
         မာတိကာ

      
  
    
      	
        ခေါင်းဆောင်များနှင့် အမှုဆောင်များ၏ တာဝန်များ (၁)
      
        	
          အယောင်ဆောင်ခေါင်းဆောင်များကို ပိုင်းခြားသိမြင်ရန် အဘယ်ကြောင့် လိုအပ်သနည်း
        

        	
          ခေါင်းဆောင်များနှင့် အမှုဆောင်များ၏ တာဝန်ဝတ္တရားများ ဆယ့်ငါးချက်ကို ခြုံငုံသုံးသပ်ခြင်း
        

        	
          အချက် ၁- ဘုရားသခင်၏ နှုတ်ကပတ်တော်များကို စားသောက်ဖို့၊ ယင်းတို့ကို နားလည်သဘောပေါက်ဖို့နှင့် ဘုရားနှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်ဖို့အတွက် လူတို့ကို ဦးဆောင်လော့
        
          	
            အယောင်ဆောင်ခေါင်းဆောင်များသည် ဘုရားနှုတ်ကပတ်တော်များကို သဘောပေါက်နားလည်ရန် အစွမ်းအစနှင့် လုပ်နိုင်စွမ်း မရှိကြပေ
          

          	
            အယောင်ဆောင်ခေါင်းဆောင်များသည် လူတို့အား သမ္မာတရား လက်တွေ့ကျမှုထဲသို့ ဦးမဆောင်နိုင်ကြ
          

        

        

        	
          အချက် ၂- လူအမျိုးမျိုး၏ အခြေအနေများနှင့် ရင်းနှီးကျွမ်းဝင်ပြီး ၎င်းတို့၏ လက်တွေ့ဘဝများတွင် ကြုံတွေ့ရသည့် အသက်ဝင်ရောက်မှုနှင့် သက်ဆိုင်သော အခက်အခဲအမျိုးမျိုးကို ဖြေရှင်းပေးခြင်း (အပိုင်း ၁)
        
          	
            အယောင်ဆောင်ခေါင်းဆောင်များသည် လူအမျိုးမျိုး၏ အခြေအနေများကို ထိုးထွင်းသိမြင်နိုင်ခြင်း မရှိကြ
          

          	
            အယောင်ဆောင်ခေါင်းဆောင်များသည် လူတို့ အသက်ဝင်ရောက်မှုတွင် ကြုံတွေ့ရသော အခက်အခဲများနှင့် ပြဿနာများကို ဖြေရှင်းပေးနိုင်စွမ်း မရှိ
          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၂)
      
        	
          အချက် ၂- လူအမျိုးမျိုး၏ အခြေအနေများနှင့် ရင်းနှီးကျွမ်းဝင်ပြီး ၎င်းတို့၏ လက်တွေ့ဘဝများတွင် ကြုံတွေ့ရသည့် အသက်ဝင်ရောက်မှုနှင့် သက်ဆိုင်သော အခက်အခဲအမျိုးမျိုးကို ဖြေရှင်းပေးခြင်း (အပိုင်း ၂)
        
          	
            အသက်ဝင်ရောက်မှုဆိုင်ရာ အခက်အခဲ အမျိုးအစား ရှစ်မျိုး
          
            	
              ၁။ တာဝန်ထမ်းဆောင်ခြင်းနှင့် သက်ဆိုင်သော အခက်အခဲများ
            

            	
              ၂။ မိမိတို့၏ အလားအလာနှင့် ကံကြမ္မာကို သဘောထားပြုမူပုံနှင့် သက်ဆိုင်သော ပြဿနာများ
            

            	
              ၃။ လူလူချင်း ဆက်ဆံရေးများနှင့် သက်ဆိုင်သော အခက်အခဲများ
            

            	
              ၄။ လူ့ခံစားချက်များနှင့် သက်ဆိုင်သော ပြဿနာများ
            

            	
              ၅။ ဇာတိပကတိ၏ သက်သာမှုများကို တပ်မက်ခြင်းနှင့် သက်ဆိုင်သော ပြဿနာများ
            

            	
              ၆။ မိမိကိုယ်ကို သိကျွမ်းခြင်းနှင့် သက်ဆိုင်သော အခက်အခဲများ
            

            	
              ၇။ ဘုရားသခင်ကို ဆက်ဆံရာတွင် လူတို့၏ အမျိုးမျိုးသော သရုပ်သကန်များ
            

            	
              ၈။ သမ္မာတရားကို လူတို့၏ သဘောထားပြုမူခြင်း၌ ၎င်းတို့၏ သဘောထားများနှင့် အမျိုးမျိုးသော သရုပ်သကန်များ
            

          

          

          	
            အယောင်ဆောင်ခေါင်းဆောင်များ၏ အလုပ်၏ ဆိုးကျိုးများနှင့် အကျိုးဆက်များ
          

        

        

        	
          အချက် ၃- တာဝန်တစ်ခုစီတိုင်းကို ကောင်းမွန်စွာ ထမ်းဆောင်ရန်အတွက် နားလည်ထားသင့်သည့် သမ္မာတရား စည်းမျဉ်းများကို မိတ်သဟာယဖွဲ့လော့ (အပိုင်း ၁)
        
          	
            အယောင်ဆောင်ခေါင်းဆောင်များသည် လူတို့ကို အားပေးတိုက်တွန်းရန် စကားလုံးများနှင့် အယူဝါဒများကိုသာ ပြောဆိုနိုင်ကြသည်
          

          	
            အယောင်ဆောင်ခေါင်းဆောင်များသည် တကယ့်အလုပ်ကို မလုပ်ဆောင် သို့မဟုတ် မိမိတို့၏ သင့်တင့်လျောက်ပတ်သော တာဝန်ကို ဂရုမစိုက်
          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၃)
      
        	
          အချက် ၃- တာဝန်တစ်ခုစီတိုင်းကို ကောင်းမွန်စွာ ထမ်းဆောင်ရန်အတွက် နားလည်ထားသင့်သည့် သမ္မာတရား စည်းမျဉ်းများကို မိတ်သဟာယဖွဲ့ခြင်း (အပိုင်း ၂)
        
          	
            အယောင်ဆောင်ခေါင်းဆောင်များသည် အလုပ်ကို ထမ်းဆောင်ခြင်းဆိုင်ရာ စည်းမျဉ်းများကို မိတ်သဟာယမဖွဲ့နိုင်ကြ
          

        

        

        	
          အချက် ၄- မသင့်တော်သောလူများကို အသုံးပြုခြင်းကြောင့် ဖြစ်ပေါ်လာသော ဆုံးရှုံးမှုများကို ကာကွယ်ရန် သို့မဟုတ် လျော့ပါးစေရန်နှင့် အလုပ်၏ ထိရောက်မှုရှိခြင်းနှင့် ချောမွေ့စွာ တိုးတက်မှုကို အာမခံရန်အလို့ငှာ အလုပ်အမျိုးမျိုးမှ ကြီးကြပ်ရေးမှူးများနှင့် အရေးကြီးသော အလုပ်အမျိုးမျိုးကို တာဝန်ယူထားသည့် ဝန်ထမ်းများ၏ အခြေအနေအရပ်ရပ်ကို မျက်ခြည်မပြတ် စောင့်ကြည့်ပြီး လိုအပ်သလို ၎င်းတို့၏ တာဝန်ခန့်အပ်မှုများကို ချက်ချင်း ပြုပြင်ခြင်း သို့မဟုတ် ဖြုတ်ချခြင်း ပြုလုပ်လော့
        
          	
            ခေါင်းဆောင်များနှင့် အမှုဆောင်များသည် အလုပ်အမျိုးမျိုးမှ ကြီးကြပ်ရေးမှူးများ၏ အခြေအနေအရပ်ရပ်ကို သိရှိနားလည်ထားရမည်
          

          	
            အလုပ်အမျိုးမျိုးဆိုင်ရာ ကြီးကြပ်ရေးမှူးများ ရွေးချယ်ခြင်းအတွက် စံနှုန်းများ
          

          	
            အလုပ်အမျိုးမျိုးဆိုင်ရာ ကြီးကြပ်ရေးမှူးများနှင့်စပ်လျဉ်း၍ အယောင်ဆောင်ခေါင်းဆောင်များ၏ သရုပ်သကန်များ
          
            	
              ၁။ လက်တွေ့ကျသော အလုပ်ကို မလုပ်ဆောင်သည့် ကြီးကြပ်ရေးမှူးများကို အယောင်ဆောင်ခေါင်းဆောင်များ ဆက်ဆံပုံ
            

            	
              ၂။ အစွမ်းအစ ညံ့ဖျင်းပြီး အလုပ်လုပ်နိုင်စွမ်းမရှိသော ကြီးကြပ်ရေးမှူးများကို အယောင်ဆောင်ခေါင်းဆောင်များ ဆက်ဆံပုံ
            

            	
              ၃။ အခြားသူများကို ညှဉ်းပန်းပြီး အသင်းတော်၏အလုပ်ကို နှောင့်ယှက်သော ကြီးကြပ်ရေးမှူးများကို အယောင်ဆောင်ခေါင်းဆောင်များက ဆက်ဆံပုံ
            

            	
              ၄။ အလုပ်အစီအစဉ်များကို ဆန့်ကျင်ပြီး မိမိတို့ သဘောအတိုင်း လုပ်ဆောင်သော ကြီးကြပ်ရေးမှူးများကို အယောင်ဆောင်ခေါင်းဆောင်များ ဆက်ဆံပုံ
            

            	
              ၅။ အန္တိခရစ်များဖြစ်ပြီး အမှီအခိုကင်းသော နယ်မြေများကို တည်ထောင်သည့် ကြီးကြပ်ရေးမှူးများကို အယောင်ဆောင်ခေါင်းဆောင်များက ဆက်ဆံပုံ
            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၄)
      
        	
          အချက် ၅- အလုပ်ကိစ္စတစ်ခုချင်းစီ၏ လက်ရှိအခြေအနေနှင့် တိုးတက်မှုကို အချိန်နှင့်တစ်ပြေးညီ သိရှိနားလည်ပြီး ထိုအလုပ်က ချောမွေ့စွာ တိုးတက်ရန်အတွက် ပြဿနာများအား ဖြေရှင်းခြင်း၊ လမ်းလွဲမှုများအား ပြင်ဆင်ခြင်းနှင့် လစ်ဟာမှုများအား ကုစားခြင်းကို ချက်ချင်း ပြုလုပ်နိုင်ရမည်
        
          	
            အယောင်ဆောင်ခေါင်းဆောင်များသည် အေးအေးသက်သာနေခြင်းကို မွေ့လျော်ခံစားပြီး အလုပ်ကို နားလည်အောင် အောက်ခြေအထိ နက်နက်ရှိုင်းရှိုင်း ပါဝင်ဆောင်ရွက်ခြင်း မပြုကြပေ
          

          	
            အယောင်ဆောင်ခေါင်းဆောင်များသည် အလုပ်ကို လိုက်လံစစ်ဆေးခြင်း သို့မဟုတ် လမ်းညွှန်မှုပေးခြင်း မရှိပေ
          

          	
            အယောင်ဆောင်ခေါင်းဆောင်များသည် လက်တွေ့ကျသော အလုပ်ကို မလုပ်ဆောင်ဘဲ အလုပ်တိုးတက်မှုကို နှောင့်နှေးစေသည်
          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၅)
      
        	
          အချက် ၆- သမ္မာတရားကို လိုက်စားသောသူအားလုံးက လေ့ကျင့်ပြီး သမ္မာတရား လက်တွေ့ကျမှုထဲ အမြန်ဆုံးဝင်ရောက်ဖို့ အခွင့်အလမ်း ရရှိနိုင်ရန်အတွက် အရည်အချင်းပြည့်မီသော ပင်ကိုစွမ်းရည်ရှိသူအမျိုးမျိုးကို မြှင့်တင်ပေး၍ ပျိုးထောင်လော့
        
          	
            ဘုရားအိမ်တော်က ပင်ကိုစွမ်းရည်ရှိသူအမျိုးမျိုးကို မြှင့်တင်ပေးခြင်းနှင့် ပျိုးထောင်ခြင်း၏ အရေးပါမှု
          

          	
            ဘုရားအိမ်တော်က မြှင့်တင်ပေးပြီး ပျိုးထောင်သည့် ပင်ကိုစွမ်းရည်ရှိသူအမျိုးမျိုးအတွက် လိုအပ်သော စံသတ်မှတ်ချက်များ
          
            	
              ၁။ အလုပ်အမျိုးမျိုး၏ ခေါင်းဆောင်များ၊ အမှုဆောင်များနှင့် ကြီးကြပ်ရေးမှူးများအတွက် လိုအပ်သော စံသတ်မှတ်ချက်များ
            

            	
              ၂။ အမျိုးမျိုးသော အတတ်ပညာများတွင် အထူးပင်ကိုစွမ်းရည်များ သို့မဟုတ် ဆုကျေးဇူးများ ပိုင်ဆိုင်သည့် ပင်ကိုစွမ်းရည်ရှိသူများအတွက် သတ်မှတ်ထားသော စံသတ်မှတ်ချက်များ
            

            	
              ၃။ အထွေထွေအရေးကိစ္စဆိုင်ရာ အလုပ်ဝန်ထမ်းများအတွက် လိုအပ်သော စံသတ်မှတ်ချက်များ
            

          

          

          	
            ပင်ကိုစွမ်းရည်ရှိသူအမျိုးမျိုးကို မြှင့်တင်ပေးပျိုးထောင်ခြင်း၌ ဘုရားအိမ်တော်၏ ရည်ရွယ်ချက်များ
          

          	
            ဘုရားအိမ်တော်က လူတို့ကို မြှင့်တင်ပေးပြီး ပျိုးထောင်ခြင်းနှင့်ပတ်သက်၍ ရှိသင့်သော နားလည်မှုနှင့် သဘောထား
          

          	
            ပင်ကိုစွမ်းရည်ရှိသော လူမျိုးစုံကို မြှင့်တင်ပေးပြီး ပြုစုပျိုးထောင်ပေးခြင်းနှင့်ပတ်သက်၍ အယောင်ဆောင်ခေါင်းဆောင်များ၏ သဘောထားများနှင့် သရုပ်သကန်များ
          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၆)
      
        	
          အချက် ၇- လူအမျိုးမျိုးကို ၎င်းတို့၏ လူ့သဘာဝနှင့် အားသာချက်များအပေါ် အခြေခံ၍ တစ်ဦးစီတိုင်းကို အသင့်တော်ဆုံးနေရာ၌ အသုံးချနိုင်ရန် သင့်လျော်စွာ ခွဲခန့်နေရာချထားပြီး အသုံးပြုခြင်း (အပိုင်း ၁)
        
          	
            လူအမျိုးမျိုးကို ၎င်းတို့၏ လူ့သဘာဝအပေါ် အခြေခံ၍ သင့်လျော်စွာ အသုံးပြုခြင်း
          

          	
            လူအမျိုးမျိုးကို ၎င်းတို့၏ အားသာချက်များအပေါ် အခြေခံ၍ သင့်လျော်စွာ အသုံးပြုခြင်း
          

          	
            အထူးပုဂ္ဂိုလ်အမျိုးအစားအချို့အား ဆက်ဆံနည်း
          
            	
              ၁။ မိမိတို့၏ သင့်လျော်သော အလုပ်ကို အာရုံမစိုက်သော သူများအား ဆက်ဆံနည်း
            

            	
              ၂။ ယုဒများကို ဆက်ဆံနည်း
            

            	
              ၃။ အသင်းတော်၏ မိတ်ဆွေများကို ဆက်ဆံနည်း
            

            	
              ၄။ ဖြုတ်ချခြင်းခံထားရသော လူများကို ဆက်ဆံနည်း
            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၇)
      
        	
          အချက် ၇- တစ်ဦးစီတိုင်းက အကောင်းဆုံး အသုံးပြုခြင်းခံရရန်အလို့ငှာ လူအမျိုးမျိုးကို ၎င်းတို့၏ လူ့သဘာဝနှင့် အားသာချက်များအပေါ် အခြေခံ၍ သင့်လျော်စွာ ခွဲခန့်နေရာချထားပြီး အသုံးပြုလော့ (အပိုင်း ၂)
        

        	
          အချက် ၈- အလုပ်၌ ကြုံတွေ့ရသော အရှုပ်အထွေးများနှင့် အခက်အခဲများကို အချိန်မီ သတင်းပို့ပြီး ဖြေရှင်းရမည့်နည်းလမ်းကို ရှာဖွေလော့ (အပိုင်း ၁)
        
          	
            ခေါင်းဆောင်များနှင့် အမှုဆောင်များသည် အခက်အခဲများကို အချိန်မီ သိရှိဖော်ထုတ်ပြီး ဖြေရှင်းရမည်
          

          	
            ခေါင်းဆောင်များနှင့် အမှုဆောင်များက အလုပ်တွင် မကြာခဏ ကြုံတွေ့ရသော စိတ်ရှုပ်ထွေးသည့်အရာများနှင့် အခက်အခဲများ
          
            	
              ၁။ ရှုပ်ထွေးမှုများ
            

            	
              ၂။ အခက်အခဲများ
            
              	
                က။ အခက်အခဲများဖြစ်သည့်အရာများ
              

              	
                ခ။ အခက်အခဲများ ကြုံတွေ့ရသည့်အခါ ပိုင်ဆိုင်သင့်သော မှန်ကန်သည့် ရှုထောင့်များနှင့် သဘောထားများ
              

              	
                ဂ။ အခက်အခဲများ ကြုံတွေ့ရသည့်အခါ ခေါင်းဆောင်များနှင့် အမှုဆောင်များ လက်တွေ့လုပ်ဆောင်သင့်သည့် စည်းမျဉ်းများ
              

            

            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၈)
      
        	
          အချက် ၈- အလုပ်၌ ကြုံတွေ့ရသော အရှုပ်အထွေးများနှင့် အခက်အခဲများကို အချိန်မီ သတင်းပို့ပြီး ဖြေရှင်းရန်နည်းလမ်းကို ရှာဖွေလော့ (အပိုင်း ၂)
        
          	
            ခေါင်းဆောင်များနှင့် အမှုဆောင်များသည် အလုပ်၌ ကြုံတွေ့ရသော စိတ်ရှုပ်ထွေးမှုများနှင့် အခက်အခဲများကို အချိန်မီ သတင်းပို့ပြီး ဖြေရှင်းသင့်သည်
          
            	
              ၁။ “အချိန်မီ” ၏ အဓိပ္ပာယ်ဖွင့်ဆိုချက်
            

            	
              ၂။ ပြဿနာများကို အချိန်မီ မဖြေရှင်းခြင်း၏ အကျိုးဆက်များ
            

          

          

          	
            အဋ္ဌမမြောက် တာဝန်အပေါ် အခြေခံ၍ အယောင်ဆောင် ခေါင်းဆောင် အမျိုးအစား အနည်းငယ်ကို စိတ်ဖြာလေ့လာဆွေးနွေးခြင်း
          
            	
              ၁။ ဝိညာဉ်ရေးရာ အတုအယောင်များဖြစ်သည့် အယောင်ဆောင်ခေါင်းဆောင်များ
            

            	
              ၂။ ညံ့ဖျင်းသော အစွမ်းအစရှိသည့် အယောင်ဆောင် ခေါင်းဆောင်များ
            

            	
              ၃။ ပျင်းရိပြီး သက်သောင့်သက်သာဖြစ်ခြင်းကို မွေ့လျော်ခံစားသော အယောင်ဆောင် ခေါင်းဆောင်များ
            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၉)
      
        	
          ခေါင်းဆောင်များနှင့် အမှုဆောင်များ စံနှုန်းပြည့်မီခြင်းရှိမရှိ အကဲဖြတ်ရန် စံသတ်မှတ်ချက်နှစ်ခု
        

        	
          အချက် ၉- ဘုရားအိမ်တော်၏ အလုပ်အစီအစဉ်အမျိုးမျိုးကို ယင်း၏ လိုအပ်ချက်များနှင့်အညီ တိကျမှန်ကန်စွာ ဆက်သွယ်ပြောကြားခြင်း၊ ထုတ်ပြန်ခြင်းနှင့် အကောင်အထည်ဖော်ခြင်းတို့ကို ပြုလုပ်ရမည်ဖြစ်ပြီး လမ်းပြမှု၊ ကြီးကြပ်မှုနှင့် တိုက်တွန်းနှိုးဆော်မှုတို့ကို ပေးကာ ၎င်းတို့ အကောင်အထည်ဖော်မှု အခြေအနေကို စစ်ဆေးပြီး နောက်ဆက်တွဲ လိုက်လုပ်လော့ (အပိုင်း ၁)
        
          	
            အလုပ်အစီအစဉ်များ၏ အဓိပ္ပာယ်ဖွင့်ဆိုချက်နှင့် တိကျသော အချက်များ
          
            	
              ၁။ စီမံအုပ်ချုပ်ရေးဆိုင်ရာ အလုပ်
            

            	
              ၂။ လူပုဂ္ဂိုလ်ရေးရာအလုပ်
            

            	
              ၃။ ဧဝံဂေလိအလုပ်
            

            	
              ၄။ အတတ်ပညာဆိုင်ရာ အလုပ်အမျိုးမျိုး
            

            	
              ၅။ အသင်းတော်အသက်တာ
            

            	
              ၆။ ပစ္စည်းဥစ္စာစီမံခန့်ခွဲမှု
            

            	
              ၇။ သန့်စင်ခြင်းအလုပ်
            

            	
              ၈။ ပြင်ပရေးရာ အလုပ်
            

            	
              ၉။ အသင်းတော် သက်သာချောင်ချိရေး
            

            	
              ၁၀။ အရေးပေါ်အစီအစဉ်များ
            

          

          

          	
            အလုပ်အစီအစဉ်များကို တိကျစွာ ဆက်သွယ်ပြောကြားပြီး အကောင်အထည်ဖော်ရမည့်ပုံ
          
            	
              ၁။ အလုပ်အစီအစဉ်များကို ဆက်သွယ်ပြောကြားရမည့်ပုံ
            

            	
              ၂။ အလုပ်အစီအစဉ်များကို အကောင်အထည်ဖော်ရမည့်ပုံ
            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၁၀)
      
        	
          အချက် ၉- ဘုရားအိမ်တော်၏ အလုပ်အစီအစဉ်အမျိုးမျိုးကို လမ်းပြမှု၊ ကြီးကြပ်မှုနှင့် တိုက်တွန်းနှိုးဆော်မှုတို့ကို ပေးလျက် လိုအပ်ချက်များနှင့်အညီ တိကျမှန်ကန်စွာ ဆက်သွယ်ပြောကြားခြင်း၊ ထုတ်ပြန်ခြင်းနှင့် အကောင်အထည်ဖော်ခြင်းတို့ကို ပြုလုပ်ပြီး ၎င်းတို့ အကောင်အထည်ဖော်မှု အခြေအနေကို စစ်ဆေးပြီး နောက်ဆက်တွဲလုပ်ဆောင်လော့ (အပိုင်း ၂)
        
          	
            အလုပ်အစီအစဉ်များကို အကောင်အထည်ဖော်ခြင်းအတွက် လမ်းပြမှု၊ ကြီးကြပ်မှုနှင့် တိုက်တွန်းနှိုးဆော်မှုတို့ကို ပေးခြင်းနှင့် ၎င်းတို့ အကောင်အထည်ဖော်မှု အခြေအနေကို စစ်ဆေးခြင်းနှင့် နောက်ဆက်တွဲလုပ်ဆောင်ခြင်း
          
            	
              ၁။ လမ်းပြမှုပေးခြင်း
            

            	
              ၂။ ကြီးကြပ်မှုနှင့် တိုက်တွန်းနှိုးဆော်မှုတို့ကို ပံ့ပိုးပေးခြင်း
            

            	
              ၃။ စစ်ဆေးခြင်းနှင့် နောက်ဆက်တွဲလုပ်ပေးခြင်း
            

          

          

          	
            အလုပ်အစီအစဉ်များကို အကောင်အထည်ဖော်နည်းအပေါ် ဥပမာတစ်ခုဖြင့် မိတ်သဟာယဖွဲ့ခြင်း
          

          	
            အလုပ်အစီအစဉ်များနှင့်စပ်လျဉ်း၍ အယောင်ဆောင် ခေါင်းဆောင်များ၏ သဘောထားနှင့် သရုပ်သကန်များ
          

          	
            ခေါင်းဆောင်များနှင့် အမှုဆောင်များက စံနှုန်းပြည့်မီခြင်း ရှိမရှိဟူသည်ကို စမ်းသပ်ခြင်းအတွက် စံသတ်မှတ်ချက်
          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၁၁)
      
        	
          အချက် ၁၀- ဘုရားအိမ်တော်၏ ပိုင်ဆိုင်မှုအမျိုးမျိုးတို့ကို (စာအုပ်များ၊ စက်ပစ္စည်းအမျိုးမျိုး၊ ကောက်နှံ အစရှိသည်ဖြင့်) ကောင်းမွန်စွာ စောင့်ရှောက်ထိန်းသိမ်းပြီး ချင့်ချင့်ချိန်ချိန် ခွဲဝေဖြန့်ဖြူးလော့၊ ထို့ပြင် ပျက်စီးဆုံးရှုံးမှုနှင့် အလဟဿဖြစ်မှုကို အနည်းဆုံးဖြစ်စေရန် ပုံမှန် စစ်ဆေးခြင်း၊ ထိန်းသိမ်းခြင်း၊ ပြုပြင်ခြင်းတို့ကို ဆောင်ရွက်သည့်အပြင် ဆိုးယုတ်သောလူများက သိမ်းယူခြင်းမှလည်း ကာကွယ်တားဆီးလော့
        
          	
            ကောင်းမွန်သော စောင့်ရှောက်ထိန်းသိမ်းခြင်း
          

          	
            သင့်တင့်လျောက်ပတ်သော ခွဲဝေဖြန့်ဖြူးခြင်း
          
            	
              ၁။ ဘုရားသခင်၏ နှုတ်ကပတ်တော် စာအုပ်များကို သင့်တင့်လျောက်ပတ်စွာ ခွဲဝေဖြန့်ဖြူးခြင်း
            

            	
              ၂။ စက်ပစ္စည်းအမျိုးမျိုးကို သင့်တင့်လျောက်ပတ်စွာ ခွဲဝေဖြန့်ဖြူးခြင်း
            

            	
              ၃။ နေ့စဉ်သုံးပစ္စည်းများနှင့် အစားအစာအမျိုးမျိုးကို သင့်တင့်လျောက်ပတ်စွာ ခွဲဝေဖြန့်ဖြူးခြင်း
            

          

          

          	
            ဘုရားအိမ်တော်၏ ရုပ်ဝတ္ထုပစ္စည်းများကို ကောင်းမွန်စွာ စီမံခန့်ခွဲခြင်းသည် ဘုရားသခင် ရွေးချယ်ထားသော လူအားလုံး၏ တာဝန်ဝတ္တရား ဖြစ်သည်
          

          	
            ဘုရားအိမ်တော်၏ ရုပ်ဝတ္ထုပစ္စည်းများနှင့် စပ်လျဉ်း၍ အယောင်ဆောင်ခေါင်းဆောင်များ၏ သဘောထားနှင့် သရုပ်သကန်များ
          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၁၂)
      
        	
          အချက် ၁၁- ပူဇော်သက္ကာများကို စနစ်တကျ စာရင်းသွင်းခြင်း၊ စာရင်းပြုစုခြင်းနှင့် စောင့်ရှောက်ထိန်းသိမ်းခြင်း အလုပ်တာဝန်အတွက် အထူးသဖြင့် လူ့သဘာဝ စံနှုန်းပြည့်မီမှုရှိသည့် အားကိုးလောက်သော လူများကို ရွေးချယ်လော့။ ဖြုန်းတီးမှု သို့မဟုတ် အလဟဿဖြစ်မှုများအပြင် ကျိုးကြောင်းမညီညွတ်သော အသုံးစရိတ်များကို ချက်ချင်း ဖော်ထုတ်နိုင်ရန် ဝင်ငွေထွက်ငွေများကို ပုံမှန် ပြန်လည်သုံးသပ်၍ စစ်ဆေးလော့။ ထိုသို့သောအရာများကို ရပ်တန့်စေပြီး ကျိုးကြောင်းညီညွတ်သော လျော်ကြေးကို တောင်းဆိုလော့။ ထို့အပြင် ပူဇော်သက္ကာများ ဆိုးယုတ်သောလူများ၏ လက်ထဲသို့ ကျရောက်ခြင်းနှင့် ၎င်းတို့၏ သိမ်းပိုက်ခြင်းကို မခံရအောင် မည်သည့်နည်းဖြင့်မဆို ကာကွယ်တားဆီးလော့
        
          	
            ပူဇော်သက္ကာများဟူသည်မှာ အဘယ်အရာဖြစ်သနည်း
          

          	
            ပူဇော်သက္ကာများကို ကာကွယ်စောင့်ရှောက်ခြင်းနှင့် စပ်လျဉ်း၍ ခေါင်းဆောင်များနှင့် အမှုဆောင်များ၏ တာဝန်ဝတ္တရားများ
          
            	
              ၁။ ပူဇော်သက္ကာများကို သင့်တော်လျောက်ပတ်စွာ ကာကွယ်စောင့်ရှောက်ခြင်း
            

            	
              ၂။ စာရင်းများ စစ်ဆေးခြင်း
            

            	
              ၃။ အသုံးစရိတ်မျိုးစုံကို နောက်ဆက်တွဲလုပ်ဆောင်ခြင်း၊ စုံစမ်းမေးမြန်းခြင်း၊ စစ်ဆေးခြင်းနှင့် တင်းကျပ်စွာ စိစစ်ခြင်း
            

            	
              ၄။ ပူဇော်သက္ကာများ၏ ရှိရာနေရာများအပြင် ၎င်းတို့ကို ထိန်းသိမ်းစောင့်ရှောက်သူများ၏ အခြေအနေအမျိုးမျိုးကို ချက်ချင်းစုံစမ်းသိရှိခြင်း
            

          

          

          	
            ပူဇော်သက္ကာများနှင့် စပ်လျဉ်း၍ အယောင်ဆောင်ခေါင်းဆောင်များ၏ သဘောထားများနှင့် သရုပ်သကန်များ
          
            	
              ၁။ ပူဇော်သက္ကာများကို ဘုံပိုင်ပစ္စည်းအဖြစ် သဘောထားခြင်း
            

            	
              ၂။ ပူဇော်သက္ကာများ၏ အသုံးစရိတ်များကို ဂရုမစိုက်ခြင်း သို့မဟုတ် မေးမြန်းမှု မရှိခြင်း
            

            	
              ၃။ အကျိုးသင့်အကြောင်းသင့်ဖြစ်သော အသုံးစရိတ်များကို ကန့်သတ်ခြင်း
            

            	
              ၄။ ပူဇော်သက္ကာများကို သိမ်းပိုက်ခြင်းနှင့် မွေ့လျော်ခံစားခြင်း
            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၁၃)
      
        	
          အချက် ၁၂- ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို အချိန်မီ တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို ရပ်တန့်၍ ချုပ်ချယ်ကန့်သတ်ပြီး အခြေအနေများကို ပြန်လည်ကောင်းမွန်အောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း တိုးပွားလာပြီး ယင်းတို့ထံမှ သင်ယူတတ်မြောက်စေရန် သမ္မာတရားကို မိတ်သဟာယဖွဲ့လော့ (အပိုင်း ၁)
        
          	
            အသင်းတော်အသက်တာကို နှောင့်ယှက်ပြီး အဖျက်အမှောင့်လုပ်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ
          
            	
              ၁။ သမ္မာတရားကို မိတ်သဟာယဖွဲ့သည့်အခါ အကြောင်းအရာမှ မကြာခဏ သွေဖည်သွားခြင်း
            

            	
              ၂။ လူတို့ကို အထင်အမြင်မှားစေပြီး ၎င်းတို့၏ လေးစားမှုကို ရယူရန် စကားလုံးများနှင့် အယူဝါဒများကို ပြောဆိုခြင်း
            

            	
              ၃။ အိမ်တွင်းရေးရာများကို တတွတ်တွတ် ပြောဆိုခြင်း၊ ပုဂ္ဂိုလ်ရေးဆိုင်ရာ အဆက်အသွယ်များ တည်ဆောက်ခြင်းနှင့် ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ခြင်း
            

            	
              ၄။ ဂိုဏ်းဂဏဖွဲ့ခြင်း
            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၁၄)
      
        	
          အချက် ၁၂- ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်းဆိုသလို တိကျစွာ ဖော်ထုတ်လော့။ ပြီးလျှင် ၎င်းတို့ကို တားဆီးကာ ကန့်သတ်ပြီး အမှုအရာများ ပြောင်းလဲအောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း တိုးပွားလာပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့ (အပိုင်း ၂)
        
          	
            အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ
          
            	
              ၅။ အဆင့်အတန်းအတွက် ပြိုင်ဆိုင်ခြင်း
            

            	
              ၆။ မလျော်ကန်သော ဆက်ဆံရေးများတွင် ပါဝင်ခြင်း
            
              	
                က။ မလျော်ကန်သော လိင်မတူသူများကြား ဆက်ဆံရေးများ
              

              	
                ခ။ လိင်တူချစ်ကြိုက်သည့် ဆက်ဆံရေးများ
              

              	
                ဂ။ အကျိုးစီးပွားနှင့်ဆိုင်သော မလျော်ကန်သည့် ဆက်ဆံရေးများ
              

              	
                ဃ။ လူတစ်ဦးနှင့်တစ်ဦးကြားက မုန်းတီးခြင်း
              

            

            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၁၅)
      
        	
          အချက် ၁၂- ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ၎င်းတို့ကို တားဆီးပြီး ချုပ်ချယ်ကန့်သတ်ကာ အခြေအနေများကို ပြောင်းလဲစေလော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ချင့်ချိန်နိုင်စွမ်း ဖြစ်ပေါ်ပြီး ယင်းတို့ထံမှ လေ့လာသင်ယူရန် သမ္မာတရားကို မိတ်သဟာယဖွဲ့လော့ (အပိုင်း ၃)
        
          	
            အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ
          
            	
              ၇။ အပြန်အလှန် တိုက်ခိုက်ခြင်းနှင့် စကားစစ်ထိုးခြင်း
            
              	
                (၁) အပြန်အလှန် တိုက်ခိုက်ခြင်းနှင့် စကားစစ်ထိုးခြင်း၏ သရုပ်သကန်အမျိုးအစားအချို့
              
                	
                  က။ အားနည်းချက်များကို အပြန်အလှန် ဖော်ထုတ်ခြင်း
                

                	
                  ၂။ အချင်းချင်း ဖော်ထုတ်ခြင်းနှင့် တိုက်ခိုက်ခြင်းများ
                

                	
                  ၃။ စကားစစ်ထိုးခြင်း
                

                	
                  ၄။ လူများကို ထင်ရာမြင်ရာ ပြစ်တင်ရှုတ်ချခြင်း
                

              

              

              	
                ခ။ အခြားသူများကို မကြာခဏ ထိုးနှက်တိုက်ခိုက်သော လူတို့၏ လူ့သဘာဝနှင့်ဆိုင်သော ထူးခြားသည့်လက္ခဏာရပ်များ
              

            

            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၁၆)
      
        	
          အချက် ၁၂- ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို တားဆီးကာ ချုပ်ချယ်ကန့်သတ်ပြီး အမှုအရာများကို ပြောင်းလဲစေလော့။ ထို့အပြင် ဘုရားသခင် ရွေးချယ်ထားသောလူများက ထိုသို့သော အမှုအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန်အတွက် သမ္မာတရားကို မိတ်သဟာယဖွဲ့လော့ (အပိုင်း ၄)
        
          	
            အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ
          
            	
              ၈။ အယူအဆများကို ဖြန့်ဝေခြင်း
            
              	
                က။ အယူအဆများကို ဖြန့်ဝေခြင်း၏ သရုပ်သကန်များ
              
                	
                  ၁။ ဘုရားသခင်နှင့်ပတ်သက်သော အယူအဆများကို ဖြန့်ဝေခြင်း
                

                	
                  ၂။ ဘုရားသခင်၏ နှုတ်ကပတ်တော်များနှင့် အမှုတော်အကြောင်း အယူအဆများကို ဖြန့်ဝေခြင်း
                

              

              

              	
                ခ။ အယူအဆများ ဖြန့်ဝေသည့်လူများကို ဆက်ဆံရမည့် နည်းလမ်း
              

              	
                ဂ။ အယူအဆများကို ဖြေရှင်းခြင်းအတွက် စည်းမျဉ်းများနှင့် လမ်းကြောင်းများ
              

            

            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၁၇)
      
        	
          အချက် ၁၂- ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို တားဆီးပြီး ချုပ်ချယ်ကန့်သတ်ကာ အမှုအရာများကို ပြောင်းလဲစေလော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့ (အပိုင်း ၅)
        
          	
            အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ
          
            	
              ၉။ အပျက်သဘောဆောင်ခြင်းကို ပွင့်အံချခြင်း
            
              	
                (က) အပျက်သဘောဆောင်ခြင်းကို ပွင့်အံချခြင်းဟူသည် အဘယ်အရာဖြစ်သနည်း
              

              	
                (ခ) အပျက်သဘောဆောင်ခြင်းကို ပွင့်အံချသောလူများ၏ အမျိုးမျိုးသော အခြေအနေများနှင့် သရုပ်သကန်များ
              
                	
                  ၁။ ဖြုတ်ချခံရခြင်းအပေါ် မကျေမနပ်ဖြစ်နေစဉ် အပျက်သဘောဆောင်ခြင်းကို ပွင့်အံချခြင်း
                

                	
                  ၂။ ပြုပြင်ဆုံးမခြင်းကို လက်ခံရန် ငြင်းပယ်နေစဉ် အပျက်သဘောဆောင်ခြင်းကို ထုတ်ဖော်ခြင်း
                

                	
                  ၃။ မိမိ၏ ဂုဏ်သတင်း၊ အဆင့်အတန်းနှင့် အကျိုးစီးပွားများ ထိခိုက်နစ်နာသည့်အခါ အပျက်သဘောဆောင်ခြင်းကို ထုတ်ဖော်ခြင်း
                

                	
                  ၄။ ကောင်းချီးမင်္ဂလာများ ရရှိလိုသောဆန္ဒ ပျက်စီးသွားသည့်အခါ အပျက်သဘောဆောင်ခြင်းကို ထုတ်ဖော်ခြင်း
                

              

              

              	
                ဂ။ အပျက်သဘောဆောင်မှုကို ဖြေရှင်းခြင်းအတွက် စည်းမျဉ်းများနှင့် လမ်းကြောင်းများ
              

            

            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၁၈)
      
        	
          အချက် ၁၂- ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို တားဆီးပြီး ချုပ်ချယ်ကန့်သတ်ကာ အခြေအနေများကို ပြန်လည်ကောင်းမွန်အောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့ (အပိုင်း ၆)
        
          	
            အသင်းတော်အသက်တာကို နှောင့်ယှက်ပြီး အဖျက်အမှောင့်လုပ်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ
          
            	
              ၁၀။ အခြေအမြစ်မရှိသော ကောလာဟလများကို ဖြန့်ဝေခြင်းနှင့်
            
              	
                က။ အခြေအမြစ်မရှိသော ကောလာဟလများကို ဖြန့်ဝေခြင်းနှင့်ဆိုင်သော သရုပ်သကန်များ
              

              	
                ခ။ အခြေအမြစ်မရှိသော ကောလာဟလများကို ဖြန့်ဝေခြင်း၏ အနှစ်သာရမှာ စာတန်၏ အစေခံတစ်ဦးအဖြစ် ပြုမူဆောင်ရွက်ခြင်း ဖြစ်သည်
              

              	
                ဂ။ ဘုရားသခင်ကို အသရေဖျက်ပြီး တိုက်ခိုက်သည့် တရုတ်ကွန်မြူနစ်အစိုးရနှင့် ဘာသာရေးလောက၏ အခြေအမြစ်မရှိသော ကောလာဟလများကို သဘောထားရမည့် နည်းလမ်း
              

              	
                ဃ။ ဘုရားနှုတ်ကပတ်တော်များကို အဓိပ္ပာယ်ကောက်လွဲကာ ဘုရားသခင်၏အမှုကို ဝေဖန်သော အခြေအမြစ်မရှိသည့် ကောလာဟလအမျိုးမျိုးကို ပိုင်းခြားသိမြင်ခြင်း
              

              	
                င။ အခြေအမြစ်မရှိသော ကောလာဟလများက ဖြစ်စေသည့် အန္တရာယ်
              

              	
                စ။ အခြေအမြစ်မရှိသော ကောလာဟလများ ဖြန့်ဝေသူတို့ကို ပိုင်းခြားသိမြင်ခြင်းနှင့် ၎င်းတို့ကို ကိုင်တွယ်ခြင်းအတွက် စည်းမျဉ်းများ
              

            

            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၁၉)
      
        	
          အချက် ၁၂- ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို တားဆီးကာ ချုပ်ချယ်ကန့်သတ်ပြီး အခြေအနေများကို ပြန်လည်ကောင်းမွန်အောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့ (အပိုင်း ၇)
        
          	
            အသင်းတော်အသက်တာကို နှောင့်ယှက်ပြီး အဖျက်အမှောင့်လုပ်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ
          
            	
              မလျော်ကန်သော ဆက်ဆံရေးများတွင် ပါဝင်ပတ်သက်သူများကို ကိုင်တွယ်ခြင်းအတွက် စည်းမျဉ်းများ
            

            	
              ၁၁။ ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်း
            
              	
                က။ ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်း၏ သရုပ်သကန်များ
              

              	
                ခ။ အသင်းတော် ရွေးကောက်ပွဲများကို ကြိုးကိုင်ခြယ်လှယ်သော ဆိုးယုတ်သည့်လူများကို ကိုင်တွယ်ခြင်းအတွက် စည်းမျဉ်းများ
              

            

            

            	
              အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ၏ အကျဉ်းချုပ်
            

            	
              ၁၂။ နိုင်ငံရေးကို ဆွေးနွေးခြင်း
            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၂၀)
      
        	
          အချက် ၁၂- ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို တားဆီးကာ ချုပ်ချယ်ကန့်သတ်ပြီး အခြေအနေများကို ပြန်လည်ကောင်းမွန်အောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့ (အပိုင်း ၈)
        
          	
            ခေါင်းဆောင်များနှင့် အမှုဆောင်များက ဆယ့်နှစ်ခုမြောက် တာဝန်အတွင်း ထမ်းဆောင်သင့်သော အလုပ်သုံးခု
          
            	
              ၁။ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်ခြင်း
            

            	
              ၂။ ဆိုးယုတ်သောလူများကို ချက်ချင်း တားဆီးက ကန့်သတ်ခြင်း
            

            	
              ၃။ ဘုရားသခင် ရွေးချယ်ထားသော လူတို့က ပိုင်းခြားသိမြင်နိုင်စွမ်း ဖြစ်ပေါ်ပြီး သင်ခန်းစာများ သင်ယူနိုင်ရန်အလို့ငှာ ဆိုးယုတ်သောလူတို့၏ ဒုစရိုက်အမှုများကို ဖော်ထုတ်ခြင်း
            

          

          

          	
            ဆယ့်နှစ်ခုမြောက် တာဝန်နှင့်စပ်လျဉ်း၍ အယောင်ဆောင် ခေါင်းဆောင်များ၏ သရုပ်သကန်များကို စိတ်ဖြာလေ့လာဆွေးနွေးခြင်း
          
            	
              ၁။ အယောင်ဆောင် ခေါင်းဆောင်များသည် ညံ့ဖျင်းသော အစွမ်းအစရှိပြီး အဖျက်အမှောင့်လုပ်ခြင်းများနှင့် နှောင့်ယှက်ခြင်းများ၏ ပြဿနာများကို မဖော်ထုတ်နိုင်ကြပေ
            

            	
              ၂။ အယောင်ဆောင် ခေါင်းဆောင်များသည် အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်သောသူများကို စည်းမျဉ်းများအတိုင်း မကိုင်တွယ်ကြပေ
            

            	
              ၃။ အယောင်ဆောင်ခေါင်းဆောင်များသည် ဆိုးယုတ်သောလူများကို မဖော်ထုတ်၊ မတားဆီးကြပေ
            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၂၁)
      
        	
          အန္တိခရစ် စိတ်သဘောထားရှိသူများထံမှ အန္တိခရစ်များကို မည်သို့ ခွဲခြားပိုင်းခြားမည်နည်း
        
          	
            သမ္မာတရားအပေါ် ၎င်းတို့၏ သဘောထားများကို အခြေခံ၍ ၎င်းတို့ကို ခွဲခြားသိမြင်ခြင်း
          

          	
            ၎င်းတို့၏ လူ့သဘာဝကို အခြေခံ၍ ခွဲခြားသိမြင်ခြင်း
          

          	
            ၎င်းတို့ အမှန်တကယ် နောင်တရခြင်း ရှိမရှိဟူသည်ကို အခြေခံ၍ ၎င်းတို့ကို ခွဲခြားသိမြင်ခြင်း
          

          	
            အန္တိခရစ်များနှင့် အန္တိခရစ် စိတ်သဘောထားရှိသူများအကြား ခြားနားချက်များ၏ အကျဉ်းချုပ်
          

        

        

        	
          အချက် ၁၃- ဘုရားသခင် ရွေးချယ်ထားသောလူများကို အန္တိခရစ်များ၏ နှောင့်ယှက်ခြင်း၊ အထင်အမြင်မှားစေခြင်း၊ ထိန်းချုပ်ခြင်းနှင့် ဆိုးဆိုးရွားရွား ထိခိုက်နစ်နာစေခြင်းတို့မှ ကာကွယ်ပေးပြီး ၎င်းတို့အား အန္တိခရစ်များကို ပိုင်းခြားသိမြင်ကာ စိတ်နှလုံးထဲမှ စွန့်လွှတ်နိုင်စေရန် ထောက်ကူပေးလော့
        
          	
            အန္တိခရစ်များက အသင်းတော်ကို နှောင့်ယှက်နေကြောင်း သိမြင်သည့်အခါ ခေါင်းဆောင်များနှင့် အမှုဆောင်များ ဆောင်ရွက်ရမည့် အလုပ်များ
          
            	
              ၁။ ဖော်ထုတ်ခြင်း
            

            	
              ၂။ ပြုပြင်ခြင်း
            

            	
              ၃။ စိတ်ဖြာလေ့လာဆွေးနွေးခြင်း
            

            	
              ၄။ ချုပ်ချယ်ကန့်သတ်ခြင်း
            

            	
              ၅။ စောင့်ကြည့်ခြင်း
            

            	
              ၆။ နှင်ထုတ်ခြင်း
            

          

          

          	
            အန္တိခရစ်များက နှောင့်ယှက်များ ဖြစ်စေနေချိန်တွင် အယောင်ဆောင် ခေါင်းဆောင်များ ပြသသည့် သရုပ်သကန်များ
          
            	
              ၁။ လူတို့အား စိတ်အနှောင့်အယှက်ဖြစ်စေမည်ကို ကြောက်သောကြောင့် အန္တိခရစ်များကို မဖော်ထုတ်ခြင်းနှင့် မကိုင်တွယ်ခြင်း
            

            	
              ၂။ အန္တိခရစ်များကို မပိုင်းခြားမသိမြင်နိုင်ခြင်း
            

            	
              ၃။ အန္တိခရစ်များ၏ အကာအကွယ်ပေးသူအဖြစ် ဆောင်ရွက်ခြင်း
            

            	
              ၄။ အန္တိခရစ်များ၏ အထင်အမြင်မှားစေခြင်း ခံရသည့်လူများနှင့်ပတ်သက်၍ ဂရုမစိုက်ခြင်း သို့မဟုတ် မမေးမြန်းခြင်း
            

          

          

        

        

        	
          ဖြည့်စွက်ချက်- မေးခွန်းများကို ဖြေကြားခြင်း
        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၂၂)
      
        	
          အချက် ၁၄- အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့ (အပိုင်း ၁)
        
          	
            အသင်းတော်ဆိုသည်မှာ
          
            	
              ၁။ အသင်းတော်နှင့်ပတ်သက်သည့် နားလည်မှုအချို့
            

            	
              ၂။ အသင်းတော်တစ်ခု တည်ရှိခြင်း၏ တန်ဖိုးနှင့် ယင်းလုပ်ဆောင်သော အလုပ်
            

            	
              ၃။ အသင်းတော်၏ အနက်အဓိပ္ပာယ်ဖွင့်ဆိုချက်
            

            	
              ၄။ အသင်းတော်အပေါ် လူတို့ ထားရှိသော အယူအဆများနှင့် အမြင်များ
            

          

          

          	
            အမျိုးမျိုးသော ဆိုးယုတ်သည့်လူများကို ပိုင်းခြားသိမြင်ခြင်းအတွက် စံနှုန်းများနှင့် အခြေခံများ
          
            	
              ၁။ ဘုရားသခင်ကို ယုံကြည်ခြင်းအတွက် လူတစ်ဦး၏ ရည်ရွယ်ချက်အပေါ် အခြေခံခြင်း
            
              	
                က။ အရာရှိတစ်ဦးဖြစ်လိုသည့် မိမိ၏ လိုအင်ဆန္ဒကို ဖြည့်ဆည်းရန်
              

              	
                ခ။ လိင်မတူသူကို ရှာဖွေရန်
              

              	
                ဂ။ ဘေးအန္တရာယ်များကို ရှောင်ရှားရန်
              

            

            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၂၃)
      
        	
          အချက် ၁၄- အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့ (အပိုင်း ၂)
        
          	
            ဆိုးယုတ်သောလူအမျိုးမျိုးတို့ကို ပိုင်းခြားသိမြင်ခြင်းအတွက် စံနှုန်းများနှင့် အခြေခံများ
          
            	
              ၁။ လူတစ်ဦး၏ ဘုရားသခင်ကို ယုံကြည်ခြင်းအတွက် ရည်ရွယ်ချက်အပေါ် အခြေခံခြင်း
            
              	
                ဃ။ အခွင့်ကောင်းယူရန်
              

              	
                င။ အသင်းတော်ကို မှီခိုစားသောက်ခြင်း
              

              	
                စ။ ခိုလှုံရာ ရှာဖွေရန်
              

              	
                ဆ။ အားကိုးရာ ရှာဖွေရန်
              

              	
                ဇ။ နိုင်ငံရေး ရည်မှန်းချက်များ လိုက်စားခြင်း
              

            

            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၂၄)
      
        	
          အချက် ၁၄- အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့ (အပိုင်း ၃)
        
          	
            အမျိုးမျိုးသော ဆိုးယုတ်သည့်လူများကို ပိုင်းခြားသိမြင်နိုင်စွမ်းအတွက် စံနှုန်းများနှင့် အခြေခံများ
          
            	
              ၁။ ဘုရားသခင်ကို ယုံကြည်ခြင်းအတွက် လူတစ်ဦး၏ ရည်ရွယ်ချက်အပေါ် အခြေခံခြင်း
            
              	
                (၉) အသင်းတော်ကို စောင့်ကြည့်စစ်ဆေးရန်
              

            

            

            	
              ၂။ လူ့သဘာဝကို အခြေခံ၍
            
              	
                က။ အမှားနှင့် အမှန်ကို ပြောင်းပြန်လှန် ပြောဆိုရသည်ကို နှစ်သက်ခြင်း
              

              	
                ခ။ အခွင့်ကောင်းယူရသည်ကို နှစ်သက်ခြင်း
              

            

            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၂၅)
      
        	
          အချက် ၁၄- အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့ (အပိုင်း ၄)
        
          	
            ဆိုးယုတ်သောလူအမျိုးမျိုးတို့ကို ပိုင်းခြားသိမြင်ခြင်းအတွက် စံနှုန်းများနှင့် အခြေခံများ
          
            	
              ၂။ လူ့သဘာဝအရ
            
              	
                ဂ။ အကျင့်ပျက်ခြင်းနှင့် ချုပ်တည်းမှုမရှိခြင်း
              

              	
                ဃ။ လက်စားချေလိုစိတ်ရှိခြင်း
              

              	
                င။ မိမိတို့၏ နှုတ်ကို မစောင့်စည်းနိုင်ခြင်း
              

            

            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၂၆)
      
        	
          အချက် ၁၄- အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့ (အပိုင်း ၅)
        
          	
            အသင်းတော်၌ ဖယ်ရှားခြင်းအလုပ်အပေါ် ခေါင်းဆောင်များနှင့် အမှုဆောင်များ ထားရှိသင့်သည့် သဘောထား
          

          	
            ဘုရားသခင်ကို ယုံကြည်သော လူအမျိုးအစားသုံးမျိုး၏ သရုပ်သကန်များနှင့် အဆုံးသတ်များ
          
            	
              ၁။ အလုပ်လုပ်ပေးသူများ
            

            	
              ၂။ ဘုရားသခင်၏ လူများ
            

            	
              ၃။ အငှားအလုပ်သမားများ
            

            	
              ၄။ ဤလူသုံးမျိုး၏ မတူညီသော အဆုံးသတ်များ
            

          

          

          	
            ဆိုးယုတ်သောလူအမျိုးမျိုးတို့ကို ပိုင်းခြားသိမြင်ခြင်းအတွက် စံနှုန်းများနှင့် အခြေခံများ
          
            	
              ၂။ လူ့သဘာဝကို အခြေခံ၍
            
              	
                စ။ ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးသဖြင့် မည်သူမျှ ရန်မစရဲခြင်း
              

              	
                ဆ။ တစ်သမတ်တည်း ဖောက်ပြန်ခြင်း
              

            

            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၂၇)
      
        	
          အချက် ၁၄- အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့ (အပိုင်း ၆)
        
          	
            ဆိုးယုတ်သောလူအမျိုးမျိုးတို့ကို ပိုင်းခြားသိမြင်ခြင်းအတွက် စံနှုန်းများနှင့် အခြေခံများ
          
            	
              ၂။ လူ့သဘာဝကို အခြေခံ၍
            
              	
                ဇ။ အချိန်မရွေး သစ္စာဖောက်နိုင်ခြင်း
              

              	
                ဈ။ အချိန်မရွေး ထွက်ခွာနိုင်စွမ်းရှိခြင်း
              

              	
                ည။ ယိမ်းယိုင်ခြင်း
              

            

            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၂၈)
      
        	
          အချက် ၁၄- အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့ (အပိုင်း ၇)
        
          	
            ဆိုးယုတ်သောလူအမျိုးမျိုးတို့ကို ပိုင်းခြားသိမြင်ခြင်းအတွက် စံနှုန်းများနှင့် အခြေခံများ
          
            	
              ၂။ လူ့သဘာဝကို အခြေခံ၍
            
              	
                ည။ ယိမ်းယိုင်ခြင်း
              

              	
                ဋ။ ကြောက်တတ်ခြင်းနှင့် သံသယဖြစ်ခြင်း
              

              	
                ဌ။ ပြဿနာရှာတတ်ခြင်း
              

              	
                ဍ။ နောက်ကြောင်းရာဇဝင် ရှုပ်ထွေးခြင်း
              

            

            

            	
              ၃။ မိမိ၏ တာဝန်ထမ်းဆောင်စဉ် လူတစ်ဦးထားရှိသော သဘောထားအပေါ် အခြေခံခြင်း
            

          

          

        

        

      

      

      	
        ခေါင်းဆောင်များနှင့် အမှုဆောင်များ၏ တာဝန်များ (၂၉)
      
        	
          အချက် ၁၅- အရေးကြီးသော အလုပ်အမှုထမ်းအမျိုးမျိုးကို ကာကွယ်လျက် ၎င်းတို့ကို အပြင်လောက၏ ဝင်ရောက်စွက်ဖက်ခြင်းမှ အကာအကွယ်ပေးပြီး အရေးကြီးသော အလုပ်များက အစီအစဉ်တကျဖြစ်သောပုံစံဖြင့် ရှေ့ဆက်စေနိုင်သည်ကို သေချာစေဖို့အတွက် ယင်းတို့ကို လုံခြုံအောင်ထားလော့
        
          	
            အရေးကြီးသော အလုပ်အမှုထမ်းများ၏ နယ်ပယ်
          

          	
            အရေးကြီးသော အလုပ်အမှုထမ်းများကို အပြင်လောက၏ ဝင်ရောက်စွက်ဖက်ခြင်းမှ အကာအကွယ်ပေးခြင်း
          
            	
              ၁။ ဧည့်ခံမိသားစုများအတွက် လုံခြုံရေးဆိုင်ရာ သတ်မှတ်ချက်များ
            

            	
              ၂။ နေထိုင်ရာနေရာ၏ ပတ်ဝန်းကျင်အတွက် သတ်မှတ်ချက်များ
            

            	
              ၃။ ခေါင်းဆောင်များနှင့် အမှုဆောင်များက အမှုထမ်းများအတွက် နေရာချထားပေးခြင်းအလုပ်ကို လုပ်ဆောင်ရမည့်နည်းလမ်း
            

          

          

          	
            အရေးပါသော အလုပ်အမှုထမ်းများ၏ လုံခြုံရေးကို ထိန်းသိမ်းခြင်း
          
            	
              ၁။ ယုံကြည်ခြင်းကို ညှဉ်းပန်းနှိပ်စက်သည့် နိုင်ငံများတွင် ဘုရားသခင် ရွေးချယ်ထားသောလူများ၏ လုံခြုံရေးကို သေချာစေရမည့် နည်းလမ်း
            

            	
              ၂။ ပြည်ပနိုင်ငံအမျိုးမျိုးတွင် ဘုရားသခင် ရွေးချယ်ထားသောလူများ၏ လုံခြုံရေးကို သေချာစေရမည့် နည်းလမ်း
            
              	
                က။ ဘုရားသခင် ရွေးချယ်ထားသောလူများ၏ တရားဝင် အဆင့်အတန်းကို စီမံဆောင်ရွက်ခြင်း
              

              	
                ခ။ ညီအစ်ကိုမောင်နှမအားလုံးကို အခြေခံ ဥပဒေဆိုင်ရာ အသိပညာ ပေးခြင်း
              

              	
                ဂ။ ဧဝံဂေလိတရား ဟောကြားရန် လူများကို စေလွှတ်သည့်အခါ လိုက်နာရမည့် စည်းမျဉ်းများ
              

            

            

            	
              ၃။ ဘေးကင်းလုံခြုံရေးအလုပ်ကို အာရုံမစိုက်သော ခေါင်းဆောင်များနှင့် အမှုဆောင်များကို ကိုင်တွယ်ဖြေရှင်းရမည့်နည်းလမ်း
            

          

          

        

        

      

      

    

  


ခေါင်းဆောင်များနှင့် အမှုဆောင်များ၏ တာဝန်များ (၁)

အယောင်ဆောင်ခေါင်းဆောင်များကို ပိုင်းခြားသိမြင်ရန် အဘယ်ကြောင့် လိုအပ်သနည်း

အန္တိခရစ်တို့၏ အမျိုးမျိုးသော သရုပ်သကန်များအကြောင်း ငါတို့ မိတ်သဟာယ ဖွဲ့ပြီးဖြစ်သောကြောင့် ယနေ့ ငါတို့သည် အယောင်ဆောင် ခေါင်းဆောင်များ၏ အမျိုးမျိုးသော သရုပ်သကန်များဟူသည့် ခေါင်းစဉ်အသစ်တစ်ခုကို မိတ်သဟာယဖွဲ့ကြမည်။ ဘုရားသခင်ကို ယုံကြည်ခြင်း၏ ဤနှစ်များအတွင်း၌ သင်တို့သည် အယောင်ဆောင် ခေါင်းဆောင်များ၏ သရုပ်သကန်များနှင့် လုပ်ရပ်အမျိုးမျိုးတို့ကို ကြုံတွေ့ခဲ့ပြီးဖြစ်သည်။ အဆင့်ဆင့်ရှိ အယောင်ဆောင် ခေါင်းဆောင်များကို ဘုရားအိမ်တော်က ဖြုတ်ချသည့် ဖြစ်စဉ်တွင် လူအများစုသည် အယောင်ဆောင် ခေါင်းဆောင်များနှင့်ပတ်သက်၍ အနည်းနှင့်အများ ပိုင်းခြားသိမြင်နိုင်စွမ်း အချို့ကို ရရှိကြသည်။ ဆိုလိုသည်မှာ လူအများစုသည် အယောင်ဆောင် ခေါင်းဆောင်များ၏ တိကျသော သရုပ်သကန်အချို့ကို အနည်းငယ် နားလည်ကြခြင်း ဖြစ်သည်။ သို့သော် သင်၏ နားလည်သဘောပေါက်နိုင်စွမ်း မည်သို့ပင်ဖြစ်စေ၊ သင်မည်မျှပင် နားလည်သည်ဖြစ်စေ နောက်ဆုံးတွင် ယင်းသည် စနစ်မကျ သို့မဟုတ် လုံလောက်အောင် တိတိကျကျ မရှိပေ။ အသင်းတော် ရွေးကောက်ပွဲများအတွင်းတွင် လူများစွာတို့သည် ခေါင်းဆောင်များကို ရွေးကောက်တင်မြှောက်ခြင်း၏ စည်းမျဉ်းများကိုလည်းကောင်း၊ မည်သို့သောလူစားမျိုးကို ခေါင်းဆောင်အဖြစ် ရွေးချယ်ရမည်ကိုလည်းကောင်း၊ မည်သို့သောလူစားမျိုးက ခေါင်းဆောင်တစ်ဦးအနေဖြင့် ညီအစ်ကိုမောင်နှမများကို ဘုရားသခင်၏ နှုတ်ကပတ်တော်များ၏ လက်တွေ့ကျမှုထဲသို့ ဆောင်ကြဉ်းနိုင်ပြီး စံနှုန်းပြည့်မီသော ခေါင်းဆောင်တစ်ဦး ဖြစ်သည်ကိုလည်းကောင်း နားလည်ရန် ပျက်ကွက်ကြသည်။ ၎င်းတို့သည် ဤအရာများနှင့်ပတ်သက်၍ များစွာ သတိပြုမိခြင်း သို့မဟုတ် ရှင်းလင်းခြင်း မရှိကြပေ။ ရွေးကောက်ပွဲများအတွင်းတွင် အယောင်ဆောင် ခေါင်းဆောင်များကို တမင်တကာ ရွေးကောက်တင်မြှောက်သည့် နားဝေတိမ်တောင်ဖြစ်ပြီး ပိုင်းခြားသိမြင်မှုမရှိသော လူအချို့ပင် ရှိသေးသည်။ ၎င်းတို့သည် ခေါင်းဆောင်တစ်ဦး၏ အစွမ်းအစနှင့် လူ့သဘာဝရှိလျက် အမှန်တကယ် အရည်အချင်း ပြည့်မီပြီး ခေါင်းဆောင်တစ်ဦး ဖြစ်နိုင်စွမ်းရှိသည့် မည်သူ့ကိုမဆို မျက်ကွယ်ပြုထားစဉ်တွင် အယောင်ဆောင် ခေါင်းဆောင်တစ်ဦးနှင့် တူသည့် မည်သူ့ကိုမဆို ရွေးချယ်ကြသည်။ အခြေခံအားဖြင့် ခေါင်းဆောင်များဖြစ်ရန် အစွမ်းအစနှင့် လူ့သဘာဝ မရှိသောသူများသည် ၎င်းတို့၏ အပြင်ပန်း စိတ်အားထက်သန်မှု သို့မဟုတ် ကောင်းသော အပြုအမူအချို့ကြောင့်လည်းကောင်း၊ “ကောင်းသည်” ဟူသည့် လူတို့၏ အယူအဆများနှင့် ကိုက်ညီသောကြောင့်လည်းကောင်း ရွေးကောက်တင်မြှောက်ခြင်း ခံကြရလင့်ကစား ဦးဆောင်ရန် အရည်အချင်းအားလုံးကို အမှန်တကယ် ပိုင်ဆိုင်သောသူများမှာမူ မည်သည့်အခါမျှ ရွေးကောက်တင်မြှောက်ခြင်း ခံကြရမည် မဟုတ်ပေ။ ထင်ပေါ်ကျော်ကြားမှုကို ရှာပြီး မိမိတို့ကိုယ်ကို စိတ်အားထက်သန်စွာ အသုံးခံကြသည့်တိုင် မည်သည့်အလုပ်လုပ်နိုင်စွမ်းမျှ မရှိသောသူများသည် အလွန်တရာ တက်ကြွပုံပေါက်လျက် အမျိုးမျိုးသော အခြေအနေများတွင် အစဉ်သဖြင့် ပေါ်လာကြမည်ဖြစ်ပြီး လူအများစုက ဤလူစားမျိုးသည် အရည်အချင်းပြည့်မီပြီး ရွေးကောက်တင်မြှောက်ခြင်း ခံသင့်သည်ဟု ထင်ကြလိမ့်မည်။ ရလဒ်မှာ ထိုသို့သောလူများ ရွေးကောက်တင်မြှောက်ခြင်း ခံရပြီးနောက်တွင် ၎င်းတို့သည် မည်သည့်အလုပ်ကိုမျှ မထမ်းဆောင်နိုင်ခြင်း ဖြစ်သည်။ ၎င်းတို့သည် အထက်၏ အလုပ်အစီအစဉ်များကို အကောင်အထည်ဖော်ရန်ပင် မတတ်နိုင်သကဲ့သို့ မည်သို့လုပ်ဆောင်ရမည်ကိုလည်း မသိကြပေ။ ၎င်းတို့သည် မိမိတို့ကိုယ်ကို အစဉ်သဖြင့် အလွန် စိတ်အားထက်သန်စွာ အလုပ်များစေသော်လည်း အချိန်ကာလတစ်ခုကြာ ဦးဆောင်ပြီးနောက်တွင် အသင်းတော်အလုပ်၏ မည်သည့်အပိုင်းတွင်မျှ တိုးတက်မှုမရှိသလောက် ဖြစ်နေသည့်အပြင် ဆိုးယုတ်သောလူများ၏ အနှောင့်အယှက်ပေးခြင်း သို့မဟုတ် အာဏာလုယူခြင်းတို့ကြောင့် အသင်းတော်၏ အလုပ်သည် ကစဉ့်ကလျားဖြစ်ခြင်း သို့မဟုတ် လူတို့ စိတ်ဝမ်းကွဲပြားခြင်းတို့ ဖြစ်သည့် အခြေအနေများ မကြာခဏ ဖြစ်ပေါ်တတ်သည်။ ဤသည်တို့မှာ အယောင်ဆောင်ခေါင်းဆောင်များ၏ အလုပ်က ဖြစ်စေသည့် အကျိုးဆက်များ ဖြစ်သည်။ အယောင်ဆောင် ခေါင်းဆောင်တစ်ဦး ရွေးကောက်တင်မြှောက်ခြင်း ခံရပြီးနောက်တွင် ညီအစ်ကိုမောင်နှမများ၏ အသက်ဝင်ရောက်မှုသည် ထိခိုက်နစ်နာပြီး ဆုံးရှုံးမှုများ ခံစားရမည်သာမက တစ်ချိန်တည်းတွင် အမျိုးမျိုးသော အသင်းတော် အလုပ်များသည် အပျက်သဘောဆောင်သည့် သက်ရောက်မှုများ ခံစားရမည်ဖြစ်ရာ ဧဝံဂေလိဖြန့်ဝေခြင်းအလုပ်ကို ချောမွေ့စွာ သို့မဟုတ် ထိရောက်စွာ ဆောင်ရွက်နိုင်မည် မဟုတ်ပေ။ ဤသည်မှာ အယောင်ဆောင် ခေါင်းဆောင်ကိုယ်တိုင်က ဖြစ်စေသည့် ပြဿနာ တစ်စိတ်တစ်ပိုင်း ဖြစ်သော်လည်း ၎င်းကို ရွေးကောက်တင်မြှောက်သည့်သူများနှင့်လည်း တစ်စိတ်တစ်ပိုင်းအားဖြင့် သက်ဆိုင်သည်။ အကယ်၍ သင်သည် သမ္မာတရား စည်းမျဉ်းများကို နားမလည်လျှင်၊ ပိုင်းခြားသိမြင်နိုင်စွမ်းမရှိလျှင်၊ မျက်စိကန်းပြီး လူတို့ကို ထိုးထွင်းမြင်နိုင်ခြင်းမရှိသဖြင့် အယောင်ဆောင် ခေါင်းဆောင်တစ်ဦးကို အဆုံး၌ ရွေးကောက်တင်မြှောက်မိလျှင် သင်သည် သင်ကိုယ်တိုင်နှင့် အခြားသူများကို ထိခိုက်နစ်နာစေသည်သာမက အသင်းတော်၏ အလုပ်သည်လည်း ဆုံးရှုံးမှုများ ခံစားရလေသည်။ ဤသည်မှာ ဘုရားသခင် ရွေးချယ်ထားသော လူများ၏ အသက်ဝင်ရောက်မှုအပေါ်တွင်လည်းကောင်း၊ အသင်းတော်၏ အလုပ်အပေါ်တွင်လည်းကောင်း အယောင်ဆောင် ခေါင်းဆောင်များက ဖြစ်စေသည့် သက်ရောက်မှုနှင့် ပျက်စီးဆုံးရှုံးမှု ဖြစ်သည်။ ထို့ကြောင့် ငါတို့သည် အယောင်ဆောင် ခေါင်းဆောင်များ၏ အမျိုးမျိုးသော သရုပ်သကန်များကို ပိုင်းခြားသိမြင်ပြီး စာရင်းပြုစုရမည်ဖြစ်ကာ ထိုအခြေခံအုတ်မြစ်ပေါ်တွင် စံနှုန်းပြည့်မီသော ခေါင်းဆောင်တစ်ဦးသည် မည်သည့်အပြုအမူများကို ပြသသင့်ကြောင်း၊ ၎င်းတို့သည် မည်သည့်အလုပ်ကို လုပ်ဆောင်သင့်ကြောင်းနှင့် ၎င်းတို့၏ တာဝန်ဝတ္တရားများ၏ နယ်ပယ်သည် အတိအကျ မည်သည့်အရာဖြစ်သည်ကို သင်တို့ကို ငါနားလည်စေမည်။ အယောင်ဆောင်ခေါင်းဆောင်များကို ပိုင်းခြားသိမြင်ခြင်းဟူသည့် အကြောင်းအရာသည် အသင်းတော်၏အလုပ်နှင့်လည်းကောင်း၊ ဘုရားသခင် ရွေးချယ်ထားသော လူတစ်ဦးစီတိုင်း၏ အသက်ဝင်ရောက်မှုနှင့်လည်းကောင်း၊ အထူးသဖြင့် တာဝန်တစ်ခုစီသည် မည်သို့ တိုးတက်နေကြောင်းနှင့်လည်းကောင်း သက်ဆိုင်နေသဖြင့် အလွန် အရေးကြီးလေသည်။ အချို့က “ကျွန်ုပ်သည် ရွေးကောက်ပွဲတွင် ပါဝင်ရန် ရည်ရွယ်ချက်မရှိပါ၊ ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ရန် မည်သည့်ရည်မှန်းချက်မျှဖြစ်စေ၊ မည်သည့်လိုအင်ဆန္ဒမျှဖြစ်စေ မရှိပါ။ ကျွန်ုပ်သည် မိမိကိုယ်ကို သတိပြုမိပြီး သာမန်ယုံကြည်သူတစ်ဦး ဖြစ်ရုံနှင့် လုံလောက်ပါသည်၊ ထို့ကြောင့် သမ္မာတရား စည်းမျဉ်းများ၏ ဤကဏ္ဍသည် ကျွန်ုပ်နှင့် မည်သို့မျှ မသက်ဆိုင်ပါ။ ကျွန်ုပ် နားထောင်လိုလျှင် ကျွန်ုပ်၏ကိုယ်ပိုင် အသက်ဝင်ရောက်မှုနှင့် ကယ်တင်ခြင်းအကြောင်း တစ်စုံတစ်ရာကို နားထောင်ပါမည်။ အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များနှင့် ယင်းတို့တွင် ပါဝင်သည့် သမ္မာတရားများသည် ကျွန်ုပ်၏ကိုယ်ပိုင် အသက်ဝင်ရောက်မှုနှင့် မသက်ဆိုင်ပါ၊ ထို့ကြောင့် ကျွန်ုပ် နားထောင်ရန် မလိုအပ်ပါ၊ သို့မဟုတ် ကျွန်ုပ်သည် အာရုံမစိုက်ဘဲ သို့မဟုတ် စိတ်မပါ့တပါဖြင့် နားထောင်နိုင်ပြီး ယင်းကို နှလုံးမသွင်းဘဲ ဖြစ်စဉ်ကို ဝတ်ကျေတမ်းကျေ ဖြတ်သန်းသွားရုံသာ ဖြစ်သည်” ဟု ပြောကောင်းပြောနိုင်သည်။ ဤသည်မှာ ကောင်းသော သဘောထားတစ်ခုလော။ (မဟုတ်ပါ။) အခြားသူများက “ကျွန်ုပ်တွင် ရည်မှန်းချက်မရှိပါ၊ ခေါင်းဆောင်နေရာအတွက်လည်း ယှဉ်ပြိုင်လိုခြင်း မရှိပါ။ ကျွန်ုပ် ငယ်စဉ်ကတည်းက အရာရှိတစ်ဦးဖြစ်ရန် သို့မဟုတ် အခြားသူများထက် ထင်ပေါ်ကျော်ကြားရန် မည်သည့်အခါကမျှ ရည်ရွယ်ချက်မရှိခဲ့ပါ၊ ကျွန်ုပ်သည် သာမန်ဖြစ်သော၊ ရိုးရိုးရှင်းရှင်းလူတစ်ဦး ဖြစ်ရသည်ကိုသာ ကြိုက်နှစ်သက်ပါသည်။ ဘုရားသခင်ကို ကျွန်ုပ် စတင်ယုံကြည်သည့်အချိန်မှစ၍ နောက်လိုက်တစ်ဦး ဖြစ်လိုခဲ့ပါသည်။ ကျွန်ုပ်သည် အခြားသူများ၏ အမိန့်များကို လိုက်နာရသည်ကို ကြိုက်နှစ်သက်ပြီး ၎င်းတို့ ကျွန်ုပ်ကို လုပ်ဆောင်ခိုင်းသည့် မည်သည့်အရာကိုမဆို ကျွန်ုပ် လုပ်ဆောင်ပါသည်။ ဤသို့သောလူစားမျိုး ဖြစ်ရသည်မှာ ရိုးရှင်းလှပါတကား။ ကျွန်ုပ်သည် စိုးရိမ်ပူပန်လိုခြင်း သို့မဟုတ် ဝန်ထုပ်ဝန်ပိုး ဖြစ်လိုခြင်း မရှိသည့် ရိုးရှင်းသောလူတစ်ဦးသာ ဖြစ်သည်၊ ထို့ကြောင့် ကျွန်ုပ်သည် ဤအရာများကို ကြားရန် မလိုအပ်သကဲ့သို့ ကြားလိုခြင်းလည်း မရှိပါ” ဟု ပြောကြသည်။ ဤအမြင်သည် မှန်သလော၊ မှားသလော။ (မမှန်ပါ။) မည်သည့်အရာက မမှန်သနည်း။ (၎င်းတို့သည် ခေါင်းဆောင်တစ်ဦး မဖြစ်လိုသော်လည်း အကယ်၍ ၎င်းတို့သည် သမ္မာတရား၏ ဤကဏ္ဍကို နားမလည်ဘဲ အယောင်ဆောင်ခေါင်းဆောင်များကို ပိုင်းခြားသိမြင်နိုင်ခြင်း မရှိပါက ရွေးကောက်ပွဲများအတွင်းတွင် ၎င်းတို့သည် အယောင်ဆောင်ခေါင်းဆောင်တစ်ဦးကို ရွေးချယ်မိရန် အလွန်အလားအလာများပြီး ယင်းက အသင်းတော်၏အလုပ်နှင့် ဘုရားသခင် ရွေးချယ်ထားသော လူများ၏ အသက်ဝင်ရောက်မှုကို သက်ရောက်မှုရှိစေမည် ဖြစ်ပါသည်။) ဤသည်မှာ ကဏ္ဍတစ်ခုဖြစ်သည်။ အခြား ရှိသေးသလော။ (အယောင်ဆောင်ခေါင်းဆောင်များ၏ ပြဿနာသည် ကျွန်ုပ်တို့တစ်ဦးစီတိုင်း၌လည်း တည်ရှိပြီး ကျွန်ုပ်တို့သည် မိမိတို့ကိုယ်ကို စစ်ဆေးကာ ဆင်ခြင်သုံးသပ်ပြီး နားလည်သင့်ပါသည်။) (အကယ်၍ ကျွန်ုပ်တို့သည် အယောင်ဆောင်ခေါင်းဆောင်များကို မပိုင်းခြားနိုင်ပါက တစ်ဦးတစ်ယောက်၏ အထင်အမြင်မှားစေခြင်းကို ခံရသည့်အခါတွင်ပင် ကျွန်ုပ်တို့ သိရှိကြမည် မဟုတ်ဘဲ ကျွန်ုပ်တို့၏ ကိုယ်ပိုင်အသက်တာများလည်း ဆုံးရှုံးမှုများ ခံစားရမည် ဖြစ်ပါသည်။) (ဤအမြင်မျိုးသည် သမ္မာတရားကို မလိုက်စားခြင်း၏ သရုပ်သကန်တစ်ခု ဖြစ်ပါသည်။ ဘုရားအိမ်တော်၌ ခေါင်းဆောင်တစ်ဦး ဖြစ်ခြင်းသည် လောကတွင် ရည်မှန်းချက်ကြီးပြီး အရာရှိတစ်ဦးဖြစ်လိုခြင်းနှင့် တူညီသောအရာတစ်ခု မဟုတ်ပါ။ ခေါင်းဆောင်တစ်ဦးဖြစ်ခြင်းသည် သမ္မာတရားကို ပို၍ကောင်းမွန်စွာ လိုက်စားရန်၊ အသင်းတော်အလုပ်အတွက် ဝန်တစ်ခုကို ထမ်းရန်နှင့် ဘုရားသခင်၏ ရည်ရွယ်ချက်များကို အလေးထားရန် ဖြစ်ပါသည်။ ဤသည်မှာ သမ္မာတရားဆီသို့ ကြိုးစားအားထုတ်ခြင်း ဖြစ်ပါသည်။) (ဘုရားသခင် ရွေးချယ်ထားသော လူတစ်ဦးအနေဖြင့် ကျွန်ုပ်တို့သည် အယောင်ဆောင် ခေါင်းဆောင်များကို တိုင်ကြားရန် တာဝန်နှင့် ဝတ္တရားရှိပါသည်။ အကယ်၍ ကျွန်ုပ်တို့သည် အယောင်ဆောင်ခေါင်းဆောင်များကို မပိုင်းခြားနိုင်ပါက တစ်ဦးတစ်ယောက်ကို အာဏာရယူခွင့်ပေးပြီး အသင်းတော်အလုပ်ကို ထိခိုက်စေနိုင်ပါသည်။) ယင်းမှာ ကဏ္ဍမည်မျှ ရှိသနည်း။ (ကဏ္ဍငါးခုဖြစ်ပါသည်။) ဤကဏ္ဍငါးခုမှ တစ်ခုစီတိုင်းသည် မှန်ကန်ပြီး အတော်အတန် တိကျသည်။ ငါ ယခုတင် ဖော်ပြခဲ့သည့် လူစားမျိုး၏ အမြင်ကို အခြေခံ၍ ဤပြဿနာ၏ အနှစ်သာရကို စိတ်ဖြာလေ့လာဆွေးနွေးရလျှင် အခြေခံအားဖြင့် ဤကဏ္ဍငါးခု ရှိသည်။ သင်သည် ခေါင်းဆောင်တစ်ဦး ဖြစ်လိုသည်ဖြစ်စေ၊ မဖြစ်လိုသည်ဖြစ်စေ ဘုရားသခင် ရွေးချယ်ထားသော လူများထဲမှ တစ်ဦးအနေဖြင့် သင်သည် ခေါင်းဆောင်များနှင့် အမှုဆောင်များအပေါ် ကြီးကြပ်ကွပ်ကဲသည့် အခန်းကဏ္ဍတစ်ခုကို တာဝန်ယူသင့်သည်။ ဘုရားအိမ်တော်သည် သင်၏အိမ်လည်း ဖြစ်ပြီး ခေါင်းဆောင်တစ်ဦးသည် အိမ်စောင့်လေးတစ်ဦးနှင့် တူသည်။ အကယ်၍ ၎င်းတို့သည် အမှုအရာများကို ကောင်းစွာ မစီမံခန့်ခွဲပါက သင်သည်လည်း ထိခိုက်ပြီး အမှုပတ်မည်ဖြစ်သောကြောင့် ၎င်းတို့၏ အလုပ်အားလုံးကို ကြီးကြပ်ကွပ်ကဲရန် သင်၌ တာဝန်နှင့် ဝတ္တရားရှိသည်။

ခေါင်းဆောင်များနှင့် အမှုဆောင်များ၏ တာဝန်ဝတ္တရားများ ဆယ့်ငါးချက်ကို ခြုံငုံသုံးသပ်ခြင်း

အယောင်ဆောင်ခေါင်းဆောင်များကို ပိုင်းခြားသိမြင်ရန် မခက်ခဲပါ၊ အကြောင်းမှာ ဤလူစားမျိုးသည် အသင်းတော်အတွင်း၌ အတော်အတန် အတွေ့ရများသောကြောင့် ဖြစ်သည်၊ အသင်းတော်ခေါင်းဆောင်များနှင့် အသင်းတော်အလုပ်တို့ တည်ရှိခဲ့သည့်အချိန်ကတည်းက ၎င်းတို့ တည်ရှိခဲ့ပြီးဖြစ်သည်။ ၎င်းတို့၏ အစွမ်းအစနှင့် နားလည်သဘောပေါက်နိုင်စွမ်း၊ ကိုယ်ကျင့်စရိုက်နှင့် ရွေးချယ်ခဲ့သော လမ်းကြောင်းတို့အားလုံးတွင် တိကျသော သရုပ်သကန်များစွာ ရှိကြသည်။ ဤတိကျသော သရုပ်သကန်များကို စိတ်ဖြာလေ့လာဆွေးနွေးခြင်း မပြုမီ ခေါင်းဆောင်များနှင့် အမှုဆောင်များ၏ တာဝန်ဝတ္တရားများမှာ အဘယ်အရာ ဖြစ်သည်ကိုလည်းကောင်း၊ အဓိကအားဖြင့် မည်သည့် တိကျသော အလုပ် ပါဝင်သည်ကိုလည်းကောင်း ငါတို့ ဦးစွာ နားလည်သင့်သည်။ ဤတိကျသော အလုပ်ကို ကောင်းမွန်စွာ လုပ်ဆောင်နိုင်စွမ်းရှိသောသူများသာလျှင် စံနှုန်းပြည့်မီသော ခေါင်းဆောင်များနှင့် အမှုဆောင်များ ဖြစ်ကြသည်၊ ဤအလုပ်ကို မလုပ်ဆောင်နိုင်သော သူများမှာမူ အယောင်ဆောင်ခေါင်းဆောင်များ ဖြစ်ကြသည်။ ဖြစ်နိုင်သည်မှာ လူအများစုသည် အယောင်ဆောင်ခေါင်းဆောင်များကို ပိုင်းခြားသိမြင်ရန် နည်းလမ်းတစ်ခု မရှိကြသေးဘဲ အခြေခံကျသော စည်းမျဉ်းများကို သဘောပေါက်နားလည်နိုင်ခြင်း မရှိသည့်အပြင် ပိုင်းခြားသိမြင်ရန် အရေးအကြီးဆုံးသော ကဏ္ဍများမှာ မည်သည့်အရာဖြစ်သည်ကို မသိကြခြင်း ဖြစ်သည်။ ယနေ့ ငါတို့သည် ခေါင်းဆောင်များနှင့် အမှုဆောင်များ၏ တာဝန်များမှာ အတိအကျ အဘယ်အရာဖြစ်သည်ကို လူတိုင်း ရှင်းလင်းစွာ သိမြင်လာစေရန် ယင်းတို့ကို တစ်ခုပြီးတစ်ခု စာရင်းပြုစု၍ ရှေးဦးစွာ စနစ်တကျ မိတ်သဟာယဖွဲ့ကြပါစို့။ ဤစည်းမျဉ်းများကို သင် နားလည်သဘောပေါက်ပြီးနောက် နောက်တစ်ကြိမ် ခေါင်းဆောင်တစ်ဦး သို့မဟုတ် အမှုဆောင်တစ်ဦးကို ရွေးကောက်တင်မြှောက်သောအခါ ၎င်းတို့ကို မည်သို့ အတိအကျ ရွေးကောက်တင်မြှောက်ရမည်နှင့် မည်သူသည် ရွေးကောက်တင်မြှောက်ရန် အတိအကျ သင့်တော်သောသူ ဖြစ်သည်ကို တိုင်းတာရန် တိကျသော စံတစ်ခု သင်၌ ရှိလာလိမ့်မည်။ သို့ဖြစ်၍ ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ငါတို့ ဦးစွာ စာရင်းပြုစုကြစို့။

ခေါင်းဆောင်များနှင့် အမှုဆောင်များ၏ တာဝန်များ

၁။ ဘုရားသခင်၏ နှုတ်ကပတ်တော်များကို စားသောက်ဖို့၊ ယင်းတို့ကို နားလည်သဘောပေါက်ဖို့နှင့် ဘုရားနှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်ဖို့အတွက် လူတို့ကို ဦးဆောင်လော့။

၂။ လူအမျိုးမျိုး၏ အခြေအနေများနှင့် ရင်းနှီးကျွမ်းဝင်ပြီး ၎င်းတို့၏ လက်တွေ့ဘဝများတွင် ကြုံတွေ့ရသည့် အသက်ဝင်ရောက်မှုနှင့် သက်ဆိုင်သော အခက်အခဲအမျိုးမျိုးကို ဖြေရှင်းပေးခြင်း။

၃။ တာဝန်တစ်ခုစီတိုင်းကို ကောင်းမွန်စွာ ထမ်းဆောင်ရန်အတွက် နားလည်ထားသင့်သည့် သမ္မာတရား စည်းမျဉ်းများကို မိတ်သဟာယဖွဲ့လော့။

၄။ မသင့်တော်သောလူများကို အသုံးပြုခြင်းကြောင့် ဖြစ်ပေါ်လာသော ဆုံးရှုံးမှုများကို ကာကွယ်ရန် သို့မဟုတ် လျော့ပါးစေရန်နှင့် အလုပ်၏ ထိရောက်မှုရှိခြင်းနှင့် ချောမွေ့စွာ တိုးတက်မှုကို အာမခံရန်အလို့ငှာ အလုပ်အမျိုးမျိုးမှ ကြီးကြပ်ရေးမှူးများနှင့် အရေးကြီးသော အလုပ်အမျိုးမျိုးကို တာဝန်ယူထားသည့် ဝန်ထမ်းများ၏ အခြေအနေအရပ်ရပ်ကို မျက်ခြည်မပြတ် စောင့်ကြည့်ပြီး လိုအပ်သလို ၎င်းတို့၏ တာဝန်ခန့်အပ်မှုများကို ချက်ချင်း ပြုပြင်ခြင်း သို့မဟုတ် ဖြုတ်ချခြင်း ပြုလုပ်လော့။

၅။ အလုပ်ကိစ္စတစ်ခုချင်းစီ၏ လက်ရှိအခြေအနေနှင့် တိုးတက်မှုကို အချိန်နှင့်တစ်ပြေးညီ သိရှိနားလည်ပြီး ထိုအလုပ်က ချောမွေ့စွာ တိုးတက်ရန်အတွက် ပြဿနာများအား ဖြေရှင်းခြင်း၊ လွဲချော်မှုများအား ပြင်ဆင်ခြင်းနှင့် လစ်ဟာမှုများအား ကုစားခြင်းကို ချက်ချင်း ပြုလုပ်နိုင်ရမည်။

၆။ သမ္မာတရားကို လိုက်စားသောသူအားလုံးက လေ့ကျင့်ပြီး သမ္မာတရား လက်တွေ့ကျမှုထဲ အမြန်ဆုံးဝင်ရောက်ဖို့ အခွင့်အလမ်း ရရှိနိုင်ရန်အတွက် အရည်အချင်းပြည့်မီသော ပင်ကိုစွမ်းရည်ရှိသူအမျိုးမျိုးကို အားပေး၍ ပျိုးထောင်လော့။

၇။ လူအမျိုးမျိုးကို ၎င်းတို့၏ လူ့သဘာဝနှင့် အားသာချက်များအပေါ် အခြေခံ၍ တစ်ဦးစီတိုင်းကို အသင့်တော်ဆုံးနေရာ၌ အသုံးချနိုင်ရန် သင့်လျော်စွာ ခွဲခန့်နေရာချထားပြီး အသုံးပြုခြင်း။

၈။ အလုပ်၌ ကြုံတွေ့ရသော အရှုပ်အထွေးများနှင့် အခက်အခဲများကို ချက်ချင်းသတင်းပို့ပြီး ဖြေရှင်းရမည့်နည်းလမ်းကို ရှာဖွေလော့။

၉။ ဘုရားအိမ်တော်၏ အလုပ်အစီအစဉ်အမျိုးမျိုးကို ယင်း၏ လိုအပ်ချက်များနှင့်အညီ တိကျမှန်ကန်စွာ ဆက်သွယ်ပြောကြားခြင်း၊ ထုတ်ပြန်ခြင်းနှင့် အကောင်အထည်ဖော်ခြင်းတို့ကို ပြုလုပ်ရမည်ဖြစ်ပြီး လမ်းညွှန်မှု၊ ကြီးကြပ်မှုနှင့် တိုက်တွန်းနှိုးဆော်မှုတို့ကို ပေးကာ ၎င်းတို့ အကောင်အထည်ဖော်မှု အခြေအနေကို စစ်ဆေးပြီး ဆက်လက်စောင့်ကြည့်လော့။

၁၀။ ဘုရားအိမ်တော်၏ ပိုင်ဆိုင်မှုအမျိုးမျိုးတို့ကို (စာအုပ်များ၊ စက်ပစ္စည်းအမျိုးမျိုး၊ ကောက်နှံ အစရှိသည်ဖြင့်) ကောင်းမွန်စွာ စောင့်ရှောက်ထိန်းသိမ်းပြီး ချင့်ချင့်ချိန်ချိန် ခွဲဝေဖြန့်ဖြူးလော့၊ ထို့ပြင် ပျက်စီးဆုံးရှုံးမှုနှင့် အလဟဿဖြစ်မှုကို အနည်းဆုံးဖြစ်စေရန် ပုံမှန် စစ်ဆေးခြင်း၊ ထိန်းသိမ်းခြင်း၊ ပြုပြင်ခြင်းတို့ကို ဆောင်ရွက်သည့်အပြင် ဆိုးယုတ်သောလူများက သိမ်းယူခြင်းမှလည်း ကာကွယ်တားဆီးလော့။

၁၁။ ပူဇော်သက္ကာများကို စနစ်တကျ စာရင်းသွင်းခြင်း၊ စာရင်းပြုစုခြင်းနှင့် စောင့်ရှောက်ထိန်းသိမ်းခြင်း အလုပ်တာဝန်အတွက် အထူးသဖြင့် လူ့သဘာဝ စံနှုန်းပြည့်မီမှုရှိသည့် အားကိုးလောက်သော လူများကို ရွေးချယ်လော့။ ဖြုန်းတီးမှု သို့မဟုတ် အလဟဿဖြစ်မှုများအပြင် ကျိုးကြောင်းမညီညွတ်သော အသုံးစရိတ်များကို ချက်ချင်း ဖော်ထုတ်နိုင်ရန် ဝင်ငွေထွက်ငွေများကို ပုံမှန် ပြန်လည်သုံးသပ်၍ စစ်ဆေးလော့။ ထိုသို့သောအရာများကို ရပ်တန့်စေပြီး ကျိုးကြောင်းညီညွတ်သော လျော်ကြေးကို တောင်းဆိုလော့။ ထို့အပြင် ပူဇော်သက္ကာများ ဆိုးယုတ်သောလူများ၏ လက်ထဲသို့ ကျရောက်ခြင်းနှင့် ၎င်းတို့၏ သိမ်းပိုက်ခြင်းကို မခံရအောင် မည်သည့်နည်းဖြင့်မဆို ကာကွယ်တားဆီးလော့။

၁၂။ ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်းဆိုသလို တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို ရပ်တန့်၍ ချုပ်ချယ်ကန့်သတ်ပြီး အခြေအနေများကို ပြန်လည်ကောင်းမွန်အောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း တိုးပွားလာပြီး ယင်းတို့ထံမှ သင်ယူတတ်မြောက်စေရန် သမ္မာတရားကို မိတ်သဟာယဖွဲ့လော့။

၁၃။ ဘုရားသခင် ရွေးချယ်ထားသောလူများကို အန္တိခရစ်များ၏ နှောင့်ယှက်ခြင်း၊ အထင်အမြင်မှားစေခြင်း၊ ထိန်းချုပ်ခြင်းနှင့် ဆိုးဆိုးရွားရွား ထိခိုက်နစ်နာစေခြင်းတို့မှ ကာကွယ်ပေးပြီး ၎င်းတို့အား အန္တိခရစ်များကို ပိုင်းခြားသိမြင်ကာ စိတ်နှလုံးထဲမှ စွန့်လွှတ်နိုင်စေရန် ထောက်ကူပေးလော့။

၁၄။ အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့။

၁၅။ အရေးကြီးသော အလုပ်အမှုထမ်းအမျိုးမျိုးကို ကာကွယ်လျက် ၎င်းတို့ကို အပြင်လောက၏ ဝင်ရောက်စွက်ဖက်ခြင်းမှ အကာအကွယ်ပေးပြီး အရေးကြီးသော အလုပ်များက အစီအစဉ်တကျဖြစ်သောပုံစံဖြင့် ရှေ့ဆက်စေနိုင်သည်ကို သေချာစေဖို့အတွက် ယင်းတို့ကို လုံခြုံအောင်ထားလော့။

ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို စုစုပေါင်း တစ်ဆယ့်ငါးချက်ဖြင့် အကျဉ်းချုပ်ဖော်ပြထားပြီး ငါတို့သည် ဤအချက်များကို အခြေခံ၍ မိတ်သဟာယဖွဲ့ကြမည်။ ဤတစ်ဆယ့်ငါးချက်ထဲမှ အလုပ်တစ်ခုစီကို ဦးစွာ ကြည့်ကြစို့။ ပထမသုံးချက်သည် လူတို့ သမ္မာတရားကို နားလည်ခြင်းနှင့် အသက်ဝင်ရောက်မှုဟူသည့် ကိစ္စရပ်နှင့် သက်ဆိုင်သည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သည့် အခြေခံအကျဆုံးသော အလုပ်ဖြစ်ပြီး အဓိက ကဏ္ဍတစ်ခု ဖြစ်သည်။ ခေါင်းဆောင်တစ်ဦးဖြစ်စေ၊ အမှုဆောင်တစ်ဦးဖြစ်စေ အခြေခံအကျဆုံးအနေဖြင့် သင်သည် ဤအလုပ်များကို လုပ်ဆောင်နိုင်စွမ်းရှိရမည်၊ ဤသို့သော အစွမ်းအစကို ပိုင်ဆိုင်ရမည်၊ ဤသို့သော ဝန်ထုပ်ကို ထမ်းရမည်ဖြစ်ပြီး ဤတာဝန်ကို ထမ်းဆောင်နိုင်စွမ်း ရှိရမည်။ ဤသည်တို့မှာ သင်၌ ရှိသင့်သည့် အခြေခံအကျဆုံးသော အရာများ ဖြစ်ကြသည်။ ခေါင်းဆောင်များနှင့် အမှုဆောင်များသည် ဘုရားသခင်၏ နှုတ်ကပတ်တော်များကို မိတ်သဟာယ ဖွဲ့နိုင်ရမည်၊ ယင်းတို့ထဲမှ လက်တွေ့လုပ်ဆောင်ခြင်း လမ်းကြောင်းတစ်ခုကို ရှာဖွေနိုင်ရမည်၊ လူတို့ကို ဘုရားသခင်၏ နှုတ်ကပတ်တော်များအား နားလည်စေရန် ဦးဆောင်နိုင်ရမည်ဖြစ်ပြီး လူတို့ကို လက်တွေ့ဘဝ၌ ဘုရားသခင်၏ နှုတ်ကပတ်တော်များထဲသို့ တွေ့ကြုံပြီး ဝင်ရောက်စေရန်နှင့် ယင်းတို့ကို လက်တွေ့ဘဝထဲသို့ ဆောင်ကြဉ်းနိုင်စေရန် ဦးဆောင်နိုင်ရမည်ဖြစ်ကာ လက်တွေ့ဘဝတွင်လည်းကောင်း၊ မိမိတို့၏ တာဝန်ကို ထမ်းဆောင်ခြင်းဖြစ်စဉ်တွင်လည်းကောင်း ကြုံတွေ့ရသည့် အမျိုးမျိုးသော ပြဿနာများ သို့မဟုတ် အခက်အခဲများကို ဖြေရှင်းရန် ယင်းတို့ကို အသုံးပြုနိုင်ရမည်။ အကယ်၍ ဘုရားသခင် ရွေးချယ်ထားသော လူများတွင် ခေါင်းဆောင်တစ်ဦး သို့မဟုတ် အမှုဆောင်တစ်ဦးက ဖြေရှင်းပေးရန် လိုအပ်သည့် ပြဿနာများ ရှိသော်လည်း ထိုခေါင်းဆောင် သို့မဟုတ် အမှုဆောင်က ပြဿနာများကို ဖြေရှင်းရန် သမ္မာတရားကို အသုံးမပြုနိုင်ပါက ထိုခေါင်းဆောင် သို့မဟုတ် အမှုဆောင်သည် အသုံးမကျသောသူဖြစ်ပြီး အခြေခံအကျဆုံးသော အလုပ်ကိုပင် မလုပ်ဆောင်နိုင်ပေ။ ဤသို့သော ခေါင်းဆောင် သို့မဟုတ် အမှုဆောင်သည် အရည်အချင်းမပြည့်မီပေ။ လေးခုမြောက်အချက်နှင့် ငါးခုမြောက်အချက်သည် အသင်းတော်၏ အမျိုးမျိုးသော အလုပ်များနှင့် ထိုအလုပ်များ၏ ကြီးကြပ်ရေးမှူးများနှင့် သက်ဆိုင်သည်။ အကယ်၍ ခေါင်းဆောင်များနှင့် အမှုဆောင်များသည် ကြီးကြပ်ရေးမှူးများကို ကောင်းစွာ မကြီးကြပ်ပါက အသင်းတော်၏အလုပ်သည် ကမောက်ကမ ဖြစ်သွားနိုင်သည် သို့မဟုတ် ဆိုးယုတ်သောလူများ၏ အနှောင့်အယှက်ပေးခြင်းကို ခံရနိုင်ပြီး ဤသည်က အလုပ်၏ ထိရောက်မှုနှင့် တိုးတက်မှုကို ထိခိုက်စေမည်ဖြစ်ကာ အလုပ်ကိုယ်၌သည် ရပ်ဆိုင်းသွားသည်အထိပင် ဖြစ်နိုင်သည်။ ထို့ကြောင့် လေးခုမြောက်နှင့် ငါးခုမြောက် အလုပ်များသည်လည်း အရည်အချင်းပြည့်မီသော ခေါင်းဆောင်တစ်ဦး ကောင်းစွာ လုပ်ဆောင်ရမည့်အရာများ ဖြစ်ကြသည်။ ခြောက်ခုမြောက်နှင့် ခုနစ်ခုမြောက်အချက်သည် လူအမျိုးမျိုးတို့ကို ရာထူးတိုးပေးခြင်း၊ ပျိုးထောင်ခြင်းနှင့် အသုံးပြုခြင်းတို့နှင့် သက်ဆိုင်သည်။ လူကိုအသုံးပြုခြင်း၏ စည်းမျဉ်းမှာ လူတိုင်းကို အကောင်းဆုံး အသုံးချခြင်းဖြစ်ပြီး လူအမျိုးမျိုးတို့သည် ၎င်းတို့၏ လူ့သဘာဝက စံနှုန်းပြည့်မီသရွေ့၊ ပြီးလျှင် ဘုရားအိမ်တော်၏ သတ်မှတ်ထားသော စံနှုန်းများနှင့် ကိုက်ညီနိုင်သရွေ့ မိမိတို့၏ တာဝန်ကို ထမ်းဆောင်နိုင်သည်။ ဆိုလိုသည်မှာ လူအမျိုးမျိုးတို့ကို သင့်တော်သော တာဝန်များ ထမ်းဆောင်နိုင်ခွင့်ပြုလော့၊ ငါးကို ကုန်းပေါ်တွင် အသက်ရှင်နေထိုင်ခိုင်းရန်ဖြစ်စေ၊ ဝက်ကို ပျံခိုင်းရန်ဖြစ်စေ ကြိုးစားဖို့ မလိုအပ်ပေ၊ တစ်စုံတစ်ဦးသည် အလုပ်တစ်ခုအတွက် သင့်တော်ပြီး ယင်းကို ကောင်းစွာလုပ်ဆောင်နိုင်ကာ အရည်အချင်း ရှိလျှင် လုံလောက်ပြီဖြစ်သည်။ ထို့အပြင် အချို့သော အလုပ်များသည် နည်းပညာပိုင်းဆိုင်ရာ၊ အတတ်ပညာပိုင်းဆိုင်ရာ ကဏ္ဍများ ပါဝင်ပြီး အချို့လူများသည် ယင်းတို့၌ တော်ကောင်း တော်နိုင်သော်လည်း ဤနယ်ပယ်တွင် မည်သည့်အလုပ်ကိုမျှ အမှန်တကယ် မလုပ်ဆောင်ဖူးသေးသကဲ့သို့ သက်ဆိုင်ရာ စည်းမျဉ်းများကိုလည်း နားမလည်ကြသေးပေ။ ဤလူများအတွက် အကယ်၍ ၎င်းတို့သည် ဘုရားအိမ်တော်၌ ရာထူးတိုးပေးခြင်းနှင့် ပျိုးထောင်ခြင်းအတွက် စံနှုန်းနှင့် ကိုက်ညီပါက ၎င်းတို့ကို အခွင့်အရေးတစ်ခု ပေးသင့်ပြီး ၎င်းတို့ သင်ယူနိုင်ရန် ရာထူးတိုးပေးကာ ပျိုးထောင်ပေးသင့်သည်။ ဤနည်းအားဖြင့် ဘုရားအိမ်တော်ရှိ အမျိုးမျိုးသော အလုပ်များကို တာဝန်ယူဆောင်ရွက်ရန် ပို၍ပင် သင့်တော်သောလူများ ရှိလာနိုင်ပြီး အသင်းတော်က အမျိုးမျိုးသော အလုပ်များအတွက် လူလိုအပ်သည့်အခါတိုင်းတွင် လစ်လပ်နေရာများ ရှိမည်မဟုတ်ပေ။ ဤသည်တို့မှာ လူတို့ကို ရာထူးတိုးပေးခြင်းနှင့် ပျိုးထောင်ခြင်း၊ လူတို့ကို အသုံးပြုခြင်းဟူသည့် ကဏ္ဍနှစ်ခု၏ ကိစ္စရပ်များ ဖြစ်ကြသည်။ ရှစ်ခုမြောက်နှင့် ကိုးခုမြောက်အချက်တို့ကို ကြည့်ကြစို့။ ဤအချက်နှစ်ချက်သည် ခေါင်းဆောင်များနှင့် အမှုဆောင်များ အလုပ်ကို သဘောထားပြုမူသည့် သဘောထားနှင့် သက်ဆိုင်သည်၊ ဆိုလိုသည်မှာ ဘုရားသခင်၏ တောင်းဆိုချက်များနှင့် ဘုရားအိမ်တော်၏ အစီအစဉ်များကို ၎င်းတို့၏ သဘောထားပြုမူခြင်း၌လည်းကောင်း၊ အလုပ်တွင် အခက်အခဲများ ကြုံတွေ့ရစဉ်၌လည်းကောင်း ၎င်းတို့သည် မိမိတို့၏ တာဝန်ဝတ္တရားများကို ကောင်းမွန်စွာ ဖြည့်ဆည်းနိုင်ခြင်း ရှိမရှိ၊ သစ္စာစောင့်သိမှု ရှိမရှိနှင့် ကောင်းမွန်စွာ လုပ်ဆောင်နိုင်စွမ်း ရှိမရှိ ဖြစ်သည်။ ဆယ်ခုမြောက်အချက်နှင့် ဆယ့်တစ်ခုမြောက်အချက်သည် ဘုရားအိမ်တော်ရှိ ပူဇော်သက္ကာများနှင့် ပစ္စည်းဥစ္စာအမျိုးမျိုးတို့ကို သဘောထားပြုမူခြင်း၏ နောက်ကွယ်မှ စည်းမျဉ်းများနှင့် သက်ဆိုင်သည်။ တစ်ဖက်တွင် ဤအချက်နှစ်ချက်သည် လူတို့၏ အစွမ်းအစနှင့် အလုပ်လုပ်နိုင်စွမ်းတို့နှင့် သက်ဆိုင်ပြီး အခြားတစ်ဖက်တွင်မူ ယင်းတို့သည် လူ့သဘာဝ၏ ကိစ္စရပ်များ၊ တစ်စုံတစ်ဦးတွင် သစ္စာစောင့်သိမှု ရှိမရှိနှင့် ၎င်းတို့၏ တာဝန်ဝတ္တရားများကို ကောင်းမွန်စွာ ဖြည့်ဆည်းနိုင်ခြင်း ရှိမရှိတို့နှင့် သက်ဆိုင်သည်။ ထို့နောက် ဆယ့်နှစ်ခုမြောက်အချက်၊ ဆယ့်သုံးခုမြောက်အချက်နှင့် ဆယ့်လေးခုမြောက်အချက်တို့ကို ကြည့်ကြစို့၊ အသင်းတော်၌ ဖြစ်ပေါ်သည့် ထူးခြားသော အခြေအနေအချို့နှင့်ပတ်သက်၍ ဥပမာအားဖြင့် အကယ်၍ တစ်စုံတစ်ဦးသည် အဖျက်အမှောင့်လုပ်ပြီး အနှောင့်အယှက်ပေးကာ ပုံမှန်အသင်းတော်အသက်တာကို ပျက်ပြားစေခြင်းမျိုး ဖြစ်သည်။ အမှန်ပင် အဆိုးရွားဆုံးမှာ အန္တိခရစ်များ သို့မဟုတ် ရှင်းလင်းပစ်သင့်သော သို့မဟုတ် နှင်ထုတ်သင့်သော အခြားလူစားမျိုးများ ပေါ်ပေါက်လာခြင်း ဖြစ်သည်။ ဤလူစားမျိုးများကို မည်သို့ကိုင်တွယ်ရမည်နှင့် မည်သည့်စည်းမျဉ်းများအောက်တွင် ကိုင်တွယ်ရမည်သည်လည်း ခေါင်းဆောင်များနှင့် အမှုဆောင်များ၏ တာဝန်ဝတ္တရား နယ်ပယ်အတွင်းမှ အလုပ်ဖြစ်သည်။ ပြဿနာများကို ချက်ချင်း ရှာဖွေတွေ့ရှိနိုင်ခြင်း၊ ပြီးလျှင် သင်က တစ်စုံတစ်ဦးသည် အဖျက်အမှောင့်လုပ်ခြင်းများနှင့် အနှောင့်အယှက်များ ဖြစ်စေနေသည်ကို တွေ့ရှိသည့်အခါ ဤအရာကို ချက်ချင်း ရပ်တန့်နိုင်ခြင်း၊ ကိုင်တွယ်နိုင်ခြင်း ဖြေရှင်းနိုင်ခြင်းနှင့် အသင်းတော်အလုပ်နှင့် အသင်းတော်အသက်တာတို့ အနှောင့်အယှက် မခံရကြောင်း သေချာစေခြင်းဟူသည့် ဤသည်တို့မှာ ဤအချက်သုံးချက်နှင့် သက်ဆိုင်သည့် ကိစ္စရပ်များ ဖြစ်ကြသည်။ နောက်ဆုံးအချက်သည် အရေးကြီးသော အလုပ်ဆိုင်ရာ ဝန်ထမ်းအမျိုးမျိုးတို့၏ တစ်ကိုယ်ရေ ဘေးကင်းလုံခြုံရေး ကိစ္စရပ်နှင့် သက်ဆိုင်သည့်အပြင် အရေးကြီးသော အလုပ်အမျိုးမျိုးကို အာမခံနိုင်ခြင်း ရှိမရှိဟူသည့် ကိစ္စရပ်နှင့်လည်း သက်ဆိုင်သည်။ ဝန်ထမ်းများ ဘေးကင်းမှသာ အလုပ် တိုးတက်နိုင်သော်လည်း ဝန်ထမ်းများ၏ ဘေးကင်းလုံခြုံရေးတွင် ပြဿနာများ သို့မဟုတ် ကွယ်ဝှက်ထားသော အန္တရာယ်များ ပေါ်ပေါက်လာပါက အလုပ် ဆက်လက် လုပ်ဆောင်နိုင်ခြင်း ရှိမရှိသည် ပြဿနာတစ်ရပ် ဖြစ်လာပေသည်။ ငါတို့ ပြန်ကြည့်ပြီး အဓိကကဏ္ဍ စုစုပေါင်း မည်မျှရှိသည်ကို ကြည့်ကြစို့။ အချက် တစ်၊ နှစ်နှင့် သုံးတို့သည် ပထမကဏ္ဍဖြစ်သည့် လူ၏ အသက်ဝင်ရောက်မှုနှင့် သက်ဆိုင်သည်။ အချက် လေးနှင့် ငါးတို့သည် အချက်နှစ်ဖြစ်သည့် အသင်းတော်၏ အမျိုးမျိုးသော အလုပ်များနှင့် ထိုအလုပ်များ၏ ကြီးကြပ်ရေးမှူးများနှင့် သက်ဆိုင်သည်။ အချက် ခြောက်နှင့် ခုနစ်တို့သည် အချက်သုံးဖြစ်သည့် လူအမျိုးမျိုးတို့ကို အသုံးပြုခြင်း၊ ပျိုးထောင်ခြင်းနှင့် ရာထူးတိုးပေးခြင်းတို့နှင့် သက်ဆိုင်သည်။ အချက်ရှစ်နှင့် ကိုးတို့သည် အချက်လေးဖြစ်သည့် ဘုရားအိမ်တော်၏ အလုပ်အစီအစဉ်များနှင့် အလုပ်တွင် ကြုံတွေ့ရသည့် အခက်အခဲများနှင့် သက်ဆိုင်သည်။ အချက် တစ်ဆယ်နှင့် ဆယ့်တစ်တို့သည် အချက်ငါးဖြစ်သည့် ဘုရားအိမ်တော်၏ ပူဇော်သက္ကာများ၊ ပစ္စည်းဥစ္စာတို့နှင့် သက်ဆိုင်သည်။ အချက် ဆယ့်နှစ်၊ ဆယ့်သုံးနှင့် ဆယ့်လေးတို့သည် အချက်ခြောက်ဖြစ်သည့် အသင်းတော်၌ ဖြစ်ပေါ်သည့် ထူးခြားသော အခြေအနေများနှင့် သက်ဆိုင်သည်။ တစ်ဆယ့်ငါးခုမြောက်အချက်သည် အချက်ခုနစ်ဖြစ်သည့် အရေးကြီးသော အသင်းတော်အလုပ်နှင့် ဝန်ထမ်းများ၏ ဘေးကင်းလုံခြုံရေးနှင့် သက်ဆိုင်သည်။ စုစုပေါင်း ကဏ္ဍခုနစ်ခုရှိပြီး တစ်ဆယ့်ငါးချက် ပါဝင်သည်။ ဤကဏ္ဍခုနစ်ခုသည် ခေါင်းဆောင်များနှင့် အမှုဆောင်များအတွက် တာဝန်ဝတ္တရား နယ်ပယ်အတွင်း၌ ရှိပြီး ၎င်းတို့အလုပ်၏ အစိတ်အပိုင်းတစ်ခု ဖြစ်သည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦးအနေဖြင့် သင်၏အလုပ်၏ အခြေခံအကျဆုံးသော တာဝန်များမှာ ဤကဏ္ဍခုနစ်ခုဖြစ်ပြီး ဤကဏ္ဍခုနစ်ခုသည် ခေါင်းဆောင်တစ်ဦး သို့မဟုတ် အမှုဆောင်တစ်ဦးအတွက် ဘုရားအိမ်တော်၏ တောင်းဆိုချက်များဆိုင်ရာ အတိုင်းအတာဖြစ်သည်။ အကယ်၍ ငါတို့သည် ခေါင်းဆောင်တစ်ဦး ကောင်းမွန်စွာ အလုပ်လုပ်နိုင်ခြင်း ရှိမရှိ၊ ၎င်းတို့တွင် အလုပ်လုပ်နိုင်စွမ်း ရှိမရှိ၊ ၎င်းတို့သည် ခေါင်းဆောင်တစ်ဦးဖြစ်ရန် အစွမ်းအစကို ပိုင်ဆိုင်ခြင်း ရှိမရှိနှင့် ၎င်းတို့သည် ခေါင်းဆောင်တစ်ဦးအဖြစ် အရည်အချင်းပြည့်မီခြင်း ရှိမရှိတို့ကို အကဲဖြတ်လိုပါက ဤကဏ္ဍခုနစ်ခုကို အသုံးပြုသင့်သည်။ ဤအရာကို နားလည်ပြီးသည့်နောက် ဤအဓိကကဏ္ဍခုနစ်ခုကို အခြေခံ၍ အယောင်ဆောင်ခေါင်းဆောင်များ၏ သရုပ်သကန်များနှင့် တိကျသော အလေ့အကျင့်များအပြင် ၎င်းတို့သည် ခေါင်းဆောင်များအဖြစ် တာဝန်ထမ်းဆောင်စဉ်အတွင်း ၎င်းတို့သည် စံနှုန်းပြည့်မီသူများ မဟုတ်ဘဲ အယောင်ဆောင်ခေါင်းဆောင်များဖြစ်ကြောင်း သက်သေပြသည့် မည်သည့်အရာများကို လုပ်ဆောင်ခဲ့သည်ကိုပါ ငါတို့သည် တစ်ခုပြီးတစ်ခု မိတ်သဟာယဖွဲ့ကာ စိတ်ဖြာလေ့လာဆွေးနွေးကြမည်။ ဤကဏ္ဍခုနစ်ခုအတိုင်း အကဲဖြတ်သည့်အခါတွင် ခိုင်လုံသော သက်သေအထောက်အထား ရှိပြီး ဤသည်မှာ အတော်အတန် မျှတပြီး ကျိုးကြောင်းဆီလျော်သည်။ ငါ့ကို ပြောလော့၊ ငါတို့သည် ဤကဏ္ဍခုနစ်ခုကို တစ်ခုပြီးတစ်ခု မိတ်သဟာယဖွဲ့သင့်သလော၊ သို့မဟုတ် တစ်ဆယ့်ငါးချက်ကို မိတ်သဟာယဖွဲ့သင့်သလော။ မည်သည့်နည်းလမ်းက ပိုကောင်းသနည်း။ (တစ်ဆယ့်ငါးချက်ကို တစ်ခုပြီးတစ်ခု မိတ်သဟာယဖွဲ့ပါ။) ယင်းက သင်တို့၏ နှစ်သက်မှုများနှင့် ကိုက်ညီသည်။ ပို၍ အသေးစိတ်ကျလေ၊ ပိုကောင်းလေ၊ ဖြစ်သည် မဟုတ်လော။ ဆက်လက်၍ ငါတို့သည် အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များအကြောင်းကို တရားဝင် စတင်၍ မိတ်သဟာယဖွဲ့ကြမည်။

အချက် ၁- ဘုရားသခင်၏ နှုတ်ကပတ်တော်များကို စားသောက်ဖို့၊ ယင်းတို့ကို နားလည်သဘောပေါက်ဖို့နှင့် ဘုရားနှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်ဖို့အတွက် လူတို့ကို ဦးဆောင်လော့

အယောင်ဆောင်ခေါင်းဆောင်များသည် ဘုရားနှုတ်ကပတ်တော်များကို သဘောပေါက်နားလည်ရန် အစွမ်းအစနှင့် လုပ်နိုင်စွမ်း မရှိကြပေ

အယောင်ဆောင်ခေါင်းဆောင်တစ်ဦးဆိုသည်မှာ အဘယ်နည်း။ ၎င်းသည် လက်တွေ့ကျသော အလုပ်ကို မလုပ်ဆောင်နိုင်သူ၊ ခေါင်းဆောင်တစ်ဦးအနေဖြင့် မိမိတို့၏ တာဝန်များကို ကျေပွန်အောင် မထမ်းဆောင်သူတစ်ဦး အမှန်ပင် ဖြစ်သည်။ ၎င်းတို့သည် စစ်မှန်သော သို့မဟုတ် အရေးပါသော အလုပ်တစ်ခုတလေကိုမျှ မလုပ်ဆောင်ကြပေ။ ၎င်းတို့သည် အသက်ဝင်ရောက်မှု သို့မဟုတ် သမ္မာတရားနှင့် မည်သို့မျှမဆိုင်သော အရာများဖြစ်သည့် အထွေထွေကိစ္စအချို့နှင့် အပေါ်ယံအဆင့် တာဝန်အချို့ကိုသာ လုပ်ဆောင်ကြသည်။ ဤအလုပ်ကို ၎င်းတို့ မည်မျှပင် လုပ်ဆောင်ပါစေ၊ ယင်းကို ထမ်းဆောင်ခြင်း၌ အရေးပါမှု မရှိပေ။ ထိုအကြောင်းကြောင့် ထိုသို့သော ခေါင်းဆောင်များကို အယောင်ဆောင်ခေါင်းဆောင်များအဖြစ် စရိုက်လက္ခဏာကို သရုပ်ဖော်ခြင်း ဖြစ်သည်။ သို့ဆိုလျှင် အယောင်ဆောင် ခေါင်းဆောင်တစ်ဦးကို အတိအကျ မည်သို့ ပိုင်းခြားသိမြင်နိုင်မည်နည်း။ ယခု ငါတို့ စိတ်ဖြာလေ့လာဆွေးနွေးမှုကို စတင်ကြပါစို့။ ခေါင်းဆောင်တစ်ဦး သို့မဟုတ် အမှုဆောင်တစ်ဦး၏ ပထမဆုံးသော တာဝန်ဝတ္တရားမှာ အခြားသူများအနေဖြင့် သမ္မာတရားကို နားလည်ပြီး သမ္မာတရား လက်တွေ့ကျမှုထဲသို့ ဝင်ရောက်နိုင်သည့် နည်းလမ်းဖြင့် အခြားသူတို့ကို ဘုရားသခင်၏ နှုတ်ကပတ်တော်များကို စားသောက်ရန် ဦးဆောင်ခြင်းနှင့် သမ္မာတရားအကြောင်း မိတ်သဟာယဖွဲ့ခြင်းတို့ ဖြစ်ကြောင်းကို ဦးစွာ ရှင်းရှင်းလင်းလင်း သိမြင်ရမည်ဖြစ်သည်။ ဤသည်မှာ ခေါင်းဆောင်တစ်ဦးသည် စစ်မှန်သည်ဖြစ်စေ၊ အယောင်ဆောင်ဖြစ်သည်ဖြစ်စေ စစ်ဆေးရန် အရေးကြီးဆုံးသော စံသတ်မှတ်ချက် ဖြစ်သည်။ ၎င်းတို့သည် အခြားသူတို့ကို ဘုရားသခင်၏ နှုတ်ကပတ်တော်များကို စားသောက်ရန်နှင့် သမ္မာတရားကို နားလည်ရန် ဦးဆောင်နိုင်ခြင်း ရှိမရှိကိုလည်းကောင်း၊ ပြဿနာများကို ဖြေရှင်းရန် သမ္မာတရားကို အသုံးပြုနိုင်ခြင်း ရှိမရှိကိုလည်းကောင်း ကြည့်လော့။ ယင်းမှာ ခေါင်းဆောင်တစ်ဦး သို့မဟုတ် အမှုဆောင်တစ်ဦးတွင် ဘုရားနှုတ်ကပတ်တော်များကို သဘောပေါက်နားလည်ရန် မည်သို့သော အစွမ်းအစနှင့် လုပ်နိုင်စွမ်း ရှိသည်ကိုလည်းကောင်း၊ ၎င်းတို့သည် ဘုရားသခင် ရွေးချယ်ထားသောလူတို့ကို သမ္မာတရား လက်တွေ့ကျမှုထဲသို့ ဝင်ရောက်ရန် ဦးဆောင်နိုင်ခြင်း ရှိမရှိကိုလည်းကောင်း စစ်ဆေးရန် တစ်ခုတည်းသော စံသတ်မှတ်ချက် ဖြစ်သည်။ အကယ်၍ ခေါင်းဆောင်တစ်ဦး သို့မဟုတ် အမှုဆောင်တစ်ဦးသည် ဘုရားနှုတ်ကပတ်တော်များကို စင်ကြယ်စွာ သဘောပေါက်နားလည်နိုင်ပြီး သမ္မာတရားကို နားလည်နိုင်စွမ်းရှိပါက ၎င်းတို့သည် ဘုရားသခင်၏ နှုတ်ကပတ်တော်များနှင့်အညီ ဘုရားသခင်ကို ယုံကြည်ခြင်းနှင့်ပတ်သက်၍ လူများ၌ရှိသော အယူအဆများနှင့် စိတ်ကူးများကို ဖြေရှင်းသင့်ပြီး လူတို့ကို ဘုရားသခင်၏ အလုပ်နှင့်ဆိုင်သော လက်တွေ့ကျမှုကို နားလည်စေရန် ကူညီသင့်သည်။ ၎င်းတို့သည် ဘုရားသခင် ရွေးချယ်ထားသောလူတို့ ကြုံတွေ့ရသည့် အမှန်တကယ်ဖြစ်သော အခက်အခဲများကို ဘုရားသခင်၏ နှုတ်ကပတ်တော်များနှင့်အညီလည်း ဖြေရှင်းသင့်သည်၊ အထူးသဖြင့် ၎င်းတို့၏ ယုံကြည်ခြင်း၌ရှိသော မှားယွင်းသည့် အမြင်များနှင့်ပတ်သက်လာလျှင်ဖြစ်စေ၊ တာဝန်ထမ်းဆောင်ခြင်းအပေါ် နားလည်မှု လွဲမှားခြင်းများနှင့် ပတ်သက်လာလျှင်ဖြစ်စေ ဘုရားနှုတ်ကပတ်တော်များနှင့်အညီ ဖြေရှင်းသင့်သည်။ ၎င်းတို့သည် လူတို့က မတူညီသော စမ်းသပ်မှုများနှင့် ဆင်းရဲဒုက္ခများကို ရင်ဆိုင်ရသည့်အခါ ပေါ်လွင်ထင်ရှားလာသော ပြဿနာများကို ဖြေရှင်းရန် ဘုရားနှုတ်ကပတ်တော်များကိုလည်း အသုံးပြုရမည်ဖြစ်ပြီး ဘုရားသခင် ရွေးချယ်ထားသောလူတို့ကို သမ္မာတရားကို နားလည်ပြီး လက်တွေ့လုပ်ဆောင်ရန်နှင့် သူ၏နှုတ်ကပတ်တော်၏ လက်တွေ့ကျမှုထဲသို့ ဝင်ရောက်ရန် ဦးဆောင်နိုင်ရမည်ဖြစ်သည်။ တစ်ချိန်တည်းမှာပင် ၎င်းတို့သည် ဘုရားနှုတ်ကပတ်တော်များထဲတွင် ထုတ်ဖော်ထားသည့် ဖောက်ပြန်ပျက်စီးသော အခြေအနေများကို အခြေခံ၍ လူတို့၏ အမျိုးမျိုးသော ဖောက်ပြန်ပျက်စီးသည့် စိတ်သဘောထားများကို စိတ်ဖြာလေ့လာဆွေးနွေးရမည်ဖြစ်သည်၊ သို့ဖြစ်၍ ဘုရားသခင် ရွေးချယ်ထားသောလူတို့သည် ဤအရာများထဲမှ မည်သည့်အရာက ၎င်းတို့နှင့် သက်ဆိုင်သည်ကို မြင်နိုင်မည်ဖြစ်ပြီး မိမိတို့ကိုယ်ကို သိကျွမ်းခြင်းကို ရရှိကာ စာတန်ကို မုန်းတီးပြီး ပုန်ကန်ကြမည်ဖြစ်သည်။ ထိုသို့ဖြင့် ဘုရားသခင် ရွေးချယ်ထားသောလူတို့ကို အမျိုးမျိုးသော စမ်းသပ်မှုများအလယ်တွင် မိမိတို့၏ သက်သေခံချက်၌ ခိုင်မာစွာ ရပ်တည်ရန်၊ စာတန်ကို အနိုင်ယူရန်နှင့် ဘုရားသခင်ကို ဘုန်းထင်ရှားစေရန် ထောက်ကူပေးလေသည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သည့် အလုပ်ဖြစ်သည်။ ယင်းသည် အသင်းတော်၏ အခြေခံအကျဆုံး၊ အရေးအပါဆုံးနှင့် အနှစ်သာရအရှိဆုံး အလုပ်ဖြစ်သည်။ ခေါင်းဆောင်များအဖြစ် အစေခံနေသည့် လူများသည် ဘုရားနှုတ်ကပတ်တော်များကို သဘောပေါက်နားလည်နိုင်စွမ်းနှင့် သမ္မာတရားကို နားလည်နိုင်သည့် အစွမ်းအစ ရှိပါက ၎င်းတို့သည် ဘုရားနှုတ်ကပတ်တော်များကို နားလည်ပြီး ၎င်းတို့၏ လက်တွေ့ကျမှုထဲသို့ ဝင်ရောက်နိုင်မည်ဖြစ်ရုံသာမက ၎င်းတို့ ဦးဆောင်သည့်သူတို့ကိုလည်း ဘုရားနှုတ်ကပတ်တော်များကို နားလည်ပြီး ၎င်းတို့၏ လက်တွေ့ကျမှုထဲသို့ ဝင်ရောက်စေရန် လမ်းညွှန်နိုင်၊ ဦးဆောင်နိုင်ပြီး ကူညီနိုင်မည်လည်း ဖြစ်သည်။ သို့သော် ဘုရားနှုတ်ကပတ်တော်များကို သဘောပေါက်နားလည်နိုင်သည့် အစွမ်းအစနှင့် သမ္မာတရားကို နားလည်နိုင်စွမ်းသည် အယောင်ဆောင် ခေါင်းဆောင်များ၌ ကင်းမဲ့သည့်အရာ အတိအကျ ဖြစ်သည်။ ၎င်းတို့သည် ဘုရားနှုတ်ကပတ်တော်များကို နားမလည်ကြပေ၊ သူ၏နှုတ်ကပတ်တော်များထဲတွင် ဖော်ထုတ်ထားသည့် မတူညီသော အခြေအနေများ၌ လူတို့ ဖော်ပြသည့် ဖောက်ပြန်ပျက်စီးသော စိတ်သဘောထားများကိုဖြစ်စေ၊ မည်သည့်အခြေအနေများက ဘုရားသခင်အပေါ် အတိုက်အခံလုပ်ခြင်း၊ စောဒကတက်ခြင်းနှင့် သစ္စာဖောက်ခြင်းတို့ကို ဖြစ်ပေါ်စေသည်ကိုဖြစ်စေ ၎င်းတို့ မသိကြပေ။ အယောင်ဆောင်ခေါင်းဆောင်များသည် မိမိတို့ကိုယ်ကို ဆင်ခြင်သုံးသပ်နိုင်ခြင်း မရှိသကဲ့သို့ ဘုရားနှုတ်ကပတ်တော်များကိုလည်း မိမိတို့နှင့် နှိုင်းယှဉ်ချိတ်ဆက်နိုင်ခြင်း မရှိကြပေ။ ၎င်းတို့သည် ဘုရားနှုတ်ကပတ်တော်များ၏ စာသားအတိုင်း အဓိပ္ပာယ်မှ အယူဝါဒအနည်းငယ်နှင့် စည်းမျဉ်းစည်းကမ်း အနည်းငယ်ကိုသာ နားလည်ကြသည်။ ၎င်းတို့သည် အခြားသူများနှင့် မိတ်သဟာယဖွဲ့သည့်အခါ သူ၏နှုတ်ကပတ်တော်အချို့ကို ရွတ်ဆိုပြီး ၎င်းတို့၏ စာသားအတိုင်း အဓိပ္ပာယ်ကို ရှင်းပြခြင်းမျှသာ ပြုကြသည်။ ထိုသို့ဖြင့် ၎င်းတို့သည် သမ္မာတရားအကြောင်း မိတ်သဟာယဖွဲ့နေပြီး လက်တွေ့ကျသော အလုပ်ကို လုပ်ဆောင်နေသည်ဟု ၎င်းတို့ ထင်မှတ်ကြသည်။ အကယ်၍ တစ်စုံတစ်ဦးက ၎င်းတို့ကဲ့သို့ ဘုရားနှုတ်ကပတ်တော်များကို ဖတ်ရှုပြီး ရွတ်ဆိုနိုင်ပါက ၎င်းတို့သည် ထိုသူကို သမ္မာတရားကို ချစ်ပြီး နားလည်သူတစ်ဦးဖြစ်သည်ဟု ထင်မှတ်ကြလိမ့်မည်။ အယောင်ဆောင် ခေါင်းဆောင်တစ်ဦးသည် ဘုရားနှုတ်ကပတ်တော်များ၏ စာသားအတိုင်း အဓိပ္ပာယ်ကိုသာ နားလည်သည်၊ ၎င်းတို့သည် ဘုရားနှုတ်ကပတ်တော်များ၏ သမ္မာတရားကို အခြေခံကျကျ နားမလည်ကြပေ၊ သို့ဖြစ်၍ ဘုရားနှုတ်ကပတ်တော်များအပေါ် ၎င်းတို့၏ အတွေ့အကြုံဆိုင်ရာ အသိပညာအကြောင်းကို ပြောဆိုနိုင်စွမ်းမရှိကြပေ။ အယောင်ဆောင်ခေါင်းဆောင်များသည် ဘုရားနှုတ်ကပတ်တော်များကို သဘောပေါက်နားလည်နိုင်စွမ်း မရှိကြပေ။ ၎င်းတို့သည် နှုတ်ကပတ်တော်များ၏ အပေါ်ယံ အဓိပ္ပာယ်ကိုသာ နားလည်နိုင်ကြသည်၊ သို့သော် ယင်းမှာ ကိုယ်တော်၏ နှုတ်ကပတ်တော်များကို သဘောပေါက်နားလည်ခြင်းနှင့် သမ္မာတရားကို နားလည်ခြင်းဖြစ်သည်ဟု ယုံကြည်ကြသည်။ နေ့စဉ်အသက်တာတွင် ၎င်းတို့သည် အခြားသူများကို အကြံပေးရန်နှင့် ကူညီရန် ဘုရားနှုတ်ကပတ်တော်များ၏ စာသားအတိုင်း အဓိပ္ပာယ်ကို အမြဲတမ်း အနက်ဖွင့်ကြပြီး ထိုသို့ပြုလုပ်ခြင်းသည် အလုပ်လုပ်ခြင်း ဖြစ်သည်ဟုလည်းကောင်း၊ ၎င်းတို့သည် လူတို့ကို ဘုရားသခင်၏ နှုတ်ကပတ်တော်များကို စားသောက်ရန်နှင့် ထိုနှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်ရန် ဦးဆောင်နေခြင်း ဖြစ်သည်ဟုလည်းကောင်း ယုံကြည်ကြသည်။ အမှန်တကယ်တွင်မူ အယောင်ဆောင် ခေါင်းဆောင်များသည် ဘုရားနှုတ်ကပတ်တော်များ အကြောင်းကို အခြားသူများနှင့် ဤနည်းလမ်းဖြင့် မကြာခဏ မိတ်သဟာယဖွဲ့လေ့ရှိသော်လည်း ၎င်းတို့သည် အနည်းငယ်မျှသော စစ်မှန်သည့် ပြဿနာကိုမျှ မဖြေရှင်းနိုင်ကြဘဲ ဘုရားသခင် ရွေးချယ်ထားသောလူတို့သည် ကိုယ်တော်၏ နှုတ်ကပတ်တော်များကို လက်တွေ့လုပ်ဆောင်ရန် သို့မဟုတ် တွေ့ကြုံခံစားရန် မတတ်နိုင်ဘဲ ဖြစ်သွားကြသည်။ ၎င်းတို့သည် မည်မျှပင် စုဝေးပွဲများ တက်ရောက်ပါစေ သို့မဟုတ် ဘုရားသခင်၏ နှုတ်ကပတ်တော်များကို စားသောက်ပါစေ ၎င်းတို့သည် သမ္မာတရားကို နားမလည်ကြသေးသကဲ့သို့ အသက်ဝင်ရောက်မှုလည်း မရှိကြဘဲ ၎င်းတို့ထဲမှ တစ်ဦးတစ်ယောက်မျှ မိမိတို့၏ အတွေ့အကြုံဆိုင်ရာ အသိပညာအကြောင်းကို ပြောဆိုနိုင်ခြင်း မရှိကြပေ။ အသင်းတော်၌ ဆိုးယုတ်သောလူများနှင့် မယုံကြည်သူများ၏ အနှောင့်အယှက်များ ရှိလျှင်ပင် မည်သူမျှ ၎င်းတို့ကို ပိုင်းခြားသိမြင်နိုင်ခြင်း မရှိပေ။ အယောင်ဆောင် ခေါင်းဆောင်တစ်ဦးသည် မယုံကြည်သူတစ်ဦး သို့မဟုတ် ဆိုးယုတ်သော လူတစ်ဦးက အနှောင့်အယှက်ပေးနေသည်ကို မြင်သည့်အခါ ၎င်းတို့သည် ပိုင်းခြားသိမြင်နိုင်စွမ်းကို မကျင့်သုံးဘဲ ထိုလူတို့အပေါ် မိမိတို့၏ မေတ္တာနှင့် အားပေးတိုက်တွန်းမှုများကို ပေးကြပြီး အခြားသူများကို ထိုလူတို့အား သည်းခံရန်နှင့် စိတ်ရှည်ရန် တောင်းဆိုကာ အသင်းတော်၌ ဆက်လက်၍ အနှောင့်အယှက်များ ပေးနေသည့် ဤလူတို့ကို လိုက်လျောကြသည်။ ဤသည်က အသင်းတော်အလုပ်၏ အချက်တစ်ခုချင်းစီကို လုံးဝ အကျိုးမရှိ ဖြစ်သွားစေသည်။ ဤသည်မှာ အယောင်ဆောင် ခေါင်းဆောင်တစ်ဦး၏ လက်တွေ့ကျသော အလုပ်ကို လုပ်ဆောင်ရန် ပျက်ကွက်ခြင်း၏ အကျိုးဆက်ဖြစ်သည်။ အယောင်ဆောင်ခေါင်းဆောင်များသည် ပြဿနာများကို ဖြေရှင်းရန် သမ္မာတရားကို အသုံးမပြုနိုင်ကြပေ၊ ယင်းက ၎င်းတို့တွင် သမ္မာတရား လက်တွေ့ကျမှု မရှိကြောင်းကို လုံလောက်စွာ သက်သေပြသည်။ ၎င်းတို့ စကားပြောသည့်အခါ ၎င်းတို့သည် စကားလုံးများနှင့် အယူဝါဒများကိုသာ ပြောဆိုကြပြီး အခြားသူများကို လက်တွေ့လုပ်ဆောင်ရန် ၎င်းတို့ ပြောသမျှမှာ အယူဝါဒများနှင့် စည်းမျဉ်းစည်းကမ်းများသာ ဖြစ်သည်။ ဥပမာအားဖြင့် တစ်စုံတစ်ဦးက ဘုရားသခင်အပေါ် အထင်လွဲခြင်း ဖြစ်ပေါ်လာသည့်အခါ အယောင်ဆောင် ခေါင်းဆောင်များက ၎င်းတို့ကို “ဘုရားသခင်၏ နှုတ်ကပတ်တော်များက ဤအရာအားလုံးကို ဖော်ပြပြီးသား ဖြစ်သည်။ ဘုရားသခင် မည်သည့်အရာကိုပင် လုပ်ဆောင်ပါစေ ယင်းမှာ လူ၏ ကယ်တင်ခြင်းဖြစ်သည်၊ မေတ္တာဖြစ်သည်။ ကိုယ်တော်၏ နှုတ်ကပတ်တော်များ မည်မျှ ရှင်းလင်းပြတ်သားသည်ကို ကြည့်လော့။ သင်သည် ကိုယ်တော့်ကို မည်သို့ နားလည်မှု လွဲမှားနိုင်သေးသနည်း” ဟု ပြောဆိုကြလိမ့်မည်။ ဤသည်မှာ အယောင်ဆောင်ခေါင်းဆောင်များက လူတို့ကို သွန်သင်သည့်ပုံစံ ဖြစ်သည်။ ၎င်းတို့သည် လူတို့ကို တိုက်တွန်းနှိုးဆော်ရန်၊ ဘောင်ခတ်ရန်နှင့် စည်းမျဉ်းစည်းကမ်းများကို ပုံသေစောင့်ထိန်းစေရန် စကားလုံးများနှင့် အယူဝါဒများကို ပြောဆိုကြသည်။ ဤသည်မှာ အနည်းငယ်မျှပင် အကျိုးသက်ရောက်မှု မရှိဘဲ မည်သည့်ပြဿနာကိုမျှ မဖြေရှင်းနိုင်ပေ။ အယောင်ဆောင်ခေါင်းဆောင်များသည် လူတို့ကို လမ်းညွှန်ရန် စကားလုံးများနှင့် အယူဝါဒများကိုသာ ပြောဆိုနိုင်ကြရာ ယင်းက ထိုလူတို့ကို အယူဝါဒများ ပြောဆိုနိုင်ခြင်းသည် သမ္မာတရား လက်တွေ့ကျမှုများထဲသို့ ဝင်ရောက်ပြီးဖြစ်သည်ဟု ထင်မှတ်သွားစေသည်။ သို့သော် အခက်အခဲတစ်ခု ၎င်းတို့အပေါ် ကျရောက်သည့်အခါ ၎င်းတို့သည် မည်သို့ လက်တွေ့လုပ်ဆောင်ရမည်ကို မသိကြတော့ပေ၊ ၎င်းတို့တွင် လမ်းကြောင်းမရှိတော့ဘဲ ၎င်းတို့ နားလည်ထားသည့် စကားလုံးများနှင့် အယူဝါဒများအားလုံးသည် ဘေးသို့ ရောက်သွားကြသည်။ ဤသည်က အဘယ်အရာကို ပြသသနည်း။ ယင်းက အယူဝါဒများကို နားလည်ခြင်းသည် လုံးဝ အသုံးမဝင်ကြောင်း သို့မဟုတ် တန်ဖိုးမရှိကြောင်းကို ပြသသည်။ အယောင်ဆောင်ခေါင်းဆောင်များ နားလည်သည့် တစ်ခုတည်းသောအရာမှာ အယူဝါဒဖြစ်သည်။ ၎င်းတို့သည် ပြဿနာများကို ဖြေရှင်းရန် သမ္မာတရားအကြောင်း မိတ်သဟာယမဖွဲ့နိုင်ကြပေ။ ၎င်းတို့၏ လုပ်ဆောင်ချက်များအတွက် စည်းမျဉ်းများ မရှိဘဲ ၎င်းတို့၏ အသက်တာများတွင် ၎င်းတို့က ကောင်းသည်ဟု မှတ်ယူသည့် အချို့သော စည်းမျဉ်းစည်းကမ်းများကိုသာ ပုံသေစောင့်ထိန်းကြသည်။ ထိုသို့သောလူများသည် သမ္မာတရား လက်တွေ့ကျမှုများကို မပိုင်ဆိုင်ကြပေ။ ထိုအကြောင်းကြောင့် အယောင်ဆောင် ခေါင်းဆောင်များသည် လူတို့ကို ဘုရားသခင်၏ နှုတ်ကပတ်တော်များကို စားသောက်ရန် ဦးဆောင်သည့်အခါ စစ်မှန်သော အကျိုးသက်ရောက်မှု မရှိပေ။ ၎င်းတို့သည် လူတို့ကို ဘုရားနှုတ်ကပတ်တော်များ၏ စာသားအတိုင်း အဓိပ္ပာယ်ကို နားလည်စေရန်သာ တတ်နိုင်ကြပြီး ၎င်းတို့ကို ဘုရားနှုတ်ကပတ်တော်များမှ ဉာဏ်အလင်းရခြင်းကို ရရှိစေရန် သို့မဟုတ် ၎င်းတို့တွင် မည်သို့သော ဖောက်ပြန်ပျက်စီးသည့် စိတ်သဘောထားများ ရှိသည်ကို နားလည်စေရန် မကူညီနိုင်ကြပေ။ အယောင်ဆောင် ခေါင်းဆောင်များသည် မည်သည့်အခြေအနေမျိုးကိုမဆို ရင်ဆိုင်ရသည့်အခါ လူတို့၏ အခြေအနေများသည် မည်သည့်အရာဖြစ်သည်ကိုဖြစ်စေ၊ လူတို့ ထုတ်ဖော်သည့် စိတ်သဘောထား အနှစ်သာရသည် မည်သည့်အရာဖြစ်သည်ကိုဖြစ်စေ၊ ဤမှားယွင်းသော အခြေအနေများနှင့် ဖောက်ပြန်ပျက်စီးသော စိတ်သဘောထားများကို ဖြေရှင်းရန် မည်သည့် ဘုရားနှုတ်ကပတ်တော်များကို အသုံးပြုသင့်သည်ကိုဖြစ်စေ၊ ဘုရားနှုတ်ကပတ်တော်များတွင် ၎င်းတို့အကြောင်း မည်သည့်အရာပြောဆိုထားသည်ကိုဖြစ်စေ၊ ဘုရားနှုတ်ကပတ်တော်များ၏ သတ်မှတ်ချက်များနှင့် စည်းမျဉ်းများသည် မည်သည့်အရာဖြစ်သည်ကိုဖြစ်စေ၊ အတွင်း၌ရှိသော သမ္မာတရားများသည် မည်သည့်အရာ ဖြစ်သည်ကိုဖြစ်စေ နားမလည်ကြပေ။ အယောင်ဆောင်ခေါင်းဆောင်များသည် ဤသမ္မာတရား လက်တွေ့ကျမှုများအနက်မှ တစ်ခုကိုမျှ နားမလည်ကြပေ။ ၎င်းတို့သည် လူတို့ကို “ဘုရားသခင်၏ နှုတ်ကပတ်တော်များကို ပို၍ စားသောက်ပါ။ ယင်းတို့ထဲတွင် သမ္မာတရား ရှိသည်။ ကိုယ်တော်၏ နှုတ်ကပတ်တော်များကို သင် ပို၍ ဖတ်ရှုပြီးသည့်အခါ နားလည်လာလိမ့်မည်။ အကယ်၍ သင်သည် ယင်းတို့ထဲမှ အချို့ကို နားမလည်ပါက သင်သည် ဆုတောင်းခြင်း၊ ရှာဖွေခြင်းနှင့် ၎င်းတို့အပေါ် တွေးတောဆင်ခြင်ခြင်းတို့ကို ပို၍ ပြုသင့်သည်” ဟု ပြောဆိုလျက် အကြံပေးရုံသာ ပေးကြသည်။ ဤသည်မှာ ၎င်းတို့ လူတို့ကို အကြံပေးပုံဖြစ်ပြီး ထိုသို့ပြုလုပ်ခြင်းဖြင့် ပြဿနာများကို ဖြေရှင်းနိုင်စွမ်း မရှိကြပေ။ မည်သူမဆို ပြဿနာတစ်ခု ကြုံတွေ့ပြီး ၎င်းတို့ထံမှ လာရောက်ရှာဖွေပါစေ ၎င်းတို့သည် ထိုစကားမျိုးကိုသာ ပြောဆိုကြသည်။ ထို့နောက်တွင် ထိုလူသည် မိမိကိုယ်ကို မသိသေးသကဲ့သို့ သမ္မာတရားကိုလည်း နားမလည်သေးပေ။ ၎င်းတို့သည် မိမိတို့၏ စစ်မှန်သော ပြဿနာကို မဖြေရှင်းနိုင်ကြဘဲ၊ သို့မဟုတ် ဘုရားနှုတ်ကပတ်တော်များကို မည်သို့လက်တွေ့လုပ်ဆောင်သင့်သည်ကို နားလည်နိုင်ကြမည် မဟုတ်ဘဲ ဘုရားနှုတ်ကပတ်တော်များ၏ စာသားအတိုင်း အဓိပ္ပာယ်နှင့် စည်းမျဉ်းစည်းကမ်းများကိုသာ ပုံသေစောင့်ထိန်းကြလိမ့်မည်။ ဘုရားနှုတ်ကပတ်တော်များကို လက်တွေ့လုပ်ဆောင်ခြင်း၏ သမ္မာတရား စည်းမျဉ်းများနှင့်ပတ်သက်လာလျှင် သို့မဟုတ် ၎င်းတို့ ဝင်ရောက်သင့်သည့် မည်သည့်လက်တွေ့ကျမှုများနှင့် ပတ်သက်လာလျှင် ၎င်းတို့သည် နားမလည်ကြသေးပေ။ ဤသည်မှာ အယောင်ဆောင်ခေါင်းဆောင်များ၏ အလုပ်၏ အကျိုးဆက်ဖြစ်၍ စစ်မှန်သော ရလဒ် တစ်ခုမျှ မရှိခြင်းပင်တည်း။

ဘုရားသခင်သည် လူတို့ကို ဣန္ဒြေရပြီး တင့်တယ်လျောက်ပတ်စွာ သူတော်စင်တစ်ဦး၏ ပုံသဏ္ဌာန်နှင့်အညီ ဝတ်စားဆင်ယင်ရန် လိုအပ်သည်။ “ဣန္ဒြေရပြီး တင့်တယ်လျောက်ပတ်စွာ၊ သူတော်စင်တစ်ဦး၏ ပုံသဏ္ဌာန်နှင့်အညီ” ဟူသည်မှာ စုစုပေါင်း စကားလုံး အနည်းငယ်ဖြစ်သော်လည်း ၎င်းတို့ မည်သည့်အရာကို ဆိုလိုသည်ကို သင်တို့ နားလည်သလော။ (ကျွန်ုပ်တို့အားလုံးသည် အယူဝါဒအရ၊ ဘုရားသခင်က လူတို့ကို ဣန္ဒြေရပြီး တင့်တယ်လျောက်ပတ်စွာ၊ သူတော်စင်တစ်ဦး၏ ပုံသဏ္ဌာန်နှင့်အညီ ဝတ်စားဆင်ယင်ရန် တောင်းဆိုကြောင်း သိကြသော်လည်း ကျွန်ုပ်တို့ကိုယ်တိုင် ဝတ်စားဆင်ယင်သည့်အခါ မည်သည့်အရာက ဣန္ဒြေရခြင်း သို့မဟုတ် တင့်တယ်လျောက်ပတ်ခြင်း ဖြစ်သည်ကို မည်သို့အကဲဖြတ်ရကောင်းမှန်း မသိကြပါ။) ဤသည်မှာ သမ္မာတရားကို နားလည်ခြင်း ရှိမရှိဟူသော ပြဿနာနှင့် သက်ဆိုင်လေသည်။ အကယ်၍ သင်သည် ဤအရာကို အကဲမဖြတ်နိုင်ပါက ယင်းက သင်သည် ဘုရားသခင်၏ နှုတ်ကပတ်တော်များကို နားမလည်ကြောင်း သက်သေပြသည်။ သို့ဆိုလျှင် ဘုရားနှုတ်ကပတ်တော်များကို နားလည်ခြင်းဆိုသည်မှာ အဘယ်အရာကို ဆိုလိုသနည်း။ ယင်းမှာ ဘုရားသခင် ပြောဆိုသည့် ဣန္ဒြေရခြင်းနှင့် တင့်တယ်လျောက်ပတ်ခြင်းအတွက် စံသတ်မှတ်ချက်များကို နားလည်ခြင်း၊ သို့မဟုတ် ပို၍ တိတိကျကျဆိုသော် အဝတ်အစား၏ အရောင်နှင့် ပုံစံကို နားလည်ခြင်းကို ဆိုလိုသည်။ မည်သည့်အရောင်များနှင့် ပုံစံများက ဣန္ဒြေရပြီး တင့်တယ်လျောက်ပတ်သနည်း။ သမ္မာတရားကို သဘောပေါက်နားလည်နိုင်စွမ်း ရှိသူတို့သည် မည်သည့်အရာက ဣန္ဒြေရပြီး တင့်တယ်လျောက်ပတ်သည်ကိုလည်းကောင်း၊ မည်သည့်အရာက ထူးခြားဆန်းကြယ်သည်ကိုလည်းကောင်း သိကြသည်။ အချို့သောအဝတ်အစားများသည် ဣန္ဒြေရပြီး တင့်တယ်လျောက်ပတ်သော်လည်း ၎င်းတို့သည် ခေတ်နောက်ကျသော ပုံစံရှိကြသည်။ ဘုရားသခင်သည် ခေတ်နောက်ကျသော အရာများကို မနှစ်သက်ဘဲ လူတို့ကို အတိတ်က ပုံစံများကို အတုယူရန် သို့မဟုတ် ကြောင်သူတော်ဆန်သော ဖာရိရှဲများ ဖြစ်လာရန် တောင်းဆိုနေခြင်း မဟုတ်ပေ။ ဘုရားသခင်က “ဣန္ဒြေရပြီး တင့်တယ်လျောက်ပတ်စွာ” ဟု ဆိုလိုသည့်အရာမှာ ပုံမှန် လူသားပုံသဏ္ဌာန်ရှိခြင်း၊ မွန်မြတ်ပြီး ကျက်သရေရှိကာ အဆင့်အတန်းရှိသော ပုံပန်းသဏ္ဌာန်ရှိခြင်း ဖြစ်သည်။ ဘုရားသခင်သည် လူတို့ကို ထူးခြားဆန်းကြယ်သော အဝတ်အစားများ ဝတ်ဆင်ရန် မတောင်းဆိုသကဲ့သို့ လူမွဲတစ်ဦးကဲ့သို့ စုတ်ပြတ်နေသော အဝတ်အစားများ ဝတ်ဆင်ရန်လည်း မတောင်းဆိုဘဲ လူတို့ကို ဣန္ဒြေရပြီး တင့်တယ်လျောက်ပတ်စွာ သူတော်စင်တစ်ဦး၏ ပုံသဏ္ဌာန်နှင့်အညီ ဝတ်စားဆင်ယင်ရန် တောင်းဆိုသည်။ ဤသည်မှာ ပုံမှန်လူများ၏ နားလည်သဘောပေါက်မှု ဖြစ်သည်။ သို့သော် ဤအရာကို ကြားပြီးနောက် အယောင်ဆောင်ခေါင်းဆောင်တစ်ဦးသည် အလွန်စိတ်အားထက်သန်လာပြီး ဤသို့ပြောဆိုလေသည်။ “ဘုရားသခင်၏ နှုတ်ကပတ်တော်များက ကျွန်ုပ်တို့ကို မည်သို့ ဝတ်စားဆင်ယင်ရမည်ဟူသော ဘောင်ကို ပေးထားသည်။ ‘ဣန္ဒြေရပြီး တင့်တယ်လျောက်ပတ်စွာ သူတော်စင်တစ်ဦး၏ ပုံသဏ္ဌာန်နှင့်အညီ’ ဟူသည့် ဤစကားလုံး အနည်းငယ်ကို ကျွန်ုပ်တို့ စောင့်ထိန်းပါက ကျွန်ုပ်တို့သည် ဘုရားသခင်ကို ဘုန်းထင်ရှားစေပြီး ကိုယ်တော်အပေါ် အရှက်ရစေခြင်း မရှိဘဲ ဘာသာတရားမရှိသူများကြားတွင် အလွန်လေးစားခံရသော လူများ ဖြစ်လာလိမ့်မည်။ သို့ဆိုလျှင် ဣန္ဒြေရပြီး တင့်တယ်လျောက်ပတ်ခြင်း ဆိုသည်မှာ အဘယ်နည်း။ ယင်းမှာ သင်သည် လူသားပုံသဏ္ဌာန်နှင့်အညီ ပြောဆိုပြုမူရမည်ဖြစ်ပြီး သူတော်စင်၏ ပုံသဏ္ဌာန် ရှိရမည်ဖြစ်သည်။ သူတော်စင်များအကြောင်း ပြောရလျှင် ယေဘုယျအားဖြင့် ကျွန်ုပ်တို့သည် ရှေးခေတ်သူတော်စင်များကို ရည်ညွှန်းသည်။ အကယ်၍ ကျွန်ုပ်တို့သည် သူတော်စင်၏ ပုံသဏ္ဌာန် ရှိလိုပါက ရှေးခေတ်သူတော်စင်များ၏ ပုံစံကို အတုယူရမည်ဖြစ်သော်လည်း အကယ်၍ သင်သည် ရှေးခေတ်အဝတ်အစားများ ဝတ်ဆင်ပြီး လမ်းပေါ် လျှောက်သွားပါက လူတို့က သင့်ကို ရူးနေသည်ဟု ထင်မှတ်ကြလိမ့်မည်။ ဤသည်မှာ ဘုရားသခင်ကို ဂုဏ်ပြုခြင်း၏ စည်းမျဉ်းနှင့် မကိုက်ညီပေ၊ သို့သော် ကျွန်ုပ်တို့ ခြေရာခံနိုင်သည့် အရာများ ဖြစ်သည့် မကြာသေးမီကာလများက သူတော်စင်များ ဝတ်ဆင်ခဲ့သည့် အဝတ်အစားများ၏ သက်သေအထောက်အထားအချို့ ရှိသင့်သည်။ လွန်ခဲ့သော ဆယ်စုနှစ်အနည်းငယ်က လူမှုပတ်ဝန်းကျင်သည် ပို၍ ကောင်းမွန်ခဲ့သည်။ လူတို့သည် ပို၍ ရိုးစင်းကြပြီး ပို၍ ရှေးရိုးဆန်ကာ သင့်တင့်စွာ ဝတ်စားဆင်ယင်ခဲ့ကြသည်။ အကယ်၍ သင်သည် ဤစံနှုန်းအတိုင်း ဝတ်စားဆင်ယင်ပါက သင်သည် ဣန္ဒြေရပြီး တင့်တယ်လျောက်ပတ်ကာ သူတော်စင်တစ်ဦး၏ ပုံသဏ္ဌာန် ရှိလိမ့်မည်။ ဤသည်မှာ လက်တွေ့လုပ်ဆောင်ရန် လမ်းကြောင်းဖြစ်သည်” ဟူ၍ ဖြစ်သည်။ ၁၉၇၀ နှင့် ၁၉၈၀ ပြည့်နှစ်များက လူတို့သည် အဖြူရောင်ရှပ်အင်္ကျီနှင့် အပြာရောင်ဘောင်းဘီများ ဝတ်ဆင်ခဲ့ကြသည်ကို သိရှိပြီးနောက် သူသည် ညီအစ်ကိုမောင်နှမများကို “ကျွန်ုပ်သည် ဘုရားနှုတ်ကပတ်တော်များထဲတွင် အလင်းကို တွေ့မြင်ခဲ့ပြီ။ ၇၀ နှင့် ၈၀ ပြည့်နှစ်များက လူတို့သည် အတော်အတန် သင့်တင့်ပြီး ရိုးရှင်းသည့် ဝတ်စုံများကို ဝတ်ဆင်ခဲ့ကြသည်။ ၎င်းတို့ကို ဂုဏ်သိက္ခာရှိသည်ဟု မဆိုနိုင်သော်လည်း ဘုရားနှုတ်ကပတ်တော်၏ တောင်းဆိုချက်များနှင့် ပို၍ ကိုက်ညီပုံရသည်၊ ထို့ကြောင့် ကျွန်ုပ်တို့သည် ဤစံနှုန်းအတိုင်း ဝတ်စားဆင်ယင်ကြမည်” ဟု ပြောဆိုခဲ့သည်။ ခေါင်းဆောင်က ဤအရာကို ဝတ်ဆင်ရာတွင် ဦးဆောင်ခဲ့ပြီး လူတိုင်းက ယင်းကို ကြည့်ကောင်းသည်၊ အတော်အတန် တင့်တယ်လျောက်ပတ်ပြီး ရိုးရှင်းသည်ဟု ထင်မှတ်ခဲ့ကြသည်။ ခေါင်းဆောင်က ဤသို့ပြောဆိုသည်။ “ဘုရားသခင်က ထူးခြားဆန်းကြယ်သော အဝတ်အစားများ မဝတ်ဆင်ရန် ပြောဆိုခဲ့သည်။ ပထမဦးစွာ ရှပ်အင်္ကျီပေါ်ရှိ ကြယ်သီးများကို လည်ပင်းရင်းအထိ တပ်ရမည်ဖြစ်ပြီး လက်ကောက်ဝတ်ပေါ်ရှိ ကြယ်သီးများအားလုံးကိုလည်း တပ်ထားရမည်။ လက်ကောက်ဝတ်များကို မမြင်စေရ၊ ရှပ်အင်္ကျီကို ဘောင်းဘီထဲသို့ ထည့်ထားရမည်ဖြစ်ပြီး အရာအားလုံးကို တင်းကျပ်စွာ ဖုံးအုပ်ထားရမည်၊ ရင်ဘတ်ဗလာ သို့မဟုတ် ကျောဗလာ မဖြစ်စေရ။ မည်မျှ ဣန္ဒြေရပြီး တင့်တယ်လျောက်ပတ်သည်ကို ကြည့်ပါလေ။ ဤသည်မှာ ဘုရားသခင် တောင်းဆိုသည့်အတိုင်း ဣန္ဒြေရပြီး တင့်တယ်လျောက်ပတ်သည် မဟုတ်လော၊ ယင်းသည် သူတော်စင်၏ ပုံသဏ္ဌာန်နှင့် ကိုက်ညီသည် မဟုတ်လော” ဟူ၍ ဖြစ်သည်။ ခေါင်းဆောင်သည် ထိုအခိုက်အတန့်တွင် သူဝတ်ဆင်နေသည့် ဝတ်စုံကို အထူးပင် နှစ်သက်သဘောကျခဲ့ပြီး တစ်ချိန်တည်းမှာပင် သူသည် အခြားသူများကို “သင်တို့၏ အဝတ်အစားများသည် အလွန် ခေတ်မီလွန်းသည်၊ အလွန် ဖက်ရှင်ကျလွန်းသည်။ ယင်းတို့သည် ဘုရားသခင်အပေါ် အရှက်ရစေပြီး ကိုယ်တော်သည် ယင်းတို့ကို မနှစ်သက်ပေ။ အားလုံး၊ ကျွန်ုပ်ဝတ်ဆင်နေသည့်အရာကို အမြန် လိုက်ဝတ်ဆင်ကြလော့၊ ကျွန်ုပ်နှင့် တစ်ပုံစံတည်း ဖြစ်စေကြလော့” ဟု တောင်းဆိုချက်များ ချမှတ်ခဲ့သည်။ ပိုင်းခြားသိမြင်နိုင်စွမ်းမရှိသော လူတို့သည် နောက်မှလိုက်၍ အတုယူကြပြီး သူတော်စင်၏ ပုံသဏ္ဌာန်နှင့် ကိုက်ညီသည့် ဣန္ဒြေရပြီး တင့်တယ်လျောက်ပတ်သည်ဟု ခေါ်သော ဝတ်စုံတစ်စုံကို ရှာဖွေဝတ်ဆင်ခဲ့ကြကာ လူအများစုကပင် ယင်းကို ကောင်းသည်ဟု ထင်မှတ်ခဲ့ကြသည်။ သို့သော် အချို့သောလူတို့သည် ဤခေတ်နောက်ကျသော အရာများကို ၎င်းတို့၏ စိတ်နှလုံးထဲတွင် ပစ်ပစ်ခါခါငြင်းကြပြီး ဤသို့ပြုလုပ်ခြင်းသည် မသင့်လျော်ကြောင်းနှင့် ဘုရားနှုတ်ကပတ်တော်များကို ဤသို့နားလည်ခြင်းသည် လွဲချော်နေကြောင်း ခံစားခဲ့ကြသည်။ ဤလူတို့သည် ခေါင်းဆောင်၏စကားကို နားထောင်ခြင်းက မှန်သည် သို့မဟုတ် မှားသည်ဟု ရှင်းလင်းစွာ မပြောနိုင်သကဲ့သို့ ကောက်ချက်များ မချဝံ့ကြသော်လည်း လူအုပ်နောက်သို့ မျက်စိမှိတ် မလိုက်ရန်အတွက် ရပ်တည်ခဲ့ကြသည်။ ခေါင်းဆောင်ပြောဆိုသည့်အရာသည် အပြည့်အဝ မှန်ကန်ခြင်းမရှိဟု ၎င်းတို့ ယုံကြည်ခဲ့ကြပြီး ၎င်းတို့ လိုက်နာလုပ်ဆောင်ခြင်း မရှိခဲ့ကြပေ။ ထိုဉာဏ်ထိုင်းသူများ၊ ဘုရားနှုတ်ကပတ်တော်များကို သဘောပေါက်နားလည်နိုင်စွမ်းမရှိသော ထိုလူတို့သာလျှင် မိမိတို့ကိုယ်တိုင် ဘုရားနှုတ်ကပတ်တော်များကို မဖတ်ရှုဘဲ အယောင်ဆောင်ခေါင်းဆောင် ပြောသမျှကို လက်ခံကာ သူတို့ကို ခိုင်းသည့် မည်သည့်အရာကိုမဆို ခိုင်းသည့်နည်းလမ်းအတိုင်း လုပ်ဆောင်ခဲ့ကြသည်။ ၎င်းတို့သည် အယောင်ဆောင်ခေါင်းဆောင်နောက်သို့ လိုက်၍ သူ့ကို အတုယူကြပြီး အပြင်ထွက်သည့်အခါ တစ်ပုံစံတည်း ဝတ်စားဆင်ယင်ခဲ့ကြသည်။ လူအုပ်ကြားသို့ သွားသည့်အခါတိုင်း ၎င်းတို့သည် အလွန်ပင် ပီတိဖြစ်ကြပြီး ဤသို့တွေးထင်ကြသည်။ “ကျွန်ုပ်တို့သည် အနန္တတန်ခိုးရှင် ဘုရားသခင်ကို ယုံကြည်ကြပြီး ကျွန်ုပ်၏ ဝတ်စုံတွင် သူတော်စင်၏ ပုံသဏ္ဌာန်များစွာ ရှိသည်။ သင်တို့ မည်သည့်အရာများကို ဝတ်ထားကြသနည်း။ တောက်ပြောင်လိုက်လေခြင်း၊ ခေတ်မီလိုက်လေခြင်း၊ ကောက်ကျစ်ဆိုးယုတ်လိုက်လေခြင်း။ ကျွန်ုပ်တို့ကို ကြည့်ပါ၊ ကျွန်ုပ်တို့ ဘာကိုမျှ မဖော်ပြထားပါ” ဟူ၍ ဖြစ်သည်။ ၎င်းတို့သည် မိမိတို့ကိုယ်ကို အံ့ဩဖွယ်ကောင်းသည်ဟု ထင်မှတ်ခဲ့ကြသည်။ အယောင်ဆောင်ခေါင်းဆောင်သည် ဤသည်မှာ ဘုရားနှုတ်ကပတ်တော်များကို အနက်မှားပြန်ဆိုခြင်းဖြစ်ကြောင်း သိရှိရန် ပျက်ကွက်ရုံသာမက သူသည် ဘုရားနှုတ်ကပတ်တော်များကို လက်တွေ့လုပ်ဆောင်လျက် ယင်းတို့၏ အရှိတရားထဲသို့ ဝင်ရောက်နေသည်ဟု အမှန်တကယ် ထင်မှတ်ခဲ့သည်။ ဤသည်မှာ အယောင်ဆောင်ခေါင်းဆောင်များ လုပ်ဆောင်သည့်အရာ ဖြစ်သည်။ လူတို့အတွက် ဘုရားသခင်၏ အရိုးရှင်းဆုံးနှင့် အလွယ်ကူဆုံးသော တောင်းဆိုချက်များအတွက်ပင် အယောင်ဆောင် ခေါင်းဆောင်များသည် ဘုရားနှုတ်ကပတ်တော်များ မည်သည့်အရာကို ရည်ညွှန်းသည်ကိုလည်းကောင်း၊ ၎င်းတို့၏ လိုအပ်သော စံနှုန်းများ သို့မဟုတ် စည်းမျဉ်းများကိုလည်းကောင်း အမှန်တကယ် နားမလည်နိုင်ကြပေ။ သို့ဆိုလျှင် လူသားမျိုးနွယ်၏ ဖောက်ပြန်ပျက်စီးသော စိတ်သဘောထားနှင့်ပတ်သက်၍ သို့မဟုတ် လူသားတို့၏ အခြေအနေအမျိုးမျိုးနှင့်ပတ်သက်၍ ဘုရားသခင် ပြောဆိုသည့်အရာကို ၎င်းတို့ နားလည်နိုင်မည်လော။ ဤနေရာတွင် သမ္မာတရားသည် အတိအကျ မည်သည့်အရာဖြစ်သည်ကို ၎င်းတို့ သိနိုင်မည်လော။ မသိနိုင်သည်မှာ ပြောစရာမလိုချေ။

အယောင်ဆောင်ခေါင်းဆောင်များသည် ဘုရားသခင်၏ နှုတ်ကပတ်တော်များကို သဘောပေါက်နားလည်နိုင်စွမ်း မရှိကြပေ။ ၎င်းတို့သည် ဘုရားသခင်၏ နှုတ်ကပတ်တော်များ၏ စာသားအတိုင်း အဓိပ္ပာယ်မှ ဘုရားသခင် မိန့်ကြားခဲ့သည်ကို သိရုံသာသိသော်လည်း ဘုရားသခင်၏ နှုတ်ကပတ်တော်များက မည်သည့်သမ္မာတရားကို ဖော်ပြသည်ကိုဖြစ်စေ၊ လူတို့ထံမှ ဘုရားသခင် တောင်းဆိုသည့်အရာကိုဖြစ်စေ၊ လူတို့ နားလည်သင့်သည့် သမ္မာတရား စည်းမျဉ်းများမှာ အဘယ်အရာဖြစ်သည်ကိုဖြစ်စေ နားမလည်ကြပေ။ သို့ဖြစ်၍ ၎င်းတို့သည် ဘုရားသခင်၏ နှုတ်ကပတ်တော်များအကြောင်း မိတ်သဟာယဖွဲ့သည့်အခါတွင် ယင်းတို့ကို စာသားအတိုင်း အနက်ပြန်ဆိုမှုအချို့ ပြုလုပ်ကာ လူတို့အား လိုက်နာရန် စည်းမျဉ်းစည်းကမ်းအချို့၊ စည်းဘောင်အချို့ကို ပေးလျက်၊ ၎င်းတို့လည်း ဘုရားသခင်၏ နှုတ်ကပတ်တော်များကို နားလည်ကြောင်းနှင့် အလုပ်လုပ်ပြီးဖြစ်ကြောင်း သက်သေပြရန် ဤအရာများကို အသုံးပြုကြသည်။ အချို့သော အယောင်ဆောင်ခေါင်းဆောင်များက ဘုရားသခင်၏ နှုတ်ကပတ်တော်များသည် ရှင်းလင်းပြီးသားဖြစ်သည်၊ လူတို့ကသာ ယင်းတို့ကို စားသောက်ရန်ဖြစ်စေ၊ ကြိုးစားအားထုတ်ရန် ဖြစ်စေ အစဉ်သဖြင့် ပျက်ကွက်ခြင်းဖြစ်သည်ဟုပင် တွေးထင်ကြသည်။ လူတိုင်း၏လက်ထဲတွင် ဘုရားသခင်၏ နှုတ်ကပတ်တော် စာအုပ်များ ရှိနေသည်ကို မြင်သောအခါ လူတို့အား ဘုရားသခင်၏ နှုတ်ကပတ်တော်များကို စားသောက်ရန် ဦးဆောင်ခြင်းသည် အပိုအလုပ်တစ်ခု ဖြစ်သည်ဟု ၎င်းတို့က မှတ်ယူကြသည်။ ထို့ကြောင့် ၎င်းတို့သည် စုဝေးပွဲများအတွင်း သို့မဟုတ် မိမိတို့၏ တာဝန်များကို ထမ်းဆောင်နေစဉ် ပြဿနာများတွေ့ရှိသည့်အခါ လူတို့ထံသို့ ရွေးချယ်ထားသော ဘုရားသခင်၏ နှုတ်ကပတ်တော် အပိုဒ်အချို့ကိုသာ ပေးပို့ကြကာ “ဘုရားသခင်၏ နှုတ်ကပတ်တော်ထဲက ဤအပိုဒ်ကို ဖတ်ပါ”၊ “ဘုရားသခင်၏ နှုတ်ကပတ်တော်ထဲက ထိုအပိုဒ်ကို ဖတ်ပါ”၊ သို့မဟုတ် “ဘုရားသခင်၏ နှုတ်ကပတ်တော်များက ဤကဏ္ဍနှင့်ပတ်သက်၍ ဤသို့ဆိုပြီး ထိုကဏ္ဍနှင့်ပတ်သက်၍ ထိုသို့ဆိုသည်” ဟူသည့်အရာများ ပြောဆိုကြသည်။ ၎င်းတို့သည် လူတို့အား ဘုရားသခင်၏ နှုတ်ကပတ်တော်များကို ဖတ်ရန် အားပေးဖို့ ဖျောင်းဖျသည့်ပုံစံကို အသုံးပြုလျက် ရွေးချယ်ထားသော ဘုရားသခင်၏ နှုတ်ကပတ်တော် အပိုဒ်များကိုသာ လူတို့ထံ ပေးပို့ကြပြီး ဤသည်မှာ လူတို့အား ဘုရားသခင်၏ နှုတ်ကပတ်တော်များကို စားသောက်ရန် ဦးဆောင်သည့်နည်းလမ်းဖြစ်ကြောင်းနှင့် ၎င်းတို့သည် ခေါင်းဆောင်တစ်ဦး၏ တာဝန်ဝတ္တရားကို ဖြည့်ဆည်းနေခြင်းဖြစ်ကြောင်း ယုံကြည်ကြသည်။ ဤနှုတ်ကပတ်တော်များကို မြင်ပြီးနောက် လူတို့က “ဤဘုရားသခင်၏ နှုတ်ကပတ်တော်များကို ကျွန်ုပ်လည်း ဖတ်ဖူးပါသည်၊ သင်က ကျွန်ုပ်အတွက် ဤနှုတ်ကပတ်တော်များကို စုစည်းပေးခြင်းသည် မလိုအပ်သောအရာတစ်ခု မဟုတ်လော” ဟု ပြောကြသည်။ သို့သော် အယောင်ဆောင်ခေါင်းဆောင်များကမူ “ငါက သင့်ထံ မပို့ပေးလျှင် ဤနှုတ်ကပတ်တော်များမှာ မည်သည့်အခန်း၊ မည်သည့်စာမျက်နှာတွင် ရှိသည်ကို သင်ရှာတွေ့နိုင်မည် မဟုတ်။ ဤနှုတ်ကပတ်တော်များကို ဘုရားသခင်က မည်သည့်နောက်ခံအခြေအနေအောက်တွင် မိန့်ကြားခဲ့သည်ကိုပင် သင်မသိ။ ခေါင်းဆောင်တစ်ဦးအနေဖြင့် သင့်ထံ ဘုရားသခင်၏ နှုတ်ကပတ်တော်များကို အချိန်မရွေး နေရာမရွေး ပေးပို့ရန် ဤတာဝန်ကို ငါထမ်းဆောင်သင့်သည်” ဟု တွေးထင်ကြသည်။ အချို့သော အယောင်ဆောင် ခေါင်းဆောင်များသည် မေတ္တာစေတနာ ဗရပွကို ပြရန် ကြိုးစားရာတွင် မိမိတို့၏အလုပ်အပေါ် သစ္စာစောင့်သိမှုကိုလည်းကောင်း၊ လူတို့အား ဘုရားသခင်၏ နှုတ်ကပတ်တော်များ၏ လက်တွေ့ကျမှုထဲသို့ ဦးဆောင်ရန် မိမိတို့၏ စိတ်ပိုင်းဖြတ်မှုကိုလည်းကောင်း ပြသရန်အလို့ငှာ တစ်စုံတစ်ဦးထံ တစ်ရက်အတွင်း ဘုရားသခင်၏ နှုတ်ကပတ်တော် ဆယ်ပိုဒ်မှ အပိုဒ်နှစ်ဆယ်အထိပင် ပေးပို့ကြသည်။ ဘုရားသခင်၏ ဤနှုတ်ကပတ်တော်များကို လူတို့ထံ ပေးပို့သော်လည်း ၎င်းတို့၏ ပြဿနာများ ဖြေရှင်းပြီးသွားပြီလော။ ၎င်းတို့သည် ခေါင်းဆောင်တစ်ဦး ပါဝင်ထမ်းဆောင်သင့်သည့် အခန်းကဏ္ဍကို ဖြည့်ဆည်းကြသလော။ ၎င်းတို့သည် ဤအခန်းကဏ္ဍကို မကြာခဏဆိုသလို မဖြည့်ဆည်းနိုင်ကြပေ၊ အကြောင်းမှာ အကယ်၍ လူတို့သည် ဤနှုတ်ကပတ်တော်များကို မိမိတို့ဘာသာ နားလည်နိုင်ခဲ့ပါက ၎င်းတို့အနေဖြင့် ခေါင်းဆောင်တစ်ဦးကို လိုအပ်မည် မဟုတ်သောကြောင့် ဖြစ်သည်။ အယောင်ဆောင်ခေါင်းဆောင်များ ပေးပို့သည့် ဘုရားသခင်၏ နှုတ်ကပတ်တော် အပိုဒ်များကို ဘုရားသခင်၏ နှုတ်ကပတ်တော်များကို မကြာခဏ ဖတ်ရှုသူများက အမှန်တကယ်ပင် ကောင်းစွာသိကြသော်လည်း လူတို့တွင် မည်သည့်အရာ လိုအပ်နေသနည်း။ ၎င်းတို့၏ အခက်အခဲများနှင့် ပြဿနာများမှာ အဘယ်နည်း။ ယင်းမှာ ဤသမ္မာတရားများ ပါဝင်သည့် ကိစ္စရပ်များနှင့် ကြုံလာသည့်အခါ၊ အခက်အခဲများနှင့် ရင်ဆိုင်ရသည့်အခါ လူတို့သည် ဤပြဿနာများ၏ အနှစ်သာရကို ထွင်းဖောက်၍ မမြင်နိုင်ကြခြင်း၊ ယင်းတို့ကို ဖြေရှင်းရန် မည်သည့်နေရာမှ စတင်ရမည်ကို မသိခြင်း၊ ဤသမ္မာတရားများထဲသို့ မည်သို့ဝင်ရောက်ရမည်ကို မသိခြင်းတို့ဖြစ်ပြီး အယောင်ဆောင်ခေါင်းဆောင်များကလည်း မသိကြခြင်းပင်ဖြစ်သည်။ သို့ဆိုလျှင် ဤကိစ္စတွင် ၎င်းတို့သည် မိမိတို့၏ တာဝန်ဝတ္တရားကို ဖြည့်ဆည်းပြီးပြီလော။ ၎င်းတို့သည် ခေါင်းဆောင်ပိုင်းအလုပ်အတွက် အရည်အချင်း ပြည့်မီသလော။ ၎င်းတို့သည် ဤတာဝန်ဝတ္တရားကို မဖြည့်ဆည်းခဲ့ကြသည်မှာ ရှင်းလင်းပေသည်။ ဥပမာအနေဖြင့် လူတို့သည် ဘုရားသခင်၏ နှုတ်ကပတ်တော်များထဲတွင် ရိုးသားသောသူတစ်ဦး ဖြစ်ခြင်းအကြောင်း ဖတ်ရှုသည့်အခါ၊ အယောင်ဆောင် ခေါင်းဆောင်တစ်ဦးသည် ဘုရားသခင်၏ နှုတ်ကပတ်တော်များကို မည်သို့စားသောက်ရမည်ကို မသိသောကြောင့်လည်းကောင်း၊ သမ္မာတရားကို သဘောပေါက်နားလည်ရန်နှင့် သိနားလည်ရန် အစွမ်းအစ ကင်းမဲ့သောကြောင့်လည်းကောင်း ဤသို့ပြောဆိုပေမည်၊ “ဘုရားသခင်၏ တောင်းဆိုချက်များမှာ မမြင့်မားပါ။ ဘုရားသခင်က ကျွန်ုပ်တို့ကို ရိုးသားသောသူများဖြစ်ရန် တောင်းဆိုပြီး ရိုးသားခြင်းဆိုသည်မှာ အမှန်အတိုင်းပြောဆိုခြင်းကို ဆိုလိုသည်။ ဘုရားသခင်၏ နှုတ်ကပတ်တော်များက ပြောပြီးသားမဟုတ်လော။ ‘သင်၏စကားမှာ ဟုတ်သည်ကိုအဟုတ်၊ မဟုတ်သည်ကို မဟုတ်ဖြစ်စေလော့။’ (ရှင်မဿဲခရစ်ဝင် ၅:၃၇) ဟူ၍ဖြစ်သည်။ ဘုရားသခင်၏ နှုတ်ကပတ်တော်များမှာ မည်မျှ ရှင်းလင်းလိုက်သနည်း။ သင်၏စိတ်နှလုံးထဲတွင် မည်သို့ပင်တွေးထင်သည်ဖြစ်စေ ပြောဆိုလိုက်ပါ၊ ယင်းမှာ ရိုးရှင်းလိုက်ပါတကား။ သင် အဘယ်ကြောင့် မလုပ်ဆောင်နိုင်ရမည်နည်း။ ဘုရားသခင်၏ နှုတ်ကပတ်တော်သည် သမ္မာတရားဖြစ်သည်၊ ကျွန်ုပ်တို့ လက်တွေ့လုပ်ဆောင်ရမည်။ လက်တွေ့မလုပ်ဆောင်ခြင်းသည် ပုန်ကန်ခြင်းဖြစ်သည်၊ ပြီးလျှင် ဘုရားသခင်ကို ပုန်ကန်သူများကို ဘုရားသခင်က ကယ်တင်တော်မူသလော။ ကိုယ်တော်သည် မကယ်တင်ပါ” ဟူ၍ ဖြစ်သည်။ ဤသည်ကို ကြားသည့်အခါ လူတို့က “သင်ပြောသည့် စကားတိုင်းမှာ မှန်ကန်ပါသည်၊ သို့သော် ကျွန်ုပ်တို့သည် ရိုးသားသောသူများ မည်သို့ဖြစ်ရမည်ကိုမူ မသိသေးပါ။ အကြောင်းမှာ အကြိမ်များစွာတွင် လိမ်လည်ခြင်းသည် မိမိသဘောအတိုင်းမဟုတ်ဘဲ ဖြစ်ပေါ်လာခြင်း၊ သို့မဟုတ် အခြားရွေးချယ်စရာမရှိသည့်အခါ လူတစ်ဦးလုပ်ဆောင်သည့်အရာဖြစ်ပြီး ယင်း၏နောက်ကွယ်တွင် အကြောင်းပြချက်တစ်ခု ရှိသောကြောင့်ဖြစ်သည်။ ဤသည်ကို မည်သို့ ဖြေရှင်းသင့်သနည်း” ဟု တုံ့ပြန်ကြသည်။ အယောင်ဆောင်ခေါင်းဆောင်က မည်သည့်အရာကို ပြောမည်နည်း။ “ဤသည်ကို ကိုင်တွယ်ရန် မလွယ်ကူဘူးလော။ ဘုရားသခင်၏ နှုတ်ကပတ်တော်များက ရှင်းလင်းအောင် မပြုလုပ်ခဲ့ဘူးလော။ ရိုးသားသောသူတစ်ဦး ဖြစ်ခြင်းသည် ကလေးတစ်ဦးကဲ့သို့ ဖြစ်ခြင်းမျှသာဖြစ်သည်၊ ယင်းမှာ ရိုးရှင်းလိုက်လေခြင်း။ သင် မည်မျှပင် အသက်ကြီးနေပါစေ သင်သည် ကလေးတစ်ဦးကဲ့သို့ မဖြစ်နိုင်ဘူးလော။ ကလေးများ မည်သို့ပြုမူသည်ကို ကြည့်လိုက်စမ်းပါ” ဟူ၍ ဖြစ်သည်။ နားထောင်သူက ဤသို့ စဉ်းစားဆင်ခြင်လေသည်၊ “ကလေးတစ်ဦး၏ အဓိကအပြုအမူများမှာ အပြစ်ကင်းစင်ပြီး သက်ဝင်လှုပ်ရှားခြင်း၊ ခုန်ပေါက်နေခြင်း၊ မရင့်ကျက်ခြင်းနှင့် အမှုအရာများစွာကို နားမလည်ခြင်းတို့ ဖြစ်သည်။ ခေါင်းဆောင်က ဤသို့ပြောပြီးဖြစ်သည့်အတွက် ငါသည် ဤနည်းအတိုင်း လုပ်ဆောင်မည်” ဟူ၍ဖြစ်သည်။ နောက်တစ်နေ့တွင် အသက်သုံးဆယ် သို့မဟုတ် လေးဆယ်အရွယ်ရှိ ဤသူသည် သူ၏ဆံပင်ကို နှစ်ဖက်ခွဲ၍ ကျစ်ဆံမြီးလေးများ ကျစ်ထားပြီး ပန်းရောင်ခေါင်းစည်းနှင့် ဆံညှပ်များ တပ်ဆင်ကာ ပန်းရောင်ရှပ်အင်္ကျီ၊ ဖိနပ်နှင့် ခြေအိတ်တို့ကို ဝတ်လျက် တစ်ကိုယ်လုံး ပန်းရောင်ဖြင့် ဆင်ယင်ထားလေသည်။ ဤသည်ကို မြင်သည့်အခါ ခေါင်းဆောင်က “မှန်ပေသည်။ ကလေးတစ်ဦးကဲ့သို့ ပို၍ လမ်းလျှောက်လော့၊ ခုန်ပေါက်နေလော့။ ကလေးတစ်ဦးကဲ့သို့ ပို၍ အပြစ်ကင်းစင်စွာ ပြောဆိုလော့၊ မျက်လုံးများတွင် ကောက်ကျစ်ဆိုးယုတ်ခြင်း ကင်းလျက် မျက်နှာတွင် ပြုံးနေလော့၊ ဤသည်မှာ ကလေးတစ်ဦး၏ အမူအရာသို့ ပြန်ရောက်သွားခြင်း မဟုတ်လော။ ဤသည်မှာ ရိုးသားသောသူတစ်ဦး၏ ပုံသဏ္ဌာန်ဖြစ်သည်” ဟု ပြောဆိုသည်။ ခေါင်းဆောင်သည် အတော်ပင် နှစ်ထောင်းအားရဖြစ်နေသော်လည်း အခြားသူများကမူ ဤသည်ကို မိုက်မဲသော၊ ပုံမှန်မဟုတ်သော အပြုအမူအဖြစ် မြင်ကြသည်။ ဤအယောင်ဆောင်ခေါင်းဆောင်သည် ပြဿနာကို ဖြေရှင်းရန် ပျက်ကွက်သည်သာမက သမ္မာတရားစည်းမျဉ်းများကို မည်သို့ရှာဖွေရမည်ကိုလည်း လုံးဝမသိဘဲ လူတို့အား ယုတ္တိမရှိသော လွဲမှားသည့်လမ်းသို့ ပို့ဆောင်လေသည်။ ရိုးသားသောသူတစ်ဦး ဖြစ်ခြင်းဟူသည့် အရိုးရှင်းဆုံးသော သမ္မာတရားအတွက်ပင်လျှင် အယောင်ဆောင်ခေါင်းဆောင်သည် ယင်းကို မှန်ကန်စွာနှင့် သန့်စင်စွာ မည်သို့သဘောပေါက်နားလည်ရမည်ကို မသိဘဲ၊ စည်းမျဉ်းစည်းကမ်းများကို ကြောင်းကျိုးမမြင်ဘဲ ပုံသေစောင့်ထိန်းခြင်းကိုသာ အားကိုးအားထားပြု၍ ယင်းကို သဘောပေါက်နားလည်ခြင်းက အလွန်လွဲချော်နေသည်မှာ ကြားရသူများပင် စက်ဆုပ်ရွံရှာကြလေသည်။ ဤသည်မှာ အယောင်ဆောင်ခေါင်းဆောင်တို့ လုပ်ဆောင်သည့်အရာ ဖြစ်သည်။

အယောင်ဆောင် ခေါင်းဆောင်များသည် ဘုရားနှုတ်ကပတ်တော်များကို နည်းလမ်းအမျိုးမျိုးဖြင့် သဘောပေါက်နားလည်ကြပြီး ထူးဆန်း၍ ဆန်းပြားသော ရှုထောင့်အမြင်အမျိုးမျိုးကို အကြံထုတ်ကြသည်။ ၎င်းတို့သည် ဘုရားနှုတ်ကပတ်တော်များကို လက်တွေ့လုပ်ဆောင်ခြင်းနှင့် လိုက်နာခြင်းဟူသည့် အလံကိုလည်း ဝှေ့ယမ်းကြကာ အခြားသူများကို ၎င်းတို့၏ သဘောပေါက်နားလည်မှုကို လက်ခံပြီး လိုက်နာစောင့်ထိန်းရန် တောင်းဆိုကြသည်။ အတိုချုပ်အားဖြင့် ဤအယောင်ဆောင်ခေါင်းဆောင်များကဲ့သို့သော လူတို့သည် ဘုရားသခင်၏ နှုတ်ကပတ်တော်များအပေါ် အပေါ်ယံဖြစ်သော၊ လွဲချော်သော သဘောပေါက်နားလည်မှုတစ်ခု မကြာခဏ ရှိတတ်ကြသည်။ ယင်းကို သတ်မှတ်ရန် ဝိညာဉ်ရေးရာ ဝေါဟာရတစ်ခုကို အသုံးပြုရလျှင် ၎င်းတို့သည် “ဝိညာဉ်ရေးရာ နားလည်သဘောပေါက်မှု ကင်းမဲ့သည်” ဟု ငါတို့ပြောဆိုပေမည်။ ၎င်းတို့၏ ဘုရားသခင်၏ နှုတ်ကပတ်တော်များအပေါ် သဘောပေါက်နားလည်မှုသည် လွဲချော်သည်သာမက ၎င်းတို့ကဲ့သို့ပင် ဤလွဲချော်သော အယူဝါဒများနှင့် စည်းမျဉ်းစည်းကမ်းများကို လိုက်နာရန် အခြားသူများကိုလည်း မကြာခဏ တောင်းဆိုကြသည်။ တစ်ချိန်တည်းမှာပင် ၎င်းတို့သည် သမ္မာတရားအပေါ် သန့်စင်သော သဘောပေါက်နားလည်မှုတစ်ခု ရှိသူတို့ကို ပြစ်တင်ရှုတ်ချရန် မိမိတို့၏ လွဲချော်သော သဘောပေါက်နားလည်မှုကို အသုံးပြုကြသည်။ ဝိညာဉ်ရေးရာ နားလည်သဘောပေါက်မှု ကင်းမဲ့သည့် ဤအယောင်ဆောင်ခေါင်းဆောင်များသည် အန္တိခရစ်များကဲ့သို့ ဘုရားသခင်၏ နှုတ်ကပတ်တော်များကို စေ့စေ့စပ်စပ် ကြည့်ရှုစစ်ဆေးခြင်းနှင့် ဆန်းစစ်ခြင်းတို့ မရှိကြချေ။ အပြင်ပန်းမှကြည့်လျှင် ၎င်းတို့သည် ဘုရားသခင်၏ နှုတ်ကပတ်တော်များကို စားသောက်ခြင်းနှင့် လက်ခံခြင်းဟူသည့် ကျိုးကျိုးနွံနွံရှိသည့် သဘောထားတစ်ခုဖြင့် ချဉ်းကပ်ကြသည့်အလား ထင်ရသည်။ သို့သော် ၎င်းတို့၏ ညံ့ဖျင်းသော အစွမ်းအစနှင့် ဘုရားသခင်၏ နှုတ်ကပတ်တော်များကို သဘောပေါက်နားလည်နိုင်စွမ်း မရှိခြင်းတို့ကြောင့် ၎င်းတို့သည် ဘုရားသခင်၏ နှုတ်ကပတ်တော်များကို ကျောင်းသုံးစာအုပ်တစ်အုပ်ကဲ့သို့ သဘောထားပြုမူကြပြီး ဘုရားသခင်၏ နှုတ်ကပတ်တော်များသည် “တစ်အပေါင်းတစ်သည် နှစ်၊ နှစ်အပေါင်းနှစ်သည် လေး” ဟူသည့် ဆင်ခြင်တွေးခေါ်မှုစနစ်ကို လိုက်နာသည်ဟု ယုံကြည်ကြသည်။ ၎င်းတို့သည် ဘုရားသခင်၏ နှုတ်ကပတ်တော်များမှာ သမ္မာတရား ဖြစ်ကြောင်းကိုလည်းကောင်း၊ ဘုရားသခင်၏ နှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်ရန်မှာ ဘုရားသခင်၏ နှုတ်ကပတ်တော်များထဲတွင် ပြောဆိုထားသည့် သမ္မာတရားများက မည်သည့်အရာကို ရည်ညွှန်းသည်ကို၊ ဤသမ္မာတရားများတွင် ပါဝင်သည့် အမျိုးမျိုးသော အခြေအနေများနှင့် အကြောင်းအရာများမှာ အဘယ်အရာ ဖြစ်သည်ကို နားလည်ရမည် ဖြစ်ကြောင်းကိုလည်းကောင်း မသိကြပေ။ အခြားသူများက ဘုရားသခင်၏ နှုတ်ကပတ်တော်များကို အလွန်ခိုင်မာပြီး လက်တွေ့ကျသော နည်းလမ်းဖြင့် နားလည်သဘောပေါက်သည့်အခါ ၎င်းတို့က ထိုအရာကို အပေါ်ယံဆန်ပြီး နားထောင်ရန်မထိုက်တန်ဟု မှတ်ယူကာ “ကျွန်ုပ်အားလုံး နားလည်ပါသည်၊ ကျွန်ုပ်အရာရာကို သိပါသည်။ သင်ပြောနေသည့်အရာကို ဘုရားသခင်၏ နှုတ်ကပတ်တော်များထဲတွင် ရှင်းလင်းစွာ ရှင်းပြထားပြီးဖြစ်သည်၊ သင်ပြောရန် လိုသေးသလော” ဟု ပြောဆိုကြသည်။ အမှန်တကယ်တွင် အခြားသူများ ဆွေးနွေးနေသည့်အရာသည် ဘုရားသခင်၏ နှုတ်ကပတ်တော်များထဲရှိ သမ္မာတရားများနှင့် သက်ဆိုင်သည့် တိကျသော အကြောင်းအရာများ ပါဝင်နေသည်ကို ၎င်းတို့ သတိမမူမိကြပေ။ ဤအယောင်ဆောင်ခေါင်းဆောင်များသည် ဝိညာဉ်ရေးရာ နားလည်သဘောပေါက်မှု ကင်းမဲ့ပြီး ဘုရားသခင်၏ နှုတ်ကပတ်တော်များကို သဘောပေါက်နားလည်နိုင်စွမ်း မရှိသောကြောင့် သမ္မာတရားအားလုံးမှာ အနည်းနှင့်အများ တူညီကြသည်ဟုလည်းကောင်း၊ သမ္မာတရားများနှင့် သက်ဆိုင်သော ကိစ္စရပ်များအကြားတွင် တိကျသော ကွဲပြားမှုများမရှိဟုလည်းကောင်း တွေးထင်ကြသည်၊ ဤအရာများအကြောင်း မဆုံးနိုင်အောင် ပြောဆိုနေသော်လည်း ယင်းတို့အားလုံးမှာ အနှစ်သာရအားဖြင့် တူညီသောကိစ္စတစ်ခုတည်း ဖြစ်သည်ဟု ၎င်းတို့ ယုံကြည်ကြသည်။ ဤယုံကြည်ချက်သည် ပြင်းထန်သော ပြဿနာတစ်ခုကို ညွှန်ပြပြီး ယင်းက ထိုသို့သော လူတစ်ဦးချင်းစီကို သမ္မာတရားကို မည်သည့်အခါမျှ နားလည်မည်မဟုတ်ရန် ကံကြမ္မာပါစေသည်။

အယောင်ဆောင်ခေါင်းဆောင်များသည် လူတို့အား သမ္မာတရား လက်တွေ့ကျမှုထဲသို့ ဦးမဆောင်နိုင်ကြ

ယခုအခါတွင် အစွမ်းအစကောင်းပြီး သဘောပေါက်နားလည်နိုင်စွမ်းရှိသော လူတစ်ဦးချင်းစီ ရှိကြသည်၊ ၎င်းတို့သည် ဘုရားသခင်၏ အခြေခံကျသော နှုတ်ကပတ်တော်များအပေါ် အတွေ့အကြုံနှင့် ဝင်ရောက်မှုအချို့ ရရှိပြီးဖြစ်ကာ သမ္မာတရား လက်တွေ့ကျမှုအချို့ကို ပိုင်ဆိုင်ကြသော်လည်း ၎င်းတို့၏ ဝင်ရောက်မှုသည် ပို၍ သိမ်မွေ့ပြီး ပို၍ အသေးစိတ်ကျနိုင်ရန်အလို့ငှာ ၎င်းတို့သည် ပို၍ တိကျသော လမ်းညွှန်မှုနှင့် ခေါင်းဆောင်မှုကို လိုအပ်ကြသည်။ အယောင်ဆောင် ခေါင်းဆောင်များသာလျှင် သမ္မာတရား၏ တိကျသော အသေးစိတ်အချက်များက မည်သည့်အရာကို ရည်ညွှန်းသည်ကိုဖြစ်စေ၊ ၎င်းတို့ကို အဘယ်ကြောင့် ထိုသို့သောနည်းလမ်းဖြင့် ပြောဆိုရသည်ကိုဖြစ်စေ နားမလည်နိုင်ကြဘဲ ယင်းမှာ အမှုအရာများကို မလိုအပ်ဘဲ ရှုပ်ထွေးအောင်လုပ်ခြင်း သို့မဟုတ် စကားလုံးများ ကလီကမာလုပ်ခြင်းဖြစ်သည်ဟု တွေးထင်ကြသည်။ ၎င်းတို့သည် သမ္မာတရားတွင် ပါဝင်သည့် အမျိုးမျိုးသော ကဏ္ဍများကို မည်သို့သဘောပေါက်နားလည်ရမည်ကိုဖြစ်စေ၊ မည်သို့တွေ့ကြုံခံစားရမည်ကိုဖြစ်စေ နားမလည်ကြ သို့မဟုတ် မသိကြပေ။ သို့ဖြစ်၍ ၎င်းတို့သည် ခေါင်းဆောင်များ ဖြစ်လာပြီးနောက် လုပ်ဆောင်နိုင်သည့်အရာမှာ လူတို့အား အများအားဖြင့် မိတ်သဟာယဖွဲ့လေ့ရှိသော ဘုရားသခင်၏ နှုတ်ကပတ်တော်များကို စားသောက်ရန် ဦးဆောင်ခြင်း၊ ထို့နောက် အယူဝါဒအချို့ကို ပြောဆိုခြင်းနှင့် စည်းမျဉ်းစည်းကမ်းများကို စောင့်ထိန်းခြင်း၏ လက်တွေ့လုပ်ဆောင်နည်းအချို့ကို ဖော်ထုတ်ခြင်းမျှသာဖြစ်ပြီး လူတို့က ၎င်းတို့ထံမှ ရရှိသည့်အရာမှာလည်း အပေါ်ယံနိုင်သော ဝိညာဉ်ရေးရာ ဝေါဟာရအချို့နှင့် လူအများပြောလေ့ရှိသော စကားလုံးများနှင့် အယူဝါဒများ၊ စည်းမျဉ်းစည်းကမ်းများနှင့် ဆောင်ပုဒ်များမျှသာ ဖြစ်သည်။ ယုံကြည်သူအသစ် ဖြစ်သူတို့အတွက် အယောင်ဆောင်ခေါင်းဆောင်များ၏ တရားဟောချက်များသည် တစ်နှစ် သို့မဟုတ် နှစ်နှစ်အတွက် လုံလောက်ရုံမျှသာ ရှိကောင်း ရှိနိုင်သော်လည်း တစ်နှစ် သို့မဟုတ် နှစ်နှစ်ကြာပြီးနောက် သမ္မာတရားအချို့ကို နားလည်လာကြသူတို့သည် အယောင်ဆောင် ခေါင်းဆောင်များ၏ စကားများနှင့် လုပ်နည်းကိုင်နည်း တစ်စုံကို စတင်၍ ပိုင်းခြားသိမြင်လာကြလိမ့်မည်။ အခြေခံအားဖြင့် သဘောပေါက်နားလည်နိုင်စွမ်း ကင်းမဲ့သူတို့အတွက်မူ အယောင်ဆောင် ခေါင်းဆောင်များ မည်သို့ပင် တရားဟောစေကာမူ ၎င်းတို့သည် မည်သည့်အရာကိုမျှ မခံစားရ၊ မည်သည့်သတိပြုမိမှုမျှ မရှိဘဲ ဤခေါင်းဆောင်များ တရားဟောနေသည့်အရာမှာ စကားလုံးများနှင့် အယူဝါဒများမျှသာ ဖြစ်ကြောင်းနှင့် ၎င်းတို့နားလည်သည့်အရာမှာ အနှစ်မဲ့သော သီအိုရီများ၊ ဆောင်ပုဒ်များနှင့် စည်းမျဉ်းစည်းကမ်းအချို့သာဖြစ်ပြီး၊ သမ္မာတရား လုံးဝ မဟုတ်ကြောင်းကို သဘောမပေါက်ကြပေ။ ဤသရုပ်သကန်များကို အခြေခံ၍ “ဘုရားသခင်၏ နှုတ်ကပတ်တော်များကို စားသောက်ရန်၊ ယင်းတို့ကို နားလည်သဘောပေါက်ရန်နှင့် ဘုရားသခင်၏ နှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်ရန် လူတို့ကို ဦးဆောင်ခြင်း” တာဝန်ဝတ္တရားကို အယောင်ဆောင်ခေါင်းဆောင်များ ဖြည့်ဆည်းနိုင်သလော။ ၎င်းတို့သည် ဤအခန်းကဏ္ဍကို ဖြည့်ဆည်းနိုင်သလော။ ၎င်းတို့သည် မိမိတို့၏ တာဝန်ဝတ္တရားများကို ဖြည့်ဆည်းနိုင်သလော။ (မဖြည့်ဆည်းနိုင်ပါ။) အဘယ်ကြောင့် မဖြည့်ဆည်းနိုင်သနည်း။ အဓိကကျသော ပြဿနာမှာ အဘယ်နည်း။ (ထိုသို့သောလူများသည် ဝိညာဉ်ရေးရာ နားလည်သဘောပေါက်မှု ကင်းမဲ့ပြီး သမ္မာတရားကို နားမလည်နိုင်ကြပါ။) ၎င်းတို့သည် ဝိညာဉ်ရေးရာ နားလည်သဘောပေါက်မှု ကင်းမဲ့ပြီး သမ္မာတရားကို သဘောပေါက်နားလည်နိုင်ခြင်း မရှိသည့်တိုင် အခြားသူများကို ဦးဆောင်လိုကြသေးသည်။ ဤသည်မှာ လုံးဝမဖြစ်နိုင်ပေ။ လူတို့အား ဘုရားသခင်၏ နှုတ်ကပတ်တော်များ နားလည်ပြီး ဘုရားသခင်၏ နှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်ရန် ဦးဆောင်စေဖို့ အယောင်ဆောင်ခေါင်းဆောင်များကို မျှော်လင့်ခြင်းသည် လေထဲတွင် တိုက်အိမ်ဆောက်ခြင်း ဖြစ်သည်။ ယင်းမှာ ဖြစ်မည်မဟုတ်ပေ။ ဥပမာအနေဖြင့် ရိုးသားသောသူတစ်ဦးဖြစ်ခြင်းကို ကြည့်လော့။ ဤအချက်နှင့်ပတ်သက်၍ ဘုရားသခင်၏ နှုတ်ကပတ်တော်များသည် အတော်ပင် ရိုးရှင်းသည်၊ ယင်းတို့သည် စာကြောင်းအနည်းငယ်မျှသာဖြစ်ပြီး မရှုပ်ထွေးပေ။ ပညာအရည်အချင်း အနည်းငယ်ရှိသည့် မည်သူမဆို ဤစကားလုံးများက မည်သည့်အဓိပ္ပာယ် ဖြစ်သည်ကို သိသည်။ သို့သော် အယောင်ဆောင် ခေါင်းဆောင်များက ၎င်းတို့သည် အလုပ်လုပ်နိုင်စွမ်းရှိကြောင်းနှင့် လူတို့ကို ဦးဆောင်နိုင်ကြောင်း သက်သေပြရန် ဘုရားသခင်၏ နှုတ်ကပတ်တော်များကို အခြေခံ၍ အကျယ်တဝင့် ရှင်းပြကြသည်။ “လူတို့ကို ရိုးသားရန် ဘုရားသခင်၏ တောင်းဆိုချက်၏ အရေးပါမှုမှာ အဘယ်နည်း။ ယင်းမှာ ရိုးသားသောသူတစ်ဦးဖြစ်ခြင်းသည် ဘုရားသခင် နှစ်သက်မြတ်နိုးသည့်အရာ ဖြစ်သည်။ ဘာသာတရားမရှိသူများသည် မရိုးသားကြ၊ ၎င်းတို့သည် အမှန်တရားကို မပြောကြ၊ ပြီးလျှင် ၎င်းတို့ပြောဆိုသည့်အရာမှာ လိမ်ညာမှုများနှင့် လှည့်ဖြားသောစကားများသာဖြစ်သည်၊ လောကတစ်ခုလုံးသည် မုသားနိုင်ငံကြီးတစ်နိုင်ငံ ဖြစ်သည်။ သို့ဖြစ်၍ ယနေ့ ဘုရားသခင် ကြွလာသည့်အခါ ကိုယ်တော်တောင်းဆိုသည့် ပထမဆုံးအရာမှာ လူတို့ ရိုးသားရန်ဖြစ်သည်။ သင်သည် ရိုးသားသောသူတစ်ဦး မဟုတ်လျှင် ဘုရားသခင်သည် သင့်ကို ချစ်မည်မဟုတ်၊ သင်သည် ရိုးသားသောသူတစ်ဦး မဟုတ်လျှင် သင်သည် ကယ်တင်ခြင်းမခံရနိုင်သကဲ့သို့ နိုင်ငံတော်ထဲသို့လည်း မဝင်ရောက်နိုင်၊ သင်သည် ရိုးသားသောသူတစ်ဦး မဟုတ်လျှင် သင်သည် သမ္မာတရားကို လက်တွေ့မလုပ်ဆောင်နိုင်ဘဲ သေချာပေါက် လှည့်ဖြားတတ်သောသူတစ်ဦးဖြစ်သည်၊ သင်သည် ရိုးသားသောသူတစ်ဦး မဟုတ်လျှင် သင်သည် ဖန်ဆင်းခံတစ်ဦးအဖြစ် အရည်အချင်းမပြည့်မီပေ” ဟူ၍ ဖြစ်လေသည်။ ယခု ရိုးသားသောသူတစ်ဦး မည်သို့ဖြစ်ရမည်ကို သင်တို့ နားလည်ပြီလော။ (နားမလည်ပါ။) ဤအရာများ အားလုံးနောက်တွင်ပင် ရှင်းလင်းခြင်းမရှိသေးပေ။ ယုံကြည်သူအသစ်များသည် ဤသည်ကို ကြားသည့်အခါ ဤစကားများသည် အလွန်ကောင်းမွန်သည်ဟုလည်းကောင်း၊ ၎င်းတို့၏ ဘာသာတရားထဲတွင် နှစ်နှစ်ဆယ် သို့မဟုတ် သုံးဆယ်အတွင်း မကြားဖူးသည့်အရာတစ်ခု ဖြစ်သည်ဟုလည်းကောင်း ခံစားကြရသည်။ အချို့ကပင် “ဤစကားများသည် တန်ခိုးအာဏာပြည့်ဝသည်၊ စာကြောင်းတိုင်းသည် ‘အာမင်’ ဟု ဆိုထိုက်သည်။ ဤတရားဒေသနာသည် အလွန်ကောင်းမွန်သည်၊ ယင်းမှာ နိုင်ငံတော်ခေတ်၏ တရားဒေသနာ အစစ်အမှန်ပင်တည်း” ဟု ပြောဆိုကြသည်။ ထို့နောက် အယောင်ဆောင်ခေါင်းဆောင်များက ဆက်ပြောသည်။ “ဘုရားသခင်က ကျွန်ုပ်တို့ကို ရိုးသားသောသူများဖြစ်ရန် တောင်းဆိုသည်၊ သို့ဆိုလျှင် ကျွန်ုပ်တို့သည် ရိုးသားသောသူများလော” ဟူ၍ ဖြစ်သည်။ အချို့က ဤအရာအပေါ် “ဘုရားသခင်က ကျွန်ုပ်တို့ကို ရိုးသားသောသူများဖြစ်ရန် တောင်းဆိုနေသောကြောင့် ယင်းမှာ ကျွန်ုပ်တို့သည် ရိုးသားသောသူများ မဟုတ်သေးဟု ဆိုလိုသည်” ဟု ဆင်ခြင်တွေးဆကြသည်။ အချို့က တိတ်ဆိတ်စွာနေပြီး ဤသို့တွေးထင်ကြသည်။ “ငါသည် ကိုယ့်ကိုယ်ကိုယ် အတော်ပင် ဟန်ဆောင်မှုကင်းသည်ဟု မှတ်ယူသည်။ ငါသည် အခြားသူများနှင့် မည်သည့်အခါမျှ မတိုက်ခိုက်၊ စီးပွားရေးလုပ်သည့်အခါတွင်လည်း မည်သူ့ကိုမျှ လှည့်ဖြားရန် မဝံ့ရဲ။ တစ်ခါတစ်ရံ ငါသည် အနည်းငယ် အခွင့်အရေးယူမိလျှင် ညဘက်တွင် အိပ်ပင်မပျော်နိုင်။ ငါသည် ရိုးသားသောသူတစ်ဦးလော။ ငါသည် ဟန်ဆောင်မှုကင်းသည့် လူတစ်ဦးဖြစ်သည်ဟု ငါထင်သည်၊ ယင်းမှာ ရိုးသားသောသူတစ်ဦးဖြစ်ခြင်းနှင့် အဓိပ္ပာယ်အတူတူပင် မဟုတ်လော” ဟူ၍ ဖြစ်သည်။ အခြားသူများက “ကျွန်ုပ်သည် ပင်ကိုအားဖြင့် လိမ်ညာ၍မရပါ။ အမှန်မဟုတ်သည့်အရာတစ်ခုခုကို ပြောသည့်အခါတိုင်း ကျွန်ုပ်၏မျက်နှာ နီရဲလာသည်၊ သို့ဖြစ်၍ ကျွန်ုပ်သည် ရိုးသားသောသူတစ်ဦး ဖြစ်ရမည်၊ ဟုတ်သည် မဟုတ်လော” ဟု ပြောဆိုကြသည်။ ထို့နောက် အယောင်ဆောင်ခေါင်းဆောင်များက ထပ်ပြောသည်။ “သင်သည် ရိုးသားသောသူတစ်ဦး ဟုတ်သည်ဖြစ်စေ၊ မဟုတ်သည်ဖြစ်စေ ဘုရားသခင်၏ နှုတ်ကပတ်တော်က ကျွန်ုပ်တို့ကို ရိုးသားရန် တောင်းဆိုသောကြောင့် သင်သည် ရိုးသားသောသူတစ်ဦး ဖြစ်ရန်မှာ မဖြစ်မနေလိုအပ်သည်။ သင်သည် ဘုရားသခင်၏ နှုတ်ကပတ်တော်များအတိုင်း ပြုမူလျှင် သင်သည် ရိုးသားသောသူတစ်ဦး ဖြစ်သည်။ ထိုအခါ သင်သည် လှည့်ဖြားတတ်ခြင်းမှ၊ စာတန်၏ အမှောင် စွမ်းအား၏ ချည်နှောင်ခြင်းများမှ ရုန်းထွက်လွတ်မြောက်သည်။ သင်သည် ရိုးသားသောသူတစ်ဦး ဖြစ်လာသည်နှင့်တစ်ပြိုင်နက် သင်သည် သမ္မာတရား လက်တွေ့ကျမှုထဲသို့ ဝင်ရောက်ပြီး သင်၏တာဝန်များကို ဖြည့်ဆည်းနိုင်ကာ ဘုရားသခင်ကို ကျိုးနွံနာခံနိုင်မည်ဖြစ်သည်” ဟူ၍ ဖြစ်သည်။ ယခု ရိုးသားသောသူတစ်ဦး မည်သို့ဖြစ်ရမည်ကို သင်တို့ နားလည်ပြီလော။ (နားမလည်ပါ။) သို့တိုင် အချို့က ကြည်နူးပီတိဖြစ်ကြသည်။ “ဤစကားများသည် တန်ခိုးအာဏာ ပြည့်ဝသည်။ အာမင်။ စာကြောင်းတိုင်း မှန်ကန်သည်။ ယင်းတို့ထဲမှ တစ်ခုမျှ ဘုရားသခင်၏ နှုတ်ကပတ်တော်များမှ တိုက်ရိုက်လာခြင်းမဟုတ်၊ သို့သော် အားလုံးမှာ ဘုရားသခင်၏ နှုတ်ကပတ်တော်များမှ သဘောပေါက်နားလည်ထားခြင်း ဖြစ်သည်။ ဤသဘောပေါက်နားလည်မှုမှာ အလွန်ကောင်းမွန်လှသည်။ ကျွန်ုပ် အဘယ်ကြောင့် ဤကဲ့သို့ သဘောပေါက်နားလည်နိုင်ခြင်း မရှိရသနည်း။ ဤခေါင်းဆောင်သည် ဤဘွဲ့ထူးနှင့် အမှန်ပင် ထိုက်တန်ပုံရသည်၊ ၎င်းတို့သည် ခေါင်းဆောင်လုပ်ရန် တကယ့်ကို အရည်အချင်းရှိသူပါတကား” ဟူ၍ ဖြစ်လေသည်။ အစွမ်းအစနှင့် ဉာဏ်အမြော်အမြင်ရှိသော လူများသည် ဤသည်ကိုကြားပြီးနောက် စဉ်းစားဆင်ခြင်ကြသည်။ “သင်သည် ရိုးသားသောသူတစ်ဦး ဆိုသည်မှာ အဘယ်အရာ ဖြစ်သည်ကို သင် မရှင်းပြရသေးပါ။ လူတစ်ဦးသည် ရိုးသားသောသူတစ်ဦး မည်သို့ အတိအကျ ဖြစ်နိုင်မည်နည်း” ဟူ၍ဖြစ်သည်။ အယောင်ဆောင် ခေါင်းဆောင်များက “ရိုးသားသောသူတစ်ဦး ဖြစ်ခြင်းဆိုသည်မှာ မလိမ်ညာခြင်းကို ဆိုလိုသည်။ ဥပမာအနေဖြင့် သင်သည် ယခင်က မတရားသောမေထုန်ကို ကျူးလွန်ခဲ့ဖူးလျှင် သင်သည် ဘုရားသခင်ထံ ဆုတောင်းပြီး ယင်းကို အကြိမ်မည်မျှ သင် ကျူးလွန်ခဲ့ကြောင်းနှင့် မည်သူနှင့် ကျူးလွန်ခဲ့ကြောင်း ဝန်ခံလော့။ သင်သည် ဘုရားသခင်ကို မမြင်နိုင် သို့မဟုတ် မထိတွေ့နိုင်ဟု ခံစားရလျှင် သင်သည် ခေါင်းဆောင်ထံ ဝန်ခံရမည်ဖြစ်ပြီး အရာရာတိုင်းကို ရှင်းလင်းအောင် လုပ်ရမည်။ ပွင့်လင်းစွာ ဝန်ခံခြင်းသည် ရိုးသားသောသူတစ်ဦး ဖြစ်ခြင်း၏ အခြေခံအကျဆုံး လိုအပ်ချက်ဖြစ်သည်။ ထို့အပြင် ယင်းမှာ သင်၏စိတ်နှလုံးထဲမှ စကားကို ပြောဆိုခြင်း၊ မည်သည့်အရာတွင်မျှ မုသားများကို မရောနှောခြင်းအကြောင်း ဖြစ်သည်။ သင်သည် မည်သည့်အရာကိုမဆို မည်သို့တွေးထင်သည်၊ သင့်တွင် မည်သည့်ရည်ရွယ်ချက်များ ရှိသည်၊ သင်သည် မည်သည့်ဖောက်ပြန်ပျက်စီးခြင်းကို ထုတ်ဖော်သည်၊ သင်၏စိတ်နှလုံးထဲတွင် မည်သူ့ကို မုန်းတီးသည် သို့မဟုတ် ကျိန်ဆဲခဲ့သည်၊ သင်သည် မည်သူ့ကို ထိခိုက်စေလိုသည် သို့မဟုတ် ကျိတ်ကြံစည်လိုသည် ဟူသည်တို့ အားလုံးကို ထိုလူတစ်ဦးချင်းစီထံ ဝန်ခံသင့်သည်။ ထိုသို့ပြုလုပ်ခြင်းဖြင့် သင်သည် ပွင့်လင်းပြီး ရှင်းရှင်းဘွင်းဘွင်း ပြောတတ်ကာ အလင်းထဲတွင် အသက်ရှင်နေထိုင်ခြင်း ဖြစ်သည်။ ဤသည်မှာ ရိုးသားသောသူတစ်ဦးဖြစ်ခြင်းက ဆိုလိုသည့်အရာ ဖြစ်သည်။ ရိုးသားသောသူတစ်ဦးသည် မိမိ၏ အတ္တကို လက်လွှတ်ရမည်၊ ၎င်းသည် မိမိစိတ်နှလုံး၏ အဆိုးယုတ်ဆုံးနှင့် အမှောင်မိုက်ဆုံးသော အစိတ်အပိုင်းများကို ထုတ်ဖော်ပြသပြီး စိတ်ဖြာလေ့လာဆွေးနွေးနိုင်ရမည်” ဟူ၍ ဆက်ပြောလေသည်။ ဤသည်ကို ကြားပြီးလျှင် ယခု ရိုးသားသောသူတစ်ဦး မည်သို့ဖြစ်ရမည်ကို သင်တို့ နားလည်ပြီလော။ (နားမလည်သေးပါ။) နားထောင်ပြီးသည့်တိုင် လူတစ်ဦး နားလည်သည့်အရာမှာ အယူဝါဒများသာဖြစ်ပြီး တိကျသော လက်တွေ့လုပ်ဆောင်မှုများ မဟုတ်ပေ။ ဘုရားသခင်၏ နှုတ်ကပတ်တော်များအပေါ် ထိုသို့သော သဘောပေါက်နားလည်မှုဖြင့် အယောင်ဆောင် ခေါင်းဆောင်များသည် လူတို့အား ဘုရားသခင်၏ နှုတ်ကပတ်တော်များကို ဤနည်းလမ်းဖြင့် စားသောက်ရန် ဦးဆောင်ကြပြီး ၎င်းတို့သည် ဤနည်းလမ်းဖြင့်လည်း မိတ်သဟာယဖွဲ့ကြကာ ၎င်းတို့သည် ဘုရားသခင်၏ နှုတ်ကပတ်တော်များကို အများဆုံးနားလည်သည်ဟုလည်းကောင်း၊ ဘုရားသခင်၏ နှုတ်ကပတ်တော်များကို သဘောပေါက်နားလည်နိုင်စွမ်း ရှိသည်ဟုလည်းကောင်း၊ လူတို့အား ဘုရားသခင်၏ နှုတ်ကပတ်တော်များ၏ လက်တွေ့ကျမှုထဲသို့ ဦးဆောင်နိုင်သည်ဟုလည်းကောင်း တွေးထင်ကြသည်။ အမှန်တကယ်တွင် ၎င်းတို့ နားလည်သဘောပေါက်ပြီး မိတ်သဟာယဖွဲ့သည့် အရာအားလုံးမှာ အယူဝါဒများနှင့် ဆောင်ပုဒ်များမျှသာဖြစ်ပြီး သမ္မာတရား လက်တွေ့ကျမှုကို ရှာဖွေလိုပြီး သမ္မာတရား စည်းမျဉ်းများကို နားလည်လိုသူတို့အတွက် အကူအညီ တစ်စက်မျှ လုံးဝမပေးပေ။ သို့တိုင် အယောင်ဆောင် ခေါင်းဆောင်များက ၎င်းတို့သည် ကြီးမားသော သဘောပေါက်နားလည်နိုင်စွမ်းကို ပိုင်ဆိုင်သည်ဟုလည်းကောင်း၊ ဘုရားသခင်၏ နှုတ်ကပတ်တော်များအပေါ် တစ်မူထူးခြားသော ထိုးထွင်းသိမြင်မှုများ ရှိသည်ဟုလည်းကောင်း၊ သာမန်လူများထက် သာလွန်သည်ဟုလည်းကောင်း ယုံကြည်နေကြဆဲဖြစ်သည်။ ၎င်းတို့သည် ဤအယူဝါဒများနှင့် ဆောင်ပုဒ်များကို လျှောက်တရားဟောလျက် နေရာအနှံ့သွားကြပြီး အခြားသူများနှင့် အပြန်အလှန် နှိုင်းယှဉ်မှုများကိုပင် လုပ်ဆောင်ကြကာ ဤအယူဝါဒများနှင့် ဆောင်ပုဒ်များကို စကားစစ်ထိုးရန် မကြာခဏ အသုံးပြုကြပြီး လူတို့ကို ဩဝါဒခြွေရန်၊ ပြုပြင်ရန်၊ တရားစီရင်ရန်နှင့် ပြစ်တင်ရှုတ်ချရန်ပင် မကြာခဏ အသုံးပြုကြသည်။ ထိုသို့ပြုလုပ်ခြင်းဖြင့် ၎င်းတို့သည် အလုပ်လုပ်နေခြင်း ဖြစ်သည်ဟုလည်းကောင်း၊ ဘုရားသခင်၏ နှုတ်ကပတ်တော်များကို လက်တွေ့ဘဝထဲသို့ ယူဆောင်လာခြင်း ဖြစ်သည်ဟုလည်းကောင်း၊ ဘုရားသခင်၏ နှုတ်ကပတ်တော်များကို အသုံးချနေခြင်း ဖြစ်သည်ဟုလည်းကောင်း ၎င်းတို့ တွေးထင်ကြသည်။ ဤသည်မှာ အလွန်ဒုက္ခပေးသော ကိစ္စတစ်ခု မဟုတ်လော။ အယောင်ဆောင် ခေါင်းဆောင်များသည် ဘုရားသခင်၏ နှုတ်ကပတ်တော်များကို နားမလည်နိုင်၊ ၎င်းတို့သည် လူတို့အား ဘုရားသခင်၏ နှုတ်ကပတ်တော်များ၏ လက်တွေ့ကျမှုထဲသို့ မဦးဆောင်နိုင်ကြပေ။ ဘုရားသခင်၏ နှုတ်ကပတ်တော်များကို ဖတ်ရှုပြီးနောက် ၎င်းတို့သည် စကားလုံးများနှင့် အယူဝါဒအချို့ကိုသာ မိတ်သဟာယဖွဲ့နိုင်သည့်တိုင် ယင်းတို့ကို လျှောက်၍ တရားဟောပြီး ကြွားလုံးထုတ်ကြသည်။ သို့သော် အမှန်တကယ်တွင် ၎င်းတို့သည် ဘုရားသခင်၏ နှုတ်ကပတ်တော်များထဲရှိ မည်သည့်သမ္မာတရားကိုမျှ နားမလည်ကြပေ။ ဥပမာအနေဖြင့် ၎င်းတို့သည် အချို့သော အလားတူ ဝိညာဉ်ရေးရာ ဝေါဟာရများ သို့မဟုတ် အလားတူ ဖော်ပြချက်များကို နားမလည်ကြသကဲ့သို့ ယင်းတို့အကြားရှိ ကွဲပြားမှုများမှာ အဘယ်အရာဖြစ်သည်ကိုဖြစ်စေ၊ ၎င်းတို့ကို လက်တွေ့အခြေအနေများတွင် မည်သို့ လိုက်လျောညီထွေဖြစ်အောင် ပြုလုပ်ရမည်ကိုဖြစ်စေ မသိကြပေ။ စည်းမျဉ်းစည်းကမ်းများကို ပုံသေစောင့်ထိန်းခြင်း၊ စကားလုံးများနှင့် အယူဝါဒများကို တတွတ်တွတ် ပြောဆိုခြင်းမှလွဲ၍ ၎င်းတို့သည် ဘုရားသခင်၏ နှုတ်ကပတ်တော်များကို စစ်မှန်သော နားလည်သဘောပေါက်မှု ကင်းမဲ့ပြီး ယင်းတို့ကို အမှန်တကယ် လက်တွေ့မလုပ်ဆောင်ကြပေ။ သို့ဖြစ်၍ အယောင်ဆောင် ခေါင်းဆောင်များ ကိုယ်တိုင်ပင်လျှင် သမ္မာတရားကို နားမလည်ကြသကဲ့သို့ လူတို့အား ဘုရားသခင်၏ နှုတ်ကပတ်တော်များကို နားလည်ပြီး သမ္မာတရား လက်တွေ့ကျမှုထဲသို့ ဝင်ရောက်ရန် ဦးဆောင်နိုင်စွမ်းလည်း မရှိကြသည်မှာ သိသာထင်ရှားပေသည်။ ကျွန်ုပ်တို့သည် ဤသည်ကို ရိုးသားသောသူတစ်ဦးဖြစ်ခြင်းနှင့်ပတ်သက်သည့် ဥပမာဖြင့် သရုပ်ဖော်ခဲ့ပြီးဖြစ်သည်။ အယောင်ဆောင် ခေါင်းဆောင်များသည် ရိုးသားသောသူတစ်ဦးဖြစ်ခြင်း၏ သမ္မာတရားကို မည်သို့သိမြင်ရမည်ကို မသိဘဲ စကားလုံးများနှင့် အယူဝါဒများကို တတွတ်တွတ်ပြောဆိုခြင်းနှင့် ဆောင်ပုဒ်များကို တရားဟောခြင်းသို့သာ အားကိုးအားထားပြုကာ ဝိညာဉ်ရေးရာ နားလည်သဘောပေါက်မှု ကင်းမဲ့သည့် ထိုမိုက်မဲသူများနှင့် နားဝေတိမ်တောင်ဖြစ်သူများကို မည်သည့်အရာလုပ်ရမှန်းမသိ ဖြစ်သွားစေလျက် လမ်းပျောက်သွားစေသည်။ ဤစကားလုံးများနှင့် အယူဝါဒများကို နားထောင်ပြီးနောက် ၎င်းတို့သည် အယောင်ဆောင်ခေါင်းဆောင်များကို အထူးပင် ကိုးကွယ်ကြပြီး ၎င်းတို့နောက် နှစ်အတန်ကြာ လိုက်ပြီးသည့်နောက်တွင် အခြေခံအကျဆုံးသော သမ္မာတရားများကိုပင် နားမလည်ဘဲ၊ ၎င်းတို့ထဲသို့ မည်သို့မျှ ဝင်ရောက်မှုမရှိဘဲ အဆုံးသတ်သွားကြသည်။ ဤအချက်နှင့်ပတ်သက်၍ ငါတို့၏ မိတ်သဟာယကို ဤနေရာတွင် အဆုံးသတ်မည်။

အချက် ၂- လူအမျိုးမျိုး၏ အခြေအနေများနှင့် ရင်းနှီးကျွမ်းဝင်ပြီး ၎င်းတို့၏ လက်တွေ့ဘဝများတွင် ကြုံတွေ့ရသည့် အသက်ဝင်ရောက်မှုနှင့် သက်ဆိုင်သော အခက်အခဲအမျိုးမျိုးကို ဖြေရှင်းပေးခြင်း (အပိုင်း ၁)

အယောင်ဆောင်ခေါင်းဆောင်များသည် လူအမျိုးမျိုး၏ အခြေအနေများကို ထိုးထွင်းသိမြင်နိုင်ခြင်း မရှိကြ

ခေါင်းဆောင်များနှင့် အမှုဆောင်များ၏ ဒုတိယတာဝန်ဝတ္တရားမှာ လူအမျိုးမျိုး၏ အခြေအနေများနှင့် ရင်းနှီးကျွမ်းဝင်ရန်နှင့် ၎င်းတို့၏ လက်တွေ့ဘဝများတွင် ကြုံတွေ့ရသည့် အသက်ဝင်ရောက်မှုနှင့် သက်ဆိုင်သော အခက်အခဲအမျိုးမျိုးကို ဖြေရှင်းပေးရန် ဖြစ်သည်။ အယောင်ဆောင်ခေါင်းဆောင်များသည် ဤအလုပ်ကို မည်သို့ လုပ်ဆောင်ကြသနည်း။ ၎င်းတို့သည် ဤအလုပ်အတွက် အရည်အချင်းပြည့်မီကြသလော။ ဤအချက်ကို ငါတို့ စိတ်ဖြာလေ့လာဆွေးနွေးကြပါစို့။ လူအမျိုးမျိုး၏ အခြေအနေများနှင့် ရင်းနှီးကျွမ်းဝင်ခြင်းဟူသည့် ဤသည်ကို မည်သည့်အခြေခံအုတ်မြစ်အပေါ်တွင် ဖြစ်မြောက်အောင်မြင်စေသနည်း။ ယင်းကို လူအမျိုးမျိုး၏ ဖောက်ပြန်ပျက်စီးသော စိတ်သဘောထားများနှင့် အနှစ်သာရများကို ဖော်ထုတ်သည့် ဘုရားသခင်၏ နှုတ်ကပတ်တော်များကို နားလည်ခြင်းဟူသည့် အခြေခံအုတ်မြစ်အပေါ်တွင် ဖြစ်မြောက်အောင်မြင်စေသည်။ လူအမျိုးမျိုး၏ အခြေအနေများကို သဘောပေါက်ရန်၊ လူတစ်ဦးသည် ရှေးဦးစွာ လူတို့၏ အမျိုးမျိုးသော အခြေအနေများ၊ ဖောက်ပြန်ပျက်စီးသော စိတ်သဘောထားများနှင့် ဖောက်ပြန်ပျက်စီးသော အနှစ်သာရများကို ဖော်ထုတ်သည့် ဘုရားသခင်၏ နှုတ်ကပတ်တော်များကို နားလည်ရမည်ဖြစ်ပြီး ယင်းတို့ကို မိမိတို့ကိုယ်နှင့် နှိုင်းယှဉ်ချိန်ဆနိုင်ရမည်ဖြစ်သည်။ ဘုရားသခင်က ဖော်ထုတ်သည့် စိတ်သဘောထားအမျိုးအစားမှာ မည်သည့်လူစားမျိုးကို ရည်ညွှန်းသည်၊ ၎င်းတို့၏ လူ့သဘာဝမှာ မည်သို့ရှိသည်၊ ၎င်းတို့တွင် မည်သို့သော သရုပ်သကန်များနှင့် ထုတ်ဖော်ခြင်းများ ရှိသည်၊ ဘုရားသခင်အပေါ်၊ ဘုရားသခင်၏ နှုတ်ကပတ်တော်များနှင့် ၎င်းတို့၏ တာဝန်အပေါ် ၎င်းတို့၏ သဘောထားမှာ အဘယ်အရာဖြစ်သည်ကို ဆိုလိုသည်၊ ဤအခြေအနေများကို ဘုရားသခင်၏ နှုတ်ကပတ်တော်များနှင့် နှိုင်းယှဉ်ချိန်ဆကြည့်ရမည်ဖြစ်ပြီး ထိုသို့ပြုလုပ်ခြင်းဖြင့် လူတစ်ဦးသည် လူအမျိုးမျိုးတို့၏ အခြေအနေများကို ပိုင်နိုင်စွာ သိရှိနားလည်နိုင်သည်။ သို့ဖြစ်၍ လူအမျိုးမျိုး၏ အခြေအနေများနှင့် ရင်းနှီးကျွမ်းဝင်ခြင်းသည် ရှေးဦးစွာ ဘုရားသခင်၏ နှုတ်ကပတ်တော်များကို နားလည်ခြင်းနှင့် ဘုရားသခင်၏ နှုတ်ကပတ်တော်များကို သဘောပေါက်နားလည်နိုင်စွမ်းရှိခြင်းဟူသည့် အခြေခံအုတ်မြစ်အပေါ်တွင် ဖြစ်မြောက်အောင်မြင်သည်။ အယောင်ဆောင်ခေါင်းဆောင်များသည် ဘုရားသခင်၏ နှုတ်ကပတ်တော်များကို သဘောပေါက်နားလည်နိုင်စွမ်း မရှိကြပေ၊ သို့ဆိုလျှင် ဘုရားသခင်၏ နှုတ်ကပတ်တော်များက ဖော်ထုတ်သည့် လူအမျိုးမျိုးနှင့်ပတ်သက်သော ရှုပ်ထွေးသည့် သမ္မာတရားများအပြင် ဖော်ထုတ်ထားသည့် အမျိုးမျိုးသော အခြေအနေများနှင့် ဖောက်ပြန်ပျက်စီးသော အနှစ်သာရများကို ၎င်းတို့ နားလည်နိုင်သလော။ (နားမလည်နိုင်ပါ။) ၎င်းတို့သည် နားမလည်ကြ၊ ဤနေရာတွင် ပါဝင်သည့် ဆက်နွှယ်မှုများကို မသိကြ၊ ပါဝင်သည့် သမ္မာတရားများကိုလည်း မသိကြပေ။ အကြောင်းမှာ ၎င်းတို့သည် ဘုရားသခင်၏ နှုတ်ကပတ်တော်များကို သဘောပေါက်နားလည်နိုင်စွမ်း မရှိသောကြောင့် ဤအလွန်အရေးပါပြီး အရေးကြီးသော ကိစ္စရပ်ဖြစ်သည့် လူအမျိုးမျိုး၏ အခြေအနေများကို သဘောပေါက်ခြင်းသည် အယောင်ဆောင် ခေါင်းဆောင်များအတွက် အလွန် ဒုက္ခပေးပြီး ခက်ခဲသော အလုပ်တစ်ခု ဖြစ်သည်။

အယောင်ဆောင် ခေါင်းဆောင်များသည် လူအမျိုးမျိုး၏ အခြေအနေများကို မည်သို့ သဘောပေါက်ကြသနည်း။ ၎င်းတို့က “ဤလူသည် စိတ်အားထက်သန်သည်၊ ထိုသူသည် စိတ်သဘောထားသေးသိမ်သည်၊ ဤသူသည် အဝတ်အစားလှလှများ ဝတ်ဆင်ခြင်းကို နှစ်သက်သည်၊ ထိုသူသည် ယုံကြည်ခြင်းအနည်းငယ်သာရှိသည်...” ဟု တွေးထင်ကြသည်။ ၎င်းတို့သည် ဤအပေါ်ယံဖြစ်စဉ်များကိုသာ ကြည့်ကြသော်လည်း ဘုရားသခင်၏ နှုတ်ကပတ်တော်များနှင့် သမ္မာတရားအပေါ် တစ်စုံတစ်ဦး၏ သဘောထားမှာ အမှန်တကယ် မည်သို့ရှိသည်ကိုလည်းကောင်း၊ ၎င်းတို့၏ သဘာဝအနှစ်သာရမှာ အမှန်တကယ် မည်သို့ရှိသည်ကိုလည်းကောင်း မသိကြပေ။ ဥပမာအနေဖြင့် တစ်စုံတစ်ဦးသည် စစ်မှန်သော ယုံကြည်ခြင်းရှိပြီး မိမိ၏တာဝန်ကို ထမ်းဆောင်ရာတွင် တက်ကြွသော်လည်း ၎င်းတို့၏ မိသားစု အခက်အခဲများနှင့် သံယောဇဉ်များက ၎င်းတို့၏ တာဝန်များ၏ရလဒ်ကို သက်ရောက်မှုရှိသည်၊ အယောင်ဆောင် ခေါင်းဆောင်များသည် ဤသည်ကိုမြင်သည့်အခါ “ဤလူသည် မယုံကြည်သူတစ်ဦးဖြစ်သည်။ ၎င်းတို့သည် မိမိတို့၏မိသားစုမှ ခွဲထွက်၍မရနိုင်။ ၎င်းတို့သည် မိမိတို့၏ကလေးများအကြောင်း အမြဲတမ်း တွေးတောနေသည်။ ၎င်းတို့တွင် အိမ်၌ စုဆောင်းငွေများရှိသော်လည်း ပူဇော်ဆက်ကပ်ခြင်း မရှိကြပေ။ ထို့ကြောင့် ဤလူသည် အလွန်ဒုက္ခပေးသူဖြစ်ပြီး အနာဂတ်တွင် အရေးကြီးသော အလုပ်များအတွက် အသုံးပြု၍မရနိုင်” ဟုဆိုလျက် ၎င်းတို့ကို မှားယွင်းစွာ သမုတ်လိမ့်မည်။ အမှန်တကယ်တွင် ဤလူ၏ကိစ္စမှာ မဆိုးရွားပါ၊ ယင်းမှာ ၎င်းသည် ဘုရားသခင်ကို ယုံကြည်ခဲ့သည့်အချိန်မှာ အချိန်တိုခဏသာ ရှိသေးပြီး သမ္မာတရားကို အပေါ်ယံဆန်သော နားလည်မှုရှိသောကြောင့် အမှုအရာများစွာကို ထိုးထွင်းသိမြင်နိုင်ခြင်း မရှိသောကြောင့်သာ ဖြစ်သည်။ ၎င်းသည် မိမိ၏မိသားစုနှင့် ကလေးများကို မည်သို့ချဉ်းကပ်ရမည်ကို သို့မဟုတ် မိမိ၏ပိုင်ဆိုင်မှုများကို မည်သို့ကိုင်တွယ်ရမည်ကို မသိပေ။ ၎င်းသည် ဆုတောင်းခြင်းနှင့် ရှာဖွေခြင်းကာလတွင် ရှိနေဆဲဖြစ်ပြီး တိကျသော စည်းမျဉ်းများနှင့် လက်တွေ့လုပ်ဆောင်နည်းများကို မတွေ့ရှိသေးပေ။ ၎င်းတွင် သမ္မာတရားကို လက်တွေ့လုပ်ဆောင်ရန် စိတ်ပိုင်းဖြတ်မှုရှိသော်လည်း မိသားစု ရှုပ်ထွေးမှုများ၊ အခက်အခဲများနှင့် ရင်ဆိုင်ရသည့်အခါ ၎င်းသည် ယာယီအားဖြင့် အနည်းငယ်အားနည်းပြီး မိမိ၏တာဝန်ကို ထမ်းဆောင်ရာတွင် စိတ်အားထက်သန်မှု သိပ်မရှိပေ။ သို့သော် ၎င်းသည် အသင်းတော်က ၎င်းအား ပေးအပ်သည့်အလုပ်ကို စိတ်ရင်းမှန်ဖြင့် ပြီးမြောက်အောင် လုပ်ဆောင်နိုင်သည်၊ ယင်းမှာ လူအများစု မလုပ်ဆောင်နိုင်သည့်အရာတစ်ခု ဖြစ်သည်။ ၎င်း၏ အစွမ်းအစ၊ လူ့သဘာဝနှင့် သမ္မာတရားအပေါ် ၎င်း၏ သဘောထားတို့မှ အကဲဖြတ်ရလျှင် ၎င်းသည် လူကောင်းတစ်ဦးဖြစ်သည်။ သို့သော် အယောင်ဆောင် ခေါင်းဆောင်များသည် ဤသို့မမြင်ကြပေ၊ အကြောင်းမှာ ၎င်းတို့သည် ဘုရားသခင်၏ နှုတ်ကပတ်တော်များကို နားမလည်သောကြောင့်လည်းကောင်း၊ တစ်စုံတစ်ဦး၏ သဘာဝအနှစ်သာရမှာ အဘယ်အရာဖြစ်သည်ကိုဖြစ်စေ၊ တစ်စုံတစ်ဦးရှိနေသည့် အခြေအနေမှာ ၎င်းတို့၏ သဘာဝအနှစ်သာရကြောင့်လော သို့မဟုတ် ယာယီအားနည်းခြင်းကြောင့်လော၊ သို့မဟုတ် ဝိညာဉ်ရင့်ကျက်မှု၏ ကိစ္စရပ်တစ်ခုလော ဆိုသည်ကိုဖြစ်စေ တိုင်းတာရန် ဘုရားသခင်၏ နှုတ်ကပတ်တော်များကို စံတစ်ခုအဖြစ် မည်သို့အသုံးပြုရမည်ကို မသိသောကြောင့်လည်းကောင်း ဖြစ်သည်၊ ၎င်းတို့သည် ဤအရာများကို မတိုင်းတာနိုင်ကြပေ။ ဤလူစားမျိုး ကြုံတွေ့ရသည့် အခက်အခဲများမှာ လက်တွေ့ဘဝတွင် ဖြစ်ပေါ်ပြီး အသက်ဝင်ရောက်မှုနှင့် သက်ဆိုင်သည့် အရာများဖြစ်သည်။ အယောင်ဆောင် ခေါင်းဆောင်များသည် ဤကိစ္စမျိုးများကို ကိုင်တွယ်နိုင်သလော။ ၎င်းတို့သည် ဤလူတို့၏ အခက်အခဲများကို ဖြေရှင်းပေးနိုင်သလော။ (မဖြေရှင်းနိုင်ပါ။) အကြောင်းမှာ အယောင်ဆောင် ခေါင်းဆောင်များသည် လူအမျိုးမျိုး၏ အခြေအနေများကို တိကျစွာ သဘောမပေါက်နိုင်သောကြောင့်လည်းကောင်း၊ လူအမျိုးမျိုး၏ သဘာဝအနှစ်သာရ၏ ကောင်းခြင်းနှင့် ဆိုးခြင်းကို တိကျစွာ ပိုင်းခြားသိမြင်နိုင်ခြင်း မရှိသောကြောင့်လည်းကောင်း ၎င်းတို့သည် လူအမျိုးမျိုး၏ အခက်အခဲများနှင့် ပြဿနာများကိုလည်း တိကျစွာ မဖြေရှင်းပေးနိုင်ကြပေ။ ဆန့်ကျင်ဘက်အားဖြင့် ၎င်းတို့သည် စိတ်အားထက်သန်မှုကိုသာ အားကိုးလျက် လှည့်လည်သွားလာပြီး မိမိတို့ကိုယ်ကို အသုံးခံနိုင်ကာ ဆင်းရဲဒုက္ခကို ကြံ့ကြံ့ခံနိုင်ပြီး အဖိုးအခကို ပေးဆပ်နိုင်သော်လည်း ညံ့ဖျင်းသော အစွမ်းအစရှိပြီး သဘောပေါက်နားလည်နိုင်စွမ်း ကင်းမဲ့သူတို့ကို ပျိုးထောင်ရန် အဓိကပစ်မှတ်များအဖြစ် မှတ်ယူကြပြီး ဤလူများ အခက်အခဲများနှင့် ကြုံတွေ့သည့်အခါ ၎င်းတို့၏ အခက်အခဲများကို ဖြေရှင်းပေးရန် မိတ်သဟာယဖွဲ့ကြသည်။ သို့သော် အစွမ်းအစနှင့် လူ့သဘာဝကောင်း အမှန်တကယ် ရှိသူတို့အတွက်မူ ၎င်းတို့ အခက်အခဲများနှင့် ကြုံတွေ့ပြီး အနည်းငယ် အားနည်းသည့်အခါ အယောင်ဆောင် ခေါင်းဆောင်များက ၎င်းတို့ကို မည်သို့ ဖြေရှင်းပြီး ကိုင်တွယ်ကြသနည်း။ ဤလူများ အခက်အခဲများနှင့် ရင်ဆိုင်ရပြီး ၎င်းတို့သည် အမှန်တကယ်တွင် အနည်းငယ်မျှသာ အားနည်းသည့်အခါ အခြေအနေအရ ၎င်းတို့ကို ထောက်ပံ့ပြီး ကူညီသင့်သည်၊ ဘုရားသခင်၏ ရည်ရွယ်ချက်များကို ၎င်းတို့အား မိတ်သဟာယ ဖွဲ့သင့်သည်။ ၎င်းတို့ကို တစ်ချက်တည်းဖြင့် အပြီးတိုင် မပယ်ချသင့်သကဲ့သို့ သမုတ်ခြင်းမှာ သာ၍ပင် မပြုသင့်ပေ။ သို့သော် အယောင်ဆောင် ခေါင်းဆောင်များသည် ထိုသို့သောလူများ၏ အခက်အခဲများကို မည်သို့ ဖြေရှင်းကြသနည်း။ ၎င်းတို့က “ဘုရားသခင်၏အလုပ်သည် ထိုသို့သောအဆင့်သို့ ရောက်နေပြီဖြစ်သည့်တိုင် သင်သည် သင်၏ခင်ပွန်း၊ သင်၏ကလေးများကို ဖက်တွယ်နေဆဲဖြစ်သည်၊ သင်သည် သင်၏ကလေးများကို တက္ကသိုလ်တက်ပြီး ၎င်းတို့၏အလားအလာများကိုပင် လိုက်စားခိုင်းသည်။ ဘေးအန္တရာယ်များ တစ်နေ့တခြား ပြင်းထန်လာသည်နှင့်အမျှ ဤလောကတွင် အလားအလာများ ရှိသေးသလော။ သင်သည် ကိုယ့်အသက်ကိုယ်ပင် မစောင့်ရှောက်နိုင်၊ ထိုအရာများကို သင်မည်သို့ ဂရုစိုက်နိုင်မည်နည်း။ ဘုရားသခင်၏အလုပ်သည် ပြီးဆုံးလုနီးပြီ၊ အချိန်မှာ အရေးကြီးလိုက်လေခြင်း။ သင်သည် သင်၏ကိုယ်ကို လုံးလုံးလျားလျား မဆက်ကပ်လျှင် သင့်ကို ဖန်ဆင်းခံတစ်ဦးဟု ခေါ်ဆိုနိုင်သေးသလော။ သင်သည် လူတစ်ဦး ဟုတ်ပါသေးသလော” ဟု ပြောဆိုကြသည်။ ဤသည်မှာ ဤလူတို့၏ အခက်အခဲများအကြောင်း အမှန်တကယ် ဟုတ်ပါသလော။ (မဟုတ်ပါ။) ဤလူများ အခက်အခဲများနှင့် ရင်ဆိုင်ရသည့်အခါ အနည်းငယ် အားနည်းရသည့်အကြောင်းရင်းမှာ ၎င်းတို့၏ သေးငယ်သော ဝိညာဉ်ရင့်ကျက်မှုကြောင့်သာဖြစ်ပြီး ၎င်းတို့သည် သမ္မာတရားကို မချစ်သောကြောင့် သို့မဟုတ် မိမိတို့၏တာဝန်ကို ထမ်းဆောင်ရန် မလိုလားသောကြောင့် မဟုတ်ပေ။ သို့ဖြစ်၍ အယောင်ဆောင် ခေါင်းဆောင်များ ပြောဆိုသည့်အရာမှာ ၎င်းတို့၏ အခြေအနေနှင့် မကိုက်ညီပေ၊ ယင်းမှာ ၎င်းတို့၏ အခြေအနေ၏ အဓိကအချက် သို့မဟုတ် အချက်အချာကို သဘောမပေါက်ဘဲ ၎င်းတို့ အမှန်တကယ် မည်သို့တွေးတောနေသည်၊ ၎င်းတို့သည် မည်သို့သော လူစားမျိုးဖြစ်သည်၊ ၎င်းတို့၏အခက်အခဲများကို ဖြေရှင်းရန် ၎င်းတို့ကို မည်သို့ လမ်းညွှန်ပြီး ကူညီသင့်သည်ကို သဘောမပေါက်ဘဲ မှားယွင်းစွာ သမုတ်ခြင်း ဖြစ်ရပ်တစ်ခုဖြစ်သည်မှာ သိသာထင်ရှားသည်။ အယောင်ဆောင် ခေါင်းဆောင်များသည် ဤပြဿနာများကို မည်သို့ဖြေရှင်းရမည်ကို မသိကြပေ။ သို့ဆိုလျှင် ထိုသို့သောကိစ္စရပ်များ ပေါ်ပေါက်လာသည့်အခါ မည်သို့ ဖြေရှင်းသင့်သနည်း။ သင်က ဤသို့ပြောနိုင်သည်၊ “သင်ရင်ဆိုင်နေရသည့် ကိစ္စရပ်မှာ လူများစွာ ကြုံတွေ့ရသည့် ပြဿနာတစ်ခုဖြစ်သည်။ မိမိတို့၏မိသားစုများကို အမှန်တကယ် စွန့်ခွာနိုင်ပြီး ဘုရားသခင်အတွက် စိတ်နှလုံးအကြွင်းမဲ့ မိမိတို့ကိုယ်ကို အသုံးခံနိုင်သူတို့သည် စိတ်လိုက်မာန်ပါ ပြုမူနေခြင်း မဟုတ်ဘဲ အချိန်ကြာမြင့်စွာ ပြင်ဆင်ခဲ့ကြသည်။ တစ်ဖက်တွင် ၎င်းတို့သည် လုံလောက်သော သမ္မာတရားကို နားလည်ပြီးဖြစ်ကာ မိမိတို့၏မိသားစုမှ လွတ်မြောက်ရန်၊ ဘုရားသခင်၏ အိမ်တော်တွင် စိတ်နှလုံးအကြွင်းမဲ့ အသုံးခံရန် စစ်မှန်သော စိတ်ပိုင်းဖြတ်မှုရှိကြပြီး ၎င်းတို့သည် နောက်ပိုင်းတွင် နောင်တရမည်မဟုတ်ကြောင်း အာမခံနိုင်သည်။ ၎င်းတို့သည် အားလုံးကို စဉ်းစားပြီးဖြစ်သည်။ ထို့အပြင် ဤကာလအတွင်း ၎င်းတို့သည် ပြင်ဆင်မှုအတွက်နှင့် ရှေ့ဆက်ရန်လမ်းဖွင့်ပေးရန် ဘုရားသခင်ထံ ဆုလည်းတောင်းကြပြီး တစ်ချိန်တည်းမှာပင် မိမိတို့ကိုယ်ကို သမ္မာတရားဖြင့် ဆက်လက်ပြင်ဆင်ကာ မိမိတို့ကိုယ်ကို သမ္မာတရားများ ပိုမိုနားလည်စေပြီး အရာရာကို ဘေးဖယ်ထား၍ ဘုရားသခင်အတွက် စိတ်နှလုံးအကြွင်းမဲ့ မိမိတို့ကိုယ်ကို အသုံးခံရန် ပိုမိုသောယုံကြည်ခြင်းရှိစေသည်။ ဤသည်မှာ အချိန်၊ ဆုတောင်းခြင်းအပြင် ဘုရားသခင်၏ ဦးဆောင်မှုနှင့် အစီအစဉ်များကို လိုအပ်သည်မှာ ပြောစရာမလိုပေ။ သင်၌ ဤစိတ်ပိုင်းဖြတ်မှုရှိလျှင် မစိုးရိမ်နှင့်။ ဘုရားသခင်ထံ ဆုတောင်းပြီး တိတ်ဆိတ်စွာ စောင့်ဆိုင်းလော့၊ ဘုရားသခင်သည် သင့်အတွက် အစီအစဉ်များ ပြုလုပ်ပေးလိမ့်မည်။ သင်၏ဆုတောင်းချက်များနှင့် သင်၏စိတ်ပိုင်းဖြတ်မှုသည် ဘုရားသခင်၏ ရည်ရွယ်ချက်များနှင့် ကိုက်ညီပြီး ဘုရားသခင်၏ အသိအမှတ်ပြုမှုကို လက်ခံရရှိလျှင်၊ သင်သည် အသင့်ဖြစ်နေပြီး ဘုရားသခင် မည်သို့ပင်ပြုလုပ်စေကာမူ သင်သည် ကျိုးနွံနာခံပြီး နောင်တမရလျှင် ဘုရားသခင်သည် သင့်အတွက် လမ်းတစ်ခုကို သေချာပေါက် ဖွင့်ပေးလိမ့်မည်။ ဤကာလအတွင်း လူတို့လုပ်ဆောင်သင့်သည့်အရာမှာ ပြင်ဆင်ပြီး စောင့်ဆိုင်းရန်ဖြစ်သည်၊ ၎င်းတို့လုပ်ဆောင်နိုင်သည့် တစ်ခုတည်းသောအရာမှာ မိမိတို့ကိုယ်ကို သမ္မာတရားဖြင့် ပြင်ဆင်ရန်၊ ဘုရားသခင်၏ ရည်ရွယ်ချက်များကို နားလည်ရန်နှင့် မိမိတို့၏ ဝိညာဉ်ရင့်ကျက်မှုကို တဖြည်းဖြည်း ကြီးထွားစေရန်ဖြစ်သည်။ ဘုရားသခင်က ပတ်ဝန်းကျင်အမျိုးမျိုးကို စီစဉ်ဖွဲ့စည်းသည့်အခါ သင်သည် မည်သည့်ညည်းညူမှုမျှမရှိဘဲ ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံရန် ရွေးချယ်နိုင်လျှင် ဤသည်မှာ ဝိညာဉ်ရင့်ကျက်မှု ရှိခြင်းဖြစ်သည်။ ဘုရားသခင် မည်သည့်အရာကို ပြုလုပ်စေကာမူ သို့မဟုတ် ကိုယ်တော် မည်သို့ပင်စီစဉ်စေကာမူ သင်သည် ကျိုးနွံနာခံနိုင်လိမ့်မည်” ဟူ၍ ဖြစ်လေသည်။ ဤသို့သော လမ်းညွှန်မှုမျိုးကို သင်မည်သို့ထင်သနည်း။ (ကောင်းပါသည်။) တစ်ဖက်တွင် သင်သည် သင်၏တာဝန်ဝတ္တရားကို ကောင်းမွန်စွာ ဖြည့်ဆည်းနေသည်၊ လူတို့အား ဘုရားသခင်၏ ရည်ရွယ်ချက်များကို နားလည်ရန် ကူညီနေသည်၊ တစ်ချိန်တည်းမှာပင် သင်သည် ၎င်းတို့ကို ၎င်းတို့၏ စွမ်းဆောင်နိုင်ရည်ထက်ကျော်လွန်၍ အတင်းအကျပ်မပြုဘဲ ၎င်းတို့၏ လက်တွေ့အခြေအနေအရ ၎င်းတို့ကို ဆက်ဆံနေသည်။ ဤသည်မှာ ဘုရားသခင်၏ နှုတ်ကပတ်တော်များဖြင့် ပြဿနာများကို ဖြေရှင်းနေခြင်း မဟုတ်လော။ ဤသည်မှာ လူတို့ လက်တွေ့ဘဝတွင် ရင်ဆိုင်ရသည့် အခက်အခဲများကို ၎င်းတို့၏ အခြေအနေအပေါ်အခြေခံ၍ ဖြေရှင်းနေခြင်း မဟုတ်လော။ (ဟုတ်ပါသည်။)

၎င်းတို့၏ တာဝန်များကို ထမ်းဆောင်ရာတွင် အချို့လူများသည် အမြဲတမ်း ဝတ်ကျေတမ်းကျေလုပ်ပြီး တာဝန်ယူစိတ် စိုးစဉ်းမျှမရှိပေ၊ ၎င်းတို့သည် အရာရှိဟန် အမြဲဖမ်းပြီး မာနထောင်လွှားကာ မိမိကိုယ်ကို မှန်ကန်သည်ဟု ယူမှတ်၍ မည်သူနှင့်မျှ ပူးပေါင်းဆောင်ရွက်နိုင်စွမ်း မရှိသည့်အပြင် အသင်းတော်အလုပ်ကို ထိခိုက်နစ်နာစေသော်လည်း အပြစ်ရှိသလို စိုးစဉ်းမျှ မခံစားရပေ။ အယောင်ဆောင်ခေါင်းဆောင်တစ်ဦးသည် ထိုသို့သောအခြေအနေကို မြင်သောအခါ ပြဿနာကို ကိုင်တွယ်ပြီး ဖြေရှင်းရန် စတင်လုပ်ဆောင်ပြီး “ဤလူသည် ဤအလုပ်တွင် အလွန်အရေးကြီးသော ကဏ္ဍမှ ပါဝင်နေသည်။ သူ့နေရာတွင် အစားထိုးရန် အတော်အတန် သင့်တော်သည့်သူ တစ်ဦးမျှ မရှိဟု ထင်ရသည်၊ ထို့ကြောင့် သူ၏ အခက်အခဲများကို ဖြေရှင်းပေးရန် ကျွန်ုပ်တို့ သူ့နှင့် မိတ်သဟာယဖွဲ့ရန် လိုအပ်သည်” ဟု ဆိုလေသည်။ မိတ်သဟာယဖွဲ့နေစဉ်အတွင်း ဤလူသည် သူ၏တာဝန်ကို လုံးဝထမ်းဆောင်လိုခြင်း မရှိကြောင်း အယောင်ဆောင်ခေါင်းဆောင်က သိရှိသွားသည်။ သူသည် လောကီအမှုအရာများကို လိုက်စားလိုသည်၊ သူ၏အသက်မွေးဝမ်းကျောင်းအလုပ်မှ ငွေရှာပြီး ကောင်းမွန်သော ဘဝဖြင့် နေထိုင်လိုသည်၊ မိမိ၏ တာဝန်ထမ်းဆောင်ခိုင်းခြင်းကို သူ့အပေါ် အလွန်အကျွံ တောင်းဆိုခြင်းဖြစ်သည်ဟု သူယူဆသည်။ ဘုရားအိမ်တော်၌ တာဝန်ထမ်းဆောင်ခြင်းသည် နေ့စဉ်အလုပ်များရမည်ကို ဆိုလိုသည်ဟုလည်းကောင်း၊ သူ၏ တစ်ကိုယ်ရေ မိသားစုဘဝကို ဖျက်ဆီးရုံသာမက မိသားစုဝင်များနှင့် ဆက်ဆံရေးကို ထိန်းသိမ်းရန် မဖြစ်နိုင်အောင်လည်း ပြုလုပ်သည်ဟုလည်းကောင်း၊ မိမိ၏တာဝန်ထမ်းဆောင်စဉ် စည်းမျဉ်းများကို ချိုးဖောက်ပါက ပြုပြင်ခြင်းကို ခံရမည်ဖြစ်သည်ဟုလည်းကောင်း သူခံစားရလေသည်။ ထိုသို့သောဘဝသည် အလွန်ခါးသီးသည်ဟု သူမြင်ပြီး ထိုသို့သောအသက်တာဖြင့် အသက်မရှင်လိုပေ။ ပြဿနာမှာ ရှင်းလင်းနေသည်။ သူ၏အပြုအမူက သူသည် မယုံကြည်သူတစ်ဦးဖြစ်ကြောင်း ညွှန်ပြနေသည်။ သို့သော် အယောင်ဆောင်ခေါင်းဆောင်က ယင်းကို မည်သို့ကိုင်တွယ်သနည်း။ အယောင်ဆောင်ခေါင်းဆောင်က “ဤလူသည် ဘာသာတရားမရှိသူများထဲတွင် အရည်အချင်း ရှိသူတစ်ဦးဖြစ်သည်၊ သူ့ကဲ့သို့ လူတစ်ဦးကို ရှာတွေ့ရန် မလွယ်ကူပေ။ သူ၏အခြေအနေမှာ ပြဿနာရှိလာပြီ၊ ဤအရာကို ဖြေရှင်းပေးရန် သူ့ကိုကူညီဖို့၊ သူနှင့်မိတ်သဟာယဖွဲ့ဖို့ ကျွန်ုပ်၏လက်ထဲရှိ အလုပ်အများဆုံးအလုပ်ကို အလျင်အမြန် ဘေးဖယ်ထားရန် လိုအပ်သည်။ မည်သို့ဖြေရှင်းမည်နည်း။ ဘုရားသခင်၏ နှုတ်ကပတ်တော်များမှာ တန်ခိုးအကြီးဆုံးဖြစ်သည်၊ ပထမဦးစွာ သူ၏တာဝန်ကို မထမ်းဆောင်လိုခြင်းကို ဖြေရှင်းရန် ဘုရားသခင်၏ နှုတ်ကပတ်တော် စာပိုဒ်အနည်းငယ်ကို သူ့အား ကျွန်ုပ်ဖတ်ပြမည်” ဟု တွေးသည်။ အယောင်ဆောင်ခေါင်းဆောင်က သူ့အား “ယခုအခါ ဘေးအန္တရာယ်များ ဆိုက်ရောက်လာပြီ ဖြစ်သောကြောင့် လူတို့သည် ကောင်းမွန်သောဘဝများဖြင့် နေထိုင်နိုင်တော့မည်မဟုတ်။ သင်သည် အသက်မွေးဝမ်းကျောင်း အလုပ်မှတစ်ဆင့် ငွေရှာလိုသေးပြီး ရိုးရှင်းသော မိသားစုဘဝဖြင့် နေထိုင်လိုသေးသည်၊ သို့သော် မကြာမီ လောကတစ်ခုလုံး ဖရိုဖရဲဖြစ်သွားမည်ဖြစ်ပြီး ရိုးရှင်းသောမိသားစုများ ရှိတော့မည်မဟုတ်ပေ။ သင်သည် ဤအရာများကို ထိုးထွင်းသိမြင်နိုင်ခြင်း မရှိသလော။ သင်သည် ဘုရားသခင်ထံ ပို၍ဆုတောင်းရန် လိုအပ်သည်။ ဘုရားသခင်ထံ ဆုတောင်းခြင်းက သင့်ကို ယုံကြည်ခြင်းပေးလိမ့်မည်။ သင်သည် ဘုရားသခင်၏ နှုတ်ကပတ်တော်များကို ပို၍စားသောက်ရန်လည်း လိုအပ်သည်။ ဘုရားသခင်၏ နှုတ်ကပတ်တော်များကို အကြိမ်အနည်းငယ် စားသောက်ပြီးနောက် သင်၏ပြဿနာမှာ ပြေလည်သွားလိမ့်မည်” ဟု ပြောသည်။ ထို့နောက် သူသည် ဘုရားသခင်၏ နှုတ်ကပတ်တော် ငါးပိုဒ် သို့မဟုတ် ဆယ်ပိုဒ်ကို ရှာဖွေပြီး သူ့အား ဖတ်ပြကာ မိတ်သဟာယဖွဲ့သည်။ ထိုလူက “မိတ်သဟာယဖွဲ့ခြင်း တော်ပါတော့။ ဘုရားသခင်၏ ဤနှုတ်ကပတ်တော်အားလုံးကို ကျွန်ုပ်နားလည်သည်၊ သင့်ထက် ကျွန်ုပ်က ပို၍ ပညာတတ်သည်။ ကြွားလုံးမထုတ်နှင့်” ဟု တုံ့ပြန်သည်။ တစ်နေ့လုံး မိတ်သဟာယဖွဲ့သော်လည်း မည်သည့်အရာမျှ မဖြေရှင်းခဲ့ပေ။ အယောင်ဆောင်ခေါင်းဆောင်က “ငါသည် အသင်းတော်အလုပ်ကို နှစ်ပေါင်းများစွာ လုပ်ဆောင်ခဲ့ပြီးပြီ၊ သင်၏ပြဿနာကို ငါ မဖြေရှင်းနိုင်စရာ အကြောင်းမရှိဟု ယုံကြည်သည်” ဟု မိမိဘာသာ တွေးလေသည်။ ညနေပိုင်းတွင် သူသည် အလျင်အမြန် ဆက်လက်၍ မိတ်သဟာယဖွဲ့လေသည်၊ “သင်သည် ဘုရားသခင်ကို ချစ်ပြီး ဝတ်ပြုကိုးကွယ်ရန် လိုအပ်သည်။ သင်သည် စံနှုန်းပြည့်မီသော ဖန်ဆင်းခံတစ်ဦးဖြစ်လာရန် မျှော်လင့်ချက်ရှိသည်။ ဤတာဝန်သည် အလွယ်တကူရနိုင်သည်မဟုတ်၊ သင်သည် ဤအခွင့်အရေးကို တန်ဖိုးထားရမည်၊ အကြောင်းမှာ သင်လွဲချော်သွားပါက မည်သည့်အခါမျှ နောက်ထပ်အခွင့်အရေး ရှိတော့မည်မဟုတ်သောကြောင့် ဖြစ်သည်။ သင်၏ အစွမ်းအစနှင့် အခြေအနေများက အလွန်ကောင်းမွန်နေသဖြင့် သင်၏တာဝန်ကို မထမ်းဆောင်ခြင်းက နှမြောစရာ မကောင်းပေဘူးလော။ သင်ကဲ့သို့ ပင်ကိုစွမ်းရည်ရှိသူတစ်ဦးသည် ဘုရားအိမ်တော်၌ ရာထူးတိုးမြှင့်ပြီး အသုံးပြုခြင်းကို ခံရသင့်သည်၊ သင်သည် ဤနေရာတွင် ကြီးမားသော အလားအလာများ ရှိပါတကား” ဟူ၍ ဖြစ်သည်။ ထိုလူက “စကားဆက်မပြောနှင့်တော့။ အကယ်၍ ကျွန်ုပ်ကို ကျွန်ုပ်၏ တာဝန်ထမ်းဆောင်ခိုင်းပါက ကျွန်ုပ်၏သဘောထားမှာ အတူတူပင်ဖြစ်နေမည်။ ကျွန်ုပ်ကို ထမ်းဆောင်ခွင့်မပြုပါက ကျွန်ုပ် ချက်ချင်းထွက်သွားမည်။ ကျွန်ုပ် ဤနေရာတွင် နေရန် အသနားခံနေခြင်း မဟုတ်” ဟု ဆိုသည်။ အယောင်ဆောင်ခေါင်းဆောင်သည် သူ၏စကား အကုန်အစင်ကို အသုံးပြုသော်လည်း ဤလူကို မဖျောင်းဖျနိုင်ချေ သို့မဟုတ် သူ၏ပြဿနာကို မဖြေရှင်းနိုင်ပေ။ အဘယ်ကြောင့် ထိုသို့ဖြစ်ရသနည်း။ ဤလူ၏ အနှစ်သာရပိုင်းဆိုင်ရာ ပြဿနာမှာ အဘယ်အရာဖြစ်သည်ကို သူ ထိုးထွင်းမမြင်သောကြောင့် ဖြစ်သည်။ ဤလူသည် သူ၏တာဝန်ကို ထမ်းဆောင်သောအခါ စိတ်ရှိတိုင်း ဝတ်ကျေတမ်းကျေလုပ်သည်၊ စိတ်ရှိတိုင်း လိမ်လည်သည်၊ စိတ်ရှိတိုင်း ဖြစ်သလို လုပ်ဆောင်သည်၊ မည်သည့်အလုပ်ကို လုပ်ဆောင်သည်ဖြစ်စေ သူသည် တာဝန်မယူပေ။ အချို့သောပြဿနာများကို ဖြေရှင်းရန် အနည်းငယ်ပို၍ အားထုတ်ဖို့ဖြစ်စေ၊ စကားအနည်းငယ်ပိုပြောဖို့ကိုဖြစ်စေ သူသည် စိတ်မပါဘဲ ယင်းကို ဒုက္ခများပြီး စိတ်အနှောင့်အယှက်ဖြစ်စရာ ကောင်းသည်ဟု ယူဆသည်။ သူ၏တာဝန်ကို စံနှုန်းပြည့်မီအောင် မည်သို့ထမ်းဆောင်ရမည်ကိုလည်းကောင်း၊ သင့်တော်အောင် မည်သို့ပြုမူရမည်ကိုလည်းကောင်း သူရှင်းလင်းစွာ သိသော်လည်း ဤနည်းလမ်းအတိုင်း လက်တွေ့လုပ်ဆောင်ရန် မလိုလားချေ။ သို့တိုင်အောင် သူသည် ဘုရားအိမ်တော်၌ သူ၏တာဝန်ကို ဆက်လက်ထမ်းဆောင်နေသည်။ ဤအခြေအနေ၏ သဘောသဘာဝမှာ အဘယ်နည်း။ ဤနေရာတွင် ပြဿနာမှာ အဘယ်နည်း။ (၎င်းသည် ကောင်းချီးမင်္ဂလာများရရှိရန်နှင့် အပေးအယူလုပ်ရန် ရည်ရွယ်ချက်ဖြင့် လာခဲ့ခြင်းဖြစ်သည်။) ၎င်းသည် ထိုသို့သော မျှော်လင့်ချက်ဖြင့် လာခဲ့ခြင်းဖြစ်သည်၊ ထိုသို့သော လူများကို အခွင့်အရေးသမားများဟု သိကြသည်။ ၎င်းတို့က “ကမ္ဘာကြီး မကြာမီ ပျက်တော့မည်၊ ကမ္ဘာပျက်ချိန် ရောက်လာပြီဟု ကျွန်ုပ်ကြားသည်၊ ထို့ကြောင့် ကျွန်ုပ် အလုပ်သွားလုပ်ရန် မလိုအပ်တော့ပါ၊ မည်သို့ပင်ဖြစ်စေ ကျွန်ုပ် ငွေအလုံအလောက် ရှာပြီးပြီဖြစ်သည်။ မထူးတော့သည့်နည်းတူ နောက်ပိုင်းတွင် ကောင်းချီးမင်္ဂလာများ ရရှိရန် မျှော်လင့်ချက်ရှိနိုင်ရန်အတွက် ကျွန်ုပ်သည် အခမဲ့စားသောက်ရန်နှင့် ကျွန်ုပ်အတွက် နေရာတစ်ခုရရန် ဘုရားအိမ်တော်သို့ လာခြင်းက ပိုကောင်းမည်” ဟု ဆိုကြသည်။ သူ၏တာဝန်ကို ထမ်းဆောင်ရာတွင် သူ၏သဘောထားနှင့် ရည်ရွယ်ချက်ကို အကဲဖြတ်ကြည့်လျှင် သူ၏ဘုရားသခင်ကို ယုံကြည်ခြင်းသည် အခွင့်အရေးသမားဆန်သည်၊ ၎င်းသည် စစ်မှန်သော ယုံကြည်ခြင်းကြောင့်မဟုတ်ဘဲ ဘုရားအိမ်တော်၌ ကပ်ရပ်စားသောက်ရန် လာခဲ့ခြင်း ဖြစ်သည်။ သူ၏တာဝန်ကို ထမ်းဆောင်သောအခါ သူ၏သဘောထားမှာ အထူးသဖြင့် မထီမဲ့မြင်ပြုခြင်း ဖြစ်သည်။ သူ့ကို အသုံးပြုရန် အသင်းတော်က သူ့ကို ဖျောင်းဖျပြီး ညှိနှိုင်းရသော်လည်း သူသည် ကောင်းစွာမထမ်းဆောင်ပေ။ အသိတရားပင်မရှိသော လူတစ်ဦးသည် သူ၏တာဝန်ကို အမှန်တကယ် ထမ်းဆောင်နိုင်သလော။ သူသည် အခွင့်အရေးသမားဖြစ်ခြင်းနှင့် ကပ်ရပ်စားသောက်ခြင်းကို လုပ်ဆောင်နေရုံသာဖြစ်သည်၊ သူသည် မယုံကြည်သူတစ်ဦးဖြစ်သည်။ ဤပြဿနာ၏ ရှုထောင့်နှစ်ခု၏ သဘောသဘာဝကို ကြည့်လျှင် ယင်းကို ဖြေရှင်းရန် ကြိုးစားရာတွင် အယောင်ဆောင်ခေါင်းဆောင်သည် ယင်း၏အနှစ်သာရကို သဘောပေါက်ခဲ့သလော။ (မပေါက်ခဲ့ပါ။) ပြဿနာ၏အနှစ်သာရကို ထိုးထွင်းသိမြင်ခြင်း မရှိဘဲ သူသည် ဤလူကို စစ်မှန်သောယုံကြည်သူတစ်ဦး၊ သမ္မာတရားကို နားလည်မှုမရှိသူ၊ ဝိညာဉ်ရင့်ကျက်မှု သေးငယ်သူ၊ ယာယီအားနည်းပြီး အကူအညီ လိုအပ်သူတစ်ဦးအဖြစ်သာ ဆက်လက်မှတ်ယူခဲ့သည်။ ဤရှုထောင့်များမှနေ၍ သူသည် မိတ်သဟာယဖွဲ့ပြီး ကူညီရန် ကြိုးစားခဲ့သော်လည်း “စကားဆက်မပြောနှင့်။ သင်ပြောသော ထိုအယူဝါဒများမှာ အသုံးမဝင်ပါ။ ကျွန်ုပ် အားလုံးသိသည်၊ သင့်ထက် ကျွန်ုပ်က ပိုနားလည်သည်။ သင်သည် အယူဝါဒမည်မျှကို အမှန်တကယ် နားလည်သနည်း။ သင်သည် မည်မျှပညာတတ်သနည်း။ သင်အစာစားသည်ထက် ကျွန်ုပ်သည် စာအုပ်များစွာကို ပို၍ ဖတ်ရှုပြီးဖြစ်သည်” ဟုသာ အပြောခံခဲ့ရသည်။ သူ၏သဘာဝက ထုတ်ဖော်ခဲ့ပြီးဖြစ်သည် မဟုတ်လော။ အယောင်ဆောင်ခေါင်းဆောင်သည် ဤလူမှာ အမှန်စင်စစ် မယုံကြည်သူတစ်ဦးဖြစ်ကြောင်းကို မသိဘဲ သူသည် အလုပ်လုပ်နေသည်ဟု ဆက်လက်ယုံကြည်နေဆဲဖြစ်သည်။ မယုံကြည်သူများသည် ဘုရားအိမ်တော်၌ ၎င်းတို့၏တာဝန်ကို ထမ်းဆောင်သောအခါ ၎င်းတို့၏ အလုပ်လုပ်ပေးခြင်းပင်လျှင် စံနှုန်းမပြည့်မီပေ။ ထိုသို့သော လူများကို ဆက်ထားသင့်သလော။ (မထားသင့်ပါ။) သို့ဖြစ်၍ ဘုရားအိမ်တော်၌ ဤလူစားမျိုးကို ကိုင်တွယ်ရန် စည်းမျဉ်းမှာ ဤသို့ဖြစ်သည်။ ၎င်းတို့က အလုပ်လုပ်ပေးနိုင်ပြီး အလုပ်လုပ်ပေးလိုစိတ်ရှိပါက ၎င်းတို့ကို ခေါ်ထားလော့၊ ၎င်းတို့က လိုလားခြင်း မရှိပါက ၎င်းတို့ကို နေရန် တိုက်တွန်းခြင်း သို့မဟုတ် အားပေးတိုက်တွန်းခြင်း မပြုဘဲ အလျင်အမြန် ဖယ်ထုတ်ပစ်ရမည်။ အယောင်ဆောင်ခေါင်းဆောင်သည် ဤစည်းမျဉ်းကို သိသလော။ သူ မသိပေ။ သူသည် လူသေများကို အသက်ရှင်သကဲ့သို့ သဘောထားပြီး ၎င်းတို့ကို အစာကျွေးကာ ရေတိုက်နေသည်၊ ယင်းမှာ မိုက်မဲသည် မဟုတ်လော။ အယောင်ဆောင်ခေါင်းဆောင်များသည် ထိုသို့သော မိုက်မဲသည့်အရာများကို လုပ်ဆောင်ကြသည်။

အယောင်ဆောင်ခေါင်းဆောင်များသည် လူတို့ အသက်ဝင်ရောက်မှုတွင် ကြုံတွေ့ရသော အခက်အခဲများနှင့် ပြဿနာများကို ဖြေရှင်းပေးနိုင်စွမ်း မရှိ

အမျိုးမျိုးသောအခြေအနေများတွင် မတူညီသောလူများက အမျိုးမျိုးသောအခြေအနေများနှင့် သရုပ်သကန်များကို ထုတ်ဖော်ပြသည့်အခါ အယောင်ဆောင် ခေါင်းဆောင်များသည် ဤထုတ်ဖော်ချက်များ၏ အနှစ်သာရကို သဘောပေါက်ရန် အစဉ်သဖြင့် ပျက်ကွက်ကြသည့်အပြင် ယင်းတို့မှ ဖြစ်ပေါ်လာသော ပြဿနာများကိုလည်း မဖြေရှင်းနိုင်ကြပေ။ ၎င်းတို့သည် သမ္မာတရားကို နားမလည်သောကြောင့် တလွဲသမုတ်ကြပြီး မတော်မတရား ပြုမူကြကာ ယာယီအားနည်းသူများ သို့မဟုတ် ရံဖန်ရံခါ အပျက်သဘောဆောင်သူများကို မယုံကြည်သူများနှင့် ဘုရားသခင်ကို ပုန်ကန်သူများအဖြစ် မှားယွင်းယူဆကြသည်။ သို့သော်လည်း အပေါ်ယံအားဖြင့် ဆုကျေးဇူးအချို့ ပိုင်ဆိုင်ပြီး ရိုးရှင်းသောအလုပ်ကို လုပ်နိုင်ကာ အားထုတ်မှုအချို့ ပြုလုပ်နိုင်သည့် ထိုမယုံကြည်သူများကိုမူ ထောက်ပံ့ရမည့် အဓိကပစ်မှတ်များအဖြစ် သတ်မှတ်ကြသည်။ ဤလူများသည် ၎င်းတို့၏တာဝန်ကို မထမ်းဆောင်လိုကြောင်း တိုက်ရိုက်ပြောရန် ရှက်ကြသည့်တိုင် အယောင်ဆောင် ခေါင်းဆောင်များသည် ဤအရာကို ထိုးထွင်းသိမြင်ရန် အရေးနိမ့်ကြပြီး ၎င်းတို့ကို နေရန် ဇွတ်အတင်း ဖျောင်းဖျကြသည်။ အယောင်ဆောင်ခေါင်းဆောင်များသည် မိုက်မဲသော အမှုများကိုသာ ကျူးလွန်ကြသည်၊ ဆိုးယုတ်သောလူများက အသင်းတော်ကို အနှောင့်အယှက်ပေးသော်လည်း ၎င်းတို့သည် ဤအရာကို မမြင်ဘဲ ပြဿနာကို မကိုင်တွယ်ကြပေ။ ဤသည်မှာ မဆင်မခြင် မတော်မတရားပြုမူခြင်းတွင် ပါဝင်နေခြင်း မဟုတ်လော။ အယောင်ဆောင်ခေါင်းဆောင်များ၏ မဆင်မခြင် မတော်မတရားပြုမူခြင်းသည် မည်သို့ဖြစ်ပေါ်လာသနည်း။ ၎င်းတို့သည် ဘုရားသခင်၏ နှုတ်ကပတ်တော်များကို သဘောပေါက်နားလည်နိုင်စွမ်း ကင်းမဲ့ပြီး သမ္မာတရားကို နားမလည်ကြပေ၊ သို့ဖြစ်၍ အမျိုးမျိုးသောအခြေအနေများနှင့် ရင်ဆိုင်ရသောအခါ ၎င်းတို့နားလည်သည့် အပေါ်ယံအကျဆုံးသော အယူဝါဒအနည်းငယ်ကိုသာ အားကိုးကြပြီး နှောင့်ယှက်ခြင်းများနှင့် အဖျက်အမှောင့်လုပ်ခြင်းများကို ဖြစ်စေသည့် နည်းလမ်းဖြင့်သာ ယင်းတို့ကို ထပ်ခါတလဲလဲ အသုံးချကြသည်။ မကြာခဏဆိုသလို ၎င်းတို့သည် လူတို့ အသက်ဝင်ရောက်မှုတွင် ကြုံတွေ့ရသော အခက်အခဲများကို မဖြေရှင်းနိုင်ရုံသာမက လူတို့ကို အားနည်းခြင်းမှ အားရှိလာစေရန် မထောက်ပံ့နိုင်ဘဲ ဘုရားအိမ်တော်၌ အရည်အချင်းရှိသူများ ကင်းမဲ့နေပြီး သင့်တော်သောလူများကို ရှာမတွေ့နိုင်သည့်အလား အသင်းတော်သည် ၎င်းတို့၏ အစေခံခြင်းကို အခွင့်ကောင်းယူ၍ အသုံးချရန် လူစုဆောင်းဖို့ ကြိုးစားနေသည်ဟု ထင်မြင်စေကာ ဘုရားသခင်အပေါ် အယူအဆများနှင့် နားလည်မှုလွဲမှားခြင်းများကိုလည်း ဖြစ်ပေါ်စေသည်။ ဤသည်မှာ အယောင်ဆောင် ခေါင်းဆောင်များ၏ အလုပ်မှ ထွက်ပေါ်လာသော အပျက်သဘောဆောင်သည့် သက်ရောက်မှု ဖြစ်သည်။ ဤသည်မှာ မည်သို့ဖြစ်ပေါ်လာသနည်း။ (အယောင်ဆောင်ခေါင်းဆောင်များသည် သမ္မာတရားကို သဘောပေါက်နားလည်နိုင်ခြင်းမရှိ၊ သမ္မာတရားကို နားမလည်ဘဲ အခြေအနေများနှင့် ကြုံတွေ့ရသောအခါ စည်းမျဉ်းစည်းကမ်းများကိုသာ အသုံးချကြသည်။) ၎င်းတို့သည် သမ္မာတရားကို သဘောပေါက်နားလည်နိုင်ခြင်းမရှိ၊ ၎င်းတို့သည် တရားသေ စကားလုံးများနှင့် ဆိုရိုးစကားအချို့ကိုသာ အလွတ်ကျက်မှတ်နိုင်ကြသည်။ ၎င်းတို့တွင် သမ္မာတရားနှင့်ပတ်သက်၍ စစ်မှန်သော အတွေ့အကြုံဆိုင်ရာ နားလည်သဘောပေါက်မှုနှင့် တန်ဖိုးထားမှု ကင်းမဲ့ကြသည်။ သို့ဖြစ်၍ ပြဿနာများ နောက်ဆုံးတွင် ဖြစ်ပေါ်လာသောအခါ ၎င်းတို့သည် အနှစ်မဲ့သော စကားအနည်းငယ်ကိုသာ ပြောနိုင်ကြသည်။ “ဘုရားသခင်ကို ချစ်ပါ”၊ “ရိုးသားပါ”၊ “အခြေအနေများနှင့် ရင်ဆိုင်ရသောအခါ နာခံပြီး ကျိုးနွံနာခံပါ”၊ “သင်၏တာဝန်ကို ကောင်းစွာထမ်းဆောင်ပါ”၊ “သင်သည် သစ္စာစောင့်သိရန် လိုအပ်သည်”၊ “သင်သည် ဇာတိပကတိကို ပုန်ကန်ရမည်”၊ “သင်သည် ဘုရားသခင်အတွက် အသုံးခံရန် လိုအပ်သည်” ဟူ၍ ဖြစ်သည်။ ၎င်းတို့သည် ဤအနှစ်မဲ့သော အယူဝါဒများ၊ ဆောင်ပုဒ်များနှင့် ဆိုရိုးစကားများကို မိမိတို့ကိုယ်ကို အမွှမ်းတင်ရန် အသုံးပြုကြပြီး အခြားသူများကိုလည်း သွန်သင်ကာ ၎င်းတို့ကို လွှမ်းမိုးပြီး အပြုသဘောဆောင်သော သက်ရောက်မှုရှိရန် မျှော်လင့်ကြသည်။ သို့သော် ယင်းသည် မည်သည့်အကျိုးသက်ရောက်မှုမျှ မရရှိဘဲ မည်သည့်အရာကိုမျှ မပြောင်းလဲစေပေ။ ထို့ကြောင့် အယောင်ဆောင် ခေါင်းဆောင်များသည် မည်သည့်အလုပ်ကိုမျှ ပြီးမြောက်အောင် လုပ်ဆောင်နိုင်စွမ်းမရှိကြပေ။ ၎င်းတို့သည် ဘုရားသခင် ရွေးချယ်ထားသောလူများ အသက်ဝင်ရောက်မှုတွင် ကြုံတွေ့ရသော အခက်အခဲများကိုပင် မဖြေရှင်းနိုင်ကြသဖြင့် အသင်းတော်ကို ဦးဆောင်သည့်အလုပ်ကို မည်သို့ ကောင်းစွာလုပ်ဆောင်နိုင်မည်နည်း။

လူတို့သည် လက်တွေ့ဘဝတွင် အမျိုးမျိုးသော အခက်အခဲများနှင့် ကြုံတွေ့ရပြီး ၎င်းတို့ကို မည်သို့ရင်ဆိုင်ရမည်ကို မသိသည့်အပြင် သမ္မာတရားကို မည်သို့လက်တွေ့လုပ်ဆောင်ရမည်ကိုလည်း မသိသည့်အခါ ဤပြဿနာများကို ဖြေရှင်းရန် ဘုရားသခင်၏ နှုတ်ကပတ်တော်များထဲတွင် သမ္မာတရားကို ရှာဖွေရန် လိုအပ်သည်။ ဝိညာဉ်ရင့်ကျက်မှုသေးငယ်သော တစ်စုံတစ်ဦးသည် ဘုရားသခင်၏ နှုတ်ကပတ်တော်များထဲတွင် သမ္မာတရားကို မည်သို့ရှာဖွေရမည်ကို မသိသည့်အပြင် သက်ဆိုင်ရာ ဘုရားသခင်၏ နှုတ်ကပတ်တော်များကို မည်သို့ရှာဖွေရမည်ကိုလည်း မသိပါက ပြဿနာကိုဖြေရှင်းရန် သမ္မာတရားကို နားလည်သူများကို ရှာဖွေပြီး မိတ်သဟာယဖွဲ့သင့်သည်၊ တစ်ချိန်တည်းတွင် သက်ဆိုင်ရာ ဘုရားသခင်၏ နှုတ်ကပတ်တော်များကို ရှာဖွေရန် နည်းလမ်းနှင့် သမ္မာတရားကို နားလည်သဘောပေါက်ရန် နည်းလမ်းကိုလည်း လေ့ကျင့်ရမည်။ ဤသည်မှာ ဘုရားသခင်၏ နှုတ်ကပတ်တော်များထဲတွင် စည်းမျဉ်းများနှင့် ဘုရားသခင်၏ တောင်းဆိုထားသော စံနှုန်းများမှာ အဘယ်အရာဖြစ်သည်၊ ဘုရားသခင်သည် ဤအကြောင်းအရာကို မည်သို့အနက်ဖွင့်ဆိုပြီး ယင်းနှင့်ပတ်သက်၍ မည်သည့်အရာကို တောင်းဆိုသည်၊ တိကျသောအသေးစိတ်အချက်အလက်များ ရှင်းပြထားခြင်း ရှိမရှိတို့ကို ရှာဖွေခြင်းကို ဆိုလိုသည်။ အကယ်၍ ဤအကြောင်းအရာနှင့်ပတ်သက်၍ ဘုရားသခင်၏ နှုတ်ကပတ်တော်များသည် အတော်အတန် ရိုးရှင်းပြီး အသေးစိတ်ဥပမာများ မပေးဘဲ စည်းမျဉ်းများကိုသာ ဖော်ပြထားပါက သင်သည် တွေးဆတတ်ရန် သင်ယူသင့်သည်။ သင်သည် တွေးဆ၍ အဖြေမရှာနိုင်ပါက လူအများနှင့် ပိုမိုမိတ်သဟာယဖွဲ့ရန် ရှာဖွေခြင်း၊ စုဝေးပွဲများတွင် မိတ်သဟာယဖွဲ့ခြင်းနှင့် သင်၏တာဝန်ကို ထမ်းဆောင်သည့် လုပ်ငန်းစဉ်တွင် စူးစမ်းပြီး ရှာဖွေခြင်းတို့အားဖြင့် ဉာဏ်အလင်းရခြင်းနှင့် အလင်းပေးခြင်းတို့ကို ရရှိလာမည်ဖြစ်ပြီး ထိုသို့ဖြင့် ကြုံတွေ့နေရသော ကိစ္စ၏ အနှစ်သာရကို တဖြည်းဖြည်းချင်း နားလည်လာပေမည်။ နောက်ဆုံးတွင် ဤအခက်အခဲများအတွက် ဖြေရှင်းချက်တစ်ခု ရရှိရန် ဘုရားသခင်၏ နှုတ်ကပတ်တော်များ၏ စည်းမျဉ်းများအတိုင်း ဝင်ရောက်ရမည်။ ဥပမာအနေဖြင့် အချို့လူများသည် ပျင်းရိပြီး ၎င်းတို့၏တာဝန်ကို ထမ်းဆောင်ရန် ခွန်အားကို မည်သည့်အခါမျှ မစုစည်းနိုင်ပေ၊ သို့သော် စားခြင်း၊ သောက်ခြင်းနှင့် အပျော်အပါး လိုက်စားခြင်းတို့အကြောင်း ပြောလိုက်သည်နှင့် ၎င်းတို့သည် မျက်နှာဝင်းသွားပြီး ရုတ်တရက် သက်ဝင်လှုပ်ရှားလာသည့်အလား အားမာန်အပြည့် ဖြစ်လာကြသည်။ အယောင်ဆောင်ခေါင်းဆောင်များသည် ထိုသို့သော ပြဿနာများကို မည်သို့ဖြေရှင်းသနည်း။ ၎င်းတို့တွင်လည်း နည်းလမ်းတစ်ခုရှိသည်။ ယင်းမှာ ဤလူများကို အလုပ်တာဝန် များများ တာဝန်ခန့်အပ်ပြီး အားလပ်ချိန်မရှိစေခြင်း ဖြစ်သည်။ ဤချဉ်းကပ်နည်းက ပြဿနာကို ဖြေရှင်းနိုင်သလော။ အချို့လူများသည် ၎င်းတို့အား တာဝန်ခန့်အပ်ထားသည့် အလုပ်အနည်းငယ်ကိုပင် လုပ်ဆောင်ရန် စိတ်မပါကြပေ၊ ၎င်းတို့သည် အလုပ်လုံးဝမလုပ်ခြင်းက အကောင်းဆုံးဖြစ်သည်ဟု တွေးထင်ကာ ကပ်ရပ်စားသောက်ရန်သာ လိုလားကြသည်။ အလွန်ပျင်းရိသောလူများနှင့် ပတ်သက်၍ ပြဿနာမှာ အဘယ်နည်း။ ယင်းမှာ ၎င်းတို့၏ သဘာဝအနှစ်သာရနှင့် သက်ဆိုင်သည်၊ ၎င်းတို့သည် အပြုသဘောဆောင်သော အရာများကို နှစ်သက်ခြင်း ရှိမရှိနှင့် သက်ဆိုင်ပြီး ၎င်းတို့၏ နှစ်သက်မှုများနှင့် လိုက်စားမှုများနှင့်လည်း သက်ဆိုင်သည်။ အစွမ်းအစအနည်းငယ်ရှိသော လူအချို့ရှိသည်၊ ၎င်းတို့သည် မည်သည့်ဝန်ထုပ်ဝန်ပိုးမျှ မပေးအပ်ထားသည့် သာမန်နောက်လိုက်များသာ ဖြစ်ပါက ၎င်းတို့၏အလုပ်ကို လုပ်ဆောင်ရန် ခွန်အားမရှိဘဲ ယင်း၌ မည်သည့်စိတ်ဝင်စားမှုမျှ မတွေ့ရှိကြပေ။ သို့သော် ၎င်းတို့၏ အစွမ်းအစနှင့် ၎င်းတို့လုပ်ဆောင်နိုင်သော တာဝန်တို့အရ ၎င်းတို့အား ကြီးကြပ်ရေးမှူးတစ်ဦး၏ တာဝန်ကို ပေးအပ်ပြီး ရာထူးအချို့ကိုင်စွဲခွင့်နှင့် တာဝန်အချို့ကို ထမ်းဆောင်ခွင့်ပြုပါက အလုပ်အပေါ် ၎င်းတို့၏ စိတ်ဝင်စားမှုမှာ မြင့်တက်လာသည်။ တစ်ခါတစ်ရံ ၎င်းတို့၏အလုပ်တွင် တာဝန်မဲ့လာသောအခါ သို့မဟုတ် ပျင်းရိလာသောအခါ ၎င်းတို့ကို ပြုပြင်နိုင်သည်၊ အခြားအချိန်များတွင်မူ ၎င်းတို့အား အားပေးမှုနှင့် ချီးကျူးမှုအချို့ ပေးနိုင်သည်။ သို့ဖြစ်၍ ဂုဏ်သိက္ခာကို ဂရုစိုက်သော၊ အဆင့်အတန်းကို နှစ်သက်သော၊ မြှောက်ပင့်ပြောဆိုခြင်းကို နှစ်သက်သော ဤလူများသည် ၎င်းတို့၏တာဝန်ကို ထမ်းဆောင်ရန် ခွန်အားရရှိလာကြသည်။ ၎င်းတို့ ပေါ့ဆရန် တွေးသောအခါ “အဆင့်အတန်းအတွက်၊ ငါ့တာဝန်အတွက်၊ ငါကောင်းစွာလုပ်ဆောင်ရမည်” ဟု တွေးဆကြသည်။ ဤနည်းအားဖြင့် ထိုသို့သောလူများ၏ ပျင်းရိခြင်းကို တစ်စိတ်တစ်ပိုင်း ဖြေရှင်းနိုင်သည်။ အယောင်ဆောင်ခေါင်းဆောင်များသည် တာဝန်ထမ်းဆောင်သည့် လုပ်ငန်းစဉ်တွင် ဖြစ်ပေါ်လာသော လူ့သဘာဝနှင့်သက်ဆိုင်သည့် ဤကဲ့သို့သော ပြဿနာများ သို့မဟုတ် အသက်ဝင်ရောက်မှုနှင့်သက်ဆိုင်သည့် အခြေအနေများနှင့် ကြုံတွေ့ရသောအခါ ၎င်းတို့သည် ယင်းတို့ကို ဖြေရှင်းရန် အလွန်ခက်ခဲပြီး စိန်ခေါ်မှုဖြစ်သည်ဟု မြင်ကြသည်။ ဤအခြေအနေများနှင့် ပြဿနာများကို မည်သို့ဖြေရှင်းရမည်ကိုဖြစ်စေ၊ ပစ်မှတ်ထားဖြေရှင်းရန် ဘုရားသခင်၏ မည်သည့်နှုတ်ကပတ်တော်များကို အသုံးပြုရမည်ကိုဖြစ်စေ ၎င်းတို့မသိကြပေ။ အချိန်အများစုတွင် ၎င်းတို့၏ ချဉ်းကပ်နည်းမှာ လူတို့ကို ကောင်းစွာလုပ်ဆောင်ရန် ဖျောင်းဖျသည် သို့မဟုတ် ချော့မော့သည်။ အကယ်၍ ဖျောင်းဖျခြင်းနှင့် ချော့မော့ခြင်းက အလုပ်မဖြစ်ပါက ၎င်းတို့သည် ဒေါသထွက်ပြီး ပြုပြင်ခြင်းကို အားကိုးကြသည်။ အကယ်၍ ပြုပြင်ခြင်းက အလုပ်မဖြစ်ပါက ၎င်းတို့သည် လူတို့အား သတိပေးချက်အဖြစ် ဘုရားသခင်၏ ပြင်းထန်သော နှုတ်ကပတ်တော် နှစ်ပိုဒ်ကို ဖတ်ပြပြီး ပြောင်းလဲဖို့ ကြိုးစားသင့်ကြောင်း လူတို့အား သတိပေးလေသည်။ ယင်းကပင် အကျိုးသက်ရောက်မှု မရှိသေးပါက ၎င်းတို့၏ နောက်ဆုံးနည်းလမ်းမှာ ထိုသူတို့ကို စောင့်ကြည့်ပြီး စီမံခန့်ခွဲရန် လူတစ်ဦးကို စီစဉ်ပေးခြင်းဖြစ်သည်။ ၎င်းတို့တွင် ဤနည်းလမ်းအနည်းငယ်သာ ရှိပြီး အကယ်၍ ဤအရာများက အလုပ်မဖြစ်ပါက ၎င်းတို့တွင် အခြားနည်းလမ်းများ မရှိတော့ပေ။

အချုပ်အားဖြင့်ဆိုသော်၊ အယောင်ဆောင် ခေါင်းဆောင်များသည် ၎င်းတို့၏အလုပ်တွင် မည်သည့်ပြဿနာကို ရင်ဆိုင်ရသည်ဖြစ်စေ ၎င်းတို့သည် ပြဿနာ၏အနှစ်သာရကို ထိုးထွင်းသိမြင်နိုင်ခြင်း မရှိကြပေ၊ အမျိုးမျိုးသောလူများ၏ စစ်မှန်သောအခြေအနေများနှင့် နောက်ခံအကြောင်းအရင်းများကို သဘောပေါက်ရန် ခက်ခဲကြပြီး ပြဿနာ၏ ဇာစ်မြစ်သည် အဘယ်မှာဖြစ်သည်ကို သို့မဟုတ် ယင်းကို အသင့်တော်ဆုံး ဖြေရှင်းရန် မည်သည့်နေရာမှ စတင်ရမည်ကို ၎င်းတို့ သာ၍ပင် ထိုးထွင်းသိမြင်နိုင်ခြင်း မရှိကြပေ။ ၎င်းတို့တွင် ပြဿနာများကို ကိုင်တွယ်ရန် ဤစည်းမျဉ်းများနှင့် နည်းလမ်းများ ကင်းမဲ့ကြသည်၊ သို့ဖြစ်၍ အယောင်ဆောင်ခေါင်းဆောင်များ၏ အလုပ်သည် အမျိုးမျိုးသော စစ်မှန်သည့်ပြဿနာများကို မဖြေရှင်းနိုင်ပေ။ ၎င်းတို့သည် အယူဝါဒအချို့ကို ဟောပြောခြင်း၊ ဆောင်ပုဒ်အချို့ကို ဟစ်ကြွေးခြင်း၊ စည်းမျဉ်းများကို ပုံသေစောင့်ထိန်းခြင်းနှင့် ဖြစ်သလို လုပ်ဆောင်ခြင်းတို့ကိုသာ လုပ်နိုင်စွမ်းရှိကြသည်။ ထိုသို့သောလူများသည် အသင်းတော်၏ ခေါင်းဆောင်ပိုင်းအလုပ်အတွက် မည်သို့ အရည်အချင်း ပြည့်မီနိုင်မည်နည်း။ ၎င်းတို့ မည်မျှပင် လေ့ကျင့်သည်ဖြစ်စေ သို့မဟုတ် နောက်ထပ်နှစ်ပေါင်းမည်မျှ ယုံကြည်သည်ဖြစ်စေ ၎င်းတို့သည် အသင်းတော်၏ ခေါင်းဆောင်ပိုင်းအလုပ်အတွက် အရည်အချင်းပြည့်မီမည် မဟုတ်ပေ။ သင်တို့သည် ဤအရာနှင့်ပတ်သက်၍ ဥပမာတစ်ခုခု ကြုံတွေ့ဖူးသလော။ (ကျွန်ုပ်တို့၏အသင်းတော်၌ ဧည့်ခံခြင်းတာဝန်ကို ထမ်းဆောင်နေသူတစ်ဦးရှိခဲ့ပြီး သူသည် အမြဲတမ်း ဝေဖန်သုံးသပ်ပြီး တိုက်ခိုက်သော စကားများကို ပြောဆိုကာ ကျွန်ုပ်တို့၏ တာဝန်ထမ်းဆောင်မှုကို ထိခိုက်စေပြီး နှောင့်ယှက်ခြင်းများနှင့် အဖျက်အမှောင့်လုပ်ခြင်းများကို ဖြစ်ပေါ်စေခဲ့သည်။ ကျွန်ုပ်တို့ ခေါင်းဆောင်ထံ တိုင်ကြားပြီးနောက် သူသည် အသင်းတော်အလုပ်ကို ထိခိုက်စေသည့် စစ်မှန်သောပြဿနာကို မဖြေရှင်းဘဲ ကျွန်ုပ်တို့အား မိမိတို့ကိုယ်ကို သိကျွမ်းပြီး ဘုရားသခင် စီစဉ်ဖွဲ့စည်းပေးသော ပတ်ဝန်းကျင်ကို ကျိုးနွံနာခံရန်မျှကိုသာ တွင်တွင်ပြောခဲ့သည်။ ခေါင်းဆောင်ပိုင်း အပြောင်းအလဲ ဖြစ်ပြီးမှသာ ပြဿနာကို ဖြေရှင်းနိုင်ခဲ့သည်။) ဤသည်မှာ အယောင်ဆောင်ခေါင်းဆောင်များ၏ စံပြသရုပ်သကန်တစ်ခု ဖြစ်သည်။ ဤသည်မှာ တွေ့ရများသော အယောင်ဆောင် ခေါင်းဆောင်တစ်မျိုးဖြစ်သည်။ ၎င်းတို့သည် ဆိုးယုတ်သောလူတစ်ဦးနှင့် သို့မဟုတ် အန္တိခရစ်တစ်ဦးနှင့် ကြုံတွေ့ရသောအခါ မခွဲခြားနိုင်ဘဲ၊ အခြားသူများကို စိတ်ရှည်ရန်နှင့် သည်းခံရန်၊ အတွေ့အကြုံမှ သင်ယူရန်၊ ဆိုးယုတ်သောလူ သို့မဟုတ် အန္တိခရစ်ကို နာခံရန် ပြောဆိုသူများ ဖြစ်ကြသည်။ ၎င်းတို့သည် အန္တိခရစ်များကို သို့မဟုတ် ဆိုးယုတ်သောလူများကို ပိုင်းခြားသိမြင်ခြင်း မရှိကြသကဲ့သို့ ၎င်းတို့နှင့်ပတ်သက်၍ မည်သည့်အရာကိုမျှလည်း မလုပ်ဆောင်ကြပေ။ အန္တိခရစ်များ ပေါ်လွင်ထင်ရှားသည့် နည်းလမ်းများအကြောင်း များစွာ မိတ်သဟာယဖွဲ့ပြီးနောက် သမ္မာတရားကို နားလည်သူတိုင်းသည် ယခုအခါ ၎င်းတို့ထဲမှ အချို့ကို ခွဲခြားသိမြင်နိုင်ရမည်ဖြစ်သည်။ သို့သော် အယောင်ဆောင် ခေါင်းဆောင်များကဲ့သို့သော လူများသည် ထိုမိတ်သဟာယက အန္တိခရစ်တစ်ဦး၏ သရုပ်သကန်များနှင့် မည်သို့ကိုက်ညီသည်ကို ရှာဖွေနိုင်စွမ်း ရှိကြသလော။ ၎င်းတို့သည် အန္တိခရစ်များကို ပိုင်းခြားသိမြင်နိုင်သလော။ (မမြင်နိုင်ပါ။) ၎င်းတို့၏ အန္တိခရစ်များကို ပိုင်းခြားသိမြင်နိုင်မှု မရှိခြင်းမှ အဘယ်အရာ ဖြစ်ပေါ်လာသနည်း။ အန္တိခရစ်တစ်ဦးက ၎င်းတို့ထံမှ အာဏာကို လုယူသွားနိုင်ချေ ရှိသည်၊ ၎င်းတို့သည် အန္တိခရစ်ကို အသင်းတော်အား ထိန်းချုပ်ခွင့်ပြုမည်ဖြစ်ပြီး အဆုံးတွင် အန္တိခရစ်က အမှီအခိုကင်းသော တိုင်းပြည်တစ်ခုကို တည်ထောင်သည့်အခါ မည်သည့်အရာမျှ မလုပ်ဆောင်ဘဲ နေလိမ့်မည်။ ၎င်းတို့သည် အန္တိခရစ်တစ်ဦးကို ပိုင်းခြားသိမြင်နိုင်ခြင်း မရှိပါက အန္တိခရစ်တစ်ဦးကို ၎င်းတို့၏ရန်သူအဖြစ် ဆက်ဆံပြီး ဖော်ထုတ်ရန်၊ ပိုင်းခြားသိမြင်ရန်နှင့် ငြင်းပယ်ရန် မဖြစ်နိုင်ချေ။ အကယ်၍ ၎င်းတို့သည် အန္တိခရစ်တစ်ဦးကို ပိုင်းခြားသိမြင်နိုင်ခြင်း မရှိပါက အန္တိခရစ်တစ်ဦးကို ညီအစ်ကို သို့မဟုတ် ညီအစ်မတစ်ဦးအဖြစ် စိတ်ရှည်ခြင်းနှင့် သည်းခံခြင်းဖြင့် ဆက်ဆံရန် အလွန်ဖြစ်နိုင်ချေရှိပြီး၊ ယင်းက အန္တိခရစ်ကို အသင်းတော်၌ အာဏာရရှိလာပြီး ထိန်းချုပ်စေသည့် အကျိုးဆက်ကို ဖြစ်ပေါ်စေသည်။ သို့ဖြစ်၍ အန္တိခရစ်များကို ပိုင်းခြားသိမြင်နိုင်မှု မရှိခြင်း၏ အကျိုးဆက်များသည် အလွန်ဆိုးရွားပြီး မတွေးဝံ့စရာပင် ဖြစ်သည်။ အယောင်ဆောင်ခေါင်းဆောင်များသည် သမ္မာတရားကို နားလည်ခြင်းမရှိ၊ ၎င်းတို့သည် မတူညီသော လူစားမျိုးများ၏ အနှစ်သာရများကို ပိုင်းခြားသိမြင်နိုင်ခြင်း မရှိကြပေ။ ၎င်းတို့လုပ်ဆောင်သမျှမှာ စကားလုံးများနှင့် အယူဝါဒများကို တရားဟောခြင်းနှင့် စည်းမျဉ်းများကို ပုံသေစောင့်ထိန်းခြင်း၊ အားလုံးကို ချစ်ခြင်းမေတ္တာပြခြင်း၊ လူတိုင်းကို နောင်တရခွင့်ပေးခြင်း၊ မည်သူပင်ဖြစ်စေ လူတိုင်းကို အခွင့်အရေးပေးခြင်းတို့သာ ဖြစ်သည်။ ဤသည်မှာ ဘာသာရေးဘုန်းတော်ကြီးများ၏ ပြုမူပုံမျိုး မဟုတ်လော။ ဤသည်မှာ ဖာရိရှဲများ၏ ပြုမူပုံမျိုး မဟုတ်လော။ အယောင်ဆောင်ခေါင်းဆောင်များသည် အန္တိခရစ်များနှင့် ကြုံတွေ့ရသောအခါ အများအားဖြင့် အလျှော့ပေးရန်နှင့် လိုက်လျောရန် ရွေးချယ်ကြပြီး ဤသည်မှာ အခြားသူများကို မေတ္တာဖြင့် ဆက်ဆံခြင်းဖြစ်သည်ဟု အခိုင်အမာဆိုနိုင်ရန် ဆင်ခြေ သို့မဟုတ် အကြောင်းပြချက်တစ်ခုကိုပင် ရှာဖွေကြသည်။ တစ်စုံတစ်ဦးသည် ပြဿနာရှိပြီး အန္တိခရစ်တစ်ဦးဖြစ်ကြောင်း သိလျက်နှင့်ပင် ၎င်းတို့သည် ထိပ်တိုက်ရင်ဆိုင်ရဲခြင်း မရှိသကဲ့သို့ ပိုင်းခြားသိမြင်ရန်နှင့် ဖော်ထုတ်ရန်သတ္တိမရှိကြချေ။ ဤသည်မှာ အယောင်ဆောင်ခေါင်းဆောင်များ လုပ်ဆောင်သည့်အရာ အတိအကျ ဖြစ်သည်။ အချို့ညီအစ်ကိုမောင်နှမများက ထိုလူသည် ဆိုးယုတ်သူ သို့မဟုတ် အန္တိခရစ်တစ်ဦးဖြစ်ကြောင်း ပိုင်းခြားသိမြင်ပြီး ဖြစ်သည့်အချိန်တွင်ပင် အယောင်ဆောင်ခေါင်းဆောင်များက “ကျွန်ုပ်တို့သည် လူတို့ကို ပေါ့ပေါ့ဆဆ ဝေဖန်သုံးသပ်ခြင်း မပြုရ၊ သို့မဟုတ် မရှုတ်ချရ။ ထိုလူသည် အလွန်စိတ်အားထက်သန်စွာ အသုံးခံပြီး အဖိုးအခပေးရန် အလွန်ဆန္ဒရှိသည်။ သူသည် အန္တိခရစ်လည်းမဟုတ်၊ သို့မဟုတ် ဆိုးယုတ်သောလူလည်း မဟုတ်ပါ။ တစ်စုံတစ်ဦးက ပြင်းထန်သောစကား အနည်းငယ်ပြောရုံမျှဖြင့် ၎င်းတို့ကို ဆိုးယုတ်သူဖြစ်စေသည်မဟုတ်၊ ဟုတ်သည် မဟုတ်လော” ဟု ပြောဆိုနေဆဲဖြစ်သည်။ အယောင်ဆောင် ခေါင်းဆောင်များသည် လူတို့၏အနှစ်သာရကို မမြင်နိုင်သကဲ့သို့ အန္တိခရစ်များ၏ လုပ်ဆောင်ချက်များ၏ အကျိုးဆက်များကိုလည်း မမြင်နိုင်ဘဲ အန္တိခရစ်များကို ဆင်ခြင်သုံးသပ်ရန်၊ မိမိတို့ကိုယ်ကို သိကျွမ်းရန်နှင့် စစ်မှန်စွာ နောင်တရရန်ပင် အားပေးလျက် အန္တိခရစ်များအပေါ် ချစ်ခြင်းမေတ္တာ၊ သည်းခံခြင်းနှင့် စိတ်ရှည်ခြင်းတို့ကို ဆက်လက်ပြသနေဆဲဖြစ်သည်။ အန္တိခရစ်တစ်ဦးသည် မိမိကိုယ်ကို မည်သို့ပင် သိကျွမ်းရန် ကြိုးစားသည်ဖြစ်စေ၊ သူ၏သဘာဝသည် ပြောင်းလဲနိုင်သလော။ သူသည် မိမိကိုယ်ကို အမှန်တကယ် သိကျွမ်းနိုင်သလော။ လုံးဝမသိကျွမ်းနိုင်ပေ။ အန္တိခရစ်များသည် အပေါ်ယံအားဖြင့် အချို့အရာများကို စွန့်လွှတ်ပြီး မိမိတို့ကိုယ်ကို အနည်းငယ် အသုံးခံပုံရသော်လည်း အတွင်း၌မူ ၎င်းတို့သည် ရည်မှန်းချက်များနှင့် ကြီးမားသော အကြံအစည်များကို သိုဝှက်ထားကြသည်။ အယောင်ဆောင်ခေါင်းဆောင်များသည် အန္တိခရစ်များကဲ့သို့သော လူများကို မရိပ်စားမိနိုင်သည့် အကြောင်းရင်းမှာ အယောင်ဆောင်ခေါင်းဆောင်များသည် သမ္မာတရားကို နားမလည်သောကြောင့်ဖြစ်ပြီး မတူညီသော လူအမျိုးအစားများကိုလည်း ပိုင်းခြားသိမြင်နိုင်ခြင်း မရှိသောကြောင့် ဖြစ်သည်။ ၎င်းတို့သည် အမျိုးမျိုးသောလူများ၏ သဘာဝအနှစ်သာရကို ထိုးထွင်းသိမြင်နိုင်ခြင်း မရှိသကဲ့သို့ မတူညီသော လူအမျိုးအစားများကို မည်သို့ဆက်ဆံရမည်ကိုဖြစ်စေ၊ မည်သို့ကိုင်တွယ်ရမည်ကိုဖြစ်စေ မသိကြပေ။ ၎င်းတို့သည် အခြားသူများက အန္တိခရစ်များကို ဖော်ထုတ်သည်ကို မြင်သောအခါ ဝင်ရောက်ပါဝင်ရဲခြင်း မရှိသည့်အပြင် အန္တိခရစ်ကို စိတ်အနှောင့်အယှက်ပေးမိလျှင် လက်စားချေခြင်းကို ခံရမည်ကို ကြောက်ရွံ့၍ အန္တိခရစ်များအား အရေးယူရန် သာ၍ပင် ကြောက်ရွံ့ကြသည်။ ၎င်းတို့၏ အန္တိခရစ်များအပေါ် ချဉ်းကပ်နည်းမှာ အယူဝါဒများကို တရားဟောခြင်းနှင့် တိုက်တွန်းနှိုးဆော်ခြင်းများတွင်သာ ကန့်သတ်ထားသည်။ ဆိုးယုတ်သောလူများနှင့် အန္တိခရစ်များကို ပိုင်းခြားသိမြင်နိုင်မှု မရှိခြင်းအပြင် အယောင်ဆောင်ခေါင်းဆောင်များသည် ဘုရားသခင် ရွေးချယ်ထားသောလူများကြားတွင် တည်ရှိနေသော အမျိုးမျိုးသော ပြဿနာတို့ကိုလည်း မဖြေရှင်းနိုင်ကြပေ။ ဤသည်မှာ အယောင်ဆောင် ခေါင်းဆောင်များသည် သမ္မာတရားကို လုံးဝနားလည်ခြင်း မရှိကြောင်း သက်သေပြသည်၊ ၎င်းတို့သည် တကယ့်ပြဿနာများကို ဖြေရှင်းနိုင်စွမ်းမရှိသည့်အပြင် ဘုရားသခင် ရွေးချယ်ထားသောလူများကို သမ္မာတရား လက်တွေ့ကျမှုထဲသို့ ဦးဆောင်နိုင်ချေမရှိပေ။ အယောင်ဆောင်ခေါင်းဆောင်များ မည်သည့်အရာကိုပြောဆိုသည်ဖြစ်စေ၊ မည်သည့်အရာကိုလုပ်ဆောင်သည်ဖြစ်စေ သင်သည် သန့်ရှင်းသောဝိညာဉ်တော်၏ ဉာဏ်အလင်းပေးခြင်းမှ ထွက်ပေါ်လာသော ဉာဏ်အလင်းပေးသည့် စကားများကို တစ်ခုမျှ ကြားရမည်မဟုတ်၊ ၎င်းတို့တွင် သမ္မာတရား လက်တွေ့ကျမှု တစ်စုံတစ်ရာ ပိုင်ဆိုင်သည်ကို သာ၍ပင် မြင်တွေ့ရမည်မဟုတ်ပေ။ ထို့ကြောင့် အယောင်ဆောင် ခေါင်းဆောင်များသည် လူတို့၏ အသက်ဝင်ရောက်မှုနှင့်ပတ်သက်၍ မည်သည့်အကျိုးကျေးဇူး သို့မဟုတ် အကူအညီကိုမျှ မပေးပေ၊ ၎င်းတို့လုပ်ဆောင်သော အလုပ်အနည်းငယ်မှာ အယူဝါဒများနှင့် စကားလုံးများကို တရားဟောခြင်း၊ ဆောင်ပုဒ်များကို ဟစ်ကြွေးခြင်းနှင့် ဖြစ်သလို လုပ်ဆောင်ခြင်းမျှသာ ဖြစ်သည်။ ၎င်းတို့သည် ခေါင်းဆောင်တစ်ဦးက ပါဝင်ထမ်းဆောင်သင့်သော ကဏ္ဍကို ကောင်းမွန်စွာ ဖြည့်ဆည်းရန် လုံးဝပျက်ကွက်ကြသည်။

ယနေ့အတွက် ငါတို့၏ မိတ်သဟာယမှာ ဤမျှသာဖြစ်သည်။ နှုတ်ဆက်ပါသည်။

၂၀၂၁ ခုနှစ်၊ ဇန်နဝါရီလ ၉ ရက်


ခေါင်းဆောင်များနှင့် အမှုဆောင်များ၏ တာဝန်များ (၂)

ပြီးခဲ့သည့် စုဝေးပွဲမှ ငါတို့၏ မိတ်သဟာယ၏ အဓိကအကြောင်းအရာကို ဦးစွာ ပြန်လည်သုံးသပ်ကြစို့။ (ပြီးခဲ့သည့်တစ်ကြိမ်တွင် ကိုယ်တော်သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများ ဆယ့်ငါးချက်ကို စာရင်းပြုစုခဲ့ပြီး အဓိကအားဖြင့် ပထမနှစ်ချက်ကို မိတ်သဟာယဖွဲ့ခဲ့သည်၊ ပထမမှာ ဘုရားသခင်၏ နှုတ်ကပတ်တော်များကို စားသောက်ဖို့၊ ယင်းတို့ကို နားလည်သဘောပေါက်ဖို့နှင့် ဘုရားသခင်၏ နှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်ဖို့အတွက် လူတို့ကို ဦးဆောင်ခြင်း။ ဒုတိယမှာ လူအမျိုးမျိုး၏ အခြေအနေများနှင့် ရင်းနှီးကျွမ်းဝင်ပြီး ၎င်းတို့၏ လက်တွေ့ဘဝများတွင် ကြုံတွေ့ရသည့် အသက်ဝင်ရောက်မှုနှင့် သက်ဆိုင်သော အခက်အခဲအမျိုးမျိုးကို ဖြေရှင်းပေးခြင်း။ ဤအချက်နှစ်ချက်ကို အခြေခံ၍ ကိုယ်တော်သည် အယောင်ဆောင် ခေါင်းဆောင်များ၏ သက်ဆိုင်ရာ သရုပ်သကန်များကို စိတ်ဖြာလေ့လာဆွေးနွေးခဲ့ပါသည်။) အကယ်၍ သင်တို့သည် ခေါင်းဆောင်တစ်ဦး ဖြစ်ခဲ့ပါက ဤတာဝန်ဝတ္တရားနှစ်ခုအနက် မည်သည့်အရာကို သင်တို့ လုပ်ဆောင်နိုင်မည်ကို သင်တို့ တွေးတောဆင်ခြင်ဖူးသလော။ လူများစွာတို့သည် မိမိတို့တွင် အစွမ်းအစ၊ ဉာဏ်ရည်နှင့် ဝန်တာစိတ် ရှိသည်ဟု အစဉ်သဖြင့် ခံစားရကြပြီး အကျိုးဆက်အနေဖြင့် ခေါင်းဆောင်များ ဖြစ်လာရန် ယှဉ်ပြိုင်လိုကြကာ သာမန်နောက်လိုက်များ မဖြစ်လိုကြပေ။ သို့ဖြစ်၍ သင်သည် ဤတာဝန်ဝတ္တရားနှစ်ခုကို လုပ်ဆောင်နိုင်ခြင်း ရှိမရှိကိုလည်းကောင်း၊ မည်သည့်အရာကို သင် ပို၍ လုပ်ဆောင်နိုင်စွမ်းရှိပြီး တာဝန်ယူနိုင်သည်ကိုလည်းကောင်း ဦးစွာ ကြည့်လော့။ သင်သည် ခေါင်းဆောင်တစ်ဦး ဖြစ်လာရန် အစွမ်းအစ ရှိမရှိ၊ သို့မဟုတ် ဤအလုပ်လုပ်နိုင်စွမ်း သို့မဟုတ် ဝန်တာတစ်ခုကို ပိုင်ဆိုင်ခြင်း ရှိမရှိကို ယခုလောလောဆယ် မပြောဘဲ သင်သည် ဤတာဝန်ဝတ္တရားနှစ်ခုကို ကောင်းမွန်စွာ လုပ်ဆောင်နိုင်ခြင်း ရှိမရှိကို ဦးစွာ ကြည့်ကြစို့။ သင်တို့သည် ဤမေးခွန်းကို တွေးတောဆင်ခြင်ဖူးသလော။ အချို့က “ကျွန်ုပ်သည် ခေါင်းဆောင်တစ်ဦး ဖြစ်ရန် အစီအစဉ်မရှိပါ၊ သို့ဖြစ်၍ အဘယ်ကြောင့် တွေးတောဆင်ခြင်ရမည်နည်း။ ကျွန်ုပ်သည် ကျွန်ုပ်၏ ကိုယ်ပိုင်အလုပ်ကိုသာ ကောင်းမွန်စွာ လုပ်ဆောင်ရန် လိုအပ်သည်၊ ဤမေးခွန်းသည် ကျွန်ုပ်နှင့် မည်သို့မျှ မသက်ဆိုင်ပါ။ ဤဘဝတစ်သက်တာတွင် ကျွန်ုပ်သည် ခေါင်းဆောင်တစ်ဦး မည်သည့်အခါမျှ မဖြစ်လိုပါ၊ ပြီးလျှင် ခေါင်းဆောင်တစ်ဦး သို့မဟုတ် အမှုဆောင်တစ်ဦး၏ တာဝန်ဝတ္တရားများကိုလည်း မည်သည့်အခါမျှ မထမ်းဆောင်လိုပါ၊ ထို့ကြောင့် ထိုသို့သော မေးခွန်းများကို မည်သည့်အခါမျှ တွေးတောဆင်ခြင်ရန် မလိုအပ်ပါ” ဟု ပြောကောင်းပြောနိုင်သည်။ ဤစကားသည် မှန်ကန်သလော။ (မမှန်ကန်ပါ။) သင်သည် ခေါင်းဆောင်တစ်ဦး မဖြစ်လိုလျှင်ပင် သင့်ကို ဦးဆောင်နေသည့်သူသည် ဤတာဝန်ဝတ္တရားနှစ်ခုကို မည်မျှ ကောင်းမွန်စွာ ဆောင်ရွက်နေသည်ကိုလည်းကောင်း၊ ၎င်းတို့သည် မိမိတို့၏ တာဝန်ဝတ္တရားများကို ကောင်းမွန်စွာ ဖြည့်ဆည်းပြီးခြင်း ရှိမရှိကိုလည်းကောင်း၊ ၎င်းတို့တွင် လိုအပ်သော အစွမ်းအစ၊ လုပ်နိုင်စွမ်းများနှင့် တာဝန်ခံစိတ် ရှိမရှိကိုလည်းကောင်း၊ ဤလိုအပ်ချက်နှစ်ခုနှင့် ကိုက်ညီခြင်း ရှိမရှိကိုလည်းကောင်း သင် သိရှိရန် လိုအပ်နေဆဲ မဟုတ်လော။ အကယ်၍ သင်သည် ဤအရာများကို နားမလည်လျှင် သို့မဟုတ် ထိုးထွင်းမမြင်နိုင်လျှင်၊ ပြီးလျှင် ၎င်းတို့က သင့်ကို တွင်းထဲသို့ ဆွဲခေါ်သွားလျှင် သင် သတိပြုမိမည်လော။ အကယ်၍ သင်သည် ၎င်းတို့နောက်သို့ တွေဝေစွာဖြင့်သာ လိုက်သွားပြီး တုံးအနေပါက၊ ၎င်းတို့သည် အယောင်ဆောင်ခေါင်းဆောင်တစ်ဦး ဖြစ်သည်ကိုဖြစ်စေ၊ ၎င်းတို့သည် သင့်ကို လမ်းလွဲအောင် ဦးဆောင်နေသည်ကိုဖြစ်စေ၊ ၎င်းတို့ သင့်ကို မည်သည့်နေရာသို့ ခေါ်ဆောင်နေသည်ကိုဖြစ်စေ သင်မသိပါက သင်သည် အန္တရာယ်ကျရောက်လိမ့်မည်။ အကြောင်းမှာ သင်သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများဆိုင်ရာ နယ်ပယ်ကို နားမလည်သကဲ့သို့ အယောင်ဆောင်ခေါင်းဆောင်များကို ပိုင်းခြားသိမြင်နိုင်စွမ်း ကင်းမဲ့သောကြောင့် သင်သည် ၎င်းတို့နောက်သို့ တွေဝေစွာဖြင့် လိုက်မည်ဖြစ်ပြီး ၎င်းတို့ သင့်ကို မိတ်သဟာယဖွဲ့သည့်အရာသည် ဘုရားနှုတ်ကပတ်တော်များရှိ သမ္မာတရားနှင့် ကိုက်ညီခြင်း ရှိမရှိကိုဖြစ်စေ၊ လက်တွေ့ကျမှု ဟုတ်မဟုတ်ကိုဖြစ်စေ မသိဘဲ ၎င်းတို့ သင့်ကို ခိုင်းသည့် မည်သည့်အရာကိုမဆို လုပ်ဆောင်လိမ့်မည်။ သင်သည် ၎င်းတို့က စိတ်အားထက်သန်သောကြောင့်လည်းကောင်း၊ ၎င်းတို့က မိုးလင်းမှ မိုးချုပ်အထိ အလုပ်များပြီး အလုပ်ကြိုးစားသောကြောင့်လည်းကောင်း၊ အဖိုးအခကို ပေးဆပ်နိုင်စွမ်း ရှိသောကြောင့်လည်းကောင်း၊ တစ်စုံတစ်ဦး အခက်အခဲကြုံသည့်အခါ ၎င်းတို့က ကူညီရန် လက်ကမ်းပြီး လျစ်လျူမရှုသောကြောင့်လည်းကောင်း ၎င်းတို့သည် ခေါင်းဆောင်တစ်ဦးအဖြစ် စံနှုန်းပြည့်မီသည်ဟု ထင်မှတ်လိမ့်မည်။ အယောင်ဆောင်ခေါင်းဆောင်များသည် ဘုရားနှုတ်ကပတ်တော်များကို သဘောပေါက်နားလည်နိုင်စွမ်း ကင်းမဲ့ကြောင်း၊ ၎င်းတို့ မည်မျှကြာအောင် အလုပ်လုပ်ပါစေ ဘုရားသခင်၏ ရည်ရွယ်ချက်များကို နားလည်မည်မဟုတ်သကဲ့သို့ ဘုရားသခင်၏ တောင်းဆိုချက်များမှာ အဘယ်အရာ ဖြစ်သည်ကို သိမည်မဟုတ်ကြောင်း၊ ၎င်းတို့သည် အယူဝါဒများမှာ အဘယ်အရာ ဖြစ်သည်ကိုလည်းကောင်း၊ သမ္မာတရား လက်တွေ့ကျမှုများမှာ အဘယ်အရာဖြစ်သည်ကိုလည်းကောင်း ပိုင်းခြားသိမြင်နိုင်မည်ပင် မဟုတ်ကြောင်း၊ ၎င်းတို့သည် ဘုရားနှုတ်ကပတ်တော်များနှင့် သမ္မာတရားကို စစ်မှန်သောနည်းလမ်းဖြင့် မည်သို့ သဘောပေါက်နားလည်ရမည်ကို သိမည်မဟုတ်သကဲ့သို့ ဘုရားနှုတ်ကပတ်တော်များကို မည်သို့ စားသောက်ရမည်ကိုလည်း သိမည်မဟုတ်ကြောင်းကို သင် မသိချေ။ ဤသည်က ၎င်းတို့သည် အယောင်ဆောင်ခေါင်းဆောင်များဖြစ်ကြောင်း ထင်ရှားစေသည်။ အယောင်ဆောင်ခေါင်းဆောင်များသည် ၎င်းတို့လုပ်ဆောင်သည့် အလုပ်တွင် မည်သည့်ရလဒ်ကိုမျှ မရရှိကြပေ။ ၎င်းတို့သည် သင်နှင့် မိတ်သဟာယဖွဲ့ပြီး ဝတ်ကျေတမ်းကျေ လုပ်ဆောင်သွားမည်၊ သို့သော် သင်သည် မည်သို့သော အခြေအနေ၌ ရှိသည်ကိုလည်းကောင်း၊ မည်သည့်အခက်အခဲများကို ရင်ဆိုင်နေရသည်ကိုလည်းကောင်း၊ ယင်းတို့ အမှန်တကယ် ဖြေရှင်းပြီးခြင်း ရှိမရှိကိုလည်းကောင်း ၎င်းတို့ ရှင်းလင်းစွာ သိမည်မဟုတ်သကဲ့သို့ သင်ကိုယ်တိုင်လည်း ဤအရာများကို သိမည်မဟုတ်ပေ။ အပြင်ပန်းတွင် ၎င်းတို့သည် ဘုရားနှုတ်ကပတ်တော်များကို ဖတ်ရှုပြီး သင်နှင့် သမ္မာတရားအကြောင်း မိတ်သဟာယဖွဲ့ပြီး ဖြစ်လိမ့်မည်၊ သို့သော် သင်သည် မည်သို့သော ပြန်လည်ပြောင်းလဲမှုမျှမရှိဘဲ မှားယွင်းသော အခြေအနေတစ်ခု၌ ဆက်လက်အသက်ရှင်နေဆဲ ဖြစ်လိမ့်မည်။ သင်သည် မည်သို့သော အခက်အခဲများကိုပင် ကြုံတွေ့ပါစေ ၎င်းတို့သည် မိမိတို့၏ တာဝန်ဝတ္တရားများကို ဆောင်ရွက်ပုံ ပေါက်လိမ့်မည်၊ သို့သော် ၎င်းတို့၏ မိတ်သဟာယဖွဲ့ခြင်းမှတစ်ဆင့်ဖြစ်စေ၊ အကူအညီမှတစ်ဆင့်ဖြစ်စေ သင်၏ အခက်အခဲတစ်ခုတလေမျှ ပြေလည်သွားမည် မဟုတ်ဘဲ ပြဿနာများသည် ဆက်လက်တည်ရှိနေမည် ဖြစ်သည်။ ဤသို့သော ခေါင်းဆောင်မျိုးသည် စံနှုန်းပြည့်မီသလော။ (မပြည့်မီပါ။) သို့ဆိုလျှင် ဤအရေးကိစ္စများကို ပိုင်းခြားသိမြင်နိုင်ရန်အတွက် သင်သည် မည်သည့်သမ္မာတရားများကို နားလည်ရန် လိုအပ်သနည်း။ ခေါင်းဆောင်များနှင့် အမှုဆောင်များသည် အလုပ်တိုင်းကို လုပ်ဆောင်ပြီး ပြဿနာတိုင်းကို ဘုရားနှုတ်ကပတ်တော်များ၏ တောင်းဆိုချက်များနှင့်အညီ ကိုင်တွယ်ဖြေရှင်းခြင်း ရှိမရှိကိုလည်းကောင်း၊ ၎င်းတို့ပြောဆိုသည့် စကားလုံးတိုင်းသည် လက်တွေ့ကျပြီး ဘုရားနှုတ်ကပတ်တော်များရှိ သမ္မာတရားနှင့် ကိုက်ညီခြင်း ရှိမရှိကိုလည်းကောင်း သင် နားလည်ရန် လိုအပ်သည်။ ထို့အပြင် သင်သည် အမျိုးမျိုးသော အခက်အခဲများကို ရင်ဆိုင်ရသည့်အခါ ပြဿနာများကို ဖြေရှင်းရန် ၎င်းတို့၏ လုပ်နည်းကိုင်နည်းသည် သင့်ကို ဘုရားနှုတ်ကပတ်တော်များအား နားလည်စေပြီး လက်တွေ့လုပ်ဆောင်ခြင်း လမ်းကြောင်းတစ်ခုကို ရရှိစေသလော၊ သို့မဟုတ် ၎င်းတို့သည် စကားလုံးများနှင့် အယူဝါဒအချို့ကိုသာ ပြောဆိုခြင်း၊ ဆောင်ပုဒ်များ ဟစ်ကြွေးခြင်း သို့မဟုတ် သင့်ကို ဆုံးမစကားပြောခြင်းမျှသာ ပြုသလောဟူသည်ကို သင်နားလည်ရန် လိုအပ်သည်။ အချို့သော ခေါင်းဆောင်များနှင့် အမှုဆောင်များသည် လူတို့ကို တိုက်တွန်းနှိုးဆော်ခြင်းမှတစ်ဆင့် ကူညီလိုကြသည်၊ အချို့က လှုံ့ဆော်မှုမှတစ်ဆင့် ကူညီလိုကြပြီး အခြားသူများကမူ ဖော်ထုတ်ခြင်း၊ စွပ်စွဲခြင်းနှင့် ပြုပြင်ခြင်းတို့မှတစ်ဆင့် ကူညီလိုကြသည်။ ၎င်းတို့ အသုံးပြုသည့် နည်းလမ်း မည်သို့ပင်ဖြစ်စေ အကယ်၍ ယင်းက သင့်ကို သမ္မာတရား လက်တွေ့ကျမှုထဲသို့ အမှန်တကယ် ဝင်ရောက်စေနိုင်လျှင်၊ သင်၏ တကယ့်အခက်အခဲများကို ဖြေရှင်းပေးနိုင်လျှင်၊ သင့်ကို ဘုရားသခင်၏ ရည်ရွယ်ချက်များမှာ အဘယ်အရာဖြစ်သည်ကို နားလည်စေပြီး ထိုသို့ဖြင့် သင့်ကိုယ်သင် သိကျွမ်းစေကာ လက်တွေ့လုပ်ဆောင်ခြင်း လမ်းကြောင်းတစ်ခုကို ရှာဖွေတွေ့ရှိစေနိုင်လျှင် အနာဂတ်တွင် အလားတူအခြေအနေများနှင့် ရင်ဆိုင်ရသည့်အခါ သင် လိုက်လျှောက်ရန် လမ်းကြောင်းတစ်ခု ရှိလာလိမ့်မည်။ ထို့ကြောင့် ခေါင်းဆောင်တစ်ဦး သို့မဟုတ် အမှုဆောင်တစ်ဦးသည် စံနှုန်းပြည့်မီခြင်း ရှိမရှိကို အကဲဖြတ်ရန်အတွက် အခြေခံအကျဆုံးသော စံနှုန်းမှာ ၎င်းတို့သည် လူတို့၏ ပြဿနာများနှင့် အခက်အခဲများကို ဖြေရှင်းရန် သမ္မာတရားကို အသုံးပြုနိုင်ခြင်း ရှိမရှိ၊ လူတို့ကို သမ္မာတရားကို နားလည်စေပြီး လက်တွေ့လုပ်ဆောင်ခြင်း လမ်းကြောင်းတစ်ခုကို ရရှိစေနိုင်ခြင်း ရှိမရှိ ဖြစ်သည်။

ပြီးခဲ့သည့်တစ်ကြိမ်တွင် ငါတို့သည် ခေါင်းဆောင်များနှင့် အမှုဆောင်များ၏ ပထမနှင့် ဒုတိယ တာဝန်ဝတ္တရားများအကြောင်းကို အနည်းနှင့်အများ မိတ်သဟာယဖွဲ့ခဲ့ပြီး ဤတာဝန်ဝတ္တရားနှစ်ခုနှင့်စပ်လျဉ်း၍ အယောင်ဆောင် ခေါင်းဆောင်များ၏ အချို့သော သရုပ်သကန်များကို ငါတို့ စိတ်ဖြာလေ့လာဆွေးနွေးခဲ့သည်။ ၎င်းတို့၏ အဓိက သရုပ်သကန်များမှာ ဘုရားနှုတ်ကပတ်တော်များကို သဘောပေါက်နားလည်မှုမှာ ပေါ့တန်ပြီး အပေါ်ယံဆန်ခြင်းနှင့် သမ္မာတရားကို နားလည်ရန် ပျက်ကွက်ခြင်းတို့ ဖြစ်သည်။ အကျိုးဆက်အနေဖြင့် ၎င်းတို့သည် အခြားသူတို့ကို ဘုရားနှုတ်ကပတ်တော်များအား နားလည်စေရန်နှင့် ကိုယ်တော်၏ ရည်ရွယ်ချက်များကို သဘောပေါက်စေရန် ဦးဆောင်နိုင်ခြင်း မရှိသည်မှာ ထင်ရှားပေသည်။ လူများ အခက်အခဲများဖြင့် ရင်ဆိုင်ရသည့်အခါတွင် ထိုသူများ လိုက်လျှောက်ရန် လမ်းကြောင်းတစ်ခုရှိဖို့အလို့ငှာ ထိုလူတို့ သမ္မာတရားကို နားလည်ပြီး လက်တွေ့ကျမှုထဲသို့ ဝင်ရောက်ရန် ဦးဆောင်ဖို့ အယောင်ဆောင်ခေါင်းဆောင်များသည် မိမိတို့၏ ကိုယ်ပိုင်အတွေ့အကြုံဆိုင်ရာ အသိကို အသုံးမချနိုင်သကဲ့သို့ အခက်အခဲမျိုးစုံကြားတွင် ထိုသူများ မိမိတို့ကိုယ်ကို ဆင်ခြင်သုံးသပ်ကာ သိမြင်အောင် လုပ်ဆောင်ပေးနိုင်ခြင်း မရှိသည့်အပြင် တစ်ချိန်တည်းမှာပင် ဤအခက်အခဲများကိုလည်း မဖြေရှင်းနိုင်ပေ။ သို့ဖြစ်၍ ယနေ့ ငါတို့သည် အသက်ဝင်ရောက်မှု၏ အခက်အခဲများမှာ အဘယ်အရာဖြစ်သည်ကိုလည်းကောင်း၊ လူတို့ မိမိတို့၏ နေ့စဉ်အသက်တာများတွင် မကြာခဏ ကြုံတွေ့ရလေ့ရှိသည့် အသက်ဝင်ရောက်မှုနှင့် သက်ဆိုင်သော အမျိုးမျိုးသော သာမန်အခက်အခဲများမှာ အဘယ်အရာဖြစ်သည်ကိုလည်းကောင်း ဦးစွာ မိတ်သဟာယဖွဲ့ကြစို့။ ဤအရာများကို တိကျစွာ အကျဉ်းချုပ်ဖော်ပြကြစို့။ ဤအကြောင်းကို မိတ်သဟာယဖွဲ့ရန် လိုအပ်သလော။ (လိုအပ်ပါသည်။) သင်တို့သည် ယခုအခါ အသက်ဝင်ရောက်မှုနှင့် သက်ဆိုင်သော ဤအကြောင်းအရာများကို အတော်အတန် စိတ်ဝင်စားကြသည် မဟုတ်လော။ ငါသည် သင်တို့နှင့် ပထမဆုံး အပြန်အလှန်ဆက်ဆံပြီး သင်တို့အား စကားပြောသည့်အခါ မည်သည့်အရာကိုပင် ပြောပါစေ သင်တို့သည် ထုံထိုင်းပြီး တုံးအကာ နှေးကွေးလေးကန်ပြီး တုံ့ပြန်မှုနှေးနေခဲ့သည်။ သင်တို့သည် မည်သည့်အရာကိုမျှ နားမလည်သကဲ့သို့ အသက်ဝင်ရောက်မှု မဆိုထားနှင့်၊ မည်သည့် ဝိညာဉ်ရင့်ကျက်မှုကိုမျှ မပိုင်ဆိုင်ဟု ထင်ရသည်။ ယခု ငါတို့သည် လူတစ်ဦး၏ အသက်စိတ်သဘောထားကို ပြောင်းလဲခြင်းနှင့် သက်ဆိုင်သည့် အရေးကိစ္စများအကြောင်း ပြောဆိုသည့်အခါ သင်တို့အများစုသည် ဤအကြောင်းအရာကို အတော်အသင့် စိတ်ဝင်စားကြပြီး ယင်းအပေါ် တုံ့ပြန်မှုအချို့ ရှိကြသည်။ ဤသည်မှာ အပြုသဘောဆောင်သော ဖြစ်စဉ်တစ်ခု ဖြစ်သည်။ အကယ်၍ သင်တို့သည် မိမိတို့၏ တာဝန်များကို မထမ်းဆောင်နေခဲ့ပါက ဤအရာများကို ရရှိနိုင်မည်လော။ (မရရှိနိုင်ပါ။) ဤသည်မှာ ဘုရားသခင်၏ ကျေးဇူးတော် ဖြစ်သည်၊ ဤအရာအားလုံးသည် ကိုယ်တော်၏ မျက်နှာသာပေးခြင်းကြောင့်သာ ဖြစ်၏။

အချက် ၂- လူအမျိုးမျိုး၏ အခြေအနေများနှင့် ရင်းနှီးကျွမ်းဝင်ပြီး ၎င်းတို့၏ လက်တွေ့ဘဝများတွင် ကြုံတွေ့ရသည့် အသက်ဝင်ရောက်မှုနှင့် သက်ဆိုင်သော အခက်အခဲအမျိုးမျိုးကို ဖြေရှင်းပေးခြင်း (အပိုင်း ၂)

အသက်ဝင်ရောက်မှုဆိုင်ရာ အခက်အခဲ အမျိုးအစား ရှစ်မျိုး

၁။ တာဝန်ထမ်းဆောင်ခြင်းနှင့် သက်ဆိုင်သော အခက်အခဲများ

အသက်ဝင်ရောက်မှု၏ အခက်အခဲများနှင့် ပတ်သက်၍ ဦးစွာ တာဝန်ထမ်းဆောင်ခြင်းနှင့် သက်ဆိုင်သော အခက်အခဲများကို ခြုံငုံ၍ ကြည့်ကြစို့။ သင်သည် သင်၏ တာဝန်များကို ထမ်းဆောင်ရာတွင် သမ္မာတရားကို လက်တွေ့လုပ်ဆောင်ခြင်းနှင့် သက်ဆိုင်သည့် ပြဿနာများနှင့် ရင်ဆိုင်ရသည့်အခါ သင်သည် အမှုအရာများကို စည်းမျဉ်းများနှင့်အညီ မကိုင်တွယ်နိုင်ပါက၊ ဤသည်မှာ အသက်ဝင်ရောက်မှုဆိုင်ရာ အခက်အခဲတစ်ခု မဟုတ်လော။ (ဟုတ်ပါသည်။) ရှင်းရှင်းလင်းလင်း ပြောရလျှင် ယင်းမှာ လူတစ်ဦး၏ တာဝန်ထမ်းဆောင်သည့်အခါ ဖြစ်ပေါ်လာသည့် အမျိုးမျိုးသော အခြေအနေများ၊ အတွေးအခေါ်များ၊ ရှုမြင်ပုံများနှင့် အချို့သော မှားယွင်းသည့် တွေးခေါ်ပုံနည်းလမ်းများ ဖြစ်သည်။ သို့ဆိုလျှင် ဤကိစ္စနှင့်ပတ်သက်၍ မည်သည့် တိကျသော အခက်အခဲများ ရှိသနည်း။ ဥပမာအားဖြင့် တာဝန်ထမ်းဆောင်သည့်အခါ ဝတ်ကျေတမ်းကျေလုပ်ရန်၊ ခေါင်းရှောင်ရန်နှင့် ခိုကပ်ရန် အစဉ်သဖြင့် ကြိုးစားခြင်းသည် တာဝန်ထမ်းဆောင်စဉ်အတွင်း သာမန်အားဖြင့် ပေါ်လွင်ထင်ရှားပြီး ထုတ်ဖော်ပြသည့် အခြေအနေတစ်ခု မဟုတ်လော။ ထို့အပြင် မိမိ၏ မူလအလုပ်ကို အာရုံမစိုက်ခြင်း၊ တာဝန်ထမ်းဆောင်စဉ် မိမိကိုယ်ကို အခြားသူများနှင့် အစဉ်မပြတ် နှိုင်းယှဉ်ခြင်း၊ မိမိတာဝန်ထမ်းဆောင်သည့် နေရာကို ကစားကွင်း သို့မဟုတ် စစ်မြေပြင်အဖြစ် သဘောထားပြုမူခြင်း၊ မိမိ၏ တာဝန်ထမ်းဆောင်သည့်အခါတိုင်း “စံတစ်ခု” ကို ရှာဖွေရန် စဉ်းစားလျက် စိတ်ထဲ၌ ဤသို့ ပြောဆိုခြင်းလည်း ရှိသည်၊ “မည်သူက ကျွန်ုပ်ထက် ပိုတော်သည်ကိုလည်းကောင်း၊ မည်သူက ကျွန်ုပ်၏ ယှဉ်ပြိုင်တိုက်ခိုက်လိုစိတ်ကို လှုံ့ဆော်ပေးနိုင်သည်ကိုလည်းကောင်း ကျွန်ုပ် ကြည့်မည်၊ ထို့နောက် မည်သူက မိမိ၏ တာဝန်ထမ်းဆောင်မှုတွင် ပိုကောင်းသော ရလဒ်များနှင့် ပိုမြင့်သော ထိရောက်မှုကို ရရှိသည်ကိုလည်းကောင်း၊ မည်သူက လူတို့၏ စိတ်နှလုံးကို သိမ်းသွင်းစည်းရုံးရာ၌ ပိုတော်သည်ကိုလည်းကောင်း သိမြင်ရန်အလို့ငှာ ၎င်းတို့နှင့် ယှဉ်ပြိုင်မည်၊ ၎င်းတို့နှင့် ပြိုင်ဆိုင်မည်၊ ပြီးလျှင် ကျွန်ုပ်ကိုယ်တိုင်ကို ၎င်းတို့နှင့် နှိုင်းယှဉ်မည်” ဟူ၍ဖြစ်လေသည်။ ထို့နောက် မိမိ၏ တာဝန်ထမ်းဆောင်ခြင်းအတွက် စည်းမျဉ်းများကို နားလည်သော်လည်း ယင်းတို့ကို စောင့်ထိန်းလိုက်နာရန် မလိုလားခြင်း၊ သို့မဟုတ် ဘုရားနှုတ်ကပတ်တော်များရှိ သမ္မာတရားနှင့်အညီ သို့မဟုတ် ဘုရားအိမ်တော်၏ တောင်းဆိုချက်များနှင့်အညီ ပြုမူရန် မလိုလားခြင်း၊ “ကျွန်ုပ်သည် ဤသို့လုပ်ရသည်ကို ကြိုက်သည်၊ ကျွန်ုပ်သည် ထိုသို့လုပ်ရသည်ကို ကြိုက်သည်၊ ကျွန်ုပ်သည် ဤသို့လုပ်ရန် ဆန္ဒရှိသည်၊ ကျွန်ုပ်သည် ထိုသို့လုပ်လိုသည်” ဟု ပြောဆိုလျက် မိမိ၏ တာဝန်ထမ်းဆောင်မှုကို တစ်ကိုယ်ရေ နှစ်သက်မှုများဖြင့် ရောနှောရန် အစဉ်သဖြင့် ပို၍နှစ်သက်ခြင်းတို့ ရှိသည်။ ဤသည်မှာ တစ်ဇွတ်ထိုးဆန်ခြင်း၊ မိမိသဘောအတိုင်း အစဉ်သဖြင့် ပြုမူလိုခြင်းဖြစ်ပြီး မိမိ၏ ကိုယ်ပိုင်နှစ်သက်မှုများအတိုင်း မိမိအလိုရှိသလို ပြုမူလျက် ဘုရားအိမ်တော်၏ တောင်းဆိုချက်အားလုံးကို ဂရုမစိုက်ဘဲ လမ်းကြောင်းမှန်မှ သွေဖည်ရန် ပို၍နှစ်သက်ခြင်း ဖြစ်သည်။ ဤသည်တို့မှာ လူအများစုက မိမိတို့၏ တာဝန်များကို ထမ်းဆောင်သည့်အခါ ပြသသည့် စစ်မှန်သော သရုပ်သကန်များ မဟုတ်လော။ ဤပြဿနာအားလုံးသည် မိမိ၏ တာဝန်ထမ်းဆောင်ခြင်းဆိုင်ရာ အခက်အခဲများနှင့် သက်ဆိုင်သည်မှာ သိသာထင်ရှားပေသည်။ ဤအရာများတွင် ဖြည့်စွက်ပြောကြလော့။ (မိမိ၏ တာဝန်ထမ်းဆောင်သည့်အခါ အခြားသူများနှင့် သဟဇာတဖြစ်စွာ ပူးပေါင်းဆောင်ရွက်ရန် ပျက်ကွက်ပြီး အစဉ်သဖြင့် ထင်ရာစိုင်းခြင်း ဖြစ်သည်။) ဤသည်မှာလည်း အခက်အခဲတစ်ခုအဖြစ် သတ်မှတ်နိုင်သည်။ မိမိ၏ တာဝန်ထမ်းဆောင်သည့်အခါ အခြားသူများနှင့် သဟဇာတဖြစ်စွာ ပူးပေါင်းဆောင်ရွက်ရန် ပျက်ကွက်ပြီး အစဉ်သဖြင့် ထင်ရာစိုင်းလိုကာ ဆုံးဖြတ်ပိုင်ခွင့်ရှိလိုခြင်း၊ ပြဿနာများနှင့် ရင်ဆိုင်ရသည့်အခါ အကြံဉာဏ်တောင်းရန်နှင့် အခြားသူတို့၏ ထင်မြင်ချက်များကို နားထောင်ရန် မိမိကိုယ်ကို နှိမ့်ချလိုသော်လည်း ဤအရာကို လက်တွေ့မလုပ်ဆောင်နိုင်ဘဲ မိမိကြိုးစား၍ လက်တွေ့လုပ်ဆောင်သည့်အခါ စိတ်ထဲ၌ မသက်မသာ ခံစားရခြင်း ဤသည်မှာ ပြဿနာတစ်ခု ဖြစ်သည်။ (တာဝန်ထမ်းဆောင်သည့်အခါ မိမိ၏ ကိုယ်ပိုင်အကျိုးစီးပွားကို အစဉ်သဖြင့် ကာကွယ်ခြင်း၊ တစ်ကိုယ်ကောင်းဆန်ပြီး ယုတ်ညံ့ခြင်း၊ ပြဿနာတစ်ခု ဖြစ်ပေါ်လာသည့်အခါ အမှန်တကယ်တွင် မည်သို့ဖြေရှင်းရမည်ကို သိသော်လည်း ယင်းမှာ မိမိနှင့် မသက်ဆိုင်ဟု စိတ်ထဲ၌ ခံစားရခြင်း၊ မှားသွားပါက တာဝန်ယူရမည်ကို ကြောက်သဖြင့် ရှေ့ထွက်ရန် မဝံ့ရဲခြင်းတို့ ဖြစ်ပါသည်။) ပြဿနာတစ်ခုကို မြင်သည့်အခါ မဖြေရှင်းဘဲ၊ မိမိနှင့်မဆိုင်သလို သဘောထားပြီး လျစ်လျူရှုခြင်း ဟူသည့် ဤသည်မှာလည်း သစ္စာစောင့်သိမှုမရှိဘဲ မိမိ၏ တာဝန်ထမ်းဆောင်ခြင်းအဖြစ် သတ်မှတ်သည်။ သင်သည် အလုပ်တစ်ခုအတွက် တာဝန်ရှိသည်ဖြစ်စေ၊ မရှိသည်ဖြစ်စေ အကယ်၍ သင်သည် ပြဿနာတစ်ခုကို ထိုးထွင်းမြင်ပြီး ဖြေရှင်းနိုင်ပါက ဤတာဝန်ကို သင် ထမ်းဆောင်သင့်သည်။ ဤသည်မှာ သင်၏ တာဝန်ဖြစ်ပြီး သင်၏အပေါ် ကျရောက်သည့် အလုပ်ဖြစ်သည်။ အကယ်၍ ကြီးကြပ်ရေးမှူးက ဖြေရှင်းနိုင်ပါက သင်သည် လွှတ်ထားနိုင်သည်၊ သို့သော် ကြီးကြပ်ရေးမှူးက မဖြေရှင်းနိုင်ပါက သင်သည် ရှေ့ထွက်ပြီး ဖြေရှင်းသင့်သည်။ ကိစ္စရပ်များကို မည်သူ၏ တာဝန်ယူမှုနယ်ပယ်အောက်တွင် ကျရောက်သည်ကို အခြေခံ၍ မခွဲခြားလင့်၊ ဤသို့ ခွဲခြားခြင်းသည် ဘုရားသခင်အပေါ် သစ္စာစောင့်သိမှုမရှိခြင်း ဖြစ်သည်။ အခြား ရှိသေးသလော။ (မိမိ၏ တာဝန်ထမ်းဆောင်စဉ် မိမိ၏ ဉာဏ်ရည်နှင့် ဆုကျေးဇူးများကို အားကိုးပြီး အလုပ်လုပ်ကာ သမ္မာတရားကို မရှာဖွေခြင်း ဖြစ်ပါသည်။) ဤသို့သော လူများစွာ ရှိသည်။ ၎င်းတို့သည် မိမိတို့၌ ဉာဏ်ရည်နှင့် အစွမ်းအစ ရှိသည်ဟု အစဉ်သဖြင့် ထင်မှတ်ကြပြီး ၎င်းတို့အပေါ် ကျရောက်သည့် အရာအားလုံးကို အရေးမစိုက်ကြပေ၊ ၎င်းတို့သည် သမ္မာတရားကို လုံးဝမရှာဖွေဘဲ မိမိတို့၏ ကိုယ်ပိုင်အလိုဆန္ဒအတိုင်းသာ ပြုမူကြရာ အကျိုးဆက်အနေဖြင့် မည်သည့်တာဝန်ကိုမျှ ကောင်းမွန်စွာ မထမ်းဆောင်နိုင်ကြပေ။ ဤသည်တို့အားလုံးမှာ လူတို့ မိမိတို့၏ တာဝန်များကို ထမ်းဆောင်သည့်အခါ ရင်ဆိုင်ရသည့် အခက်အခဲများ ဖြစ်ကြသည်။

၂။ မိမိတို့၏ အလားအလာနှင့် ကံကြမ္မာကို သဘောထားပြုမူပုံနှင့် သက်ဆိုင်သော ပြဿနာများ

လူတစ်ဦးသည် မိမိ၏ အလားအလာနှင့် ကံကြမ္မာကို သဘောထားပြုမူပုံသည်လည်း အသက်ဝင်ရောက်မှုနှင့် သက်ဆိုင်သည့် အရေးကြီးသော ပြဿနာတစ်ရပ် ဖြစ်သည်။ အချို့လူတို့သည် မိမိတို့ ကယ်တင်ခြင်းခံရရန် မျှော်လင့်ချက်ရှိသည်ဟု ယုံကြည်ပါက အဖိုးအခ ပေးဆပ်လိုကြပြီး မျှော်လင့်ချက်မရှိဟု ထင်ပါက အပျက်သဘောဆောင်လာကြသည်။ အကယ်၍ ဘုရားအိမ်တော်က ၎င်းတို့ကို ရာထူးတိုးပေးခြင်းနှင့် ပျိုးထောင်ပေးခြင်းတို့ မရှိပါက ၎င်းတို့သည် အဖိုးအခ ပေးဆပ်ရန် မလိုလားကြဘဲ တာဝန်မယူဘဲ မိမိတို့၏ တာဝန်များကို ဝတ်ကျေတမ်းကျေသာ လုပ်ဆောင်ကြသည်။ ၎င်းတို့ မည်သည့်အရာကိုပင် လုပ်ဆောင်ပါစေ မိမိတို့၏ အလားအလာနှင့် ကံကြမ္မာကို အစဉ်သဖြင့် ထည့်သွင်းစဉ်းစားကြပြီး မိမိတို့ကိုယ်ကို “ကျွန်ုပ် အမှန်တကယ် ကောင်းသော ပန်းတိုင်တစ်ခု ရရှိမည်လော။ ဘုရားသခင်၏ ကတိတော်များက ကျွန်ုပ်ကဲ့သို့သော လူတစ်ဦး၏ အလားအလာနှင့် ပန်းတိုင်သည် မည်သို့ဖြစ်မည်ကို ဖော်ပြထားပြီးပြီလော” ဟု မေးမြန်းကြသည်။ ၎င်းတို့သည် တိကျသော အဖြေတစ်ခုကို မတွေ့ရှိပါက မည်သည့်အရာကိုမဆို လုပ်ဆောင်ရန် စိတ်အားထက်သန်မှု ကင်းမဲ့ကြသည်။ အကယ်၍ ၎င်းတို့သည် ဘုရားအိမ်တော်၏ ရာထူးတိုးပေးခြင်းနှင့် ပျိုးထောင်ခြင်းကို ခံရပါက စွမ်းအင်အပြည့် ဖြစ်လာကြပြီး ၎င်းတို့လုပ်ဆောင်သည့် အရာတိုင်းတွင် အထူးပင် တက်ကြွကြသည်။ သို့သော် အကယ်၍ ၎င်းတို့သည် မိမိတို့၏ တာဝန်ကို ကောင်းမွန်စွာ ထမ်းဆောင်ရန် ပျက်ကွက်ပြီး ဖြုတ်ချခံရပါက ချက်ချင်းပင် အပျက်သဘောဆောင်လာကြပြီး မျှော်လင့်ချက်အားလုံးကို စွန့်ပစ်လျက် မိမိတို့၏ တာဝန်ကို စွန့်လွှတ်၏။ ပြုပြင်ခြင်းနှင့် ရင်ဆိုင်ရသည့်အခါ ၎င်းတို့က “ဘုရားသခင်က ကျွန်ုပ်ကို မနှစ်သက်တော့ဘူးလား။ သို့ဆိုလျှင် ကိုယ်တော်သည် ကျွန်ုပ်၏ လောကီကို လိုက်စားမှုကို အဟန့်အတား မဖြစ်စေဘဲ အစောကြီးကတည်းက ပြောသင့်သည်” ဟု တွေးတောကြသည်။ ၎င်းတို့ ဖြုတ်ချခံရပါက “၎င်းတို့က ကျွန်ုပ်ကို အထင်သေးနေကြသည် မဟုတ်လော။ ကျွန်ုပ်အကြောင်း ဘယ်သူ တိုင်လိုက်သနည်း။ ကျွန်ုပ် ဖယ်ရှားရှင်းလင်းခြင်း ခံနေရသလော။ သို့ဆိုလျှင် ၎င်းတို့ အစောကြီးကတည်းက ပြောသင့်သည်” ဟု စဉ်းစားကြသည်။ ထို့အပြင် ၎င်းတို့၏ စိတ်နှလုံးများသည် ဘုရားသခင်အပေါ် အရောင်းအဝယ်လုပ်ခြင်းများ၊ တောင်းဆိုမှုများနှင့် ကျိုးကြောင်းမညီညွတ်သော တောင်းဆိုချက်များဖြင့် ပြည့်နေသည်။ အသင်းတော်က ၎င်းတို့ကို မည်သည့်အရာလုပ်ဆောင်ရန် စီစဉ်ပါစေ ၎င်းတို့သည် ကောင်းသော အလားအလာနှင့် ကောင်းသော ကံကြမ္မာရှိခြင်းအပြင် ဘုရားသခင်၏ ကောင်းချီးများ၊ ယင်းကို လုပ်ဆောင်ရန်အတွက် မရှိမဖြစ် လိုအပ်ချက်များအဖြစ် မှတ်ယူကြသည်။ အနည်းဆုံးအားဖြင့် ကောင်းသော အမူအရာနှင့် သဘောထားဖြင့် ဆက်ဆံခံရခြင်းနှင့် အသိအမှတ်ပြုခံရခြင်းတို့သည် ၎င်းတို့အတွက် လက်ခံပြီး ကျိုးနွံနာခံရန် မရှိမဖြစ် လိုအပ်ချက်များ ဖြစ်ကြသည်။ ဤသည်တို့မှာ ၎င်းတို့၏ အလားအလာနှင့် ကံကြမ္မာကို သဘောထားပြုမူပုံ၏ သရုပ်သကန်များ မဟုတ်လော။ ဤအရာများတွင် ဖြည့်စွက်ပြောကြလော့။ (မိမိတို့၏ တာဝန်များကို ထမ်းဆောင်စဉ် လွဲချော်မှုများ သို့မဟုတ် ပြဿနာများ ဖြစ်ပေါ်ပြီး ၎င်းတို့ ပြုပြင်ခြင်းခံရပါက ၎င်းတို့သည် ဘုရားသခင်အပေါ် စောဒကတက်ကာ ကိုယ်တော်အား သတိထားရှောင်ကြဉ်ကြသည်၊ ၎င်းတို့သည် ထုတ်ဖော်ခြင်းနှင့် ဖယ်ရှားရှင်းလင်းခြင်း ခံရမည်ကို ကြောက်ရွံ့ကြပြီး မိမိတို့အတွက် ထွက်ပေါက်တစ်ခု အစဉ်သဖြင့် ချန်ထားကြပါသည်။) ထုတ်ဖော်ခြင်းနှင့် ဖယ်ရှားရှင်းလင်းခြင်း ခံရမည်ကို ကြောက်ရွံ့ခြင်းနှင့် မိမိတို့အတွက် ထွက်ပေါက်တစ်ခု အစဉ်သဖြင့် ချန်ထားခြင်း၊ ဤသည်တို့မှာလည်း ၎င်းတို့၏ အလားအလာနှင့် ကံကြမ္မာကို သဘောထားပြုမူပုံ၏ သရုပ်သကန်များ ဖြစ်ကြသည်။ (ဘုရားသခင်၏ ဖော်ထုတ်ခြင်းနှင့် စရိုက်လက္ခဏာ သရုပ်ဖော်ခြင်းဆိုင်ရာ နှုတ်ကပတ်တော်များက ၎င်းတို့နှင့် ကိုက်ညီသည်ကို တစ်စုံတစ်ဦးက တွေ့မြင်သည့်အခါ၊ သို့မဟုတ် ၎င်းတို့ ပြုပြင်ခြင်းနှင့် ရင်ဆိုင်ရပြီး အရှက်ရသည်ဟု ခံစားရသည့်အခါ ၎င်းတို့သည် မိမိတို့မှာ နားဝေတိမ်တောင်ဖြစ်သောသူ၊ နတ်ဆိုးတစ်ကောင်နှင့် စာတန်တစ်ကောင်ဖြစ်ပြီး သမ္မာတရားကို လက်မခံနိုင်သူဖြစ်သည်ဟု ကောက်ချက်ချကြသည်။ ၎င်းတို့သည် မိမိတို့၌ ကယ်တင်ခြင်းခံရရန် မျှော်လင့်ချက်မရှိဟု သတ်မှတ်ပြီး အပျက်သဘောဆောင်လာကြပါသည်။) မိမိတို့၏ အလားအလာ၊ ကံကြမ္မာတို့နှင့် ပတ်သက်လာလျှင် လူတို့သည် မိမိတို့၏ ကိုယ်ပိုင်ရည်ရွယ်ချက်များနှင့် လိုအင်ဆန္ဒများကို အပြည့်အဝ မစွန့်လွှတ်နိုင်ကြပေ။ ၎င်းတို့သည် ယင်းတို့ကို အရေးကြီးဆုံးသောအရာများအဖြစ် အစဉ်တစိုက် သဘောထားပြီး ထိုအတိုင်း လိုက်စားကြကာ ၎င်းတို့ကို မိမိတို့ လိုက်စားသည့် အရာအားလုံးအတွက် တွန်းအားနှင့် မရှိမဖြစ် လိုအပ်ချက်အဖြစ် မှတ်ယူကြသည်။ ၎င်းတို့သည် တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်မှုများ၊ စစ်ဆေးခြင်း သို့မဟုတ် ထုတ်ဖော်ခြင်းတို့နှင့် ရင်ဆိုင်ရသည့်အခါ၊ သို့မဟုတ် အန္တရာယ်ရှိသော အခြေအနေများနှင့် ကြုံတွေ့ရသည့်အခါ ချက်ချင်းပင် ဤသို့ တွေးထင်ကြသည်၊ “ဘုရားသခင်က ကျွန်ုပ်ကို မလိုချင်တော့ဘူးလား။ ကိုယ်တော်က ကျွန်ုပ်ကို ပစ်ပယ်နေသလော။ ကိုယ်တော် ကျွန်ုပ်ကို ပြောဆိုသည့် လေသံက အလွန်ပြင်းထန်လှသည်၊ ကိုယ်တော် ကျွန်ုပ်ကို မကယ်တင်လိုဘူးလား။ ကိုယ်တော် ကျွန်ုပ်ကို ဖယ်ရှားရှင်းလင်းလိုသလော။ အကယ်၍ ကိုယ်တော် ကျွန်ုပ်ကို ဖယ်ရှားရှင်းလင်းလိုလျှင် ကျွန်ုပ်၏ လောကီကို လိုက်စားမှုကို အဟန့်အတား မဖြစ်စေရန် ကျွန်ုပ် ငယ်ရွယ်နေသေးစဉ်မှာပင် အမြန်ဆုံး ပြောသင့်သည်” ဟူ၍ ဖြစ်သည်။ ဤသည်က ၎င်းတို့၌ အပျက်သဘောဆောင်ခြင်း၊ အတိုက်အခံလုပ်ခြင်း၊ ဆန့်ကျင်ခြင်းနှင့် ခိုကပ်ခြင်းတို့ကို ဖြစ်ပေါ်စေသည်။ ဤသည်တို့မှာ လူတို့ မိမိတို့၏ အလားအလာနှင့် ကံကြမ္မာကို သဘောထားပြုမူပုံနှင့် သက်ဆိုင်သည့် အချို့သော အခြေအနေများနှင့် သရုပ်သကန်များ ဖြစ်ကြသည်။ ဤသည်မှာ အသက်ဝင်ရောက်မှုနှင့် သက်ဆိုင်သည့် အရေးကြီးသော အခက်အခဲတစ်ခု ဖြစ်သည်။

၃။ လူလူချင်း ဆက်ဆံရေးများနှင့် သက်ဆိုင်သော အခက်အခဲများ

နောက်ထပ် ကဏ္ဍတစ်ခုဖြစ်သည့် လူလူချင်း ဆက်ဆံရေးများကို ကြည့်ကြစို့။ ဤသည်မှာလည်း အသက်ဝင်ရောက်မှုနှင့် သက်ဆိုင်သည့် အရေးကြီးသော အခက်အခဲတစ်ခု ဖြစ်သည်။ သင်မနှစ်သက်သော လူများ၊ သင်နှင့် ထင်မြင်ချက် မတူညီသော လူများ၊ သင်နှင့် ရင်းနှီးသော လူများ၊ သင်နှင့် မိသားစုတော်စပ်သော သို့မဟုတ် သင့်ကို ကျေးဇူးပြုခဲ့သော လူများနှင့် သင့်ကို အစဉ်သဖြင့် ချက်ချင်း သတိပေးချက်များ ပေးပြီး သင့်ကို မှန်သောစကားများ ပြောကာ သင့်ကို ကူညီသော လူများကို သင်မည်သို့ ဆက်ဆံသည်၊ လူတစ်ဦးစီတိုင်းကို သင် မျှတစွာ ဆက်ဆံနိုင်ခြင်း ရှိမရှိ၊ ထို့အပြင် အခြားလူများနှင့် အငြင်းပွားမှုများ ဖြစ်ပေါ်လာသည့်အခါ သင်မည်သို့ လက်တွေ့လုပ်ဆောင်သည်ဟူသည့်အပြင် သင်တို့အကြားတွင် မနာလိုမှုများနှင့် ပဋိပက္ခများ ဖြစ်ပေါ်လာခြင်း၊ သင်သည် သဟဇာတဖြစ်စွာ မဆက်ဆံနိုင်ခြင်း၊ သို့မဟုတ် သင်၏ တာဝန်များကို ထမ်းဆောင်ခြင်းဖြစ်စဉ်တွင် သဟဇာတဖြစ်စွာ ပူးပေါင်းဆောင်ရွက်နိုင်ခြင်းပင် မရှိခြင်း၊ ဤသည်တို့မှာ လူလူချင်း ဆက်ဆံရေးနှင့် သက်ဆိုင်သည့် အချို့သော အခြေအနေများနှင့် သရုပ်သကန်များ ဖြစ်ကြသည်။ အခြား ရှိသေးသလော။ (လူ့အကြိုက်လိုက်သူတစ်ဦး ဖြစ်ပြီး အခြားသူတစ်ဦး၏ ပြဿနာများကို တွေ့ရှိသည့်အခါ ၎င်းတို့ကို စော်ကားမိမည်ကို စိုးရွံ့သည့်အတွက် ထုတ်မပြောဝံ့ခြင်း ဖြစ်ပါသည်။) ဤသည်မှာ လူတစ်ဦးသည် အခြားသူများကို စော်ကားမိမည်ကို စိုးရွံ့သည့်အခါ ဖြစ်ပေါ်လာသည့် အခြေအနေတစ်ခု ဖြစ်သည်။ (ထို့အပြင် ခေါင်းဆောင်များနှင့် အမှုဆောင်များ၊ အာဏာနှင့် အဆင့်အတန်းရှိသူများကို ဆက်ဆံပုံဖြစ်ပါသည်။) သင်သည် ခေါင်းဆောင်များနှင့် အမှုဆောင်များ သို့မဟုတ် အာဏာနှင့် အဆင့်အတန်းရှိသော လူများကို မည်သို့ဆက်ဆံသည်၊ မျက်နှာချိုသွေးခြင်းနှင့် ဖားယားမြှောက်ပင့်ခြင်းဖြင့်ဖြစ်စေ၊ ၎င်းတို့ကို မှန်ကန်စွာ ဆက်ဆံခြင်းဖြင့်ဖြစ်စေ ဤသည်မှာ အာဏာနှင့် သြဇာအာဏာရှိသူတို့ကို သင်ဆက်ဆံပုံ၏ တိကျသော သရုပ်သကန်တစ်ခု ဖြစ်သည်။ ဤသည်တို့မှာ အနည်းနှင့်အများဆိုသလို လူလူချင်း ဆက်ဆံရေး၏ အခက်အခဲများ ဖြစ်ကြသည်။

၄။ လူ့ခံစားချက်များနှင့် သက်ဆိုင်သော ပြဿနာများ

လူသား ခံစားချက်များအကြောင်းကို အနည်းငယ် ပြောဆိုဆွေးနွေးကြစို့။ ခံစားချက်များနှင့် မည်သည့် ပြဿနာများ ဆက်စပ်သနည်း။ ပထမဆုံးမှာ သင်၏ မိသားစုဝင် အရင်းအချာများကို သင် အကဲဖြတ်ပုံနှင့် ၎င်းတို့ လုပ်ဆောင်သည့်အရာများကို သင် ချဉ်းကပ်ပုံဖြစ်သည်။ ဤနေရာ၌ “၎င်းတို့ လုပ်ဆောင်သည့်အရာများ”တွင် ပင်ကိုအားဖြင့် အသင်းတော်အလုပ်ကို ၎င်းတို့ အဖျက်အမှောင့်လုပ်ပြီး နှောင့်ယှက်ကြသည့်အချိန်၊ လူတို့အပေါ် ထိုသူတို့၏နောက်ကွယ်တွင် ဝေဖန်ကြချိန်၊ မယုံကြည်သူများ၏ အလေ့အကျင့်အချို့ကို ပါဝင်လုပ်ဆောင်ကြချိန် စသည်တို့ ပါဝင်သည်။ သင်သည် ဤအရာများကို သမာသမတ်ကျစွာ ချဉ်းကပ်နိုင်သလော။ သင့်အနေဖြင့် မိမိ၏ မိသားစုဝင်များနှင့်ဆိုင်သည့် အကဲဖြတ်ချက်တစ်ခုကို ရေးဖို့ လိုအပ်သည့်အခါ သင်၏ ကိုယ်ပိုင် စိတ်ခံစားချက်များကို ဘေးဖယ်ထားလျက် ဓမ္မဓိဋ္ဌာန်ကျကျနှင့် သမာသမတ်ကျစွာ သင် လုပ်ဆောင်နိုင်သလော။ ဤအရာက သင်၏ မိသားစုဝင်များကို သင် ချဉ်းကပ်ပုံနှင့် ဆက်စပ်ပေသည်။ ထို့အပြင် သင်နှင့် အဆင်ပြေသည့်သူများ သို့မဟုတ် ယခင်က သင့်ကို ကူညီခဲ့သူများအပေါ် ခံစားချက်များ သင် ထားရှိသလော။ ၎င်းတို့၏ လုပ်ရပ်များနှင့် ကျင့်ကြံပြုမူမှုများကို ဓမ္မဓိဋ္ဌာန်ကျသည့်၊ သမာသမတ်ကျသကဲ့သို့ တိကျမှန်သည့် နည်းလမ်းတစ်ခုဖြင့် သင် ရှုမြင်နိုင်သလော။ ၎င်းတို့က အသင်းတော်၏ အလုပ်ကို နှောင့်ယှက်ကာ အဖျက်အမှောင့်လုပ်လျှင် ထိုအကြောင်းကို သင် သိရှိပြီးသည့်နောက်တွင် ၎င်းတို့အား ချက်ချင်း တိုင်ကြားနိုင်မည်လော သို့မဟုတ် ဖော်ထုတ်နိုင်လိမ့်မည်လော။ ထို့အပြင် သင်နှင့် အတော်အတန် ရင်းနှီးသည့်သူများ သို့မဟုတ် စိတ်ဝင်စားမှု တူညီသူများအပေါ် သင် ခံစားချက်များ ထားရှိသလော။ ၎င်းတို့၏ လုပ်ရပ်များ၊ အပြုအမူတို့နှင့်ပတ်သက်၍ သမာသမတ်ကျသကဲ့သို့ ဓမ္မဓိဋ္ဌာန်ကျသော အကဲဖြတ်ချက်၊ သတ်မှတ်ချက်နှင့် ကိုင်တွယ်ဖြေရှင်းနည်းတစ်ခု သင် ပိုင်ဆိုင်သလော။ သင်နှင့် တွယ်တာသော ဆက်ဆံရေးတစ်ခုရှိသည့် ဤလူများကို အသင်းတော်က စည်းမျဉ်းများအတိုင်း ကိုင်တွယ်ပြီး ဤအရာ၏ အဆုံးသတ်က သင်၏ ကိုယ်ပိုင် အယူအဆများနှင့် မကိုက်ညီဟု ဆိုပါစို့။ ဤအရာကို သင် မည်သို့ ချဉ်းကပ်မည်နည်း။ သင် နာခံနိုင်မည်လော။ သင်သည် ၎င်းတို့နှင့် လျှို့ဝှက်စွာ ဆက်လက်၍ ရှုပ်ရှုပ်ထွေးထွေး ပတ်သက်နေမည်လော၊ ၎င်းတို့၏ အထင်အမြင်မှားစေခြင်းကို ခံပြီး ၎င်းတို့အတွက် ဆင်ခြေများပေးရန်၊ ကျိုးကြောင်းပြရန်နှင့် ခုခံကာကွယ်ပေးရန် ၎င်းတို့၏ လှုံ့ဆော်ခြင်းကိုပင် ခံမည်လော။ သင်သည် သမ္မာတရား စည်းမျဉ်းများကို မထီမဲ့မြင်ပြုပြီး ဘုရားအိမ်တော်၏ အကျိုးစီးပွားများကို လျစ်လျူရှုလျက် သင့်ကို ကူညီခဲ့ဖူးသူများအတွက် ကူညီကာ အသက်စွန့်မည်လော။ ဤသည်တို့မှာ ခံစားမှုများနှင့် သက်ဆိုင်သည့် အမျိုးမျိုးသော ပြဿနာများ မဟုတ်လော။ အချို့လူများက “ခံစားချက်များက ဆွေမျိုးများ၊ မိသားစုဝင်များနှင့်သာ သက်ဆိုင်သည် မဟုတ်လော။ ခံစားချက်များ၏ နယ်ပယ်သည် မိမိ၏ မိဘများ၊ မောင်နှမများနှင့် အခြားမိသားစုဝင်များသာ မဟုတ်လော” ဟု ပြောကြသည်။ မဟုတ်ပေ၊ ခံစားချက်များတွင် လူတို့၏ နယ်ပယ်ကျယ်ပြန့်စွာ ပါဝင်သည်။ ကိုယ့်မိသားစုဝင်များကိုပင် မျှတစွာ အကဲဖြတ်ရန် မဆိုထားနှင့်၊ အချို့လူများသည် မိမိတို့၏ အခင်ဆုံးသူငယ်ချင်းများနှင့် မိတ်ဆွေများကိုပင် မျှတစွာ အကဲဖြတ်နိုင်စွမ်းမရှိဘဲ ဤလူများအကြောင်း ပြောဆိုသည့်အခါ အဖြစ်မှန်ကို လွဲမှားအောင် ပြောဆိုကြသည်။ ဥပမာအားဖြင့် အကယ်၍ ၎င်းတို့၏ မိတ်ဆွေသည် မိမိ၏ သင့်တော်သော အလုပ်ကို ဂရုမစိုက်ဘဲ မိမိ၏ တာဝန်တွင် မသမာသောနည်းလမ်းများကို အစဉ်သဖြင့် ကျင့်သုံးပါက ၎င်းတို့သည် သူ့ကို အတော်အတန် ကစားမက်သူအဖြစ် ဖော်ပြမည်ဖြစ်ပြီး သူ၏ လူ့သဘာဝသည် မရင့်ကျက်သေးဘဲ တည်ငြိမ်မှုမရှိသေးဟု ပြောဆိုကြလိမ့်မည်။ ဤစကားများထဲတွင် ခံစားချက်များ မပါဝင်သလော။ ဤသည်မှာ ခံစားချက်များ ပါဝင်သော စကားများကို ပြောဆိုခြင်း ဖြစ်သည်။ အကယ်၍ ၎င်းတို့နှင့် မည်သို့မျှ မပတ်သက်သော တစ်စုံတစ်ဦးသည် မိမိ၏ သင့်တော်သော အလုပ်ကို ဂရုမစိုက်ဘဲ မရိုးဖြောင့်သည့်အပြင် ကောက်ကျစ်ဆိုးယုတ်သော လုပ်ဆောင်မှုများကို ကျင့်သုံးပါက ၎င်းတို့သည် ထိုသူအကြောင်း ပို၍ပြင်းထန်သော စကားများကို ပြောဆိုကြမည်ဖြစ်ပြီး ထိုသူကို ပြစ်တင်ရှုတ်ချခြင်းပင် ပြုကောင်းပြုနိုင်သည်။ ဤသည်မှာ ခံစားချက်များကို အခြေခံ၍ ပြောဆိုခြင်းနှင့် ပြုမူခြင်း၏ သရုပ်သကန်တစ်ခု မဟုတ်လော။ မိမိတို့၏ ခံစားချက်များအတိုင်း အသက်ရှင်သော လူတို့သည် မျှတမှု ရှိသလော။ ၎င်းတို့သည် ဖြောင့်မှန်သလော။ (မဖြောင့်မှန်ပါ။) မိမိတို့၏ ခံစားချက်များအတိုင်း ပြောဆိုသော လူတို့တွင် မည်သည့်အရာ မှားယွင်းနေသနည်း။ အဘယ်ကြောင့် ၎င်းတို့သည် အခြားသူတို့ကို မျှတစွာ မဆက်ဆံနိုင်ကြသနည်း။ အဘယ်ကြောင့် ၎င်းတို့သည် သမ္မာတရား စည်းမျဉ်းများကို အခြေခံ၍ မပြောဆိုနိုင်ကြသနည်း။ လျှာနှစ်ခွရှိပြီး မိမိတို့၏ စကားများကို အဖြစ်မှန်များပေါ်တွင် မည်သည့်အခါမျှ အခြေမခံသော လူတို့သည် ကောက်ကျစ်ဆိုးယုတ်ကြသည်။ စကားပြောသည့်အခါ မျှတမှုမရှိခြင်း၊ အစဉ်သဖြင့် မိမိ၏ ခံစားချက်များအတိုင်းနှင့် မိမိကိုယ်ကျိုးအတွက် ပြောဆိုခြင်းနှင့် သမ္မာတရား စည်းမျဉ်းများအတိုင်း မပြောဆိုခြင်း၊ ဘုရားအိမ်တော်၏ အလုပ်အတွက် မစဉ်းစားခြင်း၊ မိမိ၏ ပုဂ္ဂိုလ်ရေး ခံစားချက်များ၊ ကျော်ကြားမှု၊ အကျိုးအမြတ်နှင့် အဆင့်အတန်းကိုသာ ကာကွယ်ခြင်း၊ ဤသည်မှာ အန္တိခရစ်တို့၏ သဘာဝဖြစ်သည်။ ဤသည်မှာ အန္တိခရစ်တို့ ပြောဆိုပုံ ဖြစ်သည်၊ ၎င်းတို့ပြောဆိုသည့် အရာတိုင်းသည် ကောက်ကျစ်ဆိုးယုတ်ပြီး အနှောင့်အယှက်ပေးကာ အဖျက်အမှောင့်လုပ်သည်။ ဇာတိပကတိ၏ နှစ်သက်မှုများနှင့် အကျိုးစီးပွားများအလယ်တွင် အသက်ရှင်သော လူတို့သည် မိမိတို့၏ ခံစားချက်များအလယ်တွင် အသက်ရှင်ကြသည်။ မိမိတို့၏ ခံစားချက်များအတိုင်း အသက်ရှင်သော လူတို့သည် သမ္မာတရားကို လုံးဝလက်မခံသော သို့မဟုတ် လုံးဝ လက်တွေ့မလုပ်ဆောင်သော သူများ ဖြစ်ကြသည်။ မိမိတို့၏ ခံစားချက်များကို အခြေခံ၍ ပြောဆိုပြီး ပြုမူသော သူတို့တွင် သမ္မာတရား လက်တွေ့ကျမှု လုံးဝမရှိပေ။ ထိုသို့သော လူတို့သည် ခေါင်းဆောင်များ ဖြစ်လာပါက ၎င်းတို့သည် အယောင်ဆောင်ခေါင်းဆောင်များ သို့မဟုတ် အန္တိခရစ်များ ဧကန်မုချ ဖြစ်ကြလိမ့်မည်။ ၎င်းတို့သည် စစ်မှန်သော အလုပ်ကို လုပ်ဆောင်နိုင်စွမ်း မရှိသည်သာမက အမျိုးမျိုးသော ဒုစရိုက်အမှုများကိုလည်း ပြုကောင်းပြုနိုင်သည်။ ၎င်းတို့သည် ဧကန်မုချ ဖယ်ရှားရှင်းလင်းပြီး အပြစ်ဒဏ်ပေးခြင်း ခံရမည်ဖြစ်သည်။

၅။ ဇာတိပကတိ၏ သက်သာမှုများကို တပ်မက်ခြင်းနှင့် သက်ဆိုင်သော ပြဿနာများ

ဇာတိပကတိ၏ သက်သာမှုကို တပ်မက်ခြင်းသည်လည်း ဆိုးရွားသော ပြဿနာတစ်ရပ်ဖြစ်သည်။ ဇာတိပကတိ၏ သက်သာမှုကို တပ်မက်ခြင်းနှင့်ဆိုင်သည့် သရုပ်သကန်အချို့မှာ မည်သည့်အရာ ဖြစ်သည်ဟု သင်တို့ ထင်မြင်ကြသနည်း။ သင်တို့၏ ကိုယ်ပိုင်အတွေ့အကြုံများတွင် မြင်ရပြီးဖြစ်သည့်အရာမှ မည်သည့်ဥပမာများကို သင်တို့ ပေးနိုင်သနည်း။ အဆင့်အတန်း၏ အကျိုးကျေးဇူးများကို မွေ့လျော်ခံစားခြင်းသည် ပါဝင်သလော။ (ပါဝင်ပါသည်။) အခြားမည်သည့်အရာ ရှိသေးသနည်း။ (မိမိတာဝန်များကို ထမ်းဆောင်သည့်အခါတွင် ခက်ခဲသော လုပ်ငန်းဆောင်တာများထက် လွယ်ကူသော လုပ်ငန်းဆောင်တာများကို ပိုမိုနှစ်သက်ခြင်းနှင့် ပေါ့ပါးသောအလုပ်ကို အစဉ်သဖြင့် ရွေးချယ်လိုခြင်းတို့ ဖြစ်သည်။) တာဝန်တစ်ခုထမ်းဆောင်သောအခါတွင် လူတို့သည် ပေါ့ပါးသောအလုပ်၊ ပင်ပန်းခြင်း မရှိသောအလုပ်နှင့် အပြင်တွင် ရာသီဥတုဒဏ်ခံရခြင်း မပါဝင်သောအလုပ်ကို အစဉ် ရွေးချယ်ကြသည်။ ဤသည်မှာ လွယ်ကူသော အလုပ်များကို ရွေးခြင်းနှင့် ခက်ခဲသော အလုပ်များကို ခေါင်းရှောင်ခြင်း ဖြစ်ပြီး ဇာတိပကတိ သက်သာမှုများကို တပ်မက်ခြင်း၏ သရုပ်သကန် ဖြစ်သည်။ အခြားမည်သည့်အရာ ရှိသေးသနည်း။ (သူတို့၏ တာဝန်က အနည်းငယ် ခက်ခဲသောအခါ၊ အနည်းငယ် ပင်ပန်းသောအခါ၊ အဖိုးအခပေးဆပ်ခြင်း ပါဝင်သောအခါ အစဉ်သဖြင့် ညည်းညူခြင်း ဖြစ်ပါသည်။) (အစားအစာနှင့် အဝတ်အစားအပြင် ဇာတိပကတိ၏ သာယာမှုများကို စိတ်ရောက်နေခြင်း ဖြစ်ပါသည်။) ဤအရာအားလုံးသည် ဇာတိပကတိ သက်သာမှုကို တပ်မက်ခြင်း၏ သရုပ်သကန်များ ဖြစ်သည်။ ထိုသို့သော လူတစ်ဦးသည် အလုပ်တာဝန်တစ်ခုက ပင်ပန်းခက်ခဲလွန်းသည်၊ သို့မဟုတ် အန္တရာယ်များသည်ဟု မြင်သည့်အခါ အခြားလူတစ်ဦးအပေါ် လွှဲပေးလိုက်သည်။ ၎င်းတို့ကိုယ်တိုင်ကမူ အေးအေးဆေးဆေး အလုပ်ကိုသာ လုပ်ပြီး ၎င်းတို့သည် အစွမ်းအစ ညံ့ဖျင်းကြောင်း၊ အလုပ် လုပ်နိုင်စွမ်း ကင်းမဲ့ကြောင်းနှင့် ဤအလုပ်တာဝန်ကို တာဝန်ယူထမ်းရွက်နိုင်ခြင်း မရှိကြောင်း ပြောဆိုလျက် ဆင်‌ခြေများပေးကြသည်။ အမှန်မှာမူ ၎င်းတို့သည် ဇာတိပကတိ၏ သက်သာမှုများကို မက်မောသောကြောင့် ဖြစ်သည်။ ၎င်းတို့သည် မည်သည့်အလုပ်ကို လုပ်ဆောင်သည်ဖြစ်စေ၊ မည်သည့် တာဝန်ကို ထမ်းဆောင်သည်ဖြစ်စေ ဆင်းရဲဒုက္ခခံလိုစိတ် မရှိကြပေ။ ၎င်းတို့အနေဖြင့် အလုပ်ပြီးသွားသည်နှင့်တစ်ပြိုင်နက် ဝက်သားနှပ် စားရမည်ဟု ပြောလိုက်လျှင် အလုပ်ကို အလွန်လျင်မြန်စွာနှင့် ထိရောက်စွာ လုပ်ဆောင်ကြပြီး ၎င်းတို့ကို နှိုးဆော်ရန်မလို၊ တွန်းအားပေးရန်မလို၊ သို့မဟုတ် စောင့်ကြည့်နေရန် မလိုပေ။ သို့သော် ၎င်းတို့ စားစရာ ဝက်သားနှပ် မရှိသည့်အပြင် ၎င်းတို့၏ တာဝန်ကို အချိန်ပို ထမ်းဆောင်ရမည်ဆိုလျှင် အချိန်ဆွဲကြပြီး ရွှေ့ဆိုင်းရန် အကြောင်းပြချက်နှင့် ဆင်ခြေမျိုးစုံ ရှာကြသည့်အပြင် အတန်ကြာ ထိုသို့ လုပ်ဆောင်ပြီးနောက်တွင် ၎င်းတို့က “ကျွန်ုပ် ခေါင်းမူးနေပြီ၊ ခြေထောက်များ ထုံနေပြီ၊ ပင်ပန်းလွန်းနေပြီ။ ကိုယ်ခန္ဓာတစ်ခုလုံး နာကျင်နေပြီး အတန်ငယ် အနားယူ၍ ရနိုင်သလော”ဟု ပြောကြသည်။ ဤနေရာတွင် ပြဿနာကား အဘယ်နည်း။ ၎င်းတို့သည် ဇာတိပကတိ၏ သက်သာမှုကို တပ်မက်ကြခြင်း ဖြစ်သည်။ ထို့ပြင် ၎င်းတို့သည် တာဝန်တစ်ခုကို ထမ်းဆောင်သောအခါ အခက်အခဲများကို အစဉ်သဖြင့် ညည်းညူကြပြီး အားထုတ်ရန် ဝန်လေးကြသည့်အပြင် အားလပ်ချိန် အနည်းငယ် ရသည်နှင့် တစ်ပြိုင်နက် အနားယူခြင်း၊ အကျိုးမဲ့ စကားစမြည် ပြောဆိုခြင်း၊ သို့မဟုတ် အပန်းဖြေ ပျော်ပါးခြင်းတို့ကို ပြုလုပ်ကြသည်။ ပြီးလျှင် အလုပ်များလာပြီး ၎င်းတို့ဘဝများ၏ ပုံမှန်လှုပ်ရှားမှုနှင့် လုပ်ရိုးလုပ်စဉ်တို့ ပျက်သည့်အခါ ၎င်းတို့က ယင်းနှင့်ပတ်သက်၍ မပျော်မရွှင်ဖြစ်ပြီး ကျေနပ်မှုမရှိကြပေ။ ၎င်းတို့က ညည်းညူပြီး စောဒကတက်ကြကာ မိမိတို့၏တာဝန် ထမ်းဆောင်ခြင်းတွင် ဝတ်ကျေတမ်းကျေ ဖြစ်လာသည်။ ဤသည်မှာ ဇာတိပကတိ၏ သက်သောင့်သက်သာဖြစ်ခြင်းကို တပ်မက်ခြင်း မဟုတ်သလော။ ဥပမာအနေဖြင့် အချို့သောအမျိုးသမီးများသည် မိမိတို့၏ ပုံပန်းကို ထိန်းသိမ်းရန်အလို့ငှာ နေ့စဉ် သတ်မှတ်ထားသည့် အချိန်များတွင် လေ့ကျင့်ခန်းများ ပြုလုပ်ကြပြီး အိပ်ရေးဝဝ အိပ်ကြသည်။ သို့သော် အလုပ်များပြားလာပြီး ထိုနေ့စဉ်လုပ်ရိုးလုပ်စဉ်များ ထိခိုက်သည်နှင့် တစ်ပြိုင်နက် ၎င်းတို့က “ဤသည်မှာ မကောင်းပါ။ ဤအလုပ်ကို လုပ်ဆောင်ခြင်းက အမှုအရာများကို လွန်စွာနှောင့်နှေးစေသည်။ ကျွန်ုပ်၏ ကိုယ်ရေးကိုယ်တာကိစ္စများကို ငါ ထိခိုက်ခွင့်မပေးနိုင်ပါ။ ကျွန်ုပ်ကို လောဆော်ရန် ကြိုးစားသူ မည်သူ့ကိုမျှ ကျွန်ုပ် အာရုံစိုက်မည် မဟုတ်ပါ။ ကျွန်ုပ်၏ ကိုယ်ပိုင်အရှိန်ဖြင့် ကျွန်ုပ် လုပ်မြဲလုပ်ဆောင်မည်။ ယောဂလုပ်ချိန်ရောက်လျှင် ယောဂလုပ်မည်။ အိပ်ရေးဝဝ အိပ်ချိန်ရောက်လျှင် အိပ်ရေးဝဝအိပ်မည်။ ကျွန်ုပ် ယခင်က လုပ်ဆောင်ခဲ့သည့်အတိုင်း ဤအရာများကို ကျွန်ုပ် ဆက်လက်၍ လုပ်ဆောင်သွားမည်။ ကျွန်ုပ်သည် သင်တို့အားလုံးလောက် မိုက်မဲခြင်းနှင့် အလုပ်ကြိုးစားခြင်း မရှိပါ။ နှစ်အနည်းငယ်အတွင်းတွင် သင်တို့အားလုံးသည် အသက်ကြီးသည့်၊ သာမန်အသွင်ရှိသော အမျိုးသမီးများအဖြစ်သို့ ပြောင်းလဲသွားကြလိမ့်မည်။ သင်တို့၏ ခန္ဓာကိုယ်များ ယိုယွင်းလာကာ ကျစ်လျစ်သွယ်လျတော့မည် မဟုတ်ပေ။ မည်သူကမျှ သင်တို့ကို ကြည့်ရှုလိုလိမ့်မည် မဟုတ်သကဲ့သို့ ဘဝတွင် ယုံကြည်စိတ်ချမှုတစ်ခုမျှ ရှိမည်မဟုတ်ပါ”ဟု ဆိုလျက် စိတ်မချမ်းမသာ ဖြစ်လာကြသည်။ ၎င်းတို့၏ သွေးသား ပျော်ရွှင်မှုကို ဖြည့်ဆည်းခြင်းအတွက်၊ အလှအပ၊ အခြားသူများ နှစ်သက်ခြင်းနှင့် ပိုမို ယုံကြည်စိတ်ချမှုဖြင့် အသက်ရှင်ရန်အတွက်၊ ၎င်းတို့သည် တာဝန်များကို ထမ်းဆောင်ခြင်းဖြင့် မည်မျှပင် အလုပ်များနေစေကာမူ မိမိတို့ ဇာတိပကတိ၏ ပျော်ရွှင်မှုများနှင့် နှစ်သက်မှုများကို စွန့်လွှတ်ရန် ငြင်းဆန်ကြသည်။ ဤသည်မှာ ဇာတိပကတိ၏ သက်သာမှုများကို မွေ့လျော်ခြင်းပင် ဖြစ်သည်။ အချို့က “ဘုရားသခင် စိုးရိမ်သောကရောက်နေပြီး ကျွန်ုပ်တို့သည် ဘုရားသခင်၏ ရည်ရွယ်ချက်များကို အလေးထားသင့်သည်”ဟု ဆိုကြသည်။ သို့သော် ဤအမျိုးသမီးများကမူ “ဘုရားသခင် စိုးရိမ်သောက ရောက်သည်ကို ကျွန်ုပ် မမြင်ဖူးပါ။ ကျွန်ုပ် စိုးရိမ်သောက မရောက်သရွေ့ အဆင်ပြေပါသည်။ အကယ်၍ ကျွန်ုပ်သည် ဘုရားသခင်၏ ရည်ရွယ်ချက်များအတွက် အလေးထားမှု ပြရမည်ဆိုပါက ကျွန်ုပ်၏ ရည်ရွယ်ချက်များကို မည်သူက အလေးထားမှုပြမည်နည်း”ဟု ပြောဆိုကြသည်။ ထိုသို့သော အမျိုးသမီးများတွင် လူ့သဘာဝ ရှိသလော။ ၎င်းတို့သည် နတ်ဆိုးများ ဖြစ်ကြသည် မဟုတ်လော။ ထို့အပြင် ၎င်းတို့၏ အလုပ်က မည်မျှ များပြားပြီး ဖိစီးနေသည်ဖြစ်စေ၊ ၎င်းတို့၏ ဝတ်စားဆင်ယင်ပုံနှင့် ဝတ်ဆင်သည့်အရာကို ထိခိုက်ခွင့်ပေးကြမည် မဟုတ်သည့် လူအချို့လည်း ရှိသည်။ ၎င်းတို့သည် နေ့စဉ် မိတ်ကပ်လိမ်းခြင်းအတွက် နာရီပေါင်းများစွာ ကုန်ဆုံးကြပြီး တစ်ရက်ချင်းစီတွင် ဖိနပ်အစုံများနှင့်လိုက်ဖက်မည့် မည်သည့်အဝတ်အစားများ ဝတ်ရမည်ဆိုသည်နှင့် အလှအပ ထိန်းသိမ်းမှုများနှင့် နှိပ်နယ်ခြင်းများ လုပ်ဆောင်ရမည့်အချိန်ကို မိမိတို့၏ ကိုယ်ပိုင်လိပ်စာကဲ့သို့ ရှင်းလင်းစွာ မှတ်မိကြကာ ဤအရာများနှင့်ပတ်သက်၍ ရောထွေးခြင်း မရှိကြချေ။ သို့သော် သမ္မာတရား မည်မျှ ၎င်းတို့နားလည်ကြသည်၊ မည်သည့်သမ္မာတရားများကို ၎င်းတို့ နားမလည်သေးသည်၊ သို့မဟုတ် မဝင်ရောက်ရသေးသည်၊ မည်သည့်အရာများကို ဝတ်ကျေတမ်းကျေ ပုံစံနှင့် သစ္စာစောင့်သိမှုမရှိဘဲ ကိုင်တွယ်နေကြသေးသည်၊ မည်သည့်ဖောက်ပြန်ပျက်စီးသော စိတ်သဘောထားများကို ၎င်းတို့ ထုတ်ဖော်ပြီးဖြစ်သည်ဆိုသည်နှင့် အသက်ဝင်ရောက်မှု ပါဝင်သည့် သမ္မာတရားနှင့်ဆက်စပ်သော ထိုသို့သော အခြားကိစ္စရပ်များကိုမူ ဤအရာများနှင့်ပတ်သက်၍ ၎င်းတို့ လုံးဝကို တစ်ခုမျှ မသိကြပေ။ ထိုအရာများအကြောင်းကို မေးမြန်းခြင်းခံရသည့်အခါ၊ ၎င်းတို့ လုံးဝ မသိနားမလည်ဖြစ်ကြသည်။ သို့တိုင်အောင် ဇာတိပကတိ၏ ပျော်ရွှင်မှုများဖြစ်သည့် စားခြင်း၊ သောက်ခြင်းနှင့် ဖျော်ဖြေမှုတို့နှင့်ဆက်စပ်သည့် အကြောင်းအရာများနှင့် ပတ်သက်လာသည့်အခါ မပြီးနိုင်မဆုံးနိုင်အောင် တတွတ်တွတ် ပြောနိုင်ကြသည်။ ၎င်းတို့ကို တားဖို့ မဖြစ်နိုင်ပေ။ အသင်းတော်၏ အလုပ်သည် မည်မျှပင် များပြားစေကာမူ သို့မဟုတ် ၎င်းတို့၏ တာဝန်များ မည်မျှပင် များပြားစေကာမူ ၎င်းတို့၏ နေ့စဉ်ဘဝ အမူအကျင့်နှင့် သာမန်အနေအထားသည် မည်သည့်အခါမျှ ပျက်ပြားသွားခြင်း မရှိပေ။ ၎င်းတို့၏ ဇာတိပကတိဆိုင်ရာ ဘဝများ၏ အသေးအဖွဲကိစ္စတစ်ခုခုနှင့်ပတ်သက်လာသောအခါ ၎င်းတို့သည် လုံးဝ မပေါ့ဆကြဘဲ ဤအရာများကို ပြီးပြည့်စုံအောင် စီစဉ်ကြပြီး ဤကိစ္စနှင့်ပတ်သက်၍ အလွန် တင်းကျပ်၍ အလေးအနက်ထားကြသည်။ သို့ရာတွင် ဘုရားသခင်၏ အိမ်တော်အလုပ်နှင့်ပတ်သက်လာသောအခါ ကိစ္စသည် မည်မျှပင် ကြီးမားစေကာမူ၊ ညီအစ်ကိုမောင်နှမများ၏ လုံခြုံရေးနှင့်ပင် သက်ဆိုင်နေစေကာမူ ၎င်းတို့သည် ယင်းကို ပေါ့ပေါ့ဆဆသာ ကိုင်တွယ်ဖြေရှင်းကြသည်။ ဘုရားသခင်၏ တာဝန်ပေးစေခိုင်းချက် ပါဝင်သော ထိုအရာများကိုပင်၊ သို့မဟုတ် ၎င်းတို့ ထမ်းဆောင်သင့်သည့် တာဝန်ကိုပင် ဂရုမစိုက်ပေ။ ၎င်းတို့သည် လုံးဝ တာဝန်ယူခြင်းမရှိပေ။ ဤသည်မှာ ဇာတိပကတိ သက်သာမှုများကို မွေ့လျော်ခံစားခြင်း မဟုတ်လော။ ဇာတိပကတိ သက်သာမှုကို မွေ့လျော်ခံစားသော လူများသည် တာဝန်တစ်ခု ထမ်းဆောင်ဖို့အတွက် သင့်တော်သည့် လူများ ဖြစ်သလော။ လူတစ်ဦးက မိမိ၏တာဝန် ထမ်းဆောင်ခြင်းနှင့် ပတ်သက်သည့် အကြောင်းအရာကို ထုတ်ပြောလျှင်ပြောချင်း သို့မဟုတ် အဖိုးအခပေးခြင်းနှင့် ဒုက္ခခံခြင်းအကြောင်း ပြောလျှင်ပြောချင်း ၎င်းတို့သည် မိမိတို့၏ခေါင်းများကို မပြတ်ခါကြပေသည်။ ၎င်းတို့၌ အခက်အခဲများစွာ ရှိသည်၊ ၎င်းတို့သည် စောဒကအပြည့်ရှိကြပြီး အပျက်သဘောဆောင်ခြင်းနှင့် ပြည့်နေကြသည်။ ထိုသို့သော လူများသည် အသုံးမကျပေ၊ ၎င်းတို့သည် မိမိတို့၏တာဝန်များကို ထမ်းဆောင်ဖို့ အရည်အချင်းမပြည့်မီသဖြင့် ဖယ်ရှားရှင်းလင်းခြင်း ခံရသင့်သည်။ ဇာတိပကတိ၏ သက်သာမှုများကို တပ်မက်ခြင်း အကြောင်းနှင့်ပတ်သက်ပြီး ဤတွင် အပြီးသတ်မည်။

၆။ မိမိကိုယ်ကို သိကျွမ်းခြင်းနှင့် သက်ဆိုင်သော အခက်အခဲများ

မိမိကိုယ်ကို သိကျွမ်းခြင်းသည် အသက်ဝင်ရောက်မှု၏ အရေးအပါဆုံးသော ကဏ္ဍဖြစ်သည်။ သို့သော် လူအများစုအတွက်မူ ၎င်းတို့သည် သမ္မာတရားကို မချစ်သောကြောင့် သို့မဟုတ် မလိုက်စားသောကြောင့် မိမိတို့ကိုယ်ကို သိကျွမ်းခြင်းသည် ၎င်းတို့၏ အကြီးမားဆုံးသော အခက်အခဲ ဖြစ်လာသည်။ ထို့ကြောင့် သမ္မာတရားကို မချစ်သောသူတို့သည် မိမိတို့ကိုယ်ကို စစ်မှန်စွာ မသိကျွမ်းနိုင်သည်မှာ သေချာသည်။ မိမိကိုယ်ကို သိကျွမ်းခြင်းတွင် မည်သည့်ကဏ္ဍများ ရှိသနည်း။ ပထမအချက်မှာ လူတစ်ဦး၏ စကားနှင့် အပြုအမူများတွင် မည်သည့် ဖောက်ပြန်ပျက်စီးသော စိတ်သဘောထားများအား ထုတ်ဖော်ပြသည်ကို သိခြင်းဖြစ်သည်။ တစ်ခါတစ်ရံတွင် ယင်းမှာ မာနထောင်လွှားခြင်းဖြစ်ကာ အခြားအချိန်များတွင် လှည့်ဖြားတတ်ခြင်း၊ သို့မဟုတ် ကောက်ကျစ်ဆိုးယုတ်ခြင်း၊ မာကျောခြင်း၊ သို့မဟုတ် သစ္စာဖောက်ခြင်း စသည်တို့ ဖြစ်သည်။ ထို့အပြင် တစ်စုံတစ်ခု လူတစ်ဦးအပေါ် ကျရောက်သည့်အခါ ၎င်းတို့တွင် သမ္မာတရားနှင့် မကိုက်ညီသော မည်သည့်ရည်ရွယ်ချက်များ သို့မဟုတ် စေ့ဆော်မှုများ ရှိမရှိကို သိရန် မိမိတို့ကိုယ်ကို ဆန်းစစ်သင့်သည်။ ၎င်းတို့၏ စကား သို့မဟုတ် အပြုအမူများတွင် ဘုရားသခင်ကို အတိုက်အခံလုပ်သော သို့မဟုတ် ပုန်ကန်သော တစ်စုံတစ်ရာ ရှိမရှိကိုလည်း ဆန်းစစ်သင့်သည်။ အထူးသဖြင့် ၎င်းတို့သည် မိမိတို့၏ တာဝန်နှင့်ပတ်သက်လာလျှင် တာဝန်သိစိတ် ရှိမရှိနှင့် သစ္စာစောင့်သိခြင်း ရှိမရှိ၊ ဘုရားသခင်အတွက် ရိုးသားစွာ အသုံးခံခြင်း ရှိမရှိ၊ အရောင်းအဝယ်လုပ်ခြင်း သို့မဟုတ် ဝတ်ကျေတမ်းကျေဖြစ်ခြင်း ရှိမရှိကို ဆန်းစစ်သင့်သည်။ မိမိကိုယ်ကို သိကျွမ်းခြင်းဆိုသည်မှာ လူတစ်ဦးတွင် ဘုရားသခင်နှင့်ပတ်သက်၍ အယူအဆများနှင့် စိတ်ကူးများ၊ အလွန်အကျွံ တောင်းဆိုမှုများ၊ သို့မဟုတ် နားလည်မှုလွဲမှားခြင်းများနှင့် မကျေနပ်ချက်များ ရှိမရှိနှင့် ကျိုးနွံနာခံလိုစိတ် ရှိမရှိကို သိခြင်းဖြစ်သည်။ ယင်းမှာ ကိုယ်တော် စီစဉ်ညွှန်ကြားသည့် အခြေအနေများ၊ လူများ၊ ဖြစ်ရပ်များနှင့် အမှုအရာများကို ချဉ်းကပ်သည့်အခါ သမ္မာတရားကို ရှာဖွေနိုင်ခြင်း၊ ဘုရားသခင်ထံမှ ခံယူနိုင်ခြင်းနှင့် ဘုရားသခင်ကို ကျိုးနွံနာခံသော စိတ်နှလုံး ရှိခြင်းတို့ ရှိမရှိကို သိခြင်းတို့ကို ဆိုလိုသည်။ ယင်းမှာ လူတစ်ဦးတွင် အသိစိတ်နှင့် ဆင်ခြင်တုံတရား ရှိမရှိနှင့် သမ္မာတရားကို ချစ်မြတ်နိုးသူ ဟုတ်မဟုတ်ကို သိခြင်းကို ဆိုလိုသည်။ ယင်းမှာ အမှုအရာများ မိမိအပေါ် ကျရောက်သည့်အခါ ကျိုးနွံနာခံခြင်း သို့မဟုတ် အငြင်းအခုံလုပ်ရန် ကြိုးစားခြင်း ရှိမရှိနှင့် ဤအရေးကိစ္စများအပေါ် ၎င်း၏ ချဉ်းကပ်မှုတွင် အယူအဆများနှင့် စိတ်ကူးများအပေါ်ဖြစ်စေ၊ သမ္မာတရားကို ရှာဖွေခြင်းအပေါ်ဖြစ်စေ မှီခိုခြင်း ရှိမရှိကို သိခြင်းကို ဆိုလိုသည်။ ဤအရာအားလုံးသည် မိမိကိုယ်ကို သိကျွမ်းခြင်း၏ နယ်ပယ်ဖြစ်သည်။ လူတစ်ဦးသည် အမျိုးမျိုးသော အခြေအနေများနှင့် လူများ၊ ဖြစ်ရပ်များနှင့် အမှုအရာများအပေါ် မိမိတို့၏ သဘောထားအရ မိမိတို့သည် သမ္မာတရားကို ချစ်မြတ်နိုးခြင်း ရှိမရှိနှင့် ဘုရားသခင်အပေါ် စစ်မှန်သော ယုံကြည်ခြင်း ရှိမရှိကို ဆင်ခြင်သုံးသပ်သင့်သည်။ အကယ်၍ လူတစ်ဦးသည် မိမိ၏ ဖောက်ပြန်ပျက်စီးသော စိတ်သဘောထားကို သိကျွမ်းလာနိုင်ပြီး ဘုရားသခင်အပေါ် မိမိ၏ ပုန်ကန်မှု မည်မျှကြီးမားသည်ကို မြင်နိုင်ပါက ထိုသူသည် ကြီးထွားရင့်ကျက်လာပြီ ဖြစ်သည်။ ထို့အပြင် ဘုရားသခင်ကို မိမိ၏ဆက်ဆံခြင်းတွင် ပါဝင်သည့် အရေးကိစ္စများနှင့် ပတ်သက်လာလျှင် လူတစ်ဦးသည် ဘုရားသခင်၏ နာမတော်နှင့် လူ့ဇာတိခံယူခြင်းကို သဘောထားပြုမူရာတွင် အယူအဆများ၊ ကြောက်ရွံ့ခြင်း သို့မဟုတ် ကျိုးနွံနာခံခြင်းတို့ ရှိမရှိ၊ အထူးသဖြင့် သမ္မာတရားနှင့်ပတ်သက်၍ မိမိ၏ သဘောထားမှာ အဘယ်အရာဖြစ်သည်ကို ဆင်ခြင်သုံးသပ်သင့်သည်။ လူတစ်ဦးသည် မိမိ၏ ချို့တဲ့မှုများ၊ မိမိ၏ ဝိညာဉ်ရင့်ကျက်မှုနှင့် မိမိတွင် သမ္မာတရား လက်တွေ့ကျမှု ရှိမရှိကိုလည်းကောင်း၊ မိမိ၏ လိုက်စားမှုနှင့် မိမိလျှောက်လှမ်းသည့် လမ်းကြောင်းသည် မှန်ကန်ခြင်း ရှိမရှိနှင့် ဘုရားသခင်၏ ရည်ရွယ်ချက်များနှင့် ကိုက်ညီခြင်း ရှိမရှိကိုလည်းကောင်း သိသင့်သည်။ ဤသည်တို့အားလုံးမှာ လူတို့ သိသင့်သည့် အရာများ ဖြစ်ကြသည်။ အချုပ်အားဖြင့်ဆိုသော် မိမိကိုယ်ကို သိကျွမ်းခြင်း၏ အမျိုးမျိုးသော ကဏ္ဍများတွင် အနှစ်သာရအားဖြင့် အောက်ပါတို့ ပါဝင်သည်။ မိမိ၏ အစွမ်းအစ မြင့်မားခြင်း သို့မဟုတ် နိမ့်ကျခြင်း ရှိမရှိကို သိခြင်း၊ မိမိ၏ စရိုက်ကို သိခြင်း၊ မိမိ၏ အပြုအမူများတွင်ရှိသော ရည်ရွယ်ချက်များနှင့် စေ့ဆော်မှုများကို သိခြင်း၊ မိမိထုတ်ဖော်ပြသည့် ဖောက်ပြန်ပျက်စီးသော စိတ်သဘောထားနှင့် သဘာဝ အနှစ်သာရကို သိခြင်း၊ မိမိ၏ နှစ်သက်မှုများနှင့် လိုက်စားမှုကို သိခြင်း၊ မိမိလျှောက်လှမ်းသည့် လမ်းကြောင်းကို သိခြင်း၊ အမှုအရာများအပေါ် မိမိ၏ ရှုမြင်ပုံများကို သိခြင်း၊ မိမိ၏ ဘဝအပေါ် ရှုမြင်ပုံနှင့် တန်ဖိုးထားမှုများကို သိခြင်း၊ ဘုရားသခင်နှင့် သမ္မာတရားအပေါ် မိမိ၏ သဘောထားကို သိခြင်းတို့ ဖြစ်သည်။ မိမိကိုယ်ကို သိကျွမ်းခြင်းတွင် အဓိကအားဖြင့် ဤကဏ္ဍများ ပါဝင်သည်။

၇။ ဘုရားသခင်ကို ဆက်ဆံရာတွင် လူတို့၏ အမျိုးမျိုးသော သရုပ်သကန်များ

အသက်ဝင်ရောက်မှုနှင့်ပတ်သက်သည့် နောက်အကြောင်းအရာတစ်ခုမှာ ဘုရားသခင်ကို ဆက်ဆံရာတွင် လူတို့၏ အမျိုးမျိုးသော သရုပ်သကန်များနှင့် သက်ဆိုင်သည်။ ဥပမာအားဖြင့် ဘုရားသခင်အပေါ် အယူအဆများ ရှိခြင်း၊ ကိုယ်တော်အပေါ် နားလည်မှုလွဲမှားခြင်းများ ဖြစ်ပေါ်လာပြီး ကိုယ်တော်အပေါ် သတိထားရှောင်ကြဉ်ခြင်း၊ ကိုယ်တော်ထံမှ ကျိုးကြောင်းမညီညွတ်သော တောင်းဆိုမှုများ ပြုလုပ်ခြင်း၊ ကိုယ်တော်ကို အစဉ်သဖြင့် ရှောင်ရှားလိုခြင်း၊ ကိုယ်တော်ပြောဆိုသည့် နှုတ်ကပတ်တော်များကို မနှစ်သက်ခြင်းနှင့် ကိုယ်တော်ကို အစဉ်မပြတ် စေ့စေ့စပ်စပ် ကြည့်ရှုစစ်ဆေးရန် ကြိုးစားခြင်းတို့ ရှိသည်။ ထို့အပြင် ဘုရားသခင်၏ အနန္တတန်ခိုးကို ထိုးထွင်းမမြင်နိုင်ခြင်း သို့မဟုတ် အသိအမှတ်မပြုနိုင်ခြင်းအပြင် ဘုရားသခင်၏ အချုပ်အခြာအာဏာ၊ စီစဉ်မှုများနှင့် သြဇာအာဏာတို့အပေါ် သံသယသဘောထားကို အစဉ်သဖြင့် ထားရှိခြင်းနှင့် ဤအရာများနှင့်ပတ်သက်၍ သိမြင်မှု လုံးဝကင်းမဲ့ခြင်းတို့လည်း ရှိသည်။ ထို့အပြင် ဘာသာတရားမရှိသူများနှင့် လောကီက ဘုရားသခင်အပေါ် ဆောင်ကြဉ်းလာသည့် အသရေဖျက်ခြင်းနှင့် ပြစ်မှားစော်ကားခြင်းကို ရှောင်ရှားရန် သို့မဟုတ် ငြင်းပယ်ရန် ပျက်ကွက်သည်သာမက ဆန့်ကျင်ဘက်အနေဖြင့် ယင်းမှာ မှန်ကန်ခြင်း သို့မဟုတ် အဖြစ်မှန် ဟုတ်မဟုတ်ကို မေးမြန်းလိုခြင်းလည်း ရှိသည်။ ဤသည်မှာ ဘုရားသခင်ကို သံသယဖြစ်ခြင်း မဟုတ်လော။ ဤသရုပ်သကန်များအပြင် အခြားမည်သည့်အရာများ ရှိသေးသနည်း။ (ဘုရားသခင်ကို သံသယဖြစ်ခြင်းနှင့် ဘုရားသခင်ကို စမ်းသပ်ခြင်းတို့ ဖြစ်ပါသည်။) (ဘုရားသခင်ကို မျက်နှာချိုသွေးရန် ကြိုးစားခြင်း ဖြစ်ပါသည်။) (ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းကို လက်မခံလိုခြင်း ဖြစ်ပါသည်။) ဘုရားသခင်သည် လူတို့၏ အတွင်းအကျဆုံးသော စိတ်နှလုံးများကို စေ့စေ့စပ်စပ် ကြည့်ရှုစစ်ဆေးနိုင်သည်ကို သံသယဖြစ်လျက် တစ်ချိန်တည်းမှာပင် ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းကို လက်မခံလိုခြင်းလည်း ရှိသည်။ (ဘုရားသခင်ကို ဆန့်ကျင်ခြင်းလည်း ရှိပါသည်။) ဤသည်မှာ ဘုရားသခင်ကို ဆန့်ကျင်ခြင်းနှင့် ကိုယ်တော်အား ပွက်ပွက်ညံအောင် ကန့်ကွက်ခြင်းဟူသည့် သရုပ်သကန်တစ်ခုလည်း ဖြစ်သည်။ ဘုရားသခင်ကို ဆက်ဆံရန်၊ ကိုယ်တော်နှင့် စကားပြောရန်နှင့် ကိုယ်တော်နှင့် ပေါင်းသင်းဆက်ဆံရန် မလေးမခန့်နှင့် မထီမဲ့မြင်ပြုသော သဘောထားကို အသုံးပြုခြင်းလည်း ရှိသည်။ အခြားရှိသေးသလော။ (ဘုရားသခင်အပေါ် ဝတ်ကျေတမ်းကျေဖြစ်ခြင်းနှင့် ကိုယ်တော်ကို လှည့်ဖြားခြင်း ဖြစ်ပါသည်။) (ဘုရားသခင်အပေါ် စောဒကတက်ခြင်း ဖြစ်ပါသည်။) အရေးကိစ္စများနှင့် ရင်ဆိုင်ရသည့်အခါ မည်သည့်အခါမျှ ကျိုးနွံနာခံခြင်း သို့မဟုတ် သမ္မာတရားကို ရှာဖွေခြင်းမရှိဘဲ မိမိဘက်မှ အကြောင်းပြချက်ပေးကာ အစဉ်သဖြင့် စောဒကတက်ခြင်းလည်း ရှိသည်။ (ဘုရားသခင်ကို ဝေဖန်ပိုင်းခြားခြင်းနှင့် ပြစ်မှားစော်ကားခြင်းလည်း ရှိပါသည်။) (အဆင့်အတန်းအတွက် ဘုရားသခင်ကို ယှဉ်ပြိုင်ခြင်း ရှိပါသည်။) (ဘုရားသခင်နှင့် အပေးအယူလုပ်ခြင်းနှင့် အမြတ်ထုတ်ခြင်း ရှိပါသည်။) (ဘုရားသခင်ကို ငြင်းပယ်ခြင်း၊ ပစ်ပယ်ခြင်းနှင့် သစ္စာဖောက်ခြင်း ရှိပါသည်။) ဤသည်တို့အားလုံးမှာ အနှစ်သာရပိုင်းဆိုင်ရာ ပြဿနာများ ဖြစ်ကြသည်၊ ၎င်းတို့သည် ဘုရားသခင်ကို ဆက်ဆံရာတွင် လူတို့၌ ဖြစ်ပေါ်သည့် အမျိုးမျိုးသော အခြေအနေများနှင့် ဖောက်ပြန်ပျက်စီးသော စိတ်သဘောထားများ ဖြစ်ကြသည်။ ဤသည်တို့မှာ အခြေခံအားဖြင့် လူတို့ ဘုရားသခင်ကို ဆက်ဆံပုံ၏ အမျိုးမျိုးသော သရုပ်သကန်များ ဖြစ်ကြသည်။

၈။ သမ္မာတရားကို လူတို့၏ သဘောထားပြုမူခြင်း၌ ၎င်းတို့၏ သဘောထားများနှင့် အမျိုးမျိုးသော သရုပ်သကန်များ

အသက် ဝင်ရောက်မှုနှင့်ဆိုင်သော အကြောင်းအရာ၏ နောက်ထပ် ကဏ္ဍတစ်ခုမှာ လူတို့ သမ္မာတရားကို သဘောထားပြုမူပုံ ဖြစ်သည်။ ဤကဏ္ဍတွင် မည်သည့် သရုပ်သကန်များ ရှိသနည်း။ သမ္မာတရားကို သဘောတရားတစ်ခုအဖြစ် သို့မဟုတ် ဆောင်ပုဒ်တစ်ခုအဖြစ်ဖြစ်စေ၊ စည်းမျဉ်းစည်းကမ်းတစ်ခုအဖြစ်ဖြစ်စေ၊ အသင်းတော်ကို ကပ်စားပြီး အဆင့်အတန်း၏ အကျိုးအမြတ်များကို ခံစားရန်အတွက် အရင်းအနှီးအဖြစ်ဖြစ်စေ သဘောထားပြုမူခြင်း ရှိသည်။ ဤအရာကို ထပ်၍ ဖြည့်စွက်လော့။ (သမ္မာတရားကို ဝိညာဉ်ရေးရာ အာဟာရဖြည့်တင်းမှုတစ်ခုအဖြစ် သဘောထားပြုမူခြင်း ဖြစ်ပါသည်။) လူတစ်ဦး၏ ဝိညာဉ်ရေးရာ လိုအပ်ချက်များကို ဖြည့်ဆည်းရန် သမ္မာတရားကို ဝိညာဉ်ရေးရာ အာဟာရဖြည့်တင်းမှုတစ်ခုအဖြစ် သဘောထားပြုမူခြင်း ရှိသည်။ (သမ္မာတရားကို လက်မခံဘဲ ယင်းအပေါ် အလွန်အမင်း မနှစ်မြို့ခြင်း ဖြစ်ပါသည်။) ဤသည်မှာ သမ္မာတရားအပေါ် ထားရှိသော သဘောထားတစ်ခု ဖြစ်သည်။ (ဘုရားသခင်၏ နှုတ်ကပတ်တော်များသည် အခြားသူများကို ဖော်ထုတ်ရန် ရည်ရွယ်သည်ဟုလည်းကောင်း၊ မိမိတို့နှင့် မသက်ဆိုင်ဟုလည်းကောင်း တွေးထင်ပြီး မိမိတို့ကိုယ်ကို သမ္မာတရား၏ သခင်များအဖြစ် မှတ်ယူခြင်း ဖြစ်ပါသည်။) သင်သည် ဤသရုပ်သကန်ကို အတော်အတန် သင့်လျော်စွာ သရုပ်ဖော်ခဲ့သည်။ ဤသရုပ်သကန်ရှိသော လူတို့သည် ဘုရားသခင် မိန့်ကြားသော သမ္မာတရားအားလုံးကို ၎င်းတို့ နားလည်သည်ဟုလည်းကောင်း၊ ကိုယ်တော် ဖော်ထုတ်သည့် လူ၏ ဖောက်ပြန်ပျက်စီးသော စိတ်သဘောထားများနှင့် အနှစ်သာရများသည် ၎င်းတို့ကို မဟုတ်ဘဲ အခြားသူတို့ကို ရည်ညွှန်းသည်ဟုလည်းကောင်း ယုံကြည်ကြသည်။ ၎င်းတို့သည် မိမိတို့ကိုယ်ကို သမ္မာတရား၏ သခင်များအဖြစ် ရှုမြင်ကြပြီး မိမိတို့ကိုယ်တိုင်တွင် ဖောက်ပြန်ပျက်စီးသော စိတ်သဘောထားများ ကင်းမဲ့နေသည့်အလား၊ သမ္မာတရား၏ ပြယုဂ်နှင့် သမ္မာတရား၏ ပြောရေးဆိုခွင့်ရှိသူများ ဖြစ်နှင့်ပြီးသည့်အလား အခြားသူများကို ဩဝါဒခြွေရန် ဘုရားသခင်၏ နှုတ်ကပတ်တော်များကို မကြာခဏ အသုံးပြုကြသည်။ ၎င်းတို့သည် မည်သို့သော အမှိုက်မျိုး ဖြစ်သနည်း။ ၎င်းတို့သည် သမ္မာတရား၏ ပြယုဂ် ဖြစ်လိုကြသည်၊ ၎င်းတို့သည် ပေါလုကဲ့သို့ပင် မဟုတ်လော။ ပေါလုသည် သခင်ယေရှုက ခရစ်တော်နှင့် ဘုရားသခင်ဖြစ်သည်ကို ငြင်းပယ်ခဲ့သည်၊ သူကိုယ်တိုင်က ခရစ်တော်နှင့် ဘုရားသခင်၏ သားတော် ဖြစ်လိုခဲ့သည်။ ဤလူတို့သည် ပေါလုနှင့် တူကြသည်၊ ၎င်းတို့သည် သူနှင့် အမျိုးအစားတူဖြစ်ပြီး အန္တိခရစ်များ ဖြစ်ကြသည်။ အခြား ရှိသေးသလော။ (ဘုရားသခင်၏ နှုတ်ကပတ်တော်များကို သာမန်လူတစ်ဦး၏ နှုတ်ကပတ်တော်များအဖြစ် သဘောထားပြုမူခြင်း၊ လက်တွေ့လုပ်ဆောင်ရမည့် သမ္မာတရားအဖြစ် သဘောထားပြုမူမှု မရှိခြင်းနှင့် ဘုရားနှုတ်ကပတ်တော်များအပေါ် ပယ်ချပြီး ဖြစ်ကတတ်ဆန်းနိုင်သော သဘောထားရှိခြင်း ဖြစ်ပါသည်။) ဘုရားသခင်၏ နှုတ်ကပတ်တော်များကို လက်ခံပြီး လက်တွေ့လုပ်ဆောင်ရမည့် သမ္မာတရားအဖြစ် သဘောထားပြုမူခြင်း မရှိဘဲ လူ့စကားများအဖြစ် သဘောထားပြုမူခြင်း၊ ဤသည်မှာ တစ်ခုဖြစ်သည်။ (ဘုရားသခင်၏ နှုတ်ကပတ်တော်များကို ဘာသာတရားမရှိသူများ၏ အတွေးအခေါ်များ၊ သီအိုရီများနှင့် ဆက်စပ်ခြင်း ဖြစ်ပါသည်။) ဘုရားသခင်၏ နှုတ်ကပတ်တော်များကို အတွေးအခေါ်များနှင့် ဆက်စပ်ခြင်း၊ နာမည်ကြီးပြီး ကြီးမြတ်သောလူများ၏ လူသိများသော ဆိုရိုးစကားများကို သမ္မာတရားအဖြစ် မှတ်ယူစဉ်တွင် ဘုရားနှုတ်ကပတ်တော်များကို အလှဆင်ပစ္စည်းများ သို့မဟုတ် အနှစ်သာရမရှိသော စကားများအဖြစ် သဘောထားပြုမူခြင်း၊ အသိပညာ၊ ရိုးရာယဉ်ကျေးမှုနှင့် ဓလေ့ထုံးတမ်းများကို သမ္မာတရားအဖြစ် သဘောထားပြုမူပြီး ဘုရားနှုတ်ကပတ်တော်များနေရာတွင် ယင်းတို့ဖြင့် အစားထိုးခြင်းတို့ ရှိသည်။ ဤသရုပ်သကန်ကို ပြသသောလူများသည် အခြေအနေများနှင့် ရင်ဆိုင်ရသည့်အခါ သမ္မာတရားကို လက်တွေ့လုပ်ဆောင်လိုခြင်းနှင့် ဘုရားနှုတ်ကပတ်တော်များကို သက်သေခံပြီး ဖြန့်ချိလိုခြင်းအကြောင်း မရပ်မနား ပြောဆိုကြသော်လည်း ၎င်းတို့၏ စိတ်နှလုံးထဲတွင်မူ လောကီမှ ထိုနာမည်ကြီးပြီး ကြီးမြတ်သောလူများကို အထင်ကြီးလေးစားကြသည့်အပြင် ရှေးခေတ် စုန့်မင်းဆက်မှ ပေါင်ကုန်းကိုပင်လျှင် “သူသည် အမှန်တကယ်ပင် စည်းကမ်းတင်းကျပ်ပြီး မျှတသော တရားသူကြီးတစ်ဦး ဖြစ်ခဲ့သည်။ သူသည် မတရားသော စီရင်ချက်ကို မည်သည့်အခါကမျှ မချမှတ်ခဲ့ပေ၊ သူ၏လက်ထဲတွင် တရားစီရင်မှု မှားယွင်းခြင်းများ မည်သည့်အခါကမျှ မရှိခဲ့သကဲ့သို့ သူ၏ သေဒဏ်ပေးသောဓားသွားအောက်တွင် မတရားခံရသော ဝိညာဉ်များလည်း မရှိခဲ့ပေ” ဟု ပြောဆိုလျက် မျက်နှာလိုမျက်နှာရ ချီးကျူးကြသည်။ ဤသည်မှာ နာမည်ကြီးသော ပုဂ္ဂိုလ်တစ်ဦးနှင့် ပညာရှိတစ်ဦးကို မျက်နှာလိုမျက်နှာရ ချီးကျူးခြင်းနှင့် အထင်ကြီးလေးစားခြင်း ဖြစ်သည် မဟုတ်လော။ နာမည်ကြီးသူများ၏ စကားများနှင့် လုပ်ရပ်များကို သမ္မာတရားအဖြစ် ပုံမှားရိုက်ရန် ကြိုးစားခြင်းသည် သမ္မာတရားကို အသရေဖျက်ခြင်းနှင့် ပြစ်မှားစော်ကားခြင်း ဖြစ်သည်။ အသင်းတော်၌ ဤကဲ့သို့သောလူများသည် သမ္မာတရားကို လက်တွေ့လုပ်ဆောင်လိုခြင်းနှင့် ဘုရားနှုတ်ကပတ်တော်များကို ဖြန့်ချိလိုခြင်းအကြောင်း များစွာ ပြောဆိုကြသော်လည်း ၎င်းတို့၏ စိတ်ထဲတွင် တွေးထင်သည့်အရာနှင့် ပုံမှန်အားဖြင့် ပြောဆိုသည့်အရာမှာမူ ရိုးရာစကားပုံများနှင့် ဆိုရိုးစကားများသာဖြစ်ပြီး ယင်းတို့ကို အလွန် လေ့ကျင့်ထားပြီး ကျွမ်းကျင်သောပုံစံဖြင့် ဖော်ပြကြသည်။ ဤအရာများသည် ၎င်းတို့၏ နှုတ်ဖျားတွင် အမြဲရှိနေပြီး လွယ်ကူစွာ ပြောထွက်ကြသည်။ ၎င်းတို့သည် ဘုရားနှုတ်ကပတ်တော်များအပေါ် မိမိတို့၏ အတွေ့အကြုံဆိုင်ရာ နားလည်သဘောပေါက်မှုနှင့်ပတ်သက်၍ စကားတစ်ခွန်းမျှ မပြောခဲ့ဖူးသကဲ့သို့ မည်သည့် ဘုရားနှုတ်ကပတ်တော်များက ၎င်းတို့၏ လုပ်ဆောင်ချက်များနှင့် ကျင့်ကြံပြုမူခြင်းအတွက် စံသတ်မှတ်ချက် သို့မဟုတ် အခြေခံဖြစ်သည်ကို မည်သည့်အခါမျှ သာ၍ပင် မပြောခဲ့ဖူးချေ။ ၎င်းတို့ ပြောဆိုသမျှမှာ “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏”၊ “ကွပ်မျက်ပြီးသားလူတစ်ဦးကို ခေါင်းဖြတ်လျှင် အကျိုးမရှိပါ”၊ “သနားစရာကောင်းသော လူများတွင် စက်ဆုပ်ဖွယ်ရာ တစ်စုံတစ်ခု အစဉ်သဖြင့် ရှိသည်”၊ “သင့်ကိုယ်သင် လူးသာလွန့်သာ ဖြစ်အောင် အမြဲတမ်း နေရာချန်ထားပါ”၊ “ကျွန်ုပ်တွင် မည်သည့်အောင်မြင်မှုမျှ မရှိခဲ့လျှင်ပင် ဒုက္ခဆင်းရဲကို ခံခဲ့ရသည်၊ ဒုက္ခဆင်းရဲ မဟုတ်လျှင်ပင် ပင်ပန်းနွမ်းနယ်မှုကို ခံခဲ့ရသည်။”၊ “မြစ်ကိုဖြတ်ပြီးနောက် တံတားကို မီးမရှို့နှင့်၊ ကြိတ်ဆုံကို ချပြီးနောက် မြည်းကို မသတ်နှင့်”၊ “အခြားသူများအတွက် စံနမူနာတစ်ခု ချမှတ်ရန် လူတို့ကို ပြင်းထန်စွာ အပြစ်ဒဏ်ပေးလော့၊ အခြားသူတို့အတွက် လူတို့ကို သတိပေးချက်တစ်ခု ဖြစ်စေလော့”၊ “အရာရှိသစ်များက အထင်ကြီးအောင်လုပ်ဖို့ စိတ်ထက်သန်ကြသည်” အစရှိသည့် မှားယွင်းသော အယူအဆများသာဖြစ်ပြီး ၎င်းတို့ ပြောဆိုသည့်အရာ တစ်ခုမျှ သမ္မာတရား မဟုတ်ပေ။ အချို့လူများသည် ခေတ်ပြိုင်ကဗျာဆရာများ၏ စကားများကို အလွတ်ကျက်မှတ်ပြီး ဘုရားအိမ်တော်၏ ဗီဒီယိုများ၏ မှတ်ချက်ကဏ္ဍတွင်ပင် တင်ကြလိမ့်မည်။ ဤသည်မှာ ဝိညာဉ်ရေးရာ နားလည်သဘောပေါက်မှု ကင်းမဲ့ခြင်း၏ သရုပ်သကန်တစ်ခု မဟုတ်လော။ ထိုစကားများသည် သမ္မာတရား ဟုတ်သလော။ ယင်းတို့သည် သမ္မာတရားနှင့် သက်ဆိုင်သလော။ အချို့လူများသည် “သင့်အထက် သုံးပေအကွာတွင် ဘုရားတစ်ဆူ ရှိသည်။” နှင့် “ကောင်းမှုနှင့် မကောင်းမှုသည် အဆုံး၌ အကျိုးပေးလိမ့်မည်၊ ယင်းမှာ အနှေးနှင့်အမြန်သာ ဖြစ်၏” ကဲ့သို့သော အရာများကို မကြာခဏ ပြောဆိုကြသည်။ ဤစကားများသည် သမ္မာတရား ဟုတ်သလော။ (မဟုတ်ပါ။) ယင်းတို့သည် အဘယ်မှ လာသနည်း။ ယင်းတို့ကို ဘုရားနှုတ်ကပတ်တော်များထဲတွင် တွေ့ရသလော။ ယင်းတို့သည် ဗုဒ္ဓဘာသာ ယဉ်ကျေးမှုမှ လာပြီး ဘုရားသခင်ကို ယုံကြည်ခြင်းနှင့် မည်သို့မျှ မသက်ဆိုင်ပေ။ ဤသို့ဖြစ်လင့်ကစား လူတို့သည် ယင်းတို့ကို သမ္မာတရား၏ အဆင့်သို့ ဆွဲတင်ရန် မကြာခဏ ကြိုးစားကြသည်၊ ဤသည်မှာ ဝိညာဉ်ရေးရာ နားလည်သဘောပေါက်မှု ကင်းမဲ့ခြင်း၏ သရုပ်သကန်တစ်ခု ဖြစ်သည်။ အချို့လူများသည် ဘုရားသခင်အတွက် မိမိတို့ကိုယ်ကို အသုံးခံရန် စိတ်ပိုင်းဖြတ်မှု အနည်းငယ်ရှိပြီး ၎င်းတို့က “ဘုရားအိမ်တော်က ကျွန်ုပ်ကို ရာထူးတိုးပေးခဲ့သည်၊ ဘုရားသခင်က ကျွန်ုပ်ကို ချီးမြှောက်ခဲ့သည်၊ ထို့ကြောင့် ‘ဂုဏ်သရေရှိအမျိုးသားတစ်ဦးသည် သူ့ကို နားလည်သည့်သူများအတွက် သူ၏အသက်ကို စတေးလိမ့်မည်’ ဟူသော ဆိုရိုးစကားအတိုင်း ကျွန်ုပ် အသက်ရှင်ရမည်” ဟု ပြောဆိုကြသည်။ သင်သည် ဂုဏ်သရေရှိအမျိုးသားတစ်ဦး မဟုတ်သကဲ့သို့ ဘုရားသခင်ကလည်း သင့်အသက်ကို စတေးရန် မတောင်းဆိုခဲ့ပေ။ တာဝန်များ ထမ်းဆောင်သည့်အခါ ထိုသို့သော မြင့်မားသည့် သူရဲကောင်းစိတ်ဓာတ် ရှိရန် လိုအပ်သလော။ သင်သည် ယခုအချိန် အသက်ရှင်နေစဉ်တွင်ပင် သင်၏ တာဝန်များကို ကောင်းမွန်စွာ မဖြည့်ဆည်းနိုင်ပါ၊ သင်သေဆုံးသွားပါက ထိုသို့ပြုလုပ်ရန် မျှော်လင့်ချက် တစ်စုံတစ်ရာ ရှိပါဦးမည်လော။ သို့ဆိုလျှင် သင်၏ တာဝန်များကို သင်မည်သို့ ထမ်းဆောင်မည်နည်း။ အခြားသူများက “ကျွန်ုပ်သည် ပင်ကိုအားဖြင့် သစ္စာစောင့်သိသူဖြစ်သည်၊ ကျွန်ုပ်သည် ရဲရင့်ပြီး စိတ်ဓာတ်ပြင်းပြသူတစ်ဦး ဖြစ်သည်။ ကျွန်ုပ်သည် ကျွန်ုပ်၏ မိတ်ဆွေများအတွက် အရာရာကို စွန့်လွှတ်ရသည်ကို နှစ်သက်သည်။ ဘုရားသခင်နှင့်လည်း ထိုနည်းလည်းကောင်းပင် ဖြစ်သည်။ ဘုရားသခင်သည် ကျွန်ုပ်ကို ရွေးချယ်၊ ရာထူးတိုးပေးပြီး ချီးမြှောက်ခဲ့သောကြောင့် ဘုရားသခင်၏ ကျေးဇူးတော်ကို ကျွန်ုပ် ပြန်ဆပ်ရမည်။ ကျွန်ုပ်သည် ကျွန်ုပ်၏ အသက်ကိုပင် စတေးလျက် ဘုရားသခင်အတွက် အရာရာကို သေချာပေါက် စွန့်လွှတ်မည်” ဟု ပြောဆိုကြသည်။ ဤသည်မှာ သမ္မာတရား ဟုတ်သလော။ (မဟုတ်ပါ။) ဘုရားသခင်သည် နှုတ်ကပတ်တော်များစွာကို မိန့်ကြားခဲ့ပြီးဖြစ်သည်၊ အဘယ်ကြောင့် ၎င်းတို့သည် တစ်ခွန်းတလေမျှ မမှတ်မိကြသနည်း။ အချိန်တိုင်းတွင် ၎င်းတို့ မိတ်သဟာယဖွဲ့သည့်အရာမှာ “အခြားမည်သည့်အရာကိုမျှ ပြောရန်မလိုအပ်ပါ။ ဂုဏ်သရေရှိအမျိုးသားတစ်ဦးသည် သူ့ကို နားလည်သည့်သူများအတွက် သူ၏အသက်ကို စတေးလိမ့်မည်၊ ပြီးလျှင် လူတစ်ဦးသည် မိမိ၏ မိတ်ဆွေများအတွက် အရာရာကို စွန့်လွှတ်ပြီး သစ္စာစောင့်သိရမည်” ဟူ၍သာ ဖြစ်သည်။ ၎င်းတို့သည် “ဘုရားသခင်၏ ချစ်ခြင်းမေတ္တာကို ပြန်ဆပ်ခြင်း” ဟူသော စကားရပ်ကိုပင် မပြောဆိုနိုင်ကြပေ။ နှစ်ပေါင်းများစွာ တရားဒေသနာများကို နားထောင်ပြီး ဘုရားနှုတ်ကပတ်တော်များကို ဖတ်ရှုပြီးသည့်နောက်တွင် ၎င်းတို့သည် သမ္မာတရား တစ်ခုတလေမျှ မသိကြသကဲ့သို့ ဝိညာဉ်ရေးရာ အသုံးအနှုန်း အနည်းငယ်ကိုပင် မပြောဆိုနိုင်ကြပေ၊ ဤသည်မှာ သမ္မာတရားအပေါ် ၎င်းတို့၏ အတွင်းပိုင်း နားလည်သဘောပေါက်မှုနှင့် အဓိပ္ပာယ်ဖွင့်ဆိုချက် ဖြစ်သည်။ ငါ့ကို ပြောလော့၊ ဤသည်မှာ သနားစရာကောင်းသည် မဟုတ်လော။ ဤသည်မှာ ရယ်ဖွယ်ကောင်းသည် မဟုတ်လော။ ဤသည်မှာ ဝိညာဉ်ရေးရာ နားလည်သဘောပေါက်မှု ကင်းမဲ့ခြင်း၏ သရုပ်သကန်တစ်ခု မဟုတ်လော။ တရားဒေသနာများစွာကို နားထောင်ပြီးသည့်နောက်တွင် ၎င်းတို့သည် သမ္မာတရားကို နားမလည်ကြသကဲ့သို့ သမ္မာတရားသည် မည်သည့်အရာဖြစ်သည်ကိုလည်း မသိကြပေ၊ သို့တိုင်အောင် ၎င်းတို့သည် သမ္မာတရားကို အစားထိုးရန် ထိုနတ်ဆိုးဆန်သော၊ အဓိပ္ပာယ်မဲ့သော၊ အလွန်တရာ ရယ်ဖွယ်ကောင်းသော စကားများကို မျက်နှာပြောင်တိုက်၍ အသုံးပြုကြသည်။ ၎င်းတို့၏ အတွင်းအတွေးအခေါ်နှင့် သဘောပေါက်နားလည်မှုသည် ဤကဲ့သို့ ဖြစ်သည်သာမက ၎င်းတို့သည် ဤအရာကို အခြားသူများထံ အဆက်မပြတ် ဖြန့်ဝေပြီး သင်ကြားပေးလျက် အခြားသူများကိုလည်း ၎င်းတို့နှင့် တူညီသော သဘောပေါက်နားလည်မှု ရှိစေသည်။ ဤသည်မှာ အဖျက်အမှောင့်လုပ်ခြင်းနှင့် နှောင့်ယှက်ခြင်းတို့ကို ဖြစ်စေသည့် သဘာဝကို အနည်းငယ် ဆောင်သည် မဟုတ်လော။ သမ္မာတရားကို နားမလည်ဘဲ ဝိညာဉ်ရေးရာ နားလည်သဘောပေါက်မှု ကင်းမဲ့သော ဤလူတို့သည် အန္တရာယ်ရှိပုံရသည်၊ ၎င်းတို့သည် အချိန်မရွေး နေရာမရွေး အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေနိုင်ပြီး ရယ်ဖွယ်ကောင်းကာ အဓိပ္ပာယ်မရှိသော အရာများကို လုပ်ဆောင်နိုင်စွမ်း ရှိကြသည်။ လူတို့ သမ္မာတရားကို သဘောထားပြုမူပုံနှင့်ပတ်သက်၍ အခြားမည်သည့် သရုပ်သကန်များ ရှိသေးသနည်း။ (သမ္မာတရားကို မထီမဲ့မြင်ပြုခြင်း၊ မိမိတို့၏ ကိုယ်ပိုင်အယူအဆများနှင့် ကိုက်ညီသည့်အရာကိုသာ လက်ခံပြီး မကိုက်ညီသည့်အရာကို ငြင်းပယ်ကာ လက်တွေ့လုပ်ဆောင်ရန် ငြင်းဆန်ခြင်း ဖြစ်ပါသည်။) မိမိတို့၏ ကိုယ်ပိုင်အယူအဆများနှင့် ကိုက်ညီသည့်အရာကိုသာ လက်ခံပြီး လက်တွေ့လုပ်ဆောင်ကာ မကိုက်ညီသည့်အရာကို တစ်သမတ်တည်း အတိုက်အခံလုပ်ပြီး ပြစ်တင်ရှုတ်ချခြင်း၊ ဤသည်မှာ သဘောထားတစ်ခု ဖြစ်သည်။ (သမ္မာတရားသည် မိမိတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းနိုင်သည် သို့မဟုတ် မိမိတို့ကိုယ်ကို ပြောင်းလဲစေနိုင်သည်ဟု မယုံကြည်ခြင်း ဖြစ်ပါသည်။) သမ္မာတရားကို အသိအမှတ်မပြုခြင်း သို့မဟုတ် မယုံကြည်ခြင်းသည်လည်း သဘောထားတစ်ခု ဖြစ်သည်။ နောက်ထပ် သရုပ်သကန်တစ်ခုမှာ သမ္မာတရားအပေါ် လူတစ်ဦး၏ သဘောထားနှင့် ရှုမြင်ပုံသည် ထိုသူ၏ စိတ်အခြေအနေ၊ ပတ်ဝန်းကျင်နှင့် စိတ်ခံစားချက်များအလိုက် ပြောင်းလဲခြင်း ဖြစ်သည်။ ဤလူများအတွက် ၎င်းတို့ တစ်နေ့တွင် စိတ်ချမ်းသာပြီး စိတ်ဓာတ်တက်ကြွနေသည့်အခါ ၎င်းတို့က “သမ္မာတရားသည် အလွန်ကောင်းသည်တကား။ သမ္မာတရားသည် အပြုသဘောဆောင်သော အရာအားလုံး၏ လက်တွေ့ကျမှုဖြစ်ပြီး လူသားများအတွက် လက်တွေ့လုပ်ဆောင်ရန်နှင့် ဖြန့်ချိရန် အထိုက်တန်ဆုံးသော အရာဖြစ်သည်” ဟု တွေးထင်ကြသည်။ ၎င်းတို့၏ စိတ်မကြည်သည့်အခါတွင်မူ ၎င်းတို့က “သမ္မာတရား ဆိုသည်မှာ မည်သည့်အရာဖြစ်သနည်း။ သမ္မာတရားကို လက်တွေ့လုပ်ဆောင်ခြင်းမှာ မည်သည့်အကျိုးကျေးဇူးများ ရှိသနည်း။ ယင်းက သင့်အား ငွေရှာပေးနိုင်သလော။ သမ္မာတရားသည် မည်သည့်အရာကို ပြောင်းလဲနိုင်သနည်း။ သမ္မာတရားကို သင်လက်တွေ့လုပ်ဆောင်လျှင် မည်သည့်အရာ ဖြစ်ပျက်နိုင်သနည်း။ ယင်းကို ငါ လက်တွေ့လုပ်ဆောင်မည် မဟုတ်။ ယင်းမှာ မည်သည့်ကွာခြားချက်ရှိသနည်း” ဟု တွေးလေသည်။ ၎င်းတို့၏ မကောင်းဆိုးဝါး သဘာဝ ပေါ်ထွက်လာသည်။ ဤသရုပ်သကန်များသည် လူတို့ သမ္မာတရားကို သဘောထားပြုမူပုံ၌ ထုတ်ဖော်သည့် စိတ်သဘောထားများနှင့် အမျိုးမျိုးသော အခြေအနေများ ဖြစ်ကြသည်။ အခြားမည်သည့် တိကျသော သရုပ်သကန်များ ရှိသေးသနည်း။ (ဘုရားသခင်၏ နှုတ်ကပတ်တော်များကို သမ္မာတရား သို့မဟုတ် အသက်အဖြစ် သဘောမထားဘဲ ယင်းတို့ကို ဆန်းစစ်ပြီး စေ့စေ့စပ်စပ် ကြည့်ရှုစစ်ဆေးခြင်း ဖြစ်ပါသည်။) လက်ခံခြင်းနှင့် ကျိုးနွံနာခံခြင်း သဘောထား တစ်စက်မျှ မရှိဘဲ မိမိတို့၏ သိမြင်မှုကို အခြေခံ၍ သမ္မာတရားကို အမြဲတမ်း ဆန်းစစ်ပြီး စေ့စေ့စပ်စပ် ကြည့်ရှုစစ်ဆေးလျက် ပညာရှင်တစ်ဦး၏ သဘောထားဖြင့် ဘုရားနှုတ်ကပတ်တော်များကို ချဉ်းကပ်ခြင်း ရှိသည်။ ဤအရာများသည် အနည်းနှင့်အများဆိုသလို သမ္မာတရားအပေါ် လူတို့၏ သဘောထားပြုမူခြင်း၌ အဓိပ္ပာယ်ဖွင့်ဆိုနိုင်ကာ အကျဉ်းချုပ် ခေါင်းစဉ်များအဖြစ် ပြုလုပ်နိုင်သည့် အခက်အခဲများဖြစ်၏။

အသက် ဝင်ရောက်မှု၏ အခက်အခဲများနှင့်ဆိုင်သော ငါတို့၏ အကြောင်းအရာတွင် စုစုပေါင်း ကဏ္ဍရှစ်ခုရှိပြီး ၎င်းတို့သည် အသက် ဝင်ရောက်မှုနှင့်လည်းကောင်း၊ ကယ်တင်ခြင်းကို စွမ်းဆောင်ရရှိခြင်းနှင့်လည်းကောင်း ဆက်စပ်နေသည့် အဓိကအခက်အခဲများ ဖြစ်ကြသည်။ ဤကဏ္ဍရှစ်ခုအတွင်း လူတို့ ထုတ်ဖော်သည့် အခြေအနေများနှင့် စိတ်သဘောထားများကို ဘုရားသခင်၏ နှုတ်ကပတ်တော်များထဲတွင် ဖော်ထုတ်ထားပြီးဖြစ်သည်၊ ဘုရားသခင်သည် လူတို့အတွက် သတ်မှတ်ချက်များ ချမှတ်ထားပြီးဖြစ်ကာ ၎င်းတို့အတွက် လက်တွေ့လုပ်ဆောင်ခြင်း လမ်းကြောင်းကို ညွှန်ပြထားပြီးဖြစ်သည်။ အကယ်၍ လူတို့သည် ဘုရားသခင်၏ နှုတ်ကပတ်တော်များအပေါ် ကြိုးစားအားထုတ်နိုင်ပါက၊ လေးနက်သော သဘောထားတစ်ခု၊ တောင့်တသော သဘောထားတစ်ခုကို ခံယူနိုင်ပါက၊ ပြီးလျှင် မိမိတို့၏ ကိုယ်ပိုင်အသက်ဝင်ရောက်မှုအတွက် ဝန်တာတစ်ခုကို ထမ်းနိုင်ပါက ဘုရားသခင်၏ နှုတ်ကပတ်တော်များထဲတွင် ဤပြဿနာအမျိုးအစား ရှစ်ခုကို ဖြေရှင်းရန် သက်ဆိုင်ရာ သမ္မာတရားများကို ၎င်းတို့ ရှာတွေ့နိုင်ပြီး ယင်းတို့ တစ်ခုစီတိုင်းအတွက် လက်တွေ့လုပ်ဆောင်ခြင်း လမ်းကြောင်းများလည်း ရှိသည်။ ယင်းတို့ထဲမှ တစ်ခုမျှသည် မဖြေရှင်းနိုင်သော စိန်ခေါ်မှုများ သို့မဟုတ် မည်သည့် လျှို့ဝှက်ဆန်းကြယ်မှုမျိုးမျှ မဟုတ်ပေ။ သို့ရာတွင် အကယ်၍ လူတစ်ဦးသည် သူ၏ ကိုယ်ပိုင်အသက်ဝင်ရောက်မှုအတွက် မည်သည့်ဝန်တာကိုမျှ လုံးဝမထမ်းဘဲ၊ သမ္မာတရားကိုဖြစ်စေ၊ သူ၏ စိတ်သဘောထားကို ပြောင်းလဲခြင်းကိုဖြစ်စေ လုံးဝ စိတ်မဝင်စားပါက ဘုရားသခင်၏ နှုတ်ကပတ်တော်များ မည်မျှပင် ရှင်းလင်းပြီး တိကျပါစေ၊ ၎င်းတို့သည် ထိုသူအတွက် စာသားများနှင့် အယူဝါဒများမျှသာ ဖြစ်နေလိမ့်မည်။ အကယ်၍ ထိုသူသည် သမ္မာတရားကို မလိုက်စားပါက သို့မဟုတ် လက်တွေ့မလုပ်ဆောင်ပါက သူ၌ မည်သည့်ပြဿနာများပင် ရှိပါစေ သူသည် ဖြေရှင်းချက်တစ်ခုကို ရှာတွေ့နိုင်မည် မဟုတ်ဘဲ ယင်းက သူ့အတွက် ကယ်တင်ခြင်းကို ရရှိရန် အလွန်ခက်ခဲစေလိမ့်မည်။ ဖြစ်နိုင်သည်မှာ သူသည် အလုပ်လုပ်ပေးသူတစ်ဦးဖြစ်ခြင်း၏ အဆင့်တွင် ထာဝစဉ် တည်ရှိနေလိမ့်မည်၊ သို့မဟုတ် သူသည် ကယ်တင်ခြင်းကို မရရှိနိုင်ဘဲ ဘုရားသခင်၏ ပစ်ပစ်ခါခါငြင်းခြင်းနှင့် ဖယ်ရှားရှင်းလင်းခြင်းကို ခံရသည့်အဆင့်တွင် ထာဝရ တည်ရှိနေလိမ့်မည်။

အယောင်ဆောင်ခေါင်းဆောင်များ၏ အလုပ်၏ ဆိုးကျိုးများနှင့် အကျိုးဆက်များ

လူတို့သည် မိမိတို့၏ အသက် ဝင်ရောက်မှုတွင် ကြုံတွေ့ရသည့် အခက်အခဲအားလုံးနှင့် ပတ်သက်လာလျှင် အယောင်ဆောင်ခေါင်းဆောင်များသည် မည်သို့လုပ်ဆောင်ကြသနည်း။ ဤအခက်အခဲအမျိုးအစား ရှစ်မျိုးထဲမှ တစ်ခုခုတွင်ပါဝင်သော မည်သည့်အခြေအနေမျိုးကိုမဆို လူတို့ ရင်ဆိုင်ရသည့်အခါ အယောင်ဆောင်ခေါင်းဆောင်များသည် ဤအရာကို ခွဲခြားဖော်ထုတ်နိုင်ပြီး ဤလူတို့၏ ပြဿနာများကို ဖြေရှင်းရန် ဘုရားသခင်၏ နှုတ်ကပတ်တော်များနှင့် မိမိတို့၏ ကိုယ်ပိုင်အတွေ့အကြုံဆိုင်ရာ အသိကို အသုံးပြုနိုင်သလော။ ကံမကောင်းစွာပင် လူတို့ အခက်အခဲများ ကြုံတွေ့ရသည့်အခါ ဤအယောင်ဆောင်ခေါင်းဆောင်များသည် အပေါ်ယံ ကြိုးပမ်းမှုများကိုသာ လုပ်ဆောင်ကြပြီး ၎င်းတို့၏ ပြဿနာများကို ကိုင်တွယ်ဖြေရှင်းရန်အတွက် ၎င်းတို့၏ စိတ်သဘောထားများနှင့် တကယ့်အခက်အခဲများနှင့် မည်သို့မျှမဆိုင်သော အပေါ်ယံဆန်သော၊ တိကျမှန်ကန်မှု မရှိသော၊ မသက်ဆိုင်သော မှတ်ချက်စကားအချို့ကိုသာ ပြောဆိုပေးကြသည်။ ဥပမာအားဖြင့် အယောင်ဆောင်ခေါင်းဆောင်များက “သင်သည် သမ္မာတရားကို မချစ်ခြင်းသာ ဖြစ်သည်” ဟု မကြာခဏ ပြောဆိုကြသည်။ ဤသည်မှာ ၎င်းတို့သည် လူတို့၏ တကယ့်အခက်အခဲများကို ဖြေရှင်းရန်နှင့် ၎င်းတို့၏ အနှစ်သာရများကို စရိုက်လက္ခဏာ သရုပ်ဖော်ရန် ကြိုးပမ်းပုံ ဖြစ်သည်။ ၎င်းတို့သည် သေးငယ်သော ပြဿနာ သို့မဟုတ် အခြေအနေတစ်ခုအတွက်ပင်လျှင် ဘုရားနှုတ်ကပတ်တော်များထဲတွင် အဖြေများရှာတွေ့ရန် လူတို့ကို မကူညီနိုင်သကဲ့သို့ သမ္မာတရားကို မိတ်သဟာယဖွဲ့ခြင်းဖြင့်လည်း ယင်းကို မဖြေရှင်းနိုင်ကြပေ။ ထိုအစား ၎င်းတို့သည် အယူဝါဒဆိုင်ရာနှင့် မသက်ဆိုင်သော မှတ်ချက်စကားအချို့ကို ပြောဆိုကြသည်၊ သို့မဟုတ် ၎င်းတို့သည် ပြဿနာကို အခွင့်ကောင်းယူပြီး လူတို့အား နောင်တရရန် အခွင့်အရေးမပေးဘဲ လုံးဝ ပယ်ချရန် ပြဿနာကို တစ်ဆိတ်ကိုတစ်အိတ် လုပ်ကြလေသည်။ အမှန်တကယ်တွင် အကယ်၍ တစ်စုံတစ်ဦးသည် ဘုရားနှုတ်ကပတ်တော်များကို သဘောပေါက်နားလည်နိုင်စွမ်းရှိပြီး ဝိညာဉ်ရေးရာ နားလည်သဘောပေါက်မှုကို ပိုင်ဆိုင်ပါက ၎င်းတို့သည် ဘုရားနှုတ်ကပတ်တော်များထဲတွင် ဤအခြေအနေကဏ္ဍ ရှစ်မျိုးနှင့်ပတ်သက်၍ ဘုရားသခင်၏ ဖော်ထုတ်ခြင်းကို ရှာတွေ့နိုင်မည်ဖြစ်ရာ ယင်းမှာ မခက်ခဲပေ။ သို့သော် အယောင်ဆောင်ခေါင်းဆောင်များသည် ဝိညာဉ်ရေးရာ နားလည်သဘောပေါက်မှု ကင်းမဲ့ခြင်း၊ ညံ့ဖျင်းသော အစွမ်းအစရှိခြင်းနှင့် သဘောပေါက်နားလည်နိုင်စွမ်း ကင်းမဲ့ခြင်းတို့ကြောင့် ၎င်းတို့ထဲမှ အချို့သည် စိတ်အားထက်သန်ကာ လုပ်ဆောင်ရန်လည်း စိတ်ပြင်းပြ၍ ကြောင်သူတော်ဆန်ပြီး ဝိညာဉ်ရေးရာ လူများအဖြစ် ဟန်ဆောင်နေကြသူများ ဖြစ်သည်ဟူသောအချက်နှင့် ပေါင်းစပ်လိုက်သည့်အခါ ၎င်းတို့သည် အခြားသူများ၏ ပြဿနာများကို လုံးဝ မဖြေရှင်းနိုင်ကြပေ။ လူတို့ကြုံတွေ့ရသည့် အမျိုးမျိုးသော ပြဿနာများနှင့် ပတ်သက်လာလျှင် အယောင်ဆောင်ခေါင်းဆောင်များသည် ၎င်းတို့ကို “ဘုရားသခင်၏အလုပ်သည် ဤမျှလောက် တိုးတက်နေပြီ၊ သင်သည် အဘယ်ကြောင့် မနာလိုဖြစ်ပြီး အခြားသူများနှင့် အငြင်းအခုံ ပြုနေရသေးသနည်း။ သင်၌ ထိုသို့လုပ်ရန် အချိန်ရှိသလော။ ထိုအရာအတွက် ယှဉ်ပြိုင်တိုက်ခိုက်ခြင်းသည် အဘယ်အကျိုးရှိသနည်း။ ထိုအရာအတွက် ယှဉ်ပြိုင်တိုက်ခိုက်ခြင်း မပြုဘဲ သင် မနေနိုင်သလော”၊ “ဘုရားသခင်၏အလုပ်သည် ဤအခြေအနေသို့ ရောက်နေပြီ၊ သို့သော် သင်သည် အလွန် တွယ်တာနေဆဲဖြစ်ပြီး လက်မလွှတ်နိုင်သေးပေ။ အနှေးနှင့်အမြန်ဆိုသလို ဤခံစားချက်များက သင့်ကို အဆုံးစီရင်လိမ့်မည်”၊ “ဘုရားသခင်၏အလုပ်သည် ဤအခြေအနေသို့ ရောက်နေပြီ၊ သို့ဖြစ်၍ သင်သည် အစားအသောက်နှင့် အဝတ်အစားအတွက် အဘယ်ကြောင့် ဤမျှ စိုးရိမ်နေရသေးသနည်း။ သင်သည် ဝတ်စုံတစ်ထည် မဝတ်ဘဲ မနေနိုင်သလော။ သင်သည် သားရေဖိနပ်တစ်ရံ မဝယ်ဘဲ မနေနိုင်သလော။ သင်သည် ဘုရားနှုတ်ကပတ်တော်များနှင့် သင်၏ တာဝန်အပေါ် ပို၍ အာရုံစိုက်သင့်သည်”၊ “သင့်အပေါ် တစ်စုံတစ်ခု ကျရောက်သည့်အခါ ဘုရားသခင်ထံ ပို၍ ဆုတောင်းလော့။ သင့်အပေါ် မည်သည့်အရာပင် ကျရောက်ပါစေ သင်ခန်းစာတစ်ခု ရှိသည်၊ ယင်းမှာ ဘုရားသခင်ကို ကျိုးနွံနာခံရန်နှင့် ကိုယ်တော်၏ အချုပ်အခြာအာဏာနှင့် အစီအစဉ်ကို နားလည်ရန် သင်ယူခြင်း ဖြစ်သည်” ဟု ပြောဆိုလျက် အကြံပေးကြလိမ့်မည်။ ဤအကြံဉာဏ်သည် တကယ့်ပြဿနာများကို ဖြေရှင်းနိုင်သလော။ လုံးဝ မဖြေရှင်းနိုင်ပေ။ သို့မဟုတ်လျှင် ၎င်းတို့က “လူတို့သည် စာတန်၏ ပြင်းပြင်းထန်ထန် ဖောက်ပြန်ပျက်စီးစေခြင်းကို ခံခဲ့ရပြီ။ တွယ်တာခြင်းအားဖြင့် သင်သည် ဘုရားသခင်ကို ပုန်ကန်နေခြင်း မဟုတ်လော။ သင့်ကိုယ်သင် မသိခြင်းအားဖြင့် သင်သည် ဘုရားသခင်ကို ပုန်ကန်နေခြင်း မဟုတ်လော” ဟု ပြောဆိုကြသည်။ လက်ရှိတွင် မည်သည့်ပြဿနာပင်ရှိပါစေ အယောင်ဆောင်ခေါင်းဆောင်များသည် လူတစ်ဦး၏ အနှစ်သာရ သို့မဟုတ် အခြေအနေကို စိတ်ဖြာလေ့လာဆွေးနွေးရန်အလို့ငှာ သမ္မာတရားကို မည်သို့မိတ်သဟာယဖွဲ့ရမည်ကို မသိကြပေ၊ ၎င်းတို့သည် လူတို့၏ အခြေအနေများ မည်သို့ ဖြစ်ပေါ်လာသည်ကို ထိုးထွင်းမမြင်နိုင်ကြဘဲ ထို့နောက် ၎င်းတို့၏ အခြေအနေများကို အခြေခံ၍ ၎င်းတို့၏ ပြဿနာများကို ဖြေရှင်းရန် သမ္မာတရားကို မိတ်သဟာယဖွဲ့ကာ သင့်တော်သော အကူအညီနှင့် ထောက်ပံ့မှုကို ပေးခြင်းတို့ကို မလုပ်ဆောင်နိုင်ကြပေ။ ထိုအစား ၎င်းတို့သည် “ဘုရားသခင်ကို ချစ်လော့။ သင်၏ တာဝန်များကို ထမ်းဆောင်ရန် ကြိုးစားလုပ်ဆောင်လော့၊ သင်သည် ဘုရားသခင်အပေါ် သစ္စာစောင့်သိရမည်၊ ပြဿနာများ ကြုံတွေ့ရသည့်အခါ ပို၍ ဆုတောင်းလော့”၊ “အရာရာတိုင်းသည် ဘုရားသခင်၏ အချုပ်အခြာအာဏာနှင့် အစီအစဉ်အတွင်း၌ ရှိသည်။ အရာရာတိုင်းသည် ဘုရားသခင်၏ လက်ထဲတွင် ရှိသည်”၊ “အကယ်၍ သင်သည် သမ္မာတရားကို မရှာဖွေပါက အဆင်ပြေမည်မဟုတ်။ သင်သည် ဘုရားနှုတ်ကပတ်တော်များကို ပို၍ ဖတ်ရှုရမည်။ ဘုရားနှုတ်ကပတ်တော်များက အရာရာတိုင်းကို ရှင်းလင်းစေသည်၊ သို့သော် လူတို့သည် သမ္မာတရားကို မနှစ်သက်ကြခြင်းသာ ဖြစ်သည်”၊ “ကပ်ဘေးများသည် ဖြစ်အံ့ဆဲဆဲဖြစ်၏၊ အရာခပ်သိမ်း၏ အဆုံးသတ်သည် နီးနေပြီ၊ ပြီးလျှင် ဘုရားသခင်၏အလုပ်သည်လည်း အဆုံးသို့ ရောက်နေပြီ၊ သို့သော် သင်သည် စိုးရိမ်ပူပန်ခြင်း မရှိပေ။ လူ၌ နေ့ရက်မည်မျှ ကျန်တော့သနည်း။ ဘုရားသခင်၏ နိုင်ငံတော်သည် ရောက်ရှိလာခဲ့ပြီ” ဟူသည့် တစ်ပုံစံတည်းသော အရာများကို အမြဲတမ်း ပြောဆိုကြသည်။ အယောင်ဆောင် ခေါင်းဆောင်များသည် အမျိုးမျိုးသော ပြဿနာများကို တိတိကျကျ ဆန်းစစ်ပြီး စိတ်ဖြာလေ့လာဆွေးနွေးခြင်း သို့မဟုတ် လူတို့ကို တကယ့်ထောက်ပံ့မှု သို့မဟုတ် အကူအညီကို ပေးခြင်းတို့ကို မည်သည့်အခါမျှ မလုပ်ဆောင်ဘဲ တိကျမှန်ကန်မှုမရှိသော ဤဆိုရိုးစကားများကိုသာ ပြောဆိုကြသည်။ ၎င်းတို့သည် ယင်းတို့ကို ကိုင်တွယ်ရန် လူတို့ ဖတ်ရှုဖို့ ဘုရားနှုတ်ကပတ်တော်များမှ ကျမ်းပိုဒ်အနည်းငယ်ကို ရှာပေးသည် သို့မဟုတ် မသက်ဆိုင်သော အကြံဉာဏ်စကားအချို့ကို ပြောဆိုပေးသည်။ အဆုံးတွင် မည်သည့်အရာ ဖြစ်သွားသနည်း။ အယောင်ဆောင် ခေါင်းဆောင်များ၏ ဒုက္ခပေးမှုအောက်တွင် လူတို့သည် မိမိတို့၏ ကိုယ်ပိုင်ဖောက်ပြန်ပျက်စီးသော စိတ်သဘောထားများကို မသိကြသည်သာမက မိမိတို့၏ ကိုယ်ပိုင်ကိုယ်ကျင့်စရိုက်သည် မည်သို့ဖြစ်သည်ကိုလည်းကောင်း၊ မိမိတို့သည် မည်သို့သောလူစားမျိုးဖြစ်သည်ကိုလည်းကောင်း၊ မိမိတို့ ပိုင်ဆိုင်သော သဘာဝအနှစ်သာရသည် မည်သည့်အရာဖြစ်သည်ကိုလည်းကောင်း မသိကြပေ၊ ၎င်းတို့သည် မိမိတို့၏ ကိုယ်ပိုင်အစွမ်းအစသည် မည်သို့ဖြစ်သည်ကိုလည်းကောင်း၊ မိမိတို့တွင် သဘောပေါက်နားလည်နိုင်စွမ်း ရှိမရှိကိုလည်းကောင်း၊ သို့မဟုတ် မည်သည့်လမ်းကြောင်းပေါ်တွင် မိမိတို့ လျှောက်လှမ်းနေသည်ကိုလည်းကောင်း မရှင်းလင်းကြပေ။ ၎င်းတို့သည် မိမိတို့၏ စိတ်နှလုံးထဲတွင် ခုံမင်ပြီး တန်ဖိုးထားသည့် လောကီဆန်ပြီး ခေတ်မီသော အရာများကို ဆက်လက်ဆုပ်ကိုင်ထားကြဆဲဖြစ်ပြီး မည်သူကမျှ ၎င်းတို့ကို ဤအရာများကို နားလည်ရန်၊ စိတ်ဖြာလေ့လာဆွေးနွေးရန်နှင့် ဆန်းစစ်ရန် မကူညီပေ။ ဤသည်တို့မှာ အယောင်ဆောင်ခေါင်းဆောင်များ၏ အလုပ်၏ အကျိုးဆက်များ ဖြစ်သည်။ ပြဿနာများ ပေါ်ပေါက်လာသည့်အခါ ၎င်းတို့သည် လူတို့ကို ထင်ရာမြင်ရာ ပြစ်တင်ရှုတ်ချခြင်းနှင့် တလွဲစွပ်စွဲခြင်းများ ပြုလုပ်လျက် ဒေါသတကြီး ရမ်းလေသည်၊ သို့မဟုတ် ၎င်းတို့သည် လူတို့အား တိကျမှန်ကန်ခြင်း မရှိသော အကြံဉာဏ်နှင့် သင်ခန်းစာများကို ပေးသည်၊ သို့မဟုတ် ၎င်းတို့သည် အတင်းအကျပ်ဖြစ်သော၊ မတိကျသော နှိုင်းယှဉ်ချိန်ဆမှုများ ပြုလုပ်ရန် ဘုရားသခင်၏ နှုတ်ကပတ်တော်များကို အသုံးပြုကြသည်။ ၎င်းတို့ကို နားထောင်သောသူတို့က “ငါ နားလည်သလိုလို ခံစားရပြီး နားမလည်သလိုလိုလည်း ခံစားရသည်၊ ၎င်းတို့ပြောခဲ့သည့်အရာကို ငါ သဘောပေါက်ကောင်း သဘောပေါက်သွားနိုင်သော်လည်း သဘောမပေါက်ဘဲလည်း ရှိနိုင်သည်။ ယင်းမှာ အဘယ်ကြောင့်နည်း။ ခေါင်းဆောင်ပြောသမျှ အရာအားလုံးသည် မှန်ကန်သည်၊ သို့သော် အဘယ်ကြောင့် ကျွန်ုပ်၏ စိတ်နှလုံးထဲမှ ဤပြဿနာကို မဖယ်ရှားနိုင်ရသနည်း။ အဘယ်ကြောင့် ဤအခက်အခဲအတွက် ဖြေရှင်းချက်တစ်ခုကို ကျွန်ုပ် မရှာတွေ့နိုင်ရသနည်း။ အဘယ်ကြောင့် ကျွန်ုပ်သည် ဤနည်းလမ်းအတိုင်း ဆက်လက်တွေးတောပြီး ဤအရာများကို လုပ်ဆောင်လိုနေရသေးသနည်း။ ပြဿနာ၏ အနှစ်သာရနှင့် အရင်းအမြစ်သည် မည်သည့်နေရာတွင် တည်ရှိသည်ကို အဘယ်ကြောင့် ကျွန်ုပ် နားမလည်နိုင်ရသနည်း။ ခေါင်းဆောင်က ကျွန်ုပ်သည် သမ္မာတရားကို မနှစ်သက်ဟု ပြောပြီး ကျွန်ုပ်လည်း မနှစ်သက်ကြောင်း ဝန်ခံသည်၊ သို့သော် အဘယ်ကြောင့် ဤအခြေအနေမှ ကျွန်ုပ် မထွက်နိုင်ရသနည်း” ဟု စဉ်းစားကြသည်။ ဤခေါင်းဆောင်များသည် အကျိုးသက်ရောက်မှု တစ်စုံတစ်ရာ ရှိခဲ့သလော။ ၎င်းတို့သည် စကားပြောပြီး အလုပ်လုပ်ခဲ့သော်လည်း ယင်းမှာ ပရမ်းပတာဖြစ်သော ရှုပ်ထွေးပွေလီမှုတစ်ခုသာဖြစ်ပြီး ဖြစ်သင့်ဖြစ်ထိုက်သည့် အကျိုးသက်ရောက်မှုမျိုး မရှိခဲ့ပေ။ ၎င်းတို့သည် လူတို့ကို ဘုရားသခင်၏ ရည်ရွယ်ချက်များကို နားလည်နိုင်စေရန်၊ မိမိတို့ကိုယ်ကို ဘုရားနှုတ်ကပတ်တော်များနှင့် နှိုင်းယှဉ်ချိန်ဆနိုင်စေရန်၊ မိမိတို့၏ အခြေအနေများကို တိကျစွာ နားလည်နိုင်စေရန် သို့မဟုတ် မိမိတို့၏ ကိုယ်ပိုင်အခက်အခဲများကို ဖြေရှင်းနိုင်စေရန် မထောက်ကူနိုင်ခဲ့ကြပေ။ သမ္မာတရားကို လုံးဝလက်မခံသော၊ ခွေးမြီးကောက် ကျည်တောက်စွပ်သကဲ့သို့သော၊ အရှက်မရှိသော လူများနှင့် ပတ်သက်၍မူ ဤခေါင်းဆောင်များက ၎င်းတို့ကို အလေးအနက် စိတ်ရှည်စွာ ဆုံးမစကားပြောသည်ကို ကြားရသည့်အခါ ၎င်းတို့သည် အလွန်တရာ စိတ်ပျက်သွားကြသည်။ တစ်ချိန်တည်းမှာပင် ၎င်းတို့သည် ထိုခေါင်းဆောင်များ ပြောဆိုသည့် စကားများကို သံယောင်လိုက် ပြောဆိုကြသည်၊ ခေါင်းဆောင်များက ပထမပိုင်းကို ပြောပြီးသည့်နောက် ဤလူတို့သည် နောက်တစ်ပိုင်းကို ဆက်ပြောနိုင်ကြပြီး ၎င်းတို့သည် လျင်မြန်စွာ စိတ်မရှည်ဖြစ်လာကာ “ဆက်မပြောနှင့်။ သင်ပြောနေသည့်အရာနှင့် ပတ်သက်၍ ကျွန်ုပ် နားလည်ပြီးသားဖြစ်သည်။ သင် ဆက်ပြောလျှင် ကျွန်ုပ် အော်ဂလီဆန်လာပြီး အန်ချင်လာလိမ့်မည်” ဟု ပြောဆိုကြသည်။ ခေါင်းဆောင်များက “သင်က သမ္မာတရားအား ချစ်ကိုမချစ်ခြင်း ဖြစ်သည်။ သမ္မာတရားကို သင် ချစ်ခဲ့လျှင် ကျွန်ုပ် ပြောနေသည့်အရာအားလုံးကို သင်နားလည်မည်ဖြစ်သည်” ဟု ဆက်လက် ပြောဆိုကြသည်။ ၎င်းတို့က “ကျွန်ုပ် သမ္မာတရားကို ချစ်သည်ဖြစ်စေ၊ မချစ်သည်ဖြစ်စေ သင်က ဤစကားများကို အကြိမ်ပေါင်းများစွာ ထပ်ခါတလဲလဲ ပြောဆိုပြီးဖြစ်သည်၊ ယင်း၌ အသစ်အဆန်း တစ်ခုမျှ မပါ၊ ယင်းတို့ကို ကြားရသည်မှာ ကျွန်ုပ် ငြီးငွေ့လာပြီ” ဟု ပြန်လည်ချေပကြသည်။ အယောင်ဆောင် ခေါင်းဆောင်များသည် ဤနည်းလမ်းဖြင့် အလုပ်လုပ်ကြပြီး စည်းမျဉ်းစည်းကမ်းများကို ပုံသေစောင့်ထိန်းကြကာ အချို့သော စကားစုများကိုသာ အသေဆုပ်ကိုင်ထားလျက် လူတို့၏ တကယ့်အခက်အခဲများကို ဖြေရှင်းရန် လုံးဝ ပျက်ကွက်ကြသည်။ အကယ်၍ တစ်စုံတစ်ဦးသည် ဘုရားသခင်အပေါ် အယူအဆများ ရှိပါက အယောင်ဆောင်ခေါင်းဆောင်များက ထိုသူသည် မိမိကိုယ်ကို မသိဟု ပြောဆိုကြသည်။ အကယ်၍ တစ်စုံတစ်ဦးသည် ညံ့ဖျင်းသော လူ့သဘာဝရှိပြီး လူအများနှင့် မပေါင်းသင်းနိုင်ဘဲ ပုံမှန်လူအချင်းချင်း ဆက်ဆံရေးများ ကင်းမဲ့နေပါက အယောင်ဆောင် ခေါင်းဆောင်များက ၎င်းနှင့် အခြားပါဝင်ပတ်သက်သူ နှစ်ဦးစလုံးတွင် အပြစ်ရှိသည်ဟု ပြောဆိုကာ နှစ်ဦးစလုံးကို ဩဝါဒခြွေပြီး နှစ်ဦးစလုံးအပေါ် အပြစ်တင်လျက် “ကောင်းပြီ၊ သင်တို့နှစ်ယောက် ယခုအခါတွင် သရေဖြစ်သွားပြီ။ ကျွန်ုပ်တို့သည် မိမိတို့၏ လုပ်ရပ်များတွင် တရားမျှတပြီး ကျိုးကြောင်းဆီလျော်မှု ရှိရမည်၊ လူတိုင်းကို မျက်နှာမလိုက်ဘဲ မျှမျှတတ ဆက်ဆံရမည်။ ဆင်ခြင်တုံတရားဖြင့် စကားပြောဆိုသူ မည်သူမဆိုသည် သမ္မာတရားကို ချစ်သည်၊ သို့သော် ဆင်ခြင်တုံတရားမဲ့စွာ စကားပြောသည့်သူသည် ပါးစပ်ပိတ်ထားသင့်သည်၊ အနာဂတ်တွင် စကားကို လျှော့ပြောပြီး အလုပ်ပိုလုပ်သင့်သည်။ မှန်ကန်သည့်အရာကို ပြောဆိုသည့်မည်သူ့ကိုမဆို ပို၍ နားထောင်သင့်သည်” ဟု ပြောဆိုကြသည်။ ဤသည်မှာ ပြဿနာကို ဖြေရှင်းနေခြင်းလော။ ဤသည်မှာ အလုပ်လုပ်နေခြင်းလော။ ဤသည်မှာ ကလေးများကို ချော့မြှူပြီး လူများကို အရူးလုပ်နေခြင်းနှင့် တူနေသည် မဟုတ်လော။ အယောင်ဆောင်ခေါင်းဆောင်များသည် အလုပ်များနေပုံရသော်လည်း ၎င်းတို့သည် မည်သူတစ်ဦးတစ်ယောက်၏ ပြဿနာကိုမျှ မဖြေရှင်းနိုင်ကြပေ။ ၎င်းတို့၏ အလုပ်သည် မည်မျှ ထိရောက်မှုရှိသနည်း။ တန်ဖိုးမရှိဘဲ ယုတ္တိမရှိပေ။ ဤသည်တို့မှာ ဘာသာတရားမရှိသူများ၏ လုပ်ဆောင်ချက်များ ဖြစ်သည်။

လူတို့သည် ဘုရားသခင်ကို ယုံကြည်ခြင်း၏ အတွေ့အကြုံတစ်လျှောက်တွင် အချို့သောအခက်အခဲများကို မကြာခဏ ကြုံတွေ့ရပြီး အယောင်ဆောင်ခေါင်းဆောင်များသည် ယင်းတို့ထဲမှ တစ်ခုကိုမျှ မဖြေရှင်းနိုင်ကြပေ။ အယောင်ဆောင် ခေါင်းဆောင်များသည် စကားအနည်းငယ်မျှဖြင့် ဖြေရှင်းနိုင်သည့် အချို့သော သိသာထင်ရှားသည့် အခက်အခဲများကိုပင် မဖြေရှင်းနိုင်သည့်အပြင် ၎င်းတို့သည် ထိုအရာများကို တစ်ဆိတ်ကိုတစ်အိတ်လုပ်ပြီး ငယ်သောကိစ္စတိုင်းကို ကြီးသောကိစ္စအဖြစ် ပြောင်းလဲကြသည်။ အချို့လူများသည် ဆိုးယုတ်သောသူများ မဟုတ်ကြ၊ ၎င်းတို့၏ လူ့သဘာဝပိုင်းအရ ယဉ်ကျေးဖွယ်ရာမှု မရှိဘဲ အခြေခံလောကဝတ်များကို နားမလည်ကာ အနည်းငယ် ယုတ်ညံ့သော စိတ်သဘောထားသာ ဖြစ်သည်။ အယောင်ဆောင် ခေါင်းဆောင်များသည် ဤသေးငယ်သော ပြဿနာများကို ယူပြီး တစ်ဆိတ်ကို တစ်အိတ်လုပ်ကာ ညီအစ်ကိုမောင်နှမများအား ထိုအရာများကို ဆွေးနွေးစေခြင်း၊ ဝေဖန်သုံးသပ်စေခြင်းနှင့် ပြစ်တင်ရှုတ်ချစေခြင်းတို့ကို ပြုလုပ်ကြသည်၊ ဤသို့ပြုလုပ်ခြင်းအားလုံးမှာ ထိုလူများအပေါ်တွင် တာရှည်ခံသော စွဲမှတ်မှုတစ်ခု ချန်ထားခဲ့ရန်ဖြစ်ပြီး သို့မှသာ ၎င်းတို့သည် ထိုနည်းလမ်းအတိုင်း ဆက်လက်ပြုမူရန် မဝံ့ရဲတော့ပေ။ ဤသည်မှာ လိုအပ်သလော။ ဤသည်မှာ ပြဿနာများကို ဖြေရှင်းသည့် နည်းလမ်းတစ်ခုလော။ ဤသည်မှာ ပြဿနာများကို ဖြေရှင်းရန် သမ္မာတရားကို အသုံးပြုနေခြင်းလော။ (မဟုတ်ပါ။) လူတစ်ဦး၏ လူ့သဘာဝတွင် ကြီးမားသော ပြဿနာများ မရှိသရွေ့၊ ထိုသူသည် ဆိုးယုတ်သောသူတစ်ဦး မဟုတ်ဘဲ စိတ်ရင်းမှန်ဖြင့် မိမိကိုယ်ကို အသုံးခံနိုင်သရွေ့ ၎င်းတို့ လက်ခံနိုင်သည့် အခြေအနေများအောက်တွင် ၎င်းတို့အပေါ် ဆက်လက်အလုပ်လုပ်ရန်၊ ၎င်းတို့ကို သတိပေးချက်များ၊ အကူအညီ၊ မိတ်သဟာယနှင့် အားပေးကူညီမှုတို့ကို ပေးရန် လုံလောက်ပြီဖြစ်သည်။ အကယ်၍ လူတို့သည် ဤနည်းလမ်းအတိုင်း တစ်သမတ်တည်း ပြုမူပါက ၎င်းတို့တွင် ကိုယ်ကျင့်စရိုက် သို့မဟုတ် ရက်စက်ကြမ်းကြုတ်သော စိတ်သဘောထားနှင့်ဆိုင်သော ပြဿနာတစ်ခု ရှိနေပြီဖြစ်ပြီး တင်းကျပ်သော ပြုပြင်ခြင်းနှင့် ဆုံးမပဲ့ပြင်ခြင်းတို့သည် လိုအပ်ပေသည်။ အကယ်၍ ၎င်းတို့သည် ဤအရာကို လက်ခံရန် ငြင်းဆန်ပါက ၎င်းတို့၏ တာဝန်ကို ဆိုင်းငံ့ထားသင့်သည် သို့မဟုတ် ၎င်းတို့ကို ရှင်းလင်းပစ်သင့်သည်။ အယောင်ဆောင် ခေါင်းဆောင်များသည် ဤအရာကို ထိုးထွင်းမမြင်နိုင်ကြသကဲ့သို့ ဤနည်းလမ်းအတိုင်းလည်း ပြုမူကြမည်မဟုတ်ပေ၊ ၎င်းတို့သည် ထိုသို့သော ဆိုးယုတ်သောလူများကို ကြုံတွေ့ရသည့်အခါ ၎င်းတို့ကို ညီအစ်ကိုမောင်နှမများအဖြစ် သဘောထားပြုမူကာ အကူအညီနှင့် အားပေးကူညီမှုတို့ကို ပေးကြသည်။ ဤသည်မှာ အလုပ်လုပ်နေခြင်းလော။ ဤသည်မှာ ပြဿနာများကို ဖြေရှင်းရန် သမ္မာတရားကို အသုံးပြုနေခြင်းလော။ (မဟုတ်ပါ။) အယောင်ဆောင်ခေါင်းဆောင်များ၏ အလုပ်သည် ယုတ္တိမရှိပြီး ကလေးဆန်ကာ ရယ်ဖွယ်ကောင်းလှသည်၊ ပြီးလျှင် ယင်းနှင့်ပတ်သက်၍ မည်သည့်အရာမျှ ဘုရားသခင်၏ ရည်ရွယ်ချက်များနှင့် မကိုက်ညီပေ။ ၎င်းတို့လုပ်ဆောင်သမျှ အရာတိုင်းတွင် ၎င်းတို့သည် လူပြိန်းများဖြစ်ကြောင်း၊ ဝိညာဉ်ရေးရာ နားလည်သဘောပေါက်မှု ကင်းမဲ့ကြောင်းနှင့် စည်းမျဉ်းများမရှိဘဲ မဆင်မခြင် ပြုမူကြောင်း သင်တွေ့မြင်နိုင်သည်။ ထိုနည်းတူစွာ ၎င်းတို့သည် လူတို့ မိမိတို့၏ အသက် ဝင်ရောက်မှုတွင် ကြုံတွေ့ရသည့် အမျိုးမျိုးသော အခက်အခဲများကို ထိုးထွင်းမမြင်နိုင် သို့မဟုတ် တိကျစွာ သဘောမပေါက်နိုင်ကြပေ။ အကျိုးဆက်အနေဖြင့် ၎င်းတို့၏ ဖြေရှင်းရန် ကြိုးပမ်းမှုများသည် အလွန်တရာ ကိုးရိုးကားရားနိုင်ကာ မိုက်မဲပြီး လူပြိန်းတစ်ဦး၏ လုပ်ဆောင်ပုံနှင့် တူနေပုံရသည်။ ၎င်းတို့၏ အကူအညီကို လက်ခံသောသူတို့သည်လည်း အနေရခက်ပြီး ဖိနှိပ်ခံရသည်ဟု ခံစားရသည်။ အချိန်ကြာလာသည်နှင့်အမျှ အချို့သည် ယုံကြည်ခြင်းပင် ပျောက်ဆုံးသွားကာ “ခေါင်းဆောင်က ကျွန်ုပ်နှင့် အကြိမ်ပေါင်းများစွာ မိတ်သဟာယဖွဲ့ခဲ့ပြီးပြီ၊ သို့ဖြစ်၍ အဘယ်ကြောင့် ကျွန်ုပ် မပြောင်းလဲသေးသနည်း။ အဘယ်ကြောင့် ကျွန်ုပ်သည် အကျင့်ဟောင်းကို အကြိမ်ကြိမ် ပြန်လုပ်နေရသနည်း။ ကျွန်ုပ်၏ လူ့သဘာဝသည် အထူးသဖြင့် ညံ့ဖျင်းပြီး ကျွန်ုပ်သည် ကယ်တင်ခြင်းကို ခံရနိုင်စွမ်း မရှိခြင်းများလား” ဟု ပြောဆိုကြသည်။ အချို့သည် “ကျွန်ုပ်၏ ဝိညာဉ်တွင် တစ်ခုခု မှားယွင်းနေသလော။ ကျွန်ုပ်၌ ဆိုးယုတ်သော ဝိညာဉ်များ အလုပ်လုပ်နေသလော။ ဘုရားသခင်က ကျွန်ုပ်ကို ကယ်တင်မည် မဟုတ်လော။ ယင်းမှာ ကျွန်ုပ် မျှော်လင့်ချက်ကင်းမဲ့နေပြီဟု ဆိုလိုသည် မဟုတ်လော” ဟု ပြောဆိုလျက် သံသယများပင် ထားရှိကြသည်။ ဤသည်တို့မှာ အယောင်ဆောင်ခေါင်းဆောင်များ၏ အလုပ်၏ အကျိုးဆက်များ ဖြစ်သည်။ ၎င်းတို့၏ အလုပ်တွင် ၎င်းတို့သည် အမှုအရာများကို ရောနှောရှုပ်ထွေးပစ်ကာ ရယ်ဖွယ်ကောင်းသော၊ ယုတ္တိမရှိသော၊ မိုက်မဲသော၊ သိမ်ဖျင်းသော နည်းလမ်းဖြင့် ပြုမူကြရာ ယင်းက နောက်ဆုံးတွင် သမ္မာတရားကို စစ်မှန်စွာ လိုက်စားသော အချို့လူများ ရင်ဆိုင်ရသည့် အမျိုးမျိုးသော အခက်အခဲများကို အချိန်မီ မပြေလည်ဘဲ ဖြစ်စေသည်။ ဤသည်က ရလဒ်အနေဖြင့် ထိုလူများထဲတွင် အပျက်သဘောဆောင်ခြင်းနှင့် အားနည်းခြင်းကို ဖြစ်ပေါ်စေသည့်အပြင် ဘုရားသခင်နှင့် ကိုယ်တော်၏ အလုပ်အပေါ် အချို့သော အယူအဆများနှင့် နားလည်မှုလွဲမှားခြင်းများကိုလည်း ဖြစ်ပေါ်စေသည်။ ၎င်းတို့က “ကျွန်ုပ်သည် ဘုရားနှုတ်ကပတ်တော်များစွာကို ဖတ်ရှုခဲ့ပြီးပြီ၊ သို့ဖြစ်၍ အဘယ်ကြောင့် ကျွန်ုပ်၏ ပြဿနာကို မဖြေရှင်းနိုင်ရသေးသနည်း။ ဘုရားနှုတ်ကပတ်တော်များသည် လူတို့ကို အမှန်တကယ် ကယ်တင်ပြီး ပြောင်းလဲစေနိုင်သလော” ဟု ပြောဆိုကြသည်။ ၎င်းတို့၏ စိတ်နှလုံးများသည် သံသယကို ဖြစ်ပေါ်စေပြီး ၎င်းတို့သည် ရှုပ်ထွေးမှုထဲတွင် ပိတ်မိနေကြသည်။ ထို့ကြောင့် အယောင်ဆောင် ခေါင်းဆောင်များ အလုပ်လုပ်သည့်အခါ ၎င်းတို့သည် အပြုသဘောဆောင်သော ရလဒ်များစွာကို မဖြစ်ပေါ်စေဘဲ အပျက်သဘောဆောင်သော အရာများစွာကိုမူ ဖြစ်ပေါ်စေသည်။ ၎င်းတို့၏ အလုပ်သည် လူတို့၏ ဘုရားသခင်အပေါ်ထားရှိသော အယူအဆများ၊ သံသယများနှင့် ဝေဖန်သုံးသပ်မှုများကို ဖယ်ရှားရန် ပျက်ကွက်သည်သာမက ဆန့်ကျင်ဘက်အားဖြင့် ယင်းက ဘုရားသခင်နှင့်ပတ်သက်၍ ၎င်းတို့၏ နားလည်မှုလွဲမှားခြင်းများနှင့် သတိထားရှောင်ကြဉ်မှုများကို တိုးပွားစေသည်။ နှစ်ပေါင်းများစွာ ယုံကြည်ခြင်းရှိပြီးသည့်နောက်မှာပင် ဤလူတို့၏ ပြဿနာများသည် မပြေလည်ဘဲ ကျန်ရှိနေသည်။ ၎င်းတို့သည် အယောင်ဆောင် ခေါင်းဆောင်များ၏ အထင်အမြင်မှားစေပြီး လမ်းလွဲစေခြင်းကို ခံနေရစဉ်တွင် ဘုရားသခင်နှင့်ပတ်သက်၍ ၎င်းတို့၏ နားလည်မှုလွဲမှားခြင်းများနှင့် သတိထားရှောင်ကြဉ်မှုများသည် ပိုမိုပြင်းထန်လာသည်။ ဤသို့ဖြစ်နေလျှင် ၎င်းတို့သည် အသက် ဝင်ရောက်မှုကို ရရှိနိုင်မည်လော။

သမ္မာတရားနှင့် လူ၏ စိတ်သဘောထား ပြောင်းလဲခြင်းကဲ့သို့သော အပြုသဘောဆောင်သည့်အရာများနှင့်ပတ်သက်၍ အယောင်ဆောင်ခေါင်းဆောင်များ၏ နားလည်သဘောပေါက်မှုသည် လူများစွာတို့၏ အပြုသဘောဆောင်သည့်အရာများအပေါ်ထားရှိသော အမြင်ရှုထောင့်များနှင့် သဘောထားများကို လွှမ်းမိုးနိုင်သည်။ အယောင်ဆောင်ခေါင်းဆောင်များ အလုပ်တစ်ခုမျှ မလုပ်သည့်အခါတွင် ပြဿနာမရှိပေ၊ ၎င်းတို့ အလုပ်စလုပ်သည်နှင့်တစ်ပြိုင်နက် လမ်းလွဲမှုများ ပေါ်ပေါက်လာပြီး ဆိုးကျိုးများ ဖြစ်ပေါ်လာသည်။ ဤအသင်းတော်များတွင် မသင့်လျော်သော အငွေ့အသက်တစ်ခု ဖြစ်ပေါ်လာသည်၊ ဆိုလိုသည်မှာ အချို့သော မှားယွင်းပြီး ယုတ္တိမရှိသော ဆိုရိုးများသည် မကြာခဏ ဖြစ်ပေါ်လာပြီး ထိုနေရာရှိလူတို့သည် ဘုရားနှုတ်ကပတ်တော်များထဲတွင် မကြာခဏ ဖော်ပြလေ့ရှိသော ဝိညာဉ်ရေးရာ အသုံးအနှုန်းများကို နားမလည်ကြပေ သို့မဟုတ် ယင်းတို့ကို မည်သို့အသုံးချရမည်ကိုလည်း မသိကြပေ၊ တစ်ချိန်တည်းမှာပင် ဤအယောင်ဆောင်ခေါင်းဆောင်များ မကြာခဏ ပြောဆိုလေ့ရှိသည့် အမည်ခံ ဝိညာဉ်ရေးရာ အသုံးအနှုန်းများနှင့် ဆိုရိုးများမှာမူ ဤအသင်းတော်များတစ်လျှောက်တွင် ကျယ်ပြန့်စွာ ပျံ့နှံ့နေသည်။ ဤအရာများက လူတို့အပေါ် သက်ရောက်မှုမှာ မသေးငယ်ပေ။ ယင်းတို့သည် လူတို့ကို ဘုရားနှုတ်ကပတ်တော်များနှင့် သမ္မာတရားအပေါ် ပို၍ လက်တွေ့ကျပြီး တိကျသော သိမြင်မှုတစ်ခု ရရှိစေရန် မကူညီနိုင်သည်သာမက၊ သို့မဟုတ် ကိုယ်တော်၏ နှုတ်ကပတ်တော်များထဲတွင် တိကျသော လက်တွေ့လုပ်ဆောင်ခြင်း လမ်းကြောင်းတစ်ခုကို ရှာတွေ့ရန် ထောက်ကူပေးနိုင်ခြင်း မရှိသည်သာမက ဆန့်ကျင်ဘက်အားဖြင့် ယင်းတို့သည် လူတို့ကို သမ္မာတရားအပေါ် ပို၍ လွဲချော်သော၊ သဘောတရားဆန်သော၊ အယူဝါဒဆန်သော သိမြင်မှုတစ်ခု ရှိစေပြီး တစ်ချိန်တည်းမှာပင် ယင်းတို့သည် လူတို့ကို လက်တွေ့လုပ်ဆောင်ခြင်း လမ်းကြောင်းနှင့်ပတ်သက်၍ ပို၍ မရှင်းမလင်း ဖြစ်စေသည်။ ထိုသို့ပြုလုပ်ခြင်းဖြင့် အယောင်ဆောင်ခေါင်းဆောင်များသည် လူတို့၏ အမြင်ကို နှောင့်ယှက်ပြီး သမ္မာတရားအပေါ် ၎င်းတို့၏ စင်ကြယ်သော သဘောပေါက်နားလည်မှုကို ထိခိုက်စေသည်။ ဤအရာများကို လုပ်ဆောင်ရာတွင် အယောင်ဆောင်ခေါင်းဆောင်များသည် မည်သို့သော အကျိုးသက်ရောက်မှုကို ဖြစ်စေသနည်း။ ၎င်းတို့သည် မည်သို့သော အခန်းကဏ္ဍမှ ပါဝင်ဆောင်ရွက်သနည်း။ ၎င်းတို့ကို နှောင့်ယှက်သူများနှင့် အဖျက်အမှောင့်လုပ်သူများအဖြစ် စရိုက်လက္ခဏာ သရုပ်ဖော်ခြင်းသည် အနည်းငယ် လွန်ကဲကောင်း လွန်ကဲနိုင်သော်လည်း ၎င်းတို့ကို နေရာအနှံ့ ပြေးလွှားနေသော လူပြက်များဟု ခေါ်ဆိုခြင်းသည် လုံးဝ လွန်ကဲသော ပြောဆိုချက်တစ်ခု မဟုတ်ပေ။ ငါသည် ဤအမှုအဆင့်ကို စတင်ခါစတွင် လူအချို့နှင့် တွေ့ဆုံခဲ့ပြီး ၎င်းတို့ စကားပြောနေသည်ကို နားထောင်နေစဉ်တွင် ၎င်းတို့ထဲမှ တစ်ဦးက လူတစ်ဦး၏ အခြေအနေအကြောင်းကို မေးမြန်းရာ တစ်စုံတစ်ဦးက “သူတို့ ပြာကျသွားပြီ” ဟူသော စကားများကို ရုတ်တရက် ထုတ်ပြောလိုက်သည်။ ငါက “ပြာကျသွားပြီလော။ ယင်းမှာ မည်သည့်အဓိပ္ပာယ်နည်း” ဟု မေးသောအခါ ၎င်းတို့က “ပြာကျသွားခြင်းဆိုသည်မှာ တစ်စုံတစ်ဦးသည် ဖြုတ်ချခံရပြီး ယုံကြည်ခြင်းကို ရပ်တန့်သွားခြင်း ဖြစ်နိုင်သည်ဟု ဆိုလိုပါသည်” ဟု ပြန်ဖြေကြသည်။ ငါက “ဤသည်မှာ အတော်လေး ရက်စက်သော အသုံးအနှုန်းဖြစ်သည်၊ ယင်းက ထိုသူကို လူးသာလွန့်သာခွင့် တစ်စက်မျှ မပေးပေ။ ငါသည် ထိုသို့သောစကားကို ပြောခဲ့ဖူးသလော။ ဤအသုံးအနှုန်းအကြောင်းကို ငါ မည်သို့ဖြစ်၍များ မသိဘဲနေရသနည်း။ ငါသည် မည်သူ့ကိုမျှ ဤနည်းလမ်းဖြင့် မည်သည့်အခါကမျှ စရိုက်လက္ခဏာ သရုပ်ဖော်ခြင်းမပြုခဲ့ဖူးပေ သို့မဟုတ် တစ်စုံတစ်ဦးသည် မိမိ၏ တာဝန်ကို ထမ်းဆောင်ခြင်းမှ ရပ်တန့်သွားလျှင်ဖြစ်စေ၊ ဘုရားသခင်ထံမှ ထွက်ခွာသွားလျှင်ဖြစ်စေ ၎င်းတို့သည် ‘ပြာကျသွားပြီ’ ဟုလည်း မပြောဆိုခဲ့ဖူးပေ။ ဤအသုံးအနှုန်းသည် မည်သို့ ဖြစ်ပေါ်လာခဲ့သနည်း” ဟု ပြောဆိုခဲ့သည်။ နောက်ပိုင်းတွင် ဤစကားစုသည် သက်ကြီးရွယ်အို ယုံကြည်သူတစ်ဦး၊ စာအုပ်ကြီးအတိုင်း လုပ်သော လူကြီးတစ်ဦးထံမှ အစပြုခဲ့ကြောင်း ငါသိရှိခဲ့ရသည်။ သူသည် အလွန် နှံ့စပ်ပြီး ဘုရားသခင်ကို အချိန်ကြာမြင့်စွာ ယုံကြည်ခဲ့ကာ ဝါရင့်သူတစ်ဦး ဖြစ်သည်။ သူက ဤစကားစုကို ပြောဆိုသောအခါ နားဝေတိမ်တောင်ဖြစ်သော ထိုလူအုပ်စုသည် ပိုင်းခြားသိမြင်နိုင်စွမ်းကို မကျင့်သုံးဘဲ သူ့ထံမှ သင်ယူခဲ့ကြပြီး ယင်းမှာ ရေပန်းစားသော စကားစုတစ်ခု ဖြစ်လာခဲ့သည်။ သင်တို့သည် ဤစကားစုကို မှန်ကန်သည်ဟု ထင်သလော။ ယင်း၌ အခြေခံအကြောင်းရင်း ရှိသလော။ ယင်းသည် တိကျမှန်ကန်သလော။ (မဟုတ်ပါ၊ တိကျမှန်ကန်မှုမရှိပါ။) ယင်းကို ကျွန်ုပ်တို့ မည်သို့ သဘောထားပြုမူသင့်သနည်း။ ယင်းကို အသင်းတော်အတွင်း၌ ဆက်လက်တည်ရှိခွင့် ပေးသင့်သလော။ (မပေးသင့်ပါ။) ယင်းကို ဖော်ထုတ်ပြီး ဝေဖန်ကာ ၎င်း၏ အရင်းအမြစ်မှ ဖြေရှင်းသင့်သည်။ ထို့နောက်တွင် ဝေဖန်ခြင်းနှင့် စိတ်ဖြာလေ့လာဆွေးနွေးခြင်းတို့မှတစ်ဆင့် နားဝေတိမ်တောင်ဖြစ်သော ဤလူတို့သည် ယင်းကို ဆက်လက်ပြောဆိုရန် မဝံ့ရဲတော့ပေ၊ သို့သော် အသိတရားခေါင်းပါးသော လူအနည်းငယ်မှာမူ ယင်းကို သီးသန့်အနေဖြင့် လျှို့ဝှက်စွာ အသုံးပြုနေဆဲ ဖြစ်ကောင်းဖြစ်နိုင်သည်။ ထိုလူတို့သည် ယင်းကို “နာမည်ကြီး ပုဂ္ဂိုလ်တစ်ဦး” ထံမှ အစပြုသည့် အလွန် ဝိညာဉ်ရေးရာဆန်သော စကားစုတစ်ခုဖြစ်သည်ဟု ထင်ကောင်းထင်နိုင်ပြီး ယင်းကို ဆက်လက် အသုံးပြုသင့်သည်ဟု ယုံကြည်ကောင်း ယုံကြည်နိုင်သည်။ သင်တို့၏ ခေါင်းဆောင်များသည် အလားတူသော အလေ့အကျင့်များကို လုပ်ဆောင်ခဲ့ဖူးသလော။ ၎င်းတို့သည် သင်တို့၏ အသက် ဝင်ရောက်မှု၊ စိတ်သဘောထား ပြောင်းလဲမှု သို့မဟုတ် သင်တို့ လျှောက်လှမ်းနေသော လမ်းကြောင်းကို အပျက်သဘောဆောင်သည့် သက်ရောက်မှုများ ဖြစ်စေခဲ့သလော။ (အတိတ်က ဧဝံဂေလိ တရားဟောသည့်အခါ အယောင်ဆောင် ခေါင်းဆောင်တစ်ဦးက “ဘုရားသခင်သည် ကျွန်ုပ်တို့ကို တရားစီရင်ခြင်းနှင့် ပြစ်တင်ဆုံးမခြင်းတို့မှတစ်ဆင့် သိမ်းပိုက်တော်မူသည်၊ ထို့ကြောင့် ကျွန်ုပ်တို့သည် ဘာသာရေးသမားများကို ဧဝံဂေလိတရားဟောသည့်အခါ ၎င်းတို့ကို ပြင်းထန်သောလေသံဖြင့် ပြောဆိုပြီး ဩဝါဒခြွေရန် လိုအပ်သည်၊ သို့မှသာ ၎င်းတို့ကို သိမ်းပိုက်နိုင်မည် ဖြစ်သည်” ဟု တစ်ခါက ပြောဆိုခဲ့ပါသည်။) ဤဖော်ပြချက်သည် ကျိုးကြောင်းဆီလျော်ပုံရသော်လည်း ယင်းသည် သမ္မာတရား စည်းမျဉ်းများနှင့် ကိုက်ညီသလော။ ဘုရားသခင်သည် လူတို့ကို ဤသို့ပြုလုပ်ရန် ညွှန်ကြားခဲ့သလော။ ဘုရားနှုတ်ကပတ်တော်က “ကျယ်ပြန့်စွာ ဧဝံဂေလိတရားဟောသည့်အခါ သင်သည် ထကြွပြီး လူတို့ကို သံလှံတံဖြင့် အုပ်စိုးရမည်၊ ကျယ်ပြန့်စွာ ဧဝံဂေလိတရားဟောရန် တရားစီရင်ခြင်းနှင့် ပြစ်တင်ဆုံးမခြင်းကို အသုံးပြုရမည်” ဟု ပြောဆိုထားသလော။ (မပြောဆိုထားပါ။) သို့ဆိုလျှင် ဤစကားသည် အဘယ်မှ လာခဲ့သနည်း။ ယင်းသည် ဝိညာဉ်ရေးရာ နားလည်သဘောပေါက်မှု ကင်းမဲ့သော အယောင်ဆောင်ခေါင်းဆောင်တစ်ဦး၏ ဦးနှောက်ထဲမှ စိတ်ကူးယဉ်ဖန်တီးလိုက်သော သဘောတရားတစ်ခု ဖြစ်သည်မှာ သိသာထင်ရှားပေသည်။ အပေါ်ယံအားဖြင့် ဤစကားသည် ပြဿနာမရှိဟု ထင်ရနိုင်သည်။ “လူသားမျိုးနွယ်တစ်ရပ်လုံးသည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို ခံရမည်ဖြစ်သည်။ အကယ်၍ ၎င်းတို့သည် ယင်းကို ဘုရားနှုတ်ကပတ်တော်များမှ တိုက်ရိုက် မခံယူနိုင်ပါက သွယ်ဝိုက်သောနည်းဖြင့် ခံယူ၍ မရနိုင်သလော။ မည်သို့ပင်ဖြစ်စေ ယင်းမှာ ဘုရားနှုတ်ကပတ်တော်များက စွမ်းဆောင်ရရှိရန် ရည်ရွယ်သည့် အကျိုးသက်ရောက်မှုဖြစ်သည်၊ လူသားမျိုးနွယ်တစ်ရပ်လုံးကို သိမ်းပိုက်ရန် ဖြစ်သည်။ ၎င်းတို့သည် ဤအရာကို နောက်ကျမှ ခံယူခြင်းထက် စောစောစီးစီး ခံယူခြင်းက ပို၍ ကောင်းမည် မဟုတ်လော။ ဘုရားသခင် ပြုမူဆောင်ရွက်ခြင်း မရှိမီ ကျွန်ုပ်တို့သည် ဤကာကွယ်သည့် အစီအမံကို ပြုလုပ်မည်၊ ထိုသို့ဖြင့် လူတို့သည် ခုခံအားတစ်မျိုးကို တိုးပွားစေနိုင်သည်။ ထို့နောက် ဘုရားသခင်သည် ၎င်းတို့ကို အမှန်တကယ် တရားစီရင်ပြီး ပြစ်တင်ဆုံးမသည့်အခါ ထိုလူတို့သည် ဘုရားသခင်ကို ပုန်ကန်ခြင်း၊ ဆန့်ကျင်ခြင်း သို့မဟုတ် သစ္စာဖောက်ခြင်းတို့ကို ပြုလုပ်ကြမည် မဟုတ်ပေ။ ဤသည်က ဘုရားသခင်၏ စိတ်နှလုံးကို မထိခိုက်အောင် တားဆီးပေးလိမ့်မည်။ ယင်းမှာ ကောင်းသောအရာတစ်ခု မဟုတ်လော” ဟူ၍ ဖြစ်သည်။ အပေါ်ယံအားဖြင့် ဝါကျတိုင်းသည် မှန်ကန်ပုံရပြီး အယူဝါဒအရ ပြောရလျှင် ယင်းသည် ယုတ္တိရှိပုံရသည်။ သို့သော် ဤသည်မှာ သမ္မာတရား စည်းမျဉ်းတစ်ခုလော။ ဧဝံဂေလိတရားဟောခြင်းကိစ္စအတွက် ဘုရားအိမ်တော်တွင် မည်သို့သော ပြဋ္ဌာန်းချက်များ ရှိသနည်း။ ယင်းက လူတို့ကို ဤသို့ပြုလုပ်ရန် လိုအပ်သလော။ (မလိုအပ်ပါ။) ထို့ကြောင့် ဤသဘောတရားသည် ခိုင်လုံမှုမရှိဘဲ ယင်းကို အဆိုပြုခဲ့သူသည် အယောင်ဆောင်ခေါင်းဆောင်တစ်ဦး ဖြစ်သည်။

အယောင်ဆောင် ခေါင်းဆောင်များသည် လူတို့ကို အထင်အမြင်မှားစေရန်နှင့် လမ်းလွဲစေရန်အတွက် ဝိညာဉ်ရေးရာဆန်သည်ဟု မကြာခဏ ဟန်ဆောင်ပြီး အပေါ်ယံမှန်ကန်ပုံရသော်လည်း အမှန်တကယ်တွင် မှားယွင်းပြီး အဓိပ္ပာယ်မဲ့သော အရာအချို့ကို ပြောဆိုကြသည်။ ဤမှားယွင်းပြီး အဓိပ္ပာယ်မဲ့သည့်အရာများသည် အပေါ်ယံအားဖြင့် ပြဿနာမရှိဟု ထင်ရသော်လည်း လူတို့၏ အသက်ဝင်ရောက်မှုအပေါ် ထိခိုက်နစ်နာစေသော သြဇာလွှမ်းမိုးမှုရှိပြီး လူတို့အား သမ္မာတရားကို လိုက်စားခြင်းလမ်းကြောင်းပေါ် လျှောက်လှမ်းခြင်းမှ နှောင့်ယှက်ခြင်း၊ အထင်အမြင်မှားစေခြင်းနှင့် တားဆီးခြင်းတို့ကို ပြုသည်။ ဤဝိညာဉ်ရေးရာ အယောင်ဆောင်စကားများကြောင့် အချို့လူတို့သည် ဘုရားသခင်၏ နှုတ်ကပတ်တော်များအပေါ် သံသယများနှင့် အတိုက်အခံလုပ်ခြင်းတို့ ဖြစ်ပေါ်လာကြပြီး ၎င်းတို့သည် ဘုရားသခင်နှင့်ပတ်သက်၍ အယူအဆများ၊ နားလည်မှုလွဲမှားခြင်းများပင် ဖြစ်ပေါ်ကာ ဘုရားသခင်အပေါ် သတိထားရှောင်ခြင်း ရှိလာပြီး ထို့နောက်တွင် ကိုယ်တော်နှင့် တဖြည်းဖြည်း အလှမ်းဝေးသွားကြသည်။ ဤသည်မှာ အယောင်ဆောင်ခေါင်းဆောင်များ၏ ဝိညာဉ်ရေးရာ အယောင်ဆောင်ဆိုရိုးများ၏ လူတို့အပေါ် သက်ရောက်မှု ဖြစ်သည်။ အသင်းတော်တစ်ခု၏ အသင်းသားများသည် အယောင်ဆောင်ခေါင်းဆောင်တစ်ဦး၏ အထင်အမြင်မှားစေခြင်းနှင့် လွှမ်းမိုးခြင်းကို ခံနေရစဉ်တွင် ထိုအသင်းတော်သည် လူတို့က လူ၏ဆိုရိုးများနှင့် သွန်သင်ချက်များကိုသာ လိုက်နာစောင့်ထိန်းကြသည့် ခရစ်ယာန်ဘာသာ သို့မဟုတ် ကက်သလစ်ဘာသာကဲ့သို့ပင် ဘာသာရေးတစ်ခု ဖြစ်လာသည်။ ၎င်းတို့အားလုံးသည် ဘုရားသခင်၏ လမ်းခရီးကို လိုက်လျှောက်မည့်အစား၊ သခင်ယေရှု၏ နှုတ်ကပတ်တော်များအစား ပေါလု၏စကားများကို အသုံးပြုသည်အထိပင် ပေါလု၏ သွန်သင်ချက်များကို ကိုးကွယ်ကြသည်။ ရလဒ်အနေဖြင့် ၎င်းတို့အားလုံးသည် ကြောင်သူတော်ဆန်သော ဖာရိရှဲများနှင့် အန္တိခရစ်များ ဖြစ်လာကြသည်။ သို့ဖြစ်၍ ၎င်းတို့သည် ဘုရားသခင်၏ ကျိန်ခြင်းနှင့် ပြစ်တင်ရှုတ်ချခြင်းကို ခံကြရသည်။ ပေါလုကဲ့သို့ပင် အယောင်ဆောင် ခေါင်းဆောင်များသည် မိမိတို့ကိုယ်ကို ချီးမြှောက်ပြီး သက်သေခံကြကာ လူတို့ကို အထင်အမြင်မှားစေပြီး နှောင့်ယှက်ကြသည်။ ၎င်းတို့သည် လူတို့ကို လမ်းမှားစေပြီး ဘာသာရေးဆိုင်ရာ ထုံးတမ်းစဉ်လာများထဲသို့ ပို့ဆောင်ကြကာ ဤလူတို့ ဘုရားသခင်ကို ယုံကြည်သည့်နည်းလမ်းသည် ဘာသာရေးသမားများနှင့် တထေရာတည်း ဖြစ်လာ၍ ယင်းက ဘုရားသခင်ကို ယုံကြည်ခြင်း၌ မှန်ကန်သောလမ်းကြောင်းပေါ်သို့ ၎င်းတို့၏ ဝင်ရောက်ခြင်းကို နှောင့်နှေးစေသည်။ အယောင်ဆောင်ခေါင်းဆောင်များသည် လူတို့ကို အဆက်မပြတ် အထင်အမြင်မှားစေပြီး နှောင့်ယှက်ကြသဖြင့် ထိုလူတို့သည် ဝိညာဉ်ရေးရာ အယောင်ဆောင် သဘောတရားများနှင့် ဆိုရိုးများစွာကို ဖန်တီးကြသည်။ ဤသဘောတရားများ၊ ဆိုရိုးများနှင့် အလေ့အထများသည် သမ္မာတရားနှင့် လုံးဝပင် ဆန့်ကျင်ဘက်ဖြစ်ပြီး ယင်းနှင့် လုံးဝပင် မည်သို့မျှ မသက်ဆိုင်ပေ။ သို့သော် အယောင်ဆောင်ခေါင်းဆောင်များက လူတို့ကို အထင်အမြင်မှားစေပြီး လမ်းလွဲစေစဉ်တွင် ၎င်းတို့သည် ဤအရာများကို အပြုသဘောဆောင်သောအရာများအဖြစ်၊ သမ္မာတရားအဖြစ် မှတ်ယူကြသည်။ ၎င်းတို့သည် ဤအရာများကို သမ္မာတရားဖြစ်သည်ဟု တလွဲယုံကြည်ကြပြီး ဤအရာများကို မိမိတို့၏ စိတ်နှလုံးထဲ၌ ယုံကြည်သရွေ့၊ ယင်းတို့ကို ကျွမ်းကျင်စွာ ပြောဆိုနိုင်သရွေ့၊ ပြီးလျှင် ထိုအရာများကို လူတိုင်းက ထောက်ခံသရွေ့ ၎င်းတို့သည် သမ္မာတရားကို ရရှိပြီးဖြစ်သည်ဟု ထင်မှတ်ကြသည်။ ဤအတွေးအခေါ်များနှင့် အမြင်ရှုထောင့်များ၏ လမ်းလွဲစေခြင်းကို ခံရသဖြင့် လူတို့သည် သမ္မာတရားကို နားလည်နိုင်စွမ်းမရှိသည်သာမက သမ္မာတရား လက်တွေ့ကျမှုကို ဝင်ရောက်ဖို့ မဆိုထားနှင့်၊ ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ရန် သို့မဟုတ် တွေ့ကြုံခံစားရန် မတတ်နိုင်ကြပေ။ ဆန့်ကျင်ဘက်အနေဖြင့် ၎င်းတို့သည် ဘုရားသခင်၏ နှုတ်ကပတ်တော်များနှင့် ပို၍ပင် အလှမ်းဝေးလာကြပြီး သမ္မာတရား လက်တွေ့ကျမှုထဲသို့ ဝင်ရောက်ခြင်းနှင့် သာ၍ပင် အလှမ်းဝေးလာကြသည်။ အပေါ်ယံအားဖြင့်မူ အယောင်ဆောင်ခေါင်းဆောင်များ ပြောဆိုသည့် စကားလုံးများနှင့် ၎င်းတို့ ဟစ်ကြွေးသည့် ဆောင်ပုဒ်တို့၌ မှားယွင်းသောအရာ မရှိပေ၊ ယင်းတို့အားလုံးသည် မှန်ကန်သည်။ သို့ဆိုလျှင် ၎င်းတို့သည် အဘယ်ကြောင့် မည်သည့်အရာမျှ စွမ်းဆောင်ရရှိခြင်း မရှိရသနည်း။ ဤသည်မှာ အယောင်ဆောင်ခေါင်းဆောင်များ သိမြင်ခံစားပြီး သဘောပေါက်နားလည်သည့်အရာသည် အလွန်တရာ အပေါ်ယံဆန်လွန်းသောကြောင့် ဖြစ်သည်။ ယင်းသည် ဘုရားနှုတ်ကပတ်တော်များထဲရှိ သမ္မာတရား လက်တွေ့ကျမှု၊ ဘုရားသခင်၏ တောင်းဆိုချက်များ သို့မဟုတ် သူ၏ ရည်ရွယ်ချက်များနှင့် မသက်ဆိုင်သည့် အယူဝါဒနှင့်ဆိုင်သော အရာများသာ ဖြစ်သည်။ အမှန်တကယ်တွင် အယောင်ဆောင်ခေါင်းဆောင်များ တရားဟောသည့် အယူဝါဒအားလုံးသည် သမ္မာတရား လက်တွေ့ကျမှုနှင့် များစွာ ကွာခြားသည်၊ တိတိကျကျဆိုရလျှင် ယင်းတို့သည် သမ္မာတရားနှင့် မည်သို့မျှ မသက်ဆိုင်သကဲ့သို့ ဘုရားသခင်၏ နှုတ်ကပတ်တော်များနှင့်လည်း မည်သို့မျှ မသက်ဆိုင်ပေ။ သို့ဖြစ်၍ အယောင်ဆောင်ခေါင်းဆောင်များသည် ဤစကားလုံးများနှင့် အယူဝါဒများကို မကြာခဏ တတွတ်တွတ် ပြောဆိုသည့်အခါ ယင်းသည် မည်သည့်အရာနှင့် ဆက်စပ်နေသနည်း။ ၎င်းတို့သည် အဘယ်ကြောင့် သမ္မာတရား လက်တွေ့ကျမှုထဲသို့ ဝင်ရောက်ရန် အစဉ်သဖြင့် စွမ်းဆောင်နိုင်ခြင်း မရှိကြသနည်း။ ဤသည်မှာ အယောင်ဆောင်ခေါင်းဆောင်များ၏ အစွမ်းအစနှင့် တိုက်ရိုက်ဆက်စပ်နေသည်။ အယောင်ဆောင်ခေါင်းဆောင်များသည် အစွမ်းအစ ညံ့ဖျင်းပြီး သမ္မာတရားကို သဘောပေါက်နားလည်နိုင်စွမ်း ကင်းမဲ့သည်မှာ လုံးဝ သေချာပေသည်။ ၎င်းတို့သည် ဘုရားသခင်ကို နှစ်ပေါင်းမည်မျှပင် ယုံကြည်ပါစေ သမ္မာတရားကို နားလည်မည်မဟုတ်သကဲ့သို့ အသက်ဝင်ရောက်မှုလည်း ရှိမည်မဟုတ်ပေ၊ ပြီးလျှင် ၎င်းတို့သည် ဘုရားသခင်ကို နှစ်ပေါင်းမည်မျှပင် ယုံကြည်ပါစေ သမ္မာတရား လက်တွေ့ကျမှုထဲသို့ ဝင်ရောက်ရန် ၎င်းတို့အတွက် လွယ်ကူမည်မဟုတ်ဟုလည်း ဆိုနိုင်ပေသည်။ အကယ်၍ အယောင်ဆောင် ခေါင်းဆောင်တစ်ဦးကို မဖြုတ်ချဘဲ ၎င်း၏ရာထူး၌ ဆက်လက်ထားရှိခွင့်ပြုပါက မည်သည့်အကျိုးဆက်များ ဖြစ်ပေါ်လာမည်နည်း။ ၎င်းတို့၏ ခေါင်းဆောင်ပိုင်းသည် သာ၍များသော လူတို့ကို ဘာသာရေးဆိုင်ရာ ထုံးတမ်းစဉ်လာများနှင့် စည်းမျဉ်းစည်းကမ်းများထဲသို့လည်းကောင်း၊ စကားလုံးများနှင့် အယူဝါဒများထဲသို့လည်းကောင်း၊ မရေရာသော အယူအဆများနှင့် စိတ်ကူးများထဲသို့လည်းကောင်း ပို့ဆောင်သွားလိမ့်မည်။ အန္တိခရစ်များနှင့် မတူသည့်အချက်မှာ အယောင်ဆောင်ခေါင်းဆောင်များသည် လူတို့ကို ၎င်းတို့၏ရှေ့မှောက်သို့ဖြစ်စေ၊ စာတန်၏ရှေ့မှောက်သို့ဖြစ်စေ လာရောက်ရန် ဦးဆောင်ခြင်း မပြုသော်လည်း အကယ်၍ ၎င်းတို့သည် ဘုရားသခင် ရွေးချယ်ထားသောလူတို့ကို ကိုယ်တော်၏ နှုတ်ကပတ်တော်များ၏ သမ္မာတရား လက်တွေ့ကျမှုထဲသို့ မဦးဆောင်နိုင်ပါက ဘုရားသခင် ရွေးချယ်ထားသောလူတို့သည် ကိုယ်တော်၏ ကယ်တင်ခြင်းကို ရရှိနိုင်မည်လော။ ၎င်းတို့သည် ဘုရားသခင်၏ စုံလင်အောင်ပြုခြင်းကို ခံရနိုင်မည်လော။ လုံးဝ မခံရနိုင်ပေ။ အကယ်၍ ဘုရားသခင် ရွေးချယ်ထားသောလူတို့သည် သမ္မာတရား လက်တွေ့ကျမှုထဲသို့ မဝင်ရောက်နိုင်ပါက ၎င်းတို့သည် စာတန်၏ အာဏာအောက်တွင် အသက်ရှင်နေကြဆဲ မဟုတ်လော။ ၎င်းတို့သည် စာတန်၏ အာဏာအောက်တွင် ချုပ်နှောင်ခံထားရသည့် ဖောက်ပြန်ပျက်စီးသူများ ဖြစ်နေကြဆဲ မဟုတ်လော။ ဤသည်မှာ ၎င်းတို့သည် အယောင်ဆောင်ခေါင်းဆောင်များ၏ လက်ထဲတွင် ပျက်စီးခြင်းသို့ ရောက်ရှိသွားမည်ဟု ဆိုလိုခြင်း မဟုတ်လော။ ထိုအကြောင်းကြောင့် အယောင်ဆောင်ခေါင်းဆောင်များနှင့် အန္တိခရစ်တို့၏ အလုပ်၏ အကျိုးဆက်များသည် အခြေခံအားဖြင့် တူညီခြင်း ဖြစ်သည်။ နှစ်ဦးစလုံးသည် ဘုရားသခင် ရွေးချယ်ထားသောလူတို့ကို သမ္မာတရားကို နားလည်စေရန်၊ လက်တွေ့ကျမှုထဲသို့ ဝင်ရောက်စေရန်နှင့် ကယ်တင်ခြင်းကို စွမ်းဆောင်ရရှိစေရန် မလုပ်ဆောင်နိုင်ကြပေ။ ၎င်းတို့နှစ်ဦးစလုံးသည် ဘုရားသခင် ရွေးချယ်ထားသောလူတို့ကို ထိခိုက်နစ်နာစေပြီး ပျက်စီးခြင်းသို့ ရောက်စေသည်။ အကျိုးဆက်များသည် အတိအကျ တူညီပေသည်။

အယောင်ဆောင်ခေါင်းဆောင်များ၏ မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သော အယူအဆအချို့မှာ အဘယ်အရာများ ဖြစ်သနည်း။ နောက်ပိုင်းတွင် သင်တို့ကိုယ်တိုင် ယင်းတို့ကို ပြန်လည်သုံးသပ်ကြလော့။ သင်တို့သည် ယင်းတို့ကို ပိုင်းခြားသိမြင်နိုင်ခြင်း ရှိမရှိ သိမြင်ရန် ဤတာဝန်ကို ငါ သင်တို့အား ချန်ထားခဲ့သည်။ သင်တို့၏ ပတ်ဝန်းကျင်ရှိ ခေါင်းဆောင်များသည် ဝိညာဉ်ရေးရာဆန်သော သို့မဟုတ် လူ့ခံယူချက်များနှင့် ကိုက်ညီသော၊ ပြီးလျှင် အပေါ်ယံအားဖြင့် မှန်ကန်ပြီး သမ္မာတရားနှင့် ညီသည်ဟု ထင်ရသော်လည်း သင်၏ အသက်ဝင်ရောက်မှုအတွက် မထောက်ပံ့နိုင်ဘဲ သင်၏ အမှန်တကယ်ဖြစ်သော ပြဿနာများကို မဖြေရှင်းပေးနိုင်သည့် စကားအချို့ကို ပြောဆိုခဲ့ဖူးသလော။ အကယ်၍ သင်သည် ဤစကားများကို ပိုင်းခြားသိမြင်နိုင်စွမ်းမရှိဘဲ ယင်းတို့ကို တန်ဖိုးထားပြီး နှလုံးသွင်းကြကာ သင့်ကို အစဉ်သဖြင့် ကြီးစိုးပြီး သင့်အား ဦးဆောင်စေရန်နှင့် သင်၏ အတွေးအခေါ်များနှင့် အပြုအမူကို အချိန်ပြည့် စိုးမိုးခြယ်လှယ်စေရန် ခွင့်ပြုပါက ဤအရာ၏ အကျိုးဆက်များသည် အတော်အတန် ဆိုးရွားသည် မဟုတ်လော။ (ဆိုးရွားပါသည်။) သို့ဆိုလျှင် လူတို့အား ဘုရားသခင်ကို ယုံကြည်ခြင်းက ဘာသာရေးယုံကြည်မှုအဖြစ်သို့ ပြောင်းလဲသွားသည်အထိ အဆင့်နိမ့်ကျသွားစေသော၊ ဘုရားသခင်ကို အတိုက်အခံလုပ်ပြီး ဘုရားသခင်၏ ပစ်ပယ်ခြင်းကို ခံရသည့် ရလဒ်ကို ဖြစ်စေနိုင်သည့် မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သော အယူအဆများဖြစ်သော အရာများကို ရှာဖွေရန် ဤကိစ္စရပ်များ၏ အရင်းအမြစ်ကို သင်တို့ တူးဆွရန်မှာ အလွန်အရေးကြီးပေသည်။ ဥပမာအားဖြင့် လူတစ်ဦးက “ခေါင်းဆောင်တစ်ဦး ဖြစ်လာရန် မလိုက်စားနှင့်။ ခေါင်းဆောင်တစ်ဦး ဖြစ်လာပြီးနောက်တွင် သင် ဖြုတ်ချခြင်း သို့မဟုတ် ဖယ်ရှားရှင်းလင်းခြင်း ခံရလျှင် သင့်တွင် သာမန် ယုံကြည်သူတစ်ဦး ဖြစ်ရန်ပင် အခွင့်အရေး ရှိမည်မဟုတ်” ဟု ပြောသည်ဆိုပါစို့။ ဤသို့သော စကားမျိုးသည် အယောင်ဆောင်ခေါင်းဆောင်များ၏ မိစ္ဆာဒိဋ္ဌိအယူနှင့် မှားယွင်းပြီး အဓိပ္ပာယ်မဲ့သော အယူအဆတစ်ခု ဟုတ်ပါသလော။ (ဟုတ်ပါသည်။) ဟုတ်သလော။ အယောင်ဆောင်ခေါင်းဆောင်များ၏ မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သော အယူအဆများကို အန္တိခရစ်များ၏ မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သော အယူအဆများမှ ခွဲခြားရမည်ဖြစ်သည်၊ ယင်းတို့ကို ရောထွေးမပစ်လိုက်နှင့် ဟူ၍ဖြစ်သည်။ ထိုသို့သော အရာများကို ပြောဆိုခြင်းအားဖြင့် ထိုလူသည် မည်သည့်အရာကို ဆိုလိုသနည်း။ ဤစကားများထဲတွင် မည်သို့သော ရည်ရွယ်ချက်များ ပုန်းကွယ်နေသနည်း။ ယင်းတို့ထဲတွင် မသမာသောအရာ တစ်စုံတစ်ရာ ရှိပါသလော။ ၎င်းတို့တွင် လူတို့ကို အထင်အမြင်မှားစေရန် ရည်ရွယ်သည့် လှည့်ကွက်တစ်ခု ပါဝင်သည်မှာ ရှင်းနေသည်၊ ၎င်းတို့ ဆိုလိုသည်မှာ အခြားလူတို့သည် ခေါင်းဆောင်များဖြစ်ရန် လိုက်စားခြင်းကို ရှောင်သင့်သည်၊ ထိုသို့ပြုလုပ်ခြင်းသည် အဆုံးသတ်ကောင်းမည်မဟုတ်ဟူ၍ ဖြစ်သည်။ ဤအရာကို ပြောဆိုရာတွင် ၎င်းတို့၏ ရည်ရွယ်ချက်မှာ လူတို့ကို ခေါင်းဆောင်တစ်ဦးဖြစ်လာရန် စိတ်ကူးကို စွန့်လွှတ်စေရန်ဖြစ်ပြီး ထိုသို့ဖြင့် မည်သူမျှ ကျော်ကြားမှုနှင့် အဆင့်အတန်းအတွက် ၎င်းတို့နှင့် ယှဉ်ပြိုင်ကြမည် မဟုတ်သဖြင့် ၎င်းတို့ကို ထာဝစဉ် ခေါင်းဆောင်တစ်ဦးအဖြစ် စိတ်သက်သာစွာ ခံစားနိုင်စေရန် ဖြစ်သည်။ တစ်ချိန်တည်းမှာပင် ၎င်းတို့သည် လူတို့ကို “ဤသည်မှာ ဘုရားအိမ်တော်က ခေါင်းဆောင်များနှင့် အမှုဆောင်များကို ဆက်ဆံသည့်ပုံစံဖြစ်သည်၊ သင့်အား လိုအပ်သည့်အခါတွင် သင့်ကို ရာထူးတိုးပေးပြီး သင့်ကို မလိုအပ်သည့်အခါတွင် သင့်အား အောက်ဆုံးအဆင့်အထိ ကန်ချလိုက်သည်၊ သင့်အား သာမန်ယုံကြည်သူတစ်ဦး ဖြစ်ခွင့်ပင် မပေးတော့ပါ” ဟု ပြောနေခြင်း ဖြစ်သည်။ ဤစကားများ၏ သဘောသဘာဝမှာ အဘယ်နည်း။ (ဘုရားသခင်ကို ပြစ်မှားစော်ကားခြင်း ဖြစ်ပါသည်။) မည်သို့သော လူစားမျိုးက ဘုရားသခင်ကို ပြစ်မှားစော်ကားသော စကားများကို ပြောဆိုသနည်း။ (အန္တိခရစ်တစ်ဦး ဖြစ်ပါသည်။) ဤစကားများထဲတွင် အကျိုးဆက်နှစ်ခုကို ဖြစ်ပေါ်စေနိုင်သည့် ဆိုးယုတ်သော ရည်ရွယ်ချက်နှစ်ခု ရှိသည်၊ တစ်ခုမှာ အခြားသူများကို အဆင့်အတန်းအတွက် လုံးဝ မယှဉ်ပြိုင်ရန် ပြောခြင်းဖြစ်ပြီး ယင်းက ၎င်းတို့၏ ကိုယ်ပိုင်အဆင့်အတန်း လုံခြုံနေမြဲဖြစ်ကြောင်း သေချာစေသည်၊ အခြားတစ်ခုမှာ သင့်ကို ဘုရားသခင်အပေါ် နားလည်မှုလွဲမှားစေခြင်း၊ ဘုရားသခင်ကို ယုံကြည်ခြင်းမှ ရပ်တန့်စေခြင်းနှင့် ဘုရားသခင်ကို ယုံကြည်မည့်အစား ၎င်းတို့ကို ယုံကြည်လာစေရန် ဖြစ်သည်။ ဤသည်မှာ ဗြောင်အကျဆုံးသော အန္တိခရစ်မျိုးပင် ဖြစ်သည်။ သင်တို့သည် သဘောပေါက်နားလည်နိုင်စွမ်း ကင်းမဲ့ပုံရသည်၊ ဤအရာနှင့်ပတ်သက်သော ဥပမာများအကြောင်းကို ငါ ယခင်က ပြောဆိုခဲ့ဖူးသည်။ သင်တို့သည် ပေါ့ဆပြီး မှတ်ဉာဏ်ညံ့ဖျင်းသည်သာမက သင်တို့၏ သဘောပေါက်နားလည်နိုင်စွမ်းသည်လည်း ကင်းမဲ့နေသည်။ သင်တို့သည် ဤသို့သော သိသာထင်ရှားသည့် အန္တိခရစ်တစ်ဦးကိုပင် မပိုင်းခြားနိုင်ကြပေ။ အယောင်ဆောင် ခေါင်းဆောင်များသည် ထိုသို့သောအရာများကို ပြောဆိုမည်လော။ ၎င်းတို့သည် လူတို့ကို သိလျက်နှင့် ပွင့်ပွင့်လင်းလင်း အထင်အမြင်မှားစေပြီး ဘုရားသခင်ကို အတိုက်အခံလုပ်မည်လော။ (လုပ်မည် မဟုတ်ပါ။) အယောင်ဆောင်ခေါင်းဆောင်များ ပြောဆိုပြီး လုပ်ဆောင်သည့်အရာများသည် အပေါ်ယံအားဖြင့် ပြဿနာမရှိဟု ထင်ရသော်လည်း ၎င်းတို့၏ အလုပ်သည် စည်းမျဉ်းများ ကင်းမဲ့ပြီး ရလဒ်များကို မပြီးမြောက်စေနိုင်ပေ။ အယောင်ဆောင်ခေါင်းဆောင်များသည် လူတို့၏ ပြဿနာတစ်ခုတလေကိုမျှ မဖြေရှင်းနိုင်သကဲ့သို့ ၎င်းတို့ကို ဘုရားသခင်ကို ယုံကြည်ခြင်း၏ မှန်ကန်သော လမ်းကြောင်းပေါ်သို့ မပို့ဆောင်နိုင်၊ သို့မဟုတ် ဘုရားသခင်၏ ရှေ့မှောက်သို့ မဦးဆောင်နိုင်ပေ။ ၎င်းတို့ ပြောဆိုသမျှ အရာအားလုံးသည် မှန်ကန်သည်၊ ၎င်းတို့သည် မိမိတို့၏ အလုပ်ကို လုံးဝ လျှော့မလုပ်ကြပေ၊ ၎င်းတို့တွင် ဇွဲလုံ့လနှင့် စိတ်အားထက်သန်မှု ရှိကြပြီး အပေါ်ယံအားဖြင့် ၎င်းတို့သည် ယုံကြည်ခြင်းရှိပုံပေါက်သည်၊ စိတ်ပိုင်းဖြတ်မှုရှိပုံပေါက်သည်၊ ပြီးလျှင် ဆင်းရဲဒုက္ခကို ခံနိုင်ပြီး အဖိုးအခကို ပေးဆပ်လိုစိတ်ရှိပုံပေါက်သည်။ ထို့အပြင် ၎င်းတို့သည် မယုံနိုင်လောက်သော ခံနိုင်ရည်ရှိပြီး ပင်ပန်းနွမ်းနယ်မှုနှင့် အခက်အခဲအမျိုးမျိုးကို ဖြတ်သန်း၍ ဇွဲရှိနိုင်ပုံပေါက်သည်။ ၎င်းတို့၏ အစွမ်းအစနှင့် သဘောပေါက်နားလည်နိုင်စွမ်းသည် ညံ့ဖျင်းပြီး ၎င်းတို့တွင် သမ္မာတရားကို တိကျစွာ သဘောပေါက်နားလည်နိုင်စွမ်း ကင်းမဲ့ခြင်းသာ ဖြစ်သည်။ ဤသဘောပေါက်နားလည်နိုင်စွမ်း ကင်းမဲ့ခြင်းနှင့်ပတ်သက်၍ ၎င်းတို့ မည်သည့်အရာကို လုပ်ဆောင်ကြသနည်း။ ၎င်းတို့သည် ဤပြဿနာကို ဖြေရှင်းရန် စည်းမျဉ်းစည်းကမ်းများနှင့် အယူဝါဒများအပြင် ၎င်းတို့ မကြာခဏ ပြောဆိုလေ့ရှိသည့် ဝိညာဉ်ရေးရာ သဘောတရားများကို အသုံးပြုကြသည်။ ၎င်းတို့၏ ခေါင်းဆောင်ပိုင်းအောက်တွင် နှစ်အနည်းငယ်ကြာပြီးနောက် လူတို့ကြားတွင် အယူဝါဒများ၊ စည်းမျဉ်းစည်းကမ်းများနှင့် အပြင်ပန်း အလေ့အထ အမျိုးမျိုးတို့ ပေါ်ပေါက်လာသည်။ လူတို့သည် ဤအယူဝါဒများ၊ စည်းမျဉ်းစည်းကမ်းများနှင့် အလေ့အထများကို လိုက်နာစောင့်ထိန်းကြပြီး ၎င်းတို့သည် သမ္မာတရားကို လက်တွေ့လုပ်ဆောင်နေကာ သမ္မာတရား လက်တွေ့ကျမှုထဲသို့ ဝင်ရောက်နေသည်ဟု ယုံကြည်ကြသော်လည်း အမှန်တကယ်တွင် ၎င်းတို့သည် သမ္မာတရား လက်တွေ့ကျမှုနှင့် အလွန်တရာ ကွာဝေးနေဆဲ ဖြစ်သည်။ လူတို့၏ စိတ်နှလုံးများသည် ဤအရာများဖြင့် ပြည့်နှက်သွားပြီး ယင်းတို့၏ လွှမ်းမိုးချုပ်ကိုင်ကာ ဦးဆောင်ခြင်းကို ခံရသည်နှင့်တစ်ပြိုင်နက် ဖြေရှင်းရန်မှာ ဒုက္ခများလှပေသည်။ လူတို့ နားလည်စေရန်အတွက် တစ်ခုချင်းစီကို စိတ်ဖြာလေ့လာဆွေးနွေးပြီး ဆန်းစစ်ရမည်ဖြစ်သည်။ ထို့နောက်တွင် လူတို့ကို သမ္မာတရား၊ အယူဝါဒများ၊ ကြွေးကြော်သံများနှင့် စည်းမျဉ်းစည်းကမ်းများဟူသည် အဘယ်အရာ ဖြစ်သည်ကိုလည်းကောင်း၊ သမ္မာတရားကို မှန်ကန်စွာ သဘောပေါက်နားလည်ခြင်း၊ တိကျမှန်ကန်သော ဆိုရိုးများနှင့် သမ္မာတရား စည်းမျဉ်းများဟူသည် အဘယ်အရာ ဖြစ်သည်ကိုလည်းကောင်း ပြောပြရမည်ဖြစ်သည်။ ဤအရာအားလုံးကို တစ်ခုချင်းစီ ဖြေရှင်းရန် လိုအပ်သည်၊ သို့တည်းမဟုတ်ပါက အတော်အတန် ကောင်းကောင်းမွန်မွန် ပြုမူပြီး စည်းကမ်းလိုက်နာကာ ဝိညာဉ်ရေးရာကို လိုက်စားသောသူတို့သည် အယောင်ဆောင်ခေါင်းဆောင်များ၏ အထင်အမြင်မှားစေခြင်းကို ခံရပြီး ပျက်စီးသွားကြလိမ့်မည်။ ဤလူတို့သည် ဘာသာတရားကိုင်းရှိုင်းပုံရပြီး ဆင်းရဲဒုက္ခကို ခံနိုင်ကာ အဖိုးအခကို ပေးဆပ်နိုင်စွမ်းရှိသည့်အပြင် အမှုအရာများ သူတို့အပေါ် ကျရောက်သည့်အခါ ဆုတောင်းနိုင်ကြသည်။ သို့သော်လည်း ဘာသာရေးသမားများကဲ့သို့ပင် ဘုရားသခင် ပြန်ကြွလာသည့်အခါ သူတို့ထဲမှ တစ်ဦးတစ်ယောက်မျှ ကိုယ်တော့်ကို မမှတ်မိကြပေ၊ သူတို့ထဲမှ တစ်ဦးတစ်ယောက်မျှ ဘုရားသခင်သည် အမှုသစ်ကို တစ်ဖန်ပြုလုပ်နေသည်ဟု အသိအမှတ်မပြုကြဘဲ သူတို့အားလုံးသည် ကိုယ်တော့်ကို အတိုက်အခံလုပ်ကြသည်။ ဤသည်မှာ အဘယ်ကြောင့်နည်း။ ယင်းမှာ အယောင်ဆောင်ခေါင်းဆောင်များနှင့် အန္တိခရစ်တို့သည် ထိုသူတို့ကို အထင်အမြင်မှားစေခဲ့သောကြောင့် ဖြစ်သည်၊ ၎င်းတို့သည် ရိုးသားစစ်မှန်သော ဘုရားသခင်ကို ယုံကြည်သူများစွာတို့ကို ဒုက္ခပေးပြီး ပျက်စီးစေခဲ့သည်။

အယောင်ဆောင်ခေါင်းဆောင်များသည် စကားလုံးများနှင့် အယူဝါဒများကိုသာ ပြောဆိုကြသည်၊ ၎င်းတို့က လူတို့ကို နားလည်စေသည့်အရာမှာ အယူဝါဒသာဖြစ်ပြီး သမ္မာတရားမဟုတ်ပေ၊ ပြီးလျှင် ၎င်းတို့က လူတို့ကို မြင်စေသည့်အရာမှာ အယောင်ဆောင် ဝိညာဉ်ရေးရာပြည့်ဝခြင်းသာ ဖြစ်သည်။ စကားလုံးများနှင့် အယူဝါဒများကို ပြောဆိုခြင်း၏ အကျိုးဆက်များမှာ အဘယ်နည်း။ အယောင်ဆောင် ဝိညာဉ်ရေးရာပြည့်ဝခြင်း၊ မှားယွင်းသော နားလည်ခြင်း၊ မှားယွင်းသော အသိပညာ၊ မှားယွင်းသော လက်တွေ့လုပ်ဆောင်ခြင်းနှင့် မှားယွင်းသော လိုက်နာစောင့်ထိန်းခြင်းတို့ ဖြစ်သည်၊ ယင်းအားလုံးသည် အတုအယောင်များသာ ဖြစ်သည်။ ဤ “အတုအယောင်” သည် မည်သို့ ဖြစ်ပေါ်လာသနည်း။ ယင်းမှာ အယောင်ဆောင် ခေါင်းဆောင်များက သမ္မာတရားကို လွဲချော်သော၊ တစ်ဖက်စောင်းနင်းဖြစ်သော၊ အပေါ်ယံဆန်သော သဘောပေါက်နားလည်မှုရှိခြင်းနှင့် သမ္မာတရား၏ အနှစ်သာရကို သဘောပေါက်နားလည်ရန် လုံးဝ ပျက်ကွက်ခြင်းတို့ကြောင့် ဖြစ်ပေါ်လာခြင်း ဖြစ်သည်။ အယောင်ဆောင်ခေါင်းဆောင်များသည် လူတို့ထံသို့ စည်းကမ်းများ၊ စကားလုံးများနှင့် အယူဝါဒများစွာကို ကြွေးကြော်သံများနှင့် သဘောတရားအချို့နှင့်အတူ ယူဆောင်လာကြသည်။ ထိုလူတို့သည် ဘုရားသခင်၏ စစ်မှန်သော ရည်ရွယ်ချက်များကို လုံးဝနားမလည်ကြဘဲ ရှုပ်ထွေးသော အခြေအနေအမျိုးမျိုးကို ကြုံတွေ့ရသည့်အခါ ယင်းတို့ကို မည်သို့ကိုင်တွယ်ပြီး ချဉ်းကပ်ရမည်ကိုဖြစ်စေ၊ ဘုရားသခင်၏ ရည်ရွယ်ချက်များကို မည်သို့သဘောပေါက်နားလည်ရမည်ကိုဖြစ်စေ မသိကြပေ။ ထိုသို့သော လူပုဂ္ဂိုလ်များသည် ဘုရားသခင်၏ ရှေ့မှောက်သို့ လာရောက်နိုင်ကြမည်လော။ ကိုယ်တော့်ကို လက်ခံပြီး ကိုယ်တော့်ကို အတိုက်အခံလုပ်ခြင်းမှ ရပ်တန့်နိုင်ကြမည်လော။ မတတ်နိုင်ကြပါ၊ ၎င်းတို့ မတတ်နိုင်ကြပေ။ ထို့ကြောင့် အယောင်ဆောင် ခေါင်းဆောင်များ၏ မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သော အယူအဆများကို သင်တို့ ပြန်လည်သုံးသပ်ပြီး ယင်းတို့ကို ပိုင်းခြားသိမြင်နိုင်စွမ်း ရရှိရန်မှာ အလွန်အရေးကြီးပြီး လိုအပ်ပေသည်။ ပြန်လည်သုံးသပ်သည့်အခါ ယင်းတို့အား အန္တိခရစ်များက လူတို့ကို အထင်အမြင်မှားစေရန် အသုံးပြုသည့် မှားယွင်းပြီး အဓိပ္ပာယ်မဲ့သော အယူအဆများနှင့် ခွဲခြားရန်မှာ အလွန်အရေးကြီးသည်။ ခေါင်းဆောင်များနှင့် အမှုဆောင်များ၏ ဒုတိယမြောက် တာဝန်ဝတ္တရားဖြစ်သည့် “လူအမျိုးအစား တစ်မျိုးစီ၏ အခြေအနေများနှင့် အကျွမ်းတဝင်ရှိပြီး သူတို့၏ တကယ့်အသက်တာထဲ၌ ကြုံတွေ့ရသော အသက်ဝင်ရောက်မှုနှင့် စပ်ဆိုင်သည့် အခက်အခဲအမျိုးမျိုးကို ဖြေရှင်းပေးခြင်း” ဟူသည့်အချက်နှင့် စပ်လျဉ်း၍ အယောင်ဆောင်ခေါင်းဆောင်များ၏ အမျိုးမျိုးသော ကျင့်ကြံပြုမူမှုများကိုလည်းကောင်း၊ အယောင်ဆောင်ခေါင်းဆောင်များနှင့်ဆိုင်သော ကိစ္စရပ်များ၏ အနှစ်သာရကို စိတ်ဖြာလေ့လာဆွေးနွေးသည့် ငါတို့၏ မိတ်သဟာယဖွဲ့ခြင်းကို ဤနေရာတွင် အဆုံးသတ်ကြမည်။

အချက် ၃- တာဝန်တစ်ခုစီတိုင်းကို ကောင်းမွန်စွာ ထမ်းဆောင်ရန်အတွက် နားလည်ထားသင့်သည့် သမ္မာတရား စည်းမျဉ်းများကို မိတ်သဟာယဖွဲ့လော့ (အပိုင်း ၁)

အယောင်ဆောင်ခေါင်းဆောင်များသည် လူတို့ကို အားပေးတိုက်တွန်းရန် စကားလုံးများနှင့် အယူဝါဒများကိုသာ ပြောဆိုနိုင်ကြသည်

ကျွန်ုပ်တို့သည် ခေါင်းဆောင်များနှင့် အမှုဆောင်များ၏ တတိယမြောက် တာဝန်ဝတ္တရားဖြစ်သည့် တာဝန်တစ်ခုစီတိုင်းကို ကောင်းမွန်စွာ ထမ်းဆောင်ရန်အတွက် နားလည်ထားသင့်သည့် သမ္မာတရား စည်းမျဉ်းများကို မိတ်သဟာယဖွဲ့ခြင်းအကြောင်းကို ဆက်လက်၍ မိတ်သဟာယဖွဲ့ကြမည်။ ဤသည်မှာ ခေါင်းဆောင်များနှင့် အမှုဆောင်များ၏ အရေးကြီးပြီး အခြေခံကျသော အလုပ်ဖြစ်သည်၊ ပြီးလျှင် ငါတို့သည် ဤတာဝန်ဝတ္တရားကို အခြေခံ၍ အယောင်ဆောင်ခေါင်းဆောင်များ၏ သရုပ်သကန်များကို မိတ်သဟာယဖွဲ့ပြီး စိတ်ဖြာလေ့လာဆွေးနွေးကြမည်။ လူတို့အနေဖြင့် မိမိတို့၏ တာဝန်များကို ကောင်းမွန်စွာ ထမ်းဆောင်ရန် နားလည်ထားသင့်သည့် သမ္မာတရား စည်းမျဉ်းများနှင့်ပတ်သက်၍ ခေါင်းဆောင်တစ်ဦး သို့မဟုတ် အမှုဆောင်တစ်ဦး၏ ရှင်းလင်းစွာ မိတ်သဟာယဖွဲ့နိုင်စွမ်းသည် ၎င်းအနေဖြင့် သမ္မာတရား လက်တွေ့ကျမှု ပိုင်ဆိုင်ခြင်း ရှိမရှိ၏ အကောင်းဆုံးသော ညွှန်ပြချက်ဖြစ်ပြီး ၎င်းသည် လက်တွေ့ကျသော အလုပ်ကို ကောင်းမွန်စွာ လုပ်ဆောင်နိုင်ခြင်း ရှိမရှိကို အဆုံးအဖြတ်ပေးရန် အဓိကသော့ချက်လည်း ဖြစ်သည်။ ယခု အယောင်ဆောင်ခေါင်းဆောင်များသည် ဤအလုပ်ကို မည်သို့ကိုင်တွယ်သည်ကို ကြည့်ကြစို့။ အယောင်ဆောင် ခေါင်းဆောင်များ၏ ထူးခြားသော ပင်ကိုလက္ခဏာတစ်ခုမှာ သမ္မာတရား စည်းမျဉ်းများပါဝင်သည့် မည်သည့် ကိစ္စကိုမဆို ၎င်းတို့၏ အကုန်အစင် ရှင်းပြနိုင်စွမ်းမရှိခြင်း သို့မဟုတ် ရှင်းလင်းအောင်လုပ်နိုင်စွမ်းမရှိခြင်း ဖြစ်သည်။ တစ်စုံတစ်ဦးသည် ၎င်းတို့ထံမှ ရှာဖွေလျှင် အနှစ်မဲ့သော စကားများနှင့် အယူဝါဒအချို့ကိုသာ ၎င်းတို့က ပြောနိုင်ကြသည်။ ဆုံးဖြတ်ချက်လိုအပ်သည့် ပြဿနာများနှင့် ရင်ဆိုင်ရသည့်အခါ ၎င်းတို့က “သင်တို့အားလုံးသည် ဤတာဝန်ကို ထမ်းဆောင်ရာတွင် ကျွမ်းကျင်သူများဖြစ်သည်။ သင်တို့တွင် ပြဿနာများရှိလျှင် သင်တို့ဘာသာ ယင်းတို့ကို အဖြေရှာသင့်သည်။ ကျွန်ုပ်ကို မမေးပါနှင့်။ ကျွန်ုပ်သည် ကျွမ်းကျင်သူ မဟုတ်သည့်အပြင် နားလည်းမလည်ပါ။ ထိုအရာကို သင်တို့ဘာသာ ကိုင်တွယ်ပါ”ဟူသကဲ့သို့သော စကားတစ်ခွန်းဖြင့် မကြာခဏ တုံ့ပြန်ကြသည်။ အချို့လူတို့က “ကျွန်ုပ်တို့သည် ပြဿနာကို မဖြေရှင်းနိုင်သောကြောင့် သင့်ကို မေးမြန်းနေခြင်း ဖြစ်သည်၊ ကျွန်ုပ်တို့ ဖြေရှင်းနိုင်လျှင် သင့်ကို မေးမည်မဟုတ်ပါ။ သမ္မာတရား စည်းမျဉ်းများ ပါဝင်ပတ်သက်သည့် ဤပြဿနာကို ကျွန်ုပ်တို့ နားမလည်ပါ” ဟု ပြောဆိုကောင်း ပြောဆိုနိုင်သည်။ အယောင်ဆောင်ခေါင်းဆောင်များက “စည်းမျဉ်းများကို ကျွန်ုပ် သင်တို့ကို ပြောပြီးသား မဟုတ်လော။ မိမိတို့၏ တာဝန်များကို ကောင်းစွာ ထမ်းဆောင်ကြလော့၊ ပြီးလျှင် အနှောင့်အယှက်များ၊ သို့မဟုတ် အဖျက်အမှောင့်လုပ်ခြင်းများကို မဖန်တီးကြနှင့်။ သင်တို့ မည်သည့်အရာကို မေးနေသေးသနည်း။ သင့်တော်သလို ကိုင်တွယ်လော့။ ဘုရားသခင်၏ နှုတ်ကပတ်တော်များ ပြောပြီးသားဖြစ်သည်၊ ဘုရားအိမ်တော်၏ အကျိုးစီးပွားကို ဦးစားပေးလော့” ဟု ပြန်ပြောကြသည်။ ထိုလူတို့က “ဤသည်မှာ ပြဿနာအတွက် ဖြေရှင်းချက်တစ်ခု မဟုတ်ပါတကား” ဟု စဉ်းစားလျက် လုံးဝ ရှုပ်ထွေးသွားကြသည်။ ဤသည်မှာ အယောင်ဆောင် ခေါင်းဆောင်များ အလုပ်ကို သဘောထားပြုမူပုံဖြစ်သည်၊ ၎င်းတို့သည် အလုပ်ကို စစ်ဆေးရုံသာ စစ်ဆေးပြီး ဝတ်ကျေတမ်းကျေ လုပ်ဆောင်ကာ ပြဿနာများကို မည်သည့်အခါမျှ မကိုင်တွယ်ကြပေ။ လူတို့ မည်သို့သော ကိစ္စရပ်များကို တင်ပြပါစေ အယောင်ဆောင် ခေါင်းဆောင်များက ၎င်းတို့ကို မိမိတို့ဘာသာ သမ္မာတရားကို ရှာဖွေရန် ပြောဆိုကြသည်။ ၎င်းတို့သည် လူတို့ကို “သင်တို့တွင် ပြဿနာ တစ်စုံတစ်ရာ ရှိသလား။ သင်တို့၏ အသက်ဝင်ရောက်မှု မည်သည့်အခြေအနေ ရှိသနည်း။ သင်တို့၏ တာဝန်များကို ဝတ်ကျေတမ်းကျေ ပုံစံနှင့် လုပ်ဆောင်နေသလော” ဟု မကြာခဏ မေးမြန်းကြသည်။ ထိုလူတို့က “တစ်ခါတစ်ရံတွင် ကျွန်ုပ်သည် ဝတ်ကျေတမ်းကျေလုပ်သော အခြေအနေ၌ မြင်ရတတ်ပြီး ဆုတောင်းခြင်းအားဖြင့် ယင်းကို ဖြေရှင်းကာ မိမိကိုယ်ကို ပြုပြင်ပြောင်းလဲလိုက်ပါသည်၊ သို့သော် ကျွန်ုပ်၏ တာဝန်ကို ထမ်းဆောင်ခြင်း၏ သမ္မာတရား စည်းမျဉ်းများကိုမူ ကျွန်ုပ် နားမလည်သေးပါ” ဟု ပြန်လည်ဖြေကြားကြသည်။ အယောင်ဆောင်ခေါင်းဆောင်များက “တိကျသည့် စည်းမျဉ်းများကို နောက်ဆုံး စုဝေးပွဲတုန်းက သင်နှင့် ကျွန်ုပ် မိတ်သဟာယ မဖွဲ့ပေးခဲ့ဘူးလား။ ဘုရားသခင်၏ နှုတ်ကပတ်တော် ကျမ်းပိုဒ်အချို့ကိုပင် ကျွန်ုပ် သင့်ကို ပေးခဲ့သေးသည်။ ယခုအချိန်လောက်ဆို သင် နားလည်သင့်ပြီ မဟုတ်ဘူးလား” ဟု ပြောဆိုကြသည်။ အမှန်တကယ်တွင် ၎င်းတို့သည် အယူဝါဒအားလုံးကို နားလည်ကြသော်လည်း မိမိတို့၏ ပြဿနာများကိုမူ ဖြေရှင်းနိုင်စွမ်း မရှိကြသေးပေ။ အယောင်ဆောင်ခေါင်းဆောင်များက “သင် အဘယ်ကြောင့် မဖြေရှင်းနိုင်ရသနည်း။ သင်သည် ဘုရားသခင်၏ နှုတ်ကပတ်တော်များကို လုံလောက်အောင် စေ့စေ့စပ်စပ် မဖတ်ရှုရသေးသောကြောင့်သာ ဖြစ်သည်။ သင် ပိုပြီး ဆုတောင်းပြီး ဘုရားသခင်၏ နှုတ်ကပတ်တော်များကို ပိုပြီး ဖတ်ရှုလျှင် သင့်၏ ပြဿနာအားလုံး ဖြေရှင်းပြီးသား ဖြစ်သွားလိမ့်မယ်။ သင်တို့သည် အတူတကွ ဆွေးနွေးပြီး နည်းလမ်းရှာဖို့ သင်ယူရန် လိုအပ်သည်၊ ထိုအခါတွင် သင်တို့၏ ပြဿနာများသည် နောက်ဆုံး၌ ဖြေရှင်းပြီးသား ဖြစ်သွားလိမ့်မည်။ အတတ်ပညာပိုင်းဆိုင်ရာ ကိစ္စရပ်များအတွက်တော့ ကျွန်ုပ်ကို မမေးပါနှင့်၊ ကျွန်ုပ်၏ တာဝန်ဝတ္တရားက အလုပ်ကို စစ်ဆေးရန်သာ ဖြစ်သည်။ ကျွန်ုပ်က ကျွန်ုပ်၏ တာဝန်ကို ပြီးမြောက်အောင် လုပ်ဆောင်ပြီးပြီ၊ ကျန်သည့်အရာများက ကျွန်ုပ် နားမလည်သော အတတ်ပညာပိုင်းဆိုင်ရာ ကိစ္စရပ်များသာ ဖြစ်သည်” ဟု ဟိတ်ကြီးဟန်ကြီး စကားများကိုပင် ပြောဆိုကြသည်။ အယောင်ဆောင် ခေါင်းဆောင်များက လူတို့ကို နှပ်ချပြီး မေးခွန်းများကို ရှောင်ရှားရန် “ကျွန်ုပ် နားမလည်ပါ၊ ထိုအရာကို ကျွန်ုပ် လုံးဝ မသင်ယူခဲ့ရပါ၊ ကျွန်ုပ် ကျွမ်းကျင်သူ မဟုတ်ပါ”ဟူသကဲ့သို့သော အကြောင်းပြချက်များနှင့် ဆင်ခြေများကို မကြာခဏ သုံးကြသည်။ ၎င်းတို့အနေဖြင့် အတော်နှိမ့်ချကြပုံ ပေါ်ကောင်းပေါ်နိုင်သည်။ သို့သော် ဤအရာက အယောင်ဆောင် ခေါင်းဆောင်များနှင့်ပတ်သက်သည့် ဆိုးရွားသော ပြဿနာတစ်ခုကို ဖော်ထုတ်သည်။ ၎င်းတို့သည် အချို့သော အလုပ်တာဝန်များတွင် အတတ်ပညာဆိုင်ရာ အသိပါဝင်ပတ်သက်သည့် ပြဿနာများအပေါ် မည်သည့် သိနားလည်မှုမျှ မရှိပေ။ ၎င်းတို့သည် အစွမ်းမဲ့ကာ အလွန့်အလွန် အနေခက်ပြီး ကသိကအောက်ဖြစ်ပုံ ပေါ်ကြသည်။ ထို့နောက်တွင် မည်သည့်အရာကို ၎င်းတို့ လုပ်ဆောင်ကြသနည်း။ ၎င်းတို့သည် စုဝေးပွဲများအတောအတွင်းတွင် လူတို့ကို တိုက်တွန်းရန် အယူဝါဒအချို့အကြောင်းကို ပြောဆိုရင်း လူတိုင်းနှင့် မိတ်သဟာယပြုရန် ဘုရားနှုတ်ကပတ်တော် စာပိုဒ်အချို့ကိုသာ စုစည်းနိုင်ကြသည်။ ကြင်နာမှုအနည်းငယ်ရှိသည့် ခေါင်းဆောင်များက လူတို့အတွက် ပူပန်မှုကို ပြကောင်းပြနိုင်ကာ ၎င်းတို့ကို “သင့်ဘဝတွင် လတ်တလော၌ အခက်အခဲတစ်ခုတလေ ရင်ဆိုင်ရသလော။ သင့်ထံတွင် ဝတ်ရမည့် အဝတ်အစား လုံလုံလောက်လောက် ရှိသလော။ သင်တို့ထဲတွင် မလျော်မကန် ပြုမူနေသည့် တစ်ဦးတစ်ယောက် ရှိခဲ့သလော”ဟု မကြာခဏ မေးကောင်းမေးကြပေမည်။ လူတိုင်းက ၎င်းတို့တွင် ထိုပြဿနာများ မရှိဟု ပြောလျှင် ၎င်းတို့က “သို့ဆိုလျှင် ပြဿနာမရှိပါ။ သင်တို့၏ အလုပ်ကို ဆက်လုပ်ကြပါ။ ကျွန်ုပ်တွင် အာရုံစိုက်ရမည့် အခြားကိစ္စများ ရှိသည်”ဟု ပြန်ဖြေကြပြီး တစ်စုံတစ်ဦးက ၎င်းတို့ကို အနေခက်သည့် အခြေအနေတစ်ခုသို့ ရောက်စေရင်း မေးခွန်းများ တင်ပြကာ ယင်းတို့ကို ကိုင်တွယ်ရန် တောင်းဆိုကောင်း တောင်းဆိုနိုင်သည်ကို ကြောက်လျက် အမြန်ထွက်သွားကြလေသည်။ ဤသည်မှာ အယောင်ဆောင် ခေါင်းဆောင်များ အလုပ်လုပ်ပုံ ဖြစ်သည်။ ၎င်းတို့သည် စစ်မှန်သည့် မည်သည့် ပြဿနာကိုမျှ မဖြေရှင်းနိုင်ပေ။ အသင်းတော်၏ အလုပ်ကို ၎င်းတို့က အဘယ်သို့ ထိရောက်စွာ ဆောင်ရွက်နိုင်မည်နည်း။ အကျိုးဆက်အနေဖြင့် မဖြေရှင်းရသေးသည့် ပြဿနာများ စုပုံလာခြင်းက နောက်ဆုံးတွင် အသင်းတော်၏ အလုပ်ကို ဟန့်တားလေသည်။ ဤသည်မှာ အယောင်ဆောင် ခေါင်းဆောင်များ အလုပ်လုပ်ပုံနှင့်သက်ဆိုင်သော ပေါ်လွင်သော ပင်ကိုလက္ခဏာနှင့် သရုပ်သကန်တစ်ခု ဖြစ်သည်။

၎င်းတို့၏ အလုပ်တွင် အယောင်ဆောင် ခေါင်းဆောင်များသည် တရားဟောခြင်းကိုသာ စိတ်အားထက်သန်ကြပြီး ၎င်းတို့သည် လူတို့ကို တိုက်တွန်းနှိုးဆော်ရန်နှင့် နှစ်သိမ့်ရန် စကားလုံးများနှင့် အယူဝါဒများကို ပြောဆိုရသည်ကို အနှစ်သက်ဆုံးဖြစ်ကာ လူတို့ကို မိမိတို့၏ တာဝန်များကို ထမ်းဆောင်ရာတွင် စိတ်အားတက်ကြွပြီး အလုပ်များစေသရွေ့ ယင်းမှာ ၎င်းတို့ အလုပ်ကောင်းကောင်း လုပ်ဆောင်ပြီးခြင်းနှင့် တူညီသည်ဟု ထင်မှတ်ကြသည်။ ထို့အပြင် အယောင်ဆောင် ခေါင်းဆောင်များသည် လူတိုင်း၏ နေ့စဉ်အသက်တာ အခြေအနေကို ဂရုစိုက်ရာ၌ စိတ်အားထက်သန်ကြသည်။ ၎င်းတို့သည် ထိုကိစ္စနှင့်ပတ်သက်၍ မည်သည့်အခက်အခဲများကိုမဆို ကြုံတွေ့နေရခြင်း ရှိမရှိ လူတို့ကို မကြာခဏ မေးမြန်းကြပြီး အကယ်၍ တစ်စုံတစ်ဦးက အမှန်တကယ် ကြုံတွေ့နေရပါက ဤအခက်အခဲများကို ကူညီဖြေရှင်းရန် ၎င်းတို့က လိုလားကြသည်။ ၎င်းတို့သည် ဤအထွေထွေကိစ္စများဖြင့် မိမိတို့ကိုယ်ကို အမှန်တကယ် အလုပ်များစေပြီး တစ်ခါတစ်ရံ အစာစားချိန်ကိုပင် ရွှေ့ဆိုင်းကာ မကြာခဏ ညဉ့်နက်မှအိပ်ပြီး မနက်စောစောထကြသည်။ ၎င်းတို့၏ အလုပ်များမှုနှင့် ကြိုးစားလုပ်ဆောင်မှုကို ထောက်ရှုလျှင် အသင်းတော်၏ အလုပ်တွင်ရှိသော ပြဿနာများနှင့် ဘုရားသခင် ရွေးချယ်ထားသောလူတို့ မိမိတို့၏ တာဝန်များကို ထမ်းဆောင်ရာတွင် ရင်ဆိုင်ရသည့် အခက်အခဲများသည် အဘယ်ကြောင့် မဖြေရှင်းရဘဲ ရှိမြဲရှိနေရသနည်း။ ဤသည်မှာ အယောင်ဆောင်ခေါင်းဆောင်များသည် တာဝန်များထမ်းဆောင်ခြင်းနှင့် သက်ဆိုင်သော သမ္မာတရား စည်းမျဉ်းများကို မည်သည့်အခါမျှ ရှင်းလင်းစွာ မရှင်းပြနိုင်သောကြောင့် ဖြစ်သည်။ ၎င်းတို့ ပြောဆိုသည့် စကားလုံးများနှင့် အယူဝါဒများ၊ တိုက်တွန်းနှိုးဆော်ချက်များသည် လုံးဝ အကျိုးသက်ရောက်မှုမရှိဘဲ စစ်မှန်သော ကိစ္စရပ်များကို လုံးဝ မဖြေရှင်းနိုင်ပေ။ ၎င်းတို့ မည်မျှပင် ပြောဆိုပါစေ၊ မည်မျှပင်အလုပ်များပါစေ၊ မည်မျှပင်ပန်းနွမ်းနယ်နေပါစေ အသင်းတော်၏ အလုပ်သည် မည်သည့်အခါမျှ တိုးတက်ခြင်းမရှိပေ။ အပြင်ပန်းတွင် လူတိုင်းသည် မိမိတို့၏ တာဝန်များကို ထမ်းဆောင်နေပုံရသော်လည်း ၎င်းတို့သည် လက်တွေ့ကျသော ရလဒ်များစွာကို မဖြစ်မြောက်စေကြပေ၊ အကြောင်းမှာ အယောင်ဆောင်ခေါင်းဆောင်များသည် တာဝန်များထမ်းဆောင်ခြင်းနှင့် ဆက်စပ်သော သမ္မာတရား စည်းမျဉ်းများကို မိတ်သဟာယမဖွဲ့နိုင်သောကြောင့် သို့မဟုတ် လက်တွေ့ကျသော ကိစ္စရပ်များကို ဖြေရှင်းရန် သမ္မာတရားကို အသုံးမပြုနိုင်သောကြောင့် ဖြစ်သည်၊ ထို့ကြောင့် ၎င်းတို့သည် တာဝန်များကို ထမ်းဆောင်ရာတွင် တည်ရှိနေသော ကိစ္စရပ်များစွာကို မဖြေရှင်းနိုင်ကြပေ။ ဥပမာအားဖြင့် တစ်ချိန်က ဘုရားအိမ်တော်သည် ဘုရားသခင်၏ နှုတ်ကပတ်တော် စာအုပ်များကို ရိုက်နှိပ်ရန် လိုအပ်ခဲ့ပြီး ခေါင်းဆောင်တစ်ဦးသည် ဤတာဝန်ကို တာဝန်ယူရန် လူနှစ်ဦးကို ရွေးချယ်ခဲ့ရသည်။ လူရွေးချယ်ခြင်းအတွက် စံနှုန်းများမှာ အဘယ်နည်း။ ၎င်းတို့၏ လူ့သဘာဝသည် အတော်အတန် ကောင်းမွန်သင့်သည်၊ ၎င်းတို့သည် ယုံကြည်စိတ်ချရသင့်ပြီး အန္တရာယ်များကို ရင်ဆိုင်နိုင်စွမ်း ရှိသင့်သည်။ လူပုဂ္ဂိုလ်များကို ရွေးချယ်ပြီးနောက် ဤခေါင်းဆောင်က ၎င်းတို့အား “ယနေ့ ကျွန်ုပ် သင်တို့နှစ်ယောက်ကို ကိစ္စတစ်ခု အပ်နှံဖို့ ခေါ်လိုက်သည်၊ ဘုရားအိမ်တော်တွင် ပုံနှိပ်ဖို့လိုသည့် စာအုပ်တစ်အုပ်ရှိသည်၊ ပြီးလျှင် သင်တို့နှစ်ယောက်က ပုံနှိပ်စက်ရုံတစ်ရုံ ရှာဖို့လိုသည်၊ ပြီးလျှင် အုပ်ရေအားလုံး ရိုက်နှိပ်ပြီးသည့်အခါ လူတို့အနေဖြင့် နှောင့်နှေးမှုမရှိဘဲ ဘုရားသခင်၏ နှုတ်ကပတ်တော်များကို စားသောက်နိုင်ဖို့အတွက် သင်တို့က ဘုရားသခင် ရွေးချယ်ထားသောလူများ၏ လက်ထဲသို့ အချိန်မီ ဖြန့်ဝေပေးရမည်။ သင်တို့ ဤတာဝန်ကို ထမ်းဆောင်ဖို့ စိတ်ပိုင်းဖြတ်ထားသလား။ ဤဝန်ထုပ်ဝန်ပိုးနှင့် ဤအန္တရာယ်ကို တာဝန်ယူလိုစိတ် ရှိသလား” ဟု ပြောဆိုခဲ့သည်။ ထိုလူနှစ်ဦးက ဤသည်မှာ ဘုရားသခင်က ၎င်းတို့ကို ချီးမြှောက်ခြင်းဖြစ်သည်ဟု ယုံကြည်သောကြောင့် ဟုတ်ကဲ့ဟု ပြောခဲ့ကြသည်။ ထို့နောက် ခေါင်းဆောင်က ၎င်းတို့ကို “သင်တို့တွင် ဘုရားသခင်၏ တာဝန်ပေးစေခိုင်းချက်ကို ကောင်းမွန်စွာ ဖြည့်ဆည်းဖို့ စိတ်ပိုင်းဖြတ်ချက် ရှိသလား။ ကျမ်းသစ္စာဆိုလိုစိတ် ရှိသလား” ဟု မေးမြန်းခဲ့သည်။ ထို့နောက် ထိုလူနှစ်ဦးက “အကယ်၍ ကျွန်ုပ်တို့သည် ဘုရားသခင်၏ တာဝန်ပေးစေခိုင်းချက်ကို ကောင်းမွန်စွာ မဖြည့်ဆည်းနိုင်ဘဲ ဤတာဝန်ကို ကမောက်ကမဖြစ်စေကာ ဘုရားအိမ်တော်၏ အလုပ်ကို ဆုံးရှုံးမှုများ ခံစားရစေပါက ကျွန်ုပ်တို့သည် ကောင်းကင်မှ မိုးကြိုးလျှပ်စီးများဖြင့် အပစ်ခံရပါစေ။ အာမင်” ဟု ပြောဆိုလျက် ကျမ်းသစ္စာဆိုခဲ့ကြသည်။ ခေါင်းဆောင်က “ထို့အပြင် ကျွန်ုပ်တို့ သမ္မာတရားအကြောင်း မိတ်သဟာယဖွဲ့ဖို့ လိုအပ်သည်။ ယခု ဤအလုပ်ကို လုပ်ဆောင်ရာတွင် သင်တို့ စီးပွားရေးလုပ်နေခြင်း ဖြစ်သလော။ သင်တို့ကို အလုပ်သမားတစ်ယောက်အနေနှင့် အလုပ်လုပ်ခိုင်းနေခြင်း ဖြစ်သလော” ဟု ဆို၏။ ထိုလူနှစ်ဦးက “မဟုတ်ပါ၊ ဤအရာက ကျွန်ုပ်တို့၏ တာဝန်ပါ” ဟု ပြန်လည်ဖြေကြားခဲ့ကြသည်။ ခေါင်းဆောင်က “ဤအရာက သင်တို့၏ တာဝန်ဖြစ်သည့်အတွက် သင်တို့က ဘုရားသခင်၏ မေတ္တာကို ပြန်ဆပ်ရမည်။ သင်တို့ ဘုရားသခင်ကို စိတ်မကောင်းမဖြစ်စေရ၊ သို့မဟုတ် ကိုယ်တော့်ကို စိုးရိမ်ပူပန်အောင် မလုပ်ရ။ အန္တရာယ်များကို ရင်ဆိုင်လိုစိတ်ရှိရုံနှင့် မလုံလောက်ပါ၊ သင်တို့၏ တာဝန်ကို သစ္စာစောင့်သိမှုနှင့် လုပ်ဆောင်ဖို့ လိုအပ်သည်။ ပြဿနာများ ကြုံတွေ့ရသည့်အခါ သင်တို့ ပိုပြီး ဆုတောင်းပြီး အချင်းချင်း တိုင်ပင်သင့်သည်။ တစ်ဇွတ်ထိုး မလုပ်နှင့်၊ ကိုယ့်အစီအစဉ်နှင့်ကိုယ် မလုပ်ဆောင်နှင့်။ ကျွန်ုပ်သည် သင်တို့နှစ်ယောက်ကို အဘယ်ကြောင့် ပူးပေါင်းဆောင်ရွက်ခိုင်းခဲ့သနည်း။ ကိစ္စများ ပေါ်လာသည့်အခါ ဆွေးနွေးနိုင်ဖို့ဖြစ်သည်၊ ထိုသို့ဖြင့် သင်တို့ ဆောင်ရွက်ရသည်မှာ လွယ်ကူစေရန် ဖြစ်သည်။ သဘောတူညီချက် မရနိုင်လျှင် ဆုတောင်းကြ။ လူတစ်ယောက်ချင်းစီက မိမိ၏ ထင်မြင်ချက်များကို စွန့်လွှတ်သင့်ပြီး အများသဘောတူညီမှု ရရှိမှသာ လုပ်ဆောင်သင့်သည်။ သင်တို့နှစ်ယောက် ဤအလုပ်ကို အောင်မြင်စွာ ပြီးမြောက်နိုင်လိမ့်မည်ဟု ကျွန်ုပ် မျှော်လင့်သည်” ဟု ပြောဆိုခဲ့သည်။ နောက်ဆုံးတွင် ဤခေါင်းဆောင်သည် မိမိ၏ တာဝန်ကို ကောင်းမွန်စွာ ထမ်းဆောင်ရန်နည်းလမ်းနှင့်ပတ်သက်၍ ဘုရားသခင်၏ နှုတ်ကပတ်တော် ကျမ်းပိုဒ်တစ်ပိုဒ်ကို ရှာဖွေခဲ့ပြီး ၎င်းတို့သုံးဦးသည် ယင်းကို အကြိမ်အနည်းငယ် ဆုတောင်းရင်းဖြင့် ဖတ်ရှုခဲ့ကြသည်။ ထိုသို့ဖြင့် ထိုကိစ္စသည် ၎င်းတို့အား အပ်နှံပြီးဖြစ်သည်ဟု မှတ်ယူခဲ့ပြီး ခေါင်းဆောင်၏ တာဝန်ဝတ္တရားသည်လည်း ကောင်းမွန်စွာ ဖြည့်ဆည်းခဲ့ပြီးဖြစ်သည်ဟု မှတ်ယူခဲ့သည်။ ခေါင်းဆောင်၏ ဤအလုပ်ကို လုပ်ဆောင်မှုသည် မည်သို့ရှိခဲ့သနည်း။ ခေါင်းဆောင်သည် အတော်အတန် ကျေနပ်သည်ဟု ခံစားခဲ့ရသကဲ့သို့ ထိုလူနှစ်ဦးလည်း ကျေနပ်ခဲ့ကြသည်။ ဘေးမှကြည့်ရှုသူများက “ဤခေါင်းဆောင်သည် အလုပ်ပြီးမြောက်အောင် လုပ်ဆောင်ခြင်းနှင့်ပတ်သက်ပြီး အမှုအရာအနည်းငယ်ကို အမှန်တကယ်ပင် သိရှိလေသည်။ သူ၏ ပြောဆိုပုံမှာ ကောင်းစွာ စနစ်တကျရှိပြီး ခိုင်မာသော အချက်အလက်ရှိသည်၊ ပြီးလျှင် သူက အရာရာကို အဆင့်ဆင့် လုပ်ဆောင်သည်။ ပထမဦးစွာ သူက ထိုနှစ်ယောက်ကို တာဝန်ခန့်အပ်သည်၊ ပြီးလျှင် သူက အတွေးအခေါ်များနှင့် ရှုထောင့်အမြင်များ ပါဝင်သည့် သူတို့၏ ပြဿနာများကို ဖြေရှင်းပေးသည်၊ နောက်ဆုံးမှာ သူက သူတို့ကို ကျမ်းသစ္စာဆိုပြီး ကတိပြုစေလျက် ပြင်းထန်သည့် စကားအချို့ကို ပြောဆိုခဲ့သည်။ သူက ဤအလုပ်ကို စနစ်ကျသည့်ပုံစံနှင့် အမှန်တကယ် လုပ်ဆောင်ခဲ့ပြီး သူက ခေါင်းဆောင်ဟူသော ဘွဲ့ထူးနှင့် တကယ်ပဲ ထိုက်တန်ပါသည်၊ သူက အတွေ့အကြုံရှိပြီး ဝန်တာကိုလည်း ထမ်းပါသည်” ဟု မှတ်ချက်ပေးခဲ့ကြသည်။ အဆုံးတွင် ခေါင်းဆောင်က ၎င်းတို့အား “ဤအရာကို မှတ်ထားကြ၊ စာအုပ်များ ပုံနှိပ်ခြင်းသည် လွယ်ကူသည့် တာဝန်တစ်ခု မဟုတ်၊ ယင်းမှာ သာမန်လူတစ်ယောက် တာဝန်ယူဆောင်ရွက်နိုင်သည့် အရာတစ်ခု မဟုတ်။ ဤအလုပ်ကို သင်တို့ကို ကျွန်ုပ် သို့မဟုတ် ဘုရားအိမ်တော်က အပ်နှံခဲ့ခြင်း မဟုတ်ပါ၊ ယင်းသည် ဘုရားသခင်ထံမှ တာဝန်ပေးစေခိုင်းချက်တစ်ခု ဖြစ်သည်။ သင်တို့ သူ့ကို စိတ်ပျက်အောင် မလုပ်ရ။ သင်တို့ ဤအလုပ်ကို ကောင်းမွန်စွာ ပြီးမြောက်အောင် လုပ်ဆောင်သရွေ့ သင်တို့၏ အသက်တာ တိုးတက်လာလိမ့်မည်၊ ပြီးလျှင် သင်တို့တွင် လက်တွေ့ကျမှု ရှိလာလိမ့်မည်” ဟု ပြောဆိုခဲ့သည်။ သဘောတရားအရ ဤစကားများ၌ စည်းမျဉ်းပိုင်းဆိုင်ရာ ပြဿနာတစ်စုံတစ်ရာ မရှိခဲ့ပေ၊ ယင်းတို့ကို အတော်အတန် မှန်ကန်သည်ဟု မှတ်ယူနိုင်ပေသည်။ သို့ဖြစ်၍ ဤကိစ္စကို ဆန်းစစ်ပြီး ဤအယောင်ဆောင်ခေါင်းဆောင်၌ “အယောင်ဆောင်ခြင်း” သည် မည်သည့်နေရာတွင် ပေါ်လွင်ထင်ရှားခဲ့သည်ကို ကြည့်ကြစို့။ ခေါင်းဆောင်သည် ဤတာဝန်နှင့် သက်ဆိုင်သော အတတ်ပညာပိုင်းဆိုင်ရာနှင့် နည်းပညာပိုင်းဆိုင်ရာ ကဏ္ဍများကဲ့သို့ အမျိုးမျိုးသော အသေးစိတ်ကိစ္စရပ်များအပေါ် ညွှန်ကြားချက်တစ်စုံတစ်ရာ ပေးခဲ့ပါသလော။ သူသည် တိကျသော သမ္မာတရား စည်းမျဉ်းများ သို့မဟုတ် သတ်မှတ်ထားသော စံနှုန်းများ တစ်စုံတစ်ရာကို မိတ်သဟာယဖွဲ့ခဲ့သလော။ (မဖွဲ့ခဲ့ပါ။) သူသည် အနှစ်သာရမရှိသကဲ့သို့ အဓိပ္ပာယ်မဲ့သော စကားများ၊ လူအများစု မကြာခဏ ပြောဆိုလေ့ရှိသည့် စကားများ၊ မည်သည့်အရေးပါမှုမျှ မရှိသော စကားများကိုသာ ပြောဆိုခဲ့သည်။ ခေါင်းဆောင်သည် ကိုယ်တိုင်ကိုယ်ကျ ပြောဆိုပြီး ညွှန်ကြားချက်များ ပေးနေသောကြောင့် လူတို့သည် ဤစကားများကို ပုံမှန်ထက် ပို၍ အရေးပါသည်ဟု ထင်မြင်ခဲ့ကြသော်လည်း အမှန်တကယ်တွင် ယင်းတို့သည် သက်ဆိုင်ခြင်းမရှိသော စကားအချို့ဖြစ်ပြီး စာအုပ်များ ပုံနှိပ်ခြင်းနှင့် သက်ဆိုင်သော အမှန်တကယ်ဖြစ်သည့် ကိစ္စရပ်တစ်ခုတလေကိုမျှ ဖြေရှင်းရာတွင် လုံးဝ အကျိုးသက်ရောက်မှု မရှိခဲ့ပေ။ သို့ဆိုလျှင် စာအုပ်ပုံနှိပ်ခြင်းတွင် ပါဝင်သော တိကျသည့် ကိစ္စရပ်အချို့မှာ အဘယ်နည်း။ ငါတို့သည် ယင်းတို့ကို ဆွေးနွေးသင့်ပြီး ဤခေါင်းဆောင် လုပ်ဆောင်ခဲ့သည့် အလုပ်သည် အယောင်ဆောင်ခေါင်းဆောင်တစ်ဦး၏ အလုပ်ဟုတ်မဟုတ်ကို ကြည့်ရှုသင့်သည်။

ပထမဦးစွာ စာအုပ်များပုံနှိပ်ခြင်းတွင် စာစီခြင်း ပါဝင်ပြီး ထို့နောက် စာမူကြမ်းပြင်ဆင်ခြင်း၊ မာတိကာနှင့် စာကိုယ်ကို ပုံစံချခြင်းအပြင် စက္ကူအလေးချိန်၊ အရောင်နှင့် အရည်အသွေးတို့လည်း ရှိသည်။ အဖုံးအတွက် ပစ္စည်း၊ ပျော့သင့်သည် သို့မဟုတ် မာသင့်သည်၊ ပြီးလျှင် အဖုံးအတွက် ဒီဇိုင်း၊ အရောင်၊ ပုံစံနှင့် စာလုံးအမျိုးအစားတို့လည်း ရှိသည်။ နောက်ဆုံးတွင် စာအုပ်ချုပ်ခြင်း၊ ကော်ကပ်စနစ် သို့မဟုတ် ချည်ချုပ်စနစ်ကို အသုံးပြုသင့်သည်ဟူ၍ ရှိသည်။ ဤအရာအားလုံးသည် စာအုပ်ပုံနှိပ်ခြင်း၏ နယ်ပယ်အတွင်း ကျရောက်သော ကိစ္စရပ်များ ဖြစ်သည်။ ခေါင်းဆောင်သည် ဤအရာများထဲမှ တစ်ခုခုကို ဆွေးနွေးခဲ့ပါသလော။ (မဆွေးနွေးခဲ့ပါ။) နောက်ထပ်ကိစ္စတစ်ခုမှာ ပုံနှိပ်စက်ရုံ ရှာဖွေခြင်းဖြစ်သည်၊ ပုံနှိပ်စက်များနှင့် စာအုပ်ချုပ်စက်များသည် နောက်ဆုံးပေါ် ဟုတ်မဟုတ်၊ ပုံနှိပ်ခြင်းနှင့် စာအုပ်ချုပ်ခြင်း၏ အရည်အသွေးသည် မည်သို့ရှိသည်၊ ပြီးလျှင် ဈေးနှုန်း၊ ဤအရာအားလုံးအတွက် ညွှန်ကြားချက်များအပြင် စည်းမျဉ်းများနှင့် အတိုင်းအတာများကိုပါ ၎င်းတို့ ပေးခဲ့သင့်သည် မဟုတ်လော။ အကယ်၍ ခေါင်းဆောင်က “ကျွန်ုပ် ဤအရာများကို နားမလည်ဘူး၊ ကြိုက်တာသာ ရှာလိုက်” ဟု ပြောခဲ့ပါက သူသည် အသုံးဝင်သော ခေါင်းဆောင်တစ်ဦး ဖြစ်မည်လော။ သူပြောဆိုခဲ့သည့် သက်ဆိုင်ခြင်းမရှိသော စကားများသည် စာအုပ်ပုံနှိပ်ခြင်းတွင် ပါဝင်သည့် အမျိုးမျိုးသော အသေးစိတ်ကိစ္စရပ်များကို အစားထိုးနိုင်သလော။ (အစားမထိုးနိုင်ပါ။) သို့တိုင်အောင် ဤအယောင်ဆောင်ခေါင်းဆောင်သည် ၎င်းတို့ အစားထိုးနိုင်သည်ဟု ယုံကြည်ခဲ့သည်။ ၎င်းတို့က “ငါ သမ္မာတရားများ အများကြီးကို မိတ်သဟာယဖွဲ့ပြီးပြီ၊ ပြီးလျှင် စည်းမျဉ်းအားလုံးကိုလည်း သူတို့ကို ပြောပြီးပြီ။ သူတို့ ဤအရာများကို နားလည်သင့်သည်” ဟု ထင်မှတ်ခဲ့သည်။ ဤ “သင့်သည်” ဆိုသည်မှာ ဤအယောင်ဆောင်ခေါင်းဆောင်၏ ကျိုးကြောင်းဆင်ခြင်မှုနှင့် ပြဿနာဖြေရှင်းနည်း ဖြစ်သည်။ အဆုံးတွင် စာအုပ်များ ပုံနှိပ်ပြီးသည့်အခါ စက္ကူသည် အစွမ်းအစ အလွန်ညံ့ဖျင်းပြီး အလွန်ပါးလွှာသောကြောင့် စာသားသည် နှစ်ဖက်စလုံးတွင် မြင်နိုင်နေပြီး ယင်းက သက်ကြီးရွယ်အိုများနှင့် အမြင်အာရုံမကောင်းသူများအတွက် စာအုပ်များဖတ်ရှုရန် အလွန်အားစိုက်ရပြီး ခက်ခဲစေသည်။ နောက်ဆုံးအဆင့်ဖြစ်သည့် စာအုပ်ချုပ်ခြင်းလုပ်ငန်းစဉ်၏ ပြဿနာလည်း ရှိခဲ့သည်၊ စာအုပ်ချုပ်ခြင်းသည် စံနှုန်းမီခြင်း ရှိမရှိသည် စာအုပ်တစ်အုပ်လုံး၏ အရည်အသွေးနှင့် သက်တမ်းကို သက်ရောက်မှုရှိသည်။ ခေါင်းဆောင်က ညွှန်ကြားချက်များ မပေးခဲ့သောကြောင့်လည်းကောင်း၊ ဤအလုပ်ကို ဆောင်ရွက်ခဲ့သူတို့သည် စည်းမျဉ်းများနှင့် အတွေ့အကြုံ ကင်းမဲ့သောကြောင့်လည်းကောင်း၊ တာဝန်မဲ့စွာ ဈေးဆစ်ခြင်းကို လုပ်ဆောင်ခဲ့သောကြောင့်လည်းကောင်း ပုံနှိပ်စက်ရုံသည် အရင်းကျေရုံသာဖြစ်စေရန် အလုပ်ကို ဖြစ်ကတတ်ဆန်းလုပ်ပြီး အရည်အသွေးနိမ့်သော ပစ္စည်းများကို အသုံးပြုခဲ့သည်၊ နောက်ဆုံးတွင် စာအုပ်များကို ညီအစ်ကိုမောင်နှမများထံ ဖြန့်ဝေပေးသည့်အခါ ၎င်းတို့သည် နှစ်လအတွင်း ပြုတ်ထွက်စပြုလာခဲ့သည်။ အဖုံးများနှင့် စာမျက်နှာများ ပြုတ်ထွက်ခဲ့ပြီး ပုံနှိပ်သည့်အလုပ် တစ်ခုလုံးသည် အလဟဿ ဖြစ်ခဲ့သည်။ ဤသည်မှာ မည်သူ၏ တာဝန်ဝတ္တရား ဖြစ်သနည်း။ အကယ်၍ တစ်စုံတစ်ဦးကို တာဝန်ခံခိုင်းမည်ဆိုပါက တိုက်ရိုက်တာဝန်ဝတ္တရားသည် စာအုပ်များပုံနှိပ်ခြင်းကို တာဝန်ယူသည့် လူနှစ်ဦးအပေါ် ကျရောက်မည်ဖြစ်ပြီး သွယ်ဝိုက်သော တာဝန်ဝတ္တရားသည် အယောင်ဆောင်ခေါင်းဆောင်အပေါ် ကျရောက်မည် ဖြစ်သည်။ အယောင်ဆောင်ခေါင်းဆောင်က “ဤအလုပ် မှားယွင်းသွားသည့်အတွက် သင်ကျွန်ုပ်ကို အပြစ်တင်၍မရပါ၊ ကျွန်ုပ်လည်း ဤအရာကို နားမလည်ပါ။ ကျွန်ုပ် မည်သည့်အခါကမျှ စာအုပ် ပုံမနှိပ်ဖူးပါ၊ ပြီးလျှင် ကျွန်ုပ်သည် ပုံနှိပ်စက်ရုံ ပိုင်ရှင်လည်း မဟုတ်ပါ။ ဤအရာများအကြောင်း ကျွန်ုပ်က မည်သို့ သိနိုင်မည်နည်း” ဟု ပြောဆိုလျက် ဆင်ခြေတစ်ခုပင် ပေးခဲ့သေးသည်။ ဤဆင်ခြေသည် ခိုင်လုံသလော။ ခေါင်းဆောင်တစ်ဦးအနေဖြင့် ဤအလုပ်သည် သင်၏ တာဝန်ဝတ္တရားများ နယ်ပယ်အတွင်း ကျရောက်သည်။ ယင်းသည် အတတ်ပညာ၊ ကျွမ်းကျင်မှု၊ အသိပညာတစ်မျိုးမျိုး သို့မဟုတ် သမ္မာတရားနှင့် သက်ဆိုင်သော အလုပ်ဖြစ်သည်ဖြစ်စေ သင်သည် ယင်း၏ အစိတ်အပိုင်းတိုင်းကို နားလည်ရန် မလိုအပ်ပေ၊ သို့သော် သင်မသိသောအရာနှင့်ပတ်သက်၍ သင်ယူရန် သင် ကြိုးစားအားထုတ်ခဲ့သလော။ သင်၏ တာဝန်ဝတ္တရားများကို အလေးအနက်ထားပြီး သတိရှိစွာဖြင့် သင် ကောင်းမွန်စွာ ဖြည့်ဆည်းခဲ့သလော။ အချို့လူတို့က “ကျွန်ုပ်၏ တာဝန်ဝတ္တရားများကို ကောင်းမွန်စွာ ဖြည့်ဆည်းလိုပါသည်၊ သို့သော် ကျွန်ုပ်လည်း ဤအရာကို နားမလည်ပါ။ ကျွန်ုပ် မည်မျှပင် ကြိုးစားသင်ယူပါစေ၊ ကျွန်ုပ် နားမလည်နိုင်ပါ” ဟု ပြောကောင်းပြောနိုင်သည်။ ဤသည်မှာ ခေါင်းဆောင်တစ်ဦးအနေဖြင့် သင်သည် စံနှုန်းမပြည့်မီကြောင်းကို ဆိုလိုသည်၊ သင်သည် အယောင်ဆောင်ခေါင်းဆောင်စစ်စစ်တစ်ဦး ဖြစ်သည်။ ညီအစ်ကိုမောင်နှမများသည် စာအုပ်များ၏ အရည်အသွေး ညံ့ဖျင်းမှုကြောင့် အတော်အတန် မကျေမချမ်းဖြစ်ကြပြီး “ဤစာအုပ်များမှာ ကျွန်ုပ်တို့ကို ပိုက်ဆံမကုန်ကျစေသော်လည်း အရည်အသွေးမှာ အလွန်ညံ့ဖျင်းလှသည်။ ဤခေါင်းဆောင်သည် သူ၏အလုပ်ကို မည်သို့လုပ်ခဲ့သနည်း။ သူသည် ဤအလုပ်ကို မည်သို့ ဆောင်ရွက်ခဲ့သနည်း” ဟု ပြောဆိုခဲ့ကြသည်။ ခေါင်းဆောင်က ဤသည်ကို ကြားသည့်အခါ “သင်တို့ ထိုအတွက် ကျွန်ုပ်ကို အပြစ်တင်နိုင်မည်လော။ ကျွန်ုပ်သည် ပုံနှိပ်စက်ရုံ ပိုင်ရှင် မဟုတ်ပါ၊ ပြီးလျှင် ကျွန်ုပ်မှာ အဆုံးအဖြတ်ပေးပိုင်ခွင့် မရှိပါ။ ဒါ့အပြင် ဤသည်မှာ ဘုရားအိမ်တော်အတွက် ပိုက်ဆံချွေတာနေခြင်း မဟုတ်ပါလော။ ဘုရားအိမ်တော်အတွက် ပိုက်ဆံချွေတာခြင်းက မှားပါသလော” ဟု ပြန်လည်ဖြေကြားခဲ့သည်။ ခေါင်းဆောင်၏ စကားများသည် မှန်ကန်သည်၊ ယင်းတို့မှာ မမှားပေ၊ ခေါင်းဆောင်သည် တရားဝင် တာဝန်ယူရန် မလိုအပ်ခဲ့ပေ။ သို့သော် ပြဿနာတစ်ခုရှိခဲ့သည်၊ ယင်းမှာ စာအုပ်များရိုက်နှိပ်ခြင်းအတွက် သုံးစွဲခဲ့သော ပိုက်ဆံသည် အလဟဿ ဖြစ်သွားခြင်း ဖြစ်သည်။ ညီအစ်ကိုမောင်နှမများထံ ဖြန့်ဝေပေးခဲ့သော စာအုပ်များသည် နှစ်လအတွင်း ပြုတ်ထွက်ပြီး စာမျက်နှာများ ကျွတ်ထွက်စပြုလာခဲ့သည်။ မည်သူက အကျိုးဆက်များကို ခံသင့်သနည်း။ ဤသည်မှာ ခေါင်းဆောင်၏ တာဝန်ဝတ္တရား မဟုတ်ခဲ့သလော။ ဤသည်မှာ သင် ခေါင်းဆောင်အဖြစ် အစေခံခဲ့သည့်အချိန်အတွင်း သင်၏ အလုပ်နယ်ပယ်အတွင်း၌ ဖြစ်ပွားခဲ့သည်၊ သို့ဖြစ်၍ သင် တာဝန်မယူသင့်သလော။ သင်သည် ဤတာဝန်အတွက် အပြစ်တင်ခံရခြင်းမှ ကင်းလွတ်ခွင့်မရှိပါ၊ သင်၏ တာဝန်ကို သင် မငြင်းပယ်နိုင်ပါ။ အချို့လူတို့က “ကျွန်ုပ် ဤအလုပ်ကို အရင်က တစ်ခါမျှ မလုပ်ဖူးပါ။ ကျွန်ုပ် တစ်ခါမျှ မလုပ်ဖူးသည့် အလုပ်တစ်ခုတွင် အမှားများလုပ်ဖို့ ကျွန်ုပ်ကို ခွင့်မပြုဘူးလား” ဟု ဆင်ခြင်တုံတရားမရှိသော နည်းလမ်းဖြင့်ပင် ပြောဆိုကောင်း ပြောဆိုနိုင်သည်။ ဤစကားကို အခြေခံရုံမျှဖြင့် သင်သည် သင်၏ အလုပ်နှင့် မထိုက်တန်ဘဲ သင့်ကို ဖြုတ်ချသင့်သည်။ သင်သည် ခေါင်းဆောင်တစ်ဦး ဖြစ်ရန် မထိုက်တန်ချေ၊ သင်သည် အယောင်ဆောင်ခေါင်းဆောင်စစ်စစ်တစ်ဦး ဖြစ်သည်။ နှစ်လိုဖွယ်ကောင်းသော စကားလုံးပေါင်းများစွာကို ပြောဆိုခြင်း၊ သို့သော် လက်တွေ့ကျသော အလုပ်တစ်ခုတလေမျှ မလုပ်ဆောင်ခြင်း၊ ဤသည်မှာ အယောင်ဆောင်ခေါင်းဆောင်တစ်ဦး၏ အထင်ရှားဆုံးသော သရုပ်သကန် ဖြစ်သည်။

အချို့သော အယောင်ဆောင်ခေါင်းဆောင်များသည် လက်တွေ့ကျသော အလုပ်တစ်ခုစီတိုင်းကို ကောင်းမွန်စွာနှင့် ခိုင်မာစွာ အသိတရားရှိရှိ လက်တွေ့ကျသော စိတ်နေစိတ်ထားဖြင့် မလုပ်ဆောင်နိုင်ကြပေ။ ၎င်းတို့သည် အထွေထွေကိစ္စအချို့ကိုသာ ကိုင်တွယ်နိုင်ကြပြီး ထို့နောက်တွင် ၎င်းတို့သည် ခေါင်းဆောင်များအဖြစ် စံနှုန်းပြည့်မီသည်ဟုလည်းကောင်း၊ ၎င်းတို့သည် အံ့ဩဖွယ်ကောင်းသည်ဟုလည်းကောင်း ယုံကြည်ကြကာ ၎င်းတို့သည် “ကျွန်ုပ်က အသင်းတော်မှာ အရာရာတိုင်းအတွက် စိုးရိမ်ပူပန်ရသည်၊ ပြီးလျှင် ပြဿနာတိုင်းကို ကိုင်တွယ်ရသည်။ အသင်းတော်က ကျွန်ုပ်မရှိဘဲ ဖြစ်နိုင်ပါ့မလား။ ကျွန်ုပ်သာ သင်တို့အတွက် စုဝေးပွဲများ မကျင်းပခဲ့လျှင် သင်တို့ ဖရိုဖရဲဖြစ်နေသော သဲတစ်ပုံကဲ့သို့ ဖြစ်သွားမည် မဟုတ်ဘူးလား။ ရုပ်ရှင်ထုတ်လုပ်ရေးအလုပ်ကို ကျွန်ုပ်သာ စောင့်ကြည့်ပြီး ထိန်းသိမ်းကူညီခြင်း မရှိခဲ့လျှင် ယင်းကို အဆက်မပြတ် နှောင့်ယှက်နေသည့်လူများ ရှိမည်မဟုတ်ဘူးလား။ ရုပ်ရှင်ထုတ်လုပ်ရေးအလုပ်က ချောချောမွေ့မွေ့ ရှေ့ဆက်နိုင်ပါ့မလား။ ဓမ္မတေးအလုပ်တွင် ကျွန်ုပ်က လူပြိန်းတစ်ယောက် ဖြစ်လျှင်ပင်၊ ကျွန်ုပ်သာ သင်တို့၏အလုပ်ကို မကြာခဏ လာမစစ်ဆေးလျှင်၊ သင်တို့အတွက် ထိန်းကွပ်မပေးလျှင်၊ ပြီးလျှင် သင်တို့အတွက် စုဝေးပွဲများ မစီစဉ်ပေးလျှင် သင်တို့ ထိုဓမ္မတေးများကို ထုတ်လုပ်နိုင်ပါ့မလား။ သင်တို့အနေဖြင့် အမှုအရာများကို နားလည်ဖို့ အချိန်မည်မျှ ကြာမည်နည်း” ဟု ပြောဆိုလျက် မကြာခဏ ဝါကြွားကြသည်။ ဤစကားများသည် ကျိုးကြောင်းဆီလျော်ပြီး မှန်ကန်သည်ဟု ထင်ရနိုင်သော်လည်း အကယ်၍ သင်သည် သေချာကြည့်ရှုပါက ဤအယောင်ဆောင်ခေါင်းဆောင်များ ကြီးကြပ်သော အတတ်ပညာပိုင်းဆိုင်ရာ အလုပ်အမျိုးမျိုးသည် မည်သို့ တိုးတက်နေသနည်း။ ၎င်းတို့သည် သမ္မာတရား စည်းမျဉ်းများကို ရှင်းလင်းစွာ မိတ်သဟာယဖွဲ့နိုင်သလော။ (မဖွဲ့နိုင်ပါ။) တစ်ချိန်က ရုပ်ရှင်ထုတ်လုပ်ရေးအဖွဲ့တစ်ဖွဲ့သည် ဝတ်စုံအရောင်များ ကိစ္စနှင့်ပတ်သက်၍ ရှာဖွေခဲ့သည်။ ၎င်းတို့သည် ဓာတ်ပုံအနည်းငယ် ရိုက်ကူးခဲ့ပြီး ဓာတ်ပုံများထဲရှိ နောက်ခံများနှင့် လူများသည် ကွဲပြားကြသော်လည်း ဝတ်စုံအရောင်များသည် အခြေခံအားဖြင့် အရောင်အသွေးတစ်မျိုးတည်းသာ ရှိနေသည်၊ ယင်းတို့အားလုံးသည် မြေကြီးရောင် မီးခိုးရောင်များနှင့် အဝါရောင်များ ဖြစ်ကြသည်။ ငါက “ဘာဖြစ်နေသနည်း။ သူတို့ အဘယ်ကြောင့် ဤအရောင်များကို ဝတ်ထားကြသနည်း” ဟု မေးမြန်းခဲ့သည်။ ၎င်းတို့က ဤအရောင်များကို တမင်တကာ ရွေးချယ်ခဲ့ခြင်းဖြစ်ကြောင်း၊ ၎င်းတို့သည် ကြီးစွာ အားသွန်ခွန်စိုက်ပြုပြီး ကြိုးစား၍ ဈေးထဲမှ ရှာဖွေခဲ့ခြင်းဖြစ်ကြောင်း ပြောဆိုခဲ့ကြသည်။ ငါက “သင်တို့ အဘယ်ကြောင့် ဤအရောင်များကို ရွေးချယ်ခဲ့သနည်း။ အထက်က ထိုကိစ္စနှင့်ပတ်သက်၍ သင်တို့ကို ညွှန်ကြားချက်များ ပေးခဲ့သလား။ အထက်က သင်တို့ကို အရောင်အမျိုးမျိုး သုံးဖို့၊ ပြီးလျှင် အရောင်များက ဂုဏ်သိက္ခာရှိပြီး တင့်တယ်လျောက်ပတ်ဖို့ ညွှန်ကြားခဲ့ခြင်း မဟုတ်ဘူးလား။ ဤရလဒ်က မည်သို့ဖြစ်လာရသနည်း” ဟု ပြောဆိုခဲ့သည်။ နောက်ဆုံးတွင် စုံစမ်းမေးမြန်းပြီးနောက် အချို့လူတို့က “တခြားအရောင်များက လုံလောက်အောင် ဂုဏ်သိက္ခာရှိပြီး တင့်တယ်လျောက်ပတ်ပုံ မပေါ်ပါ၊ သို့မဟုတ် ဘုရားသခင်ကို ယုံကြည်သူများ သို့မဟုတ် သူတော်စင်များ ဝတ်ဆင်သည့်အဝတ်အစားများနှင့် မတူပါ။ ဤအရောင်အသွေးကသာ ယုံကြည်သူများ ဝတ်ဆင်သင့်သည့်အရာနှင့် ပိုတူသည်။ ဒါကြောင့် လူတိုင်းက ဤအရောင်မျိုးများနှင့် အဝတ်အစားများ ဝတ်ဆင်ခြင်းက ဘုရားသခင်အဖို့ ဘုန်းအထင်ရှားဆုံး ဖြစ်စေပြီး ဘုရားအိမ်တော်၏ ပုံရိပ်ကို အကောင်းဆုံး ကိုယ်စားပြုသည်ဆိုသည့် တူညီသောအမြင် ရှိခဲ့ကြသည်” ဟု ပြောဆိုခဲ့ကြသည်။ ငါက “ငါ သင်တို့အားလုံးကို ဤအရောင်များဖြင့် အဝတ်အစားများ ဝတ်ဆင်ဖို့ မည်သည့်အခါကမျှ မပြောခဲ့ပါ။ ဂုဏ်သိက္ခာရှိပြီး တင့်တယ်လျောက်ပတ်သည့် အရောင်များ များစွာရှိသည်။ လူသားမျိုးနွယ်နှင့် သူ၏ ပဋိညာဉ်၏ နိမိတ်လက္ခဏာတစ်ခုအဖြစ် ဘုရားသခင်က ဖန်တီးခဲ့သည့် သက်တံက မည်မျှလှပသည်ကို စဉ်းစားကြည့်လော့။ သင်တို့ ဝတ်ထားသည့်အရောင်များမှလွဲ၍ အနီ၊ လိမ္မော်၊ အဝါ၊ အစိမ်း၊ အပြာ၊ မဲနယ်၊ ခရမ်းရောင်များ ဟူသည့် အရောင်တိုင်း ပါဝင်သည်။ သင်တို့ အဘယ်ကြောင့် ထိုအရောင်များကို ရွေးချယ်ခဲ့သနည်း” ဟု ပြောဆိုခဲ့သည်။ ၎င်းတို့၏ ခေါင်းဆောင်သည် ဤကိစ္စရပ်များနှင့်ပတ်သက်၍ စိစစ်အတည်ပြုသည့် လက်တွေ့ကျသော အလုပ်ကို လုပ်ဆောင်ခဲ့ပါသလော။ ၎င်းတို့ လုံးဝ မလုပ်ဆောင်ခဲ့ဟု ငါ ပြောရဲသည်။ အကယ်၍ ခေါင်းဆောင်သည် စင်ကြယ်သော သဘောပေါက်နားလည်မှု ပိုင်ဆိုင်ပြီး သမ္မာတရားနှင့် ဘုရားသခင်၏ တောင်းဆိုချက်များကို အမှန်တကယ် နားလည်ခဲ့ပါက ရုပ်ရှင်ထုတ်လုပ်ရေးအဖွဲ့၏ အဖွဲ့ဝင်များသည် ထိုသို့သော ဝတ်စုံများကို ရွေးချယ်ပြီး ၎င်းတို့အကြောင်းကို အထက်သို့ တိုင်ပင်မည် မဟုတ်ပေ။ ဝတ်စုံများ၏ ကိစ္စကို အောက်အဆင့်တွင် ဖြေရှင်းနိုင်ခဲ့မည် ဖြစ်သော်လည်း အယောင်ဆောင်ခေါင်းဆောင်သည် ယင်းကို ကိုင်တွယ်ရန် အရည်အချင်းမရှိခဲ့ပေ။ ထိုအစား ၎င်းတို့သည် အရှက်မရှိဘဲ အထက်သို့ ယင်းအကြောင်းကို မေးမြန်းခဲ့သည်။ ဤသို့သော လူတစ်ဦးကို ပြုပြင်ခြင်း မပြုသင့်သလော။ ဤအယောင်ဆောင်ခေါင်းဆောင်သည် ဤအရိုးရှင်းဆုံးသော ပြဿနာကိုပင် မဖြေရှင်းနိုင်ခဲ့ပေ၊ ၎င်းသည် အဘယ်အသုံးဝင်သနည်း။ သင်သည် အမှိုက်တစ်စပင် ဖြစ်သည်။ သင့်ကို ဘုရားသခင်အား ဘုန်းထင်ရှားစေရန်နှင့် ကိုယ်တော်အား သက်သေခံရန် တောင်းဆိုခဲ့သော်လည်း အဆုံးတွင် သင်သည် ဘုရားသခင်ကို ဂုဏ်သရေပျက်စေခဲ့သည်။ သင်သည် များစွာ နားလည်သည် မဟုတ်လော။ သင်သည် ကြွယ်ဝသော သိမြင်မှုနှင့် အယူဝါဒများစွာကို ရှင်းလင်းစွာ မပြောဆိုနိုင်သလော။ သို့ဆိုလျှင် အဘယ်ကြောင့် ထိုအယူဝါဒအားလုံးနှင့် ထိုသိမြင်မှုအားလုံးတို့သည် ဤအခြေအနေတွင် အကျိုးသက်ရောက်မှု မရှိခဲ့သနည်း။ ဝတ်စုံများ၏ ကိစ္စနှင့်ပတ်သက်၍ ဖြေရှင်းရန်နှင့် စိစစ်အတည်ပြုရန် သင် မည်သို့များ ပျက်ကွက်နိုင်ခဲ့သနည်း။ သင်သည် ခေါင်းဆောင်တစ်ဦးအနေဖြင့် ရှိသင့်သည့် အကျိုးသက်ရောက်မှု ရှိခဲ့သလော။ သင်သည် ခေါင်းဆောင်တစ်ဦးအနေဖြင့် ဖြည့်ဆည်းသင့်သည့် တာဝန်ဝတ္တရားများကို ကောင်းမွန်စွာ ဖြည့်ဆည်းခဲ့သလော။ ဤသည်မှာ အယောင်ဆောင်ခေါင်းဆောင်တစ်ဦး၏ သရုပ်သကန် ဖြစ်သည်။ မည်သည့် တိကျသော တာဝန်တွင်မဆို အယောင်ဆောင်ခေါင်းဆောင်များသည် စည်းမျဉ်းများကို နားလည်မှု ကင်းမဲ့ကြသည်။ ၎င်းတို့သည် သမ္မာတရားကို လွဲချော်စွာ သဘောပေါက်နားလည်ခြင်း၏ ကိစ္စရပ်တစ်ခုတလေကိုမျှ အချိန်နှင့်တစ်ပြေးညီ ပြင်ဆင်ခြင်းနှင့် ဖြေရှင်းခြင်းကို မပေးစွမ်းနိုင်ပေ၊ ပြီးလျှင် ဤမှတစ်ဆင့် လူတို့ကို လမ်းညွှန်မှုနှင့် လမ်းကြောင်းတစ်ခု ရှာဖွေတွေ့ရှိစေရန် ထောက်ကူပေးနိုင်စွမ်း မရှိကြပေ။ အယောင်ဆောင်ခေါင်းဆောင်များသည် စကားလုံးများနှင့် အယူဝါဒများကို ပြောဆိုပြီး ကြွေးကြော်သံများကို ဟစ်ကြွေးရုံသာ တတ်နိုင်သည်၊ ၎င်းတို့သည် လက်တွေ့ကျသော အလုပ်တစ်ခုတလေကိုမျှ လုပ်ဆောင်နိုင်စွမ်း မရှိကြပေ။

အယောင်ဆောင်ခေါင်းဆောင်များသည် တကယ့်အလုပ်ကို မလုပ်ဆောင် သို့မဟုတ် မိမိတို့၏ သင့်တင့်လျောက်ပတ်သော တာဝန်ကို ဂရုမစိုက်

အချို့သော အယောင်ဆောင်ခေါင်းဆောင်များသည် မည်သည့်တကယ့်အလုပ်ကိုမျှ လုပ်နိုင်စွမ်း မရှိကြသော်လည်း အရေးမပါသော အထွေထွေကိစ္စအချို့ကို ကိုင်တွယ်ကြပြီး ဤသည်မှာ လက်တွေ့ကျသော အလုပ်ကို လုပ်ဆောင်ခြင်းဖြစ်သည်၊ ၎င်းတို့၏ တာဝန်ဝတ္တရားများ၏ နယ်ပယ်အတွင်း ကျရောက်သည်ဟု ထင်မှတ်ကြသည်။ ထို့အပြင် ၎င်းတို့သည် ဤကိစ္စရပ်များကို အလွန်အလေးအနက်ထားသော ပုံစံဖြင့် ကိုင်တွယ်ကြပြီး အမှန်တကယ်ပင် ကြိုးစားအားထုတ်မှုများစွာ ပြုလုပ်ကာ အလွန်သင့်တင့်လျောက်ပတ်သော ပုံစံဖြင့် ဆောင်ရွက်ကြသည်။ ဥပမာအားဖြင့် အသင်းတော်၌ ယခင်က မုန့်ဖုတ်ဆရာတစ်ဦးအဖြစ် လုပ်ကိုင်ခဲ့ဖူးသော လူတစ်ဦး ရှိခဲ့သည်။ တစ်နေ့တွင် သူသည် မေတ္တာစိတ်ကြီးမားစွာဖြင့် ငါ့အတွက် မုန့်ဖုတ်ကို ဖုတ်ပေးရမည် ဆုံးဖြတ်ခဲ့ပြီး ဤအကြောင်းကို ငါ့အား အသိမပေးဘဲ ထိုသို့ပြုလုပ်ရန် ပြင်ဆင်ခဲ့သည်။ သူက သူ၏ခေါင်းဆောင်များကို ယင်းသို့ လုပ်ခွင့် ရှိမရှိ မေးမြန်းခဲ့ရာ ၎င်းတို့က “လုပ်သာလုပ်ပါ။ အရသာကောင်းလျှင် ကျွန်ုပ်တို့ ဘုရားသခင်ကို ဆက်ကပ်မည်။ မကောင်းလျှင် ကျွန်ုပ်တို့အားလုံး စားကြမည်” ဟု ပြောဆိုခဲ့သည်။ သူသည် ခေါင်းဆောင်များ၏ ခွင့်ပြုချက်ကို ရရှိခဲ့ရာ ဤအလုပ်ကို တရားဝင်ပြီး သင့်လျော်သော အလုပ်ဖြစ်သွားစေခဲ့သည်၊ သို့ဖြစ်၍ သူသည် ပါဝင်ပစ္စည်းများကို အမြန်စုဆောင်းပြီး တစ်သုတ်ကို ဖုတ်ကာ ဤသို့ပြောဆိုခဲ့သည်။ “အရသာကောင်းမကောင်း၊ ဘုရားသခင်ကို ကျေနပ်စေနိုင်ခြင်း ရှိမရှိ၊ ကိုယ်တော်၏ အရသာနှင့် ကိုက်ညီခြင်း ရှိမရှိကို ကျွန်ုပ်မသိပါဘူး” ဟူ၍ ဖြစ်သည်။ ခေါင်းဆောင်များက “ထိုအရာမှာ လွယ်ကူပါသည်။ ကျွန်ုပ်တို့သည် မိမိတို့၏ အချိန်အနည်းငယ်နှင့် ကျန်းမာရေးတို့ကို စွန်လွှတ်အနစ်နာခံပြီး ဘုရားသခင်အတွက် စွန့်စားကြည့်ကြမည်။ ကျွန်ုပ်တို့ အရင်မြည်းစမ်းပြီး ဘုရားသခင်အတွက် စစ်ဆေးပေးပါ့မည်။ အရသာမကောင်းဘဲ ဘုရားသခင်ကို စားခိုင်းလျှင် ကိုယ်တော် စိတ်အနှောင့်အယှက်ဖြစ်ပြီး ကျွန်ုပ်တို့အပေါ် အလွန်စိတ်ပျက်သွားပါလိမ့်မည်။ ထို့ကြောင့် ခေါင်းဆောင်များအနေဖြင့် ဤကိစ္စနှင့်စပ်လျဉ်း၍ စစ်ဆေးပေးရန် ကျွန်ုပ်တို့တွင် တာဝန်နှင့် ဝတ္တရားတို့ ရှိသည်။ ဤသည်မှာ တကယ့်အလုပ်ကို လုပ်ဆောင်ခြင်း ဖြစ်ပါသည်” ဟု ပြန်ပြောခဲ့သည်။ ထို့နောက်တွင် “တာဝန်သိစိတ်” အနည်းငယ်ရှိသော အဖွဲ့ခေါင်းဆောင်တိုင်းသည် မုန့်များကို မြည်းစမ်းခဲ့ကြသည်။ မြည်းစမ်းပြီးနောက် ၎င်းတို့က “ဤတစ်သုတ်အတွက် မုန့်ဖုတ်စက်မှာ မီးပြင်းသွားသည်၊ အပူချိန်အလွန်ပြင်းပြီး ယင်းတို့သည် ဝမ်းထဲတွင် အပူများစေနိုင်သည်။ ယင်းတို့သည် အနည်းငယ်လည်း ခါးသက်သည်။ ယင်းမှာ မကောင်းပါ။ ကျွန်ုပ်တို့တွင် တာဝန်ယူလိုသည့် သဘောထားရှိဖို့လိုပြီး နောက်တစ်သုတ်ဖုတ်၍ ထပ်မြည်းစမ်းကြည့်ရမည်” ဟု သုံးသပ်ပြောဆိုခဲ့ကြသည်။ ဤတစ်သုတ်ကို မြည်းစမ်းပြီးနောက် ၎င်းတို့က “ဤတစ်သုတ်တွင် အဆင်ပြေသွားသည်။ ယင်းတွင် ထောပတ်အနံ့၊ ကြက်ဥအရသာနှင့် နှမ်းစေ့များပင် ပါသည်။ ယင်းမှာ မုန့်ဖုတ်ဆရာတစ်ဦး၏ လက်ရာအမှန်ပင် ဖြစ်သည်။ များလွန်းပြီး ဘုရားသခင်က တစ်ဦးတည်း ကုန်အောင် မစားနိုင်သည့်အတွက် ၁၀ခု သို့မဟုတ် အခု၂၀ ကို ပုလင်းလေးများထဲတွင်ထည့်ကာ ဘုရားသခင်ကို အမြည်းအနေဖြင့် စားရန် ပူဇော်ဆက်ကပ်ကြစို့။ ဘုရားသခင်က ယင်းတို့ကို အရသာရှိသည်ဟု မြင်လျှင် ပိုကြီးမားသော အသုတ်များကို ကျွန်ုပ်တို့ ဆက်ဖုတ်နိုင်သည်” ဟု ပြောဆိုခဲ့ကြသည်။ ၎င်းတို့သည် ငါ့အား ပုလင်းတစ်လုံးကို ပေးခဲ့ပြီး ငါသည် နှစ်ခုကို မြည်းစမ်းကြည့်ခဲ့သည်။ ငါသည် ယင်းတို့ကို အသင့်အတင့် အသစ်အဆန်း ဖြစ်သော်လည်း အဓိကအစားအစာအဖြစ် မသင့်တော်ဟု တွေးထင်ခဲ့သဖြင့် စားသုံးခြင်းကို ရပ်တန့်ခဲ့သည်။ အချို့လူများကမူ ၎င်းတို့သည် ဘုရားအိမ်တော်၏ အသင်းသားတစ်ဦး၏ အိမ်ချက်လက်ရာ ဖြစ်ကြောင်း၊ မေတ္တာ၊ သစ္စာစောင့်သိမှုနှင့် ကြောက်ရွံ့ခြင်းတို့ဖြင့် ပြည့်နှက်နေကြောင်းနှင့် အရသာမှာ သာမန်မျှသာ ဖြစ်သော်လည်း အဓိပ္ပာယ်များစွာ ဆောင်ကြောင်းကိုပင် တွေးထင်ခဲ့ကြသည်။ နောက်ပိုင်းတွင် ငါသည် မုန့်ပုလင်းကို ပြန်ပေးခဲ့သည်။ ငါသည် ထိုသို့သောအရာများကို စိတ်မဝင်စားသကဲ့သို့ ယင်းတို့ကို စားချင်စိတ်လည်း မရှိပေ။ ထို့အပြင် ငါသည် မုန့်စားချင်စိတ် အာသာပြင်းပြနေပါက ဈေးထဲတွင် အရသာအမျိုးမျိုးနှင့် နိုင်ငံအသီးသီးမှ မုန့်များကို ငွေများစွာမသုံးဘဲ ဝယ်ယူနိုင်သည်။ ထို့နောက်တွင် ငါသည် ၎င်းတို့ကို “စေတနာကို ငါအသိအမှတ်ပြုပါသည်၊ သို့သော် ငါ့အတွက် နောက်ထပ် မလုပ်ကြပါနှင့်။ ငါစားမည်မဟုတ်ပါ၊ အကယ်၍ ငါစားချင်လျှင် ငါကိုယ်တိုင် ဝယ်ပါမည်။ လိုအပ်ချက် ပေါ်ပေါက်လာပါက သင်တို့ကို ငါခိုင်းသည့်အခါမှသာ လုပ်ဆောင်လော့၊ အကယ်၍ ငါသင်တို့ကို လုပ်ဆောင်ရန် မပြောပါက နောက်တစ်ကြိမ် ထပ်ဖုတ်ရန် မလိုအပ်တော့ပါ” ဟု ပြောခဲ့သည်။ ဤသည်မှာ အတော်အတန် နားလည်ရန် လွယ်ကူသည် မဟုတ်လော။ အကယ်၍ ၎င်းတို့သည် ကောင်းကောင်းမွန်မွန်ဖြင့် ပြုမူပြီး နာခံတတ်ပါက ငါ၏နှုတ်ကပတ်တော်များကို အမှတ်ရပြီး နောက်တစ်ကြိမ် ပြုလုပ်ခြင်းမှ ရှောင်ကြဉ်ကြပေမည်။ ဘုရားသခင် စကားပြောသည့်အခါ ဟုတ်သည်ဆိုလျှင် ဟုတ်သည်၊ မဟုတ်ဘူးဆိုလျှင် မဟုတ်ဘူးဖြစ်ပြီး “တစ်ခုမျှ မလုပ်နှင့်” ဆိုသည်မှာ “တစ်ခုမျှ မလုပ်နှင့်” ဟု အဓိပ္ပာယ်ရသည်။ သို့သော် အချိန်အနည်းငယ် ကြာပြီးနောက် ၎င်းတို့သည် ငါ့ထံသို့ နောက်ထပ် မုန့်နှစ်ပုလင်းကို ပို့ပေးခဲ့သည်။ ငါသည် ၎င်းတို့ကို “သင်တို့ကို နောက်ထပ် မလုပ်ကြတော့ရန် ငါမပြောခဲ့ဘူးလား” ဟု ပြောလိုက်သည်။ ၎င်းတို့က “ဤသည်တို့မှာ ပြီးခဲ့သည့်အခေါက်နှင့် မတူပါ” ဟု ပြန်ပြောလေသည်။ ငါက “မတူလျှင်ပင် ယင်းတို့သည် မုန့်များသာ ဖြစ်သည်။ မည်သည့်မုန့်ကိုမျှ ဖုတ်စရာ လုံးဝ မလိုအပ်ပါ။ ငါသည် ယဉ်ယဉ်ကျေးကျေး ပြောနေခြင်း မဟုတ်။ ငါ အနည်းငယ် စားလိုလျှင် သင်တို့အား ငါအသိပေးမည်။ လူ့စကားကို သင်နားမလည်နိုင်သလော။ နောက်ထပ် မလုပ်တော့နှင့်” ဟု တုံ့ပြန်ခဲ့သည်။ ဤစကားများသည် သဘောပေါက်နားလည်နိုင်ဖွယ် ရှိသလော။ (ရှိပါသည်။) သို့တိုင်အောင် ယင်းတို့ကို ဖုတ်သည့်သူသည် အဘယ်ကြောင့် အမြဲတမ်း မေ့လျော့နေပုံရသနည်း။ အကယ်၍ သူ၏ခေါင်းဆောင်များသည် သူ့ကို စစ်ဆေးနိုင်ပြီး ဤအရာကိုလုပ်ဆောင်ရန် သူနှင့် တက်ကြွစွာ ပူးပေါင်းဆောင်ရွက်ခြင်း သို့မဟုတ် သူ့ကို အားပေးခြင်းမပြုဘဲ သူ့ကို ချက်ချင်း ကန့်သတ်နိုင်ခဲ့ပါက မုန့်များကို လုပ်သူသည် ထပ်လုပ်ဝံ့ဦးမည်လော။ အနည်းဆုံးအနေဖြင့် သူသည် ဤမျှ ရဲတင်းစွာနှင့် မရိုးမဖြောင့် လုပ်ဆောင်မည် မဟုတ်ပေ။ သို့ဆိုလျှင် ထိုခေါင်းဆောင်တို့သည် ဤအခြေအနေတွင် မည်သို့သော အကျိုးသက်ရောက်မှု ရှိခဲ့သနည်း။ ၎င်းတို့သည် အသေးအဖွဲကိစ္စကအစ အသေးစိတ် လိုက်လံစီမံခန့်ခွဲကြသည်၊ အရာရာတိုင်းတွင် ဝင်ရောက်စွက်ဖက်ကြပြီး ငါ့ကိုယ်စား စစ်ဆေးမှုများ ပြုလုပ်ရန် တာဝန်ယူခဲ့ကြသည်။ ၎င်းတို့သည် အလွန် “မေတ္တာကြီးကြသည်”မှာ စကားလုံးများဖြင့် ဖော်ပြ၍မရနိုင်လောက်အောင်ပင် ဖြစ်၏။ ဤသည်မှာ ၎င်းတို့ လုပ်ဆောင်သင့်သည့် အလုပ်လော။ ဘုရားအိမ်တော်၏ အလုပ်နှင့်ဆိုင်သော စည်းမျဉ်းများအတွင်း ဤသို့လုပ်ဆောင်ရန် ညွှန်ကြားချက်များ မရှိခဲ့သကဲ့သို့ ငါသည် ၎င်းတို့ကို ဤတာဝန်ကို အပ်နှင်းခဲ့ခြင်းလည်း မရှိပေ၊ ယင်းကို လူတို့က စတင်ခဲ့ခြင်းဖြစ်ပြီး ငါတောင်းဆိုခဲ့ခြင်း မဟုတ်ပေ။ သို့ဆိုလျှင် အဘယ်ကြောင့် ဤခေါင်းဆောင်များသည် ဤတာဝန်ကို ဤမျှ တက်ကြွစွာ ထမ်းဆောင်ခဲ့ကြသနည်း။ ဤသည်မှာ အယောင်ဆောင်ခေါင်းဆောင်များ၏ သရုပ်သကန်တစ်ခုဖြစ်သည်၊ ၎င်းတို့၏ သင့်လျော်သော အလုပ်ကို ဂရုမစိုက်ခြင်းပင် ဖြစ်သည်။ အသင်းတော်၌ ၎င်းတို့ လိုက်လံဆောင်ရွက်ရန်၊ စစ်ဆေးရန်နှင့် တိုက်တွန်းရန် လိုအပ်သော တာဝန်များစွာ ရှိခဲ့ပြီး သမ္မာတရားကို မိတ်သဟာယဖွဲ့ခြင်းဖြင့် ၎င်းတို့ ဖြေရှင်းပေးရန် လိုအပ်သော လက်တွေ့ကျသည့် ပြဿနာများစွာ ရှိခဲ့သော်လည်း ၎င်းတို့သည် ထိုအလုပ်များထဲမှ တစ်ခုကိုမျှ မလုပ်ဆောင်ခဲ့ကြပေ။ ထိုအစား ၎င်းတို့သည် မီးဖိုချောင်ထဲတွင် ငါ့အတွက် မုန့်မြည်းစမ်းပေးရန် အတော်အတန် အလဟဿနေခဲ့ကြသည်။ ဤကိစ္စတွင် ၎င်းတို့သည် အတော်အတန် အလေးအနက်ထားပြီး ကြိုးစားအားထုတ်မှုများစွာ ပြုလုပ်ခဲ့ကြသည်။ ဤသည်မှာ အယောင်ဆောင်ခေါင်းဆောင်များ လုပ်ဆောင်သည့်အရာ မဟုတ်လော။ ဤသည်မှာ အလွန် စက်ဆုပ်ရွံရှာဖွယ်ကောင်းနေပြီ မဟုတ်လော။ အချိန်အနည်းငယ် ကြာပြီးနောက် ဤကိစ္စသည် ပြန်လည်ပေါ်ပေါက်လာမည်ဟု ငါ မည်သည့်အခါကမျှ မမျှော်လင့်ခဲ့ပေ။ မုန့်များကို ဖုတ်ခဲ့သူသည် ငါ့အတွက် နောက်တစ်ကြိမ် စတင် ပြုလုပ်ပေးလိုခဲ့သည်။ ငါသည် ခေါင်းဆောင်တစ်ဦးကို အတိအကျ ပြောဆိုခဲ့သည်မှာ “သင်သွားပြီး ဤအရာကို ဖြေရှင်းလော့။ သင်သည် ဤအရာကို သူ့အား အသေအချာ ရှင်းပြရန် လိုအပ်သည်။ အကယ်၍ သူထပ်လုပ်ပါက ငါသည် သင့်ကို တာဝန်ခံခိုင်းမည်” ဟူ၍ ဖြစ်သည်။ အသင်းတော်၌ လုပ်ဆောင်ရန် အလုပ်များစွာရှိရာ မည်သည့်တာဝန်မဆို ၎င်းတို့ကို အချိန်အတန်ကြာ အလုပ်များစေမည်ဖြစ်သည်။ အဘယ်ကြောင့် ၎င်းတို့သည် ဤမျှလောက် အလဟဿနေနေကြသနည်း။ ၎င်းတို့သည် ဤနေရာသို့ လာသည်မှာ ၎င်းတို့ ဝဖြိုးအောင် လုပ်ရန်ဖြစ်သလော သို့မဟုတ် အကျိုးမဲ့ စကားပြောဆိုရန်ဖြစ်သလော။ ဤနေရာမှာ ထိုအရာများအတွက် နေရာမဟုတ်ပေ။ ထို့နောက်တွင် ဤကိစ္စနှင့်ပတ်သက်၍ နောက်ဆက်တွဲ သတင်းမကြားရတော့ပေ။ ငါသည် ထိုညွှန်ကြားချက်ကို ပေးပြီးသည်နှင့် ခေါင်းဆောင်သည် မည်သည့်အစီရင်ခံစာကိုမျှ မပေးခဲ့ပေ။ မည်သို့ပင်ဖြစ်စေ မည်သူမျှ ငါ့ထံသို့ ထိုမုန့်ငယ်များကို ထပ်မပို့တော့ရာ အတော်အတန် စိတ်သက်သာရာရခဲ့သည်။ ဤအဖြစ်အပျက်ကို အကဲဖြတ်ကြည့်လျှင် ဤခေါင်းဆောင်များသည် ၎င်းတို့၏ သင့်လျော်သော အလုပ်ကို ဂရုမစိုက်နေခဲ့ကြဟု ငါတို့ ဆိုနိုင်သလော။ (ဆိုနိုင်ပါသည်။) ဤကိစ္စသည် ထိုမျှလောက်ပင် ဆိုးရွားခြင်းမရှိသေးပါ၊ ပို၍ ဆိုးရွားသော ကိစ္စများ ရှိသေးသည်။

ငါသည် အသင်းတော်အချို့သို့ လှည့်ပတ်ကြည့်ရှုရန်၊ ခေါင်းဆောင်များနှင့် တွေ့ဆုံရန်၊ အလုပ်အချို့အတွက် ညွှန်ကြားချက်များပေးရန်နှင့် ပြဿနာအချို့ကို ဖြေရှင်းရန် မကြာခဏ သွားရောက်လေ့ရှိသည်။ တစ်ခါတစ်ရံတွင် ငါသည် ဤအသင်းတော်များတွင် နေ့လယ်စာ စားသုံးရသဖြင့် မည်သူက အစားအသောက်ကို ပြင်ဆင်မည်ဟူသော မေးခွန်း ပေါ်ပေါက်လာသည်။ ထိုခေါင်းဆောင်များသည် အလွန် တာဝန်သိတတ်ကြသဖြင့် စားဖိုမှူးတစ်ဦးဖြစ်သည်ဟု ဆိုသူတစ်ဦးကို ရွေးချယ်ခဲ့ကြသည်။ ငါက “သူစားဖိုမှူး ဟုတ်မဟုတ်က အရေးမကြီးပါ၊ အရေးကြီးသည်မှာ ငါသည် ရိုးရှင်းသော အစားအစာကို ပိုနှစ်သက်ခြင်း ဖြစ်သည်။ ငါသည် ပါဝင်ပစ္စည်းများ၏ မူလအရသာကို မြည်းစမ်းလိုသည်။ အစားအစာသည် အလွန်ငန်ခြင်း၊ ဆီများခြင်း သို့မဟုတ် အရသာစူးရှခြင်း မဖြစ်သင့်ပေ။ ဆောင်းရာသီတွင် ငါသည် ပူနွေးသောအရာတစ်ခုခုကို စားသုံးရန် လိုအပ်သည်။ ထို့အပြင် အစားအစာသည် ကျက်အောင် ချက်ထားရမည်၊ မကျက်တကျက် မဖြစ်စေရ၊ ပြီးလျှင် အစာကြေလွယ်ရမည်” ဟု ပြောဆိုခဲ့သည်။ ဤစည်းမျဉ်းများကို ငါရှင်းလင်းစွာ ဆွေးနွေးပြောကြားခဲ့သည် မဟုတ်လော။ ယင်းတို့သည် လုပ်ဆောင်ရန် လွယ်ကူခဲ့သလော။ ယင်းတို့သည် မှတ်မိရန်ရော လုပ်ဆောင်ရန်ပါ လွယ်ကူခဲ့သည်။ သုံးနှစ်မှ ငါးနှစ်အထိ ချက်ပြုတ်ခဲ့သော အိမ်ရှင်မတစ်ဦးသည် ဤစည်းမျဉ်းများကို သဘောပေါက်ပြီး လုပ်ဆောင်နိုင်ပေမည်။ ထို့ကြောင့် ငါ၏အစားအစာကို ချက်ပြုတ်ရန် စားဖိုမှူးတစ်ဦးကို မရမက ရှာဖွေဖို့ မလိုအပ်ခဲ့ပေ၊ အိမ်ချက်ဟင်းလျာများကို ချက်ပြုတ်နိုင်သူတစ်ဦးသည် လုံလောက်မည်ဖြစ်သည်။ သို့သော် ဤခေါင်းဆောင်များသည် အလွန် “မေတ္တာကြီးကြသဖြင့်” ၎င်းတို့ ငါ့ကို ဧည့်ခံသည့်အခါ အစားအသောက်ပြင်ဆင်ရန် “စားဖိုမှူး” တစ်ဦးကို မရမက ရှာဖွေခဲ့ကြသည်။ စားဖိုမှူးက ငါ့အတွက် တရားဝင် မချက်ပြုတ်မီတွင် ခေါင်းဆောင်များက စစ်ဆေးမှုများ ပြုလုပ်ခဲ့ရသည်။ ၎င်းတို့ မည်သို့များ ဤအရာကို ပြုလုပ်ခဲ့ကြသနည်း။ ၎င်းတို့သည် စားဖိုမှူးအား ဖက်ထုပ်တစ်ဗန်းစာနှင့် ဟင်းအနှစ်ဖြင့်နယ်စားသော ခေါက်ဆွဲတစ်ပွဲ ချက်ပြုတ်စေခဲ့ပြီး အကြော်အလှော် ဟင်းပွဲအချို့ကို ချက်စေခဲ့သည်။ ခေါင်းဆောင်များနှင့် အဖွဲ့အမျိုးမျိုး၏ အကြီးအကဲများအားလုံးသည် ယင်းတို့ကို မြည်းစမ်းခဲ့ကြပြီး ဟင်းလျာအားလုံးသည် အတော်အတန် ကောင်းမွန်သည်ကို တွေ့ရှိခဲ့ကြသည်။ နောက်ဆုံးတွင် ၎င်းတို့သည် စားဖိုမှူးအား ငါ့အတွက် ချက်ပြုတ်ပေးသည့်အလုပ်ကို တာဝန်ယူရန် တောင်းဆိုခဲ့ကြသည်။ ခေါင်းဆောင်များ၏ အရသာမြည်းစမ်းမှု ရလဒ်များနှင့် ပါဝင်သောကိစ္စရပ်များ၏ သဘောသဘာဝကို ဘေးဖယ်ထားလျက် ဤစားဖိုမှူး ပြင်ဆင်ခဲ့သော အစားအသောက်အကြောင်းကို ဦးစွာ ပြောကြစို့။ ငါပထမအကြိမ် သွားရောက်ခဲ့စဉ်က စားဖိုမှူးသည် အကြော်အလှော် ဟင်းပွဲအနည်းငယ်ကို ချက်ခဲ့ပြီး လူတိုင်း အတော်အတန် ကျေနပ်ခဲ့ကြသည်။ ဒုတိယအကြိမ်တွင် စားဖိုမှူးသည် ဖက်ထုပ်တစ်ဗန်းစာကို ပြုလုပ်ခဲ့သည်။ ပထမတစ်ခုကို စားပြီးနောက် တစ်ခုခုမှားနေသည်ကို ငါခံစားမိခဲ့သည်၊ အနည်းငယ် စပ်နေခဲ့သည်။ ငါ့ဘေးရှိ အခြားသူများကလည်း ဖက်ထုပ်များသည် အနည်းငယ် စပ်သည်ဟု ပြောဆိုခဲ့ကြပြီး ၎င်းတို့၏ လျှာများသည် စတင်ထူပူလာသကဲ့သို့ ခံစားခဲ့ကြရသည်။ သို့သော် ဖက်ထုပ်များသည် တစ်ခုတည်းသော အဓိကဟင်းဖြစ်သောကြောင့် စပ်သော်လည်း ငါသည် ၎င်းတို့ကို အကုန်စားခဲ့ရသည်။ သွပ်ထားသည့်အစာထဲတွင် ငရုတ်သီးကို မမြင်ရသောကြောင့် မည်သည့်အရာက စပ်အောင်လုပ်သည်ဖြစ်စေ ငါသည် လျစ်လျူရှုပြီး အစားအစာကို ကုန်အောင်စားခဲ့သည်။ ရလဒ်အနေဖြင့် ထိုညနေတွင် ငါ၏ခန္ဓာကိုယ်သည် ဓာတ်မတည့်မှု စတင်ဖြစ်ပေါ်ခဲ့သည်။ ငါ၏ခန္ဓာကိုယ်အနှံ့ နေရာများစွာတို့သည် အဆက်မပြတ် ယားယံလာခဲ့ပြီး ငါသည် တရစပ် ကုတ်ခြစ်နေခဲ့ရသည်၊ အယားပြေရန် သွေးထွက်သည်အထိ ကုတ်ခြစ်ခဲ့ရသည်။ သုံးရက်ကြာ ယားယံပြီးမှသာ ခံစားချက်သည် တဖြည်းဖြည်း သက်သာသွားခဲ့သည်။ ဤဓာတ်မတည့်မှု ဖြစ်ပြီးနောက် ဖက်ထုပ်များထဲတွင် ငရုတ်ကောင်းကို သေချာပေါက် ထည့်ထားကြောင်း ငါသဘောပေါက်ခဲ့သည်၊ သို့မဟုတ်ပါက ၎င်းတို့သည် ဤမျှ စပ်ခဲ့မည်မဟုတ်ပေ။ ငါသည် ငရုတ်ကောင်းကဲ့သို့ စပ်သောပါဝင်ပစ္စည်းများကို မခံနိုင်သောကြောင့် မထည့်ရန် ၎င်းတို့ကို အသိပေးခဲ့ပြီးဖြစ်သည်။ သို့သော် ၎င်းတို့သည် မိမိတို့၏ အကြိုက်ကို ဖြည့်ဆည်းရန်အတွက် ပုံမှန်ပမာဏထက် ကျော်လွန်သည့် ပမာဏတော်တော်များများကို ထည့်ခဲ့ကြသည်၊ ထိုဖက်ထုပ်များကို စားသုံးရာတွင် စပ်သောခံစားမှုတစ်ခု ရှိခဲ့သည်။ ထိုစားဖိုမှူးသည် သူ၏ချက်ပြုတ်မှုတွင် အချိုးအစားကိုပင် ကောင်းစွာ မချိန်ဆနိုင်ခဲ့ပေ၊ သူသည် တစ်စုံတစ်ဦးကို ဓာတ်မတည့်မှုဖြစ်စေလောက်သည်အထိ ငရုတ်ကောင်းများကို ထည့်ခဲ့သည်။ နောက်ပိုင်းတွင် ငါသည် သူ့ကို “ထိုစပ်သော အမျိုးအမည်များကို နောက်နောင် မည်သည့်အခါမျှ မထည့်နှင့်။ ယင်းတို့ကို ငါ ခံနိုင်ရည်မရှိ။ သင်၌ လူ့သဘာဝ တစ်စက်မျှ အမှန်တကယ် ရှိပါက နောက်တစ်ကြိမ် ထပ်မလုပ်နှင့်။ သင့်အတွက်သင် ချက်ပြုတ်လျှင် သင်စားသည့်အရာကို ငါ ဝင်စွက်ဖက်မည် မဟုတ်။ သို့သော် ငါ့အတွက် သင်ချက်ပြုတ်နေသောအခါတွင် တစ်ခုမျှ မထည့်နှင့်။ ငါတောင်းဆိုသည့် စံနှုန်းများကို လိုက်နာလော့” ဟု ပြောလိုက်သည်။ သူထိုသို့ လုပ်ဆောင်နိုင်ခဲ့သလော။ ခေါင်းဆောင်များသည် ဤအလုပ်ကို ကိုင်တွယ်သင့်သည် မဟုတ်လော။ ကံမကောင်းစွာဖြင့် မည်သူမျှ ယင်းကို အရေးမစိုက်ခဲ့ကြသည့်အပြင် ၎င်းတို့ လုပ်ဆောင်သင့်သည့် အလုပ်ထဲမှ တစ်ခုကိုမျှလည်း မလုပ်ဆောင်ခဲ့ကြပေ။ တစ်ကြိမ်တွင် စားဖိုမှူးသည် နောက်တစ်ကြိမ် ချက်ပြုတ်တော့မည့်ဆဲဆဲ၌ ဟင်းထဲသို့ထည့်ရန် ငရုတ်ကောင်းအချို့ကို ကောက်ကိုင်လိုက်ရာတွင် အနီးအနားမှ တစ်စုံတစ်ဦးက မြင်၍ သူ့ကို တားဆီးခဲ့သည်။ ၎င်းတို့ကို တင်းကျပ်စွာ ကြီးကြပ်မှုအောက်တွင် သူသည် ယင်းကို ထည့်ရန် အခွင့်အရေး မရခဲ့ပေ။ ဤမျှ သေးငယ်သော ပြဿနာလေးကို ခေါင်းဆောင်များသည် မဖြေရှင်းနိုင်ခဲ့ကြပေ၊ သို့ဆိုလျှင် ၎င်းတို့သည် မည်သည့်အရာကို လုပ်ဆောင်နိုင်သနည်း။ စားဖိုမှူး ချက်ပြုတ်နေသည့်အခါ ၎င်းတို့သည် မြည်းစမ်းရန် အလွန်တက်ကြွကြသည်။ လူအချို့သည် အရသာမြည်းစမ်းရန် သွားခဲ့ကြသည်။ ယင်းမှာ သာမန်အိမ်ချက်ဟင်းလျာတစ်ခုသာ ဖြစ်သည်၊ ယင်းနှင့်ပတ်သက်၍ မြည်းစမ်းစရာ အဘယ်အရာ ရှိသနည်း။ သင်တို့အားလုံးသည် အချက်အပြုတ်ဆိုင်ရာ ပညာရှင်များလော။ သင်တို့သည် ခေါင်းဆောင်များ ဖြစ်လာပြီးနောက် ရုတ်တရက် အရာရာကို နားလည်သွားကြသလော။ သင်တို့သည် ကျန်းမာရေး စည်းမျဉ်းများကို နားလည်ကြသလော။ ဤသို့ပြုလုပ်ရန် ဘုရားအိမ်တော်က သင်တို့ကို စီစဉ်ခဲ့သလော။ ငါ့ကိုယ်စား အစားအစာကို မြည်းစမ်းရန် သင်တို့ကို ငါသည် မည်သည့်အချိန်က အပ်နှင်းခဲ့သနည်း၊ သို့မဟုတ် တာဝန်ပေးစေခိုင်းခဲ့သနည်း။ သင်တို့သည် အလွန်ပင် ဆင်ခြင်တုံတရား ကင်းမဲ့လှသည်၊ အရှက်တရားဟူ၍ တစ်စက်မျှပင် မရှိပေ။ အရှက်တရား အနည်းငယ်ရှိသော မည်သူမဆိုသည် အလွန်ဗြောင်ကျသော၊ အလွန်စက်ဆုပ်ရွံရှာဖွယ်ကောင်းပြီး၊ အလွန်ဆင်ခြင်တုံတရား ကင်းမဲ့သော အရာတစ်ခုကို လုပ်ဆောင်မည်မဟုတ်ပေ။ ၎င်းတို့သည် ငါ့အတွက် အစားအစာကို မြည်းစမ်းခဲ့ကြသည်မှာ ယင်းက ဤလူများသည် အရှက်တရား လုံးဝမရှိကြောင်းကို ပြသလေသည်။ သင်တို့ကို ငါပြောခဲ့သော စည်းမျဉ်းများထဲမှ တစ်ခုကိုမျှ သင်တို့ လိုက်နာခြင်း သို့မဟုတ် ဖြည့်ဆည်းခြင်း မရှိပေ။ သင်တို့အတွက် အရသာကောင်းပြီး သင်တို့၏ လျှာအရသာနှင့် ကိုက်ညီသော မည်သည့်အရာကိုမဆို သင်တို့သည် စားဖိုမှူးအား ချက်ပြုတ်ခိုင်းသည်။ ယင်းသည် ငါ့အတွက် ချက်ပြုတ်ခြင်းလော။ ယင်းမှာ သင်တို့ကိုယ်တိုင်အတွက် ချက်ပြုတ်ခြင်း မဟုတ်လော။ ဤသည်မှာ သင်တို့ ခေါင်းဆောင်များအဖြစ် ပြုမူသည့်ပုံစံ ဖြစ်သလော။ အခွင့်အရေးယူရန်၊ ဟာကွက်များကို အမြတ်ထုတ်ရန်နှင့် ငါ့အား မျက်နှာလုပ်ရန် အခွင့်အရေးတိုင်းကို ဆုပ်ကိုင်ကြသည်၊ သင်တို့သည် ငါ့အား မျက်နှာလုပ်လိုပါက ငါ့ကို အန္တရာယ်မပေးနှင့်။ ဤသည်မှာ သူတော်ကောင်းတရား ကင်းမဲ့သည် မဟုတ်လော။ ဤသည်မှာ မမှန်ကန်သော ရည်ရွယ်ချက်များ ထားရှိခြင်း မဟုတ်လော။ ၎င်းတို့သည် အရှက်မရှိကြဘဲ မလျော်ကန်သော ရည်ရွယ်ချက်များ ထားရှိကြသည့်တိုင် ၎င်းတို့သည် အလွန်သစ္စာစောင့်သိသည်ဟု ထင်မှတ်နေကြဆဲ ဖြစ်သည်။ ၎င်းတို့လုပ်ဆောင်ခဲ့သော ဤအရာများထဲမှ တစ်ခုခုသည် ခေါင်းဆောင်များ အမှန်တကယ် လုပ်ဆောင်သင့်သည့်အရာ ဖြစ်ပါသလော။ (မဟုတ်ပါ။) ၎င်းတို့လုပ်ဆောင်ခဲ့သော မည်သည့်အရာမျှ စံနှုန်းများ မရှိခဲ့ပေ။ မည်သည့်အစားအစာက ကျန်းမာရေးနှင့်ညီညွတ်ပြီး မည်သည့်အစားအစာက မညီညွတ်သည်ကိုပင် ၎င်းတို့မသိကြသည့်တိုင်အောင် ဤနေရာသို့လာ၍ ငါ့အတွက် ကျန်းမာရေးနှင့် အစားအသောက် ကျွမ်းကျင်သူများအဖြစ် ပါဝင်ဆောင်ရွက်နိုင်သည်ဟု ထင်မှတ်ခဲ့ကြသည်။ ငါ့အတွက် ချက်ပြုတ်ခြင်းနှင့် ပတ်သက်လာသည့်အခါ သင်တို့သည် စစ်ဆေးမှုများ ပြုလုပ်ရမည်ဟု မည်သူက ပြဋ္ဌာန်းခဲ့သနည်း။ အသင်းတော်တွင် ဤပြဋ္ဌာန်းချက် ရှိသလော။ ဘုရားအိမ်တော်က ဤအစီအစဉ်ကို ပြုလုပ်ခဲ့သလော။ အသင်းတော်အလုပ်၏ ကဏ္ဍအသီးသီးတွင် ဟာကွက်များစွာ ပေါ်ပေါက်ခဲ့သည်၊ လူများစွာတို့သည် ဘုရားသခင်အပေါ် အထင်လွဲမှားမှုများ ရှိခဲ့ကြပြီး သမ္မာတရားကို လုံးဝ နားမလည်ခဲ့ကြသည့်တိုင် သင်တို့သည် ထိုအရာများကို မဖြေရှင်းခဲ့ကြပေ။ ထိုအစား သင်တို့သည် သင်တို့၏ “တာဝန်” ကို ကောင်းမွန်စွာ ဖြည့်ဆည်းလျက် မီးဖိုချောင်ကဲ့သို့သော ဤမျှသေးငယ်သော နေရာတစ်ခုတွင် သင်တို့၏ ကြိုးစားအားထုတ်မှုကို ထည့်သွင်းခဲ့ကြသည်။ သင်တို့သည် အယောင်ဆောင်ခေါင်းဆောင်စစ်စစ်များ၊ ကြောင်သူတော်များသာ ဖြစ်ကြသည်။ သင်တို့သည် ငါ့ရှေ့တည့်တည့်တွင် အမှုအရာများကို စစ်ဆေးနေခဲ့သည်၊ သင်တို့သည် အဘယ်အရာကို နားလည်ခဲ့ကြသနည်း။ သင်တို့သည် ငါ့ကို တိုင်ပင်ခဲ့ကြသလော။ သင်တို့သည် သင်တို့၏ ကိုယ်ပိုင်စိတ်ကူးကို ဖော်ပြနေခြင်းလော သို့မဟုတ် ငါ၏စိတ်ကူးကို ဖော်ပြနေခြင်းလော။ အကယ်၍ သင်တို့သည် ငါ၏စိတ်ကူးကို ဖော်ပြနေပြီး ငါက သင်တို့ကို ယင်းကို ပြောကြားရန် တောင်းဆိုခဲ့ပါက သင်တို့လုပ်ဆောင်နေသည့်အရာသည် မှန်ကန်ပေမည်။ ယင်းသည် သင်တို့၏ တာဝန်ဝတ္တရား ဖြစ်ပေမည်။ အကယ်၍ သင်တို့သည် ငါ၏စိတ်ကူးမဟုတ်ဘဲ သင်တို့၏ ကိုယ်ပိုင်စိတ်ကူးကို ဖော်ပြနေပြီး အခြားသူများကို နားထောင်ရန်နှင့် လက်ခံရန် အတင်းအကျပ် မလျှော့တမ်း ဖိအားပေးခဲ့ပါက ဤအရာ၏ သဘောသဘာဝသည် အဘယ်အရာဖြစ်သနည်း။ ငါ့ကို ပြောလော့၊ ငါသည် ဤအရာကို စက်ဆုပ်ရွံရှာမည် မဟုတ်လော။ ငါသည် ထိုနေရာတွင် ရှိနေခဲ့ပြီး ၎င်းတို့သည် ငါစားသုံးသည့်အရာများ သို့မဟုတ် ငါ၏လိုအပ်ချက်များသည် အဘယ်အရာဖြစ်သည်ကို ငါ့အား တစ်ခွန်းမျှပင် မမေးမြန်းခဲ့ကြပေ၊ ၎င်းတို့သည် ငါ၏ခွင့်ပြုချက်မရှိဘဲ ဆုံးဖြတ်ချက်များချခဲ့ကြပြီး ငါ့ကွယ်ရာတွင် ထင်ရာမြင်ရာ အမိန့်များပေးခဲ့ကြသည်။ ၎င်းတို့သည် ငါ့ကို ကိုယ်စားပြုရန် ကြိုးစားနေခြင်းလော။ ဤသည်မှာ အယောင်ဆောင်ခေါင်းဆောင်များက မကောင်းမှုများ ပြုလုပ်လျက် သောင်းကျန်းနေခြင်း၊ ဝိညာဉ်ရေးရာဆန်သည်ဟု ဟန်ဆောင်ခြင်း၊ ဘုရားသခင်၏ ဝန်ကို အလေးထားသည်ဟု ဟန်ဆောင်ခြင်းနှင့် သမ္မာတရားကို နားလည်သည်ဟု ဟန်ဆောင်ခြင်းဖြစ်ပြီး ကြောင်သူတော်ဆန်သော အမှုအရာများကိုသာ လုပ်ဆောင်ခြင်း ဖြစ်သည်။ ဤသည်မှာ အတော်ပင် လွန်လွန်းနေပြီ မဟုတ်လော။ ဤသည်မှာ အလွန် စက်ဆုပ်ရွံရှာဖွယ်ကောင်းပြီး ရွံမုန်းဖွယ်ကောင်းနေပြီ မဟုတ်လော။ (ဟုတ်ပါသည်။) သင်တို့သည် ထိုးထွင်းသိမြင်မှု တစ်ခုတလေ ရရှိခဲ့သလော။ သင်တို့သည် ဤအရာမှ သင်ခန်းစာ တစ်စုံတစ်ရာ ရရှိခဲ့ကြသလော။ ဤကိစ္စရပ်တစ်ခုစီတိုင်းသည် တစ်ခုပြီးတစ်ခု ပိုပို၍ စက်ဆုပ်ရွံရှာဖွယ်ကောင်းလာပြီး သာ၍ပင် စက်ဆုပ်ရွံရှာဖွယ်ကောင်းသော နောက်တစ်ခု ရှိသေးသည်။

ဤဆောင်းရာသီတွင် စေတနာရှိသူတစ်ဦးက ငါ့အတွက် “လှပသော” ငှက်မွေးကုတ်အင်္ကျီတစ်ထည်ကို ဝယ်ပေးခဲ့သည်။ ယင်း၏အလှသည် ကုတ်အင်္ကျီ၏အရောင် သို့မဟုတ် ပုံစံတွင်မရှိဘဲ ယင်း၏မြင့်မားသောစျေးနှုန်းနှင့် အဆင့်မြင့်အရည်အသွေးတွင် ရှိသည်၊ ယင်းသည် တန်ဖိုးရှိသောပစ္စည်းတစ်ခု ဖြစ်ခဲ့သည်။ ဘာသာတရားမရှိသူများကြားတွင် “မိုင်တစ်ထောင်အဝေးမှ ပို့လိုက်သော ငန်းမွေးတစ်ခု၊ ထိုလက်ဆောင်သည် သေးငယ်ကောင်း သေးငယ်နိုင်သော်လည်း ခံစားချက်သည် နက်ရှိုင်းသည်” ဟူသော ဆိုစကားတစ်ခု ရှိသည်။ ဤကုတ်အင်္ကျီသည် ခံစားချက်ပါရှိရုံသာမက အမှန်တကယ်ပင် အလွန်စျေးကြီးခဲ့သည်။ ကုတ်အင်္ကျီကို မမြင်မီကပင် ယင်းသည် ကြည့်ကောင်းပြီး အနီရောင်ဖြစ်ကာ ဒီဇိုင်းကောင်းမွန်ပြီး အသားကောင်းသည်ဟု ငါကြားသိခဲ့ပြီးဖြစ်သည်။ ငါသည် ယင်းအကြောင်းကို ကြားသိခဲ့ခြင်းဖြစ်ရာ အချို့လူများသည် အမှန်တကယ်ပစ္စည်းကို မြင်တွေ့ခဲ့ပြီးဖြစ်သည်မှာ မလွဲဧကန်ပင်၊ ဆိုလိုသည်မှာ လူအတော်များများက ယင်းကို မြင်တွေ့ခဲ့ပြီးဖြစ်ကာ အကြမ်းဖျင်းတိုင်းတာပြီး အနီးကပ်စစ်ဆေးလျက် “ဤအမှတ်တံဆိပ်ကို ကျွန်ုပ်သိသည်၊” “အရောင်အသွေး ကောင်းသည်၊ ယင်းက လှလိုက်လေခြင်း၊” “သင်ကြည့်ပြီးသွားသည့်နောက် ကျွန်ုပ်ကြည့်ဖို့ ယူလာပေးပါ” ဤကဲ့သို့သော စကားများကို ပြောဆိုခဲ့ကြပြီး ထိုသို့ဖြင့် သတင်းသည် ပျံ့နှံ့သွားခဲ့သည်။ ဤသတင်းသည် ငါ့နားသို့ ရောက်ရှိရန်နှင့် ယင်းအကြောင်းကို ငါအနည်းငယ် သိရှိရန် အချိန်မည်မျှကြာခဲ့သည်ကို ငါမသိပေ။ ဤနေရာတွင် ပြဿနာကို သင်တို့ မြင်နိုင်သလော။ ငါသည် ကုတ်အင်္ကျီကို မမြင်ရသေးဘဲ ၎င်းကို အခြားလူများစွာတို့က မြင်တွေ့၊ လက်ဆင့်ကမ်းပြီး ပြသခဲ့ပြီးဖြစ်သည်။ ဤသည်မှာ ပြဿနာတစ်ခု မဟုတ်လော။ လူတို့သည် ငါ၏ဥစ္စာပစ္စည်းများကို ပေါ့ပေါ့ဆဆ ကြည့်ရှုခြင်း၊ ထိတွေ့ခြင်းနှင့် ပြသခြင်းတို့ကို ပြုလုပ်၍ရနိုင်သလော။ (ပြုလုပ်၍မရနိုင်ပါ။) မည်သူ၏ ဥစ္စာပစ္စည်းများကို လူတို့က ပေါ့ပေါ့ဆဆ ထိတွေ့ပြီး ကြည့်ရှုနိုင်သနည်း။ (မည်သူမျှ ဤသို့ဖြစ်ပျက်သည်ကို အလိုရှိမည်မဟုတ်ဘဲ မည်သူမျှ ဤသို့မပြုလုပ်သင့်ပါ။) သို့ဆိုလျှင် ငါ၏ဥစ္စာပစ္စည်းများသည် ပို၍ပင် ထိ၍မရ ဖြစ်သင့်သည် မဟုတ်လော။ အချို့လူများက “အဘယ်ကြောင့် ယင်းတို့သည် ထိ၍မရ ဖြစ်သင့်သနည်း။ သင်သည် လူအများသိသော ပုဂ္ဂိုလ်တစ်ဦးဖြစ်သည်။ ကျော်ကြားသူများနှင့် ကြယ်ပွင့်များ၏ ကိုယ်ပိုင်ဘဝများသည် အမြဲတမ်း ဖော်ထုတ်ခံရသည် မဟုတ်လော။ ၎င်းတို့ အားကစားလုပ်သည့်နေရာ၊ အလှအပဆိုင်ရာ ကုထုံးများခံယူသည့်နေရာ၊ ပေါင်းသင်းဆက်ဆံသည့်သူ၊ ဝတ်ဆင်သည့်တံဆိပ်များ၊ ဤအရာအားလုံးသည် ဖော်ထုတ်ခံရသည် မဟုတ်လော။ သင်၏အရာများသည် အဘယ်ကြောင့် ဖော်ထုတ်မခံရသင့်သနည်း” ဟု ပြောဆိုကြသည်။ ငါသည် ကျော်ကြားသူတစ်ဦးလော။ ငါသည် ကျော်ကြားသူတစ်ဦးမဟုတ်သကဲ့သို့ သင်သည်လည်း ငါ၏ ပရိတ်သတ်မဟုတ်ပေ။ သင်သည် မည်သူနည်း။ သင်သည် သာမန်လူတစ်ဦး၊ ဖန်ဆင်းခံတစ်ဦးနှင့် ဖောက်ပြန်ပျက်စီးသော လူသားတစ်ဦး ဖြစ်သည်။ ငါသည် မည်သူနည်း။ (ဘုရားသခင် ဖြစ်ပါသည်။) ငါသည် နာမည်ကြီး ပုဂ္ဂိုလ်တစ်ဦးမဟုတ်ပေ၊ ငါသည် အရာရာတိုင်းကို သင့်ထံ ဖော်ထုတ်ရန်၊ အရာရာတိုင်းကို သင့်ထံ အစီရင်ခံရန် သို့မဟုတ် အရာရာတိုင်းနှင့်ပတ်သက်၍ သင့်ကို အသိပေးရန် တာဝန်မရှိပေ။ သို့ဆိုလျှင် အဘယ်ကြောင့် သင်သည် ငါနှင့်ဆိုင်သော အရာတစ်ခုကို ထိတွေ့ရသနည်း။ ထိုသို့ပြုလုပ်ခြင်းသည် စက်ဆုပ်ရွံရှာဖွယ်ကောင်းသည် မဟုတ်လော။ ငါနှင့်ဆိုင်သော ဤပစ္စည်းကို ကြည့်ရှုပြီး စစ်ဆေးမှုများပြုလုပ်ရန် သင့်ကို ငါတာဝန်ပေးစေခိုင်းခဲ့သလော။ မခိုင်းခဲ့ပေ။ သို့တိုင်အောင် အချို့လူများသည် ယင်းကိုယူ၍ ဤသို့ဗြောင်ကျသောပုံစံဖြင့် ပေါ့ပေါ့ဆဆ ကြည့်ရှုဝံ့ကြပြီး လက်ဆင့်ပင် ကမ်းဝံ့ကြသည်။ ယင်းကို လက်ဆင့်ကမ်းရန် သင့်ကို မည်သူက အခွင့်ပေးခဲ့သနည်း။ ဤသည်မှာ သင်၏တာဝန်ဝတ္တရားလော။ အကယ်၍ သင်သည် ဘုရားသခင်ကို မယုံကြည်ပါက ငါတို့သည် တစ်ဦးနှင့်တစ်ဦး သူစိမ်းများ ဖြစ်ကြသည်။ သင်သည် ဘုရားသခင်ကို ယုံကြည်သောကြောင့်သာ သင်မည်သူဖြစ်သည်ကို ငါသိခြင်းဖြစ်သော်လည်း သင်၏မိသားစု၊ နေ့စဉ်ဘဝ သို့မဟုတ် ငွေကြေးအခြေအနေများသည် မည်သို့ရှိသည်ကို ငါမသိသကဲ့သို့ သိရန်လည်း ဂရုမစိုက်ပေ။ ငါတို့သည် ရင်းနှီးကြသလော။ ငါသည် သင်၏ အရင်းနှီးဆုံး မိတ်ဆွေ၊ မိတ်ဆွေကောင်း သို့မဟုတ် ရဲဘော်ရဲဘက်လည်း မဟုတ်ပေ။ ငါတို့သည် မရင်းနှီးကြသကဲ့သို့ ငါ၏အရာအားလုံးကို သင်ကြည့်ရှုရန် ဖွင့်ပြထားသင့်သည့်အဆင့်သို့လည်း မရောက်သေးပေ။ သင်၏ဥစ္စာပစ္စည်းများအားလုံးကို ငါကြည့်ရှုခွင့်ပေးပြီး လူတိုင်းမြင်တွေ့၍ ထိတွေ့ရန် ပြသခွင့်ပေးမည်လော။ သင်သည် ဈေးမှ အိမ်သို့ တစ်စုံတစ်ခုကို ယူဆောင်လာသည့်အခါပင် ပိုးသတ်ရန် အကြိမ်အနည်းငယ် ဆေးကြောဖို့ လိုအပ်သည်။ အခြားလူများ ပေါ့ပေါ့ဆဆ ထိတွေ့ခဲ့သော အရာများသည် စက်ဆုပ်ရွံရှာဖွယ်ကောင်းသည် မဟုတ်လော။ သင်သည် သင့်ကိုယ်သင် အပြင်လူတစ်ဦးအဖြစ် သဘောထားပြုမူရန် ပျက်ကွက်ပြီ မဟုတ်လော။ ငါ၏ကုတ်အင်္ကျီကို စစ်ဆေးရန် သင့်ကို မည်သူက တာဝန်ပေးစေခိုင်းခဲ့သနည်း။ ငါသည် သင့်ကို ယုံကြည်သလော။ ငါ၏ကုတ်အင်္ကျီကို မဆင်မခြင် ထိတွေ့ခြင်းမပြုမီ သင်၏လက်များကို သန့်ရှင်းအောင် ဆေးကြောခဲ့ပြီးပြီလော။ ငါသည် သင့်ကို စက်ဆုပ်ရွံရှာမည် မဟုတ်လော။ သင်သည် ဤအရာကို မိမိကိုယ်တိုင်ပင် မသိရှိလေသလော။ အဘယ်ကြောင့် သင်သည် ဤမျှ အရှက်မရှိရသနည်း။ သင်သည် အလွန် ဆင်ခြင်တုံတရား ကင်းမဲ့လှသည်။ သင်သည် ဘုရားသခင်ကို နှစ်အတန်ကြာ ယုံကြည်ခဲ့ပြီး တရားဒေသနာများစွာကို ကြားခဲ့ပြီးဖြစ်သည်၊ အဘယ်ကြောင့် သင်သည် ဆင်ခြင်တုံတရား အနည်းငယ်မျှပင် ကင်းမဲ့ရသနည်း။ ဘုရားသခင်နှင့်ဆိုင်သော ပူဇော်သက္ကာများကို ပေါ့ပေါ့ဆဆ ဖွင့်ခြင်း၊ သူ၏အဝတ်အစားများ၊ သူနှင့်ဆိုင်သော အရာများကို ပေါ့ပေါ့ဆဆ ကိုင်တွယ်ခြင်း၊ ဤသည်မှာ မည်သို့သော ပြဿနာမျိုးနည်း။ ဤပစ္စည်းများ၏ ထုပ်ပိုးမှုများကို ဖွင့်ပြီး လွှင့်ပစ်ထားသည်ကို ငါမြင်သည့်အခါ ငါသည် အဘယ်သို့လျှင် ဒေါသမထွက်ဘဲ နေနိုင်မည်နည်း။ ငါသည် ဤအရာများကို စက်ဆုပ်ရွံရှာပြီး ဤလူများကိုလည်း စက်ဆုပ်ရွံရှာတော်မူသည်။ ငါသည် ၎င်းတို့ကို နောက်တစ်ကြိမ် မမြင်လိုတော့သကဲ့သို့ ဝက်များနှင့် ခွေးများထက် ဆိုးသော ဤလူများနှင့် ပေါင်းသင်းဆက်ဆံလိုခြင်းလည်း သေချာပေါက် မရှိပေ။ လူတိုင်းတွင် ကိုယ်သိက္ခာနှင့်ကိုယ် ရှိပြီး ငါ၌ ပို၍ပင် ရှိသည်ကို အမှတ်ရလော့။ ငါနှင့်ဆိုင်သော အရာများနှင့် မပတ်သက်နှင့်၊ သို့တည်းမဟုတ်ပါက ငါသည် သင့်ကို စက်ဆုပ်ရွံရှာပြီး ရွံမုန်းမည်။

အပေါ်ယံအားဖြင့် အယောင်ဆောင် ခေါင်းဆောင်များသည် ကြီးမားသော မကောင်းမှုများကို မကျူးလွန်ကြ သို့မဟုတ် ဗြောင်ကျကျ သစ္စာဖောက်သော လူယုတ်မာများလည်း မဟုတ်ကြပေ။ သို့သော် ၎င်းတို့နှင့်ပတ်သက်၍ စက်ဆုပ်ဖွယ်အကောင်းဆုံးသော အရာမှာ ၎င်းတို့သည် တကယ့်အလုပ် လုပ်ဆောင်ရန် ရှိသည်ကို မြင်နိုင်သော်လည်း မလုပ်ဆောင်ခြင်း၊ ပြဿနာများကို မဖြေရှင်းနိုင်ကြောင်း ကောင်းစွာသိသော်လည်း သမ္မာတရားကို မရှာဖွေခြင်း၊ ဆိုးယုတ်သောလူများက အနှောင့်အယှက်များ ဖြစ်စေနေသည်ကို မြင်သော်လည်း ၎င်းတို့ကို မကိုင်တွယ်ခြင်းတို့ဖြစ်ပြီး ထိုအစား ၎င်းတို့သည် အပြင်ပန်း အထွေထွေကိစ္စများကိုသာ ဂရုစိုက်ကြခြင်း ဖြစ်သည်။ ၎င်းတို့သည် သာမညကိစ္စများနှင့် အသေးအဖွဲကိစ္စများကို အနီးကပ်မျက်ခြည်မပြတ် စောင့်ကြည့်ပြီး တင်းတင်းကျပ်ကျပ် ကိုင်တွယ်ကြသော်လည်း ဘုရားသခင် ရွေးချယ်ထားသောလူများ၏ အသက်ဝင်ရောက်မှုနှင့် သက်ဆိုင်သော အလုပ်ထဲမှ တစ်ခုကိုမျှ မလုပ်ဆောင်ကြ သို့မဟုတ် သမ္မာတရား စည်းမျဉ်းများကို ဆန့်ကျင်သော အမျိုးမျိုးသော ကိစ္စရပ်များကိုလည်း ဂရုမစိုက်ကြပေ။ ထိုအစား ၎င်းတို့သည် သမ္မာတရားနှင့် မသက်ဆိုင်သော အလုပ်ကိုသာ လုပ်ဆောင်ကြသည်။ ဤလူများသည် အယောင်ဆောင် ခေါင်းဆောင်စစ်စစ်များ ဖြစ်ကြသည်။ အယောင်ဆောင် ခေါင်းဆောင်များသည် အသင်းတော်အလုပ်၏ ကဏ္ဍအသီးသီးတွင် ပါဝင်သော သမ္မာတရား စည်းမျဉ်းများကို လုံးဝမသိနားမလည်ကြပေ။ အကယ်၍ ခေါင်းဆောင်များနှင့် အမှုဆောင်များ၏ စည်းမျဉ်းများနှင့် စံနှုန်းများဖြင့် တိုင်းတာမည်ဆိုပါက အယောင်ဆောင်ခေါင်းဆောင်များသည် လူမိုက်များနှင့် ငတုံးများ ဖြစ်ကြသည်။ အသင်းတော်၏ အလုပ်တွင် ပေါ်ပေါက်လာသော ပြဿနာများ မည်မျှပင် ဆိုးရွားပါစေ အယောင်ဆောင်ခေါင်းဆောင်များသည် ၎င်းတို့၏ မျက်စိအောက်တွင်ပင် ဖြစ်ပျက်နေသော်လည်း ထိုပြဿနာများကို မမြင်နိုင် သို့မဟုတ် မဖြေရှင်းနိုင်ကြဘဲ အထက်က လာရောက်၍ ထိုပြဿနာများကို ကိုယ်တိုင် ဖြေရှင်းပေးရသည်။ ဤလူများသည် အယောင်ဆောင်ခေါင်းဆောင်များ မဟုတ်လော။ (ဟုတ်ပါသည်။) ၎င်းတို့သည် အမှန်ပင် အယောင်ဆောင်ခေါင်းဆောင်များ ဖြစ်ကြသည်။ ဥပမာအားဖြင့် အသင်းတော်၏ စာနှင့်ပတ်သက်သောအလုပ်တွင် မည်သည့်စာအုပ်များကို စာမူကြမ်းစစ်ဆေးသင့်သည်၊ မည်သည့်စာအုပ်များကို ဘာသာပြန်သင့်သည်၊ ဤသည်တို့မှာ အသင်းတော်အတွက် အရေးပါသော တာဝန်များ ဖြစ်ကြသည်။ စာအုပ်များကို မည်သို့ စာမူကြမ်းစစ်ဆေးပြီး ဘာသာပြန်ရမည်နှင့်ပတ်သက်၍ စည်းမျဉ်းများ ရှိသလော။ ဤအလုပ်တွင် စည်းမျဉ်းများ လုံးဝရှိသည်၊ ယင်းသည် စည်းမျဉ်းကို အလွန်အခြေခံပြီး အမှန်တကယ်ပင် တိတိကျကျ မိတ်သဟာယဖွဲ့ရန်နှင့် လမ်းညွှန်ရန် လိုအပ်သည်၊ သို့သော် အယောင်ဆောင်ခေါင်းဆောင်များသည် ဤအလုပ်ကို မလုပ်ဆောင်နိုင်ကြပေ။ ၎င်းတို့သည် ညီအစ်ကိုမောင်နှမများ မိမိတို့၏ တာဝန်များနှင့် အလုပ်ရှုပ်နေသည်ကို မြင်သည့်အခါ “စာနှင့်ပတ်သက်သည့်အလုပ်နှင့် ဘာသာပြန်သည့် အလုပ်တို့သည် အထူးသဖြင့် အရေးကြီးသည်။ ဤအလုပ်ကို ကောင်းစွာလုပ်ဆောင်ရန် သင်တို့စိတ်နှစ်ထားသင့်ပြီး သင်တို့တွင် ရှိသည့် မည်သည့်ပြဿနာကိုမဆို ကျွန်ုပ်ဖြေရှင်းပေးမည်” ဟု ဟန်ဆောင်ပြောဆိုကြသည်။ တစ်စုံတစ်ဦးက ပြဿနာတစ်ခုကို အမှန်တကယ် ထုတ်ဖော်ပြောဆိုသည့်အခါ ဤအယောင်ဆောင်ခေါင်းဆောင်များက “ဤကိစ္စကို ကျွန်ုပ် နားမလည်ပါ။ နိုင်ငံခြားဘာသာစကားများကို ဘာသာပြန်ဆိုရာတွင် ကျွန်ုပ်သည် လူပြိန်းတစ်ဦးသာ ဖြစ်သည်။ ဘုရားသခင်ထံ ဆုတောင်းပြီး ရှာဖွေလော့” ဟု ပြောဆိုကြသည်။ တစ်စုံတစ်ဦးက “အချို့ဘာသာစကားများကို ဘာသာပြန်ဆိုရန် သင့်တော်သည့်လူများကို ကျွန်ုပ်တို့ မရှာနိုင်ပါ၊ ယင်းနှင့်ပတ်သက်၍ မည်သည့်အရာကို လုပ်ဆောင်သင့်သနည်း” ဟု မေးမြန်းလျက် နောက်ထပ်ပြဿနာတစ်ခုကို ထုတ်ဖော်ပြောဆိုသည့်အခါ အယောင်ဆောင်ခေါင်းဆောင်များက “ဤကိစ္စတွင် ကျွန်ုပ်သည် လူပြိန်းတစ်ဦးသာ ဖြစ်သည်။ ယင်းကို သင်တို့ဘာသာ ကိုင်တွယ်ကြပါ” ဟု တုံ့ပြန်ကြသည်။ ဤသို့ပြောဆိုခြင်းက ပြဿနာကို ဖြေရှင်းနိုင်သလော။ ၎င်းတို့သည် “ကျွန်ုပ်က လူပြိန်းတစ်ဦးဖြစ်သည်။ ဤလုပ်ငန်းကို ကျွန်ုပ် နားမလည်ပါ” ဟု ပြောဆိုလျက် ဆင်ခြေတစ်ခုကို ရှာဖွေပြီး ၎င်းတို့အလုပ်မလုပ်ဆောင်နေသည့် အဖြစ်မှန်ကို ဖုံးကွယ်ကာ ထိုသို့ဖြင့် ၎င်းတို့ဖြေရှင်းသင့်သော ပြဿနာကို ရှောင်လွှဲကြသည်။ ဤသည်မှာ အယောင်ဆောင်ခေါင်းဆောင်များ အလုပ်လုပ်ပုံဖြစ်သည်။ တစ်စုံတစ်ဦးက မေးခွန်းတစ်ခု မေးမြန်းသည့်အခါ အယောင်ဆောင်ခေါင်းဆောင်များက “ဘုရားသခင်ထံ ဆုတောင်းပြီး ကိုယ်တော့်ထံမှ ရှာဖွေကြပါ၊ ကျွန်ုပ်က ဤလုပ်ငန်းကို နားမလည်ဘူး၊ သို့သော်လည်း သင်တို့က နားလည်ကြသည်” ဟု ပြောဆိုကြသည်။ ၎င်းတို့သည် မိမိတို့ မစွမ်းဆောင်နိုင်ကြောင်းနှင့် ထိုလုပ်ငန်းကို နားမလည်ကြောင်း ဝန်ခံနေသဖြင့် ဤသည်မှာ နှိမ့်ချပုံရနိုင်သော်လည်း လက်တွေ့တွင် ၎င်းတို့သည် ခေါင်းဆောင်ပိုင်းအလုပ်ကို လုံးဝ မထမ်းဆောင်နိုင်ကြပေ။ ခေါင်းဆောင်တစ်ဦး ဖြစ်ခြင်းဟူသည်မှာ အလုပ်အကိုင်မျိုးစုံကို ၎င်းတို့ နားလည်ရန် လိုအပ်သည်ဟု မလွဲမသွေ ဆိုလိုခြင်းမျိုး မဟုတ်သော်လည်း ၎င်းတို့အနေဖြင့် ပြဿနာများကို ဖြေရှင်းရန် ထိုပြဿနာများက မည်သည့် အလုပ်အကိုင်အမျိုးအစားနှင့် ဆက်စပ်သည်ဖြစ်စေ လိုအပ်သည့် သမ္မာတရား စည်းမျဉ်းများကို ရှင်းလင်းစွာ မိတ်သဟာယပြုသင့်ကြပေသည်။ လူတို့သည် သမ္မာတရား စည်းမျဉ်းများကို နားလည်သရွေ့ ပြဿနာများကို သင့်တော်သလို ဖြေရှင်း၍ရနိုင်သည်။ အယောင်ဆောင် ခေါင်းဆောင်များက “ဤအရာတွင် ကျွန်ုပ်သည် လူပြိန်းတစ်ယောက်ဖြစ်သည်။ ဤအလုပ်အကိုင်ကို ကျွန်ုပ် နားမလည်ပါ”ဟူသည်ကို ပြဿနာများ ဖြေရှင်းခြင်းအတွက် သမ္မာတရား စည်းမျဉ်းများအား မိတ်သဟာယပြုခြင်းကို ရှောင်ရှားရန် အကြောင်းပြချက်တစ်ခုအဖြစ် အသုံးပြုကြသည်။ ဤသည်မှာ စစ်မှန်သောအလုပ်ကို လုပ်ဆောင်ခြင်း မဟုတ်ပေ။ အယောင်ဆောင်ခေါင်းဆောင်များက “ဤအရာတွင် ကျွန်ုပ်သည် လူပြိန်းတစ်ယောက်ဖြစ်သည်။ ဤအလုပ်အကိုင်ကို ကျွန်ုပ် နားမလည်ပါ”ဟူသည်ကို ပြဿနာများ ဖြေရှင်းခြင်းအား ရှောင်ရှားရန် အကြောင်းပြချက်တစ်ခုအဖြစ် တစိုက်မတ်မတ် အသုံးပြုလျှင် ခေါင်းဆောင်မှု အလုပ်အတွက် ၎င်းတို့ မသင့်တော်ပေ။ ၎င်းတို့ လုပ်ဆောင်သင့်သည့် အကောင်းဆုံးသောအရာမှာ နုတ်ထွက်ကာ ၎င်းတို့၏နေရာကို အခြားတစ်စုံတစ်ဦးအား ယူခွင့်ပေးရန် ဖြစ်သည်။ သို့သော် အယောင်ဆောင် ခေါင်းဆောင်များသည် ဤအသိစိတ်မျိုး ပိုင်ဆိုင်ကြသလော။ ၎င်းတို့ နုတ်ထွက်နိုင်လိမ့်မည်လော။ နုတ်ထွက်မည် မဟုတ်။ ၎င်းတို့က “မည်သည့်အလုပ်ကိုမျှ ငါ လုပ်ဆောင်နေခြင်းမရှိဟု သူတို့ အဘယ်ကြောင့် ပြောကြသနည်း။ နေ့တိုင်း စုဝေးပွဲများကို ငါ ကျင်းပပြီး အချိန်မှန်မှန် အစာမစားနိုင်အောင်ပင် ငါ အလွန်အလုပ်များသည့်အပြင် အိပ်ရေးဝဝ မအိပ်ရပါ။ ပြဿနာများ ပြေလည်သွားခြင်းမရှိဟု အဘယ်သူ ပြောသနည်း။ ငါသည် စုဝေးပွဲများကို ကျင်းပပြီး သူတို့နှင့် မိတ်သဟာယပြုကာ သူတို့အတွက် ဘုရားနှုတ်ကပတ်တော်များကို ရှာသည်”ဟုပင် တွေးကြလေသည်။ သင်က ၎င်းတို့ကို “တစ်စုံတစ်ယောက်က အချို့ဘာသာစကားများအတွက် သင့်တော်တဲ့ ဘာသာပြန်များကို ရှာမတွေ့ဟု ပြောသည်။ ဤသီးခြားပြဿနာကို သင်မည်သို့ ဖြေရှင်းခဲ့သနည်း” ဟု မေးသည်ဆိုပါစို့။ ၎င်းတို့က “ကျွန်ုပ်က ထိုလုပ်ငန်းကို နားမလည်ကြောင်း သူတို့ကိုပြောခဲ့ပြီး သူတို့အချင်းချင်း ဆွေးနွေးပြီး ကိုင်တွယ်စေခဲ့သည်” ဟု ပြောဆိုကြလိမ့်မည်။ ထို့နောက် သင်က ၎င်းတို့ကို “ဤပြဿနာက ပူဇော်သက္ကာများ၏ အသုံးစရိတ်၊ အသင်းတော်အလုပ်၏ တိုးတက်မှုတို့နှင့် သက်ဆိုင်သည်။ သူတို့ဘာသာ ဆုံးဖြတ်ချက်များ မချနိုင်ပါ၊ သူတို့က ဆုံးဖြတ်ချက်ချပေးဖို့ကိုလည်းကောင်း၊ ယင်းကို ဖြေရှင်းဖို့ သမ္မာတရား စည်းမျဉ်းများကို ရှာဖွေပေးရန်လည်းကောင်း သင့်ကို လိုအပ်သည်။ ဤအရာကို သင်လုပ်ခဲ့သလော” ဟု မေးသည်။ ၎င်းတို့က “ကျွန်ုပ်သည် မည်သို့လျှင် မလုပ်ဆောင်ခဲ့ဘဲ ရှိမည်နည်း။ ကျွန်ုပ် မည်သည့်အလုပ်ကိုမျှ နှောင့်နှေးစေခဲ့ခြင်းမရှိပါ။ အကယ်၍ ထိုဘာသာစကားကို ဘာသာပြန်ရန် မည်သူမျှမရှိပါက ၎င်းတို့သည် အခြားဘာသာစကားတစ်ခုကို ဘာသာပြန်လိုက်ရုံသာ ဖြစ်သည်” ဟု တုံ့ပြန်ကြလိမ့်မည်။ သင်တို့ မြင်ကြသလော၊ အယောင်ဆောင် ခေါင်းဆောင်များက စစ်မှန်သော အလုပ်မလုပ်နိုင်ကြသည့်တိုင် ဆင်ခြေတစ်ပြုံကြီး ပေးနေကြဆဲ ဖြစ်သည်။ ယင်းမှာ တကယ်ကို အရှက်မဲ့ပြီး စက်ဆုပ်ဖွယ်ဖြစ်သည်တကား။ သင်၏ အစွမ်းအစသည် အလွန် ညံ့ဖျင်းသည်။ သင်သည် မည်သည့် အလုပ်အကိုင်ကိုမျှ နားမလည်သကဲ့သို့ အတတ်ပညာဆိုင်ရာ အလုပ်နှင့်ဆိုင်သည့် ကိစ္စတိုင်းတွင် ပါဝင်သည့် သမ္မာတရား စည်းမျဉ်းများအပေါ် သဘောပေါက်နားလည်နိုင်စွမ်း မဲ့ကြသည်။ သင့်ကို ခေါင်းဆောင်တစ်ဦးအဖြစ် ရရှိခြင်း၏ အသုံးဝင်မှုမှာ အဘယ်နည်း။ သင်သည် တကယ်ကို မိုက်မဲသူတစ်ဦးနှင့် အသုံးမကျသူတစ်ဦးဖြစ်သည်။ သင့်အနေဖြင့် စစ်မှန်သော အလုပ်တစ်ခုကိုမျှ မလုပ်ဆောင်နိုင်ကြသည့်အတွက် အသင်းတော် ခေါင်းဆောင်တစ်ဦးအဖြစ် အဘယ်ကြောင့် အစေခံနေသေးသနည်း။ သင်သည် တကယ်ကို ဆင်ခြင်တုံတရား ကင်းမဲ့သည်။ သင့်အနေဖြင့် မိမိကိုယ်ကို သိသည့်အသိ ကင်းမဲ့သည့်အတွက် ဘုရားသခင် ရွေးချယ်ထားသော လူတို့ထံမှ တုံ့ပြန်ချက်ကို သင် နားထောင်သင့်ပြီး ခေါင်းဆောင်တစ်ဦး ဖြစ်ခြင်းအတွက် စံနှုန်းများကို သင် ပြည့်မီခြင်းရှိမရှိဟူသည်ကို အကဲဖြတ်သင့်သည်။ သို့တိုင်အောင် အယောင်ဆောင် ခေါင်းဆောင်များက ဤအရာများကို လုံးဝ မစဉ်းစားကြပေ။ အသင်းတော်အလုပ်က မည်မျှ နှောင့်နှေးပြီးဖြစ်ကာ ခေါင်းဆောင်များအဖြစ် ၎င်းတို့ အစေခံသည့် နှစ်ကာလများစွာအတွင်းတွင် ဘုရားသခင် ရွေးချယ်ထားသောလူတို့၏ အသက်ဝင်ရောက်မှုအပေါ် ဆုံးရှုံးမှု မည်မျှ ဖြစ်စေပြီးသည်ဖြစ်စေ ၎င်းတို့ ဂရုမစိုက်ကြချေ။ ဤသည်မှာ အယောင်ဆောင် ခေါင်းဆောင်စစ်စစ်များ၏ အကျည်းတန်သော မျက်နှာထား ဖြစ်သည်။

ခေါင်းဆောင်များနှင့် အမှုဆောင်များသည် ၎င်းတို့၏အလုပ်ကို မည်သို့ကိုင်တွယ်သည်ကို စဉ်းစားကြည့်လော့၊ ၎င်းသည် ငါယခုပင် သင်တို့ကို ပြောပြခဲ့သည့်အရာနှင့် ကိုက်ညီသလော။ လက်တွေ့ကျသော အလုပ်ကို မလုပ်ဆောင်သူများ ရှိပါသလော၊ ပြီးလျှင် သင်သည် ၎င်းတို့ကို အယောင်ဆောင်ခေါင်းဆောင်များအဖြစ် ပိုင်းခြားသိမြင်နိုင်သလော။ အကယ်၍ သင်သည် ၎င်းတို့ကို အယောင်ဆောင်ခေါင်းဆောင်များအဖြစ် ပိုင်းခြားသိမြင်ပါက ယနေ့မှစ၍ သင်သည် ၎င်းတို့ကို ခေါင်းဆောင်များအဖြစ် မဆက်ဆံသင့်တော့ပေ၊ သင်သည် ၎င်းတို့ကို အခြားမည်သည့်လူပုဂ္ဂိုလ်ကဲ့သို့မဆို ဆက်ဆံသင့်သည်။ ဤသည်မှာ တိကျမှန်ကန်သော လက်တွေ့လုပ်ဆောင်ခြင်းဆိုင်ရာ စည်းမျဉ်း ဖြစ်သည်။ အချို့က “ဤသည်မှာ ၎င်းတို့သည် အယောင်ဆောင်ခေါင်းဆောင်များ ဖြစ်သောကြောင့် ၎င်းတို့ကို ခွဲခြားဆက်ဆံခြင်း၊ အထင်သေးခြင်း သို့မဟုတ် ဖယ်ကြဉ်ခြင်းကို ဆိုလိုသလော” ဟု တွေးတောမိနိုင်သည်။ မဟုတ်ပါ၊ ထိုသို့မဆိုလိုပေ။ ၎င်းတို့သည် လက်တွေ့ကျသော အလုပ်ကို မလုပ်ဆောင်နိုင်ကြဘဲ သင့်ကို မလိမ့်တပတ်လုပ်ပြီး နှပ်ချရန် စကားလုံးအချို့နှင့် အယူဝါဒအချို့၊ အနှစ်သာရမရှိသော စကားအချို့ကိုသာ ပြောနိုင်ကြသည်။ ဤသည်က ၎င်းတို့သည် သင်၏ခေါင်းဆောင်များ မဟုတ်ကြောင်းဟူသည့် အချက်တစ်ခုကို သင့်အား ပြောပြနေခြင်းဖြစ်သည်။ သင်၏အလုပ်တွင် သင်ကြုံတွေ့ရသော မည်သည့်ပြဿနာ သို့မဟုတ် အခက်အခဲအတွက်မဆို ၎င်းတို့၏ ညွှန်ကြားချက်များကို သင်တောင်းခံရန် မလိုအပ်ပေ။ လိုအပ်ပါက သင်တို့သည် ၎င်းတို့ကို ကျော်လွှား၍ အထက်သို့ သတင်းပို့ပြီး ယင်းကို မည်သို့ကိုင်တွယ်ဖြေရှင်းရမည်ကို အထက်နှင့် တိုင်ပင်ဆွေးနွေးနိုင်သည်။ ငါသည် သင်တို့ကို လက်တွေ့လုပ်ဆောင်ခြင်း လမ်းကြောင်းကို သင်ကြားပေးခဲ့ပြီးဖြစ်သည်၊ သို့သော် သင်တို့ မည်သို့ပြုမူမည်မှာ သင်တို့အပေါ်တွင် မူတည်သည်။ ခေါင်းဆောင်အားလုံးသည် ဘုရားသခင်က ကြိုတင်ခွဲခန့်မှတ်သားထားကြောင်း၊ သင်သည် ၎င်းတို့ကို နားထောင်ပြီး နာခံရမည်ဖြစ်ကြောင်းနှင့် ၎င်းတို့ကို အယောင်ဆောင်ခေါင်းဆောင်များအဖြစ် သင်ပိုင်းခြားသိမြင်လျှင်ပင် ၎င်းတို့ကို နားထောင်ရမည်ဖြစ်ကြောင်း ငါသည် မည်သည့်အခါမျှ မပြောခဲ့ပေ။ ငါသည် သင့်ကို ထိုသို့ မည်သည့်အခါမျှ မပြောခဲ့ပေ။ ငါယခု မိတ်သဟာယဖွဲ့နေသည့်အရာမှာ အယောင်ဆောင်ခေါင်းဆောင်များကို မည်သို့ ပိုင်းခြားသိမြင်ရမည်ဖြစ်ကြောင်း ဖြစ်သည်။ သင်သည် တစ်စုံတစ်ဦးကို အယောင်ဆောင်ခေါင်းဆောင်တစ်ဦးအဖြစ် ပိုင်းခြားသိမြင်သည့်အခါ ၎င်းတို့ပြောဆိုသည့်အရာသည် မှန်ကန်ပြီး သမ္မာတရားနှင့် ကိုက်ညီပါက သင်သည် လက်ခံပြီး နာခံနိုင်သည်။ သို့သော် အကယ်၍ ၎င်းတို့သည် ပြဿနာတစ်ခုကို မဖြေရှင်းနိုင်ဘဲ သင့်ကို မလိမ့်တပတ် ပြောဆိုကာ နှပ်ချ၍ အလုပ်၏တိုးတက်မှုကို ထိခိုက်စေပါက သင်သည် ၎င်းတို့၏ ခေါင်းဆောင်မှုကို လက်ခံရန် မလိုအပ်ပေ။ သင်တို့သည် စည်းမျဉ်းများကို မိမိတို့ဘာသာ သဘောပေါက်နားလည်နိုင်ပါက သင်တို့သည် ၎င်းတို့နှင့်အညီ ပြုမူသင့်သည်။ သင်တို့သည် စည်းမျဉ်းများကို သဘောမပေါက်နိုင်ပါက၊ မသေချာပါက သို့မဟုတ် မပိုင်နိုင်ပါက သင်တို့သည် သမ္မာတရားကို ရှာဖွေပြီး ပြဿနာကို ကိုင်တွယ်ရန် အချင်းချင်း ဆွေးနွေးသင့်သည်။ အကယ်၍ သင်တို့သည် ဆွေးနွေးပြီးသည့်တိုင် ဆုံးဖြတ်ချက်တစ်ခုကို မချနိုင်သေးပါက ပြဿနာကို အထက်သို့ သတင်းပို့ပြီး ၎င်းတို့နှင့် တိုင်ပင်ဆွေးနွေးလော့။ ဤသည်တို့မှာ ပြဿနာများကို ဖြေရှင်းရန် ကောင်းမွန်သော နည်းလမ်းများအားလုံး ဖြစ်သည်၊ ဖြေရှင်း၍မရနိုင်သော အခက်အခဲများ မရှိပေ။

ယနေ့အတွက် ငါတို့၏ မိတ်သဟာယကို ဤမျှဖြင့် အဆုံးသတ်ကြပါစို့။ နှုတ်ဆက်ပါသည်။

၂၀၂၁ ခုနှစ်၊ ဇန်နဝါရီလ ၁၆ ရက်


ခေါင်းဆောင်များနှင့် အမှုဆောင်များ၏ တာဝန်များ (၃)

အချက် ၃- တာဝန်တစ်ခုစီတိုင်းကို ကောင်းမွန်စွာ ထမ်းဆောင်ရန်အတွက် နားလည်ထားသင့်သည့် သမ္မာတရား စည်းမျဉ်းများကို မိတ်သဟာယဖွဲ့ခြင်း (အပိုင်း ၂)

ပြီးခဲ့သည့် စုဝေးပွဲတွင် ငါတို့သည် ခေါင်းဆောင်များနှင့် အမှုဆောင်များ၏ ဒုတိယတာဝန်အတွက် အပိုဆောင်းမိတ်သဟာယဖွဲ့ခြင်းကို ပြုလုပ်ခဲ့ပြီး အသက်ဝင်ရောက်မှုဆိုင်ရာ အခက်အခဲများက မည်သည့်အရာများ ဖြစ်သည်ကို ပြောဆိုကာ အယောင်ဆောင်ခေါင်းဆောင်များ၏ အချို့သော လုပ်ရပ်များနှင့် သရုပ်သကန်များကို ဖော်ထုတ်ခဲ့သည်။ ထို့နောက် ငါတို့သည် ခေါင်းဆောင်များနှင့် အမှုဆောင်များ၏ တတိယတာဝန်ဖြစ်သည့် “တာဝန်တစ်ခုစီတိုင်းကို ကောင်းမွန်စွာ ထမ်းဆောင်ရန်အတွက် နားလည်ထားသင့်သည့် သမ္မာတရား စည်းမျဉ်းများကို မိတ်သဟာယဖွဲ့ခြင်း” ဟူသည့်အချက်နှင့်ပတ်သက်၍ အကြောင်းအရာအချို့ကို ဆွေးနွေးခဲ့ကြပြီး ဤကိစ္စများအပေါ် အယောင်ဆောင် ခေါင်းဆောင်များ၏ သဘောထားများ၊ အလေ့အထများနှင့် သရုပ်သကန်များမှတစ်ဆင့် အယောင်ဆောင်ခေါင်းဆောင်များ၏ “အယောင်ဆောင်ခြင်း” သည် မည်သည့်နေရာတွင် ပေါ်လွင်ထင်ရှားသည်ကို ဖော်ထုတ်၍ စိတ်ဖြာလေ့လာဆွေးနွေးခဲ့ကြသည်၊ တစ်နည်းအားဖြင့်ဆိုသော် အယောင်ဆောင်ခေါင်းဆောင်များသည် ခေါင်းဆောင်၏ တာဝန်များကို ပျက်ကွက်ကြပုံ၏ သရုပ်သကန်များ ဖြစ်သည်။ ဤကိစ္စများကို စာရင်းပြုစုပေးပါ။ (ယင်းတို့ထဲမှ တစ်ခုမှာ ဘုရားသခင်၏ နှုတ်ကပတ်တော်များ စာအုပ်များကို ပုံနှိပ်ခြင်းအကြောင်း ဖြစ်ပါသည်။ ထိုအယောင်ဆောင်ခေါင်းဆောင်သည် လက်တွေ့ကျသော အလုပ်ကို မလုပ်ဆောင်ခဲ့ဘဲ အယူဝါဒများကို အနှစ်မဲ့သော နည်းလမ်းဖြင့်သာ ပြောဆိုခဲ့ပါသည်။ ၎င်းတို့သည် သမ္မာတရား စည်းမျဉ်းများအကြောင်းကိုလည်း တိတိကျကျ မိတ်သဟာယ မဖွဲ့ခဲ့သကဲ့သို့ စစ်မှန်သော အလုပ်ကို စိုးစဉ်းမျှပင် မလုပ်ဆောင်ခဲ့ပါ။) ဤကိစ္စတွင် ထိုအယောင်ဆောင်ခေါင်းဆောင်သည် စစ်မှန်သော အလုပ်ကို မလုပ်ဆောင်ခဲ့ပေ၊ ၎င်းတို့သည် ခေါင်းဆောင်တစ်ဦးနှင့် အမှုဆောင်တစ်ဦးအနေဖြင့် မိမိတို့၏ တာဝန်ဝတ္တရားများကို ကောင်းမွန်စွာ ဖြည့်ဆည်းရန် ပျက်ကွက်ခဲ့ပြီး အလုပ်တွင် ပါဝင်ပတ်သက်သည့် အတတ်ပညာဆိုင်ရာ သတ်မှတ်ချက်များ၊ တိကျသော စည်းမျဉ်းများနှင့် မှတ်သားရန်အချက်များကို ရှင်းလင်းစွာ မိတ်သဟာယမဖွဲ့ခဲ့ပေ။ ၎င်းတို့သည် ကြွေးကြော်သံအချို့ကို ဟစ်ကြွေးပြီး အနှစ်သာရမရှိသော စကားအချို့ကို ပြောဆိုရုံမျှသာ ပြုခဲ့ပြီးနောက် ၎င်းတို့ အလုပ်ကောင်းကောင်း လုပ်ခဲ့သည်ဟု ထင်မှတ်ခဲ့ကြသည်။ ငါတို့ အခြားမည်သည့်အရာကို ဆွေးနွေးခဲ့ကြသေးသနည်း။ (ဘုရားသခင်အတွက် ငှက်မွေးအနွေးထည်တစ်ထည် ဝယ်ယူသည့် ဖြစ်စဉ်လည်း ရှိခဲ့ပါသည်။) ဤဖြစ်စဉ်သည် အယောင်ဆောင် ခေါင်းဆောင်များနှင့်ပတ်သက်၍ မည်သည့်ပြဿနာကို ဖော်ထုတ်ခဲ့သနည်း။ (ယင်းက အယောင်ဆောင်ခေါင်းဆောင်များသည် စစ်မှန်သော အလုပ်ကို မလုပ်ဆောင်ကြောင်းနှင့် ၎င်းတို့တွင် လူ့သဘာဝနှင့် ဆင်ခြင်တုံတရား လုံးဝကင်းမဲ့ကြောင်းကို ဖော်ထုတ်ခဲ့ပါသည်။) တစ်စုံတစ်ဦးက ငါ့ကို အဝတ်အထည်တစ်စုံ ဝယ်ပေးသည့်အခါ ထိုခေါင်းဆောင်များက ယင်းကို စစ်ဆေးမှုများ ပြုလုပ်ရာတွင် ကူညီခဲ့သည်၊ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သည့် အလုပ်၏ အစိတ်အပိုင်းတစ်ခုလော။ (မဟုတ်ပါ။) ၎င်းတို့သည် မလုပ်ဆောင်သင့်သည့် အလုပ်ကို လုပ်ဆောင်ခဲ့ကြသည်၊ ဤအရာနှင့်ပတ်သက်၍ ပြဿနာမှာ အဘယ်နည်း။ (၎င်းတို့သည် မိမိတို့လုပ်ဆောင်သင့်သည့် အလုပ်ကို ဂရုမစိုက်နေခဲ့ကြပါသည်။) ဤသည်မှာ အယောင်ဆောင်ခေါင်းဆောင်များ၏ သရုပ်သကန်တစ်ခု ဖြစ်သည်။ ပထမဦးစွာ ယင်းက အယောင်ဆောင် ခေါင်းဆောင်များသည် မိမိတို့လုပ်ဆောင်သင့်သည့် အလုပ်ကို ဂရုမစိုက်ကြောင်း ဖော်ထုတ်ခဲ့ပြီး ဒုတိယအနေဖြင့် ၎င်းတို့သည် ဆင်ခြင်တုံတရားကင်းမဲ့ပြီး ဆင်ခြင်တုံတရားနှင့် လူ့သဘာဝ ကင်းမဲ့သည့် စက်ဆုပ်ဖွယ်ကောင်းသော အရာများကိုသာ လုပ်ဆောင်ကြောင်း ဖော်ထုတ်ခဲ့သည်။ သင်တို့သည် ဥပမာများကိုသာ မှတ်မိကြသည်၊ သို့သော် ဤဥပမာများက သရုပ်ဖော်ရန် ရည်ရွယ်သည့် ကိစ္စရပ်များကိုဖြစ်စေ၊ ယင်းတို့က စိတ်ဖြာလေ့လာဆွေးနွေးရန် ရည်ရွယ်သည့် ဤကိစ္စရပ်များ၏ အနှစ်သာရကိုဖြစ်စေ သင်တို့ ထိုးထွင်းမမြင်ကြသေးပေ။ အယောင်ဆောင်ခေါင်းဆောင်များ မိမိတို့လုပ်ဆောင်သင့်သည့် အလုပ်ကို ဂရုမစိုက်ခြင်းနှင့်ပတ်သက်၍ ငါ အခြားမည်သည့်ဥပမာများကို ပေးခဲ့သေးသနည်း။ (ဘုရားသခင်အတွက် မုန့်များကို အဆက်မပြတ် ပြုလုပ်ပေးခဲ့သည့် မုန့်ဖုတ်သမားတစ်ဦး ရှိခဲ့ပါသည်။ ဘုရားသခင်က သူ့ကို မပြုလုပ်ရန် ပြောခဲ့သော်လည်း ခေါင်းဆောင်များနှင့် အမှုဆောင်များက သူ့ကို ဆက်လက်ပြုလုပ်ခွင့်ပေးခဲ့ပြီး မုန့်များကို ၎င်းတို့ကိုယ်တိုင်ပင် မြည်းစမ်းခဲ့ကြပါသည်။) ဤဥပမာသည် အယောင်ဆောင် ခေါင်းဆောင်များ၏ မည်သည့်ပြဿနာများကို ဖော်ထုတ်ခဲ့သနည်း။ (၎င်းတို့သည် မိမိတို့လုပ်ဆောင်သင့်သည့် အလုပ်ကို ဂရုမစိုက်ကြောင်း၊ သို့မဟုတ် ၎င်းတို့ လုပ်ဆောင်သင့်သည့် အလုပ်ကို မလုပ်ဆောင်ဘဲ မလုပ်ဆောင်သင့်သည့် အလုပ်ကို မရမက လုပ်ဆောင်ခဲ့ကြောင်း ဖော်ထုတ်ခဲ့ပါသည်။) အဓိကအားဖြင့် ယင်းက အယောင်ဆောင်ခေါင်းဆောင်များသည် မိမိတို့လုပ်ဆောင်သင့်သည့် အလုပ်ကို ဂရုမစိုက်ကြောင်းနှင့် ၎င်းတို့၏ အလုပ်၏ အဓိကအချက်နှင့် အချက်အချာကို သဘောပေါက်ရန် ပျက်ကွက်ကြောင်း ဖော်ထုတ်ခဲ့သည်။ ထို့အပြင် အယောင်ဆောင်ခေါင်းဆောင်များတွင် ဆိုးရွားသော ပြဿနာတစ်ခု ရှိသည်။ ယင်းမှာ အဘယ်နည်း။ (၎င်းတို့သည် ဘုရားသခင်၏ နှုတ်ကပတ်တော်များကို မနာခံကြသကဲ့သို့ ဘုရားသခင်၏ တောင်းဆိုချက်များနှင့်အညီ အလုပ်ကို အကောင်အထည်မဖော်ကြပါ။) အခြားတစ်စုံတစ်ဦး ဖြည့်စွက်ပြောလိုသေးသလော။ (၎င်းတို့သည် ဝိညာဉ်ရေးရာဆန်သယောင် ဟန်ဆောင်ပြီး ဘုရားသခင်၏ ဝန်တာကို အလေးထားဟန်ဆောင်ကြသော်လည်း လက်တွေ့တွင်မူ ၎င်းတို့သည် မကောင်းမှုများ ပြုလုပ်လျက် သောင်းကျန်းနေကြခြင်းသာ ဖြစ်ပါသည်။) ယင်းမှာ ၎င်းတို့၏ ပြဿနာများထဲမှ နောက်တစ်ခု ဖြစ်သည်။ အခြားတစ်စုံတစ်ဦး ရှိသေးသလော။ (၎င်းတို့ မပြုမူမီတွင် ဘုရားသခင်၏ တောင်းဆိုချက်များကို နားလည်ရန် မကြိုးစားကြပေ၊ ထိုအစား ၎င်းတို့သည် ဘုရားသခင်၏ လိုအင်ဆန္ဒများကို အစားထိုးရန် မိမိတို့၏ ကိုယ်ပိုင်စိတ်ကူးများကို အသုံးပြုကြပါသည်။) ဤသည်မှာ ဆင်ခြင်တုံတရား ကင်းမဲ့ခြင်းဟူသည့် အမျိုးအစားအောက်တွင် ကျရောက်သည်။ အခြားတစ်စုံတစ်ဦး ရှိသေးသလော။ (အယောင်ဆောင် ခေါင်းဆောင်များက တစ်စုံတစ်ဦး ဘုရားသခင်အတွက် အဝတ်တစ်ထည် ဝယ်ယူသည့်ကိစ္စကို ချဉ်းကပ်သည့်နည်းလမ်းက ၎င်းတို့၏ ပုံမှန်လူ့သဘာဝ ကင်းမဲ့ခြင်းကို ထုတ်ဖော်ခဲ့ပါသည်။) ပုံမှန်လူ့သဘာဝ၏ မည်သည့်ကဏ္ဍကို ၎င်းတို့ ကင်းမဲ့ကြသနည်း။ ၎င်းတို့သည် မည်သို့ပြုမူရမည်ဟူသော စည်းမျဉ်းများကို နားမလည်ကြသကဲ့သို့ ယဉ်ကျေးမှုလည်း မရှိကြပေ။ ထိုသို့ပင် ဖြစ်သည် မဟုတ်လော။ (ဟုတ်ပါသည်။) အမှန်တကယ်တွင် သင်တို့ဖော်ပြခဲ့သည့် ဤအရာများသည် သာမညသာ ဖြစ်သည်၊ အဓိကပြဿနာမှာ အဘယ်နည်း။ ဤလူများသည် ခေါင်းဆောင်များ ဖြစ်လာသည်နှင့်တစ်ပြိုင်နက် မိမိတို့၏ အဆင့်အတန်း၏ အကျိုးကျေးဇူးများနှင့် အထူးအခွင့်အရေးများကို ခံစားလိုကြပြီး သာယာမှုကို တပ်မက်ကြသည်။ ဥပမာအားဖြင့် ၎င်းတို့သည် မုန့်အနည်းငယ် စားလိုကြပြီး တစ်စုံတစ်ဦးက ချက်ပြုတ်ရာ၌ တော်သည်ကို တွေ့သည့်အခါ မိမိတို့၏ တပ်မက်မှုကို ဖြည့်ဆည်းရန် ထိုသူ၏ အစားအစာအချို့ကို မြည်းစမ်းကြည့်ရန် စဉ်းစားကြသည်။ ၎င်းတို့သည် မိမိတို့ လုပ်ဆောင်သင့်သည့်အလုပ်ကို ဂရုမစိုက်ခြင်းနှင့် စစ်မှန်သောအလုပ်ကို မလုပ်ဆောင်ခြင်းသည်ပင် အလွန်ရွံရှာစရာကောင်းနေပြီဖြစ်သော်လည်း ထို့အပြင် ၎င်းတို့သည် ကိုယ်စိတ်ချမ်းသာမှုနှင့် အစားကြီးခြင်း၏ သာယာမှုများကို တပ်မက်ကြသည်။ ၎င်းတို့သည် မိမိတို့၏ အစားကြီးသည့် လိုအင်ဆန္ဒများကို ဖြည့်ဆည်းရန် ဘုရားသခင်အတွက် မြည်းစမ်းခြင်းများနှင့် စစ်ဆေးခြင်းများကို ပြုလုပ်သည်ဟူသည့် မူမမှန်သော အကြောင်းပြချက်ကို အသုံးပြုလျက် မိမိတို့၏ အဆင့်အတန်း၏ အကျိုးအမြတ်များကို မွေ့လျော်ခံစားကြသည်။ ဤသည်တို့အားလုံးသည် အယောင်ဆောင်ခေါင်းဆောင်များ၏ သရုပ်သကန်များ ဖြစ်ကြသည်။ ဤသရုပ်သကန်များသည် အန္တိခရစ်တို့၏ စိတ်သဘောထား အနှစ်သာရနှင့် နှိုင်းယှဉ်သည့်အခါ ရက်စက်ကြမ်းကြုတ်သည်ဟုဖြစ်စေ၊ ကောက်ကျစ်ဆိုးယုတ်သည်ဟုဖြစ်စေ မခေါ်ဆိုနိုင်သော်လည်း အယောင်ဆောင်ခေါင်းဆောင်များ၏ လူ့သဘာဝသည် လူတို့ စက်ဆုပ်ရလောက်အောင်ပင် ဖြစ်လေသည်။ ၎င်းတို့၏ စရိုက်နှင့်ပတ်သက်၍မူ ၎င်းတို့သည် အသိစိတ်နှင့် ဆင်ခြင်တုံတရားတို့ရှိသည့် စံမမီကြ၊ ၎င်းတို့၏ လူ့သဘာဝသည် အတော်အတန် ယုတ်ညံ့ပြီး ညစ်ညမ်းကာ ၎င်းတို့သည် နိမ့်ကျသော တည်ကြည်မှု ရှိ၏။ ဤဥပမာများမှ အယောင်ဆောင်ခေါင်းဆောင်များသည် စစ်မှန်သော အလုပ်ကို မလုပ်ဆောင်နိုင်ကြောင်း တွေ့မြင်နိုင်သည်။ ဤသည်မှာ အမှန်တရားတစ်ခု ဖြစ်သည်။

အယောင်ဆောင်ခေါင်းဆောင်များသည် အလုပ်ကို ထမ်းဆောင်ခြင်းဆိုင်ရာ စည်းမျဉ်းများကို မိတ်သဟာယမဖွဲ့နိုင်ကြ

ယနေ့တွင် ခေါင်းဆောင်များနှင့် အမှုဆောင်များ၏ တာဝန်များကို အခြေခံ၍ အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များကို ငါတို့ ဆက်လက် ဖော်ထုတ်မည်။ အယောင်ဆောင် ခေါင်းဆောင်များသည် အခြေခံအားဖြင့် အသင်းတော်၏ အနှစ်သာရရှိသော၊ အရေးပါသည့် အလုပ်ကို ဆောင်ရွက်နိုင်စွမ်း မရှိကြပေ။ ၎င်းတို့သည် ရိုးရှင်းသော၊ ယေဘုယျကျ အရေးကိစ္စအချို့ကိုသာ ကိုင်တွယ်ဖြေရှင်းကြသည်။ ၎င်းတို့၏ အလုပ်သည် အသင်းတော်၏ အလုပ်တစ်ခုလုံး၌ အရေးပါသော သို့မဟုတ် အဆုံးအဖြတ်ပေးသည့် အခန်းကဏ္ဍမှ မပါဝင်သည့်အပြင် စစ်မှန်သော ရလဒ်များကိုလည်း မဖြစ်ပေါ်စေပေ။ ၎င်းတို့၏ မိတ်သဟာယသည် အခြေခံအားဖြင့် သုံးဖန်များ၍ ရိုးအီနေပြီဖြစ်ကာ မဆန်းတော့သည့် အကြောင်းအရာ အနည်းငယ်ကိုသာ ခြုံငုံပြီး ထပ်ခါတလဲလဲ ပြောဆိုထားသည့် စကားလုံးများနှင့် အယူဝါဒများချည်းသာ ဖြစ်သည့်အပြင် အလွန်ပင် အနှစ်မဲ့ကာ ကျယ်ပြန့်ပြီး အသေးစိတ်အချက်များ ကင်းမဲ့နေသည်။ ၎င်းတို့၏ မိတ်သဟာယသည် လူတို့က တစ်စုံတစ်ခုကို စာသားအတိုင်း ဖတ်ရှုခြင်းဖြင့် နားလည်နိုင်သော အရာများသာ ပါဝင်သည်။ ဤအယောင်ဆောင် ခေါင်းဆောင်များသည် ဘုရားသခင် ရွေးချယ်ထားသော လူတို့၏ အသက်ဝင်ရောက်မှုတွင် ရှိသည့် စစ်မှန်သော ပြဿနာများကို လုံးဝ ဖြေရှင်းပေးနိုင်စွမ်းမရှိကြပေ။ အထူးသဖြင့် လူတို့၏ အယူအဆများ၊ စိတ်ကူးများနှင့် ဖောက်ပြန်ပျက်စီးသော စိတ်သဘောထားများ ထုတ်ဖော်ခြင်းများကို သာ၍ပင် ဖြေရှင်းပေးနိုင်စွမ်း မရှိကြပေ။ အဓိကအရာမှာ အယောင်ဆောင် ခေါင်းဆောင်များသည် ဧဝံဂေလိအလုပ်၊ ရုပ်ရှင်ထုတ်လုပ်ရေးအလုပ် သို့မဟုတ် စာနှင့်ပတ်သက်သော အလုပ်ကဲ့သို့သော ဘုရားအိမ်တော်က စီစဉ်ပေးသည့် မရှိမဖြစ်လိုအပ်သော အလုပ်ကို တကယ် တာဝန်ယူထမ်းရွက်နိုင်ခြင်း မရှိကြပေ။ အထူးသဖြင့် အတတ်ပညာဆိုင်ရာ အသိပညာပါဝင်သည့် အလုပ်နှင့် ပတ်သက်လာသည့်အခါ အယောင်ဆောင် ခေါင်းဆောင်များသည် ၎င်းတို့အနေဖြင့် ဤနယ်ပယ်များတွင် လူပြိန်းများသာဖြစ်သည်ကို အတော်လေး ရှင်းလင်းစွာ သိရှိကောင်းသိရှိနိုင်သော်လည်း ယင်းတို့ကို ၎င်းတို့ မလေ့လာသကဲ့သို့ သုတေသနပြုခြင်းလည်း မရှိသည့်အပြင် အခြားလူတို့အား တိကျသည့် လမ်းညွှန်ချက် သာ၍ပင် မပေးနိုင်ကြပေ၊ သို့မဟုတ် ၎င်းတို့နှင့် ဆက်စပ်သည့် မည်သည့် ပြဿနာများကိုမျှ သာ၍ပင် မဖြေရှင်းနိုင်ကြပေ။ သို့တိုင် ၎င်းတို့သည် အနှစ်မဲ့သည့် သဘောတရားများအကြောင်းကို အတောမသတ် ဆွေးနွေးပြောဆိုကာ စကားလုံးများနှင့် အယူဝါဒများကို ပြောဆိုလျက် စုဝေးပွဲများကို အရှက်မဲ့စွာ ပြုလုပ်နေကြဆဲဖြစ်သည်။ ၎င်းတို့အနေဖြင့် ဤအလုပ်မျိုးအား မလုပ်ဆောင်နိုင်သည်ကို အယောင်ဆောင် ခေါင်းဆောင်များက ကောင်းစွာ သိရှိကြသည့်တိုင် ကျွမ်းကျင်သူများအဖြစ် ဟန်ဆောင်ကြသည်၊ စိတ်ကြီးဝင်လျက် ပြုမူကာ အခြားသူများကို အပြစ်ဆိုဝေဖန်ရန် ကြီးကျယ်ခမ်းနားသည့် အယူဝါဒများကို အမြဲ အသုံးပြုကြလေသည်။ ၎င်းတို့သည် မည်သူ၏ မေးခွန်းများကိုမျှ မဖြေနိုင်သည့်တိုင် ထိုသူတို့အနေဖြင့် အဘယ်ကြောင့် ထိုအတတ်ပညာကို သင်ယူခြင်း မရှိကြကြောင်း၊ သမ္မာတရားကို အဘယ်ကြောင့် မရှာကြကြောင်းနှင့် အဘယ်ကြောင့် ကိုယ့်ပြဿနာကိုယ် မဖြေရှင်းနိုင်ကြကြောင်းတို့ကို မေးမြန်းလျက် အခြားသူများကို အပြစ်ဆိုဝေဖန်ရန် အကြောင်းပြချက်များနှင့် ဆင်ခြေများကို ရှာကြလေသည်။ ဤနယ်ပယ်များတွင် လူပြိန်းများဖြစ်ကြပြီး မည်သည့် ပြဿနာကိုမျှ မဖြေရှင်းနိုင်ကြသည့် ဤအယောင်ဆောင် ခေါင်းဆောင်များသည် အခြားသူများကို အထက်စီးမှနေ၍ ဩဝါဒပေးနေကြဆဲ ဖြစ်သည်။ အပေါ်ယံအားဖြင့် ၎င်းတို့အနေဖြင့် အလုပ်များစွာ လုပ်နိုင်ပြီး အလွန် တတ်စွမ်းနိုင်သည့်အလား အခြားလူတို့အဖို့ ၎င်းတို့က အလွန် အလုပ်များသည့်ပုံပေါ်သော်လည်း အမှန်တွင် ၎င်းတို့က မည်သည့်အရာမျှ မဟုတ်ချေ။ အယောင်ဆောင် ခေါင်းဆောင်များသည် သိသာထင်ရှားစွာပင် စစ်မှန်သည့်အလုပ်ကို မလုပ်နိုင်ကြသည့်တိုင် ၎င်းတို့သည် မိမိတို့ဘာသာ စိတ်ထက်သန်စွာ အလုပ်များကြလျက် စစ်မှန်သည့် ပြဿနာတစ်ခုကိုမျှ ဖြေရှင်းနိုင်ခြင်းမရှိဘဲ စုဝေးပွဲများ၌ မပြောင်းလဲသည့် အသုံးများလွန်း၍ ရိုးအီနေပြီဖြစ်သော အသုံးအနှုန်းများကို အကြိမ်ကြိမ်အဖန်ဖန် ထပ်တလဲလဲ ရေရွတ်လျက် အမြဲတစေ ပြောဆိုကြလေသည်။ လူတို့သည် ဤအရာကို အလွန် စိတ်ကုန်သွားကြပြီး ယင်းမှ တည်ဆောက်စရာတစ်ခုတလေမျှ လုံးဝ မရရှိနိုင်ကြပေ။ ဤအလုပ်မျိုးသည် အလွန် ထိရောက်မှုနည်းပြီး ရလဒ်များ မဖြစ်ထွန်းပေ။ ဤသည်မှာ အယောင်ဆောင် ခေါင်းဆောင်များ အလုပ်လုပ်ပုံဖြစ်ပြီး ထိုအရာကြောင့် အသင်းတော်၏ အလုပ် နှောင့်နှေးသွားရသည်။ သို့တိုင် အယောင်ဆောင် ခေါင်းဆောင်များသည် လက်တွေ့တွင် အသင်းတော်အလုပ်၏ ကဏ္ဍတစ်ခုကိုမျှ ကောင်းစွာ လုပ်ဆောင်ပြီးစီးခြင်း မရှိချိန်တွင် ၎င်းတို့က ကြီးမားသော အလုပ်ကို လုပ်ဆောင်နေသည်ဟူ၍လည်းကောင်း၊ ၎င်းတို့ အလွန် တတ်စွမ်းနိုင်သည်ဟူ၍လည်းကောင်း ခံစားကြရဆဲဖြစ်သည်။ ၎င်းတို့ တာဝန်နယ်ပယ်တွင် အကျုံးဝင်သည့် ခေါင်းဆောင်များနှင့် အမှုဆောင်များက စံနှုန်းပြည့်မီခြင်း ရှိမရှိဟူသည်ကို ၎င်းတို့ မသိကြသကဲ့သို့ အဖွဲ့ အမျိုးမျိုး၏ ခေါင်းဆောင်များနှင့် ကြီးကြပ်ရေးမှူးများက မိမိတို့၏ အလုပ်ကို တာဝန်ယူနိုင်ကြခြင်း ရှိမရှိဟူသည်ကိုလည်း မသိကြပေ။ ပြီးလျှင် ညီအစ်ကို မောင်နှမများ၏ တာဝန်များကို ထမ်းဆောင်မှုတွင် ပြဿနာများ ပေါ်ပေါက်ခြင်း ရှိမရှိဟူသည်ကို ၎င်းတို့က ဂရုမစိုက်သည့်အပြင် မေးမြန်းခြင်းလည်း မရှိကြပေ။ တိုတိုပြောရလျှင် အယောင်ဆောင် ခေါင်းဆောင်များသည် မိမိတို့၏အလုပ်တွင်ရှိသည့် ပြဿနာများကို တစ်ခုမျှ မဖြေရှင်းနိုင်ကြသည့်တိုင် အားသွန်ခွန်စိုက် အလုပ်များမြဲ များနေကြလေသည်။ အခြားလူတို့၏ ရှုထောင့်အမြင်မှကြည့်လျှင် အယောင်ဆောင် ခေါင်းဆောင်များသည် အဖိုးအခပေးရန် လိုလားလျက် ဆင်းရဲဒုက္ခကို ကြံ့ကြံ့ခံနိုင်ကြပြီး နေ့စဉ် အလုပ်များရင်း အချိန်ကုန်ဆုံးကြလေသည်။ စားဖို့ အချိန်ရောက်သည့်အခါ ၎င်းတို့ကို ထမင်းစားပွဲသို့ ခေါ်ရန် လိုအပ်ပြီး ညအတော်မိုးချုပ်မှ အိပ်ရာဝင်ကြသည်။ သို့သော် ၎င်းတို့ အလုပ်၏ ရလဒ်များမှာ တကယ့်ကို ကောင်းမွန်ခြင်း မရှိပေ။ သင်သည် သေချာစွာမကြည့်လျှင် အပေါ်ယံတွင် အလုပ်ကိစ္စအားလုံးက ပြီးစီးနေပြီး လူတိုင်းက မိမိတို့တာဝန်များကို ထမ်းဆောင်ရင်း အလုပ်များနေသည်ဟု ထင်ရသော်လည်း အလုပ်ကို သေချာစွာ စောင့်ကြည့်လေ့လာပြီး ခရေစေ့တွင်းကျ လိုက်သည့်အပြင် လေးလေးနက်နက် စစ်ဆေးလျှင် စစ်မှန်သော အခြေအနေက ထုတ်ဖော်ခြင်းခံရမည် ဖြစ်သည်။ ၎င်းတို့၏ တာဝန် နယ်ပယ်အတွင်းတွင် ကျရောက်သည့် အလုပ်ကိစ္စတိုင်းမှာ ကမောက်ကမအခြေအနေတစ်ခု ဖြစ်နေသည်။ ဖွဲ့စည်းတည်ဆောက်ပုံ သို့မဟုတ် အစီအစဉ် လုံးဝ မရှိပေ။ အလုပ်ကိစ္စတစ်ခုစီတွင် ပြဿနာများရှိနေသည် သို့မဟုတ် ဟာကွက်များပင် ရှိသည်။ ဤပြဿနာများ ဖြစ်ပေါ်ခြင်းသည် အယောင်ဆောင် ခေါင်းဆောင်များက သမ္မာတရား စည်းမျဉ်းများကို နားမလည်ခြင်းနှင့်လည်းကောင်း၊ ၎င်းတို့၏ အယူအဆများ၊ စိတ်ကူးများနှင့် စိတ်ထက်သန်မှုတို့ပေါ် အခြေခံ၍ ပြုမူဆောင်ရွက်ခြင်းနှင့်လည်းကောင်း ဆက်စပ်နေသည်။ အယောင်ဆောင် ခေါင်းဆောင်များက သမ္မာတရား စည်းမျဉ်းများအကြောင်းကို လုံးဝ မိတ်သဟာယမပြုကြသကဲ့သို့ ပြဿနာများကို ဖြေရှင်းဖို့ သမ္မာတရားကို တစ်ကြိမ်တစ်ခါမျှ မရှာဖွေကြပေ။ ၎င်းတို့သည် သိသာထင်ရှားစွာပင် ဝိညာဉ်ရေးရာ နားလည်သဘောပေါက်မှု ကင်းမဲ့ပြီး ခေါင်းဆောင်မှုအလုပ်ကို မလုပ်နိုင်သကဲ့သို့ စကားလုံးများနှင့် အယူဝါဒများကိုသာ တတွတ်တွတ် ပြောနိုင်ကြကာ သမ္မာတရားကို လုံးဝ နားမလည်ကြပေ။ သို့တိုင်အောင် ၎င်းတို့သည် မိမိတို့ နားမလည်သည့်အရာများကို နားလည်သယောင် ဟန်ဆောင်ကြပြီး ကျွမ်းကျင်သူများအဖြစ် မိမိတို့ကိုယ်ကို ပုံမှားရိုက်ဖို့ ကြိုးစားကြသည်။ ၎င်းတို့ လုပ်ဆောင်သည့် အလုပ်မှာ ဟန်ဆောင်လုပ်ပြခြင်းသာ ဖြစ်သည်။ ပြဿနာ ပေါ်ပေါက်သည့်အခါ ၎င်းတို့သည် ထိုအတွက် စည်းမျဉ်းစည်းကမ်းများကို ကြောင်းကျိုးမမြင်ဘဲ ကျင့်သုံးကြသည်။ ၎င်းတို့သည် စစ်မှန်သော ရလဒ် တစ်စုံတစ်ရာ မဖြစ်ပေါ်စေဘဲ ဦးတည်ရာမရှိ ပျာယာခတ်နေကြခြင်းသာ ဖြစ်သည်။ ဤအယောင်ဆောင် ခေါင်းဆောင်များက သမ္မာတရား စည်းမျဉ်းများကို နားမလည်ကြသကဲ့သို့ စကားလုံးများနှင့် အယူဝါဒများကိုသာ တတွတ်တွတ်ပြောကာ အခြားသူတို့အား စည်းမျဉ်းစည်းကမ်းများကို လိုက်နာစောင့်ထိန်းဖို့ အကြံပြုကြသောကြောင့် အသင်းတော် အလုပ်နှင့်ဆိုင်သည့် ကိစ္စတစ်ခုစီ၏ တိုးတက်မှုက နှေးကွေးပြီး သိသာထင်ရှားသည့် ရလဒ်များကို မရရှိပေ။ အလုပ်တွင် အယောင်ဆောင် ခေါင်းဆောင်တစ်ဦး အချိန်အတန်ကြာ ရှိခြင်း၏ အသိသာဆုံးသော အကျိုးဆက်မှာ လူအများစုက သမ္မာတရားကို နားမလည်နိုင်ကြခြင်း၊ တစ်ဦးတစ်ယောက်က ဖောက်ပြန်ပျက်စီးမှုကို ထုတ်ဖော်ပြသည့်အခါတိုင်း သို့မဟုတ် အယူအဆများ ဖြစ်ပေါ်သည့်အခါတိုင်း မည်သို့ ပိုင်းခြားသိမြင်ရမည်ကို မသိကြသည့်အပြင် မိမိတို့တာဝန်များကို ထမ်းဆောင်ရာတွင် ထိန်းသိမ်းသင့်သည့် သမ္မာတရား စည်းမျဉ်းများကို ၎င်းတို့ ဧကန်မုချ နားမလည်ကြခြင်း ဖြစ်သည်။ မိမိတို့ တာဝန်များကို ထမ်းဆောင်သူများနှင့် မထမ်းဆောင်သူများသည် အားလုံး နှေးကွေးလေးကန်ကြ၏၊ ထိန်းမနိုင်သိမ်းမရဖြစ်ပြီး စည်းကမ်းမဲ့ကြကာ ပြန့်ကျဲနေသည့် သဲများကဲ့သို့ ဖရိုဖရဲဖြစ်ကြလေသည်။ ၎င်းတို့ထဲမှ အများစုသည် အနည်းငယ်သော စကားလုံးများနှင့် အယူဝါဒများကို ပြောကောင်းပြောနိုင်ကြသော်လည်း မိမိတို့တာဝန်များကို ထမ်းဆောင်နေစဉ်တွင် စည်းမျဉ်းစည်းကမ်းများကိုသာ ၎င်းတို့ လိုက်နာကြသည်။ ပြဿနာများကို ဖြေရှင်းဖို့ သမ္မာတရားအား မည်သို့ ရှာဖွေရမည်ကို ၎င်းတို့ မသိကြပေ။ အယောင်ဆောင် ခေါင်းဆောင်များ ကိုယ်တိုင်က ပြဿနာများကို ဖြေရှင်းဖို့ သမ္မာတရားအား မည်သို့ ရှာဖွေရမည်ကို မသိကြသည့်အတွက် အခြားသူတို့အား ထိုသို့လုပ်ဆောင်ရန် မည်သို့ ဦးဆောင်နိုင်ကြမည်နည်း။ အခြားသူများထံ မည်သည့်အရာ ဖြစ်ပျက်သည်ဖြစ်စေ အယောင်ဆောင် ခေါင်းဆောင်များက “ဘုရားသခင်၏ ရည်ရွယ်ချက်များကို ကျွန်ုပ်တို့ အလေးထားရမည်”၊ “ကျွန်ုပ်တို့၏ တာဝန်များကို ထမ်းဆောင်ရာတွင် ကျွန်ုပ်တို့ သစ္စာစောင့်သိရမည်”၊ “ကျွန်ုပ်တို့ထံ တစ်စုံတစ်ရာ ဖြစ်ပျက်သည့်အခါ မည်သို့ ဆုတောင်းရမည်ကို ကျွန်ုပ်တို့ သိရမည်ဖြစ်ပြီး သမ္မာတရား စည်းမျဉ်းများကို ကျွန်ုပ်တို့ ရှာဖွေရမည်”ဟု ဆိုလျက် တိုက်တွန်းရုံသာ တိုက်တွန်းနိုင်ကြသည်။ အယောင်ဆောင် ခေါင်းဆောင်များက ဤဆောင်ပုဒ်များနှင့် အယူဝါဒများကို မကြာခဏ ဟစ်ကြွေးကြပြီး ထိုအရာက မည်သည့် ရလဒ်မျှ လုံးဝ မဖြစ်ထွန်းပေ။ ယင်းတို့ကို လူတို့က ကြားပြီးနောက်တွင် သမ္မာတရား စည်းမျဉ်းများက မည်သည့်အရာ ဖြစ်သည်ကို ၎င်းတို့ နားမလည်ကြသေးသည့်အပြင် လက်တွေ့လုပ်ဆောင်မှု လမ်းကြောင်းတစ်ခု ကင်းမဲ့ကြသည်။ အပေါ်ယံအားဖြင့် လူတို့သည် အမှုအရာများ ၎င်းတို့အပေါ် ဖြစ်ပျက်သည့်အခါတွင် ဆုတောင်းကြပြီး မိမိတို့၏ တာဝန်များကို ထမ်းဆောင်ရာတွင် သစ္စာစောင့်သိရန် ဆန္ဒရှိကြသည်၊ သို့သော် သစ္စာစောင့်သိရန်အလို့ငှာ မည်သည့်အရာကို လုပ်ဆောင်သင့်သည်၊ ဘုရားသခင်၏ ရည်ရွယ်ချက်များကို နားလည်ရန် မည်သို့ဆုတောင်းသင့်သည်နှင့် သမ္မာတရား စည်းမျဉ်းများကို နားလည်သဘောပေါက်မှု ရရှိရန်အတွက် ပြဿနာတစ်ခု ကြုံတွေ့သည့်အခါ မည်သို့ရှာဖွေသင့်သည်ဟူသည့် ကိစ္စရပ်များကို ၎င်းတို့အားလုံး နားလည်မှုကင်းမဲ့ကြသည်။ လူတို့က အယောင်ဆောင်ခေါင်းဆောင်များကို မေးသည့်အခါ ၎င်းတို့က “သင်တို့အပေါ် တစ်စုံတစ်ခု ဖြစ်ပျက်လာလျှင် ဘုရားသခင်၏ နှုတ်ကပတ်တော်များကို ပိုဖတ်ပါ၊ ပို၍ဆုတောင်းပြီး သမ္မာတရားအကြောင်း ပို၍မိတ်သဟာယဖွဲ့ပါ” ဟု ပြောဆိုကြသည်။ လူတို့က ၎င်းတို့ကို “ဤအလုပ်တွင် မည်သည့်စည်းမျဉ်းများ ပါဝင်သနည်း” ဟု မေးကြပြီး ၎င်းတို့က “ဘုရားသခင်၏ နှုတ်ကပတ်တော်များက အတတ်ပညာဆိုင်ရာ အလုပ်ကိစ္စများအကြောင်း တစ်စုံတစ်ရာ မိန့်တော်မမူပါ၊ ပြီးလျှင် ထိုအလုပ်နယ်ပယ်ကို ကျွန်ုပ်လည်း နားမလည်ပါ။ သင်တို့ နားလည်လိုလျှင် ကိုယ့်ဘာသာ သုတေသနလုပ်ကြပါ၊ ကျွန်ုပ်ကို မမေးကြပါနှင့်။ ကျွန်ုပ်သည် သင်တို့ကို သမ္မာတရား နားလည်အောင် ဦးဆောင်နေခြင်းဖြစ်သည်၊ အတတ်ပညာဆိုင်ရာ အလုပ်ကိစ္စများတွင် ဦးဆောင်နေခြင်း မဟုတ်ပါ” ဟု ပြောဆိုကြသည်။ အယောင်ဆောင်ခေါင်းဆောင်များသည် မေးခွန်းများကို ရှောင်လွှဲရန် ဤသို့သော စကားများကို အသုံးပြုကြသည်။ ရလဒ်အနေဖြင့် လူအများစုသည် မိမိတို့၏ တာဝန်များကို ထမ်းဆောင်ရန် အလွန် စိတ်ပြင်းပြမှု ရှိကြသော်လည်း သမ္မာတရား စည်းမျဉ်းများကို အခြေခံ၍ မည်သို့ပြုမူရမည်ကို မသိကြသကဲ့သို့ မိမိတို့၏ တာဝန်များကို ထမ်းဆောင်နေစဉ်တွင် စည်းမျဉ်းများကို မည်သို့လိုက်နာရမည်ကိုလည်း မသိကြပေ။ အယောင်ဆောင်ခေါင်းဆောင်များ၏ တာဝန်နယ်ပယ်အတွင်းရှိ အလုပ်ကိစ္စတစ်ခုစီ၏ ရလဒ်များကို ကြည့်လျှင် လူအများစုသည် မိမိတို့၏ အလုပ်ကို လုပ်ဆောင်ရန် မိမိတို့၏ အသိပညာ၊ ပညာနှင့် ဆုကျေးဇူးများကို အားကိုးနေကြပြီး ဘုရားသခင်၏ တိကျသော တောင်းဆိုချက်များမှာ အဘယ်အရာဖြစ်သည်၊ တာဝန်ထမ်းဆောင်ခြင်း၏ စည်းမျဉ်းများမှာ အဘယ်အရာဖြစ်သည်၊ ဘုရားသခင်ကို သက်သေခံခြင်း၏ ရလဒ်ကို ရရှိရန် မည်သို့ပြုမူရမည်နှင့် ဘုရားသခင်၏ ပေါ်ထွန်းခြင်းကို တောင့်တသူအားလုံး သူ၏အသံကို ကြား၍ မှန်သော လမ်းခရီးကို စူးစမ်းစစ်ဆေးကာ ဘုရားသခင်ထံ အမြန်ဆုံး ပြန်လာနိုင်စေရန် ဧဝံဂေလိတရားကို ပို၍ ထိရောက်စွာ မည်သို့ဖြန့်ချိရမည်ဟူသည့် ကိစ္စရပ်များနှင့် ပတ်သက်လာလျှင် ၎င်းတို့သည် မသိနားမလည်ဖြစ်ကြသည်။ အဘယ်ကြောင့် ၎င်းတို့သည် ဤအရာများကို မသိနားမလည်ဖြစ်ကြသနည်း။ ဤသည်မှာ အယောင်ဆောင်ခေါင်းဆောင်များ စစ်မှန်သောအလုပ်ကို လုပ်ဆောင်ရန် ပျက်ကွက်ခြင်းနှင့် တိုက်ရိုက်ဆက်စပ်မှုရှိသည်။ ဤအရာ၏ အဓိကအကြောင်းရင်းမှာ အယောင်ဆောင်ခေါင်းဆောင်များ ကိုယ်တိုင်က သမ္မာတရား စည်းမျဉ်းများမှာ အဘယ်အရာဖြစ်သည်ကိုဖြစ်စေ၊ လူတို့ နားလည်ပြီး လိုက်နာသင့်သည့် စည်းမျဉ်းများမှာ အဘယ်အရာဖြစ်သည်ကိုဖြစ်စေ မသိကြခြင်း ဖြစ်သည်။ ၎င်းတို့သည် စည်းမျဉ်းများမရှိဘဲ ပြုမူဆောင်ရွက်ကြပြီး မိမိတို့၏ တာဝန်များတွင် လက်တွေ့လုပ်ဆောင်ခြင်း စည်းမျဉ်းများနှင့် လမ်းကြောင်းများကို ရှာဖွေရန် လူတို့ကို မည်သည့်အခါမျှ မဦးဆောင်ကြပေ။ အယောင်ဆောင်ခေါင်းဆောင်တစ်ဦးသည် ပြဿနာတစ်ခုကို တွေ့ရှိသည့်အခါ ၎င်းတို့သည် မိမိတို့ကိုယ်တိုင် ယင်းကို မဖြေရှင်းနိုင်သကဲ့သို့ အခြားသူများနှင့်လည်း မိတ်သဟာယဖွဲ့၍ မရှာဖွေကြပေ။ ထို့ကြောင့် အလုပ်ကိစ္စတစ်ခုစီအတွင်းရှိ အလုပ်များကို မကြာခဏ ပြန်လုပ်ရန် လိုအပ်လာသည်။ ဤသည်မှာ ဘဏ္ဍာရေးနှင့် ပစ္စည်းဆိုင်ရာ အရင်းအမြစ်များကို ဖြုန်းတီးခြင်းသာမက လူတို့၏ စွမ်းအင်နှင့် အချိန်ကိုလည်း ဖြုန်းတီးခြင်း ဖြစ်သည်။ ထိုသို့သော အကျိုးဆက်များသည် အယောင်ဆောင်ခေါင်းဆောင်များ၏ အလွန်ညံ့ဖျင်းသော အစွမ်းအစ၊ တာဝန်မဲ့မှုတို့နှင့် တိုက်ရိုက် သက်ဆိုင်သည်။ အယောင်ဆောင်ခေါင်းဆောင်များသည် တမင်တကာ မကောင်းမှုပြုပြီး အနှောင့်အယှက်များ ဖြစ်စေသည်ဟု မဆိုနိုင်သော်လည်း ၎င်းတို့သည် မိမိတို့၏ အလုပ်တွင် သမ္မာတရား စည်းမျဉ်းများကို လုံးဝမရှာဖွေဘဲ မိမိတို့၏ ကိုယ်ပိုင်အလိုဆန္ဒအပေါ် အခြေခံ၍ အမြဲတစေ ပြုမူဆောင်ရွက်ကြသည်ဟု ဆိုနိုင်သည်။ ဤသည်မှာ သံသယဖြစ်ဖွယ်မရှိပေ။ အယောင်ဆောင် ခေါင်းဆောင်များသည် သမ္မာတရား စည်းမျဉ်းများကို နားမလည်ကြသကဲ့သို့ အခြားသူများကိုလည်း ၎င်းတို့အကြောင်း ရှင်းလင်းစွာ မိတ်သဟာယမဖွဲ့နိုင်ကြပေ၊ ထိုအစား ၎င်းတို့သည် လူတို့အား မိမိတို့စိတ်တိုင်းကျ ပြုလုပ်ရန် လွှတ်ထားခြင်းသာ ဖြစ်သည်။ ဤသည်မှာ အချို့သော အလုပ်ကို တာဝန်ယူထားသည့် အချို့သောလူတို့ကို အမှုမဲ့အမှတ်မဲ့ဆိုသလို ထင်ရာမြင်ရာနှင့် တစ်ဇွတ်ထိုး ပြုမူဆောင်ရွက်စေကာ ၎င်းတို့လိုချင်သလို ပြုမူပြီး ၎င်းတို့ကြိုက်နှစ်သက်သမျှကို လုပ်ဆောင်စေသည်။ ရလဒ်အနေဖြင့် စစ်မှန်သော ရလဒ် အနည်းငယ်သာ ရှိသည်သာမက အသင်းတော်၏ အလုပ်ကိုလည်း ကမောက်ကမ ဖြစ်စေသည်။ အယောင်ဆောင်ခေါင်းဆောင်တစ်ဦး ဖြုတ်ချခံရသည့်အခါ ၎င်းတို့သည် မိမိတို့ကိုယ်ကို ဆင်ခြင်သုံးသပ်ခြင်း သို့မဟုတ် သိကျွမ်းခြင်း မရှိသည်သာမက ကလိမ်ကျသော စကားကို သုံးပြီး မိမိတို့ မှန်ကြောင်းရှင်းချက်ထုတ်ကာ သမ္မာတရားကို အနည်းငယ်မျှပင် လက်မခံဘဲ နောင်တရရန် လုံးဝ ရည်ရွယ်ချက်မရှိကြပေ။ ၎င်းတို့သည် အလုပ်ကို ကောင်းစွာ သေချာပေါက် လုပ်ဆောင်နိုင်သည်ဟု ဆိုလျက် ဘုရားအိမ်တော်အား ၎င်းတို့ကို နောက်တစ်ကြိမ် အခွင့်အရေးပေးရန်ပင် တောင်းဆိုကောင်း တောင်းဆိုနိုင်သည်။ သင်တို့သည် ၎င်းတို့ကို ယုံကြည်သလော။ ၎င်းတို့သည် မိမိတို့ကိုယ်ကို လုံးဝမသိကြသကဲ့သို့ သမ္မာတရားကိုလည်း လက်မခံကြပေ။ သို့ဆိုလျှင် ၎င်းတို့သည် မိမိတို့၏ နည်းလမ်းများကို ပြောင်းလဲနိုင်မည်လော။ ၎င်းတို့တွင် သမ္မာတရား လက်တွေ့ကျမှု မရှိပေ၊ သို့ဆိုလျှင် ၎င်းတို့ အလုပ်ကို ကောင်းစွာ လုပ်ဆောင်နိုင်မည်လော။ ယင်းမှာ ဖြစ်နိုင်ခြေရှိသလော။ ၎င်းတို့သည် ဤတစ်ကြိမ် အလုပ်ကို ကောင်းစွာ မလုပ်ဆောင်ခဲ့ပေ၊ နောက်တစ်ကြိမ် အခွင့်အရေးပေးခံရလျှင် ၎င်းတို့ ကောင်းစွာ လုပ်ဆောင်နိုင်မည်လော။ ယင်းမှာ ဖြစ်နိုင်ခြေမရှိပေ။ အယောင်ဆောင်ခေါင်းဆောင်များတွင် အလုပ်လုပ်နိုင်စွမ်း မရှိကြောင်း သေချာပေါက် ပြောနိုင်သည်၊ တစ်ခါတစ်ရံတွင် ၎င်းတို့သည် များစွာ အားသွန်ခွန်စိုက်လုပ်ပြီး အတော်လေး အလုပ်များနိုင်သော်လည်း ယင်းမှာ ကျိုးကြောင်းမဲ့ အလုပ်ရှုပ်ခြင်းဖြစ်ပြီး အသီးအပွင့် မဖြစ်ထွန်းပေ။ ဤသည်က အယောင်ဆောင်ခေါင်းဆောင်များတွင် အလွန်ညံ့ဖျင်းသော အစွမ်းအစ ရှိကြောင်း၊ ၎င်းတို့သည် သမ္မာတရားကို လုံးဝနားမလည်ကြောင်းနှင့် ၎င်းတို့သည် စစ်မှန်သော အလုပ်ကို မလုပ်ဆောင်နိုင်ကြောင်းကို ပြသရန် လုံလောက်သည်။ ဤသည်က အလုပ်တွင် ပြဿနာများစွာကို ပေါ်ပေါက်စေသော်လည်း ၎င်းတို့သည် သမ္မာတရားအကြောင်း မိတ်သဟာယဖွဲ့ခြင်းဖြင့် ယင်းတို့ကို မဖြေရှင်းနိုင်ကြဘဲ လူတို့ကို စည်းမျဉ်းစည်းကမ်းများ ပုံသေစောင့်ထိန်းရန် တိုက်တွန်းနှိုးဆော်ဖို့အတွက် အနှစ်မဲ့သော အယူဝါဒအနည်းငယ်ကိုသာ အသုံးပြုကြရာ အကျိုးဆက်အနေဖြင့် ၎င်းတို့သည် အလုပ်ကို ကမောက်ကမဖြစ်စေပြီး ဖရိုဖရဲအခြေအနေ ဖြစ်သွားစေခဲ့သည်။ ဤသည်မှာ အယောင်ဆောင်ခေါင်းဆောင်များ အလုပ်လုပ်သည့်ပုံစံနှင့် ယင်းက ဖြစ်ပေါ်စေသည့် အကျိုးဆက်များ ဖြစ်သည်။ ခေါင်းဆောင်များနှင့် အမှုဆောင်များအားလုံးသည် ဤအရာကို သတိပေးချက်အနေဖြင့် မှတ်ယူသင့်သည်။

အသင်းတော်အတွင်း၌ ပေါ်ပေါက်သည့် အမျိုးမျိုးသော မကျေနပ်ဖွယ်ရာ ကိစ္စရပ်များသည် အယောင်ဆောင်ခေါင်းဆောင်များနှင့် တိုက်ရိုက်ဆက်စပ်နေသည်၊ ဤသည်မှာ ရှောင်လွှဲ၍မရသော ပြဿနာတစ်ခု ဖြစ်သည်။ ဤအယောင်ဆောင်ခေါင်းဆောင်များသည် သမ္မာတရားကို သဘောပေါက်နားလည်နိုင်စွမ်း ကင်းမဲ့ကြသည့်တိုင် ၎င်းတို့သည် အရာအားလုံးကို နားလည်ပြီး သဘောပေါက်သည်ဟု ထင်မှတ်ကြကာ ထို့နောက် ၎င်းတို့သည် မိမိတို့၏ ကိုယ်ပိုင်စိတ်ကူးများနှင့် အယူအဆများအပေါ် အခြေခံ၍ ပြုမူဆောင်ရွက်ကြသည်။ ၎င်းတို့သည် သမ္မာတရား စည်းမျဉ်းများကိုဖြစ်စေ၊ ဘုရားသခင်သတ်မှတ်ထားသော စံနှုန်းများကိုဖြစ်စေ နားလည်မှုကင်းမဲ့ခြင်းကို ဖြေရှင်းရန်အလို့ငှာ သမ္မာတရားကို မည်သည့်အခါမျှ မရှာဖွေကြပေ။ ငါသည် ခေါင်းဆောင်များနှင့် အမှုဆောင်များစွာတို့နှင့် ထိတွေ့ဆက်ဆံခဲ့ပြီး ၎င်းတို့နှင့် မကြာခဏ တွေ့ဆုံသည်။ ငါတို့တွေ့ဆုံသည့်အခါ ငါက ၎င်းတို့ကို “သင်တို့တွင် ပြဿနာတစ်ခုခု ရှိသလော။ အလုပ်တွင် တည်ရှိနေသော ပြဿနာများကို သင်တို့ မှတ်တမ်းတင်ထားပြီးပြီလော။ သင်တို့ကိုယ်တိုင် မဖြေရှင်းနိုင်သည့် ပြဿနာတစ်ခုခု ရှိသလော” ဟု မေးသည်။ ငါမေးပြီးသည့်အခါ ၎င်းတို့သည် ကြောင်၍ စိုက်ကြည့်နေကြပြီး ၎င်းတို့၏ စိတ်နှလုံးထဲတွင် သံသယများ ရှိကြသည်။ “ငါတို့သည် ခေါင်းဆောင်များ ဖြစ်သည်၊ ငါတို့တွင် ပြဿနာတစ်ခုခု ရှိနိုင်မည်လော။ ရှိခဲ့လျှင် အသင်းတော်၏အလုပ်သည် လွန်ခဲ့သော အချိန်များစွာကတည်းက ရပ်ဆိုင်းသွားပြီးဖြစ်မည် မဟုတ်လော။ ဤသည်မှာ မည်သို့သော မေးခွန်းမျိုးဖြစ်သနည်း။ ငါတို့သည် တရားဒေသနာများနှင့် မိတ်သဟာယဖွဲ့ခြင်းများကို နားထောင်ကြပြီး ဘုရားသခင်၏ နှုတ်ကပတ်တော်များကို ငါတို့၏ လက်ထဲတွင် ကိုင်ဆောင်ထားကြသည်။ အသင်းတော်တွင် ငါတို့ထဲမှ များစွာသောသူတို့က ဦးဆောင်နေသည်၊ သင်သည် အဘယ်သို့လျှင် စိုးရိမ်နေနိုင်သေးသနည်း။ ဤမေးခွန်းကို မေးခြင်းအားဖြင့် သင်သည် ငါတို့ကို သိသိသာသာ လျှော့တွက်နေခြင်း ဖြစ်သည်။ ငါတို့တွင် ပြဿနာများ မည်သို့ရှိနိုင်မည်နည်း။ ငါတို့တွင် ပြဿနာများရှိခဲ့လျှင် ငါတို့သည် ခေါင်းဆောင်များ ဖြစ်ကြမည်မဟုတ်ပေ။ သင်၏မေးခွန်းသည် အလွန်မသင့်လျော်ပါတကား” ဟူ၍ ဖြစ်သည်။ ငါက ၎င်းတို့ကို ပြဿနာတစ်ခုခု ရှိမရှိ မေးသည့်အခါတိုင်း ဤသည်မှာ ၎င်းတို့ရှိနေသည့် အခြေအနေမျိုးဖြစ်သည်၊ ၎င်းတို့တစ်ဦးစီတိုင်းသည် ထုံထိုင်းပြီး တုံးအသော ပုံရိပ်တစ်ခု ဖြစ်နေသည်။ အသင်းတော်အလုပ်၏ အမျိုးမျိုးသော အကြောင်းအရာများတွင် ပြဿနာများစွာ ရှိနေသော်လည်း ဤလူများသည် ယင်းတို့ကို မမြင်နိုင် သို့မဟုတ် မတွေ့ရှိနိုင်ကြပေ။ ၎င်းတို့သည် တစ်ကိုယ်ရေ အသက်ဝင်ရောက်မှုနှင့် သက်ဆိုင်သည့် ကိစ္စရပ်များကိုဖြစ်စေ၊ သမ္မာတရား စည်းမျဉ်းများ ပါဝင်သည့် အလုပ်တွင် တည်ရှိနေသော ကိစ္စရပ်များကိုဖြစ်စေ မတင်ပြနိုင်ကြပေ။ ၎င်းတို့သည် ဤကိစ္စရပ်များကို မတင်ပြနိုင်သောကြောင့် ငါက ၎င်းတို့ကို “ဘုရားသခင်၏ နှုတ်ကပတ်တော်များကို ဘာသာပြန်ဆိုခြင်းအလုပ် မည်သည့်အခြေအနေ ရှိနေသနည်း။ ယခု ဘာသာစကားမည်မျှ ဘာသာပြန်ဆိုသင့်သည်ကို သင်တို့သိသလော။ မည်သည့်ဘာသာစကားများကို ဦးစွာ ဘာသာပြန်ဆိုသင့်ပြီး မည်သည့်ဘာသာစကားများကို နောက်မှ ဘာသာပြန်ဆိုသင့်သနည်း။ အချို့သော ဘာသာစကားများအတွက် ဘုရားသခင်၏ နှုတ်ကပတ်တော်များ အုပ်ရေမည်မျှ ပုံနှိပ်သင့်သနည်း” ဟု မေးသည်။ ၎င်းတို့က “ဪ၊ ယင်းတို့ကို ဘာသာပြန်ဆိုနေဆဲ ဖြစ်ပါသည်” ဟု ပြန်ဖြေကြသည်။ ငါက ၎င်းတို့ကို “ဘာသာပြန်ဆိုခြင်း မည်သည့်အခြေအနေရှိပြီနည်း။ ပြဿနာတစ်ခုခု ရှိသလော” ဟု မေးသည်။ ၎င်းတို့က “ကျွန်ုပ်မသိပါ၊ သွားမေးရန် လိုအပ်ပါသည်” ဟု ပြန်ဖြေကြသည်။ ငါက ၎င်းတို့ကို ဤအရာများအကြောင်း မေးရပြီး ၎င်းတို့သည် အဖြေများကို မသိကြသေးပေ။ သို့ဆိုလျှင် ဤအချိန်တစ်လျှောက်လုံး ၎င်းတို့ မည်သည့်အလုပ်ကို လုပ်ဆောင်နေခဲ့ကြသနည်း။ ငါက ၎င်းတို့ကို “ပြီးခဲ့သည့်တစ်ကြိမ်က ညီအစ်ကိုမောင်နှမများ မေးခဲ့သည့် ကိစ္စရပ်များကို သင် ဖြေရှင်းပေးခဲ့ပြီးပြီလော” ဟု မေးသည်။ ၎င်းတို့က “ကျွန်ုပ်သည် ၎င်းတို့နှင့်အတူ စုဝေးပွဲတစ်ခု ပြုလုပ်ခဲ့ပါသည်၊ ရက်လုံးပြည့် စုဝေးပွဲတစ်ခု ဖြစ်ပါသည်” ဟု ပြန်ဖြေသည်။ ငါက ၎င်းတို့ကို “စုဝေးပွဲအပြီးတွင် ကိစ္စရပ်များ ဖြေရှင်းပြီးသွားပြီလော” ဟု မေးသည်။ ၎င်းတို့က “အကယ်၍ ပြဿနာများ ရှိနေသေးလျှင် ကျွန်ုပ်တို့ နောက်ထပ် စုဝေးပွဲတစ်ခု ပြုလုပ်သင့်သည်ဟု သင်ဆိုလိုပါသလော” ဟု ပြန်ဖြေသည်။ ငါက “သင် စုဝေးပွဲတစ်ခု ပြုလုပ်ခဲ့ခြင်း ရှိမရှိကို ငါမေးနေခြင်း မဟုတ်ပါ။ အတတ်ပညာဆိုင်ရာ ကိစ္စရပ်များ ဖြေရှင်းပြီးပြီလောဟု ငါမေးနေခြင်း ဖြစ်သည်။ ဤလူများသည် စည်းမျဉ်းများကို နားလည်ကြသလော။ ၎င်းတို့သည် မိမိတို့၏ တာဝန်များကို ထမ်းဆောင်ရာတွင် စည်းမျဉ်းတစ်ခုခုကို ချိုးဖောက်ခဲ့ကြသလော။ သင် ပြဿနာတစ်ခုခု တွေ့ရှိခဲ့သလော” ဟု ပြောသည်။ ၎င်းတို့က “ဪ၊ ပြဿနာများလော။ ကျွန်ုပ် ဖြေရှင်းပြီးပါပြီ။ ညီအစ်ကိုမောင်နှမများအတွက် စုဝေးပွဲတစ်ခု ပြုလုပ်ခဲ့ပါသည်” ဟု ပြန်ဖြေသည်။ ဤစကားဝိုင်းကို ဆက်နိုင်ဦးမည်လော။ (မဆက်နိုင်ပါ။) ဤစကားဝိုင်းကို နားထောင်ခြင်းက သင်တို့ကို ဒေါသထွက်စေသည် မဟုတ်လော။ (ဒေါသထွက်စေပါသည်။) ဤခေါင်းဆောင်များသည် မည်သို့ဖြစ်နေကြသနည်း။ ဤသူများသည် ဝိညာဉ်ရေးရာ အယောင်ဆောင်သော ငတုံးများသာ ဖြစ်သည် မဟုတ်လော။ ၎င်းတို့တွင် ခေါင်းဆောင်များနှင့် အမှုဆောင်များ၏ အစွမ်းအစ ကင်းမဲ့နေသည်၊ ၎င်းတို့သည် မျက်စိကန်းနေကြပြီး အလုပ်ကို မည်သို့လုပ်ဆောင်ရမည်ကို နားမလည်ကြသကဲ့သို့ မေးခွန်းတိုင်းကို “ကျွန်ုပ်မသိပါ” ဟု ဖြေကြကာ သင်က ၎င်းတို့ကို မေးခွန်းများ ဆက်တိုက်မေးသည့်အခါ ၎င်းတို့က “မည်သို့ပင်ဖြစ်စေ ကျွန်ုပ် စုဝေးပွဲတစ်ခု ပြုလုပ်ခဲ့ပြီးပြီ၊ ဤအတိုင်းသာ ထားလိုက်ပါ” ဟု ပြန်ဖြေကြသည်။ ဤခေါင်းဆောင်များသည် လက်တွေ့ကျသော အလုပ်ကို လုပ်ဆောင်ခဲ့ကြပြီးပြီလော။ ၎င်းတို့သည် ခေါင်းဆောင်များအဖြစ် စံနှုန်းပြည့်မီကြသလော။ (မမီပါ။) ဤသူများသည် အယောင်ဆောင်ခေါင်းဆောင်များ ဖြစ်ကြသည်။ သင်တို့သည် ဤသို့သော ခေါင်းဆောင်မျိုးကို နှစ်သက်ကြသလော။ အကယ်၍ သင်တို့သည် ထိုသို့သော ခေါင်းဆောင်များကို ကြုံတွေ့လျှင် မည်သည့်အရာကို လုပ်ဆောင်သင့်သနည်း။ အချို့သော ခေါင်းဆောင်များသည် ညီအစ်ကိုမောင်နှမများနှင့် တွေ့ဆုံသည့်အခါ “ယနေ့ သင်တို့တွင် မည်သည့်ပြဿနာများပင် ရှိနေပါစေ၊ တာဝန်များကို မည်သို့ ကောင်းမွန်စွာ ထမ်းဆောင်ရမည်ကို ဦးစွာ မိတ်သဟာယဖွဲ့ကြစို့” ဟု ပြောဆိုကြသည်။ ထို့နောက် အချို့သောလူများက “ကျွန်ုပ်တို့သည် မိမိတို့၏ တာဝန်များတွင် အတတ်ပညာဆိုင်ရာ နည်းစနစ်များနှင့်ပတ်သက်၍ ပြဿနာတစ်ခု ကြုံတွေ့ခဲ့ရပါသည်။ ဘာသာတရားမရှိသူများအကြား ရေပန်းစားသော အတတ်ပညာဆိုင်ရာ နည်းစနစ်များကို ကျွန်ုပ်တို့ အသုံးပြုသင့်ပါသလော” ဟု ပြောဆိုကြသည်။ ဤသည်မှာ ခေါင်းဆောင်များ ဖြေရှင်းရန် လိုအပ်သည့် ပြဿနာတစ်ခု မဟုတ်လော။ အကယ်၍ အချို့သော ပြဿနာများကို ညီအစ်ကိုမောင်နှမများအကြား မိတ်သဟာယဖွဲ့ခြင်းဖြင့် မဖြေရှင်းနိုင်ပါက ခေါင်းဆောင်များက ဝင်ရောက်ဖြေရှင်းသင့်သည်၊ ဤသည်မှာ ခေါင်းဆောင်များ၏ တာဝန်ဝတ္တရားများနှင့် သက်ဆိုင်သည်။ အယောင်ဆောင်ခေါင်းဆောင်များသည် ဤပြဿနာများကို ကြုံတွေ့သည့်အခါ မည်သည့်အရာကို လုပ်ဆောင်ကြသနည်း။ ၎င်းတို့က “ဤသည်မှာ အတတ်ပညာဆိုင်ရာ ကိစ္စရပ်တစ်ခုဖြစ်သည်၊ ယင်းမှာ သင်တို့၏ ပြဿနာဖြစ်သည်၊ ကျွန်ုပ်နှင့် ဘာဆိုင်သနည်း။ ဤကိစ္စရပ်အကြောင်း သင်တို့ကိုယ်တိုင် မိတ်သဟာယဖွဲ့ကြပါ၊ သို့သော် ဦးစွာ ကျွန်ုပ်သည် သင်တို့အတွက် စုဝေးပွဲတစ်ခု ပြုလုပ်ပေးမည်။ ယနေ့စုဝေးပွဲတွင် ကျွန်ုပ်တို့သည် သဟဇာတဖြစ်သော ပူးပေါင်းဆောင်ရွက်မှုအကြောင်း မိတ်သဟာယဖွဲ့ကြမည်။ သင်တို့ ယခုလေးတင် မေးခဲ့သည့် မေးခွန်းသည် သဟဇာတဖြစ်သော ပူးပေါင်းဆောင်ရွက်မှုနှင့် သက်ဆိုင်သည်။ သင်တို့သည် အမှုအရာများကို ဆွေးနွေးပြီး အတူတကွ မိတ်သဟာယဖွဲ့နိုင်သင့်သည်၊ ပြီးလျှင် ပို၍ သုတေသနလုပ်သင့်သည်၊ မည်သူမျှ မိမိကိုယ်ကို မှန်ကန်သည်ဟု ယူမှတ်ခြင်း မပြုသင့်ဘဲ လူတိုင်းသည် လူအများစု ထောက်ခံသည့် မည်သည့်ဆုံးဖြတ်ချက်ကိုမဆို လက်ခံသင့်သည်၊ ဤသည်မှာ သဟဇာတဖြစ်သော ပူးပေါင်းဆောင်ရွက်မှုနှင့်ဆိုင်သော ကိစ္စတစ်ခု မဟုတ်လော။ ကြည့်ရသည်မှာ သင်တို့သည် သဟဇာတဖြစ်စွာ မည်သို့ပူးပေါင်းဆောင်ရွက်ရမည်ကိုဖြစ်စေ၊ ပြဿနာများ ပေါ်ပေါက်လာသည့်အခါ မည်သို့ဆွေးနွေးရမည်ကိုဖြစ်စေ မသိကြပေ။ သင်တို့သည် ပြဿနာတိုင်းကို ကျွန်ုပ်အား မေးကြသည်။ သင်တို့ ကျွန်ုပ်ကို မည်သည့်အရာအတွက် မေးနေကြသနည်း။ ကျွန်ုပ်သည် ဤအရာများကို နားလည်ပါသလော။ ကျွန်ုပ်နားလည်ခဲ့လျှင် သင်တို့ လုပ်စရာတစ်ခုမျှ မရှိဘဲနေမည် မဟုတ်လော။ သင်တို့သည် အရာရာတိုင်းကို ကျွန်ုပ်အား မေးကြသည်။ ဤသည်မှာ ကျွန်ုပ်ကိုင်တွယ်သင့်သည့် ပြဿနာလော။ ကျွန်ုပ်သည် သမ္မာတရားအကြောင်း မိတ်သဟာယဖွဲ့ရန်သာ တာဝန်ရှိသည်၊ အတတ်ပညာဆိုင်ရာ ကိစ္စရပ်များကို သင်တို့ဘာသာ ဖြေရှင်းကြပါ။ ယင်းတို့သည် ကျွန်ုပ်နှင့် ဘာဆိုင်သနည်း။ မည်သို့ပင်ဖြစ်စေ ကျွန်ုပ်သည် သင်တို့နှင့် မိတ်သဟာယဖွဲ့ပြီးဖြစ်ပြီး သင်တို့ကို သဟဇာတဖြစ်စွာ ပူးပေါင်းဆောင်ရွက်ရန် ပြောခဲ့ပြီးပြီ၊ ယင်းကို သင်တို့ မလုပ်ဆောင်နိုင်လျှင် ဤတာဝန်ကို မထမ်းဆောင်ကြနှင့်။ ကျွန်ုပ်၏ မိတ်သဟာယဖွဲ့ခြင်း ပြီးဆုံးပြီ၊ ပြဿနာကို သင်တို့ဘာသာ သွား၍ ဖြေရှင်းကြပါ” ဟု ပြောဆိုကြသည်။ ဤခေါင်းဆောင်များသည် ပြဿနာများကို မည်သို့ဖြေရှင်းရမည်ကို သိကြသလော။ (မသိကြပါ။) ဤအရာကို မည်သို့လုပ်ဆောင်ရမည်ကို မသိသော်လည်း ၎င်းတို့သည် မိမိတို့ကိုယ်ကို အလွန်ကျိုးကြောင်းခိုင်လုံသည်ဟု ထင်မှတ်ကြပြီး တာဝန်လွှဲချရာတွင် ကျွမ်းကျင်ကြသည်။ အပြင်ပန်းအရသာဆိုလျှင် ၎င်းတို့သည် မိမိတို့၏ အလုပ်ကို လုပ်ဆောင်ခဲ့ပြီးဖြစ်သည်၊ စစ်ဆေးမှုများ ပြုလုပ်ရန် အခင်းဖြစ်ပွားရာသို့ ရောက်ရှိခဲ့ပြီးဖြစ်ကာ ပေါ့ဆနေခြင်းလည်း မရှိပေ။ သို့သော် ၎င်းတို့သည် လက်တွေ့ကျသော အလုပ်ကို မလုပ်ဆောင်နိုင် သို့မဟုတ် လက်တွေ့ကျသော ပြဿနာများကို မဖြေရှင်းနိုင်ပေ၊ ယင်းက ၎င်းတို့သည် အယောင်ဆောင်ခေါင်းဆောင်များဖြစ်ကြောင်း ဆိုလိုသည်။ သင်တို့သည် ဤသို့သော အယောင်ဆောင်ခေါင်းဆောင်မျိုးကို ပိုင်းခြားသိမြင်နိုင်သလော။ မည်သည့်ပြဿနာနှင့်မဆို ရင်ဆိုင်ရသည့်အခါ ၎င်းတို့သည် သက်ဆိုင်ရာ သမ္မာတရားများအကြောင်း မိတ်သဟာယမဖွဲ့နိုင်ပေ။ ၎င်းတို့သည် အလွန်မြင့်မြတ်ပြီး နက်နဲသယောင်ရှိသည့် အနှစ်မဲ့သော အယူဝါဒများနှင့် သဘောတရားအချို့ကိုသာ ပြောဆိုကြပြီး လူတို့သည် ယင်းတို့ကို ကြားပြီးနောက်တွင် သမ္မာတရားကို နားမလည်သည်သာမက စိတ်ရှုပ်ထွေးပြီး ဦးတည်ရာပျောက်သွားသည်ဟုလည်း ခံစားကြရသည်။ ဤသည်မှာ အယောင်ဆောင်ခေါင်းဆောင်များ လုပ်ဆောင်သည့် အလုပ်ဖြစ်သည်။

“တာဝန်တစ်ခုစီတိုင်းကို ကောင်းမွန်စွာ ထမ်းဆောင်ရန်အတွက် နားလည်ထားသင့်သည့် သမ္မာတရား စည်းမျဉ်းများကို မိတ်သဟာယဖွဲ့ခြင်း” ဟူသည့် အလုပ်က အယောင်ဆောင်ခေါင်းဆောင်များကို လုံးဝ ထုတ်ဖော်လိုက်သည်။ ၎င်းတို့သည် သမ္မာတရား စည်းမျဉ်းများအကြောင်းကိုလည်း မိတ်သဟာယမဖွဲ့နိုင်၊ လူတို့ကို မိမိတို့၏ တာဝန်များကို ထမ်းဆောင်ရာတွင် သမ္မာတရား စည်းမျဉ်းများကို လိုက်နာစောင့်ထိန်းပြီး လက်တွေ့လုပ်ဆောင်ရန် ဦးဆောင်ခြင်းလည်းမပြုနိုင်၊ သို့မဟုတ် ထိုလူတို့ သမ္မာတရား လက်တွေ့ကျမှုကို နားလည်ပြီး ဝင်ရောက်ရန် ဦးဆောင်ခြင်း မပြုနိုင်ပေ၊ ၎င်းတို့သည် ခေါင်းဆောင်များ ထမ်းဆောင်သင့်သည့် တာဝန်ဝတ္တရားများကို ကောင်းမွန်စွာ မဖြည့်ဆည်းနိုင်ကြချေ။ ထိုမျှသာမက ၎င်းတို့သည် အလုပ်အမျိုးမျိုးမှ ကြီးကြပ်ရေးမှူးများနှင့် အရေးကြီးသော အလုပ်အမျိုးမျိုးကို တာဝန်ယူထားသည့် အမှုထမ်းများ၏ အခြေအနေအရပ်ရပ်ကို အချိန်နှင့်တစ်ပြေးညီ သိအောင်လုပ်နိုင်စွမ်း မရှိကြဘဲ ဤအရာကို အနည်းငယ် သဘောပေါက်နားလည်လျှင်ပင် ယင်းမှာ တိကျမှန်ကန်မှုမရှိပေ။ ဤသည်က အမျိုးမျိုးသော အလုပ်ကိစ္စများအပေါ် ကြီးမားသော အနှောင့်အယှက်များနှင့် ထိခိုက်နစ်နာမှုတို့ကို ဖြစ်ပေါ်စေသည်။ ဤသည်တို့မှာ ခေါင်းဆောင်များနှင့် အမှုဆောင်များ၏ စတုတ္ထတာဝန်နှင့်ပတ်သက်၍ ယနေ့ ငါတို့ ဖော်ထုတ်မည့် အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များ ဖြစ်ကြသည်။

အချက် ၄- မသင့်တော်သောလူများကို အသုံးပြုခြင်းကြောင့် ဖြစ်ပေါ်လာသော ဆုံးရှုံးမှုများကို ကာကွယ်ရန် သို့မဟုတ် လျော့ပါးစေရန်နှင့် အလုပ်၏ ထိရောက်မှုရှိခြင်းနှင့် ချောမွေ့စွာ တိုးတက်မှုကို အာမခံရန်အလို့ငှာ အလုပ်အမျိုးမျိုးမှ ကြီးကြပ်ရေးမှူးများနှင့် အရေးကြီးသော အလုပ်အမျိုးမျိုးကို တာဝန်ယူထားသည့် ဝန်ထမ်းများ၏ အခြေအနေအရပ်ရပ်ကို မျက်ခြည်မပြတ် စောင့်ကြည့်ပြီး လိုအပ်သလို ၎င်းတို့၏ တာဝန်ခန့်အပ်မှုများကို ချက်ချင်း ပြုပြင်ခြင်း သို့မဟုတ် ဖြုတ်ချခြင်း ပြုလုပ်လော့

ခေါင်းဆောင်များနှင့် အမှုဆောင်များသည် အလုပ်အမျိုးမျိုးမှ ကြီးကြပ်ရေးမှူးများ၏ အခြေအနေအရပ်ရပ်ကို သိရှိနားလည်ထားရမည်

ခေါင်းဆောင်များနှင့် အမှုဆောင်များ၏ စတုတ္ထတာဝန်မှာ အဘယ်နည်း။ (“မသင့်တော်သောလူများကို အသုံးပြုခြင်းကြောင့် ဖြစ်ပေါ်လာသော ဆုံးရှုံးမှုများကို ကာကွယ်ရန် သို့မဟုတ် လျော့ပါးစေရန်နှင့် အလုပ်၏ ထိရောက်မှုရှိခြင်းနှင့် ချောမွေ့စွာ တိုးတက်မှုကို အာမခံရန်အလို့ငှာ အလုပ်အမျိုးမျိုးမှ ကြီးကြပ်ရေးမှူးများနှင့် အရေးကြီးသော အလုပ်အမျိုးမျိုးကို တာဝန်ယူထားသည့် ဝန်ထမ်းများ၏ အခြေအနေအရပ်ရပ်ကို မျက်ခြည်မပြတ် စောင့်ကြည့်ပြီး လိုအပ်သလို ၎င်းတို့၏ တာဝန်ခန့်အပ်မှုများကို ချက်ချင်း ပြုပြင်ခြင်း သို့မဟုတ် ဖြုတ်ချခြင်း ပြုလုပ်လော့။”) မှန်သည်၊ ဤသည်မှာ ခေါင်းဆောင်များနှင့် အမှုဆောင်များ အလုပ်လုပ်ဆောင်နေစဉ်တွင် ပြည့်မီနိုင်သင့်သည့် အနိမ့်ဆုံး စံနှုန်းဖြစ်သည်။ ဤစတုတ္ထအချက်နှင့်ပတ်သက်၍ ခေါင်းဆောင်များနှင့် အမှုဆောင်များ၏ အဓိကတာဝန်ဝတ္တရားများကို သင်တို့အားလုံး ရှင်းလင်းစွာ သိကြပြီလော။ ခေါင်းဆောင်များနှင့် အမှုဆောင်များသည် အလုပ်အမျိုးမျိုးမှ ကြီးကြပ်ရေးမှူးများနှင့် အရေးကြီးသော အလုပ်အမျိုးမျိုးကို တာဝန်ယူထားသည့် ဝန်ထမ်းများကို ရှင်းလင်းစွာ နားလည်ထားရမည်။ အလုပ်အမျိုးမျိုးမှ ကြီးကြပ်ရေးမှူးများနှင့် အရေးကြီးသော အလုပ်အမျိုးမျိုးကို တာဝန်ယူထားသည့် ဝန်ထမ်းများ၏ အခြေအနေအရပ်ရပ်ကို သဘောပေါက်နားလည်ရန်မှာ ခေါင်းဆောင်များနှင့် အမှုဆောင်များ၏ တာဝန်ဝတ္တရားများ၏ နယ်ပယ်အတွင်း၌ ရှိသည်။ သို့ဆိုလျှင် ဤဝန်ထမ်းများမှာ မည်သူတို့နည်း။ အဓိကအားဖြင့် အသင်းတော်ခေါင်းဆောင်များ ရှိသည်၊ ထို့နောက်တွင် အဖွဲ့လိုက် ကြီးကြပ်ရေးမှူးများနှင့် အဖွဲ့အမျိုးမျိုး၏ ခေါင်းဆောင်များ ရှိသည်။ အလုပ်အမျိုးမျိုးမှ ကြီးကြပ်ရေးမှူးများနှင့် အရေးကြီးသော အလုပ်အမျိုးမျိုးကို တာဝန်ယူထားသည့် ဝန်ထမ်းများသည် သမ္မာတရား လက်တွေ့ကျမှုကို ပိုင်ဆိုင်ခြင်း ရှိမရှိ၊ ၎င်းတို့၏ လုပ်ဆောင်ချက်များတွင် စည်းမျဉ်းရှိမရှိနှင့် အသင်းတော်၏အလုပ်ကို ကောင်းစွာလုပ်ဆောင်နိုင်ခြင်း ရှိမရှိကဲ့သို့သော အခြေအနေအရပ်ရပ်ကို နားလည်ပြီး သဘောပေါက်ရန်မှာ အရေးပါပြီး အလွန်အရေးကြီးသည် မဟုတ်လော။ အကယ်၍ ခေါင်းဆောင်များနှင့် အမှုဆောင်များသည် အလုပ်အမျိုးမျိုး၏ အဓိကကြီးကြပ်ရေးမှူးများ၏ အခြေအနေအရပ်ရပ်ကို စေ့စေ့စပ်စပ် သဘောပေါက်နားလည်ပြီး ဝန်ထမ်းများကို သင့်လျော်စွာ ပြုပြင်ပြောင်းလဲမှုများ ပြုလုပ်ပါက ယင်းမှာ ၎င်းတို့သည် အလုပ်ကိစ္စတစ်ခုစီအတွက် သင့်လျော်သော စိစစ်မှုကို ဆောင်ရွက်ခြင်းနှင့် တူညီပြီး ၎င်းတို့၏ တာဝန်ဝတ္တရားများကို ကောင်းမွန်စွာ ဖြည့်ဆည်းခြင်းနှင့် ညီမျှသည်။ ဤဝန်ထမ်းများနှင့်ပတ်သက်၍ မှန်ကန်သော ပြုပြင်ပြောင်းလဲမှုများ မပြုလုပ်ဘဲ ပြဿနာတစ်ခု ပေါ်ပေါက်လာပါက အသင်းတော်၏ အလုပ်သည် ကြီးမားစွာ ထိခိုက်နစ်နာလိမ့်မည်။ အကယ်၍ ဤဝန်ထမ်းများသည် ကောင်းသောလူ့သဘာဝရှိပြီး ဘုရားသခင်ကို ယုံကြည်ခြင်း၌ အခြေခံအုတ်မြစ်တစ်ခု ပိုင်ဆိုင်ကာ ကိစ္စရပ်များကို ကိုင်တွယ်ရာတွင် တာဝန်ယူတတ်ပြီး ပြဿနာများကို ဖြေရှင်းရန် သမ္မာတရားကို ရှာဖွေနိုင်စွမ်းရှိပါက ၎င်းတို့ကို အလုပ်တာဝန်ခံအဖြစ် ထားရှိခြင်းသည် ဒုက္ခများစွာကို သက်သာစေမည်ဖြစ်ပြီး အရေးအကြီးဆုံးမှာ အလုပ်ကို ချောမွေ့စွာ တိုးတက်စေရန် ခွင့်ပြုလိမ့်မည်။ သို့သော် အကယ်၍ အဖွဲ့အမျိုးမျိုး၏ ကြီးကြပ်ရေးမှူးများသည် အားကိုးမရဘဲ ညံ့ဖျင်းသော လူ့သဘာဝရှိကာ ကောင်းမွန်စွာ ကျင့်ကြံပြုမူခြင်း မရှိ၍ သမ္မာတရားကို လက်တွေ့မလုပ်ဆောင်ဘဲ ထို့ထက်မက အချို့သော အဖျက်အမှောင့်လုပ်ခြင်းများနှင့် အနှောင့်အယှက်များကို ဖြစ်စေနိုင်ခြေရှိပါက ဤသည်က ၎င်းတို့တာဝန်ယူသည့် အလုပ်အပေါ်တွင်လည်းကောင်း၊ ၎င်းတို့ဦးဆောင်သည့် ညီအစ်ကိုမောင်နှမများ၏ အသက်ဝင်ရောက်မှုအပေါ်တွင်လည်းကောင်း သက်ရောက်မှုရှိလိမ့်မည်။ အမှန်ပင် ထိုသက်ရောက်မှုသည် ကြီးနိုင်သည် သို့မဟုတ် ငယ်နိုင်သည်။ ကြီးကြပ်ရေးမှူးများသည် မိမိတို့၏ တာဝန်များ၌ ပေါ့ဆရုံမျှသာဖြစ်ပြီး မိမိတို့လုပ်ဆောင်သင့်သည့်အလုပ်ကို မလုပ်ဆောင်ပါက ဤသည်မှာ အလုပ်တွင် အချို့သော ကြန့်ကြာမှုများကို ဖြစ်စေနိုင်သည်၊ တိုးတက်မှုသည် အနည်းငယ် ပိုနှေးသွားမည်ဖြစ်ပြီး အလုပ်သည် အနည်းငယ် ပို၍ ထိရောက်မှုနည်းသွားမည်။ သို့သော် ၎င်းတို့သည် အန္တိခရစ်များဖြစ်ပါက ပြဿနာသည် ပြင်းထန်လိမ့်မည်။ ဤသည်မှာ အလုပ်က အနည်းငယ် ပို၍ ထိရောက်မှုနည်းခြင်း သို့မဟုတ် အကျိုးသက်ရောက်မှုနည်းခြင်း၏ ကိစ္စရပ်တစ်ခု ဖြစ်လိမ့်မည်မဟုတ်ပေ၊ ၎င်းတို့သည် မိမိတို့တာဝန်ယူသည့် အသင်းတော်အလုပ်ကို နှောင့်ယှက်ပြီး ပျက်စီးစေကာ ဆိုးရွားသော ထိခိုက်နစ်နာမှုကို ဖြစ်ပေါ်စေလိမ့်မည်။ သို့ဖြစ်၍ အလုပ်အမျိုးမျိုးမှ ကြီးကြပ်ရေးမှူးများနှင့် အရေးကြီးသော အလုပ်အမျိုးမျိုးကို တာဝန်ယူထားသည့် ဝန်ထမ်းများ၏ အခြေအနေအရပ်ရပ်ကို အချိန်နှင့်တစ်ပြေးညီ သိရှိခြင်းနှင့် တစ်စုံတစ်ဦးသည် လက်တွေ့ကျသော အလုပ်ကို မလုပ်ဆောင်ကြောင်း တွေ့ရှိသည့်အခါ အချိန်နှင့်တစ်ပြေးညီ ပြုပြင်ပြောင်းလဲမှုများ သို့မဟုတ် ဖြုတ်ချမှုများ ပြုလုပ်ခြင်းသည် ခေါင်းဆောင်များနှင့် အမှုဆောင်များ ရှောင်လွှဲနိုင်သော တာဝန်တစ်ခုမဟုတ်ပေ၊ ယင်းမှာ အလွန်လေးနက်ပြီး အလွန်အရေးကြီးသော အလုပ်ဖြစ်သည်။ အကယ်၍ ခေါင်းဆောင်များနှင့် အမှုဆောင်များသည် အလုပ်အမျိုးမျိုးမှ ကြီးကြပ်ရေးမှူးများနှင့် အရေးကြီးသော အလုပ်အမျိုးမျိုးကို တာဝန်ယူထားသည့် ဝန်ထမ်းများ၏ ကိုယ်ကျင့်စရိုက်ကိုလည်းကောင်း၊ သမ္မာတရားနှင့် မိမိတို့၏ တာဝန်များအပေါ် ၎င်းတို့၏ သဘောထားကိုလည်းကောင်း၊ ကာလတစ်ခုစီနှင့် အဆင့်တစ်ခုစီတိုင်းအတွင်း ၎င်းတို့၏ အခြေအနေများနှင့် စွမ်းဆောင်ရည်ကိုလည်းကောင်း ချက်ချင်းသိရှိအောင်လုပ်နိုင်ပြီး ထိုလူတို့ကို အခြေအနေများအရ ချက်ချင်း ပြုပြင်ပြောင်းလဲ၍ ကိုင်တွယ်နိုင်ပါက အလုပ်သည် တည်ငြိမ်စွာ ရှေ့ဆက်နိုင်မည်ဖြစ်သည်။ ဆန့်ကျင်ဘက်အားဖြင့် ထိုလူများသည် အသင်းတော်၌ မကောင်းမှုများ ပြုလုပ်လျက် သောင်းကျန်းပြီး စစ်မှန်သော အလုပ်ကို မလုပ်ဆောင်သည့်အပြင် ခေါင်းဆောင်များနှင့် အမှုဆောင်များက ဤအရာကို ချက်ချင်းမဖော်ထုတ်နိုင်ဘဲ၊ အချိန်နှင့်တစ်ပြေးညီ ပြုပြင်ပြောင်းလဲမှုများ မပြုလုပ်နိုင်ဘဲ အမျိုးမျိုးသော ဆိုးရွားသည့် ပြဿနာများ ပေါ်ပေါက်လာသည်အထိ စောင့်ဆိုင်းနေပြီး အသင်းတော်၏အလုပ်ကို များစွာသော ဆုံးရှုံးမှုများ ဖြစ်ပေါ်စေပြီးမှ ၎င်းတို့ကို သာမန်ကာလျှံကာ ကိုင်တွယ်ရန်၊ ပြုပြင်ပြောင်းလဲမှုများ ပြုလုပ်ရန်နှင့် အခြေအနေကို ပြုပြင်၍ အဖတ်ဆယ်ရန် ကြိုးစားပါက ထိုခေါင်းဆောင်များနှင့် အမှုဆောင်များသည် အသုံးမကျသူများ ဖြစ်ကြသည်။ ၎င်းတို့သည် ဖြုတ်ချပြီး ဖယ်ရှားရှင်းလင်းရမည့် အယောင်ဆောင်ခေါင်းဆောင်စစ်စစ်များ ဖြစ်ကြသည်။

အလုပ်အမျိုးမျိုး၏ ကြီးကြပ်ရေးမှူးများ၏ စစ်မှန်သော အခြေအနေ၊ ၎င်းတို့၏ အလုပ် ထိရောက်မှုတို့နှင့်ပတ်သက်၍ နားလည်ခြင်းနှင့် သဘောပေါက်မှုရှိခြင်းတို့၏ အရေးပါမှုအကြောင်းကိုလည်းကောင်း၊ ခေါင်းဆောင်များနှင့် အမှုဆောင်များသည် မိမိတို့၏ တာဝန်ဝတ္တရားများကို ကောင်းမွန်စွာ ဖြည့်ဆည်းခြင်းရှိမရှိကို အကဲဖြတ်ရန် ဤစစ်မှန်သော အခြေအနေများကို အသုံးပြုခြင်းကိုလည်းကောင်း၊ ၎င်းတို့သည် အယောင်ဆောင်ခေါင်းဆောင်များဖြစ်ကြောင်း သက်သေပြသည့် မည်သည့်သရုပ်သကန်များကို ၎င်းတို့ ပြသသည်ကို ဖော်ထုတ်ကာ ထိုသို့ဖြင့် အယောင်ဆောင်ခေါင်းဆောင်များ၏ အနှစ်သာရကို စိစစ်ခြင်းကိုလည်းကောင်း ယခုလေးတင် ငါတို့ အကြမ်းဖျင်းအားဖြင့် မိတ်သဟာယဖွဲ့ခဲ့ကြသည်။ အသင်းတော်၏အလုပ်တွင် ပြင်းထန်သော ပြဿနာများ ပေါ်ပေါက်လာသည့်အခါ အယောင်ဆောင် ခေါင်းဆောင်များသည် မိမိတို့၏ တာဝန်ဝတ္တရားများကို ကောင်းမွန်စွာ ဖြည့်ဆည်းရန် ပျက်ကွက်ကြသည်။ ၎င်းတို့သည် ဤကိစ္စရပ်များကို အချိန်မီ ကိုင်တွယ်ဖြေရှင်းရန်ကို မဆိုထားနှင့်၊ ချက်ချင်း ရှာဖွေတွေ့ရှိနိုင်ခြင်းပင် မရှိကြပေ။ ဤသည်က ကိစ္စရပ်များကို ကြာရှည်သွားစေပြီး ယင်းက အသင်းတော်၏အလုပ်ကို ကြန့်ကြာစေကာ ထိခိုက်နစ်နာစေသည့်အပြင် အသင်းတော်၏အလုပ်ကို ရပ်တန့်သွားစေခြင်း သို့မဟုတ် ဖရိုဖရဲဖြစ်သွားစေခြင်းကိုပင် ဖြစ်စေနိုင်သည်။ ဤသို့ဖြစ်ပျက်လာမှသာလျှင် အယောင်ဆောင်ခေါင်းဆောင်များသည် အသင်းတော်အလုပ်၏ အခင်းဖြစ်ပွားရာသို့ စိတ်မပါ့တပါဖြင့် သွားရောက်လေ့လာကြသော်လည်း ၎င်းတို့သည် ပြဿနာများကို ဖြေရှင်းရန် ကိုက်ညီသော သို့မဟုတ် သင့်လျော်သော ဖြေရှင်းနည်းများကို ခွဲခြားသတ်မှတ်နိုင်ခြင်း မရှိကြသေးဘဲ နောက်ဆုံးတွင် ထိုကိစ္စကို ဖြေရှင်းခြင်းမရှိဘဲ ပစ်ထားလိုက်ကြသည်။ ဤသည်မှာ အယောင်ဆောင်ခေါင်းဆောင်များ၏ အဓိက သရုပ်သကန် ဖြစ်သည်။

အလုပ်အမျိုးမျိုးဆိုင်ရာ ကြီးကြပ်ရေးမှူးများ ရွေးချယ်ခြင်းအတွက် စံနှုန်းများ

အလုပ်အမျိုးမျိုးဆိုင်ရာ ကြီးကြပ်ရေးမှူးများနှင့် အရေးကြီးသော အလုပ်အမျိုးမျိုးကို တာဝန်ယူထားသည့် ဝန်ထမ်းများကို ရွေးချယ်ခြင်းအတွက် စံနှုန်းများနှင့်ပတ်သက်၍ လူအများစုသည် အနည်းနှင့်အများ ရှင်းလင်းပြတ်သားကြသလော။ ဥပမာအားဖြင့် အနုပညာအလုပ်၏ ကြီးကြပ်ရေးမှူးသည် အဓိကအားဖြင့် မည်သည့်အရာ ရှိသင့်သနည်း။ (၎င်းတို့သည် ဤနယ်ပယ်တွင် အတတ်ပညာပိုင်းဆိုင်ရာ ကျွမ်းကျင်မှုများ ရှိသင့်ပြီး အလုပ်ကို ထမ်းဆောင်နိုင်စွမ်း ရှိသင့်ပါသည်။) အတတ်ပညာပိုင်းဆိုင်ရာ ကျွမ်းကျင်မှုများ ရှိခြင်းသည် သီအိုရီတစ်ခု ဖြစ်သည်။ သို့ဆိုလျှင် ဤအတတ်ပညာပိုင်းဆိုင်ရာ ကျွမ်းကျင်မှုများက အတိအကျ မည်သည့်အရာကို ရည်ညွှန်းသနည်း။ ဤအရာကို ငါတို့ ရှင်းပြကြစို့။ အကယ်၍ တစ်စုံတစ်ဦးသည် ပုံဆွဲခြင်းကို နှစ်သက်ပြီး အနုပညာဖန်တီးခြင်းကို စိတ်ဝင်စားသော်လည်း ယင်းမှာ သူ၏ အသက်မွေးဝမ်းကျောင်း မဟုတ်ဘဲ ဤနယ်ပယ်တွင် အသိပညာ ကင်းမဲ့ကာ ယင်းကို နှစ်သက်ရုံမျှသာ ဖြစ်ပါက ထိုသို့သောလူတစ်ဦးကို အနုပညာအဖွဲ့၏ ကြီးကြပ်ရေးမှူးအဖြစ် ရွေးချယ်ရန် သင့်တော်သလော။ (မသင့်တော်ပါ။) အချို့က “အကယ်၍ ၎င်းတို့သည် အနုပညာဖန်တီးခြင်းကို နှစ်သက်ပါက ၎င်းတို့သည် အလုပ်ကို လုပ်ဆောင်နိုင်ပြီး တဖြည်းဖြည်း လေ့လာနိုင်သည်” ဟု ပြောကြသည်။ ဤစကားသည် မှန်ကန်သလော။ (မမှန်ကန်ပါ။) ဤအရာအတွက် ခြွင်းချက်တစ်ခု ရှိသည်၊ ယင်းမှာ အနုပညာအဖွဲ့ရှိ အခြားလူတိုင်းသည်လည်း အတတ်ပညာနှင့် အကျွမ်းတဝင်မရှိဘဲ ဤလူက အခြားသူများထက် အနည်းငယ် ပိုသိပြီး ပို၍ လျင်မြန်စွာ သင်ယူနိုင်ခြင်း ဖြစ်သည်။ ထိုသို့ဆိုလျှင် ၎င်းကို ရွေးချယ်ခြင်းသည် အတော်အသင့် သင့်တော်မည်လော။ (သင့်တော်ပါမည်။) ဤအခြေအနေမှလွဲ၍ အနုပညာဖန်တီးခြင်းတွင် ပါဝင်သူအားလုံးအနက် ဤလူတစ်ဦးတည်းသာ အတတ်ပညာကို မသိသော်လည်း သူသည် သမ္မာတရားကို နားလည်ပြီး အနုပညာဖန်တီးခြင်းကို နှစ်သက်သောကြောင့် ရွေးချယ်ခြင်းခံရသည် ဆိုပါစို့၊ ယင်းမှာ သင့်တော်သလော။ (မသင့်တော်ပါ။) အဘယ်ကြောင့် မသင့်တော်သနည်း။ အကြောင်းမှာ သူသည် ပထမဆုံးသော သို့မဟုတ် တစ်ဦးတည်းသော ရွေးချယ်မှု မဟုတ်သောကြောင့် ဖြစ်သည်။ သို့ဆိုလျှင် ဤသို့သော ကြီးကြပ်ရေးမှူးမျိုးကို မည်သို့ ရွေးချယ်သင့်သနည်း။ ၎င်းတို့ကို အတတ်ပညာတွင် အကျွမ်းကျင်ဆုံးနှင့် အတွေ့အကြုံ အရှိဆုံးသောသူများထဲမှ ရွေးချယ်သင့်သည်၊ ဆိုလိုသည်မှာ ၎င်းတို့သည် ကျွမ်းကျင်သူတစ်ဦး ဖြစ်ရမည်ဖြစ်ပြီး အတတ်ပညာပိုင်းဆိုင်ရာ ကျွမ်းကျင်မှုများနှင့် အလုပ်လုပ်နိုင်စွမ်း နှစ်မျိုးလုံးကို ပိုင်ဆိုင်ရမည်ဖြစ်သည်၊ လူပြိန်းတစ်ဦးကို မရွေးချယ်နှင့်။ ဤသည်မှာ ကဏ္ဍတစ်ခုဖြစ်သည်။ ထို့အပြင် ၎င်းတို့သည် ဝန်ထုပ်တစ်ခုကို ထမ်းရမည်ဖြစ်ပြီး ဝိညာဉ်ရေးရာ နားလည်သဘောပေါက်မှု ရှိရမည်ဖြစ်ကာ သမ္မာတရားကို နားလည်နိုင်ရမည်ဖြစ်သည်။ ၎င်းတို့သည် ဘုရားသခင်ကို ယုံကြည်ခြင်း၌ အနည်းဆုံး အခြေခံအုတ်မြစ်တစ်ခုလည်း ရှိရမည်ဖြစ်သည်။ အဓိက စည်းမျဉ်းများမှာ ပထမအချက်အနေဖြင့် ၎င်းတို့သည် အလုပ်လုပ်နိုင်စွမ်း ရှိရမည်၊ ဒုတိယအချက်အနေဖြင့် ၎င်းတို့သည် အတတ်ပညာကို နားလည်ရမည်၊ တတိယအချက်အနေဖြင့် ၎င်းတို့သည် ဝိညာဉ်ရေးရာ နားလည်သဘောပေါက်မှု ရှိရမည်ဖြစ်ပြီး သမ္မာတရားကို နားလည်နိုင်ရမည် ဟူ၍ ဖြစ်သည်။ အလုပ်အမျိုးမျိုးအတွက် ကြီးကြပ်ရေးမှူးများကို ရွေးချယ်ရန် ဤစံသတ်မှတ်ချက်သုံးခုကို အသုံးပြုလော့။

အလုပ်အမျိုးမျိုးဆိုင်ရာ ကြီးကြပ်ရေးမှူးများနှင့်စပ်လျဉ်း၍ အယောင်ဆောင်ခေါင်းဆောင်များ၏ သရုပ်သကန်များ

အမျိုးမျိုးသော တိကျသည့် အလုပ်ကိစ္စများအတွက် ကြီးကြပ်ရေးမှူးများကို ရွေးချယ်ပြီးနောက်တွင် ခေါင်းဆောင်များနှင့် အမှုဆောင်များသည် ဘေးတွင်ရပ်ပြီး မည်သည့်အရာမျှ မလုပ်ဘဲ မနေသင့်ချေ။ ၎င်းတို့ရွေးချယ်ခဲ့သည့် လူပုဂ္ဂိုလ်များက အလုပ်ကို အမှန်တကယ် တာဝန်ယူထမ်းဆောင်နိုင်ပြီး လမ်းကြောင်းမှန်ပေါ်သို့ ရောက်ရှိစေခြင်း ရှိမရှိကို ကြည့်ရှုရန် ဤကြီးကြပ်ရေးမှူးများကို အချိန်ကာလတစ်ခုအထိ လေ့ကျင့်ပေးပြီး ပျိုးထောင်ပေးရမည်ဖြစ်သည်။ ယင်းမှာ ၎င်းတို့၏ တာဝန်ဝတ္တရားများကို ကောင်းမွန်စွာ ဖြည့်ဆည်းခြင်းဟူသည့် အဓိပ္ပာယ် ဖြစ်သည်။ ရွေးချယ်သည့်အချိန်တွင် သင်ရွေးချယ်လိုက်သည့် လူသည် သူ၏ အတတ်ပညာကို နားလည်ကြောင်း၊ အလုပ်လုပ်နိုင်စွမ်း ရှိကြောင်း၊ ဝန်အနည်းငယ်ကို ထမ်းကြောင်း၊ ဝိညာဉ်ရေးရာ နားလည်သဘောပေါက်မှုနှင့် သမ္မာတရားကို နားလည်နိုင်စွမ်း ရှိကြောင်း သင်မြင်ရသည် ဆိုပါစို့၊ ပြီးလျှင် သူသည် ဤကိစ္စရပ်များတွင် အရည်အချင်းပြည့်မီသောကြောင့် အရာအားလုံး အဆင်ပြေသွားမည်ဟု သင်ထင်မှတ်ကာ “သင်တို့ အလုပ်စတင်နိုင်ပြီ၊ စည်းမျဉ်းအားလုံးကို ကျွန်ုပ် သင်တို့ကို ပြောပြပြီးပြီ။ ယခုမှစ၍ ဘုရားအိမ်တော်က သင်တို့ကို ခိုင်းသည့်အရာကို သင်တို့ဘာသာ လုပ်ဆောင်ရုံသာ ဖြစ်သည်” ဟု ပြောဆိုသည်။ ဤသည်မှာ အလုပ်ကို ဆောင်ရွက်ရန် လက်ခံနိုင်ဖွယ်ဖြစ်သော နည်းလမ်းတစ်ခုလော။ ကြီးကြပ်ရေးမှူးများကို သင် စီစဉ်ပြီးသည်နှင့်တစ်ပြိုင်နက် ယင်းမှာ သင်သည် ထိုမျှနှင့်သာ ရပ်ထားနိုင်သည်ဟု ဆိုလိုသလော။ (မဆိုလိုပါ။) သို့ဆိုလျှင် မည်သည့်အရာကို လုပ်ဆောင်သင့်သနည်း။ ခေါင်းဆောင်တစ်ဦးသည် ကြီးကြပ်ရေးမှူးများနှင့် တစ်ပတ်လျှင် နှစ်ကြိမ် စုဝေးပြီး ၎င်းတို့နှင့် သမ္မာတရားကို မိတ်သဟာယဖွဲ့ကာ ထိုမျှနှင့်သာ ပြီးဆုံးသွားသည် ဆိုပါစို့၊ ထိုကြီးကြပ်ရေးမှူးများအားလုံးသည် တက်ကြွပြီး အားကိုးလောက်ကာ အခြားလူများ ပြောဆိုသည့်အရာကို နားလည်နိုင်စွမ်းရှိသောကြောင့် ၎င်းတို့သည် သမ္မာတရားနှင့်အညီ လက်တွေ့လုပ်ဆောင်နိုင်သည်ဟု ယုံကြည်သည်။ ဤခေါင်းဆောင်သည် ဤကြီးကြပ်ရေးမှူးများက ၎င်းတို့၏ အလုပ်ကို အတိအကျ မည်သို့လုပ်ဆောင်သည်ကိုလည်းကောင်း၊ အခြားသူများနှင့် သဟဇာတရှိရှိ ပူးပေါင်းဆောင်ရွက်ခြင်း ရှိမရှိကိုလည်းကောင်း၊ ဤအချိန်ကာလအတွင်းတွင် အတတ်ပညာပိုင်းဆိုင်ရာ ကျွမ်းကျင်မှုများကို သဘောပေါက်နားလည်ပြီးခြင်း ရှိမရှိကိုလည်းကောင်း၊ သို့မဟုတ် ဘုရားအိမ်တော်က ၎င်းတို့ကို ပေးအပ်ထားသည့် အလုပ်ကို မည်မျှ ပြီးစီးအောင် လုပ်ဆောင်ပြီးဖြစ်သည်ကိုလည်းကောင်း စုံစမ်းရန် သို့မဟုတ် ဆက်လက်စောင့်ကြည့်ရန် မလိုအပ်ဟု ထင်မှတ်သည်။ ဤသည်မှာ ခေါင်းဆောင်တစ်ဦးနှင့် အမှုဆောင်တစ်ဦးက အလုပ်ကို ကိုင်တွယ်သင့်သည့် နည်းလမ်းလော။ (မဟုတ်ပါ။) ဤသည်မှာ အယောင်ဆောင်ခေါင်းဆောင်များ အလုပ်လုပ်ဆောင်ပုံ ဖြစ်သည်။ ၎င်းတို့သည် အလုပ်အားလုံးကို တစ်ခါတည်းနှင့် ပြီးပြတ်အောင် လုပ်ဆောင်ရန် ကြိုးစားသည်၊ ၎င်းတို့သည် ကြီးကြပ်ရေးမှူးများကို စီစဉ်ပေးပြီး အဖွဲ့ဝင်အနည်းငယ်ဖြင့် အဖွဲ့တစ်ဖွဲ့ကို ဖွဲ့စည်းကာ ထို့နောက် “အလုပ်ကို စတင်လော့။ သင်တို့ မည်သည့်စက်ပစ္စည်းမဆို လိုအပ်ပါက ကျွန်ုပ်ကို အသိပေးပါ၊ ဘုရားအိမ်တော်က သင်တို့အတွက် ဝယ်ယူပေးလိမ့်မည်။ သင်တို့၏ နေ့စဉ်အသက်တာများတွင် မည်သည့်အခက်အခဲများ သို့မဟုတ် မည်သည့်ပြဿနာများကိုမဆို ကြုံတွေ့ရပါက ယင်းတို့ကို ထုတ်ဖော်ပြောဆိုရန် အားမနာပါနှင့်၊ ဘုရားအိမ်တော်က သင်တို့အတွက် ထိုအရာများကို အစဉ်သဖြင့် ဖြေရှင်းပေးလိမ့်မည်။ သင်တို့တွင် မည်သည့်အခက်အခဲမျှ မရှိပါက သင်တို့၏ အလုပ်ကို အာရုံစိုက်လော့။ အဖျက်အမှောင့်လုပ်ခြင်းများ သို့မဟုတ် အနှောင့်အယှက်များကို မဖြစ်စေနှင့်၊ မည်သည့် ကြီးကျယ်ခမ်းနားသော အတွေးအခေါ်များကိုမျှ မပြောဆိုနှင့်” ဟု ပြောဆိုသည်။ အယောင်ဆောင်ခေါင်းဆောင်များသည် ဤလူတို့ကို အတူတကွ အလုပ်လုပ်ရန် စီစဉ်ပေးပြီး ၎င်းတို့တွင် စားစရာ၊ သောက်စရာနှင့် နေစရာ ရှိသရွေ့ လုံလောက်ပြီဖြစ်ကာ ၎င်းတို့ကို အရေးစိုက်ရန် မလိုအပ်ဟု ထင်မှတ်ကြသည်။ အထက်က “ဤအလုပ်အတွက် ကြီးကြပ်ရေးမှူးများကို ရွေးချယ်ပြီးသည်မှာ အချိန်မည်မျှ ကြာပြီနည်း။ အလုပ် မည်သို့ အခြေအနေရှိသနည်း” ဟု မေးသည့်အခါ ၎င်းတို့က “ခြောက်လရှိပါပြီ။ ကျွန်ုပ်တို့သည် ၎င်းတို့အတွက် စုဝေးပွဲ ဆယ်ကြိမ်ခန့် ကျင်းပပေးခဲ့ပြီးဖြစ်ကာ ၎င်းတို့၏ စိတ်ဓာတ်အခြေအနေ ကောင်းမွန်ပုံရပြီး အလုပ်လည်း လုပ်ဆောင်လျက် ရှိပါသည်” ဟု တုံ့ပြန်သည်။ အထက်က “သို့ဆိုလျှင် ကြီးကြပ်ရေးမှူးများ၏ အလုပ်လုပ်နိုင်စွမ်းသည် မည်သို့ရှိသနည်း” ဟု မေးသည့်အခါ ၎င်းတို့က “အဆင်ပြေပါသည်၊ ကျွန်ုပ်တို့ ၎င်းတို့ကို ရွေးချယ်သည့်အခါ ၎င်းတို့သည် အကောင်းဆုံးသောသူများ ဖြစ်ကြပါသည်” ဟု ပြောဆိုသည်။ အထက်က ၎င်းတို့ကို “၎င်းတို့ ယခု မည်သို့လုပ်ဆောင်နေကြသနည်း။ ၎င်းတို့သည် လက်တွေ့ကျသော အလုပ်ကို လုပ်ဆောင်နိုင်သလော” ဟု မေးသည်။ ၎င်းတို့က “ကျွန်ုပ်သည် ၎င်းတို့အတွက် စုဝေးပွဲတစ်ခု ကျင်းပပေးခဲ့ပါသည်” ဟု ပြန်ဖြေလေသည်။ အထက်က “သင် စုဝေးပွဲ ကျင်းပပေးခဲ့ခြင်း ရှိမရှိကို ကျွန်ုပ်မေးနေခြင်း မဟုတ်ပါ၊ ၎င်းတို့၏ အလုပ် မည်သို့ဖြစ်နေသည်ကို ကျွန်ုပ်မေးနေခြင်း ဖြစ်သည်” ဟု ပြန်ပြောသည်။ ၎င်းတို့က “ကောင်းလောက်ပါသည်၊ ၎င်းတို့အကြောင်း မကောင်းသည့် အစီရင်ခံချက် တစ်ခုမျှ မရရှိပါ” ဟု ပြောဆိုကြသည်။ အထက်က “၎င်းတို့အကြောင်း မကောင်းသည့် အစီရင်ခံချက် တစ်ခုမျှ မရရှိခြင်းသည် စံတစ်ခု မဟုတ်ပါ။ သင်သည် ၎င်းတို့၏ အလုပ်လုပ်နိုင်စွမ်းနှင့် အတတ်ပညာပိုင်းဆိုင်ရာ ကျွမ်းကျင်မှုများ မည်သို့ရှိသည်ကို ကြည့်ရှုရန် လိုအပ်ပြီး ၎င်းတို့သည် ဝိညာဉ်ရေးရာ နားလည်သဘောပေါက်မှု ရှိမရှိနှင့် လက်တွေ့ကျသော အလုပ်ကို လုပ်ဆောင်ခြင်း ရှိမရှိကို ကြည့်ရှုရန် လိုအပ်သည်” ဟု တုံ့ပြန်သည်။ ၎င်းတို့က “ရွေးချယ်သည့်အချိန်တွင် ၎င်းတို့ အဆင်ပြေပုံရပါသည်။ ဤအသေးစိတ်အချက်များကို ကျွန်ုပ် မစုံစမ်းမေးမြန်းဖြစ်သည်မှာ အတန်ကြာပါပြီ။ အကယ်၍ သင် သိရှိလိုပါက ကျွန်ုပ် နောက်တစ်ကြိမ် မေးမြန်းပါမည်” ဟု ပြန်ဖြေသည်။ ဤသည်မှာ အယောင်ဆောင်ခေါင်းဆောင်များ အလုပ်လုပ်ဆောင်ပုံ ဖြစ်သည်။ ၎င်းတို့သည် မိမိတို့၏ လက်အောက်ရှိသူများနှင့် အဆုံးမရှိ စုဝေးပွဲများ ကျင်းပပြီး မိတ်သဟာယ ဖွဲ့နေကြသော်လည်း အထက်နှင့်ပတ်သက်လာလျှင်မူ ဝေ့လည်ကြောင်ပတ်နှင့် ဝတ်ကျေတမ်းကျေ တုံ့ပြန်မှုကိုသာ ပေးကြသည်။ ၎င်းတို့၏ အကောင်းဆုံးသော ဝတ်ကျေတမ်းကျေ တုံ့ပြန်မှုမှာ “ကျွန်ုပ်သည် ၎င်းတို့အတွက် စုဝေးပွဲတစ်ခု ကျင်းပပေးခဲ့ပါသည်။ လွန်ခဲ့သောတစ်ကြိမ်က အလုပ်အကြောင်းကို အတော်အတန် အသေးစိတ်ကျကျ ကျွန်ုပ် မေးမြန်းခဲ့ပါသည်” ဟု ပြောဆိုခြင်း ဖြစ်သည်။ ဤသည်မှာ ၎င်းတို့ အထက်ကို တုံ့ပြန်ပုံ ဖြစ်သည်။ ဤအယောင်ဆောင်ခေါင်းဆောင်များသည် လက်တွေ့ကျသော အလုပ်ကို လုပ်ဆောင်နေကြသလော။ ၎င်းတို့သည် စစ်မှန်သော ကိစ္စရပ်များကို ဖော်ထုတ်ပြီးပြီလော။ ၎င်းတို့သည် ထိုကိစ္စရပ်များကို ဖြေရှင်းပြီးပြီလော။ ကြီးကြပ်ရေးမှူးများကို စီစဉ်ပေးပြီးနောက်တွင် ကြီးကြပ်ရေးမှူးများက မိမိတို့၏ တာဝန်ဝတ္တရားများကို ကောင်းမွန်စွာ ဖြည့်ဆည်းပြီးခြင်း ရှိမရှိကိုဖြစ်စေ၊ သစ္စာစောင့်သိခြင်း ရှိမရှိကိုဖြစ်စေ၊ အလုပ်ကို မည်သို့လုပ်ဆောင်နေသည်ကိုဖြစ်စေ၊ ရလဒ်များ ကောင်းသည်ဖြစ်စေ၊ ဆိုးသည်ဖြစ်စေ၊ ညီအစ်ကိုမောင်နှမများက ၎င်းတို့အကြောင်း မည်သို့ ပြန်လည်အစီရင်ခံနေသည်ကိုဖြစ်စေ၊ ထိုအလုပ်အတွက် ပို၍ သင့်တော်သော လူပုဂ္ဂိုလ်များ ရှိမရှိကိုဖြစ်စေ အယောင်ဆောင်ခေါင်းဆောင်များသည် လုံးဝ မသိနားမလည်ကြပေ။ ၎င်းတို့သည် ဤအရာများကို အဘယ်ကြောင့် မသိနားမလည်ကြသနည်း။ အကြောင်းမှာ ၎င်းတို့သည် ဤလက်တွေ့ကျသော အလုပ်ကို မလုပ်ဆောင်ဘဲ အသုံးမဝင်သော အရာများဖြင့်သာ မိမိတို့ကိုယ်ကို အလုပ်ရှုပ်နေစေသောကြောင့် ဖြစ်သည်။ ၎င်းတို့သည် အလုပ်ကို ဤကဲ့သို့ အဆက်မပြတ် ကြီးကြပ်ရန်နှင့် စစ်ဆေးရန် မလိုအပ်ဟု ထင်မှတ်ကြသည်၊ ယင်းက ထိုကြီးကြပ်ရေးမှူးများကို ၎င်းတို့ မယုံကြည်ကြောင်း ဆိုလိုမည်ဟု ထင်မှတ်ကြသည်။ ၎င်းတို့၏ စိတ်ထဲတွင် စုဝေးပွဲများ ကျင်းပခြင်းသည် ၎င်းတို့၏ တာဝန်ဝတ္တရားများကို ကောင်းမွန်စွာ ဖြည့်ဆည်းခြင်းနှင့် သစ္စာစောင့်သိမှုကို ပြသခြင်း ဖြစ်သည်။ ဤသည်မှာ အယောင်ဆောင်ခေါင်းဆောင်များ လက်တွေ့ကျသော အလုပ်ကို မလုပ်ဆောင်ခြင်း၏ အဓိက သရုပ်သကန် ဖြစ်သည်။

၁။ လက်တွေ့ကျသော အလုပ်ကို မလုပ်ဆောင်သည့် ကြီးကြပ်ရေးမှူးများကို အယောင်ဆောင်ခေါင်းဆောင်များ ဆက်ဆံပုံ

အယောင်ဆောင်ခေါင်းဆောင်များသည် အသင်းတော်ရှိ အလုပ်အမျိုးမျိုးမှ ကြီးကြပ်ရေးမှူးများ၏ အမျိုးမျိုးသော အခြေအနေများကို မျက်စိမှိတ်လျစ်လျူရှုကြသည်၊ ၎င်းတို့သည် ဤအခြေအနေများကို သဘောပေါက်နားလည်ခြင်း မရှိ သို့မဟုတ် ယင်းတို့ကို စုံစမ်းခြင်းဖြစ်စေ၊ ကိုင်တွယ်ခြင်းဖြစ်စေ၊ ဖြေရှင်းခြင်းဖြစ်စေ မရှိကြပေ။ ကြီးကြပ်ရေးမှူးများ၏ တိကျသော အခြေအနေများမှာ အဘယ်နည်း။ ပထမအခြေအနေမှာ ကြီးကြပ်ရေးမှူးများသည် ဝန်တာထားသည့်စိတ်မရှိဘဲ စားသောက်ပြီး ဖျော်ဖြေရေးကို ရှာဖွေကာ မိမိတို့လုပ်ဆောင်သင့်သည့်အလုပ်ကို မလုပ်ဆောင်သည့်အချိန်နှင့် လက်တွေ့ကျသော အလုပ်ကို မလုပ်ဆောင်သည့်အချိန် ဖြစ်သည်။ ဤသည်မှာ ဆိုးရွားသော ပြဿနာတစ်ခု မဟုတ်လော။ (ဟုတ်ပါသည်။) အချို့လူများသည် အလုပ်လုပ်နိုင်စွမ်း ရှိကြသည်၊ အတတ်ပညာတစ်ခုတွင် ကျွမ်းကျင်ကြပြီး အကောင်းဆုံးသောသူများ ဖြစ်ကြသည်၊ ၎င်းတို့သည် စကားပြောကောင်းပြီး ဉာဏ်ကောင်းကြကာ ညွှန်ကြားချက်များကို ပြန်လည်ရွတ်ဆိုခိုင်းပါက စကားလုံးတစ်လုံးမျှ မကျန်ဘဲ ရွတ်ဆိုပြနိုင်ကြသည်၊ ၎င်းတို့သည် အတော်အတန် ထက်မြက်ကြသည်၊ ၎င်းတို့သည် လူတိုင်းထံမှ အတော်အတန် ကောင်းမွန်သော အကဲဖြတ်ချက်များကို လက်ခံရရှိကြပြီး အတော်အတန်ကြာသည်အထိ ယုံကြည်သူများ ဖြစ်ခဲ့ကြပြီးဖြစ်သည်။ ထို့ကြောင့် ၎င်းတို့သည် ကြီးကြပ်ရေးမှူးများအဖြစ် ရွေးချယ်ခြင်းခံကြရသည်။ သို့ရာတွင် ဤလူတို့သည် လက်တွေ့ကျခြင်း ရှိမရှိ၊ အဖိုးအခပေးနိုင်ခြင်း ရှိမရှိ သို့မဟုတ် လက်တွေ့ကျသော အလုပ်ကို လုပ်ဆောင်နိုင်စွမ်း ရှိမရှိကို မည်သူမျှ မသိပေ။ လူတို့က ၎င်းတို့ကို ရွေးချယ်ခဲ့သောကြောင့် ၎င်းတို့သည် ကနဦးတွင် ပျိုးထောင်ပေးရန်နှင့် စမ်းသပ်ကာလအနေဖြင့် အသုံးပြုရန် ရာထူးတိုးမြှင့်ခြင်း ခံကြရသည်။ သို့ရာတွင် အတန်ကြာ အလုပ်လုပ်ပြီးနောက် ၎င်းတို့၏ အတတ်ပညာပိုင်းဆိုင်ရာ ကျွမ်းကျင်မှုများနှင့် အတွေ့အကြုံများ ရှိသော်လည်း ၎င်းတို့သည် အစားကြီးပြီး ပျင်းရိကာ အဖိုးအခပေးရန် မလိုလားကြောင်း တွေ့ရှိရသည်။ အလုပ်က အနည်းငယ် ပင်ပန်းလာသည်နှင့်တစ်ပြိုင်နက် ၎င်းတို့သည် အလုပ်လုပ်ခြင်းကို ရပ်လိုက်ကြပြီး ၎င်းတို့၏ လမ်းညွှန်မှုကို လိုအပ်သည့် ပြဿနာများ သို့မဟုတ် အခက်အခဲများရှိသော မည်သူ့ကိုမျှ အာရုံစိုက်လိုခြင်း မရှိကြပေ။ နံနက်တွင် မျက်လုံးဖွင့်လိုက်သည်နှင့် တစ်ပြိုင်နက် ၎င်းတို့က “ယနေ့ ကျွန်ုပ် မည်သည့်အရာကို စားရမည်နည်း။ မီးဖိုချောင်တွင် ဝက်သားနီချက် မချက်သည်မှာ ရက်ပေါင်းများစွာ ရှိခဲ့ပြီ” ဟု တွေးကြသည်။ ပုံမှန်အားဖြင့် ၎င်းတို့သည် အခြားသူများကို အမြဲတမ်း ဤသို့ပြောဆိုကြသည်၊ “ကျွန်ုပ်၏ ဇာတိမြို့မှ သရေစာများသည် အလွန်ပင် အရသာရှိလှပါသည်၊ ပွဲတော်အခါသမယတိုင်းတွင် ကျွန်ုပ်တို့သည် အပြင်ထွက်၍ စားသုံးလေ့ရှိကြပါသည်။ ကျောင်းသားဘဝ၌မူ စနေ၊ တနင်္ဂနွေနေ့များတွင် နေဖင်ထိုးသည်အထိ အိပ်စက်လေ့ရှိပြီး ထို့နောက် အလုပ်ရှုပ်ခံ၍ မျက်နှာသစ်ခြင်း၊ ဆံပင်ဖီးခြင်းပင် မရှိဘဲ အစာသွားစားလေ့ရှိပါသည်။ နေ့လယ်ခင်းများတွင်မူ အိမ်ထဲ၌ ညအိပ်ဝတ်စုံနှင့်ပင် ဗီဒီယိုဂိမ်း ကစားလေ့ရှိရာ တစ်ခါတစ်ရံ နောက်တစ်နေ့ မနက် ၅ နာရီထိုးသွား၏။ ယခုမူကား ဘုရားသခင်၏ အိမ်တော်ရှိ အလုပ်က ကျွန်ုပ်အား ဤအခြေအနေသို့ ရောက်အောင် တွန်းပို့ခဲ့ပြီဖြစ်ပြီး ကြီးကြပ်ရေးမှူးတစ်ဦးအနေနှင့် ကျွန်ုပ်သည် အချို့သောအရာများကို လုပ်ဆောင်ရန် လိုအပ်ပေသည်။ သင်တို့အားလုံး မည်မျှ ကောင်းစားသည်ကို ကြည့်ပါ။ သင်တို့သည် ဤအဖိုးအခကို ပေးဆပ်ရန် မလိုအပ်ပေ။ ကြီးကြပ်ရေးမှူးတစ်ဦးအနေနှင့်မူ ကျွန်ုပ်သည် ဒုက္ခဆင်းရဲကို ကြံ့ကြံ့ခံနိုင်ရပေမည်” ဟူ၍ ဖြစ်သည်။ ၎င်းတို့သည် ဤအရာကို ပြောဆိုကြသော်လည်း ဇာတိပကတိကို ပုန်ကန်ကြသလော။ ၎င်းတို့သည် အဖိုးအခပေးကြသလော။ ၎င်းတို့သည် စောဒကတက်မှုများနှင့် ပြည့်နေပြီး မည်သည့်လက်တွေ့ကျသော အလုပ်ကိုမျှ လုပ်ဆောင်လိုစိတ် မရှိကြပေ။ ၎င်းတို့သည် တွန်းမှသာ လှုပ်ကြပြီး ကြီးကြပ်မှုမရှိဘဲ ဝတ်ကျေတမ်းကျေ ပုံစံဖြင့် ပြုမူကြသည်။ မိမိတို့၏ တာဝန်ကို ထမ်းဆောင်ရာတွင် ၎င်းတို့သည် ပေါ့ပေါ့ပါးပါးနှင့် စည်းကမ်းမဲ့ကြသည်၊ ၎င်းတို့သည် မကြာခဏ စဉ်းလဲပြီး ခိုကပ်ကြကာ အနည်းငယ်မျှပင် တာဝန်ယူစိတ် မရှိကြပေ။ ၎င်းတို့ သတိပြုမိသည့် အတတ်ပညာပိုင်းဆိုင်ရာ ပြဿနာများနှင့်ပတ်သက်လာလျှင် ၎င်းတို့သည် အခြားလူများအတွက် ယင်းတို့ကို မပြုပြင်ပေးကြဘဲ အခြားလူတိုင်းက ၎င်းတို့ကဲ့သို့ ဝတ်ကျေတမ်းကျေ ပြုမူသည့်အခါ ပျော်ရွှင်ကြသည်။ ၎င်းတို့သည် မည်သူ့ကိုမျှ အလုပ်ကို အလေးအနက်ထားစေလိုခြင်း မရှိပေ။ အချို့သော ကြီးကြပ်ရေးမှူးများသည် ၎င်းတို့လက်ထဲရှိ တာဝန်အနည်းငယ်ကို သာမန်ကာလျှံကာနှင့် ဝတ်ကျေတမ်းကျေ ပြီးစီးအောင် လုပ်ဆောင်ပြီးနောက် ရုပ်သံဇာတ်လမ်းတွဲများကို စတင်၍ အဆုံးမရှိ ဆက်တိုက် ကြည့်ရှုကြတော့သည်။ ဇာတ်လမ်းတွဲများကို ဆက်တိုက်ကြည့်ရှုခြင်းအတွက် ၎င်းတို့၏ အကြောင်းပြချက်မှာ အဘယ်နည်း။ “ကျွန်ုပ်၏တာဝန်များကို ကျွန်ုပ် ပြီးစီးအောင် လုပ်ဆောင်ပြီးပါပြီ၊ ကျွန်ုပ်သည် ဘုရားအိမ်တော်ကို မှီခိုကပ်ရပ်စားသောက်နေခြင်း မဟုတ်ပါ။ ကျွန်ုပ်သည် စိတ်ကို လန်းဆန်းစေရန် အပန်းဖြေနေခြင်းမျှသာ ဖြစ်ပါသည်။ သို့မဟုတ်လျှင် ကျွန်ုပ် အလွန်ပင်ပန်းပြီး ကျွန်ုပ်၏ အလုပ်တွင်ကျယ်မှု ကျဆင်းသွားပါလိမ့်မည်။ ကျွန်ုပ်၏ အလုပ်တွင်ကျယ်မှုကို ပိုမိုကောင်းမွန်စေရန်အတွက် ကျွန်ုပ်ကို ခဏတာ အပန်းဖြေခွင့်ပြုပါ” ဟူ၍ ဖြစ်သည်။ ၎င်းတို့သည် ညဉ့်နက်သန်းခေါင် ၂ နာရီ သို့မဟုတ် ၃ နာရီအထိ ဇာတ်လမ်းတွဲများကို ဆက်လက်ကြည့်ရှုကြသည်။ နောက်တစ်နေ့ မနက် ၈ နာရီတွင် လူတိုင်း မနက်စာစားပြီး၍ မိမိတို့၏ တာဝန်များကို စတင်ထမ်းဆောင်သည့်အခါ ဤကြီးကြပ်ရေးမှူးများသည် အိပ်ပျော်နေဆဲဖြစ်ပြီး နေမြင့်သည့်တိုင်အောင် အိပ်ရာမှ မထကြပေ။ နောက်ပိုင်းတွင် ၎င်းတို့သည် မိမိတို့၏ ပျင်းရိသော ဇာတိပကတိဖြင့် လေးကန်အချိန်ဆွဲကာ သမ်းဝေကာ အကြောဆန့်လျက် မထချင်ထချင်ဖြင့် ထကြပြီး အခြားလူတိုင်း အလုပ်စတင်နေသည်ကို မြင်သည့်အခါ အခြားသူများက ၎င်းတို့၏ ပျင်းရိမှုကို သတိပြုမိမည်ကို ကြောက်ရွံ့သဖြင့် စတင်၍ ဆင်ခြေများ ရှာကြသည်၊ “ပြီးခဲ့သည့်ညက လုပ်စရာများစွာ ရှိသဖြင့် အလွန်ပင်ညဉ့်နက်သွားခဲ့သည်။ အလုပ်ပမာဏက အလွန်ပင် များပြားလှသည်။ ကျွန်ုပ်သည် အနည်းငယ် ပင်ပန်းနွမ်းနယ်လျက် ရှိပါသည်။ မနေ့ညက အလုပ်ကိစ္စတစ်ခုတွင် ပြဿနာတစ်စုံတစ်ရာ ရှိနေသည်ဟု အိပ်မက်ပင်မက်ခဲ့ပါသည်။ ယနေ့နံနက် အိပ်ရာမှ နိုးထလာသောအခါ ကျွန်ုပ်၏ လက်များသည် ကွန်ပျူတာတွင် စာရိုက်နေသည့်ဟန်ဖြင့် ရှိနေခဲ့ပါသည်။ စိတ်တို့သည် အလွန်ပင် ရှုပ်ထွေးနောက်ကျိနေပြီး ယနေ့နေ့လယ်တွင် တစ်ရေးတစ်မော အိပ်စက်ရန် လိုအပ်နေပါသည်” ဟူ၍ ဖြစ်သည်။ ၎င်းတို့သည် အလွန်နောက်ကျမှ အိပ်ရာထပြီး နေ့လယ်တွင်လည်း တစ်ရေးအိပ်ရန် လိုအပ်သည်၊ ၎င်းတို့သည် ဝက်များပင် ဖြစ်လာကြသည် မဟုတ်လော။ ၎င်းတို့သည် ခိုကပ်နေကြသည်မှာ သိသာထင်ရှားသည့်တိုင် မိမိတို့ကိုယ်ကို မှန်ကြောင်းရှင်းချက်ထုတ်ပြီး ခုခံကာကွယ်ရန် ဆင်ခြေများပေးကြကာ ညဉ့်နက်သည်အထိ တာဝန်ထမ်းဆောင်နေခဲ့သောကြောင့် ပင်ပန်းသည်ဟု အခိုင်အမာဆိုကြသည်။ ၎င်းတို့သည် ဇာတ်လမ်းတွဲများကို ဆက်တိုက်ကြည့်ရှုရင်း ဇာတိပကတိဆိုင်ရာ ကိုယ်စိတ်ချမ်းသာမှုကို မွေ့လျော်ခံစားရင်းနှင့် မိမိကိုယ်ကို အလိုလိုက်သော အခြေအနေတွင် အသက်ရှင်နေထိုင်နေသည်မှာ သိသာထင်ရှားသည့်တိုင် နောက်ဆုံးတွင် အခြားသူများကို လှည့်စားရန် ကြားကောင်းအောင် ဆင်ခြေတစ်ခုကိုပင် ရှာကြသည်။ ဤသည်မှာ မိမိတို့လုပ်ဆောင်သင့်သည့်အလုပ်ကို မလုပ်ဆောင်ခြင်း မဟုတ်လော။ (ဟုတ်ပါသည်။) ဤကဲ့သို့သော လူများသည် အလုပ်လုပ်နိုင်စွမ်းနှင့် အတတ်ပညာပိုင်းဆိုင်ရာ ကျွမ်းကျင်မှုများ ရှိနိုင်သော်လည်း ၎င်းတို့သည် ကြီးကြပ်ရေးမှူးများအဖြစ် စံနှုန်းပြည့်မီသလော။ မပြည့်မီသည်မှာ သိသာထင်ရှားပါသည်။ ၎င်းတို့သည် ကြီးကြပ်ရေးမှူးများဖြစ်ရန် မသင့်တော်ပေ၊ အကြောင်းမှာ ၎င်းတို့သည် အလွန်ပျင်းရိသောကြောင့်ဖြစ်သည်၊ ၎င်းတို့သည် ဇာတိပကတိဆိုင်ရာ ကိုယ်စိတ်ချမ်းသာမှုကို မွေ့လျော်ခံစားကြသည်၊ ၎င်းတို့သည် အစားအသောက်၊ အိပ်စက်ခြင်းနှင့် ဖျော်ဖြေရေးတို့အတွက် လောဘကြီးကြပြီး ကြီးကြပ်ရေးမှူးတစ်ဦး၏ တာဝန်ဝတ္တရားများကို မထမ်းဆောင်နိုင် သို့မဟုတ် ကောင်းမွန်စွာ မဖြည့်ဆည်းနိုင်သောကြောင့် ဖြစ်သည်။

အချို့သော အမျိုးသမီးများသည် အွန်လိုင်းပေါ်တွင် အဝတ်အစား၊ ဖိနပ်၊ အလှကုန်နှင့် အစားအသောက်များကို မကြာခဏ ကြည့်ရှုကြပြီး ကြည့်ရှုပြီးသည့်အခါ ဇာတ်လမ်းတွဲများကို ဆက်တိုက်ကြည့်ရှုကြတော့သည်။ လူတို့က “သင်၏အလုပ်ကို မပြီးသေးဘဲ အဘယ်ကြောင့် ဇာတ်လမ်းတွဲများကို ဆက်တိုက်ကြည့်ရှုနေသနည်း။ ထို့အပြင် အခြားလူများတွင်လည်း ပြဿနာများစွာ ရှိနေသေးသည်။ ကြီးကြပ်ရေးမှူးတစ်ဦးအနေဖြင့် သင်သည် ၎င်းတို့ကို လမ်းပြမှုပေးသင့်သည်။ အဘယ်ကြောင့် သင်၏ တာဝန်ဝတ္တရားများကို ကောင်းမွန်စွာ မဖြည့်ဆည်းသနည်း” ဟု ပြောဆိုကြသည်။ ဤအမျိုးသမီးများက “ဇာတ်လမ်းတွဲများကို ဆက်တိုက်ကြည့်ရှုခြင်းသည်လည်း ကျွန်ုပ်အလုပ်၏ အစိတ်အပိုင်းတစ်ခု ဖြစ်ပါသည်။ ဘုရားအိမ်တော်၏ ဗီဒီယိုများနှင့် ရုပ်ရှင်များကို တိုးတက်အောင် လုပ်ဆောင်ရန် လိုအပ်ပြီး ကျွန်ုပ်သည် ဤဇာတ်လမ်းတွဲများထဲတွင် ဉာဏ်ကွန့်မြူးမှုကို ရှာဖွေရပါမည်” ဟု ပြောဆိုကြသည်။ ယင်းမှာ လှည့်ဖြားသော စကားတစ်ခွန်း မဟုတ်လော။ အကယ်၍ သင်သည် ဤအတတ်ပညာတွင် ပါဝင်ပတ်သက်နေပါက ဉာဏ်ကွန့်မြူးမှုအတွက် ရံဖန်ရံခါ ဇာတ်လမ်းတွဲများ ကြည့်ရှုခြင်းသည် လက်ခံနိုင်ဖွယ်ဖြစ်သော်လည်း နေ့ရောညပါ ဇာတ်လမ်းတွဲများကို ဆက်တိုက်ကြည့်ရှုခြင်းသည် ဉာဏ်ကွန့်မြူးမှု ရှာဖွေခြင်းလော။ ယင်းမှာ လှည့်ဖြားခြင်း မဟုတ်လော။ (ဟုတ်ပါသည်။) မည်သည့်အရာ ဖြစ်ပျက်နေသည်ကို လူတိုင်းသိကြသည်၊ ထို့ကြောင့် ထိုသို့သောစကားများ ပြောဆိုခြင်းသည် သင်၏ သိက္ခာနှင့် တည်ကြည်မှုကို ရောင်းစားခြင်း ဖြစ်သည်။ အချို့လူများတွင် ဗီဒီယိုဂိမ်းများ ကစားသည့်အကျင့် ရှိနှင့်ပြီးဖြစ်ကာ ယင်းမှာ ၎င်းတို့၏ အသက်တာ၏ ပုံမှန်အစိတ်အပိုင်းတစ်ခု ဖြစ်လာခဲ့သည်။ သို့ရာတွင် ကြီးကြပ်ရေးမှူးများအဖြစ် ရွေးချယ်ခြင်းခံရပြီးနောက် ၎င်းတို့သည် ဤအကျင့်ဆိုးများနှင့် မကောင်းမှုများကို ပြောင်းလဲသင့်သည် မဟုတ်လော။ (ဟုတ်ပါသည်။) သင်သည် ယင်းတို့ကို မပုန်ကန်နိုင်ပါက ကြီးကြပ်ရေးမှူးအဖြစ် ရွေးချယ်ခြင်းခံရသည့်အခါ “ကျွန်ုပ်သည် ဤအလုပ်ကို မထမ်းဆောင်နိုင်ပါ။ ကျွန်ုပ်သည် ဗီဒီယိုဂိမ်း ကစားခြင်းကို စွဲလမ်းပါသည်။ ဂိမ်းကစားသည့်အခါ ကျွန်ုပ်သည် မိမိကိုယ်ကို မေ့လျော့သွားသည့် အခြေအနေသို့ ရောက်ရှိပြီး မည်သူမျှ ဝင်ရောက်စွက်ဖက်နိုင်ခြင်း မရှိပါ၊ သို့မဟုတ် မည်သူမျှ ဖျောင်းဖျ၍မရနိုင်ပါ။ အကယ်၍ သင်တို့သည် ကျွန်ုပ်ကို ရွေးချယ်ပါက အလုပ်ကို သေချာပေါက် နှောင့်နှေးစေပါလိမ့်မည်။ ထို့ကြောင့် လျင်မြန်စွာ ဆောင်ရွက်ပြီး ကျွန်ုပ်ကို ကြီးကြပ်ရေးမှူးတစ်ဦး ဖြစ်ခွင့်မပြုပါနှင့်” ဟု သင်ပြောဆိုသင့်သည်။ သင်သည် ဤအရာကို ကြိုတင်မကြေညာဘဲ သင်ရွေးချယ်ခြင်း ခံရသည့်အခါ နှစ်သက်ကျေနပ်ပြီး ဂုဏ်ယူကာ ဤအဆင့်အတန်းကို တန်ဖိုးထားသော်လည်း သင်သည် ကြီးကြပ်ရေးမှူးတစ်ဦးဖြစ်သည့်အခါ ယခင်ကကဲ့သို့ မိမိအလိုရှိသလို ဗီဒီယိုဂိမ်းများကို ဆက်လက်ကစားနေပါက ဤသည်မှာ မသင့်လျော်ဘဲ အလုပ်ကို သေချာပေါက် နှောင့်နှေးစေလိမ့်မည်။

အချို့သော ကြီးကြပ်ရေးမှူးများတွင် အကျင့်ဆိုးအချို့ ရှိကြသည်။ ညီအစ်ကိုမောင်နှမများက ၎င်းတို့ကို ရွေးချယ်သည့်အခါ အချို့သည် ၎င်းတို့၏ အခြေအနေကို နားမလည်ကြသကဲ့သို့ အခြားသူများကမူ ဤလူပုဂ္ဂိုလ်များသည် ဘုရားသခင်အတွက် မိမိတို့ကိုယ်ကို အချိန်ပြည့် အသုံးခံနိုင်သည်ဟု ယုံကြည်ကြပြီး လူငယ်များ၏ အကျင့်ဆိုးများနှင့် မကောင်းမှုများသည် အသက်အရွယ် ကြီးလာသည်နှင့်အမျှ၊ သမ္မာတရားကို ဆက်လက်၍ နားလည်လာသည်နှင့်အမျှ တဖြည်းဖြည်း ပြောင်းလဲသွားနိုင်သည်ဟု ထင်မှတ်ကြသည်။ လူများစွာတို့သည် ဤလူပုဂ္ဂိုလ်များကို ကြီးကြပ်ရေးမှူးများအဖြစ် ရွေးချယ်သည့်အခါ ဤသို့သော သဘောထားနှင့် အမြင်ရှုထောင့်တို့ကို ထားရှိကြသည်။ ဤလူပုဂ္ဂိုလ်များ ရွေးချယ်ခြင်းခံရပြီးနောက် ၎င်းတို့သည် အလုပ်အချို့ကို လုပ်ဆောင်ကြသော်လည်း မကြာမီပင် အပျက်သဘောဆောင်လာပြီး ဤသို့တွေးတောလာကြသည်။ “ကြီးကြပ်ရေးမှူးတစ်ဦး ဖြစ်ရခြင်းသည် မလွယ်ကူပါ။ ကျွန်ုပ်သည် စောစောထပြီး နောက်ကျမှအိပ်ရသည်၊ အချိန်တိုင်း အခြားလူများထက် ပို၍ လုပ်ဆောင်ပြီး ပို၍ စောင့်ကြည့်လေ့လာရမည်။ ကျွန်ုပ်သည် ပို၍လည်း စိုးရိမ်ပူပန်ရပြီး ကျွန်ုပ်၏အချိန်နှင့် စွမ်းအင်ကို ပို၍ သုံးစွဲရသည်။ ဤအလုပ်သည် ခက်ခဲသည်၊ အလွန်ပင်ပန်းလှသည်” ဟူ၍ ဖြစ်သည်။ ထို့ကြောင့် သူသည် တာဝန်ပစ်ချရန် စဉ်းစားလေသည်။ သင်သည် ဝန်တာမထမ်းပါက ကြီးကြပ်ရေးမှူးတစ်ဦး၏ အလုပ်ကို သင်မလုပ်ဆောင်နိုင်ပေ။ သင်သည် သင်၏စိတ်နှလုံးထဲတွင် ဝန်တာတစ်ခု အမှန်တကယ် ထမ်းထားပါက သင်သည် အလုပ်အတွက် စိုးရိမ်ပူပန်လိုစိတ် ရှိမည်ဖြစ်ပြီး အခြားသူများထက် အနည်းငယ် ပို၍ ပင်ပန်းလျှင်ပင် ဒုက္ခခံစားနေရသည်ဟု သင်ခံစားရမည် မဟုတ်ပေ။ အနားယူချိန်ရောက်သည့်အခါတွင်ပင် သင်သည် “ယနေ့အလုပ် မည်သို့များပြီးသွားသနည်း” ဟု တွေးတောနေဦးမည် ဖြစ်သည်။ မဖြေရှင်းရသေးသည့် ကိစ္စရပ်တစ်ခု ကျန်ရှိနေသေးသည်ကို သင်ရုတ်တရက် သတိရပါက သင်သည် အိပ်ပျော်နိုင်မည် မဟုတ်ပေ။ အကယ်၍ သင်သည် သင်၏စိတ်နှလုံးထဲတွင် ဝန်တာထမ်းပါက သင်သည် အလုပ်အကြောင်းကို အမြဲတမ်း တွေးတောနေမည်ဖြစ်ပြီး သင်သည် မည်မျှ ကောင်းမွန်စွာ စားသောက်နေရသည် သို့မဟုတ် အနားယူနေရသည်ကိုပင် ဂရုစိုက်မည် မဟုတ်ပေ။ အကယ်၍ လူတို့သည် ကြီးကြပ်ရေးမှူးများအဖြစ် ဝန်တာအနည်းငယ်မျှသာ ထမ်းပါက ၎င်းတို့၏ စိတ်အားထက်သန်မှု အနည်းငယ်သည် ရက်အနည်းငယ်မျှသာ ကြာရှည်ခံနိုင်ပြီး အချိန်ကြာလာသည်နှင့်အမျှ ၎င်းတို့ထဲမှ အချို့သည် မခံနိုင်ကြတော့ပေ။ ၎င်းတို့က “ဤအလုပ်သည် အလွန်ပင်ပန်းလှသည်။ မိမိကိုယ်ကို ဖျော်ဖြေရန်နှင့် အနည်းငယ် အပန်းဖြေရန် နည်းလမ်းမှာ အဘယ်နည်း။ ငါ ဗီဒီယိုဂိမ်း အနည်းငယ် ကစားလိုက်မည်” ဟု တွေးကြသည်။ ၎င်းတို့သည် ခဏတာ ကောင်းမွန်စွာ လုပ်ဆောင်ကြသော်လည်း ရုတ်တရက် ဗီဒီယိုဂိမ်း ကစားချင်စိတ် ပြင်းပြလာသည်။ ၎င်းတို့ စတင်လိုက်သည်နှင့်တစ်ပြိုင်နက် မရပ်တန့်နိုင်ကြတော့ပေ၊ ၎င်းတို့ တစ်ချိန်က ထမ်းခဲ့သည့် ဝန်တာအနည်းငယ်သည် ၎င်းတို့ ဂိမ်းကစားခြင်းဖြင့် တိုက်စားသွားမည်ဖြစ်သကဲ့သို့ မိမိတို့ကိုယ်ကို အသုံးခံရန် ၎င်းတို့၏ စိတ်အားထက်သန်သော တွန်းအား၊ ၎င်းတို့၏ စိတ်ပိုင်းဖြတ်မှုနှင့် ၎င်းတို့၏ တာဝန်များကို ထမ်းဆောင်ရာတွင် ၎င်းတို့၏ အပြုသဘောဆောင်သော သဘောထားတို့လည်း တိုက်စားသွားမည်ဖြစ်သည်။ တစ်စုံတစ်ဦးက ၎င်းတို့ကို တစ်စုံတစ်ခု မေးသည့်အခါ ၎င်းတို့သည် စိတ်မရှည်ကြတော့ပေ။ ၎င်းတို့သည် လူတို့ကို ပြုပြင်ခြင်း၊ သို့မဟုတ် ၎င်းတို့ကို ဩဝါဒခြွေပြီး ထေ့ငေါ့ပြောဆိုခြင်း၊ သို့မဟုတ် အမှုအရာများကို ဝတ်ကျေတမ်းကျေ ပုံစံဖြင့် လုပ်ဆောင်ပြီး မိမိတို့၏ အလုပ်ကို စွန့်ပစ်ခြင်းတို့ကို ပြုလုပ်ကြသည်။ ဤကြီးကြပ်ရေးမှူးများနှင့်ပတ်သက်၍ ပြဿနာတစ်ခု ရှိနေသည် မဟုတ်လော။ (ဟုတ်ပါသည်။) နေ့အချိန်တွင် ၎င်းတို့သည် မိမိတို့၏ အလုပ်ကို စိတ်မကြည်မလင် အိုးနင်းခွက်နင်းဖြင့် ပြီးအောင် လုပ်ဆောင်ကြပြီး ညအချိန်တွင် မည်သူမျှ မကြည့်ရှုသည့်အခါ ၎င်းတို့သည် တစ်ညလုံး တစ်မှေးမျှမအိပ်ဘဲ ဗီဒီယိုဂိမ်းများကို တိတ်တဆိတ် ကစားကြသည်။ အစပိုင်းတွင် ၎င်းတို့သည် ထိုအကြောင်းနှင့်ပတ်သက်၍ စိတ်သက်သာရာရကြပြီး ဤသို့တွေးတောကြသည်၊ “ငါသည် နေ့အခါ၌ အလုပ်တာဝန်များကို ဆိုင်းငံ့ထားခြင်းမရှိပါ။ လုပ်ဆောင်ရန် တာဝန်ရှိသည့် အလုပ်ဟူသမျှကိုလည်း ပြီးစီးအောင် ဆောင်ရွက်ခဲ့ပါသည်။ အခြားသူများက ငါ့ကို မေးမြန်းခဲ့သော ပြဿနာအားလုံးကိုလည်း ဖြေရှင်းပေးခဲ့ပြီး ဖြစ်ပါသည်။ ညအခါ၌ ဗီဒီယိုဂိမ်းကစားဖို့ အချိန်ရစေရန်အတွက် မအိပ်စက်ခဲ့လျှင်ပင် ဤအရာအားလုံးသည် ငါ သစ္စာစောင့်သိခြင်း မမည်ပါလော” ဟူ၍ ဖြစ်သည်။ ရလဒ်အနေဖြင့် ၎င်းတို့သည် ဗီဒီယိုဂိမ်းများ စတင်ကစားသည်နှင့်တစ်ပြိုင်နက် မရပ်တန့်နိုင်ကြတော့ဘဲ မည်သူ့စကားကိုမျှ နားမထောင်ကြတော့ပေ။ ယင်းက အခြားလူများ၏ အနားယူခြင်း သို့မဟုတ် အလုပ်ပတ်ဝန်းကျင်ကို မထိခိုက်စေသော်လည်း ထိုသို့သော ကြီးကြပ်ရေးမှူးများသည် ၎င်းတို့၏ အလုပ်ကို ထမ်းဆောင်နိုင်ပါဦးမည်လော။ ၎င်းတို့သည် အလုပ်ကို ကောင်းမွန်စွာ လုပ်ဆောင်နိုင်ပါဦးမည်လော။ (မလုပ်ဆောင်နိုင်ပါ။) အဘယ်ကြောင့် မလုပ်ဆောင်နိုင်သနည်း။ ၎င်းတို့သည် ညလုံးပေါက် မအိပ်ဘဲ ဗီဒီယိုဂိမ်းများကို မကြာခဏ ကစားကြပြီး နေ့အချိန်တွင် အလုပ်လုပ်ရသည်၊ လူတစ်ဦးတွင် စွမ်းအင်မည်မျှ ရှိနိုင်မည်နည်း။ ၎င်းတို့သည် ဤကဲ့သို့ ဗီဒီယိုဂိမ်းများကို စွဲစွဲမြဲမြဲကစားပါက ၎င်းတို့၏ အလုပ်တွင်ကျယ်မှုသည် မြင့်မားမည်လော။ သေချာပေါက် မြင့်မားမည် မဟုတ်ပေ။ ထို့ကြောင့် ထိုသို့သော ကြီးကြပ်ရေးမှူးများသည် မိမိတို့၏ တာဝန်များကို လုံးဝ ကောင်းမွန်စွာ မဖြည့်ဆည်းနိုင် သို့မဟုတ် မိမိတို့၏ အလုပ်ကို လုံးဝ မထမ်းဆောင်နိုင်ကြပေ။ ၎င်းတို့တွင် အတတ်ပညာပိုင်းဆိုင်ရာ ကျွမ်းကျင်မှုများနှင့် အစွမ်းအစအချို့ ရှိသော်လည်း ၎င်းတို့သည် ကစားခြင်းကို နှစ်သက်ပြီး မိမိတို့လုပ်ဆောင်သင့်သည့်အလုပ်ကို မလုပ်ဆောင်ကြပေ။ ဤကြီးကြပ်ရေးမှူးများကို ဖြုတ်ချသင့်သည် မဟုတ်လော။ ၎င်းတို့ကို မဖြုတ်ချပါက အလုပ်သည် နှောင့်နှေးသွားလိမ့်မည်။ အချို့လူများက “၎င်းတို့ကို ဖြုတ်ချလိုက်ပါက ၎င်းတို့ကဲ့သို့ အတတ်ပညာပိုင်းဆိုင်ရာ ကျွမ်းကျင်မှုများရှိသည့် အခြားမည်သူ့ကိုမျှ ကျွန်ုပ်တို့ ရှာတွေ့နိုင်မည် မဟုတ်ပါ။ ကျွန်ုပ်တို့သည် ၎င်းတို့ကို ဤအလုပ်ကို လုပ်ဆောင်ခွင့်ပေးရမည်၊ ၎င်းတို့သည် ဗီဒီယိုဂိမ်းများ ကစားလျှင်ပင် အလုပ်ကို ထမ်းဆောင်နိုင်ဆဲဖြစ်သည်” ဟု ပြောဆိုကြသည်။ ဤစကားသည် မှန်ကန်သလော။ (မမှန်ကန်ပါ။) လူတစ်ဦးသည် အမှုအရာနှစ်ခုကို တစ်ပြိုင်နက်တည်း အာရုံမစိုက်နိုင်ပါ၊ လူသားများတွင် အကန့်အသတ်ရှိသော စွမ်းအင် ရှိသည်။ သင်သည် သင်၏စွမ်းအင်အများစုကို ကစားခြင်းအပေါ် အာရုံစိုက်ပါက သင်၏ တာဝန်များကို ထမ်းဆောင်ခြင်းအပေါ် သင်၏ ဆက်ကပ်အပ်နှံမှုသည် ထိခိုက်သွားမည်ဖြစ်ပြီး သင်၏ တာဝန်များကို ထမ်းဆောင်ရာတွင် သင်၏ အကျိုးသက်ရောက်မှုသည် အလွန်အမင်း ထိခိုက်သွားလိမ့်မည်။ ဤသည်မှာ တာဝန်တစ်ခုကို ထမ်းဆောင်ခြင်းအပေါ် တာဝန်မဲ့သော သဘောထားတစ်ခု ဖြစ်သည်။ လူတစ်ဦးသည် မိမိ၏ စိတ်နှလုံးအကြွင်းမဲ့နှင့် မိမိ၏ စွမ်းအင်အားလုံးကို မိမိ၏ တာဝန်များအပေါ် ထားရှိလျှင်ပင် ရလဒ်များသည် ရာနှုန်းပြည့် စံနှုန်းပြည့်မီရန် ရာနှုန်းပြည့် မသေချာနိုင်ပေ။ အကယ်၍ သင်သည် သင်၏စိတ်နှလုံးနှင့် သင်၏စွမ်းအင်အများစုကို ကစားခြင်းအပေါ် အာရုံစိုက်ပါက သာ၍ပင် ဆိုးရွားလိမ့်မည်၊ သင်၏ တာဝန်များကို ထမ်းဆောင်ရာတွင် အသုံးပြုရန် စွမ်းအင်နှင့် အတွေးအခေါ် များများစားစား ကျန်ရှိတော့မည် မဟုတ်ဘဲ သင်၏ တာဝန်များကို ထမ်းဆောင်ရာတွင် သင်၏ အကျိုးသက်ရောက်မှုသည် ထိခိုက်သွားလိမ့်မည်။ ယင်းက ထိခိုက်သွားလိမ့်မည်ဟု ဆိုခြင်းသည် မယုတ်မလွန်နည်းလမ်းဖြင့် ပြောခြင်းဖြစ်သည်။ လက်တွေ့တွင်မူ သင်၏ တာဝန်များကို ထမ်းဆောင်ရာတွင် သင်၏ အကျိုးသက်ရောက်မှုသည် ဆိုးရွားစွာ ပျက်စီးသွားလိမ့်မည်။ အကယ်၍ ထိုသို့သော ကြီးကြပ်ရေးမှူးများကို ဖော်ထုတ်တွေ့ရှိပါက ၎င်းတို့၏ တာဝန်ခန့်အပ်မှုများကို ချက်ချင်း ပြုပြင်သင့်ပြီး ၎င်းတို့ကို ဖြုတ်ချသင့်သည်၊ အကြောင်းမှာ ၎င်းတို့သည် အသုံးမဝင်တော့ဟု သတ်မှတ်ပြီးဖြစ်သောကြောင့် ဖြစ်သည်။ ၎င်းတို့၏ တာဝန်များကို ထမ်းဆောင်ခြင်းသည် စံနှုန်းပြည့်မီခြင်း မရှိတော့သည်သာမက ၎င်းတို့သည် မိမိတို့၏ အလုပ်ကို ထမ်းဆောင်နိုင်စွမ်း မရှိကြတော့ဘဲ မိမိတို့၏ အလုပ်အပေါ် မည်သည့် အပြုသဘောဆောင်သော အကျိုးသက်ရောက်မှုကိုမျှ မဖြစ်စေနိုင်တော့ပေ။ ထို့ကြောင့် အတတ်ပညာပိုင်းဆိုင်ရာ ကျွမ်းကျင်မှုများ အနည်းငယ် လျော့နည်းသော်လည်း စိတ်အားထက်သန်ပြီး တာဝန်ယူစိတ်ရှိသော တစ်စုံတစ်ဦးကို ၎င်းတို့၏ အလုပ်ကို တာဝန်ယူရန် ရှာဖွေခြင်းသည် ၎င်းတို့ထက် ပိုမိုကောင်းမွန်သော ရွေးချယ်မှုတစ်ခု ဖြစ်ပေလိမ့်မည်။

ယခုတင် ငါသည် အစားအသောက်၊ အိပ်စက်ခြင်းနှင့် ဖျော်ဖြေရေးတို့အတွက် လောဘကြီးသော လူအမျိုးမျိုးအကြောင်းကို မိတ်သဟာယဖွဲ့ခဲ့သည်။ အခြားလူစားမျိုးတစ်မျိုး ရှိသေးသည်။ ကနဦးတွင် ကြီးကြပ်ရေးမှူးများကို ရွေးချယ်သည့်အခါ ဤလူစားမျိုးသည် ထိုရာထူးအတွက် ဘက်ပေါင်းစုံမှ သင့်တော်သည်ဟု ရှုမြင်ခံရပြီး ညီအစ်ကိုမောင်နှမများအားလုံးက ၎င်းတို့ကို ရွေးချယ်လိုကြသည်။ ဤလူသည် လူ့သဘာဝ ကောင်းမွန်သည်ဟုလည်းကောင်း၊ စိတ်အားထက်သန်သည်ဟုလည်းကောင်း၊ မိမိ၏ အတတ်ပညာပိုင်းတွင် ကျွမ်းကျင်သည်ဟုလည်းကောင်း၊ ထို့အပြင် ကဏ္ဍတိုင်းတွင် အဖွဲ့ထဲ၌ အကောင်းဆုံးနှင့် အထက်မြက်ဆုံးဖြစ်ကာ ကြီးကြပ်ရေးမှူး ရာထူးအတွက် ထင်ရှားသော ရွေးချယ်မှုဖြစ်စေသည်ဟုလည်းကောင်း ထင်မှတ်ကြသည်။ သို့ရာတွင် ရွေးချယ်ခြင်းခံရပြီး အတန်ကြာသော် ဤလူသည် စုဝေးပွဲများအတွင်းမှာပင် မကြာခဏ ငိုက်မျဉ်းလာသည်။ အခြားသူများက ၎င်းနှင့် စကားပြောသည့်အခါ ၎င်းသည် အမြဲတမ်း စိတ်ရှုပ်ထွေးပြီး မေးခွန်းများကို မသက်ဆိုင်သော အဖြေများ ပေးသည်။ ၎င်းသည် ယခင်က ဤကဲ့သို့ မဟုတ်ခဲ့သဖြင့် အဘယ်ကြောင့် ရုတ်တရက် မတူညီကွဲပြားသောလူတစ်ယောက်ကဲ့သို့ ပြောင်းလဲသွားရသနည်း။ နောက်ပိုင်းတွင် တစ်စုံတစ်ဦးက ဤကြီးကြပ်ရေးမှူးသည် လူတစ်ဦးနှင့် စကားဝိုင်းဖွဲ့ပြောနေရာ ၎င်းတို့နှစ်ဦးသည် ချစ်ကြိုက်နေကြသူများဟု ထင်ရပုံပေါက်သည်ကို မထင်မှတ်ဘဲ တွေ့ရှိသွားပြီး ၎င်းတို့သည် အမှန်တကယ် ချစ်ကြိုက်နေခြင်း ရှိမရှိနှင့်ပတ်သက်၍ ထင်ကြေးပေးမှုများ ပေါ်ပေါက်လာသည်။ ဤကိစ္စရပ်သည် ပို၍ ထင်ရှားလာသည်နှင့်အမျှ ဤကြီးကြပ်ရေးမှူးသည် ပို၍ပို၍ နားဝေတိမ်တောင် ဖြစ်လာသည်။ ၎င်းကို မေးခွန်းများမေးသည့်အခါတိုင်း သို့မဟုတ် တစ်စုံတစ်ခုအကြောင်း ပြောဆိုသည့်အခါတိုင်း ၎င်း၏ တုံ့ပြန်မှုများသည် ယခင်ကဲ့သို့ လျင်မြန်ခြင်းမရှိတော့ဘဲ တစ်ချိန်ကကဲ့သို့ ရှင်းလင်းပြီး နားလည်နိုင်ဖွယ်ဖြစ်ပုံ မရှိတော့ချေ။ ၎င်းသည် ကြီးကြပ်ရေးမှူးတစ်ဦး လုပ်ဆောင်သင့်သည့် အလုပ်ကို ပို၍ပို၍လျော့ကာ လုပ်ဆောင်လာပြီး မိမိ၏ တာဝန်ကို ထမ်းဆောင်ရာတွင် စိတ်အားထက်သန်မှု လျော့သည်ထက် လျော့နည်းလာသည်။ ယင်းမှာ ၎င်းသည် လူသစ်တစ်ဦး ဖြစ်သွားသည့်အလားပင် ဖြစ်၏။ ၎င်းသည် ယခင်ကထက် မိမိ၏ အဝတ်အစားနှင့် မိမိကိုယ်ကို ပြင်ဆင်ခြင်းကို ပို၍ စိတ်ဝင်စားသည်။ ဤနေရာတွင် ပြဿနာတစ်ခု ရှိနေသည်။ ယခင်က အလုပ်များသော ကာလများအတွင်း ၎င်းသည် ရေချိုးသည်မှာ ရှားလှသော်လည်း ယခုမူ တစ်နေ့လျှင် မျက်နှာနှစ်ကြိမ်သစ်ပြီး အခွင့်အရေးရတိုင်း ခေါင်းဖီးကာ မှန်ကြည့်ကြ၍ အခြားသူများကို အဆက်မပြတ် ဤသို့မေးသည်၊ “ကျွန်ုပ်၏အသားအရေသည် ယခုရက်ပိုင်းတွင် ပို၍ဖြူလာသည် သို့မဟုတ် ပို၍မည်းသွားသည်ဟု သင် ထင်သလော။ အဘယ်ကြောင့် ကျွန်ုပ် မည်းသွားပုံပေါက်နေရသနည်း” ဟူ၍ဖြစ်သည်။ လူတို့က “ကြီးကြပ်ရေးမှူးတစ်ဦးဖြစ်သည့် သင့်အနေဖြင့် ဤအရာများအကြောင်း ပြောဆိုခြင်းသည် အလွန် ပေါ့ပြက်ပြက်နိုင်ပါသည်၊ ဖြူလာခြင်း သို့မဟုတ် မည်းသွားခြင်းက မည်သည့်အရာကို ထိခိုက်စေနိုင်မည်နည်း” ဟု တုံ့ပြန်ကြသည်။ ၎င်းတို့သည် ဤအရေးမပါသော အကြောင်းအရာများကို တစိုက်မတ်မတ် ပြောဆိုကြပြီး မိမိတို့၏ အလုပ်ကို လုပ်ဆောင်ရန် စိတ်မပါတော့ပေ။ အခွင့်အရေး ရသည့်အခါတိုင်း ၎င်းတို့သည် အဝတ်အစား၊ အမျိုးသမီး၊ အမျိုးသား၊ အချစ်နှင့် လူတို့သည် မည်သို့သော အိမ်ထောင်ဖက်မျိုးကို ရွေးချယ်မည်ကို ဆွေးနွေးကြသော်လည်း မိမိတို့၏ တာဝန်များကို ထမ်းဆောင်ခြင်းအတွင်း မည်သည့်ပြဿနာများ တည်ရှိသည်ကို သို့မဟုတ် ယင်းတို့ကို မည်သို့ဖြေရှင်းရမည်ကို မည်သည့်အခါမျှ မဆွေးနွေးကြပေ။ ဤနေရာတွင် ပြဿနာတစ်ခု ရှိနေသည် မဟုတ်လော။ ၎င်းတို့သည် အလုပ်ကို ဆက်လက် လုပ်ဆောင်နိုင်ပါဦးမည်လော။ (မလုပ်ဆောင်နိုင်ပါ။) ၎င်းတို့၏စိတ်ဓာတ် ပြောင်းလဲသွားပြီဖြစ်ပြီး တာဝန်ထမ်းဆောင်ခြင်း ကိစ္စရပ်များသည် ၎င်းတို့၏ အတွေးများထဲတွင် မရှိတော့ပေ။ ထိုအစား ၎င်းတို့၏စိတ်သည် ချစ်ကြိုက်သော ဆက်ဆံရေးများတွင် မည်သို့ပါဝင်ရမည်၊ မိမိတို့ကိုယ်ကို မည်သို့ဝတ်စားဆင်ယင်ရမည်နှင့် ဆန့်ကျင်ဘက်လိင်ကို မည်သို့ဆွဲဆောင်ရမည်ဟူသော အတွေးများဖြင့် တစ်နေ့လုံး စိုးမိုးခံနေရသည်။ ဘာသာတရားမရှိသူများကြားတွင် စကားတစ်ခွန်း ရှိသည်၊ “မေတ္တာသက်ဝင်ခြင်း” ဟူ၍ ဖြစ်သည်။ ယင်းမှာ အချစ်လော။ မဟုတ်ပါ၊ ယင်းမှာ နက်ရှိုင်းသော တွင်းနက်ကြီးတစ်ခု ဖြစ်သည်။ သင် ဝင်ရောက်ပြီးသည်နှင့်တစ်ပြိုင်နက် ယင်းထဲမှ ပြန်ထွက်နိုင်တော့မည် မဟုတ်ပေ။ တာဝန်ထမ်းဆောင်နေသည့် ဝန်ထမ်းများကြားတွင် ဤကဲ့သို့သောလူများ ရှိသလော။ (ရှိပါသည်။) ဘုရားအိမ်တော်သည် လူတို့ အိမ်ထောင်ဖက်ရှာခြင်းကို ဝင်ရောက်မစွက်ဖက်သော်လည်း ၎င်းတို့သည် ထိုသို့ပြုလုပ်ရာတွင် အသင်းတော်အသက်တာကို နှောင့်ယှက်ပြီး အသင်းတော်၏အလုပ်ကို ထိခိုက်စေပါက ထိုလူတို့ကို ဖယ်ရှားရန် လိုအပ်သည်။ ထိုစုံတွဲများသည် မိမိတို့ဘာသာ သွားရောက်ချိန်းတွေ့သင့်ပြီး အခြားလူများကို မထိခိုက်စေသင့်ပေ။ သင်သည် မိမိ၏ တစ်သက်တာလုံးကို ဘုရားသခင်အတွက် အသုံးခံရန် မိမိတို့ကိုယ်ကို ဆက်ကပ်အပ်နှံထားသူတစ်ဦးဖြစ်ပြီး သင်သည် ချစ်ကြိုက်သော ဆက်ဆံရေးများတွင် မပါဝင်ရန် ဆုံးဖြတ်ထားပါက ဘုရားသခင်အတွက် သင့်ကိုယ်သင် အသုံးခံခြင်းကို အာရုံစိုက်လော့။ အကယ်၍ သင်သည် ချစ်ကြိုက်သော ဆက်ဆံရေးတစ်ခုတွင် ပတ်သက်လိုက်ပြီး သင်၏အလုပ်ကို လုပ်ဆောင်ရန် စိတ်မပါတော့ပါက သင်သည် ကြီးကြပ်ရေးမှူးတစ်ဦး၏ တာဝန်ကို မထမ်းဆောင်သင့်ဘဲ ဘုရားအိမ်တော်သည် ထိုရာထူးအတွက် အခြားလူတစ်ဦးကို ရွေးချယ်လိမ့်မည်။ ဘုရားအိမ်တော်၏ အလုပ်သည် သင်၏ ချစ်ကြိုက်သော ဆက်ဆံရေးကြောင့် နှောင့်နှေးခြင်း မဖြစ်ရပါ၊ သို့မဟုတ် ထိခိုက်ခြင်း မဖြစ်ရပါ။ အလုပ်သည် ဆက်လုပ်ရမည်။ မည်သို့ ဆက်လက် လုပ်ဆောင်နိုင်မည်နည်း။ သင်၏ အလုပ်ကို လွှဲပြောင်းပေးရန်အတွက် ချစ်ကြိုက်သော ဆက်ဆံရေးတွင် မပါဝင်ဘဲ ခိုင်မာသော အတတ်ပညာပိုင်းဆိုင်ရာ ကျွမ်းကျင်မှုများရှိပြီး အလုပ်ကို တာဝန်ယူ ထမ်းဆောင်နိုင်သည့် အခြားကြီးကြပ်ရေးမှူးတစ်ဦးကို ရွေးချယ်ခြင်းဖြင့် ဖြစ်သည်။ ဘုရားအိမ်တော်သည် ဤနည်းလမ်းဖြင့် အမြဲတမ်း လုပ်ဆောင်ပြီး ဤစည်းမျဉ်းသည် မပြောင်းလဲဘဲ ရှိနေသည်။ အချို့သော ကြီးကြပ်ရေးမှူးများက “ကျွန်ုပ်၏ ချစ်ကြိုက်သော ဆက်ဆံရေးသည် ကျွန်ုပ်၏အလုပ်ကို မထိခိုက်ပါ၊ ကျွန်ုပ်ကို တာဝန်ဆက်လက်ယူခွင့်ပြုပါ” ဟု ပြောဆိုကြသည်။ ငါတို့သည် ဤစကားကို ယုံကြည်နိုင်သလော။ (မယုံကြည်နိုင်ပါ။) အဘယ်ကြောင့် ကျွန်ုပ်တို့ မယုံကြည်နိုင်သနည်း။ အကြောင်းမှာ အဖြစ်မှန်များသည် အားလုံးမြင်နိုင်ရန် ထိုနေရာတွင် ရှိနေသောကြောင့် ဖြစ်သည်။ လူတစ်ဦးသည် ချစ်ကြိုက်သော ဆက်ဆံရေးတစ်ခုတွင် ရှိနေသည့်အခါ ၎င်းတို့တွေးတောသမျှသည် ၎င်းတို့၏ ချစ်သူရည်းစား အကြောင်းဖြစ်ပြီး ၎င်းတို့၏စိတ်နှလုံးသည် ဤကိစ္စရပ်များဖြင့် စိုးမိုးခံနေရသောကြောင့် ၎င်းတို့သည် စုဝေးပွဲများအတွင်း မကြာခဏ ငိုက်မျဉ်းပြီး မိမိတို့၏ တာဝန်များကို မထမ်းဆောင်နိုင်ကြပေ။ ထို့ကြောင့် ဘုရားအိမ်တော်က ထိုသို့သော လူပုဂ္ဂိုလ်များကို ကိုင်တွယ်သည့်နည်းလမ်းသည် သင့်လျော်ပြီး စည်းမျဉ်းများနှင့် ကိုက်ညီသည်။ ဘုရားအိမ်တော်သည် သင့်ကို ချိန်းတွေ့ခြင်းမှ မတားဆီးသကဲ့သို့ သင်၏ ချိန်းတွေ့ရန် လွတ်လပ်ခွင့်ကိုလည်း မချိုးဖောက်ပေ။ သင်သည် တစ်စုံတစ်ဦးနှင့် သင်၏စိတ်တိုင်းကျ ချိန်းတွေ့နိုင်သည်၊ ယင်းမှာ သင်၏ကိုယ်ပိုင် ဆုံးဖြတ်ချက်ဖြစ်သည်၊ သင်နောင်တမရသရွေ့နှင့် နောက်ပိုင်းတွင် ထိုအကြောင်းနှင့်ပတ်သက်၍ မျက်ရည်ကျပူဆွေးခြင်းမရှိသရွေ့ ဖြစ်သည်။ အချို့သော ကြီးကြပ်ရေးမှူးများသည် ချစ်ကြိုက်သော ဆက်ဆံရေးတစ်ခုကြောင့် ဖြုတ်ချခြင်းခံခဲ့ရသည်။ အချို့လူများက “လူတစ်ဦးသည် ချစ်ကြိုက်သော ဆက်ဆံရေးတစ်ခုတွင် ရှိနေသည်နှင့်တစ်ပြိုင်နက် ဘုရားသခင်ကို ယုံကြည်ခွင့်မရှိတော့ဘူးလား” ဟု မေးကြသည်။ ဘုရားအိမ်တော်သည် ထိုသို့ မည်သည့်အခါမျှ မပြောဆိုခဲ့ပေ။ ဘုရားအိမ်တော်သည် ချစ်ကြိုက်သော ဆက်ဆံရေးများတွင် ပါဝင်နေသူအားလုံးကို ငြင်းပယ်သည် သို့မဟုတ် နှင်ထုတ်သည်မှာ အမှန်ပင်လော။ (မဟုတ်ပါ။) သင်သည် ချစ်ကြိုက်သော ဆက်ဆံရေးတစ်ခုတွင် ရှိနေပါက သင်သည် ကြီးကြပ်ရေးမှူးတစ်ဦး သို့မဟုတ် ခေါင်းဆောင်တစ်ဦး သို့မဟုတ် အမှုဆောင်တစ်ဦး မဖြစ်နိုင်တော့ဘဲ သင်သည် သင်၏ တာဝန်များကို ထမ်းဆောင်ရန် မဆက်ကပ်ထားပါက အချိန်ပြည့်တာဝန်ထမ်းဆောင်သော အသင်းတော်မှ ထွက်ခွာသင့်သည်။ သင်သည် ဘုရားသခင်ကို ယုံကြည်ခွင့်မရှိတော့ကြောင်း သို့မဟုတ် သင်သည် နှင်ထုတ်ခြင်းခံရမည် ဖြစ်ကြောင်း တစ်ဦးတလေက ပြောဆိုခဲ့သလော။ သင်သည် ကယ်တင်ခြင်း မခံနိုင်ကြောင်း သို့မဟုတ် သင်သည် ကျိန်ခြင်း ခံရမည်ဖြစ်ကြောင်း တစ်ဦးတလေက အတိအကျ ဆုံးဖြတ်သတ်မှတ်ခဲ့သလော။ (မသတ်မှတ်ခဲ့ပါ။) ဘုရားအိမ်တော်သည် ထိုသို့သောအရာများကို မည်သည့်အခါမျှ မပြောဆိုခဲ့ပေ။ ဘုရားအိမ်တော်သည် သင်၏ ပုဂ္ဂိုလ်ရေးရာ ရွေးချယ်မှုများနှင့် လွတ်လပ်ခွင့်ကို လုံးဝ ဝင်ရောက်မစွက်ဖက်၊ ယင်းသည် သင်ထံမှ မည်သည့်လွတ်လပ်ခွင့်ကိုမျှ လုံးဝ မဖယ်ရှားပေ၊ ယင်းသည် သင့်ကို လွတ်လပ်ခွင့် ပေးသည်။ သို့ရာတွင် ဤသို့သော ကြီးကြပ်ရေးမှူးမျိုးနှင့်ပတ်သက်လာလျှင် ၎င်းတို့ကို ကိုင်တွယ်ရန် ဘုရားအိမ်တော်၏ စည်းမျဉ်းမှာ ၎င်းတို့ကို ဖြုတ်ချပြီး ၎င်းတို့၏နေရာတွင် အစားထိုးရန် သင့်တော်သော လူတစ်ဦးကို ရှာဖွေဖို့ ဖြစ်သည်။ အကယ်၍ ၎င်းတို့သည် တာဝန်တစ်ခုကို ဆက်လက်ထမ်းဆောင်ရန် သင့်တော်ပါက ၎င်းတို့ကို ဆက်လက်ထားရှိနိုင်သည်။ မဟုတ်ပါက ၎င်းတို့ကို အဝေးသို့ စေလွှတ်လိုက်မည်ဖြစ်သည်။ မည်သည့် ရိုက်နှက်ခြင်း သို့မဟုတ် နှုတ်ဖြင့် ဆဲဆိုခြင်း သို့မဟုတ် အရှက်ခွဲခြင်းမျှ ရှိမည်မဟုတ်ပေ။ ယင်းမှာ ရှက်ဖွယ်ဖြစ်သော ကိစ္စရပ်တစ်ခု မဟုတ်ပေ၊ ယင်းမှာ အလွန်ပုံမှန်ဖြစ်၏။ သို့ဖြစ်၍ အချို့လူများသည် ၎င်းတို့၏ ချစ်ကြိုက်သော ဆက်ဆံရေးများကြောင့် ၎င်းတို့၏ ရာထူးများမှ ဖယ်ရှားခံရသည့်အခါ သို့မဟုတ် သာမန်အသင်းတော်များသို့ စေလွှတ်ခံရသည့်အခါ ဤသည်မှာ ရှက်စရာကောင်းသလော။ ယင်းက ၎င်းတို့သည် မိမိတို့၏ တာဝန်များကို ထမ်းဆောင်ရာတွင် သစ္စာစောင့်သိမှု ကင်းမဲ့ကြောင်း၊ ၎င်းတို့သည် သမ္မာတရားကို စိတ်မဝင်စားကြောင်းနှင့် မိမိတို့၏ကိုယ်ပိုင် အသက်ဝင်ရောက်မှုအတွက် မည်သည့်ဝန်တာကိုမျှ လုံးဝမထမ်းကြောင်းကိုသာ ညွှန်ပြနိုင်သည်။ ဤသို့သော ကြီးကြပ်ရေးမှူးမျိုးသည် မိမိတို့လုပ်ဆောင်သင့်သည့်အလုပ်ကို မလုပ်ဆောင်ဘဲ ချစ်ကြိုက်သော ဆက်ဆံရေးများကိုသာ အာရုံစိုက်သည်၊ ယင်းက အသင်းတော်၏အလုပ်ကို နှောင့်နှေးစေပြီး အသင်းတော်၏ အလုပ်တိုးတက်မှုကို ထိခိုက်စေပြီးဖြစ်သည်။ ဤသည်မှာ ဆိုးရွားသော ပြဿနာတစ်ခု မဟုတ်လော။ (ဟုတ်ပါသည်။) ထို့ကြောင့် ဤသို့သော ကြီးကြပ်ရေးမှူးမျိုးသည် ဆက်လက် ထားရှိရန် မသင့်တော်ဘဲ ၎င်းတို့၏ ရာထူးမှ ဖယ်ရှားခြင်းခံရသင့်သည်။ အချို့က “၎င်းတို့ကို ဖယ်ရှားခြင်းသည် အနည်းငယ် အလျင်စလိုနိုင်လွန်းသည် မဟုတ်လော” ဟု ပြောဆိုကြသည်။ အကယ်၍ ၎င်းတို့၏ ချစ်ကြိုက်သော ဆက်ဆံရေးအစမှ ၎င်းတို့ကို ဖယ်ရှားသည့်အချိန်အထိ တစ်ရက် သို့မဟုတ် နှစ်ရက်သာ ကြာမြင့်ခဲ့ပါက ယင်းကို အလျင်စလိုဟု မှတ်ယူနိုင်ပါသည်။ သို့သော် သုံးလမှ ငါးလအထိ ကြာမြင့်ခဲ့ပါက ယင်းကို အလျင်စလိုဟု ဆက်လက်မှတ်ယူနိုင်ပါဦးမည်လော။ (မမှတ်ယူနိုင်ပါ။) ထိုလုပ်ဆောင်ချက်ကို အတော်အတန် နှေးကွေးစွာ လုပ်ဆောင်ခဲ့ပြီးဖြစ်သည်၊ အလုပ်သည် အလွန်အမင်း နှောင့်နှေးနေခဲ့ပြီးဖြစ်သည်ကို သင်က အဘယ်ကြောင့် စိတ်မပူနိုင်ရသနည်း။ ဤသည်မှာ ပြဿနာတစ်ခု မဟုတ်လော။ (ဟုတ်ပါသည်။)

အယောင်ဆောင်ခေါင်းဆောင်များသည် တကယ့်အလုပ်ကို မလုပ်နေသော၊ သို့မဟုတ် မိမိတို့၏ သင့်တင့်လျောက်ပတ်သော အလုပ်ကို ဂရုမစိုက်နေသော ကြီးကြပ်ရေးမှူးများနှင့်ပတ်သက်၍ မည်သည့်အခါမျှ စုံစမ်းမေးမြန်းခြင်း မရှိကြပေ။ ၎င်းတို့သည် ကြီးကြပ်သူတစ်ယောက် ရွေးချယ်ရန်သာလိုအပ်ပြီး ယင်းမှာ ထိုကိစ္စ၏ အဆုံးသတ်ဖြစ်သည်ဟုလည်းကောင်း၊ နောက်ပိုင်းတွင် ကြီးကြပ်ရေးမှူးက အလုပ်ကိစ္စအားလုံးကို သူကိုယ်တိုင် ကိုင်တွယ်နိုင်သည်ဟုလည်းကောင်း ထင်မြင်ကြသည်။ ထို့ကြောင့် အယောင်ဆောင်ခေါင်းဆောင်များသည် စုဝေးပွဲများကို ရံဖန်ရံခါ ပြုလုပ်ပြီး အလုပ်ကို ကြီးကြပ်ခြင်းဖြစ်စေ၊ အလုပ်၏ အခြေအနေကို မေးမြန်းခြင်းဖြစ်စေ မရှိဘဲ လက်ရှောင်နေသော အထက်လူကြီးများကဲ့သို့ ပြုမူကြလေသည်။ ကြီးကြပ်ရေးမှူးတစ်ယောက်နှင့်ပတ်သက်သည့် ပြဿနာတစ်ခုကို လူတစ်ယောက်က တိုင်ကြားလျှင် အယောင်ဆောင်ခေါင်းဆောင်က “အသေးအဖွဲပြဿနာတစ်ခုသာ ဖြစ်သည်။ ယင်းက အဆင်ပြေပါသည်။ သင်တို့ဘာသာ ကိုင်တွယ်နိုင်သည်။ ငါ့ကို မမေးနှင့်” ဟူ၍ ပြောလိမ့်မည်။ ပြဿနာကို တိုင်ကြားသောသူက “ထိုကြီးကြပ်ရေးမှူးသည် ပျင်းရိပြီး အစားကြီးသူဖြစ်သည်။ စားသောက်ခြင်းနှင့် ဖျော်ဖြေမှုတို့ကိုသာ အာရုံစိုက်၏။ သူသည် အလွန်အမင်း ပျင်းရိသည်။ သူ၏ တာဝန်တွင် အနည်းငယ်မျှပင် ဒုက္ခမခံလိုပေ။ ပြီးလျှင် သူ၏ အလုပ်ကို ခေါင်းရှောင်ရန်နှင့် တာဝန်များကို ရှောင်ကြဉ်ရန် အစဉ်သဖြင့် ကလိန်ဉာဏ်ဆင်ကာ ခိုကပ်ပြီး ဆင်ခြေများပေးသည်။ သူသည် ကြီးကြပ်ရေးမှူးတစ်ယောက်ဖြစ်ရန် မသင့်တော်ပါ” ဟု ပြောသည်။ အယောင်ဆောင်ခေါင်းဆောင်က ဖြေလိမ့်မည်။ “ထိုသူသည် ကြီးကြပ်ရေးမှူးအဖြစ် ရွေးချယ်ခံရစဉ်က အလွန်ကောင်းခဲ့သည်။ သင်ပြောသည့်အရာက မမှန်ကန်ပေ၊ သို့မဟုတ် မှန်ကန်လျှင်ပင် ယင်းမှာ ယာယီသရုပ်သကန်တစ်ခုသာဖြစ်သည်” ဟူ၍ ဖြစ်သည်။ အယောင်ဆောင်ခေါင်းဆောင်သည် ကြီးကြပ်သူ၏ အခြေအနေကို ပိုမိုသိရှိအောင် ကြိုးစားရမည့်အစား ထိုကြီးကြပ်သူအပေါ် ၎င်း၏ ယခင်က အမြင်များအပေါ်တွင် အခြေခံပြီး အမှုကိစ္စကို အကဲဖြတ်ပြီး ဆုံးဖြတ်သတ်မှတ်မည်ဖြစ်သည်။ ကြီးကြပ်ရေးမှူးနှင့်ပတ်သက်သော ပြဿနာများကို မည်သူက တိုင်ကြားသည်ဖြစ်စေ အယောင်ဆောင်ခေါင်းဆောင်က ယင်းတို့ကို လျစ်လျူရှုပေမည်။ ကြီးကြပ်ရေးမှူးသည် တကယ့်အလုပ်ကို လုပ်ဆောင်နေခြင်း မဟုတ်ဘဲ အသင်းတော်အလုပ်သည် လုံးဝဥဿုံရပ်လုနီးနီးဖြစ်ပြီး ဖြစ်သော်လည်း အယောင်ဆောင်ခေါင်းဆောင်သည် ဂရုမစိုက်ပေ။ ယင်းမှာ သူသည် ပါဝင်ပတ်သက်ခြင်း မရှိသကဲ့သို့ပင် ဖြစ်၏။ လူတစ်ယောက်က ကြီးကြပ်ရေးမှူး၏ ပြဿနာများကို တိုင်သည့်အခါ ၎င်းက လျစ်လျူရှုသည်မှာ အတော်အတန် အော်ဂလီဆန်ဖွယ်ဖြစ်၏။ သို့သော် မုန်းတီးဖွယ်အကောင်းဆုံးမှာ အဘယ်နည်း။ ကြီးကြပ်သူနှင့်ပတ်သက်သည့် တကယ့် ဆိုးရွားသော ပြဿနာများအကြောင်းကို လူများက ၎င်းတို့ကို တိုင်ကြားသည့်အခါ ၎င်းတို့သည် ဤအရာများကို ကြိုးစားပြီး ဖြေရှင်းမည်မဟုတ်ဘဲ ဆင်ခြေမျိုးစုံပင် ပြောကြမည့်အရေးပင် ဖြစ်သည်။ “ဤကြီးကြပ်ရေးမှူးကို ကျွန်ုပ်သိသည်။ ၎င်းသည် ဘုရားသခင်ကို အမှန်တကယ် ယုံကြည်သည်။ ၎င်းတွင် ပြဿနာတစ်ခုမျှ လုံးလုံး ရှိမည်မဟုတ်။ သေးငယ်သော ပြဿနာတစ်ခု ရှိခဲ့လျှင်ပင် ဘုရားသခင်က ၎င်းကို ကာကွယ်ပြီး ဆုံးမပဲ့ပြင်မည်ဖြစ်သည်။ ၎င်းက အမှားတစ်ခုတလေ ပြုသည့်အခါ ယင်းမှာ သူနှင့် ဘုရားသခင်ကြားတွင် ဖြစ်သည်။ ကျွန်ုပ်တို့ စိုးရိမ်စရာ မလိုပါ” ဟူ၍ ဖြစ်သည်။ ဤသည်မှာ အယောင်ဆောင်ခေါင်းဆောင်များက ၎င်းတို့၏ ကိုယ်ပိုင် အယူအဆများနှင့် စိတ်ကူးများအတိုင်း ဤနည်းဖြင့် အလုပ်လုပ်ပုံဖြစ်သည်။ ၎င်းတို့က သမ္မာတရားကို နားလည်ချင်ယောင်၊ ယုံကြည်ခြင်းရှိယောင် ဟန်ဆောင်ကြသည်။ သို့သော် အသင်းတော်အလုပ်တွင် ရှုပ်ထွေးမှုများ လုပ်ခြင်းသာဖြစ်သည်။ အသင်းတော်အလုပ်သည် လုံးဝဥဿုံရပ်တန့်လုနီးပါးပင် ဖြစ်သွားနိုင်သော်လည်း ၎င်းတို့က ဤအရာကို မသိနားမလည်ယောင် ဟန်ဆောင်နေဦးမည် ဖြစ်သည်။ ၎င်းတို့သည် အလွန့်အလွန်ပင် ဗျူရိုကရက်များကဲ့သို့ ပြုမူနေခြင်းသာ ဖြစ်သည်မဟုတ်လော။ ၎င်းတို့သည် မိမိတို့ကိုယ်တိုင် တကယ့်အလုပ်ကို လုပ်နိုင်စွမ်းမရှိသကဲ့သို့ အဖွဲ့ခေါင်းဆောင်များနှင့် ကြီးကြပ်သူများ၏ အလုပ်နှင့်စပ်လျဉ်း၍လည်း စေ့စပ်တိကျခြင်း မရှိချေ။ ၎င်းတို့သည် အလုပ်နှင့်ပတ်သက်၍ နောက်ဆက်တွဲလုပ်ခြင်းဖြစ်စေ၊ စုံစမ်းမေးမြန်းခြင်းဖြစ်စေ မရှိကြချေ။ လူများအပေါ် ၎င်းတို့၏အမြင်သည် ၎င်းတို့၏ ကိုယ်ပိုင် ထင်မြင်ချက်များနှင့် စိတ်ကူးများအပေါ်တွင်သာ အခြေခံလေသည်။ တစ်စုံတစ်ယောက်သည် အချိန်တစ်ခုကြာ ကောင်းစွာ စွမ်းဆောင်နိုင်ခဲ့သည်ကို မြင်သည့်အခါတွင် ဤသူသည် အစဉ်ထာဝရ ကောင်းမွန်လိမ့်မည်ဟုလည်းကောင်း၊ သူသည် ပြောင်းလဲမည် မဟုတ်ဟုလည်းကောင်း ၎င်းတို့ ထင်ကြသည်။ ဤလူနှင့်ပတ်သက်၍ ပြဿနာရှိကြောင်း ပြောသည့်သူမည်သူ့ကိုမဆို ၎င်းတို့ မယုံကြည်ပေ။ ပြီးလျှင် ထိုလူနှင့်ပတ်သက်၍ လူတစ်ဦးက ၎င်းတို့ကို သတိပေးသည့်အခါတွင် ၎င်းတို့က လျစ်လျူရှုကြသည်။ အယောင်ဆောင်ခေါင်းဆောင်များသည် မိုက်မဲသည်ဟု သင်တို့ထင်သလော။ ၎င်းတို့သည် မိုက်မဲပြီး စဉ်းစားဉာဏ်မဲ့ကြ၏။ မည်သည့်အရာက ၎င်းတို့ကို မိုက်မဲစေသနည်း။ ၎င်းတို့သည် လူတစ်ဦးအပေါ် ပေါ့ပေါ့တန်တန် ယုံကြည်ကိုးစားကြသည်။ ဤလူ ရွေးချယ်ခံရသည့်အချိန်တွင် ဤလူသည် ကျမ်းကျိန်ခဲ့ပြီး သန္နိဋ္ဌာန်ချခဲ့ကာ သူ၏မျက်နှာတွင် မျက်ရည်များစီးကျလျက် ဆုတောင်းခဲ့သောကြောင့် ယင်းမှာ ထိုသူသည် အားကိုး၍ ရနိုင်သည့်သဘောဖြစ်သည်၊ ထိုသူက အလုပ်ကို ကြီးကြပ်ခြင်းနှင့်ပတ်သက်၍ မည်သည့်ပြဿနာမျှ လုံးဝ ရှိလိမ့်မည်မဟုတ်ဟု ယုံကြည်ကြသည်။ အယောင်ဆောင် ခေါင်းဆောင်များသည် လူတို့၏ သဘာဝများအပေါ် သိနားလည်မှုမရှိပေ။ ဖောက်ပြန်ပျက်စီးသော လူသားမျိုးနွယ်၏ တကယ့်အခြေအနေကို မသိနားမလည်ကြပေ။ ၎င်းတို့က “လူတစ်ယောက်သည် ကြီးကြပ်သူတစ်ယောက်အဖြစ် ရွေးချယ်ခံရပြီးသည့်အခါတွင် မည်သို့များ ပို၍ဆိုးသွားနိုင်သနည်း။ အလွန်လေးနက်ပြီး စိတ်ချယုံကြည်ရသည့်ပုံစံ ရှိသောသူတစ်ယောက်သည် အလုပ်ကို မည်သို့များ ခေါင်းရှောင်နိုင်သနည်း။ ၎င်းတို့ ခေါင်းရှောင်မည်မဟုတ်၊ ရှောင်မည်လော။ ၎င်းတို့ များစွာ တည်ကြည်မှုရှိကြသည်” ဟု ဆိုကြသည်။ အယောင်ဆောင်ခေါင်းဆောင်များသည် မိမိတို့၏ ကိုယ်ပိုင် စိတ်ကူးများနှင့် ခံစားချက်များအပေါ် အလွန်အမင်း ယုံကြည်မှုထားသောကြောင့် ဤအရာက အဆုံး၌ ၎င်းတို့ကို အသင်းတော်အလုပ်တွင် ပေါ်ပေါက်သည့် ပြဿနာများစွာကို အချိန်နှင့်တစ်ပြေးညီ ဖြေရှင်းနိုင်စွမ်းမရှိဖြစ်စေကာ ပါဝင်ပတ်သက်သည့် ကြီးကြပ်သူကို ချက်ချင်း ဖြုတ်ချပြီး ၎င်း၏ တာဝန်ခန့်အပ်ခြင်းကို ပြုပြင်ခြင်းမှ ဟန့်တားလေသည်။ ၎င်းတို့သည် အယောင်ဆောင်ခေါင်းဆောင်စစ်စစ်များ ဖြစ်ပေသည်။ ဤတွင် ပြဿနာက အဘယ်နည်း။ မိမိတို့၏အလုပ်ပေါ် အယောင်ဆောင်ခေါင်းဆောင်များ၏ ကိုင်တွယ်ဖြေရှင်းပုံသည် ဝတ်ကျေတမ်းကျေပြုခြင်းနှင့် သက်ဆိုင်သလော။ တစ်ဖက်တွင် အဆင်းနီသော နဂါးကြီးသည် ဘုရားသခင် ရွေးချယ်ထားသောလူများအပေါ် သွေးရူးသွေးတန်း ဖမ်းဆီးမှုများ လုပ်ဆောင်နေသည်ကို ၎င်းတို့မြင်သောကြောင့် မိမိတို့ကိုယ်ကို လုံခြုံစေဖို့ရာ အလုပ်ကို ကြီးကြပ်ရန် တစ်ယောက်ယောက်ကို ကြုံသလို ရွေးလိုက်ပြီး ဤသည်မှာ ပြဿနာကို ဖြေရှင်းလိမ့်မည်ဖြစ်ကြောင်းနှင့် လုံးဝ အာရုံထပ်စိုက်ရန် မလိုကြောင်း ယုံကြည်ကြသည်။ ၎င်းတို့၏ စိတ်နှလုံးတွင် ၎င်းတို့ မည်သည့်အရာကို စဉ်းစားနေကြသနည်း။ “ဤသည်မှာ အလွန်ရန်လိုသော ပတ်ဝန်းကျင်တစ်ခုဖြစ်သည်။ ကျွန်ုပ် ခဏတာ ပုန်းကွယ်သင့်သည်” ဟူ၍ ဖြစ်သည်။ ဤသည်မှာ ရုပ်ပိုင်းဆိုင်ရာ သက်သောင့်သက်သာ ဖြစ်ခြင်းကို တပ်မက်ခြင်းဖြစ်သည် မဟုတ်လော။ အခြားတစ်ဖက်တွင် အယောင်ဆောင် ခေါင်းဆောင်များ၌ သေနိုင်လောက်သော အားနည်းချက် ရှိပေသည်။ ၎င်းတို့သည် မိမိတို့၏ ကိုယ်ပိုင်စိတ်ကူးများအပေါ်တွင် အခြေခံ၍ လူတို့ကို ယုံကြည်လွယ်ကြသည်။ ဤသည်မှာ သမ္မာတရားကို နားမလည်ခြင်းကြောင့်ဖြစ်သည်မဟုတ်လော။ ဘုရားနှုတ်ကပတ်တော်သည် ဖောက်ပြန်ပျက်စီးသော လူသားမျိုးနွယ်၏ အနှစ်သာရကို မည်သို့ ထုတ်ဖော်သနည်း။ ဘုရားသခင်ကပင် မယုံကြည်သည့် လူများကို ၎င်းတို့သည် အဘယ်ကြောင့် ယုံကြည်သင့်သနည်း။ အယောင်ဆောင်ခေါင်းဆောင်များသည် အလွန်ပင် မာနထောင်လွှားပြီး မိမိကိုယ်ကို မှန်သည်ဟု ယူမှတ်ကြသည် မဟုတ်လော။ ၎င်းတို့ စဉ်းစားသည်မှာ “ဤလူအပေါ် ငါ ထင်မြင်မှုလွဲခဲ့ခြင်း မဖြစ်နိုင်ပေ။ ငါက သင့်တော်သည်ဟု အကဲဖြတ်ခဲ့သည့် ဤလူနှင့်ပတ်သက်၍ မည်သည့်ပြဿနာမျှ မရှိသင့်ပေ။ ထိုသူသည် အစားအသောက်နှင့် ဖျော်ဖြေရေးများတွင် ပျော်မွေ့ခံစားသည့်သူတစ်ဦး သို့မဟုတ် သက်သာမှုကို နှစ်သက်ပြီး ခက်ခဲပင်ပန်းသော အလုပ်ကို မုန်းတီးသည့်သူတစ်ဦး လုံးဝ မဟုတ်။ ထိုသူသည် လုံးဝ အားကိုးရပြီး ယုံကြည်ထိုက်သည်။ ထိုသူသည် ပြောင်းလဲလိမ့်မည်မဟုတ်။ ပြောင်းလဲခဲ့လျှင် သူနှင့်ပတ်သက်ပြီး ငါမှားယွင်းသည်ဆိုသည့် သဘောဖြစ်မည် မဟုတ်လော” ဟူ၍ ဖြစ်သည်။ ဤသည်မှာ အဘယ်သို့သော ဆင်ခြင်တွေးခေါ်မှုစနစ်မျိုးနည်း။ သင်သည် ကျွမ်းကျင်သူတစ်မျိုးမျိုး ဖြစ်သလော။ သင်သည် အရာဝတ္ထုများကို ထိုးဖောက်မြင်နိုင်သည့် အမြင်အာရုံရှိသလော။ သင်သည် ထိုသို့သောအထူးကျွမ်းကျင်မှု ရှိသလော။ သင်သည် ဤလူနှင့် တစ်နှစ်၊ သို့မဟုတ် နှစ်နှစ် နေထိုင်နိုင်သော်လည်း ၎င်းတို့၏ သဘာဝအနှစ်သာရကို လုံးလုံး ဖွင့်ချပြရန် သင့်တော်သည့် ပတ်ဝန်းကျင်တစ်ခုမရှိဘဲ ၎င်းတို့အမှန်တကယ် မည်သူမည်ဝါဖြစ်သည်ကို သင်မြင်နိုင်မည်လော။ ၎င်းတို့သည် ဘုရားသခင်၏ ထုတ်ဖော်ခြင်းကို မခံရလျှင် သင်သည် ၎င်းတို့နှင့် သုံးနှစ်၊ သို့မဟုတ် ငါးနှစ်ပင် အတူယှဉ်တွဲနေထိုင်နိုင်ပြီး ၎င်းတို့က မည်သည့်သဘာဝ အနှစ်သာရအမျိုးအစားရှိသည်ကို မြင်ရန် ခက်ခဲနေဦးမည်ဖြစ်သည်။ ပြီးလျှင် သင်သည် ၎င်းတို့ကို သိပ်မတွေ့ရသောအခါ၊ ၎င်းတို့နှင့်အတူ သိပ်မရှိသောအခါ ဤသည်မှာ မည်မျှပင်ပို၍ မှန်ကန်သနည်း။ အယောင်ဆောင်ခေါင်းဆောင်များသည်ခဏတာအမြင်၊ သို့မဟုတ် လူတစ်ဦးအပေါ် အခြားလူတစ်ယောက်၏ အပြုသဘောဆောင်သော သုံးသပ်ချက်အပေါ် အခြေခံ၍ ထိုသူကို မစဉ်းမစားယုံကြည်ပြီး ထိုသို့သောလူကို အသင်းတော်အလုပ်အား အပ်နှံရဲသည်။ ဤတွင် ၎င်းတို့သည် အလွန်အမင်း ကျိုးကြောင်းမမြင်ဖြစ်နေသည်မဟုတ်လော။ မဆင်မခြင် ပြုလုပ်နေခြင်းမဟုတ်သလော။ ပြီးလျှင် ၎င်းတို့အနေဖြင့် ဤသို့ အလုပ်လုပ်သောအခါ အယောင်ဆောင်ခေါင်းဆောင်များသည် အလွန်အမင်း တာဝန်မသိတတ်ခြင်း မဟုတ်လော။ အထက်ခေါင်းဆောင်များနှင့် အမှုဆောင်များက ၎င်းတို့ကို “ထိုကြီးကြပ်ရေးမှူး၏ အလုပ်ကို သင် စစ်ဆေးပြီးပြီလော။ သူ၏ ကိုယ်ကျင့်စရိုက်နှင့် အစွမ်းအစသည် မည်သို့ရှိသနည်း။ သူသည် သူ၏အလုပ်တွင် တာဝန်ယူတတ်သလော။ သူသည် အလုပ်ကို တာဝန်ယူထမ်းဆောင်နိုင်သလော” ဟု မေးကြသည်။ အယောင်ဆောင် ခေါင်းဆောင်များက “သူ သေချာပေါက် တတ်နိုင်ပါသည်၊ သူ ရွေးချယ်ခံရသည့်အချိန်တွင် သစ္စာဆိုခဲ့ပြီး သန္နိဋ္ဌာန်ချခဲ့သည်။ သူ၏ ကျမ်းသစ္စာဆိုလွှာ ကျွန်ုပ်ထံတွင် ရှိနေသေးသည်။ သူသည် အလုပ်ကို တာဝန်ထမ်းဆောင်နိုင်လောက်သည်” ဟု ပြန်ဖြေကြသည်။ အယောင်ဆောင်ခေါင်းဆောင်များ၏ စကားများကို သင်တို့ မည်သို့ထင်သနည်း။ ဤလူသည် သူ၏ ကတိကဝတ်ကို ဖော်ပြရန် သစ္စာဆိုခဲ့သောကြောင့် သူသည် ယင်းအတိုင်း သေချာပေါက် လိုက်နာလုပ်ဆောင်နိုင်လိမ့်မည်ဟု ၎င်းတို့က ယုံကြည်ကြသည်။ ဤစကားသည် မှန်သလော။ ယနေ့ခေတ်တွင် လူမည်မျှသည် မိမိတို့၏ သစ္စာဆိုချက်များအတိုင်း အမှန်တကယ် လိုက်နာလုပ်ဆောင်နိုင်ကြသနည်း။ မိမိတို့၏ သန္နိဋ္ဌာန်များအတိုင်း အမှုအရာများကို လုပ်ဆောင်သည့် ရိုးသားသောလူ မည်မျှရှိသနည်း။ လူတစ်ဦးက သစ္စာဆိုရုံမျှဖြင့် သူသည် ယင်းအတိုင်း အမှန်တကယ် လိုက်နာလုပ်ဆောင်နိုင်မည်ဟု မဆိုလိုပေ။ သင်က ၎င်းတို့ကို “ထိုကြီးကြပ်ရေးမှူး ပြောင်းလဲမည်မဟုတ်ကြောင်း သင် အာမခံနိုင်သလော။ သူ၏ တစ်သက်တာ သစ္စာစောင့်သိမှုကို သင် အာမခံနိုင်သလော။ ဘုရားသခင်သည် လူတို့ကို ထုတ်ဖော်လိုသည့်အခါ ၎င်းတို့ကို စစ်ကြောရန် အမျိုးမျိုးသော ပတ်ဝန်းကျင်များကို ကိုယ်တော် စီစဉ်ဖွဲ့စည်းရသည်။ ထိုသူသည် အားကိုးထိုက်သူဖြစ်ကြောင်း သင်သည် မည်သည့်အခြေခံဖြင့် ပြောဆိုသနည်း။ သင်သည် သူ့အကြောင်းကို စုံစမ်းပြီးပြီလော” ဟု မေးသည်ဆိုပါစို့။ အယောင်ဆောင်ခေါင်းဆောင်များက “စုံစမ်းရန် မလိုအပ်ပါ။ ညီအစ်ကိုမောင်နှမများအားလုံးက သူသည် အားကိုးထိုက်သူဖြစ်ကြောင်း အစီရင်ခံကြသည်” ဟု ပြန်ပြောကြသည်။ ဤစကားသည်လည်း မမှန်ကန်ပေ။ ညီအစ်ကိုမောင်နှမများက သူသည် ကောင်းသည်ဟု အစီရင်ခံရုံမျှဖြင့် လူတစ်ဦးသည် အမှန်တကယ် ကောင်းသလော။ ညီအစ်ကိုမောင်နှမများအားလုံးသည် သမ္မာတရားကို ပိုင်ဆိုင်ကြသလော။ ၎င်းတို့အားလုံးသည် အမှုအရာများကို ထွင်းဖောက်မြင်နိုင်ကြသလော။ ညီအစ်ကိုမောင်နှမများအားလုံးသည် ဤလူနှင့် အကျွမ်းတဝင်ရှိကြသလော။ ဤစကားသည် သာ၍ပင် ရွံရှာဖွယ်ကောင်းသေးသည်။ အမှန်တွင် ထိုလူသည် ထုတ်ဖော်ခြင်းခံရပြီးဖြစ်သည်မှာ ကြာပြီဖြစ်သည်။ သူသည် သန့်ရှင်းသောဝိညာဉ်တော်၏ အလုပ်ကို ဆုံးရှုံးခဲ့ပြီးဖြစ်ကာ သက်သောင့်သက်သာဖြစ်ခြင်းကို နှစ်သက်ပြီး ပင်ပန်းသောအလုပ်ကို မုန်းတီးခြင်း၊ အစားကြီးပြီး ပျင်းရိခြင်းနှင့် မိမိ၏ လုပ်သင့်သော အလုပ်ကို ဂရုမစိုက်ခြင်းတည်းဟူသော သူ၏ ယုတ်ညံ့သည့် စရိုက်လက္ခဏာများသည် ဖော်ထုတ်ခြင်းခံခဲ့ရပြီးဖြစ်သည်။ လုံးဝ သတိမမူမိသေးသော အယောင်ဆောင်ခေါင်းဆောင်များမှလွဲ၍ လူတိုင်းသည် သူ့ကို အစောကြီးကတည်းက ထွင်းဖောက်မြင်ခဲ့ကြပြီးဖြစ်သည်၊ အယောင်ဆောင်ခေါင်းဆောင်များသာလျှင် သူ့ကို ဤမျှလောက် ယုံကြည်နေကြဆဲ ဖြစ်သည်။ ဤအယောင်ဆောင်ခေါင်းဆောင်များသည် အဘယ်အသုံးကျသနည်း။ ၎င်းတို့သည် အသုံးမကျသူများ ဖြစ်သည်မဟုတ်လော။ အချို့သော ကြီးကြပ်ရေးမှူးများ၏ အမျိုးမျိုးသော သရုပ်သကန်များအကြောင်းကို အထက်က ကွင်းဆင်းစုံစမ်းစစ်ဆေးကာ မေးမြန်းခြင်းအားဖြင့် သိရှိခဲ့သည့်တိုင် ထိုခေါင်းဆောင်များက လုံးဝ မသိကြဆဲဖြစ်သည့် အခြေအနေအချို့ပင် ရှိသေးသည်။ ဤသည်မှာ ပြဿနာတစ်ခု မဟုတ်လော။ ဤခေါင်းဆောင်များသည် အယောင်ဆောင်ခေါင်းဆောင်စစ်စစ်များ ဖြစ်ကြသည်။ ၎င်းတို့သည် တကယ့်အလုပ်ကို မလုပ်ဆောင်ကြပေ၊ ၎င်းတို့သည် အရာရှိများသာဖြစ်ကြပြီး လက်ရှောင်နေသော အထက်လူကြီးများကဲ့သို့ပင် အလုပ်အနည်းငယ်လုပ်ပြီးနောက် ယင်းကို အမှီပြု၍ အသက်ရှင်ကြကာ မိမိတို့ကိုယ်ကို ပျော်ရွှင်စွာနေပိုင်ခွင့်ရှိသည်ဟု ထင်မှတ်ကြလျက် အဆင်မပြေမှုများ ဖြစ်သည့်အခါတွင် ဆီပုလင်းလဲကျလျှင်ပင် မကောက်ပေးဘဲ နေကြသည်။ သင်သည် အဆင့်အတန်း၏ အကျိုးကျေးဇူးများကို ခံစားရန် အဘယ်အခွင့်အရေး ရှိသနည်း။ အမှန်ပင် အရှက်မရှိပါတကား။ အယောင်ဆောင် ခေါင်းဆောင်များသည် အလုပ်လုပ်သည့်အခါ မည်သည့်အလုပ်ကိုမျှ မည်သည့်အခါမျှ မစစ်ဆေးကြပေ၊ အလုပ်၏ တိုးတက်မှုအခြေအနေအကြောင်းကို စုံစမ်းမေးမြန်းခြင်း မရှိကြသကဲ့သို့ အမျိုးမျိုးသော အဖွဲ့ကြီးကြပ်ရေးမှူးများ၏ အခြေအနေများကိုလည်း လုံးဝ စုံစမ်းခြင်း မရှိကြပေ။ ၎င်းတို့သည် အလုပ်ကို တာဝန်ခန့်အပ်ပေးပြီး ကြီးကြပ်ရေးမှူးများကို စီစဉ်ပေးလိုက်ရုံသာ ရှိကြပြီးနောက် ၎င်းတို့ လက်စသတ်လိုက်ပြီဖြစ်ကြောင်း၊ ၎င်းတို့၏ အလုပ်သည် အပြီးတိုင် ပြီးဆုံးသွားပြီဖြစ်ကြောင်း ထင်မှတ်ကြသည်။ ၎င်းတို့က “တစ်စုံတစ်ယောက်က ဤအလုပ်ကို တာဝန်ယူဆောင်ရွက်နေသည်၊ ထို့ကြောင့် ဤသည်မှာ ငါ့ကိစ္စမဟုတ်တော့ပေ။ ငါပျော်ရွှင်စွာ နေနိုင်သည်” ဟု ယုံကြည်ကြသည်။ ဤသည်မှာ အလုပ်လုပ်ခြင်းလော။ ဤသို့ အလုပ်လုပ်သည့် မည်သူမဆိုသည် အသင်းတော်၏ အလုပ်ကို နှောင့်နှေးစေပြီး ဘုရားသခင် ရွေးချယ်ထားသောလူတို့ကို ထိခိုက်နစ်နာစေသည့် အယောင်ဆောင်ခေါင်းဆောင်တစ်ဦး ဖြစ်သည်မှာ သံသယရှိစရာ မလိုပေ။

အယောင်ဆောင်ခေါင်းဆောင်များသည် အမျိုးမျိုးသော အဖွဲ့ကြီးကြပ်ရေးမှူးများ၏ အလုပ်အခြေအနေများကို မည်သည့်အခါမျှ မေးမြန်းခြင်း သို့မဟုတ် နောက်ဆက်တွဲလုပ်ဆောင်ခြင်း မရှိကြပေ။ ၎င်းတို့သည် မတူညီသော အဖွဲ့များမှ ကြီးကြပ်ရေးမှူးများနှင့် အရေးကြီးသော အလုပ်အမျိုးမျိုးကို တာဝန်ယူထားသည့် ဝန်ထမ်းများ၏ အသက်ဝင်ရောက်မှုကိုလည်းကောင်း၊ အသင်းတော်အလုပ်နှင့် မိမိတို့၏ တာဝန်များအပေါ် ထားရှိသည့် ၎င်းတို့၏ သဘောထားများကိုလည်းကောင်း၊ ဘုရားသခင်ကို ယုံကြည်ခြင်း၊ သမ္မာတရားနှင့် ဘုရားသခင်ကိုယ်တော်တိုင်အပေါ် ထားရှိသည့် သဘောထားများကိုလည်းကောင်း မေးမြန်းခြင်း၊ နောက်ဆက်တွဲလုပ်ဆောင်ခြင်း သို့မဟုတ် နားလည်ထားခြင်းတို့လည်း မရှိကြပေ။ ဤလူများသည် အသွင်ပြောင်းလဲခြင်း သို့မဟုတ် ကြီးထွားတိုးတက်မှု တစ်စုံတစ်ရာ ကြုံတွေ့ခဲ့ပြီးခြင်း ရှိမရှိကို ၎င်းတို့ မသိကြသကဲ့သို့ ၎င်းတို့၏ အလုပ်တွင် တည်ရှိနိုင်သည့် အမျိုးမျိုးသော ပြဿနာများအကြောင်းကိုလည်း ၎င်းတို့ မသိကြပေ။ အထူးသဖြင့် အလုပ်၏ အဆင့်အမျိုးမျိုးတွင် ဖြစ်ပေါ်သည့် အမှားများနှင့် လမ်းလွဲခြင်းများက အသင်းတော်၏ အလုပ်နှင့် ဘုရားသခင် ရွေးချယ်ထားသောလူတို့၏ အသက်ဝင်ရောက်မှုအပေါ် ရှိသော သက်ရောက်မှုများအပြင် ဤအမှားများနှင့် လမ်းလွဲခြင်းများ ပြင်ဆင်ပြီးခြင်း ရှိမရှိကိုလည်း ၎င်းတို့ မသိကြပေ။ ၎င်းတို့သည် ဤအရာအားလုံးနှင့်ပတ်သက်၍ လုံးဝ မသိနားမလည်ကြပေ။ အကယ်၍ ၎င်းတို့သည် ဤအသေးစိတ်အခြေအနေများအကြောင်းကို ဘာမျှမသိပါက ပြဿနာများ ပေါ်ပေါက်လာသည့်အခါတိုင်း ၎င်းတို့သည် ဘာသိဘာသာ ဖြစ်သွားကြသည်။ သို့ရာတွင် အယောင်ဆောင် ခေါင်းဆောင်များသည် မိမိတို့၏ အလုပ်ကို လုပ်ဆောင်နေစဉ်တွင် ဤအသေးစိတ်ပြဿနာများကို လုံးဝ ဂရုမစိုက်ကြပေ။ ၎င်းတို့သည် အမျိုးမျိုးသော အဖွဲ့ကြီးကြပ်ရေးမှူးများကို စီစဉ်ပေးပြီး အလုပ်တာဝန်များ ချမှတ်ပြီးနောက်တွင် မိမိတို့၏ အလုပ်သည် ပြီးဆုံးသွားပြီဖြစ်ကြောင်း၊ ယင်းမှာ အလုပ်ကို ကောင်းမွန်စွာ လုပ်ဆောင်ပြီးဖြစ်သည်ဟု မှတ်ယူရမည်ဖြစ်ကြောင်းနှင့် အခြားပြဿနာများ ပေါ်ပေါက်လာပါက ၎င်းတို့နှင့် မသက်ဆိုင်တော့ကြောင်း ယုံကြည်ကြသည်။ အယောင်ဆောင်ခေါင်းဆောင်များသည် အမျိုးမျိုးသော အဖွဲ့ကြီးကြပ်ရေးမှူးများကို ကြီးကြပ်ရန်၊ လမ်းညွှန်ရန်နှင့် နောက်ဆက်တွဲလုပ်ဆောင်ရန် ပျက်ကွက်သောကြောင့်လည်းကောင်း၊ ဤနယ်ပယ်များတွင် မိမိတို့၏ တာဝန်ဝတ္တရားများကို ကောင်းမွန်စွာ မဖြည့်ဆည်းသောကြောင့်လည်းကောင်း ဤသည်က အသင်းတော်၏ အလုပ်ကို ကမောက်ကမဖြစ်သွားစေသည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်ပေါ့လျော့ခြင်း ဖြစ်သည်။ ဘုရားသခင်သည် လူ့စိတ်နှလုံး၏ နက်ရှိုင်းရာကို စေ့စေ့စပ်စပ် ကြည့်ရှုစစ်ဆေးနိုင်သည်၊ ဤသည်မှာ လူသားများ၌ ကင်းမဲ့သော လုပ်နိုင်စွမ်းတစ်ခု ဖြစ်သည်။ ထို့ကြောင့် အလုပ်လုပ်သည့်အခါ လူတို့သည် ပို၍ လုံ့လဝီရိယရှိရန်နှင့် အာရုံစိုက်ရန် လိုအပ်ပြီး အသင်းတော်အလုပ်၏ ပုံမှန်တိုးတက်မှုကို သေချာစေရန်အတွက် အလုပ်နေရာသို့ ပုံမှန်သွားရောက်၍ နောက်ဆက်တွဲလုပ်ဆောင်ခြင်း၊ ကြီးကြပ်ခြင်းနှင့် လမ်းညွှန်ခြင်းတို့ကို ပြုလုပ်ရန် လိုအပ်သည်။ အယောင်ဆောင်ခေါင်းဆောင်များသည် မိမိတို့၏ အလုပ်တွင် လုံးဝ တာဝန်မဲ့ကြပြီး အမျိုးမျိုးသော အလုပ်များကို မည်သည့်အခါမျှ ကြီးကြပ်ခြင်း၊ နောက်ဆက်တွဲလုပ်ဆောင်ခြင်း သို့မဟုတ် လမ်းညွှန်ခြင်း မရှိကြသည်မှာ သိသာထင်ရှားပေသည်။ ရလဒ်အနေဖြင့် အချို့သော ကြီးကြပ်ရေးမှူးများသည် အလုပ်တွင် ပေါ်ပေါက်လာသည့် အမျိုးမျိုးသော ပြဿနာများကို မည်သို့ဖြေရှင်းရမည်ကို မသိကြဘဲ အလုပ်ကို လုပ်ဆောင်ရန် လုံလောက်သော အရည်အချင်း မရှိသလောက်ဖြစ်နေသည့်တိုင် ကြီးကြပ်ရေးမှူးများအဖြစ် မိမိတို့၏ အခန်းကဏ္ဍတွင် ဆက်လက်ရှိနေကြသည်။ အဆုံးတွင် အလုပ်သည် အကြိမ်ကြိမ်အခါခါ နှောင့်နှေးကြန့်ကြာပြီး ၎င်းတို့သည် အလုပ်ကို လုံးဝ ကမောက်ကမ ဖြစ်သွားစေသည်။ ဤသည်မှာ အယောင်ဆောင်ခေါင်းဆောင်များက ကြီးကြပ်ရေးမှူးများ၏ အခြေအနေများကို မေးမြန်းခြင်း၊ ကြီးကြပ်ခြင်း သို့မဟုတ် နောက်ဆက်တွဲလုပ်ဆောင်ခြင်း မရှိခြင်း၏ အကျိုးဆက်ဖြစ်ပြီး အယောင်ဆောင်ခေါင်းဆောင်များ၏ တာဝန်ပေါ့လျော့ခြင်းကြောင့် လုံးလုံးဖြစ်ပေါ်လာသည့် ရလဒ်တစ်ခု ဖြစ်သည်။ အယောင်ဆောင်ခေါင်းဆောင်များသည် အလုပ်ကို မစစ်ဆေးခြင်း၊ နောက်ဆက်တွဲ မလုပ်ဆောင်ခြင်း သို့မဟုတ် မေးမြန်းခြင်း မရှိသောကြောင့်လည်းကောင်း၊ အခြေအနေကို ချက်ချင်း အချိန်မီနားမလည်နိုင်သောကြောင့်လည်းကောင်း ၎င်းတို့သည် ကြီးကြပ်ရေးမှူးများ တကယ့်အလုပ်ကို လုပ်ဆောင်နေခြင်း ရှိမရှိ၊ အလုပ် မည်သို့တိုးတက်နေသည်နှင့် လက်တွေ့ကျသော ရလဒ်များ ထွက်ပေါ်ခြင်း ရှိမရှိကဲ့သို့သော အရာများနှင့်ပတ်သက်၍ လုံးဝမသိရှိဘဲ နေကြသည်။ ကြီးကြပ်ရေးမှူးများ မည်သည့်အရာနှင့် အလုပ်ရှုပ်နေသည် သို့မဟုတ် မည်သည့် တိကျသော အလုပ်များကို ကိုင်တွယ်နေသည်ကို မေးမြန်းသည့်အခါ အယောင်ဆောင်ခေါင်းဆောင်များက “ကျွန်ုပ် မသိပါ၊ သို့သော် ၎င်းတို့သည် စုဝေးပွဲတိုင်းကို တက်ရောက်ပြီး အလုပ်နှင့်ပတ်သက်၍ ၎င်းတို့နှင့် ကျွန်ုပ် ဆက်သွယ်ပြောဆိုသည့်အခါတိုင်း မည်သည့်ပြဿနာမျှဖြစ်စေ၊ မည်သည့်အခက်အခဲကိုမျှဖြစ်စေ မည်သည့်အခါမျှ မပြောကြပါ” ဟု တုံ့ပြန်ကြသည်။ အယောင်ဆောင်ခေါင်းဆောင်များသည် ကြီးကြပ်ရေးမှူးများက မိမိတို့၏ အလုပ်ကို မစွန့်ပစ်သရွေ့နှင့် ၎င်းတို့ ရှာဖွေသည့်အခါတိုင်း အနီးအနားတွင် အမြဲရှိနေသရွေ့ ၎င်းတို့နှင့်ပတ်သက်၍ မည်သည့်ပြဿနာမျှ လုံးဝမရှိဟု ယုံကြည်ကြသည်။ ဤသည်မှာ အယောင်ဆောင်ခေါင်းဆောင်များ အလုပ်လုပ်ပုံဖြစ်သည်။ ဤသည်မှာ “အယောင်ဆောင်ခြင်း” ၏ သရုပ်သကန်တစ်ခု မဟုတ်လော။ ဤသည်မှာ မိမိတို့၏ တာဝန်ဝတ္တရားများကို ကောင်းမွန်စွာ ဖြည့်ဆည်းရန် ပျက်ကွက်ခြင်း မဟုတ်လော။ ဤသည်မှာ ဆိုးရွားသော တာဝန်ပေါ့လျော့ခြင်း ဖြစ်သည်။ အယောင်ဆောင် ခေါင်းဆောင်များသည် မိမိတို့၏ အလုပ်တွင် ဝတ်ကျေတမ်းကျေ လုပ်ဆောင်ခြင်းကိုသာ အာရုံစိုက်ပြီး လက်တွေ့ကျသော ရလဒ်များကို မရှာဖွေကြပေ။ အပေါ်ယံအားဖြင့် ၎င်းတို့သည် သာမန်လူတစ်ဦးထက် ပို၍ အလုပ်များပုံပေါ်လျက် စုဝေးပွဲများကို မကြာခဏ ပြုလုပ်ကြသည်။ သို့ရာတွင် ၎င်းတို့ အမှန်တကယ် ဖြေရှင်းခဲ့သည့် ပြဿနာများ၊ ၎င်းတို့ ကောင်းမွန်စွာ ကိုင်တွယ်ခဲ့သည့် တိကျသော အလုပ်များနှင့် ၎င်းတို့ စွမ်းဆောင်ရရှိခဲ့သည့် ရလဒ်များသည် မည်သည့်အရာဖြစ်သည်ကိုမူ မသိရှိရပေ။ အယောင်ဆောင်ခေါင်းဆောင်များ ကိုယ်တိုင်အပါအဝင် မည်သူကမျှ ဤအရာများနှင့်ပတ်သက်၍ ရှင်းလင်းသော အဖြေတစ်ခုကို မပေးနိုင်ပေ။ သို့သော် အချက်တစ်ချက်မှာ သေချာထားနိုင်သည်၊ အလုပ်နေရာတွင် လူတို့ မည်သည့်ပြဿနာများ ရှိပါစေ ဤအယောင်ဆောင်ခေါင်းဆောင်များကို မည်သည့်နေရာတွင်မျှ မတွေ့ရပေ၊ ၎င်းတို့က အလုပ်နေရာတွင် လူတို့၏ ပြဿနာများကို ဖြေရှင်းပေးနေသည်ကို မည်သူမျှ မည်သည့်အခါမျှ မမြင်ဖူးပေ။ သို့ဆိုလျှင် အယောင်ဆောင်ခေါင်းဆောင်များသည် တစ်နေ့လုံး အဘယ်အလုပ်ကို လုပ်ဆောင်နေကြသနည်း။ ၎င်းတို့၏ စုဝေးပွဲများက အဘယ်ပြဿနာများကို ဖြေရှင်းပေးသနည်း။ မည်သူမျှ သေချာမသိပေ၊ ပြီးလျှင် ၎င်းတို့၏ အလုပ်ကို စစ်ဆေးသည့်အခါတွင်မှသာ စုပုံနေပြီး မဖြေရှင်းရသေးသော ပြဿနာတစ်ပုံတစ်ပင်ကို အဆုံး၌ ရှာဖွေတွေ့ရှိကြသည်။ အပေါ်ယံအားဖြင့် အယောင်ဆောင်ခေါင်းဆောင်များသည် အမှန်ပင် အတော်အတန် အလုပ်များပုံရသည်၊ ၎င်းတို့သည် “တစ်နေ့တစ်နေ့ မအားမလပ်အောင်” ဟူသကဲ့သို့ ဖြစ်သည်။ သို့ရာတွင် ၎င်းတို့၏ အလုပ်၏ ရလဒ်များကို ဆန်းစစ်သည့်အခါ ယင်းသည် လုံးဝ ရှုပ်ထွေးနေသည်၊ ကမောက်ကမဖြစ်နေပြီး ယင်း၌ တန်ဖိုးရှိသောအရာ တစ်ခုမျှ လုံးဝမရှိပေ၊ ပြီးလျှင် ဤအယောင်ဆောင်ခေါင်းဆောင်များသည် တကယ့်အလုပ် တစ်စိုးတစ်စိမျှ မလုပ်ဆောင်ခဲ့သည်မှာ ထင်ရှားလေသည်။ ၎င်းတို့ မဖြေရှင်းဘဲ ထားခဲ့သည့် များပြားလှသော တကယ့်ပြဿနာများ ရှိနေသော်လည်း အယောင်ဆောင်ခေါင်းဆောင်များသည် အသိစိတ်၏ ခံစားချက်မရှိသကဲ့သို့ စိတ်ထဲတွင် မိမိကိုယ်ကို အပြစ်တင်ခြင်း လုံးဝ မခံစားရဟု ထင်ရသည်။ ထို့အပြင် ၎င်းတို့သည် မိမိကိုယ်ကို အလွန် ကျေနပ်ပြီး မိမိတို့သည် အတော်အတန် ကောင်းသည်ဟု ထင်မှတ်ကြသည်၊ ၎င်းတို့သည် အမှန်ပင် ဆင်ခြင်တုံတရား လုံးဝကင်းမဲ့ကြသည်။ ဤသို့သောလူများသည် အသင်းတော်၌ ခေါင်းဆောင်များ သို့မဟုတ် အမှုဆောင်များ ဖြစ်ရန် မထိုက်တန်ပေ။

ငါတို့ ယခုလေးတင် မိတ်သဟာယဖွဲ့ခဲ့သည့် ကြီးကြပ်ရေးမှူးအမျိုးအစားသည် မိမိတို့၏ လုပ်ငန်းပိုင်းဆိုင်ရာကို နားလည်ပြီး အလုပ်လုပ်နိုင်စွမ်း ပိုင်ဆိုင်သော်လည်း ဝန်တာမထားဘဲ၊ မိမိတို့၏ လုပ်သင့်သော အလုပ်ကို ဂရုမစိုက်ဘဲ သို့မဟုတ် တကယ့်အလုပ် တစ်စုံတစ်ရာကိုမျှ မလုပ်ဆောင်ဘဲ စားသောက်ခြင်းနှင့် ဖျော်ဖြေရေးများတွင်သာ တစ်နေ့လုံး ပျော်မွေ့နေကြသည်။ အယောင်ဆောင်ခေါင်းဆောင်များသည် ဤကြီးကြပ်ရေးမှူးအမျိုးအစား၏ တာဝန်ခန့်အပ်မှုကို ချက်ချင်း ပြုပြင်ပြောင်းလဲခြင်း သို့မဟုတ် ၎င်းတို့ကို ဖြုတ်ချခြင်း မပြုနိုင်ဘဲ ဤသည်က အလုပ်ကို ချောမွေ့စွာ တိုးတက်ခြင်းမှ တားဆီးလျက် နှောင့်ယှက်လေသည်။ ဤသည်မှာ အယောင်ဆောင် ခေါင်းဆောင်များကြောင့် ဖြစ်သည် မဟုတ်လော။ အယောင်ဆောင်ခေါင်းဆောင်များသည် ဤအတွက် တိုက်ရိုက်တာဝန်မရှိသော်လည်း ၎င်းတို့၏ တာဝန်ပေါ့လျော့ခြင်း၊ ကြီးကြပ်ကွပ်ကဲသူများအဖြစ် ၎င်းတို့၏ အခန်းကဏ္ဍကို ကောင်းမွန်စွာ ဖြည့်ဆည်းရန် ပျက်ကွက်ခြင်းတို့က ၎င်းတို့ကို အလုပ်အပေါ် ဖြစ်ပေါ်စေသည့် ဆုံးရှုံးမှုများအတွက် သွယ်ဝိုက်သောအားဖြင့် တာဝန်ရှိသူများ ဖြစ်သွားစေသည်။ ဤအယောင်ဆောင်ခေါင်းဆောင်များသည် ကြီးကြပ်ကွပ်ကဲသူများအဖြစ် မိမိတို့၏ တာဝန်ကို ကောင်းမွန်စွာ မဖြည့်ဆည်းဘဲ တာဝန်ဝတ္တရားများ ပျက်ကွက်သောကြောင့် အဆုံးတွင် အသင်းတော်၏ အလုပ်ကို ဆုံးရှုံးမှုများ ခံစားရစေသည်။ တာဝန်ယူရန်၊ စိစစ်ရန်နှင့် အလုပ်ကို ရှေ့ဆက်ရန် ကြီးကြပ်ပြီး တွန်းအားပေးရန် သင့်တော်သော ကြီးကြပ်ရေးမှူးတစ်ဦး မရှိခြင်းကြောင့် အချို့သော အလုပ်များသည် ရပ်တန့်သွားပြီး ဖရိုဖရဲ ဖြစ်ကျန်ရစ်သည်အထိပင် ဖြစ်သည်။ ဝန်ထမ်းများကို မသင့်လျော်စွာ အသုံးပြုခြင်းသည် အလုပ်အပေါ် ဤသို့သော ဆုံးရှုံးမှုများကို ဖြစ်ပေါ်စေလိမ့်မည်။ ဤကြီးကြပ်ရေးမှူးအမျိုးအစားသည် အစွမ်းအစ အနည်းငယ်ရှိပြီး အတတ်ပညာဆိုင်ရာ အနည်းငယ် နားလည်သော်လည်း ၎င်းတို့သည် မိမိတို့၏ လုပ်သင့်သော အလုပ်ကို ဂရုမစိုက်ဘဲ မကြာခဏ မိမိတို့၏ ကိုယ်ပိုင်လမ်းကြောင်းအတိုင်း သွားကြကာ မှန်ကန်သော လမ်းကြောင်းကို မလိုက်လျှောက်ကြပေ။ ဤကြီးကြပ်ရေးမှူး အမျိုးအစားနှင့်ပတ်သက်၍ ပြဿနာတစ်ခုကို တစ်စုံတစ်ဦးက တိုင်ကြားသည်ကို အယောင်ဆောင်ခေါင်းဆောင်များ ကြားလျှင်ပင် ၎င်းတို့သည် ယင်းကို ချက်ချင်း စုံစမ်းခြင်း သို့မဟုတ် ကိုင်တွယ်ခြင်း မပြုကြဘဲ ဤသည်က အဆုံးတွင် အသင်းတော်အလုပ်ကို ဆိုင်းငံ့သွားစေသည်။ ဤသည်မှာ အယောင်ဆောင်ခေါင်းဆောင်များ၏ တာဝန်မဲ့မှုကြောင့် ဖြစ်သည် မဟုတ်လော။ ၎င်းတို့သည် ကြီးကြပ်ရေးမှူး၏ အခြေအနေကို နားမလည်ခဲ့ကြောင်း၊ ၎င်းတို့သည် မိုက်မဲပြီး မသိနားမလည်ခဲ့ကြောင်း အခိုင်အမာဆိုလျက် ဤသို့ပြောခြင်းက ထိုကိစ္စ၏ အဆုံးသတ်ဖြစ်လိမ့်မည်ဟုလည်းကောင်း၊ ၎င်းတို့ တာဝန်ယူရန် လိုအပ်မည်မဟုတ်ဟုလည်းကောင်း ထင်မှတ်လျက် တာဝန်ကိုပင် ခေါင်းရှောင်ရန် ကြိုးစားကြသည်။ မိမိတို့၏ အလုပ်တွင် အယောင်ဆောင်ခေါင်းဆောင်များသည် အစဉ်သဖြင့် ဝတ်ကျေတမ်းကျေ ပုံစံဖြင့် ပြုမူကြသည်။ လူတို့က ပြဿနာများကို တိုင်ကြားသည့်အခါပင် ၎င်းတို့သည် ယင်းတို့ကို မေးမြန်းခြင်းဖြစ်စေ၊ ကိုင်တွယ်ခြင်းဖြစ်စေ မပြုကြဘဲ အဆင်မပြေမှုများ ဖြစ်သည့်အခါတွင် တာဝန်ကို ခေါင်းရှောင်ရန် ကြိုးစားကြသည်။ ဤသည်မှာ အယောင်ဆောင်ခေါင်းဆောင်များ၏ သရုပ်သကန်တစ်ခု ဖြစ်သည်။

၂။ အစွမ်းအစ ညံ့ဖျင်းပြီး အလုပ်လုပ်နိုင်စွမ်းမရှိသော ကြီးကြပ်ရေးမှူးများကို အယောင်ဆောင်ခေါင်းဆောင်များ ဆက်ဆံပုံ

အယောင်ဆောင်ခေါင်းဆောင်များ အလုပ်လုပ်နေသည့်အခါ ၎င်းတို့ကြုံတွေ့ရသည့် ပြဿနာများသည် ဤအခြေအနေတစ်ခုတည်းတွင်သာ ကန့်သတ်မနေပေ၊ ကြီးကြပ်ရေးမှူးများက အစွမ်းအစ ညံ့ဖျင်းပြီး အလုပ်လုပ်နိုင်စွမ်းမရှိကာ အလုပ်ကို တာဝန်ယူ ထမ်းဆောင်နိုင်ခြင်း မရှိသည့် နောက်ထပ်အခြေအနေတစ်ခုလည်း ရှိသေးသည်။ ထိုသို့သောအခြေအနေများတွင် အယောင်ဆောင် ခေါင်းဆောင်များသည် ထိုပြဿနာကို ချက်ချင်း မေးမြန်းရန်နှင့် ကိုင်တွယ်ရန်လည်း ပျက်ကွက်ကြသည်။ အဘယ်ကြောင့်နည်း။ အယောင်ဆောင်ခေါင်းဆောင်များသည် အလုပ်လုပ်နိုင်စွမ်းမရှိ၊ ၎င်းတို့သည် အစွမ်းအစ ညံ့ဖျင်းပြီး ဝိညာဉ်ရေးရာ နားလည်သဘောပေါက်မှု မရှိကြပေ။ ၎င်းတို့သည် အမျိုးမျိုးသော အဖွဲ့ကြီးကြပ်ရေးမှူးများ၏ အစွမ်းအစ၊ အလုပ်ကို ထမ်းဆောင်နိုင်စွမ်း သို့မဟုတ် ၎င်းတို့၏ အလုပ်အခြေအနေများကို မည်သည့်အခါမျှ ဂရုမစိုက်သကဲ့သို့ အလျင်ဦးအောင် တက်ကြွစွာ မေးမြန်းခြင်းလည်း မရှိကြပေ။ အစွမ်းအစ ညံ့ဖျင်းပြီး မိမိတို့၏ အလုပ်ကို မထမ်းဆောင်နိုင်သည့် ကြီးကြပ်ရေးမှူးများကို ၎င်းတို့ ထွင်းဖောက်မမြင်နိုင်သကဲ့သို့ ဤအရာများကိုလည်း မသိကြချေ။ ၎င်းတို့၏ စိတ်ထဲတွင် မည်သည့်လူမဆို ကြီးကြပ်ရေးမှူး၏ အခန်းကဏ္ဍကို တာဝန်ယူလိုက်သည်နှင့်တစ်ပြိုင်နက် ထိုသူသည် မကောင်းမှုများစွာကို ကျူးလွန်ပြီး လူအများ၏ ဒေါသကို ဆွကာ ညီအစ်ကိုမောင်နှမများ၏ ဖယ်ရှားခြင်းကို ခံရခြင်း၊ သို့မဟုတ် တစ်စုံတစ်ဦးက သူ၏ ပြဿနာများကို အထက်သို့ တိုင်ကြားပြီး အထက်က သူ့ကို တိုက်ရိုက်ဖြုတ်ချသည်ကို ခံရခြင်းတို့မဖြစ်ပါက သူ၏ရာထူးတွင် အချိန်ကြာမြင့်စွာ ရှိနေမည်ဖြစ်သည်။ သို့တည်းမဟုတ်ပါက အယောင်ဆောင်ခေါင်းဆောင်များသည် ထိုလူကို မည်သည့်အခါမျှ ဖြုတ်ချမည်မဟုတ်ပေ။ ညီအစ်ကိုမောင်နှမများက ထိုလူသည် ကောင်းသည်ဟု ပြောဆိုပြီး သူ့ကို ရွေးကောက်တင်မြှောက်ခဲ့သောကြောင့် ထိုလူသည် အကောင်းဆုံးရွေးချယ်မှု ဖြစ်ရမည်ဟု ၎င်းတို့က ယုံကြည်ကြသည်။ အယောင်ဆောင်ခေါင်းဆောင်များသည် တစ်စုံတစ်ဦး အလုပ်လုပ်နိုင်ခြင်း ရှိမရှိနှင့် ကြီးကြပ်ရေးမှူးအဖြစ် ဆောင်ရွက်ရန် သင့်တော်ခြင်း ရှိမရှိကို ဆုံးဖြတ်ရန် စိတ်ကူးများနှင့် အကဲဖြတ်မှုများအပေါ် အစဉ်သဖြင့် အားကိုးကြသည်။ ဥပမာအားဖြင့် အကအဖွဲ့တစ်ခု၏ ကြီးကြပ်ရေးမှူးတစ်ဦးရှိခဲ့ပြီး သူသည် မကခုန်တတ်သကဲ့သို့ အကများကို ရွေးချယ်ခြင်း၏ စည်းမျဉ်းများကိုလည်း နားမလည်ခဲ့ပေ။ ကကွက်တစ်ခုကို တီထွင်ဖန်တီးနေစဉ်တွင် သူသည် ခေတ်ပြိုင်အကကို ရွေးချယ်ရမည်လော သို့မဟုတ် ရှေးရိုးအကကို ရွေးချယ်ရမည်လောကို မသိခဲ့ပေ။ အတိအကျပြောရလျှင် သူသည် အကနှင့်ပတ်သက်၍ ဗဟုသုတ မရှိခဲ့ပေ။ သို့ရာတွင် အယောင်ဆောင်ခေါင်းဆောင်သည် ဤအရာကို မမြင်နိုင်ခဲ့ချေ။ ထိုလူသည် စိတ်အားထက်သန်ပြီး ထင်ပေါ်ကျော်ကြားရန် လိုလားသောကြောင့် သူ့ကို ကြီးကြပ်ရေးမှူးအဖြစ် ရွေးချယ်ခဲ့ပြီး သူသည် အရာအားလုံးကို နားလည်သည်ဟု ယူဆကာ ညီအစ်ကိုမောင်နှမများကို လမ်းညွှန်ခွင့်ပြုခဲ့သည်။ နောက်ပိုင်းတွင် အယောင်ဆောင်ခေါင်းဆောင်သည် နောက်ဆက်တွဲ လုပ်ဆောင်ခြင်း၊ သူ၏အလုပ်ကို စောင့်ကြည့်လေ့လာခြင်း သို့မဟုတ် သူသည် ညီအစ်ကိုမောင်နှမများကို မည်မျှကောင်းမွန်စွာ လမ်းညွှန်နေသည်ကိုဖြစ်စေ၊ သူသည် ကျွမ်းကျင်သူဖြစ်သည်ဖြစ်စေ၊ လူပြိန်းတစ်ဦးဖြစ်သည်ကိုဖြစ်စေ၊ သူသင်ကြားသည့်အရာသည် သင့်တော်ခြင်း ရှိမရှိကိုဖြစ်စေ၊ ဘုရားအိမ်တော်၏ သတ်မှတ်ချက်များနှင့် ကိုက်ညီခြင်း ရှိမရှိကိုဖြစ်စေ မကြည့်ရှုခဲ့ပေ။ သူသည် ဤအရာများကို မသိရှိခဲ့သည့်အပြင် ၎င်းတို့အကြောင်းကို သွားရောက်မေးမြန်းခြင်းလည်း မရှိခဲ့ပေ။ ရလဒ်အနေဖြင့် လူတိုင်းသည် အချိန်ကာလကြာရှည်စွာ အလုပ်လုပ်ခဲ့သော်လည်း မည်သည့်ရလဒ်မျှ မထွက်ပေါ်ခဲ့ဘဲ အဆုံးတွင် အယောင်ဆောင်ခေါင်းဆောင် ရွေးချယ်ခဲ့သည့် ကြီးကြပ်ရေးမှူးသည် လုံးဝ မကတတ်သည့်တိုင် ကျွမ်းကျင်သူတစ်ဦးအဖြစ် ဟန်ဆောင်ကာ အခြားသူများကို ညွှန်ကြားနေခဲ့သည်ကို ရှာဖွေတွေ့ရှိခဲ့သည်။ ဤသည်မှာ အလုပ်ကို နှောင့်နှေးစေခဲ့သည် မဟုတ်လော။ သို့သော် အယောင်ဆောင်ခေါင်းဆောင်သည် ဤပြဿနာကို မဖော်ထုတ်နိုင်ခဲ့ဘဲ ထိုသူသည် ကောင်းမွန်စွာ လုပ်ဆောင်နေသည်ဟု ယုံကြည်နေဆဲ ဖြစ်သည်။ အယောင်ဆောင်ခေါင်းဆောင်များ၏ စိတ်ထဲတွင် တစ်စုံတစ်ဦးသည် မည်သူပင်ဖြစ်စေ ၎င်းတွင် သတ္တိရှိပြီး စကားပြောရဲ၊ ပြုမူရဲကာ အလုပ်ကို တာဝန်ယူရဲသရွေ့ ဤသည်က ၎င်းတွင် အစွမ်းအစရှိပြီး ယင်းကို တာဝန်ယူ ထမ်းဆောင်နိုင်ကြောင်း သက်သေပြသည်၊ သို့သော်လည်း ၎င်းတို့သည် ထိုအရာများကို မလုပ်ရဲပါက ၎င်းတို့၏ အစွမ်းအစသည် ထိုအလုပ်ကို တာဝန်ယူထမ်းဆောင်ရန် မလုံလောက်ကြောင်း သက်သေပြသည်ဟု ယူဆကြသည်။ အချို့လူများသည် ရူးပေါပေါလူများ သို့မဟုတ် မည်သည့်အရာကိုမဆို လုပ်ဆောင်ရဲလောက်အောင် ရဲတင်းကြသည့် မဆင်ခြင်သော ကမူးရှူးထိုးသမားများ ဖြစ်ကြသည်။ ဤလူများသည် မိမိတို့တွင် သင့်တော်သော အစွမ်းအစ ရှိမရှိကိုဖြစ်စေ၊ အလုပ်ကို ထမ်းဆောင်နိုင်ခြင်း ရှိမရှိကိုဖြစ်စေ မသိကြသော်လည်း ကြီးကြပ်ရေးမှူးများ ဖြစ်လာရန် သတ္တိရှိနေဆဲ ဖြစ်သည်။ ပြီးလျှင် ၎င်းတို့ တာဝန်ယူပြီးနောက်တွင် ဖြစ်ချင်တော့ အလုပ်တစ်ခုမျှ တိုးတက်ခြင်းမရှိဘဲ ၎င်းတို့ မည်သည့်အလုပ်ကို လုပ်ဆောင်နေသည်ဖြစ်စေ ၎င်းတို့တွင် ရှင်းလင်းသော ဦးတည်ချက်အသိ၊ သို့မဟုတ် အဆင့်များ၊ သို့မဟုတ် မှန်ကန်သော စိတ်ကူးများ မရှိကြချေ။ မည်သူမဆို မည်သည့်ထင်မြင်ချက်ကိုမဆို ပေးနိုင်ပြီး ၎င်းတို့သည် ယင်းမှာ မှန်သည် သို့မဟုတ် မှားသည်ကို သိမည်မဟုတ်ပေ။ လူတစ်ဦးက အမှုအရာများကို နည်းလမ်းတစ်ခုဖြင့် လုပ်ဆောင်ရန် ပြောဆိုပါက ၎င်းတို့က အဆင်ပြေသည်ဟု ပြောဆိုကြပြီး အခြားလူတစ်ဦးက အမှုအရာများကို အခြားနည်းလမ်းတစ်ခုဖြင့် လုပ်ဆောင်ရန် ပြောဆိုပါကလည်း ၎င်းတို့က အဆင်ပြေသည်ဟု ပြောဆိုကြသည်။ ပြီးလျှင် အမှန်တကယ် မည်သည့်လုပ်နည်းကိုင်နည်းကို ကျင့်သုံးရမည်နှင့် ပတ်သက်လာလျှင် ၎င်းတို့သည် လူတိုင်းကို ဝင်ပြောခွင့်ပြုကြပြီး မည်သူ၏အသံက အကျယ်ဆုံးဖြစ်သည်ဖြစ်စေ ထိုသူ၏ စိတ်ကူးများကို အကောင်အထည်ဖော်ကြသည်။ ဤသို့သောလူစားမျိုးများတွင် မည်သည့်အစွမ်းအစမျှ လုံးဝမရှိဘဲ မည်သည့်အရာကိုမျှ ထွင်းဖောက်မမြင်နိုင်ကြကာ မိမိတို့၏ အလုပ်ကို ရှုပ်ထွေးသွားစေရုံသာ ဖြစ်သော်လည်း အယောင်ဆောင်ခေါင်းဆောင်များသည် ဤသို့သော ကြီးကြပ်ရေးမှူးများကို ထွင်းဖောက်မမြင်နိုင်ကြသေးပေ။ အချို့လူများက “ထိုကြီးကြပ်ရေးမှူးသည် အလွန်ညံ့ဖျင်းသော အစွမ်းအစရှိသည်၊ သူ့ကို ချက်ချင်း ဖြုတ်ချရန် လိုအပ်သည်” ဟု ပြောဆိုကြသည်။ သို့သော် အယောင်ဆောင်ခေါင်းဆောင်များက “ကျွန်ုပ် သူနှင့် စကားပြောပြီးပြီ၊ ပြီးလျှင် သူက မိမိ၏ အပိုင်းကို လုပ်ဆောင်လိုစိတ်ရှိကြောင်း ပြောဆိုခဲ့သည်။ သူ့ကို နောက်ထပ်အခွင့်အရေးတစ်ခု ပေးကြပါစို့” ဟု ပြန်ဖြေကြသည်။ ဤစကားနှင့်ပတ်သက်၍ သင်တို့ မည်သို့ထင်သနည်း။ ဤသည်မှာ လူမိုက်တစ်ဦး ပြောဆိုမည့်အရာတစ်ခု မဟုတ်လော။ ဤစကားတွင် အဘယ်အရာ မှားယွင်းနေသနည်း။ (ဤသည်မှာ ၎င်းတို့ မိမိတို့၏ အပိုင်းကို လုပ်ဆောင်လိုစိတ်ရှိခြင်း ရှိမရှိဟူသော ကိစ္စမဟုတ်ပါ၊ ၎င်းတို့တွင် အစွမ်းအစမရှိဘဲ အလုပ်ကို လုံးဝ တာဝန်ယူ ထမ်းဆောင်နိုင်မှု မရှိခြင်းသာ ဖြစ်ပါသည်။) မှန်ပေသည်၊ ဤသည်မှာ ၎င်းတို့ ယင်းကို လုပ်ဆောင်လိုစိတ်ရှိခြင်း ရှိမရှိဟူသော ပြဿနာမဟုတ်ပေ၊ ဤသည်မှာ ၎င်းတို့တွင် အလွန်ညံ့ဖျင်းသော အစွမ်းအစရှိပြီး ယင်းကို မည်သို့လုပ်ဆောင်ရမည်ကို မသိခြင်းနှင့်ပတ်သက်သည်၊ ဤသည်မှာ ပြဿနာ၏ အခရာဖြစ်သည်။ ထို့ကြောင့် ၎င်းတို့၏ ခေါင်းဆောင်များသည် ဤကြီးကြပ်ရေးမှူးများ၌ လိုအပ်သော အရည်အချင်း ရှိ၊ မရှိကို သိမြင်နိုင်ရန် စဉ်းစားဉာဏ်ရှိဖို့နှင့် လူများကို အကဲဖြတ်နိုင်ဖို့ လိုအပ်သည်။ ဤခေါင်းဆောင်များသည် ၎င်းတို့၏ စကားပြောဆိုမှုနှင့် မိတ်သဟာယဖွဲ့မှုအပေါ် အခြေခံ၍လည်းကောင်း၊ ၎င်းတို့သည် ပုံမှန်အားဖြင့် သင့်လျော်သော မူဘောင်တစ်ခုနှင့် စနစ်ကျသော နည်းလမ်းများနှင့် အဆင့်များဖြင့် ပြုမူခြင်း ရှိမရှိကို စောင့်ကြည့်လေ့လာခြင်းအပေါ် အခြေခံ၍လည်းကောင်း၊ ညီအစ်ကိုမောင်နှမများထံမှ တုံ့ပြန်ချက်အပေါ် အခြေခံ၍လည်းကောင်း ၎င်းတို့နှင့်ပတ်သက်၍ ဘက်စုံအကဲဖြတ်မှုတစ်ခုကို လုပ်ဆောင်ရန် လိုအပ်သည်။ အကယ်၍ ၎င်းတို့၏ အစွမ်းအစသည် အလွန်ညံ့ဖျင်းပြီး လိုအပ်သော အလုပ်လုပ်နိုင်စွမ်းမရှိပါက၊ ၎င်းတို့လုပ်ဆောင်သမျှ အရာအားလုံးကို ရှုပ်ထွေးသွားစေပါက၊ ၎င်းတို့သည် အသုံးမကျသူများဖြစ်ပါက ဤကြီးကြပ်ရေးမှူးများကို ချက်ချင်း ဖြုတ်ချရန် လိုအပ်သည်။

လယ်ယာလုပ်ငန်းကို ဖရိုဖရဲဖြစ်အောင် လုပ်ခဲ့သော လယ်တောတစ်ခုမှ ကြီးကြပ်ရေးမှူးတစ်ဦး ရှိခဲ့သည်။ သူသည် မည်သည့်မြေကွက်တွင် မည်သည့်သီးနှံများကို စိုက်ပျိုးသင့်သည်ကိုဖြစ်စေ၊ မည်သည့်မြေကွက်သည် ဟင်းသီးဟင်းရွက်များ စိုက်ပျိုးရန် သင့်တော်သည်ကိုဖြစ်စေ မသိခဲ့သကဲ့သို့ လူတိုင်းနှင့်အတူ ရှာဖွေပြီး မိတ်သဟာယဖွဲ့ခြင်းလည်း မရှိခဲ့ပေ၊ သူသည် ဤအရာများအကြောင်းကို မည်သို့ မိတ်သဟာယဖွဲ့ရမည်ကို မသိသောကြောင့် ယင်းကို မလုပ်ဆောင်ခဲ့ခြင်းသာ ဖြစ်သည်။ သူသည် ဘုရားအိမ်တော်၏ စည်းမျဉ်းများကို သူ့စိတ်ထဲမှ ဖယ်ထုတ်လျက် မိမိအလိုရှိသည့်အတိုင်း သီးနှံများကို စိုက်ပျိုးခဲ့သည်။ ရလဒ်အနေဖြင့် သူသည် လယ်ယာမြေကွက်တစ်ခုစီကို ပရမ်းပတာပုံစံဖြင့် စိုက်ပျိုးခဲ့ပြီး အနည်းငယ်သာ စိုက်ပျိုးသင့်သည့် သီးနှံများကို အများအပြား စိုက်ပျိုးခဲ့ကာ အများအပြား စိုက်ပျိုးသင့်သည့် သီးနှံများကိုမူ အနည်းငယ်သာ စိုက်ပျိုးခဲ့သည်။ အထက်က သူ့ကို ပြုပြင်သည့်အခါ သူသည် အာခံနေဆဲဖြစ်ပြီး ဤနည်းလမ်းဖြင့် သီးနှံများကို စိုက်ပျိုးခြင်း၌ မှားယွင်းသောအရာ တစ်ခုမျှမရှိဟု ခံစားခဲ့ရသည်။ ငါ့ကို ပြောလော့၊ ဤသို့သော ကြီးကြပ်ရေးမှူးမျိုးတို့သည် ကိုင်တွယ်ရအလွန်ခက်ခဲသည် မဟုတ်လော။ သူသည် ဘုရားအိမ်တော်က ချမှတ်ထားသော စည်းမျဉ်းများကို အခြေခံ၍ အမှုအရာများကို မည်သို့ကိုင်တွယ်ရမည်ကို မသိခဲ့ပေ၊ သို့မဟုတ် အချိန်ပြည့်တာဝန်ထမ်းဆောင်သော အသင်းတော်၌ တာဝန်ထမ်းဆောင်နေသည့် လူအရေအတွက်ကို အခြေခံ၍ ကောက်ပဲသီးနှံ လယ်ကွင်းမည်မျှနှင့် ဟင်းသီးဟင်းရွက် လယ်ကွင်းမည်မျှ စိုက်ပျိုးသင့်သည်ကို ဆုံးဖြတ်သင့်ကြောင်းလည်း မသိခဲ့ပေ။ ထိုအစား သူသည် မိမိ၏ ကိုယ်ပိုင်နှစ်သက်မှုများကို အခြေခံ၍ အချို့သော သီးနှံများကို များများစိုက်ပျိုးရန်နှင့် အချို့ကို နည်းနည်းစိုက်ပျိုးရန် ဆုံးဖြတ်ခဲ့ပြီး ဤသို့ပြုလုပ်ခြင်းသည် လုံးဝသင့်တော်သည်ဟု သူယုံကြည်ခဲ့သည်။ အဆုံးတွင် သူသည် သီးနှံများကို ဖြစ်ကတတ်ဆန်းပုံစံဖြင့် စိုက်ပျိုးခဲ့သည်။ နောက်ပိုင်းတွင် ပျိုးပင်များ ပေါက်လာခဲ့သည်။ အချို့မှာ အဝါရောင်ပြောင်းသွားပြီး မြေသြဇာလိုအပ်ခဲ့သော်လည်း သူသည် မည်မျှထည့်ရမည်ကိုဖြစ်စေ၊ မည်သည့်အချိန်တွင် ထည့်ရမည်ကိုဖြစ်စေ မသိခဲ့ပေ။ အချို့သော သီးနှံများမှာ ပိုးမွှားများ ကျရောက်ခဲ့ပြီး ၎င်းတို့အပေါ် ပိုးသတ်ဆေးများ သုံးသင့်သည်၊ သို့မဟုတ် မသုံးသင့်သည်ကို သူ မသိခဲ့ပေ။ အချို့လူများက သုံးရန် ထောက်ခံခဲ့ပြီး အချို့ကမူ မသုံးရန် ထောက်ခံခဲ့ရာ သူသည် ရောထွေးသွားပြီး ပိုးသတ်ဆေးများနှင့်ပတ်သက်၍ ဘာလုပ်ရမည်ကို မသိခဲ့ပေ။ ဤနည်းဖြင့် သူသည် အိုးနင်းခွက်နင်းဖြင့် ရိတ်သိမ်းသည့်ရာသီသို့ ရောက်လာခဲ့သည်။ သူသည် သီးနှံတစ်ခုစီ၏ ကြီးထွားသည့်ရာသီသည် မည်မျှကြာရှည်သည်ကိုဖြစ်စေ၊ သီးနှံတစ်ခုစီသည် မည်သည့်အချိန်တွင် ရင့်မှည့်မည်ကိုဖြစ်စေ သူ လုံးဝမသိခဲ့ပေ။ ရလဒ်အနေဖြင့် စောစီးစွာ ရိတ်သိမ်းခဲ့သော ကောက်ပဲသီးနှံများသည် အနည်းငယ် စိမ်းနေဆဲဖြစ်ပြီး နောက်ကျမှ ရိတ်သိမ်းခဲ့သော အရာများမှာမူ မြေပေါ်သို့ ကြွေကျကုန်သည်။ အဆုံးတွင် မည်သို့ပင်ဖြစ်စေ သီးနှံများကို ရိတ်သိမ်းခဲ့ပြီး ကောက်ပဲသီးနှံများကို နောက်ဆုံးတွင် သိုလှောင်ခဲ့ကာ ထိုနှစ်အတွက် လယ်ယာလုပ်ငန်းဆောင်တာများသည် အနည်းနှင့်အများဆိုသလို ပြီးဆုံးသွားခဲ့သည်။ လယ်ယာကြီးကြပ်ရေးမှူးသည် သူ၏အလုပ်ကို မည်သို့လုပ်ဆောင်ခဲ့သနည်း။ (သူသည် အလုပ်ကို ကမောက်ကမ ဖြစ်သွားစေခဲ့ပါသည်။) အဘယ်ကြောင့် ဤမျှ ကမောက်ကမ ဖြစ်ခဲ့ရသနည်း။ ဤပြဿနာ၏ အရင်းခံအကြောင်းရင်းကို ရှာဖွေလော့။ (သူ၏ အစွမ်းအစသည် အလွန်ညံ့ဖျင်းခြင်း ဖြစ်ပါသည်။) ဤကြီးကြပ်ရေးမှူးသည် အလွန်ညံ့ဖျင်းသော အစွမ်းအစရှိသည်။ အမှုအရာများနှင့် ရင်ဆိုင်ရသည့်အခါ သူသည် တိကျသော အကဲဖြတ်မှုများ မပြုလုပ်ခဲ့ဘဲ စည်းမျဉ်းများကို ရှာမတွေ့နိုင်ခဲ့သည့်အပြင် အမှုအရာများကို ကိုင်တွယ်ရန် နည်းလမ်း သို့မဟုတ် နည်းစနစ်လည်း မရှိခဲ့ပေ။ ယင်းကြောင့် သူသည် သီးနှံစိုက်ပျိုးခြင်းကဲ့သို့သော ရိုးရှင်းသည့်အလုပ်တစ်ခုကိုပင် မယုံနိုင်လောက်အောင် ပရမ်းပတာ ပုံစံဖြင့် ကိုင်တွယ်ခဲ့ပြီး ဤအလုပ်ကို အကြီးအကျယ် ကမောက်ကမ ဖြစ်သွားစေခဲ့သည်။ ညံ့ဖျင်းသော အစွမ်းအစ၏ အဓိကသရုပ်သကန်များမှာ အဘယ်နည်း။ (တိကျသော အကဲဖြတ်မှုများ မရှိခြင်းနှင့် စည်းမျဉ်းများကို ရှာမတွေ့နိုင်ခြင်း ဖြစ်ပါသည်။) ဤစကားများသည် အရေးကြီးသည် မဟုတ်လော။ သင်တို့ ယင်းတို့ကို မှတ်မိကြမည်လော။ လူတစ်ဦးသည် အမှုအရာများနှင့် ရင်ဆိုင်ရသည့်အခါ တိကျသော အကဲဖြတ်မှုများ မရှိခြင်းနှင့် စည်းမျဉ်းများကို ရှာမတွေ့နိုင်ခြင်းသည် အလွန်ညံ့ဖျင်းသော အစွမ်းအစကို ညွှန်ပြသည်။ အခြားလူများက အကြံပြုချက်များနှင့် အရိပ်အမြွက်များ ပိုမိုပေးလေ ဤကြီးကြပ်ရေးမှူးသည် ပို၍ စိတ်ရှုပ်ထွေးလာလေ ဖြစ်သည်။ အကြံပြုချက်တစ်ခုတည်းသာ ရှိပါက အလွန်ကောင်းမည်ဟု သူထင်ခဲ့သည်၊ ထိုအခါ သူသည် ယင်းကို စည်းမျဉ်းစည်းကမ်းတစ်ခုကဲ့သို့ သဘောထားပြုမူပြီး ပုံသေစောင့်ထိန်းနိုင်မည်ဖြစ်ကာ ယင်းက အမှုအရာများကို အလွန်ရိုးရှင်းစေပြီး သူသည် စဉ်းစားရန် သို့မဟုတ် အကဲဖြတ်ရန် မလိုအပ်တော့ဟု ဆိုလိုမည်ဖြစ်သည်။ လူများစွာက အကြံပြုချက်များ ပေးမည်ကို သူကြောက်ရွံ့ခဲ့သည်၊ အကြောင်းမှာ ယင်းတို့ကို ကြားသည့်အခါ သူသည် မည်သို့ကိုင်တွယ်ရမည်ကို မသိသောကြောင့် ဖြစ်သည်။ အမှန်တွင် ဦးနှောက်ရှိပြီး အစွမ်းအစကောင်းသော လူများသည် အခြားလူများ အကြံပြုချက်များ ပေးမည်ကို မကြောက်ရွံ့ကြပေ။ ၎င်းတို့သည် လူများစွာက အကြံပြုချက်များ ပေးသည့်အခါ ၎င်းတို့၏ အကဲဖြတ်မှုသည် ပို၍ တိကျလာပြီး အမှားအယွင်း ဖြစ်နိုင်ခြေသည် ပို၍ နည်းပါးသွားသည်ဟု ထင်ကြသည်။ ဦးနှောက်မရှိသော သို့မဟုတ် အစွမ်းအစမရှိသော လူများသည် လူများစွာထံမှ အမျိုးမျိုးသော ထင်မြင်ချက်များနှင့် အကြံပြုချက်များကို ကြောက်ရွံ့ကြသည်၊ ရင်းမြစ်များစွာမှ အကြံဉာဏ်များနှင့် ရင်ဆိုင်ရသည့်အခါ ၎င်းတို့သည် စိတ်ရှုပ်ထွေးသွားကြသည်။ ငါ ယခုလေးတင် ပြောခဲ့သည့် လယ်ယာကြီးကြပ်ရေးမှူးသည် အလွန်ညံ့ဖျင်းသော အစွမ်းအစရှိခဲ့သည် မဟုတ်လော၊ သူသည် ဤအလုပ်ကို ထမ်းဆောင်ရန် မလုံလောက်ခဲ့သည် မဟုတ်လော။ (ဟုတ်ပါသည်။) အချို့က “ဖြစ်နိုင်သည်မှာ သူသည် ယခင်က လယ်မလုပ်ဖူးခြင်း ဖြစ်နိုင်သည်။ သင်က သူ့ကို လယ်လုပ်ခိုင်းရန် မရမကတိုက်တွန်းခဲ့သည်၊ ဤသည်မှာ ငါးကို ကုန်းပေါ်တွင် အသက်ရှင်နေထိုင်ခိုင်းသကဲ့သို့ မဟုတ်လော” ဟု ငြင်းခုံကြသည်။ ယခင်က လယ်ယာလုပ်ငန်းအတွေ့အကြုံ မရှိခြင်းက လူတစ်ဦးသည် လယ်မလုပ်နိုင်ဟု ဆိုလိုသလော။ မည်သူသည် လယ်လုပ်ရန် ပင်ကိုယ်စွမ်းရည် ပါလာသနည်း။ လယ်သမားများသည် ဤစွမ်းရည်ဖြင့် မွေးဖွားလာနိုင်သလော။ (မွေးမလာနိုင်ပါ။) အတွေ့အကြုံမရှိဘဲ လယ်မလုပ်တတ်သောကြောင့် ပထမဆုံးအကြိမ် သီးနှံစိုက်ပျိုးသည့်အခါ ရိတ်သိမ်းစရာမရှိဘဲ စားစရာကောက်ပဲသီးနှံမရှိကာ တစ်နှစ်လုံး ငတ်မွတ်ခေါင်းပါးခြင်းသို့ ရောက်သွားသည့် လယ်သမားများ ရှိခဲ့ဖူးသလော။ ဤသို့သောအရာမျိုး ဖြစ်တတ်သလော။ (မဖြစ်တတ်ပါ။) အကယ်၍ ထိုသို့ အမှန်တကယ်ဖြစ်ခဲ့ပါက ယင်းမှာ လူ၏လုပ်ဆောင်ချက်များကြောင့်မဟုတ်ဘဲ သဘာဝဘေးအန္တရာယ်တစ်ခု ဖြစ်ပေမည်။ ထိုသို့သောအခြေအနေများသည် အလွန်ရှားပါးသည်။ တောင်သူလယ်သမားများသည် စိုက်ပျိုးရေးဖြင့် အသက်မွေးကြပြီး တစ်နှစ် သို့မဟုတ် နှစ်နှစ် စိုက်ပျိုးဖူးသူများပင်လျှင် ယင်းကို လုပ်တတ်လာကြသည်။ အစွမ်းအစကောင်းသော လူများသည် မြေယာကို စိုက်ပျိုးခြင်းမှ အနည်းငယ်ပို၍ အထွက်တိုးနိုင်ပြီး အစွမ်းအစ ညံ့ဖျင်းသူများမှာမူ အထွက်နှုန်းနည်းပါးနိုင်သည်။ ထို့အပြင် လက်ရှိ သတင်းအချက်အလက် တိုးတက်မှု၊ ပေါများမှုတို့နှင့်အတူ လူတစ်ဦးတွင် အစွမ်းအစရှိပါက ဤသတင်းအချက်အလက်သည် တိကျမှန်ကန်သော အကဲဖြတ်မှုများနှင့် ဆုံးဖြတ်ချက်များ ချမှတ်ရန်အတွက် မှီငြမ်းချက်အဖြစ် ဆောင်ရွက်ရန် လုံလောက်သည်။ သတင်းအချက်အလက် ပိုမိုကျယ်ပြန့်ပြီး တိကျမှန်ကန်လေ ၎င်းတို့၏ အကဲဖြတ်မှုများနှင့် ဆုံးဖြတ်ချက်များသည် ပိုမိုတိကျလာလေဖြစ်ပြီး ၎င်းတို့သည် အမှားအယွင်းနည်းပါးလေ ဖြစ်သည်။ သို့ရာတွင် အစွမ်းအစ ညံ့ဖျင်းသူများသည် ဆန့်ကျင်ဘက်ဖြစ်သည်၊ သတင်းအချက်အလက် ပိုများလေ ၎င်းတို့သည် ပို၍ စိတ်ရှုပ်ထွေးလာလေ ဖြစ်သည်။ အဆုံးတွင် ခြေလှမ်းတိုင်းသည် ရုန်းကန်မှုတစ်ခုဖြစ်လာပြီး ၎င်းတို့အတွက် အလွန်ခက်ခဲလာသည်။ လယ်ယာလုပ်ငန်းသည် အချိန်လု၍ လုပ်နေရခြင်းဖြစ်သည်၊ သင်သည် အလွန်စောလွန်းလျှင် သို့မဟုတ် အလွန်နောက်ကျလွန်းလျှင် အလုပ်ဖြစ်မည်မဟုတ်ပေ။ သင်သည် နောက်ကျပြီး အချိန်မှန်ကို လွဲချော်သွားပါက နောက်ဆုံးရိတ်သိမ်းမှုသည် ထိခိုက်သွားလိမ့်မည်။ လယ်ယာလုပ်ငန်းကို လုပ်ဆောင်နေစဉ်တစ်လျှောက်လုံး ဤကြီးကြပ်ရေးမှူးသည် ခေါင်းမီးတောက်နေခဲ့ပြီး အချိန်လု၍ ခြေလှမ်းတိုင်းကို အတင်းတက်သုတ်ရိုက် လုပ်ဆောင်ခဲ့ရသည်။ သူသည် ခြေလှမ်းတိုင်းကို လှမ်းနိုင်ခဲ့သော်လည်း သူ့အတွက် အလွန်ခက်ခဲခဲ့ပြီး အဆုံးတွင် သူသည် အလုပ်ကို ကမောက်ကမ ဖြစ်သွားစေခဲ့သည်။ ထိုသို့သောလူများသည် အလွန်တရာမှ ညံ့ဖျင်းသော အစွမ်းအစရှိကြလေသည်။

အလွန်အမင်း အစွမ်းအစ ညံ့ဖျင်းသော လူများသည် တစ်ခုတည်းသော အလုပ်တစ်ခုကိုပင် ကောင်းမွန်စွာ မလုပ်ဆောင်နိုင်ပေ။ ၎င်းတို့ မည်သည့်အလုပ်ကို လုပ်ဆောင်နေသည်ဖြစ်စေ ယင်းကို ဖရိုဖရဲဖြစ်အောင် လုပ်ကြသည်။ ဤကြီးကြပ်ရေးမှူးများ၏ ခေါင်းဆောင်များက အစွမ်းအစ ကောင်းမွန်ပြီး မိမိတို့၏ တာဝန်များကို ဖြည့်ဆည်းနိုင်စွမ်းရှိပါက ဤအရာများကို ၎င်းတို့ မြင်နိုင်သင့်သည်။ ၎င်းတို့သည် အစွမ်းအစ ညံ့ဖျင်းသော ကြီးကြပ်ရေးမှူးများကို လမ်းညွှန်မှု၊ စံနှုန်းသတ်မှတ်ခြင်းနှင့် စိစစ်ခြင်းတို့ဖြင့် ကူညီသင့်သည်။ သို့သော် အယောင်ဆောင်ခေါင်းဆောင်များက ဤအရာကို လုပ်ဆောင်ရန် ပျက်ကွက်ကြသည်။ ကြီးကြပ်ရေးမှူးများ မလုပ်ဆောင်နိုင်သည့်အရာများကိုလည်း ၎င်းတို့ မလုပ်ဆောင်နိုင်ကြသကဲ့သို့ ကြီးကြပ်ရေးမှူးများက မိမိတို့၏အလုပ်ကို ခက်ခဲသည်ဟု မြင်သည့်အခါ သို့မဟုတ် မိမိတို့၏အလုပ်၌ မသေမချာဖြစ်ပြီး တွေဝေနေသည်ဟု ခံစားရသည့်အခါတွင် အယောင်ဆောင်ခေါင်းဆောင်များက ၎င်းတို့နှင့်အတူ တွေဝေကြသည်။ ကြီးကြပ်ရေးမှူးများက မိမိတို့၏အလုပ်၌ မည်သို့လုပ်ဆောင်နေသည်ကိုဖြစ်စေ၊ ၎င်းတို့ မည်သည့်အဆင့် ရောက်နေပြီဖြစ်သည်ကိုဖြစ်စေ၊ မည်သည့်အခက်အခဲများ ပေါ်ပေါက်လာသည်ကိုဖြစ်စေ၊ ၎င်းတို့ မည်သို့သော ရှုပ်ထွေးမှုများ ရှိနေသည်ကိုဖြစ်စေ ၎င်းတို့ သတိပင်မမူမိကြပေ။ တစ်စုံတစ်ဦးက ထိုခေါင်းဆောင်ကို စိုက်ပျိုးရေးအကြောင်း မေးမြန်းသည့်အခါ သူက “ကျွန်ုပ်သည် ခေါင်းဆောင်တစ်ဦးဖြစ်သည်၊ ကျွန်ုပ်သည် စိုက်ပျိုးရေးကို မကြီးကြပ်ပါ” ဟု ပြောခဲ့သည်။ ၎င်းတို့က “သင်သည် ခေါင်းဆောင်တစ်ဦး ဖြစ်သည်၊ သို့ဖြစ်၍ သင့်ကို စိုက်ပျိုးရေးအကြောင်း မေးခြင်းက ဘာများမှားသနည်း။ ဤအလုပ်သည် သင်၏ တာဝန်ဝတ္တရားများ နယ်ပယ်အတွင်း ကျရောက်ပါသည်” ဟု ပြန်ပြောခဲ့သည်။ သူက “သင့်အတွက် ကျွန်ုပ် မေးကြည့်ပေးပါမည်” ဟု ပြောခဲ့သည်။ မေးပြီးနောက် သူက “ကျွန်ုပ်တို့သည် လက်ရှိတွင် အာလူးများ စိုက်ပျိုးနေပါသည်” ဟု ပြန်ဖြေခဲ့သည်။ ၎င်းတို့က “သင် အာလူး မည်မျှ စိုက်ပျိုးနေသနည်း” ဟု မေးခဲ့သည်။ သူက “ထိုအကြောင်းကို ကျွန်ုပ် မမေးခဲ့ပါ၊ သင့်အတွက် ကျွန်ုပ် သွား၍ စစ်ဆေးပေးပါမည်” ဟု ပြန်ဖြေခဲ့သည်။ နောက်တစ်ကြိမ် မေးပြီးနောက် သူက “ကျွန်ုပ်တို့သည် နှစ်ဧက စိုက်ပျိုးခဲ့ပါသည်” ဟု ပြန်ဖြေခဲ့သည်။ ၎င်းတို့က “သင် မည်သည့်အမျိုးအစားကို စိုက်ပျိုးခဲ့သနည်း။ ထိုမြေကွက်သည် အာလူးစိုက်ပျိုးရန် သင့်တော်ပါသလော။ သင် အာလူးများ စိုက်ပျိုးသည့်အခါ မြေသြဇာကျွေးခဲ့သလော။ အာလူးစေ့များကို မည်မျှနက်သည်အထိ စိုက်ပျိုးခဲ့သနည်း” ဟု မေးခဲ့ကြသည်။ ဤအရာတစ်ခုကိုမျှ သူ မသိခဲ့ပေ။ သင်သည် ဤအရာများကို မသိသော်လည်း ယင်းတို့အကြောင်းကို သင်မစုံစမ်းသကဲ့သို့ ယင်းတို့အကြောင်း မေးမြန်းရန် တစ်စုံတစ်ဦးကိုလည်း မရှာဖွေပေ။ ဤသည်က အမှုအရာများကို နှောင့်နှေးစေသည် မဟုတ်လော။ သင်သည် ခေါင်းဆောင်တစ်ဦးပင် ဟုတ်ပါသလော။ ခေါင်းဆောင်တစ်ဦးအနေဖြင့် သင်သည် မည်သည့်အလုပ်ကို လုပ်ဆောင်နေသနည်း။ သင်သည် ဤအပြင်ပန်းအလုပ် အနည်းငယ်ကို လုပ်ဆောင်ရန် လူတို့ကို ဦးဆောင်ခြင်းပင် မပြုနိုင်ပါက သင် ခေါင်းဆောင်တစ်ဦး ဖြစ်ရခြင်းက မည်သည့် အသုံးတည့်မှုရှိသနည်း။ ကြီးကြပ်ရေးမှူး၏ အစွမ်းအစသည် ဤမျှ ညံ့ဖျင်းသော်ငြားလည်း ဤအယောင်ဆောင်ခေါင်းဆောင်သည် ယင်းကို သိရှိရန် ပျက်ကွက်ခဲ့ပြီး ကြီးကြပ်ရေးမှူး၏ အစွမ်းအစ မည်သို့ရှိသည်ကိုလည်းကောင်း၊ သီးနှံများ မည်သို့ဖြစ်နေသည်ကိုလည်းကောင်း၊ ရိတ်သိမ်းရမည်မှာ သေချာခြင်း ရှိမရှိကိုလည်းကောင်း သူ့ကို မေးမြန်းသည့်အခါတွင် သူက “သင် ဤအရာများကို စုံစမ်းမေးမြန်းရန် မလိုအပ်ပါ၊ စိုက်ပျိုးရေးသည် အလွန်တရာ ရိုးရှင်းသည့် အလုပ်တစ်ခု ဖြစ်သည်။ ကျွန်ုပ်တို့ လယ်ကွင်းထဲတွင် သီးနှံများ စိုက်ပျိုးပြီးဖြစ်သည် မဟုတ်လော။ မည်သို့ဖြစ်၍ သီးနှံ ရိတ်သိမ်းစရာ မရှိဘဲ နေရမည်နည်း” ဟု ယုံကြည်ခဲ့သည်။ သူသည် မည်သည့်အရာကိုမျှ ထည့်မစဉ်းစားခဲ့ပေ၊ မည်သည့်အရာကိုမျှ မစုံစမ်းခဲ့ပေ၊ ပြီးလျှင် သူ၌ ဦးနှောက် လုံးဝမရှိခဲ့ပေ။ ဤသည်မှာ မည်သို့သော ခေါင်းဆောင်မျိုး ဖြစ်သနည်း။ (အယောင်ဆောင်ခေါင်းဆောင်တစ်ဦး ဖြစ်ပါသည်။) သူသည် မည်သည့်အရာကိုမဆို ရင်ဆိုင်ရသည့်အခါတိုင်း ကြီးကြပ်ရေးမှူးသည် မျောက်မီးခဲကိုင်မိသကဲ့သို့ မည်သည့်အရာကို လုပ်ဆောင်ရမှန်း မသိဘဲ လုံးလုံးလျားလျား အကြံအိုက်နေခဲ့သည်။ မည်သူ့ကို မေးရမည်ကိုဖြစ်စေ၊ သတင်းအချက်အလက်ကို မည်သို့ ရှာရမည်ကိုဖြစ်စေ၊ သတင်းအချက်အလက်၏ မတူညီသော အရင်းအမြစ်များက များစွာသော မတူညီသည့် စိတ်ကူးများကို တင်ပြသည့်အခါ မည်သည့်ဘက်ကို ရွေးချယ်ရမည်ကိုဖြစ်စေ သူ မသိခဲ့ပေ။ ဤခေါင်းဆောင်သည် ဤအခြေအနေများကို မစုံစမ်းခဲ့ပေ။ အလုပ်ကို ဤလူထံ လွှဲပြောင်းပေးပြီးဖြစ်သည်ဟု တွေးထင်ခဲ့သောကြောင့် သူသည် ယင်းနှင့်ပတ်သက်၍ လုံးဝပင် အရေးမလုပ်ခဲ့ချေ။ ဤသို့ အစွမ်းအစ ညံ့ဖျင်းသော ကြီးကြပ်ရေးမှူးတစ်ဦး ရှိခြင်းသည် အလုပ်၏ ရလဒ်များအပေါ် သက်ရောက်မှုရှိမည်ဟု သင်တို့ ထင်သလော။ (သက်ရောက်မှုရှိပါသည်။) သို့ဆိုလျှင် ဤပြဿနာကို ဖြေရှင်းရန် ခေါင်းဆောင်သည် မည်သို့လုပ်ဆောင်ခဲ့သင့်သနည်း။ ဤအရာကို စုံစမ်းခြင်းနှင့် သွယ်ဝိုက်သောအားဖြင့် မေးမြန်းခြင်းများ ပြုလုပ်ခြင်းမှတစ်ဆင့်၊ သူ၏ ပတ်ဝန်းကျင်၌ ဖြစ်ပျက်ခဲ့သော အဖြစ်အပျက်များမှတစ်ဆင့်၊ ပြီးလျှင် ထိုရာသီ၏ သီးနှံကို စိုက်ပျိုးခြင်းမှတစ်ဆင့် ကြီးကြပ်ရေးမှူးသည် အလွန်အမင်း အစွမ်းအစ ညံ့ဖျင်းကြောင်း၊ သူသည် မည်သည့်အရာကိုမျှ မလုပ်ဆောင်နိုင်ကြောင်းကို သူ ရှာဖွေတွေ့ရှိခဲ့သင့်သည်။ သူသည် နှစ်ပေါင်းများစွာ စိုက်ပျိုးရေးလုပ်ပြီးသည့်တိုင် သူ၏ အတွေ့အကြုံများမှနေ၍ မည်သည့် အသိပညာမှ မရရှိချေ။ ထိုအချိန်တွင် သီးနှံများကို မည်သို့စိုက်ပျိုးရမည်ကိုပင် သူ မသေချာတော့ပေ။ သူသည် အစွမ်းအစ ညံ့ဖျင်းပြီး အလုပ်အတွက် အရည်အချင်းမမီကြောင်းကို သူမ ရှင်းရှင်းလင်းလင်း သိခဲ့သင့်ပြီး ထိုသို့သောလူကို ဖြုတ်ချခဲ့သင့်သည်။ သူသည် ကြီးကြပ်ရေးမှူးဖြစ်ရန် မည်သူက သင့်တော်သည်ကိုလည်းကောင်း၊ ဤအလုပ်ကို မည်သူက ထမ်းဆောင်နိုင်ပြီး ကောင်းမွန်စွာ လုပ်ဆောင်နိုင်သည်ကိုလည်းကောင်း စုံစမ်းမေးမြန်းခဲ့သင့်ပြီး ထိုသို့ဖြင့် ဘုရားအိမ်တော်၏ အလုပ်ကို ထိခိုက်နစ်နာမှု မရှိစေရန် သေချာစေခဲ့သင့်သည်။ အယောင်ဆောင်ခေါင်းဆောင်၌ ဤစိတ်ဓာတ် ရှိခဲ့သလော။ သူသည် ဤပြဿနာများကို မြင်နိုင်ခဲ့သလော။ (မမြင်နိုင်ခဲ့ပါ။) သူ၏ စိတ်နှလုံးနှင့် မျက်စိတို့သည် ကန်းနေခဲ့သည်၊ သူသည် လုံးလုံးလျားလျားပင် အကန်းဖြစ်နေခဲ့သည်။ ဤသည်မှာ အယောင်ဆောင်ခေါင်းဆောင်များ၏ သရုပ်သကန်တစ်ခု ဖြစ်သည်။ အစွမ်းအစ ညံ့ဖျင်းသော လူများနှင့်ပတ်သက်လာလျှင် ၎င်းတို့သည် ၎င်းတို့၏အလုပ်၌ ၎င်းတို့ကို မည်သို့လမ်းညွှန်ရမည်ကို မသိကြပေ၊ စိစစ်ခြင်းကို ဆောင်ရွက်ခြင်းဖြင့် ၎င်းတို့ကို မည်သို့ကူညီရမည်ကို သို့မဟုတ် ၎င်းတို့၏ အခက်အခဲများကို ချက်ချင်း မည်သို့ဖြေရှင်းရမည်ကို မသိကြပေ၊ ပြီးလျှင် အစွမ်းအစ ညံ့ဖျင်းသော တစ်စုံတစ်ဦးသည် အလုပ်ကို တာဝန်ယူထမ်းဆောင်နိုင်ခြင်း မရှိသဖြင့် သင့်တော်သောလူတစ်ဦးဖြင့် ထိုသူကို လျင်မြန်စွာ အစားထိုးသင့်သည်ကိုလည်း ၎င်းတို့ သေချာပေါက် မသိကြပေ။ အယောင်ဆောင်ခေါင်းဆောင်များသည် ဤအလုပ်တစ်ခုကိုမျှ မလုပ်ဆောင်ကြပေ၊ ၎င်းတို့သည် အရည်အချင်းမမီသကဲ့သို့ ဤအရာတစ်ခုကိုမျှ မမြင်နိုင်ကြပေ။ ဤသူတို့သည် မျက်စိကန်းသောလူများ မဟုတ်လော။ အချို့လူများက “ဖြစ်နိုင်သည်မှာ ၎င်းတို့သည် အခြားအလုပ်များနှင့် အလုပ်များနေကြပါသည်။ သင်သည် ဤအရေးမပါသော အလုပ်အသေးအဖွဲများကို ဂရုစိုက်ရန် ၎င်းတို့ကို အဘယ်ကြောင့် အဆက်မပြတ် တောင်းဆိုနေရသနည်း” ဟု ပြောကြသည်။ ဤသည်တို့မှာ ခေါင်းဆောင်များ လုပ်ဆောင်ရမည့် အလုပ်များဖြစ်သည်၊ ယင်းတို့ကို အရေးမပါသော အလုပ်အသေးအဖွဲများအဖြစ် မည်သို့ သတ်မှတ်နိုင်မည်နည်း။ ဤကိစ္စရပ်များသည် ခေါင်းဆောင်များ၏ တာဝန်ဝတ္တရားများ နယ်ပယ်အတွင်း၌ ရှိသည်၊ ၎င်းတို့က ယင်းတို့ကို လျစ်လျူရှုပါက အဆင်ပြေမည်လော။ အကယ်၍ ၎င်းတို့ လျစ်လျူရှုခဲ့ပါက ယင်းသည် တာဝန်ပျက်ကွက်ခြင်း ဖြစ်ပေမည်။ ၎င်းတို့၏အလုပ်၌ရှိသော အခက်အခဲများနှင့် ပြဿနာများသည် နေ့စဉ် ခေါင်းဆောင်များ၏ မျက်စိရှေ့မှောက်၌ပင် ပေါ်ပေါက်လာပြီး လူတို့က ၎င်းတို့ကို နေ့စဉ် တင်ပြကြသည်။ သို့သော် အယောင်ဆောင်ခေါင်းဆောင်များ၏ မျက်စိရော စိတ်ပါ ကန်းနေကြသည်။ ဤသည်တို့မှာ ပြဿနာများ ဖြစ်သည်ကို ၎င်းတို့ မမြင်နိုင်၊ မခံစားနိုင် သို့မဟုတ် မသိမြင်နိုင်ကြပေ၊ သို့ဖြစ်၍ ၎င်းတို့သည် ယင်းတို့ကို မဖြေရှင်းနိုင်ကြသည်မှာ ပြောစရာမလိုပေ။ ထိုအယောင်ဆောင်ခေါင်းဆောင်သည် ကြီးကြပ်ရေးမှူး၏ အစွမ်းအစ အလွန်အမင်း ညံ့ဖျင်းသည်ကို ရှာဖွေတွေ့ရှိနိုင်စွမ်း မရှိခဲ့ပေ။ သူ၏အလုပ်၌ ပေါ်ပေါက်လာသော အမျိုးမျိုးသော ပြဿနာများကိုလည်း သူ မဖော်ထုတ်နိုင်ခဲ့ပေ။ ဤကြီးကြပ်ရေးမှူးသည် ပြဿနာများကို မကိုင်တွယ်နိုင်ခဲ့ဘဲ တစ်စုံတစ်ခု ဖြစ်ပျက်သည့်အခါတွင် သူသည် စည်းမျဉ်းများ ကင်းမဲ့လျက် ယောက်ယက်ခတ်ကာ ပြုမူခဲ့ပြီး အလုပ်ကို ဖရိုဖရဲဖြစ်စေခဲ့ကာ ထိုအယောင်ဆောင်ခေါင်းဆောင်သည် ဤအရာတစ်ခုကိုမျှ မမြင်နိုင်ခဲ့ပေ သို့မဟုတ် မတွေ့ရှိနိုင်ခဲ့ပေ။ အယောင်ဆောင်ခေါင်းဆောင်များ အလုပ်လုပ်ပုံအတွက် စည်းမျဉ်းတစ်ခု ရှိသည်။ ၎င်းတို့သည် အလုပ်တစ်ခုစီအတွက် တာဝန်ယူရန် တစ်စုံတစ်ဦးကို စီစဉ်ပြီးသမျှ ကာလပတ်လုံး ယင်းကို ပြီးမြောက်သည်ဟု ၎င်းတို့က မှတ်ယူကြပြီး ကြီးကြပ်ရေးမှူး၏ အစွမ်းအစ ကောင်းသည်ဖြစ်စေ၊ ဆိုးသည်ဖြစ်စေ၊ ၎င်းတို့ အလုပ်ကို ကောင်းစွာ လုပ်ဆောင်နိုင်သည်ဖြစ်စေ၊ မလုပ်ဆောင်နိုင်သည်ဖြစ်စေ၊ အလုပ်၌ ပြဿနာမည်မျှ ပေါ်ပေါက်လာသည်ဖြစ်စေ ယင်းသည် ၎င်းတို့နှင့် မည်သို့မျှ မသက်ဆိုင်ဟု ၎င်းတို့ ခံစားကြရသည်။ ထိုသို့သော ခေါင်းဆောင်တစ်ဦးသည် အလုပ်ကို ပြီးမြောက်အောင် လုပ်ဆောင်နိုင်သေးသလော။ ၎င်းတို့သည် မည်သို့အလုပ်လုပ်ရမည်ကို နားလည်ကြသလော။ (နားမလည်ကြပါ။) သင်သည် မည်သို့အလုပ်လုပ်ရမည်ကို နားမလည်ပါက သင်သည် အဘယ်ကြောင့် ခေါင်းဆောင်တစ်ဦးအဖြစ် ပြုမူနေသနည်း။ ဤသို့ဖြစ်နေသော်ငြားလည်း သင်သည် ခေါင်းဆောင်တစ်ဦးအဖြစ် အစေခံပါက သင်သည် အယောင်ဆောင်ခေါင်းဆောင်တစ်ဦး ဖြစ်သည်။ အယောင်ဆောင်ခေါင်းဆောင်များသည် အစွမ်းအစ ညံ့ဖျင်းသော လူများ၏ အမျိုးမျိုးသော သရုပ်သကန်များကိုဖြစ်စေ၊ ၎င်းတို့၏ တာဝန်များကို ထမ်းဆောင်စဉ် ပေါ်ပေါက်လာသော အမျိုးမျိုးသော ပြဿနာများကိုဖြစ်စေ မမြင်နိုင်ကြ သို့မဟုတ် မတွေ့ရှိနိုင်ကြပေ။ ၎င်းတို့၏ စိတ်နှလုံးများသည် အလွန်အမင်း ထုံထိုင်းနေသည်။ ၎င်းတို့၏ မျက်စိရော စိတ်ပါ နှစ်မျိုးလုံး ကန်းနေသည် မဟုတ်လော။ အချို့က “၎င်းတို့သည် မျက်မမြင်များ မဟုတ်ပါ။ သင်သည် ၎င်းတို့ကို အစဉ်သဖြင့် အသရေဖျက်ပြီး အပုပ်ချနေသည်” ဟု ပြောကောင်းပြောနိုင်သည်။ ဤစိုက်ပျိုးရေး ကြီးကြပ်ရေးမှူး၏ ပြဿနာများမှာ အလွန်ဆိုးရွားနေသည်။ ထိုအယောင်ဆောင်ခေါင်းဆောင်သည် သူနှင့်အတူ နေ့စဉ် နေထိုင်ပြီး ဖြစ်ပျက်ခဲ့သမျှ အရာအားလုံးကို ကြားရပြီး မြင်ရသည်။ သို့ဆိုလျှင် သူသည် ဤသည်တို့မှာ ပြဿနာများဖြစ်သည်ကို မည်သို့ဖြစ်၍များ ရှာဖွေတွေ့ရှိနိုင်စွမ်း သို့မဟုတ် သဘောပေါက်နိုင်စွမ်း မရှိခဲ့သနည်း။ သူသည် ဤပြဿနာများကို အဘယ်ကြောင့် မကိုင်တွယ်ခဲ့သနည်း သို့မဟုတ် မဖြေရှင်းခဲ့သနည်း။ သူ၏ မျက်စိရော စိတ်ပါ ကန်းနေခဲ့သည် မဟုတ်လော။ ဤပြဿနာသည် ဆိုးရွားခဲ့သလော။ (ဟုတ်ပါသည်၊ ဆိုးရွားခဲ့ပါသည်။) ဤသည်မှာ အယောင်ဆောင်ခေါင်းဆောင်များ၏ နောက်ထပ် သရုပ်သကန်တစ်ခုဖြစ်သည်၊ စိတ်ရော မျက်စိပါ ကန်းနေခြင်း ဖြစ်ပေသည်။

သင်သည် အစွမ်းအစ ညံ့ဖျင်းသော တစ်စုံတစ်ဦးကို အလုပ်တစ်ခု ခန့်အပ်သည့်အခါ ၎င်းတို့၏ ပုံမှန်စကားပြောပုံ၊ အလုပ်ကို ဆွေးနွေးသည့်အချိန် ၎င်းတို့၏ သဘောထား၊ အမြင်ရှုထောင့်များနှင့် အလုပ်များကို ကိုင်တွယ်ပုံတို့မှ ၎င်းတို့၏ အစွမ်းအစသည် အလွန်ညံ့ဖျင်းကြောင်း၊ ၎င်းတို့၏ အတွေးအခေါ်သည် ဖရိုဖရဲဖြစ်ကြောင်းနှင့် ၎င်းတို့သည် အရာရာတိုင်းကို အနည်းငယ်သော မျက်စိကန်းခြင်းနှင့် မိုက်ရူးရဲနိုင်ခြင်းတို့ဖြင့် ချဉ်းကပ်ကာ ပန်းတိုင်တစ်ခုမျှ မရှိကြောင်းကို သင် ပိုင်းခြားသိမြင်နိုင်သည်။ ဤလူသည် အလွန်အမင်း အစွမ်းအစ ညံ့ဖျင်းကြောင်းကို ၎င်းတို့၏ အလုပ်လုပ်ပုံကို ကြည့်ရုံမျှဖြင့် သင် ဆုံးဖြတ်နိုင်သည်၊ သို့ဖြစ်၍ ၎င်းတို့ကို ထိုမျှ အချိန်ကြာမြင့်စွာ စောင့်ကြည့်ရန်ပင် လိုအပ်သလော။ မလိုအပ်ပေ။ သို့သော် အယောင်ဆောင်ခေါင်းဆောင်များ၌ သေစေနိုင်လောက်သည့် အားနည်းချက်တစ်ခု ရှိသည်၊ ယင်းမှာ လူတစ်ဦးသည် အလုပ်မှထွက်ခြင်းမရှိဘဲ ဤအချိန်တစ်လျှောက်လုံး အလုပ်လုပ်နေခဲ့သောကြောင့်လည်းကောင်း၊ ၎င်းတို့က မည်သူမျှ ထိုသူကို မကောင်းမှုတစ်ခုခု လုပ်ဆောင်ခြင်းအတွက်ဖြစ်စေ၊ အဖျက်အမှောင့်လုပ်ခြင်း သို့မဟုတ် အနှောင့်အယှက်ပေးခြင်းအတွက်ဖြစ်စေ၊ အပျက်သဘောဆောင်ခြင်း သို့မဟုတ် ပျင်းရိခြင်းအတွက်ဖြစ်စေ တိုင်ကြားသည်ကို မကြားခဲ့ရသောကြောင့်လည်းကောင်း ဤလူသည် အလုပ်ကို လုပ်ဆောင်နိုင်ဆဲဖြစ်သည်ဟု ဆိုလိုကြောင်း ၎င်းတို့က ယုံကြည်ကြခြင်း ဖြစ်သည်။ ၎င်းတို့သည် လူတစ်ဦး၏ စကားအပြောအဆို၊ ကိစ္စရပ်များအပေါ် ၎င်းတို့၏ သဘောထားနှင့် အမြင်ရှုထောင့် သို့မဟုတ် ၎င်းတို့ အမှုအရာများကို လုပ်ဆောင်ပုံတို့ကို အခြေခံ၍ လူတစ်ဦး၏ အစွမ်းအစ သို့မဟုတ် အလုပ်ကောင်းကောင်း လုပ်နိုင်စွမ်းကို မည်သို့အကဲဖြတ်ရမှန်း မသိကြပေ။ ၎င်းတို့တွင် ဤသိနားလည်မှု မရှိပေ၊ ၎င်းတို့သည် ဤကိစ္စနှင့်ပတ်သက်၍ ထုံထိုင်းနေပြီး သိမြင်မှုတစ်ခုမျှ မရှိချေ။ ၎င်းတို့တွင် အမြင်ရှုထောင့်တစ်ခု ရှိသည်။ လူတစ်ဦးသည် အလဟဿ မနေသရွေ့ အရာအားလုံး အဆင်ပြေပြီး အလုပ်ကို ဆက်လက်လုပ်ဆောင်နိုင်သည် ဟူ၍ ဖြစ်သည်။ ဤသို့သော အမြင်ရှုထောင့်မျိုးကို စွဲကိုင်ထားသော ခေါင်းဆောင်တစ်ဦးသည် ကောင်းမွန်စွာ အလုပ်လုပ်နိုင်မည်ဟု သင်တို့ ထင်သလော။ ၎င်းတို့သည် အလုပ်အတွက် အရည်အချင်းမီသလော။ (မမီပါ။) ထိုသို့သောလူတစ်ဦးကို ခေါင်းဆောင်တစ်ဦး ဖြစ်ခွင့်ပြုခြင်းသည် အလုပ်ကို ပျက်စီးစေလိမ့်မည် မဟုတ်လော။ လူတစ်ဦးသည် စားခြင်း၊ သောက်ခြင်းနှင့် ဖျော်ဖြေရေးတို့၌ မွေ့လျော်ပြီး မိမိတို့၏ တာဝန်များကို လျစ်လျူရှုသည့်အခါတွင် အယောင်ဆောင် ခေါင်းဆောင်များသည် ဤအရာကို ဒုက္ခခံ၍ စုံစမ်းခြင်း သို့မဟုတ် ကိုင်တွယ်ခြင်း မရှိကြဘဲ ၎င်းတို့သည် လူတစ်ဦးနှင့် အချိန်မည်မျှကြာအောင် ထိတွေ့ဆက်ဆံခဲ့သည်ဖြစ်စေ ထိုလူ၏ အစွမ်းအစ သို့မဟုတ် ကိုယ်ကျင့်စရိုက်သည် ကောင်းသည်ကိုဖြစ်စေ၊ ဆိုးသည်ကိုဖြစ်စေ မမြင်နိုင်ကြပေ။ ဤခေါင်းဆောင်များသည် ခေါင်းဆောင်တစ်ဦး၏ အလုပ်လုပ်နိုင်စွမ်းကို ပိုင်ဆိုင်ကြသလော။ (မပိုင်ဆိုင်ပါ။) ဤသူတို့သည် အယောင်ဆောင်ခေါင်းဆောင်များ ဖြစ်ကြသည်။ အယောင်ဆောင်ခေါင်းဆောင်များသည် လူတစ်ဦးတွင် ကောင်းမွန်သော အစွမ်းအစ ရှိမရှိကို မပိုင်းခြားနိုင်ကြဘဲ ဤတိကျသော အလုပ်များကို လုပ်ဆောင်နိုင်စွမ်း မရှိကြပေ။ ၎င်းတို့သည် ဤသည်မှာ ၎င်းတို့အလုပ်၏ အစိတ်အပိုင်းတစ်ခု မဟုတ်ဟု ထင်မှတ်ကြသည်။ ဤသည်မှာ တာဝန်ပျက်ကွက်ခြင်း မဟုတ်လော။ သင်တို့ မည်သို့ထင်သနည်း၊ အစွမ်းအစ ညံ့ဖျင်းသော လူတစ်ဦးက အလုပ်ကို တာဝန်ယူထမ်းဆောင်နိုင်သလော၊ သို့မဟုတ် အစွမ်းအစ အနည်းငယ်ရှိသော လူတစ်ဦးက ထမ်းဆောင်နိုင်သလော။ (အစွမ်းအစ အနည်းငယ်ရှိသော လူတစ်ဦး ဖြစ်ပါသည်။) ထို့ကြောင့် လူတစ်ဦး၏ အစွမ်းအစနှင့် အလုပ်အတွက် ၎င်းတို့၏ အရည်အချင်းကို အကဲဖြတ်ခြင်းသည် ခေါင်းဆောင်များနှင့် အမှုဆောင်များ ဂရုစိုက်သင့်ပြီး သဘောပေါက်ထားသင့်သော ပြဿနာတစ်ရပ် ဖြစ်သည့်အပြင် ခေါင်းဆောင်များနှင့် အမှုဆောင်များ ထမ်းဆောင်သင့်သော အလုပ်တစ်ခုလည်း ဖြစ်သည်။ သို့သော် အယောင်ဆောင်ခေါင်းဆောင်များက ဤသည်မှာ ၎င်းတို့အလုပ်၏ အစိတ်အပိုင်းတစ်ခုဖြစ်သည်ကို နားမလည်ကြဘဲ ဤသိနားလည်မှု ကင်းမဲ့ကာ ၎င်းတို့၏ တာဝန်ဝတ္တရားများ၏ ဤအပိုင်းကို ကောင်းမွန်စွာ မဖြည့်ဆည်းနိုင်ကြပေ။ ဤသည်မှာ အယောင်ဆောင်ခေါင်းဆောင်များ မိမိတို့၏ တာဝန်ပျက်ကွက်သည့်နေရာဖြစ်ပြီး အယောင်ဆောင်ခေါင်းဆောင်များ အလုပ်အတွက် အရည်အချင်းမမီခြင်း၏ သရုပ်သကန်တစ်ခုလည်း ဖြစ်သည်။ ဤသည်မှာ ဒုတိယအခြေအနေ အမျိုးအစားဖြစ်သည်။ ကြီးကြပ်ရေးမှူးများက အစွမ်းအစ ညံ့ဖျင်းခြင်း၊ အလုပ်လုပ်နိုင်စွမ်းမရှိခြင်းနှင့် မိမိတို့၏အလုပ်ကို မထမ်းဆောင်နိုင်ခြင်းဖြစ်ကာ ယင်းမှာ အစွမ်းအစပိုင်းဆိုင်ရာ ပြဿနာတစ်ရပ်ပင် ဖြစ်သည်။ ဤအခြေအနေတွင် အယောင်ဆောင် ခေါင်းဆောင်များသည် အလားတူပင် ခေါင်းဆောင်တစ်ဦး၏ အခန်းကဏ္ဍကို ထမ်းဆောင်ရန် ပျက်ကွက်ပြီး အစွမ်းအစ ညံ့ဖျင်းသော ကြီးကြပ်ရေးမှူးများကို ချက်ချင်း ဖြုတ်ချနိုင်စွမ်း မရှိကြပေ။

၃။ အခြားသူများကို ညှဉ်းပန်းပြီး အသင်းတော်၏အလုပ်ကို နှောင့်ယှက်သော ကြီးကြပ်ရေးမှူးများကို အယောင်ဆောင်ခေါင်းဆောင်များက ဆက်ဆံပုံ

တတိယအခြေအနေအမျိုးအစားတွင် အခြားသူများကို ညှဉ်းပန်းပြီး ဘောင်ခတ်ကာ အသင်းတော်၏အလုပ်ကို နှောင့်ယှက်သော ကြီးကြပ်ရေးမှူးများ ပါဝင်သည်။ ငါတို့ အစောပိုင်းက ပြောဆိုခဲ့သည့် ပထမအခြေအနေမှာ အချို့သော ကြီးကြပ်ရေးမှူးများသည် အတော်အတန် ကောင်းမွန်သော အစွမ်းအစရှိပြီး ၎င်းတို့၏အလုပ်ကို ထမ်းဆောင်နိုင်သော်ငြားလည်း အလုပ်ကို အလေးအနက်မထားဘဲ ဝတ်ကျေတမ်းကျေ ပြုမူကြစဉ်တွင် အယောင်ဆောင်ခေါင်းဆောင်များက ဤအရာကို မသိရှိဘဲ ၎င်းတို့ကို ချက်ချင်း မဖြုတ်ချခြင်း ဖြစ်သည်။ ဒုတိယအခြေအနေတွင် အချို့သော ကြီးကြပ်ရေးမှူးများက အစွမ်းအစ ညံ့ဖျင်းပြီး အလုပ်ကို တာဝန်ယူထမ်းဆောင်နိုင်ခြင်း မရှိသော်လည်း အယောင်ဆောင်ခေါင်းဆောင်များက ဤအရာကို သတိပြုမိရန် ပျက်ကွက်ခြင်း သို့မဟုတ် ၎င်းတို့ကို ချက်ချင်း အစားမထိုးခြင်းတို့ ပါဝင်သည်။ ဤတတိယအခြေအနေမှာ မိမိတို့၏ ကိုယ်ပိုင်အစွမ်းအစသည် ကောင်းသည်ဖြစ်စေ၊ ဆိုးသည်ဖြစ်စေ မိမိတို့ လုပ်သင့်လုပ်ထိုက်သည့် အလုပ်ကိုမလုပ်ဘဲ အခြားသူများကို ညှဉ်းပန်းပြီး ဘောင်ခတ်ကာ အသင်းတော်၏အလုပ်ကို နှောင့်ယှက်သည့် ကြီးကြပ်ရေးမှူးများအကြောင်း ဖြစ်သည်။ ၎င်းတို့ ကြီးကြပ်ရေးမှူးများအဖြစ် ရွေးချယ်ခံရသည့်အချိန်မှစ၍ ၎င်းတို့၏နယ်ပယ်အကြောင်း လေ့လာရန် သို့မဟုတ် သင်ယူရန် မကြိုးစားကြသကဲ့သို့ သမ္မာတရား စည်းမျဉ်းများကိုလည်း မရှာဖွေကြဘဲ အခြားသူများကို ၎င်းတို့၏ တာဝန်များကို ကောင်းမွန်စွာ ထမ်းဆောင်ရန် သေချာပေါက် လမ်းညွှန်ခြင်းမရှိကြပေ။ ထိုအစား အခွင့်အရေးရတိုင်း ၎င်းတို့သည် တစ်စုံတစ်ဦးကို အပြစ်ရှာပြီး အခြားတစ်စုံတစ်ဦးကို လှောင်ပြောင်ကာ ပြက်ရယ်ပြုကြသည်၊ အခွင့်အရေးရသမျှ ကာလပတ်လုံး ၎င်းတို့သည် မိမိတို့ကိုယ်ကို ကြွားလုံးထုတ်ကြပြီး မည်သည့်အရာကို လုပ်ဆောင်နေသည်ဖြစ်စေ ၎င်းတို့သည် မည်သည့်အခါမျှ အသိတရားရှိကာ လက်တွေ့ကျသော စိတ်နေစိတ်ထား မရှိကြပေ။ တစ်နေ့တွင် ၎င်းတို့သည် လူတို့ကို တစ်နည်းဖြင့် လုပ်ဆောင်ရန် ပြောပြီး နောက်တစ်နေ့တွင် အခြားတစ်နည်းဖြင့် လုပ်ဆောင်ရန် ပြောကြသည်၊ ၎င်းတို့သည် အစဉ်သဖြင့် ထင်ပေါ်လိုလျက် လှည့်ကွက်အသစ်များသာ အကြံထုတ်ကြသည်။ ဤအရာအားလုံးက လူတို့ကို စိုးရိမ်သောကရောက်သည့် အခြေအနေသို့ ရောက်စေသည်။ ၎င်းတို့ စကားပြောသည့်အခါတိုင်း အချို့လူများက ၎င်းတို့၏ စိတ်နှလုံးများ တုန်လှုပ်သည်ဟု ခံစားကြရသည်။ ၎င်းတို့သည် လူတိုင်းကို နှိပ်ကွပ်ပြီး လူတိုင်းကို ၎င်းတို့အား ကြောက်ရွံ့ကာ နာခံစေပြီးသည့်အခါတွင် ၎င်းတို့သည် ပီတိဖြစ်ကြလိမ့်မည်။ ၎င်းတို့သည် အယောင်ဆောင်ခေါင်းဆောင်များ ဖြစ်သည်ဖြစ်စေ၊ အန္တိခရစ်များ ဖြစ်သည်ဖြစ်စေ၊ ၎င်းတို့ အာဏာရှိသည်ဖြစ်စေ၊ မရှိသည်ဖြစ်စေ ဤလူစားမျိုးများသည် အသင်းတော်၏ ငြိမ်သက်ခြင်းကို ပျက်စီးစေသည်။ ၎င်းတို့သည် စစ်မှန်သော အလုပ်ကို မလုပ်ဆောင်နိုင်ခြင်း သို့မဟုတ် ၎င်းတို့၏ တာဝန်ကို ပုံမှန် မထမ်းဆောင်နိုင်ခြင်းတို့သာမက လူတို့အကြား ရန်တိုက်ပေးကာ အချင်းချင်း ပဋိပက္ခ ဖြစ်စေကာ အသင်းတော်အသက်တာကို နှောင့်ယှက်ကြသည်။ ၎င်းတို့သည် အခြားသူများကို သမ္မာတရား နားလည်စေရန် မကူညီနိုင်ရုံသာမက လူတို့ကို မကြာခဏ ဝေဖန်ပြီး ပြစ်တင်ရှုတ်ချကာ အရာရာ၌ ၎င်းတို့ကို နာခံစေပြီး သင့်တော်စွာ မည်သို့ပြုမူရမည်ကို မသိသည့်အထိ ထိုသူတို့ကို ဘောင်ခတ်ကြသည်။ အထူးသဖြင့် ၎င်းတို့ နေထိုင်ပုံနှင့်ပတ်သက်၍ လူတို့သည် အနည်းငယ် စော၍ သို့မဟုတ် နောက်ကျ၍ မအိပ်နိုင်ကြပေ။ ၎င်းတို့ မည်သည့်အရာကို လုပ်ဆောင်သည်ဖြစ်စေ ဤလူများ၏ မျက်နှာအမူအရာကို ကြည့်ရသည်၊ ယင်းက အသက်တာကို အလွန်အမင်း ပင်ပန်းစေသည်။ ဤကဲ့သို့သောလူများ ကြီးကြပ်ရေးမှူးများ ဖြစ်လာပါက အခြားလူတိုင်း ဒုက္ခရောက်ကြလိမ့်မည်။ သင်က ၎င်းတို့ကို ရိုးသားစွာ ပြောဆိုပြီး ၎င်းတို့၏ ပြဿနာများကို ဖော်ထုတ်ပါက သင်သည် ၎င်းတို့ကို တမင်တကာ ပစ်မှတ်ထား ဖော်ထုတ်နေသည်ဟု ၎င်းတို့က ပြောလိမ့်မည်။ သင်က ၎င်းတို့၏ ပြဿနာများအကြောင်း ၎င်းတို့ကို မပြောပါက သင်သည် ၎င်းတို့ကို အထင်သေးနေသည်ဟု ၎င်းတို့က ပြောလိမ့်မည်။ သင်က အလုပ်နှင့်ပတ်သက်၍ အလေးအနက်ထားပြီး တာဝန်ယူကာ ၎င်းတို့ကို အကြံဉာဏ်အချို့ ပေးပါက ၎င်းတို့သည် အာခံကြမည်ဖြစ်ပြီး သင်သည် ၎င်းတို့ကို တိုက်ခိုက်နေသည်ဟု ပြောကာ သင့်ကို မာနထောင်လွှားသည်ဟု ခေါ်ဆိုကြလိမ့်မည်။ မည်သို့ပင်ဖြစ်စေ သင် မည်သည့်အရာကို လုပ်ဆောင်ပါစေ ၎င်းတို့သည် ယင်းကို မနှစ်မြို့ဟု မြင်ကြလိမ့်မည်။ ၎င်းတို့သည် လူတို့ကို ညှဉ်းပန်းရန် အမြဲတမ်း စဉ်းစားနေကြပြီး လူတို့ကို မလွတ်မလပ်ဖြစ်အောင် ဘောင်ခတ်ကြကာ ထိုသူတို့ လုပ်ဆောင်သမျှ မည်သည့်အရာမျှ မမှန်ကန်ဟု ခံစားရသည်အထိ ဖြစ်စေသည်။ ထိုသို့သော ကြီးကြပ်ရေးမှူးများသည် အသင်းတော်၏အလုပ်ကို နှောင့်ယှက်ကြသည်။

အယောင်ဆောင်ခေါင်းဆောင်များသည် အပေါ်ယံအလုပ်၌ တော်ကြသော်လည်း လက်တွေ့ကျသော အလုပ်ကို မည်သည့်အခါမျှ မလုပ်ဆောင်ကြပေ။ ၎င်းတို့သည် အမျိုးမျိုးသော အတတ်ပညာပိုင်းဆိုင်ရာ အလုပ်များကို သွားရောက်၍ မစစ်ဆေး၊ မကြီးကြပ် သို့မဟုတ် မညွှန်ကြားကြ၊ သို့မဟုတ် မတူညီသောအဖွဲ့များတွင် မည်သည့်အရာ ဖြစ်ပျက်နေသည်ကို အချိန်နှင့်တစ်ပြေးညီ သိရှိအောင် မလုပ်ကြဘဲ အလုပ်သည် မည်သို့အခြေအနေရှိနေသည်ကိုလည်းကောင်း၊ မည်သည့်ပြဿနာများ ရှိနေသည်ကိုလည်းကောင်း၊ အဖွဲ့ကြီးကြပ်ရေးမှူးများသည် ၎င်းတို့၏အလုပ်၌ အရည်အချင်းမီခြင်း ရှိမရှိကိုလည်းကောင်း၊ ညီအစ်ကိုမောင်နှမများက ကြီးကြပ်ရေးမှူးများနှင့်ပတ်သက်၍ မည်သို့ပြန်လည်အစီရင်ခံသည် သို့မဟုတ် အကဲဖြတ်သည်ကိုလည်းကောင်း မစစ်ဆေးကြပေ။ ၎င်းတို့က တစ်ဦးတလေ အဖွဲ့ခေါင်းဆောင်များ သို့မဟုတ် ကြီးကြပ်ရေးမှူးများ၏ ဘောင်ခတ်ခြင်းကို ခံနေရခြင်း ရှိမရှိကိုလည်းကောင်း၊ လူတို့ပြုလုပ်သော မှန်ကန်သည့် အကြံပြုချက်များကို လက်ခံကျင့်သုံးခြင်း ရှိမရှိကိုလည်းကောင်း၊ အရည်အချင်းရှိသော သို့မဟုတ် သမ္မာတရားကို လိုက်စားသော မည်သူမဆို ဖိနှိပ်ခံနေရခြင်း သို့မဟုတ် ဖယ်ကြဉ်ခံနေရခြင်း ရှိမရှိကိုလည်းကောင်း၊ ဟန်ဆောင်မှုကင်းသောလူများ အနိုင်ကျင့်ခံနေရခြင်း ရှိမရှိကိုလည်းကောင်း၊ အယောင်ဆောင်ခေါင်းဆောင်များကို ဖော်ထုတ်ပြီး တိုင်ကြားသောလူများ တိုက်ခိုက်ခံရခြင်း၊ လက်စားချေခံရခြင်း၊ ရှင်းလင်းပစ်ခံရခြင်း သို့မဟုတ် နှင်ထုတ်ခံရခြင်း ရှိမရှိကိုလည်းကောင်း၊ အဖွဲ့ခေါင်းဆောင်များ သို့မဟုတ် ကြီးကြပ်ရေးမှူးများသည် ဆိုးယုတ်သောလူများ ဟုတ်မဟုတ်ကိုလည်းကောင်း၊ တစ်ဦးတလေသည် ညှဉ်းပန်းခံနေရခြင်း ရှိမရှိကိုလည်းကောင်း တွေ့ရအောင် မစစ်ဆေးကြပေ။ အယောင်ဆောင်ခေါင်းဆောင်များက ဤလက်တွေ့ကျသော အလုပ်တစ်ခုတလေကိုမျှ မလုပ်ဆောင်ပါက ၎င်းတို့ကို ဖြုတ်ချသင့်သည်။ ဥပမာအားဖြင့် တစ်စုံတစ်ဦးက အယောင်ဆောင် ခေါင်းဆောင်တစ်ဦးထံ လူတို့ကို မကြာခဏ ဘောင်ခတ်ပြီး ဖိနှိပ်သော ကြီးကြပ်ရေးမှူးတစ်ဦး ရှိကြောင်း တိုင်ကြားသည် ဆိုပါစို့။ ကြီးကြပ်ရေးမှူးသည် မှားယွင်းသောအရာအချို့ကို လုပ်ဆောင်ခဲ့သော်လည်း ညီအစ်ကိုမောင်နှမများကို မည်သည့်အကြံပြုချက်မျှ ပေးခွင့်ပြုမည်မဟုတ်သည့်အပြင် မိမိတို့၏အမှားများကို မည်သည့်အခါမျှ ဝန်မခံဘဲ မိမိတို့ကိုယ်ကို သင်္ကာရှင်းရန်နှင့် ခုခံကာကွယ်ရန် ဆင်ခြေများကိုပင် ရှာဖွေကြသည်။ ထိုသို့သော ကြီးကြပ်ရေးမှူးကို ချက်ချင်း ဖြုတ်ချသင့်သည် မဟုတ်လော။ ဤသည်တို့မှာ ခေါင်းဆောင်များက အချိန်မီ ဖြေရှင်းသင့်သော ပြဿနာများ ဖြစ်ကြသည်။ အချို့သော အယောင်ဆောင်ခေါင်းဆောင်များသည် ၎င်းတို့ ခန့်အပ်ထားသော ကြီးကြပ်ရေးမှူးများကို ၎င်းတို့၏အလုပ်၌ မည်သို့သော ပြဿနာများ ပေါ်ပေါက်လာသည်ဖြစ်စေ ဖော်ထုတ်ခွင့်မပြုဘဲ အထက်လူကြီးများထံ တိုင်ကြားခွင့်ကိုလည်း သေချာပေါက် ခွင့်မပြုပေ၊ ၎င်းတို့သည် လူတို့ကို ကျိုးနွံနာခံတတ်ရန်ပင် ပြောဆိုကြသည်။ တစ်စုံတစ်ဦးက ကြီးကြပ်ရေးမှူးတစ်ဦးနှင့်ဆိုင်သော ပြဿနာများကို ဖော်ထုတ်ပါက ဤအယောင်ဆောင်ခေါင်းဆောင်များသည် ၎င်းတို့ကို ကာကွယ်ရန် သို့မဟုတ် စစ်မှန်သောအချက်အလက်များကို ဖုံးကွယ်ရန် ကြိုးစားကြပြီး ဤသို့ပြောဆိုကြသည်။ “ဤသည်မှာ ကြီးကြပ်ရေးမှူး၏ အသက်ဝင်ရောက်မှုနှင့်ဆိုင်သော ပြဿနာတစ်ခု ဖြစ်သည်။ ၎င်း၌ မာနထောင်လွှားသော စိတ်သဘောထားရှိခြင်းသည် ပုံမှန်ပင်ဖြစ်သည်၊ အစွမ်းအစ အနည်းငယ်ရှိသော လူတိုင်းသည် မာနထောင်လွှားကြသည်။ ယင်းမှာ အရေးကြီးသည့်အရာ မဟုတ်ပါ၊ ကျွန်ုပ်သည် ၎င်းနှင့် အနည်းငယ် မိတ်သဟာယဖွဲ့ရန်သာ လိုအပ်ပါသည်” ဟူ၍ ဖြစ်သည်။ မိတ်သဟာယဖွဲ့ခြင်းမှတစ်ဆင့် ကြီးကြပ်ရေးမှူးက ၎င်းတို့၏ ရပ်တည်ချက်ကို ဖော်ပြလျက် ဤသို့ပြောဆိုသည်။ “ကျွန်ုပ် မာနထောင်လွှားကြောင်း ဝန်ခံပါသည်။ ကျွန်ုပ်၏ ကိုယ်ပိုင်ဂုဏ်ပကာသန၊ မာနနှင့် အဆင့်အတန်းတို့ကို အလေးထားပြီး အခြားလူများ၏ အကြံပြုချက်များကို လက်မခံသည့်အချိန်များ ရှိကြောင်း ကျွန်ုပ် ဝန်ခံပါသည်။ သို့သော် အခြားလူများသည် ဤအတတ်ပညာ၌ မတော်ကြပါ၊ ၎င်းတို့သည် တန်ဖိုးမရှိသော အကြံပြုချက်များကို မကြာခဏ အကြံထုတ်ကြသည်၊ ထို့ကြောင့် ကျွန်ုပ် ၎င်းတို့ကို နားမထောင်ရသည့် အကြောင်းပြချက်ရှိပါသည်” ဟူ၍ ဖြစ်သည်။ အယောင်ဆောင်ခေါင်းဆောင်များသည် အခြေအနေကို စေ့စေ့စပ်စပ် နားလည်ရန် မကြိုးစားကြပေ၊ ၎င်းတို့သည် ကြီးကြပ်ရေးမှူး၏ လူ့သဘာဝ၊ စိတ်သဘောထားနှင့် လိုက်စားမှုတို့သည် မည်သို့ဖြစ်သည်ကို မဆိုထားနှင့်၊ ၎င်း၏ အလုပ်ရလဒ်များကိုပင် မကြည့်ကြချေ။ ၎င်းတို့လုပ်သမျှမှာ “ဤအကြောင်းကို ကျွန်ုပ်ထံ တိုင်ကြားထားသောကြောင့် သင့်ကို ကျွန်ုပ် စောင့်ကြည့်နေပါသည်။ သင့်ကို နောက်တစ်ကြိမ် အခွင့်အရေးပေးပါမည်” ဟု ပြောဆိုလျက် ဖော့ပြောခြင်းသာ ဖြစ်သည်။ ၎င်းတို့၏ စကားပြောဆိုမှုအပြီးတွင် ကြီးကြပ်ရေးမှူးက နောင်တရလိုစိတ်ရှိသည်ဟု ပြောသော်လည်း သူသည် နောက်ပိုင်းတွင် အမှန်တကယ် နောင်တရသည်ဖြစ်စေ၊ လိမ်လည်လှည့်ဖြားရုံသာဖြစ်စေ အယောင်ဆောင်ခေါင်းဆောင်များက ဤအရာကို အရေးမလုပ်ကြပေ။ တစ်စုံတစ်ဦးက ဤကိစ္စနှင့်ပတ်သက်၍ မေးခွန်းများ ထုတ်ပါက အယောင်ဆောင်ခေါင်းဆောင်များက “ကျွန်ုပ်သည် ၎င်းတို့နှင့် စကားပြောပြီးဖြစ်သည့်အပြင် ဘုရားသခင်၏ နှုတ်ကပတ်တော်များမှ အပိုဒ်များစွာကိုပင် ၎င်းတို့အား မိတ်သဟာယဖွဲ့ခဲ့ပြီး ဖြစ်သည်။ ၎င်းတို့သည် နောင်တရလိုစိတ်ရှိပြီး ပြဿနာကို ဖြေရှင်းပြီးဖြစ်သည်” ဟု ပြောဆိုကြသည်။ ထိုလူက “ထိုကြီးကြပ်ရေးမှူး၏ လူ့သဘာဝသည် မည်သို့ရှိသနည်း။ သူသည် သမ္မာတရားကို လက်ခံသောလူတစ်ဦး ဟုတ်ပါသလော။ သင်သည် သူ့ကို အခွင့်အရေးတစ်ခု ပေးခဲ့ပြီးဖြစ်သည်၊ သို့သော် သူသည် စစ်မှန်စွာ နောင်တရပြီး ပြောင်းလဲနိုင်မည်လော” ဟု မေးသည့်အခါတွင် အယောင်ဆောင်ခေါင်းဆောင်များက ဤအရာကို ထွင်းဖောက်မမြင်နိုင်ဘဲ “ကျွန်ုပ်သည် ၎င်းတို့ကို စောင့်ကြည့်လေ့လာနေဆဲ ဖြစ်သည်” ဟု ပြန်ဖြေကြသည်။ ထိုလူက “သင် ၎င်းတို့ကို မည်မျှကြာအောင် စောင့်ကြည့်နေခဲ့ပြီနည်း။ သင် ကောက်ချက်တစ်ခုခု ရရှိခဲ့ပြီလော” ဟု ပြန်မေးသည်။ အယောင်ဆောင် ခေါင်းဆောင်များက “ခြောက်လကျော်ပြီ၊ ကျွန်ုပ် ကောက်ချက်တစ်ခုခု မရရှိသေးပါ” ဟု ပြောဆိုကြသည်။ ၎င်းတို့သည် ခြောက်လကျော်ကြာ စောင့်ကြည့်လေ့လာပြီးနောက်တွင် မည်သည့်ရလဒ်မျှ မရရှိခဲ့ပါက ယင်းမှာ မည်သည့် အလုပ်ထိရောက်မှုမျိုး ဖြစ်သနည်း။ အယောင်ဆောင်ခေါင်းဆောင်များက ကြီးကြပ်ရေးမှူးနှင့် တစ်ကြိမ် စကားပြောဆိုခြင်းသည် ထိရောက်ပြီး ပြဿနာကို ဖြေရှင်းသည်ဟု ယုံကြည်ကြသည်။ ဤစိတ်ကူးသည် ခိုင်လုံသလော။ ၎င်းတို့သည် တစ်စုံတစ်ဦးနှင့် စကားပြောပြီးသည်နှင့်တစ်ပြိုင်နက် ထိုလူသည် ပြောင်းလဲနိုင်မည်ဖြစ်သည်ဟု ထင်မှတ်ကြသည်၊ ပြီးလျှင် တစ်စုံတစ်ဦးက နောက်တစ်ကြိမ် ထပ်မလုပ်တော့ရန် မိမိ၏ စိတ်ပိုင်းဖြတ်ချက်ကို ဖော်ပြပါက ၎င်းတို့သည် နောက်ထပ် စုံစမ်းမေးမြန်းခြင်း သို့မဟုတ် အခြေအနေကို ထပ်မံစုံစမ်းခြင်းမရှိဘဲ ထိုလူကို အပြည့်အဝ ယုံကြည်ကြလေသည်။ မည်သူမျှ ထိုကိစ္စကို မလိုက်ပါက ၎င်းတို့သည် ခြောက်လကြာသည်အထိ ဒုက္ခခံ၍ အလုပ်ကို စုံစမ်းခြင်း သို့မဟုတ် ဆက်လက်လုပ်ဆောင်ခြင်းကို အရေးတယူ လုပ်ဆောင်ချင်မှ လုပ်ဆောင်ပေမည်။ ထိုကြီးကြပ်ရေးမှူးက အလုပ်ကို ဖရိုဖရဲဖြစ်အောင် လုပ်သည့်အခါတွင်ပင် အယောင်ဆောင်ခေါင်းဆောင်များက မသိရှိဘဲ နေကြသည်။ ကြီးကြပ်ရေးမှူးက ၎င်းတို့ကို မည်သို့လှည့်စားပြီး ကစားနေသည်ကို ၎င်းတို့ ပိုင်းခြားသိမြင်နိုင်ခြင်း မရှိကြပေ။ သာ၍ပင် မုန်းတီးစရာကောင်းသည်မှာ တစ်စုံတစ်ဦးက ကြီးကြပ်ရေးမှူး၏ ပြဿနာများကို တိုင်ကြားသည့်အခါတွင် အယောင်ဆောင် ခေါင်းဆောင်များက ၎င်းကို လျစ်လျူရှုပြီး ပြဿနာများ တည်ရှိခြင်း ရှိမရှိကိုဖြစ်စေ၊ ၎င်းတို့ တိုင်ကြားသည့် ပြဿနာများသည် မှန်ကန်ခြင်း ရှိမရှိကိုဖြစ်စေ အမှန်တကယ် မစုံစမ်းကြခြင်း ဖြစ်သည်။ ၎င်းတို့သည် ဤပြဿနာများကို ထည့်မစဉ်းစားကြပေ၊ ၎င်းတို့သည် မိမိတို့ကိုယ်ကို အလွန်အမင်း ယုံကြည်ကြသည်။ အသင်းတော်၏အလုပ်၌ မည်သို့သောအခြေအနေများ ပေါ်ပေါက်လာသည်ဖြစ်စေ အယောင်ဆောင် ခေါင်းဆောင်များသည် ယင်းတို့ကို အလျင်စလို မဖြေရှင်းကြပေ၊ မည်သို့ပင်ဖြစ်စေ ယင်းသည် ၎င်းတို့နှင့်မဆိုင်ဟု ၎င်းတို့က ထင်မှတ်ကြသည်။ ဤပြဿနာများအပေါ် အယောင်ဆောင် ခေါင်းဆောင်များ၏ တုံ့ပြန်မှုသည် အလွန်အမင်း နှေးကွေးသည်၊ ၎င်းတို့သည် အစီအမံများကို ချမှတ်ပြီး အလွန်ဖြည်းညင်းစွာ လှုပ်ရှားကြသည်၊ ၎င်းတို့သည် အဆက်မပြတ် မလိမ့်တပတ်လုပ်ကြပြီး လူတို့ကို နောင်တရရန် နောက်တစ်ကြိမ် အခွင့်အရေးကို အဆက်မပြတ် ပေးကြသည်၊ ယင်းမှာ ၎င်းတို့က လူတို့ကို ပေးသည့် အခွင့်အရေးများသည် အလွန်တန်ဖိုးရှိပြီး အရေးကြီးသည့်အလား၊ ၎င်းတို့၏ ကံကြမ္မာကို ပြောင်းလဲနိုင်သည့်အလား ဖြစ်နေသည်။ အယောင်ဆောင်ခေါင်းဆောင်များသည် လူတစ်ဦး၌ ထင်ရှားပေါ်လွင်သည့်အရာမှတစ်ဆင့် သူ၏ သဘာဝအနှစ်သာရကို မည်သို့မြင်ရမည်ကိုဖြစ်စေ၊ လူတစ်ဦး၏ သဘာဝအနှစ်သာရကို အခြေခံ၍ သူ လျှောက်လှမ်းသည့်လမ်းကြောင်းကို မည်သို့အကဲဖြတ်ရမည်ကိုဖြစ်စေ၊ သူ လျှောက်လှမ်းသည့်လမ်းကြောင်းကို အခြေခံ၍ လူတစ်ဦးသည် ကြီးကြပ်ရေးမှူးတစ်ဦးဖြစ်ရန် သို့မဟုတ် ခေါင်းဆောင်ပိုင်းအလုပ်ကို လုပ်ဆောင်ရန် သင့်တော်ခြင်း ရှိမရှိကို မည်သို့မြင်ရမည်ကိုဖြစ်စေ မသိကြပေ။ ၎င်းတို့သည် အမှုအရာများကို ထိုနည်းလမ်းဖြင့် မြင်နိုင်စွမ်း မရှိကြပေ။ အယောင်ဆောင်ခေါင်းဆောင်များသည် ၎င်းတို့၏အလုပ်၌ အရာနှစ်ခုကိုသာ လုပ်ဆောင်နိုင်စွမ်းရှိသည်။ တစ်ခုမှာ လူတို့ကို စကားစမြည်ပြောဆိုရန် ခေါ်ပြီး ဝတ်ကျေတမ်းကျေ လုပ်ဆောင်ခြင်းဖြစ်သည်။ နောက်တစ်ခုမှာ လူတို့ကို အခွင့်အရေးများပေးခြင်း၊ အခြားသူများကို စိတ်ကျေနပ်စေခြင်းနှင့် မည်သူ့ကိုမျှ စိတ်အနှောင့်အယှက်မပေးခြင်းတို့ ဖြစ်သည်။ ၎င်းတို့သည် လက်တွေ့ကျသော အလုပ်ကို လုပ်ဆောင်နေကြသလော။ မလုပ်ဆောင်ကြသည်မှာ သိသာထင်ရှားပေသည်။ သို့သော် အယောင်ဆောင်ခေါင်းဆောင်များက တစ်စုံတစ်ဦးကို စကားစမြည်ပြောဆိုရန် ခေါ်ခြင်းသည် လက်တွေ့ကျသော အလုပ်ဖြစ်သည်ဟု ယုံကြည်ကြသည်။ ၎င်းတို့သည် ဤစကားပြောဆိုမှုများကို အလွန်တန်ဖိုးရှိပြီး အရေးကြီးသည်ဟု မှတ်ယူကြကာ ၎င်းတို့ ပြောဆိုသည့် အနှစ်မဲ့သော စကားလုံးများနှင့် အယူဝါဒများကို မယုံနိုင်လောက်အောင် အရေးပါသည်ဟု ရှုမြင်ကြသည်။ ၎င်းတို့သည် ဤစကားပြောဆိုမှုများမှတစ်ဆင့် အဓိကပြဿနာများကို ဖြေရှင်းပြီးဖြစ်ကာ လက်တွေ့ကျသော အလုပ်ကို လုပ်ဆောင်ပြီးဖြစ်သည်ဟု ထင်မှတ်ကြသည်။ ဘုရားသခင်သည် အဘယ်ကြောင့် တရားစီရင်ပြီး ပြစ်တင်ဆုံးမသည်ကိုဖြစ်စေ၊ ပြုပြင်သည်ကိုဖြစ်စေ၊ လူတို့ကို စစ်ကြောပြီး စစ်ဆေးသည်ကိုဖြစ်စေ ၎င်းတို့ မသိကြပေ။ ဘုရားသခင်၏ နှုတ်ကပတ်တော်များနှင့် သမ္မာတရားသာလျှင် လူ၏ ဖောက်ပြန်ပျက်စီးသော စိတ်သဘောထားများကို ဖြေရှင်းနိုင်သည်ကို ၎င်းတို့ မသိကြပေ။ ၎င်းတို့သည် ဘုရားသခင်၏အလုပ်နှင့် လူသားမျိုးနွယ်အပေါ် ဘုရားသခင်၏ ကယ်တင်ခြင်းကို အလွန်ပင် လျှော့တွက်ကြသည်။ အနည်းငယ်သော စကားလုံးများနှင့် အယူဝါဒများကို ပြောဆိုခြင်းသည် ဘုရားသခင်၏ အလုပ်အတွက် အစားထိုးတစ်ခုဖြစ်ပြီး ယင်းက လူ၏ ဖောက်ပြန်ပျက်စီးခြင်း ပြဿနာကို ဖြေရှင်းနိုင်သည်ဟု ၎င်းတို့က ယုံကြည်ကြသည်။ ဤသည်မှာ အယောင်ဆောင်ခေါင်းဆောင်များ၏ မိုက်မဲခြင်းနှင့် အသိဉာဏ်မဲ့ခြင်း မဟုတ်လော။ အယောင်ဆောင် ခေါင်းဆောင်များ၌ သမ္မာတရား လက်တွေ့ကျမှု အနည်းငယ်မျှပင် မရှိပေ၊ သို့ဖြစ်၍ ၎င်းတို့သည် အဘယ်ကြောင့် ဤမျှ ယုံကြည်မှုရှိနေကြသနည်း။ အယူဝါဒအနည်းငယ်ကို တတွတ်တွတ် ပြောဆိုခြင်းက လူတို့ကို မိမိတို့ကိုယ်ကို သိရှိစေမည်လော။ ယင်းက ၎င်းတို့ကို မိမိတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားနိုင်စေမည်လော။ ဤအယောင်ဆောင်ခေါင်းဆောင်များသည် မည်သို့ဖြစ်၍ ဤမျှ အသိဉာဏ်မဲ့ပြီး နုံအနိုင်ကြသနည်း။ လူတစ်ဦး၏ မှားယွင်းသော အလေ့အကျင့်များနှင့် ဖောက်ပြန်ပျက်စီးသော အပြုအမူကို ဖြေရှင်းခြင်းသည် အမှန်တကယ် ထိုမျှ ရိုးရှင်းပါသလော။ လူ၏ ဖောက်ပြန်ပျက်စီးသော စိတ်သဘောထားများ၏ ပြဿနာသည် ဖြေရှင်းရန် ထိုမျှ လွယ်ကူပါသလော။ အယောင်ဆောင်ခေါင်းဆောင်များသည် အလွန်မိုက်မဲပြီး အပေါ်ယံဆန်လှသည်။ ဘုရားသခင်သည် လူ၏ ဖောက်ပြန်ပျက်စီးခြင်း ပြဿနာကို ဖြေရှင်းရန် နည်းလမ်းတစ်ခုတည်းမျှကိုသာ အသုံးမပြုပေ။ သူသည် လူတို့ကို ဖော်ထုတ်ရန်၊ သန့်စင်ရန်နှင့် စုံလင်စေရန်အလို့ငှာ နည်းလမ်းများစွာကို အသုံးပြုပြီး မတူညီသော ပတ်ဝန်းကျင်များကို စီစဉ်ဖွဲ့စည်းပေးသည်။ ဆန့်ကျင်ဘက်အားဖြင့် အယောင်ဆောင် ခေါင်းဆောင်များသည် အလွန်အမင်း ငြီးငွေ့ဖွယ်ကောင်းပြီး အပေါ်ယံဆန်သော နည်းလမ်းဖြင့် အလုပ်ကို လုပ်ဆောင်ကြသည်။ ၎င်းတို့သည် လူတို့ကို စကားစမြည်ပြောဆိုရန် ခေါ်ပြီး ထိုလူတို့၏ တွေးခေါ်ပုံများနှင့်ပတ်သက်၍ လူတို့ကို အကြံပေးသည့်အလုပ် အနည်းငယ်ကို လုပ်ဆောင်ကာ လူတို့ကို အနည်းငယ် တိုက်တွန်းနှိုးဆော်ပြီး ဤသည်မှာ လက်တွေ့ကျသော အလုပ်ကို လုပ်ဆောင်နေခြင်း ဖြစ်သည်ဟု ယုံကြည်ကြသည်။ ဤသည်မှာ အပေါ်ယံဆန်သည် မဟုတ်လော။ ပြီးလျှင် ဤအပေါ်ယံဆန်မှု၏ နောက်ကွယ်တွင် မည်သည့်ပြဿနာက ကွယ်ဝှက်ထားသနည်း။ ယင်းမှာ နုံအခြင်း မဟုတ်လော။ အယောင်ဆောင် ခေါင်းဆောင်များသည် အလွန်အမင်း နုံအကြပြီး လူများနှင့် အမှုအရာများကိုလည်း မယုံနိုင်လောက်အောင် နုံအသော နည်းလမ်းဖြင့် ရှုမြင်ကြသည်။ လူတို့၏ ဖောက်ပြန်ပျက်စီးသော စိတ်သဘောထားများထက် ဖြေရှင်းရန် ပိုခက်ခဲသောအရာ မရှိပေ၊ ကျားသစ်သည် ယင်း၏ အစက်အပြောက်များကို မပြောင်းနိုင်ချေ။ အယောင်ဆောင်ခေါင်းဆောင်များသည် ဤပြဿနာကို လုံးဝ ထွင်းဖောက်မမြင်နိုင်ကြပေ။ ထို့ကြောင့် အသင်းတော်၌ အဆက်မပြတ် အနှောင့်အယှက်များ ဖြစ်စေသော၊ လူတို့ကို အမြဲ ဘောင်ခတ်ပြီး ညှဉ်းပန်းသော ကြီးကြပ်ရေးမှူးအမျိုးအစားနှင့် ပတ်သက်လာလျှင် အယောင်ဆောင်ခေါင်းဆောင်များသည် ၎င်းတို့နှင့် စကားပြောဆိုခြင်း၊ စကားအနည်းငယ်ဖြင့် ၎င်းတို့ကို ပြုပြင်ခြင်းမှလွဲ၍ ဘာမျှမလုပ်ဘဲ ထိုမျှနှင့်ပင် ပြီးဆုံးသွားသည်။ ၎င်းတို့သည် ထိုလူတို့၏ တာဝန်ခန့်အပ်မှုများကို ချက်ချင်း မပြုပြင်ကြသကဲ့သို့ ထိုလူတို့ကို မဖြုတ်ချကြပေ။ အယောင်ဆောင်ခေါင်းဆောင်များ၏ ဤလုပ်နည်းကိုင်နည်းသည် အသင်းတော်၏အလုပ်ကို ကြီးမားသော ပျက်စီးမှုကို ဖြစ်စေပြီး အချို့သော ဆိုးယုတ်သည့်လူများ၏ အနှောင့်အယှက်များကြောင့် အသင်းတော်အလုပ်ကို မကြာခဏ ရပ်တန့်စေခြင်း၊ နှောင့်နှေးစေခြင်း၊ ပျက်စီးစေခြင်းနှင့် ပုံမှန်အတိုင်း ချောမွေ့စွာနှင့် ထိရောက်စွာ တိုးတက်ခြင်းမှ ဟန့်တားခြင်းတို့ကို ဖြစ်စေသည်၊ ဤအရာအားလုံးသည် အယောင်ဆောင်ခေါင်းဆောင်များက ၎င်းတို့၏ ခံစားချက်များကို အခြေခံ၍ ပြုမူခြင်း၊ သမ္မာတရား စည်းမျဉ်းများကို ချိုးဖောက်ခြင်းနှင့် မှားယွင်းသောလူများကို အသုံးပြုခြင်းတို့၏ ဆိုးရွားသော အကျိုးဆက်တစ်ခု ဖြစ်သည်။ အပြင်ပန်းအသွင်အပြင်အရ အယောင်ဆောင်ခေါင်းဆောင်များသည် အန္တိခရစ်များ လုပ်ဆောင်သကဲ့သို့ မရေမတွက်နိုင်သော မကောင်းမှုများကို တမင်တကာ ကျူးလွန်နေခြင်း သို့မဟုတ် အမှုအရာများကို မိမိတို့၏ ကိုယ်ပိုင်နည်းလမ်းဖြင့် လုပ်ဆောင်ပြီး မိမိတို့၏ ကိုယ်ပိုင်လွတ်လပ်သော နယ်မြေများကို တည်ထောင်ခြင်းတို့ကို မပြုလုပ်ကြပေ။ သို့သော် အယောင်ဆောင်ခေါင်းဆောင်များသည် အသင်းတော်၏အလုပ်၌ ပေါ်ပေါက်လာသော အမျိုးမျိုးသော ပြဿနာများကို ချက်ချင်း မဖြေရှင်းနိုင်ကြဘဲ အဖွဲ့အမျိုးမျိုး၏ ကြီးကြပ်ရေးမှူးများ၌ ပြဿနာများ ပေါ်ပေါက်သည့်အခါတွင်လည်းကောင်း၊ ထိုကြီးကြပ်ရေးမှူးများက ၎င်းတို့၏အလုပ်ကို တာဝန်ယူထမ်းဆောင်နိုင်ခြင်း မရှိသည့်အခါတွင်လည်းကောင်း အယောင်ဆောင်ခေါင်းဆောင်များသည် ၎င်းတို့၏ တာဝန်ခန့်အပ်မှုများကို ချက်ချင်း မပြုပြင်နိုင်ကြ သို့မဟုတ် ထိုလူတို့ကို မဖြုတ်ချနိုင်ကြဘဲ အသင်းတော်အလုပ်ကို ကြီးမားသော ဆုံးရှုံးမှုများ ဖြစ်စေသည်။ ပြီးလျှင် ဤအရာအားလုံးသည် အယောင်ဆောင်ခေါင်းဆောင်များ၏ တာဝန်ပျက်ကွက်ခြင်းကြောင့် ဖြစ်ရသည်။ အယောင်ဆောင်ခေါင်းဆောင်များသည် အလွန် မုန်းတီးဖွယ်ကောင်းသည် မဟုတ်လော။ (ဟုတ်ပါသည်။)

၄။ အလုပ်အစီအစဉ်များကို ဆန့်ကျင်ပြီး မိမိတို့ သဘောအတိုင်း လုပ်ဆောင်သော ကြီးကြပ်ရေးမှူးများကို အယောင်ဆောင်ခေါင်းဆောင်များ ဆက်ဆံပုံ

ကြီးကြပ်ရေးမှူးများက အခြားသူများကို ညှဉ်းပန်းခြင်း၊ ဘောင်ခတ်ခြင်းနှင့် အသင်းတော်၏အလုပ်ကို နှောင့်ယှက်ခြင်းကဲ့သို့သော အသင်းတော်၌ ဖြစ်ပေါ်သည့် ဒုစရိုက်အမှုများကို အယောင်ဆောင်ခေါင်းဆောင်များသည် ချက်ချင်း မကိုင်တွယ်နိုင်ကြပေ။ အလားတူပင် အချို့သော ကြီးကြပ်ရေးမှူးများက ဘုရားအိမ်တော်၏ အလုပ်အစီအစဉ်များကို ဆန့်ကျင်ပြီး ကိုယ့်သဘောအတိုင်း လုပ်ဆောင်ကြသည့်အခါ အယောင်ဆောင်ခေါင်းဆောင်များသည် ဤပြဿနာများကို ချက်ချင်းဖြေရှင်းရန် သင့်လျော်သော ဖြေရှင်းချက်များကို မဖော်ထုတ်နိုင်ကြပေ။ ဤသည်မှာ အသင်းတော်၏အလုပ်နှင့် ဘုရားအိမ်တော်၏ ပစ္စည်းဥစ္စာနှင့် ငွေကြေးဆိုင်ရာ အရင်းအမြစ်များကို ဆုံးရှုံးမှုများ ဖြစ်စေသည်။ အယောင်ဆောင်ခေါင်းဆောင်များသည် နုံအပြီး အပေါ်ယံဆန်ကာ သမ္မာတရား စည်းမျဉ်းများကို နားမလည်နိုင်ကြသကဲ့သို့ အထူးသဖြင့် လူတို့၏ သဘာဝအနှစ်သာရများကို ထွင်းဖောက်မြင်နိုင်စွမ်း မရှိကြပေ။ ထို့ကြောင့် ၎င်းတို့သည် မိမိတို့၏အလုပ်ကို အပေါ်ယံနည်းလမ်းဖြင့် မကြာခဏ လုပ်ဆောင်ကြသည်၊ ၎င်းတို့သည် ဝတ်ကျေတမ်းကျေ လုပ်ဆောင်ကြပြီး စည်းမျဉ်းစည်းကမ်းများကို ပုံသေစောင့်ထိန်းကာ ကြွေးကြော်သံများကို ဟစ်ကြွေးကြသော်လည်း အလုပ်ကို စစ်ဆေးရန်၊ ကြီးကြပ်ရေးမှူးတစ်ဦးစီတိုင်းကို စောင့်ကြည့်လေ့လာပြီး မေးမြန်းရန်အတွက် အလုပ်နေရာသို့ သွားရောက်ရန် ပျက်ကွက်ကြသည်၊ သို့မဟုတ် ဤကြီးကြပ်ရေးမှူးများ မည်သည့်အရာများ လုပ်ဆောင်ခဲ့သည်ကိုလည်းကောင်း၊ ၎င်းတို့၏ လုပ်ဆောင်ချက်များကို လမ်းညွှန်သည့် စည်းမျဉ်းများသည် မည်သည့်အရာ ဖြစ်သည်ကိုလည်းကောင်း၊ နောက်ဆက်တွဲ အကျိုးသက်ရောက်မှုများမှာ အဘယ်အရာ ဖြစ်သည်ကိုလည်းကောင်း အချိန်နှင့်တစ်ပြေးညီ မေးမြန်းရန် ပျက်ကွက်ကြသည်။ ရလဒ်အနေဖြင့် ၎င်းတို့ အသုံးပြုနေသောလူများသည် အမှန်တကယ် မည်သူဖြစ်သည်ကိုလည်းကောင်း၊ ၎င်းတို့ မည်သည့်အရာများ လုပ်ဆောင်ခဲ့သည်ကိုလည်းကောင်း လုံးဝ မသိရှိကြပေ။ ထို့ကြောင့် ဤကြီးကြပ်ရေးမှူးများက ဘုရားအိမ်တော်၏ အလုပ်အစီအစဉ်များကို တိတ်တဆိတ် ဆန့်ကျင်ပြီး ကိုယ့်သဘောအတိုင်း လုပ်ဆောင်ကြသည့်အခါ အယောင်ဆောင် ခေါင်းဆောင်များသည် ဤအကြောင်းကို မသိရှိကြသည်သာမက ကြီးကြပ်ရေးမှူးများကို ကာကွယ်ရန်ပင် ကြိုးစားကြသည်။ ဤအကြောင်းကို ၎င်းတို့ ကြားသိလျှင်ပင် ယင်းကို ချက်ချင်း စုံစမ်းခြင်းနှင့် ကိုင်တွယ်ခြင်းတို့ မရှိကြချေ။ အယောင်ဆောင် ခေါင်းဆောင်များသည် တစ်ဖက်တွင် မိမိတို့၏အလုပ်၌ အရည်အချင်းမပြည့်မီကြသကဲ့သို့ အခြားတစ်ဖက်တွင်မူ မိမိတို့၏ တာဝန်များ၌ ပေါ့ဆကြသည်။ ဥပမာတစ်ခု ပေးကြစို့။ ခေါင်းဆောင်တစ်ဦးသည် အခြားအဖွဲ့မှ ဖယ်ရှားရှင်းလင်းခြင်းခံရသောသူတစ်ဦးကို စိုက်ပျိုးရေးပညာရှင်အဖြစ် ရွေးချယ်ခဲ့သည်။ သူသည် ဤလူ၌ သက်ဆိုင်ရာ အတွေ့အကြုံနှင့် ကျွမ်းကျင်မှု ရှိမရှိကိုဖြစ်စေ၊ သူမသည် အလုပ်ကို ကောင်းစွာ လုပ်ဆောင်နိုင်ခြင်း ရှိမရှိကိုဖြစ်စေ၊ သူမ၌ အလေးအနက်ထားပြီး တာဝန်ယူတတ်သော သဘောထား ရှိမရှိကိုဖြစ်စေ မစစ်ဆေးခဲ့ဘဲ သူမကို ထိုရာထူး၌ ခန့်အပ်ပြီးနောက်တွင် လုံးဝ မစစ်ဆေးဘဲ ပစ်ထားခဲ့ကာ ဤသို့ပြောဆိုခဲ့သည်။ “ဟင်းသီးဟင်းရွက်တွေ စိုက်ပျိုးလိုက်ပါ။ မျိုးစေ့များကို သင်ရွေးချယ်နိုင်သည်၊ ပြီးလျှင် သင်သုံးသည့် မည်သည့်ပမာဏကိုမဆို ကျွန်ုပ် အတည်ပြုပေးမည်။ ဤအလုပ်ကို သင့်အနေဖြင့် သင့်တော်သည်ဟု ထင်သည့်အတိုင်းသာ လုပ်ဆောင်ပါ” ဟူ၍ ဖြစ်သည်။ ခေါင်းဆောင်က ဤသို့ပြောဆိုခဲ့သဖြင့် ဤကြီးကြပ်ရေးမှူးသည် သူမ သင့်တော်သည်ဟု ထင်သည့်အတိုင်း အလုပ်ကို စတင်လုပ်ဆောင်ခဲ့သည်။ သူမ၏ ပထမဆုံးသော တာဝန်မှာ မျိုးစေ့များကို ရွေးချယ်ရန် ဖြစ်သည်။ သူမသည် အွန်လိုင်းတွင် စစ်ဆေးကြည့်သည့်အခါ ဤသို့တွေ့ရှိခဲ့သည်။ “ဟင်းသီးဟင်းရွက် မျိုးကွဲများမှာ အလွန်ပင် များပြားလှသည်၊ ဤကျယ်ပြောသော လောကကြီးသည် ထူးခြားဆန်းကြယ်သည့်အရာများဖြင့် ပြည့်နှက်နေပါတကား။ မျိုးစေ့များ ရွေးချယ်ရခြင်းမှာ အတော်ပင် ပျော်စရာကောင်းလှသည်။ ဤအလုပ်ကို အရင်က တစ်ခါမျှ ငါ မလုပ်ဆောင်ဖူးပေ၊ ထို့ပြင် ဤအလုပ်ကို ငါ ဤမျှလောက် စိတ်ဝင်စားလိမ့်မည်မှန်းလည်း မသိခဲ့ပေ။ ငါ ဤမျှစိတ်ဝင်စားနေသည့်အတွက် အစွမ်းကုန် လုပ်ဆောင်မည်” ဟူ၍ ဖြစ်သည်။ သူမသည် ဦးစွာ ခရမ်းချဉ်သီးမျိုးစေ့များ ကဏ္ဍကို ဖွင့်ကြည့်ရာ အလွန်ပင် အံ့အားသင့်သွားခဲ့သည်။ အမျိုးမျိုးသော မျိုးကွဲများနှင့် အရွယ်အစားအမျိုးမျိုး ရှိကြပြီး အရောင်အားဖြင့်လည်း အနီရောင်၊ အဝါရောင်နှင့် အစိမ်းရောင်များ ရှိကြသည်။ အမျိုးအစားတစ်မျိုးမှာ အရောင်စုံပင် ဖြစ်သည်၊ သူမသည် ထိုသို့သောအရာကို တစ်ခါမျှ မမြင်ဖူးခဲ့ဘဲ ဤအရာက သူမ၏ မျက်စိပွင့်နားပွင့် ဖြစ်သွားစေခဲ့သည်။ သို့သော် သူမသည် သင့်တော်သော မျိုးစေ့များကို မည်သို့ ရွေးချယ်မည်နည်း။ သူမသည် မျိုးကွဲတိုင်းမှ အနည်းငယ်စီ စိုက်ပျိုးရန် ဆုံးဖြတ်ခဲ့သည်၊ အထူးသဖြင့် အလွန်ထူးခြားပုံရသော အရောင်များစွာရှိသည့် အမျိုးအစားကို စိုက်ပျိုးရန် ဆုံးဖြတ်ခဲ့သည်။ ကြီးကြပ်ရေးမှူးသည် အရွယ်အစား၊ အရောင်နှင့် ပုံသဏ္ဌာန်အမျိုးမျိုးရှိသော ခရမ်းချဉ်သီးမျိုးကွဲ ၁၀ မျိုးကျော်ကို ရွေးချယ်ခဲ့သည်။ ခရမ်းချဉ်သီးမျိုးစေ့များ ရွေးချယ်ပြီးနောက် ခရမ်းသီးအတွက် အလားတူလုပ်ဆောင်ရန် အချိန်ကျရောက်ခဲ့သည်။ ပုံမှန်အားဖြင့် လူတို့စားသုံးသည့် ခရမ်းသီးအမျိုးအစားများမှာ ရှည်လျားပြီး ခရမ်းရောင်ရှိသော ခရမ်းသီးများ သို့မဟုတ် ခရမ်းသီးအဖြူများ ဖြစ်ကြသော်လည်း သူမက ဤသို့တွေးခဲ့သည်။ “ခရမ်းသီးများသည် ဤနှစ်မျိုးတည်း ရှိခြင်းမဟုတ်ပါ။ အစိမ်းရောင်၊ အစင်းကျား၊ အရှည်၊ အလုံးနှင့် ဘဲဥပုံ မျိုးကွဲများ ရှိတယ်။ အားလုံး မျက်စိပွင့်နားပွင့်ဖြစ်သွားစေပြီး မတူညီသည့် ခရမ်းသီးအမျိုးမျိုးကို စားသုံးနိုင်အောင် အမျိုးအစားတစ်ခုစီမှနေ၍ နည်းနည်းစီ ရွေးချယ်မည်။ ကြီးကြပ်ရေးမှူးတစ်ယောက်အနေဖြင့် မျိုးစေ့များ ရွေးချယ်ရာတွင် ကျွန်ုပ်သည် မည်မျှ ကျွမ်းကျင်ပြီး ရဲတင်းလိုက်ကြောင်း၊ အားလုံး၏ အရသာကို ဖြည့်ဆည်းပေးလျက် ညီအစ်ကိုမောင်နှမတွေအပေါ် မည်မျှအလေးထားကြောင်းကို ကြည့်စမ်းပါ” ဟူ၍ ဖြစ်သည်။ ထို့နောက် သူမသည် ကြက်သွန်နီမျိုးစေ့များကို ရွေးချယ်ခဲ့သည်။ ဒေသတွင်း၌ ကြက်သွန်နီမျိုးကွဲ စုစုပေါင်း ၁၄ မျိုးရှိရာ သူမသည် ယင်းတို့အားလုံးကို ရွေးချယ်ခဲ့ပြီး ပြီးစီးသွားသည့်အခါတွင် အလွန်ပင် ကျေနပ်နေခဲ့သည်။ ဤကြီးကြပ်ရေးမှူးသည် “ရဲတင်း” သလော။ မျိုးကွဲပေါင်းများစွာကို မည်သူက ရွေးချယ်ဝံ့မည်နည်း။ နောက်ပိုင်းတွင် ကျွန်ုပ်သည် ဤကိစ္စကို ဆက်လက်၍ စိတ်ဖြာလေ့လာဆွေးနွေးခဲ့ရာ တစ်စုံတစ်ဦးက “ဒေသတွင်း၌ မျိုးကွဲ ၁၄ မျိုးသာ ရှိခြင်း မဟုတ်ပါ၊ သူမ မရွေးချယ်ခဲ့သည့် နောက်ထပ်မျိုးအနည်းငယ် ရှိပါသေးသည်” ဟုပင် ပြောဆိုခဲ့သည်။ ၎င်းတို့ ဆိုလိုသည်မှာ မျိုးကွဲ ၁၄ မျိုးသည် ထိုမျှမများပြားကြောင်းနှင့် ကြီးကြပ်ရေးမှူး မရွေးချယ်ခဲ့သော အခြားမျိုးကွဲများ ရှိနေသေးသဖြင့် သူမသည် မည်သည့်အမှားမျှ မလုပ်ဆောင်ခဲ့ကြောင်း ဖြစ်သည်။ ဤသို့ပြောသောသူသည် ဉာဏ်ထိုင်းသောသူတစ်ဦး မဟုတ်လော။ ဤသည်မှာ ဉာဏ်ထိုင်းခြင်း၊ လူစကားကို နားမလည်ခြင်းနှင့် ကျွန်ုပ်သည် အဘယ်ကြောင့် ထိုကိစ္စကို စိတ်ဖြာလေ့လာဆွေးနွေးနေသည်ကို မသိနားမလည်ခြင်း ဖြစ်သည်။ ကြက်သွန်နီမျိုးစေ့များ ရွေးချယ်ပြီးနောက် ကြီးကြပ်ရေးမှူးသည် အာလူးမျိုးကွဲ အနည်းဆုံး ရှစ်မျိုးကိုလည်း ရွေးချယ်ခဲ့သည်။ မျိုးကွဲပေါင်းများစွာ ရွေးချယ်ရာတွင် သူမ၏ ရည်ရွယ်ချက်မှာ အဘယ်နည်း။ အားလုံး မျက်စိပွင့်နားပွင့်ဖြစ်စေရန်နှင့် အရသာအမျိုးမျိုးကို မြည်းစမ်းစေရန် ဖြစ်သည်။ ကြီးကြပ်ရေးမှူးက မျိုးစေ့ရွေးချယ်ခြင်းကို ညီအစ်ကိုမောင်နှမများကို အကျိုးပြုခြင်းဟူသော စည်းမျဉ်းအပေါ် အခြေခံသင့်သည်ဟု ယုံကြည်ခဲ့သည်။ သူမ၏ ကြံရွယ်ချက်နှင့်ပတ်သက်၍ သင်တို့ မည်သို့ထင်သနည်း။ အားလုံးကိုယ်စား စဉ်းစားပေးခြင်းနှင့် အားလုံးကို အစေခံခြင်းဟူသော သဘောထားအပေါ် အခြေခံ၍ ပြုမူခြင်းသည် ဘုရားအိမ်တော်က သတ်မှတ်သော စည်းမျဉ်းဖြစ်သလော။ (မဟုတ်ပါ။) သို့ဆိုလျှင် မျိုးစေ့ရွေးချယ်ခြင်းအတွက် ဘုရားအိမ်တော်၏ စည်းမျဉ်းမှာ အဘယ်နည်း။ ကျွန်ုပ်တို့ သာမန်အားဖြင့် မစားသုံးသော ထူးဆန်းပြီး ရှားပါးသည့် မျိုးကွဲအချို့ကို မစိုက်ပျိုးနှင့်။ သာမန်အားဖြင့် စားသုံးသော မျိုးကွဲများအတွက်မူ ကျွန်ုပ်တို့သည် ယခင်က ၎င်းတို့ကို မစိုက်ပျိုးဖူးဘဲ ဒေသခံမြေနှင့် ရာသီဥတုအတွက် သင့်တော်ခြင်း ရှိမရှိ မသိပါက မျိုးကွဲတစ်မျိုး သို့မဟုတ် နှစ်မျိုး၊ အများဆုံး သုံးမျိုး သို့မဟုတ် လေးမျိုးကို ရွေးချယ်လော့။ ပထမဦးစွာ ယင်းတို့သည် ဒေသခံမြေနှင့် ရာသီဥတုအတွက် သင့်တော်ရမည်၊ ဒုတိယအချက်မှာ ယင်းတို့သည် စိုက်ပျိုးရလွယ်ကူပြီး ရောဂါနှင့် ပိုးမွှားများ ကျရောက်လွယ်ခြင်း မရှိရ၊ တတိယအချက်မှာ ယင်းတို့သည် နောက်နှစ်အတွက် မျိုးစေ့များ ထုတ်ပေးသင့်သည်၊ နောက်ဆုံးအချက်မှာ အထွက်နှုန်း ကောင်းသင့်သည်။ ယင်းတို့သည် အရသာရှိသော်လည်း အထွက်နှုန်းမှာ ညံ့ဖျင်းပါက ယင်းတို့သည် မသင့်တော်ပေ။ မျိုးစေ့ရွေးချယ်ခြင်း ကိစ္စကို အကဲဖြတ်ရသော် ဤကြီးကြပ်ရေးမှူးသည် စည်းမျဉ်းများနှင့်အညီ ပြုမူခဲ့သလော။ သူမသည် ရှာဖွေခဲ့သလော။ သူမသည် ကျိုးနွံနာခံခဲ့သလော။ သူမသည် ဘုရားအိမ်တော်အတွက် အလေးထားမှု ပြခဲ့သလော။ သူမသည် တာဝန်တစ်ခုကို ထမ်းဆောင်ရာတွင် ပိုင်ဆိုင်သင့်သော သဘောထားဖြင့် ပြုမူခဲ့သလော။ (မဟုတ်ပါ။) ရှင်းရှင်းလင်းလင်းပင် သူမသည် မကောင်းမှုများ ပြုလုပ်လျက် ထင်ရာစိုင်းပြုမူကာ ဘုရားအိမ်တော်၏ အလုပ်အစီအစဉ်များကို ပေါ်ပေါ်ထင်ထင် ဆန့်ကျင်ပြီး ကိုယ့်သဘောအတိုင်း လုပ်ဆောင်နေခဲ့သည်။ သူမသည် သူမ၏ ကိုယ်ပိုင်စူးစမ်းလိုစိတ်နှင့် ပျော်ရွှင်မှုအတွက် လိုအင်ဆန္ဒကို ဖြည့်ဆည်းရန် ဘုရားသခင်၏ ပူဇော်သက္ကာများကို ဤနည်းဖြင့် ဖြုန်းတီးခဲ့ပြီး ထိုသို့သောအရေးကြီးသည့် တာဝန်ကို ကစားပွဲတစ်ခုအဖြစ် သဘောထားပြုမူခဲ့သော်လည်း သူမ၏ အယောင်ဆောင်ခေါင်းဆောင်ကမူ မေးမြန်းခြင်း သို့မဟုတ် ကြားဝင်စွက်ဖက်ခြင်း မရှိဘဲ သူမကို ကြိုက်သလို လုပ်ဆောင်ခွင့်ပေးခဲ့သည်။ သူ့ကို “သင်ရွေးချယ်ခဲ့သည့် ကြီးကြပ်ရေးမှူးသည် စင်စစ်အားဖြင့် အလုပ်တစ်ခုတလေကို လုပ်ဆောင်ခဲ့သလော။ ရလဒ်များမှာ အဘယ်နည်း။ မျိုးစေ့ရွေးချယ်မှုနှင့် ပတ်သက်လာသည့်အခါတွင် စိစစ်မှုကို လုပ်ဆောင်ပေးခြင်းအားဖြင့် သူမကို သင် ကူညီခဲ့သလား” ဟု မေးမြန်းသည့်အခါ သူသည် ဤကိစ္စများကို အာရုံမစိုက်ဘဲ “မျိုးစေ့များကို စိုက်ပြီးပါပြီ၊ စိုက်ပျိုးနေချိန်အတွင်းတွင် ကျွန်ုပ်တို့ အလုပ်နေရာကို သွားကြည့်ခဲ့ပါသည်” ဟုသာ ပြောဆိုခဲ့သည်။ သူသည် အခြားမည်သည့်ပြဿနာကိုမျှ ဂရုမစိုက်ခဲ့ပေ။ အဆုံးတွင် ဤကြီးကြပ်ရေးမှူး၏ ပြဿနာကို မည်သို့ ရှာဖွေတွေ့ရှိခဲ့သနည်း။ သူမသည် စတော်ဘယ်ရီအချို့ကို စိုက်ပျိုးခဲ့သည်၊ ပြီးလျှင် သက်ဆိုင်ရာ နည်းပညာဆိုင်ရာ သတ်မှတ်ချက်များအရဆိုလျှင် စတော်ဘယ်ရီပင်များကို ပထမနှစ်တွင် ဖုံးအုပ်ခြင်း သို့မဟုတ် အသီးသီးခွင့်ပေးခြင်း မပြုသင့်ဘဲ ပန်းပွင့်အားလုံးကို ဖယ်ရှားပစ်သင့်သည်၊ သို့တည်းမဟုတ်ပါက ဒုတိယနှစ်တွင် အသီးများ သီးတော့မည်မဟုတ်ဘဲ ပထမနှစ်တွင် အသီးသီးလျှင်ပင် အလွန်သေးငယ်လိမ့်မည်ဟူ၍ ဖြစ်သည်။ ကျွမ်းကျင်သူများက ကြီးကြပ်ရေးမှူးကို ဤသို့ပြောကြားခဲ့သော်လည်း သူမသည် နားမထောင်ခဲ့ပေ။ သူမ၏ ကျိုးကြောင်းဆင်ခြင်မှုသည် စတော်ဘယ်ရီပင်များကို ပထမနှစ်တွင် ပလတ်စတစ်ဖလင်ဖြင့် ဖုံးအုပ်ပြီး အသီးသီးခွင့်ပေးခြင်းသည် လက်ခံနိုင်ဖွယ်ဖြစ်ကြောင်း ဖော်ပြထားသည့် အွန်လိုင်းမှ အချက်အလက်များကို အခြေခံခဲ့သည်။ ဤအရာ၏ ရလဒ်မှာ ယင်းတို့သည် မျိုးစေ့များဖြင့် ဖုံးလွှမ်းနေသော ပုံပျက်ပန်းပျက် စတော်ဘယ်ရီသီးငယ်အမျိုးမျိုးကို သီးခဲ့ခြင်း ဖြစ်သည်၊ အချို့မှာ ချဉ်သည်၊ အချို့မှာ ချိုသည်၊ အချို့မှာ အရသာမရှိဘဲ အမျိုးအစား အမျိုးမျိုး ရှိကြသည်။ ပြဿနာသည် ထိုမျှလောက် ဆိုးရွားလာခဲ့သည့်တိုင် ထိုနေရာရှိ အယောင်ဆောင်ခေါင်းဆောင်များသည် ယင်းကို လုံးဝ လျစ်လျူရှုခဲ့ကြသည်။ အဘယ်ကြောင့်နည်း။ အကြောင်းမှာ ၎င်းတို့သည် ထိုစတော်ဘယ်ရီသီးများကို မည်သို့ပင်ဖြစ်စေ စားရမည်မဟုတ်ဟု ထင်သောကြောင့် ပြဿနာကို လျစ်လျူရှုရန် ရွေးချယ်ခဲ့ကြခြင်း ဖြစ်သည်။ တစ်စုံတစ်ခုကို မစားရခြင်းက ၎င်းတို့သည် ထိုအရာကို ဂရုမစိုက်သင့်ဟု ဆိုလိုသလော။ ၎င်းတို့ စားရမည့် အာလူးနှင့် ကြက်သွန်နီများကော အဘယ်သို့နည်း၊ ယင်းတို့ကို ၎င်းတို့ ဂရုစိုက်ခဲ့ကြသလော။ ဤအယောင်ဆောင်ခေါင်းဆောင်များထဲမှ တစ်ဦးတစ်ယောက်မျှ ဂရုမစိုက်ခဲ့ပေ၊ ၎င်းတို့သည် ကြီးကြပ်ရေးမှူး စိတ်တိုင်းကျ လုပ်ဆောင်နေသည်ကို ကြည့်နေရုံသာ ကြည့်နေခဲ့ကြသည်။ တစ်နေ့တွင် ငါသည် ၎င်းတို့ထံ သွားရောက်ခဲ့ရာ တစ်စုံတစ်ဦးက ဆလတ်ရွက်များမှာ ရင့်နေပြီဖြစ်ကြောင်းနှင့် ယင်းတို့ကို မကြာမီ မရိတ်သိမ်းပါက မည်သူမျှ စား၍ရတော့မည် မဟုတ်ဘဲ အလဟဿ ဖြစ်သွားမည်ဖြစ်ကြောင်း သတင်းပို့ခဲ့သည်။ သို့သော် ကြီးကြပ်ရေးမှူးသည် ယင်းကို လွှတ်ထားရန် မရမက ပြောဆိုခဲ့ပြီး ယင်းတို့ကို ရိတ်သိမ်းပါက အခြားဟင်းသီးဟင်းရွက်များ စိုက်ပျိုးရမည်ဖြစ်ရာ သူမအတွက် အလုပ်ရှုပ်သည်ဟု ဆိုခဲ့သည်။ ဤအကြောင်းကို သိရှိနေသော်လည်း အယောင်ဆောင်ခေါင်းဆောင်များသည် မည်သည့်အရာမျှ မလုပ်ဆောင်ခဲ့ကြပေ။ နောက်ဆုံးတွင် အထက်က ၎င်းတို့ကို ဆလတ်ရွက်များ အမြန်ရိတ်သိမ်းပြီး အခြေအနေကို ကိုင်တွယ်ရန် အမိန့်ပေးခဲ့ရသည်၊ သို့တည်းမဟုတ်ပါက ဆလတ်ရွက်များသည် မြေနေရာကို ယူထားပြီး နွေရာသီ ဟင်းသီးဟင်းရွက်များ စိုက်ပျိုးခြင်းကို တားဆီးလိမ့်မည် ဖြစ်သည်။ အလုပ်တွင် ထိုသို့သော သိသာထင်ရှားသည့် ပြဿနာတစ်ရပ် ပေါ်ပေါက်နေသော်ငြားလည်း အယောင်ဆောင်ခေါင်းဆောင်များထဲမှ တစ်ဦးတစ်ယောက်မျှ ယင်းနှင့်ပတ်သက်၍ မည်သည့်အရာမျှ မလုပ်ဆောင်ခဲ့ကြဘဲ ၎င်းတို့သည် လူတို့ကို စိတ်အနှောင့်အယှက် ပေးမိမည်ကို အလွန်အမင်း ကြောက်ရွံ့ခဲ့ကြသည်။ အကြောင်းမှာ ကြီးကြပ်ရေးမှူးသည် အယောင်ဆောင် ခေါင်းဆောင်တစ်ဦး၏ ရာထူးတိုးပေးခြင်းကို ခံခဲ့ရသောကြောင့် ဖြစ်ပြီး သူသည် သူမကို ရာထူးတိုးပေးပြီးနောက် သူမ၏အလုပ်ကို မည်သည့်အခါမျှ မစစ်ဆေးခဲ့ဘဲ သူမကို လွတ်လပ်စွာ ပြုမူခွင့်ပေးခဲ့ကာ သူမကို ထောက်ပံ့ပြီး ကူညီပံ့ပိုးပေးခဲ့သည်၊ ပြီးလျှင် အခြားခေါင်းဆောင်များကလည်း ကြားဝင်စွက်ဖက်ရန် မဝံ့ရဲခဲ့ကြဘဲ ၎င်းတို့နှင့် အလိုတူအလိုပါ ဖြစ်ကြရာ နောက်ဆုံးတွင် ဒုက္ခများစွာ ပေါ်ပေါက်လာခဲ့သည်။ ဤသည်မှာ ခေါင်းဆောင်များ လုပ်ဆောင်ခဲ့သည့် အလုပ်ဖြစ်သည်။ ၎င်းတို့ကို ခေါင်းဆောင်များဟု ခေါ်ဆိုနိုင်သေးသလော။ ၎င်းတို့၏ မျက်စိရှေ့တွင်ပင် ထိုသို့သော ဆိုးရွားသည့် ပြဿနာတစ်ရပ် ဖြစ်ပွားနေသော်လည်း ၎င်းတို့သည် ယင်းကို ပြဿနာတစ်ခုအဖြစ် အသိအမှတ်ပြုရန် ပျက်ကွက်ခဲ့ကြသည်၊ ဖြေရှင်းရန်မှာမူ ပြောစရာမလိုပေ။ ဤသူတို့သည် အယောင်ဆောင်ခေါင်းဆောင်များ မဟုတ်လော။ (ဟုတ်ပါသည်။) တစ်ဖက်တွင် ၎င်းတို့သည် လူ့အကြိုက်လိုက်သူများဖြစ်ကြပြီး အခြားသူများကို စိတ်အနှောင့်အယှက် ပေးမိမည်ကို ကြောက်ရွံ့ခဲ့ကြသည်။ အခြားတစ်ဖက်တွင်မူ ၎င်းတို့သည် ပြဿနာ မည်မျှဆိုးရွားသည်ကို မသိခဲ့ကြဘဲ တိကျမှန်ကန်သော ဆုံးဖြတ်ချက်ချနိုင်စွမ်း ကင်းမဲ့ကာ ယင်းကို ပြဿနာတစ်ခုဖြစ်မှန်း မသိခဲ့ကြသကဲ့သို့ ဤအလုပ်သည် ၎င်းတို့၏ တာဝန်ဝတ္တရားများ နယ်ပယ်အတွင်း၌ ကျရောက်သည်ကိုလည်း သတိမပြုမိခဲ့ကြပေ။ ၎င်းတို့သည် အသုံးမကျသောသူများနှင့် အပျင်းခိုသူများ ဖြစ်ကြသည် မဟုတ်လော။ ဤသည်မှာ တာဝန်ပျက်ကွက်ခြင်း မဟုတ်လော။ (ဟုတ်ပါသည်။) ဤသည်မှာ စတုတ္ထအခြေအနေဖြစ်သည်၊ ကြီးကြပ်ရေးမှူးများသည် ဘုရားအိမ်တော်၏ အလုပ်အစီအစဉ်များကို ဆန့်ကျင်ပြီး ကိုယ့်သဘောအတိုင်း လုပ်ဆောင်ကြခြင်း ဖြစ်သည်။ ငါတို့သည် ဤကိစ္စတွင် အယောင်ဆောင် ခေါင်းဆောင်များ၏ တာဝန်ပျက်ကွက်ခြင်း သရုပ်သကန်ကို ဖော်ထုတ်ပြီး အယောင်ဆောင်ခေါင်းဆောင်များ၏ သဘာဝအနှစ်သာရကို ပေါ်လွင်စေသည့် ဥပမာတစ်ခုကို တင်ပြခဲ့ပြီးဖြစ်သည်။

၅။ အန္တိခရစ်များဖြစ်ပြီး အမှီအခိုကင်းသော နယ်မြေများကို တည်ထောင်သည့် ကြီးကြပ်ရေးမှူးများကို အယောင်ဆောင်ခေါင်းဆောင်များက ဆက်ဆံပုံ

နောက်ထပ်အခြေအနေတစ်ခုမှာ ကြီးကြပ်ရေးမှူးများသည် မိမိတို့၏ အထက်လူကြီးများကို ပုန်ကန်ပြီး အမှီအခိုကင်းသော နယ်မြေများ တည်ထောင်ကြခြင်းဖြစ်သည်၊ ဤကြီးကြပ်ရေးမှူးများသည် အန္တိခရစ်များ ဖြစ်ကြသည်။ ကြီးကြပ်ရေးမှူးများက အစွမ်းအစ ညံ့ဖျင်းခြင်း၊ လူ့သဘာဝ ညံ့ဖျင်းခြင်း သို့မဟုတ် မကောင်းမှုများ ပြုလျက် ထင်ရာစိုင်းပြုမူခြင်းကဲ့သို့သော ပြဿနာများနှင့်ပတ်သက်လာလျှင် အယောင်ဆောင်ခေါင်းဆောင်များသည် ကြီးကြပ်သူများ၏ အခန်းကဏ္ဍမှ မလုပ်ဆောင်နိုင်ကြပေ။ ၎င်းတို့သည် ဤသို့သော ကြီးကြပ်ရေးမှူးမျိုး၏ သင့်တော်မှုကို ဆုံးဖြတ်ရန်အလို့ငှာ ၎င်းတို့ လုပ်ဆောင်နေသည့်အလုပ်နှင့် ၎င်းတို့၏ ပြဿနာများကို ချက်ချင်း စစ်ဆေးပြီး မေးမြန်းရန်လည်း ပျက်ကွက်ကြသည်။ အလားတူပင် အယောင်ဆောင်ခေါင်းဆောင်များသည် စဉ်းလဲကောက်ကျစ်ပြီး ရက်စက်ကြမ်းကြုတ်သောလူများဖြစ်သည့် အန္တိခရစ်တို့၏ သဘာဝအနှစ်သာရကို ထွင်းဖောက်မြင်နိုင်စွမ်း သာ၍ပင် မရှိကြပေ။ ၎င်းတို့သည် ဤအရာကို ထွင်းဖောက်မြင်နိုင်စွမ်း မရှိသည်သာမက တစ်ချိန်တည်းမှာပင် ဤလူတို့ကို အနည်းငယ် ကြောက်ရွံ့ကြပြီး အနည်းငယ် ကူကယ်ရာမဲ့ကာ အစွမ်းမရှိကြသည်မှာ မကြာခဏဆိုသလို ၎င်းတို့သည် အန္တိခရစ်တို့ ကြိုးဆွဲရာ ကကြရသည်အထိပင် ဖြစ်သည်။ ဤအရာသည် မည်မျှ ဆိုးရွားနိုင်သနည်း။ အန္တိခရစ်တို့သည် အယောင်ဆောင်ခေါင်းဆောင်များ၏ အလုပ်နယ်ပယ်များအတွင်း၌ မိမိတို့၏ ကိုယ်ပိုင်အင်အားစုများကို ဆွဲသွင်းပြီး အမှီအခိုကင်းသော နယ်မြေများ တည်ထောင်လျက် ဂိုဏ်းဂဏများ ဖွဲ့စည်းကောင်း ဖွဲ့စည်းနိုင်ပြီး နောက်ဆုံးတွင် ၎င်းတို့သည် အာဏာလွှဲပြောင်းရယူကာ အရာရာကို စီမံခန့်ခွဲပြီး အယောင်ဆောင်ခေါင်းဆောင်များကို ရုပ်သေးရုပ်များသဖွယ် ဖြစ်သွားစေနိုင်သည်။ ဤအယောင်ဆောင်ခေါင်းဆောင်များသည် အန္တိခရစ်တို့ ဆုံးဖြတ်ပြီး သိရှိသည့်အရာများကို မည်သို့ဖြစ်စေ သတိမမူမြဲရှိကာ ၎င်းတို့နှင့်ပတ်သက်၍ မည်သည့်အရာကိုမျှ မသိဘဲ ရှိနေကြသည်။ ၎င်းတို့သည် တစ်စုံတစ်ခု ဖြစ်ပျက်ပြီး တစ်စုံတစ်ဦးက ၎င်းတို့ထံ သတင်းပို့ပြီးနောက်တွင်မှ ဤအရာများကို သိရှိလာကြသော်လည်း ထိုအချိန်တွင်မူ နောက်ကျသွားပြီ ဖြစ်သည်။ အယောင်ဆောင်ခေါင်းဆောင်များသည် အန္တိခရစ်တို့ကို အဘယ်ကြောင့် ၎င်းတို့အား အသိမပေးခဲ့သည်ကိုပင် မေးမြန်းကြရာ ထိုသူတို့၏ တုံ့ပြန်မှုမှာ “သင့်ကို ပြောရခြင်းက အဘယ်အကျိုးရှိမည်နည်း။ သင်သည် မည်သည့်အရာကိုမျှ ဆုံးဖြတ်ချက်မချနိုင်ပေ၊ ထို့ကြောင့် ဤအရာကို သင်နှင့် ဆွေးနွေးရန် မလိုအပ်ခဲ့ပါ၊ ကျွန်ုပ်တို့ကိုယ်တိုင် ဆုံးဖြတ်ချက်ချခဲ့သည်။ ကျွန်ုပ်တို့ သင့်ကို အသိပေးခဲ့လျှင်ပင် သင်သည် သေချာပေါက် သဘောတူမည်သာ ဖြစ်သည်။ သင်၌ မည်သို့သော ထင်မြင်ချက် ရှိနိုင်မည်နည်း” ဟူ၍ ဖြစ်သည်။ အယောင်ဆောင်ခေါင်းဆောင်များသည် ထိုသို့သောကိစ္စများတွင် ကူကယ်ရာမဲ့နေကြသည်။ သင်သည် ဤအန္တိခရစ်တို့ကို ပိုင်းခြားသိမြင်နိုင်ခြင်းဖြစ်စေ၊ ဖြေရှင်းနိုင်ခြင်းဖြစ်စေ၊ ကိုင်တွယ်နိုင်ခြင်းဖြစ်စေ မရှိပါက ၎င်းတို့ကို အထက်သို့ သတင်းပို့သင့်သော်လည်း သင်သည် ထိုသို့ပြုလုပ်ရန်ပင် မဝံ့ရဲပေ၊ သင်သည် အသုံးမကျသူတစ်ဦး မဟုတ်လော။ (ဟုတ်ပါသည်။) ထိုသို့သောကိစ္စများနှင့် ရင်ဆိုင်ရသည့်အခါ ဤအသုံးမကျသည့် အကောင်ကြီးများသည် “ယင်းမှာ ကျွန်ုပ်အမှား မဟုတ်ပါ၊ ကျွန်ုပ် ထိုဆုံးဖြတ်ချက်ကို မချခဲ့ပါ။ ၎င်းတို့ ချခဲ့သော ဆုံးဖြတ်ချက်သည် မှန်သည်ဖြစ်စေ၊ မှားသည်ဖြစ်စေ ကျွန်ုပ်နှင့် မည်သည့်အရာမျှ မဆိုင်ပါ၊ အကြောင်းမှာ သူတို့ ထိုအရာကို လုပ်ဆောင်လိုက်သည့်အခါတွင် ကျွန်ုပ်ကို အသိမပေးခဲ့သောကြောင့် သို့မဟုတ် မပြောခဲ့သောကြောင့် ဖြစ်ပါသည်” ဟု မြည်တမ်းလျက် မျက်ရည်များဖြင့် တိုင်တန်းရန် ငါ့ထံသို့ လာကြသည်။ ဤသို့ဖြင့် ၎င်းတို့သည် အဘယ်အရာကို ဆိုလိုသနည်း။ (၎င်းတို့သည် တာဝန်ကို ခေါင်းရှောင်နေခြင်း ဖြစ်ပါသည်။) ခေါင်းဆောင်တစ်ဦးအနေဖြင့် သင်သည် ဤကိစ္စများကို သိရှိပြီး နားလည်သဘောပေါက်ထားသင့်သည်၊ အန္တိခရစ်တို့က သင့်ကို အကြောင်းအရာများ အသိမပေးပါက သင်ကိုယ်တိုင် အဘယ်ကြောင့် အလျင်ဦးအောင် သွား၍ မမေးမြန်းသနည်း။ ခေါင်းဆောင်တစ်ဦးအနေဖြင့် သင်သည် ကိစ္စရပ်တိုင်းကို စုစည်းခြင်း၊ ဦးဆောင်ခြင်းနှင့် ဆုံးဖြတ်ချက်များ ချမှတ်ခြင်းတို့ကို ပြုလုပ်သင့်သည်၊ ၎င်းတို့သည် သင့်ကို မည်သည့်အရာမျှ အသိမပေးဘဲ မိမိတို့ဘာသာ ဆုံးဖြတ်ချက်များ ချမှတ်ကာ နောက်ပိုင်းတွင် သင့်အား လက်မှတ်ထိုးရန်အတွက် ငွေတောင်းခံလွှာများ ပေးပို့ပါက ၎င်းတို့သည် သင်၏ သြဇာအာဏာကို လုယူနေခြင်း မဟုတ်လော။ အယောင်ဆောင်ခေါင်းဆောင်များသည် အသင်းတော်အလုပ်ကို နှောင့်ယှက်နေသော အန္တိခရစ်တို့နှင့် ကြုံတွေ့သည်နှင့်တစ်ပြိုင်နက် ၎င်းတို့သည် အံ့ဩမှင်တက်သွားကြသည်၊ ၎င်းတို့သည် ဝံပုလွေနှင့် ရင်ဆိုင်တွေ့ရသော လူမိုက်များကဲ့သို့ ကူကယ်ရာမဲ့နေကြပြီး ရုပ်သေးရုပ်များအဖြစ်သို့ ပြောင်းလဲသွားပြီး မိမိတို့၏ သြဇာအာဏာ လုယူခြင်းခံရချိန်တွင် အစွမ်းမရှိဘဲ လက်ပိုက်ကြည့်နေကြသည်။ ၎င်းတို့သည် ယင်းနှင့်ပတ်သက်၍ တစ်ခုတလေမျှ မလုပ်ဆောင်နိုင်ကြပေ၊ အသုံးမကျသည့် လူဖျင်းများပင်တည်း။ ၎င်းတို့သည် ပြဿနာများကို မဖြေရှင်းနိုင်၊ အန္တိခရစ်တို့ကို မပိုင်းခြားနိုင် သို့မဟုတ် မဖော်ထုတ်နိုင်သကဲ့သို့ မည်သည့်ဒုစရိုက်အမှုများကိုမဆို ကျူးလွန်ခြင်းမှ ၎င်းတို့ကို သေချာပေါက် ကန့်သတ်ချုပ်ချယ်နိုင်ခြင်း မရှိကြပေ။ တစ်ချိန်တည်းမှာပင် ၎င်းတို့သည် ဤပြဿနာများကို အထက်သို့ သတင်းမပို့ကြပေ။ ဤသူတို့သည် အသုံးမကျသူများ မဟုတ်လော။ သင့်ကို ခေါင်းဆောင်အဖြစ် ရွေးချယ်ရခြင်း၏ အကျိုးမှာ အဘယ်နည်း။ အန္တိခရစ်တို့သည် မကောင်းမှုများ ပြုလျက် ထင်ရာစိုင်းကြသည်၊ ပူဇော်သက္ကာများကို ပေါ်ပေါ်ထင်ထင် ဖြုန်းတီးကြပြီး ၎င်းတို့ ဦးဆောင်သည့် အင်အားစုများကို ဖွဲ့စည်းကာ အသင်းတော်အတွင်း၌ အမှီအခိုကင်းသော နယ်မြေများ တည်ထောင်ကြသည်၊ ဤအတောအတွင်း သင်သည် ၎င်းတို့ကို ကြီးကြပ်ရန်၊ ဖော်ထုတ်ရန်၊ ချုပ်ထိန်းရန် သို့မဟုတ် ကိုင်တွယ်ရန် လုံးဝ ပျက်ကွက်သည့်တိုင် ငါ့ထံသို့ လာ၍ တိုင်တန်းနေသေးသည်။ သင်သည် မည်သို့သော ခေါင်းဆောင်မျိုးဖြစ်သနည်း။ သင်သည် အမှန်ပင် အသုံးမကျသူတစ်ဦး ဖြစ်သည်။ ၎င်းတို့သည် မည်သည့်အရာကို လုပ်ဆောင်နေသည်ဖြစ်စေ အန္တိခရစ်တို့ ဦးဆောင်သော ဤအုပ်စုများသည် မိမိတို့အချင်းချင်း တိတ်တဆိတ် ဆွေးနွေးတိုင်ပင်ကြပြီးနောက် ခွင့်ပြုချက်မရှိဘဲ ဆုံးဖြတ်ချက်များ ချမှတ်ကြသည်။ ၎င်းတို့သည် ခေါင်းဆောင်များကို ဆုံးဖြတ်ချက်များ ချမှတ်ပိုင်ခွင့် ပေးရန်မဆိုထားနှင့်၊ ဖြစ်ပျက်နေသည့်အရာကို သိရှိပိုင်ခွင့်ပင် မပေးကြပေ။ ၎င်းတို့သည် ခေါင်းဆောင်များကို တိုက်ရိုက် ပယ်ချပြီး အာဏာအားလုံးကို မိမိတို့ဘာသာ ချုပ်ကိုင်ကာ မိမိတို့သာ ဆုံးဖြတ်ချက်ချကြသည်။ ဤအရာအားလုံး၏ အလယ်တွင် ၎င်းတို့ကို စီမံခန့်ခွဲရန် တာဝန်ပေးခြင်းခံရသော ခေါင်းဆောင်များသည် အဘယ်အရာကို လုပ်ဆောင်နေကြသနည်း။ ၎င်းတို့သည် ဤအလုပ်နှင့်ပတ်သက်၍ စစ်ဆေးရန်၊ ကြီးကြပ်ရန်၊ စီမံခန့်ခွဲရန် သို့မဟုတ် ဆုံးဖြတ်ချက်များ ချမှတ်ရန် လုံးဝ ပျက်ကွက်ကြသည်။ အဆုံးတွင် ၎င်းတို့သည် အန္တိခရစ်တို့ကို အာဏာလွှဲပြောင်းရယူခွင့်ပေးပြီး အထက်မှနေ၍ ၎င်းတို့ကို စီမံခန့်ခွဲခွင့် ပေးလိုက်ကြသည်။ ဤပြဿနာသည် အယောင်ဆောင်ခေါင်းဆောင်များ၏ အလုပ်မှ ပေါ်ပေါက်လာခြင်း မဟုတ်လော။ ဤပြဿနာ၏ အနှစ်သာရမှာ အဘယ်နည်း။ ယင်းသည် အဘယ်မှ မြစ်ဖျားခံသနည်း။ ယင်းသည် အယောင်ဆောင်ခေါင်းဆောင်များက အစွမ်းအစ ညံ့ဖျင်းခြင်း၊ အလုပ်လုပ်နိုင်စွမ်းမရှိခြင်းနှင့် အန္တိခရစ်တို့က ၎င်းတို့ကို လုံးဝ အလေးမထားခြင်းတို့မှ မြစ်ဖျားခံသည်။ အန္တိခရစ်တို့က “သင်တို့ ခေါင်းဆောင်များအနေဖြင့် မည်သည့်အရာကို လုပ်နိုင်မည်နည်း။ ငါသည် သင့်စကား နားထောင်ဦးမည် မဟုတ်ဘဲ သင့်ကို ကျော်လွှားပြီး အမှုအရာများကို ဆက်လက်လုပ်ဆောင်မည်။ အကယ်၍ သင်သည် ဤအကြောင်းကို အထက်သို့ တိုင်ကြားပါက ငါတို့သည် သင့်ကို ညှဉ်းပန်းမည်” ဟု စဉ်းစားကြသည်။ အယောင်ဆောင်ခေါင်းဆောင်များသည် ထိုသို့သောကိစ္စများကို တိုင်ကြားရန် မဝံ့ရဲကြပေ။ အယောင်ဆောင်ခေါင်းဆောင်များသည် အလုပ်လုပ်နိုင်စွမ်း မရှိသည်သာမက စည်းမျဉ်းများကို ထိန်းသိမ်းစောင့်ရှောက်ရန် သတ္တိလည်းမရှိကြဘဲ လူတို့ကို စိတ်အနှောင့်အယှက်ပေးမိမည်ကို ကြောက်ရွံ့ကြကာ သစ္စာစောင့်သိမှု လုံးဝမရှိကြပေ၊ ဤသည်မှာ ဆိုးရွားသော ပြဿနာတစ်ခု မဟုတ်လော။ အကယ်၍ ၎င်းတို့တွင် အမှန်တကယ် အစွမ်းအစအချို့ရှိပြီး သမ္မာတရားကို နားလည်ပါက ဤသူများသည် မကောင်းကြောင်း မြင်တွေ့သည့်အခါ ဤသို့ပြောဆိုကြမည် ဖြစ်သည်။ “ကျွန်ုပ်သည် ၎င်းတို့ကို တစ်ဦးတည်း မဖော်ထုတ်ဝံ့ပါ၊ ထို့ကြောင့် ဤပြဿနာများကို ဖြေရှင်းရန် သမ္မာတရားကို လိုက်စားပြီး ပို၍ နားလည်သော ညီအစ်ကိုမောင်နှမအချို့နှင့် မိတ်သဟာယဖွဲ့မည်။ အကယ်၍ ၎င်းတို့နှင့် မိတ်သဟာယဖွဲ့ပြီးနောက်တွင်ပင် ကျွန်ုပ်တို့သည် အန္တိခရစ်တို့ကို မကိုင်တွယ်နိုင်သေးပါက ကျွန်ုပ်သည် ပြဿနာကို အထက်သို့ သတင်းပို့ပြီး ၎င်းတို့ကို ဖြေရှင်းစေမည်။ ကျွန်ုပ်သည် အခြားမည်သည့်အရာမျှ မလုပ်ဆောင်နိုင်သော်လည်း ဦးစွာ ဘုရားအိမ်တော်၏ အကျိုးစီးပွားများကို ကာကွယ်စောင့်ရှောက်ရမည်၊ ကျွန်ုပ် ထွင်းဖောက်မြင်တွေ့ပြီးဖြစ်သည့် ကိစ္စရပ်များနှင့် ကျွန်ုပ် ရှာဖွေတွေ့ရှိခဲ့သည့် ပြဿနာများကို လုံးဝ ဆက်လက်ကြီးထွားခွင့် မပြုရ” ဟူ၍ ဖြစ်သည်။ ဤသည်မှာ ပြဿနာကို ကိုင်တွယ်ဖြေရှင်းသည့် နည်းလမ်းတစ်ခု မဟုတ်လော။ ယင်းကို မိမိ၏တာဝန်ကို ကောင်းမွန်စွာ ဖြည့်ဆည်းခြင်းအဖြစ်လည်း မှတ်ယူနိုင်သည် မဟုတ်လော။ အကယ်၍ သင်သည် ဤသို့ပြုလုပ်နိုင်ခဲ့ပါက အထက်က သင်သည် အစွမ်းအစ ညံ့ဖျင်းပြီး အလုပ်လုပ်နိုင်စွမ်းမရှိဟု ပြောဆိုမည် မဟုတ်ပေ။ သို့သော် သင်သည် ပြဿနာများကို အထက်သို့ သတင်းပို့ခြင်းကိုပင် မလုပ်ဆောင်နိုင်သောကြောင့် သင်သည် အသုံးမကျသူတစ်ဦးနှင့် အယောင်ဆောင်ခေါင်းဆောင်တစ်ဦးအဖြစ် သတ်မှတ်ခြင်းခံရသည်။ သင်သည် အစွမ်းအစ ညံ့ဖျင်းပြီး အလုပ်လုပ်နိုင်စွမ်းမရှိသည်သာမက အန္တိခရစ်တို့ကို ဖော်ထုတ်ပြီး တိုက်ခိုက်ရန် ဘုရားသခင်အပေါ် မှီခိုဖို့ ယုံကြည်ခြင်းနှင့် သတ္တိပင် မရှိပေ။ သင်သည် အသုံးမကျသူတစ်ဦး မဟုတ်လော။ အန္တိခရစ်တို့၏ အာဏာလုယူခြင်းကို ခံခဲ့ရသောသူများသည် သနားစရာကောင်းသလော။ ၎င်းတို့သည် သနားစရာကောင်းပုံရသည်၊ ၎င်းတို့သည် မည်သည့်မကောင်းမှုမျှ မလုပ်ဆောင်ခဲ့ကြဘဲ မိမိတို့၏အလုပ်တွင် အလွန်သတိထားကြကာ အမှားများ လုပ်မိမည်ကိုလည်းကောင်း၊ ပြုပြင်ခြင်း ခံရမည်ကိုလည်းကောင်း၊ ညီအစ်ကိုမောင်နှမများ၏ မထီမဲ့မြင်ပြုခြင်းကို ခံရမည်ကိုလည်းကောင်း အလွန်ကြောက်ရွံ့ကြသည်။ သို့တိုင်အောင် ၎င်းတို့သည် မိမိတို့၏ မျက်စိရှေ့တွင်ပင် အန္တိခရစ်တို့၏ လုံးဝ အာဏာလုယူခြင်းကို ခံကြရပြီး ၎င်းတို့ပြောဆိုသည့် မည်သည့်အရာမျှ အကျိုးသက်ရောက်မှုမရှိတော့ဘဲ ၎င်းတို့ ရှိသည်ဖြစ်စေ၊ မရှိသည်ဖြစ်စေ အရေးမပါတော့ပေ။ ၎င်းတို့သည် အပေါ်ယံတွင် သနားစရာကောင်းပုံရသော်လည်း အမှန်တကယ်တွင်မူ အတော်ပင် မုန်းတီးဖွယ်ကောင်းသည်။ ငါ့ကို ပြောလော့၊ လူတို့ မဖြေရှင်းနိုင်သော ပြဿနာများကို ဘုရားအိမ်တော်က ဖြေရှင်းနိုင်သလော။ လူတို့သည် ပြဿနာများကို အထက်သို့ သတင်းပို့သင့်သလော။ (သတင်းပို့သင့်ပါသည်။) ဘုရားအိမ်တော်၌ မဖြေရှင်းနိုင်သော ပြဿနာများ မရှိဘဲ ဘုရားသခင်၏ နှုတ်ကပတ်တော်များသည် မည်သည့်ပြဿနာကိုမဆို ဖြေရှင်းနိုင်သည်။ သင်သည် ဘုရားသခင်ကို စစ်မှန်သော ယုံကြည်ခြင်း ရှိသလော။ သင်သည် ဤအနည်းငယ်မျှသော ယုံကြည်ခြင်းပင် မရှိပါက သင်သည် ခေါင်းဆောင်တစ်ဦးဖြစ်ရန် မည်သို့ အရည်အချင်းပြည့်မီမည်နည်း။ သင်သည် အသုံးမကျသည့် လူဖျင်းတစ်ဦး မဟုတ်လော။ ဤသည်မှာ အယောင်ဆောင်ခေါင်းဆောင်တစ်ဦး ဖြစ်ခြင်းမျှသာ မဟုတ်ပေ၊ သင်သည် ဘုရားသခင်ကို အခြေခံအကျဆုံးသော ယုံကြည်ခြင်းပင် ကင်းမဲ့နေသည်။ သင်သည် မယုံကြည်သူဖြစ်ပြီး ခေါင်းဆောင်တစ်ဦးဖြစ်ရန် မထိုက်တန်ပေ။

ခေါင်းဆောင်များနှင့် အမှုဆောင်များ၏ စတုတ္ထမြောက် တာဝန်ဝတ္တရားနှင့်ပတ်သက်၍ အယောင်ဆောင်ခေါင်းဆောင်များသည် အလုပ်ကိစ္စအမျိုးမျိုးနှင့် ကြီးကြပ်ရေးမှူးများကို မည်သို့ချဉ်းကပ်သည်ကို ဖော်ထုတ်ရန် ငါတို့သည် အခြေအနေငါးရပ်ကို စာရင်းပြုစုခဲ့သည်။ ဤအခြေအနေငါးရပ်ကို အခြေခံ၍ အယောင်ဆောင်ခေါင်းဆောင်များ၏ အလွန်အမင်း ညံ့ဖျင်းသော အစွမ်းအစ၊ အရည်အချင်းမပြည့်မီခြင်းနှင့် လက်တွေ့ကျသော အလုပ်ကို မလုပ်ဆောင်နိုင်ခြင်းတို့၏ အမျိုးမျိုးသော သရုပ်သကန်များကို ငါတို့ စိတ်ဖြာလေ့လာဆွေးနွေးခဲ့သည်။ ဤနည်းလမ်းဖြင့် မိတ်သဟာယဖွဲ့ခြင်းအားဖြင့် အယောင်ဆောင်ခေါင်းဆောင်များကို မည်သို့ ပိုင်းခြားသိမြင်ရမည်ကို သင်တို့ အနည်းငယ် ပို၍ ရှင်းလင်းသွားပြီလော။ (ရှင်းလင်းသွားပါသည်။) ကောင်းပြီ၊ ယနေ့အတွက် ငါတို့၏ မိတ်သဟာယကို ဤနေရာတွင် အဆုံးသတ်ကြစို့။ နှုတ်ဆက်ပါသည်။

၂၀၂၁ ခုနှစ်၊ ဇန်နဝါရီလ ၂၃ ရက်


ခေါင်းဆောင်များနှင့် အမှုဆောင်များ၏ တာဝန်များ (၄)

အချက် ၅- အလုပ်ကိစ္စတစ်ခုချင်းစီ၏ လက်ရှိအခြေအနေနှင့် တိုးတက်မှုကို အချိန်နှင့်တစ်ပြေးညီ သိရှိနားလည်ပြီး ထိုအလုပ်က ချောမွေ့စွာ တိုးတက်ရန်အတွက် ပြဿနာများအား ဖြေရှင်းခြင်း၊ လမ်းလွဲမှုများအား ပြင်ဆင်ခြင်းနှင့် လစ်ဟာမှုများအား ကုစားခြင်းကို ချက်ချင်း ပြုလုပ်နိုင်ရမည်

ယနေ့ မိတ်သဟာယဖွဲ့ခြင်းသည် ခေါင်းဆောင်များနှင့် အမှုဆောင်များ၏ ပဉ္စမမြောက် တာဝန်ဖြစ်သည့် “အလုပ်ကိစ္စတစ်ခုချင်းစီ၏ လက်ရှိအခြေအနေနှင့် တိုးတက်မှုကို အချိန်နှင့်တစ်ပြေးညီ သိရှိနားလည်ပြီး ထိုအလုပ်က ချောမွေ့စွာ တိုးတက်ရန်အတွက် ပြဿနာများအား ဖြေရှင်းခြင်း၊ လမ်းလွဲမှုများအား ပြင်ဆင်ခြင်းနှင့် လစ်ဟာမှုများကို ကုစားခြင်းတို့ကို ချက်ချင်း ပြုလုပ်နိုင်ရမည်” ဟူသည့်အပေါ်တွင် ဖြစ်သည်။ အယောင်ဆောင်ခေါင်းဆောင်များသည် ဤအလုပ်တွင် ၎င်းတို့၏ တာဝန်ဝတ္တရားများကို ကောင်းမွန်စွာ ဖြည့်ဆည်းခြင်း ရှိမရှိနှင့် ၎င်းတို့သည် မိမိတို့၏ တာဝန်များကို စွဲကိုင်ထားပြီး အလုပ်ကို ကောင်းမွန်စွာ ဆောင်ရွက်ခြင်း ရှိမရှိကို ကြည့်ရှုရန်၊ အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များကို စိစစ်ဖို့ ငါတို့သည် ဤအချက်အပေါ် အာရုံစိုက်ကြမည်။

အယောင်ဆောင်ခေါင်းဆောင်များသည် အေးအေးသက်သာနေခြင်းကို မွေ့လျော်ခံစားပြီး အလုပ်ကို နားလည်အောင် အောက်ခြေအထိ နက်နက်ရှိုင်းရှိုင်း ပါဝင်ဆောင်ရွက်ခြင်း မပြုကြပေ

ခေါင်းဆောင်များနှင့် အမှုဆောင်များ၏ ပဉ္စမမြောက် တာဝန်တွင် “အလုပ်ကိစ္စတစ်ခုချင်းစီ၏ လက်ရှိအခြေအနေနှင့် တိုးတက်မှုအပေါ် အချိန်နှင့်တစ်ပြေးညီ သိရှိနားလည်ခြင်း” ကို ဦးစွာ ဖော်ပြထားသည်။ “အလုပ်ကိစ္စတစ်ခုချင်းစီ၏ လက်ရှိအခြေအနေ” ဆိုသည်မှာ အဘယ်အရာကို ရည်ညွှန်းသနည်း။ ယင်းမှာ အလုပ်ကိစ္စတစ်ခု၏ လက်ရှိအနေအထား မည်သို့ရှိသည်ကို ရည်ညွှန်းသည်။ ဤနေရာတွင် ခေါင်းဆောင်များနှင့် အမှုဆောင်များသည် မည်သည့်အရာကို နားလည်သင့်သနည်း။ ဥပမာအားဖြင့် အလုပ်လုပ်သူများသည် မည်သည့် တိကျသော အလုပ်များကို လုပ်ဆောင်နေသနည်း၊ ၎င်းတို့သည် မည်သည့်လုပ်ငန်းဆောင်တာများဖြင့် အလုပ်များနေသနည်း၊ ဤလုပ်ငန်းဆောင်တာများသည် လိုအပ်ခြင်း ရှိမရှိ၊ ယင်းတို့သည် အဓိကကျပြီး အရေးကြီးသော အလုပ်များ ဟုတ်မဟုတ်၊ ဤအလုပ်လုပ်သူများသည် မည်မျှ ထိရောက်မှုရှိသည်၊ အလုပ်သည် ချောမွေ့စွာ တိုးတက်နေခြင်း ရှိမရှိ၊ အလုပ်လုပ်သူအရေအတွက်သည် အလုပ်ပမာဏနှင့် ကိုက်ညီမှု ရှိမရှိ၊ လူတိုင်းတွင် လုံလောက်သော အလုပ်များ ရှိမရှိ၊ အလုပ်တစ်ခုအတွက် အလုပ်လုပ်သူများ များလွန်းသည့် ကိစ္စများ ရှိမရှိ၊ အလုပ်နည်းနည်းအတွက် အလုပ်လုပ်သူများလွန်းပြီး အများစုမှာ အလုပ်မရှိဘဲ ထိုင်နေသည့် အခြေအနေမျိုး ရှိမရှိ၊ သို့မဟုတ် အလုပ်ပမာဏက အလွန်များသော်လည်း အလုပ်လုပ်သူ အလွန်နည်းပြီး ကြီးကြပ်ရေးမှူးက ထိရောက်စွာ မညွှန်ကြားနိုင်သဖြင့် အလုပ်ထိရောက်မှုနည်းပြီး တိုးတက်မှုနှေးကွေးသည့် ကိစ္စများ ရှိမရှိ ဟူ၍ဖြစ်သည်။ ဤသည်တို့မှာ ခေါင်းဆောင်များနှင့် အမှုဆောင်များ နားလည်ထားသင့်သည့် အခြေအနေများအားလုံး ဖြစ်ကြသည်။ ထို့အပြင် အလုပ်ကိစ္စတစ်ခုချင်းစီကို ဆောင်ရွက်နေစဉ်တွင် တစ်စုံတစ်ဦးက အနှောင့်အယှက်ပေးခြင်း သို့မဟုတ် ဖျက်ဆီးခြင်းများ ပြုလုပ်နေခြင်း ရှိမရှိ၊ တစ်စုံတစ်ဦးက တိုးတက်မှုကို ဟန့်တားခြင်း သို့မဟုတ် ပျက်စီးအောင်လုပ်ဆောင်ခြင်း ရှိမရှိ၊ ကြားဝင်နှောင့်ယှက်မှုမျိုးဖြစ်စေ၊ ဝတ်ကျေတမ်းကျေလုပ်ခြင်းမျိုးဖြစ်စေ တစ်ခုတလေ ရှိမရှိ ဟူသည့် ဤသည်တို့မှာလည်း ခေါင်းဆောင်များနှင့် အမှုဆောင်များ နားလည်ထားသင့်သည့် အရာများ ဖြစ်ကြသည်။ သို့ဆိုလျှင် ၎င်းတို့သည် ဤကိစ္စရပ်များကို မည်သို့ နားလည်အောင် လုပ်ဆောင်ကြသနည်း။ အချို့သော ခေါင်းဆောင်များက “သင်တို့ အခု အလုပ်များနေကြသလား” ဟု မေးရန် ရံဖန်ရံခါ ဖုန်းခေါ်ကောင်း ခေါ်နိုင်သည်။ တစ်ဖက်လူက အလွန်အလုပ်များကြောင်း ပြောသည်ကို ကြားသည့်အခါ ၎င်းတို့က “ကောင်းပါသည်၊ သင်တို့ အလုပ်များနေသရွေ့ ကျွန်ုပ် စိတ်အေးရပါသည်” ဟု တုံ့ပြန်ကောင်း တုံ့ပြန်နိုင်သည်။ ဤအလုပ်လုပ်ပုံနည်းလမ်းကို သင်တို့ မည်သို့ထင်သနည်း။ ဤမေးခွန်းကို သင်တို့ မည်သို့ထင်သနည်း။ ဤသည်မှာ အရေးပါပြီး လိုအပ်သော မေးစရာ မေးခွန်းတစ်ခုလော။ ဤသည်မှာ အယောင်ဆောင်ခေါင်းဆောင်များ အလုပ်လုပ်ခြင်း၏ ထူးခြားသော လက္ခဏာဖြစ်ပြီး ၎င်းတို့သည် ဝတ်ကျေတမ်းကျေသာ လုပ်ဆောင်နေခြင်း ဖြစ်သည်။ ၎င်းတို့သည် မိမိတို့ အနည်းငယ် လိပ်ပြာလုံစေရန် အပေါ်ယံအလုပ်အနည်းငယ် လုပ်ဆောင်ခြင်းဖြင့် ကျေနပ်နေကြသော်လည်း အလုပ်၏ လက်ရှိအခြေအနေကို နားလည်ရန် အောက်ခြေအထိ၊ အဖွဲ့တစ်ခုချင်းစီအထိ ဆင်းဖို့ မဆိုထားနှင့်၊ လက်တွေ့ကျသော အလုပ်ကို လုပ်ဆောင်ရန် အာရုံမစိုက်ကြပေ။ ဥပမာအားဖြင့် အလုပ်လုပ်သူများအား ခန့်ခွဲမှုများ သင့်လျော်ခြင်း ရှိမရှိ၊ အလုပ်ကို မည်သို့လုပ်ဆောင်နေသည်၊ ပြဿနာတစ်စုံတစ်ရာ ပေါ်ပေါက်လာခြင်း ရှိမရှိဟူ၍ ဤလက်တွေ့ကျသော အခြေအနေများကို အယောင်ဆောင်ခေါင်းဆောင်များက မေးမြန်းခြင်းမရှိဘဲ ထိုအစား လေဒဏ်မိုးဒဏ်ကို ကြံ့ကြံ့မခံရဘဲ စားသောက်ပြီး ပျော်ပါးရန် မည်သူမျှ သတိမထားမိသည့် နေရာတစ်ခုကို ရှာဖွေကြသည်။ ၎င်းတို့သည် ရံဖန်ရံခါ စာများပို့ခြင်း သို့မဟုတ် တစ်စုံတစ်ဦးကို ၎င်းတို့ကိုယ်စား မေးမြန်းခိုင်းခြင်းမျှသာ ပြုလုပ်ပြီး ဤသည်မှာ မိမိတို့၏ အလုပ်ကို လုပ်ဆောင်ခြင်းဖြစ်သည်ဟု ထင်မှတ်ကြသည်။ ထိုထက်ပို၍ပင် ညီအစ်ကိုမောင်နှမများသည် ၎င်းတို့ကို ဆယ်ရက် သို့မဟုတ် တစ်ဆယ့်ငါးရက်ကြာသည်အထိ မတွေ့မြင်ရသည်များ ရှိနိုင်သည်။ ညီအစ်ကိုမောင်နှမများကို “သင်တို့၏ ခေါင်းဆောင်သည် မည်သည့်အရာဖြင့် အလုပ်များနေသနည်း။ သူသည် လက်တွေ့ကျသော အလုပ်ကို လုပ်ဆောင်နေသလော။ သူသည် သင်တို့ကို လမ်းညွှန်မှုပေးပြီး ပြဿနာများကို ဖြေရှင်းပေးနေသလော” ဟု မေးသည့်အခါ ၎င်းတို့က “ပြောမနေပါနှင့်၊ ကျွန်ုပ်တို့ ခေါင်းဆောင်ကို မတွေ့ရသည်မှာ တစ်လရှိပါပြီ။ သူ ကျွန်ုပ်တို့အတွက် နောက်ဆုံးတစ်ကြိမ် စုဝေးပွဲလုပ်ပေးပြီးကတည်းက မည်သည့်အခါမျှ ထပ်မလာတော့ပါ၊ ပြီးလျှင် ယခုအခါ ကျွန်ုပ်တို့တွင် မည်သူမျှ ကူညီဖြေရှင်းပေးခြင်း မရှိသည့် ပြဿနာများစွာ ရှိပါသည်။ အခြားနည်းလမ်းလည်း မရှိတော့ပါ။ ကျွန်ုပ်တို့၏ အဖွဲ့မှ ကြီးကြပ်ရေးမှူးနှင့် ကျွန်ုပ်တို့ ညီအစ်ကိုမောင်နှမများသည် ဆုတောင်းပြီး စည်းမျဉ်းများ ရှာဖွေရန်၊ အလုပ်နှင့်ပတ်သက်၍ ဆွေးနွေးတိုင်ပင်ရန်နှင့် ပူးပေါင်းဆောင်ရွက်ရန် အတူတကွ စုဝေးကြသည်။ ခေါင်းဆောင်သည် ဤနေရာတွင် ထိရောက်မှုမရှိ။ ကျွန်ုပ်တို့သည် ယခုအခါတွင် ခေါင်းဆောင်မရှိပါ” ဟု ပြန်ပြောကြသည်။ ဤခေါင်းဆောင်သည် သူ၏အလုပ်ကို မည်မျှ ကောင်းမွန်စွာ လုပ်ဆောင်နေသနည်း။ အထက်က ဤခေါင်းဆောင်ကို “နောက်ဆုံးရုပ်ရှင် ရိုက်ကူးပြီးသည့်နောက်တွင် ဇာတ်ညွှန်းအသစ်များ လက်ခံရရှိသေးသလား။ ယခု မည်သည့်အရာ ရိုက်ကူးနေသနည်း။ အလုပ်၏ တိုးတက်မှုအခြေအနေ မည်သို့ရှိသနည်း” ဟု မေးသည်။ ခေါင်းဆောင်က ပြန်လည်ဖြေကြားသည်၊ “ကျွန်ုပ် မသိပါ။ နောက်ဆုံးရုပ်ရှင်ပြီးသည့်နောက် ကျွန်ုပ်သည် သူတို့နှင့် တစ်ကြိမ် စုဝေးခဲ့ပါသည်၊ ထို့နောက် သူတို့အားလုံး စိတ်အားထက်သန်ခဲ့ကြပြီး အပျက်သဘောမဆောင်ကြဘဲ အခက်အခဲ တစ်စုံတစ်ရာ မရှိခဲ့ကြပါ။ ထိုအချိန်မှစ၍ ကျွန်ုပ်တို့ မတွေ့ဆုံဖြစ်ကြတော့ပါ။ သင်သည် သူတို့၏ လက်ရှိအခြေအနေကို သိရှိလိုပါက ကျွန်ုပ်သည် သင့်အတွက် ဖုန်းခေါ်၍ မေးမြန်းပေးနိုင်ပါသည်”ဟူ၍ဖြစ်သည်။ “အခြေအနေကို နားလည်ရန် အဘယ်ကြောင့် သင် စောစောက ဖုန်းမခေါ်ခဲ့သနည်း” “အဘယ်ကြောင့်ဆိုသော် ကျွန်ုပ်သည် နေရာတိုင်း၌ စုဝေးပွဲများ တက်ရောက်နေရ၍ အလွန်အလုပ်များနေသောကြောင့် ဖြစ်ပါသည်။ သူတို့အလှည့် မရောက်သေးပါ။ နောက်တစ်ကြိမ် သူတို့နှင့် စုဝေးသည့်အခါမှသာ အခြေအနေကို နားလည်နိုင်မည် ဖြစ်ပါသည်”ဟူ၍ ဆိုလေသည်။ ဤသည်မှာ အသင်းတော်အလုပ်အပေါ် သူတို့၏ သဘောထား ဖြစ်သည်။ ထို့နောက် အထက်က ဤသို့ဆိုသည်၊ “သင်သည် လက်ရှိအခြေအနေ သို့မဟုတ် ရုပ်ရှင်ထုတ်လုပ်ရေးအလုပ်၌ တည်ရှိသော ပြဿနာများကို သတိမမူမိ၊ သို့ဆိုလျှင် ဧဝံဂေလိအလုပ်၏ တိုးတက်မှုအခြေအနေသည် မည်သို့ရှိသနည်း။ မည်သည့်နိုင်ငံ၏ ဧဝံဂေလိအလုပ်သည် အကောင်းဆုံး၊ စံနမူနာအဖြစ်ဆုံး ဖြန့်ဝေခဲ့သနည်း။ မည်သည့်နိုင်ငံ၏ လူတို့သည် အတော်အသင့် အစွမ်းအစကောင်းမွန်ပြီး လျင်မြန်စွာ သဘောပေါက်နားလည်ကြသနည်း။ မည်သည့်နိုင်ငံ၌ ပို၍ကောင်းမွန်သော အသင်းတော်အသက်တာ ရှိသနည်း”ဟူ၍ဖြစ်၏။ “အာ၊ ကျွန်ုပ်သည် စုဝေးပွဲများကိုသာ အာရုံစိုက်ခဲ့မိပြီး ဤအရာများကို မေးမြန်းရန် မေ့လျော့သွားခဲ့ပါသည်” “သို့ဆိုလျှင် ဧဝံဂေလိအဖွဲ့ထဲ၌ လူမည်မျှသည် သက်သေခံနိုင်ကြသနည်း။ သက်သေခံရန် လူမည်မျှ ပျိုးထောင်ပေးနေသနည်း။ မည်သည့်နိုင်ငံ၌ရှိသော အသင်းတော်အလုပ်နှင့် အသင်းတော်အသက်တာကို မည်သူက တာဝန်ယူ၍ နောက်ဆက်တွဲ လိုက်လုပ်သနည်း။ မည်သူက ရေလောင်းပေး၍ ထိန်းကျောင်းသနည်း။ နိုင်ငံအသီးသီးမှ အသင်းသားသစ်များသည် အသင်းတော်အသက်တာကို စတင်၍ အသက်ရှင်နေထိုင်ကြပြီလော။ သူတို့၏ အယူအဆများနှင့် စိတ်ကူးစိတ်သန်းများသည် လုံးဝ ဖြေရှင်းပြီးပြီလော။ လူမည်မျှသည် ဘာသာရေးသမားများ၏ အထင်အမြင်မှားစေခြင်းကို မခံရတော့ဘဲ မှန်သောလမ်းခရီးတွင် အခိုင်အမာ အမြစ်စွဲခဲ့ကြပြီနည်း။ ဘုရားသခင်ကို တစ်နှစ် သို့မဟုတ် နှစ်နှစ် ယုံကြည်ပြီးနောက် လူမည်မျှသည် မိမိတို့၏ တာဝန်များကို ထမ်းဆောင်နိုင်ကြသနည်း။ သင်သည် ဤအရေးကိစ္စများကို သိနားလည်ပြီး သဘောပေါက်သလော။ အလုပ်၌ ပြဿနာများ ပေါ်ပေါက်လာသည့်အခါ မည်သူက ယင်းတို့ကို ဖြေရှင်းနိုင်သနည်း။ ဧဝံဂေလိအဖွဲ့ထဲ၌ မည်သည့်အုပ်စု သို့မဟုတ် တစ်ဦးတစ်ယောက်ချင်းစီသည် မိမိ၏ အလုပ်အတွက် တာဝန်ယူပြီး လက်တွေ့ကျသော ရလဒ်များ ရှိသည်ကို သင် သိသလော” “ကျွန်ုပ် မသိပါ။ သင် သိလိုပါက သင့်အတွက် ကျွန်ုပ် မေးမြန်းပေးနိုင်ပါသည်။ သင် အလျင်မလိုပါက ကျွန်ုပ် အချိန်ရသည့်အခါ မေးမြန်းပါမည်။ ကျွန်ုပ် အလုပ်များနေဆဲ ဖြစ်ပါသည်”ဟူ၍တည်း။ ဤခေါင်းဆောင်သည် လက်တွေ့ကျသော အလုပ်တစ်ခုခု လုပ်ဆောင်ခဲ့သလော။ (မလုပ်ဆောင်ခဲ့ပါ။) ၎င်းတို့သည် အရာအားလုံးကို “ကျွန်ုပ် မသိပါ” ဟု ပြောသည်၊ ၎င်းတို့သည် မေးခွန်းမေးခံရသည့် အခိုက်အတန့်တွင်မှသာ အမှုအရာများအကြောင်းကို မေးမြန်းသည်၊ သို့ဆိုလျှင် ၎င်းတို့သည် မည်သည့်အရာဖြင့် အလုပ်များနေသနည်း။ စုဝေးပွဲများအတွက်ဖြစ်စေ၊ အလုပ်ကို စစ်ဆေးရန်ဖြစ်စေ မည်သည့်အဖွဲ့သို့ ၎င်းတို့ သွားပါစေ ၎င်းတို့သည် အလုပ်ထဲရှိ ပြဿနာများကို ဖော်ထုတ်ရန် ပျက်ကွက်ပြီး ယင်းတို့ကို မည်သို့ဖြေရှင်းရမည်ကို မသိကြပေ။ သင်သည် လူအမျိုးမျိုးတို့၏ အခြေအနေများနှင့် ကိုယ်ကျင့်စရိုက်ကို ချက်ချင်း မရိပ်စားမိနိုင်လျှင်ပင် အလုပ်တွင် ရှိနေသော ကိစ္စရပ်များ၊ လက်ရှိတွင် လုပ်ဆောင်နေသည့်အလုပ်နှင့် မည်သည့်အဆင့်သို့ ရောက်ရှိနေပြီဖြစ်သည်ကို အနည်းဆုံးအနေဖြင့် နောက်ဆက်တွဲ လိုက်ခြင်း၊ နားလည်ခြင်းနှင့် သဘောပေါက်ခြင်းတို့ကို ပြုလုပ်သင့်သည် မဟုတ်လော။ သို့သော် အယောင်ဆောင်ခေါင်းဆောင်များသည် ဤမျှလောက်ပင် မလုပ်ဆောင်နိုင်ကြပေ၊ ၎င်းတို့သည် မျက်စိကန်းနေကြသည် မဟုတ်လော။ ၎င်းတို့သည် အသင်းတော်အတွင်းရှိ အမျိုးမျိုးသော အဖွဲ့များသို့ အလုပ်ကို နောက်ဆက်တွဲ လိုက်ရန်နှင့် စစ်ဆေးရန် သွားလျှင်ပင် ၎င်းတို့သည် အမှန်တကယ်ဖြစ်သော အခြေအနေကို လုံးဝ နားမလည်ကြသကဲ့သို့ အဓိကကျသော ပြဿနာများကို မဖော်ထုတ်နိုင်ကြသည့်အပြင် အချို့သော ပြဿနာများကို တွေ့မြင်လျှင်ပင် ၎င်းတို့ မဖြေရှင်းနိုင်ကြပေ။

ရုပ်ရှင်ထုတ်လုပ်ရေးအဖွဲ့တစ်ဖွဲ့သည် ၎င်းတို့ ယခင်က တစ်ခါမျှ မကြိုးစားဖူးသည့် အမျိုးအစားဖြစ်သော အလွန်စိန်ခေါ်မှုများသည့် ရုပ်ရှင်တစ်ကားကို ရိုက်ကူးရန် ပြင်ဆင်နေခဲ့သည်။ ၎င်းတို့သည် ဤရုပ်ရှင်ဇာတ်ညွှန်းကို လက်ခံရန် သင့်တော်ခြင်း ရှိမရှိ၊ ဒါရိုက်တာနှင့် အဖွဲ့သားတစ်ဖွဲ့လုံးသည် ဤအလုပ်ကို ပြီးမြောက်အောင် လုပ်ဆောင်နိုင်စွမ်း ရှိမရှိဟူ၍ ၎င်းတို့၏ ခေါင်းဆောင်သည် ဤအခြေအနေများကို မသိရှိခဲ့ပေ။ သူသည် ဤသို့မျှသာ ဆိုလေသည်။ “သင်တို့သည် ဇာတ်ညွှန်းအသစ်တစ်ခုကို တာဝန်ယူထားကြပြီဖြစ်၍ ဆက်သာရိုက်ကူးကြပါ။ ကျွန်ုပ်သည် သင်တို့ကို ပံ့ပိုးပြီး သင်တို့နှင့်အတူ နောက်ဆက်တွဲ လိုက်လုပ်ပါမည်။ သင်တို့ အစွမ်းကုန် ကြိုးစားကြပါ။ အခက်အခဲများ ပေါ်ပေါက်လာသည့်အခါ ဘုရားသခင်ထံ ဆုတောင်းပြီး ဘုရားသခင်၏ နှုတ်ကပတ်တော်များနှင့်အညီ ယင်းတို့ကို ဖြေရှင်းကြပါ” ဟူ၍ ဖြစ်သည်။ ထို့နောက်တွင် သူထွက်သွားလေတော့သည်။ ဤခေါင်းဆောင်သည် ရှိနှင့်ပြီးသား အခက်အခဲတစ်ခုတလေကိုမျှ မမြင်နိုင်၊ မဖော်ထုတ်နိုင်ခဲ့ပေ၊ ဤသို့ဖြင့် အလုပ်ကို ကောင်းမွန်စွာ လုပ်ဆောင်နိုင်မည်လော။ ရုပ်ရှင်ထုတ်လုပ်ရေးအဖွဲ့သည် ဤဇာတ်ညွှန်းကို လက်ခံရရှိပြီးနောက် ဒါရိုက်တာနှင့် အဖွဲ့သားများသည် ဇာတ်လမ်းကို မကြာခဏ ဆန်းစစ်ကြပြီး ဝတ်စုံများနှင့် ကင်မရာဘောင်ဝင်မှုတို့ကို ဆွေးနွေးကြသော်လည်း ရုပ်ရှင်ကို မည်သို့ရိုက်ကူးရမည်ကို စိတ်ကူး တစ်စက်မျှ မရှိခဲ့ကြပေ၊ ၎င်းတို့သည် တရားဝင် ထုတ်လုပ်မှုကို မစတင်နိုင်ခဲ့ကြပေ။ ဤသည်မှာ လက်ရှိအခြေအနေ မဟုတ်လော။ ဤသည်တို့မှာ ရှိနှင့်ပြီးသား ပြဿနာများ မဟုတ်လော။ ဤသည်တို့မှာ ခေါင်းဆောင်က ဖြေရှင်းသင့်သည့် ကိစ္စရပ်များ မဟုတ်လော။ ခေါင်းဆောင်သည် နေ့စဉ်နေ့တိုင်း စုဝေးပွဲများတွင် အချိန်ကုန်ခဲ့သည်၊ ရက်ပေါင်းများစွာ စုဝေးပွဲများ လုပ်ပြီးသည့်တိုင် လက်တွေ့ကျသော ပြဿနာတစ်ခုမျှ မဖြေရှင်းနိုင်ခဲ့ဘဲ ရိုက်ကူးရေးသည်လည်း ပုံမှန်အတိုင်း ရှေ့ဆက်မလုပ်ဆောင်နိုင်သေးပေ။ ခေါင်းဆောင်သည် အကျိုးသက်ရောက်မှု တစ်စုံတစ်ရာ ရှိခဲ့သလော။ (မရှိခဲ့ပါ။) သူသည် စိတ်ဓာတ်တက်ကြွစေရန် ကြွေးကြော်သံများကိုသာ ဟစ်ကြွေးခဲ့သည်။ “ကျွန်ုပ်တို့သည် အချည်းနှီးထိုင်နေ၍ မဖြစ်သကဲ့သို့ ဘုရားသခင်၏ အိမ်တော်ကို မှီခိုကပ်ရပ်၍လည်း မရပေ” ဟူ၍ဖြစ်သည်။ ၎င်းသည် လူတို့ကို “သင်တို့၌ အသိစိတ်မရှိကြပေ၊ တစ်စုံတစ်ရာသော ခံစားချက် တစ်စက်မျှမရှိဘဲ ဘုရားသခင်၏ အိမ်တော်တွင် မှီခိုကပ်ရပ်စားသောက်ကြသည်၊ သင်တို့၌ အရှက်မရှိကြသလော”ဟူ၍ပင် ဩဝါဒခြွေကြသည်။ သူတို့ ဤသို့ဆိုပြီးနောက် လူတိုင်း၏ အသိစိတ်သည် အနည်းငယ် လိပ်ပြာမလုံတော့ပေ။ “ဟုတ်ပေသည်၊ အလုပ်၏ တိုးတက်မှုသည် အလွန်နှေးကွေးပြီး ဤသို့ဖြစ်နေလျက်နှင့် ကျွန်ုပ်တို့သည် တစ်နေ့သုံးနပ် စားနေရဆဲဖြစ်သည်၊ ဤသည်မှာ မှီခိုကပ်ရပ်စားသောက်ခြင်း မဟုတ်လော။ ကျွန်ုပ်တို့သည် မည်သည့်အလုပ်ကိုမျှ အမှန်တကယ် မလုပ်ဆောင်ခဲ့ကြပေ။ သို့ဖြစ်လျှင် အလုပ်တွင် ပေါ်ပေါက်လာသော ဤပြဿနာများကို မည်သူက ဖြေရှင်းမည်နည်း။ ကျွန်ုပ်တို့သည် ၎င်းတို့ကို မဖြေရှင်းနိုင်ကြသောကြောင့် ခေါင်းဆောင်ကို မေးမြန်းကြသော်လည်း ခေါင်းဆောင်က ဤပြဿနာများကို မည်သို့ ဖြေရှင်းသင့်သည်ကို မိတ်သဟာယဖွဲ့ခြင်းမရှိဘဲ ဇွဲဖြင့် ဆုတောင်းရန်၊ ဘုရားသခင်၏ နှုတ်ကပတ်တော်များကို ဖတ်ရှုရန်နှင့် သဟဇာတဖြစ်စွာ ပူးပေါင်းဆောင်ရွက်ရန်သာ ပြောဆိုသည်” ဟူ၍ ဖြစ်သည်။ ခေါင်းဆောင်သည် နေရာတွင် နေ့စဉ်နေ့တိုင်း စုဝေးပွဲများ ကျင်းပခဲ့သော်လည်း ဤပြဿနာများကိုမူ ဖြေရှင်းနိုင်ခြင်း မရှိခဲ့ပေ။ အချိန်ကြာလာသည်နှင့်အမျှ အချို့သောလူတို့၏ ယုံကြည်ခြင်းသည် အေးစက်လာခဲ့ပြီး ရှေ့ဆက်ရန် လမ်းမမြင်သဖြင့်လည်းကောင်း၊ ရိုက်ကူးရေးကို မည်သို့ဆက်လုပ်ရမည်ကို မသိသဖြင့်လည်းကောင်း ၎င်းတို့၏ အခြေအနေများသည် စိတ်မချမ်းမသာဖြစ်လာခဲ့သည်။ ၎င်းတို့သည် မိမိတို့၏ နောက်ဆုံးမျှော်လင့်ချက်ကို ခေါင်းဆောင်အပေါ်၌ ထားရှိခဲ့ကြပြီး သူက လက်တွေ့ကျသော ပြဿနာအချို့ကို ဖြေရှင်းပေးနိုင်မည်ဟု မျှော်လင့်ခဲ့ကြသော်လည်း ဝမ်းနည်းစရာမှာ ဤခေါင်းဆောင်သည် အတတ်ပညာကို သင်ယူခြင်းလည်းမရှိ၊ ယင်းကို နားလည်သူများနှင့် မိတ်သဟာယဖွဲ့ခြင်း၊ ဆွေးနွေးခြင်း သို့မဟုတ် ရှာဖွေခြင်းလည်းမရှိဘဲ မျက်စိကန်းနေသူတစ်ဦးကဲ့သို့ပင် ဖြစ်နေခဲ့သည်။ သူသည် ဘုရားသခင်၏ နှုတ်ကပတ်တော်စာအုပ် တစ်အုပ်ကို မကြာခဏ ကိုင်ထားပြီး “ကျွန်ုပ်သည် ဝိညာဉ်ရေးရာ ဆက်ကပ်ခြင်းအတွက် ဘုရားသခင်၏ နှုတ်ကပတ်တော်များကို ဖတ်ရှုနေခြင်းဖြစ်သည်။ မိမိကိုယ်ကို သမ္မာတရားဖြင့် ပြင်ဆင်နေသည်။ မည်သူမျှ ကျွန်ုပ်ကို မနှောင့်ယှက်ပါနှင့်၊ ကျွန်ုပ် အလုပ်များနေသည်” ဟု ပြောဆိုသည်။ နောက်ဆုံးတွင် ပြဿနာများ ပို၍ပို၍ စုပုံလာပြီး အလုပ်သည် တစ်ပိုင်းသေနေသော အခြေအနေသို့ ရောက်ရှိသွားစေခဲ့သည့်တိုင် အယောင်ဆောင်ခေါင်းဆောင်သည် သူ အလုပ်ကို ကောင်းမွန်စွာ လုပ်ဆောင်နေသည်ဟု ထင်မှတ်နေဆဲပင်။ အဘယ်ကြောင့် ထိုသို့ဖြစ်သနည်း။ သူသည် စုဝေးပွဲများ ကျင်းပခဲ့ပြီးဖြစ်သောကြောင့်၊ အလုပ်အခြေအနေကို မေးမြန်းခဲ့ပြီးဖြစ်သောကြောင့်၊ ပြဿနာများကို ဖော်ထုတ်ခဲ့ပြီးဖြစ်သောကြောင့်၊ ဘုရားသခင်၏ နှုတ်ကပတ်တော်များကို မျှဝေခဲ့ပြီးဖြစ်သောကြောင့်၊ လူတို့၏ အခြေအနေများကို ထောက်ပြခဲ့ပြီးဖြစ်သောကြောင့်၊ လူတိုင်းသည် ဤအခြေအနေများနှင့် မိမိတို့ကိုယ်ကို နှိုင်းယှဉ်ချိန်ဆခဲ့ကြပြီး မိမိတို့၏ တာဝန်ကို ကောင်းမွန်စွာ ထမ်းဆောင်ရန် သန္နိဋ္ဌာန်ချခဲ့ကြပြီးဖြစ်သောကြောင့် ခေါင်းဆောင်တစ်ဦးအနေဖြင့် သူ၏တာဝန်သည် ကောင်းမွန်စွာ ဖြည့်ဆည်းခဲ့ပြီဖြစ်ပြီး သူ့ထံမှ မျှော်လင့်နိုင်သမျှ အားလုံးကို သူလုပ်ဆောင်ပြီးဖြစ်သည်ဟု သူယုံကြည်ခဲ့သည်။ အတတ်ပညာပိုင်းဆိုင်ရာ ကဏ္ဍများနှင့် သက်ဆိုင်သည့် သတ်သတ်မှတ်မှတ်ဖြစ်သော အလုပ်များကို ကောင်းမွန်စွာ မစီမံခန့်ခွဲနိုင်ပါက ယင်းမှာ ခေါင်းဆောင်၏ အရေးကိစ္စမဟုတ်တော့ပေ။ ဤသည်မှာ မည်သို့သော ခေါင်းဆောင်မျိုးနည်း။ အသင်းတော်အလုပ်သည် ရပ်လုရပ်ခင် အခြေအနေသို့ ကျရောက်နေခဲ့သည့်တိုင် သူသည် လုံးဝ စိုးရိမ်ပူပန်ခြင်း သို့မဟုတ် စိတ်သောကရောက်ခြင်း မရှိခဲ့ပေ။ အထက်က မမေးမြန်းလျှင် သို့မဟုတ် မတိုက်တွန်းလျှင် သူသည် မိမိ၏လက်အောက်တွင် မည်သည့်အရာ ဖြစ်ပျက်နေသည်ကို တစ်ခွန်းမျှ မပြောဘဲ၊ ပြဿနာတစ်ခုမျှ မဖြေရှင်းဘဲ ဆက်လက်၍ အချိန်ဆွဲနေမည်သာ ဖြစ်သည်။ ထိုသို့သော ခေါင်းဆောင်သည် သူ၏ ခေါင်းဆောင်မှုဆိုင်ရာ တာဝန်ဝတ္တရားများကို ကောင်းမွန်စွာ ဖြည့်ဆည်းခဲ့သလော။ (မဖြည့်ဆည်းခဲ့ပါ။) သို့ဆိုလျှင် သူသည် စုဝေးပွဲများတွင် တစ်နေကုန် မည်သည့်အရာကို ပြောဆိုခဲ့သနည်း။ သူသည် အယူဝါဒများကို တရားဟောခြင်းနှင့် ကြွေးကြော်သံများကို ဟစ်ကြွေးခြင်းမျှသာ ပြုလုပ်လျက် အနှစ်သာရမရှိသော စကားများကိုသာ ပြောဆိုခဲ့သည်။ ခေါင်းဆောင်သည် အလုပ်ထဲရှိ စစ်မှန်သော ပြဿနာများကို မဖြေရှင်းခဲ့ပေ၊ လူတို့၏ ဝတ်ကျေတမ်းကျေနှင့် အပျက်သဘောဆောင်သော အခြေအနေများကို မဖြေရှင်းခဲ့ပေ၊ လူတို့၏ အလုပ်ထဲရှိ ကိစ္စရပ်များကို သမ္မာတရား စည်းမျဉ်းများအတိုင်း မည်သို့ဖြေရှင်းရမည်ကို မသိခဲ့ပေ။ ရလဒ်အနေဖြင့် စီမံကိန်းတစ်ခုလုံး ရပ်တန့်သွားခဲ့ပြီး အချိန်ကာလကြာရှည်စွာ မည်သည့်တိုးတက်မှုကိုမျှ မမြင်တွေ့ခဲ့ရပေ။ သို့တိုင် ခေါင်းဆောင်သည် လုံးဝ စိုးရိမ်ပူပန်ခြင်း မရှိခဲ့ပေ။ ဤသည်မှာ အယောင်ဆောင်ခေါင်းဆောင်များ လက်တွေ့ကျသော အလုပ်ကို မလုပ်ဆောင်ခြင်း၏ သရုပ်သကန်တစ်ခု မဟုတ်လော။ ဤအယောင်ဆောင်ခေါင်းဆောင်များ၏ သရုပ်သကန်၏ အနှစ်သာရမှာ အဘယ်နည်း။ ဤသည်မှာ တာဝန်ကို ကြီးလေးစွာ ပျက်ကွက်ခြင်း မဟုတ်လော။ မိမိ၏အလုပ်တွင် ကြီးလေးစွာ ပျက်ကွက်ခြင်း၊ မိမိ၏ တာဝန်ဝတ္တရားများကို ကောင်းမွန်စွာ ဖြည့်ဆည်းရန် ပျက်ကွက်ခြင်းမှာ အယောင်ဆောင်ခေါင်းဆောင်များ လုပ်ဆောင်သည့်အရာ အတိအကျ ဖြစ်သည်။ သင်သည် နေရာတွင် ဝတ်ကျေတမ်းကျေ လုပ်ဆောင်ရန်အတွက်သာ နေထိုင်ပြီး စစ်မှန်သော ပြဿနာများကို မဖြေရှင်းပေ။ သင်သည် နေရာတွင် လူတို့ကို လှည့်စားရန်အတွက်သာ နေထိုင်သည်၊ မည်သည့် လက်တွေ့ကျသော အလုပ်ကိုမျှ မလုပ်ဆောင်ဘဲ သင်သည် ထိုနေရာတွင် အချိန်ပြည့် နေထိုင်ခဲ့လျှင်ပင် မည်သည့်အရာကိုမျှ ပြီးမြောက်အောင်မြင်စေမည် မဟုတ်ပေ။ အလုပ်တွင်လည်းကောင်း၊ အတတ်ပညာပိုင်းဆိုင်ရာ ကဏ္ဍများအကြားတွင်လည်းကောင်း အမျိုးမျိုးသော ပြဿနာများ ပေါ်ပေါက်လာသည်၊ အချို့ကို သင် ဖြေရှင်းနိုင်သော်လည်း မဖြေရှင်းပေ။ ဤသည်မှာ တာဝန်ကို ကြီးလေးစွာ ပျက်ကွက်ခြင်း ဖြစ်နေပြီးဖြစ်သည်။ ထို့အပြင် သင်သည် မျက်စိတွင်ရော စိတ်ထဲတွင်ပါ ကန်းနေသည်။ တစ်ခါတစ်ရံ သင် ပြဿနာများကို တွေ့ရှိသည့်အခါ ယင်းတို့၏ အနှစ်သာရကို သင် မရိပ်စားမိနိုင်ပေ။ သင်သည် ယင်းတို့ကို မဖြေရှင်းနိုင်သော်လည်း ကိုင်တွယ်နိုင်သည်ဟု ဟန်ဆောင်ကာ သမ္မာတရားကို အမှန်တကယ် နားလည်သူများနှင့် မိတ်သဟာယဖွဲ့ရန် သို့မဟုတ် တိုင်ပင်ရန် လုံးဝငြင်းဆန်လျက်၊ အထက်သို့လည်း သတင်းပို့ခြင်း သို့မဟုတ် ရှာဖွေခြင်း မပြုဘဲ မနည်းထိန်းထားသည်။ ဤသည်မှာ အဘယ်ကြောင့်နည်း။ သင်သည် ပြုပြင်ခြင်းခံရမည်ကို ကြောက်သလော။ အထက်က သင်နှင့်ပတ်သက်သည့် အမှန်တရားကို သိရှိပြီး သင့်ကို ဖြုတ်ချမည်ကို ကြောက်သလော။ ဤသည်မှာ ဘုရားအိမ်တော်၏ အလုပ်ကို အနည်းငယ်မျှပင် မထိန်းသိမ်းဘဲ အဆင့်အတန်းကိုသာ အာရုံစိုက်နေခြင်း မဟုတ်လော။ ဤသို့သော စိတ်ဓာတ်ဖြင့် သင်သည် သင်၏တာဝန်ကို မည်သို့ ကောင်းမွန်စွာ ထမ်းဆောင်နိုင်မည်နည်း။

ခေါင်းဆောင်၊ သို့မဟုတ် အမှုဆောင်တစ်ယောက်သည် မည်သည့်အရေးကြီးသည့်အလုပ်ကို လုပ်ဆောင်သည်ဖြစ်စေ၊ ဤအလုပ်၏ သဘောသဘာဝက မည်သည့်အရာဖြစ်စေ ၎င်းတို့၏ ပထမဦးစားပေးမှာ အလုပ်က မည်သို့သောအခြေအနေရှိနေသည်ကိုနားလည်ပြီး သဘောပေါက်ရန် ဖြစ်သည်။ ၎င်းတို့သည် အမှုကိစ္စများကို နောက်ဆက်တွဲ လိုက်လုပ်ပြီး မေးခွန်းများမေးကာ သတင်းအချက်အလက်များကို ကိုယ်တိုင်ရယူရန်အတွက် ထိုနေရာတွင် ရှိနေရပေမည်။ ၎င်းတို့သည် တစ်ဆင့်စကားကိုသာ ယတိပြတ် အမှီပြု၍ မရပေ၊ သို့မဟုတ် အခြားလူတို့၏ အစီရင်ခံချက်များကိုသာ နားထောင်ခြင်း မပြုလုပ်ရပေ။ ထိုအစား ၎င်းတို့သည် အလုပ်လုပ်သူများ၏ အခြေအနေကိုလည်းကောင်း အလုပ်က မည်သို့ တိုးတက်နေသည်ကိုလည်းကောင်း မိမိတို့ကိုယ်တိုင် ကြည့်ရှုလေ့လာရမည်။ ပြီးလျှင် မည်သည့်အခက်အခဲများရှိသည်ကိုဖြစ်စေ၊ အထက်၏ တောင်းဆိုမှုများနှင့် မကိုက်ညီသည့် ကဏ္ဍတစ်ခုတလေ ရှိမရှိကိုဖြစ်စေ၊ စည်းမျဉ်းများ ချိုးဖောက်ခြင်း ရှိမရှိကိုဖြစ်စေ၊ အဖျက်အမှောင့်လုပ်ခြင်းများ သို့မဟုတ် အနှောင့်အယှက်များ တစ်ခုတလေ ရှိမရှိကိုဖြစ်စေ၊ အတတ်ပညာပိုင်းဆိုင်ရာအလုပ်နှင့် စပ်လျဉ်း၍ ပစ္စည်းကိရိယာ လိုအပ်မှုရှိမရှိကိုဖြစ်စေ၊ ဆီလျော်သော သင်ကြားပို့ချမှုဆိုင်ရာ ပစ္စည်းများ လိုအပ်မှု ရှိမရှိကိုဖြစ်စေ နားလည်ရမည်။ ၎င်းတို့သည် ဤအရာအားလုံးကို နိုင်နိုင်နင်းနင်းဖြစ်ရမည် ဖြစ်သည်။ မည်မျှ များပြားသော အစီရင်ခံချက်များကို ၎င်းတို့ နားထောင်သည်ဖြစ်စေ၊ တစ်ဆင့်စကားမှ ၎င်းတို့ မည်မျှ ကောက်ယူသည်ဖြစ်စေ ဤအရာတို့သည် ကိုယ်တိုင်သွားရောက်ကြည့်ရှုခြင်းလောက် မကောင်းပေ။ ၎င်းတို့အနေဖြင့် ကိုယ့်မျက်လုံးများဖြင့် အမှုအရာများကို တပ်အပ်မြင်ခြင်းသည် ပိုမို တိကျမှုရှိပြီး ယုံကြည်စိတ်ချရသည်။ ၎င်းတို့သည် အခြေအနေ၏ ကဏ္ဍအားလုံးကို အကျွမ်းဝင်သွားသည်နှင့် တစ်ပြိုင်နက် မည်သည့်အရာဖြစ်ပျက်နေသည်ကို ကောင်းစွာ သိရှိလိမ့်မည်။ သူတို့သည် အစွမ်းအစကောင်းပြီး ပျိုးထောင်ရန် ထိုက်တန်သောသူသည် မည်သူဖြစ်သည်ကို အထူးသဖြင့် ရှင်းလင်းပြီး တိကျမှန်ကန်စွာ သိရှိနားလည်ထားရမည်။ ဤအရာကသာ သူတို့အား လူတို့ကို တိကျမှန်ကန်စွာ ပျိုးထောင်၍ အသုံးပြုနိုင်စေမည်ဖြစ်သဖြင့် ဤသည်မှာ ခေါင်းဆောင်များနှင့် အမှုဆောင်များ မိမိတို့၏ အလုပ်ကို ကောင်းမွန်စွာ လုပ်ဆောင်နိုင်ရန်အတွက် အလွန်အရေးကြီးပေသည်။ ခေါင်းဆောင်များနှင့် အမှုဆောင်များ၌ အစွမ်းအစကောင်းသော လူတို့ကို ပျိုးထောင်ပြီး လေ့ကျင့်ပေးရန်အတွက် လမ်းကြောင်းနှင့် စည်းမျဉ်းများ ရှိသင့်သည်။ ထို့အပြင် သူတို့သည် အသင်းတော် အလုပ်တွင် ရှိသော အမျိုးမျိုးသော ပြဿနာများနှင့် အခက်အခဲများကို သိရှိနားလည်ထားပြီး ယင်းတို့ကို မည်သို့ ဖြေရှင်းရမည်ကို သိသင့်သည်။ ပြီးလျှင် အလုပ်ကို မည်သို့ တိုးတက်အောင် လုပ်ဆောင်ရမည် သို့မဟုတ် ၎င်း၏ အနာဂတ် အလားအလာများနှင့် ပတ်သက်၍ မိမိတို့၏ ကိုယ်ပိုင် အတွေးအမြင်များနှင့် အကြံပြုချက်များလည်း ရှိသင့်ပေသည်။ သူတို့သည် ထိုသို့သောအရာများကို မျက်စိမှိတ်၍ပင် သံသယ သို့မဟုတ် မဝံ့မရဲဖြစ်ခြင်း တစ်စုံတစ်ရာမရှိဘဲ ရှင်းလင်းပြတ်သားစွာ ပြောဆိုနိုင်ပါက အလုပ်ကို လုပ်ဆောင်ရန် များစွာ ပို၍ လွယ်ကူလာပေလိမ့်မည်။ ပြီးလျှင် ဤနည်းလမ်းဖြင့် အလုပ်လုပ်ခြင်းအားဖြင့် ခေါင်းဆောင်တစ်ဦးသည် ၎င်းတို့၏ တာဝန်ဝတ္တရားများကို ကောင်းမွန်စွာ ဖြည့်ဆည်းနေမည်ဖြစ်သည်၊ ဟုတ်သည် မဟုတ်လော။ ၎င်းတို့သည် အထက်တွင်ဖော်ပြခဲ့သော အလုပ်ထဲရှိ ကိစ္စရပ်များကို မည်သို့ဖြေရှင်းရမည်ကို ကောင်းစွာ သိရှိရမည်ဖြစ်ပြီး ဤအရာများကို မကြာခဏ တွေးတောဆင်ခြင်ရမည်ဖြစ်သည်။ ၎င်းတို့ အခက်အခဲများ ကြုံတွေ့သည့်အခါ ကိစ္စရပ်များကို ဖြေရှင်းရန်အလို့ငှာ သမ္မာတရားကို ရှာဖွေလျက် ဤအရာများကို လူတိုင်းနှင့် မိတ်သဟာယဖွဲ့ကာ ဆွေးနွေးရမည်ဖြစ်သည်။ ဤသို့ အသိတရားရှိရှိ လက်တွေ့ကျသော စိတ်နေစိတ်ထားဖြင့် စစ်မှန်သော အလုပ်ကို လုပ်ဆောင်ခြင်းအားဖြင့် ဖြေရှင်း၍မရနိုင်သော အခက်အခဲများ ရှိမည်မဟုတ်ပေ။ အယောင်ဆောင် ခေါင်းဆောင်များသည် ဤသို့လုပ်ဆောင်သလော။ (မလုပ်ဆောင်ပါ။) အယောင်ဆောင် ခေါင်းဆောင်များသည် မိမိတို့ နားမလည်သည့်အရာများကို နားလည်သကဲ့သို့ ပြုမူလျက် လူတို့အပေါ် ဟန်ဆောင်၍ လှည့်စားရန်သာ သိကြသည်၊ မည်သည့်လက်တွေ့ကျသော ပြဿနာကိုမျှ မဖြေရှင်းနိုင်ဘဲ အသုံးမဝင်သော ကိစ္စများဖြင့်သာ မိမိတို့ကိုယ်ကို အလုပ်များစေကြသည်။ မည်သည့်အရာဖြင့် အလုပ်များနေခဲ့သည်ကို မေးသည့်အခါ ၎င်းတို့က “ကျွန်ုပ်တို့ နေထိုင်သည့်နေရာတွင် ထိုင်ခုံအနည်းငယ် လိုအပ်နေပြီး ရုပ်ရှင်ထုတ်လုပ်ရေးအဖွဲ့ကလည်း ဝတ်စုံများအတွက် ပိတ်စတစ်စ လိုအပ်နေသောကြောင့် ကျွန်ုပ် အနည်းငယ် သွားဝယ်ခဲ့သည်။ နောက်တစ်ခါ မီးဖိုချောင်တွင် ဟင်းချက်စရာများ ကုန်သွားပြီး ထမင်းချက်ကလည်း မသွားနိုင်သောကြောင့် ကျွန်ုပ် အပြင်ထွက်၍ အနည်းငယ် ဝယ်ခဲ့ရသည်၊ လမ်းတွင် ဂျုံမှုန့် သုံးလေးထုပ်လည်း ဝယ်ယူလာခဲ့သည်။ ဤအရာအားလုံးကို ကျွန်ုပ်ကိုယ်တိုင် လုပ်ခဲ့ရသည်” ဟု ပြောကြသည်။ ၎င်းတို့သည် အမှန်တကယ်ပင် အတော်လေး အလုပ်များနေခဲ့သည်။ ဤသည်မှာ မိမိတို့၏ လုပ်သင့်လုပ်ထိုက်သော တာဝန်ကို လျစ်လျူရှုခြင်းပင် မဟုတ်လော။ ၎င်းတို့သည် ခေါင်းဆောင်များအနေဖြင့် မိမိတို့၏ တာဝန်ဝတ္တရား နယ်ပယ်အတွင်း ကျရောက်သည့် အလုပ်နှင့်ပတ်သက်လာလျှင် လုံးဝ ဂရုမစိုက် သို့မဟုတ် ဝန်တာထမ်းသည့်စိတ် လုံးဝ မရှိဘဲ အိုးနင်းခွက်နင်းဖြင့်သာ ပြီးသွားရန် ကြိုးပမ်းကြသည်။ ၎င်းတို့၏ ကိုယ်ပိုင်အစွမ်းအစမှာ အတော်အတန် ညံ့ဖျင်းပြီး မျက်စိတွင်ရော စိတ်ထဲတွင်ပါ ကန်းနေသည့် ပြဿနာသည် အတော်အတန်ပင် ဆိုးရွားနေသည့်တိုင် ၎င်းတို့သည် ဝန်တာထမ်းသည့်စိတ်လည်း မရှိဘဲ ကိုယ်စိတ်ချမ်းသာခြင်း၌ မွေ့လျော်ကာ သက်သောင့်သက်သာရှိသော နေရာတစ်ခုခုတွင် ရက်အနည်းငယ် မကြာခဏ အချိန်ကုန်ဆုံးကြသည်။ တစ်စုံတစ်ဦးက ပြဿနာတစ်ခုရှိပြီး ဖြေရှင်းချက်အတွက် ၎င်းတို့ကို လာရှာသည့်အခါ ၎င်းတို့ကို မည်သည့်နေရာတွင်မှ ရှာမတွေ့နိုင်ဘဲ ၎င်းတို့ အမှန်တကယ် မည်သည့်အရာ လုပ်ဆောင်နေသည်ကို မည်သူမျှ မသိပေ။ ၎င်းတို့သည် ကိုယ့်အချိန်ကိုယ် စီမံခန့်ခွဲကြသည်။ ဤအပတ်တွင် ၎င်းတို့သည် အဖွဲ့တစ်ဖွဲ့အတွက် နံနက်ခင်းတစ်ခုတွင် စုဝေးပွဲတစ်ခု ကျင်းပသည်၊ နေ့လယ်တွင် အနားယူသည်၊ ပြီးလျှင် ညနေပိုင်းတွင် ကိစ္စရပ်များကို ဆွေးနွေးရန် အထွေထွေကိစ္စများကို ကြီးကြပ်သူများအား စုဝေးလေသည်။ နောက်သီတင်းပတ်တွင် ၎င်းတို့သည် ပြင်ပရေးရာများကို တာဝန်ယူထားသူများအတွက် စုဝေးပွဲတစ်ခု ကျင်းပပြီး “အခက်အခဲ တစ်စုံတစ်ရာ ရှိပါသလော။ ဤကာလအတွင်း ဘုရားသခင်၏ နှုတ်ကပတ်တော်ကို ဖတ်ရှုခဲ့ကြပါသလော။ ဘာသာတရား မရှိသူများနှင့် ထိတွေ့ဆက်ဆံရာတွင် ဘောင်ခတ်ခြင်း သို့မဟုတ် နှောင့်ယှက်ခြင်း ခံခဲ့ရပါသလော” ဟု သာမန်ကာလျှံကာ မေးမြန်းသည်။ ပြီးလျှင် ဤမေးခွန်းအနည်းငယ်ကို မေးပြီးနောက် ပြီးဆုံးသည်ဟု သတ်မှတ်လိုက်သည်။ မျက်စိတစ်မှိတ်အတွင်းတွင် တစ်လကုန်ဆုံးသွားသည်။ ၎င်းတို့ မည်သည့်အလုပ်ကို လုပ်ဆောင်ခဲ့သနည်း။ ၎င်းတို့သည် အဖွဲ့တစ်ခုချင်းစီအတွက် အလှည့်ကျ စုဝေးပွဲများ ကျင်းပခဲ့သော်လည်း မည်သည့်အဖွဲ့၏ အလုပ်အခြေအနေကိုမျှ ၎င်းတို့ မသိခဲ့သကဲ့သို့ ယင်းအကြောင်းကို လေ့လာခြင်း သို့မဟုတ် မေးမြန်းခြင်းလည်း မရှိခဲ့ပေ၊ သို့မဟုတ် အဖွဲ့တစ်ခုချင်းစီ၌ အလုပ်တွင် ပါဝင်ရန် သို့မဟုတ် လမ်းညွှန်ရန်မှာမူ သာ၍ပင် မရှိခဲ့ပေ။ ၎င်းတို့သည် အလုပ်နှင့်ပတ်သက်၍ ပါဝင်ခြင်း၊ နောက်ဆက်တွဲ လိုက်ခြင်း သို့မဟုတ် လမ်းညွှန်မှုပေးခြင်းတို့ကို မလုပ်ဆောင်ခဲ့သော်လည်း ၎င်းတို့ အချိန်မှန် လုပ်ဆောင်ခဲ့သည့် အရာအနည်းငယ်ရှိသည်။ အချိန်မှန်စားခြင်း၊ အချိန်မှန်အိပ်ခြင်းနှင့် အချိန်မှန် စုဝေးပွဲများ ကျင်းပခြင်းတို့ ဖြစ်သည်။ ၎င်းတို့၏ ဘဝသည် အတော်အတန် ပုံမှန်ဖြစ်သည်၊ ၎င်းတို့သည် မိမိတို့ကိုယ်ကို အလွန်အမင်း ဂရုစိုက်နေကြသော်လည်း ၎င်းတို့၏ အလုပ်စွမ်းဆောင်ရည်မှာမူ စံမမီလှပေ။

အချို့သောခေါင်းဆောင်များသည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို လုံးဝ မဖြည့်ဆည်းကြဘဲ အသင်းတော်၏ အနှစ်သာရရှိသော အလုပ်ကို လုပ်ဆောင်ရမည့်အစား အရေးမပါသော အထွေထွေကိစ္စအချို့ကိုသာ အာရုံစိုက်ကြသည်။ ၎င်းတို့သည် မီးဖိုချောင်ကို စီမံခန့်ခွဲရာတွင် အထူးအာရုံစိုက်ကြပြီး “ယနေ့ ကျွန်ုပ်တို့ မည်သည့်အရာကို စားသုံးကြမည်နည်း။ ကြက်ဥ ရှိသေးသလော။ အသား မည်မျှ ကျန်ရှိပါသေးသနည်း။ ကုန်သွားလျှင် ကျွန်ုပ် သွားဝယ်ယူပါမည်” ဟု အမြဲမေးမြန်းကြသည်။ ၎င်းတို့သည် မီးဖိုချောင်အလုပ်ကို အလွန်အမင်း အရေးကြီးသည်ဟု မှတ်ယူကြပြီး အကြောင်းပြချက်မရှိဘဲ မီးဖိုချောင်ထဲသို့ လျှောက်သွားကာ ငါးပိုစားရန်၊ အသားပိုစားရန်၊ ပိုမိုမွေ့လျော်ခံစားရန်၊ စိတ်ထဲတွင် မည်သည့်လိပ်ပြာမသန့်ခြင်းမျှ မရှိဘဲ အစားအစာစားရန်ကို အမြဲတမ်း တွေးတောနေကြသည်။ အဖွဲ့တစ်ခုချင်းစီရှိ လူများသည် မိမိတို့၏ တာဝန်များကို ကောင်းမွန်စွာ ထမ်းဆောင်ရန် အာရုံစိုက်လျက် အလုပ်များနေကြစဉ်တွင် ဤခေါင်းဆောင်များသည် ကောင်းကောင်းစားရန်ကိုသာ အာရုံစိုက်ပြီး အတော်အတန် သက်သောင့်သက်သာရှိသော ဘဝဖြင့် နေထိုင်ကြသည်။ ခေါင်းဆောင်များ ဖြစ်လာကတည်းက ၎င်းတို့သည် အသင်းတော်၏အလုပ်ကို စိတ်မဝင်စားဘဲ မည်သည့်ကြိုးစားအားထုတ်မှုကိုမဆို ရှောင်ရှားခဲ့သည်သာမက မိမိတို့ကိုယ်ကို ဝဖြိုးပြီး မျက်နှာဝင်းပနေအောင်လည်း ဂရုစိုက်ခဲ့ကြသည်။ ၎င်းတို့ နေ့စဉ် မည်သည့်အရာကို လုပ်ကြသနည်း။ ၎င်းတို့သည် အထွေထွေကိစ္စအချို့၊ အသေးအဖွဲကိစ္စအချို့ဖြင့် အလုပ်များနေကြပြီး မည်သည့်စစ်မှန်သောအလုပ်ကိုမျှ ကောင်းမွန်စွာ မလုပ်ဆောင်ခဲ့သကဲ့သို့ မည်သည့်စစ်မှန်သော ပြဿနာကိုမျှ မဖြေရှင်းခဲ့ပေ။ သို့တိုင် ၎င်းတို့သည် မိမိတို့၏ စိတ်နှလုံးထဲတွင် နောင်တရခြင်း မခံစားရပေ။ အယောင်ဆောင် ခေါင်းဆောင်အားလုံးသည် အသင်းတော်၏ အဓိကကျသော အလုပ်ကို မလုပ်ဆောင်ကြသကဲ့သို့ မည်သည့်စစ်မှန်သော ပြဿနာကိုမျှလည်း မဖြေရှင်းကြပေ။ ၎င်းတို့ ခေါင်းဆောင်များ ဖြစ်လာပြီးနောက် ၎င်းတို့က “ကျွန်ုပ်သည် သတ်သတ်မှတ်မှတ်ဖြစ်သော အလုပ်ကို လုပ်ဆောင်ရန် လူအနည်းငယ်ကို ရှာလိုက်ရုံသာဖြစ်သည်၊ သို့ဖြစ်လျှင် ကျွန်ုပ်ကိုယ်တိုင် လုပ်ဆောင်ရန် မလိုအပ်တော့ပါ” ဟု စဉ်းစားကြသည်။ အလုပ်တစ်ခုချင်းစီအတွက် ကြီးကြပ်ရေးမှူးများကို စီစဉ်ပြီးသည်နှင့်တစ်ပြိုင်နက် မိမိတို့ကိုယ်တိုင် လုပ်စရာတစ်ခုမျှ မကျန်တော့ဟု ၎င်းတို့ ယုံကြည်ကြသည်။ ဤသည်မှာ ခေါင်းဆောင်ပိုင်းအလုပ်ကို လုပ်ဆောင်ခြင်းဖြစ်သည်ဟု ၎င်းတို့ ယုံကြည်ကြပြီး ထို့နောက် ၎င်းတို့သည် မိမိတို့၏ အဆင့်အတန်း၏ အကျိုးခံစားမှုများကို ခံစားရန် အခွင့်အရေးရှိသည်ဟု ယုံကြည်ကြသည်။ ၎င်းတို့သည် မည်သည့်စစ်မှန်သောအလုပ်တွင်မျှ မပါဝင်ကြ၊ နောက်ဆက်တွဲ လိုက်ခြင်း သို့မဟုတ် လမ်းညွှန်မှုပေးခြင်း မပြုကြ၊ ပြဿနာများကို ဖြေရှင်းရန် စုံစမ်းစစ်ဆေးခြင်း သို့မဟုတ် သုတေသနပြုခြင်းတို့ကို မလုပ်ဆောင်ကြပေ။ ၎င်းတို့သည် ခေါင်းဆောင်တစ်ဦး၏ တာဝန်ဝတ္တရားများကို ကောင်းမွန်စွာ ဖြည့်ဆည်းသလော။ ဤနည်းလမ်းဖြင့် အသင်းတော်အလုပ်ကို ကောင်းမွန်စွာ လုပ်ဆောင်နိုင်မည်လော။ အထက်က ၎င်းတို့ကို အလုပ် မည်သို့ဖြစ်နေသည်ကို မေးသည့်အခါ ၎င်းတို့က “အသင်းတော်အလုပ်အားလုံး ပုံမှန်သာဖြစ်သည်။ အလုပ်တစ်ခုချင်းစီတွင် ကိုင်တွယ်ဖို့ ကြီးကြပ်ရေးမှူးတစ်ယောက်စီ ရှိပါသည်” ဟု ပြောကြသည်။ အလုပ်တွင် ပြဿနာတစ်စုံတစ်ရာ ရှိမရှိကို ထပ်မံမေးမြန်းပါက ၎င်းတို့က “ကျွန်ုပ် မသိပါ။ ပြဿနာများ ရှိမည်မဟုတ်ပါ” ဟု တုံ့ပြန်ကြသည်။ ဤသည်မှာ အလုပ်အပေါ်ထားရှိသော အယောင်ဆောင်ခေါင်းဆောင်များ၏ သဘောထားဖြစ်သည်။ ခေါင်းဆောင်တစ်ဦးအနေဖြင့် သင်သည် သင့်အား တာဝန်ပေးအပ်ထားသော အလုပ်အတွက် လုံးဝတာဝန်မဲ့မှုကို ပြသသည်၊ အရာအားလုံးကို အခြားသူများထံ လွှဲအပ်ထားပြီး သင့်ဘက်မှ နောက်ဆက်တွဲ လိုက်ခြင်း၊ မေးမြန်းခြင်း သို့မဟုတ် ပြဿနာဖြေရှင်းရာတွင် ကူညီခြင်းမရှိဘဲ သင်သည် လက်ပိုက်အမိန့်ပေးသူတစ်ဦးကဲ့သို့ ထိုင်နေရုံသာ ဖြစ်သည်။ သင်သည် သင်၏တာဝန်ကို ပျက်ကွက်နေခြင်း မဟုတ်လော။ သင်သည် အရာရှိတစ်ဦးကဲ့သို့ ပြုမူနေခြင်း မဟုတ်လော။ သတ်သတ်မှတ်မှတ်ဖြစ်သော မည်သည့်အလုပ်ကိုမျှ မလုပ်ဆောင်ခြင်း၊ အလုပ်ကို နောက်ဆက်တွဲ မလိုက်ခြင်း၊ စစ်မှန်သော ပြဿနာများကို မဖြေရှင်းခြင်းဟူသည်မှာ ထိုသို့သော ခေါင်းဆောင်များသည် အလှဆင်ထားသော အရာများမျှသာ မဟုတ်လော။ ၎င်းတို့သည် အယောင်ဆောင်ခေါင်းဆောင်များ မဟုတ်လော။ ဤသည်မှာ အယောင်ဆောင်ခေါင်းဆောင်တစ်ဦး၏ စံပြပုံစံဖြစ်သည်။ အယောင်ဆောင်ခေါင်းဆောင်တစ်ဦး၏ အလုပ်မှာ အလုပ်တွင် အမှန်တကယ် ပါဝင်ခြင်း သို့မဟုတ် နောက်ဆက်တွဲ လိုက်လုပ်ခြင်းမရှိဘဲ အလုပ်အတွင်းရှိ ပြဿနာများကို ရှာဖွေဖော်ထုတ်ခြင်းမရှိဘဲ ပါးစပ်လှုပ်၍ အမိန့်များ ထုတ်ပြန်ခြင်းမျှသာ ဖြစ်သည်။ ပြဿနာများကို ဖော်ထုတ်မိသည့်အခါပင် ၎င်းတို့သည် မဖြေရှင်းကြပေ။ ၎င်းတို့သည် ဤသည်မှာ အလုပ်လုပ်ခြင်းဖြစ်သည်ဟု ထင်မှတ်လျက် လက်ပိုက်အမိန့်ပေးသူတစ်ဦးကဲ့သို့သာ ပြုမူကြသည်။ သို့တိုင် ဤသို့ခေါင်းဆောင်ခြင်းသည် ၎င်းတို့၏ စိတ်ငြိမ်းချမ်းမှုကို မည်သို့မျှ မနှောင့်ယှက်ပေ၊ ၎င်းတို့သည် နေ့စဉ်နေ့တိုင်း သက်သောင့်သက်သာ နေထိုင်ကြပြီး အချိန်တိုင်း ရွှင်လန်းပျော်မြူးနေကြသည်။ ၎င်းတို့သည် မည်သို့ဖြစ်၍ အပြုံးမပျက်နိုင်သေးသနည်း။ ငါ အချက်တစ်ချက်ကို ရှာဖွေတွေ့ရှိခဲ့သည်။ ထိုသို့သောလူများသည် လုံးဝ အရှက်မရှိကြပေ။ ၎င်းတို့သည် ခေါင်းဆောင်တစ်ဦးအနေဖြင့် မည်သည့်လက်တွေ့ကျသော အလုပ်ကိုမျှ မလုပ်ဆောင်ဘဲ လူအနည်းငယ်ကို အလုပ်များလုပ်ရန် စီစဉ်ပေးပြီး ပြီးပြီဟု မှတ်ယူလိုက်သည်။ သင်သည် ၎င်းတို့ကို အလုပ်ခွင်တွင် မည်သည့်အခါမျှ မတွေ့ရပေ၊ ၎င်းတို့သည် အသင်းတော်အလုပ်၏ တိုးတက်မှု သို့မဟုတ် ရလဒ်များအကြောင်း တစ်စက်မျှ မသိသည့်တိုင် မိမိတို့ကိုယ်ကို ခေါင်းဆောင်တစ်ဦးအဖြစ် အရည်အချင်းရှိပြီး စံနှုန်းပြည့်မီသည်ဟု ထင်နေဆဲဖြစ်သည်။ ဤသည်မှာ မည်သည့်လက်တွေ့ကျသော အလုပ်ကိုမျှ လုံးဝမလုပ်ဆောင်သည့် အယောင်ဆောင် ခေါင်းဆောင်တစ်ဦး၏ စံပြပုံစံဖြစ်သည်။ အယောင်ဆောင် ခေါင်းဆောင်များသည် အသင်းတော်အလုပ်အတွက် ဝန်ထုပ်ဝန်ပိုးမရှိကြ၊ မည်မျှပင် ပြဿနာများ ပေါ်ပေါက်ပါစေ စိုးရိမ်ပူပန်ခြင်း သို့မဟုတ် ကြောင့်ကြခြင်း မရှိကြပေ၊ ၎င်းတို့သည် အထွေထွေကိစ္စအချို့ကို လုပ်ဆောင်ရုံမျှဖြင့် ကျေနပ်နေကြပြီး ထို့နောက် လက်တွေ့ကျသော အလုပ်ကို လုပ်ဆောင်ပြီးဖြစ်သည်ဟု ထင်မှတ်ကြသည်။ အထက်က အယောင်ဆောင်ခေါင်းဆောင်များကို မည်သို့ပင် ဖော်ထုတ်ပါစေ ၎င်းတို့သည် စိတ်မကောင်းဖြစ်ခြင်းလည်း မရှိသကဲ့သို့ ဖော်ထုတ်မှုသည် မိမိတို့နှင့်သက်ဆိုင်သည်ဟုလည်း မမြင်ကြပေ၊ ၎င်းတို့တွင် မိမိကိုယ်ကို မည်သည့်ဆင်ခြင်သုံးသပ်ခြင်း သို့မဟုတ် မည်သည့်နောင်တမျှ မရှိပေ။ ထိုသို့သောလူများသည် အသိစိတ်နှင့် ဆင်ခြင်တုံတရား ကင်းမဲ့နေကြသည် မဟုတ်လော။ အသိစိတ်နှင့် ဆင်ခြင်တုံတရား အမှန်တကယ် ရှိသူတစ်ဦးသည် အသင်းတော်အလုပ်ကို ဤသို့ သဘောထားနိုင်မည်လော။ လုံးဝမဖြစ်နိုင်ပေ။

ယေဘုယျအားဖြင့် အသိစိတ်နှင့် ဆင်ခြင်တုံတရား အနည်းငယ်ပင်ရှိသော လူများသည် အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များအား ဖော်ထုတ်ခြင်းကို ကြားရသည့်အခါတွင်လည်းကောင်း၊ ဤဖော်ပြချက်များနှင့် မိမိတို့ကိုယ်ကို နှိုင်းယှဉ်သည့်အခါတွင်လည်းကောင်း ဤဖော်ပြချက်များတွင် မိမိတို့နှင့် သက်ဆိုင်သောအရာ တစ်စုံတစ်ရာရှိသည်ကို အနည်းနှင့်အများဆိုသလို မြင်နိုင်ကြလိမ့်မည်။ ၎င်းတို့၏ မျက်နှာများသည် နီမြန်းလာမည်၊ ၎င်းတို့သည် နေမထိထိုင်မသာ ဖြစ်ကြပြီး ၎င်းတို့၏ စိတ်နှလုံးများသည် မသက်မသာဖြစ်လာကာ ဘုရားသခင်ကို အကြွေးတင်နေသည်ဟု ခံစားရလျက် တိတ်တဆိတ် သန္နိဋ္ဌာန်ချကြလိမ့်မည်။ “ယခင်က ကျွန်ုပ်သည် ဇာတိပကတိ၏ သက်သောင့်သက်သာဖြစ်မှုတွင် မွေ့လျော်ခဲ့ပါသည်၊ ကျွန်ုပ်၏အလုပ်ကို ကောင်းမွန်စွာ မလုပ်ဆောင်ခဲ့ပါ၊ ကျွန်ုပ်၏ တာဝန်ဝတ္တရားများကို ကောင်းမွန်စွာ မဖြည့်ဆည်းခဲ့ပါ၊ လက်တွေ့ကျသောအလုပ်ကို မလုပ်ဆောင်ခဲ့ပါ၊ မေးခွန်းမေးခံရသည့်အခါ မသိနားမလည်ခဲ့ပါ၊ အမြဲတမ်း ခေါင်းရှောင်လိုခဲ့ပြီး တခြားသူများက ကျွန်ုပ်၏ အခြေအနေမှန်ကို သိရှိသွားသည်နှင့်တစ်ပြိုင်နက် ကျွန်ုပ်၏ ဂုဏ်သတင်းနှင့် အဆင့်အတန်း ပျောက်ဆုံးသွားမည်ကိုလည်းကောင်း၊ ကျွန်ုပ်ရရှိထားသော ခေါင်းဆောင်ရာထူးကို မထိန်းသိမ်းနိုင်တော့မည်ကို ကြောက်ရွံ့၍ အစဉ်သဖြင့် ဟန်ဆောင်ခဲ့ပါသည်။ ယခုမှသာ ထိုသို့ပြုမူခြင်းသည် ရှက်ဖွယ်ကောင်းပြီး ဆက်၍မရနိုင်တော့ကြောင်း ကျွန်ုပ်မြင်သည်။ ကျွန်ုပ်သည် အလေးအနက်ထား လုပ်ဆောင်ရမည်၊ ကြိုးစားအားထုတ်ရမည်။ ကျွန်ုပ်သာ ကောင်းမွန်စွာ လုပ်ဆောင်ရန် ဆက်လက်၍ ပျက်ကွက်ပါက ယင်းသည် ခွင့်လွှတ်၍မရနိုင်သော အရာဖြစ်ပေမည်။ ကျွန်ုပ်သည်လည်း လိပ်ပြာမလုံဘဲ ဖြစ်ရပါမည်” ဟူ၍ ဖြစ်သည်။ ဤသို့သော အယောင်ဆောင်ခေါင်းဆောင်များသည် လူ့သဘာဝနှင့် အသိစိတ်အချို့ကို ပိုင်ဆိုင်နေဆဲဖြစ်သည်၊ အနည်းဆုံးအနေဖြင့် ၎င်းတို့၏ အသိစိတ်သည် သတိရှိနေသေးသည်။ ငါ၏ ဖော်ထုတ်မှုကို ကြားပြီးနောက် ၎င်းတို့သည် ဤနှုတ်ကပတ်တော်များတွင် မိမိတို့ကိုယ်ကို မြင်ကြပြီး စိတ်မကောင်းဖြစ်ကြသည်၊ ၎င်းတို့က “ကျွန်ုပ်သည် အမှန်တကယ်ပင် မည်သည့်လက်တွေ့ကျသောအလုပ်ကိုမျှ မလုပ်ဆောင်ခဲ့ပါ၊ သို့မဟုတ် မည်သည့်လက်တွေ့ကျသော ပြဿနာကိုမျှ မဖြေရှင်းခဲ့ပါ။ ကျွန်ုပ်သည် ဘုရားသခင်၏ တာဝန်ပေးစေခိုင်းချက် သို့မဟုတ် ခေါင်းဆောင်ဟူသော ဘွဲ့ထူးနှင့် မထိုက်တန်ပါ။ သို့ဆိုလျှင် ကျွန်ုပ် မည်သည့်အရာကို လုပ်ဆောင်သင့်သနည်း။ ကျွန်ုပ် ပြေရာပြေကြောင်း လုပ်ဆောင်ရမည်။ ယခုမှစ၍ ကျွန်ုပ်သည် လက်တွေ့ကျသော ပြဿနာများကို ဖြေရှင်းရန်နှင့် သတ်သတ်မှတ်မှတ်ဖြစ်သော အလုပ်တိုင်းတွင် ပါဝင်ရန် မနားမနေ အားသွန်ခွန်စိုက်လုပ်ရမည်၊ ခေါင်းရှောင်ခြင်းကို ရှောင်ကြဉ်ရမည်၊ ဟန်ဆောင်ခြင်းကို ရှောင်ကြဉ်ရမည်၊ ကျွန်ုပ်၏ စွမ်းဆောင်နိုင်မှု အပြည့်အဝဖြင့် အရာများကို လုပ်ဆောင်ရမည်။ ဘုရားသခင်သည် လူတို့၏ စိတ်နှလုံးများနှင့် အတွင်းကျကျ အတွေးများကို စေ့စေ့စပ်စပ် ကြည့်ရှုစစ်ဆေးသည်၊ ဘုရားသခင်သည် လူတိုင်း၏ စစ်မှန်သော အတိုင်းအတာကို သိသည်။ ကျွန်ုပ် အမှုအရာများကို ကောင်းမွန်စွာ လုပ်ဆောင်သည်ဖြစ်စေ၊ ညံ့ဖျင်းစွာ လုပ်ဆောင်သည်ဖြစ်စေ စိတ်နှလုံးအကြွင်းမဲ့ လုပ်ဆောင်ခြင်းသည် အရေးကြီးဆုံးဖြစ်သည်။ ကျွန်ုပ်သည် ဤမျှလောက်ပင် မလုပ်ဆောင်နိုင်ပါက လူဟု ခေါ်ဆိုခြင်းကို ခံရနိုင်ပါဦးမည်လော” ဟူ၍ ဆင်ခြင်သုံးသပ်ကြသည်။ ဤနည်းလမ်းဖြင့် မိမိကိုယ်ကို ဆင်ခြင်သုံးသပ်နိုင်ခြင်းကို အသိစိတ်ရှိခြင်းဟု ခေါ်သည်။ အသိစိတ်မရှိသော လူများသည် သင် မည်သို့ပင် ဖော်ထုတ်ပါစေ မျက်နှာမနီရဲကြပေ၊ သို့မဟုတ် စိတ်လှုပ်ရှားခြင်းလည်း မခံစားရပေ၊ ၎င်းတို့သည် မိမိတို့ လိုချင်သမျှကိုသာ ဆက်လက်လုပ်ဆောင်ကြသည်။ ဘုရားသခင် ဖော်ထုတ်ခဲ့သည့်အရာတွင် မိမိတို့ကိုယ်ကို မြင်လျှင်ပင် ၎င်းတို့သည် ဂရုမစိုက်ဟု ခံစားရသည်။ “ကျွန်ုပ်အား နာမည်တပ်၍ ပြောဆိုခဲ့ခြင်းမဟုတ်ပေ” ဟု ၎င်းတို့ တွေးထင်ကြသည်။ “ကျွန်ုပ် အဘယ်ကြောင့် ကြောက်ရမည်နည်း။ ကျွန်ုပ်၏ အစွမ်းအစသည် ကောင်းမွန်ပြီး ပင်ကိုစွမ်းရည်လည်းရှိသည်၊ ဘုရားအိမ်တော်သည် ကျွန်ုပ်မရှိလျှင် မဖြစ်နိုင်ပါ။ သို့ဖြစ်၍ ကျွန်ုပ် လက်တွေ့ကျသောအလုပ် မလုပ်ဆောင်တော့ရော အဘယ်သို့ဖြစ်သနည်း။ ကျွန်ုပ်ကိုယ်တိုင် မလုပ်ဆောင်သော်လည်း အခြားတစ်ဦးကို ကျွန်ုပ် လုပ်ဆောင်ခိုင်းသည်၊ သို့ဖြစ်၍ အလုပ်သည် မည်သို့ပင်ဖြစ်စေ ပြီးမြောက်သည်ပင် မဟုတ်လော။ မည်သို့ပင်ဖြစ်စေ သင် ကျွန်ုပ်ကို လုပ်ဆောင်ရန် တောင်းဆိုသည့် အလုပ်တိုင်းကို လုပ်ဆောင်ရန် ကျွန်ုပ် မည်သူ့ကို စီစဉ်ပေး၍ ခိုင်းစေသည်ဖြစ်စေ သင့်အတွက် ပြီးမြောက်အောင် လုပ်ဆောင်ပေးသည်။ ကျွန်ုပ်၏ အစွမ်းအစသည် ကောင်းမွန်သောကြောင့် လိမ္မာပါးနပ်စွာ အလုပ်လုပ်သည်။ နောင်တွင် ကျွန်ုပ်သည် ဆက်လက်၍ ဝတ်ကျေတမ်းကျေ လုပ်ဆောင်သွားမည်ဖြစ်ပြီး ကျွန်ုပ်နှစ်သက်သည့်အတိုင်း ဘဝကို ပျော်မွေ့သွားမည်” ဟူ၍ ဖြစ်လေသည်။ ငါသည် အယောင်ဆောင်ခေါင်းဆောင်များကို လက်တွေ့ကျသော အလုပ်မလုပ်သည့်အတွက် မည်သို့ပင် စိတ်ဖြာလေ့လာဆွေးနွေးသည်ဖြစ်စေ၊ ဖော်ထုတ်သည်ဖြစ်စေ ထိုလူများသည် လုံးဝ မသိကျိုးကျွန်ပြုလျက် ယခင်အတိုင်းပင် နေမြဲနေကြသည်။ “အခြားသူများက တွေးချင်ရာတွေးပါစေ၊ မြင်ချင်သလိုမြင်ကြပါစေ ကျွန်ုပ် လုပ်ဆောင်မည် မဟုတ်ပါ” ဟူ၍ ဖြစ်လေသည်။ ထိုသို့သော အယောင်ဆောင်ခေါင်းဆောင်များတွင် အသိစိတ် ရှိသလော။ (မရှိပါ။) ဤသည်မှာ ငါတို့ အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များကို ဖော်ထုတ်ခြင်းအကြောင်း မိတ်သဟာယဖွဲ့သည်မှာ စတုတ္ထအကြိမ်မြောက်ဖြစ်ပြီး ငါ ထိုသို့သော လူပုဂ္ဂိုလ်များကို ဖော်ထုတ်သည့်အခါတိုင်း အသိစိတ်အနည်းငယ်ရှိသူများသည် မိမိတို့၏အလုပ်ကို ကောင်းမွန်စွာ မလုပ်ဆောင်သည့်အတွက် လိပ်ပြာမလုံဖြစ်ကာ နေမထိထိုင်မသာ ဖြစ်ကြပြီး အမြန်နောင်တရကာ ပြောင်းလဲရန် တိတ်တဆိတ် သန္နိဋ္ဌာန်ချကြသည်။ တစ်ချိန်တည်းမှာပင် အသိစိတ်မရှိသူများသည် အလွန်အမင်း အရှက်မရှိကြပေ၊ ၎င်းတို့သည် လုံးဝဘာမျှမခံစားရပေ။ ငါ မည်သို့ပင် မိတ်သဟာယဖွဲ့ပါစေ ၎င်းတို့သည် မိမိတို့နှစ်သက်သည့်အတိုင်း ဘဝကို ပျော်မွေ့လျက် မိမိတို့၏ နေ့ရက်များကို ပုံမှန်အတိုင်း ဆက်လက်နေထိုင်ကြသည်။ သင်က ၎င်းတို့ကို “လူအချို့မှာ ဧဝံဂေလိအလုပ်၊ အချို့မှာ ဘာသာပြန်အလုပ်နှင့် အခြားသူများမှာ ရုပ်ရှင်ထုတ်လုပ်ရေးအလုပ်တို့အတွက် တာဝန်ရှိကြသည်။ သင်တို့သည် အဘယ် သတ်သတ်မှတ်မှတ်ဖြစ်သော အလုပ်ကို တာဝန်ခံကြသနည်း” ဟု မေးမြန်းသောအခါ ၎င်းတို့က ဤသို့ ဆိုကြသည်။ “ကျွန်ုပ်သည် မည်သည့် သတ်သတ်မှတ်မှတ်ဖြစ်သော အလုပ်ကိုမျှ မလုပ်ဆောင်ခဲ့သော်လည်း အရာအားလုံးကို ကြီးကြပ်ပါသည်။ သူတို့အတွက် စုဝေးပွဲများ ကျင်းပပေးပါသည်” ဟူ၍ ဖြစ်သည်။ ထို့နောက် သင်က သူတို့ကို “သင်တို့သည် တစ်လတွင် စုဝေးပွဲ မည်မျှ ကျင်းပကြသနည်း” ဟု မေးမြန်းပါက သူတို့က “အနည်းဆုံးအနေဖြင့် တစ်လလျှင် စုဝေးပွဲကြီး တစ်ကြိမ်နှင့် နှစ်ပတ်လျှင် စုဝေးပွဲငယ် တစ်ကြိမ် ကျင်းပပါသည်”ဟု ဖြေလိမ့်မည်။ ထို့နောက်တွင် သင်တို့က ၎င်းတို့ကို “စုဝေးပွဲများ ကျင်းပခြင်းအပြင် သင်တို့သည် အဘယ် သတ်သတ်မှတ်မှတ်ဖြစ်သော အလုပ်ကို လုပ်ဆောင်ခဲ့ကြပါသနည်း” ဟု မေးမြန်းသောအခါ သူတို့က “စုဝေးပွဲများဖြင့် ကျွန်ုပ်သည် အလွန် အလုပ်များနေသောကြောင့် အဘယ် တိကျသော အလုပ်ကို လုပ်နိုင်မည်နည်း။ ထို့အပြင် ကျွန်ုပ် စီမံခန့်ခွဲရသော နယ်ပယ်သည် အလွန် ကျယ်ပြန့်လှသောကြောင့် သတ်သတ်မှတ်မှတ်ဖြစ်သော အလုပ်အတွက် အချိန်မရှိပေ” ဟု ပြန်ဖြေလိမ့်မည်။ ဤအယောင်ဆောင်ခေါင်းဆောင်များက ၎င်းတို့ အပြည့်အဝ မှန်သည်ဟု ခံစားကြရသည်။ ၎င်းတို့က အလွန် တည်ငြိမ်ပြီး မူမှန်သော ခေါင်းဆောင်များကို ဖန်တီးကြသည်။ ၎င်းတို့ကို မည်သို့ပင် ဖော်ထုတ်ပြီး ပြုပြင်ပါစေ ၎င်းတို့သည် အနည်းငယ်မျှပင် စိတ်မဆိုးကြပေ။ ငါ့ကို လူငါးယောက်အတွက် ချက်ပြုတ်ခြင်းကဲ့သို့သော သတ်သတ်မှတ်မှတ်ဖြစ်သည့် အလုပ်တစ်ခုကို လုပ်ခိုင်းပြီး ငါက လေးယောက်စာအတွက်သာ လုံလောက်အောင် ချက်ပြုတ်ခဲ့မည်ဆိုလျှင် လုံလောက်အောင် မလုပ်ခဲ့သည့်အတွက် ငါ စိတ်မကောင်းဖြစ်မိမည်ဖြစ်ပြီး လူတိုင်းကို ကောင်းစွာ မကျွေးမွေးနိုင်သည့်အတွက် အပြစ်ရှိသည်ဟု ခံစားရမိမည်။ ထို့နောက် ငါသည် ယင်းကို မည်သို့ အစားပြန်ပေးရမည်ကို စဉ်းစားမည်ဖြစ်ပြီး နောက်တစ်ကြိမ် လူတိုင်း စားသုံးရန် လုံလုံလောက်လောက် ရဖို့ရန် သေချာစွာ တွက်ချက်မည်ဖြစ်သည်။ တစ်စုံတစ်ဦးက အစားအစာ ငန်လွန်းသည်ဟု ပြောလျှင်လည်း ငါ စိတ်မကောင်းဖြစ်မိမည်။ မည်သည့်ဟင်းက ငန်လွန်းသည်ကို ငါမေးမည်၊ ထို့နောက် အခြားသူများကို အရသာ အဆင်ပြေမပြေ မေးမြန်းမည်။ လူတိုင်းကို ကျေနပ်အောင် လုပ်ရန် ခက်ခဲသော်လည်း မိမိအပိုင်းကို ကောင်းမွန်စွာ လုပ်ဆောင်ရန် ဖြစ်နိုင်သမျှ နည်းလမ်းတိုင်းကို ငါ ကြိုးစားရမည်သာ ဖြစ်သည်။ ဤသည်ကို မိမိ၏ တာဝန်ဝတ္တရားများကို ကောင်းမွန်စွာ ဖြည့်ဆည်းခြင်းဟု ခေါ်သည်၊ ဤသည်မှာ လူတို့ ပိုင်ဆိုင်သင့်သည့် ဆင်ခြင်တုံတရားဖြစ်သည်။ သင်သည် သင်၏ တာဝန်ဝတ္တရားများကို အစဉ်သဖြင့် ကောင်းမွန်စွာ ဖြည့်ဆည်းရမည်၊ မည်သည့်အလုပ်ပင်ဖြစ်စေ သင်ကိုယ်တိုင် ပါဝင်လုပ်ဆောင်ရမည်။ မည်သူမဆိုသည် ၎င်းတို့ မည်သူပင်ဖြစ်စေ မတူညီသော အမြင်တစ်ခုကို ပေးပြီး သင်သည် မှားယွင်းနေကြောင်း သိရှိကာ ယင်းကို ကြားပြီးနောက် စိတ်မကောင်းဖြစ်လျှင် သင်သည် ပြုပြင်မှုများ ပြုလုပ်ရမည်ဖြစ်ပြီး အနာဂတ်တွင် သင်လုပ်ဆောင်သည့်အရာ၌ သင်၏စိတ်နှလုံးကို ထည့်သွင်းရမည်၊ အနည်းငယ်သော ဒုက္ခကို ကြံ့ကြံ့ခံရလျှင်ပင် ကောင်းမွန်စွာ လုပ်ဆောင်ရမည်။ အယောင်ဆောင်ခေါင်းဆောင်များတွင် ဤခံစားချက်မရှိပေ၊ ထို့ကြောင့် ၎င်းတို့သည် မည်သည့်ဒုက္ခကိုမျှ လုံးဝ ကြံ့ကြံ့မခံပေ။ အယောင်ဆောင်ခေါင်းဆောင်များကို ဖော်ထုတ်ခြင်းနှင့်ပတ်သက်သည့် ဤအချက်အလက်များကို ကြားပြီးနောက် ၎င်းတို့သည် လုံးဝ မည်သည့်အရာကိုမျှ မခံစားရဘဲ မိမိတို့၏ အစားအစာကို ဆက်လက်မွေ့လျော်ခံစားခြင်း၊ နှစ်ခြိုက်စွာ အိပ်စက်ခြင်းနှင့် ပျော်ပါးစွာ နေထိုင်ခြင်းတို့ကို ပြုလုပ်ကြပြီး နေ့စဉ်နေ့တိုင်း တူညီသော ပျော်ရွှင်သည့် စိတ်ခံစားမှုဖြင့်၊ မိမိတို့၏ ပခုံးပေါ်တွင် လေးလံသော ဝန်ထုပ်ဝန်ပိုးကို ထမ်းထားရသည့် ခံစားချက် သို့မဟုတ် မိမိတို့၏ စိတ်နှလုံးထဲတွင် အပြစ်ရှိသည်ဟူသော ခံစားချက်မရှိဘဲ နေထိုင်ကြသည်။ ဤသည်တို့မှာ မည်သို့သော လူစားမျိုးများနည်း။ ထိုသို့သောလူများတွင် ၎င်းတို့၏ ကိုယ်ကျင့်စရိုက်နှင့်ပတ်သက်၍ ပြဿနာရှိသည်။ ၎င်းတို့သည် အသိစိတ် ကင်းမဲ့သည်၊ ဆင်ခြင်တုံတရား ကင်းမဲ့သည်၊ ၎င်းတို့သည် အကျင့်စာရိတ္တ နိမ့်ကျသည်။ အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များကို အပြုသဘောဆောင်သော ရှုထောင့်မှ ထောက်ပံ့ခြင်းနှင့် မိတ်သဟာယဖွဲ့ခြင်း၊ အပျက်သဘောဆောင်သော ရှုထောင့်မှ ဖော်ထုတ်ခြင်းနှင့် စိတ်ဖြာလေ့လာဆွေးနွေးခြင်း နှစ်မျိုးလုံးဖြင့် အချိန်ကြာမြင့်စွာ ဖော်ထုတ်ခဲ့သော်လည်း အယောင်ဆောင်ခေါင်းဆောင်များ၏ တစ်စုသည် ကိုယ့်ပြဿနာကိုယ် မသိရှိနိုင်သေးသကဲ့သို့ မိမိတို့ကိုယ်ကို ဆင်ခြင်သုံးသပ်ရန်နှင့် နောင်တရရန်လည်း မည်သည့်အခါမျှ ရည်ရွယ်ခြင်းမရှိပေ။ အထက်မှ ကြီးကြပ်မှုနှင့် တိုက်တွန်းမှုများ မရှိခဲ့ပါက ၎င်းတို့သည် လမ်းကြောင်း လုံးဝမပြောင်းလဲဘဲ မိမိတို့၏အလုပ်ကို တတ်နိုင်သမျှ ဝတ်ကျေတမ်းကျေ ဆက်လက်လုပ်ဆောင်နေမည်သာ ဖြစ်သည်။ ငါ ၎င်းတို့ကို မည်သို့ပင် ဖော်ထုတ်ပါစေ ၎င်းတို့သည် မတုန်မလှုပ် လုံးဝ မသိကျိုးကျွန်ပြုလျက် ထိုင်နေဆဲဖြစ်သည်။ ၎င်းတို့သည် အလွန်အမင်း အရှက်မဲ့ကြလွန်းသည် မဟုတ်လော။ ဤလူစားမျိုးတို့သည် ခေါင်းဆောင်များ သို့မဟုတ် အမှုဆောင်များဖြစ်ရန် မသင့်တော်ပေ၊ ၎င်းတို့သည် အရှက်တရားကိုပင် မသိသည့် အလွန်နိမ့်ကျသော ကိုယ်ကျင့်စရိုက်ရှိကြသည်။ သာမန်လူများအတွက်မူ တိတိကျကျ ဖော်ထုတ်ခံရခြင်းကို မဆိုထားနှင့်၊ မိမိတို့၏ အားနည်းချက်များ၊ ချို့ယွင်းချက်များ သို့မဟုတ် မိမိတို့လုပ်ဆောင်ခဲ့သည့်အရာနှင့်ပတ်သက်၍ မသင့်လျော်သော သို့မဟုတ် စည်းမျဉ်းများကို ဆန့်ကျင်သည့်အရာတစ်ခုခုကို တစ်စုံတစ်ဦးက ပြောဆိုသည်ကို ကြားရုံမျှဖြင့်ပင် ၎င်းတို့အတွက် ခံရခက်ခဲမည်ဖြစ်ပြီး စိတ်မကောင်းဖြစ်ကာ အရှက်ရသည်ဟု ခံစားရကာ မိမိတို့ကိုယ်ကို မည်သို့ပြောင်းလဲရမည်၊ မည်သို့ပြုပြင်ရမည်ကို စဉ်းစားမိကြလိမ့်မည်။ တစ်ချိန်တည်းမှာပင် ဤအယောင်ဆောင်ခေါင်းဆောင်များသည် မိမိတို့၏အလုပ်ကို လုံးဝ ကမောက်ကမ ဖြစ်စေပြီးသည့်တိုင် လိပ်ပြာသန့်ကြပြီး စိုးရိမ်ပူပန်ခြင်း သို့မဟုတ် ကြောင့်ကြခြင်းမရှိဘဲ ၎င်းတို့ကို မည်သို့ပင် ဖော်ထုတ်ပါစေ လုံးဝ မသိကျိုးကျွန်ပြုမြဲ ရှိနေကြသည်။ ၎င်းတို့သည် ပုန်းကွယ်ရန်နှင့် အားလပ်ချိန်ကို ရှာဖွေရန် နေရာများကိုပင် ရှာတွေ့ကြပြီး အမြဲတမ်း မည်သည့်နေရာတွင်မှ ရှာမတွေ့နိုင်ပေ။ ၎င်းတို့သည် အမှန်တကယ်ပင် အရှက်ကင်းမဲ့ကြလေသည်။

အသင်းတော်ခေါင်းဆောင်တစ်ဦးသည် အနည်းဆုံး အသိစိတ်နှင့် ဆင်ခြင်တုံတရား ရှိရမည်ဖြစ်ပြီး သမ္မာတရားအချို့ကိုလည်း နားလည်ရမည်။ သို့မှသာ ၎င်းတို့သည် ဝန်တာထားစိတ်ကို ခံစားနိုင်မည်ဖြစ်သည်။ ဝန်တာထားစိတ်ကို ခံစားရခြင်း၏ သရုပ်သကန်များမှာ အဘယ်နည်း။ အချို့လူများ အပျက်သဘောဆောင်နေသည်ကိုလည်းကောင်း၊ အချို့လူများ လွဲချော်သော သဘောပေါက်နားလည်မှု ရှိသည်ကိုလည်းကောင်း၊ အချို့လူများ ဘုရားအိမ်တော်၏ ပိုင်ဆိုင်မှုများကို ဖြုန်းတီးနေသည်ကိုလည်းကောင်း၊ အချို့လူများ မိမိတို့၏အလုပ်ကို ဝတ်ကျေတမ်းကျေ လုပ်ဆောင်နေသည်ကိုလည်းကောင်း၊ အချို့လူများ မိမိတို့၏ တာဝန်များကို ထမ်းဆောင်သည့်အခါ လုပ်သင့်လုပ်ထိုက်သော အလုပ်များကို ဂရုမစိုက်သည်ကိုလည်းကောင်း၊ အချို့လူများ အစဉ်သဖြင့် စကားကြီးစကားကျယ်များကို တတွတ်တွတ် ပြောဆိုသော်လည်း လက်တွေ့အလုပ်ကို မလုပ်ဆောင်သည်ကိုလည်းကောင်း ၎င်းတို့ မြင်တွေ့ပါက...၊ အသင်းတော်အတွင်း၌ အလွန်များပြားသော ပြဿနာများ တည်ရှိနေပြီး ဖြေရှင်းရန် လိုအပ်ကြောင်း တွေ့ရှိခြင်း၊ မပြီးမြောက်သေးသော အလုပ်များစွာကို မြင်တွေ့ခြင်းတို့က ၎င်းတို့၌ ဝန်တာစိတ်ကို ဖြစ်ပေါ်စေသည်။ ခေါင်းဆောင်တစ်ဦး ဖြစ်လာသည့်အချိန်မှစ၍ ၎င်းတို့အတွင်း၌ မီးတစ်စင်း အဆက်မပြတ် လောင်ကျွမ်းနေသကဲ့သို့ ခံစားရသည်။ ၎င်းတို့သည် ပြဿနာတစ်ခုကို ရှာဖွေတွေ့ရှိပြီး မဖြေရှင်းနိုင်ပါက စိုးရိမ်ပြီး ပူပန်လာကာ အိပ်မပျော် စားမဝင် ဖြစ်လာသည်။ စုဝေးပွဲများအတွင်းတွင် အချို့လူများက ၎င်းတို့၏အလုပ်ထဲရှိ ပြဿနာများကို တင်ပြလာသည့်အခါ ခေါင်းဆောင်က ချက်ချင်း ထိုးထွင်းမြင်နိုင်ခြင်း မရှိသကဲ့သို့ မဖြေရှင်းနိုင်သော်လည်း ထိုခေါင်းဆောင်သည် လက်မလျှော့ပေ။ ဤပြဿနာကို ဖြေရှင်းရမည်ဟု ၎င်းတို့ ခံစားရသည်။ ဆုတောင်းပြီး ရှာဖွေကာ နှစ်ရက်ကြာ စဉ်းစားဆင်ခြင်ပြီးနောက် မည်သို့ဖြေရှင်းရမည်ကို သိသည်နှင့် တစ်ပြိုင်နက် ၎င်းတို့သည် ထိုကိစ္စကို အလျင်အမြန် ဖြေရှင်းသည်။ ထိုကိစ္စကို ဖြေရှင်းပြီးနောက် ၎င်းတို့သည် အခြားအလုပ်များကို ချက်ချင်း စစ်ဆေးပြီး အလုပ်လုပ်သူအင်အား လျှော့ချရန်လိုအပ်သော အလုပ်တစ်ခုတွင် လူအများအပြား ပါဝင်နေသည့် နောက်ထပ်ပြဿနာတစ်ခုကို ရှာဖွေတွေ့ရှိသည်။ ထို့နောက် ၎င်းတို့သည် အလျင်အမြန် စုဝေးပွဲတစ်ခုကို ခေါ်ယူကာ အခြေအနေကို ရှင်းလင်းစွာ သိရှိပြီးနောက် အလုပ်လုပ်သူအင်အားကို လျှော့ချကာ ကျိုးကြောင်းဆီလျော်သော အစီအစဉ်များကို ရေးဆွဲသည်၊ သို့ဖြင့် ထိုပြဿနာကို ဖြေရှင်းပြီးဖြစ်သည်။ ဝန်တာစိတ်ရှိသော ခေါင်းဆောင်များသည် မည်သည့်အလုပ်ကို စစ်ဆေးသည်ဖြစ်စေ ပြဿနာများကို အစဉ်သဖြင့် ခွဲခြားဖော်ထုတ်နိုင်လိမ့်မည်။ အတတ်ပညာဆိုင်ရာ အသိပညာနှင့်သက်ဆိုင်သော သို့မဟုတ် စည်းမျဉ်းများနှင့်ဆန့်ကျင်သော မည်သည့်ပြဿနာအတွက်မဆို ၎င်းတို့သည် ယင်းတို့ကို ရှာဖွေဖော်ထုတ်နိုင်မည်ဖြစ်ကာ ယင်းတို့နှင့် ပတ်သက်၍ မေးမြန်းနိုင်မည်ဖြစ်ပြီး ယင်းတို့အပေါ် နားလည်မှု ရရှိမည်ဖြစ်သည်၊ ထို့အပြင် ပြဿနာတစ်ခုကို ၎င်းတို့ တွေ့သောအခါ ၎င်းတို့က ချက်ချင်းဖြေရှင်းကြသည်။ အသိဉာဏ်ထက်မြက်သော ခေါင်းဆောင်များနှင့် အမှုဆောင်များသည် အသင်းတော်အလုပ်၊ အတတ်ပညာဆိုင်ရာအသိ၊ သမ္မာတရားစည်းမျဉ်းများနှင့် သက်ဆိုင်သော ပြဿနာများကိုသာ ဖြေရှင်းသည်။ ၎င်းတို့သည် နေ့စဉ်အသက်တာတွင်ရှိသော အသေးအဖွဲကိစ္စများကို လုံးဝ အရေးမစိုက်ပေ။ ဘုရားသခင်စေခိုင်းသည့် ဧဝံဂေလိဖြန့်ဝေခြင်းအလုပ်၏ ရှုထောင့်တိုင်းကို ကြည့်ရှုစောင့်ရှောက်ကြသည်။ ၎င်းတို့ သတိထားမိနိုင်သော သို့မဟုတ် ရှာဖွေတွေ့ရှိနိုင်သော မည်သည့်ပြဿနာကိုမဆို ၎င်းတို့ မေးမြန်းပြီး စစ်ဆေးကြသည်။ ၎င်းတို့သည် လတ်တလောတွင် ပြဿနာများကို ၎င်းတို့ကိုယ်တိုင်မဖြေရှင်းနိုင်လျှင် အခြားခေါင်းဆောင်များ၊ အမှုဆောင်များနှင့် စုဝေးကြသည်။ ၎င်းတို့နှင့် မိတ်သဟာယဖွဲ့ပြီး သမ္မာတရားစည်းမျဉ်းများကို ရှာကြသည်။ ဖြေရှင်းရန် နည်းလမ်းများ စဉ်းစားကြသည်။ ၎င်းတို့ အမှန်တကယ် မဖြေရှင်းနိုင်သော ကြီးမားသောပြဿနာတစ်ခုကို ကြုံရလျှင် အထက်ကို ချက်ချင်းရှာဖွေကြသည်။ ပြီးလျှင် အထက်အား ယင်းတို့ကို ကိုင်တွယ်ပြီး ဖြေရှင်းစေသည်။ ဤသို့သော ခေါင်းဆောင်များ၊ အမှုဆောင်များသည် ၎င်းတို့၏ လုပ်ရပ်များတွင် စည်းမျဉ်းရှိသောသူများဖြစ်သည်။ မည်သည့်ပြဿနာများ ရှိသည်ဖြစ်စေ၊ ၎င်းတို့ မြင်တွေ့ပြီးဖြစ်သရွေ့ ထိုပြဿနာများကို လက်လွှတ်မည်မဟုတ်ပေ။ ၎င်းတို့သည် ဤပြဿနာများကို အပြည့်အဝ နားလည်အောင် မလျှော့တမ်း လုပ်ဆောင်ပြီးမှ တစ်ခုပြီးတစ်ခု ဖြေရှင်းကြသည်။ ပြဿနာများကို အကုန်အစင် မဖြေရှင်းနိုင်လျှင်ပင် ဤပြဿနာများ နောက်တစ်ကြိမ် ပေါ်ပေါက်လာမည်မဟုတ်ကြောင်း အာမခံနိုင်သည်။ ဤသည်မှာ စိတ်နှလုံးအကြွင်းမဲ့၊ အစွမ်းသတ္တိရှိသမျှ၊ ဉာဏ်ရှိသမျှတို့ဖြင့် မိမိ၏တာဝန်ကို ထမ်းဆောင်ခြင်းဖြစ်ပြီး မိမိ၏တာဝန်ဝတ္တရားများကို အပြည့်အဝ ကောင်းမွန်စွာ ဖြည့်ဆည်းခြင်းပင် ဖြစ်သည်။ လက်တွေ့ကျသော အလုပ်ကို မလုပ်ဆောင်သော သို့မဟုတ် လက်တွေ့ကျသော ပြဿနာများကို ဖြေရှင်းရန် အာရုံမစိုက်သော ထိုအယောင်ဆောင်ခေါင်းဆောင်များနှင့် အမှုဆောင်များသည် ၎င်းတို့၏ အမြင်တွင် ပြဿနာများကို မတွေ့ရှိနိုင်သည့်အပြင် မည်သည့်အလုပ်ကို လုပ်ဆောင်သင့်သည်ကိုလည်း မသိကြပေ။ ညီအစ်ကိုမောင်နှမများက မိမိတို့၏ တာဝန်များကို ထမ်းဆောင်ရင်း အလုပ်များနေသည်ကို ၎င်းတို့ မြင်နေသရွေ့ ဤသည်မှာ ၎င်းတို့၏ လက်တွေ့အလုပ်၏ ရလဒ်ဖြစ်သည်ဟု ခံစားလျက် အပြည့်အဝ အားရကျေနပ်နေကြသည်။ ၎င်းတို့သည် အလုပ်၏ ကဏ္ဍအားလုံးမှာ အတော်အတန် ကောင်းမွန်သည်ဟုလည်းကောင်း၊ မိမိတို့ ကိုယ်တိုင်လုပ်ဆောင်ရန် များများစားစား မရှိဟုလည်းကောင်း၊ မိမိတို့ ဖြေရှင်းရန် ပြဿနာတစ်စုံတစ်ရာမရှိဟုလည်းကောင်း တွေးထင်ကြသဖြင့် ထို့နောက်တွင် ၎င်းတို့သည် မိမိတို့၏ ရာထူး၏ အကျိုးခံစားမှုများကို မွေ့လျော်ခံစားရန် အာရုံစိုက်ကြတော့သည်။ ၎င်းတို့သည် ညီအစ်ကိုမောင်နှမများအကြားတွင် မိမိတို့ကိုယ်ကို အစဉ်သဖြင့် ထုတ်ဖော်ပြသလိုပြီး ဝါကြွားလိုကြသည်။ ညီအစ်ကိုမောင်နှမများကို တွေ့သည့်အခါတိုင်း ၎င်းတို့က “ယုံကြည်သူကောင်းတစ်ဦး ဖြစ်ပါ။ သင်၏ တာဝန်ကို ကောင်းမွန်စွာ ထမ်းဆောင်ပါ။ ဝတ်ကျေတမ်းကျေ မလုပ်ဆောင်နှင့်။ သင်က ဆိုးလျှင် သို့မဟုတ် ပြဿနာရှာလျှင် ကျွန်ုပ်သည် သင့်ကို ဖြုတ်ချမည်” ဟု ပြောဆိုကြသည်။ ၎င်းတို့သည် မိမိတို့၏ ရာထူးကို အခိုင်အမာပြသရန်နှင့် လူတို့ကို ဩဝါဒခြွေရန်သာ သိကြသည်။ စုဝေးပွဲများအတွင်းတွင် ၎င်းတို့သည် အလုပ်၌ မည်သည့်ပြဿနာများ ရှိသည်ကို အစဉ်သဖြင့် မေးမြန်းပြီး မိမိတို့၏ လက်အောက်မှ လူများ၌ အခက်အခဲတစ်စုံတစ်ရာ ရှိမရှိကို မေးမြန်းကြသော်လည်း အခြားသူများက မိမိတို့၏ ပြဿနာများနှင့် အခက်အခဲများကို ထုတ်ပြောသည့်အခါတွင်မူ ၎င်းတို့သည် ယင်းတို့ကို မဖြေရှင်းနိုင်ကြပေ။ ဤသို့ဖြစ်သော်လည်း ၎င်းတို့သည် ပျော်ရွှင်နေဆဲဖြစ်ပြီး လိပ်ပြာသန့်စွာ နေထိုင်သွားကြဆဲ ဖြစ်သည်။ ညီအစ်ကိုမောင်နှမများက မည်သည့်အခက်အခဲ သို့မဟုတ် ပြဿနာကိုမျှ မတင်ပြပါက ၎င်းတို့သည် မိမိတို့၏အလုပ်ကို အလွန်ကောင်းမွန်စွာ လုပ်ဆောင်နေသည်ဟု ခံစားရပြီး မိမိကိုယ်ကို ဘဝင်ခိုက်လာကြသည်။ ၎င်းတို့က အလုပ်အကြောင်း မေးမြန်းခြင်းသည် မိမိတို့အား တာဝန်ခန့်အပ်ထားသော အလုပ်ဖြစ်သည်ဟု တွေးထင်ကြပြီး ပြဿနာများ ပေါ်ပေါက်လာကာ အထက်က တာဝန်ရှိသူကို ဇာစ်မြစ်လိုက်သောအခါတွင်မူ ၎င်းတို့သည် အကြောင်သားဖြစ်သွားကြသည်။ အခြားသူများက အလုပ်၏ အခက်အခဲများနှင့် ပြဿနာများကို ၎င်းတို့၏ရှေ့တွင် ချပြကြသည့်တိုင် ထိုသူတို့သည် အဘယ်ကြောင့် သမ္မာတရားကို ရှာဖွေ၍ မဖြေရှင်းကြသနည်းဟု ညည်းညူနေကြဆဲ ဖြစ်သည်။ လက်တွေ့ကျသော ပြဿနာများကို ကိုယ်တိုင်မဖြေရှင်းဘဲ ၎င်းတို့သည် အောက်ခြေရှိ ကြီးကြပ်ရေးမှူးများထံ တာဝန်လွှဲချကြပြီး သတ်သတ်မှတ်မှတ်ဖြစ်သော အလုပ်များကို လုပ်ဆောင်သူများအား ပြင်းထန်စွာ အပြစ်ဖော်ဆုံးမကြသည်။ ဤပြစ်တင်ဆုံးမခြင်းက ၎င်းတို့၏ ဒေါသကို ပြေလျော့စေပြီး ၎င်းတို့သည် လက်တွေ့အလုပ်ကို လုပ်ဆောင်နေသည်ဟု လိပ်ပြာသန့်သန့်ဖြင့် ယုံကြည်ကြသည်။ ၎င်းတို့သည် ပြဿနာများကို မတွေ့ရှိနိုင်ခြင်း သို့မဟုတ် မဖြေရှင်းနိုင်ခြင်းအတွက် မည်သည့်အခါမျှ စိုးရိမ်ပူပန်ခြင်းဖြစ်စေ၊ ကြောင့်ကြမှုဖြစ်စေ မရှိခဲ့သကဲ့သို့ ဤအရာကြောင့် အိပ်မပျော် စားမဝင် ဖြစ်ခြင်းလည်း မရှိခဲ့ပေ။ ဤသို့သော ဆင်းရဲဒုက္ခမျိုးကို ၎င်းတို့ မည်သည့်အခါမျှ မခံစားခဲ့ဖူးပေ။

ငါသည် လယ်တောအသင်းတော်သို့ သွားရောက်သည့်အခါတိုင်း ပြဿနာအချို့ကို ဖြေရှင်းပေးသည်။ ငါသွားသည့် အခါတိုင်းသည် ဖြေရှင်းရန် တိကျသော ပြဿနာတစ်စုံတစ်ရာကို တွေ့ရှိသောကြောင့် မဟုတ်ပေ။ အသင်းတော်ရှိ အဖွဲ့အမျိုးမျိုး၏ အလုပ် မည်သို့ရှိသည်ကိုလည်းကောင်း၊ အဖွဲ့တစ်ခုချင်းစီရှိ လူတို့၏ အခြေအနေများ မည်သို့ရှိသည်ကိုလည်းကောင်း လှည့်လည်ကြည့်ရှုရန် အားလပ်ချိန်အနည်းငယ် ရှိသောကြောင့်သာ ဖြစ်သည်။ ငါသည် ကြီးကြပ်ရေးမှူးများကို စကားပြောရန် စုဝေးစေပြီး ဤကာလအတောအတွင်း ၎င်းတို့ မည်သည့်အလုပ်များ လုပ်ဆောင်ခဲ့သည်ကိုလည်းကောင်း၊ မည်သည့်ပြဿနာများ ရှိသည်ကိုလည်းကောင်း မေးမြန်းကာ ၎င်းတို့အား ပြဿနာအချို့ကို တင်ပြစေပြီးနောက် ဤအရာများကို မည်သို့ဖြေရှင်းရမည်နှင့်ပတ်သက်၍ ၎င်းတို့နှင့် ငါ မိတ်သဟာယဖွဲ့သည်။ ၎င်းတို့နှင့် မိတ်သဟာယဖွဲ့သည့်အခါ ငါသည် ပြဿနာအသစ်အချို့ကိုလည်း ရှာဖွေတွေ့ရှိနိုင်သည်။ ပြဿနာတစ်မျိုးမှာ ခေါင်းဆောင်များနှင့် အမှုဆောင်များ မိမိတို့၏ အလုပ်လုပ်ဆောင်ပုံနှင့် သက်ဆိုင်ကာ နောက်တစ်မျိုးမှာ ၎င်းတို့၏ တာဝန်များ၏ ဘောင်အတွင်းရှိ အလုပ်၌ဖြစ်သော ပြဿနာများ ဖြစ်သည်။ ထို့အပြင် သတ်သတ်မှတ်မှတ်ဖြစ်သော အလုပ်ကို မည်သို့လုပ်ဆောင်ရမည်၊ အလုပ်ကို မည်သို့အကောင်အထည်ဖော်ရမည်၊ မည်သည့်အလုပ်ကို လုပ်ဆောင်ရမည်တို့နှင့်ပတ်သက်၍လည်း ငါသည် ၎င်းတို့အား ကူညီပြီး လမ်းညွှန်ပေးကာ ထို့နောက် နောက်တစ်ကြိမ်တွင် လိုက်လံစစ်ဆေးပြီး ပြီးခဲ့သည့်အကြိမ်က တာဝန်ပေးခဲ့သော အလုပ် အခြေအနေ မည်သို့ရှိသည်ကို ၎င်းတို့အား မေးမြန်းသည်။ ထိုသို့သော ကြီးကြပ်မှု၊ တိုက်တွန်းမှုနှင့် လိုက်လံစစ်ဆေးမှုတို့သည် လိုအပ်သည်။ ဤသည်ကို မည်သည့်ကြေညာချက်ကိုမဆို ပြုလုပ်ရန် အသံချဲ့စက်များသုံး၍ အကြီးအကျယ် ပွဲလမ်းသဘင်ဖြင့်လည်းကောင်း၊ အော်ဟစ်ခြင်းဖြင့်လည်းကောင်း လုပ်ဆောင်ခြင်း မဟုတ်သော်လည်း ဤသတ်သတ်မှတ်မှတ်ဖြစ်သော အလုပ်များနှင့် တာဝန်များကို လက်တွေ့ကျသော အလုပ်ကို လုပ်ဆောင်နိုင်သည့် ခေါင်းဆောင်များနှင့် အမှုဆောင်အချို့မှတစ်ဆင့် ဆက်သွယ်ပြောဆိုပြီး အကောင်အထည်ဖော်သည်။ ထိုသို့ဖြင့် အဖွဲ့တစ်ခုချင်းစီ၏ အလုပ်သည် စနစ်တကျဖြစ်လာပြီး တိုးတက်လာသည်၊ အလုပ်၏ ထိရောက်မှု တိုးတက်လာပြီး ရလဒ်များလည်း ပိုကောင်းလာသည်။ အဆုံးတွင် အဖွဲ့တစ်ခုချင်းစီရှိ လူတိုင်းသည် မိမိတို့ မည်သည့်အရာကိုလုပ်သင့်သည်၊ မည်သို့လုပ်သင့်သည်ကို သိရှိလျက် ကိုယ့်တာဝန်ကိုယ် စွဲကိုင်ထားနိုင်သည်။ အနည်းဆုံးအနေဖြင့် လူတိုင်းသည် မိမိတို့ ထမ်းဆောင်သင့်သော တာဝန်ကို ထမ်းဆောင်နေကြသည်၊ ၎င်းတို့အားလုံး၌ လက်ထဲတွင် အလုပ်တာဝန်များ ရှိကြပြီး ၎င်းတို့လုပ်ဆောင်သည့်အရာသည် ဘုရားအိမ်တော်၏ သတ်မှတ်ချက်များနှင့်အညီ လုပ်ဆောင်ခြင်းဖြစ်ကာ စည်းမျဉ်းများနှင့်အညီလည်း လုပ်ဆောင်နိုင်ကြသည်။ ဤသည်မှာ အသီးအပွင့်အချို့ ရရှိခြင်း မဟုတ်လော။ အယောင်ဆောင်ခေါင်းဆောင်များသည် ဤနည်းလမ်းဖြင့် အလုပ်လုပ်ဆောင်တတ်ကြသလော။ အယောင်ဆောင်ခေါင်းဆောင်များက “သို့ဆိုလျှင်၊ ဤသည်မှာ အထက်က အလုပ်လုပ်ဆောင်ပုံဖြစ်သည်။ လူအချို့ကို စကားစမြည်ပြောရန် အတူတကွခေါ်သည်၊ လူတိုင်းက စာအုပ်ငယ်တစ်အုပ်ထဲတွင် မှတ်စုများ မှတ်ကြသည်၊ မှတ်စုများ မှတ်ပြီးနောက် အထက်၏ အလုပ် ပြီးဆုံးသွားသည်။ ဤသည်မှာ အထက်က အလုပ်လုပ်ဆောင်ပုံဖြစ်လျှင် ငါတို့လည်း ထိုနည်းအတိုင်း လုပ်ဆောင်မည်” ဟု စဉ်းစားကြလိမ့်မည်။ သို့ဖြင့် အယောင်ဆောင်ခေါင်းဆောင်များသည် ဤပုံစံဖြင့် အတုခိုးကြသည်။ ၎င်းတို့သည် အပေါ်ယံကို အတုခိုးကြသော်လည်း အဆုံးတွင်မူ မည်သည့်လက်တွေ့အလုပ်ကိုမျှ လုံးဝမလုပ်ဆောင်ဘဲ၊ ၎င်းတို့အား လုပ်ဆောင်ရန် တောင်းဆိုခဲ့သော တာဝန်တစ်ခုကိုမျှ အကောင်အထည်မဖော်ဘဲ အရေးမပါသည့်အရာများကို ပြောဆိုရင်း အချိန်ဖြုန်းနေကြသည်။ တစ်ခါတစ်ရံ ငါသည် ပျိုးပင်များ မည်သို့ကြီးထွားနေသည်ကို ကြည့်ရှုရန် သို့မဟုတ် ဆောင်းရာသီတွင် ဖန်လုံအိမ်၌ သီးနှံဘယ်နှကြိမ် စိုက်ပျိုးနိုင်သည်နှင့် ရေအကြိမ်ရေမည်မျှ လောင်းရသည်တို့ကို သိရှိအောင်လုပ်ရန် ဟင်းသီးဟင်းရွက်ခင်းများနှင့် ဖန်လုံအိမ်များသို့လည်း သွားရောက်သည်။ ဤအလုပ်များသည် ကြီးသည်ဖြစ်စေ၊ ငယ်သည်ဖြစ်စေ အားလုံးသည် ဟင်းသီးဟင်းရွက် စိုက်ပျိုးခြင်းနှင့် သက်ဆိုင်သော နည်းပညာပိုင်းဆိုင်ရာ ကိစ္စရပ်များ ပါဝင်ပြီး ယင်းတို့ကို လုံ့လဝီရိယဖြင့် လုပ်ဆောင်သရွေ့ ယင်းတို့ကို ပြီးမြောက်အောင်မြင်နိုင်သည်။ အယောင်ဆောင် ခေါင်းဆောင်များသည် မိမိတို့၏ အယောင်ဆောင်ဖြစ်ခြင်းကို အဓိကအားဖြင့် မည်သည့်နေရာတွင် ပြသသနည်း။ အထင်ရှားဆုံးမှာ လက်တွေ့ကျသော အလုပ်ကို မလုပ်ဆောင်ခြင်း ဖြစ်သည်။ ၎င်းတို့သည် လူမြင်ကောင်းစေသည့် အလုပ်အချို့ကိုသာ လုပ်ဆောင်ပြီးနောက် ပြီးပြီဟု မှတ်ယူကာ ထို့နောက် ၎င်းတို့၏ ရာထူး၏ အကျိုးခံစားမှုများကို စတင်၍ မွေ့လျော်ခံစားကြတော့သည်။ ဤသို့သောအလုပ်မျိုးကို ၎င်းတို့ မည်မျှပင်လုပ်ဆောင်ပါစေ ၎င်းတို့သည် လက်တွေ့ကျသော အလုပ်ကို လုပ်ဆောင်နေသည်ဟု ဆိုလိုသလော။ အယောင်ဆောင် ခေါင်းဆောင်အများစုသည် သမ္မာတရားကို မစင်ကြယ်စွာ နားလည်သဘောပေါက်ကြပြီး စကားလုံးများနှင့် အယူဝါဒအချို့ကိုသာ နားလည်ကြသဖြင့် လက်တွေ့ကျသော အလုပ်ကို ကောင်းမွန်စွာ လုပ်ဆောင်ရန် အလွန်ခက်ခဲစေသည်။ အယောင်ဆောင် ခေါင်းဆောင်များထဲမှ တစ်စုသည် အထွေထွေကိစ္စရပ်များနှင့် သက်ဆိုင်သော ပြဿနာများကိုပင် မဖြေရှင်းနိုင်ကြပေ။ ၎င်းတို့ အစွမ်းအစ ညံ့ဖျင်းပြီး ဝိညာဉ်ရေးရာ နားလည်သဘောပေါက်မှု ကင်းမဲ့သည်မှာ သိသာထင်ရှားပေသည်။ ၎င်းတို့ကို ပျိုးထောင်ပေးရန် လုံးဝ တန်ဖိုးမရှိပေ။ အချို့သော အယောင်ဆောင် ခေါင်းဆောင်များ၌ အစွမ်းအစ အနည်းငယ် အမှန်တကယ် ရှိကြသော်လည်း လက်တွေ့ကျသော အလုပ်ကို မလုပ်ဆောင်သည့်အပြင် ဇာတိပကတိဆိုင်ရာ ကိုယ်စိတ်ချမ်းသာမှုကို မွေ့လျော်ခံစားကြသည်။ ဇာတိပကတိဆိုင်ရာ ကိုယ်စိတ်ချမ်းသာမှုကို မွေ့လျော်ခံစားကြသည့် လူများသည် ဝက်များနှင့် များစွာ မခြားနားပေ။ ဝက်များသည် ယင်းတို့၏တစ်နေ့တာကို စားလိုက်၊ အိပ်လိုက် အချိန်ကုန်ကြသည်။ မည်သည့်အရာမျှ မလုပ်ကြပေ။ သို့ရာတွင် ပင်ပန်းစွာအလုပ်လုပ်လျက် ယင်းတို့အား တစ်နှစ်တာ အစာ ဆက်ကျွေးထားပြီးနောက်တွင် တစ်မိသားစုလုံးက နှစ်ကုန်ချိန်တွင် ယင်းတို့၏အသားများ စားရသည့်အခါ ယင်းတို့သည် အကျိုးပြုသည်ဟု ဆိုကောင်းဆိုနိုင်သည်။ အယောင်ဆောင် ခေါင်းဆောင်တစ်ဦးကို ဝက်တစ်ကောင်ကဲ့သို့ ကျွေးမွေးထားလျှင် တစ်ရက် သုံးကြိမ် အခမဲ့ စားသောက်ရင်း ဝဖြိုးကာ ကြံ့ခိုင်သော်လည်း ၎င်းတို့သည် မည်သည့် လက်တွေ့ကျသော အလုပ်မျှ မလုပ်ဘဲ အလကားဖြုန်းတီးသူများ ဖြစ်ကြသည်။ ၎င်းတို့ကို ကျွေးမွေးထားခြင်းသည် အချည်းနှီးဖြစ်ခဲ့ပြီ မဟုတ်လော။ အသုံးတည့်မှု တစ်ခုတလေ ရှိခဲ့သလော။ ၎င်းတို့သည် အဖြည့်ခံတစ်ဦးအနေဖြင့်သာ အစေခံနိုင်ကြပြီး ဖယ်ရှားရှင်းလင်းခြင်း ခံရသင့်သည်။ အမှန်တကယ်ပင် ဝက်တစ်ကောင်ကို ကျွေးမွေးထားခြင်းသည် အယောင်ဆောင်ခေါင်းဆောင်တစ်ဦးကို ကျွေးမွေးခြင်းထက် ပိုကောင်းပေသည်။ အယောင်ဆောင်ခေါင်းဆောင်များသည် “ခေါင်းဆောင်” ဟူသည့် ဂုဏ်ပုဒ် ရှိကောင်းရှိနိုင်သည်။ ၎င်းတို့သည် ဤရာထူးကို ရထားကောင်း ရထားနိုင်သည်၊ ပြီးလျှင် တစ်နေ့လျှင် သုံးကြိမ် ကောင်းကောင်းစားပြီး ဘုရားသခင်၏ ကျေးဇူးတော်များစွာကို ပျော်မွေ့ခံစားနိုင်ကြကာ နှစ်ကုန်သောအခါတွင် ထိုစားသောက်ခြင်းများအားလုံးမှနေ၍ ၎င်းတို့သည် ဝဖြိုးပြီး စိုပြေလာသော်လည်း အလုပ်မှာ အဘယ်အခြေအနေ ရှိသနည်း။ ဤနှစ်၌ သင့်အလုပ်တွင် ပြီးမြောက်ခဲ့သည့် အရာများအားလုံးကို ကြည့်လော့။ ဤနှစ်တွင် အလုပ်၏ ကဏ္ဍတစ်ခုတလေ၌ ရလဒ်များကို ရခဲ့ပြီးဖြစ်သလော။ သင်သည် မည်သည့်လက်တွေ့အလုပ်ကို လုပ်ဆောင်ခဲ့သနည်း။ ဘုရားသခင်၏အိမ်‌တော်က သင့်အား အလုပ်တိုင်းကို ပြီးပြည့်စုံစွာ လုပ်ဆောင်ဖို့ မတောင်းဆိုသော်လည်း အဓိကကျသော အလုပ်ကို သင် ကောင်းစွာ လုပ်ဆောင်ရမည်။ ဥပမာအားဖြင့် ဧဝံဂေလိအလုပ် သို့မဟုတ် ရုပ်ရှင်ထုတ်လုပ်ရေး အလုပ်၊ စာနှင့်ပတ်သက်သော အလုပ် စသည်တို့ဖြစ်သည်။ ဤအရာအားလုံးသည် အသီးအပွင့်များ ရှိရမည်။ ပုံမှန်အခြေအနေများအောက်တွင် အလုပ်အများစုသည် သုံးလမှ ငါးလအကြာတွင် အသီးအပွင့်အချို့နှင့် အောင်မြင်မှုအချို့ကို ဖြစ်ထွန်းသင့်သည်။ တစ်နှစ်အကြာတွင် အောင်မြင်မှုများ မရှိပါက ဤသည်မှာ ပြင်းထန်သော ပြဿနာတစ်ခု ဖြစ်သည်။ သင်၏ တာဝန်ယူမှု ဘောင်အတွင်း၌ မည်သည့်အလုပ်က အသီးအပွင့်အရှိဆုံး ဖြစ်ခဲ့သနည်း။ တစ်နှစ်ပတ်လုံး သင် အကြီးမားဆုံးသော အဖိုးအခကို ပေးဆပ်ခဲ့ပြီး ဆင်းရဲဒုက္ခအများဆုံး ခံစားခဲ့ရသည့်အလုပ်မှာ မည်သည့်အလုပ် ဖြစ်သနည်း။ ဤအောင်မြင်မှုကို တင်ပြလော့၊ ပြီးလျှင် သင်၏ တစ်နှစ်တာ ဘုရားသခင်၏ ကျေးဇူးတော်ကို မွေ့လျော်ခံစားခြင်းမှ တန်ဖိုးရှိသော အောင်မြင်မှုတစ်စုံတစ်ရာ ရရှိခဲ့ခြင်း ရှိမရှိကို ဆင်ခြင်သုံးသပ်လော့။ သင်၏ စိတ်နှလုံးထဲ၌ ဤအရာနှင့်ပတ်သက်၍ ရှင်းလင်းသော သိနားလည်မှု ရှိသင့်သည်။ ဤတစ်ချိန်လုံးတွင် ဘုရားသခင့်အိမ်တော်၏ အစားအစာများကို သင်စားပြီး ဘုရားသခင်၏ကျေးဇူးတော်ကို ပျော်မွေ့ခံစားနေစဉ်တွင် သင်သည် အဘယ်အရာကို ပြုနေခဲ့သနည်း။ သင်သည် တစ်ခုတလေ စွမ်းဆောင် ရရှိပြီးဖြစ်သလော။ သင်သည် မည်သည့်အရာမျှ စွမ်းဆောင်ရရှိခဲ့ခြင်း မရှိပါက သင်သည် ဝတ်ကျေတမ်းကျေသာနေနေသည်၊ အယောင်ဆောင် ခေါင်းဆောင်စစ်စစ်ဖြစ်သော သူတစ်ဦးပင် ဖြစ်ပေသည်။ ထိုသို့သော ခေါင်းဆောင်များကို ဖြုတ်ချပြီး ဖယ်ရှားရှင်းလင်းသင့်သလော။ (လုပ်သင့်ပါသည်။) သင်တို့သည် ထိုသို့သော အယောင်ဆောင် ခေါင်းဆောင်များကို ကြုံတွေ့သည့်အခါ ပိုင်းခြားသိမြင်နိုင်သလော။ ၎င်းတို့သည် အခမဲ့စားသောက်ရန်အတွက်သာ ကြုံရာကျပန်းနေသော အယောင်ဆောင်ခေါင်းဆောင်များဖြစ်သည်ကို သင်တို့ မြင်နိုင်သလော။ ၎င်းတို့သည် ပါးစပ်များ ဆီဝေ့နေအောင် စားကြသော်လည်း အလုပ်အတွက် စိုးရိမ်ခြင်း သို့မဟုတ် ပူပန်ခြင်း မရှိသည့်ပုံပေါ်ကာ မည်သည့်သတ်သတ်မှတ်မှတ်ဖြစ်သော အလုပ်တာဝန်တွင်မျှ ပါဝင်ခြင်း သို့မဟုတ် မေးမြန်းခြင်း မရှိပေ။ ၎င်းတို့ မေးမြန်းလျှင်ပင် ယင်းမှာ အကြောင်းရင်းတစ်ခုကြောင့် ဖြစ်သည်။ အထက်က ရလဒ်များနှင့်ပတ်သက်၍ ၎င်းတို့ကို ဖိအားပေးသည့်အခါမှသာ ၎င်းတို့သည် ထိုသို့လုပ်ဆောင်ပြီး သို့မဟုတ်ပါက အလုပ်ရှုပ်ခံမည် မဟုတ်ပေ။ ၎င်းတို့သည် အစဉ်သဖြင့် အပျော်အပါးကို မွေ့လျော်ခံစားနေကြပြီး ရုပ်ရှင်များကို သို့မဟုတ် တီဗီအစီအစဉ်များကို မကြာခဏ ကြည့်ရှုကြသည်။ ၎င်းတို့သည် အလုပ်ကို တာဝန်လွှဲအပ်ပြီး အခြားလူတိုင်းက မိမိတို့၏ တာဝန်များကို ထမ်းဆောင်ရင်း အလုပ်များနေချိန်တွင် ၎င်းတို့သည် အနားယူပြီး မိမိတို့ကိုယ်ကို ပျော်ရွှင်စေနေကြသည်။ ပြဿနာတစ်ခုရှိ၍ ယင်းကို ကိုင်တွယ်ရန် သင်က ၎င်းတို့ကို ရှာဖွေဖို့ ကြိုးစားပါက ၎င်းတို့ကို မည်သည့်နေရာတွင်မျှ မတွေ့ရသော်လည်း အစားအသောက်အတွက်မူ မည်သည့်အခါမျှ နောက်ကျခြင်း မရှိပေ။ ပြီးလျှင် စားသောက်ပြီးနောက် အခြားလူတိုင်း အလုပ်ပြန်ဝင်သည့်အခါ ၎င်းတို့သည် ထပ်၍ အနားယူရန် ထွက်သွားကြပြန်သည်။ သင်က ၎င်းတို့ကို “သင်သည် အလုပ်ကို အဘယ်ကြောင့် ထွက်၍ မစစ်ဆေးသနည်း။ လူတိုင်းက သင်၏ ညွှန်ကြားမှုကို၊ သင်၏ စီစဉ်မှုများကို စောင့်မျှော်နေကြသည်” ဟု မေးမြန်းပါက ၎င်းတို့က “အဘယ်ကြောင့် ကျွန်ုပ်ကို စောင့်နေရသနည်း။ သင်တို့အားလုံး လုပ်ဆောင်နိုင်သည်၊ သင်တို့အားလုံး မည်သို့လုပ်ဆောင်ရမည်ကို သိကြသည်။ ကျွန်ုပ် မရှိသည့်အခါတွင်လည်း အတူတူပင် မဟုတ်လော။ ကျွန်ုပ် ခဏတစ်ဖြုတ် အနားယူ၍ မရနိုင်သလော” ဟု ပြောဆိုကြသည်။ “ယင်းမှာ အနားယူခြင်းလော။ သင်သည် ရုပ်ရှင်များ ကြည့်နေခြင်းသာ ဖြစ်သည်” “ကျွန်ုပ်သည် အတတ်ပညာပိုင်းဆိုင်ရာ ကျွမ်းကျင်မှုများကို သင်ယူနေခြင်းဖြစ်သည်၊ ရုပ်ရှင်များကို မည်သို့ရိုက်ကူးသည်ကို ကျွန်ုပ် လေ့လာနေခြင်းဖြစ်သည်” ဟု ဆိုကြသည်။ ၎င်းတို့သည် ဆင်ခြေများကိုပင် အကြံထုတ်ကြသည်။ ရုပ်ရှင်တစ်ခုပြီးတစ်ခု ၎င်းတို့ ကြည့်ကြပြီး ညဘက် လူတိုင်း အနားယူသည့်အခါ ၎င်းတို့လည်း အနားယူကြသည်။ နေ့စဉ်နေ့တိုင်း ၎င်းတို့သည် ဤသို့ အချိန်ဖြုန်းနေကြသည်မှာ မည်သည့်အခြေအနေအထိ ဖြစ်မည်နည်း။ လူတိုင်းက ၎င်းတို့ကို မနှစ်မြို့ဖွယ်ဖြစ်သည်ဟု မြင်ကြသည်၊ ၎င်းတို့သည် လူတိုင်းကို ကသိကအောက်ဖြစ်စေပြီး နောက်ဆုံးတွင် မည်သူကမျှ ၎င်းတို့ကို အာရုံမစိုက်ကြတော့ပေ။ ငါ့ကို ပြောလော့၊ ဤသို့သော ခေါင်းဆောင်တစ်ဦးက မကြီးကြပ်ပါက အလုပ်သည် ဆက်လက်တိုးတက်နိုင်ဦးမည်လော။ ၎င်းတို့မရှိဘဲ ကမ္ဘာကြီးသည် လည်ပတ်သည်မှာ ရပ်တန့်သွားသလော။ (ဆက်၍ လည်ပတ်နေပါသည်။) သို့ဆိုလျှင် ၎င်းတို့ကို ဖော်ထုတ်သင့်သည်၊ သို့မှသာ လူတိုင်းက ၎င်းတို့သည် လုပ်သင့်လုပ်ထိုက်သော အလုပ်များကို မလုပ်ဆောင်ကြောင်းနှင့် မည်သူကမျှ ၎င်းတို့၏ ဘောင်ခတ်မှုကို မခံသင့်ကြောင်း မြင်နိုင်မည်ဖြစ်သည်။ လုပ်သင့်လုပ်ထိုက်သော အလုပ်များကို မလုပ်ဆောင်သော ထိုသို့သော အယောင်ဆောင်ခေါင်းဆောင်များကို လူတိုင်း ပိုင်းခြားသိမြင်နိုင်ရန် ဖော်ထုတ်ပြီး ခွဲခြမ်းစိတ်ဖြာရမည်ဖြစ်ကာ ထို့နောက် ၎င်းတို့ကို ဘေးဖယ်ထားဖို့ ထုတ်ပယ်သင့်သည်။ သင်တို့သည် ထိုသို့သော အယောင်ဆောင်ခေါင်းဆောင်များကို ကြုံတွေ့သည့်အခါ ပိုင်းခြားသိမြင်နိုင်သလော။ အယောင်ဆောင်ခေါင်းဆောင်များမရှိဘဲ သင်တို့အားလုံးသည် ကပ္ပတိန်မရှိသော သင်္ဘောသားများကဲ့သို့ ခံစားရမည်လော။ သင်တို့သည် အလုပ်ကို သီးခြားလွတ်လပ်စွာ ပြီးမြောက်အောင် လုပ်ဆောင်ပြီး တာဝန်များကို ပြီးမြောက်အောင်မြင်နိုင်မည်လော။ သင်တို့ မလုပ်ဆောင်နိုင်ပါက သင်တို့သည် အန္တရာယ်၌ ရှိနေသည်။ ဤသို့သော အယောင်ဆောင်ခေါင်းဆောင်မျိုးကို ရင်ဆိုင်ရသည့်အခါ မိမိတို့၏ တာဝန်ကို ကောင်းမွန်စွာ မထမ်းဆောင်၊ စံနမူနာမပြဘဲ အွန်လိုင်းတွင် စကားစမြည်ပြောရင်း အချိန်ဖြုန်းနေသည့်အခါ ဤသို့သောအခြေအနေတွင် သင်တို့၌ ပိုင်းခြားသိမြင်မှု ရှိမည်လော။ သင်တို့သည် ၎င်းတို့၏ လွှမ်းမိုးခြင်းကို ခံရသဖြင့် အရည်မရအဖတ်မရ စကားစမြည်ပြောဆိုကာ သင်တို့၏ တာဝန်များကို နှောင့်နှေးစေမည်လော။ ထိုသို့သော အယောင်ဆောင်ခေါင်းဆောင်များနောက်သို့ သင်တို့ လိုက်နိုင်သေးသလော။ (မလိုက်နိုင်ပါ။)

အယောင်ဆောင်ခေါင်းဆောင်အချို့သည် အစားကြီးပြီး ပျင်းရိကြကာ ပင်ပန်းစွာ အလုပ်လုပ်ခြင်းထက် သက်သောင့်သက်သာနေခြင်းကို ပိုနှစ်သက်ကြသည်။ ၎င်းတို့သည် အလုပ်လုပ်ရန်လည်း မလိုလား၊ ခေါင်းရှုပ်ခံရန်လည်း မလိုလားဘဲ ကြိုးစားအားထုတ်မှုနှင့် တာဝန်ကို ခေါင်းရှောင်ကာ သက်သောင့်သက်သာနေခြင်း၌သာ မွေ့လျော်ခံစားလိုကြသည်။ ၎င်းတို့သည် စားသောက်ခြင်းနှင့် ကစားခြင်းကို နှစ်သက်ပြီး အထူးတလည် ပျင်းရိကြသည်။ လူတိုင်း စားသောက်ပြီးမှ နံနက်တွင် အိပ်ရာထတတ်ပြီး ညဘက် လူတိုင်း အနားယူနေချိန်တွင် တီဗီဇာတ်လမ်းတွဲများ ကြည့်နေဦးမည်ဖြစ်သော အယောင်ဆောင်ခေါင်းဆောင်တစ်ဦး ရှိခဲ့သည်။ ထမင်းချက်ရန် တာဝန်ယူထားသော ညီအစ်ကိုတစ်ဦးသည် သည်းမခံနိုင်တော့ဘဲ ၎င်းကို ပြစ်တင်ဝေဖန်ခဲ့သည်။ သင်တို့ ပြောကြည့်လော့၊ ၎င်းသည် ထမင်းချက်တစ်ဦး၏ စကားကို နားထောင်မည်လော။ (မထောင်ပါ။) ခေါင်းဆောင်တစ်ဦး သို့မဟုတ် အမှုဆောင်တစ်ဦးက ၎င်းကို “သင်သည် ပို၍ လုံ့လဝီရိယရှိရန် လိုအပ်သည်။ လုပ်ဆောင်ရန် လိုအပ်သော အလုပ်ကို လုပ်ဆောင်ရမည်။ ခေါင်းဆောင်တစ်ဦးအနေဖြင့် မည်သည့်အလုပ်ဖြစ်စေ သင်၏ တာဝန်ဝတ္တရားများကို ကောင်းမွန်စွာ ဖြည့်ဆည်းရမည်။ အလုပ်၌ ပြဿနာများ မရှိစေရန် သင် အာမခံရမည်။ ယခု ပြဿနာတစ်ခု တွေ့ရှိနေပြီဖြစ်ပြီး ၎င်းကို ဖြေရှင်းရန် သင် ရှိမနေခြင်းက အလုပ်ကို ထိခိုက်စေသည်။ သင်သည် ဤနည်းလမ်းဖြင့် အစဉ်တစိုက် အလုပ်လုပ်ပါက ဤသည်မှာ အသင်းတော်၏ အလုပ်ကို နှောင့်နှေးစေခြင်း မဟုတ်လော။ သင်သည် ဤတာဝန်ကို ယူနိုင်သလော” ဟု ပြောဆိုကာ ပြစ်တင်ဆုံးမခဲ့သည် ဆိုပါစို့။ ၎င်းသည် ဤစကားကို နားထောင်မည်လော။ နားထောင်ချင်မှ နားထောင်ပေမည်။ ထိုသို့သော အယောင်ဆောင်ခေါင်းဆောင်များအတွက် ဆုံးဖြတ်ချက်ချသည့်အဖွဲ့သည် ၎င်းတို့ကို ချက်ချင်း ဖြုတ်ချပြီး ၎င်းတို့အတွက် အခြားအလုပ်အစီအစဉ်များ ပြုလုပ်ပေးသင့်ကာ ၎င်းတို့ လုပ်ဆောင်နိုင်သမျှကို လုပ်ဆောင်စေသင့်သည်။ ၎င်းတို့သည် မည်သည့်နေရာသို့ သွားသည်ဖြစ်စေ မှီခိုကပ်ရပ်ရန် လိုလားပြီး မည်သည့်အရာမျှ မလုပ်ဆောင်နိုင်သော အသုံးမကျသူများဖြစ်ပါက ၎င်းတို့ကို မည်သည့်တာဝန်မျှ မထမ်းဆောင်စေဘဲ မောင်းထုတ်လိုက်လော့။ ၎င်းတို့သည် တာဝန်ထမ်းဆောင်ရန် မထိုက်တန်ပေ။ ၎င်းတို့သည် လူမဟုတ်ကြပေ၊ ပုံမှန်လူ့သဘာဝ၏ အသိစိတ်နှင့် ဆင်ခြင်တုံတရား ကင်းမဲ့ကြသည်။ ၎င်းတို့သည် အရှက်မရှိကြပေ။ လူပျင်းများဖြစ်သော ဤသို့သော အယောင်ဆောင်ခေါင်းဆောင်များအတွက်မူ ထိုးထွင်းသိမြင်သည်နှင့်တစ်ပြိုင်နက် ၎င်းတို့ကို ချက်ချင်း ဖြုတ်ချသင့်သည်။ ၎င်းတို့ကို တိုက်တွန်းအားပေးရန် ကြိုးစားဖို့ မလိုအပ်သည့်အပြင် ၎င်းတို့အား စောင့်ကြည့်လေ့လာမှု ကြုံတွေ့ရန် မည်သည့်အခွင့်အရေးမျှ မပေးသင့်သကဲ့သို့ ၎င်းတို့နှင့် သမ္မာတရားကို မိတ်သဟာယဖွဲ့ရန်လည်း မလိုအပ်ပေ။ ၎င်းတို့ သမ္မာတရားများကို ကြားဖူးသည်မှာ မလုံလောက်သေးသလော။ ၎င်းတို့ကို ပြုပြင်ပါက ၎င်းတို့ ပြောင်းလဲနိုင်မည်လော။ မပြောင်းလဲနိုင်ပေ။ တစ်စုံတစ်ဦးသည် အစွမ်းအစ ညံ့ဖျင်းပြီး တစ်ခါတစ်ရံ အဓိပ္ပာယ်မဲ့သော အမြင်များကို စွဲကိုင်ထားသော်လည်း၊ သို့မဟုတ် မသိနားမလည်မှုကြောင့် အလုံးစုံကို မမြင်နိုင်သော်လည်း ၎င်းတို့သည် လုံ့လဝီရိယရှိပြီး၊ ဝန်တာစိတ်ထားရှိကာ မပျင်းရိပါက ထိုသို့သောသူသည် မိမိ၏ တာဝန်ကို ထမ်းဆောင်ရာတွင် လမ်းလွဲမှုများ ရှိသော်လည်း ပြုပြင်ခြင်းကို ခံရသည့်အခါ နောင်တရနိုင်သည်။ အနည်းဆုံးအနေဖြင့် ၎င်းတို့သည် ခေါင်းဆောင်တစ်ဦး၏ တာဝန်ဝတ္တရားများကို သိရှိပြီး မိမိတို့ မည်သည့်အရာလုပ်သင့်သည်ကို သိကြသည်၊ ၎င်းတို့၌ အသိစိတ်နှင့် တာဝန်သိစိတ် ရှိကြပြီး အသိတရားရှိလာကြသည်။ သို့သော် ပျင်းရိပြီး ပင်ပန်းစွာ အလုပ်လုပ်ခြင်းထက် သက်သောင့်သက်သာနေခြင်းကို ပိုနှစ်သက်ကာ ဝန်တာထားစိတ် မရှိသူတို့သည် မပြောင်းလဲနိုင်ပေ။ ၎င်းတို့၏ စိတ်နှလုံးထဲတွင် ဝန်တာထားစိတ်မရှိပေ။ မည်သူက ၎င်းတို့ကို ပြုပြင်သည်ဖြစ်စေ အသုံးမဝင်ပေ။ အချို့လူများက “သို့ဆိုလျှင် ဘုရားသခင်၏ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်မှုများနှင့် စစ်ဆေးခြင်းတို့ ၎င်းတို့အပေါ် ကျရောက်လာပါက ၎င်းတို့၏ ဝန်တာမရှိခြင်း ပြဿနာကို ပြောင်းလဲပေးမည်လော” ဟု ပြောဆိုကြသည်။ ဤအရာကို မပြောင်းလဲနိုင်ပေ။ ယင်းကို လူတစ်ဦး၏ သဘာဝက ဆုံးဖြတ်ပြီးဖြစ်သည်၊ ခွေးသည် အညစ်အကြေး စားသည့်အကျင့်ကို မဖျောက်နိုင်သကဲ့သို့ ဖြစ်သည်။ သင်သည် ပျင်းရိပြီး ဝန်တာထားစိတ် မရှိသည့်အပြင် ခေါင်းဆောင်အဖြစ်လည်း အစေခံသော တစ်စုံတစ်ဦးကို မြင်သည့်အခါတိုင်း ၎င်းသည် အယောင်ဆောင်ခေါင်းဆောင်တစ်ဦးဖြစ်ကြောင်း သင် သေချာနိုင်သည်။ အချို့က “သင်က ၎င်းတို့ကို အယောင်ဆောင်ခေါင်းဆောင်ဟု အဘယ်သို့ ခေါ်နိုင်သနည်း။ ၎င်းတို့တွင် ကောင်းမွန်သော အစွမ်းအစရှိသည်၊ လိမ္မာပါးနပ်သည်၊ အမှုအရာများကို ထိုးထွင်းသိမြင်နိုင်ပြီး အကြံအစည်များ ကြံဆနိုင်သည်။ လောကတွင် ၎င်းတို့သည် စီးပွားရေးလုပ်ငန်းများကို စီမံခန့်ခွဲခဲ့ပြီး အမှုဆောင်ဥက္ကဋ္ဌများအဖြစ် လုပ်ကိုင်ခဲ့ကြသည်၊ ၎င်းတို့သည် အသိပညာကြွယ်ဝသည်၊ အတွေ့အကြုံရှိပြီး လောကအကြောင်း နားလည်ကြသည်” ဟု ပြောကောင်းပြောနိုင်သည်။ ဤအရည်အသွေးများသည် ၎င်းတို့၏ ပျင်းရိပြီး ဝန်တာကင်းမဲ့ခြင်း ပြဿနာကို ဖြေရှင်းပေးနိုင်သလော။ (မဖြေရှင်းနိုင်ပါ။)

အလွန်အမင်း ပျင်းရိသူများက မည်သို့သော သရုပ်သကန်များနှင့် လက္ခဏာများကို ပြသကြသနည်း။ ပထမအနေဖြင့် ၎င်းတို့သည် မည်သည့်အရာကို လုပ်ဆောင်သည်ဖြစ်စေ ဝတ်ကျေတမ်းကျေ လုပ်ဆောင်သည်၊ အီးရောအီးရောလုပ်သည်၊ အေးအေးဆေးဆေး သွားလာပြီး ဖြစ်နိုင်သည့်အခါတိုင်း အနားယူကာ အချိန်ဆွဲကြသည်။ ဒုတိယအနေဖြင့် ၎င်းတို့သည် အသင်းတော်၏ အလုပ်ကို အရေးမစိုက်ကြပေ။ ၎င်းတို့အတွက်မူ ထိုသို့သောအရာများကို စိုးရိမ်လိုသူ မည်သူမဆို စိုးရိမ်နိုင်သည်။ ၎င်းတို့မူ စိုးရိမ်မည်မဟုတ်ပေ။ ၎င်းတို့သည် တစ်စုံတစ်ခုအတွက် စိုးရိမ်သည့်အခါ ယင်းမှာ မိမိတို့၏ ကိုယ်ပိုင် ကျော်ကြားမှု၊ အကျိုးအမြတ်နှင့် ရာထူးတို့အတွက်သာ ဖြစ်သည်။ ၎င်းတို့အတွက် အရေးကြီးသည်မှာ ရာထူး၏ အကျိုးကျေးဇူးများကို မွေ့လျော်ခံစားနိုင်ခြင်းသာ ဖြစ်သည်။ တတိယအနေဖြင့် ၎င်းတို့သည် မိမိတို့၏ အလုပ်၌ ဆင်းရဲဒုက္ခကို ရှောင်ကြဉ်ကြသည်။ ၎င်းတို့၏ အလုပ်သည် အနည်းငယ်မျှ ပင်ပန်းသည်ကိုပင် ၎င်းတို့ လက်မခံနိုင်ဘဲ ပင်ပန်းပါက အလွန်မကျေမနပ် ဖြစ်လာကာ၊ ဆင်းရဲဒုက္ခခံရန် သို့မဟုတ် အဖိုးအခပေးရန် မတတ်နိုင်ကြပေ။ စတုတ္ထအနေဖြင့် ၎င်းတို့သည် မည်သည့်အလုပ်ကို လုပ်ဆောင်သည်ဖြစ်စေ ဇွဲမရှိကြဘဲ အစဉ်သဖြင့် တစ်ဝက်တစ်ပျက်နှင့် လက်လျှော့ကာ အဆုံးတိုင် ပြီးမြောက်အောင် မလုပ်ဆောင်နိုင်ကြပေ။ ၎င်းတို့သည် ယာယီအားဖြင့် စိတ်ကောင်းဝင်နေပါက အပျော်သဘောဖြင့် အလုပ်အချို့ကို လုပ်ဆောင်ကောင်း လုပ်ဆောင်နိုင်သော်လည်း တစ်စုံတစ်ခုက ရေရှည်ကတိကဝတ် လိုအပ်ပြီး ၎င်းတို့ကို အလုပ်များစေကာ ခေါင်းရှုပ်ခြင်းများစွာ လိုအပ်သည့်အပြင် ၎င်းတို့၏ ဇာတိပကတိကို ပင်ပန်းနွမ်းနယ်စေပါက အချိန်ကြာလာသည်နှင့်အမျှ ၎င်းတို့သည် စတင်ညည်းညူလာကြလိမ့်မည်။ ဥပမာအားဖြင့် ခေါင်းဆောင်အချို့သည် အသင်းတော်အလုပ်ကို တာဝန်ယူကြပြီး အစပိုင်းတွင် ၎င်းကို အသစ်အဆန်းအဖြစ် မြင်ကြသည်။ ၎င်းတို့သည် သမ္မာတရားကို မိတ်သဟာယဖွဲ့ရာတွင် အလွန်စိတ်အားထက်သန်ကြပြီး ညီအစ်ကိုမောင်နှမများ၌ ပြဿနာများရှိသည်ကို တွေ့သည့်အခါ ၎င်းတို့ကို ကူညီပြီး ဖြေရှင်းပေးနိုင်သည်။ သို့သော် ခဏတာ ဇွဲရှိပြီးနောက် ၎င်းတို့သည် ခေါင်းဆောင်ပိုင်းအလုပ်ကို အလွန်ပင်ပန်းသည်ဟု မြင်စပြုလာကြပြီး အပျက်သဘောဆောင်လာကြသည်။ ၎င်းတို့သည် ပိုမိုလွယ်ကူသောအလုပ်သို့ ပြောင်းလိုပြီး ဆင်းရဲဒုက္ခခံရန် မလိုလားကြပေ။ ထိုသို့သောလူများသည် ဇွဲနပဲမရှိကြပေ။ ပဉ္စမအနေဖြင့် ပျင်းရိသောလူများကို ခွဲခြားသိမြင်စေသည့် နောက်ထပ်လက္ခဏာတစ်ခုမှာ လက်တွေ့ကျသော အလုပ်ကို လုပ်ဆောင်ရန် လိုလားစိတ်မရှိခြင်း ဖြစ်သည်။ ၎င်းတို့၏ ဇာတိပကတိက ဆင်းရဲဒုက္ခခံရသည်နှင့်တစ်ပြိုင်နက် ၎င်းတို့သည် မိမိတို့၏ အလုပ်ကို ရှောင်တိမ်းရန်နှင့် ခေါင်းရှောင်ရန် ဆင်ခြေများ အကြံထုတ်ကြသည်၊ သို့မဟုတ် အခြားတစ်ဦးဦးထံ လွှဲချကြသည်။ ပြီးလျှင် ထိုသူက အလုပ်ကို ပြီးစီးသည့်အခါ ၎င်းတို့သည် အရှက်မဲ့စွာဖြင့် အသီးအပွင့်များကို ကိုယ်တိုင် ရိတ်သိမ်းကြသည်။ ဤသည်တို့မှာ ပျင်းရိသောလူများ၏ အဓိက လက္ခဏာကြီး ငါးရပ် ဖြစ်သည်။ သင်တို့သည် အသင်းတော်များရှိ ခေါင်းဆောင်များနှင့် အမှုဆောင်များအကြားတွင် ထိုသို့သော ပျင်းရိသည့်လူများ ရှိမရှိကို စစ်ဆေးသင့်သည်။ သင်တို့ တစ်ဦးကို တွေ့ရှိပါက ၎င်းတို့ကို ချက်ချင်း ဖြုတ်ချသင့်သည်။ ပျင်းရိသောလူများသည် ခေါင်းဆောင်များအဖြစ် အလုပ်ကောင်းကောင်း လုပ်ဆောင်နိုင်သလော။ ၎င်းတို့တွင် မည်သို့သော အစွမ်းအစရှိသည်ဖြစ်စေ၊ ၎င်းတို့၏ လူ့သဘာဝ အရည်အသွေး မည်သို့ပင်ဖြစ်စေ၊ ၎င်းတို့ ပျင်းရိပါက မိမိတို့၏ အလုပ်ကို ကောင်းမွန်စွာ လုပ်ဆောင်နိုင်မည်မဟုတ်ဘဲ အလုပ်နှင့် အရေးကြီးသော ကိစ္စရပ်များကို နှောင့်နှေးစေလိမ့်မည်။ အသင်းတော်၏ အလုပ်သည် ကဏ္ဍစုံဖြစ်သည်၊ ယင်း၏ ကဏ္ဍတစ်ခုချင်းစီသည် အသေးစိတ်ကျသော အလုပ်များစွာ ပါဝင်ပြီး ကောင်းမွန်စွာ လုပ်ဆောင်နိုင်ဖို့အတွက် ပြဿနာများကို ဖြေရှင်းရန် သမ္မာတရားကို မိတ်သဟာယဖွဲ့ခြင်း လိုအပ်သည်။ ထို့ကြောင့် ခေါင်းဆောင်များနှင့် အမှုဆောင်များသည် လုံ့လဝီရိယရှိရမည်။ အလုပ်၏ ထိရောက်မှုကို အာမခံရန် ၎င်းတို့သည် နေ့စဉ် စကားများစွာ ပြောဆိုပြီး အလုပ်များစွာ လုပ်ဆောင်ရသည်။ ၎င်းတို့သည် အပြောနည်းလွန်းလျှင် သို့မဟုတ် အလုပ်နည်းလွန်းလျှင် ရလဒ်များ ရှိမည်မဟုတ်ပေ။ သို့ဖြစ်၍ ခေါင်းဆောင်တစ်ဦး သို့မဟုတ် အမှုဆောင်တစ်ဦးသည် ပျင်းရိသောသူဖြစ်ပါက ၎င်းသည် ဧကန်အမှန်ပင် အယောင်ဆောင် ခေါင်းဆောင်တစ်ဦးဖြစ်ပြီး လက်တွေ့ကျသော အလုပ်ကို လုပ်ဆောင်နိုင်စွမ်း မရှိပေ။ ပျင်းရိသောလူများသည် အလုပ်နေရာများသို့ ကိုယ်တိုင်သွားရန် မဆိုထားနှင့်၊ လက်တွေ့ကျသော အလုပ်ကို မလုပ်ဆောင်ကြသည့်အပြင် ပြဿနာများကို ဖြေရှင်းရန် သို့မဟုတ် မည်သည့် သတ်သတ်မှတ်မှတ်ဖြစ်သော အလုပ်တွင်မဆို မိမိတို့ကိုယ်တိုင် ပါဝင်ပတ်သက်ရန်လည်း မလိုလားကြပေ။ ၎င်းတို့သည် မည်သည့်အလုပ်၌ မဆိုရှိသော ပြဿနာများကို အနည်းငယ်မျှ နားလည်သဘောပေါက်ခြင်း သို့မဟုတ် သိရှိခြင်း မရှိကြပေ။ ၎င်းတို့သည် အခြားသူများ ပြောဆိုသည်ကို နားထောင်ခြင်းမှ ၎င်းတို့၏ ခေါင်းထဲတွင် အပေါ်ယံဆန်ပြီး မရေရာသော စိတ်ကူးတစ်ခုသာ ရှိကြကာ အယူဝါဒအနည်းငယ်ကို တရားဟောရုံမျှဖြင့် ကြုံရာကျပန်း နေကြသည်။ သင်တို့သည် ဤသို့သော ခေါင်းဆောင်မျိုးကို ပိုင်းခြားသိမြင်နိုင်သလော။ ၎င်းတို့သည် အယောင်ဆောင် ခေါင်းဆောင်များဖြစ်သည်ဟု သင်တို့ ပိုင်းခြားသိမြင်နိုင်သလော။ (အတိုင်းအတာတစ်ခုအထိ ပိုင်းခြားသိမြင်နိုင်ပါသည်။) ပျင်းရိသောလူများသည် မည်သည့်တာဝန်ကို ထမ်းဆောင်သည်ဖြစ်စေ ဝတ်ကျေတမ်းကျေ ဖြစ်ကြသည်။ မည်သည့်တာဝန်ဖြစ်စေ ၎င်းတို့သည် ဇွဲနပဲမရှိ၊ အလုပ်ကို လုပ်တစ်ချက် မလုပ်တစ်ချက်နှင့် ဆင်းရဲဒုက္ခအချို့ ခံစားရသည့်အခါတိုင်း ညည်းညူကာ မဆုံးနိုင်သော မကျေနပ်ချက်များကို ဖွင့်ထုတ်ကြသည်။ ၎င်းတို့သည် မိမိတို့ကို ပြစ်တင်ဝေဖန်သူ သို့မဟုတ် ပြုပြင်သူ မည်သူကိုမဆို လမ်းပေါ်တွင် လူများအား ဆဲရေးတိုင်းထွာနေသည့် နှုတ်သီးကောင်းလျှာပါး မိန်းမတစ်ဦးကဲ့သို့ ဆဲဆိုကြိမ်းမောင်းကြပြီး မိမိတို့၏ ဒေါသကို အခြားသူများအပေါ် အစဉ်သဖြင့် ပုံချလိုကာ မိမိတို့၏ တာဝန်ကို မထမ်းဆောင်လိုကြပေ။ ၎င်းတို့သည် မိမိတို့၏ တာဝန်ကို မထမ်းဆောင်လိုကြောင်းက မည်သည့်အရာကို ပြသသနည်း။ ၎င်းတို့သည် ဝန်တာထားစိတ် မရှိကြောင်း၊ တာဝန်ယူရန် မလိုလားကြောင်းနှင့် ပျင်းရိသောလူများဖြစ်ကြောင်း ပြသသည်။ ၎င်းတို့သည် ဆင်းရဲဒုက္ခခံရန် သို့မဟုတ် အဖိုးအခပေးရန် မလိုလားကြပေ။ ဤသည်မှာ အထူးသဖြင့် ခေါင်းဆောင်များ၊ အမှုဆောင်များနှင့် သက်ဆိုင်သည်။ ၎င်းတို့သည် ဝန်တာထားသည့်စိတ် မရှိပါက ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ကောင်းမွန်စွာ ဖြည့်ဆည်းနိုင်မည်လော။ လုံးဝ မဖြည့်ဆည်းနိုင်ပေ။

အယောင်ဆောင်ခေါင်းဆောင်များသည် အလုပ်ကို လိုက်လံစစ်ဆေးခြင်း သို့မဟုတ် လမ်းညွှန်မှုပေးခြင်း မရှိပေ

ငါတို့သည် “အလုပ်ကိစ္စတစ်ခုချင်းစီ၏ အခြေအနေကို သဘောပေါက်ပြီး နားလည်အောင် လုပ်ထားခြင်း” ဟူသည့် ခေါင်းဆောင်များနှင့် အမှုဆောင်များ၏ ပဉ္စမမြောက် တာဝန်ဝတ္တရား၏ ဤကဏ္ဍကို ယခုတင် ဆွေးနွေးခဲ့ကြပြီးဖြစ်သည်။ ဤကဏ္ဍကို ဆွေးနွေးခြင်းအားဖြင့် ငါတို့သည် အယောင်ဆောင်ခေါင်းဆောင်များ၏ တိကျသော သရုပ်သကန်အချို့အပြင် ၎င်းတို့၏ လူ့သဘာဝနှင့် ကိုယ်ကျင့်စရိုက်တို့ကို ဖော်ထုတ်ခဲ့ကြသည်။ ယခု “အလုပ်ကိစ္စတစ်ခုချင်းစီ၏ တိုးတက်မှုကို သဘောပေါက်ပြီး နားလည်အောင် လုပ်ထားခြင်း” ကို ကြည့်ကြစို့။ အလုပ်၏ တိုးတက်မှုသည် အလုပ်၏ အခြေအနေနှင့် အနည်းငယ် သက်ဆိုင်သည်မှာ ပြောစရာမလိုပေ၊ ထိုဆက်နွှယ်မှုသည် အတော်အတန် နီးစပ်သည်။ လူတစ်ဦးသည် အလုပ်ကိစ္စတစ်ခု၏ အခြေအနေကို နားလည်ပြီး သဘောပေါက်အောင် လုပ်ထားနိုင်ခြင်း မရှိပါက ၎င်းတို့သည် အလားတူပင် ထိုအလုပ်၏ တိုးတက်မှုကိုလည်း နားလည်ပြီး သဘောပေါက်အောင် လုပ်ထားနိုင်မည် မဟုတ်ပေ။ ဥပမာအားဖြင့် အလုပ်၏ တိုးတက်မှုသည် မည်သို့ရှိသည်၊ မည်သည့်အဆင့်သို့ ရောက်ရှိနေပြီဖြစ်သည်၊ ပါဝင်သောလူတို့၏ အခြေအနေများမှာ အဘယ်နည်း၊ အတတ်ပညာပိုင်းဆိုင်ရာ ကဏ္ဍများနှင့်ပတ်သက်၍ အခက်အခဲ တစ်စုံတစ်ရာ ရှိမရှိ၊ ဘုရားအိမ်တော်၏ တောင်းဆိုချက်များနှင့် မကိုက်ညီသော အလုပ်၏ နယ်ပယ်များ တစ်စုံတစ်ရာ ရှိမရှိ၊ စွမ်းဆောင်ရရှိပြီးဖြစ်သည့် ရလဒ်များမှာ မည်သည့်အရာများဖြစ်သည်၊ အလုပ်၏ အတတ်ပညာပိုင်းဆိုင်ရာ ကဏ္ဍများတွင် ထိုမျှ ကျွမ်းကျင်ခြင်းမရှိဘဲ အလုပ်လုပ်နေသော လူတစ်ဦးတစ်ယောက်မျှသည် သင်ယူနေခြင်း ရှိမရှိ၊ သင်ယူမှုကို မည်သူက စီစဉ်ပေးသည်၊ ၎င်းတို့ မည်သည့်အရာကို သင်ယူနေကြသည်၊ မည်သို့ သင်ယူနေကြသည် အစရှိသည်တို့ဖြစ်သည်၊ ဤတိကျသော ကိစ္စရပ်များအားလုံးသည် တိုးတက်မှုနှင့် သက်ဆိုင်လေသည်။ ဥပမာအားဖြင့် ဓမ္မတေးများ ရေးစပ်ခြင်းအလုပ်သည် အတော်အတန် အရေးကြီးသည် မဟုတ်လော။ ဓမ္မတေးတစ်ပုဒ်အတွက် ဘုရားသခင်၏ နှုတ်ကပတ်တော်များထဲမှ ပဓာနကျသော ကျမ်းပိုဒ်များကို ကနဦး ရွေးချယ်ခြင်းမှစ၍ ရေးစပ်မှု ပြီးစီးသည်အထိ ဤဖြစ်စဉ်တွင် မည်သည့် တိကျသော တာဝန်များကို ဆောင်ရွက်ရန် လိုအပ်သနည်း။ ပထမဦးစွာ ဓမ္မတေးများ ဖြစ်လာရန် သင့်တော်သော ဘုရားသခင်၏ နှုတ်ကပတ်တော်များထဲမှ ပဓာနကျသော ကျမ်းပိုဒ်များကို ရွေးချယ်ရန် လိုအပ်ပြီး ယင်းတို့သည် သင့်တော်သော အရှည်လည်း ဖြစ်ရမည်။ ဒုတိယအဆင့်တွင် သီဆိုရန် နှစ်သက်ဖွယ်ဖြစ်ပြီး ပျော်ရွှင်ဖွယ်ဖြစ်စေရန် မည်သည့် တေးသွားပုံစံက ထိုကျမ်းပိုဒ်နှင့် ကိုက်ညီသည်ကို စဉ်းစားဆင်ခြင်ခြင်း ပါဝင်သည်။ ထို့နောက် ဓမ္မတေးကို သီဆိုရန် သင့်တော်သောလူများကို ရှာဖွေရမည်ဖြစ်သည်။ ဤသည်တို့မှာ တိကျသော တာဝန်များ မဟုတ်လော။ (ဟုတ်ပါသည်။) ဓမ္မတေးတစ်ပုဒ် ရေးစပ်ပြီးနောက်တွင် အယောင်ဆောင်ခေါင်းဆောင်သည် ထိုရေးစပ်မှုက အရည်အချင်းပြည့်မီခြင်း ရှိမရှိ သို့မဟုတ် ပုံစံက သင့်တော်ခြင်း ရှိမရှိနှင့်ပတ်သက်၍ လုံးဝမေးမြန်းခြင်း မရှိပေ။ ရေးစပ်သူသည် ကြီးကြပ်မှုမရှိခြင်းကို သတိပြုမိသဖြင့် မိမိဘာသာ အဆင်ပြေလောက်ပြီဟု ယူဆပြီး ယင်းကို အသံသွင်းရန် ဆက်လက်လုပ်ဆောင်သည်။ လူတိုင်းက ဓမ္မတေးတစ်ပုဒ် အဖြစ် ပြောင်းလဲရန် မျှော်လင့်စောင့်စားနေခဲ့ကြသည့် ဘုရားနှုတ်ကပတ်တော် ကျမ်းပိုဒ်သည် နောက်ဆုံးတွင် တေးသွားထည့်သွင်းပြီး ဓမ္မတေးတစ်ပုဒ်အဖြစ် ပြုလုပ်ပြီးဖြစ်သော်လည်း လူအများစုက သီဆိုသည့်အခါ ယင်း၌ ချို့ယွင်းချက်များ ရှိနေသေးသည်ကို တွေ့ရှိကြသည်။ မည်သည့်ပြဿနာ ပေါ်ပေါက်လာသနည်း။ ရေးစပ်ထားသော ဓမ္မတေးသည် စံမမီပေ၊ တေးသွားနှင့် ဆွဲဆောင်မှု ကင်းမဲ့နေသော်လည်း ယင်းကို အသံသွင်းလိုက်သည်။ အယောင်ဆောင်ခေါင်းဆောင်သည် ယင်းကို ကြားပြီးနောက် “ဤဓမ္မတေးကို မည်သူ ရေးစပ်ခဲ့သနည်း။ အဘယ်ကြောင့် အသံသွင်းခဲ့သနည်း” ဟု မေးမြန်းလေသည်။ ဤမေးခွန်းကို ၎င်းတို့ မေးမြန်းသည့်အချိန်တွင် အနည်းဆုံး တစ်လ ကျော်လွန်သွားခဲ့ပြီးဖြစ်သည်။ ဤတစ်လအတွင်းတွင် ခေါင်းဆောင်သည် ဤအလုပ်၏ တိုးတက်မှုကို လိုက်လံစစ်ဆေးပြီး ချက်ချင်း သဘောပေါက်ခဲ့သင့်သည် မဟုတ်လော။ ဥပမာအားဖြင့် ရေးစပ်မှုသည် မည်သို့ရှိနေခဲ့သနည်း။ အခြေခံတေးသွားကို ဆုံးဖြတ်ပြီးပြီလော။ ယင်း၌ တေးသွား ရှိသလော။ ဤဓမ္မတေး၏ တေးသွားနှင့် ပုံစံသည် ဘုရားနှုတ်ကပတ်တော်များနှင့် ကိုက်ညီသလော။ သက်ဆိုင်ရာ အတွေ့အကြုံရှိသော လူပုဂ္ဂိုလ်များက လမ်းညွှန်မှုဖြင့် ကူညီပေးခဲ့သလော။ ယင်းကို ရေးစပ်ပြီးနောက် ဤဓမ္မတေးကို ကျယ်ကျယ်ပြန့်ပြန့် သီဆိုနိုင်မည်လော။ ယင်းက မည်သို့သော အကျိုးသက်ရောက်မှု ရှိမည်နည်း။ ထိုတေးသွားကို ကောင်းသည်ဟု သတ်မှတ်ခဲ့သလော။ အယောင်ဆောင်ခေါင်းဆောင်သည် ဤသို့သော ကိစ္စရပ်များကို လိုက်လံစစ်ဆေးခြင်း လုံးဝမရှိပေ။ ပြီးလျှင် ၎င်းတို့တွင် လိုက်လံမစစ်ဆေးခြင်းအတွက် အကြောင်းပြချက်တစ်ခု ရှိသည်၊ “ကျွန်ုပ်သည် ဓမ္မတေးရေးစပ်ခြင်းကို နားမလည်ပါ။ ကျွန်ုပ်နားမလည်သည့်အရာတစ်ခုကို မည်သို့ လိုက်လံစစ်ဆေးနိုင်မည်နည်း။ မဖြစ်နိုင်ပါ” ဟူ၍ ဖြစ်သည်။ ဤသည်မှာ ကျိုးကြောင်းဆီလျော်သော အကြောင်းပြချက်တစ်ခုလော။ (မဟုတ်ပါ။) ယင်းမှာ ကျိုးကြောင်းဆီလျော်သော အကြောင်းပြချက်တစ်ခု မဟုတ်ပေ၊ သို့ဆိုလျှင် ဓမ္မတေးများ ရေးစပ်ခြင်းနှင့် အကျွမ်းတဝင်မရှိသော တစ်စုံတစ်ဦးသည် လိုက်လံစစ်ဆေးနိုင်သေးသလော။ (စစ်ဆေးနိုင်ပါသည်။) ၎င်းတို့သည် မည်သို့ လိုက်လံစစ်ဆေးသင့်သနည်း။ (၎င်းတို့သည် ညီအစ်ကိုမောင်နှမများနှင့် ပူးပေါင်းဆောင်ရွက်နိုင်ပြီး ထိုတေးသွားသည် သင့်တော်ခြင်း ရှိမရှိကို ကြည့်ရှုရန် စည်းမျဉ်းများကို အခြေခံ၍ စစ်ဆေးနိုင်ပါသည်၊ ၎င်းတို့သည် ထိုအလုပ်ကို ၎င်းနှင့်မဆိုင်သကဲ့သို့ လက်ရှောင်လိုက်မည့်အစား လက်တွေ့ကျကျ လိုက်လံစစ်ဆေးနိုင်ပါသည်။) အယောင်ဆောင် ခေါင်းဆောင်များ၏ အလုပ်နှင့်ဆိုင်သည့် အဓိက စရိုက်လက္ခဏာမှာ အယူဝါဒအကြောင်း ပေါက်တတ်ကရပြောဆိုပြီး ဆောင်ပုဒ်များကို သံယောင်လိုက်ခြင်းဖြစ်သည်။ ၎င်းတို့၏ အမိန့်များကို ထုတ်ပြန်ပြီးနောက်တွင် ထိုအမှုကိစ္စနှင့် ပတ်သက်ပြီး ၎င်းတို့တာဝန်မယူကြတော့ပေ။ အလုပ်၏ နောက်ပိုင်း တိုးတက်ဖြစ်ပေါ်မှုအကြောင်း မေးခွန်းများ မမေးမြန်းကြပေ။ ပြဿနာတစ်စုံတစ်ရာ၊ လမ်းလွဲမှုတစ်စုံတစ်ရာ သို့မဟုတ် အခက်အခဲတစ်စုံတစ်ရာ ပေါ်ပေါက်ခြင်းရှိမရှိ မမေးမြန်းကြပေ။ ၎င်းတို့သည် အလုပ်တာဝန်ချပေးပြီးသည်နှင့် ၎င်းတို့၏ အလုပ် ပြီးဆုံးပြီဟု မှတ်ယူကြသည်။ အမှန်တကယ်တွင် ခေါင်းဆောင်တစ်ယောက်အနေဖြင့် အလုပ်များကို စီစဉ်ပေး၍ ပြီးသွားပြီးနောက်တွင် အလုပ်၏ တိုးတက်မှုကို နောက်ဆက်တွဲ လိုက်လုပ်ရမည် ဖြစ်သည်။ သင်သည် ဤအလုပ်နယ်ပယ်ကို မရင်းနှီးလျှင်ပင်၊ ဤကိစ္စနှင့်ပတ်သက်ပြီး မည်သည့်သိမြင်မှုမျှ မရှိလျှင်ပင် ထိုအလုပ်ကို လုပ်ဆောင်ရန် နည်းလမ်းရှာနိုင်သည်။ စိစစ်မှုကို ဆောင်ရွက်ပြီး အကြံပြုချက်များပေးရန် ယင်းကို အမှန်တကယ် နားလည်သဘောပေါက်သော၊ အဆိုပါ အတတ်ပညာကို နားလည်သောသူတစ်ဦးကို သင်ရှာဖွေနိုင်သည်။ သူတို့၏ အကြံပြုချက်များမှ သင့်တင့်လျောက်ပတ်သော စည်းမျဉ်းများကို သင် ရှာဖွေဖော်ထုတ်နိုင်သည်။ ဤသို့ဖြင့် သင်သည် အလုပ်ကို နောက်ဆက်တွဲ လိုက်လုပ်နိုင်လိမ့်မည်။ အဆိုပါ အတတ်ပညာနှင့် သင် ရင်းနှီးခြင်း ရှိသည်ဖြစ်စေ၊ မရှိသည်ဖြစ်စေ၊ ယင်းကို နားလည်သည်ဖြစ်စေ၊ နားမလည်သည်ဖြစ်စေ အနည်းဆုံးအနေဖြင့် သင်သည် ထိုအလုပ်ကို ဦးစီးဆောင်ရွက်ရမည်၊ နောက်ဆက်တွဲ လိုက်လုပ်ရမည်ဖြစ်ပြီး ယင်း၏ တိုးတက်မှုနှင့်ပတ်သက်၍ အဆက်မပြတ် စုံစမ်းခြင်းနှင့် မေးခွန်းများ မေးခြင်းတို့ကို ပြုလုပ်ရမည်။ ထိုသို့သော ကိစ္စများကို နားလည်သဘောပေါက်မှုအား သင်ထိန်းသိမ်းထားရမည်။ ဤသည်မှာ သင်၏ တာဝန်ဖြစ်သည်။ ယင်းသည် သင့်အလုပ်၏ တစ်စိတ်တစ်ပိုင်းဖြစ်သည်။ အလုပ်ကို နောက်ဆက်တွဲမလုပ်ခြင်း၊ တာဝန်ချပေးပြီးသည်နှင့် မည်သည့်အရာမျှ ဆက်မလုပ်တော့ခြင်း၊ ယင်းနှင့် လုံးဝ မပတ်သက်တော့ခြင်းတို့သည် အယောင်ဆောင်ခေါင်းဆောင်များက ကိစ္စများကို လုပ်ဆောင်သည့် နည်းလမ်းဖြစ်သည်။ အလုပ်နှင့်စပ်လျဉ်း၍ နောက်ဆက်တွဲ မလုပ်ခြင်းဖြစ်စေ၊ လမ်းညွှန်ချက်မပေးခြင်းဖြစ်စေ၊ စုံစမ်းမှု မပြုခြင်းဖြစ်စေ၊ ဖြစ်ပေါ်လာသည့် ပြဿနာများကို မဖြေရှင်းခြင်းဖြစ်စေ၊ အလုပ်၏ တိုးတက်မှုကို သို့မဟုတ် ထိရောက်မှုကို သဘောမပေါက်ခြင်းဖြစ်စေ ဤသည်တို့မှာလည်း အယောင်ဆောင်ခေါင်းဆောင်များ၏ သရုပ်သကန်များဖြစ်၏။

အယောင်ဆောင်ခေါင်းဆောင်များသည် လက်တွေ့ကျသော အလုပ်ကို မလုပ်ဆောင်ဘဲ အလုပ်တိုးတက်မှုကို နှောင့်နှေးစေသည်

အယောင်ဆောင်ခေါင်းဆောင်များသည် အလုပ်၏ တိုးတက်မှုနှင့်ပတ်သက်၍ မသိရှိသောကြောင့်၊ ၎င်းတို့သည် အလုပ်တွင် ပေါ်ပေါက်လာသည့် ပြဿနာများကိုဖြေရှင်းနိုင်စွမ်း ရှိဖို့ မဆိုထားနှင့်၊ အချိန်မီ ဖော်ထုတ်နိုင်စွမ်းမရှိကြသောကြောင့် ယင်းက ထပ်ခါထပ်ခါ နှောင့်နှေးမှုများ မကြာခဏဖြစ်စေသည်။ အချို့အလုပ်တွင် လူတို့သည် စည်းမျဉ်းများကို နားလည်သဘောပေါက်ခြင်း မရှိသောကြောင့်၊ တာဝန်ခံရန်၊ သို့မဟုတ် ဦးဆောင်ရန် သင့်တော်သောသူ မည်သူမျှမရှိသောကြောင့် အလုပ်ကို ဆောင်ရွက်နေသောသူတို့သည် အပျက်သဘောဆောင်ခြင်း၊ မတက်မကြွဖြစ်ခြင်း၊ စောင့်ဆိုင်းခြင်းအခြေအနေတွင် မကြာခဏရှိကြသည်။ ယင်းသည် အလုပ်တိုးတက်မှုကို အလွန်အမင်းထိခိုက်သည်။ ခေါင်းဆောင်က သူ၏ တာဝန်ကို ကောင်းမွန်စွာ ဖြည့်ဆည်းခဲ့ပြီးဖြစ်လျှင်၊ သူသည် အလုပ်ကို ဦးဆောင်ခဲ့လျှင်၊ ရှေ့ဆက်စေခဲ့လျှင်၊ ကြီးကြပ်ခဲ့လျှင်၊ အလုပ်ကို လမ်းညွှန်ပြသရန် ထိုနယ်ပယ်ကို နားလည်သောသူတစ်ယောက်အား တွေ့ခဲ့လျှင် အလုပ်သည် ထပ်ခါထပ်ခါ နှောင့်နှေးမှုများ ကြုံရခြင်းထက် ပို၍ မြန်ဆန်စွာ တိုးတက်ခဲ့ပြီးလိမ့်မည်။ ဤသို့ဆိုလျှင် ခေါင်းဆောင်များအတွက် အလုပ်၏ အခြေအနေကို နားလည်သဘောပေါက်ရန် မရှိမဖြစ်လိုအပ်သည်။ တိုးတက်မှုသည် အလုပ်၏ ထိရောက်မှုနှင့်လည်းကောင်း၊ ဤအလုပ်က ရရှိသင့်သည့် ရလဒ်တို့နှင့်လည်းကောင်း ဆက်နွှယ်နေသည့်အတွက်၊ အလုပ်သည် မည်သို့တိုးတက်နေသည်ကို နားလည်သဘောပေါက်ရန် ခေါင်းဆောင်များအတွက် အလွန်ပင် လိုအပ်သည်မှာလည်း မှန်ပေသည်။ အသင်းတော်အလုပ်က မည်သို့ရှေ့ဆက်နေသည်ကို ခေါင်းဆောင်များ၊ အမှုဆောင်များက သဘောမပေါက်လျှင်၊ ၎င်းတို့သည် အမှုအရာများအား နောက်ဆက်တွဲ လိုက်မလုပ်လျှင်၊ သို့မဟုတ် မကြီးကြပ်လျှင် အသင်းတော်အလုပ်တိုးတက်မှုသည် နှေးကွေးမည်မှာ အသေအချာပင်ဖြစ်သည်။ ဤသည်မှာ တာဝန်များကို ထမ်းနေသောလူအများစုသည် ဆိုးရွားစွာ ယုတ်ညံ့သော သူများဖြစ်သည့်၊ ဝန်တာထားစိတ်မရှိဘဲ မကြာခဏ အပျက်သဘောဆောင်၍ မတက်မကြွဖြစ်ကာ ဝတ်ကျေတမ်းကျေလုပ်သည့်အချက်ကြောင့် ဖြစ်သည်။ အလုပ်အတွက် တာဝန်ယူလျက် လက်တွေ့ကျသောပုံစံဖြင့် ဝန်တာထားစိတ်နှင့် အလုပ်လုပ်နိုင်စွမ်းရှိသည့်၊ အလုပ်၏ တိုးတက်မှုကို အချိန်မီသိရှိအောင်ပြုလုပ်သည့်၊ တာဝန်များကို ထမ်းဆောင်သည့် အလုပ်လုပ်သူများကို လမ်းညွှန်သည့်၊ ကြီးကြပ်သည့်၊ ဆုံးမပဲ့ပြင်ပြီး ပြုပြင်သည့် သူတစ်ဦးမျှမရှိလျှင် အလုပ်ထိရောက်မှုအဆင့်သည် သဘာဝအလျောက် အလွန်နိမ့်ကျမည်ဖြစ်ပြီး အလုပ်၏ ရလဒ်များသည် အလွန်ပင် ညံ့ဖျင်းလိမ့်မည်။ ခေါင်းဆောင်များနှင့် အမှုဆောင်များသည် ဤအရာကိုပင် ရှင်းလင်းစွာ မမြင်နိုင်လျှင် ၎င်းတို့သည် မိုက်မဲပြီး မမြင်မကန်းဖြစ်သည်။ ထို့ကြောင့် ခေါင်းဆောင်များနှင့် အမှုဆောင်များသည် အလုပ်တိုးတက်မှုကို ချက်ချင်း စူးစမ်းရမည်။ နောက်ဆက်တွဲလိုက်လုပ်ပြီး သဘောပေါက်ရမည်။ တာဝန်ထမ်းဆောင်နေသော လူများတွင်ရှိသည့် မည်သည့်ပြဿနာများကို ဖြေရှင်းရန် လိုအပ်သည်ကို စူးစမ်းရမည်။ ပြီးလျှင် ပိုမိုကောင်းမွန်သော ရလဒ်များရရှိရန်အတွက် မည်သည့်ပြဿနာများအား ဖြေရှင်းသင့်သည်ကို နားလည်ရမည်။ ဤအရာများအားလုံးသည် အလွန်အရေးပါသည်။ ခေါင်းဆောင်အဖြစ် လုပ်ဆောင်နေသောသူသည် ဤအရာများကို ရှင်းလင်းစွာ သိရမည်။ သင့်တာဝန်ကို ကောင်းစွာထမ်းဆောင်ရန်အတွက် သင်သည် အပေါ်ယံအလုပ်တစ်ခုခုကို လုပ်ဆောင်ပြီး ထို့နောက်တွင် မိမိ၏တာဝန်ကို ကောင်းစွာလုပ်ဆောင်ခဲ့သည်ဟု ထင်သော အယောင်ဆောင်ခေါင်းဆောင်တစ်ဦးကဲ့သို့ မဖြစ်ရပေ။ အယောင်ဆောင်ခေါင်းဆောင်များသည် ၎င်းတို့အလုပ်တွင် ပေါ့ဆပြီး ဖြစ်ကတတ်ဆန်း လုပ်ဆောင်သည်။ တာဝန်သိစိတ်မရှိ။ ပြဿနာများ ဖြစ်ပေါ်သောအခါ မဖြေရှင်းပေ။ ပြီးလျှင် ၎င်းတို့သည် မည်သည့်အလုပ်ကို လုပ်ဆောင်နေပါစေ အပေါ်ယံသာ လုပ်ဆောင်ပြီး ယင်းကို ဝတ်ကျေတမ်းကျေဆန်စွာ ကိုင်တွယ်သည်။ ၎င်းတို့သည် စကားကြီးစကားကျယ်များသာ ပြောသည်၊ အယူဝါဒများနှင့် အနှစ်မဲ့သောစကားများကို ကရားရေလွှတ်ပြောဆိုသည်။ ပြီးလျှင် ၎င်းတို့အလုပ်၌ ဖြစ်သလိုသာလုပ်ဆောင်သည်။ အကြမ်းဖျင်းအားဖြင့် ဤသည်မှာ အယောင်ဆောင်ခေါင်းဆောင်များ အလုပ်လုပ်သည့်နည်းလမ်းနှင့်ဆိုင်သော အခြေအနေ ဖြစ်သည်။ အန္တိခရစ်များနှင့် ယှဉ်ကြည့်လျှင် အယောင်ဆောင်ခေါင်းဆောင်များသည် လူသိရှင်ကြား ဆိုးယုတ်သော အရာတစ်ခုကိုမျှ မလုပ်ဆောင်သကဲ့သို့ မကောင်းမှုကို တမင်သက်သက် မလုပ်ဆောင်သော်လည်း ၎င်းတို့အလုပ်၏ ထိရောက်မှုကို ကြည့်သောအခါတွင် ၎င်းတို့အား ဝတ်ကျေတမ်းကျေဆန်သူများအဖြစ်၊ ဝန်တာစိတ်မရှိသူများအဖြစ်၊ တာဝန်မဲ့ပြီး မိမိတို့၏ တာဝန်အပေါ် သစ္စာစောင့်သိမှု မရှိသူများအဖြစ် စရိုက်လက္ခဏာ သရုပ်ဖော်ခြင်းသည် တရားနည်းလမ်းကျပေသည်။

အယောင်ဆောင်ခေါင်းဆောင်များသည် လက်တွေ့ကျသော အလုပ်ကို မလုပ်ဆောင်ခြင်းနှင့် အလုပ်ကိစ္စတစ်ခုချင်းစီ၏ တိုးတက်မှုကို နားမလည်၊ သဘောမပေါက်ခြင်းတို့အကြောင်းကို ငါတို့ ယခုတင် မိတ်သဟာယဖွဲ့ခဲ့ကြသည်။ အသင်းတော်အလုပ်တွင် ပေါ်ပေါက်လာသည့် ပြဿနာများနှင့် အခက်အခဲများနှင့်ပတ်သက်၍လည်း အယောင်ဆောင်ခေါင်းဆောင်များသည် ယင်းတို့ကို လုံးဝဂရုမစိုက်ခြင်း သို့မဟုတ် အယူဝါဒအနည်းငယ်ကို ကရားရေလွှတ်ပြောဆိုပြီး ဆောင်ပုဒ်အချို့ကို သံယောင်လိုက်ခြင်းဖြင့် ဝတ်ကျေတမ်းကျေ လုပ်ဆောင်ကြသည်။ အလုပ်ကိစ္စအားလုံးအတွက် အလုပ်ကို နားလည်ပြီး နောက်ဆက်တွဲ လိုက်လုပ်ဖို့ ကြိုးစားရန် အလုပ်ခွင်သို့ ၎င်းတို့ကိုယ်တိုင် လာရောက်သည်ကို မည်သူမျှ မည်သည့်အခါမျှ တွေ့ရမည်မဟုတ်ပေ။ ထိုနေရာတွင် ပြဿနာများကို ဖြေရှင်းရန် သမ္မာတရားအကြောင်း မိတ်သဟာယဖွဲ့သည်ကို မည်သူမျှ တွေ့ရမည်မဟုတ်သကဲ့သို့ အလုပ်တွင် ချို့ယွင်းချက်များနှင့် လမ်းလွဲခြင်းများ ဖြစ်ပေါ်ခြင်းမှ ကာကွယ်လျက် အလုပ်ကို ကိုယ်တိုင်ကိုယ်ကျ ညွှန်ကြားပြီး ကြီးကြပ်သည်ကိုမူ သာ၍ပင် တွေ့ရမည်မဟုတ်ချေ။ ဤသည်မှာ အယောင်ဆောင်ခေါင်းဆောင်များ ဝတ်ကျေတမ်းကျေ အလုပ်လုပ်သည့်နည်းလမ်း၏ အထင်ရှားဆုံးသော သရုပ်သကန်ဖြစ်သည်။ အယောင်ဆောင်ခေါင်းဆောင်များသည် အန္တိခရစ်များနှင့်မတူဘဲ အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်ရန် ရည်ရွယ်ခြင်းမရှိသကဲ့သို့ မကောင်းမှုအမျိုးမျိုးကို လုပ်ဆောင်ပြီး ၎င်းတို့၏ ကိုယ်ပိုင် သီးခြားနိုင်ငံတော်များကို တည်ထောင်ခြင်းလည်း မရှိသော်လည်း ၎င်းတို့၏ အမျိုးမျိုးသော ဝတ်ကျေတမ်းကျေ အပြုအမူများသည် အသင်းတော်၏အလုပ်ကို ကြီးမားစွာ အဟန့်အတားဖြစ်စေရာ ထိုသို့ဖြင့် အမျိုးမျိုးသော ပြဿနာများ အဆုံးမရှိ ပေါ်ပေါက်လာပြီး မဖြေရှင်းရသေးဘဲ ရှိနေလေသည်။ ဤသည်မှာ အသင်းတော်အလုပ်၏ ကိစ္စတစ်ခုချင်းစီ၏ တိုးတက်မှုကို ကြီးစွာထိခိုက်စေပြီး ဘုရားသခင် ရွေးချယ်ထားသောလူများ၏ အသက်ဝင်ရောက်မှုကိုလည်း သက်ရောက်မှုရှိစေသည်။ ထိုသို့သော အယောင်ဆောင်ခေါင်းဆောင်များကို ဖယ်ရှားရှင်းလင်းသင့်သည် မဟုတ်လော။ အယောင်ဆောင်ခေါင်းဆောင်များသည် လက်တွေ့ကျသော အလုပ်ကို မလုပ်ဆောင်နိုင်ပေ၊ ၎င်းတို့လုပ်ဆောင်သမျှသည် အစတွင် အရှိန်အဟုန် ကောင်းသော်လည်း အဆုံးတွင် ပျောက်ပျက်သွားသည်။ ၎င်းတို့ ပါဝင်သရုပ်ဆောင်သည့် အခန်းကဏ္ဍမှာ အခမ်းအနားမိတ်ဆက်သူ၏ အခန်းကဏ္ဍဖြစ်သည်၊ ၎င်းတို့သည် ဆောင်ပုဒ်များကို ရွတ်ဆိုပြီး အယူဝါဒများကို တရားဟောကာ အလုပ်ကို အခြားသူများထံ တာဝန်ချပေးပြီး မည်သူက တာဝန်ယူမည်ကို စီစဉ်ပြီးသည့်အခါ ၎င်းတို့အတွက် ပြီးဆုံးသွားလေသည်။ ၎င်းတို့သည် တရုတ်ကျေးလက်ဒေသများတွင် တွေ့ရသည့် ကျယ်လောင်ဆူညံစွာမြည်သည့် အသံချဲ့စက်များနှင့် တူသည်၊ ဤသည်မှာ ၎င်းတို့ ပါဝင်သရုပ်ဆောင်သည့် အခန်းကဏ္ဍ၏ အတိုင်းအတာမျှသာ ဖြစ်သည်။ ၎င်းတို့သည် ကနဦးအလုပ် အနည်းငယ်ကိုသာ လုပ်ဆောင်သည်၊ ကျန်ရှိသည့်အလုပ်အတွက်မူ ၎င်းတို့ကို မည်သည့်နေရာတွင်မျှ မမြင်ရတော့ပေ။ အလုပ်ကိစ္စတစ်ခုချင်းစီသည် မည်သို့ရှိနေသည်၊ စည်းမျဉ်းများနှင့် ကိုက်ညီခြင်း ရှိမရှိ၊ ထိရောက်မှု ရှိမရှိ စသည့် တိကျသော မေးခွန်းများအတွက်မူ ၎င်းတို့သည် အဖြေများကို မသိကြပေ။ ၎င်းတို့သည် အောက်ခြေအဆင့်နှင့် နက်နက်ရှိုင်းရှိုင်း ထိတွေ့ဆက်ဆံခြင်း၊ အလုပ်ကိစ္စတစ်ခုချင်းစီ၏ တိုးတက်မှုနှင့် အသေးစိတ်အချက်အလက်များကို နားလည်ပြီး သဘောပေါက်ရန် အလုပ်ခွင်သို့ သွားရောက်ခြင်းတို့ကို မည်သည့်အခါမျှ မပြုကြပေ။ သို့ဖြစ်၍ အယောင်ဆောင်ခေါင်းဆောင်များသည် ခေါင်းဆောင်များအဖြစ် ၎င်းတို့၏ တာဝန်ထမ်းဆောင်စဉ်အတွင်း အဖျက်အမှောင့်လုပ်ခြင်းများနှင့် နှောင့်ယှက်မှုများကို ဖြစ်စေရန် သို့မဟုတ် မကောင်းမှုအမျိုးမျိုးကို လုပ်ဆောင်ရန် ရည်ရွယ်ခြင်း မရှိနိုင်သော်လည်း အမှန်တကယ်တွင် ၎င်းတို့သည် အလုပ်ကို တုံ့ဆိုင်းသွားစေသည်၊ အသင်းတော်အလုပ်၏ ကိစ္စတစ်ခုချင်းစီ၏ တိုးတက်မှုကို နှောင့်နှေးစေသည်၊ ပြီးလျှင် ဘုရားသခင် ရွေးချယ်ထားသောလူများကို ၎င်းတို့၏ တာဝန်များကို ကောင်းစွာထမ်းဆောင်ရန်နှင့် အသက်ဝင်ရောက်မှု ရရှိရန် မဖြစ်နိုင်အောင် ပြုလုပ်သည်။ ဤသို့ အလုပ်လုပ်ခြင်းဖြင့် ၎င်းတို့သည် ဘုရားသခင် ရွေးချယ်ထားသောလူတို့ကို ဘုရားသခင်ကို ယုံကြည်ခြင်း၏ လမ်းမှန်ပေါ်သို့ မည်သို့ ဦးဆောင်နိုင်မည်နည်း။ ဤသည်က အယောင်ဆောင်ခေါင်းဆောင်များသည် မည်သည့် လက်တွေ့ကျသော အလုပ်ကိုမျှ မလုပ်ဆောင်ကြောင်း ပြသသည်။ ၎င်းတို့သည် အသင်းတော်အလုပ် ပုံမှန်တိုးတက်ရန် သေချာစေဖို့အလို့ငှာ ၎င်းတို့ တာဝန်ယူသင့်သည့် အလုပ်ကို နောက်ဆက်တွဲလိုက်လုပ်ရန်ဖြစ်စေ၊ ယင်းအတွက် လမ်းညွှန်မှုနှင့် ကြီးကြပ်မှုကို ပေးရန်ဖြစ်စေ ပျက်ကွက်သည်၊ ၎င်းတို့သည် ခေါင်းဆောင်များနှင့် အမှုဆောင်များ၏ ရည်ရွယ်ထားသော လုပ်ငန်းဆောင်တာများကို ထမ်းဆောင်ရန် ပျက်ကွက်ပြီး ၎င်းတို့၏ သစ္စာစောင့်သိမှု သို့မဟုတ် တာဝန်ဝတ္တရားများကို ကောင်းမွန်စွာ ဖြည့်ဆည်းရန် ပျက်ကွက်သည်။ ဤသည်က အယောင်ဆောင်ခေါင်းဆောင်များသည် ၎င်းတို့၏ တာဝန်များကို ထမ်းဆောင်ရာတွင် သစ္စာမစောင့်သိကြောင်း၊ ၎င်းတို့သည် ဝတ်ကျေတမ်းကျေသာဖြစ်ကြောင်း အတည်ပြုသည်၊ ၎င်းတို့သည် ဘုရားသခင် ရွေးချယ်ထားသောလူများကိုရော ဘုရားသခင်ကိုယ်တော်တိုင်ကိုပါ လှည့်ဖြားပြီး ကိုယ်တော်၏ အလိုတော်ကို ဆောင်ရွက်ခြင်းအပေါ် ထိခိုက်စေကာ အဟန့်အတားဖြစ်စေသည်။ ဤအဖြစ်မှန်ကို အားလုံး မြင်နိုင်ကြသည်။ အယောင်ဆောင်ခေါင်းဆောင်တစ်ဦးသည် အလုပ်ကို အမှန်တကယ် မတတ်ကျွမ်းခြင်း ဖြစ်နိုင်သည်၊ ၎င်းတို့သည် မိမိတို့၏အလုပ်ကို ခေါင်းရှောင်ပြီး တမင်တကာ ဝတ်ကျေတမ်းကျေဖြစ်နေခြင်းလည်း ဖြစ်နိုင်သည်။ မည်သို့ပင်ဖြစ်စေ ၎င်းတို့သည် အသင်းတော်အလုပ်ကို ကမောက်ကမဖြစ်စေသည်ဟူသည့်အချက်က ရှိနေဆဲဖြစ်သည်။ အသင်းတော်အလုပ်၏ ကိစ္စတစ်ခုချင်းစီတွင် တိုးတက်မှု တစ်စက်မျှ မရှိဘဲ စုပုံနေသော ပြဿနာများစွာသည် အချိန်ကြာမြင့်စွာ မဖြေရှင်းရသေးဘဲ ရှိနေသည်။ ဤသည်မှာ ဧဝံဂေလိအလုပ်ကို ဖြန့်ဝေခြင်းအပေါ် သက်ရောက်မှု ရှိစေသည်သာမက ဘုရားသခင် ရွေးချယ်ထားသောလူများ၏ အသက်ဝင်ရောက်မှုကိုလည်း ကြီးစွာ အဟန့်အတားဖြစ်စေသည်။ ဤအချက်များက အယောင်ဆောင်ခေါင်းဆောင်များသည် လက်တွေ့ကျသော အလုပ်ကို မလုပ်ဆောင်နိုင်သည်သာမက ဧဝံဂေလိကို ဖြန့်ဝေခြင်းအလုပ်အတွက် အဟန့်အတားများ ဖြစ်လာကြောင်းနှင့် အသင်းတော်တွင် ဘုရားသခင်၏အလိုတော်ကို ဆောင်ရွက်ခြင်းအတွက် ခလုတ်တံသင်းများ ဖြစ်လာကြောင်းကို ပြသရန် လုံလောက်ပေသည်။

အယောင်ဆောင်ခေါင်းဆောင်များသည် လက်တွေ့ကျသော အလုပ်ကို မလုပ်ဆောင်ဘဲ လက်တွေ့ကျသော ပြဿနာများကို မဖြေရှင်းနိုင်ကြပေ။ ဤသည်မှာ အလုပ်တိုးတက်မှုကို နှောင့်နှေးစေပြီး ယင်း၏ရလဒ်များကို ထိခိုက်သည်သာမက လူအင်အား၊ ပစ္စည်းဥစ္စာ အရင်းအမြစ်များနှင့် ဘဏ္ဍာရေး အရင်းအမြစ်များစွာကို ဖြုန်းတီးလျက် အသင်းတော်၏အလုပ်ကို ကြီးမားသော ဆုံးရှုံးမှုများလည်း ဖြစ်စေသည်။ သို့ဖြစ်၍ အယောင်ဆောင်ခေါင်းဆောင်များသည် စီးပွားရေးဆိုင်ရာ ဆုံးရှုံးမှုများအတွက် လျော်ကြေးပေးသင့်သည်။ အချို့လူများက “ခေါင်းဆောင်များနှင့် အမှုဆောင်များသည် မိမိတို့၏အလုပ်ကို ကောင်းစွာမလုပ်ဆောင်ခြင်းကြောင့် ဖြစ်ပေါ်လာသော ဆုံးရှုံးမှုများအတွက် လျော်ကြေးပေးရမည်ဆိုလျှင် မည်သူမျှ ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်လိုကြမည် မဟုတ်ပါ” ဟု ဆိုကြသည်။ ထိုသို့သော တာဝန်မဲ့သောလူများသည် ခေါင်းဆောင်များ သို့မဟုတ် အမှုဆောင်များဖြစ်ရန် အရည်အချင်း မပြည့်မီပေ။ အသိစိတ်နှင့် ဆင်ခြင်တုံတရားမရှိသူများသည် ဆိုးယုတ်သောလူများ ဖြစ်ကြသည်။ ဆိုးယုတ်သောလူများက ခေါင်းဆောင်များနှင့် အမှုဆောင်များ ဖြစ်လိုလျှင် ယင်းမှာ ဒုက္ခတစ်ခု မဟုတ်လော။ ဘုရားအိမ်တော်၏ အလုပ်များစွာသည် စီးပွားရေးဆိုင်ရာ အသုံးစရိတ်များ ပါဝင်သောကြောင့် ယင်းတို့ကို စာရင်းပြုစုရန် မလိုအပ်သလော။ ဘုရားသခင်၏ ပူဇော်သက္ကာများသည် လူတို့က မိမိတို့အလိုအတိုင်း ဖြုန်းတီးပြီး အလဟဿပြုနိုင်သည့် အရာတစ်ခုလော။ ခေါင်းဆောင်များနှင့် အမှုဆောင်များသည် ဘုရားသခင်၏ ပူဇော်သက္ကာများကို အလဟဿပြုရန် မည်သည့်အခွင့်အရေး ရှိသနည်း။ စီးပွားရေးဆိုင်ရာ ဆုံးရှုံးမှုကို ဖြစ်ပေါ်စေခြင်းအတွက် လျော်ကြေးပေးရမည်။ ဤသည်မှာ လုံးဝ သဘာဝကျပြီး ကျိုးကြောင်းခိုင်လုံမျှတသည်၊ ပြီးလျှင် ဤအရာကို မည်သူမျှ မငြင်းပယ်နိုင်ပေ။ ဥပမာအားဖြင့် လူတစ်ဦးက တစ်လအတွင်း ပြီးစီးအောင် လုပ်ဆောင်နိုင်သည့် အလုပ်တစ်ခုရှိသည်ဟု ဆိုကြပါစို့။ ဤအလုပ်ကို လုပ်ဆောင်ရန် ခြောက်လကြာမြင့်ပါက ကျန်ရှိသော ငါးလ၏ အသုံးစရိတ်များသည် ဆုံးရှုံးမှုတစ်ခု မဖြစ်ပေလော။ ဧဝံဂေလိတရားဟောခြင်းနှင့်ပတ်သက်၍ ငါသည် ဥပမာတစ်ခု ပေးမည်။ လူတစ်ဦးသည် မှန်သော လမ်းခရီးကို စူးစမ်းလေ့လာလိုပြီး တစ်လအတွင်းမှာပင် စည်းရုံး၍ရနိုင်သည်၊ ထို့နောက် ၎င်းသည် အသင်းတော်သို့ ဝင်ရောက်ပြီး ရေလောင်းပေးခြင်းနှင့် ထောက်ပံ့ခြင်းကို ဆက်လက်ခံယူမည်ဖြစ်ကာ ခြောက်လအတွင်း ၎င်းသည် အခြေခံအုတ်မြစ်တစ်ခု တည်ဆောက်နိုင်သည်ဟု ဆိုကြပါစို့။ သို့သော် ဧဝံဂေလိတရားဟောသူက ဤကိစ္စရပ်အပေါ် ထားရှိသည့် သဘောထားသည် လျစ်လျူရှုခြင်းနှင့် ဝတ်ကျေတမ်းကျေ ဖြစ်ခြင်းဖြစ်ပြီး ခေါင်းဆောင်များနှင့် အမှုဆောင်များကလည်း ၎င်းတို့၏ တာဝန်ဝတ္တရားများကို လျစ်လျူရှုကာ ထိုလူကို ယုံကြည်လက်ခံလာအောင် လုပ်ရန် နှစ်ဝက်ကြာမြင့်သွားပါက ဤနှစ်ဝက်သည် သူ၏အသက်အတွက် ဆုံးရှုံးမှုတစ်ခု မဖြစ်ပေလော။ သူသည် ကြီးမားသော ကပ်ဘေးများကို ကြုံတွေ့ရပြီး မှန်သော လမ်းခရီးပေါ်တွင် အခြေခံအုတ်မြစ်တစ်ခုကို မချရသေးပါက သူသည် အန္တရာယ်ကျရောက်မည်ဖြစ်ပြီး ဤသည်မှာ ထိုသူအပေါ် တာဝန်ပျက်ကွက်ခြင်း မဟုတ်လော။ ထိုသို့သော ဆုံးရှုံးမှုမျိုးကို ငွေကြေး သို့မဟုတ် ပစ္စည်းဥစ္စာများဖြင့် တိုင်းတာ၍မရနိုင်ပေ။ ထိုလူ၏ သမ္မာတရားကို နားလည်မှုသည် နှစ်ဝက်ကြာအောင် နှောင့်နှေးနေခဲ့ပြီး အခြေခံအုတ်မြစ်တစ်ခု တည်ဆောက်ရာတွင်လည်းကောင်း၊ သူ၏တာဝန်ကို စတင်ထမ်းဆောင်ရာတွင်လည်းကောင်း နှစ်ဝက်ကြာအောင် ကြန့်ကြာစေပါက ဤအတွက် မည်သူက တာဝန်ယူမည်နည်း။ ခေါင်းဆောင်များနှင့် အမှုဆောင်များသည် ဤအတွက် တာဝန်ယူနိုင်သလော။ မည်သူမျှ တစ်စုံတစ်ဦး၏အသက်ကို ဟန့်တားထားခြင်းအတွက် တာဝန်ယူနိုင်စွမ်း မရှိပေ။ ဤတာဝန်ကို မည်သူကမျှ ယူရန် မတတ်နိုင်သည့်အတွက် ခေါင်းဆောင်များနှင့် အမှုဆောင်များအတွက် လုပ်ဆောင်ရန် သင့်တော်သည့်အရာမှာ အဘယ်နည်း။ စကားလုံးလေးလုံး ဖြစ်သည်။ အားကုန်ကြိုးစား။ မည်သည်ကို လုပ်ဖို့ အားကုန်ကြိုးစားရမည်နည်း။ သင်၏ကိုယ်ပိုင်တာဝန်များကို ကောင်းမွန်စွာ ဖြည့်ဆည်းရန်အတွက် မိမိ၏ မျက်စိဖြင့် မြင်နိုင်သမျှ၊ စိတ်ထဲ၌ တွေးတောနိုင်သမျှနှင့် မိမိ၏ အစွမ်းအစဖြင့် ပြီးမြောက်အောင်မြင်နိုင်သမျှကို လုပ်ဆောင်ခြင်း ဖြစ်သည်။ ဤသည်မှာ အားကုန်ကြိုးစားခြင်းဖြစ်သည်။ ဤသည်မှာ သစ္စာရှိခြင်းနှင့် တာဝန်သိခြင်းဖြစ်သည်။ ထို့ပြင် ဤသည်မှာ ခေါင်းဆောင်များနှင့် အမှုဆောင်များ ကျေပွန်သင့်သည့်တာဝန် ဖြစ်သည်။ အချို့သောခေါင်းဆောင်များနှင့် အမှုဆောင်များသည် ဧဝံဂေလိတရားဟောခြင်းကို လေးနက်သောကိစ္စအဖြစ် သဘောမထားကြပေ။ ၎င်းတို့က “ဘုရားသခင်၏ သိုးတို့သည် ဘုရားသခင်၏ အသံကို ကြားလိမ့်မည်။ စူးစမ်းလေ့လာပြီး လက်ခံသော မည်သူမဆို ကောင်းချီးခံစားရလိမ့်မည်၊ စူးစမ်းလေ့လာခြင်းမပြုဘဲ လက်မခံသော မည်သူမဆို ကောင်းချီးခံစားရမည်မဟုတ်ဘဲ ကပ်ဘေးတစ်ခုတွင် သေထိုက်သည်” ဟု တွေးထင်ကြသည်။ အယောင်ဆောင် ခေါင်းဆောင်များသည် ဘုရားသခင်၏ ရည်ရွယ်ချက်များကို လုံးဝ အလေးမထားဘဲ ဧဝံဂေလိအလုပ်အတွက် ဝန်တာထားစိတ် မရှိကြပေ၊ ၎င်းတို့သည် အသင်းတော်သို့ ယခုတင် ဝင်ရောက်လာသော လူသစ်များအတွက်လည်း တာဝန်မယူကြသကဲ့သို့ ဘုရားသခင် ရွေးချယ်ထားသောလူများ၏ အသက်ဝင်ရောက်မှုကိုလည်း အလေးအနက်မထားကြဘဲ မိမိတို့၏ အဆင့်အတန်း၏ အကျိုးခံစားမှုများတွင် မွေ့လျော်ခံစားနေခြင်းကို အစဉ်သဖြင့် အာရုံစိုက်ကြသည်။ မည်မျှများသောလူတို့က မှန်သော လမ်းခရီးကို စူးစမ်းလေ့လာပါစေ ၎င်းတို့သည် နောက်ကွယ်မှကြိုးကိုင်သူ သို့မဟုတ် အရာရှိတစ်ဦးကဲ့သို့ ပြုမူလျက် ကြုံရာကျပန်းနေသည့် စိတ်ဓာတ်ကို အစဉ်သဖြင့် ထားရှိကာ လုံးဝစိုးရိမ်ပူပန်ခြင်း မရှိကြပေ။ အလုပ်သည် မည်မျှပင် အရေးကြီးပါစေ၊ အလျင်လိုပါစေ ၎င်းတို့သည် အခင်းဖြစ်ပွားရာနေရာသို့ မည်သည့်အခါမျှ မလာကြသကဲ့သို့ အလုပ်အခြေအနေကို စုံစမ်းမေးမြန်းပြီး နားလည်ခြင်း သို့မဟုတ် အလုပ်ကို နောက်ဆက်တွဲ လိုက်လုပ်ပြီး ပြဿနာများကို ဖြေရှင်းခြင်းတို့ကိုလည်း မပြုကြပေ။ ၎င်းတို့သည် တာဝန်များကို စီစဉ်ပေးရုံသာပြုပြီး မိမိတို့၏အလုပ် ပြီးပြတ်သွားပြီဟု ထင်မှတ်ကြကာ ဤသည်မှာ အလုပ်လုပ်ခြင်းဖြစ်သည်ဟု ယုံကြည်ကြသည်။ ဤသည်မှာ ဝတ်ကျေတမ်းကျေဖြစ်ခြင်း မဟုတ်လော။ ဤသည်မှာ အထက်လူကိုရော အောက်လူကိုပါ နှစ်ဦးစလုံးကို လှည့်ဖြားခြင်း မဟုတ်လော။ ထိုသို့သော ခေါင်းဆောင်များနှင့် အမှုဆောင်များကို ဘုရားသခင် အသုံးပြုရန် သင့်တော်ပါသလော။ ၎င်းတို့သည် အဆင်းနီသော နဂါးကြီး၏ အရာရှိများနှင့် တူနေကြသည် မဟုတ်လော။ ၎င်းတို့က “ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ခြင်းသည် ရာထူးတစ်ခုကို ထမ်းဆောင်ခြင်းနှင့် တူပြီး လူတစ်ဦးသည် ဤအဆင့်အတန်း၏ အကျိုးခံစားမှုများကို ခံစားသင့်သည်။ ရာထူးထမ်းဆောင်ခြင်းက ကျွန်ုပ်ကို ကိစ္စရပ်အားလုံးတွင် ရှိနေခြင်းမှ ကင်းလွတ်ခွင့်ပေးသည့် ဤအခွင့်ထူးကို ပေးအပ်သည်။ ကျွန်ုပ်သည် အလုပ်နေရာတွင် အမြဲရှိနေပြီး အလုပ်ကို နောက်ဆက်တွဲလိုက်လုပ်ကာ အခြေအနေကို နားလည်နေမည်ဆိုလျှင် မည်မျှ ပင်ပန်းလိုက်မည်ဖြစ်ခြင်း၊ မည်မျှ သိက္ခာကျလိုက်မည်ဖြစ်ခြင်း။ ထိုသို့သော ပင်ပန်းနွမ်းနယ်မှုကို ကျွန်ုပ် လက်မခံနိုင်ပါ” ဟု စဉ်းစားကြသည်။ ဤသည်မှာ အယောင်ဆောင်ခေါင်းဆောင်များနှင့် အယောင်ဆောင်အမှုဆောင်များ အလုပ်လုပ်သည့် ပုံစံအတိအကျဖြစ်သည်၊ ၎င်းတို့သည် မည်သည့်လက်တွေ့ကျသော အလုပ်ကိုမျှ မလုပ်ဆောင်ဘဲ ကိုယ်စိတ်ချမ်းသာမှုကို ငမ်းငမ်းတက် လိုချင်ခြင်းနှင့် အဆင့်အတန်း၏ အကျိုးခံစားမှုများကို ခံစားခြင်းကိုသာ အရေးစိုက်ကြပြီး မည်သည့် အသိစိတ်နှင့် ဆင်ခြင်တုံတရားမျှ လုံးဝကင်းမဲ့နေကြသည်။ ထိုသို့သော ကပ်ပါးကောင်များကို အမှန်တကယ် ဖယ်ရှားရှင်းလင်းသင့်ပြီး ၎င်းတို့ အပြစ်ပေးခံရလျှင်ပင် ယင်းမှာ ၎င်းတို့နှင့်တန်ပေသည်။ အချို့သောခေါင်းဆောင်များနှင့် အမှုဆောင်များသည် နှစ်ပေါင်းများစွာ အသင်းတော်အလုပ်ကို လုပ်ဆောင်ခဲ့သော်လည်း သက်သေခံရန် မဆိုထားနှင့်၊ ဧဝံဂေလိတရားကို မည်သို့ဟောပြောရမည်ကိုပင် မသိကြပေ။ သင်သည် ၎င်းတို့ကို ဧဝံဂေလိ လက်ခံရန် အလားအလာရှိသူများထံ ဘုရားသခင်၏ အလုပ်နှင့်ဆိုင်သော ရူပါရုံများနှင့်ပတ်သက်သည့် သမ္မာတရားအားလုံးကို မိတ်သဟာယဖွဲ့ရန် တောင်းဆိုပါက ၎င်းတို့သည် မတတ်နိုင်ကြပေ။ “သင်သည် ရူပါရုံ၏ သမ္မာတရားနှင့်ပတ်သက်၍ ကိုယ့်ကိုယ်ကိုယ် ပြင်ဆင်ရန် ကြိုးစားအားထုတ်ခဲ့ဖူးပါသလော” ဟု မေးမြန်းသည့်အခါ အယောင်ဆောင်ခေါင်းဆောင်များက “အဘယ်ကြောင့် ကျွန်ုပ်သည် ထိုသို့သော ကြိုးစားအားထုတ်မှုကို ပြုရမည်နည်း။ ကျွန်ုပ်၏ မြင့်မားသော အဆင့်အတန်းနှင့်ဆိုလျှင် ထိုတာဝန်သည် ကျွန်ုပ်အတွက် မဟုတ်ပါ၊ ယင်းကို လုပ်ဆောင်ရန် အခြားသူများစွာ ရှိပါသည်” ဟု စိတ်ထဲတွင် တွေးတောကြသည်။ ငါ့ကို ပြောလော့၊ ၎င်းတို့သည် မည်သို့သော သတ္တဝါများ ဖြစ်ကြသနည်း။ ၎င်းတို့သည် နှစ်ပေါင်းများစွာ အသင်းတော်အလုပ်ကို လုပ်ဆောင်ခဲ့ကြသည့်တိုင် ဧဝံဂေလိအား မည်သို့တရားဟောရမည်ကို မသိကြပေ။ ပြီးလျှင် သက်သေခံခြင်းနှင့်ပတ်သက်လာသည့်အခါ ၎င်းတို့သည် ယင်းကို ၎င်းတို့အတွက် လုပ်ဆောင်ပေးရန် ဧဝံဂေလိဟောပြောသူတစ်ဦးကို ရှာဖွေရသည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦးအနေဖြင့် သင်သည် ဧဝံဂေလိတရားကို မဟောပြောနိုင်၊ သက်သေမခံနိုင်၊ သို့မဟုတ် ရူပါရုံများနှင့်ပတ်သက်သည့် သမ္မာတရားများအကြောင်းကို လူတို့နှင့် မိတ်သဟာယမဖွဲ့နိုင်ပါက သင်သည် မည်သည့်အရာကို လုပ်ဆောင်နိုင်သနည်း။ သင်၏ တာဝန်ဝတ္တရားများမှာ အဘယ်နည်း။ သင်သည် ယင်းတို့ကို ကောင်းမွန်စွာ ဖြည့်ဆည်းပြီးပြီလော။ သင်သည် မိမိတွင် ရှိပြီးသားအရာကို အားကိုး၍ နေနေခြင်းမျှသာလော။ သင်၌ ရှိသည့်အရာမှာ အဘယ်နည်း။ သင့်တွင် ရှိပြီးသားအရာကို အားကိုး၍ နေရန် မည်သူက သင့်ကို အခွင့်အာဏာပေးခဲ့သနည်း။ အချို့သော ဧဝံဂေလိအဖွဲ့ ကြီးကြပ်ရေးမှူးများသည် အခြားသူများ ဧဝံဂေလိတရားဟောနေသည်ကို စောင့်ကြည့်လေ့လာခြင်းနှင့် နားထောင်ခြင်းပင် မည်သည့်အခါမျှ မပြုဖူးကြပေ။ ၎င်းတို့သည် နားထောင်ရန် ဂရုမစိုက်၊ စိတ်မဝင်စား၊ အလွန်ဒုက္ခများလှသည်ဟု ထင်မြင်ပြီး စိတ်ရှည်သည်းခံမှု ကင်းမဲ့ကြသည်။ သင်တို့ မသိကြသလော၊ ၎င်းတို့သည် မိမိတို့ကိုယ်ကို ခေါင်းဆောင်များ၊ အရာရှိများဖြစ်ကြသည်ဟု ထင်ကြသောကြောင့် ၎င်းတို့သည် သတ်သတ်မှတ်မှတ်ဖြစ်သော ဤတာဝန်များကို မလုပ်ဆောင်ဘဲ ညီအစ်ကိုမောင်နှမများကို လုပ်ဆောင်စေသည်။ အချို့သော ဧဝံဂေလိအမှုဆောင်များသည် အစွမ်းအစမြင့်မားပြီး အရာခပ်သိမ်းကို အလေးအနက်ထား၍ ချဉ်းကပ်ကာ ရူပါရုံများနှင့်ပတ်သက်သည့် သတ်သတ်မှတ်မှတ်ဖြစ်သော သမ္မာတရားအချို့ကို နားလည်လိုသော လူတစ်ဦးနှင့် ကြုံတွေ့ရသည်ဟု ဆိုကြပါစို့။ ဧဝံဂေလိအမှုဆောင်များသည် လုံးဝရှင်းလင်းစွာ မိတ်သဟာယမဖွဲ့နိုင်သောကြောင့် ၎င်းတို့၏ ခေါင်းဆောင်များကို လုပ်ဆောင်ခိုင်းသည်။ ခေါင်းဆောင်များသည် ပြောစရာစကားမရှိဖြစ်သွားကြပြီး “ဤအလုပ်ကို ကျွန်ုပ်ကိုယ်တိုင် မည်သည့်အခါမျှ မလုပ်ဆောင်ဖူးပါ။ သင်တို့ သွားလုပ်ကြပါ၊ ကျွန်ုပ်သည် သင်တို့ကို နောက်မှ ပံ့ပိုးပေးမည်။ ပြဿနာတစ်စုံတစ်ရာ ပေါ်ပေါက်လာပါက ကျွန်ုပ်သည် ယင်းတို့ကို ပြုပြင်ရာတွင် သင်တို့အား ကူညီပေးပါမည်၊ ကျွန်ုပ် သင်တို့ကို ထောက်ခံပါသည်။ စိတ်မပူပါနှင့်။ ကျွန်ုပ်တို့တွင် ဘုရားသခင်ရှိနေလျှင် အဘယ်အရာကို ကြောက်ရမည်နည်း။ တစ်စုံတစ်ဦးက မှန်သော လမ်းခရီးကို ရှာဖွေသည့်အခါ သင်တို့သည် ရူပါရုံများ၏ သမ္မာတရားများအကြောင်း သက်သေခံခြင်း သို့မဟုတ် မိတ်သဟာယဖွဲ့ခြင်းတို့ကို ပြုလုပ်နိုင်ပါသည်။ ကျွန်ုပ်သည် အသက်ဝင်ရောက်မှု၏ သမ္မာတရားများအကြောင်း မိတ်သဟာယဖွဲ့ရန်သာ တာဝန်ရှိပါသည်။ သက်သေခံခြင်းအလုပ်သည် သင်တို့ ထမ်းရမည့် ဝန်ထုပ်ဝန်ပိုးဖြစ်သည်၊ ကျွန်ုပ်ကို အားမကိုးပါနှင့်” ဟု ပြောဆိုလျက် ဆင်ခြေများပင် ပေးကြသည်။ ဧဝံဂေလိတရားဟောရာတွင် သက်သေခံခြင်း၏ အရေးကြီးသော အခိုက်အတန့်သို့ ရောက်သည့်အခါတိုင်း ၎င်းတို့သည် ပုန်းရှောင်နေကြသည်။ ၎င်းတို့တွင် သမ္မာတရားကင်းမဲ့ကြောင်းကို အပြည့်အဝ သိရှိကြသည်၊ သို့ဆိုလျှင် ၎င်းတို့သည် အဘယ်ကြောင့်များ မိမိတို့ကိုယ်ကို သမ္မာတရားဖြင့် ပြင်ဆင်ရန် ကြိုးစားအားထုတ်ခြင်း မပြုကြသနည်း။ ၎င်းတို့တွင် သမ္မာတရားကင်းမဲ့ကြောင်းကို ကောင်းစွာသိလျက်နှင့် ၎င်းတို့သည် အဘယ်ကြောင့်များ ခေါင်းဆောင်များဖြစ်လာရန် အမြဲတမ်း အသည်းအသန် ကြိုးစားကြသနည်း။ ၎င်းတို့တွင် ပင်ကိုစွမ်းရည်ဟူ၍ တစ်စက်မျှ မရှိသည့်တိုင် မည်သည့်အရာရှိရာထူးကိုမဆို လက်ခံရန် သတ္တိရှိကြသည်၊ သင်သာ ခွင့်ပြုပါက ဧကရာဇ်ရာထူးကိုပင် ယူကြလိမ့်မည်၊ ၎င်းတို့သည် အလွန်အရှက်မဲ့လှသည်။ ၎င်းတို့ မည်သည့်ခေါင်းဆောင်မှုအဆင့်ကို ထမ်းဆောင်ပါစေ လက်တွေ့ကျသော အလုပ်ကို မလုပ်ဆောင်နိုင်သည့်တိုင် လိပ်ပြာမသန့်ခြင်း စိုးစဉ်းမျှ မရှိဘဲ အဆင့်အတန်း၏ အကျိုးခံစားမှုများကို ပျော်မွေ့ခံစားဝံ့ကြသည်။ ၎င်းတို့သည် လုံးဝ အရှက်မရှိသောလူများ မဟုတ်လော။ သင့်ကို နိုင်ငံခြားဘာသာစကားဖြင့် ပြောဆိုရန် တောင်းဆိုခံရပြီး သင်မပြောနိုင်ပါက ယင်းကို လူတိုင်း နားလည်နိုင်မည်ဖြစ်သည်။ သို့သော် သင်၏မိခင်ဘာသာစကားဖြင့် ရူပါရုံများ၏ သမ္မာတရားများနှင့် ဘုရားသခင်၏ ရည်ရွယ်ချက်များကို မိတ်သဟာယဖွဲ့ခြင်းသည် ဖြစ်နိုင်သင့်သည် မဟုတ်လော။ သုံးနှစ်မှ ငါးနှစ်အထိသာ ယုံကြည်ခဲ့သောလူများကို သမ္မာတရားကို မိတ်သဟာယမဖွဲ့နိုင်ခြင်းအတွက် ခွင့်လွှတ်ကောင်း ခွင့်လွှတ်နိုင်သည်။ သို့သော် အချို့သည် ဘုရားသခင်ကို နှစ်ပေါင်း ၂၀ နီးပါး ယုံကြည်ခဲ့ကြပြီး ရူပါရုံများနှင့်ပတ်သက်သည့် သမ္မာတရားများကို မည်သို့မျှ မိတ်သဟာယမဖွဲ့နိုင်ကြသေးပေ၊ ထိုသို့သောလူများသည် အသုံးမကျသူများ၊ ဆန်ကုန်မြေလေးများ မဟုတ်လော။ တစ်စုံတစ်ဦးသည် ဘုရားသခင်ကို နှစ်ပေါင်းများစွာ ယုံကြည်ခဲ့သည့်တိုင် ရူပါရုံများအကြောင်း သမ္မာတရားများကို မည်သို့ မိတ်သဟာယဖွဲ့ရမည်ကို မသိကြောင်း ကြားရသည်မှာ ငါ့ကို အံ့အားသင့်စေသည်။ ဤအရာကို ကြားပြီးနောက် သင်တို့အားလုံး မည်သို့ ခံစားရသနည်း။ ယင်းမှာ စိတ်ကူး၍ပင်မရနိုင်သောအရာ မဟုတ်လော။ ဤနှစ်များတစ်လျှောက်လုံး ၎င်းတို့သည် မိမိတို့၏အလုပ်ကို မည်သို့ လုပ်ဆောင်နေခဲ့ကြသနည်း။ တေးဂီတရေးစပ်ခြင်းအတွက် လမ်းညွှန်မှုပေးရန် တောင်းဆိုခံရသည့်အခါ ၎င်းတို့သည် မည်သို့လုပ်ဆောင်ရမည်ကို မသိကြဘဲ ဤအထူးပြုနယ်ပယ်သည် အလွန်ခက်ခဲပြီး သာမန်လူ နားလည်နိုင်သည့်အရာတစ်ခု မဟုတ်ဟု ဆိုကြသည်။ အနုပညာထုတ်လုပ်ခြင်းအလုပ်တွင် သို့မဟုတ် ရုပ်ရှင်ထုတ်လုပ်ရေးအလုပ်တွင် လမ်းညွှန်မှုပေးရန် တောင်းဆိုခံရသည့်အခါ ၎င်းတို့က ဤအလုပ်များသည် ၎င်းတို့ကိုင်တွယ်ရန်အတွက် အလွန်မြင့်မားသော နည်းပညာကျွမ်းကျင်မှုအဆင့် လိုအပ်သည်ဟု အခိုင်အမာဆိုကြသည်။ အတွေ့အကြုံဆိုင်ရာ သက်သေခံချက် ဆောင်းပါးများ ရေးသားရန် တောင်းဆိုခံရသည့်အခါ ၎င်းတို့သည် မိမိတို့၏ ပညာရေးအဆင့်သည် အလွန်နိမ့်ကျပြီး မည်သို့ရေးသားရမည်ကို မသိကြောင်းနှင့် ယင်း၌ မည်သည့်အခါမျှ လေ့ကျင့်မှုမရှိခဲ့ကြောင်း ဆိုကြသည်။ ၎င်းတို့သည် ဤသို့သောအလုပ်မျိုးများကို မထမ်းဆောင်နိုင်ပါက ယင်းမှာ ခွင့်လွှတ်နိုင်ဖွယ်ဖြစ်သော်လည်း ဧဝံဂေလိအလုပ်သည် ပင်ကိုအားဖြင့် ၎င်းတို့၏ တာဝန်တွင် ပါဝင်၏။ ၎င်းတို့သည် ဤအလုပ်နှင့် အလွန်ပင် ရင်းနှီးပြီးသားဖြစ်သည်၊ ယင်းမှာ ၎င်းတို့အတွက် လွယ်ကူသင့်သည် မဟုတ်လော။ ရူပါရုံများအကြောင်း သမ္မာတရားများကို မိတ်သဟာယဖွဲ့ခြင်း၏ အရေးကြီးဆုံးသော ကဏ္ဍမှာ အလုပ်၏ အဆင့်သုံးဆင့်၏ သမ္မာတရားကို ရှင်းလင်းစွာ မိတ်သဟာယဖွဲ့ရန်ဖြစ်သည်။ ကနဦးတွင် လူတို့သည် ယင်းကို လုပ်ဆောင်ရာတွင် အတွေ့အကြုံများစွာ မရှိဘဲ ကောင်းစွာ မိတ်သဟာယမဖွဲ့နိုင်သော်လည်း ယင်းကို လေ့ကျင့်သည်မှာ အချိန်ကြာလာသည်နှင့်အမျှ ၎င်းတို့သည် ပို၍မိတ်သဟာယဖွဲ့လေ ပို၍ကောင်းမွန်စွာ မိတ်သဟာယဖွဲ့နိုင်လေဖြစ်လာသည်မှာ စနစ်ကျသောနည်းလမ်းဖြင့် တိကျရှင်းလင်းသော ဘာသာစကားနှင့် ကောင်းမွန်သော စကားအသုံးအနှုန်းဖြင့် ပြောဆိုနိုင်လာသည်။ ဤသည်မှာ ခေါင်းဆောင်များ ကျွမ်းကျင်သင့်သည့် အထူးပြုအလုပ်၏ သတ်သတ်မှတ်မှတ်ဖြစ်သော နယ်ပယ်တစ်ခု မဟုတ်လော။ ဤသည်မှာ ငါးကို ကုန်းပေါ်တွင် အသက်ရှင်နေထိုင်ခိုင်းသကဲ့သို့ မဟုတ်ပေ၊ ဟုတ်သလော။ (မဟုတ်ပါ။) သို့သော် ထိုသို့သော အယောင်ဆောင်ခေါင်းဆောင်များသည် ဤအလုပ်အနည်းငယ်ကိုပင် လုပ်ဆောင်ရန် အရည်အချင်း မရှိကြပေ။ သို့တိုင် ၎င်းတို့သည် ခေါင်းဆောင်များအဖြစ် ဆက်လက်တာဝန်ထမ်းဆောင်နေကြသေးသလော။ ၎င်းတို့သည် အဘယ်ကြောင့်များ ထိုရာထူးကို ဆက်လက်ယူထားကြသနည်း။ အချို့လူများက “ကျွန်ုပ်သည် အတွေးအခေါ် နားဝေတိမ်တောင်ဖြစ်ပြီး မရှင်းလင်းသူ၊ ယုတ္တိမရှိသူဖြစ်ပြီး ရူပါရုံများနှင့်ပတ်သက်သည့် သမ္မာတရားများအကြောင်း ပြောဆိုရာတွင် ထိုမျှမတော်ပါ” ဟု ဆိုကြသည်။ ထိုသို့ဖြစ်ပါက သင်သည် ဧဝံဂေလိအလုပ်တွင် ဖြစ်ပေါ်သည့် အမျိုးမျိုးသော ချို့ယွင်းချက်များနှင့် လမ်းလွဲခြင်းများကို ဖော်ထုတ်ပြီး ဖြေရှင်းနိုင်သလော။ သင်သည် ယင်းတို့ကို မဖော်ထုတ်နိုင်ပါက သင်သည် ယင်းတို့ကို ဖြေရှင်းနိုင်မည်လည်း မဟုတ်ပေ။ အယောင်ဆောင်ခေါင်းဆောင်များက ဧဝံဂေလိအလုပ်ကို တာဝန်ယူနေစဉ်အတွင်း စိစစ်ခြင်း သို့မဟုတ် ကြီးကြပ်ခြင်း အခန်းကဏ္ဍတွင် မည်သို့မျှ ပါဝင်ခြင်းမရှိပေ၊ ၎င်းတို့သည် မိမိတို့အောက်ရှိသူများကို ၎င်းတို့အလိုရှိသလို ပြုလုပ်ခွင့်ပေးရုံသာ ပြုကြရာ ထိုသို့ဖြင့် မည်သူမဆို မိမိတို့အလိုရှိသလို အမှုအရာများကို လုပ်ဆောင်နိုင်ပြီး မိမိတို့အလိုရှိသော မည်သူ့ကိုမဆို တရားဟောနိုင်သည်၊ ကျင့်သုံးသော စည်းမျဉ်းများ သို့မဟုတ် စံနှုန်းများ လုံးဝ မရှိပေ။ အချို့လူများသည် မိမိတို့အမှုအရာများကို လုပ်ဆောင်သည့်အခါ စိတ်ကူးပေါက်သလို ပြုမူကြပြီး ဆင်ခြင်တုံတရားနှင့် အထူးသဖြင့် စည်းမျဉ်းများ ကင်းမဲ့ကာ မကောင်းမှုများကို မဆင်မခြင် ကျူးလွန်ကြသည်။ အယောင်ဆောင်ခေါင်းဆောင်များသည် ဤကိစ္စရပ်များကို လုံးဝ ရှာဖွေတွေ့ရှိရန် သို့မဟုတ် ဖော်ထုတ်ရန် ပျက်ကွက်ကြသည်။

တောင်အမေရိကနှင့် အာဖရိကတွင် အချို့သောဆင်းရဲသားများသည် ဧဝံဂေလိအလုပ်မှတစ်ဆင့် အသင်းတော်ထဲသို့ ဆောင်သွင်းခြင်းခံခဲ့ရသည်ဟု ဆိုကြသည်။ ဤလူများတွင် ပုံမှန်ဝင်ငွေမရှိဘဲ အစားအစာ လုံလောက်စွာရရှိရေးနှင့် ရှင်သန်ရေးသည်ပင် ပြဿနာများဖြစ်စေသည်။ သို့ဆိုလျှင် မည်သည့်အရာကို လုပ်ဆောင်သင့်သနည်း။ “ဘုရားသခင်၏ ရည်ရွယ်ချက်မှာ လူသားမျိုးနွယ်ကို ကယ်တင်ရန်ဖြစ်ပြီး ကယ်တင်ခြင်းခံရရန်အတွက် လူတစ်ဦးသည် ဦးစွာ အစားအစာ လုံလောက်စွာ စားသုံးရမည်၊ ဟုတ်သည် မဟုတ်လော။ သို့ဆိုလျှင် ဘုရားအိမ်တော်က ကယ်ဆယ်ရေးကို ထောက်ပံ့ပေးသင့်သည် မဟုတ်လော။ ၎င်းတို့သည် ဘုရားသခင်ကို ယုံကြည်ပါက ကျွန်ုပ်တို့သည် ၎င်းတို့ထံ ဘုရားသခင်၏ နှုတ်ကပတ်တော် စာအုပ်အနည်းငယ်ကို ဖြန့်ဝေပေးနိုင်ပါသည်။ ၎င်းတို့တွင် ကွန်ပျူတာ သို့မဟုတ် ဖုန်းများ မရှိပါ၊ ထို့ကြောင့် ၎င်းတို့က တာဝန်များထမ်းဆောင်ရန် တောင်းဆိုပါက ကျွန်ုပ်တို့ မည်သို့လုပ်ဆောင်သင့်သနည်း။ ၎င်းတို့သည် တာဝန်များကို စိတ်ရင်းမှန်ဖြင့် ထမ်းဆောင်လိုခြင်း ရှိမရှိကို ကြည့်ရန် စုံစမ်းမေးမြန်းမှုအချို့ ပြုလုပ်ပါ” ဟု ပြောဆိုခဲ့သော ခေါင်းဆောင်များ ရှိခဲ့သည်။ စုံစမ်းမေးမြန်းခြင်းမှတစ်ဆင့် ဤလူများသည် လက်ရှိတွင် ငွေမရှိကြောင်း၊ သို့သော် ၎င်းတို့တွင် ငွေရှိပြီး ဗိုက်ဝအောင် စားနိုင်ပါက ဧဝံဂေလိတရားဟောရန်နှင့် မိမိတို့၏တာဝန်ကို ထမ်းဆောင်ရန် အပြင်ထွက်လိုကြမည်ဖြစ်ကြောင်း တွေ့ရှိခဲ့သည်။ ဤအခြေအနေများကို နားလည်ပြီးနောက် ခေါင်းဆောင်များသည် ကယ်ဆယ်ရေး ရန်ပုံငွေများကို လစဉ်ထုတ်ပေးလျက် စတင် ဖြန့်ဝေခဲ့သည်။ ဤလူများအတွက် အစားအစာနှင့် ယာယီနေရာထိုင်ခင်း၊ အင်တာနက်ဖိုးပင်လျှင်၊ ဖုန်းများ၊ ကွန်ပျူတာများနှင့် အခြားစက်ပစ္စည်းများအား ဘုရားအိမ်တော်၏ ငွေဖြင့် ပေးချေခဲ့သည်။ ဤလူများထံ ငွေဖြန့်ဝေခြင်းသည် ဧဝံဂေလိအလုပ်ကို ဖြန့်ဝေရန် ရည်ရွယ်ခြင်းမဟုတ်ဘဲ ၎င်းတို့၏ ရှင်သန်မှုအတွက် ကယ်ဆယ်ရေးကို ထောက်ပံ့ပေးရန်သာ ဖြစ်သည်။ ဤသည်မှာ စည်းမျဉ်းများနှင့် ကိုက်ညီခဲ့သလော။ (မကိုက်ညီပါ။) ဧဝံဂေလိတရားဟောသည့်အခါနှင့် အသက်မွေးဝမ်းကျောင်းနည်းလမ်းမရှိသော ဆင်းရဲသားများကို ကြုံတွေ့သည့်အခါ ၎င်းတို့သည် ဤအလုပ်၏အဆင့်ကို လက်ခံနိုင်သမျှကာလပတ်လုံး ၎င်းတို့ကို အကူအညီ ပေးသင့်သည်ဟူသော စည်းမျဉ်းတစ်ခု ဘုရားအိမ်တော်၌ ရှိပါသလော။ ထိုသို့သော စည်းမျဉ်းတစ်ခု ရှိပါသလော။ (မရှိပါ။) သို့ဆိုလျှင် ဤခေါင်းဆောင်များသည် မည်သည့်စည်းမျဉ်းအပေါ်တွင် ၎င်းတို့ထံ ကယ်ဆယ်ရေး ရန်ပုံငွေများကို ဖြန့်ဝေခဲ့ကြသနည်း။ ၎င်းတို့က ဘုရားအိမ်တော်တွင် ငွေရှိသော်လည်း သုံးစွဲရန်နေရာမရှိဟု ထင်သောကြောင့်လော၊ သို့မဟုတ် ဤလူများကို အလွန်သနားစရာကောင်းသည်ဟု ယူဆသောကြောင့်လော၊ သို့မဟုတ် ဤလူတို့သည် ဧဝံဂေလိတရားကို ဖြန့်ဝေရာတွင် ကူညီကြလိမ့်မည်ဟု မျှော်လင့်သောကြောင့်လော။ ၎င်းတို့၏ ရည်ရွယ်ချက်မှာ အတိအကျ အဘယ်နည်း။ ၎င်းတို့သည် မည်သည့်အရာကို စွမ်းဆောင်ရရှိရန် ကြိုးစားနေခဲ့ကြသနည်း။ ဖုန်းများ၊ ကွန်ပျူတာများနှင့် နေထိုင်စရိတ်များကို ဖြန့်ဝေခြင်းနှင့်ပတ်သက်လာသည့်အခါ ၎င်းတို့သည် ကြီးစွာသော စိတ်အားထက်သန်မှုကို ပြသခဲ့ကြသည်၊ ၎င်းတို့သည် အခြားသူများအား အကျိုးပြုသည့် ထိုသို့သောအလုပ်တွင် ပါဝင်ခြင်းကို နှစ်သက်ခဲ့ကြသည်၊ အကြောင်းမှာ ယင်းက ၎င်းတို့အား ဤလူတို့အား မျက်နှာလုပ်ပြီး ၎င်းတို့၏ စိတ်နှလုံးကို စည်းရုံးသိမ်းသွင်းခွင့်ရသောကြောင့်ဖြစ်ကာ ၎င်းတို့သည် ဤသို့သော တာဝန်မျိုးတွင် အထူးသဖြင့် စိတ်အားထက်သန်ကြသဖြင့် ပို၍ပို၍ လုပ်ဆောင်ကြပြီး အရှက်တရား စိုးစဉ်းမျှ မရှိခဲ့ကြပေ။ ဤသည်မှာ လူတို့ထံ မျက်နှာလုပ်ပြီး ၎င်းတို့၏ စိတ်နှလုံးကို စည်းရုံးသိမ်းသွင်းရန် ဘုရားသခင်၏ငွေကို အသုံးပြုနေခြင်းဖြစ်သည်။ အမှန်တကယ်တွင် ဤဆင်းရဲသော လူပုဂ္ဂိုလ်များသည် ဘုရားသခင်ကို အမှန်တကယ် မယုံကြည်ခဲ့ကြပေ၊ ၎င်းတို့သည် မိမိတို့၏ဗိုက်ကို ဖြည့်တင်းရန်နှင့် အသက်မွေးဝမ်းကျောင်းပြုရန် နည်းလမ်းတစ်ခုကို ရှာဖွေရန်သာ ကြိုးစားနေခဲ့ကြခြင်းဖြစ်သည်။ ထိုသို့သောလူများသည် သမ္မာတရား သို့မဟုတ် ကယ်တင်ခြင်းကို ရရှိရန် ရှာဖွေနေခဲ့ကြခြင်း မဟုတ်ပေ။ ဘုရားသခင်သည် ဤလူများကို ကယ်တင်မည်လော။ အချို့သည် တာဝန်တစ်ခုကို ထမ်းဆောင်လိုလျှင်ပင် စိတ်ရင်းမှန်ဖြင့် မဟုတ်ဘဲ ဖုန်းများနှင့် ကွန်ပျူတာများ၊ ဘဝ၏ သက်သောင့်သက်သာရှိမှုများအတွက် လိုအင်ဆန္ဒ၏ စေ့ဆော်မှုကြောင့်သာ ဖြစ်သည်။ သို့သော် အယောင်ဆောင်ခေါင်းဆောင်များသည် ဤအရာကို ဂရုမစိုက်ခဲ့ပေ၊ တစ်စုံတစ်ဦးက တာဝန်တစ်ခုကို ထမ်းဆောင်လိုသမျှ ကာလပတ်လုံး ၎င်းတို့သည် ထိုသူတို့ကို ဂရုစိုက်ခဲ့ကြပြီး အိမ်ရာနှင့် အစားအစာအတွက် ငွေထောက်ပံ့ပေးရုံသာမက ကွန်ပျူတာများ၊ ဖုန်းများနှင့် အမျိုးမျိုးသော စက်ပစ္စည်းများကိုလည်း ဝယ်ယူပေးခဲ့ကြသည်။ သို့သော် ဤလူများသည် မိမိတို့၏တာဝန်များကို အကျိုးတစ်စက်မျှ စွမ်းဆောင်ရရှိခြင်း မရှိဘဲ ထမ်းဆောင်ခဲ့ကြသည်မှာ ထင်ရှားပေသည်။ အယောင်ဆောင်ခေါင်းဆောင်များသည် ငွေကို လွှင့်ပစ်နေခဲ့ကြသည်သာ မဟုတ်လော။ ၎င်းတို့သည် မိမိတို့၏ ရက်ရောမှုကို ပြသရန် ဘုရားအိမ်တော်၏ငွေကို အသုံးပြုနေခဲ့ကြသည် မဟုတ်လော။ (ဟုတ်ပါသည်။) ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သည့် အလုပ်လော။ (မဟုတ်ပါ။) ဤသူတို့သည် အယောင်ဆောင်ခေါင်းဆောင်များ မဟုတ်လော။ အယောင်ဆောင် ခေါင်းဆောင်များသည် ကောင်းမြတ်ဟန်ဆောင်ခြင်း၊ စေတနာကောင်းဟန်ဆောင်ခြင်းနှင့် ကြင်နာဟန်ဆောင်ခြင်းတို့ကို နှစ်သက်ကြသည်။ သင်သည် ကြင်နာမှုကို ပြသလိုပါက ကောင်းပါသည်၊ သင်၏ကိုယ်ပိုင်ငွေကိုသာ အသုံးပြုလော့။ ၎င်းတို့တွင် အဝတ်အစားမရှိပါက သင်၏ကိုယ်ပိုင်အဝတ်ကို ချွတ်ပြီး ၎င်းတို့အား ပေးလော့၊ ဘုရားသခင်၏ ပူဇော်သက္ကာများကို မသုံးစွဲနှင့်။ ဘုရားသခင်၏ ပူဇော်သက္ကာများသည် ဧဝံဂေလိတရားကို ဖြန့်ဝေခြင်းအလုပ်အတွက် ရည်ရွယ်သည်၊ လူမှုဖူလုံရေး အကျိုးခံစားခွင့်များကို ဖြန့်ဝေရန်အတွက် မဟုတ်သကဲ့သို့ ဆင်းရဲသားများကို အကူအညီ ပေးရန်အတွက်လည်း သေချာပေါက် မဟုတ်ပေ။ ဘုရားအိမ်တော်သည် လူမှုဖူလုံရေး အဖွဲ့အစည်းတစ်ခု မဟုတ်ပေ။ အယောင်ဆောင်ခေါင်းဆောင်များသည် လက်တွေ့ကျသော အလုပ်ကို မလုပ်ဆောင်နိုင်ကြသကဲ့သို့ သမ္မာတရား သို့မဟုတ် အသက်ကို ထောက်ပံ့ပေးရန်မှာ သာ၍ပင် မတတ်နိုင်ကြပေ။ ၎င်းတို့သည် လူတို့ထံ မျက်နှာလုပ်ပြီး မိမိတို့၏ ကိုယ်ပိုင်ဂုဏ်သတင်းနှင့် အဆင့်အတန်းကို ထိန်းသိမ်းရန်အတွက် ဘုရားသခင်၏ ပူဇော်သက္ကာများကို အသုံးပြု၍ လူမှုဖူလုံရေး အကျိုးခံစားခွင့်များကို ဖြန့်ဝေရန်ကိုသာ အာရုံစိုက်ကြသည်။ ၎င်းတို့သည် အရှက်မရှိသော အမွေဖြုန်းသူများ မဟုတ်လော။ ထိုသို့သော အယောင်ဆောင်ခေါင်းဆောင်များကို တွေ့ရှိပါက မည်သူမဆို ၎င်းတို့ကို အချိန်မီ ဖော်ထုတ်ပြီး တားဆီးနိုင်သလော။ မည်သူမျှ ၎င်းတို့ကို တားဆီးရန် မရပ်တည်ခဲ့ပေ။ အထက်က တွေ့ရှိပြီး ယင်းကို မတားဆီးခဲ့ပါက လူတို့အား အကျိုးကျေးဇူးများ ပေးဆောင်ရန် ဘုရားသခင်၏ငွေကို အသုံးပြုသည့် အလေ့အကျင့်သည် မည်သည့်အခါမျှ အဆုံးသတ်မည်မဟုတ်ပေ။ ထိုဆင်းရဲသားများသည် ပို၍ပို၍ လက်ဖြန့်တောင်းပြီး အစဉ်သဖြင့် ပို၍တောင်းဆိုကြသည်။ ၎င်းတို့သည် မတင်းတိမ်နိုင်ကြချေ။ သင် မည်မျှပင် ပေးပါစေ၊ မည်သည့်အခါမျှ မလုံလောက်ပေ။ ဘုရားသခင်ကို စိတ်ရင်းမှန်ဖြင့် ယုံကြည်သောသူများသည် ကယ်တင်ခြင်းခံရရန်အလို့ငှာ မိမိတို့၏တာဝန်ကို ထမ်းဆောင်ရန် မိမိတို့၏မိသားစုများနှင့် အသက်မွေးဝမ်းကျောင်းလုပ်ငန်းများကို စွန့်လွှတ်နိုင်ကြပြီး ဘဝတွင် အခက်အခဲများ ကြုံတွေ့ရလျှင်ပင် ဘုရားအိမ်တော်ထံမှ အရာများကို အဆက်မပြတ် တောင်းဆိုခြင်းမရှိဘဲ မိမိတို့ဘာသာ ဖြေရှင်းရန် နည်းလမ်းများကို ရှာဖွေနိုင်ကြသည်။ ၎င်းတို့သည် မိမိတို့ဘာသာ ဖြေရှင်းနိုင်သည့်အရာကို ဖြေရှင်းကြပြီး ဖြေရှင်းနိုင်စွမ်း မရှိသည့်အရာအတွက်မူ ဘုရားသခင်ထံ ဆုတောင်းပြီး တွေ့ကြုံခံစားရန် မိမိတို့၏ယုံကြည်ခြင်းကို အားကိုးကြသည်။ ဘုရားအိမ်တော်က မိမိတို့၏ နေထိုင်စရိတ်များကို ထောက်ပံ့ပေးပြီး မိမိတို့ကို ထောက်ပံ့ပေးရန် မျှော်လင့်လျက် ဘုရားသခင်ထံ အမြဲတမ်း တောင်းရမ်းနေသောသူများသည် လုံးဝ ဆင်ခြင်တုံတရား ကင်းမဲ့နေကြသည်။ ၎င်းတို့သည် မည်သည့်တာဝန်ကိုမျှ ထမ်းဆောင်လိုခြင်းမရှိဘဲ ဘဝကို ခံစားလိုကြကာ ဘုရားအိမ်တော်ထံမှ အရာများကို တောင်းဆိုရန် မိမိတို့၏ လက်များကို ဆန့်တန်းရန်သာ သိကြပြီး ထိုသို့ပြုလုပ်လျှင်ပင် မည်သည့်အခါမျှ မလုံလောက်ပေ။ ၎င်းတို့သည် သူတောင်းစားဂိုဏ်း မဟုတ်လော။ ပြီးလျှင် အယောင်ဆောင်ခေါင်းဆောင်များဖြစ်သည့် ဤလူ့ငတုံးများသည် အကျိုးကျေးဇူးများကို ဆက်လက်ပေးကမ်းနေခဲ့ကြပြီး မရပ်တန့်ဘဲ လူတို့၏ ကျေးဇူးတင်မှုကို ရရှိရန် အဆက်မပြတ် နှစ်သက်စေကာ ထိုသို့သောလုပ်ရပ်များသည် ဘုရားသခင်ကို ဘုန်းထင်ရှားစေသည်ဟုပင် တွေးထင်နေကြသည်။ ဤသည်တို့မှာ အယောင်ဆောင်ခေါင်းဆောင်များ အနှစ်သက်ဆုံး လုပ်ဆောင်သည့်အရာများ ဖြစ်သည်။ သို့ဆိုလျှင် ဤကိစ္စရပ်များကို ဖော်ထုတ်နိုင်သူ၊ ဤပြဿနာများ၏ အနှစ်သာရကို ထိုးထွင်းမြင်နိုင်သူ တစ်စုံတစ်ဦး ရှိသလော။ ခေါင်းဆောင်အများစုသည် “မည်သို့ပင်ဖြစ်စေ၊ ကျွန်ုပ်သည် ဧဝံဂေလိအလုပ်၏ တာဝန်ခံမဟုတ်ပါ၊ အဘယ်ကြောင့် ဤအရာများကို ဂရုစိုက်သင့်သနည်း။ သုံးစွဲနေသည့်ငွေမှာ ကျွန်ုပ်၏ငွေ မဟုတ်ပါ။ ကျွန်ုပ်၏ကိုယ်ပိုင်အိတ်ကပ်ထဲမှ ငွေသား မထိခိုက်သမျှကာလပတ်လုံး အဆင်ပြေပါသည်။ သင်တို့သည် သင်တို့အလိုရှိသော မည်သူ့ကိုမဆို ပေးနိုင်သည်၊ ယင်းက ကျွန်ုပ်နှင့် အဘယ်သို့ သက်ဆိုင်သနည်း။ ထိုငွေသည် ကျွန်ုပ်၏ ပိုက်ဆံအိတ်ထဲသို့ ရောက်လာခြင်း မဟုတ်” ဟု တွေးထင်လျက် မျက်စိမှိတ် လျစ်လျူရှုကြသည်။ ပတ်ဝန်းကျင်တွင် ဤသို့သော တာဝန်မဲ့သူများ အများအပြား ရှိကြသည်၊ သို့သော် ဘုရားအိမ်တော်အမှုကို မည်မျှသောသူတို့က ထောက်မနိုင်မည်နည်း။

ယခုအခါတွင် နိုင်ငံရပ်ခြား ဧဝံဂေလိအလုပ်ကို ကမ္ဘာတစ်ဝန်းတွင် ပျံ့နှံ့စွာ ဆောင်ရွက်လျက်ရှိသည်။ အချို့နိုင်ငံများတွင် သမ္မာတရားကို လက်ခံနိုင်သောသူ ပို၍များသော်လည်း အခြားနိုင်ငံများတွင်မူ လူတို့၏ အစွမ်းအစက ပို၍နိမ့်ကျရာ ရလဒ်အနေဖြင့် သမ္မာတရားကို လက်ခံနိုင်သောသူ ပို၍နည်းပါးသည်။ အချို့နိုင်ငံများတွင် ယုံကြည်မှု လွတ်လပ်ခွင့် ကင်းမဲ့ပြီး မှန်သောလမ်းခရီးနှင့် ဘုရားသခင်၏ အလုပ်ကို ပြင်းထန်စွာ အတိုက်အခံလုပ်ကြောင်း ပြသကြရာ သမ္မာတရားကို ထိုမျှလူများများစားစား လက်မခံနိုင်ကြပေ။ ထို့အပြင် အချို့နိုင်ငံများ၏ လူတို့သည် အလွန်ခေတ်နောက်ကျပြီး အလွန်ညံ့ဖျင်းသော အစွမ်းအစရှိကြရာ မည်သို့ပင် မိတ်သဟာယဖွဲ့စေကာမူ သမ္မာတရားကို နားမလည်နိုင်ကြဘဲ ထိုနေရာရှိ လူတို့သည် သမ္မာတရားကို မမီနိုင်ကြဟု ထင်ရသည်။ ထိုသို့သော နေရာများတွင် ဧဝံဂေလိတရားမဟောသင့်ပေ။ သို့သော်လည်း ဧဝံဂေလိတရားဟောသူတို့သည် ပြဿနာ၏ အနှစ်သာရကို မြင်ရန် အရေးနိမ့်ကြသည်။ ၎င်းတို့သည် သမ္မာတရားကို လက်ခံနိုင်သောသူတို့အား တရားမဟောဘဲ ပိုမိုလွယ်ကူသည့်အရာများကို လျစ်လျူရှုပြီး ကိုင်တွယ်ရခက်သည့်အရာများကိုသာ မရမက ရှာဖွေကြသည်။ ဧဝံဂေလိအလုပ်ကို ဖြန့်ဝေပြီး ဖြစ်သည့်အပြင် တရားဟောရန် လွယ်ကူသော နေရာများတွင် ၎င်းတို့ တရားမဟောကြပေ။ ထိုအစား ၎င်းတို့သည် ထိုဆင်းရဲပြီး ခေတ်နောက်ကျသော နေရာများတွင် မရမက ဧဝံဂေလိတရားဟောကြကာ အဆိုးရွားဆုံးသော အစွမ်းအစရှိပြီး သမ္မာတရားကို သဘောပေါက်နားလည်နိုင်ခြင်း မရှိသော လူအုပ်စုများအား မရမက တရားဟောပြီး ဘုရားသခင်ကို အပြင်းထန်ဆုံးသော ဘာသာရေး အယူအဆများနှင့် အပြင်းထန်ဆုံးသော အတိုက်အခံလုပ်ခြင်းတို့ရှိသည့် လူမျိုးစုများအား မရမက တရားဟောကြသည်။ ဤသည်မှာ လမ်းလွဲခြင်းတစ်ခု မဟုတ်လော။ ဥပမာအားဖြင့် ခရစ်ယာန်ဘာသာကို ရန်သူအဖြစ် မှတ်ယူပြီး ယင်းကို ညှဉ်းပန်း၍ပင်နှိပ်စက်သည့် ဂျူးဘာသာနှင့် အမြစ်တွယ်နေသော လူမျိုးရေးဘာသာတရားအချို့ကို ကြည့်လော့။ ဤသို့သော နိုင်ငံများနှင့် လူမျိုးစုများ၏ အခြေအနေတွင် လုံးဝ ဧဝံဂေလိ တရားမဟောသင့်ပေ။ အဘယ်ကြောင့် တရားမဟောသင့်သနည်း။ အကြောင်းမှာ တရားဟောခြင်းသည် အချည်းနှီးဖြစ်သောကြောင့် ဖြစ်သည်။ သင်သည် လူအင်အား၊ ဘဏ္ဍာရေး အရင်းအမြစ်များနှင့် ရုပ်ဝတ္ထု အရင်းအမြစ်များအားလုံးကို အသုံးပြုလျှင်ပင် သိသာထင်ရှားသော ရလဒ်တစ်ခုတလေကိုမျှ မမြင်ရဘဲ သုံးနှစ်၊ ငါးနှစ် သို့မဟုတ် ဆယ်နှစ်ပင် ကြာသွားနိုင်သည်။ ဤအခြေအနေကို ထောက်ရှု၍ မည်သည့်အရာကို လုပ်ဆောင်နိုင်သနည်း။ အစပိုင်းတွင် ပို၍ကောင်းသည့်အရာကို မသိသဖြင့် ကြိုးစားကြည့်ကောင်း ကြိုးစားကြည့်နိုင်သည်။ သို့သော် ၎င်းတို့အား ကြီးမားသော အဖိုးအခဖြင့် ဧဝံဂေလိတရားဟောခြင်းသည် အဆုံးတွင် ကောင်းသောရလဒ်များကို မလွဲမသွေ ဖြစ်ထွန်းစေမည်မဟုတ်ဟူသည့် အခြေအနေများကို ရှင်းလင်းစွာ မြင်တွေ့ပြီးသည့်အခါတွင်မူ အခြားလမ်းကြောင်းတစ်ခု၊ ရလဒ်များကို စွမ်းဆောင်ရရှိနိုင်သည့် လမ်းကြောင်းတစ်ခုကို ရွေးချယ်ရမည်ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များ ထွင်းဖောက်သိမြင်သင့်သည့်အရာတစ်ခု မဟုတ်လော။ (ဟုတ်ပါသည်။) သို့သော် အယောင်ဆောင်ခေါင်းဆောင်များသည် ဤအရာကို နားမလည်ကြပေ။ နိုင်ငံရပ်ခြားတွင် ဧဝံဂေလိတရားကို မည်သည့်နေရာမှ စတင်ဖြန့်ဝေရမည်နှင့် ပတ်သက်လာလျှင် အချို့က “အစ္စရေးနိုင်ငံမှ စတင်လော့။ အစ္စရေးသည် ဘုရားသခင်၏ ပထမ အမှုတော် အဆင့်နှစ်ဆင့်အတွက် အခြေစိုက်ရာဖြစ်ခဲ့သဖြင့် ထိုနေရာတွင် တရားဟောရမည်ဖြစ်သည်။ မည်မျှပင် ခက်ခဲပါစေ ကျွန်ုပ်တို့သည် ၎င်းတို့အား တရားဟောခြင်းကို ဇွဲရှိရှိဖြင့် လုပ်ဆောင်ရမည်”ဟု ပြောဆိုကြသည်။ သို့သော်လည်း အချိန်ကြာမြင့်စွာ တရားဟောပြီးနောက်တွင် သိသာထင်ရှားသော ရလဒ်များ မရှိဘဲ စိတ်ပျက်ခြင်းသို့သာ ဆိုက်ရောက်စေသည်။ ဤအချိန်တွင် ခေါင်းဆောင်များသည် မည်သည့်အရာကို လုပ်ဆောင်သင့်သနည်း။ ၎င်းသည် အစွမ်းအစနှင့် ဝန်တာထားစိတ် ရှိသော ခေါင်းဆောင်တစ်ဦး ဖြစ်ခဲ့ပါက ၎င်းက ဤသို့ပြောဆိုမည်ဖြစ်သည်။ “ကျွန်ုပ်တို့၏ ဧဝံဂေလိ တရားဟောခြင်းတွင် စည်းမျဉ်းမရှိပါ၊ ကျွန်ုပ်တို့သည် အခြေအနေအရ လိုက်လျောညီထွေ ပြုမူတတ်ခြင်း မရှိဘဲ ကျွန်ုပ်တို့၏ စိတ်ကူးများကို အခြေခံ၍သာ အမှုအရာများကို ရှုမြင်ကြသည်၊ ယင်းမှာ ကျွန်ုပ်တို့ အလွန်ပင် ရိုးစင်းခြင်း ဖြစ်သည်တကား။ ဤလူတို့၏ မိုက်မဲခြင်း၊ ခေါင်းမာခြင်းနှင့် အဓိပ္ပာယ်မရှိခြင်းတို့သည် ကျွန်ုပ်တို့ မျှော်လင့်ထားသည့်အရာများ မဟုတ်ခဲ့ပါ။ ၎င်းတို့သည် ဘုရားသခင်ကို နှစ်ထောင်ပေါင်းများစွာ ယုံကြည်ခဲ့ကြသောကြောင့် ဘုရားသခင်၏ ဧဝံဂေလိတရားကို ပထမဆုံး ကြားနာသင့်သည်ဟု ကျွန်ုပ်တို့ ထင်မှတ်ခဲ့ကြသော်လည်း ကျွန်ုပ်တို့ မှားယွင်းစွာ ထင်မှတ်ခဲ့ကြသည်၊ ၎င်းတို့သည် အလွန်ပင် အဓိပ္ပာယ်မရှိပါတကား။ အမှန်တကယ်တွင် ဘုရားသခင်သည် ရွေးနုတ်ခြင်းအမှုကို ဆောင်ရွက်နေစဉ်ကပင် ၎င်းတို့ကို စွန့်လွှတ်ခဲ့ပြီးဖြစ်သည်။ ယခုအခါတွင် ကျွန်ုပ်တို့ ပြန်သွားပြီး ၎င်းတို့အား တရားဟောခြင်းသည် အချည်းနှီး ကြိုးပမ်းမှုတစ်ခုတွင် ပါဝင်ခြင်းသာ ဖြစ်ပေမည်၊ ယင်းမှာ အချည်းနှီး အလုပ်လုပ်ခြင်းနှင့် မိုက်မဲစွာ ပြုမူခြင်းသာ ဖြစ်ပေမည်။ ကျွန်ုပ်တို့သည် ဘုရားသခင်၏ ရည်ရွယ်ချက်များကို နားလည်မှု လွဲမှားခဲ့ကြသည်။ ဘုရားသခင်သည် ဤကိစ္စရပ်အပေါ် အမှုမပြုပါ၊ သို့ဖြစ်၍ ကျွန်ုပ်တို့ လူသားများသည် မည်သည့်နည်းလမ်းများဖြင့် ယင်းကို လုပ်ဆောင်နိုင်မည်နည်း။ ကျွန်ုပ်တို့ ကြိုးစားကြည့်ပြီး ဖြစ်သော်လည်း မည်သို့ပင် တရားဟောပါစေ ၎င်းတို့သည် မှန်သောလမ်းခရီးကို လက်မခံကြပေ။ ကျွန်ုပ်တို့သည် ယခုလောလောဆယ် လက်လျှော့ထားသင့်သည်၊ ၎င်းတို့ကို ဘေးဖယ်ထားသင့်ပြီး လောလောဆယ် ၎င်းတို့ကို အာရုံမစိုက်သင့်ပေ။ ရှာဖွေလိုစိတ်ရှိသောသူများ ရှိပါက ကျွန်ုပ်တို့သည် ၎င်းတို့ကို ကြိုဆိုပြီး ဘုရားသခင်၏ အလုပ်နှင့်ပတ်သက်၍ ၎င်းတို့အား သက်သေခံကြမည်။ ရှာဖွေသူ တစ်ဦးတစ်ယောက်မျှ မရှိပါက ကျွန်ုပ်တို့သည် ၎င်းတို့ကို တက်ကြွစွာ ရှာဖွေရန် မလိုအပ်ပေ” ဟူ၍ ဖြစ်သည်။ ဤသည်မှာ ဧဝံဂေလိ တရားဟောခြင်း၏ စည်းမျဉ်းတစ်ခု မဟုတ်လော။ (ဟုတ်ပါသည်။) သို့ဆိုလျှင် အယောင်ဆောင်ခေါင်းဆောင်တစ်ဦးသည် စည်းမျဉ်းများကို လိုက်နာနိုင်သလော။ (မလိုက်နာနိုင်ပါ။) အယောင်ဆောင်ခေါင်းဆောင်များသည် ညံ့ဖျင်းသော အစွမ်းအစရှိကြပြီး ကိစ္စရပ်၏ အနှစ်သာရကို ထွင်းဖောက်မမြင်နိုင်ကြပေ၊ ၎င်းတို့က “ဣသရေလလူတို့သည် ဘုရားသခင် ရွေးချယ်ထားသောလူများ ဖြစ်သည်ဟု ဘုရားသခင် မိန့်တော်မူခဲ့သည်။ ကျွန်ုပ်တို့သည် မည်သည့်အချိန်တွင်မျှ ၎င်းတို့ကို လက်မလျှော့နိုင်ပေ။ ၎င်းတို့သည် ပထမနေရာတွင် ရှိသင့်သည်၊ ကျွန်ုပ်တို့သည် အခြားနိုင်ငံများရှိ လူတို့အား တရားမဟောမီ ၎င်းတို့အား ဦးစွာ တရားဟောရန် လိုအပ်သည်။ ဘုရားသခင်၏ အလုပ်သည် အစ္စရေးနိုင်ငံတွင် ဖြန့်ဝေခြင်းခံရမည်ဆိုလျှင် ယင်းမှာ ဘုန်းအသရေ ကြီးမြတ်လိုက်မည် ဖြစ်ခြင်းပါတကား။ ဘုရားသခင်သည် အစ္စရေးနိုင်ငံမှ အရှေ့အရပ်သို့ ဘုန်းအသရေကို ဆောင်ကြဉ်းခဲ့ပြီး ကျွန်ုပ်တို့သည် ထိုဘုန်းအသရေကို အရှေ့အရပ်မှ အစ္စရေးနိုင်ငံသို့ ပြန်လည်ဆောင်ကြဉ်းသင့်ကာ ဘုရားသခင် ပြန်ကြွလာပြီဖြစ်ကြောင်း ၎င်းတို့အား မြင်တွေ့စေသင့်သည်”ဟု ပြောဆိုကြလိမ့်မည်။ ဤသည်မှာ ဆောင်ပုဒ်တစ်ခုမျှသာ မဟုတ်လော။ ဤသည်မှာ အချက်အလက်များနှင့် ကိုက်ညီသလော။ ဤသည်မှာ ဝိညာဉ်ရေးရာ နားလည်သဘောပေါက်မှု ကင်းမဲ့သောသူများ ပြောဆိုမည့်အရာ ဖြစ်သည်။ လက်တွေ့ကျသော အလုပ်ကို မလုပ်ဆောင်သည့် ထိုအယောင်ဆောင်ခေါင်းဆောင်များမူကား ၎င်းတို့သည် ဤအရာများကို အရေးမစိုက်ကြပေ။ ဧဝံဂေလိတရားဟောနေသည့် လူတို့သည် ဤကိစ္စရပ်ကြောင့် စိတ်အနှောင့်အယှက် ဖြစ်ခဲ့ကြသည်မှာ ကြာပြီဖြစ်ပြီး လက်လျှော့ရကောင်းနိုး၊ ဆက်လက်တရားဟောရကောင်းနိုးဖြင့် ဗျာများလျက် မည်သို့လက်တွေ့လုပ်ဆောင်ရမည်ကို မသေမချာ ဖြစ်နေကြသည်။ အယောင်ဆောင်ခေါင်းဆောင်များသည် ဤသည်မှာ ပြဿနာတစ်ခုဖြစ်ကြောင်း လုံးဝ သတိမထားမိကြပေ။ ဤလူတို့ လမ်းကြောင်းမရှိသဖြင့် စိုးရိမ်ပူပန်နေကြသည်ကို မြင်သောအခါ ၎င်းတို့က “စိုးရိမ်ပူပန်စရာ အဘယ်အရာ ရှိသနည်း။ ကျွန်ုပ်တို့တွင် သမ္မာတရားနှင့် အတွေ့အကြုံဆိုင်ရာ သက်သေခံချက် ရှိသည်၊ ၎င်းတို့ကို တရားဟောလိုက်ရုံသာ ဖြစ်သည်”ဟု ပြောဆိုကြသည်။ တစ်စုံတစ်ဦးက “သင် နားမလည်ပါ၊ ဤလူတို့ကို တရားဟောရန် အမှန်တကယ် ခက်ခဲပါသည်”ဟု ပြောဆိုသည်။ ခေါင်းဆောင်များက ဖြေရှင်းပေးရန် လိုအပ်သည့် သိသာထင်ရှားသော ကိစ္စရပ်များ အလုပ်တွင် ပေါ်ပေါက်လာသည့်အခါတွင် ထိုခေါင်းဆောင်များသည် ဆောင်ပုဒ်များကို ဟစ်ကြွေးပြီး အနှစ်သာရမရှိသော စကားများကို ပြောဆိုနေဆဲ ဖြစ်သည်။ ဤသည်မှာ ခေါင်းဆောင်များထံမှ မျှော်လင့်ထားသည့် အပြုအမူ ဟုတ်သလော။ ထိုသို့သော ဧဝံဂေလိ လက်ခံရန် အလားအလာရှိသူများကို တရားဟောသင့်သည်၊ မသင့်သည်ကို မေးမြန်းသည့်အခါ ၎င်းတို့က “လူတိုင်းကို တရားဟောသင့်သည်၊ အထူးသဖြင့် ဣသရေလလူတို့ကိုမူ သေချာပေါက် တရားဟောသင့်သည်”ဟု ပြောဆိုကြသည်။ ဤစကားများတွင် ပြဿနာတစ်ခုတလေကို သင်တို့ ကြားသလော။ ဤသည်မှာ ၎င်းတို့ ကိုင်တွယ်ရန် လိုအပ်သည့် ဧဝံဂေလိအလုပ်တွင် လမ်းလွဲခြင်းတစ်ခု၊ ချို့ယွင်းချက်တစ်ခုဖြစ်ကြောင်း ၎င်းတို့ သိကြသလော။ ဤဆန်ကုန်မြေလေးများသည် မသိကြဘဲ ထိုနေရာတွင် စကားကြီးစကားကျယ်များကို ပြောဆိုကာ ဆောင်ပုဒ်များကို ဟစ်ကြွေးနေဆဲဖြစ်သည်၊ ၎င်းတို့သည် အမှန်တကယ်ပင် အသုံးမကျသည့် အမှိုက်သရိုက်များ ဖြစ်ကြပါတကား။ သို့တိုင် ၎င်းတို့သည် မိမိတို့ကိုယ်ကို ပါးနပ်သည်ဟုလည်းကောင်း၊ အစွမ်းအစရှိပြီး ထက်မြက်သည်ဟုလည်းကောင်း ထင်မှတ်ကြသည်။ ဤမျှကြီးမားသော ချို့ယွင်းချက်နှင့် လမ်းလွဲခြင်းတစ်ခု အလုပ်တွင် ပေါ်ပေါက်ခဲ့သည်ကို ၎င်းတို့ သတိပင်မထားမိကြပေ၊ ၎င်းတို့သည် ယင်းကို စတင်ဖြေရှင်းနိုင်မည်လော။ ယင်းမှာ သာ၍ပင် ဖြစ်နိုင်ခြေ နည်းပါးသည်။ ဧဝံဂေလိတရားဟောသူတို့အားလုံးသည် အလွန်အမင်း စိုးရိမ်ပူပန်နေကြသည်၊ ဧဝံဂေလိအလုပ်သည် ထိခိုက်နစ်နာကာ အဟန့်အတားဖြစ်ပြီး ချောမွေ့စွာ ရှေ့မဆက်နိုင်တော့သော်လည်း အယောင်ဆောင်ခေါင်းဆောင်များသည် အလုပ်တွင် ဖြစ်ပေါ်နေသည့် လမ်းလွဲခြင်းအကြောင်းကို အံ့ဩဖွယ်ရာပင် အရိပ်အမြွက်မျှ မသိကြပေ။ လူအများစုသည် အလုပ်တွင် ပြဿနာများ သို့မဟုတ် လမ်းလွဲခြင်းများကို ကြုံတွေ့ရသည့်အခါ မကြာခဏဆိုသလို ဂရုမစိုက်ကြ၊ သတိမပြုမိကြဘဲ မှားယွင်းသော ချဉ်းကပ်နည်းကို မဆင်မခြင်ဘဲ ခေါင်းမာစွာ ဆက်လက်လုပ်ဆောင်နေဆဲ ဖြစ်သည်။ ခေါင်းဆောင်များနှင့် အမှုဆောင်များသည်လည်း အခြေအနေကို ချက်ချင်းနားလည်ပြီး သဘောမပေါက်ပါက ပြဿနာသည် ပြင်းထန်လာပြီး အလုပ်၏ တိုးတက်မှုကို ထိခိုက်သည့်အချိန်၊ လူအများစုက ပြဿနာကို ရှာဖွေတွေ့ရှိနိုင်သည့်အချိန်တွင် ခေါင်းဆောင်များနှင့် အမှုဆောင်များသည် အကြံအိုက်သွားကြသည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်များကို ပျက်ကွက်ခြင်းကြောင့် ဖြစ်ရသည်။ သို့ဆိုလျှင် ၎င်းတို့သည် ထိုသို့သော ပြင်းထန်သည့် အကျိုးဆက်များကို မည်သို့ ရှောင်ရှားနိုင်မည်နည်း။ ခေါင်းဆောင်များနှင့် အမှုဆောင်များသည် အလုပ်ကို ပုံမှန်စစ်ဆေးရမည်ဖြစ်ပြီး အလုပ်၏ လက်ရှိအခြေအနေနှင့် တိုးတက်မှုကို ချက်ချင်းနားလည်ရမည်ဖြစ်သည်။ အလုပ်၏ ထိရောက်မှု မမြင့်မားကြောင်း တွေ့ရှိပါက ၎င်းတို့သည် မည်သည့်အပိုင်းတွင် ချို့ယွင်းချက်များနှင့် ပြဿနာများ ရှိသည်ကို ကြည့်ရှုရမည်ဖြစ်ပြီး ဤသို့တွေးတောဆင်ခြင်ရမည်ဖြစ်သည်။ “ယခုလောလောဆယ် ဤလူတို့သည် အလုပ်များနေပုံရသော်လည်း အဘယ်ကြောင့် သိသာထင်ရှားသော ထိရောက်မှုတစ်စုံတစ်ရာ မရှိရသနည်း။ ဧဝံဂေလိအဖွဲ့၏ အလုပ်ကဲ့သို့ပင် လူများစွာတို့သည် နေ့စဉ် ဧဝံဂေလိတရားဟောပြီး သက်သေခံကြသည့်အပြင် ဤအလုပ်တွင် ပူးပေါင်းဆောင်ရွက်သည့် လူအချို့လည်း ရှိနေသဖြင့် အဘယ်ကြောင့် လစဉ် လူအများအပြားကို မရရှိရသနည်း။ မည်သည့်အပိုင်းတွင် ပြဿနာရှိသနည်း။ ပြဿနာကို မည်သူက ဖြစ်စေနေသနည်း။ ဤလမ်းလွဲခြင်းကို မည်သို့ ဖန်တီးခဲ့သနည်း။ မည်သည့်အချိန်တွင် စတင်ခဲ့သနည်း။ လူတိုင်း ယခုအခါတွင် မည်သည့်အရာကို လုပ်ဆောင်နေသည်ကိုလည်းကောင်း၊ လက်ရှိ ဧဝံဂေလိ လက်ခံရန် အလားအလာရှိသူများသည် မည်သည့်အခြေအနေ ရှိနေသည်ကိုလည်းကောင်း၊ ဧဝံဂေလိ တရားဟောခြင်း၏ ဦးတည်ရာသည် တိကျမှန်ကန်ခြင်း ရှိမရှိကိုလည်းကောင်း သိရှိရန် ကျွန်ုပ်သည် အဖွဲ့တစ်ခုစီတိုင်းထံ သွားရန် လိုအပ်သည်၊ ဤအရာအားလုံးကို ကျွန်ုပ် စုံစမ်းသိရှိရန် လိုအပ်သည်” ဟူ၍ဖြစ်သည်။ တိုင်ပင်ခြင်း၊ မိတ်သဟာယဖွဲ့ခြင်းနှင့် ဆွေးနွေးခြင်းတို့မှတစ်ဆင့် အလုပ်ထဲရှိ လမ်းလွဲခြင်းများနှင့် ချို့ယွင်းချက်များသည် တဖြည်းဖြည်း ထင်ရှားလာသည်။ ပြဿနာတစ်ခုကို ရှာဖွေတွေ့ရှိပြီးသည်နှင့် ယင်းကို လျစ်လျူရှု၍မရပေ၊ ယင်းကို ဖြေရှင်းရမည်ဖြစ်သည်။ သို့ဆိုလျှင် အလုပ်တွင် ပေါ်ပေါက်သည့် အချို့သော ပြဿနာများ၊ လမ်းလွဲခြင်းများနှင့် ချို့ယွင်းချက်များကို မည်သို့သော ခေါင်းဆောင်မျိုးက ရှာဖွေတွေ့ရှိနိုင်သနည်း။ ဤခေါင်းဆောင်များသည် ဝန်တစ်ခုကို ထမ်းရန်၊ လုံ့လဝီရိယရှိရန်နှင့် သတ်သတ်မှတ်မှတ်ဖြစ်သော အလုပ်၏ အသေးစိတ်တိုင်းတွင် ပါဝင်ရန် လိုအပ်သည်၊ အပိုင်းတိုင်းကို နောက်ဆက်တွဲလိုက်လုပ်ခြင်း၊ နားလည်ခြင်းနှင့် သဘောပေါက်ခြင်းတို့ကို ပြုလုပ်ရန် လိုအပ်သည်၊ လူတိုင်း မည်သည့်အရာကို လုပ်ဆောင်နေသည်ကိုလည်းကောင်း၊ မည်သည့်အလုပ်ကို လုပ်ဆောင်ရန် လူအရေအတွက် မည်မျှက သင့်တော်သည်ကိုလည်းကောင်း၊ ကြီးကြပ်ရေးမှူးများမှာ မည်သူဖြစ်သည်ကိုလည်းကောင်း၊ ဤလူတို့၏ အစွမ်းအစမှာ မည်သည့်အဆင့် ရှိသည်ကိုလည်းကောင်း၊ ၎င်းတို့သည် မိမိတို့၏ အလုပ်ကို ကောင်းမွန်စွာ လုပ်ဆောင်ခြင်း ရှိမရှိကိုလည်းကောင်း၊ ၎င်းတို့၏ ထိရောက်မှုမှာ မည်သို့ဖြစ်သည်ကိုလည်းကောင်း၊ အလုပ်သည် မည်သို့ တိုးတက်နေသည်ကိုလည်းကောင်း စသည်တို့ကို သေချာစွာ သိရှိရမည်ဖြစ်သည်။ ဤအရာအားလုံးကို သေချာအောင် လေ့လာစိစစ်ရမည်။ ထို့အပြင် ဧဝံဂေလိအလုပ်၏ အရေးအကြီးဆုံးသော အပိုင်းမှာ ဧဝံဂေလိ တရားဟောသူများတွင် သမ္မာတရား ရှိမရှိ၊ လူတို့၏ အယူအဆများနှင့် ပြဿနာများကို ဖြေရှင်းရန် ရူပါရုံများနှင့်ဆိုင်သော သမ္မာတရားများကို ရှင်းလင်းစွာ မိတ်သဟာယဖွဲ့နိုင်ခြင်း ရှိမရှိ၊ ဧဝံဂေလိ လက်ခံရန် အလားအလာရှိသူတို့ကို လုံးလုံးလျားလျား ယုံကြည်စေရန်အလို့ငှာ ၎င်းတို့၌ လိုအပ်သည့်အရာကို ထောက်ပံ့ပေးနိုင်ခြင်း ရှိမရှိနှင့် ဧဝံဂေလိ လက်ခံရန် အလားအလာရှိသူတို့က ဘုရားသခင်၏ အသံတော်ကို ပို၍ကြားနာနိုင်ရန်အလို့ငှာ ၎င်းတို့သည် သမ္မာတရားကို မိတ်သဟာယဖွဲ့ရာတွင် စကားစမြည်ပြောဆိုသည့် နည်းလမ်းကို ကျင့်သုံးနိုင်ခြင်း ရှိမရှိ ဖြစ်သည်။ ဥပမာအားဖြင့် ဧဝံဂေလိ လက်ခံရန် အလားအလာရှိသူတစ်ဦးသည် ဘုရားသခင် လူ့ဇာတိခံယူခြင်း၏ အရေးပါမှုနှင့်စပ်ဆိုင်သော သမ္မာတရားများအကြောင်းကို လေ့လာလိုသော်လည်း ဧဝံဂေလိ တရားဟောသူတစ်ဦးက ဘုရားသခင်၏ အလုပ်နှင့်ဆိုင်သော အရေးပါမှုအကြောင်းနှင့် ဘာသာရေး အယူအဆများမှာ အဘယ်အရာဖြစ်သည်ကို အမြဲတမ်း ပြောဆိုနေပါက ဤသည်မှာ ပြဿနာတစ်ခု မဟုတ်လော။ လူတစ်ဦးသည် ၎င်းတို့ မည်သို့ ကယ်တင်ခြင်း ခံရနိုင်သည်ကိုလည်းကောင်း၊ လူသားမျိုးနွယ်ကို ကယ်တင်ရန် ဘုရားသခင်၏ စီမံခန့်ခွဲမှုအစီအစဉ်၏ အကြောင်းအရာမှာ အဘယ်အရာ ဖြစ်သည်ကိုလည်းကောင်း လေ့လာလိုရုံသာ ဖြစ်ပါက ဤသည်မှာ ဘုရားသခင်၏ အမှုတော် အဆင့်သုံးဆင့်နှင့်စပ်ဆိုင်သော ရူပါရုံ သမ္မာတရားများအကြောင်း မိတ်သဟာယဖွဲ့ရမည့်အချိန် မဟုတ်လော။ (ဟုတ်ပါသည်။) သို့သော် ဤဧဝံဂေလိ တရားဟောသူသည် ဘုရားသခင်၏ ပြစ်တင်ဆုံးမခြင်းနှင့် တရားစီရင်ခြင်းအကြောင်းကိုလည်းကောင်း၊ လူတို့၏ ဖောက်ပြန်ပျက်စီးသော စိတ်သဘောထားများတွင် မာနထောင်လွှားခြင်း၊ လှည့်ဖြားတတ်ခြင်းနှင့် ကောက်ကျစ်ဆိုးယုတ်ခြင်းတို့ ပါဝင်ကြောင်း သူ၏ ထုတ်ဖော်ချက်နှင့် အခြားထိုသို့သော အကြောင်းအရာများကိုလည်းကောင်း ဆက်လက်ပြောဆိုနေသည်။ တစ်ဖက်လူက ဘုရားသခင်၏ အလုပ်ကို လက်မခံမီတွင် ဧဝံဂေလိ တရားဟောသူသည် ၎င်းတို့အား ပြစ်တင်ဆုံးမခြင်းနှင့် တရားစီရင်ခြင်းအကြောင်းကို စတင်ပြောဆိုပြီး ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖော်ထုတ်လေသည်။ ရလဒ်အနေဖြင့် ထိုလူသည် စိတ်ပျက်သွားပြီး ၎င်းတို့ လိုချင်သည့်အရာကို မရရှိဘဲ ဖြေရှင်းရန် လိုအပ်သည့် ၎င်းတို့၏ ပြဿနာများသည် မဖြေရှင်းရသေးဘဲ ကျန်ရှိနေသည်၊ ၎င်းတို့သည် စိတ်ဝင်စားမှု ပျောက်ဆုံးသွားပြီး ဆက်လက်စုံစမ်းစစ်ဆေးရန် လိုလားခြင်း မရှိတော့ပေ။ ဤသည်မှာ ဧဝံဂေလိ တရားဟောသူနှင့်ဆိုင်သော ပြဿနာတစ်ခု မဟုတ်လော။ ဧဝံဂေလိ တရားဟောသူသည် သမ္မာတရားကို နားမလည်ပေ၊ သို့မဟုတ် ဝိညာဉ်ရေးရာ နားလည်သဘောပေါက်မှု ကင်းမဲ့ပေသည်၊ သို့ဖြစ်၍ အခြားလူ လိုအပ်သည့်အရာကို လုံးဝ သတိမထားမိ၊ ၎င်းတို့ စကားပြောသည့်အခါ အချက်ကျကျ မပြောနိုင်ဘဲ ရှည်လျားစွာ တောင်စဉ်ရေမရ ပြောဆိုကာ ဧဝံဂေလိ လက်ခံရန် အလားအလာရှိသူ၏ ကိစ္စရပ်များကို လုံးဝ မဖြေရှင်းပေးပေ၊ ဤနည်းဖြင့် ဧဝံဂေလိတရားဟောခြင်းအားဖြင့် ၎င်းတို့သည် လူတို့ကို မည်သို့များ ရရှိနိုင်မည်နည်း။

အယောင်ဆောင်ခေါင်းဆောင်များသည် မိမိတို့အလုပ်တွင် ကြုံတွေ့ရသည့် မည်သည့်ကိစ္စရပ်များကိုမဆို လျစ်လျူရှုကြသည်။ ဧဝံဂေလိအလုပ်တွင် မည်သို့သော ပြဿနာများ ပေါ်ပေါက်ပါစေ၊ ဆိုးယုတ်သောလူများက ဤအလုပ်ကို မည်သို့ပင် နှောင့်ယှက်ပြီး ထိခိုက်စေပါစေ ယင်းမှာ ၎င်းတို့နှင့် မည်သို့မျှ မသက်ဆိုင်ဘိသည့်အလား ၎င်းတို့သည် ယင်းတို့ထဲမှ တစ်ခုကိုမျှ အရေးမစိုက်ကြပေ။ အယောင်ဆောင်ခေါင်းဆောင်များသည် မိမိတို့အလုပ်တွင် နားဝေတိမ်တောင်ဖြစ်ကြသည်၊ လူတစ်ဦးတစ်ယောက်တွင် တာဝန်ထမ်းဆောင်ရာ၌ ရလဒ်တစ်စုံတစ်ရာ ရှိသည်ဖြစ်စေ၊ သမ္မာတရား စည်းမျဉ်းများနှင့် ကိုက်ညီသည်ဖြစ်စေ၊ မည်သည့်အကျိုးဆက်များရှိပါစေ လူတို့ကို လွတ်လပ်စွာ ပြုမူခွင့်ပေးလျက် ကြီးကြပ်ခြင်း သို့မဟုတ် စိစစ်ခြင်းလည်းမပြုပေ။ ဤသည်က ဧဝံဂေလိအလုပ်တွင် ပေါ်ပေါက်သည့် လမ်းလွဲခြင်းများနှင့် ချို့ယွင်းချက်များကို မည်သည့်အခါမျှ မဖြေရှင်းရဘဲ ဖြစ်စေကာ မှန်သောလမ်းခရီးကို ရှာဖွေသော ပြောမပြနိုင်လောက်အောင် များပြားသောလူတို့သည် အမြန်ဆုံး ဘုရားသခင်ရှေ့မှောက်သို့ ဆောင်ကြဉ်းခြင်း ခံရရန် မဖြစ်နိုင်ဘဲ အဆုံး၌ ထွက်ခွာသွားကြရသည်။ အချို့သောလူတို့သည် နောက်ဆုံးသောကာလတွင် ဘုရားသခင်၏ အလုပ်ကို လက်ခံပြီးနောက် ဤသို့ပြောဆိုကြသည်။ “အမှန်တကယ်တွင် လွန်ခဲ့သော သုံးနှစ်က တစ်စုံတစ်ဦးသည် ကျွန်ုပ်အား ဧဝံဂေလိတရားဟောခဲ့ပါသည်။ ကျွန်ုပ် လက်မခံချင်၍သော်လည်းကောင်း၊ အပျက်သဘောဆောင်သော ဝါဒဖြန့်မှုကို ယုံကြည်၍သော်လည်းကောင်း မဟုတ်ပါ၊ ကျွန်ုပ်အား တရားဟောခဲ့သည့်သူသည် အလွန်ပင် တာဝန်မဲ့လှပါသည်။ ကျွန်ုပ်မေးခဲ့သည့် မေးခွန်းများကို ၎င်းတို့ မဖြေနိုင်ခဲ့သကဲ့သို့ ကျွန်ုပ် သမ္မာတရားကို ရှာဖွေသည့်အခါတွင်လည်း ၎င်းတို့သည် မိတ်သဟာယဖွဲ့ရာ၌ မရှင်းလင်းခဲ့ဘဲ အသုံးမဝင်သော စကားအချို့ကိုသာ ပြောဆိုခဲ့သည်။ ရလဒ်အနေဖြင့် ကျွန်ုပ်လုပ်နိုင်ခဲ့သည့် တစ်ခုတည်းသောအရာမှာ စိတ်ပျက်စွာဖြင့် ထွက်ခွာသွားရန်သာ ဖြစ်သည်” ဟူ၍ ဖြစ်သည်။ သုံးနှစ်ကြာ၍ အွန်လိုင်းတွင် စုံစမ်းစစ်ဆေးပြီးနောက် ညီအစ်ကိုမောင်နှမများကို ရှာဖွေကာ မိတ်သဟာယဖွဲ့ပြီးနောက် ဤလူတို့သည် မိမိတို့၏ စိတ်နှလုံးထဲရှိ အယူအဆများနှင့် ရှုပ်ထွေးမှုများအားလုံးကို တစ်ခုပြီးတစ်ခု ဖြေရှင်းခဲ့ကြပြီး ယင်းမှာ ပေါ်ထွန်း၍ အမှုပြုနေသည့် ဘုရားသခင်ဖြစ်ကြောင်း အပြည့်အဝ အတည်ပြုကာ လက်ခံခဲ့ကြသည်။ ဤသည်မှာ ၎င်းတို့သည် မိမိတို့၏ ကိုယ်ပိုင်ရှာဖွေခြင်းနှင့် စုံစမ်းစစ်ဆေးခြင်းတို့မှတစ်ဆင့် ဘုရားသခင်၏ အလုပ်ကို လက်ခံခြင်း ဖြစ်သည်။ ဧဝံဂေလိတရားဟောခဲ့သည့်သူသည် လွန်ခဲ့သော သုံးနှစ်က သမ္မာတရားကို ရှင်းလင်းစွာ မိတ်သဟာယဖွဲ့နိုင်ခဲ့ပြီး ၎င်းတို့၏ အယူအဆများနှင့် မေးခွန်းများကို ဖြေရှင်းပေးနိုင်ခဲ့လျှင် ၎င်းတို့သည် သုံးနှစ်စော၍ လက်ခံခဲ့ပေမည်။ ဤသုံးနှစ်တာကာလအတွင်း အသက်တာ ကြီးထွားမှုမှာ အလွန်ပင် နှောင့်နှေးသွားလေခြင်း။ ဤသည်မှာ ဧဝံဂေလိတရားဟောသူတို့ဘက်မှ တာဝန်များကို ပျက်ကွက်ခြင်းဟု မှတ်ယူရမည်ဖြစ်ပြီး ၎င်းတို့ သမ္မာတရားကို နားမလည်ခြင်းနှင့် တိုက်ရိုက်သက်ဆိုင်နေသည်။ အချို့သော ဧဝံဂေလိ အမှုဆောင်များသည် သမ္မာတရားဖြင့် မိမိတို့ကိုယ်ကို ပြင်ဆင်ရန် အာရုံမစိုက်ကြဘဲ လူတို့၏ အယူအဆများ သို့မဟုတ် အမှန်တကယ်ဖြစ်သော ကိစ္စရပ်များကို မဖြေရှင်းနိုင်ဘဲ အယူဝါဒအချို့ကိုသာ ကရားရေလွှတ် ပြောဆိုနိုင်ကြသည်။ ရလဒ်အနေဖြင့် လူများစွာတို့သည် ဧဝံဂေလိတရားကို ကြားနာသည့်အခါ အချိန်မီ လက်မခံကြဘဲ ၎င်းတို့၏ အသက်တာ ကြီးထွားမှုကို နှစ်ပေါင်းများစွာ နှောင့်နှေးစေသည်။ ဧဝံဂေလိအလုပ်ကို တာဝန်ယူသည့် ခေါင်းဆောင်များသည် ၎င်းတို့၏ မလုံလောက်သော လမ်းညွှန်မှုနှင့် မလုံလောက်သော ကြီးကြပ်မှုတို့ကြောင့် ဤအတွက် တာဝန်ရှိသည်ဟု ဆိုရမည်ဖြစ်သည်။ ခေါင်းဆောင်များနှင့် အမှုဆောင်များသည် အမှန်တကယ် ဝန်တာထားစိတ်ရှိပြီး အနည်းငယ်ပို၍ ဒုက္ခခံနိုင်ကာ သမ္မာတရားကို မိတ်သဟာယဖွဲ့ခြင်းကို ပို၍ လက်တွေ့လုပ်ဆောင်နိုင်ပြီး အနည်းငယ်ပို၍ သစ္စာစောင့်သိမှုပြနိုင်လျက် ထိုဧဝံဂေလိ အမှုဆောင်များသည် လူတို့၏ အယူအဆများနှင့် သံသယများကို ဖြေရှင်းရန် သမ္မာတရားကို မိတ်သဟာယဖွဲ့နိုင်စေရန်အလို့ငှာ သမ္မာတရား၏ ကဏ္ဍအားလုံးကို ရှင်းလင်းစွာ မိတ်သဟာယဖွဲ့မည်ဆိုလျှင် ဧဝံဂေလိ တရားဟောခြင်း၏ ရလဒ်များသည် တစ်နေ့တခြား ပို၍ကောင်းမွန်လာမည် ဖြစ်သည်။ ဤသည်က မှန်သောလမ်းခရီးကို စုံစမ်းစစ်ဆေးနေသည့် လူများစွာတို့ကို ဘုရားသခင်၏ အလုပ်ကို စောစီးစွာ လက်ခံစေမည်ဖြစ်ပြီး သူ၏ ကယ်တင်ခြင်းကို စောစီးစွာ လက်ခံရရှိရန် ဘုရားသခင်ရှေ့မှောက်သို့ ပြန်လာစေမည်ဖြစ်သည်။ အသင်းတော်၏ အလုပ်သည် အယောင်ဆောင်ခေါင်းဆောင်များက မိမိတို့၏ တာဝန်ဝတ္တရားများကို ပြင်းထန်စွာ ပျက်ကွက်ခြင်း၊ လက်တွေ့ကျသော အလုပ်ကို မလုပ်ဆောင်ခြင်း သို့မဟုတ် အလုပ်ကို နောက်ဆက်တွဲလိုက်လုပ်ပြီး ကြီးကြပ်မှု မပြုခြင်းနှင့် ပြဿနာများကို ဖြေရှင်းရန် သမ္မာတရားကို မိတ်သဟာယမဖွဲ့နိုင်ခြင်းတို့ကြောင့်သာ ရပ်တန့်နေရခြင်း ဖြစ်သည်။ အမှန်ပင် ဤအယောင်ဆောင်ခေါင်းဆောင်များသည် ရာထူး၏ အကျိုးခံစားမှုများကို မွေ့လျော်ခံစားခြင်း၊ သမ္မာတရားကို လုံးဝမလိုက်စားခြင်းနှင့် ဧဝံဂေလိတရား ဖြန့်ဝေခြင်းအလုပ်ကို နောက်ဆက်တွဲလိုက်လုပ်ရန်၊ ကြီးကြပ်ရန် သို့မဟုတ် ညွှန်ကြားရန် လိုလားခြင်းမရှိခြင်းတို့ကြောင့်လည်း ဖြစ်သည်၊ ရလဒ်မှာ အလုပ်သည် နှေးကွေးစွာ တိုးတက်ပြီး လူလုပ်သော လမ်းလွဲခြင်းများ၊ အဓိပ္ပာယ်မရှိခြင်းများနှင့် မဆင်မခြင် မှားယွင်းစွာပြုမူခြင်းများစွာတို့သည် ချက်ချင်း ပြုပြင်ခြင်း သို့မဟုတ် ဖြေရှင်းခြင်း မခံရဘဲ ဧဝံဂေလိတရား ဖြန့်ဝေခြင်း၏ ထိရောက်မှုကို ကြီးမားစွာ ထိခိုက်စေသည်။ ဤပြဿနာများကို အထက်က ရှာဖွေတွေ့ရှိပြီး ခေါင်းဆောင်များနှင့် အမှုဆောင်များအား ၎င်းတို့ ဖြေရှင်းရမည်ဟု ပြောဆိုသည့်အခါမှသာ ဤပြဿနာများသည် ပြုပြင်ခြင်းခံရသည်။ မျက်စိကန်းသောသူများကဲ့သို့ ဤအယောင်ဆောင်ခေါင်းဆောင်များသည် မည်သည့်ပြဿနာကိုမျှ ရှာဖွေတွေ့ရှိနိုင်ခြင်း မရှိဘဲ ၎င်းတို့ အမှုအရာများကို လုပ်ဆောင်သည့်နည်းလမ်းတွင် စည်းမျဉ်းများ လုံးဝမရှိသည့်တိုင် မိမိတို့၏ ကိုယ်ပိုင်အမှားများကို သိရှိနိုင်စွမ်းလည်း မရှိကြဘဲ အထက်၏ ပြုပြင်ခြင်းကို ခံရသည့်အခါမှသာ မိမိတို့၏ အမှားများကို ဝန်ခံကြသည်။ သို့ဆိုလျှင် ဤအယောင်ဆောင်ခေါင်းဆောင်များကြောင့် ဖြစ်ပေါ်လာသော ဆုံးရှုံးမှုများအတွက် မည်သူက တာဝန်ခံနိုင်မည်နည်း။ ၎င်းတို့ကို ၎င်းတို့၏ ရာထူးများမှ ဖယ်ရှားလျှင်ပင် ၎င်းတို့ ဖြစ်ပေါ်စေခဲ့သည့် ဆုံးရှုံးမှုများကို မည်သို့ ပြုပြင်နိုင်မည်နည်း။ ထို့ကြောင့် လက်တွေ့ကျသော အလုပ်တစ်စုံတစ်ရာကိုမျှ မလုပ်ဆောင်နိုင်သည့် အယောင်ဆောင်ခေါင်းဆောင်များ ရှိကြောင်း တွေ့ရှိသည့်အခါ ၎င်းတို့ကို ချက်ချင်း ဖြုတ်ချသင့်သည်။ အချို့သောအသင်းတော်များတွင် ဧဝံဂေလိအလုပ်သည် အထူးသဖြင့် နှေးကွေးစွာ တိုးတက်နေပြီး ဤသည်မှာ အယောင်ဆောင်ခေါင်းဆောင်များက လက်တွေ့ကျသော အလုပ်ကို မလုပ်ဆောင်ခြင်းအပြင် ၎င်းတို့ဘက်မှ တာဝန်များကို ပျက်ကွက်ခြင်းနှင့် အမှားများပြုလုပ်ခြင်း ဖြစ်ရပ်များ အလွန်များပြားခြင်းတို့ကြောင့်သာ ဖြစ်သည်။

အယောင်ဆောင်ခေါင်းဆောင်များ လုပ်ဆောင်သည့် မတူညီသော အလုပ်ကိစ္စရပ်အားလုံးတွင် စင်စစ်အားဖြင့် ၎င်းတို့ ဖြေရှင်းရန်၊ ပြင်ဆင်ရန်နှင့် ကုစားရန် လိုအပ်သည့် ပြဿနာများ၊ လမ်းလွဲခြင်းများနှင့် ချို့ယွင်းချက်များ များစွာရှိသည်။ သို့သော်လည်း ဤအယောင်ဆောင်ခေါင်းဆောင်များသည် ဝန်တာထားစိတ် တစ်စုံတစ်ရာ မရှိခြင်း၊ လက်တွေ့ကျသော အလုပ်တစ်စုံတစ်ရာကိုမျှ မလုပ်ဆောင်ဘဲ မိမိတို့၏ ရာထူး၏ အကျိုးခံစားမှုများကိုသာ မွေ့လျော်ခံစားခြင်းတို့ကြောင့် အဆုံးတွင် အလုပ်ကို ကမောက်ကမဖြစ်သွားစေသည်။ အချို့သောအသင်းတော်များတွင် လူတို့သည် စိတ်ဝမ်းမညီညွတ်ကြဘဲ လူတိုင်းသည် တစ်ဦးကိုတစ်ဦး သံသယဝင်ခြင်း၊ သတိထားရှောင်ခြင်းနှင့် ထိခိုက်နစ်နာအောင်လုပ်ခြင်းတို့ ပြုကြသည့်အပြင် ထိုတစ်ချိန်လုံးတွင် ဘုရားအိမ်တော်၏ ဖယ်ရှားရှင်းလင်းခြင်းကို ခံရမည်ကိုလည်း စိုးရိမ်နေကြသည်။ ဤအခြေအနေများနှင့် ရင်ဆိုင်ရသည့်အခါ အယောင်ဆောင်ခေါင်းဆောင်များသည် ယင်းတို့ကို ဖြေရှင်းရန် မလှုပ်ရှားကြဘဲ လက်တွေ့ကျပြီး တိကျသော အလုပ်တစ်ခုကိုမျှပင် လုပ်ဆောင်ရန် ပျက်ကွက်ကြသည်။ အသင်းတော်အလုပ်သည် ရပ်တန့်သွားသည့်တိုင် အယောင်ဆောင်ခေါင်းဆောင်များသည် ဤအတွက် လုံးဝ စိတ်မကောင်းမဖြစ်ကြဘဲ မိမိတို့ကိုယ်တိုင် အလုပ်များစွာ လုပ်ဆောင်ခဲ့ပြီးဖြစ်ကြောင်းနှင့် အသင်းတော်၏ အလုပ်ကို နှောင့်နှေးစေခြင်း မရှိခဲ့ကြောင်း ယုံကြည်နေဆဲ ဖြစ်သည်။ ထိုသို့သော အယောင်ဆောင်ခေါင်းဆောင်များသည် အခြေခံအားဖြင့် အသက်ကို ထောက်ပံ့ပေးခြင်းအလုပ်ကို ထမ်းဆောင်နိုင်စွမ်း မရှိသကဲ့သို့ သမ္မာတရားနှင့်အညီ လက်တွေ့ကျသော ပြဿနာများကိုလည်း မဖြေရှင်းနိုင်ကြပေ။ ၎င်းတို့သည် မိမိတို့၏ အလုပ်ကို အထက်အတွက်သာ သီးသန့်လုပ်ဆောင်နေဘိသကဲ့သို့ အထက်က အထူးတာဝန်ပေးပြီး သတ်မှတ်ထားသည့် အထွေထွေကိစ္စရပ်ဆိုင်ရာ အလုပ်အနည်းငယ်ကိုသာ လုပ်ဆောင်ကြသည်။ အထက်က အစဉ်သဖြင့် သတ်မှတ်ချက် ထားရှိသည့် အသင်းတော်၏ အခြေခံကျသော အလုပ်ဖြစ်သော အသက်ကို ထောက်ပံ့ပေးခြင်းအလုပ်နှင့် လူတို့ကို ပျိုးထောင်ခြင်းအလုပ်ကဲ့သို့သော အလုပ်များနှင့်ပတ်သက်လာလျှင်ဖြစ်စေ၊ အထက်က ညွှန်ကြားသည့် အချို့သော အထူးတာဝန်များနှင့် ပတ်သက်လာလျှင်ဖြစ်စေ ၎င်းတို့သည် မည်သို့လုပ်ဆောင်ရမည်ကို မသိကြသကဲ့သို့ လုပ်ဆောင်နိုင်ခြင်းလည်း မရှိကြပေ။ ၎င်းတို့သည် ဤတာဝန်များကို အခြားသူများထံ လွှဲအပ်ပြီးနောက် မိမိတို့၏ အလုပ်ပြီးဆုံးပြီဟု မှတ်ယူကြသည်။ ၎င်းတို့သည် အထက်က ညွှန်ကြားသလောက်ကိုသာ အတိအကျ လုပ်ဆောင်ကြပြီး တွန်းအားပေးမှသာလျှင် အနည်းငယ် လှုပ်ရှားသည်၊ သို့မဟုတ်ပါက ၎င်းတို့သည် မလှုပ်မရှားဘဲ ဝတ်ကျေတမ်းကျေသာ လုပ်ဆောင်ကြသည်၊ ဤသည်တို့မှာ အယောင်ဆောင်ခေါင်းဆောင်များ ဖြစ်ကြသည်။ အယောင်ဆောင်ခေါင်းဆောင် တစ်ဦးဆိုသည်မှာ အဘယ်နည်း။ အတိုချုပ်အားဖြင့် ၎င်းသည် လက်တွေ့ကျသော အလုပ်ကို မလုပ်ဆောင်သောသူ၊ ခေါင်းဆောင်တစ်ဦးအဖြစ် မိမိ၏အလုပ်ကို မလုပ်ဆောင်သောသူ၊ အရေးကြီးပြီး အခြေခံကျသော အလုပ်တွင် တာဝန်များကို ဆိုးရွားစွာ ပျက်ကွက်ကြောင်း ပြသပြီး မည်သည့်ဆောင်ရွက်မှုမျှ မပြုသောသူတစ်ဦး ဖြစ်သည်၊ ဤသည်မှာ အယောင်ဆောင်ခေါင်းဆောင်တစ်ဦး ဖြစ်သည်။ အယောင်ဆောင်ခေါင်းဆောင်များသည် အပေါ်ယံ အထွေထွေကိစ္စရပ်များဖြင့်သာ မိမိတို့ကိုယ်ကို အလုပ်များစေပြီး ဤသည်ကို လက်တွေ့ကျသော အလုပ်လုပ်ဆောင်ခြင်းဟု မှားယွင်းစွာ မှတ်ယူကြသည်၊ အမှန်တကယ်တွင်မူ ခေါင်းဆောင်တစ်ဦးအဖြစ် ၎င်းတို့၏ အလုပ်နှင့် ဘုရားအိမ်တော်က ၎င်းတို့အား တာဝန်ပေးထားသည့် အရေးကြီးသော အလုပ်နှင့်ပတ်သက်လာလျှင် ၎င်းတို့သည် ယင်းတို့ထဲမှ တစ်ခုကိုမျှ ကောင်းစွာ မလုပ်ဆောင်ကြပေ။ ထို့အပြင် အသင်းတော်၏ အမျိုးမျိုးသော အလုပ်ကိစ္စရပ်များအတွင်းတွင် ခေါင်းဆောင်၏ ဖြေရှင်းမှုကို လိုအပ်သည့် ကိစ္စရပ်များ မကြာခဏ ပေါ်ပေါက်တတ်သည့်တိုင် ၎င်းတို့သည် ယင်းတို့ကို မဖြေရှင်းနိုင်ကြဘဲ ရှောင်ရှားသည့် သဘောထားကို မကြာခဏ ကျင့်သုံးကြရာ ညီအစ်ကိုမောင်နှမများသည် ကိစ္စရပ်တစ်ခုကို ဖြေရှင်းလိုသည့်အခါ ၎င်းတို့ကို ရှာမတွေ့နိုင်ကြပေ။ ညီအစ်ကိုမောင်နှမများသည် ခေါင်းဆောင်ကို ရှာတွေ့နိုင်ခဲ့လျှင်ပင် ထိုခေါင်းဆောင်သည် အလုပ်များလွန်းသည်ဟူသော ဆင်ခြေဖြင့် ရှောင်တိမ်းပြီး ညီအစ်ကိုမောင်နှမများအား မိမိတို့ဘာသာ ဘုရားသခင်၏ နှုတ်ကပတ်တော်များကို ဖတ်ရှုရန်နှင့် မိမိတို့၏ ပြဿနာများကို အမှီအခိုကင်းစွာ ဖြေရှင်းရန် သမ္မာတရားကို ရှာဖွေခိုင်းလျက် တာဝန်မယူဘဲ ခေါင်းရှောင်သည့် ချဉ်းကပ်နည်းကို ကျင့်သုံးသည်။ ဤသည်မှာ အဆုံးစွန်၌ မဖြေရှင်းရသေးသော ပြဿနာများ အလွန်များပြားစွာ စုပုံလာခြင်းသို့ ဆိုက်ရောက်စေပြီး အလုပ်ကိစ္စရပ်အားလုံးတွင် တိုးတက်မှုကို ရပ်တန့်စေကာ အသင်းတော်၏ အလုပ်ကို ရပ်ဆိုင်းသွားစေသည်။ ဤသည်မှာ အယောင်ဆောင်ခေါင်းဆောင်များက လက်တွေ့ကျသော အလုပ်ကို မလုပ်ဆောင်ခြင်း၏ အကျိုးဆက်ဖြစ်သည်။ အယောင်ဆောင်ခေါင်းဆောင်များသည် မိမိတို့၏ အဓိက တာဝန်ဝတ္တရားများနှင့်ပတ်သက်၍ မည်သည့်အခါမျှ စိတ်ထက်သန်ခြင်း သို့မဟုတ် လုံ့လဝီရိယရှိခြင်း မရှိကြသကဲ့သို့ အမျိုးမျိုးသော ကိစ္စရပ်များကို ဖြေရှင်းရန် သမ္မာတရားကိုလည်း မရှာဖွေကြပေ။ ဤသည်မှာ အယောင်ဆောင်ခေါင်းဆောင်များသည် လက်တွေ့ကျသော အလုပ်ကို လုပ်ဆောင်နိုင်စွမ်းမရှိဘဲ မည်သည့်ကိစ္စရပ်များကိုမျှ ဖြေရှင်းနိုင်စွမ်းမရှိရန် သေချာနေသည်ကို ဆိုလိုသည်။ အယောင်ဆောင်ခေါင်းဆောင်များ ကျွမ်းကျင်သည့်အရာမှာ စကားလုံးများနှင့် အယူဝါဒများကို ဟောပြောခြင်း၊ ဆောင်ပုဒ်များကို ဟစ်ကြွေးခြင်းနှင့် အခြားသူများကို တိုက်တွန်းနှိုးဆော်ခြင်းတို့ဖြစ်ပြီး အထွေထွေကိစ္စရပ်ဆိုင်ရာ အလုပ်ဖြင့် မိမိတို့ကိုယ်ကို အလုပ်များစေရန်သာ အာရုံစိုက်ကြသည်။ အသက်ကို ထောက်ပံ့ပေးခြင်းနှင့် ကိစ္စရပ်များကို ဖြေရှင်းရန် သမ္မာတရားကို မိတ်သဟာယဖွဲ့ခြင်းကဲ့သို့သော ဘုရားအိမ်တော်က ၎င်းတို့အား အပ်နှံထားသည့် အသင်းတော်၏ အခြေခံကျသော အလုပ်နှင့်ပတ်သက်၍ ၎င်းတို့သည် မည်သို့လုပ်ဆောင်ရမည်ကို မသိကြ၊ မည်သို့လုပ်ဆောင်ရမည်ကို လေ့လာရန် မလေ့ကျင့်ကြဘဲ မည်သည့်လက်တွေ့ကျသော ပြဿနာများကိုမျှ မဖြေရှင်းနိုင်ကြပေ၊ ဤသည်တို့မှာ အယောင်ဆောင်ခေါင်းဆောင်များ ဖြစ်ကြသည်။

အချို့သော အယောင်ဆောင်ခေါင်းဆောင်များသည် ဇာတ်ညွှန်းများရေးခြင်း၊ အတွေ့အကြုံဆိုင်ရာ သက်သေခံချက် ဆောင်းပါးများရေးခြင်းနှင့် အခြားသော တိကျသည့် တာဝန်များကဲ့သို့သော စာနှင့်ပတ်သက်သည့်အလုပ်ကို လမ်းညွှန်ရန် တောင်းဆိုခံရသည့်အခါ ယင်းမှာ လမ်းညွှန်မှုမျှသာဖြစ်သဖြင့် လက်တွေ့ကျသော အလုပ်တစ်စုံတစ်ရာကိုမျှ လုပ်ဆောင်ရန် မလိုအပ်ဟု တွေးထင်ကြရာ ထိုအစား ၎င်းတို့သည် လျှောက်သွားနေရုံသာ နေကြသည်။ ၎င်းတို့က “ကျန်း၊ သင်၏ ဆောင်းပါး မည်သို့ရှိပြီနည်း”ဟု ပြောဆိုကြသည်။ “ပြီးသလောက်ရှိပါပြီ” “လီ၊ ထိုဇာတ်ညွှန်းကို ရေးရာတွင် သင့်မှာ အခက်အခဲတစ်စုံတစ်ရာ ရှိသလော” “ရှိပါသည်၊ ကျွန်ုပ်ကို ဖြေရှင်းပေးနိုင်မလား” “သင်တို့အချင်းချင်း ဆွေးနွေးကြလော့။ ပို၍ ဆုတောင်းကြလော့” ဤအယောင်ဆောင်ခေါင်းဆောင်များသည် ညီအစ်ကိုမောင်နှမများကို လမ်းညွှန်ရန်နှင့် ကူညီရန် ပျက်ကွက်သည်သာမက မိမိတို့၏ ကိုယ်ပိုင်အလုပ်ကို ကောင်းမွန်စွာ ထမ်းဆောင်ရန်လည်း အာရုံမစိုက်ဘဲ အမြဲတမ်း လျှောက်သွားနေကာ သက်သောင့်သက်သာရှိပြီး အေးချမ်းသော ဘဝဖြင့် နေထိုင်ကြသည်။ အပေါ်ယံအားဖြင့် ၎င်းတို့သည် အလုပ်ကို စစ်ဆေးနေပုံရသော်လည်း အမှန်တကယ်တွင် ၎င်းတို့သည် မည်သည့်ပြဿနာကိုမျှ မဖြေရှင်းကြပေ၊ ၎င်းတို့သည် ဗျူရိုကရက်များသာ အမှန်စင်စစ် ဖြစ်ကြသည်။ ဘာသာတရားမရှိသူများ၏ လောကရှိ အချို့သောနိုင်ငံများမှ ထိုအရည်အချင်းရှိသော အရာရှိများသည် တန်းတူ ဖောက်ပြန်ပျက်စီးသော လူသားများဖြစ်ကြသော်လည်း ဤအရာရှိများ၌ရှိသော တာဝန်ယူလိုစိတ်မျိုး မရှိသည့် ဤအယောင်ဆောင်ခေါင်းဆောင်များထက် များစွာ သာလွန်ကြသည်။ ဥပမာအားဖြင့် ကမ္ဘာ့ကပ်ရောဂါ ဖြစ်ပွားပြီးနောက် ကမ္ဘာတစ်ဝန်းရှိ နိုင်ငံများသည် ကာကွယ်ရေး အစီအမံများကို စတင်အကောင်အထည်ဖော်ခဲ့ကြသည်။ နောက်ဆုံးတွင် ဤနိုင်ငံများ၏ အများစုသည် ထိုင်ဝမ်၏ ကာကွယ်ရေး ကြိုးပမ်းမှုများ ထိရောက်ခဲ့ကြောင်း သဘောတူခဲ့ကြရာ ထိုင်ဝမ်အစိုးရ အရာရှိများသည် ၎င်းတို့၏ ကပ်ရောဂါ တုံ့ပြန်ရေး တာဝန်များကို အမြင့်ဆုံးသော စံနှုန်းများဖြင့် အသေးစိတ်အကျဆုံး လုပ်ဆောင်ခဲ့ကြောင်း ညွှန်ပြနေသည်။ လောကီနိုင်ငံတစ်နိုင်ငံအတွက်၊ ဖောက်ပြန်ပျက်စီးသော လူသားမျိုးနွယ်ကြားမှ အရာရှိများနှင့် နိုင်ငံရေးသမားများအတွက် တာဝန်တစ်ခုကို အမြင့်ဆုံးသော စံနှုန်းများဖြင့်လည်းကောင်း၊ ထိုသို့သော အသေးစိတ်ကျမှုဖြင့်လည်းကောင်း ဆောင်ရွက်ခြင်းသည် အမှန်တကယ်ပင် လေးစားဖွယ်ကောင်းသည်။ ဥရောပ အရာရှိများစွာတို့သည် ထိုင်ဝမ်သို့ သွားရောက်လည်ပတ်ပြီး သင်ယူလိုစိတ်ရှိခဲ့ကြသည်၊ ဤရှုထောင့်မှကြည့်လျှင် ထိုင်ဝမ်အစိုးရ အရာရှိများသည် အခြားနိုင်ငံများမှ အရာရှိများထက် များစွာ သာလွန်ခဲ့သည်။ ၎င်းတို့၏ အရာရှိအများစုသည် ခိုင်မာသော အလုပ်ကို လုပ်ဆောင်နိုင်စွမ်းရှိပြီး မိမိတို့၏ တာဝန်ဝတ္တရားများကို ဖြည့်ဆည်းရာတွင် စိတ်နှလုံးကို ထည့်သွင်းနိုင်သောကြောင့်သာ ဤအရာရှိများသည် စံနှုန်းပြည့်မီကြောင်း သက်သေပြနေသည်။ အသင်းတော်ရှိ အချို့သော ခေါင်းဆောင်များနှင့် အမှုဆောင်များသည် မိမိတို့၏ တာဝန်များကို ထမ်းဆောင်သည့်အခါ အမြဲတမ်း ဝတ်ကျေတမ်းကျေသာဖြစ်ပြီး ၎င်းတို့ မည်သို့ပင် ပြုပြင်ခြင်းခံရပါစေ အကျိုးသက်ရောက်မှု မရှိပေ။ ဤခေါင်းဆောင်များနှင့် အမှုဆောင်များ၏ ကိုယ်ကျင့်စရိုက်သည် လက်တွေ့ကျသော အလုပ်ကို လုပ်ဆောင်နိုင်သည့် ဘာသာတရားမရှိသူများ၏ လောကမှ အရာရှိများ၏ ကိုယ်ကျင့်စရိုက်နှင့်ပင် မကိုက်ညီကြောင်း ငါတွေ့ရှိသည်။ ၎င်းတို့အများစုသည် ဘုရားသခင်ကို ယုံကြည်ပြီး သမ္မာတရားကို လိုက်စားသည်ဟု အခိုင်အမာဆိုကြသော်လည်း အမှန်တကယ်တွင် ၎င်းတို့သည် အဖိုးအခပေးရန် လိုလားခြင်းမရှိကြပေ။ ၎င်းတို့အား ထောက်ပံ့ပေးနေသည့် သမ္မာတရားများ အလွန်များပြားသော်လည်း မိမိတို့၏ တာဝန်ကို ထမ်းဆောင်ခြင်းအပေါ် ထိုသို့သော သဘောထားမျိုး ရှိကြသည်။ ရလဒ်မှာ ၎င်းတို့အားလုံးသည် သာလွန်ကောင်းမွန်သော အစိုးရအရာရှိများနှင့် နှိုင်းယှဉ်လျှင် များစွာ နိမ့်ကျသည့် အယောင်ဆောင်ခေါင်းဆောင်များ ဖြစ်လာကြခြင်းပင်တည်း။ ငါ၏ လူတို့အပေါ် တောင်းဆိုချက်များသည် အမှန်တကယ်တွင် မမြင့်မားပေ၊ လူတို့အား သမ္မာတရားများစွာ နားလည်ရန် ငါမတောင်းဆိုသကဲ့သို့ အလွန်မြင့်မားသော အစွမ်းအစရှိရန်လည်း ငါမတောင်းဆိုပေ။ အနိမ့်ဆုံးသော စံနှုန်းမှာ အသိစိတ်ဖြင့် ပြုမူပြီး မိမိ၏ တာဝန်ဝတ္တရားများကို ကောင်းမွန်စွာ ဖြည့်ဆည်းရန် ဖြစ်သည်။ အနည်းဆုံးအနေဖြင့် သင်သည် သင်၏ နေ့စဉ်စားသုံးမှုကျေးဇူးကိုလည်းကောင်း၊ ဘုရားသခင်က သင့်အား ပေးအပ်ထားသည့် တာဝန်ပေးစေခိုင်းချက်ကိုလည်းကောင်း မစော်ကားမိစေသင့်၊ ယင်းမှာ လုံလောက်ပြီဖြစ်သည်။ သို့သော် ဘုရားသခင်၏ အလုပ်သည် ယခုအချိန်အထိ လုပ်ဆောင်ခဲ့ပြီးဖြစ်ရာ လူများစွာတို့သည် အသိစိတ်ဖြင့် ပြုမူနိုင်ကြသလော။ ဒီမိုကရေစီနိုင်ငံများရှိ အချို့သော အရာရှိများသည် ရိုးသားဖြောင့်မတ်စွာ ပြောဆိုပြုမူကြသည်ကို ငါမြင်သည်။ ၎င်းတို့သည် ချဲ့ကားပြောဆိုခြင်းများ မပြုလုပ်သကဲ့သို့ မြင့်မားသော သဘောတရားများကိုလည်း မပြောဆိုကြပေ၊ ၎င်းတို့၏ ပြောဆိုမှုသည် အထူးသဖြင့် တင်းကျပ်ပြီး စစ်မှန်ကာ လက်တွေ့ကျသော ကိစ္စရပ်များစွာကို ၎င်းတို့ ဆောင်ရွက်နိုင်ကြသည်။ ၎င်းတို့၏ အလုပ်သည် အမှန်တကယ်ပင် အတော်အတန် ကောင်းမွန်ပြီး ၎င်းတို့၏ တည်ကြည်မှုနှင့် လူ့သဘာဝကို အမှန်တကယ် ထင်ဟပ်စေသည်။ ယခုအခါ အသင်းတော်ရှိ ခေါင်းဆောင်များနှင့် အမှုဆောင်အများစုကို ကြည့်လျှင် ၎င်းတို့၏ အလုပ်တွင် ၎င်းတို့သည် ဝတ်ကျေတမ်းကျေသာ လုပ်ဆောင်ကြပြီး အလွန်ကောင်းမွန်သော ရလဒ်များကို မစွမ်းဆောင်နိုင်ခဲ့ကြသကဲ့သို့ မိမိတို့၏ တာဝန်ဝတ္တရားများကိုလည်း အပြည့်အဝ ကောင်းမွန်စွာ မဖြည့်ဆည်းခဲ့ကြပေ။ ခေါင်းဆောင်များ ဖြစ်လာပြီးနောက် ၎င်းတို့သည် ဘာသာရေး အရာရှိများအဖြစ်သို့ ပြောင်းလဲသွားကြပြီး မာနထောင်လွှားစွာဖြင့် အမိန့်များပေးကာ အရာရှိစုတ်များ ဖြစ်လာကြသည်။ ၎င်းတို့သည် မိမိတို့၏ ရာထူး၏ အကျိုးခံစားမှုများကို မွေ့လျော်ခံစားရန်သာ အာရုံစိုက်ကြပြီး လူတိုင်း ၎င်းတို့နောက်သို့ လိုက်၍ ၎င်းတို့ပတ်လည်တွင် ဝန်းရံနေသည်ကို နှစ်သက်ကြသည်။ ၎င်းတို့သည် လက်တွေ့ကျသော ပြဿနာများကို ဖြေရှင်းရန် အသင်းတော်၏ အောက်ခြေအဆင့်နှင့် နက်ရှိုင်းစွာ ထိတွေ့ဆက်ဆံခြင်း ရှားပါးသည်။ ၎င်းတို့၏ စိတ်နှလုံးထဲတွင် ၎င်းတို့သည် ဘုရားသခင်နှင့် တဖြည်းဖြည်း ပို၍ပို၍ ဝေးကွာသွားကြသည်။ ဤသို့သော အယောင်ဆောင်ခေါင်းဆောင်များနှင့် အယောင်ဆောင်အမှုဆောင်များသည် လုံးဝ ကယ်တင်၍မရနိုင်ပါတကား။ ငါသည် သမ္မာတရားကို ဤမျှလောက် အပင်ပန်းခံကာ မိတ်သဟာယ ဖွဲ့ခဲ့သော်လည်း ဤခေါင်းဆောင်များနှင့် အမှုဆောင်များသည် ယင်းကို လက်မခံကြဘဲ မိမိတို့၏ မှားယွင်းသော စိတ်ကူးများကို ခေါင်းမာစွာ ဆုပ်ကိုင်ထားကာ မလှုပ်မယှက် နေကြသည်။ မိမိတို့၏ တာဝန်များအပေါ် ၎င်းတို့၏ သဘောထားသည် အမြဲတမ်း ဝတ်ကျေတမ်းကျေသာဖြစ်ပြီး နောင်တရရန် အနည်းငယ်မျှသော ရည်ရွယ်ချက်ပင် မရှိကြပေ။ ဤလူတို့သည် အသိစိတ်မရှိ၊ ဆင်ခြင်တုံတရားမရှိ၊ လုံးဝ လူမဆန်ကြကြောင်း ငါမြင်သည်။ ထို့နောက် ငါဤသို့ တွေးတောဆင်ခြင်သည်။ ဤသို့သော လူစားမျိုးတို့အား ဤသမ္မာတရားများကို ထပ်ခါတလဲလဲ မိတ်သဟာယဖွဲ့ရန် လိုအပ်သေးသလော။ ငါသည် မိတ်သဟာယကို ဤမျှလောက် တိကျအောင် ပြုလုပ်ရန် လိုအပ်သလော။ ငါသည် ဤဒုက္ခကို ခံရန် လိုအပ်သလော။ ဤစကားများသည် မလိုအပ်ဘဲ ပိုနေသလော။ အတန်ငယ် တွေးတောပြီးနောက် ငါသည် ဆက်လက်ပြောဆိုရမည်ဟု ဆုံးဖြတ်သည်၊ အကြောင်းမှာ ဤစကားများသည် အသိစိတ် သို့မဟုတ် ဆင်ခြင်တုံတရား အနည်းငယ်မျှ ကင်းမဲ့သောသူတို့အပေါ် အကျိုးသက်ရောက်မှု မရှိသော်လည်း အနည်းငယ်နိမ့်သော အစွမ်းအစရှိသည့်တိုင် သမ္မာတရားကို လက်ခံနိုင်ပြီး မိမိတို့၏ တာဝန်များကို ရိုးသားစွာ ထမ်းဆောင်နိုင်သောသူတို့အတွက်မူ အသုံးဝင်သောကြောင့် ဖြစ်သည်။ အယောင်ဆောင်ခေါင်းဆောင်များသည် လက်တွေ့ကျသော အလုပ်ကို မလုပ်ဆောင်ကြဘဲ မိမိတို့၏ တာဝန်ဝတ္တရားများကို ကောင်းမွန်စွာ မဖြည့်ဆည်းကြသော်လည်း သမ္မာတရားကို လိုက်စားသောသူတို့သည် ဤစကားများနှင့် ကိစ္စရပ်များမှ သင်ခန်းစာများ ရရှိကာ ဉာဏ်ပွင့်လာပြီး လက်တွေ့လုပ်ဆောင်ရန် လမ်းကြောင်းတစ်ခုကို ရှာဖွေတွေ့ရှိကြလိမ့်မည်။ အသက်ဝင်ရောက်မှုသည် ထိုမျှလောက် မလွယ်ကူပေ၊ ထောက်ပံ့ပေးပြီး ကူညီမည့်သူတစ်ဦးတစ်ယောက်မျှ မရှိဘဲ သမ္မာတရား၏ ကဏ္ဍတစ်ခုစီတိုင်းကို အသေးစိတ် စိတ်ဖြာပိုင်းခြားပြီး ရှင်းလင်းစွာ မပြောပြဘဲနေလျှင် လူတို့သည် အလွန်အားနည်းကြပြီး မကြာခဏဆိုသလို အကူအညီမဲ့ခြင်းနှင့် ဗျာများခြင်း အခြေအနေတွင်၊ အပျက်သဘောဆောင်ပြီး တက်ကြွမှုမရှိသော အခြေအနေတွင် မိမိတို့ကိုယ်ကို တွေ့ရှိကြရသည်။ ထို့ကြောင့် အကြိမ်များစွာတွင် ဤအယောင်ဆောင်ခေါင်းဆောင်များကို ငါမြင်သည့်အခါ ၎င်းတို့အား မိတ်သဟာယဖွဲ့ရန် စိတ်မရှိတော့ပေ။ သို့သော်လည်း ဘုရားသခင်ကို ရိုးသားစွာ ယုံကြည်ပြီး မိမိတို့၏ တာဝန်များကို သစ္စာရှိစွာ ထမ်းဆောင်သောသူတို့ ခံခဲ့ရသည့် ဒုက္ခနှင့် ပေးဆပ်ခဲ့သည့် အဖိုးအခများကို ငါတွေးမိသည့်အခါ ငါ၏စိတ်ကို ငါပြောင်းလဲလိုက်သည်။ အခြားမည်သည့်အကြောင်းကြောင့်မျှ မဟုတ်ပေ။ လူ ၃၀ မှ ၅၀ အထိ၊ သို့မဟုတ် အနည်းဆုံး ၈ ယောက် သို့မဟုတ် ၁၀ ယောက်သည် မိမိတို့၏ တာဝန်များကို ထမ်းဆောင်ရာတွင် ရိုးသားစွာ အသုံးခံနိုင်ပြီး သစ္စာရှိနိုင်ကာ နားထောင်ပြီး ကျိုးနွံနာခံလိုစိတ်ရှိလျှင်ပင် ဤစကားများကို ပြောဆိုရကျိုးနပ်သည်။ အသိစိတ်နှင့် ဆင်ခြင်တုံတရားမရှိသောသူတို့အား စကားပြောဆိုပြီး မိတ်သဟာယဖွဲ့ရာတွင် ငါ့၌ မည်သည့် စေ့ဆော်မှုမျှ မရှိပေ၊ ဤလူတို့နှင့် စကားပြောဆိုခြင်းသည် ပင်ပန်းသည်ဟု ခံစားရပြီး အကျိုးမရှိပေ။ သင်တို့အများစုသည် သမ္မာတရားကို မလိုက်စားကြဘဲ သင်တို့၏ တာဝန်များတွင် အဖိုးအခမပေးကြပေ၊ သင်တို့တွင် ဝန်တာ သို့မဟုတ် သစ္စာစောင့်သိမှု မရှိဘဲ သင်တို့၏ လုပ်ဆောင်ချက်များတွင် ဝတ်ကျေတမ်းကျေသာ လုပ်ဆောင်ကြပြီး ကောင်းချီးများကို ရရှိရန် မျှော်လင့်ချက်ဖြင့် မလိုမတောင့်တဘဲ အမှုအရာများကို လုပ်ဆောင်ကြသည်။ ဤစကားများကို နားထောင်ခြင်းသည် သင်တို့အတွက် အမှန်တကယ်တွင် မထိုက်တန်သော မျက်နှာသာပေးခြင်းတစ်ခု ဖြစ်သည်။ သင်တို့သည် မိမိတို့၏ တာဝန်များကို ရိုးသားစွာ ထမ်းဆောင်သောသူများ၊ အမှန်တကယ် အဖိုးအခပေးသောသူများ၊ သစ္စာစောင့်သိမှုနှင့် ဝန်တာစိတ်ကို ပိုင်ဆိုင်သောသူများနှင့် သမ္မာတရားကို လက်တွေ့လုပ်ဆောင်လိုစိတ်ရှိသောသူတို့၏ အရိပ်ကို ခိုနေရခြင်း ဖြစ်သည်။ ဤစကားများသည် ထိုလူတို့အတွက် ရည်ရွယ်ပြီး သင်တို့သည် ယင်းတို့ကို ကြားနာခြင်းဖြင့် မထိုက်တန်ဘဲ ကြားနာခွင့် ရရှိနေခြင်း ဖြစ်သည်။ ဤရှုထောင့်မှကြည့်လျှင် ဆိုလိုသည်မှာ သင်တို့အများစုသည် မိမိတို့၏ တာဝန်များတွင် မည်သည့် စိတ်ထက်သန်မှုမျှမရှိဘဲ ဝတ်ကျေတမ်းကျေ လုပ်ဆောင်သည့် သဘောထားမျိုး ရှိသည်ဟု ကြည့်လျှင် သင်တို့သည် ဤစကားများကို ကြားနာရန် မထိုက်တန်ပေ။ အဘယ်ကြောင့် သင်တို့ မထိုက်တန်သနည်း။ အကြောင်းမှာ သင်တို့ နားထောင်လျှင်ပင် အချည်းနှီးသာဖြစ်သောကြောင့် ဖြစ်သည်၊ မည်မျှပင် ပြောဆိုပါစေ၊ မည်မျှပင် အသေးစိတ်ကျပါစေ၊ သင်တို့သည် နားထောင်ပြီးနောက် မည်မျှပင် နားလည်ပါစေ ဤစကားများကို လက်တွေ့မလုပ်ဆောင်ဘဲ နားထောင်ခြင်းကို ဝတ်ကျေတမ်းကျေသာ လုပ်ဆောင်ကြသည်။ ဤစကားများကို မည်သည့်လူတို့အား ပြောဆိုသင့်သနည်း။ မည်သူတို့က ကြားနာရန် ထိုက်တန်သနည်း။ အဖိုးအခပေးလိုစိတ်ရှိသောသူများ၊ ရိုးသားစွာ အသုံးခံနိုင်သောသူများနှင့် မိမိတို့၏ တာဝန်များနှင့် မိမိတို့၏ တာဝန်ပေးစေခိုင်းချက်အပေါ် သစ္စာရှိသောသူတို့သာလျှင် နားထောင်ရန် ထိုက်တန်သည်။ အဘယ်ကြောင့် ၎င်းတို့ နားထောင်ရန် ထိုက်တန်သည်ဟု ငါဆိုရသနည်း။ အကြောင်းမှာ ၎င်းတို့သည် နားထောင်ပြီးနောက် သမ္မာတရားအနည်းငယ်ကို နားလည်သည်နှင့်တစ်ပြိုင်နက် ယင်းကို လက်တွေ့လုပ်ဆောင်နိုင်သောကြောင့် ဖြစ်ပြီး ၎င်းတို့ နားလည်သည့်အရာကို လက်တွေ့လုပ်ဆောင်ကြသည်၊ ၎င်းတို့သည် ကလိမ်ကကျစ်မကျသကဲ့သို့ ပျင်းရိခြင်းလည်း မရှိကြပေ၊ ပြီးလျှင် ၎င်းတို့သည် သမ္မာတရားကို ချစ်ခင်ပြီး လက်ခံနိုင်လျက် သမ္မာတရားနှင့် ဘုရားသခင်၏ တောင်းဆိုချက်များကို ရိုးသားမှုနှင့် တောင့်တခြင်း သဘောထားဖြင့် ဆက်ဆံကြသည်။ ထို့ကြောင့် ၎င်းတို့ နားထောင်ပြီးနောက် ဤစကားများသည် ၎င်းတို့အပေါ် အကျိုးသက်ရောက်မှုရှိပြီး ရလဒ်တစ်ခုကို စွမ်းဆောင်ရရှိသည်။

၂၀၂၁ ခုနှစ်၊ ဖေဖော်ဝါရီလ ၁၃ ရက်


ခေါင်းဆောင်များနှင့် အမှုဆောင်များ၏ တာဝန်များ (၅)

ပြီးခဲ့သည့် စုဝေးပွဲတွင် ငါတို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများ၏ အချက်ငါးနှင့်ပတ်သက်၍ မိတ်သဟာယဖွဲ့ခဲ့ကြသည်။ အချက်ငါးနှင့်ပတ်သက်၍ မိတ်သဟာယဖွဲ့ခြင်း ဖြစ်စဉ်တွင် ငါတို့သည် အယောင်ဆောင်ခေါင်းဆောင်များ၏ သရုပ်သကန်များနှင့် လုပ်ရပ်အချို့ကို စိစစ်ခဲ့ကြပြီး ဤအချက်နှင့်ပတ်သက်၍ ငါတို့၏ မိတ်သဟာယဖွဲ့ခြင်း ပြီးဆုံးခဲ့သည်။ ယခု ငါတို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများ၏ အချက်ခြောက်နှင့် ခုနစ်တို့ကို မိတ်သဟာယဖွဲ့ကြမည်။ ဤအချက်နှစ်ချက်၏ သတ်သတ်မှတ်မှတ်ဖြစ်သော အကြောင်းအရာမှာ အဘယ်နည်း။ (၆။ သမ္မာတရားကို လိုက်စားသောသူအားလုံးက လေ့ကျင့်ပြီး သမ္မာတရား လက်တွေ့ကျမှုထဲ အမြန်ဆုံးဝင်ရောက်ဖို့ အခွင့်အလမ်း ရရှိနိုင်ရန်အတွက် အရည်အချင်းပြည့်မီသော ပင်ကိုစွမ်းရည်ရှိသူအမျိုးမျိုးကို မြှင့်တင်ပေး၍ ပျိုးထောင်လော့။ ၇။ လူအမျိုးမျိုးကို ၎င်းတို့၏ လူ့သဘာဝနှင့် အားသာချက်များအပေါ် အခြေခံ၍ တစ်ဦးစီတိုင်းကို အသင့်တော်ဆုံးနေရာ၌ အသုံးချနိုင်ရန် သင့်လျော်စွာ ခွဲခန့်နေရာချထားပြီး အသုံးပြုလော့။) သို့ဆိုလျှင် ဤအချက်နှစ်ချက်နှင့်စပ်လျဉ်း၍ အယောင်ဆောင်ခေါင်းဆောင်များ၏ အမျိုးမျိုးသော လုပ်ရပ်များနှင့် သရုပ်သကန်များကို ငါတို့ စိစစ်ကြစို့။ ဤအချက်နှစ်ချက်သည် အသင်းတော်၏ လူအမျိုးမျိုးတို့ကို မြှင့်တင်ပေးခြင်း၊ ပျိုးထောင်ခြင်းနှင့် အသုံးပြုခြင်းတို့နှင့် သက်ဆိုင်သည့် အမျိုးအစားတစ်ခုတည်းတွင် ပါဝင်သည်။ သတ်မှတ်ချက်ပြည့်မီသော ပင်ကိုစွမ်းရည်ရှိသူအမျိုးမျိုးကို မြှင့်တင်ပေးခြင်းနှင့် ပျိုးထောင်ခြင်းဆိုင်ရာ ဘုရားအိမ်တော်၏ စည်းမျဉ်းများကို ငါတို့ ဦးစွာ မိတ်သဟာယဖွဲ့ကြစို့။ ထိုသို့ဖြင့် ခေါင်းဆောင်များနှင့် အမှုဆောင်များသည် ဤအလုပ်ကို လုပ်ဆောင်သည့်အခါ လိုက်နာသင့်သည့် စည်းမျဉ်းအချို့ကို သင်တို့ အခြေခံအားဖြင့် နားလည်နိုင်ကြမည် မဟုတ်လော။ သင်တို့က “ခေါင်းဆောင်များနှင့် အမှုဆောင်များအနေဖြင့် ကျွန်ုပ်တို့သည် ဤကိစ္စရပ်များနှင့် မကြာခဏ ထိတွေ့ဆက်ဆံရပါသည်၊ ကျွန်ုပ်တို့သည် ဤအလုပ်နှင့် အကျွမ်းတဝင်ရှိပြီးဖြစ်ကာ အတွေ့အကြုံအချို့လည်း ရှိပါသည်၊ ထို့ကြောင့် ဤအကြောင်းကို ကိုယ်တော်က နောက်ထပ် ဘာမျှမပြောလျှင်ပင် ကျွန်ုပ်တို့ ရှင်းလင်းစွာ သိရှိပြီးဖြစ်ပါသည်၊ ဤအကြောင်းကို နောက်ထပ် အထူးတလည် မိတ်သဟာယဖွဲ့ရန် မလိုအပ်တော့ပါ” ဟု တွေးကောင်းတွေးနိုင်သည်။ သို့ဆိုလျှင် ယင်းနှင့်ပတ်သက်၍ မိတ်သဟာယဖွဲ့ရန် မလိုအပ်တော့သလော။ (ကျွန်ုပ်တို့သည် ကိုယ်တော်၏ မိတ်သဟာယဖွဲ့ခြင်းကို လိုအပ်ပါသည်။ ဤကိစ္စနှင့်ပတ်သက်၍ စည်းမျဉ်းများကို ကျွန်ုပ်တို့ သဘောမပေါက်သေးပါ၊ ပြီးလျှင် ကျွန်ုပ်တို့ ပိုင်းခြားသိမြင်ရန် မသိသေးသည့် ပင်ကိုစွမ်းရည်ရှိသူအချို့လည်း ရှိနေပါသေးသည်။) ခေါင်းဆောင်များနှင့် အမှုဆောင်အများစုသည် ဤအလုပ်ကို မည်သို့လုပ်ဆောင်ရမည်နှင့်ပတ်သက်၍ အလွန်ပင် ရှုပ်ထွေးနေကြဆဲ ဖြစ်ပြီး၊ ယင်းကို စမ်းတဝါးဝါးဖြင့် လုပ်ဆောင်နေသည့် ဖြစ်စဉ်တွင် ရှိနေကြကာ တိကျသော စည်းမျဉ်းများကို သဘောပေါက်နားလည်နိုင်ခြင်း မရှိကြပေ၊ ထို့ကြောင့် ငါတို့သည် အသေးစိတ်အချက်များအကြောင်းကို မိတ်သဟာယဖွဲ့ရန် လိုအပ်နေဆဲ ဖြစ်သည်။

အချက် ၆- သမ္မာတရားကို လိုက်စားသောသူအားလုံးက လေ့ကျင့်ပြီး သမ္မာတရား လက်တွေ့ကျမှုထဲ အမြန်ဆုံးဝင်ရောက်ဖို့ အခွင့်အလမ်း ရရှိနိုင်ရန်အတွက် အရည်အချင်းပြည့်မီသော ပင်ကိုစွမ်းရည်ရှိသူအမျိုးမျိုးကို မြှင့်တင်ပေး၍ ပျိုးထောင်လော့

ဘုရားအိမ်တော်က ပင်ကိုစွမ်းရည်ရှိသူအမျိုးမျိုးကို မြှင့်တင်ပေးခြင်းနှင့် ပျိုးထောင်ခြင်း၏ အရေးပါမှု

ဘုရားအိမ်တော်သည် ပင်ကိုစွမ်းရည်ရှိသူအမျိုးမျိုးကို အဘယ်ကြောင့် မြှင့်တင်ပေးပြီး ပျိုးထောင်သနည်း။ ပင်ကိုစွမ်းရည်ရှိသူအမျိုးမျိုးကို မြှင့်တင်ပေးခြင်းနှင့် ပျိုးထောင်ခြင်းသည် သိပ္ပံ၊ ပညာရေးနှင့် စာပေတို့တွင် ပါဝင်ဆောင်ရွက်ရန်အလို့ငှာ ဖြစ်သလော။ ဘုရားအိမ်တော်သည် ပင်ကိုစွမ်းရည်ရှိသူအမျိုးမျိုးကို မြှင့်တင်ပေးပြီး ပျိုးထောင်သည့်အခါ ဤသည်မှာ အဆင့်မြင့်နည်းပညာ ထုတ်ကုန်တစ်မျိုးမျိုးကို ထုတ်လုပ်ရန်နှင့် အံ့ဖွယ်အမှုတစ်ခုကို ဖန်တီးရန် သို့မဟုတ် လူသားဖွံ့ဖြိုးတိုးတက်မှု သမိုင်းကို သုတေသနပြုလုပ်ရန်အတွက် လုပ်ဆောင်ခြင်းမဟုတ်သကဲ့သို့ လူသားမျိုးနွယ်၏ အနာဂတ်အတွက် အစီအစဉ်တစ်မျိုးမျိုးကို ပြုလုပ်ရန်အတွက် ပို၍ပင် မဟုတ်ကြောင်းကို ဘုရားသခင် ရွေးချယ်ထားသောလူများအားလုံး သိရှိပြီးဖြစ်သင့်သည်။ သို့ဆိုလျှင် ဘုရားအိမ်တော်သည် ပင်ကိုစွမ်းရည်ရှိသူအမျိုးမျိုးကို အဘယ်ကြောင့် မြှင့်တင်ပေးပြီး ပျိုးထောင်သနည်း။ ဤအရာကို သင်တို့ နားလည်သလော၊ နားမလည်သလော။ (နိုင်ငံတော်၏ ဧဝံဂေလိတရားကို ဖြန့်ဝေရန်အတွက် ဖြစ်ပါသည်။) နိုင်ငံတော်၏ ဧဝံဂေလိတရားကို ဖြန့်ဝေရန်အတွက်ဟူသည်မှာ အကြောင်းရင်းတစ်ခု ဖြစ်သည်။ အခြားမည်သည့်အရာ ရှိသေးသနည်း။ (သမ္မာတရားကို လိုက်စားသောသူတိုင်း လေ့ကျင့်ရန် အခွင့်အရေး ရရှိနိုင်ရန်အတွက် ဖြစ်ပါသည်။) မှန်သည်၊ ဤအဖြေသည် အတော်အတန် ကျိုးကြောင်းဆီလျော်ပြီး အချက်ကျပေသည်။ ယင်းမှာ သမ္မာတရားကို လိုက်စားသောသူများက လေ့ကျင့်ရန် အခွင့်အရေး ပို၍ပင်ရရှိနိုင်ပြီး သမ္မာတရား လက်တွေ့ကျမှုထဲသို့ အမြန်ဆုံး ဝင်ရောက်နိုင်ရန်အတွက် ဖြစ်သည်။ သင်တို့ ယခု ပေးခဲ့သည့် အဖြေနှစ်ခုလုံးသည် မှန်ကန်ပြီး တိကျသည်။ ဘုရားအိမ်တော်က ပင်ကိုစွမ်းရည်ရှိသူအမျိုးမျိုးကို မြှင့်တင်ပေးခြင်းနှင့် ပျိုးထောင်ခြင်းသည် တစ်ဖက်တွင် နိုင်ငံတော်၏ ဧဝံဂေလိတရားကို ဖြန့်ဝေခြင်းနှင့် ဘုရားသခင်၏ အလုပ်တို့နှင့် သက်ဆိုင်ပြီး အခြားတစ်ဖက်တွင်မူ တစ်ဦးချင်းစီ၏ လိုက်စားမှုများနှင့် ဝင်ရောက်မှုတို့နှင့် သက်ဆိုင်သည်။ ဤသည်တို့မှာ ဆက်စပ်လွှမ်းခြုံနေသောကဏ္ဍကြီးနှစ်ရပ် ဖြစ်သည်။ တိတိကျကျ ပြောရလျှင် ဘုရားအိမ်တော်က ပင်ကိုစွမ်းရည်ရှိသူအမျိုးမျိုးကို မြှင့်တင်ပေးခြင်းနှင့် ပျိုးထောင်ခြင်း၏ အရေးပါမှုမှာ အဘယ်နည်း။ မြှင့်တင်ပေးခြင်းနှင့် ပျိုးထောင်ခြင်းခံရသည့် ဤလူတို့က အသင်းတော်၌ တိတိကျကျ မည်သည့်အလုပ်ကို လုပ်ဆောင်ကြသနည်း။ ဘုရားအိမ်တော်က လူတစ်ဦးကို အဖွဲ့ခေါင်းဆောင်၊ ကြီးကြပ်ရေးမှူး သို့မဟုတ် အသင်းတော်ခေါင်းဆောင် သို့မဟုတ် အမှုဆောင်တစ်ဦးအဖြစ် မြှင့်တင်ပေးပြီး ပျိုးထောင်သည့်အခါ ထိုသူကို အရာရှိတစ်ဦး ဖြစ်လာစေခြင်းလော။ (မဟုတ်ပါ။) ဘုရားအိမ်တော်သည် လူတို့ကို ဧဝံဂေလိအလုပ်၊ စာနှင့်ပတ်သက်သောအလုပ်၊ ရုပ်ရှင်ထုတ်လုပ်ရေးအလုပ်၊ ရေလောင်းခြင်းအလုပ်အပြင် အချို့သော အထွေထွေကိစ္စရပ်များ စသည်တို့ကဲ့သို့သော အသင်းတော်၏ အမျိုးမျိုးသော အလုပ်များအတွင်းရှိ သတ်သတ်မှတ်မှတ်ဖြစ်သော စီမံကိန်းများ သို့မဟုတ် အလုပ်များအတွက် တာဝန်ယူနိုင်ရန် မြှင့်တင်ပေးပြီး ပျိုးထောင်ခြင်း ဖြစ်သည်။ သို့ဆိုလျှင် ၎င်းတို့သည် ဤသတ်သတ်မှတ်မှတ်ဖြစ်သော အလုပ်များကို မည်သို့ ဆောင်ရွက်ကြသနည်း။ ဘုရားသခင်၏ သတ်မှတ်ချက်များ၊ ဘုရားနှုတ်ကပတ်တော်များ၏ သမ္မာတရား စည်းမျဉ်းများနှင့် ဘုရားအိမ်တော်၏ အလုပ်အစီအစဉ်များနှင့်အညီ အသင်းတော်၏ အမျိုးမျိုးသော အလုပ်များကို တာဝန်ယူခြင်းအားဖြင့် ဖြစ်ပြီး ထိုသို့ဖြင့် ဘုရားသခင်၏ သတ်မှတ်ချက်များနှင့်အညီ မိမိတို့၏ တာဝန်ကို ထမ်းဆောင်ကာ သမ္မာတရား စည်းမျဉ်းများနှင့်အညီ ပြုမူဆောင်ရွက်ခြင်းအားဖြင့် ဖြစ်သည်။ ဤလူတို့သည် အလုပ်ကို တာဝန်ယူရန် မြှင့်တင်ပေးခြင်းနှင့် ပျိုးထောင်ခြင်း ခံရသည်ဟူသည့်အချက်ကို ကြည့်လျှင် ၎င်းတို့ကို မိမိတို့၏ အလုပ်ကို ကောင်းမွန်စွာ လုပ်ဆောင်နိုင်စေသည့်အရာမှာ ရာထူးအမည် သို့မဟုတ် အဆင့်အတန်းရှိခြင်း မဟုတ်ပေ။ ထိုအစား ၎င်းတို့သည် သတ်သတ်မှတ်မှတ်ဖြစ်သောအလုပ်တစ်ခုကို တာဝန်ယူ ထမ်းဆောင်နိုင်ရန်အတွက်၊ ဆိုလိုသည်မှာ ဘုရားသခင်က ၎င်းတို့လုပ်ဆောင်ရန် အပ်နှံပြီးဖြစ်သည့်အရာကို တာဝန်ယူထမ်းဆောင်ရန်၊ သို့မဟုတ် တစ်နည်းအားဖြင့်ဆိုသော် တာဝန်ယူမှုပါသော တာဝန်ဝတ္တရားတစ်ရပ်ကို ထမ်းဆောင်နိုင်ရန်အတွက် အစွမ်းအစတစ်ခုခုကို ပိုင်ဆိုင်ရမည်ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်ဝတ္တရားများ၏ အချက်ခြောက်တွင် ဖော်ပြထားသည့်အတိုင်း ပင်ကိုစွမ်းရည်ရှိသူအမျိုးမျိုးကို မြှင့်တင်ပေးခြင်းနှင့် ပျိုးထောင်ခြင်း၏ သတ်သတ်မှတ်မှတ်ဖြစ်သော အရေးပါမှုနှင့် အဓိပ္ပာယ်ဖွင့်ဆိုချက် ဖြစ်သည်။ ထို့ကြောင့် လူတို့ကို မြှင့်တင်ပေးခြင်းနှင့် ပျိုးထောင်ခြင်း၌ ဘုရားအိမ်တော်၏ ရည်ရွယ်ချက်မှာ ဘုရားသခင်၏ သတ်မှတ်ချက်များနှင့် ဘုရားအိမ်တော်၏ အလုပ်အစီအစဉ်များနှင့်အညီ အသင်းတော်၏ အမျိုးမျိုးသော အလုပ်များကို ကောင်းမွန်စွာ လုပ်ဆောင်ရန် ပင်ကိုစွမ်းရည်ရှိသူအမျိုးမျိုးကို ပျိုးထောင်ရန် ဖြစ်သည်၊ ယင်းမှာ ဤလူတို့ကို အသင်းတော်၏ အမျိုးမျိုးသော တိကျသည့် တာဝန်များကို တာဝန်ယူ ထမ်းဆောင်နိုင်စေရန် ဖြစ်သည်။ တစ်ချိန်တည်းမှာပင် ဘုရားအိမ်တော်သည် ဤလူတို့ကို ၎င်းတို့အနေဖြင့် ဘုရားနှုတ်ကပတ်တော်များကို မည်သို့ တွေးတောဆင်ခြင်ရမည်ကိုလည်းကောင်း၊ သမ္မာတရားအကြောင်း မည်သို့ မိတ်သဟာယဖွဲ့ရမည်ကိုလည်းကောင်း၊ စည်းမျဉ်းများနှင့်အညီ မည်သို့ ပြုမူဆောင်ရွက်ရမည်ကိုလည်းကောင်း သင်ယူစေရန် ပျိုးထောင်ပြီး လေ့ကျင့်ပေးသည်၊ ၎င်းတို့ကို သမ္မာတရားကို လက်တွေ့လုပ်ဆောင်ရန်နှင့် ဘုရားနှုတ်ကပတ်တော်များအားဖြင့် အသက်ရှင်နေထိုင်ရန်၊ သမ္မာတရား လက်တွေ့ကျမှုထဲသို့ ဝင်ရောက်ရန် ဦးဆောင်သည်၊ ပြီးလျှင် ၎င်းတို့ကို စစ်မှန်သော အတွေ့အကြုံများနှင့် သက်သေခံချက်များ ရှိစေရန် ထောက်ကူပေးပြီးနောက် ၎င်းတို့သည် အခြားသူတို့ကို ဦးဆောင်နိုင်၊ ရေလောင်းနိုင်ပြီး ထောက်ပံ့နိုင်ကာ အသင်းတော်၏ အမျိုးမျိုးသော အလုပ်များကို ကောင်းမွန်စွာ လုပ်ဆောင်နိုင်ကြသည်။ တစ်ချိန်တည်းမှာပင် ဘုရားသခင် ရွေးချယ်ထားသောလူတို့သည် ဘုရားသခင်ကို ကျိုးနွံနာခံရန်၊ ဘုရားသခင်အတွက် သက်သေခံရန်နှင့် ဧဝံဂေလိတရားကို ဟောပြောခြင်း တာဝန်ကို ဖြည့်ဆည်းရန် တတ်နိုင်ကြမည်ဖြစ်သည်။ ပင်ကိုစွမ်းရည်ရှိသူအမျိုးမျိုးကို မြှင့်တင်ပေးခြင်းနှင့် ပျိုးထောင်ခြင်းအတွက် လက်တွေ့လုပ်ဆောင်ခြင်း နည်းလမ်းမှာ တစ်ဖက်တွင် လူတို့ကို ဘုရားနှုတ်ကပတ်တော်များကို လက်တွေ့လုပ်ဆောင်ပြီး တွေ့ကြုံခံစားရန်၊ မိမိတို့ကိုယ်ကို သိကျွမ်းလာရန်၊ မိမိတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားရန်နှင့် သမ္မာတရား လက်တွေ့ကျမှုထဲသို့ ဝင်ရောက်ရန် ဦးဆောင်ခြင်း ဖြစ်သည်၊ အခြားတစ်ဖက်တွင်မူ ခေါင်းဆောင်များနှင့် အမှုဆောင်များအနေဖြင့် မိမိတို့၏ တာဝန်များကို ဖြည့်ဆည်းရာတွင်နှင့် ဘုရားသခင်အတွက် အားကောင်းသော သက်သေခံချက်များ ပေးရာတွင် လူတို့ကို ဦးဆောင်ရန်နှင့် ပျိုးထောင်ရန် မိမိတို့၏ကိုယ်ပိုင် သစ္စာစောင့်သိမှုနှင့် ကျိုးနွံနာခံမှုဆိုင်ရာ လက်တွေ့ကျသော အတွေ့အကြုံကို အသုံးပြုရန် ဖြစ်သည်။ ပင်ကိုစွမ်းရည်ရှိသူအမျိုးမျိုးကို ပျိုးထောင်ခြင်းတွင် ဤသည်တို့မှာ အဓိကလက်တွေ့လုပ်ဆောင်မှု လမ်းကြောင်းနှစ်ခုပင် ဖြစ်သည်။ ဤသည်မှာ ပင်ကိုစွမ်းရည်ရှိသူအမျိုးမျိုးကို မြှင့်တင်ပေးခြင်းနှင့် ပျိုးထောင်ခြင်း၌ ပါဝင်သည့် တိကျသောအလုပ်ဖြစ်ပြီး ၎င်းတို့ကို အားပေးခြင်းနှင့် ပျိုးထောင်ခြင်း၏ စစ်မှန်သော အရေးပါမှုလည်း ဖြစ်သည်။

ဘုရားအိမ်တော်က မြှင့်တင်ပေးပြီး ပျိုးထောင်သည့် ပင်ကိုစွမ်းရည်ရှိသူအမျိုးမျိုးအတွက် လိုအပ်သော စံသတ်မှတ်ချက်များ

၁။ အလုပ်အမျိုးမျိုး၏ ခေါင်းဆောင်များ၊ အမှုဆောင်များနှင့် ကြီးကြပ်ရေးမှူးများအတွက် လိုအပ်သော စံသတ်မှတ်ချက်များ

“အသင်းတော်က မြှင့်တင်ပေးပြီး ပျိုးထောင်သည့် ပင်ကိုစွမ်းရည်ရှိသူအမျိုးမျိုး” သည် မည်သူတို့ကို ရည်ညွှန်းသနည်း။ ယင်းက မည်သည့်အတိုင်းအတာများကို လွှမ်းခြုံသနည်း။ ပထမတစ်ခုမှာ အလုပ်အမျိုးမျိုး၏ ကြီးကြပ်ရေးမှူးများ ဖြစ်နိုင်သည့် လူအမျိုးအစား ဖြစ်သည်။ အလုပ်အမျိုးမျိုး၏ ကြီးကြပ်ရေးမှူးများအတွက် လိုအပ်သော စံနှုန်းများမှာ အဘယ်နည်း။ အဓိကအားဖြင့် သုံးခုရှိသည်။ ပထမဦးစွာ ၎င်းတို့သည် သမ္မာတရားကို သဘောပေါက်နားလည်နိုင်စွမ်း ရှိရမည်။ သမ္မာတရားကို လွဲချော်မှုမရှိဘဲ မှန်ကန်စွာ သဘောပေါက်နားလည်နိုင်ပြီး ဆိုလိုချက်များကို ဆက်စပ်တွေးခေါ်နိုင်သောသူများသာလျှင် အစွမ်းအစကောင်းသူများ ဖြစ်ကြသည်။ အစွမ်းအစကောင်းသူများသည် အနည်းဆုံးအားဖြင့် ဝိညာဉ်ရေးရာ နားလည်သဘောပေါက်မှု ရှိရမည်ဖြစ်ပြီး ဘုရားသခင်၏ နှုတ်ကပတ်တော်များကို အမှီအခိုကင်းစွာ စားသောက်နိုင်ရမည်။ ဘုရားနှုတ်ကပတ်တော်များကို စားသောက်ခြင်း ဖြစ်စဉ်တွင် ၎င်းတို့သည် မိမိတို့၏ ကိုယ်ပိုင်အယူအဆများနှင့် စိတ်ကူးများ၊ မိမိတို့၏ ကိုယ်ပိုင်အလိုဆန္ဒ ရောနှောခြင်းအပြင် မိမိတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန်အလို့ငှာ ဘုရားနှုတ်ကပတ်တော်များ၏ တရားစီရင်မှု၊ ပြစ်တင်ဆုံးမခြင်းနှင့် ပြုပြင်ခြင်းတို့ကို အမှီအခိုကင်းစွာ လက်ခံနိုင်ရမည်ဖြစ်ပြီး သမ္မာတရားကို ရှာဖွေနိုင်ရမည်၊ အကယ်၍ ၎င်းတို့သည် ဤစံနှုန်းသို့ ရောက်ရှိပါက ဘုရားသခင်၏ အလုပ်ကို မည်သို့တွေ့ကြုံခံစားရမည်ကို ၎င်းတို့သိသည်ဟု ဆိုလိုပြီး ဤသည်မှာ အစွမ်းအစကောင်းခြင်း၏ သရုပ်သကန်တစ်ခု ဖြစ်သည်။ ဒုတိယအချက်မှာ ၎င်းတို့သည် အသင်းတော်အလုပ်အတွက် ဝန်ထုပ်ဝန်ပိုးထမ်းရွက်ရမည်။ အမှန်တကယ်ဝန်ထုပ်ဝန်ပိုးထမ်းရွက်သောသူများသည် စိတ်အားထက်သန်မှု ရှိရုံမျှသာမဟုတ်ဘဲ ၎င်းတို့တွင် စစ်မှန်သော အသက်အတွေ့အကြုံရှိသည်၊ သမ္မာတရားအချို့ကို နားလည်ပြီး ပြဿနာအချို့ကို ထိုးထွင်းသိမြင်နိုင်သည်။ ၎င်းတို့သည် အသင်းတော်အလုပ်နှင့် ဘုရားသခင် ရွေးချယ်ထားသောလူတို့၌ ဖြေရှင်းရန် လိုအပ်သည့် အခက်အခဲများနှင့် ပြဿနာများစွာ ရှိသည်ကို မြင်ကြသည်။ ၎င်းတို့သည် ဤအရာကို မိမိတို့၏ မျက်စိဖြင့် မြင်ပြီး မိမိတို့၏ စိတ်နှလုံးထဲတွင် ယင်းအတွက် စိုးရိမ်ကြသည်၊ ဤသည်မှာ အသင်းတော်အလုပ်အတွက် ဝန်ထုပ်ဝန်ပိုးထမ်းရွက်ခြင်းဟု ဆိုလိုသည့်အရာ ဖြစ်သည်။ အကယ်၍ တစ်စုံတစ်ဦးသည် အစွမ်းအစကောင်းပြီး သမ္မာတရားကို သဘောပေါက်နားလည်နိုင်စွမ်း ရှိရုံမျှသာဖြစ်သော်လည်း ပျင်းရိလျှင်၊ ဇာတိပကတိ၏ သက်သောင့်သက်သာဖြစ်မှုများကို တပ်မက်လျှင်၊ လက်တွေ့ကျသောအလုပ်ကို လုပ်ဆောင်လိုစိတ်မရှိဘဲ အထက်က ပြီးဆုံးရန် နောက်ဆုံးရက် သတ်မှတ်ပေးသည့်အခါမှသာ၊ မလုပ်ဘဲ နေ၍မရသည့်အခါမှသာ အလုပ်အနည်းငယ်ကို လုပ်ဆောင်ပါက ဤသည်မှာ ဝန်ထုပ်ဝန်ပိုး ထမ်းရွက်မှုမရှိသောသူတစ်ဦး ဖြစ်သည်။ ဝန်ထုပ်ဝန်ပိုး ထမ်းရွက်မှုမရှိသောသူများသည် သမ္မာတရားကို မလိုက်စားသောသူများ၊ တရားမျှတစိတ်မရှိသောသူများနှင့် တစ်နေ့လုံး အလွန်အမင်းစားသောက်ပြီး မည်သည့်အရာကိုမျှ အလေးအနက်မထားဘဲ ဆန်ကုန်မြေလေးများ ဖြစ်ကြသည်။ တတိယအချက်မှာ ၎င်းတို့သည် အလုပ်လုပ်နိုင်စွမ်းကို ပိုင်ဆိုင်ရမည်။ “အလုပ်လုပ်နိုင်စွမ်း” ဆိုသည်မှာ အဘယ်အရာကို ဆိုလိုသနည်း။ ရိုးရှင်းစွာဆိုသော် ယင်းမှာ ၎င်းတို့သည် အလုပ်ကို ခွဲဝေပေးနိုင်ပြီး လူတို့ကို ညွှန်ကြားချက်များ ပေးနိုင်ရုံသာမက ပြဿနာများကိုလည်း ဖော်ထုတ်ပြီး ဖြေရှင်းနိုင်သည်ကို ဆိုလိုသည်၊ ဤသည်မှာ အလုပ်လုပ်နိုင်စွမ်းကို ပိုင်ဆိုင်ခြင်းဟု ဆိုလိုသည့်အရာ ဖြစ်သည်။ ထို့အပြင် ၎င်းတို့သည် စီစဉ်ဖွဲ့စည်းမှုဆိုင်ရာ ကျွမ်းကျင်မှုများလည်း လိုအပ်သည်။ စီစဉ်ဖွဲ့စည်းမှုဆိုင်ရာ ကျွမ်းကျင်မှုများရှိသောသူများသည် လူတို့ကို စုစည်းရာတွင်၊ အလုပ်ကို စီစဉ်ပြီး ခွဲခန့်ရာတွင်နှင့် ပြဿနာများကို ဖြေရှင်းရာတွင် အထူးပင် ကျွမ်းကျင်ကြပြီး အလုပ်ကို ခွဲခန့်ကာ ပြဿနာများကို ဖြေရှင်းသည့်အခါ ၎င်းတို့သည် လူတို့ကို လုံးလုံးလျားလျား လက်ခံယုံကြည်စေနိုင်ပြီး နာခံစေနိုင်သည်၊ ဤသည်မှာ စီစဉ်ဖွဲ့စည်းမှုဆိုင်ရာ ကျွမ်းကျင်မှုများ ရှိခြင်းဟု ဆိုလိုသည့်အရာ ဖြစ်သည်။ အလုပ်လုပ်နိုင်စွမ်း အမှန်တကယ် ရှိသောသူများသည် ဘုရားအိမ်တော်က စီစဉ်ခန့်ခွဲသည့် တိကျသောအလုပ်များကို ဆောင်ရွက်နိုင်ပြီး ပေါ့ပေါ့ဆဆမရှိဘဲ လျင်မြန်ပြတ်သားစွာ ထိုသို့လုပ်ဆောင်နိုင်သည့်အပြင် အမျိုးမျိုးသော အလုပ်များကိုလည်း ကောင်းမွန်စွာ လုပ်ဆောင်နိုင်သည်။ ဤသည်တို့မှာ ခေါင်းဆောင်များနှင့် အမှုဆောင်များကို ပျိုးထောင်ခြင်းအတွက် ဘုရားအိမ်တော်၏ စံနှုန်းသုံးခု ဖြစ်သည်။ အကယ်၍ တစ်စုံတစ်ဦးသည် ဤစံနှုန်းသုံးခုနှင့် ကိုက်ညီပါက သူသည် ရှားပါးသော၊ ပင်ကိုစွမ်းရည်ရှိသူတစ်ဦးဖြစ်ပြီး ချက်ချင်းပင် မြှင့်တင်ပေးခြင်း၊ ပျိုးထောင်ခြင်းနှင့် လေ့ကျင့်ပေးခြင်းတို့ကို ခံရသင့်ကာ အချိန်ကာလတစ်ခုကြာ လက်တွေ့လုပ်ဆောင်ပြီးနောက် သူသည် အလုပ်ကို တာဝန်ယူနိုင်မည်ဖြစ်သည်။ အစွမ်းအစရှိသူ၊ ဝန်ထုပ်ဝန်ပိုးထမ်းရွက်သူနှင့် အလုပ်လုပ်နိုင်စွမ်း ပိုင်ဆိုင်သူ မည်သူမဆိုသည် ၎င်းတို့၏ အလုပ်တွင် လူတို့က ၎င်းတို့အတွက် အမြဲတမ်း စိုးရိမ်ပူပန်ပေးရန်နှင့် ကြီးကြပ်ကာ တိုက်တွန်းရန် မလိုအပ်ပေ။ ၎င်းတို့သည် ပြဿနာမဖြစ်ခင် ကြိုတင်ကာကွယ်လုပ်ဆောင်သည်၊ မည်သည့်အလုပ်များကို မည်သည့်အချိန်တွင် လုပ်ဆောင်သင့်သည်ကိုလည်းကောင်း၊ မည်သည့်အလုပ်များကို စစ်ဆေးပြီး ကြီးကြပ်သင့်သည်ကိုလည်းကောင်း၊ မည်သည့်အလုပ်များကို စိစစ်ရန် သို့မဟုတ် အနီးကပ် စောင့်ကြည့်ရန် လိုအပ်သည်ကိုလည်းကောင်း ၎င်းတို့ သိကြသည်။ ၎င်းတို့သည် ဤအရာများကို ကောင်းစွာ သတိပြုမိကြသည်။ ထိုသို့သောလူများသည် ၎င်းတို့၏ အလုပ်တွင် အတော်အတန် အားကိုးအားထားပြုနိုင်ပြီး ယုံကြည်စိတ်ချရကာ ကြီးမားသော ပြဿနာများ ဖြစ်ပေါ်မည်မဟုတ်ပေ။ ပြဿနာများ ဖြစ်ပေါ်လျှင်ပင် ယင်းတို့သည် ခြုံငုံကြည့်လျှင် အရေးမပါသော အသေးအဖွဲကိစ္စရပ်များသာ ဖြစ်မည်ဖြစ်ပြီး ဘုရားသခင်သည် ဤလူတို့လုပ်ဆောင်သည့် အလုပ်အတွက် စိုးရိမ်ပူပန်ရန် မလိုအပ်ပေ။ မိမိတို့၏ အလုပ်တွင် မိမိခြေထောက်ပေါ် မိမိ အမှန်တကယ် ရပ်တည်နိုင်သောသူများသာလျှင် အလုပ်လုပ်နိုင်စွမ်းကို အမှန်တကယ် ပိုင်ဆိုင်ကြသည်။ မိမိခြေထောက်ပေါ် မိမိ မရပ်တည်နိုင်ဘဲ အခြားသူတို့ကို ၎င်းတို့အတွက် အမြဲတမ်း စိုးရိမ်ပူပန်စေရန်၊ မျက်ခြည်မပြတ် စောင့်ကြည့်စေရန်၊ ကြီးကြပ်စေရန်နှင့် မည်သည့်အရာလုပ်ဆောင်ရမည်ကို လက်ဆွဲ၍ပင် သင်ကြားပေးရန် လိုအပ်သောသူများသည် အလွန်ညံ့ဖျင်းသော အစွမ်းအစရှိသည့် လူအမျိုးအစား ဖြစ်ကြသည်။ သာမန်အစွမ်းအစရှိသော လူတို့လုပ်ဆောင်သည့် အလုပ်၏ ရလဒ်များသည် သာမန်သာဖြစ်သည်မှာ သေချာပြီး ဤလူတို့သည် တစ်စုံတစ်ခုကို မလုပ်ဆောင်နိုင်မီတွင် အခြားသူတို့က ၎င်းတို့ကို မျက်ခြည်မပြတ် စောင့်ကြည့်ပြီး ကြီးကြပ်ရန် လိုအပ်သည်။ ဆန့်ကျင်ဘက်အားဖြင့် အစွမ်းအစကောင်းသူများသည် အချိန်ကာလတစ်ခုကြာ လေ့ကျင့်ပေးခြင်း ခံရပြီးနောက် မိမိခြေထောက်ပေါ် မိမိ ရပ်တည်နိုင်ကြပြီး အထက်က ၎င်းတို့ကို တာဝန်တစ်ခုအတွက် ညွှန်ကြားချက်များ ပေးကာ စည်းမျဉ်းအချို့ကို မိတ်သဟာယဖွဲ့သည့်အခါတိုင်း ၎င်းတို့သည် စည်းမျဉ်းများကို သဘောပေါက်နားလည်နိုင်ပြီး ယင်းတို့နှင့်အညီ အလုပ်ကို အကောင်အထည်ဖော်နိုင်ကာ အခြေခံအားဖြင့် အလွန်ကြီးမားသော လမ်းလွဲခြင်းများ သို့မဟုတ် ချို့ယွင်းချက်များမရှိဘဲ မှန်ကန်သော လမ်းကြောင်းကို လိုက်လျှောက်နိုင်သည့်အပြင် ၎င်းတို့ ရရှိသင့်သည့် ရလဒ်များကိုလည်း စွမ်းဆောင်ရရှိနိုင်ကြသည်၊ ဤသည်မှာ အလုပ်လုပ်နိုင်စွမ်းကို ပိုင်ဆိုင်ခြင်းဟု ဆိုလိုသည့်အရာ ဖြစ်သည်။ ဥပမာအားဖြင့် ဘုရားအိမ်တော်သည် အသင်းတော်ကို သန့်စင်ရန်နှင့် အန္တိခရစ်များနှင့် ဆိုးယုတ်သောလူတို့ကို ဖော်ထုတ်ပြီး အသင်းတော်မှ နှင်ထုတ်ရန် တောင်းဆိုပြီး အလုပ်လုပ်နိုင်စွမ်း ပိုင်ဆိုင်သည့် လူအမျိုးအစားသည် ဤတာဝန်ကို ဆောင်ရွက်နေစဉ်တွင် အခြေခံအားဖြင့် လမ်းမလွဲပေ။ အန္တိခရစ်တစ်ဦး ပေါ်ပေါက်လာသည်နှင့်တစ်ပြိုင်နက် ၎င်းတို့ ထုတ်ဖော်ခြင်းနှင့် ရှင်းလင်းပစ်ခြင်း ခံရရန် အနည်းဆုံး ခြောက်လခန့် ကြာမြင့်သည်။ ဤအချိန်အတွင်းတွင် အလုပ်လုပ်နိုင်စွမ်း ပိုင်ဆိုင်သောသူများသည် ၎င်းတို့ကို ရှာဖွေဖော်ထုတ်နိုင်သည်၊ အန္တိခရစ်၏ သရုပ်သကန်များကို စိစစ်ရန် သမ္မာတရားအကြောင်း မိတ်သဟာယဖွဲ့နိုင်သည်၊ ညီအစ်ကိုမောင်နှမများကို ၎င်းတို့အပေါ် ပိုင်းခြားသိမြင်နိုင်စွမ်း ရရှိစေရန်နှင့် အထင်အမြင်မှားစေခြင်း မခံရစေရန် ကူညီနိုင်ပြီး ထိုသို့ဖြင့် ၎င်းတို့ကို အန္တိခရစ်ကို အတူတကွ ထကြွ၍ ဖော်ထုတ်ပြီး နှင်ထုတ်နိုင်စေရန် ထောက်ကူပေးသည်။ အလုပ်လုပ်နိုင်စွမ်း ပိုင်ဆိုင်သောလူများ၏ အလုပ်နယ်ပယ်အတွင်း၌ အန္တိခရစ်များ သို့မဟုတ် ဆိုးယုတ်သောလူများ ပေါ်ပေါက်လာသည့်အခါ အခြေခံအားဖြင့် ညီအစ်ကိုမောင်နှမအများစုသည် အထင်အမြင်မှားစေခြင်း သို့မဟုတ် လွှမ်းမိုးခြင်းကို မခံကြရပေ။ နားဝေတိမ်တောင်ဖြစ်သောသူ အနည်းငယ်နှင့် အလွန်ညံ့ဖျင်းသော အစွမ်းအစရှိသူများသာလျှင် အထင်အမြင်မှားစေခြင်းကို ခံကြရပြီး ဤသည်မှာ ပုံမှန်ဖြစ်စဉ်တစ်ခု ဖြစ်သည်။ အစွမ်းအစကောင်းပြီး အလုပ်လုပ်နိုင်စွမ်း ပိုင်ဆိုင်သောသူများသည် ၎င်းတို့၏ အလုပ်တွင် ဤရလဒ်များကို စွမ်းဆောင်ရရှိနိုင်ပြီး ထိုသို့သောလူများသည် သမ္မာတရား လက်တွေ့ကျမှုကို ပိုင်ဆိုင်ကြကာ စံနှုန်းပြည့်မီသော ခေါင်းဆောင်များနှင့် အမှုဆောင်များ ဖြစ်ကြသည်။

အခုလေးတင် ကျွန်ုပ်ပြောခဲ့သော ပင်ကိုစွမ်းရည်ရှိသူ အမျိုးမျိုးတို့တွင် ပထမအမျိုးအစားမှာ လုပ်ငန်းအမျိုးမျိုး၏ ကြီးကြပ်ရေးမှူးများ ဖြစ်နိုင်သောသူများ ဖြစ်သည်။ ၎င်းတို့အတွက် ပထမဆုံး တောင်းဆိုချက်မှာ သမ္မာတရားကို သဘောပေါက်နားလည်နိုင်သည့် စွမ်းရည်နှင့် အစွမ်းအစ ရှိရန်ဖြစ်သည်။ ဤသည်မှာ အနိမ့်ဆုံး တောင်းဆိုချက် ဖြစ်သည်။ ဒုတိယတောင်းဆိုချက်မှာ ၎င်းတို့တွင် ဝန်တာ ရှိခြင်းဖြစ်သည်။ ဤအရာသည် မရှိမဖြစ်လိုအပ်သည်။ အချို့လူများသည် သာမန်လူများထက် သမ္မာတရားကို ပို၍ လျင်မြန်စွာ သဘောပေါက်နားလည်ကြသည်၊ ဝိညာဉ်ရေးရာ နားလည်သဘောပေါက်မှု ရှိကြသည်၊ အစွမ်းအစ ကောင်းကြသည်၊ အလုပ်လုပ်နိုင်စွမ်း ရှိကြသည်၊ ပြီးလျှင် အချိန်ကာလတစ်ခု လေ့ကျင့်ပြီးနောက်တွင် မိမိတို့၏ ခြေထောက်ပေါ်တွင် လုံးဝဥဿုံ ရပ်တည်နိုင်ကြသည်။ သို့သော် ဤလူများတွင် ပြင်းထန်သော ပြဿနာတစ်ခု ရှိသည်။ ၎င်းတို့တွင် ဝန်တာထားစိတ် မရှိခြင်း ဖြစ်သည်။ ၎င်းတို့သည် စားခြင်း၊ သောက်ခြင်း၊ ပျော်ပါးခြင်းနှင့် ဟိုဟိုသည်သည် လျှောက်သွားခြင်းတို့ကို နှစ်သက်ကြသည်။ ၎င်းတို့သည် ဤအရာများကို အလွန်စိတ်ဝင်စားကြသည်၊ သို့သော် ဆင်းရဲဒုက္ခခံရန်နှင့် အဖိုးအခပေးရန် လိုအပ်သော၊ မိမိတို့ကိုယ်ကို အနည်းငယ် ချုပ်တည်းရန် လိုအပ်သော သတ်သတ်မှတ်မှတ်ဖြစ်သည့် အလုပ်တစ်ခုခုကို လုပ်ဆောင်ရန် တောင်းဆိုခြင်းခံရပါက ၎င်းတို့သည် စိတ်ပျက်အားလျော့သွားကြပြီး မိမိတို့တွင် နာမကျန်းမှု သို့မဟုတ် ဝေဒနာအချို့ရှိသည်ဟုလည်းကောင်း၊ မိမိတို့ခန္ဓာကိုယ် အစိတ်အပိုင်းတိုင်းသည် မအီမလည် ဖြစ်နေသည်ဟုလည်းကောင်း အကြောင်းပြကြသည်။ ၎င်းတို့သည် အထိန်းအကွပ်မရှိကြဘဲ စည်းကမ်းမဲ့ကြသည်၊ လေးလေးနက်နက် မရှိဘဲ တစ်ဇွတ်ထိုးနိုင်ကြကာ အသောက်အစား အပျော်အပါး မွေ့လျော်ကြသည်။ ၎င်းတို့သည် စားချင်သည့်အခါ စားကြသည်၊ အိပ်ချင်သည့်အခါ အိပ်ကြသည်၊ ပျော်ပါးချင်သည့်အခါ ပျော်ပါးကြပြီး စိတ်ကူးပေါက်လာမှသာ အလုပ်အချို့ကို လုပ်ဆောင်ကြသည်။ အလုပ်သည် အနည်းငယ် ခက်ခဲလျှင် သို့မဟုတ် မောပန်းလျှင် ၎င်းတို့သည် စိတ်မဝင်စားတော့ဘဲ မိမိတို့၏ တာဝန်ကို ထမ်းဆောင်လိုစိတ် မရှိတော့ပေ။ ဤသည်မှာ ဝန်တာစိတ်ရှိခြင်းလော။ (မဟုတ်ပါ။) ပျင်းရိပြီး ဇာတိပကတိ၏ သက်သောင့်သက်သာရှိမှုကို တပ်မက်သော လူများသည် မြှင့်တင်ပေးခြင်းနှင့် ပျိုးထောင်ခြင်း ခံသင့်သောသူများ မဟုတ်ကြပေ။ ထို့ပြင် အလုပ်တစ်ခုအတွက် အစွမ်းအစသည် လုံလောက်သည်ထက် ပိုသောလူများလည်း ရှိသေးသည်၊ သို့သော် ကံမကောင်းစွာဖြင့် ၎င်းတို့တွင် ဝန်တာထားစိတ် မရှိကြပေ၊ ၎င်းတို့သည် တာဝန်ယူရန် မနှစ်သက်ကြ၊ ပြဿနာကို မနှစ်သက်ကြ၊ စိုးရိမ်ပူပန်ရသည်ကို မနှစ်သက်ကြပေ။ ၎င်းတို့သည် လုပ်ဆောင်ရန် လိုအပ်သော အလုပ်ကို မမြင်ကြပေ၊ ပြီးလျှင် ယင်းကို မြင်နိုင်လျှင်ပင် တာဝန်ယူဆောင်ရွက်လိုစိတ် မရှိကြပေ။ ဤအမျိုးအစား လူများသည် မြှင့်တင်ပေးခြင်းနှင့် ပျိုးထောင်ခြင်းခံရန် သင့်တော်သူများလော။ လုံးဝမဟုတ်ပါ၊ မြှင့်တင်ပေးခြင်းနှင့် ပျိုးထောင်ခြင်းခံရန် လူတို့တွင် ဝန်တာတစ်ခုကို သယ်ဆောင်ရမည်ဖြစ်သည်။ ဝန်တာတစ်ခု သယ်ဆောင်ခြင်းကို တာဝန်ယူစိတ်ရှိခြင်းဟုလည်း ဖော်ပြနိုင်သည်။ တာဝန်ယူစိတ်ရှိခြင်းသည် လူ့သဘာဝနှင့် ပို၍သက်ဆိုင်သည်၊ ဝန်တာတစ်ခု သယ်ဆောင်ခြင်းသည် လူများကို အကဲဖြတ်ရန် ဘုရားအိမ်တော် အသုံးပြုသော စံနှုန်းများထဲမှ တစ်ခုနှင့် သက်ဆိုင်သည်။ ဝန်တာတစ်ခု သယ်ဆောင်သည့်အပြင် နောက်ထပ်အရာနှစ်ခုဖြစ်သည့် သမ္မာတရားကို သဘောပေါက်နားလည်နိုင်သည့် စွမ်းရည်နှင့် အစွမ်းအစ၊ နှင့် အလုပ်လုပ်နိုင်စွမ်းတို့ကို ပိုင်ဆိုင်သောသူများသည် မြှင့်တင်ပေးခြင်းနှင့် ပျိုးထောင်ခြင်း ခံရနိုင်သော လူအမျိုးအစားဖြစ်ပြီး ဤလူအမျိုးအစားသည် လုပ်ငန်းအမျိုးမျိုး၏ ကြီးကြပ်ရေးမှူးများ ဖြစ်နိုင်သည်။ ဤသည်တို့မှာ လူများကို အမျိုးမျိုးသော ကြီးကြပ်ရေးမှူးများ ဖြစ်လာစေရန် မြှင့်တင်ပေးခြင်းနှင့် ပျိုးထောင်ခြင်းအတွက် သတ်မှတ်ထားသော စံနှုန်းများဖြစ်ပြီး ဤစံနှုန်းများနှင့် ကိုက်ညီသော လူများသည် မြှင့်တင်ပေးခြင်းနှင့် ပျိုးထောင်ခြင်းခံရရန် သင့်တော်သူများ ဖြစ်ကြသည်။

၂။ အမျိုးမျိုးသော အတတ်ပညာများတွင် အထူးပင်ကိုစွမ်းရည်များ သို့မဟုတ် ဆုကျေးဇူးများ ပိုင်ဆိုင်သည့် ပင်ကိုစွမ်းရည်ရှိသူများအတွက် သတ်မှတ်ထားသော စံသတ်မှတ်ချက်များ

အလုပ်အမျိုးမျိုး၏ ကြီးကြပ်ရေးမှူးများ ဖြစ်နိုင်သည့် လူအမျိုးအစားအပြင် မြှင့်တင်ပေးခြင်းနှင့် ပျိုးထောင်ခြင်း ခံရနိုင်သည့် အခြားလူအမျိုးအစားမှာ အထူးပင်ကိုစွမ်းရည်များ သို့မဟုတ် ဆုကျေးဇူးများ ပိုင်ဆိုင်သော သို့မဟုတ် အတတ်ပညာပိုင်းဆိုင်ရာ ကျွမ်းကျင်မှုအချို့ကို ကျွမ်းကျင်ပိုင်နိုင်သောသူများ ဖြစ်ကြသည်။ ဤသို့သောလူတို့ကို အဖွဲ့ခေါင်းဆောင်များအဖြစ်သို့ ပျိုးထောင်ရန်အတွက် ဘုရားအိမ်တော်က လိုအပ်သည့် စံနှုန်းမှာ အဘယ်နည်း။ ဦးစွာ ၎င်းတို့၏ လူ့သဘာဝကို ကြည့်လော့၊ ၎င်းတို့သည် အပြုသဘောဆောင်သည့်အရာများကို အတော်အတန် နှစ်သက်ပြီး ဆိုးယုတ်သောလူများ မဟုတ်သရွေ့ လုံလောက်ပြီဖြစ်သည်။ အချို့လူများက “၎င်းတို့ကို သမ္မာတရားကို လိုက်စားသောသူတစ်ဦးဖြစ်ရန် အဘယ်ကြောင့် မလိုအပ်သနည်း” ဟု မေးကောင်းမေးနိုင်သည်။ အကြောင်းမှာ အဖွဲ့ခေါင်းဆောင်များသည် အသင်းတော်ခေါင်းဆောင်များ သို့မဟုတ် အမှုဆောင်များ မဟုတ်သကဲ့သို့ ရေလောင်းသူများလည်း မဟုတ်ဘဲ ၎င်းတို့ကို သမ္မာတရားကို လိုက်စားခြင်း စံနှုန်းနှင့် ကိုက်ညီရန် သတ်မှတ်ခြင်းသည် အလွန်အကျွံ တောင်းဆိုခြင်း ဖြစ်မည်ဖြစ်ပြီး ၎င်းတို့အများစုအတွက် လက်လှမ်းမမီနိုင်ပေ။ ဤသည်မှာ အထွေထွေကိစ္စရပ်များဆိုင်ရာ အလုပ် သို့မဟုတ် သတ်သတ်မှတ်မှတ်ဖြစ်သော လုပ်ငန်းဆိုင်ရာ အလုပ်များကို လုပ်ဆောင်သောလူများအတွက် မလိုအပ်ပေ၊ အကယ်၍ လိုအပ်ပါက အရည်အချင်းပြည့်မီသူ အနည်းငယ်သာ ရှိမည်ဖြစ်သောကြောင့် စံနှုန်းများကို လျှော့ချရမည်ဖြစ်သည်။ လူတို့သည် မိမိတို့၏အသက်မွေးဝမ်းကျောင်းပညာကို နားလည်ပြီး အလုပ်ကို တာဝန်ယူ ထမ်းဆောင်နိုင်စွမ်းရှိသရွေ့၊ မကောင်းမှုကို မကျူးလွန်ဘဲ မည်သည့်အနှောင့်အယှက်မျှ မဖြစ်စေသရွေ့ လုံလောက်ပြီဖြစ်သည်။ ကျွမ်းကျင်မှုအချို့နှင့် အသက်မွေးဝမ်းကျောင်းပညာများတွင် ကျွမ်းကျင်မှုရှိပြီး အားသာချက်အချို့ရှိသည့် ဤလူများအတွက် အကယ်၍ ၎င်းတို့သည် ဘုရားအိမ်တော်၌ ကျွမ်းကျင်မှုနှင့် အကျွမ်းတဝင်ရှိရန် လိုအပ်ပြီး ၎င်းတို့၏ အသက်မွေးဝမ်းကျောင်းပညာများနှင့် သက်ဆိုင်သည့် အလုပ်ကို ဆောင်ရွက်မည်ဆိုလျှင် ၎င်းတို့သည် မိမိတို့၏ ကိုယ်ကျင့်စရိုက်ပိုင်းတွင် အတော်အသင့် ဟန်ဆောင်မှုကင်းပြီး ဖြောင့်မတ်ကာ၊ ဆိုးယုတ်ခြင်းမရှိဘဲ၊ သဘောပေါက်နားလည်မှု၌ လွဲချော်ခြင်းမရှိလျှင်၊ ဒုက္ခဆင်းရဲကို ခံနိုင်ပြီး အဖိုးအခပေးလိုစိတ်ရှိလျှင် လုံလောက်ပြီဖြစ်သည်။ သို့ဖြစ်၍ ထိုသို့သောလူတို့ကို အဖွဲ့ခေါင်းဆောင်များအဖြစ် ပျိုးထောင်ရန်အတွက် ပထမဆုံးသော လိုအပ်ချက်မှာ ၎င်းတို့သည် အပြုသဘောဆောင်သောအရာများကို အတော်အသင့် နှစ်သက်ရမည်ဖြစ်ပြီး ထို့အပြင် ၎င်းတို့သည် ဒုက္ခဆင်းရဲကို ခံနိုင်ပြီး အဖိုးအခပေးလိုစိတ် ရှိရမည်ဖြစ်သည်။ အခြားမည်သည့်အရာ ရှိသေးသနည်း။ (၎င်းတို့သည် ဖြောင့်မတ်သော ကိုယ်ကျင့်စရိုက်ရှိရမည်ဖြစ်ပြီး ဆိုးယုတ်ခြင်းမရှိရ၊ ၎င်းတို့၏ သဘောပေါက်နားလည်မှု၌ လွဲချော်ခြင်း မရှိရပါ။) ၎င်းတို့၏ ကိုယ်ကျင့်စရိုက်သည် အတော်အသင့် ဖြောင့်မတ်ရမည်၊ ၎င်းတို့သည် ဆိုးယုတ်သောလူများ မဖြစ်ရ၊ ၎င်းတို့၏ သဘောပေါက်နားလည်မှု၌ လွဲချော်ခြင်း မရှိရပေ။ အချို့လူများက “သို့ဆိုလျှင် သမ္မာတရားကို သဘောပေါက်နားလည်နိုင်သည့် ၎င်းတို့၏ စွမ်းရည်ကို မြင့်မားသည်ဟု မှတ်ယူနိုင်သလော။ သမ္မာတရားကို ကြားပြီးနောက် ၎င်းတို့သည် သမ္မာတရား လက်တွေ့ကျမှုကို သတိပြုမိနိုင်ပြီး သမ္မာတရား လက်တွေ့ကျမှုထဲသို့ ဝင်ရောက်နိုင်သလော” ဟု မေးကောင်းမေးနိုင်သည်။ ဤအရာအားလုံးကို တောင်းဆိုရန် မလိုပေ၊ ထိုသို့သောလူများသည် ၎င်းတို့၏ သဘောပေါက်နားလည်မှု၌ လွဲချော်ခြင်းမရှိရန် တောင်းဆိုရုံနှင့် လုံလောက်သည်။ မိမိတို့၏ သဘောပေါက်နားလည်မှု၌ လွဲချော်ခြင်းမရှိသောလူများ အလုပ်လုပ်ဆောင်သည့်အခါ အကျိုးကျေးဇူးတစ်ခုမှာ ၎င်းတို့သည် အဖျက်အမှောင့်များ ပြုလုပ်ရန် သို့မဟုတ် အဓိပ္ပာယ်မရှိသော မည်သည့်အရာကိုမျှ လုပ်ဆောင်ရန် အလားအလာမရှိခြင်း ဖြစ်သည်။ ဥပမာအားဖြင့် ဘုရားအိမ်တော်သည် တည်ကြည်ပြီး တင့်တယ်လျောက်ပတ်သင့်ကာ မွဲသောအရောင်အစား ရောင်စုံဖြစ်သင့်သည့် သရုပ်ဆောင်ဝတ်စုံများ၏ အရောင်နှင့်ပတ်သက်သည့် စည်းမျဉ်းများကို အကြိမ်ကြိမ် မိတ်သဟာယဖွဲ့ခဲ့ပြီးဖြစ်သည်။ သို့တိုင်အောင် မိမိတို့ကို ပြောသည့်အရာကို နားမလည်နိုင်၊ မိမိတို့ကြားသည့်အရာကို သဘောမပေါက်နိုင်၊ သဘောပေါက်နားလည်နိုင်စွမ်းမရှိဘဲ ဘုရားအိမ်တော်၏ ဤလိုအပ်ချက်များအတွင်းရှိ စည်းမျဉ်းများကို ရှာဖွေဖော်ထုတ်နိုင်ခြင်း မရှိဘဲ မီးခိုးရောင်ချည်းသာဖြစ်သည့် ဝတ်စုံများကို အဆုံး၌ ရွေးချယ်သောသူများ ရှိနေဆဲဖြစ်သည်၊ ဤသည်မှာ လွဲချော်သော သဘောပေါက်နားလည်မှုတစ်ခု မဟုတ်လော။ (ဟုတ်ပါသည်။) ဤသည်မှာ လွဲချော်သော သဘောပေါက်နားလည်မှုရှိခြင်းဟု ဆိုလိုသည့်အရာ ဖြစ်သည်။ အပြုသဘောဆောင်သောအရာများကို အတော်အသင့် နှစ်သက်ခြင်းဆိုသည်မှာ အဓိကအားဖြင့် မည်သည့်အရာကို ဆိုလိုသနည်း။ (သမ္မာတရားကို လက်ခံနိုင်ခြင်း ဖြစ်ပါသည်။) မှန်သည်။ ယင်းမှာ သမ္မာတရားနှင့် ကိုက်ညီသော စကားလုံးများနှင့် အမှုအရာများကို လက်ခံနိုင်ခြင်းနှင့် ဘုရားနှုတ်ကပတ်တော်များနှင့် သမ္မာတရား၏ ကဏ္ဍအားလုံးကို လက်ခံပြီး ကျိုးနွံနာခံနိုင်ခြင်းကို ဆိုလိုသည်။ ထိုသို့သောလူများသည် ဤအရာများကို လက်တွေ့လုပ်ဆောင်နိုင်သည်ဖြစ်စေ၊ မလုပ်ဆောင်နိုင်သည်ဖြစ်စေ အနည်းဆုံးအားဖြင့် စိတ်ထဲတွင် ၎င်းတို့သည် ထိုအရာများကို အတိုက်အခံလုပ်ခြင်း သို့မဟုတ် အော်ဂလီဆန်ခြင်း မရှိရပေ။ ထိုသို့သောလူများသည် လူကောင်းများဖြစ်ကြပြီး သာမန်စကားဖြင့်ဆိုသော် ၎င်းတို့သည် အကျင့်ကောင်းသူများဖြစ်သည်ဟု ဆိုနိုင်သည်။ အကျင့်ကောင်းသူများ၏ လက္ခဏာများမှာ အဘယ်နည်း။ ၎င်းတို့သည် ဘာသာတရားမရှိသူများ ကျူးလွန်ရန် နှစ်သက်သည့် ဆိုးယုတ်သောလုပ်ရပ်များအပြင် ဘာသာတရားမရှိသူများ လိုက်လျှောက်သည့် ဆိုးယုတ်သော ခေတ်ရေစီးကြောင်းများအပေါ် အော်ဂလီဆန်ခြင်း ရွံမုန်းခြင်းနှင့် မုန်းတီးခြင်းတို့ကို ခံစားရသည်။ ဥပမာအားဖြင့် ဘာသာတရားမရှိသူများ၏ လောက၏ ခေတ်ရေစီးကြောင်းများသည် ဆိုးယုတ်သော အင်အားစုများကို ထောက်ခံအားပေးပြီး အမျိုးသမီးများစွာတို့သည် ချမ်းသာသူတစ်ဦးကို လက်ထပ်ရန် သို့မဟုတ် တစ်စုံတစ်ဦး၏ မယားငယ်ဖြစ်ရန် လိုက်စားကြသည်။ ဤသည်မှာ ဆိုးညစ်ခြင်း မဟုတ်လော။ သမ္မာတရားကို နှစ်သက်သောသူများသည် ဤအရာများကို အထူးပင် ရွံရှာဖွယ်ကောင်းသည်ဟု တွေ့ရှိကြပြီး အချို့က “ကျွန်မ လက်ထပ်ရန် တစ်စုံတစ်ဦးကို ရှာမတွေ့လျှင်ပင်၊ ဆင်းရဲမွဲတေမှုဖြင့် သေဆုံးနေလျှင်ပင် ထိုလူစားမျိုးကဲ့သို့ မည်သည့်အခါမျှ ပြုမူမည်မဟုတ်ပါ” ဟု ဆိုကြသည်၊ တစ်နည်းအားဖြင့်ဆိုသော် ၎င်းတို့သည် ထိုသို့သောလူများကို မထီမဲ့မြင်ပြုပြီး အထင်အမြင်သေးကြသည်။ အကျင့်ကောင်းသူများ၏ လက္ခဏာတစ်ခုမှာ ၎င်းတို့သည် ဆိုးယုတ်သော ခေတ်ရေစီးကြောင်းများကို ရွံရှာဖွယ်ကောင်းပြီး စက်ဆုပ်ဖွယ်ဖြစ်သည်ဟု တွေ့ရှိကြကာ ထိုသို့သော ခေတ်ရေစီးကြောင်းများ၏ ညွှတ်ကွင်းမိနေသောသူများကို မထီမဲ့မြင်ပြုကြခြင်း ဖြစ်သည်။ ဤလူတို့သည် အတော်အသင့် ဖြောင့်မတ်ကြသည်၊ ဘုရားသခင်ကို ယုံကြည်ခြင်းနှင့် လူကောင်းတစ်ဦးဖြစ်ခြင်း၊ မှန်ကန်သော လမ်းကြောင်းကို လျှောက်လှမ်းခြင်း၊ ဘုရားသခင်ကို ဝတ်ပြုကိုးကွယ်ပြီး မကောင်းမှုကို ရှောင်ကြဉ်ခြင်း၊ ဆိုးယုတ်သော ခေတ်ရေစီးကြောင်းများကို ရှောင်ကြဉ်ခြင်းနှင့် ဤလောကရှိ ဆိုးယုတ်သော အပြုအမူအားလုံးကို ရှောင်ကြဉ်ခြင်းတို့အကြောင်း ပြောဆိုသည့်အခါ စိတ်ထဲတွင် ဤသည်မှာ ကောင်းသောအရာတစ်ခုဖြစ်ကြောင်း ၎င်းတို့ ခံစားရသည်။ ၎င်းတို့သည် ဤအရာအားလုံးကို စွမ်းဆောင်ရရှိရန် တက်လှမ်းနိုင်သည်ဖြစ်စေ၊ မတက်လှမ်းနိုင်သည်ဖြစ်စေ၊ ဘုရားသခင်ကို ယုံကြည်ရန်နှင့် မှန်ကန်သော လမ်းကြောင်းကို လျှောက်လှမ်းရန် ၎င်းတို့၏ စိတ်ပိုင်းဖြတ်မှု မည်မျှကြီးမားသည်ဖြစ်စေ၊ အားလုံးကို ခြုံငုံသုံးသပ်ရလျှင် စိတ်ထဲတွင် ၎င်းတို့သည် အလင်းထဲတွင် အသက်ရှင်ရန် တောင့်တပြီး ဖြောင့်မတ်ခြင်းက အာဏာစိုးမိုးသည့် နေရာတစ်ခုတွင် ရှိနေရန် တောင့်တကြသည်။ ဤကဲ့သို့ ဖြောင့်မတ်သောလူများသည် အပြုသဘောဆောင်သောအရာများကို အတော်အသင့် နှစ်သက်သည့် လူအမျိုးအစား ဖြစ်ကြသည်။ ဘုရားအိမ်တော်က မြှင့်တင်ပေးပြီး ပျိုးထောင်ရမည့်သူများသည် အနည်းဆုံးအားဖြင့် ဖြောင့်မတ်သော လူ့သဘာဝနှင့် အပြုသဘောဆောင်သောအရာများကို နှစ်သက်ခြင်းဟူသည့် ကိုယ်ကျင့်စရိုက်ကို ပိုင်ဆိုင်ရမည်။ ဤသည်မှာ အတတ်ပညာပိုင်းဆိုင်ရာ ကျွမ်းကျင်မှုများနှင့် အားသာချက်များရှိသည့် ပင်ကိုစွမ်းရည်ရှိသူအမျိုးအစားကို မြှင့်တင်ပေးခြင်းအတွက် ပထမ စံသတ်မှတ်ချက်လည်း ဖြစ်သည်။ ဒုတိယစံသတ်မှတ်ချက်မှာ ထိုသို့သောလူများသည် ဒုက္ခဆင်းရဲကို ခံနိုင်ပြီး အဖိုးအခပေးနိုင်ရမည်ဖြစ်သည်။ ဆိုလိုသည်မှာ ၎င်းတို့ စိတ်အားထက်သန်သည့် အကြောင်းရင်းများ သို့မဟုတ် အလုပ်နှင့်ပတ်သက်လာလျှင် ၎င်းတို့သည် မိမိတို့၏ ကိုယ်ပိုင်လိုအင်ဆန္ဒများကို ဘေးဖယ်ထားနိုင်သည်၊ ဇာတိပကတိ၏ သာယာမှုများ သို့မဟုတ် သက်သောင့်သက်သာရှိသော နေထိုင်မှုပုံစံကို ဘေးဖယ်ထားနိုင်သည်၊ မိမိတို့၏ ကိုယ်ပိုင်အနာဂတ် အလားအလာများကိုပင် စွန့်လွှတ်နိုင်သည်။ ထို့အပြင် ဒုက္ခဆင်းရဲအနည်းငယ် သို့မဟုတ် အတော်အသင့် မောပန်းသည်ဟု ခံစားရခြင်းသည် ၎င်းတို့အတွက် ကိစ္စကြီးတစ်ခု မဟုတ်ပေ၊ ၎င်းတို့သည် အဓိပ္ပာယ်ရှိပြီး မှန်ကန်သည်ဟု ၎င်းတို့ယုံကြည်သည့် တစ်စုံတစ်ခုကို လုပ်ဆောင်နေသရွေ့ ဇာတိပကတိဆိုင်ရာ သာယာမှုများနှင့် အကျိုးအမြတ်များကို ဝမ်းမြောက်စွာ စွန့်လွှတ်ကြသည်၊ သို့မဟုတ် အနည်းဆုံးအားဖြင့် ထိုသို့ပြုလုပ်ရန် စိတ်ပိုင်းဖြတ်မှုနှင့် ဆန္ဒရှိကြသည်။ အချို့လူများက “တစ်ခါတစ်ရံ ထိုလူသည် ဇာတိပကတိ၏ သက်သောင့်သက်သာဖြစ်မှုများကို တပ်မက်နေဆဲဖြစ်သည်၊ တစ်ခါတစ်ရံ ၎င်းတို့သည် အိပ်ရာထဲတွင် ဆက်နေချင်သည်၊ သို့မဟုတ် အစားကောင်းများ စားချင်သည်၊ တစ်ခါတစ်ရံ ၎င်းတို့သည် အပြင်ထွက်၍ လျှောက်သွားချင်သည် သို့မဟုတ် အလေလိုက်ချင်သည်၊ သို့သော် အချိန်အများစုတွင် ၎င်းတို့သည် ဒုက္ခဆင်းရဲကို ခံနိုင်ပြီး အဖိုးအခပေးနိုင်စွမ်းရှိသည်၊ တစ်ခါတစ်ရံ ၎င်းတို့၏ စိတ်အခြေအနေကသာ ထိုသို့သော အတွေးများဆီသို့ ဦးတည်သွားခြင်းသာ ဖြစ်သည်။ ဤသည်မှာ ပြဿနာတစ်ခုဟု မှတ်ယူမည်လော” ဟု ဆိုကြသည်။ မှတ်ယူမည်မဟုတ်ပါ။ အထူးအခြေအနေများမှလွဲ၍ ဇာတိပကတိ၏ သာယာမှုများကို လုံးဝ ဘေးဖယ်ထားရန် တောင်းဆိုခြင်းသည် အလွန်အကျွံ တောင်းဆိုခြင်း ဖြစ်ပေမည်။ ယေဘုယျအားဖြင့် သင်သည် ထိုသို့သောလူတို့အား အလုပ်တစ်ခုကို လုပ်ဆောင်ရန် ပေးသည့်အခါ ယင်းသည် ကြီးမားသောအလုပ်ဖြစ်သည်ဖြစ်စေ၊ မဖြစ်သည်ဖြစ်စေ၊ ၎င်းတို့လုပ်ဆောင်ရန် နှစ်သက်သည့်အရာဖြစ်စေ၊ မဖြစ်စေ၊ အလုပ်သည် မည်မျှပင် ခက်ခဲပါစေ၊ သို့မဟုတ် ၎င်းတို့ခံရမည့် ဒုက္ခဆင်းရဲ မည်မျှပင် ကြီးမားပါစေ၊ သို့မဟုတ် ၎င်းတို့ပေးရမည့် အဖိုးအခ မည်သည့်အရာပင် ဖြစ်ပါစေ သင်သည် ၎င်းတို့အား ထိုအလုပ်ကို တာဝန်ပေးသရွေ့ သင်က ၎င်းတို့ကို မျက်ခြည်မပြတ် စောင့်ကြည့်ရန် သို့မဟုတ် ကြီးကြပ်ရန် မလိုအပ်ဘဲ ၎င်းတို့၏ စွမ်းရည်ရှိသမျှ အကောင်းဆုံး လုပ်ဆောင်မည်ဟု အာမခံနိုင်သည်။ ထိုသို့သောလူများသည် ဒုက္ခဆင်းရဲကို ခံနိုင်ပြီး အဖိုးအခပေးဆပ်နိုင်ကာ ဤသည်မှာ အကျင့်ကောင်းသူများ၏ နောက်ထပ်သရုပ်သကန်တစ်ခု ဖြစ်သည်။ ဒုက္ခဆင်းရဲကို ခံနိုင်ပြီး အဖိုးအခပေးဆပ်နိုင်ခြင်းဆိုသည်မှာ အဘယ်အရာကို ဆိုလိုသနည်း။ ယင်းမှာ အလုပ် ကောင်းစွာပြီးမြောက်ရေးအတွက် စေ့စပ်သေချာခြင်း၊ အလွန်အမင်း ဆက်ကပ်အာရုံစိုက်ခြင်းနှင့် မည်သည့်ဒုက္ခဆင်းရဲကိုမဆို ခံလိုစိတ်ရှိပြီး မည်သည့်အဖိုးအခကိုမဆို ပေးလိုစိတ်ရှိခြင်းကို ဆိုလိုသည်။ အမှုအရာများကို ပြီးမြောက်အောင် လုပ်ဆောင်ခြင်းနှင့်ပတ်သက်လာလျှင် ထိုသို့သောလူများသည် ကတိတည်ကာ အားကိုးအားထားပြုနိုင်သည်။ အစားကြီးပြီး ပျင်းရိသော၊ အားလပ်မှုကိုကြိုက်ပြီး အလုပ်မုန်းသော၊ အရာရာထက် အကျိုးအမြတ်ကို ရှေ့တန်းတင်သောသူများက ထိုသို့မဟုတ်။ ထိုလူတို့သည် ကတိမတည်ဘဲ အခြားသူတို့ကို လှည့်စားရန်နှင့် ချော့မော့ရန် မမှန်သောစကားများကို အဆက်မပြတ် ပြောဆိုကြပြီး ၎င်းတို့၏ ပန်းတိုင်များကို ရရှိရန်အတွက် လိမ်ညာပြီး မဟုတ်မမှန်သော ကျမ်းကျိန်မှုများပြုလုပ်ရန် မတွန့်ဆုတ်ပေ။ ဘုရားသခင်သည် ထိုလူတို့ကို ကယ်တင်မည်မဟုတ်ပေ။ ဘုရားသခင်သည် ရိုးသားသောလူတို့ကို နှစ်သက်သည်။ ရိုးသားသောလူတို့သာလျှင် မိမိတို့၏ စကားကို တည်ကြပြီး မိမိတို့၏ တာဝန်များအပေါ် သစ္စာစောင့်သိကြကာ ဘုရားသခင်၏ တာဝန်ပေးစေခိုင်းချက်ကို ဖြည့်ဆည်းရန် ဒုက္ခဆင်းရဲကို ခံနိုင်ပြီး အဖိုးအခပေးဆပ်နိုင်မှသာလျှင် ဘုရားသခင်၏ ကယ်တင်ခြင်းကို ခံရနိုင်မည်ဖြစ်သည်။ ဒုက္ခဆင်းရဲကို ခံနိုင်ပြီး အဖိုးအခပေးဆပ်နိုင်ခြင်းသည် ဘုရားအိမ်တော်က မြှင့်တင်ပေးပြီး ပျိုးထောင်ရန်အတွက် လူတစ်ဦး ပိုင်ဆိုင်သင့်သည့် ဒုတိယမြောက် လက္ခဏာနှင့် သရုပ်သကန် ဖြစ်သည်။ တတိယစံသတ်မှတ်ချက်မှာ မိမိ၏ သဘောပေါက်နားလည်မှု၌ လွဲချော်ခြင်းမရှိခြင်း ဖြစ်သည်။ ဆိုလိုသည်မှာ ဘုရားသခင်၏ နှုတ်ကပတ်တော်များကို နားထောင်ပြီးနောက် ၎င်းတို့သည် အနည်းဆုံးအားဖြင့် နှုတ်ကပတ်တော်များက မည်သည့်အရာကို ရည်ညွှန်းသည်ကို သိနိုင်သည်၊ ဘုရားသခင် ပြောဆိုသည့်အရာကို နားလည်နိုင်ပြီး ၎င်းတို့၏ သဘောပေါက်နားလည်မှုသည် လမ်းလွဲခြင်း သို့မဟုတ် အဓိပ္ပာယ်မဲ့ခြင်း မရှိပေ။ ဥပမာအားဖြင့် သင်သည် အပြာရောင်အကြောင်း ပြောဆိုပါက ၎င်းတို့သည် ယင်းကို အနက်ရောင်အဖြစ် အဓိပ္ပာယ်လွဲမှားစွာ ကောက်ယူမည်မဟုတ်ဘဲ သင်သည် မီးခိုးရောင်အကြောင်း ပြောဆိုပါက ၎င်းတို့သည် ယင်းကို ခရမ်းရောင်အဖြစ် အဓိပ္ပာယ်လွဲမှားစွာ ကောက်ယူမည်မဟုတ်ပေ။ ဤသည်မှာ အနိမ့်ဆုံးအဆင့် ဖြစ်သည်။ တစ်ခါတစ်ရံ ၎င်းတို့၏ သဘောပေါက်နားလည်မှု လွဲချော်လျှင်ပင် အခြားသူတို့က ဤအရာကို ထောက်ပြသည့်အခါ ၎င်းတို့သည် လက်ခံနိုင်ပြီး အခြားတစ်စုံတစ်ဦးက မိမိတို့ထက် ပို၍သန့်စင်သော သဘောပေါက်နားလည်မှုရှိသည်ကို ၎င်းတို့တွေ့မြင်ပါက ယင်းကို အလွယ်တကူ လက်ခံနိုင်သည်၊ ဤလူအမျိုးအစားသည် သန့်စင်သော သဘောပေါက်နားလည်မှုရှိသည်။ စတုတ္ထအချက်မှာ ၎င်းတို့သည် ဆိုးယုတ်သောလူများ မဖြစ်ရပေ။ ဤအရာကို နားလည်ရန် လွယ်ကူသလော။ ဆိုးယုတ်သောလူတစ်ဦး မဖြစ်ခြင်းဆိုသည်မှာ အနည်းဆုံးအားဖြင့် အရာတစ်ခုကို လုပ်ဆောင်ရမည်ဟု ဆိုလိုသည်၊ ယင်းမှာ ဘုရားအိမ်တော်က ၎င်းတို့အား တောင်းဆိုထားသည့်အရာကို စွမ်းဆောင်ရရှိရန် ပျက်ကွက်ပြီးနောက် သို့မဟုတ် စည်းမျဉ်းများကို ချိုးဖောက်ပြီး မှားယွင်းသောအရာတစ်ခုကို လုပ်ဆောင်ပြီးနောက် ထိုသို့သောလူများသည် အတိုက်အခံလုပ်ခြင်းမရှိဘဲ၊ အပျက်သဘောဆောင်ခြင်း သို့မဟုတ် အယူအဆများကို မဖြန့်ဝေဘဲ ပြုပြင်ခြင်းခံရသည့်အခါ လက်ခံပြီး ကျိုးနွံနာခံနိုင်ရမည်ဖြစ်သည်။ ထို့အပြင် ၎င်းတို့ မည်သည့်အုပ်စုတွင် ရှိနေပါစေ ၎င်းတို့သည် လူအများစုနှင့် သင့်မြတ်နိုင်ပြီး ၎င်းတို့နှင့် သဟဇာတဖြစ်စွာ ပေါင်းသင်းဆက်ဆံနိုင်သည်။ တစ်စုံတစ်ဦးက မနှစ်မြို့ဖွယ်ဖြစ်သော တစ်စုံတစ်ခုကို ပြောဆိုခြင်းဖြင့် ၎င်းတို့ကို ထိခိုက်စေသည့်အခါတွင်ပင် ၎င်းတို့သည် အငြိုးအတေးမထားဘဲ ယင်းကို သည်းခံနိုင်ပြီး မည်သူမဆို ၎င်းတို့ကို အနိုင်ကျင့်ပါက ၎င်းတို့သည် မကောင်းမှုကို မကောင်းမှုဖြင့် မတုံ့ပြန်ဘဲ ထိုအစား အကွာအဝေးတစ်ခုထားရန်နှင့် ရှောင်ရှားရန် ဉာဏ်ပညာရှိသော နည်းလမ်းများကိုသာ ကျင့်သုံးကြသည်။ ထိုသို့သော ပုဂ္ဂိုလ်များသည် ရိုးသားသောလူများအဖြစ်သို့ စံမမီကြသော်လည်း အနည်းဆုံးအားဖြင့် ၎င်းတို့သည် အတော်အသင့် ဟန်ဆောင်မှုမရှိဘဲ မကောင်းမှုကို မကျူးလွန်ကြပေ၊ မည်သူမဆို ၎င်းတို့ကို စိတ်မကျေမနပ်ဖြစ်စေပါက ၎င်းတို့သည် လက်စားချေခြင်း သို့မဟုတ် အခြားသူကို ညှဉ်းပန်းခြင်း မပြုသကဲ့သို့ ဖိနှိပ်ခြင်းလည်း မပြုကြပေ။ ထို့အပြင် ထိုသို့သောလူများသည် မိမိတို့၏ ကိုယ်ပိုင် သီးခြားလွတ်လပ်သော နယ်မြေများကို တည်ထောင်ရန် မကြိုးစားကြ၊ ဘုရားအိမ်တော်ကို ဆန့်ကျင်ဘက်မပြုကြ၊ ဘုရားသခင်နှင့်ပတ်သက်သည့် အယူအဆများကို မဖြန့်ဝေကြ၊ သူ့အပေါ် ဝေဖန်အပြစ်တင်ရန် မကြိုးစားကြ၊ သို့မဟုတ် အဖျက်အမှောင့်လုပ်ခြင်း သို့မဟုတ် အနှောင့်အယှက်များ ဖြစ်စေသည့် မည်သည့်အရာကိုမျှ မလုပ်ဆောင်ကြပေ။ အထက်ပါ အချက်လေးချက်သည် အားသာချက်အချို့ရှိပြီး အတတ်ပညာပိုင်းဆိုင်ရာ ကျွမ်းကျင်မှုအချို့ကို နားလည်သော ပင်ကိုစွမ်းရည်ရှိသူများကို မြှင့်တင်ပေးခြင်းနှင့် ပျိုးထောင်ခြင်းအတွက် အခြေခံ စံသတ်မှတ်ချက်များ ဖြစ်ကြသည်။ ၎င်းတို့သည် ဤစံသတ်မှတ်ချက်လေးချက်ကို ဖြည့်ဆည်းသရွေ့ ၎င်းတို့သည် အခြေခံအားဖြင့် အချို့သော တာဝန်များကို တာဝန်ယူ ထမ်းဆောင်နိုင်ပြီး အချို့သော အလုပ်များကို သင့်လျော်သောနည်းလမ်းဖြင့် လုပ်ဆောင်နိုင်သည်။

အချို့သောလူများက “မြှင့်တင်ပေးခြင်းနှင့် ပျိုးထောင်ခြင်းခံရရန်အတွက် အရည်အချင်းရှိသူများ ပြည့်မီသင့်သည့် စံသတ်မှတ်ချက်များတွင် သမ္မာတရားကို နားလည်ခြင်း၊ သမ္မာတရား လက်တွေ့ကျမှုကို ပိုင်ဆိုင်ခြင်းနှင့် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်နိုင်စွမ်းရှိခြင်းတို့ အဘယ်ကြောင့် မပါဝင်သနည်း။ ဘုရားသခင်ကို သိနိုင်စွမ်းရှိခြင်း၊ ဘုရားသခင်ကို ကျိုးနွံနာခံနိုင်စွမ်းရှိခြင်း၊ ဘုရားသခင်အပေါ် သစ္စာစောင့်သိခြင်းနှင့် စံနှုန်းပြည့်မီသော ဖန်ဆင်းခံတစ်ဦး ဖြစ်ခြင်းတို့ အဘယ်ကြောင့် မပါဝင်သနည်း။ ဤအရာများကို ချန်ထားခဲ့ခြင်းလော။” ဟု မေးကောင်းမေးနိုင်သည်။ ငါ့ကို ပြောလော့၊ အကယ်၍ တစ်စုံတစ်ဦးသည် သမ္မာတရားကို နားလည်ပြီး သမ္မာတရား လက်တွေ့ကျမှုထဲသို့ ဝင်ရောက်ပြီးဖြစ်ကာ ဘုရားသခင်ကို ကျိုးနွံနာခံနိုင်စွမ်းရှိပြီး ဘုရားသခင်အပေါ် သစ္စာစောင့်သိကာ ဘုရားသခင်ကို ကြောက်ရွံ့သော စိတ်နှလုံးရှိသည့်အပြင် ဘုရားသခင်ကို သိကျွမ်းပြီး သူ့ကို အတိုက်အခံမလုပ်ဘဲ စံနှုန်းပြည့်မီသော ဖန်ဆင်းခံတစ်ဦး ဖြစ်နေလျှင် ထိုသူကို ပျိုးထောင်ရန် လိုအပ်နေသေးသလော။ အကယ်၍ သူသည် ဤအရာအားလုံးကို အမှန်တကယ် စွမ်းဆောင်ရရှိပြီးဖြစ်လျှင် ပျိုးထောင်ခြင်း၏ အကျိုးရလဒ်သည် ပြီးမြောက်ပြီးသား မဟုတ်လော။ (ဟုတ်ပါသည်။) ထို့ကြောင့်၊ မြှင့်တင်ပေးခြင်းနှင့် ပျိုးထောင်ခြင်းခံရမည့် အရည်အချင်းရှိသူများအတွက် သတ်မှတ်ချက်များတွင် ဤအချက်များ မပါဝင်ပေ။ အကြောင်းမှာ သင့်တော်သူများကို သမ္မာတရားကို နားမလည်ဘဲ ဖောက်ပြန်ပျက်စီးသော စိတ်သဘောထားများနှင့် ပြည့်နေသော လူသားများထဲမှနေ၍ မြှင့်တင်ပေးပြီး ပျိုးထောင်ခြင်း ဖြစ်သောကြောင့်တည်း။ ထို့ကြောင့် ဤအားပေးခြင်းနှင့် ပျိုးထောင်ခြင်းခံရမည့်သူများအတွက် သမ္မာတရား လက်တွေ့ကျမှု ရှိနှင့်ပြီးသားဖြစ်ရန် သို့မဟုတ် ဘုရားသခင်ကို အပြည့်အဝ ကျိုးနွံနာခံနှင့်ပြီးသားဖြစ်ရန် မဖြစ်နိုင်ပေ၊ ဘုရားသခင်အပေါ် အကြွင်းမဲ့ သစ္စာစောင့်သိနှင့်ပြီးသားဖြစ်ရန်မှာမူ ပြောစရာမလိုပေ၊ ပြီးလျှင် ၎င်းတို့သည် ဘုရားသခင်ကို သိကျွမ်းခြင်းနှင့် ဘုရားသခင်ကို ကြောက်ရွံ့သော စိတ်နှလုံးရှိခြင်းတို့နှင့် အသေအချာပင် ပို၍ပင် ဝေးကွာနေသေးသည်။ မြှင့်တင်ပေးခြင်းနှင့် ပျိုးထောင်ခြင်းခံရရန်အတွက် အရည်အချင်းရှိသူအမျိုးမျိုးတို့ အဓိကအားဖြင့် ပြည့်မီသင့်သည့် စံသတ်မှတ်ချက်များမှာ ငါတို့ ယခု ဖော်ပြခဲ့သည့်အရာများသာ ဖြစ်သည်၊ ဤသည်တို့မှာ လက်တွေ့ကျဆုံးနှင့် အတိကျဆုံးသော အရာများ ဖြစ်ကြသည်။ အချို့သော အယောင်ဆောင်ခေါင်းဆောင်များက “ဤနေရာတွင် မြှင့်တင်ပေးခြင်းနှင့် ပျိုးထောင်ခြင်း ခံရနိုင်သည့် မည်သည့်အရည်အချင်းရှိသူမျှ ကျွန်ုပ်တို့၌ မရှိပါ။ မည်သူမည်ဝါက သမ္မာတရားကို နားမလည်ပါ၊ မည်သူမည်ဝါက ဘုရားသခင်ကို ကြောက်ရွံ့သော စိတ်နှလုံးမရှိဘဲ အမှုအရာများကို လုပ်ဆောင်ပါသည်၊ မည်သူမည်ဝါက ပြုပြင်ခြင်းကို မခံယူနိုင်ပါ၊ မည်သူမည်ဝါက သစ္စာစောင့်သိမှု မရှိပါ” စသည်ဖြင့် အပြစ်အနာအဆာ တစ်ပုံတစ်ပင်ကို ရွေးထုတ်လျက် ပြောကြသည်။ ဤသို့ပြောဆိုခြင်းအားဖြင့် ဤအယောင်ဆောင်ခေါင်းဆောင်များသည် မည်သည့်အရာကို သွယ်ဝိုက်ပြောဆိုနေကြသနည်း။ ထိုလူများသည် သမ္မာတရားကို နားမလည်သောကြောင့်လည်းကောင်း၊ ဘုရားသခင်၏ အလုပ်ကို မတွေ့ကြုံသောကြောင့်လည်းကောင်း၊ သမ္မာတရား လက်တွေ့ကျမှု မရှိသေးသောကြောင့်လည်းကောင်း စသည်တို့ကြောင့် မြှင့်တင်ပေးခြင်းနှင့် ပျိုးထောင်ခြင်း မခံရနိုင်ဘဲ ခေါင်းဆောင်များ ကိုယ်တိုင်မှာမူ ၎င်းတို့တွင် လက်တွေ့ကျသော အတွေ့အကြုံအချို့ ရှိနှင့်ပြီးဖြစ်ကာ သမ္မာတရား လက်တွေ့ကျမှုကို ပိုင်ဆိုင်သောကြောင့် ခေါင်းဆောင်များ ဖြစ်လာနိုင်ခဲ့သည့်အလား ဖြစ်သည်။ ယင်းမှာ ဤအယောင်ဆောင်ခေါင်းဆောင်များ ဆိုလိုသည့်အရာ မဟုတ်လော။ ၎င်းတို့၏ အမြင်တွင် မည်သူမျှ ၎င်းတို့လောက် မကောင်းကြဘဲ ၎င်းတို့ကိုယ်တိုင်မှလွဲ၍ မည်သူမျှ ခေါင်းဆောင်တစ်ဦးဖြစ်ရန် မသင့်တော်ပေ။ ဤသည်မှာ ဘုရားအိမ်တော်က လူတို့ကို မြှင့်တင်ပေးခြင်းနှင့် ပျိုးထောင်ခြင်းနှင့် ပတ်သက်၍ အယူအဆများနှင့် စိတ်ကူးများဖြင့် ပြည့်နေကြသည့် အယောင်ဆောင်ခေါင်းဆောင်များ၏ မာနထောင်လွှားသော စိတ်သဘောထား ဖြစ်သည်။

၃။ အထွေထွေအရေးကိစ္စဆိုင်ရာ အလုပ်ဝန်ထမ်းများအတွက် လိုအပ်သော စံသတ်မှတ်ချက်များ

ဘုရားအိမ်တော်က အဓိကထား ပျိုးထောင်သည့် လူနှစ်မျိုးအကြောင်းကို ငါယခု ဖော်ပြခဲ့သည်။ တစ်မျိုးမှာ ခေါင်းဆောင်များနှင့် အမှုဆောင်များ ဖြစ်နိုင်သည့် လူများဖြစ်ပြီး နောက်တစ်မျိုးမှာ အမျိုးမျိုးသော အတတ်ပညာဆိုင်ရာ အလုပ်များကို တာဝန်ယူနိုင်သည့် လူများဖြစ်သည်။ အခြားလူအမျိုးအစားတစ်မျိုးလည်း ရှိသေးသည်။ ၎င်းတို့သည် ထူးခြားသော အားသာချက်များ သို့မဟုတ် အတတ်ပညာဆိုင်ရာ ကျွမ်းကျင်မှုများကို ပိုင်ဆိုင်သည်ဟု မဆိုနိုင်ပေ။ ၎င်းတို့၏ အလုပ်တွင် မည်သည့်အဆင့်မြင့် နည်းပညာမျှ မပါဝင်ပေ၊ ဆိုလိုသည်မှာ ဤလူများသည် အသင်းတော်၌ အထွေထွေအရေးကိစ္စဆိုင်ရာ အလုပ်အချို့ကို လုပ်ဆောင်ကြသည်၊ ၎င်းတို့သည် အသင်းတော်၏ အနှစ်သာရပိုင်းဆိုင်ရာ အလုပ်နှင့် မသက်ဆိုင်သော အချို့သော ကိစ္စရပ်များကို ကိုင်တွယ်ကြသည်။ ၎င်းတို့သည် အထွေထွေအရေးကိစ္စဆိုင်ရာ အလုပ်ကို ဆောင်ရွက်သည့် လူအမျိုးအစား ဖြစ်ကြသည်။ ထိုသို့သောလူများအတွက် ဘုရားအိမ်တော်၏ အဓိကလိုအပ်ချက်များမှာ အဘယ်နည်း။ အရေးအကြီးဆုံးသော လိုအပ်ချက်မှာ ၎င်းတို့သည် ဘုရားအိမ်တော်၏ အကျိုးစီးပွားများကို ခုခံကာကွယ်နိုင်စွမ်းရှိခြင်း၊ ဘုရားအိမ်တော်ကို နစ်နာစေလျက် အပြင်လူများကို မကူညီခြင်းနှင့် စာတန်ကို မျက်နှာချိုသွေးရန်အတွက် ဘုရားအိမ်တော်၏ အကျိုးစီးပွားများကို မရောင်းစားခြင်းတို့ ဖြစ်သည်။ ဤမျှသာဖြစ်သည်။ ၎င်းတို့သည် ပါရမီရှိသော ဆက်သွယ်ပြောဆိုသူတစ်ဦး ဖြစ်သည်ဖြစ်စေ၊ လူ့အသိုင်းအဝိုင်း၏ လူရည်ချွန်တစ်ဦး ဖြစ်သည်ဖြစ်စေ၊ သို့မဟုတ် အထူးအရည်အချင်းရှိသူတစ်ဦး ဖြစ်သည်ဖြစ်စေ၊ ဘုရားအိမ်တော်အတွက် ပြင်ပကိစ္စရပ်များကို ကိုင်တွယ်သည့်အခါ ဘုရားအိမ်တော်၏ အကျိုးစီးပွားများကို ခုခံကာကွယ်နိုင်စွမ်း ရှိသင့်သည်။ ဘုရားအိမ်တော်၏ အကျိုးစီးပွားများတွင် အဘယ်အရာ ပါဝင်သနည်း။ ငွေကြေး၊ ပစ္စည်းဥစ္စာများ၊ ဘုရားအိမ်တော်နှင့် အသင်းတော်၏ ဂုဏ်သတင်းများနှင့် ညီအစ်ကိုမောင်နှမများ၏ ဘေးကင်းလုံခြုံရေးတို့ ဖြစ်သည်၊ ဤကဏ္ဍတစ်ခုစီတိုင်းသည် အလွန်အရေးကြီးသည်။ ဘုရားအိမ်တော်၏ အကျိုးစီးပွားများကို ခုခံကာကွယ်နိုင်စွမ်းရှိသူ မည်သူမဆိုသည် ပုံမှန်လူ့သဘာဝကို ပိုင်ဆိုင်ပြီး အလုံအလောက် တည်ကြည်ဖြောင့်မတ်ကာ သမ္မာတရားကို လက်တွေ့လုပ်ဆောင်လိုစိတ်ရှိသူတစ်ဦး ဖြစ်သည်။ အချို့လူများတွင် ပိုင်းခြားသိမြင်နိုင်စွမ်းမရှိဘဲ “ဆိုးယုတ်သော လူ့သဘာဝရှိသည့် လူတစ်ဦးရှိသည်၊ သို့သော် သူသည် ဘုရားအိမ်တော်၏ အလုပ်ကို ကာကွယ်စောင့်ရှောက်နိုင်သည်” ဟု ပြောကြသည်။ ယင်းမှာ ဖြစ်နိုင်သလော။ (မဖြစ်နိုင်ပါ။) ဆိုးယုတ်သောလူများက ဘုရားအိမ်တော်၏ အလုပ်ကို မည်သို့ ခုခံကာကွယ်နိုင်မည်နည်း။ ၎င်းတို့သည် မိမိတို့၏ ကိုယ်ပိုင်အကျိုးစီးပွားများကိုသာ ခုခံကာကွယ်နိုင်သည်။ ထို့ကြောင့် အကယ်၍ တစ်စုံတစ်ဦးသည် ဘုရားအိမ်တော်၏ အကျိုးစီးပွားများကို အမှန်တကယ် ခုခံကာကွယ်နိုင်စွမ်းရှိပါက သူသည် ကောင်းမွန်သော ကိုယ်ကျင့်တရားနှင့် လူ့သဘာဝရှိသူဖြစ်ရန် သေချာသည်၊ ဤသည်မှာ မမှားနိုင်ပေ။ အကယ်၍ တစ်စုံတစ်ဦးသည် ဘုရားအိမ်တော်အတွက် အမှုအရာများကို လုပ်ဆောင်သည့်အခါ ဘုရားအိမ်တော်ကို နစ်နာစေလျက် အပြင်လူများကို ကူညီပြီး ဘုရားအိမ်တော်၏အကျိုးစီးပွားများကို ရောင်းစားကာ ဘုရားအိမ်တော်ကို ကြီးမားသော စီးပွားရေးနှင့် ပစ္စည်းဥစ္စာဆိုင်ရာ ဆုံးရှုံးမှုများ ဖြစ်စေရုံသာမက ဘုရားအိမ်တော်နှင့် အသင်းတော်၏ ဂုဏ်သတင်းများကိုပါ ကြီးမားသော ထိခိုက်မှုများ ဖြစ်စေလျှင် သူသည် လူကောင်းတစ်ဦးလော။ ထိုသို့သောလူများသည် အသေအချာပင် လူကောင်းသူကောင်းများ မဟုတ်ကြပေ။ ဘုရားအိမ်တော်က မည်မျှကြီးမားသော ပစ္စည်းဥစ္စာနှင့် ငွေကြေးဆိုင်ရာ ဆုံးရှုံးမှုများ ခံစားရသည်ကို ၎င်းတို့ ဂရုမစိုက်ကြပေ။ ၎င်းတို့အတွက် အရေးအကြီးဆုံးမှာ မိမိတို့ကိုယ်တိုင် အကျိုးအမြတ်ရရှိရေးနှင့် ဘာသာတရားမရှိသူများကို မျက်နှာချိုသွေးရေး ဖြစ်သည်၊ ၎င်းတို့သည် ဘာသာတရားမရှိသူများကို လက်ဆောင်များ ပေးရုံသာမက ညှိနှိုင်းဆွေးနွေးမှုများအတွင်း၌ပင် ၎င်းတို့ကို အဆက်မပြတ် အလျှော့ပေးလိုက်လျောကြသည်၊ ဘုရားအိမ်တော်၏ အကျိုးစီးပွားများအတွက် ကြိုးပမ်းရန် ၎င်းတို့ စိတ်ကူးပင် မရှိခဲ့ကြပေ။ သို့သော်လည်း ၎င်းတို့သည် အလုပ်ကို မည်သို့ပြီးမြောက်အောင်မြင်ခဲ့ကြောင်းနှင့် ဘုရားအိမ်တော်၏ အကျိုးစီးပွားများကို မည်သို့ကာကွယ်စောင့်ရှောက်ခဲ့ကြောင်း ပြောဆိုလျက် ဘုရားအိမ်တော်ကို လိမ်ညာကြသည်၊ အမှန်တကယ်တွင်မူ အသင်းတော်၏အလုပ်သည် ဆုံးရှုံးမှုများ ခံစားခဲ့ရပြီးဖြစ်ကာ ဘုရားအိမ်တော်သည် ဘာသာတရားမရှိသူများ၏ အကြီးအကျယ် အခွင့်ကောင်းယူခြင်းကို ခံခဲ့ရပြီး ဖြစ်သည်။ အကယ်၍ လူတစ်ဦးသည် ပြင်ပကိစ္စရပ်များကို ကိုင်တွယ်သည့်အခါ ကဏ္ဍတိုင်း၌ ဘုရားအိမ်တော်၏ အကျိုးစီးပွားများကို ခုခံကာကွယ်နိုင်စွမ်းရှိပါက ဤလူသည် လူကောင်းတစ်ဦးလော။ (ဟုတ်ပါသည်။) သို့ဖြစ်၍ ဤသို့သောလူစားမျိုးသည် ဘုရားအိမ်တော်၌ အခြားမည်သည့်အလုပ်ကိုမျှ လုပ်ဆောင်နိုင်စွမ်းမရှိဘဲ ဤသို့သော အထွေထွေအရေးကိစ္စဆိုင်ရာ အလုပ်အတွက်သာ သင့်တော်ပါက ၎င်းတို့ကို ဘုရားအိမ်တော်က မြှင့်တင်ပေးသင့်သလော။ (မြှင့်တင်ပေးသင့်ပါသည်။) အလုပ်လုပ်နိုင်စွမ်း ပိုင်ဆိုင်သည့်အပြင် မိမိတို့၏အလုပ်ကို ဘုရားအိမ်တော်က သတ်မှတ်သည့် စည်းမျဉ်းများနှင့်အညီ ဆောင်ရွက်နိုင်စွမ်းရှိသည့်အပြင် ၎င်းတို့သည် ဘုရားအိမ်တော်၏ အကျိုးစီးပွားများကိုလည်း ခုခံကာကွယ်နိုင်စွမ်းရှိသည်၊ သို့ဖြစ်၍ ၎င်းတို့သည် စံနှုန်းပြည့်မီပြီး ထိုသို့သောလူများကို မြှင့်တင်ပေးသင့်သည်။ တစ်ဖက်တွင်မူ ဘုရားအိမ်တော်၏ အကျိုးစီးပွားများကို အဆက်မပြတ် ထိခိုက်နစ်နာစေသူများ၊ ညီအစ်ကိုမောင်နှမများ၏ ဘေးကင်းလုံခြုံရေးကို အဆက်မပြတ် အန္တရာယ်ဖြစ်ဖို့အလားအလာရှိစေသူများနှင့် ဘုရားအိမ်တော်နှင့် အသင်းတော်၏ ဂုဏ်သတင်းများအပေါ် ဆိုးရွားသော သက်ရောက်မှုများနှင့် အကျိုးဆက်များကို အဆက်မပြတ် ဖြစ်ပေါ်စေသူများဖြစ်သည့် ထိုသို့သောလူများကို မြှင့်တင်ပေးခြင်း သို့မဟုတ် ပျိုးထောင်ခြင်း မပြုရ၊ အကယ်၍ ၎င်းတို့ကို မြှင့်တင်ပေးပြီး အသုံးပြုပါက ၎င်းတို့ကို လျင်မြန်စွာ ဖြုတ်ချရမည်။ မိမိတို့၏အလုပ်များကို လုပ်ဆောင်နေစဉ် အမြဲတမ်း ဒုက္ခရောက်တတ်သော လူအချို့လည်း ရှိသေးသည်၊ ဥပမာအားဖြင့် ကားမောင်းသည့်အခါ မတော်တဆမှုများ ဖြစ်ခြင်း၊ ၎င်းတို့ကိုင်တွယ်သည့် ကိစ္စရပ်များကို ပျက်စီးစေခြင်း၊ သို့မဟုတ် အဆက်မပြတ် တိုင်ကြားမှုများကို ဖြစ်ပေါ်စေသည့် ပဋိပက္ခများ ဖြစ်ပွားစေခြင်းတို့ ဖြစ်ပြီး ချို့ယွင်းချက်တစ်ခုခု ရှိပါကလည်း ၎င်းတို့ မည်သို့ပြုပြင်ရမည်ကို မသိကြပေ။ ထိုသို့သောလူများသည် ဉာဏ်ထိုင်းသောသူများဖြစ်ပြီး ကံဆိုးမိုးမှောင်ကျစေသူများနှင့် ဖြုန်းတီးသူများလည်း ဖြစ်ကြသည်။ အကယ်၍ ဤလူစားမျိုးသည် အဖွဲ့ခေါင်းဆောင်၊ ကြီးကြပ်ရေးမှူး၊ ခေါင်းဆောင် သို့မဟုတ် အမှုဆောင် ဖြစ်လာပါက ၎င်းတို့ကို လျင်မြန်စွာ ဖြုတ်ချရမည်သာမက အသင်းတော်မှလည်း ရှင်းလင်းဖယ်ရှားပစ်ရမည်။ အကြောင်းမှာ ဤသို့သောလူစားမျိုးသည် ဘေးအန္တရာယ်အတွက် အကြောင်းရင်းတစ်ခုဖြစ်ပြီး ကံဆိုးမိုးမှောင်ကျစေသူတစ်ဦး ဖြစ်သောကြောင့်တည်း။ ဤလူများထဲမှ တစ်ဦး သို့မဟုတ် နှစ်ဦး အသင်းတော်၌ ရှိနေသရွေ့ အသင်းတော်၌ ငြိမ်သက်ခြင်း ရှိနိုင်မည်မဟုတ်ပေ။ ထိုသို့သောလူများသည် မိမိတို့အတွင်း၌ နတ်ဆိုးများ ရှိပုံရသည်၊ သို့မဟုတ် ကပ်ရောဂါ ရှိပုံရသည်။ မည်သူမဆို ၎င်းတို့နှင့် ထိတွေ့ပါက ကံဆိုးမိုးမှောင်ကျခြင်းကို ခံစားရလိမ့်မည်၊ ထို့ကြောင့် ဤသို့သောလူစားမျိုးကို မဆိုင်းမတွ အမြစ်ပါမကျန် ဖယ်ရှားပစ်သင့်သည်။ ဤလူများ၏ မျက်နှာသွင်ပြင်များပင်လျှင် လုံးဝမကောင်းပေ၊ စဉ်းလဲကောက်ကျစ်သော သို့မဟုတ် နတ်ဆိုးဆန်သော သွင်ပြင်လက္ခဏာများဖြင့် ပြည့်နေသည် သို့မဟုတ် အကျည်းတန်စွာရုပ်ဆိုးကြပြီး မည်သူမဆို ၎င်းတို့နှင့် ထိတွေ့ပါက မကောင်းသော အရာတစ်ခုခု ဖြစ်တော့မည်ကဲ့သို့ ခံစားရလိမ့်မည်။ ဤအမျိုးအစားဝင် လူများကို ဖြုတ်ချပြီး ရှင်းလင်းဖယ်ရှားပစ်ရမည်၊ သို့မှသာ အသင်းတော်အတွက် အမှုအရာများ ကောင်းမွန်စွာ ဖြစ်မြောက်နိုင်မည်။ အသင်းတော်၌ အမျိုးမျိုးသောလူများကို မြှင့်တင်ပေးခြင်းနှင့် ပျိုးထောင်ခြင်းသည် စည်းမျဉ်းများကို လိုက်နာခြင်းနှင့် ပိုင်းခြားသိမြင်နိုင်စွမ်းကို ကျင့်သုံးရန် လိုအပ်သည်၊ သို့မှသာ စည်းမျဉ်းများနှင့်အညီ လုပ်ဆောင်နိုင်မည်ဖြစ်သည်။ မြှင့်တင်ပေးခြင်းနှင့် ပျိုးထောင်ခြင်းခံရသည့် အမျိုးမျိုးသော လူအမျိုးအစားများထဲတွင် အသင်းတော်ခေါင်းဆောင်များနှင့် အမှုဆောင်များအဖြစ် အစေခံသူများ၊ အသင်းတော်ရှိ အမျိုးမျိုးသော အတတ်ပညာရပ်များအတွက် တာဝန်ယူသူများနှင့် အသင်းတော်အတွက် အထွေထွေအရေးကိစ္စရပ်များကို ကိုင်တွယ်သူများလည်း ရှိကြသည်။ ဤပင်ကိုစွမ်းရည်ရှိသူများ အမျိုးအစားအသီးသီးက ပြည့်မီသင့်သည့် စံသတ်မှတ်ချက်အမျိုးမျိုးကိုလည်း ရှင်းလင်းစွာ မိတ်သဟာယဖွဲ့ပြီးဖြစ်သည်။ ခေါင်းဆောင်များနှင့် အမှုဆောင်များကို မည်သို့ရွေးကောက်တင်မြှောက်ရမည်နှင့် လူတို့ကို မည်သို့မြှင့်တင်ပေးပြီး ပျိုးထောင်ရမည်ဟူသော စည်းမျဉ်းများကို သင်တို့ ရှင်းလင်းစွာ သိရှိသည့်အခါ အသင်းတော်၏ အလုပ်အားလုံးသည် လမ်းမှန်ပေါ်သို့ ရောက်ရှိလာလိမ့်မည်။

အချို့သောလူများက “ဘုရားအိမ်တော်က မြှင့်တင်ပေးပြီး ပျိုးထောင်သည့် ဤလူများကို အဘယ်ကြောင့် ပင်ကိုစွမ်းရည်ရှိသူများဟု ခေါ်သနည်း” ဟု မေးကောင်းမေးနိုင်သည်။ ငါတို့ ပြောဆိုသည့် ပင်ကိုစွမ်းရည်ရှိသူများဆိုသည်မှာ မြှင့်တင်ပေးခြင်းနှင့် ပျိုးထောင်ခြင်းအတွက် ရွေးချယ်ခံရသူများကို ရည်ညွှန်းသည်။ မတူညီသော တာဝန်များကို ထမ်းဆောင်နိုင်သည့် လူများအတွက် မတူညီသော လိုအပ်ချက်များ ရှိပြီး ၎င်းတို့သည် မြှင့်တင်ပေးခြင်းနှင့် ပျိုးထောင်ခြင်းခံရသည့် ဖြစ်စဉ်ထဲတွင် ရှိနေသောကြောင့် ဤပင်ကိုစွမ်းရည်ရှိသူဟုခေါ်သောသူများသည် ငါတို့ ယခု ဖော်ပြခဲ့သည့် ထိုစံသတ်မှတ်ချက်များနှင့် ကိုက်ညီလျှင်အလွန်ပင် လုံလောက်ပြီဖြစ်သည်။ ဤလူများကို သမ္မာတရား လက်တွေ့ကျမှု ရှိနှင့်ပြီးဖြစ်ရန်၊ ကျိုးနွံနာခံပြီး သစ္စာစောင့်သိနှင့်ပြီးဖြစ်ရန်နှင့် ဘုရားသခင်ကို ကြောက်ရွံ့နှင့်ပြီးဖြစ်ရန် မျှော်လင့်ခြင်းသည် လက်တွေ့မကျပေ။ ထို့ကြောင့် ငါတို့ ပြောဆိုသည့် ပင်ကိုစွမ်းရည်ရှိသူများဆိုသည်မှာ ပုံမှန်လူ့သဘာဝရှိသူများ ပိုင်ဆိုင်သင့်သည့် အရည်အသွေးနှင့် တည်ကြည်မှုအချို့ကို ပိုင်ဆိုင်သူများနှင့် သမ္မာတရားကို သဘောပေါက်နားလည်နိုင်သည့် အစွမ်းအစရှိသူများမျှသာ ဖြစ်သည်၊ ထိုသို့ဖြင့် ၎င်းတို့ကို အရည်အချင်းပြည့်မီသည်ဟု မှတ်ယူသည်။ ယင်းမှာ ၎င်းတို့သည် သမ္မာတရားကို နားလည်ပြီးဖြစ်ကာ သမ္မာတရား လက်တွေ့ကျမှုထဲသို့ ဝင်ရောက်ပြီးဖြစ်သည်ကို ဆိုလိုခြင်းမဟုတ်သကဲ့သို့၊ ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းကို လက်ခံပြီးနောက် အကြွင်းမဲ့ ကျိုးနွံနာခံခြင်းကို ရရှိပြီးဖြစ်သည်စသည်တို့ကိုလည်း ဆိုလိုခြင်းမဟုတ်ပေ။ “ပင်ကိုစွမ်းရည်ရှိသူများ” ဟူသော ဝေါဟာရသည် တက္ကသိုလ်တက်ခဲ့သူများ သို့မဟုတ် ပါရဂူဘွဲ့ ရရှိထားသူများ၊ သို့မဟုတ် အခွင့်ထူးခံ မိသားစု နောက်ခံများ သို့မဟုတ် မြင့်မားသော လူမှုအဆင့်အတန်းများရှိသူများ၊ သို့မဟုတ် အထူးစွမ်းရည်များ သို့မဟုတ် ဆုကျေးဇူးများရှိသူများကို ရည်ညွှန်းခြင်း မဟုတ်သည်မှာ ပြောစရာမလိုပေ၊ ဤလူများကို ရည်ညွှန်းခြင်းမဟုတ်ပါ။ ၎င်းတို့ကိုမြှင့်တင်ပေးပြီး ပျိုးထောင်ရမည်ဖြစ်သောကြောင့် အတတ်ပညာဆိုင်ရာ အလုပ်ကို လုပ်ဆောင်မည့် လူအချို့သည် ထိုအတတ်ပညာကို ယခင်က မလုပ်ဆောင်ဖူးခြင်း သို့မဟုတ် မလေ့လာဖူးခြင်း ဖြစ်နိုင်သော်လည်း ၎င်းတို့သည် မြှင့်တင်ပေးခြင်းနှင့် ပျိုးထောင်ခြင်းအတွက် ထိုစံသတ်မှတ်ချက်အချို့နှင့် ကိုက်ညီသရွေ့၊ ပြီးလျှင် သီးခြားအတတ်ပညာတစ်ခုကို သင်ယူလိုစိတ်ရှိပြီး သင်ယူရာတွင် တော်သရွေ့ ဘုရားအိမ်တော်က ၎င်းတို့ကို မြှင့်တင်ပေးပြီး ပျိုးထောင်နိုင်သည်။ ဤသို့ပြောခြင်းဖြင့် ငါ ဘာကိုဆိုလိုသနည်း။ လူတစ်ဦးသည် သီးခြားအတတ်ပညာတစ်ခုတွင် ပင်ကိုအားဖြင့် ထူးချွန်မှသာလျှင် မြှင့်တင်ပေးခြင်းနှင့် ပျိုးထောင်ခြင်း ခံရနိုင်သည်ဟု ငါဆိုလိုခြင်းမဟုတ်ပေ။ ထိုအစား ၎င်းတို့တွင် သင်ယူလိုစိတ်ရှိပြီး အခြေအနေများနှင့် ကိုက်ညီလျှင်၊ သို့မဟုတ် ဤအတတ်ပညာတွင် အခြေခံအချို့ကို ပိုင်ဆိုင်ရုံမျှဖြင့်ပင် ၎င်းတို့ကို မြှင့်တင်ပေးပြီး ပျိုးထောင်နိုင်သည်၊ ဤသည်မှာ စည်းမျဉ်းဖြစ်ပေသည်။ ဘုရားအိမ်တော်က မြှင့်တင်ပေးပြီး ပျိုးထောင်လိုသည့် အမျိုးမျိုးသော ပင်ကိုစွမ်းရည်ရှိသူများ ပြည့်မီသင့်သည့် စံသတ်မှတ်ချက်များနှင့်ပတ်သက်၍ ငါတို့၏ မိတ်သဟာယဖွဲ့ခြင်းသည် ဤတွင်ပြီးဆုံးပါသည်။

ပင်ကိုစွမ်းရည်ရှိသူအမျိုးမျိုးကို မြှင့်တင်ပေးပျိုးထောင်ခြင်း၌ ဘုရားအိမ်တော်၏ ရည်ရွယ်ချက်များ

ဆက်လက်၍ အရည်အချင်းရှိသူအမျိုးမျိုးကို ဘုရားအိမ်တော်က အဘယ်ကြောင့် မြှင့်တင်ပေးပြီး ပျိုးထောင်သည်နှင့်ပတ်သက်၍ ငါတို့ မိတ်သဟာယဖွဲ့ကြမည်။ အချို့လူတို့သည် ဤအရာကို ရှင်းရှင်းလင်းလင်း နားမလည်ကြဘဲ “ဘုရားအိမ်တော်အနေဖြင့် အရည်အချင်းရှိသူအမျိုးမျိုးကို တိုက်ရိုက်မြှင့်တင်ပေးပြီး အသုံးပြုလိုက်ရုံမျှဖြင့် လုံလောက်မည် မဟုတ်လော။ အဘယ်ကြောင့် ၎င်းတို့ကို အချိန်ကာလတစ်ခုကြာ ပျိုးထောင်ပြီး လေ့ကျင့်ပေးရန် လိုအပ်သနည်း” ဟု တွေးထင်ကြသည်။ သင်တို့သည် ဤအရာကို နားလည်သလော၊ နားမလည်သလော။ ခေါင်းဆောင်များနှင့် အမှုဆောင်များ ဖြစ်လာသည့် လူစားမျိုးအကြောင်းကို ဦးစွာ ပြောကြစို့။ သဘောပေါက်နားလည်နိုင်စွမ်းရှိသူများ၊ အသင်းတော်အတွက် ဝန်ထုပ်ဝန်ပိုးထမ်းရွက်သူများနှင့် အလုပ်လုပ်နိုင်စွမ်း ပိုင်ဆိုင်သူများကို ဘုရားအိမ်တော်က အဘယ်ကြောင့် မြှင့်တင်ပေးပြီး ပျိုးထောင်သနည်း။ အကြောင်းမှာ ၎င်းတို့သည် အရည်အချင်းပိုင်းအရ အစွမ်းအစပြည့်မီပြီး စံနှုန်းများနှင့် ကိုက်ညီသော်လည်း၊ သမ္မာတရားကို လက်တွေ့လုပ်ဆောင်ပြီး စည်းမျဉ်းများနှင့်အညီ အမှုအရာများကို လုပ်ဆောင်တတ်ရန်မဆိုထားနှင့်။ ၎င်းတို့တွင် စစ်မှန်သော အတွေ့အကြုံပင် မရှိသေးသကဲ့သို့ သမ္မာတရားကိုလည်း နားမလည်ကြသေးပေ။ ၎င်းတို့ကို အချိန်ကာလတစ်ခုကြာ လေ့ကျင့်ပေးရမည်ဖြစ်ပြီး လမ်းညွှန်မှု ပေးရမည်ဖြစ်သည်။ ပြီးလျှင် ၎င်းတို့သည် မိမိတို့၏ တာဝန်ကို ထမ်းဆောင်ခြင်း၏ စည်းမျဉ်းများကို ကျွမ်းကျင်ပြီး စစ်မှန်သော အတွေ့အကြုံ ရှိသည့်အခါမှသာလျှင် ၎င်းတို့ကို တရားဝင် အသုံးပြုနိုင်မည်ဖြစ်သည်။ အကယ်၍ ၎င်းတို့သည် အသင်းတော်ရှိ ညီအစ်ကိုမောင်နှမများကဲ့သို့ ဘုရားသခင်၏ နှုတ်ကပတ်တော်များကို စားသောက်ခြင်း၊ တရားဒေသနာများကို နားထောင်ခြင်း၊ အသင်းတော်အသက်တာ၌ အသက်ရှင်ခြင်းနှင့် တာဝန်တစ်ခုကို ထမ်းဆောင်ရာတွင် လေ့ကျင့်ခြင်းတို့ကို ပြုလုပ်ပြီး ၎င်းတို့၏ အသက်တာ ကြီးထွားလာသည့်အခါမှသာ မြှင့်တင်ပေးခြင်းနှင့် ပျိုးထောင်ခြင်းကို ခံရမည်ဆိုလျှင် ၎င်းတို့၏ တိုးတက်မှုသည် အလွန် နှေးကွေးလွန်းပေမည်။ ထိုသို့ဆိုလျှင် ၎င်းတို့ ဘုရားသခင်အသုံးပြုရန် သင့်တော်သောသူများ ဖြစ်လာရန် နှစ်မည်မျှ ကြာမြင့်မည်နည်း။ ဤသည်က အသင်းတော်၏အလုပ်ကို သက်ရောက်မှုရှိစေမည် မဟုတ်လော။ ထို့ကြောင့် တစ်စုံတစ်ဦးသည် သမ္မာတရားကို သဘောပေါက်နားလည်နိုင်စွမ်း ရှိသရွေ့၊ အလုပ်လုပ်နိုင်စွမ်း ပိုင်ဆိုင်သရွေ့နှင့် ဝန်ထုပ်ဝန်ပိုး ထမ်းရွက်လိုစိတ် ရှိသရွေ့ ၎င်းတို့ကို မြှင့်တင်ပေးပြီး ပျိုးထောင်သင့်ကာ ခေါင်းဆောင်တစ်ဦး သို့မဟုတ် အမှုဆောင်တစ်ဦး၏ တာဝန်ကို ထမ်းဆောင်ရာတွင် လေ့ကျင့်ရန်တောင်းဆိုသင့်ပြီး ဝန်တစ်ခုကို ပေးသင့်သည်။ တစ်ဖက်တွင် ယင်းက ၎င်းတို့ကို မိမိတို့၏ အားသာချက်များကို အကောင်းဆုံး အသုံးချစေသည်။ အခြားတစ်ဖက်တွင်မူ ၎င်းတို့သည် အထူးအခြေအနေများကို ကြုံတွေ့ရသည့်အခါ ၎င်းတို့၏ အခက်အခဲများကို ဖြေရှင်းရန်အလို့ငှာ ၎င်းတို့နှင့်အတူ သမ္မာတရားအကြောင်း မိတ်သဟာယဖွဲ့ရန် လိုအပ်သည်။ တစ်ခါတစ်ရံတွင် ၎င်းတို့ကို ပြုပြင်ရမည်ဖြစ်ပြီး လိုအပ်ပါက ၎င်းတို့ကို ဆုံးမပဲ့ပြင်ရမည်ဖြစ်ကာ များစွာသော စမ်းသပ်မှုများနှင့် စစ်ဆေးခြင်းတို့ကို တွေ့ကြုံခံစားရမည်ဖြစ်ပြီး ဆင်းရဲဒုက္ခများစွာကို ခံနိုင်ရည်ရှိရမည်ဖြစ်သည်။ ထိုသို့သော လက်တွေ့ကျသည့် လေ့ကျင့်မှုကို တွေ့ကြုံခံစားခြင်းအားဖြင့်သာလျှင် ၎င်းတို့သည် စစ်မှန်သော တိုးတက်မှုကို ရရှိနိုင်ပြီး တစ်ဆင့်ပြီးတစ်ဆင့် သမ္မာတရားကို နားလည်ကာ စည်းမျဉ်းများကို ကျွမ်းကျင်နိုင်မည်ဖြစ်ပြီး ထို့နောက်တွင် ခေါင်းဆောင်များနှင့် အမှုဆောင်များ၏ အလုပ်ကို အမြန်ဆုံး ထမ်းဆောင်နိုင်မည်ဖြစ်သည်။ ခေါင်းဆောင်များနှင့် အမှုဆောင်များကို ဤနည်းလမ်းဖြင့် ပျိုးထောင်ခြင်းနှင့် လေ့ကျင့်ပေးခြင်းသည် ပိုမိုကောင်းမွန်သော ရလဒ်များကို ဖြစ်ပေါ်စေမည်ဖြစ်ပြီး ပို၍ မြန်ဆန်မည်ဖြစ်ကာ ယင်းက ဘုရားအိမ်တော်၏ အလုပ်အတွက် အကျိုးရှိပြီး ဘုရားသခင် ရွေးချယ်ထားသောလူများ၏ အသက်ဝင်ရောက်မှုအတွက် ပို၍ အကျိုးရှိသည်။ အကြောင်းမှာ လက်တွေ့ကျသော အတွေ့အကြုံရှိသည့် ခေါင်းဆောင်များနှင့် အမှုဆောင်များသည် ဘုရားသခင် ရွေးချယ်ထားသောလူများကို တိုက်ရိုက် ရေလောင်းပေးပြီး ထောက်ပံ့ပေးနိုင်သောကြောင့် ဖြစ်သည်။ ဘုရားအိမ်တော်က တစ်စုံတစ်ဦးကို ခေါင်းဆောင်တစ်ဦးအဖြစ် မြှင့်တင်ပေးပြီး ပျိုးထောင်ခြင်းသည် ထိုသူကို လေ့ကျင့်ပေးရန်၊ ဘုရားသခင်ကို မှီခိုစေရန်နှင့် သမ္မာတရားဆီသို့ ကြိုးစားအားထုတ်စေရန် ၎င်းတို့အပေါ် ပို၍ကြီးမားသော ဝန်ကို တင်ပေးခြင်း ဖြစ်သည်။ ထိုသို့ပြုမှသာလျှင် ၎င်းတို့၏ ဝိညာဉ်ရင့်ကျက်မှုသည် အမြန်ဆုံး ကြီးထွားလာမည်ဖြစ်သည်။ ၎င်းတို့အပေါ် ပို၍ကြီးမားသော ဝန်ကို တင်လေလေ၊ ၎င်းတို့အပေါ် ဖိအားပိုများလေလေ ဖြစ်ပြီး၊ သမ္မာတရားကို ရှာဖွေရန်နှင့် ဘုရားသခင်ကို မှီခိုရန် ၎င်းတို့ ပို၍ တွန်းအားပေးခံရလေလေ ဖြစ်သည်။ နောက်ဆုံးတွင် ၎င်းတို့သည် မိမိတို့၏ အလုပ်ကို ကောင်းမွန်စွာ လုပ်ဆောင်နိုင်မည်ဖြစ်ပြီး ဘုရားသခင်၏ အလိုတော်ကို လိုက်လျှောက်နိုင်မည်ဖြစ်ကာ ထိုသို့ဖြင့် ကယ်တင်ခြင်းခံရပြီး စုံလင်အောင်ပြုခြင်းခံရသည့် မှန်ကန်သော လမ်းကြောင်းပေါ်သို့ ခြေချပြီး ဖြစ်လိမ့်မည်၊ ဤသည်မှာ ဘုရားအိမ်တော်က လူတို့ကို မြှင့်တင်ပေးပြီး ပျိုးထောင်သည့်အခါ စွမ်းဆောင်ရရှိသည့် အကျိုးသက်ရောက်မှု ဖြစ်သည်။ ဤတိကျသော အလုပ်များကို မလုပ်ဆောင်ဘဲ၊ ၎င်းတို့သည် မိမိတို့၌ မည်သည့်အရာ လိုအပ်နေသည်ကို သိကြမည်မဟုတ်သကဲ့သို့၊ စည်းမျဉ်းများနှင့်အညီ အမှုအရာများကို မည်သို့လုပ်ဆောင်ရမည်ကို သိကြမည်မဟုတ်သည့်အပြင် သမ္မာတရား လက်တွေ့ကျမှုကို ပိုင်ဆိုင်ခြင်းဆိုသည်မှာ အဘယ်အရာဖြစ်သည်ကိုလည်း သိကြမည်မဟုတ်ပေ။ သို့ဖြစ်၍ တိကျသော အလုပ်ကို လုပ်ဆောင်ခြင်းက ၎င်းတို့ကို မိမိတို့၏ ချို့ယွင်းချက်များကို ရှာဖွေတွေ့ရှိရန်နှင့် ၎င်းတို့၏ ဆုကျေးဇူးများမှလွဲ၍ ၎င်းတို့တွင် သမ္မာတရား လက်တွေ့ကျမှု ကင်းမဲ့နေကြောင်းကို မြင်တွေ့ရန် ကူညီပေးသည်။ ယင်းက ၎င်းတို့သည် မည်မျှ ချွတ်ခြုံကျပြီး သနားစရာကောင်းသည်ကို ခံစားရစေရန် ကူညီပေးပြီး အကယ်၍ ၎င်းတို့သည် ဘုရားသခင်ကို မမှီခိုဘဲ သမ္မာတရားကို မရှာဖွေပါက မည်သည့်အလုပ်ကိုမျှ လုပ်ဆောင်နိုင်စွမ်း ရှိမည်မဟုတ်ကြောင်း ၎င်းတို့ကို နားလည်သဘောပေါက်စေသည်။ ယင်းက ၎င်းတို့ကို မိမိတို့ကိုယ်ကို အမှန်တကယ် သိကျွမ်းစေပြီး အကယ်၍ ၎င်းတို့သည် သမ္မာတရားကို မလိုက်စားဘဲ စိတ်သဘောထားဆိုင်ရာ ပြောင်းလဲမှုများကို မလိုက်စားပါက ဘုရားသခင်အသုံးပြုရန် သင့်တော်သောသူများ ဖြစ်လာရန် မဖြစ်နိုင်ကြောင်း ရှင်းလင်းစွာ မြင်တွေ့စေသည်။ ဤသည်တို့မှာ ခေါင်းဆောင်များနှင့် အမှုဆောင်များကို ပျိုးထောင်ပြီး လေ့ကျင့်ပေးသည့်အခါ စွမ်းဆောင်ရရှိရမည့် အကျိုးသက်ရောက်မှုများအားလုံး ဖြစ်ကြသည်။ ဤကဏ္ဍများကို နားလည်ခြင်းအားဖြင့်သာလျှင် လူတို့သည် လက်တွေ့ကျကျ သမ္မာတရားကို လိုက်စားနိုင်မည်ဖြစ်ပြီး မိမိတို့ကိုယ်ကို နှိမ့်ချစွာ ကျင့်ကြံပြုမူနိုင်မည်ဖြစ်သည်၊ မိမိတို့၏ အလုပ်ကို လုပ်ဆောင်သည့်အခါ မိမိတို့ကိုယ်ကို ဝါကြွားခြင်း နောက်ထပ် မပြုတော့ရန် အာမခံနိုင်မည်ဖြစ်ပြီး မိမိတို့၏ တာဝန်ကို ထမ်းဆောင်ရာတွင် ဘုရားသခင်ကို ချီးမြှောက်ခြင်းနှင့် ဘုရားသခင်အတွက် သက်သေခံခြင်းတို့ကို တစိုက်မတ်မတ် လုပ်ဆောင်နိုင်မည်ဖြစ်ကာ သမ္မာတရား လက်တွေ့ကျမှုထဲသို့ တစ်ဆင့်ပြီးတစ်ဆင့် ဝင်ရောက်နိုင်မည်ဖြစ်သည်။ တစ်စုံတစ်ဦးကို ခေါင်းဆောင်တစ်ဦးအဖြစ် မြှင့်တင်ပေးပြီး ပျိုးထောင်သည့်အခါ သူသည် မတူညီသော လူတို့၏ အခြေအနေများကို မည်သို့ ပိုင်းခြားသိမြင်ရမည်ကို သင်ယူနိုင်ပြီး မတူညီသော လူတို့၏ အခက်အခဲများကို ဖြေရှင်းရန် သမ္မာတရားကို ရှာဖွေရာတွင်လည်းကောင်း၊ မတူညီသော လူစားမျိုးတို့ကို ထောက်ပံ့ပေးပြီး ကူညီပေးရာတွင်လည်းကောင်း လူတို့ကို သမ္မာတရား လက်တွေ့ကျမှုထဲသို့ ဦးဆောင်ရာတွင်လည်းကောင်း လေ့ကျင့်နိုင်ကြသည်။ တစ်ချိန်တည်းမှာပင် ၎င်းတို့သည် အလုပ်အတွင်း ကြုံတွေ့ရသည့် အမျိုးမျိုးသော ပြဿနာများနှင့် အခက်အခဲများကို ဖြေရှင်းရာတွင်လည်း လေ့ကျင့်ရမည်ဖြစ်ပြီး အမျိုးမျိုးသော အန္တိခရစ်များ၊ ဆိုးယုတ်သောလူများနှင့် မယုံကြည်သူများကို မည်သို့ ပိုင်းခြားသိမြင်ပြီး ကိုင်တွယ်ရမည်ကိုလည်းကောင်း၊ အသင်းတော်ကို သန့်စင်ခြင်းအလုပ်ကို မည်သို့လုပ်ဆောင်ရမည်ကိုလည်းကောင်း သင်ယူရမည်ဖြစ်သည်။ ဤနည်းအားဖြင့် အခြားသူများနှင့် နှိုင်းယှဉ်လျှင် ၎င်းတို့သည် ပို၍များသော လူများ၊ ဖြစ်ရပ်များနှင့် အမှုအရာများကိုလည်းကောင်း၊ ဘုရားသခင် စီစဉ်ဖွဲ့စည်းပေးသည့် ပို၍များသော ပတ်ဝန်းကျင်များကိုလည်းကောင်း တွေ့ကြုံခံစားနိုင်ပြီး ဘုရားသခင်၏ နှုတ်ကပတ်တော်များကို ပို၍ပို၍ စားသောက်နိုင်ကာ သမ္မာတရား လက်တွေ့ကျမှုများထဲသို့ ပို၍ပင် ဝင်ရောက်နိုင်ကြသည်။ ဤသည်မှာ မိမိတို့ကိုယ်ကို လေ့ကျင့်ရန် အခွင့်အရေးတစ်ခု မဟုတ်လော။ လေ့ကျင့်ရန် အခွင့်အရေးများ ပိုများလေလေ၊ လူတို့၏ အတွေ့အကြုံများ ပို၍ ကြွယ်ဝလေလေ၊ ၎င်းတို့၏ ထိုးထွင်းသိမြင်မှုများ ပို၍ ကျယ်ပြန့်လေလေဖြစ်ပြီး ၎င်းတို့ ပို၍ လျင်မြန်စွာ ကြီးထွားလာလေလေ ဖြစ်သည်။ သို့သော်လည်း လူတို့သည် ခေါင်းဆောင်ပိုင်း အလုပ်ကို မလုပ်ဆောင်ပါကမူ ၎င်းတို့ ကြုံတွေ့ဖြတ်သန်းရမည့်အရာများသည် ၎င်းတို့၏ ပုဂ္ဂိုလ်ရေးဘဝနှင့် ပုဂ္ဂိုလ်ရေး အတွေ့အကြုံများ၏ အစိတ်အပိုင်းမျှသာ ဖြစ်မည်ဖြစ်ပြီး ၎င်းတို့ သိရှိနားလည်မည့်အရာများမှာလည်း မိမိတို့ကိုယ်တိုင်နှင့်သာ သက်ဆိုင်သည့် ၎င်းတို့၏ ပုဂ္ဂိုလ်ရေး ဖောက်ပြန်ပျက်စီးသော စိတ်သဘောထားများနှင့် အမျိုးမျိုးသော ပုဂ္ဂိုလ်ရေး အခြေအနေများသာ ဖြစ်လိမ့်မည်။ ၎င်းတို့သည် ခေါင်းဆောင်များ ဖြစ်လာသည်နှင့်တစ်ပြိုင်နက် ၎င်းတို့သည် ပို၍များသော လူများ၊ ပို၍များသော ဖြစ်ရပ်များနှင့် ပို၍များသော ပတ်ဝန်းကျင်များကို ကြုံတွေ့ရပြီး ယင်းက ၎င်းတို့ကို သမ္မာတရား စည်းမျဉ်းများကို ရှာဖွေရန် ဘုရားသခင်ရှေ့မှောက်သို့ မကြာခဏ လာရောက်ရန် အားပေးလေသည်။ ၎င်းတို့အတွက် ဤလူများ၊ ဖြစ်ရပ်များနှင့် အမှုအရာများသည် မသိမသာဖြင့် ဝန်တစ်ခုကို ဖြစ်ပေါ်စေပြီး ကောင်းသောအရာတစ်ခုဖြစ်သည့် ၎င်းတို့၏ သမ္မာတရား လက်တွေ့ကျမှုထဲသို့ ဝင်ရောက်ခြင်းအတွက် အလွန်အမင်း အခွင့်သာသော အခြေအနေများကိုလည်း သဘာဝကျကျ ဖန်တီးပေးလေသည်။ သို့ဖြစ်၍ အစွမ်းအစတစ်ခုကို ပိုင်ဆိုင်သော၊ ဝန်ထုပ်ဝန်ပိုးတစ်ခုကို ထမ်းရွက်ပြီး အလုပ်လုပ်နိုင်စွမ်းရှိသော တစ်စုံတစ်ဦးသည် သာမန်ယုံကြည်သူတစ်ဦးအနေဖြင့် နှေးကွေးစွာ ဝင်ရောက်မည်ဖြစ်ပြီး ခေါင်းဆောင်တစ်ဦး သို့မဟုတ် အမှုဆောင်တစ်ဦးအနေဖြင့်မူ ပို၍ လျင်မြန်စွာ ဝင်ရောက်မည်ဖြစ်သည်။ လူတို့အတွက် သမ္မာတရား လက်တွေ့ကျမှုထဲသို့ လျင်မြန်စွာ ဝင်ရောက်ခြင်းက ကောင်းကျိုးဖြစ်သလော၊ သို့မဟုတ် နှေးကွေးစွာ ဝင်ရောက်ခြင်းက ကောင်းကျိုးဖြစ်သလော။ (လျင်မြန်စွာ ဝင်ရောက်ခြင်းက ကောင်းကျိုးဖြစ်ပါသည်။) ထို့ကြောင့် အစွမ်းအစတစ်ခုကို ပိုင်ဆိုင်သော၊ ဝန်ထုပ်ဝန်ပိုးတစ်ခုကို ထမ်းဆောင်ပြီး အလုပ်လုပ်နိုင်စွမ်းရှိသော လူများနှင့်ပတ်သက်လာလျှင် ဘုရားအိမ်တော်သည် ထိုသို့သောလူများကို မြှင့်တင်ပေးသည်၊ သို့ရာတွင် ၎င်းတို့သည် သမ္မာတရားကို မလိုက်စားသောသူများဖြစ်ပြီး သမ္မာတရားဆီသို့ ကြိုးစားအားထုတ်ခြင်း မရှိပါက ဘုရားအိမ်တော်က ၎င်းတို့ကို အတင်းအကျပ် ပြုမည်မဟုတ်ပေ။ လူတစ်ဦးသည် ဘုရားသခင်ကို ယုံကြည်ခြင်း၏ အခြေခံအုတ်မြစ် ရှိသရွေ့၊ ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ရန်အတွက် စံနှုန်းများနှင့် ကိုက်ညီသရွေ့၊ သမ္မာတရားကို လိုက်စားပြီး ဘုရားသခင်၏ အသုံးပြုခြင်းကို ခံလိုစိတ် ရှိသရွေ့ ဘုရားအိမ်တော်က ၎င်းတို့ကို မြှင့်တင်ပေးပြီး ပျိုးထောင်မည်ဖြစ်ကာ ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် လေ့ကျင့်ရန် အခွင့်အရေးကို ပေးမည်ဖြစ်ပြီး အသင်းတော်၏အလုပ်ကို လုပ်ဆောင်တတ်ရန်၊ လူတို့ကို ပိုင်းခြားသိမြင်တတ်ရန်၊ အသင်းတော်ရှိ အမျိုးမျိုးသော ပြဿနာအားလုံးကို ကိုင်တွယ်တတ်ရန်နှင့် အလုပ်အစီအစဉ်များနှင့်အညီ အမျိုးမျိုးသော အလုပ်များကို ဆောင်ရွက်တတ်ရန် ၎င်းတို့ကို ထောက်ကူပေးမည်မှာ ဧကန်မုချ ဖြစ်သည်။ လေ့ကျင့်ပေးခြင်းခံရသည့် ကာလအတွင်း အကယ်၍ လူတို့သည် သမ္မာတရားကို လက်ခံနိုင်ပြီး ပြုပြင်ခြင်းကို လက်ခံနိုင်လျှင်၊ ဘုရားသခင်၏ စီစဉ်ညွှန်ကြားခြင်းနှင့် အစီအစဉ်များကို ကျိုးနွံနာခံနိုင်လျှင်၊ အမျိုးမျိုးသော ပြဿနာများကို ဖြေရှင်းရန် သမ္မာတရားကို ရှာဖွေနိုင်လျှင်၊ ဘုရားသခင်၏ နှုတ်ကပတ်တော်များနှင့်အညီ လူစားမျိုးစုံကို ဆက်ဆံတတ်ရန်နှင့် ပိုင်းခြားသိမြင်ပြီး ကိုင်တွယ်တတ်ရန် သင်ယူနိုင်လျှင် ထိုအခါ ၎င်းတို့သည် သက်ဆိုင်ရာ သမ္မာတရား စည်းမျဉ်းများကို ကျေညက်စွာသိရှိလာနိုင်ပြီး သမ္မာတရားကို နားလည်ကာ လက်တွေ့ကျမှုထဲသို့ ဝင်ရောက်လာနိုင်သည်၊ ဤသည်တို့မှာ သာမန်ယုံကြည်သူများ မတွေ့ကြုံနိုင်သော သို့မဟုတ် မရရှိနိုင်သော အရာများ ဖြစ်ကြသည်။ သို့ဖြစ်၍ ဤအမြင်ရှုထောင့်မှကြည့်လျှင် ဘုရားအိမ်တော်က တစ်စုံတစ်ဦးကို မြှင့်တင်ပေးပြီး ပျိုးထောင်ခြင်းသည် ကောင်းသောအရာလော သို့မဟုတ် ဆိုးသောအရာလော။ ယင်းသည် ၎င်းတို့အတွက် အကျိုးရှိသလော၊ သို့မဟုတ် ၎င်းတို့အပေါ် အတင်းအကျပ် ဖိအားပေးသည့် ဆင်းရဲခက်ခဲမှုတစ်ခုလော။ ယင်းသည် ၎င်းတို့အတွက် အကျိုးရှိသည်။ ပြောစရာမလိုသည်မှာ အချို့လူတို့သည် မြှင့်တင်ပေးခြင်းခံရသည်မှာ မကြာသေးသည့်အခါ ၎င်းတို့သည် မည်သည့်အလုပ်များကို လုပ်ဆောင်သင့်သည်ကိုဖြစ်စေ၊ ယင်းတို့ကို မည်သို့လုပ်ဆောင်ရမည်ကိုဖြစ်စေ မသိကြဘဲ အနည်းငယ် စိတ်ရှုပ်ထွေးနေကြသည်။ ဤသည်မှာ ပုံမှန်ဖြစ်သည်။ မည်သူသည် အရာအားလုံးကို လုပ်ဆောင်နိုင်လျက် မွေးဖွားလာခဲ့ဖူးသနည်း။ အကယ်၍ သင်သည် အရာအားလုံးကို လုပ်ဆောင်နိုင်ခဲ့ပါက သင်သည် ဧကန်မုချ အလွန်မာနထောင်လွှားပြီး စိတ်ကြီးဝင်သောသူ ဖြစ်လိမ့်မည်ဖြစ်ပြီး မည်သူ့ကိုမျှ အလျှော့ပေးမည် မဟုတ်ပေ၊ ထိုသို့ဆိုလျှင် သင်သည် သမ္မာတရားကို လက်ခံနိုင်သေးမည်လော။ အကယ်၍ သင်သည် အရာအားလုံးကို လုပ်ဆောင်နိုင်ခဲ့ပါက သင်သည် ဘုရားသခင်ကို မှီခိုပြီး သူ့ကို မျှော်ကိုးနေဦးမည်လော။ သင်သည် သင်၏ကိုယ်ပိုင် ဖောက်ပြန်ပျက်စီးခြင်း ပြဿနာများကို ဖြေရှင်းရန် သမ္မာတရားကို ရှာဖွေနေဦးမည်လော။ သင်သည် ဧကန်မုချ ထိုသို့ပြုမည်မဟုတ်ပေ။ ဆန့်ကျင်ဘက်အနေဖြင့် သင်သည် မာနထောင်လွှားပြီး စိတ်ကြီးဝင်ကာ အန္တိခရစ်များ၏ လမ်းကြောင်းကို လျှောက်လှမ်းလိမ့်မည်၊ သင်သည် အာဏာနှင့် ရာထူးနေရာကို လုယူပြီး မည်သူ့ကိုမျှ အလျှော့ပေးမည် မဟုတ်ဘဲ၊ လူတို့ကို အထင်အမြင်မှားစေပြီး ထောင်ချောက်ဆင်ကာ အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်လိမ့်မည်၊ ထိုသို့ဆိုလျှင် ဘုရားအိမ်တော်က သင့်ကို အသုံးပြုနိုင်သေးမည်လော။ အကယ်၍ သင်၌ ချို့ယွင်းချက်များစွာ ရှိသည်ကို သင်သိပါက သင်သည် နာခံပြီး ကျိုးနွံရန် သင်ယူသင့်ကာ ဘုရားအိမ်တော်၏ လိုအပ်ချက်များနှင့်အညီ အမျိုးမျိုးသော အလုပ်များကို ကောင်းမွန်စွာ လုပ်ဆောင်သင့်သည်။ ဤသည်က သင့်အား စံနှုန်းပြည့်မီသော နည်းလမ်းဖြင့် သင်၏တာဝန်ကို ထမ်းဆောင်နိုင်သည့်အဆင့်သို့ တဖြည်းဖြည်း ရောက်ရှိစေရန် ခွင့်ပြုလိမ့်မည်။ သို့သော် လူအများစုသည် နာခံခြင်းနှင့် ကျိုးနွံခြင်းကဲ့သို့သော အလွန်ရိုးရှင်းသည့်အရာတစ်ခုကိုပင် မလုပ်ဆောင်နိုင်ကြပေ၊ သို့ဖြစ်၍ ၎င်းတို့သည် ဘုရားအိမ်တော်က ၎င်းတို့ကို မြှင့်တင်ပေးခြင်းနှင့် မပျိုးထောင်ခြင်းအတွက် အပြစ်မတင်သင့်ပေ။ သင်သည် နာခံနိုင်စွမ်း မရှိသောကြောင့်၊ နာခံခြင်းသည်ပင် သင့်အတွက် မတတ်နိုင်သောအရာ ဖြစ်နေသောကြောင့် ဘုရားအိမ်တော်က သင့်ကို မြှင့်တင်ပေးပြီး ပျိုးထောင်ဝံ့မည်လော။ (ပျိုးထောင်ဝံ့မည်မဟုတ်ပါ။) အဘယ်ကြောင့် နည်း။ သင့်ကို အသုံးပြုခြင်းသည် အလွန်အန္တရာယ်များလွန်းမည်၊ အလွန်ဒုက္ခများလွန်းမည်၊ အလွန်စိုးရိမ်စရာကောင်းလွန်းမည် ဖြစ်သည်။ အကြောင်းမှာ အကယ်၍ ဘုရားအိမ်တော်က သင့်ကို အသုံးပြုခဲ့ပါက သင်သည် လူတို့ကို သင်၏ချုပ်ကိုင်မှုအောက်သို့ ရောက်စေပြီး ကောက်ကျစ်ဆိုးယုတ်မှု၏ လမ်းကြောင်းပေါ်သို့ ၎င်းတို့ကို ဦးဆောင်သွားနိုင်သောကြောင့် ဖြစ်သည်၊ ထို့ကြောင့် ယင်းမှာ အလွန်အန္တရာယ်များခြင်း ဖြစ်သည်။ အကယ်၍ သင့်ကို အသုံးပြုခဲ့ပါက သင်သည် မကောင်းမှုများကို မဆင်မခြင်ကျူးလွန်ပြီး အလုပ်ကို လုံးဝ ကစဉ့်ကလျားဖြစ်စေနိုင်ကာ ဘုရားအိမ်တော်က သင့်ကို ဖြုတ်ချပြီး သင်၏အရှုပ်တော်ပုံအားလုံးကို သင့်အတွက် ရှင်းလင်းပေးရမည်ဖြစ်သည်၊ ထို့ကြောင့် ယင်းမှာ အလွန်ဒုက္ခများခြင်း ဖြစ်သည်။ ပြီးလျှင် အကယ်၍ သင့်ကို အသုံးပြုခဲ့ပါက သင်သည် မည်သည့်အလုပ်ကိုမျှ မည်သို့လုပ်ဆောင်ရမည်ကို သိမည်မဟုတ်ဘဲ သင်၏အလုပ်နှင့်ပတ်သက်၍ လုံးဝ အကျိုးသက်ရောက်မှု တစ်ခုမျှ ရှိမည်မဟုတ်ပေ။ သင်လုပ်ဆောင်သည့် အလုပ်အားလုံးတွင် အထက်က သင့်ကို တိုက်တွန်းခြင်း၊ ကြီးကြပ်ခြင်းနှင့် ခြေရာခံခြင်းတို့ကို ပြုလုပ်ရမည်ဖြစ်ပြီး အထက်သည် အရေးကိစ္စအားလုံးတွင် ဝင်ရောက်စွက်ဖက်ရမည်ဖြစ်သည်၊ သို့ဖြစ်၍ သင့်ကို အဘယ်ကြောင့် အသုံးပြုသင့်သနည်း။ သင်သည် အလွန် စိုးရိမ်စရာကောင်းလှသည်။ ဤလူစားမျိုးကို လုံးဝ အသုံးမပြုနိုင်ပေ။ ၎င်းတို့ကို ပျိုးထောင်ခဲ့လျှင်ပင် အကျိုးမရှိဘဲ ဒုက္ခများစွာကိုပင် ဖြစ်စေမည်ဖြစ်ကာ အခြားသူများကို ပျိုးထောင်ခြင်းအပေါ်တွင်လည်း သက်ရောက်မှုရှိစေမည်ဖြစ်သည်၊ အကျိုးအမြတ်ထက် ဆုံးရှုံးမှုက သာလိမ့်မည် မဟုတ်လော။ (ဟုတ်ပါသည်။)

အချို့လူတို့သည် ဘုရားအိမ်တော်၏ မြှင့်တင်ပေးခြင်း သို့မဟုတ် အသုံးပြုခြင်းကို မည်သည့်အခါမျှ မခံရသောကြောင့် စိတ်ထဲတွင် အတွေးများဝင်လာပြီး “အထက်က ကျွန်ုပ်ကို အဘယ်ကြောင့် တစ်ခါမျှ သတိမထားမိသနည်း။ ဘုရားအိမ်တော်က ကျွန်ုပ်ကို အဘယ်ကြောင့် တစ်ခါမျှ မမြှင့်တင်၊ မပျိုးထောင်သနည်း။ တရားမမျှတပါ” ဟု ပြောဆိုကြသည်။ ကောင်းပြီ၊ သင်သည် ဦးစွာ နာခံနိုင်ခြင်း ရှိမရှိနှင့် ဘုရားအိမ်တော်၏ အစီအစဉ်များကို ကျိုးနွံနာခံနိုင်ခြင်း ရှိမရှိတို့ကို ချိန်ဆကြည့်သင့်သည်။ ဒုတိယအနေဖြင့် သင်သည် ဘုရားအိမ်တော်က လူတို့ကို ခေါင်းဆောင်များနှင့် အမှုဆောင်များအဖြစ် မြှင့်တင်ပေးပြီး ပျိုးထောင်ရန်အတွက် လိုအပ်သည့် စံသတ်မှတ်ချက်သုံးခုဖြစ်သော သမ္မာတရားကို သဘောပေါက်နားလည်နိုင်ခြင်း၊ ဝန်ထုပ်ဝန်ပိုးထမ်းရွက်ခြင်းနှင့် အလုပ်လုပ်နိုင်စွမ်း ပိုင်ဆိုင်ခြင်းတို့နှင့် ကိုက်ညီခြင်း ရှိမရှိကို ချိန်ဆကြည့်သင့်သည်။ အကယ်၍ သင်သည် ဤစံသတ်မှတ်ချက်များနှင့် ကိုက်ညီပါက မကြာမီ သို့မဟုတ် နောင်တွင် သင်သည် မြှင့်တင်ပေးခြင်း၊ ပျိုးထောင်ခြင်းနှင့် အသုံးပြုခြင်းကို ခံရရန် အခွင့်အရေး ရရှိလိမ့်မည်။ ဘုရားအိမ်တော်က သင့်ကို မြှင့်တင်ပေးရန်အတွက် သင့်ထံမှ တောင်းဆိုထားသည့်အရာများ ရှိသည်။ ပြီးလျှင် ဤအရာများမှာ အဘယ်နည်း။ သင်သည် ဘုရားအိမ်တော်၏ စည်းမျဉ်းများနှင့် လိုအပ်ချက်များနှင့်အညီ လုပ်ဆောင်ရန် လိုအပ်သည်။ သင်သည် သင့်ထံမှ တောင်းဆိုထားသည့်အရာကို တောင်းဆိုထားသည့် နည်းလမ်းအတိုင်း လုပ်ဆောင်ရမည်ဖြစ်ပြီး ထိုသို့ဖြင့် သင့်အား ဦးစွာ စည်းမျဉ်းများနှင့်ကိုက်ညီသောပုံစံဖြင့် လုပ်ဆောင်တတ်ရန်၊ သမ္မာတရားကို ရှာဖွေတတ်ရန်နှင့် သမ္မာတရားကို ကျိုးနွံနာခံတတ်ရန်၊ သဟဇာတဖြစ်စွာ ပူးပေါင်းဆောင်ရွက်တတ်ရန် သင်ယူစေလျက် ပျိုးထောင်ခြင်း ဖြစ်သည်။ သင်ပျိုးထောင်ခြင်းခံရသည့် အချိန်အတွင်း တစ်ခါတစ်ရံတွင် ဘုရားအိမ်တော်က သင့်ကို ပြုပြင်မည်ဖြစ်သည်။ တစ်ခါတစ်ရံတွင် သင့်ကို ပြင်းထန်စွာ အပြစ်တင်မည်ဖြစ်သည်။ တစ်ခါတစ်ရံတွင် သင်၏အလုပ် တိုးတက်မှုနှင့်ပတ်သက်၍ စုံစမ်းမေးမြန်းမည်ဖြစ်သည်။ တစ်ခါတစ်ရံတွင် အလုပ်သည် အတိအကျ မည်သို့ဖြစ်နေသည်ကို သင့်အား မေးမြန်းမည်ဖြစ်ပြီး သင်၏အလုပ်ကို စစ်ဆေးမည်ဖြစ်သည်။ ပြီးလျှင် တစ်ခါတစ်ရံတွင် အချို့သောအရာတစ်ခုအပေါ် သင်၏အမြင်ရှုထောင့်သည် မည်သည့်အရာဖြစ်သည်ကို စမ်းသပ်မည်ဖြစ်သည်။ ဤစမ်းသပ်မှုများ၏ ရည်ရွယ်ချက်မှာ သင့်အတွက် အခက်အခဲဖြစ်စေရန် မဟုတ်ဘဲ ဤအရေးကိစ္စများတွင် ဘုရားသခင်၏ ရည်ရွယ်ချက်များသည် မည်သည့်အရာဖြစ်သည်ကိုလည်းကောင်း၊ သင်ပိုင်ဆိုင်သင့်သည့် သဘောထားနှင့် စည်းမျဉ်းများသည် မည်သည့်အရာဖြစ်သည်ကိုလည်းကောင်း သင့်အား နားလည်စေရန် ဖြစ်သည်။ ဘုရားအိမ်တော်သည် သင့်ကို လေ့ကျင့်ပေးရန်နှင့် လက်တွေ့လုပ်ဆောင်စေရန် ဤသို့ပြုလုပ်ခြင်း ဖြစ်သည်။ ပြီးလျှင် လူတို့ကို လေ့ကျင့်ပေးခြင်း၏ ရည်ရွယ်ချက်နှင့် ပန်းတိုင်မှာ အဘယ်နည်း။ ယင်းမှာ ၎င်းတို့ကို သမ္မာတရား နားလည်စေရန် ဖြစ်သည်။ သမ္မာတရားကို နားလည်ခြင်း၏ ရည်ရွယ်ချက်မှာ လူတို့အနေဖြင့် သမ္မာတရားကို ကျိုးနွံနာခံနိုင်ပြီး စည်းမျဉ်းများနှင့်အညီ လုပ်ဆောင်နိုင်ရန်၊ မိမိတို့၏နေရာ၌ တည်ကြည်စွာရပ်တည်နိုင်ပြီး မိမိတို့၏ တာဝန်ကို သစ္စာစောင့်သိစွာ ဖြည့်ဆည်းနိုင်ရန်၊ ပြီးလျှင် မိမိတို့၏ တာဝန်ကို ထမ်းဆောင်ခြင်းဖြစ်စဉ်တွင် မတူညီသော သမ္မာတရား လက်တွေ့ကျမှုများထဲသို့ ဝင်ရောက်ပြီး ၎င်းတို့၏ စိတ်သဘောထားတွင် ပြောင်းလဲမှုများကို စွမ်းဆောင်ရရှိနိုင်ရန် ဖြစ်သည်။ ဘုရားအိမ်တော်သည် ခေါင်းဆောင်များနှင့် အမှုဆောင်များကို ဤနည်းလမ်းဖြင့် လေ့ကျင့်ပေးသည်။ ခေါင်းဆောင်များနှင့် အမှုဆောင်များသည် သမ္မာတရားကို နားလည်သရွေ့ ၎င်းတို့သည် ဘုရားသခင် ရွေးချယ်ထားသောလူတို့ကို သမ္မာတရား နားလည်စေရန် ဦးဆောင်နိုင်မည့် မျှော်လင့်ချက် ရှိသည်။ ခေါင်းဆောင်များနှင့် အမှုဆောင်များသည် သမ္မာတရားမည်မျှကို နားလည်သည်ဖြစ်စေ ၎င်းတို့ဦးဆောင်သည့်လူများသည်လည်း ထိုမျှသော သမ္မာတရားကို နားလည်ရန် မျှော်လင့်ချက်ရှိသည်။ ခေါင်းဆောင်များနှင့် အမှုဆောင်များသည် ၎င်းတို့၏အလုပ်တွင် သမ္မာတရား စည်းမျဉ်းများကို သဘောပေါက်နားလည်သည့်အခါ ၎င်းတို့ဦးဆောင်သည့်သူများသည်လည်း ၎င်းတို့၏အလုပ်တွင် စည်းမျဉ်းများကို သဘောပေါက်နားလည်ပြီး သမ္မာတရား လက်တွေ့ကျမှုထဲသို့ ဝင်ရောက်နိုင်သည်။ ထို့ကြောင့် လေ့ကျင့်မှုကို တွေ့ကြုံရသည့် ခေါင်းဆောင်များနှင့် အမှုဆောင်များသည် အခြားလူများထက် ပိုမိုကောင်းမွန်သော အစွမ်းအစကို ပိုင်ဆိုင်ရမည်ဖြစ်သည်။ ၎င်းတို့သည် ဦးစွာ သမ္မာတရား စည်းမျဉ်းများကို နားလည်ပြီး သမ္မာတရား လက်တွေ့ကျမှုထဲသို့ ဦးစွာ ဝင်ရောက်နိုင်ကြပြီး ထို့နောက်တွင် ၎င်းတို့သည် သမ္မာတရား လက်တွေ့ကျမှုထဲသို့ ဝင်ရောက်ရာတွင်နှင့် သမ္မာတရား စည်းမျဉ်းများကို နားလည်ရာတွင် ပို၍များသော လူတို့ကို ဦးဆောင်ကြသည်။ ထိုသို့သော ချဉ်းကပ်နည်းကို သင်မည်သို့ထင်သနည်း။ (ကောင်းပါသည်။) ထိုသို့သောလူများသည် ပညာတတ်များ မဟုတ်နိုင်သကဲ့သို့ အလွန်တရာ စကားပြောကောင်းသူများ သို့မဟုတ် နည်းပညာ သို့မဟုတ် မျက်မှောက်ခေတ် ရေးရာများနှင့် နိုင်ငံရေးအကြောင်း များစွာနားလည်သူများ မဟုတ်နိုင်ပေ။ ၎င်းတို့သည် အသက်မွေးဝမ်းကျောင်းပညာတစ်ခုခုတွင် ထိုမျှ ကျွမ်းကျင်ခြင်းပင် မရှိနိုင်ပေ။ သို့သော် ၎င်းတို့သည် သမ္မာတရားကို နားလည်နိုင်စွမ်းရှိပြီး ဘုရားသခင်၏ နှုတ်ကပတ်တော်များကို ကြားပြီးနောက် ၎င်းတို့ကို လက်တွေ့လုပ်ဆောင်ပြီး တွေ့ကြုံခံစားနိုင်စွမ်းရှိကာ သမ္မာတရား စည်းမျဉ်းများကို ရှာဖွေနိုင်စွမ်းရှိပြီး ဘုရားသခင်၏ နှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်ရာတွင်နှင့် သမ္မာတရား စည်းမျဉ်းများကို စွဲကိုင်ရာတွင် ပို၍များသော လူတို့ကို ဦးဆောင်နိုင်စွမ်း ရှိကြသည်။ ဤသည်မှာ ခေါင်းဆောင်များအဖြစ် အစေခံရန် မြှင့်တင်ပေးပြီး ပျိုးထောင်ခြင်းခံရသည့် အရည်အချင်းရှိသူအမျိုးအစားအကြောင်း ငါတို့ပြောဆိုသည့်အခါ ငါတို့ဆိုလိုသည့်အရာ ဖြစ်သည်။ ဤသည်မှာ စိတ်ကူးသက်သက်ဖြစ်သလော။ (မဟုတ်ပါ။) အချို့လူတို့က “သင်က ပင်ကိုစွမ်းရည်ရှိသူများအကြောင်း ပြောဆိုသည်၊ သို့ဆိုလျှင် ၎င်းတို့သည် လူ့အသိုင်းအဝိုင်း၏ ထိပ်သီးများ ဖြစ်ကြသလော။ ၎င်းတို့သည် လူ့အသိုင်းအဝိုင်းထဲတွင် လုပ်ငန်းတစ်ခုခုကို လုပ်ကိုင်ဖူးသူများ သို့မဟုတ် အမှုဆောင်ချုပ် သို့မဟုတ် စွန့်ဦးတီထွင်လုပ်ငန်းရှင်တစ်ဦးဦး ဖြစ်ခဲ့ဖူးရမည်လော။ ၎င်းတို့သည် နိုင်ငံရေးနောက်ခံရှိသော အဓိကနိုင်ငံရေးသမားများ သို့မဟုတ် စီးပွားရေးပါရမီရှင်များ သို့မဟုတ် အနုပညာနှင့် စာပေနယ်ပယ်မှ ပါရမီရှင်များ ဖြစ်ကြသလော။ ၎င်းတို့သည် ထူးကဲစွာ ပါရမီရှိသူများ ဖြစ်ကြသလော” ဟု မေးကောင်းမေးနိုင်ကြသည်။ ဘုရားအိမ်တော်၌ ပြောဆိုသည့် ပင်ကိုစွမ်းရည်ရှိသူများသည် လောကရှိ ထိုပင်ကိုစွမ်းရည်ရှိသူများနှင့် ကွဲပြားသည်။ ငါတို့ပြောဆိုသည့် “ပင်ကိုစွမ်းရည်ရှိသူများ” ဟူသော ဤဝေါဟာရက မည်သည့်အရာကို ဆိုလိုသနည်း။ ယင်းမှာ သမ္မာတရားကို နားလည်နိုင်စွမ်းရှိခြင်း၊ လူတို့ကို သမ္မာတရား လက်တွေ့ကျမှုထဲသို့ ဦးဆောင်နိုင်စွမ်းရှိခြင်း၊ လူအမျိုးအစားအမျိုးမျိုးကို ပိုင်းခြားသိမြင်တတ်ခြင်း၊ လူတို့ကြုံတွေ့ရသည့် အမျိုးမျိုးသော အခြေအနေများနှင့် အခက်အခဲများကို ဖြေရှင်းတတ်ခြင်း၊ ပြဿနာများကြုံတွေ့သည့်အခါ မှန်ကန်သော အမြင်ရှုထောင့်များနှင့် သဘောထားများ ရှိခြင်း၊ ဘုရားသခင်ကို ယုံကြည်ပြီး သူ့နောက်လိုက်သည့်လူများ ရှိသင့်သည့် အမြင်ရှုထောင့်များနှင့် သဘောထားများကို ပိုင်ဆိုင်ခြင်းတို့ကို ဆိုလိုသည်။ ယင်းမှာ ဝိညာဉ်ရေးရာ နားလည်သဘောပေါက်မှု မရှိသောလူများ သို့မဟုတ် ကြောင်သူတော်ဆန်သောလူများ သို့မဟုတ် ဟိတ်ကြီးဟန်ကြီး စကားများ ပြောဆိုပြီး အပြောသက်သက်သာဖြစ်သော စကားများကို ပြောဆိုသူများကို ရည်ညွှန်းခြင်းမဟုတ်ပေ။ ထိုအစား၊ ယင်းမှာ သမ္မာတရား လက်တွေ့ကျမှု ရှိသောလူများကို ရည်ညွှန်းသည်။ ဤသည်မှာ “ပင်ကိုစွမ်းရည်ရှိသူများ” ဟူသည်ကို ဆိုလိုသည့်အရာ ဖြစ်သည်။ ဤသည်မှာ အနှစ်သာရကင်းမဲ့သလော။ (မဟုတ်ပါ။) ဘုရားအိမ်တော်က ခေါင်းဆောင်များနှင့် အမှုဆောင်များအဖြစ် မြှင့်တင်ပေးပြီး ပျိုးထောင်သည့် ဤသို့သော ပင်ကိုစွမ်းရည်ရှိသူများထံမှ လိုအပ်သော ဤစံသတ်မှတ်ချက်များသည် အလွန် လက်တွေ့ကျသည် မဟုတ်လော။ (ဟုတ်ပါသည်။) အလွန်ပင် လက်တွေ့ကျလှပါသည်။ ထိုသို့သော ကိုယ်စားလှယ်လောင်းများသည် အဆင့်မြင့် ပညာရေးဆိုင်ရာ အရည်အချင်းများ ရှိရန် မလိုအပ်သော်လည်း ၎င်းတို့သည် အနည်းဆုံးတော့ သမ္မာတရားကို သဘောပေါက်နားလည်နိုင်သည့် အစွမ်းအစ ရှိရမည်ဖြစ်သည်။ အချို့လူတို့က “အကယ်၍ ၎င်းတို့သည် အဆင့်မြင့် ပညာရေးဆိုင်ရာ အရည်အချင်းများ ရှိရန် မလိုအပ်ပါက ၎င်းတို့ စာမတတ်လျှင် အဆင်ပြေပါသလော” ဟု ပြောကောင်းပြောနိုင်သည်။ ဘုရားသခင်၏ နှုတ်ကပတ်တော်များကို ဖတ်ရှုခြင်းသည် ပညာရေးအနည်းငယ်မရှိဘဲ မဖြစ်နိုင်ပေ။ ၎င်းတို့သည် စာပေကို နားလည်ရန် လိုအပ်သော်လည်း အဆင့်မြင့် ပညာရေးဆိုင်ရာ အရည်အချင်းများ မလိုအပ်ပေ။ ဘုရားအိမ်တော်၌ မြှင့်တင်ပေးခြင်းခံရသူများတွင် အထက်တန်းကျောင်းဆင်းများ၊ တက္ကသိုလ်ဘွဲ့ရများနှင့် ပါရဂူဘွဲ့ရများ ပါဝင်သည်၊ သို့ဖြစ်၍ ပညာရေးအဆင့်နှင့်ပတ်သက်၍ ကန့်သတ်ချက်များ မရှိပေ။ ထို့အပြင် လူတစ်ဦး၏ လူမှုအဆင့်အတန်းအပေါ်တွင်လည်း ကန့်သတ်ချက်များ မရှိပေ။ လယ်သမားများနှင့် ပညာတတ်များမှအစ စီးပွားရေးသမားများနှင့် အိမ်ရှင်မများအထိ လူအမျိုးမျိုးတို့ကို လက်ခံသည်။ ပညာရေးအဆင့်နှင့် လူမှုအဆင့်အတန်းအပေါ် ကန့်သတ်ချက်များ မရှိခြင်းမှလွဲ၍ လိုအပ်သော စံသတ်မှတ်ချက်များမှာ ငါပြောခဲ့သည့် အချက်အနည်းငယ် ဖြစ်သည်။ ယင်းမှာ ကျိုးကြောင်းဆီလျော်ပါသလော။ (ဆီလျော်ပါသည်။) အလွန်တရာ ကျိုးကြောင်းဆီလျော်လှပါသည်။ ယခု “ဘုရားအိမ်တော်က မြှင့်တင်ပေးပြီး ပျိုးထောင်သည့် ပင်ကိုစွမ်းရည်ရှိသူများ” ဟူ၍ ငါဆိုလိုသည့်အရာကို သင်အနည်းငယ် ပို၍ နားလည်ပြီလော။ (နားလည်ပါပြီ။) သမ္မာတရားကို သဘောပေါက်နားလည်နိုင်ခြင်း၊ ဝန်ထုပ်ဝန်ပိုးတစ်ခုကို ထမ်းရွက်ခြင်းနှင့် အလုပ်လုပ်နိုင်စွမ်းရှိခြင်းဟူသည့် ဤစံသတ်မှတ်ချက်အနည်းငယ်နှင့် ကိုက်ညီသောလူများသည် ဘုရားအိမ်တော်၏ မြှင့်တင်ပေးခြင်းနှင့် ပျိုးထောင်ခြင်းအတွက် ကိုယ်စားလှယ်လောင်းများ ဖြစ်ကြသည်။ အကယ်၍ ၎င်းတို့သည် ဤစံသတ်မှတ်ချက်များနှင့် ကိုက်ညီပါက ၎င်းတို့သည် အရည်အချင်းပြည့်မီသည်။ ပညာရေး၊ မိသားစုနောက်ခံ၊ လူမှုအဆင့်အတန်း၊ လူတစ်ဦး၏ ရုပ်ရည်သွင်ပြင် စသည်တို့ကဲ့သို့သော အခြားအရာများအတွက်မူ လိုအပ်ချက်များသည် ထိုမျှမမြင့်မားပေ။ ဤသည်မှာ လူတို့ကို ခေါင်းဆောင်များနှင့် အမှုဆောင်များအဖြစ် မြှင့်တင်ပေးပြီး ပျိုးထောင်ခြင်းအကြောင်း ဖြစ်သည်။

ကျွမ်းကျင်မှု၊ သို့မဟုတ် အတတ်ပညာရှိသည့် ပင်ကိုစွမ်းရည်ရှိသူများကို မြှင့်တင်ပေးပြီး ပျိုးထောင်ရန်အတွက် လိုအပ်သည့် စံသတ်မှတ်ချက်အချို့ကို ငါတို့ ယခုလေးတင် ဆွေးနွေးခဲ့ပြီး ဖြစ်သည်၊ ယင်းတို့မှာ ၎င်းတို့သည် အပြုသဘောဆောင်သော အရာများကို နှစ်သက်သင့်ပြီး သမ္မာတရားကို လက်ခံနိုင်စွမ်းရှိသင့်သည်၊ ၎င်းတို့၏ နားလည်သဘောပေါက်နိုင်စွမ်း၌ လွဲချော်မှုမရှိသင့်၊ မိမိတို့၏ တာဝန်ကို သစ္စာရှိစွာ ထမ်းဆောင်နိုင်သင့်သည်၊ မညည်းညူဘဲ အခက်အခဲကို ခံနိုင်ပြီး အဖိုးအခကို ပေးဆပ်နိုင်သင့်သည်၊ အနည်းဆုံးအနေဖြင့် မကောင်းမှုကို မပြုသင့်ဟူ၍ ဖြစ်သည်။ ဤလူတို့နှင့်ပတ်သက်လျှင် ဤစံသတ်မှတ်ချက်အချို့သည် မရှိမဖြစ် ဖြစ်သည်။ သို့ဆိုလျှင် ဤလူတို့ကို မြှင့်တင်ပေးပြီး ပျိုးထောင်ခြင်း၏ ရည်ရွယ်ချက်မှာ အဘယ်နည်း။ ထိုနည်းတူစွာပင် ဤလူတို့သည် မိမိတို့၏ တာဝန်ကို ထမ်းဆောင်စဉ်နှင့် သတ်သတ်မှတ်မှတ်ဖြစ်သော အလုပ်ကို လုပ်ဆောင်စဉ်တွင် ပြဿနာများ ကြုံတွေ့ရသည့်အခါတိုင်း ပြဿနာများကို ဖြေရှင်းရန်အလို့ငှာ သမ္မာတရားကို ရှာဖွေနိုင်ရန်နှင့် စည်းမျဉ်းများနှင့်အညီ လုပ်ဆောင်နိုင်ရန် ဖြစ်သည်။ ဝင်ရောက်မှုကို လက်တွေ့လုပ်ဆောင်ခြင်း ဖြစ်စဉ်တွင် ၎င်းတို့သည် မသိလိုက်မသိဘာသာ လေ့ကျင့်ပေးခြင်းနှင့် စည်းကမ်းတကျဖြစ်စေခြင်း ခံကြရပြီး မိမိတို့၏ ကိုယ်ပိုင်ရည်ရွယ်ချက်များကို စွန့်လွှတ်ရန်၊ လောကီလူတို့၏ မှားယွင်းပြီး ယုတ္တိမတန်သော အမြင်များကို ပြုပြင်ရန်၊ ကလေးဆန်သော အတွေးအချို့ကို စွန့်လွှတ်ရန်နှင့် ဘုရားသခင်ကို ယုံကြည်ခြင်းနှင့်ပတ်သက်၍ ကြိုတင်စိတ်စွဲမှတ်ခြင်းများ၊ အယူအဆများနှင့် စိတ်ကူးများ စသည်တို့ကို စွန့်လွှတ်ရန် လက်တွေ့လုပ်ဆောင်ကြသည်။ မည်သို့ပင်ဖြစ်စေ ဤလက်တွေ့လုပ်ဆောင်ခြင်း ဖြစ်စဉ်သည် လူတို့ကို သမ္မာတရားကို တဖြည်းဖြည်း နားလည်စေရန်၊ ကျိုးနွံနာခံတတ်ရန်နှင့် အမျိုးမျိုးသော သမ္မာတရား လက်တွေ့ကျမှုများထဲသို့ ဝင်ရောက်တတ်စေရန် ထောက်ကူပေးဖို့ ရည်ရွယ်သည်မှာ အမှန်ပင်ဖြစ်သည်။ သင်ယူခြင်း ဖြစ်စဉ်တွင် ၎င်းတို့သည် သမ္မာတရား စည်းမျဉ်းများကို တဖြည်းဖြည်း ကျွမ်းကျင်လာကြပြီး ဘုရားသခင်ကို ယုံကြည်ခြင်းဆိုသည်မှာ အဘယ်အရာဖြစ်သည်ကိုလည်းကောင်း၊ သမ္မာတရားကို လက်တွေ့လုပ်ဆောင်ခြင်းဆိုသည်မှာ အဘယ်အရာဖြစ်သည်ကိုလည်းကောင်း၊ မိမိတို့၏ တာဝန်ကို ထမ်းဆောင်ခြင်းဆိုသည်မှာ အဘယ်အရာဖြစ်သည်ကိုလည်းကောင်း သိလာကြကာ နောက်ဆုံးတွင် ၎င်းတို့သည် မိမိတို့၏ တာဝန်ကို စံနှုန်းပြည့်မီသော နည်းလမ်းဖြင့် ထမ်းဆောင်ရန် မည်သည့်အရာကို လုပ်ဆောင်သင့်သည်ကိုလည်းကောင်း၊ ယုံကြည်သူတစ်ဦးအနေဖြင့် အမှုအရာများကို မည်သို့လုပ်ဆောင်သင့်သည်ကိုလည်းကောင်း စသည်တို့ကို တဖြည်းဖြည်း နားလည်လာကြသည်၊ ဤသည်တို့မှာ လူတို့သည် မြှင့်တင်ပေးပြီး ပျိုးထောင်ခြင်း ခံရပြီးနောက် တဖြည်းဖြည်း ဝင်ရောက်သည့် အရာအားလုံး ဖြစ်သည်။ လူတို့၏ တဖြည်းဖြည်း ဝင်ရောက်ခြင်း ဖြစ်စဉ်သည် ပျိုးထောင်ခြင်းခံရသည့် ဖြစ်စဉ်ဖြစ်ပြီး ပျိုးထောင်ခြင်းခံရသည့် ဖြစ်စဉ်သည် အမှန်တကယ်တွင် လူတို့က သမ္မာတရား လက်တွေ့ကျမှုထဲသို့ ဝင်ရောက်ရန် လက်တွေ့လုပ်ဆောင်ခြင်း ဖြစ်စဉ်ဖြစ်သည်။ သို့သော် အကယ်၍ သင်သည် မြှင့်တင်ပေးပြီး ပျိုးထောင်ခြင်း မခံရဘဲ စုဝေးပွဲများ တက်ရောက်ခြင်း၊ ဘုရားနှုတ်ကပတ်တော်များကို ဖတ်ရှုခြင်း၊ သမ္မာတရားအကြောင်း မိတ်သဟာယဖွဲ့ခြင်း သို့မဟုတ် ဓမ္မတေးများ သင်ယူခြင်းတို့ကို ပြုသည့် သာမန်ယုံကြည်သူတစ်ဦးအဖြစ်သာ ပြုမူပါက ဤနည်းလမ်းဖြင့် ဘုရားသခင်ကို ယုံကြည်ခြင်းအားဖြင့် သင်သည် ဖန်ဆင်းခံတစ်ဦး၏ တာဝန်ကို အမှန်တကယ် ကောင်းမွန်စွာ ထမ်းဆောင်နေခြင်း မဟုတ်ပေ၊ သို့ဖြစ်၍ သင်သည် သင်၏ တာဝန်ကို စံနှုန်းပြည့်မီသော နည်းလမ်းဖြင့် ထမ်းဆောင်ခြင်းနှင့် အလှမ်းဝေးနေသည်။ သင်သည် သင်၏ တာဝန်ကို ထမ်းဆောင်ရာ၌ မည်သည့်စည်းမျဉ်းများကို သဘောပေါက်နားလည်သင့်သည်ကိုပင် ရှင်းရှင်းလင်းလင်း မသိဘဲ အယူဝါဒများနှင့် ဆောင်ပုဒ်အချို့ကိုသာ ပြောဆိုနိုင်သည်၊ ထို့ကြောင့် သင်သည် သမ္မာတရား လက်တွေ့ကျမှုထဲသို့ မဝင်ရောက်သေးဘဲ သင်၏ အသက်ဝင်ရောက်မှုသည် နှေးသည်။ ထိုနည်းတူစွာပင် အတတ်ပညာဆိုင်ရာ တာဝန်များတွင် ပါဝင်ဆောင်ရွက်သည့် ဤလူတို့ကို မြှင့်တင်ပေးပြီး ပျိုးထောင်ခြင်း၏ ရည်ရွယ်ချက်နှင့် ပန်းတိုင်မှာ ၎င်းတို့သည် သမ္မာတရား လက်တွေ့ကျမှုထဲသို့ ပို၍ လျင်မြန်စွာ ဝင်ရောက်ရန်နှင့် သမ္မာတရား စည်းမျဉ်းများကို ပို၍ ကောင်းမွန်ပြီး ပို၍ တိကျစွာ သဘောပေါက်နားလည်မှု ရရှိရန် ဖြစ်သည်။ သမ္မာတရား စည်းမျဉ်းများကို သဘောပေါက်နားလည်နိုင်ပြီး သမ္မာတရား လက်တွေ့ကျမှုထဲသို့ ဝင်ရောက်နိုင်သောသူများမှာ ဘုရားအိမ်တော်က မြှင့်တင်ပေးပြီး ပျိုးထောင်သည့် ပင်ကိုစွမ်းရည်ရှိသူများ ဖြစ်ကြသည်။ ဤသို့သော ပင်ကိုစွမ်းရည်ရှိသူများက မည်သည့်အရာကို ရည်ညွှန်းသနည်း။ ယင်းမှာ အပြုသဘောဆောင်သော အရာများကို နှစ်သက်ခြင်း၊ အခက်အခဲများကို ခံနိုင်ပြီး အဖိုးအခကို ပေးဆပ်နိုင်ခြင်း၊ ၎င်းတို့၏ နားလည်သဘောပေါက်နိုင်စွမ်း၌ လွဲချော်မှုမရှိခြင်းနှင့် ဆိုးယုတ်သောလူများ မဟုတ်ခြင်းဟူသည့် အခြေခံပေါ်တွင် သမ္မာတရား စည်းမျဉ်းများကို နားလည်ခြင်းကို ရရှိပြီး သမ္မာတရား လက်တွေ့ကျမှုထဲသို့ ဝင်ရောက်ပြီးဖြစ်သော၊ ဘုရားသခင်နှင့် ဘုရားအိမ်တော်၏ စီစဉ်မှုများကို ကျိုးနွံနာခံနိုင်ပြီး ဘုရားသခင်ကို ကြောက်ရွံ့သော စိတ်နှလုံး အတိုင်းအတာတစ်ခုအထိ ရှိသောသူများကို ဆိုလိုသည်။ ဤသည်မှာ ငါပြောဆိုသည့် ဒုတိယအမျိုးအစားဖြစ်သော ပင်ကိုစွမ်းရည်ရှိသူများ ဖြစ်သည်။ ၎င်းတို့အတွက် သတ်မှတ်ချက်များသည်လည်း လက်တွေ့ကျပြီး လုံလောက်စွာ တိကျကာ စိတ်ကူးသက်သက်မဟုတ်ပေ။ သို့ဆိုလျှင် ဤပင်ကိုစွမ်းရည်ရှိသူ အမျိုးအစားသည် လူ့အသိုင်းအဝိုင်း၏ ထိပ်သီးများ ဖြစ်ရန်၊ လူမှုရေး အတွေ့အကြုံရှိရန်၊ အချို့သော ပညာရေးဆိုင်ရာ အရည်အချင်းများ ရှိရန်နှင့် လူမှုအဆင့်အတန်းတစ်ခုခု ရှိရန် လိုအပ်သလော။ (မလိုအပ်ပါ။) ဘုရားအိမ်တော်သည် လူတို့ကို လူမှုအဆင့်အတန်း၊ ကျော်ကြားမှု၊ ပညာရေးဆိုင်ရာ အရည်အချင်းများ သို့မဟုတ် မြင့်မားသောအသိပညာအဆင့်အတန်း ရှိရန် မည်သည့်အခါမျှ မလိုအပ်ပေ။ ဤအရာများကို မည်သည့်အခါမျှ မတောင်းဆိုပါ။ လူတို့ကို မြှင့်တင်ပေးပြီး ပျိုးထောင်သည့်အခါ ဘုရားအိမ်တော်သည် ၎င်းတို့၏ ရုပ်ရည်အသွင်အပြင်ကို၊ ဆိုလိုသည်မှာ ၎င်းတို့ မည်မျှ ရုပ်ဆိုးသည် သို့မဟုတ် ဆွဲဆောင်မှုရှိသည်ကို မကြည့်ပေ။ ဘာသာတရားမရှိသူများနှင့်တူသော သို့မဟုတ် ရုပ်ရည်အသွင်အပြင်အားဖြင့် စက်ဆုပ်ဖွယ်ကောင်းသော သို့မဟုတ် ဆိုးယုတ်သော လူစားမျိုးကို မြှင့်တင်ပေးခြင်းမှလွဲ၍ အခြားစံသတ်မှတ်ချက်များမှာ ငါယခု ဖော်ပြခဲ့သည့်အရာများ ဖြစ်သည်။ ဤသည်တို့မှာ အလွန်လက်တွေ့ကျဆုံး ဖြစ်သည်။ ဘာသာတရားမရှိသူတို့သည် တစ်စုံတစ်ဦးကို မြှင့်တင်ပေးသည့်အခါ ၎င်းတို့သည် ထိုသူ၏ ရုပ်ရည်အသွင်အပြင်ကို ဦးစွာ ကြည့်ကြသည်၊ ယောက်ျားများဆိုလျှင် အရာရှိများကဲ့သို့ ရုပ်ရည်ချောမောသင့်ပြီး မိန်းမများဆိုလျှင် နတ်သမီးများကဲ့သို့ လှပသင့်သည်။ ထို့အပြင် ၎င်းတို့သည် လူတို့၏ ပညာရေးဆိုင်ရာ အရည်အချင်းများ၊ လူမှုအဆင့်အတန်း၊ မိသားစုနောက်ခံနှင့် မာယာများခြင်းတို့ကိုလည်း နှိုင်းယှဉ်ကြသည်။ အကယ်၍ သင်သည် အဆင့်မြင့် ပညာရေးဆိုင်ရာ အရည်အချင်းများ ရှိသော်လည်း မာယာများခြင်းမရှိပါက ယင်းသည်လည်း အဆင်ပြေမည်မဟုတ်ပေ၊ သင်သည် မည်သည့်အခါမျှ မြှင့်တင်ပေးခြင်း ခံရမည်မဟုတ်ဘဲ မည်သူကမျှ သင့်ကို အထင်ကြီးမည် မဟုတ်ပေ။ အကယ်၍ သင်သည် အဆင့်မြင့် ပညာရေးဆိုင်ရာ အရည်အချင်းများနှင့် စစ်မှန်သော အရည်အချင်းများ ရှိသော်လည်း အထူးတလည် ရုပ်မချောဘဲ အရပ်ပုကာ သင်၏ အထက်လူကြီးများကို မည်သို့ မျက်နှာချိုသွေးရမည် သို့မဟုတ် ချဉ်းကပ်ရမည်ကို မသိပါက သင်သည် တစ်သက်လုံး မည်သည့်အခါမျှ မြှင့်တင်ပေးခြင်း သို့မဟုတ် ပျိုးထောင်ခြင်း ခံရမည်မဟုတ်ဘဲ မည်သူကမျှ သင့်ကို ရှာဖွေတွေ့ရှိမည် မဟုတ်ပေ။ ထို့ကြောင့် ဘာသာတရားမရှိသူတို့တွင် “လောက၌ အရည်အချင်းရှိသောသူများစွာ ရှိသော်လည်း၊ ၎င်းတို့ကို အသိအမှတ်ပြုနိုင်သူ နည်းပါးလှသည်။” ဟူသော ဆိုရိုးစကားတစ်ခု ရှိသည်။ ဤအရာသည် ဘုရားအိမ်တော်၌ မှန်ကန်သလော။ (မမှန်ကန်ပါ။) သို့ဆိုလျှင် “ပတ္တမြားမှန်လျှင် နွံတွင်နစ်သော်လည်း မညစ်ပေ” ဟူသော အဆိုအမိန့်သည် မှန်ကန်သလော။ ယင်းသည် ခိုင်လုံသလော။ (မခိုင်လုံပါ။) မထီမဲ့မြင်ပြုပြီး မည်သူ့ကိုမျှ အလျှော့မပေးသော လူတို့သည် ဤသို့ မကြာခဏ ပြောဆိုကြသည်။ အမြဲတမ်း ထွန်းလင်းတောက်ပလိုခြင်းဟူသည်မှာ လူ၏ ရည်မှန်းချက်ဖြစ်သည်။ ဘုရားအိမ်တော်က မြှင့်တင်ပေးပြီး ပျိုးထောင်သည့် ပင်ကိုစွမ်းရည်ရှိသူ အမျိုးမျိုးတို့သည် ရွှေမဟုတ်ကြဘဲ သာမန်လူများသာ ဖြစ်ကြသည်။ ငါတို့ပြောဆိုသည့် မြှင့်တင်ပေးခြင်းနှင့် ပျိုးထောင်ခြင်းသည် ပြောဆိုပုံတစ်မျိုးသာဖြစ်သည်၊ အမှန်တကယ်တွင် ဤသည်မှာ ဘုရားသခင်၏ ချီးမြှောက်ခြင်းကို ရည်ညွှန်းသည်။ ဖန်ဆင်းခံတစ်ဦးဖြစ်သည့် သင်သည် ဖန်ဆင်းရှင်၏ ရှေ့မှောက်၌ ရွှေဖြစ်သလော။ သင်သည် မြေမှုန့်မျှသာဖြစ်သည်၊ ကြေး၊ သို့မဟုတ် သံပင်မဟုတ်ပေ။ သင်သည် ရွှေမဟုတ်ဘဲ မြေမှုန့်ဖြစ်သည်ဟု ငါအဘယ်ကြောင့် ပြောဆိုရသနည်း။ လူတို့၌ ချီးကျူးဖွယ်ရာ တစ်စုံတစ်ရာ မရှိပေ။ အချို့က “ကိုယ်တော်ပြောသည့်အရာသည် ရှေ့နောက်မညီညွတ်သည် မဟုတ်လော။ အပြုသဘောဆောင်သော အရာများကို နှစ်သက်ခြင်းဟူသည့် စံသတ်မှတ်ချက်နှင့် ကိုက်ညီပါက တစ်စုံတစ်ဦးသည် မြှင့်တင်ပေးခြင်း ခံရနိုင်သည်ဟု ကိုယ်တော် ယခု ပြောဆိုခဲ့သည် မဟုတ်လော” ဟု မေးကောင်းမေးနိုင်သည်။ လူတစ်ဦးအနေဖြင့် အပြုသဘောဆောင်သော အရာများကို နှစ်သက်သင့်သည် မဟုတ်လော။ သင်သည် အပြုသဘောဆောင်သော အရာအနည်းငယ်ကို နှစ်သက်လျှင် ယင်းက သင့်ကို ရွှေဖြစ်စေသလော။ ယင်းက သင့်ကို ထွန်းလင်းတောက်ပစေသလော။ သင်သည် အပြုသဘောဆောင်သော အရာအနည်းငယ်ကို နှစ်သက်လျှင် ယင်းက သင်၌ သမ္မာတရားရှိသည်ဟု ဆိုလိုသလော။ သမ္မာတရားရှိခြင်းအားဖြင့်သာ လူတစ်ဦးသည် ထွန်းလင်းတောက်ပသည်။ သင်၌ သမ္မာတရားမရှိလျှင် သင်ထွန်းလင်းတောက်ပသည်ဟု မည်သို့ ဆိုနိုင်မည်နည်း။ အမှန်မှာ ဖန်ဆင်းခံတစ်ဦးသည် မည်သည့်သမ္မာတရားကိုမျှ နားမလည်ပေ။ လူ့သဘာဝအချို့နှင့် သမ္မာတရားကို သဘောပေါက်နားလည်နိုင်သည့် အရည်အချင်းနှင့် အစွမ်းအစအချို့ကို ပိုင်ဆိုင်ခြင်းက လူတစ်ဦးသည် သမ္မာတရားကို ပင်ကိုအားဖြင့် ပိုင်ဆိုင်သည်ဟု မဆိုလိုပေ။ လူတို့သည် သမ္မာတရားကို မပိုင်ဆိုင်ကြပေ၊ ၎င်းတို့၏ လူ့သဘာဝသည် ဖြောင့်မတ်သည်ဖြစ်စေ၊ ကြင်နာသည်ဖြစ်စေ ဤအရာများသည် သမ္မာတရားမဟုတ်ဘဲ ပုံမှန်လူ့သဘာဝ ပိုင်ဆိုင်သင့်သည့် အရည်အသွေးများသာ ဖြစ်ကြသည်။ ထို့ကြောင့် ထွန်းလင်းတောက်ပခြင်းအကြောင်းကို မပြောဆိုနှင့်။ သို့ဆိုလျှင် လူတစ်ဦးသည် မည်သည့်အချိန်တွင် အနည်းငယ် ထွန်းလင်းတောက်ပနိုင်သနည်း။ ၎င်းတို့သည် “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။” (ယောဘ ဝတ္ထု ၁:၂၁) ဟူသော ယောဘ၏ စကားများကို မြွက်ဆိုနိုင်သည့်အချိန်သည် ၎င်းတို့သည် အနည်းငယ် ထွန်းလင်းတောက်ပပြီး အလင်းထဲ၌ အသက်ရှင်သည်ဟု ဆိုနိုင်သည့်အချိန်ဖြစ်သည်။ သင်သည် အခြားသူများကို ထောက်ပံ့ရန်၊ ကူညီရန်နှင့် ဦးဆောင်ရန် သင်ပိုင်ဆိုင်သည့် သမ္မာတရား လက်တွေ့ကျမှုနှင့် သင်နားလည်သည့် သမ္မာတရားကို အသုံးပြုနိုင်သည့်အခါ၊ ထိုသို့ဖြင့် ၎င်းတို့ကို ဘုရားသခင်၏ ရှေ့မှောက်သို့နှင့် သမ္မာတရား လက်တွေ့ကျမှုထဲသို့ ဆောင်ကြဉ်းနိုင်ပြီး ဘုရားသခင်ကို ကျိုးနွံနာခံစေကာ ကိုးကွယ်စေနိုင်သည့်အခါတွင်မှသာ သင်သည် အနည်းငယ် ထွန်းလင်းတောက်ပနိုင်ပေသည်။

ဘုရားအိမ်တော်က ပျိုးထောင်သည့် ပင်ကိုစွမ်းရည်ရှိသူ အမျိုးမျိုးတို့သည် သဘာဝလွန်သော ပင်ကိုစွမ်းရည်ရှိသူများ မဟုတ်ကြဘဲ သာမန်ဖြစ်သော၊ ဖောက်ပြန်ပျက်စီးသည့် လူများသာ ဖြစ်ကြသည်။ ၎င်းတို့သည် သမ္မာတရားကို လက်ခံနိုင်ပြီး ကျိုးနွံနာခံကာ အစွမ်းအစ တစ်ခုခု ပိုင်ဆိုင်သရွေ့ ဘုရားအိမ်တော်က ၎င်းတို့ကို ခြွင်းချက်အနေဖြင့် မြှင့်တင်ပေးပြီး ပျိုးထောင်မည်ဖြစ်သည်။ လူတို့ကို ခြွင်းချက်အနေဖြင့် မြှင့်တင်ပေးပြီး ပျိုးထောင်ခြင်းအကြောင်းကို ငါပြောဆိုသည့်အခါ၊ ဤသည်မှာ ဘုရားသခင်၏ ချီးမြှောက်ခြင်းကို ဆိုလိုသည်၊ ဤကာလအတွင်း သင်သည် သမ္မာတရား လက်တွေ့ကျမှုထဲသို့ တတ်နိုင်သမျှ လျင်မြန်စွာ ဝင်ရောက်နိုင်ရန်နှင့် သမ္မာတရား စည်းမျဉ်းများကို တိကျစွာ သဘောပေါက်နားလည်နိုင်ရန်၊ သင်၏ တာဝန်ကို စံနှုန်းပြည့်မီသော နည်းလမ်းဖြင့် ထမ်းဆောင်ရန်နှင့် လူသားပုံသဏ္ဌာန်ဖြင့် အသက်ရှင်နေထိုင်ရန်အလို့ငှာ သင့်ကို ဘုရားသခင်၏ ရှေ့မှောက်သို့ လာရောက်ပြီး ဘုရားသခင်၏ ဦးဆောင်မှုကို လက်ခံရန်၊ ဘုရားသခင်၏ ပျိုးထောင်ခြင်းနှင့် လေ့ကျင့်ပေးခြင်းကို လက်ခံရန် အခွင့်အရေးပေးခြင်းကို ဆိုလိုသည်။ ဤသည်မှာ ဘုရားအိမ်တော်၌ “ပင်ကိုစွမ်းရည်ရှိသူများ” ဟုဆိုရာ၌ ရည်ညွှန်းသည့်အရာ ဖြစ်သည်။ ထိုသို့သောလူများသည် အနည်းငယ်မျှပင် ကြီးကျယ်ခြင်းလည်းမရှိ၊ အထင်ကြီးစရာလည်းမကောင်းပေ၊ ၎င်းတို့သည် သမ္မာတရားကို နားလည်ခြင်းသာဖြစ်ပြီး သမ္မာတရား လက်တွေ့ကျမှုကို ပိုင်ဆိုင်ကာ မိမိတို့၏ တာဝန်ကို ကျေပွန်စွာ၊ တာဝန်သိစွာ ထမ်းဆောင်နိုင်သည်။ ရိုးသားမှုအနည်းငယ်ရှိကာ အဖိုးအခအနည်းငယ်ကို ပေးဆပ်နိုင်စွမ်းရှိပြီး ၎င်းတို့၏ အယူအဆများနှင့် စိတ်ကူးများကို အခြေခံ၍ ထင်ရာစိုင်းမပြုမူကြပေ။ ခြွင်းချက်အဖြစ် ဤစံသတ်မှတ်ချက်များနှင့် ကိုက်ညီသော လူတို့ကို မြှင့်တင်ပေးပြီး ပျိုးထောင်လျက် ၎င်းတို့ကို လေ့ကျင့်ပေးရာ၌ ဘုရားအိမ်တော်အနေဖြင့် ဤသို့ပြုလုပ်ခြင်းသည် သင့်လျော်သလော။ ယင်းသည် လူတို့အတွက် အကျိုးရှိသလော။ ယင်းသည် လူတို့အတွက် အလွန်တရာ အကျိုးရှိပါသည်။ မြှင့်တင်ပေးပြီး ပျိုးထောင်ခြင်းခံရသောသူတို့သည် အခြားယုံကြည်သူများနည်းတူ ဘုရားသခင်ကို ယုံကြည်ကြပြီး ဘုရားနှုတ်ကပတ်တော်များကို ဖတ်ရှုကာ တရားဒေသနာများကို နားထောင်ပြီး မိမိတို့၏ တာဝန်ကို ထမ်းဆောင်ကြသည်၊ သို့သော် အခြားယုံကြည်သူများနှင့် နှိုင်းယှဉ်လျှင်မူ ၎င်းတို့သည် ပို၍ လျင်မြန်စွာ ကြီးထွားပြီး ပို၍ ရရှိကြလိမ့်မည်။ သင်တို့သည် ပို၍ ရရှိလိုသလော၊ သို့မဟုတ် အနည်းငယ်သာ ရရှိလိုသလော။ (ပို၍ရရှိလိုပါသည်။) လူအများစုတွင် ဤဆန္ဒရှိကြသည်၊ ယင်းက ၎င်းတို့သည် အပြုသဘောဆောင်သော အရာများကို နှစ်သက်ကြသည်ဟု ဆိုလိုသည်။ တစ်ခါတစ်ရံ ငါသည် အဖွဲ့အချို့နှင့် အသက်ဝင်ရောက်မှုအကြောင်း မိတ်သဟာယဖွဲ့သည့်အခါ လူအတော်များများက လာရောက်နားထောင်ကြသည်၊ ယင်းက လူအများစုသည် သမ္မာတရားကို တောင့်တသော ဆန္ဒရှိကြပြီး သမ္မာတရားကို ပို၍ နားလည်လိုစိတ်ရှိကြကာ သမ္မာတရား လက်တွေ့ကျမှုထဲသို့လည်း ဝင်ရောက်လိုစိတ်ရှိကြကြောင်း ပြသသည်။ အစပိုင်းတွင် ငါသည် လူအချို့နှင့် မိတ်သဟာယဖွဲ့ခဲ့ရာ ၎င်းတို့သည် အလွန်ပင် ထုံထိုင်းနေခဲ့ကြသည်။ ငါသည် အချိန်ကြာမြင့်စွာ စကားပြောခဲ့သော်လည်း ၎င်းတို့သည် တုံ့ပြန်ခြင်းမရှိသကဲ့သို့ အပြုံးအရိပ်အယောင် အနည်းငယ်မျှပင် မပြခဲ့ကြပေ။ ငါသည် ၎င်းတို့နှင့် တစ်နှစ် သို့မဟုတ် နှစ်နှစ်ကြာ ထိတွေ့ဆက်ဆံပြီးနောက်တွင် ၎င်းတို့အများစုသည် ၎င်းတို့၏ မျက်နှာအမူအရာများတွင် ပို၍ သဘာဝကျလာပြီး တုံ့ပြန်လာကြကာ အချိန်ကြာလာသည်နှင့်အမျှ ၎င်းတို့၏ တုံ့ပြန်မှုများသည် အနည်းငယ် ပို၍ လျင်မြန်လာခဲ့သည်။ ဆိုလိုသည်မှာ ၎င်းတို့သည် လူသေများအဖြစ်မှ လူရှင်များအဖြစ်သို့ ပြောင်းလဲသွားပြီး ၎င်းတို့၏ ဝိညာဉ်များ နိုးထလာခဲ့သည်။ ဤသည်ကို မည်သို့ စွမ်းဆောင်ရရှိခဲ့သနည်း။ အကယ်၍ လူတို့သည် သမ္မာတရားကို နားမလည်ပါက ၎င်းတို့သည် အပြုသဘောဆောင်သော အရာများကို မည်မျှပင် နှစ်သက်ပါစေ၊ သို့မဟုတ် မည်မျှပင် ထက်မြက်ပါစေ၊ ဉာဏ်ကောင်းပါစေ ၎င်းတို့သည် လူသေများသာ ဖြစ်နေဆဲဖြစ်သည်။ အချို့လူများသည် နုံအပြီး ထုံထိုင်းစွာဖြင့် စတင်ကြသည်၊ လောကတွင် မည်သူကမျှ ၎င်းတို့ကို အထင်မကြီးကြဘဲ ၎င်းတို့သည် အလွန် ပညာမတတ်ကြသကဲ့သို့ ၎င်းတို့၏ အမြင်သည်လည်း အလွန်ကျယ်ပြန့်ခြင်းမရှိပေ။ သို့သော် ၎င်းတို့သည် ဘုရားသခင်ကို ယုံကြည်လာပြီးနောက်တွင် သမ္မာတရားများစွာကို နားလည်နိုင်ပြီး အမှုအရာများစွာကို ရှင်းလင်းစွာ မြင်နိုင်ကာ ထို့နောက် လူသားပုံသဏ္ဌာန်ကို အသက်ရှင်နေထိုင်ကြသည်။ ထိုသို့ဖြင့် လူရှင်များ ဖြစ်လာကြသည်။ “လူရှင်များ” ဆိုသည်မှာ အဘယ်အရာကို ဆိုလိုသနည်း။ ယင်းမှာ သင်၏ ရုပ်ခန္ဓာသည် အသက်ရှင်သည် သို့မဟုတ် သေဆုံးသည်ကိုလည်းကောင်း၊ သင်၏ ခန္ဓာကိုယ်သည် လှုပ်ရှားနိုင်သည် သို့မဟုတ် အသက်ရှူနိုင်သည်ကိုလည်းကောင်း ဆိုလိုခြင်းမဟုတ်ဘဲ သင်၏ ဝိညာဉ်သည် ဘုရားနှုတ်ကပတ်တော်များနှင့် သမ္မာတရားကို သိမြင်နားလည်ပြီး တုံ့ပြန်မှုရှိမရှိကို ဆိုလိုသည်။ လူရှင်များသည် သမ္မာတရားနှင့် ဘုရားနှုတ်ကပတ်တော်များကို တုံ့ပြန်ကြသည်။ ဘုရားနှုတ်ကပတ်တော်များကို ကြားပြီးနောက်တွင် ၎င်းတို့၌ သိမြင်စိတ်၊ လမ်းကြောင်းတစ်ခု၊ အစီအစဉ်တစ်ခုနှင့် ပန်းတိုင်တစ်ခု ရှိကြသည်။ လူသေများတွင် ဤသရုပ်သကန်များ မရှိပေ။ သို့ဖြစ်၍ အကယ်၍ ဘုရားအိမ်တော်က တစ်စုံတစ်ဦးကို မြှင့်တင်ပေးပြီး ပျိုးထောင်ပါက ဤသူသည် အတော်အတန် ပို၍ ရရှိလိမ့်မည်။ သို့ဆိုလျှင် ဤစံသတ်မှတ်ချက်များနှင့် မကိုက်ညီဘဲ မြှင့်တင်ပေးခြင်း သို့မဟုတ် ပျိုးထောင်ခြင်း မခံရသော လူတို့သည် မည်သို့ လုံလောက်စွာ ရရှိနိုင်မည်နည်း။ ၎င်းတို့သည် သမ္မာတရား လက်တွေ့ကျမှုထဲသို့ မည်သို့ လျင်မြန်စွာဝင်ရောက်နိုင်မည်နည်း။ ၎င်းတို့သည် ဘုရားနှုတ်ကပတ်တော်များကို လက်တွေ့လုပ်ဆောင်ပြီး တွေ့ကြုံခံစားတတ်ရန်၊ သမ္မာတရားများစွာကို နားလည်မှု ရရှိရန် သင်ယူရမည်ဖြစ်ပြီး လူတို့ကို ပိုင်းခြားသိမြင်ရန်နှင့် ပြဿနာများကို ဖြေရှင်းရန် သမ္မာတရားကိုလည်း အသုံးချနိုင်ရမည်ဖြစ်သည်။ ထိုသို့ဆိုလျှင် ၎င်းတို့သည် သမ္မာတရား လက်တွေ့ကျမှုထဲသို့ ဝင်ရောက်နိုင်ပေမည်။

အချို့လူများက “ဘုရားအိမ်တော်သည် ပင်ကိုစွမ်းရည်ရှိသူ အမျိုးမျိုးတို့ကို မြှင့်တင်ပေးပြီး ပျိုးထောင်ကာ ၎င်းတို့ကို သမ္မာတရား လက်တွေ့ကျမှုထဲသို့ တတ်နိုင်သမျှ လျင်မြန်စွာ ဝင်ရောက်ခွင့်ပြုသည်ကို ထောက်ရှုလျှင် အရည်အချင်းမရှိသော လူတို့သည် သမ္မာတရား လက်တွေ့ကျမှုထဲသို့ မဝင်ရောက်နိုင်ဟု ဆိုလိုသည် မဟုတ်လော” ဟု ပြောဆိုကြသည်။ ထိုသို့ပြောဆိုခြင်းသည် မှန်ကန်သလော။ (မဟုတ်ပါ၊ မှားယွင်းပါသည်။) သို့ဖြစ်လျှင် ဤအကြောင်းအရာကို မိတ်သဟာယဖွဲ့ပြီးနောက်၊ ယင်းက အချို့လူတို့ကို စိတ်လှုပ်ရှားစေပြီး အခြားသူတို့ကိုမူ စိတ်မချမ်းမသာဖြစ်ကာ စိတ်ပျက်အားငယ်စေခဲ့သလော။ ဤအရာကို ဤသို့ရှုမြင်သင့်သည်။ မြှင့်တင်ပေးပြီး ပျိုးထောင်ခြင်းခံခဲ့ရသောသူတို့သည် မာနမထောင်လွှားသင့်ပေ။ သင်၌ ဝါကြွားစရာ တစ်စုံတစ်ရာ မရှိ၊ ဤသည်မှာ ဘုရားသခင်၏ ကျေးဇူးတော်နှင့် ကောင်းချီးမင်္ဂလာ ဖြစ်သည်။ ဘုရားသခင်က သင့်ကို ပို၍ ပေးသည့်အခါ၊ ကိုယ်တော်သည် သင့်ကိုလည်း သင်ကိုယ်တိုင် ပို၍ ပေးဆပ်ရန် တောင်းဆိုသည်။ အကယ်၍ ဘုရားအိမ်တော်က သင့်ကို ခြွင်းချက်အနေဖြင့် မြှင့်တင်ပေးပြီး ပျိုးထောင်ပါက၊ ယင်းမှာ သင်သည် ပိုမြင့်သော အဖိုးအခကို ပေးဆပ်ရန် လိုအပ်သည်ဟု ဆိုလိုသည်။ အကယ်၍ သင်သည် ဤအခက်အခဲကို ခံနိုင်လျှင် သင်သည် ပို၍ ရရှိမည်မှာ အမှန်ပင်ဖြစ်သည်။ အကယ်၍ သင်က “ကျွန်ုပ်သည် ဤအခက်အခဲကို မခံလိုပါ” ဟု ဆိုလျှင် သင်သည် သမ္မာတရားကို ရရှိမည်မဟုတ်သကဲ့သို့ ဘုရားသခင်၏ ကောင်းချီးမင်္ဂလာကိုလည်း ရရှိမည်မဟုတ်ပေ။ အချို့လူများက “ကျွန်ုပ်သည် ထိုအရာများကို ရရှိလိုသော်လည်း မရနိုင်ဟု ထင်ပါသည်၊ အကြောင်းမှာ ဘုရားအိမ်တော်က ကျွန်ုပ်ကို ခြွင်းချက်အနေဖြင့် မြှင့်တင်ပေးပြီး ပျိုးထောင်မည် မဟုတ်သောကြောင့် ဖြစ်သည်။ ကျွန်ုပ်သည် စံသတ်မှတ်ချက်များနှင့် မကိုက်ညီပါ” ဟု ပြောဆိုကြသည်။ သင်သည် စံသတ်မှတ်ချက်များနှင့် မကိုက်ညီလျှင် အရေးမကြီးပေ။ သင်သည် သမ္မာတရားကို လိုက်စားပြီး ယင်းဆီသို့ ကြိုးစားအားထုတ်နေသရွေ့ ဘုရားသခင်သည် သင့်ကို မတရားဆက်ဆံမည် မဟုတ်ပေ။ မြှင့်တင်ပေးပြီး ပျိုးထောင်ခြင်းခံရသည့် ဤလူတို့သည် ၎င်းတို့၏ အစွမ်းအစကြောင့်နှင့် ၎င်းတို့၏ အမျိုးမျိုးသော အခြေအနေများကြောင့် သမ္မာတရား လက်တွေ့ကျမှုထဲသို့ စော၍ ဝင်ရောက်နိုင်ခြင်းသာ ဖြစ်သည်။ သို့သော်လည်း ဤသို့ စောစီးစွာ ဝင်ရောက်ခြင်းသည် ၎င်းတို့သာ သမ္မာတရား လက်တွေ့ကျမှုထဲသို့ ဝင်ရောက်နိုင်သောသူများဖြစ်သည်ဟု မဆိုလိုပေ။ ယင်းမှာ ၎င်းတို့သည် စော၍ အနည်းငယ် ပိုရနိုင်ပြီး သမ္မာတရား လက်တွေ့ကျမှုထဲသို့ အနည်းငယ် စော၍ ဝင်ရောက်နိုင်ခြင်းကိုသာ ဆိုလိုသည်။ မြှင့်တင်ပေးခြင်း မခံရသောသူတို့သည် ၎င်းတို့၏ နောက်တွင် အနည်းငယ် ကျန်ရစ်လိမ့်မည်၊ သို့သော် ဤသည်မှာ ၎င်းတို့သည် သမ္မာတရား လက်တွေ့ကျမှုထဲသို့ မဝင်ရောက်နိုင်ဟု မဆိုလိုပေ။ တစ်စုံတစ်ဦးသည် သမ္မာတရား လက်တွေ့ကျမှုထဲသို့ ဝင်ရောက်နိုင်ခြင်း ရှိမရှိသည် ၎င်းတို့၏ လိုက်စားမှုများအပေါ်တွင် မူတည်သည်။ မြှင့်တင်ပေးပြီး ပျိုးထောင်ခြင်းခံရသည့် ဤလူတို့သည် ပျိုးထောင်ခြင်း ဖြစ်စဉ်အတွင်း သမ္မာတရား စည်းမျဉ်းများကို ပို၍ လျင်မြန်စွာ သဘောပေါက်နားလည်နိုင်ပြီး သမ္မာတရား လက်တွေ့ကျမှုထဲသို့ ပို၍ လျင်မြန်စွာ ဝင်ရောက်နိုင်ရာ၊ ယင်းက ဘုရားအိမ်တော်၏ အလုပ်ကို အကျိုးပြုသည်။ ထို့ကြောင့် ကောင်းမွန်သော အစွမ်းအစရှိပြီး သမ္မာတရားကို နှစ်သက်သည်ဟု တွေ့ရှိရသော လူတို့ကို မြှင့်တင်ပေးပြီး ပျိုးထောင်ခြင်းသည် မှန်ကန်သည်။ အကယ်၍ တစ်စုံတစ်ဦးသည် ဤလူတို့ကို ရှာဖွေတွေ့ရှိနိုင်ပြီး ၎င်းတို့အပေါ် မနာလိုဝန်တိုခြင်း သို့မဟုတ် ၎င်းတို့ကို နှိမ့်ချခြင်းမရှိဘဲ မြှင့်တင်ပေးကာ ပျိုးထောင်နိုင်လျှင်၊ ထိုအစား ၎င်းတို့ကို ဂရုစိုက်မှုပေးလျှင် ၎င်းတို့သည် ဘုရားသခင်၏ ရည်ရွယ်ချက်များကို အလေးထားခြင်း ဖြစ်သည်။ ဆန့်ကျင်ဘက်အားဖြင့် အကယ်၍ အချို့လူတို့သည် မနာလိုဝန်တိုပြီး ဤလူတို့သည် ၎င်းတို့ထက် ပိုကောင်းကာ ၎င်းတို့ကို ကျော်လွန်သွားမည်ကို စိုးရိမ်သဖြင့် ၎င်းတို့ကို ဖယ်ကြဉ်ပြီး နှိမ့်ချပါက၊ ဤသည်မှာ ရှင်းလင်းသော ဒုစရိုက်အမှုတစ်ခုဖြစ်ပြီး အန္တိခရစ်များ မကြာခဏ လုပ်ဆောင်လေ့ရှိသည့်အရာ ဖြစ်သည်။ ဆိုးယုတ်သောလူများနှင့် အန္တိခရစ်များသာလျှင် ညီအစ်ကိုမောင်နှမများကို တိုက်ခိုက်ပြီး ဖယ်ကြဉ်နိုင်ကြသည်။

ဘုရားအိမ်တော်က လူတို့ကို မြှင့်တင်ပေးပြီး ပျိုးထောင်ခြင်းနှင့်ပတ်သက်၍ ရှိသင့်သော နားလည်မှုနှင့် သဘောထား

ငါတို့ ယခု မိတ်သဟာယဖွဲ့ခဲ့သည့်အရာမှာ ဘုရားအိမ်တော်က ပင်ကိုစွမ်းရည်ရှိသူအမျိုးမျိုးတို့ကို မြှင့်တင်ပေးပြီး ပျိုးထောင်ခြင်း၏ ရည်ရွယ်ချက်များ ဖြစ်ကြသည်။ မြှင့်တင်ပေးပြီး ပျိုးထောင်ရန် ရွေးချယ်ခံရသောသူတို့ လုပ်ဆောင်သည့် အလုပ်အမျိုးအစားသည် နည်းပညာဆိုင်ရာ အလုပ်ဖြစ်စေ၊ သာမန်အလုပ်ဖြစ်စေ၊ သို့မဟုတ် အသင်းတော်၏ အထွေထွေကိစ္စရပ်များဖြစ်စေ မည်သို့ပင်ဖြစ်ပါစေ၊ အတိုချုပ်အားဖြင့်၊ ယင်းတို့အားလုံးသည် ၎င်းတို့ကို သမ္မာတရား စည်းမျဉ်းများကို နားလည်ပြီး သမ္မာတရား လက်တွေ့ကျမှုထဲသို့ ဝင်ရောက်စေရန်အလို့ငှာ ဖြစ်သည့်အပြင် ဘုရားသခင်၏ ရည်ရွယ်ချက်များကို ဖြည့်ဆည်းရန်အလို့ငှာ ၎င်းတို့၏ တာဝန်ကို တတ်နိုင်သမျှ လျင်မြန်စွာ စံနှုန်းပြည့်မီသော နည်းလမ်းဖြင့် ထမ်းဆောင်နိုင်စေရန် ဖြစ်သည်။ ဤသည်မှာ ဘုရားသခင်က လူတို့ထံမှ လိုအပ်သည့်အရာဖြစ်ပြီး၊ ယင်းသည် အသင်းတော်အလုပ်အတွက်လည်း လိုအပ်သည့်အရာ ဖြစ်သည်မှာ အမှန်ပင်ဖြစ်သည်။ ဘုရားအိမ်တော်က ပင်ကိုစွမ်းရည်ရှိသူ အမျိုးမျိုးတို့ကို မြှင့်တင်ပေးပြီး ပျိုးထောင်ခြင်း၏ အရေးပါမှုကို သင်တို့ ယခု နားလည်ပြီလော။ နားလည်မှုလွဲမှားခြင်းများ ရှိနေသေးသလော။ (မရှိပါ။) အချို့လူများက “ယခု ဤသူသည် ခေါင်းဆောင်တစ်ဦးအဖြစ် မြှင့်တင်ပေးခြင်းခံရပြီး အဆင့်အတန်းရှိလာသောကြောင့် သူသည် သာမန်လူတစ်ဦး မဟုတ်တော့ပေ” ဟု ပြောဆိုကြသည်။ ဤသို့ပြောဆိုခြင်းသည် မှန်သလော၊ မှားသလော။ (မှားယွင်းပါသည်။) အခြားသူများက “ခေါင်းဆောင်ဖြစ်လာသောသူတို့သည် အဆင့်အတန်းရှိကြသည်၊ သို့သော် ထိပ်ဆုံးတွင် တစ်ယောက်တည်း အထီးကျန်လှသည်။ သင် မြင့်မားစွာ တက်လှမ်းလေ၊ ပြုတ်ကျသည့်အခါ ပို၍ ပြင်းထန်လေ ဖြစ်သည်” ဟု ပြောကောင်းပြောနိုင်သည်။ ဤသို့ပြောဆိုခြင်းသည် မှန်သလော၊ မှားသလော။ ရှင်းလင်းစွာပင် မှားယွင်းပါသည်။ “သင် မြင့်မားစွာ တက်လှမ်းလေ၊ ပြုတ်ကျသည့်အခါ ပို၍ ပြင်းထန်လေ ဖြစ်သည်” ဟူသော ဆိုစကားသည် မည်သည့်လူများကို ရည်ညွှန်းသနည်း။ ယင်းသည် ရည်မှန်းချက်များနှင့် လိုအင်ဆန္ဒများရှိသော လူတို့ကို ရည်ညွှန်းသည်၊ ယင်းသည် အန္တိခရစ်များကို ရည်ညွှန်းသည်။ သမ္မာတရားကို လိုက်စားသောသူတို့သည် ခေါင်းဆောင်များ ဖြစ်လာသည့်အခါ၊ ယင်းသည် မြင့်မားစွာ တက်လှမ်းခြင်းမဟုတ်ပေ။ ယင်းသည် ဘုရားသခင်က ၎င်းတို့ကို ခြွင်းချက်အနေဖြင့် ချီးမြှောက်ခြင်းဖြစ်ပြီး၊ ဤဝန်ကို ၎င်းတို့အပေါ် တင်ထားကာ ၎င်းတို့ကို ခေါင်းဆောင်ပိုင်းအလုပ်ကို လုပ်ဆောင်ခွင့်ပြုသည့် ဘုရားသခင်၏ ကောင်းချီးမင်္ဂလာ ဖြစ်သည်။ “သင် မြင့်မားစွာ တက်လှမ်းလေ၊ ပြုတ်ကျသည့်အခါ ပို၍ ပြင်းထန်လေ ဖြစ်သည်” ဟူသည်မှာ ဘာသာတရားမရှိသူတို့က ကောက်ချက်ချထားသည့်အရာဖြစ်ပြီး အစိုးရအရာရှိဘဝကို ဘာသာတရားမရှိသူတို့က လိုက်စားခြင်း၏ အကျိုးဆက်များကို ဖော်ပြသည်။ ထိုမယုံကြည်သူတို့သည် ပိုင်းခြားသိမြင်နိုင်စွမ်းမရှိဘဲ ဤဆိုစကားကို အပြုသဘောဆောင်သော လူတို့အပေါ် အသုံးပြုကြရာ၊ ယင်းမှာ ကြီးမားသော အမှားတစ်ခုဖြစ်သည်။ အခြားသူများက “သူသည် ကျေးလက်ဒေသတွင် မွေးဖွားခဲ့ပြီး၊ ယခု သူသည် အသင်းတော်ခေါင်းဆောင်တစ်ဦး ဖြစ်လာသည်။ အောက်ခြေမှ အထက်သို့တက်လှမ်းလာသူ ဖြစ်သည်” ဟု ပြောကောင်းပြောနိုင်သည်။ ဤသို့ပြောဆိုခြင်းသည် မှန်သလော၊ မှားသလော။ ဤသည်တို့မှာ ဘာသာတရားမရှိသူများ၏ နတ်ဆိုးဆန်သော စကားများဖြစ်ပြီး ဘုရားသခင် ရွေးချယ်ထားသောလူတို့အပေါ် အသုံးမပြုနိုင်ပေ။ ဘုရားအိမ်တော်၌ ဘုရားသခင်သည် သမ္မာတရားကို လိုက်စားသောသူများ၊ ရိုးသားသောသူများ၊ ကြင်နာသော စိတ်နှလုံးရှိသူများနှင့် ဘုရားအိမ်တော်၏ အလုပ်ကို ကာကွယ်သောသူများကို ကောင်းချီးပေးသည်။ ဤလူတို့သည် သမ္မာတရားကို နားလည်ပြီး ဝိညာဉ်ရင့်ကျက်မှုအချို့ကို ရရှိသည်နှင့်တစ်ပြိုင်နက် ၎င်းတို့သည် အယောင်ဆောင်ခေါင်းဆောင်များနှင့် အန္တိခရစ်များဖြစ်သောသူတို့ကို အစားထိုးရန်အတွက် ပျိုးထောင်ခြင်းနှင့် လေ့ကျင့်ခြင်းအတွက် မြှင့်တင်ပေးခြင်းကို အနှေးနှင့်အမြန် ခံကြရလိမ့်မည်။ ဘုရားအိမ်တော်၌ စမ်းသပ်မှုများနှင့် စစ်ကြောမှုများစွာကို ခံရပ်ပြီး ဘုရားအိမ်တော်၏ အလုပ်ကို တစ်သမတ်တည်း ကာကွယ်ခဲ့သော အပြုသဘောဆောင်သည့် လူတို့သည် ဘုရားသခင်၏ အသိအမှတ်ပြုခြင်းကို ခံရသောသူများဖြစ်ကြပြီး ဘာသာတရားမရှိသူများ၏ နတ်ဆိုးဆန်သော စကားများကို ဤလူတို့ကို ဖော်ပြရန် အသုံးပြုခြင်းသည် မသင့်လျော်ပေ။ ထို့ကြောင့် ဘုရားအိမ်တော်ရှိ ကိစ္စရပ်များကို ဖော်ပြရန်နှင့် မိမိတို့၏ ကိုယ်ပိုင်အမြင်များကို ဖော်ပြရန် ဘာသာတရားမရှိသူများ၏ နတ်ဆိုးဆန်သော စကားများကို အမြဲအသုံးပြုသောသူတို့သည် သမ္မာတရားကို နားမလည်သောသူများနှင့် အမှုအရာများအပေါ် ယုတ္တိမတန်သော အမြင်များရှိသောသူများ ဖြစ်ကြသည်။ ၎င်းတို့၏ အမှုအရာများအပေါ် အမြင်များသည် လုံးဝမပြောင်းလဲသေးပေ။ ပြီးလျှင် ဘာသာတရားမရှိသူများ၏ အမြင်များသာ ဖြစ်နေဆဲဖြစ်ကာ ၎င်းတို့သည် ဘုရားသခင်ကို နှစ်အနည်းငယ် ယုံကြည်ခဲ့ကြပြီးဖြစ်သည့်တိုင် မည်သည့်သမ္မာတရားကိုမျှ လုံးဝမရရှိသေးဘဲ ဘုရားနှုတ်ကပတ်တော်များနှင့်အညီ အမှုအရာများကို ရှုမြင်နိုင်ခြင်း မရှိသေးပေ။ ထို့ကြောင့် ဤသို့ဆိုလျှင် ဤလူတို့သည် မယုံကြည်သူများနှင့် ဘာသာတရားမရှိသူများ ဖြစ်ကြသည်။ တစ်စုံတစ်ဦးသည် ခေါင်းဆောင်တစ်ဦး၊ သို့မဟုတ် အမှုဆောင်တစ်ဦးအဖြစ် အစေခံဖို့ မြှင့်တင်ပေးခြင်းခံရသည့်အခါ၊ သို့မဟုတ် ၎င်းသည် နည်းပညာဆိုင်ရာ အလုပ်တစ်မျိုးမျိုး၏ ကြီးကြပ်ရေးမှူးဖြစ်လာရန် ပျိုးထောင်ခြင်းခံရသည့်အခါ၊ ဤသည်မှာ ဘုရားအိမ်တော်က သူ့ကို ဝန်ထုပ်တစ်ခု ပေးအပ်ခြင်းထက် မပိုပေ။ ယင်းသည် စေခိုင်းချက်တာဝန်တစ်ခု၊ ဝတ္တရားတစ်ခုဖြစ်ပြီး အထူးတာဝန်တစ်ခု၊ အထူးအခွင့်အရေးတစ်ခုလည်းဖြစ်သည်မှာ မှန်ပေသည်။ ယင်းသည် ထူးခြားသော ချီးမြှောက်ခြင်းဖြစ်ပြီး သူနှင့်ပတ်သက်၍ ချီးမွမ်းဖို့ထိုက်တန်သည့်အရာ မည်သည့်အရာမျှ မရှိပေ။ တစ်စုံတစ်ယောက်သည် ဘုရားအိမ်တော်၏ မြှင့်တင်ပေးခြင်းခံရပြီး ပျိုးထောင်ခြင်းခံရသောအခါ ထိုသူသည် အထူးဆက်ဆံရေးနှင့် မျက်နှာသာပေးမှုကို ခံစားရနိုင်ရန်အလို့ငှာ ဘုရားသခင်၏ အိမ်တော်တွင် အထူးရာထူး၊ သို့မဟုတ် အဆင့်အတန်းရှိသည်ဟု မဆိုလိုပေ။ ထိုအစား ၎င်းတို့သည် ဘုရားအိမ်တော်၏ မြှင့်တင်ခြင်းကို ထူးကဲစွာ ခံရပြီးနောက်တွင် ၎င်းတို့သည် ဘုရားအိမ်တော်မှ လေ့ကျင့်ပေးခြင်းကို လက်ခံရရှိရန်၊ မည်မည်ရရရှိသော အသင်းတော်အလုပ်တစ်ခုခုအား လက်တွေ့လုပ်ဆောင်ရန် အကောင်းဆုံးအခြေအနေများပေးခြင်း ခံရသည်။ ပြီးလျှင် တစ်ချိန်တည်းတွင်ပင် ဘုရားအိမ်တော်သည် ဤသူအတွက် ပို၍မြင့်မားစွာ သတ်မှတ်ထားသည့် စံနှုန်းရှိလိမ့်မည်။ ဤသည်မှာ သူ၏ အသက်ဝင်ရောက်မှုအတွက် အလွန်အကျိုးရှိသည်။ လူတစ်ယောက်သည် ဘုရားသခင်၏ အိမ်တော်တွင် မြှင့်တင်ပေးပြီး ပျိုးထောင်ခြင်းခံရသောအခါ ထိုသူသည် တင်းကျပ်သော သတ်မှတ်ချက်များအောက်တွင် အထားခံရမည်ဖြစ်ပြီး တင်းကျပ်စွာ ကြီးကြပ်ခံရမည်ဟု အဓိပ္ပာယ်ရသည်။ ဘုရားသခင်၏ အိမ်တော်သည် ၎င်းတို့လုပ်ဆောင်သည့်အလုပ်ကို တင်းကျပ်စွာ စစ်ဆေးပြီး ကြီးကြပ်လိမ့်မည်။ ပြီးလျှင် ရှေ့သို့ တွန်းပို့လိမ့်မည်။ ၎င်းတို့၏ အသက်ဝင်ရောက်မှုကို နားလည်အောင်ပြုလုပ်ပြီး အရေးစိုက်လိမ့်မည်။ ဤအမြင်ရှုထောင့်မှကြည့်လျှင် ဘုရားသခင်၏ အိမ်တော်က မြှင့်တင်ပေးပြီး ပျိုးထောင်ပေးခြင်းခံရသောသူတို့သည် အထူးဆက်ဆံရေး၊ အထူးအဆင့်အတန်းနှင့် အထူးရာထူးကို ခံစားရသလော။ လုံးဝ မခံစားရပေ။ အထူးအဆင့်အတန်း တစ်ခုတလေကိုမျှ ပို၍ပင် မခံစားရပေ။ မြှင့်တင်ပေးခံရပြီး ပျိုးထောင်ခြင်းခံရသောလူတို့အတွက် ၎င်းတို့၏ တာဝန်ကို အတော်အတန် ထိရောက်စွာ ထမ်းဆောင်ခြင်း ရလဒ်အနေဖြင့် ၎င်းတို့သည် အရင်းအနှီးရှိသည်ဟု ခံစားရသောကြောင့် ရပ်တန့်ကာ သမ္မာတရားကို လိုက်စားခြင်းအား ရပ်လျှင် စမ်းသပ်မှုများနှင့် ဆင်းရဲဒုက္ခများကို ၎င်းတို့ ကြုံတွေ့ရသောအခါ ၎င်းတို့အန္တရာယ်ရှိလိမ့်မည်။ လူတို့၏ ဝိညာဉ်ရင့်ကျက်မှု အလွန်နုနယ်လျှင် ၎င်းတို့သည် ခိုင်မာစွာ ရပ်တည်နိုင်စွမ်း မရှိဖို့ ဖြစ်နိုင်ပေမည်။ အချို့ကပြောသည်။ “လူတစ်ယောက်က ခေါင်းဆောင်အဖြစ် မြှင့်တင်ပေးခံရပြီး ပျိုးထောင်ခံရလျှင် ထိုသူတွင် အဆင့်အတန်းရှိသည်။ ထိုသူသည် သားဦးများထဲမှ တစ်ယောက်မဟုတ်လျှင်ပင် အနည်းဆုံးအနေဖြင့် ဘုရားသခင်၏ လူများထဲမှ တစ်ယောက်ဖြစ်လာရန် မျှော်လင့်ချက်ရှိသည်။ ငါသည် မည်သည့်အခါမျှ မြှင့်တင်ပေးခြင်း၊ သို့မဟုတ် ပျိုးထောင်ခံရခြင်းမရှိဖူးပေ။ ထို့ကြောင့် ငါသည် ဘုရားသခင်၏ လူများထဲမှ တစ်ယောက်ဖြစ်လာဖို့ မျှော်လင့်ချက်မရှိသလော။” ဤသို့စဉ်းစားသည်မှာ မှားယွင်းသည်။ ဘုရားသခင်၏ လူများထဲမှ တစ်ယောက်ဖြစ်လာရန် သင်သည် ဘဝအတွေ့အကြုံရှိရမည်။ ဘုရားသခင်ကို ကျိုးနွံနာခံသူတစ်ဦး ဖြစ်ရမည်။ သင်သည် ခေါင်းဆောင်ဖြစ်စေ၊ အမှုဆောင်ဖြစ်စေ၊ သာမန်နောက်လိုက်တစ်ယောက်ဖြစ်စေ၊ သမ္မာတရားလက်တွေ့ကျမှုကို ပိုင်ဆိုင်သူမည်သူမဆိုသည် ဘုရားသခင်၏ လူများထဲမှ တစ်ယောက်ဖြစ်သည်။ သင်က ခေါင်းဆောင်၊ သို့မဟုတ် အမှုဆောင်တစ်ယောက်ဖြစ်လျှင်ပင်၊ သမ္မာတရားလက်တွေ့ကျမှုများ ကင်းမဲ့လျှင် သင်သည် အလုပ်လုပ်ပေးသူတစ်ယောက်ဖြစ်ဆဲဖြစ်သည်။ အမှန်တကယ်တွင်၊ မြှင့်တင်ပေးခံရပြီး ပျိုးထောင်ခြင်းခံရသောသူများနှင့် ပတ်သက်ပြီး ထူးခြားသောအရာ မည်သည့်အရာမျှ မရှိပေ။ အခြားလူများနှင့် ကွာခြားသော တစ်ခုတည်းသောအရာမှာ ၎င်းတို့တွင် ပို၍ကောင်းသော ပတ်ဝန်းကျင်၊ ပို၍ ကောင်းသော အခွင့်အလမ်းများနှင့် သမ္မာတရားစည်းမျဉ်းများပါဝင်သော တိကျသော အလုပ်ကို လုပ်ဆောင်ရန် ပိုကောင်းသောအခြေအနေများရှိခြင်းဖြစ်သည်။ သင်လုပ်ဆောင်သည့် အလုပ်အများစုသည် သီးခြားအတတ်ပညာတစ်ခုနှင့် သက်ဆိုင်လျှင်ပင်၊ ယင်းကို စည်းကမ်းတကျဖြစ်စေရန်နှင့် စစ်ဆေးရန် သမ္မာတရား စည်းမျဉ်းများ မရှိပါက၊ သင်ထမ်းဆောင်သည့် တာဝန်သည် စည်းမျဉ်းများနှင့် ကိုက်ညီမည်မဟုတ်ဘဲ သင်သည် အလုပ်လုပ်ပေးခြင်းသာဖြစ်ပြီး ဘုရားသခင်၏ အသိအမှတ်ပြုခြင်းကို သင်ဧကန်မုချ ရရှိမည်မဟုတ်ပေ။ မြှင့်တင်ပေးပြီး ပျိုးထောင်ခြင်းခံရသည့် ပင်ကိုစွမ်းရည်ရှိသူ အမျိုးမျိုးတို့အတွက် ဘုရားအိမ်တော်၏ လိုအပ်ချက်များမှာ အဘယ်နည်း။ ဘုရားအိမ်တော်၏ ရာထူးတိုးမြှင့်ခြင်းနှင့် ပျိုးထောင်ခြင်းကို ခံရရန်အတွက် အနည်းဆုံးအနေဖြင့် ၎င်းတို့သည် အသိစိတ်နှင့် ဆင်ခြင်တုံတရားရှိသူများ၊ သမ္မာတရားကို လက်ခံနိုင်သူများ၊ မိမိတို့၏ တာဝန်ကို သစ္စာရှိစွာ ထမ်းဆောင်သူများနှင့် ဘုရားသခင်၏ စီစဉ်ညွှန်ကြားခြင်းများနှင့် အစီအစဉ်များကို ကျိုးနွံနာခံနိုင်သူများ ဖြစ်ရမည်ဖြစ်ပြီး အနည်းဆုံးအနေဖြင့် ၎င်းတို့သည် ပြုပြင်ခြင်းကို ခံရသည့်အခါ လက်ခံပြီး ကျိုးနွံနာခံနိုင်စွမ်း ရှိရမည်ဖြစ်သည်။ ဘုရားအိမ်တော်၏ ပျိုးထောင်ခြင်းနှင့် လေ့ကျင့်ပေးခြင်းကို ခံရသောလူတို့ ရရှိရမည့်အကျိုးသက်ရောက်မှုမှာ ၎င်းတို့သည် အရာရှိများ သို့မဟုတ် သူဌေးများ ဖြစ်လာနိုင်ခြင်း၊ သို့မဟုတ် ဦးဆောင်သည့်နေရာတွင်ရှိနိုင်ခြင်း မဟုတ်ပေ၊ ၎င်းတို့သည် လူတို့၏ တွေးခေါ်ပုံကို အကြံပေးနိုင်ခြင်းလည်း မဟုတ်ပေ၊ ၎င်းတို့တွင် ပိုကောင်းသော အတတ်ပညာဆိုင်ရာ ကျွမ်းကျင်မှုများ သို့မဟုတ် ပိုမြင့်သော ပညာရေးအဆင့်အတန်း၊ သို့မဟုတ် ပိုကြီးမားသော ကျော်ကြားမှုရှိခြင်း၊ သို့မဟုတ် ၎င်းတို့ကို ၎င်းတို့၏ အတတ်ပညာဆိုင်ရာ ကျွမ်းကျင်မှုများ သို့မဟုတ် နိုင်ငံရေးဆိုင်ရာ အောင်မြင်မှုများအတွက် လောကတွင် ကျော်ကြားသောသူတို့နှင့် တစ်တန်းတည်းထား၍ ပြောဆိုနိုင်ခြင်းဆိုလျှင်မူ ပို၍ပင် မဟုတ်သည်မှာ အမှန်ပင်ဖြစ်သည်။ ထိုအစား ရရှိရမည့်အကျိုးသက်ရောက်မှုမှာ ၎င်းတို့သည် သမ္မာတရားကို နားလည်ပြီး ဘုရားနှုတ်ကပတ်တော်များကို အသက်ရှင်နေထိုင်ကာ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သောသူများ ဖြစ်လာခြင်းဖြစ်သည်။ ၎င်းတို့ လေ့ကျင့်နေစဉ်တွင် ၎င်းတို့သည် သမ္မာတရားကို နားလည်ပြီး သမ္မာတရား စည်းမျဉ်းများကို သဘောပေါက်နားလည်နိုင်ကာ ဘုရားသခင်ကို ယုံကြည်ခြင်းဆိုသည်မှာ အတိအကျ အဘယ်အရာဖြစ်သည်ကိုလည်းကောင်း၊ ဘုရားသခင်နောက်သို့ မည်သို့လိုက်ရမည်ကိုလည်းကောင်း ပို၍ သိလာနိုင်ကြသည်။ ဤသည်မှာ သမ္မာတရားကို လိုက်စားသောသူတို့အတွက် စုံလင်ခြင်းကို ရရှိရန် အလွန်တရာ အကျိုးရှိသည်။ ဤသည်မှာ ဘုရားအိမ်တော်က ပင်ကိုစွမ်းရည်ရှိသူ အမျိုးမျိုးတို့ကို မြှင့်တင်ပေးပြီး ပျိုးထောင်ရာ၌ ရရှိရန် ဆန္ဒရှိသည့် အကျိုးသက်ရောက်မှုနှင့် စံနှုန်းဖြစ်ပြီး ရာထူးတိုးမြှင့်ခြင်းနှင့် အသုံးပြုခြင်းခံရသောသူတို့ ရရှိသည့် အကြီးမားဆုံးသော အကျိုးကျေးဇူးလည်း ဖြစ်သည်။

လူအချို့သည် ၎င်းတို့တာဝန်ကို အတော်အတန် တာဝန်သိတတ်စွာ ထမ်းဆောင်ပြီး ဘုရားသခင် ရွေးချယ်ထားသောလူများက လက်ခံကြသည်။ ထို့ကြောင့် ၎င်းတို့ကို အသင်းတော်က ခေါင်းဆောင်များ၊ အမှုဆောင်များဖြစ်ရန် ပျိုးထောင်ပေးသည်။ ၎င်းတို့သည် အဆင့်အတန်းကို ရရှိပြီးနောက်တွင် လူအများထဲတွင် ၎င်းတို့က ထင်ပေါ်သည်ဟု စတင် ခံစားရပြီး “ဘုရားအိမ်တော်က ဘာလို့ ငါ့ကို ရွေးချယ်တာလဲ။ ငါက မင်းတို့အားလုံးထက် ပိုတော်လို့မဟုတ်ဘူးလား” ဟူ၍ တွေးသည်။ ဤသည်မှာ ကလေးတစ်ယောက်က ပြောသည့်အရာနှင့် မတူသလော။ ဤသည်မှာ မရင့်ကျက်ပေ။ အဓိပ္ပာယ်မရှိပေ။ နုံအသည်။ စင်စစ်အားဖြင့် သင်သည် အခြားလူများထက် စိုးစဉ်းမျှပင် မတော်ပေ။ ဤသည်မှာ သင်က ဘုရားအိမ်တော်က ပျိုးထောင်ပေးခြင်းကို ခံရဖို့ စံသတ်မှတ်ချက်များကို သင်ပြည့်မီခြင်းသာ ဖြစ်သည်။ ဤတာဝန်ကို သင်ထမ်းရွက်နိုင်ခြင်းရှိမရှိ၊ ဤတာဝန်ကို ကောင်းစွာ ထမ်းဆောင်နိုင်ခြင်း၊ သို့မဟုတ် ဤအပ်နှံမှုကို ပြီးမြောက်စေနိုင်ခြင်းရှိမရှိက အခြားကိစ္စတစ်ခုဖြစ်သည်။ တစ်စုံတစ်ယောက်ကို ညီအစ်ကိုမောင်နှမများက ခေါင်းဆောင်အဖြစ် ရွေးကောက်သောအခါ၊ သို့မဟုတ် အလုပ်တစ်ခုခု လုပ်ဆောင်ရန်ဖြစ်စေ၊ တာဝန်တစ်ခုခု ထမ်းဆောင်ရန်ဖြစ်စေ ဘုရားသခင်၏အိမ်တော်က မြှင့်တင်ပေးသောအခါတွင် ဤသူသည် ဘုရားသခင်အပေါ် ကျိုးနွံနာခံနိုင်ပြီး ဘုရားသခင်ကို သစ္စာဖောက်မည်မဟုတ်ဟု အဓိပ္ပာယ်သက်ရောက်ရန် မဆိုထားနှင့်၊ ထိုသူ၌ ထူးခြားသော ဂုဏ်အဆင့်အတန်းသော်လည်းကောင်း၊ ရာထူးနေရာသော်လည်းကောင်း ရှိသည်၊ သို့မဟုတ် ထိုသူနားလည်သည့် သမ္မာတရားများက အခြားလူများနားလည်သည့် သမ္မာတရားများထက် ပို၍နက်နဲပြီး ပို၍များပြားသည်ဟုပင် အဓိပ္ပာယ်သက်ရောက်ခြင်း မရှိပေ။ အသေအချာပင် ထိုသူသည် ဘုရားသခင်ကို သိပြီး ဘုရားသခင်ကို ကြောက်ရွံ့သောသူဖြစ်သည်ဟူ၍လည်း မဆိုလိုပေ။ အမှန်တကယ်တွင် ဤထဲမှ တစ်ခုကိုမျှ ၎င်းတို့မရရှိထားပေ။ မြှင့်တင်ပေးခြင်းနှင့် ပျိုးထောင်ခြင်းသည် ရိုးရှင်းသော အဓိပ္ပာယ်ဖြင့် ရာထူးတိုးမြှင့်ခြင်းနှင့် ပျိုးထောင်ခြင်းမျှသာဖြစ်ပြီး ၎င်းတို့ ဘုရားသခင်၏ ကြိုတင်ပြဋ္ဌာန်းခြင်း၊ ဘုရားသခင်က ထိုက်တန်သည်ဟု အမြင်ခံရခြင်းနှင့် မညီမျှချေ။ ထိုသူ၏ မြှင့်တင်ပေးခြင်းနှင့် ပျိုးထောင်ခြင်းမှာ ထိုသူသည် ရာထူးတိုးမြှင့်ခံရပြီး ပျိုးထောင်မှုကို စောင့်ဆိုင်းနေသည်ဟူ၍ ဆိုလိုခြင်း သက်သက်သာဖြစ်သည်။ ပြီးလျှင် ဤပျိုးထောင်ခြင်း၏ အဆုံးသတ်ရလဒ်က ဤလူသည် သမ္မာတရားကို လိုက်စားခြင်း ရှိမရှိနှင့် ၎င်းသည် သမ္မာတရား လိုက်စားခြင်း လမ်းကြောင်းကို ရွေးချယ်နိုင်စွမ်း ရှိမရှိတို့အပေါ်တွင် မူတည်လေသည်။ ထို့ကြောင့် အသင်းတော်ရှိ တစ်စုံတစ်ယောက်သည် ခေါင်းဆောင်ဖြစ်ရန်အတွက် မြှင့်တင်ပေးခံရပြီး ပျိုးထောင်ခံရသည့်အခါတွင် ထိုသူသည် အရိုးရှင်းဆုံးသော အဓိပ္ပာယ်ဖြင့် ရာထူးတိုးမြှင့်ပြီး ပျိုးထောင်ခံရခြင်းသာဖြစ်သည်။ ယင်းမှာ ထိုသူသည် စံနှုန်းပြည့်ပြီး ကျွမ်းကျင်မှုရှိသော ခေါင်းဆောင်တစ်ယောက် ဖြစ်နှင့်ပြီးဖြစ်ကြောင်း၊ ထိုသူသည် ခေါင်းဆောင်ပိုင်း အလုပ်ကို တာဝန်ယူဆောင်ရွက်နိုင်စွမ်း ရှိနေပြီဖြစ်ပြီး တကယ့်အလုပ်ကို လုပ်ဆောင်နိုင်ကြောင်း အဓိပ္ပာယ်မသက်ရောက်ပေ။ ဤသည်မှာ မမှန်ကန်ပေ။ လူအများစုသည် ဤအရာများကို ရိပ်စားမိနိုင်ခြင်း မရှိကြဘဲ ၎င်းတို့၏ ကိုယ်ပိုင်စိတ်ကူးများအရ မြှင့်တင်ပေးခံရပြီးသည့်သူများကို အထင်ကြီးလေးစားကြသည်။ ဤသည်မှာ အမှားတစ်ခုဖြစ်သည်။ ၎င်းတို့သည် ဘုရားသခင်ကို နှစ်ပေါင်းမည်မျှ ယုံကြည်ပြီးဖြစ်ပါစေ ရာထူးတိုးခြင်း ခံရသည့်သူများသည် သမ္မာတရား လက်တွေ့ကျမှုကို အမှန်တကယ် ပိုင်ဆိုင်သလော။ ပိုင်ဆိုင်ချင်မှ ပိုင်ဆိုင်ပေမည်။ ၎င်းတို့သည် ဘုရားအိမ်တော်၏ အလုပ်အစီအစဉ်များကို လက်တွေ့အကောင်အထည်ဖော်နိုင်သလော။ အကောင်အထည် ဖော်နိုင်ချင်မှ ဖော်နိုင်ပေမည်။ ၎င်းတို့၌ တာဝန်ယူစိတ်တစ်ခု ပိုင်ဆိုင်သလော။ ၎င်းတို့သည် သစ္စာစောင့်သိသလော။ ၎င်းတို့သည် ကျိုးနွံနာခံနိုင်သလော။ အရေးကိစ္စတစ်ခုကို ကြုံတွေ့ရသည့်အခါတွင် ၎င်းတို့သည် သမ္မာတရားကို ရှာဖွေနိုင်သလော။ ဤအရာအားလုံးတို့ကို မသိရှိရပေ။ ဤလူများ၌ ဘုရားသခင်ကို ကြောက်ရွံ့သော စိတ်နှလုံးရှိသလော။ ၎င်းတို့၏ ဘုရားသခင်အပေါ် ကြောက်ရွံ့သော စိတ်နှလုံးမှာ မည်မျှကြီးမားသနည်း။ အမှုအရာများကို ဆောင်ရွက်သည့်အခါတွင် သူ၏ ကိုယ်ပိုင်စိတ်ဆန္ဒနောက်ကို လိုက်ခြင်းကို ၎င်းတို့ ရှောင်ကြဉ်နိုင်သလော။ ၎င်းတို့သည် ဘုရားသခင်ကို ရှာဖွေနိုင်သလော။ ခေါင်းဆောင်ပိုင်း အလုပ်ကို ၎င်းတို့ ထမ်းဆောင်သည့်အချိန်ကာလတွင် ၎င်းတို့သည် ဘုရားသခင်၏ ရည်ရွယ်ချက်များကို ရှာဖွေရန် ဘုရားသခင်ရှေ့မှောက်သို့ မကြာခဏ လာရောက်နိုင်သလော။ ၎င်းတို့သည် လူတို့အား သမ္မာတရား လက်တွေ့ကျမှုထဲသို့ ဦးဆောင်လမ်းပြနိုင်သလော။ ၎င်းတို့သည် ဤအရာများကို သေချာပေါက်ပင် စွမ်းဆောင်နိုင်ခြင်း မရှိပေ။ ၎င်းတို့သည် လေ့ကျင့်ပေးခြင်းမခံထားရသေးဘဲ အတွေ့အကြုံ အလုံအလောက် မရှိသောကြောင့် ဤအရာများကို မစွမ်းဆောင်နိုင်ပေ။ ဤအတွက်ကြောင့် တစ်စုံတစ်ယောက်ကို မြှင့်တင်ပေးခြင်းနှင့် ပျိုးထောင်ခြင်းက ထိုသူသည် သမ္မာတရားကို နားလည်ပြီးဖြစ်သည်ဟု ဆိုလိုခြင်း မဟုတ်သကဲ့သို့ ထိုသူသည် စံနှုန်းပြည့်ဖြစ်သောနည်းလမ်းဖြင့် မိမိ၏တာဝန်ကို ထမ်းဆောင်နိုင်စွမ်း ရှိပြီးဖြစ်သည်ဟု ဆိုခြင်းလည်း မဟုတ်ချေ။ ဤသို့ဆိုလျှင် တစ်စုံတစ်ယောက်ကို မြှင့်တင်ပေးခြင်းနှင့် ပျိုးထောင်ခြင်း၏ ရည်ရွယ်ချက်နှင့် အရေးပါမှုမှာ အဘယ်နည်း။ ယင်းမှာ ဤလူတစ်ဦးသည် လက်တွေ့လုပ်ဆောင်ရန်နှင့် အထူးရေလောင်းခြင်းနှင့် လေ့ကျင့်သင်ကြားပေးခြင်းတို့ ခံရရန် သီးခြားလူတစ်ဦးအဖြစ် မြှင့်တင်ပေးခံရခြင်းဖြစ်သည်။ ထိုသို့ဖြင့် သမ္မာတရား စည်းမျဉ်းများကိုလည်းကောင်း၊ မတူကွဲပြားသောအရာများကို လုပ်ဆောင်ခြင်းနှင့် မျိုးစုံသော ပြဿနာများကို ဖြေရှင်းခြင်းတို့တွင် စည်းမျဉ်းများ၊ နည်းလမ်းများနှင့် နည်းစနစ်များကိုလည်းကောင်း ၎င်းကြုံတွေ့ရသည့် အမျိုးအစားမျိုးစုံသော ပတ်ဝန်းကျင်များနှင့် လူများကို ဘုရားသခင်၏ ရည်ရွယ်ချက်များနှင့်အညီ၊ ဘုရားအိမ်တော်၏ အကျိုးစီးပွားကို ကာကွယ်သည့်ပုံစံဖြင့် ကိုင်တွယ်ပုံနှင့် ဖြေရှင်းပုံတို့ကိုလည်းကောင်း နားလည်ရန် ၎င်းကို ထောက်ကူပေးသည်။ ဤအချက်များအရ အကဲဖြတ်ရလျှင် ဘုရားသခင်၏ အိမ်တော်က မြှင့်တင်ပေးပြီး ပျိုးထောင်ပေးထားသော ပါရမီရှိသော လူများသည် မြှင့်တင်ပေးခြင်းနှင့် ပျိုးထောင်ခြင်းအချိန်ကာလတွင်၊ သို့မဟုတ် မြှင့်တင်ပေးခြင်းနှင့် ပျိုးထောင်ခြင်းအချိန်ကာလမတိုင်မီတွင် သူတို့၏အလုပ်ကို တာဝန်ယူဆောင်ရွက်နိုင်စွမ်း၊ သူတို့၏တာဝန်ကို ကောင်းစွာ ထမ်းဆောင်နိုင်စွမ်း လုံလောက်စွာရှိသလော။ မရှိပေ။ ထို့ကြောင့် ပျိုးထောင်ခြင်းအချိန်ကာလတွင် ဤလူတို့သည် ပြုပြင်ခြင်း၊ တရားစီရင်ခြင်းနှင့် ပြစ်တင်ဆုံးမခြင်း၊ ဖော်ထုတ်ခြင်းနှင့် ဖြုတ်ချခြင်းကိုပင် တွေ့ကြုံရမည်မှာ ရှောင်လွှဲ၍ မရနိုင်ပေ။ ဤသည်မှာ ပုံမှန်ဖြစ်၏၊ ဤသည်မှာ လေ့ကျင့်ပေးခြင်းနှင့် ပျိုးထောင်ပေးခြင်းဖြစ်သည်။ မြှင့်တင်ပေးပြီး ပျိုးထောင်ခြင်းခံရသောသူတို့အပေါ် လူတို့သည် ကြီးမားသော မျှော်လင့်ချက်များ၊ သို့မဟုတ် လက်တွေ့မကျသော တောင်းဆိုမှုများ မထားရှိရပေ။ ဤသည်မှာ ကျိုးကြောင်းသင့်လျော်မှု ရှိမည်မဟုတ်၊ ၎င်းတို့အပေါ် မတရားရာလည်း ကျပေမည်။ သင်တို့သည် ၎င်းတို့၏ အလုပ်ကို ကြီးကြပ်နိုင်သည်။ ၎င်းတို့၏ အလုပ်လမ်းကြောင်းတွင် စည်းမျဉ်းများကို ချိုးဖောက်သည့် ပြဿနာများ၊ သို့မဟုတ် အမှုကိစ္စများကို သင် ရှာဖွေတွေ့ရှိလျှင် ဤကိစ္စများကို ဖြေရှင်းရန်အတွက် ပြဿနာကို ထုတ်ဖော်ပြောဆိုပြီး သမ္မာတရားကို ရှာဖွေနိုင်သည်။ သင်မလုပ်သင့်သည့်အရာမှာ ၎င်းတို့ကို အကဲဖြတ်ခြင်း၊ ရှုတ်ချခြင်း၊ တိုက်ခိုက်ခြင်း၊ သို့မဟုတ် ကြဉ်ခြင်းတို့ဖြစ်သည်။ အဘယ်ကြောင့်ဆိုသော် ၎င်းတို့သည် ပျိုးထောင်ခြင်းကာလတွင်သာ ရှိနေသောသူများ ဖြစ်နေ၍ ၎င်းတို့ကို ခြောက်ပြစ်ကင်းသဲလဲစင်သော လူများအဖြစ်၊ သို့မဟုတ် သမ္မာတရား လက်တွေ့ကျမှုကို ပိုင်ဆိုင်သောသူများအဖြစ် ရှုမြင်ရန် မဆိုထားနှင့်၊ စုံလင်အောင် ပြုခြင်းခံရပြီးဖြစ်သောသူများအနေဖြင့်ပင် မရှုမြင်သင့်ပေ။ ၎င်းတို့သည် သင်တို့ကဲ့သို့ပင် လေ့ကျင့်ပေးခြင်း ကာလတစ်ခုတွင် ရှိနေခြင်းသာ ဖြစ်သည်။ ခြားနားချက်မှာ ၎င်းတို့သည် သာမန်လူတို့ထက်ပိုသော အလုပ်နှင့် တာဝန်ဝတ္တရားများကို တာဝန်ယူဆောင်ရွက်ရခြင်း ဖြစ်သည်။ ပိုမိုများပြားသောအလုပ်ကို လုပ်ဆောင်ရန် ၎င်းတို့တွင် တာဝန်ဝတ္တရားရှိသည်။ ၎င်းတို့သည် ပို၍ကြီးမားသော အဖိုးအခတစ်ခု ပေးရမည်၊ ပိုကြီးမားသော ဆင်းရဲဒုက္ခကို ခံစားရမည်၊ ပို၍များပြားသော စိတ်ပိုင်းဆိုင်ရာ အားထုတ်မှုကို အသုံးပြုရမည်၊ ပို၍များသော ပြဿနာများကို ဖြေရှင်းရမည်၊ လူများထံမှ ပို၍ ဝေဖန်ပြစ်တင်ခြင်းများကို သည်းခံရမည်ဖြစ်သည်၊ ပြီးလျှင် ပို၍ကြီးမားသော အားထုတ်မှုကိုလည်း ပြုရမည်မှာ ပြောစရာမလိုချေ၊ ထို့ပြင် မိမိတို့၏ တာဝန်များကို ထမ်းဆောင်နေသော သာမန်လူများနှင့် ယှဉ်လိုက်လျှင် ၎င်းတို့သည် ပို၍ နည်းပါးစွာ အိပ်စက်ရမည်၊ ကောင်းမွန်သော အရာများကို ပို၍ နည်းပါးစွာ ပျော်မွေ့ခံစားရမည်ဖြစ်ကာ အတင်းအဖျင်းပြောခြင်းများစွာတွင် ပါဝင်ပတ်သက်၍ မရ။ ဤသည်မှာ ၎င်းတို့နှင့် ပတ်သက်ပြီး ထူးခြားသည့်အရာဖြစ်သည်။ ဤအရာမှလွဲ၍ ၎င်းတို့သည် အခြားလူတိုင်းနှင့် တူညီသည်။ ဤသို့ ငါပြောဆိုရာ၌ မည်သည့်အရာကို ဆိုလိုသနည်း။ ၎င်းတို့သည် ဘုရားအိမ်တော်တွင် မြှင့်တင်ပေးပြီး ပျိုးထောင်ခြင်းခံရသော အမျိုးမျိုးသော ပါရမီရှိသောလူများကို မှန်ကန်စွာ ချဉ်းကပ်ရမည်ဖြစ်ကြောင်း၊ ဤသူတို့အပေါ်တွင် ဤတောင်းဆိုမှုများ၌ မပြင်းထန်ရမည်ဖြစ်ကြောင်း၊ ပြီးလျှင် ပြောစရာမလိုသည်မှာ ထိုသူတို့အပေါ် မိမိတို့၏ ထင်မြင်ချက်သည် လက်တွေ့မကျခြင်းလည်း မဖြစ်ရကြောင်း လူတိုင်းကို အသိပေးရန်ဖြစ်သည်။ ထိုသူတို့ကို အလွန်အကျွံ အားကျခြင်းနှင့် အထင်ကြီးလေးစားခြင်းသည် မိုက်မဲသည်။ ထိုလူတို့အပေါ် အလွန်အကျွံ ပြင်းထန်သော တောင်းဆိုမှုများ ထားခြင်းသည် လူမဆန်သကဲ့သို့ လက်တွေ့လည်းမကျပေ။ ဤသို့ဆိုလျှင် ထိုသူတို့အပေါ် အကျိုးအကြောင်း အသင့်လျော်ဆုံး ဆက်ဆံနည်းမှာ အဘယ်နည်း။ ထိုသူတို့ကို သာမန်လူများအဖြစ် မှတ်ယူရန်ဖြစ်ပြီး ပြဿနာတစ်ခုနှင့်ပတ်သက်၍ လူတစ်ဦးကို ရှာဖွေရန် လိုအပ်သည့်အခါတွင် ၎င်းတို့နှင့် မိတ်သဟာယဖွဲ့ပြီး တစ်ယောက်၏ အားသာချက်ထံမှ တစ်ယောက်သင်ယူရန်၊ အချင်းချင်း အားဖြည့်ပေးရန်ဖြစ်သည်။ ထို့အပြင် ခေါင်းဆောင်များ၊ အမှုဆောင်များသည် လက်တွေ့ကျသောအလုပ်ကို လုပ်ဆောင်ခြင်းရှိမရှိ၊ ပြဿနာများကို ဖြေရှင်းရန် သမ္မာတရားကို အသုံးပြုနိုင်ခြင်းရှိမရှိကို ကြီးကြပ်ရန်မှာ လူတိုင်း၏ တာဝန်ဖြစ်သည်။ ဤအရာတို့သည် ခေါင်းဆောင်၊ သို့မဟုတ် အမှုဆောင်တစ်ယောက်က စံနှုန်းပြည့်ခြင်း ရှိမရှိဆိုသည်ကို တိုင်းတာရန် စံနှုန်းများ၊ စည်းမျဉ်းများဖြစ်သည်။ ခေါင်းဆောင်၊ သို့မဟုတ် အမှုဆောင်တစ်ယောက်သည် ကိုင်တွယ်ဖြေရှင်းခြင်း၊ အထွေထွေပြဿနာများကို ဖြေရှင်းခြင်းကို စွမ်းဆောင်နိုင်လျှင် ၎င်းတို့သည် အရည်အချင်းရှိသည်။ သို့သော် သာမန်ပြဿနာများကိုပင် ကိုင်တွယ်ပြီး မဖြေရှင်းနိုင်လျှင် ခေါင်းဆောင်၊ သို့မဟုတ် အမှုဆောင်တစ်ယောက်ဖြစ်ဖို့ မသင့်တော်သကဲ့သို့ ၎င်း၏ ရာထူးမှ အလျင်အမြန် ဖယ်ရှားရမည်ဖြစ်သည်။ အခြားလူတစ်ယောက်ကို ရွေးချယ်ရမည်ဖြစ်ပြီး ဘုရားအိမ်တော်၏ အလုပ်ကို မနှောင့်နှေးစေရ။ ဘုရားအိမ်တော်၏အလုပ်ကို နှောင့်နှေးစေခြင်းသည် မိမိကိုယ်ကိုနှင့် သူတစ်ပါးတို့ကို ထိခိုက်စေခြင်းဖြစ်သည်။ မည်သူ့အတွက်မျှ မကောင်းပေ။

လူအချို့သည် အသင်းတော်က မြှင့်တင်ပေးပြီး ပျိုးထောင်ပေးခြင်း ခံရကာ လေ့ကျင့်ဖို့ ကောင်းမွန်သည့် အခွင့်အရေးကို လက်ခံရရှိကြသည်။ ဤသည်မှာ ကောင်းသောအရာတစ်ခု ဖြစ်သည်။ ၎င်းတို့သည် ဘုရားသခင်၏ ချီးမြှောက်ခြင်းနှင့် ကျေးဇူးပြုခြင်းတို့ကို ခံခဲ့ရသည်ဟု ပြောနိုင်သည်။ သို့ဆိုလျှင် ၎င်းတို့သည် မိမိတို့၏တာဝန်ကို မည်သို့ ထမ်းဆောင်သင့်သနည်း။ ၎င်းတို့ လိုက်နာသင့်သည့် ပထမဆုံး စည်းမျဉ်းသည် သမ္မာတရားကို နားလည်ဖို့ဖြစ်သည်၊ ၎င်းတို့က သမ္မာတရားကို နားမလည်သည့်အခါ၊ ၎င်းတို့ သမ္မာတရားကို ရှာဖွေရမည်ဖြစ်ပြီး မိမိတို့ဘာသာ ရှာဖွေပြီးသည့်နောက်တွင် ၎င်းတို့ နားမလည်သေးပါက အတူတကွ မိတ်သဟာယပြုကာ ရှာဖွေဖို့ သမ္မာတရား နားလည်သူတစ်ဦးကို ၎င်းတို့ ရှာဖွေနိုင်သည်။ ယင်းက ပြဿနာဖြေရှင်းခြင်းကို ပို၍ မြန်ဆန်စေပြီး ပို၍ အချိန်ကိုက်ဖြစ်စေလိမ့်မည်။ သင်သည် သမ္မာတရားကို သိနားလည်မှု ရရှိရန်နှင့် ပြဿနာကို ဖြေရှင်းရန်အလို့ငှာ၊ ဘုရားသခင်၏ နှုတ်ကပတ်တော်များကို သင့်ဘာသာ ဖတ်ရှုခြင်း၌ အချိန်ပိုသုံးဖို့ကိုလည်းကောင်း၊ ဤနှုတ်ကပတ်တော်များကို စဉ်းစားချင့်ချိန်ခြင်းဖြင့် အချိန်ပိုသုံးဖို့ကိုလည်းကောင်း အာရုံစိုက်ပါက၊ ဤသည်မှာ အလွန် နှေးကွေးသည်။ “ဖြည်းဖြည်းချင်း ကုစားမှုသည် အရေးပေါ်လိုအပ်ချက်များကို မဖြေရှင်းနိုင်” ဟူသည့် ဆိုရိုးရှိသည့်အတိုင်းပင် ဖြစ်သည်။ သမ္မာတရားနှင့် ပတ်သက်လာသည့်အခါ၊ သင်သည် မြန်မြန်ဆန်ဆန် တိုးတက်လိုပါက၊ အခြားသူများနှင့် သဟဇာတကျကျ ပူးပေါင်းလုပ်ဆောင်ဖို့ နည်းလမ်း၊ ပို၍များသော မေးခွန်းများမေးဖို့ နည်းလမ်းနှင့် ပို၍ ရှာဖွေဖို့နည်းလမ်းတို့ကို သင်ယူလေ့လာရမည်။ သို့မှသာလျှင် မည်သည့်နှောင့်နှေးမှုမျှ မရှိဘဲ၊ သင်၏အသက်တာက လျင်မြန်စွာ ကြီးထွားမည် ဖြစ်ပြီး သင်သည် ပြဿနာများကို အချိန်မီ ဖြေရှင်းနိုင်လိမ့်မည် ဖြစ်သည်။ သင်သည် မြှင့်တင်ပေးခံရစဖြစ်ပြီး အစမ်းခန့်ကာလတွင်သာ ရှိသေးကာ၊ သမ္မာတရားကို အမှန်တကယ် နားမလည်သောကြောင့်၊ သို့မဟုတ် သမ္မာတရား၏ လက်တွေ့ကျမှုကို မပိုင်ဆိုင်သောကြောင့်၊ သင်သည် ဤဝိညာဉ်ရင့်ကျက်မှု မရှိသေးသောကြောင့်၊ သင်၏ မြှင့်တင်ပေးခြင်းက သင်သည် သမ္မာတရား လက်တွေ့ကျမှုကို ပိုင်ဆိုင်သည့်သဘောဖြစ်သည်ဟု မတွေးလေနှင့်။ ဤသည်မှာ မမှန်ကန်ပေ။ သင်သည် အလုပ်အပေါ် ဝန်တာစိတ်ရှိပြီး ခေါင်းဆောင်တစ်ဦး၏ အစွမ်းအစကို ပိုင်ဆိုင်ရုံသက်သက်ကြောင့်၊ သင်သည် မြှင့်တင်ပေးခြင်းနှင့် ပျိုးထောင်ပေးခြင်းတို့အတွက် ရွေးချယ်ခံရခြင်း ဖြစ်သည်။ သင်၌ ဤဆင်ခြင်တုံတရား ရှိသင့်သည်။ မြှင့်တင်ပေးခံရပြီး ခေါင်းဆောင် သို့မဟုတ် အမှုဆောင်တစ်ဦး ဖြစ်လာပြီးသည့်နောက်တွင် သင်သည် သင်၏ ရာထူးကို အခိုင်အမာအသုံးချကာ သင်သည် သမ္မာတရားကို လိုက်စားသူတစ်ဦးဖြစ်ကြောင်းနှင့် သမ္မာတရား လက်တွေ့ကျမှုကို ပိုင်ဆိုင်ကြောင်း ယုံကြည်လာလျှင်၊ ညီအစ်ကိုမောင်နှမများ၌ မည်သည့်ပြဿနာများ ရှိပါစေ၊ သင်က နားလည်သယောင်၊ ဝိညာဉ်ရေးဆန်သယောင် ဟန်ဆောင်လျှင် ဤသည်မှာ မိုက်မဲသည့် နည်းလမ်းဖြစ်ပြီး ယင်းက သူတော်ကောင်း အယောင်ဆောင်ဖာရိရှဲများကဲ့သို့ တူညီသောနည်းလမ်းပင် ဖြစ်သည်။ သင်သည် မှန်မှန်ကန်ကန် စကားပြောဆိုပြီး ပြုမူလုပ်ဆောင်ရမည်။ သင် နားမလည်သည့်အခါတွင် အခြားသူများကို မေးနိုင်သည်၊ သို့မဟုတ် အထက်မှ မိတ်သဟာယကို ရှာဖွေနိုင်သည်။ ဤအရာတစ်ခုမျှ ရှက်စရာအကြောင်း မရှိပေ။ သင် မမေးလျှင်ပင်၊ သင်၏ စစ်မှန်သော ဝိညာဉ်ရင့်ကျက်မှုကို အထက်က သိဦးမည် ဖြစ်ပြီး၊ သင်၌ သမ္မာတရား လက်တွေ့ကျမှု မရှိသည်ကို သိလိမ့်မည်။ ရှာဖွေခြင်းနှင့် မိတ်သဟာယပြုခြင်းတို့သည် သင်လုပ်သင့်သည့် အရာဖြစ်သည်။ ဤသည်မှာ ပုံမှန်လူ့သဘာဝတွင် တွေ့ရှိသင့်သည့် ဆင်ခြင်တုံတရား ဖြစ်ပြီး ခေါင်းဆောင်များနှင့် အမှုဆောင်များ လိုက်နာသင့်သည့် စည်းမျဉ်းဖြစ်သည်။ ယင်းသည် အရှက်ရစရာတစ်ခု မဟုတ်ပေ။ သင်သည် ခေါင်းဆောင်တစ်ဦးဖြစ်သည်နှင့် စည်းမျဉ်းများကို နားမလည်ခြင်းဖြစ်စေ၊ အခြားလူများကို သို့မဟုတ် အထက်ကို အစဉ်မပြတ် မေးခွန်းများမေးခြင်းဖြစ်စေ ရှက်စရာကောင်းသည်ဟု ထင်မြင်ပြီး အခြားသူများက သင့်အား အထင်သေးမည်ကို စိုးရွံ့နေလျှင် သင်သည် ရလဒ်အနေဖြင့် အရာရာကို နားလည်သည်၊ အရာရာကို သိမြင်သည်၊ အလုပ်ကို လုပ်ဆောင်နိုင်စွမ်းရှိသည်၊ မည်သည့်အသင်းတော်အလုပ်ကိုမဆို လုပ်ဆောင်နိုင်သည်၊ သင့်အား သတိပေးရန်ဖြစ်စေ၊ မိတ်သဟာယဖွဲ့ရန်ဖြစ်စေ၊ သင့်အတွက် ထောက်ကူရန်ဖြစ်စေ၊ သင့်ကို ပံ့ပိုးရန်ဖြစ်စေ မည်သူ့ကိုမျှမလိုအပ်ဟု ဟန်ဆောင်လျက် အယောင်ဆောင်လျှင် ဤသည်မှာ အန္တရာယ်ရှိကာ သင်သည် မာနထောင်လွှားလွန်းပြီး မိမိကိုယ်ကို မှန်သည်ဟု ယူမှတ်လွန်းခြင်း၊ ဆင်ခြင်တုံတရား ကင်းမဲ့လွန်းခြင်းဖြစ်သည်။ သင်သည် ကိုယ့်အတိုင်းအဆပင် ကိုယ်မသိပေ။ ဤသည်မှာ သင့်ကို နားဝေတိမ်တောင်ဖြစ်သော လူတစ်ဦး မဖြစ်စေသလော။ ဤသို့သောလူများသည် ဘုရားအိမ်တော်အားဖြင့် မြှင့်တင်ပေးခြင်း၊ ပျိုးထောင်ပေးခြင်းအတွက် စံသတ်မှတ်ချက်နှင့် အမှန်တကယ် မကိုက်ညီပေ။ ၎င်းတို့သည် အနှေးနှင့် အမြန်ဆိုသလို ဖြုတ်ချခြင်းနှင့် ဖယ်ရှားရှင်းလင်းခြင်း ခံရလိမ့်မည်။ သို့ဖြစ်၍ မြှင့်တင်ပေးခံရသည်မှာ မကြာသေးသော ခေါင်းဆောင် သို့မဟုတ် အမှုဆောင်တိုင်းသည် ၎င်းတို့၌ သမ္မာတရား လက်တွေ့ကျမှု မရှိကြောင်း ရှင်းလင်းစွာ သိသင့်သည်၊ ၎င်းတို့၌ ဤမိမိကိုယ်ကို သတိပြုမိခြင်း ရှိသင့်သည်။ သင်သည် ယခုအခါ ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်နေခြင်းမှာ ဘုရားသခင်က သင့်ကို ခန့်အပ်သောကြောင့် မဟုတ်ဘဲ၊ အခြားခေါင်းဆောင်များနှင့် အမှုဆောင်များက သင့်ကို မြှင့်တင်ပေးသောကြောင့်၊ သို့မဟုတ် ဘုရားသခင် ရွေးချယ်ထားသောလူများက ရွေးကောက်တင်မြှောက်သောကြောင့် ဖြစ်သည်။ ဤသည်မှာ သင်၌ သမ္မာတရား လက်တွေ့ကျမှုနှင့် စစ်မှန်သော ဝိညာဉ်ရင့်ကျက်မှု ရှိသည်ဟု မဆိုလိုပေ။ ဤအရာကို သင်နားလည်သောအခါ၊ သင်၌ အနည်းငယ်သော ဆင်ခြင်တုံတရား ရှိလိမ့်မည်ဖြစ်ပြီး ယင်းမှာ ခေါင်းဆောင်များနှင့် အမှုဆောင်များ ပိုင်ဆိုင်ရမည့် ဆင်ခြင်တုံတရား ဖြစ်သည်။ ယခု သင်နားလည်ပြီလော။ (နားလည်ပါပြီ။) သို့ဆိုလျှင် သင်တို့သည် အလုပ်ကို အတိအကျ မည်သို့လုပ်ဆောင်သင့်သနည်း။ သင်တို့သည် လိုက်ဖက်ညီညီ ပူးပေါင်းဆောင်ရွက်ခြင်းကို မည်သို့ လက်တွေ့လုပ်ဆောင်သင့်သနည်း။ သင်တို့သည် ပြဿနာများနှင့် ကြုံတွေ့သည့်အခါတိုင်း ဖြေရှင်းရန် သမ္မာတရားကို မည်သို့ရှာဖွေသင့်သနည်း။ ဤအရာများကို နားလည်ရမည်ဖြစ်သည်။ ဖောက်ပြန်ပျက်စီးသော စိတ်သဘောထားများကို ထုတ်ဖော်ပါက၊ သမ္မာတရားကို ရှာဖွေပြီး ၎င်းတို့ကို အမြန်ဆုံး ဖြေရှင်းလော့။ ၎င်းတို့ကို အချိန်မီ မဖြေရှင်းဘဲ သင်၏အလုပ်အပေါ် သက်ရောက်မှုရှိပါက၊ ဤသည်မှာ ပြဿနာတစ်ခု ဖြစ်သည်။ သင်သည် အတတ်ပညာတစ်ခုနှင့် အကျွမ်းတဝင်မရှိပါက၊ နှောင့်နှေးကြန့်ကြာခြင်းမရှိဘဲ အမြန် သင်ယူလေ့လာသင့်သည်။ အကြောင်းမှာ အချို့သောတာဝန်များသည် အတတ်ပညာဆိုင်ရာ အသိပညာ ပါဝင်သောကြောင့်ဖြစ်ပြီး၊ သင်သည် မည်သည့် အတတ်ပညာဆိုင်ရာ အသိပညာကိုမျှ မကျွမ်းကျင်ဘဲ သမ္မာတရားကိုသာ နားလည်ပါက၊ ယင်းက သင်၏အလုပ်ရလဒ်များကိုလည်း သက်ရောက်မှုရှိစေမည် ဖြစ်သည်။ အနည်းဆုံးအားဖြင့်၊ သင်သည် လူတို့၏အလုပ်ကို နောက်ဆက်တွဲလုပ်ဆောင်ရာ၌နှင့် လမ်းညွှန်ရာ၌ ထိရောက်မှုရှိစေရန်၊ အခြေခံ အတတ်ပညာဆိုင်ရာ အသိပညာအချို့ကို သဘောပေါက်နားလည်ရမည်။ သင်သည် အတတ်ပညာတစ်ခု၌သာ ကျွမ်းကျင်ပြီး သမ္မာတရားကို နားမလည်ပါက၊ သင်၏အလုပ်၌ ချို့တဲ့မှုများ အလားတူ ရှိနေမည်ဖြစ်ရာ၊ သင်၏တာဝန်ကို ကောင်းမွန်စွာ ထမ်းဆောင်ရန်အလို့ငှာ သင်သည် သမ္မာတရားကို လိုက်စားရန်နှင့် သမ္မာတရားကို နားလည်သောလူများနှင့် ပူးပေါင်းဆောင်ရွက်ရန်လည်း လိုအပ်မည်ဖြစ်သည်။ သင်သည် အတတ်ပညာဆိုင်ရာ ကျွမ်းကျင်မှုများ သို့မဟုတ် အသိပညာနယ်ပယ်တစ်ခု၌ ကျွမ်းကျင်မှုရှိရုံမျှဖြင့်၊ သင်သည် အမှုအရာများကို စည်းမျဉ်းများနှင့်အညီ လုပ်ဆောင်နိုင်စွမ်းရှိသည်ဟု မဆိုလိုပေ၊ ထို့ကြောင့် သမ္မာတရားကို နားလည်သောလူများနှင့် မိတ်သဟာယဖွဲ့ရန် ကြိုးပမ်းခြင်းမှာ မရှိမဖြစ်လိုအပ်သည်။ ဤသည်မှာ သင်တို့ လိုက်နာသင့်သည့် စည်းမျဉ်းတစ်ခု ဖြစ်သည်။ သင်မည်သည့်အရာကို လုပ်ဆောင်ပါစေ၊ သင် ဟန်မဆောင်ရပေ။ သင်သည် လေ့ကျင့်ခြင်းနှင့် ပျိုးထောင်ခြင်းကာလ၌ ရှိနေပြီး၊ သင်၌ ဖောက်ပြန်ပျက်စီးသော စိတ်သဘောထားတစ်ခု ရှိကာ၊ သင်သည် သမ္မာတရားကို လုံးဝ နားမလည်ပေ။ ငါ့ကို ပြောကြလော့၊ ဘုရားသခင်သည် ဤအရာများအကြောင်းကို သိတော်မူသလော။ (သိတော်မူပါသည်။) သို့ဆိုလျှင် သင် ဟန်ဆောင်လျှင် မိုက်မဲပုံပေါက်မည် မဟုတ်လော။ သင်တို့သည် မိုက်မဲသောလူများ ဖြစ်လိုကြသလော။ (မဖြစ်လိုကြပါ။) သင်တို့သည် မိုက်မဲသောလူများ မဖြစ်လိုပါက၊ မည်သို့သောလူစားမျိုး ဖြစ်သင့်သနည်း။ ဆင်ခြင်တုံတရားရှိသောလူများ၊ သမ္မာတရားကို နှိမ့်ချစွာ ရှာဖွေနိုင်ပြီး သမ္မာတရားကို လက်ခံနိုင်သောလူများ ဖြစ်ကြလော့။ ဟန်မဆောင်နှင့်၊ သူတော်ကောင်း အယောင်ဆောင်ဖာရိရှဲများ မဖြစ်ကြနှင့်။ သင်သိသောအရာမှာ အတတ်ပညာဆိုင်ရာ အသိပညာအချို့သာဖြစ်သည်၊ ယင်းမှာ သမ္မာတရား စည်းမျဉ်းများ မဟုတ်ပေ။ သင်သည် သမ္မာတရား စည်းမျဉ်းများကို နားလည်ခြင်းအပေါ် အခြေခံ၍ သင်၏ အတတ်ပညာဆိုင်ရာ အားသာချက်များကို သင့်လျော်စွာ အသုံးချရန်နှင့် သင်ဆည်းပူးထားသော အသိပညာနှင့် သင်ယူမှုကို အသုံးချရန် နည်းလမ်းတစ်ခု ရှာဖွေရမည်။ ဤသည်မှာ စည်းမျဉ်းတစ်ခု မဟုတ်လော။ ဤသည်မှာ လက်တွေ့လုပ်ဆောင်ခြင်း၏ လမ်းခရီးတစ်ခု မဟုတ်လော။ သင်သည် ဤသို့လုပ်ဆောင်ရန် သင်ယူပြီးသည်နှင့်တစ်ပြိုင်နက်၊ သင်၌ လိုက်လျှောက်ရန် လမ်းခရီးတစ်ခု ရှိလာမည်ဖြစ်ပြီး သင်သည် သမ္မာတရား လက်တွေ့ကျမှုထဲသို့ ဝင်ရောက်နိုင်လိမ့်မည်။ သင်မည်သည့်အရာကို လုပ်ဆောင်ပါစေ၊ ခေါင်းမမာနှင့်၊ ဟန်မဆောင်နှင့်။ ခေါင်းမာခြင်းနှင့် ဟန်ဆောင်ခြင်းသည် အမှုအရာများကို လုပ်ဆောင်ရာ၌ ဆင်ခြင်တုံတရားရှိသော နည်းလမ်းမဟုတ်ပေ။ ထိုအစား၊ ယင်းမှာ အမိုက်မဲဆုံးသော နည်းလမ်းဖြစ်သည်။ မိမိတို့၏ ဖောက်ပြန်ပျက်စီးသော စိတ်သဘောထားများဖြင့် အသက်ရှင်သောလူများသည် အမိုက်မဲဆုံးသောလူများ ဖြစ်ကြသည်။ သမ္မာတရားကို ရှာဖွေပြီး အမှုကိစ္စများကို သမ္မာတရား စည်းမျဉ်းများနှင့်အညီ ကိုင်တွယ်သောသူများသာလျှင် အထက်မြက်ဆုံးသောလူများ ဖြစ်ကြသည်။

ဤမိတ်သဟာယဖွဲ့ခြင်းမှတစ်ဆင့်၊ ဘုရားအိမ်တော်က ပင်ကိုစွမ်းရည်ရှိသူအမျိုးမျိုးကို မြှင့်တင်ပေးပြီး ပျိုးထောင်ခြင်းနှင့်ပတ်သက်၍ သင်တို့၌ ယခု မှန်ကန်သော နားလည်မှုနှင့် အမြင် ရှိကြပြီလော။ (ရှိပါသည်။) သင်တို့၌ ဤအပေါ် မှန်ကန်သော အမြင်ရှိပြီးဖြစ်သောကြောင့်၊ သင်တို့သည် ဤလူများကို မှန်ကန်စွာ ချဉ်းကပ်နိုင်သလော။ ၎င်းတို့၏ အားသာချက်များအပေါ်၌လည်းကောင်း၊ ၎င်းတို့၏ လူ့သဘာဝ၊ အလုပ်၊ အတတ်ပညာနှင့် အခြားအမျိုးမျိုးသော ကဏ္ဍများတွင် ၎င်းတို့၌ရှိသော အားနည်းချက်များနှင့် ချို့တဲ့မှုများအပေါ်၌လည်းကောင်း သင်တို့သည် မှန်ကန်စွာ ချဉ်းကပ်ရမည်။ ဤအရာအားလုံးကို မှန်ကန်စွာ ချဉ်းကပ်ရမည်။ ထို့အပြင် သင်တို့သည် ခေါင်းဆောင်များ သို့မဟုတ် အမှုဆောင်များအဖြစ် မြှင့်တင်ပေးခြင်းနှင့် ပျိုးထောင်ခြင်း ခံရသည်ဖြစ်စေ၊ အတတ်ပညာအမျိုးမျိုး၌ ပင်ကိုစွမ်းရည်ရှိသူများ ဖြစ်သည်ဖြစ်စေ၊ သင်တို့အားလုံးသည် သာမန်လူများဖြစ်ကြသည်၊ သင်တို့အားလုံးသည် စာတန်၏ ဖောက်ပြန်ပျက်စီးအောင် ပြုလုပ်ခြင်းကို ခံခဲ့ရပြီး သင်တို့ထဲမှ တစ်ဦးတစ်ယောက်မျှ သမ္မာတရားကို နားမလည်ကြပေ။ သို့ဖြစ်၍ သင်တို့ထဲမှ တစ်ဦးတစ်ယောက်မျှ မိမိတို့ကိုယ်ကို ဟန်ဆောင်ခြင်း သို့မဟုတ် ဖုံးကွယ်ခြင်း မပြုသင့်ပေ။ ထိုအစား သင်တို့သည် ပွင့်လင်းစွာ မိတ်သဟာယဖွဲ့ရန် သင်ယူသင့်သည်။ သင်နားမလည်ပါက၊ နားမလည်ကြောင်း ဝန်ခံလော့။ သင်တစ်စုံတစ်ခုကို မည်သို့လုပ်ဆောင်ရမည်ကို မသိပါက၊ မည်သို့လုပ်ဆောင်ရမည်ကို မသိကြောင်း ဝန်ခံလော့။ မည်သို့သော ပြဿနာများ သို့မဟုတ် အခက်အခဲများ ပေါ်ပေါက်ပါစေ၊ လူတိုင်းသည် ဖြေရှင်းချက်တစ်ခုကို ရှာဖွေရန် အတူတကွ မိတ်သဟာယဖွဲ့ပြီး သမ္မာတရားကို ရှာဖွေသင့်သည်။ သမ္မာတရား၏ ရှေ့မှောက်တွင် လူတိုင်းသည် ကလေးငယ်တစ်ဦးကဲ့သို့ ဖြစ်သည်၊ လူတိုင်းသည် ဆင်းရဲနွမ်းပါးပြီး သနားစရာကောင်းကာ လုံးဝချို့တဲ့နေသည်။ လူတို့လုပ်ဆောင်ရန် လိုအပ်သည့်အရာမှာ သမ္မာတရား၏ ရှေ့မှောက်တွင် ကျိုးနွံနာခံရန်၊ နှိမ့်ချပြီး တောင့်တသော စိတ်နှလုံးရှိရန်နှင့် သမ္မာတရားကို ရှာဖွေကာ လက်ခံရန်၊ ထို့နောက် သမ္မာတရားကို လက်တွေ့လုပ်ဆောင်ပြီး ဘုရားသခင်ထံ ကျိုးနွံနာခံခြင်းကို ရရှိရန် ဖြစ်သည်။ ဤသို့ပြုလုပ်ခြင်းအားဖြင့် လူတို့သည် မိမိတို့၏ တာဝန်များကို ထမ်းဆောင်နေစဉ်နှင့် မိမိတို့၏ လက်တွေ့အသက်တာများတွင် ဘုရားသခင်၏ နှုတ်ကပတ်တော်များ၏ သမ္မာတရား လက်တွေ့ကျမှုထဲသို့ ဝင်ရောက်နိုင်သည်။ လူတိုင်းသည် သမ္မာတရား ရှေ့မှောက်တွင် တန်းတူဖြစ်သည်။ မြှင့်တင်ပေးခံရပြီး ပျိုးထောင်ခြင်း ခံရသူများသည် သူတစ်ပါးတို့ထက် များစွာ ပိုတော်ခြင်းမရှိပေ။ လူတိုင်းက ဘုရားသခင်၏ လုပ်ဆောင်မှုကို တစ်ချိန်တည်းနီးပါး တွေ့ကြုံခဲ့ကြသည်။ မြှင့်တင်ပေးခံရသော၊ သို့မဟုတ် ပျိုးထောင်ခြင်းမခံရသော သူတို့သည်လည်း မိမိတို့၏ တာဝန်များကို ထမ်းဆောင်စဉ်တွင် သမ္မာတရားကို လိုက်စားသင့်သည်။ မည်သူကမျှ သမ္မာတရားကို လိုက်စားရန် သူတစ်ပါးတို့၏ အခွင့်အရေးကို မပိတ်ပင်နိုင်ပေ။ အချို့လူတို့သည် သမ္မာတရားကို လိုက်စားရာတွင် ပို၍ စိတ်ထက်သန်ပြီး အစွမ်းအစအချို့ရှိသည်။ ထို့ကြောင့် ၎င်းတို့သည် မြှင့်တင်ပေးခံရပြီး ပျိုးထောင်ခြင်းခံရသည်။ ဤသည်မှာ ဘုရားအိမ်တော်၏ အလုပ်၏ လိုအပ်ချက်များကြောင့် ဖြစ်သည်။ ဤသို့ဆိုလျှင် ဘုရားသခင်၏အိမ်တော်သည် လူတို့ကို မြှင့်တင်ပေးပြီး အသုံးပြုခြင်းအတွက် အဘယ်ကြောင့် ထိုသို့သော စည်းမျဉ်းများရှိသနည်း။ လူတို့၏ အစွမ်းအစနှင့် ကိုယ်ကျင့်စရိုက်က ကွာခြားမှုများရှိသောကြောင့်၊ လူအသီးသီးက မတူညီသည့် လမ်းကြောင်းကို ရွေးချယ်ကြသောကြောင့် ဤအရာက ဘုရားသခင်အပေါ် လူတို့၏ ယုံကြည်မှုတွင် မတူညီသော ရလဒ်များကို ရရှိစေသည်။ သမ္မာတရားကို လိုက်စားသောသူတို့သည် ကယ်တင်ခံရပြီး နိုင်ငံတော်၏ လူများဖြစ်လာကြကာ သမ္မာတရားကို လုံးဝ လက်မခံသူများ၊ မိမိတို့၏ တာဝန်ထမ်းဆောင်ခြင်းတွင် သစ္စာစောင့်သိခြင်းမရှိသော သူများကမူ ဖယ်ရှားရှင်းလင်းခြင်းခံရသည်။ ဘုရားသခင်၏ အိမ်တော်သည် လူတို့ကို သမ္မာတရား လိုက်စားခြင်းရှိမရှိနှင့် သူတို့၏တာဝန်ထမ်းဆောင်ခြင်းတွင်သစ္စာစောင့်သိခြင်းရှိမရှိအပေါ်တွင် အခြေခံပြီး ပျိုးထောင်ပေးကာ အသုံးပြုသည်။ ဘုရားသခင်၏ အိမ်တော်တွင် အမျိုးမျိုးသောလူတို့၏ ရာထူးအဆင့်ဆင့်တွင် ကွဲပြားခြင်းရှိသလော။ လက်ရှိအချိန်တွင် အမျိုးမျိုးသောလူတို့၏၊ နေရာ၊ တန်ဖိုး၊ ဂုဏ် သို့မဟုတ် အဆင့်အတန်းနှင့်ပတ်သက်ပြီး အထက်အောက်စနစ်မရှိပေ။ အနည်းဆုံး လူတို့ကို ဘုရားသခင်က ကယ်တင်ပြီး လမ်းပြရန် အလုပ်လုပ်သောအခါတွင် အမျိုးမျိုးသောလူတို့၏ အဆင့်များ၊ နေရာများ၊ တန်ဖိုး၊ သို့မဟုတ် ဂုဏ်အဆင့်အတန်းတွင် ကွဲပြားမှုမရှိပေ။ ကွဲပြားသောအရာများမှာ အလုပ်ခွဲဝေခြင်းနှင့် ထမ်းဆောင်ကြသော တာဝန်ကဏ္ဍများသာ ဖြစ်သည်။ ခြွင်းချက်အဖြစ် ဤအချိန်ကာလအတွင်းတွင် လူအချို့သည် အထူးအလုပ်အချို့ကို ထမ်းဆောင်ရန် မြှင့်တင်ပေးခြင်းနှင့် ပျိုးထောင်ပေးခြင်းခံရပြီး လူအချို့မှာ ၎င်းတို့၏ အစွမ်းအစ၊ သို့မဟုတ် မိသားစုပတ်ဝန်းကျင်နှင့်ပတ်သက်သော ပြဿနာများကဲ့သို့သော အကြောင်းပြချက်အမျိုးမျိုးကြောင့် ဤသို့သော အခွင့်အလမ်းများကို မရရှိသည်မှာ မှန်ပေသည်။ သို့သော် ထိုသို့သော အခွင့်အလမ်းများကို မရရှိသောသူများကို ဘုရားသခင်က မကယ်တင်သလော။ ဤသို့ မဟုတ်ပေ။ ၎င်းတို့၏ တန်ဖိုးနှင့် နေရာသည် အခြားလူများထက် ပို၍ နိမ့်ကျသလော။ မနိမ့်ကျပေ။ လူတိုင်းက သမ္မာတရားရှေ့တွင် ညီမျှသည်။ လူတိုင်းက သမ္မာတရားကို လိုက်စားပြီး ရရှိရန် အခွင့်အလမ်းရှိပြီး၊ ဘုရားသခင်က လူတိုင်းကို မျှတစွာနှင့် ကျိုးကြောင်းသင့်စွာ ဆက်ဆံသည်။ လူတို့၏ နေရာ၊ တန်ဖိုးနှင့် ဂုဏ်အဆင့်အတန်းတို့တွင် မည်သည့်အချိန်၌ သိသာထင်ရှားသော ခြားနားမှုများ ရှိသနည်း။ ယင်းမှာ လူတို့သည် မိမိတို့၏ လမ်းခရီးအဆုံးသို့ ရောက်ရှိသည့်အခါ၊ ဘုရားသခင်၏အလုပ် ပြီးဆုံးသည့်အခါ၊ ကယ်တင်ခြင်းကို လိုက်စားခြင်းဖြစ်စဉ်နှင့် မိမိတို့၏တာဝန်ကို ထမ်းဆောင်နေစဉ်အတွင်း လူတစ်ဦးစီက ပြသခဲ့သော သဘောထားများနှင့် အမြင်များအပေါ်၌သာမက ဘုရားသခင်အပေါ် ၎င်းတို့၏ အမျိုးမျိုးသော သရုပ်သကန်များနှင့် သဘောထားများအပေါ်၌ပါ နောက်ဆုံးတွင် ကောက်ချက်တစ်ခု ချမှတ်ပြီးသည့်အခါ၊ ဆိုလိုသည်မှာ ဘုရားသခင်၏ မှတ်စုစာအုပ်တွင် ပြည့်စုံသော မှတ်တမ်းတစ်ခု ရှိသည့်အခါ ထိုအချိန်တွင် လူတို့၏ အဆုံးသတ်နှင့် ပန်းတိုင်များက မတူညီကြသောကြောင့် ၎င်းတို့၏ တန်ဖိုး၊ နေရာများနှင့် ဂုဏ်အဆင့်အတန်းတို့တွင်လည်း ခြားနားမှုများ ရှိလိမ့်မည်ဖြစ်သည်။ သို့မှသာလျှင် ဤအရာအားလုံးကို အရိပ်အမြွက်တွေ့မြင်နိုင်ပြီး ခန့်မှန်းခြေအားဖြင့် သိရှိနိုင်သည်၊ သို့သော် ယခုမူ လူတိုင်းသည် တူညီကြသည်။ သင်နားလည်ပြီလော။ သင်တို့သည် ထိုနေ့ကို မျှော်လင့်နေကြသလော။ သင်တို့သည် ထိုနေ့ကို တစ်ချိန်တည်းတွင် မျှော်လင့်နေပြီး ကြောက်ရွံ့နေကြသလော။ သင်တို့ မျှော်လင့်သောအရာမှာ ထိုနေ့တွင် နောက်ဆုံး၌ ရလဒ်တစ်ခု ရှိလာမည်ဖြစ်ပြီး၊ အခက်အခဲအားလုံးရှိလင့်ကစား သင်တို့သည် ထိုနေ့သို့ နောက်ဆုံးတွင် ရောက်ရှိခဲ့ပြီဖြစ်ခြင်း ဖြစ်သည်။ သင်တို့ ကြောက်ရွံ့သောအရာမှာ သင်တို့သည် လမ်းခရီးကို ကောင်းစွာ မလျှောက်လှမ်းခဲ့မိခြင်း၊ လမ်းတစ်လျှောက်တွင် သင်တို့ လဲကျပြီး ရှုံးနိမ့်ခဲ့ခြင်း၊ နောက်ဆုံးအဆုံးသတ်သည် စိတ်တိုင်းမကျစရာဖြစ်ပြီး သင်တို့ စိတ်ကူးကာ မျှော်လင့်ထားသည်ထက် ပိုဆိုးနေခြင်း ဖြစ်သည်။ ယင်းမှာ မည်မျှ ဝမ်းနည်းဖွယ်၊ မည်မျှ နာကျင်ဖွယ်ကောင်းပြီး မည်မျှ စိတ်ပျက်ဖွယ်ကောင်းလိုက်မည်နည်း။ အလွန်ကြို၍ မစဉ်းစားနှင့်၊ အလွန်ကြို၍ စဉ်းစားခြင်းသည် လက်တွေ့မကျပေ။ ရှေးဦးစွာ သင်၏ မျက်စိရှေ့မှောက်ရှိအရာကို ကြည့်လော့၊ သင်၏ ခြေဖဝါးအောက်မှ လမ်းခရီးကို ကောင်းစွာ လျှောက်လှမ်းလော့၊ လက်ထဲမှအလုပ်ကို ကောင်းစွာ လုပ်ဆောင်လော့၊ ဘုရားသခင်က သင့်ကို အပ်နှင်းထားသည့် တာဝန်များနှင့် တာဝန်ခံမှုများကို ဖြည့်ဆည်းလော့။ ဤသည်မှာ အရေးအကြီးဆုံးနှင့် အရေးအပါဆုံးသော အရာဖြစ်သည်။ ယခု လက်ရှိ နားလည်သင့်သည့် သင်၏တာဝန်ကို ထမ်းဆောင်ခြင်းအတွက် သမ္မာတရားနှင့် စည်းမျဉ်းများကို နားလည်ပြီး၊ ၎င်းတို့အကြောင်းကို ရှင်းလင်းပြတ်သားသွားသည်အထိ မိတ်သဟာယဖွဲ့လော့။ သို့မှသာ သင်သည် ၎င်းတို့ကို နှလုံးသွင်းထားပြီး၊ သင်လုပ်ဆောင်သမျှအရာတိုင်းတွင် စည်းမျဉ်းများမှာ အဘယ်အရာဖြစ်သည်ကို ရှင်းလင်းတိကျစွာ သိရှိမည်ဖြစ်သည်။ သင်သည် စည်းမျဉ်းများကို မချိုးဖောက်မိကြောင်း၊ ၎င်းတို့မှ သွေဖည်မသွားကြောင်း၊ အဖျက်အမှောင့်လုပ်ခြင်းများ သို့မဟုတ် နှောင့်ယှက်ခြင်းများ မဖြစ်စေကြောင်း၊ သို့မဟုတ် ဘုရားအိမ်တော်၏ အကျိုးစီးပွားများကို ထိခိုက်စေသည့် မည်သည့်အရာကိုမျှ မလုပ်ဆောင်မိကြောင်း သေချာစေလော့။ ဤအရာအားလုံးမှာ သင်တို့ ယခု လက်ရှိ ဝင်ရောက်သင့်သည့်အရာ ဖြစ်သည်။ ပို၍ဝေးကွာသောအရာတစ်ခုခုအကြောင်း ငါတို့ ပြောဆိုရန် မလိုအပ်သကဲ့သို့၊ သင်တို့ မေးမြန်းရန် သို့မဟုတ် စဉ်းစားရန်လည်း လုံးဝ မလိုအပ်ပေ။ အလွန်ကြို၍ စဉ်းစားခြင်းသည် အသုံးမဝင်ပေ။ ယင်းမှာ သင် စဉ်းစားသင့်သည့်အရာ မဟုတ်ပေ။ အချို့က “အဘယ်ကြောင့် ကျွန်ုပ်တို့ မစဉ်းစားသင့်သနည်း။ ယခု ဘေးအန္တရာယ်အခြေအနေက အလွန်ကြီးမားနေပြီ၊ ထိုသို့သောအရာများကို ကျွန်ုပ်တို့ စဉ်းစားရမည့်အချိန် မဟုတ်လော” ဟု မေးကောင်းမေးနိုင်သည်။ အချိန်ကျပြီလော။ ဘေးအန္တရာယ်ကြီးမားသည်ဟူသောအချက်က သင်၏ သမ္မာတရားထဲသို့ ဝင်ရောက်မှုအပေါ် လွှမ်းမိုးမှုရှိသလော။ (မရှိပါ။) ဘေးအန္တရာယ်အခြေအနေက အလွန်ကြီးမားနေပြီ၊ သို့သော် ငါသည် ဘေးအန္တရာယ်နှင့်ပတ်သက်၍ အထူးအစည်းအဝေးများ ကျင်းပခြင်း၊ သို့မဟုတ် တရားဒေသနာများ ဟောကြားခြင်းတို့ကို မည်သည့်အခါက ပြုလုပ်ခဲ့ဖူးသလော။ ငါသည် ဘေးအန္တရာယ်ကိစ္စကို မည်သည့်အခါမျှ အာရုံမစိုက်၊ ငါသည် သမ္မာတရားကိုသာ အမြဲပြောဆိုသည်၊ ဤသို့ဖြင့် သမ္မာတရားကို သင်တို့ နားလည်နိုင်ရန်၊ ဘုရားသခင်၏ ရည်ရွယ်ချက်များကို နားလည်နိုင်ရန်၊ သင်တို့၏တာဝန်ကို မည်သို့ကောင်းစွာ ထမ်းဆောင်ရမည်ကို နားလည်နိုင်ရန်၊ သမ္မာတရား လက်တွေ့ကျမှုထဲသို့ မည်သို့ဝင်ရောက်ရမည်ကို နားလည်နိုင်ရန် ဖြစ်သည်။ ယနေ့ခေတ်တွင် အချို့လူများသည် သမ္မာတရား လက်တွေ့ကျမှုဟူသည် အဘယ်အရာဖြစ်သည်၊ အယူဝါဒများဟူသည် အဘယ်အရာဖြစ်သည်ကိုပင် နားမလည်ကြပေ။ ၎င်းတို့သည် နေ့စဉ် ထိုအနည်းငယ်သော စကားလုံးများ၊ အယူဝါဒများနှင့် အနှစ်မဲ့သော စကားများကိုသာ ပြောဆိုနေကြပြီး ၎င်းတို့သည် သမ္မာတရား လက်တွေ့ကျမှုထဲသို့ ဝင်ရောက်ပြီးဖြစ်သည်ဟု ခံစားနေကြသေးသည်။ ငါသည် ၎င်းတို့အတွက် စိုးရိမ်မိသော်လည်း ၎င်းတို့သည် မိမိတို့ကိုယ်ကို မစိုးရိမ်ကြပေ။ ၎င်းတို့သည် အနာဂတ်မှ ထိုဝေးကွာသောအရာများအကြောင်းကို စဉ်းစားနေကြဆဲဖြစ်သည်။ ထိုအရာများအကြောင်းကို စဉ်းစားခြင်းသည် လက်တွေ့မကျပေ။

ပင်ကိုစွမ်းရည်ရှိသူမျိုးစုံကို မြှင့်တင်ပေးခြင်းနှင့် ပြုစုပျိုးထောင်ပေးခြင်း၏ ရည်ရွယ်ချက်မှာ ၎င်းတို့ကို တက်ကြွသောလူများအဖြစ်သို့ ပြောင်းလဲရန်မဟုတ်သကဲ့သို့ ၎င်းတို့အနေဖြင့် အနာဂတ်တွင် အဓိက ဒေါက်တိုင် တစ်မျိုးမျိုးဖြစ်လာဖို့ စီစဉ်ရန်လည်း မဟုတ်ဘဲ၊ အခြားလူများနှင့်နှိုင်းယှဉ်ကြည့်လျှင် သမ္မာတရားကို ပို၍လိုက်စားပြီး မြှင့်တင်ပေးခြင်းနှင့် ပြုစုပျိုးထောင်ပေးခြင်းအတွက် စံသတ်မှတ်ချက်များနှင့် ကိုက်ညီသော လူအချို့ကို သင့်တော်သော ပတ်ဝန်းကျင်များနှင့် ပို၍အဆင်ပြေသော အခြေအနေများအောက်တွင် လေ့ကျင့်ဖို့ အခွင့်အရေးပေးရန် ဖြစ်သည်။ အရေးကြီးဆုံးအရာမှာ ၎င်းတို့သည် ဘုရားသခင်၏ နှုတ်ကပတ်တော်များကို နားလည်နိုင်ရန်၊ သမ္မာတရားကို နားလည်ပြီး သမ္မာတရား လက်တွေ့ကျမှုထဲသို့ ဝင်ရောက်နိုင်ရန် ဖြစ်သည်။ ဤသည်မှာ လူတို့သည် ဘုရားသခင်ကို ယုံကြည်ခြင်းဖြင့် စွမ်းဆောင်ရရှိသင့်သည့်အရာ မဟုတ်လော။ ဤသည်မှာ လူတို့သည် ဘုရားသခင်ကို ယုံကြည်ခြင်းဖြင့် ရသင့်သည့်အရာ မဟုတ်လော။ သမ္မာတရား လက်တွေ့ကျမှုထဲသို့ ဝင်ရောက်ရန်အလို့ငှာ သင်တို့သည် ယခု လက်ရှိ လိုက်စားသင့်သည့် အဓိကအရာမှာ အဘယ်နည်း။ ထိုသို့ပြုလုပ်ရန် သင်တို့၌ အစီအစဉ်များ သို့မဟုတ် အဆင့်များ ရှိသလော။ သင်တို့ကို ရိုးရှင်းလွယ်ကူပြီး လျင်မြန်သော နည်းလမ်းကောင်းတစ်ခု ငါပြောပြမည်။ ရိုးရိုးရှင်းရှင်းပြောရလျှင် သမ္မာတရား လက်တွေ့ကျမှုထဲသို့ ဝင်ရောက်ခြင်းသည် အမှန်တကယ်တွင် သမ္မာတရားကို လက်တွေ့လုပ်ဆောင်ခြင်း ဖြစ်သည်။ သမ္မာတရားကို လက်တွေ့လုပ်ဆောင်ရန်အလို့ငှာ မိမိ၏ ဖောက်ပြန်ပျက်စီးသော စိတ်သဘောထားများကို ဦးစွာ ကိုင်တွယ်ဖြေရှင်းရန် လိုအပ်သည်။ မိမိ၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် အလျင်မြန်ဆုံးသော အစမှတ်မှာ အဘယ်နည်း။ သင်တို့အတွက် အရိုးရှင်းဆုံး၊ အလျင်မြန်ဆုံးနှင့် ဒုက္ခအနည်းဆုံးနည်းလမ်းမှာ မိမိတို့၏တာဝန်ကို ထမ်းဆောင်ရာတွင် ဝတ်ကျေတမ်းကျေလုပ်ခြင်းဟူသည့် ပြဿနာကို ဦးစွာ ဖြေရှင်းပြီး သင်တို့၏ ဖောက်ပြန်ပျက်စီးသော စိတ်သဘောထားများကို တစ်ဆင့်ပြီးတစ်ဆင့် ဖြေရှင်းရန် ဖြစ်သည်။ ယင်းကို ဖြေရှင်းရန် သင်တို့အတွက် အချိန်မည်မျှ ကြာနိုင်သနည်း။ သင်တို့၌ အစီအစဉ်တစ်ခု ရှိသလော။ လူအများစုတွင် အစီအစဉ်မရှိ၊ ၎င်းတို့သည် မည်သည့်အချိန်တွင် အမှန်တကယ် စတင်ရမည်ကို မသိဘဲ ၎င်းတို့၏စိတ်ထဲတွင်သာ ဆက်လက်အဖြေရှာနေကြသည်။ မိမိတို့သည် ဝတ်ကျေတမ်းကျေလုပ်နေကြောင်း သိကြသော်လည်း ၎င်းတို့သည် ယင်းကို ဖြေရှင်းရန် မစတင်ဘဲ တိကျသော မည်သည့်ဖြေရှင်းနည်းမျှ မရှိကြပေ။ မိမိ၏တာဝန်ကို ထမ်းဆောင်ရာတွင် ပျင်းရိခြင်း၊ စေ့စပ်မှုမရှိခြင်း၊ တာဝန်မသိခြင်းနှင့် အလေးအနက်မထားခြင်းတို့ဖြစ်သည့် ဤအရာအားလုံးသည် ဝတ်ကျေတမ်းကျေလုပ်ခြင်း၏ သရုပ်သကန်များ ဖြစ်ကြသည်။ ပထမအဆင့်မှာ ဝတ်ကျေတမ်းကျေလုပ်ခြင်းပြဿနာကို ဖြေရှင်းရန် ဖြစ်သည်။ ဒုတိယအဆင့်မှာ မိမိ၏ ကိုယ်ပိုင်အလိုဆန္ဒအတိုင်း ပြုမူလုပ်ဆောင်ခြင်းပြဿနာကို ဖြေရှင်းရန် ဖြစ်သည်။ ရံဖန်ရံခါ မရိုးမသားပြောဆိုခြင်း၊ သို့မဟုတ် လှည့်ဖြားတတ်သော သို့မဟုတ် မာနထောင်လွှားသော စိတ်သဘောထားများကို ထုတ်ဖော်ခြင်းကဲ့သို့သော အခြားအရာများအတွက်မူ ယခုလောလောဆယ် ထိုအရာများနှင့်ပတ်သက်၍ သင်တို့ကိုယ်သင်တို့ စိတ်မပူကြနှင့်။ ဝတ်ကျေတမ်းကျေလုပ်ခြင်းနှင့် မိမိ၏ ကိုယ်ပိုင်အလိုဆန္ဒအတိုင်း ပြုမူလုပ်ဆောင်ခြင်းကို ဦးစွာ ကိုင်တွယ်ဖြေရှင်းခြင်းသည် ပို၍ လက်တွေ့ကျပြီး ထိရောက်မှုရှိသည် မဟုတ်လော။ ဤပြဿနာနှစ်ခုသည် အလွယ်တကူ သတိပြုမိနိုင်ဆုံးသော အရာများ မဟုတ်လော။ ၎င်းတို့ကို ဖြေရှင်းရန် လွယ်ကူသည် မဟုတ်လော။ (ဟုတ်ပါသည်။) သင်သည် ဝတ်ကျေတမ်းကျေလုပ်နေသည့်အခါ သတိထားမိသလော။ သင်သည် ပျင်းရိရန် စဉ်းစားနေသည့်အခါ သတိပြုမိသလော။ သင်သည် လှည့်စားရန် သို့မဟုတ် ခိုကပ်ပြီး လှည့်ဖြားမှုကို အသုံးချရန် စဉ်းစားနေသည့်အခါ သင်သတိထားမိသလော။ (သတိထားမိပါသည်။) သင်သတိထားမိလျှင် ဖြေရှင်းရန် လွယ်ကူသည်။ သင် အလွယ်တကူ သတိပြုမိနိုင်ပြီး သင်၏စိတ်ထဲတွင် သိရှိနေသော ပြဿနာများကို ဖြေရှင်းခြင်းဖြင့် စတင်လော့။ လူတစ်ဦး၏တာဝန်တွင် ဝတ်ကျေတမ်းကျေလုပ်ခြင်းသည် အလွန်သိသာပြီး အဖြစ်များသော ပြဿနာတစ်ခုဖြစ်သော်လည်း ယင်းမှာ ဖြေရှင်းရန် အမှန်တကယ် ခက်ခဲသည့် ကိုင်တွယ်ပြုပြင်ရခက်သော ပြဿနာတစ်ခုလည်း ဖြစ်သည်။ တာဝန်တစ်ခုကို ထမ်းဆောင်သည့်အခါ လူတစ်ဦးသည် တာဝန်သိတတ်ရန်၊ စည်းစနစ်တင်းကျပ်ရန်၊ တိကျစေ့စပ်ရန်နှင့် တာဝန်ယူတတ်ရန်၊ မြဲမြံစွာ အခြေခိုင်သောပုံစံဖြင့် လုပ်ဆောင်ရန်၊ ဆိုလိုသည်မှာ တစ်လှမ်းချင်းလျှောက်လှမ်းခြင်းအားဖြင့် လုပ်ဆောင်ရန် သင်ယူရမည်။ လူတစ်ဦးသည် ထိုတာဝန်ကို ကောင်းစွာ ထမ်းဆောင်ရန်အတွက် မိမိထမ်းဆောင်ခဲ့ပြီးသည့်ပုံကို စိတ်ကျေနပ်သည်အထိ မိမိ၏ အစွမ်းရှိသမျှကို အသုံးပြုရမည်။ လူတစ်ဦးသည် သမ္မာတရားကို နားမလည်ပါက သူသည် စည်းမျဉ်းများကို ရှာဖွေပြီး ထိုစည်းမျဉ်းများနှင့် ဘုရားသခင်၏ တောင်းဆိုချက်များအတိုင်း ပြုမူလုပ်ဆောင်သင့်သည်။ မိမိ၏တာဝန်ကို ကောင်းစွာ ထမ်းဆောင်ရန် ပို၍ အားထုတ်လိုစိတ်ရှိသင့်ပြီး ဝတ်ကျေတမ်းကျေပုံစံဖြင့် မည်သည့်အခါမျှ မလုပ်ဆောင်သင့်ပေ။ ဤအတိုင်း လက်တွေ့လုပ်ဆောင်ခြင်းအားဖြင့်သာ လူတစ်ဦးသည် မိမိ၏ အသိစိတ်က မိမိကို အပြစ်တင်ခြင်းမရှိဘဲ စိတ်နှလုံးထဲတွင် ငြိမ်သက်ခြင်းကို ခံစားရနိုင်သည်။ ဝတ်ကျေတမ်းကျေလုပ်ခြင်းကို ဖြေရှင်းရန် လွယ်ကူသလော။ သင့်တွင် အသိစိတ်နှင့် ဆင်ခြင်တုံတရားရှိသရွေ့ ယင်းကို ဖြေရှင်းနိုင်သည်။ ပထမဦးစွာ သင်သည် ဘုရားသခင်ထံ “ဘုရားသခင်၊ ကျွန်ုပ်သည် မိမိ၏တာဝန်ကို စတင်နေပါပြီ။ ကျွန်ုပ် ဝတ်ကျေတမ်းကျေလုပ်မိပါက ကိုယ်တော်သည် ကျွန်ုပ်ကို ဆုံးမပဲ့ပြင်ပြီး ကျွန်ုပ်၏စိတ်နှလုံးထဲတွင် ပြစ်တင်ရှုတ်ချတော်မူပါဟု တောင်းလျှောက်ပါသည်။ မိမိ၏တာဝန်ကို ကောင်းစွာ ထမ်းဆောင်ရန်နှင့် ဝတ်ကျေတမ်းကျေ မလုပ်မိရန် ကိုယ်တော်သည် ကျွန်ုပ်ကို ဦးဆောင်တော်မူပါဟုလည်း တောင်းလျှောက်ပါသည်” ဟူ၍ ဆုတောင်းရမည်။ ဤနည်းလမ်းဖြင့် နေ့စဉ် လက်တွေ့လုပ်ဆောင်ပြီး သင်၏ ဝတ်ကျေတမ်းကျေလုပ်ခြင်းပြဿနာ ပြေလည်သွားရန်၊ သင်၏ ဝတ်ကျေတမ်းကျေလုပ်သော အခြေအနေများ လျော့နည်းသွားရန်၊ သင်၏တာဝန်တွင် မသန့်စင်မှုများ နည်းပါးလာရန်အပြင် သင်၏ စစ်မှန်သောရလဒ်များ တိုးတက်လာရန်နှင့် သင်၏ တာဝန်ထမ်းဆောင်ရာတွင် သင်၏ ထိရောက်မှု တိုးတက်လာရန် အချိန်မည်မျှကြာသည်ကို ကြည့်လော့။ သင်၏တာဝန်ကို ဝတ်ကျေတမ်းကျေလုပ်ခြင်းမရှိဘဲ ထမ်းဆောင်ခြင်းမှာ မိမိကိုယ်ကိုအမှီပြုခြင်းဖြင့် ရရှိနိုင်သည့် အရာလော။ သင်သည် ဝတ်ကျေတမ်းကျေလုပ်နေသည့်အခါ ယင်းကို ထိန်းချုပ်နိုင်သလော။ (မလွယ်ကူပါ။) သို့ဆိုလျှင် ယင်းမှာ သိမ်မွေ့ခက်ခဲသည်။ အကယ်၍ ဤအရာကို ထိန်းချုပ်ရန် သင့်အတွက် အမှန်တကယ် ခက်ခဲပါက သင်တို့၌ ကြီးမားသော ပြဿနာတစ်ခု ရှိနေပြီဖြစ်သည်။ သို့ဆိုလျှင် သင်တို့သည် ဝတ်ကျေတမ်းကျေ လုပ်ခြင်းမရှိဘဲ မည်သည့်အရာများကို လုပ်ဆောင်နိုင်သနည်း။ အချို့လူများသည် မိမိတို့စားသော အစားအစာနှင့်ပတ်သက်၍ အလွန် ဇီဇာကြောင်တတ်ကြသည်။ အစားအစာတစ်နပ်သည် ၎င်းတို့၏စိတ်ကြိုက် မဟုတ်ပါက ၎င်းတို့သည် တစ်နေ့လုံး စိတ်မကြည်မသာ ဖြစ်နေလိမ့်မည်။ အချို့အမျိုးသမီးများသည် အဝတ်အစားဆင်ယင်ခြင်းနှင့် မိတ်ကပ်လိမ်းခြယ်ခြင်းကို နှစ်သက်ကြသည်။ ဆံချည်တစ်မျှင်မျှပင် ၎င်းတို့၏ အာရုံစိုက်မှုမှ မလွတ်မြောက်ပေ။ အချို့လူများသည် စီးပွားရေးလုပ်ရာတွင် ကျွမ်းကျင်ကြသည်။ ၎င်းတို့သည် တစ်ပြားတစ်ချပ်တိုင်းကို ဂရုတစိုက် တွက်ချက်ကြသည်။ သင်တို့သည် ဤသို့ တာဝန်သိတတ်သည့် သဘောထားမျိုးဖြင့် လုပ်ဆောင်ပါက ဝတ်ကျေတမ်းကျေလုပ်ခြင်းကို ရှောင်ရှားနိုင်သည်။ ပထမဦးစွာ ဝတ်ကျေတမ်းကျေလုပ်ခြင်း ပြဿနာကို ဖြေရှင်းလော့။ ထို့နောက် သင်၏ ကိုယ်ပိုင်အလိုဆန္ဒအတိုင်း ပြုမူလုပ်ဆောင်ခြင်းပြဿနာကို ဖြေရှင်းလော့။ မိမိ၏ ကိုယ်ပိုင်အလိုဆန္ဒအတိုင်း ပြုမူလုပ်ဆောင်ခြင်းသည် အဖြစ်များသော ပြဿနာတစ်ခုဖြစ်ပြီး ယင်းမှာ လူတို့အနေဖြင့် မိမိတို့ကိုယ်မိမိတို့၌ အလွယ်တကူ သတိပြုမိနိုင်သည့် အခြားပြဿနာတစ်ခု ဖြစ်သည်။ မိမိကိုယ်ကို အနည်းငယ် ဆင်ခြင်သုံးသပ်ခြင်းဖြင့် လူတစ်ဦးက သူသည် မိမိ၏ကိုယ်ပိုင် အလိုဆန္ဒအတိုင်း ပြုမူလုပ်ဆောင်နေကာ ယင်းမှာ သမ္မာတရား စည်းမျဉ်းများနှင့် မကိုက်ညီကြောင်း သတိပြုမိနိုင်သည်။ လူတို့ သတိပြုမိနိုင်သော ပြဿနာများကို ဖြေရှင်းရန် လွယ်ကူသည်။ တစ်ခုမှာ ဝတ်ကျေတမ်းကျေလုပ်ခြင်း ပြဿနာနှင့် အခြားတစ်ခုမှာ သင်တို့၏ ကိုယ်ပိုင်အလိုဆန္ဒအတိုင်း ပြုမူလုပ်ဆောင်ခြင်းပြဿနာဟူသည့် ဤပြဿနာနှစ်ခုကို ဖြေရှင်းရန် ဦးစွာ မိမိတို့ကိုယ်ကို စီစဉ်လော့။ သင်တို့လုပ်ဆောင်သည့် မည်သည့်အရာတွင်မဆို တစ်နှစ်နှစ်နှစ်အတွင်း ရလဒ်များရရှိရန်အတွက် ဝတ်ကျေတမ်းကျေမလုပ်ဖို့၊ သို့မဟုတ် သင်တို့၏ ကိုယ်ပိုင်အလိုဆန္ဒအတိုင်း သို့မဟုတ် သင်တို့၏အလိုဆန္ဒ မသန့်စင်မှုများဖြင့် မလုပ်ဆောင်ဖို့ ကြိုးစားလော့။ ဤပြဿနာနှစ်ခု ပြေလည်သွားသည်နှင့်၊ သင်တို့သည် မိမိတို့၏တာဝန်ကို စံနှုန်းပြည့်မီသော နည်းလမ်းအတိုင်း ထမ်းဆောင်ခြင်းနှင့် အလှမ်းမဝေးတော့ပေ။ သင်တို့သည် ယင်းတို့ကိုပင် မဖြေရှင်းနိုင်ပါက သင်တို့သည် ဘုရားသခင်ထံ ကျိုးနွံနာခံခြင်း သို့မဟုတ် သူ၏ ရည်ရွယ်ချက်များကို အလေးထားခြင်းနှင့် အလှမ်းဝေးနေဆဲ ဖြစ်သည်။ ဤအရာ၏ အပေါ်ယံကိုပင် လုံးဝ မဖြေရှင်းရသေးပေ။

ပင်ကိုစွမ်းရည်ရှိသူအမျိုးမျိုးကို မြှင့်တင်ပေးပြီး ပြုစုပျိုးထောင်ပေးခြင်းနှင့် ဆိုင်သည့် စံသတ်မှတ်ချက်များနှင့် ရည်ရွယ်ချက်များအကြောင်းကိုလည်းကောင်း၊ အရည်အချင်းရှိသော လူအမျိုးမျိုးအား ဘုရားအိမ်တော်မှ မြှင့်တင်ပေးပြီး ပြုစုပျိုးထောင်ပေးခြင်းနှင့် စပ်လျဉ်း၍ လူတစ်ဦး၌ ရှိသင့်သည့် နားလည်သဘောပေါက်မှုနှင့် ရှုထောင့်အမြင်အကြောင်းကိုလည်းကောင်း ငါတို့ ယခုလေးတင် မိတ်သဟာယဖွဲ့ခဲ့ကြသည်။ နောက်ထပ် ကဏ္ဍတစ်ခုမှာ ရာထူးတိုးမြှင့်ပေးခြင်းနှင့် ပြုစုပျိုးထောင်ပေးခြင်းခံရသည့် အရည်အချင်းရှိသောလူမျိုးစုံအပေါ် လူတစ်ဦး၌ ရှိသင့်သည့် သဘောထားနှင့် ချဉ်းကပ်နည်း ဖြစ်သည်။ ဤသည်တို့မှာ အချက်ခြောက်တွင် မိတ်သဟာယဖွဲ့သင့်သည့် ကိစ္စရပ်အချို့ ဖြစ်သည်။ ထို့ကြောင့် ဆက်လက်ပြီး အချက်ခြောက်နှင့် အတိအကျပတ်သက်၍ အယောင်ဆောင်ခေါင်းဆောင်များအနေဖြင့် ပင်ကိုစွမ်းရည်ရှိသူအမျိုးမျိုးကို မြှင့်တင်ပေးပြီး ပြုစုပျိုးထောင်ပေးခြင်း ဟူသည့်အလုပ်အား မည်သို့လုပ်ဆောင်သည်ကို ငါတို့ ဖော်ထုတ်ပြီး စိစစ်ကြစို့။ ဤသည်မှာ ငါတို့ မိတ်သဟာယဖွဲ့ကြမည့် အဓိကအကြောင်းအရာ ဖြစ်သည်။

ပင်ကိုစွမ်းရည်ရှိသော လူမျိုးစုံကို မြှင့်တင်ပေးပြီး ပြုစုပျိုးထောင်ပေးခြင်းနှင့်ပတ်သက်၍ အယောင်ဆောင်ခေါင်းဆောင်များ၏ သဘောထားများနှင့် သရုပ်သကန်များ

အယောင်ဆောင်ခေါင်းဆောင်များသည် သမ္မာတရားကို နားမလည်ကြသကဲ့သို့ သမ္မာတရားကိုလည်း မရှာဖွေကြပေ။ ထို့ကြောင့် ဘုရားအိမ်တော်၌ အရည်အချင်းပြည့်မီသော ပင်ကိုစွမ်းရည်ရှိသူမျိုးစုံကို မြှင့်တင်ပေးပြီး ပြုစုပျိုးထောင်ပေးခြင်းဟူသည့် အရေးကြီးသောအလုပ်နှင့် ပတ်သက်လာလျှင် ၎င်းတို့သည် ယင်းကို ကိုးရိုးကားရားလုပ်ကာ လုံးဝ မွှေနှောက်ကြပြီး ဘုရားအိမ်တော်၏ သတ်မှတ်ချက်များကို ဖြည့်ဆည်းရန် တကယ်ကို ပျက်ကွက်ကြသည်။ အရည်အချင်းပြည့်မီသော ပင်ကိုစွမ်းရည်ရှိသူအမျိုးမျိုးကို မြှင့်တင်ပေးပြီး ပြုစုပျိုးထောင်ပေးခြင်းနှင့်ပတ်သက်၍ ၎င်းတို့သည် ဘုရားသခင်၏ ရည်ရွယ်ချက်များကို မဆိုထားနှင့်၊ စံသတ်မှတ်ချက်များကိုပင် နားမလည်သောကြောင့်လည်းကောင်း၊ အရည်အချင်းပြည့်မီသော ပင်ကိုစွမ်းရည်ရှိသူအမျိုးမျိုးကို မြှင့်တင်ပေးပြီး ပြုစုပျိုးထောင်ပေးခြင်း၏ အရေးပါမှုကိုလည်း နားမလည်သောကြောင့်လည်းကောင်း ၎င်းတို့အနေဖြင့် ဤအလုပ်ကို စံနှုန်းပြည့်မီပြီး စည်းမျဉ်းနှင့်ကိုက်ညီသော နည်းလမ်းဖြင့် လုပ်ဆောင်ရန် အလွန်ခက်ခဲသည်။ အယောင်ဆောင် ခေါင်းဆောင်များအနေဖြင့် ၎င်းတို့၏အလုပ်ကို လုပ်ဆောင်နေစဉ်အတွင်း ပျိုးထောင်ပေးသည့် “ပင်ကိုစွမ်းရည်ရှိသော” လူအမျိုးမျိုးမှာ သေချာစွာပင် အရောရောအနှောနှော ဖြစ်သည်။ အယောင်ဆောင်ခေါင်းဆောင်များသည် အရည်အချင်းပြည့်မီသော ပင်ကိုစွမ်းရည်ရှိသူများကို မြှင့်တင်ပေးပြီး ပြုစုပျိုးထောင်ပေးမည့်အစား ခေါင်းဆောင်များ သို့မဟုတ် အမှုဆောင်များအဖြစ် မည်သည့်နည်းနှင့်မျှ မြှင့်တင်ပေးခြင်းနှင့် ပြုစုပျိုးထောင်ပေးခြင်း မခံရသင့်သော လူများကို မြှင့်တင်ပေးကြကာ ဤလူများအား အသင်းတော်ကို မှီခိုကပ်ရပ်ပြီး ဘုရားသခင်၏ ပူဇော်သက္ကာများကို ဖြုန်းတီးခွင့်ပေးကြသည်။ အယောင်ဆောင် ခေါင်းဆောင်များအားလုံးသည် ဤကဲ့သို့သော အမှုအရာများကို လုပ်ဆောင်သောကြောင့် သမ္မာတရားကို လိုက်စားပြီး တရားမျှတစိတ်ရှိသော လူအချို့သည် နင်းခြေခံရပြီး မြှင့်တင်ပေးခြင်းနှင့် အသုံးပြုခြင်း မခံရကြပေ။ ထိုအစား အသုံးမကျသောသူများသည် ဤအယောင်ဆောင်ခေါင်းဆောင်များ၏ အမြင်တွင် ပင်ကိုစွမ်းရည်ရှိသည်ဟု ဆိုသူများ ဖြစ်လာကြပြီး ၎င်းတို့၏ မြှင့်တင်ပေးခြင်းနှင့် ပြုစုပျိုးထောင်ပေးခြင်းကို ခံကြရသည်။ သို့ဆိုလျှင် ဤအလုပ်ကို လုပ်ဆောင်ရာ၌ အယောင်ဆောင်ခေါင်းဆောင်များ၏ သရုပ်သကန်များမှာ အဘယ်နည်း။ ဥပမာအနေဖြင့် ၎င်း၏အလုပ်နှင့်ဆိုင်သည့် လိုအပ်ချက်များကြောင့် ဘုရားအိမ်တော်သည် ပြင်ပရေးရာများကို ကိုင်တွယ်မည့် လူအချို့ကို ရှာဖွေရမည်ဟု ယူဆကြပါစို့။ သို့ဆိုလျှင် မည်သည့်လူများကို ရှာဖွေသင့်သနည်း။ အတိအကျဆိုရလျှင် အလုပ်လုပ်နိုင်စွမ်းရှိခြင်း၊ ဘုရားအိမ်တော်မှ သတ်မှတ်ထားသော စည်းမျဉ်းများနှင့်အညီ မိမိတို့၏တာဝန်များကို ထမ်းဆောင်နိုင်ခြင်းနှင့် ဘုရားအိမ်တော်၏ အကျိုးစီးပွားကို ကာကွယ်နိုင်ခြင်းဟူသည့် စံသတ်မှတ်ချက်အချို့ကို ယခုလေးတင် စာရင်းပြုစုခဲ့ကြသည်။ အယောင်ဆောင်ခေါင်းဆောင်များသည် ဤစည်းမျဉ်းများကို သိကြသလော။ ၎င်းတို့ မသိကြသည်မှာ သိသာထင်ရှားသည်။ သို့ဆိုလျှင် ၎င်းတို့သည် ပြင်ပရေးရာများကို ကိုင်တွယ်ရန် လူများကို မည်သို့ရှာဖွေကြသနည်း။ ၎င်းတို့ မိမိတို့ဘာသာ တွေးကြသည်မှာ “မည်သူသည် ပြင်ပရေးရာများကို ကိုင်တွယ်နိုင်မည်နည်း။ ဉာဏ်ထက်မြက်ပြီး တုံ့ပြန်မှုမြန်သော၊ စကားပြောကောင်းပြီး လူတို့အား မည်သို့ကိုင်တွယ်ရမည်ကို သိသော ညီအစ်မတစ်ဦး ရှိသည်။ သူမ စကားပြောသည့်အခါ သူမ၏ မျက်လုံးများက ကြံစည်နေသည့်ပုံဖြင့် လှုပ်ရှားနေပြီး သာမန်လူတစ်ဦးက သူမကို မခန့်မှန်းနိုင်ပေ။ သူမသည် အသင်းတော်ခေါင်းဆောင် တစ်ဦးအဖြစ် အနည်းငယ် သင့်တော်မည် မဟုတ်သော်လည်း ပြင်ပရေးရာများကို ကိုင်တွယ်ရာတွင် အလွန်ကျွမ်းကျင်လိမ့်မည်။ သို့ဖြစ်၍ ကျွန်ုပ် သူမကို ရွေးလိုက်မည်။ သူမ၏ ပညာအရည်အချင်းအဆင့်က အနည်းငယ်နိမ့်ကျနေသဖြင့်၊ ဘာသာတရားမရှိသူများက သူမကို အထင်သေးမည်ကို ကျွန်ုပ်စိုးရိမ်ခြင်းသာဖြစ်သည်၊ ထို့ကြောင့် သူမနှင့် ပူးပေါင်းဆောင်ရွက်ရန် သူမ၏ ကျောင်းသားအဖွဲ့၏ ကျောင်းသားသမဂ္ဂဥက္ကဋ္ဌဖြစ်ခဲ့သူ တက္ကသိုလ်ဘွဲ့ရတစ်ဦး ကို ကျွန်ုပ်ရှာမည်။ ဤသူသည် အတော်အတန် ပါးနပ်သော်လည်း လူ့အဖွဲ့အစည်းတွင် အတွေ့အကြုံ အတော်အသင့် နည်းပြီး လောကအကြောင်း အတော်အသင့် အမြင်နည်းသည်၊ ထို့ကြောင့် သူမသည် သူမ၏တွဲဖက်ထံမှ သင်ယူနိုင်သည်။ ဤလူနှစ်ဦးအနက် တစ်ဦးမှာ ပညာအရည်အချင်းအဆင့် နိမ့်ပြီး အခြားတစ်ဦးမှာ ပညာတတ်ဖြစ်သည်၊ တစ်ဦးမှာ လူ့အဖွဲ့အစည်းတွင် အတွေ့အကြုံရှိပြီး အခြားတစ်ဦးမှာ မရှိပေ။ ၎င်းတို့နှစ်ဦးသည် အတူတကွ ပူးပေါင်းဆောင်ရွက်ရန် သင့်တော်ကြသည် မဟုတ်လော” ဟူ၍ ဖြစ်သည်။ တစ်ဦးမှာ စကားပြောကောင်းပြီး ရှင်းလင်းစွာပြောဆိုနိုင်သည်၊ ဉာဏ်ထက်မြက်ကာ၊ အမှန်ပင် လူမှုရေးတွင် လျှမ်းလျှမ်းတောက်တစ်ဦးဖြစ်သည်။ သူမသည် ဘာသာတရားမရှိသူများနှင့် ဆက်ဆံသည့်အခါတိုင်း၊ ၎င်းတို့သည် သူမသည် ယုံကြည်သူတစ်ဦးဖြစ်ကြောင်း မပြောနိုင်ကြပေ။ အခြားတစ်ဦးမှာ ပညာတတ်ဖြစ်ပြီး လူမှုအဆင့်အတန်းရှိသည်။ သူမသည် ဘာသာတရားမရှိသူများနှင့် ဆက်ဆံသည့်အခါတိုင်း၊ ၎င်းတို့သည် သူမကို အထင်မသေးကြပေ။ အယောင်ဆောင်ခေါင်းဆောင်များက လူရွေးချယ်သည့် ဤစည်းမျဉ်းနှစ်ခုနှင့်ပတ်သက်၍ သင်တို့ မည်သို့ထင်သနည်း။ အယောင်ဆောင်ခေါင်းဆောင်များက တစ်စုံတစ်ဦးသည် စကားအရာ၌ ပါးနပ်ပြီး၊ ဉာဏ်ထက်မြက်ကာ၊ တုံ့ပြန်မှုမြန်သရွေ့၊ ၎င်းတို့သည် ဘုရားအိမ်တော်အတွက် အထွေထွေကိစ္စများကို ကိုင်တွယ်နိုင်သည်ဟု ယုံကြည်ကြသည်။ ဤသည်မှာ လူရွေးချယ်ရန် သင့်တော်သော နည်းလမ်းလော။ (မဟုတ်ပါ။) မည်သို့ မသင့်တော်သနည်း။ (ထိုသို့သောလူများသည် မကြာခဏ အလွန်ပါးနပ်ကြသည်၊ ၎င်းတို့သည် အခြားသူများနှင့် လောကီဆိုင်ရာ ဆက်ဆံမှုများအတွက် အတွေးအခေါ်များကို ကျင့်သုံးနိုင်ပြီး၊ လူတို့ကို မည်သို့ကိုင်တွယ်ရမည်ကို သိသော်လည်း၊ ၎င်းတို့သည် ဘုရားအိမ်တော်၏ အကျိုးစီးပွားများကို ကာကွယ်နိုင်သည်ဟု မဆိုလိုနိုင်ပါ။) မှန်ပေသည်။ အရေးကြီးဆုံးအရာမှာ လူတစ်ဦးသည် ဘုရားအိမ်တော်အတွက် မည်သို့သောကိစ္စရပ်များကို ကိုင်တွယ်ပါစေ၊ အနည်းဆုံးအားဖြင့် ၎င်းတို့သည် စိတ်ထားမှန်ပြီး ဘုရားအိမ်တော်၏ အကျိုးစီးပွားများကို ကာကွယ်နိုင်ရမည်ဖြစ်သည်။ အလွန်အပြောကောင်းပြီး စကားကို လှအောင်ပြောတတ်ခြင်းက ၎င်းတို့သည် ဘုရားအိမ်တော်၏ အကျိုးစီးပွားများကို ကာကွယ်နိုင်သည်ဟု ဆိုလိုသလော။ ဉာဏ်ထက်မြက်ပြီး စကားပြောကောင်းခြင်း၊ ရှင်းလင်းစွာပြောဆိုနိုင်ခြင်းက ၎င်းတို့သည် ဘုရားအိမ်တော်၏ အကျိုးစီးပွားများကို ကာကွယ်နိုင်သည်ဟု ဆိုလိုသလော။ (မဆိုလိုပါ။) ၎င်းတို့သည် သစ္စာကျိန်ဆိုလျှင်ပင် အသုံးမဝင်သကဲ့သို့၊ သင်သည် ၎င်းတို့အပေါ် တောင်းဆိုချက်များ ချမှတ်လျှင်လည်း အလားတူ အဓိပ္ပာယ်မဲ့သည်။ ၎င်းတို့၌ ထိုကိုယ်ကျင့်စရိုက် ရှိရမည်။ သို့သော် အယောင်ဆောင်ခေါင်းဆောင်များသည် ဤအရာများကို မစုံစမ်းကြပေ၊ ၎င်းတို့သည် လူ့အဖွဲ့အစည်းတွင် မည်သူက အတွေ့အကြုံရှိသည်၊ မည်သူက ပါးနပ်သည်၊ ဉာဏ်ထက်မြက်သည်၊ စကားပြောကောင်းသည်၊ ရှင်းလင်းစွာပြောဆိုနိုင်သည်၊ အခြေအနေနှင့်ကိုက်ညီအောင် မည်သို့ပြုမူရမည်ကို သိသည်၊ မည်သူက ပုတ်သင်ညိုကဲ့သို့ဖြစ်ပြီး လူမှုရေးတွင် လျှမ်းလျှမ်းတောက်သူတစ်ဦး ဖြစ်သည်ကိုသာ ကြည့်ကြသည်။ ထိုသို့သောလူများသည် ဘုရားအိမ်တော်၌ အထွေထွေကိစ္စများကို ကိုင်တွယ်နိုင်သည်ဟု ၎င်းတို့ ထင်ကြသည်။ ဤသည်မှာ မှားယွင်းမှုတစ်ခု မဟုတ်လော။ ဤသည်မှာ လူရွေးချယ်ခြင်းအတွက် စည်းမျဉ်းများနှင့် စံနှုန်းများအရ မှားယွင်းမှုတစ်ခု ဖြစ်သည်။ အမှန်တကယ်တွင် ဤလူစားမျိုးသည် အလွန်အမင်း အပြောကောင်းသည်။ ၎င်းတို့ မည်သူနှင့် ဆက်ဆံနေပါစေ၊ ၎င်းတို့ပြောသမျှသည် လိမ်ညာမှုဖြစ်ပြီး၊ ၎င်းတို့သည် သစ္စာမည်မျှပင် ကျိန်ဆိုပါစေ မပြောင်းလဲနိုင်ပေ။ အမှုအရာများကို လုပ်ဆောင်သည့်အခါ၊ ၎င်းတို့သည် မိမိတို့၏ ကိုယ်ပိုင်အကျိုးစီးပွားများကိုသာ ကာကွယ်ကြပြီး၊ အထူးသဖြင့် အန္တရာယ်နှင့် ရင်ဆိုင်ရသည့်အခါ၊ ၎င်းတို့သည် မိမိတို့ကိုယ်ကိုသာ ရှေးဦးစွာ ကာကွယ်ကြပြီး၊ ဘုရားအိမ်တော်၏ အကျိုးစီးပွားများကို တစ်ခါမျှပင် မစဉ်းစားကြပေ။ ၎င်းတို့သည် ဘာသာတရားမရှိသူများနှင့် ကောင်းမွန်သော ဆက်ဆံရေးရှိသရွေ့၊ ၎င်းတို့အတွက် လုံလောက်ပြီဖြစ်သည်။ ဘုရားအိမ်တော်၏ အကျိုးစီးပွားများ ထိခိုက်ခြင်းရှိမရှိကိုမူ ၎င်းတို့ လုံးဝ ဂရုမစိုက်ကြပေ။ ညီအစ်ကိုမောင်နှမများ၏ ဘေးကင်းလုံခြုံရေးသည်လည်း ၎င်းတို့ ထည့်သွင်းစဉ်းစားသည့်အရာ မဟုတ်သကဲ့သို့၊ ဘုရားသခင်၏နာမတော် ဂုဏ်သရေပျက်ခြင်းရှိမရှိကိုလည်း ၎င်းတို့ ဂရုမစိုက်ကြပေ။ ၎င်းတို့သည် မိမိတို့ကိုယ်ကိုသာ ကာကွယ်ကြသည်။ အယောင်ဆောင်ခေါင်းဆောင်များသည် ဤလူစားမျိုးကို ထိုးထွင်းမမြင်နိုင်ဘဲ ၎င်းတို့သည် ဘုရားအိမ်တော်အတွက် ပြင်ပရေးရာများကို ကိုင်တွယ်ရန် အသင့်တော်ဆုံးဖြစ်သည်ဟု ထင်ကြသည်။ ဤသည်မှာ မိုက်မဲခြင်း မဟုတ်လော။ ၎င်းတို့သည် ဘုရားအိမ်တော်၏ အကျိုးစီးပွားများကို ရောင်းစားကြသော်လည်း အယောင်ဆောင်ခေါင်းဆောင်များက ထိုအကြောင်းကိုပင် မသိဘဲ ၎င်းတို့ကို အရေးကြီးသော တာဝန်များ ခန့်အပ်ကာ၊ အရာရာတိုင်းအတွက် ၎င်းတို့ကို မှီခိုကြသည်။ ဤသည်မှာ အလွန်မိုက်မဲခြင်း မဟုတ်လော။ စကားပြောကောင်းပြီး ရှင်းလင်းစွာပြောဆိုနိုင်ကာ ဉာဏ်ထက်မြက်သောလူများသည် ဖြောင့်မတ်သည့် ရည်ရွယ်ချက်ရှိသောလူများလော။ သင်သည် ၎င်းတို့နှင့် ဆက်ဆံဖူးခြင်း သို့မဟုတ် ၎င်းတို့ကို ဂရုတစိုက် လေ့လာဖူးခြင်း မရှိပါက၊ သင်သိမည်မဟုတ်ပေ။ သင်သည် ၎င်းတို့နှင့် ဆက်ဆံပြီး အမှုကိစ္စများကို ကိုင်တွယ်သည့်အခါ၊ ၎င်းတို့ပြောသောအရာသည် ၎င်းတို့လုပ်သောအရာနှင့် ကိုက်ညီခြင်းရှိမရှိကိုသာ စောင့်ကြည့်လော့။ ဤအရာကို ဖြစ်ရပ်တစ်ခုဖြင့် စမ်းသပ်ကြည့်၍ ရနိုင်သည်။ ဥပမာအနေဖြင့်၊ သင်သည် ပစ္စည်းများ ရွှေ့ပြောင်းနေသည်ဟု ဆိုကြပါစို့။ ၎င်းတို့သည် ဤအရာကို မြင်သည့်အခါ၊ သင့်ကို ကူညီမည်မဟုတ်ပေ။ သင်သည် အလုပ်ပြီးမှသာ ၎င်းတို့ ရောက်လာပြီး “ဤမျှပင်ပန်းသောအလုပ်ကို သင်တစ်ယောက်တည်း မည်သို့လုပ်နိုင်မည်နည်း။ သင်သာ ပြောလိုက်ပါက ကျွန်ုပ်မည်မျှအလုပ်များနေပါစေ သင့်ကို ကူညီခဲ့လိမ့်မည်ဖြစ်သည်။ သင် ပင်ပန်းနေပုံရသည်။ ကျွန်ုပ် နောက်မှ သင့်အတွက် ချက်ပြုတ်ပေးမည်၊ ယနေ့ သင်လုပ်စရာမလိုပါ” ဟု ပြောလိမ့်မည်။ ထိုသို့ပြောပြီးနောက် ၎င်းတို့ ပျောက်သွားသည်။ သင်သည် လုံးဝပင်ပန်းနွမ်းနယ်နေသော်လည်း ချက်ပြုတ်ရဦးမည်ဖြစ်သည်။ ထို့နောက် သင်ချက်ပြုတ်ပြီးသည်နှင့်တစ်ပြိုင်နက်၊ ၎င်းတို့သည် လာစားပြီး “သင် ချက်ပြုတ်တော့မည့်အချိန်တွင် ကျွန်ုပ်ကို အဘယ်ကြောင့်မခေါ်သနည်း။ သင်သည် လုံးဝပင်ပန်းနေသော်လည်း ကျွန်ုပ်အတွက် အစားအစာ ချက်ပြုတ်ပေးနေခြင်းသည် မည်သို့ မှန်ကန်မည်နည်း။ သင် ချက်ပြုတ်ပြီးပြီဖြစ်သောကြောင့် ကျွန်ုပ် စားလိုက်တော့မည်။ နောက်တစ်နပ်ကို ကျွန်ုပ် ချက်ပါမည်၊ နောင်တွင် လုပ်ဆောင်ရန် မည်သည့်အလုပ်မဆို ရှိပါက ကျွန်ုပ်ကို အသိပေးပါ” ဟုပင် ပြောလိမ့်မည်။ ဤဖြစ်ရပ်တစ်ခုတည်းက ၎င်းတို့ကို ထိုးထွင်းသိမြင်ရန် လုံလောက်သည်။ ၎င်းတို့သည် အလွန် ပါးနပ်လိမ္မာစွာပြောဆိုပြီး၊ ဉာဏ်ထက်မြက်ကာ၊ ဘာပြောရမည်ကို သိကြသည်။ ၎င်းတို့သည် အခြေအနေနှင့်ကိုက်ညီအောင် မည်သို့ပြုမူရမည်ကို သိပြီး၊ ၎င်းတို့လုပ်သမျှမှာ မည်သည့်စစ်မှန်သောအလုပ်ကိုမျှ မလုပ်ဆောင်ဘဲ၊ ကြားကောင်းအောင် ပြောဆိုခြင်းသာ ဖြစ်သည်။ ထိုသို့သောလူများသည် ယုံကြည်စိတ်ချရသလော။ သင်သည် ၎င်းတို့ကို ဘုရားအိမ်တော်၏ အထွေထွေကိစ္စများကို ကိုင်တွယ်ရန် တောင်းဆိုပါက၊ ၎င်းတို့သည် ဘုရားအိမ်တော်၏အကျိုးစီးပွားများကို ကာကွယ်နိုင်မည်လော။ ၎င်းတို့သည် အသင်းတော်၏ ဂုဏ်သတင်းကို ထိန်းသိမ်းပြီး ညီအစ်ကိုမောင်နှမများ၏ ဘေးကင်းလုံခြုံရေးကို ကာကွယ်နိုင်မည်လော။ (မကာကွယ်နိုင်ပါ။) ဘုရားအိမ်တော်၏ ပစ္စည်းဥစ္စာနှင့် ယင်း၏အကျိုးစီးပွားအားလုံးသည် ၎င်းတို့၏ နံပါတ်တစ် ဦးစားပေးလော။ လုံးဝမဟုတ်ပေ။ အယောင်ဆောင်ခေါင်းဆောင်များ၏ မျက်စိများနှင့် စိတ်များသည် ဤသို့ အလွယ်တကူ ထောက်လှမ်းနိုင်သော ပြဿနာများကို မမြင်နိုင်ကြဘဲ ကန်းနေကြသည်၊ ၎င်းတို့သည် ထိုပြဿနာများကို မမြင်နိုင်ခြင်းပင်ဖြစ်သည်။ ထိုအစား၊ ၎င်းတို့သည် စကားလုံးများနှင့် အယူဝါဒများကိုသာ ပြောဆိုနိုင်သည်။ မည်သူသည် ဘုရားသခင်ချစ်သောသူဖြစ်ပြီး မည်သူသည် ဘုရားသခင် မချစ်သောသူဖြစ်သည်၊ မည်သူသည် သမ္မာတရားကို ချစ်ပြီး မည်သူသည် သမ္မာတရားကို မချစ်သည်၊ ဘုရားသခင်ကို ယုံကြည်ခြင်း၌ မည်သည့်လူစားမျိုးတို့သည် အခြေခံအုတ်မြစ်တစ်ခုကို ပိုင်ဆိုင်သည်၊ ပြီးလျှင်မည်သို့သောလူစားမျိုးတွင် အခြေခံအုတ်မြစ်မရှိသည်၊ မည်သို့သောလူစားမျိုးသည် မိမိတို့၏တာဝန်ကို ထမ်းဆောင်ရာတွင် သစ္စာစောင့်သိပြီး မည်သို့သောလူစားမျိုးသည် မိမိတို့၏တာဝန်ကို ထမ်းဆောင်ရာတွင် သစ္စာမစောင့်သိသည်ဟူသည့် ဤအရာများအကြောင်းကို ကျိုးကြောင်းဆီလျော်ပြီး ယုတ္တိရှိသော နည်းလမ်းဖြင့် ၎င်းတို့ပြောဆိုကြပြီး၊ ၎င်းတို့သည် ထိုအရာများကို အမှန်တကယ် နားလည်ပုံရသော်လည်း၊ ယင်းတို့အားလုံးမှာ အနှစ်မဲ့သော စကားနှင့် အယူဝါဒများသာ ဖြစ်သည်။ ၎င်းတို့ကို လူများကို ပိုင်းခြားသိမြင်ရန် တောင်းဆိုသည့်အခါတိုင်း၊ ၎င်းတို့၏ မျက်စိများနှင့် စိတ်များသည် ကန်းနေကြသည်၊ ၎င်းတို့သည် လူကဲခတ် မတတ်ကြခြင်းပင်ဖြစ်သည်။ ဤလူစားမျိုးနှင့် မည်မျှကြာကြာ ဆက်ဆံပါစေ၊ ၎င်းတို့သည် ထိုသူတို့ကို ထိုးထွင်းမမြင်နိုင်သေးဘဲ၊ ၎င်းတို့ကို အရေးကြီးသော တာဝန်များပင် ခန့်အပ်ကြသည်။

အယောင်ဆောင်ခေါင်းဆောင်များအနေဖြင့် မသင့်တော်သောသူကို အသုံးပြုခြင်းသည် အလွန် စက်ဆုပ်ဖွယ်ကောင်းသော အရာတစ်ခု ဖြစ်ပြီးဖြစ်သော်လည်း ၎င်းတို့သည် သာ၍ပင် စက်ဆုပ်ဖွယ်ကောင်းသော အရာများကို လုပ်ဆောင်ခြင်းဖြင့် ဤမကောင်းမှုကို ထပ်ဆင့်ဖြည့်စွက်ကြသေးသည်။ ဥပမာအနေဖြင့် အယောင်ဆောင်ခေါင်းဆောင်တစ်ဦးက မသင့်တော်သောသူကို အသုံးပြုခဲ့သည် ဆိုပါစို့။ ဤလူသည် ကြီးကြပ်ရေးမှူးတစ်ဦးဖြစ်ရန် လုံးဝမသင့်တော်သကဲ့သို့ မြှင့်တင်ပေးခြင်းနှင့် ပျိုးထောင်ခြင်းအတွက် ဘုရားအိမ်တော်၏ စံသတ်မှတ်ချက်များနှင့်လည်း မကိုက်ညီပေ။ သို့သော်လည်း အယောင်ဆောင်ခေါင်းဆောင်က ၎င်းတို့ကို မရမက ဆက်လက်အသုံးပြုပြီး ဤလူ၏အလုပ်ကို မည်သည့်အခါမျှ မစစ်ဆေးဘဲ “လူကိုသုံးလျှင် မယုံမရှိနှင့်၊ မယုံလျှင် မသုံးနှင့်။ ငါသည် သင့်ကို ရွေးချယ်ပြီး မြှင့်တင်ပေးခဲ့ပြီးဖြစ်သောကြောင့် သင်သည် ဤအလုပ်ကို ကောင်းစွာလုပ်ဆောင်နိုင်လိမ့်မည်၊ ထို့ကြောင့် ရှေ့ဆက်ပြီး သင် သင့်တော်သည်ဟု မြင်သည့်အတိုင်း အလုပ်ကို လုပ်ဆောင်လော့။ သင်မည်သည့်အရာကိုပင် လုပ်ဆောင်ပါစေ သင့်ကို ငါထောက်ခံမည်ဖြစ်ပြီး မည်သူမဆို ဤအရာကို ကန့်ကွက်လျှင် အကြောင်းထူးမည်မဟုတ်” ဟူ၍ ဖြစ်သည်။ ၎င်းတို့သည် မသင့်တော်သည့်သူကို သုံးခဲ့သည့်တိုင် မိမိတို့၏အမှားကိုပင် အဆုံးတိုင် ဆက်လုပ်ကြသည်။ ၎င်းတို့သည် မိမိတို့ကိုယ်ကို ထိုမျှလောက် ယုံကြည်ကြသည်။ အယောင်ဆောင်ခေါင်းဆောင်များအားလုံးသည် မျက်စိကန်းကြသည်။ ၎င်းတို့သည် မည်သည့်ပြဿနာကိုမျှ မမြင်နိုင်ကြပေ၊ မည်သည့်လူများက ဆိုးယုတ်သောလူများဖြစ်သည် သို့မဟုတ် မယုံကြည်သူများဖြစ်သည်ကို ၎င်းတို့ မခွဲခြားနိုင်ကြပေ၊ ပြီးလျှင် မည်သူက အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်သည်ဖြစ်စေ ၎င်းတို့သည် ယင်းကို တစ်စိုးတစ်စဉ်းမျှ သတိပြုမိခြင်းမရှိဘဲ နားဝေတိမ်တောင်ဖြစ်သော လူများကို အရေးကြီးသော တာဝန်များပင် ခန့်အပ်ကြသည်။ အယောင်ဆောင်ခေါင်းဆောင်များသည် ၎င်းတို့ မြှင့်တင်ပေးသည့် မည်သူ့ကိုမဆို အလွန်ယုံကြည်ကြပြီး အရေးကြီးသော အလုပ်ကို ၎င်းတို့ထံသို့ ပေါ့ပေါ့ဆဆ အပ်နှံကြသည်။ ရလဒ်အနေဖြင့် ထိုလူတို့သည် အသင်းတော်၏အလုပ်ကို ကမောက်ကမဖြစ်စေကာ ဧဝံဂေလိတရားပျံ့နှံ့မှုကို ကြီးမားစွာ သက်ရောက်မှုရှိစေပြီး ဘုရားအိမ်တော်၏ အကျိုးစီးပွားများကို ထိခိုက်နစ်နာစေသည်။ အယောင်ဆောင်ခေါင်းဆောင်များကမူ ဤအကြောင်းကို တစ်စုံတစ်ရာ မသိသလိုပင် ဟန်ဆောင်ကြသည်။ အထက်က ၎င်းတို့ကို “သင် မြှင့်တင်ပေးခဲ့သောသူသည် သူ၏အလုပ်တွင် မည်သို့လုပ်ဆောင်နေသနည်း။ သူသည် ဤအလုပ်ကို ထမ်းဆောင်ရန် သင့်တော်ပါသလော။ သူသည် အသင်းတော်၏အလုပ်နှင့် ဘုရားအိမ်တော်၏ အကျိုးစီးပွားများကို ကာကွယ်နေပါသလော။ အရေးကြီးသော အခိုက်အတန့်များတွင် သူသည် မိမိကိုယ်ကို ကာကွယ်မည်လော၊ သို့မဟုတ် အသင်းတော်၏အလုပ်ကို ကာကွယ်မည်လော။” ဟု မေးသည်။ ဤအယောင်ဆောင်ခေါင်းဆောင်များက “သူသည် အသင်းတော်၏အလုပ်ကို ကာကွယ်မည်ဟု သစ္စာဆိုခဲ့ပါသည်။ ထို့အပြင် ၎င်းသည် ဘုရားသခင်ကို နှစ် ၂၀ ကြာ ယုံကြည်ခဲ့ပြီးဖြစ်ပါသည်။ ၎င်းသည် မိမိတို့ကိုယ်ကို ကာကွယ်ပြီး ဘုရားအိမ်တော်၏ အကျိုးစီးပွားများကို မည်သို့ သစ္စာဖောက်နိုင်မည်နည်း။ ၎င်းသည် ဘုရားအိမ်တော်၏ အကျိုးစီးပွားများကို ကာကွယ်ဖို့ သေချာသလောက်ဖြစ်ပါလိမ့်မည်။” ဟု ပြန်ဖြေသည်။ အထက်က “သင်ပြောသည့်စကားသည် တိကျပါသလော။ သင်သည် ၎င်း၏အလုပ်ကို စစ်ဆေးပြီးပြီလော။” ဟု ပြန်ပြောသည်။ ဤအယောင်ဆောင်ခေါင်းဆောင်များက “ကျွန်ုပ်သည် ၎င်း၏အလုပ်ကို မစစ်ဆေးရသေးပါ၊ သို့သော် ကျွန်ုပ်သည် ၎င်းအား မိမိ၏ကိုယ်ပိုင်အကျိုးစီးပွားများကို မကာကွယ်ရန်နှင့် အသင်းတော်၏အလုပ်ကို ကာကွယ်ရမည်ဖြစ်ကြောင်း ပြောခဲ့ပြီးဖြစ်ကာ ၎င်းကလည်း ထိုသို့ပြုလုပ်မည်ဟု ကျွန်ုပ်ကို ကတိပေးခဲ့ပါသည်။” ဟု ပြန်ဖြေသည်။ ၎င်းက သင့်ကို ကတိပေးခြင်းသည် အဘယ်အသုံးဝင်သနည်း။ ၎င်းသည် ဘုရားသခင်ရှေ့မှောက်တွင် ဆိုခဲ့သော သစ္စာဆိုချက်ကိုပင် မဖြည့်ဆည်းနိုင်ကြပေ။ ၎င်းက သင့်ကို ကတိပေးခဲ့ရုံမျှဖြင့် ၎င်းသည် စိတ်ချရသောသူဖြစ်သည်ဟု သင်ထင်ပါသလော။ ၎င်းသည် ကတိပေးခဲ့သည့်အတိုင်း သေချာပေါက် လုပ်ဆောင်နိုင်မည်လော။ သင်သည် ၎င်း၏အလုပ်ကို မစစ်ဆေးခဲ့ဘဲလျက် ၎င်းသည် ဘုရားအိမ်တော်၏ အကျိုးစီးပွားများကို ကာကွယ်သောသူတစ်ဦး ဟုတ်မဟုတ် သင်မည်သို့ သိနိုင်မည်နည်း။ သင်သည် သင့်ကိုယ်သင် အဘယ်ကြောင့် ဤမျှလောက် ယုံကြည်ရသနည်း။ ထိုသို့သော အယောင်ဆောင်ခေါင်းဆောင်များသည် လူယုတ်မာများ မဟုတ်လော။ မသင့်တော်သောလူကို အသုံးပြုခြင်း၌ ၎င်းတို့သည် ကြီးမားသောအမှားတစ်ခုကို ကျူးလွန်ပြီးဖြစ်ကာ ထို့နောက် ၎င်းတို့သည် ဤလူ၏အလုပ်အကြောင်းကို မည်သည့်အခါမျှ မေးမြန်းစုံစမ်းခြင်း၊ စုံစမ်းစစ်ဆေးခြင်း သို့မဟုတ် စစ်ဆေးခြင်းမပြုသည့်အတွက်လည်းကောင်း၊ ယင်းကို ကြီးကြပ်ခြင်း သို့မဟုတ် စောင့်ကြည့်လေ့လာခြင်းမပြုသည့်အတွက်လည်းကောင်း ၎င်းတို့၏ အမှားကို ပို၍ဆိုးစေသည်။ ၎င်းတို့လုပ်ဆောင်သမျှမှာ ဤလူက မဆင်မခြင်ပြုမူကာ မကောင်းမှုများ ကျူးလွန်နေသည်ကို ဆက်လက်၍ သည်းခံနေခြင်းသာ ဖြစ်သည်။ ဤသည်မှာ အယောင်ဆောင်ခေါင်းဆောင်များ အလုပ်လုပ်ပုံ ဖြစ်သည်။ အလုပ်ကိစ္စတစ်ခုခုတွင် လူအင်အားနည်းပါးသည့်အခါတိုင်း အယောင်ဆောင်ခေါင်းဆောင်များသည် တစ်စုံတစ်ဦးကို တာဝန်ယူရန် ပေါ့ပေါ့ဆဆ စီစဉ်လိုက်ပြီးနောက် ထိုမျှနှင့်ပင် ပြီးဆုံးသွားသည်၊ ၎င်းတို့သည် အလုပ်ကို မည်သည့်အခါမျှ မစစ်ဆေးသကဲ့သို့ ထိုလူနှင့် ထိတွေ့ဆက်ဆံရန်၊ ၎င်းကို စောင့်ကြည့်လေ့လာရန်နှင့် ၎င်းအကြောင်း ပိုမိုသိရှိရန် ကြိုးစားရန်အတွက် အလုပ်နေရာသို့ အမှန်တကယ် သွားရောက်ခြင်းလည်း မရှိပေ။ အချို့နေရာများတွင် ပတ်ဝန်းကျင်သည် ထိုလူနှင့် တွေ့ဆုံပြီး အချိန်အတူကုန်ဆုံးရန် အဆင်မပြေသော်လည်း သင်သည် ၎င်း၏အလုပ်အကြောင်းကို မေးမြန်းရမည်ဖြစ်ပြီး သူလုပ်ဆောင်ခဲ့သည့်အရာများနှင့် မည်သို့လုပ်ဆောင်ခဲ့သည်ကို သွယ်ဝိုက်၍ မေးမြန်းစုံစမ်းရမည်၊ သင်သည် ညီအစ်ကိုမောင်နှမများကိုဖြစ်စေ၊ သူနှင့် ရင်းနှီးသော တစ်စုံတစ်ဦးကိုဖြစ်စေ မေးမြန်းနိုင်သည်။ ဤသည်မှာ လုပ်ဆောင်နိုင်သည် မဟုတ်လော။ သို့သော် အယောင်ဆောင်ခေါင်းဆောင်များသည် မေးခွန်းတစ်ခုတလေမျှ မေးရန်ပင် စိတ်မဝင်စားကြပေ၊ ၎င်းတို့သည် ထိုမျှလောက် ယုံကြည်မှုရှိကြသည်။ ၎င်းတို့၏အလုပ်တွင် ၎င်းတို့သည် စုဝေးပွဲများ ကျင်းပပြီး အယူဝါဒများ ဟောပြောရုံသာ ပြုကြသည်၊ စုဝေးပွဲများ ပြီးဆုံးပြီး အလုပ်ကို စီစဉ်ပြီးသည့်အခါတွင်မူ ၎င်းတို့သည် အခြားမည်သည့်အရာကိုမျှ မလုပ်ဆောင်တော့ပေ၊ ၎င်းတို့သည် ၎င်းတို့ရွေးချယ်ခဲ့သောသူသည် လက်တွေ့ကျသောအလုပ်ကို လုပ်ဆောင်နိုင်ခြင်း ရှိမရှိကို နောက်ဆက်တွဲ လိုက်ခြင်း သို့မဟုတ် သိရှိအောင်လုပ်ခြင်းတို့ကို မပြုလုပ်တော့ပေ။ အစပိုင်းတွင် သင်သည် ထိုလူကို နားမလည်ခဲ့သော်လည်း သူ၏အစွမ်းအစနှင့် သူ၏အပေါ်ယံ သရုပ်သကန်များနှင့် စိတ်အားထက်သန်မှုတို့ကို အခြေခံ၍ သူသည် ဤအလုပ်အတွက် သင့်တော်သည်ဟု သင်ခံစားခဲ့ရသောကြောင့် သူ့ကို သင်အသုံးပြုခဲ့သည်၊ ဤအရာ၌ မှားယွင်းသောအရာ မရှိပါ၊ အကြောင်းမှာ လူတို့သည် မည်သို့ဖြစ်လာမည်ကို မည်သူမျှ မသိနိုင်သောကြောင့် ဖြစ်သည်။ သို့သော် သူ့ကို မြှင့်တင်ပေးပြီးနောက်တွင် သူသည် လက်တွေ့ကျသောအလုပ်ကို လုပ်ဆောင်ခြင်း ရှိမရှိ၊ မည်သို့အလုပ်လုပ်သည်၊ သူသည် ဝတ်ကျေတမ်းကျေဖြစ်ခြင်း၊ စိတ်မချရခြင်း သို့မဟုတ် ပေါ့ဆခြင်းတို့ ရှိမရှိကို သင်သည် နောက်ဆက်တွဲ လိုက်ပြီး စုံစမ်းစစ်ဆေးသင့်သည် မဟုတ်လော။ ဤသည်မှာ သင်လုပ်ဆောင်သင့်သည့် အလုပ်အတိအကျ ဖြစ်သော်လည်း သင်သည် ယင်းကို တစ်စိုးတစ်စဉ်းမျှ မလုပ်ဆောင်ဘဲ မည်သည့်တာဝန်ကိုမျှ မယူပေ။ သင်သည် အယောင်ဆောင်ခေါင်းဆောင်တစ်ဦးဖြစ်ပြီး သင့်ကို ဖြုတ်ချကာ ဖယ်ရှားရှင်းလင်းသင့်သည်။

အယောင်ဆောင်ခေါင်းဆောင်များသည် ကြီးလေးသော အမှားတစ်ခုကို ကျူးလွန်ကြသည်၊ ယင်းမှာ ၎င်းတို့သည် လူတို့ကို မြှင့်တင်ပေးပြီးနောက် အလုပ်ကို ၎င်းတို့အား ရှင်းပြသည်၊ ထို့နောက် အယူဝါဒအနည်းငယ် ပြောဆိုပြီး အားပေးတိုက်တွန်းသည့် စကားအနည်းငယ် ပြောဆိုကာ ထိုမျှနှင့်ပင် ပြီးသွားသည်၊ နောက်ဆက်တွဲ လိုက်လံဆောင်ရွက်ခြင်း သို့မဟုတ် သတ်သတ်မှတ်မှတ်ဖြစ်သော အလုပ်တာဝန်များတွင် ပါဝင်ခြင်းတို့ကို မည်သည့်အခါမျှ မပြုလုပ်ခြင်း ဖြစ်သည်။ သင်သည် အစွမ်းအစညံ့ဖျင်းပြီး လူကဲခတ် မတတ်ဟု သင်ပြောဆိုလျှင် သင်သည် နောက်ဆက်တွဲ လိုက်လံဆောင်ရွက်ပြီး သတ်သတ်မှတ်မှတ်ဖြစ်သော အလုပ်တာဝန်များ၏ အခြေအနေကို သိရှိနိုင်ကာ အခြေအနေကို အပြည့်အဝ သဘောပေါက်နားလည်နိုင်ပေမည်။ သို့သော်လည်း အယောင်ဆောင်ခေါင်းဆောင်များသည် အလုပ် မည်သို့ဖြစ်ပျက်နေသည်ကို လုံးဝ နောက်ဆက်တွဲ လိုက်လံဆောင်ရွက်ခြင်း သို့မဟုတ် သိရှိအောင်လုပ်ခြင်းတို့ကို မပြုလုပ်ကြပေ။ ဥပမာအနေဖြင့် စာအုပ်များပုံနှိပ်ခြင်းကို ကြည့်ကြစို့၊ ယင်းမှာ သတ်သတ်မှတ်မှတ်ဖြစ်သော အလုပ်တစ်ခုဖြစ်သည်။ အယောင်ဆောင်ခေါင်းဆောင်တစ်ဦးသည် ဤအလုပ်ကို တာဝန်ယူရန် တစ်စုံတစ်ဦးကို ခန့်အပ်ခဲ့သော်လည်း ခြောက်လအတွင်း တစ်ကြိမ်မျှပင် ထိုသူကို မစစ်ဆေးခဲ့ပေ။ ရလဒ်အနေဖြင့် ခြောက်လအကြာတွင် ပုံနှိပ်လိုက်သော စာအုပ်များအားလုံးသည် အရည်အသွေးမမီသော ပစ္စည်းများ ဖြစ်နေခဲ့သည်။ လုံးဝ ကမောက်ကမဖြစ်သွားပါသည်တကား။ ဤသည်မှာ အယောင်ဆောင်ခေါင်းဆောင်များ၏ ပုံစံဖြစ်သည်။ ၎င်းတို့သည် မည်သည့် သတ်သတ်မှတ်မှတ်ဖြစ်သော အလုပ်ကိုမျှ လုံးဝမလုပ်ဆောင်ကြပေ။ သင်သည် စာအုပ်တစ်အုပ် ပုံနှိပ်ရန် စီစဉ်နေပါက မည်သို့လုပ်ဆောင်သင့်သနည်း။ သင်သည် ဦးစွာ သင့်တော်သော ကြီးကြပ်ရေးမှူးတစ်ဦးကို ခန့်အပ်ရမည်၊ ထို့နောက် သူသည် အလုပ်ကို မည်မျှကောင်းစွာ လုပ်ဆောင်နေသည်ကိုလည်းကောင်း၊ ယင်းကို ကမောက်ကမဖြစ်စေနိုင်ခြင်း ရှိမရှိကိုလည်းကောင်း ကြီးကြပ်ပြီး စစ်ဆေးရမည်။ သင်သည် အလုပ်ကို ကြီးကြပ်ပြီး နောက်ဆက်တွဲ လိုက်လံဆောင်ရွက်ရမည်ဖြစ်ကာ ပြဿနာတစ်စုံတစ်ရာ တွေ့ရှိပါက တိုက်ရိုက်ဖြေရှင်းရမည်။ ဤသို့ပြုလုပ်ခြင်းကသာ မည်သည့်ပြဿနာမျှ မပေါ်ပေါက်ကြောင်း သေချာစေနိုင်သည်။ သို့သော် အယောင်ဆောင်ခေါင်းဆောင်များက ဤသို့မလုပ်ဆောင်ကြပေ။ ၎င်းတို့၏ တာဝန်ဝတ္တရားများမှာ လူတို့အား အယူဝါဒများ ပြောဆိုရန်နှင့် အယူဝါဒများကို နားလည်စေရန်သာဖြစ်ပြီး လူတို့သည် အယူဝါဒများကို နားလည်သရွေ့ ပြဿနာများကို ဖြေရှင်းနိုင်လိမ့်မည်ဟု ၎င်းတို့က တွေးထင်ကြသည်။ ထို့ကြောင့် ၎င်းတို့သည် အယူဝါဒများ ပြောဆိုခြင်းနှင့် ဆောင်ပုဒ်များ အော်ဟစ်ခြင်းကိုသာ အာရုံစိုက်ပြီး သတ်သတ်မှတ်မှတ်ဖြစ်သော အလုပ်တာဝန်များတွင် မပါဝင်ကြပေ။ အယောင်ဆောင်ခေါင်းဆောင်များနှင့် ပတ်သက်လျှင် ၎င်းတို့သည် သတ်သတ်မှတ်မှတ်ဖြစ်သော အလုပ်တာဝန်များတွင် ပါဝင်ရန်မှာ ၎င်းတို့၏အလုပ်မဟုတ်ဘဲ ၎င်းတို့၏ လက်အောက်မှ လူများ၏ အလုပ်ဖြစ်သင့်သည်ဟု တွေးထင်ကြသည်။ သို့ဆိုလျှင် ၎င်းတို့ကိုယ်တိုင်က မည်သည့်အရာကို လုပ်ဆောင်ကြသနည်း။ ၎င်းတို့သည် အမြင့်၌နေ၍ အလုံးစုံကို အမိန့်ပေးပြီး အလုပ်မဖြစ်သော အရာရှိများ ဖြစ်လာကြသည်။ မည်သည့်အလုပ်ပင်ဖြစ်စေ ၎င်းတို့သည် ရှိမနေသကဲ့သို့ ပါဝင်ခြင်းလည်း မရှိပေ။ လူတို့အား စည်းမျဉ်းများကို ပြောပြပြီးနောက် အသေးစိတ်ကိစ္စရပ်များ သို့မဟုတ် သတ်သတ်မှတ်မှတ်ဖြစ်သော လမ်းကြောင်းများကို မေးမြန်းခံရပါက ၎င်းတို့က “သတ်သတ်မှတ်မှတ်ဖြစ်သော အလုပ်မှာ သင်တို့၏ တာဝန်ဖြစ်သည်၊ ကျွန်ုပ် ဤအရာများကို နားမလည်ပါ” ဟု ပြောဆိုကြလိမ့်မည်။ ထို့ကြောင့် ၎င်းတို့၏ လက်အောက်မှ လူတို့သည် အလုပ်ကို မည်သို့လုပ်ဆောင်ကြသည်ကို ၎င်းတို့ မသိကြပေ။ ကြီးကြပ်ရေးမှူးသည် အရည်အချင်းရှိပြီး အလုပ်ကို ထမ်းဆောင်နိုင်ခြင်း ရှိမရှိကိုဖြစ်စေ၊ သူ၏လူ့သဘာဝသည် မည်သို့ရှိသည်ကိုဖြစ်စေ၊ သူသည် သမ္မာတရားကို လိုက်စားသောသူတစ်ဦး ဟုတ်မဟုတ်ကိုဖြစ်စေ၊ သူသည် မိမိ၏တာဝန်ကို ထမ်းဆောင်ရာတွင် တာဝန်ယူမှုရှိမရှိကိုဖြစ်စေ၊ သူသည် ဝတ်ကျေတမ်းကျေဖြစ်ခြင်း သို့မဟုတ် မကောင်းမှုများပြု၍ သောင်းကျန်းခြင်း ရှိမရှိကိုဖြစ်စေ၊ အလုပ်တွင် နှောင့်နှေးမှုများ ရှိမရှိကိုဖြစ်စေ စသည့်ဤအရာများထဲမှ တစ်ခုကိုမျှ အယောင်ဆောင်ခေါင်းဆောင်များက မသိကြပေ၊ ၎င်းတို့သည် ဘာသာတရားမရှိသူများ၏ လောကမှ စာရေးအလုပ်လုပ်သည့် အရာရှိများကဲ့သို့ လျှောက်သွားနေရုံသာဖြစ်ပြီး မည်သည့် လက်တွေ့ကျသော အလုပ်ကိုမျှ မလုပ်ဆောင်ကြပေ။ ၎င်းတို့အလုပ်လုပ်သည့် အသင်းတော်များတွင် အချို့သော ကြီးကြပ်ရေးမှူးများက အလုပ်ကို ရပ်တန့်သွားစေသည့်အခါတွင်ဖြစ်စေ၊ အချို့သော ကြီးကြပ်ရေးမှူးများက မိမိတို့၏ ကိုယ်ပိုင် သီးခြားနယ်မြေများ တည်ထောင်နေသည့်အခါတွင်ဖြစ်စေ၊ အချို့သော ကြီးကြပ်ရေးမှူးများက မိမိတို့၏ သင့်တော်သော တာဝန်များကို မထမ်းဆောင်ဘဲ စားသောက်ပျော်ပါးလျက် နေ့ရက်များကို ကုန်ဆုံးနေသည့်အခါတွင်ဖြစ်စေ အယောင်ဆောင်ခေါင်းဆောင်များက မသိကြပေ၊ ပြီးလျှင် အချို့သော ကြီးကြပ်ရေးမှူးများတွင် အလွန်ညံ့ဖျင်းသော အစွမ်းအစ၊ လွဲချော်သော နားလည်သဘောပေါက်မှုတို့ ရှိပြီး အလုပ်ကို လုံးဝမလုပ်ဆောင်နိုင်သည့်အခါတွင်ပင် ၎င်းတို့သည် မျက်ကွယ်ပြုထားလိမ့်မည်။ ထိုသို့သော အယောင်ဆောင်ခေါင်းဆောင်များသည် အနှစ်သာရမရှိသော အခွံသက်သက်သာ ဖြစ်သည်၊ ၎င်းတို့သည် နာမည်ခံခေါင်းဆောင်များသာ ဖြစ်ကြပြီး ခေါင်းဆောင်တစ်ဦး၏ အခြေအမြစ်ရှိသောအလုပ် တစ်ခုတလေမျှ မလုပ်ဆောင်ကြပေ။ အပေါ်ယံအားဖြင့် ဤအယောင်ဆောင်ခေါင်းဆောင်များသည် အတော်အတန် အကျင့်ကောင်းပုံရသည်။ ၎င်းတို့သည် အလုပ်ကိစ္စတစ်ခုချင်းစီအတွက် ကြီးကြပ်ရေးမှူးများ ခန့်အပ်သည်၊ ဤလူတို့ကို အခါအားလျော်စွာ စုဝေးပွဲတစ်ခုအတွက် ခေါ်ယူသည်၊ ပြီးလျှင် ကျန်အချိန်များကို တစ်နေရာတည်းတွင် ဝိညာဉ်ရေးရာ ဆက်ကပ်ခြင်းများ ပြုလုပ်ခြင်း၊ ဆုတောင်းခြင်း၊ ဘုရားသခင်၏ နှုတ်ကပတ်တော်များကို ဖတ်ရှုခြင်း၊ တရားဒေသနာများ နားထောင်ခြင်း၊ ဓမ္မတေးများ သင်ယူခြင်းနှင့် မိမိတို့၏ကိုယ်ပိုင် တရားဒေသနာများကို ရေးသားခြင်းတို့ဖြင့် ကုန်ဆုံးကြသည်။ တစ်ပတ်လုံး မိမိတို့၏ အခန်းများမှပင် မထွက်ခွာသော အယောင်ဆောင်ခေါင်းဆောင်အချို့ ရှိသည်။ အခြေအနေကို နားလည်ရန် အလုပ်နေရာများသို့ မည်သည့်အခါမျှ မသွားဘဲ အွန်လိုင်းစုဝေးပွဲများ ကျင်းပခြင်းမှလွဲ၍ ဘာမျှမလုပ်သော အယောင်ဆောင်ခေါင်းဆောင်များလည်း ရှိသည်။ ညီအစ်ကိုမောင်နှမများသည် ၎င်းတို့ကို အချိန်အတော်ကြာ လူကိုယ်တိုင် မတွေ့မြင်ရဘဲ အယောင်ဆောင်ခေါင်းဆောင်များ၏ အသက်တာဆိုင်ရာ အတွေ့အကြုံများ သို့မဟုတ် ဝိညာဉ်ရင့်ကျက်မှုသည် မည်သို့ရှိသည်ကို လုံးဝမသိကြပေ။ စုဝေးပွဲများအတွင်းတွင် အယောင်ဆောင်ခေါင်းဆောင်များသည် အထွေထွေကိစ္စအချို့ကိုသာ ကိုင်တွယ်ကြသည်၊ သို့သော် ကြီးကြပ်ရေးမှူးတစ်ဦးချင်းစီသည် အတိအကျ မည်သည့်အရာကို လုပ်ဆောင်နေသည်ကိုဖြစ်စေ၊ ၎င်းတို့ မြှင့်တင်ပေးပြီး ပျိုးထောင်ခဲ့သောလူများသည် ပေးအပ်ထားသော အလုပ်အတွက် သင့်တော်ခြင်း ရှိမရှိကိုဖြစ်စေ၊ ဤလူတို့၏ မိမိတို့၏တာဝန်ကို ထမ်းဆောင်ရာတွင်ထားရှိသော သဘောထားသည် မည်သို့ရှိသည်ကိုဖြစ်စေ၊ ၎င်းတို့သည် မိမိတို့၏အလုပ်တွင် ဂရုတစိုက်နှင့် စေ့စပ်သေချာမှု ရှိမရှိကိုဖြစ်စေ၊ သို့မဟုတ် ၎င်းတို့သည် အပျက်သဘောဆောင်ပြီး ဝတ်ကျေတမ်းကျေဖြစ်ခြင်း ရှိမရှိကိုဖြစ်စေ၊ ဤလူတို့သည် မှန်ကန်သောလမ်းကြောင်းကို လိုက်လျှောက်နေခြင်း ရှိမရှိကိုဖြစ်စေ၊ သို့မဟုတ် ၎င်းတို့သည် မှန်ကန်သောလူများ ဟုတ်မဟုတ်ကိုဖြစ်စေ၊ အယောင်ဆောင်ခေါင်းဆောင်များသည် ဤကိစ္စများထဲမှ တစ်ခုကိုမျှ ဂရုမစိုက်သကဲ့သို့ မေးမြန်းခြင်းလည်းမရှိဘဲ သိလိုစိတ်လည်း မရှိကြပေ။ ဤပြဿနာ၏ သဘောသဘာဝသည် ကြီးလေးသည် မဟုတ်လော။ (ကြီးလေးပါသည်။)

ဘုရားအိမ်တော်သည် အချို့သော အတတ်ပညာနယ်ပယ်များကို နားလည်ပြီး အချို့သော ကျွမ်းကျင်မှုများကို ပိုင်ဆိုင်သည့် ပင်ကိုစွမ်းရည်ရှိသူအချို့ကို လိုအပ်ပြီး ဘုရားအိမ်တော်၌ တာဝန်တစ်ခု ထမ်းဆောင်နိုင်ရန်အတွက် ထိုအတတ်ပညာများကို လေ့လာရန် ဤလူတို့ကို ပျိုးထောင်လိမ့်မည်။ အယောင်ဆောင်ခေါင်းဆောင်များသည် မည်သို့သောလူစားမျိုးကို ရှာဖွေသည်ဟု သင်တို့ထင်သနည်း။ ၎င်းတို့သည် တက္ကသိုလ်တက်ခဲ့ပြီး ၎င်းတို့၏ မိဘများနောက်လိုက်ကာ ဘုရားသခင်ကို ယုံကြည်ခဲ့သော လူငယ်များအားလုံးကို စုစည်းကြပြီး မည်သူက စကားပြောကောင်းသည်၊ မည်သူက အာရုံစိုက်ခံရခြင်းကို နှစ်သက်သည်ကို ကြည့်ကာ ၎င်းတို့အား “ဘုရားအိမ်တော်သည် သင်တို့ကို ပျိုးထောင်လိုသည်၊ သင်တို့သည် အရံတပ်နှင့် မျိုးဆက်သစ်များ ဖြစ်ကြသည်။” ဟု ပြောဆိုကြသည်။ ထို့နောက် ၎င်းတို့သည် ဤလူတို့ကို တာဝန်တစ်ခု ထမ်းဆောင်ရန် ခန့်အပ်ကြသည်။ အမှန်တကယ်တွင် ဤလူတို့သည် တာဝန်တစ်ခုကို မည်သည့်အခါမျှ မထမ်းဆောင်ဖူးကြပေ၊ ၎င်းတို့တွင် အတွေ့အကြုံအမျိုးမျိုး ကင်းမဲ့နေပြီး သမ္မာတရားကို တစ်စိုးတစ်စဉ်းမျှ နားမလည်ကြပေ။ သို့သော် အယောင်ဆောင်ခေါင်းဆောင်များက ၎င်းတို့ကို မျက်နှာသာပေးပြီး နှစ်သက်ကြသောကြောင့် ၎င်းတို့ကို စတင်ပျိုးထောင်ကြသည်။ ၎င်းတို့သည် ဤလူတို့အား ၎င်းတို့၏ ကျွမ်းကျင်မှုက သင်ယူရန် သင့်တော်စေသည့်အရာကို အခြေခံ၍ တာဝန်များ ခန့်အပ်ကြသည်၊ အချို့ကို စာနှင့်ပတ်သက်သောအလုပ် လုပ်ဆောင်ရန် ခန့်အပ်သည်၊ အချို့ကို ရုပ်ရှင်ထုတ်လုပ်ရေးအတွက် ခန့်အပ်သည်၊ အချို့ကို ဗီဒီယိုများ ပြုလုပ်ရန် ခန့်အပ်သည်၊ အချို့ကို သရုပ်ဆောင်များအဖြစ် ခန့်အပ်သည်။ အယောင်ဆောင်ခေါင်းဆောင်များအတွက်မူ ဤလူတို့တွင် ထမ်းဆောင်ရန် တာဝန်တစ်ခု ရှိနေသရွေ့ လုံလောက်ပြီဖြစ်သည်။ အယောင်ဆောင်ခေါင်းဆောင်များသည် ဤလူတို့သည် သမ္မာတရားကို ချစ်ခြင်း ရှိမရှိ သို့မဟုတ် သမ္မာတရားကို လက်ခံနိုင်ခြင်း ရှိမရှိကို မစုံစမ်းစစ်ဆေးကြသကဲ့သို့ ဤလူတို့သည် မည်သည့်အရာကို လိုက်စားနေသည် သို့မဟုတ် ၎င်းတို့၏ ပန်းတိုင်များမှာ အဘယ်အရာဖြစ်သည်ကိုလည်း မစုံစမ်းကြပေ။ အဆုံးတွင် မည်သို့ဖြစ်သွားသနည်း။ ထိုလူများထဲမှ အချို့သည် ဖယ်ရှားရှင်းလင်းခြင်း ခံရသည်။ ဤသည်မှာ ၎င်းတို့သည် အပျော်အပါးလိုက်စားပြီး ချုပ်တည်းမှုကင်းမဲ့သောကြောင့်၊ လောကီရေစီးကြောင်းများကို လိုက်စားသောကြောင့်၊ မိမိတို့ကိုယ်ကို အလှဆင်ခြင်းနှင့် အခြားသူများနှင့် အပျော်တွဲခြင်းတို့ဖြင့် နေ့ရက်များကို ကုန်ဆုံးသောကြောင့်၊ မည်သည့်စည်းမျဉ်းကိုမျှ နားမလည်ခြင်း သို့မဟုတ် မည်သည့်အမူအကျင့်ကောင်းမျှ လုံးဝမရှိသောကြောင့် ဖြစ်သည်။ ၎င်းတို့သည် မယုံကြည်သူများနှင့် ဘာသာတရားမရှိသူများဖြစ်ကြောင်း ထင်ရှားသည်။ ၎င်းတို့သည် မိမိတို့၏တာဝန်များကို ထမ်းဆောင်စဉ် မိမိတို့၏ လုပ်သင့်လုပ်ထိုက်သော အလုပ်ကို မလုပ်ဆောင်ကြဘဲ အရာအားလုံးကို ဝတ်ကျေတမ်းကျေပုံစံဖြင့် လုပ်ဆောင်ကြသော်လည်း အယောင်ဆောင်ခေါင်းဆောင်များက ဤအရာကို လုံးဝမမြင်နိုင်ကြပေ။ အယောင်ဆောင်ခေါင်းဆောင်များသည် မျက်စိကန်းကြသည် မဟုတ်လော။ (ဟုတ်ပါသည်။) ဤမျက်စိကန်းခြင်းကို အဘယ်အရာက ဖြစ်စေသနည်း။ ယင်းမှာ အယောင်ဆောင်ခေါင်းဆောင်များ ဉာဏ်မျက်စိကန်းခြင်းကြောင့် မဟုတ်လော။ မျက်စိကန်းခြင်းနှင့် ဉာဏ်မျက်စိကန်းခြင်းသည် အယောင်ဆောင်ခေါင်းဆောင်များ၏ လက္ခဏာနှစ်ရပ် ဖြစ်သည်။ ၎င်းတို့၏မျက်လုံးများ ကျယ်ကျယ်ပွင့်နေသော်လည်း အယောင်ဆောင်ခေါင်းဆောင်များသည် မည်သည့်အရာကိုမျှ နားမလည်နိုင်သကဲ့သို့ မည်သူ့ကိုမျှ ထိုးထွင်းမမြင်နိုင်ပေ။ ဆိုလိုသည်မှာ ၎င်းတို့၏မျက်လုံးများသည် ကန်းနေခြင်း ဖြစ်သည်။ ၎င်းတို့၏စိတ်ထဲတွင် မည်သူ့အပေါ်၌မဆို သို့မဟုတ် မည်သည့်အရာအပေါ်၌မဆို ပိုင်းခြားသိမြင်နိုင်စွမ်း သို့မဟုတ် အမြင်များ မရှိကြပေ၊ ပြီးလျှင် ၎င်းတို့ မည်သည့်အရာကိုပင် မြင်ပါစေ အမှားနှင့်အမှန်ကို ခွဲခြားနိုင်စွမ်း မရှိကြဘဲ သဘောထားများ၊ ထင်မြင်ချက်များနှင့် အဓိပ္ပာယ်ဖွင့်ဆိုချက်များ မရှိကြပေ။ ဤသည်မှာ ဉာဏ်မျက်စိကန်းခြင်း၏ ကြီးလေးသော ဖြစ်ရပ်တစ်ခု ဖြစ်သည်။ အယောင်ဆောင်ခေါင်းဆောင်များအားလုံးသည် ဘုရားသခင်ကို နှစ်ပေါင်းများစွာ ယုံကြည်ခဲ့ပြီး တရားဒေသနာများကို မကြာခဏ နားထောင်လေ့ရှိသော လူများဖြစ်ကြသည်၊ သို့ဖြစ်ပါလျက် အဘယ်ကြောင့် ၎င်းတို့သည် ထိုမယုံကြည်သူများကို မခွဲခြားနိုင်ကြသနည်း။ ဤသည်မှာ အယောင်ဆောင်ခေါင်းဆောင်များသည် အလွန်ညံ့ဖျင်းသော အစွမ်းအစရှိကြောင်း၊ ၎င်းတို့သည် သမ္မာတရားကို သဘောပေါက်နားလည်နိုင်စွမ်း မရှိကြောင်း၊ ပြီးလျှင် ၎င်းတို့သည် သမ္မာတရားမည်မျှပင် ကြားရပါစေ အကျိုးမရှိဘဲ ယင်းတို့ကို နားမလည်ကြောင်းကို ထပ်မံသက်သေပြခြင်း ဖြစ်သည်။ ၎င်းတို့သည် မျက်စိကန်းပြီး စိတ်ကန်းကြကာ လူတို့ကို ပိုင်းခြားသိမြင်နိုင်စွမ်း လုံးဝမရှိကြပေ။ ၎င်းတို့သည် အသင်းတော်ရှိ ခေါင်းဆောင်များ သို့မဟုတ် အမှုဆောင်များဖြစ်ရန် မည်သို့ သင့်တော်နိုင်မည်နည်း။ ၎င်းတို့သည် စကားပြောကောင်းသူများသည် ပင်ကိုစွမ်းရည်ရှိသူများဖြစ်သည်ဟုလည်းကောင်း၊ သီချင်းဆိုနိုင်ပြီး ကခုန်နိုင်သောလူများသည်လည်း ပင်ကိုစွမ်းရည်ရှိသူများဖြစ်သည်ဟုလည်းကောင်း ယုံကြည်ကြသည်၊ မျက်မှန်တပ်ထားသောလူများ သို့မဟုတ် တက္ကသိုလ်တက်ခဲ့သောလူများကို တွေ့မြင်သည့်အခါ ၎င်းတို့ကို ပင်ကိုစွမ်းရည်ရှိသူများအဖြစ် တွေးထင်ကြသည်၊ လူ့အဖွဲ့အစည်းတွင် အဆင့်အတန်းရှိသောလူများ၊ ချမ်းသာသောလူများ၊ စီးပွားရေးလုပ်တတ်ပြီး လှည့်ဖြားတတ်သော အလေ့အကျင့်များတွင် ပါဝင်သောလူများနှင့် လူ့အဖွဲ့အစည်းတွင် အရေးကြီးသောအလုပ်တစ်မျိုးမျိုး လုပ်ဆောင်သောလူများကို တွေ့မြင်သည့်အခါ အယောင်ဆောင်ခေါင်းဆောင်များက ၎င်းတို့ကို ပင်ကိုစွမ်းရည်ရှိသူများအဖြစ် တွေးထင်ကြသည်။ ဘုရားအိမ်တော်သည် ဤသို့သောလူစားမျိုးကို ပျိုးထောင်သင့်သည်ဟု ၎င်းတို့က ယုံကြည်ကြသည်။ ၎င်းတို့သည် ဤလူတို့၏ ကိုယ်ကျင့်စရိုက်ကိုဖြစ်စေ၊ ဘုရားသခင်ကို ၎င်းတို့၏ယုံကြည်ခြင်းတွင် အခြေခံအုတ်မြစ် ရှိမရှိကိုဖြစ်စေ မကြည့်ကြသကဲ့သို့ ဤလူတို့သည် ဘုရားသခင်နှင့် သမ္မာတရားကို သဘောထားပြုမူသည့် သဘောထားကို သာ၍ပင် မကြည့်ကြချေ။ ၎င်းတို့သည် လူတို့၏ လူမှုအဆင့်အတန်းနှင့် နောက်ခံကိုသာ ကြည့်ကြသည်။ အယောင်ဆောင်ခေါင်းဆောင်များအနေဖြင့် လူနှင့်အမှုအရာများကို ဤနည်းလမ်းဖြင့် ရှုမြင်ခြင်းသည် အဓိပ္ပာယ်မဲ့သည် မဟုတ်လော။ အယောင်ဆောင်ခေါင်းဆောင်များသည် လူနှင့်အမှုအရာများကို ဘာသာတရားမရှိသူများကဲ့သို့ပင် ရှုမြင်ကြသည်။ ၎င်းတို့၏အမြင်မှာ အမှုအရာများအပေါ် ဘာသာတရားမရှိသူများက ထားရှိသော အမြင်ဖြစ်သည်။ ဤသည်မှာ အယောင်ဆောင်ခေါင်းဆောင်များသည် သမ္မာတရားကို ချစ်ပြီး နားလည်သောလူများ မဟုတ်ကြောင်းနှင့် ၎င်းတို့တွင် မည်သည့် ပိုင်းခြားသိမြင်နိုင်စွမ်းမျှ ကင်းမဲ့နေကြောင်းကို လုံလောက်စွာ သက်သေပြသည်။ ၎င်းတို့သည် အလွန်ပင် အနှစ်မဲ့သည် မဟုတ်လော။ ၎င်းတို့သည် အမှန်တကယ် မျက်ကန်းများဖြစ်သည်။ အလွန်ပင် ကန်းသည်တကား။

တစ်ချိန်က ငါသည် အယောင်ဆောင်ခေါင်းဆောင်တစ်ဦးနှင့် တွေ့ဆုံခဲ့သည်၊ သူနှင့် စကားပြောဆိုသည့်အခါ သူက ရယ်မောပြောဆိုနေတတ်သော်လည်း၊ အလုပ်အကြောင်း မေးလိုက်သည်နှင့်တစ်ပြိုင်နက် သူသည် ထုံထိုင်း၍ ဉာဏ်ထိုင်းသောပုံစံဖြင့် ဟင်းလင်းပြင်ကိုသာ စိုက်ကြည့်နေပြီး သူ့ကို ငါပြောသည့်မည်သည့်စကားကိုမျှ တုံ့ပြန်ခြင်းမရှိခဲ့ပေ။ ဤလူ၏ အစွမ်းအစသည် အလွန်ညံ့ဖျင်းသောကြောင့် အသုံးမပြုနိုင်ပေ။ သူ့ကို ငါပြောခဲ့သည့် မည်သည့်အရာကိုမျှ သူနားမလည်ခဲ့သကဲ့သို့ ယင်းကို မဆောင်ရွက်နိုင်ခဲ့သည်မှာ အံ့ဩစရာမရှိပေ။ သူ့ကို ငါမည်သည့်အကြောင်းအရာ ပြောသည်ဖြစ်စေ သူက “ကျွန်ုပ် စုဝေးပွဲတစ်ခု ကျင်းပခဲ့ပြီး လွန်ခဲ့သည့်ရက်အနည်းငယ်က အလုပ်ကို စစ်ဆေးခဲ့ပါသည်” ဟု ဆက်တိုက်ပြောဆိုနေခဲ့သည်။ ငါက “စုဝေးပွဲများ ကျင်းပခြင်းအပြင် သင့်မှာ အခြားမည်သည့်အလုပ်မျှ မရှိသလော။ အသင်းတော်တွင် လုပ်ဆောင်ရန် အလွန်များသည့် အလုပ်များ ရှိနေသည်၊ သင် အခြားတစ်ခုခုကို လုပ်ဆောင်ရန် အဘယ်ကြောင့် မရှာဖွေသနည်း” ဟု ပြောခဲ့သည်။ သူက “ခေါင်းဆောင် သို့မဟုတ် အမှုဆောင်ဖြစ်ခြင်းဆိုသည်မှာ စုဝေးပွဲများ ကျင်းပခြင်းသက်သက်သာ မဟုတ်သလော။ စုဝေးပွဲများ ကျင်းပခြင်းမှလွဲ၍ လုပ်ဆောင်ရန် အခြားမည်သည့်အရာမျှ မရှိပါ၊ အခြားမည်သည့်အရာကိုမဆို မည်သို့လုပ်ဆောင်ရမည်ကို ကျွန်ုပ်မသိပါ” ဟု ဆိုလေသည်။ ဤသည်က သူသည် ထိုရာထူးကို တာဝန်ယူသောအခါ အယောင်ဆောင်ခေါင်းဆောင်တစ်ဦး ဖြစ်လာရန် ကံကြမ္မာဖန်လာကြောင်းနှင့် သူ၏ အစွမ်းအစသည် အလွန်အမင်း ညံ့ဖျင်းသောကြောင့် မည်သည့်စစ်မှန်သော အလုပ်ကိုမျှ သူ မလုပ်ဆောင်နိုင်ကြောင်းကို ပြသနေသည်။ အလွန်အမင်း ညံ့ဖျင်းသော အစွမ်းအစသည် မျက်စိကန်းခြင်းနှင့် ဉာဏ်မျက်စိကန်းခြင်းကို ဖြစ်စေသည်။ မျက်စိကန်းခြင်းဟူသည် အဘယ်အရာကို ဆိုလိုသနည်း။ ယင်းမှာ လူတစ်ဦးသည် မည်သည့်အရာကို မြင်သည်ဖြစ်စေ တိကျသော ပြဿနာများကို ရှာဖွေတွေ့ရှိနိုင်စွမ်း မရှိသောကြောင့် ၎င်းတို့၏ မျက်လုံးများသည် မည်သည့်ရည်ရွယ်ချက်အတွက်မျှ အသုံးမဝင်ဟု ဆိုလိုသည်။ ဉာဏ်မျက်စိကန်းခြင်းဟူသည် အဘယ်အရာကို ဆိုလိုသနည်း။ ယင်းမှာ မည်သည့်အရာ ဖြစ်ပျက်သည်ဖြစ်စေ လူတစ်ဦးသည် ယင်းထဲရှိ ပြဿနာကို သတိမထားမိဘဲ နားမလည်နိုင်ဖြစ်ကာ ပြဿနာ၏ အနှစ်သာရ မည်သည့်နေရာတွင် တည်ရှိသည်ကို မမြင်နိုင်ဟု ဆိုလိုသည်၊ ဤသည်မှာ ဉာဏ်မျက်စိကန်းခြင်းဟု ဆိုလိုသည့်အရာ ဖြစ်သည်။ လူတစ်ဦးသည် ဉာဏ်မျက်စိကန်းလျှင် ထိုသူသည် လုံးဝပင် ဆုံးရှုံးပျက်စီးပြီ ဖြစ်သည်။ အယောင်ဆောင်ခေါင်းဆောင်များသည် ဤပုံစံဖြင့် မျက်စိကန်းပြီး ဉာဏ်မျက်စိကန်းကြသည်။ အယောင်ဆောင်ခေါင်းဆောင်များသည် ဤစကားများကို ကြားသည့်အခါ စိတ်မချမ်းမသာ ဖြစ်သည်ဟု သင်တို့ ဆိုမည်လော။ ၎င်းတို့က “ကျွန်ုပ်၏ မျက်လုံးများက အတော်ပင် ကြီးပါလျက်နှင့် ကိုယ်တော်က ကျွန်ုပ်ကို မျက်စိကန်းသည်ဟု ဆိုသည်၊ ပြီးလျှင် ကျွန်ုပ်၏ စိတ်ထဲတွင် ရည်ရွယ်ချက်ကောင်းများ ရှိပါလျက်နှင့် ကိုယ်တော်က ကျွန်ုပ်ကို ဉာဏ်မျက်စိကန်းသည်ဟု ဆိုသည်၊ ကိုယ်တော်၏ အဓိပ္ပာယ်ဖွင့်ဆိုချက်သည် အထူးတိကျမှန်ကန်ခြင်း မရှိသည်မှာ သေချာပါသည် မဟုတ်လော။ ကျွန်ုပ်ကို အယောင်ဆောင်ခေါင်းဆောင်တစ်ဦးဟုသာ အဘယ်ကြောင့် မခေါ်ဆိုသနည်း။ ကျွန်ုပ်သည် မျက်စိကန်းပြီး ဉာဏ်မျက်စိကန်းသည်ဟုလည်း အဘယ်ကြောင့် ထပ်ပေါင်းပြောဆိုရသနည်း” ဟု တွေးထင်ကြသည်။ အကယ်၍ ငါသည် ယင်းကို ထိုသို့ စကားမသုံးခဲ့လျှင် အယောင်ဆောင်ခေါင်းဆောင်များ၏ အစွမ်းအစကို အကဲဖြတ်ကြည့်ပါက ၎င်းတို့၏ အစွမ်းအစ ညံ့ဖျင်းကြောင်းကို ၎င်းတို့ သဘောပေါက်နိုင်မည်လော။ (မပေါက်နိုင်ပါ။) ဤအယောင်ဆောင်ခေါင်းဆောင်များသည် မျက်စိကန်းပြီး ဉာဏ်မျက်စိကန်းကြသည်ဟု ဆိုခြင်းက အကြောင်းအရာကို အပြည့်အဝ ရှင်းပြသည် မဟုတ်လော။ ဥပမာအားဖြင့် အန္တိခရစ်တစ်ဦးသည် အသင်းတော်၌ သူ၏ ကိုယ်ပိုင်အမှီအခိုကင်းသော နယ်မြေကို တည်ထောင်နေသည် ဆိုကြပါစို့။ သို့သော် အယောင်ဆောင်ခေါင်းဆောင်များက “ဤလူသည် အလွန် တတ်စွမ်းနိုင်ပါသည်။ သူသည် တက္ကသိုလ်ပါမောက္ခတစ်ဦး ဖြစ်ခဲ့ဖူးပြီး ရှင်းလင်းစွာ၊ စနစ်တကျ၊ ကောင်းမွန်စွာ စီစဉ်ထားပြီး ရှင်းလင်းပြတ်သားသောပုံစံဖြင့် စကားပြောဆိုပါသည်။ ထို့အပြင် ပရိသတ် မည်မျှပင် များပြားသည်ဖြစ်စေ သူသည် စင်ပေါ်တက်ရမည်ကို မကြောက်ပါ” ဟု ဆိုသည်။ ၎င်းတို့ ပြောဆိုသည့်လူသည် သူ၏ ကိုယ်ပိုင်အမှီအခိုကင်းသော နယ်မြေကို တည်ထောင်နေသည့် ဖာရိရှဲတစ်ဦးဖြစ်သည်မှာ ရှင်းရှင်းလင်းလင်း မြင်သာနေသည့်တိုင် အယောင်ဆောင်ခေါင်းဆောင်များက ထိုသူကို ချီးကျူးနေဆဲ ဖြစ်သည်။ ယင်းမှာ မျက်စိကန်းခြင်း မဟုတ်လော။ (ဟုတ်ပါသည်။) အကယ်၍ တစ်စုံတစ်ဦးက သီချင်းကို သံစဉ်လွဲ၍ ဆိုနေပြီး သင် မကြားမိပါက ယင်းကို မျက်စိကန်းခြင်းဟု မှတ်ယူနိုင်သလော။ (မယူနိုင်ပါ။) ယင်းမှာ အစွမ်းအစနှင့်ဆိုင်သော ကိစ္စရပ်တစ်ခုထက် အတတ်ပညာပိုင်းဆိုင်ရာ ကိစ္စရပ်တစ်ခု ဖြစ်သည်။ သို့သော် သမ္မာတရားများစွာကို နားထောင်ပြီးသည့်နောက်တွင် အယောင်ဆောင်ခေါင်းဆောင်များသည် အန္တိခရစ်တို့ကိုပင် ၎င်းတို့၏ အရှိအတိုင်း မပိုင်းခြားနိုင်ကြသကဲ့သို့ လူတစ်ဦး၏ လူ့သဘာဝ ကောင်းမကောင်းကိုလည်းကောင်း၊ တစ်စုံတစ်ဦးသည် ဘုရားအိမ်တော်၏ မြှင့်တင်ပေးခြင်းနှင့် ပျိုးထောင်ခြင်းအတွက် သင့်တော်သူလောဟူသည်ကိုလည်းကောင်း၊ တစ်စုံတစ်ဦးသည် မယုံကြည်သူတစ်ဦး ဟုတ်မဟုတ် သို့မဟုတ် ထိုလူသည် ဘုရားသခင်ကို ရိုးသားစစ်မှန်စွာ ယုံကြည်ခြင်း ရှိမရှိကိုလည်းကောင်း၊ တစ်စုံတစ်ဦးသည် သူ၏တာဝန်ကို ထမ်းဆောင်ရာ၌ သစ္စာစောင့်သိမှု ရှိမရှိကိုလည်းကောင်း မခွဲခြားနိုင်ကြပေ၊ သို့ဆိုလျှင် ဤနှစ်များတစ်လျှောက်လုံး တရားဒေသနာများကို နားထောင်ခြင်းမှ ၎င်းတို့ အဘယ်အရာ ရရှိခဲ့ကြသနည်း။ ၎င်းတို့သည် မည်သည့်သမ္မာတရားကိုမျှ မရရှိခဲ့ကြပေ၊ ယင်းမှာ ၎င်းတို့သည် မျက်ကန်းနေသောအရူးများဖြစ်သည်ဟု ဆိုလိုသည်၊ ဤသည်မှာ အယောင်ဆောင်ခေါင်းဆောင်များ မည်မျှ မျက်စိကန်းကြသည်ကို ပြနေခြင်း ဖြစ်သည်။ ခေါင်းဆောင်တစ်ဦး၏ အဓိကအလုပ်မှာ တရားဒေသနာများကို ဟောပြောနိုင်ခြင်း၊ နှစ်နာရီ သို့မဟုတ် သုံးနာရီကြာ ဟောပြောနိုင်ခြင်းဖြစ်သည်ဟုလည်းကောင်း၊ ၎င်းတို့သည် စကားလုံးများနှင့် အယူဝါဒများကို ပြောဆိုနိုင်သရွေ့၊ ကြွေးကြော်သံများကို ဟစ်ကြွေးနိုင်သရွေ့နှင့် လူတို့ကို စိတ်အားထက်သန်လာအောင် လှုံ့ဆော်နိုင်သရွေ့ ၎င်းတို့သည် အရည်အချင်းပြည့်မီသော ခေါင်းဆောင်များဖြစ်လာပြီး အလုပ်ကို ထမ်းဆောင်နိုင်ကာ၊ သမ္မာတရား လက်တွေ့ကျမှုလည်းရှိ၍ ဘုရားသခင်ကလည်း ၎င်းတို့အပေါ် စိတ်ကျေနပ်မှုရှိသည်ဟု ယုံကြည်ကြသည်။ ဤသည်မှာ မည်သို့သော တွေးခေါ်မှုစနစ်မျိုး ဖြစ်သနည်း။ အယောင်ဆောင်ခေါင်းဆောင်များသည် သမ္မာတရားကို နားမလည်ဘဲ အစွမ်းအစ အလွန်ညံ့ဖျင်းကာ မျက်စိကန်းပြီး ဉာဏ်မျက်စိကန်းသောကြောင့် လူအမျိုးမျိုးတို့ကို ပိုင်းခြားသိမြင်နိုင်စွမ်း လုံးဝမရှိကြသကဲ့သို့ လူအမျိုးမျိုးတို့ကိုလည်း ထိုးထွင်းမမြင်နိုင်ကြပေ။ သို့ဆိုလျှင် ၎င်းတို့သည် လူအမျိုးမျိုးတို့ကို ကျိုးကြောင်းဆီလျော်သော နည်းလမ်းဖြင့် အသုံးပြုနိုင်စွမ်း ရှိကြသလော။ (မရှိပါ။) ၎င်းတို့တွင် နည်းဗျူဟာတစ်ခုတည်းသာ ရှိသည်၊ ယင်းမှာ ယခင်က ဆရာများဖြစ်ခဲ့ဖူးသူများကို တရားဒေသနာများ ဟောပြောရန် တာဝန်ပေးသည်၊ ပြည်ပကုန်သွယ်ရေးတွင် ပါဝင်ခဲ့ဖူးသူများကို အထွေထွေကိစ္စများ ကိုင်တွယ်ရန် တာဝန်ပေးသည်၊ အင်္ဂလိပ်စကား ပြောနိုင်သူများကို ဘာသာပြန်များအဖြစ် တာဝန်ပေးသည်၊ စကားပြောကောင်းပြီး အရေထူသောမည်သူမဆိုကို ဧဝံဂေလိတရား ဟောပြောရန် တာဝန်ပေးသည်၊ သတ္တိနည်းသူများကို အိမ်၌ အတွေ့အကြုံဆိုင်ရာ သက်သေခံချက် ဆောင်းပါးများ ရေးသားရန် တာဝန်ပေးသည်၊ သတ္တိရှိပြီး မိမိကိုယ်ကို ထုတ်ဖော်ပြသလိုသူများကို သရုပ်ဆောင်များအဖြစ် ခန့်အပ်သည်၊ အရာရှိများ ဖြစ်လိုသူများကို ခေါင်းဆောင်များ သို့မဟုတ် ဒါရိုက်တာများအဖြစ် ခန့်အပ်ခြင်းတို့ ဖြစ်သည်။ ဤသည်မှာ အယောင်ဆောင်ခေါင်းဆောင်များက လုံးဝ စည်းမျဉ်းတစ်ခုမျှမရှိဘဲ လူတို့ကို အသုံးပြုပုံ ဖြစ်သည်။

အယောင်ဆောင်ခေါင်းဆောင်များ တာဝန်ယူသည့် အလုပ်၏ နယ်ပယ်အတွင်း၌ သမ္မာတရားကို အမှန်တကယ် လိုက်စားပြီး မြှင့်တင်ပေးခြင်းနှင့် ပျိုးထောင်ခြင်းအတွက် စံနှုန်းများနှင့် ကိုက်ညီသည့် အချို့သောလူများသည် မကြာခဏဆိုသလို ပိတ်ဆို့တားဆီးခံရသည်။ ဤလူများထဲမှ အချို့သည် ဧဝံဂေလိတရားကို ဟောပြောကြပြီး အချို့မှာမူ ဧည့်ခံခြင်း တာဝန်များကို ထမ်းဆောင်ရန် တာဝန်ပေးခြင်း ခံကြရသည်။ အမှန်တကယ်တွင် ၎င်းတို့အားလုံးတွင် အစွမ်းအစရှိကြပြီး သမ္မာတရားအချို့ကို နားလည်ကြကာ ခေါင်းဆောင်များနှင့် အမှုဆောင်များအဖြစ် ပျိုးထောင်ခြင်းခံရရန် ထိုက်တန်ကြသည်၊ ၎င်းတို့သည် မိမိတို့ကိုယ်ကို ထုတ်ဖော်ပြသရန် သို့မဟုတ် အာရုံစိုက်ခံရသူ ဖြစ်ရန် မနှစ်သက်ကြခြင်းသာ ဖြစ်သည်။ သို့တိုင် အယောင်ဆောင်ခေါင်းဆောင်များသည် ဤလူများကို လုံးဝပင် အရေးမစိုက်ကြပေ။ ၎င်းတို့သည် ထိုသူများနှင့် ထိတွေ့ဆက်ဆံခြင်း သို့မဟုတ် စုံစမ်းမေးမြန်းခြင်း မပြုကြသကဲ့သို့ ဘုရားအိမ်တော်အတွက် ပင်ကိုစွမ်းရည်ရှိသူများကို မည်သည့်အခါမျှ မပျိုးထောင်ကြပေ။ ၎င်းတို့သည် မိမိတို့၏ တစ်ကိုယ်ကောင်းဆန်သော လိုအင်ဆန္ဒများကို ဖြည့်ဆည်းရန်အလို့ငှာ ၎င်းတို့ကို မျက်နှာချိုသွေးသောသူများကို သိမ်းသွင်းရန်ကိုသာ အစဉ်အမြဲ အာရုံစိုက်ကြသည်။ ရလဒ်အနေဖြင့် သမ္မာတရားကို အမှန်တကယ် လိုက်စားသော ထိုလူများသည် မြှင့်တင်ပေးခြင်းနှင့် ပျိုးထောင်ခြင်းကို မခံကြရဘဲ၊ အာရုံစိုက်ခံရသူ ဖြစ်ရန် နှစ်သက်သောသူများ၊ စကားပြောကောင်းသောသူများ၊ လူများကို ဖော်လံဖားတတ်သောသူများနှင့် ကျော်ကြားမှု၊ အကျိုးအမြတ်နှင့် အဆင့်အတန်းကို နှစ်သက်သောသူများမှာမူ အားလုံး မြှင့်တင်ပေးခြင်း ခံကြရသည်။ လောကလူ့အဖွဲ့အစည်း၌ အရာရှိများ၊ ကုမ္ပဏီ စီအီးအို ဖြစ်ခဲ့ဖူးသူများ သို့မဟုတ် စီးပွားရေးစီမံခန့်ခွဲမှုကို လေ့လာခဲ့ဖူးသူများပင်လျှင် အရေးကြီးသော ရာထူးများတွင် တာဝန်ပေးခြင်း ခံကြရသည်။ ထိုလူများသည် စစ်မှန်သော ယုံကြည်သူများ ဟုတ်သည်ဖြစ်စေ၊ မဟုတ်သည်ဖြစ်စေ၊ သို့မဟုတ် ၎င်းတို့သည် သမ္မာတရားကို လိုက်စားသောလူများ ဟုတ်သည်ဖြစ်စေ၊ မဟုတ်သည်ဖြစ်စေ မည်သို့ပင်ဖြစ်စေ အယောင်ဆောင်ခေါင်းဆောင်များ တာဝန်ယူသည့် အလုပ်၏ နယ်ပယ်အတွင်း၌ မြှင့်တင်ပေးခြင်းနှင့် အသုံးပြုခြင်းကို ခံရသောသူများမှာ ထိုသူများသာ ဖြစ်ကြသည်။ ဤသည်မှာ စည်းမျဉ်းများနှင့်အညီ လူတို့ကို အသုံးပြုခြင်းလော။ အယောင်ဆောင်ခေါင်းဆောင်များက ထိုသို့သောလူများကိုသာ မြှင့်တင်ပေးခြင်းသည် ဘာသာတရားမရှိသူများ၏ လူ့အဖွဲ့အစည်းနှင့် အတိအကျပင်တူနေသည် မဟုတ်လော။ အယောင်ဆောင်ခေါင်းဆောင်များ အလုပ်လုပ်နေသည့် ကာလအတွင်းတွင် မိမိတို့၏ တာဝန်ကို ထမ်းဆောင်သည့်အခါ လက်တွေ့ကျကျ လုပ်ဆောင်တတ်သူများ၊ တရားမျှတစိတ်ရှိသူများနှင့် သမ္မာတရားနှင့် အပြုသဘောဆောင်သော အရာများကို ချစ်မြတ်နိုးသူများသည် မြှင့်တင်ပေးခြင်း သို့မဟုတ် ပျိုးထောင်ခြင်းကို မခံကြရဘဲ လေ့ကျင့်ရန် အခွင့်အရေးများ ရရှိရန် ခက်ခဲလှသည်။ ထိုအစား အရေးကြီးသော ရာထူးများတွင် တာဝန်ပေးခြင်း ခံရသူများမှာ စကားပြောကောင်းသူများ၊ မိမိတို့ကိုယ်ကို ထုတ်ဖော်ပြသရန် နှစ်သက်သူများနှင့် လူများကို ဖော်လံဖားတတ်သောသူများအပြင် ကျော်ကြားမှု၊ အကျိုးအမြတ်နှင့် အဆင့်အတန်းကို နှစ်သက်သောသူများသာ ဖြစ်ကြသည်။ ထိုလူများသည် အတော်အတန် ထက်မြက်ပုံရသော်လည်း အမှန်တကယ်တွင် ၎င်းတို့၌ သဘောပေါက်နားလည်နိုင်စွမ်း မရှိပေ၊ အလွန်ဆိုးရွားသော အစွမ်းအစနှင့် ညံ့ဖျင်းသော လူ့သဘာဝရှိကြသည်၊ ၎င်းတို့၏ တာဝန်များအပေါ် စစ်မှန်သော ဝန်ထုပ်ကို မထမ်းကြသကဲ့သို့ ပျိုးထောင်ခြင်းခံရရန် လုံးဝ မထိုက်တန်ကြပေ။ သို့သော်ငြားလည်း အသင်းတော်၌ ခေါင်းဆောင်များနှင့် အမှုဆောင်များ၏ ရာထူးနေရာများကို ရယူထားကြသူများမှာ ၎င်းတို့သာ ဖြစ်ကြသည်။ ရလဒ်မှာ အသင်းတော်၏ အလုပ်များစွာသည် ချက်ချင်းလက်ငင်း ချောမွေ့စွာ မစတင်နိုင်ခြင်း သို့မဟုတ် တိုးတက်မှု နှေးကွေးခြင်းတို့ဖြစ်ပြီး ဘုရားအိမ်တော်၏ အလုပ်အစီအစဉ်များသည် အကောင်အထည်ဖော်ရန် အလွန်ကြာမြင့်နေခြင်း ဖြစ်သည်။ ဤသည်တို့မှာ အယောင်ဆောင်ခေါင်းဆောင်များက လူတို့ကို မသင့်လျော်စွာ အသုံးပြုခြင်းကြောင့် အသင်းတော်အလုပ်အပေါ် ဖြစ်ပေါ်စေသည့် သက်ရောက်မှုများနှင့် အကျိုးဆက်များ ဖြစ်ကြသည်။

အယောင်ဆောင်ခေါင်းဆောင်အများစုသည် အစွမ်းအစ ညံ့ဖျင်းကြသည်။ ၎င်းတို့သည် စကားပြောကောင်းပုံရသော်လည်း သမ္မာတရားကို သဘောပေါက်နားလည်နိုင်စွမ်း လုံးဝမရှိကြသည်မှာ ဝိညာဉ်ရေးရာ နားလည်သဘောပေါက်မှု မရှိကြသည့်အထိပင် ဖြစ်သည်။ ၎င်းတို့သည် မမြင်မကန်းဖြစ်ပြီး ဉာဏ်မျက်စိကန်းကြသည်၊ မည်သည့်အရေးကိစ္စကိုမျှ ထိုးထွင်းမမြင်နိုင်သကဲ့သို့ သမ္မာတရားကိုလည်း လုံးဝနားမလည်ကြပေ၊ ဤသည်ကိုယ်၌က အသက်ပင်ဆုံးရှုံးစေနိုင်သော ပြဿနာတစ်ခု ဖြစ်သည်။ ၎င်းတို့တွင် ပို၍ပင် ပြင်းထန်သော နောက်ထပ်ပြဿနာတစ်ခု ရှိသေးသည်၊ ယင်းမှာ ၎င်းတို့သည် စကားလုံးများနှင့် အယူဝါဒအနည်းငယ်ကို နားလည်ပြီး ကျွမ်းကျင်သည့်အခါနှင့် ကြွေးကြော်သံအနည်းငယ်ကို ဟစ်ကြွေးနိုင်သည့်အခါတွင် ၎င်းတို့၌ သမ္မာတရား လက်တွေ့ကျမှု ရှိသည်ဟု ထင်မှတ်ကြခြင်း ဖြစ်သည်။ သို့ဖြစ်၍ ၎င်းတို့ မည်သည့်အလုပ်ကို လုပ်ဆောင်သည်ဖြစ်စေ၊ မည်သူ့ကို အသုံးပြုရန် ရွေးချယ်သည်ဖြစ်စေ သမ္မာတရား စည်းမျဉ်းများကို မရှာဖွေကြသကဲ့သို့ အခြားသူများနှင့်လည်း မိတ်သဟာယမဖွဲ့ကြသည့်အပြင် ဘုရားအိမ်တော်၏ အလုပ်အစီအစဉ်များနှင့် စည်းမျဉ်းများကို လိုက်နာရန်မှာ သာ၍ပင် ဝေးသေးသည်။ ၎င်းတို့သည် အလွန်ယုံကြည်မှုရှိကြပြီး မိမိတို့၏ စိတ်ကူးများသည် မှန်ကန်သည်ဟု အစဉ်အမြဲ ယုံကြည်ကာ မိမိတို့အလိုရှိသမျှကို လုပ်ဆောင်ကြသည်။ ရလဒ်အနေဖြင့် အခက်အခဲအချို့ သို့မဟုတ် ထူးခြားသောအခြေအနေတစ်ခု ကြုံတွေ့ရသည့်အခါ ၎င်းတို့သည် ဘာလုပ်ရမှန်းမသိ ဖြစ်သွားကြသည်။ ထို့အပြင် ၎င်းတို့သည် ဘုရားအိမ်တော်၌ နှစ်ပေါင်းများစွာ အလုပ်လုပ်ခဲ့ပြီး ထိုနေရာတွင် ခေါင်းဆောင်တစ်ဦးအဖြစ် အစေခံရာ၌ လုံလောက်သော အတွေ့အကြုံရှိသောကြောင့် အသင်းတော်အလုပ်ကို မည်သို့လည်ပတ်ပြီး တိုးတက်အောင် လုပ်ဆောင်ရမည်ကို သိသည်ဟု မကြာခဏ မှားယွင်းစွာ ယုံကြည်ကြသည်။ ၎င်းတို့သည် ဤအရာများကို နားလည်ပြီးဖြစ်ပုံရသော်လည်း အမှန်တကယ်တွင် မည်သည့်အလုပ်ကိုမျှ မည်သို့လုပ်ဆောင်ရမည်ကို လုံးဝမသိကြပေ။ ၎င်းတို့သည် မိမိတို့၏ ကိုယ်ပိုင်အယူအဆများနှင့် စိတ်ကူးများ၊ ၎င်းတို့၏ အတွေ့အကြုံနှင့် လုပ်ရိုးလုပ်စဉ်များနှင့် ၎င်းတို့၏ စည်းမျဉ်းစည်းကမ်းများကို လိုက်နာလျက် အသင်းတော်အလုပ်ကို မိမိတို့နှစ်သက်သလို လုပ်ဆောင်ကြသည်။ ဤသည်က အသင်းတော်အလုပ်၏ အမျိုးမျိုးသော ကိစ္စများကို ကမောက်ကမဖြစ်ပြီး ဖရိုဖရဲဖြစ်စေကာ စစ်မှန်သော အကျိုးရလဒ်များ မဖြစ်ပေါ်စေရန် တားဆီးသည်။ အကယ်၍ အဖွဲ့တစ်ဖွဲ့တွင် သမ္မာတရားကို နားလည်ပြီး စစ်မှန်သောအလုပ် အနည်းငယ်ကို လုပ်ဆောင်နိုင်သည့် လူတစ်ယောက်နှစ်ယောက် ရှိပါက ၎င်းတို့သည် ထိုအဖွဲ့၏အလုပ်တွင် ပုံမှန်အခြေအနေကို ထိန်းသိမ်းထားနိုင်သည်။ သို့သော်ငြားလည်း ဤသည်မှာ ၎င်းတို့၏ အယောင်ဆောင်ခေါင်းဆောင်နှင့် လုံးဝပင် မသက်ဆိုင်ပေ။ အလုပ်ကို ကောင်းမွန်စွာ လုပ်ဆောင်နိုင်ခဲ့သည့် အကြောင်းရင်းမှာ အဖွဲ့ထဲတွင် စစ်မှန်သောအလုပ် အနည်းငယ်ကို လုပ်ဆောင်နိုင်ပြီး အလုပ်ကို လမ်းကြောင်းမှန်ပေါ်တွင် ထိန်းသိမ်းထားနိုင်သည့် လူကောင်းအနည်းငယ် ရှိသောကြောင့် ဖြစ်သည်၊ ယင်းမှာ ၎င်းတို့၏ အယောင်ဆောင်ခေါင်းဆောင်က စစ်မှန်သောအလုပ်ကို လုပ်ဆောင်ခဲ့သည်ဟု မဆိုလိုပေ။ တာဝန်ယူထားသည့် ဤသို့သော လူကောင်းအနည်းငယ် မရှိဘဲ မည်သည့်အလုပ်ကိုမျှ မလုပ်ဆောင်နိုင်ပေ။ အယောင်ဆောင်ခေါင်းဆောင်များသည် ၎င်းတို့၏အလုပ်ကို လုပ်ဆောင်နိုင်စွမ်းမရှိရုံသာမက အသုံးဝင်မှုလည်း လုံးဝမရှိပေ။ အယောင်ဆောင်ခေါင်းဆောင်များသည် အသင်းတော်အလုပ်ကို အဘယ်ကြောင့် ကမောက်ကမဖြစ်အောင် လုပ်တတ်သနည်း။ ပထမအကြောင်းရင်းမှာ အယောင်ဆောင်ခေါင်းဆောင်များသည် သမ္မာတရားကို နားမလည်ကြ၊ ပြဿနာများကို ဖြေရှင်းရန် သမ္မာတရားအကြောင်း မိတ်သဟာယမဖွဲ့နိုင်ကြသကဲ့သို့ ပြဿနာများကို မည်သို့ဖြေရှင်းရမည်ကိုလည်း မရှာဖွေကြသောကြောင့် ပြဿနာများ စုပုံလာပြီး အသင်းတော်အလုပ်ကို ရပ်တန့်သွားစေသည်။ ဒုတိယအချက်မှာ အယောင်ဆောင်ခေါင်းဆောင်များသည် မျက်စိကန်းကြပြီး ပင်ကိုစွမ်းရည်ရှိသူများကို ပိုင်းခြားသိမြင်နိုင်စွမ်း မရှိကြပေ။ ၎င်းတို့သည် အဖွဲ့ကြီးကြပ်ရေးမှူး အမှုထမ်းများကို သင့်တော်အောင် နေရာမချထားနိုင်ကြသောကြောင့် အချို့သောအလုပ်များတွင် တာဝန်ယူရန် သင့်တော်သူတစ်ဦးတစ်ယောက်မျှ မရှိဘဲ ရပ်တန့်သွားစေသည်။ တတိယအချက်မှာ အယောင်ဆောင်ခေါင်းဆောင်များသည် အရာရှိများကဲ့သို့ အလွန်အမင်း ပြုမူကြသည်။ ၎င်းတို့သည် အလုပ်ကို ကြီးကြပ်ခြင်း သို့မဟုတ် ညွှန်ကြားခြင်း မပြုကြသကဲ့သို့ အလုပ်တွင် အားနည်းသော အပိုင်းတစ်ခု ရှိသည့်နေရာ၌ အလုပ်၏ အသေးစိတ်အချက်များတွင် တက်ကြွစွာ ပါဝင်ခြင်း သို့မဟုတ် လမ်းပြမှုပေးခြင်း မပြုကြပေ။ ဥပမာအားဖြင့်၊ အလုပ်ကိစ္စတစ်ခုတွင် အလုပ်လုပ်ဆောင်နေသည့် လူအနည်းငယ်သည် အခြေခံအုတ်မြစ်သိပ်မရှိသည့် ယုံကြည်သူအသစ်များ ဖြစ်ကြသည်၊ ၎င်းတို့သည် သမ္မာတရားကို နားမလည်ကြ၊ အလုပ်နယ်ပယ်နှင့် များစွာ အကျွမ်းတဝင်မရှိကြသကဲ့သို့ အလုပ်၏ စည်းမျဉ်းများကိုလည်း အတော်အတန် နားမလည်ကြသေးဟု ဆိုပါစို့။ မျက်စိကန်းနေသည့် အယောင်ဆောင်ခေါင်းဆောင်တစ်ဦးသည် ဤပြဿနာများကို မမြင်နိုင်ပေ။ တစ်စုံတစ်ဦးက အလုပ်ကို လုပ်ဆောင်နေသရွေ့ အဆင်ပြေသည်ဟု ၎င်းတို့က ယုံကြည်ကြသည်၊ အလုပ်ကို ကောင်းစွာလုပ်သည်ဖြစ်စေ၊ ဆိုးရွားစွာလုပ်သည်ဖြစ်စေ အရေးမကြီးပေ။ အသင်းတော်အလုပ်တွင် အားနည်းသော အပိုင်းတစ်ခု ရှိသည့်နေရာတိုင်း၌ ၎င်းတို့သည် နောက်ဆက်တွဲ လိုက်လံဆောင်ရွက်သင့်ကြောင်း၊ စစ်ဆေးခြင်းများ ပြုလုပ်သင့်ကြောင်းနှင့် ညွှန်ကြားမှုပေးသင့်ကြောင်း၊ ၎င်းတို့သည် ပြဿနာများကို ဖြေရှင်းရာတွင် ကိုယ်တိုင်ကိုယ်ကျ ပါဝင်သင့်ပြီး မိမိတို့၏ တာဝန်ကို ထမ်းဆောင်နေသူများကို ၎င်းတို့ သမ္မာတရားကို နားလည်ပြီး စည်းမျဉ်းများအတိုင်း လုပ်ဆောင်နိုင်ကာ လမ်းကြောင်းမှန်ပေါ်သို့ ဝင်ရောက်သည်အထိ ထောက်ပံ့ပေးသင့်ကြောင်းကို ၎င်းတို့ မသိကြပေ။ ဤအချိန်ရောက်မှသာ ၎င်းတို့သည် များစွာ စိုးရိမ်ပူပန်ရန် မလိုအပ်တော့ပေ။ အယောင်ဆောင်ခေါင်းဆောင်များသည် ဤနည်းလမ်းဖြင့် အလုပ်မလုပ်ကြပေ။ အလုပ်လုပ်ရန် တစ်စုံတစ်ဦး ရှိနေသည်ကို ၎င်းတို့ မြင်သည့်အခါ ယင်းကို နောက်ထပ် အရေးမစိုက်ကြတော့ပေ။ အလုပ် မည်သို့ပင် ဖြစ်နေပါစေ ၎င်းတို့သည် မည်သို့မျှ စုံစမ်းမေးမြန်းခြင်း မပြုကြပေ။ အလုပ်တွင် အားနည်းသော အပိုင်းတစ်ခု ရှိသည့်နေရာ၌ သို့မဟုတ် အစွမ်းအစနိမ့်သော ကြီးကြပ်ရေးမှူးတစ်ဦး ရှိသည့်နေရာ၌ ၎င်းတို့သည် အလုပ်နှင့်ပတ်သက်၍ ကိုယ်တိုင်ကိုယ်ကျ လမ်းညွှန်မှု မပေးကြသကဲ့သို့ အလုပ်တွင်လည်း မိမိတို့ကိုယ်တိုင် မပါဝင်ကြပေ။ ပြီးလျှင် ကြီးကြပ်ရေးမှူးတစ်ဦးက အလုပ်ကို ထမ်းဆောင်နိုင်သည့်အခါတွင်မူ အယောင်ဆောင်ခေါင်းဆောင်များသည် ကိုယ်တိုင်ကိုယ်ကျ စစ်ဆေးခြင်း သို့မဟုတ် ညွှန်ကြားမှုပေးခြင်းကို သာ၍ပင် မလုပ်ဆောင်ကြပေ၊ ၎င်းတို့သည် အေးအေးဆေးဆေး နေကြပြီး တစ်စုံတစ်ဦးက ပြဿနာတစ်ခုကို တိုင်ကြားလျှင်ပင် ယင်းနှင့်ပတ်သက်၍ မမေးမြန်းကြပေ၊ မလိုအပ်ဟု ၎င်းတို့ ထင်ကြသည်။ အယောင်ဆောင်ခေါင်းဆောင်များသည် ဤတိကျသောအလုပ် တစ်ခုတလေကိုမျှ မလုပ်ဆောင်ကြပေ။ အချုပ်အားဖြင့်ဆိုသော် အယောင်ဆောင်ခေါင်းဆောင်များသည် စစ်မှန်သောအလုပ် တစ်စက်တစ်မျှင်မျှ မလုပ်ဆောင်သည့် ယိုယွင်းပျက်စီးနေသောသူများ ဖြစ်ကြသည်။ မည်သည့်အလုပ်အတွက်မဆို တစ်စုံတစ်ဦးက တာဝန်ယူထားပြီး အလုပ်ကို တာဝန်ယူရန် လူအင်အားအပြည့်အစုံ ရှိနေသရွေ့ အမှုအရာများ ပြီးဆုံးသွားပြီဟု ၎င်းတို့က ယုံကြည်ကြသည်။ ၎င်းတို့က ရံဖန်ရံခါ စုဝေးပွဲတစ်ခု ကျင်းပပြီး ပြဿနာတစ်ခု ပေါ်ပေါက်လာပါက စုံစမ်းမေးမြန်းလိုက်ရုံဖြင့် ပြီးပြီဟု ထင်ကြသည်။ ဤနည်းလမ်းဖြင့် အလုပ်လုပ်ဆောင်နေစဉ်တွင် အယောင်ဆောင်ခေါင်းဆောင်များသည် မိမိတို့ကိုယ်ကို ကောင်းမွန်စွာ လုပ်ဆောင်နေသည်ဟု ယုံကြည်နေဆဲဖြစ်ပြီး မိမိတို့ကိုယ်ကို အတော်အတန် ကျေနပ်နေကြသည်။ ၎င်းတို့က “မည်သည့်အလုပ်ကိစ္စတွင်မဆို ပြဿနာများမရှိပါ။ အမှုထမ်းများအားလုံးကို အပြည့်အစုံ စီစဉ်ပြီးသားဖြစ်ပြီး ကြီးကြပ်ရေးမှူးများကလည်း နေရာတကျ ရှိနေသည်။ ကျွန်ုပ်သည် ဤအလုပ်တွင် အလွန်တရာတော်သည်၊ အလွန်တရာအရည်အချင်းရှိသည်” ဟု တွေးထင်ကြသည်။ ဤသည်မှာ အရှက်မရှိခြင်း မဟုတ်လော။ ၎င်းတို့သည် လုပ်ဆောင်ရန် မည်သည့်တာဝန်များကိုမျှ မမြင်နိုင်ဘဲ မည်သည့်ပြဿနာများကိုမျှ မတွေ့ရှိနိုင်သည့်အထိ အလွန်ပင် မျက်စိကန်းပြီး ဉာဏ်မျက်စိကန်းနေကြသည်။ အချို့နေရာများတွင် အလုပ်သည် ရပ်တန့်သွားသည့်တိုင် ၎င်းတို့မှာမူ ကျေနပ်လျက် “ညီအစ်ကိုမောင်နှမများအားလုံးက ငယ်ရွယ်သည်၊ အားလုံးက မျိုးဆက်သစ်များဖြစ်သည်။ သူတို့သည် သူတို့၏ တာဝန်များကို မီးကုန်ယမ်းကုန် ကိုင်တွယ်သည်၊ သူတို့ အလုပ်ကို ကောင်းကောင်းလုပ်နိုင်မှာ သေချာသည်” ဟု တွေးထင်နေကြသည်။ အမှန်တကယ်တွင် ဤလူငယ်များသည် မည်သည့်အတတ်ပညာပိုင်းဆိုင်ရာ ကျွမ်းကျင်မှုများကိုမျှ နားမလည်သည့် အတွေ့အကြုံမရှိသေးသူများ ဖြစ်ကြသည်။ ၎င်းတို့သည် လုပ်ရင်းသင်ရင်းဖြင့် သင်ယူရမည်ဖြစ်သည်။ ၎င်းတို့သည် မည်သည့်အလုပ်ကိုမျှ မည်သို့လုပ်ဆောင်ရမည်ကို မသိကြသေးဟု ဆိုလျှင် သင့်လျော်သည်၊ အချို့မှာ အနည်းငယ် နားလည်ကောင်း နားလည်နိုင်သော်လည်း ၎င်းတို့သည် ကျွမ်းကျင်သူများ မဟုတ်ကြသကဲ့သို့ စည်းမျဉ်းများကိုလည်း နားမလည်ကြပေ၊ ပြီးလျှင် ၎င်းတို့ တာဝန်တစ်ခုကို လုပ်ဆောင်ပြီးသည့်အခါ ထပ်ခါတလဲလဲ ပြင်ဆင်ရန် သို့မဟုတ် မကြာခဏ ပြန်လုပ်ရန်ပင် လိုအပ်သည်။ လေ့ကျင့်ခြင်းမခံရသေးသည့်အပြင် ပြုပြင်ခြင်းကို မတွေ့ကြုံသေးသည့် လူငယ်အချို့လည်း ရှိသေးသည်။ ၎င်းတို့သည် အလွန်အမင်း အောက်တန်းကျပြီး ပျင်းရိကြကာ သက်သောင့်သက်သာရှိမှုကို တပ်မက်ကြသည်၊ ၎င်းတို့သည် သမ္မာတရားကို အနည်းငယ်မျှပင် လက်မခံကြသကဲ့သို့ အနည်းငယ် ဒုက္ခခံရသည့်အခါ မရပ်မနား ညည်းညူကြသည်။ ၎င်းတို့အများစုသည် သက်သောင့်သက်သာရှိမှုကို တပ်မက်သည့် ဝတ်ကျေတမ်းကျေလုပ်သော ယိုယွင်းပျက်စီးနေသောသူများ ဖြစ်ကြသည်။ ဤသို့သော လူငယ်များနှင့်ပတ်သက်၍ သင်သည် ၎င်းတို့နှင့် သမ္မာတရားအကြောင်း မကြာခဏ မိတ်သဟာယဖွဲ့ရမည်မှာ မလွဲဧကန်ဖြစ်ပြီး ၎င်းတို့ကို ပြုပြင်ရန်မှာ သာ၍ပင် လိုအပ်သေးသည်။ ဤလူငယ်များကို တာဝန်ယူပြီး စောင့်ကြည့်ပေးမည့်သူတစ်ဦး ရှိရမည်ဖြစ်သည်။ ၎င်းတို့၏အလုပ်အတွက် ကိုယ်တိုင်ကိုယ်ကျ တာဝန်ယူရန်နှင့် ကိုယ်တိုင်ကိုယ်ကျ ကြီးကြပ်မှုနှင့် ညွှန်ကြားမှုပေးရန် ခေါင်းဆောင်တစ်ဦး သို့မဟုတ် အမှုဆောင်တစ်ဦး ရှိရမည်ဖြစ်သည်။ ထိုအခါမှသာ ၎င်းတို့၏အလုပ်သည် အသီးအပွင့်အနည်းငယ် သီးပွင့်ပေမည်။ အကယ်၍ ခေါင်းဆောင် သို့မဟုတ် အမှုဆောင်သည် အလုပ်နေရာမှ ထွက်ခွာသွားပြီး အလုပ်ကို ဂရုမစိုက်ဘဲ မေးမြန်းခြင်းမရှိပါက ဤလူများသည် တစ်ပိုင်းတစ်စစီ ဖရိုဖရဲဖြစ်သွားမည်ဖြစ်ပြီး ၎င်းတို့၏ တာဝန်ထမ်းဆောင်မှုသည် လုံးဝ အသီးအပွင့် ဖြစ်ထွန်းမည် မဟုတ်ပေ။ သို့သော် အယောင်ဆောင်ခေါင်းဆောင်များသည် ဤအရာကို ထိုးထွင်းမမြင်ကြပေ။ ၎င်းတို့သည် လူတိုင်းကို ညီအစ်ကိုမောင်နှမများအဖြစ်၊ နာခံပြီး ကျိုးနွံနာခံသောလူများအဖြစ် မြင်ကြသောကြောင့် ၎င်းတို့အပေါ် အလွန်ယုံကြည်မှုရှိကြပြီး ၎င်းတို့ကို အလုပ်များ တာဝန်ပေးကာ နောက်ထပ် အရေးမစိုက်ကြတော့ပေ၊ ဤသည်မှာ အယောင်ဆောင်ခေါင်းဆောင်များ၏ မျက်စိကန်းခြင်းနှင့် ဉာဏ်မျက်စိကန်းခြင်း၏ အကောင်းဆုံးသော သက်သေပင် ဖြစ်သည်။ အယောင်ဆောင်ခေါင်းဆောင်များသည် သမ္မာတရားကို လုံးဝနားမလည်ကြ၊ အရေးကိစ္စများကို ရှင်းလင်းစွာ မမြင်နိုင်ကြသကဲ့သို့ မည်သည့်ပြဿနာများကိုမျှ ဖော်ထုတ်နိုင်စွမ်း မရှိကြသည့်တိုင် မိမိတို့ကိုယ်ကို ကောင်းကောင်းလုပ်ဆောင်နေသည်ဟု ထင်မှတ်ကြသည်။ ၎င်းတို့သည် တစ်နေ့လုံး မည်သည့်အရာကို တွေးတောနေကြသနည်း။ ၎င်းတို့သည် အရာရှိတစ်ဦးကဲ့သို့ မည်သို့ပြုမူရမည်နှင့် အဆင့်အတန်း၏ အကျိုးအမြတ်များကို မည်သို့ခံစားရမည်ကို တွေးတောနေကြသည်။ အယောင်ဆောင်ခေါင်းဆောင်များသည် အသိတရားကင်းမဲ့သောသူများကဲ့သို့ပင် ဘုရားသခင်၏ ရည်ရွယ်ချက်များကို အနည်းငယ်မျှပင် အလေးမထားကြပေ။ ၎င်းတို့သည် စစ်မှန်သောအလုပ်ကို မလုပ်ဆောင်ကြသည့်တိုင် ဘုရားအိမ်တော်က ၎င်းတို့ကို ချီးကျူးပြီး မြှင့်တင်ပေးရန် စောင့်ဆိုင်းနေကြသည်။ အမှန်တကယ်ပင် ၎င်းတို့သည် အရှက်တရားကို မသိကြပေ။

အယောင်ဆောင်ခေါင်းဆောင်များသည် ၎င်းတို့၏ အလုပ်များကို လုပ်ဆောင်ရာတွင် လုံးဝ အသုံးမကျကြသည့်အပြင် ၎င်းတို့၌ ချီးကျူးစရာ တစ်ခုမျှ မရှိပေ။ ၎င်းတို့သည် တိကျသောအသေးစိတ်အလုပ်နှင့် သက်ဆိုင်သည့် စည်းမျဉ်းများကိုမဆိုထားနှင့်။ အလုံးစုံခြုံငုံကြည့်ရှုခြင်းနှင့်ပတ်သက်သည့် စည်းမျဉ်းများကိုပင် သဘောပေါက်နားလည်ရန် မတတ်နိုင်ကြပေ။ ဥပမာအားဖြင့်၊ အချို့လူများတွင် ခိုင်မာသော အတတ်ပညာပိုင်းဆိုင်ရာ အရည်အချင်းများ ရှိသော်လည်း အလွန်ညံ့ဖျင်းသော လူ့သဘာဝ ရှိကြသည်၊ သို့သော် အခြားသူများမှာမူ ၎င်းတို့၏ လူ့သဘာဝပိုင်းတွင် ပြဿနာမရှိသော်လည်း အစွမ်းအစ ညံ့ဖျင်းပြီး အတတ်ပညာပိုင်းဆိုင်ရာ အရည်အချင်းလည်း ညံ့ဖျင်းကြသည်။ ဤလူတို့ကို ကျိုးကြောင်းဆီလျော်သော နည်းလမ်းဖြင့် မည်သို့ အသုံးပြုသင့်သည်၊ နေရာချထားသင့်သည်ဟူသည့် ကိစ္စနှင့်ပတ်သက်လာလျှင် အယောင်ဆောင်ခေါင်းဆောင်များသည် ဤသို့ ပို၍ တိကျပြီး အသေးစိတ်ကျသော အမှုအရာများကို သာ၍ပင် မသိကြပေ။ ထို့ကြောင့် ပျိုးထောင်၍ရနိုင်သည့် အတော်အတန် ကောင်းမွန်သော အစွမ်းအစရှိသူ တစ်ဦးတစ်ယောက်ကို တွေ့ရှိပြီးပြီလောဟု အယောင်ဆောင်ခေါင်းဆောင်များကို မေးသည့်အခါတိုင်း ၎င်းတို့က မည်သူ့ကိုမျှ မတွေ့သေးကြောင်း ပြောဆိုကြသည်။ အယောင်ဆောင်ခေါင်းဆောင်များသည် အလွန် မျက်စိကန်းကြသည်၊ ၎င်းတို့သည် မည်သူ့ကိုမဆို မည်သို့ ရှာတွေ့နိုင်မည်နည်း။ အကယ်၍ သင်က ညီအစ်မ မည်သူမည်ဝါသည် မည်သို့ရှိသနည်းဟု ၎င်းတို့ကို မေးလျှင် သူမသည် ဇာတိပကတိ၏ သက်သောင့်သက်သာဖြစ်မှုကို တပ်မက်သည်ဟု ၎င်းတို့က ပြောဆိုကြလိမ့်မည်။ ညီအစ်ကို မည်သူမည်ဝါသည် မည်သို့ရှိသနည်းဟု ၎င်းတို့ကို မေးလျှင် သူသည် မကြာခဏ အပျက်သဘောဆောင်သည်ဟု ၎င်းတို့က ပြောဆိုကြလိမ့်မည်။ အခြားတစ်စုံတစ်ဦးသည် မည်သို့ရှိသနည်းဟု ၎င်းတို့ကို မေးလျှင် ထိုလူသည် ဘုရားသခင်ကို အချိန်ကြာမြင့်စွာ မယုံကြည်သေးဘဲ အခြေခံအုတ်မြစ် ကင်းမဲ့သည်ဟု ၎င်းတို့က သင့်ကို ပြောဆိုကြလိမ့်မည်။ ၎င်းတို့၏ အမြင်တွင် မည်သူမျှ စံမမီပေ။ ၎င်းတို့သည် အခြားလူတို့၏ အမှားများ၊ ချို့ယွင်းချက်များနှင့် ပြစ်မှားခြင်းများကိုသာ ကြည့်ရှုကြသည်၊ လူတစ်ဦးသည် မြှင့်တင်ပေးခြင်းနှင့် ပျိုးထောင်ခြင်းအတွက် ဘုရားအိမ်တော်၏ စည်းမျဉ်းများနှင့် ကိုက်ညီခြင်း ရှိမရှိကိုဖြစ်စေ၊ ၎င်းတို့သည် မြှင့်တင်ပေးခြင်းနှင့် ပျိုးထောင်ခြင်းအတွက် သင့်တော်သောသူ ဟုတ်မဟုတ်ကိုဖြစ်စေ ကြည့်ရှုနိုင်စွမ်း မရှိကြပေ။ ၎င်းတို့သည် မည်သူက မြှင့်တင်ပေးခြင်းနှင့် ပျိုးထောင်ခြင်းအတွက် အမှန်တကယ် သင့်တော်သည်ကို မခွဲခြားနိုင်ကြသော်လည်း ဘုရားအိမ်တော်၏ လိုအပ်ချက်များနှင့် စည်းမျဉ်းများနှင့် မကိုက်ညီသောသူများကိုမူ အလွန်စိတ်အားထက်သန်စွာနှင့် လျင်မြန်စွာ မြှင့်တင်ပေးကြသည်။ ၎င်းတို့သည် အသင်းတော်ရှိ ချမ်းသာသော အမျိုးသမီးများ၊ ကြွယ်ဝသော အမျိုးသားများနှင့် သူဌေးမိသားစုများ၏ သားသမီးများအားလုံးကိုလည်းကောင်း၊ လောကတွင် အရာရှိများအဖြစ် အမှုထမ်းခဲ့ဖူးသူများကိုလည်းကောင်း၊ စကားပြောကောင်းသူများကိုလည်းကောင်း၊ မည်သို့ လိမ်လည်လှည့်ဖြားရမည်ကို သိသူများကိုလည်းကောင်း မြှင့်တင်ပေးကြသည်၊ မည်သို့ပင်ဖြစ်စေ ၎င်းတို့သည် လောကတွင် လူသိများပြီး ထင်ရှားကျော်ကြားသည့် မည်သူ့ကိုမဆိုနှင့် အာရုံစိုက်ခံရခြင်းကို နှစ်သက်သည့် မည်သူ့ကိုမဆို မြှင့်တင်ပေးကြသည်။ ဤလူတို့သည်သာ ပင်ကိုစွမ်းရည်ရှိသူများဖြစ်သည်ဟု ၎င်းတို့က ယုံကြည်ကြပြီး အမှန်တကယ် သဘောပေါက်နားလည်နိုင်စွမ်းရှိကာ သမ္မာတရားကို လက်ခံနိုင်သည့် လူတစ်ဦးတစ်ယောက်ကိုမျှ မတွေ့ရှိကြသကဲ့သို့ မြှင့်တင်မပေးကြပေ။ အယောင်ဆောင်ခေါင်းဆောင်တစ်ဦးအတွက် ဘုရားအိမ်တော်အတွက် အမှန်တကယ် အရည်အချင်းပြည့်မီသော ပင်ကိုစွမ်းရည်ရှိသူတစ်ဦးတည်းကိုပင် ရှာပေးရန်မှာ လကမ္ဘာပေါ်သို့ တက်ရန်ထက်ပင် ပို၍ ခက်ခဲပေလိမ့်မည်။ ဥပမာအားဖြင့်၊ ဘုရားအိမ်တော်သည် လက်ရှိတွင် စာနှင့်ပတ်သက်သောအလုပ်အတွက် ပင်ကိုစွမ်းရည်ရှိသူများကို လိုအပ်သည်ဆိုပါစို့၊ အယောင်ဆောင်ခေါင်းဆောင်တစ်ဦး တာဝန်ယူထားသည့် အသင်းတော်တစ်ခုတွင် ဤသို့သော လူတစ်ဦး ရှိနေသော်လည်း ထိုအယောင်ဆောင်ခေါင်းဆောင်သည် ဤလူ၏အမည်ကို အဆိုမပြုပေ။ အယောင်ဆောင်ခေါင်းဆောင်ကို ထိုလူကို အဘယ်ကြောင့် မြှင့်တင်ပေးခဲ့သနည်း သို့မဟုတ် မပျိုးထောင်ခဲ့သနည်းဟု မေးသည့်အခါ ၎င်းတို့က “ထိုလူက တက္ကသိုလ်တက်နေစဉ်အတွင်းမှာ မတရားမေထုန်ပြုခြင်းကို နှစ်ကြိမ် ပြုလုပ်ခဲ့သော်လည်း အိမ်ထောင်ကျပြီးသည့်နောက်တွင် ထပ်မလုပ်တော့ပါ။ သူ့ကို မြှင့်တင်ပေးရန်သင့်၊ မသင့် ကျွန်ုပ် မသိခဲ့ပါ” ဟု ပြောဆိုသည်။ ဤသည်မှာ မည်သို့သော စကားမျိုး ဖြစ်သနည်း။ သင်မြှင့်တင်ပေးသည့် ချမ်းသာပြီး တန်ခိုးအာဏာရှိသောလူများသည် မတရားမေထုန်ပြုခြင်းကို မည်သည့်အခါကမျှ မပြုလုပ်ခဲ့ကြောင်း သင်အာမခံနိုင်သလော။ ထိုလူတို့သည် ယင်းကို သာ၍ပင် မပြုလုပ်ကြသလော။ သင်သည် ယင်းကို အဘယ်ကြောင့် မမြင်ရသနည်း။ အယောင်ဆောင်ခေါင်းဆောင်များသည် အလွန်ပင် ဝိညာဉ်ရေးရာ အယောင်ဆောင်ကြသည်၊ ၎င်းတို့သည် စည်းမျဉ်းအချို့ကို သိရှိသယောင် ပြုကြပြီး မြှင့်တင်ပေးခြင်းနှင့် ပျိုးထောင်ခြင်း ခံသင့်သောသူများကို မြှင့်တင်မပေးခြင်းအတွက် ဆင်ခြေများ ရှာကြသည်။ ၎င်းတို့၏ အမြင်တွင် လူတိုင်းသည် ၎င်းတို့အောက် နိမ့်ကျကြသည်။ အဆုံးတွင် မည်သို့ဖြစ်သနည်း။ အယောင်ဆောင်ခေါင်းဆောင်များက မြှင့်တင်ပေးခဲ့သည့် “အထက်တန်းလွှာ” များနှင့် “ပင်ကိုစွမ်းရည်ရှိသူများ” သည် ခိုင်မာစွာ ရပ်တည်ခဲ့ကြပြီလော။ ငါတို့သည် ဤလူတို့မှာ အသေအချာပင် လူကောင်းများ မဟုတ်ဟု ဆိုလိုနေခြင်း မဟုတ်ပါ။ ငါတို့ အဓိက ဖော်ထုတ်နေသည့်အရာမှာ အယောင်ဆောင်ခေါင်းဆောင်များက လူတို့ကို ဆက်ဆံသည့် စည်းမျဉ်းသည် သမ္မာတရားကို အသုံးပြုမည့်အစား လူ့အယူအဆများကို ၎င်းတို့၏ တိုင်းတာမှုအဖြစ် အသုံးပြုခြင်းဖြစ်ကြောင်းနှင့် လူတို့ကို မြှင့်တင်ပေးခြင်းနှင့် ပျိုးထောင်ခြင်းအတွက် ၎င်းတို့၏ စည်းမျဉ်းသည် ဘုရားအိမ်တော်၏ သတ်မှတ်ထားသော စံနှုန်းများကို ၎င်းတို့၏ တိုင်းတာမှုအဖြစ် အသုံးပြုမည့်အစား ၎င်းတို့၏ ကိုယ်ပိုင်အယူအဆများ၊ စိတ်ကူးများနှင့် နှစ်သက်မှုများအတိုင်း လိုက်လျှောက်ခြင်းဖြစ်ပြီး လုံးလုံးလျားလျား ဘာသာတရားမရှိသူများ၏ အမြင်ရှုထောင့်ဖြစ်ကြောင်းပင်တည်း။ အယောင်ဆောင်ခေါင်းဆောင်များသည် ဤသို့ အဘယ်ကြောင့် လုပ်ဆောင်နိုင်ကြသနည်း။ ၎င်းတို့သည် သမ္မာတရားကို သို့မဟုတ် ဘုရားသခင်၏ ရည်ရွယ်ချက်များကို နားမလည်သောကြောင့် ဘုရားအိမ်တော်၏ လိုအပ်ချက်များနှင့် လုံးဝမကိုက်ညီသောသူများကို မြှင့်တင်ပေးနိုင်ကြပြီး ၎င်းတို့ကို ပျိုးထောင်ရန် အာရုံစိုက်ကာ ဘုရားအိမ်တော်၌ အရေးကြီးသော အလုပ်များကို ထမ်းဆောင်ခွင့်ပြုနိုင်ကြခြင်း ဖြစ်သည်။ ဤသည်မှာ အယောင်ဆောင်ခေါင်းဆောင်များ လုပ်ဆောင်သည့် အလုပ်ဖြစ်၏။ သင်တို့၏ ပတ်ဝန်းကျင်ရှိ အယောင်ဆောင်ခေါင်းဆောင်များကို ကြည့်လော့၊ ဤသည်မှာ ၎င်းတို့ အလုပ်လုပ်ပုံနှင့် လူတို့ကို ဆက်ဆံပုံပင် မဟုတ်လော။

အယောင်ဆောင်ခေါင်းဆောင်များ၌ မကြာခဏ ထုတ်ဖော်ပြလေ့ရှိသော အမြင်ရှုထောင့်တစ်ခု ရှိသည်၊ ၎င်းတို့က အသိပညာရှိသူများ၊ အဆင့်အတန်းရှိသူများနှင့် အပြင်လောကတွင် အရာရှိများအဖြစ် အမှုထမ်းခဲ့ဖူးသူများသည် ပင်ကိုစွမ်းရည်ရှိသူများဖြစ်ကြပြီး ထိုသို့သောလူများကို ဘုရားသခင်ကို စတင်ယုံကြည်ပြီးနောက် ဘုရားအိမ်တော်က ပျိုးထောင်ပြီး အသုံးပြုသင့်သည်ဟု တွေးထင်ကြသည်။ ၎င်းတို့သည် ထိုလူတို့ကို အမှန်တကယ် လေးစားပြီး ကိုးကွယ်ကြသည်၊ ၎င်းတို့ကို မိမိတို့၏ ကိုယ်ပိုင်ဆွေမျိုးများနှင့် မိသားစုဝင်များကဲ့သို့ပင် ဆက်ဆံကြသည်။ ဤလူတို့ကို အခြားသူများထံ မိတ်ဆက်ပေးသည့်အခါ ၎င်းတို့သည် အပြင်လောကတွင် ကုမ္ပဏီတစ်ခု၏ သူဌေးဖြစ်ခဲ့ပုံကိုဖြစ်စေ၊ အစိုးရဌာနတစ်ခု၏ ခေါင်းဆောင်ဖြစ်ခဲ့ပုံကိုဖြစ်စေ၊ သတင်းစာတစ်ခု၏ အယ်ဒီတာဖြစ်ခဲ့ပုံကိုဖြစ်စေ၊ ပြည်သူ့လုံခြုံရေးဌာနရှိ ညွှန်ကြားရေးမှူးတစ်ဦးဖြစ်ခဲ့ပုံကိုဖြစ်စေ မကြာခဏ ပြောဆိုကြသည်၊ သို့မဟုတ် ၎င်းတို့ မည်မျှ ချမ်းသာကြွယ်ဝကြောင်းကို ပြောဆိုကြသည်။ အယောင်ဆောင်ခေါင်းဆောင်များသည် ထိုသို့သောလူများကို အထူးပင် အထင်ကြီးကြသည်။ သင်တို့ မည်သို့ပြောမည်နည်း၊ အယောင်ဆောင်ခေါင်းဆောင်များတွင် အစွမ်းအစ ရှိသလော။ ၎င်းတို့သည် ဝိညာဉ်ရေးရာ အယောင်ဆောင်ကြပြီး အမှုအရာများကို ထွင်းဖောက်မမြင်နိုင်ကြသည်မှာ အမှန်ပင် မဟုတ်လော။ အယောင်ဆောင်ခေါင်းဆောင်များက ဤလူတို့သည် လူ့အဖွဲ့အစည်းတွင် ပင်ကိုစွမ်းရည်ရှိသူများ ဖြစ်ခဲ့သောကြောင့် ၎င်းတို့ ဤနေရာသို့ လာသည့်အခါ ဘုရားအိမ်တော်သည် ၎င်းတို့ကို ပျိုးထောင်ပြီး အရေးကြီးသော အခန်းကဏ္ဍတစ်ခုကို ပေးသင့်သည်ဟု တွေးထင်ကြသည်။ ဤအမြင်သည် မှန်ကန်သလော။ ယင်းသည် သမ္မာတရား စည်းမျဉ်းများနှင့် ကိုက်ညီသလော။ အကယ်၍ ဤလူတို့သည် သမ္မာတရားကို လုံးဝ မချစ်မြတ်နိုးဘဲ အသိစိတ်နှင့် ဆင်ခြင်တုံတရား ကင်းမဲ့နေပါက ၎င်းတို့ကို ဘုရားအိမ်တော်က ပျိုးထောင်ပြီး အရေးကြီးသော အခန်းကဏ္ဍတစ်ခုကို ပေးနိုင်မည်လော။ ၎င်းတို့သည် ပျိုးထောင်ခြင်းခံရရန် အရည်အချင်းမပြည့်မီပေ။ ၎င်းတို့သည် ဘာသာတရားမရှိသူများကြားတွင် ပင်ကိုစွမ်းရည်ရှိသူများ ဖြစ်ခဲ့သည်ဟူသောအချက်က ၎င်းတို့သည် ဘုရားအိမ်တော်၌ ပင်ကိုစွမ်းရည်ရှိသူများဖြစ်သည်ဟု မဆိုလိုပေ၊ သို့သော် ဤအယောင်ဆောင်ခေါင်းဆောင်များသည် အရာရှိများဖြစ်ရသည်ကို နှစ်သက်ကြပြီး အရာရှိများဖြစ်ခဲ့သည့် အခြားသူများကို အထူးပင် ကိုးကွယ်ကြသည်။ အပြင်လောကတွင် အရာရှိများဖြစ်ခဲ့ဖူးသူများ သို့မဟုတ် အဆင့်အတန်းရှိခဲ့ဖူးသူများကို တွေ့သည့်အခါတိုင်း ၎င်းတို့သည် သခင်များရှေ့မှ ကျွန်များကဲ့သို့ ဦးညွှတ်ကုန်းကွပြီး အလွန်ပင် အောက်ကျို့ဆက်ဆံကြသည်၊ ၎င်းတို့သည် ထိုလူတို့ကို အမေ သို့မဟုတ် အဖေ၊ သို့မဟုတ် အစ်မ သို့မဟုတ် အစ်ကိုဟု ခေါ်လိုစိတ် ပြင်းပြကြပြီး ဤလူတို့ကို အသင်းတော်ရှိ ခေါင်းဆောင်များ သို့မဟုတ် အမှုဆောင်များအဖြစ် မြှင့်တင်ပေးရန်လည်း ဆန္ဒရှိကြသည်။ ငါ့ကို ပြောလော့၊ ဤလူတို့သည် သမ္မာတရားကို လိုက်စားသောသူများ ဖြစ်ကြသလော။ ၎င်းတို့ အပြင်လောကတွင် အဆင့်အတန်းအနည်းငယ်ရှိပြီး ကျော်ကြားမှုအချို့ကို နှစ်သက်ခံစားရခြင်းက ၎င်းတို့သည် ဘုရားအိမ်တော်၌ ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် အမှုထမ်းရန် သင့်တော်သည်ဟု ဆိုလိုသလော။ အကယ်၍ ၎င်းတို့သည် သမ္မာတရားကို နားမလည်ဘဲ မာနထောင်လွှားပြီး စိတ်ကြီးဝင်တတ်သော စိတ်သဘောထားများဖြင့် ပြည့်နေပါက ၎င်းတို့သည် ဘုရားအိမ်တော်၌ ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ရန် ထိုက်တန်သလော။ လူတို့ကို ၎င်းတို့၏ ကိုယ်ကျင့်စရိုက်ကို လျစ်လျူရှုပြီး ၎င်းတို့၏ အဆင့်အတန်းနှင့် ကျော်ကြားမှုကိုသာ အာရုံစိုက်ခြင်းဖြင့် မြှင့်တင်ပေးခြင်းသည် စည်းမျဉ်းများနှင့် ကိုက်ညီသလော။ အယောင်ဆောင်ခေါင်းဆောင်များသည် ဘုရားသခင်က မည်သို့သောလူစားမျိုးကို နှစ်သက်သည်ကိုလည်းကောင်း၊ မည်သို့သောလူစားမျိုးကို ကိုယ်တော်က မြှင့်တင်ပေးပြီး အသုံးပြုသည်ကိုလည်းကောင်း သိကြသလော။ ဘုရားအိမ်တော်၏ အလုပ်အစီအစဉ်များသည် လူတို့ကို စံနှုန်းသုံးခုအတိုင်း မြှင့်တင်ပေးပြီး ပျိုးထောင်ရမည်ဖြစ်ကြောင်း အကြိမ်ကြိမ်အခါခါ အလေးပေးပြောကြားခဲ့သည်၊ ပထမအချက်၊ ၎င်းတို့သည် လူ့သဘာဝ၊ အသိစိတ်နှင့် ဆင်ခြင်တုံတရားကို ပိုင်ဆိုင်ရမည်၊ ဒုတိယအချက်၊ ၎င်းတို့သည် သမ္မာတရားကို ချစ်မြတ်နိုးပြီး သမ္မာတရားကို လက်ခံနိုင်စွမ်းရှိသူတစ်ဦး ဖြစ်ရမည်၊ တတိယအချက်၊ ၎င်းတို့သည် အတိုင်းအတာတစ်ခုအထိ အစွမ်းအစရှိရမည်ဖြစ်ပြီး အလုပ်လုပ်နိုင်စွမ်းကို ပိုင်ဆိုင်ရမည်။ ဤစံနှုန်းသုံးခုနှင့် ကိုက်ညီသောသူများသာလျှင် မြှင့်တင်ပေးခြင်းနှင့် ပျိုးထောင်ခြင်း ခံရနိုင်ပြီး ကိုယ်စားလှယ်လောင်းများဖြစ်ရန်နှင့် ခေါင်းဆောင်များ သို့မဟုတ် အမှုဆောင်များဖြစ်ရန် အရည်အချင်းပြည့်မီသည်။ အစွမ်းအစနှင့် ပင်ကိုစွမ်းရည်ကိုသာ ပိုင်ဆိုင်ရုံမျှဖြင့် လုံးဝမလုံလောက်ပေ။ ကိုယ်ကျင့်စရိုက်သည် ပထမနေရာတွင် ရှိသည်၊ ဒုတိယအနေဖြင့် သမ္မာတရားကို လက်ခံနိုင်စွမ်းရှိရန်မှာ မရှိမဖြစ်လိုအပ်သည်၊ ဤနှစ်ခုမှာ အရေးကြီးဆုံးသော စံနှုန်းများ ဖြစ်ကြသည်။ အကယ်၍ သမ္မာတရားကို မချစ်မြတ်နိုးသော ဆိုးယုတ်သည့်လူများကို မြှင့်တင်ပေးပါက အကျိုးဆက်များသည် ဆိုးရွားလှပေလိမ့်မည်၊ ထို့ကြောင့် လူ့သဘာဝ ကင်းမဲ့သောသူများကို ရာထူးတိုးမြှင့်ရန် လုံးဝ ခွင့်မပြုပေ။ သို့သော် အယောင်ဆောင်ခေါင်းဆောင်များသည် ဘုရားအိမ်တော်၏ လိုအပ်ချက်များကို လျစ်လျူရှုကြသည်။ လူတို့ကို ရွေးချယ်ပြီး အသုံးပြုသည့်အခါ ၎င်းတို့သည် ထိုလူသည် လူ့အဖွဲ့အစည်းတွင် အဆင့်အတန်းရှိမရှိ၊ ၎င်းတို့၏ နောက်ခံနှင့် ရာထူးသည် မည်သို့ဖြစ်သည်၊ ၎င်းတို့သည် အဆင့်မြင့်ပညာရေးကို လက်ခံရရှိခဲ့ခြင်း ရှိမရှိနှင့် လူ့အဖွဲ့အစည်းတွင် ၎င်းတို့၏ ဂုဏ်သတင်းသည် မည်မျှ မြင့်မားသည်ကို အမြဲတမ်း အာရုံစိုက်ကြသည်၊ ဤသည်တို့မှာ လူတို့ကို မြှင့်တင်ပေးပြီး ပျိုးထောင်သည့်အခါ ၎င်းတို့ အာရုံစိုက်သည့် ကဏ္ဍများ ဖြစ်ကြသည်။ ဤသည်မှာ ဘုရားအိမ်တော်က သတ်မှတ်ထားသော စည်းမျဉ်းများနှင့် ကိုက်ညီသလော။ ဤသည်မှာ ဘုရားနှုတ်ကပတ်တော်များ၏ သမ္မာတရားနှင့် ကိုက်ညီသလော။ လူ့အဖွဲ့အစည်းတွင် အဆင့်အတန်းရှိသော ထိုလူတို့သည် မည့်သို့သောသူများ ဖြစ်ကြသနည်း။ ၎င်းတို့အားလုံးသည် မည်သည့်နည်းလမ်းဖြင့်မဆို အာဏာနှင့် အဆင့်အတန်းအတွက် တိုက်ခိုက်ကြသော လူများဖြစ်ကြပြီး စာတန်နှင့်ဆိုင်သောသူများ ဖြစ်ကြသည်ဟု ဆိုနိုင်သည်။ အကယ်၍ ၎င်းတို့သည် ဘုရားအိမ်တော်၌ အာဏာကိုင်စွဲပါက ဘုရားအိမ်တော်သည် ဘုရားသခင်၏ အသင်းတော် ဖြစ်နေဦးမည်လော။ စာတန်နှင့်ဆိုင်သောလူများကို ခေါင်းဆောင်များဖြစ်လာစေရန် မြှင့်တင်ပေးရာတွင် အယောင်ဆောင်ခေါင်းဆောင်များ၏ ရည်ရွယ်ချက်မှာ အဘယ်နည်း။ ဤသို့ပြုမူခြင်းသည် လူတို့ကို ပျိုးထောင်ခြင်းနှင့် အသုံးပြုခြင်းအတွက် ဘုရားအိမ်တော်၏ စည်းမျဉ်းများနှင့် ကိုက်ညီသလော။ ယင်းသည် အသင်းတော်၏အလုပ်ကို ဗြောင်ကျကျ အနှောင့်အယှက်ပေးပြီး ပျက်စီးစေခြင်းပင် မဟုတ်လော။ အယောင်ဆောင်ခေါင်းဆောင်များက လူတို့ကို စည်းမျဉ်းမဲ့ မြှင့်တင်ပေးခြင်းနှင့် ပျိုးထောင်ခြင်းသည် အသင်းတော်၏အလုပ်အတွက် အကြီးမားဆုံးသော အဖျက်အမှောင့်လုပ်ခြင်းနှင့် အနှောင့်အယှက်ပေးခြင်းကို ဖြစ်စေသည့်အရာဖြစ်ပြီး ဘုရားသခင်ကို အတိုက်အခံလုပ်သည့် နည်းလမ်းတစ်ခု ဖြစ်သည်။

အယောင်ဆောင်ခေါင်းဆောင်များသည် အလွန်ညံ့ဖျင်းသော အစွမ်းအစရှိပြီး သမ္မာတရားကို သဘောပေါက်နားလည်နိုင်စွမ်း မရှိကြပေ။ ၎င်းတို့သည် တရားဒေသနာမည်မျှကို နားထောင်သည်ဖြစ်စေ သို့မဟုတ် ဘုရားနှုတ်ကပတ်တော်မည်မျှကို ဖတ်ရှုသည်ဖြစ်စေ ၎င်းတို့သည် စင်ကြယ်စွာ သဘောပေါက်နားလည်ခြင်း သို့မဟုတ် သမ္မာတရားကို နားလည်ခြင်း မရှိကြသေးပေ၊ ၎င်းတို့သည် အယူဝါဒများကို နှစ်ပေါင်းမည်မျှ ဟောပြောခဲ့သည်ဖြစ်စေ မိမိတို့ပြောဆိုနေသည့်အရာကို နားမလည်ကြပေ၊ ယင်းတို့အားလုံးသည် လုံးဝ အနှစ်သာရမရှိသောစကားများသာဖြစ်ပြီး ဘာကိုဆိုလိုမှန်း သိနိုင်စရာမရှိပေ။ ၎င်းတို့သည် အယူဝါဒအနည်းငယ်ကို မှတ်မိပြီး ဟောပြောနိုင်သောကြောင့် မိမိတို့တွင် သမ္မာတရား လက်တွေ့ကျမှု ရှိသည်ဟု တွေးထင်ကြသော်လည်း ၎င်းတို့လုပ်ဆောင်သည့် မည်သည့်အရာမျှ သမ္မာတရားနှင့် မသက်ဆိုင်ပေ၊ ဤသူတို့သည် သမားရိုးကျ ဖာရိရှဲများ ဖြစ်ကြသည်။ အပေါ်ယံအားဖြင့် ၎င်းတို့သည် လူတို့ကို မကြာခဏ တရားဟောကြပြီး သမ္မာတရားကို နားလည်သကဲ့သို့ ကြားကောင်းအောင် ပြောဆိုကြပုံရသော်လည်း ၎င်းတို့လုပ်ဆောင်သည့်အရာမှာ သမ္မာတရားနှင့် ဆန့်ကျင်ပြီး ကွဲလွဲနေသည်။ ၎င်းတို့သည် မိမိတို့က ဘုရားသခင်ကို အစေခံနေပြီး အသင်းတော်၏အလုပ်ကို လုပ်ဆောင်နေသည်ဟုလည်း အခိုင်အမာဆိုကြသည်၊ သို့သော် အမှန်တကယ်တွင် ၎င်းတို့လုပ်ဆောင်သမျှသည် ဘုရားသခင်ကို လုံးလုံးလျားလျား ရန်လိုခြင်းသာ ဖြစ်သည်။ အယောင်ဆောင်ခေါင်းဆောင်များသည် ဘုရားအိမ်တော်အတွက် အသုံးဝင်သော ပင်ကိုစွမ်းရည်ရှိသူများကို မည်သည့်အခါမျှ မြှင့်တင်မပေးကြဘဲ အမှန်တကယ် သမ္မာတရားကို လိုက်စားသည့် အတော်အတန် ရိုးသားသောလူများကို လျစ်လျူရှုပြီး မျက်ကွယ်ပြုကြသည်။ ထိုအစား ၎င်းတို့သည် ဖော်လံဖားသောသူများ၊ စိတ်မချရဖြစ်ပြီး လှည့်ဖြားတတ်သောသူများနှင့် ရည်မှန်းချက်များနှင့် လိုအင်ဆန္ဒများရှိသူများကို အသင်းတော်၌ အလုပ်တာဝန်ယူရန် မြှင့်တင်ပေးပြီး ပျိုးထောင်ကြသည်။ ဤအရာအားလုံး၏ ရလဒ်မှာ ထိုလူတို့သည် အလုပ်၌ အချိန်ကာလတစ်ခုကြာ ရှိနေပြီးသည်နှင့်တစ်ပြိုင်နက် အသင်းတော်အလုပ်၏ ကဏ္ဍအမျိုးမျိုးသည် ရပ်တန့်သွားပြီး တုံ့ဆိုင်းသွားသည့် အခြေအနေသို့ ဝင်ရောက်လုနီးပါးဖြစ်သွားသည်၊ ဤသို့ဖြင့် အသင်းတော်၏အလုပ်သည် ဤအယောင်ဆောင်ခေါင်းဆောင်များ၏ လက်ထဲတွင် ပျက်စီးသွားရသည်။ အယောင်ဆောင်ခေါင်းဆောင်များဖြစ်သော ဤလူစားမျိုးသည် စက်ဆုပ်ဖွယ် မကောင်းသလော။ ၎င်းတို့ကို ဖြုတ်ချသင့်သလော။ ၎င်းတို့ကို မဖြစ်မနေ ဖြုတ်ချရမည်။ နှောင့်နှေးကြန့်ကြာသည့် တစ်ရက်ချင်းစီတိုင်းသည် အသင်းတော်၏အလုပ်ကို တစ်နေ့လုံး ထိခိုက်စေသည်။ အချို့သော အယောင်ဆောင်ခေါင်းဆောင်များသည် မိမိတို့က စစ်မှန်သောအလုပ်ကို မလုပ်ဆောင်နိုင်ကြောင်း သိရှိကြသော်လည်း မိမိသဘောအလျောက် ရာထူးမှ နုတ်ထွက်ရန် မလိုလားကြဘဲ အဆင့်အတန်း၏ အကျိုးအမြတ်များကို အစဉ်မပြတ် စွဲလမ်းနေကြပြီး အသင်းတော်၏အလုပ်ကို ထိခိုက်နစ်နာစေသည်အထိပင် ပြုလုပ်ကြမည်ဖြစ်သည်။ ဤလူတို့တွင် ဆင်ခြင်တုံတရား အနည်းငယ်မျှပင် ရှိသေးသလော။ အယောင်ဆောင်ခေါင်းဆောင်များတွင် သဘောပေါက်နားလည်နိုင်စွမ်း မရှိပေ၊ သို့မဟုတ် စစ်မှန်သော ပင်ကိုစွမ်းရည်နှင့် အမှန်တကယ် သိကျွမ်းခြင်း တစ်ခုတလေမျှ မရှိပေ၊ ၎င်းတို့သည် သမ္မာတရားကို လိုက်စားသောသူများ မဟုတ်ကြသည့်အပြင် အဆင့်အတန်း၏ အကျိုးအမြတ်များကိုလည်း တပ်မက်ကြသည်၊ ၎င်းတို့သည် အရှက်မရှိသောလူများ ဖြစ်ကြသည်၊ ထို့ကြောင့် ၎င်းတို့ကို လုံးဝ မြှင့်တင်ပေးခြင်းနှင့် ပျိုးထောင်ခြင်း မပြုရပေ။ အကယ်၍ သင်က သင်၏အစွမ်းအစသည် အလွန်ညံ့ဖျင်းသည်ဟုလည်းကောင်း၊ အမှားနှင့်အမှန်ကို ပိုင်းခြားနိုင်စွမ်းမရှိဟုလည်းကောင်း၊ သမ္မာတရားကို သဘောပေါက်နားလည်နိုင်စွမ်းမရှိဟုလည်းကောင်း တွေးထင်ပါက၊ သင်မည်သည့်အရာကိုပင် လုပ်ဆောင်ပါစေ သင်၏ ရည်မှန်းချက်များနှင့် လိုအင်ဆန္ဒများကို စိတ်အလိုလိုက်ခြင်း မပြုလုပ်နှင့်၊ အသင်းတော်၌ အရာရှိတစ်ဦးဖြစ်လာရန်၊ အသင်းတော်ခေါင်းဆောင်တစ်ဦးဖြစ်လာရန် ကြိုးပမ်းဖို့ မစဉ်းစားနှင့်၊ ခေါင်းဆောင်တစ်ဦးဖြစ်ရခြင်းသည် ထိုမျှ မလွယ်ကူပေ။ အကယ်၍ သင်သည် ရိုးသားသောသူတစ်ဦးမဟုတ်ဘဲ သမ္မာတရားကို မချစ်မြတ်နိုးပါက သင်သည် ခေါင်းဆောင်တစ်ဦး ဖြစ်လာသည်နှင့်တစ်ပြိုင်နက် သင်သည် အန္တိခရစ် သို့မဟုတ် အယောင်ဆောင်ခေါင်းဆောင်တစ်ဦး ဖြစ်လာလိမ့်မည်။ အန္တိခရစ်များနှင့် အယောင်ဆောင်ခေါင်းဆောင်များ နှစ်မျိုးစလုံးသည် အသိစိတ်နှင့် ဆင်ခြင်တုံတရား ကင်းမဲ့သောလူများဖြစ်ကြပြီး မကောင်းမှုကို ပြုလုပ်ကာ အသင်းတော်၏အလုပ်ကို အနှောင့်အယှက်ပေးနိုင်စွမ်းရှိသော လူများဖြစ်ကြသည်။ အန္တိခရစ်များသည် နတ်ဆိုးများနှင့် စာတန်များဖြစ်သည်ဟု ဆိုခြင်းမှာ မှန်ကန်သော်လည်း အယောင်ဆောင်ခေါင်းဆောင်များသည်လည်း လူကောင်းများ မဟုတ်ကြပေ၊ အနည်းဆုံးအားဖြင့် ၎င်းတို့သည် မျက်နှာပြောင်တိုက်၍ အရှက်မရှိသော၊ အသိစိတ်နှင့် ဆင်ခြင်တုံတရား ကင်းမဲ့သောလူများ ဖြစ်ကြသည်။ အယောင်ဆောင်ခေါင်းဆောင်တစ်ဦးဖြစ်ပြီး ဖြုတ်ချခံရခြင်း၌ ဂုဏ်ယူစရာ တစ်ခုခု ရှိသလော။ ယင်းမှာ ရှက်ဖွယ်ဖြစ်သည်၊ အစွန်းအထင်းတစ်ခုဖြစ်ပြီး ယင်းနှင့်ပတ်သက်၍ လုံးဝ ဂုဏ်ယူစရာ တစ်ခုမျှ မရှိပေ။ သင်သည် အသင်းတော်အလုပ်အပေါ်တွင် ဝန်တာစိတ်ရှိပြီး ပါဝင်လုပ်ကိုင်လိုလျှင် ဤသည်မှာ ကောင်းသည်။ သို့သော် သင်သည် သမ္မာတရားကို နားလည်ခြင်း ရှိမရှိလည်းကောင်း၊ ပြဿနာများကို ဖြေရှင်းရန် သမ္မာတရားကို မိတ်သဟာယဖွဲ့နိုင်ခြင်း ရှိမရှိလည်းကောင်း၊ ဘုရားသခင်၏ အလုပ်ကို အမှန်တကယ် နာခံနိုင်ခြင်း ရှိမရှိလည်းကောင်း၊ အလုပ်အစီအစဉ်များနှင့်အညီ အသင်းတော်အလုပ်ကို ကောင်းမွန်စွာ ဆောင်ရွက်နိုင်ခြင်း ရှိမရှိကိုလည်းကောင်း ဆင်ခြင်သုံးသပ်ရမည်။ သင်သည် ဤစံသတ်မှတ်ချက်များနှင့် ကိုက်ညီလျှင် ခေါင်းဆောင် သို့မဟုတ် အမှုဆောင်ဖြစ်ရန် ဝင်ရောက်ယှဉ်ပြိုင်နိုင်သည်။ ဤအရာကို ပြောရာတွင် ငါဆိုလိုသည်မှာ အနည်းဆုံးအနေဖြင့် လူတို့သည် မိမိကိုယ်ကို သတိပြုမိခြင်းကို ပိုင်ဆိုင်ရမည်။ ရှေးဦးစွာ သင်သည် လူတို့ကို ပိုင်းခြားသိမြင်နိုင်သလော၊ သမ္မာတရားကို နားလည်ပြီး စည်းမျဉ်းနှင့်အညီ အမှုအရာများကို လုပ်ဆောင်နိုင်သလောဆိုသည်ကို ကြည့်လော့။ ဤလိုအပ်ချက်များနှင့် သင်ကိုက်ညီလျှင် သင်သည် ခေါင်းဆောင် သို့မဟုတ် အမှုဆောင်တစ်ယောက်ဖြစ်ရန် သင့်တော်သည်။ သင်သည် မိမိကိုယ်ကို အကဲဖြတ်ခြင်းကို မစွမ်းဆောင်နိုင်လျှင် သင်နှင့် ရင်းနှီးသည့် သို့မဟုတ် သင်နှင့် နီးစပ်သည့် သင့်အနီးမှလူများကို မေးမြန်းနိုင်သည်။ သင်သည် ခေါင်းဆောင်ဖြစ်ရန် အစွမ်းအစ မလုံလောက်၊ သင်၏ လက်ရှိအလုပ်ကိုသာ လုပ်ဆောင်ခြင်းက ကောင်းနေပြီဖြစ်သည် ဟု ၎င်းတို့အားလုံးက ဆိုလျှင် သင်သည် သင့်ကိုယ်သင် အလျင်အမြန် သိရှိလာသင့်သည်။ သင်သည် အစွမ်းအစနည်းသည့်အတွက် ခေါင်းဆောင်ဖြစ်လိုစိတ်ရှိလျက်ဖြင့် သင်၏ အချိန်အားလုံးကို မကုန်ဆုံးစေနှင့်။ အသိတရားရှိရှိနှင့် လက်တွေ့ကျသော စိတ်နေသဘောထားဖြင့် သင်တတ်နိုင်သမျှသာ လုပ်ဆောင်လျက် သင့်တာဝန်ကို ကောင်းမွန်စွာ ထမ်းဆောင်လော့။ ဤသို့ဖြင့် သင်သည် စိတ်ငြိမ်သက်ခြင်းရှိနိုင်သည်။ ဤသည်မှာလည်း ကောင်းသည်။ သင်သည် ခေါင်းဆောင်ဖြစ်နိုင်စွမ်းရှိလျှင်၊ ဤသို့သော အစွမ်းအစနှင့် ပင်ကိုစွမ်းရည်ကို အမှန်တကယ်ပိုင်ဆိုင်လျှင်၊ အလုပ်လုပ်နိုင်စွမ်းကို ပိုင်ဆိုင်လျှင်၊ ဝန်တာစိတ်ရှိလျှင် သင်သည် ဘုရားအိမ်တော်တွင် လိုအပ်နေသော ပင်ကိုစွမ်းရည်ရှိသည့်လူအမျိုးအစား အတိအကျပင် ဖြစ်ပြီး မြှင့်တင်ပေးပြီး ပျိုးထောင်ခံရရန် သေချာသည်။ သို့သော် အရာရာတွင် ဘုရားသခင်၏ အချိန်ရှိသည်။ ဤမြှင့်တင်ပေးခြင်းခံရလိုသည့် ဆန္ဒသည် လွန်ကျူးသောရည်မှန်းချက်မဟုတ်ပေ။ သို့သော် သင့်တွင် ခေါင်းဆောင်တစ်ဦးဖြစ်ရန် အစွမ်းအစရှိရမည်ဖြစ်ပြီး စံသတ်မှတ်ချက်များနှင့် ကိုက်ညီရမည်။ သင်သည် အစွမ်းအစညံ့ဖျင်းသည့်တိုင်အောင် ခေါင်းဆောင်ဖြစ်လိုလျက်သို့မဟုတ် အရေးကြီးသောတာဝန်တစ်ခုခုကို ယူလိုလျက် သို့မဟုတ် အဘက်ဘက်မှ အလုပ်အားလုံးအတွက် တာဝန်ယူလိုလျက် သို့မဟုတ် အသိအမှတ်ပြုခြင်းခံစေသည့်အရာတစ်ခုကို လုပ်ဆောင်လိုလျက် သင်၏ အချိန်အားလုံးကို ကုန်ဆုံးဆဲဖြစ်လျှင် ဤသည်မှာ လွန်ကျူးသောရည်မှန်းချက်ဖြစ်သည်။ လွန်ကျူးသော ရည်မှန်းချက်သည် ဘေးဥပဒ်ကို ဆောင်ကြဉ်းပေးနိုင်သည်၊ ထို့ကြောင့် သင်သည် ယင်းကို သတိထားသင့်သည်။ လူအားလုံးသည် တိုးတက်လိုစိတ်ရှိကြပြီး သမ္မာတရားဆီသို့ ကြိုးပမ်းလိုစိတ်ရှိကြရာ ယင်းမှာ ပြဿနာမဟုတ်ပေ။ အချို့လူများတွင် အစွမ်းအစရှိသည်၊ ခေါင်းဆောင်များဖြစ်ရန် စံသတ်မှတ်ချက်များနှင့် ကိုက်ညီသည်၊ သမ္မာတရားဆီသို့ ကြိုးပမ်းနိုင်စွမ်းရှိသည်၊ ဤသည်မှာ ကောင်းသောအရာတစ်ခု ဖြစ်သည်။ အခြားသူများမှာမူ အစွမ်းအစကို မပိုင်ဆိုင်ကြပေ၊ ထို့ကြောင့် ၎င်းတို့သည် မိမိတို့၏ ကိုယ်ပိုင်တာဝန်ကို စွဲကိုင်ထားသင့်ပြီး မိမိတို့ရှေ့မှောက်၌ရှိသော တာဝန်ကို ကောင်းမွန်စွာ ထမ်းဆောင်ကာ ယင်းကို စည်းမျဉ်းနှင့်အညီ၊ ဘုရားအိမ်တော်၏ လိုအပ်ချက်များနှင့်အညီ လုပ်ဆောင်သင့်သည်၊ ၎င်းတို့အတွက်မူ ယင်းမှာ ပိုကောင်းသည်၊ ပိုလုံခြုံသည်၊ ပို၍ လက်တွေ့ကျသည်။

ခေါင်းဆောင်များနှင့် အမှုဆောင်များအဖြစ် ရွေးကောက်တင်မြှောက်ခြင်းခံရသူများ သို့မဟုတ် မြှင့်တင်ပေးခြင်းနှင့် ပျိုးထောင်ခြင်းခံရသူများသည် “ညီအစ်ကိုမောင်နှမများက လူများစွာထဲမှ ကျွန်ုပ်ကို ရွေးချယ်ခဲ့သည်၊ ဘုရားအိမ်တော်က ကျွန်ုပ်ကို မြှင့်တင်ပေးခဲ့သည်၊ ထို့ကြောင့် ကျွန်ုပ်၌ အမှန်ပင် ပင်ကိုစွမ်းရည်အချို့ရှိပြီး သာမန်လူများထက် သာသည်၊ ရွှေစစ်သည် နောက်ဆုံး၌ အရောင်တောက်ပစမြဲပင်” ဟူ၍ ခံစားခြင်းဖြင့် လိုရာဆွဲတွေးခြင်း မပြုလုပ်သင့်ပေ။ ဤသို့တွေးထင်ခြင်းသည် ကောင်းသလော။ ယင်းသည် ဖောက်ပြန်ပျက်စီးသော စိတ်သဘောထား၏ ထုတ်ဖော်ခြင်းတစ်ခု မဟုတ်လော။ (ဟုတ်ပါသည်။) မြှင့်တင်ပေးခြင်းနှင့် ပျိုးထောင်ခြင်းခံရခြင်းသည် ကောင်းသောအရာတစ်ခုနှင့် ကောင်းသောအခွင့်အရေးတစ်ခု ဖြစ်သော်လည်း သင်သည် ဤလမ်းခရီးကို ကောင်းစွာ လျှောက်လှမ်းနိုင်ခြင်း ရှိမရှိသည် သင်သည် ဤအခွင့်အရေးကို မည်သို့ချဉ်းကပ်သည်နှင့် ယင်းကို တန်ဖိုးထားနိုင်ခြင်း ရှိမရှိအပေါ်တွင် မူတည်သည်။ ဘုရားသခင်သည် သင့်ကို ဤအခွင့်အရေး ပေးခဲ့ပြီးဖြစ်သော်လည်း ယင်းက သင်သည် အခြားမည်သူ့ထက်မဆို အမှန်တကယ် သာသည်ဟု မဆိုလိုပေ၊ သင်၏အစွမ်းအစသည် အခြားသူများထက် အနည်းငယ် ပိုကောင်းခြင်း သို့မဟုတ် သင့်တွင် ဆုကျေးဇူးအချို့ရှိခြင်း ဖြစ်နိုင်သော်လည်း သင်၏အသက် ဝင်ရောက်မှုသည် မည်သို့ရှိသည်နှင့် သင့်တွင် သမ္မာတရား လက်တွေ့ကျမှု ရှိမရှိကိုမူ ပြောရန်ခက်သည်၊ အကြောင်းမှာ လူတိုင်း၏ ဖောက်ပြန်ပျက်စီးသော စိတ်သဘောထားများသည် တူညီကြပြီး သင်သည်လည်း ဖောက်ပြန်ပျက်စီးသော လူသားမျိုးနွယ်ဝင်တစ်ဦး ဖြစ်သောကြောင့် ဖြစ်သည်။ အကယ်၍ သင်သည် ဤအရာကို သိရှိနားလည်နိုင်ပါက ဘုရားအိမ်တော်က သင့်ကို မြှင့်တင်ပေးခြင်းနှင့် ပျိုးထောင်ခြင်းကို မှန်ကန်စွာ ချဉ်းကပ်နိုင်လိမ့်မည်။ သင်သည် သင့်ကိုယ်သင် ပင်ကိုစွမ်းရည်ရှိသူတစ်ဦးအဖြစ် မမှတ်ယူသင့်သကဲ့သို့ သင့်တွင် သမ္မာတရား လက်တွေ့ကျမှု ရှိသည်ဟုလည်း မတွေးထင်သင့်ပေ။ သင်၌ အစွမ်းအစအနည်းငယ်ရှိပြီး သမ္မာတရားဆီသို့လည်း ကြိုးပမ်းနိုင်သောကြောင့် သင့်ကိုယ်သင် လေ့ကျင့်ရန် အခွင့်ပေးခြင်းခံရခြင်းသာ ဖြစ်သည်။ ဤသည်မှာ စမ်းသပ်ကာလတစ်ခုဖြစ်ပြီး သင်သည် အမှန်တကယ် သမ္မာတရားကို လိုက်စားသောသူတစ်ဦး ဟုတ်မဟုတ် သို့မဟုတ် သင်သည် ပျိုးထောင်ခြင်းခံရရန် ထိုက်တန်ခြင်း ရှိမရှိကိုမူ မသေချာသေးပေ။ ဤကာလအတွင်း စမ်းသပ်ခန့်ထားခြင်းခံရပြီးနောက် သင်သည် ခိုင်မာစွာ ရပ်တည်နိုင်ခြင်း ရှိမရှိကို ပြောရန်ခက်သည်။ သင်သည် ဆက်လက်ပျိုးထောင်ခြင်းခံရရန် ထားရှိခြင်းခံရနိုင်သည် သို့မဟုတ် သင်သည် ဖယ်ရှားရှင်းလင်းခြင်းခံရနိုင်သည်၊ ယင်းအားလုံးသည် သင်မည်မျှ ကြိုးစားအားထုတ်သည်အပေါ်တွင် မူတည်သည်။ လူတို့ကို ခေါင်းဆောင်များနှင့် အမှုဆောင်များအဖြစ် မြှင့်တင်ပေးခြင်းဆိုသည်မှာ ဤသို့ပင်ဖြစ်ရာ သင်သည် ယင်းကို နားလည်သင့်သည်။ သင်ကိုယ်တိုင်က သင့်ကိုယ်သင် ပင်ကိုစွမ်းရည်ရှိသူတစ်ဦးဟု တွေးထင်နေခြင်းသည် အဓိပ္ပာယ်မရှိပေ။ အကယ်၍ ဘုရားအိမ်တော်က သင့်ကို မြှင့်တင်ပေးပါက၊ သင့်ကို မပျိုးထောင်ပါက သင်သည် ဘာမျှမဟုတ်ပေ။ အကယ်၍ သင်သည် သမ္မာတရားကို မလိုက်စားဘဲ ဘုရားအိမ်တော်၏ အသုံးပြုခြင်းကို ခံရန် မလိုလားပါက သင်သည် မည်သည့်အရာကိုမျှ ပြီးမြောက်အောင် မလုပ်ဆောင်နိုင်ပေ။ အကယ်၍ သင်က “ဘုရားအိမ်တော်က ကျွန်ုပ်ကို အသုံးမပြုပါ၊ လူ့အဖွဲ့အစည်းထဲကို ကျွန်ုပ် သွားမည်” ဟု ပြောဆိုပါက၊ ကောင်းပြီ၊ လူ့အဖွဲ့အစည်းထဲသို့ သွားပြီး စမ်းကြည့်လော့၊ မည်သူက သင့်ကို မြှင့်တင်ပေးသည်ကို ကြည့်လော့၊ သင်မည်သည့်အရာကို ပြီးမြောက်အောင် လုပ်ဆောင်နိုင်သည်ကို ကြည့်လော့။ ဤသို့ပြောဆိုခြင်းဖြင့် ငါဆိုလိုသည့်အရာမှာ သင်တို့သည် ဘုရားအိမ်တော်က သင်တို့ကို မြှင့်တင်ပေးခြင်းနှင့် ပျိုးထောင်ခြင်းအပေါ် မှန်ကန်သော နားလည်မှုနှင့် ချဉ်းကပ်မှု ရှိရမည်ဖြစ်ကြောင်း သင်တို့ကို ပြောပြရန် ဖြစ်သည်။ ညံ့ဖျင်းသော သို့မဟုတ် သာမန်အစွမ်းအစရှိပြီး ဘုရားအိမ်တော်၌ မြှင့်တင်ပေးခြင်းနှင့် ပျိုးထောင်ခြင်းအတွက် သတ်မှတ်ထားသော စံနှုန်းနှင့် မကိုက်ညီသောသူများသည် မိမိတို့၏တာဝန်ကို လိုက်လျောညီထွေစွာနှင့် တည်ကြည်စွာ ဖြည့်ဆည်းရန်သာ လိုအပ်သည်။ သင်သည် သင်၏တာဝန်ကို စိတ်နှလုံးအကြွင်းမဲ့ ထမ်းဆောင်သရွေ့ ဘုရားသခင်သည် သင့်ကို မျှတမှုမရှိဘဲ ဆက်ဆံမည်မဟုတ်ပေ။ ထို့ကြောင့် မြှင့်တင်ပေးခြင်းနှင့် ပျိုးထောင်ခြင်း ကိစ္စရပ်များကို မတိုက်ခိုက်ကြနှင့်၊ သို့သော် ယင်းတို့ကို ငြင်းပယ်ခြင်းလည်း မပြုကြနှင့်၊ အရာအားလုံးကို ၎င်း၏သဘာဝအတိုင်း ဖြစ်စေလော့၊ တစ်ဖက်တွင် သင်သည် ဘုရားအိမ်တော်၏ အစီအစဉ်များကို နာခံရမည်ဖြစ်ပြီး အခြားတစ်ဖက်တွင် သင်သည် ဘုရားသခင်ကို ကျိုးနွံနာခံသော စိတ်နှလုံး ရှိရမည်၊ ဤသည်မှာ မှန်ကန်သော နည်းလမ်းဖြစ်သည်။ ဤသို့ပြုလုပ်ခြင်းသည် ရိုးရှင်းသလော။ (ရိုးရှင်းပါသည်။) အစွမ်းအစ ညံ့ဖျင်းသောလူတစ်ဦး ခေါင်းဆောင်ဖြစ်ခြင်း၌ အကျိုးကျေးဇူးတစ်ခုခု ရှိသလော။ အဆုံးတွင် ၎င်းတို့သည် အယောင်ဆောင်ခေါင်းဆောင်တစ်ဦးအဖြစ် သတ်မှတ်ခံရပြီး ဖယ်ရှားရှင်းလင်းခြင်းခံရသည့်အခါ ဤအပေါ် ၎င်းတို့ မည်သို့ခံစားရမည်နည်း။ ယင်းသည် သင်တို့ လိုချင်ခဲ့သည့်အရာ ဖြစ်မည်လော။ (မဟုတ်ပါ။) သင်သည် “အယောင်ဆောင်ခေါင်းဆောင်” ဟူသော ဂုဏ်ပုဒ်ကို သင့်ဦးခေါင်းထက်၌ သယ်ဆောင်သွားရလိမ့်မည်ဖြစ်ပြီး သင်သွားလေရာရာ၌ လူတို့က “ဤလူသည် တစ်ချိန်က အယောင်ဆောင်ခေါင်းဆောင်တစ်ဦး ဖြစ်ခဲ့သည်” ဟု ပြောဆိုကြလိမ့်မည်။ ယင်းသည် ကောင်းသောအရာလော သို့မဟုတ် ဆိုးသောအရာလော။ ယင်းသည် ကောင်းသောအရာမဟုတ်သည့်အပြင် ဂုဏ်ယူစရာတစ်ခုလည်း မဟုတ်ပေ။ လူတို့သည် မြှင့်တင်ပေးခြင်းနှင့် ပျိုးထောင်ခြင်းအပေါ်တွင် မှန်ကန်သော နားလည်မှုနှင့် သဘောထားရှိရမည်။ ဤကိစ္စများတွင် ၎င်းတို့သည် သမ္မာတရားကို ရှာဖွေရမည်။ ၎င်းတို့၏ ကိုယ်ပိုင်အလိုဆန္ဒနောက်သို့ မလိုက်ရပေ၊ သို့မဟုတ် ရည်မှန်းချက်များ၊ လိုအင်ဆန္ဒများ မရှိရပေ။ သင်သည် အစွမ်းအစကောင်းသည်ဟု ခံစားရသော်လည်း ဘုရားအိမ်တော်က သင့်အား မည်သည့်အခါမျှ မြှင့်တင်မပေးသကဲ့သို့ သင့်အား ပျိုးထောင်ပေးရန် မည်သည့်အစီအစဉ်မျှ မရှိလျှင် အားမလိုအားမရမဖြစ်နှင့်၊ သို့မဟုတ် စတင်၍ စောဒကမတက်နှင့်။ သမ္မာတရားကို လိုက်စားခြင်းနှင့် ရှေ့သို့ ဦးတည်ကြိုးပမ်းခြင်းကိုသာ အာရုံစိုက်လော့။ သင်သည် ဝိညာဉ်ရင့်ကျက်မှုအချို့ရှိပြီး လက်တွေ့ကျသောအလုပ်ကို လုပ်နိုင်လျှင် ဘုရားသခင် ရွေးချယ်ထားသောလူများသည် သင့်အား ခေါင်းဆောင်ဖြစ်ရန် အလိုအလျောက် ရွေးချယ်လိမ့်မည်။ သင်သည် အစွမ်းအစနည်းသည်၊ မြှင့်တင်ပေးခြင်းခံရရန်၊ သို့မဟုတ် ပျိုးထောင်ပေးခြင်းခံရရန် အခွင့်အလမ်းလုံးဝ မရှိ၊ သင်၏ ရည်မှန်းချက်များ အောင်မြင်ရန် မဖြစ်နိုင်ဟု သင်ခံစားရလျှင် ဤသည်မှာ ကောင်းသည့်အရာတစ်ခုဖြစ်သည် မဟုတ်လော။ ဤအရာသည် သင့်ကို ကာကွယ်ပေးလိမ့်မည်။ သင်သည် အစွမ်းအစနည်းသည့်အတွက် သင့်အား မိမိတို့၏ခေါင်းဆောင်ဖြစ်စေရန် ရွေးချယ်သော မျက်ကန်းသော နားဝေတိမ်တောင်ဖြစ်သည့်လူတစ်စုအား ကြုံတွေ့လျှင် သင်သည် ဆူးခရောင်းလမ်းကို လျှောက်လှမ်းနေရမည်မဟုတ်လော။ သင်သည် မည်သည့်အလုပ်ကိုမျှ လုပ်ဆောင်နိုင်စွမ်းမရှိဘဲ သင်၏ မျက်လုံးနှင့် စိတ်သည် မြင်နိုင်စွမ်းမရှိပေ။ သင်လုပ်သမျှသည် အဖျက်အမှောင့်လုပ်ခြင်းဖြစ်သည်။ သင်၏ လှုပ်ရှားမှုတိုင်းသည် မကောင်းမှုပြုခြင်းဖြစ်သည်။ သင်၏ လက်ရှိတာဝန်ကို ကောင်းစွာလုပ်ခြင်းက ပို၍ ကောင်းလိမ့်မည်။ အနည်းဆုံးအနေဖြင့် သင့်ကိုယ်သင် အရှက်ရစေမည်မဟုတ်။ ဤသည်မှာ အယောင်ဆောင်ခေါင်းဆောင်ဖြစ်ခြင်း၊ ကွယ်ရာတွင် ဝေဖန်ရန်ပစ်မှတ်ဖြစ်ခြင်းထက် သာ၍ ကောင်းသည်။ လူတစ်ယောက်အနေဖြင့် သင်သည် သင့်ကိုယ်သင် နှိုင်းဆချင့်ချိန်ခြင်းရှိရမည်။ မိမိကိုယ်ကို သတိပြုမိခြင်း အနည်းငယ် ရှိရမည်။ ဤသို့ဆိုလျှင် လမ်းမှားကို လိုက်ခြင်း၊ ကြီးလေးသောအမှားများကို လုပ်ဆောင်ခြင်းကို ရှောင်ကြဉ်နိုင်လိမ့်မည်။

သင်တို့သည် အယောင်ဆောင်ခေါင်းဆောင်တစ်ဦး ဖြစ်လိုသလော သို့မဟုတ် သာမန်နောက်လိုက်တစ်ဦး ဖြစ်လိုသလော။ (သာမန်နောက်လိုက်တစ်ဦး ဖြစ်လိုပါသည်။) အကယ်၍ ညီအစ်ကိုမောင်နှမများက သင့်ကို ရွေးကောက်တင်မြှောက်ပါက စမ်းကြည့်လော့၊ ဖြစ်နိုင်သည်မှာ သင့်အပေါ် ၎င်းတို့၏အမြင်သည် သင့်ကိုယ်သင် ခံစားရသည်ထက် ပို၍ တိကျနိုင်သည်။ အကယ်၍ ညီအစ်ကိုမောင်နှမများက သင်လုပ်နိုင်သည်ဟု တွေးထင်ပါက သင်သည် အစွမ်းကုန် ကြိုးစားသင့်သည်။ အကယ်၍ သင်သည် အမှန်တကယ် အကောင်းဆုံးကြိုးစားသော်လည်း သင်၏အလုပ်၌ ဆက်လက်ရှုံးနိမ့်နေပြီး သင်၏စိတ်နှလုံးသည် စိုးရိမ်ပူပန်မှုဖြင့် မီးကဲ့သို့ ပူလောင်နေသည်မှာ ထမင်းမစားနိုင် အိပ်မပျော်ဖြစ်သည်အထိဖြစ်ကာ ယင်းကို မည်သို့ ကောင်းမွန်စွာလုပ်ဆောင်ရမည်ကို လုံးဝမသိပါက ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ်မှ ရပ်တန့်လိုက်လော့၊ ယင်းသည် သင့်အတွက် အလွန်ပင်ပန်းခက်ခဲလွန်းသည်။ အကယ်၍ သင်ဆက်လက်လုပ်ဆောင်ပါက သင်သည် အယောင်ဆောင်ခေါင်းဆောင်တစ်ဦး ဖြစ်လာနိုင်ဖွယ်ရှိသည်၊ ထို့ကြောင့် သင်သည် နှောင့်နှေးကြန့်ကြာခြင်းမရှိဘဲ ရာထူးမှ နုတ်ထွက်စာတစ်စောင်ကို ရေးပြီး “ကျွန်ုပ်သည် အစွမ်းအစ ညံ့ဖျင်းပြီး စစ်မှန်သောအလုပ်ကို မလုပ်ဆောင်နိုင်သောကြောင့် အကယ်၍ ကျွန်ုပ်သည် ခေါင်းဆောင်တစ်ဦးအဖြစ် ဆက်လက်လုပ်ဆောင်ပါက မကြာမီပင် ကျွန်ုပ်သည် အယောင်ဆောင်ခေါင်းဆောင်တစ်ဦးအဖြစ်သို့ မုချရောက်ရှိသွားမည်ဖြစ်သည်၊ ထို့ကြောင့် ကျွန်ုပ်သည် ရာထူးမှ နုတ်ထွက်ခွင့်ပြုပါရန် တောင်းဆိုပြီး ရာထူးကို လိုလိုလားလားဖြင့် စွန့်လွှတ်ပါသည်။” ဟု ကြေညာသင့်သည်။ ဤသည်မှာ အမြော်အမြင်အရှိဆုံးသော လုပ်ဆောင်မှုဖြစ်ပြီး လုပ်ဆောင်ရန် အသင့်တော်ဆုံးသောအရာ ဖြစ်သည်။ ယင်းသည် ဆင်ခြင်တုံတရားရှိပြီး ရာထူးကို သိမ်းပိုက်ထားကာ အယောင်ဆောင်ခေါင်းဆောင်တစ်ဦး ဖြစ်နေခြင်းထက် ပိုကောင်းသည်။ အကယ်၍ သင်သည် သင်၏အစွမ်းအစ ညံ့ဖျင်းပြီး ခေါင်းဆောင်တစ်ဦးဖြစ်ရန် မတတ်နိုင်ကြောင်း ကောင်းကောင်းသိသော်လည်း အဆင့်အတန်းကို စွန့်လွှတ်ရန် မခံရပ်နိုင်ဘဲ “ဤအရာကို အဘယ်ကြောင့် ငါမလုပ်ဆောင်နိုင်သနည်း။ ငါ့ကို မည်သူ တစ်ခုခု ကူညီပေးနိုင်မည်နည်း။ အခြားလူတစ်ယောက်က ငါ့အတွက် အစီအစဉ်များ၊ နည်းဗျူဟာများအားလုံးကို ဖန်တီးပေးပြီး ငါက ခေါင်းဆောင်အဖြစ် ငါ၏ အဆင့်အတန်းကို ထိန်းသိမ်းရလျှင် မည်မျှကောင်းလိမ့်မည်နည်း။ ယခုအချိန်တွင် ငါ၏နေရာကို ယူရန် သင့်တော်သူ မည်သူမျှမရှိ။ ထို့ကြောင့် ငါသည် ဤအလုပ်တွင်ရှိနေသည့် တစ်ရက်ချင်းစီတိုင်းတွင် ဆက်လက်၍ ခေါင်းဆောင်အဖြစ်ရှိပြီး မွေ့လျော်၍သာ နေနိုင်သည်။ ဤအလုပ်ကို ငါမလုပ်နိုင်လျှင်ပင် ငါသည် ခေါင်းဆောင်ဖြစ်နေဆဲဖြစ်ပြီး ခေါင်းဆောင်ဖြစ်ခြင်းသည် သာမန်ညီအစ်ကိုမောင်နှမတစ်ဦးဖြစ်ခြင်းထက် ပိုကောင်းသည်။ ဘုရားအိမ်တော်က ငါ့ကို မထုတ်ဘဲ ညီအစ်ကိုမောင်နှမများ၏ ဖယ်ရှားခြင်းကိုလည်း ငါမခံရလျှင် ငါနုတ်ထွက်မည်မဟုတ်” ဟု သင့်ကိုယ်သင် ပြောဆိုလျှင် ဤသည်မှာ သင့်တော်သလော။ (မသင့်တော်ပါ။) အဘယ်ကြောင့် မသင့်တော်သနည်း။ (ယင်းမှာ ဆင်ခြင်တုံတရား မရှိပါ၊ အကယ်၍ ကျွန်ုပ်သည် စစ်မှန်သောအလုပ်ကို မလုပ်ဆောင်နိုင်သည့်တိုင် မနုတ်ထွက်ပါက ဤသည်မှာ အသင်းတော်၏အလုပ်ကို နှောင့်နှေးကြန့်ကြာစေရုံသာ ဖြစ်ပါသည်။) ဤသို့လုပ်ဆောင်ခြင်းသည် အသင်းတော်အလုပ်ကို နှောင့်နှေးစေသည်။ သူတစ်ပါးတို့ကို ထိခိုက်နစ်နာစေပြီး သင့်ကိုယ်သင် ထိခိုက်စေသည်။ ခေါင်းဆောင်တစ်ယောက်ဖြစ်ခြင်းဆိုသည်မှာ မည်သည့်အဓိပ္ပာယ်ရသည်ကို သင်သိသလော။ သင်သည် များစွာသောလူတို့၏ အသက်ဝင်ရောက်မှုနှင့် တိုက်ရိုက်ဆက်နွှယ်မှုရှိသည်၊ သင်၏ ခေါင်းဆောင်မှုသည် ၎င်းတို့ရှေ့တွင်ရှိသော လမ်းကြောင်းကို ၎င်းတို့လျှောက်လှမ်းပုံနှင့် တိုက်ရိုက်ဆက်နွှယ်မှုရှိသည်ဟု အဓိပ္ပာယ်ရသည်။ သင်က ကောင်းစွာ ဦးဆောင်ပြီး ၎င်းတို့ကို မှန်ကန်သောလမ်းကြောင်းပေါ်သို့ ခေါ်ဆောင်လျှင် ၎င်းတို့သည် မှန်ကန်သောလမ်းကြောင်းပေါ်တွင် ခြေချနိုင်လိမ့်မည်။ သင်သည် ညံ့ဖျင်းစွာ ဦးဆောင်လျှင်၊ ၎င်းတို့ကို မြောင်းထဲသို့ ခေါ်ဆောင်လျှင် ၎င်းတို့သည် သင်ကဲ့သို့ ဖာရိရှဲဖြစ်လာလိမ့်မည်။ ထိုသို့ဆိုလျှင် သင့်အပြစ်သည် ကြီးမား၏။ ဤကြီးမားသောအပြစ်ကို သင်ကျူးလွန်ပြီးနောက်တွင် ယင်းက အဆုံးသတ်ဖြစ်လိမ့်မည်လော။ ယင်းကို ဘုရားသခင်က မှတ်သားထားလိမ့်မည်။ သင်၏ အစွမ်းအစသည် ညံ့ဖျင်းကြောင်း၊ သင်သည် အယောင်ဆောင်ခေါင်းဆောင်တစ်ယောက်ဖြစ်ပြီး လက်တွေ့ကျသောအလုပ်ကို လုပ်နိုင်စွမ်းမရှိကြောင်းကို ကောင်းစွာသိသည့်တိုင် သင်သည် သင့်အမှားများကို ဝန်ခံပြီး နုတ်ထွက်ခြင်းမရှိဘဲ သင်၏ ရာထူးကို အရှက်မဲ့စွာ ဖက်တွယ်ထားပြီး အခြားမည်သူ့ကိုမျှ မပေးပေ။ ဤသည်မှာ အပြစ်တစ်ခုဖြစ်ပြီး ဘုရားသခင်က ယင်းကို မှတ်သားထားမည်ဖြစ်သည်။ ဘုရားသခင်က မှတ်သားထားခြင်းသည် နောင်ကာလတွင် သင့်အတွက် ကောင်းလိမ့်မည်လော၊ ဆိုးလိမ့်မည်လော။ သင်ဒုက္ခရောက်လိမ့်မည်။ ငါသင့်ကို အမှန်အတိုင်း ပြောပြမည်။ ဘုရားသခင်သည် လူပုဂ္ဂိုလ်တစ်ဦးချင်းစီတိုင်းအတွက် ထိုကဲ့သို့သောအရာများကို မှတ်သားထားပြီး အချက်အလက်တိုင်းကို ရှင်းလင်းစွာ ရေးချထားသည်။ သင်၏ ကယ်တင်ခြင်းသို့သွားရာ လမ်းကြောင်းတွင် အလွန်ပြင်းထန်သည့်အရာတစ်ခုခု ဖြစ်ပျက်ခဲ့လျှင် သင့်အပေါ် သက်ရောက်မှုသည် ကြီးမားလိမ့်မည်။ မည်သည့်အရာကို သင်လုပ်ဆောင်သည်ဖြစ်စေ ဤလမ်းကြောင်းကို မလျှောက်နှင့်၊ ဤပုဂ္ဂိုလ်မျိုး မဖြစ်စေနှင့်။

ပင်ကိုစွမ်းရည်ရှိသော လူအမျိုးမျိုးကို မြှင့်တင်ပေးကာ ပြုစုပျိုးထောင်ပေးခြင်းနှင့် စပ်လျဉ်း၍ အယောင်ဆောင် ခေါင်းဆောင်များ၏ အချို့သော အလေ့အထများနှင့် သရုပ်သကန်များအပေါ် ငါတို့ အချုပ်အားဖြင့် မိတ်သဟာယပြုပြီးဖြစ်သည်။ တိုတိုပြောရလျှင် အယောင်ဆောင် ခေါင်းဆောင်တစ်ဦးဖြစ်သည့် လူစားမျိုးသည် လက်တွေ့ကျသောအလုပ်ကို မလုပ်သကဲ့သို့ လက်တွေ့ကျသောအလုပ်ကို လုပ်နိုင်စွမ်းမရှိပေ။ ၎င်းတို့၏ အစွမ်းအစသည် ညံ့ဖျင်းသည်၊ ၎င်းတို့သည် မျက်စိကန်းပြီး ဉာဏ်မျက်စိကန်းကြသည်၊ ၎င်းတို့သည် ပြဿနာများကို ရှာတွေ့နိုင်စွမ်း မရှိကြသကဲ့သို့ လူအမျိုးမျိုးကို ရိပ်စားမိနိုင်ခြင်း မရှိကြချေ။ ထို့ကြောင့် ၎င်းတို့သည် ပင်ကိုစွမ်းရည်ရှိသော လူအမျိုးမျိုးကို မြှင့်တင်ပေးခြင်းနှင့် ပြုစုပျိုးထောင်ပေးခြင်းတည်းဟူသော အရေးကြီးသည့် အလုပ်ကို တာဝန်ယူနိုင်ခြင်း မရှိကြချေ။ ထိုသို့ဖြင့် ၎င်းတို့သည် အသင်းတော်၏ အလုပ်ကို ကောင်းစွာ လုပ်ရန် မဖြစ်နိုင်သကဲ့သို့ ဘုရားသခင် ရွေးချယ်ထားသော လူတို့အတွက် ၎င်းတို့၏ အသက်ဝင်ရောက်မှုတွင် အခက်အခဲများစွာ ဖြစ်စေလိမ့်မည် ဖြစ်သည်။ ဤအချက်များကို စဉ်းစားသည့်အခါ အယောင်ဆောင် ခေါင်းဆောင်များသည် အသင်းတော်ခေါင်းဆောင်များဖြစ်ရန် မသင့်တော်သည်မှာ သိသာထင်ရှားသည်။ အသင်းတော်၏ သတ်သတ်မှတ်မှတ်ဖြစ်သော အလုပ်ကို မလုပ်သကဲ့သို့ သတ်သတ်မှတ်မှတ်ဖြစ်သော အလုပ်နှင့်ဆိုင်သည့် ကြီးကြပ်ရေးမှူးများနှင့်လည်း အဆက်အသွယ်မလုပ်သည့် အခြားသော အယောင်ဆောင် ခေါင်းဆောင်များ ရှိသည်။ ထို့ကြောင့် ၎င်းတို့သည် မည်သည့်ပါရမီရှိသော ပုဂ္ဂိုလ်များက မည်သည့်အလုပ်ကို လုပ်နိုင်စွမ်း ရှိသည်ကိုဖြစ်စေ၊ မည်သူတို့က မည်သည့်အလုပ်နှင့် သင့်တော်သည်ကိုဖြစ်စေ၊ ၎င်းတို့၏ အလုပ်လုပ်ခြင်းသည် စည်းမျဉ်းများနှင့် ကိုက်ညီခြင်း ရှိသည် မရှိသည်ကိုဖြစ်စေ မသိကြချေ။ ထိုသို့ဖြင့် ၎င်းတို့သည် ပင်ကိုစွမ်းရည်ရှိသော လူတို့ကို မြှင့်တင်ပေးခြင်းနှင့် ပြုစုပျိုးထောင်ပေးနိုင်ခြင်း မရှိပေ။ သို့ဆိုလျှင် ထိုသို့သော လူများသည် အသင်းတော်အလုပ်ကို မည်သို့ ကောင်းစွာ လုပ်ဆောင်နိုင်ကြမည်နည်း။ အယောင်ဆောင် ခေါင်းဆောင်များက လက်တွေ့ကျသောအလုပ်ကို မလုပ်နိုင်သည့် အဓိက အကြောင်းရင်းမှာ ၎င်းတို့၏ အစွမ်းအစ ညံ့ဖျင်းခြင်း ဖြစ်သည်။ ၎င်းတို့သည် မည်သည့်အရာကိုမျှ ထိုးထွင်းသိမြင်ခြင်း မရှိကြသကဲ့သို့ လက်တွေ့ကျသောအလုပ်က မည်သည့်အရာဖြစ်သည်ကို မသိကြချေ။ ဤအရာက အသင်းတော်အလုပ်တွင် မကြာခဏ တန့်သွားသည့် သို့မဟုတ် တုံ့ဆိုင်းသည့် အခြေအနေများ ဖြစ်စေသည်။ ဤသည်တို့မှာ လက်တွေ့ကျသောအလုပ်ကို လုပ်ဆောင်ရန် အယောင်ဆောင် ခေါင်းဆောင်များ၏ ပျက်ကွက်ခြင်းနှင့် တိုက်ရိုက် ဆက်စပ်သည်။ ဆိုးယုတ်သောလူများနှင့် မယုံကြည်သူများကို ဖယ်ရှားရမည်ဖြစ်ပြီး အယောင်ဆောင် ခေါင်းဆောင်များနှင့် အယောင်ဆောင် အမှုဆောင်များကို ဖြုတ်ချရမည်ဖြစ်ကြောင်း ဘုရားအိမ်တော်က လွန်ခဲ့သည့် နှစ်ကာလအချို့ကြာ အကြိမ်ကြိမ် အလေးပေးဖော်ပြပြီးဖြစ်သည်။ အမျိုးမျိုးသော ဆိုးယုတ်သည့် လူများနှင့် မယုံကြည်သူများကို အဘယ်ကြောင့် ဖယ်ရှားရမည်နည်း။ အဘယ်ကြောင့်ဆိုသော် ဘုရားသခင်ကို နှစ်ချီယုံကြည်ပြီးနောက်တွင် ဤလူများသည် သမ္မာတရားကို လုံးဝ လက်မခံကြသေးသည့်အပြင် ကယ်တင်မခံရနိုင်သည့် အခြေအနေထိ ရောက်ရှိပြီးဖြစ်သောကြောင့် ဖြစ်သည်။ ပြီးလျှင် အားလုံးသော အယောင်ဆောင် ခေါင်းဆောင်များနှင့် အယောင်ဆောင် အမှုဆောင်များကို အဘယ်ကြောင့် ဖြုတ်ချရမည်နည်း။ အဘယ်ကြောင့်ဆိုသော် ၎င်းတို့သည် လက်တွေ့ကျသောအလုပ်ကို မလုပ်ကြသကဲ့သို့ သမ္မာတရား လိုက်စားသော သူတို့ကို မည်သည့်အခါတွင်မျှ မြှင့်တင်ပေးခြင်း သို့မဟုတ် ပြုစုပျိုးထောင်ပေးခြင်း မရှိသောကြောင့် ဖြစ်သည်။ ထိုအစား ၎င်းတို့သည် ရည်ရွယ်ချက်မဲ့သည့် အားထုတ်မှုများတွင်သာ ပါဝင်လုပ်ဆောင်ကြသည်။ ဤအရာက ရှိရင်းစွဲပြဿနာများ မပြေလည်ဘဲ စွဲကျန်နေစေလျက် အသင်းတော်၏ အလုပ်ကို ပရမ်းပတာအခြေအနေထဲသို့ ရောက်ရှိသွားစေပြီး တုံ့ဆိုင်းသွားစေသည့်အပြင် ဘုရားသခင် ရွေးချယ်ထားသောလူတို့၏ အသက်ဝင်ရောက်မှုကိုလည်း နှေးကွေးသွားစေသည်။ ဤအယောင်ဆောင် ခေါင်းဆောင်များနှင့် အယောင်ဆောင် အမှုဆောင်များအားလုံး ဖြုတ်ချခံရမည်ဆိုလျှင်၊ အသင်းတော်ကို အနှောင့်အယှက်ပေးသည့် ဤဆိုးယုတ်သောလူများနှင့် မယုံကြည်သူများအားလုံး ရှင်းလင်းပစ်ခြင်းခံရမည်ဆိုလျှင် အသင်းတော်အလုပ်သည် အလိုအလျောက် ချောမွေ့စွာ တိုးတက်လာမည်ဖြစ်သည်။ အသင်းတော် အသက်တာသည် အလိုအလျောက် ပိုမိုကောင်းမွန်လာမည်ဖြစ်ကာ ဘုရားသခင် ရွေးချယ်ထားသော လူတို့သည် ဘုရားနှုတ်ကပတ်တော်များကို ပုံမှန်အတိုင်း စားသောက်နိုင်မည်ဖြစ်ပြီး ၎င်းတို့၏ တာဝန်များကို ထမ်းဆောင်နိုင်မည်ဖြစ်သည့်အပြင် ဘုရားသခင်ကို ယုံကြည်ခြင်းလမ်းကြောင်းမှန်ပေါ် ဝင်ရောက်နိုင်မည် ဖြစ်သည်။ ဤသည်မှာ ဘုရားသခင် မြင်လိုသည့်အရာ ဖြစ်သည်။

၂၀၂၁ ခုနှစ်၊ ဖေဖော်ဝါရီလ ၂၇ ရက်


ခေါင်းဆောင်များနှင့် အမှုဆောင်များ၏ တာဝန်များ (၆)

ယနေ့ ငါတို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများနှင့် အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များအကြောင်းကို ဆက်လက်၍ မိတ်သဟာယဖွဲ့ကြမည်။ ပြီးခဲ့သည့် စုဝေးပွဲတွင် ငါတို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများမှ အချက်ခြောက်ကို မိတ်သဟာယဖွဲ့ခဲ့ကြသည်။ ဤအချက်၏ အဓိကအကြောင်းအရာမှာ အဘယ်နည်း။ (အချက်ခြောက်မှာ “သမ္မာတရားကို လိုက်စားသောသူအားလုံးက လေ့ကျင့်ပြီး သမ္မာတရား လက်တွေ့ကျမှုထဲ အမြန်ဆုံးဝင်ရောက်ဖို့ အခွင့်အလမ်း ရရှိနိုင်ရန်အတွက် အရည်အချင်းပြည့်မီသော ပင်ကိုစွမ်းရည်ရှိသူအမျိုးမျိုးကို မြှင့်တင်ပေး၍ ပျိုးထောင်ရန်ဖြစ်သည်” ဟူ၍ ဖြစ်ပါသည်။) ပြီးခဲ့သည့်တစ်ကြိမ်က ငါတို့သည် လူတို့ကို မြှင့်တင်ပေးခြင်းနှင့် ပျိုးထောင်ခြင်းအတွက် ဘုရားအိမ်တော်၏ စည်းမျဉ်းများကိုလည်းကောင်း၊ ဘုရားအိမ်တော်က လူတို့ကို အဘယ်ကြောင့် ရာထူးတိုးပေးပြီး ပျိုးထောင်ရသည်ကိုလည်းကောင်း အဓိကအားဖြင့် မိတ်သဟာယဖွဲ့ခဲ့ကြသည်။ ပင်ကိုစွမ်းရည်ရှိသော လူစားမျိုးစုံကို မြှင့်တင်ပေးခြင်းနှင့် ပျိုးထောင်ခြင်းနှင့် ပတ်သက်လာလျှင် အယောင်ဆောင်ခေါင်းဆောင်များ၌ တည်ရှိသော ပြဿနာများကိုလည်း ငါတို့ စိတ်ဖြာလေ့လာဆွေးနွေးခဲ့ကြသည်။ သို့ဆိုလျှင် ဤအချက်နှစ်ချက်အတွင်း၌ အယောင်ဆောင်ခေါင်းဆောင်များ၏ အဓိကသရုပ်သကန်များမှာ အဘယ်နည်း။ ၎င်းတို့ကို အယောင်ဆောင်ခေါင်းဆောင်များဟု ငါတို့ အဘယ်ကြောင့် ဆိုသနည်း။ အဓိကအားဖြင့် ကဏ္ဍနှစ်ခု ရှိသည်။ ကဏ္ဍတစ်ခုမှာ အယောင်ဆောင်ခေါင်းဆောင်များသည် လူစားမျိုးစုံကို မြှင့်တင်ပေးခြင်း၊ ပျိုးထောင်ခြင်းနှင့် အသုံးပြုခြင်းအတွက် စည်းမျဉ်းများကို နားမလည်သကဲ့သို့ ဤစည်းမျဉ်းများကိုလည်း မရှာဖွေကြခြင်းဖြစ်သည်။ လူတို့အနေဖြင့် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ရန်အတွက် ပိုင်ဆိုင်ထားရန် အရေးကြီးသည့် အစွမ်းအစ ကဏ္ဍများမှာ မည်သည့်အရာဖြစ်သည်ကိုဖြစ်စေ၊ ပြည့်မီရန် အရေးကြီးသည့် စံသတ်မှတ်ချက်များမှာ မည်သည့်အရာဖြစ်သည်ကိုဖြစ်စေ ၎င်းတို့ မသိကြပေ။ အကျိုးဆက်အနေဖြင့် ၎င်းတို့သည် မိမိတို့၏ ကိုယ်ပိုင်အယူအဆများနှင့် စိတ်ကူးများကို အခြေခံ၍ လူတို့ကို မဆင်မခြင် အသုံးပြုကြသည်။ နောက်ထပ် ဆိုးဝါးသော ပြဿနာတစ်ခုမှာ ဤလူတို့ကို မြှင့်တင်ပေးခြင်း၊ ပျိုးထောင်ခြင်းနှင့် အသုံးပြုခြင်းတို့ ပြုပြီးနောက်တွင် ၎င်းတို့သည် ထိုသူတို့၏ အလုပ်ကို နောက်ဆက်တွဲလုပ်ဆောင်ခြင်း သို့မဟုတ် စစ်ဆေးခြင်း မပြုသကဲ့သို့ ၎င်းတို့ မည်မျှ ကောင်းမွန်စွာ လုပ်ဆောင်နေသည်ကိုလည်းကောင်း၊ ၎င်းတို့သည် လက်တွေ့ကျသော အလုပ်ကို လုပ်ဆောင်နေခြင်း ရှိမရှိကိုလည်းကောင်း၊ ၎င်းတို့၏ တာဝန်ဝတ္တရားများကို ကောင်းမွန်စွာ ဖြည့်ဆည်းနိုင်စွမ်း ရှိမရှိကိုလည်းကောင်း၊ ၎င်းတို့၏ ကိုယ်ကျင့်စရိုက်မှာ မည်သို့ရှိသည်ကိုလည်းကောင်း၊ ဤလူတို့ လုပ်ဆောင်နေသည့် တာဝန်များသည် ၎င်းတို့နှင့် သင့်တော်ခြင်း ရှိမရှိကိုလည်းကောင်း သိရှိအောင်မလုပ်ကြပေ။ ပြီးလျှင် ၎င်းတို့ မြှင့်တင်ပေးခြင်း၊ ပျိုးထောင်ခြင်းနှင့် အသုံးပြုခြင်း ပြုသည့်လူများသည် စံနှုန်းပြည့်မီခြင်း ရှိမရှိနှင့် စည်းမျဉ်းများနှင့် ကိုက်ညီခြင်း ရှိမရှိကိုလည်း ၎င်းတို့ ဂရုမစိုက်ကြပေ၊ ဤအရာများကို ၎င်းတို့ မည်သည့်အခါမျှ မစစ်ဆေးကြပေ။ အယောင်ဆောင်ခေါင်းဆောင်များက ဤသည်မှာ လူတို့ကို မြှင့်တင်ပေးခြင်း၊ လူတို့အတွက် အလုပ် စီစဉ်ပေးခြင်းမျှသာဖြစ်ပြီး နောက်ထပ် ဘာမျှမရှိဟုလည်းကောင်း၊ ထို့နောက်တွင် ၎င်းတို့၏ တာဝန်ဝတ္တရားများမှာ ပြီးဆုံးသွားပြီဖြစ်သည်ဟုလည်းကောင်း ထင်မှတ်ကြသည်။ ဤသည်မှာ အယောင်ဆောင်ခေါင်းဆောင်များ အလုပ်လုပ်သည့်ပုံစံဖြစ်ပြီး ဤသည်မှာ ၎င်းတို့ အလုပ်လုပ်နေစဉ်အတွင်း ၎င်းတို့၏ သဘောထားနှင့် ရှုမြင်ပုံလည်း ဖြစ်သည်။ သို့ဆိုလျှင် အယောင်ဆောင်ခေါင်းဆောင်များ၏ ဤအဓိက သရုပ်သကန်နှစ်ခုသည် လူတို့ကို မြှင့်တင်ပေးခြင်း၊ ပျိုးထောင်ခြင်းနှင့် အသုံးပြုခြင်းတို့နှင့် ပတ်သက်လာလျှင် ၎င်းတို့သည် မိမိတို့၏ တာဝန်ဝတ္တရားများကို မဖြည့်ဆည်းကြောင်းနှင့် မဖြည့်ဆည်းနိုင်ကြောင်း သက်သေပြနိုင်သလော။ (ပြနိုင်ပါသည်။) အယောင်ဆောင်ခေါင်းဆောင်များသည် အလုပ်ကို မစစ်ဆေးကြသကဲ့သို့ လူစားမျိုးစုံကိုလည်း မလေ့လာကြပေ၊ ပြီးလျှင် လူစားမျိုးစုံ၏ သရုပ်သကန်များနှင့် အခြေအနေများကို ၎င်းတို့ နားလည်သည့် သမ္မာတရားများနှင့် ဘုရားအိမ်တော်က သတ်မှတ်သည့် စည်းမျဉ်းများနှင့် နှိုင်းယှဉ်ခြင်းကို ပြုလုပ်လျက် သမ္မာတရားနှင့် စည်းမျဉ်းများနှင့် ပတ်သက်လာလျှင် စေ့စပ်သေချာခြင်း ပို၍ပင် မရှိကြပေ။ လူစားမျိုးစုံ၏ လူ့သဘာဝနှင့် အားသာချက်များသည် လူကိုအသုံးပြုခြင်းအတွက် ဘုရားအိမ်တော်၏ လိုအပ်သော စည်းမျဉ်းများနှင့် ကိုက်ညီခြင်း ရှိမရှိကိုလည်း ၎င်းတို့ မပိုင်းခြားနိုင်ကြပေ။ ဤအကြောင်းများကြောင့် လူတို့ကို မြှင့်တင်ပေးခြင်းနှင့် အသုံးပြုခြင်း၊ ၎င်းတို့အတွက် အလုပ် စီစဉ်ပေးခြင်းတို့နှင့် ပတ်သက်လာလျှင် ၎င်းတို့သည် အထူးပင် နားဝေတိမ်တောင်ဖြစ်ပြီး ဖြစ်ကတတ်ဆန်းနိုင်ကြကာ ၎င်းတို့ လုပ်ဆောင်သမျှမှာ မိမိတို့၏ အယူအဆများနှင့် စိတ်ကူးများကို အခြေခံ၍ ဝတ်ကျေတမ်းကျေ လုပ်ဆောင်ခြင်းနှင့် အပေါ်ယံအလုပ်ကို လုပ်ဆောင်ခြင်းတို့သာ ဖြစ်သည်။ ဤသို့ဖြစ်နေသောကြောင့် အယောင်ဆောင်ခေါင်းဆောင်များကို လူစားမျိုးစုံ၏ လူ့သဘာဝနှင့် အားသာချက်များအပေါ် အခြေခံ၍ ဆင်ခြင်တုံတရားရှိစွာနှင့် သင့်လျော်စွာ အသုံးပြုရန် တောင်းဆိုပါက ၎င်းတို့ ဤအရာကို လုပ်ဆောင်နိုင်မည်လော။ (မလုပ်နိုင်ပါ။) အယောင်ဆောင်ခေါင်းဆောင်များ၏ အစွမ်းအစမှာ မည်သို့ရှိသည်ကို ယခုလောလောဆယ် ဘေးဖယ်ထားကြစို့။ ၎င်းတို့၏ အလုပ်အပေါ် သဘောထားနှင့် ၎င်းတို့၏ အလုပ်လုပ်သည့် နည်းလမ်းများနှင့် နည်းစနစ်များကို ကြည့်ရုံမျှဖြင့်လည်းကောင်း၊ ၎င်းတို့သည် မည်သည့် လက်တွေ့ကျသော အလုပ်ကိုမျှ လုံးဝမလုပ်ဆောင်ဘဲ အထွေထွေကိစ္စများကိုသာ ကိုင်တွယ်ပြီး ၎င်းတို့ကို ထင်ပေါ်ကျော်ကြားစေသည့် အပေါ်ယံအလုပ် အနည်းငယ်ကိုသာ လုပ်ဆောင်သည်ဟူသည့်အချက်ကို ကြည့်ရုံမျှဖြင့်လည်းကောင်း၊ ၎င်းတို့သည် လူတို့ကို သမ္မာတရားဖြင့် ထောက်ပံ့ပေးသည့်အလုပ်ကို လုံးဝမလုပ်ဆောင်ဘဲ ပြဿနာများကို ဖြေရှင်းရန် သမ္မာတရားကို မည်သို့အသုံးပြုရမည်ကို မသိသည်ဟူသည့်အချက်ကို ကြည့်ရုံမျှဖြင့်လည်းကောင်း၊ ဤအရာအားလုံးသည် အယောင်ဆောင်ခေါင်းဆောင်များသည် အသင်းတော်၏ လက်တွေ့ကျသော အလုပ်ကို မလုပ်ဆောင်နိုင်ကြောင်း သက်သေပြရန် လုံလောက်ပါသည်။ အယောင်ဆောင်ခေါင်းဆောင်များသည် လက်တွေ့ကျသော အလုပ်ကို မလုပ်ဆောင်ခြင်း၊ သို့မဟုတ် လက်တွေ့ကျသော ပြဿနာများကို ဖြေရှင်းရန် ညီအစ်ကိုမောင်နှမများကြားထဲသို့ နက်နက်ရှိုင်းရှိုင်း မဝင်ရောက်ဘဲ လုံးဝ အထက်လူကြီးဆန်ဆန် ပြုမူလုပ်ဆောင်ပြီး အမိန့်များ ထုတ်သည်ဟူသည့်အချက်ကို အခြေခံရုံမျှဖြင့် ၎င်းတို့သည် ဘုရားအိမ်တော်အတွက် လူတို့ကို မြှင့်တင်ပေးခြင်းနှင့် ပျိုးထောင်ခြင်းအလုပ်ကို လုပ်ဆောင်နိုင်ရန် အသင်းတော်အလုပ်၏ ကဏ္ဍအားလုံးကို ကောင်းမွန်စွာ ထမ်းဆောင်နိုင်စွမ်းမရှိကြောင်း အတည်ပြုနိုင်သည်။

အချက် ၇- လူအမျိုးမျိုးကို ၎င်းတို့၏ လူ့သဘာဝနှင့် အားသာချက်များအပေါ် အခြေခံ၍ တစ်ဦးစီတိုင်းကို အသင့်တော်ဆုံးနေရာ၌ အသုံးချနိုင်ရန် သင့်လျော်စွာ ခွဲခန့်နေရာချထားပြီး အသုံးပြုခြင်း (အပိုင်း ၁)

လူအမျိုးမျိုးကို ၎င်းတို့၏ လူ့သဘာဝအပေါ် အခြေခံ၍ သင့်လျော်စွာ အသုံးပြုခြင်း

လူစားမျိုးစုံကို မည်သို့ စီစဉ်ပြီး အသုံးပြုရမည်နှင့်ပတ်သက်၍ သင်တို့၏ နားလည်သဘောပေါက်မှုမှာ အဘယ်နည်း။ (ဘုရားအိမ်တော်သည် မြှင့်တင်ပေးခြင်းနှင့် ပျိုးထောင်ခြင်းခံရသော လူစားမျိုးစုံအတွက် မတူညီသော လိုအပ်သည့် စံနှုန်းများ ရှိပြီး လူတို့ကို မြှင့်တင်ပေးခြင်းအတွက် ဘုရားအိမ်တော်၏ စည်းမျဉ်းများနှင့် စံနှုန်းများအတိုင်း မြှင့်တင်ပေးကာ လူတို့ကို အသုံးပြုသင့်ပါသည်။ အချို့လူများသည် ခေါင်းဆောင်များနှင့် အမှုဆောင်များ ဖြစ်ရန် သင့်တော်ပါက ၎င်းတို့ကို ခေါင်းဆောင်များ၊ အမှုဆောင်များနှင့် ကြီးကြပ်ရေးမှူးများအဖြစ် ပျိုးထောင်သင့်ပါသည်။ အချို့လူများသည် နယ်ပယ်တစ်ခုတွင် အတတ်ပညာဆိုင်ရာ အားသာချက်များ ပိုင်ဆိုင်ထားပါက ၎င်းတို့ ထမ်းဆောင်သည့် တာဝန်ကို ၎င်းတို့၏ အတတ်ပညာဆိုင်ရာ အားသာချက်များအတိုင်း စီစဉ်သင့်သည်၊ သို့မှသာ ၎င်းတို့ကို သင့်လျော်စွာ ခွဲခန့်နေရာချထားပြီး အသုံးပြုခြင်း ဖြစ်မည်ဖြစ်ပါသည်။) တစ်စုံတစ်ဦးတွင် ထပ်ဖြည့်စွက်ရန် တစ်ခုခုရှိသလော။ (နောက်တစ်ချက်မှာ လူတို့ကို ၎င်းတို့၏ လူ့သဘာဝအပေါ် အခြေခံ၍ တိုင်းတာခြင်း ဖြစ်ပါသည်။ တစ်စုံတစ်ဦး၏ လူ့သဘာဝသည် အတော်အတန် ကောင်းမွန်ပြီး သူသည် သမ္မာတရားကို ချစ်ကာ သဘောပေါက်နားလည်နိုင်စွမ်း ရှိပါက သူသည် မြှင့်တင်ပေးခြင်းနှင့် ပျိုးထောင်ခြင်းအတွက် သင့်တော်သူတစ်ဦး ဖြစ်ပါသည်။ သူ၏ လူ့သဘာဝသည် သာမန်ဖြစ်သော်လည်း သူ့တွင် အားသာချက်များရှိပြီး ဘုရားအိမ်တော်၌ တာဝန်တစ်ခုကို ထမ်းဆောင်နိုင်ကာ အစေခံနိုင်ပါက ဤလူစားမျိုးကိုလည်း သူ၏ အားသာချက်များအပေါ် အခြေခံ၍ သင့်တော်သော တာဝန်တစ်ခုကို ခန့်အပ်နိုင်သည်၊ သို့မှသာ သူ့ကို အကောင်းဆုံး အသုံးချခြင်း ဖြစ်မည်ဖြစ်ပါသည်။ အကယ်၍ သူသည် အတော်အတန် ဆိုးသော လူ့သဘာဝရှိပြီး အဖျက်အမှောင့်လုပ်ခြင်းများနှင့် အနှောင့်အယှက်များ ဖြစ်စေနိုင်ပါက သူ့ကို တာဝန်တစ်ခု ထမ်းဆောင်စေခြင်းသည် အကျိုးထက် အပြစ်က ပိုများမည်ဖြစ်သောကြောင့် သူ့ကို တာဝန်တစ်ခု ထမ်းဆောင်ရန် စီစဉ်ခြင်းသည် မသင့်လျော်ပါ။) အကယ်၍ လူတို့ကို ၎င်းတို့၏ လူ့သဘာဝအပေါ် အခြေခံ၍ ခွဲခြားပါက ၎င်းတို့သည် ဆိုးယုတ်သောသူများ မဟုတ်သရွေ့၊ အဖျက်အမှောင့်လုပ်ခြင်းများ သို့မဟုတ် အနှောင့်အယှက်များ မဖြစ်စေသရွေ့နှင့် တာဝန်တစ်ခုကို ထမ်းဆောင်နိုင်စွမ်း ရှိသရွေ့ ၎င်းတို့သည် လူကိုအသုံးပြုခြင်းအတွက် ဘုရားအိမ်တော်၏ စည်းမျဉ်းများနှင့် ကိုက်ညီပါသည်။ ဆိုးယုတ်သောလူများနှင့် ဝိညာဉ်ဆိုးများအပြင် အသုံးမပြုနိုင်သော နောက်တစ်မျိုးမှာ ဉာဏ်ရည်မပြည့်မီသောသူများ ဖြစ်သည်၊ ဆိုလိုသည်မှာ မည်သည့်အရာကိုမျှ ပြီးမြောက်အောင် မလုပ်ဆောင်နိုင်သော၊ မည်သည့်အရာကိုမျှ ပြီးစီးအောင် မလုပ်ဆောင်နိုင်သော၊ အတတ်ပညာတစ်ခုကို သင်ယူနိုင်စွမ်းမရှိသော၊ ရိုးရှင်းသော အထွေထွေကိစ္စများကို မကိုင်တွယ်နိုင်သော၊ ကာယလုပ်အားကိုပင် မလုပ်ဆောင်နိုင်သောသူများ ဖြစ်သည်၊ ဉာဏ်ရည်နှင့် လူ့သဘာဝ မပြည့်မီသောလူများကို အသုံးပြု၍မရနိုင်ပေ။ ဉာဏ်ရည်မပြည့်မီခြင်းဟူသော ဤအမျိုးအစားထဲတွင် မည်သည့်လူများ ပါဝင်သနည်း။ လူ့စကားကို နားမလည်သော၊ မှန်ကန်သော နားလည်သဘောပေါက်မှု ကင်းမဲ့သော၊ အမှုအရာများကို အမြဲတမ်း နားလည်မှုလွဲမှားသော၊ အမှားများ လုပ်မိသော၊ မေးခွန်းများကို မသက်ဆိုင်သော အဖြေများ ပေးသော၊ ဉာဏ်ထိုင်းသူများ သို့မဟုတ် ဉာဏ်ရည်နိမ့်ကျသူများကဲ့သို့ အမျိုးအစားတူဖြစ်သောသူများ ဖြစ်သည်၊ ဤသူအားလုံးသည် ဉာဏ်ရည်မပြည့်မီသောသူများ ဖြစ်ကြသည်။ ထို့နောက် အမှုအရာအမျိုးမျိုးကို ပုံမှန်လူများနှင့် ကွဲပြားစွာ နားလည်သဘောပေါက်သည့် အလွန်အမင်း အဓိပ္ပာယ်မဲ့သော လူများ ရှိသည်၊ ၎င်းတို့တွင်လည်း ဉာဏ်ရည်ပြဿနာ ရှိသည်။ ဉာဏ်ရည်မပြည့်မီခြင်းတွင် မည်သည့်အရာကိုမျှ သင်ယူနိုင်စွမ်းမရှိခြင်း ပါဝင်သလော။ (ပါဝင်ပါသည်။) သို့ဆိုလျှင် စာများ မည်သို့ရေးရမည်ကို သင်ယူနိုင်စွမ်းမရှိခြင်းသည် ဉာဏ်ရည်မပြည့်မီခြင်းဟု သတ်မှတ်သလော။ (မသတ်မှတ်ပါ။) ဤသို့သော လူစားမျိုးကို မသတ်မှတ်ပေ။ ဥပမာအားဖြင့် သီချင်းဆိုခြင်းနှင့် ကခုန်ခြင်းကို သင်ယူခြင်း၊ ကွန်ပျူတာကျွမ်းကျင်မှုများကို သင်ယူခြင်း သို့မဟုတ် နိုင်ငံခြားဘာသာစကားတစ်ခုကို သင်ယူခြင်းတို့ကို ကြည့်ပါ၊ ဤအရာများကို သင်ယူနိုင်စွမ်းမရှိခြင်းသည် ဉာဏ်ရည်မပြည့်မီခြင်းဟု မသတ်မှတ်ပေ။ သို့ဆိုလျှင် မည်သို့သောအရာမျိုးကို သင်ယူနိုင်စွမ်းမရှိခြင်းက ဉာဏ်ရည်မပြည့်မီကြောင်းကို ညွှန်ပြသနည်း။ ဥပမာအားဖြင့် အချို့လူများသည် အသိပညာ အနည်းငယ်ရှိသော်လည်း အခြားသူများနှင့် စကားစမြည်ပြောဆိုသည့်အခါ မိမိတို့၏ စကားကို မည်သို့ စုစည်းရမည်ကို သင်ယူနိုင်စွမ်းမရှိကြပေ။ သို့ဆိုလျှင် ဤသို့သော လူစားမျိုးသည် ဘုရားသခင်ကို ယုံကြည်သည့်အခါ သမ္မာတရားအကြောင်း မိတ်သဟာယဖွဲ့နိုင်ခြင်း၊ ဆုတောင်းနိုင်ခြင်းနှင့် အခြားသူများနှင့် ပုံမှန်အတိုင်း ဆက်သွယ်ပြောဆိုနိုင်ခြင်းတို့ ရှိနိုင်မည်လော။ (မရှိနိုင်ပါ။) ၎င်းတို့၏ စိတ်ထဲတွင် စိတ်ကူးတစ်ခုရှိသည့်အခါ သို့မဟုတ် ၎င်းတို့သည် အခြေအနေတစ်ခုတွင် ရှိနေသည့်အခါ၊ ပြီးလျှင် ၎င်းတို့သည် ဖွင့်ဟပြီး လူတို့အား ထိုအကြောင်းကို ပြောပြကာ ဖြေရှင်းရန် လမ်းကြောင်းကို ရှာဖွေလိုသည့်အခါ ၎င်းတို့သည် ရက်ပေါင်းများစွာ ဆက်တိုက်ကြံဆကြသော်လည်း မည်သည့်နေရာမှ စရမည်ကို သို့မဟုတ် မိမိတို့ကိုယ်ကို မည်သို့ ဖော်ပြရမည်ကို မသိကြပေ။ ၎င်းတို့ စကားပြောသည်နှင့်တစ်ပြိုင်နက် ၎င်းတို့သည် စိတ်ရှုပ်ထွေးသွားပြီး ရှုပ်ထွေးသောနည်းလမ်းဖြင့် စကားပြောကြသည်၊ ၎င်းတို့၏ ပါးစပ်များသည် ခိုင်းသည့်အတိုင်း မလုပ်ဆောင်ရန် ငြင်းဆန်ပုံရပြီး ၎င်းတို့၏ အတွေးများသည် နေရာအနှံ့ ဖြစ်နေသည်။ ဥပမာအားဖြင့် သင်က ၎င်းတို့ကို “ယနေ့တွင် ရာသီဥတုက ကောင်းပြီး နေသာသည်” ဟု ပြောလျှင် ၎င်းတို့က “မနေ့က မိုးရွာပြီး ထိုလမ်းမပေါ်တွင် ကားတိုက်မှုတစ်ခု ဖြစ်ခဲ့သည်” ဟု ပြန်ဖြေလိမ့်မည်။ ၎င်းတို့သည် မိမိတို့ စကားပြောဆိုနေသူများနှင့် လမ်းကြောင်းတစ်ခုတည်းပေါ်တွင် မရှိကြပေ။ ဤသို့သော လူစားမျိုးသည် ဉာဏ်ရည်မပြည့်မီသလော။ (မပြည့်မီပါ။) ဥပမာအားဖြင့် ၎င်းတို့ ခေါင်းကိုက်နေပြီး သင်က ၎င်းတို့ကို ဘာဖြစ်သလဲဟု မေးလျှင် ၎င်းတို့က မိမိတို့၏ နှလုံးသည် အနည်းငယ် မသက်မသာဖြစ်သည်ဟု ပြောလိမ့်မည်။ ဤအဖြေသည် မေးခွန်းနှင့် မသက်ဆိုင်ပါ၊ ဟုတ်သည် မဟုတ်လော။ (ဟုတ်ပါသည်။) ဤသည်မှာ ဉာဏ်ရည်အလွန်နိမ့်ကျခြင်း ဖြစ်သည်။ ဤကဲ့သို့သော လူများ အလွန်များပြားလှသည်။ သင်တို့ ဥပမာတစ်ခု ပေးနိုင်သလော။ (အချို့လူများသည် မေးခွန်းများကို ဖြေဆိုသည့်အခါ အမြဲတမ်း အကြောင်းအရာနှင့် လွဲချော်သွားကြသည်၊ အခြားလူများ မေးနေသည့်အရာကို ၎င်းတို့ လုံးဝ နားမလည်နိုင်ကြပါ။) စကားပြောနေစဉ် မကြာခဏ အကြောင်းအရာနှင့် လွဲချော်သွားခြင်းသည် ဉာဏ်ရည်မပြည့်မီခြင်း ဖြစ်သည်။ ထို့နောက် စကားပြောဆိုသည့်အခါ အတွင်းလူနှင့် အပြင်လူကို မခွဲခြားတတ်သော လူများလည်း ရှိသည်၊ တစ်ခါတစ်ရံတွင် ၎င်းတို့ စကားပြောသည့်အခါ မိမိတို့၏ လျှို့ဝှက်ချက်ကို ဖော်မိသည်ကိုပင် မသိလိုက်ကြပေ၊ ဤသည်မှာလည်း ဉာဏ်ရည်မပြည့်မီခြင်း ဖြစ်သည်။ ဥပမာအားဖြင့် အချို့ညီအစ်ကိုမောင်နှမများသည် ဘာသာတရားမရှိသော မိသားစုဝင်များနှင့်အတူ နေထိုင်ကြရာ ၎င်းတို့၏ မိသားစုဝင်များက ၎င်းတို့ကို “သင်တို့၏ ဘုရားက သင်တို့ကို ဘာလုပ်ခိုင်းသနည်း” ဟု မေးကြသည်။ ၎င်းတို့က “ကျွန်ုပ်တို့ ယုံကြည်သည့် ဘုရားသခင်က အလွန်ကောင်းပါသည်။ ကိုယ်တော်က ကျွန်ုပ်တို့ကို ရိုးသားတဲ့လူတွေ ဖြစ်ဖို့ သင်ပေးသည်၊ ပြီးလျှင် ကျွန်ုပ်တို့ကို မည်သူ့ကိုမျှ မလိမ်ညာဖို့နှင့် လူတိုင်းကို ရိုးသားစွာ စကားပြောရမည်ဟု သင်ပေးသည်” ဟု ပြန်ဖြေကြသည်။ အပေါ်ယံအားဖြင့် ၎င်းတို့သည် ဘုရားသခင် လုပ်ဆောင်သည့် အလုပ်ကို သက်သေခံနေကြသကဲ့သို့လည်းကောင်း၊ ဘုရားသခင်ကို ဘုန်း‌တော်ထင်ရှားစေနေသကဲ့သို့လည်းကောင်း၊ ၎င်းတို့ကို နားထောင်သူများအား ယုံကြည်သူများအပေါ် ကောင်းသော အထင်အမြင်ရှိစေပြီး ယုံကြည်ကိုးစားစေနေသကဲ့သို့လည်းကောင်း ထင်ရသော်လည်း ဤသည်မှာ အမှန်တကယ် ထိုသို့ ဟုတ်ပါသလော။ ဘာသာတရားမရှိသူများသည် ဤအရာကို ကြားသည့်အခါ မည်သို့ ပြောဆိုကြမည်နည်း။ ၎င်းတို့က “သင်တို့၏ ဘုရားက သင်တို့ကို ရိုးသားတဲ့လူတွေ ဖြစ်ဖို့ တောင်းဆိုခဲ့သည့်အတွက် ငါတို့ကို အမှန်အတိုင်း ပြောပါ၊ သင်တို့၏ အသင်းတော်တွင် ပိုက်ဆံ မည်မျှရှိသနည်း။ မည်သူက အလှူငွေ အများဆုံး ပေးသနည်း။ သင်တို့၏ အသင်းတော်ခေါင်းဆောင်က မည်သူနည်း။ သင်တို့တွင် စုဝေးသည့်နေရာ ဘယ်နှစ်ခု ရှိသနည်း” ဟု ပြောဆိုကြလိမ့်မည်။ သင်သည် ထိုအရာကြောင့် အံ့အားသင့်သွားမည် မဟုတ်လော။ ဤကဲ့သို့သော လူများသည် ဉာဏ်မမီကြသည် မဟုတ်လော။ သင်သည် နတ်ဆိုးများနှင့် ဘာသာတရားမရှိသူများကို ရိုးသားသောလူတစ်ဦး ဖြစ်ခြင်းအကြောင်း အဘယ်ကြောင့် ပြောဆိုနေရသနည်း။ တကယ်တမ်းတွင် သင်သည် ဘုရားသခင်ရှေ့မှောက်၌ ထိုမျှ အသေအချာပင် ရိုးသားခြင်းမရှိပေ။ သို့ဆိုလျှင် ဘာသာတရားမရှိသူများနှင့် အလွန် အလေးအနက်ထားခြင်းဖြင့် သင်သည် သင်၏ လျှို့ဝှက်ချက်ကို ဖော်နေခြင်း မဟုတ်လော။ ဤသည်မှာ ကိုယ့်သေတွင်း ကိုယ်တူးခြင်း မဟုတ်လော။ သင်သည် ဉာဏ်ထိုင်းသူတစ်ဦး မဟုတ်လော။ သင်၏ စိတ်နှလုံးကို ဖွင့်ဟသည့်အခါ သို့မဟုတ် တစ်စုံတစ်ဦးကို ရိုးသားစွာ စကားပြောသည့်အခါ သင်သည် မည်သူ့ကို စကားပြောနေသည်ကို ထည့်သွင်းစဉ်းစားရမည်၊ အကယ်၍ ထိုသူသည် နတ်ဆိုးတစ်ကောင် သို့မဟုတ် စာတန်တစ်ကောင် ဖြစ်ပါက အမှန်တကယ် ဖြစ်ပျက်နေသည့်အရာကို သင် ၎င်းတို့ကို ပြောပြနိုင်မည်လော။ သို့ဖြစ်၍ ဤကဲ့သို့သော လူများနှင့် ပတ်သက်လာလျှင် “မြွေကဲ့သို့ လိမ္မာလျက်၊ ချိုးငှက်ကဲ့သို့ အဆိပ်ကင်းလျက်ရှိခြင်း” ကို လက်တွေ့လုပ်ဆောင်ရန် လိုအပ်သည်၊ ဤသည်မှာ လူသားမျိုးနွယ်အတွက် ဘုရားသခင်၏ သွန်သင်ချက် ဖြစ်သည်။ ဉာဏ်ထိုင်းသူများသည် ဤသို့လုပ်ဆောင်ရန် မသိကြပေ။ ၎င်းတို့သည် စည်းမျဉ်းစည်းကမ်းများကိုသာ ပုံသေစောင့်ထိန်းရန် သိကြပြီး “ကျွန်ုပ်တို့ ယုံကြည်သူများသည် အလွန်ရိုးသားသည်၊ မည်သူ့ကိုမျှ မလိမ်ညာပါ။ သင်တို့ ဘာသာတရားမရှိသူတွေကို ကြည့်ပါ၊ သင်တို့က လိမ်ညာမှုများနှင့် ပြည့်နေသည်၊ ကျွန်ုပ်တို့အားလုံး ရိုးသားစွာ ပြောဆိုကြသည်” ဟူသကဲ့သို့သော အရာများကို ပြောဆိုကြသည်။ ပြီးလျှင် ၎င်းတို့ ရိုးသားစွာ ပြောဆိုပြီးနောက် လူတို့သည် ၎င်းတို့အပေါ် အသုံးချရန် အခွင့်အရေး ရသွားကြသည်။ ဤသည်မှာ ၎င်းတို့ အတွင်းလူနှင့် အပြင်လူကို မခွဲခြားတတ်ခြင်း မဟုတ်လော။ ဤသည်မှာ ဦးနှောက်ချို့ယွင်းနေခြင်း မဟုတ်လော။ ၎င်းတို့သည် အယူဝါဒအချို့ကို နားလည်သော်လည်း ယင်းတို့ကို မည်သို့ အသုံးချရမည်ကို မသိကြပေ။ ၎င်းတို့သည် ဆောင်ပုဒ်အချို့ကို ဟစ်ကြွေးပြီးနောက် ၎င်းတို့သည် အမှန်တကယ် ဝိညာဉ်ရေးရာဆန်သည်ဟု ခံစားရကာ သမ္မာတရားကို နားလည်ပြီး သမ္မာတရား လက်တွေ့ကျမှုကို ပိုင်ဆိုင်သည်ဟု ထင်မှတ်ကြပြီး နေရာတိုင်းတွင် ကြွားဝါကြသော်လည်း အဆုံးတွင် စာတန်များနှင့် နတ်ဆိုးများသည် ဤအရာကို အခွင့်ကောင်းယူပြီး ၎င်းတို့အပေါ် အသုံးချကြသည်။ ဤသည်မှာ ဉာဏ်ရည်မပြည့်မီခြင်း ဖြစ်သည်။

ငါတို့သည် ဉာဏ်ရည်မပြည့်မီသော လူစားမျိုးစုံအကြောင်းကို ယခုတင် ပြောဆိုခဲ့ကြသည်။ တစ်မျိုးမှာ လူ့စကားကို နားမလည်သော၊ အခြားသူများ၏ စကားများမှ အချက်အချာကျသည့် အဓိကအချက်များကို နားလည်ပြီး သဘောပေါက်ရန် ပျက်ကွက်သောသူများ ဖြစ်သည်။ နောက်တစ်မျိုးမှာ မည်သည့်အရာကိုမျှ ပြီးမြောက်အောင် မလုပ်ဆောင်နိုင်သော၊ မည်သို့ပင် လုပ်ဆောင်ပါစေ စည်းမျဉ်းများ သို့မဟုတ် အဓိကအချက်များကို သဘောမပေါက်နိုင်သော ဉာဏ်ထိုင်းသူများ ဖြစ်သည်။ ထပ်ဆင့်၍ နောက်တစ်မျိုးမှာ အရာရာအပေါ်တွင် အလွန်အမင်း တစ်ယူသန်ပြီး အဓိပ္ပာယ်မရှိသော အမြင်များ ရှိသူများ ဖြစ်သည်။ နောက်ထပ်တစ်မျိုးမှာ မည်သည့်အရာကိုမျှ သင်ယူနိုင်စွမ်းမရှိသော၊ စကားပြောဆိုခြင်း သို့မဟုတ် စကားစမြည်ပြောဆိုခြင်းကိုပင် သင်ယူနိုင်စွမ်းမရှိသော၊ အခြားသူများ နားလည်နိုင်ရန် မိမိတို့၏ အတွေးများနှင့် အမြင်များကို ရှင်းလင်းစွာ ဖော်ပြရမည်ကို သင်ယူနိုင်စွမ်းမရှိသောသူများ ဖြစ်သည်။ ၎င်းတို့သည် အသင့်အတင့် စာတတ်ပေတတ်ဖြစ်သော်လည်း မိမိတို့၏ ခေါင်းထဲတွင် စကားလုံးများကို မစုစည်းနိုင်သကဲ့သို့ ရှင်းလင်းစွာ မပြောဆိုနိုင်သည့်အပြင် မှန်ကန်သော အမြင်များကိုလည်း မဖော်ပြနိုင်ဘဲ မည်သည့်အရာကိုမျှ ပြီးမြောက်အောင် မလုပ်ဆောင်နိုင်ကြပေ။ ဤသူအားလုံးသည် ဉာဏ်ရည်မပြည့်မီသောသူများ ဖြစ်ကြသည်။ မည်သည့်အတတ်ပညာ သို့မဟုတ် ကျွမ်းကျင်မှုကိုပင် သင်ယူပါစေ၊ ၎င်းတို့သည် စည်းမျဉ်းများနှင့် နည်းဥပဒေသများကို သဘောပေါက်ရန် အစဉ်မပြတ် မတတ်နိုင်ကြပေ။ တစ်ခါတစ်ရံ အတတ်ပညာ သို့မဟုတ် ကျွမ်းကျင်မှုတစ်ခုကို ကောင်းစွာ လုပ်ဆောင်နိုင်လျှင်ပင် ယင်းမှာ မတော်တဆသာ ဖြစ်သည်၊ ၎င်းတို့သည် မည်သို့ ကောင်းစွာ လုပ်ဆောင်ခဲ့သည်ကို မသိကြပေ။ နောက်တစ်ကြိမ် ကောင်းစွာ မလုပ်ဆောင်နိုင်သည့်အခါတွင်လည်း အဘယ်ကြောင့် ဤသို့ဖြစ်ရသည်ကို ၎င်းတို့ မသိကြပေ။ ၎င်းတို့သည် မည်သည့်အရာကိုမျှ သင်ယူနိုင်စွမ်းမရှိသကဲ့သို့ ထိုအရာ၌ ကျွမ်းကျင်လာခြင်းလည်း မရှိပေ။ အကယ်၍ ၎င်းတို့ကို အတတ်ပညာတစ်ခု သို့မဟုတ် နည်းပညာပိုင်းဆိုင်ရာ ကျွမ်းကျင်မှုတစ်ခုကို သင်ယူရန် တောင်းဆိုပါက မည်မျှပင် ကြာရှည်စွာ သင်ယူနေပါစေ ၎င်းတို့သည် သဘောတရားကိုသာ သဘောပေါက်ကြလိမ့်မည်။ ၎င်းတို့သည် တရားဒေသနာများကို နှစ်ပေါင်းများစွာ နားထောင်ခဲ့ပြီးဖြစ်သော်လည်း သမ္မာတရားကို နားမလည်ကြသေးပေ။ အကယ်၍ ၎င်းတို့ကို ဘုရားအိမ်တော်က မကြာခဏ မိတ်သဟာယဖွဲ့လေ့ရှိသည့် ဤနှုတ်ကပတ်တော်များနှင့် ဤတိကျသော ပြောဆိုချက်များကို ယူ၍စည်းမျဉ်းတစ်ခုနှင့် လက်တွေ့လုပ်ဆောင်ခြင်း လမ်းကြောင်းတစ်ခုအဖြစ်သို့ ပြောင်းလဲရန် တောင်းဆိုပါက ၎င်းတို့သည် မည်သို့ပင် သင်ကြားခံရပါစေ အသေအလဲ ကြိုးစားလုပ်ဆောင်ပါစေ ထိုသို့ပြုလုပ်နိုင်စွမ်း ရှိမည်မဟုတ်ပေ။ ဤသည်က ဤလူများသည် ဉာဏ်ရည်မပြည့်မီကြောင်းကို အတည်ပြုသည်။ အချို့လူများသည် အသက် ၃၀ အရွယ်တွင် တစ်စုံတစ်ခုကို လုပ်ဆောင်ရာ၌ ရရှိသည့် ရလဒ်များနှင့် အသက် ၅၀ သို့မဟုတ် ၆၀ အရွယ်တွင် ထိုအရာကိုပင် လုပ်ဆောင်ရာ၌ ရရှိသည့် ရလဒ်များမှာ လုံးဝ တိုးတက်မှု တစ်စုံတစ်ရာမရှိဘဲ အတူတူပင် ဖြစ်သည်။ ၎င်းတို့သည် မိမိတို့၏ တစ်သက်တာတွင် အရာတစ်ခုကိုမျှ အောင်မြင်စွာ မသင်ယူနိုင်ခဲ့ကြပေ။ ၎င်းတို့သည် အချိန်ကို အလဟဿ မဖြုန်းခဲ့ကြ၊ အလွန် အာရုံစိုက်ပြီး ကြိုးစားအားထုတ်ခဲ့ကြသော်လည်း မည်သည့်အရာကိုမျှ အောင်မြင်စွာ မသင်ယူနိုင်ခဲ့ကြပေ၊ ဤသည်က ၎င်းတို့ ဉာဏ်ရည်မပြည့်မီကြောင်းကို ပြသသည်။ ငါတို့ မိတ်သဟာယဖွဲ့ခဲ့သည့်အရာကို အခြေခံ၍ ဉာဏ်ရည်မပြည့်မီခြင်းဟု မှတ်ယူသည့်အရာ၏ နယ်ပယ်သည် ပို၍ ကျယ်ပြန့်လာသည် မဟုတ်လော။ သင်တို့ကိုယ်တိုင် ဉာဏ်ရည်မပြည့်မီသူများထဲတွင် ပါဝင်သည်ဟု သင်တို့ မှတ်ယူပါသလား။ (မှတ်ယူပါသည်။) အနည်းငယ် အနည်းနှင့်အများ ဖြစ်ပါသည်။ ငါ အဘယ်ကြောင့် ထိုသို့ ပြောရသနည်း။ လူအများစုသည် တရားဒေသနာများကို ငါးနှစ်ကြာ နားထောင်ခဲ့ပြီးဖြစ်သော်လည်း သမ္မာတရားသည် မည်သည့်အရာဖြစ်သည်ကို သို့မဟုတ် ဘုရားသခင်၏ ရည်ရွယ်ချက်များသည် မည်သည့်အရာဖြစ်သည်ကို နားမလည်ကြသေးပေ။ အချို့လူများမှာမူ တရားဒေသနာများကို ၁၀ နှစ်၊ သို့မဟုတ် အနှစ် ၂၀ သို့မဟုတ် ၃၀ ပင် နားထောင်ခဲ့ပြီးဖြစ်သော်လည်း သမ္မာတရား လက်တွေ့ကျမှုသည် မည်သည့်အရာဖြစ်သည်နှင့် စကားလုံးများနှင့် အယူဝါဒများသည် မည်သည့်အရာဖြစ်သည်ကို နားမလည်ကြသေးဘဲ ၎င်းတို့၏ ပါးစပ်များသည် အယူဝါဒများနှင့် ပြည့်နေပြီး ထိုအရာများကို ကျွမ်းကျင်စွာ ရွတ်ဆိုကြသည်၊ ဤသည်မှာ ၎င်းတို့၏ ဉာဏ်ရည်နှင့်ဆိုင်သော ပြဿနာတစ်ခု ဖြစ်သည်။ သမ္မာတရားကို သဘောပေါက်နားလည်ခြင်းကို ယခုလောလောဆယ် ဘေးဖယ်ထားလျက်၊ လူတို့သည် အချို့သော အပြင်ပန်းအရာများနှင့် လူ့အသက်တာရှိ သာမန်အသိတရားဆိုင်ရာ ကိစ္စရပ်များအပေါ် အောက်ပါသရုပ်သကန်များကို ပြသကြသည်ဟု ဆိုကြပါစို့။ မည်မျှပင် နှစ်များစွာ တစ်စုံတစ်ခုကို လုပ်ဆောင်နေပါစေ ၎င်းတို့၏ အခြေအနေ၊ စိတ်အနေအထားနှင့် သိမြင်နားလည်မှုတို့သည် ၎င်းတို့ စတင်သင်ယူခဲ့စဉ်ကအတိုင်းပင် ဖြစ်နေဆဲဖြစ်သည်၊ ပြီးလျှင် မည်သို့ပင် လမ်းညွှန်ခြင်း၊ သင်ကြားခြင်းကို ခံရပါစေ သို့မဟုတ် မည်သို့လက်တွေ့လုပ်ဆောင်ပါစေ ၎င်းတို့သည် မည်သည့် တိုးတက်မှုကိုမျှ မရရှိကြသေးပေ။ ဤသည်မှာ ဉာဏ်ရည်မပြည့်မီခြင်း ဖြစ်သည်။

လူတို့တွင် လူ့သဘာဝရှိမရှိကို အခြေခံ၍ ၎င်းတို့ကို ရွေးချယ်ခြင်းနှင့် အသုံးပြုခြင်းသည် စည်းမျဉ်းများနှင့် ကိုက်ညီသည်။ သို့ဖြစ်၍ ငါ့ကို ပြောလော့၊ လူ့သဘာဝညံ့ဖျင်းသော၊ ဉာဏ်ရည်မပြည့်မီသော သို့မဟုတ် ဝိညာဉ်ဆိုးများ၏ လုပ်ဆောင်ချက်ရှိသော လူတို့ကို ငါတို့ ပျိုးထောင်ပြီး အသုံးပြုသင့်သလော။ ယင်းမှာ လုံးဝ အလုပ်ဖြစ်မည်မဟုတ်။ လူကိုအသုံးပြုခြင်းအတွက် ဘုရားအိမ်တော်၏ စည်းမျဉ်းများနှင့် မကိုက်ညီသော ဤလူအမျိုးအစားအချို့မှလွဲ၍ အခြားလူအများစုကို ၎င်းတို့၏ လူ့သဘာဝအပေါ် အခြေခံ၍ သင့်လျော်စွာ အသုံးပြုနိုင်သည်။ သာမန်လူ့သဘာဝရှိသောသူများအတွက်မူ၊ ယင်းကို ဆိုးသည်ဟုလည်း မဆိုနိုင်၊ ကောင်းသည်ဟုလည်း မဆိုနိုင်ဘဲ၊ ၎င်းတို့သည် သာမန်အဖွဲ့သားများသာ ဖြစ်နိုင်သည်။ အတော်အတန် ကောင်းမွန်သော လူ့သဘာဝရှိသောသူများ၊ အတော်အတန် ဆင်ခြင်တုံတရားရှိပြီး အသိစိတ်ရှိသော၊ အပြုသဘောဆောင်သောအရာများကို ချစ်မြတ်နိုးသော၊ အထူးပင် ဖြောင့်မတ်သော၊ တရားမျှတစိတ်ရှိသော၊ ဘုရားအိမ်တော်၏ အကျိုးစီးပွားများကို ကာကွယ်စောင့်ရှောက်နိုင်စွမ်းရှိသောသူများအတွက် ဤလူတို့ကို အလေးထား၍ ပျိုးထောင်ပြီး အသုံးပြုနိုင်သည်။ ၎င်းတို့ကို ခေါင်းဆောင်များ သို့မဟုတ် အဖွဲ့ခေါင်းဆောင်များအဖြစ် ပျိုးထောင်ပြီး အသုံးပြုမည်လော၊ သို့မဟုတ် အရေးကြီးသော အလုပ်အချို့ကို လုပ်ဆောင်စေမည်လောဟူသည့်အချက်မှာမူ ၎င်းတို့၏ အစွမ်းအစနှင့် အားသာချက်များအပေါ်တွင် မူတည်သည်။ ဤသည်မှာ လူစားမျိုးစုံကို ၎င်းတို့၏ လူ့သဘာဝအပေါ် အခြေခံ၍ မည်သို့ အသုံးပြုရမည်ကို ချိန်ဆခြင်း ဖြစ်သည်။

လူအမျိုးမျိုးကို ၎င်းတို့၏ အားသာချက်များအပေါ် အခြေခံ၍ သင့်လျော်စွာ အသုံးပြုခြင်း

လူစားမျိုးစုံကို ၎င်းတို့၏ အားသာချက်များအပေါ် အခြေခံ၍ မည်သို့ အသုံးပြုရမည်ကို ဆက်လက်၍ ပြောဆိုကြပါစို့။ အချို့လူများတွင် အစွမ်းအစအပြင် ၎င်းတို့ ထူးချွန်သည့် အတတ်ပညာဆိုင်ရာ ကျွမ်းကျင်မှုအချို့လည်း ရှိကြသည်။ “အားသာချက်များ” ဟူသော စကားလုံးဖြင့် မည်သည့်အရာကို ဆိုလိုသနည်း။ (ဂီတဖန်တီးနိုင်ခြင်း၊ တူရိယာတီးခတ်နိုင်ခြင်း သို့မဟုတ် ပန်းချီဆွဲနိုင်ခြင်းကဲ့သို့သော အထူးပြုနယ်ပယ်တစ်ခုတွင် ကျွမ်းကျင်မှုရှိခြင်း ဖြစ်ပါသည်။) ဂီတသီအိုရီ၊ အနုပညာ၊ ထို့အပြင် အကနှင့် စာပေတို့ကို နားလည်ခြင်းဟူသည့် ဤအရာအားလုံးသည် အားသာချက်များ ဖြစ်ကြသည်။ သရုပ်ဆောင်ခြင်းနှင့် ဒါရိုက်တာလုပ်ခြင်းတို့သည် ရုပ်ရှင်ထုတ်လုပ်ရေးနှင့် သက်ဆိုင်သော အားသာချက်များဖြစ်သည်၊ ဘာသာပြန်ဆိုခြင်းသည် ဘာသာစကားဆိုင်ရာ အားသာချက်ဖြစ်ပြီး ဗီဒီယိုထုတ်လုပ်ရေးနှင့် အထူးပြုလုပ်ချက်များသည်လည်း သတ်သတ်မှတ်မှတ်ဖြစ်သောနယ်ပယ်များအတွင်းမှ အားသာချက်များ ဖြစ်ကြသည်။ ငါတို့က အားသာချက်များအကြောင်း ပြောဆိုသည့်အခါ အသင်းတော်၏ အဓိကကျသောအလုပ်နှင့် သက်ဆိုင်သည့် အတတ်ပညာဆိုင်ရာ ကျွမ်းကျင်မှုများကို ရည်ညွှန်းနေခြင်း ဖြစ်သည်။ အချို့လူများသည် အခြေခံကျွမ်းကျင်မှုအဆင့်ကို ရရှိပြီးဖြစ်ကာ အချို့လူများသည် ဘုရားအိမ်တော်သို့ ရောက်လာပြီးနောက် ဤအရာများကို လေ့လာကြသည်။ အကယ်၍ လူတစ်ဦးတွင် အခြေခံကျွမ်းကျင်မှု ရှိသော်လည်း ၎င်း၏ လူ့သဘာဝက စံနှုန်းမပြည့်မီဘဲ ဉာဏ်ရည်မပြည့်မီသောသူ၊ ဆိုးယုတ်သောလူ သို့မဟုတ် ဝိညာဉ်ဆိုးတစ်ဦး ဖြစ်ပါက ၎င်းကို အသုံးမပြုနိုင်ပေ။ အကယ်၍ ထိုသူ၏ လူ့သဘာဝက စံနှုန်းပြည့်မီပြီး ဘုရားအိမ်တော်က လိုအပ်သော အားသာချက်တစ်ခုကို ပိုင်ဆိုင်ထားပါက ၎င်းကို မြှင့်တင်ပေးခြင်း၊ ပျိုးထောင်ခြင်းနှင့် အသုံးပြုခြင်းတို့ကို ပြုနိုင်သည်၊ ၎င်း၏ အားသာချက်များနှင့် ကိုက်ညီသော သို့မဟုတ် ၎င်း ပိုင်ဆိုင်ထားသည့် အတတ်ပညာဆိုင်ရာ ကျွမ်းကျင်မှုများနှင့် သက်ဆိုင်သော အဖွဲ့တစ်ဖွဲ့သို့ ခန့်အပ်ပြီး ချက်ချင်း အလုပ်စတင်စေနိုင်သည်။ အချို့လူများသည် အတတ်ပညာဆိုင်ရာ အားသာချက်တစ်ခုကို မပိုင်ဆိုင်သေးသော်လည်း သင်ယူလိုစိတ်ရှိပြီး အလွန် လျင်မြန်စွာ သင်ယူတတ်မြောက်ကြသည်။ အကယ်၍ ၎င်းတို့၏ လူ့သဘာဝက စံနှုန်းပြည့်မီပါက ဘုရားအိမ်တော်သည် ၎င်းတို့ကို ပျိုးထောင်နိုင်ပြီး ၎င်းတို့ သင်ယူရန်အတွက် အခြေအနေများကို ဖန်တီးပေးနိုင်သည်၊ ထိုသို့သောလူများကိုလည်း အသုံးပြုနိုင်သည်။ အချုပ်အားဖြင့်ဆိုသော် တာဝန်များ ခန့်အပ်ခြင်းသည် လူတို့၏ အစွမ်းအစနှင့် အားသာချက်များအပေါ် အခြေခံပြီး အားသာချက်အမျိုးမျိုးရှိသော လူတို့ကို ၎င်းတို့၏ အားသာချက်များကို အသုံးချနိုင်ရန်အတွက် မိမိတို့၏ ကျွမ်းကျင်မှုနယ်ပယ်အတွင်း၌ အလုပ်လုပ်ရန် ဖြစ်နိုင်သမျှ စီစဉ်ပေးသင့်သည်။ အကယ်၍ ၎င်းတို့၏ အားသာချက်များကို ဘုရားအိမ်တော်က မလိုအပ်တော့ပါက ၎င်းတို့၏ အစွမ်းအစနှင့် လူ့သဘာဝအပေါ် အခြေခံ၍ ၎င်းတို့ လုပ်ဆောင်နိုင်စွမ်းရှိသည့် မည်သည့်အရာကိုမဆို လုပ်ဆောင်ရန် စီစဉ်ပေးနိုင်သည်၊ ဤသည်ကို လူတို့ကို သင့်လျော်စွာ အသုံးပြုခြင်းဟု ခေါ်သည်။ အကယ်၍ ဘုရားအိမ်တော်သည် ၎င်းတို့၏ အားသာချက်များကို လိုအပ်နေဆဲဖြစ်ပါက ၎င်းတို့ကို ဤနယ်ပယ်တွင် မိမိတို့၏ တာဝန်ကို ဆက်လက်ထမ်းဆောင်ခွင့်ပြုသင့်ပြီး မဆင်မခြင် ပြောင်းရွှေ့၍မရနိုင်ပေ၊ သို့သော် ဤအတတ်ပညာဖြင့် အလုပ်လုပ်နေသူများ အလွန်များပြားနေသည့် အခြေအနေမျိုးတွင်မူ ၎င်းတို့၏ အတတ်ပညာတွင် အရည်အချင်း အနည်းဆုံးသူများကို အခြားတာဝန်များသို့ ပြန်လည်ခန့်အပ်ခြင်းဖြင့် လူအရေအတွက်ကို အခြေအနေအရ လျှော့ချသင့်သည်၊ ဤသည်မှာ လူတို့ကို သင့်လျော်စွာ အသုံးပြုခြင်း ဖြစ်သည်။

မည်သည့် အထူးကျွမ်းကျင်မှုများမျှ မရှိသော လူစားမျိုးတစ်မျိုး ရှိသည်၊ ၎င်းတို့သည် စာများကို အနည်းငယ် ရေးနိုင်သည်၊ သီချင်းဆိုသည့်အခါ အသံမှန်အောင် သီဆိုနိုင်သည်၊ မည်သည့်အရာကိုမဆို မည်သို့လုပ်ရမည်ကို သင်ယူနိုင်သော်လည်း ဤအရာများတွင် အတော်ဆုံး မဟုတ်ကြပေ။ ၎င်းတို့ မည်သည့်အရာတွင် အတော်ဆုံးဖြစ်သနည်း။ ၎င်းတို့တွင် အစွမ်းအစ အနည်းငယ်ရှိသည်၊ ၎င်းတို့သည် အတော်အတန် တရားမျှတစိတ်ရှိကြပြီး လူတို့ကို မည်သို့ အကဲဖြတ်ပြီး အသုံးပြုရမည်ကို သိမြင်နိုင်စွမ်း အနည်းငယ် ရှိကြသည်။ ထို့အပြင် ၎င်းတို့တွင် အထူးခြားဆုံးမှာ စီစဉ်နိုင်စွမ်းကို ပိုင်ဆိုင်ထားခြင်း ဖြစ်သည်။ အကယ်၍ သင်သည် ထိုသို့သောလူတစ်ဦးကို တာဝန်တစ်ခု သို့မဟုတ် အလုပ်တစ်ခု ပေးပါက ၎င်းတို့သည် လူတို့ကို ထိုအရာကို လုပ်ဆောင်ရန် စီစဉ်နိုင်သည်။ တစ်ချိန်တည်းမှာပင် ၎င်းတို့သည် အလုပ်လုပ်နိုင်စွမ်းကို ပိုင်ဆိုင်ထားသည်၊ ဆိုလိုသည်မှာ အကယ်၍ သင်သည် ၎င်းတို့ကို အလုပ်တစ်ခု ပေးပါက ၎င်းတို့တွင် ထိုအရာကို ကောင်းမွန်စွာ လုပ်ဆောင်ပြီး ပြီးစီးနိုင်သည့် စွမ်းရည်ရှိသည်။ ၎င်းတို့၏ စိတ်ထဲတွင် အဆင့်များနှင့် ဖွဲ့စည်းပုံပါသော အစီအစဉ်တစ်ခု ရှိသည်။ ၎င်းတို့သည် လူတို့ကို မည်သို့ အသုံးပြုရမည်၊ အချိန်ကို မည်သို့ ခွဲဝေရမည်၊ ဤတာဝန်အတွက် မည်သူ့ကို အသုံးပြုရမည်ကို သိကြသည်။ ပြဿနာတစ်ခု ပေါ်ပေါက်လာပါက ဖြေရှင်းနည်းကို လူတိုင်းနှင့် မည်သို့ ဆွေးနွေးရမည်ကို ၎င်းတို့ သိကြသည်။ ဤအရာအားလုံးကို မည်သို့ ဟန်ချက်ညီအောင်ပြုလုပ်ပြီး ဖြေရှင်းရမည်ကို ၎င်းတို့ သိကြသည်။ ဤကဲ့သို့သော လူတစ်ဦးသည် အလုပ်လုပ်နိုင်စွမ်းကို ပိုင်ဆိုင်ထားရုံသာမက အတော်အတန်လည်း စကားပြောကောင်းကြသည်။ ၎င်းတို့၏ စကားများသည် ရှင်းလင်းပြီး စနစ်ကျကာ လူတို့ကို စိတ်မရှုပ်ထွေးစေပေ။ ၎င်းတို့ အလုပ် ခွဲခန့်ပြီးသည့်အခါ လူတိုင်း ရှင်းလင်းစွာ နားလည်ပြီး လူတစ်ဦးစီတိုင်း မည်သည့်အရာကို လုပ်ဆောင်သင့်သည်ကို သိကြသည်၊ မည်သူမျှ အလုပ်မရှိဘဲ မနေရသကဲ့သို့ အလုပ်တွင်လည်း လစ်ဟာမှုများ မရှိပေ။ အလုပ်၏ အသေးစိတ်အချက်အလက်များကို ၎င်းတို့ ရှင်းပြခြင်းသည်လည်း အတော်အတန် ရှင်းလင်းပြီး စနစ်ကျသည်၊ အထူးသဖြင့် ရှုပ်ထွေးသော ကိစ္စရပ်များအတွက် ကိစ္စရပ်များကို လူတိုင်း နားလည်ပြီး အလုပ်ကို မည်သို့ လုပ်ဆောင်ရမည်၊ မည်သို့ ရှေ့ဆက်ရမည်ကို သိရှိကြရန်အတွက် ၎င်းတို့သည် ဆန်းစစ်ချက်များ၊ မိတ်သဟာယဖွဲ့ခြင်းများနှင့် အသေးစိတ်အချက်အလက်များကို စာရင်းပြုစုခြင်းတို့ကို ပေးသည်၊ ထို့အပြင် မည်သည့်လုပ်ဆောင်ပုံများက အားနည်းချက်ရှိနိုင်သည်၊ မည်သည့်အလုပ်လုပ်နည်းများက ထိရောက်မှုကို ထိခိုက်စေမည်၊ မိမိတို့၏ အလုပ်လုပ်နေစဉ်အတွင်း လူတို့ မည်သည့်အရာကို ဂရုပြုသင့်သည် စသည်တို့ကိုလည်း ၎င်းတို့ မိတ်သဟာယဖွဲ့နိုင်သည်။ ဆိုလိုသည်မှာ ၎င်းတို့သည် အလုပ်မစတင်မီတွင် အခြားသူများထက် ပို၍ တွေးတောကြသည်၊ အခြားသူများထက် ပို၍ အသေးစိတ်ကျကျ၊ ပို၍ လက်တွေ့ကျကျနှင့် ပို၍ ကျယ်ကျယ်ပြန့်ပြန့် တွေးတောကြသည်။ တစ်ဖက်တွင် ၎င်းတို့တွင် ဦးနှောက်ရှိပြီး နောက်တစ်ဖက်တွင် ၎င်းတို့သည် စကားပြောကောင်းကြသည်။ ဦးနှောက်ရှိသည်ဆိုသည်မှာ ၎င်းတို့သည် အမှုအရာများကို စနစ်တကျ၊ အဆင့်ဆင့်လုပ်ဆောင်ပြီး အစီအစဉ်အတိုင်း၊ အလွန် ရှင်းလင်းစွာ လုပ်ဆောင်သည်ကို ဆိုလိုသည်။ စကားပြောကောင်းသည်ဆိုသည်မှာ ၎င်းတို့သည် မိမိတို့၏ စိတ်ထဲရှိ အတွေးများ၊ အစီအစဉ်များနှင့် တွက်ချက်မှုများကို ရှင်းလင်းစွာနှင့် နားလည်လွယ်စွာ ဖော်ပြရန် ဘာသာစကားကို အသုံးပြုနိုင်သည်ကိုလည်းကောင်း၊ ၎င်းတို့ကို နားထောင်သူများ စိတ်မရှုပ်ထွေးစေရန် ရိုးရှင်းစွာနှင့် တိကျစွာ မည်သို့ ပြောဆိုရမည်ကို သိသည်ကိုလည်းကောင်း ဆိုလိုသည်။ ၎င်းတို့သည် မိမိတို့ကိုယ်ကို အထူးပင် ရှင်းလင်းသော၊ တိကျသော၊ မှန်ကန်သောနှင့် လျောက်ပတ်သော ဘာသာစကားဖြင့် ဖော်ပြကြသည်။ ဤသည်မှာ စကားပြောကောင်းခြင်းဟု ဆိုလိုသည့်အရာ ဖြစ်သည်။ ဤကဲ့သို့သော လူများသည် စကားပြောကောင်းကြသည်၊ ၎င်းတို့သည် အလုပ်လုပ်နိုင်စွမ်း၊ စီစဉ်နိုင်စွမ်းတို့ကို ပိုင်ဆိုင်ထားကြပြီး ထို့ထက်မက ၎င်းတို့တွင် တာဝန်ယူစိတ်ရှိကာ အတော်အတန် တရားမျှတစိတ်လည်း ရှိကြသည်။ ၎င်းတို့သည် လူ့အကြိုက်လိုက်သူများ သို့မဟုတ် ပြဿနာမဖြစ်လိုသူများ မဟုတ်ကြပေ။ ဆိုးယုတ်သောလူများက အသင်းတော်အလုပ်ကို အဖျက်အမှောင့်လုပ်ခြင်းများနှင့် အနှောင့်အယှက်များ ဖြစ်စေနေသည်ကို သို့မဟုတ် မိမိတို့၏ သင့်လျော်သော ကိစ္စရပ်များကို ဂရုမစိုက်ဘဲ စိတ်မချရသောပုံစံဖြင့် ပြုမူသော ဉာဏ်ထိုင်းသူများနှင့် လူဖျင်းလူညံ့များကို တွေ့မြင်သည့်အခါ ၎င်းတို့သည် ဒေါသထွက်ပြီး မကျေမနပ်ဖြစ်ကာ ဤပြဿနာများကို ချက်ချင်း ဖြေရှင်းပြီး ကိုင်တွယ်နိုင်သည့်အပြင် ဘုရားအိမ်တော်၏ အလုပ်နှင့် အကျိုးစီးပွားများကိုလည်း ကာကွယ်နိုင်သည်။ တာဝန်ယူစိတ်ရှိခြင်းနှင့် တရားမျှတစိတ်ရှိခြင်းဟူသည့် ဤသရုပ်သကန်များသည် ဤသို့သောလူစားမျိုး၏ လူ့သဘာဝ၏ ထင်ရှားသော လက္ခဏာများ မဟုတ်လော။ (ဟုတ်ပါသည်။) ဤကဲ့သို့သော လူများသည် လူမှုဆက်ဆံရေးတွင် မတော်ကောင်း မတော်နိုင်ပေ၊ သို့မဟုတ် မည်သည့် အတတ်ပညာဆိုင်ရာ ကျွမ်းကျင်မှုတွင်မဆို အလွန် ကျွမ်းကျင်ကောင်း ကျွမ်းကျင်မည် မဟုတ်သော်လည်း အကယ်၍ ၎င်းတို့သည် ငါ ယခု ဖော်ပြခဲ့သည့် လက္ခဏာများကို ပိုင်ဆိုင်ထားပါက ၎င်းတို့ကို ခေါင်းဆောင်များနှင့် အမှုဆောင်များအဖြစ် ပျိုးထောင်နိုင်သည်။ ဤလက္ခဏာများသည်လည်း ၎င်းတို့၏ အားသာချက်များ ဖြစ်သည်၊ ဆိုလိုသည်မှာ ၎င်းတို့သည် စကားပြောကောင်းသည်၊ အလုပ်လုပ်နိုင်စွမ်း၊ စီစဉ်နိုင်စွမ်းတို့ကို ပိုင်ဆိုင်ထားပြီး အတော်အတန် တရားမျှတစိတ်လည်း ရှိသည်။ တရားမျှတစိတ်ရှိခြင်းသည် အဓိကကျသည်။ ဆိုးယုတ်သောလူများနှင့် အန္တိခရစ်များတွင် တရားမျှတစိတ် ရှိသလော။ (မရှိပါ။) အန္တိခရစ်များတွင် ကောက်ကျစ်ဆိုးယုတ်သော သဘာဝရှိသည်၊ ၎င်းတို့တွင် တရားမျှတစိတ်ရှိရန် မဖြစ်နိုင်ပေ။ နောက်ထပ် အဓိကကျသောအရာတစ်ခုမှာ ဤသို့သော လူစားမျိုးတွင် ဝိညာဉ်ရေးရာ နားလည်သဘောပေါက်မှုနှင့် သမ္မာတရားကို သဘောပေါက်နားလည်နိုင်စွမ်း ရှိသည်၊ ဤသည်မှာ ၎င်းတို့၏ အစွမ်းအစနှင့် သက်ဆိုင်သည်။ ဤသို့သော လူစားမျိုး၏ အားသာချက်များမှာ ငါ ယခုတင် ဖော်ပြခဲ့သည့် ထိုလူ့သဘာဝ လက္ခဏာများနှင့် အရည်အချင်းများကို ရည်ညွှန်းသည်၊ ထို့အပြင် သမ္မာတရားကို သဘောပေါက်နားလည်နိုင်စွမ်းရှိခြင်း၊ အသင်းတော်အတွက် ဝန်ထုပ်တစ်ခုကို ထမ်းခြင်းနှင့် အလုပ်လုပ်နိုင်စွမ်းကို ပိုင်ဆိုင်ထားခြင်းဟူသော စံသုံးခုလည်း ပါဝင်သည်။ ထိုသို့သောလူများကို ခေါင်းဆောင်များအဖြစ် ပျိုးထောင်နိုင်သည်၊ ထိုအရာနှင့်ပတ်သက်၍ ပြဿနာမရှိပေ။ ဦးနှောက်နှင့် အစွမ်းအစရှိခြင်းအပြင် ခေါင်းဆောင်တစ်ဦးသည် သမ္မာတရားကို သဘောပေါက်နားလည်နိုင်စွမ်း ရှိရမည်ဖြစ်ပြီး မိမိ၏အလုပ်တွင် စီစဉ်နိုင်စွမ်းနှင့် အလုပ်လုပ်နိုင်စွမ်းအပြင် စကားပြောကောင်းခြင်းလည်း ရှိရမည်။ အချို့လူများသည် အလွန်ကောင်းသော အစွမ်းအစရှိသည်၊ ၎င်းတို့သည် ဝိညာဉ်ရေးရာ နားလည်သဘောပေါက်မှုကို ပိုင်ဆိုင်ထားသော်လည်း စုဝေးပွဲများတွင် မိတ်သဟာယဖွဲ့ရန် အချိန်ကျသည့်အခါ ၎င်းတို့ ပြောဆိုရန် ကြိုးစားနေသည့်အရာကို လုံးဝ ရှုပ်ထွေးသွားအောင် လုပ်မိကြသည်၊ ၎င်းတို့တွင် မိမိတို့၏ စကားကို စုစည်းနိုင်စွမ်း လုံးဝကင်းမဲ့ပြီး ၎င်းတို့ ပြောဆိုသည့်အရာသည် လုံးဝ ယုတ္တိကင်းမဲ့နေသည်။ ထိုသို့သောလူများကို ခေါင်းဆောင်များအဖြစ် ပျိုးထောင်နိုင်သလော။ (မပျိုးထောင်နိုင်ပါ။) အချို့လူများသည် အလွန်နည်းသော လူအရေအတွက်ကို စကားပြောရန် တတ်နိုင်ရုံမျှသာဖြစ်သည်၊ ၎င်းတို့သည် အချို့သော အခြေအနေများ၊ အမြင်များနှင့် သမ္မာတရားကို နားလည်သဘောပေါက်မှုအကြောင်း မိတ်သဟာယဖွဲ့နိုင်ပြီး အခြားသူများကို ထောက်ပံ့ခြင်း၊ ပံ့ပိုးခြင်းနှင့် ကူညီခြင်းတို့ကို ပြုနိုင်သော်လည်း လူပိုများသော ပတ်ဝန်းကျင်တွင်မူ ၎င်းတို့သည် စကားပြောရန် မဝံ့ရဲဘဲ ကြောက်ရွံ့ကာ မျက်ရည်ကျလုမတတ်ပင် စိတ်လှုပ်ရှားကြသည်။ ထိုသို့သောလူများကို ပျိုးထောင်နိုင်သလော။ အတော်အတန် အားနည်းပြီး ကြောက်တတ်သော လူ့သဘာဝရှိကာ စင်ကြောက်ခြင်း ဖြစ်လေ့ရှိသော လူစားမျိုးအတွက် အကယ်၍ ၎င်းတို့သည် ခေါင်းဆောင်တစ်ဦးဖြစ်ရန် လူ့သဘာဝ၊ အားသာချက်များနှင့် သဘောပေါက်နားလည်နိုင်စွမ်းတို့ကို ပိုင်ဆိုင်ထားပါက ၎င်းတို့ကို အဖွဲ့ခေါင်းဆောင်တစ်ဦး သို့မဟုတ် အသင်းတော်ခေါင်းဆောင်တစ်ဦး ဖြစ်လာရန် ပျိုးထောင်နိုင်သည်။ ဦးစွာ ၎င်းတို့ကို ပျိုးထောင်ပြီး လေ့ကျင့်ပေးခြင်းကိုသာပြုပါ၊ အချိန်ကာလတစ်ခုကြာ တွေ့ကြုံပြီးနောက် ၎င်းတို့သည် ထိုးထွင်းသိမြင်မှုကို ရရှိပြီး ထိုသို့ဖြင့် အနည်းငယ် ပို၍ ရဲရင့်လာမည်ဖြစ်ကာ စကားပြောရန် ကြောက်ရွံ့ခြင်း သို့မဟုတ် စင်ကြောက်ခြင်းတို့ ရှိတော့မည် မဟုတ်ပေ။ အချုပ်အားဖြင့်ဆိုသော် ငါတို့ ယခုလေးတင် မိတ်သဟာယဖွဲ့ခဲ့သည့် လူ့သဘာဝ လက္ခဏာများနှင့် အားသာချက်များ ရှိသူများနှင့် ပတ်သက်လာလျှင် ၎င်းတို့၏ လူ့သဘာဝက စံနှုန်းပြည့်မီသရွေ့၊ ၎င်းတို့ကို ခေါင်းဆောင်များ ဖြစ်လာရန် ပျိုးထောင်နိုင်သည်။ ပြီးခဲ့သည့်တစ်ကြိမ်က ငါတို့ ပြောဆိုခဲ့သည့်အတိုင်း တစ်စုံတစ်ဦးကို ခေါင်းဆောင်တစ်ဦးအဖြစ် ပျိုးထောင်ရန်အတွက် ၎င်းတို့သည် သမ္မာတရားအားလုံးကို နားလည်ရန်၊ ဘုရားသခင်ကို ကျိုးနွံနာခံနိုင်ရန်၊ ဘုရားသခင်ကို ကြောက်ရွံ့သော စိတ်နှလုံးရှိရန် စသည်တို့ကို မလွဲမသွေ မလိုအပ်ပေ။ ဤစံသတ်မှတ်ချက်များကို ပြည့်မီရန် လုံးဝ လိုအပ်ခြင်း မဟုတ်ပေ။ အကယ်၍ တစ်စုံတစ်ဦးသည် အစွမ်းအစတစ်ခုခုကို ပိုင်ဆိုင်ထားပြီး ဝိညာဉ်ရေးရာ နားလည်သဘောပေါက်မှု ရှိကာ သမ္မာတရားကို လက်ခံနိုင်စွမ်းရှိပါက ၎င်းကို မြှင့်တင်ပေးပြီး ပျိုးထောင်နိုင်သည်။ ဤသည်မှာ လူတို့ကို သင့်လျော်စွာ အသုံးပြုခြင်း မဟုတ်လော။ (ဟုတ်ပါသည်။) အရေးအပါဆုံးသော စံသတ်မှတ်ချက်မှာ လူတစ်ယောက်၏ လူ့သဘာဝက စံနှုန်းပြည့်မီခြင်း ရှိမရှိပင် ဖြစ်သည်။

အချို့လူတို့သည် ငါပြောပြီးသည့်အရာကို နားထောင်ပြီးနောက် မိမိတို့အနေဖြင့် ခေါင်းဆောင်တစ်ဦးဖြစ်ခြင်းအတွက် စံသတ်မှတ်ချက်များကို ပြည့်မီပြီးဖြစ်ကာ မြှင့်တင်ပေးခံရသင့်သည်ဟု ခံစားရကြသည်။ ဤသည်မှာ ၎င်းတို့ဘက်မှ နားလည်မှုလွဲခြင်းတစ်ခု ဖြစ်သည် မဟုတ်လော။ ခေါင်းဆောင်တစ်ဦးဖြစ်ခြင်းသည် ထိုသို့ ရိုးရှင်းသော ကိစ္စရပ်တစ်ခုဖြစ်သလော။ ၎င်းတို့က၊ “ကျွန်ုပ်က အမှန်တကယ် စည်းစနစ်ကျသည်၊ ကျွန်ုပ်တွင် စည်းရုံးရေးကျွမ်းကျင်မှုများရှိပြီး အရှုပ်ထွေးဆုံးသော ကိစ္စရပ်များကိုပင် ရှင်းလင်းစွာ ရှင်းပြနိုင်သဖြင့် စကားပြောကောင်းသူတစ်ဦး ဖြစ်သည်။ သို့ဖြစ်၍ အဘယ်ကြောင့် ဘုရားအိမ်တော်က ကျွန်ုပ်ကို မမြှင့်တင်ပေးသနည်း။ အဘယ်ကြောင့် ညီအစ်ကိုမောင်နှမများက ကျွန်ုပ်ကို ခေါင်းဆောင်အဖြစ် မရွေးချယ်ကြသနည်း။ အဘယ်ကြောင့် အထက်ခေါင်းဆောင်များက ကျွန်ုပ်သည် ပင်ကိုစွမ်းရည်ရှိသူတစ်ဦးဖြစ်ကြောင်း မမြင်နိုင်ကြသနည်း”ဟု စဉ်းစားကြသည်။ စိတ်မပူနှင့်။ အကယ်၍ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ရန် စံသတ်မှတ်ချက်များကို အမှန်တကယ် ပြည့်မီပါက၊ အနှေးနှင့်အမြန်သင်သည် မြှင့်တင်ပေးခံရလိမ့်မည်ဖြစ်ပြီး သင့်ကိုယ်သင် လေ့ကျင့်ရန် ခွင့်ပြုခြင်းခံရလိမ့်မည် ဖြစ်သည်။ ယခု အရေးကြီးသည်မှာ သမ္မာတရားကို လက်တွေ့လုပ်ဆောင်ခြင်းနှင့် ကိစ္စရပ်များကို စည်းမျဉ်းများအတိုင်း ကိုင်တွယ်ခြင်းတို့၌ သင့်ကိုယ်သင် များစွာ လေ့ကျင့်ရမည်ဖြစ်ပြီး၊ အခြားသူများကို တက်ကြွစွာ ကူညီကာ ဘုရားသခင် ရွေးချယ်ထားသောလူများအတွက် လက်တွေ့ကျသော ပြဿနာများကို ဖြေရှင်းပေးရမည် ဖြစ်သည်။ ဘုရားသခင် ရွေးချယ်ထားသောလူများက သင်သည် ကောင်းမွန်သော အစွမ်းအစရှိပြီး လက်တွေ့ကျသော ပြဿနာများအား ဖြေရှင်းနိုင်သည်ကို မြင်သောအခါ၊ ၎င်းတို့က သင့်ကို ထောက်ခံပြီး ရွေးကောက်တင်မြှောက်ကြလိမ့်မည်။ အကယ်၍ သင်သည် စစ်မှန်သော အလုပ်အနည်းငယ်ကို စတင်မလုပ်ဆောင်ဘဲ၊ ခေါင်းဆောင်အဖြစ် ရုတ်တရက် ရွေးကောက်တင်မြှောက်ခံရမည့် သို့မဟုတ် အထက်က ခြွင်းချက်အနေဖြင့် မြှင့်တင်ပေးမည့်နေ့ကိုသာ စောင့်နေမည်ဆိုလျှင်၊ ယင်းက မည်သည့်အခါမျှ ဖြစ်လာမည် မဟုတ်ပေ။ သင်သည် လူတိုင်း မြင်နိုင်ရန်အလို့ငှာ လက်တွေ့ကျသော အလုပ်အချို့ကို လုပ်ဆောင်ရမည်။ လူတိုင်းက သင်၏ အားသာချက်များကို ကိုယ်တိုင်မြင်တွေ့ပြီး မြှင့်တင်ပေးခြင်း၊ ပျိုးထောင်ခြင်းနှင့် အသုံးပြုခြင်း ခံသင့်သောသူတစ်ဦးဖြစ်သည်ဟု ခံစားရသည်နှင့်တစ်ပြိုင်နက်၊ ၎င်းတို့က သင့်ကို အလိုအလျောက် ထောက်ခံပြီး ရွေးကောက်တင်မြှောက်ကြလိမ့်မည်။ အကယ်၍ သင်သည် ခေါင်းဆောင်တစ်ဦးဖြစ်ရန် သင့်တော်သည်ဟု ယခုပင် ခံစားနေရသော်လည်း၊ မည်သူကမျှ သင့်ကို ရွေးကောက်တင်မြှောက်ခြင်းမရှိသေးသည့်အပြင်၊ ဘုရားအိမ်တော်က သင့်ကို မမြှင့်တင်ပေးသေးပါက၊ ယင်းမှာ အဘယ်ကြောင့်နည်း။ အချက်တစ်ချက်မှာ သေချာသည်။ သင်သည် ညီအစ်ကိုမောင်နှမများ၏ အမြင်တွင် အသိအမှတ်ပြုခြင်း မခံရသေးပေ။ ယင်းမှာသင်၏ လူ့သဘာဝကြောင့် ဖြစ်နိုင်သည်၊ သင်၏ လိုက်စားမှုကြောင့် ဖြစ်နိုင်သည် သို့မဟုတ် သင်၏ အားသာချက်များ သို့မဟုတ် အစွမ်းအစကြောင့် ဖြစ်နိုင်သည်။ အကယ်၍ ညီအစ်ကိုမောင်နှမများက ဤသွင်ပြင်လက္ခဏာများထဲမှ တစ်ခုကို အသိအမှတ်မပြုလျှင် သို့မဟုတ် အတည်မပြုလျှင်၊ ၎င်းတို့သည် သင့်ကို ရွေးကောက်တင်မြှောက်မည် မဟုတ်သည့်အပြင် ထောက်ခံမည်လည်း မဟုတ်ပေ။ သို့ဖြစ်၍ သင်သည် ဆက်ကြိုးစားလုပ်ဆောင်နေရမည်၊ ဆက်လိုက်စားကာ သင့်ကိုယ်သင် လေ့ကျင့်နေရမည် ဖြစ်သည်။ ပြီးလျှင် သမ္မာတရားကို သင် စစ်မှန်စွာ နားလည်ပြီး ကိစ္စရပ်များကို စည်းမျဉ်းများအတိုင်း ကိုင်တွယ်နိုင်သောအခါ၊ လူတို့က သင့်ကို အလိုအလျောက် ထောက်ခံပြီး ရွေးကောက်တင်မြှောက်ကြလိမ့်မည်။ ယင်းမှာ အခြေအနေများ မှန်ကန်သောအခါ အလိုအလျောက် ဖြစ်လာမည့်ကိစ္စပင် ဖြစ်သည်။ ခေါင်းဆောင်တစ်ဦးဖြစ်ခြင်းအတွက် အစဉ်မပြတ် မျှော်လင့်နေရန် သို့မဟုတ် ယင်းအကြောင်းကို အချိန်ပြည့် တွေးတောနေရန် မလိုအပ်ပေ။ ဤသည်မှာ လွန်ကဲသောလိုအင်ဆန္ဒတစ်ခု ဖြစ်သည်။ သင်သည် သာမန်စိတ်နှလုံးတစ်ခု ရှိသင့်သည်၊ သမ္မာတရားကို လိုက်စားသောသူတစ်ဦး ဖြစ်သင့်သည်၊ ဘုရားသခင်၏ ရည်ရွယ်ချက်များကို အလေးထားသင့်ပြီး ကျိုးနွံနာခံတတ်ရန်နှင့် စိတ်ရှည်တတ်ရန် သင်ယူသင့်သည်။ သင်သည် ခေါင်းဆောင်တစ်ဦးဖြစ်ခြင်းကို ကြောင်းကျိုးမမြင်ဘဲ လိုက်စား၍မရပေ။ ယင်းမှာ ရည်မှန်းချက်တစ်ခုဖြစ်ပြီး မှန်ကန်သည့် လမ်းကြောင်း မဟုတ်ပေ။ သင်သည် ဤရည်မှန်းချက်နှင့် လိုအင်ဆန္ဒကို အချိန်ပြည့် မရှိသင့်ပေ။ သင့်တွင် အမှန်တကယ် အစွမ်းအစရှိလျှင်ပင်၊ သမ္မာတရား လက်တွေ့ကျမှုထဲသို့ ဝင်ရောက်သည်အထိ သင် စောင့်ပြီးမှသာ ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် အစေခံသည့် အလုပ်တာဝန်ကို လုပ်နိုင်စွမ်းရှိမည်ဖြစ်သည်။ သမ္မာတရားကို သင် နားမလည်သည့်အပြင် သမ္မာတရားအား မည်သို့လက်တွေ့လုပ်ဆောင်ရမည်ကို မသိပါက၊ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် ရွေးချယ်ခံရလျှင်ပင်၊ မည်သည့်လက်တွေ့ကျသော အလုပ်ကိုမျှ လုပ်ဆောင်နိုင်မည်မဟုတ်ဘဲ ဖြုတ်ချပြီး ဖယ်ရှားရှင်းလင်းခြင်း ခံရမည်ဖြစ်ကာ၊ ယင်းမှာ မကြာခဏ ဖြစ်ပျက်သည့်အရာတစ်ခု ဖြစ်သည်။ အကယ်၍ သင်သည် ခေါင်းဆောင်တစ်ဦးဖြစ်ရန် သင့်တော်သည်၊ ခေါင်းဆောင်မှုအတွက် ပင်ကိုစွမ်းရည်၊ အစွမ်းအစနှင့် လူ့သဘာဝတို့ကို ပိုင်ဆိုင်သည်ဟု တွေးထင်သော်လည်း၊ ဘုရားအိမ်တော်က သင့်ကို မမြှင့်တင်ပေးသေးသည့်အပြင် ညီအစ်ကိုမောင်နှမများကလည်း သင့်ကို ရွေးကောက်တင်မြှောက်ခြင်းမပြုသေးပါက၊ ထိုကိစ္စကို သင်မည်သို့ သဘောထားသင့်သနည်း။ ဤနေရာတွင် သင်လိုက်လျှောက်နိုင်သော လက်တွေ့လုပ်ဆောင်ခြင်းနှင့်ဆိုင်သည့် လမ်းကြောင်းတစ်ခု ရှိသည်။ သင်သည် မိမိကိုယ်ကို လုံးလုံးလျားလျား သိရှိရမည်။ အဓိကအချက်မှာ သင်၏ လူ့သဘာဝတွင် ပြဿနာတစ်ခုခု ရှိခြင်းဖြစ်သလော၊ သို့မဟုတ် သင်၏ ဖောက်ပြန်ပျက်စီးသော စိတ်သဘောထားနှင့်ဆိုင်သည့် သွင်ပြင်လက္ခဏာတစ်ခုခု ထုတ်ဖော်ခြင်းက လူတို့ကို ရွံရှာစက်ဆုပ်စေခြင်းလောဟူသည်ကို ကြည့်ရှုလော့။ သို့မဟုတ် သင်သည် သမ္မာတရား လက်တွေ့ကျမှုကို မပိုင်ဆိုင်သည့်အပြင် အခြားသူများအတွက် ယုံကြည်လက်ခံနိုင်ဖွယ်မရှိခြင်း ဟုတ်၊ မဟုတ် သို့မဟုတ် သင်၏ တာဝန်ထမ်းဆောင်မှုက စံနှုန်းမမီခြင်း ဟုတ်၊ မဟုတ်ဟူသည်ကို ကြည့်ရှုလော့။ သင်သည် ဤအရာအားလုံးကို ဆင်ခြင်သုံးသပ်ရမည်ဖြစ်ပြီး မည်သည့်နေရာတွင် သင် အတိအကျ စံမမီသည်ကို ကြည့်ရှုရမည်။ သင်သည် အတန်ကြာဆင်ခြင်သုံးသပ်ပြီး သင်၏ ပြဿနာ မည်သည့်နေရာတွင် ရှိသည်ကို တွေ့ရှိပြီးနောက်၊ ယင်းကို ဖြေရှင်းရန် သမ္မာတရားကို ချက်ချင်း ရှာဖွေရမည်ဖြစ်ပြီး၊ သမ္မာတရား လက်တွေ့ကျမှုထဲသို့ ဝင်ရောက်ကာ၊ ပြောင်းလဲမှုကို ရရှိရန်နှင့် ကြီးထွားရန် ကြိုးစားရမည်။ သို့မှသာ သင့်ပတ်ဝန်းကျင်တွင်ရှိသူများက ယင်းကို မြင်သောအခါ၊ ၎င်းတို့က “ဤရက်များတွင် သူက ယခင်ထက် များစွာ ပိုတော်လာသည်။ သူက အလုပ်ကို ခိုင်ခိုင်မာမာလုပ်ပြီး သူ၏ အလုပ်အကိုင်ကို အလေးအနက်ထားသည်၊ ပြီးလျှင် သူက သမ္မာတရား စည်းမျဉ်းများကို အထူးအာရုံစိုက်သည်။ သူက အလုပ်များကို စိတ်လိုက်မာန်ပါဖြစ်စေ၊ ဝတ်ကျေတမ်းကျေဖြစ်စေ မလုပ်ပါ။ ပြီးလျှင် သူ့အလုပ်နှင့်ပတ်သက်ပြီး ပို၍ အသိတရားရှိကာ တာဝန်ယူတတ်သည်။ သူသည် ယခင်ကစကားကြီးစကားကျယ် ပြောရသည်ကို ကြိုက်ပြီး သူ့ကိုယ်သူ အမြဲတမ်း ထုတ်ဖော်ပြသတတ်သည်။ သို့သော် ယခုတွင် သူသည် အများကြီး ပိုပြီး သိုသိုဝှက်ဝှက်နေတတ်ပြီး ဗိုလ်ကျတတ်ခြင်း မရှိတော့ပါ။ အလုပ်အနည်းငယ်ကို လုပ်နိုင်လျှင်ပင် ထိုအကြောင်းကို ဝါမကြွားပါ။ ပြီးလျှင် တစ်ခုခုလုပ်ပြီးသွားသည့်အခါ တစ်စုံတစ်ရာ အမှားလုပ်မိမည်ကို ကြောက်သဖြင့်၊ ထပ်ခါတလဲလဲ ဆင်ခြင်သုံးသပ်သည်။ သူက ယခင်ထက် များစွာ ပိုသတိထားကာ ဘုရားသခင်ကို ကြောက်ရွံ့သော စိတ်နှလုံးဖြင့် လုပ်ဆောင်သည်။ အားလုံးထဲတွင်၊ သူက ပြဿနာအနည်းငယ်ကို ဖြေရှင်းဖို့ သမ္မာတရားကို မိတ်သဟာယဖွဲ့နိုင်သည်။ အမှန်ပင် သူက ကြီးထွားလာခဲ့ပြီဖြစ်သည်”ဟု ပြောဆိုကြလိမ့်မည်။ သင်နှင့် ခဏတာ အတူပေါင်းသင်းဆက်ဆံခဲ့သော သင့်ပတ်ဝန်းကျင်ရှိသူများက သင်သည် သိသာသော ပြောင်းလဲမှုနှင့် ကြီးထွားမှုကို တွေ့ကြုံခဲ့ရသည်ကို တွေ့ရှိကြသည်။ သင်၏ လူ့ဘဝ၊ ကျင့်ကြံပြုမူခြင်းနှင့် ကိစ္စရပ်များကို ကိုင်တွယ်ခြင်းတို့တွင်လည်းကောင်း၊ သင်၏ အလုပ်အပေါ်ထားသော သဘောထားတွင်လည်းကောင်း၊ သမ္မာတရား စည်းမျဉ်းများကို သဘောထားပုံတွင်လည်းကောင်း ယခင်ကထက် သင် ပို၍ အားထုတ်ပြီး၊ သင်၏ စကားပြောခြင်းနှင့် ပြုမူခြင်းတို့တွင် စေ့စပ်သေချာသည်။ ညီအစ်ကိုမောင်နှမများက ဤအရာအားလုံးကို မြင်ပြီး နှလုံးသွင်းကြသည်။ ထိုအခါ၊ သင်သည် နောက်ရွေးကောက်ပွဲတွင် ကိုယ်စားလှယ်လောင်းအဖြစ် ဝင်ရောက်ယှဉ်ပြိုင်ကောင်းယှဉ်ပြိုင်နိုင်မည်ဖြစ်ပြီး၊ ခေါင်းဆောင်တစ်ဦးအဖြစ် ရွေးကောက်တင်မြှောက်ခံရရန် မျှော်လင့်ချက် ရှိကောင်းရှိလိမ့်မည်။ သင်သည် အရေးကြီးသော တာဝန်အချို့ကို အမှန်တကယ် ထမ်းဆောင်နိုင်လျှင်၊ ဘုရားသခင်၏ ကောင်းချီးမင်္ဂလာကို ရရှိလိမ့်မည်။ အကယ်၍ သင်သည် အမှန်တကယ် ဝန်တာတစ်ခုရှိပြီး ထိုသို့သော တာဝန်ယူလိုစိတ်ရှိကာ၊ ဝန်ကို ထမ်းလိုလျှင်၊ အမြန်ဆုံး သင့်ကိုယ်သင် လေ့ကျင့်လော့။ သမ္မာတရားကို လက်တွေ့လုပ်ဆောင်ခြင်းအပေါ် အာရုံစိုက်ပြီး စည်းမျဉ်းများဖြင့် ပြုမူဆောင်ရွက်လာလော့။ သင်သည် ဘဝအတွေ့အကြုံရှိပြီး သက်သေခံချက် ဆောင်းပါးများကို ရေးနိုင်သည်နှင့်တစ်ပြိုင်နက်၊ အမှန်တကယ် ကြီးထွားလာပြီးဖြစ်လိမ့်မည်။ သင်သည် ဘုရားသခင်အတွက် သက်သေခံနိုင်လျှင်၊ သန့်ရှင်းသောဝိညာဉ်တော်၏ အလုပ်ကို သေချာပေါက် ရရှိနိုင်သည်။ သန့်ရှင်းသောဝိညာဉ်တော်က သင့်အပေါ် အလုပ်လုပ်နေလျှင်၊ ယင်းမှာ ဘုရားသခင်က သင့်ကို မျက်နှာသာဖြင့် ကြည့်ရှုသည်ဟု ဆိုလိုပြီး၊ သန့်ရှင်းသောဝိညာဉ်တော်က သင့်ကို လမ်းပြခြင်းဖြင့်၊ သင်၏ အခွင့်အရေးသည် မကြာမီ ဖြစ်ပေါ်လာလိမ့်မည်။ သင်သည် ယခု ဝန်ထုပ်ဝန်ပိုးတစ်ခု ရှိနိုင်သော်လည်း၊ သင်၏ ဝိညာဉ်ရင့်ကျက်မှုသည် မလုံလောက်သေးသည့်အပြင် သင်၏ ဘဝအတွေ့အကြုံက အလွန်ပေါ့တန်သေးသောကြောင့်၊ သင်သည် ခေါင်းဆောင်တစ်ဦး ဖြစ်လာမည်ဆိုလျှင်ပင်၊ ခလုတ်တိုက်လဲနိုင်ခြေရှိသည်။ သင်သည် အသက် ဝင်ရောက်မှုကို လိုက်စားရမည်၊ သင်၏ လွန်ကဲသောလိုအင်ဆန္ဒများကို ဦးစွာ ဖြေရှင်းရမည်၊ နောက်လိုက်တစ်ဦးဖြစ်ဖို့ လိုလိုလားလား ရှိရမည်ဖြစ်ပြီး ဘုရားသခင် စီစဉ်ညွှန်ကြားသည့်၊ သို့မဟုတ် စီစဉ်သည့် မည်သည့်အရာအတွက်မဆို စောဒကတက်သည့်စကားများမရှိဘဲ ဘုရားသခင်ကို စစ်မှန်စွာ ကျိုးနွံနာခံတတ်လာရမည်။ သင်သည် ဤဝိညာဉ်ရင့်ကျက်မှုကို ပိုင်ဆိုင်သောအခါ၊ သင်၏ အခွင့်အရေးက ရောက်လာလိမ့်မည်။ သင်သည် လေးလံသောဝန်ကို ခံယူလိုခြင်း၊ သင်၌ ဤဝန်ထုပ်ဝန်ပိုးရှိခြင်းသည် ကောင်းသောအရာတစ်ခု ဖြစ်သည်။ ယင်းက သင်သည် တိုးတက်မှုဖြစ်စေရန် ကြိုးစားသော တက်ကြွသည့်စိတ်နှလုံးတစ်ခုရှိပြီး ဘုရားသခင်၏ ရည်ရွယ်ချက်များကို အလေးထားကာ ဘုရားသခင်၏ အလိုတော်ကို လိုက်လျှောက်လိုကြောင်း ပြသသည်။ ဤသည်မှာ ရည်မှန်းချက်တစ်ခုမဟုတ်၊ စစ်မှန်သော ဝန်ထုပ်ဝန်ပိုးတစ်ခု ဖြစ်သည်။ ယင်းမှာ သမ္မာတရားကို လိုက်စားသောသူများ၏ တာဝန်ဖြစ်ပြီး ၎င်းတို့ လိုက်စားမှု ပန်းတိုင်လည်း ဖြစ်သည်။ သင်၌ တစ်ကိုယ်ကောင်းဆန်သော ရည်ရွယ်ချက်များ မရှိသည့်အပြင် သင်၏ ကိုယ်ကျိုးအတွက် မဟုတ်ဘဲ၊ ဘုရားသခင်ကို သက်သေခံပြီး သူ့ကို ကျေနပ်စေရန် ဖြစ်သည်။ ဤသည်မှာ ဘုရားသခင်၏ ကောင်းချီးပေးခြင်း အခံရဆုံးသောအရာဖြစ်ပြီး၊ သူသည် သင့်အတွက် သင့်တော်သော အစီအစဉ်များကို ပြုလုပ်ပေးလိမ့်မည်။ ယခုမူကား၊ သင်သည် အသက် ဝင်ရောက်မှု လိုက်စားခြင်းကိုသာ အာရုံစိုက်လော့၊ သင်၏ တာဝန်ကို ဦးစွာ ကောင်းကောင်းမွန်မွန် ဖြည့်ဆည်းလော့။ ထို့နောက် ဘုရားသခင်ကို သက်သေခံရန် အတွေ့အကြုံဆိုင်ရာ သက်သေခံချက် ဆောင်းပါးအနည်းငယ်ကို ရေးသားလော့။ သင်၏ သက်သေခံချက်များက စစ်မှန်ပြီး လက်တွေ့ကျပါက၊ ယင်းတို့ကို ဖတ်ရှုသောသူများသည် သင့်ကို လေးစားပြီး နှစ်သက်ကြလိမ့်မည်ဖြစ်ကာ၊ သင်နှင့် ပေါင်းသင်းဆက်ဆံလိုပြီး သင့်ကို ထောက်ခံလိုကြလိမ့်မည်။ ထိုသို့ဖြင့် သင်၏ အခွင့်အရေးက ရောက်လာလိမ့်မည်။ ထို့ကြောင့်၊ အခွင့်အရေး မရောက်လာမီ သင်သည် သမ္မာတရားဖြင့် သင့်ကိုယ်သင် သေချာပေါက် ပြင်ဆင်ထားရမည်။ ဦးစွာ လက်တွေ့ကျသော အတွေ့အကြုံရှိလော့။ ထို့နောက် သင်သည် စစ်မှန်သော သက်သေခံချက် အလိုအလျောက် ရှိလာလိမ့်မည်။ သင့် တာဝန်၏ ရလဒ်များသည် ပိုကောင်းသည်ထက် ကောင်းလာလိမ့်မည်။ ထိုအချိန်တွင်၊ သင်သည် ပုန်းကွယ်လိုလျှင်ပင် ပုန်းကွယ်နိုင်လိမ့်မည်မဟုတ်ဘဲ၊ သင့်ပတ်ဝန်းကျင်ရှိ ညီအစ်ကိုမောင်နှမများက သင့်ကို ထောက်ခံကြလိမ့်မည်။ အဘယ်ကြောင့်ဆိုသော် သမ္မာတရား လက်တွေ့ကျမှုရှိသော လူများသည် ဘုရားအိမ်တော်အတွက်သာမက ဘုရားသခင် ရွေးချယ်ထားသောလူများအတွက်ပါ လိုအပ်သောကြောင့် ဖြစ်သည်။ လူတိုင်းသည် သမ္မာတရား လက်တွေ့ကျမှုရှိသော လူများနှင့် ပေါင်းသင်းဆက်ဆံလိုကြပြီး၊ သမ္မာတရား လက်တွေ့ကျမှုရှိသော မိတ်ဆွေများနှင့် ပေါင်းသင်းလိုကြသည်။ အကယ်၍ သင်သည် ဤအဆင့်အထိ တွေ့ကြုံခံစားပြီး၊ သင့်တွင် စစ်မှန်သော သက်သေခံချက်ရှိသည်ကို လူတိုင်း မြင်ကာ သင်၌ သမ္မာတရား လက်တွေ့ကျမှုရှိသည်ကို အသိအမှတ်ပြုပါက၊ သင်သည် ခေါင်းဆောင်တစ်ဦး မဖြစ်ချင်လျှင်ပင် ရှောင်လွှဲ၍ရနိုင်မည်မဟုတ်ဘဲ၊ ညီအစ်ကိုမောင်နှမများက သင့်ကို မရမက ရွေးကောက်တင်မြှောက်ကြလိမ့်မည်။ ထိုသို့ဖြစ်သည် မဟုတ်လော။ ပျောက်သောသားသည် နောက်ပြန်လှည့်ပြီး ဘုရားသခင်ထံ ပြန်လာသောအခါ၊ ဘုရားသခင်သည် ကျေနပ်ပျော်ရွှင်ကာ သူ၏စိတ်နှလုံး၌ သက်သာရာရသည်။ သမ္မာတရား လက်တွေ့ကျမှုရှိသော လူတစ်ဦးအနေဖြင့်၊ သင်သည် ဘုရားသခင်၏ အသုံးပြုခြင်းကို မခံရဘဲ မည်သို့နေနိုင်မည်နည်း။ ယင်းမှာ မဖြစ်နိုင်သောအရာတစ်ခု ဖြစ်သည်။ ဘုရားသခင်၏ ရည်ရွယ်ချက်သည် သူ့ကို သက်သေခံနိုင်သောလူများကို ပို၍ ရရှိရန်ဖြစ်သည်။ ဤသည်မှာ သူ့ကိုချစ်သောသူအားလုံးကို စုံလင်စေရန်၊ သူနှင့် စိတ်နှလုံးတစ်လုံးတစ်ဝတည်းရှိသော လူတစ်စုကို စုံလင်စေဖို့ အမြန်ဆုံး ပြုလုပ်ရန်အတွက်ဖြစ်သည်။ ထို့ကြောင့် ဘုရားသခင်၏ အိမ်တော်တွင် သမ္မာတရားကို လိုက်စားသူအားလုံးသည် ကြီးမားသော အလားအလာများရှိကြသည်။ ဘုရားသခင်ကို ရိုးသားစွာချစ်သောသူများ၏ အလားအလာသည် အကန့်အသတ်မရှိပေ။ ဘုရားသခင်၏ ရည်ရွယ်ချက်ကို လူတိုင်း နားလည်သင့်သည်။ ဤဝန်ထုပ်ဝန်ပိုးကို ရရှိခြင်းသည် အမှန်တကယ်ပင် အပြုသဘောဆောင်သောအရာဖြစ်သည်။ အသိစိတ်နှင့် ဆင်ခြင်တုံတရားရှိသောသူတို့ ပိုင်ဆိုင်သင့်သည့် အရာတစ်ခုဖြစ်သည်။ သို့သော် လေးလံသောဝန်ကို လူတိုင်းက မလွဲမသွေ ခံယူနိုင်လိမ့်မည်မဟုတ်ပေ။ ဤခြားနားချက်က မည်သည့်နေရာမှ လာသနည်း။ သင်၏ အားသာချက်များ၊ သို့မဟုတ် လုပ်ကိုင်နိုင်စွမ်းက မည်သည့်အရာဖြစ်စေ၊ သင်၏ ဉာဏ်ရည်က မည်မျှမြင့်သည်ဖြစ်စေ အရေးပါသည့်အရာမှာ သင်၏ လိုက်စားမှုနှင့် သင်လျှောက်သည့်လမ်းကြောင်း ဖြစ်သည်။ အကယ်၍ သင်၏ လူ့သဘာဝသည် စံနှုန်းပြည့်မီပြီး သင်၌ အစွမ်းအစတစ်ခုခုရှိသော်လည်း၊ သင်သည် သမ္မာတရားကို လိုက်စားသောသူတစ်ဦးမဟုတ်သည့်အပြင် ကောင်းမွန်သော လူ့သဘာဝနှင့် ဝန်တာစိတ်တစ်ခုခုကို ပိုင်ဆိုင်ရုံမျှ ပိုင်ဆိုင်ပါက၊ သင်သည် အသင်းတော်၏ ခေါင်းဆောင်ပိုင်း အလုပ်ကို ကောင်းစွာ လုပ်ဆောင်နိုင်သလော။ သင်သည် သမ္မာတရားကို အသုံးပြု၍ ပြဿနာများကို ဖြေရှင်းနိုင်သည်ဟု သင် အာမခံသလော။ အကယ်၍ အာမမခံနိုင်ပါက၊ သင်သည် သင်၏ အလုပ်တွင် အရည်အချင်းမရှိသေးပေ။ သင်သည် ခေါင်းဆောင်တစ်ဦးအဖြစ် ရွေးကောက်တင်မြှောက်ခံရလျှင်ပင် သို့မဟုတ် တာဝန်ပေးအပ်ခြင်းခံရလျှင်ပင်၊ သင်သည် အလုပ်ကို လုပ်ဆောင်နိုင်စွမ်းရှိလိမ့်ဦးမည် မဟုတ်ပေ။ သို့ဖြစ်လျှင် ယင်းက မည်သည့်အကျိုးရှိမည်နည်း။ ယင်းက သင်၏ ဝင့်ဝါမှုကို ဖြည့်ဆည်းပေးမည်ဖြစ်သော်လည်း၊ ညီအစ်ကိုမောင်နှမများကို ထိခိုက်စေမည်ဖြစ်ကာ အသင်းတော်၏အလုပ်ကို နှောင့်နှေးစေမည်ဖြစ်သည်။ အကယ်၍ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ရန် စံသတ်မှတ်ချက်များနှင့် ပြည့်မီပြီး၊ သမ္မာတရားကို လိုက်စားသောသူတစ်ဦးဖြစ်ကာ၊ အတွေ့အကြုံဆိုင်ရာ သက်သေခံချက်အချို့လည်း ရှိပါက၊ သင်သည် ဧကန်မုချ ခေါင်းဆောင်ပိုင်း အလုပ်ကို ကောင်းစွာ လုပ်ဆောင်နိုင်မည်ဖြစ်သည်။ အဘယ်ကြောင့်ဆိုသော် သင်၌ အတွေ့အကြုံဆိုင်ရာ သက်သေခံချက်များရှိသောကြောင့် ဖြစ်သည်၊ သင်သည် သမ္မာတရားကို နားလည်သောသူတစ်ဦးဖြစ်ပြီး၊ အသင်းတော်ခေါင်းဆောင်တစ်ဦးဖြစ်ခြင်းနှင့်ဆိုင်သည့် လေးလံသောဝန်ကို ထမ်းနိုင်သောကြောင့် ဖြစ်သည်။ သင်၏ လူ့သဘာဝသည် စံနှုန်းပြည့်မီပြီး သင်၌ အားသာချက်အချို့လည်း ရှိခြင်းက ဘုရားအိမ်တော်၏ မြှင့်တင်ပေးခြင်း၊ ပျိုးထောင်ခြင်းနှင့် အသုံးပြုခြင်းခံရရန်အတွက် အခြေခံစံသတ်မှတ်ချက်များမျှသာ ဖြစ်သည်။ သို့သော် သင်သည် ခေါင်းဆောင်ပိုင်း အလုပ်ကို ကောင်းစွာ လုပ်ဆောင်နိုင်ခြင်း ရှိ၊ မရှိဟူသည်မှာ သင်၌ စစ်မှန်သော အတွေ့အကြုံနှင့် သမ္မာတရား လက်တွေ့ကျမှု ရှိ၊ မရှိဟူသည့်အပေါ်တွင် မူတည်သည်။ ဤသည်မှာ အရေးအကြီးဆုံးအရာ ဖြစ်သည်။ အချို့လူများသည် မှန်ကန်သောသူများဖြစ်ပြီး သမ္မာတရားကို လိုက်စားကြသော်လည်း၊ သုံးနှစ်မှ ငါးနှစ်အထိသာ ယုံကြည်ခဲ့ကြသေးပြီး လက်တွေ့ကျသော အတွေ့အကြုံမရှိကြပေ။ ထိုသို့သောလူများသည် အသင်းတော်၏ ခေါင်းဆောင်ပိုင်း အလုပ်ကို ကောင်းစွာ လုပ်ဆောင်နိုင်သလော။ ၎င်းတို့အနေဖြင့် အလုပ်တွင် အရည်အချင်းမရှိမည်ကို ငါစိုးရိမ်မိသည်။ ၎င်းတို့သည် မည်သည့်နေရာတွင် စံမမီကြသနည်း။ ၎င်းတို့အနေဖြင့် လက်တွေ့ကျသော အတွေ့အကြုံ ကင်းမဲ့ပြီး သမ္မာတရားကို နားလည်သည့်အဆင့်သို့ မရောက်သေးပေ။ ၎င်းတို့သည် စကားလုံးများနှင့် အယူဝါဒများစွာကို ပြောနိုင်လျှင်ပင်၊ သမ္မာတရားကို အသုံးပြု၍ ပြဿနာများကို ဖြေရှင်းခြင်းသည် ၎င်းတို့အတွက် မဖြစ်နိုင်သေးပေ။ ထို့ကြောင့်၊ ၎င်းတို့သည် ခေါင်းဆောင်ပိုင်း အလုပ်အတွက် အရည်အချင်းမရှိသေးသည့်အပြင် သမ္မာတရားကို နားလည်သဘောပေါက်မှု စွမ်းဆောင်ရရှိရန်နှင့် သမ္မာတရား လက်တွေ့ကျမှုထဲသို့ ဝင်ရောက်ရန် မိမိတို့ကိုယ်ကို ဆက်လက်လေ့ကျင့်ဖို့ လိုအပ်သည်။ ဥပမာအနေနှင့်၊ မိမိ၏လူ့သဘာဝက စံနှုန်းမီပြီး အတော်အတန် ရိုးသားကာ၊ အလိမ်အညာများ ပြောခဲပြီး လိမ်လည်လှည့်စားခဲသည့်အပြင်၊ အဖျက်အမှောင့်လုပ်ခြင်း သို့မဟုတ် နှောင့်ယှက်ခြင်းမရှိဘဲ မိမိ၏ တာဝန်ကို ထမ်းဆောင်သော်လည်း၊ သမ္မာတရားကို လိုက်စားရာတွင် အားနည်းသောသူတစ်ဦးကို ကြည့်လော့။ ထိုသို့သောလူကို ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် ပျိုးထောင်၍ရနိုင်သလော။ ဤသည်မှာ အလွန်ခက်ခဲပေမည်။ ရာထူးတိုးမြှင့်ခြင်း၊ ပျိုးထောင်ခြင်းနှင့် အသုံးပြုခြင်းခံရရန် စံသတ်မှတ်ချက်များ ပြည့်မီသော်လည်း သမ္မာတရားကို မလိုက်စားသောသူတစ်ဦးသည် ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် မြှင့်တင်ပေးခံရပါက သမ္မာတရားကို လိုက်စားသောသူတစ်ဦး ဖြစ်လာနိုင်စွမ်း ရှိမည်လော။ သူသည် သမ္မာတရားကို စတင်လိုက်စားနိုင်မည်လော။ သူသည် ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် အချိန်ကာလတစ်ခုကြာ အလုပ်လုပ်ပြီးနောက် သမ္မာတရား လက်တွေ့ကျမှုထဲသို့ ဝင်ရောက်နိုင်မည်လော။ ယင်းမှာ မဖြစ်နိုင်သောအရာတစ်ခု ဖြစ်မည်ဖြစ်သည်။ လူတစ်ဦးက မည်သည့်စံသတ်မှတ်ချက်များနှင့် ပြည့်မီသည်ဖြစ်စေ၊ သူသည် သမ္မာတရားကို လိုက်စားသောသူတစ်ဦး မဟုတ်သရွေ့၊ ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် လုံးဝ ရွေးကောက်တင်မြှောက်ခြင်း သို့မဟုတ် မြှင့်တင်ပေးခြင်း မခံရနိုင်ပေ။ အကယ်၍ လူတစ်ဦးသည် စံနှုန်းပြည့်မီသော လူ့သဘာဝနှင့် အစွမ်းအစကို ပိုင်ဆိုင်ပြီး၊ သမ္မာတရားကိုလည်း လက်ခံနိုင်ကာ အပြောင်းအလဲအချို့ကို တွေ့ကြုံနိုင်ပါက၊ သူသည် မြှင့်တင်ပေးခြင်း၊ ပျိုးထောင်ခြင်းနှင့် အသုံးပြုခြင်း ခံရနိုင်ပြီး၊ အကျိုးဆက်အနေဖြင့်၊ မိမိကိုယ်ကို လေ့ကျင့်ရန်၊ သမ္မာတရား လက်တွေ့ကျမှုထဲသို့ ဝင်ရောက်ရန်အပြင်၊ ကယ်တင်ခြင်းနှင့် စုံလင်ခြင်းလမ်းကြောင်းပေါ်သို့ စတင်လျှောက်လှမ်းရန် အခွင့်အရေးကို ရရှိလိမ့်မည်။ ထို့ကြောင့်၊ ဘုရားအိမ်တော်က ခေါင်းဆောင်၊ အမှုဆောင် သို့မဟုတ် ကြီးကြပ်ရေးမှူးအဖြစ် မည်သူကို မြှင့်တင်ပေးသည်ဖြစ်စေ၊ ရည်ရွယ်ချက်မှာ သင်၏ ပုဂ္ဂိုလ်ရေးဆိုင်ရာ လိုအင်ဆန္ဒများနှင့် ရည်မှန်းချက်များကို ဖြည့်ဆည်းရန်မဟုတ်သည့်အပြင်၊ သင်၏ ရည်သန်မျှော်မှန်းချက်များကို ဖြည့်ဆည်းပေးရန်လည်း မဟုတ်ဘဲ၊ သင့်အနေဖြင့် ကယ်တင်ခြင်းလမ်းကြောင်းပေါ်သို့ စတင်လျှောက်လှမ်းနိုင်ရန်နှင့် စုံလင်အောင်ပြုခြင်းခံရသောသူတစ်ဦး ဖြစ်လာနိုင်စေရန် ဖြစ်သည်။

ဉာဏ်ရည်အတော်အတန်မပြည့်ဝသောသူများနှင့် ပတ်သက်၍မူ ၎င်းတို့သည်လည်း မိမိတို့၏ တာဝန်ကို ကောင်းစွာ ထမ်းဆောင်လိုစိတ် ရှိကြပြီး ဘုရားအိမ်တော်၏ အကျိုးစီးပွားများကို ကာကွယ်လိုကြသော်လည်း ၎င်းတို့တွင် ဉာဏ်ပညာမရှိပေ၊ စည်းမျဉ်းများအတိုင်း မည်သို့လုပ်ဆောင်ရမည်ကို မသိကြသကဲ့သို့ မည်သည့်ကိစ္စကိုမျှ မသိမြင်နိုင်ကြပေ။ အချိန်တစ်ခုတွင် ၎င်းတို့သည် စုံစမ်းသွေးဆောင်ခြင်းကို ကြုံတွေ့ပြီး ယင်းထဲသို့ ကျရောက်ကာ အကျိုးဆက်အနေဖြင့် အသင်းတော်၏ အကျိုးစီးပွားများကို သစ္စာဖောက်သည်၊ ညီအစ်ကိုမောင်နှမများကို သစ္စာဖောက်သည်၊ ဘုရားအိမ်တော်၏ အလုပ်ကို ထိခိုက်နစ်နာစေသည်။ ထိုင်းမှိုင်း၍ ဉာဏ်ရည်မပြည့်ဝသော ဤသို့သောလူစားမျိုးကို ငါတို့ မည်သို့ကိုင်တွယ်ပြီး ဆက်ဆံသင့်သနည်း။ ထိုသို့သော ဝိညာဉ်ရေးရာ နားလည်သဘောပေါက်မှု ကင်းမဲ့ပြီး ဉာဏ်ရည်မပြည့်ဝသည့် ထိုင်းမှိုင်းသောသူများနှင့် ပတ်သက်လာလျှင် ၎င်းတို့ထဲမှ တစ်ယောက်မကျန်ကို ဖြုတ်ချသင့်ပြီး ၎င်းတို့၏ တာဝန်ခန့်အပ်မှုကို ပြုပြင်သင့်ကာ တစ်ဦးတစ်ယောက်ကိုမျှ အသုံးပြု၍မရနိုင်ပေ။ ထိုသို့သောလူများကို အသုံးပြုပါက ၎င်းတို့သည် ဘုရားအိမ်တော်၏ အလုပ်အတွက် အချိန်မရွေး ဒုက္ခပေးနိုင်သည်၊ ဤကဲ့သို့သော သင်ခန်းစာများ အလွန်များလှပေပြီ။ ယနေ့ခေတ်တွင် အပြင်ပန်း၌ လူသားပုံသဏ္ဌာန်အချို့ရှိသော လူများစွာရှိသော်လည်း ၎င်းတို့သည် မည်သည့် သမ္မာတရား လက်တွေ့ကျမှုကိုမျှ မိတ်သဟာယမဖွဲ့နိုင်ကြပေ။ ၎င်းတို့သည် ဘုရားသခင်ကို နှစ်ပေါင်းများစွာ ယုံကြည်ခဲ့ကြပြီးဖြစ်သည့်တိုင် ဤအခြေအနေတွင် ရှိနေဆဲဖြစ်သည်။ ဤပြဿနာ၏ ဇာစ်မြစ်ကို ရှင်းလင်းစွာ မြင်တွေ့သင့်သည်၊ ဤသည်မှာ အလွန်ညံ့ဖျင်းသော အစွမ်းအစနှင့် ဝိညာဉ်ရေးရာ နားလည်သဘောပေါက်မှု ကင်းမဲ့ခြင်း ပြဿနာ ဖြစ်သည်။ ထိုသို့သောလူများသည် ဘုရားသခင်ကို နှစ်ပေါင်း မည်မျှကြာအောင် ယုံကြည်သည်ဖြစ်စေ ပြောင်းလဲမည်မဟုတ်သည့်အပြင် ၎င်းတို့နားထောင်ခဲ့ပြီးသော တရားဒေသနာများအားလုံးရှိလင့်ကစား သိသာထင်ရှားသော တိုးတက်မှု တစ်စုံတစ်ရာ မရှိခဲ့ကြပေ။ ၎င်းတို့ တတ်နိုင်သည့် မည်သည့်နုံချာသောပုံစံဖြင့်မဆို အစေခံရန်အလို့ငှာ ၎င်းတို့ကို ဘေးဖယ်ထားရန်သာ တတ်နိုင်၏။ ဤသည်မှာ ၎င်းတို့ကို ကိုင်တွယ်ဖြေရှင်းရန် နည်းလမ်းကောင်းတစ်ခု ဟုတ်သလော၊ မဟုတ်သလော။ (ဟုတ်ပါသည်။) ဉာဏ်ရည်မပြည့်ဝဘဲ စွမ်းရည်မရှိသော အချို့လူများသည် ဘုရားသခင်၏ နှုတ်ကပတ်တော်များကို နှစ်အတန်ကြာ ဖတ်ရှုပြီးသည့်တိုင် လုံးဝနားမလည်နိုင်ကြသည့်အပြင် တရားဒေသနာများကို နှစ်အတန်ကြာ နားထောင်ခဲ့ပြီးဖြစ်သော်လည်း နားမလည်နိုင်ကြပေ။ ထိုသို့သောလူများအား ဘုရားနှုတ်ကပတ်တော် စာအုပ်များ ထုတ်ပေးခြင်းသည် အသုံးဝင်သေးသလော။ (အသုံးမဝင်ပါ။) ဉာဏ်ရည်မပြည့်ဝသောသူများအား ဘုရားနှုတ်ကပတ်တော် စာအုပ်များ မထုတ်ပေးသင့်ပေ၊ အကြောင်းမှာ ထိုသို့ပြုလုပ်ခြင်းသည် အချည်းနှီးဖြစ်ပြီး အလဟဿဖြစ်ခြင်းနှင့် ညီမျှသဖြင့် ၎င်းတို့အား ထုတ်ပေးပြီးဖြစ်သည့် မည်သည့်စာအုပ်ကိုမဆို ချက်ချင်း ပြန်လည်သိမ်းဆည်းသင့်သည်။ ဤသည်မှာ ဘုရားသခင်၏ နှုတ်ကပတ်တော်များကို ဖတ်ရှုခွင့်အား ၎င်းတို့ထံမှ ပိတ်ပင်ခြင်းမဟုတ်ဘဲ ၎င်းတို့၏ ဉာဏ်ရည်က မမီသောကြောင့် ဖြစ်သည်။ ထိုသို့သောလူများသည် အသင်းတော်အသက်တာကို နေထိုင်လျှင်ပင် တာဝန်တစ်ခုကို ထမ်းဆောင်ရန် မဆိုထားနှင့်၊ သမ္မာတရားကိုပင် နားလည်နိုင်မည် မဟုတ်ပေ။ ထိုသို့သောလူများသည် အမှိုက်များဖြစ်ကြသည် မဟုတ်လော။ သင်တို့သည် အမှိုက်ကို မည်သို့ကိုင်တွယ်ရမည်ကို သိသင့်သည်။ အချို့လူများသည် အပြင်ပန်းတွင် အတော်အတန် ဟန်ဆောင်မှုကင်းမဲ့ပုံပေါ်သော်လည်း ၎င်းတို့၏ ဉာဏ်ရည်မှာ အလွန်ဆိုးရွားလှသည်မှာ အလုပ်ကြမ်းတစ်ခုမျှပင် ကောင်းစွာ မလုပ်ဆောင်နိုင်ကြသည့်အပြင် ၎င်းတို့လုပ်ဆောင်သမျှကို ပျက်စီးစေကြသည်။ ၎င်းတို့ကို ဝေယျာဝစ္စအလုပ်တစ်ခု လုပ်ခိုင်းပါက တစ်စုံတစ်ခုကို သေချာပေါက် ပျက်စီးစေမည်ဖြစ်သောကြောင့် ဤကဲ့သို့သောလူများကို အသုံးပြု၍မရနိုင်ပေ။ သင်သည် ၎င်းတို့အား ရေတစ်ပုံး သွားခပ်ခိုင်းလျှင် ၎င်းတို့သည် ဆီတစ်ဘူးကို မှောက်လိုက်မည်။ သင်က ၎င်းတို့အား ပန်းကန်တစ်လုံး ဆေးခိုင်းလျှင် ၎င်းတို့သည် ပန်းကန်တစ်ချပ်ကို ခွဲလိုက်မည်။ သင်က ၎င်းတို့အား ထမင်းချက်ခိုင်းလျှင် ၎င်းတို့သည် အများအပြားဖြစ်စေ၊ အလွန်နည်းပါးစွာဖြစ်စေ ချက်လိမ့်မည်၊ သို့မဟုတ် အလွန်ငန်မည်၊ သို့မဟုတ် အလွန်ပေါ့မည်။ ၎င်းတို့သည် စိတ်နှစ်ပြီးလုပ်ကြသည်မှာ မှန်သော်လည်း မည်သို့ပင် ကြိုးစားပါစေ ကောင်းစွာမလုပ်ဆောင်နိုင်ကြသည့်အပြင် ကာယလုပ်အားဖြင့် ထမ်းဆောင်မှုကိုပင် အလုပ်ကောင်းကောင်း မလုပ်နိုင်ကြပေ။ ထိုသို့သောလူများကို အသုံးပြု၍ရနိုင်သလော။ (အသုံးမပြုနိုင်ပါ။) သို့ဆိုလျှင် ၎င်းတို့ကို အသုံးပြု၍မရနိုင်ပါက ၎င်းတို့ကို မည်သည့်အရာ လုပ်ခိုင်းသင့်သနည်း။ ယင်းက ၎င်းတို့အား ဘုရားသခင်ကို ယုံကြည်ခွင့်မပြုတော့ဟုလည်းကောင်း၊ ဘုရားအိမ်တော်က ၎င်းတို့ကို မလိုချင်တော့ဟုလည်းကောင်း ဆိုလိုသလော။ မဆိုလိုပေ။ ၎င်းတို့ကို တာဝန်တစ်ခု ထမ်းဆောင်စေခြင်းကိုသာ မပြုနှင့်။ ၎င်းတို့သည် နေ့စဉ် သာမန်အသိတရားဆိုင်ရာ အမှုအရာများနှင့် နေ့စဉ်ဘဝ၏ ပုံမှန်ကိစ္စရပ်များ အပါအဝင် ပုံမှန်လူ့အသက်တာ၏ နယ်ပယ်အတွင်းရှိ အမှုအရာများကို ကောင်းစွာမလုပ်ဆောင်လျှင် သို့မဟုတ် ဤအရာများကို လုပ်ဆောင်နိုင်စွမ်းမရှိလျှင် ၎င်းတို့သည် ဘုရားအိမ်တော်၌ တာဝန်ထမ်းဆောင်ရန် မသင့်တော်ပေ။

အချို့လူများသည် ကောင်းသောလူ့သဘာဝ သို့မဟုတ် မည်သည့်အထူးပင်ကိုစွမ်းရည်များကိုမျှ မပိုင်ဆိုင်သော်လည်း ခေါင်းဆောင်များအဖြစ် ပျိုးထောင်ခံရရန် မဆိုထားနှင့်၊ ၎င်းတို့သည် အလုပ်ကြမ်းအချို့ကို လုပ်ဆောင်နိုင်ဆဲ ဖြစ်သည်။ ဥပမာအားဖြင့် ကြက်နှင့်ဘဲစာကျွေးခြင်း၊ ဝက်စာကျွေးခြင်းနှင့် သိုးကျောင်းခြင်းတို့သည် ၎င်းတို့ ကောင်းစွာလုပ်နိုင်သော အလုပ်များဖြစ်သည်။ သင်က ၎င်းတို့အား ရိုးရှင်းသောအလုပ်တစ်ခု ပေးလျှင် ၎င်းတို့ စိတ်နှစ်ပြီးလုပ်သရွေ့ ကောင်းစွာလုပ်နိုင်မည်ဖြစ်ရာ ထိုသို့ဖြင့် ထိုသို့သောလူများသည် ဘုရားအိမ်တော်၌ တာဝန်တစ်ခုကို ထမ်းဆောင်နိုင်ကြသည်။ ယင်းမှာ တစ်ခုတည်းသော၊ ရိုးရှင်းသော ဝေယျာဝစ္စအလုပ်ဖြစ်သော်လည်း ၎င်းတို့သည် စိတ်နှစ်ပြီးလုပ်နိုင်ကာ တာဝန်တစ်ခုကို ကောင်းမွန်စွာ ဖြည့်ဆည်းနိုင်သည့်အပြင် ဘုရားသခင်၏ နှုတ်ကပတ်တော်များနှင့် သမ္မာတရား စည်းမျဉ်းများအတိုင်း မိမိတို့ကိုယ်ကို တောင်းဆိုနိုင်ကြသည်။ အလုပ်က ကြီးသည်ဖြစ်စေ၊ ငယ်သည်ဖြစ်စေ၊ အရေးကြီးသည်ဖြစ်စေ၊ မကြီးသည်ဖြစ်စေ အားလုံးအနှစ်ချုပ်လိုက်သောအခါတွင် ၎င်းတို့အား ပေးအပ်ထားသည့် တစ်ခုတည်းသောအလုပ်ကို ကောင်းစွာလုပ်ဆောင်နိုင်ကြသည်။ ၎င်းတို့သည် ကြက်များကို ပုံမှန်ဥဥစေရန် ကောင်းစွာ ကျွေးမွေးနိုင်သည်သာမက၊ ဝံပုလွေများ ချီမသွားစေရန်လည်း ကာကွယ်ပေးနိုင်သည်။ ဝံပုလွေအူသံကို ကြားပါက ၎င်းတို့သည် မိမိတို့၏ ကြီးကြပ်ရေးမှူးကို ချက်ချင်း သတင်းပို့မည်ဖြစ်ပြီး ဘုရားအိမ်တော်က ၎င်းတို့အား အပ်နှင်းထားသော အလုပ်နှင့် တာဝန်ကို ထမ်းဆောင်ရာတွင် မည်သည့်မတော်တဆမှုကိုမဆို ရှောင်ရှားရန် ကြိုးစားလိမ့်မည်။ ၎င်းတို့သည် ဤသို့အလုပ်လုပ်ပါက အတော်အသင့် ဆက်ကပ်အပ်နှံကြသူများဖြစ်ပြီး ဤသည်မှာ မိမိတို့၏ တာဝန်ကို ကောင်းမွန်စွာ ဖြည့်ဆည်းနိုင်ခြင်းနှင့် အလုပ်တစ်ခုကို ကောင်းစွာ လုပ်ဆောင်နိုင်ခြင်းဟု သတ်မှတ်နိုင်သည်။ ကျန်ရှိသည့်အရာဖြစ်သော ၎င်းတို့၏ ကိုယ်ပိုင်ဘဝ၊ ကျင့်ကြံပြုမူပုံနှင့် အမှုအရာများကို ကိုင်တွယ်ပုံတို့တွင်မူ အနည်းငယ် အားနည်းချက်ရှိသည်၊ ဥပမာအားဖြင့် ၎င်းတို့သည် အခြားသူများနှင့် မည်သို့ဆက်ဆံစကားပြောရမည်ကို မသိကြ၊ သို့မဟုတ် မိမိတို့၏ အခြေအနေကို အခြားသူများနှင့် မည်သို့မိတ်သဟာယဖွဲ့ရမည်ကို မသိကြသည့်အပြင် တစ်ခါတစ်ရံ စိတ်တိုတတ်ကြသည်။ ဤသည်ကို ပြဿနာတစ်ခုအဖြစ် သတ်မှတ်သလော။ ဤကိစ္စများကြောင့် ၎င်းတို့ကို အသုံးမပြုဘဲနေခြင်းသည် သင့်လျော်သလော။ (မသင့်လျော်ပါ။) အချို့လူများသည် တစ်ကိုယ်ရေသန့်ရှင်းမှု အားနည်းကြသည်၊ အနည်းဆုံး ဆယ်ရက်ခန့် ခေါင်းမလျှော်ဘဲ အများအားဖြင့် အနံ့ဆိုးထွက်နေတတ်သည်။ အခြားသူများမှာမူ ပတ်ဝန်းကျင်ရှိလူများ အနားယူနေချိန်တွင် အစာစားခြင်း၊ ရေသောက်ခြင်းတို့၌ အသံကျယ်လောင်စွာ ပြုလုပ်တတ်ကြပြီး လမ်းလျှောက်ခြင်း၊ တံခါးပိတ်ခြင်းနှင့် စကားပြောခြင်းကဲ့သို့သော အခြားအချိန်များတွင်လည်း အသံကျယ်ကြသည်၊ ၎င်းတို့သည် လိမ္မာယဉ်ကျေးခြင်းမရှိကြပေ။ ထိုသို့သောလူများကို မည်သို့ဆက်ဆံသင့်သနည်း။ လူတိုင်းသည် နားလည်မှုရှိရမည်၊ မေတ္တာပါသော စိတ်နှလုံးဖြင့် ၎င်းတို့ကို ကူညီထောက်ပံ့ရမည်၊ ပုံမှန်လူ့သဘာဝဟူသည် အဘယ်အရာဖြစ်ကြောင်း ၎င်းတို့နှင့် မိတ်သဟာယဖွဲ့ရမည်၊ ၎င်းတို့ကို တဖြည်းဖြည်း ပြောင်းလဲခွင့်ပြုရမည်။ သင်တို့အားလုံး အတူတကွရှိနေသည့်အတွက် အပေးအယူတည့်စွာ နေထိုင်တတ်ရမည်။ ထိုသို့သောလူများသည် မိမိတို့၏ အလုပ်ကို ကောင်းစွာလုပ်နိုင်သရွေ့၊ အလုပ်ကို တာဝန်ယူနိုင်သရွေ့၊ အဖျက်အမှောင့်လုပ်ခြင်းနှင့် နှောင့်ယှက်ခြင်းတို့ကို မပြုလုပ်သရွေ့ အသုံးပြု၍ရနိုင်သည်။ အချို့လူများသည် ဉာဏ်ကောင်းကြသည်၊ အစွမ်းအစကောင်းရှိသည်၊ လုံ့လဝီရိယဖြင့် အလုပ်လုပ်ကြပြီး မိမိတို့၏ တာဝန်များကို ကောင်းမွန်စွာ ဖြည့်ဆည်းနိုင်ကာ ၎င်းတို့အား ခန့်အပ်ထားသော အလုပ်များကို ကောင်းစွာ လုပ်ဆောင်နိုင်သောကြောင့် ၎င်းတို့ကို ပျိုးထောင်ပြီး အသုံးပြုနိုင်သည်။ သို့သော် အချို့လူများသည် အစွမ်းအစ အလွန်ညံ့ဖျင်းသဖြင့် တစ်ခုတည်းသောအလုပ်ကိုပင် ကောင်းစွာမလုပ်နိုင်ကြပေ၊ ကြက်စာကျွေးခြင်းကို လုပ်နိုင်ရုံမျှသာရှိသော်လည်း၊ ဘဲနှင့်ငန်းများကိုပါ ကျွေးရမည်ဆိုလျှင်မူ ၎င်းတို့ မနိုင်မနင်းဖြစ်သွားပြီး မည်သို့လုပ်ရမည်ကို သိတော့မည်မဟုတ်ပေ။ ယင်းမှာ ၎င်းတို့က ကောင်းစွာမလုပ်လိုခြင်းကြောင့်မဟုတ်ဘဲ ၎င်းတို့၏ အစွမ်းအစက အလွန်ညံ့ဖျင်းသောကြောင့် ဖြစ်သည်။ ၎င်းတို့၏ ဦးနှောက်တွင် ကန့်သတ်ချက်များရှိသည်၊ ၎င်းတို့သည် အလုပ်တစ်ခုတည်းကိုသာ လုပ်တတ်ပြီး နောက်ထပ်တစ်ခု ထပ်ပေးလိုက်လျှင် မနိုင်နင်းတော့ပေ။ ၎င်းတို့သည် မည်သို့အစီအစဉ်ချရမည်ကို မသိသောကြောင့် အရာရာကို ကမောက်ကမဖြစ်အောင် လုပ်ကြသည်။ ထိုသို့သောလူများသည် တစ်ကြိမ်လျှင် အလုပ်တစ်ခုတည်း လုပ်ရန်သာ သင့်တော်သည်။ ၎င်းတို့အား အလုပ်များစွာ မပေးနှင့်၊ အကြောင်းမှာ ၎င်းတို့ တာဝန်ယူနိုင်မည်မဟုတ်သောကြောင့် ဖြစ်သည်။ ၎င်းတို့က အလုပ်တစ်ခုကို ကောင်းစွာလုပ်နိုင်လျှင် အလုပ်နှစ်ခု သို့မဟုတ် သုံးခုကိုလည်း သေချာပေါက် လုပ်နိုင်မည်ဟု မထင်နှင့်၊ ယင်းမှာ အစဉ်သဖြင့် မလွဲမသွေ မှန်နေခြင်းမျိုး မဟုတ်သည့်အပြင် ၎င်းတို့၏ အစွမ်းအစအပေါ်တွင် မူတည်သည်။ ရှေးဦးစွာ ၎င်းတို့အား ဝေယျာဝစ္စနှစ်ခုကို စမ်းလုပ်ခိုင်းလော့။ ၎င်းတို့ အစွမ်းအစကောင်းပြီး တာဝန်ယူထမ်းဆောင်နိုင်ပါက ၎င်းတို့အတွက် ဤသို့ စီစဉ်ပေးနိုင်သည်။ ၎င်းတို့သည် ဝေယျာဝစ္စနှစ်ခုကို တစ်ပြိုင်နက်တည်း ကောင်းစွာမလုပ်နိုင်ဘဲ ကမောက်ကမဖြစ်အောင် လုပ်ပါက ယင်းမှာ ၎င်းတို့၏ အစွမ်းအစထက် ကျော်လွန်နေခြင်းကို ဆိုလိုသည်၊ ထို့ကြောင့် သင်သည် ၎င်းတို့၏ ဒုတိယဝေယျာဝစ္စကို ချက်ချင်း ရုပ်သိမ်းရမည်။ အကြောင်းမှာ စောင့်ကြည့်လေ့လာခြင်းနှင့် စမ်းသပ်ခြင်းမှတစ်ဆင့် ၎င်းတို့သည် ရှုပ်ထွေးသော အလုပ်များစွာကို လုပ်ဆောင်ခြင်းထက် တစ်ကြိမ်လျှင် အလုပ်တစ်ခုတည်းလုပ်ရန်သာ သင့်တော်ကြောင်းနှင့်၊ ဤအတွက် အစွမ်းအစမရှိကြောင်း သင် ရှာဖွေတွေ့ရှိခဲ့သောကြောင့် ဖြစ်သည်။ အချို့လူများသည် အတော်အသင့် ဉာဏ်ကောင်းပြီး အစွမ်းအစလည်း အတော်အသင့်ကောင်းကြရာ သင်က ၎င်းတို့အား အလုပ်အချို့ ပေးလျှင်လည်း ကောင်းစွာလုပ်ဆောင်နိုင်ကြသည်။ ဥပမာအားဖြင့် သင်က ၎င်းတို့အား ထမင်းချက်ရန်၊ ကြက်ကလေးများအား အစာကျွေးရန်နှင့် ဟင်းသီးဟင်းရွက်ခြံကို စီမံခန့်ခွဲရန် ခိုင်းလျှင် ၎င်းတို့သည် နေ့စဉ် အချိန်မှန် ထမင်းချက်နိုင်သည့်အပြင် အားလပ်ချိန်များတွင် ဟင်းသီးဟင်းရွက်ခြံကို ကောင်းစွာစီမံနိုင်သည်၊ အချိန်မီ ရေလောင်း၊ ပေါင်းသင်နိုင်ပြီး ကြက်များကိုလည်း အချိန်မှန် အစာကျွေးနိုင်သည်။ အချို့လူများက “၎င်းတို့တွင် ဤအစွမ်းအစရှိသည့်အတွက် ၎င်းတို့ကို အသင်းတော်အလုပ်ကိုပါ တာဝန်ယူခိုင်းပြီး အသင်းတော်ခေါင်းဆောင်တစ်ယောက် လုပ်ခိုင်းပါ” ဟု ပြောကောင်းပြောနိုင်သည်။ ယင်းသို့ပြုလုပ်ခြင်းသည် သင့်လျော်မည်လော။ ၎င်းတို့သည် အလုပ်ကြမ်းအချို့နှင့် ဝေယျာဝစ္စများကို တာဝန်ယူနိုင်စွမ်း ရှိသော်လည်း အသင်းတော်ခေါင်းဆောင်တစ်ဦး ဖြစ်လာရေးနှင့် ပတ်သက်လာလျှင် ယင်းမှာ သီးခြားအကဲဖြတ်မှုတစ်ခု လိုအပ်သည်၊ ၎င်းတို့လုပ်ဆောင်သည့် ဤရိုးရှင်းသော၊ အပြင်ပန်းဝေယျာဝစ္စများကို အခြေခံ၍ တိုင်းတာနိုင်သည့်အရာ မဟုတ်ပေ။ အကြောင်းမှာ အသင်းတော်ခေါင်းဆောင်တစ်ဦး ဖြစ်ခြင်းသည် အလုပ်ကြမ်းတစ်ခုမဟုတ်၊ ယင်းကို ခေါင်းဆောင်မှုဆိုင်ရာ စည်းမျဉ်းများဖြင့် အကဲဖြတ်ရမည် ဖြစ်သောကြောင့် ဖြစ်သည်။ သို့သော် ဤလူသည် အသင်းတော်ခေါင်းဆောင်တစ်ဦးဖြစ်ရန် အစွမ်းအစနှင့် ပင်ကိုစွမ်းရည်ကို ပိုင်ဆိုင်ပြီး ၎င်း၏ လူ့သဘာဝမှာလည်း အတော်အတန်ကောင်းမွန်ပါက သင်က ၎င်းအား အပြင်ပန်းဝေယျာဝစ္စများကို တာဝန်ပေးအပ်ခြင်းသည် မသင့်လျော်ပေ၊ ယင်းကို လူတို့ကို မသင့်လျော်စွာ အသုံးပြုခြင်းဟု ခေါ်သည်။ အများဆုံးအားဖြင့် အသင်းတော်ခေါင်းဆောင်များသည် နေ့စဉ်ဘဝနှင့် သက်ဆိုင်သော အချိန်ပိုင်းအလုပ် နောက်ထပ်တစ်ခုကို လုပ်ဆောင်နိုင်ပြီး အလုပ်မများသည့်အခါတိုင်း ယင်းကို အနည်းငယ်ပို၍ ဂရုစိုက်နိုင်သည်၊ ဤသည်မှာ ၎င်းတို့ကို ပင်ပန်းနွမ်းနယ်စေမည် မဟုတ်ပေ။ မပြောပလောက်သော၊ လုပ်ရိုးလုပ်စဉ် ကိစ္စရပ်များနှင့် ဤအလုပ်ကြမ်းများနှင့် ပတ်သက်လာလျှင် လူတို့သည် တတ်နိုင်သမျှ များများလုပ်ဆောင်နိုင်သည်။ အားလုံးကို တာဝန်ယူနိုင်သူ တစ်ဦးတစ်ယောက် ရှိသလော။ ထိုသို့သော အစွမ်းအစရှိသူ တစ်ဦးတစ်ယောက် ရှိသလော။ (မရှိပါ။) ၎င်းတို့၏ အစွမ်းအစနှင့် စွမ်းရည်မှာ လုံလောက်ကောင်း လုံလောက်နိုင်သော်လည်း လုံလောက်မည်မဟုတ်သည့်အရာတစ်ခု ရှိသည်၊ ယင်းမှာ စွမ်းအင်ဖြစ်သည်။ လူတို့သည် သေမျိုးများဖြစ်ကြသည်၊ ၎င်းတို့၏ စွမ်းအင်မှာ အကန့်အသတ်ရှိပြီး ၎င်းတို့ တာဝန်ယူနိုင်သော အလုပ်အရေအတွက်မှာလည်း အကန့်အသတ်ရှိသည်။ စွမ်းအင်ကောင်းသောသူများသည် တစ်နေ့လျှင် ၁၂ နာရီအထိ အလုပ်လုပ်နိုင်ကောင်း လုပ်နိုင်ပြီး သာမန်စွမ်းအင်ရှိသူများမှာမူ ပုံမှန်အားဖြင့် ရှစ်နာရီ အလုပ်လုပ်နိုင်ကာ စွမ်းအင်နည်းသောသူများမှာမူ လေးနာရီ သို့မဟုတ် ငါးနာရီသာ အလုပ်လုပ်နိုင်သည်။ ထို့ကြောင့် သင်သည် လူတစ်ဦးကို အလုပ်ကြမ်းများလုပ်ဆောင်ရန်ဖြစ်စေ၊ အသင်းတော်ခေါင်းဆောင်ပိုင်းအလုပ်ဖြစ်စေ၊ သို့မဟုတ် ကျွမ်းကျင်မှုဆိုင်ရာ အလုပ်များဖြစ်စေ အသုံးပြုသည့်အခါ ၎င်းတို့ အသင့်တော်ဆုံးဖြစ်သည့်အရာကို သင်စဉ်းစားရမည်ဖြစ်ပြီး ၎င်းတို့အား အသင့်တော်ဆုံးအလုပ်ကို ပေးအပ်ပြီးနောက် ၎င်းတို့ မလုပ်နိုင်ပါက အခြားတစ်ခုကို စီစဉ်ပေးရမည်။ အကယ်၍ သင်သည် ၎င်းတို့ အသင့်တော်ဆုံးလုပ်ဆောင်နိုင်သည့်အရာအတိုင်း အလုပ်မခန့်အပ်ပါက ဤသည်မှာ လူတို့ကို သင်အသုံးပြုပုံ၌ အမှားတစ်ခု ဖြစ်သည်။ မြှင့်တင်ပေးခြင်း၊ ပျိုးထောင်ခြင်းနှင့် အသုံးပြုခြင်းတို့အတွက် ဦးစားပေးမခံရနိုင်သောသူများအတွက်မူ၊ ၎င်းတို့အား အလုပ်ကြမ်းများ လုပ်ဆောင်ခိုင်းလျှင်ပင် ၎င်းတို့၏ အစွမ်းအစနှင့် စွမ်းရည်များကို အခြေခံ၍ ဤဝေယျာဝစ္စများကို ပေးအပ်ရမည်။ ၎င်းတို့၏ သတ်မှတ်ထားသောအလုပ်တစ်ခုကို ကောင်းစွာလုပ်ဆောင်နေစဉ်မှာပင် အခြားအလုပ်များကိုပါ လုပ်ဆောင်နိုင်သေးပါက ၎င်းတို့၏ အဓိကအလုပ်ကို မထိခိုက်သရွေ့ အခြားအလုပ်ကြမ်းအချို့ကို အချိန်ပိုင်းအဖြစ် ထပ်မံလုပ်ဆောင်ရန် ခိုင်းစေနိုင်သည်။ အချို့လူများသည် ရုပ်ပိုင်းဆိုင်ရာ ကြံ့ခိုင်သန်စွမ်းပြီး ဝေယျာဝစ္စသုံးခုကို တစ်ခုပြီးတစ်ခု ဆက်တိုက်လုပ်ဆောင်နိုင်သည်၊ ဝေယျာဝစ္စတစ်ခု ပြီးသည့်နောက်တွင်လည်း စွမ်းအင်ပိုလျှံနေသေးပြီး အချိန်အများစုတွင် အားလပ်နေတတ်သည်။ သို့သော် အယောင်ဆောင်ခေါင်းဆောင်များသည် မျက်စိကန်းပြီး အလုပ်ကို မည်သို့ခွဲဝေရမည်ကို မသိကြသည့်အပြင် ဤသည်မှာ ပြဿနာတစ်ခုဖြစ်ကြောင်း သတိမပြုမိကြသောကြောင့်၊ ထိုလူများအား ဝေယျာဝစ္စတစ်ခုတည်းသာ တာဝန်ခန့်အပ်ကြသည်၊ ယင်းမှာ အမှားတစ်ခု ဖြစ်သည်။

အထူးကျွမ်းကျင်မှုမရှိဘဲ ကာယလုပ်အားကိုသာ စွမ်းဆောင်နိုင်သည့် ဉာဏ်ရည်မပြည့်ဝသောသူများအကြောင်းကို ငါယခုပြောခဲ့သည်။ ဖျားနာမှုတစ်ခုခုရှိပြီး ကာယလုပ်အားကိုပင် မစွမ်းဆောင်နိုင်သော လူများလည်း ရှိသည်၊ ၎င်းတို့သည် အနည်းငယ်မျှသော ကာယလုပ်အားတစ်ခုခုကို လုပ်ဆောင်သည့်အခါတိုင်း ခေါင်းကိုက်ခြင်း၊ ဗိုက်အောင့်ခြင်း သို့မဟုတ် ခါးနာခြင်းတို့ကို ခံစားရသည်။ အကယ်၍ ဤသို့သောလူစားမျိုးသည် တာဝန်ထမ်းဆောင်ရန် သင့်တော်ပါက ၎င်းတို့အား တာဝန်များခန့်အပ်ခြင်းနှင့်ပတ်သက်၍ မည်သို့လုပ်ဆောင်သင့်သနည်း။ ဘုရားအိမ်တော်၌ ၎င်းတို့ မည်သည့်တာဝန်များကို ထမ်းဆောင်ရန် သင့်တော်သည်ကို သေချာသိရှိရန်အလို့ငှာ ၎င်းတို့၏ ကျန်းမာရေးအခြေအနေနှင့် လူ့သဘာဝနှင့် အစွမ်းအစကဲ့သို့သော အမျိုးမျိုးသော ကဏ္ဍများကို ကြည့်ရှုရမည်။ ၎င်းတို့၏ ကျန်းမာရေးက မည်သည့်အလုပ်မျှမလုပ်နိုင်လောက်အောင် အလွန်ဆိုးရွားပြီး ခဏတာအလုပ်လုပ်ပြီးတိုင်း အနားယူရမည်ဖြစ်ကာ ၎င်းတို့ကို ပြုစုစောင့်ရှောက်ရန် တစ်စုံတစ်ဦးကိုပင် လိုအပ်ပါက ၎င်းတို့ကိုယ်တိုင် တာဝန်ကို ကောင်းစွာမထမ်းဆောင်နိုင်သည့်အပြင် ၎င်းတို့ကို စောင့်ရှောက်ရန် လူတစ်ဦးကိုပါ ထပ်မံတာဝန်ပေးရမည်ဆိုလျှင် ထိုသို့ဖြစ်ပါက လုံးဝမတန်ပေ။ ထိုသို့သောလူများသည် တာဝန်ထမ်းဆောင်ရန် မသင့်တော်ပေ၊ ထို့ကြောင့် ၎င်းတို့ကို အိမ်ပြန်၍ အားမွေးစေလော့။ မည်သည့်အရာကို သင်လုပ်ဆောင်သည်ဖြစ်စေ လေတစ်ချက်တိုက်ရုံဖြင့် လဲကျသွားနိုင်လောက်အောင် အလွန်အမင်း နာမကျန်းဖြစ်နေသူ မည်သူ့ကိုမဆို အသုံးမပြုနှင့်။ အကယ်၍ ၎င်းတို့၏ ကျန်းမာရေးက သိပ်မဆိုးရွားဘဲ အစားမှားလျှင် ဗိုက်အောင့်ခြင်း၊ သို့မဟုတ် ဦးနှောက်အလွန်အကျွံသုံးလျှင် ခေါင်းကိုက်ခြင်းတို့သာဖြစ်သောကြောင့် ပုံမှန်လူတစ်ဦးထက် သုံးနာရီ သို့မဟုတ် လေးနာရီလျော့၍သာ အလုပ်လုပ်နိုင်ခြင်းဖြစ်လျှင်ဖြစ်စေ၊ ပုံမှန်လူတစ်ဦး၏ အလုပ်တစ်ဝက်ကိုသာ လုပ်နိုင်ခြင်းဖြစ်လျှင်ဖြစ်စေ ထိုသို့သောလူများသည် အခြားသော စံသတ်မှတ်ချက်များနှင့် ကိုက်ညီသရွေ့ ၎င်းတို့ကို အသုံးပြုနိုင်ဆဲဖြစ်သည်၊ ၎င်းတို့ကိုယ်တိုင်က “ကျွန်ုပ်၏ ကျန်းမာရေးက ဤဒုက္ခကို ခံနိုင်ရည်မရှိလောက်အောင်ပင် အလွန်ဆိုးရွားပါသည်။ ကျွန်ုပ် အိမ်ပြန်ပြီး ပြန်လည်ကျန်းမာအောင် နေထိုင်လိုပါသည်။ ကျန်းမာလာသည့်အခါ ကျွန်ုပ်ပြန်လာပြီး တာဝန်ထမ်းဆောင်ပါမည်” ဟု ပြောဆိုလာလျှင် ချက်ချင်းသဘောတူပြီး ၎င်းတို့၏ တွေးခေါ်ပုံကို အကြံဉာဏ်ပေးဖို့ မကြိုးစားနှင့်၊ သင်အကြံဉာဏ်ပေးလျှင်ပင် အကျိုးသက်ရောက်မှု ရှိမည်မဟုတ်ပေ။ “အတင်းအကျပ်လုပ်သောအရာသည် ကျေနပ်ဖွယ်ရလဒ်များ မဖြစ်ထွန်းနိုင်” ဟူသော ဆိုရိုးစကားတစ်ခု ရှိသည်၊ လူတိုင်း၏ ယုံကြည်ခြင်း၊ စိတ်ပိုင်းဖြတ်မှုနှင့် လိုက်စားမှုတို့သည် မတူညီကြပေ။ အချို့လူများက “၎င်းတို့သည် တစ်ခါတစ်ရံတွင် အနည်းငယ် မအီမသာဖြစ်ပြီး အနည်းငယ်စွမ်းအင်နိမ့်ကျနေခြင်းသာ မဟုတ်လော။ လူတို့သည် အစားမှားလျှင် မအီမသာ ဖြစ်ကောင်းဖြစ်နိုင်သော်လည်း ရက်အနည်းငယ်ကြာပြီးနောက် သက်သာလိမ့်မည်။ ၎င်းတို့အိမ်ပြန်၍ အားမွေးရန် လိုအပ်မှုတစ်ခုခု ရှိသလော။ တစ်ညကို ကောင်းစွာအိပ်ပြီးနောက်တွင် ၎င်းတို့၏ ခေါင်းကိုက်ခြင်း၊ ခေါင်းမူးခြင်းသည် ပျောက်သွားမည်မဟုတ်လော။ ထိုအခါတွင် ပုံမှန် အလုပ်မလုပ်နိုင်သလော။ ဤသည်မှာ အလွန်အရေးကြီးသလော” ဟု ပြောကောင်းပြောနိုင်သည်။ ယင်းမှာ သင့်အတွက် ကြီးကျယ်သောကိစ္စ မဟုတ်နိုင်သော်လည်း၊ အချို့လူများသည် မိမိတို့၏ ဇာတိပကတိကို တန်ဖိုးထားသည့် အတိုင်းအတာအရ အခြားသူများနှင့် မတူညီကြသည့်အပြင် အချို့လူများမှာမူ အမှန်တကယ်ပင် ကျန်းမာရေးပြဿနာများ ရှိကြသည်။ ထိုသို့သောအခြေအနေများတွင် ၎င်းတို့က အိမ်ပြန်၍ အနားယူပြီး ပြန်လည်ကျန်းမာအောင် နေထိုင်ရန် တောင်းဆိုလာပါက အသင်းတော်သည် ချက်ချင်းသဘောတူသင့်သည်၊ ၎င်းတို့အပေါ် တောင်းဆိုမှုများ မပြုလုပ်သင့်၊ ၎င်းတို့အတွက် အခက်အခဲ မဖြစ်စေသင့်၊ အထူးသဖြင့် ၎င်းတို့၏ တွေးခေါ်ပုံကို အကြံဉာဏ်ပေးရန် မကြိုးစားနှင့်။ အချို့သော အယောင်ဆောင်ခေါင်းဆောင်များသည် ထိုသို့သောလူများကို “ဘုရားသခင်၏ အမှုတော် ယခုရောက်ရှိခဲ့သည့် အတိုင်းအတာကို ကြည့်ပါ။ ဘေးအန္တရာယ်များသည် ပိုပို၍ ကြီးလာနေသည်။ သွေးရောင်လလေးစင်း ပေါ်ထွန်းပြီးဖြစ်သည်။ ယခုတွင် ကပ်ဘေးက အလွန်ပျံ့နှံ့နေသည်မှာ ဘာသာတရားမရှိသူများတွင် ရှင်သန်စရာ နည်းလမ်းမရှိ။ သင်သည် ဘုရားအိမ်တော်တွင် သင့်တာဝန်များကို ထမ်းဆောင်နေပြီး ဘုရား၏ကျေးဇူးတော်ကို ခံစားနေသည်။ သင့်တွင် အန္တရာယ်ရှိမည်မဟုတ်ဘဲ သမ္မာတရားနှင့် အသက်ကိုလည်း ရနိုင်သည်။ ကြီးမားလိုက်သော ကောင်းချီးပါတကား။ သင့်တွင်ရှိသည့် ဤဒုက္ခအသေးစားသည် မည်သည့်အရာမျှမဟုတ်။ ယင်းကို သင်ကျော်လွှားပြီး ဘုရားသခင်ထံ ဆုတောင်းရမည်။ ဘုရားသခင်က သင့်ကို အသေအချာ ကုသပေးလိမ့်မည်။ ဘုရားနှုတ်ကပတ်တော်များကိုသာဖတ်ပါ။ ဓမ္မသီချင်းအနည်းငယ်ပို၍ သင်ယူပါ။ သင့်စိတ်ထဲတွင်မထားလျှင် သင်၏ ဖျားနာမှုက အလိုအလျောက် သက်သာလာလိမ့်မည်။ ‘နာမကျန်းမှုကို အစဉ်သဖြင့် စိတ်ထဲထည့်ထားခြင်းသည် မကျန်းမာဖို့ဖြစ်သည်’ ဟု ဘုရားနှုတ်ကပတ်တော်က မဆိုသလော။ သင်သည် ယခုတွင် ဖျားနာခြင်း၌ နေနေသည်။ ဖျားနာခြင်းအကြောင်းကို သင်ဆက်လက်တွေးတောနေပါက ဖျားနာခြင်းသည် ဆိုးရွားလာလိမ့်မည်။ ယင်းအကြောင်းကို သင်မစဉ်းစားပါက သင်၏ ဖျားနာမှုသည် ပျောက်ကွယ်သွားမည် မဟုတ်လော။ ဤနည်းအားဖြင့် သင်သည် ယုံကြည်ခြင်း ကြီးထွားမည်ဖြစ်ပြီး အနားယူရန် အိမ်သို့ ပြန်လိုမည်မဟုတ်။ သင်က အနားယူရန် အိမ်ပြန်ခြင်းသည် ဇာတိပကတိ၏ သက်သာမှုကို တပ်မက်ခြင်းဟု ခေါ်သည်” ဟုပြောဆို၍ အဆက်မပြတ် စည်းရုံးကြသည်။ ၎င်းတို့၏ တွေးခေါ်ပုံကို လမ်းညွှန်ရန် မကြိုးစားနှင့်၊ ထိုသို့ပြုလုပ်ခြင်းသည် မိုက်မဲရာကျသည်။ ၎င်းတို့သည် ခဏတာ မအီမသာဖြစ်မှုကိုပင် ကြံ့ကြံ့မခံနိုင်ဘဲ အိမ်ပြန်၍ အနားယူလိုကြသည်၊ သေးငယ်သော အခက်အခဲကိုပင် မကျော်လွှားနိုင်ပေ။ ဤသည်မှာ ၎င်းတို့သည် မိမိတို့၏ တာဝန်ကို ရိုးသားစစ်မှန်စွာ မထမ်းဆောင်ကြောင်း သက်သေပြသည်။ အမှန်တကယ်တွင် ဤသို့သောလူစားမျိုးသည် ရေရှည်တွင် တာဝန်ထမ်းဆောင်ရန် ရည်ရွယ်ချက်မရှိပေ၊ ၎င်းတို့သည် မည်သည့်ရိုးသားစစ်မှန်မှုဖြင့်မျှ မလုပ်ဆောင်ပေ၊ အဖိုးအခပေးရန် မလိုလားကြ၊ ယခုအခါတွင်မူ အပြီးတိုင် တိမ်းရှောင်ရန် အခွင့်အရေးနှင့် ဆင်ခြေတစ်ခုကို နောက်ဆုံးတွင် ရှာတွေ့သွားပြီဖြစ်သည်။ ၎င်းတို့၏ စိတ်နှလုံးထဲတွင် ၎င်းတို့ အလွန် ပါးနပ်သည့်အတွက်လည်းကောင်း၊ ဤရောဂါသည် အချိန်ကိုက် ရောက်လာသည့်အတွက်လည်းကောင်း ဝမ်းမြောက်နေကြသည်။ ထို့ကြောင့်မည်သည့်အရာကို သင်လုပ်ဆောင်သည်ဖြစ်စေ ၎င်းတို့ကို နေရန် မတိုက်တွန်းနှင့်။ ၎င်းတို့ကို နေရန် တိုက်တွန်းသူ မည်သူ့ကိုမဆို ၎င်းတို့ မုန်းတီးလိမ့်မည်ဖြစ်ပြီး ၎င်းတို့၏ တွေးခေါ်ပုံကို လမ်းညွှန်ပေးရန် ကြိုးစားသူ မည်သူ့ကိုမဆို ၎င်းတို့ ကျိန်ဆဲလိမ့်မည်။ ဤအရာကို သင်နားမလည်သလော။ အချို့လူများသည် အမှန်တကယ်ပင် နာမကျန်းဖြစ်ကြပြီး ဖြစ်သည်မှာလည်း အချိန်ကြာမြင့်နေခဲ့ပြီဖြစ်ကာ ဆက်တိုက်ဖြစ်နေပါက မိမိတို့၏ အသက်အန္တရာယ်ရှိမည်ကို ကြောက်ရွံ့ကြသည်မှာ အမှန်ပင်ဖြစ်သည်။ ၎င်းတို့သည် ဘုရားအိမ်တော်သို့ မည်သည့်ဒုက္ခမျှ မပေးလို၊ သို့မဟုတ် အခြားသူများ၏ တာဝန်ထမ်းဆောင်မှုကို မထိခိုက်စေလိုပေ။ ၎င်းတို့၏ ကျန်းမာရေး ယိုယွင်းသွားသည်နှင့်တစ်ပြိုင်နက် ညီအစ်ကိုမောင်နှမများ၏ စောင့်ရှောက်မှုကို အားကိုးရမည်ဖြစ်ပြီး ဘုရားအိမ်တော်က ၎င်းတို့အား စောင့်ရှောက်အောင် လုပ်ရမည်ကို စိတ်မကောင်း ဖြစ်ကြသောကြောင့် ၎င်းတို့သည် ပညာရှိစွာဖြင့် ၎င်းတို့ကစတင်၍ ခွင့်တောင်းကြသည်။ ဤအခြေအနေကို မည်သို့ကိုင်တွယ်သင့်သနည်း။ ထိုနည်းတူစွာ ၎င်းတို့ကို မဆိုင်းမတွ အိမ်ပြန်၍ အနားယူခိုင်းခြင်းဖြင့် ဖြစ်သည်။ ဘုရားအိမ်တော်သည် ဒုက္ခကို မကြောက်ပေ၊ လူတို့အား ၎င်းတို့၏ ဆန္ဒမပါဘဲ အတင်းအကျပ်မလုပ်လိုခြင်းသာ ဖြစ်သည်။ ထို့အပြင် လူတိုင်းတွင် ကိုယ်ပိုင်နှင့် လက်တွေ့အခက်အခဲအချို့ ရှိကြသည်။ ဇာတိပကတိ၌ အသက်ရှင်သောလူအားလုံး နာမကျန်းဖြစ်ကြပြီး ဇာတိပကတိ၏ နာမကျန်းမှုများသည်လည်း လက်တွေ့တွင် တည်ရှိသော ပြဿနာတစ်ခုဖြစ်သည်၊ ငါတို့သည် အဖြစ်မှန်များကို လေးစားသည်။ အချို့လူများသည် အလွန်အမင်း နာမကျန်းဖြစ်မှုကြောင့် မိမိတို့၏ တာဝန်များကို အမှန်တကယ် မထမ်းဆောင်နိုင်ကြတော့ဘဲ ၎င်းတို့သည် ဘုရားအိမ်တော်က အဆင်ပြေမှုများ ပံ့ပိုးပေးခြင်းကို လိုအပ်လျှင် သို့မဟုတ် ညီအစ်ကိုမောင်နှမများက ဆေးနည်းများ သို့မဟုတ် ကုသမှုဆိုင်ရာ အကြံပြုချက်အချို့ ပေးခြင်းကို လိုအပ်လျှင် ဘုရားအိမ်တော်သည် ဤအရာများကို ဝမ်းမြောက်စွာ ပံ့ပိုးပေးလိမ့်မည်။ အကယ်၍ ၎င်းတို့က ဘုရားအိမ်တော်ကို အဆင်မပြေမဖြစ်စေလိုဘဲ မိမိတို့၏ရောဂါကို သွားရောက်ကုသရန် မိမိတို့တွင် ငွေ၊ နည်းလမ်းနှင့် သုံးစွဲရန်ငွေကြေးရှိပါက ယင်းမှာလည်း ပြဿနာမရှိပေ။ အချုပ်အားဖြင့် ၎င်းတို့၏ ကျန်းမာရေးက ဘုရားအိမ်တော်၌ တာဝန်များကို ဆက်လက်ထမ်းဆောင်ရန် သို့မဟုတ် ဘုရားအိမ်တော်၏ ပျိုးထောင်မှုကို ဆက်လက်ခံယူရန် ခွင့်မပြုသောကြောင့်ဖြစ်ပါက ၎င်းတို့သည် ကျိုးကြောင်းခိုင်လုံစွာ တောင်းဆိုမှုတစ်ခု ပြုလုပ်နိုင်ပြီး ဘုရားအိမ်တော်သည် ချက်ချင်းသဘောတူလိမ့်မည်။ မည်သူကမျှ ၎င်းတို့၏ တွေးခေါ်ပုံကို အကြံဉာဏ်မပေးသင့်၊ သို့မဟုတ် တောင်းဆိုမှုများ မပြုလုပ်သင့်၊ အကြောင်းမှာ ယင်းမှာ မသင့်လျော်ဘဲ ဆင်ခြင်တုံတရား ကင်းမဲ့သောကြောင့် ဖြစ်သည်။ ဤသည်တို့မှာ ဤသို့သောလူစားမျိုးအတွက် ပြုလုပ်ထားသော စီစဉ်မှုများ ဖြစ်သည်။

အထူးပုဂ္ဂိုလ်အမျိုးအစားအချို့အား ဆက်ဆံနည်း

၁။ မိမိတို့၏ သင့်လျော်သော အလုပ်ကို အာရုံမစိုက်သော သူများအား ဆက်ဆံနည်း

အချို့လူများ၌ လူ့သဘာဝ အသင့်အတင့် ရှိကြသည်။ ၎င်းတို့တွင် အားသာချက်များနှင့် ထက်မြက်သောစိတ်ရှိသည်၊ ပုံမှန်စကားပြောဆိုကြသည်၊ အများအားဖြင့် အလွန်အကောင်းမြင်တတ်ကြပြီး မိမိတို့၏ တာဝန်ကို ထမ်းဆောင်ရာတွင် အလွန်တက်ကြွကြသော်လည်း၊ ၎င်းတို့တွင် အပြစ်အနာအဆာတစ်ခုရှိပြီး၊ ယင်းမှာ ၎င်းတို့က အလွန်တွယ်တာတတ်ခြင်း ဖြစ်သည်။ ဘုရားသခင်နောက်သို့လိုက်ပြီး အသင်းတော်၌ မိမိတို့၏ တာဝန်ကို ထမ်းဆောင်နေစဉ်တွင်၊ ၎င်းတို့သည် မိမိတို့၏ မိသားစုနှင့် ဆွေမျိုးများကို စဉ်ဆက်မပြတ် လွမ်းဆွတ်နေကြသည် သို့မဟုတ် မိမိတို့၏ ဇာတိမြို့တွင်ရှိသည့် ကောင်းသောအစားအစာကို စားခြင်းအကြောင်း အဆက်မပြတ် တွေးတောနေကြပြီး၊ ထိုအစားအစာကို မစားနိုင်ခြင်းက ၎င်းတို့ကို စိတ်ဆင်းရဲစေသည်။ ယင်းက ၎င်းတို့၏ တာဝန်ထမ်းဆောင်မှုကို ထိခိုက်လေသည်။ မိမိတို့၏ ကိုယ်ပိုင်သီးသန့်နေရာဖြင့် တစ်နေရာတွင် တစ်ဦးတည်း နေထိုင်လိုသော အခြားလူစားတစ်မျိုးလည်း ရှိသည်။ ၎င်းတို့သည် ညီအစ်ကိုမောင်နှမများနှင့် အတူရှိသောအခါ၊ အလုပ်၏အရှိန်မှာ အလွန်မြန်သည်ဟု ခံစားရပြီး မိမိတို့၌ ကိုယ်ပိုင်နေထိုင်ရန်နေရာ မရှိဟု ခံစားရသည်။ ၎င်းတို့သည် အဆက်မပြတ် ဖိအားပေးခံနေရသည်ဟု ခံစားရပြီး ညီအစ်ကိုမောင်နှမများနှင့် အတူနေထိုင်ရသည်မှာ စိတ်ကျဉ်းကျပ်ကာ မသက်မသာဖြစ်သည်ဟု အမြဲခံစားရသည်။ ၎င်းတို့သည် မိမိတို့စိတ်တိုင်းကျ လုပ်ဆောင်လိုပြီး စိတ်အလိုလိုက်ဖို့အတွက် လွတ်လပ်လိုကြသည်။ ၎င်းတို့သည် အခြားလူတိုင်းနှင့်အတူ မိမိတို့၏ တာဝန်ကို မထမ်းဆောင်လိုကြဘဲ အိမ်ပြန်ရန် အဆက်မပြတ် တွေးတောနေကြသည်။ ၎င်းတို့သည် ဘုရားအိမ်တော်၌ မိမိတို့၏ တာဝန်ကို ထမ်းဆောင်ရသည်မှာ မနှစ်မြို့စရာအဖြစ် အမြဲမြင်ကြသည်။ ညီအစ်ကိုမောင်နှမများသည် ပေါင်းသင်းဆက်ဆံရန် လွယ်ကူပြီး ဘုရားအိမ်တော်၌ မည်သူကမျှ ၎င်းတို့ကို အနိုင်မကျင့်သော်လည်း၊ ၎င်းတို့သည် အလုပ်လုပ်ချိန်နှင့် အနားယူချိန်ဇယားကို လိုက်နာရန် အတော်အတန် ရုန်းကန်ရသည်။ မနက်တွင် လူတိုင်း အိပ်ရာထပြီးနောက်၊ ၎င်းတို့က အိပ်ရာထနောက်ကျလိုသော်လည်း ထိုသို့ပြုလုပ်ရန် ရှက်ကြသည်။ ညအချိန်တွင် အခြားလူအားလုံး အနားယူနှင့်ပြီးဖြစ်ချိန်တွင်၊ ၎င်းတို့သည် အိပ်ရာမဝင်လိုသည့်အပြင်၊ မိမိတို့ စိတ်ဝင်စားသည့်အရာတစ်ခုကို အမြဲလုပ်ဆောင်လိုကြသည်။ တစ်ခါတစ်ရံတွင် ၎င်းတို့ အမှန်တကယ် စားလိုသော်လည်း၊ စားသောက်ခန်းတွင် မရရှိနိုင်သည့်အရာတစ်ခုရှိကာ တောင်းဆိုရန် အလွန်ရှက်ကြသည်။ တစ်ခါတစ်ရံတွင် ၎င်းတို့သည် လမ်းလျှောက်ထွက်လိုသော်လည်း၊ အခြားမည်သူကမျှ ဤသို့ပြုလုပ်ရန် မတောင်းဆိုသောကြောင့် စိတ်အလိုလိုက်ရန် မဝံ့ရဲကြပေ။ ၎င်းတို့သည် အမြဲတစေ ဂရုတစိုက်လုပ်ဆောင်ပြီး သတိထားကာ၊ လှောင်ပြောင်ခံရမည်၊ အထင်သေးခံရမည် သို့မဟုတ် ကလေးဆန်သည်ဟု အခေါ်ခံရမည်ကို ကြောက်ရွံ့ကြသည်။ အကယ်၍ ၎င်းတို့သည် မိမိတို့၏ တာဝန်ကို ကောင်းစွာမထမ်းဆောင်ပါက၊ တစ်ခါတစ်ရံတွင် ပြုပြင်ခြင်းခံရသည့်အဖြစ်သို့ ရောက်သည်။ ၎င်းတို့သည် နေ့တိုင်း ရင်တမမဖြစ်နေရသည်ဟု ခံစားရပြီး၊ ရေခဲလွှာပါးပေါ် လမ်းလျှောက်နေရသကဲ့သို့ ခံစားရကာ အလွန်စိတ်မချမ်းမြေ့ ဖြစ်နေကြသည်။ ၎င်းတို့က “ကျွန်ုပ် အိမ်တွင်ရှိစဉ်က နတ်သမီးလေးတစ်ဦးကဲ့သို့ လွတ်လပ်ကာ ချုပ်ချယ်မှုကင်းသည့် မိသားစု၏ ကလေးငယ်တစ်ဦး ဖြစ်ခဲ့သည်ကို သတိရသည်။ ကျွန်ုပ် ပျော်ရွှင်ခဲ့ရလေခြင်းပါတကား။ ယခု ကျွန်ုပ်သည် ဘုရားအိမ်တော်၌ ကျွန်ုပ်၏ တာဝန်ကို ထမ်းဆောင်နေသည်၊ ကျွန်ုပ်၏ ယခင်ပုံစံ အရိပ်အယောင်တွေ အဘယ်ကြောင့် ပျောက်ကွယ်သွားရသနည်း။ ကျွန်ုပ် လုပ်လေ့ရှိခဲ့သည့်အတိုင်း ကျွန်ုပ်အလိုရှိသမျှကို မလုပ်ဆောင်နိုင်တော့ပါ” ဟု စဉ်းစားကြသဖြင့် ဤဘဝမျိုးတွင် အသက်မရှင်လိုကြပေ။ သို့သော် ၎င်းတို့က ဤအကြောင်းကို မိမိတို့၏ ခေါင်းဆောင်အား ပြောပြရန် မဝံ့ရဲကြသည့်အပြင်၊ ဤအတွေးများကို မိမိတို့ပတ်ဝန်းကျင်ရှိ လူများထံ အဆက်မပြတ် ဖြန့်ဝေကြသည်။ ၎င်းတို့သည် အမြဲတစေ အိမ်ကိုလွမ်းဆွတ်နေကြပြီး ညအချိန်တွင် အိပ်ရာထဲ၌ တိတ်တဆိတ် ငိုကြွေးကြသည်။ ဤလူစားမျိုးနှင့်ပတ်သက်၍ မည်သည့်အရာကို လုပ်ဆောင်သင့်သနည်း။ ဤအကြောင်းအရာကို သိရှိသူ မည်သူမဆို နှောင့်နှေးခြင်းမရှိဘဲ တိုင်ကြားသင့်သည်၊ ခေါင်းဆောင်က ထိုတိုင်ကြားချက် မှန်ကန်ခြင်း ရှိမရှိဟူသည်ကို ချက်ချင်း သေချာအောင်လုပ်ဆောင်သင့်ပြီး၊ အကယ်၍ မှန်ကန်ပါက၊ ထိုသူကို အိမ်ပြန်ခွင့်ပြုနိုင်သည်။ ၎င်းတို့သည် ဘုရားအိမ်တော်၏ စားစရာ၊ သောက်စရာနှင့် ဧည့်ဝတ်ကျေပွန်မှုကို ခံစားနေကြရသော်လည်း၊ မိမိတို့၏ တာဝန်ကို ထမ်းဆောင်ရန် မလိုမလားဖြစ်နေကြဆဲဖြစ်သည့်အပြင် အမြဲတစေ စိတ်မကြည်မလင်ဖြစ်ကာ၊ စိတ်ထိခိုက်ကာ စိတ်မချမ်းမြေ့ဖြစ်နေကြရသဖြင့်၊ ၎င်းတို့ကို တတ်နိုင်သမျှ အမြန်ဆုံး လွှတ်လိုက်လော့။ ဤလူစားမျိုးသည် ဤစိတ်အခြေအနေများကို ယာယီမျှသာ ရှိခြင်းမဟုတ်သည့်အပြင်၊ ထို့နောက် အမှုအရာများကို အချိန်ယူစဉ်းစားခြင်းဖြင့် ဖြေရှင်းကြခြင်းမဟုတ်။ ၎င်းတို့၏ အခြေအနေမှာ ထိုသို့မဟုတ်ပေ။ အချို့လူများ၏ ခံစားချက်အရဖြစ်သော ဆန္ဒမှာ မိမိတို့၏ တာဝန်ကို ခိုင်မြဲစွာ ထမ်းဆောင်ရန်ဖြစ်ပြီး၊ ၎င်းတို့သည် အိမ်ကို လွမ်းဆွတ်သော်လည်း၊ ဤသည်မှာ မည်သည့် ပြဿနာမျိုးဖြစ်သည်ကို သိရှိကြကာ၊ သမ္မာတရားကို ရှာဖွေပြီး ဖြေရှင်းနိုင်ကြသည်။ ဤလူတို့၏ အခြေအနေတွင်၊ ၎င်းတို့ကို သွားခွင့်ပြုရန် မလိုအပ် သို့မဟုတ် ၎င်းတို့အတွက် စိုးရိမ်ပူပန်ရန် မလိုအပ်ပေ။ ငါတို့ပြောနေသည့် အခြေအနေမှာ အသက် ၃၀ အရွယ် လူတို့က ကြီးပြင်းလာခြင်းမရှိဘဲ ကလေးများကဲ့သို့ ပြုမူနေဆဲဖြစ်ပြီး၊ အမြဲတစေ မတည်ငြိမ်ဘဲ ရှိနေသည့်အခါ ဖြစ်သည်။ ၎င်းတို့သည် ခိုင်းသမျှကိုသာ လုပ်ဆောင်ကြပြီး၊ လုပ်စရာမရှိသည့်အခါတွင် ပျော်ပါးရန်နှင့် မသက်ဆိုင်သော အကြောင်းအရာများကို စကားစမြည်ပြောဆိုရန် တွေးတောကြကာ၊ မိမိတို့၏ သင့်လျော်သော အလုပ်ကို မည်သည့်အခါမျှ အာရုံမစိုက်လိုကြပေ။ ဘာသာတရားမရှိသူများသည် အသက် ၃၀ တွင် အခြေခိုင်ခြင်းအကြောင်း ပြောဆိုကြသည်။ အခြေခိုင်ခြင်းဟူသည်မှာ မိမိ၏ သင့်လျော်သော အလုပ်ကို အာရုံစိုက်ခြင်း၊ အလုပ်တစ်ခုကို တာဝန်ယူနိုင်ပြီး မိမိကိုယ်ကို ထောက်ပံ့နိုင်ခြင်း၊ မိမိ၏ သင့်လျော်သော အလုပ်ကို အာရုံစိုက်ရန် သိရှိခြင်း၊ အပျော်အပါးဖြင့် အချိန်ကုန်ဆုံးမှု လျော့နည်းခြင်းနှင့် မိမိ၏ သင့်လျော်သော အလုပ်ကို မနှောင့်နှေးစေခြင်းတို့အား ဆိုလိုသည်။ “ကလေးများကဲ့သို့ ပြုမူခြင်း” ဟူသည်မှာ အဘယ်အရာကို ဆိုလိုသနည်း။ ယင်းမှာ မည်သည့် သင့်လျော်သော အလုပ်ကိုမျှ တာဝန်မယူနိုင်ခြင်း၊ အမြဲတစေ စိတ်လေလွင့်လိုခြင်း၊ အဆက်မပြတ် လမ်းလျှောက်ထွက်လိုခြင်း၊ လျှောက်သွားလိုခြင်း၊ လက်လွတ်စပယ်နေလိုခြင်း၊ သရေစာစားလိုခြင်း၊ ဇာတ်လမ်းတွဲများ ကြည့်လိုခြင်း၊ မသက်ဆိုင်သော အရာများကို ပြောဆိုလိုခြင်း၊ ဂိမ်းကစားလိုခြင်းနှင့် ထူးဆန်းသော ဖြစ်ရပ်များနှင့် မူမမှန်သော ဇာတ်လမ်းများအတွက် အင်တာနက်တွင် ပိုက်စိပ်တိုက်ရှာဖွေလိုခြင်းတို့ကို ဆိုလိုသည်။ ယင်းမှာ စုဝေးပွဲများ တက်ရောက်ရန် မည်သည့်အခါမျှ စိတ်မပါခြင်း၊ စုဝေးပွဲများ ကျင်းပသည့်အခါတိုင်း အိပ်လိုခြင်း၊ ငိုက်မျဉ်းလာသည်နှင့်တစ်ပြိုင်နက် အိပ်လိုခြင်း၊ ဆာလောင်လာသည်နှင့်တစ်ပြိုင်နက် စားလိုခြင်း၊ တစ်ဇွတ်ထိုးလုပ်ခြင်းနှင့် မိမိ၏ သင့်လျော်သော အလုပ်ကို အာရုံမစိုက်ခြင်းတို့အား ဆိုလိုသည်။ ဤသို့သောလူများကို မကောင်းသည့် လူ့သဘာဝရှိသည်ဟု မဆိုနိုင်ပေ။ ၎င်းတို့က လုံးဝ ကြီးပြင်းမလာသည့်အပြင် အမြဲတစေ မရင့်ကျက်ဘဲ ရှိနေခြင်းသာ ဖြစ်သည်။ ၎င်းတို့သည် အသက် ၃၀ တွင် ဤသို့ဖြစ်ပြီး၊ အသက် ၄၀ တွင်လည်း ဤသို့ပင် ဖြစ်နေဆဲဖြစ်သည်။ ၎င်းတို့သည် ပြောင်းလဲနိုင်စွမ်း မရှိကြပေ။ အကယ်၍ ၎င်းတို့သည် ထွက်ခွာရန် တောင်းဆိုပြီး မိမိတို့၏ တာဝန်ကို ဆက်လက်မထမ်းဆောင်လိုတော့ပါက၊ ဤအရာကို မည်သို့ကိုင်တွယ်သင့်သနည်း။ ဘုရားအိမ်တော်သည် ၎င်းတို့ကို နေရန် မတိုက်တွန်းချေ။ သင်သည် ၎င်းတို့ကို ချက်ချင်း တုံ့ပြန်သင့်သည်။ ၎င်းတို့ကို ချက်ချင်း ထွက်ခွာခွင့်ပြုပြီး ဘာသာတရားမရှိသူများထဲသို့ ပြန်သွားစေကာ၊ ဘုရားသခင်ကို ယုံကြည်သည်ဟု လုံးဝမပြောရန် ၎င်းတို့အား မှာကြားရမည်။ မိမိတို့၏ သင့်လျော်သော အလုပ်ကို အာရုံမစိုက်သောသူများသည် သမ္မာတရားကို ရရှိနိုင်သလော။ အကယ်၍ သင်သည် ၎င်းတို့အား ဘုရားအိမ်တော်၌ တာဝန်ထမ်းဆောင်ခြင်းမှတစ်ဆင့် ၎င်းတို့၏ လူ့သဘာဝအရ ရင့်ကျက်လာပြီး မိမိတို့၏ သင့်လျော်သော အလုပ်ကို ဂရုစိုက်လာရန်၊ အရေးကြီးသော အလုပ်တစ်ခုကို တာဝန်ယူနိုင်စွမ်းရှိလာရန်၊ ထို့နောက် သမ္မာတရားကို နားလည်ပြီး လက်တွေ့လုပ်ဆောင်ကာ လူသားပုံသဏ္ဌာန်ဖြင့် အသက်ရှင်နေထိုင်ရန် မျှော်လင့်ပါက၊ သင်သည် ယင်းအပေါ် လုံးဝ မမှတ်ယူသင့်ပေ။ သင်သည် ဤသို့သောလူများကို မည်သည့်အုပ်စုတွင်မဆို တွေ့ရှိလိမ့်မည်။ ဘာသာတရားမရှိသူများတွင် ဤသို့သော လူစားမျိုးအတွက် အမည်ပြောင်တစ်ခု ရှိသည်။ “လူကြီးကလေး” ဖြစ်သည်။ ထိုသို့သောလူများသည် မိမိတို့၏ သင့်လျော်သော အလုပ်ကို မည်သည့်အခါမျှ အာရုံမစိုက်ဘဲအသက် ၆၀ သို့ ရောက်ရှိနိုင်သည်။ ၎င်းတို့သည် မလျော်ကန်စွာ ပြောဆိုပြီး ကိုင်တွယ်ကြသည်၊ အမြဲတစေ ရယ်မောကာ နောက်ပြောင်ပြီး ခုန်ပေါက်နေကြသည်၊ မည်သည့်အရာကိုမျှ အလေးအနက်ထား မလုပ်ဆောင်ကြသည့်အပြင်၊ အထူးသဖြင့် ပျော်ပါးရန် ကြံရွယ်ကြသည်။ ဘုရားအိမ်တော်သည် ထိုသို့သောလူများကို အသုံးမပြုနိုင်ပေ။

သင်တို့သည် ဤ “လူကြီးကလေးများ” ကို ဆိုးသည်ဟု ထင်သလော။ ၎င်းတို့သည် ဆိုးယုတ်သောလူများ ဖြစ်ကြသလော။ (မဟုတ်ပါ။) ၎င်းတို့ထဲမှ အချို့သည် ဆိုးယုတ်သောလူများ မဟုတ်ကြပေ၊ ၎င်းတို့သည် အတော်ပင် ရိုးရှင်းပြီး မဆိုးကြပေ။ ၎င်းတို့ထဲမှ အချို့သည် အတော်ပင် ကြင်နာတတ်ပြီး အခြားသူများကို ကူညီလိုစိတ်ရှိကြသည်။ သို့သော် ၎င်းတို့အားလုံးတွင် ချို့ယွင်းချက်တစ်ခုရှိသည်။ ယင်းမှာ ၎င်းတို့သည် တစ်ဇွတ်ထိုးလုပ်ကြသည်၊ ပျော်ပါးတတ်ကြပြီး မိမိတို့၏ သင့်လျော်သော အလုပ်ကို အာရုံမစိုက်ကြခြင်း ဖြစ်သည်။ ဥပမာအားဖြင့်၊ အမျိုးသမီးတစ်ဦးက အိမ်ထောင်ကျပြီးနောက်၊ သူမသည် မည်သည့်အိမ်မှုကိစ္စကိုမျှ လုပ်ရန် သင်ယူခြင်းမရှိဟု ဆိုကြပါစို့။ သူမ ပျော်ရွှင်သည့်အခါမှသာ အစားအစာများကို ချက်ပြုတ်သော်လည်း၊ မပျော်သည့်အခါ မချက်ပြုတ်ပေ။ သူမကို အမြဲတစေ ချော့မော့နေရသည်။ အကယ်၍ တစ်စုံတစ်ဦးက သူမအား တစ်စုံတစ်ခု လုပ်စေလိုလျှင်၊ သူသည် သူမနှင့် ညှိနှိုင်းရပြီး၊ သူမကို စောင့်ကြည့်ရမည်ဖြစ်သည်။ သူမသည် ဈေးဝယ်ထွက်ရန်၊ အဝတ်အစားနှင့် အလှကုန်များ ဝယ်ရန်၊ အလှအပအတွက် ပြုပြင်မှုများပြုလုပ်ရန်အတွက် မိမိကိုယ်ကို လှပအောင် အမြဲတစေ ပြင်ဆင်လိုသည်။ အိမ်ပြန်ရောက်သောအခါ၊ သူမသည် အိမ်မှုကိစ္စတစ်ခုမျှ မလုပ်ဘဲ ဖဲရိုက်ခြင်းနှင့် မာဂျောင်ကစားခြင်းကိုသာ လုပ်လိုသည်။ အကယ်၍ သင်သည် သူမအား ဂေါ်ဖီထုပ်တစ်ပေါင် မည်မျှပေးရသည်ကို မေးလျှင်၊ သူမ မသိပေ။ အကယ်၍ သင်သည် သူမအား မနက်ဖြန် ဘာစားမည်ကို မေးလျှင်၊ ထိုအရာကိုလည်း သူမ မသိပေ။ သင်သည် သူမကို တစ်ခုခု ချက်ပြုတ်ခိုင်းလျှင်၊ သူမက သေချာမချက်ပေ။ သို့ဆိုလျှင်၊ သူမသည် မည်သည့်အရာကို အကျွမ်းကျင်ဆုံးဖြစ်သနည်း။ သူမသည် မည်သည့်စားသောက်ဆိုင်က အကောင်းဆုံးအစားအစာကို ကျွေးမွေးသည်၊ မည်သည့်ဆိုင်က အခေတ်မီဆုံးအဝတ်အစားများကို သိုလှောင်ထားသည်၊ မည်သည့်ဆိုင်က ဈေးတန်ပြီး ထိရောက်သော အလှကုန်များကို ရောင်းချသည်ကို သိရှိခြင်းကဲ့သို့သော အရာများတွင် အကျွမ်းကျင်ဆုံးဖြစ်သည်။ သို့သော် မိမိ၏နေ့ရက်တို့ကို မည်သို့ကုန်ဆုံးရမည်၊ သို့မဟုတ် ပုံမှန်လူ့အသက်တာတွင် လိုအပ်သည့် ကျွမ်းကျင်မှုများကဲ့သို့သော အခြားအရာများကို သူမ နားလည်ခြင်း၊ သို့မဟုတ် သင်ယူခြင်းမရှိပေ။ သူမသည် လုံလောက်သော အစွမ်းအစမရှိသောကြောင့် ဤအရာများကို မသင်ယူခြင်းဖြစ်သလော။ ထိုသို့မဟုတ်ပေ။ သူမ ကျွမ်းကျင်သည့်အရာများမှ အကဲဖြတ်ရလျှင်၊ သူမ၌ အစွမ်းအစရှိသော်လည်း၊ မိမိ၏ သင့်လျော်သော အလုပ်ကို အာရုံမစိုက်ခြင်း ဖြစ်သည်။ သူမ၌ သုံးစွဲရန်ငွေ ရှိသရွေ့၊ အပြင်ထွက်၍ စားသောက်ဆိုင်များတွင်စားပြီး မိတ်ကပ်နှင့် အဝတ်အစားများကို ဝယ်လိမ့်မည်။ အကယ်၍ အိမ်တွင် အိုးများနှင့် ဒယ်အိုးများ နည်းပါးနေပြီး သူမအား အချို့ဝယ်ခိုင်းပါက၊ “အပြင်တွင် ရောင်းသည့် အရသာရှိသည့် အစားအစာများ ရှိသည်၊ ထိုအရာအားလုံးကို ကျွန်မ ဘာအတွက် ဝယ်ဖို့လိုသနည်း” ဟု သူမ ပြောလိမ့်မည်။ အကယ်၍ အိမ်တွင်ရှိသည့် ဖုန်စုပ်စက် ပျက်နေပြီး၊ အသစ်တစ်လုံးဝယ်ရန် ပိုက်ဆံစုဖို့အတွက် အဝတ်အစားတစ်ထည် လျှော့ဝယ်ရန် သူမအား ပြောပါက၊ သူမက “အနာဂတ်တွင် ကျွန်မ ပိုက်ဆံရှာ၍ရသည့်အခါ အိမ်ကို သန့်ရှင်းရန်အတွက် အိမ်ဖော်တစ်ယောက်ကိုသာ ခန့်လိုက်မည်။ ထို့ကြောင့် ဖုန်စုပ်စက်ကို ဝယ်ရန်မလိုပါ”ဟု ပြောလိမ့်မည်။ ပုံမှန်အားဖြင့်၊ သူမသည် ဂိမ်းကစားခြင်း သို့မဟုတ် မာဂျောင်ကစားခြင်း မဟုတ်လျှင်၊ ခေတ်မီအဝတ်အစားများကို ဝယ်နေပြီး၊ အိမ်ကို မည်သည့်အခါမျှ သန့်ရှင်းရေးမလုပ်ပေ။ ဤသည်မှာ မိမိ၏ သင့်လျော်သော အလုပ်ကို အာရုံမစိုက်ခြင်းဖြစ်သည် မဟုတ်လော။ ထို့နောက် ပိုက်ဆံအချို့ ရသည်နှင့်တစ်ပြိုင်နက်၊ ကားတစ်စီးဝယ်သည့် သို့မဟုတ် လောင်းကစားလုပ်ပစ်လိုက်သည့် အမျိုးသားအချို့ရှိသည်။ အိမ်တွင် တစ်စုံတစ်ခု ပျက်စီးပါက၊ ၎င်းတို့ မပြုပြင်ကြပေ။ ၎င်းတို့သည် မိမိတို့၏ နေ့ရက်များကို သင့်လျော်သောနည်းလမ်းဖြင့် မကုန်လွန်စေကြပေ။ ၎င်းတို့၏ အိမ်တွင်၊ ၎င်းတို့၏ ရေခဲသေတ္တာသည် အလုပ်မလုပ်သည့်အပြင်၊ အဝတ်လျှော်စက်လည်း အလုပ်မလုပ်ပေ။ ရေမြောင်းများ ပိတ်ဆို့နေပြီး၊ မိုးရွာသည့်အခါ အမိုးက ယိုစိမ့်ကာ၊ ဤအရာများကို အချိန်အလွန်ကြာသည်အထိ ၎င်းတို့ မပြုပြင်ကြပေ။ ထိုသို့သော အမျိုးသားများနှင့်ပတ်သက်၍ သင်တို့ မည်သို့ထင်သနည်း။ ၎င်းတို့သည် မိမိတို့၏ သင့်လျော်သော အလုပ်ကို အာရုံမစိုက်ကြပေ။ အမျိုးသားများဖြစ်စေ၊ အမျိုးသမီးများဖြစ်စေ၊ အလွန်အမင်း တစ်ဇွတ်ထိုးလုပ်ဆောင်ပြီး မိမိတို့၏ သင့်လျော်သော အလုပ်ကို အာရုံမစိုက်သည့် လူစားမျိုးတို့ကို ဘုရားအိမ်တော်က အသုံးမပြုနိုင်ပေ။

အချို့လူများသည် မိဘများအဖြစ် မိမိတို့၏ သင့်လျော်သော အလုပ်ကို အာရုံမစိုက်ကြသည့်အပြင်၊ မိမိတို့၏ သားသမီးများကို ကောင်းစွာ ဂရုစိုက်ရန် ပျက်ကွက်ကြသည်။ အကျိုးဆက်အနေဖြင့်၊ ၎င်းတို့၏ သားသမီးများသည် ရေနွေးပူဖြင့် အပူလောင်ခြင်း သို့မဟုတ် ထိခိုက်ရှနာများ ခံစားရခြင်းတို့ ဖြစ်သွားရသည်။ အချို့ကလေးများသည် နှာခေါင်းကျိုးခြင်း၊ အချို့မှာ မီးဖိုပေါ်တွင် တင်ပါးလောင်ခြင်း၊ အချို့မှာ ရေနွေးပူသောက်မိပြီးနောက် လည်ချောင်းအပူလောင်ခြင်းတို့ ဖြစ်ရသည်။ ဤသို့သော လူစားမျိုးတို့သည် မိမိတို့လုပ်ဆောင်သမျှတွင် အာရုံမစိုက်ကြသည့်အပြင်၊ မည်သည့်အရာကိုမျှ ကောင်းစွာလုပ်ဆောင်နိုင်စွမ်း မရှိကြပေ။ ၎င်းတို့သည် မိမိတို့၏ သင့်လျော်သော အလုပ်ကို အာရုံမစိုက်ကြ၊ အပြောင်အပြက်ပြုလုပ်ကြသည်၊ တစ်ဇွတ်ထိုးလုပ်ဆောင်ပြီး အပျော်အပါးမက်ကြကာ၊ လူတစ်ဦး ထမ်းဆောင်သင့်သော တာဝန်များကို ထမ်းရွက်နိုင်စွမ်း မရှိကြပေ။ မိဘများအနေဖြင့်၊ ၎င်းတို့သည် မိမိတို့၏ တာဝန်များကို မဖြည့်ဆည်းနိုင်သည့်အပြင် ဂရုမထားကြပေ။ သို့ဆိုလျှင်၊ ထိုသို့သောလူများသည် ဘုရားအိမ်တော်၌ တာဝန်ထမ်းဆောင်သည့်အခါ ပုံမှန်လူများ ထမ်းဆောင်သင့်သော တာဝန်များကို ထမ်းရွက်နိုင်သလော။ လုံးဝမထမ်းရွက်နိုင်ပေ။ မိမိတို့၏ သင့်လျော်သော အလုပ်ကို အာရုံမစိုက်သောသူများကို အသုံးပြု၍မရနိုင်ပေ။ အကယ်၍ ၎င်းတို့က မိမိတို့၏ တာဝန်ကို မထမ်းဆောင်လိုတော့ဟု ပြောဆိုပြီး အိမ်ပြန်ခွင့်တောင်းပါက၊ ၎င်းတို့ကို ချက်ချင်း သွားခွင့်ပြုလိုက်လော့။ မည်သူကမျှ ၎င်းတို့ကို နေရန် ဖိအားပေးခြင်း သို့မဟုတ် တိုက်တွန်းခြင်း မပြုသင့်ပေ။ အဘယ်ကြောင့်ဆိုသော် ဤသည်မှာ ၎င်းတို့၏ သဘာဝနှင့်ဆိုင်သော ပြဿနာဖြစ်ပြီး၊ ရံဖန်ရံခါ၊ ယာယီဖြစ်ပေါ်သော သရုပ်သကန်တစ်ခု မဟုတ်သောကြောင့် ဖြစ်သည်။ ဤလူတို့သည် မိမိတို့၏ တာဝန်ကို ထမ်းဆောင်ရန် ဘုရားအိမ်တော်သို့ လာသည့်အခါ ထင်ယောင်ထင်မှားဖြစ်ခြင်းများဖြင့် ပြည့်နှက်နေခဲ့သည်။ တာဝန်ထမ်းဆောင်ခြင်းနှင့် ဘုရားသခင်နောက်သို့လိုက်ခြင်းသည် ဧဒင်ဥယျာဉ်သို့ ရောက်လာခြင်းကဲ့သို့ဖြစ်မည်၊ ကောင်းမွန်သော ခါနာန်ပြည်သို့ ရောက်ရှိနေခြင်းကဲ့သို့ ဖြစ်မည်ဟု ၎င်းတို့ တွေးထင်ခဲ့ကြသည်။ ၎င်းတို့ စိတ်ကူးခဲ့သောဘဝသည် တစ်နေ့လုံး နှစ်သက်ဖွယ်ဖြစ်သော အစားအစာများကို စားသောက်လျက်၊ လွတ်လပ်ပြီး ချုပ်တည်းမှုမရှိ၊ လုပ်ဆောင်ရန် အလုပ် လုံးဝမရှိဘဲ နှစ်သက်ဖွယ်ကောင်းခဲ့သည်။ ၎င်းတို့သည် ပူပန်ခြင်းကင်းသော နားနားနေနေ နေရသည့်ဘဝဖြင့် နေထိုင်လိုခဲ့သော်လည်း၊ ၎င်းတို့ စိတ်ကူးခဲ့သည့်အရာနှင့် လုံးဝကွဲပြားခြားနားနေခဲ့သည်။ ဤလူတို့သည် လုံလောက်စွာ တွေ့ကြုံပြီးဖြစ်ကာ၊ ဤနေရာက ငြီးငွေ့ဖွယ်ကောင်းပြီး ခြောက်ကပ်သည်ဟု ခံစားရသဖြင့် ထွက်ခွာလိုကြသည်၊ ထို့ကြောင့် ၎င်းတို့ကို နှောင့်နှေးခြင်းမရှိဘဲ သွားခွင့်ပြုလိုက်လော့၊ ဘုရားအိမ်တော်က ဤလူတို့ကို နေရန် မတိုက်တွန်းချေ။ ဘုရားအိမ်တော်က လူတို့ကို ဖိအားမပေးပေ။ သင်တို့လည်း ဤသို့မပြုလုပ်သင့်ပေ။ ဤသည်မှာ သမ္မာတရားကို လက်တွေ့လုပ်ဆောင်ခြင်းနှင့် စည်းမျဉ်းများနှင့်အညီ ပြုမူဆောင်ရွက်ခြင်း ဖြစ်သည်။ သင်တို့သည် သမ္မာတရား စည်းမျဉ်းများနှင့် ညီသော အမှုများကို လုပ်ဆောင်ရမည်၊ ဘုရားသခင်၏ ရည်ရွယ်ချက်များကို နားလည်သောသူ၊ အမြော်အမြင်ရှိသောသူ ဖြစ်ရမည်။ နားဝေတိမ်တောင်ဖြစ်သောသူ သို့မဟုတ် နှိုင်းချိန်မှုမရှိသော လူ့အကြိုက်လိုက်သူ မဖြစ်နှင့်။ မိမိတို့၏ သင့်လျော်သော အလုပ်ကို အာရုံမစိုက်သည့် လူစားမျိုးကို ဤနည်းလမ်းဖြင့် ကိုင်တွယ်လော့။ ဤသည်မှာ မချစ်ခင်ခြင်း သို့မဟုတ် လူတို့အား နောင်တရရန် အခွင့်အရေးမပေးခြင်းဟု မှတ်ယူနိုင်သလော။ (မမှတ်ယူနိုင်ပါ။) ဘုရားသခင်သည် လူတိုင်းအပေါ် မျှတပြီး၊ ဘုရားအိမ်တော်သည် သင့်ကို မြှင့်တင်ပေးပိုင်ခွင့်၊ ပျိုးထောင်ပိုင်ခွင့်နှင့် အသုံးပြုပိုင်ခွင့်ရှိသည်။ အကယ်၍ သင်သည် မိမိ၏ တာဝန်ကို ထမ်းဆောင်ရန် မလိုလားဘဲ၊ အသင်းတော်မှ ထွက်ခွာရန် တောင်းဆိုပါက၊ ယင်းမှာ သင်၏ လွတ်လပ်သော ရွေးချယ်မှုဖြစ်သည်၊ ထို့ကြောင့် အသင်းတော်သည် သင်၏ တောင်းဆိုမှုကို သဘောတူသင့်သည်၊ သင့်ကို လုံးဝ အတင်းအကျပ်ပြုမည် မဟုတ်ပေ။ ဤသည်မှာ ကိုယ်ကျင့်တရားနှင့် ညီသည်၊ လူ့သဘာဝနှင့် ညီပြီး အထူးသဖြင့် သမ္မာတရား စည်းမျဉ်းများနှင့် ညီသည်မှာ အမှန်ပင်ဖြစ်သည်။ ဤသည်မှာ အလွန်သင့်လျော်သော ဆောင်ရွက်ပုံနည်းလမ်း ဖြစ်သည်။ အကယ်၍ မည်သူမဆို မိမိ၏ တာဝန်ကို အချိန်ကာလတစ်ခုအထိ ထမ်းဆောင်ပြီးနောက်၊ ပင်ပန်းပြီး ခက်ခဲသည်ဟု တွေ့ရှိကာ၊ ဆက်လက်လုပ်ဆောင်လိုခြင်းမရှိတော့ဘဲ၊ အကျိုးဆက်အနေဖြင့် မိမိ၏ တာဝန်ကို စွန့်လွှတ်ပြီး ဘုရားသခင်ကို ယုံကြည်ခြင်းအား ရပ်တန့်လိုပါက၊ ယနေ့တွင် ဤအကြောင်းနှင့်ပတ်သက်၍ သင့်အား တိကျသော တုံ့ပြန်မှုတစ်ခု ငါပေးမည်၊ ယင်းမှာ ဘုရားအိမ်တော်သည် ဤအရာကို သဘောတူမည်ဖြစ်ပြီး၊ သင့်အား နေရန် ဘယ်သောအခါမျှ အတင်းအကျပ်ပြုမည်မဟုတ်၊ သို့မဟုတ် သင့်အား အခက်အခဲဖြစ်စေမည် မဟုတ်ပေ။ ဤအရာအတွက် အကျပ်ရိုက်ခြင်းမရှိသည့်အပြင်၊ သင်သည် အကျပ်ရိုက်နေသည်ဟု ခံစားရန် သို့မဟုတ် မျက်နှာပျက်သည်ဟု ခံစားရန် မလိုအပ်ပေ။ ထိုအရာက ဘုရားအိမ်တော်အတွက် သာ၍ပင် ပြဿနာမဟုတ်သည့်အပြင်၊ ဘုရားအိမ်တော်သည် သင့်အပေါ် မည်သည့်တောင်းဆိုချက်ကိုမျှလည်း မထားရှိပေ။ ထို့အပြင်၊ အကယ်၍ သင်သည် ထွက်ခွာလိုပါက၊ ဘုရားအိမ်တော်က သင့်ကို ပြစ်တင်ရှုတ်ချမည်မဟုတ်၊ သို့မဟုတ် သင့်ကိုတားဆီးမည်မဟုတ်ပေ၊ အဘယ်ကြောင့်ဆိုသော် ဤသည်မှာ သင်ရွေးချယ်ပြီးသော လမ်းကြောင်းဖြစ်ပြီး၊ ဘုရားအိမ်တော်က သင်၏ တောင်းဆိုချက်များကိုသာ ဖြည့်ဆည်းပေးနိုင်သောကြောင့် ဖြစ်သည်။ ဤသည်မှာ သင့်လျော်သော လုပ်ဆောင်မှုလော။ (ဟုတ်ပါသည်။)

လူတို့က မိမိတို့၏ သင့်လျော်သော အလုပ်ကို အာရုံမစိုက်သည့် အခြေအနေအချို့ကို ယခုတင် ငါစာရင်းပြုစုခဲ့သည်။ ဘုရားအိမ်တော်သည် ဤလူတို့ကို ဖိအားပေးမည်မဟုတ်၊ အကယ်၍ ၎င်းတို့သည် မိမိတို့၏ တာဝန်ကို ထမ်းဆောင်ရန် မလိုလားလျှင် သို့မဟုတ် ကိုယ်ရေးကိုယ်တာ အခက်အခဲအချို့ရှိပြီး တာဝန်မထမ်းဆောင်တော့ရန် တောင်းဆိုပါက၊ ဘုရားအိမ်တော်က သဘောတူလိမ့်မည်။ ၎င်းတို့ကို နောက်ထပ် အသုံးပြုတော့မည် မဟုတ်သည့်အပြင်၊ တာဝန်ထမ်းဆောင်ခွင့်လည်း ပေးမည်မဟုတ်ပေ။ ဤသည်မှာ ထိုသို့သောလူများကို ကိုင်တွယ်ပုံဖြစ်ပြီး၊ လုံးဝသင့်လျော်သော ဆောင်ရွက်ပုံနည်းလမ်းတစ်ခု ဖြစ်သည်။

၂။ ယုဒများကို ဆက်ဆံနည်း

အလွန့်အလွန်သတ္တိနည်းသော လူအချို့ရှိပြီး၊ ညီအစ်ကို သို့မဟုတ် ညီအစ်မတစ်ဦး ဖမ်းဆီးခံရသည်ဟု ၎င်းတို့ ကြားသည့်အခါတိုင်း၊ ၎င်းတို့ကိုယ်တိုင် ဖမ်းဆီးခံရမည်ကို အလွန်အမင်းကြောက်ရွံ့ကြသည်။ အကယ်၍ ၎င်းတို့ ဖမ်းဆီးခံရပါက၊ အသင်းတော်ကို ၎င်းတို့ သစ္စာဖောက်မည့် အန္တရာယ်ရှိသည်မှာ သိသာထင်ရှားသည်။ ထိုသို့သောလူများကို မည်သို့ကိုင်တွယ်သင့်သနည်း။ ဤလူများသည် အရေးကြီးသော တာဝန်အချို့ကို ထမ်းဆောင်ရန် သင့်တော်သလော။ (မသင့်တော်ပါ။) အချို့လူများက “မိမိတို့ကိုယ်တိုင် ယုဒတစ်ဦး ဖြစ်လာမည်မဟုတ်ဟု မည်သူက အာမခံနိုင်သနည်း”ဟု ပြောကောင်းပြောနိုင်သည်။ အကယ်၍ ညှဉ်းပန်းနှိပ်စက်ခြင်းခံရပါက မိမိတို့ကိုယ်တိုင် ယုဒတစ်ဦး ဘယ်သောအခါမျှ ဖြစ်လာမည်မဟုတ်ဟု မည်သူမျှ အာမမခံနိုင်ပေ။ သို့ဆိုလျှင်၊ ဘုရားအိမ်တော်သည် ယုဒများ ဖြစ်လာနိုင်သည့် သတ္တိကြောင်သောလူများကို အဘယ်ကြောင့် အသုံးမပြုသနည်း။ အဘယ်ကြောင့်ဆိုသော် သိသာထင်ရှားစွာ သတ္တိကြောင်သောလူများသည် ဖမ်းဆီးခံရပြီး သစ္စာဖောက်မှုကို အချိန်မရွေး လုပ်ဆောင်နိုင်သောကြောင့် ဖြစ်သည်။ အကယ်၍ ထိုသို့သောလူများကို အရေးကြီးသော တာဝန်တစ်ခု ထမ်းဆောင်ရန်အတွက် အသုံးပြုပါက၊ အမှုအရာများ မှားယွင်းသွားရန် အလွန့်အလွန် ဖြစ်နိုင်ခြေရှိသည်။ ဤသည်မှာ တရုတ်ပြည်မကြီး၏ အန္တရာယ်ရှိသော ပတ်ဝန်းကျင်တွင် လူများကို ရွေးချယ်အသုံးပြုသည့်အခါ နားလည်ရမည့် စည်းမျဉ်းတစ်ခု ဖြစ်သည်။ ဤနေရာတွင် အထူးအခြေအနေတစ်ခုရှိသည်၊ ယင်းမှာ အချို့လူများသည် ၎င်းတို့၏ အသက်ကို အန္တရာယ်ဖြစ်စေသည့် ပြင်းထန်ပြီး ကြာရှည်သော ညှဉ်းပန်းနှိပ်စက်မှုကို ခံခဲ့ရပြီး၊ နောက်ဆုံးတွင်၊ ၎င်းတို့သည် အမှန်တကယ် မခံနိုင်တော့သဖြင့်၊ ပျော့ညံ့မှုကြောင့် ယုဒများ ဖြစ်လာခဲ့ပြီး အရေးမပါသော အရာအချို့ကို သစ္စာဖောက်ခဲ့ကြသည်။ မည်သူကမျှ ထိုသို့သောလူများကို ထွင်းဖောက်မမြင်နိုင်သည့်အပြင်၊ ဤလူများကို ဆက်လက်အသုံးပြုနိုင်သေးသည်။ သို့သော်လည်း ဖမ်းဆီးမခံရမီ မိမိတို့ကိုယ်တိုင်အတွက် ထွက်ပေါက်တစ်ခုကို ပြင်ဆင်ပြီးဖြစ်သော လူများ ရှိသည်။ ၎င်းတို့သည် မည်သည့်ညှဉ်းပန်းနှိပ်စက်မှုကိုမျှ မခံရဘဲ ဖမ်းဆီးခံရပြီးနောက် ချက်ချင်းလွတ်မြောက်ရေးကို မည်သို့ရယူရမည်ကို အချိန်ကြာမြင့်စွာ ကြိုးစား စဉ်းစားခဲ့ကြသည်။ ပထမဦးစွာ၊ ညှဉ်းပန်းနှိပ်စက်မှုကို ရှောင်ရှားခြင်း၊ ဒုတိယအနေဖြင့်၊ ပြစ်ဒဏ်ချမှတ်ခံရခြင်းကို ရှောင်ရှားခြင်း၊ တတိယအနေဖြင့်၊ ထောင်ကျခြင်းကို ရှောင်ရှားခြင်းတို့ ဖြစ်သည်။ ဤသည်မှာ ၎င်းတို့ စဉ်းစားပုံဖြစ်သည်။ ၎င်းတို့တွင် ယုဒတစ်ဦး ဖြစ်လာဖို့ထက် ဒုက္ခခံခြင်း သို့မဟုတ် ထောင်ကျခြင်းကိုသာ ခံလိုသည့် စိတ်ပိုင်းဖြတ်ချက် မရှိပေ။ ၎င်းတို့သည် ညှဉ်းပန်းနှိပ်စက်ခြင်း မခံရဘဲနှင့်ပင် သစ္စာဖောက်မှုကို လုပ်ဆောင်ကောင်းလုပ်ဆောင်နိုင်သည်။ သို့ဆိုလျှင် ၎င်းတို့သည် ဖမ်းဆီးခြင်းမခံရမီနှင့် ထောင်မကျမီကပင် ယုဒများ ဖြစ်နေနှင့်ပြီးဖြစ်သည်ဟု ဆိုနိုင်သလော။ (ဆိုနိုင်ပါသည်။) ဤသည်တို့မှာ စစ်မှန်သော ယုဒများ ဖြစ်ကြသည်။ အသင်းတော်သည် ဤလူစားမျိုးကို အသုံးပြုဝံ့သလော။ (အသုံးမပြုဝံ့ပါ။) အကယ်၍ ၎င်းတို့ကို ရိပ်စားမိနိုင်ပါက၊ ၎င်းတို့ကို လုံးဝ ပျိုးထောင်ပြီး အသုံးပြုခြင်း မလုပ်ရပေ။ ဤလူများသည် ပုံမှန်အားဖြင့် မိမိတို့ကိုယ်ကို မည်သို့ပေါ်လွင်စေသနည်း။ ၎င်းတို့သည် အလွန့်အလွန် သတ္တိနည်းကြသည်။ တစ်စုံတစ်ခု မှားယွင်းသည်နှင့်တစ်ပြိုင်နက်၊ ၎င်းတို့သည် အစောဆုံးရသည့် အခွင့်အရေးတွင် မိမိတို့၏ တာဝန်များကို ရှောင်လွှဲကြပြီး၊ အနည်းငယ်မျှသော စွန့်စားမှုနှင့် ကြုံတွေ့ရသည့်အခါတိုင်း၊ မိမိတို့၏ တာဝန်ကို စွန့်လွှတ်ပြီး ထွက်ပြေးကြသည်။ ပတ်ဝန်းကျင်က အန္တရာယ်များလာသည်ဟု ၎င်းတို့ ကြားသည့်အခါတိုင်း၊ ပုန်းအောင်းရန် လုံခြုံသောနေရာတစ်ခုကို ရှာဖွေကြသည်။ မည်သူကမျှ ၎င်းတို့ကို ရှာမတွေ့နိုင်သည့်အပြင်၊ မည်သူနှင့်မျှ အဆက်အသွယ်မလုပ်ကြပေ။ ပုန်းလျှိုးနေခြင်းသည် ၎င်းတို့ တမူထူးခြားစွာ လုပ်ဆောင်သည့်အလုပ်တစ်ခု ဖြစ်သည်။ ၎င်းတို့သည် အသင်းတော်၏အလုပ် ကြုံတွေ့နေရသည့် မည်သို့သောအခက်အခဲများကိုမဆို ဂရုမစိုက်ကြသည့်အပြင်၊ မည်သည့်အလွန်အရေးပါသောအလုပ်ပုံစံကိုမဆို ဘေးဖယ်ထားနိုင်စွမ်းရှိကြသည်။ မိမိတို့၏ ကိုယ်ပိုင်လုံခြုံရေးကို အခြားမည်သည့်အရာထက်မဆို ပို၍အရေးကြီးသည်ဟု ၎င်းတို့ မှတ်ယူကြသည်။ ထို့အပြင်၊ အန္တရာယ်နှင့် ရင်ဆိုင်ရသည့်အခါ၊ တစ်စုံတစ်ခု ဖြစ်ပေါ်လာသည့်အခါတိုင်း၊ ၎င်းတို့သည် မိမိတို့ကိုယ်ကို ကာကွယ်နေစဉ်၊ အခြားသူများကို အရဲစွန့်စေပြီး စွန့်စားမှုများ လုပ်ဆောင်စေလိမ့်မည်။ ၎င်းတို့သည် အခြားသူများအတွက် မည်မျှပင် အန္တရာယ်ဖြစ်သည်ဖြစ်စေ၊ မိမိတို့၏ ကိုယ်ပိုင်လုံခြုံရေးအတွက် ဤသို့ပြုလုပ်ခြင်းက ထိုက်တန်ပြီး သင့်လျော်သည်ဟု ခံစားရသည်။ ထို့အပြင်၊ အန္တရာယ်နှင့် ရင်ဆိုင်ရသည့်အခါ၊ ၎င်းတို့သည် ဆုတောင်းရန် ဘုရားသခင်ရှေ့မှောက်သို့ အလျင်အမြန် မလာကြသည့်အပြင်၊ အန္တရာယ်ကျရောက်နေနိုင်သည့် ညီအစ်ကိုမောင်နှမများ သို့မဟုတ် အသင်းတော်ပိုင်ပစ္စည်းများကို လွှဲပြောင်းရန် အလျင်အမြန် စီစဉ်ခြင်းလည်း မရှိကြပေ။ ထိုအစား၊ မည်သို့လွတ်မြောက်ရမည်၊ မည်သို့ပုန်းအောင်းရမည်၊ အန္တရာယ်မှ မိမိတို့ကိုယ်ကို မည်သို့ကယ်တင်ရမည်ဟူသည်တို့ကို ဦးစွာ ကြိုးစားစဉ်းစားကြသည်။ ၎င်းတို့သည် မိမိတို့၏ ထွက်ပေါက်အစီအစဉ်ကိုပင် ရေးဆွဲထားကြပြီးဖြစ်သည်။ အကယ်၍ အမှန်တကယ် ဖမ်းဆီးခံရပါက မည်သူ့ကို ဦးစွာ သစ္စာဖောက်ရမည်၊ ညှဉ်းပန်းနှိပ်စက်ခြင်းမခံရစေရန် မည်သို့လုပ်ဆောင်ရမည်၊ ထောင်ဒဏ်ချမှတ်မခံရစေရန် မည်သို့လုပ်ဆောင်ရမည်၊ ဆင်းရဲဒုက္ခကို မည်သို့ရှောင်ကြဉ်ရမည်ဟူသည်တို့ ဖြစ်သည်။ ဆင်းရဲဒုက္ခတစ်မျိုးမျိုးနှင့် ကြုံတွေ့ရသည့်အခါတိုင်း၊ ၎င်းတို့သည် သေမလောက် ကြောက်ရွံ့ပြီး ယုံကြည်ခြင်း တစ်စက်မျှပင် မပိုင်ဆိုင်ကြပေ။ ဤလူစားမျိုးသည် အန္တရာယ်ရှိသည် မဟုတ်လော။ အကယ်၍ အန္တရာယ်ရှိသောအလုပ်ကို တာဝန်ယူရန် ၎င်းတို့အား စေခိုင်းပါက၊ ၎င်းတို့သည် ထိုအရာနှင့်ပတ်သက်၍ အဆုံးမရှိ မြည်တွန်တောက်တီးကြသည်၊ ကြောက်ရွံ့လာပြီး ထွက်ပြေးရန် အဆက်မပြတ် တွေးတောကာ၊ တာဝန်ယူရန် မလိုလားကြပေ။ ဤလူစားမျိုးသည် ဖမ်းဆီးမခံရမီကပင် ယုဒများဖြစ်မည့် လက္ခဏာများကို ပြသနေနှင့်ပြီးဖြစ်သည်။ ၎င်းတို့ ဖမ်းဆီးခံရသည်နှင့်တစ်ပြိုင်နက်၊ အသင်းတော်ကို သစ္စာဖောက်မည်မှာ ရာနှုန်းပြည့် သေချာသည်။ ဘုရားအိမ်တော်၌ မိမိတို့၏ တာဝန်ကို ထမ်းဆောင်ရာတွင်၊ ၎င်းတို့သည် မိမိတို့ကို စွန့်စားမှုနှင့် မကြုံတွေ့စေဘဲ ထင်ပေါ်စေမည့် အရာမှန်သမျှတွင် အမှန်တကယ် တက်ကြွကြသည်၊ သို့သော် စွန့်စားမှုများ ပြုလုပ်ရခြင်းနှင့် ပတ်သက်လာသည့်အခါ၊ ၎င်းတို့သည် နောက်ဆုတ်သွားကြပြီး၊ အကယ်၍ သင်သည် ၎င်းတို့အား စွန့်စားရမည့်အရာတစ်ခုခုကို လုပ်ဆောင်ရန် တောင်းဆိုပါက၊ ၎င်းတို့က လုပ်ဆောင်မည်မဟုတ်၊ တာဝန်မယူဘဲနေလိုက်မည်သာ ဖြစ်သည်။ တစ်နေရာရာတွင် အန္တရာယ်ရှိသည်ဟု ကြားသည်နှင့်တစ်ပြိုင်နက်၊ ဥပမာအားဖြင့်၊ အဆင်းနီသော နဂါးကြီးက ဖမ်းဆီးမှုများ ပြုလုပ်နေသည် သို့မဟုတ် ယုံကြည်သူအချို့ ဖမ်းဆီးခံရသည်ဟု ကြားသည်နှင့်တစ်ပြိုင်နက်၊ ၎င်းတို့သည် စုဝေးပွဲများ တက်ရောက်ခြင်းကို ရပ်တန့်လိုက်ကြသည်၊ ညီအစ်ကိုမောင်နှမများနှင့် အဆက်အသွယ်ဖြတ်တောက်လိုက်ပြီး၊ မည်သူကမျှ ၎င်းတို့ကို ရှာမတွေ့နိုင်တော့ပေ။ ကောလာဟလများ ငြိမ်သက်သွားပြီး အရာအားလုံး အဆင်ပြေသွားသည့်အခါ ၎င်းတို့ ပြန်ပေါ်လာကြသည်။ ဤလူစားမျိုးသည် ယုံကြည်စိတ်ချရသလော။ ၎င်းတို့သည် ဘုရားအိမ်တော်၌ တာဝန်ထမ်းဆောင်နိုင်သလော။ (မထမ်းဆောင်နိုင်ပါ။) အဘယ်ကြောင့် မထမ်းဆောင်နိုင်သနည်း။ ၎င်းတို့တွင် ယုဒများ မဖြစ်လိုသည့် စိတ်ပိုင်းဖြတ်ချက်၊ သို့မဟုတ် ဆန္ဒပင် မရှိပေ၊ ၎င်းတို့သည် သတ္တိနည်းသူများ၊ သူရဲဘောကြောင်သူများနှင့် အသုံးမကျသောသူများသာ ဖြစ်ကြသည်။ ဤလူစားမျိုးတွင် သိသာထင်ရှားသော ထူးခြားသည့်လက္ခဏာတစ်ခုရှိသည်။ ယင်းမှာ ၎င်းတို့က မည်သည့်အားသာချက်များနှင့် စွမ်းရည်များကို ပိုင်ဆိုင်သည်ဖြစ်စေ၊ အကယ်၍ ဘုရားအိမ်တော်က ၎င်းတို့ကို အသုံးပြုပါက၊ ၎င်းတို့သည် ဘုရားအိမ်တော်၏ အကျိုးစီးပွားများကို ကာကွယ်ရန် မိမိတို့ကိုယ်ကို စိတ်နှလုံးအကြွင်းမဲ့ ဘယ်သောအခါမျှ ဆက်ကပ်မည် မဟုတ်ပေ။ ၎င်းတို့သည် ဘုရားအိမ်တော်၏ အကျိုးစီးပွားများကို မကာကွယ်ခြင်းမှာ ထိုသို့ပြုလုပ်ရန် စွမ်းရည်မရှိသောကြောင့်လော။ ထိုသို့မဟုတ်ပေ၊ ၎င်းတို့တွင် ဤစွမ်းရည်ရှိလျှင်ပင်၊ ဘုရားအိမ်တော်၏ အကျိုးစီးပွားများကို ကာကွယ်မည် မဟုတ်ပေ။ ၎င်းတို့သည် ယုဒစစ်စစ်များ ဖြစ်ကြသည်။ မိမိတို့၏ တာဝန်ကို ထမ်းဆောင်စဉ် ဘာသာတရားမရှိသူများနှင့် ဆက်ဆံရန် လိုအပ်သည့်အခါတိုင်း၊ ၎င်းတို့သည် ထိုသူများနှင့် သဟဇာတဖြစ်သော ဆက်ဆံရေးများကို ထိန်းသိမ်းပြီး ဘာသာတရားမရှိသူများက ၎င်းတို့အပေါ် မြင့်မားသော အလေးထားမှု၊ လေးစားမှုနှင့် တန်ဖိုးထားမှုကို ထိန်းသိမ်းထားရန် သေချာအောင် လုပ်ဆောင်ကြသည်။ သို့ဆိုလျှင်၊ ဤအရာအားလုံးကို ၎င်းတို့ ရရှိဖို့အတွက် ပေးရသည့် အဖိုးအခမှာ အဘယ်နည်း။ ယင်းမှာ ၎င်းတို့၏ ပုဂ္ဂိုလ်ရေး ဂုဏ်ကျက်သရေနှင့် အကျိုးစီးပွားများအတွက် အလဲအလှယ်အနေဖြင့် ဘုရားအိမ်တော်၏ အကျိုးစီးပွားများကို သစ္စာဖောက်ခြင်း ဖြစ်သည်။ ဤလူစားမျိုးသည် ဖမ်းဆီးမခံရမီကပင် အထူးသဖြင့် သတ္တိကြောင်ပြီး၊ ဖမ်းဆီးခံရပြီးနောက်တွင် ၎င်းတို့ သစ္စာဖောက်မည်မှာ ရာနှုန်းပြည့် သေချာသည်။ ဘုရားအိမ်တော်သည် ဤယုဒများဖြစ်သည့် ဤကဲ့သို့သောလူများကို လုံးဝအသုံးပြု၍မရသည့်အပြင်၊ ၎င်းတို့ကို တတ်နိုင်သမျှ အမြန်ဆုံး ဖယ်ရှားရှင်းလင်းရမည်ဖြစ်သည်။

ယုဒများဖြစ်ကြသည့် လူစားမျိုးနှင့်ပတ်သက်၍မူ ၎င်းတို့သည် အပြင်ပန်းအားဖြင့် ဆိုးယုတ်သောသူများ မဟုတ်ဟု ထင်ရသော်လည်း အမှန်တကယ်တွင် တည်ကြည်မှု အလွန်အမင်း နိမ့်ကျပြီး နတ်ဆိုးဆန်သော စရိုက်ရှိသည့် လူများ ဖြစ်ကြသည်။ ၎င်းတို့သည် တရားဒေသနာများကို မည်မျှပင် နားထောင်သည်ဖြစ်စေ၊ ဘုရားသခင်၏ နှုတ်ကပတ်တော်များကို မည်မျှပင် ဖတ်ရှုသည်ဖြစ်စေ၊ သမ္မာတရားအား နားကိုမလည်နိုင်ကြသကဲ့သို့ ဘုရားအိမ်တော်၏ အကျိုးစီးပွားများကို ထိခိုက်နစ်နာစေခြင်းသည် ရှက်ဖွယ်အကောင်းဆုံး၊ အဆိုးညစ်ဆုံးနှင့် မလိုမုန်းထားမှု အရှိဆုံးသော အရာဖြစ်သည်ဟုလည်း မခံစားရကြပေ။ ၎င်းတို့သည် မိမိတို့ကို သတိပြုမိစေမည့် အရာများနှင့်ပတ်သက်သည့်အခါ ထလုပ်လိုစိတ် ရှိကြသော်လည်း အန္တရာယ်ရှိသော သို့မဟုတ် ကိုင်တွယ်ရန် ခက်ခဲသော အရာများနှင့်ပတ်သက်သည့်အခါတွင်မူ အခြားသူများကို တာဝန်ယူစေပြီး ကိုင်တွယ်စေသည်။ ၎င်းတို့သည် မည်သို့သော လူစားမျိုးများ ဖြစ်ကြသနည်း။ ၎င်းတို့သည် တည်ကြည်မှု အလွန်အမင်း နိမ့်ကျသည့် လူများ မဟုတ်ကြသလော။ အချို့သောလူများသည် ဘုရားအိမ်တော်အတွက် ပစ္စည်းများကို ဝယ်ယူကြပြီး ထိုသို့ပြုလုပ်ရာတွင် ၎င်းတို့သည် ဘုရားအိမ်တော်၏ အကျိုးစီးပွားကို ထည့်သွင်းစဉ်းစားကာ မျှတပြီး ကျိုးကြောင်းဆီလျော်သင့်သည်။ သို့ရာတွင် ယုဒများဖြစ်ကြသည့် လူစားမျိုးတို့သည် ဘုရားအိမ်တော်၏ အကျိုးစီးပွားကို ကာကွယ်ရန် ပျက်ကွက်သည်သာမက ဤအရာနှင့်ပြောင်းပြန်ပင်ဖြစ်ပြီး ၎င်းတို့သည် ဘုရားအိမ်တော်ကို အထိခိုက်ခံလျက် ဘာသာတရားမရှိသူများကို ကူညီကြပြီး ဘာသာတရားမရှိသူများ၏ တောင်းဆိုချက်များကို အခွင့်အရေးရတိုင်း ဖြည့်ဆည်းပေးကြကာ ဘာသာတရားမရှိသူများနှင့် မျက်နှာလိုမျက်နှာရလုပ်ရဖို့အတွက် အထောက်အကူပြုမည်ဆိုလျှင် ဘုရားအိမ်တော်၏ အကျိုးစီးပွားကိုပင် အနစ်နာခံလိုက်မည် ဖြစ်သည်။ ဤသည်ကို ထမင်းကျွေးသည့်လက်ကို ပြန်ကိုက်ခြင်းဟု ခေါ်ပြီး သူတော်ကောင်းတရား ကင်းမဲ့ပါသည်တကား။ ဤသည်မှာ စက်ဆုပ်ဖွယ်ကောင်းသော လူ့သဘာဝရှိခြင်း မဟုတ်လော။ ဤသည်မှာ သခင်နှင့် သူ၏မိတ်ဆွေများကို သစ္စာဖောက်ခဲ့သည့် ယုဒထက် များစွာ မသာလွန်ပေ။ ဘုရားအိမ်တော်က ၎င်းတို့ကို မည်သည့်အရာ အပ်နှံသည်ဖြစ်စေ ၎င်းတို့သည် ဘုရားအိမ်တော်၏ အကျိုးစီးပွားကို ထည့်မစဉ်းစားကြပေ။ တစ်စုံတစ်ခုကို ဝယ်ယူခိုင်းသည့်အခါ ၎င်းတို့သည် လိမ်လည်ခံရခြင်းမှ ရှောင်ရှားနိုင်ရန်၊ ဘုရားအိမ်တော်အတွက် ငွေအနည်းငယ် ချွေတာပေးနိုင်ရန်နှင့် ဘုရားအိမ်တော်၏ အကျိုးစီးပွားကို ထိခိုက်နစ်နာခြင်းမှ ကာကွယ်ပေးနိုင်ရန်အလို့ငှာ ဈေးမဝယ်မီပစ္စည်းပေးသွင်းသူ အများအပြား၏ ဈေးနှုန်းများ၊ အရည်အသွေးနှင့် ရောင်းချပြီးနောက်ပိုင်း ဝန်ဆောင်မှုများကို နှိုင်းယှဉ်ကြည့်ခြင်း၊ ထို့နောက် ရွေးချယ်စရာများကို ဂရုတစိုက် ချိန်ဆခြင်းနှင့် သင့်လျော်သော စိစစ်မှုကို ဆောင်ရွက်ခြင်းတို့ကို မည်သည့်အခါမျှ မလုပ်ဆောင်ကြပေ။ ၎င်းတို့သည် ဤသို့ မည်သည့်အခါမျှ မလုပ်ဆောင်ပေ။ အကယ်၍ ညီအစ်ကို သို့မဟုတ် ညီအစ်မတစ်ဦးက ဈေးဝယ်မထွက်မီ စုံစမ်းခြင်းသည် အကောင်းဆုံးဖြစ်မည်ဟု အကြံပြုပါက ၎င်းတို့က “စုံစမ်းဖို့ မလိုပါ၊ ပစ္စည်းပေးသွင်းသူက သူ၏ပစ္စည်းက အကောင်းဆုံးဟု ပြောသည်” ဟု ဆိုကြသည်။ ထိုညီအစ်ကို သို့မဟုတ် ညီအစ်မက ၎င်းတို့ကို “ဤသို့ဆိုလျှင် သင်က ၎င်းတို့နှင့် ဈေးညှိ၍ မရသလော” ဟု မေးသည့်အခါ ၎င်းတို့က “အဘယ်ကြောင့် ဈေးညှိရမည်နည်း။ ဈေးနှုန်းက မည်မျှရှိသည်ကို ၎င်းတို့ ပြောပြီးဖြစ်သည်။ ကျွန်ုပ်က ၎င်းတို့ကို စ၍ဈေးဆစ်လျှင် အသေအချာပင် ရှက်ဖွယ်ဖြစ်မည်။ ပြီးလျှင် ကျွန်ုပ်တို့၌ ပိုက်ဆံမရှိသည့် ပုံစံရှိမည်။ ဘုရားအိမ်တော်သည် ချမ်းသာကြွယ်ဝသည်မဟုတ်လော” ဟု ပြန်ဖြေကြသည်။ တစ်စုံတစ်ခုသည် မည်မျှပင် ဈေးကြီးပါစေ သို့မဟုတ် အရည်အသွေး မည်သို့ပင်ဖြစ်ပါစေ ၎င်းတို့က သင့်တော်သည်ဟု မှတ်ယူသရွေ့ ၎င်းတို့က တစ်စုံတစ်ဦးကို ချက်ချင်း ဝယ်ယူခိုင်းမည်ဖြစ်ပြီး ဝယ်ယူမှုကို နှောင့်နှေးစေသည့် မည်သူ့ကိုမဆို ဝေဖန်ခြင်း၊ ပြစ်တင်ကြိမ်းမောင်းခြင်းနှင့် ပြစ်တင်ရှုတ်ချခြင်းပင် ပြုလုပ်ကြလိမ့်မည်။ မည်သူမျှ ၎င်းတို့၏ ရှေ့၌ မငြင်းဆိုဝံ့သကဲ့သို့ မည်သူမျှ မည်သည့်အမြင်ကိုမျှ ထုတ်ဖော်ပြောဆိုဝံ့ခြင်း မရှိပေ။ ၎င်းတို့သည် ဘုရားအိမ်တော်အတွက် အရေးကြီးသော ကိစ္စတစ်ခုကို လုပ်ဆောင်နေသည်ဖြစ်စေ၊ သေးငယ်သော တောက်တိုမည်ရတစ်ခုကို လုပ်ဆောင်ပေးနေသည်ဖြစ်စေ ၎င်းတို့၏ စည်းမျဉ်းများမှာ အဘယ်နည်း။ “ဘုရားအိမ်တော်သည် ငွေပေးချေရန်သာ လိုအပ်ပြီး ဘုရားအိမ်တော်၏ အကျိုးစီးပွားများ ထိခိုက်သည်ဖြစ်စေ၊ မထိခိုက်သည်ဖြစ်စေ ကျွန်ုပ်နှင့် မည်သို့မျှ မသက်ဆိုင်ပါ။ ဤသည်မှာ အမှုအရာများကို ကျွန်ုပ် လုပ်ဆောင်သည့်ပုံစံသာ ဖြစ်သည်။ ကျွန်ုပ်သည် ဘာသာတရားမရှိသူများနှင့် ကောင်းမွန်သော ဆက်ဆံရေးများ တည်ဆောက်ရမည်။ ဘာသာတရားမရှိသူများ ပြောဆိုသမျှသည် မှန်ကန်ပြီး ကျွန်ုပ် လိုက်နာမည်ဖြစ်သည်။ ကျွန်ုပ်သည် ကိစ္စရပ်များကို ဘုရားအိမ်တော်၏ သတ်မှတ်ချက်များနှင့်အညီ ကိုင်တွယ်မည် မဟုတ်ပါ။ သင်သည် ကျွန်ုပ်ကို အသုံးပြုလိုလျှင် အသုံးပြုပါ။ အသုံးမပြုလိုလျှင်လည်း မသုံးပါနှင့်။ သင့်သဘောသာ ဖြစ်သည်။ ဤသည်မှာ ကျွန်ုပ်၏ ပကတိအခြေအနေပင် ဖြစ်သည်” ဟူ၍ ဖြစ်သည်။ ဤသည်မှာ နတ်ဆိုးဆန်သော သဘာဝတစ်ခု မဟုတ်လော။ ထိုသို့သောလူများသည် ဘာသာတရားမရှိသူများနှင့် မယုံကြည်သူများ ဖြစ်ကြသည်။ ၎င်းတို့ကို ဘုရားအိမ်တော်အတွက် ကိစ္စရပ်များကို ကိုင်တွယ်ရန် အသုံးပြုနိုင်သလော။ ဤလူစားမျိုးသည် ပညာအရည်အချင်းတစ်ခုခု၊ အားသာချက်များနှင့် အပြင်ပန်း အရည်အချင်းအချို့ ရှိကြပြီး စကားပြောကောင်းကာ လုပ်ငန်းတစ်ခုခုကို ကိုင်တွယ်နိုင်သည်။ သို့သော် ၎င်းတို့သည် ဘုရားအိမ်တော်အတွက် မည်သည့်ကိစ္စရပ်များကို ကိုင်တွယ်ပါစေ ဘုရားအိမ်တော်၏ အကျိုးစီးပွားကို ထိခိုက်နစ်နာစေလျက် မဆင်မခြင်နှင့် မိမိသဘောအတိုင်း လုပ်ဆောင်ကြသည်မှာ မလွဲဧကန်ပင် ဖြစ်သည်။ ၎င်းတို့သည် ဘုရားအိမ်တော်ကို ထပ်တလဲလဲ လှည့်စားပြီး အခြေအနေမှန်ကို ဖုံးကွယ်ကြသည့်အပြင် ၎င်းတို့က အမှုအရာများကို ရှုပ်ထွေးအောင် လုပ်ပြီးသည်နှင့်တစ်ပြိုင်နက် ဘုရားအိမ်တော်သည် ၎င်းတို့၏ အရှုပ်အထွေးကို ရှင်းလင်းရန် တစ်စုံတစ်ဦးကို စီစဉ်ပေးရလေသည်။ ဤသည်မှာ ဘုရားအိမ်တော်၏ အကျိုးစီးပွားကို သစ္စာဖောက်ရန် ပြင်ပလူများနှင့် ပူးပေါင်းကြံစည်ခြင်း၏ ဖြစ်နေကျဥပမာတစ်ခု ဖြစ်သည်။ ဤသည်မှာ သခင်နှင့် သူ၏ မိတ်ဆွေများကို သစ္စာဖောက်ခဲ့သည့် ယုဒနှင့် မည်သို့ ကွာခြားသနည်း။ ဤလူစားမျိုးကို တာဝန်တစ်ခု ထမ်းဆောင်ရန် အသုံးပြုသည့်အခါ ၎င်းတို့သည် ဘုရားအိမ်တော်ကို အစေခံရန် ပျက်ကွက်သည်သာမက အလကားဖြုန်းတီးသူများနှင့် မကောင်းသောကံကို သယ်ဆောင်လာသူများ ဖြစ်နေကြပေသည်။ ၎င်းတို့သည် အစေခံသူများ ဖြစ်ရန်ပင် အရည်အချင်း မပြည့်မီကြပေ။ ၎င်းတို့သည် စင်စစ် ယုတ်ညံ့သူများပါပေ။ ထိုသို့သောလူများသည် စာတန်၏ အစေခံများနှင့် အဆင်းနီသော နဂါးကြီး၏ သားသမီးများ အတိအကျ ဖြစ်ကြပြီး ၎င်းတို့ ထုတ်ဖော်ခြင်းခံရသည်နှင့် တစ်ပြိုင်နက် ချက်ချင်း ရှင်းလင်းဖယ်ရှားပစ်သင့်သည်။ ဘုရားသခင်ကို ယုံကြည်သူတစ်ဦးနှင့် ဘုရားအိမ်တော်၏ အဖွဲ့ဝင်တစ်ဦးအနေဖြင့် ၎င်းတို့သည် ဘုရားအိမ်တော်၏ အကျိုးစီးပွားကို ခုခံကာကွယ်ရန် မိမိတို့၏ တာဝန်ကိုပင် မဖြည့်ဆည်းနိုင်ကြပေ။ ၎င်းတို့တွင် အသိစိတ်နှင့် ဆင်ခြင်တုံတရား ရှိသေးသလော။ ၎င်းတို့သည် အိမ်စောင့်ခွေးထက်ပင် ပို၍ ဆိုးရွားလှသည်တကား။

ယုဒများဖြစ်ကြသည့် လူစားမျိုးသည် ၎င်းတို့၏ နဖူးပေါ်တွင် “ယုဒ” ဟူသော စကားလုံးကို ကပ်ထားခြင်း မရှိသော်လည်း ၎င်းတို့၏ လုပ်ရပ်များနှင့် အပြုအမူတို့သည် ယုဒ၏ သဘာဝနှင့် တထေရာတည်း တူညီကြပြီး သင်သည် ဤလူစားမျိုးကို မည်သည့်အခါမျှ အသုံးမပြုသင့်ပေ။ “မည်သည့်အခါမျှ အသုံးမပြုနှင့်” ဟု ငါဆိုလိုခြင်းမှာ အဘယ်အရာဖြစ်သနည်း။ ယင်းမှာ ၎င်းတို့ကို အရေးကြီးသော ကိစ္စရပ်များဖြင့် မည်သည့်အခါမျှ လုံးဝ ယုံကြည်ထား၍မရဟု ဆိုလိုသည်။ အကယ်၍ ဘုရားအိမ်တော်၏ အကျိုးစီးပွားနှင့် ပါဝင်ပတ်သက်ခြင်းမရှိသော သေးဖွဲသည့် ကိစ္စရပ်တစ်ခု ဖြစ်ပါက ၎င်းတို့ကို ယာယီအသုံးပြုခြင်းသည် အဆင်ပြေသော်လည်း ဤပုဂ္ဂိုလ်အမျိုးအစားသည် လူတို့ကို အသုံးပြုခြင်းအတွက် ဘုရားအိမ်တော်၏ စည်းမျဉ်းများနှင့် အသေအချာပင် ကိုက်ညီခြင်းမရှိပေ။ အဘယ်ကြောင့်ဆိုသော် ၎င်းတို့သည် မွေးရာပါ ယုဒများဖြစ်ကြပြီး ပင်ကိုအားဖြင့် မကောင်းသောသူများ ဖြစ်သောကြောင့်ဖြစ်သည်။ အတိုချုပ်ဆိုရလျှင် ဤလူတို့သည် အန္တရာယ်ရှိသော ပုဂ္ဂိုလ်များဖြစ်ကြပြီး လုံးဝ အသုံးမပြုရပေ။ သင်သည် ဤလူစားမျိုးကို ပို၍ကြာကြာ အသုံးပြုလေ၊ ပို၍ စိတ်မသက်မသာ ခံစားရလေဖြစ်ပြီး အနာဂတ်တွင် ဂယက်ရိုက်ခတ်မှုများ ပို၍ ရှိလာလေ ဖြစ်လိမ့်မည်။ ထို့ကြောင့် ၎င်းတို့သည် ယုဒများဖြစ်ကြသည့် လူစားမျိုးဖြစ်ကြောင်း သင်ရှင်းရှင်းလင်းလင်း သိမြင်ပြီးဖြစ်လျှင် ၎င်းတို့ကို လုံးဝ အသုံးမပြုသင့်ပေ။ ဤအရာအားလုံးသည် အမှန်တရား ဖြစ်သည်။ ၎င်းတို့အပေါ် ဤသို့ပြုမူခြင်းသည် သင့်လျော်ပါသလော။ အချို့သောလူများက “၎င်းတို့အပေါ် ဤသို့ပြုမူခြင်းသည် မေတ္တာမဲ့ရာကျသည်။ ၎င်းတို့သည် မည်သူ့ကိုမျှ သစ္စာဖောက်ခြင်း မရှိသေးဘဲ ယုဒများ မည်သို့ ဖြစ်နိုင်မည်နည်း” ဟု ပြောကောင်းပြောနိုင်သည်။ သင်သည် တစ်စုံတစ်ဦးကို ၎င်းတို့ သစ္စာဖောက်သည်အထိ စောင့်ဆိုင်းရန် လိုအပ်သလော။ ယုဒသည် မိမိကိုယ်ကို မည်သို့ ပေါ်လွင်စေခဲ့သနည်း။ သူသည် သခင်ကို သစ္စာဖောက်တော့မည်ဟူသော နိမိတ်လက္ခဏာ တစ်စုံတစ်ရာ ရှိခဲ့သလော။ (ရှိပါသည်။ သူသည် သခင်ယေရှု၏ ငွေအိတ်ထဲမှ ငွေကို ခိုးယူသုံးစွဲခဲ့ပါသည်။) ဘုရားအိမ်တော်၏ အကျိုးစီးပွားကို အဆက်မပြတ် သစ္စာဖောက်သော လူများသည် ငွေအိတ်ထဲမှ ငွေကို ခိုးယူခဲ့သည့် ယုဒနှင့် တူညီသော သဘာဝရှိကြသည်။ ဤကဲ့သို့သောလူများ အဖမ်းခံရသည်နှင့်တစ်ပြိုင်နက် ၎င်းတို့သည် သစ္စာဖောက်ခြင်းတွင် ပါဝင်မည်ဖြစ်ပြီး တစ်စုံတစ်ရာမျှ ချန်မထားဘဲ ၎င်းတို့သိသမျှ အရာအားလုံးကို စာတန်ထံသို့ အပ်နှံကြလိမ့်မည်။ ဤလူစားမျိုး၌ ယုဒ၏ အနှစ်သာရ ရှိသည်။ ၎င်းတို့၏ အနှစ်သာရကို ရှင်းလင်းစွာ ထုတ်ဖော်ကာ ဖော်ထုတ်နှင့်ပြီးဖြစ်သည်။ သို့တိုင် သင်သည် ၎င်းတို့ကို အသုံးပြုပါက သင်သည် ဒုက္ခကို ဖိတ်ခေါ်နေခြင်း မဟုတ်လော။ ဤသည်မှာ ဘုရားအိမ်တော်ကို တမင်တကာ ထိခိုက်နစ်နာစေခြင်း မဟုတ်လော။ အချို့သောလူများက “အကယ်၍ တစ်စုံတစ်ဦးက ကျွန်ုပ်ကို ပြုပြင်လျှင်၊ သို့မဟုတ် တစ်စုံတစ်ဦးက ကျွန်ုပ်၏ အကျိုးစီးပွားကို ထိခိုက်စေသည့် သို့မဟုတ် ကျွန်ုပ် ဤနေရာတွင် ရရှိထားသည့် ကောင်းသောအရာကို ဖျက်ဆီးသည့် အရာတစ်ခုခုကို လုပ်ဆောင်လျှင် သူတို့သည် ခံသွားရလိမ့်မည်” ဟူ၍ ပွင့်လင်းစွာ ပြောဆိုကြသည်။ ဤလူစားမျိုး၌ ယုဒ၏ အနှစ်သာရ ရှိသည်မှာ အထူးသဖြင့် မှန်ကန်သည်။ ယင်းမှာ အလွန် သိသာထင်ရှားလှပေသည်။ ၎င်းတို့ကိုယ်တိုင်က ၎င်းတို့သည် ယုဒဖြစ်ကြောင်း အခြားသူများကို ပြောပြကြသည်ဖြစ်၍ ဤလူစားမျိုးကို အသေအချာပင် အသုံးပြု၍မရနိုင်ပေ။

၃။ အသင်းတော်၏ မိတ်ဆွေများကို ဆက်ဆံနည်း

ကောင်းသောသူ သို့မဟုတ် မကောင်းသောသူဟု သတ်မှတ်၍မရနိုင်သည့်၊ နာမည်ခံ ယုံကြည်သူများသာဖြစ်သည့် အခြားလူစားမျိုးတစ်မျိုး ရှိသည်။ သင်က ၎င်းတို့ကို တစ်စုံတစ်ခု ရံဖန်ရံခါ လုပ်ဆောင်ခိုင်းပါက ၎င်းတို့ လုပ်ဆောင်နိုင်သော်လည်း သင်သည် ၎င်းတို့အတွက် စီစဉ်မပေးပါက ၎င်းတို့၏ တာဝန်ကို အလျင်ဦးအောင် လုပ်ဆောင်ကြမည် မဟုတ်ပေ။ အားလပ်သည့်အခါတိုင်း ၎င်းတို့သည် စုဝေးပွဲများ တက်ရောက်ကြသော်လည်း ၎င်းတို့၏ ကိုယ်ပိုင်အချိန်များတွင်မူ ဘုရားသခင်၏ နှုတ်ကပတ်တော်များကို စားသောက်ခြင်း၊ ဓမ္မသီချင်းများ သင်ယူခြင်း သို့မဟုတ် ဆုတောင်းခြင်းတို့ကို ပြုလုပ်ခြင်း ရှိမရှိ မသိရပေ။ သို့ရာတွင် ၎င်းတို့သည် ဘုရားအိမ်တော်နှင့် အသင်းတော်အပေါ် အတော်အသင့် ဖော်ရွေကြသည်။ အတော်အသင့် ဖော်ရွေသည်ဆိုသည်မှာ အဘယ်အရာကို ဆိုလိုသနည်း။ ယင်းမှာ ညီအစ်ကိုမောင်နှမများက ၎င်းတို့ကို တစ်စုံတစ်ခု လုပ်ဆောင်ရန် တောင်းဆိုပါက ၎င်းတို့ သဘောတူမည်ဖြစ်ကြောင်း ဆိုလိုသည်။ ယုံကြည်သူအချင်းချင်း ဖြစ်ကြသည့်အတွက် ၎င်းတို့သည် မိမိတို့၏ စွမ်းရည်အတိုင်းအတာအတွင်းမှ အမှုအရာအနည်းငယ်ကို ပြီးမြောက်အောင် ကူညီပေးနိုင်သည်။ သို့ရာတွင် ၎င်းတို့ကို ကြီးမားသော ကြိုးစားအားထုတ်မှုကို အသုံးချရန် သို့မဟုတ် တစ်စုံတစ်ရာသော အဖိုးအခကို ပေးဆပ်ရန် တောင်းဆိုခံရပါက ၎င်းတို့သည် လုံးဝ လုပ်ဆောင်ကြမည် မဟုတ်ပေ။ အကယ်၍ ညီအစ်ကို သို့မဟုတ် ညီအစ်မတစ်ဦးသည် အခက်အခဲတစ်ခုခု ကြုံတွေ့နေပြီး ၎င်းတို့ကို ကူညီပေးရန် လိုအပ်ပါက၊ ဥပမာအားဖြင့် အိမ်ကို ရံဖန်ရံခါ ကူညီစောင့်ရှောက်ပေးခြင်း၊ အစားအစာ ချက်ပြုတ်ပေးခြင်း သို့မဟုတ် မဆိုစလောက် အိမ်မှုကိစ္စအနည်းငယ်ကို ရံဖန်ရံခါ ကူညီပေးခြင်း၊ သို့မဟုတ် ထိုသူသည် နိုင်ငံခြားဘာသာစကားတစ်ခုကို တတ်ကျွမ်းပြီး ညီအစ်ကိုမောင်နှမများကို စာကူဖတ်ပေးခြင်းကဲ့သို့သော အရာမျိုးတွင် ၎င်းတို့သည် ကူညီနိုင်စွမ်းရှိပြီး အတော်အသင့် ဖော်ရွေကြသည်။ ၎င်းတို့သည် အများအားဖြင့် အခြားသူများနှင့် အတော်အတန် အဆင်ပြေပြေ ပေါင်းသင်းဆက်ဆံကြပြီး လူတို့အပေါ် တေးမှတ်ထားခြင်းများ မရှိသော်လည်း အရေးကြီးသော သို့မဟုတ် အန္တရာယ်ရှိသော အလုပ်တစ်ခုခုကို တာဝန်ယူရန် မဆိုထားနှင့်၊ စုဝေးပွဲများကိုပင် ပုံမှန် မတက်ရောက်ကြသကဲ့သို့ တာဝန်တစ်ခုကို ထမ်းဆောင်ရန်လည်း မတောင်းဆိုကြပေ။ အကယ်၍ သင်သည် ၎င်းတို့ကို အန္တရာယ်ရှိသော အလုပ်တစ်ခုကို လုပ်ဆောင်ရန် တောင်းဆိုပါက ၎င်းတို့သည် သင့်ကို “ကျွန်ုပ်သည် ငြိမ်သက်ခြင်းကို ရှာဖွေရန်အလို့ငှာ ဘုရားကို ယုံကြည်ခြင်းဖြစ်သည်။ သို့ဖြစ်၍ အန္တရာယ်ရှိသော အလုပ်များကို ကျွန်ုပ် မည်သို့ လုပ်ဆောင်နိုင်မည်နည်း။ ယင်းမှာ ဒုက္ခကို မိမိကိုယ်တိုင် ဖိတ်ခေါ်နေခြင်းဖြစ်မည် မဟုတ်လော။ ကျွန်ုပ် လုံးဝ မလုပ်ဆောင်နိုင်ပါ” ဟု ပြောဆိုလျက် သေချာပေါက် ငြင်းပယ်ကြလိမ့်မည်။ သို့သော် ညီအစ်ကိုမောင်နှမများ သို့မဟုတ် အသင်းတော်က ၎င်းတို့ကို အသေးအဖွဲဖြစ်သော တစ်စုံတစ်ရာကို လုပ်ဆောင်ခိုင်းပါက ၎င်းတို့သည် မိတ်ဆွေတစ်ဦးကဲ့သို့ ကူညီနိုင်ပြီး မဆိုစလောက် အားထုတ်ပေးနိုင်သည်။ ဤသို့ အားစိုက်ထုတ်ခြင်းနှင့် ကူညီခြင်းပုံစံကို တာဝန်ထမ်းဆောင်ခြင်းဟု မခေါ်နိုင်သကဲ့သို့ သမ္မာတရား စည်းမျဉ်းများနှင့်အညီ ပြုမူခြင်းဟုလည်း မခေါ်နိုင်သည့်အပြင် သမ္မာတရားကို လက်တွေ့လုပ်ဆောင်ခြင်းဟု ခေါ်နိုင်ရန်မှာ သာ၍ပင် ဝေးသေးသည်။ ယင်းမှာ ၎င်းတို့သည် ဘုရားသခင်ကို ယုံကြည်သူများအပေါ် အကောင်းမြင်မှုရှိပြီး ၎င်းတို့အပေါ် အတော်အသင့် ဖော်ရွေကာ တစ်စုံတစ်ဦးက အကူအညီ လိုအပ်ပါက ကူညီပေးနိုင်ခြင်းကိစ္စသာ ဖြစ်သည်။ ဤလူစားမျိုးအတွက် အမည်မှာ အဘယ်နည်း။ ဘုရားအိမ်တော်က ၎င်းတို့ကို အသင်းတော်၏ မိတ်ဆွေများဟု ခေါ်သည်။ အသင်းတော်၏ မိတ်ဆွေများဖြစ်ကြသည့် ထိုလူစားမျိုးကို မည်သို့ ဆက်ဆံသင့်သနည်း။ အကယ်၍ ၎င်းတို့သည် အစွမ်းအစနှင့် အားသာချက်အချို့ကို ပိုင်ဆိုင်ပြီး ပြင်ပကိစ္စအချို့ကို ကိုင်တွယ်ရန်အတွက် အသင်းတော်ကို ကူညီပေးနိုင်ပါက ၎င်းတို့သည်လည်း အစေခံသူများဖြစ်ကြပြီး အသင်းတော်၏ မိတ်ဆွေများ ဖြစ်ကြသည်။ အကြောင်းမှာ ဤလူစားမျိုးအား ဘုရားသခင်ကို ယုံကြည်သူများအဖြစ် မသတ်မှတ်ဘဲ ဘုရားအိမ်တော်က ၎င်းတို့ကို အသိအမှတ်မပြုသောကြောင့် ဖြစ်သည်။ ပြီးလျှင် ၎င်းတို့သည် ဘုရားအိမ်တော်၏ အသိအမှတ်ပြုခြင်းကို မခံရပါက ဘုရားသခင်သည် ၎င်းတို့ကို ယုံကြည်သူများအဖြစ် အသိအမှတ်ပြုနိုင်သလော။ (မပြုနိုင်ပါ။) ထို့ကြောင့် ဤလူစားမျိုးကို အချိန်ပြည့် တာဝန်ထမ်းဆောင်သောသူများ၏ အဖွဲ့များ၌ ပါဝင်ရန် မည်သည့်အခါမျှ လုံးဝ မတောင်းဆိုနှင့်။ “အချို့သောလူများသည် ပထမဦးဆုံး စတင်ယုံကြည်သည့်အခါ ယုံကြည်ခြင်း အနည်းငယ်သာရှိပြီး အသင်းတော်၏ မိတ်ဆွေများသာ ဖြစ်လိုကြသည်။ ၎င်းတို့သည် ဘုရားသခင်ကို ယုံကြည်ခြင်းနှင့်ပတ်သက်၍ အရာများစွာကို နားမလည်ကြသဖြင့် ၎င်းတို့သည် တာဝန်တစ်ခုကို ထမ်းဆောင်လိုစိတ် အဘယ်သို့ရှိနိုင်မည်နည်း။ ၎င်းတို့သည် မိမိတို့ကိုယ်ကို စိတ်နှလုံးအကြွင်းမဲ့ အသုံးခံလိုစိတ်အဘယ်သို့ ရှိနိုင်မည်နည်း” ဟူ၍ ဆိုသောသူများ ရှိသည်။ ငါတို့သည် ဘုရားသခင်ကို သုံးလမှ ငါးလအထိ သို့မဟုတ် တစ်နှစ်အထိ ယုံကြည်လက်ခံခဲ့ပြီးသော လူများအကြောင်းကို ပြောဆိုနေခြင်းမဟုတ်ဘဲ ဘုရားသခင်ကို သုံးနှစ်ကျော် သို့မဟုတ် ငါးနှစ် သို့မဟုတ် ဆယ်နှစ်အထိပင် နာမည်ခံ ယုံကြည်ခဲ့ကြသော လူများအကြောင်းကို ပြောဆိုနေခြင်း ဖြစ်သည်။ ဤကဲ့သို့သောလူများက ဘုရားသခင်သည် စစ်မှန်သည့် တစ်ပါးတည်းသော ဘုရားသခင်ဖြစ်ကြောင်းနှင့် အနန္တတန်ခိုးရှင် ဘုရားသခင် အသင်းတော်သည် စစ်မှန်သော အသင်းတော်ဖြစ်ကြောင်း နှုတ်ဖြင့် မည်မျှပင် အသိအမှတ်ပြုပါစေ ယင်းက ၎င်းတို့သည် စစ်မှန်သော ယုံကြည်သူများဖြစ်ကြောင်း သက်သေမပြပေ။ ဤလူစားမျိုး၏ အမျိုးမျိုးသော သရုပ်သကန်များနှင့် ၎င်းတို့၏ ယုံကြည်ခြင်းပုံစံကို အခြေခံ၍ ငါတို့သည် ၎င်းတို့ကို အသင်းတော်၏ မိတ်ဆွေများဟု ခေါ်သည်။ ၎င်းတို့ကို ညီအစ်ကို သို့မဟုတ် ညီအစ်မများအဖြစ် မဆက်ဆံနှင့်။ ၎င်းတို့သည် ညီအစ်ကို သို့မဟုတ် ညီအစ်မများ မဟုတ်ကြပေ။ ထိုသို့သောလူများကို အချိန်ပြည့်တာဝန်ထမ်းဆောင်သော အသင်းတော်သို့ ဝင်ရောက်ခွင့်မပြုနှင့်။ ၎င်းတို့ကို အချိန်ပြည့် တာဝန်ထမ်းဆောင်သောသူများ၏ အဖွဲ့များ၌ ပါဝင်ခွင့်မပြုနှင့်။ ဘုရားအိမ်တော်သည် ထိုသို့သောလူများကို အသုံးမပြုပေ။ အချို့က “ကိုယ်တော်သည် ဤလူစားမျိုးအပေါ် အမြင်စောင်းနေသည် မဟုတ်လော။ ၎င်းတို့သည် အပြင်ပန်းတွင် ဟက်ဟက်ပက်ပက် မရှိပုံရသော်လည်း အတွင်းထဲတွင်မူ အမှန်တကယ် အလွန်ပင် စိတ်အားထက်သန်ကြသည်” ဟု ပြောကောင်းပြောနိုင်သည်။ ရိုးသားစစ်မှန်သော ယုံကြည်သူများအနေဖြင့် ဘုရားသခင်ကို ငါးနှစ် သို့မဟုတ် ဆယ်နှစ်ကြာအောင် ယုံကြည်ပြီးသည့်တိုင် ဟက်ဟက်ပက်ပက် မရှိသေးသည်မှာ မဖြစ်နိုင်ပေ။ ဤလူစားမျိုး၏ အပြုအမူက ၎င်းတို့သည် မယုံကြည်သူများ၊ ဘုရားနှုတ်ကပတ်တော်နှင့် ကင်းကွာနေသူများနှင့် ဘာသာတရားမရှိသူများဖြစ်ကြောင်း အပြည့်အဝ ထုတ်ဖော်နှင့်ပြီးဖြစ်သည်။ သင်သည် ၎င်းတို့ကို ညီအစ်ကိုမောင်နှမများဟု ခေါ်ဆိုနေသေးလျှင်၊ ၎င်းတို့သည် မတရားသဖြင့် ဆက်ဆံခံနေရသည်ဟု ပြောဆိုနေသေးလျှင် ယင်းမှာ သင်၏ အယူအဆနှင့် သင်၏ ခံစားချက်များက လွှမ်းမိုးနေခြင်း ဖြစ်သည်။

အသင်းတော်၏ မိတ်ဆွေများဖြစ်ကြသည့် လူစားမျိုးကို ငါတို့ မည်သို့ ဆက်ဆံသင့်သနည်း။ ၎င်းတို့သည် နွေးထွေးမှုရှိပြီး ကိစ္စရပ်အနည်းငယ်ကို ကိုင်တွယ်ရာတွင် ကူညီလိုစိတ် ရှိကြသည်။ ၎င်းတို့ကို လိုအပ်ပါက ကိစ္စရပ်အနည်းငယ်ကို ကိုင်တွယ်ရန် ၎င်းတို့အား အခွင့်အရေးတစ်ခု ပေးနိုင်သည်။ အကယ်၍ ၎င်းတို့သည် တစ်စုံတစ်ခုကို လုပ်ဆောင်နိုင်လျှင် လုပ်ဆောင်ခွင့်ပြုလော့။ ၎င်းတို့ ကောင်းစွာ မလုပ်ဆောင်နိုင်သည့်၊ ဖျက်ပင် ဖျက်ဆီးနိုင်သည့် အရာများနှင့်ပတ်သက်၍မူ ဒုက္ခဖြစ်ပွားစေခြင်းမှ ရှောင်ရှားရန်အလို့ငှာ ထိုသို့သောအလုပ်များကို ၎င်းတို့ထံတွင် လုံးဝ မအပ်နှံခဲ့လေနှင့်။ သင်သည် ၎င်းတို့၏ စေတနာကောင်းများကြောင့် အကျပ်ရိုက်ခြင်း မဖြစ်စေရ။ ၎င်းတို့သည် သမ္မာတရားကို နားမလည်ကြသကဲ့သို့ စည်းမျဉ်းများကိုလည်း နားမလည်ကြပေ။ ၎င်းတို့ ကိုင်တွယ်နိုင်သည့် ပြင်ပကိစ္စရပ်များ ရှိပါက ဆက်၍လုပ်ဆောင်ခွင့်ပြုလော့။ သို့သော် အသင်းတော်၏အလုပ်အပေါ် သက်ရောက်မှုရှိသော အရေးကြီးသည့် ကိစ္စရပ်များကို ၎င်းတို့အား မည်သည့်အခါမျှ ကိုင်တွယ်ခွင့် မပြုနှင့်။ ထိုသို့သောအခြေအနေတွင် ၎င်းတို့၏ စေတနာကောင်းများနှင့် စိတ်အားထက်သန်သော အကူအညီကို ငြင်းပယ်သင့်သည်။ သင်သည် ဤလူစားမျိုးကို ကြုံတွေ့သည့်အခါ ၎င်းတို့နှင့် အပေါ်ယံသာ ဆက်ဆံပြီး ထိုမျှနှင့်ပင် ပြီးပါစေ။ ၎င်းတို့ကို အလေးအနက်မထားနှင့်။ ၎င်းတို့ကို အဘယ်ကြောင့် အလေးအနက်မထားသင့်သနည်း။ အဘယ်ကြောင့်ဆိုသော် ၎င်းတို့သည် အသင်းတော်၏ မိတ်ဆွေများသာဖြစ်ပြီး ညီအစ်ကို သို့မဟုတ် ညီအစ်မများ လုံးဝမဟုတ်သောကြောင့် ဖြစ်သည်။ ထိုသို့သောလူများသည် လူကိုအသုံးပြုခြင်းအတွက် ဘုရားအိမ်တော်၏ စည်းမျဉ်းများနှင့် ကိုက်ညီပါသလော။ (မကိုက်ညီပါ။) ထို့ကြောင့် အကယ်၍ ဤလူစားမျိုးသည် စုဝေးပွဲများ မတက်ရောက်လျှင်၊ တရားဒေသနာများ နားမထောင်လျှင် သို့မဟုတ် တာဝန်တစ်ခုကို မထမ်းဆောင်လျှင် ၎င်းတို့ကို ဖိတ်ကြားရန် မလိုအပ်ပေ။ အကယ်၍ ၎င်းတို့သည် ဘုရားသခင်၏ နှုတ်ကပတ်တော်များကို မစားသောက်လျှင် သို့မဟုတ် ဆုမတောင်းလျှင်၊ ၎င်းတို့၌ အမှုကိစ္စများ ဖြစ်ပျက်သည့်အခါတိုင်း သမ္မာတရားစည်းမျဉ်းများကို မရှာဖွေလျှင်၊ ထို့ပြင် ညီအစ်ကိုမောင်နှမများနှင့် ထိတွေ့ဆက်ဆံလိုစိတ် မရှိလျှင် ၎င်းတို့ကို အားပေးရန် သို့မဟုတ် ကူညီရန် မလိုအပ်ပေ။ အတိုချုပ်အားဖြင့်ဆိုလျှင် ၎င်းတို့ကို အာရုံမစိုက်နှင့်။ အသင်းတော်၏ မိတ်ဆွေများနှင့် မယုံကြည်သူများဖြစ်ကြသည့် လူစားမျိုးများကို အလေးအနက်မထားနှင့်။ ၎င်းတို့ကို အာရုံမစိုက်နှင့်။ ၎င်းတို့အတွက် စိုးရိမ်ပူပန်စရာ မလိုအပ်သကဲ့သို့ ၎င်းတို့အကြောင်း မေးမြန်းစရာလည်း မလိုအပ်ပေ။ အဘယ်ကြောင့် ၎င်းတို့အကြောင်း မေးမြန်းစရာ မလိုအပ်သနည်း။ ငါတို့နှင့် မသက်ဆိုင်သော လူများအကြောင်း မေးမြန်းခြင်းက အဘယ်အကျိုးရှိသနည်း။ ယင်းမှာ မလိုအပ်သည် မဟုတ်လော။ သင်တို့သည် ဤလူစားမျိုးများကို အာရုံစိုက်လိုကြသလော။ သင်တို့သည် သူတစ်ပါးကိစ္စ၌ ဝင်ပါသူဖြစ်ရခြင်းကို နှစ်သက်ပြီး စိုးရိမ်ပူပန်လိုကာ “သူတို့ ယခု အခြေအနေ အဘယ်သို့ရှိသနည်း။ သူတို့ အိမ်ထောင်ကျပြီးပြီလော၊ မကျသေးသလော။ သူတို့ အဆင်ပြေသလော။ ယခု ဘာအလုပ်လုပ်နေသနည်း” ဟု တွေးမိကောင်း တွေးမိနိုင်သည်။ ၎င်းတို့ မည်သို့ပင်ဖြစ်နေပါစေ သင်နှင့် မသက်ဆိုင်ပေ။ ထိုအရာအတွက် စိုးရိမ်ပူပန်ခြင်းသည် အဘယ်အကျိုးရှိသနည်း။ ၎င်းတို့ကို အာရုံမစိုက်နှင့်။ ထို့ပြင် ၎င်းတို့အပေါ် မှတ်ချက်များလည်း မပေးနှင့်။ အချို့သောလူများက “သင် မြင်သလော။ ၎င်းတို့သည် ဘုရားသခင်ကို ကောင်းစွာ မယုံကြည်ကြ။ ၎င်းတို့သည် နေ့စဉ် စိတ်ဓာတ်ကျပြီး အားအင်ကုန်ခမ်းသော ရပ်တည်မှုဖြင့် အသက်ရှင်ကြပြီးလျှင် အချိန်ပြည့် အလွန်မောပန်းပြီး ပင်ပန်းနွမ်းနယ်သည့်ပုံပေါက်သည်” သို့မဟုတ် “သင် မြင်သလော။ ၎င်းတို့သည် ဘုရားသခင်ကို ကောင်းစွာ မယုံကြည်ကြသောကြောင့် ၎င်းတို့တွင် ငြိမ်သက်ခြင်းမရှိသည့်အပြင် ၎င်းတို့မိသားစု၌ မကောင်းသောအရာတစ်ခု ဖြစ်ပျက်ခဲ့ပြန်ပြီ” အစရှိသည့် မှတ်ချက်များပေးရသည်ကို နှစ်သက်ကြသည်။ ဤအရာအားလုံးသည် အဓိပ္ပာယ်မရှိသော စကားများဖြစ်ပြီး မလိုအပ်ပေ။ ၎င်းတို့သည် မိမိတို့၏ဘဝကို မည်သို့အသက်ရှင်ပြီး မိမိတို့၏လမ်းကြောင်းကို မည်သို့လျှောက်လှမ်းသည်မှာ သင်နှင့် လုံးဝမဆိုင်ပေ။ ၎င်းတို့အကြောင်းကို ဖော်ပင် မဖော်ပြနှင့်။ သင်သည် ၎င်းတို့နှင့် တူညီသော လမ်းကြောင်းပေါ်တွင် မရှိကြပေ။ သင်သည် ဘုရားသခင်အတွက် ရိုးသားစစ်မှန်စွာ မိမိကိုယ်ကို အသုံးခံပြီး သင်၏တာဝန်ကို အချိန်ပြည့် ထမ်းဆောင်နေသည်၊ သင်သည် သမ္မာတရားကို ရရှိခြင်းအား လိုက်စားလိုပြီး ကယ်တင်ခြင်းကို ရရှိရန်သာ လိုက်စားလိုခြင်းဖြစ်ပြီး ဘုရားသခင် မည်သည့်အရာ ပြောဆိုပါစေ သင်သည် ဘုရားသခင်ကို စိတ်ကျေနပ်စေရန် အကောင်းဆုံး လုပ်ဆောင်လိုသည်။ ထိုလူများ၏ စိတ်နှလုံးထဲတွင်မူ ဤအရာများ မရှိပေ။ သင်သည် ဆိုးယုတ်သော ခေတ်ရေစီးကြောင်းများကို မြင်သည့်အခါ ယင်းတို့ကို ရွံရှာမုန်းတီးပြီး ပစ်ပစ်ခါခါငြင်းကာ ဤလောကတွင် အသက်ရှင်နေထိုင်ရခြင်း၌ ပျော်ရွှင်မှုမရှိဘဲ ဘုရားသခင်ကို ယုံကြည်ခြင်းအားဖြင့်သာ ပျော်ရွှင်မှုကို ရှာတွေ့နိုင်သည်ဟု သင်ခံစားရသည်။ သို့သော် ၎င်းတို့မှာမူ သင်နှင့် လုံးဝ ဆန့်ကျင်ဘက်ဖြစ်သည်။ ဤသည်က ၎င်းတို့သည် သင်နှင့် တူညီသော လမ်းကြောင်းပေါ်တွင် မရှိကြောင်း သက်သေပြသည်။ ဤလူစားမျိုးကို ကိုင်တွယ်ခြင်းအတွက် ဘုရားအိမ်တော်၏ စည်းမျဉ်းမှာ အကယ်၍ ၎င်းတို့သည် ကူညီလိုစိတ်ရှိပါက ဂယက်ရိုက်ခတ်မှုများ ဖြစ်နိုင်ချေမရှိသရွေ့ ဘုရားအိမ်တော်က ၎င်းတို့အား အခွင့်အရေးတစ်ခု ပေးနိုင်သည်ဟူ၍ ဖြစ်သည်။ အကယ်၍ ဘုရားအိမ်တော်သည် ၎င်းတို့ကို အသုံးပြုစရာ လုံးဝမရှိဘဲ ၎င်းတို့က ကူညီလိုစိတ် ရှိနေသေးပါက ယဉ်ကျေးစွာ ငြင်းပယ်ခြင်းမှာ အကောင်းဆုံးဖြစ်သည်။ မိမိကိုယ်ကို ဒုက္ခမရှာနှင့်။ ယုံကြည်သူများသည် နေ့စဉ် သမ္မာတရားကို မိတ်သဟာယဖွဲ့ပြီး ပြုပြင်ခြင်းကို လက်ခံကြသော်လည်း အမှုအရာများကို ဝတ်ကျေတမ်းကျေပုံစံဖြင့် လုပ်ဆောင်နိုင်သေးသည်ဖြစ်၍ အသင်းတော်၏ မိတ်ဆွေများသည် အပြန်အလှန်အားဖြင့် မည်သည့်အဖိုးအခမျှ မပါဘဲ ကိစ္စရပ်များကို ကောင်းမွန်စွာ ကိုင်တွယ်နိုင်မည်လော။ (မကိုင်တွယ်နိုင်ပါ။) ငါ့ကိုပြောလော့။ ဤသည်မှာ လူတို့ကို ပို၍ဆိုးရွားစွာ ထင်မြင်ခြင်းလော။ ဤသည်မှာ လူတို့ကို အလွန်အမင်း အဆိုးမြင်သဘောဖြင့် ရှုမြင်ခြင်းလော။ (မဟုတ်ပါ။) ဤသည်မှာ အဖြစ်မှန်ကို အခြေခံ၍ ပြောဆိုခြင်း၊ လူတို့၏ အနှစ်သာရကို အခြေခံ၍ ပြောဆိုခြင်း ဖြစ်သည်။ မသိနားမလည်ဘဲ မနေနှင့်၊ စဉ်းစားဉာဏ် မမဲ့နှင့်၊ မိုက်မဲသောအရာ တစ်ခုမျှ မလုပ်နှင့်။ ယုံကြည်သူများသည် ၎င်းတို့၏ တာဝန်ထမ်းဆောင်မှုက ဘုရားသခင်၏ ရည်ရွယ်ချက်နှင့် တဖြည်းဖြည်း ကိုက်ညီလာနိုင်ခြင်း မရှိမီတွင် ပြုပြင်ခြင်းများ၊ တရားစီရင်မှုများနှင့် ပြစ်တင်ဆုံးမခြင်းများ၊ ပြင်းထန်သော ဆုံးမပဲ့ပြင်ခြင်း၊ ရိုက်နှက်ဆုံးမခြင်းနှင့် ဖော်ထုတ်ခြင်းတို့ကို ဖြတ်သန်းရန် လိုအပ်နေသေးသည်။ အသင်းတော်၏ မိတ်ဆွေတစ်ဦး သို့မဟုတ် ဘာသာတရားမရှိသူတစ်ဦးသည် မည်သည့်သမ္မာတရားကိုမျှ လုံးဝလက်မခံသည့်အပြင် ၎င်းတို့ တွေးတောသမျှမှာ မိမိတို့၏ ကိုယ်ပိုင်အကျိုးစီးပွားကိုသာ ဖြစ်သည်ဆိုလျှင် ဘုရားအိမ်တော်အတွက် သို့မဟုတ် ညီအစ်ကိုမောင်နှမများအတွက် ကိစ္စရပ်များကို ၎င်းတို့ကိုင်တွယ်ခြင်းမှ မည်သည့်အကျိုးကျေးဇူးကောင်း ထွက်ပေါ်လာနိုင်မည်နည်း။ ယင်းမှာ လုံးဝ မဖြစ်နိုင်သည့်အရာ ဖြစ်သည်။ ဤလူစားမျိုးကို အာရုံမစိုက်ခြင်းသည်သာ သင့်လျော်သည် မဟုတ်လော။ (သင့်လျော်ပါသည်။) “၎င်းတို့ကို အာရုံမစိုက်နှင့်” ဟူသည်မှာ အဘယ်အရာကို ဆိုလိုသနည်း။ ယင်းမှာ ဘုရားအိမ်တော်သည် ၎င်းတို့ကို ယုံကြည်သူများအဖြစ် မမှတ်ယူဟု ဆိုလိုသည်။ ၎င်းတို့သည် ဘုရားသခင်ကို မိမိတို့နှစ်သက်သလို ယုံကြည်နိုင်သော်လည်း ဘုရားအိမ်တော်၏ အလုပ်နှင့် ကိစ္စရပ်များသည် ၎င်းတို့နှင့် မည်သို့မျှ မသက်ဆိုင်ပေ။ ၎င်းတို့က ကူညီလိုစိတ်ရှိသော်လည်း ငါတို့သည် ၎င်းတို့ လုပ်ဆောင်ရန် သင့်တော်ခြင်းရှိမရှိ အခြေအနေများကို ချိန်ဆပြီး တိုင်းတာရမည်ဖြစ်ပြီး အကယ်၍ ၎င်းတို့သည် မသင့်တော်ပါက ဤအခွင့်အရေးကို ၎င်းတို့အား ငါတို့ ပေး၍မဖြစ်ပေ။ ငါ့ကို ပြောလော့။ ဤသို့ပြုမူခြင်းသည် စည်းမျဉ်းများနှင့် ကိုက်ညီသလော။ ငါတို့၌ ထိုသို့သောလူများကို ဤကဲ့သို့ ဆက်ဆံခွင့် ရှိသလော။ အလွန်ပင် ရှိလေ၏။

၄။ ဖြုတ်ချခြင်းခံထားရသော လူများကို ဆက်ဆံနည်း

ဖြုတ်ချခြင်းခံထားရသောသူများဖြစ်သည့် အခြားလူစားမျိုးတစ်မျိုး ရှိသည်။ ၎င်းတို့ကို ငါတို့ မည်သို့ ဆက်ဆံသင့်သနည်း။ ဤလူများသည် လက်တွေ့ကျသော အလုပ်ကို လုပ်ဆောင်နိုင်စွမ်းမရှိဘဲ အယောင်ဆောင်ခေါင်းဆောင်များအဖြစ် သတ်မှတ်ခံရသောကြောင့် ဖြုတ်ချခြင်းခံရသည်ဖြစ်စေ၊ အန္တိခရစ်များ၏ လမ်းကြောင်းကို လိုက်လျှောက်ပြီး အန္တိခရစ်များဖြစ်ကြသည့် လူစားမျိုးအဖြစ် သတ်မှတ်ခံရသောကြောင့် ဖြုတ်ချခြင်းခံရသည်ဖြစ်စေ ဤလူများကို အခြားအလုပ်သို့ ကျိုးကြောင်းဆီလျော်စွာ ခွဲဝေချထားပေးရန်နှင့် ၎င်းတို့အတွက် ကျိုးကြောင်းဆီလျော်သော အစီအစဉ်များ ပြုလုပ်ရေးဆွဲပေးရန် လိုအပ်သည်။ အကယ်၍ ၎င်းတို့သည် မကောင်းမှုများစွာကို လုပ်ဆောင်ထားသည့် အန္တိခရစ်များဖြစ်ပါက ၎င်းတို့ကို နှင်ထုတ်သင့်သည်မှာ အမှန်ပင်ဖြစ်သည်။ အကယ်၍ ၎င်းတို့သည် မကောင်းမှုများစွာကို လုပ်ဆောင်ထားခြင်း မရှိသော်လည်း အန္တိခရစ်တစ်ဦး၏ အနှစ်သာရရှိပြီး အန္တိခရစ်တစ်ဦးအဖြစ် သတ်မှတ်ခံရပါက အဖျက်အမှောင့်လုပ်ခြင်း သို့မဟုတ် နှောင့်ယှက်ခြင်းတို့ကို မဖြစ်ပွားစေဘဲ နည်းလမ်းလေးတစ်ခုခုဖြင့် အစေခံနိုင်သေးသရွေ့ ၎င်းတို့ကို နှင်ထုတ်ရန် မလိုအပ်ပေ။ ၎င်းတို့ကို ဆက်လက်၍ အစေခံခွင့်ပြုပြီး နောင်တရရန် အခွင့်အရေးတစ်ခု ပေးလော့။ ဖြုတ်ချခြင်းခံရပြီးဖြစ်သော အယောင်ဆောင်ခေါင်းဆောင်များ၏ ကိစ္စတွင်မူ ၎င်းတို့၏ အားသာချက်များနှင့် ၎င်းတို့ လုပ်ဆောင်ရန် သင့်တော်သည့် တာဝန်များကို အခြေခံ၍ မတူညီသော အလုပ်ကို ထမ်းဆောင်ရန် ၎င်းတို့အတွက် စီစဉ်ပေးလော့။ သို့သော် ၎င်းတို့သည် အသင်းတော်ခေါင်းဆောင်များအဖြစ် အစေခံခွင့် မရှိတော့ပေ။ ၎င်းတို့၏ အစွမ်းအစ အလွန်အမင်း ညံ့ဖျင်းပြီး မည်သည့်အလုပ်ကိုမျှ လုပ်ဆောင်နိုင်စွမ်း မရှိသောကြောင့် ဖြုတ်ချခြင်းခံရသော ခေါင်းဆောင်များနှင့် အမှုဆောင်များ၏ အခြေအနေတွင်မူ ၎င်းတို့၏ အားသာချက်များနှင့် ၎င်းတို့ လုပ်ဆောင်ရန် သင့်တော်သည့် တာဝန်များကို အခြေခံ၍ မတူညီသော အလုပ်ကို ထမ်းဆောင်ရန် ၎င်းတို့အတွက် စီစဉ်ပေးလော့။ သို့သော် ၎င်းတို့သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် မြှင့်တင်ပေးခြင်း မခံရနိုင်တော့ပေ။ အဘယ်ကြောင့် ရာထူးတိုးမြှင့်ခြင်း မခံရနိုင်သနည်း။ ၎င်းတို့ကို စမ်းသုံးပြီးဖြစ်သည်။ ၎င်းတို့သည် ထုတ်ဖော်ခြင်းခံခဲ့ရပြီးဖြစ်ကာ ထိုသို့သောလူများ၏ အစွမ်းအစနှင့် အလုပ်လုပ်နိုင်စွမ်းက ၎င်းတို့ကို ခေါင်းဆောင်များအဖြစ် မသင့်တော်စေကြောင်း ရှင်းရှင်းလင်းလင်း မြင်ရပြီးဖြစ်သည်။ အကယ်၍ ၎င်းတို့သည် ခေါင်းဆောင်များဖြစ်လာဖို့ မသင့်တော်ပါက အခြားတာဝန်များကို လုပ်ဆောင်နိုင်စွမ်း မရှိကြသလော။ ဤသို့ ဖြစ်ချင်မှ ဖြစ်ပေမည်။ ၎င်းတို့၏ ညံ့ဖျင်းသော အစွမ်းအစကြောင့် ၎င်းတို့သည် ခေါင်းဆောင်များဖြစ်လာဖို့ မသင့်တော်သော်လည်း အခြားတာဝန်များကို လုပ်ဆောင်နိုင်သည်။ ထိုသို့သောလူများ ဖြုတ်ချခြင်းခံရပြီးနောက် ၎င်းတို့သည် မိမိတို့လုပ်ဆောင်ရန် သင့်တော်သည့် မည်သည့်အရာကိုမဆို လုပ်ဆောင်နိုင်သည်။ ၎င်းတို့၏ တာဝန်ထမ်းဆောင်ပိုင်ခွင့်ကို ရုပ်သိမ်းခြင်း မပြုသင့်ပေ။ အနာဂတ်တွင် ၎င်းတို့၏ ဝိညာဉ်ရင့်ကျက်မှု ကြီးထွားလာသောအခါ ၎င်းတို့ကို ထပ်မံ၍ အသုံးပြုနိုင်သေးသည်။ အချို့မှာ ငယ်ရွယ်ပြီး မည်သည့်ဘဝအတွေ့အကြုံမျှ မရှိသည့်အပြင်၊ အလုပ်အတွေ့အကြုံလည်း ကင်းမဲ့သောကြောင့် ဖြုတ်ချခြင်းခံရသည်ဖြစ်၍ ၎င်းတို့သည် အလုပ်ကို ထမ်းဆောင်နိုင်စွမ်းမရှိဘဲ နောက်ဆုံးတွင် ဖြုတ်ချခံရခြင်းဖြစ်သည်။ ဤလူစားမျိုးကို ဖြုတ်ချရာတွင် ပြောင်းသာပြင်သာတစ်ခုခု ရှိသည်။ အကယ်၍ ၎င်းတို့၏ လူ့သဘာဝသည် စံနှုန်းပြည့်မီပြီး ၎င်းတို့၏ အစွမ်းအစသည် လုံလောက်ပါက ၎င်းတို့ကို ရာထူးအဆင့် လျှော့ချပြီးနောက် အသုံးပြုနိုင်သည်။ သို့မဟုတ် ၎င်းတို့အတွက် သင့်တော်သော အခြားအလုပ်တွင် ထားရှိနိုင်သည်။ ၎င်းတို့၏ သမ္မာတရားနားလည်မှု သိသာထင်ရှားလာပြီး အသင်းတော်၏အလုပ်နှင့်ပတ်သက်၍ ၎င်းတို့တွင် အနည်းငယ် ထိတွေ့မှုနှင့် အတွေ့အကြုံ ရှိလာသောအခါ ထိုသို့သောလူများကို ၎င်းတို့၏ အစွမ်းအစအ‌ပေါ် အခြေခံ၍ နောက်တစ်ဖန် မြှင့်တင်ပေးပြီး ပြုစုပျိုးထောင်ပေးနိုင်သေးသည်။ အကယ်၍ ၎င်းတို့၏ လူ့သဘာဝမှာ စံနှုန်းပြည့်မီသော်လည်း ၎င်းတို့၏ အစွမ်းအစသည် အလွန်အမင်း ညံ့ဖျင်းနေပါက ၎င်းတို့ကို ပြုစုပျိုးထောင်ရာ၌ မည်သည့်တန်ဖိုးမျှ မရှိသဖြင့် ၎င်းတို့ကို ပြုစုပျိုးထောင်၍ သို့မဟုတ် ဆက်လက်ထားရှိ၍ လုံးဝမရပေ။

ဖြုတ်ချခြင်းခံရပြီးဖြစ်သော သူများထဲတွင် နောက်တစ်ဖန် လုံးဝ မြှင့်တင်ပေးပြီး ပျိုးထောင်၍မရသော လူစားနှစ်မျိုးရှိသည်။ တစ်မျိုးမှာ အန္တိခရစ်ဖြစ်ပြီး နောက်တစ်မျိုးမှာ အစွမ်းအစ အလွန်အမင်းနိမ့်ကျသောသူများ ဖြစ်သည်။ ပြီးလျှင် အန္တိခရစ်ဟု မသတ်မှတ်သော်လည်း ညံ့ဖျင်းသော လူ့သဘာဝသာရှိပြီး တစ်ကိုယ်ကောင်းဆန်ကာ လှည့်ဖြားတတ်သော လူအချို့ရှိသည်၊ ပြီးလျှင် ဤလူများထဲမှ အချို့သည် ပျင်းရိပြီး ဇာတိပကတိ၏ သက်သောင့်သက်သာဖြစ်မှုကို တပ်မက်ကာ ဆင်းရဲဒုက္ခကို မခံနိုင်ကြပေ။ ထိုသို့သောလူများသည် အလွန်ကောင်းသော အစွမ်းအစရှိလျှင်ပင် ၎င်းတို့ကို နောက်တစ်ဖန် မြှင့်တင်ပေး၍မရနိုင်ပေ။ ၎င်းတို့တွင် အစွမ်းအစအနည်းငယ် ပိုင်ဆိုင်ပါက သင့်တော်သော စီစဉ်မှုများ ပြုလုပ်ပေးသရွေ့ ၎င်းတို့ လုပ်နိုင်စွမ်းရှိသည့် မည်သည့်အရာကိုမဆို လုပ်ဆောင်ခွင့်ပြုလော့၊ အတိုချုပ်ပြောရလျှင် ၎င်းတို့ကို ခေါင်းဆောင် သို့မဟုတ် အမှုဆောင်အဖြစ် မြှင့်တင်မပေးနှင့်။ အစွမ်းအစနှင့် အလုပ်လုပ်နိုင်စွမ်းရှိသည့်အပြင် ခေါင်းဆောင်များနှင့် အမှုဆောင်များသည် သမ္မာတရားကို နားလည်ရန်၊ အသင်းတော်အတွက် ဝန်တာရှိရန်၊ ကြိုးစားလုပ်ဆောင်ပြီး ဆင်းရဲဒုက္ခကို ခံနိုင်ရန် လိုအပ်သည်။ ပြီးလျှင် ၎င်းတို့သည် လုံ့လဝီရိယရှိပြီး မပျင်းရိရပေ။ ဤအရာများအပြင် ၎င်းတို့သည် အတော်အတန် ရိုးသားပြီး ဖြောင့်မတ်ရမည်ဖြစ်သည်။ သင်သည် လှည့်ဖြားတတ်သောလူများကို လုံးဝ ရွေးချယ်၍မဖြစ်ပေ။ အလွန်ကလိမ်ကကျစ်ကျပြီး လှည့်ဖြားသောသူများသည် ညီအစ်ကိုမောင်နှမများကိုလည်းကောင်း၊ ၎င်းတို့၏ အထက်လူကြီးများကိုလည်းကောင်း၊ ဘုရားအိမ်တော်ကိုလည်းကောင်း အစဉ်သဖြင့် အကောက်ကြံကြသည်။ ၎င်းတို့သည် ကောက်ကျစ်စဉ်းလဲသော အတွေးများကိုသာ တွေးလျက် မိမိတို့၏ နေ့ရက်များကို ကုန်ဆုံးကြသည်။ ဤသို့သောသူတစ်ဦးနှင့် ဆက်ဆံသည့်အခါ သင်သည် ထိုသူ အမှန်တကယ် တွေးတောနေသည့်အရာကို အစဉ်သဖြင့် ခန့်မှန်းရမည်ဖြစ်ပြီး မကြာသေးမီက အတိအကျ မည်သည့်အရာကို သူလုပ်ဆောင်နေခဲ့သည်ကို ဆက်လက်စုံစမ်းနေရမည်ဖြစ်ကာ ထိုသူကို အစဉ်သဖြင့် မျက်စိဒေါက်ထောက် ကြည့်နေရမည်ဖြစ်သည်။ ၎င်းတို့ကို အသုံးပြုခြင်းသည် အလွန်ပင်ပန်းပြီး အလွန်စိုးရိမ်ပူပန်စရာကောင်းသည်။ ဤသို့သောလူစားမျိုးကို တာဝန်များထမ်းဆောင်ရန် မြှင့်တင်ပေးလိုက်ပါက ၎င်းတို့သည် အယူဝါဒအနည်းငယ်ကို နားလည်လျှင်ပင် လက်တွေ့လုပ်ဆောင်မည် မဟုတ်ဘဲ ၎င်းတို့လုပ်ဆောင်သည့် အလုပ်တိုင်းအတွက် အကျိုးကျေးဇူးများနှင့် အကျိုးအမြတ်များကို မျှော်လင့်ကြလိမ့်မည်။ ထိုသို့သောလူများကို အသုံးပြုခြင်းသည် အလွန်စိုးရိမ်ပူပန်စရာကောင်းပြီး အလွန်ဒုက္ခများသောကြောင့် ထိုသို့သောလူများကို မြှင့်တင်ပေး၍မရနိုင်ပေ။ ထို့ကြောင့် အန္တိခရစ်များ၊ အလွန်ညံ့ဖျင်းသော အစွမ်းအစရှိသူများ၊ မကောင်းသော လူ့သဘာဝရှိသူများ၊ ပျင်းရိပြီး ဇာတိပကတိ၏ သက်သောင့်သက်သာဖြစ်မှုကို တပ်မက်ကာ ဆင်းရဲဒုက္ခကို မခံနိုင်သောသူများနှင့် အလွန်ကလိမ်ကကျစ်ကျပြီး လှည့်ဖြားသောသူများဖြစ်သည့် ဤလူစားမျိုးတို့သည် အသုံးပြုခြင်းခံရပြီးနောက် ထုတ်ဖော်ခြင်းနှင့် ဖြုတ်ချခြင်းခံရသည်နှင့်တစ်ပြိုင်နက် ၎င်းတို့ကို ဒုတိယအကြိမ် မြှင့်တင်မပေးနှင့်။ ၎င်းတို့ကို ထိုးထွင်းသိမြင်ပြီးနောက်တွင် မှားယွင်းစွာ ထပ်မံအသုံးမပြုနှင့်။ အချို့က “ဤလူသည် ယခင်က အန္တိခရစ်အဖြစ် သတ်မှတ်ခြင်းခံခဲ့ရသည်။ သူသည် ယခုတွင် အချိန်အတန်ကြာ ကောင်းစွာ ပြုမူနေသည်ကို ကျွန်ုပ်တို့ သတိပြုမိခဲ့ပြီး သူသည် ညီအစ်ကိုမောင်နှမများနှင့် ပုံမှန်ဆက်ဆံနိုင်ကာ အခြားသူများကိုလည်း ဘောင်မခတ်တော့ပေ။ သူ့ကို မြှင့်တင်ပေးနိုင်သလော” ဟု ပြောကောင်းပြောနိုင်သည်။ ထိုသို့ မလောနှင့်၊ သူ့ကို မြှင့်တင်ပေးပြီး အဆင့်အတန်းရရှိသွားသည်နှင့်တစ်ပြိုင်နက် သူ၏ အန္တိခရစ်သဘာဝသည် ဖော်ထုတ်ခြင်းခံရလိမ့်မည်။ အခြားသူများက “ဤလူ၏ အစွမ်းအစသည် ယခင်က အလွန်ညံ့ဖျင်းခဲ့သည်၊ လူနှစ်ဦး၏ အလုပ်ကို ကြီးကြပ်ရန် သူ့ကို တာဝန်ပေးသည့်အခါ သူသည် အလုပ်များကို မည်သို့ခွဲဝေရမည်ကို မသိခဲ့ပေ၊ ပြီးလျှင် အမှုအရာနှစ်ခု တစ်ချိန်တည်း ဖြစ်ပေါ်လာပါက သူသည် ကျိုးကြောင်းဆီလျော်သော စီစဉ်မှုများကို မည်သို့ပြုလုပ်ရမည်ကို မသိခဲ့ပေ။ ယခု သူအသက်အနည်းငယ် ပိုကြီးလာပြီဖြစ်သောကြောင့် ဤအရာများ၌ ပို၍ တော်လာလိမ့်မည် မဟုတ်လော” ဟု ပြောကောင်းပြောနိုင်သည်။ ဤအဆိုသည် ခိုင်လုံပါသလော။ (မခိုင်လုံပါ။) အမှုအရာနှစ်ခု တစ်ချိန်တည်း ဖြစ်ပေါ်လာသည့်အခါ ထိုလူသည် စိတ်ရှုပ်ထွေးသွားပြီး ယင်းတို့ကို မည်သို့ကိုင်တွယ်ရမည်ကို မသိတော့ပေ။ သူသည် မည်သည့်လူကိုမျှ သို့မဟုတ် မည်သည့်အရာကိုမျှ ထိုးထွင်းမမြင်နိုင်ပေ။ သူ၏ အစွမ်းအစသည် အလွန်ညံ့ဖျင်းသောကြောင့် သူ့တွင် အလုပ်လုပ်နိုင်စွမ်း သို့မဟုတ် သဘောပေါက်နားလည်နိုင်စွမ်း မရှိပေ။ ထိုသို့သောလူကို ခေါင်းဆောင်အဖြစ် လုံးဝ နောက်တစ်ဖန် မြှင့်တင်ပေး၍မရနိုင်ပေ။ ဤသည်မှာ အသက်အရွယ်နှင့်ဆိုင်သော ကိစ္စမဟုတ်ပေ။ အစွမ်းအစ ညံ့ဖျင်းသောလူများသည် အသက်ရှစ်ဆယ်အရွယ်တွင် အစွမ်းအစ ညံ့ဖျင်းနေဆဲ ဖြစ်လိမ့်မည်။ ယင်းမှာ လူတစ်ဦး အသက်ကြီးလာပြီး အတွေ့အကြုံပိုများလာသည်နှင့်အမျှ အရာရာကို နားလည်နိုင်သည်ဟူသည့် လူတို့ စိတ်ကူးသကဲ့သို့ မဟုတ်ပေ၊ ထိုသို့မဟုတ်ပေ။ ၎င်းတို့သည် အသက်တာ၏ အတွေ့အကြုံအချို့ကိုသာ ရရှိလိမ့်မည်၊ သို့သော် အသက်တာ၏ အတွေ့အကြုံသည် အစွမ်းအစနှင့် မညီမျှပေ။ လူတစ်ဦးသည် အမှုအရာမည်မျှပင် တွေ့ကြုံရသည်ဖြစ်စေ၊ သင်ခန်းစာမည်မျှပင် ရရှိသည်ဖြစ်စေ၊ ၎င်းတို့၏ အစွမ်းအစ တိုးတက်လာမည်ဟု မဆိုလိုပေ။

လူတစ်ဦး၏ လူ့သဘာဝသည် တစ်ကိုယ်ကောင်းဆန်လွန်းပြီး၊ လှည့်ဖြားတတ်လွန်းကာ၊ ဆိုးညစ်လွန်းလျှင်၊ ပြီးလျှင် ၎င်းတို့သည် စဉ်းလဲကောက်ကျစ်သော အကြံအစည်များနှင့် ပြည့်နေကာ မိမိတို့ကိုယ်တိုင်အတွက်သာ တွေးတောလျှင် ဤသို့သောလူစားမျိုးသည် ပြောင်းလဲနိုင်သလော။ ၎င်းတို့သည် ဤအကြောင်းရင်းများကြောင့် ဖြုတ်ချခြင်းခံခဲ့ရသည်၊ ယခု ဆယ်နှစ်ကုန်လွန်သွားပြီး ၎င်းတို့သည် တရားဒေသနာများစွာကို နားထောင်ခဲ့ပြီးဖြစ်သည်၊ ၎င်းတို့၏ လူ့သဘာဝသည် တစ်ကိုယ်ကောင်းဆန်ခြင်း၊ ကလိမ်ကကျစ်ကျခြင်းနှင့် လှည့်ဖြားတတ်ခြင်းတို့ မရှိတော့ပြီလော။ ငါ သင့်ကို ပြောမည်။ ဤသို့သောလူစားမျိုးသည် ပြောင်းလဲမည်မဟုတ်ပေ၊ နောင်အနှစ် ၂၀ ကြာလျှင်လည်း ၎င်းတို့သည် ထိုအရာပင် ဖြစ်နေမည်ဖြစ်သည်။ ထို့ကြောင့် အကယ်၍ သင်သည် ၎င်းတို့ကို အနှစ် ၂၀ ကြာပြီးနောက် ထပ်မံတွေ့ဆုံ၍ ၎င်းတို့သည် ယခင်ကဲ့သို့ တစ်ကိုယ်ကောင်းဆန်ပြီး လှည့်ဖြားတတ်နေဆဲ ဟုတ်မဟုတ် မေးမြန်းပါက ၎င်းတို့ကိုယ်တိုင်ပင် ဝန်ခံကြလိမ့်မည်။ ညံ့ဖျင်းသော လူ့သဘာဝရှိသူများသည် အဘယ်ကြောင့် မပြောင်းလဲသနည်း။ ၎င်းတို့ ပြောင်းလဲနိုင်သလော။ ၎င်းတို့ ပြောင်းလဲနိုင်သည်ဟု ဆိုပါစို့၊ ထိုသို့ဖြစ်ရန်အတွက် အခြေခံနှင့် အခြေအနေများမှာ အဘယ်အရာ ဖြစ်ရမည်နည်း။ ၎င်းတို့သည် သမ္မာတရားကို လက်ခံနိုင်ရမည်ဖြစ်သည်။ ညံ့ဖျင်းသော လူ့သဘာဝရှိသူများသည် သမ္မာတရားကို လက်မခံကြဘဲ စိတ်အတွင်း၌ အပြုသဘောဆောင်သောအရာများကို စက်ဆုပ်ရွံရှာသည်၊ မုန်းတီးသည်၊ ပြက်ရယ်ပြုသည်၊ ရန်လိုကြသည်၊ ၎င်းတို့သည် မပြောင်းလဲနိုင်ခြင်းသာ ဖြစ်သည်။ သို့ဖြစ်၍ နှစ်ပေါင်းမည်မျှပင် ကုန်လွန်သွားပါစေ ၎င်းတို့ကို မြှင့်တင်မပေးနှင့်၊ အကြောင်းမှာ ၎င်းတို့သည် ပြောင်းလဲနိုင်စွမ်းမရှိသောကြောင့် ဖြစ်သည်။ အနှစ် ၂၀ ကြာပြီးနောက် ၎င်းတို့သည် ပို၍ပင် စိတ်မချရဖြစ်ရန်၊ ကြားကောင်းသောအရာများနှင့် အခြားသူများကို လှည့်ဖြားသောအရာများအား ပြောဆိုရာ၌ ပို၍ပင် တော်လာရန် သင်ယူတတ်မြောက်ပြီးဖြစ်လိမ့်မည်။ သို့သော် အကယ်၍ သင်သည် ဤလူများနှင့် ပေါင်းသင်းပြီး ၎င်းတို့၏ လုပ်ဆောင်ချက်များကို စောင့်ကြည့်လေ့လာပါက ၎င်းတို့သည် လုံးဝမပြောင်းလဲခဲ့ဟူသည့် အမှန်တရားတစ်ခုကို သင်တွေ့ရှိလိမ့်မည်။ နှစ်ပေါင်းများစွာ ကုန်လွန်သွားပြီး ၎င်းတို့သည် တရားဒေသနာများစွာကို နားထောင်ခဲ့ကာ ဘုရားအိမ်တော်၌ အချိန်ကြာမြင့်စွာ တာဝန်များထမ်းဆောင်ခဲ့ပြီးဖြစ်သောကြောင့် ၎င်းတို့ ပြောင်းလဲသင့်ပြီဟု သင်က ယူဆသည်၊ သင် မှားသည်။ ၎င်းတို့သည် ပြောင်းလဲမည်မဟုတ်ပေ။ အဘယ်ကြောင့်နည်း။ ၎င်းတို့သည် တရားဒေသနာများစွာကို နားထောင်ခဲ့ပြီး ဘုရားသခင်၏ နှုတ်ကပတ်တော်များစွာကို ဖတ်ရှုခဲ့သော်လည်း တစ်ကြောင်းကိုမျှ လက်မခံ သို့မဟုတ် လက်တွေ့မလုပ်ဆောင်ပေ၊ ထို့ကြောင့် ၎င်းတို့သည် တစ်စက်မျှ မပြောင်းလဲခဲ့ပေ၊ ၎င်းတို့အတွက် ပြောင်းလဲရန်မှာ မဖြစ်နိုင်ပေ။ ထိုသို့သောလူများသည် ထုတ်ဖော်ခြင်းနှင့် ဖြုတ်ချခြင်းခံရသည်နှင့်တစ်ပြိုင်နက် ၎င်းတို့ကို နောက်တစ်ဖန် အသုံးမပြုနိုင်တော့ပေ၊ အကယ်၍ သင်သည် ၎င်းတို့ကို အသုံးပြုပါက သင်သည် ဘုရားအိမ်တော်နှင့် ညီအစ်ကိုမောင်နှမများကို ထိခိုက်နေခြင်း ဖြစ်သည်။ အကယ်၍ သင်သည် မသေချာပါက ၎င်းတို့ မည်သို့ပြုမူသည်ကို စောင့်ကြည့်လေ့လာပြီး မိမိတို့၏ ကိုယ်ပိုင်အကျိုးစီးပွားများနှင့် ဘုရားအိမ်တော်၏ အကျိုးစီးပွားများ ထိပ်တိုက်တွေ့စေသော အမှုအရာများနှင့် ရင်ဆိုင်ရသည့်အခါ ၎င်းတို့က မည်သူ့အကျိုးစီးပွားကို ကာကွယ်သည်ကို ကြည့်လော့၊ ၎င်းတို့သည် မိမိတို့၏ ကိုယ်ပိုင်အကျိုးစီးပွားများကို လုံးဝ စတေးမည်မဟုတ်ဘဲ ဘုရားအိမ်တော်၏ အကျိုးစီးပွားများကို ကာကွယ်ရန် အစွမ်းကုန် ကြိုးစားမည်မဟုတ်ပေ။ ဤရှုထောင့်မှ ကြည့်လျှင် ၎င်းတို့သည် ယုံကြည်စိတ်ချထိုက်သူများ မဟုတ်ကြဘဲ ဘုရားအိမ်တော်၏ မြှင့်တင်ပေးခြင်းနှင့် အသုံးပြုခြင်းကို ခံရရန် မထိုက်တန်ကြပေ။ ထိုအကြောင်းကြောင့် ထိုသို့သောလူများသည် အသုံးမပြုခံရရန် ကံကြမ္မာပါလာခြင်း ဖြစ်သည်။ သမ္မာတရားကို လက်မခံသောလူများသည် ပြောင်းလဲနိုင်သေးသလော။ မဖြစ်နိုင်ပေ၊ ယင်းမှာ သူရူး၏ အိပ်မက်သာ ဖြစ်သည်တကား။

ပျင်းရိပြီး ဇာတိပကတိ၏ သက်သောင့်သက်သာဖြစ်မှုကို တပ်မက်ကာ အနည်းငယ်မျှသော ဆင်းရဲဒုက္ခကိုပင် မခံနိုင်သောသူများအတွက်မူ ၎င်းတို့သည် ပြောင်းလဲနိုင်စွမ်း ပို၍ပင် နည်းပါးသည်။ ခေါင်းဆောင်အဖြစ် တာဝန်ထမ်းဆောင်စဉ်ကာလအတွင်း ၎င်းတို့သည် မည်သည့်ဆင်းရဲဒုက္ခကိုမျှ မခံစားကြပေ၊ သာမန်ညီအစ်ကိုမောင်နှမများ ခံနိုင်ရည်ရှိသည့် ဆင်းရဲဒုက္ခများကိုပင် ၎င်းတို့က မခံနိုင်ကြပေ။ မိမိတို့၏ တာဝန်ကို ထမ်းဆောင်ရာတွင် ၎င်းတို့သည် စုဝေးပွဲများကျင်းပပြီး အယူဝါဒအချို့ကို ဟောပြောလျက်၊ ထို့နောက် မိမိတို့ကိုယ်ကို ကောင်းစွာဂရုစိုက်ရန် အိပ်ရာဝင်လျက်ဖြင့် ဝတ်ကျေတမ်းကျေသာ လုပ်ဆောင်ကြသည်။ ညဘက်တွင် ၎င်းတို့ အနည်းငယ် နောက်ကျမှ အိပ်ရာဝင်လျှင်ပင် နံနက်ခင်း ညီအစ်ကိုမောင်နှမများ အိပ်ရာထသည့်အချိန်တွင် ၎င်းတို့သည် အိပ်မောကျနေဆဲ ဖြစ်လိမ့်မည်။ ၎င်းတို့သည် အနည်းငယ်မျှ ပင်ပန်းရသည်ကိုဖြစ်စေ၊ အနည်းငယ်မျှ အလုပ်များရသည်ကိုဖြစ်စေ၊ သို့မဟုတ် အနည်းငယ်မျှသော ဆင်းရဲဒုက္ခကို ခံရသည်ကိုဖြစ်စေ မလိုလားကြပေ။ ၎င်းတို့သည် မည်သည့်အဖိုးအခကိုမျှ မပေးဆပ်ဘဲ မည်သည့်လက်တွေ့ကျသောအလုပ်ကိုမျှ မလုပ်ဆောင်ကြပေ။ ၎င်းတို့ မည်သည့်နေရာသို့ပင် သွားပါစေ၊ ကောင်းသောအစားအသောက်ကို မြင်သည်နှင့်တစ်ပြိုင်နက် အခြားအရာအားလုံးကို မေ့သွားသည်အထိ အလွန်ပျော်ရွှင်သွားကြပြီး မည်သည့်နေရာသို့မျှ မသွားတော့ဘဲ ထိုနေရာတွင် စားသောက်ပျော်ပါးလျက် မည်သည့်အလုပ်ကိုမျှ လုံးဝမလုပ်ဆောင်ဘဲ နေကြတော့သည်။ ၎င်းတို့သည် အထက်မှ ပြုပြင်ခြင်းခံရသည့်အခါ နားမထောင်ကြသကဲ့သို့ ညီအစ်ကိုမောင်နှမများထံမှ သတိပေးချက်များနှင့် ဖော်ထုတ်မှုများကိုလည်း လက်မခံကြပေ။ ၎င်းတို့သည် မည်သည့်အဖိုးအခကိုမျှ မပေးဆပ်ဘဲ၊ မိမိတို့၏ တာဝန်ဝတ္တရားများကို မဖြည့်ဆည်းဘဲ သို့မဟုတ် မိမိတို့၏ တာဝန်ကို မထမ်းဆောင်ဘဲ ဖြစ်နိုင်သမျှ အသက်သာဆုံးသောနည်းလမ်းဖြင့် အသက်ရှင်ရန် ရွေးချယ်ကြရာ အသုံးမကျသောသူများ ဖြစ်လာကြသည်။ ထိုသို့သောလူများသည် ပြောင်းလဲနိုင်စွမ်းရှိသလော။ ဤသို့သောလူစားမျိုးသည် အလွန်ပျင်းရိပြီး ဇာတိပကတိ၏ သက်သောင့်သက်သာဖြစ်မှုကို တပ်မက်သည်၊ ၎င်းတို့သည် မပြောင်းလဲနိုင်ပေ။ ၎င်းတို့သည် ယခုဤသို့ဖြစ်ပြီး အနာဂတ်တွင်လည်း ဤအတိုင်းပင် ဖြစ်နေမည်ဖြစ်သည်။ အချို့လူများက “ထိုလူသည် ပြောင်းလဲသွားပြီ၊ သူသည် ယခုအချိန်အတန်ကြာ မိမိ၏အလုပ်တွင် များစွာအားထုတ်နေခဲ့သည်” ဟု ပြောကောင်းပြောနိုင်သည်။ ထိုသို့ မလောနှင့်။ အကယ်၍ သင်က ၎င်းတို့ကို ခေါင်းဆောင်အဖြစ် မြှင့်တင်ပေးလိုက်ပါက ၎င်းတို့သည် နဂိုပုံစံများအတိုင်း ပြန်ဖြစ်ကြလိမ့်မည်၊ ယင်းမှာ ၎င်းတို့၏ ပုံစံပင် ဖြစ်သည်။ ၎င်းတို့သည် ပိုက်ဆံကုန်သွားသောအခါ ငွေချေးငှားရမည်၊ အိမ်ရောင်းရမည်၊ သို့မဟုတ် မိမိတို့၏ ဇနီးနှင့် ကလေးများကိုပင် ရောင်းရမည်ဆိုလျှင်ပင် ဆက်လက်လောင်းကစားလုပ်မည့်၊ လောင်းကစားသမားတစ်ဦးနှင့် တူသည်။ အကယ်၍ ၎င်းတို့သည် မကြာသေးမီက လောင်းကစားမလုပ်တော့ပါက လောင်းကစားရုံ ပိတ်သွားပြီး လောင်းကစားလုပ်ရန် နေရာမရှိတော့သောကြောင့် ဖြစ်ကောင်းဖြစ်နိုင်သည်၊ သို့မဟုတ် ၎င်းတို့၏ လောင်းကစားဖော်များအားလုံး အဖမ်းခံရပြီး ၎င်းတို့နှင့် လောင်းကစားလုပ်ရန် မည်သူမျှ မရှိတော့သောကြောင့် ဖြစ်ကောင်းဖြစ်နိုင်သည်၊ သို့မဟုတ် ၎င်းတို့ ရောင်းနိုင်သမျှအရာအားလုံးကို ရောင်းချပြီးဖြစ်၍ လောင်းကစားလုပ်ရန် ငွေမကျန်တော့သောကြောင့် ဖြစ်ကောင်းဖြစ်နိုင်သည်။ ၎င်းတို့၏ လက်ထဲတွင် ငွေရှိသည်နှင့်တစ်ပြိုင်နက် ၎င်းတို့သည် နောက်တစ်ဖန် လောင်းကစားပြန်လုပ်ကြမည်ဖြစ်ပြီး ဖြတ်နိုင်မည်မဟုတ်ပေ၊ ထိုသည်မှာ ၎င်းတို့၏ ပုံစံပင် ဖြစ်သည်။ ထိုနည်းတူစွာ ပျင်းရိပြီး ဇာတိပကတိ၏ သက်သောင့်သက်သာဖြစ်မှုကို တပ်မက်သောသူများသည်လည်း ပြောင်းလဲနိုင်စွမ်းမရှိကြပေ။ ၎င်းတို့သည် အဆင့်အတန်းအချို့ ရရှိသည်နှင့်တစ်ပြိုင်နက် ၎င်းတို့၏ မူလပုံစံသို့ ချက်ချင်းပြန်ရောက်သွားမည်ဖြစ်ပြီး ၎င်းတို့၏ သရုပ်မှန်သည် ဖော်ထုတ်ခြင်းခံရလိမ့်မည်။ ၎င်းတို့တွင် အဆင့်အတန်းမရှိသည့်အခါ မည်သူကမျှ ၎င်းတို့ကို အထင်မကြီးသကဲ့သို့ မည်သူကမျှ ၎င်းတို့ကို လုပ်ကျွေးပြုစုခြင်းမရှိပေ၊ အကယ်၍ ၎င်းတို့သည် ဘာမျှမလုပ်ပါက ၎င်းတို့ကို ရှင်းလင်းပစ်သင့်သည်၊ အကြောင်းမှာ အသင်းတော်သည် အချည်းနှီးဖြစ်သောသူများကို မထောက်ပံ့သောကြောင့် ဖြစ်သည်၊ သို့ဖြစ်၍ ၎င်းတို့တွင် အချို့အရာများကို စိတ်မပါစွာဖြင့် လုပ်ဆောင်ရန်မှလွဲ၍ အခြားရွေးချယ်စရာမရှိပေ။ ၎င်းတို့သည် အမှုအရာများကို အခြားသူများနှင့် မတူဘဲ လုပ်ဆောင်ကြသည်။ အခြားသူများက အမှုအရာများကို တက်ကြွစွာ လုပ်ဆောင်ကြသော်လည်း ၎င်းတို့မှာမူ မတက်မကြွ လုပ်ဆောင်ကြသည်။ အပြင်ပန်းတွင် ခြားနားမှုမရှိသော်လည်း အနှစ်သာရအားဖြင့် ခြားနားမှုရှိသည်။ အခြားသူများ အဆင့်အတန်းရှိသည့်အခါ ၎င်းတို့သည် လုပ်သင့်သည့်အရာကို လုပ်ဆောင်ကြပြီး မိမိတို့၏ တာဝန်ဝတ္တရားများကို ဖြည့်ဆည်းနိုင်စွမ်းရှိကြသည်၊ ဤလူများ အဆင့်အတန်းရရှိသည်နှင့်တစ်ပြိုင်နက် ၎င်းတို့သည် မိမိတို့၏ အဆင့်အတန်း၏ အကျိုးအမြတ်များကို မွေ့လျော်ခံစားရန် အခွင့်အရေးကို အရယူကြပြီး မည်သည့်အလုပ်ကိုမျှ မလုပ်ဆောင်တော့ဘဲ ၎င်းတို့၏ ပျင်းရိခြင်းနှင့် သက်သောင့်သက်သာဖြစ်မှုကို တပ်မက်ခြင်းဟူသော သဘာဝအနှစ်သာရသည် ထိုသို့ဖြင့် ဖော်ထုတ်ခြင်းခံရလေသည်။ ထို့ကြောင့် ဤသို့သောလူစားမျိုးသည် မည်သည့်အခြေအနေအောက်တွင်မျှ ပြောင်းလဲမည်မဟုတ်ဘဲ ၎င်းတို့သည် ထုတ်ဖော်ခြင်းနှင့် ဖြုတ်ချခြင်းခံရသည်နှင့်တစ်ပြိုင်နက် ထိုသို့သောလူများကို မည်သည့်အခါမျှ နောက်တစ်ဖန်မြှင့်တင်ပေးပြီး အသုံးမပြုသင့်ပေ၊ ဤသည်မှာ စည်းမျဉ်းဖြစ်သည်။

မတူညီသော အခြေအနေများရှိသည့် လူများနှင့်ပတ်သက်လာလျှင် ဤသည်တို့မှာ ၎င်းတို့ကို မြှင့်တင်ပေးခြင်းနှင့် အသုံးပြုခြင်းအတွက် စည်းမျဉ်းများတို့ဖြစ်သည်။ အနိမ့်ဆုံး စံသတ်မှတ်ချက်မှာ ၎င်းတို့သည် အနှောင့်အယှက်မဖြစ်စေဘဲ ဘုရားအိမ်တော်၌ အားထုတ်ပြီး အစေခံနိုင်ရမည်ဖြစ်သည်၊ ထိုသို့သောအခြေအနေတွင် ၎င်းတို့သည် ဘုရားအိမ်တော်၌ တာဝန်တစ်ခုကို ထမ်းဆောင်နိုင်သည်။ အကယ်၍ ၎င်းတို့သည် ဤအနိမ့်ဆုံး စံသတ်မှတ်ချက်ကိုပင် မပြည့်မီနိုင်ပါက ၎င်းတို့၏ လူ့သဘာဝနှင့် အားသာချက်များက မည်သို့ပင်ဖြစ်စေ ၎င်းတို့သည် တာဝန်ထမ်းဆောင်ရန် မသင့်တော်ဘဲ ဤသို့သောလူစားမျိုးကို တာဝန်ထမ်းဆောင်သောသူများ၏ အဖွဲ့များမှ ဖယ်ရှားရှင်းလင်းသင့်သည်။ အကယ်၍ လူတစ်ဦး၏ လူ့သဘာဝသည် မလိုမုန်းထားတတ်ပြီး အန္တိခရစ်တစ်ဦး၏ သဘာဝနှင့် ညီမျှပါက သူသည် အန္တိခရစ်ဖြစ်ကြောင်း အတည်ပြုပြီးသည်နှင့်တစ်ပြိုင်နက် ဘုရားအိမ်တော်သည် ၎င်းတို့ကို မည်သည့်အခါမျှ အသုံးမပြုသကဲ့သို့ မြှင့်တင်ပေးခြင်း သို့မဟုတ် ပျိုးထောင်ခြင်းလည်း ပြုမည်မဟုတ်ပေ။ အချို့လူများက “၎င်းတို့ကို အစေခံခွင့်ပြုလျှင် အဆင်ပြေမည်လော” ဟု ပြောကောင်းပြောနိုင်သည်။ ယင်းမှာ အခြေအနေပေါ်တွင် မူတည်သည်။ အကယ်၍ ၎င်းတို့၏ အစေခံခြင်းသည် အပျက်သဘောဆောင်သော သက်ရောက်မှုရှိနိုင်ပြီး ဘုရားအိမ်တော်သို့ ဆိုးကျိုးပေးသော အကျိုးဆက်များ သယ်ဆောင်လာနိုင်ပါက ဘုရားအိမ်တော်သည် ၎င်းတို့ကို အစေခံရန် အခွင့်အရေးပင် ပေးမည်မဟုတ်ပေ။ အကယ်၍ ၎င်းတို့သည် မိမိတို့ကိုယ်တိုင် နှင်ထုတ်ခြင်းခံထားရသော ဆိုးယုတ်သောသူ သို့မဟုတ် အန္တိခရစ်ဖြစ်ကြောင်း သိရှိသော်လည်း အစေခံလိုစိတ်ရှိပြီး အသင်းတော်က ၎င်းတို့လုပ်ဆောင်ရန်အတွက် မည်သို့စီစဉ်သည်ဖြစ်စေ အမှုအရာများကို လုပ်ဆောင်မည်ဖြစ်ကာ ဘုရားအိမ်တော်၏ မည်သည့်အကျိုးစီးပွားကိုမျှ မထိခိုက်စေဘဲ ကောင်းမွန်စွာပြုမူ၍ အစေခံနိုင်ပါက ထိုသို့သောအခြေအနေတွင် ၎င်းတို့ကို ဆက်လက်ထားရှိနိုင်သည်။ အကယ်၍ ၎င်းတို့သည် ကောင်းမွန်စွာ အစေခံရန်ပင် မတတ်နိုင်ဘဲ ၎င်းတို့၏ အစေခံခြင်းသည် အကျိုးထက် အပြစ်က ပိုများနေပါက ၎င်းတို့သည် အစေခံရန် အခွင့်အရေးပင် ရရှိမည်မဟုတ်ဘဲ ၎င်းတို့ အစေခံလျှင်ပင် ဘုရားအိမ်တော်သည် ၎င်းတို့ကို အသုံးပြုဦးမည်မဟုတ်ပေ၊ အကြောင်းမှာ ၎င်းတို့သည် အစေခံရန် အရည်အချင်းပင်မပြည့်မီသောကြောင့်၊ သို့မဟုတ် စံသတ်မှတ်ချက်များနှင့် မကိုက်ညီသောကြောင့် ဖြစ်သည်။ သို့ဖြစ်၍ ဤသို့သောလူစားမျိုးသည် ပြန်မလာသင့်ပေ၊ ၎င်းတို့ သွားလိုသည့် မည်သည့်နေရာသို့မဆို သွားပါစေ။ အချို့လူများက “အကယ်၍ ဘုရားအိမ်တော်က ကျွန်ုပ်ကို အသုံးမပြုပါက ကျွန်ုပ်သည် မိမိဘာသာ ဧဝံဂေလိတရားကို ဟောပြောမည်ဖြစ်ပြီး ဧဝံဂေလိတရားကို ဟောပြောခြင်းမှတစ်ဆင့် ကျွန်ုပ်ရရှိသောလူများကို ဘုရားအိမ်တော်သို့ လွှဲပြောင်းပေးမည်” ဟု ပြောကောင်းပြောနိုင်သည်။ ထိုသို့ဆိုလျှင် အဆင်ပြေမည်လော။ (အဆင်ပြေပါမည်။) အချို့က “ကိုယ်တော်သည် ထိုလူကို အစေခံရန်ပင် အသုံးမပြုပေ။ ထို့ကြောင့် ၎င်းတို့ ဧဝံဂေလိတရား ဟောပြောခြင်းဖြင့် ရရှိသောလူများကို ကိုယ်တော့်ထံ မည်သည့်အရာကို အခြေခံ၍ ပေးသင့်သနည်း။ မည်သည့်အရာကို အခြေခံ၍ ၎င်းတို့သည် ကိုယ်တော့်အတွက် ဧဝံဂေလိတရားကို ဟောပြောသင့်သနည်း” ဟု ပြောကောင်းပြောနိုင်သည်။ ဘုရားအိမ်တော်သည် ၎င်းတို့ကို အမျိုးမျိုးသော ကဏ္ဍများကြောင့် အသုံးမပြုခြင်းဖြစ်သည်။ တစ်ချက်မှာ ၎င်းတို့သည် လူကိုအသုံးပြုခြင်းအတွက် ဘုရားအိမ်တော်၏ စည်းမျဉ်းများနှင့် မကိုက်ညီခြင်းဖြစ်သည်။ နောက်တစ်ချက်မှာ ဘုရားအိမ်တော်သည် ဤသို့သောလူစားမျိုးကို အသုံးမပြုဝံ့ခြင်းဖြစ်သည်၊ အကြောင်းမှာ ၎င်းတို့ကို အသုံးပြုလိုက်သည်နှင့်တစ်ပြိုင်နက် အဆုံးမရှိသော ဒုက္ခများ ရှိလာမည်ဖြစ်သောကြောင့် ဖြစ်သည်။ သို့ဆိုလျှင် ၎င်းတို့ ဧဝံဂေလိတရားကို ဟောပြောလိုစိတ်ရှိခြင်းဟူသော ဤကိစ္စကို ငါတို့ မည်သို့ရှင်းပြသင့်သနည်း။ ဧဝံဂေလိတရားကို ဟောပြောရာတွင် ၎င်းတို့ သက်သေခံသည့်အရာမှာ ဘုရားသခင်ဖြစ်ပြီး ၎င်းတို့သည် လူတို့ကို ရရှိနိုင်ခြင်းမှာ ဘုရားသခင်၏ နှုတ်ကပတ်တော်များနှင့် ဘုရားသခင်၏ အလုပ်ကြောင့်ဖြစ်သည်။ ဤလူများသည် ထိုလူ၏ ဧဝံဂေလိတရား ဟောပြောခြင်းမှတစ်ဆင့် ရရှိခဲ့ခြင်းဖြစ်သော်လည်း ဤသည်မှာ ၎င်းတို့၏ ကောင်းမှုအဖြစ် မည်သို့မျှ မသတ်မှတ်နိုင်ပေ။ အများဆုံးအနေဖြင့် ယင်းမှာ လူတစ်ဦးအနေဖြင့် မိမိတို့၏ တာဝန်ဝတ္တရားများကို ဖြည့်ဆည်းခြင်းမျှသာ ဖြစ်သည်။ သင်သည် အန္တိခရစ်ဖြစ်စေ၊ ဆိုးယုတ်သောသူ ဖြစ်စေ၊ သို့မဟုတ် သင်သည် ရှင်းလင်းပစ်ခြင်းခံရသည်ဖြစ်စေ၊ နှင်ထုတ်ခြင်းခံရသည်ဖြစ်စေ၊ လူတစ်ဦးအနေဖြင့် သင်၏ တာဝန်ဝတ္တရားများကို ဖြည့်ဆည်းခြင်းသည် သင်လုပ်ဆောင်သင့်သည့်အရာတစ်ခု ဖြစ်သည်။ အဘယ်ကြောင့် ယင်းမှာ သင်လုပ်ဆောင်သင့်သည့်အရာတစ်ခုဖြစ်သည်ဟု ငါပြောရသနည်း။ သင်သည် ဘုရားသခင်ထံမှ ဤမျှကြီးမားသော သမ္မာတရားများ၏ ထောက်ပံ့မှုကို လက်ခံရရှိခဲ့ပြီး ဤသည်မှာလည်း ဘုရားသခင်၏ ကြီးမားသည့် အဖိုးအခလည်း ဖြစ်သည်။ ဘုရားအိမ်တော်သည် သင့်ကို နှစ်ပေါင်းများစွာ ရေလောင်းပေးပြီး ထောက်ပံ့ပေးခဲ့သည်၊ သို့သော် ဘုရားသခင်သည် သင့်ထံမှ တစ်စုံတစ်ရာကို တောင်းဆိုသလော။ မတောင်းဆိုပေ။ ဘုရားအိမ်တော်မှ ဖြန့်ဝေသော အမျိုးမျိုးသော စာအုပ်အားလုံးသည် အခမဲ့ဖြစ်ပြီး မည်သူမျှ တစ်ပြားတစ်ချပ်မျှ သုံးစွဲရန်မလိုအပ်ပေ။ ထိုနည်းတူစွာ ဘုရားသခင်က လူတို့အား ပေးသနားသည့် ထာဝရအသက်၏ မှန်သောလမ်းခရီးနှင့် အသက်နှုတ်ကပတ်တော်များသည်လည်း အခမဲ့ဖြစ်ပြီး ဘုရားအိမ်တော်၏ တရားဒေသနာများနှင့် မိတ်သဟာယများသည် လူတို့ နားထောင်ရန်အတွက် အားလုံးအခမဲ့ဖြစ်သည်။ ထို့ကြောင့် သင်သည် သာမန်လူတစ်ဦးဖြစ်စေ၊ အထူးအုပ်စုဝင်တစ်ဦးဖြစ်စေ သင်သည် ဘုရားသခင်ထံမှ များစွာသော သမ္မာတရားများကို အခမဲ့ ရရှိခဲ့ပြီးဖြစ်ရာ သင်သည် ဘုရားသခင်၏ နှုတ်ကပတ်တော်များနှင့် ဘုရားသခင်၏ ဧဝံဂေလိတရားကို လူတို့အား ဖြန့်ချိပြီး လူတို့ကို ဘုရားသခင်၏ မျက်မှောက်တော်သို့ ဆောင်ကြဉ်းသင့်သည်မှာ မှန်ကန်သည်ပင် မဟုတ်လော။ ဘုရားသခင်သည် လူသားမျိုးနွယ်ထံသို့ သမ္မာတရားအားလုံးကို ပေးသနားခဲ့ပြီးဖြစ်သည်၊ ဤမျှကြီးမားသော မေတ္တာကို မည်သူက ပြန်ဆပ်နိုင်မည်နည်း။ ဘုရားသခင်၏ ကျေးဇူးတော်၊ ဘုရားသခင်၏ နှုတ်ကပတ်တော်များနှင့် ဘုရားသခင်၏ အသက်သည် တန်ဖိုးဖြတ်၍မရနိုင်ဘဲ မည်သည့်လူသားမျှ ယင်းတို့ကို ပြန်မဆပ်နိုင်ပေ။ လူ၏အသက်သည် ထိုမျှ တန်ဖိုးရှိပါသလော။ ယင်းသည် သမ္မာတရားလောက် တန်ဖိုးရှိနိုင်ပါသလော။ ထို့ကြောင့် မည်သူမျှ ဘုရားသခင်၏ မေတ္တာနှင့် ကျေးဇူးတော်ကို ပြန်မဆပ်နိုင်ဘဲ ထိုအထဲတွင် အသင်းတော်မှ ရှင်းလင်းပစ်ခြင်း၊ နှင်ထုတ်ခြင်းနှင့် ဖယ်ရှားရှင်းလင်းခြင်းခံရသောသူများလည်း ပါဝင်သည်၊ ၎င်းတို့သည် ခြွင်းချက်မဟုတ်ပေ။ သင့်တွင် အသိတရား၊ ဆင်ခြင်တုံတရားနှင့် လူ့သဘာဝအနည်းငယ်ရှိသရွေ့ ဘုရားအိမ်တော်သည် သင့်ကို မည်သို့ပင် ဆက်ဆံပါစေ သင်သည် ဘုရားသခင်၏ နှုတ်ကပတ်တော်များကို ဖြန့်ချိရန်နှင့် သူ၏အလုပ်ကို သက်သေခံရန် သင်၏ ဝတ္တရားကို ဖြည့်ဆည်းသင့်သည်။ ဤသည်မှာ လူတို့၏ ရှောင်လွှဲ၍မရသော တာဝန်ဖြစ်သည်။ ထို့ကြောင့် သင်သည် ဘုရားသခင်၏ နှုတ်ကပတ်တော်များနှင့် သူ၏ ဧဝံဂေလိတရားကို လူမည်မျှထံ ဟောပြောသည်ဖြစ်စေ၊ သို့မဟုတ် လူမည်မျှကို ရရှိသည်ဖြစ်စေ ဤသည်မှာ သင့်ကို ချီးကျူးစရာ မည်သည့်အရာမျှ မဟုတ်ပေ။ ဘုရားသခင်သည် များစွာသော သမ္မာတရားများကို ဖော်ပြခဲ့ပြီးဖြစ်သော်လည်း သင်သည် ယင်းတို့ကို နားမထောင် သို့မဟုတ် လက်မခံပေ။ အစေခံမှုအနည်းငယ်ကို ပြုပြီး ဧဝံဂေလိတရားကို အခြားသူများထံ ဟောပြောခြင်းသည် သင်လုပ်ဆောင်သင့်သည့်အရာပင် မဟုတ်လော။ သင်သည် ယနေ့ ဤအခြေအနေအထိ ရောက်ရှိလာပြီးဖြစ်သည်ကိုကြည့်လျှင် သင်နောင်တမရသင့်သလော။ ဘုရားသခင်၏ မေတ္တာကို ပြန်ဆပ်ရန် အခွင့်အရေးများကို သင်မရှာဖွေသင့်သလော။ သင် အမှန်တကယ် ရှာဖွေသင့်သည်။ ဘုရားအိမ်တော်တွင် စီမံအုပ်ချုပ်ရေးဆိုင်ရာ အမိန့်များရှိပြီး လူတို့ကို ရှင်းလင်းပစ်ခြင်း၊ နှင်ထုတ်ခြင်းနှင့် ဖယ်ရှားရှင်းလင်းခြင်းတို့သည် စီမံအုပ်ချုပ်ရေးဆိုင်ရာ အမိန့်များနှင့်အညီ၊ ဘုရားသခင်၏ သတ်မှတ်ချက်များနှင့်အညီ လုပ်ဆောင်သည့်အရာများဖြစ်သည်၊ ဤအရာများကို လုပ်ဆောင်ခြင်းသည် မှန်ကန်သည်။ အချို့လူများက “ရှင်းလင်းပစ်ခြင်း သို့မဟုတ် နှင်ထုတ်ခြင်းခံရသောသူများ၏ ဧဝံဂေလိတရား ဟောပြောခြင်းမှ ရရှိသောလူများကို အသင်းတော်ထဲသို့ လက်ခံခြင်းသည် အနည်းငယ် ရှက်စရာကောင်းသည်” ဟု ပြောကောင်းပြောနိုင်သည်။ အမှန်တကယ်တွင် ဤသည်မှာ လူတို့ လုပ်ဆောင်သင့်သည့် တာဝန်ဖြစ်ပြီး ရှက်စရာ မည်သည့်အရာမျှ မရှိပေ။ လူတို့အားလုံးက ဖန်ဆင်းခံများ ဖြစ်ကြသည်။ သင်သည် ရှင်းလင်းပစ်ခြင်း သို့မဟုတ် နှင်ထုတ်ခြင်းခံရလျှင်ပင်၊ ဆိုးယုတ်သောသူ သို့မဟုတ် အန္တိခရစ်အဖြစ် ပြစ်တင်ရှုတ်ချခြင်းခံရလျှင်ပင်၊ သို့မဟုတ် သင်သည် ဖယ်ရှားရှင်းလင်းခြင်းအတွက် ပစ်မှတ်တစ်ခုဖြစ်လျှင်ပင် သင်သည် ဖန်ဆင်းခံတစ်ဦး ဖြစ်နေဆဲပင် မဟုတ်လော။ သင်ရှင်းလင်းပစ်ခြင်းခံရသည်နှင့်တစ်ပြိုင်နက် ဘုရားသခင်သည် သင်၏ ဘုရားသခင်ဖြစ်နေဆဲ မဟုတ်သလော။ ဘုရားသခင်က သင့်အား ပြောဆိုခဲ့သော နှုတ်ကပတ်တော်များနှင့် ဘုရားသခင်က သင့်အား ထောက်ပံ့ပေးခဲ့သော အရာများသည် တစ်ချက်တည်းနှင့် ပျက်ပြယ်သွားပြီလော။ ၎င်းတို့သည် မတည်ရှိတော့ပြီလော။ ၎င်းတို့သည် တည်ရှိနေဆဲဖြစ်သည်၊ သင်ကသာ ယင်းတို့ကို မမြတ်နိုးခဲ့ခြင်း ဖြစ်သည်။ ပြောင်းလဲလာသောလူအားလုံးသည် မည်သူက ၎င်းတို့ကို ပြောင်းလဲစေခဲ့သည်ဖြစ်စေ ဖန်ဆင်းခံများဖြစ်ကြပြီး ဖန်ဆင်းရှင်၏ ရှေ့မှောက်တွင် ကျိုးကျိုးနွံနွံ နာခံသင့်သည်။ ထို့ကြောင့် ရှင်းလင်းပစ်ခြင်း သို့မဟုတ် နှင်ထုတ်ခြင်းခံရသော ဤလူများသည် ဧဝံဂေလိတရားကို ဟောပြောလိုစိတ်ရှိပါက ငါတို့သည် ၎င်းတို့ကို ကန့်သတ်မည်မဟုတ်ပေ၊ သို့သော် ၎င်းတို့ မည်သို့ပင် ဟောပြောပါစေ လူကိုအသုံးပြုခြင်းအတွက် ဘုရားအိမ်တော်၏ စည်းမျဉ်းများနှင့် ဘုရားအိမ်တော်၏ စီမံအုပ်ချုပ်ရေးဆိုင်ရာ အမိန့်များသည် ပြောင်းလဲ၍မရနိုင်ဘဲ ဤသည်မှာ မည်သည့်အခါမျှ လုံးဝ ပြောင်းလဲမည်မဟုတ်ပေ။

ဖြုတ်ချခြင်းခံရသော ဤလူစားအမျိုးမျိုးတို့တွင် အများစုမှာ အမှန်တကယ် နောင်တရနိုင်ဖွယ်မရှိသောကြောင့် လုံးဝ နောက်တစ်ဖန် အသုံးမပြုရပေ။ အလုပ်အတွေ့အကြုံမရှိသောကြောင့် ယာယီအားဖြင့် မိမိတို့၏အလုပ်ကို မလုပ်ဆောင်နိုင်၍ ဖြုတ်ချခြင်းခံရသော သို့မဟုတ် ၎င်းတို့၏ တာဝန်ခန့်အပ်မှုများကို ပြုပြင်ခြင်းခံခဲ့ရသော ထိုသူများကိုသာ မြှင့်တင်ပေးပြီး အသုံးပြုရန် နေရာရှိသည်။ ဤသို့သောလူစားမျိုးသည် လုံလောက်သော အစွမ်းအစရှိပြီး ၎င်းတို့၏ လူ့သဘာဝတွင် ကြီးကြီးမားမား ပြဿနာများမရှိပေ၊ ၎င်းတို့တွင် သေးငယ်သော ချို့ယွင်းချက်များ၊ မကောင်းသော အကျင့်များ သို့မဟုတ် မိသားစုမှ အမွေဆက်ခံရရှိသော မကောင်းသည့် အလေ့အကျင့်များသာ ရှိသည်၊ ဤအရာများထဲမှ တစ်ခုမျှသည် ပြဿနာကြီးကြီးမားမားမဟုတ်ပေ။ အကယ်၍ ဘုရားအိမ်တော်က ၎င်းတို့ကို လိုအပ်ပါက သင့်တော်သောအချိန်တွင် ၎င်းတို့ကို နောက်တစ်ဖန် မြှင့်တင်ပေးပြီး အသုံးပြုနိုင်သည်၊ ဤသည်မှာ ကျိုးကြောင်းဆီလျော်သည်၊ အကြောင်းမှာ ၎င်းတို့သည် ဆိုးယုတ်သောလူများမဟုတ်ဘဲ အန္တိခရစ်များ ဖြစ်လာမည်မဟုတ်သောကြောင့် ဖြစ်သည်။ ၎င်းတို့၏ အစွမ်းအစသည် လုံလောက်သည်၊ ၎င်းတို့သည် အချိန်ကြာမြင့်စွာ အလုပ်မလုပ်ဆောင်ခဲ့ရသေးဘဲ အတွေ့အကြုံမရှိသောကြောင့်သာ အလုပ်လုပ်ရန် အရည်အချင်းမပြည့်မီခဲ့ခြင်းဖြစ်ပြီး၊ ယင်းမှာ ပြဿနာကြီးကြီးမားမား မဟုတ်ပေ။ ၎င်းတို့သည် ဤအကြောင်းရင်းများကြောင့် ဖြုတ်ချခြင်းခံခဲ့ရပါက ၎င်းတို့တွင် အနာဂတ်၌ တိုးတက်ရန် နေရာရှိပြီး ၎င်းတို့သည် ပြောင်းလဲနိုင်သည်။ လူတစ်ဦးတွင် အလုပ်လုပ်နိုင်စွမ်းရှိသရွေ့၊ အစွမ်းအစ ပိုင်ဆိုင်သရွေ့နှင့် ၎င်းတို့၏ လူ့သဘာဝသည် စံနှုန်းပြည့်မီသရွေ့၊ ၎င်းတို့သည် ဘုရားသခင်၏ အလုပ်ကို တွေ့ကြုံပြီး မိမိတို့၏ တာဝန်ကို ထမ်းဆောင်သည့် ကာလအတွင်း ဤသို့သောလူစားမျိုးသည် တဖြည်းဖြည်း ပြောင်းလဲလာမည်၊ ၎င်းတို့၏ လူ့သဘာဝသည် ပြောင်းလဲလာမည်၊ ၎င်းတို့၏ အသက်ဝင်ရောက်မှုတွင် တိုးတက်မှုရှိလာမည်၊ ၎င်းတို့၏ စိတ်သဘောထားတွင် အလားတူပြောင်းလဲမှုအချို့ ရှိလာမည်ဖြစ်ပြီး သမ္မာတရားကို နားလည်သဘောပေါက်မှုတွင် တိုးတက်မှုအချို့ ရှိလာလိမ့်မည်။ ပတ်ဝန်းကျင်၊ ၎င်းတို့ ထမ်းဆောင်သည့် တာဝန်များနှင့် ၎င်းတို့၏ တစ်ကိုယ်ရေ စိတ်ပိုင်းဖြတ်မှုတို့အပေါ် မူတည်၍ ၎င်းတို့သည် အတိုင်းအတာအမျိုးမျိုးဖြင့် ပြောင်းလဲပြီး တိုးတက်လာကြလိမ့်မည်၊ သို့ဖြစ်၍ ဤသို့သောလူစားမျိုးသည် မြှင့်တင်ပေးပြီး အသုံးပြုရမည့်သူများဖြစ်သည်ဟု ဆိုနိုင်သည်။ ဤသည်တို့မှာ ယခင်က ဖြုတ်ချခြင်းခံခဲ့ရသော လူစားအမျိုးမျိုးတို့ကို နောက်တစ်ဖန် မြှင့်တင်ပေးပြီး အသုံးပြုခြင်းအတွက် ယေဘုယျ စည်းမျဉ်းများ ဖြစ်ကြသည်။

ခေါင်းဆောင်များနှင့် အမှုဆောင်များ၏ တာဝန်ဝတ္တရားများ၏ ခုနစ်ခုမြောက်အချက်မှာ “လူအမျိုးမျိုးကို ၎င်းတို့၏ လူ့သဘာဝနှင့် အားသာချက်များအပေါ် အခြေခံ၍ တစ်ဦးစီတိုင်းကို အသင့်တော်ဆုံးနေရာ၌ အသုံးချနိုင်ရန် သင့်လျော်စွာ ခွဲခန့်နေရာချထားပြီး အသုံးပြုလော့။” ငါတို့၏ ယခု မိတ်သဟာယဖွဲ့ခြင်းတွင် လူတို့ကို အကောင်းဆုံးအသုံးချခြင်း၏ အဓိပ္ပာယ်ကို ရှင်းလင်းစွာ ရှင်းပြပြီးဖြစ်သည်။ တစ်စုံတစ်ဦးကို ပျိုးထောင်ရာတွင် အနည်းငယ်မျှသော တန်ဖိုးရှိသရွေ့နှင့် သူ၏ လူ့သဘာဝသည် စံနှုန်းပြည့်မီသရွေ့ ဘုရားအိမ်တော်သည် ၎င်းတို့ကို အခွင့်အရေးများ ပေးလိမ့်မည်။ လူတစ်ဦးသည် သမ္မာတရားကို လိုက်စားပြီး အပြုသဘောဆောင်သောအရာများကို ချစ်သရွေ့ ဘုရားအိမ်တော်သည် ထိုသူကို အလွန်ပင်အလွယ်တကူဖြင့် စွန့်လွှတ်ခြင်း သို့မဟုတ် ဖယ်ရှားရှင်းလင်းခြင်း ပြုမည်မဟုတ်ပေ။ သင်၏ လူ့သဘာဝနှင့် အစွမ်းအစသည် ငါယခု မိတ်သဟာယဖွဲ့ခဲ့သော စံနှုန်းများနှင့် ကိုက်ညီသရွေ့ ဘုရားအိမ်တော်သည် သင့်အတွက် တာဝန်ထမ်းဆောင်ရန် နေရာတစ်ခုကို သေချာပေါက် ထားရှိမည်ဖြစ်ပြီး သင့်ကို သင့်လျော်စွာ သေချာပေါက် အသုံးပြုမည်ဖြစ်ကာ သင်၏ လုပ်နိုင်စွမ်းကို အသုံးချရန် လုံလောက်သော နေရာကို ပေးလိမ့်မည်။ အတိုချုပ်ပြောရလျှင် သင်သည် အသင်းတော်အလုပ်အတွက် လိုအပ်သော အလုပ်အကိုင်တစ်ခုတွင် အားသာချက်များနှင့် ကျွမ်းကျင်မှုများရှိပါက ဘုရားအိမ်တော်သည် သင့်ကို သင့်တော်သော တာဝန်တစ်ခုကို ထမ်းဆောင်ခွင့် သေချာပေါက် ပေးလိမ့်မည်။ သို့သော် သင်သည် စိတ်ပိုင်းဖြတ်မှု သို့မဟုတ် ဆန္ဒမရှိဘဲ အထက်သို့ဦးတည်၍ ကြိုးစားအားထုတ်လိုခြင်းမရှိပါက သင်လုပ်နိုင်သမျှကိုသာ လုပ်ဆောင်လော့၊ သင်၏ လုပ်နိုင်စွမ်းအတွင်းရှိ တာဝန်အချို့ကို ထမ်းဆောင်လော့၊ ထိုထက်မပိုပေ။ အကယ်၍ သင်သည် စိတ်ပိုင်းဖြတ်မှုရှိပြီး “ကျွန်ုပ်သည် သမ္မာတရားများကို ပိုမိုနားလည်ပြီး ရရှိလိုသည်၊ ကယ်တင်ခြင်းလမ်းကြောင်းပေါ်သို့ တတ်နိုင်သမျှ အမြန်ဆုံး စတင်လျှောက်လှမ်းလိုပြီး သမ္မာတရား လက်တွေ့ကျမှုထဲသို့ ဝင်ရောက်လိုသည်။ ကျွန်ုပ်သည် ဘုရားသခင်၏ ဝန်ထုပ်ကို အလေးထားလိုသည်၊ ဘုရားအိမ်တော်၌ လေးလံသောဝန်ထုပ်ဝန်ပိုးကို ထမ်းလိုသည်၊ အခြားသူများထက် ပိုမိုသော ဆင်းရဲဒုက္ခကို ခံစားလိုသည်၊ အခြားသူများထက် မိမိကိုယ်ကို ပိုမိုအသုံးခံပြီး ပိုမိုစွန့်လွှတ်လိုသည်” ဟု သင်ပြောဆိုပါက၊ ပြီးလျှင် သင်သည် ကဏ္ဍအားလုံးတွင် သင့်တော်သော်လည်း သင့်ကို မည်သူမျှ ထောက်ခံခြင်းမပြုသေးပါက သင်သည် မိမိကိုယ်ကိုလည်း အဆိုပြုတင်ပြပေးနိုင်သည်။ ယင်းမှာ ကျိုးကြောင်းဆီလျော်သည် မဟုတ်လော။ အချုပ်အားဖြင့်ဆိုသော် ဤသည်တို့မှာ လူအမျိုးမျိုးကို အသုံးပြုခြင်းအတွက် ဘုရားအိမ်တော်၏ စည်းမျဉ်းများအားလုံးဖြစ်ပြီး ပန်းတိုင်မှာ လူတို့ကို သမ္မာတရား လက်တွေ့ကျမှုထဲသို့ ဝင်ရောက်နိုင်စေရန်ထက် မပိုပေ။ သမ္မာတရား လက်တွေ့ကျမှုထဲသို့ ဝင်ရောက်ခြင်း၏ သရုပ်သကန်များမှာ အဘယ်နည်း။ ၎င်းတို့မှာ သမ္မာတရားကို နားလည်ခြင်း၊ အလုပ်ကိစ္စအမျိုးမျိုးကို လုပ်ဆောင်သည့်အခါ သမ္မာတရား စည်းမျဉ်းများကို နားလည်ခြင်းနှင့် နေ့စဉ်အသက်တာတွင် လူ၊ ဖြစ်ရပ်၊ အမှုအရာအမျိုးမျိုးနှင့် ထိတွေ့ဆက်ဆံသည့်အခါ သက်ဆိုင်ရာ သမ္မာတရားများကို လက်တွေ့လုပ်ဆောင်နိုင်ခြင်းတို့ဖြစ်ပြီး သင့်အပေါ် မည်သည့်အရာမဆို ဖြစ်ပျက်သည့်အခါတိုင်း စိတ်ရှုပ်ထွေးပြီး လမ်းပျောက်ခြင်းမျိုး မဟုတ်ပေ၊ ဤသည်မှာ ပန်းတိုင်ဖြစ်သည်။ ဤသည်မှာ သတ်မှတ်ပြီးဖြစ်သော ပန်းတိုင်ဖြစ်သောကြောင့် သင်တို့သည် ယင်းကို ဦးတည်၍ လိုက်စားသင့်သည်။

ခေါင်းဆောင်များနှင့် အမှုဆောင်များ၏ တာဝန်ဝတ္တရားများ၏ ခုနစ်ခုမြောက်အချက်နှင့်ပတ်သက်၍ ငါတို့၏ မိတ်သဟာယဖွဲ့ခြင်းသည် ဤနေရာတွင် ပြီးဆုံးသည်။ အချို့က “ကိုယ်တော်သည် မိတ်သဟာယဖွဲ့ခြင်းကို မပြီးသေးပါ၊ ဤအချက်နှင့်ပတ်သက်၍ ကိုယ်တော်သည် အယောင်ဆောင်ခေါင်းဆောင်များကို မဖော်ထုတ်ရသေးပါ” ဟု ပြောကောင်းပြောနိုင်သည်။ ငါကမူ ၎င်းတို့ကို ဖော်ထုတ်ရန်မလိုအပ်ဟု ပြန်ဖြေမည်။ တစ်ဖက်တွင် အယောင်ဆောင်ခေါင်းဆောင်များသည် ညံ့ဖျင်းသော အစွမ်းအစရှိပြီး လက်တွေ့ကျသောအလုပ်ကို လုပ်ဆောင်နိုင်စွမ်းမရှိကြပေ၊ အခြားတစ်ဖက်တွင် ၎င်းတို့သည် အသိတရားနှင့် ဆင်ခြင်တုံတရား ကင်းမဲ့သည်၊ ဝန်ထုပ် ထမ်းရွက်ခြင်းမရှိကြ၊ မိမိတို့၏အလုပ်တွင် လုံးဝစိတ်မနှစ်ကြဘဲ ရိုးရှင်းသောအရာအချို့ကိုပင် ကောင်းစွာမလုပ်ဆောင်နိုင်ကြပေ။ ၎င်းတို့သည် ရှုပ်ထွေးသောပြဿနာတစ်ခု သို့မဟုတ် သမ္မာတရား စည်းမျဉ်းများနှင့် သက်ဆိုင်သော ပြဿနာတစ်ခုကို ကြုံတွေ့သည့်အခါတိုင်း ယင်းကို လုံးဝခွဲခြားသိမြင်နိုင်ခြင်းမရှိဘဲ ပြဿနာ၏ အနှစ်သာရကို ထိုးထွင်းသိမြင်နိုင်စွမ်း ပို၍ပင် နည်းပါးသည်။ သို့ဖြစ်၍ ၎င်းတို့ကို ဖော်ထုတ်ရန် မလိုအပ်ပေ။ ၎င်းတို့ကို ဖော်ထုတ်ခဲ့လျှင်ပင် ၎င်းတို့သည် လက်ခံမည်မဟုတ်ဘဲ လေကုန်ရုံသာ ဖြစ်မည်။ ထို့အပြင် ၎င်းတို့လုပ်ဆောင်ခဲ့သော အမှုအရာများအကြောင်းကို ပြောဆိုခြင်းသည် ရွံရှာဖွယ်ကောင်းပြီး လူတို့ကို စိတ်အတွင်းထဲမှ ဒေါသထွက်စေလိမ့်မည်။ ဤမျှအရေးကြီးသောအလုပ်ကို ဤအယောင်ဆောင်ခေါင်းဆောင်များထံ တာဝန်ပေးခြင်းသည် လူကိုအသုံးပြုရာတွင် အမှားတစ်ခုဖြစ်ခဲ့သည်။ မိမိတို့၏အလုပ်ကို လုပ်ဆောင်နိုင်စွမ်းမရှိခြင်းကပင် ၎င်းတို့ကို အသုံးမကျဟု ခံစားရစေပြီး အကယ်၍ ၎င်းတို့သည် ဖော်ထုတ်ခြင်းနှင့် စိစစ်ခြင်းခံရပါက ပို၍ပင် စိတ်ဆင်းရဲဒုက္ခ ခံစားရလိမ့်မည်။ သို့ဖြစ်၍ ဤအယောင်ဆောင်ခေါင်းဆောင်များအား မိမိတို့ကိုယ်ကို နှိုင်းယှဉ်သုံးသပ်ပြီး မိမိတို့၏ ပြဿနာများကို တတ်နိုင်သမျှ ဆန်းစစ်ကြပါစေ။ အကယ်၍ သင်သည် သင်၏ပြဿနာများကို ရှာဖွေတွေ့ရှိနိုင်ပါက အနာဂတ်တွင် တိုးတက်မှုများ ပြုလုပ်နိုင်ခြင်း ရှိမရှိကို ကြည့်လော့၊ သင်သည် ၎င်းတို့ကို ရှာမတွေ့နိုင်ပါက သင်သည် ဆက်လက်ဆန်းစစ်ရန် လိုအပ်ပြီး ပိုင်းခြားစိတ်ဖြာကာ ဖြေရှင်းရာ၌ သင့်ကို ကူညီပေးရန် သင့်ပတ်ဝန်းကျင်ရှိလူများကိုလည်း တောင်းဆိုနိုင်သည်။ အကယ်၍ အခြားသူများသည် သင်နှင့် မိတ်သဟာယဖွဲ့ခဲ့ပြီး သင်သည် စိတ်နှစ်ထားသော်လည်း သင်၏ကိုယ်ပိုင်ပြဿနာများကို ရှာဖွေတွေ့ရှိနိုင်ခြင်းမရှိသေးဘဲ ၎င်းတို့ကို မည်သို့အသိအမှတ်ပြုရမည် သို့မဟုတ် မည်သို့ဖြေရှင်းရမည်ကို မသိသေးပါက သင်သည် အမှန်တကယ်ပင် အယောင်ဆောင်ခေါင်းဆောင်တစ်ဦးဖြစ်ပြီး ဖယ်ရှားရှင်းလင်းခြင်းခံရသင့်သည်။

၂၀၂၁ ခုနှစ်၊ မတ်လ ၆ ရက်


ခေါင်းဆောင်များနှင့် အမှုဆောင်များ၏ တာဝန်များ (၇)

အချက် ၇- တစ်ဦးစီတိုင်းက အကောင်းဆုံး အသုံးပြုခြင်းခံရရန်အလို့ငှာ လူအမျိုးမျိုးကို ၎င်းတို့၏ လူ့သဘာဝနှင့် အားသာချက်များအပေါ် အခြေခံ၍ သင့်လျော်စွာ ခွဲခန့်နေရာချထားပြီး အသုံးပြုလော့ (အပိုင်း ၂)

ပြီးခဲ့သည့် မိတ်သဟာယတွင် ခေါင်းဆောင်များနှင့် အမှုဆောင်များ၏ သတ္တမမြောက် တာဝန်ဖြစ်သည့် “တစ်ဦးစီတိုင်းက အကောင်းဆုံး အသုံးပြုခြင်းခံရရန်အလို့ငှာ လူအမျိုးမျိုးကို ၎င်းတို့၏ လူ့သဘာဝနှင့် အားသာချက်များအပေါ် အခြေခံ၍ သင့်လျော်စွာ ခွဲခန့်နေရာချထားပြီး အသုံးပြုလော့” ဟူသည်ကို ဆွေးနွေးခဲ့သည်။ ငါတို့သည် ဤတာဝန်၏ ကဏ္ဍသုံးခုကို အဓိကအားဖြင့် မိတ်သဟာယဖွဲ့ခဲ့ကြသည်။ ဤကဏ္ဍသုံးခုမှာ အဘယ်အရာများ ဖြစ်သနည်း။ (တစ်ခုမှာ လူအမျိုးမျိုးကို ၎င်းတို့၏ လူ့သဘာဝအပေါ် အခြေခံ၍ သင့်လျော်စွာ အသုံးပြုခြင်းဖြစ်သည်၊ နောက်တစ်ခုမှာ လူအမျိုးမျိုးကို ၎င်းတို့၏ အားသာချက်များအပေါ် အခြေခံ၍ သင့်လျော်စွာ အသုံးပြုခြင်းဖြစ်ပြီး နောက်တစ်ခုမှာ အထူးလူစားမျိုး အနည်းငယ်ကို မည်သို့ဆက်ဆံပြီး အသုံးပြုရမည်ဟူ၍ ဖြစ်သည်။) ကဏ္ဍသုံးခုမှာ အခြေခံအားဖြင့် ဤအရာများ ဖြစ်သည်။ ဤကဏ္ဍသုံးခုကို ကြည့်သည့်အခါ၊ ဘုရားအိမ်တော်၏ လူကိုအသုံးပြုခြင်းဆိုင်ရာ စည်းမျဉ်းသည် လူတစ်ဦးစီတိုင်းကို အကောင်းဆုံး အသုံးပြုခြင်း ဖြစ်သလော။ (ဟုတ်ပါသည်။) ဤစည်းမျဉ်းသည် တိကျမှန်ကန်သလော။ လူတို့အပေါ် မျှတသလော။ (မျှတပါသည်။) ဉာဏ်ရည်ချို့တဲ့သော ငတုံးများအတွက်မူ ၎င်းတို့သည် မည်သည့်အရာကိုမျှ လုပ်ဆောင်နိုင်စွမ်းမရှိသည့်အပြင်၊ တာဝန်အနည်းငယ်ကိုပင် မထမ်းဆောင်နိုင်ပေ။ သင်က ၎င်းတို့အား အလုပ်တစ်ခု တာဝန်ပေးလျှင် ယင်းမှာ အတတ်ပညာပိုင်းဆိုင်ရာ၊ နည်းပညာပိုင်းဆိုင်ရာ ကဏ္ဍများတွင်ဖြစ်စေ၊ လုပ်အားစိုက်ထုတ်ရခြင်းအရဖြစ်စေ ၎င်းတို့ မပြီးမြောက်နိုင်ပေ။ ထိုသို့သောလူများကို အစေခံခြင်းအတွက်ပင် လုံးဝ အသုံးပြု၍မရပေ။ ဤသည်မှာ အသိဉာဏ်အရ ဖြစ်သည်။ လူ့သဘာဝအရ၊ လူ့သဘာဝ မကောင်းသည့်အပြင် ဆိုးယုတ်သောလူများအတွက် ၎င်းတို့သည် အလုပ်အချို့ကို လုပ်ဆောင်နိုင်ပြီး တာဝန်အချို့ကို ထမ်းဆောင်နိုင်သော်လည်း ၎င်းတို့၏ လူ့သဘာဝသည် အလွန်ဆိုးယုတ်သောကြောင့် မိမိတို့၏ တာဝန်ကို ထမ်းဆောင်ရာတွင် အနှောင့်အယှက်ပေးခြင်းများနှင့် အဖျက်အမှောင့်လုပ်ခြင်းများကို ဖြစ်စေမည်ဖြစ်ပြီး အကျိုးတရားထက် ဆုံးရှုံးမှု ပိုများလျက် မည်သည့်အရာကိုမျှ ကောင်းစွာ မလုပ်ဆောင်နိုင်ဘဲ ဖြစ်လိမ့်မည်။ ထိုသို့သောလူများသည် တာဝန်ထမ်းဆောင်ရန် မသင့်တော်သည့်အပြင် လုံးဝ အသုံးပြု၍မရပေ။ အချို့သော အားသာချက်များကို ပိုင်ဆိုင်သည့်လူများ ရှိပါက ၎င်းတို့သည် စံနှုန်းပြည့်မီသော လူ့သဘာဝရှိခြင်းအရ၊ ဘုရားအိမ်တော်၏ အလုပ်အတွက် လိုအပ်သော သတ်မှတ်ချက်အားလုံးကို ၎င်းတို့ ပြည့်မီသရွေ့၊ ၎င်းတို့ကို သင့်တင့်လျောက်ပတ်စွာ စီစဉ်ပြီး အသုံးပြု၍ရပေသည်။ ပြီးခဲ့သည့်အကြိမ်က ငါတို့သည် အထူးလူအမျိုးအစား အနည်းငယ်ကို မည်သို့ဆက်ဆံပြီး အသုံးပြုရမည်ကိုလည်း မိတ်သဟာယဖွဲ့ခဲ့ကြသည်။ ပထမအမျိုးအစားမှာ အထူးသဖြင့် သတ္တိနည်းသည့် ယုဒကဲ့သို့သော လူများဖြစ်သည်။ ၎င်းတို့၏ အထူးတလည် သတ္တိနည်းခြင်းမှ အကဲဖြတ်ရလျှင် ၎င်းတို့သည် အဆင်းနီသော နဂါးကြီး၏ ဖမ်းဆီးခြင်းကို ခံရသည်နှင့်တစ်ပြိုင်နက် ယုဒတစ်ဦး ဖြစ်လာလိမ့်မည်မှာ ရာနှုန်းပြည့် သေချာသည်။ အရေးကြီးသော အလုပ်ကို ၎င်းတို့အား တာဝန်ပေးပါက တစ်စုံတစ်ခု ဖြစ်ပျက်သည်နှင့်တစ်ပြိုင်နက် အရာရာကို ၎င်းတို့ သစ္စာဖောက်လိမ့်မည် ဖြစ်သည်။ ဤသူတို့သည် အန္တရာယ်ရှိသော လူစားများ မဟုတ်လော။ အသင်းတော်၏ မိတ်ဆွေများဟု ငါတို့ ခေါ်ကြသည့် မယုံကြည်သူများနှင့် ဆင်တူသော လူစားတစ်မျိုးလည်း ရှိသေးသည်။ ဤလူတို့သည် ကောင်းကင်၌ အဘိုးအိုတစ်ဦး ရှိသည်ဟု ၎င်းတို့၏ စိတ်နှလုံးထဲတွင် ယုံကြည်ပုံရသော်လည်း ဘုရားသခင်၏ တည်ရှိမှုကို မကြာခဏ သံသယဝင်လျက် ဘုရားသခင် အမှန်တကယ် တည်ရှိခြင်း ရှိမရှိ၊ ဘုရားသခင် အဘယ်မှာရှိသည်၊ သို့မဟုတ် ဘုရားသခင်က သူ၏ အမှုသစ်ကို အမှန်တကယ် လုပ်ဆောင်ပြီးခြင်း ရှိမရှိဟူသည်တို့ကို မသိကြပေ။ ၎င်းတို့သည် ဘုရားသခင်ကို အမှန်တကယ် မယုံကြည်ကြသည့်အပြင် ဘုရားသခင် နောက်လည်းမလိုက်ကြပေ။ ထို့ကြောင့် ထိုသို့သောလူများကို အသုံးပြု၍မရပေ။ ၎င်းတို့သည် ဘုရားအိမ်တော်၌ တာဝန်ထမ်းဆောင်ခြင်းအတွက် မသင့်တော်ကြပေ။ မယုံကြည်သူတစ်ဦး၊ အသင်းတော်၏ မိတ်ဆွေတစ်ဦး မဆိုထားနှင့်၊ အမှန်တကယ် ယုံကြည်သောသူများပင်လျှင် မိမိတို့၏ တာဝန်ကို စံနှုန်းပြည့်မီသည့် နည်းလမ်းဖြင့် သေချာပေါက် မထမ်းဆောင်နိုင်ပေ။ နောက်ထပ် လူစားတစ်မျိုးမှာ ဖြုတ်ချခြင်းခံရပြီးသောသူများ ဖြစ်သည်၊ ဤအုပ်စုကိုလည်း အခြေအနေအချို့ဖြင့် ခွဲခြားထားသည်။

ခေါင်းဆောင်များနှင့် အမှုဆောင်များ၏ သတ္တမမြောက် တာဝန်နှင့်စပ်လျဉ်းသည့် ပြီးခဲ့သည့် မိတ်သဟာယ၏ အကြောင်းအရာသည် အခြေခံအားဖြင့် ဤအဓိကအချက်သုံးချက်ကို ခြုံငုံခဲ့သည်- တစ်ချက်မှာ လူအမျိုးမျိုးကို ၎င်းတို့၏ လူ့သဘာဝအပေါ် အခြေခံ၍ သင့်လျော်စွာ အသုံးပြုခြင်းဖြစ်သည်၊ နောက်တစ်ချက်မှာ လူအမျိုးမျိုးကို ၎င်းတို့၏ အားသာချက်များအပေါ် အခြေခံ၍ သင့်လျော်စွာ အသုံးပြုခြင်းဖြစ်ပြီး နောက်တစ်ချက်မှာ အထူးလူစားမျိုး အနည်းငယ်ကို မည်သို့ဆက်ဆံပြီး အသုံးပြုရမည်ဟူ၍ ဖြစ်သည်။ ဤအဓိကအချက်သုံးချက်ကို သတ္တမမြောက် တာဝန်တွင် ဖော်ပြခဲ့သည့် ကဏ္ဍများစွာအပေါ် အခြေခံ၍ မိတ်သဟာယဖွဲ့ခဲ့ပြီး စည်းမျဉ်းများအားလုံးကို ရှင်းလင်းစွာ မိတ်သဟာယဖွဲ့ခဲ့သည်။ လူအချို့က၊ “စည်းမျဉ်းများကို ရှင်းလင်းစွာ မိတ်သဟာယဖွဲ့ပြီးဖြစ်သော်လည်း အချို့သော တိကျသည့်ကိစ္စရပ်များ၊ အထူးအခြေအနေများနှင့် ပတ်သက်လာသည့်အခါ ဤစည်းမျဉ်းများကို မည်သို့ကျင့်သုံးရမည်၊ လူတို့အား မည်သို့ဆက်ဆံရမည်၊ သို့မဟုတ် လူတစ်ဦးချင်းစီကို မည်သို့မြှင့်တင်ပေးပြီး အသုံးပြုရမည်ဟူသည်တို့ကို ကျွန်ုပ်တို့ မသိကြသေးပါ။ အချိန်အများစုတွင် ကျွန်ုပ်တို့ ဘာလုပ်ရမှန်းမသိ ဖြစ်နေကြဆဲ ဖြစ်သည်”ဟု ပြောကြသည်။ ထိုသို့သော ပြဿနာ တည်ရှိသလော။ (ရှိပါသည်။) ဤပြဿနာကို မည်သို့ ဖြေရှင်းသင့်သနည်း။ လူတို့ကို မြှင့်တင်ပေးခြင်းနှင့် အသုံးပြုခြင်းတွင် ပထမဆုံး ထည့်သွင်းစဉ်းစားရမည့်အရာမှာ ဘုရားအိမ်တော်၏ အလုပ်နှင့်ဆိုင်သော လိုအပ်ချက်များ ဖြစ်သည်။ ဒုတိယ ထည့်သွင်းစဉ်းစားရမည့်အရာမှာ လူတစ်ဦးကို အသုံးပြုခြင်း၏ သက်ရောက်မှုသည် ဘုရားအိမ်တော်၏ အလုပ်အပေါ် အကျိုးရှိသည်ထက် ထိခိုက်နစ်နာစေခြင်း ရှိမရှိ သို့မဟုတ် အပြန်အလှန်အားဖြင့် သက်ရောက်မှုရှိမရှိဟူသည့်အရာ ဖြစ်သည်။ အကယ်၍ လူတစ်ဦး၏ လူ့သဘာဝသည် အပြစ်အနာအဆာရှိသော်လည်း ၎င်းကိုအသုံးပြုခြင်းသည် ဘုရားအိမ်တော်၏ အလုပ်အတွက် ထိခိုက်နစ်နာသည်ထက် အကျိုးရှိပါက ထိုသို့သောလူကို ပိုကောင်းသောသူတစ်ဦးအား မတွေ့မချင်း ယာယီ အသုံးပြုနိုင်သည်။ ဤလူကိုအသုံးပြုခြင်းသည် အကျိုးရှိသည်ထက် ထိခိုက်နစ်နာမှုက ပိုများပြီး အကျိုးကျေးဇူးထက် ဆုံးရှုံးမှုက ပိုများကာ အသင်းတော်အလုပ်ကို ပျက်စီးစေပြီး ကမောက်ကမသာ ဖြစ်စေပါက၊ ထိုသို့သောလူကို လုံးဝ အသုံးပြု၍မရပေ။ ဤသည်မှာ သင့်တော်သောသူ မရှိသည့် အခြေအနေများတွင် ဦးစွာ သဘောပေါက်ရမည့် ကောင်းကျိုးဆိုးကျိုးများကို ချိန်ဆခြင်းဆိုင်ရာ စည်းမျဉ်းဖြစ်ပြီး လူတို့ကို ယာယီအသုံးပြုခြင်းအတွက် စည်းမျဉ်းလည်း ဖြစ်သည်။ သင့်တော်သူတစ်ဦးကို ရှာမတွေ့နိုင်သည့်အပြင် မည်သူက အတော်အတန် ပိုကောင်းနိုင်သည်ကို မရှင်းလင်းသည့်အခါ၊ မည်သူက အလုပ်တာဝန်တစ်ခုအတွက် လုံးဝသင့်တော်သည်ဟူသည်မှာ သိသာထင်ရှားခြင်းမရှိသည့်အပြင် လူတိုင်းက သာမန်သာဖြစ်နေသည့်အခါ မည်သည့်အရာကို လုပ်ဆောင်သင့်သနည်း။ တစ်ခုတည်းသော ရွေးချယ်စရာမှာ အလုပ်ကို အတူတကွ ပူးပေါင်းလုပ်ဆောင်စေဖို့အတွက် အတော်အတန် ဝိညာဉ်ရေးရာ သိနားလည်မှုရှိသော လူနှစ်ဦး၊ ဆိုလိုသည်မှာ သမ္မာတရားကို စင်ကြယ်စွာ သဘောပေါက်သူများကို ရှာဖွေဖို့ ဖြစ်သည်။ ၎င်းတို့အနေဖြင့် မိမိတို့၏ တာဝန်များကို ထမ်းဆောင်နေစဉ်တွင် သမ္မာတရားကို ၎င်းတို့အား ပို၍ မိတ်သဟာယဖွဲ့သင့်ပြီး ၎င်းတို့၏ အခြေအနေများကို စောင့်ကြည့်လေ့လာကာ နားလည်သင့်သည်။ ဤအရာက မည်သူသည် အတော်အတန် ပိုကောင်းသော အစွမ်းအစရှိသည်ဟူသည်ကို ဆုံးဖြတ်နိုင်စေပြီး ယင်းက မှန်ကန်သော လူကို ရှာဖွေခြင်းအား ပိုမိုလွယ်ကူစေသည်။ တာဝန်ထမ်းဆောင်ရန် မည်သူကို စီစဉ်ထားသည်ဖြစ်စေ ၎င်းတို့၏ အစွမ်းအစ၊ အားသာချက်များနှင့် ကိုယ်ကျင့်စရိုက်တို့အပေါ် အခြေခံရမည်ဖြစ်သည်။ ဤသည်မှာ မရှိမဖြစ်လိုအပ်သည်။ အကယ်၍ ဤကဏ္ဍများကို ထိုးထွင်းမမြင်နိုင်သည့်အပြင်၊ ထိုလူတွင် မည်သည့်အားသာချက်များ ရှိသည်ကို နားမလည်ပါက ၎င်းတို့ကို ရိုးရှင်းသော တာဝန်တစ်ခု၊ သို့မဟုတ် ကာယအလုပ်တစ်ခုခုကို ဦးစွာ တာဝန်ပေးသင့်သည်၊ သို့မဟုတ် ဧဝံဂေလိ ဟောပြောခြင်းအတွက် ဧဝံဂေလိ လက်ခံရန် အလားအလာရှိသူများကို လိုက်ရှာခြင်းအား လုပ်ဆောင်ရန် စီစဉ်ပေးသင့်သည်။ စမ်းသပ်ကာလတစ်ခုပြီးသည့်နောက် နောက်ဆက်တွဲလုပ်ပေးခြင်းနှင့် နောက်ထပ်စောင့်ကြည့်လေ့လာခြင်းတို့က ၎င်းတို့၏ အခြေအနေကို တိကျစွာ အကဲဖြတ်နိုင်စေပြီး ၎င်းတို့အတွက် အသင့်တော်ဆုံးသော တာဝန်ကို ဆုံးဖြတ်ရန် ပိုမိုလွယ်ကူစေသည်။ အကယ်၍ ၎င်းတို့၏ အစွမ်းအစသည် အလွန်ညံ့ဖျင်းပြီး အားသာချက်များ ကင်းမဲ့ပါက ၎င်းတို့အား ကာယအလုပ်အချို့ကို တာဝန်ပေးလျှင် လုံလောက်လိမ့်မည်။ ခေါင်းဆောင်များနှင့် အမှုဆောင်များသည် အရင်းအမြစ်အမျိုးမျိုးမှ အရေးကြီးသော အလုပ်နှင့်ပတ်သက်သော ကြီးကြပ်ရေးမှူးများအပေါ်၊ ဧဝံဂေလိ ညွှန်ကြားရေးမှူးများ၊ အဖွဲ့ခေါင်းဆောင်များ၊ ရုပ်ရှင်ထုတ်လုပ်ရေးအဖွဲ့ ဒါရိုက်တာများ စသည်တို့အပေါ် သိနားလည်မှုတစ်ခု ရှိရမည်ဖြစ်ပြီး ၎င်းတို့နှင့်ပတ်သက်၍ သေချာစေရန်အတွက် ဤလူများအား ပြင်းပြင်းထန်ထန် စောင့်ကြည့်လေ့လာပြီး ဆန်းစစ်ရမည်ဖြစ်သည်။ လူတို့ကို ဤနည်းဖြင့် တာဝန်များကို ဂရုတစိုက်ချပေးခြင်းအားဖြင့်သာ အစီအစဉ်များက သင့်လျော်မှုရှိရန်ကိုလည်းကောင်း၊ လူတို့ကို ၎င်းတို့၏တာဝန်များတွင် ထိရောက်မှုရှိစေမည်ကိုလည်းကောင်း သေချာနိုင်သည်။ လူအချို့က “ဘာသာတရားမရှိသူတွေကတောင် ‘ကိုယ်အလုပ်ခန့်တဲ့သူတွေကို သံသယမရှိနဲ့။ ကိုယ်သံသယရှိတဲ့လူတွေကို အလုပ်မခန့်နဲ့’ လို့ပြောကြတယ်။ ဘုရားအိမ်တော်က ဘယ်လိုလုပ်ပြီး အရမ်းကို မယုံကြည်နိုင်ရတာလဲ။ သူတို့အကုန်လုံးက ယုံကြည်သူတွေပဲလေ။ ဘယ်လောက်ဆိုးနိုင်မှာလဲ။ သူတို့အားလုံးက လူကောင်းတွေ မဟုတ်ဘူးလား။ အသင်းတော်က ဘာလို့ သူတို့အကြောင်း နားလည်အောင်လုပ်တာ၊ သူတို့ကို ကြီးကြပ်ပြီး စောင့်ကြည့်လေ့လာတာတွေ လုပ်ရမှာလဲ” ဟူ၍ ပြောကြသည်။ ဤစကားများက ကျိုးကြောင်းညီညွတ်သလော။ ပြဿနာရှိသလော။ (ရှိပါသည်။) တစ်စုံတစ်ယောက်အကြောင်းကို အတွင်းကျကျ သိအောင်လုပ်ခြင်း၊ စေ့စေ့စပ်စပ် လေ့လာကြည့်ရှုခြင်း၊ အနီးကပ် အပြန်အလှန်ထိတွေ့ဆက်ဆံခြင်းတို့သည် စည်းမျဉ်းများကို စောင့်ထိန်းသလော။ ဤသည်မှာ စည်းမျဉ်းများကို အပြည့်အဝ စောင့်ထိန်းသည်။ မည်သည့်စည်းမျဉ်းများကို စောင့်ထိန်းသနည်း။ (ခေါင်းဆောင်များ၊ အမှုဆောင်များ၏ တာဝန်များ၏ အချက် ၄ ဖြစ်သည်။ “မသင့်တော်သောလူများကို အသုံးပြုခြင်းကြောင့် ဖြစ်ပေါ်လာသော ဆုံးရှုံးမှုများကို ကာကွယ်ရန် သို့မဟုတ် လျော့ပါးစေရန်နှင့် အလုပ်၏ ထိရောက်မှုရှိခြင်းနှင့် ချောမွေ့စွာ တိုးတက်မှုကို အာမခံရန်အလို့ငှာ အလုပ်အမျိုးမျိုးမှ ကြီးကြပ်ရေးမှူးများနှင့် အရေးကြီးသော အလုပ်အမျိုးမျိုးကို တာဝန်ယူထားသည့် ဝန်ထမ်းများ၏ အခြေအနေအရပ်ရပ်ကို မျက်ခြည်မပြတ် စောင့်ကြည့်ပြီး လိုအပ်သလို ၎င်းတို့၏ တာဝန်ခန့်အပ်မှုများကို အချိန်မီ ပြုပြင်ခြင်း သို့မဟုတ် ဖြုတ်ချခြင်း ပြုလုပ်လော့။”) ဤသည်မှာ ကောင်းသော ကိုးကားချက်တစ်ခုဖြစ်သည်။ သို့သော် ဤသို့လုပ်ဆောင်ခြင်းအတွက် တကယ့်အကြောင်းရင်းမှာ အဘယ်နည်း။ ဤသည်မှာ လူတို့သည် ဖောက်ပြန်ပျက်စီးသော စိတ်သဘောထားများရှိသောကြောင့်ဖြစ်သည်။ ယခုခေတ်တွင် လူများစွာက တာဝန်တစ်ခုကို ထမ်းဆောင်သော်လည်း သမ္မာတရားကို လိုက်စားသောသူ အနည်းငယ်သာရှိသည်။ အလွန်နည်းပါးသော လူတို့သည် ၎င်းတို့၏ တာဝန်ကို ထမ်းဆောင်သည့်အခါတွင် သမ္မာတရားကို လိုက်စားပြီး သမ္မာတရား လက်တွေ့ကျမှုသို့ ဝင်ရောက်ကြသည်။ လူအများစုမှာမူ အမှုအရာများကို ၎င်းတို့လုပ်ဆောင်သည့်ပုံစံတွင် စည်းမျဉ်းများမရှိသေးပေ။ ၎င်းတို့သည် ဘုရားသခင်ကို အမှန်တကယ် ကျိုးနွံနာခံသောသူများ မဟုတ်သေးပေ။ ၎င်းတို့သည် သမ္မာတရားကိုချစ်သည်၊ သမ္မာတရားကို လိုက်စားလိုစိတ်ရှိသည်၊ သမ္မာတရားအတွက် ကြိုးပမ်းလိုစိတ်ရှိသည်ဟု ၎င်းတို့ အခိုင်အမာပြောရုံသာ ရှိသည့်တိုင်အောင် ၎င်းတို့၏ စိတ်ဆုံးဖြတ်ချက် မည်မျှတည်တံ့မည်ကို မသိရသေးပေ။ သမ္မာတရားကို မလိုက်စားသောသူတို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို အချိန်မရွေး၊ နေရာမရွေး ထုတ်ဖော်တတ်သည်။ ၎င်းတို့သည် ၎င်းတို့၏ တာဝန်အပေါ် တာဝန်သိတတ်စိတ် တစ်စက်မျှ မရှိပေ။ ၎င်းတို့သည် မကြာခဏ ဝတ်ကျေတမ်းကျေပြုသည်။ ၎င်းတို့ဆန္ဒရှိသလို လုပ်ဆောင်ကြသည်။ ပြုပြင်ခြင်းကို လက်ခံနိုင်စွမ်းပင် မရှိကြပေ။ ၎င်းတို့သည် အပျက်သဘောဆောင်ပြီး အားနည်းလာသည်နှင့်တစ်ပြိုင်နက် မိမိတို့၏ အလုပ်ကို စွန့်ပစ်တတ်ကြသည်။ ဤသို့ မကြာခဏ ဖြစ်ပျက်သည်။ ဤထက်ပို၍ အဖြစ်များသောအရာမရှိပေ။ ဤသည်မှာ သမ္မာတရားကို မလိုက်စားသောသူအားလုံး ပြုမူဆောင်ရွက်သည့်ပုံစံ ဖြစ်သည်။ ထို့ကြောင့် လူတို့သည် သမ္မာတရားကို မရရှိသေးသည့်အခါတွင် စိတ်မချရဘဲ မယုံကြည်ထိုက်ပေ။ ၎င်းတို့သည် မယုံကြည်ထိုက်သည်ဆိုသည်မှာ မည်သည့်အဓိပ္ပာယ်ဖြစ်သနည်း။ ဤသည်မှာ ၎င်းတို့သည် အခက်အခဲများ၊ သို့မဟုတ် ဆုတ်ဆိုင်းမှုများ ကြုံတွေ့ရသောအခါတွင် ကျရှုံးနိုင်ခြေများပြီး အပျက်သဘောဆောင်ကာ အားနည်းလာနိုင်ခြေများသည်ကို ဆိုလိုသည်။ မကြာခဏ အပျက်သဘောဆောင်ပြီး အားနည်းသူသည် ယုံကြည်ထိုက်သောသူတစ်ယောက် ဖြစ်သလော။ သေချာပေါက်မဟုတ်ပေ။ သို့သော် သမ္မာတရားကို နားလည်သောသူတို့သည် ကွဲပြားခြားနားသည်။ သမ္မာတရားကို အမှန်တကယ် နားလည်သောသူတို့သည် အသေအချာပင် ဘုရားသခင်ကို ကြောက်ရွံ့သော စိတ်နှလုံးနှင့် ဘုရားသခင်ကို ကျိုးနွံနာခံသောစိတ်နှလုံးရှိကြသည်။ ပြီးလျှင် ဘုရားသခင်ကို ကြောက်ရွံ့သော စိတ်နှလုံးရှိသောလူတို့သည်သာ ယုံကြည်ထိုက်သောလူများ ဖြစ်သည်။ ဘုရားသခင်ကို ကြောက်ရွံ့သော စိတ်နှလုံးမရှိသောသူတို့သည် မယုံကြည်ထိုက်ပေ။ ဘုရားသခင်ကို ကြောက်ရွံ့သော စိတ်နှလုံးမရှိသောသူတို့ကို မည်သို့ ချဉ်းကပ်သင့်သနည်း။ ချစ်ခင်သော ကူညီမှုနှင့် ပံ့ပိုးမှုကို ၎င်းတို့အား ပေးသင့်သည်မှာ မှန်ပေသည်။ ၎င်းတို့၏ တာဝန်ကို ထမ်းဆောင်သောအခါ ၎င်းတို့ကို ပို၍ နောက်ဆက်တွဲ လိုက်လုပ်ဆောင်သင့်သည်။ ပြီးလျှင် ကူညီမှုနှင့် ညွှန်ကြားမှု ပို၍ ပေးသင့်သည်။ ထိုအခါမှသာ ၎င်းတို့တာဝန်ကို ထိရောက်စွာ ထမ်းဆောင်ရန် စိတ်ချရနိုင်သည်။ ဤသို့လုပ်ဆောင်ရခြင်း၏ ရည်ရွယ်ချက်သည် အဘယ်နည်း။ အဓိက ရည်ရွယ်ချက်မှာ ဘုရားအိမ်တော်၏ အလုပ်ကို ထိန်းသိမ်းရန်ဖြစ်သည်။ ဒုတိယအနေဖြင့် ပြဿနာများကို အချိန်မီ ခွဲခြားဖော်ထုတ်ရန်၊ ၎င်းတို့ကို အချိန်မီ ပံ့ပိုးရန်၊ ၎င်းတို့ကို ထောက်ပံ့ရန်၊ သို့မဟုတ် ၎င်းတို့ကို ပြုပြင်ရန်၊ ၎င်းတို့၏ လမ်းလွဲမှုများကို တည့်မတ်ရန်နှင့် ၎င်းတို့၏ အားနည်းချက်များ၊ ချို့ယွင်းချက်များအတွက် ထေမိအောင် လုပ်ဆောင်ရန်ဖြစ်သည်။ ဤသည်မှာ လူတို့အတွက် အကျိုးဖြစ်သည်။ ဤအရာနှင့်ပတ်သက်၍ မလိုမုန်းထားခြင်းတစ်ခုမျှမရှိပေ။ လူတို့ကို ကြီးကြပ်ခြင်း၊ စောင့်ကြည့်လေ့လာခြင်း၊ ၎င်းတို့ကို နားလည်အောင် ကြိုးစားခြင်းတို့ အားလုံးသည် ဘုရားသခင်အား ယုံကြည်မှုတွင် မှန်ကန်သောလမ်းကြောင်းကို ၎င်းတို့ဝင်ရောက်စေဖို့ ကူညီပေးရန်၊ ၎င်းတို့တာဝန်ကို ဘုရားသခင်တောင်းဆိုသည့်အတိုင်းနှင့် စည်းမျဉ်းနှင့်အညီ ထမ်းဆောင်နိုင်အောင် ထောက်ကူပေးရန်၊ အဖျက်အမှောင့်လုပ်ခြင်းများ သို့မဟုတ် နှောင့်ယှက်ခြင်းများ တစ်ခုခုကို ဖြစ်စေခြင်းမှ ၎င်းတို့အား တားဆီးရန်နှင့် အချည်းနှီးဖြစ်သော အလုပ်ကို လုပ်ဆောင်ခြင်းမှ ၎င်းတို့ကို တားဆီးရန် ဖြစ်သည်။ ဤသို့လုပ်ဆောင်ခြင်း၏ ရည်ရွယ်ချက်သည် ၎င်းတို့အပေါ်တွင်လည်းကောင်း၊ ဘုရားအိမ်တော်၏ အလုပ်အပေါ်တွင်လည်းကောင်း တာဝန်ယူခြင်း လုံးလုံးဖြစ်သည်။ ဤတွင် မလိုမုန်းထားခြင်းမရှိပေ။ အကယ်၍ တစ်စုံတစ်ဦးက “သို့ဆိုလျှင် ဤသည်တို့မှာ ဘုရားအိမ်တော်က လူတို့အား ဆက်ဆံသည့် စည်းမျဉ်းများဖြစ်သည်။ ဤသည်တို့မှာ ၎င်းတို့ အသုံးပြုသည့် နည်းလမ်းများ ဖြစ်သည်။ ကျွန်ုပ်သည် ယခုမှစ၍ သတိထားရန် လိုအပ်သည်။ ဘုရားအိမ်တော်၌ လုံခြုံစိတ်ချရသည့် ခံစားချက် မရှိပါ။ သင့်ကို အမြဲတမ်း စောင့်ကြည့်နေသူတစ်ဦး ရှိသည်။ မိမိ၏ တာဝန်ကို ထမ်းဆောင်ရန် ခက်ခဲလှသည်”ဟု ပြောသည် ဆိုပါစို့။ ဤပြောဆိုချက်သည် မှန်ကန်သလော။ ထိုသို့သော ပြောဆိုချက်ကို မည်သည့် လူစားမျိုးက ပြောမည်နည်း။ (မယုံကြည်သူများ ဖြစ်ပါသည်။) မယုံကြည်သူများ၊ အဓိပ္ပာယ်မရှိသောလူများနှင့် ဝိညာဉ်ရေးရာ သိနားလည်မှု ကင်းမဲ့သောသူများဖြစ်သည်။ ၎င်းတို့သည် သမ္မာတရားကို နားမလည်ဘဲ နားဝေတိမ်တောင်ဖြစ်သော စကားများကို ပြောလေ့ရှိကြသည်။ ဤနေရာတွင် ပြဿနာမှာ အဘယ်နည်း။ ဤသည်တို့မှာ အသင်းတော်၏ အလုပ်ကို ဝေဖန်ပြီး ပြစ်တင်ရှုတ်ချသော စကားများ မဟုတ်လော။ ယင်းသည် သမ္မာတရားနှင့် အပြုသဘောဆောင်သော အရာများကို ဝေဖန်ခြင်းနှင့် ပြစ်တင်ရှုတ်ချခြင်းလည်း ဖြစ်သည်။ ထိုသို့သောစကားများကို ပြောဆိုနိုင်စွမ်းရှိသောသူတို့သည် ဧကန်မုချ သမ္မာတရားကို နားမလည်သော နားဝေတိမ်တောင်ဖြစ်သူများ ဖြစ်ကြသည်။ ၎င်းတို့သည် သမ္မာတရားကို မချစ်သော မယုံကြည်သူများချည်းသာ ဖြစ်ကြသည်။

ဘုရားအိမ်တော်သည် တာဝန်တစ်ခုကို ထမ်းဆောင်ကြသူများကို ကြီးကြပ်သည်၊ စောင့်ကြည့်လေ့လာသည်၊ နားလည်ရန် ကြိုးစားသည်။ ဘုရားအိမ်တော်၏ ဤစည်းမျဉ်းကို သင်တို့ လက်ခံနိုင်ကြသလော။ (လက်ခံနိုင်ပါသည်။) သင်သည် ဘုရားအိမ်တော်က သင့်ကို ကြီးကြပ်ခြင်း၊ စောင့်ကြည့်လေ့လာခြင်း၊ နားလည်ရန် ကြိုးစားခြင်းတို့ကို လက်ခံနိုင်လျှင် ယင်းမှာ အလွန်ကောင်းမွန်သည့် အရာတစ်ခု ဖြစ်သည်။ ယင်းမှာ သင်၏ တာဝန်ကို ကောင်းမွန်စွာ ဖြည့်ဆည်းရာတွင်လည်းကောင်း၊ သင်၏ တာဝန်ကို စံနှုန်းပြည့်မီသော နည်းလမ်းဖြင့် လုပ်ဆောင်နိုင်ပြီး ဘုရားသခင်၏ ရည်ရွယ်ချက်များကို အထမြောက်အောင် လုပ်ဆောင်ရာတွင်လည်းကောင်း သင့်အတွက် အကူအညီဖြစ်၏။ ယင်းသည် သင့်ကို အကျိုးပြုပြီး ကူညီသည်၊ မည်သည့်ဆိုးကျိုးမျှ လုံးဝမရှိပေ။ သင်သည် ဤစည်းမျဉ်းကို နားလည်ပြီးသည်နှင့်တစ်ပြိုင်နက် ခေါင်းဆောင်များ၊ အမှုဆောင်များနှင့် ဘုရားသခင် ရွေးချယ်ထားသောလူများ၏ ကြီးကြပ်မှုကို အတိုက်အခံလုပ်သည့် သို့မဟုတ် သတိထားရှောင်သည့် ခံစားချက်တစ်ခုမျှ သင့်ထံတွင် နောက်ထပ် မရှိသင့်တော့သည် မဟုတ်လော။ တစ်ခါတစ်ရံ တစ်စုံတစ်ဦးက သင့်ကို နားလည်ရန်၊ သင့်ကို စောင့်ကြည့်ရန်၊ သင်၏အလုပ်ကို ကြီးကြပ်ရန် ကြိုးစားလျှင်ပင် ဤသည်မှာ ပုဂ္ဂိုလ်ရေးအရ သဘောထားရသည့်အရာတစ်ခု မဟုတ်ချေ။ ငါသည် အဘယ်ကြောင့် ဤသို့ ပြောရသနည်း။ အကြောင်းမှာ ယခု သင်၏ လက်ထဲတွင်ရှိသော လုပ်ငန်းဆောင်တာများ၊ သင်ထမ်းဆောင်သည့် တာဝန်နှင့် သင်လုပ်ဆောင်သည့် မည်သည့်အလုပ်မဆိုသည် မည်သည့်လူတစ်ဦးတစ်ယောက်၏ ကိုယ်ရေးကိုယ်တာကိစ္စများ သို့မဟုတ် ပုဂ္ဂိုလ်ရေးအလုပ် မဟုတ်သောကြောင့် ဖြစ်သည်။ ယင်းတို့သည် ဘုရားအိမ်တော်၏ အလုပ်နှင့် ဆက်စပ်သကဲ့သို့ ဘုရားသခင်၏ အလုပ်၏ အစိတ်အပိုင်းတစ်ခုနှင့် သက်ဆိုင်သည်။ သို့ဖြစ်၍ တစ်စုံတစ်ဦးက သင့်အား အနည်းငယ် ကြီးကြပ်သည့်အခါတွင်ဖြစ်စေ၊ စောင့်ကြည့်လေ့လာသည့်အခါတွင်ဖြစ်စေ၊ သင့်ကို နက်ရှိုင်းသောအဆင့်၌ နားလည်ရန် ကြိုးစားသည့်အခါတွင်ဖြစ်စေ၊ သင်နှင့် ရင်းရင်းနှီးနှီး ပြောဆိုရန်နှင့် ဤအချိန်အတွင်း သင်၏ အခြေအနေ မည်သို့ရှိသည်ကို သိရှိရန် ကြိုးစားသည့်အခါတွင်ဖြစ်စေ၊ တစ်ခါတစ်ရံ ၎င်းတို့၏ သဘောထား အနည်းငယ် ပို၍ ပြင်းထန်ပြီး ၎င်းတို့က သင့်ကို အနည်းငယ် ပြုပြင်ခြင်း၊ ဆုံးမပဲ့ပြင်ခြင်း၊ ပြစ်တင်ဆုံးမခြင်းတို့ ပြုသည့်အခါတွင်ပင်ဖြစ်စေ ဤအရာအားလုံးမှာ ၎င်းတို့သည် ဘုရားအိမ်တော်၏ အလုပ်အပေါ်တွင် အသိစိတ်ရှိပြီး တာဝန်သိသော သဘောထားတစ်ခု ရှိသောကြောင့် ဖြစ်သည်။ သင်သည် ဤအရာအပေါ် အပျက်သဘောဆောင်သော အတွေးအခေါ်တစ်ခုမျှ မရှိသင့်သည့်အပြင် အပျက်သဘောဆောင်သော စိတ်ခံစားချက်များဖြင့် သင် မတုံ့ပြန်သင့်ချေ။ အခြားသူများက သင့်ကို ကြီးကြပ်ခြင်း၊ စောင့်ကြည့်လေ့လာခြင်းနှင့် နားလည်ရန် ကြိုးစားခြင်းတို့ကို သင်လက်ခံနိုင်လျှင် မည်သည့်အရာကို ဆိုလိုသနည်း။ ယင်းမှာ သင်၏ စိတ်နှလုံးထဲတွင် ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းကို သင်လက်ခံသည်ဟု ဆိုလိုသည်။ သင်သည် လူတို့၏ ကြီးကြပ်ခြင်း၊ စောင့်ကြည့်လေ့လာခြင်းနှင့် သင့်ကို နားလည်ရန် ကြိုးပမ်းခြင်းတို့ကို လက်မခံဘဲ ယင်းကိုပင် သင်ပြန်လည်တွန်းလှန်လျှင် သင်သည် ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းကို လက်ခံနိုင်စွမ်း ရှိမည်လော။ ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းသည် လူတို့က သင့်ကို နားလည်ရန် ကြိုးစားသည့်အချိန်ထက် ပို၍ အသေးစိတ်ကျသည်၊ နက်နဲသည်၊ တိကျမှန်ကန်သည်။ ဘုရားသခင်၏ တောင်းဆိုချက်များသည် များစွာ ပို၍ သတ်သတ်မှတ်မှတ်ဖြစ်သည်၊ တင်းကျပ်သည်၊ နက်နဲသည်။ ဘုရားသခင် ရွေးချယ်ထားသောလူများ၏ ကြီးကြပ်ခြင်းကိုပင် သင်လက်မခံနိုင်လျှင် သင်သည် ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းကို လက်ခံနိုင်သည်ဟူသော သင်၏ အခိုင်အမာဆိုချက်များသည် အနှစ်သာရမရှိသော စကားများ မဟုတ်လော။ သင်သည် ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းနှင့် စစ်ဆေးမှုကို လက်ခံနိုင်ရန်အလို့ငှာ သင်သည် ဘုရားအိမ်တော်၊ ခေါင်းဆောင်များနှင့် အမှုဆောင်များ၊ သို့မဟုတ် ညီအစ်ကိုမောင်နှမများ၏ ကြီးကြပ်ခြင်းကို ဦးစွာ လက်ခံရမည် ဖြစ်သည်။ အချို့လူများက “ကျွန်ုပ်တွင် လူ့အခွင့်အရေးရှိသည်၊ ကျွန်ုပ်တွင် ကျွန်ုပ်၏ လွတ်လပ်ခွင့်ရှိသည်၊ ကျွန်ုပ်တွင် ကိုယ်ပိုင်အလုပ်လုပ်သည့်နည်းလမ်း ရှိသည်။ ကျွန်ုပ်လုပ်ဆောင်သမျှ အရာတိုင်းတွင် ကြီးကြပ်ခြင်းနှင့် စစ်ဆေးခြင်းကို ခံရခြင်းသည် အလွန် ချုပ်ချယ်သော နေထိုင်မှုပုံစံတစ်ခု မဟုတ်လော။ ကျွန်ုပ်၏ လူ့အခွင့်အရေးများ အဘယ်မှာနည်း။ ကျွန်ုပ်၏ လွတ်လပ်ခွင့် အဘယ်မှာနည်း”ဟု ပြောကြသည်။ ဤပြောဆိုချက်သည် မှန်ကန်သလော။ လူ့အခွင့်အရေးနှင့် လွတ်လပ်ခွင့်သည် သမ္မာတရားဖြစ်သလော။ သမ္မာတရား မဟုတ်ပေ။ လူ့အခွင့်အရေးနှင့် လွတ်လပ်ခွင့်သည် လူ့အဖွဲ့အစည်းတွင် လူတို့ကို ဆက်ဆံသည့် အတော်အတန် ယဉ်ကျေးပြီး တိုးတက်သော နည်းလမ်းများမျှသာ ဖြစ်သော်လည်း ဘုရားအိမ်တော်၌ ဘုရားသခင်၏ နှုတ်ကပတ်တော်နှင့် သမ္မာတရားက အရာအားလုံး၏ အထက်တွင်ရှိသည်။ “လူ့အခွင့်အရေး”နှင့် “လွတ်လပ်ခွင့်” တို့နှင့် တစ်တန်းတည်းထား၍ ပြောဆို၍မရနိုင်ပေ။ ထို့ကြောင့် ဘုရားအိမ်တော်၌ လုပ်ဆောင်သည့် မည်သည့်အရာမဆိုသည် ဘာသာတရားမရှိသူများ၏ လောကမှ မြင့်မားသော သီအိုရီများ သို့မဟုတ် အသိပညာကို အခြေမခံဘဲ ဘုရားသခင်၏ နှုတ်ကပတ်တော်နှင့် သမ္မာတရားကို အခြေခံသည်။ သို့ဖြစ်၍ အချို့လူများက လူ့အခွင့်အရေးနှင့် လွတ်လပ်ခွင့်ကို ၎င်းတို့ လိုချင်သည်ဟု ပြောသည့်အခါ ဤသည်မှာ စည်းမျဉ်းများနှင့် ကိုက်ညီသလော။ (မကိုက်ညီပါ။) ဤအရာက တာဝန်ထမ်းဆောင်ခြင်း၏ စည်းမျဉ်းနှင့် ကိုက်ညီခြင်းမရှိသည်မှာ အလွန်သိသာထင်ရှားသည်။ သင်သည် ငွေရှာရန် လူ့အဖွဲ့အစည်းတွင် အလုပ်လုပ်နေခြင်းမဟုတ်ဘဲ ဘုရားအိမ်တော်၌ ဖန်ဆင်းခံတစ်ဦး၏ တာဝန်ကို ထမ်းဆောင်နေခြင်း ဖြစ်သည်။ သို့ဖြစ်၍ သင်၏ လူ့အခွင့်အရေးများကို ကာကွယ်ပေးရန် သင့်အတွက် မည်သူကမျှ ရပ်တည်ပေးဖို့ မလိုအပ်ပေ။ ထိုသို့သောအရာများသည် မလိုအပ်ချေ။ လူအများစုသည် လူ့အခွင့်အရေးနှင့် လွတ်လပ်ခွင့်တို့နှင့်စပ်လျဉ်း၍ ပိုင်းခြားသိမြင်နိုင်စွမ်း ရှိကြသလော။ ဤအရာများသည် လူ့အတွေးအခေါ်များ၊ ရှုထောင့်အမြင်များနှင့် သက်ဆိုင်ပြီး သမ္မာတရားကဲ့သို့ တစ်တန်းတည်းထား၍ ပြောဆို၍မရနိုင်ပေ။ ထိုသို့သော စိတ်ကူးများသည် ဘုရားအိမ်တော်၌ အရာမဝင်ပေ။ ခေါင်းဆောင်တစ်ဦးက သင်၏အလုပ်ကို ကြီးကြပ်ခြင်းသည် ကောင်းသောအရာတစ်ခု ဖြစ်သည်။ အဘယ်ကြောင့်နည်း။ အကြောင်းမှာ ယင်းက ၎င်းတို့သည် အသင်းတော်၏ အလုပ်အတွက် တာဝန်ယူနေသည်ဟု ဆိုလိုသောကြောင့် ဖြစ်သည်။ ဤသည်မှာ ၎င်းတို့၏ တာဝန်၊ ၎င်းတို့၏ တာဝန်ယူမှု ဖြစ်သည်။ ဤတာဝန်ကို ကောင်းမွန်စွာ ဖြည့်ဆည်းနိုင်ခြင်းက ၎င်းတို့သည် အရည်အချင်းရှိသော ခေါင်းဆောင်တစ်ဦး၊ ခေါင်းဆောင်ကောင်းတစ်ဦး ဖြစ်ကြောင်း သက်သေပြသည်။ သင့်ကို လုံးဝလွတ်လပ်ခွင့်နှင့် လူ့အခွင့်အရေးများ ပေးထားပြီး သင်သည် သင်အလိုရှိသမျှကို လုပ်ဆောင်နိုင်လျှင်၊ သင်၏ အလိုဆန္ဒများကို လိုက်နာနိုင်လျှင်၊ လွတ်လပ်မှုအပြည့်နှင့် ဒီမိုကရေစီကို ခံစားနိုင်လျှင်၊ သင်လုပ်ဆောင်သည့်အရာ သို့မဟုတ် သင်လုပ်ဆောင်ပုံ မည်သို့ပင်ဖြစ်စေ ခေါင်းဆောင်က ဂရုမစိုက်ဘဲ သို့မဟုတ် ကြီးကြပ်ခြင်းမရှိလျှင်၊ သင့်ကို မည်သည့်အခါမျှ မေးခွန်းမထုတ်လျှင်၊ သင်၏အလုပ်ကို မစစ်ဆေးလျှင်၊ ပြဿနာများ တွေ့ရှိသည့်အခါ ထုတ်မပြောလျှင်၊ သင့်ကို ချော့မော့ခြင်း သို့မဟုတ် ညှိနှိုင်းခြင်းတို့သာ ပြုလျှင် ၎င်းတို့သည် ခေါင်းဆောင်ကောင်းတစ်ဦး ဖြစ်မည်လော။ မဟုတ်သည်မှာ ရှင်းနေပါသည်။ ထိုသို့သော ခေါင်းဆောင်သည် သင့်ကို အန္တရာယ်ပြုနေခြင်း ဖြစ်သည်။ ၎င်းတို့သည် သင်၏ မကောင်းမှုပြုခြင်းကို လိုက်လျောသည်၊ သင်သည် စည်းမျဉ်းများကို ဆန့်ကျင်ပြီး သင်အလိုရှိသကဲ့သို့ လုပ်ဆောင်သည်ကို ခွင့်ပြုသည်။ ၎င်းတို့သည် သင့်ကို မီးကျင်းထဲသို့ တွန်းချနေခြင်း ဖြစ်သည်။ ဤသည်မှာ တာဝန်သိပြီး စံနှုန်းပြည့်မီသော ခေါင်းဆောင်တစ်ဦး မဟုတ်ချေ။ တစ်ဖက်တွင်မူ ခေါင်းဆောင်တစ်ဦးက သင့်ကို ပုံမှန် ကြီးကြပ်နိုင်လျှင်၊ သင်၏အလုပ်ထဲမှ ပြဿနာများကို ရှာဖွေဖော်ထုတ်ပြီး သင့်ကို အချိန်မီ သတိပေးခြင်း သို့မဟုတ် ပြစ်တင်ကြိမ်းမောင်းပြီး ဖော်ထုတ်ခြင်း၊ သင်၏ မှားယွင်းသော လိုက်စားမှုများနှင့် သင်၏ တာဝန်ကို ထမ်းဆောင်ရာတွင် လမ်းလွဲမှုများကို အချိန်မီ ပြုပြင်ပေးပြီး ကူညီပေးလျှင်၊ ၎င်းတို့၏ ကြီးကြပ်မှု၊ ပြစ်တင်ကြိမ်းမောင်းမှု၊ ထောက်ပံ့မှု၊ အကူအညီတို့အောက်တွင် သင်၏ တာဝန်အပေါ် မှားယွင်းသော သဘောထား ပြောင်းလဲသွားလျှင်၊ သင်သည် အဓိပ္ပာယ်မရှိသော အမြင်အချို့ကို စွန့်ပယ်နိုင်လျှင်၊ သင်၏ ကိုယ်ပိုင်စိတ်ကူးများနှင့် စိတ်လိုက်မာန်ပါ ဖြစ်ခြင်းမှ ဖြစ်ပေါ်လာသော အရာများ တဖြည်းဖြည်း လျော့နည်းသွားလျှင်၊ သင်သည် မှန်ကန်ပြီး သမ္မာတရားစည်းမျဉ်းများနှင့်အညီ ဖြစ်သော ပြောဆိုချက်များနှင့် အမြင်များကို အေးဆေးတည်ငြိမ်စွာ လက်ခံနိုင်လျှင် ဤသည်မှာ သင့်အတွက် အကျိုးရှိသည် မဟုတ်လော။ အကျိုးကျေးဇူးများမှာ အမှန်ပင် ကြီးမားလှပေသည်။

ဘုရားအိမ်တော်သည် ၎င်း၏ ခေါင်းဆောင်များနှင့် အမှုဆောင်များကို ကြီးကြပ်ခြင်း၊ စောင့်ကြည့်လေ့လာခြင်းနှင့် နားလည်ခြင်းတို့ကို ကျင့်သုံးခြင်းဖြင့် ဆက်ဆံသည်။ လူတို့ကို ဤနည်းလမ်းဖြင့် ဆက်ဆံခြင်းအတွက် အခြေခံအကြောင်းရင်းမှာ အဘယ်နည်း။ လူတို့ကို ဤပုံစံဖြင့် အဘယ်ကြောင့် ဆက်ဆံရသနည်း။ ယင်းသည် လူတစ်ဦး၏ တာဝန်အပေါ် သစ္စာစောင့်သိခြင်း၊ အလေးအနက်ထားခြင်းနှင့် တာဝန်သိခြင်းဆိုင်ရာ စည်းမျဉ်းများမှ ဖြစ်ပေါ်လာသော နည်းလမ်းနှင့် လုပ်နည်းကိုင်နည်းတစ်ခု မဟုတ်လော။ (ဟုတ်ပါသည်။) အကယ်၍ ခေါင်းဆောင်တစ်ဦးသည် ၎င်းတို့၏ တာဝန်များကို ထမ်းဆောင်ရာတွင် ၎င်းတို့ တာဝန်ယူရသောလူများကို မည်သည့်အခါမျှ ကြီးကြပ်ခြင်း၊ စောင့်ကြည့်လေ့လာခြင်း၊ သို့မဟုတ် နက်ရှိုင်းစွာ နားလည်ခြင်း မရှိပါက ၎င်းတို့၏ တာဝန်အပေါ် သစ္စာစောင့်သိသော ခေါင်းဆောင်တစ်ဦးအဖြစ် ၎င်းတို့ကို မှတ်ယူ၍ရနိုင်သလော။ သိသာထင်ရှားစွာပင် မှတ်ယူ၍မရပေ။ သင်တို့၏ ခေါင်းဆောင်များ၊ အမှုဆောင်များနှင့် ကြီးကြပ်ရေးမှူးများသည် သင်၏အလုပ်ကို စစ်ဆေးဖူးသလော။ ၎င်းတို့သည် သင့်အလုပ်၏ တိုးတက်မှုအကြောင်း စုံစမ်းမေးမြန်းဖူးသလော။ ၎င်းတို့သည် သင်၏အလုပ်တွင် ပေါ်ပေါက်ခဲ့သော ပြဿနာများကို ဖြေရှင်းပေးဖူးသလော။ ၎င်းတို့သည် သင်၏အလုပ်တွင်ရှိသည့် သိသာထင်ရှားသော အပြစ်အနာအဆာများ သို့မဟုတ် လမ်းလွဲမှုများကို ပြုပြင်ပေးဖူးသလော။ ၎င်းတို့သည် သင်၏ လူ့သဘာဝနှင့်ဆိုင်သည့် အမျိုးမျိုးသော သရုပ်သကန်များနှင့် ထုတ်ဖော်ပြသမှုများ၊ အသက်ဝင်ရောက်မှုအပေါ် သင်၏ လိုက်စားခြင်းတို့နှင့်ပတ်သက်၍ အကူအညီ၊ ထောက်ပံ့မှု၊ ပံ့ပိုးမှု၊ သို့မဟုတ် ပြုပြင်ခြင်းတို့ကို ပေးဖူးသလော။ အကယ်၍ ခေါင်းဆောင်တစ်ဦးသည် သာမန်တာဝန်များကို ထမ်းဆောင်နေသူများအတွက် လမ်းညွှန်မှုကို မည်သည့်အခါမျှ မပေးရုံသာမက အရေးပါသောအလုပ်တွင် ပါဝင်နေသူများအတွက် မိတ်သဟာယ၊ အကူအညီ၊ သို့မဟုတ် ပံ့ပိုးမှုကိုလည်း မည်သည့်အခါမျှ မပေးပါက၊ ကြီးကြပ်ခြင်း၊ စောင့်ကြည့်လေ့လာခြင်း၊ သို့မဟုတ် နက်ရှိုင်းစွာ နားလည်ခြင်းတို့ကို မဆိုထားနှင့်၊ ဤသရုပ်သကန်များနှင့် လုပ်ဆောင်ချက်များမရှိပါက၊ ဤခေါင်းဆောင်ကို လက်တွေ့ကျသော အလုပ်ကို လုပ်ဆောင်သည့် ခေါင်းဆောင်တစ်ဦးအဖြစ် မှတ်ယူ၍ရသလော။ ၎င်းတို့သည် ခေါင်းဆောင်တစ်ဦးအဖြစ် စံနှုန်းပြည့်မီသလော။ (မပြည့်မီပါ။) အချို့လူများက “ကျွန်ုပ်တို့၏ ခေါင်းဆောင်သည် တစ်ပတ်လျှင် နှစ်ကြိမ် ကျွန်ုပ်တို့အတွက် စုဝေးပွဲများ ကျင်းပပေးသည်၊ ဘုရားသခင်၏ နှုတ်ကပတ်တော်များကို အနည်းငယ် မိတ်သဟာယဖွဲ့ပြီး ထို့နောက်တွင် အထက်မှ မိတ်သဟာယအချို့ကို ဖတ်ပြကာ တစ်ခါတစ်ရံ ၎င်းတို့၏ ပုဂ္ဂိုလ်ရေး အတွေ့အကြုံဆိုင်ရာ သိနားလည်မှုအကြောင်း မိတ်သဟာယဖွဲ့သည်။ သို့သော် ၎င်းတို့သည် ကျွန်ုပ်တို့၏ အမျိုးမျိုးသော အခြေအနေများအပြင် ကျွန်ုပ်တို့၏ တာဝန်များကို ထမ်းဆောင်စဉ်တွင်ဖြစ်စေ၊ အသက်ဝင်ရောက်မှုတွင်ဖြစ်စေ ကြုံတွေ့ရသည့် အခက်အခဲများနှင့်စပ်လျဉ်း၍ မည်သည့်အကြံဉာဏ်မျှ၊ ထောက်ပံ့မှုများမျှ၊ သို့မဟုတ် အကူအညီကိုမျှ လုံးဝ မပေးခဲ့ပါ”ဟု ပြောကြသည်။ ဤခေါင်းဆောင်နှင့်ပတ်သက်၍ သင်တို့ မည်သို့ထင်မြင်သနည်း။ (၎င်းတို့ စံနှုန်းမပြည့်မီပါ၊ အယောင်ဆောင်ခေါင်းဆောင်တစ်ဦး ဖြစ်ပါသည်။) အကယ်၍ ခေါင်းဆောင်တစ်ဦးသည် ၎င်းတို့၏ ကိုယ်ပိုင်အလုပ် သို့မဟုတ် ၎င်းတို့ လက်အောက်ရှိလူများ၏ အမျိုးမျိုးသော အခြေအနေများကို ဂရုမစိုက်သည့်အပြင်၊ ၎င်းတို့၏ တာဝန်ဝတ္တရားများကိုလည်း မဖြည့်ဆည်းပါက ၎င်းတို့သည် ခေါင်းဆောင်တစ်ဦးအဖြစ် စံနှုန်းပြည့်မီခြင်းမရှိပေ။ ၎င်းတို့သည် မည်သူ့ကိုမျှ ကြီးကြပ်ခြင်းမရှိ၊ စောင့်ကြည့်လေ့လာခြင်းမရှိ၊ သို့မဟုတ် နားလည်ရန် မကြိုးစားကြပေ။ အကြိမ်တိုင်းတွင်၊ ၎င်းတို့နှင့် သင်၏ စကားစမြည်ပြောဆိုမှုများက ဤသို့ဖြစ်သည်- “ဤလူသည် ယခု မည်သို့နေသနည်း။” “ကျွန်ုပ်သည် ၎င်းတို့ကို လက်ရှိ စောင့်ကြည့်လေ့လာနေပါသည်။” “သင် စောင့်ကြည့်လေ့လာနေသည်မှာ မည်မျှကြာပြီနည်း။ ၎င်းတို့နှင့် သင်ရင်းနှီးပါသလော။” “ကျွန်ုပ် ၎င်းတို့ကို တစ်နှစ် သို့မဟုတ် နှစ်နှစ်ကြာ စောင့်ကြည့်လေ့လာနေပြီးဖြစ်ပါသည်။ ကျွန်ုပ် ၎င်းတို့နှင့် သိပ်ရင်းနှီးခြင်း မရှိသေးပါ။” “ထိုလူကော မည်သို့နည်း။” “၎င်းတို့နှင့်ပတ်သက်၍ ကျွန်ုပ် သိပ်မရှင်းလင်းသေးပါ၊ သို့သော် ၎င်းတို့သည် မိမိတို့၏ တာဝန်ကို ထမ်းဆောင်ရာတွင် ဒုက္ခခံနိုင်ပြီး စိတ်ပိုင်းဖြတ်မှုရှိကာ ဘုရားသခင်အတွက် မိမိတို့ကိုယ်ကို အသုံးခံရန် လိုလားပါသည်။” “ထိုအရာအားလုံးမှာ အပေါ်ယံသာ ဖြစ်သည်။ ၎င်းတို့၏ သမ္မာတရားကို လိုက်စားခြင်းနှင့်ပတ်သက်၍ကော မည်သို့နည်း။” “ထိုအကြောင်းကိုလည်း ကျွန်ုပ် လေ့လာရမည်လော။ ကောင်းပြီ၊ ကျွန်ုပ် ယင်းကို စစ်ဆေးကြည့်ပါမည်။” ၎င်းတို့က စစ်ဆေးကြည့်မည်ဟု ပြောပြီးနောက် ရလဒ်များအတွက် သင် မည်မျှကြာအောင် စောင့်ဆိုင်းရန် လိုအပ်မည်မှာ မသိရပေ။ ယင်းမှာ မသေချာမရေရာသည့်အရာ ဖြစ်သည်။ ထိုသို့သော အယောင်ဆောင်ခေါင်းဆောင်များသည် ၎င်းတို့၏ အလုပ်တွင် ယုံကြည်ထိုက်ခြင်း မရှိပေ။

သင်တို့၏ အသင်းတော်ခေါင်းဆောင်များနှင့် သင်တို့၏ ကြီးကြပ်ရေးမှူးများသည် သင်တို့၏ အလုပ်အပေါ် တာဝန်ယူသော သဘောထား ရှိကြသလော။ ၎င်းတို့သည် အလုပ်နှင့်စပ်လျဉ်း၍ သင်တို့၏ အခြေအနေများကို အမှန်တကယ် သဘောပေါက်နားလည်ကြသလော။ အလုပ်၏ ဤကဏ္ဍကို ကောင်းမွန်စွာ ဖြေရှင်းပြီးပြီလော။ (မဖြေရှင်းရသေးပါ။) ၎င်းတို့ထဲမှ မည်သူကမျှ ဤကဏ္ဍကို ကောင်းမွန်စွာ မဖြေရှင်းသေးပေ။ မည်သူကမျှ မိမိတို့၏ တာဝန်အပေါ် သစ္စာစောင့်သိပြီး အလုပ်အတွက် အလေးအနက်ထားကာ တာဝန်သိသည့်အဆင့်သို့ မရောက်ရှိကြပေ။ သို့ဆိုလျှင် ဤအရာကို စွမ်းဆောင်ရရှိခြင်းက လွယ်ကူသလော။ ခက်ခဲသလော။ မခက်ခဲပေ။ သင်သည် အတိုင်းအတာတစ်ခုအထိ အစွမ်းအစကို အမှန်တကယ် ပိုင်ဆိုင်လျှင်၊ သင်တာဝန်ရှိသည့် နယ်ပယ်အတွင်းတွင် အတတ်ပညာဆိုင်ရာ ကျွမ်းကျင်မှုများကို အမှန်တကယ် နားလည်သဘောပေါက်လျှင် သင်၏အလုပ်အကိုင်နှင့်ပတ်သက်ပြီး အကျွမ်းတဝင်ရှိလျှင် သင်သည် စကားတစ်ရပ်ကို လိုက်နာရန်သာလိုပြီး သင်၏တာဝန်တွင် သစ္စာရှိနိုင်လိမ့်မည်။ ယင်းက မည်သည့်စကားဖြစ်သနည်း။ “စိတ်နှစ်လုပ်ကိုင်လော့။” သင်သည် အမှုအရာများအပေါ် စိတ်နှစ်လျှင်၊ လူတို့အပေါ် စိတ်နှစ်လျှင် သင်၏တာဝန်တွင် သစ္စာရှိပြီး တာဝန်သိတတ်နိုင်လိမ့်မည်။ ဤစကားက လက်တွေ့လုပ်ဆောင်ရန် လွယ်ကူသလော။ ဤအရာကို မည်သို့လက်တွေ့လုပ်ဆောင်သနည်း။ ယင်းမှာ ကြားရန် သင်၏နားကို အသုံးပြုဖို့ မဆိုလိုသကဲ့သို့ တွေးရန် သင်၏ စိတ်ကို အသုံးပြုရန်လည်း မဆိုလိုပေ။ ယင်းမှာ သင်၏ စိတ်နှလုံးကို အသုံးပြုခြင်းအား ဆိုလိုသည်။ လူတစ်ဦးသည် မိမိ၏ စိတ်နှလုံးကို အမှန်တကယ် အသုံးပြုနိုင်ပါက တစ်စုံတစ်ယောက်က တစ်ခုခုလုပ်သည်ကို၊ တစ်နည်းနည်းဖြင့် ပြုမူသည်ကို သို့မဟုတ် တစ်စုံတစ်ခုအပေါ် တုံ့ပြန်မှုတစ်မျိုးမျိုးရှိသည်ကို သူ၏ မျက်လုံးများက မြင်သောအခါ၊ သို့မဟုတ် လူအချို့၏ ထင်မြင်ချက်များ သို့မဟုတ် ငြင်းခုံမှုများကို သူ၏ နားများက ကြားသောအခါ ဤအရာများကို တွေးတောချိန်ဆရန် သူ၏ စိတ်နှလုံးကို အသုံးပြုခြင်းအားဖြင့် သူ၏ စိတ်တွင် စိတ်ကူး၊ အမြင်နှင့် သဘောထားအချို့ ဖြစ်ပေါ်လာလိမ့်မည်။ ဤစိတ်ကူး၊ အမြင်နှင့် သဘောထားများသည် ထိုလူ၊ သို့မဟုတ် အမှုအရာအပေါ် လေးနက်သော၊ တိကျသော၊ မှန်ကန်သော နားလည်မှုရှိစေလိမ့်မည်။ တစ်ချိန်တည်းတွင် သင့်တော်သော၊ မှန်ကန်သော အကဲဖြတ်မှုနှင့် စည်းမျဉ်းများဖြစ်ပေါ်လိမ့်မည်။ လူတစ်ဦးသည် မိမိ၏ စိတ်နှလုံးကို အသုံးပြုသည့် ဤသရုပ်သကန်များရှိသည့်အခါမှသာ သူသည် မိမိ၏တာဝန်ကို သစ္စာစောင့်သိသည်ဟု ဆိုလိုသည်။ သို့သော် သင်သည် အမှုအရာများအပေါ် စိတ်မနှစ်လျှင်၊ ဤအရာအတွက် စိတ်မပါလျှင် သင်၏မျက်လုံးများသည် သင်မြင်သည့် မည်သည့်အရာကိုမဆို တုံ့ပြန်ခြင်း မရှိသည့်အပြင် သင်၏နားများသည်လည်း သင်ကြားသည့် မည်သည့်အရာကိုမဆို တုံ့ပြန်ခြင်း မရှိပေ။ သင်၏မျက်လုံးများသည် လူများ၊ ဖြစ်ရပ်များနှင့် အမှုအရာများကို မည်သည့်အခါမျှ စောင့်ကြည့်လေ့လာခြင်း မရှိ။ သင် အမှတ်တမဲ့ ကြုံတွေ့ရသည့် အကြောင်းအရာများကို ယင်းတို့က မလေ့လာပေ။ သင်၏စိတ်နှလုံးထဲတွင် သင်ကြားရသည့် အမျိုးမျိုးသော အသံများနှင့် အကြောင်းပြချက်များကို ပိုင်းခြားသိမြင်မည်မဟုတ်၊ သင်ကြားရသည့် သတင်းအချက်အလက်များကို သင်ပိုင်းခြားသိမြင်နိုင်လိမ့်မည် မဟုတ်ပေ။ ဤသည်မှာ မျက်စိဖွင့်ထားသော်လည်း မျက်မမြင်ဖြစ်ခြင်းနှင့် တူသည်။ လူတစ်ဦး၏ စိတ်နှလုံးသည် ကန်းနေသည့်အခါ ၎င်းတို့၏ မျက်လုံးများသည်လည်း ကန်းနေပေသည်။ သို့ဆိုလျှင် မျက်လုံးများဖြင့် အမှုအရာများကို စောင့်ကြည့်လေ့လာခြင်းနှင့် နားများဖြင့် အချက်အလက်များကို လက်ခံခြင်းမှ စိတ်ကူးများ၊ အမြင်များနှင့် သဘောထားများ ဖြစ်ပေါ်လာစေသည့်အရာမှာ အဘယ်နည်း။ ထိုအရာက အမှုအရာများအပေါ် သင် စိတ်နှစ်ခြင်းနှင့် သမ္မာတရားကို ရှာဖွေခြင်းတို့အပေါ်တွင် မူတည်သည်ချည်းသာ ဖြစ်သည်။ သင်သည် အမှုအရာများအပေါ် စိတ်နှစ်ထားလျှင် အချက်အလက်များကို သင် လက်ခံရရှိသည့်အခါတိုင်း၊ မြင်သည်ဖြစ်စေ ကြားသည်ဖြစ်စေ အမြင်များကို သင် ဖြစ်ပေါ်စေနိုင်လိမ့်မည်ဖြစ်ပြီး လူတစ်ဦး သို့မဟုတ် အမှုအရာတစ်ခုအပေါ် နက်ရှိုင်းသော သိနားလည်မှုတစ်ခု ရရှိနိုင်လိမ့်မည်ဖြစ်သည်။ သို့သော် သင်သည် အမှုအရာများအပေါ် စိတ်မနှစ်လျှင် လက်ခံရရှိထားသည့် မည်သည့် သတင်းအချက်အလက် ပမာဏကမျှ အသုံးဝင်မည်မဟုတ်ပေ။ သင်သည် ယင်းကို ပိုင်းခြားသိမြင်ရန် သို့မဟုတ် ထိုးထွင်းသိမြင်ရန် စိတ်မနှစ်ထားလျှင် သင်သည် အသုံးမကျ၊ အသုံးမဝင်သည့်သူ ဖြစ်လာလျက် မည်သည့်အရာကိုမျှ ရရှိလိမ့်မည်မဟုတ်ပေ။ အသုံးမကျသောသူတစ်ဦးဆိုသည်မှာ မည်သည့်အရာကို ရည်ညွှန်းသနည်း။ ယင်းက မိမိ၏ တာဝန်ကို ထမ်းဆောင်ရာတွင် စိတ်မနှစ်သောသူတစ်ဦးကို ရည်ညွှန်းသည်။ ၎င်းတို့တွင် မျက်စိများနှင့် နားများ ရှိသော်လည်း ဤအရာများက အသုံးမဝင်ပေ။ စိတ်နှလုံးမရှိသောသူတစ်ဦးသည် မိမိ၏ တာဝန်အပေါ် သစ္စာစောင့်သိမည်မဟုတ်သည့်အပြင်၊ မိမိ၏ အလုပ်အပေါ် အလေးအနက်ထားပြီး တာဝန်သိသော သဘောထားတစ်ခုကိုလည်း စွမ်းဆောင်ရရှိမည်မဟုတ်ပေ။

ဘုရားအိမ်တော်သည် အသင်းတော်အလုပ်ကို တိုးတက်စေရန်နှင့် ဘုရားသခင် ရွေးချယ်ထားသောလူတို့ကို ဘုရားသခင်အား ယုံကြည်ခြင်း၏ မှန်ကန်သောလမ်းကြောင်းပေါ်သို့ တတ်နိုင်သမျှ အမြန်ဆုံး လမ်းညွှန်ရန် ရည်ရွယ်ချက်ဖြင့် အဆင့်အားလုံးတွင်ရှိသည့် ခေါင်းဆောင်များနှင့် အမှုဆောင်များကို နက်ရှိုင်းသော အဆင့်ဖြင့် စောင့်ကြည့်လေ့လာကာ သိနားလည်လျက် ၎င်းတို့အပေါ် ကြီးကြပ်မှုကို ကျင့်သုံးလေသည်။ ထို့ကြောင့် ခေါင်းဆောင်များနှင့် အမှုဆောင်များကို ကြီးကြပ်ခြင်းနှင့် စောင့်ကြည့်လေ့လာခြင်းသည် မရှိမဖြစ်လိုအပ်ပြီး ဤနည်းလမ်းဖြင့် ကျင့်သုံးရမည်ဖြစ်သည်။ ဘုရားသခင် ရွေးချယ်ထားသောလူများ၏ ကြီးကြပ်မှုဖြင့် ခေါင်းဆောင်များနှင့် အမှုဆောင်များသည် လက်တွေ့ကျသောအလုပ်တွင် မပါဝင်ကြောင်း တွေ့ရှိရကာ ၎င်းတို့ကို အချိန်မီ ကိုင်တွယ်ဖြေရှင်းပါက ဤသည်မှာ အသင်းတော်အလုပ်၏ တိုးတက်မှုအတွက် အကျိုးရှိသည်။ ခေါင်းဆောင်များနှင့် အမှုဆောင်များကို ကြီးကြပ်ခြင်းသည် ဘုရားသခင် ရွေးချယ်ထားသောလူများ၏ တာဝန်ဖြစ်ပြီး ထိုသို့ပြုလုပ်ခြင်းသည် ဘုရားသခင်၏ ရည်ရွယ်ချက်များနှင့် အပြည့်အဝ ကိုက်ညီသည်။ ခေါင်းဆောင်များနှင့် အမှုဆောင်များသည် ဖောက်ပြန်ပျက်စီးသော စိတ်သဘောထားများကို ပိုင်ဆိုင်သည့်အတွက်၊ ၎င်းတို့ကို ကြီးကြပ်ခြင်းမရှိပါက ယင်းသည် ၎င်းတို့ကို ထိခိုက်နစ်နာစေသည်သာမက၊ အသင်းတော်အလုပ်ကိုလည်း တိုက်ရိုက် သက်ရောက်မှုရှိပေမည်။ မည်သို့သောအခြေအနေများအောက်တွင် ခေါင်းဆောင်များနှင့် အမှုဆောင်များသည် ဘုရားသခင် ရွေးချယ်ထားသောလူများ၏ ကြီးကြပ်မှုကို မလိုအပ်တော့သနည်း။ ယင်းမှာ ခေါင်းဆောင်များနှင့် အမှုဆောင်များက ဘုရားသခင်၏ စုံလင်အောင်ပြုခြင်းနှင့် အသုံးပြုခြင်းကို ခံရသောသူများဖြစ်လာလျက်၊ သမ္မာတရားကို အပြည့်အဝ နားလည်ပြီး သမ္မာတရား လက်တွေ့ကျမှုထဲသို့ ဝင်ရောက်ကာ စည်းမျဉ်းများဖြင့် ပြုမူဆောင်ရွက်သည့်အချိန်တွင် ဖြစ်သည်။ ထိုသို့သောအခြေအနေများတွင် ဘုရားသခင် ရွေးချယ်ထားသောလူများ၏ ကြီးကြပ်မှုသည် မလိုအပ်သောအရာဖြစ်လာသည့်အပြင်၊ ဘုရားအိမ်တော်သည် ဤကိစ္စကို အလေးပေးတော့မည်မဟုတ်ပေ။ သို့သော် ဘုရားသခင်၏ စုံလင်အောင်ပြုခြင်းကို ခံရသောသူတစ်ဦးသည် အမှားများ၊ လမ်းလွဲမှုများနှင့် လုံးဝ ကင်းရှင်းသွားပြီးဖြစ်သည်ဟု အာမခံနိုင်သလော။ သေချာပေါက် မဟုတ်ပေ။ ထို့ကြောင့် သမ္မာတရားကို နားလည်သောသူများ၏ ကြီးကြပ်မှုကဲ့သို့ပင်၊ ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းက လိုအပ်နေဆဲဖြစ်သည်။ ဤကျင့်သုံးခြင်းသည် ဘုရားသခင်၏ ရည်ရွယ်ချက်များနှင့် အပြည့်အဝ ကိုက်ညီပေသည်။ လူသားအားလုံးသည် ဖောက်ပြန်ပျက်စီးသော စိတ်သဘောထားများ ရှိသောကြောင့် ကြီးကြပ်မှုမှတစ်ဆင့်သာ ခေါင်းဆောင်များနှင့် အမှုဆောင်များကို ၎င်းတို့၏ အလုပ်အတွက် တာဝန်ယူရန်နှင့် ၎င်းတို့၏ တာဝန်များအပေါ် သစ္စာစောင့်သိရန် တိုက်တွန်း၍ရနိုင်ပေသည်။ ကြီးကြပ်မှုမရှိဘဲ ခေါင်းဆောင်များနှင့် အမှုဆောင်အများစုသည် တမင် မဆင်မခြင် ပြုမူဆောင်ရွက်ကြမည်ဖြစ်ပြီး ဝတ်ကျေတမ်းကျေဖြစ်သော ပုံစံကို ခံယူကျင့်သုံးကြမည်ဖြစ်သည်။ ဤသည်မှာ ဓမ္မဓိဋ္ဌာန်ကျသော အမှန်တရားတစ်ခု ဖြစ်သည်။ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ပြီး သင်၏အနီးဝန်းကျင်ရှိ ညီအစ်ကိုမောင်နှမများက သင်သည် သမ္မာတရားကို လိုက်စားသောသူတစ်ဦး ဟုတ်မဟုတ်ဟူသည်ကို နားလည်ရန် ကြိုးစားလျက် သင့်ကို မကြာခဏ ကြီးကြပ်ပြီး စောင့်ကြည့်လေ့လာပါက ဤသည်မှာ သင့်အတွက် ကောင်းသောအရာတစ်ခု ဖြစ်သည်။ ၎င်းတို့သည် သင်နှင့်ပတ်သက်၍ ပြဿနာတစ်ခုကို တွေ့ရှိပြီး သင်သည် ယင်းကို တတ်နိုင်သမျှ အမြန်ဆုံး ဖြေရှင်းနိုင်ပါက ဤသည်မှာ သင်၏ သမ္မာတရားကို လိုက်စားခြင်းနှင့် သင်၏ အသက်ဝင်ရောက်မှုအတွက် အကျိုးရှိပေသည်။ သင် မကောင်းမှုကျူးလွန်နေကြောင်းနှင့် များပြားသော ဆိုးယုတ်သည့်အပြုအမူများကို သင် ကွယ်ရာတွင် ထုတ်ဖော်ပြသကာ သမ္မာတရားကို လိုက်စားသောသူတစ်ဦး မုချ မဟုတ်ကြောင်းကို ၎င်းတို့ ရှာဖွေတွေ့ရှိပါက၊ ၎င်းတို့သည် သင့်ကို ဖော်ထုတ်ပြီး သင်၏ ရာထူးမှ ထုတ်ပယ်မည်ဖြစ်သည်။ ယင်းက ဘုရားသခင် ရွေးချယ်ထားသောလူများအတွက် ဘေးဥပဒ်တစ်ခုကို ဖယ်ရှားပေးမည်ဖြစ်ပြီး သင့်ကို ပိုမိုပြင်းထန်သော အပြစ်ဒဏ်ကို ရှောင်ရှားခွင့်ပေးမည်ဖြစ်သည်။ ထိုသို့သော ကြီးကြပ်မှုသည် မည်သူ့အတွက်မဆို အကျိုးရှိသည်။ သို့ဖြစ်၍ ခေါင်းဆောင်များနှင့် အမှုဆောင်များသည် ဘုရားသခင် ရွေးချယ်ထားသောလူများ၏ ကြီးကြပ်မှုအပေါ် မှန်ကန်သော တုံ့ပြန်မှု ရှိသင့်သည်။ သင်သည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သောသူတစ်ဦးဖြစ်ပါက ဘုရားသခင် ရွေးချယ်ထားသောလူများ၏ ကြီးကြပ်မှုကို လိုအပ်သည်ဟု သင် ခံစားရလိမ့်မည်ဖြစ်ပြီး ထို့ထက်မက ၎င်းတို့၏ အကူအညီကို လိုအပ်သည်ဟု ခံစားရလိမ့်မည်ဖြစ်သည်။ သင်သည် ဆိုးယုတ်သောသူတစ်ဦးဖြစ်ပြီး လိပ်ပြာမလုံပါက သင်သည် ကြီးကြပ်ခြင်းကို ခံရမည်ကို ကြောက်ရွံ့လိမ့်မည်ဖြစ်ပြီး ယင်းကို ရှောင်ရှားရန် ကြိုးစားလိမ့်မည်ဖြစ်သည်။ ဤသည်မှာ ရှောင်လွှဲ၍မရပေ။ ထို့ကြောင့် ဘုရားသခင် ရွေးချယ်ထားသောလူများ၏ ကြီးကြပ်မှုကို အတိုက်အခံလုပ်ပြီး အလွန်အမင်း မနှစ်မြို့သောသူအားလုံးသည် ဖုံးကွယ်ရမည့် တစ်စုံတစ်ခု ရှိကြပြီး ရိုးသားသောသူများ သေချာပေါက် မဟုတ်ကြသည်မှာ သံသယဖြစ်ဖွယ်မရှိပေ။ လှည့်ဖြားတတ်သောသူများထက် ကြီးကြပ်မှုကို ပို၍ ကြောက်ရွံ့သောသူ မည်သူမျှမရှိပေ။ သို့ဆိုလျှင် ခေါင်းဆောင်များနှင့် အမှုဆောင်များသည် ဘုရားသခင် ရွေးချယ်ထားသောလူများ၏ ကြီးကြပ်မှုအပေါ် မည်သည့် သဘောထားကို ခံယူသင့်သနည်း။ ယင်းသည် အပျက်သဘောဆောင်ခြင်း၊ သတိထားရှောင်ခြင်း၊ အတိုက်အခံလုပ်ခြင်းနှင့် မကျေမချမ်းဖြစ်ခြင်း ဖြစ်သင့်သလော သို့မဟုတ် ဘုရားသခင်၏ စီစဉ်ညွှန်ကြားခြင်းများနှင့် အစီအစဉ်များအပေါ် နာခံခြင်းနှင့် နှိမ့်ချသော လက်ခံခြင်း ဖြစ်သင့်သလော။ (နှိမ့်ချသော လက်ခံခြင်း ဖြစ်သင့်ပါသည်။) နှိမ့်ချသော လက်ခံခြင်းသည် မည်သည့်အရာကို ရည်ညွှန်းသနည်း။ ယင်းမှာ အရာရာကို ဘုရားသခင်ထံမှ ခံယူခြင်း၊ သမ္မာတရားကို ရှာဖွေခြင်း၊ မှန်ကန်သော သဘောထားကို ခံယူခြင်းနှင့် စိတ်လိုက်မာန်ပါ မဖြစ်ခြင်းတို့ကို ဆိုလိုသည်။ အကယ်၍ တစ်စုံတစ်ဦးက သင်နှင့်ပတ်သက်၍ ပြဿနာတစ်ခုကို အမှန်တကယ် ရှာဖွေတွေ့ရှိပြီး သင့်ကို ထောက်ပြကာ ယင်းကို ပိုင်းခြားသိမြင်ပြီး နားလည်ရန် သင့်ကို ကူညီလျက် ဤကိစ္စကို ဖြေရှင်းရာတွင် သင့်ကို ကူညီပါက ၎င်းတို့သည် သင့်အပေါ် တာဝန်ယူနေခြင်းဖြစ်ပြီး ဘုရားအိမ်တော်၏ အလုပ်နှင့် ဘုရားသခင် ရွေးချယ်ထားသောလူများ၏ အသက်ဝင်ရောက်မှုအပေါ် တာဝန်ယူနေခြင်း ဖြစ်သည်။ ဤသည်မှာ လုပ်ဆောင်ရန် မှန်ကန်သောအရာဖြစ်ပြီး လုံးဝ သဘာဝကျကာ ကျိုးကြောင်းခိုင်လုံသည်။ အကယ်၍ အသင်းတော်၏ ကြီးကြပ်မှုကို စာတန်ထံမှလည်းကောင်း၊ မလိုမုန်းထားသော ရည်ရွယ်ချက်များမှလည်းကောင်း အစပြုသည်ဟု မှတ်ယူသောသူများ ရှိပါက ၎င်းတို့သည် နတ်ဆိုးများနှင့် စာတန်များ ဖြစ်ကြသည်။ ထိုသို့သော နတ်ဆိုးဆန်သည့် သဘာဝဖြင့် ၎င်းတို့သည် ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းကို သေချာပေါက် လက်ခံမည်မဟုတ်ပေ။ အကယ်၍ တစ်စုံတစ်ဦးသည် သမ္မာတရားကို အမှန်တကယ် ချစ်မြတ်နိုးပါက ၎င်းတို့သည် ဘုရားသခင် ရွေးချယ်ထားသောလူများ၏ ကြီးကြပ်မှုအပေါ် မှန်ကန်သော နားလည်မှု ရှိကြလိမ့်မည်။ ယင်းကို မေတ္တာဖြင့် လုပ်ဆောင်ခြင်းအဖြစ်၊ ဘုရားသခင်ထံမှ လာခြင်းအဖြစ် မှတ်ယူနိုင်ကြလိမ့်မည်ဖြစ်ကာ ဘုရားသခင်ထံမှ ထိုအရာကို ခံယူနိုင်ကြလိမ့်မည်ဖြစ်သည်။ ၎င်းတို့သည် ၎င်းတို့၏ စိတ်နှလုံးထဲတွင် အတိုက်အခံလုပ်ခြင်း၊ သတိထားရှောင်ခြင်း၊ သို့မဟုတ် သံသယဖြစ်ခြင်းတို့ ဖြစ်ပေါ်ရန် မဆိုထားနှင့်၊ ဧကန်မုချ စိတ်မြန်လက်မြန်ဖြစ်လိမ့်မည် မဟုတ် သို့မဟုတ် စိတ်လိုက်မာန်ပါ ပြုမူလိမ့်မည် မဟုတ်ပေ။ ဘုရားသခင် ရွေးချယ်ထားသောလူများ၏ ကြီးကြပ်မှုကို ချဉ်းကပ်ရန် အမှန်ကန်ဆုံးသော သဘောထားမှာ ဤသို့ဖြစ်သည်။ သင့်အတွက် အထောက်အကူဖြစ်သော မည်သည့်စကားများ၊ လုပ်ရပ်များ၊ ကြီးကြပ်မှု၊ စောင့်ကြည့်လေ့လာမှု၊ သို့မဟုတ် ပြုပြင်ပေးခြင်း၊ ပြုပြင်ခြင်းပင်ဖြစ်စေ၊ သင်သည် ဘုရားသခင်ထံမှ ခံယူသင့်သည်။ စိတ်လိုက်မာန်ပါ မလုပ်နှင့်။ စိတ်လိုက်မာန်ပါလုပ်ခြင်းသည် ဆိုးယုတ်သောသူတစ်ဦးထံမှ၊ စာတန်ထံမှ လာသည်။ ယင်းသည် ဘုရားသခင်ထံမှ မလာသည့်အပြင် လူတို့က သမ္မာတရားအပေါ် ထားရှိသင့်သော သဘောထားလည်း မဟုတ်ပေ။

ခေါင်းဆောင်များနှင့် အမှုဆောင်များ၏ သတ္တမမြောက် တာဝန်နှင့်ပတ်သက်၍ ငါတို့ ထပ်ဖြည့်စွက်ပြီး မိတ်သဟာယဖွဲ့ရမည့်အရာမှာ ထိုမျှလောက်သာ ဖြစ်သည်။ သို့ဆိုလျှင် ဤသည်မှာ ထပ်ဖြည့်စွက်ရမည့် ပို၍ တိကျသောအကြောင်းအရာ တစ်ခုမျှမရှိဘဲ တာဝန်ကို အပြည့်အဝ မိတ်သဟာယဖွဲ့ပြီးဖြစ်သည်ဟု ဆိုလိုသလော။ မဟုတ်ပေ၊ တာဝန်တိုင်းတွင် များစွာပို၍ တိကျပြီး အသေးစိတ်ကျသော အကြောင်းအရာ ပါရှိနေဆဲဖြစ်သည်။ ငါမိတ်သဟာယဖွဲ့ခဲ့သည့်အရာမှာ ဆက်စပ်လွှမ်းခြုံနေသော စည်းမျဉ်းများဖြစ်သည်။ ကျန်သည့်အရာများဖြစ်သော တိကျသည့် အသေးစိတ်အချက်များကို မည်သို့အကောင်အထည်ဖော်မည်၊ ဤစည်းမျဉ်းများကို မည်သို့လက်တွေ့လုပ်ဆောင်ပြီး ကျင့်သုံးရမည်ဟူသည်တို့မှာ အတွေ့အကြုံမှတစ်ဆင့် သင်တို့၏ ကိုယ်ပိုင် ပါဝင်လုပ်ဆောင်ခြင်းအပေါ် မူတည်သည်။ အကယ်၍ သင်တို့သည် ဤစည်းမျဉ်းများကို ထိုးထွင်းမမြင်နိုင်သေးပါက သို့မဟုတ် ယင်းတို့အား မည်သို့ကျင့်သုံးရမည်ကို မသိသေးပါက အတူတကွ ရှာဖွေပြီး မိတ်သဟာယဖွဲ့လော့။ အတူတကွ မိတ်သဟာယဖွဲ့ခြင်းက ရလဒ်များ မရရှိစေသေးပါက သင်တို့ထက် အဆင့်မြင့်သောသူများထံ စုံစမ်းမေးမြန်းလော့။ တိုတိုပြောရလျှင် မည်သည့်လူအမျိုးအစားကိုမဆို ကိုင်တွယ်ဖြေရှင်းသည်ဖြစ်စေ သို့မဟုတ် မည်သူ့ကို မြှင့်တင်ပေးပြီး အသုံးပြုမည်ကို ဆုံးဖြတ်သည်ဖြစ်စေ အားလုံးသည် စည်းမျဉ်းများကို လိုက်နာရမည်ဖြစ်သည်။ အချို့သော ပင်ကိုစွမ်းရည်ရှိသူများအတွက်မူ၊ ၎င်းတို့ကို မည်သူကမျှ အပြည့်အဝ ထိုးထွင်းမမြင်နိုင် သို့မဟုတ် နားမလည်နိုင်သည့် အခြေအနေများတွင် ၎င်းတို့ကို အသင်းတော်အလုပ်၏ လိုအပ်ချက်များအတိုင်း ကနဦးအနေဖြင့် မြှင့်တင်ပေးပြီး အသုံးပြုနိုင်သည်။ အလုပ်ကို မနှောင့်နှေးစေနှင့်၊ ပြီးလျှင် လူတို့ကို ပျိုးထောင်ခြင်းကိုလည်း မနှောင့်နှေးစေနှင့်။ ဤသည်မှာ အဓိကသော့ချက်ဖြစ်သည်။ အချို့လူများက “အသုံးပြုပြီးနောက် ၎င်းတို့က အလုပ်ကို ရှုပ်ထွေးစေလျှင် မည်သို့လုပ်မည်နည်း။ မည်သူက တာဝန်ယူမည်နည်း”ဟု မေးကြသည်။ သင်သည် တစ်စုံတစ်ဦးကို အသုံးပြုသည့်အခါ ယင်းမှာ မည်သူမျှ ၎င်းတို့ကို ဆက်သွယ်ရမည့် နည်းလမ်းမရှိဘဲ လူသူမဲ့ကျွန်းတစ်ကျွန်းပေါ်တွင် ၎င်းတို့ကို ထားသည့်အလား ဖြစ်သလော။ ၎င်းတို့၏ ပတ်ဝန်းကျင်တွင် တိကျသောတာဝန်များကို ပါဝင်လုပ်ဆောင်နေသော အခြားသူများစွာ အမှန်တကယ် မရှိလေသလော။ ဤကိစ္စအားလုံးကို ဖြေရှင်းရန် နည်းလမ်းများ ရှိသည်။ တိတိကျကျ ဆိုရလျှင်၊ ၎င်းတို့ကို ကြီးကြပ်ခြင်း၊ စောင့်ကြည့်လေ့လာခြင်း၊ သိနားလည်ခြင်းနှင့် အခြေအနေများက အခွင့်ပေးပါက အနီးကပ် ထိတွေ့ဆက်ဆံခြင်းမှတစ်ဆင့် ဖြစ်သည်။ အနီးကပ် ထိတွေ့ဆက်ဆံခြင်းတွင် အတိအကျ မည်သည့်အရာ ပါဝင်သနည်း။ ယင်းတွင် ၎င်းတို့နှင့်အတူ အလုပ်လုပ်ခြင်း ပါဝင်သည်။ အလုပ်လုပ်ခြင်း၏ ဖြစ်စဉ်သည် ၎င်းတို့ကို နားလည်ခြင်း၏ ဖြစ်စဉ်ဖြစ်သည်။ ဤသို့သော ထိတွေ့ဆက်ဆံမှုမှတစ်ဆင့် သင်သည် ၎င်းတို့ကို တဖြည်းဖြည်း နားလည်လာမည် မဟုတ်လော။ သင်သည် ထိတွေ့ဆက်ဆံရန် အခွင့်အရေးရှိသော်လည်း ထိတွေ့ဆက်ဆံခြင်းမရှိသည့်အပြင်၊ မေးခွန်းအနည်းငယ်မေးရန် ဖုန်းခေါ်ဆိုရုံမျှသာပြုလုပ်ပြီး ထိုမျှဖြင့် ထားလိုက်ပါက ၎င်းတို့ကို သိနားလည်ရန် မဖြစ်နိုင်ပေ။ ပြဿနာများကို ဖြေရှင်းရန်အလို့ငှာ သင် ထိတွေ့ဆက်ဆံနိုင်သောသူများနှင့် သင် ထိတွေ့ဆက်ဆံရမည်ဖြစ်သည်။ ထို့ကြောင့် ခေါင်းဆောင်များနှင့် အမှုဆောင်များသည် ၎င်းတို့၏ အလုပ်တွင် ပျင်းရိခြင်း မရှိရပေ။ သို့ဆိုလျှင် သင်သည် တစ်စုံတစ်ဦးကို စောင့်ကြည့်လေ့လာပြီး နားလည်လိုပါက မည်သို့လုပ်ဆောင်သင့်သနည်း။ (၎င်းတို့နှင့် ထိတွေ့ဆက်ဆံခြင်းအားဖြင့် ဖြစ်ပါသည်။) မှန်သလော။ အဓိကသော့ချက်မှာ သင်၏စိတ်ကိုနှစ်ထားရန် ဖြစ်သည်။ သင်တို့၏ စိတ်ထဲတွင် သင်တို့ ထိန်းသိမ်းထားနိုင်သော အချက်အလက်များကို ပြောင်းဖူးဆွတ်သော မျောက်တစ်ကောင်နှင့် ခိုင်းနှိုင်း၍ရသည်။ သွားရင်းဆွတ်၊ ဆွတ်ရင်းလွှတ်ပစ်၊ နောက်ဆုံးတွင် ကြိုးစားအားထုတ်မှုတစ်ခုလုံးကို အချည်းနှီးဖြစ်စေလျက်၊ ပြောင်းဖူးတစ်ဖူးသာ ကျန်တော့သည်။ တရားဒေသနာတစ်ခုကို နားထောင်သည့်အဆုံးတွင် သင်တို့သည် အစောပိုင်းက မိတ်သဟာယဖွဲ့ခဲ့သည့် အကြောင်းအရာကို သင်တို့ မမှတ်မိနိုင်ပေ။ ဤအရာအတွက် အကြောင်းရင်းမှာ အဘယ်နည်း။ (ကျွန်ုပ်တို့ စိတ်မနှစ်ကြခြင်း ဖြစ်ပါသည်။) သင်တို့သည် ထုံးစံအတိုင်း သမ္မာတရားအား လက်တွေ့လုပ်ဆောင်ခြင်းအပေါ် အာရုံမစိုက်ကြပေ။ ထို့ကြောင့် သင်တို့၏ စိတ်နှလုံးများသည် ဤကိစ္စများအပေါ် အာရုံမစိုက်ပေ။ သမ္မာတရားကို နားလည်ပြီး လက်တွေ့ကျမှုထဲသို့ မည်သို့ ဝင်ရောက်ရမည်၊ မိမိတို့ကိုယ်ကို မည်သို့သိရှိရမည်ဟူသည်နှင့်အမျိုးမျိုးသော လူများ၊ ဖြစ်ရပ်များနှင့် အမှုအရာများ၏ အနှစ်သာရကို သမ္မာတရားဖြင့် မည်သို့ထိုးထွင်းသိမြင်ရမည်ဟူသည်တို့နှင့်စပ်လျဉ်း၍ သင်တို့တွင် ဝင်ရောက်မှုမျှ ဘာဆိုဘာမျှ မရှိပေ။ သို့ဖြစ်၍ ဤကိစ္စများသည် သင်တို့၏ စိတ်နှလုံးထဲတွင် အခြေခံအုတ်မြစ် မရှိပေ။ သမ္မာတရား လက်တွေ့ကျမှုထဲသို့ ဝင်ရောက်ခြင်းနှင့် သက်ဆိုင်သော ထိုအရာများအတွက်မူ သင်တို့သည် အမြဲ စိတ်ရှုပ်ထွေးနေသည်။ ယခု သင်တို့သည် တရားဒေသနာများကို နားထောင်ရန် အပတ်တိုင်း စုဝေးပွဲများကို တက်ရောက်နေဆဲဖြစ်သည်။ တရားဒေသနာများကို သင်တို့ နားမထောင်ပါက သင်တို့၏ စိတ်နှလုံးအတွင်းရှိ ဘုရားသခင်ကို ယုံကြည်ခြင်းအနည်းငယ်သည် တဖြည်းဖြည်း ပျောက်ကွယ်ရင်း မှေးမှိန်လျက်ရှိသည် မဟုတ်လော။ ဤသည်မှာ အန္တရာယ်ရှိသော အရိပ်လက္ခဏာတစ်ရပ်ပင်တည်း။ သင်တို့သည် စိတ်နှစ်နိုင်ခြင်း ရှိသလော၊ မရှိသလော။ ငါသည် သင်တို့ကို အသေးစိတ်အားလုံး ပြောပြပြီးဖြစ်သည်။ သင်သည် အမှန်တကယ် စိတ်ရှိလျှင် ထိုသို့ပြုလုပ်နိုင်မည်ဖြစ်သည်။ သင် စိတ်မရှိလျှင် မည်သို့ပင် ငါပြောစေကာမူ သင်နားလည်မည်မဟုတ်ပေ။ ဤအကြောင်းအရာနှင့်ပတ်သက်၍ ငါတို့၏ မိတ်သဟာယမှာ ဤမျှသာ ဖြစ်သည်။

အချက် ၈- အလုပ်၌ ကြုံတွေ့ရသော အရှုပ်အထွေးများနှင့် အခက်အခဲများကို အချိန်မီ သတင်းပို့ပြီး ဖြေရှင်းရမည့်နည်းလမ်းကို ရှာဖွေလော့ (အပိုင်း ၁)

ခေါင်းဆောင်များနှင့် အမှုဆောင်များသည် အခက်အခဲများကို အချိန်မီ သိရှိဖော်ထုတ်ပြီး ဖြေရှင်းရမည်

ယနေ့တွင် ငါတို့သည် ခေါင်းဆောင်များနှင့် အမှုဆောင်များ၏ အဋ္ဌမမြောက် တာဝန်ဖြစ်သည့် “အလုပ်၌ ကြုံတွေ့ရသော ရှုပ်ထွေးမှုများနှင့် အခက်အခဲများကို အချိန်မီ သတင်းပို့ပြီး ဖြေရှင်းရမည့်နည်းလမ်းကို ရှာဖွေခြင်း”ဟူသည့်အချက်ကို မိတ်သဟာယဖွဲ့ကြမည်။ ငါတို့သည် ဤတာဝန်နှင့်စပ်လျဉ်း၍ အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များကို ဖော်ထုတ်သွားမည်။ အလုပ်၌ ကြုံတွေ့ရသော ရှုပ်ထွေးမှုများနှင့် အခက်အခဲများကို အချိန်မီ သတင်းပို့ပြီး ဖြေရှင်းရမည့်နည်းလမ်းကို ရှာဖွေခြင်းသည် ခေါင်းဆောင်များနှင့် အမှုဆောင်များ၏ အလုပ်နှင့် တာဝန်များ၏ အစိတ်အပိုင်းတစ်ခုဖြစ်သည် မဟုတ်လော။ (ဟုတ်ပါသည်။) ခေါင်းဆောင်များနှင့် အမှုဆောင်များသည် ၎င်းတို့၏ အလုပ်တွင် ဖြေရှင်းရန်ခက်ခဲသော ပြဿနာအချို့ကို မလွဲမသွေ ရင်ဆိုင်ရမည်ဖြစ်သည်၊ သို့မဟုတ် အသင်းတော်အလုပ်၏ နယ်ပယ်ကို ကျော်လွန်သော အခက်အခဲများကို ကြုံတွေ့ရမည်ဖြစ်သည်၊ သို့မဟုတ် သမ္မာတရား စည်းမျဉ်းများနှင့် မသက်ဆိုင်သော အထူးအခြေအနေများကို ကြုံတွေ့ရပြီး မည်သို့ကိုင်တွယ်ရမည်ကို မသိရှိဘဲ ဖြစ်တတ်သည်။ သို့မဟုတ် ၎င်းတို့တွင် ညံ့ဖျင်းသော အစွမ်းအစရှိသဖြင့် စည်းမျဉ်းများကို တိကျမှန်ကန်စွာ သဘောမပေါက်နိုင်သောကြောင့် ဖြေရှင်းရန်ခက်ခဲသော ရှုပ်ထွေးမှုများနှင့် အခက်အခဲအချို့ကို မလွဲမသွေ ကြုံတွေ့ရသည်။ ဤရှုပ်ထွေးမှုများနှင့် အခက်အခဲများသည် ဝန်ထမ်းကိုအသုံးပြုခြင်းဆိုင်ရာ ကိစ္စရပ်များ၊ အလုပ်နှင့်ဆက်စပ်သော ကိစ္စရပ်များ၊ ပြင်ပပတ်ဝန်းကျင်မှ ဖြစ်ပေါ်လာသော ပြဿနာများ၊ လူတို့၏ အသက်ဝင်ရောက်မှုနှင့် စပ်လျဉ်းသော ကိစ္စရပ်များ၊ ဆိုးယုတ်သောလူများကြောင့် ဖြစ်ပေါ်လာသော အဖျက်အမှောင့်လုပ်ခြင်းများနှင့် နှောင့်ယှက်ခြင်းများအပြင် လူတို့ကို ရှင်းလင်းပစ်ခြင်း သို့မဟုတ် နှင်ထုတ်ခြင်းဆိုင်ရာ ကိစ္စရပ်များ အစရှိသည်တို့နှင့် သက်ဆိုင်ကောင်းသက်ဆိုင်နိုင်သည်။ ဤကိစ္စရပ်အားလုံးအတွက် ဘုရားအိမ်တော်၌ တိကျသော သတ်မှတ်ချက်များနှင့် စည်းမျဉ်းစည်းကမ်းများ ရှိသည်၊ သို့မဟုတ် နှုတ်ဖြင့်ပြောသော ညွှန်ကြားချက်အချို့ ရှိသည်။ ဤတိကျသော စည်းမျဉ်းစည်းကမ်းများအပြင် ဖော်ပြမထားသော အထူးအခြေအနေအချို့လည်း မလွဲမသွေ ရှိနေသည်။ ဤအထူးအခြေအနေများနှင့်စပ်လျဉ်း၍ အချို့သော ခေါင်းဆောင်များသည် ဘုရားအိမ်တော်၏ အကျိုးစီးပွားများကို ကာကွယ်ခြင်း၊ ညီအစ်ကိုမောင်နှမများ၏ ဘေးကင်းလုံခြုံမှုကို သေချာစေခြင်းနှင့် အသင်းတော်အလုပ်၏ ချောမွေ့သော လည်ပတ်မှုကို ထိန်းသိမ်းခြင်းကဲ့သို့သော ဘုရားအိမ်တော်က သတ်မှတ်ထားသည့် စည်းမျဉ်းများကို လိုက်နာခြင်းဖြင့် ယင်းတို့ကို ကိုင်တွယ်နိုင်ကြသည်။ ထို့အပြင် အချို့သော ခေါင်းဆောင်များက ထိုသို့မလုပ်ဆောင်နိုင်ကြစဉ်တွင်၊ ၎င်းတို့က ထိုသို့ အလွန်ကောင်းမွန်စွာ လုပ်ဆောင်ကြသည်။ မကိုင်တွယ်နိုင်သော ပြဿနာများနှင့်ပတ်သက်၍ မည်သို့လုပ်ဆောင်သင့်သနည်း။ အချို့သော ခေါင်းဆောင်များနှင့် အမှုဆောင်များသည် ပြဿနာများကို မဖော်ထုတ်နိုင်ဘဲ နားဝေတိမ်တောင်ဖြစ်သည့်ပုံစံဖြင့် အလုပ်လုပ်ကြပြီး၊ ၎င်းတို့ ဖော်ထုတ်နိုင်လျှင်ပင် မဖြေရှင်းနိုင်ကြပေ။ ၎င်းတို့သည် အထက်ထံမှ ဖြေရှင်းနည်းများကို မရှာဖွေဘဲ၊ ညီအစ်ကိုမောင်နှမများကို “သင်တို့ဘာသာ ဖြေရှင်းကြလော့၊ ဘုရားသခင်ကို အားကိုးပြီး ဖြေရှင်းချက်များအတွက် ဘုရားသခင်ကို မျှော်ကြည့်ကြလော့” ဟု ပြောရုံသာပြောလျက် ဖြစ်သလိုပင် ပြီးမြောက်သွားပြီး၊ ထို့နောက်တွင် အားလုံးပြီးပြတ်သွားပြီဟု မှတ်ယူကြသည်။ ကိစ္စရပ်များ မည်မျှပင် စုပုံနေပါစေ ၎င်းတို့ကိုယ်တိုင် မဖြေရှင်းနိုင်သည့်တိုင် အထက်သို့ သတင်းမပို့ကြ သို့မဟုတ် ဖြေရှင်းရန်နည်းလမ်းကိုလည်း မရှာဖွေကြပေ၊ အထက်က ၎င်းတို့ကို ထိုးထွင်းသိမြင်ပြီး မျက်နှာပျက်ရမည်ကို ကြောက်ရွံ့သောကြောင့် ဖြစ်နိုင်သည်။ အထက်သို့ ပြဿနာများကို မည်သည့်အခါမျှ သတင်းမပို့သော ခေါင်းဆောင်များနှင့် အမှုဆောင်အချို့လည်း ရှိပြီး အဘယ်ကြောင့် ထိုသို့ဖြစ်သည်ကို ငါမသိပေ။ အထက်သို့ သတင်းပို့ခြင်းသည် အထက်သို့ တိုက်ရိုက်သတင်းပို့ရမည်ဟု သေချာပေါက် ဆိုလိုခြင်းမဟုတ်ပေ။ ရပ်ကွက် သို့မဟုတ် တိုင်းဒေသခေါင်းဆောင်များထံ ဦးစွာ ဧကန်မုချ သတင်းပို့၍ရသည်။ ပြီးလျှင် ၎င်းတို့ မဖြေရှင်းနိုင်ပါက ခေါင်းဆောင်များနှင့် အမှုဆောင်များကို အထက်သို့ တိုက်ရိုက်သတင်းပို့ရန် သင်တောင်းဆိုနိုင်သည်။ သင်သည် အခြေအနေကို ရှင်းလင်းပြောပြလျက် ခေါင်းဆောင်တစ်ဦး သို့မဟုတ် အမှုဆောင်တစ်ဦးကို အထက်သို့ ကိစ္စတစ်ခုအား သတင်းပို့ရန် တောင်းဆိုလျှင် ၎င်းတို့က ယင်းကို ဖုံးဖိထားပြီး လျစ်လျူရှုနိုင်သလော။ ထိုသို့သောလူများသည် ရှားပါးသည်။ ထိုသို့သောခေါင်းဆောင်များ အမှန်တကယ် ရှိလျှင်ပင် သင်သည် ကိစ္စရပ်ကို အခြားသောခေါင်းဆောင်များနှင့် အမှုဆောင်များအား ရှင်းလင်းပြောပြပြီး ပြဿနာကို ဖုံးဖိထားကာ သတင်းမပို့သောသူကို ဖော်ထုတ်နိုင်သေးသည်။ အကယ်၍ ဤအခြားသောခေါင်းဆောင်များနှင့် အမှုဆောင်များက ထိုကိစ္စကို သတင်းမပို့သေးပါက နောက်ဆုံးနည်းလမ်းတစ်ခု ရှိသေးသည်၊ သင်သည် ဘုရားအိမ်တော်၏ ဝက်ဘ်ဆိုဒ်သို့ တိုက်ရိုက်စာရေးပြီး အထက်သို့ ပေးပို့စေနိုင်သည်၊ ထိုသို့ဖြင့် ထိုကိစ္စရပ်သည် အထက်သို့ သတင်းပို့ပြီးဖြစ်ကြောင်း သေချာစေနိုင်သည်။ ဤသည်မှာ အဘယ့်ကြောင့်ဆိုသော် အထက်က ထိုသို့သောစာများကို ယခင်က အကြိမ်များစွာ ကိုင်တွယ်ဖြေရှင်းပြီးဖြစ်သောကြောင့် ဖြစ်ပြီး နောက်ပိုင်းတွင် ၎င်းတို့က ထိုကိစ္စကို ကိုင်တွယ်ရန် ခေါင်းဆောင်များနှင့် အမှုဆောင်များအား တိုက်ရိုက် အပ်နှံခဲ့သောကြောင့် ဖြစ်သည်။ အမှန်တွင် ကိစ္စရပ်တစ်ခုကို အထက်သို့ သတင်းပို့ရန် နည်းလမ်းများစွာ ရှိသည်၊ လက်တွေ့လုပ်ဆောင်ရန် လွယ်ကူသည်၊ ယင်းမှာ လူက ပြဿနာကို အမှန်တကယ် ဖြေရှင်းလိုခြင်း ရှိမရှိဟူသည့်အပေါ်တွင်သာ မူတည်သည်။ သင်သည် ခေါင်းဆောင် သို့မဟုတ် အမှုဆောင်တစ်ဦးဦးကို မယုံကြည်လျှင်ပင် ဘုရားသခင်သည် ဖြောင့်မတ်ကြောင်းနှင့် အထက်က သမ္မာတရား စည်းမျဉ်းများအတိုင်း လုပ်ဆောင်ကြောင်းကို သင် ယုံကြည်သင့်သည်။ သင်သည် ဘုရားသခင်ကို စစ်မှန်သော ယုံကြည်ခြင်း မရှိသကဲ့သို့ သမ္မာတရားက ဘုရားသခင်၏ အိမ်တော်တွင် အုပ်စိုးသည်ကို မယုံကြည်ပါက၊ မည်သည့်အရာကိုမျှ မပြီးမြောက်နိုင်ပေ။ လူများစွာသည် သမ္မာတရားကို နားမလည်ကြပေ။ ၎င်းတို့သည် ဘုရားအိမ်တော်၌ သမ္မာတရားက အုပ်စိုးသည်ဟု မယုံကြည်ကြသည့်အပြင် ဘုရားသခင်ကို ကြောက်ရွံ့သောစိတ်နှလုံးလည်း မရှိကြပေ။ ၎င်းတို့က လောက၌ အရာရှိများအားလုံးသည် အချင်းချင်းအတွက် ကာပေးကြပြီး ဘုရားသခင်၏ အိမ်တော်သည်လည်း အလားတူ ဖြစ်ရမည်ဟု အမြဲ တွေးနေကြသည်။ ဘုရားသခင်သည် သမ္မာတရားနှင့် ဖြောင့်မတ်ခြင်းဖြစ်သည်ကို ၎င်းတို့ မယုံကြည်ကြချေ။ ထို့ကြောင့် ဤသို့သောလူတစ်ဦးကို မယုံကြည်သူတစ်ဦးဟု ခေါ်ဆိုနိုင်သည်။ သို့ရာတွင် လူနည်းစုမှာ လက်တွေ့ကျသော ပြဿနာများကို သတင်းပို့နိုင်ကြသည်။ ဤသို့သောလူများကို ဘုရားအိမ်တော်၏ အကျိုးစီးပွားများကို ကာကွယ်သောသူများ၊ တာဝန်သိတတ်သောသူများဟု ခေါ်ဆိုနိုင်သည်။ အချို့သော ခေါင်းဆောင်များနှင့် အမှုဆောင်များသည် ဆိုးရွားသော ပြဿနာများကို တွေ့ရှိသည့်အခါတွင် ဖြေရှင်းရန် ပျက်ကွက်ရုံသာမက အထက်သို့လည်း မတင်ပြကြချေ။ အထက်က ထိုအရာကို စုံစမ်းစစ်ဆေးသည့်အခါမှသာ ၎င်းတို့သည် ပြဿနာ၏ ဆိုးရွားမှုကို စတင်၍ အာရုံပြုမိကြသည်။ ဤအရာများက အမှုအရာများကို နှောင့်နှေးစေသည်။ ထို့ကြောင့် သင်သည် သာမန် ညီအစ်ကို၊ သို့မဟုတ် ညီအစ်မတစ်ဦး ဖြစ်သည်ဖြစ်စေ၊ ခေါင်းဆောင် သို့မဟုတ် အမှုဆောင်တစ်ဦး ဖြစ်သည်ဖြစ်စေ သင် မဖြေရှင်းနိုင်သကဲ့သို့ အလုပ်၏ ပိုကြီးမားသော စည်းမျဉ်းများနှင့် ဆက်စပ်သည့် ပြဿနာတစ်ခုကို ကြုံရသည့်အခါတိုင်း ယင်းကို အထက်သို့ သင် အကြောင်းကြားသင့်ပြီး အချိန်နှင့်တစ်ပြေးညီ ဖြေရှင်းချက်ကို ရှာဖွေသင့်သည်။ ရှုပ်ထွေးသော ပြဿနာများ၊ သို့မဟုတ် အခက်အခဲများကို သင် ကြုံရသော်လည်း မဖြေရှင်းပါက အချို့သော အလုပ်သည် တိုးတက်နိုင်လိမ့်မည် မဟုတ်ချေ။ ယင်းကို ဘေးဖယ်ပြီး ရပ်ဆိုင်းထားရမည်ဖြစ်သည်။ ဤအရာက အသင်းတော်၏ အလုပ် တိုးတက်မှုကို ထိခိုက်သည်။ ထို့ကြောင့် အလုပ်၏ တိုးတက်မှုကို တိုက်ရိုက် ထိခိုက်နိုင်သည့် ထိုသို့သော ပြဿနာများ ပေါ်ပေါက်သည့်အခါ ယင်းတို့ကို အချိန်မီ ဖော်ထုတ်ပြီး ဖြေရှင်းရမည်ဖြစ်သည်။ ပြဿနာတစ်ခုသည် ဖြေရှင်းရန် မလွယ်ကူပါက သမ္မာတရားကို နားလည်ပြီး ယင်းနယ်ပယ်တွင် ကျွမ်းကျင်မှုရှိသည့် လူတို့ကို သင် ရှာရမည်ဖြစ်သည်။ ထို့နောက်တွင် ၎င်းတို့နှင့်အတူ ထိုင်ပြီး ပြဿနာကို စုံစမ်းစစ်ဆေးကာ ဖြေရှင်းရမည်။ ဤပြဿနာမျိုးကို အချိန်ဆွဲ၍ မရပေ။ ယင်းတို့ကို ဖြေရှင်းရာတွင် သင် တစ်ရက် နှောင့်နှေးတိုင်း အလုပ်၏ တိုးတက်မှု တစ်ရက်စာ နှောင့်နှေးပေသည်။ ယင်းမှာ လူတစ်ဦးတစ်ယောက်၏ အရေးကိစ္စများကို ကြန့်ကြာစေခြင်း မဟုတ်ပေ။ အသင်းတော် အလုပ်အပြင် ဘုရားရွေးချယ်ထားသောလူများက မိမိတို့တာဝန်များ ထမ်းဆောင်ပုံကိုလည်း ထိခိုက်သည်။ ထို့ကြောင့် ဤကဲ့သို့ ရှုပ်ထွေးမှု သို့မဟုတ် ခက်ခဲမှုကို သင် ကြုံရသည့်အခါ အချိန်မီ ဖြေရှင်းရမည်၊ ယင်းကို အချိန်ဆွဲ၍မရပေ။ ယင်းကို သင် အမှန်တကယ် မဖြေရှင်းနိုင်ပါက အထက်သို့ အမြန် အကြောင်းကြားလော့။ ၎င်းတို့သည် ယင်းကို တိုက်ရိုက်လာရောက် ဖြေရှင်းလိမ့်မည် သို့မဟုတ် သင့်အား လမ်းကြောင်း ပြောပြလိမ့်မည် ဖြစ်သည်။ ခေါင်းဆောင် သို့မဟုတ် အမှုဆောင်တစ်ဦးသည် ဤပြဿနာမျိုးများကို မကိုင်တွယ်နိုင်သကဲ့သို့ အထက်သို့ အကြောင်းကြားပြီး ၎င်းတို့ထံမှ ဖြေရှင်းချက် ရှာဖွေခြင်းထက် ထိုပြဿနာကို ဖုံးဖိထားပါက ထိုသို့သောခေါင်းဆောင်များသည် ကျိုးကြောင်းမမြင်ပေ။ ၎င်းတို့သည် ခေါင်းမကောင်းသူများဖြစ်ပြီး အသုံးမကျပေ။ ၎င်းတို့၏ ရာထူးမှ ဖြုတ်ချကာ ဖယ်ရှားခံရသင့်သည်။ ၎င်းတို့သည် မိမိတို့၏ ရာထူးမှ ဖယ်ရှားမခံရပါက အသင်းတော်၏ အလုပ်သည် တိုးတက်နိုင်လိမ့်မည် မဟုတ်ပေ။ ၎င်းတို့လက်ထဲတွင် ပျက်စီးရလိမ့်မည် ဖြစ်သည်။ ဤအကြောင်းကြောင့် ဤအရာကို ချက်ချင်း ကိုင်တွယ်ဖြေရှင်းရမည်။

ရုပ်ရှင်ထုတ်လုပ်ရေးအလုပ်သည်လည်း ဘုရားအိမ်တော်အတွက် အရေးကြီးသော အလုပ်တစ်ခုဖြစ်သည်။ ရုပ်ရှင်ထုတ်လုပ်ရေးအဖွဲ့များသည် ဇာတ်ညွှန်းနှင့်ပတ်သက်၍ လူတိုင်း အငြင်းပွားကြသည့် ပြဿနာတစ်ခုကို မကြာခဏ ကြုံတွေ့ရသည်။ ဥပမာအားဖြင့် ဒါရိုက်တာက ဇာတ်ညွှန်းသည် လက်တွေ့ဘဝနှင့် ကွဲလွဲပြီး သို့မဟုတ် သွေဖည်နေပြီး ရိုက်ကူးသည့်အခါ လက်တွေ့မကျဟု ခံစားရမည်ဖြစ်ကြောင်း ယုံကြည်သောကြောင့်၊ အပြောင်းအလဲများ ပြုလုပ်လိုသည်။ သို့ရာတွင် ဇာတ်ညွှန်းရေးသူက ဇာတ်ညွှန်းကို ကျိုးကြောင်းဆီလျော်စွာ ရေးသားထားသည်ဟု ယုံကြည်ပြီး ဒါရိုက်တာကို ဇာတ်ညွှန်းအတိုင်း ရိုက်ကူးရန် တောင်းဆိုလျက် လုံးဝ သဘောမတူပေ။ သရုပ်ဆောင်များသည်လည်း ဇာတ်ညွှန်းရေးသူနှင့် ဒါရိုက်တာနှစ်ဦးလုံးကို သဘောမတူဘဲ ၎င်းတို့၏ ကိုယ်ပိုင်ကန့်ကွက်မှုများ ရှိကြသည်။ သရုပ်ဆောင်တစ်ဦးက “ဒါရိုက်တာက ထိုသို့ မရမက ရိုက်ကူးနေလျှင်၊ ကျွန်ုပ် သရုပ်ဆောင်မည်မဟုတ်ပါ” ဟု ဆိုသည်။ ဇာတ်ညွှန်းရေးသူက “ဒါရိုက်တာက ဇာတ်ညွှန်းကို ပြောင်းလျှင် ပြဿနာတစ်စုံတစ်ရာ ပေါ်ပေါက်လာသည့်အခါ သင်တို့အားလုံး တာဝန်ရှိမည်ဖြစ်သည်”ဟု ဆိုသည်။ ဒါရိုက်တာက “ဇာတ်ညွှန်းတွင် ညွှန်ကြားထားသည့်အတိုင်း ကျွန်ုပ်ကို ရိုက်ကူးစေပြီး အမှားများ ဖြစ်ပေါ်ပါက ဘုရားအိမ်တော်က ကျွန်ုပ်ကို တာဝန်ခံခိုင်းလိမ့်မည်။ သင်က ကျွန်ုပ်ကို ရိုက်ကူးစေလိုလျှင် ကျွန်ုပ်၏ ကိုယ်ပိုင်အတွေးအပေါ် အခြေခံ၍ လုပ်ဆောင်ရမည်ဖြစ်သည်၊ ထိုသို့မဟုတ်ပါက ကျွန်ုပ် ရိုက်ကူးမည်မဟုတ်ပါ”ဟု ဆိုသည်။ ယခု အဖွဲ့သုံးဖွဲ့လုံး ချောင်ပိတ်မိသည့်အခြေအနေသို့ ရောက်နေသည် မဟုတ်လော။ အလုပ်က ရှေ့ဆက်၍မရနိုင်သည်မှာ ရှင်းနေသည်။ ဤသည်မှာ ပေါ်ပေါက်လာသော ရှုပ်ထွေးမှုတစ်ခု မဟုတ်လော။ သို့ဆိုလျှင် အမှန်တကယ် မည်သူက မှန်ကန်သနည်း။ လူတိုင်းတွင် ၎င်းတို့၏ ကိုယ်ပိုင်သီအိုရီများ၊ ကိုယ်ပိုင် အကြောင်းပြချက်များ ရှိကြပြီး မည်သူမျှ အလျှော့ပေးလိုစိတ် မရှိကြပေ။ အဖွဲ့သုံးဖွဲ့က ဤသို့ ချောင်ပိတ်မိနေခြင်းဖြင့်၊ မည်သည့်အရာက ထိခိုက်နစ်နာသနည်း။ (ဘုရားအိမ်တော်၏ အလုပ်ဖြစ်ပါသည်။) ဘုရားအိမ်တော်၏ အလုပ်သည် တားဆီးခြင်းခံရပြီး ထိခိုက်နစ်နာရသည်။ ထိုသို့သောအခြေအနေများနှင့် ရင်ဆိုင်ရသည့်အခါ သင်တို့ ကြောင့်ကြကာ စိုးရိမ်ပူပန်ခြင်း ခံစားခဲ့ရဖူးသလော။ မခံစားရဖူးပါက ယင်းက သင်တို့သည် အမှန်တကယ် စိတ်နှစ်ထားခြင်းမရှိကြောင်း သက်သေပြသည်။ ထိုသို့သော ရှုပ်ထွေးမှုများနှင့် မဆုတ်သာမတိုးသာသော အခြေအနေများ ပေါ်ပေါက်လာသည့်အခါ အချို့သောလူများက “မည်သည့်အရာကို လုပ်ဆောင်သင့်သနည်း။ ဤကဲ့သို့ ငြင်းခုံပြီး အလျှော့ပေးရန် ငြင်းဆန်ခြင်းသည် မည်သို့မျှ အကျိုးရှိမည် မဟုတ်ပါ။ ဤသည်မှာ ရိုက်ကူးရေးတိုးတက်မှုကို ထိခိုက်နေသည် မဟုတ်လော။ ယင်းက ရက်အတော်ကြာ နှောင့်နှေးနေစေနှင့်ပြီးဖြစ်ကာ နောက်ထပ် ရွှေ့ဆိုင်း၍မဖြစ်တော့ပါ။ ရိုက်ကူးရေးက ချောချောမွေ့မွေ့ဖြစ်ပြီး အလုပ် နှောင့်နှေးခြင်း မရှိသည်ကို သေချာစေဖို့ ဤပြဿနာကို မည်သို့ ဖြေရှင်း၍ရသနည်း။ ဤကိစ္စကို ဖြေရှင်းဖို့ ဘယ်သူ့ကို အကူအညီတောင်းသင့်သနည်း”ဟု တွေးတောလျက် အလွန် စိုးရိမ်ပူပန်လာကြရာ မစားနိုင် မအိပ်နိုင် ဖြစ်ကြသည်။ သင်၌ စိတ်နှလုံးရှိပါက ခေါင်းဆောင်များထံမှ ဖြေရှင်းနည်းများကို ရှာဖွေသင့်ပြီး ခေါင်းဆောင်များက မဖြေရှင်းနိုင်ပါက အထက်သို့ အမြန်သတင်းပို့သင့်သည်။ သင်သည် ဘုရားသခင်၏ ရည်ရွယ်ချက်များကို အမှန်တကယ် အလေးထားပါက ပြဿနာကို တတ်နိုင်သမျှ မြန်မြန် ဖြေရှင်းရန် သင်တတ်နိုင်သမျှကို လုပ်ဆောင်သင့်သည်။ ဤသည်မှာ အရေးကြီးဆုံးသောအရာ ဖြစ်သည်။ သင် စိုးရိမ်ပူပန်ခြင်း မရှိလျှင်ကော။ သင်က “သူတို့ မှားနေသည်။ ငါ့ သဘောထားအမြင်ကိုပဲ ငါစွဲကိုင်ထားမည်။ သူတို့ ငါ့ကို မည်သည့်အရာမျှ လုပ်နိုင်မည် မထင်ပါ။ ငါထမင်းစားပြီး ခဏအိပ်လိုက်ဦးမည်၊ မည်သို့ပင်ဖြစ်စေ နေ့လယ်တွင် ဘာမျှလုပ်စရာမရှိပါ” ဟု တွေးလျက်၊ ထိုအရာကို တွေးဆကောင်းတွေးဆနိုင်သည်။ သင်၏ ခြေထောက်များက လေးလံလာသည်၊ သင်၏ ဦးခေါင်းက မူးဝေလာသည်၊ သင်၏ စိတ်နှလုံးက အားမာန်ပျောက်ဆုံးသွားပြီး သင်သည် ထိုင်းမှိုင်းလာသည်။ အခက်အခဲများ စုပုံနေသော်လည်း သင်သည် အာရုံမစိုက်သည့်အပြင် ထိုင်းမှိုင်းနေသောကြောင့် ပြဿနာကို ဖြေရှင်းရန် နည်းလမ်းမရှိပေ။ အဘယ်ကြောင့် မရှိသနည်း။ အကြောင်းမှာ ယင်းကို ဖြေရှင်းရန် စိတ်အားထက်သန်မှုနှင့် ဆန္ဒ ကင်းမဲ့သောကြောင့် သင်သည် ဖြေရှင်းနည်းတစ်ခုကို မစဉ်းစားနိုင်ခြင်း ဖြစ်သည်။ သင်က၊ “အခက်အခဲများပေါ်လာပြီး အလုပ်ရပ်သွားခြင်းသည် မကြာခဏဖြစ်သည် မဟုတ်ပါ။ နှစ်ရက်ကြာ အနားယူပြီး အပန်းဖြေဖို့အတွက် ဤအခွင့်အရေးကို ငါ ယူလိုက်မည်။ အဘယ်ကြောင့် တစ်ချိန်လုံး ပင်ပန်းနေရမည်နည်း။ ယခု အနားယူလိုက်လျှင်၊ မည်သူမျှ မည်သည့်အရာမျှ ပြောနိုင်မည် မဟုတ်ပါ။ အမှန်တွင်တော့ငါသည် အချောင်ခိုနေခြင်းမရှိ သို့မဟုတ် ငါ့အလုပ်အပေါ် တာဝန်မဲ့နေခြင်းလည်း မရှိပါ။ ငါ တာဝန်ယူချင်သော်လည်း၊ ဤအခက်အခဲက တားဆီးနေသည်။ မည်သူက ဖြေရှင်းပေးမည်နည်း။ မဖြေရှင်းဘဲ မည်သို့ ရိုက်ကူးနိုင်မည်နည်း။ ရိုက်ကူးခြင်းကို တားဆီးသည့် အခက်အခဲတွေရှိနေလျှင် ငါတို့ အနားယူသင့်သည် မဟုတ်လော”ဟု သင့်ဘာသာတွေးသည်။ ဤမျှကြီးမားသော ပြဿနာတစ်ခု သင်၏ရှေ့မှောက်၌ ရှိနေလျက် ယင်းကို အချိန်မီ မဖြေရှင်းပါက မည်သည့် အကျိုးဆက်များ ရှိလိမ့်မည်နည်း။ ပြဿနာများ ပေါ်ပေါက်မြဲပေါ်ပေါက်လာပြီး တစ်ခုကိုမျှ မဖြေရှင်းနိုင်ပါက အလုပ်သည် ဆက်လက်တိုးတက်နိုင်သလော။ ဤသည်က ပြောမပြနိုင်လောက်အောင် နှောင့်နှေးမှုများကို ဖြစ်စေလိမ့်မည်။ အလုပ်တိုးတက်မှုသည် နောက်ပြန်သွား၍မဖြစ်ဘဲ ရှေ့သို့သာ ရွေ့၍ရသည်။ ထို့ကြောင့် ဤပြဿနာသည် အခက်အခဲများ ဖြစ်စေကြောင်း သိရှိလျက်၊ သင်သည် ဆက်လက်၍ အချိန်မဆွဲသင့်တော့ပေ၊ ယင်းကို အမြန်ဖြေရှင်းရန် လိုအပ်သည်။ ဤပြဿနာကို ဖြေရှင်းပြီးသည်နှင့်တစ်ပြိုင်နက်၊ နောက်တစ်ခု ပေါ်ပေါက်သည့်အခါ အလုပ်သည် ချောမွေ့စွာ ရှေ့ဆက်နိုင်ပြီး စီစဉ်ထားသည့်အတိုင်း ပြီးစီးနိုင်ရန်အလို့ငှာ အချိန်မဖြုန်းမိစေရန် ကြိုးပမ်းလျက် အမြန်ဖြေရှင်းလော့။ ယင်းမှာ မည်သို့ထင်ရသနည်း။ (ကောင်းပါသည်။) စိတ်နှလုံးရှိသောသူများသည် ဤသဘောထားဖြင့် ရှုပ်ထွေးမှုများနှင့် အခက်အခဲများကို ရင်ဆိုင်ရသည်။ ၎င်းတို့သည် အချိန်မဖြုန်းကြပေ၊ မိမိတို့ကိုယ်ကို ဆင်ခြေမပေးကြသည့်အပြင်၊ ဇာတိပကတိ၏ သက်သောင့်သက်သာဖြစ်မှုများကို မတပ်မက်ကြပေ။ အခြားတစ်ဖက်တွင်မူ စိတ်နှလုံးမရှိသောသူများသည် ဟာကွက်များကို အမြတ်ထုတ်လိမ့်မည်၊ ၎င်းတို့သည် အရာအားလုံးကို အေးအေးဆေးဆေးလုပ်ဆောင်ပြီး အရေးတကြီးဖြစ်ခြင်း သို့မဟုတ် စိုးရိမ်ပူပန်ခြင်း စိတ်မရှိဘဲ ဆင်းရဲဒုက္ခခံရန် သို့မဟုတ် အဖိုးအခပေးဆပ်ရန် စိတ်ပိုင်းဖြတ်မှု တစ်ခုတလေ ကင်းမဲ့လျက်၊ ဆင်ခြေများပေးပြီး အနားယူရန် အခွင့်အလမ်းများကို ရှာဖွေလိမ့်မည်။ ထို့နောက် အဆုံးတွင် မည်သည့်အရာဖြစ်သနည်း။ ရှုပ်ထွေးမှုတစ်ခု သို့မဟုတ် အခက်အခဲတစ်ခုနှင့် ရင်ဆိုင်ရသည့်အခါ လူတိုင်းသည် ရက်ပေါင်းများစွာ ချောင်ပိတ်မိသွားကြသည်။ ဒါရိုက်တာများ၊ သရုပ်ဆောင်များ၊ ဇာတ်ညွှန်းရေးသူများ တစ်ဦးတစ်ယောက်မျှ ထိုကိစ္စကို သတင်းမပို့ကြပေ။ ထိုအချိန်တွင် ခေါင်းဆောင်များသည် ကြောင်းကျိုးမမြင်ကြသည့်အပြင်၊ ယင်းကို ပြဿနာတစ်ခုအဖြစ် သတိမပြုမိနိုင်ကြပေ။ ၎င်းတို့က ယင်းကို ပြဿနာတစ်ခုအဖြစ် သတိပြုမိသော်လည်း မိမိတို့ဘာသာ မဖြေရှင်းနိုင်လျှင်ပင်၊ အထက်သို့ သတင်းမပို့ကြပေ။ ယင်းကို အဆင့်ဆင့် အထက်သို့ သတင်းပို့သည့်အချိန်တွင် ဆယ်ရက် သို့မဟုတ် လဝက် ကုန်လွန်သွားခဲ့ပြီဖြစ်သည်။ ဤဆယ်ရက်မှ လဝက်အတွင်းတွင် မည်သည့်အရာကို လုပ်ဆောင်ခဲ့သနည်း။ တစ်ဦးတလေက မိမိတို့၏ တာဝန်များကို ထမ်းဆောင်နေခဲ့သလော။ မထမ်းဆောင်ခဲ့ပေ၊ ၎င်းတို့သည် စားခြင်း၊ သောက်ခြင်းနှင့် ပျော်ပွဲရွှင်ပွဲတို့၌ အချိန်ဖြုန်းနေခဲ့ကြသည်။ ၎င်းတို့သည် ကပ်ရပ်စားနေကြခြင်းသာ မဟုတ်လော။ မိမိတို့၏ အလုပ်တွင် ကြုံတွေ့ရသော ရှုပ်ထွေးမှုများနှင့် အခက်အခဲများအတွက် ဖြေရှင်းနည်းများကို အချိန်မီ မရှာဖွေနိုင်သော ကြီးကြပ်ရေးမှူးအားလုံးသည် ကပ်ရပ်စားနေကြခြင်း၊ ရည်ရွယ်ချက်မရှိဘဲ နေ့ရက်များကို ကုန်လွန်စေခြင်းသာ ဖြစ်သည်။ ထိုသို့သောလူများကို အတိုချုပ်အားဖြင့် “လူပျင်းများ”ဟု သိကြသည်။ အဘယ်ကြောင့် “လူပျင်းများ”ဟု ခေါ်သနည်း။ အကြောင်းမှာ ဤလူများသည် မိမိတို့၏ တာဝန်များကို လေးနက်မှု၊ တာဝန်ယူမှု၊ တိကျမှု သို့မဟုတ် အပြုသဘောဆောင်သော သဘောထားဖြင့် မချဉ်းကပ်ဘဲ၊ ထို့ထက် ၎င်းတို့အနေဖြင့် ဆိုင်ပိတ်ပြီး အလုပ်ရပ်ရန် ဆင်ခြေတစ်ခုရှိစေဖို့အလို့ငှာ အခက်အခဲ သို့မဟုတ် အကျပ်အတည်းအချို့ ပေါ်ပေါက်လာမည်ကို မျှော်လင့်လျက် ဝတ်ကျေတမ်းကျေလုပ်ကြသောကြောင့်၊ အပျက်သဘောဆောင်ပြီး အလုပ်ခိုကပ်ကြသောကြောင့် ဖြစ်သည်။

ခေါင်းဆောင်များနှင့် အမှုဆောင်များသည် အလုပ်၌ ကြုံတွေ့ရသော ရှုပ်ထွေးမှုများနှင့် အခက်အခဲများကို အချိန်မီ ဖြေရှင်းသင့်သည်သာမက ဤကိစ္စရပ်များကို အချိန်မီ စစ်ဆေးပြီး သိရှိဖော်ထုတ်သင့်သည်။ ဤအရာကိုအဘယ်ကြောင့် လုပ်ဆောင်သင့်သနည်း။ ထိုသို့လုပ်ဆောင်ရာတွင် ရည်မှန်းချက်တစ်ခုတည်းသာ ရှိသည်။ အလုပ်တစ်ခုစီတိုင်းသည် ချောမွေ့စွာ တိုးတက်ပြီး ပုံမှန်အလုပ်အချိန်ဇယားအတွင်း အောင်မြင်စွာ ပြီးစီးကြောင်း သေချာစေလျက်၊ ဘုရားသခင်၏ အလုပ်နှင့် ဘုရားအိမ်တော်၏ အလုပ်ကို ကာကွယ်စောင့်ရှောက်ရန် ဖြစ်သည်။ အလုပ်က ချောမွေ့စွာ တိုးတက်ကြောင်း သေချာစေရန် မည်သည့်ကိစ္စရပ်များကို ဖြေရှင်းရန် လိုအပ်သနည်း။ ပထမဦးစွာ အသင်းတော်၏အလုပ်ကို နှောင့်ယှက်သော မည်သည့်အတားအဆီး သို့မဟုတ် အနှောင့်အယှက်ကိုမဆို လုံးလုံးလျားလျား ရှင်းလင်းဖယ်ရှားရန်၊ မယုံကြည်သူများနှင့် ဆိုးယုတ်သောလူများက ပြဿနာမဖြစ်စေဖို့ ၎င်းတို့ကို ချုပ်ချယ်ကန့်သတ်ရန် အရေးကြီးသည်။ ထို့အပြင် အလုပ်တစ်ခုစီ၏ ကြီးကြပ်ရေးမှူးများနှင့် ညီအစ်ကိုမောင်နှမများကို သမ္မာတရားအား နားလည်ပြီး လက်တွေ့လုပ်ဆောင်ခြင်း လမ်းကြောင်းတစ်ခုကို ရှာတွေ့ရန်၊ သဘောညီညွတ်စွာ ပူးပေါင်းဆောင်ရွက်ရန်နှင့် အချင်းချင်း ကြီးကြပ်ဖို့ သင်ယူရန် လမ်းညွှန်ပေးရမည်ဖြစ်သည်။ ဤနည်းအားဖြင့်သာလျှင် အလုပ်ပြီးမြောက်မှုကို အာမခံနိုင်ပေသည်။ ရင်ဆိုင်ရသော အခက်အခဲများ သို့မဟုတ် ရှုပ်ထွေးမှုများ မည်သို့ပင်ဖြစ်စေ ခေါင်းဆောင်များနှင့် ကြီးကြပ်ရေးမှူးများက ယင်းတို့ကို မဖြေရှင်းနိုင်ပါက အထက်သို့ ကိစ္စရပ်များကို အမြန်သတင်းပို့ပြီး ဖြေရှင်းနည်းများကို ရှာဖွေသင့်သည်။ ခေါင်းဆောင်များနှင့် ကြီးကြပ်ရေးမှူးများသည် ၎င်းတို့လုပ်ဆောင်သည့်အလုပ် မည်သို့ပင်ဖြစ်စေ ပြဿနာများကို ဖြေရှင်းခြင်းအား ဦးစားပေးသင့်သည်၊ အလုပ်နှင့်ဆက်စပ်သော နည်းပညာပိုင်းဆိုင်ရာ ပြဿနာများနှင့် စည်းမျဉ်းဆိုင်ရာ ကိစ္စရပ်များအပြင် လူတို့၏ အသက်ဝင်ရောက်မှုနှင့် စပ်လျဉ်း၍ ကြုံတွေ့ရသည့် အမျိုးမျိုးသော အခက်အခဲများကိုပါ ကိုင်တွယ်ဖြေရှင်းသင့်သည်။ သင်သည် ရှုပ်ထွေးမှုများနှင့် အခက်အခဲများကို မဖြေရှင်းနိုင်ပါက သင်၏အလုပ်ကို ကောင်းမွန်စွာ လုပ်ဆောင်နိုင်မည် မဟုတ်ပေ။ ထို့ကြောင့် သင်မဖြေရှင်းနိုင်သော တစ်မူထူးခြားသည့် အခက်အခဲများ သို့မဟုတ် ရှုပ်ထွေးမှုများကို သင်ကြုံတွေ့ရသည့်အခါ အထက်သို့ အချိန်မီ သတင်းပို့သင့်သည်။ အချိန်မဖြုန်းနှင့်၊ သုံးရက်မှ ငါးရက်အထိ နှောင့်နှေးခြင်းသည် အလုပ်အတွက် ဆုံးရှုံးမှုများကို ဖြစ်စေနိုင်ပြီး လဝက် သို့မဟုတ် တစ်လကြာ နှောင့်နှေးပါက ဆုံးရှုံးမှုများက အလွန်ကြီးမားသွားလိမ့်မည်။ ထို့အပြင် ကိစ္စရပ် မည်သို့ပင်ဖြစ်စေ ယင်းကို သမ္မာတရား စည်းမျဉ်းများအပေါ် အခြေခံ၍ ကိုင်တွယ်ဖြေရှင်းရမည်ဖြစ်သည်။ မည်သို့ပင်ဖြစ်စေ ပြဿနာများကို ဖြေရှင်းရန် လူ၏ လောကီဆိုင်ရာ ဆက်ဆံမှုများအတွက်ဖြစ်သော အတွေးအခေါ်များကို မည်သည့်အခါမျှ အသုံးမပြုနှင့်။ ဆိုးရွားသည့် ပြဿနာကို အရေးမပါသည့် ပြဿနာ မဖြစ်စေနှင့်။ ထို့နောက် အရေးမပါသည့် ပြဿနာကိုလည်း ဘာမျှမဟုတ်အောင် မလုပ်နှင့်၊ သို့မဟုတ် ကိစ္စရပ်များတွင် ပါဝင်ပတ်သက်သည့် အဖွဲ့နှစ်ဖွဲ့လုံးကို ကြိမ်းမောင်းပြီးနောက် ချိုချိုသာသာဖြင့် နှစ်သိမ့်ခြင်း၊ ကိစ္စရပ်များ ပိုမိုဆိုးရွားလာမည်ကို ကြောက်ရွံ့လျက် ၎င်းတို့ကို ညှိနှိုင်းခြင်းနှင့် ဖျောင်းဖျခြင်းတို့အား အသုံးမပြုနှင့်။ ဤသည်က ပြဿနာများကို အခြေခံအဆင့်မှ မပြေလည်ဘဲဖြစ်စေသည်။ ယင်းက စွဲကျန်နေသော ပြဿနာများကို ကျန်ရစ်စေသည်။ ဤသည်မှာ ရင်ကြားစေ့ပေးရန်သာ ကြိုးပမ်းသည့် နည်းလမ်းတစ်ခု မဟုတ်လော။ သင်သည် ပြဿနာတစ်ခုအတွက် လူ့ဖြေရှင်းချက်အားလုံး ကုန်ခမ်းသွားပြီဖြစ်ပြီး ယင်းကို အမှန်တကယ် ဖြေရှင်း၍မရနိုင်ဟု ခံစားရကာ၊ အလုပ်အတွင်းရှိ နည်းပညာပိုင်းဆိုင်ရာ ကိစ္စရပ်များအတွက် စည်းမျဉ်းများကို လုံးဝမရှာဖွေနိုင်ပါက ဤကိစ္စရပ်များကို စောင့်ဆိုင်းခြင်း၊ အချိန်ဆွဲခြင်း မရှိဘဲ အထက်သို့ အမြန်သတင်းပို့ပြီး ဖြေရှင်းနည်းများကို ရှာဖွေသင့်သည်။ မဖြေရှင်းနိုင်သော မည်သည့်ပြဿနာကိုမဆို ဖြေရှင်းချက်တစ်ခု ရှာဖွေရန် အထက်သို့ အချိန်မီ သတင်းပို့သင့်သည်။ သင်တို့အဖို့ ဤစည်းမျဉ်းသည် မည်သို့ထင်ရသနည်း။ (ကောင်းပါသည်။)

ရုပ်ရှင်ထုတ်လုပ်ရေးအဖွဲ့နှင့် ဇာတ်ညွှန်းရေးသည့်အဖွဲ့တို့သည် ရိုက်ကူးရေးကိစ္စရပ်များအပေါ် မကြာခဏ ရှေ့မတိုးသာနောက်မဆုတ်သာ ဖြစ်လာကြသလော။ တစ်ဦးစီတွင် ၎င်းတို့၏ ကိုယ်ပိုင်ကျိုးကြောင်းဆင်ခြင်မှု ရှိပြီး အများသဘောတူညီချက်တစ်ခုသို့ မရောက်ရှိနိုင်ဘဲ အမြဲ စကားအချေအတင် ဖြစ်နေကြသည်။ ဤကိစ္စရပ်များ ပေါ်ပေါက်လာသည့်အခါ ခေါင်းဆောင်များက ဖြေရှင်းပေးနိုင်သလော။ (တစ်ခါတစ်ရံ ဖြေရှင်းပေးနိုင်ပါသည်။) ခေါင်းဆောင်တစ်ဦးက ပြဿနာအချို့ကို မိတ်သဟာယမှတစ်ဆင့် ဖြေရှင်းပေးခဲ့ပြီး ယင်းသည် လုံးဝကျိုးကြောင်းဆီလျော်ကာ သဘောတရားအရ ခိုင်မာသည်ဟု ထင်ရသော်လည်း ဘုရားအိမ်တော်၏ သတ်မှတ်ချက်များ သို့မဟုတ် သမ္မာတရား စည်းမျဉ်းများနှင့် ကိုက်ညီခြင်း ရှိမရှိဟူသည်ကို သင်တို့ မသေချာသည့်အခြေအနေမျိုးအား ကြုံတွေ့ခဲ့ဖူးသလော။ (ကြုံဖူးပါသည်။) ထိုသို့သောအခြေအနေများကို သင်တို့ မည်သို့ကိုင်တွယ်ခဲ့ကြသနည်း။ (တစ်ခါတစ်ရံ ကျွန်ုပ်တို့သည် အထက်ထံမှ ရှာဖွေခဲ့ကြပါသည်။) ယင်းမှာ မှန်ကန်သော လုပ်နည်းကိုင်နည်းဖြစ်သည်။ အထက်လူကြီး ညီအစ်ကိုသည် အလွန်အလုပ်များနေသည်ကို သင်တို့တွေ့သောကြောင့် ကိစ္စရပ်တစ်ခုနှင့်ပတ်သက်၍ မမေးမြန်းရန် ဆုံးဖြတ်ခဲ့ပြီး ထိုကိစ္စသည် သီအိုရီအရ မှန်ကန်နေသရွေ့ အဆင်ပြေသည်ဟု သင်တို့ထင်ကာ ယင်းသည် သမ္မာတရားနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ ဦးစွာ ဆက်လက်ရိုက်ကူးဖို့ ဆုံးဖြတ်ခဲ့သည့် အခြေအနေမျိုး သင်တို့ ရှိခဲ့ဖူးသလော။ (ယခင်က ကျွန်ုပ်တို့တွင် ဤအရာနှင့်ပတ်သက်၍ ဆိုးရွားသော ပြဿနာများ ရှိခဲ့ပါသည်။ ယင်းက ကျွန်ုပ်တို့ကို အလုပ်များ ပြန်လည်လုပ်ဆောင်ရစေခဲ့ပြီး အလုပ်ကို အဖျက်အမှောင့်လုပ်ခြင်းများနှင့် နှောင့်ယှက်ခြင်းများ ဖြစ်စေခဲ့ပါသည်။) ထိုအခြေအနေသည် ဆိုးရွားလှသည်တကား။ ရုပ်ရှင်ထုတ်လုပ်ရေးအဖွဲ့များ ကြုံတွေ့ရသော ပြဿနာများစွာသည် နောက်ဆုံး၌ အမှန်တကယ်တွင် ဇာတ်ညွှန်းရေးသည့်အဖွဲ့၏ တာဝန်သာဖြစ်သည်။ ဥပမာအားဖြင့် ရုပ်ရှင်တစ်ကားသည် နှစ်နာရီခွဲကြာ တောင်စဉ်ရေမရ ဇာတ်ကြောင်းဖြစ်နေပါက ဇာတ်ညွှန်းရေးသူများတွင် အဓိက တာဝန်ရှိသည်။ သို့သော် ဒါရိုက်တာများ၏ တာဝန်နှင့်ပတ်သက်၍ကော အဘယ်သို့နည်း။ ဇာတ်ညွှန်းက အကြောင်းအရာ တောင်စဉ်ရေမရဖြစ်နေပါက ဒါရိုက်တာများက ဤအရာကို မြင်နိုင်သင့်သလော။ သဘောတရားအရ ၎င်းတို့ မြင်နိုင်သင့်သည်။ သို့ရာတွင် ဒါရိုက်တာများသည် ထိုသို့သောအခြေအနေများအောက်တွင် ရိုက်ကူးရေးကို အပြီးသတ်ရန် လပေါင်းများစွာ အချိန်ယူနိုင်သေးပြီး များပြားသော လူအင်အား၊ ပစ္စည်းအရင်းအမြစ်နှင့် ဘဏ္ဍာငွေများကို သုံးစွဲနိုင်သေးသည်။ ဤသည်မှာ မည်သည့် ပြဿနာမျိုးဖြစ်သနည်း။ ဒါရိုက်တာများအနေဖြင့် သင်တို့၏ တာဝန်မှာ အဘယ်နည်း။ ဇာတ်ညွှန်းတစ်ခုကို လက်ခံရရှိသည့်အခါ သင်တို့က၊ “ဤဇာတ်ညွှန်းသည် ရှည်လျားပြီး အကြောင်းအရာ ဆန်းစုံများပြားသည်။ သို့သော် အဓိကအချက်၊ ဆိုလိုရင်းမရှိပါ။ ဖွဲ့စည်းပုံတစ်ခုလုံးက သက်ဝင်မှုမရှိပါ။ ဤဇာတ်ညွှန်းကို ရိုက်ကူး၍မဖြစ်ပါ။ ပြန်လည်ပြင်ဆင်ဖို့ ဇာတ်ညွှန်းရေးသူများထံ ပြန်ပို့ရမည်”ဟု တွေးသင့်သည်။ သင်တို့ ဤသို့လုပ်ဆောင်နိုင်စွမ်း ရှိသလော။ ဇာတ်ညွှန်းတစ်ခုကို သင်တို့ ပြန်ပို့ခဲ့ဖူးသလော။ (ပြန်မပို့ဖူးပါ။) ယင်းမှာ သင်တို့က ပြဿနာများကို မမြင်နိုင်သောကြောင့်လော၊ သို့မဟုတ် ပြန်ပို့ရန် ကြောက်ရွံ့သောကြောင့်လော။ သို့မဟုတ် “သူတို့က သင့်ကို ဤပြီးစီးပြီးသား ဇာတ်ညွှန်းကို ပေးခဲ့ပြီး သင်က စကားတစ်ခွန်းတည်းဖြင့် ငြင်းပယ်ကာ ပြန်ပို့လိုက်သည်။ သင် အလွန်မာနထောင်လွှားသည် မဟုတ်လော”ဟု တစ်စုံတစ်ဦးက သင်တို့အား ဝေဖန်မည်ကို သင်တို့ ကြောက်ရွံ့သောကြောင့်လော။ အတိအကျအားဖြင့် သင်တို့ မည်သည့်အရာကို ကြောက်ရွံ့နေကြသနည်း။ ပြဿနာကို မြင်ပါလျက် အဘယ်ကြောင့် ဇာတ်ညွှန်းကို ရေးသူများထံ သင်တို့ ပြန်မပို့သနည်း။ (ကျွန်ုပ်တို့သည် ကျွန်ုပ်တို့၏ ရုပ်ရှင်ထုတ်လုပ်ရေးအလုပ်အတွက် တာဝန်မယူကြပါ။) ရုပ်ရှင်ထုတ်လုပ်ရေးအဖွဲ့များအတွက် အသင်းတော်ခေါင်းဆောင်များအပြင် ဒါရိုက်တာများသည် ဆုံးဖြတ်ချက်များချပြီး နောက်ဆုံးစကားပြောဆိုခွင့်ရှိသူများဖြစ်သည့် ကြီးကြပ်ရေးမှူးများအဖြစ် ဆောင်ရွက်သင့်သည်။ သင်သည် ဒါရိုက်တာဖြစ်သောကြောင့် ဤကိစ္စအတွက် အပြည့်အဝ တာဝန်ယူသင့်ပြီး ဇာတ်ညွှန်းကို လက်ခံရရှိသည့်အချိန်မှစ၍ သင့်လျော်သော စိစစ်မှုကို ဆောင်ရွက်သင့်သည်။ သင်ဇာတ်ညွှန်းတစ်ခုကို လက်ခံရရှိပြီး အစအဆုံး ပြန်လည်သုံးသပ်ကာ အကြောင်းအရာက အတော်ကောင်းသည်ကို တွေ့ရှိသည်ဟု ဆိုကြပါစို့။ ယင်းတွင် အဓိကအချက်နှင့် ဆိုလိုရင်းရှိသည်၊ ဇာတ်လမ်းဇာတ်ကွက်သည် အဓိကဇာတ်ကြောင်းတစ်ခုကို ဗဟိုပြုပြီး ခြုံငုံကြည့်လျှင် ဇာတ်ညွှန်းတွင် ကြီးမားသော ပြဿနာများမရှိဟု ထင်ရသည်၊ ကြည့်ကောင်းသည်၊ ရိုက်ကူးထိုက်သည်၊ ထို့ကြောင့် ဇာတ်ညွှန်းကို လက်ခံ၍ရနိုင်သည်။ သို့ရာတွင် ဇာတ်ညွှန်းသည် ရှည်လျားလျှင်၊ ဇာတ်လမ်း၏ အချက်အချာ သို့မဟုတ် ထင်ရှားသော ဆိုလိုရင်းမရှိဘဲ အစမှအဆုံး လူတစ်ဦး၏ ဇာတ်လမ်းကို ပြောပြလျက်၊ ဇာတ်ညွှန်းက မည်သည့်အရာကို ဖော်ပြရန် ရည်ရွယ်သည်၊ ကြည့်ရှုသူများအား မည်သည့်အရာကို ရရှိစေရန် ရည်ရွယ်သည်၊ သို့မဟုတ် ယင်း၏ အဓိကစိတ်ကူးနှင့် ဝိညာဉ်ရေးရာ အဓိပ္ပာယ်မှာ အဘယ်အရာဖြစ်သည်ဟူသည်တို့ကို မရှင်းမလင်းဖြစ်စေလျက်၊ ယင်းသည် အခြေခံအားဖြင့် အကြောင်းအရာ တောင်စဉ်ရေမရဖြစ်သော ဇာတ်ကြောင်းတစ်ခု၊ ရှုပ်ထွေးသော ဇာတ်ညွှန်းတစ်ခုသာဖြစ်ပါက ဤဇာတ်ညွှန်းကို လက်ခံ၍ရသလော။ ထိုသို့သောအခြေအနေတွင် ဒါရိုက်တာများက မည်သည့်အရာကို လုပ်ဆောင်သင့်သနည်း။ ၎င်းတို့သည် ဇာတ်ညွှန်းကို ပြန်ပို့ပြီး ဇာတ်ညွှန်းရေးသူများ၏ ပြန်လည်ပြင်ဆင်ခြင်းအတွက် အကြံပြုချက်များ ပေးရမည်။ ဇာတ်ညွှန်းရေးသည့်အဖွဲ့မှ လူများက “ဤသည်မှာ မမျှတပါ။ ကျွန်ုပ်တို့ရေးသည့် ဇာတ်ညွှန်းကို စစ်ဆေးဖို့မှာ သူတို့က မည်သူများဖြစ်ကြသနည်း။ အဘယ်ကြောင့် သူတို့က ဆုံးဖြတ်ပိုင်ခွင့်ရှိသနည်း။ ဘုရားအိမ်တော်က လူတို့ကို မျှမျှတတနှင့် ကျိုးကြောင်းဆီလျော်စွာ ဆက်ဆံသင့်သည်”ဟု ဆိုလျက်၊ ကန့်ကွက်ကောင်း ကန့်ကွက်နိုင်သည်။ ထိုအခါ မည်သည့်အရာကို လုပ်ဆောင်သင့်သနည်း။ ဒါရိုက်တာများက ဇာတ်ညွှန်းထဲရှိ ပြဿနာများကို သိရှိဖော်ထုတ်နိုင်ပါက ဆုံးဖြတ်ချက်ချရန် မလောသင့်ဘဲ ထိုကိစ္စကို အသင်းတော်ခေါင်းဆောင်များ၊ ရုပ်ရှင်ထုတ်လုပ်ရေးအဖွဲ့ဝင်များနှင့် ဦးစွာ မိတ်သဟာယဖွဲ့သင့်သည်။ အကယ်၍ လူတိုင်းသည် ၎င်းတို့၏ လွန်ခဲ့သော ရိုက်ကူးရေးအတွေ့အကြုံ နှစ်ကာလများနှင့် ဇာတ်ညွှန်းများအပေါ် နားလည်မှုတို့ကို အခြေခံ၍ ဇာတ်ညွှန်းတစ်ခုက စံနှုန်းမပြည့်မီကြောင်းကို တစ်ညီတစ်ညွတ်တည်း မှတ်ယူပြီး ယင်းကို ရိုက်ကူးခြင်းသည် ရုပ်ရှင်ထုတ်လုပ်ရေးအလုပ်ကို နှောင့်နှေးစေမည်သာမက ပါဝင်ပတ်သက်သည့် လူအင်အား၊ ပစ္စည်းအရင်းအမြစ်နှင့် ဘဏ္ဍာငွေ အရင်းအမြစ်အားလုံးကိုပါ ဖြုန်းတီးရာရောက်မည်ဖြစ်ပြီး ထိုသို့သောတာဝန်ကို မည်သူမျှ မထမ်းနိုင်ဟု ယုံကြည်ပါက ဤဇာတ်ညွှန်းကို ပြန်ပို့သင့်သည်။ အကြောင်းအရာ တောင်စဉ်ရေမရဖြစ်သော ဇာတ်ညွှန်းကို လုံးဝ ရိုက်ကူးခြင်းမပြုရ။ ဤသည်မှာ စည်းမျဉ်းတစ်ခုဖြစ်သည်။ အကယ်၍ လူတိုင်းသည် ဇာတ်ညွှန်းနှင့်ပတ်သက်၍ ထိုသို့ပင် ခံစားရပါက ဇာတ်ညွှန်းရေးသူများသည် ယင်းကို ခြွင်းချက်မရှိ လက်ခံသင့်ပြီး ရုပ်ရှင်ထုတ်လုပ်ရေးအဖွဲ့၏ အကြံပြုချက်များအတိုင်း ဇာတ်ညွှန်းကို ပြန်လည်ပြင်ဆင်သင့်သည်။ သဘောထားကွဲလွဲမှုများရှိနေသေးပါက အဖွဲ့နှစ်ဖွဲ့လုံးမှ အဖွဲ့ဝင်များနှင့် ခေါင်းဆောင်များသည် မည်သူ၏ အကြောင်းပြချက်များက သမ္မာတရား စည်းမျဉ်းများနှင့် ကိုက်ညီသည်ကို တွေ့မြင်ရန် အတူတကွ စကားအချေအတင် ပြောဆိုနိုင်သည်။ အကယ်၍ မတိုးသာမဆုတ်သာ အခြေအနေက ကောက်ချက်ချခြင်း တစ်ခုမျှမရှိဘဲ ဆက်လက်ဖြစ်ပေါ်နေပါက ယနေ့မိတ်သဟာယဖွဲ့ခဲ့သော ခေါင်းဆောင်များနှင့် အမှုဆောင်များ၏ အဋ္ဌမမြောက် တာဝန်ဖြစ်သည့် “အလုပ်၌ ကြုံတွေ့ရသော ရှုပ်ထွေးမှုများနှင့် အခက်အခဲများကို အချိန်မီ သတင်းပို့ပြီး ဖြေရှင်းရန်နည်းလမ်းကို ရှာဖွေခြင်း” ဟူသည့် နောက်ဆုံးနည်းလမ်းကို အသုံးပြုသင့်သည်။ ရှေ့မတိုးသာနောက်မဆုတ်သာဖြစ်ပြီး မဖြေရှင်းနိုင်သော ကိစ္စရပ်များကို ရှုပ်ထွေးမှုများနှင့် အခက်အခဲများဟု သိကြသည်။ တစ်ဖက်စီက မိမိတို့၏ ကျိုးကြောင်းဆင်ခြင်မှု မှန်ကန်သည်ဟု ထင်ကြပြီး မည်သူမျှ ဆုံးဖြတ်ချက်တစ်ခုကို မချနိုင်ပေ။ ဤသို့ အပြန်ပြန်အလှန်လှန် ပြောဆိုနေခြင်းသည် ကိစ္စရပ်၏ အကြောင်းစုံနှင့် လားရာလမ်းကြောင်းအပေါ် လူတိုင်း၏ နားလည်မှုကို မှုန်ဝါးစေလျက် ကိစ္စရပ်ကို ရှုပ်ထွေးစေသည်။ ဤအချိန်တွင် ခေါင်းဆောင်များနှင့် အမှုဆောင်များသည် အလုပ်၏ တိုးတက်မှုအား ဟန့်တားခြင်းကို တားဆီးရန်နှင့် ထို့ထက်ပင်ပို၍ နောက်ထပ် စုပုံခြင်းမှ တားဆီးရန် အချိန်မီ ဖြေရှင်းဖို့ ကြိုးစားလျက် အလုပ်တွင် ပေါ်ပေါက်လာသော ဤကိစ္စရပ်များနှင့် ရှုပ်ထွေးမှုများကို အချိန်မီ သတင်းပို့ပြီး ဖြေရှင်းနည်းများကို ရှာဖွေရန် ၎င်းတို့၏ တာဝန်ကို ထမ်းဆောင်သင့်သည်။ ဤကိစ္စရပ်များကို အချိန်မီ သတင်းပို့ပြီး ဖြေရှင်းရန်နည်းလမ်းကို ရှာဖွေခြင်းသည် အလုပ်လုပ်နေခြင်း မဟုတ်လော။ ဤသည်မှာ အလုပ်အပေါ် အလေးအနက်ထားပြီး တာဝန်ယူသော သဘောထားကို ပြသနေခြင်း မဟုတ်လော။ ဤသည်မှာ မိမိ၏ တာဝန်ကို လုပ်ဆောင်ခြင်းအား စိတ်နှစ်ထားခြင်း မဟုတ်လော။ ဤသည်မှာ သစ္စာစောင့်သိခြင်း မဟုတ်လော။ (ဟုတ်ပါသည်။) ဤသည်မှာ မိမိ၏ တာဝန်အပေါ် သစ္စာစောင့်သိမှု ရှိခြင်းပင်ဖြစ်သည်။

အလုပ်ကို ကြီးကြပ်သော ခေါင်းဆောင်များနှင့် အမှုဆောင်များသည် အလုပ်တွင် ပေါ်ပေါက်သော မည်သည့်ပြဿနာကိုမဆို အချိန်မီ သတိပြုမိပြီး ဖြေရှင်းရမည်။ အကြောင်းမှာ ဤသို့လုပ်ဆောင်ခြင်းကသာ အလုပ်၏ ချောမွေ့သော တိုးတက်မှုကို သေချာစေနိုင်သောကြောင့် ဖြစ်သည်။ ပြဿနာများကို မဖြေရှင်းနိုင်သော ခေါင်းဆောင်များနှင့် အမှုဆောင်များအားလုံးသည် သမ္မာတရား လက်တွေ့ကျမှု ကင်းမဲ့ပြီး အယောင်ဆောင်ခေါင်းဆောင်များနှင့် အမှုဆောင်များ ဖြစ်ကြသည်။ ပြဿနာများကို ရှာဖွေတွေ့ရှိသော်လည်း ဖြေရှင်းရန် ပျက်ကွက်ကာ ယင်းအစား ရှောင်ရှားသောသူ သို့မဟုတ် ဖုံးကွယ်သောသူ မည်သူမဆိုသည် အလုပ်ကိုသာ ပျက်စီးစေတတ်သည့် အသုံးမကျသော ပျင်းရိသူတစ်ဦး ဖြစ်သည်။ အငြင်းပွားဖွယ်ရာ ကိစ္စရပ်များကို မိတ်သဟာယနှင့် စကားအချေအတင်ပြောဆိုခြင်းမှတစ်ဆင့် ဖြေရှင်းရမည်။ အကယ်၍ ဤအရာများက မှန်ကန်သောရလဒ်များကို မဖြစ်ပေါ်စေဘဲ ထိုအစား အခြေအနေကို ပိုရှုပ်ထွေးစေပါက၊ အဓိကခေါင်းဆောင်သည် အခြေအနေ၏ ရလဒ် မည်သို့ဖြစ်မည်ကို မြင်ရန် အချိန်မီ လေ့လာခြင်း၊ နားလည်ခြင်းနှင့် အကဲဖြတ်ခြင်းတို့ကို ပြုလုပ်သည့်တစ်ချိန်တည်းတွင် ဖြေရှင်းနည်းများနှင့် နည်းလမ်းများကို အချိန်မီ အဆိုပြုလျက်၊ ထိုကိစ္စကို ကိုင်တွယ်ဖြေရှင်းခြင်းအား ကိုယ်တိုင်ကိုယ်ကျ ကြီးကြပ်သင့်သည်။ ပြဿနာတစ်ခုအပေါ် အငြင်းပွားမှုများ ဆက်လက်ရှိနေပြီး မည်သည့်ဆုံးဖြတ်ချက်မျှ မချနိုင်သည့်အခါ ထိုကိစ္စကို ရင်ကြားစေ့ပေးရန်သာ ကြိုးစားခြင်း၊ စောင့်ဆိုင်းခြင်း သို့မဟုတ် အချိန်ဆွဲခြင်းတို့ထက်၊ အထူးသဖြင့် ထိုကိစ္စကို လျစ်လျူရှုခြင်းထက် ဖြေရှင်းနည်းရှာဖွေရန် အထက်သို့ အမြန်သတင်းပို့ရမည်။ ဤသည်မှာ သင်တို့၏ လက်ရှိခေါင်းဆောင်များနှင့် အမှုဆောင်များ အလုပ်လုပ်သည့်ပုံစံဖြစ်သလော။ ၎င်းတို့သည် အလုပ်၏ တိုးတက်မှုကို အချိန်မီ နောက်ဆက်တွဲလိုက်ပြီး တွန်းအားပေးသင့်သည်။ တစ်ချိန်တည်းတွင် အလုပ်၌ ပေါ်ပေါက်လာသော အမျိုးမျိုးသော ပဋိပက္ခများကို သိရှိဖော်ထုတ်စဉ်တွင် အမျိုးမျိုးသော သေးငယ်သည့်ကိစ္စရပ်များကိုလည်း သတိမမူခြင်း မဖြစ်သင့်ပေ။ သိသာထင်ရှားသော ပြဿနာများကို သိရှိဖော်ထုတ်သည့်အခါ အဓိကခေါင်းဆောင်များနှင့် အမှုဆောင်များသည် ယင်းတို့ကို ဖြေရှင်းရာတွင် ပါဝင်ရန် ရှိနေသင့်သည်၊ အမှန်တကယ် ဖြစ်ပျက်နေသည့်အရာကို တိကျစွာ သဘောပေါက်ရန်အလို့ငှာ အကြောင်းစုံ၊ ပြဿနာပေါ်ပေါက်လာရသည့် အကြောင်းရင်းနှင့် ပါဝင်ပတ်သက်သူများ၏ ရှုထောင့်အမြင်များကို တိကျစွာ နားလည်မှု ရယူသင့်သည်။ တစ်ချိန်တည်းမှာပင် ၎င်းတို့သည် ဤကိစ္စရပ်များကို မိတ်သဟာယဖွဲ့ခြင်း၊ စကားအချေအတင်ပြောဆိုခြင်းနှင့် အငြင်းပွားခြင်းတို့တွင်ပင် ပါဝင်သင့်သည်။ ဤသည်မှာ လိုအပ်မှုတစ်ခု ဖြစ်သည်။ ပါဝင်ခြင်းသည် သင်တို့ကို အလုပ်တွင် ပေါ်ပေါက်လာသော ပြဿနာများအပေါ် အကဲဖြတ်ချက်များချရန်နှင့် ဖြေရှင်းရန် ကူညီသောကြောင့် အရေးကြီးပေသည်။ အကယ်၍ သင်သည် အမြဲတမ်း လက်ပိုက်လျက် ဘေးတွင်ရပ်နေကာ စာသင်ခန်းထဲတွင် ထိုင်နေသူတစ်ဦးကဲ့သို့ ပြုမူလျက်၊ အလုပ်တွင် ပေါ်ပေါက်သော မည်သည့်ပြဿနာမဆို သင်နှင့်မသက်ဆိုင်ဟု တွေးထင်ပြီး ထိုကိစ္စအပေါ် မည်သည့်အမြင် သို့မဟုတ် သဘောထားမျှ မရှိဘဲလျက် ပါဝင်ပတ်သက်ခြင်းမရှိဘဲ၊ နားထောင်ရုံသာနားထောင်ပါက သိသာထင်ရှားစွာပင် သင်သည် အယောင်ဆောင်ခေါင်းဆောင်တစ်ဦး ဖြစ်၏။ သင်ပါဝင်ပတ်သက်သည့်အခါ အလုပ်တွင် အတိအကျ မည်သည့် ပြဿနာများ ပေါ်ပေါက်ခဲ့သည်၊ မည်သည့်အရာက ယင်းတို့ကို ဖြစ်စေခဲ့သည်၊ မည်သူတွင် တာဝန်ရှိသည်၊ အဓိကပြဿနာက အဘယ်မှာဖြစ်သည်၊ ယင်းမှာ လူတို့၏ အယူအဆများနှင့် စိတ်ကူးများကြောင့်လော သို့မဟုတ် နည်းပညာပိုင်းနှင့် အတတ်ပညာပိုင်းဆိုင်ရာ မလုံလောက်ခြင်းကြောင့်လောဟူသည့် အရာများကို အသေးစိတ် သိရှိလိမ့်မည်။ ပြဿနာများကို မျှတစွာ ကိုင်တွယ်ပြီး ဖြေရှင်းရန်အလို့ငှာ ထိုအရာအားလုံးကို ရှင်းလင်းစွာ သိရှိရမည်။ သင်သည် ဤအလုပ်တွင် ပါဝင်ပြီး ပြဿနာများက လူဖန်တီးသည့်အရာ မဟုတ် သို့မဟုတ် မည်သူကမျှ တမင်တကာ ဖြစ်စေခဲ့ခြင်းမဟုတ်ကြောင်း တွေ့ရှိရသည့်တိုင် နှစ်ဖက်စလုံးက အချိန်ကြာမြင့်စွာ အငြင်းပွားလျက် ကိစ္စရပ်၏ အနှစ်သာရကို တိတိကျကျ ထောက်ပြရန် သင် အခက်တွေ့ပြီးမည်သို့ဖြေရှင်းရမည်ကို မသိသည့်အခါ၊ သို့မဟုတ် လူတိုင်းက ပြဿနာတစ်ခုအပေါ် စိတ်ရောကိုယ်ပါ မြှုပ်နှံအားထုတ်ခဲ့သော်လည်း ယင်းကို မဖြေရှင်းနိုင်သေးသည့်အပြင်၊ အလုပ်ကို ရပ်တန့်သွားစေလျက် စည်းမျဉ်းများကို ရှာမတွေ့ သို့မဟုတ် ဦးတည်ချက်ကို ရှာမတွေ့နိုင်သေးသည့်အခါ၊ ပြီးလျှင်ဆက်လက်လုပ်ဆောင်ခြင်းက နောက်ထပ်အမှားများ၊ အဖျက်အမှောင့်လုပ်ခြင်းများနှင့် အပျက်သဘောဆောင်သော အကျိုးဆက်များကို ဖြစ်စေမည်ကိုလည်း ကြောက်ရွံ့သည့်အခါ သင်မည်သည့်အရာကို လုပ်ဆောင်သင့်သနည်း။ ခေါင်းဆောင်များနှင့် အမှုဆောင်များ အလုပ်ဆောင်သင့်ဆုံးသောအရာမှာ တန်ပြန်ရေး အစီအမံများ သို့မဟုတ် ဖြေရှင်းချက်များကို လူတိုင်းနှင့် ဆွေးနွေးခြင်းမဟုတ်ဘဲ ထို့ထက် ထိုကိစ္စကို အထက်သို့ တတ်နိုင်သမျှ အမြန်ဆုံး သတင်းပို့ရန်သာ ဖြစ်သည်။ ခေါင်းဆောင်များနှင့် အမှုဆောင်များသည် အလုပ်ထဲရှိ ပြဿနာများကို အကျဉ်းချုပ်ပြီး မှတ်တမ်းတင်သင့်ကာ အချိန်ဆွဲခြင်း၊ စောင့်ဆိုင်းခြင်း၊ သို့မဟုတ် တစ်ညအိပ်ခြင်းက စိတ်ကူးစိတ်သန်းရလာစေနိုင်သည် သို့မဟုတ် ရုတ်တရက် ရှင်းလင်းသွားနိုင်သည်ဟု တွေးထင်လျက် ကံအပေါ် အားကိုးသည့် စိတ်ထားကို မွေးမြူခြင်းမရှိဘဲ အထက်သို့ အချိန်မီ သတင်းပို့သင့်ခြင်း ဖြစ်သည်။ ထိုသို့သတင်းပို့ခြင်းမှာ ဖြစ်နိုင်ဖွယ်မရှိသည့် ဖြစ်တောင့်ဖြစ်ခဲအရာတစ်ခု ဖြစ်သည်။ သို့ဖြစ်၍ အကောင်းဆုံးဖြေရှင်းချက်မှာ ကိစ္စရပ်ကို အထက်သို့ သတင်းပို့ပြီး ဖြေရှင်းနည်းကို တတ်နိုင်သမျှ အမြန်ဆုံးရှာဖွေရန် ဖြစ်ပြီး ယင်းက ထိုကိစ္စရပ်ကို အချိန်မီနှင့် တတ်နိုင်သမျှ အမြန်ဆုံး ဖြေရှင်းပြီးကြောင်း သေချာစေမည်ဖြစ်သည်။ ဤသည်မှာ အမှန်တကယ် အလုပ်လုပ်ခြင်း ဖြစ်သည်။

ခေါင်းဆောင်များနှင့် အမှုဆောင်များက အလုပ်တွင် မကြာခဏ ကြုံတွေ့ရသော စိတ်ရှုပ်ထွေးသည့်အရာများနှင့် အခက်အခဲများ

၁။ ရှုပ်ထွေးမှုများ

ငါတို့ ယခုလေးတင် ဆွေးနွေးခဲ့သော အကြောင်းအရာကို အခြေခံ၍ “ရှုပ်ထွေးမှုများ” နှင့် “အခက်အခဲများ” က အတိအကျ မည်သည့်အရာအား ဆိုလိုသည်ကို အကျဉ်းချုပ်ကြစို့။ ဤနှစ်ခုသည် တူညီသောအရာ မဟုတ်ပေ။ ပထမဦးစွာ “ရှုပ်ထွေးမှု” ဟူသော ဝေါဟာရကို ငါရှင်းပြမည်။ ရှုပ်ထွေးမှုတစ်ခုဆိုသည်မှာ သင်က ကိစ္စရပ်တစ်ခုကို ထွင်းဖောက်မမြင်နိုင်သည့်အခါ ဖြစ်သည်။ သင်သည် စည်းမျဉ်းများနှင့် ကိုက်ညီသော သို့မဟုတ် တိကျသော နည်းလမ်းဖြင့် မည်သို့အကဲဖြတ်ရမည် သို့မဟုတ် ပိုင်းခြားသိမြင်ရမည်ကို မသိပေ။ သင်က ယင်းကို အတော်အတန် ထွင်းဖောက်မြင်နိုင်လျှင်ပင်၊ သင်၏အမြင် မှန်ကန်ခြင်း ရှိမရှိဟူသည်ကို သင်မသေချာပေ။ ထိုကိစ္စအား မည်သို့ကိုင်တွယ်ရမည် သို့မဟုတ် ဖြေရှင်းရမည်ကို သင်မသိသည့်အပြင်၊ ယင်းနှင့်ပတ်သက်၍ ကောက်ချက်တစ်ခုချရန် သင့်အတွက် ခက်ခဲသည်။ တိုတိုပြောရလျှင် သင်သည် ယင်းနှင့်ပတ်သက်၍ မသေမချာဖြစ်ပြီး ဆုံးဖြတ်ချက်တစ်ခုကို မချနိုင်ခြင်း ဖြစ်သည်။ သင်သည် သမ္မာတရားကို အနည်းငယ်မျှပင် နားမလည်သည့်အပြင်၊ အခြားမည်သူကမျှ ထိုပြဿနာကို မဖြေရှင်းပေးပါက ယင်းသည် ဖြေရှင်း၍မရနိုင်သော ပြဿနာတစ်ခု ဖြစ်လာသည်။ ဤသည်မှာ ခက်ခဲသော စိန်ခေါ်မှုတစ်ခုကို ရင်ဆိုင်နေရခြင်း မဟုတ်လော။ ထိုသို့သော ပြဿနာများနှင့် ရင်ဆိုင်ရသည့်အခါ ခေါင်းဆောင်များနှင့် အမှုဆောင်များသည် ယင်းတို့ကို အထက်သို့ သတင်းပို့သင့်ပြီး ကိစ္စရပ်များကို ပိုမိုမြန်ဆန်စွာ ဖြေရှင်းရန်အလို့ငှာ အထက်ထံမှ ရှာဖွေသင့်သည်။ သင်တို့သည် ရှုပ်ထွေးမှုများကို မကြာခဏ ရင်ဆိုင်ရသလော။ (ရင်ဆိုင်ရပါသည်။) ရှုပ်ထွေးမှုများကို ပုံမှန်ရင်ဆိုင်နေရခြင်းကိုယ်၌က ပြဿနာတစ်ခုပင် ဖြစ်သည်။ သင်သည် ကိစ္စရပ်တစ်ခုနှင့် ရင်ဆိုင်နေရပြီး ယင်းကို ကိုင်တွယ်ရန် သင့်လျော်သောနည်းလမ်းကို သင်မသိဟု ဆိုကြပါစို့။ တစ်စုံတစ်ဦးက ကျိုးကြောင်းဆီလျော်သည်ဟု သင်ထင်သော ဖြေရှင်းနည်းတစ်ခုကို အဆိုပြုပြီး အခြားတစ်ဦးက ကျိုးကြောင်းဆီလျော်သည်ဟုပင် သင်ထင်သော မတူညီသည့် ဖြေရှင်းနည်းတစ်ခုကို အဆိုပြုသည်၊ ပြီးလျှင် လူတိုင်း၏ ထင်မြင်ချက်များ ကွဲပြားနေပြီး ပြဿနာ၏ အရင်းခံအကြောင်းရင်း သို့မဟုတ် အနှစ်သာရကို မည်သူမျှ သဘောမပေါက်ဘဲလျက် မည်သည့်ဖြေရှင်းနည်းက ပို၍သင့်လျော်သည်ကို သင်ရှင်းလင်းစွာ မမြင်နိုင်ပါက ထိုပြဿနာကို ဖြေရှင်းရာတွင် နမော်နမဲ့အမှားများ ဖြစ်ပေါ်လာရန် သေချာသည်။ ထို့ကြောင့် ပြဿနာတစ်ခုကို ဖြေရှင်းရန် ယင်း၏ အရင်းခံအကြောင်းရင်းနှင့် အနှစ်သာရကို ဆုံးဖြတ်ရန်မှာ အလွန်အရေးကြီးပြီး အရေးပါပေသည်။ အကယ်၍ ခေါင်းဆောင်များနှင့် အမှုဆောင်များသည် ပိုင်းခြားသိမြင်ခြင်းမရှိပါက၊ ပြဿနာ၏ အနှစ်သာရကို သဘောပေါက်ရန် ပျက်ကွက်ပြီး မှန်ကန်သော ကောက်ချက်ကို မချနိုင်ပါက၊ ၎င်းတို့သည် ထိုကိစ္စကို အထက်သို့ အချိန်မီ သတင်းပို့ပြီး ၎င်းတို့ထံမှ ဖြေရှင်းနည်းတစ်ခုကို ရှာဖွေရမည်။ ဤသည်မှာ လိုအပ်ပြီး အကဲပိုလွန်းခြင်း မဟုတ်ပေ။ မပြေလည်သော ပြဿနာများသည် ဆိုးရွားသော အကျိုးဆက်များကို ဖြစ်ပေါ်စေနိုင်ပြီး အသင်းတော်၏အလုပ်ကို ထိခိုက်စေနိုင်သည်။ ဤအရာကို လုံးလုံးလျားလျား နားလည်ထားရမည်။ သင်သည် အထက်က သင်၏ စစ်မှန်သည့် အတိုင်းအတာကို ထိုးထွင်းမြင်သွားမည် သို့မဟုတ် လက်တွေ့ကျသောအလုပ်ကို သင် မလုပ်ဆောင်နိုင်ကြောင်း ၎င်းတို့ ထိုးထွင်းမြင်သည့်အခါ သင်၏ တာဝန်ခန့်အပ်မှုကို ပြုပြင်ပြောင်းလဲခြင်း သို့မဟုတ် သင့်ကို ဖြုတ်ချခြင်းတို့ ပြုလုပ်မည်ကို အမြဲကြောက်ရွံ့နေသောကြောင့် ထိုကိစ္စကို အထက်သို့ သတင်းမပို့ဝံ့ဘဲ သင်သည် စိုးရိမ်ပူပန်မှုများဖြင့် ပြည့်နှက်နေပါက၊ ဤအရာက ကိစ္စရပ်များကို အလွယ်တကူနှောင့်နှေးစေနိုင်ပေသည်။ သင့်ဘာသာ မဖြေရှင်းနိုင်သော ရှုပ်ထွေးမှုများကို သင် ကြုံတွေ့ရသည့်တိုင် ယင်းတို့ကို အထက်သို့ သတင်းမပို့ပါက ဤအရာက ဆိုးရွားသော အကျိုးဆက်များကို ဖြစ်စေပြီး အထက်က သင့်ကို တာဝန်ခံခိုင်းသည့်အခါတွင် သင်သည် အကြီးအကျယ် ဒုက္ခရောက်လိမ့်မည်။ ဤသည်မှာ မိမိပြုသောကံ မိမိထံပြန်လာခြင်း မဟုတ်လော။ ထိုသို့သော ရှုပ်ထွေးမှုများနှင့် ရင်ဆိုင်ရသည့်အခါ အကယ်၍ ခေါင်းဆောင်များနှင့် အမှုဆောင်များသည် တာဝန်မယူသည့်အပြင်၊ အယူဝါဒအချို့ကို ပြောရုံမျှပြောဆိုပြီး ကိစ္စကို ဝတ်ကျေတမ်းကျေ ပြီးပြတ်စေရန် စည်းမျဉ်းစည်းကမ်းအချို့ကို ကျင့်သုံးရုံမျှကျင့်သုံးပါက၊ ထိုကိစ္စသည် ပြေလည်ခြင်းမရှိဘဲရှိနေမည်ဖြစ်ပြီး အလုပ်က ရှေ့ဆက်မတိုးနိုင်ဘဲ အမှုအရာများက ရှိရင်းစွဲအတိုင်းသာ ရှိနေပေသည်။ ဤသည်မှာ ရှုပ်ထွေးမှုများက ပြေလည်မသွားဘဲ ရှိသည့်အခါ အတိအကျ ဖြစ်ပျက်သည့်အရာပင် ဖြစ်သည်။ ယင်းက နှောင့်နှေးမှုများကို အတော်ပင် အလွယ်တကူ ဖြစ်စေသည်။

ရှုပ်ထွေးမှုများ ပေါ်ပေါက်လာသည့်အခါ အချို့သော ခေါင်းဆောင်များနှင့် အမှုဆောင်များက ပြဿနာတစ်ခု ဖြစ်ပွားခဲ့ကြောင်းကို ခံစားသိရှိနိုင်ကြစဉ်တွင် အခြားခေါင်းဆောင်များနှင့် အမှုဆောင်များကမူ ပြဿနာကို သတိပြုမိနိုင်ခြင်း မရှိကြပေ။ ဒုတိယအုပ်စုတွင်ပါသည့်သူများသည် အလွန့်အလွန် ညံ့ဖျင်းသော အစွမ်းအစရှိကြပြီး ထုံထိုင်းကာ ဉာဏ်ထိုင်းကြသည်။ ၎င်းတို့သည် မည်သည့်ပြဿနာကိုမဆို အာရုံခံနိုင်စွမ်း ကင်းမဲ့ကြသည်။ ပေါ်ပေါက်လာသည့် ရှုပ်ထွေးမှုက မည်မျှပင် ကြီးမားစေကာမူ၊ ၎င်းတို့ ပြသသည့်အရာမှာ ထုံထိုင်းခြင်းနှင့် ဉာဏ်ထိုင်းခြင်းသာ ဖြစ်သည်၊ ၎င်းတို့သည် ပြဿနာကို လျစ်လျူရှုပြီး ရှောင်လွှဲရန် ကြိုးစားကြသည်။ ဤသည်မှာ လက်တွေ့ကျသော အလုပ်ကို မလုပ်ဆောင်သည့် အယောင်ဆောင်ခေါင်းဆောင်များ ဖြစ်သည်။ အစွမ်းအစနှင့် အလုပ်လုပ်နိုင်စွမ်း ပမာဏတစ်ခုအထိ ပိုင်ဆိုင်သော ခေါင်းဆောင်များနှင့် အမှုဆောင်များသည် ထိုသို့သောအခြေအနေများ ပေါ်ပေါက်လာသည့်အခါ သဘောပေါက်နိုင်ကြသည်။ “ဤသည်မှာ ပြဿနာတစ်ခု ဖြစ်သည်။ ကျွန်ုပ် မှတ်သားထားရမည်။ အထက်က ဤသို့သောကိစ္စမျိုးကို ယခင်က မည်သည့်အခါမျှ မပြောခဲ့ဖူးသည့်အပြင် ကျွန်ုပ်တို့ ပထမဆုံးအကြိမ် ကြုံတွေ့ရခြင်း ဖြစ်သည်၊ ထို့ကြောင့် ဤအခြေအနေမျိုးကို ကိုင်တွယ်ရန် စည်းမျဉ်းများမှာ အတိအကျ အဘယ်အရာများ ဖြစ်သနည်း။ ဤတိကျသော ပြဿနာကို မည်သို့ ဖြေရှင်းသင့်သနည်း။ ကျွန်ုပ်၌ အလိုအလျောက်သိသော အတွေးအချို့ ရှိပုံရသော်လည်း ထိုအတွေးများက မရှင်းလင်းသည့်ပုံရသည့်အပြင်၊ ထိုသို့သောကိစ္စရပ်များအပေါ် သဘောထားအနည်းငယ် ရှိသော်လည်း သဘောထားရှိရုံမျှဖြင့် မလုံလောက်ပါ။ ပြဿနာကို ဖြေရှင်းရန် သမ္မာတရားကို ရှာဖွေခြင်းက အရေးကြီးသည်။ ကျွန်ုပ်တို့အနေဖြင့် ဤကိစ္စကို လူတိုင်းက အတူတကွ မိတ်သဟာယဖွဲ့ပြီး ဆွေးနွေးရန်အတွက် ထုတ်ဖော်ပြောဆိုဖို့ လိုအပ်သည်”ဟူ၍ ဖြစ်သည်။ မိတ်သဟာယဖွဲ့ခြင်းနှင့် ဆွေးနွေးခြင်းတစ်လှည့် ပြုလုပ်ပြီးနောက်တွင်၊ ၎င်းတို့အနေဖြင့် ပြဿနာကို ဖြေရှင်းရန် တိကျသော လက်တွေ့လုပ်ဆောင်မှု အစီအစဉ်မရှိဘဲ မည်သို့ရှေ့ဆက်လုပ်ဆောင်ရမည်ကို မသိသေးသည့်အပြင်၊ ရှုပ်ထွေးမှုက ဆက်လက်တည်ရှိနေပါက အထက်ထံမှ ဖြေရှင်းနည်းကို ၎င်းတို့ ရှာဖွေရမည်။ ဤအချိန်တွင် ပြဿနာနှင့်ပတ်သက်၍ ရှုပ်ထွေးခြင်းနှင့်ဆိုင်သည့် အချက်များကို မှတ်သားထားရန်မှာ ခေါင်းဆောင်များနှင့် အမှုဆောင်များ၏ တာဝန်ဖြစ်သည်။ သို့မှသာ အချိန်ကျလာသောအခါ ရှုပ်ထွေးမှု ပြဿနာမှာ အတိအကျ အဘယ်အရာဖြစ်သည်ကိုလည်းကောင်း၊ မည်သည့်အရာကို အတိအကျ ရှာဖွေလျက်ရှိသည်ကိုလည်းကောင်း ၎င်းတို့ ရှင်းလင်းစွာ ရှင်းပြနိုင်မည် ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သည့်အရာ ဖြစ်သည်။

၂။ အခက်အခဲများ

က။ အခက်အခဲများဖြစ်သည့်အရာများ

ဆက်လက်၍ “အခက်အခဲများ” ဟူသော ဝေါဟာရကို ကြည့်ကြစို့။ စာသားအတိုင်း ရှုမြင်ရလျှင် အခက်အခဲများသည် ရှုပ်ထွေးမှုများထက် ပို၍ ပြင်းထန်သည်။ သို့ဆိုလျှင် အခက်အခဲများဟူသည်မှာ အတိအကျ မည်သည့်အရာကို ရည်ညွှန်းသနည်း။ တစ်စုံတစ်ဦး ရှင်းပြလော့။ (ဘုရားသခင်၊ ကျွန်ုပ်တို့၏ နားလည်မှုမှာ အခက်အခဲများဟူသည် ကြုံတွေ့ရသည့် တကယ့် ပြဿနာများဖြစ်ပြီး ဖြေရှင်းရန် ကြိုးစားပြီးဖြစ်သော်လည်း မဖြေရှင်းနိုင်သေးသည့်အရာ ဖြစ်သည်၊ ဤသည်တို့ကို အခက်အခဲများဟု မှတ်ယူရပါသည်။) (အချက်တစ်ချက် ထပ်ဖြည့်ရလျှင် တစ်ခါတစ်ရံတွင် ယခင်က မည်သည့်အခါမျှ မကြုံတွေ့ခဲ့ဖူးသော အလွန်ကိုင်တွယ်ရခက်သည့် ပြဿနာအချို့ကို ကြုံတွေ့ရကောင်းကြုံတွေ့ရနိုင်သည်။ ထိုအခြေအနေတွင် လူတိုင်းက အတွေ့အကြုံကင်းမဲ့ကြသည်၊ လုံးဝ ဇဝေဇဝါဖြစ်ပြီး မည်သည့်အမြင် သို့မဟုတ် အတွေးအခေါ်မျှ မရှိကြပေ။ ဤသည်တို့မှာ အလွန်စိန်ခေါ်မှုများသော ပြဿနာအမျိုးအစား ဖြစ်ပါသည်။) အလွန်စိန်ခေါ်မှုများသော ပြဿနာများကို အခက်အခဲများဟု ခေါ်သည်၊ မှန်သလော။ အခက်အခဲများနှင့်ဆိုင်သည့် အရိုးရှင်းဆုံး၊ တိုက်ရိုက်အဖြစ်ဆုံးသောရှင်းလင်းချက်မှာ ၎င်းတို့သည် အမှန်တကယ် တည်ရှိနေသော ပြဿနာများ ဖြစ်သည်ဟူ၍ ဖြစ်သည်။ ဥပမာအားဖြင့် လူတစ်ဦး၏ အစွမ်းအစ၊ အတတ်ပညာပိုင်းဆိုင်ရာ ကျွမ်းကျင်မှုများ၊ ရုပ်ပိုင်းဆိုင်ရာ နာမကျန်းမှုများအပြင် ပတ်ဝန်းကျင်နှင့် အချိန်နှင့်ဆိုင်သော အရေးကိစ္စများ အစရှိသည်ဖြင့် အမှန်တကယ် တည်ရှိနေသော ဤပြဿနာများကို အခက်အခဲများဟု ခေါ်သည်။ သို့သော်လည်း ငါတို့ ယခု မိတ်သဟာယဖွဲ့နေသည့် ခေါင်းဆောင်များနှင့် အမှုဆောင်များ၏ ရှစ်ခုမြောက် တာဝန်ဝတ္တရားမှာ ၎င်းတို့အနေဖြင့် အလုပ်တွင် ကြုံတွေ့ရသည့် ရှုပ်ထွေးမှုများနှင့် အခက်အခဲများကို ဖြေရှင်းရန် အချိန်မီ သတင်းပို့ပြီး ရှာဖွေရမည်ဟူ၍ ဖြစ်သည်။ ဤနေရာတွင် ရည်ညွှန်းထားသည့် အခက်အခဲများမှာ ယေဘုယျ သတ်မှတ်ထားသော၊ အမှန်တကယ် တည်ရှိနေသည့် ပြဿနာများ မဟုတ်ဘဲ အလုပ်တွင် ကြုံတွေ့ရသည့် ကိုင်တွယ်၍မရနိုင်သော ခဲကပ်သည့်ကိစ္စရပ်များ ဖြစ်သည်။ ဤသည်တို့မှာ မည်သည့် ပြဿနာအမျိုးအစားများ ဖြစ်သနည်း။ ယင်းတို့သည် သမ္မာတရား စည်းမျဉ်းများနှင့် အထူးသဖြင့် သက်ဆိုင်ခြင်းမရှိသော ပြင်ပရေးရာကိစ္စများ ဖြစ်ကြသည်။ ဤကိစ္စရပ်များသည် သမ္မာတရား စည်းမျဉ်းများနှင့် မသက်ဆိုင်သော်လည်း သာမန်ပြဿနာများထက် ပို၍ ကိုင်တွယ်ရခက်သည်။ ၎င်းတို့သည် မည်သို့ ပို၍ ကိုင်တွယ်ရခက်သနည်း။ ဥပမာအားဖြင့် ယင်းတို့တွင် ဥပဒေရေးရာနှင့် အစိုးရဆိုင်ရာ စည်းမျဉ်းစည်းကမ်းများ ပါဝင်သည်၊ သို့မဟုတ် အသင်းတော်အတွင်းမှ လူအချို့၏ ဘေးကင်းလုံခြုံရေးနှင့် သက်ဆိုင်သည်အစရှိသည်ဖြင့် ဖြစ်သည်။ ဤသည်တို့မှာ ခေါင်းဆောင်များနှင့် အမှုဆောင်များက ၎င်းတို့၏ အလုပ်တွင် ကြုံတွေ့ရသည့် အခက်အခဲများအားလုံး ဖြစ်သည်။ ဥပမာအားဖြင့် နိုင်ငံရပ်ခြား၌ ဘုရားသခင်ကို ယုံကြည်ရာတွင်၊ မည်သည့်နိုင်ငံတွင် နေထိုင်သည်ဖြစ်စေ အသင်းတော်အလုပ်အားလုံးနှင့် ညီအစ်ကိုမောင်နှမများ၏ နေထိုင်မှု ပတ်ဝန်းကျင်များသည် ဒေသန္တရ အစိုးရစည်းမျဉ်းများကို လိုက်နာရမည်ဖြစ်ပြီး ဒေသန္တရ ဥပဒေများနှင့် မူဝါဒများကို သိနားလည်ရန် လိုအပ်သည်။ ဤကိစ္စရပ်များတွင် ပြင်ပလောကနှင့် ဆက်ဆံခြင်းအပြင်၊ ပြင်ပရေးရာများကို ကိုင်တွယ်ခြင်းတို့ ပါဝင်သည်။ ယင်းတို့သည် အသင်းတော်၏ အတွင်းရေးရာ ဝန်ထမ်းကိစ္စများနှင့် နှိုင်းယှဉ်လျှင် အတော်အတန် ပို၍ ရှုပ်ထွေးသည်။ ရှုပ်ထွေးမှုသည် အဘယ်မှာ တည်ရှိသနည်း။ ယင်းမှာ အသင်းတော်ရှိ လူတို့အား ဘုရားသခင်ကို ကျိုးနွံနာခံရန်၊ နာခံမှုရှိရန်၊ သမ္မာတရားကို လက်တွေ့လုပ်ဆောင်ရန်၊ တာဝန်ကို သစ္စာရှိစွာ ထမ်းဆောင်ရန်နှင့် သမ္မာတရားကို နားလည်ပြီး ကိစ္စရပ်များကို စည်းမျဉ်းများနှင့်အညီ ကိုင်တွယ်ရန် ပြောရုံမျှလောက် မရိုးရှင်းပေ။ ဤအရာများကိုသာ ပြောရုံမျှပြောခြင်းသည် ပြဿနာများကို ဖြေရှင်းပေးလိမ့်မည် မဟုတ်။ ထိုအစား နိုင်ငံ၏ ဥပဒေများ၊ မူဝါဒများနှင့် စည်းမျဉ်းများ၏ ကဏ္ဍတိုင်းကိုလည်းကောင်း၊ ဒေသန္တရ ဓလေ့ထုံးတမ်းများနှင့် အလေ့အကျင့်များ၊ အခြားအရာများကိုလည်းကောင်း နားလည်ရန် လိုအပ်သည်။ ဤပြင်ပရေးရာများတွင် ပါဝင်သည့် အကြောင်းအချက်များစွာ ရှိပြီး မမျှော်လင့်ထားသည့် ကိစ္စရပ်များ သို့မဟုတ် အသင်းတော်၏ စည်းမျဉ်းများကို အသုံးပြု၍ ဖြေရှင်းရန် ခက်ခဲသော ပြဿနာများ ပေါ်ပေါက်လာလေ့ရှိကာ ဤပြဿနာများ ပေါ်ပေါက်လာခြင်းက အခက်အခဲများကို ဖြစ်ပေါ်စေသည်။ ဥပမာအားဖြင့် အသင်းတော်အတွင်း၌ အချို့သောလူများက မိမိတို့၏ တာဝန်များကို ဝတ်ကျေတမ်းကျေ ထမ်းဆောင်ပါက ဤပြဿနာများကို သမ္မာတရားအား မိတ်သဟာယဖွဲ့ခြင်းဖြင့်၊ ပြုပြင်ခြင်းဖြင့် သို့မဟုတ် အကူအညီနှင့် ထောက်ပံ့မှုပေးခြင်းဖြင့် ဖြေရှင်း၍ရနိုင်သည်။ သို့သော် ပြင်ပတွင်မူ သင်သည် ကိစ္စရပ်များကို ကိုင်တွယ်ရန် ဤစည်းမျဉ်းများနှင့် နည်းလမ်းများကို အသုံးပြု၍ရသလော။ ဤလုပ်နည်းကိုင်နည်းက ထိုသို့သော ပြဿနာများကို ဖြေရှင်းနိုင်သလော။ (မဖြေရှင်းနိုင်ပါ။) သို့ဆိုလျှင် မည်သည့်အရာကို လုပ်ဆောင်သင့်သနည်း။ ထိုသို့သော ကိစ္စရပ်များကို ကိုင်တွယ်ကာ တုံ့ပြန်ရန် အမြော်အမြင်ရှိသော နည်းလမ်းအချို့ကို အသုံးပြုရမည်။ ဤပြင်ပရေးရာများကို ကိုင်တွယ်ခြင်းဖြစ်စဉ်တွင် ဘုရားအိမ်တော်သည်လည်း စည်းမျဉ်းအချို့ကို ချမှတ်ထားပြီးဖြစ်သော်လည်း ဤအရာများကို မည်သို့ပင် ရှင်းပြပါစေ အခက်အခဲမျိုးစုံက မကြာခဏ ပေါ်ပေါက်နေဆဲ ဖြစ်သည်။ အဘယ်ကြောင့်ဆိုသော် ဤလောက၊ ဤလူ့အဖွဲ့အစည်းနှင့် ဤလူသားမျိုးနွယ်သည် အလွန်မှောင်မိုက်ပြီး အလွန်ရှုပ်ထွေးသောကြောင့်လည်းကောင်း၊ အဆင်းနီသော နဂါးကြီး၏ ဆိုးယုတ်သော စွမ်းအားများ၏ အနှောင့်အယှက်ပေးခြင်းကြောင့်လည်းကောင်း ဤပြင်ပရေးရာများကို ကိုင်တွယ်သည့်အခါ မမျှော်လင့်ထားသည့်အပြင် နောက်ထပ်ဖြစ်သော အခက်အခဲအချို့ ရှိလာလိမ့်မည်။ ဤအခက်အခဲများ ပေါ်ပေါက်လာသည့်အခါ သင်တို့ကို “ဘုရားသခင်၏ စီစဉ်မှုများကိုသာ ကျိုးနွံနာခံလော့၊ အရာရာကို ဘုရားသခင်က စီစဉ်ညွှန်ကြားသည်၊ ပြဿနာကို လျစ်လျူသာရှုလိုက်ပါ”ဟု ပြောလျက်၊ ရိုးရှင်းသော စည်းမျဉ်းတစ်ခုကိုသာ ပေးထားပါက ဤသည်က ပြဿနာကို ဖြေရှင်းနိုင်သလော။ (မဖြေရှင်းနိုင်ပါ။) ပြဿနာကို မဖြေရှင်းနိုင်ပါက ဖြစ်ပေါ်လာသည့်အရာမှာ ညီအစ်ကိုမောင်နှမများက မိမိတို့၏ တာဝန်များကို ထမ်းဆောင်သည့် ပတ်ဝန်းကျင်နှင့် ၎င်းတို့၏ နေထိုင်မှုပတ်ဝန်းကျင်တို့သည် အနှောင့်အယှက်ပေးခံရသည်၊ အမြဲဒုက္ခပေးနှောင့်ယှက်ခံရပြီး ပျက်စီးစေခြင်းခံရလေသည်။ ဤသည်က အခက်အခဲများအား ပေါ်ပေါက်လာစေသည် မဟုတ်လော။ သို့ဆိုလျှင် မည်သည့်အရာကို လုပ်ဆောင်သင့်သနည်း။ ယင်းကို စိတ်လိုက်မာန်ပါဖြစ်ခြင်းဖြင့် ဖြေရှင်းနိုင်သလော။ မဖြေရှင်းနိုင်သည်မှာ သိသာထင်ရှားသည်။ အချို့က “သို့ဆိုလျှင် ယင်းကို ဥပဒေနည်းလမ်းများဖြင့် ကျွန်ုပ်တို့ ဖြေရှင်းနိုင်သလော”ဟု ပြောကြသည်။ အမှုအရာများစွာကို ဥပဒေဖြင့် မဖြေရှင်းနိုင်ပေ။ ဥပမာအားဖြင့် အဆင်းနီသော နဂါးကြီးက ဝင်ရောက်စွက်ဖက်ပြီး နှောင့်ယှက်သည့် နေရာများတွင် ဥပဒေက ပြဿနာများကို ဖြေရှင်းပေးနိုင်သလော။ ဥပဒေသည် ထိုနေရာတွင် မည်သည့်အကျိုးသက်ရောက်မှုမျှ မရှိပေ။ နေရာများစွာတွင် လူ၏အာဏာသည် ဥပဒေထက် မကြာခဏ သာလွန်နေတတ်သည်။ ထို့ကြောင့် ပြဿနာများအား ဥပဒေကို အားကိုးခြင်းဖြင့် ဖြေရှင်းရန် မမျှော်လင့်နှင့်။ ယင်းတို့ကို ဖြေရှင်းရန် လူ့နည်းလမ်းများ သို့မဟုတ် စိတ်လိုက်မာန်ပါဖြစ်ခြင်းကို အသုံးပြုခြင်းသည်လည်း မသင့်လျော်ပေ။ ထိုသို့သောအခြေအနေများတွင် ခေါင်းဆောင်များနှင့် အမှုဆောင်များသည် မည်သည့်အရာကို လုပ်ဆောင်သင့်သနည်း။ စကားလုံးများနှင့် အယူဝါဒများကိုသာ ပြောဆိုတတ်သူတို့သည် ဤပြဿနာများ ပေါ်ပေါက်လာသည့်အခါ ဖြေရှင်းနိုင်သလော။ ဤသည်တို့မှာ အထူးသဖြင့် ကိုင်တွယ်ရန် ခက်ခဲသော ကိစ္စရပ်များ မဟုတ်လော။ ယင်းတို့ကို ဖြေရှင်းရန် ရှေ့နေတစ်ဦး ငှားရမ်းပြီး တရားရုံးသို့ သွားခြင်းက အလုပ်ဖြစ်မည်ဟု သင်ထင်သလော။ ထိုလူတို့သည် သမ္မာတရားကို နားလည်ကြသလော။ ကျိုးကြောင်းပြပြောဆိုခြင်းအတွက် ဤလောကတွင် နေရာမရှိပေ။ ဥပဒေစိုးမိုးသော နိုင်ငံတစ်ခုတွင်ရှိသည့် တရားသူကြီးများပင်လျှင် ဥပဒေအတိုင်း အမြဲတမ်း မလုပ်ဆောင်ဘဲ တရားမျှတမှုကင်းမဲ့လျက် ပါဝင်ပတ်သက်သူက မည်သူဖြစ်သည်ဟူသည့်အပေါ် အခြေခံ၍ မိမိတို့၏ အကဲဖြတ်မှုများကို ချိန်ညှိတတ်ကြလေသည်။ ဤလောကတွင် မည်သည့်နေရာ၌မဆို လူတို့သည် မိမိတို့၏ စကားကို အထောက်အပံ့ပြုပေးရန် အင်အားစုအပေါ်၊ အာဏာအပေါ် အားကိုးကြသည်။ သို့ဆိုလျှင် ဘုရားသခင်ကို ယုံကြည်သော ငါတို့သည် မည်သည့်အရာကို အားကိုးသင့်သနည်း။ ငါတို့သည် လူတို့ကို ဆက်ဆံပြီး ကိစ္စရပ်များကို ကိုင်တွယ်ရာ၌ ဘုရားသခင်၏ နှုတ်ကပတ်တော်များအတိုင်း၊ သမ္မာတရားအတိုင်း ပြုမူသင့်သည်။ သို့သော် ငါတို့သည် ဘုရားသခင်၏ နှုတ်ကပတ်တော်များနှင့် သမ္မာတရားကို အားကိုးပါက လောကတွင် အရာအားလုံးက ငါတို့အတွက် ချောမွေ့စွာ ရှေ့ဆက်၍ရနိုင်သလော။ မရနိုင်ပေ။ ဤသည်မှာ ဉာဏ်ပညာ လိုအပ်သည်။ ထို့ကြောင့် ခေါင်းဆောင်များနှင့် အမှုဆောင်များသည် ထိုသို့သော ကိစ္စရပ်များကို ရင်ဆိုင်ရသည့်အခါ ကိစ္စရပ်က အလွန့်အလွန် အရေးကြီးသည်ဟု ခံစားရပြီး ၎င်းတို့အနေဖြင့် မသင့်လျော်စွာ ကိုင်တွယ်မိကာ ထိုသို့ဖြင့် မလိုလားအပ်သော သက်ရောက်မှုများ သို့မဟုတ် အကျိုးဆက်များကို ဖြစ်ပေါ်စေလျက် ဘုရားအိမ်တော်အား ဒုက္ခရောက်စေမိမည်ကို စိုးရိမ်ပါက ထိုသို့သော ကိစ္စရပ်များသည် ၎င်းတို့အတွက် အခက်အခဲများ ဖြစ်ကြသည်။ ၎င်းတို့ မဖြေရှင်းနိုင်သော အခက်အခဲများနှင့် ရင်ဆိုင်ရသည့်အခါ အထက်သို့ အချိန်မီ သတင်းပို့ပြီး ပြဿနာများကို ဖြေရှင်းရန် သင့်လျော်သော နည်းလမ်းများကို ရှာဖွေရမည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သည့်အရာ ဖြစ်သည်။

ခ။ အခက်အခဲများ ကြုံတွေ့ရသည့်အခါ ပိုင်ဆိုင်သင့်သော မှန်ကန်သည့် ရှုထောင့်များနှင့် သဘောထားများ

ဤနေရာတွင် သင်တို့ကို ငါ ရှင်းပြရန် လိုအပ်သည့်အရာမှာ ခေါင်းဆောင်များနှင့် အမှုဆောင်များကိုသာမက ရှိနေသူအားလုံးကိုလည်း ရည်ညွှန်းခြင်း ဖြစ်သည်။ ယင်းသည် အရေးအကြီးဆုံးသော စည်းမျဉ်းတစ်ခု ဖြစ်သည်။ သင်တို့သည် မည်သည့်နေရာတွင် အသင်းတော်အလုပ်ကို လုပ်ဆောင်နေသည်ဖြစ်စေ၊ သင်တို့၏ တာဝန်များကို ထမ်းဆောင်နေသည်ဖြစ်စေ သို့မဟုတ် ဧဝံဂေလိတရားကို ဟောပြောနေသည်ဖြစ်စေ အခက်အခဲအတားအဆီးများ အမြဲရှိနေမည် ဖြစ်သည်။ ဘုရားသခင်၏ ကိုယ်ပိုင်အလုပ်ပင်လျှင် အခက်အခဲများနှင့် ပြည့်နှက်နေသည်၊ ဤအချက်ကို သင်တို့အားလုံး သတိပြုမိကြပြီးပြီလော။ သင်တို့သည် တိကျသောအချက်များကို မသိနိုင် သို့မဟုတ် ရှင်းလင်းစွာ နားမလည်နိုင်သော်လည်း ယေဘုယျအခြေအနေများကို သင်တို့အားလုံး သတိပြုမိကြသည်။ ဘုရားသခင်၏ ဧဝံဂေလိအလုပ်ကို ဖြန့်ဝေခြင်းသည် အဆင်ပြေချောမွေ့ခြင်းမရှိသည့်အပြင်၊ သင်တို့အားလုံးသည် ဤအရာအတွက် စိတ်ပိုင်းဆိုင်ရာ ပြင်ဆင်ထားသင့်ပြီး အသိအမှတ်ပြုသင့်သည်။ ဤအခိုင်အမာသက်သေထူထားသောအချက်ကို ဤနေရာတွင် ချပြထားသည်၊ သို့ဖြစ်၍ အသင့်တော်ဆုံး၊ အကျိုးကြောင်းအဆီလျော်ဆုံးနှင့် အမှန်ကန်ဆုံးဖြစ်ရန် ဤကိစ္စရပ်များအပေါ် ငါတို့ မည်သည့် သဘောထားကို ခံယူသင့်သနည်း။ စိတ်ထဲတွင် တွန့်ဆုတ်ကာ ကြောက်ရွံ့ခြင်းသည် မှန်ကန်သလော။ (မမှန်ပါ။) တွန့်ဆုတ်ကာ ကြောက်ရွံ့ခြင်းသည် မမှန်ကန်သည့်အတွက် ကောင်းကင်ကိုဖြစ်စေ၊ မြေကြီးကိုဖြစ်စေ မကြောက်ရွံ့ဘဲ၊ တစ်လောကလုံးနှင့် ရန်သူဖြစ်ကာ၊ တစ်လောကလုံးကို အဆုံးတိုင် အတိုက်အခံလုပ်ပြီး ရေစီးကြောင်းကို ဆန်တက်သည့် သဘောထားနှင့် ရှုထောင့်ရှိခြင်းသည် မှန်ကန်သလော။ (မမှန်ပါ။) ဤသည်မှာ ပုံမှန်လူ့သဘာဝ၏ ဆင်ခြင်တုံတရားလော သို့မဟုတ် စိတ်လိုက်မာန်ပါဖြစ်ခြင်းလော။ ဤမမှန်ကန်သော ရှုထောင့်များအားလုံးသည် စစ်မှန်သော ယုံကြည်ခြင်းမဟုတ်ဘဲ စိတ်လိုက်မာန်ပါဖြစ်ခြင်း၏ ထင်ဟပ်မှုတစ်ခုသာ ဖြစ်သည်။ သို့ဆိုလျှင် မည်သည့် ရှုထောင့်များနှင့် သဘောထားများက မှန်ကန်သနည်း။ သင်တို့အတွက် အနည်းငယ်ကို ငါ စာရင်းပြုစုပေးမည်။ ဤသည်မှာ လူတို့ ရှိသင့်သည့် ပထမဆုံးသော ရှုထောင့် ဖြစ်သည်၊ နိုင်ငံရပ်ခြားတွင်ဖြစ်စေ၊ တရုတ်ပြည်တွင်ဖြစ်စေ ဘုရားသခင်အတွက် စိတ်နှလုံးအကြွင်းမဲ့ မိမိတို့ကိုယ်ကို အသုံးခံပြီး မိမိတို့၏ တာဝန်များကို ထမ်းဆောင်ခြင်းသည် ရှေးကာလများမှသည် မျက်မှောက်ခေတ်အထိ လူသားမျိုးနွယ်အားလုံးထဲတွင် တရားအမျှတဆုံးသော အကြောင်းတရား ဖြစ်သည်။ ယခု ငါတို့ လုပ်ဆောင်နေသည့်အရာသည် လူသားမျိုးနွယ်ထဲတွင် တရားအမျှတဆုံးသော အကြောင်းတရားဖြစ်သောကြောင့် ငါတို့၏ တာဝန်ထမ်းဆောင်ခြင်းသည် ဖုံးကွယ်ထားခြင်းမရှိ၊ ပွင့်လင်းသည်၊ လျှို့ဝှက်ခြင်းမရှိပေ။ ဤ “တရားမျှတခြင်း”သည် မည်သည့်အရာကို ရည်ညွှန်းသနည်း။ ယင်းသည် သမ္မာတရား၊ ဘုရားသခင်၏ အလိုတော်၊ ဖန်ဆင်းရှင်၏ စီစဉ်မှုများနှင့် တာဝန်ပေးစေခိုင်းချက်များကို ရည်ညွှန်းသည်။ ယင်းသည် လူ့ကိုယ်ကျင့်တရားများ၊ ကျင့်ဝတ်များနှင့် ဥပဒေများကို လုံးဝ ကျော်လွန်ပြီး ဖန်ဆင်းရှင်၏ ဦးဆောင်မှုနှင့် ကြည့်ရှုစောင့်ရှောက်မှုအောက်တွင် ဆောင်ရွက်ထားသည့် အကြောင်းတရားတစ်ခု ဖြစ်သည်။ ဤသည်မှာ အမှန်ကန်ဆုံးသော ရှုထောင့် မဟုတ်လော။ တစ်ချက်အနေဖြင့်၊ ဤရှုထောင့်သည် အမှန်တကယ် တည်ရှိနေသော အချက်တစ်ခုဖြစ်ပြီး နောက်တစ်ချက်အနေဖြင့်၊ ယင်းသည် လူတစ်ဦး ထမ်းဆောင်သည့် တာဝန်အပေါ် အမှန်ကန်ဆုံးသော အသိအမှတ်ပြုခြင်းလည်း ဖြစ်သည်။ ဤသည်မှာ လူတို့ ရှိသင့်သည့် ဒုတိယရှုထောင့် ဖြစ်သည်။ ဘုရားသခင်သည် အရာခပ်သိမ်းနှင့် ဖြစ်ရပ်အားလုံးအပေါ် အချုပ်အခြာအာဏာရှိ သည်။ လောက၏ အုပ်စိုးသူများနှင့် လောကရှိ မည်သည့်အာဏာ၊ ဘာသာတရား၊ အဖွဲ့အစည်းနှင့် လူမျိုးစုမဆိုအပါအဝင် အရာခပ်သိမ်းတို့သည် ဘုရားသခင်၏ လက်တော်၏ အချုပ်အခြာအာဏာနှင့် ထိန်းချုပ်မှုအောက်တွင်ရှိသည်။ မည်သူကမျှ မိမိ၏ ကံကြမ္မာကို ကိုယ်တိုင်ထိန်းချုပ်ခြင်း မရှိပေ။ ငါတို့သည် ခြွင်းချက်မဟုတ်ပေ။ ငါတို့၏ ကံကြမ္မာသည် ဘုရားသခင်၏ လက်တော်၏ အချုပ်အခြာအာဏာနှင့် ထိန်းချုပ်မှုအောက်တွင်ရှိပြီး ငါတို့ သွားသည့်နေရာနှင့် နေထိုင်သည့်နေရာ၏ လားရာကို မည်သူမျှ မပြောင်းလဲနိုင်သည့်အပြင်၊ ငါတို့၏ အနာဂတ်နှင့် ပန်းတိုင်ကိုလည်း မည်သူမျှ မပြောင်းလဲနိုင်ပေ။ သမ္မာကျမ်းစာက “ရှင်ဘုရင်၏ နှလုံးသားသည် မြစ်ရေကဲ့သို့ ယေဟောဝါ၏ လက်တော်တွင် ရှိ၏။ ယင်းကို သူ အလိုရှိသည့်နေရာတိုင်းသို့ လှည့်တော်မူသည်။” (သုတ္တံကျမ်း ၂၁:၁) ဟု ဆိုထားသည့်အတိုင်းပင် ဖြစ်သည်။ ငါတို့ကဲ့သို့ မပြောပလောက်သော လူသားများ၏ ကံကြမ္မာများအတွက်မူ သာ၍ပင် ဆိုဖွယ်မရှိပေ။ ငါတို့ နေထိုင်သည့် နိုင်ငံ အုပ်စိုးသူ၏ အုပ်ချုပ်မှုနှင့် စနစ်အပြင် ဤနိုင်ငံ၏ နေထိုင်မှုပတ်ဝန်းကျင်သည် ငါတို့ကို ခြိမ်းခြောက်သည်ဖြစ်စေ၊ ရန်လိုသည်ဖြစ်စေ သို့မဟုတ် ဖော်ရွေသည်ဖြစ်စေ၊ ဤအရာအားလုံးသည် ဘုရားသခင်၏ အချုပ်အခြာအာဏာအောက်တွင် ရှိပြီး ငါတို့ စိုးရိမ်ပူပန်စရာ သို့မဟုတ် ပူပင်ကြောင့်ကြစရာ တစ်ခုမျှ မရှိပေ။ ဤသည်မှာ လူတို့ စွဲကိုင်ထားသင့်သည့် ရှုထောင့်နှင့် ရှိသင့်သည့် သိနားလည်မှုဖြစ်သည့်အပြင် ၎င်းတို့ ပိုင်ဆိုင်ပြီး နားလည်သင့်သည့် သမ္မာတရားလည်း ဖြစ်သည်။ ပြီးလျှင် ဤသည်မှာ တတိယရှုထောင့်ဖြစ်ပြီး အရေးအကြီးဆုံးဖြစ်သည်မှာလည်း အမှန်ပင်ဖြစ်သည်။ ငါတို့ မည်သည့်နေရာတွင် နေထိုင်သည်ဖြစ်စေ၊ မည်သည့်နိုင်ငံတွင် နေထိုင်သည်ဖြစ်စေ၊ ငါတို့၏ လုပ်နိုင်စွမ်းများ သို့မဟုတ် အစွမ်းအစ မည်သို့ပင်ဖြစ်စေ ငါတို့သည် မပြောပလောက်သော ဖန်ဆင်းခံများစွာထဲမှ တစ်စိတ်တစ်ပိုင်းမျှသာ ဖြစ်သည်။ ငါတို့ ဖြည့်ဆည်းသင့်သည့် တစ်ခုတည်းသော တာဝန်နှင့် ဝတ္တရားမှာ ဖန်ဆင်းရှင်၏ အချုပ်အခြာအာဏာ၊ စီစဉ်မှုများနှင့် စီစဉ်ညွှန်ကြားခြင်းများကို ကျိုးနွံနာခံရန် ဖြစ်သည်၊ အခြားမည်သည့်အရာမျှ မရှိ၊ ထိုမျှ ရိုးရှင်းသည်။ ငါတို့သည် လက်တလောတွင် လွတ်လပ်သော နိုင်ငံတစ်ခုနှင့် လွတ်လပ်သော ပတ်ဝန်းကျင်တစ်ခုတွင် ရှိနေသော်လည်း တစ်နေ့တွင် ဘုရားသခင်က ငါတို့ကို ညှဉ်းပန်းနှိပ်စက်ရန်နှင့် အန္တရာယ်ပေးရန် ရန်လိုသော အင်အားစုတစ်ခုကို ပေါ်ပေါက်စေပါက ငါတို့တွင် စောဒကတက်မှု ဘာဆိုဘာမျှ မရှိသင့်ပေ။ ငါတို့သည် အဘယ်ကြောင့် စောဒကတက်မှုများ မရှိသင့်သနည်း။ အကြောင်းမှာ ငါတို့သည် အချိန်ကြာမြင့်စွာကတည်းက ပြင်ဆင်ထားပြီးဖြစ်သောကြောင့် ဖြစ်သည်။ ငါတို့၏ တာဝန်၊ ဝတ္တရားနှင့် အလုပ်မှာ ဘုရားသခင် လုပ်ဆောင်သမျှ အရာအားလုံး၊ ဘုရားသခင် စီစဉ်ညွှန်ကြားသမျှ အရာရာတိုင်းကို ကျိုးနွံနာခံရန် ဖြစ်သည်။ ဤကျိုးနွံနာခံခြင်းသည် သမ္မာတရားဖြစ်သလော။ ယင်းသည် လူတို့ ရှိသင့်သည့် သဘောထား ဟုတ်သလော။ (ဟုတ်ပါသည်။) တစ်နေ့တွင် လူသားမျိုးနွယ်အားလုံးနှင့် ပတ်ဝန်းကျင်တစ်ခုလုံးက ငါတို့ကို ဆန့်ကျင်လာပြီး သေခြင်းနှင့် ငါတို့ ရင်ဆိုင်ရပါက စောဒကတက်မှုများ ရှိသင့်သလော။ (မရှိသင့်ပါ။) အချို့က “ငါတို့အနေဖြင့် စာတန်၏ ရက်စက်သော ညှဉ်းပန်းနှိပ်စက်မှုကို နောက်ထပ် မခံစားရစေရန်အလို့ငှာ ဘုရားသခင်က ငါတို့ကို နိုင်ငံရပ်ခြားသို့ ပို့ဆောင်ခဲ့ခြင်း မဟုတ်လော။ ငါတို့၏ တာဝန်များကို လွတ်လပ်စွာ ထမ်းဆောင်ပြီး လွတ်လပ်ခြင်း၏ လေကို ရှူရှိုက်နိုင်ရန် မဟုတ်လော။ သို့ဆိုလျှင် ဘုရားသခင်က ငါတို့ကို သေခြင်းနှင့် ရင်ဆိုင်စေရန် အဘယ်ကြောင့် ကြံရွယ်နေသေးသနည်း”ဟု ပြောကြသည်။ ဤစကားများသည် မမှန်ကန်ပေ။ ဘုရားသခင်၏ စီစဉ်ညွှန်ကြားမှုများနှင့် စီစဉ်မှုများကို ကျိုးနွံနာခံခြင်းသည် သဘောထားတစ်ခု၊ ဘုရားသခင်အပေါ်၊ ဘုရားသခင်၏ အချုပ်အခြာအာဏာအပေါ် လူတို့ ရှိသင့်သည့် သဘောထား ဖြစ်သည်။ ယင်းသည် ဖန်ဆင်းခံတစ်ဦး ပိုင်ဆိုင်သင့်သည့် သဘောထား ဖြစ်သည်။

လူတို့ နားလည်သဘောပေါက်သင့်သည့် နောက်ထပ် အရေးအကြီးဆုံးသော အချက်တစ်ချက် ရှိသည်။ နိုင်ငံရပ်ခြားတွင် အတော်အတန် တည်ငြိမ်ပြီး လွတ်လပ်သော်လည်း အဆင်းနီသော နဂါးကြီး၏ မကြာခဏ ဒုက္ခပေးနှောင့်ယှက်ခြင်းကို ရှောင်ရှားရန် ခက်ခဲနေဆဲ ဖြစ်သည်။ အဆင်းနီသော နဂါးကြီး၏ ဒုက္ခပေးနှောင့်ယှက်ခြင်းကို ရင်ဆိုင်ရသည့်အခါ အချို့သောလူတို့က စိုးရိမ်ကြသည်။ “အဆင်းနီသော နဂါးကြီး၏ အာဏာစက်က အလွန်ကြီးမားသည်။ ၎င်းသည် သူ့အတွက် အလုပ်လုပ်ပေးရန်၊ သူ့ကိုယ်စား အစေခံမှုပေးရန် ကမ္ဘာတစ်ဝှမ်းမှ အရေးပါသော ပုဂ္ဂိုလ်များကို လာဘ်ထိုးနိုင်သည်။ သို့ဖြစ်၍ နိုင်ငံရပ်ခြားသို့ ကျွန်ုပ်တို့ ထွက်ပြေးလျှင်ပင် အန္တရာယ်ရှိနေဆဲ၊ အန္တရာယ်ဖြစ်လုနီးပါး ဖြစ်နေဆဲ ဖြစ်သည်။ ကျွန်ုပ်တို့ ဘာလုပ်နိုင်မည်နည်း” ဟူ၍ ဖြစ်သည်။ ဤသတင်းများကို ကြားရသည့်အခါတိုင်းတွင် အချို့သောလူတို့သည် အလျှော့ပေးလိုလျက်၊ ထွက်ပြေးလိုကြလျက်၊ မည်သည့်နေရာတွင် ပုန်းအောင်းရမည်ကို မသိကြတော့ဘဲ၊ စိုးရိမ်ပြီး ကြောက်လန့်လာကြလေသည်။ ဤသို့ဖြစ်သည့်အခါတိုင်းတွင် အချို့က၊ “လောကကြီးသည် အလွန်ကျယ်ပြောလှသော်လည်း ငါ့အတွက် နေရာမရှိပါတကား။ အဆင်းနီသော နဂါးကြီး၏ အာဏာစက်အောက်တွင် ငါသည် သူ၏ ညှဉ်းပန်းနှိပ်စက်မှုကို ခံရပြီး သူ၏ အာဏာစက် နယ်ပယ်ပြင်ပတွင်ပင် အဘယ်ကြောင့် သူ၏ နှောင့်ယှက်ခြင်းကို ခံနေရသေးသနည်း။ အဆင်းနီသော နဂါးကြီး၏ အာဏာစက်က အလွန်ကြီးမားသည်၊ ငါ ကမ္ဘာ့အစွန်အဖျားသို့ ထွက်ပြေးလျှင်ပင် သူသည် ငါ့ကို အဘယ်ကြောင့် ရှာတွေ့နိုင်သေးသနည်း”ဟူ၍ တွေးမိကြသည်။ လူတို့သည် မကြောက်လန့်ဘဲမနေနိုင်ဖြစ်ကြပြီး ဘာလုပ်ရမည်ကို မသေမချာဖြစ်လာကြသည်။ ဤသည်မှာ ယုံကြည်ခြင်းရှိခြင်း၏ သရုပ်သကန်တစ်ခုလော။ ဤနေရာတွင် ပြဿနာမှာ အဘယ်အရာနည်း။ (ဘုရားသခင်အပေါ် ယုံကြည်ခြင်း ကင်းမဲ့ခြင်း ဖြစ်ပါသည်။) ယင်းမှာ ဘုရားသခင်အပေါ် ယုံကြည်ခြင်း ကင်းမဲ့ခြင်းမျှသာဖြစ်သလော။ သင်တို့သည် အခြားသူများထက် နိမ့်ကျသည်ဟု စိတ်ထဲတွင် ခံစားရသလော။ အနန္တတန်ခိုးရှင် ဘုရားသခင်ကို ယုံကြည်ခြင်းနှင့် အသင်းတော်၌ သင်၏ တာဝန်ကို ထမ်းဆောင်ရာတွင် သူခိုးတစ်ယောက်ကဲ့သို့ အနည်းငယ် သိုဝှက်ရသည်ဟု သင်ခံစားရသလော။ ဘာသာရေးလောကတွင်ရှိသည့် သူတို့ထက် အနည်းငယ် နိမ့်ကျသည်ဟု သင်ခံစားရသလော။ “သူတို့၏ အာဏာကို ကြည့်ပါ။ သူတို့တွင် တရားဝင် သင်းအုပ်ဆရာများနှင့် နိုင်ငံတော်က အသိအမှတ်ပြုထားသော ခမ်းနားသည့် ဘုရားရှိခိုးကျောင်းကြီးများ ရှိသည်။ အလွန် ထည်ဝါလိုက်လေခြင်းပါတကား။ သူတို့တွင် နိုင်ငံအမျိုးမျိုး၌ သံစုံကျူးအဖွဲ့များနှင့် စီးပွားရေးလုပ်ငန်းများ ရှိသည်။ သို့သော် ငါတို့ကို ကြည့်ပါ၊ အမြဲတမ်း အနိုင်ကျင့်ခံနေရသည်။ သွားလေရာတွင် ဖယ်ကြဉ်ခြင်းကို ရင်ဆိုင်နေရသည်။ ငါတို့သည် အဘယ်ကြောင့် သူတို့နှင့် ကွဲပြားနေရသနည်း။ ငါတို့ သွားလေရာရာ၌ ထိုအကြောင်းကို အဘယ်ကြောင့် ပွင့်ပွင့်လင်းလင်း မပြောနိုင်ရသနည်း။ ငါတို့သည် အဘယ်ကြောင့် အလွန်စိတ်မချမ်းမြေ့စွာ အသက်ရှင်ရမည်နည်း။ အထူးသဖြင့် အွန်လိုင်းတွင် ထိုအပျက်သဘောဆောင်သော ဝါဒဖြန့်မှုများချည်းသာ ရှိနေသည်။ အခြားအသင်းတော်များက ဤအရာကို အဘယ်ကြောင့် ခါးစည်းမခံရဘဲ၊ ငါတို့က ဤအရာများကို အဘယ်ကြောင့် အမြဲတမ်း ခံစားနေရသနည်း။ ဘုရားသခင်ကို ယုံကြည်သော အခြားယုံကြည်သူများသည် သွားလေရာရာ၌ ခရစ်ယာန်ဘာသာကို ယုံကြည်ကြောင်း ပွင့်လင်းစွာ ထုတ်ဖော်ပြောကြသော်လည်း အနန္တတန်ခိုးရှင် ဘုရားသခင်ကို ယုံကြည်သော ငါတို့ကမူ လူဆိုးများက ငါတို့ကို တိုင်ကြားပြီးနောက် ဖမ်းဆီးခံရမည်ကို စိုးရိမ်နေကြရလျက် ပွင့်လင်းစွာ မပြောဝံ့ကြပါ”ဟု စဉ်းစားကြလေသည်။ မကြာသေးမီက အစိုးရအရာရှိတစ်ဦးဟု ဆိုသူတစ်ဦးက ညီအစ်ကိုမောင်နှမအချို့ကို မေးခွန်းအနည်းငယ် မေးခဲ့ကြောင်း ငါကြားခဲ့သည်။ အရာရှိတစ်ဦးက ၎င်းတို့အား မေးမြန်းနေသည်ကို မြင်သောအခါ ၎င်းတို့သည် ကြောက်လန့်လာပြီး မေးသမျှကို ဖြေကြားလျက်၊ မိမိတို့ သိသမျှအားလုံးကို ထုတ်ဖော်ပြောဆိုခဲ့ကြသည်။ ၎င်းတို့အနေဖြင့် ဤသို့ပြုမူရာတွင် ပြဿနာမှာ အဘယ်အရာနည်း။ သင်သည် ဘုရားသခင်ကို ယုံကြည်သူတစ်ဦး ဖြစ်သည်၊ အရာရှိများကို အဘယ်ကြောင့် ကြောက်ရွံ့ရမည်နည်း။ သင်သည် တရားမဝင်သော အရာတစ်ခုတလေကိုမျှ မလုပ်ဆောင်ခဲ့ပါက ကြောက်ရွံ့ရန် မလိုအပ်ပေ။ သင့်တွင် သမ္မာတရားရှိပါက နတ်ဆိုးများနှင့် စာတန်ကို အဘယ်ကြောင့် ကြောက်ရွံ့သနည်း။ ဘုရားသခင်ကို ယုံကြည်ခြင်းသည် မှန်ကန်သော လမ်းခရီးမဟုတ်ဟု သင်ထင်သလော။ တရားမဝင်သော အရာတစ်ခုခုကို သင် လုပ်ဆောင်ခဲ့သည်ဟု ခံစားရသလော။ သို့ဆိုလျှင် သင်သည် အရာရှိတစ်ဦးကို အဘယ်ကြောင့် ကြောက်ရွံ့ရသနည်း။ ထိုသို့သောလူများသည် မိုက်မဲပြီး မသိနားမလည်သောသူများ မဟုတ်လော။ အချို့သောလူများသည် တရုတ်ပြည်မကြီးတွင် လိုက်လံဖမ်းဆီးခြင်းနှင့် ညှဉ်းပန်းနှိပ်စက်ခြင်းကို ကြီးမားသော အတိုင်းအတာထိ ခံစားခဲ့ရသည်။ နိုင်ငံရပ်ခြားသို့ ရောက်လာပြီးနောက်တွင် ၎င်းတို့သည် ဘုရားသခင်ကို ယုံကြည်ခြင်းအတွက် အပြစ်ရှိသည်ဟု ခံစားရသလော။ ၎င်းတို့သည် အဆင်းနီသော နဂါးကြီး၏ ညှဉ်းပန်းနှိပ်စက်ခြင်းကို ခံရသည့်အတွက် မျက်နှာငယ်ရသည်ဟု ခံစားရသလော။ ၎င်းတို့သည် ဘုရားသခင်ကို ယုံကြည်ပြီး တာဝန်ထမ်းဆောင်ရန် နိုင်ငံရပ်ခြားသို့ အတင်းထွက်ပြေးစေခြင်းခံရသည့်အတွက် မိမိတို့၏ ဘိုးဘေးများကို မျက်နှာပြရန် ရှက်မိပြီး ဂုဏ်ငယ်သည်ဟု ခံစားရသလော။ စာတန်ဆန်သော အစိုးရနှင့် ဘာသာရေးလောကက ဘုရားသခင်နှင့် အသင်းတော်ကို ရန်လိုစွာ ဆက်ဆံနေသည်ကို ၎င်းတို့ မြင်တွေ့ပြီး မိမိတို့ကိုယ်ကို သူများထက် နိမ့်ကျသည်၊ ရာဇဝတ်မှုတစ်ခု ကျူးလွန်ခြင်းထက်ပင် ပို၍ ရှက်ဖွယ်ကောင်းသည်ဟု ခံစားရသလော။ သင်တို့တွင် ဤခံစားချက်များ ရှိသလော။ (မရှိပါ။) သင်တို့သည် ဤအတွေးများနှင့် ခံစားချက်များကို လက်သင့်မခံလိုဘဲ အပေါ်ယံတွင် ခေါင်းခါကောင်း ခါနိုင်သော်လည်း တကယ့် အခြေအနေများနှင့် ရင်ဆိုင်ရသည့်အခါ လူတစ်ဦး၏ စိတ်နေစိတ်ထား၊ ၎င်းတို့၏ အပြုအမူများနှင့် ၎င်းတို့ မသိစိတ်ဖြင့် လုပ်ဆောင်သည့် လုပ်ရပ်များသည် ၎င်းတို့၏ စိတ်နှလုံးထဲမှ အနက်ရှိုင်းဆုံး၊ အဖုံးကွယ်ဆုံးသော ကဏ္ဍများကို မလွဲမသွေ ဖော်ထုတ်လေသည်။ ဤနေရာတွင် မည်သည့်အရာ ဖြစ်ပျက်နေသနည်း။ သင့်တွင် ဤအရာများ မရှိပါက သင်သည် အဘယ်ကြောင့် ကြောက်ရွံ့ရသနည်း။ ဥပဒေမချိုးဖောက်သော လူတစ်ဦးသည် ရဲကို ကြောက်သလော။ သူသည် တရားသူကြီးကို ကြောက်သလော။ မကြောက်ပေ။ ဥပဒေချိုးဖောက်သော သူတို့သာလျှင် ရဲကို အကြောက်ဆုံးဖြစ်ပြီး တရုတ်ကွန်မြူနစ်ပါတီ၏ ရဲများသည် ဥပဒေမဲ့ပြီး မိမိတို့အလိုရှိသည့် မည်သည့်အရာကိုမဆို လုပ်ဆောင်ကြသောကြောင့် ရဲ၏ ဖိနှိပ်မှုကို ကျင့်သားရနေသော တရုတ်လူမျိုးများသာလျှင် ရဲကို အကြောက်ဆုံးဖြစ်သည်။ ထို့ကြောင့် တရုတ်လူမျိုးများက နိုင်ငံရပ်ခြားသို့ ပထမဆုံး ရောက်ရှိသည့်အခါ ရဲကို မြင်ရုံမျှက ၎င်းတို့ကို ကြောက်လန့်သွားစေသည်။ ဤသည်မှာ အဆင်းနီသော နဂါးကြီး၏ အုပ်ချုပ်မှုကြောင့် ကြောက်လန့်နေရခြင်း၏ ရလဒ်တစ်ခုဖြစ်သည်၊ ယင်းမှာ ၎င်းတို့၏ မသိစိတ်ထဲတွင် ထုတ်ဖော်ပြသသည့်အရာတစ်ခု ဖြစ်သည်။ အနောက်နိုင်ငံများတွင် သင်၏ အဆင့်အတန်းသည် တရားဝင်ဖြစ်သည်၊ သင့်တွင် နေထိုင်ခွင့်ရှိသည်၊ သင်သည် မည်သည့်ဥပဒေကိုမျှ မချိုးဖောက်ခဲ့သည့်အပြင်၊ အစိုးရကိုလည်း မတိုက်ခိုက်ခဲ့ဘဲ မည်သည့်ရာဇဝတ်မှုကိုမျှ မကျူးလွန်ခဲ့ပေ။ သင်၏ ယုံကြည်ခြင်းက ဘာသာရေးလောကတွင် မည်မျှ အငြင်းပွားမှုကို လှုံ့ဆော်စေကာမူ အချက်တစ်ချက်မှာ သေချာနေဆဲဖြစ်သည်။ သင်၏ ယုံကြည်ခြင်းသည် ဥပဒေအရ အကာအကွယ်ပေးခံထားရပြီးဖြစ်သည်၊ ယင်းသည် တရားဝင်ပြီး လွတ်လပ်သည်၊ ပြီးလျှင် ဤသည်မှာ သင်၏ တရားသော လူ့အခွင့်အရေး ဖြစ်သည်။ သင်သည် မည်သည့်ဥပဒေကိုမျှ မချိုးဖောက်ခဲ့ပေ၊ သို့ဖြစ်၍ တစ်စုံတစ်ဦးက ရဲအရာရှိတစ်ဦးဖြစ်သည်ဟု ဆိုကာ သင့်ကို “သင်သည် အနန္တတန်ခိုးရှင် ဘုရားသခင်ကို ယုံကြည်သလော။ သင်၏ သက်သေခံကတ်ပြားကို ပြပါ။ သင်သည် မည်သည့်နေရာမှ လာသနည်း။ သင် အသက်မည်မျှရှိသနည်း။ သင် ယုံကြည်သူတစ်ဦးဖြစ်သည်မှာ နှစ်ပေါင်းမည်မျှရှိပြီနည်း။ မည်သည့်နေရာတွင် သင် နေထိုင်သနည်း။ သင်၏ လိပ်စာကို ပြောပါ”ဟု မေးခွန်းထုတ်ပါက သင်သည် မည်သို့ တုံ့ပြန်မည်နည်း။ ပထမမေးခွန်းဖြစ်သည့် “သင်သည် အနန္တတန်ခိုးရှင် ဘုရားသခင်ကို ယုံကြည်သလော”ဟူသည်ကို သင်သည် မည်သို့ ဖြေမည်နည်း။ (ယုံကြည်ပါသည်။) သင်တို့သည် အဘယ်ကြောင့် “ယုံကြည်ပါသည်”ဟု ပြောမည်နည်း။ ဤသည်မှာ အဖြစ်မှန်ကို အခြေခံသလော။ သို့မဟုတ် မေးလာပါက “ယုံကြည်ပါသည်” ဟု ပြောရခြင်းသည် ဤသည်မှာ နိုင်ငံသားတစ်ဦးအနေဖြင့် သင်၏ တာဝန်ဖြစ်၍လော။ သို့တည်းမဟုတ် ဘုရားသခင်က သင့်ကို “ယုံကြည်ပါသည်” ဟု ပြောရန် ညွှန်ကြားခဲ့၍လော။ သင်တို့၏ အခြေခံအကြောင်းရင်းမှာ အဘယ်နည်း။ ၎င်းတို့ မေးခဲ့သည့် ဒုတိယအရာဖြစ်သော “သင်၏ သက်သေခံကတ်ပြားကို ပြပါ” ဟူသည်အတွက်မူ သင်တို့ ပြမည်လော။ (ပြမည်မဟုတ်ပါ။) တတိယမေးခွန်းဖြစ်သော “သင် ဘယ်မှာနေသနည်း။ သင်၏ လိပ်စာကို ချရေးပါ” ဟူသည်ကို သင်တို့ ချရေးမည်လော။ (ချရေးမည်မဟုတ်ပါ။) စတုတ္ထမေးခွန်းဖြစ်သော “သင် ဘုရားသခင်ကို ယုံကြည်သည်မှာ နှစ်ပေါင်း မည်မျှရှိပြီနည်း။ သင့်ကို ဤယုံကြည်ခြင်းနှင့် မည်သူက မိတ်ဆက်ပေးခဲ့သနည်း။ သင် အဘယ်ကြောင့် ယုံကြည်သနည်း။ သင် နိုင်ငံရပ်ခြားတွင် နေသည်မှာ နှစ်ပေါင်းမည်မျှရှိပြီနည်း” ဟူသည်တို့ကို သင်တို့ ဖြေမည်လော။ (ဖြေမည် မဟုတ်ပါ။) ပဉ္စမမေးခွန်းဖြစ်သော “သင် ဤနေရာတွင် မည်သည့်တာဝန်ကို ထမ်းဆောင်နေသနည်း။ သင်၏ ခေါင်းဆောင်မှာ မည်သူနည်း”ဟူသည်ကို သင်တို့ တုံ့ပြန်မည်လော။ (တုံ့ပြန်မည် မဟုတ်ပါ။) အဘယ်ကြောင့် မတုံ့ပြန်မည်နည်း။ (ကျွန်ုပ်သည် ၎င်းတို့ကို ပြောပြရမည့် တာဝန်မရှိပါ။) သို့ဆိုလျှင် ပထမမေးခွန်းသို့ ပြန်သွားရလျှင်၊ သင်သည် အနန္တတန်ခိုးရှင် ဘုရားသခင်ကို ယုံကြည်သလောဟု မေးလာပါက သင်တို့အားလုံး တညီတညွတ်တည်း “ယုံကြည်ပါသည်”ဟု ဖြေမည်ဟု ဆိုခဲ့ကြသည်။ ဤသို့ဖြေဆိုခြင်းသည် မှန်ကန်သလော။ (မမှန်ကန်ပါ။) အဘယ်ကြောင့် မမှန်ကန်သနည်း။ (အကြောင်းမှာ ယုံကြည်ခြင်းသည် ကိုယ်ပိုင်လွတ်လပ်ခွင့် ဖြစ်သောကြောင့် ဖြစ်သည်။ ရဲတွင် ဝင်ရောက်စွက်ဖက်ရန် အခွင့်အာဏာမရှိပါ။ ထို့ကြောင့် ကျွန်ုပ်တွင် သူတို့ကို မပြောဘဲ နေပိုင်ခွင့် ရှိပါသည်။) သို့ဆိုလျှင် သင်သည် ၎င်းတို့ကို အဘယ်ကြောင့် မပြောပြမည်နည်း။ (အကြောင်းမှာ သူတို့က ကျွန်ုပ်ကို အဘယ်ကြောင့် မေးမြန်းနေသည်ကိုလည်းကောင်း၊ မည်သည့်အနေအထားဖြင့် မေးမြန်းနေသည်ကိုလည်းကောင်း၊ ၎င်းတို့၏ မေးမြန်းခြင်းသည် တရားဝင်ခြင်း ဟုတ်မဟုတ်ဟူသည်ကိုလည်းကောင်း ကျွန်ုပ် ဦးစွာ ရှင်းလင်းရန် လိုအပ်သောကြောင့် ဖြစ်သည်။ အကယ်၍ သူတို့၏ ရည်ရွယ်ချက်နှင့် မည်သူမည်ဝါဖြစ်ကြောင်း အထောက်အထား မရှင်းလင်းပါက ကျွန်ုပ်တွင် သူတို့၏ မေးခွန်းများကို ဖြေဆိုရန် တာဝန်မရှိပါ။) ဤပြောဆိုချက် မှန်ကန်ပေသည်။ အစတွင် သင်တို့အားလုံးက “ယုံကြည်ပါသည်”ဟု ဖြေဆိုမည်ဟု ပြောခဲ့ကြသော်လည်း ငါ ဆက်လက်မေးမြန်းလာသည်နှင့်အမျှ သင်တို့၏ တုံ့ပြန်မှုက မမှန်ကန်ကြောင်း ခံစားရလျက် တစ်စုံတစ်ခု လွဲချော်နေသည်ဟု သင်တို့ စတင်ခံစားလာကြသည်။ ပြဿနာ မည်သည့်နေရာတွင် ရှိသည်ကို သင်တို့ ဖော်ထုတ်နိုင်ခဲ့ကြသလော။ ဤကိစ္စတွင် သင်တို့ ရှိသင့်သည့် နားလည်မှုမှာ ဤသို့ဖြစ်သည်။ ငါတို့သည် ဘုရားသခင်ကို ယုံကြည်ခြင်းဖြင့် မည်သည့်ဥပဒေကိုမျှ မချိုးဖောက်ခဲ့ပေ။ ငါတို့သည် ရာဇဝတ်သားများ မဟုတ်၊ ငါတို့တွင် ငါတို့၏ လူ့အခွင့်အရေးနှင့် လွတ်လပ်ခွင့် ရှိသည်။ မည်သူကမျှ ငါတို့ကို သဘောရှိ စစ်ဆေးမေးမြန်းခြင်း သို့မဟုတ် မေးခွန်းထုတ်ခြင်း ပြု၍မရပေ။ မည်သူက ငါတို့ကို မေးခွန်းများ မေးသည်ဖြစ်စေ ငါတို့ အမှန်အတိုင်း ဖြေဆိုရမည်ဟု မဆိုလိုပေ။ ငါတို့တွင် ဤသို့ပြုလုပ်ရန် တာဝန်မရှိပေ။ ဤစကားများသည် မှန်ကန်သလော။ (မှန်ပါသည်။) မည်သူပင်ဖြစ်စေ ငါတို့ကို ထင်ရာမြင်ရာ စစ်ဆေးမေးမြန်းခြင်းသည် တရားမဝင်ပေ။ ငါတို့သည် ဥပဒေကို နားလည်ရမည်ဖြစ်ပြီး မိမိတို့ကိုယ်ကို ကာကွယ်ရန် ယင်းအား မည်သို့အသုံးပြုရမည်ကို သင်ယူရမည်။ ဤသည်မှာ ဘုရားသခင် ရွေးချယ်ထားသောလူများ ပိုင်ဆိုင်သင့်သည့် ဉာဏ်ပညာ ဖြစ်သည်။ သို့ဆိုလျှင် အနာဂတ်တွင် သင်သည် ထိုသို့သောအခြေအနေတစ်ခုကို ကြုံတွေ့ရပါက မည်သည့်အရာကို လုပ်ဆောင်သင့်သနည်း။ တစ်စုံတစ်ဦးက အနန္တတန်ခိုးရှင် ဘုရားသခင်ကို သင် ယုံကြည်သလောဟု မေးလာပါက သင်သည် မည်သို့ တုံ့ပြန်မည်နည်း၊ မည်သို့ ကိုင်တွယ်မည်နည်း။ သင် ပထမဆုံး ပြောသည့်အရာမှာ “သင်သည် မည်သူနည်း။ မည်သည့် လုပ်ပိုင်ခွင့်ဖြင့် ကျွန်ုပ်ကို ဤသို့ မေးရသနည်း။ ကျွန်ုပ်သည် သင့်ကို သိပါသလော” ဟူ၍ ဖြစ်သည်။ အကယ်၍ ၎င်းတို့က အစိုးရအေဂျင်စီတစ်ခုမှ ဝန်ထမ်းတစ်ဦးဖြစ်သည်ဟု ပြောပါက သင့်အနေဖြင့် ၎င်းတို့အား အထောက်အထားပြခိုင်းသင့်သည်။ အကယ်၍ ၎င်းတို့၏ အထောက်အထားကို မပြပါက သင်က “သင်သည် ကျွန်ုပ်နှင့် စကားပြောရန် အရည်အချင်းမပြည့်မီပါ။ ကျွန်ုပ်တွင်လည်း သင့်ကို ဖြေဆိုရန် မည်သည့်တာဝန်မျှ မရှိပေ။ အစိုးရဝန်ထမ်းများစွာ ရှိသည်၊ ၎င်းတို့အားလုံးကို ကျွန်ုပ် ဖြေကြားနေရမည်လော။ အစိုးရတွင် အချို့သောအလုပ်များကို ကိုင်တွယ်ရန် သတ်မှတ်ထားသော လူများ ရှိသည်၊ သင်သည် ဤကိစ္စကို အမှန်တကယ် ကြီးကြပ်ရသည့်သူဖြစ်သလော။ သင် ကြီးကြပ်ရသည့်သူဖြစ်လျှင်ပင် ကျွန်ုပ်သည် ဥပဒေမချိုးဖောက်ခဲ့ပါ။ သို့ဖြစ်၍ ကျွန်ုပ်သည် သင့်ကို အဘယ်ကြောင့် ဖြေကြားရမည်နည်း။ သင့်ကို အဘယ်ကြောင့် အရာအားလုံး ပြောပြရမည်နည်း။ အကယ်၍ ကျွန်ုပ်သည် တစ်စုံတစ်ခု မှားယွင်းစွာလုပ်ဆောင်ခဲ့ပြီး ဥပဒေချိုးဖောက်ခဲ့သည်ဟု သင် ထင်ပါက သက်သေအထောက်အထားကို တင်ပြနိုင်သည်။ သို့သော် သင်သည် ကျွန်ုပ်ကို သင်၏ မေးခွန်းတစ်ခုတလေကို ဖြေကြားစေလိုပါက ကျွန်ုပ်၏ ရှေ့နေနှင့် သွားပြောလော့။ သင့်ကို ဖြေဆိုရန် ကျွန်ုပ်တွင် တာဝန်မရှိသည့်အပြင်၊ သင့်တွင်လည်း မေးခွန်းမေးပိုင်ခွင့် မရှိပါ”ဟု ပြောဆိုလော့။ ဤတုံ့ပြန်နည်းသည် မည်သို့ရှိသနည်း။ ယင်းက ဂုဏ်သိက္ခာကို ဖော်ပြသလော။ (ဖော်ပြပါသည်။) သို့ဆိုလျှင် သင်တို့၏ တုံ့ပြန်မှုက မည်သည့်အရာကို ပြသခဲ့သနည်း။ ယင်းက ဂုဏ်သိက္ခာကို ဖော်ပြခဲ့သလော။ (မဖော်ပြပါ။) သင်တို့၏ နည်းလမ်းအတိုင်း တုံ့ပြန်ခြင်းသည် ဥပဒေကို မသိနားမလည်ခြင်းအား ပြသသည်။ သင်တို့သည် အခြားသူများ မေးသမျှကို ဖြေကြားရုံဖြေကြားကြပြီး အဆုံးတွင် မည်သည့်အရာ ဖြစ်သွားသနည်း။ သင်သည် ယုဒတစ်ဦး ဖြစ်လာပေသည်။ သင်တို့သည် မဆင်မခြင် ဖြေဆိုနိုင်ပြီး ယင်းအတွက် အကြောင်းရင်းတစ်ခု ရှိသည်။ အဆင်းနီသော နဂါးကြီး၏ နိုင်ငံတွင်ရှိသည့် လူတို့သည် ဘုရားသခင်ကို ယုံကြည်သူများက မသိနားမလည်သူများ၊ အဆင့်အတန်း နိမ့်ကျသူများဖြစ်ပြီး နိုင်ငံတော်၏ ညှဉ်းပန်းနှိပ်စက်ခြင်းကို ခံရသူများဖြစ်သည်ဟုလည်းကောင်း၊ ဤနိုင်ငံတွင် ၎င်းတို့သည် လူ့အခွင့်အရေး သို့မဟုတ် ဂုဏ်သိက္ခာမရှိဘဲ နေထိုင်သင့်သည်ဟုလည်းကောင်း အယူဝါဒသွတ်သွင်းခြင်းနှင့် ဦးနှောက်ဆေးကြောခြင်းတို့ကို ခံထားရပေသည်။ သို့ဖြစ်၍ ယုံကြည်သူများသည် မိမိတို့ကိုယ်ကို အဆင့်အတန်းနိမ့်ကျသူများအဖြစ် သတ်မှတ်လိုက်မိကြသည်။ အနောက်နိုင်ငံများသို့ ရောက်ရှိလားပြီးနောက်တွင် ၎င်းတို့သည် လူ့အခွင့်အရေးဟူသည်မှာ အဘယ်အရာဖြစ်သည်၊ ဂုဏ်သိက္ခာဟူသည်မှာ အဘယ်အရာဖြစ်သည် သို့မဟုတ် နိုင်ငံသားတစ်ဦး၏ တာဝန်ဝတ္တရားများဟူသည်မှာ အဘယ်အရာဖြစ်သည် စသည့်အရာများကို နားမလည်ကြပေ။ သို့ဖြစ်၍ တစ်စုံတစ်ဦးက ဘုရားသခင်ကို သင် ယုံကြည်သလားဟု မေးလာသည့်အခါ သင်သည် သင်သိသမျှအားလုံးကို ပြောပြကာ မည်သည့်ဝိညာဉ်ရင့်ကျက်မှုကိုမျှ လုံးဝမပြဘဲ ကြောက်ရွံ့မှုကြောင့် အလျင်အမြန် ဝန်ခံလိုက်မိလေသည်။ ဤအရာအားလုံးကို မည်သူက ဖြစ်စေခဲ့သနည်း။ ယင်းကို ဖြစ်စေခဲ့သည်မှာ အဆင်းနီသော နဂါးကြီး၏ အယူဝါဒသွတ်သွင်းခြင်းနှင့် အုပ်ချုပ်မှုဖြစ်သည်။ တရုတ်ပြည်မကြီးတွင်ရှိသည့် လူတိုင်း၏ နက်ရှိုင်းသော မသိစိတ်ထဲတွင် ဘုရားသခင်ကို သင် ယုံကြည်သည်နှင့်တစ်ပြိုင်နက် သင်သည် ဤလူ့အဖွဲ့အစည်းတွင်၊ လူသားမျိုးနွယ်အကြားတွင် အနိမ့်ကျဆုံးသော အဆင့်အတန်းကို ရရှိသွားသည်၊ သင်သည် လူ့အဖွဲ့အစည်းနှင့်လည်းကောင်း၊ လူသားမျိုးနွယ်တို့နှင့်လည်းကောင်း အဆက်ပြတ်သွားသည်ဟူသော အယူအဆတစ်ခု ရှိနေသည်။ သို့ဖြစ်၍ ဤလူတို့သည် ဂုဏ်သိက္ခာ၊ လူ့အခွင့်အရေးနှင့် မိမိတို့ကိုယ်ကို ကာကွယ်ရမည့် အသိ ကင်းမဲ့ကြသည်၊ ၎င်းတို့ မိုက်မဲသည်၊ မသိနားမလည်ဖြစ်ကြသည့်အပြင် အခြားသူများကို မိမိတို့အလိုရှိသလို အနိုင်ကျင့်ခွင့်နှင့် ကြိုးကိုင်ခွင့်ပေးလျက် ထိုးထွင်းသိမြင်မှု ကင်းမဲ့ကြသည်ဟူသည့် အယူအဆရှိလေသည်။ ဤသည်မှာ သင်တို့၏ စိတ်နေသဘောထား ဖြစ်သည်။ ဘုရားသခင်အတွက် သင်၏ သက်သေခံချက်တွင် ခိုင်မာစွာ ရပ်တည်ဖို့ ဝေးစွ၊ သင်သည် အချိန်မရွေး သူ့ကို သစ္စာဖောက်ပြီး အချိန်မရွေး ယုဒတစ်ဦး ဖြစ်လာနိုင်သည်။ သို့ဆိုလျှင် သင်သည် ဂုဏ်သိက္ခာဖြင့် မည်သို့ ပြုမူနိုင်မည်နည်း။ သင့်ကို မေးခွန်းများ မေးလာသည့် သူစိမ်းတစ်ဦးကို သင် မည်သို့ ရင်ဆိုင်သင့်သနည်း။ ပထမဦးစွာ ၎င်းတို့ မည်သူဖြစ်သည်ကို မေးလော့၊ ထို့နောက် ၎င်းတို့ကို အထောက်အထားပြခိုင်းလော့။ ဤသည်မှာ သင့်လျော်သော ဥပဒေဆိုင်ရာ လုပ်ထုံးလုပ်နည်း ဖြစ်သည်။ အနောက်နိုင်ငံများတွင် ရဲ သို့မဟုတ် အခြားမည်သည့် အစိုးရဝန်ထမ်းမဆို အစိုးရကိုယ်စား အလုပ်လုပ်သည့် ကိုယ်စားလှယ်များအဖြစ် အများပြည်သူနှင့် ဆက်ဆံသည့်အခါ ၎င်းတို့သည် ဦးစွာ မိမိတို့၏ အထောက်အထားများကို အမြဲတမ်း ပြသကြသည်။ ၎င်းတို့၏ အထောက်အထားများကို အခြေခံ၍ ၎င်းတို့၏ ကိုယ်ပိုင်လက္ခဏာကို အတည်ပြုပြီးနောက် သင်သည် ၎င်းတို့၏ မေးခွန်းများကို မည်သို့တုံ့ပြန်ရမည် သို့မဟုတ် သင့်အပေါ် ၎င်းတို့၏ တောင်းဆိုချက်များအား မည်သို့ကိုင်တွယ်ရမည်ကို ဆုံးဖြတ်လော့။ ဤကိစ္စတွင် သင်သည် မုချ ရွေးချယ်မှုများ ပြုလုပ်ခွင့်ရှိသည်မှာ အမှန်ပင် ဖြစ်သည်။ သင့်တွင် လုပ်ပိုင်ခွင့် လုံးဝရှိသည်၊ သင်သည် ရုပ်သေးတစ်ရုပ် မဟုတ်ပေ။ သင်သည် တရုတ်လူမျိုးတစ်ဦး၊ အနန္တတန်ခိုးရှင် ဘုရားသခင် အသင်းတော်မှ အသင်းသားတစ်ဦး ဖြစ်သော်လည်း သင်နေထိုင်သည့် နိုင်ငံ၏ တရားဝင်ပြီး အသိအမှတ်ပြုခံရသော နိုင်ငံသားတစ်ဦးလည်း ဖြစ်သည်။ သင်၌ လုပ်ပိုင်ခွင့် ရှိသည်ကို မမေ့နှင့်။ သင်သည် နိုင်ငံတစ်ခုတလေ၏ ကျွန် သို့မဟုတ် အကျဉ်းသားတစ်ဦး မဟုတ်ပေ။ သင်သည် ဤနိုင်ငံ၏ ဥပဒေများ၊ လူ့အခွင့်အရေးများနှင့် စနစ်များကို မွေ့လျော်ခံစား၍ရသောသူတစ်ဦး ဖြစ်သည်။

ငါမိတ်သဟာယဖွဲ့ပြီးသည့် အကြောင်းအရာကို အခြေခံ၍ သင်တို့သည် ရုတ်တရက်ဖြစ်ပေါ်လာသော ပတ်ဝန်းကျင်များနှင့် မမျှော်လင့်ထားသော ဖြစ်ရပ်များကို မည်သို့ ရင်ဆိုင်သင့်သနည်း။ ဤသည်မှာ ငါတို့ မိတ်သဟာယဖွဲ့ရမည့် စတုတ္ထအချက်ဖြစ်သည်၊ မကြောက်ရွံ့နှင့် ဖြစ်သည်။ အချို့လူများက “မကြောက်ရွံ့ခြင်းဆိုသည်မှာ မိုက်မိုက်မဲမဲ ရဲတင်းသည့်နည်းလမ်းဖြင့် ပြုမူခြင်းကို ဆိုလိုသလော”ဟု မေးကြသည်။ မဟုတ်ပေ၊ မကြောက်ရွံ့ခြင်းဆိုသည်မှာ ငါတို့သည် ရာဇဝတ်သားများ မဟုတ်သောကြောင့်၊ ကျွန်များ မဟုတ်သောကြောင့် မည်သည့်အာဏာကိုမျှ မကြောက်ရွံ့ခြင်းကို ဆိုလိုပေသည်။ ငါတို့သည် ဘုရားသခင် ရွေးချယ်ထားသော ဂုဏ်သိက္ခာရှိသည့်လူများ၊ ဖန်ဆင်းရှင်၏ အချုပ်အခြာအာဏာအောက်တွင်ရှိသော ဂုဏ်သိက္ခာရှိသည့် ဖန်ဆင်းခံ လူသားများ ဖြစ်ကြသည်။ ပထမဦးစွာ ဤကိစ္စရပ်အပေါ် သင်တို့၏ချဉ်းကပ်ပုံတွင် မကြောက်ရွံ့နှင့်။ ထို့အပြင် သင်၏တာဝန်နှင့် သင်၏တာဝန်ကို ထမ်းဆောင်သည့် ပတ်ဝန်းကျင်ကို တက်ကြွစွာ ထိန်းသိမ်းဆောင်ရွက်လော့။ အမျိုးမျိုးသော ပတ်ဝန်းကျင်များနှင့် ငါတို့ကို ပစ်မှတ်ထားသည့် အမျိုးမျိုးသော အာဏာများ၏ ပြောဆိုချက်များ၊ လုပ်ဆောင်ချက်များနှင့် အခြားအရာများကိုလည်း တက်ကြွသော သဘောထားဖြင့် ရင်ဆိုင်လော့။ ယင်းတို့ကို တက်ကြွစွာနှင့် ကြောက်ရွံ့ခြင်းမရှိဘဲ ရင်ဆိုင်ခြင်းဟူသည့် ဤသဘောထားကို သင်မည်သို့ထင်သနည်း။ (ကောင်းပါသည်။) ဤသို့ အသက်ရှင်နေထိုင်ခြင်းသည် လူတစ်ဦးကဲ့သို့ ဂုဏ်သိက္ခာရှိသည်။ ယင်းမှာ နေလို့ဖြစ်ရုံမျှဖြင့် ယုတ်ညံ့စွာ အသက်ရှင်ခြင်း မဟုတ်ပေ။ ငါတို့သည် ငါတို့၏ တာဝန်ကို ထမ်းဆောင်ရန် နိုင်ငံရပ်ခြားသို့ ရောက်လာကြခြင်းဖြစ်သည်။ ငါတို့၏ ဝမ်းဗိုက်များကို ဖြည့်တင်းရန် သို့မဟုတ် ဘဝကို ရပ်တည်နိုင်ရုံ ရုန်းကန်နေထိုင်ရန် မဟုတ်ပေ။ ငါတို့သည် မည်သည့်ဥပဒေကိုမျှ မချိုးဖောက်ခဲ့ပေ။ မည်သည့်နိုင်ငံအတွက်ကိုမျှ ဒုက္ခမပေးခဲ့သည့်အပြင် မည်သည့်နိုင်ငံအတွက်မျှ သေချာပေါက် ကျွန်များ မဟုတ်ကြပေ။ ငါတို့သည် ဘုရားအိမ်တော်အတွင်း၌ ဖန်ဆင်းခံများ၏ တာဝန်ကို ထမ်းဆောင်နေခြင်း ဖြစ်သည်။ ငါတို့သည် အခြားသူများအပေါ် မှီခိုခြင်းမရှိဘဲ မိမိတို့ကိုယ်ကို ထောက်ပံ့ကြသည်။ ဤသည်မှာ လုံးဝ တရားဝင်သည်။

ငါတို့ ယခုတင် ဆွေးနွေးခဲ့သည့် အချက်လေးချက်အနက် အချက်တစ်ခုချင်းစီသည် အရေးကြီးသည်။ ပထမအချက်မှာ အဘယ်နည်း။ (နိုင်ငံရပ်ခြားတွင်ဖြစ်စေ၊ တရုတ်ပြည်တွင်ဖြစ်စေ ဘုရားသခင်အတွက် စိတ်နှလုံးအကြွင်းမဲ့ မိမိကိုယ်ကို အသုံးခံပြီး မိမိတို့၏ တာဝန်များကို ထမ်းဆောင်ခြင်းသည် ရှေးကာလများမှသည် မျက်မှောက်ခေတ်အထိ လူသားမျိုးနွယ်အားလုံးထဲတွင် တရားအမျှတဆုံးသော အကြောင်းတရား ဖြစ်သည်။ ယခု ငါတို့ လုပ်ဆောင်နေသည့်အရာသည် လူသားမျိုးနွယ်ထဲတွင် တရားအမျှတဆုံးသော အကြောင်းတရားဖြစ်သောကြောင့် ငါတို့၏ တာဝန်ထမ်းဆောင်ခြင်းသည် ဖုံးကွယ်ထားခြင်းမရှိ၊ ပွင့်လင်းသည်၊ လျှို့ဝှက်ခြင်းမရှိပေ။) ဒုတိယအချက်ကရော အဘယ်နည်း။ (ဘုရားသခင်သည် အရာခပ်သိမ်းနှင့် ဖြစ်ရပ်အားလုံးအပေါ် အချုပ်အခြာအာဏာရှိ သည်။ လောက၏ အုပ်စိုးသူများနှင့် လောကရှိ မည်သည့်အာဏာမဆို အပါအဝင် အရာခပ်သိမ်းတို့သည် ဘုရားသခင်၏ လက်တော်၏ အချုပ်အခြာအာဏာနှင့် ထိန်းချုပ်မှုအောက်တွင်ရှိသည်။ မည်သူကမျှ မိမိ၏ ကံကြမ္မာကို ကိုယ်တိုင်ထိန်းချုပ်ခြင်း မရှိပေ။ ငါတို့သည် ခြွင်းချက်မဟုတ်ပေ။ ငါတို့၏ ကံကြမ္မာသည် ဘုရားသခင်၏ လက်တော်၏ အချုပ်အခြာအာဏာနှင့် ထိန်းချုပ်မှုအောက်တွင်ရှိပြီးငါတို့ သွားသည့်နေရာနှင့် နေထိုင်သည့်နေရာ၏ လားရာကို မည်သူမျှ မပြောင်းလဲနိုင်ပေ။ ငါတို့ နေထိုင်သည့် နိုင်ငံ အုပ်စိုးသူ၏ အုပ်ချုပ်မှုနှင့် စနစ်တို့က မည်သို့ရှိသည်၊ ဤနိုင်ငံ၏ နေထိုင်မှုပတ်ဝန်းကျင်သည် မည်သို့ရှိသည်နှင့် ယင်းတို့က ငါတို့အပေါ် ခြိမ်းခြောက်သည်ဖြစ်စေ၊ ရန်လိုသည်ဖြစ်စေ သို့မဟုတ် ဖော်ရွေသည်ဖြစ်စေ ဤအရာအားလုံးသည် ဘုရားသခင်၏ အချုပ်အခြာအာဏာအောက်တွင် ရှိပြီး ငါတို့ စိုးရိမ်ပူပန်စရာ သို့မဟုတ် ပူပင်ကြောင့်ကြစရာ တစ်ခုမျှ မရှိပေ။) တတိယအချက်မှာ အဘယ်နည်း။ (ငါတို့ မည်သည့်နေရာတွင် ရှိသည်ဖြစ်စေ၊ ငါတို့၏ လုပ်နိုင်စွမ်းများ သို့မဟုတ် အစွမ်းအစ မည်သို့ပင်ဖြစ်စေ ငါတို့သည် မပြောပလောက်သော ဖန်ဆင်းခံများစွာထဲမှ တစ်စိတ်တစ်ပိုင်းမျှသာ ဖြစ်သည်။ ငါတို့ ကောင်းမွန်စွာ ဖြည့်ဆည်းသင့်သည့် တစ်ခုတည်းသော တာဝန်နှင့် ဝတ္တရားမှာ ဖန်ဆင်းရှင်၏ အချုပ်အခြာအာဏာ၊ စီစဉ်မှုများနှင့် စီစဉ်ညွှန်ကြားခြင်းများကို ကျိုးနွံနာခံရန် ဖြစ်သည်၊ ငါတို့သည် လက်တလောတွင် လွတ်လပ်သော နိုင်ငံတစ်ခုတွင် ရှိနေသော်လည်း တစ်နေ့တွင် ဘုရားသခင်က ငါတို့ကို ညှဉ်းပန်းနှိပ်စက်ရန်နှင့် အန္တရာယ်ပေးရန် ရန်လိုသော အင်အားစုတစ်ခုကို ပေါ်ပေါက်စေပါက ငါတို့တွင် စောဒကတက်မှု တစ်ခုမျှ မရှိသင့်ပေ။ ဤသည်မှာ ငါတို့၏ တာဝန်၊ ဝတ္တရားနှင့် အလုပ်တို့သည် ဘုရားသခင် လုပ်ဆောင်သမျှ အရာအားလုံး၊ ဘုရားသခင် စီစဉ်ညွှန်ကြားသမျှ အရာရာတိုင်းကို ကျိုးနွံနာခံရန် ဖြစ်သောကြောင့်ဖြစ်သည်။) စတုတ္ထအချက်မှာ ပြင်ပရှိ လူများ၊ ဖြစ်ရပ်များနှင့် အမှုအရာများအားလုံးကို ကြောက်ရွံ့ခြင်းမရှိဘဲ တက်ကြွစွာ ရင်ဆိုင်ရန် ဖြစ်သည်။ ဤအချက်လေးချက်သည် မိမိတို့၏ တာဝန်ကို ထမ်းဆောင်သူတိုင်း ရှိသင့်သည့် သဘောထားများနှင့် သိနားလည်မှုများ ဖြစ်ကြပြီး ယင်းတို့သည် မိမိတို့၏ တာဝန်ကို ထမ်းဆောင်သူတိုင်း နားလည်သင့်သည့် သမ္မာတရားများလည်း ဖြစ်ကြသည်။ ဤအချက်လေးချက်သည် ယနေ့ မိတ်သဟာယဖွဲ့ခဲ့သည့် ခေါင်းဆောင်များနှင့် အမှုဆောင်များ၏ အဋ္ဌမမြောက် တာဝန်ဝတ္တရားနှင့် သိပ်ဆက်စပ်မှုမရှိသော်လည်း ငါတို့သည် အလုပ်ထဲမှ အခက်အခဲများအကြောင်း ပြောနေသောကြောင့် ဤကိစ္စရပ်များကို ထည့်သွင်းစဉ်းစားရန် လိုအပ်ဆဲဖြစ်သည်၊ ယင်းမှာ အချည်းနှီးမဟုတ်ပေ။

ဂ။ အခက်အခဲများ ကြုံတွေ့ရသည့်အခါ ခေါင်းဆောင်များနှင့် အမှုဆောင်များ လက်တွေ့လုပ်ဆောင်သင့်သည့် စည်းမျဉ်းများ

အချို့သော ခေါင်းဆောင်များနှင့် အမှုဆောင်များသည် ပြင်ပရေးရာများတွင် ကိုင်တွယ်ရန် အတော်ပင် ခက်ခဲသော ကိစ္စရပ်များကို ကြုံတွေ့ရပြီး ပြဿနာ၏ အရင်းအမြစ်ကို ထိုးထွင်းမမြင်နိုင်သည့်အပြင် မည်သို့ချဉ်းကပ်ရမည်ကိုလည်း မသိဘဲ အဘယ်အရာကို လုပ်ဆောင်ရမည်မသိ ဖြစ်သွားကြသည်။ ၎င်းတို့သည် ယင်းကို လျစ်လျူရှုလိုက်ရုံသာ ပြုကြရာ အမှုကိစ္စကို ကြန့်ကြာသွားစေသည်။ ဤသည်မှာ မည်သည့်ပြဿနာဖြစ်သနည်း။ ယင်းမှာ အယောင်ဆောင်ခေါင်းဆောင်များက အလုပ်မလုပ်ဆောင်နိုင်သည့်အပြင် ကြန့်ကြာမှုများကိုသာ ဖြစ်စေခြင်း ဖြစ်သည်။ အယောင်ဆောင်ခေါင်းဆောင်များသည် ပုံမှန်လူတစ်ဦး၏ ဆင်ခြင်တုံတရား ကင်းမဲ့ကြသည်။ ၎င်းတို့သည် ပြဿနာများကို မကိုင်တွယ်နိုင်သည့်အတွက် အဘယ်ကြောင့် အထက်သို့ သတင်းမပို့ကြသနည်း။ သင်သည် ပြဿနာတစ်ခုကို အထက်သို့ သတင်းပို့ပါက ငါတို့ ယင်းကို အတူတကွ ရင်ဆိုင်၍ရပြီး ပြဿနာသည် နောက်ဆုံးတွင် ပြေလည်သွားလိမ့်မည်။ သင်တို့ ထိုးထွင်းမမြင်နိုင်သော အချို့အရာများ ရှိသည်။ ယင်းတို့အား ဆန်းစစ်ရာတွင် သင်တို့ကို ငါ ကူညီပေးမည်။ ငါတို့သည် ဥပဒေ သို့မဟုတ် အစိုးရစည်းမျဉ်းများကို မချိုးဖောက်သရွေ့ ကျော်လွှားရန် ကြီးမားလွန်းသော ပြဿနာဟူ၍ မရှိပေ။ သမ္မာတရား စည်းမျဉ်းများ ပါဝင်သည့် ကိစ္စရပ်များအတွက် ငါတို့သည် မိမိတို့ဘာသာ ဖြေရှင်းကြသည်။ ဥပဒေပါဝင်သည့် ကိစ္စရပ်များအတွက် ငါတို့သည် အကူအညီအတွက် ဥပဒေရေးရာ အကြံဉာဏ်ကို ရှာဖွေနိုင်ပြီး ဥပဒေနည်းလမ်းများဖြင့် ဖြေရှင်းနိုင်သည်။ မည်သည့်ဆိုးယုတ်သော အင်အားစုများက ဘုရားအိမ်တော်၏ အလုပ်ကို တမင်တကာ နှောင့်ယှက်ပြီး တမင်ဖျက်ဆီးသည်ဖြစ်စေ အချက်တစ်ချက်ကို သတိရလော့။ ဥပဒေကို ငါတို့ မချိုးဖောက်သရွေ့ သို့မဟုတ် အစိုးရစည်းမျဉ်းများကို မချိုးဖောက်သရွေ့ မည်သူမျှ ငါတို့ကို မည်သည့်အရာမျှ မလုပ်နိုင်ပေ။ ဤသည်မှာ အဘယ့်ကြောင့်ဆိုသော် ပင်လယ်ရပ်ခြားနိုင်ငံအများစုသည် ဒီမိုကရေစီနိုင်ငံများဖြစ်ပြီး ဥပဒေဖြင့် အုပ်ချုပ်သောကြောင့် ဖြစ်သည်။ ဆိုးယုတ်သော အင်အားစုများက ဥပဒေကို ဆန့်ကျင်၍ ပြုမူလျှင်ပင် ၎င်းတို့သည်လည်း ဖော်ထုတ်ခံရခြင်းနှင့် ဥပဒေအရ အရေးယူခြင်းများကို ကြောက်ရွံ့ကြသည်။ ဤသည်မှာ အမှန်တရားတစ်ခု ဖြစ်သည်။ အဆင်းနီသော နဂါးကြီး၏ မည်းညစ်သော လက်များက ဘုရားအိမ်တော်၏ အလုပ်ကို မည်သို့ပင် နှောင့်ယှက်ပြီး တမင်ဖျက်ဆီးသည်ဖြစ်စေ၊ ငါတို့၏ ပုံမှန်အသက်တာများကို မည်သို့ပင် နှောင့်ယှက်သည်ဖြစ်စေ၊ မကောင်းမှုများလုပ်ရန် တစ်စုံတစ်ဦးကို လာဘ်ထိုးသည်ဖြစ်စေ ငါတို့သည် ဓာတ်ပုံများရိုက်ယူပြီး စစ်မှန်သော ဗီဒီယိုများ ဖန်တီးရမည်၊ မှန်ကန်တိကျသော မှတ်တမ်းများကို အလေးအနက်ထား၍ ထိန်းသိမ်းရမည်ဖြစ်ပြီး အချိန်၊ နေရာနှင့် ပါဝင်သည့်လူများကို ရှင်းလင်းစွာ ရေးမှတ်ထားရမည်။ အချိန်အခါကျသည့်အခါ ငါတို့သည် ယင်းကို ဥပဒေနည်းလမ်းများဖြင့် ဖြေရှင်းမည်ဖြစ်ပြီး ငါတို့သည် ယင်းကို ကြောက်ရွံ့ရန် မလိုအပ်ပေ။ အဆင်းနီသော နဂါးကြီး၏ ဖိနှိပ်မှုသည် မည်မျှပင် ရူးသွပ်နေပါစေ ဘုရားသခင်သည် ငါတို့၏ အထောက်အပံ့ဖြစ်သောကြောင့် ငါတို့သည် ယင်းကို မကြောက်ရွံ့ပေ။ တစ်နေ့တွင် ဘုရားသခင်သည် ယင်းကို ဖျက်ဆီးရန် ဘေးအန္တရာယ်များကို စေလွှတ်လိမ့်မည်၊ ဘုရားသခင်သည် ယင်းကို တိုက်ရိုက် ဒဏ်ခတ်လိမ့်မည်ဖြစ်ပြီး ငါတို့သည် မည်သည့်အရာကိုမျှ လုပ်ဆောင်ရန် မလိုအပ်ပေ။ တစ်ခါတစ်ရံတွင် သင်တို့သည် အချို့သောကိစ္စရပ်များကို ထိုးထွင်းမမြင်နိုင်ပေ။ ထိုအခြေအနေတွင် သင်သည် ယင်းကို အထက်သို့ အမြန်သတင်းပို့သင့်ပြီး အထက်က ကြီးမားသောကိစ္စများကို သေးငယ်သွားစေပြီး သေးငယ်သောကိစ္စများကို ပြေလည်သွားစေလျက် သင့်ကို လမ်းကြောင်းတစ်ခု ပြလိမ့်မည်ဖြစ်သည်။ အမှန်တကယ်တွင် ကိစ္စရပ်များစွာအတွက် သင်တို့သည် မည်သို့ဆန်းစစ်ရမည်ကို မသိကြဘဲ ယင်းတို့၏ အနှစ်သာရကို ထိုးထွင်းမမြင်နိုင်ကြသည့်အပြင် အခြေအနေတစ်ခုသည် အရေးပါပြီး ဆိုးရွားသည်ဟု ထင်မှတ်ကြသော်လည်း အထက်မှ ဆန်းစစ်ပြီးသည့်နောက်တွင် ယင်းမှာ အခြေခံအားဖြင့် မည်သည့်အရာမျှ မဟုတ်ကြောင်း သင်တို့ သဘောပေါက်သွားလိမ့်မည်။ ယင်းမှာ ကြောက်စရာ တစ်စက်မျှ မရှိသည့်အပြင် အရေးပါသည့်အရာ တစ်ခုမျှမဟုတ်ပေ၊ လက်ရှောင်သည့် လုပ်နည်းကိုင်နည်းကိုကျင့်သုံးလော့။ ပြီးလျှင် အချိန်အတန်ကြာပြီးနောက် ယင်းက အလိုလို ပြေလည်ပြီးဖြစ်သွားလိမ့်မည်။ ဆိုးယုတ်သော အင်အားစုများ၏ နှောင့်ယှက်မှုများသည် ကြီးမားသော ဆူပူအုံကြွမှုကို မဖြစ်ပေါ်စေနိုင်ပေ။ ၎င်းတို့သည် လူသိရှင်ကြား ဖော်ထုတ်ခံရခြင်းကို အကြောက်ဆုံးဖြစ်သောကြောင့် နယ်နိမိတ်များကို ကျော်လွန်ရန် မဝံ့ရဲကြပေ။ လူပြက်လက်တစ်ဆုပ်စာက နယ်နိမိတ်များကို ကျော်ဝံ့ပါက ငါတို့သည် ဥပဒေရေးရာ စီမံချက်များ ဆောင်ရွက်လျက် ယင်းကို ဥပဒေအရ ဖြေရှင်းနိုင်သည်။ ဤသည်မှာ ခေါင်းဆောင်များနှင့် အမှုဆောင်များအားလုံး ထိုးထွင်းသိမြင်သင့်သည့်အရာ ဖြစ်သည်။ မည်သည့်အခြေအနေကို သင် ကြုံတွေ့ရသည်ဖြစ်စေ သင်သည် လုံးဝ နားဝေတိမ်တောင်ဖြစ်စွာ မပြုမူရ သို့မဟုတ် မိုက်မဲစွာ မပြုမူရပေ။ သင်သည် အခြေအနေတစ်ခုကို ထိုးထွင်းမမြင်နိုင်လျှင် သို့မဟုတ် မကိုင်တွယ်နိုင်လျှင် အထက်သို့ ချက်ချင်း သတင်းပို့ပြီး အထက်အား သင့်ကို အကြံဉာဏ်နှင့် နည်းဗျူဟာများ ပေးစေသင့်သည်။ တစ်ခုတည်းသော စစ်မှန်သည့် ကြောက်ရွံ့စရာမှာ အယောင်ဆောင်ခေါင်းဆောင်များက ကိစ္စရပ်များကို ထိုးထွင်းမမြင်နိုင် သို့မဟုတ် မကိုင်တွယ်နိုင်သည့်တိုင် အထက်သို့ သတင်းမပို့ခြင်း သို့မဟုတ် အထက်ကို အကြောင်းမကြားခြင်း ဖြစ်သည်။ ၎င်းတို့သည် အခြေအနေ ပိုမိုဆိုးရွားလာပြီး အလုပ်ကို ကြန့်ကြာစေသည့်အချိန်အထိ စောင့်ဆိုင်းပြီးမှ အထက်သို့ သတင်းပို့ကြရာ ပြဿနာကို ကိုင်တွယ်ရန် အကောင်းဆုံးသော အခွင့်အရေးကို ဆုံးရှုံးသွားဖွယ်ရှိသည်။ ယင်းမှာ ကင်ဆာရောဂါရှိသော်လည်း အချိန်မီ စစ်ဆေးခြင်း သို့မဟုတ် ကုသခြင်းမရှိဘဲ ကင်ဆာနောက်ဆုံးအဆင့်ရောက်မှသာ ဆေးရုံသို့ ကုသမှုအတွက် သွားသည့် လူတစ်ဦးနှင့် တူသည်။ သို့သော် ထိုအချိန်အရောက်တွင် အလွန်နောက်ကျသွားပြီဖြစ်ပြီး သေခြင်းကိုသာ ၎င်းတို့ စောင့်ဆိုင်းနိုင်တော့သည်။ ထို့ကြောင့် အယောင်ဆောင်ခေါင်းဆောင်များသည် ၎င်းတို့၏ အလုပ်တွင် အမှုကိစ္စများကို ကြန့်ကြာစေရန် ဖြစ်နိုင်ဖွယ်အရှိဆုံး ဖြစ်သည်။ အယောင်ဆောင်ခေါင်းဆောင်များသည် ဉာဏ်ရည်မမီသူများ ဖြစ်ကြသည်။ ၎င်းတို့သည် လူယုတ်မာများဖြစ်ကြပြီး တာဝန်ယူစိတ်မရှိသည့်အပြင် ဘုရားအိမ်တော်၏ အလုပ်ကို ထိန်းသိမ်းစောင့်ရှောက်ခြင်းလည်း မရှိကြပေ။ အယောင်ဆောင်ခေါင်းဆောင်များသည် လူဖျင်း၊ ကံဆိုးမိုးမှောင်ကျစေသူများ၊ ဆင်ခြင်တုံတရား အကင်းမဲ့ဆုံးဖြစ်သည့် လူနုံလူအများဖြစ်သည်ဟု အဘယ်ကြောင့် ဆိုရသနည်း။ ယင်းမှာ ထိုအကြောင်းရင်းကြောင့် ဖြစ်သည်။ ပြင်ပရေးရာများကိုပင် မကိုင်တွယ်နိုင်လောက်အောင် အလွန်ညံ့ဖျင်းသော အစွမ်းအစရှိသည့် မည်သည့်အယောင်ဆောင်ခေါင်းဆောင်ကိုမဆို ချက်ချင်း ဖြုတ်ချပြီး ဖယ်ရှားရှင်းလင်းသင့်သည်။ ဘုရားအိမ်တော်၏ အလုပ်ကို နောက်ထပ်ကြန့်ကြာစေခြင်းအား တားဆီးရန်အတွက် တစ်ဖန် လုံးဝ အသုံးမပြုသင့်ပေ။ အယောင်ဆောင်ခေါင်းဆောင်များ၏ အလုပ်သည် ဟန့်တားမှု အဖြစ်စေဆုံး ဖြစ်သည်။ မကြာခဏဆိုသလို ပြဿနာတစ်ခု ပေါ်ပေါက်လာသည့်အခါ လူတိုင်းနှင့် အချိန်မီ တိုင်ပင်ဆွေးနွေးခြင်းဖြင့် ယင်းကို ဖြေရှင်းနိုင်မည်ဖြစ်သည်။ တစ်ခုတည်းသော စိုးရိမ်စရာမှာ ကြီးကြပ်သည့် အယောင်ဆောင်ခေါင်းဆောင်သည် စိတ်ပိုင်းဆိုင်ရာ ချို့ယွင်းချက်ရှိခြင်း၊ ပြဿနာကို မိမိတို့ဘာသာ မဖြေရှင်းနိုင်သည့်တိုင် ဆုံးဖြတ်ချက်ချသည့်အဖွဲ့နှင့်လည်း ဆွေးနွေးခြင်းမရှိ သို့မဟုတ် အထက်သို့လည်း သတင်းမပို့သည့်အပြင် ပြဿနာကို ဖုံးကွယ်ပြီး ဖုံးဖိလျက် ပေါ့ဆသော သဘောထားကို ကျင့်သုံးခြင်း ဖြစ်သည်။ ဤသည်မှာ အမှုကိစ္စများကို အကြန့်ကြာစေဆုံးသောအရာ ဖြစ်သည်။ ကိစ္စရပ်သည် ကြန့်ကြာပြီး အခြေအနေများ ပြောင်းလဲသွားပါက မလှုပ်မယှက်ဖြစ်သွားသည့် အခြေအနေတစ်ခုသို့ ဆိုက်ရောက်စေလျက် ပြဿနာကို ကိုင်တွယ်ရာတွင် လက်ဦးမှုရယူခြင်းကို ဆုံးရှုံးသွားစေနိုင်သည်။ ဤအရာက အဘယ်အရာကို သက်သေပြသနည်း။ အချို့အရာများသည် ကြန့်ကြာ၍မရသည့်အပြင် အခွင့်အရေးရသည်နှင့် အချိန်မီ ကိုင်တွယ်ဖြေရှင်းရမည် ဖြစ်သည်။ သို့သော် အယောင်ဆောင်ခေါင်းဆောင်များသည် ဤအရာကို သတိမပြုမိကြပေ။ ထို့ကြောင့် အလွန်တရာ ညံ့ဖျင်းသော အစွမ်းအစရှိသည့် ပုဂ္ဂိုလ်များက လုံးဝ မဦးဆောင်သင့်ပေ။ အယောင်ဆောင်ခေါင်းဆောင်များသည် စကားလုံးများနှင့် အယူဝါဒအချို့ကို လေရှည်ရန်သာ သိကြပြီး တကယ့် ပြဿနာ တစ်ခုတလေကိုမျှ မဖြေရှင်းနိုင်ကြပေ။ ၎င်းတို့သည် လူတို့ကို ထိခိုက်နစ်နာစေခြင်း သို့မဟုတ် ကြန့်ကြာမှုများကိုသာ ဖြစ်စေကြသည်။ ဤအယောင်ဆောင်ခေါင်းဆောင်များကို ဖြုတ်ချပြီး ခေါင်းဆောင်များနှင့် အမှုဆောင်များဖြစ်ရန် ဝန်တာစိတ်နှင့် တာဝန်ယူစိတ်ရှိသော ပုဂ္ဂိုလ်များကို ရွေးချယ်ခြင်းဖြင့်သာ အသင်းတော်၏အလုပ်က ပုံမှန် တိုးတက်နိုင်သည်။ ရင်ဆိုင်ရသည့် ပြဿနာများ မည်သို့ပင်ဖြစ်စေ သမ္မာတရားကို သင် ရှာဖွေနိုင်သရွေ့ ဖြေရှင်းရန် နည်းလမ်းတစ်ခု ရှိသည်။ ပြင်ပရေးရာ ကိစ္စများနှင့် အဆင်းနီသော နဂါးကြီးက ဖြစ်စေသည့် နှောင့်ယှက်မှုများကို လိုအပ်သည့်အခါ ဥပဒေနည်းလမ်းများဖြင့် ဖြေရှင်းနိုင်သည်။ ယင်းတို့မှာ ကြီးမားသောအရာ မဟုတ်ပေ။ ငါတို့သည် ဥပဒေကို မချိုးဖောက်သရွေ့ သို့မဟုတ် အစိုးရစည်းမျဉ်းများကို မချိုးဖောက်သရွေ့ မည်သူမျှ ငါတို့ကို မည်သည့်အရာမျှ မလုပ်နိုင်သည့်အပြင်၊ ဤယုံကြည်စိတ်ချမှုဖြင့် ငါတို့သည် စာတန် သို့မဟုတ် နတ်ဆိုးများထံမှ မည်သည့်နှောင့်ယှက်မှုကိုမျှ ကြောက်ရွံ့ရန် မလိုအပ်ပေ။

ယခုအခါတွင် အယောင်ဆောင်ခေါင်းဆောင်များ၏ ပြဿနာကို စိတ်ဖြာလေ့လာဆွေးနွေးပြီး နားလည်သဘောပေါက်ရမည်။ ဤသည်မှာ အသင်းတော်၏ အလုပ်ကို ကောင်းမွန်စွာ လုပ်ဆောင်ရန်အတွက် အခရာကျသည်။ ယခုအခါတွင် ငါတို့သည် အယောင်ဆောင်ခေါင်းဆောင်များက ၎င်းတို့ကိုယ်တိုင် မဖြေရှင်းနိုင်သော ပြဿနာများနှင့် ရင်ဆိုင်ရသည့်အခါတွင် အဘယ်ကြောင့် အထက်သို့ သတင်းမပို့ကြသည်ကို မိတ်သဟာယပြုကြမည်။ ဤအရာကို ငါတို့ မည်သို့ ရှုမြင်သင့်သနည်း။ သင်တို့အားလုံး ဤအရာကို ဆန်းစစ်သုံးသပ်နိုင်ပြီး ထိုသို့ပြုလုပ်ခြင်းမှ အကျိုးကျေးဇူးရရှိနိုင်သည်။ အယောင်ဆောင်ခေါင်းဆောင်များ လက်တွေ့ကျသော အလုပ်မလုပ်သည့် ပြဿနာသည် အလွန်ပင် ဆိုးရွားနေပြီဖြစ်သော်လည်း ယင်းထက် ပို၍ပင် ပြင်းထန်သော ပြဿနာတစ်ခု ရှိနေသေးသည်။ အသင်းတော်သည် ဆိုးယုတ်သောလူများနှင့် အန္တိခရစ်များထံမှ နှောင့်ယှက်မှုများနှင့် ကြုံတွေ့ရသောအခါ အယောင်ဆောင်ခေါင်းဆောင်များသည် ယင်းကို မကိုင်တွယ်သည်သာမက ပို၍ပင်ဆိုးသည်မှာ ၎င်းတို့သည် အထက်သို့ သတင်းပို့ရန်လည်း ပျက်ကွက်ကြပြီး ဆိုးယုတ်သောလူများနှင့် အန္တိခရစ်များ အသင်းတော်အား နှောင့်ယှက်သည်ကို ခွင့်ပြုကြသည်၊ ၎င်းတို့သည် မည်သူ့ကိုမျှ စိတ်မခုစေဘဲ ဘေးမှနေ၍ အန္တရာယ်ကင်းကင်းဖြင့် ကြည့်နေကြသည်။ အသင်းတော်၏ အလုပ်ကို မည်သည့်အတိုင်းအတာအထိ နှောင့်ယှက်သည်ဖြစ်စေ အယောင်ဆောင်ခေါင်းဆောင်များက ဂရုမစိုက်ကြပေ။ ဤနေရာတွင် ပြဿနာမှာ အဘယ်အရာဖြစ်သနည်း။ ထိုသို့သော အယောင်ဆောင်ခေါင်းဆောင်များသည် ကိုယ်ကျင့်တရား အလွန်ကင်းမဲ့နေသည် မဟုတ်လော။ ဤအချက်တစ်ခုတည်းကပင် ထိုသို့သော အယောင်ဆောင်ခေါင်းဆောင်များကို နှင်ထုတ်ရန် လုံလောက်ပေသည်။ အယောင်ဆောင်ခေါင်းဆောင်များက ဆိုးယုတ်သောလူများနှင့် အန္တိခရစ်များကို အသင်းတော်အား လွတ်လပ်စွာ နှောင့်ယှက်ခွင့်ပြုခြင်းသည် အသင်းတော်နှင့် ဘုရားသခင် ရွေးချယ်ထားသောလူများကို ဤဆိုးယုတ်သောလူများနှင့် အန္တိခရစ်များထံ လွှဲပြောင်းပေးခြင်းနှင့် တူညီပြီး ဆိုးယုတ်သောလူများနှင့် အန္တိခရစ်များအတွက် အကာအကွယ်တစ်ခုအဖြစ် ပြုမူနေခြင်း ဖြစ်သည်။ ဤသည်မှာ အသင်းတော်၏ အလုပ်အတွက် အလွန်ကြီးမားသော ဆုံးရှုံးမှုကို ဖြစ်စေပါတကား။ ဤအချက်တစ်ခုတည်းကို ကြည့်လျှင် မေးခွန်းမှာ အယောင်ဆောင်ခေါင်းဆောင်များကို ဖြုတ်ချသင့်ခြင်း ရှိမရှိ မဟုတ်တော့ဘဲ ၎င်းတို့ကို ရှင်းလင်းပစ်သင့်ခြင်း ရှိမရှိ ဖြစ်လာသည်။ မည်သည့်အရာက ပို၍ ဆိုးရွားသော သဘောသဘာဝရှိသနည်း။ အယောင်ဆောင်ခေါင်းဆောင်များ လက်တွေ့ကျသော အလုပ်မလုပ်ခြင်းဖြစ်သလော သို့မဟုတ် အယောင်ဆောင်ခေါင်းဆောင်များက ဆိုးယုတ်သောလူများနှင့် အန္တိခရစ်များကို အသင်းတော်အား နှောင့်ယှက်ခွင့်ပြုခြင်းဖြစ်သလော။ လက်တွေ့ကျသော အလုပ်မလုပ်ခြင်းသည် ဘုရားသခင် ရွေးချယ်ထားသောလူများ၏ အသက် ဝင်ရောက်မှုနှင့် အသင်းတော်အလုပ်၏ တိုးတက်မှုကို သက်ရောက်မှုရှိစေနိုင်သည်၊ ဤသည်မှာ အရေးကြီးသော ကိစ္စရပ်များကို နှောင့်နှေးကြန့်ကြာစေပြီး ဖြစ်သည်။ သို့သော် အယောင်ဆောင်ခေါင်းဆောင်များက ဆိုးယုတ်သောလူများနှင့် အန္တိခရစ်များကို အသင်းတော်အား မိမိတို့အလိုရှိသလို နှောင့်ယှက်ခွင့်ပြုပြီး ဖြေရှင်းချက်ကို မရှာဖွေဘဲ သို့မဟုတ် အထက်သို့ သတင်းမပို့ဘဲနေသည့်အခါ အကျိုးဆက်များမှာ စိတ်ကူး၍မရနိုင်အောင် ဖြစ်လာသည်။ အနည်းဆုံးအနေဖြင့် အသင်းတော်အသက်တာသည် ဆိုးယုတ်သောလူများနှင့် အန္တိခရစ်များကြောင့် လုံးဝ ဖရိုဖရဲဖြစ်ပြီး ကမောက်ကမ ဖြစ်သွားသည့်အပြင် အသင်းတော်၏ အလုပ်မှာလည်း ပျက်စီးပြီး ရပ်တန့်သွားသည်။ ဤသည်မှာ ဧဝံဂေလိအလုပ်ကို ဖြန့်ဝေခြင်းအပေါ် တိုက်ရိုက် သက်ရောက်မှုရှိသည် မဟုတ်လော။ အကျိုးဆက်များမှာ အမှန်ပင် ဆိုးရွားလှသည်။ သို့ဖြစ်၍ အယောင်ဆောင်ခေါင်းဆောင်များက ဤအမှားကို ကျူးလွန်ပါက ၎င်းတို့ကို နှင်ထုတ်ရမည်ဖြစ်သည်။ ခေါင်းဆောင်များနှင့် အမှုဆောင်များစွာတို့သည် အထက်သို့ ပြဿနာများ သတင်းပို့ခြင်းနှင့်ပတ်သက်၍ ကွဲလွဲသော အတွေးနှင့် အယူအဆတစ်ခု အမြဲရှိကြသည်။ အချို့က “အထက်သို့ ပြဿနာများ သတင်းပို့လျှင်ပင် ဖြေရှင်းနိုင်ချင်မှ ဖြေရှင်းနိုင်မည်ဖြစ်သည်” ဟု ပြောကြသည်။ ဤသည်မှာ အဓိပ္ပာယ်မရှိသော စကားဖြစ်သည်။ “ဖြေရှင်းနိုင်ချင်မှ ဖြေရှင်းနိုင်မည်ဖြစ်သည်” ဟု သင်ဆိုလိုသည်မှာ အဘယ်နည်း။ သင်က ယင်းကို မဖြေရှင်းနိုင်ရုံမျှဖြင့် အထက်က မဖြေရှင်းနိုင်ဟု မဆိုလိုပေ။ အထက်က သင့်အား လမ်းကြောင်းတစ်ခု ပေးခဲ့လျှင် ပြဿနာမှာ လက်တွေ့တွင် အနှစ်သာရအားဖြင့် ဖြေရှင်းပြီးသား ဖြစ်သည်၊ အထက်က လမ်းကြောင်းတစ်ခု မပေးခဲ့လျှင် သင်သည် လမ်းကြောင်းမရှိဘဲ ဖြစ်သွားပေမည်။ သင်သည် ဤသေးငယ်သော ပြဿနာကိုပင် ထိုးထွင်းမမြင်နိုင်ပေ၊ သင်သည် အလွန် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်လွန်းသည်။ အချို့ကလည်း “ကျွန်ုပ်တို့သည် အခက်အခဲများ သို့မဟုတ် ပြဿနာများနှင့် ကြုံတွေ့ရသည့်အခါ ဦးစွာ ရက်အနည်းငယ် တွေးတောကြံဆရန် လိုအပ်ပြီး အမှန်တကယ် ဖြေရှင်းချက် မရှာနိုင်မှသာ ယင်းကို တင်ပြသင့်သည်” ဟု ဆိုကြသည်။ ဤသို့ပြောသောသူတို့၌ ဆင်ခြင်တုံတရားအချို့ ရှိသည်ဟု ထင်ရနိုင်သော်လည်း ဤသို့ တွေးတောကြံဆနေသည့် ရက်များက ကြန့်ကြာမှုများကို ဖြစ်စေနိုင်ချေရှိသည် မဟုတ်လော။ ရက်အနည်းငယ် တွေးတောကြံဆခြင်းက ပြဿနာကို ဖြေရှင်းပေးလိမ့်မည်ဟု သင်သည် သေချာနိုင်သလော။ ယင်းက နောက်ထပ်ကြန့်ကြာမှုကို မဖြစ်စေဟု သင် အာမခံနိုင်သလော။ အခြားသူများက “ကျွန်ုပ်တို့က ပြဿနာတစ်ခုကို ချက်ချင်းတင်ပြလျှင် ဤသေးငယ်သော ပြဿနာကိုပင် ကျွန်ုပ်တို့ ထိုးထွင်းသိမြင်ခြင်း မရှိဟု အထက်က ထင်မည် မဟုတ်လော။ ၎င်းတို့က ကျွန်ုပ်တို့ကို မိုက်မဲပြီး အသိဉာဏ်မဲ့သည်ဟု ခေါ်ကာ ပြုပြင်မည် မဟုတ်လော” ဟု ဆိုကြသည်။ ၎င်းတို့ ဤသို့ပြောဆိုခြင်းမှာ မှားပေသည်။ သင်သည် ပြဿနာကို တင်ပြသည်ဖြစ်စေ၊ မတင်ပြသည်ဖြစ်စေ သင်၏ အစွမ်းအစမှာ ထင်ရှားပြီးသားဖြစ်သည်၊ အထက်က အားလုံးကို သိပေသည်။ သင်က ပြဿနာတစ်ခုခုကို မတင်ပြလျှင် အထက်က သင့်ကို အထင်ကြီးမည်ဟု သင်ထင်သလော။ သင်က ပြဿနာကို တင်ပြပြီး ယင်းက အရေးကြီးသောကိစ္စရပ်များကို ကြန့်ကြာမှုများ မဖြစ်စေခဲ့လျှင် ဘုရားအိမ်တော်က သင့်ကို တာဝန်ခံခိုင်းမည် မဟုတ်ပေ။ သို့သော်လည်း သင်က ယင်းကို မတင်ပြဘဲ ကြန့်ကြာမှုများ ဖြစ်သွားစေပါက သင့်ကို တိုက်ရိုက် တာဝန်ခံခိုင်းမည်ဖြစ်ပြီး သင့်ကို ချက်ချင်း ဖြုတ်ချကာ နောက်တစ်ကြိမ် မည်သည့်အခါမျှ အသုံးပြုတော့မည် မဟုတ်ပေ။ ဘုရားသခင် ရွေးချယ်ထားသောလူများကလည်း သင့်ကို အသိဉာဏ်မဲ့သူ၊ မိုက်မဲသူ၊ ဉာဏ်ရည်မမီသူနှင့် စိတ်မမှန်သူအဖြစ် မြင်ကြမည်ဖြစ်ပြီး ၎င်းတို့က သင့်ကို မုန်းတီးကာ ထာဝရ စက်ဆုပ်ရွံရှာကြလိမ့်မည်။ ပြဿနာများကို တင်ပြသည့်အတွက် ပြုပြင်ခံရမည်ကို သို့မဟုတ် အထက်က အထင်သေးမည်ကို အစဉ်အမြဲ ကြောက်ရွံ့သောသူတို့သည် အစွမ်းအစ ညံ့ဖျင်းပြီး အမိုက်မဲဆုံးသောသူများ ဖြစ်ကြသည်၊ ၎င်းတို့ကို ဖြုတ်ချရမည်ဖြစ်ပြီး နောက်တစ်ကြိမ် မည်သည့်အခါမျှ အသုံးပြုတော့မည် မဟုတ်ပေ။ ဤသို့ အစွမ်းအစ ညံ့ဖျင်းလျက် ကိုယ့်သိက္ခာကိုယ် ဆည်လိုသေးခြင်းသည် လုံးဝ အရှက်မဲ့ခြင်း မဟုတ်လော။ ငါ့ကို ပြောလော့၊ မိမိတို့၏အလုပ်ကို ကောင်းစွာမလုပ်ဆောင်သည်သာမက အရေးကြီးသောကိစ္စရပ်များကို ကြန့်ကြာမှုများ ဖြစ်စေသော အယောင်ဆောင် ခေါင်းဆောင်များသည် မုန်းတီးဖွယ် မကောင်းသလော။ ၎င်းတို့ကို ဖြုတ်ချသင့်သလော။ (ဖြုတ်ချသင့်ပါသည်။) အကယ်၍ အရေးကြီးသော ပြဿနာတစ်ခုနှင့် ရင်ဆိုင်ရပြီး ၎င်းတို့က ကြန့်ကြာမှုများ သို့မဟုတ် ဆိုးရွားသော အကျိုးဆက်များကို မဖြစ်စေဘဲ အချိန်မီ တင်ပြနိုင်ပါက၊ ထိုသို့သော ခေါင်းဆောင်များကို မည်သို့ ရှုမြင်သင့်သနည်း။ အနည်းဆုံးအနေဖြင့် ၎င်းတို့သည် ဆင်ခြင်တုံတရားရှိပြီး အသင်းတော်၏အလုပ်ကို ထိန်းသိမ်းစောင့်ရှောက်နိုင်သည်ဟု မှတ်ယူခံရသည်။ ထိုသို့သော ခေါင်းဆောင်များကို ဆက်လက်အသုံးပြုသင့်သလော။ (အသုံးပြုသင့်ပါသည်။) ဉာဏ်ရည်အနိမ့်ကျဆုံးသော ခေါင်းဆောင်များသာလျှင် ပြုပြင်ခံရမည်ကို ကြောက်သည့်အတွက် ပြဿနာများကို တင်ပြခြင်းမှ ရှောင်ကြဉ်ကြပေမည်။ ထိုသို့သော ခေါင်းဆောင်များကို အနာဂတ်တွင် ဆက်လက်အသုံးပြုနိုင်သေးသလော။ ၎င်းတို့ကို အသုံးပြုခြင်းက အလွန်အမင်း ကြန့်ကြာမှုကို ဖြစ်စေသောကြောင့် နောက်ထပ် အသုံးပြု၍မရနိုင်တော့ဟု ငါထင်သည်။ ယခုအချိန်ဆိုလျှင် ဤသို့သော ပြဿနာမျိုးများကို သင်တို့အားလုံး ထိုးထွင်းသိမြင်နိုင်သင့်ပြီ မဟုတ်လော။ သင် မကိုင်တွယ်နိုင်သော ပြဿနာများနှင့် ကြုံတွေ့ရသည့်အခါ ယင်းတို့ကို ဆုံးဖြတ်ချက်ချသည့်အဖွဲ့ထံ အမြန်တင်ပြပြီး ဖြေရှင်းနည်းများအတွက် မိတ်သဟာယဖွဲ့လော့။ အကယ်၍ ဆုံးဖြတ်ချက်ချသည့်အဖွဲ့က ယင်းတို့ကို မကိုင်တွယ်နိုင်ပါက ယင်းတို့ကို အထက်သို့ ချက်ချင်းတင်ပြလော့။ ဤအရာ၊ သို့မဟုတ် ထိုအရာအတွက် မစိုးရိမ်နှင့်၊ ပြဿနာကို အချိန်မီ ဖြေရှင်းနိုင်ခြင်းသည် အရေးအကြီးဆုံးသော အရာဖြစ်ပေသည်။ ယခုလေးတင် ဖော်ပြခဲ့သော ဥပမာသည် အသင်းတော်အားလုံးတွင် ဖြစ်ပွားသည်၊ ဤအခက်အခဲများနှင့် ပြဿနာများသည် ပေါ်ပေါက်လာလိမ့်မည်။ အသင်းတော်၏ အတွင်းပိုင်းအခက်အခဲအချို့နှင့် နှိုင်းယှဉ်လျှင် ဤပြင်ပပြဿနာများကြောင့် ဖြစ်ပေါ်လာသည့် အကျိုးဆက်များမှာ ပို၍ ဆိုးရွားသည်။ ထို့ကြောင့် ပြင်ပပြဿနာများ၏ အခက်အခဲသည် အသင်းတော်၏ အတွင်းပိုင်းပြဿနာများထက် အနည်းငယ် ပို၍ကြီးမားသည်။ သင်တို့သည် ပြင်ပပြဿနာများနှင့် ရင်ဆိုင်ရပါက ယင်းတို့ကို တိုင်ပင်ဆွေးနွေးခြင်းမှတစ်ဆင့် အမြန်ဖြေရှင်းသင့်သည် သို့မဟုတ် အထက်သို့ တင်ပြသင့်သည်၊ ဤသည်မှာ မရှိမဖြစ်လိုအပ်သည်။ ဤနည်းလမ်းအတိုင်း လက်တွေ့လုပ်ဆောင်ခြင်းကသာ အသင်းတော်အလုပ်၏ ပုံမှန်တိုးတက်မှုကို သေချာစေနိုင်ပြီး နိုင်ငံတော် ဧဝံဂေလိတရား၏ ပျံ့နှံ့ခြင်းကို အဟန့်အတားမဖြစ်စေရန် အာမခံနိုင်သည်။ အသင်းတော်၏ ပြင်ပပြဿနာများကို ကိုင်တွယ်ခြင်း၏ စည်းမျဉ်းများနှင့်ပတ်သက်၍ ငါတို့၏ မိတ်သဟာယမှာ ဤမျှသာဖြစ်သည်။

အသင်းတော်တစ်ခုစီတွင် အစွမ်းအစ ညံ့ဖျင်းသော လူအချို့ရှိကြပြီး ၎င်းတို့သည် မိမိတို့၏ တာဝန်များကို ထမ်းဆောင်ရာတွင် အခက်အခဲများကို အမြဲ ကြုံတွေ့ရသည်။ ၎င်းတို့ထံ သမ္မာတရားကို မည်သို့ပင် မိတ်သဟာယဖွဲ့စေကာမူ စစ်မှန်သော ထိရောက်မှုတစ်ခုမျှမရှိဘဲ စည်းမျဉ်းစည်းကမ်းများကိုသာ ကြောင်းကျိုးမမြင် ပုံသေစောင့်ထိန်းလျက် လက်တွေ့လုပ်ဆောင်ခြင်း စည်းမျဉ်းများကို ၎င်းတို့ မရှာဖွေနိုင်ကြပေ။ ထိုသို့သော အခြေအနေများတွင် ဤလူတို့၏ တာဝန်ခန့်အပ်မှုများကို ပြုပြင်ရန် လိုအပ်သည်။ ဤပြုပြင်ခြင်းသည် ဝန်ထမ်းနေရာ ပြန်လည်ချထားခြင်း ဖြစ်သည်။ ဥပမာအားဖြင့် အရေးကြီးသော အလုပ်တစ်ခုကို တာဝန်ပေးအပ်ခံရသော လူတစ်ဦးရှိသည်၊ သို့သော် ၎င်းတို့၏ အလုပ်တွင် သင့်အနေဖြင့် ၎င်းတို့နှင့် မည်သို့ပင် မိတ်သဟာယဖွဲ့စေကာမူ မဖြေရှင်းနိုင်သော ပြဿနာအချို့ ရှိနေသည်။ ပြဿနာ၏ အနှစ်သာရကို သို့မဟုတ် ဤလူကို အသုံးပြု၍ရနိုင်သေးခြင်း ရှိမရှိဟူသည်ကို သင် ထိုးထွင်းမမြင်နိုင်သည့်အပြင် စောင့်ကြည့်လေ့လာခြင်း သို့မဟုတ် နောက်ထပ်မိတ်သဟာယဖွဲ့ခြင်းကလည်း မည်သည့်ရလဒ်ကိုမျှ မဖြစ်ပေါ်စေပေ။ ဤလူသည် အလုပ်တွင် အလွန် ကြန့်ကြာမှုများစွာကို မဖြစ်စေသော်လည်း အရေးကြီးသော ကိစ္စရပ်များက မည်သည့်အခါတွင်မျှ ပြေလည်မသွားပေ။ ယင်းက သင်တို့ကို အမြဲ အတော်အတန် မသက်မသာဖြစ်စေသည်။ ဤအရာနှင့် ရင်ဆိုင်ရသည့်အခါ သင်တို့ မည်သည့်အရာကို လုပ်ဆောင်သင့်သနည်း။ ဤသည်မှာ အရေးကြီးသော ကိစ္စရပ်တစ်ခု ဖြစ်သည်။ သင်သည် ယင်းကို သင်ကိုယ်တိုင် မဖြေရှင်းနိုင်ပါက မိတ်သဟာယဖွဲ့ခြင်း၊ စိတ်ဖြာလေ့လာဆွေးနွေးခြင်းနှင့် ဆန်းစစ်ခြင်းတို့အတွက် ခေါင်းဆောင်များနှင့် အမှုဆောင်များ၏ စုဝေးပွဲတစ်ခုဆီသို့ ယူဆောင်လာသင့်သည်။ နောက်ဆုံးတွင် အများသဘောတူညီချက်တစ်ခုကို ရရှိနိုင်ပါက ပြဿနာက ပြေလည်သွားလိမ့်မည်။ ဤနည်းလမ်းအတိုင်း လက်တွေ့လုပ်ဆောင်ခြင်းက ပြဿနာကို မဖြေရှင်းပေးပါက အချိန်ကြာလာသည်နှင့်အမျှ ယင်းက အရေးကြီးသောကိစ္စရပ်များကို ကြန့်ကြာမှုများ ဖြစ်စေနိုင်သလော။ ဖြစ်စေနိုင်ပါက သင်သည် အထက်သို့ သတင်းပို့ပြီး ဖြေရှင်းချက်တစ်ခုကို အမြန်ဆုံး ရှာဖွေသင့်သည်။ အတိုချုပ်ဆိုရလျှင် သင်၏အလုပ်တွင် မည်သို့သော ရှုပ်ထွေးမှုများ သို့မဟုတ် အခက်အခဲများနှင့် ကြုံတွေ့ရသည်ဖြစ်စေ ၎င်းတို့က ဘုရားသခင် ရွေးချယ်ထားသောလူများ တာဝန်ထမ်းဆောင်ခြင်းကို သက်ရောက်မှုရှိနိုင်သရွေ့ သို့မဟုတ် အသင်းတော်အလုပ်၏ ပုံမှန်တိုးတက်မှုကို အဟန့်အတားဖြစ်စေနိုင်သရွေ့၊ ပြဿနာများကို အချိန်မီ ဖြေရှင်းသင့်သည်။ အကယ်၍ ပြဿနာတစ်ခုကို သင်ကိုယ်တိုင် မဖြေရှင်းနိုင်ပါက ယင်းကို အတူတကွ ဖြေရှင်းရန် သမ္မာတရားကို နားလည်သောသူအချို့ကိုရှာသင့်သည်။ ဤအရာက အလုပ်မဖြစ်သေးပါက သင်သည် ပြဿနာကို အထက်သို့ တင်ပြကာ အစီရင်ခံပြီး အဖြေရှာရမည်ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်နှင့် ဝတ္တရား ဖြစ်သည်။ ခေါင်းဆောင်များနှင့် အမှုဆောင်များသည် ၎င်းတို့ကြုံတွေ့ရသည့် မည်သည့်အခက်အခဲများကိုမဆို သို့မဟုတ် မည်သည့် တွေဝေမှုများကိုမဆို အလေးအနက်ထားရမည်ဖြစ်သည်။ ပြဿနာများ သို့မဟုတ် အခက်အခဲများကို ရှာဖွေတွေ့ရှိပြီးနောက် စကားလုံးများနှင့် အယူဝါဒအချို့ကို သာမန်ကာလျှံကာ ဟောပြောခြင်း၊ ညီအစ်ကိုမောင်နှမများကို စိတ်အားထက်သန်စေရန် ကြွေးကြော်သံများ ဟစ်ကြွေးခြင်း၊ သို့မဟုတ် ၎င်းတို့ကို ပြုပြင်ပြီးနောက် ပြီးပြီဟု မှတ်ယူခြင်းမျှသာ မဟုတ်ပေ။ တစ်ခါတစ်ရံတွင် စကားလုံးများနှင့် အယူဝါဒများကို ပြောဆိုခြင်းသည် အပေါ်ယံပြဿနာအချို့ကို ဖြေရှင်းနိုင်မည်ဖြစ်သော်လည်း မည်သို့ပင်ဖြစ်စေ ယင်းက အရင်းခံပြဿနာများကို မဖြေရှင်းနိုင်ပေ။ အရင်းအမြစ်၊ ဖောက်ပြန်ပျက်စီးသော စိတ်သဘောထားများနှင့် လူတို့၏ အယူအဆများ၊ စိတ်ကူးများ ပါဝင်သည့် ကိစ္စရပ်များကို ဘုရားသခင်၏ နှုတ်ကပတ်တော်များအား အခြေခံ၍ သမ္မာတရားကို မိတ်သဟာယဖွဲ့ခြင်းမှတစ်ဆင့် ဖြေရှင်းရမည်ဖြစ်သည်။ လူတို့၏ တစ်ဦးချင်း အခက်အခဲများ၊ ပတ်ဝန်းကျင်ဆိုင်ရာ ကိစ္စရပ်များနှင့် တာဝန်များထမ်းဆောင်ခြင်းအတွက် လိုအပ်သော အတတ်ပညာဆိုင်ရာ အသိပညာနှင့် ဆက်စပ်သည့် ပြဿနာများလည်း ရှိသည်။ ဤလက်တွေ့ကျသော ကိစ္စရပ်များအားလုံးသည် ခေါင်းဆောင်များနှင့် အမှုဆောင်များ၏ ဖြေရှင်းချက်များကို လိုအပ်သည်။ ဤကိစ္စရပ်များအနက် ခေါင်းဆောင်များနှင့် အမှုဆောင်များ မဖြေရှင်းနိုင်သည့် မည်သည့်ရှုပ်ထွေးမှုများနှင့် အခက်အခဲများကိုမဆို စိတ်ဖြာလေ့လာဆွေးနွေးခြင်း၊ စိစစ်ခြင်းနှင့် ဖြေရှင်းခြင်းတို့အတွက် ခေါင်းဆောင်များနှင့် အမှုဆောင်များ၏ စုဝေးပွဲတစ်ခုသို့ ယူဆောင်လာနိုင်သည်၊ သို့မဟုတ် ၎င်းတို့သည် ဖြေရှင်းချက်အတွက် သမ္မာတရားကို ရှာဖွေရန် အထက်သို့ တိုက်ရိုက် သတင်းပို့နိုင်သည်။ ဤသည်ကို လက်တွေ့ကျသောအလုပ်ကို လုပ်ဆောင်ခြင်းဟု ခေါ်ပြီး ဤနည်းလမ်းဖြင့် လက်တွေ့ကျသော အလုပ်ကို လုပ်ဆောင်ရန် လေ့ကျင့်ခြင်းဖြင့်သာ လူတစ်ဦး၏ ဝိညာဉ်ရင့်ကျက်မှုသည် ကြီးထွားနိုင်ကာ မိမိတို့၏ တာဝန်များကို ကောင်းမွန်စွာ ထမ်းဆောင်နိုင်ပေသည်။ ခေါင်းဆောင်များနှင့် အမှုဆောင်များသည် တာဝန်ယူစိတ်ရှိသရွေ့ ပြဿနာများကို အချိန်မရွေး၊ နေရာမရွေး ဖော်ထုတ်နိုင်လိမ့်မည်ဖြစ်သည်။ ၎င်းတို့ နေ့စဉ် ဖြေရှင်းသင့်သည့် ပြဿနာများ ရှိနေသည်။ ဥပမာအားဖြင့် တစ်စုံတစ်ဦးက အနန္တတန်ခိုးရှင် ဘုရားသခင်ကို သင်တို့ ယုံကြည်သလောဟု မေးမြန်းသည့် ဖြစ်ရပ်တစ်ခုကို ငါ ယခုတင် ဖော်ပြခဲ့ပြီး သင်တို့အားလုံး ဇဝေဇဝါဖြစ်သွားခဲ့ကြသည်။ အစပိုင်းတွင် လူတိုင်းက “ယုံကြည်ပါသည်”ဟု ဖြေမည်ဖြစ်ကြောင်း ပြောဆိုခဲ့ကြသော်လည်း နောက်ပိုင်းတွင် အချို့က ထိုသို့တုံ့ပြန်ခြင်းသည် မမှန်ကန်ဟု ဆိုကြပြီး အခြားသူများကမူ မသိဟု ဆိုကြသည်။ တုံ့ပြန်ပုံ အမျိုးမျိုး ရှိခဲ့သည်။ အဆုံးတွင် ခေါင်းဆောင်များနှင့် အမှုဆောင်များကလည်း “အနန္တတန်ခိုးရှင် ဘုရားသခင်ကို ယုံကြည်ခြင်းအား ‘မယုံကြည်ပါ’ ဟု ပြောဆိုခြင်းသည် အခြားသူများရှေ့တွင် ဘုရားသခင်ကို ငြင်းပယ်ခြင်းဖြစ်မည်ဖြစ်ပြီး ထိုအခါ ဘုရားသခင်က ငါတို့ကို အသိအမှတ်ပြုမည် မဟုတ်ပါ။ သို့သော် အနန္တတန်ခိုးရှင် ဘုရားသခင်ကို ယုံကြည်ခြင်းအား ‘ယုံကြည်ပါ’ ဟု ပြောဆိုခြင်း၏ အကျိုးဆက်များမှာ အဘယ်အရာများ ဖြစ်မည်နည်း။ ရွေးချယ်မှုနှစ်ခုစလုံးက မမှန်ကန်ဟု ထင်ရသည်”ဟု တွေးတောလျက် ခေါင်းခြောက်သွားကြသည်။ ခေါင်းဆောင်များနှင့် အမှုဆောင်များသည် ဤအရာအား မည်သို့ဖြေရှင်းရမည်ကို မသိခဲ့ကြသည့်အပြင် ဆုံးဖြတ်ချက်တစ်ခုကို မချနိုင်ခဲ့ကြပေ။ ထို့ကြောင့် ညီအစ်ကိုမောင်နှမများသည် ထိုသို့သော အခြေအနေများကို တစ်ဖန် ကြုံတွေ့ရသည့်အခါ ၎င်းတို့သည် မှန်ကန်သော ရှုထောင့်များနှင့် သဘောထားများ ကင်းမဲ့နေဆဲဖြစ်လိမ့်မည်ဖြစ်ပြီး ပြဿနာသည် မပြေလည်ဘဲရှိနေလိမ့်မည်။ ယင်းက ခေါင်းဆောင်များနှင့် အမှုဆောင်များသည် မိမိတို့၏ တာဝန်ဝတ္တရားများကို ကောင်းမွန်စွာ မဖြည့်ဆည်းခဲ့ကြောင်း၊ ၎င်းတို့သည် မိမိတို့၏ တာဝန်ဝတ္တရားများကို ထမ်းဆောင်ရန် ပျက်ကွက်ခဲ့ကြောင်းကို ဆိုလိုသည်။ မိမိတို့၏ တာဝန်ဝတ္တရားများကို ထမ်းဆောင်ရန် ပျက်ကွက်ခြင်းသည် လုပ်နိုင်စွမ်းနှင့်လည်းကောင်း၊ အစွမ်းအစနှင့်လည်းကောင်း သက်ဆိုင်သည့် ပြဿနာတစ်ခုဖြစ်သည်။ သို့သော် ထိုသို့သော ကိစ္စရပ်များ ပေါ်ပေါက်လာသည့်အခါ ယင်းတို့ကို မဖြေရှင်းရသေးကြောင်း သင်သိပါက သင် မည်သည့်အရာကို လုပ်ဆောင်သင့်သနည်း။ သင်သည် လူတိုင်းကို လွတ်လပ်စွာ ပြုမူခွင့်ပေးပြီး ၎င်းတို့ ခံစားရသည့်အတိုင်း လုပ်ဆောင်ခွင့်ပေးလျက် ယင်းတို့ကို လျစ်လျူရှုခြင်း သို့မဟုတ် အမှုကိစ္စကို အေးသွားစေရန် ဖိနှိပ်ထားခြင်း မပြုသင့်ပေ။ ထိုအစား သင်သည် ထိုသို့သော အခြေအနေများတွင် လုပ်ဆောင်ရန် သင့်တော်သော လုပ်ဆောင်ချက်များနှင့် လက်တွေ့လုပ်ဆောင်ခြင်း လမ်းကြောင်းတို့ကို ရှာဖွေလျက် အထက်သို့ သတင်းပို့ရမည်။ နောက်ဆုံးတွင် လူတိုင်းသည် ဤအခြေအနေများတွင် ဘုရားသခင်၏ ရည်ရွယ်ချက်များက အဘယ်အရာဖြစ်သည်ကိုလည်းကောင်း၊ လူတို့ ထိန်းသိမ်းသင့်သည့် စည်းမျဉ်းများက အဘယ်အရာ ဖြစ်သည်ကိုလည်းကောင်း၊ မည်သည့် သဘောထားများနှင့် ရပ်တည်ချက်များကို ၎င်းတို့ ခံယူသင့်သည်ကိုလည်းကောင်း နားလည်စေရမည်။ ထို့နောက် အနာဂတ်တွင် ထိုသို့သော အခြေအနေများနှင့် နောက်တစ်ဖန် ရင်ဆိုင်ရသည့်အခါ ၎င်းတို့သည် သမ္မာတရား စည်းမျဉ်းများကို နားလည်ကြလိမ့်မည်ဖြစ်ပြီး လက်တွေ့လုပ်ဆောင်ခြင်း လမ်းကြောင်းတစ်ခု ရှိကြလိမ့်မည်ဖြစ်သည်။ ဤနည်းအားဖြင့် ခေါင်းဆောင်များနှင့် အမှုဆောင်များသည် မိမိတို့၏ တာဝန်ဝတ္တရားများကို ကောင်းမွန်စွာ ဖြည့်ဆည်းကြသည်။ သို့ဆိုလျှင် သင်တို့သည် အနန္တတန်ခိုးရှင် ဘုရားသခင်ကို ယုံကြည်သလောဟု မေးမြန်းခံရသည့်အခါ အစပိုင်းတွင် အဘယ်ကြောင့် “ယုံကြည်ပါသည်” ဟု ဖြေဆိုမည်ဖြစ်ကြောင်း သင်တို့အားလုံးက ပြောခဲ့ကြသနည်း။ ဤအတွက် အကြောင်းရင်းတစ်ခု ရှိသည်။ ခေါင်းဆောင်များနှင့် အမှုဆောင်များသည် ထိုသို့သော ကိစ္စရပ်များအား မည်သို့ဖြေရှင်းရမည်ဟူသည်ကို သင်တို့နှင့် မည်သည့်အခါမျှ မိတ်သဟာယမဖွဲ့ဖူးပေ။ ၎င်းတို့သည် လူတိုင်းတွင် မိမိတို့၏ကိုယ်ပိုင် သဘောပေါက်နားလည်မှုရှိပြီး လူတိုင်းက မိမိတို့နှစ်သက်ပုံစံအတိုင်း သဘောပေါက်နားလည်နိုင်ကာ မိမိတို့ သင့်တော်သည်ဟု မြင်သည့်အတိုင်း လက်တွေ့လုပ်ဆောင်နိုင်သည့် သာမညကိစ္စများအဖြစ် ဤအရာများကို ယူဆကြလေသည်။ ထို့ကြောင့် သင်တို့သည် ဤမေးခွန်း မေးမြန်းခံရသည့်အခါ တုံ့ပြန်မှုမျိုးစုံ ရှိခဲ့သည်။ သို့ဆိုလျှင် သင်တို့သည် ဤကိစ္စရပ်နှင့်ပတ်သက်၍ ယခုတွင် ကောက်ချက်တစ်ခု ချပြီးပြီလော။ တစ်စုံတစ်ဦးက သင်သည် အနန္တတန်ခိုးရှင် ဘုရားသခင်ကို ယုံကြည်ခြင်း ရှိမရှိ မေးမြန်းပါက မည်သည့်အရာကို သင်လုပ်ဆောင်သင့်သနည်း။ ပထမဦးဆုံးအနေဖြင့် ၎င်းတို့က မည်သူဖြစ်သည်ကို မေးလော့။ ဒုတိယအနေဖြင့် ၎င်းတို့ကို အထောက်အထား ပြခိုင်းလော့။ ၎င်းတို့က သင့်ကိုအခြားကိုယ်ရေးကိုယ်တာ အချက်အလက်များ မေးမြန်းပါက အဖြေမပေးနှင့်။ ၎င်းတို့ အထောက်အထားပြလျှင်ပင် မပြောပြနှင့်။ အဘယ်ကြောင့်ဆိုသော် ဤသည်မှာ သင်တို့၏ ကိုယ်ရေးကိုယ်တာကိစ္စဖြစ်သောကြောင့် ဖြစ်သည်။ သင်သည် ဘုရားသခင်ကို နှစ်ပေါင်းမည်မျှ ယုံကြည်ပြီးဖြစ်သည်၊ သင့်ကို မည်သူက ဧဝံဂေလိတရားဟောခဲ့သည်၊ သင်၏တာဝန်များကို မည်သည့်နေရာတွင် သင် ထမ်းဆောင်ခဲ့သည်၊ သင်၏ယုံကြည်ခြင်း မည်မျှ အားကောင်းသည်၊ သင်၏အနာဂတ်လမ်းကြောင်းကို သင်မည်သို့ရွေးချယ်သည်၊ သမ္မာတရားကို သင် မည်သို့လိုက်စားပြီး ရရှိသည်ဟူသည့် ဤကိစ္စရပ်များသည် ငါတို့အတွက် အလွန်တန်ဖိုးရှိသဖြင့် မည်သည့်သူစိမ်းကိုမျှ သာမန်ကာလျှံကာ ထုတ်ဖော်ပြောဆို၍ မရပေ။ ၎င်းတို့သည် ထိုသို့သော အရေးကြီးသည့် အချက်အလက်များကို စုံစမ်းမေးမြန်းပိုင်ခွင့် မရှိပေ။ ခေါင်းဆောင်များနှင့် အမှုဆောင်များသည် ထိုသို့သော ကိစ္စရပ်များကို မဖြေရှင်းနိုင်ပါက ဖြေရှင်းချက်များကို ရှာဖွေရန်နှင့် သင့်တော်သော တုံ့ပြန်နည်းများကို မေးမြန်းရန် အထက်သို့ အချိန်မီ သတင်းပို့သင့်သည်။ အထက်က သင်တို့ကို လှောင်ပြောင်မည်မဟုတ်၊ အလွန်ဆုံးအနေဖြင့် ၎င်းတို့က သင်သည် အလွန်မိုက်မဲသည်ဟု ပြောကြလိမ့်မည်။ မည်သို့ပင်ဖြစ်စေ ပြဿနာကို ဖြေရှင်းနိုင်ခြင်းသည် အကောင်းဆုံးသော ရလဒ်ဖြစ်သည်။

ယနေ့ ခေါင်းဆောင်များနှင့် အမှုဆောင်များ၏ အဋ္ဌမမြောက် တာဝန်ဝတ္တရားဖြစ်သည့် အလုပ်တွင် ကြုံတွေ့ရသော ရှုပ်ထွေးမှုများ၊ အခက်အခဲများကို အချိန်မီ သတင်းပို့ပြီး ဖြေရှင်းနည်း ရှာဖွေခြင်းနှင့်စပ်လျဉ်း၍ ငါတို့သည် ရှုပ်ထွေးမှုများနှင့် အခက်အခဲများက မည်သည့်အရာဖြစ်သည်ဟူသည့်အပြင် ခေါင်းဆောင်များနှင့် အမှုဆောင်များက ဤကိစ္စရပ်များကို ရင်ဆိုင်ရသည့်အခါ မည်သို့ကိုင်တွယ်ဖြေရှင်းသင့်သည်ကိုလည်းကောင်း၊ ဤကိစ္စရပ်များကို မည်သို့ချဉ်းကပ်ရမည်ဟူသည်ကိုလည်းကောင်း အဓိကအားဖြင့် မိတ်သဟာယဖွဲ့ခဲ့သည်။ အယောင်ဆောင်ခေါင်းဆောင်များသည် ဤကိစ္စရပ်များကို ကြုံတွေ့ရသည့်အခါ ၎င်းတို့၏ သရုပ်သကန်များက အဘယ်အရာများဖြစ်ကြသည်နှင့်ပတ်သက်၍မူ ထိုအပိုင်းကို နောက်မိတ်သဟာယတွင် ငါတို့ ဆွေးနွေးပြောဆိုမည်။

၂၀၂၁ ခုနှစ်၊ မတ်လ ၂၇ ရက်


ခေါင်းဆောင်များနှင့် အမှုဆောင်များ၏ တာဝန်များ (၈)

အချက် ၈- အလုပ်၌ ကြုံတွေ့ရသော အရှုပ်အထွေးများနှင့် အခက်အခဲများကို အချိန်မီ သတင်းပို့ပြီး ဖြေရှင်းရန်နည်းလမ်းကို ရှာဖွေလော့ (အပိုင်း ၂)

ပြီးခဲ့သည့်တစ်ကြိမ်က ငါတို့သည် ခေါင်းဆောင်များနှင့် အမှုဆောင်များ၏ တာဝန်များထဲမှ အချက်ရှစ်ဖြစ်သည့် “အလုပ်၌ ကြုံတွေ့ရသော အရှုပ်အထွေးများနှင့် အခက်အခဲများကို အချိန်မီ သတင်းပို့ပြီး ဖြေရှင်းရန်နည်းလမ်းကို ရှာဖွေလော့”ဟူသည်နှင့်ပတ်သက်၍ မိတ်သဟာယဖွဲ့ခဲ့ကြသည်။ အချက်ရှစ်သည် စာတစ်ကြောင်းတည်းသာ ရှည်ပြီး ယင်းသည် အခြေခံအားဖြင့် ခေါင်းဆောင်များနှင့် အမှုဆောင်များ၏ တာဝန်များအရ အလွန်ရိုးရှင်းသည့် အရာတစ်ခုတည်းကိုသာ ၎င်းတို့ထံမှ တောင်းဆိုသော်လည်း၊ ငါတို့သည် ဤအကြောင်းအရာအား မိတ်သဟာယဖွဲ့ရန် စုဝေးပွဲတစ်ခုကိုအသုံးပြုခဲ့ကြသည်။ ပြီးခဲ့သည့်တစ်ကြိမ်က ဤအကြောင်းအရာ၏ မည်သည့်ကဏ္ဍများကို ငါတို့ တိတိကျကျ မိတ်သဟာယဖွဲ့ခဲ့ကြသနည်း။ ယင်းနှင့် သက်ဆိုင်သော ခေါင်းဆောင်များနှင့် အမှုဆောင်များ၏ အဓိကတာဝန်များမှာ အဘယ်အရာများ ဖြစ်သနည်း။ (၎င်းတို့သည် ရှုပ်ထွေးမှုများနှင့် အခက်အခဲများကို ကြုံတွေ့သောအခါ စုဝေး၍ မိတ်သဟာယဖွဲ့သင့်ကြောင်းနှင့် မိတ်သဟာယဖွဲ့ခြင်းမှတစ်ဆင့် ထိုအရာနှင့်ပတ်သက်၍ ရှင်းလင်းမှုကို မရရှိနိုင်ပါက ဖြေရှင်းရန်နည်းလမ်းကို အချိန်မီ ရှာဖွေပြီး အထက်သို့ တင်ပြသင့်ကြောင်း ဖြစ်ပါသည်။) ဤအချက်နှင့် သက်ဆိုင်သော ခေါင်းဆောင်များနှင့် အမှုဆောင်များ၏ အဓိကတာဝန်များမှာ အလုပ်၌ ကြုံတွေ့ရသော အမျိုးမျိုးသော ပြဿနာများကို ရှာဖွေတွေ့ရှိနိုင်ပြီး ယင်းတို့ကို အချိန်မီ ဖြေရှင်းနိုင်ရန်အလို့ငှာ အလုပ်တွင် ပါဝင်ခြင်းနှင့် လက်တွေ့ကျသော အလုပ်၏ အမျိုးမျိုးသောကိစ္စများတွင် မိမိကိုယ်ကို နှစ်မြှုပ်ထားခြင်းတို့ဖြစ်သည်။ အကယ်၍ အမျိုးမျိုးသော နည်းလမ်းများကို ကြိုးစားပြီးဖြစ်ကာ ပြဿနာများကို လုံးဝ မဖြေရှင်းနိုင်သေးသည့်အပြင်၊ ဆက်လက်တည်ရှိနေပြီး ရှုပ်ထွေးမှုများနှင့် အခက်အခဲများ ဖြစ်လာပါက၊ ခေါင်းဆောင်များနှင့် အမှုဆောင်များသည် ထိုရှုပ်ထွေးမှုများနှင့် အခက်အခဲများကို စုပုံလာခွင့်မပြုသင့် သို့မဟုတ် ဘေးဖယ်ထားပြီး လျစ်လျူရှုခြင်း မပြုသင့်ဘဲ၊ ထိုအစား ယင်းတို့ကို ဖြေရှင်းရန် နည်းလမ်းတစ်ခုကို အချိန်မီ စဉ်းစားရမည် ဖြစ်သည်။ ယင်းတို့ကို ဖြေရှင်းရန် အကောင်းဆုံးနည်းလမ်းမှာ ဤပြဿနာများ၏ ဖြေရှင်းမှုကို ရရှိရန် ညီအစ်ကိုမောင်နှမများ၊ အဆင့်ဆင့်ရှိ ခေါင်းဆောင်များ၊ အမှုဆောင်များနှင့်အတူ ရှာဖွေပြီး မိတ်သဟာယဖွဲ့ခြင်းပင် ဖြစ်သည်။ အကယ်၍ ပြဿနာများကို မဖြေရှင်းနိုင်ပါက၊ ခေါင်းဆောင်များနှင့် အမှုဆောင်များသည် ကြီးမားသောကိစ္စရပ်များကို သေးငယ်သည့်ပုံပေါက်စေရန် မကြိုးစားသင့်သည့်အပြင်၊ ထို့နောက် ထိုသေးငယ်သော ကိစ္စရပ်များကို ပြဿနာမရှိသည့်ပုံပေါက်စေဖို့လည်း မကြိုးစားသင့်ပေ၊ သို့မဟုတ် ယင်းတို့ကို ဘေးဖယ်ထားပြီး လျစ်လျူရှုခြင်းလည်း မပြုသင့်ပေ။ ထိုအစား ယင်းတို့ကို ဖြေရှင်းနိုင်ရန်အလို့ငှာ အထက်သို့ အချိန်မီ တင်ပြပြီး ဖြေရှင်းချက်များကို ရှာဖွေရမည် ဖြစ်သည်။ ဤနည်းအားဖြင့် အလုပ်သည် အခက်အခဲများနှင့် အတားအဆီးများမရှိဘဲ ချောမွေ့စွာ တိုးတက်သွားလိမ့်မည်။

ခေါင်းဆောင်များနှင့် အမှုဆောင်များသည် အလုပ်၌ ကြုံတွေ့ရသော စိတ်ရှုပ်ထွေးမှုများနှင့် အခက်အခဲများကို အချိန်မီ သတင်းပို့ပြီး ဖြေရှင်းသင့်သည်

၁။ “အချိန်မီ” ၏ အဓိပ္ပာယ်ဖွင့်ဆိုချက်

ခေါင်းဆောင်များနှင့် အမှုဆောင်များ၏ တာဝန်များထဲမှ အချက်ရှစ်က အလုပ်၌ ကြုံတွေ့ရသော ရှုပ်ထွေးမှုများနှင့် အခက်အခဲများကို အချိန်မီ သတင်းပို့ခြင်းအကြောင်း ဖော်ပြသည်။ ဤသည်မှာ အလွန်အရေးကြီးပေသည်။ အကယ်၍ ပြဿနာတစ်ခုကို ယနေ့ ရှာဖွေတွေ့ရှိသော်လည်း ထိုပြဿနာ၏ ဖြေရှင်းချက်ကို ရှစ်ရက် သို့မဟုတ် ဆယ်ရက်၊ ခြောက်လ သို့မဟုတ် တစ်နှစ်အထိပင် နှောင့်နှေးကြန့်ကြာစေပါက၊ ယင်းကို “အချိန်မီ”ဟု ခေါ်နိုင်သလော။ (မခေါ်နိုင်ပါ။) သို့ဆိုလျှင် “အချိန်မီ” ဟူသည်မှာ အဘယ်အရာကို ဆိုလိုသနည်း။ (ပြဿနာကို နှောင့်နှေးခြင်း မရှိဘဲ မဆိုင်းမတွ၊ ချက်ချင်းဆိုသလို ကိုင်တွယ်ဖြေရှင်းခြင်းကို ဆိုလိုပါသည်။) ယင်းမှာ အနည်းငယ် တင်းကျပ်သည် မဟုတ်လော။ အကယ်၍ ငါတို့သည် အချိန်နှင့်ဆက်စပ်သော ဝေါဟာရကို အသုံးပြု၍ ရှင်းပြပါက၊ ပြဿနာကို နှောင့်နှေးခြင်း မရှိဘဲ မဆိုင်းမတွ၊ ယခုချက်ချင်း ဖြေရှင်းခြင်းသည် “အချိန်မီ”ဟု အဓိပ္ပာယ်ရသော်လည်း ဤစကားလုံးများ၏ ပကတိအဓိပ္ပာယ်ကို ကြည့်လျှင် ဤသည်မှာ လူတို့အတွက် ပြီးမြောက်အောင်မြင်ရန် မလွယ်ကူသည့်အပြင် လက်တွေ့လည်းမကျပေ။ သို့ဆိုလျှင် တိကျမှန်ကန်စေရန်အလို့ငှာ “အချိန်မီ” ဟူသော စကားလုံးကို ငါတို့ မည်သို့ အဓိပ္ပာယ်ဖွင့်ဆိုသင့်သနည်း။ အကယ်၍ ပြဿနာသည် ကြီးမားသော ပြဿနာတစ်ခု မဟုတ်သော်လည်း အလုပ်အတွက် အတားအဆီးတစ်ခု ဖြစ်နေဆဲဖြစ်ပြီး၊ နာရီအနည်းငယ်အတွင်း ဖြေရှင်း၍ရနိုင်ပါက၊ နာရီအနည်းငယ်အတွင်း ဖြေရှင်းသင့်သည်။ ဤအရာကို အချိန်မီဟု မှတ်ယူနိုင်သလော။ (မှတ်ယူနိုင်ပါသည်။) ပြဿနာသည် အနည်းငယ် ရှုပ်ထွေးပြီး ခက်ခဲကာ နှစ်ရက် သို့မဟုတ် သုံးရက်အတွင်း ဖြေရှင်း၍ရနိုင်သည် ဆိုကြပါစို့၊ သို့သော် လူတို့သည် သမ္မာတရားကို ရှာဖွေရန်၊ အချက်အလက်များကို ပို၍ ရှာဖွေရန် ကြိုးစားအားထုတ်ပြီး တစ်ရက်တည်းဖြင့် ဖြေရှင်းရန် ကြိုးပမ်းကြသည်။ ယင်းမှာ အလုပ်အတွက် ပို၍ အကျိုးရှိမည် မဟုတ်လော။ ယခု ထိုးထွင်းမြင်၍မရနိုင်သည့် ပြဿနာတစ်ခုရှိပြီး၊ စုံစမ်းစစ်ဆေးမှုနှင့် သုတေသနပြုရန် လိုအပ်ကာ အချိန်အနည်းငယ်ယူရသည် ဆိုကြပါစို့။ ဤသီးခြား ပြဿနာကို ဖြေရှင်းရန် အလွန်ဆုံး သုံးရက် ကြာမြင့်မည်။ အကယ်၍ သုံးရက်ထက် ပိုကြာပါက၊ ယင်း၏ ဖြေရှင်းချက်ကို တမင် နှောင့်နှေးကြန့်ကြာစေသည်ဟူသော သံသယ ဖြစ်ပေါ်လာမည်ဖြစ်ပြီး ယင်းမှာ အချိန်ကို ဖြုန်းတီးခြင်းဟု ဆိုလိုသည်။ သို့ဖြစ်၍ ပြဿနာကို သုံးရက်အတွင်း သတင်းပို့သင့်သည်၊ ရှာဖွေသင့်သည်၊ ဖြေရှင်းသင့်ပေသည်။ ဤသည်မှာ “အချိန်မီ” ဟု ဆိုလိုသည့်အရာ ဖြစ်သည်။ အကယ်၍ ပြဿနာကို ဖြေရှင်းရာတွင် အဆင့်ဆင့် ဆက်သွယ်ပြောဆိုခြင်းနှင့် စုံစမ်းစစ်ဆေးခြင်းအပြင်၊ အဆင့်ဆင့် အချက်အလက်များ စုဆောင်းခြင်း စသည်တို့ လိုအပ်ပါက၊ အမျိုးမျိုးသော လုပ်ငန်းစဉ်များသည် အလွန်ရှုပ်ထွေးနေလျှင်ပင် တစ်လအထိ အချိန်ဆွဲမနေသင့်ပေ။ ခေါင်းဆောင်များနှင့် အမှုဆောင်များသည် အလျင်အမြန် လုပ်ဆောင်လျှင်၊ ပို၍ မြန်မြန်ဆန်ဆန် အလုပ်လုပ်ကာ၊ သင့်တော်သော လူအနည်းငယ်ကို ရွေးချယ်ကာ အသုံးပြုပါက ပြဿနာကို တစ်ပတ်အတွင်း ဖြေရှင်းနိုင်သည် ဆိုကြပါစို့၊ ထိုအခါ ဤအခြေအနေတွင် “အချိန်မီ” ဟူသည်မှာ ပြဿနာ၏ ဖြေရှင်းမှုကို တစ်ပတ်အထိ ကန့်သတ်ထားခြင်းအား ဆိုလိုသည်။ ပြဿနာကို ဖြေရှင်းရန် တစ်ပတ်ထက် အချိန်ပိုယူခြင်းသည် မသင့်လျော်ပေ။ ယင်းမှာ အချိန်မီ မဟုတ်ပေ။ ဤသည်မှာ ထိုသို့သော အတော်အတန် ရှုပ်ထွေးသည့် ကိစ္စရပ်များကို ကိုင်တွယ်ရန်အတွက် အချိန်ကန့်သတ်ချက် ဖြစ်သည်။ ဤအချိန်ကန့်သတ်ချက်သည် အဘယ်အရာကို အခြေခံသနည်း။ ယင်းကို ကိစ္စရပ်၏ အရွယ်အစားနှင့် ယင်း၏ ခက်ခဲမှုအဆင့်ပေါ်မူတည်၍ ဆုံးဖြတ်ခြင်းဖြစ်သည်။ သို့သော် အတတ်ပညာဆိုင်ရာ ကျွမ်းကျင်မှုများနှင့် သက်ဆိုင်သော ပြဿနာများ သို့မဟုတ် လူတို့အတွက် မရှင်းလင်းသော စည်းမျဉ်းများနှင့်ဆိုင်သည့် ကိစ္စရပ်များကဲ့သို့သော အရာအများစုကို စကားအနည်းငယ်ဖြင့် ဖြေရှင်း၍ရနိုင်သည်။ ဤပြဿနာများ၏ ဖြေရှင်းမှုကို “အချိန်မီ”ဟု မှတ်ယူနိုင်ရန်အလို့ငှာ မည်သည့်အချိန်အတိုင်းအတာအထိ ကန့်သတ်ထားသင့်သနည်း။ အကယ်၍ ငါတို့သည် “အချိန်မီ”ဟူသည့်စကားကို ကိစ္စရပ်တစ်ခု၏ အရွယ်အစားနှင့် ၎င်း၏ ခက်ခဲမှုအဆင့်ပေါ်မူတည်၍ အဓိပ္ပာယ်ဖွင့်ဆိုပါက၊ ကိစ္စရပ်အများစုကို နေ့တစ်ဝက်မပြည့်မီ ဖြေရှင်း၍ရနိုင်ပြီး၊ ယင်းတို့ထဲမှ အနည်းစုမှာ ဖြေရှင်းရန် အများဆုံး တစ်ပတ်အထိ လိုအပ်နိုင်သည်။ အကယ်၍ ပြဿနာအသစ်တစ်ခု ပေါ်ပေါက်လာပါက၊ ယင်းမှာ နောက်ထပ်ကိစ္စတစ်ခု ဖြစ်သည်။ ထို့ကြောင့်၊ အကယ်၍ ငါတို့သည် “အချိန်မီ” ဟူသည့်စကားကို နှောင့်နှေးခြင်း မရှိဘဲ မဆိုင်းမတွ၊ ယခုချက်ချင်းဟု အဓိပ္ပာယ်ဖွင့်ဆိုပါက၊ ဤသည်မှာ ဤစကားလုံးများ၏ တိုက်ရိုက်အဓိပ္ပာယ်အရ လူတို့အပေါ် တင်းကျပ်သော တောင်းဆိုမှုတစ်ခု ပြုလုပ်ခြင်းကဲ့သို့ ထင်ရသော်လည်း၊ အချိန်ကန့်သတ်ချက်ကို ကြည့်လျှင်၊ အကယ်၍ လူတို့သည် အချိန်မီ သတင်းပို့ပြီး ဖြေရှင်းရမည့်နည်းလမ်းကို ရှာဖွေပါက ကိစ္စရပ်အများစုကို အလွန်ဆုံး နေ့တစ်ဝက် သို့မဟုတ် တစ်ရက်အတွင်း ဖြေရှင်း၍ရနိုင်ပေသည်။ ဤသည်မှာ အချိန်အရ ခက်ခဲသည်ဟု မှတ်ယူနိုင်သလော။ (မမှတ်ယူနိုင်ပါ။) အချိန်အရခက်ခဲခြင်းမရှိသောကြောင့်၊ အလုပ်၌ ကြုံတွေ့ရသော ရှုပ်ထွေးမှုများနှင့် အခက်အခဲများကို ဖြေရှင်းရန်နည်းလမ်းအား အချိန်မီ သတင်းပို့ပြီး ရှာဖွေရန်မှာ ခေါင်းဆောင်များနှင့် အမှုဆောင်များအတွက် လွယ်ကူစွာ ပြည့်မီနိုင်သော သတ်မှတ်ချက်တစ်ခု ဖြစ်သင့်ပြီး၊ ဤရှုပ်ထွေးမှုများနှင့် အခက်အခဲများသည် အဆက်မပြတ် တည်ရှိနေကာ မပြေမလည် မဖြစ်သင့်သည့်အပြင်၊ အလုပ်တွင် ရေရှည် စုပုံလာစေခြင်းလည်း သာ၍ပင် မဖြစ်သင့်ပေ။ သင်တို့အားလုံးသည် ယခုအခါ “အချိန်မီ”ဟူသော စကား၏ အချိန်နှင့်ဆိုင်သော သဘောတရားကို သိသင့်ကြပေသည်။ ဤသည်မှာ အလုပ်၌ ကြုံတွေ့ရသော ရှုပ်ထွေးမှုများနှင့် အခက်အခဲများကို ကိုင်တွယ်သည့်အခါ အချိန်သတ်မှတ်ချက်များကို ခေါင်းဆောင်များနှင့် အမှုဆောင်များက မည်သို့ ချိန်ဆရမည်ဟူသော ကိစ္စရပ် ဖြစ်သည်။ တိုတိုပြောရလျှင်၊ “အချိန်မီ”၏ အတိကျဆုံး အဓိပ္ပာယ်ဖွင့်ဆိုချက်မှာ တတ်နိုင်သမျှ အမြန်ဆုံး လုပ်ဆောင်ရန် ဖြစ်သည်။ ဆိုလိုသည်မှာ၊ အကယ်၍ ပြဿနာတစ်ခုကို နေ့တစ်ဝက်အတွင်း သတင်းပို့၊ ရှာဖွေ၊ ဖြေရှင်းနိုင်ပါက၊ ထိုသို့ ပြုလုပ်သင့်ပြီး၊ တစ်ရက်အတွင်း ဖြေရှင်းနိုင်ပါက၊ ထိုသို့ ပြုလုပ်သင့်သည်။ မည်သည့် နှောင့်နှေးကြန့်ကြာမှုမျှ မဖြစ်စေရန်နှင့် အလုပ်ကို ထိခိုက်ခွင့်မပြုရန် ကြိုးပမ်းသင့်သည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန် ဖြစ်သည်။ အလုပ်၌ ပြဿနာများကို ကြုံတွေ့ပြီး ရှာဖွေတွေ့ရှိသောအခါ၊ ခေါင်းဆောင်များနှင့် အမှုဆောင်များသည် ယင်းတို့ကို အချိန်မီ မိတ်သဟာယဖွဲ့ကာ ဖြေရှင်းသင့်သည်။ အကယ်၍ ၎င်းတို့ မဖြေရှင်းနိုင်ပါက၊ ၎င်းတို့ကို ဘေးဖယ်ထားခြင်း၊ လျစ်လျူရှုခြင်းနှင့် အလေးအနက်မထားခြင်းတို့အစား၊ အထက်သို့ တတ်နိုင်သမျှ အမြန်ဆုံး သတင်းပို့ကာ ဖြေရှင်းရန် ရှာဖွေသင့်သည်။ ပြဿနာများ ပေါ်ပေါက်လာသောအခါ၊ ခေါင်းဆောင်များနှင့် အမှုဆောင်များသည် အချိန်ဆွဲခြင်း၊ စောင့်ဆိုင်းခြင်း၊ သို့မဟုတ် အခြားသူများကို အားကိုးခြင်းတို့ထက် ယင်းတို့ကို အချိန်မီ ဖြေရှင်းသင့်သည်။ ခေါင်းဆောင်များနှင့် အမှုဆောင်များသည် ဤသရုပ်သကန်များကို မပြသသင့်ပေ။

၂။ ပြဿနာများကို အချိန်မီ မဖြေရှင်းခြင်း၏ အကျိုးဆက်များ

ပြဿနာများကို ဖြေရှင်းခြင်းအတွက် အဓိကစည်းမျဉ်းမှာ အချိန်မီ လုပ်ဆောင်ရမည်ဟူ၍ ဖြစ်သည်။ အဘယ်ကြောင့် အချိန်မီ လုပ်ဆောင်ရမည်နည်း။ အကယ်၍ ပြဿနာများစွာ ပေါ်ပေါက်လာပြီးနောက် အချိန်မီ မဖြေရှင်းနိုင်ပါက၊ တစ်ဖက်တွင် လူတို့သည် စိတ်ရှုပ်ထွေးသော အခြေအနေတစ်ခုတွင် ပိတ်မိနေကြလိမ့်မည်ဖြစ်ပြီး မည်သို့ပြုမူရမည်ကို သိမည်မဟုတ်သည့်အပြင်၊ အခြားတစ်ဖက်တွင် လူတို့သည် မမှန်သော နည်းလမ်းတစ်ခုကို အခြေခံ၍ ဆက်လက်ရှေ့ဆက်သွားပြီး၊ နောက်ပိုင်းတွင် ၎င်းတို့လုပ်ဆောင်ခဲ့သော အလုပ်ကို ပြန်လည်လုပ်ဆောင်ပြီး ပြုပြင်ရမည်ဆိုပါက၊ ထိုအခါ အကျိုးဆက်များမှာ အဘယ်အရာ ဖြစ်မည်နည်း။ များပြားလှသော လူအင်အား၊ ဘဏ္ဍာရေးဆိုင်ရာ အရင်းအမြစ်များနှင့် ရုပ်ဝတ္ထုဆိုင်ရာအရင်းအမြစ်များသည် ဖြုန်းတီးခြင်းနှင့် သုံးစွဲခြင်း ခံရလိမ့်မည်။ ဤသည်မှာ ဆုံးရှုံးမှုတစ်ခု ဖြစ်သည်။ အကယ်၍ အလုပ်၌ ပြဿနာများ ပေါ်ပေါက်လာပြီး၊ ခေါင်းဆောင်များနှင့် အမှုဆောင်များသည် မမြင်မကန်းဖြစ်ကာ ဤပြဿနာများကို အချိန်မီ ရှာဖွေတွေ့ရှိပြီး ဖြေရှင်းနိုင်ခြင်းမျိုး မရှိပါက လူများစွာသည် မမှန်ကန်သောနည်းလမ်းတစ်ခုကို အခြေခံ၍ ဆက်လက်အလုပ်လုပ်နေကြလိမ့်မည် ဖြစ်သည်။ လူတို့သည် ဤပြဿနာများကို ရှာဖွေတွေ့ရှိပြီး ယင်းတို့ကို ဖြေရှင်းကာ ပြုပြင်လိုသောအခါ၊ ဤကိစ္စရပ်များသည် အသင်းတော်အလုပ်အတွက် ဆုံးရှုံးမှုများကို ဖြစ်စေနှင့်ပြီး ဖြစ်လိမ့်မည်။ ထိုအခါ ထိုလူအင်အား၊ ဘဏ္ဍာရေးဆိုင်ရာ အရင်းအမြစ်များနှင့် ရုပ်ဝတ္ထုဆိုင်ရာအရင်းအမြစ်များအားလုံး အလဟဿဖြစ်သွားမည် မဟုတ်လော။ ထိုသို့သော ဆုံးရှုံးမှုများ ဖြစ်ပေါ်စေခြင်းနှင့် ခေါင်းဆောင်များနှင့် အမှုဆောင်များက ပြဿနာများကို အချိန်မီ မဖြေရှင်းခြင်းတို့ကြားတွင် ဆက်စပ်မှု ရှိသလော။ (ရှိပါသည်။) အကယ်၍ ခေါင်းဆောင်များနှင့် အမှုဆောင်များသည် အလုပ်အတွက် နောက်ဆက်တွဲလုပ်ဆောင်ခြင်း၊ ကြီးကြပ်ခြင်း၊ စစ်ဆေးခြင်းနှင့် ညွှန်ကြားချက်များ ပေးခြင်းတို့ကို လုပ်ဆောင်နိုင်ပါက၊ ၎င်းတို့သည် ပြဿနာများကို လုံးဝ အချိန်မီ ရှာဖွေတွေ့ရှိပြီး ဖြေရှင်းနိုင်ကြလိမ့်မည် ဖြစ်သည်။ အကယ်၍ ခေါင်းဆောင်များနှင့် အမှုဆောင်များသည် ဝတ်ကျေတမ်းကျေလုပ်ပြီး၊ အလုပ်အတွက် နောက်ဆက်တွဲလုပ်ဆောင်ခြင်း၊ ကြီးကြပ်ခြင်း၊ စစ်ဆေးခြင်းနှင့် ညွှန်ကြားချက်များ ပေးခြင်းတို့ကို မလုပ်ဆောင်ပါက၊ ဤအရာနှင့်စပ်လျဉ်း၍ ၎င်းတို့သည် အလွန် မတက်မကြွဖြစ်ကာ ပြဿနာများကို ဖြေရှင်းဖို့ ၎င်းတို့ မစဉ်းစားမီ၊ ယင်းတို့ကို အထက်သို့ သတင်းပို့ကာ အထက်မှ ဖြေရှင်းချက်များကို ရှာဖွေရန် မစဉ်းစားမီတွင် ကိစ္စရပ်များ လုံးဝ ထိန်းမနိုင်သိမ်းမရ ဖြစ်သွားအောင် ပြဿနာများ အလွန်များပြားဖို့အတွက် စောင့်ဆိုင်းနေလျှင်၊ ထိုသို့သော ခေါင်းဆောင်များနှင့် အမှုဆောင်များသည် ၎င်းတို့၏ တာဝန်များကို ဖြည့်ဆည်းပြီးပြီလော။ (မဖြည့်ဆည်းသေးပါ။) ဤသည်မှာ တာဝန်ကို ဆိုးရွားစွာ ပျက်ကွက်ခြင်း ဖြစ်သည်။ ထိုသို့သော ခေါင်းဆောင်များနှင့် အမှုဆောင်များသည် ပြဿနာများကို မဖြေရှင်းခဲ့ရုံသာမက၊ ထိုအစား ဘုရားအိမ်တော်၏ လူအင်အားနှင့် ရုပ်ဝတ္ထုဆိုင်ရာအရင်းအမြစ်များကို ဆုံးရှုံးမှုများ ဖြစ်စေခဲ့သည့်အပြင်၊ အသင်းတော်အလုပ်အတွက် ကြီးမားသော အတားအဆီးတစ်ခုကိုလည်း ဖန်တီးခဲ့ကြပေသည်။ ခေါင်းဆောင်များနှင့် အမှုဆောင်များ၏ တာဝန်ပျက်ကွက်မှု၊ ၎င်းတို့၏ ပေါ့ဆမှု၊ ထုံထိုင်းမှုနှင့် ဉာဏ်ထိုင်းမှုတို့ကြောင့်လည်းကောင်း၊ ၎င်းတို့သည် အလုပ်၌ ပေါ်ပေါက်သော ပြဿနာများစွာကို အချိန်မီ ရှာဖွေတွေ့ရှိပြီး ဖြေရှင်းနိုင်ခြင်းမျိုး မရှိသည့်အပြင် အထက်သို့ တင်ပြပြီး အထက်ထံမှ ဖြေရှင်းချက်များကိုပင် ရှာဖွေရန် အချိန်မီ လုပ်ဆောင်နိုင်ခြင်း မရှိသောကြောင့်လည်းကောင်း အလုပ်တာဝန်များစွာကို ပြန်လည်လုပ်ဆောင်ခဲ့ရပြီး ယင်းတို့ကိုပြန်လည်လုပ်ဆောင်ပြီးနောက်တွင်၊ စည်းမျဉ်းများကို ရှာမတွေ့နိုင်ခြင်းကြောင့် နောက်ထပ်ပြဿနာများ ပေါ်ပေါက်လာခဲ့သည်။ အမှုအရာများက ဤသို့ဖြစ်သည်နှင့်အမျှ၊ အလုပ်ပြီးဆုံးရက်က အလွန်အမင်း နှောင့်နှေးသွားပြီး၊ တစ်လကြာသင့်သော အလုပ်သည် ပြီးစီးဖို့အတွက် သုံးလကြာမြင့်သွားကာ သုံးလကြာသင့်သော အလုပ်သည် ရှစ်လ သို့မဟုတ် ကိုးလထိကြာမြင့်သွားခဲ့သည်။ ဤသည်မှာ ခေါင်းဆောင်များနှင့် အမှုဆောင်များက လက်တွေ့ကျသော အလုပ်ကို မလုပ်ဆောင်ခြင်းနှင့် တိုက်ရိုက်ဆက်စပ်ပေသည်။ ခေါင်းဆောင်များနှင့် အမှုဆောင်များသည် ၎င်းတို့၏ အလုပ်အတွက် တာဝန်မယူသောကြောင့်၊ ဆိုလိုသည်မှာ၊ ပြဿနာများ ပေါ်ပေါက်လာသောအခါ အချိန်မီ ရှာဖွေပြီး ပြုပြင်နိုင်ခြင်းမျိုး မရှိသောကြောင့် အမျိုးမျိုးသော အလုပ်ကိစ္စများသည် ရလဒ်များ စွမ်းဆောင်ရရှိနိုင်ခြင်းမရှိသည့်အပြင် ရပ်တန့်သွားသည့် အခြေအနေတွင် ရှိနေဆဲ ဖြစ်သည်။ ဤပြဿနာအတွက် တိုက်ရိုက်တာဝန်ရှိသူမှာ မည်သူနည်း။ (ခေါင်းဆောင်များနှင့် အမှုဆောင်များ ဖြစ်ပါသည်။) ထို့ကြောင့်၊ ခေါင်းဆောင်များနှင့် အမှုဆောင်များအတွက် စစ်မှန်သော အလုပ်ကို လုပ်ဆောင်ရန် အလွန်အရေးကြီးပြီး၊ ၎င်းတို့အနေဖြင့် စစ်မှန်သောအလုပ်ကို လုပ်ဆောင်နေစဉ် ပြဿနာများကို ရှာဖွေတွေ့ရှိရန်မှာလည်း အလွန်အရေးကြီးသည်။ တစ်ခါတစ်ရံ ခေါင်းဆောင်များနှင့် အမှုဆောင်များသည် ပြဿနာများကို ရှာဖွေတွေ့ရှိလိမ့်မည်ဖြစ်သော်လည်း မည်သို့ဖြေရှင်းရမည်ကို မသိကြသည့်တိုင်၊ ယင်းတို့ကို ဖြေရှင်းရန်အတွက် အထက်သို့ အချိန်မီ သတင်းပို့ကာ ဖြေရှင်းချက်များကို ရှာဖွေနိုင်ကြသည်။ ယင်းမှာ သာ၍ပင် အရေးကြီးပေသည်။ ခေါင်းဆောင်များနှင့် အမှုဆောင်များစွာက “ငါတို့တွင် အလုပ်လုပ်သည့် ကိုယ်ပိုင်နည်းလမ်းများ ရှိပါသည်။ အထက်က ငါတို့ကို စည်းမျဉ်းများ ပြောပြရန်သာ လိုပြီး ကျန်သည့် လက်တွေ့ကျသော အလုပ်ကို ငါတို့ဘာသာ လုပ်ပါမည်။ အခက်အခဲများ တစ်ခုတလေကို ငါတို့ ကြုံရလျှင် အောက်နှင့် အတူတကွ မိတ်သဟာယဖွဲ့ပြီး ဆုတောင်းလိုက်ခြင်းက ငါတို့အတွက် လုံလောက်ပါသည်” ဟု တွေးကြသည်။ ပြဿနာဖြေရှင်းခြင်းနှင့်ဆိုင်သည့် အစွမ်းအစအတွက်မူ၊ သို့မဟုတ် ၎င်းတို့၏ ဖြေရှင်းချက်များမှာ စေ့စပ်သေချာမှု သို့မဟုတ် ထိရောက်မှု ရှိမရှိဟူသည်နှင့် ပတ်သက်၍မူ၊ ၎င်းတို့သည် ဤအရာများနှင့်ပတ်သက်၍ တညီတညာတည်း လုံးဝ ဂရုမစိုက်သည့်အပြင် မေးမြန်းခြင်းလည်း မရှိပေ။ ဤသည်မှာ ၎င်းတို့ အလုပ်လုပ်သည့်အခါ ထားရှိသော တာဝန်မဲ့သည့် သဘောထားမျိုးဖြစ်ပြီး၊ နောက်ဆုံးတွင် ဤသည်မှာ အသင်းတော်ထဲက အလုပ်ကိစ္စအားလုံးကို ချောမွေ့စွာ မတိုးတက်နိုင်စေသည့်အပြင် ပြေလည်မသွားသည့် ဆိုးရွားသော ပြဿနာများလည်း ရှိနေစေသည်ဟု ဆိုလိုပေသည်။ ဤသည်မှာ ခေါင်းဆောင်များနှင့် အမှုဆောင်များ၏ အစွမ်းအစ အလွန်ညံ့ဖျင်းခြင်း၊ သို့မဟုတ် ၎င်းတို့ တာဝန်မယူခြင်းနှင့် လက်တွေ့ကျသော အလုပ်ကို မလုပ်ဆောင်ခြင်းတို့ကြောင့် ဖြစ်ပေါ်လာသော အကျိုးဆက် ဖြစ်သည်။

အဋ္ဌမမြောက် တာဝန်အပေါ် အခြေခံ၍ အယောင်ဆောင် ခေါင်းဆောင် အမျိုးအစား အနည်းငယ်ကို စိတ်ဖြာလေ့လာဆွေးနွေးခြင်း

၁။ ဝိညာဉ်ရေးရာ အတုအယောင်များဖြစ်သည့် အယောင်ဆောင်ခေါင်းဆောင်များ

ပြီးခဲ့သည့်တစ်ကြိမ်က၊ ငါတို့သည် ရှုပ်ထွေးမှုများနှင့် အခက်အခဲများဟူသည်မှာ အဘယ်အရာဖြစ်သည်ကို မိတ်သဟာယဖွဲ့ခဲ့ကြပြီး အချိန်မီ သတင်းပို့ရမည့်အပြင်၊ ယင်းအတွက် ဖြေရှင်းချက်များကို အချိန်မီ ရှာဖွေရမည့် အချို့သော ပြဿနာများကို အဓိပ္ပာယ်ဖွင့်ဆိုခဲ့ကြသည်။ အခြေခံအားဖြင့် အဓိက ပြဿနာ အမျိုးအစား နှစ်မျိုးရှိသည်။ တစ်မျိုးမှာ လူတို့ မသေချာမရေရာဖြစ်သည့် သို့မဟုတ် ထွင်းဖောက်မမြင်နိုင်သည့် အလုပ်ထဲမှ ပြဿနာများ ဖြစ်သည်။ ဤပြဿနာများနှင့် ပတ်သက်လာသည့်အခါ၊ လူတို့သည် စည်းမျဉ်းများကို သဘောပေါက်နားလည်ရန် အလွန်အခက်တွေ့ကြသည်။ ၎င်းတို့သည် အယူဝါဒအရ စည်းမျဉ်းများကို နားလည်နိုင်သော်လည်း ယင်းတို့အား မည်သို့ လက်တွေ့လုပ်ဆောင်ရမည် သို့မဟုတ် ကျင့်သုံးရမည်ကို မသိကြပေ။ ဤပြဿနာများသည် ရှုပ်ထွေးမှုများနှင့် ဆက်စပ်သည်။ အခြားအမျိုးအစားမှာ မည်သို့ ဖြေရှင်းရမည်ကို လူတို့မသိသော လက်တွေ့ကျသည့် အခက်အခဲများနှင့် ပြဿနာများ ဖြစ်သည်။ ဤအမျိုးအစားသည် ရှုပ်ထွေးမှုများနှင့် နှိုင်းယှဉ်လျှင် အနည်းငယ် ပို၍ ဆိုးရွားပြီး ယင်းတို့သည် ခေါင်းဆောင်များနှင့် အမှုဆောင်များလည်း သတင်းပို့သင့်ကာ ဖြေရှင်းချက်များ ရှာဖွေသင့်သည့် ပြဿနာများ ဖြစ်ကြသည်။ ပြီးခဲ့သည့်တစ်ကြိမ်က၊ အလုပ်တွင် ကြုံတွေ့ရသော ပြဿနာများအား သတင်းပို့ကာ မည်သို့ဖြေရှင်းရမည်ကို ရှာဖွေရန်မှာ ခေါင်းဆောင်များနှင့် အမှုဆောင်များ၏ တာဝန်ဖြစ်ကြောင်းကို ငါတို့ အဓိကအားဖြင့် မိတ်သဟာယဖွဲ့ခဲ့ကြပြီး ခေါင်းဆောင်များနှင့် အမှုဆောင်များ လုပ်ဆောင်သင့်သည့်အပြင် အာရုံစိုက်သင့်သည့် အချို့အရာများကို အပြုသဘောဆောင်သော ရှုထောင့်အမြင်မှ မိတ်သဟာယဖွဲ့ခဲ့ကြသည်။ ယနေ့တွင်၊ ငါတို့သည် အချက်ရှစ်နှင့်စပ်လျဉ်း၍ အယောင်ဆောင် ခေါင်းဆောင်များက မည်သည့်သရုပ်သကန်များ ရှိသည်ကိုလည်းကောင်း၊ ၎င်းတို့အနေဖြင့် ခေါင်းဆောင်များ လုပ်ဆောင်သင့်သည့်အလုပ်ကို လုပ်ဆောင်ခြင်း ရှိမရှိဟူသည်နှင့် ခေါင်းဆောင်များ ဖြည့်ဆည်းသင့်သည့် တာဝန်များကို ဖြည့်ဆည်းခြင်း ရှိမရှိဟူသည်တို့ကိုလည်းကောင်း စိတ်ဖြာလေ့လာဆွေးနွေးကြမည်။ အလုပ်တွင် ကြုံတွေ့ရသော ပြဿနာများကို ဖြေရှင်းခြင်းနှင့် ပတ်သက်လာသည့်အခါ၊ အယောင်ဆောင် ခေါင်းဆောင်များသည် ဤအရာနှင့်စပ်လျဉ်း၍ သေချာပေါက် အရည်အချင်း မပြည့်မီကြပေ။ ၎င်းတို့သည် အလုပ်၏ ဤကဏ္ဍကို လုပ်ဆောင်ရန် ပျက်ကွက်ပြီး ဤတာဝန်ကို ဖြည့်ဆည်းရန် ပျက်ကွက်ကြသည်။ အလုပ်လုပ်သည့်အခါတွင် “ငါ အလုပ်လုပ်သည့်အခါ ထိုလုပ်ရိုးလုပ်စဉ်များတွင် မပါဝင်သည့်အပြင်၊ အသိပညာ၊ သင်ယူခြင်း၊ ကျွမ်းကျင်မှုများ သို့မဟုတ် အယူဝါဒကဲ့သို့သော မည်သည့်အရာကိုမျှလည်း အာရုံမစိုက်ပါ။ စုဝေးပွဲများတွင် ဘုရားသခင်၏ နှုတ်ကပတ်တော်များ၏ သမ္မာတရားကို ရှင်းလင်းစွာ မိတ်သဟာယဖွဲ့ရန်သာ ငါ သေချာလုပ်ပြီး ယင်းမှာ လုံလောက်ပေသည်။ အပတ်တိုင်း အုပ်စုငယ်များအတွက် စုဝေးပွဲနှစ်ခု ငါ လုပ်ပေးသည်၊ နှစ်ပတ်တစ်ခါ ခေါင်းဆောင်များနှင့် အမှုဆောင်များအတွက် စုဝေးပွဲတစ်ခု လုပ်ပေးသည်၊ ပြီးလျှင် လစဉ် ညီအစ်ကိုမောင်နှမအားလုံးအတွက် စုဝေးပွဲကြီးတစ်ခု လုပ်သည်။ ဤစုဝေးပွဲအမျိုးအစားအားလုံးကို ကောင်းစွာ စီစဉ်နိုင်လျှင် လုံလောက်ပါသည်”ဟု တွေးလျက် အယူအဆတစ်ခုရှိသော အယောင်ဆောင် ခေါင်းဆောင်တစ်မျိုး ရှိသည်။ ဤသည်မှာ အလုပ်လုပ်ဆောင်ခြင်းအတွက် ၎င်းတို့၏ အခြေခံအကြောင်းရင်းနှင့် နည်းလမ်း ဖြစ်သည်။ ဤခေါင်းဆောင်နှင့် အမှုဆောင်အမျိုးအစားသည် တရားဒေသနာများ ဟောပြောခြင်းတွင် အဆက်မပြတ် လေ့ကျင့်ရုံသာ လေ့ကျင့်ကြပြီး စကားလုံးများနှင့် အယူဝါဒများဖြင့် မိမိတို့ကိုယ်ကို ပြင်ဆင်ရာတွင် အလွန်အားထုတ်ကြသည်။ ၎င်းတို့သည် စုဝေးပွဲတစ်ခုချင်းစီအတွက် မိတ်သဟာယပြုရန် အကြမ်းဖျင်းဖော်ပြချက်များ၊ ပါဝင်သည့်အကြောင်းအရာ၊ ဥပမာများနှင့် သမ္မာတရားများကို ပြင်ဆင်ကြပြီး အချို့သောလူများ၏ အခြေအနေများနှင့် ပြဿနာများကို ဖြေရှင်းရန်အတွက် အစီအစဉ်အချို့ကိုလည်း ပြင်ဆင်ကြသည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦးအနေဖြင့် ကောင်းစွာ တရားဟောရုံသာ ဟောရမည်ဖြစ်ပြီး ထို့နောက်တွင် ၎င်းတို့၏ တာဝန်များကို ဖြည့်ဆည်းပြီးဖြစ်သည်ဟု ၎င်းတို့ ထင်ကြသည်။ ဧဝံဂေလိတရားကို ဟောကြားနေသည့် နည်းလမ်းက သင့်လျော်ခြင်း ရှိမရှိ၊ သို့မဟုတ် အသင်းတော် ဝန်ထမ်းများကို မည်သို့ တာဝန်ခန့်အပ်သည်၊ သို့မဟုတ် အတတ်ပညာဆိုင်ရာ အလုပ်အမျိုးမျိုးကို လုပ်ဆောင်သော ဝန်ထမ်းများသည် အရည်အချင်းပြည့်မီပြီး စံနှုန်းပြည့်မီခြင်း ရှိမရှိဟူသကဲ့သို့သော အခြားအရာများနှင့်ပတ်သက်၍ စိတ်ဝင်စားရန် မလိုအပ်ဟု ၎င်းတို့ တွေးထင်ကြသည်။ ဤအရာများကို ကြီးကြပ်ရေးမှူးများအား ကိုင်တွယ်ခွင့်သာပေးလိုက်ခြင်းက လုံလောက်သည်ဟု ၎င်းတို့ ယုံကြည်ကြသည်။ ထို့ကြောင့်၊ ဤလူအမျိုးအစားသည် မည်သည့်နေရာသို့ သွားသည်ဖြစ်စေ ၎င်းတို့သည် စုဝေးပွဲများနှင့် တရားဒေသနာများ ဟောပြောခြင်းတို့ကို အာရုံစိုက်ကြပြီး မည်သည့် စုဝေးပွဲမျိုးကို ကျင်းပနေသည်ဖြစ်စေ ၎င်းတို့သည် တရားဒေသနာတစ်ပုဒ်ကို အမြဲ ဟောပြောကြသည်။ အပြင်ပန်းအားဖြင့် ၎င်းတို့သည် လူတို့အား ဘုရားသခင်၏ နှုတ်ကပတ်တော်များကို ဖတ်ရှုရာ၌လည်းကောင်း၊ ဓမ္မတေးများ သီဆိုတတ်ရန် သင်ယူရာ၌လည်းကောင်း ဦးဆောင်ကြပြီး အခါအားလျော်စွာ အလုပ်အကြောင်းကို ပြောဆိုဆွေးနွေးကြသည်။ ဤလူစားမျိုးက လူအမျိုးမျိုး ကြုံတွေ့ရသော ပြဿနာများနှင့် နှိုင်းယှဉ်ရန် ဘုရားသခင်၏ မည်သည့်နှုတ်ကပတ်တော်များအား အသုံးပြုသင့်သည်၊ ပြီးလျှင် လူတို့ အဘယ်ကြောင့် အားနည်းသည်ဟု ခံစားရပြီး ၎င်းတို့၌ အဘယ်အခြေအနေများ ပေါ်ပေါက်ပြီးဖြစ်သည်ဟူသည်နှင့် ဤအရာများကို ဖြေရှင်းရန် ဘုရားသခင်၏ နှုတ်ကပတ်တော်များထဲမှ မည်သည့်သမ္မာတရားများအား မိတ်သဟာယဖွဲ့သင့်သည်ဟူသည်တို့ကဲ့သို့သော မကြာခဏ မိတ်သဟာယဖွဲ့လေ့ရှိသည့် ပြဿနာများအကြောင်းကို သိရှိကြသည်။ တိုတိုပြောရလျှင်၊ ၎င်းတို့၏ တရားဒေသနာများနှင့် မိတ်သဟာယဖွဲ့ခြင်းများသည် သမ္မာတရားနှင့် လက်တွေ့လုပ်ဆောင်ခြင်း၏ ကဏ္ဍများစွာကို ထည့်သွင်းစဉ်းစားကြသည်။ အချို့မှာ ပြုပြင်ခြင်းနှင့် ဆက်စပ်သည်၊ အချို့မှာ စမ်းသပ်မှုများနှင့် စစ်ဆေးခြင်းတို့နှင့် ဆက်စပ်သည်၊ အချို့မှာ ဘုရားသခင်၏ နှုတ်ကပတ်တော်များကို ဆုတောင်းရင်းဖြင့် ဖတ်ရှုခြင်းနှင့် ဆက်စပ်သည်၊ အချို့မှာ တရားစီရင်ခြင်းနှင့် ပြစ်တင်ဆုံးမခြင်းတို့အား မည်သို့ တွေ့ကြုံခံစားရမည်ဟူသည်နှင့် ဆက်စပ်သည် စသည်ဖြင့် သမ္မာတရား၏ ကဏ္ဍအမျိုးမျိုးနှင့်ပတ်သက်၍ အနည်းငယ် မိတ်သဟာယဖွဲ့နိုင်ကြသည်။ ယုံကြည်သူအသစ်များနှင့် ၎င်းတို့ တွေ့ဆုံသောအခါ ယုံကြည်သူအသစ်များအတွက် တရားဒေသနာများ ဟောပြောကြပြီး ဘုရားသခင်ကို နှစ်ပေါင်းများစွာ ယုံကြည်ခဲ့သော လူများနှင့် တွေ့ဆုံသောအခါ အသက်ဝင်ရောက်မှုနှင့်ပတ်သက်သည့် တရားဒေသနာအချို့ကို ဟောပြောနိုင်ကြသည်။ သို့သော် အတတ်ပညာဆိုင်ရာ ကျွမ်းကျင်မှုတစ်ခုတလေ ပါဝင်သော အလုပ်နှင့် ပတ်သက်လာသည့်အခါ၊ ၎င်းတို့သည် ပြဿနာများကို ဖြေရှင်းရန် မည်သည့်အလုပ်ကိုမဆို နောက်ဆက်တွဲ လုပ်ဆောင်ပေးခြင်း၊ ပါဝင်ခြင်း သို့မဟုတ် ယင်းကို နှိုက်နှိုက်ချွတ်ချွတ် ရှာဖွေရန် မဆိုထားနှင့်၊ အလုပ်အကြောင်းကို မည်သည့်အခါမျှ စုံစမ်းမေးမြန်းခြင်း သို့မဟုတ် ယင်းနှင့်သက်ဆိုင်သော အရာများကို လေ့လာခြင်း လုံးဝ မပြုကြပေ။ ၎င်းတို့၏ အမြင်တွင် တရားဒေသနာများ ဟောပြောခြင်း၊ ဘုရားသခင်၏ နှုတ်ကပတ်တော်များကို ဖတ်ရှုခြင်းနှင့် ဓမ္မတေးများ သင်ယူခြင်းတို့အားဖြင့် ၎င်းတို့သည် အလုပ်လုပ်နေခြင်းဖြစ်ပြီး ဤအရာများသည် ခေါင်းဆောင်များနှင့် အမှုဆောင်များ၏ တာဝန်များ ဖြစ်ကြပေသည်။ ဤအရာမှလွဲ၍၊ အခြားအလုပ်အားလုံးသည် အရေးမပါပေ။ ယင်းမှာ အခြားလူများ၏ အလုပ်ကိစ္စဖြစ်ပြီး ၎င်းတို့နှင့် မည်သည့် ပတ်သက်မှုမျှမရှိပေ။ ၎င်းတို့သည် တရားဒေသနာများကို ကောင်းစွာ ဟောပြောနိုင်သရွေ့ စိတ်အေးလက်အေး နေနိုင်သည်ဟူ၍ ဖြစ်သည်။ “စိတ်အေးလက်အေး နေနိုင်သည်”ဟူသည်မှာ အဘယ်အရာကို ဆိုလိုသနည်း။ ယင်းမှာ စုဝေးပွဲတစ်ခု ပြီးဆုံးခြင်းသည် ၎င်းတို့၏ အလုပ်ပြီးဆုံးခြင်းနှင့် အတူတူပင်ဖြစ်ပြီး အနားယူချိန်ကျသောအခါ ၎င်းတို့ အနားယူကြသည်ကို ဆိုလိုသည်။ အသင်းတော်အလုပ်တွင် မည်သည့် ပြဿနာများ ပေါ်ပေါက်သည်ဖြစ်စေ ၎င်းတို့က ယင်းတို့ကို လျစ်လျူရှုကြပြီး လူတို့က ပြဿနာတစ်ခုကို ဖြေရှင်းရန် ၎င်းတို့ကို ရှာဖွေသောအခါ ၎င်းတို့ကို ရှာတွေ့ရန် အလွန်ခက်ခဲသည်။ မည်မျှ အလုပ်များနေပါစေ ၎င်းတို့အနေဖြင့် နေ့လယ်တစ်ရေးအိပ်ရမှဖြစ်မည်ဖြစ်ပြီး အခြားလူများက ဆင်းရဲဒုက္ခကို ကြံ့ကြံ့ခံကာ အဖိုးအခ ပေးဆပ်နိုင်စဉ်တွင် ၎င်းတို့က သက်သောင့်သက်သာဖြစ်ခြင်းကို မွေ့လျော်ကြသည်။ ၎င်းတို့က “ငါ တရားဟောပြီးပြီ၊ စုဝေးပွဲ ပြီးသွားပြီ၊ ပြီးလျှင် ငါ ပြောသင့်ပြောထိုက်သည့် အရာအားလုံးကို သင်တို့ကို ပြောပြီးပြီဖြစ်သည်။ အခြားမည်သည့်အရာကို ငါ့အား သင်တို့ ပြောစေချင်သေးသနည်း။ ငါ၏အလုပ် ပြီးသွားပြီဖြစ်သည်။ ကျန်သည့်အရာမှာ သင်တို့၏ အလုပ်ဖြစ်သည်။ ငါသည် သင်တို့ကို ဘုရားသခင်၏ နှုတ်ကပတ်တော်များအား ပြောပြီးပြီဖြစ်သည်။ ထို့ကြောင့် စည်းမျဉ်းများအတိုင်းသာ ပြုမူဆောင်ရွက်ကြလော့။ ပေါ်ပေါက်လာသည့် ပြဿနာတစ်ခုတလေအတွက်မူ ယင်းမှာ သင်တို့၏ ကိစ္စ ဖြစ်ပြီး ငါနှင့် မည်သည့် ပတ်သက်မှုမျှ မရှိပါ။ သင်တို့ကိုယ်တိုင် ဘုရားသခင်ရှေ့မှောက်ကို သွားပြီး ပြဿနာများကို ဖြေရှင်းရန် ဆုတောင်း၊ စုဝေးပြီး မိတ်သဟာယဖွဲ့သင့်သည်။ ငါ့ကို လာမရှာကြပါနှင့်”ဟု စဉ်းစားကြသည်။ စုဝေးပွဲတစ်ခု ပြီးသွားသောအခါ ၎င်းတို့သည် မည်သူ့ကိုမျှ မေးခွန်းများ လုံးဝ မမေးစေပေ၊ ပြဿနာတစ်ခုကို ရှာဖွေတွေ့ရှိဖူးရန် မဆိုထားနှင့်၊ ပြဿနာများကို ဖြေရှင်းလိုစိတ် လုံးဝ မရှိကြပေ။ စုဝေးပွဲအပြီးတွင် မိမိတို့၏ အလုပ်ပြီးပြီဟု ၎င်းတို့ မှတ်ယူကြပြီး အချိန်မှန် အိပ်၊ စားကာ အပန်းဖြေကြသည်။ ၎င်းတို့သည် လက်တွေ့ကျသော အလုပ် လုံးဝမလုပ်ဆောင်သော အယောင်ဆောင် ခေါင်းဆောင်များ မဟုတ်လော။ (ဟုတ်ပါသည်။)

ခေါင်းဆောင်တစ်ဦး သို့မဟုတ် အမှုဆောင်တစ်ဦးက ၎င်း၏ ရာထူး၌ တာဝန်ထမ်းဆောင်သည်မှာ ခြောက်လရှိပြီဖြစ်ပြီး ၎င်းကို မကြာခဏ တွေ့မြင်နိုင်သည့် ၎င်းနှင့် ပို၍ ရင်းနှီးသူများမှလွဲ၍ ညီအစ်ကိုမောင်နှမအများစုက ၎င်းတို့ကို မတွေ့နိုင်ကြသည့် အခြေအနေအချို့ ရှိသည်။ ၎င်းတို့က အွန်လိုင်းပေါ်တွင် တရားဒေသနာများ ဟောကြားသည်ကိုသာ မကြာခဏ ကြားကြရသော်လည်း ပြဿနာတစ်ခုရှိသောအခါ ထိုခေါင်းဆောင် သို့မဟုတ် အမှုဆောင်က မဖြေရှင်းပေးပေ။ အချို့ညီအစ်ကိုမောင်နှမများသည် မိမိတို့၏ တာဝန်များတွင် ၎င်းတို့ မည်သို့ဖြေရှင်းရမည်ကို မသိသော အခက်အခဲများနှင့် ကြုံတွေ့ရပြီး ငြိမ်ငြိမ် မထိုင်နိုင်အောင်ပင် အလွန်စိုးရိမ်လာကြကာ ၎င်းတို့၏ ခေါင်းဆောင်ကို ရှာဖွေသောအခါ သူ့ကို ရှာမတွေ့နိုင်ကြပေ။ ဤသို့သော ခေါင်းဆောင်မျိုးသည် အလုပ်ကို ကောင်းစွာ လုပ်ဆောင်နိုင်သလော။ ၎င်းတို့၏ ခေါင်းဆောင်ကို နေ့စဉ် အဘယ်အရာက အလွန်အလုပ်များစေသည်ကို ညီအစ်ကို မောင်နှမများက မသိကြပေ။ စုပုံနေသော ပြဿနာများနှင့် အခက်အခဲများစွာ ရှိနေပြီး ၎င်းတို့၏ ခေါင်းဆောင်က လာရောက်ဖြေရှင်းပေးရန် မည်သည့်အချိန်တွင် ရောက်လာမည်ကိုလည်း ၎င်းတို့ မသိကြပေ။ လူတိုင်းသည် ခေါင်းဆောင်က လာရောက်ကူညီမည်ကို မျှော်လင့်စောင့်စားကြသော်လည်း မည်မျှကြာအောင် ၎င်းတို့ စောင့်ဆိုင်းနေပါစေ ထိုခေါင်းဆောင်က လုံးဝ ပေါ်မလာပေ။ ထိုသို့သော ခေါင်းဆောင်များနှင့် အမှုဆောင်များသည် အလွန် ရှာရခက်ပြီး ၎င်းတို့သည် မိမိတို့ကိုယ်ကို ဖုံးကွယ်ထားရာ၌ တော်ကြသည်တကား။ ၎င်းတို့သည် တရားဒေသနာများကို အလွန်ကောင်းမွန်စွာ ဟောပြောကြပြီး တရားဒေသနာတစ်ပုဒ် ဟောပြီးနောက်တွင် လုံးဝ သပ်သပ်ရပ်ရပ် ဝတ်စားဆင်ယင်ကြကာ သက်သောင့်သက်သာဖြစ်ခြင်းကို မွေ့လျော်နိုင်သည့် တစ်နေရာရာ၌ မိမိတို့ဘာသာ ပုန်းကွယ်နေလျက် မည်သည့်အလုပ်မျှ မလုပ်ကြပေ။ ဤသို့ဖြစ်နေလင့်ကစား၊ ၎င်းတို့သည် မိမိတို့ အလွန်ကောင်းမွန်စွာနှင့် သင့်တင့်လျောက်ပတ်စွာ အလုပ်လုပ်နေသည်ဟု ထင်နေကြဆဲဖြစ်သည်။ ၎င်းတို့သည် ခိုကပ်နေခြင်းမရှိကြောင်း၊ ၎င်းတို့၏ တရားဒေသနာများကို ဟောကြားပြီးဖြစ်ကြောင်း။ ၎င်းတို့၏ စုဝေးပွဲများကို ကျင်းပပြီးဖြစ်ကြောင်း၊ ၎င်းတို့ ပြောသင့်ပြောထိုက်သည့်အရာအားလုံးကို ပြောပြီးဖြစ်ကြောင်းနှင့် ၎င်းတို့ ရှင်းပြသင့်သည့်အရာအားလုံးကို ရှင်းပြပြီးဖြစ်ကြောင်း တွေးထင်ကြသည်။ ၎င်းတို့သည် အလုပ်ကို နောက်ဆက်တွဲ လုပ်ပေးရန်နှင့် ပါဝင်ရန်၊ စိစစ်ခြင်းကို ဆောင်ရွက်ခြင်းဖြင့် ၎င်းတို့ကို ကူညီရန်နှင့် ပြဿနာများကို အချိန်မီ ကိုင်တွယ်ဖြေရှင်းရာတွင် ၎င်းတို့ကို ကူညီရန် ညီအစ်ကိုမောင်နှမများနှင့် အလွန်အမင်း ပတ်သက်ဆက်ဆံလိုခြင်း လုံးဝ မရှိကြပေ။ ၎င်းတို့ မဖြေရှင်းနိုင်သော ပြဿနာတစ်ခုနှင့် အမှတ်တမဲ့ ကြုံတွေ့ရလျှင်၊ အထက်သို့ သတင်းပို့ပြီးအထက်ထံမှ ဖြေရှင်းချက်ကို ရှာဖွေရန်လည်း ၎င်းတို့ မသိကြပေ။ ၎င်းတို့သည် မိမိတို့၏ စိတ်ထဲတွင် “ညီအစ်ကိုမောင်နှမများသည် မိတ်သဟာယဖွဲ့ခြင်းတွင် စည်းမျဉ်းများကို ကြားပြီးသည့်နောက် လိုက်နာစောင့်ထိန်းနိုင်ကြသလော။ အလုပ်တွင် အခက်အခဲများနှင့် ရှုပ်ထွေးမှုများကို ၎င်းတို့ တစ်ဖန် ကြုံရသည့်အခါ သမ္မာတရားကို စွဲကိုင်ပြီး ကိစ္စရပ်များကို စည်းမျဉ်းများအတိုင်း ကိုင်တွယ်နိုင်ကြလိမ့်မည်လော။ ထို့အပြင် အလုပ်တွင် မည်သူက အပြုသဘောဆောင်သည့် အခန်းကဏ္ဍတစ်ခုတွင် ပါဝင်နေသနည်း။ မည်သည့်လူများက အပျက်သဘောဆောင်သည့် အခန်းကဏ္ဍတွင် ပါဝင်နေသနည်း။ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် လူများ၊ သို့မဟုတ် အမှုအရာများကို ဖျက်ဆီးသည့် လူများ၊ သို့မဟုတ် အမြဲတမ်း မကောင်းသည့် စိတ်ကူးများ ရလာတတ်သည့် အဓိပ္ပာယ်မရှိသော လူများ တစ်ဦးတလေ ရှိသလော။ ယခုတစ်လောတွင် အလုပ်က မည်သို့ တိုးတက်နေပြီနည်း” ဟုလည်း မတွေးဆကြပေ။ ၎င်းတို့သည် ထိုသို့သော ကိစ္စရပ်များနှင့်ပတ်သက်၍ တညီတညာတည်း စိတ်မဝင်စားကြ သို့မဟုတ် စုံစမ်းမေးမြန်းခြင်း မပြုကြပေ။ ဤကဲ့သို့သော လူများသည် အပေါ်ယံအားဖြင့် အလုပ်လုပ်နေပုံ ပေါ်သည်၊ ၎င်းတို့က တရားဒေသနာများ ဟောသည်၊ စုဝေးပွဲများ ကျင်းပသည်၊ တရားဒေသနာ မူကြမ်းများနှင့် အကြမ်းဖျင်းဖော်ပြချက်များကို ပြင်ဆင်ပြီး အလုပ်အစီရင်ခံစာများကိုပင် ရေးသားကြသည်။ အချို့ခေါင်းဆောင်များသည် ၎င်းတို့၏ အသက်တာဆိုင်ရာ အတွေ့အကြုံများနှင့်ပတ်သက်၍လည်း တရားဒေသနာများကို မကြာခဏ ရေးသားကြသည်။ ၎င်းတို့သည် မိမိတို့၏ အခန်းများထဲတွင် သုံးရက် သို့မဟုတ် ငါးရက် တောက်လျှောက် နေပြီး ရေးသားကြကာ ၎င်းတို့အတွက် စားသောက်ဖွယ်ရာများကို အထူးတလည် ပို့ပေးရန် တစ်စုံတစ်ဦးကိုပင် လိုအပ်ပြီး အခြားမည်သူကမျှ ၎င်းတို့ကို မတွေ့ရပေ။ အကယ်၍ ၎င်းတို့က လက်တွေ့ကျသော အလုပ်ကို လုပ်ဆောင်ခြင်းမရှိဟု သင်ပြောလျှင် ၎င်းတို့က မတရားခံရသည်ဟု ခံစားရကြသည်။ “ကျွန်ုပ်သည် မည်သို့လျှင် လက်တွေ့ကျသော အလုပ် မလုပ်ဘဲ နေသနည်း။ ကျွန်ုပ်သည် ညီအစ်ကိုမောင်နှမများနှင့်အတူ နေထိုင်ပြီး စုဝေးပွဲများကို အမြဲကျင်းပပေးကာ တရားဒေသနာများကို ဟောကြားနေပါသည်။ ကျွန်ုပ်သည် ပါးစပ်ခြောက်သည်အထိ တရားဒေသနာများကို ဟောကြားပြီး တစ်ခါတစ်ရံ ညဉ့်နက်သည်အထိပင် မအိပ်ပါ”ဟူ၍ ဖြစ်သည်။ ၎င်းတို့သည် အပြင်ပန်းမှကြည့်လျှင် အလွန်အလုပ်များပြီး မအားလပ်သည့်ပုံပေါ်သည်။ ၎င်းတို့သည် တရားဒေသနာများစွာ ဟောပြီး စကားပြောခြင်းနှင့် စာရေးခြင်းအပေါ် အလွန်အားထုတ်ကြသည်။ ၎င်းတို့သည် သတင်းစကားများနှင့် စာများကို ပုံမှန် ပေးပို့ကြပြီး အထက်မှ သတ်မှတ်ထားသော စည်းမျဉ်းများကို သိရှိစေကြကာ စုဝေးပွဲများအတွင်းတွင် အကြောင်းအရာများကို လေးနက်စွာနှင့် စိတ်ရှည်စွာ မိတ်သဟာယဖွဲ့ပြီး အသားပေးဖော်ပြကြသည်။ ၎င်းတို့သည် အမှန်ပင် များစွာ ပြောဆိုကြသော်လည်း သတ်သတ်မှတ်မှတ်ဖြစ်သော အလုပ်တွင် လုံးဝ မပါဝင်ကြပေ။ အလုပ်ကို မည်သည့်အခါတွင်မျှ နောက်ဆက်တွဲမလုပ်ပေးကြသည့်အပြင်၊ ညီအစ်ကိုမောင်နှမများနှင့်အတူ မည်သည့်ပြဿနာကိုမျှ လုံးဝ အတူတကွ ရင်မဆိုင်ကြပေ။ အကယ်၍ သင်က ၎င်းတို့အား အလုပ်၏ ထိုထိုသောအရာ မည်သို့တိုးတက်နေသည် သို့မဟုတ် အလုပ်၏ ရလဒ်များမည်သို့ရှိသည်ကို မေးမြန်းလျှင် ၎င်းတို့ မသိကြသည့်အပြင်၊ တစ်စုံတစ်ဦးကို ဦးစွာ သွားမေးရသည်။ ပြီးခဲ့သည့်အခေါက်က ပြဿနာများ ဖြေရှင်းပြီးပြီလားဟု သင် မေးလျှင် ၎င်းတို့က စုဝေးပွဲတစ်ခု ကျင်းပပြီးဖြစ်ကြောင်းနှင့် စည်းမျဉ်းများအပေါ် မိတ်သဟာယဖွဲ့ပြီးဖြစ်ကြောင်း ပြောကြသည်။ ထို့နောက် သင်က ၎င်းတို့အား “သမ္မာတရား စည်းမျဉ်းများနှင့်ပတ်သက်၍ သင် မိတ်သဟာယဖွဲ့ပြီးသည့်နောက်တွင် ညီအစ်ကိုမောင်နှမများက အမှန်တကယ် နားလည်သွားကြပါသလော။ ၎င်းတို့အတွက် လမ်းလွဲသွားဖို့ ဖြစ်နိုင်သေးသလော။ ၎င်းတို့ထဲတွင် ယှဉ်ကြည့်လျှင် မည်သူက စည်းမျဉ်းများကို ပိုနားလည်သနည်း၊ မည်သူက အတတ်ပညာပိုင်းတွင် ပို၍ ကျွမ်းကျင်သနည်း၊ ပြီးလျှင် မည်သူက ပိုကောင်းသော အစွမ်းအစရှိပြီး ပျိုးထောင်ရန် ထိုက်တန်သနည်း”ဟု မေးသည် ဆိုပါစို့။ ၎င်းတို့သည် ဤမေးခွန်းများထဲမှ တစ်ခုအတွက်မျှ အဖြေများကို မသိကြပေ။ ၎င်းတို့သည် မည်သည့်အရာကိုမျှ မသိကြပေ။ သင်က ၎င်းတို့အား အလုပ်၏ အခြေအနေအကြောင်း မေးမြန်းသည့်အခါတိုင်းတွင် ၎င်းတို့က “စည်းမျဉ်းများနှင့်ပတ်သက်၍ ကျွန်ုပ် မိတ်သဟာယဖွဲ့ပြီးဖြစ်ပါသည်။ ကျွန်ုပ် စုဝေးပွဲတစ်ခု ကျင်းပပြီးဖြစ်ကာ သူတို့ကိုလည်း ယခုတင် ပြုပြင်ခဲ့သည်။ သူတို့သည် မိမိတို့၏ ဆက်ကပ်မှုကို ဖော်ပြပြီးဖြစ်ကာ ဤအလုပ်ကို ကောင်းစွာ လုပ်ဆောင်ရန် စိတ်ပိုင်းဖြတ်ချက်လည်း ရှိကြပါသည်”ဟု ပြောကြသည်။ သို့သော် နောက်ဆက်တွဲအလုပ်က မည်သို့ တိုးတက်နေသည်နှင့် ပတ်သက်လာသည့်အခါ၊ ၎င်းတို့ မသိကြပေ။ ၎င်းတို့ကို ခေါင်းဆောင်များနှင့် အမှုဆောင်များအဖြစ် စံနှုန်းပြည့်မီသည်ဟု မှတ်ယူ၍ရနိုင်သလော။ (မရနိုင်ပါ။) ဤခေါင်းဆောင်နှင့် အမှုဆောင်မျိုးက အလုပ်လုပ်သည့်နည်းလမ်းမှာ လူတို့ထံ ဘုရားသခင်၏ နှုတ်ကပတ်တော်များကို ဖတ်ပြပြီး စကားလုံးများနှင့် အယူဝါဒအချို့ကို ဟောပြောရုံသာဖြစ်သည်။ သို့သော် ၎င်းတို့သည် လက်တွေ့ပြဿနာများကို ဖြေရှင်းရန် အာရုံမစိုက်ကြသည့်အပြင် အထက်သို့ သတင်းပို့ပြီး အထက်ထံမှ ဖြေရှင်းနည်းများကို ရှာဖွေရန် ပို၍ပင် ကြောက်ရွံ့ကြသည်။ ၎င်းတို့၏ အခြေအနေမှန်က မည်သည့်အရာဖြစ်သည်ကို အထက်က သိရှိသွားမည်ကို အလွန် ကြောက်ရွံ့ကြသည်။ ထိုသို့သော လုပ်ရပ်များ၏ သဘောသဘာဝမှာ အဘယ်နည်း။ ၎င်းတို့၏ အနှစ်သာရအရ ၎င်းတို့သည် မည်သည့် လူစားမျိုးဖြစ်သနည်း။ တိတိကျကျ ပြောရလျှင် ထိုသို့သော လူများသည် စံပြဖာရိရှဲများ ဖြစ်ကြသည်။ ဖာရိရှဲများ၏ သရုပ်သကန်များမှာ အောက်ပါအတိုင်း ဖြစ်သည်။ ၎င်းတို့သည် ဂုဏ်သိက္ခာရှိသော အပြင်ပန်း လုပ်ဆောင်ချက်များတွင် ပါဝင်လုပ်ဆောင်ကြသည်၊ ၎င်းတို့သည် ကျက်သရေရှိသောပုံစံဖြင့် ပြောဆိုပြုမူကြသည်၊ ၎င်းတို့၏ စကားလုံးများနှင့် လုပ်ဆောင်ချက်အားလုံးကို သမ္မာကျမ်းစာအပေါ် အခြေခံကြပြီး လူတို့နှင့် တွေ့ဆုံကာ စကားပြောဆိုသောအခါ သမ္မာကျမ်းစာမှ စကားလုံးများကို ရွတ်ဆိုကြပြီး သမ္မာကျမ်းစာမှ စာကြောင်းများစွာကို အလွတ် ရွတ်ဆိုနိုင်ကြသည်။ အယောင်ဆောင် ခေါင်းဆောင်များသည် ဖာရိရှဲများနှင့် တစ်ပုံစံတည်းပင် ဖြစ်သည်၊ အပြင်ပန်းမှကြည့်လျှင် ၎င်းတို့နှင့်ပတ်သက်၍ မည်သည့်အမှားအယွင်းကိုမျှ သင် ရှာမတွေ့နိုင်သည့်အပြင် ၎င်းတို့က အထူးသဖြင့် ဝိညာဉ်ရေးရာပြည့်ဝပုံပေါ်ကြသည်။ သင်သည် ၎င်းတို့၏ အပြင်ပန်း စကားပြောဆိုမှု၊ လုပ်ရပ်များနှင့် အပြုအမူတို့မှ မည်သည့်ပြဿနာကိုမျှ မတွေ့ရှိနိုင်သော်လည်း အသင်းတော်အလုပ်တွင် တည်ရှိသော ပြဿနာများစွာကို ၎င်းတို့ မဖြေရှင်းနိုင်ကြပေ။ သို့ဆိုလျှင် ဤ “ဝိညာဉ်ရေးရာပြည့်ဝခြင်း”ဟူသည်မှာ အဘယ်အရာကို ဆိုလိုသနည်း။ တင်းတင်းကျပ်ကျပ် ပြောရလျှင် ယင်းမှာ အတုအယောင် ဝိညာဉ်ရေးရာပြည့်ဝခြင်း ဖြစ်သည်။ ဤကဲ့သို့ အတုအယောင် ဝိညာဉ်ရေးရာပြည့်ဝသော လူများသည် နေ့စဉ် မိမိတို့ကိုယ်ကို အလွန်အလုပ်များစေလျက်၊ အုပ်စုကြီးငယ်များကြားတွင် လူးလာခေါက်တုံ့သွားလာလျက်၊ သွားလေရာရာ၌ ဘုရားသခင်၏ နှုတ်ကပတ်တော်များကို ဟောပြောကြသည်။ အပြင်ပန်းတွင် ၎င်းတို့သည် ဘုရားသခင်၏ နှုတ်ကပတ်တော်များကို အခြားမည်သူထက်မဆို ပို၍ ချစ်မြတ်နိုးပုံရသည်၊ ဘုရားသခင်၏ နှုတ်ကပတ်တော်များနှင့်ပတ်သက်၍ အခြားမည်သူထက်မဆို ပို၍ အားထုတ်ကြိုးပမ်းပုံရသည်၊ ဘုရားသခင်၏ နှုတ်ကပတ်တော်များအကြောင်း အခြားမည်သူထက်မဆို ပို၍ အသိနှံ့စပ်ပုံပေါ်ကြပြီး ဘုရားသခင်၏ နှုတ်ကပတ်တော်များမှ မည်သည့်ပဓာနကျသော ကျမ်းပိုဒ်၏ စာမျက်နှာနံပါတ်ကိုမဆို ရုတ်တရက်ပြောနိုင်ကြသည်။ တစ်စုံတစ်ဦးက ပြဿနာတစ်ခုနှင့် ကြုံတွေ့ရလျှင် ၎င်းတို့သည် ဆက်စပ်မှုရှိသည့် ဘုရား နှုတ်ကပတ်တော် ကျမ်းပိုဒ်တစ်ခု၏ စာမျက်နှာနံပါတ်ကို ပေးပြီး သွားဖတ်ရန် ပြောကြသည်။ အပြင်ပန်းမှကြည့်လျှင် ၎င်းတို့သည် အရာရာ၌ ဘုရားသခင်၏ နှုတ်ကပတ်တော်များကို ၎င်းတို့၏ စံသတ်မှတ်ချက်အဖြစ် မှတ်ယူပုံပေါ်ကြသည်။ ၎င်းတို့အပေါ် အမှုအရာများ ဖြစ်ပျက်သောအခါ ဘုရားသခင်၏ နှုတ်ကပတ်တော်များကို သက်သေခံပုံပေါ်ကြပြီး ၎င်းတို့နှင့်ပတ်သက်၍ မည်သည့်ပြဿနာမျှ မရှိသည့်ပုံရသည်။ သို့သော် သင်က ၎င်းတို့လုပ်ဆောင်သော အလုပ်ကို သေချာစွာ ကြည့်ရှုသောအခါ ၎င်းတို့သည် ဤစကားလုံးများနှင့် အယူဝါဒများကို ဟောပြောနေစဉ်တွင် ပြဿနာများကို ရှာဖွေတွေ့ရှိပြီး ဖြေရှင်းနိုင်ကြသလော။ အကယ်၍ သမ္မာတရားကို မိတ်သဟာယဖွဲ့ခြင်းမှတစ်ဆင့် ၎င်းတို့သည် အလုပ်တစ်ခုတွင် ယခင်က မတွေ့ရှိခဲ့သော ပြဿနာတစ်ခုကို ရှာဖွေတွေ့ရှိပြီး အခြားသူများ မဖြေရှင်းနိုင်သော ပြဿနာများကို ဖြေရှင်းပေးလျှင် ဤသည်မှာ ၎င်းတို့က ဘုရားသခင်၏ နှုတ်ကပတ်တော်များကို နားလည်ပြီး သမ္မာတရားအပေါ် ရှင်းလင်းစွာ မိတ်သဟာယဖွဲ့ကြောင်းကို ပြသပေသည်။ အတုအယောင် ဝိညာဉ်ရေးရာပြည့်ဝသော လူများသည် ဤအရာနှင့် ဆန့်ကျင်ဘက် အတိအကျဖြစ်သည်။ ၎င်းတို့သည် ဘုရားသခင်၏ နှုတ်ကပတ်တော်များကို အလွတ်ကျက်မှတ်ပြီး နေရာတိုင်းတွင် ဟောပြောကြကာ ၎င်းတို့၏ စိတ်နှင့် နှလုံးသားများက ဘုရားသခင်၏ နှုတ်ကပတ်တော်များနှင့် ပြည့်နှက်နေသည်။ သို့ရာတွင် အလုပ်၌ ပြဿနာကြီးတစ်ခု ပေါ်ပေါက်သည်ဖြစ်စေ၊ ပြဿနာငယ်တစ်ခု ပေါ်ပေါက်သည်ဖြစ်စေ ၎င်းတို့သည် ယင်းကို မမြင်နိုင် သို့မဟုတ် မသိရှိနိုင်ပေ။ စုဝေးပွဲများအဆုံးတွင် ၎င်းတို့ အကြောက်ဆုံးသောအရာမှာ တစ်စုံတစ်ဦးက လက်တွေ့ကျသော ကိစ္စတစ်ခုကို ထုတ်ဖော်ပြောဆိုပြီး ဖြေရှင်းခိုင်းမည်ကိုဖြစ်ပြီး ထို့ကြောင့်ပင် စုဝေးပွဲများ ပြီးသွားသောအခါ ၎င်းတို့က၊ “တစ်စုံတစ်ယောက်သည် ငါ့ကို မေးခွန်းတစ်ခုမေးပြီး ငါမဖြေနိုင်ခဲ့လျှင် ထိုအရာသည် ကသိကအောက်ဖြစ်လိမ့်မည်ဖြစ်ပြီး ရှက်စရာကောင်းပေလိမ့်မည်” ဟု တွေးလျက် အချိန်မီ ထွက်သွားကြလေသည်။ ဤသည်မှာ ၎င်းတို့၏ စစ်မှန်သော ဝိညာဉ်ရင့်ကျက်မှုနှင့် စစ်မှန်သော အခြေအနေ ဖြစ်သည်။

သင်တို့ အနီးဝန်းကျင်ရှိ မည်သည့်ခေါင်းဆောင်များနှင့် အမှုဆောင်များက ပြဿနာများကို ဖြေရှင်းရန် သမ္မာတရားအပေါ် မိတ်သဟာယဖွဲ့ရာ၌ တော်ပြီး ၎င်းတို့၏ တာဝန်များကို ထမ်းဆောင်သည့်အခါ ညီအစ်ကိုမောင်နှမများနှင့် ပူးပေါင်းနိုင်ပြီး ၎င်းတို့နှင့်အတူ အလုပ်ကို ဆက်လက်လုပ်ဆောင်နိုင်သည်ကို စဉ်းစားကြည့်လော့။ ဤခေါင်းဆောင်များနှင့် အမှုဆောင်များသည် ၎င်းတို့၏ တာဝန်များကို ဖြည့်ဆည်းနိုင်ကြပေသည်။ သင်တို့အနီးဝန်းကျင်ရှိ မည်သည့်ခေါင်းဆောင်များနှင့် အမှုဆောင်များက ပြဿနာများကို ရှာဖွေတွေ့ရှိပြီး ဖြေရှင်းရာ၌ တော်ပြီး လက်တွေ့ကျသော အလုပ်ကို လုပ်ဆောင်ခြင်းအား အာရုံအစိုက်ဆုံးဖြစ်ကာ ၎င်းတို့၏ အလုပ်တွင် ရလဒ်အများဆုံး ရရှိသည်ကို စဉ်းစားကြည့်လော့။ ဤခေါင်းဆောင်များနှင့် အမှုဆောင်များသည် အလွန် တာဝန်ယူတတ်ပြီး တာဝန်သိစိတ်ရှိသော သစ္စာစောင့်သိသူများ ဖြစ်ကြသည်။ ဆန့်ကျင်ဘက်အားဖြင့်၊ အကယ်၍ ခေါင်းဆောင်တစ်ဦးသည် စကားလုံးများနှင့် အယူဝါဒများကို ဟောပြောရာ၌ ပြောင်မြောက်ပြီး၊ အဓိကအချက်နှင့် အကြောင်းအရာပါလျက်၊ စနစ်တကျပုံစံဖြင့် ယုတ္တိရှိရှိနှင့် အဆီအငေါ်တည့်စွာ ဟောပြောကာ၊ လူတို့က ၎င်းတို့၏ တရားဒေသနာများနှင့်ပတ်သက်၍ စိတ်အားထက်သန်ကြသော်လည်း၊ ၎င်းတို့သည် ညီအစ်ကိုမောင်နှမများကို အမြဲ ရှောင်ရှားနေလျှင်၊ ညီအစ်ကိုမောင်နှမများက မေးခွန်းများ မေးမည်ကို အမြဲ ကြောက်ရွံ့နေလျှင်၊ ညီအစ်ကိုမောင်နှမများနှင့်အတူ ပြဿနာများကို ဖြေရှင်းကာ ကိုင်တွယ်ရန် ကြောက်ရွံ့နေလျှင်၊ ထိုခေါင်းဆောင်သည် အတုအယောင် ဝိညာဉ်ရေးရာပြည့်ဝသောသူဖြစ်ပြီး အယောင်ဆောင် ခေါင်းဆောင်တစ်ဦး ဖြစ်သည်။ သင်တို့ အနီးဝန်းကျင်ရှိ ခေါင်းဆောင်များနှင့် ကြီးကြပ်ရေးမှူးများသည် မည်သည့် လူစားမျိုးများ ဖြစ်ကြသနည်း။ သာမန်အားဖြင့်၊ စုဝေးပွဲများ တက်ရောက်ခြင်းနှင့် တရားဒေသနာများ ဟောကြားခြင်းအပြင်၊ ၎င်းတို့သည် အလုပ်ကို နောက်ဆက်တွဲ လုပ်ဆောင်ပြီး ပါဝင်ကြသလော၊ ၎င်းတို့သည် အလုပ်တွင် ပြဿနာများကို မကြာခဏ ရှာဖွေတွေ့ရှိပြီး ဖြေရှင်းနိုင်ကြသလော၊ သို့မဟုတ် စုဝေးပွဲများတွင် တစ်ချက် ပေါ်လာပြီးနောက် ပျောက်သွားတတ်ကြသလော။ အတုအယောင် ဝိညာဉ်ရေးရာပြည့်ဝသော အယောင်ဆောင် ခေါင်းဆောင်များသည် ဟောရမည့်အရာ ဘာမျှမရှိမည်ကို အမြဲ ကြောက်ရွံ့ကြပြီး၊ ညီအစ်ကိုမောင်နှမများနှင့် တွေ့ဆုံသောအခါ ပြောရမည့်အရာ ဘာမျှ မရှိမည်ကို ကြောက်ရွံ့ကြသောကြောင့် ၎င်းတို့သည် မိမိတို့၏ အခန်းများထဲတွင် ဘုရားသခင်၏ နှုတ်ကပတ်တော်များကို အလွတ်ကျက်မှတ်ခြင်းနှင့် တရားဒေသနာများအား မည်သို့ ဟောရမည်ကို လေ့ကျင့်ကြသည်။ တရားဒေသနာများကို ဟောပြောခြင်းသည် သင်ယူ၍ရနိုင်သောအရာတစ်ခုဖြစ်ပြီး၊ အသိပညာ ဆည်းပူးခြင်း သို့မဟုတ် တက္ကသိုလ် တက်ခြင်းကဲ့သို့ အလွတ်ကျက်မှတ်ခြင်းဖြင့် စွမ်းဆောင်ရရှိနိုင်သော အရာတစ်ခုဖြစ်သည်ဟု ယုံကြည်ကြကာ၊ မမောနိုင်မပန်းနိုင်၊ ဒုက္ခသုခခံ၍ လေ့လာသင်ယူသည့် စိတ်ဓာတ် မိမိတို့၌ ရှိရမည်ဟု ယုံကြည်ကြသည်။ ဤအယောင်ဆောင် ခေါင်းဆောင်များက ထားရှိသည့် ဤသဘောပေါက်နားလည်မှုသည် လွဲချော်နေသည် မဟုတ်လော။ (ဟုတ်ပါသည်။) ဤကဲ့သို့သော လူများသည် ၎င်းတို့၏ မြင့်မားသော အဆင့်အတန်းမှနေ၍ အယူဝါဒများကို ဟောပြောကြပြီး၊ မဆီလျော်သော ကိစ္စအချို့ကို စိတ်ဝင်စားကြကာ ထို့နောက်တွင် ခေါင်းဆောင်မှုအလုပ်ကို ၎င်းတို့ လုပ်ဆောင်နေသည်ဟု ထင်ကြသည်။ ၎င်းတို့သည် အလုပ်ကို ညွှန်ကြားရန် သို့မဟုတ် ပြဿနာများကို ဖြေရှင်းရန် လုပ်ငန်းခွင်သို့ လုံးဝ မသွားကြဘဲ၊ ထိုအစား ဘုရားသခင်၏ နှုတ်ကပတ်တော်များဖြင့် မိမိတို့ကိုယ်ကို ပြင်ဆင်လျက်၊ “မိမိကိုယ်ကို ပြုစုပျိုးထောင်မှုအပေါ် အာရုံစိုက်ရန် မိမိတို့ကိုယ်ကိုသီးခြားနေခြင်း”ဖြင့် မိမိတို့၏ အခန်းများထဲတွင် မကြာခဏ ထိုင်နေကြသည်။ ဤသည်မှာ လိုအပ်သလော။ မည်သည့်အခြေအနေများတွင် ခေါင်းဆောင်များနှင့် အမှုဆောင်များသည် အသင်းတော်အလုပ်နှင့် ညီအစ်ကိုမောင်နှမများကို ခေတ္တဘေးဖယ်ထားပြီး သမ္မာတရားဖြင့် မိမိတို့ကိုယ်ကို သွားရောက်ပြင်ဆင်၍ရသနည်း။ အလုပ်မများသည့်အခါ၊ ဖြေရှင်းသင့်သော ပြဿနာအားလုံး ဖြေရှင်းပြီးဖြစ်ကာရှင်းပြသင့်သော အာရုံစိုက်ရန်လိုအပ်သည့် ကိစ္စရပ်များနှင့် စည်းမျဉ်းများအားလုံးကို ရှင်းပြပြီးသည့်အခါ၊ ညီအစ်ကိုမောင်နှမများတွင် မည်သည့်မေးခွန်း သို့မဟုတ် မည်သည့် အခက်အခဲမျှ မရှိသည့်အပြင် မည်သူမျှ နှောင့်ယှက်ခြင်းများနှင့် အဖျက်အမှောင့်လုပ်ခြင်းများကို မပြုလုပ်သည့်အခါ၊ အလုပ်က ချောမွေ့စွာ တိုးတက်နိုင်သည့်အခါနှင့် မည်သည့်အတားအဆီးမျှ မရှိတော့သည့်အခါ၊ ထိုအခါတွင် ခေါင်းဆောင်များနှင့် အမှုဆောင်များသည် ဘုရားသခင်၏ နှုတ်ကပတ်တော်များကို ဖတ်ရှုပြီး သမ္မာတရားဖြင့် မိမိတို့ကိုယ်ကို ပြင်ဆင်၍ရပေသည်။ ဤသည်သာလျှင် လက်တွေ့ကျသော အလုပ်ကို လုပ်ဆောင်ခြင်း ဖြစ်သည်။ အယောင်ဆောင် ခေါင်းဆောင်များသည် ဤသို့ အလုပ်မလုပ်ကြပေ။ ၎င်းတို့သည် မိမိတို့ကိုယ်ကို ထင်ပေါ်စေရန် အမြဲ အာရုံစိုက်ကြပြီး၊ ကြွားဝါရန် အခြားသူများ မြင်နိုင်သော အလွန်ထင်သာမြင်သာရှိသော အလုပ်အချို့ကိုသာ လုပ်ဆောင်ကြသည်။ အကယ်၍ ၎င်းတို့သည် ဘုရားသခင်၏ နှုတ်ကပတ်တော်များကို ဖတ်ရှုချိန် သို့မဟုတ် တရားဒေသနာတစ်ခုကို နားထောင်ချိန်တွင် အလင်းသစ်တစ်ခုခု ရှာတွေ့နိုင်လျှင်၊ ၎င်းတို့ တစ်စုံတစ်ခု ရရှိသွားပြီ၊ သမ္မာတရား လက်တွေ့ကျမှု ရှိသွားပြီဟု ခံစားကြပြီး၊ ထို့နောက်တွင် အခြားသူများအား တရားဒေသနာ ဟောပြောရန် အခွင့်အရေးတစ်ခုကို အလျင်အမြန် ရှာဖွေကြသည်။ ၎င်းတို့သည် အယူဝါဒများကို စနစ်တကျ၊ ယုတ္တိရှိရှိနှင့် ကောင်းစွာ ဖွဲ့စည်းထားသောပုံစံဖြင့်၊ အဓိကအချက်နှင့် အကြောင်းအရာပါလျက်၊ ထင်ရှားကျော်ကြားသူတစ်ဦး သို့မဟုတ် ပညာရှင်တစ်ဦး၏ ဟောပြောချက်ထက် ပို၍ အားကောင်းပြီး နက်နဲသောပုံစံဖြင့် ဟောပြောကြကာ၊ ဤအရာနှင့်ပတ်သက်၍ အတော်လေး ကျေနပ်ကြလေသည်။ သို့ရာတွင် ၎င်းတို့သည်၊ “ဤတရားဒေသနာ ပြီးသွားလျှင် နောက်တစ်ကြိမ် ငါ မည်သည့်အရာကို ဟောရမည်နည်း။ အခြား မည်သည့်အရာမျှ ငါ့ထံတွင် မရှိတော့ပါ”ဟု မိမိတို့ဘာသာ တွေးဆကြလေသည်။ ထို့ကြောင့် ၎င်းတို့သည် နက်နဲသော အယူဝါဒများကို ရှာဖွေလျက်၊ တစ်ဖန် “မိမိကိုယ်ကို ပြုစုပျိုးထောင်ခြင်းအား အာရုံစိုက်ရန် မိမိတို့ကိုယ်ကို သီးခြားနေ”ကြလေသည်။ ၎င်းတို့ကို အသင်းတော်၏ အလုပ်ခွင်တွင် မည်သည့်အခါတွင်မျှ မတွေ့မြင်ရသည့်အပြင်၊ လူတို့တွင် အခက်အခဲများရှိပြီး ဖြေရှင်းပေးရန် ၎င်းတို့ကို စောင့်ဆိုင်းနေကြချိန်တွင် ဤအယောင်ဆောင် ခေါင်းဆောင်များကို မည်သည့်နေရာတွင်မျှ ရှာမတွေ့နိုင်ပေ။ အယောင်ဆောင် ခေါင်းဆောင်များသည် မဝံ့မရဲဖြစ်ပြီး စိတ်မလုံမလဲ မဖြစ်ကြလေသလော။ ၎င်းတို့သည် လက်တွေ့ကျသော ပြဿနာများကို မဖြေရှင်းနိုင်သော်လည်း ကြွားဝါရန် အဆင့်မြင့်သော တရားဒေသနာများကို ဟောပြောချင်နေကြဆဲဖြစ်သည်။ ဤလူများသည် အရှက်တရား ကင်းမဲ့ကြပေသည်။

အယောင်ဆောင် ခေါင်းဆောင်အားလုံးသည် စကားလုံးများနှင့် အယူဝါဒများကို ဟောပြောနိုင်ကြသည်၊ ၎င်းတို့သည် ဝိညာဉ်ရေးရာ အတုအယောင်ချည်းသာဖြစ်ကြသည်၊ ၎င်းတို့သည် မည်သည့်လက်တွေ့အလုပ်ကိုမျှ မလုပ်ဆောင်နိုင်ကြသည့်အပြင် နှစ်ပေါင်းများစွာ ဘုရားသခင်ကို ယုံကြည်ခဲ့ကြသော်လည်း သမ္မာတရားကို နားမလည်ကြပေ။ ၎င်းတို့၌ ဝိညာဉ်ရေးရာ သိနားလည်မှု မရှိဟု ဆိုနိုင်သည်။ အသင်းတော်ခေါင်းဆောင်တစ်ဦးဖြစ်ခြင်းဆိုသည်မှာ စကားလုံးများနှင့် အယူဝါဒအချို့ကို ဟောပြောရန်၊ ကြွေးကြော်သံအချို့ကို ဟစ်ကြွေးရန်နှင့် ဘုရားသခင်၏ နှုတ်ကပတ်တော်များကို အနည်းငယ် ရှင်းပြရန်သာ လိုအပ်ပြီး ထိုအခါ လူတို့သည် သမ္မာတရားကို နားလည်လာကြလိမ့်မည်ဖြစ်သည်ကို ဆိုလိုသည်ဟု ၎င်းတို့က ထင်ကြသည်။ အလုပ်လုပ်ခြင်းက အဘယ်အရာကို ဆိုလိုသည်ကို ၎င်းတို့မသိကြပေ၊ ခေါင်းဆောင်များနှင့် အမှုဆောင်များ၏ တာဝန်ဝတ္တရားများမှာ အတိအကျအားဖြင့် အဘယ်အရာဖြစ်သည်ကို ၎င်းတို့မသိကြသည့်အပြင်၊ ဘုရားအိမ်တော်က လူတစ်ဦးကို ခေါင်းဆောင် သို့မဟုတ် အမှုဆောင်တစ်ဦးအဖြစ် အဘယ်ကြောင့် အတိအကျ ရွေးချယ်ရသည်ကိုလည်းကောင်း၊ ဤသည်မှာ အဘယ်ပြဿနာများအား အတိအကျ ဖြေရှင်းရန် ရည်ရွယ်သည်ကိုလည်းကောင်း ၎င်းတို့ မသိကြပေ။ သို့ဖြစ်၍ ခေါင်းဆောင်များနှင့် အမှုဆောင်များအနေဖြင့် အလုပ်ကို နောက်ဆက်တွဲ လိုက်လံဆောင်ရွက်ရမည်၊ အလုပ်ကို စစ်ဆေးရမည်၊ အလုပ်ကို ကြီးကြပ်ရမည်၊ အလုပ်တွင်ရှိသည့် ပြဿနာများကို အချိန်မီ ရှာဖွေတွေ့ရှိပြီး ဖြေရှင်းရမည် စသည်တို့ကို ဘုရားအိမ်တော်က မည်သို့ပင် မိတ်သဟာယဖွဲ့စေကာမူ ဤအရာတစ်ခုကိုမျှ ၎င်းတို့က မခံယူသည့်အပြင် နားလည်ခြင်းလည်းမရှိပေ။ ၎င်းတို့သည် ခေါင်းဆောင်များနှင့် အမှုဆောင်များအတွက် ဘုရားအိမ်တော်ထားရှိသော သတ်မှတ်ချက်များကို လက်လှမ်းမမီနိုင်ကြ သို့မဟုတ် စွမ်းဆောင်ရရှိနိုင်ခြင်း မရှိကြသည့်အပြင် တာဝန်ထမ်းဆောင်ခြင်းတွင် ပါဝင်သော အတတ်ပညာဆိုင်ရာ ကျွမ်းကျင်မှုများနှင့် ဆက်စပ်သည့် ပြဿနာများကိုလည်းကောင်း၊ ကြီးကြပ်ရေးမှူးများကို ရွေးချယ်ခြင်းအတွက် စည်းမျဉ်းဆိုင်ရာ ကိစ္စရပ်ကိုလည်းကောင်း စသည်တို့ကို ၎င်းတို့ နားမလည်နိုင်ကြသည့်အပြင် ဤပြဿနာများအကြောင်းကို ၎င်းတို့သိလျှင်ပင် ကိုင်တွယ်နိုင်ခြင်း မရှိကြပေ။ ထို့ကြောင့် ဤသို့သော အယောင်ဆောင် ခေါင်းဆောင်များ၏ ဦးဆောင်မှုအောက်တွင် အသင်းတော်အလုပ်၌ ပေါ်ပေါက်လာသော ပြဿနာအမျိုးမျိုးက ပြေလည်မသွားနိုင်ပေ။ ဘုရားသခင် ရွေးချယ်ထားသောသူတို့က မိမိတို့၏တာဝန်များကို ထမ်းဆောင်သည့်အခါ ကြုံတွေ့ရသော အတတ်ပညာဆိုင်ရာ ကျွမ်းကျင်မှုများနှင့် ဆက်စပ်သည့် ပြဿနာများသာမက၊ ဘုရားသခင်ရွေးချယ်ထားသောသူတို့၏ အသက်ဝင်ရောက်မှုဆိုင်ရာ အခက်အခဲများကိုလည်း ရှည်ကြာသော အချိန်ကာလတစ်ခုကြာ ဖြေရှင်းမပေးဘဲ ထားရှိပြီး၊ ခေါင်းဆောင်များနှင့် အမှုဆောင်အချို့ သို့မဟုတ် အလုပ်ကဏ္ဍအမျိုးမျိုး၏ ကြီးကြပ်ရေးမှူးများသည် လက်တွေ့အလုပ်ကို မလုပ်ဆောင်နိုင်ကြသည့်အခါ ၎င်းတို့ကို အချိန်မီ ဖြုတ်ချခြင်းဖြစ်စေ၊ ၎င်းတို့၏ တာဝန်ခန့်အပ်မှုများကိုလည်း အချိန်မီ ပြုပြင်ပေးခြင်းဖြစ်စေ စသည်တို့ မရှိပေ။ ဤပြဿနာများထဲမှ တစ်ခုကိုမျှ အချိန်မီ ဖြေရှင်းခြင်းမရှိသည့်အပြင်၊ အကျိုးဆက်အနေဖြင့် အသင်းတော်ရှိ အလုပ်ကဏ္ဍအမျိုးမျိုး၏ စွမ်းဆောင်ရည်သည် ဆက်တိုက်ကျဆင်းလာပြီး အလုပ်၏ ထိရောက်မှုမှာလည်း ပိုဆိုးသည်ထက် ဆိုးရွားလာသည်။ ဝန်ထမ်းရေးရာအရ၊ အနည်းငယ် ဆုကျေးဇူးရှိပြီး စကားပြောကောင်းသူတို့သည် ခေါင်းဆောင်များနှင့် အမှုဆောင်များ ဖြစ်လာကြသည်၊ သို့ရာတွင် သမ္မာတရားကို ချစ်မြတ်နိုးပြီး အလုပ်ကြိုးစားကာ ညည်းညူခြင်းမရှိဘဲ မမောနိုင်မပန်းနိုင်အောင် အလုပ်လုပ်နိုင်သူတို့မှာမူ ရာထူးတိုးမြှင့်ခြင်းနှင့် ပျိုးထောင်ပေးခြင်း မခံကြရသည့်အပြင်၊ အလုပ်လုပ်ပေးသူများသကဲ့သို့ သဘောထားခြင်းခံကြရပြီး၊ အားသာချက်တစ်ခုခုရှိသော နည်းပညာရှိသည့် ဝန်ထမ်းအမျိုးမျိုးသည်လည်း ကျိုးကြောင်းညီညွတ်စွာ အသုံးချခြင်း မခံကြရပေ။ ထို့ပြင် မိမိတို့၏တာဝန်ကို စိတ်ရင်းမှန်ဖြင့် ထမ်းဆောင်သူအချို့သည် အသက်ထောက်ပံ့မှုကို မရရှိကြသောကြောင့် အပျက်သဘောဆောင်ခြင်းနှင့် အားနည်းခြင်းထဲသို့ ကျဆင်းသွားကြသည်။ ထို့အပြင် အန္တိခရစ်များနှင့် ဆိုးယုတ်သောလူများက မည်မျှပင် မကောင်းမှုပြုလုပ်စေကာမူ အယောင်ဆောင် ခေါင်းဆောင်များက မမြင်ကြသကဲ့သို့ ဖြစ်သည်။ အကယ်၍ တစ်စုံတစ်ဦးက ဆိုးယုတ်သောသူတစ်ဦး သို့မဟုတ် အန္တိခရစ်တစ်ဦးကို ဖော်ထုတ်လျှင် အယောင်ဆောင် ခေါင်းဆောင်များက ထိုသူကို မေတ္တာဖြင့်ဆက်ဆံသင့်ပြီး နောင်တရရန် အခွင့်အရေးပေးသင့်သည်ဟုပင် ၎င်းတို့ကို ပြောဆိုကြလိမ့်မည်။ ထိုသို့လုပ်ဆောင်ရာတွင်၊ ၎င်းတို့သည် ဆိုးယုတ်သောလူများနှင့် အန္တိခရစ်များကို အသင်းတော်ထဲ၌ မကောင်းမှုပြုရန်နှင့် အနှောင့်အယှက်များဖြစ်စေရန် ခွင့်ပြုကြပြီး၊ ဤအရာက ဤဆိုးယုတ်သောလူများ၊ မယုံကြည်သူများနှင့် အန္တိခရစ်များကို ရှင်းလင်းပစ်ခြင်း သို့မဟုတ် နှင်ထုတ်ခြင်းတို့၌ အချိန်ကြာမြင့်စွာ နှောင့်နှေးကြန့်ကြာစေသည့်အပြင်၊ ထိုသူတို့သည် အသင်းတော်ထဲ၌ မကောင်းမှုကို ဆက်လက်ပြုလုပ်ကာ အသင်းတော်အလုပ်ကို ဆက်လက် နှောင့်ယှက်နိုင်ကြသည်။ အယောင်ဆောင် ခေါင်းဆောင်များသည် ဤပြဿနာများထဲမှ တစ်ခုကိုမျှ ကိုင်တွယ်ပြီး ဖြေရှင်းနိုင်စွမ်းမရှိကြပေ။ ၎င်းတို့သည် လူတို့ကို မျှတစွာဆက်ဆံနိုင်စွမ်း သို့မဟုတ် အလုပ်ကို ကျိုးကြောင်းညီညွတ်သည့်ပုံစံဖြင့် စီစဉ်နိုင်စွမ်းမရှိဘဲ၊ ထိုအစား မဆင်မခြင်ပြုမူကြပြီး အချည်းနှီးသောအလုပ်အချို့ကိုသာ လုပ်ဆောင်ကြရာ၊ အကျိုးဆက်အနေဖြင့် အသင်းတော်အလုပ်ကို ကမောက်ကမဖြစ်စေပြီး ဖရိုဖရဲဖြစ်စေသည်။ မည်သို့ပင် သမ္မာတရားနှင့်ပတ်သက်၍ ဘုရားအိမ်တော်က မိတ်သဟာယဖွဲ့စေကာမူ သို့မဟုတ် အသင်းတော်အလုပ်ကို ဆောင်ရွက်ရာတွင် လိုက်နာသင့်သော စည်းမျဉ်းများကို ဘုရားအိမ်တော်က မည်သို့ပင် အလေးပေးပြောဆိုစေကာမူ၊ မကောင်းမှုပြုသူအမျိုးမျိုးနှင့် မယုံကြည်သူများထဲမှ ကန့်သတ်သင့်သူများကို ကန့်သတ်ပြီး ရှင်းလင်းပစ်သင့်သူများကို ရှင်းလင်းပစ်ကာ၊ အစွမ်းအစကောင်းနှင့် သဘောပေါက်နားလည်နိုင်စွမ်းရှိသူများ၊ သမ္မာတရားကို လိုက်စားနိုင်သူများ၊ ရာထူးတိုးမြှင့်ပြီး ပျိုးထောင်ပေးသင့်သူများကို ရာထူးတိုးမြှင့်ပြီး ပျိုးထောင်ပေးခြင်း၊ ဤအရာများကို မရေမတွက်နိုင်အောင် မိတ်သဟာယဖွဲ့ထားသော်လည်း အယောင်ဆောင် ခေါင်းဆောင်များက ယင်းတို့ကို နားလည်ခြင်းမရှိ သို့မဟုတ် သဘောပေါက်ခြင်းမရှိကြသည့်အပြင်၊ ၎င်းတို့၏ ဝိညာဉ်ရေးရာ အတုအယောင်ဖြစ်သော အမြင်များနှင့် “မေတ္တာထားခြင်း” ဆိုင်ရာ လုပ်နည်းကိုင်နည်းများကိုသာ ဆက်တိုက် စွဲကိုင်ထားကြသည်။ အယောင်ဆောင် ခေါင်းဆောင်များက ၎င်းတို့၏ လေးနက်ပြီး စိတ်ရှည်သော ညွှန်ကြားမှုအောက်တွင် လူအမျိုးမျိုးတို့သည် မိမိတို့၏ ကိုယ်ပိုင် အခန်းကဏ္ဍများကို ဖရိုဖရဲမဖြစ်ဘဲ စနစ်တကျပုံစံဖြင့် ထမ်းဆောင်ကြသည်၊ လူတိုင်းတွင် ယုံကြည်ခြင်း အတော်လေး ရှိသည်၊ မိမိတို့၏တာဝန်များကို ထမ်းဆောင်လိုစိတ်ရှိကြသည်၊ ထောင်ထဲသွားရမည်ကိုလည်းကောင်း၊ အန္တရာယ်နှင့် ရင်ဆိုင်ရမည်ကိုလည်းကောင်း မကြောက်ကြသည့်အပြင်၊ လူတိုင်းက ဆင်းရဲဒုက္ခကို ခါးစည်းခံမည့် စိတ်ပိုင်းဖြတ်မှုရှိပြီး ယုဒတစ်ဦးဖြစ်ရန် လိုလားခြင်းမရှိကြဟု ယုံကြည်ကြသည်။ အသင်းတော်အသက်တာတွင် ကောင်းမွန်သော ဝန်းကျင်တစ်ခုရှိခြင်းသည် ၎င်းတို့အနေဖြင့် အလုပ်ကောင်းကောင်းလုပ်ဆောင်ပြီးဖြစ်သည်ကို ဆိုလိုကြောင်း ၎င်းတို့က ယုံကြည်ကြသည်။ အသင်းတော်ထဲ၌ ဆိုးယုတ်သောလူများက အနှောင့်အယှက်များဖြစ်စေသည့် ဖြစ်ရပ်များ သို့မဟုတ် မယုံကြည်သူများက မိစ္ဆာဒိဋ္ဌိအယူများနှင့် မှားယွင်းသော အဆိုများကို ဖြန့်ဝေသည့် ဖြစ်ရပ်များ ဖြစ်ပွားသည်ဖြစ်စေ၊ ၎င်းတို့က ဤအရာများကို ပြဿနာများအဖြစ် မယူဆကြသည့်အပြင်၊ ယင်းတို့ကို ဖြေရှင်းရန် လိုအပ်သည်ဟုလည်း မခံစားရကြပေ။ ၎င်းတို့ တာဝန်အပ်ထားသောသူတစ်ဦးက မိမိ၏ ကိုယ်ပိုင်အလိုဆန္ဒကိုအခြေခံ၍ မဆင်မခြင်ပြုမူပြီး ဧဝံဂေလိအလုပ်ကို နှောင့်ယှက်ခြင်းနှင့်ပတ်သက်လာသည့်အခါ၊ အယောင်ဆောင် ခေါင်းဆောင်များသည် သာ၍ပင် မျက်စိကန်းကြပေသည်။ ၎င်းတို့က “ကျွန်ုပ် ရှင်းပြသင့်သည့် အလုပ်စည်းမျဉ်းများကို ကျွန်ုပ် ရှင်းပြပြီးဖြစ်ပါသည်၊ မည်သည့်အရာ လုပ်ရမည်ဆိုသည်ကိုလည်း ၎င်းတို့ကို အကြိမ်ကြိမ်အခါခါ ပြောပြီးဖြစ်ပါသည်။ ပြဿနာတစ်ခုခုပေါ်လာလျှင် ကျွန်ုပ်နှင့် မည်သည့်အရာမျှမဆိုင်ပါ”ဟု ဆိုကြသည်။ သို့ရာတွင် ထိုသူသည် မှန်ကန်သောသူတစ်ဦး ဟုတ်မဟုတ်ဟူသည်ကို ၎င်းတို့မသိကြပေ၊ ထိုအကြောင်းကိုလည်း ၎င်းတို့ စိတ်မဝင်စားကြသည့်အပြင်၊ ထိုသူကို ရှင်းပြပြီး ဘာလုပ်ရမည်ကို ပြောနေစဉ် ၎င်းတို့ပြောခဲ့သည့်အရာက အပြုသဘောဆောင်သော အကျိုးရလဒ်များ စွမ်းဆောင်ရရှိနိုင်သလော သို့မဟုတ် အဘယ်အကျိုးဆက်များအား ဖြစ်ပေါ်စေမည်ကိုလည်း ၎င်းတို့မသိကြပေ။ အယောင်ဆောင် ခေါင်းဆောင်များသည် စုဝေးပွဲတစ်ခု ကျင်းပသည့်အခါတိုင်း စကားလုံးများနှင့် အယူဝါဒများကို အဆုံးမရှိ ပြောဆိုကြသော်လည်း၊ အမှန်မှာ ၎င်းတို့သည် မည်သည့်ပြဿနာကိုမျှ ဖြေရှင်းနိုင်စွမ်းမရှိကြောင်း သိသာထင်ရှားသည်။ သို့တိုင် ၎င်းတို့သည် ကြီးမြတ်သောအလုပ်ကို လုပ်ဆောင်နေသည်ဟု ယုံကြည်နေကြဆဲဖြစ်သည်။ မိမိတို့ကိုယ်ကို အားရကျေနပ်နေကြဆဲဖြစ်ပြီး မိမိတို့သည် အံ့ဩဖွယ်ကောင်းသည်ဟု ထင်နေကြဆဲဖြစ်သည်။ အမှန်မှာ ၎င်းတို့ပြောဆိုသော စကားလုံးများနှင့် အယူဝါဒများသည် မသိနားမလည်ဖြစ်ပြီး အစွမ်းအစညံ့ဖျင်းသော နားဝေတိမ်တောင်ဖြစ်သူများ၊ မိုက်မဲသူများနှင့် လူထုံလူအများကိုသာ လှည့်စားနိုင်သည်။ ဤလူတို့သည် ဤစကားများကို ကြားပြီးနောက် စိတ်ရှုပ်ထွေးသွားကြပြီး အယောင်ဆောင် ခေါင်းဆောင်များ ပြောခဲ့သည့်အရာက အလွန်မှန်ကန်သည်၊ ၎င်းတို့ပြောခဲ့သည့်အရာ တစ်ခုမျှမမှားဟု ယုံကြည်ကြသည်။ အယောင်ဆောင် ခေါင်းဆောင်များသည် ဤစိတ်ရှုပ်ထွေးနေသော လူများကိုသာ ကျေနပ်စေနိုင်ပြီး လက်တွေ့ကျသော ပြဿနာများကို အခြေခံအားဖြင့် ဖြေရှင်းနိုင်စွမ်းမရှိကြပေ။ အယောင်ဆောင် ခေါင်းဆောင်များသည် အတတ်ပညာဆိုင်ရာ ကျွမ်းကျင်မှုများနှင့် အသိပညာနှင့်သက်ဆိုင်သော ပြဿနာများကို သာ၍ပင် ကိုင်တွယ်နိုင်စွမ်းမရှိကြသည်မှာ အမှန်ပင်ဖြစ်သည်။ ဤအရာများနှင့်ပတ်သက်လာသည့်အခါ ၎င်းတို့သည် လုံးဝ အစွမ်းမဲ့ကြသည်။ ဥပမာအနေဖြင့် ဘုရားအိမ်တော်၏ စာနှင့်ပတ်သက်သောအလုပ်ကို ကြည့်လော့။ ဤသည်မှာ အယောင်ဆောင် ခေါင်းဆောင်များကို ခေါင်းအခဲစေဆုံးသော အလုပ်ဖြစ်သည်။ မည်သည့်လူများက ဝိညာဉ်ရေးရာ သိနားလည်မှုရှိသည်၊ အစွမ်းအစကောင်းရှိပြီး စာနှင့်ပတ်သက်သောအလုပ်ကို လုပ်ဆောင်ရန် သင့်တော်သည်ဟူသည်ကို ၎င်းတို့ အတိအကျ မခွဲခြားနိုင်ကြသည့်အပြင်၊ မျက်မှန်တပ်ထားသူနှင့် ပညာအရည်အချင်းမြင့်မားသူ မည်သူ့ကိုမဆို အစွမ်းအစကောင်းပြီး ဝိညာဉ်ရေးရာ သိနားလည်မှုရှိသည်ဟု မှတ်ယူကြသဖြင့်၊ ထိုသူတို့အား၊ “သင်တို့အားလုံးသည် စာနှင့်ပတ်သက်သောအလုပ်တွင် ပင်ကိုစွမ်းရည်ရှိသူများ ဖြစ်ကြသည်။ ကျွန်ုပ်သည် ဤအလုပ်ကို နားမလည်ပါ။ ထို့ကြောင့် အားလုံးသည် သင်တို့တာဝန်ယူရမည်။ ဘုရားအိမ်တော်သည် သင်တို့ထံမှ အခြားမည်သည့်အရာကိုမျှ တောင်းဆိုခြင်းမရှိပါ၊ သင်တို့၏ အစွမ်းအစများကို အသုံးချရန်၊ မည်သည့်အရာမျှ ချန်မထားရန်နှင့် သင်တို့သင်ယူခဲ့သမျှ အားလုံးကို ပေးဆပ်ရန်သာ တောင်းဆိုပါသည်။ သင်တို့သည် ကျေးဇူးတင်တတ်ရမည်ဖြစ်ပြီး၊ သင်တို့ကို ချီးမြှောက်သည့်အတွက် ဘုရားသခင်ကို ကျေးဇူးတင်ရမည်”ဟု ပြောလျက်၊ ထိုအရာကို လုပ်ဆောင်ဖို့ ထိုလူတို့အတွက် စီစဉ်ပေးကြသည်။ အယောင်ဆောင် ခေါင်းဆောင်များသည် မထိရောက်သည့်အပြင် အပေါ်ယံဆန်သော စကားတသီတတန်းကို ပြောပြီးနောက် အလုပ်ကို စီစဉ်ပြီးဖြစ်ကြောင်းနှင့် ထို့နောက်တွင် လုပ်ဆောင်ရန်လိုအပ်သမျှကို လုပ်ဆောင်ပြီးပြီဖြစ်ကြောင်း ခံစားရသည်။ ဤအလုပ်ကို လုပ်ဆောင်ရန် ၎င်းတို့ စီစဉ်ခန့်အပ်လိုက်သောလူများမှာ သင့်တော်ခြင်းရှိမရှိဟူသည်ကို ၎င်းတို့မသိကြသည့်အပြင်၊ အတတ်ပညာဆိုင်ရာ အသိပညာအရ ဤလူများ၏ အားနည်းချက်များက အဘယ်အရာများဖြစ်သည်ကိုဖြစ်စေ၊ ယင်းတို့ကို မည်သို့ထေမိအောင်လုပ်ရမည်ကိုဖြစ်စေ ၎င်းတို့မသိကြပေ။ ၎င်းတို့သည် လူတို့အား မည်သို့ရှုမြင်ပြီး ပိုင်းခြားသိမြင်မည်ကို မသိကြ၊ အတတ်ပညာဆိုင်ရာ ပြဿနာများကို နားမလည်ကြသည့်အပြင်၊ စာရေးခြင်းနှင့်ဆက်စပ်သော အသိပညာကိုလည်း နားမလည်ကြပေ။ ဤအရာများနှင့်ပတ်သက်၍ ၎င်းတို့ လုံးဝ မသိနားမလည်ဖြစ်ကြသည်။ ဤအရာများကို ၎င်းတို့ နားမလည် သို့မဟုတ် သဘောမပေါက်ဟု ဆိုကြသော်လည်း၊ ၎င်းတို့၏ စိတ်နှလုံးများတွင်မူ၊ “သင်တို့သည် ငါ့ထက် အနည်းငယ် ပညာပိုတတ်ပြီး ပိုမိုအသိနှံ့စပ်ခြင်းသာ ရှိသည် မဟုတ်လော။ ဤအလုပ်တွင် ငါသည် သင်တို့ကို လမ်းညွှန်မှုမပေးနိုင်သော်လည်း၊ ငါသည် သင်တို့ထက် ပို၍ ဝိညာဉ်ရေးရာပြည့်ဝသည်၊ သင်တို့ထက် တရားဒေသနာဟောပြောရာတွင် ပိုတော်သည်။ ဘုရားသခင်၏ နှုတ်ကပတ်တော်များကို သင်တို့ထက် ပိုနားလည်သည်။ ငါသည် သင်တို့ကို ဦးဆောင်နေသူဖြစ်သည်၊ သင်တို့၏ အထက်လူကြီး ဖြစ်သည်။ သင်တို့ကို ငါ ကြီးကြပ်ရမည်ဖြစ်ပြီး၊ ငါပြောသည့်အတိုင်း သင်တို့ လုပ်ဆောင်ရမည်”ဟု စဉ်းစားကြလေသည်။ အယောင်ဆောင် ခေါင်းဆောင်များသည် မိမိတို့ကိုယ်ကို သာလွန်သည်ဟု မှတ်ယူကြသော်လည်း၊ အတတ်ပညာဆိုင်ရာ ကျွမ်းကျင်မှုများနှင့် ဆက်စပ်သည့် အလုပ်အမျိုးအစားတစ်ခုတလေနှင့်ပတ်သက်၍မူ အကျိုးရှိသော အကြံပြုချက်တစ်ခုကိုမျှ မပေးနိုင်ကြသည့်အပြင်၊ မည်သည့်လမ်းညွှန်မှုကိုမျှလည်း မပေးနိုင်ကြပေ။ အလွန်ဆုံးအနေဖြင့် ၎င်းတို့သည် ဝန်ထမ်းများကို ကောင်းစွာ စီစဉ်ပေးနိုင်ရုံသာဖြစ်သည်၊ နောက်ဆက်တွဲအလုပ် တစ်ခုကိုမျှ ၎င်းတို့မလုပ်ဆောင်နိုင်ကြပေ။ ၎င်းတို့သည် အတတ်ပညာဆိုင်ရာ အသိပညာကို ရရှိရန်မကြိုးစားကြသည့်အပြင်၊ အလုပ်ကိုလည်း နောက်ဆက်တွဲ လိုက်လံဆောင်ရွက်ခြင်းမရှိကြပေ။ အယောင်ဆောင် ခေါင်းဆောင်အားလုံးသည် ဝိညာဉ်ရေးရာ အတုအယောင်ဖြစ်ကြသည်။ ၎င်းတို့လုပ်နိုင်သမျှမှာ စကားလုံးများနှင့် အယူဝါဒအချို့ကို ဟောပြောပြီးနောက် သမ္မာတရားကို ၎င်းတို့ နားလည်သည်ဟု တွေးထင်ကာ ဘုရားသခင်ရွေးချယ်ထားသောသူတို့၏ရှေ့တွင် စဉ်ဆက်မပြတ် ကြွားဝါနေခြင်းသာဖြစ်သည်။ စုဝေးပွဲတိုင်းတွင် ၎င်းတို့သည် နာရီအချို့ကြာ ဟောပြောကြသော်လည်း၊ အမှန်တွင်တော့ မည်သည့်ပြဿနာကိုမျှ လုံးဝမဖြေရှင်းနိုင်ကြပေ။ လူတို့၏တာဝန်များရှိ အတတ်ပညာဆိုင်ရာ အသိပညာနှင့်ဆက်စပ်သော ပြဿနာများနှင့်ပတ်သက်လာသည့်အခါ ၎င်းတို့သည် လုံးဝ မသိနားမလည်ဖြစ်ကြသည်။ ၎င်းတို့သည် သိသာထင်ရှားစွာပင် သာမန်လူများဖြစ်ကြသော်လည်း ကျွမ်းကျင်သူများ၏အလုပ်ကို ညွှန်ကြားလျက် ဝိညာဉ်ရေးရာ ပြည့်ဝသယောင်ဟန်ဆောင်ကြသည်။ ဤသို့ဖြင့် ၎င်းတို့သည် အလုပ်ကို မည်သို့ကောင်းစွာ လုပ်ဆောင်နိုင်မည်နည်း။ အယောင်ဆောင် ခေါင်းဆောင်များက အတတ်ပညာဆိုင်ရာ အသိပညာကို သင်ယူရန် မကြိုးစားခြင်းနှင့် မည်သည့်လက်တွေ့အလုပ်ကိုမျှ မလုပ်ဆောင်နိုင်ခြင်းတို့က လူတို့အဖို့ စက်ဆုပ်ရွံရှာဖွယ်ဖြစ်စေပြီးဖြစ်ကာ၊ ထို့အပြင် ၎င်းတို့က ဝိညာဉ်ရေးရာပြည့်ဝသူများဖြစ်သယောင် ဟန်ဆောင်ပြီး ၎င်းတို့၏ ဝိညာဉ်ရေးရာစကားလုံးများကို ကြွားလုံးထုတ်ကြလေသည်။ ယင်းမှာ အလွန် ဆင်ခြင်တုံတရားကင်းမဲ့လှပေသည်။ ဤသည်မှာ ဖာရိရှဲများနှင့် မခြားနားပေ။ ဖာရိရှဲများအနေဖြင့် ဆင်ခြင်တုံတရား အကင်းမဲ့ဆုံးဖြစ်ခဲ့သည့်အချက်မှာ ဘုရားသခင်က ၎င်းတို့ကို မုန်းတီးစက်ဆုပ်သော်လည်း ၎င်းတို့က ထိုအကြောင်းကို လုံးဝမသိရှိကြသည့်အပြင် မိမိတို့ကိုယ်ကို အတော်ကောင်းပြီး၊ အလွန်ဝိညာဉ်ရေးရာပြည့်ဝသည်ဟု မှတ်ယူနေကြဆဲဖြစ်ခြင်းပင် ဖြစ်သည်။ အယောင်ဆောင် ခေါင်းဆောင်များသည် ဤသို့ မိမိကိုယ်ကို သတိပြုမိခြင်း ကင်းမဲ့ကြသည်။ ၎င်းတို့သည် လက်တွေ့အလုပ်ကို သိသာထင်ရှားစွာ မလုပ်ဆောင်နိုင်ကြသော်လည်း ဝိညာဉ်ရေးရာပြည့်ဝသယောင် ဟန်ဆောင်ကြသည်။ သူတော်ကောင်းယောင်ဆောင်သော ဖာရိရှဲများ ၎င်းတို့ ဖြစ်လာကြသည်။ ၎င်းတို့သည် ဘုရားသခင် ပစ်ပယ်ပြီး ဖယ်ရှားရှင်းလင်းသောသူများ အတိအကျပင် ဖြစ်ကြလေသည်။

မိမိတို့ကိုယ်ကို ဝိညာဉ်ရေးရာပြည့်ဝသူများအဖြစ် ဟန်ဆောင်သော အယောင်ဆောင် ခေါင်းဆောင်များ၏ အဓိကထူးခြားသောလက္ခဏာမှာ အဘယ်အရာနည်း။ ၎င်းတို့သည် တရားဒေသနာများ ဟောပြောရာတွင် ကောင်းမွန်ကြခြင်း ဖြစ်သည်။ ဤ “တရားဒေသနာများ”သည် စစ်မှန်သော တရားဒေသနာများ မဟုတ်ကြပေ။ ယင်းတို့သည် သမ္မာတရားနှင့်ပတ်သက်၍ မိတ်သဟာယဖွဲ့သော တရားဒေသနာများ မဟုတ်သည့်အပြင်၊ သမ္မာတရား လက်တွေ့ကျမှုကို ပိုင်ဆိုင်သော တရားဒေသနာများလည်း မဟုတ်ကြပေ။ ထိုအစား စကားလုံးများနှင့် အယူဝါဒများဆိုင်ရာ တရားဒေသနာများ၊ ဝိညာဉ်ရေးရာ အတုအယောင်ဖြစ်သော တရားဒေသနာများ၊ ဖာရိရှဲများ၏ တရားဒေသနာများ ဖြစ်ကြသည်။ အယောင်ဆောင် ခေါင်းဆောင်များသည် ဘုရားနှုတ်ကပတ်တော်များ၏ စကားလုံးများနှင့် စကားစုများအပေါ် အာရုံစိုက်ရာတွင် အလွန်ကောင်းမွန်ကြသည်၊ ၎င်းတို့သည် စကားလုံးများနှင့် အယူဝါဒများကို ဟောပြောရန် အထူးဂရုပြုကြသော်လည်း၊ ဘုရားသခင်၏ နှုတ်ကပတ်တော်များထဲတွင်ရှိသည့် သမ္မာတရားကို မည်သည့်အခါမျှ မရှာဖွေကြသည့်အပြင် သမ္မာတရား လက်တွေ့ကျမှုထဲသို့ မည်သို့ဝင်ရောက်သင့်သည်ကိုလည်း မည်သည့်အခါမျှ မဆင်ခြင်မသုံးသပ်ကြပေ။ ၎င်းတို့သည် စကားလုံးများနှင့် အယူဝါဒများကို ဟောပြောနိုင်ရုံမျှဖြင့် ကျေနပ်နေကြသည်။ အယူဝါဒကို ရှင်းလင်းစွာနှင့် ယုတ္တိရှိရှိ ဟောပြောပြီးသည်နှင့်တစ်ပြိုင်နက်၊ ထိုမျှဖြင့် လုံလောက်ပြီဟုလည်းကောင်း၊ ၎င်းတို့တွင် သမ္မာတရား လက်တွေ့ကျမှုရှိပြီဟုလည်းကောင်း၊ အခြားသူများရှေ့တွင် ရပ်တည်ပြီး ဗိုလ်ကျစိုးမိုးကာ ၎င်းတို့၏ မြင့်မားသော ရာထူးအဆင့်အတန်းမှနေ၍ လူတို့ကို ဩဝါဒပေးနိုင်ပြီဟုလည်းကောင်း ထင်ကြသည်။ အပေါ်ယံအားဖြင့် ၎င်းတို့ပြောဆိုကာ ပြုမူသည့်အရာသည် သမ္မာတရားနှင့် ဆက်စပ်ပုံရသည်၊ ယင်းတို့က အဖျက်အမှောင့်လုပ်ခြင်းများ သို့မဟုတ် အနှောင့်အယှက်များကို ဖြစ်စေပုံမရသည့်အပြင်၊ မှားယွင်းသော အဆိုများကို ထောက်ခံအားပေးခြင်း သို့မဟုတ် မှားယွင်းသော ကျင့်သုံးမှုများကို လှုံ့ဆော်ခြင်းလည်း ပြုပုံမရပေ။ သို့တိုင် ပြဿနာတစ်ခုရှိသည်၊ ယင်းမှာ ၎င်းတို့သည် မည်သည့်လက်တွေ့အလုပ်ကိုမျှ မထမ်းဆောင်နိုင်ခြင်း သို့မဟုတ် ၎င်းတို့၏တာဝန်ကို အနည်းငယ်မျှပင် မဖြည့်ဆည်းနိုင်ခြင်းဖြစ်သည်။ ယင်းက နောက်ဆုံးတွင် အလုပ်ထဲရှိ မည်သည့်ပြဿနာကိုမျှ မတွေ့ရှိနိုင်ခြင်းအဖြစ်သို့ ဆိုက်ရောက်စေသည်။ ၎င်းတို့အလုပ်လုပ်ပုံသည် မျက်စိကန်းသောသူတစ်ဦးက မိမိ၏လမ်းကို စမ်းတဝါးဝါးသွားနေသကဲ့သို့ ဖြစ်သည်။ ၎င်းတို့သည် ကိစ္စရပ်များတွင် စည်းမျဉ်းများကို မျက်စိမှိတ်ကျင့်သုံးရန် မိမိတို့၏ ခံစားချက်များနှင့် စိတ်ကူးများအတိုင်း အမြဲလုပ်ဆောင်ကြသည်။ ပြဿနာများ၏ အနှစ်သာရကို လုံးဝ ရှင်းလင်းစွာ မမြင်နိုင်ကြသော်လည်း၊ ထိုအရာများနှင့်ပတ်သက်၍ အဓိပ္ပာယ်မဲ့သောစကားများကို ပြောဆိုနေကြဆဲဖြစ်သည်။ ၎င်းတို့သည် လက်တွေ့ကျသော ပြဿနာများကို လုံးဝမဖြေရှင်းနိုင်ကြပေ။ အကယ်၍ အယောင်ဆောင် ခေါင်းဆောင်တစ်ဦးသည် သမ္မာတရားကို အမှန်တကယ် နားလည်ခဲ့ပါက၊ ၎င်းသည် ပြဿနာများကို အလိုအလျောက် တွေ့ရှိနိုင်မည်ဖြစ်ပြီး ယင်းတို့ကိုဖြေရှင်းရန် သမ္မာတရားကို ရှာဖွေနိုင်မည်ဖြစ်သည်။ သို့သော် အယောင်ဆောင် ခေါင်းဆောင်များသည် သမ္မာတရားကို ရှင်းလင်းစွာ နားမလည်ကြသော်လည်း၊ အသင်းတော်အလုပ်ကို လုပ်ဆောင်နိုင်စွမ်းရှိသည်ဟု မိမိတို့ကိုယ်ကို ထင်မှတ်လျက်၊ မိမိတို့၏ အဆင့်အတန်း၏ အကျိုးအမြတ်များကို မရိုးမဖြောင့် မွေ့လျော်ခံစားဝံ့ကြလျက်၊ ဝိညာဉ်ရေးရာ ပြည့်ဝသယောင် ဟန်ဆောင်ကြလေသည်။ ဤသည်မှာ စက်ဆုပ်ဖွယ်ကောင်းသည် မဟုတ်လော။ ၎င်းတို့တွင် စစ်မှန်သော ကျွမ်းကျင်မှုတစ်ခုရှိသည်၊ ၎င်းတို့ ဟောပြောနိုင်သည်ဟူ၍ ၎င်းတို့က တွေးထင်ကြသည်။ သို့သော် ၎င်းတို့က လက်တွေ့အလုပ်ကို မလုပ်ဆောင်နိုင်ကြခြင်းသာ ဖြစ်သည်။ အယောင်ဆောင် ခေါင်းဆောင်များ သိရှိပြီး ဟောပြောသော စကားလုံးများနှင့် အယူဝါဒများသည် ၎င်းတို့၏အလုပ်ကို ကောင်းစွာလုပ်ဆောင်ရန် မကူညီနိုင်သည့်အပြင်၊ ၎င်းတို့ရင်ဆိုင်ရသော ပြဿနာအားလုံးကို ဖြေရှင်းဖို့ ကူညီနိုင်ရန် မဆိုထားနှင့်၊ အလုပ်တွင်ရှိသည့် ပြဿနာများကို တွေ့ရှိရန်လည်း မကူညီနိုင်ပေ။ အချိန်အချို့ကြာ အလုပ်လုပ်ပြီးနောက် ၎င်းတို့သည် မည်သည့်အတွေ့အကြုံဆိုင်ရာ သက်သေခံချက်ကိုမျှ ပြောဆိုနိုင်ခြင်း မရှိကြပေ။ ထိုသို့သော ခေါင်းဆောင် သို့မဟုတ် အမှုဆောင်သည် စံနှုန်းပြည့်မီသလော။ စံနှုန်းမပြည့်မီသည်မှာ အတော်လေး သိသာထင်ရှားပေသည်။ စံနှုန်းမပြည့်မီသော အယောင်ဆောင် ခေါင်းဆောင်များကို မည်သို့ကိုင်တွယ်သင့်သနည်း။ ၎င်းတို့ကို ဖြုတ်ချပြီး ဖယ်ရှားရှင်းလင်းရမည်သာမက၊ ၎င်းတို့နောင်တမရပါက ရွေးကောက်ပွဲကျင်းပသည့်အခါ ၎င်းတို့ကို ခေါင်းဆောင် သို့မဟုတ် အမှုဆောင်အဖြစ် ထပ်မံရွေးကောက်ခြင်း ပြု၍မရပေ။ အကယ်၍ တစ်စုံတစ်ဦးသည် ဖယ်ရှားရှင်းလင်းခြင်းခံထားရသော အယောင်ဆောင် ခေါင်းဆောင် သို့မဟုတ် အယောင်ဆောင် အမှုဆောင်တစ်ဦးကို ရွေးကောက်လျှင်၊ ၎င်းတို့သည် အသင်းတော်အလုပ်ကို သိလျက်နှင့် နှောင့်ယှက်ကာ ဖျက်ဆီးနေခြင်းဖြစ်ပြီး၊ ယင်းက မဲပေးသူသည် ထိုအယောင်ဆောင် ခေါင်းဆောင်ကို ကိုးကွယ်သူနှင့် နောက်လိုက်တစ်ဦးဖြစ်ကြောင်း၊ ဘုရားသခင်ကို အမှန်တကယ်ယုံကြည်သူတစ်ဦး မဟုတ်ကြောင်း ပြသနေသည်။ သင်တို့သည် ဝိညာဉ်ရေးရာ အတုအယောင်ဖြစ်သော အယောင်ဆောင် ခေါင်းဆောင်တစ်ဦးကို ရွေးကောက်ခဲ့ဖူးသလော။ (ရွေးကောက်ခဲ့ဖူးပါသည်။) သင်တို့သည် ၎င်းတို့ထဲမှ အတော်များများကို ရွေးကောက်မိကြပြီးဖြစ်မည်ဟု ငါယူဆသည်။ မည်သူမဆို နှစ်ပေါင်းများစွာ ဘုရားသခင်ကို ယုံကြည်ခဲ့ပြီး၊ ဘုရားနှုတ်ကပတ်တော်များစွာကို ဖတ်ရှုခဲ့ကာ တရားဒေသနာများစွာကို ကြားနာခဲ့ပြီး၊ ဟောပြောခြင်းနှင့် အလုပ်လုပ်ခြင်း၌ အတွေ့အကြုံများစွာရှိသည့်သူ၊ တစ်ကြိမ်လျှင် နာရီပေါင်းများစွာ ဟောပြောနိုင်သည့်သူ၊ သေချာပေါက် အလုပ်လုပ်နိုင်စွမ်းရှိသည်ဟု သင်တို့က တွေးထင်ကြသည်။ ထို့နောက် သင်တို့က ၎င်းတို့ကို ခေါင်းဆောင်အဖြစ် ရွေးကောက်ပြီးနောက်၊ ဆိုးရွားသော ပြဿနာတစ်ခုကို တွေ့ရှိရသည်၊ ညီအစ်ကိုမောင်နှမများက ၎င်းတို့ကို မည်သည့်အခါမျှ တွေ့မြင်နိုင်ခြင်း မရှိကြသည့်အပြင် ပြဿနာတစ်ခုရှိသည့်အခါတွင်လည်း ၎င်းတို့ကို မည်သည့်အခါမျှ ရှာမတွေ့နိုင်ကြခြင်း ဖြစ်သည်။ ၎င်းတို့ မည်သည့်နေရာတွင် ပုန်းနေသည်ကို မည်သူမျှမသိသည့်အပြင်၊ တစ်နေရာရာတွင် ၎င်းတို့ ပုန်းနေပြီး မည်သူ့ကိုမျှ နှောင့်ယှက်ခွင့်မပြုပေ။ ယင်းမှာ ပြဿနာတစ်ခုဖြစ်သည်။ ၎င်းတို့သည် အလုပ်တွင် အရေးကြီးသောအချိန်များ၌ အမြဲတမ်း တူတူပုန်းတမ်းကစားနေကြပြီး ညီအစ်ကိုမောင်နှမများက ပြဿနာတစ်ခုကို ဖြေရှင်းရန် လိုအပ်သည့်အခါ ၎င်းတို့ကို မည်သည့်အခါမျှ ရှာမတွေ့နိုင်ကြပေ။ ၎င်းတို့သည် မိမိတို့၏ သင့်လျော်သော တာဝန်များကို လျစ်လျူရှုနေကြသည် မဟုတ်လော။ အချို့လူများသည် ခေါင်းဆောင်တစ်ဦးဖြစ်လာသည်နှင့်တစ်ပြိုင်နက် ညီအစ်ကိုမောင်နှမများကို အဘယ်ကြောင့် ရင်မဆိုင်ဝံ့ကြသနည်း။ အဘယ်ကြောင့် ၎င်းတို့ကို မည်သည့်နေရာတွင်မျှ ရှာမတွေ့ရသနည်း။ အဘယ်အရာက ၎င်းတို့ကို အတိအကျ အလုပ်များနေစေသနည်း။ အဘယ်ကြောင့် ၎င်းတို့သည် လက်တွေ့ကျသော ပြဿနာများကို မဖြေရှင်းကြသနည်း။ ၎င်းတို့ မည်သည့်အရာနှင့် အလုပ်ရှုပ်နေသည်ဖြစ်စေ၊ ဤအရာနှင့်ပတ်သက်၍ သင်တို့သေချာနိုင်သည်။ အကယ်၍ ၎င်းတို့သည် အချိန်အတန်ကြာ လက်တွေ့အလုပ်မလုပ်ဘဲနေပါက၊ ၎င်းတို့သည် အယောင်ဆောင် ခေါင်းဆောင်တစ်ဦးဖြစ်ပြီး၊ ၎င်းတို့ကို လျင်မြန်စွာ ဖြုတ်ချသင့်ကာ၊ အခြားတစ်စုံတစ်ဦးကို ရွေးကောက်သင့်သည်။ သင်တို့သည် အနာဂတ်တွင် ဤအယောင်ဆောင် ခေါင်းဆောင်မျိုးကို ရွေးကောက်ကြဦးမည်လော။ (ရွေးကောက်တော့မည် မဟုတ်ပါ။) အဘယ်ကြောင့် မရွေးကောက်တော့သနည်း။ မျက်စိကန်းသောသူတစ်ဦးကို သင်တို့၏ လမ်းညွှန်အဖြစ် ရွေးချယ်ခြင်း၏ အကျိုးဆက်မှာ အဘယ်အရာဖြစ်သည်ဟု သင်တို့ထင်သနည်း။ ထိုသူသည် ကိုယ်တိုင်မျက်စိကန်းနေသည်၊ သို့ဖြစ်လျှင် ၎င်းသည် အခြားသူများကို မှန်ကန်သောလမ်းကြောင်းဆီသို့ လမ်းညွှန်နိုင်သလော။ သမ္မာကျမ်းစာတွင် ဘုရားသခင်၏ နှုတ်ကပတ်တော်များက “လူကန်းချင်းတစ်ဦးကို တစ်ဦးလမ်းပြလျှင်၊ နှစ်ဦးတို့သည် တွင်းထဲသို့ကျကြလိမ့်မည်။” (ရှင်မဿဲခရစ်ဝင် ၁၅:၁၄) ဟု ဆိုထားသည့်အတိုင်းပင် ဖြစ်သည်။ မျက်စိကန်းသောသူတစ်ဦးသည် ဦးတည်ချက် သို့မဟုတ် ပန်းတိုင်မရှိဘဲ လှမ်းလျှောက်သည်။ ၎င်းသည် အခြားသူများကို မည်သို့ဦးဆောင်နိုင်မည်နည်း။ အကယ်၍ တစ်စုံတစ်ဦးသည် မျက်စိကန်းသောသူတစ်ဦးကို ၎င်း၏လမ်းညွှန်အဖြစ် ရွေးချယ်လျှင်၊ ထိုသူသည် သာ၍ပင် မျက်စိကန်းပေသည်။ ဘာသာတရားမရှိသူများကြားတွင် “မျက်စိကန်းသောသူကို လမ်းမေးခြင်း” ဟုသော ဆိုစကားတစ်ခုရှိသည်။ အယောင်ဆောင် ခေါင်းဆောင်တစ်ဦးကို အသင်းတော်ခေါင်းဆောင်အဖြစ် ရွေးကောက်ခြင်းသည် မျက်စိကန်းသောသူကို လမ်းမေးခြင်းပင်ဖြစ်သည်။ ဤသည်မှာ အဓိပ္ပာယ်မဲ့သောအရာတစ်ခုဖြစ်သည် မဟုတ်လော။ အယောင်ဆောင် ခေါင်းဆောင်တစ်ဦးအတွက် မဲပေးသောသူအားလုံးသည် မျက်စိကန်းသူကို ရွေးချယ်သည့် မျက်စိကန်းသောလူများဖြစ်ပြီး၊ ၎င်းတို့ထဲမှ တစ်ဦးတစ်ယောက်မျှ သမ္မာတရားကို နားမလည်ကြပေ။

အချို့လူများက ဝိညာဉ်ရေးရာ အတုအယောင်ဖြစ်သောသူတစ်ဦးကို ခေါင်းဆောင်အဖြစ် ရွေးချယ်သောအခါ၊ ၎င်းတို့က၊ “ငါတို့တွင် ယခု ခေါင်းဆောင်ကောင်းတစ်ဦး ရှိလေပြီ။ ငါတို့၏ခေါင်းဆောင်သည် တရားဒေသနာများ ဟောပြောရာတွင် အမှန်တကယ် ကောင်းမွန်သည်။ သူသည် အလွန်ယုတ္တိကျပြီး စနစ်ကျသောပုံစံဖြင့် ဟောပြောကာ၊ သူ၏ တရားဒေသနာများသည် အလွန်အဓိပ္ပာယ်ရှိသည်”ဟု တွေးလျက် အလွန်ဝမ်းသာကြသည်။ ပိုင်းခြားသိမြင်မှုကင်းမဲ့သော အချို့လူများသည် မျက်ရည်ကျသည်အထိ တို့ထိခံစားကြရသည်။ ဤခေါင်းဆောင်ကို ၎င်းတို့ အလွန်တွယ်တာကြကာ၊ မိမိတို့၏တာဝန်များကိုပင် သွားရောက်မထမ်းဆောင်ချင်ကြပေ။ မိတ်သဟာယကို ၎င်းတို့ နားထောင်သည့်အခါ အလွန်ရှင်းလင်းစွာ နားလည်ကြသော်လည်း၊ မိမိတို့၏တာဝန်ကို ထမ်းဆောင်ရင်း ပြဿနာများကို တွေ့ရှိသည့်အခါ၊ မည်သို့ဖြေရှင်းရမည်ကို မသိကြသည့်အပြင်၊ “ငါသည် ခေါင်းဆောင်၏ မိတ်သဟာယကို နားထောင်သည့်အခါ အရာရာကို နားလည်သဘောပေါက်ပုံရသည်၊ သို့ဖြစ်လျှင် ငါ၏အလုပ်တွင် ကြုံတွေ့ရသော အခက်အခဲများကို ငါ အဘယ်သို့ဖြစ်ပြီး မဖြေရှင်းနိုင်ရသနည်း”ဟု တွေးလျက်၊ အကြံအိုက်သွားကြသည်။ ဤနေရာတွင် ပြဿနာမှာ အဘယ်အရာဖြစ်သနည်း။ ဤသို့သော အယောင်ဆောင် ခေါင်းဆောင်မျိုး ဟောပြောသမျှသည် စကားလုံးများနှင့် အယူဝါဒများ၊ အနှစ်သာရမရှိသော စကားစုများ၊ ကြွေးကြော်သံများနှင့် အဓိပ္ပာယ်မဲ့သောစကားများသာ ဖြစ်သည်။ ၎င်းတို့ဟောပြောသည့်အရာသည် သင်၏ လက်တွေ့ကျသော ပြဿနာများကို မဖြေရှင်းပေးပေ။ ၎င်းတို့သည် သင့်ကို လှည့်စားသွားကြပြီဖြစ်သည်။ ၎င်းတို့သည် အမှန်တကယ်တွင် သင်၏ပြဿနာများနှင့်စပ်လျဉ်း၍ သမ္မာတရား စည်းမျဉ်းများကို မိတ်သဟာယဖွဲ့နေခြင်းမဟုတ်သည့်အချိန်တွင် ပြဿနာများ ဖြေရှင်းပြီးပြီဟု သင့်ကို တလွဲ ယုံကြည်စေဖို့ကြွေးကြော်သံအချို့ကို ပြောဆိုရင်း၊ သင့်ကို အနှစ်မဲ့သော ကတိများပေးလျက် လှည့်ဖြားခြင်း ဖြစ်သည်။ ဤသို့သောနည်းလမ်းဖြင့် မိတ်သဟာယဖွဲ့ခြင်းအားဖြင့် ပြဿနာများကို မည်သို့ ဖြေရှင်းနိုင်မည်နည်း။ ၎င်းတို့ဟောပြောသော အယူဝါဒများသည် လက်တွေ့ကျသော ပြဿနာများနှင့် မည်သည့်ပတ်သက်မှုမျှ မရှိပေ။ ၎င်းတို့သည် ပြဿနာအားလုံး၏ အနှစ်သာရကို ရှောင်ရှားပြီး သီအိုရီများကို အနှစ်သာရမရှိသောပုံစံဖြင့် ပြောဆိုနေခြင်းသာဖြစ်သည်။ ၎င်းတို့သည် စကားလုံးများနှင့် အယူဝါဒများ၊ ဝိညာဉ်ရေးရာ သီအိုရီများကိုသာ ဟောပြောကြသည်။ သမ္မာတရား လက်တွေ့ကျမှုက အဘယ်အရာဖြစ်သည်ကို ၎င်းတို့ မသိကြသည့်အပြင်၊ ပြဿနာများပေါ်ပေါက်လာသည့်အခါ ၎င်းတို့ ဘာလုပ်ရမှန်းမသိ ဖြစ်သွားကြသည်။ ၎င်းတို့ပေးသော တရားဒေသနာများသည် လက်တွေ့ကျသော ပြဿနာများကို မဖြေရှင်းနိုင်ပေ။ ယင်းတို့သည် သီအိုရီတစ်မျိုး၊ အသိပညာနှင့် အယူဝါဒတစ်မျိုးသာ ဖြစ်သည်။ ဤသို့သော အယောင်ဆောင် ခေါင်းဆောင်မျိုးသည် ဘုရားသခင်၏ နှုတ်ကပတ်တော်များနှင့် သမ္မာတရားကို စကားလုံးများနှင့် အယူဝါဒများ၊ ကြွေးကြော်သံများဖြစ်သည့်အလား ဟောပြောကြသည်။ ၎င်းတို့သည် လက်တွေ့ကျသော ပြဿနာအားလုံးကို ရှောင်ရှားပြီး အနှစ်မရှိသည့်အပြင်၊ လက်တွေ့မကျသော စကားများကိုသာ ဟောပြောကြသည်။ အဆုံးတွင် အဘယ်အရာဖြစ်လိမ့်မည်နည်း။ ၎င်းတို့ မည်မျှကြာအောင် ဟောပြောသည်ဖြစ်စေ၊ အလွန်ဆုံးအနေဖြင့် ၎င်းတို့၏ တရားဒေသနာများသည် လူတို့ကို အနည်းငယ်ပို၍ စိတ်အားထက်သန်စေကာ ခွန်အားတစ်ဟုန်ထိုး တိုးပွားလာစေလျက် လူတို့ကို အားပေးတိုက်တွန်းခြင်းနှင့် နှိုးဆော်ခြင်း အကျိုးသက်ရောက်မှုသာ ရှိလိမ့်မည်ဖြစ်သော်လည်း၊ အခြားမည်သည့် ပြဿနာကိုမျှ ၎င်းတို့မဖြေရှင်းနိုင်ကြပေ။ သမ္မာတရားသည် လက်တွေ့အရှိတရားနှင့် ကင်းကွာနေခြင်းမဟုတ်ဘဲ၊ ထို့ထက် လက်တွေ့ဘဝနှင့်လည်းကောင်း၊ အမှန်တကယ်တည်ရှိနေသော ပြဿနာမျိုးစုံနှင့်လည်းကောင်း ဆက်စပ်နေသည်။ သို့ဖြစ်၍ သင်တို့သည် နောက်ထပ် ဝိညာဉ်ရေးရာ အတုအယောင်ဖြစ်သော အယောင်ဆောင် ခေါင်းဆောင်များကို ကြုံတွေ့သည့်အခါ ပိုင်းခြားသိမြင်နိုင်ကြလိမ့်မည်လော။ ပိုင်းခြားသိမြင်နိုင်ခြင်းမရှိလျှင်၊ သင်တို့သည် တစ်စုံတစ်ဦးကို ခေါင်းဆောင်အဖြစ် မဲပေးလိုသောအခါ၊ ပထမဆုံးအနေဖြင့် ၎င်းကို ပြဿနာအချို့အား ဖြေရှင်းစေလော့။ အကယ်၍ ၎င်းသည် ယင်းတို့ကို စည်းမျဉ်းများနှင့်အညီ ဖြေရှင်းလျှင်လည်းကောင်း၊ အတော်ကောင်းမွန်သော အကျိုးရလဒ်များကို ၎င်းတို့ ရရှိကာ၊ သမ္မာတရား လက်တွေ့ကျမှုကို အသုံးပြုလျက် ပြဿနာများကို ဖြေရှင်းလျှင်လည်းကောင်း၊ သင်တို့သည် ၎င်းအတွက် မဲပေးနိုင်သည်။ အကယ်၍ ၎င်းသည် ပြဿနာများ၏ အနှစ်သာရနှင့် လက်တွေ့အခြေအနေကို ရှောင်ရှားပြီး မပြောဆိုသည့်အပြင်၊ ၎င်းတို့ လုပ်ဆောင်နိုင်သမျှမှာ အနှစ်သာရမရှိသောပုံစံဖြင့် အယူဝါဒကို ဟောပြောခြင်း၊ ကြွေးကြော်သံများကို ဟစ်ကြွေးခြင်းနှင့် စည်းမျဉ်းစည်းကမ်းများကိုသာ စွဲကိုင်ခြင်းသာဖြစ်လျှင်၊ ထိုသူအတွက် သင်တို့မဲပေး၍မရပေ။ အဘယ်ကြောင့် ထိုသူအတွက် သင်တို့မဲပေး၍မရသနည်း။ (အကြောင်းမှာ ၎င်းတို့သည် လက်တွေ့ကျသော ပြဿနာများကို မဖြေရှင်းနိုင်သောကြောင့် ဖြစ်ပါသည်။) မည်သည့်လူစားမျိုးက လက်တွေ့ကျသော ပြဿနာများကို မဖြေရှင်းနိုင်သနည်း။ စကားလုံးများနှင့် အယူဝါဒများကိုသာ ဟောပြောနိုင်သူတစ်ဦးဖြစ်သည်၊ ၎င်းတို့သည် သူတော်ကောင်းယောင်ဆောင်သော၊ ဝိညာဉ်ရေးရာ အတုအယောင်ဖြစ်သော ဖာရိရှဲတစ်ဦးဖြစ်သည်။ ၎င်းတို့သည် သမ္မာတရားကို နားလည်ရန် လိုအပ်သော အစွမ်းအစကို ပိုင်ဆိုင်ခြင်းမရှိ၊ ကိစ္စရပ်များကို ဖြေရှင်းနိုင်စွမ်း မရှိကြ၊ ပြဿနာများကို မဖြေရှင်းနိုင်ပေ၊ သို့ဖြစ်၍ သင်သည် ၎င်းတို့ကို ခေါင်းဆောင်အဖြစ် ရွေးချယ်လျှင် ၎င်းတို့သည် အယောင်ဆောင် ခေါင်းဆောင်တစ်ဦးဖြစ်ဖို့ သေချာသည်။ ၎င်းတို့သည် ခေါင်းဆောင်တစ်ဦး၏အလုပ်ကို လုပ်ဆောင်နိုင်စွမ်းမရှိ သို့မဟုတ် ခေါင်းဆောင်တစ်ဦး၏ တာဝန်ဝတ္တရားများကို ဖြည့်ဆည်းနိုင်စွမ်းမရှိပေ။ သို့ဖြစ်လျှင် သင်သည် ၎င်းတို့အတွက် မဲပေးပါက ၎င်းတို့ကို ထိခိုက်နစ်နာစေမည် မဟုတ်လော။ အချို့လူများက “ယင်းက ၎င်းတို့ကို မည်သို့ဖြစ်ပြီး ထိခိုက်နစ်နာစေမည်နည်း။ ကျွန်ုပ်တို့သည် ၎င်းတို့အတွက် မဲပေးခြင်းဖြင့် ကောင်းစေဖို့ရည်ရွယ်ခြင်း ဖြစ်သည်။ ၎င်းတို့တွင် အစွမ်းအစအချို့ရှိပြီး၊ ကျွန်ုပ်တို့ ၎င်းတို့ကို ရွေးကောက်လျှင် အလုပ်အတွက် တာဝန်ယူနိုင်မည့်သူတစ်ဦး ရှိလာမည် မဟုတ်လော” ဟု ဆိုကြသည်။ တစ်စုံတစ်ဦးကို တာဝန်ယူစေခြင်းသည် ကောင်းသောအရာဖြစ်သည်မှာ အမှန်ပင်ဖြစ်သော်လည်း၊ ဤလူစားမျိုးသည် တာဝန်ယူနိုင်ခြင်း မရှိပေ။ ၎င်းတို့လုပ်ဆောင်နိုင်သမျှမှာ သီအိုရီများကို အနှစ်သာရမရှိသောပုံစံဖြင့် ပြောဆိုခြင်းသာဖြစ်သည်၊ ၎င်းတို့သည် လက်တွေ့အခြေအနေကို ထည့်မစဉ်းစားကြသည့်အပြင်၊ ပြဿနာများကို ဖြေရှင်းခြင်းနှင့် ပတ်သက်လာသည့်အခါတွင်လည်း အကူအညီမဖြစ်ပေ။ သို့ဖြစ်၍ ၎င်းတို့အတွက် မဲပေးခြင်းဖြင့် သင်သည် ၎င်းတို့ကို မကောင်းမှုပြုလုပ်ရန် အခွင့်အရေးပေးနေခြင်း ဖြစ်သည် မဟုတ်လော။ သင်သည် ၎င်းတို့ကို အယောင်ဆောင် ခေါင်းဆောင်တစ်ဦး၏ လမ်းကြောင်းအား အတင်းလျှောက်လှမ်းစေခြင်း မဟုတ်လော။ ထို့ကြောင့် သင်တို့သည် ထိုသို့သောလူများကို ခေါင်းဆောင်များအဖြစ် မရွေးချယ်ရပေ။

သင်တို့ မကြာခဏ ထိတွေ့ဆက်ဆံရပြီး အတော်လေး ရင်းနှီးသော သင်တို့၏ အနီးဝန်းကျင်ရှိ လူများထဲမှ မည်သူသည် အယူဝါဒများကို အနှစ်မဲ့စွာ ပြောဆိုရုံသာ တတ်နိုင်ပြီး လက်တွေ့ကျသော ပြဿနာများအား မဖြေရှင်းနိုင်သည်ကို သင်တို့ ပိုင်းခြားသိမြင်နိုင်ကြသလော။ မည်သူသည် အမြဲတစေ အဆင့်မြင့်သောသီအိုရီများကို ဟောပြောပြီး မည်သူမျှ ယခင်က မကြားဖူးသော အသစ်ဖြစ်ပြီး တစ်မူထူးခြားသည့် အစီအစဉ်များကို အဆိုပြုသော်လည်း၊ တိကျသော လုပ်ငန်းဆောင်ရွက်မှု အစီအစဉ်များနှင့် ခိုင်မာသော အသေးစိတ်အချက်များအား မည်သို့ လက်တွေ့လုပ်ဆောင်ပြီး အကောင်အထည်ဖော်ရမည်ကို မေးမြန်းခံရသည့်အခါ စိတ်ရှုပ်ထွေးသွားပြီး စကားမပြောနိုင် ဖြစ်သွားသနည်း။ ၎င်းတို့ ပြောဆိုသည့်အရာသည် အလွန်အနှစ်မဲ့ပြီး လုံးဝ လက်တွေ့မကျပေ၊ လက်တွေ့ကျသော အခြေအနေ၊ အမှန်တကယ်ဖြစ်သော ပတ်ဝန်းကျင်၊ လူတို့ အမှန်တကယ် စွမ်းဆောင်ရရှိနိုင်သည့်အရာ၊ လူတို့၏ ဝိညာဉ်ရင့်ကျက်မှုများအပြင်၊ ၎င်းတို့၏ အတတ်ပညာဆိုင်ရာ ကျွမ်းကျင်မှုအဆင့်တို့နှင့် ဆက်စပ်ခြင်းမရှိ သို့မဟုတ် ကိုက်ညီခြင်း မရှိပေ။ ထို့ထက်ပင်ပို၍၊ ၎င်းတို့ပြောသည့်အရာသည် ဘုရားအိမ်တော်၏ သတ်မှတ်ချက်များနှင့် မကိုက်ညီပေ။ ၎င်းတို့သည် အဓိပ္ပာယ်မဲ့သောအရာကို ပြောဆိုခြင်းသက်သက် ဖြစ်သည်။ ၎င်းတို့သည် စိတ်ကူးယဉ်မှုတွင် နှစ်မြောနေခြင်းဖြစ်ပြီး၊ စိတ်ထဲပေါ်လာသည့် မည်သည့်အရာကိုမဆို စိတ်လိုက်မာန်ပါ ပြောဆိုကြခြင်းသာ ဖြစ်သည်။ ၎င်းတို့သည် ဝါကြွားပြီး လေလုံးထွားသည့်အခါတွင်ပင် မိမိတို့ပြောဆိုသည့် မည်သည့်အရာအတွက်မျှ တာဝန်ယူရန် မလိုအပ်ဟု ထင်ကြသည်။ ဤသဘောထားဖြင့် ၎င်းတို့သည် မိမိတို့၏ အမြင်များကို ဖော်ပြပြီး မိမိတို့၏ စိတ်ကူးများကို တင်ပြကြသည်။ ၎င်းတို့သည် ဝိညာဉ်ရေးရာ အတုအယောင်ဖြစ်သော လူများ မဟုတ်လော။ (ဟုတ်ပါသည်။) ဝါကြွားခြင်း၊ လေလုံးထွားခြင်း သို့မဟုတ် အဆင့်မြင့်ပုံရသည့် စိတ်ကူးများကို မည်သူမျှ အလေးအနက်ထားခြင်းမရှိဟု လူအချို့က ယုံကြည်ကြပြီး ၎င်းတို့က မိမိတို့ မည်မျှ တတ်စွမ်းနိုင်သည်ကို ပြသနိုင်ကြသည်။ အကယ်၍ ၎င်းတို့ တစ်စုံတစ်ခု မှားလုပ်မိလျှင် ထိုအတွက် တာဝန်ယူရန် မလိုအပ်ဟု ၎င်းတို့ ထင်ကြပြီး၊ အကယ်၍ တစ်စုံတစ်ခု မှန်ကန်စွာ လုပ်မိလျှင် လူတိုင်းက ၎င်းတို့ကို အလွန်လေးစားကြည်ညိုကြမည်ဖြစ်သောကြောင့် ၎င်းတို့သည် မိမိတို့အလိုရှိသည့် မည်သည့်အရာကိုမဆို ပြောဆိုကြကာ အရာရာသည် ၎င်းတို့အတွက် အလွယ်လေးဖြစ်နေသည့်အလား ပြောဆိုသည်။ ၎င်းတို့တွင် စိတ်ကူးများစွာ ရှိသော်လည်း တစ်ခုကမျှ တိကျသော လက်တွေ့လုပ်ဆောင်မှု အစီအစဉ်တစ်ခု မပါဝင်သည့်အပြင် ကောင်းစွာ အကောင်အထည်ဖော်နိုင်ခြင်းလည်း မရှိပေ။ ၎င်းတို့ တင်ပြသည့် မည်သည့်အမြင်ကိုမဆို၊ စင်ကြယ်သည်ဖြစ်စေ လွဲချော်သည်ဖြစ်စေ ၎င်းတို့က အလေးအနက်မထားကြပေ။ ၎င်းတို့သည် ယနေ့ တစ်မျိုးပြောပြီး မနက်ဖြန်တစ်မျိုး ပြောကြသည်၊ ၎င်းတို့ ပြောဆိုသည့် အမြင်များ၊ သီအိုရီများနှင့် အခြေခံအကြောင်းတရားများအားလုံးသည် အလွန် အဆင့်မြင့်ကြသော်လည်း ယင်းတို့အားလုံးသည် အနှစ်မဲ့ပြီး လက်တွေ့မကျပေ။ ရံဖန်ရံခါ ၎င်းတို့သည် အနှစ်မမဲ့သော သို့မဟုတ် မလွဲချော်သော အစီအစဉ်တစ်ခုအကြောင်း ပြောဆိုသော်လည်း ထိုအစီအစဉ်ကို တိတိကျကျ မည်သို့ အကောင်အထည်ဖော်ရမည်ကို မေးမြန်းခံရသည့်အခါတွင်မူ ၎င်းတို့ မပြောနိုင်ကြပေ။ ဆောင်ပုဒ်များ၊ အဆင့်မြင့်ပုံရသည့် စကားများကို ကြွေးကြော်ပြီး အမြင်များကို ဖော်ပြသည့်အခါတွင် ၎င်းတို့သည် အလွန်စိတ်အားထက်သန်ပြီး တက်ကြွကြသည်။ သို့သော် တိကျသော အလုပ်ကို လုပ်ဆောင်ခြင်းနှင့် တိကျသော အစီအစဉ်များကို အကောင်အထည်ဖော်ခြင်းနှင့် ပတ်သက်လာသည့်အခါတွင်မူ၊ ၎င်းတို့သည် အစရှာမရဘဲ ပျောက်ကွယ်သွားကြသည်၊ ၎င်းတို့သည် မိမိတို့ကိုယ်ကို ပုန်းကွယ်ကြပြီး မည်သည့်အမြင်မျှ မရှိကြတော့ပေ။ ဤကဲ့သို့သော လူများသည် ခေါင်းဆောင်များ ဖြစ်နိုင်သလော။ (မဖြစ်နိုင်ပါ။) သို့ဆိုလျှင် ဤကဲ့သို့သော လူများ ခေါင်းဆောင်များ ဖြစ်လာခြင်း၏ အကျိုးဆက်များမှာ အဘယ်အရာများ ဖြစ်လိမ့်မည်နည်း။ ၎င်းတို့သည် မိမိတို့ကိုယ်ကိုရော အခြားသူများကိုပါ ထိခိုက်စေမည် မဟုတ်လော။ ၎င်းတို့သည် အသင်းတော်၏ အလုပ်ကို နှောင့်နှေးကြန့်ကြာစေလိမ့်မည်ဖြစ်ပြီး ထို့အပြင် မိမိတို့ကိုယ်ကို ကြီးစွာ ထိခိုက်စေလိမ့်မည်ဖြစ်သည်။ ၎င်းတို့ ဟောပြောသည့် အယူဝါဒများသည် အကန့်အသတ်ရှိသော အရာအချို့သာဖြစ်ပြီး ယင်းတို့ကို ဟောပြောပြီးသည့်အခါတွင် ၎င်းတို့၌ ပြောစရာ မည်သည့်အရာမျှ မရှိတော့ပေ။ သို့ဖြစ်၍ ၎င်းတို့သည် အမြဲတစေ ပုန်းကွယ်ပြီး “မိမိကိုယ်ကို ပျိုးထောင်ခြင်းအပေါ် အာရုံစိုက်ရန် မိမိတို့ကိုယ်ကို သီးခြားခွဲထုတ်”ရမည်ဖြစ်သည်။ ဤသည်က ၎င်းတို့အတွက် အခက်အခဲများ ဖြစ်စေမည် မဟုတ်လော။ ၎င်းတို့ ခေါင်းဆောင်တစ်ဦး ဖြစ်လာသည်နှင့်တစ်ပြိုင်နက် တောင်ကြီးသုံးလုံးက ၎င်းတို့၏ ခေါင်းပေါ် ဖိထားသည့်အလား ၎င်းတို့ ခံစားရလိမ့်မည်ဖြစ်ပြီး နေ့စဉ်နေ့တိုင်း မောပန်းနွမ်းနယ်သည်ဟု ခံစားရလိမ့်မည်ဖြစ်ကာ အလွန် စိတ်ဖိစီးလိမ့်မည်။ ၎င်းတို့ ဤကဲ့သို့ ဆင်းရဲဒုက္ခခံစားနေရခြင်းသည် မည်သည့်အကျိုးရှိသနည်း။ ၎င်းတို့သည် ခေါင်းဆောင်တစ်ဦးဖြစ်ရန် အစွမ်းအစ မရှိသည့်အပြင်၊ ပြဿနာများ ကြုံတွေ့သည့်အခါတွင် မိမိတို့၏ စိတ်ကူးများအတိုင်း စည်းမျဉ်းစည်းကမ်းများကို ကြုံရာကျပန်း ကျင့်သုံးရုံကျင့်သုံးကြပြီး လက်တွေ့ကျသော ပြဿနာများကို မဖြေရှင်းနိုင်ကြပေ။ ဤကဲ့သို့သော လူများသည် ခေါင်းဆောင်များ မဖြစ်နိုင်ပေ။ ၎င်းတို့သည် လက်တွေ့ကျသောအလုပ်ကို လုပ်ဆောင်နိုင်စွမ်းမရှိသဖြင့် အယောင်ဆောင် ခေါင်းဆောင်များ ဖြစ်ကြလိမ့်မည်ဖြစ်ပြီး ညီအစ်ကိုမောင်နှမများ၏ အသက် ဝင်ရောက်မှုကို နှောင့်နှေးကြန့်ကြာစေသည့်အခါတွင်ပင် ၎င်းတို့သည် မိမိတို့ကိုယ်ကို အတော်လေး တော်သည်ဟု ထင်နေကြလိမ့်ဦးမည် ဖြစ်သည်။ အကယ်၍ သင်တို့သည် ဤဝိညာဉ်ရေးရာ အတုအယောင်ဖြစ်သော လူများ၏ အစွမ်းအစနှင့် စရိုက်ကို ရှာဖွေတွေ့ရှိပြီး သဘောပေါက်နိုင်ခဲ့မည်ဆိုလျှင် ၎င်းတို့ကို ခေါင်းဆောင်များအဖြစ် သင်တို့ မဲပေးကြလိမ့်ဦးမည်လော။ အကယ်၍ သင်ကိုယ်တိုင်သည် ဤလူစားမျိုးဖြစ်ပြီး တစ်စုံတစ်ဦးက သင့်အတွက် မဲပေးလိုလျှင် သင် အဘယ်အရာကို လုပ်ဆောင်မည်နည်း။ (ကျွန်ုပ်သည် မိမိကိုယ်ကို သတိပြုမိခြင်း အနည်းငယ်ရှိမည်ဖြစ်ပြီး ခေါင်းဆောင်တစ်ဦးဖြစ်ရန် မသင့်တော်ကြောင်း ပြောဆိုမည်ဖြစ်သည်။) ပြီးလျှင် ဤပြောဆိုချက်ကို သင် ပြောဆိုပြီးနောက် လူတိုင်းက သင့်ကို တော်သည်ဟု ထင်နေဆဲဖြစ်ပြီး သင့်ကို မရမက မဲပေးဦးမည်ဆိုလျှင် သင် မည်သည့်အရာကို လုပ်ဆောင်သင့်သနည်း။ ၎င်းတို့အား၊ “ကျွန်ုပ်သည် ခေါင်းဆောင်ပိုင်းအလုပ်ကို မလုပ်နိုင်ပါ၊ ထိုအလုပ်ကို ကျွန်ုပ် မထမ်းဆောင်နိုင်ပါ။ အပေါ်ယံအားဖြင့် ကျွန်ုပ်တွင် အစွမ်းအစ အနည်းငယ်ရှိပုံရပြီး တစ်ခါတစ်ရံတွင် ကျွန်ုပ်၌ ကောင်းသော စိတ်ကူးအချို့ရှိကာ အလင်း အနည်းငယ် ပေးသော်လည်း အချိန်အများစုတွင် ကျွန်ုပ်သည် စကားလုံးများနှင့် အယူဝါဒများကိုသာ ဟောပြောပါသည်။ ကျွန်ုပ်သည် ခေါင်းဆောင် သို့မဟုတ် အမှုဆောင်တစ်ဦး အမှန်တကယ် မဖြစ်နိုင်ပါ။ ကျွန်ုပ်သည် သင်တို့ထက် မတော်ပါ။ သင်တို့ မည်သည့်အရာကို လုပ်ဆောင်သည်ဖြစ်စေ၊ ကျေးဇူးပြု၍ ကျွန်ုပ်ကို မဲမပေးကြပါနှင့်။ ကျွန်ုပ် မဲအများဆုံး ရလျှင်ပင် ခေါင်းဆောင်တစ်ဦး မဖြစ်နိုင်သေးပါ။ မည်သူ့ကိုမျှ ကျွန်ုပ် နစ်နာစေ၍မရပါ။ ကျွန်ုပ်သည် ယခင်က ခေါင်းဆောင်တစ်ဦးအဖြစ် အစေခံခဲ့ဖူးပြီး အကြိမ်တိုင်းတွင် ကျွန်ုပ် ကျရှုံးခဲ့ကာ ဖြုတ်ချခြင်း ခံခဲ့ရပါသည်။ ကျွန်ုပ် ဖြုတ်ချခံရသည့် အကြိမ်တိုင်းသည် ကျွန်ုပ်၏ အစွမ်းအစ ညံ့ဖျင်းသောကြောင့်ဖြစ်ပြီး အလုပ်လုပ်နိုင်စွမ်း ကင်းမဲ့ကာ လက်တွေ့အလုပ်ကို မလုပ်ဆောင်နိုင်သောကြောင့် ဖြစ်ပါသည်။ ကျွန်ုပ် လုပ်နိုင်သမျှမှာ စကားလုံးများနှင့် အယူဝါဒများကို ဟောပြောခြင်းသာဖြစ်ပြီး ထို့အပြင် ခေါင်းဆောင်များ ဖြည့်ဆည်းသင့်သည့် တာဝန်ဝတ္တရားများထဲမှ တစ်ခုကိုပင် ကောင်းစွာ မထမ်းဆောင်နိုင်ခဲ့ပါ သို့မဟုတ် မဖြည့်ဆည်းနိုင်ခဲ့ပါ။ ကျွန်ုပ်သည် အယောင်ဆောင် ခေါင်းဆောင်တစ်ဦး ဖြစ်ခဲ့ပါသည်”ဟု ပြောလော့။ ဤသည်မှာ ခေါင်းဆောင်တစ်ဦးဖြစ်ရန် မသင့်တော်ခြင်းအကြောင်း စကားအနည်းငယ် ပြောပြီး ထိုမျှနှင့် ထားလိုက်ခြင်းမဟုတ်ဘဲ မိမိကိုယ်ကို သတိပြုမိခြင်း ဖြစ်သည်။ အချို့လူများက၊ “ငါသည် ဤအဖွဲ့တွင် နှစ်ပေါင်းများစွာကြာ တာဝန်ထမ်းဆောင်ပြီးဖြစ်ကာ မည်သို့ဖြစ်စေ ငါ့ကို ဝါရင့်ဝန်ထမ်းတစ်ဦးအဖြစ် မှတ်ယူသင့်ပါသည်။ မည်သည့် ပံ့ပိုးမှုကိုမျှ ငါ မပြုလုပ်ခဲ့ဖူးလျှင်ပင်၊ ငါ အလုပ်ကြိုးစားလေပြီ။ သို့ဖြစ်လျှင် အဘယ်ကြောင့် မည်သူကမျှ ငါ၏ အားသာချက်များကို မတွေ့ရှိရသနည်း။ ငါသည်လည်း ခေါင်းဆောင်လုပ်နိုင်သည့် အရည်အချင်းရှိသူ ဖြစ်ပါသည်။ ငါသည် အတော်လေး တန်ဖိုးရှိပြီး လက်တွေ့အသုံးဝင်သော အတွေးအခေါ်များ၊ စိတ်ကူးများနှင့် အကြံပြုချက်များကို မကြာခဏ ရလာတတ်သည်။ ခေါင်းဆောင်များက ယင်းတို့ကို လက်ခံသည်ဖြစ်စေ မခံသည်ဖြစ်စေ၊ မည်သို့ဖြစ်စေ ငါသည် သဘောထားများ၊ စိတ်ကူးများနှင့် အမြင်များရှိသူတစ်ဦး ဖြစ်သည်။ အဘယ်ကြောင့် မည်သူကမျှ ငါ့ကို မဲမပေးသနည်း”ဟု စဉ်းစားကြသည်။ အကယ်၍ ဤသည်မှာ သင် စဉ်းစားသည့်ပုံစံဖြစ်လျှင်၊ သင့်ကိုယ်သင် ဤသို့ အကဲဖြတ်နိုင်သည်။ သင်၌ရှိသော ထိုအတွေးအခေါ်များ၊ စိတ်ကူးများနှင့် အကြံပြုချက်များသည် ပြောဆိုချက်များ သက်သက် ဖြစ်သလော၊ သို့မဟုတ် ယင်းတို့တွင် အမှန်တကယ် လက်တွေ့အသုံးဝင်မှုတစ်ခု ရှိသလော။ အလုပ်တွင် ကြုံတွေ့ရသော အခက်အခဲမျိုးစုံကို သင် ရှာဖွေတွေ့ရှိပြီး ဖြေရှင်းနိုင်သလော။ သင်၏ အတွေးအခေါ်များနှင့် စိတ်ကူးများသည် အသုံးဝင်သလော။ သင်သည် အလုပ်ကို ထမ်းဆောင်နိုင်သလော။ အကယ်၍ သင်၏ အတွေးအခေါ်များနှင့် အမြင်များသည် စကားလုံးများနှင့် အယူဝါဒများ အဆင့်တွင်သာ ရှိနေမည်ဆိုလျှင်၊ ယင်းတို့သည် လက်တွေ့အသုံးဝင်မှု တကယ်ကို မရှိလျှင်၊ သာ၍ အရေးကြီးသည်မှာ ယင်းတို့သည် ဘုရားအိမ်တော်၏ အလုပ်စည်းမျဉ်းများနှင့် ယတိပြတ် မကိုက်ညီလျှင် သင်၏ အစွမ်းအစသည် အတိအကျ မည်သို့ ရှိသနည်း။ သင်သည် ခေါင်းဆောင်တစ်ဦးအဖြစ် ရွေးချယ်ခံရသည့်အခါတွင် ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ဖြည့်ဆည်းနိုင်သလော။ သင်သည် ရည်မှန်းချက်ကြောင့် ခေါင်းဆောင်တစ်ဦး ဖြစ်လိုသလော၊ သို့မဟုတ် ဝန်တာစိတ်ကြောင့်လော။ အကယ်၍ သင်သည် အလုပ်လုပ်နိုင်စွမ်းနှင့် ပြဿနာများအား ဖြေရှင်းနိုင်စွမ်းကို အမှန်တကယ် ပိုင်ဆိုင်ပြီး၊ အချို့သော ခေါင်းဆောင်များနှင့် အမှုဆောင်များသည် အလုပ်ကို အလွန်ညံ့ဖျင်းစွာ ဆောင်ရွက်နေသည်ကိုလည်းကောင်း၊ မည်သည့်ပြဿနာကိုမျှ မဖြေရှင်းနိုင်သည်ကိုလည်းကောင်း သင် မြင်တွေ့သည့်အခါ၊ ဤသည်က သင့်ကို စိုးရိမ်ပူပန်စေပြီး၊ သင်က ၎င်းတို့အား အကြံပြုချက်များ ပေးသော်လည်း ၎င်းတို့က နားမထောင်သည့်အပြင်၊ ပြဿနာများကို မဖြေရှင်းနိုင်သည့်တိုင်အထက်သို့လည်း သတင်းမပို့ဘဲ၊ သင်သည် ဘုရားအိမ်တော်၏ အလုပ်အတွက် စိုးရိမ်ပူပန်ပြီး၊ အယောင်ဆောင် ခေါင်းဆောင်များက အသင်းတော်၏ အလုပ်အား နှောင့်နှေးကြန့်ကြာစေသည်ကို သင် မြင်တွေ့သည့်အခါ မခံမရပ်နိုင်အောင် စိတ်ဆင်းရဲရလျှင်၊ ဤအရာက သင်သည် ဝန်တာစိတ်ရှိကြောင်း ပြသပေသည်။ သို့ရာတွင် အကယ်၍ သင်သည် အချို့သော စိတ်ကူးများရှိသည့်အတွက်ကြောင့် သက်သက် လူတိုင်း၏ အသိအမှတ်ပြုမှုကို ရလိုလျှင်၊ ပိုမိုများပြားသော ပရိသတ်ကို ရှာလိုလျှင်၊ သင် ဟောပြောပြီး လူတတ်ကြီးလုပ်သည်ကို လူတို့အား ပိုမိုနားထောင်စေလိုပြီး သင်သည် လူအုပ်ကြားတွင် ထင်ပေါ်လိုလျှင်၊ ဤသည်မှာ ဝန်တာစိတ်မဟုတ်ပေ။ ဤသည်မှာ ရည်မှန်းချက်တစ်ခု ဖြစ်သည်။ ရည်မှန်းချက်ရှိသော လူများသည် စကားလုံးများနှင့် အယူဝါဒများကိုသာ ဟောပြောနိုင်ပြီး ၎င်းတို့၌ရှိသော မည်သည့်စိတ်ကူးမဆိုသည်လည်း အနှစ်မဲ့သော စကားလုံးများနှင့် အယူဝါဒများသာ ဖြစ်သည်။ ဤကဲ့သို့သော လူများသည် ခေါင်းဆောင်များ ဖြစ်လာသည့်အခါတွင် အယောင်ဆောင် ခေါင်းဆောင်များ ဖြစ်လာမည်မှာ သေချာပြီး၊ အကယ်၍ ၎င်းတို့သည် ဆိုးယုတ်သောလူများ ဖြစ်လျှင် အန္တိခရစ်များ ဖြစ်ကြသည်။ အကယ်၍ သင်၏ စိတ်ကူးများသည် အနှစ်မဲ့သော စကားလုံးများ အဆင့်တွင်သာ ရှိနေမည်ဆိုလျှင် သင်သည် ခေါင်းဆောင်တစ်ဦး ဖြစ်လာသည်နှင့်တစ်ပြိုင်နက် ဝိညာဉ်ရေးရာ အတုအယောင်ဖြစ်သော အယောင်ဆောင် ခေါင်းဆောင်တိုင်းနှင့် အတူတူသာဖြစ်ဖို့ သေချာသည်။ သင်သည် အမြဲတစေ “မိမိကိုယ်ကို ပြုစုပျိုးထောင်ခြင်းကို အာရုံစိုက်ဖို့ မိမိကိုယ်ကို သီးခြားနေခြင်း”အား အမြဲ လုပ်ဆောင်လိမ့်မည်။ သို့မဟုတ်ပါက သင်သည် အကျပ်တွေ့သည့် ခံစားချက်တစ်ခုကို ခံစားရမည်ဖြစ်ပြီး ဟောပြောဖို့ မည်သည့်အရာမျှ ရှိလိမ့်မည်မဟုတ်ပေ။ အကယ်၍ သင်သည် ၎င်းတို့နှင့် အတူတူပင်ဖြစ်ပြီး အထက်စီးမှ သင်ဟောပြောနေစဉ်တွင် အလုပ်၌ ရှိနေသော မည်သည့်ပြဿနာကိုမျှ မတွေ့ရှိနိုင်သည့်အပြင်၊ မည်သည့်ပြဿနာကိုမျှ အလိုအလျောက် မဖြေရှင်းနိုင်လျှင် သင်သည် အယောင်ဆောင် ခေါင်းဆောင်တစ်ဦး ဖြစ်မည်မှာ သေချာပေသည်။ ပြီးလျှင် အဆုံး၌ အယောင်ဆောင် ခေါင်းဆောင်ထံ အဘယ်အရာ ဖြစ်ပျက်သနည်း။ ၎င်းတို့သည် လက်တွေ့အလုပ်ကို မလုပ်ဆောင်နိုင်သောကြောင့် မိမိတို့၏ ရာထူးများမှ ဖြုတ်ချခြင်းခံရသည်၊ ၎င်းတို့အနေဖြင့် ဤလမ်းကြောင်းကို လျှောက်လှမ်းရမည်မှာ သေချာပေသည်။

မိမိတို့ စိတ်နှလုံးများတွင် အမြဲ မခံမရပ်နိုင်ဖြစ်ကာ လှုပ်ရှားရန် အသင့်ဖြစ်နေသည့် လူများစွာရှိကြပြီး ခေါင်းဆောင်တစ်ဦး သို့မဟုတ် ကြီးကြပ်ရေးမှူးတစ်ဦးကို ရွေးချယ်ရန် အချိန်ကျသည့်အခါတိုင်းတွင် ၎င်းတို့က ရွေးချယ်ခံရသူဖြစ်လိုကြသည်။ အချို့လူများက မိမိတို့အနေဖြင့် ဘုရားသခင်ကို နှစ်အများဆုံး ယုံကြည်ခဲ့သည်၊ အခက်အခဲအများဆုံး ကြံ့ကြံ့ခံရပြီးဖြစ်သည်၊ အချိန်အကြာဆုံးနှင့် သစ္စာစောင့်သိမှုအရှိဆုံးဖြင့် မိမိတို့တာဝန်ကို ထမ်းဆောင်ခဲ့ပြီး ခေါင်းဆောင်တစ်ဦးဖြစ်ရန် အသင့်တော်ဆုံးဖြစ်သည်ဟု ထင်ကြသောကြောင့် အခြားလူများအား ၎င်းတို့ကို ရွေးချယ်စေလိုကြသည်။ အခြားလူများက သင့်ကို ရွေးချယ်လျှင် သင် အဘယ်အရာကို လုပ်ဆောင်နိုင်လိမ့်မည်နည်း။ သင်သည် အယောင်ဆောင် ခေါင်းဆောင်တစ်ဦး၏ ဂုဏ်ပုဒ်အတပ်ခံရခြင်းမှ ရှောင်ရှားနိုင်မည်လော။ သင်သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ဖြည့်ဆည်းနိုင်လိမ့်မည်လော။ ဤအရာများသည် လက်တွေ့ကျသော ပြဿနာများချည်းသာဖြစ်သော်လည်း မည်သူမျှ ဤကဲ့သို့သော အရာများကို မစဉ်းစားကြပေ။ ဤလူများထဲတွင် အချို့သည် လုံလောက်သော အစွမ်းအစရှိကြသည်။ ၎င်းတို့၏ တာဝန်တွင် ပြဿနာများရှိသည့်အခါ သမ္မာတရားကို ရှာဖွေနိုင်ကြပြီး သမ္မာတရားကို နားလည်ကာ စည်းမျဉ်းများအတိုင်း ကိစ္စရပ်များကို ကိုင်တွယ်နိုင်သည့်အခါတွင် ၎င်းတို့သည် စံနှုန်းပြည့်မီနိုင်ကြသည်။ ဤလူများက သမ္မာတရားကို နားလည်ပြီး သမ္မာတရားကို ချစ်ကာ သမ္မာတရားကို လိုက်စားနိုင်သည့်အပြင် ထပ်လောင်း၍ အတော်အသင့် ကောင်းမွန်သော လူ့သဘာဝရှိမှသာ၊ ၎င်းတို့သည် စံနှုန်းပြည့်မီသော ခေါင်းဆောင်များနှင့် အမှုဆောင်များ ဖြစ်လာရန် မည်သည့်ပြဿနာမျှ ရှိမည်မဟုတ်ပေ။ ထိုအရာသည် ၎င်းတို့အတွက် အလွန် ခက်ခဲမည်မဟုတ်ပေ။ အချို့လူများက မိမိတို့လုပ်ဆောင်နေသောအလုပ်သည် ခက်ခဲသည်ဟု အမြဲတစေ စောဒကတက်ကြသည်၊ သမ္မာတရားနှင့်ပတ်သက်လာသည့်အခါ ၎င်းတို့သည် ကြိုးစားအားထုတ်ရန် သို့မဟုတ် အဖိုးအခပေးရန် လိုလားခြင်းမရှိကြသည့်အပြင်၊ ပြုပြင်ခြင်းခံရသည့်အခါတွင် ၎င်းတို့ ညည်းကြသည်။ ထိုသို့သော လူများသည် စံနှုန်းပြည့်မီသော ခေါင်းဆောင်များနှင့် အမှုဆောင်များ ဖြစ်နိုင်သလော။ ၎င်းတို့၏ ရည်ရွယ်ချက်နှင့် သဘောထားသည် မှားယွင်းနေသည်သာဖြစ်သည်၊ ၎င်းတို့သည် သမ္မာတရားကို လိုက်စားသောလူများ မဟုတ်ကြသည့်အပြင်၊ ဘုရားသခင်က ၎င်းတို့ထံမှ မည်သည့်အရာကို တောင်းဆိုသည်ဖြစ်စေ ၎င်းတို့သည် အပျက်သဘောဆောင်သော သဘောထားကို ထားရှိကြသည်။ ဤကဲ့သို့သော လူများသည် ခေါင်းဆောင်များနှင့် အမှုဆောင်များ ဖြစ်ရန် မထိုက်တန်ကြပေ။ ၎င်းတို့၏ စိတ်နှလုံးများတွင် ဝန်တာစိတ်မရှိကြသည့်အပြင်၊ ဘုရားအိမ်တော်၏ အလုပ်အစီအစဉ်များကို မည်မျှ ရှင်းလင်းစွာ သို့မဟုတ် ပြတ်သားစွာ ထားရှိသည်ဖြစ်စေ ၎င်းတို့သည် အလုပ်ကို ကောင်းစွာလုပ်ဆောင်ရန် ကြိုးစားလိုစိတ် မရှိကြသေးပေ။ အမှန်တကယ်တွင် အလုပ်ကို ကောင်းစွာလုပ်ဆောင်ရန် မခက်ခဲပေ။ အဘယ်ကြောင့် မခက်ခဲသနည်း။ ပထမဦးစွာ၊ ဘုရားအိမ်တော်သည် အသင်းတော်၏ အလုပ်အားလုံးအတွက် တိကျသော အလုပ်အစီအစဉ်များ ရှိပြီး အထက်က ထိုအတွက် တိကျသော ပြဋ္ဌာန်းချက်များကို ချမှတ်ထားပြီးဖြစ်သည်။ သို့ဖြစ်၍ သင်တို့သည် မည်သည့်အလုပ်ကဏ္ဍတွင်မဆို ဆန်းသစ်တီထွင်ရန် သို့မဟုတ် ယင်းကို သီးခြားပြီးမြောက်အောင် လုပ်ဆောင်ရန် မလိုအပ်ပေ။ အထက်က သင်တို့ကို စည်းဘောင်တစ်ခုနှင့် ဦးတည်ချက်တစ်ခုကို ပေးထားပြီးဖြစ်သည်။ သင်တို့ကို စည်းမျဉ်းများ ပေးထားပြီးဖြစ်ကာ အနိမ့်ဆုံး စံနှုန်းများ ပေးထားပြီးဖြစ်သည်။ သင်တို့၏ အလုပ်ကို လုပ်ဆောင်ရာတွင် သင်တို့သည် လေထဲ လက်သီးထိုးခြင်း မဟုတ်သည့်အပြင်၊ ဦးတည်ချက်တစ်ခုတလေ ကင်းမဲ့နေခြင်းလည်း မဟုတ်ပေ။ ဒုတိယအနေနှင့်၊ မည်သည့်အလုပ်ကဏ္ဍမဆိုနှင့်ပတ်သက်၍ ကြီးကြပ်ရေးမှူးက မည်သူဖြစ်သည်ဖြစ်စေ၊ အလုပ်၏ အဓိကအချက်က ပြည်ပ၌ဖြစ်စေ ပြည်တွင်း၌ဖြစ်စေ၊ အဓိကအကျဆုံးအရာမှာ အထက်လူကြီး ညီအစ်ကိုက အလုပ်ကို တိတိကျကျ နောက်ဆက်တွဲ လိုက်လံဆောင်ရွက်ခြင်း၊ လမ်းညွှန်ခြင်း၊ ကြီးကြပ်ခြင်း၊ စစ်ဆေးခြင်းနှင့် စိစစ်သုံးသပ်ခြင်းတို့ကို လုပ်ဆောင်နေပြီး မကြာခဏ မေးမြန်းစုံစမ်းခြင်းတို့ ဖြစ်သည်။ ဤလုပ်ဆောင်ချက်များသည် မည်မျှ တိကျသနည်း။ အထက်လူကြီး ညီအစ်ကိုသည် ဇာတ်ညွှန်းတိုင်း၊ ရုပ်ရှင်တိုင်း၊ အစီအစဉ်တိုင်း၊ ဓမ္မတေးတိုင်း စသည်တို့တွင် ကိုယ်တိုင်ပါဝင်ပြီး နောက်ဆက်တွဲ လိုက်လံဆောင်ရွက်လေသည်။ ငါသည်လည်း သင်တို့ကို ယေဘုယျ ဦးတည်ရာတစ်ခုနှင့် မူဘောင်တစ်ခုကို ပေးလျက်၊ အလုပ်အချို့တွင် ပါဝင်သည်။ တတိယအနေနှင့်၊ သမ္မာတရား စည်းမျဉ်းများ ပါဝင်သော အလုပ်၏ မည်သည့်ကဏ္ဍအတွက်မဆို အထက်က သင်တို့အား သမ္မာတရား စည်းမျဉ်းများနှင့်ပတ်သက်၍ မကြာခဏ မိတ်သဟာယဖွဲ့ပြီး သင်တို့၏ အလုပ်ကို လမ်းညွှန်သည်။ အထက်က သင်တို့ကို ပြုလည်းပြုပြင်သည်၊ သင်တို့အတွက် စိစစ်သုံးသပ်မှုများ ဆောင်ရွက်ပေးပြီး အချိန်မရွေး အထက်က သင်တို့၏ လွဲချော်မှုများကို ပြင်ပေးလိမ့်မည်။ စတုတ္ထအနေနှင့်၊ အဓိကကျသော ဝန်ထမ်းရေးရာနှင့် စီမံအုပ်ချုပ်ရေးဆိုင်ရာ အလုပ်များအရ၊ အထက်က သင်တို့ကို စိစစ်သုံးသပ်မှုများ ဆောင်ရွက်ခြင်းနှင့် ဆုံးဖြတ်ချက်များ ချမှတ်ခြင်းဖြင့် ကိုယ်တိုင်ကိုယ်ကျ ကူညီပေးသည်။ အမှန်တရားမှာ မည်သည့်အလုပ်ကို သင်တို့ လုပ်ဆောင်သည်ဖြစ်စေ ယင်းကို သင်တို့ သီးခြား ပြီးမြောက်စေခြင်း မရှိပေ။ ထိုအရာအားလုံးကို အထက်က စီစဉ်သည်၊ ဦးဆောင်သည်၊ ညွှန်ကြားပြီး စိစစ်သုံးသပ်သည်။ သို့ဆိုလျှင် သင်တို့ လုပ်ဆောင်သည့်အရာမှာ အဘယ်နည်း။ သင်တို့သည် အသင့်ဖြစ်ပြီးသားအရာများကို မွေ့လျော်ခံစားနေရုံသာ ဖြစ်သည်။ သင်တို့သည် အလွန် ကောင်းချီးခံစားရသည်တကား။ သင်တို့သည် မည်သည့်အရာနှင့်ပတ်သက်၍မျှ စိုးရိမ်ရန် မလိုအပ်ပေ။ သင်တို့၏ လက်နှင့်ခြေတို့ဖြင့် အလုပ်လုပ်ရန်သာ လိုအပ်သည်။ ဤသည်မှာ သင်တို့၏ တာဝန်ဝတ္တရားဖြစ်သည်။ သင်တို့သည် ထပ်လောင်း အဖိုးအခတစ်ခုကို ပေးခဲ့ဖူးသလော။ (မပေးခဲ့ဖူးပါ။) အထက်က ဤအဓိကကျသည့်၊ အရေးကြီးသော အလုပ်အားလုံးကို လုပ်ဆောင်ပြီးဖြစ်သည်။ ထို့ကြောင့် သင်တို့လုပ်ဆောင်သော အလုပ်သည် အလွန်လွယ်ကူသည်ချည်းသာဖြစ်ပြီး ကြီးမားသော အခက်အခဲများ လုံးဝမရှိပေ။ ထိုသို့သော အခြေအနေများအောက်တွင် လူတို့သည် မိမိတို့၏ အလုပ်ကို ကောင်းစွာ မလုပ်ဆောင်သေးလျှင် ယင်းမှာ ဆင်ခြေပေး၍မရသောအရာ ဖြစ်ပြီး ၎င်းတို့က မိမိတို့၏ အလုပ်ထဲသို့ စိတ်နှလုံးနှင့် ကြိုးစားအားထုတ်မှုကို ထည့်သွင်းခြင်းမရှိကြောင်း သို့မဟုတ် မိမိတို့၏ တာဝန်ဝတ္တရားများကို ဖြည့်ဆည်းခြင်းမရှိကြောင်းကို သေချာပေါက် သက်သေပြသည်။ အချို့လူများက “အလုပ်လုပ်သည့်အခါ မည်သူသည်အပြစ်အနာအဆာ မရှိဘဲ နေသနည်း။ လူတို့သည် ပြဿနာတစ်ခုတလေ ရှိခွင့်မရှိလေသလော”ဟု ပြောကြသည်။ သင်တို့ကို သင်တို့၏ အလုပ်တွင် အမှတ်ပြည့်ရရန် သင်တို့ကို တောင်းဆိုထားခြင်း မရှိပေ။ သင်တို့ကို အောင်မှတ်တစ်ခု ရရှိရန်သာ တောင်းဆိုထားပြီး ထို့နောက် သင်တို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ဖြည့်ဆည်းပြီးဖြစ်သည်ဟု မှတ်ယူခံရမည်ဖြစ်သည်။ ဤသည်မှာ အလွန် တောင်းဆိုခြင်းဖြစ်သလော။ (မဟုတ်ပါ။) အထက်၏ လမ်းညွှန်မှုနှင့် စိစစ်သုံးသပ်မှုကို အခြေခံ၍ အောင်မှတ်တစ်ခု ရရှိရန် လွယ်ကူသည်။ ယင်းမှာ လူတို့က သမ္မာတရားကို စိတ်ရင်းမှန်ဖြင့် လိုက်စားခြင်း ရှိမရှိဟူသည့်အပေါ်တွင်သာ မူတည်သည်။ အကယ်၍ ၎င်းတို့သည် သမ္မာတရားနှင့်ပတ်သက်လာသည့်အခါ မည်သည့်အားထုတ်မှုမျှ မပြုလုပ်သည့်အပြင်၊ အမြဲတစေ ဝတ်ကျေတမ်းကျေလုပ်လိုလျှင်၊ အလုပ်လုပ်သည့်အခါ မကောင်းသည့်အရာ တစ်ခုတလေမျှ မလုပ်ဆောင်ဘဲ၊ နှောင့်ယှက်ခြင်းများ သို့မဟုတ် အဖျက်အမှောင့်လုပ်ခြင်းများကို မဖြစ်စေသည့်အပြင်၊ ၎င်းတို့၏ အသိစိတ်ကို အနှောင့်အယှက်ပေးသည့် တစ်စုံတစ်ရာ မရှိစေဘဲလျက် ဟန်ဆောင်လုပ်ပြရုံလုပ်ပြခြင်းဖြင့် ၎င်းတို့ ကျေနပ်လျှင်၊ ၎င်းတို့သည် အောင်မှတ်တစ်ခုကို မရရှိနိုင်ကြပေ။ ခေါင်းဆောင်များနှင့် အမှုဆောင်အများစုသည် အလုပ်လုပ်သည့်အခါ ဤသဘောထားမျိုး ရှိကြသည်။ ၎င်းတို့သည် အလုပ်အနည်းငယ် လုပ်ဆောင်သော်လည်း မိမိတို့ကိုယ်ကို မောပန်းနွမ်းနယ်စေလိုခြင်း မရှိပေ။ ၎င်းတို့သည် သာမန်မျှသာဖြစ်ခြင်းဖြင့် ကျေနပ်နေကြပြီး ၎င်းတို့အလုပ်၏ အကျိုးရလဒ်များ မည်သို့ရှိသည်နှင့်ပတ်သက်၍မူ ယင်းမှာ ဘုရားသခင်၏ ကိစ္စဖြစ်ပြီး ၎င်းတို့နှင့် မည်သည့် ပတ်သက်မှုမျှမရှိဟု ထင်ကြသည်။ ဤသဘောထားသည် လက်ခံနိုင်ဖွယ်ရှိသလော။ အကယ်၍ သင်သည် ထိုသို့သော သဘောထားမျိုး ရှိလျှင် သင်လုပ်ဆောင်နိုင်သော အလုပ်သည် အလွန်အကန့်အသတ်ရှိပြီး သင်သည် အစွမ်းကုန်အားထုတ်ခြင်း မရှိပေ။ ယင်းက သင့်အနေဖြင့် လက်တွေ့အလုပ်အား လုပ်ဆောင်နိုင်စွမ်းမရှိခြင်းကိုဖြစ်စေ၊ လက်တွေ့အလုပ်အား မလုပ်ဆောင်ခြင်းကိုဖြစ်စေ ညွှန်ပြသည်။ သို့ဖြစ်၍ သင်သည် အယောင်ဆောင် ခေါင်းဆောင်တစ်ဦးအဖြစ် သတ်မှတ်ခံရသင့်ပေသည်။ ဤသည်မှာ လုံးဝ သင့်လျော်ပြီး မတရားခြင်း မဟုတ်ပေ။ အချို့လူများက၊ “ကျွန်ုပ်တို့အပေါ် သင်၏ သတ်မှတ်ချက်များက မြင့်မားလွန်းပါသည်။ အကယ်၍ ဤအလုပ်ကို ကျွန်ုပ် မလုပ်လျှင် အယောင်ဆောင် ခေါင်းဆောင်များ ဖြစ်သည်။ အကယ်၍ ထိုသတ်မှတ်ချက်များကို ကျွန်ုပ်တို့ မဖြည့်ဆည်းလျှင်လည်း အယောင်ဆောင် ခေါင်းဆောင်များ ဖြစ်သည်။ သင်သည် ကျွန်ုပ်တို့ကို အဘယ်အရာဟု မှတ်ယူနေသနည်း။ ကျွန်ုပ်တို့သည် စက်ရုပ်များ မဟုတ်ပါ၊ စုံလင်သောလူများ မဟုတ်ကြပါ။ သာမန်လူများသာ ဖြစ်ကြသည်၊ ကျွန်ုပ်တို့သည် သေမျိုးဖြစ်သောသူများသာ ဖြစ်သည်။ သင်သည် ကျွန်ုပ်တို့ကို သာမန်လူများ၊ ပုံမှန်လူများ ဖြစ်ရန် ပြောသည်၊ သို့ဖြစ်လျှင် အဘယ်ကြောင့် သင်သည် ခေါင်းဆောင်များအဖြစ် ကျွန်ုပ်တို့အပေါ် ဤမျှ မြင့်မားသော သတ်မှတ်ချက်များ ရှိရသနည်း”အမြဲ ပြောကြသည်။ အမှန်တကယ်တွင် သင်တို့အပေါ် ငါ၏ သတ်မှတ်ချက်များသည် မမြင့်မားပေ။ လူသားတစ်ဦး ဖြည့်ဆည်းသင့်သော တာဝန်ဝတ္တရားများကို ဖြည့်ဆည်းရန်သာ ငါသည် သင့်ကို တောင်းဆိုခြင်း ဖြစ်သည်။ ဤသည်မှာ သင် လုပ်ဆောင်သင့်ပြီး လုပ်ဆောင်ရမည့်အရာဖြစ်ကာ ခေါင်းဆောင်များနှင့် အမှုဆောင်များအနေဖြင့် သင် စွမ်းဆောင်ရရှိနိုင်သည့်အရာ ဖြစ်သည်။ သို့ရာတွင် အကယ်၍ သင်သည် သမ္မာတရားအတွက် ကြိုးပမ်းရန် ကြိုးစားလုပ်ဆောင်ခြင်းမရှိသည့်အပြင်၊ အမြဲတစေ အခက်အခဲ ဆင်းရဲခံစားရမည်ကို ကြောက်ရွံ့ပြီး သက်သောင့်သက်သာဖြစ်မှုကို အမြဲ တပ်မက်နေမည်ဆိုလျှင် သင်၏ အကြောင်းပြချက်များ သို့မဟုတ် ဆင်ခြေများ မည်သို့ပင်ဖြစ်စေ သင်သည် အယောင်ဆောင် ခေါင်းဆောင်တစ်ဦး ဖြစ်ဖို့ သေချာသည်။ ယင်းမှာ အရွယ်ရောက်ပြီးသူတစ်ဦးက မနက်တွင် မည်သည့်အချိန်၌ အိပ်ရာထသင့်သည်၊ တစ်နေ့လျှင် အစာမည်မျှ စားသင့်ပြီး နာရီမည်မျှ အလုပ်လုပ်သင့်သည်ဟူသည်နှင့်၎င်းတို့၏ ညစ်ပတ်သောအဝတ်များကို မည်သည့်အချိန်တွင် လျှော်သင့်သည်ဟူသည်တို့ကဲ့သို့သော ပုံမှန်လူ့သဘာဝရှိသော လူများ စွမ်းဆောင်ရရှိသင့်ပြီး အရွယ်ရောက်ပြီးသူများက မိမိတို့ဘာသာ တာဝန်ယူသင့်သည့်အရာများကဲ့သို့ပင် ဖြစ်သည်။ သင်သည် ဤအရာများကို သင့်ဘာသာ ကိုင်တွယ်ရမည်ဖြစ်ပြီး ယင်းတို့နှင့်ပတ်သက်၍ အခြားမည်သူ့ကိုမျှ မေးမြန်းရန် မလိုအပ်ပေ။ အကယ်၍ သင်သည် အရာရာတိုင်းနှင့်ပတ်သက်၍ အခြားလူများကို မေးမြန်းပြီး မည်သည့်အရာကိုမျှ နားမလည်လျှင် ဤသည်မှာ သင်သည် ဉာဏ်ရည်မပြည့်မီကြောင်းနှင့် သင်သည် ဉာဏ်မမီသောသူတစ်ဦး ဖြစ်ကြောင်းကို ဆိုလိုသည် မဟုတ်လော။ ဤသည်မှာ သင့်ကိုယ်သင် တာဝန်မယူနိုင်ကြောင်းကို ဆိုလိုသည် မဟုတ်လော။ ဤကဲ့သို့သော လူများသည် ခေါင်းဆောင်များ ဖြစ်နိုင်သလော။ ၎င်းတို့သည် အယောင်ဆောင် ခေါင်းဆောင်များဖြစ်ကြသည် မဟုတ်လော။ ထိုသို့သော လူများသည် ဖြုတ်ချခံရသင့်ပေသည်။ ဤကဲ့သို့သော လူများသည် မိမိတို့၏ ရာထူးကို ဖက်တွယ်လိုကြဆဲဖြစ်ပြီး ဆင်းမပေးလိုကြသေးသည့်အပြင်၊ ခေါင်းဆောင်များ ဖြစ်လိုကြဆဲဖြစ်သည်။ အချို့သော အယောင်ဆောင် ခေါင်းဆောင်များ ဖြုတ်ချခြင်းခံရပြီးနောက်တွင် ၎င်းတို့ မတရားပြုခြင်းခံရသည်ဟု ခံစားရပြီး မရပ်မနား ငိုကြွေးကြသည်။ ၎င်းတို့သည် မိမိတို့၏ မျက်လုံးများ ရောင်ကိုင်းလာသည်အထိ ငိုကြွေးကြသည်။ အဘယ်ကြောင့် ၎င်းတို့ ငိုကြွေးကြသနည်း။ ၎င်းတို့ မည်သည့်အရာမျိုးဖြစ်သည်ကို ၎င်းတို့ မသိကြပေ။ လူတို့အပေါ် ငါ၏ သတ်မှတ်ချက်များက မြင့်မားခြင်းမရှိဟု ငါ ပြောဆိုသည့်အခါတွင် ငါ ဆိုလိုသည့်အရာမှာ လုပ်ဆောင်ရန် သင့်ကို စေခိုင်းထားသည့်အရာသည် သင် စွမ်းဆောင်ရရှိနိုင်သည့်အရာဖြစ်သည်ဟု ဆိုလိုသည်။ သင့်အတွက် လမ်းခင်းပြီးဖြစ်သည်၊ အတိုင်းအတာ သတ်မှတ်ပြီးဖြစ်သည်၊ ဆုံးဖြတ်ချက်များ ချပြီးဖြစ်ကာ သင့်အနေဖြင့် လုပ်ဆောင်ရန်သာ လိုအပ်ပေသည်။ ယင်းမှာ အစာစားခြင်းကဲ့သို့ပင် ဖြစ်သည်။ ကောက်နှံများ၊ ဟင်းသီးဟင်းရွက်များ၊ ဟင်းခတ်အမွှေးအကြိုင်အမျိုးမျိုး၊ အိုးများနှင့် မီးဖိုများကို သင့်အတွက် ပြင်ဆင်ထားပြီးဖြစ်သည်။ သင် လုပ်ဆောင်ရန် လိုအပ်သမျှမှာ ချက်ပြုတ်နည်းကို သင်ယူရန်သာဖြစ်သည်။ ဤသည်မှာ အရွယ်ရောက်ပြီးသူတစ်ဦး လုပ်ဆောင်ပြီး စွမ်းဆောင်ရရှိသင့်သည့်အရာ ဖြစ်သည်။ အကယ်၍ သင်သည် ဤအရာကို စွမ်းဆောင်ရရှိနိုင်ခြင်း မရှိလျှင် သင်သည် ဉာဏ်မမီသောသူတစ်ဦးဖြစ်ပြီး ပုံမှန်အရွယ်ရောက်ပြီးသူများ၏ ဉာဏ်ရည်အဆင့်အတွင်း၌ သင့်ကို ထည့်သွင်းရေတွက်၍မရနိုင်ပေ။ အချို့သော ခေါင်းဆောင်များသည် ဤလက်တွေ့အလုပ်ကို လုပ်ဆောင်နိုင်စွမ်းမရှိသဖြင့် ၎င်းတို့ကို ဖြုတ်ချရမည်ဖြစ်သည်။ သို့ဆိုလျှင် တစ်စုံတစ်ဦးသည် ဤအလုပ်မျိုးကို လုပ်ဆောင်နိုင်စွမ်း ရှိမရှိဟူသည်ကို ငါတို့ မည်သို့ သတ်မှတ်ပြီး ဆုံးဖြတ်နိုင်သနည်း။ အကယ်၍ သင်သည် အရွယ်ရောက်ပြီးသူတစ်ဦး၏ ဉာဏ်ရည်နှင့် အစွမ်းအစကို ပိုင်ဆိုင်ပြီး အရွယ်ရောက်ပြီးသူတစ်ဦးက ပိုင်ဆိုင်သင့်သည့် တာဝန်သိစိတ်နှင့် တာဝန်ယူလိုစိတ်တို့ကို ပိုင်ဆိုင်လျှင် ဤအလုပ်မျိုးကို သင်လုပ်ဆောင်နိုင်သင့်ပေသည်။ အကယ်၍ သင် မလုပ်ဆောင်နိုင်လျှင် သို့မဟုတ် သင် မလုပ်ဆောင်လျှင် သင်သည် အယောင်ဆောင် ခေါင်းဆောင်တစ်ဦး ဖြစ်သည်။ ယင်းမှာ ဤအရာကို ဆုံးဖြတ်သည့်ပုံစံဖြစ်ပြီး ဤနည်းလမ်းဖြင့် ဆုံးဖြတ်ခြင်းက မှန်ကန်တိကျသည်။ ဤသည်မှာ လူတစ်ဦးကို ပြစ်တင်ရှုတ်ချခြင်း သို့မဟုတ် တရားစီရင်ခြင်း မဟုတ်ပေ၊ သို့ဆိုလျှင် ဤသည်မှာ များစွာ တောင်းဆိုခြင်း ဖြစ်သလော။ အချက်အလက်များအားလုံးကို ချပြထားပြီး ဤသည်မှာ လုံးဝ များစွာ တောင်းဆိုခြင်း မရှိပေ။

၂။ ညံ့ဖျင်းသော အစွမ်းအစရှိသည့် အယောင်ဆောင် ခေါင်းဆောင်များ

ငါတို့သည် အလုပ်၌ ကြုံတွေ့ရသော အရှုပ်အထွေးများနှင့် အခက်အခဲများကို အချိန်မီသတင်းပို့ပြီး ဖြေရှင်းရန်နည်းလမ်းကို ရှာဖွေခြင်းနှင့်စပ်လျဉ်း၍ အယောင်ဆောင် ခေါင်းဆောင် အမျိုးအစားတစ်မျိုး၌ရှိသော သရုပ်သကန်များနှင့်အတူ၊ ဤသို့သောလူတို့က ခေါင်းဆောင်များနှင့် အမှုဆောင်များ၏ တာဝန်ဝတ္တရားများအား အဘယ်ကြောင့် မဖြည့်ဆည်းနိုင်ကြသည်ဟူသော အကြောင်းရင်းများကို ယခုလေးတင် မိတ်သဟာယဖွဲ့ခဲ့ကြသည်။ ထိုသို့သော လူတို့သည် ဝိညာဉ်ရေးရာ အတုအယောင်ဖြစ်ကြသည်။ ၎င်းတို့သည် အလုပ်ထဲရှိ အရှုပ်အထွေးများနှင့် အခက်အခဲများကို မတွေ့ရှိနိုင်သောကြောင့် ဤတာဝန်ကို မဖြည့်ဆည်းနိုင်ကြခြင်း ဖြစ်သည်။ ဤသည်မှာ လူအမျိုးအစားတစ်မျိုး ဖြစ်သည်။ နောက်ထပ် လူအမျိုးအစားတစ်မျိုးလည်း ရှိသည်။ ၎င်းတို့သည် ထိုဝိညာဉ်ရေးရာ အတုအယောင်ဖြစ်သောလူတို့နှင့် အတူတူပင်ဖြစ်သည်။ ၎င်းတို့သည်လည်း အလုပ်ထဲတွင် တည်ရှိသော ပြဿနာများကို မတွေ့ရှိနိုင်ကြပေ။ ထို့ကြောင့် ၎င်းတို့သည် ထိုပြဿနာများကို အထက်သို့ ချက်ချင်းသတင်းပို့နိုင်ခြင်း မရှိသည့်အပြင်၊ အထက်ထံမှ ဖြေရှင်းနည်းများကို ရှာဖွေနိုင်ခြင်း မရှိကြပေ။ ထိုသို့သောလူတို့သည်လည်း အလုပ်နှင့် အလုပ်များနေကြသည်။ တစ်နေ့လုံး အားနေခြင်းမရှိဘဲ မိမိတို့ကိုယ်ကို အလုပ်များစေကြသည်။ ၎င်းတို့သည် တရားဒေသနာများ ဟောပြောခြင်း၊ နေရာအသီးသီးရှိ ညီအစ်ကိုမောင်နှမများထံ သွားရောက်ကြည့်ရှုခြင်း၊ အလုပ်အတွက် စီစဉ်မှုများ ပြုလုပ်ခြင်းတို့ဖြင့် အလုပ်များနေကြသည့်အပြင်၊ အသင်းတော်အလုပ်အတွက် ပစ္စည်းမျိုးစုံကို ဝယ်ယူခြင်းဖြင့်ပင် အလုပ်များနေကြသည်။ တစ်စုံတစ်ဦး ဖျားနာလျှင် ၎င်းတို့က ဆရာဝန် ကူရှာပေးသည်။ တစ်စုံတစ်ဦးက အိမ်၌ အခက်အခဲများရှိလျှင် ၎င်းတို့က ငွေကြေးအထောက်အပံ့ စီစဉ်ပေးခြင်းဖြင့် ကူညီသည်။ တစ်စုံတစ်ဦးသည် မကောင်းသော အခြေအနေတွင် ရှိနေလျှင် ၎င်းတို့က ထိုသူကို ပံ့ပိုးရန် အစပြုလုပ်ဆောင်ပြီး ၎င်းတို့၏ ပြဿနာများကို ဖြေရှင်းရန် တက်ကြွစွာ ကူညီပေးသည်။ တိုတိုပြောရလျှင်၊ ၎င်းတို့သည် အမြဲ အထွေထွေ အလုပ်ကိစ္စအချို့ဖြင့် အလုပ်များနေကြသည်။ ၎င်းတို့သည် အသင်းတော်၏ လက်တွေ့ကျသော အလုပ်၊ ဧဝံဂေလိအလုပ်နှင့် အသင်းတော်အသက်တာရှိ ပြဿနာများကို ဂရုမစိုက်ကြပေ။ နေ့စဉ်နေ့တိုင်း ၎င်းတို့သည် ဟိုဟိုသည်သည် ပြေးလွှားရင်း မိမိတို့ကိုယ်ကို ပင်ပန်းနွမ်းနယ်စေပြီး၊ အသင်းတော်၏ အရေးကိစ္စများနှင့် ညီအစ်ကိုမောင်နှမများ၏ သီးသန့်ကိစ္စများကို ကိုင်တွယ်ဖြေရှင်းခြင်းဖြင့် မိမိတို့ကိုယ်ကို အလုပ်များစေကြသည်။ ခေါင်းဆောင်များအနေဖြင့် ဤတာဝန်များကို ထမ်းဆောင်သင့်သည်ဟု ၎င်းတို့ ထင်ကြသော်လည်း၊ ခေါင်းဆောင်တစ်ဦး၏ ပဓာနကျသော အလုပ်မှာ အဘယ်အရာဖြစ်သည်ကို ၎င်းတို့ လုံးဝ သဘောမပေါက်သည့်အပြင်၊ မည်မျှပင် ကြိုးစားလုပ်ဆောင်ပါစေ အသင်းတော်၌ တည်ရှိသော လက်တွေ့ကျပြီး အရေးပါသည့် ပြဿနာများကို ၎င်းတို့ ရှာမတွေ့နိုင်ကြသေးပေ။ သို့ဖြစ်၍၊ အသင်းတော်အသက်တာ၌ အနှောင့်အယှက်များနှင့် အတားအဆီးများ ပေါ်ပေါက်လာသည့်အခါတွင်လည်းကောင်း၊ ဘုရားသခင် ရွေးချယ်ထားသောလူတို့က အသက်ဝင်ရောက်မှု၌ အခက်အခဲများ ကြုံတွေ့ရသည့်အခါတွင်လည်းကောင်း၊ ဤခေါင်းဆောင်တို့သည် ဤအရာများကို အချိန်မီမဖြေရှင်းနိုင်ကြပေ။ ၎င်းတို့သည် အားနေခြင်းမရှိဘဲ နေ့တိုင်း အလုပ်လုပ်ရင်း အလုပ်များနေပြီး သွားလာနေကြသော်လည်း၊ ဤမျှ အလုပ်များနေခြင်းဖြင့် မည်သည့်အရာကိုပင် ၎င်းတို့ စွမ်းဆောင်ရရှိနိုင်ကြသနည်း။ အသင်းတော်အလုပ်၌ ပြဿနာများစွာ ရှိနေသော်လည်း၊ ၎င်းတို့က ထိုပြဿနာများကို ရှာမတွေ့နိုင်ကြပေ။ အပြင်ပန်းအရ၊ ၎င်းတို့သည် လုံ့လဝီရိယရှိပုံရသည်၊ တာဝန်သိတတ်ပုံရပြီး အားနေခြင်းမရှိသည့်ပုံရသော်လည်း၊ အလုပ်ထဲတွင် ပြဿနာတစ်ခုပြီးတစ်ခု ပေါ်ပေါက်လာကာ၊ ၎င်းတို့သည် ဟာကွက်များကို လိုက်ဖာထေးရင်း၊ “ရှုပ်ထွေးပြီး ခက်ခဲသော ပြဿနာ”မျိုးစုံကို ဖြေရှင်းရင်း၊ အသင်းတော်၌ ပေါ်ပေါက်လာသော ဆိုးယုတ်သောလူမျိုးစုံနှင့် အနှောင့်အယှက်များနှင့် အဖျက်အမှောင့်များ ဖြစ်စေသူမျိုးစုံတို့ကို ကိုင်တွယ်ရင်း အလုပ်များနေကြသည်။ ၎င်းတို့သည် ဤကဲ့သို့ အလုပ်ဖြင့် မိမိတို့ကိုယ်ကို အလုပ်များစေကြသော်လည်း၊ အခြေခံအကျဆုံးသော ပြဿနာများကိုပင် မပိုင်းခြားနိုင်ကြပေ။ ကောင်းသော လူ့သဘာဝဟူသည် အဘယ်အရာဖြစ်ပြီး မကောင်းသော လူ့သဘာဝဟူသည် အဘယ်အရာဖြစ်သည်ကိုလည်းကောင်း၊ ကောင်းသော အစွမ်းအစဟူသည် အဘယ်အရာဖြစ်ပြီး ညံ့ဖျင်းသော အစွမ်းအစဟူသည် အဘယ်အရာဖြစ်သည်ကိုလည်းကောင်း၊ စစ်မှန်သော အရည်အချင်းနှင့် အသိပညာကို ပိုင်ဆိုင်ခြင်းဟူသည် အဘယ်အရာဖြစ်ပြီး ဆုကျေးဇူးများရှိခြင်းဟူသည် အဘယ်အရာဖြစ်သည်ကိုလည်းကောင်း ၎င်းတို့ ရှင်းလင်းစွာ မပိုင်းခြားနိုင်ကြပေ။ ဘုရားအိမ်တော်က မည်သည့်လူစားမျိုးတို့ကို ပျိုးထောင်ပေးပြီး မည်သည့်လူစားမျိုးတို့ကို ဖယ်ရှားရှင်းလင်းသည်၊ မည်သည့်လူတို့က သမ္မာတရားကို လိုက်စားပြီး မည်သူတို့က မလိုက်စားသည်၊ မည်သည့်လူတို့က မိမိတို့၏ တာဝန်ကို လိုလိုလားလား ထမ်းဆောင်ပြီး မည်သူတို့က မိမိတို့၏ တာဝန်ကို ထမ်းဆောင်ခြင်း မရှိသည်၊ မည်သည့်လူတို့ကို ဘုရားသခင်၏လူများအဖြစ် စုံလင်စေနိုင်ပြီး မည်သည့်လူတို့က အလုပ်လုပ်ပေးသူများဖြစ်သည်၊ စသည်တို့ကို ၎င်းတို့ ထိုးထွင်း မမြင်နိုင်ကြပေ။ ၎င်းတို့သည် စကားကြီးစကားကျယ် ပြောနိုင်ပြီး အနှစ်မရှိသော သီအိုရီများကို ထုတ်ဖော်ပြောဆိုနိုင်သော်လည်း လက်တွေ့ကျသောအလုပ်ကို မလုပ်ဆောင်နိုင်သူတို့အား ပျိုးထောင်ရန် အဓိကပစ်မှတ်များအဖြစ် သဘောထားပြီး၊ အရေးကြီးသောအလုပ်ကို ထမ်းဆောင်ရန်နှင့် အပ်နှံရန် ၎င်းတို့အတွက် စီစဉ်ပေးကြသည်။ နားလည်သဘောပေါက်မှု စစ်စစ်၊ အစွမ်းအစနှင့် သမ္မာတရားကို နားလည်နိုင်စွမ်းရှိသူတို့ကိုမူ၊ ဤလူတို့က ဘုရားသခင်ကို အလွန်ကြာမြင့်စွာ မယုံကြည်သေးသောကြောင့် သို့မဟုတ် မာနထောင်လွှားသော စိတ်သဘောထားကို ထုတ်ဖော်ပြကြပြီးဖြစ်သောကြောင့် သက်သက်ဖြင့် မြှင့်တင်ပေးရန်နှင့် ပျိုးထောင်ပေးရန် ၎င်းတို့က နှောင့်နှေးစေကြသည်။ ဤသို့သော ပြဿနာများသည် အသင်းတော်၌ မကြာခဏ ပေါ်ပေါက်တတ်ပြီး၊ ဤသည်မှာ အသင်းတော်အလုပ်၏ တိုးတက်မှုကို သက်ရောက်မှုရှိစေသည်။ ဤအရာများမှာ စစ်မှန်သော ပြဿနာများဖြစ်သည့်တိုင်၊ ဤခေါင်းဆောင်မျိုးက ယင်းတို့ကို မမြင်နိုင် သို့မဟုတ် မတွေ့ရှိနိုင်သည့်အပြင်၊ လုံးဝပင် သတိမပြုမိကြပေ။ ဆိုးယုတ်သူတို့က အနှောင့်အယှက်များနှင့် အဖျက်အမှောင့်များ ဖြစ်စေသည့်အခါ၊ ၎င်းတို့က ထိုသူတို့ကို စောင့်ကြည့်လေ့လာမှု ခံယူခွင့်ပေးပြီး မိမိတို့ကိုယ်ကိုယ် ဆင်ခြင်သုံးသပ်ရန် အခွင့်အရေးတစ်ခု ပေးကြသည်။ ဆိုးယုတ်သူများမဟုတ်သည့် အခြားသူတို့က ငယ်ရွယ်ပြီး အသိဉာဏ်မဲ့သောကြောင့်နှင့် စည်းမျဉ်းများမရှိဘဲ ပြုမူသောကြောင့် ရံဖန်ရံခါ သေးငယ်သော အမှားအချို့၊ စည်းမျဉ်းပိုင်းဆိုင်ရာ ပြဿနာများမဟုတ်သည့် အမှားများကို ပြုလုပ်မိသည့်အခါတွင်မူ၊ ဤခေါင်းဆောင်မျိုးက ဤအမှားများကို ခွင့်မလွှတ်နိုင်သော အပြစ်များအဖြစ် သဘောထားပြီး ဤလူတို့ကို အိမ်ပြန်ခိုင်းလိုက်သည်။ ဤအယောင်ဆောင် ခေါင်းဆောင်အမျိုးအစားသည် နေ့စဉ် အလုပ်ဖြင့် အလုပ်များနေပြီး၊ အပြင်ပန်းအားဖြင့်၊ ၎င်းတို့သည် အားထုတ်မှုများစွာ ပြုလုပ်နေပုံရပြီး ၎င်းတို့၏ အချိန်များစွာကို အသုံးပြုနေပုံရသော်လည်း၊ ၎င်းတို့ မည်သို့ပင် အလုပ်လုပ်ပါစေ ထိုအလုပ်မှ စစ်မှန်သော အသက်ထောက်ပံ့မှုကို မည်သူမျှ မရရှိကြပေ။ ဘုရားသခင် ရွေးချယ်ထားသောလူတို့၌ မည်သည့်ပြဿနာများနှင့် အခက်အခဲများ ရှိသည်ဖြစ်စေ၊ ဤအယောင်ဆောင် ခေါင်းဆောင်အမျိုးအစားသည် သမ္မာတရားကို မိတ်သဟာယဖွဲ့ခြင်းဖြင့် ထိုအရာများကို မဖြေရှင်းနိုင်သည့်အပြင်၊ ၎င်းတို့ လုပ်နိုင်သမျှမှာ ချစ်ခင်သော စိတ်နှလုံးဖြင့် ၎င်းတို့ကို တိုက်တွန်းအားပေးခြင်းနှင့် ဘုရားသခင် ရွေးချယ်ထားသောလူတို့ကို အားပေးရန် စကားလုံးများနှင့် အယူဝါဒများကို ဟောပြောခြင်းသာ ဖြစ်သည်။ ထို့ကြောင့်၊ ထိုသို့သောလူတို့၏ ခေါင်းဆောင်မှုအောက်တွင် ဘုရားသခင် ရွေးချယ်ထားသောလူတို့သည် အသက်ထောက်ပံ့မှု မရရှိကြ၊ စိတ်အားထက်သန်မှုကို အခြေခံ၍ ဘုရားသခင်ကို ယုံကြည်ပြီး မိမိတို့၏ တာဝန်များကို ထမ်းဆောင်ကြရုံသာဖြစ်ပြီး၊ မည်သည့် အသက်ဝင်ရောက်မှုမျှ မရရှိကြပေ။ ဤသို့ဖြင့် ၎င်းတို့ မည်မျှကြာကြာ ခံနိုင်မည်နည်း။ ရလဒ်အနေဖြင့်၊ အချို့လူတို့သည် မကြာခဏ အပျက်သဘောဆောင်ပြီး အားနည်းကာ၊ ဘုရားသခင်၏နေ့ရက် ရောက်ရှိလာရန် အမြဲ တောင့်တနေကြပြီး၊ ရူပါရုံများသည် ၎င်းတို့အတွက် ပိုပိုပြီး မရှင်းမလင်း ဖြစ်လာကာ၊ အရေးကိစ္စများကို ကြုံတွေ့ရသည့်အခါ ဘုရားသခင်နှင့်ပတ်သက်သည့် အယူအဆများနှင့် အထင်အမြင်လွဲမှားမှုများ ရှိလာကြသည့်အပြင်၊ အချို့သည် ဘုရားသခင်ကို သံသယပင်ဝင်လာကာ သူ့ကို သတိထားနေကြသည်အထိပင် ဖြစ်လာသည်။ အယောင်ဆောင် ခေါင်းဆောင်တို့သည် ဤပြဿနာများနှင့် ရင်ဆိုင်ရသည့်အခါ၊ လုံးဝ မဖြေရှင်းနိုင်ကြသည့်အပြင်၊ ၎င်းတို့ လုပ်သမျှမှာ ထိုပြဿနာများကို ရှောင်လွှဲခြင်းသာ ဖြစ်သည်။ ၎င်းတို့သည် သမ္မာတရားကို ရှာဖွေပြီး အရေးကိစ္စများကို ဖြေရှင်းရန် ဘုရားသခင် ရွေးချယ်ထားသောလူတို့နှင့်အတူ ဘုရားသခင်၏ နှုတ်ကပတ်တော်များကို ဘယ်သောအခါမျှ မဖတ်ကြ သို့မဟုတ် ဘုရားသခင်ထံ ဆုမတောင်းကြပေ၊ ၎င်းတို့သည် ဤအလုပ်ကို ဘယ်သောအခါမျှ မဆောင်ရွက်ကြပေ။ နေ့စဉ်နေ့တိုင်း၊ ၎င်းတို့သည် အထွေထွေ အလုပ်ကိစ္စအချို့နှင့် အသက်ဝင်ရောက်မှု သို့မဟုတ် သမ္မာတရားနှင့် မည်သို့မျှ မသက်ဆိုင်သော အပြင်ပန်းဆိုင်ရာ အရေးကိစ္စအချို့ဖြင့်သာ မိမိတို့ကိုယ်ကို အလုပ်များစေကြသည်။ အမှုအရာများ လုပ်ဆောင်ရင်း ၎င်းတို့ အလုပ်များနေသရွေ့၊ ဤသည်မှာ ၎င်းတို့အနေဖြင့် မိမိတို့၏ တာဝန်ကို ထမ်းဆောင်နေခြင်းနှင့် မိမိတို့၏ တာဝန်ဝတ္တရားများကို ဖြည့်ဆည်းနေခြင်းဖြစ်ပြီး၊ ၎င်းတို့က အယောင်ဆောင် ခေါင်းဆောင်များ ဖြစ်နိုင်ဖွယ်မရှိသည်ကို ဆိုလိုသည်ဟု ၎င်းတို့ ထင်ကြသည်။ အမှန်တွင်၊ ဤအထွေထွေ အရေးကိစ္စများဖြင့် ၎င်းတို့ မိမိတို့ကိုယ်ကို အလုပ်များစေခြင်းသည် ဘုရားသခင် ရွေးချယ်ထားသောလူတို့ကို သမ္မာတရား လက်တွေ့ကျမှုထဲသို့ ဝင်ရောက်နိုင်စေဖို့ မဆိုထားနှင့်၊ ညီအစ်ကိုမောင်နှမများကို အသက်တာ၌ တိုးတက်ရန် လုံးဝမကူညီပေ။ ငါ့ကို ပြောလော့၊ ဤအယောင်ဆောင် ခေါင်းဆောင်အမျိုးအစား၏ အစွမ်းအစနှင့်ပတ်သက်၍ ပြဿနာတစ်ခု ရှိသည် မဟုတ်လော။ ၎င်းတို့သည် မည်သည့်အရာကိုမျှ ထိုးထွင်းမမြင်နိုင်သည့်အပြင်၊ အလုပ်များနေသရွေ့ ပြဿနာအားလုံး ပျောက်ကွယ်သွားလိမ့်မည်ဖြစ်ပြီး သွယ်ဝိုက်သောနည်းဖြင့် ပြေလည်သွားစေလိမ့်မည်ဟု ၎င်းတို့ တွေးထင်ကြသည်။ ဤလူတို့သည် အလွန်ပင် နားဝေတိမ်တောင်ဖြစ်ကြသည် မဟုတ်လော။ ၎င်းတို့၏ အစွမ်းအစသည် အလွန်ပင် ညံ့ဖျင်းသည် မဟုတ်လော။ ၎င်းတို့သည် မည်သည့်အရာကိုမျှ ထိုးထွင်းမမြင်နိုင်ပေ။ မည်သည့် စစ်မှန်သောအလုပ်ကိုမျှ မလုပ်ဆောင်နိုင်သည့်အပြင်၊ ဤအရာက ၎င်းတို့ကို အယောင်ဆောင် ခေါင်းဆောင်များနှင့် အယောင်ဆောင် အမှုဆောင်များ စစ်စစ် ဖြစ်စေသည်။ ဤသည်မှာ ပိုင်းခြားရန် အလွယ်ကူဆုံးသော ကိစ္စရပ်တစ်ခု ဖြစ်သည်။

ယခုအခါ နေရာတိုင်းရှိ အသင်းတော်များတွင် အယောင်ဆောင် ခေါင်းဆောင်များနှင့် အယောင်ဆောင် အမှုဆောင်များ ရှိနေကြသည်။ ၎င်းတို့သည် အလုပ်လုပ်ရန် မိမိတို့၏ စိတ်အားထက်သန်မှုကိုသာ အမှီပြုကြပြီး သမ္မာတရားကို လုံးဝ နားမလည်ကြပေ။ ၎င်းတို့သည် ခေါင်းဆောင်တစ်ဦး သို့မဟုတ် အမှုဆောင်တစ်ဦး၏ အလုပ်မှာ အဘယ်အရာဖြစ်သည်ကို မသိကြသည့်အပြင်၊ အရေးကိစ္စများကို ဖြေရှင်းရန် သမ္မာတရားကို မိတ်သဟာယဖွဲ့နိုင်စွမ်းလည်း မရှိကြပေ။ တစ်နေ့လုံး အထွေထွေအလုပ်အချို့ဖြင့်သာ ကြောင်းကျိုးမမြင်ဘဲ အလုပ်ရှုပ်လျက် အချိန်ကုန်နေကြသည်။ ဥပမာအားဖြင့်၊ အသင်းတော်က ပစ္စည်းတစ်ခု ဝယ်ရန် လိုအပ်သည်ဆိုပါစို့။ ဤသည်မှာ အလုပ်တာဝန်ကြီးတစ်ခု မဟုတ်ပေ။ သက်ဆိုင်ရာနယ်ပယ်၌ အသိနှံ့စပ်သူ တစ်စုံတစ်ဦးကို သွားဝယ်ခိုင်းရန် စီစဉ်လိုက်ရုံသာ လိုအပ်သည်။ သို့သော်လည်း အယောင်ဆောင် ခေါင်းဆောင်တစ်ဦးက ငွေအများကြီးကုန်မည်ကို ကြောက်သောကြောင့် စျေးအပေါဆုံးတစ်ခုကို ဝယ်ယူရန် နေရာများစွာသို့ သွားရောက်ဖို့ တစ်စုံတစ်ဦးကို စီစဉ်ခဲ့သည်။ ဤသို့ပြုလုပ်ခြင်း၏ ရလဒ်မှာ ၎င်းတို့သည် ဈေးပေါသော ပစ္စည်းတစ်ခုကို ဝယ်ယူခဲ့ပြီး ရက်အနည်းငယ်ကြာ အသုံးပြုပြီးနောက် ပျက်စီးသွားကာ နောက်တစ်ခု သွားဝယ်ရန် လိုအပ်ခဲ့ခြင်းပင် ဖြစ်သည်။ ၎င်းတို့သည် ငွေကို ချွေတာနိုင်ခဲ့ခြင်း မရှိသည့်အပြင် ဆန့်ကျင်ဘက်အားဖြင့် ပို၍ပင် ကုန်ကျသွားရသည်။ ဤသည်မှာ အလုပ်တာဝန်တစ်ခုကို ကိုင်တွယ်ရန် စည်းမျဉ်းရှိသော နည်းလမ်းတစ်ခု ဖြစ်သလော။ ပစ္စည်းတစ်ခု ဝယ်ယူသည့်အခါ နာမည်ကြီးတံဆိပ်ကို ဝယ်ရန် မလိုအပ်သော်လည်း၊ လုပ်ဆောင်ရန် သင့်တော်သော အရာမှာ အနည်းဆုံးအနေဖြင့် သင့်တော်သော အရည်အသွေးရှိပြီး အသုံးပြုနိုင်သည့် အရာတစ်ခုကို ဝယ်ယူခြင်းဖြစ်သည်။ အယောင်ဆောင် ခေါင်းဆောင်တို့သည် အထွေထွေ အလုပ်ကိစ္စများနှင့်ပတ်သက်၍ များစွာ စိုးရိမ်ကြပြီး၊ ထိုသို့စိုးရိမ်ခြင်းနှင့်ပတ်သက်၍ မှားယွင်းသည့်အရာ မည်သည့်အရာမျှ မရှိပေ။ သို့သော်လည်း၊ ၎င်းတို့သည် ဘုရားအိမ်တော်၏ အရေးပါသည့် အလုပ်ကို အလေးအနက်မထားကြသည့်အပြင်၊ ဤသည်မှာ ကြီးမားသော အမှားတစ်ခုဖြစ်သည်။ ယင်းမှာ ၎င်းတို့က ပဓာနကျသော အလုပ်ကို မလုပ်ဆောင်ခြင်း ဖြစ်သည်။ ဧဝံဂေလိအလုပ်၊ ရုပ်ရှင်ထုတ်လုပ်ရေးအလုပ်၊ စာနှင့်ပတ်သက်သောအလုပ်၊ အတွေ့အကြုံဆိုင်ရာ သက်သေခံချက် ဗီဒီယိုအလုပ်အပြင်၊ ခေါင်းဆောင်နှင့် အမှုဆောင် ဝန်ထမ်းများကို အပြောင်းအလဲများ ပြုလုပ်သည့်အလုပ်တို့ကဲ့သို့သော အလုပ်များသည် အလွန်အရေးကြီးသော်လည်း၊ အယောင်ဆောင် ခေါင်းဆောင်များက အရေးမကြီးဟု ထင်ကြပြီး ဤအလုပ်များကို ဘေးဖယ်ထားကာ လျစ်လျူရှုကြသည်။ ၎င်းတို့သည် အစွမ်းအစ မလုံလောက်သည့်အပြင်၊ အလုပ်အား မည်သို့လုပ်ဆောင်ရမည်ကို မသိကြသော်လည်း၊ သင်ယူရန်လည်း မကြိုးစားကြပေ။ ထိုအစား၊ “ဤအလုပ်ကို ကြီးကြပ်ပေးမည့် တစ်စုံတစ်ယောက် ရှိနေသရွေ့ အဆင်ပြေပါသည်။ ငါ့ကိုလည်း လိုအပ်နေသေးသည်လော။ ငါသည် အရေးကြီးသော အလုပ်များကို ကိုင်တွယ်ပါသည်။ ဤအရာများမှာ ငါဒုက္ခခံရန် မလိုသည့် အရေးမပါသောအရာများသာ ဖြစ်သည်။ သူတို့ကို စည်းမျဉ်းများ ပြောပြပြီးသည်နှင့် ငါ့အလုပ် ပြီးပြီဖြစ်သည်” ဟု တွေးနေကြသည်။ အယောင်ဆောင် ခေါင်းဆောင်များသည် အပြင်ပန်းတွင် အလွန်အလုပ်များပုံရသော်လည်း၊ ၎င်းတို့ အလုပ်များနေသည့် အရာများကို ကြည့်သည့်အခါ၊ ထိုအရာများထဲမှ တစ်ခုမျှ အသင်းတော်၏ အရေးပါသည့် အလုပ်မဟုတ်ပေ။ တစ်ခုမျှသည် လူတို့၏ အသက်တာအတွက် ထောက်ပံ့ပေးသည့် အလုပ်မဟုတ်သည့်အပြင်၊ တစ်ခုမျှက အရေးကိစ္စများကို ဖြေရှင်းရန် သမ္မာတရားကို အသုံးပြုခြင်းပါဝင်သည့် အလုပ်မဟုတ်ပေ။ ၎င်းတို့ မိမိတို့ကိုယ်ကို အလုပ်များစေသည့် အရာများတွင် တန်ဖိုး ဘာဆိုဘာမျှ မရှိသည့်အပြင်၊ ဤအယောင်ဆောင် ခေါင်းဆောင်တို့သည် ကြောင်းကျိုးမမြင်ဘဲ အလုပ်ရှုပ်နေကြခြင်းသာ ဖြစ်သည်။ ခေါင်းဆောင်များနှင့် အမှုဆောင်များက ဘုရားသခင်၏ ရည်ရွယ်ချက်များနှင့် ကိုက်ညီရန်အလို့ငှာ မည်သည့်အလုပ်ကို လုပ်ဆောင်သင့်သည်ကို ၎င်းတို့ မသိကြပေ။ ၎င်းတို့သည် မိမိတို့လုပ်ဆောင်ရန် နှစ်သက်သည့် အချို့သော အလုပ်တာဝန်များဖြင့် မိမိတို့ကိုယ်ကို အလုပ်များစေရန် စိတ်အားထက်သန်မှုကိုသာ အမှီပြုကြသည်။ ညီအစ်ကိုမောင်နှမများက မည်သည့်အဝတ်အစားများ ဝတ်ဆင်သည်၊ မည်သည့်ဆံပင်ပုံစံများ ထားရှိသည်၊ အခြားသူများနှင့် မည်သို့ဆက်ဆံသည်၊ မည်သို့ စကားပြောဆို ပြုမူကြသည် စသည်တို့ကဲ့သို့သော အသင်းတော်အလုပ်နှင့် မသက်ဆိုင်သည့် အရေးမပါသော ကိစ္စရပ်များကို ၎င်းတို့က အသေးစိတ် စုံစမ်းမေးမြန်းကြသည်။ ဤသည်မှာ ၎င်းတို့က ဖော်ရွေတတ်ပြီး ရင်းနှီးဖော်ရွေခြင်းဖြစ်သည်ဟုလည်းကောင်း၊ လူတို့၏ လက်တွေ့ဘဝများရှိ အရေးကိစ္စများကို ဖြေရှင်းခြင်းသည် ခေါင်းဆောင်တစ်ဦး လုပ်ဆောင်သင့်သည့်အရာ၊ ပုံမှန်လူ့သဘာဝက ပိုင်ဆိုင်သင့်သည့်အရာဖြစ်သည်ဟုလည်းကောင်း ၎င်းတို့ ထင်ကြသည်။ သို့သော်လည်း ဧဝံဂေလိအလုပ်၊ ရုပ်ရှင်ထုတ်လုပ်ရေးအလုပ်၊ ဓမ္မတေးအလုပ်၊ စာနှင့်ပတ်သက်သောအလုပ်၊ စီမံအုပ်ချုပ်ရေးအလုပ်၊ ယုံကြည်သူအသစ်များကို ရေလောင်းခြင်းအလုပ်၊ အသင်းတော်များ တည်ထောင်ခြင်းအလုပ်၊ လူတို့ကို ရာထူးတိုးပေးခြင်းနှင့် ပျိုးထောင်ပေးခြင်းအလုပ် စသည်တို့ကဲ့သို့သော အရေးပါသည့် အလုပ်များကိုမူ ၎င်းတို့ အလေးအနက်မထားကြပေ။ ၎င်းတို့သည် ဤအလုပ်တစ်ခုတလေတွင် မပါဝင်ကြသည့်အပြင်၊ နောက်ဆက်တွဲ လုပ်ဆောင်ပေးခြင်း မရှိကြပေ။ ယင်းမှာ ဤအလုပ်က ၎င်းတို့နှင့် မည်သည့် ပတ်သက်မှုမျှ မရှိသည့်အလား ဖြစ်သည်။ ဤအယောင်ဆောင် ခေါင်းဆောင်တို့သည် အသင်းတော်၌ စုပုံနေသော ပြဿနာများစွာကို မဖြေရှင်းကြပေ။ ၎င်းတို့ ဖြုတ်ချသင့်သော အယောင်ဆောင် ခေါင်းဆောင်များကို မဖြုတ်ချကြပေ။ မကောင်းသောအရာများကို လုပ်ဆောင်ရင်း မကောင်းမှုပြုကာ သောင်းကျန်းနေသော ဆိုးယုတ်သူတို့ကို ၎င်းတို့ မကန့်သတ်၊ မကိုင်တွယ်ကြသည့်အပြင်၊ လူအချို့က မိမိတို့၏ တာဝန်များကို ထမ်းဆောင်ရာတွင် ဝတ်ကျေတမ်းကျေဖြစ်ခြင်း၊ ချုပ်တည်းမှုမရှိဖြစ်ပြီး စည်းကမ်းမဲ့ခြင်း၊ အချိန်ဆွဲခြင်းတို့နှင့်ပတ်သက်သည့် အရေးကိစ္စကို ဖြေရှင်းရန် သမ္မာတရားကို မိတ်သဟာယဖွဲ့ခြင်းလည်း မရှိကြပေ။ ဤသည်မှာ မည်သည့်ပြဿနာ ဖြစ်သနည်း။ ၎င်းတို့သည် ဤလက်တွေ့ကျသော ပြဿနာများကို ဖြေရှင်းရန် သမ္မာတရားကို မရှာဖွေကြပေ။ ၎င်းတို့သည် စစ်မှန်သောအလုပ်ကို လုပ်ဆောင်သူများ ဖြစ်ကြသလော။ ၎င်းတို့ လုပ်ဆောင်သော အရေးမပါသည့်အပြင် ဆက်စပ်မှုမရှိသည့် တာဝန်များကို ၎င်းတို့၏ စိတ်နှလုံးထဲတွင် အရေးကြီးပြီး အရေးပါသည်ဟု ခံစားကြရသည်။ ၎င်းတို့သည် မိမိတို့၏ တာဝန်ဝတ္တရားများကို ဖြည့်ဆည်းနေခြင်းနှင့် သစ္စာစောင့်သိနေခြင်းဖြစ်သည်ဟု ယုံကြည်လျက် ထိုတန်ဖိုးမရှိသော အရာများဖြင့် တစ်နေ့လုံး မိမိတို့ကိုယ်ကို အလုပ်များစေကြသော်လည်း၊ ဘုရားသခင်က ၎င်းတို့အား အပ်နှံထားသည့် ပဓာနကျသော အလုပ်တစ်ခုကိုမျှ ၎င်းတို့ မလုပ်ဆောင်ကြပေ။ ဤကဲ့သို့သောလူတို့သည် အယောင်ဆောင် ခေါင်းဆောင်များဖြစ်ကြသည် မဟုတ်လော။ ၎င်းတို့သည် လူ့အဖွဲ့အစည်းရှိ မြို့နယ်ခွဲရုံးများ၏ အုပ်ချုပ်ရေးမှူးများနှင့် ညီမျှကြသည်၊ ၎င်းတို့သည် ရပ်ကွက်၏ အရေးမပါသည့် ကိစ္စများဖြင့်သာ အလုပ်ရှုပ်နေသူများ ဖြစ်ကြသည်။ သို့ဆိုလျှင် ၎င်းတို့သည် ဘုရားအိမ်တော်၏ ခေါင်းဆောင်များနှင့် အမှုဆောင်များ ဖြစ်နေကြသေးသလော။ ၎င်းတို့သည် အယောင်ဆောင် ခေါင်းဆောင်များနှင့် အယောင်ဆောင် အမှုဆောင် စစ်စစ်များ ဖြစ်ကြသည်။ ဤလူတို့သည် မည်သည့် အကြောင်းရင်းများကြောင့် အယောင်ဆောင် ခေါင်းဆောင်များနှင့် အယောင်ဆောင် အမှုဆောင်များအဖြစ် သတ်မှတ်ခြင်းခံရသနည်း။ (၎င်းတို့၏ အစွမ်းအစသည် အလွန်ညံ့ဖျင်းသောကြောင့်၊ ၎င်းတို့သည် စစ်မှန်သောအလုပ်ကို မလုပ်ဆောင်နိုင်သည့်အပြင်၊ ၎င်းတို့ လုပ်ဆောင်နိုင်သမျှမှာ အရေးမပါသော ကိစ္စအချို့ကို ကိုင်တွယ်ခြင်းသာ ဖြစ်သည်။) ဤသည်မှာ တိကျသော အကြောင်းရင်းဖြစ်သည်။ ဤလူတို့၏ အစွမ်းအစက အလွန်ညံ့ဖျင်းသည်။ ၎င်းတို့သည် တရားဒေသနာမည်မျှပင် နားထောင်စေကာမူ၊ အလုပ်အစီအစဉ်မည်မျှပင် ဖတ်ရှုစေကာမူ၊ ဘုရားအိမ်တော်၌ တာဝန်ကို နှစ်မည်မျှပင် ထမ်းဆောင်စေကာမူ၊ သို့မဟုတ် နှစ်ပေါင်းမည်မျှကြာ ခေါင်းဆောင်များဖြစ်ကြသည်ဖြစ်စေ၊ မိမိတို့ ဘာလုပ်နေသည်ကိုလည်းကောင်း၊ မိမိတို့လုပ်ဆောင်နေသည့်အရာသည် မှန်ခြင်း သို့မဟုတ် မှားခြင်း ရှိမရှိဟူသည်ကိုလည်းကောင်း၊ မိမိတို့ ဖြည့်ဆည်းသင့်သော တာဝန်ဝတ္တရားများကို ဖြည့်ဆည်းနေခြင်း ရှိမရှိဟူသည်ကိုလည်းကောင်း ဘယ်သောအခါမျှ မသိကြပေ။ ခေါင်းဆောင်များနှင့် အမှုဆောင်များဟူသော တံဆိပ်နှင့် အမည်နာမအပေါ် ၎င်းတို့၏ အဓိပ္ပာယ်ဖွင့်ဆိုချက်မှာ အလုပ်များနေသရွေ့ အဆင်ပြေသည်ဟူ၍ ဖြစ်သည်။ ကြိတ်ဆုံလည်သော မြည်းတစ်ကောင်ကဲ့သို့၊ ၎င်းတို့သည် နောက်ထပ်မလှုပ်ရှားနိုင်တော့သည်အထိ ဆက်ဆွဲနေကြပြီး၊ ဤအရာကို မိမိတို့၏ တာဝန်ဝတ္တရားများအားဖြည့်ဆည်းနေခြင်းဖြစ်သည်ဟု ၎င်းတို့က မှတ်ယူကြသည်။ မည်သည့်ဘက်သို့ ၎င်းတို့ ဆွဲသည်ဖြစ်စေ၊ ဆွဲရာတွင် ၎င်းတို့ စိုက်ထုတ်သော အားအင်သည် မှန်ကန်သည်ဖြစ်စေ မမှန်ကန်သည်ဖြစ်စေ၊ ၎င်းတို့အတွက်မူ မိမိတို့၏ တာဝန်ဝတ္တရားများကို ဖြည့်ဆည်းနေခြင်း ဖြစ်သည်။ ၎င်းတို့ ထိုးထွင်းမမြင်နိုင်သော အရေးကိစ္စများစွာရှိပြီး၊ ၎င်းတို့သည် ထိုအရာများကို ဖြေရှင်းရန် သို့မဟုတ် အထက်သို့ သတင်းပို့ပြီး အထက်ထံမှ ဖြေရှင်းနည်းများကို ရှာဖွေရန် မကြိုးစားကြပေ။ ၎င်းတို့ နှစ်ပေါင်းမည်မျှ အလုပ်လုပ်သည်ဖြစ်စေ၊ လူတို့နှင့် နှစ်ပေါင်းမည်မျှ ထိတွေ့ဆက်ဆံသည်ဖြစ်စေ၊ လူတစ်ဦး၏ သရုပ်သကန်များက မိမိ၏ယုံကြည်ခြင်း၌ အခြေခံအုတ်မြစ် ပေါ့တန်ပြီး သမ္မာတရားကို နားမလည်သေးသော ယုံကြည်သူအသစ်တစ်ဦး၏ သရုပ်သကန်များဖြစ်သလော သို့မဟုတ် မယုံကြည်သူတစ်ဦး၏ သရုပ်သကန်များ ဖြစ်သလောဟူသည်ကိုပင် ၎င်းတို့ မသိကြသည့်အပြင်၊ ၎င်းတို့အား မည်သို့ ပိုင်းခြားသိမြင်သင့်သည် သို့မဟုတ် သတ်မှတ်သင့်သည်ကိုလည်း ၎င်းတို့ မသိကြပေ။ နှစ်ဦးစလုံး အပျက်သဘောဆောင်သော အခြေအနေ၌ ရှိသည့် လူနှစ်ဦးရှိသည့်အခါ၊ ၎င်းတို့ထဲမှ မည်သူသည် ပျိုးထောင်ရန် ထိုက်တန်ပြီး မည်သူသည် မထိုက်တန်သည်ကို ၎င်းတို့ မသိကြပေ။ လူနှစ်ဦးသည် မိမိတို့၏ တာဝန်များကို ထမ်းဆောင်ရာတွင် အတော်အတန် ဝတ်ကျေတမ်းကျေဖြစ်နေသည့်အခါ၊ ၎င်းတို့ထဲမှ မည်သူသည် သမ္မာတရားကို လိုက်စားသူဖြစ်ပြီး မည်သူသည် အလုပ်လုပ်ပေးသူဖြစ်သည်ကိုလည်းကောင်း၊ မည်သူသည် သမ္မာတရား လက်တွေ့ကျမှုထဲသို့ ဝင်ရောက်နိုင်စွမ်းရှိပြီး မည်သူသည် သမ္မာတရား လက်တွေ့ကျမှု မရှိသည်ကိုလည်းကောင်း ၎င်းတို့ မခွဲခြားနိုင်ကြပေ။ မည်သည့်လူတို့သည် ခေါင်းဆောင်များ ဖြစ်လာသည်နှင့်တစ်ပြိုင်နက် အန္တိခရစ်များ၏ လမ်းကြောင်းအား လိုက်နိုင်ခြေရှိလိမ့်မည်ဟူသည်ကို ဤလူတို့နှင့် နှစ်ပေါင်းများစွာ ပေါင်းသင်းခဲ့လျှင်ပင် ၎င်းတို့ မသိကြပေ။ မည်မျှပင် အဓိပ္ပာယ်မဲ့သော အားထုတ်မှုများကို ၎င်းတို့ လုပ်ဆောင်ပါစေ၊ အသုံးမဝင်သော အလုပ်မည်မျှကို ၎င်းတို့ ထမ်းဆောင်ပါစေ၊ သို့မဟုတ် ၎င်းတို့ အနီးဝန်းကျင်၌ ပြဿနာမည်မျှပင် ရှိနေပါစေ၊ ၎င်းတို့သည် ထိုအရာကို သတိမမူမိကြသည့်အပြင်၊ ဤအရာများက အရေးကိစ္စများဖြစ်သည်ကို ၎င်းတို့ သဘောမပေါက်ကြပေ။ အကြောင်းမှာ ထိုသို့သောလူတို့သည် အစွမ်းအစ ညံ့ဖျင်းကြသောကြောင့်၊ အတွေးတွင် နားဝေတိမ်တောင်ဖြစ်ကာ အလုပ်ကို လုပ်ဆောင်နိုင်စွမ်းမရှိသောကြောင့်၊ ခေါင်းဆောင်တစ်ဦး သို့မဟုတ် အမှုဆောင်တစ်ဦး၏ တာဝန်ဝတ္တရားများကို ဖြည့်ဆည်းရန် ၎င်းတို့အတွက် အလွန်ခက်ခဲလှသည်။ ရိုးရှင်းသော အထွေထွေ အလုပ်အချို့ကို လုပ်ဆောင်နိုင်ခြင်းမှလွဲ၍၊ ဤခေါင်းဆောင်များနှင့် အမှုဆောင်များသည် အသင်းတော်၏ ပဓာနကျသော အလုပ်နှင့်ဆက်စပ်သည့် မည်သည့်အရာကိုမျှ လုပ်ဆောင်နိုင်စွမ်းမရှိသည့်အပြင်၊ အလုပ်ထဲရှိ မည်သည့်စစ်မှန်သော ပြဿနာကိုမျှ ၎င်းတို့ မမြင်နိုင် သို့မဟုတ် မဖြေရှင်းနိုင်ကြပေ။ ဤသို့သော အစွမ်းအစရှိသည့် ဤကဲ့သို့သော ခေါင်းဆောင်မျိုးသည် ပျိုးထောင်ရန် ထိုက်တန်နိုင်သလော။ အရှုပ်အထွေးများ သို့မဟုတ် အခက်အခဲများဟူသည်မှာ အဘယ်အရာဖြစ်သည်ကိုပင် ၎င်းတို့ မသိကြသည့်အပြင်၊ စည်းမျဉ်းများအတိုင်း ထိုအရာများကို ကိုင်တွယ်ခြင်းအား သာ၍ပင် စံမမီကြပေ။ အသင်းတော်အလုပ်၌ ကြုံတွေ့ရသော ပြဿနာများသည် အလွန်အဖြစ်များသော ပြဿနာများဖြစ်လျှင်ပင်၊ ၎င်းတို့သည် ထိုပြဿနာများကို အကျဉ်းချုပ်ပြီး အမျိုးအစားခွဲခြားနိုင်ခြင်း မရှိသေးသည့်အပြင်၊ ယင်းတို့ကို ဖြေရှင်းရန် သမ္မာတရားအား မည်သို့ မိတ်သဟာယဖွဲ့ရမည်ကိုလည်း ၎င်းတို့ မသိကြပေ။ ဤအယောင်ဆောင် ခေါင်းဆောင်အမျိုးအစားသည် အသင်းတော်၌ မကြာခဏ ပေါ်ပေါက်တတ်သော ဤပြဿနာများကို လုံးဝ ကိုင်တွယ်နိုင်ခြင်း သို့မဟုတ် ဖြေရှင်းနိုင်ခြင်း မရှိကြပေ။ ၎င်းတို့၏ အကြီးမားဆုံးသော ပြဿနာမှာ အဖိုးအခပေးရန် မလိုလားခြင်း သို့မဟုတ် အလုပ်များပြီး ပင်ပန်းနွမ်းနယ်မည်ကို ကြောက်ရွံ့ခြင်းမဟုတ်ဘဲ၊ ထို့ထက် ၎င်းတို့က ညံ့ဖျင်းသော အစွမ်းအစ၊ မရှင်းလင်းသော စိတ်ရှိခြင်းဖြစ်ပြီး အသင်းတော်၏ အရေးကြီးသောအလုပ်နှင့် စစ်မှန်သောအလုပ်ကို မလုပ်ဆောင်နိုင်ခြင်း ဖြစ်သည်။ ထိုအစား ၎င်းတို့သည် အထွေထွေ အလုပ်အချို့ကို လုပ်ဆောင်ခြင်း သို့မဟုတ် မဆီလျော်သော အရာအချို့ကို စိတ်ဝင်စားခြင်းအား နှစ်သက်ပြီးနောက်၊ ခေါင်းဆောင်များနှင့် အမှုဆောင်များ၏ အခန်းကဏ္ဍတွင် ပါဝင်လိုကြသည်။ ၎င်းတို့သည် အလွန်ကြီးမားသော ရည်မှန်းချက်များနှင့် လိုအင်ဆန္ဒများရှိသည့် နားဝေတိမ်တောင်ဖြစ်သော လူများဖြစ်ကြသည် မဟုတ်လော။ အစွမ်းအစ ညံ့ဖျင်းသော ခေါင်းဆောင်များသည် ဧဝံဂေလိ ဖြန့်ဝေခြင်းအလုပ်၊ အသင်းတော်ရှိ ယုံကြည်သူအသစ်များကို ရေလောင်းခြင်းအလုပ်၊ ရုပ်ရှင်ထုတ်လုပ်ရေးအလုပ်၊ စာနှင့်ပတ်သက်သောအလုပ်နှင့် အဆင့်အသီးသီးရှိ ခေါင်းဆောင်များနှင့် အမှုဆောင်များ ပါဝင်သော ဝန်ထမ်းရေးရာအလုပ်တို့ကဲ့သို့သော သမ္မာတရား စည်းမျဉ်းများပါဝင်သည့် အလုပ် သို့မဟုတ် ခက်ခဲရှုပ်ထွေးသော အတတ်ပညာဆိုင်ရာအလုပ်ဖြစ်သည့် အသင်းတော်၏ အဓိကအလုပ်ကို ၎င်းတို့အားလုံးမလုပ်ဆောင်နိုင်ကြပေ။ အဘယ်ကြောင့် ၎င်းတို့သည် ဤအလုပ်ကို မလုပ်ဆောင်နိုင်ကြသနည်း။ အကြောင်းမှာ ၎င်းတို့၏ အစွမ်းအစသည် အလွန်ညံ့ဖျင်းပြီး စည်းမျဉ်းများကို ၎င်းတို့ သဘောမပေါက်နိုင်သောကြောင့် ဖြစ်သည်။ ၎င်းတို့အားလုံးသည် တူညီစွာပင် ဤအလုပ်အားလုံးကို စံမမီကြသည့်အပြင် မည်သို့လုပ်ဆောင်ရမည်ကို သင်ယူနိုင်စွမ်း မရှိကြပေ။ ဥပမာအားဖြင့်၊ ဤကဲ့သို့သော ခေါင်းဆောင်တစ်ဦးကို လူငါးဦးပေးထားပြီး ဤလူငါးဦးအား ၎င်းတို့၏ ပညာအရည်အချင်း၊ အစွမ်းအစ၊ အားသာချက်များနှင့် ကိုယ်ကျင့်စရိုက်တို့ကို အခြေခံ၍ အလုပ်ခွဲဝေပေးရန် စေခိုင်းထားသည်ဆိုပါစို့။ ဤသည်မှာ လုပ်ဆောင်ရန် လွယ်ကူသော အလုပ်တာဝန်တစ်ခုဖြစ်သလော။ ဤသည်မှာ ခေါင်းဆောင်များနှင့် အမှုဆောင်များ၏ အစွမ်းအစနှင့် သက်ဆိုင်မှု တစ်ခုတလေ ရှိသလော။ (ရှိပါသည်။) သာမန်အစွမ်းအစရှိသော ခေါင်းဆောင်များနှင့် အမှုဆောင်များသည် လူငါးဦးကို အချိန်တစ်ခုကြာ စောင့်ကြည့်လေ့လာခြင်း၊ ပေါင်းသင်းဆက်ဆံခြင်းနှင့် သိကျွမ်းခြင်းတို့ ပြုလုပ်ပြီးနောက် အတော်အတန် မှန်ကန်တိကျစွာ အလုပ်ခွဲဝေပေးလိမ့်မည်။ အစွမ်းအစ ညံ့ဖျင်းသော ခေါင်းဆောင်များနှင့် အမှုဆောင်များကမူ လူငါးဦးသည် အလွန်များလွန်းသည်ဟု ထင်လိမ့်မည်။ လူအလွန်များသည့်အခါ ၎င်းတို့ စိတ်ရှုပ်ထွေးလာကြပြီး ၎င်းတို့အား အလုပ်မည်သို့ ခွဲဝေပေးရမည်ကို မသိကြသည့်အပြင်၊ ၎င်းတို့အား အလုပ်ခွဲဝေပေးလျှင်ပင် သင့်လျော်သောနည်းလမ်းဖြင့် လုပ်ဆောင်နေခြင်း ဟုတ်မဟုတ်ဟူသည်ကို ၎င်းတို့၏ စိတ်နှလုံးထဲတွင် သိမည်မဟုတ်ပေ။ ဤသည်မှာ ဝန်ထမ်းရေးရာ ကဏ္ဍအရ ဖြစ်သည်။ ကိစ္စရပ်များကို ကိုင်တွယ်ခြင်းနှင့်ပတ်သက်၍မူ၊ ဥပမာအားဖြင့်၊ အကယ်၍ ၎င်းတို့သည် ကိစ္စရပ်နှစ်ခု သို့မဟုတ် သုံးခုကို တစ်ပြိုင်နက်တည်း ကိုင်တွယ်ဖြေရှင်းရန် လိုအပ်ပါက၊ ဤကိစ္စရပ်များကြားရှိ ဆက်နွှယ်မှုအား မည်သို့ အကဲဖြတ်ပြီး ပိုင်းခြားသိမြင်ရမည်ကို ၎င်းတို့ သိမည်မဟုတ်သည့်အပြင်၊ မည်သည့်ပြဿနာကို ဦးစွာဖြေရှင်းသင့်ပြီး မည်သည့်ပြဿနာကို နှောင့်နှေးမှုတစ်ခုတလေ မရှိဘဲ နောက်မှ ဖြေရှင်းနိုင်သည်ကိုလည်း ၎င်းတို့ ချိန်ဆနိုင်ကြလိမ့်မည်မဟုတ်ပေ။ ဆိုလိုသည်မှာ၊ ၎င်းတို့သည် ကောင်းကျိုးနှင့် ဆိုးကျိုးများအား မည်သို့ ချိန်ဆရမည်ကို မသိကြပေ။ အရေးကြီးမှုနှင့် အရေးပေါ်ဖြစ်မှု အစဉ်လိုက်အတိုင်း တာဝန်များအား မည်သို့ ဦးစားပေးရမည်ကို ၎င်းတို့ မသိကြသည့်အပြင်၊ ပြဿနာများအား မည်သို့ ဖြေရှင်းရမည်ကိုလည်း ၎င်းတို့ မသိကြပေ။ သို့သော်လည်း၊ ၎င်းတို့သည် ခေါင်းဆောင်များနှင့် အမှုဆောင်များဖြစ်သောကြောင့်၊ တစ်စုံတစ်ခုကို နားမလည်သော်လည်း၊ နားလည်သယောင် ဟန်ဆောင်ရမည်ဖြစ်ပြီး၊ တစ်စုံတစ်ခုကို သဘောမပေါက်လျှင်ပင် သဘောပေါက်သယောင် ဟန်ဆောင်ရမည်ဖြစ်ကာ၊ ကြံ့ကြံ့ခံပြီး ဖြစ်သလိုလုပ်ဖို့ အယူဝါဒအချို့ကို ဟောပြောကာကြားကောင်းပုံရသည့် စကားအနည်းငယ်ကို ပြောပြီး ကိစ္စရပ်များကို အလျင်အမြန် အဆုံးသတ်ရန်မှလွဲ၍ ၎င်းတို့ လုပ်နိုင်သည့်အရာ တစ်ခုမျှ မရှိပေ။ ၎င်းတို့ပြောဆိုသည့်အရာသည် မှန်ကန်တိကျခြင်း ရှိမရှိ၊ စည်းမျဉ်းများနှင့် ကိုက်ညီခြင်း ရှိမရှိ၊ ပြဿနာများကို ဖြေရှင်းပေးနိုင်ခြင်း ရှိမရှိဟူသည်တို့ကို ၎င်းတို့ အပြည့်အဝ ရှင်းလင်းစွာ သိကြသော်လည်း၊ ဖြစ်သလိုသာ လုပ်ချင်ကြလေသည်။ မိမိတို့လုပ်ဆောင်နေသည့်အရာဖြင့် ပြဿနာများအား ဖြေရှင်းနိုင်မည်မဟုတ်ကြောင်း ၎င်းတို့ ကောင်းစွာ သိကြသော်လည်း၊ ပြဿနာများကို အထက်သို့ သတင်းမပို့ကြသေးသည့်အပြင်၊ ထိုသို့ဖြင့် အလုပ်ကို နှောင့်နှေးသွားစေပြီး ၎င်းတို့ ဖြုတ်ချခြင်းခံကြရသည်။ ငါ့ကို ပြောလော့၊ ဤလူတို့သည် လူမိုက်များဖြစ်ကြသည် မဟုတ်လော။ အချို့သော ခေါင်းဆောင်များနှင့် အမှုဆောင်များသည် ပြဿနာများကို သတင်းပို့သည့်အခါ၊ ၎င်းတို့သည် လက်ရှိယနေ့ထိ ဖြစ်ပျက်ခဲ့ပြီးသော အရေးမပါသည့် အဖြစ်အပျက်ဟောင်းများအားလုံးကို ပြန်ပြောပြကြပြီး၊ ၎င်းတို့ ကိစ္စများစွာ ပြောပြီးသည့်နောက်တွင်ပင်၊ မည်သည့်ပြဿနာများ ရှိနေသည်ကို သင်တို့က ၎င်းတို့ကို ကူညီ၍ စိစစ်ကာ အကဲဖြတ်ပေးရဦးမည် ဖြစ်သည်။ ၎င်းတို့သည် အရေးကိစ္စတစ်ခုကို မည်သို့တင်ပြရမည်ကိုပင် နားမလည်ကြသည့်အပြင်။ အရေးကိစ္စတစ်ခု၏ အဓိကအချက်နှင့် အနှစ်သာရက အဘယ်အရာဖြစ်သည်ကို ရှင်းလင်းစွာ မရှင်းပြဘဲ နာရီပေါင်းများစွာ စကားပြောနိုင်သည်။ ၎င်းတို့ပြောသမျှသည် အပေါ်ယံအဆင့်ရှိသည့် အရာများနှင့်သာ ဆက်စပ်ပြီး အဓိပ္ပာယ်မရှိသော စကားများစွာသာ ဖြစ်သည်။ ဤသည်မှာ ၎င်းတို့၏ အစွမ်းအစ အလွန်ညံ့ဖျင်းပြီး ကျပ်မပြည့်ခြင်းဖြစ်သည် မဟုတ်လော။ အစွမ်းအစရှိသော လူတို့သည် ဤအရာများကို နားထောင်ရန် လိုလားနေကြသလော။ ၎င်းတို့ စကားပြောနေသည့်သူက ၎င်းတို့ သတင်းပို့နေသည့်လူ၏ လက်ရှိအခြေအနေနှင့် သရုပ်သကန်များက အဘယ်အရာဖြစ်သည်၊ ၎င်းတို့ မည်သည့်အခြေအနေနှင့်ပတ်သက်၍ စိတ်ရှုပ်ထွေးနေပြီး မဖြေရှင်းနိုင်သည်ဟူသည်တို့ကို သိလိုခြင်းသာ ဖြစ်သည်။ သို့သော်လည်း၊ ဤလူတို့သည် ထိုလူက အတိတ်တွင် မည်သည့်အလုပ်အား လုပ်ဆောင်ခဲ့သည်ကို အမြဲပြောကြပြီး၊ ထိုလူ၏ လက်ရှိအခြေအနေကို မပြောကြသည့်အပြင်၊ မိမိတို့ကိုယ်တိုင် မည်သည့်အရှုပ်အထွေးများနှင့် ပြဿနာများ ရှိသည်ကိုလည်း မပြောကြပေ။ ၎င်းတို့သည် ကိစ္စများစွာ ပြောကြပြီး၊ ၎င်းတို့ အတိအကျ ဘာပြောနေသည်ကို မည်သူမျှ မခွဲခြားနိုင်ပေ။ ၎င်းတို့သည် မေးခွန်းတစ်ခု မေးလိုလျှင်ပင်၊ မည်သည့်နေရာမှ စရမည်ကို မသိပေ။ ထိရောက်နိုင်ပြီး လူတို့ကို နားလည်စေမည့် နည်းလမ်းဖြင့် မည်သို့ ဖော်ပြရမည်ကို ၎င်းတို့ မသိကြပေ၊ ၎င်းတို့တွင် မိမိတို့၏ အသုံးအနှုန်းကို ဖွဲ့စည်းနိုင်စွမ်းပင် မရှိကြပေ။ ဤသည်မှာ အလွန့်အလွန် ညံ့ဖျင်းသော အစွမ်းအစရှိခြင်း၏ သရုပ်သကန်တစ်ခု မဟုတ်လော။ အယောင်ဆောင် ခေါင်းဆောင်အချို့သည် အစွမ်းအစ ညံ့ဖျင်းကြပြီး၊ အရေးကိစ္စတစ်ခုကို ၎င်းတို့ သတင်းပို့သည့်အခါ၊ အဓိပ္ပာယ်မရှိသည့်အပြင် နားမလည်နိုင်သော စကားများစွာကို ပြောကြပြီးနောက်၊ “သင်တို့ကို လုံလောက်သည့် သတင်းအချက်အလက် ပမာဏ ငါ ပေးပြီးပြီ၊ မှန်သလော။ ဤအရေးကိစ္စနှင့်ပတ်သက်၍ အတိတ်နှင့် ပစ္စုပ္ပန် အရာရာတိုင်းကို ငါ ပြောပြပြီးပြီ၊ ထို့ကြောင့် ငါ မည်သည့် မေးခွန်းမေးချင်သည်ကို သင်တို့ ယခု မပြောနိုင်ကြသလော”ဟု စဉ်းစားကြသည်။ ၎င်းတို့ကို မည်သည့်အရာ သင်တို့ မေးပါစေ၊ မည်သို့ပင် လမ်းညွှန်ပါစေ၊ မည်သည့်အရာ ပြောရမည်ကို ၎င်းတို့ မသိကြသည့်အပြင်၊ အရေးကိစ္စ၏ အဓိကအချက်ကို လုံးဝ မပြောနိုင်ကြပေ။ ယင်းမှာ ၎င်းတို့က မိမိတို့ကိုယ်ကို ဖော်ပြရန် စကားလုံးများ မရှိခြင်း သို့မဟုတ် ပညာအရည်အချင်း နိမ့်ကျခြင်း မဟုတ်ဘဲ၊ ထို့ထက် ၎င်းတို့၏ အစွမ်းအစ ညံ့ဖျင်းပြီး ဦးနှောက်မရှိခြင်းဖြစ်သည်။ ထို့ကြောင့် ဤအရာများအား မည်သို့ ဖော်ပြရမည်ကို ၎င်းတို့ မသိကြ၊ ၎င်းတို့၏ စိတ်များက နားဝေတိမ်တောင်ဖြစ်နေပြီး အခြားသူများက ၎င်းတို့ကို နားလည်နိုင်ရန်အလို့ငှာ မိမိတို့ကိုယ်ကို ရှင်းလင်းစွာ မရှင်းပြနိုင်ကြပေ။ ၎င်းတို့တွင် ဝန်တာစိတ်တစ်ခုခုရှိကြပြီး၊ အချိန်ကြာလာသည်နှင့်အမျှ၊ အချို့သော အရေးကိစ္စများအပေါ် အသိအချို့ ရှိလာကြသော်လည်း၊ မည်သို့ ဖော်ပြရမည်ကို မသိကြ၊ အရေးကိစ္စများကို အကျဉ်းချုပ်ရန် မဆိုထားနှင့်၊ အရေးကိစ္စများ၏ အနှစ်သာရက အဘယ်အရာဖြစ်သည်ကို ၎င်းတို့ သဘောမပေါက်နိုင်ကြပေ။ ဤမျှ အစွမ်းအစ ညံ့ဖျင်းသော လူတို့သည် အလုပ်လုပ်နိုင်ကြသလော။ ၎င်းတို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ဖြည့်ဆည်းနိုင်ကြသလော။ မဖြည့်ဆည်းနိုင်ကြပေ။ သင်သည် ၎င်းတို့အား အချိန်နှင့် အခွင့်အရေးများပေးပြီး ပြဿနာများကို သတင်းပို့ရန်နှင့် ဖော်ပြရန် ခွင့်ပြုလျှင်ပင်၊ ၎င်းတို့ မလုပ်ဆောင်နိုင်ကြပေ။ သို့ဆိုလျှင် သင်သည် ထိုသို့သောလူတို့နှင့် စကားစမြည်ပြောဆိုနိုင်သေးသလော။ ၎င်းတို့ကို အသုံးပြုနိုင်သေးသလော။ (အသုံးမပြုနိုင်ပါ။) အဘယ်ကြောင့် ၎င်းတို့ကို အသုံးပြု၍မရနိုင်သနည်း။ ၎င်းတို့သည် စကားကို ရှင်းလင်းစွာပင် မပြောနိုင်ကြသည့်အပြင်၊ မိမိတို့၏ အတွေးအခေါ်များ၊ စိတ်ကူးများနှင့် သဘောထားများကို ဖော်ပြရန် ဘာသာစကားကို အသုံးပြုရမည့် လူသားတစ်ဦး၏ အနိမ့်ဆုံးသော ပင်ကိုအသိစိတ်ပင် မရှိကြပေ။ ထို့ကြောင့် ၎င်းတို့သည် မည်သည့်အလုပ်ကို လုပ်နိုင်ကြသနည်း။ ၎င်းတို့တွင် အားသာချက်အချို့၊ စစ်မှန်သော စိတ်အားထက်သန်မှု၊ တာဝန်ယူစိတ် အနည်းငယ်နှင့် အတော်လေး ဖြောင့်မှန်သော စိတ်နှလုံး ရှိကောင်းရှိနိုင်သော်လည်း၊ ၎င်းတို့၏ အစွမ်းအစကအလွန်ညံ့ဖျင်းသည်။ သင် မည်သို့ပင် သင်ကြားပေးပါစေ ၎င်းတို့ မည်သည့်အရာကိုမျှ မသင်ယူနိုင်ကြသည့်အပြင်၊ မည်သို့ စကားပြောရမည်ကို ၎င်းတို့အား သင်ကြားပေးလျှင်ပင် ၎င်းတို့ သဘောပေါက်နိုင်မည် မဟုတ်သဖြင့် သင်တို့ စိတ်တိုပြီး ဒေါသထွက်လာလိမ့်မည်။ ၎င်းတို့ စကားပြောသည့်အခါ၊ သင့်ကို စိတ်ရှုပ်ထွေးသွားစေလျက်၊ ကမောက်ကမဖြစ်အောင် ပြောဆိုကြသည်။ ၎င်းတို့သည် မည်သည့်အရာကိုမျှ ရှင်းလင်းစွာ မပြောနိုင်သည့်အပြင်၊ ၎င်းတို့ပြောဆိုသည့်အရာသည် အဓိပ္ပာယ်မရှိသော စကားများသာ ဖြစ်သည်။ ၎င်းတို့နှင့်ပတ်သက်၍ သနားစရာအကောင်းဆုံးအရာမှာ ၎င်းတို့သည် လူဘာသာစကားကို နားမလည်သည့်တိုင် ကြောင်းကျိုးမမြင်ဘဲ ဆက်လက်ပြုမူနေကြဆဲ၊ မိမိတို့ကိုယ်ကို အရည်အချင်းရှိသည်ဟု ထင်နေကြဆဲဖြစ်ပြီး ၎င်းတို့ကို သင် ပြုပြင်သည့်အခါ အာခံကြခြင်းပင် ဖြစ်သည်။ ၎င်းတို့သည် ခေါင်းဆောင်မှုအလုပ်ကို မည်သို့ ကောင်းစွာ လုပ်ဆောင်နိုင်မည်နည်း။ ခေါင်းဆောင်တစ်ဦး သို့မဟုတ် အမှုဆောင်တစ်ဦး၏ အစွမ်းအစသည် ဘာသာစကားဖြင့် မိမိတို့ကိုယ်ကို ဖော်ပြနိုင်စွမ်းမရှိအောင်ပင် ညံ့ဖျင်းနေသည့်အခါ၊ ၎င်းတို့သည် အလုပ်၌ အရည်အချင်းပြည့်မီနိုင်သေးသလော။ (မပြည့်မီနိုင်ပါ။) ၎င်းတို့၏ အလုပ်၌ အရည်အချင်းမပြည့်မီခြင်းက အဘယ်အရာကို ညွှန်ပြသနည်း။ ယင်းက ၎င်းတို့သည် အလုပ်၌ ကြုံတွေ့ရသော အခက်အခဲများနှင့် ပြဿနာများကို အချိန်မီတွေ့ရှိနိုင်စွမ်းမရှိကြောင်းကို ညွှန်ပြပြီး၊ အလုပ်၌ မည်သည့်အရေးကိစ္စများ ပေါ်ပေါက်သည်ဖြစ်စေ၊ ထိုအရာများကို ဘယ်သောအခါမျှ အချိန်မီမဖြေရှင်းနိုင်သည့်အပြင်၊ အထက်သို့ အချိန်မီသတင်းပို့ပြီး အထက်ထံမှ ဖြေရှင်းနည်းများကို ရှာဖွေနိုင်ခြင်းလည်း မရှိကြောင်းကို ညွှန်ပြသည်မှာ အမှန်ပင်ဖြစ်သည်။ ဤသည်မှာ ၎င်းတို့အတွက် အလွန်ခက်ခဲပြီး၊ ၎င်းတို့ လုပ်ဆောင်နိုင်စွမ်းမရှိပေ။ အစွမ်းအစ ညံ့ဖျင်းသည့် ဤသို့သောလူတို့နှင့်ပတ်သက်လာသည့်အခါ၊ ဤအလုပ်သည် ၎င်းတို့အတွက် အလွန့်အလွန် ခက်ခဲသည်။ ယင်းမှာ ငါးတစ်ကောင်ကို ကုန်းပေါ်တွင် အတင်းအကျပ် နေခိုင်းသကဲ့သို့ သို့မဟုတ် ဝက်တစ်ကောင်ကို အတင်းအကျပ် ပျံသန်းခိုင်းသကဲ့သို့ ဖြစ်သည်၊ ဤအလုပ်ကို လုပ်ဆောင်ခြင်းသည် ၎င်းတို့အတွက် အလွန်ပင်ပန်းလှပေသည်။

အချို့က “ကျွန်ုပ်သည် ထိုလူများအတွက် စိတ်မကောင်းဖြစ်မိပါသည်။ သူတို့သည် အလုပ်မျိုးစုံကို ကိုင်တွယ်လျက် ဟိုဒီ အလွန်အလုပ်ရှုပ်နေကြပြီး သူတို့၏ အစွမ်းအစ ညံ့ဖျင်းခြင်းကြောင့် အယောင်ဆောင် ခေါင်းဆောင်များအဖြစ် သတ်မှတ်ခံလိုက်ရသည်။ သို့ဆိုလျှင် ယင်းမှာ သူတို့ ခံစားခဲ့ရသော ဆင်းရဲဒုက္ခအားလုံးက အချည်းနှီးဖြစ်သွားပြီဟု ဆိုလိုသလော။ ဤသည်မှာ လူများကို မတရားသဖြင့် ဆက်ဆံခြင်း မဟုတ်လော”ဟု ပြောဆိုကြသည်။ အယောင်ဆောင် ခေါင်းဆောင်များကို ဖြုတ်ချခြင်းသည် ဘုရားသခင် ရွေးချယ်ထားသောလူများနှင့် အသင်းတော်၏ အလုပ်အတွက် တာဝန်ယူခြင်းကို ဆိုလိုသည်။ သို့ဖြစ်၍ ယင်းမှာ လူများကို မတရားသဖြင့် ဆက်ဆံခြင်း မည်သို့ဖြစ်နိုင်မည်နည်း။ သင်က အယောင်ဆောင် ခေါင်းဆောင်များကို ခေါင်းဆောင်များအဖြစ် ၎င်းတို့၏ အခန်းကဏ္ဍတွင် မရမက ဆက်လက်ခွင့်ပြုနေမည်ဆိုလျှင် ဤသည်မှာ ဘုရားသခင် ရွေးချယ်ထားသောလူများကို ထိခိုက်နစ်နာစေခြင်း မဟုတ်လော။ ဘုရားသခင် ရွေးချယ်ထားသောလူများကို ထိခိုက်နစ်နာစေခြင်းသည် လူများကို မတရားသဖြင့် ဆက်ဆံခြင်း မဟုတ်ဟု သင်ဆိုလိုသလော။ အယောင်ဆောင် ခေါင်းဆောင်တစ်ဦးကို ဖြုတ်ချခြင်းအားဖြင့် ဘုရားအိမ်တော်သည် ထိုအယောင်ဆောင် ခေါင်းဆောင်ကို ပြစ်တင်ရှုတ်ချနေခြင်း မဟုတ်သည့်အပြင်၊ ထိုအယောင်ဆောင် ခေါင်းဆောင်ကို ငရဲသို့ ပို့နေခြင်းလည်း မဟုတ်ဘဲ၊ ထိုအစား ထိုသူအား ကယ်တင်ခြင်းကို ရရှိရန် အခွင့်အရေးတစ်ခု ပေးနေခြင်း ဖြစ်သည်။ ၎င်းတို့သည် အယောင်ဆောင် ခေါင်းဆောင်အဖြစ် ဆက်လက်ရှိနေပါက ကယ်တင်ခြင်းကို ရရှိနိုင်သလော။ ၎င်းတို့၏ နောက်ဆုံးအဆုံးသတ်သည် အဘယ်အရာဖြစ်လိမ့်မည်နည်း။ သင်သည် ဤပြဿနာကို ဤနည်းလမ်းဖြင့် အဘယ်ကြောင့် မစဉ်းစားသနည်း။ ထို့အပြင် ဘုရားသခင်ကို ယုံကြည်ခြင်း၏ ရည်ရွယ်ချက်မှာ အဘယ်နည်း။ ခေါင်းဆောင်တစ်ဦးဖြစ်ခြင်းသည် ရှေ့ဆက်ရန် တစ်ခုတည်းသော နည်းလမ်း မဟုတ်သည်မှာ သေချာသလော။ လူတစ်ဦးသည် ခေါင်းဆောင်တစ်ဦးမဟုတ်ပါက လုပ်ဆောင်ရန် အခြားတာဝန်များ မရှိလေသလော။ ခေါင်းဆောင်များမဟုတ်သည့်အပြင် ညံ့ဖျင်းသော အစွမ်းအစကို ပိုင်ဆိုင်သူများအတွက် ရှင်သန်ရန် လမ်းကြောင်းမရှိသလော။ (မဟုတ်ပါ၊ ယင်းမှာ မမှန်ပါ။) သို့ဆိုလျှင် လက်တွေ့လုပ်ဆောင်ခြင်း၏ လမ်းကြောင်းမှာ အဘယ်နည်း။ ယခု ငါတို့ စိတ်ဖြာလေ့လာဆွေးနွေးနေသည့်အရာမှာ အစွမ်းအစညံ့ဖျင်းသော ဤအယောင်ဆောင် ခေါင်းဆောင်အမျိုးအစား၌ ရှိသော သရုပ်သကန်များနှင့် ပြဿနာများ ဖြစ်သည်။ ငါတို့သည် ၎င်းတို့ကို ပြစ်တင်ရှုတ်ချနေခြင်း သို့မဟုတ် ကျိန်ဆဲနေခြင်းမဟုတ်၊ ၎င်းတို့ကို စိတ်ဖြာလေ့လာဆွေးနွေးနေခြင်းသာ ဖြစ်သည်။ ၎င်းတို့ကို စိတ်ဖြာလေ့လာဆွေးနွေးခြင်း၏ ရည်ရွယ်ချက်မှာ ဤလူအမျိုးအစားအား မိမိတို့ကိုယ်ကို တိကျမှန်ကန်စွာသိရှိစေပြီး မိမိတို့ကိုယ်ကို နေရာချစေရန်၊ မိမိတို့၏ အတိုင်းအတာကို သိစေရန်၊ ခေါင်းဆောင်များနှင့် အမှုဆောင်များဟူသည်မှာ အဘယ်အရာဖြစ်သည်၊ ခေါင်းဆောင်များနှင့် အမှုဆောင်များက မည်သည့်အလုပ်ကို လုပ်ဆောင်သင့်သည်ဟူသည်တို့ကို တိကျစွာ နားလည်စေရန်နှင့် ထို့နောက်တွင် ၎င်းတို့က ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ရန် သင့်တော်ခြင်း ရှိမရှိဟူသည်ကို သိမြင်ဖို့အတွက် ဤအရာများကို မိမိတို့ကိုယ်တိုင်နှင့် နှိုင်းယှဉ်ကြည့်စေရန် ဖြစ်သည်။ သင်၏ အစွမ်းအစသည် အမှန်တကယ် ညံ့ဖျင်းသည်မှာ သင်သည် စကားအသုံးအနှုန်းဖြင့် မိမိကိုယ်ကို ဖော်ပြနိုင်စွမ်းမရှိသည်အထိ၊ သို့မဟုတ် သင်၏ အတွေးအခေါ်များနှင့် အမြင်များကို ဖော်ပြနိုင်စွမ်းမရှိသည်အထိ၊ သို့မဟုတ် ပြဿနာများကို ရှာဖွေတွေ့ရှိနိုင်စွမ်းမရှိသည်အထိဖြစ်ပါက၊ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ရန် မသင့်တော်ပေ၊ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦး၏ တာဝန်ကို ထမ်းဆောင်ရန် အရည်အချင်းမပြည့်မီသည့်အပြင်၊ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦး၏ အလုပ်ကို လုပ်ဆောင်နိုင်စွမ်းမရှိပေ။ သင်သည် အစွမ်းအစညံ့ဖျင်းသည့်အတွက်၊ ဤသို့သော မိမိကိုယ်ကို သတိပြုမိခြင်းမျိုး ရှိရမည်ဖြစ်သည်။ အချို့လူများက “ကျွန်ုပ်၏ အစွမ်းအစက ညံ့ဖျင်းသည်၊ ကောင်းပြီ၊ သို့ဆိုလျှင် ဘာဖြစ်သနည်း။ ကျွန်ုပ်၌ ကောင်းသော လူ့သဘာဝရှိသည်၊ ထို့ကြောင့် ကျွန်ုပ်သည် ခေါင်းဆောင်တစ်ဦး ဖြစ်သင့်သည်”ဟု ပြောဆိုကြသည်။ ဤသည်မှာ စည်းမျဉ်းဖြစ်သလော။ အခြားသူများက “ကောင်းသော လူ့သဘာဝရှိသည့်အပြင် ကျွန်ုပ်သည် ဆင်းရဲဒုက္ခကို ခါးစည်းခံကာ အဖိုးအခကို ပေးဆပ်ရန် လိုလားနေခြင်းလည်း ရှိသည်၊ ကျွန်ုပ်သည် တရားဒေသနာများကို ဟောပြောနိုင်သည်၊ ကျွန်ုပ်၏ ယုံကြည်ခြင်း၌ အခြေခံအုတ်မြစ်တစ်ခုရှိပြီး၊ ကျွန်ုပ်သည် ဘုရားသခင်ကို ယုံကြည်ခြင်းအတွက် ထောင်ချခံရပြီးဖြစ်သည်။ ဤအရာများသည် ကျွန်ုပ်အား ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်စေရန်အတွက် အရင်းအနှီးများအဖြစ် သတ်မှတ်၍မရသလော”ဟု ပြောဆိုကြသည်။ လူတစ်ဦးသည် ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ရန် အရင်းအနှီးရှိရမည်ဟူသည်မှာ သမ္မာတရားဖြစ်သလော။ (မဟုတ်ပါ။) ယခု ငါတို့ ဆွေးနွေးနေသည့်အရာမှာ ခေါင်းဆောင်များနှင့် အမှုဆောင်များ၏ တာဝန်ဝတ္တရားများဖြစ်ပြီး ဤအကြောင်းအရာအတွင်း၌ ငါတို့သည် အစွမ်းအစနှင့်ဆိုင်သည့် ပြဿနာအကြောင်းကို ပြောဆိုနေခြင်း ဖြစ်သည်။ သင်၏ အစွမ်းအစသည် ညံ့ဖျင်းပြီး သင်သည် ဤတာဝန်ဝတ္တရားများကို မဖြည့်ဆည်းနိုင်ပါက သင်၌ ရှိသင့်သော မိမိကိုယ်ကို သတိပြုမိခြင်းမှာ “ကျွန်ုပ်၌ ဤအစွမ်းအစမရှိသည့်အပြင်၊ ခေါင်းဆောင်တစ်ဦး သို့မဟုတ် အမှုဆောင်တစ်ဦး မဖြစ်နိုင်ပါ။ ကျွန်ုပ်၌ မည်သည့်အရင်းအနှီးရှိသည်ဖြစ်စေ အသုံးမဝင်ပါ”ဟူ၍ ဖြစ်သည်။ သင်သည် ကောင်းသော လူ့သဘာဝရှိသည်ဟုလည်းကောင်း၊ သင်သည် ယုံကြည်စိတ်ချရသည်ဟုလည်းကောင်း၊ သင်သည် ဆင်းရဲဒုက္ခကို ခါးစည်းခံရန် စိတ်ပိုင်းဖြတ်ချက်ရှိသည်ဟုလည်းကောင်း၊ သင်သည် အဖိုးအခကို ပေးရန် လိုလားနေသည်ဟုလည်းကောင်း ပြောဆိုသည်၊ သို့ဆိုလျှင် ဘုရားအိမ်တော်သည် သင့်ကို မတရားသဖြင့် ဆက်ဆံလေပြီလော။ ဘုရားအိမ်တော်သည် လူတိုင်းကို အကောင်းဆုံးအသုံးချပြီး တစ်ဦးချင်းစီအတွက် အံဝင်ခွင်ကျဖြစ်စေရန် အတိအကျ စီစဉ်ပေးသည့်နည်းလမ်းဖြင့် လူတို့ကို အသုံးပြုသည်။ သင်၌ ကောင်းသော လူ့သဘာဝရှိသော်လည်း သင်၏ အစွမ်းအစက ညံ့ဖျင်းပါက၊ သင်သည် သင်၏ တာဝန်ကို စိတ်နှလုံးအကြွင်းမဲ့နှင့် အစွမ်းရှိသမျှဖြင့် ကောင်းစွာ ထမ်းဆောင်သင့်သည်။ ဘုရားသခင်၏ အသိအမှတ်ပြုခြင်းကို ခံရရန်အလို့ငှာ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ရမည်ဟု မဆိုလိုပေ။ သင့်ဘာသာ ဒုက္ခခံလိုစိတ်ပင်ရှိသော်လည်း ခေါင်းဆောင်တစ်ဦးအနေဖြင့် ဒုက္ခခံရမည့်နည်းလမ်းဖြင့် သင့်ဘာသာ ဒုက္ခမခံနိုင်သည့်အပြင်၊ ခေါင်းဆောင်တစ်ဦးဖြစ်ရန် သင့်၌ ရှိသင့်သော အစွမ်းအစကို သင်မပိုင်ဆိုင်ဘဲ ယင်းကို စံမမီလျှင်၊ သင် မည်သည့်အရာကို လုပ်ဆောင်နိုင်သနည်း။ မိမိကိုယ်ကို အတင်းအကျပ်မပြုနှင့် သို့မဟုတ် မိမိကိုယ်ကို အခက်တွေ့အောင် မလုပ်နှင့်။ သင်သည် ၂၅ ကီလိုကို သယ်နိုင်ပါက ၂၅ ကီလိုသာ သယ်လော့။ “၂၅ ကီလိုက မလုံလောက်ပါ။ ကျွန်ုပ် ပို၍ပင် သယ်ချင်သည်။ ကျွန်ုပ် ကီလို ၅၀ သယ်ချင်သည်။ ပင်ပန်းနွမ်းနယ်၍ သေသွားလျှင်ပင် ယင်းကို လုပ်လိုစိတ်ရှိသည်”ဟု ပြောဆိုလျက်၊ သင်၏ အကန့်အသတ်များကို ကျော်လွန်၍ မိမိကိုယ်ကို တွန်းအားပေးခြင်းဖြင့် ကြွားဝါရန် မကြိုးစားနှင့်။ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ရန် အရည်အချင်းမပြည့်မီသော်လည်း၊ သင်သည် ကြွားဝါရန် သင်၏ အကန့်အသတ်များကို ကျော်လွန်၍ မိမိကိုယ်ကို တွန်းအားပေးနေဆဲဖြစ်လျှင်၊ သင်သည် ပင်ပန်းနွမ်းနယ်သွားမည် မဟုတ်သော်လည်း၊ သင်သည် အသင်းတော်အလုပ်ကို နှောင့်နှေးမှုများ ဖြစ်စေလိမ့်မည်၊ သင်သည် အလုပ်၏ တိုးတက်မှုနှင့် ထိရောက်မှုကို ထိခိုက်စေလိမ့်မည်ဖြစ်ပြီး၊ လူများစွာ၏ အသက်တိုးတက်မှုကို နှောင့်နှေးစေလိမ့်မည်၊ ဤသည်မှာ သင် မထမ်းဆောင်နိုင်သည့် တာဝန်ဖြစ်ပေသည်။ သင်သည် အစွမ်းအစမလုံလောက်သောကြောင့်၊ သင်၌ မိမိကိုယ်ကို သတိပြုမိခြင်းရှိပါက၊ သင်သည် နုတ်ထွက်ရန် တက်ကြွစွာ ကမ်းလှမ်းသင့်ပြီး ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ရန် သင့်ထက် ပို၍တာဝန်ယူတတ်သော၊ သမ္မာတရားကို ချစ်မြတ်နိုးသည့် အစွမ်းအစကောင်းသူတစ်ဦးကို အမည်စာရင်းတင်သွင်းသင့်သည်။ ဤသည်မှာ လုပ်ဆောင်ရန် သင့်တင့်လျောက်ပတ်သောအရာ ဖြစ်မည်ဖြစ်ပြီး ထိုသို့လုပ်ဆောင်ခြင်းအားဖြင့်သာ သင်သည် အမှန်တကယ် လူ့သဘာဝနှင့် ဆင်ခြင်တုံတရားရှိသူတစ်ဦး၊ သမ္မာတရားကို အမှန်တကယ် နားလည်ပြီး လက်တွေ့လုပ်ဆောင်သူတစ်ဦး ဖြစ်ပေမည်။ သင်သည် ခေါင်းဆောင်မှုအလုပ်ကို လုပ်ဆောင်နိုင်စွမ်းမရှိသောကြောင့် သင်၏ရာထူးမှ နုတ်ထွက်ပြီးနောက် သင်နှင့်သင့်တော်သော တာဝန်တစ်ခုကို ရွေးချယ်ကာ ဘုရားသခင်၏ အသိအမှတ်ပြုခြင်းကို ခံရနိုင်ရန်အလို့ငှာ သင်၏ သစ္စာစောင့်သိမှုကို ဆက်ကပ်ပါက၊ သင်သည် ထူးကဲစွာ ထက်မြက်သောသူတစ်ဦး ဖြစ်သည်။ သင်က “ကျွန်ုပ်သည် အစွမ်းအစညံ့ဖျင်းသော်လည်း၊ ကောင်းသော လူ့သဘာဝရှိသည်။ ကျွန်ုပ်သည် မိမိဘာသာ ဒုက္ခခံလိုစိတ်ရှိသည်၊ ဆင်းရဲဒုက္ခကို ခါးစည်းခံပြီး အဖိုးအခကို ပေးဆပ်လိုစိတ်ရှိသည်။ ကျွန်ုပ်၌ စိတ်ပိုင်းဖြတ်ချက်ရှိသည်၊ ကျွန်ုပ်လုပ်ဆောင်သမျှအရာရာ၌ သင်တို့အားလုံးထက် ပို၍ခံနိုင်ရည်ရှိသည်၊ ပြီးလျှင် ကျွန်ုပ်သည် စိတ်သဘောထားကြီးပြီး ပြုပြင်ခြင်း သို့မဟုတ် စမ်းသပ်ခံရခြင်းကို မကြောက်ပါ။ ကျွန်ုပ်၏ အစွမ်းအစက အနည်းငယ် ညံ့ဖျင်းလျှင်ပင်၊ ကျွန်ုပ်သည် ခေါင်းဆောင်တစ်ဦး ဖြစ်နိုင်သေးသည်”ဟု အမြဲတစေ တွေးထင်နေသည်။ ညံ့ဖျင်းသော အစွမ်းအစရှိခြင်းသည် ပြဿနာမဟုတ်ပေ။ ဤသည်မှာ သင့်ကို ပြစ်တင်ရှုတ်ချခြင်းအဖြစ် ရည်ရွယ်ခြင်းမဟုတ်။ သင့်ကို အမျိုးအစားခွဲခြားရန်နှင့် သင်ဘာလုပ်နိုင်သည်၊ မည်သည့်တာဝန်မျိုးနှင့် သင့်တော်သည်ဟူသည်တို့ကို ရှင်းရှင်းလင်းလင်း နားလည်စေရန်သာ ရည်ရွယ်ခြင်းဖြစ်သည်။ သို့သော်လည်း လက်ရှိပြဿနာမှာ သင်၏ အစွမ်းအစသည် ညံ့ဖျင်းပြီး သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်နိုင်စွမ်းမရှိခြင်းပင် ဖြစ်သည်။ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် ရွေးကောက်တင်မြှောက်ခံရပြီးဖြစ်သော်လည်း၊ ဤအလုပ်ကို ကောင်းစွာလုပ်ဆောင်နိုင်ခြင်းမရှိသည့်အပြင်။ သင်လုပ်ဆောင်နိုင်သမျှမှာ အလုပ်ကို ဖရိုဖရဲဖြစ်စေခြင်းသာ ဖြစ်သည်။ သင်၌ ကောင်းသော လူ့သဘာဝရှိပါက၊ သင်၌ အသိစိတ်နှင့် ဆင်ခြင်တုံတရားရှိပြီး၊ သင့်ကိုယ်သင် ဒုက္ခခံကာ အဖိုးအခကို ပေးဆပ်လိုစိတ်ရှိပါက၊ သင်လုပ်ဆောင်ရန် သင့်တော်သော အလုပ်တစ်ခုနှင့် သင်ထမ်းဆောင်သင့်သော တာဝန်တစ်ခု ရှိလိမ့်မည်ဖြစ်ပြီး၊ ဘုရားအိမ်တော်သည် သင့်အတွက် ကျိုးကြောင်းဆီလျော်သော စီစဉ်မှုများ ပြုလုပ်ပေးလိမ့်မည်။ သင့်ကို ခေါင်းဆောင်တစ်ဦးအဖြစ် ခွင့်မပြုခြင်းသည် ဘုရားအိမ်တော်၏ စည်းမျဉ်းများနှင့် စည်းကမ်းများကို အခြေခံသည်။ သို့သော်လည်း၊ ဘုရားအိမ်တော်သည် သင်၏ အစွမ်းအစညံ့ဖျင်းသောကြောင့် သင်၏ တာဝန်ထမ်းဆောင်ခွင့် သို့မဟုတ် ဘုရားသခင်အား ယုံကြည်ပြီး နောက်လိုက်ခွင့်ကို လုံးဝငြင်းပယ်လိမ့်မည် မဟုတ်ပေ။ ဤသည်မှာ သင့်တင့်လျောက်ပတ်သည် မဟုတ်လော။ (သင့်တင့်လျောက်ပတ်ပါသည်။) ဤကိစ္စနှင့်ပတ်သက်၍ ငါတို့ ပိုမိုအသေးစိတ် မိတ်သဟာယဖွဲ့ရန် လိုအပ်သလော။ အစွမ်းအစညံ့ဖျင်းသော အချို့လူများက ဤသည်ကို ကြားပြီး “ဤအရာနှင့်ပတ်သက်၍ နောက်ထပ် မိတ်သဟာယမဖွဲ့ပါနှင့်တော့။ ကျွန်ုပ် လူတိုင်းကို မျက်နှာပြဖို့ အလွန်ရှက်မိပါသည်။ ကျွန်ုပ်သည် အစွမ်းအစညံ့ဖျင်းကြောင်း ကျွန်ုပ်သိပြီး အသင်းတော်ခေါင်းဆောင် သို့မဟုတ် အမှုဆောင်တစ်ဦးအဖြစ် ကျွန်ုပ် ဆက်လုပ်တော့မည် မဟုတ်ပါ။ ကျွန်ုပ်သည် အဖွဲ့ခေါင်းဆောင် သို့မဟုတ် ကြီးကြပ်ရေးမှူးတစ်ဦးအဖြစ်သာ နေမည်၊ သို့မဟုတ်ပါက ကျွန်ုပ်သည် တောက်တိုမည်ရအလုပ်များ၊ ချက်ပြုတ်ခြင်း သို့မဟုတ် သန့်ရှင်းရေးလုပ်ခြင်းတို့ကို လုပ်ဆောင်မည်။ မည်သည့်အရာမဆို အဆင်ပြေပါသည်။ ကျွန်ုပ်သည် ကျွန်ုပ်ရာထူးနှင့်ဆိုင်သည့် ဆင်းရဲဒုက္ခကို မညည်းမညူဘဲ ခံမည်၊ ဘုရားအိမ်တော်၏ စီစဉ်မှုများကို ကျိုးနွံနာခံမည်ဖြစ်ပြီး၊ ဘုရားသခင်၏ စီစဉ်ညွှန်ကြားမှုများကို ကျိုးနွံနာခံပါမည်။ ကျွန်ုပ်၏ အစွမ်းအစညံ့ဖျင်းခြင်းသည် ဘုရားသခင်၏ ကျေးဇူးတော်အားဖြင့်ဖြစ်ပြီး၊ ယင်း၌ ဘုရားသခင်၏ ရည်ရွယ်ချက်ကောင်းများ ပါရှိသည်။ ဘုရားသခင် လုပ်ဆောင်သမျှသည် မှန်ကန်ပါသည်”ဟု ဆင်ခြင်သုံးသပ်ကြသည်။ သင်သည် အမှုအရာများကို ဤနည်းလမ်းဖြင့် မြင်နိုင်ပါက၊ ကောင်းမွန်ပြီး ယင်းမှာ သင်၌ မိမိကိုယ်ကို သတိပြုမိခြင်းအချို့ရှိသည်ဟု ဆိုလိုသည်။ ကျွန်ုပ်သည် ဤပြဿနာနှင့်ပတ်သက်၍ အကျယ်တဝင့် မိတ်သဟာယဖွဲ့မည် မဟုတ်ပေ။ အချုပ်အားဖြင့်ဆိုသော်၊ အစွမ်းအစညံ့ဖျင်းသော ဤလူများနှင့်ပတ်သက်၍၊ လူတို့သည် ဤလူများနှင့်စပ်လျဉ်း၍ မှန်ကန်သော သဘောထားနှင့် ရှုထောင့်အမြင် ပို၍ရှိလာစေရန်အလို့ငှာလည်းကောင်း၊ ဤလူများသည် မိမိတို့၏ အစွမ်းအစညံ့ဖျင်းခြင်းပြဿနာနှင့်စပ်လျဉ်း၍ မှန်ကန်သော သဘောထားနှင့် ရှုထောင့်အမြင်ရှိလာပြီး ထို့နောက်တွင် မိမိတို့ကိုယ်ကို တိကျစွာ နေရာချနိုင်စေရန်အလို့ငှာလည်းကောင်း၊ ၎င်းတို့နှင့်သင့်တော်သော နေရာနှင့် တာဝန်ကို ရှာဖွေနိုင်စေရန်၊ ၎င်းတို့၏ အဖိုးအခကို ပေးဆပ်ရာတွင် ဇွဲလုံ့လနှင့် ဆင်းရဲဒုက္ခကို ခံနိုင်သော ၎င်းတို့၏ စိတ်ပိုင်းဖြတ်ချက်ကို ကျိုးကြောင်းဆီလျော်စွာ အသုံးချပြီး အကောင်အထည်ဖော်နိုင်စေရန်အလို့ငှာလည်းကောင်း ငါတို့သည် ပြဿနာကို စိတ်ဖြာလေ့လာဆွေးနွေးပြီး အချက်အလက်များ၏ အမှန်တရားကို ဖော်ထုတ်နေခြင်း ဖြစ်သည်။ ဤအရာက သင်သည် သမ္မာတရားကို နားလည်ပြီး သမ္မာတရားကို လက်တွေ့လုပ်ဆောင်ခြင်းအား မထိခိုက်စေသည့်အပြင် ဘုရားအိမ်တော်၌ သင်၏ ပုံရိပ်ကိုလည်း မထိခိုက်စေပေ။

၃။ ပျင်းရိပြီး သက်သောင့်သက်သာဖြစ်ခြင်းကို မွေ့လျော်ခံစားသော အယောင်ဆောင် ခေါင်းဆောင်များ

ငါတို့သည် အယောင်ဆောင် ခေါင်းဆောင် နှစ်မျိုးအကြောင်းကို ယခုတင် မိတ်သဟာယဖွဲ့ခဲ့ကြသည်။ “ခေါင်းဆောင်များနှင့် အမှုဆောင်များ၏ တာဝန်များ” ဟူသည့် အကြောင်းအရာကို ငါတို့ မိတ်သဟာယဖွဲ့နေစဉ် မကြာခဏ ပြောဆိုဆွေးနွေးကြပြီးဖြစ်သည့် နောက်ထပ် အယောင်ဆောင် ခေါင်းဆောင်တစ်မျိုးရှိသည်။ ဤအမျိုးအစားတွင် အစွမ်းအစ အနည်းငယ်ရှိသည်။ ၎င်းတို့သည် ဉာဏ်မထက်မြက်သူများ မဟုတ်ကြပေ။ ၎င်းတို့၏ အလုပ်တွင် နည်းလမ်းများနှင့် နည်းစနစ်များ ရှိသည့်အပြင် ပြဿနာများကို ဖြေရှင်းခြင်းအတွက် အစီအစဉ်များလည်း ရှိကြပြီး ၎င်းတို့အား အလုပ်တစ်ခု ပေးအပ်သည့်အခါ မျှော်လင့်ထားသည့် စံနှုန်းများနှင့် နီးစပ်အောင် အကောင်အထည်ဖော်နိုင်ကြသည်။ အလုပ်တွင် ပေါ်ပေါက်လာသည့် မည်သည့်ပြဿနာကိုမဆို ၎င်းတို့က ရှာဖွေတွေ့ရှိနိုင်ပြီး အချို့ကိုလည်း ဖြေရှင်းပေးနိုင်ကြသည်။ အချို့လူများ တင်ပြသည့် ပြဿနာများကို ကြားရသည့်အခါ သို့မဟုတ် အချို့လူများ၏ အပြုအမူ၊ သရုပ်သကန်များ၊ စကားနှင့် လုပ်ရပ်များကို သတိပြုမိသည့်အခါ ၎င်းတို့၏ စိတ်နှလုံးထဲတွင် တုံ့ပြန်မှုတစ်ခုရှိကြပြီး ၎င်းတို့တွင် ကိုယ်ပိုင်ထင်မြင်ချက်နှင့် သဘောထားတစ်ခု ရှိကြသည်။ ဤလူများက သမ္မာတရားကို လိုက်စားပြီး ဝန်တာစိတ်ရှိကြလျှင် ဤပြဿနာအားလုံးကို ဖြေရှင်း၍ရပေသည်။ သို့သော် ယနေ့ ငါတို့ မိတ်သဟာယဖွဲ့နေသည့် လူအမျိုးအစား၏ တာဝန်အောက်ရှိ အလုပ်တွင်မူ ပြဿနာများက မမျှော်လင့်ဘဲ မဖြေရှင်းဘဲ ကျန်ရှိနေသည်။ ယင်းမှာ အဘယ်ကြောင့်နည်း။ အကြောင်းမှာ ဤလူများသည် လက်တွေ့ကျသော အလုပ်ကို မလုပ်ဆောင်ကြသောကြောင့် ဖြစ်သည်။ ၎င်းတို့သည် သက်သာလွယ်ကူမှုကို နှစ်သက်ပြီး ကြိုးစားအားထုတ်ရခြင်းကို မုန်းတီးကြသည်။ ၎င်းတို့သည် အပေါ်ယံအားဖြင့် ဝတ်ကျေတမ်းကျေ အားထုတ်မှုများကိုသာ ပြုလုပ်နေကြသည်။ ၎င်းတို့သည် အလုပ်မရှိဘဲ အားနေခြင်းနှင့် အဆင့်အတန်း၏ အကျိုးအမြတ်များကို မွေ့လျော်ခံစားခြင်းအား နှစ်သက်ကြပြီး လူများကို အမိန့်ပေးခြင်းအား နှစ်သက်ကြသည်။ ၎င်းတို့သည် ပါးစပ်ကိုသာ အနည်းငယ် လှုပ်ရှားပြီး အကြံဉာဏ်အချို့ ပေးကာ ထို့နောက်တွင် မိမိတို့၏အလုပ် ပြီးပြီဟု မှတ်ယူကြသည်။ အသင်းတော်၏ လက်တွေ့ကျသော အလုပ် သို့မဟုတ် ဘုရားသခင်က ၎င်းတို့အား အပ်နှံသည့် အရေးကြီးသောအလုပ် တစ်ခုတလေကိုမျှ နှလုံးမသွင်းကြပေ။ ၎င်းတို့တွင် ဤဝန်တာစိတ် မရှိကြသည့်အပြင် ဘုရားအိမ်တော်က ဤအရာများကို ထပ်တလဲလဲ အလေးပေးပြောဆိုလျှင်ပင် ၎င်းတို့က နှလုံးမသွင်းကြသေးပေ။ ဥပမာအားဖြင့် ၎င်းတို့သည် ဘုရားအိမ်တော်၏ ရုပ်ရှင်ထုတ်လုပ်ရေးအလုပ် သို့မဟုတ် စာနှင့်ပတ်သက်သောအလုပ်တွင် ဝင်ရောက်စွက်ဖက်ရန် သို့မဟုတ် စုံစမ်းမေးမြန်းရန် အလိုမရှိကြသကဲ့သို့ ဤအလုပ်အမျိုးအစားများက မည်သို့ တိုးတက်နေသည်ကိုလည်းကောင်း၊ မည်သည့်ရလဒ်များ စွမ်းဆောင်ရရှိနေသည်ကိုလည်းကောင်း စစ်ဆေးရန် ဆန္ဒမရှိကြပေ။ ၎င်းတို့သည် သွယ်ဝိုက်သော စုံစမ်းမေးမြန်းမှုအချို့ကိုသာ ပြုလုပ်ကြပြီး လူများက ဤအလုပ်နှင့်ပတ်သက်၍ အလုပ်များနေကြပြီး ဤအလုပ်အား လုပ်ဆောင်နေကြသည်ကို သိလိုက်သည်နှင့်တစ်ပြိုင်နက် ယင်းကို နောက်ထပ် ဂရုမစိုက်ကြတော့ပေ။ အလုပ်တွင် ပြဿနာများရှိကြောင်း ၎င်းတို့ လုံးဝ ကောင်းစွာ သိသည့်အခါတွင်ပင် ၎င်းတို့သည် မိတ်သဟာယဖွဲ့ပြီး ထိုပြဿနာများကို မဖြေရှင်းချင်ကြသေးသည့်အပြင် လူများက မိမိတို့၏ တာဝန်များအား မည်သို့ ထမ်းဆောင်နေကြသည်ကိုလည်း စုံစမ်းမေးမြန်းခြင်း သို့မဟုတ် စစ်ဆေးခြင်း မရှိကြပေ။ အဘယ်ကြောင့် ၎င်းတို့သည် ဤအရာများကို စုံစမ်းမေးမြန်းခြင်း သို့မဟုတ် စစ်ဆေးခြင်း မရှိကြသနည်း။ ၎င်းတို့က ထိုအရာများကို စစ်ဆေးလျှင် ဖြေရှင်းပေးရမည့် စောင့်ဆိုင်းနေသော ပြဿနာများစွာ ရှိလိမ့်မည်ဖြစ်ပြီး ယင်းမှာ အလွန် စိတ်ပူပန်စရာ ဖြစ်လိမ့်မည်ဟု ၎င်းတို့ ထင်ကြသည်။ ပြဿနာများကို ၎င်းတို့ အမြဲ ဖြေရှင်းနေရမည်ဆိုလျှင် ဘဝက အလွန်အမင်း ပင်ပန်းစရာဖြစ်လိမ့်မည်ဖြစ်ခြင်း။ အကယ်၍ ၎င်းတို့ အလွန်အမင်း စိုးရိမ်ပူပန်ပါက အစားအစာသည် ၎င်းတို့အတွက် အရသာရှိတော့မည် မဟုတ်ဘဲ ကောင်းစွာ အိပ်စက်နိုင်ကြမည် မဟုတ်ပေ။ ၎င်းတို့၏ ဇာတိပကတိသည် ပင်ပန်းလိမ့်မည်ဖြစ်ပြီး ထိုအခါ ဘဝသည် စိတ်မချမ်းမြေ့စရာ ဖြစ်လာလိမ့်မည်ဖြစ်သည်။ ထို့ကြောင့် ပြဿနာတစ်ခုကို ၎င်းတို့ မြင်သည့်အခါတွင် ရှောင်လွှဲနိုင်လျှင် ရှောင်လွှဲပြီး လျစ်လျူရှုနိုင်လျှင် လျစ်လျူရှုကြသည်။ ဤလူအမျိုးအစားနှင့်ပတ်သက်၍ ပြဿနာမှာ အဘယ်အရာဖြစ်သနည်း။ (၎င်းတို့ အလွန်ပျင်းရိကြပါသည်။) မည်သူသည် ဆိုးရွားသော ပြဿနာ ရှိသလောဟူသည်ကို ငါ့အား ပြောလော့။ ပျင်းရိသောလူများလော၊ သို့မဟုတ် အစွမ်းအစညံ့ဖျင်းသောလူများလော။ (ပျင်းရိသောလူများဖြစ်ပါသည်။) အဘယ်ကြောင့် ပျင်းရိသောလူများက ဆိုးရွားသောပြဿနာရှိသနည်း။ (အစွမ်းအစနည်းသောလူများသည် ခေါင်းဆောင် သို့မဟုတ် အမှုဆောင် မဖြစ်နိုင်သော်လည်း ၎င်းတို့တတ်စွမ်းနိုင်သမျှ တာဝန်တစ်ခုကို ထမ်းဆောင်သည့်အခါတွင် အတော်အတန် ထိရောက်နိုင်သည်။ သို့ရာတွင် ပျင်းရိသောလူများက မည်သည့်အရာကိုမျှ မလုပ်နိုင်ပေ။ ၎င်းတို့သည် အစွမ်းအစရှိလျှင်ပင် ယင်းက အကျိုးသက်ရောက်မှု မရှိပါ။) ပျင်းရိသောလူများသည် မည်သည့်အရာကိုမျှ မလုပ်ဆောင်နိုင်ပေ။ ယင်းကို စကားလုံးများဖြင့် အနှစ်ချုပ်လျှင် ၎င်းတို့သည် အသုံးမကျသော လူများဖြစ်သည်။ ၎င်းတို့သည် ဒုတိယတန်းစား ဒုက္ခိတများဖြစ်ကြသည်။ ပျင်းရိသောလူများ၏ အစွမ်းအစသည် မည်မျှကောင်းပါစေ အဆင်တန်ဆာသက်သက်သာဖြစ်သည်။ ၎င်းတို့တွင် အစွမ်းအစကောင်း ရှိသော်လည်း ယင်းမှာ အသုံးမဝင်ပေ။ ၎င်းတို့သည် အလွန်ပျင်းလွန်းကြသည်။ မည်သည့်အရာကို လုပ်သင့်သည်ကို ၎င်းတို့သိသော်ငြားလည်း ၎င်းတို့ မလုပ်ဆောင်ပေ။ ပြီးလျှင် တစ်စုံတစ်ခုက ပြဿနာဖြစ်သည်ကို ၎င်းတို့ သိလျှင်ပင် ဖြေရှင်းရန်အတွက် သမ္မာတရားကို မရှာဖွေကြပေ။ ပြီးလျှင် အလုပ်သည် ထိရောက်မှုရှိရန်အတွက် မည်သည့်ဆင်းရဲဒုက္ခများ ခံသင့်သည်ကို ၎င်းတို့သိကြသော်ငြားလည်း ၎င်းတို့သည် အကျိုးရှိသော ဤဆင်းရဲဒုက္ခများကို ခါးစည်းခံရန် မလိုလားကြသောကြောင့် ၎င်းတို့သည် မည်သည့်သမ္မာတရားများကိုမျှ မရရှိနိုင်ကြဘဲ မည်သည့်လက်တွေ့ကျသည့် အလုပ်ကိုမျှ မလုပ်နိုင်ကြ။ ၎င်းတို့သည် လူများ ခါးစည်းခံသင့်သည့် ဆင်းရဲဒုက္ခများကို ခါးစည်းခံရန် ဆန္ဒမရှိကြပေ။ ၎င်းတို့သည် ကိုယ်စိတ်ချမ်းသာမှုတွင် မွေ့လျော်ခံစားရန်၊ ဝမ်းမြောက်ခြင်းနှင့် နားနေချိန်တို့ကို ပျော်မွေ့ခံစားရန်နှင့် လွတ်လပ်ပြီး သက်သောင့်သက်သာရှိသော အသက်တာကို ပျော်မွေ့ခံစားရန်တို့ကိုသာ သိကြသည်။ ၎င်းတို့သည် အသုံးမကျကြသည် မဟုတ်လော။ ဆင်းရဲဒုက္ခများကို ခါးစည်းခံနိုင်ခြင်း မရှိသောလူများသည် အသက်ရှင်ရန် မထိုက်တန်ပေ။ ကပ်ပါးကောင်တစ်ကောင်၏ ဘဝကို အစဉ်သဖြင့် အသက်ရှင်နေထိုင်ရန် ဆန္ဒရှိသည့်သူများသည် အသိစိတ်နှင့် ဆင်ခြင်တုံတရား မရှိသည့် လူများဖြစ်သည်။ ၎င်းတို့သည် လူ့တိရစ္ဆာန်များဖြစ်ကြပြီး ထိုသို့သော လူများသည် အလုပ်လုပ်ပေးခြင်းကို ထမ်းဆောင်ရန်ပင် မထိုက်တန်ကြချေ။ ၎င်းတို့သည် ဆင်းရဲဒုက္ခကို ခါးစည်းခံနိုင်ခြင်း မရှိသောကြောင့် အလုပ်လုပ်ပေးခြင်းကို ၎င်းတို့ ထမ်းဆောင်သည့်အခါတွင်ပင် ယင်းကို ၎င်းတို့ ကောင်းစွာ လုပ်ဆောင်နိုင်ခြင်း မရှိဘဲ ၎င်းတို့အနေဖြင့် သမ္မာတရားကို ရရှိရန် ဆန္ဒရှိလျှင်ပင် ယင်းအတွက် မျှော်လင့်ချက် သာ၍ပင် နည်းပါးလေသည်။ ဆင်းရဲဒုက္ခကို မခံနိုင်ဘဲ သမ္မာတရားကို မချစ်သောသူတစ်ဦးသည် အသုံးမကျသောသူတစ်ဦး ဖြစ်သည်။ ၎င်းသည် အလုပ်လုပ်ပေးခြင်းကို ထမ်းဆောင်ရန်ပင် အရည်အချင်းပြည့်မီခြင်း မရှိ။ ၎င်းတို့သည် လူ့သဘာဝ တစ်စက်မျှမရှိသည့် လူ့တိရစ္ဆာန်ဖြစ်သည်။ ထိုသို့သောလူများကို ဖယ်ရှားရှင်းလင်းရမည်ဖြစ်သည်။ ဤအရာသည်သာ ဘုရားသခင်၏ ရည်ရွယ်ချက်များနှင့်အညီ ဖြစ်လေသည်။

အချို့လူများသည် လယ်ယာလုပ်ငန်းအတွက် တာဝန်ရှိကြပြီး ၎င်းတို့သည် အထူး လုံ့လဝီရိယရှိကြသည်။ ၎င်းတို့သည် စိတ်ထဲတွင် အစီအစဉ်တစ်ခုရှိပြီး ရာသီတစ်ခုစီတွင် မည်သည့်အလုပ် လုပ်ရမည်ကို သိကြသည်။ လယ်ထွန်ချိန်ရောက်သောအခါ လယ်ကွက်တစ်ခုစီကို ၎င်းတို့ သွားရောက်ကြည့်ရှုကြသည်။ လယ်ကွက်တစ်ခုစီတွင် စိုက်ပျိုးရန် စီစဉ်ထားသည့်အရာကို လယ်ကွက်၏ လက်တွေ့အခြေအနေနှင့် နှိုင်းယှဉ်ကြည့်ကြပြီး ၎င်းတို့၏ အစီအစဉ်က သင့်တော်ခြင်းရှိမရှိဟူသည်နှင့် လက်တွေ့အခြေအနေနှင့် ကိုက်ညီမှုရှိမရှိဟူသည်တို့ကို ကြည့်ရှုကြသည်။ ထို့အပြင် ယခုနှစ်တွင် မြေကြီးက မည်မျှ စိုစွတ်သည် သို့မဟုတ် ခြောက်သွေ့သည်၊ မည်သည့်မြေသြဇာ လိုအပ်သည်၊ မည်သည့်အရာကို စိုက်ပျိုးရန် သင့်တော်သည်ဟူသည်တို့ကို ၎င်းတို့ ကြည့်ရှုကြသည်။ ကြည့်ရှုပြီးဖြစ်ကာ ဤအရာများကို သဘောပေါက်သွားသည်နှင့်တစ်ပြိုင်နက် ပျိုးပင်များ စိုက်ပျိုးပြီးခြင်း ရှိမရှိဟူသည်နှင့် အရေအတွက်မည်မျှ စိုက်ပျိုးပြီးပြီဖြစ်ကြောင်းတို့ကို ချက်ချင်းမေးမြန်းကြပြီးနောက် ဖန်လုံအိမ်သို့ သွားရောက်ကြည့်ရှုကာ ပျိုးပင်များ စိုက်ပျိုးနေသူသည် အားကိုးလောက်ခြင်း ရှိမရှိ သို့မဟုတ် ပျိုးပင်များကို ပျက်စီးစေလိမ့်မည် ဟုတ်မဟုတ်ဟူသည်ကို ကြည့်ရှုကြသည်။ ဤအလုပ်ကိုလုပ်ရန် လူတစ်ဦးတည်းနှင့် မလုံလောက်ပါက ထိုသူနှင့် ပူးပေါင်းဆောင်ရွက်ရန် နောက်တစ်ဦးကို ၎င်းတို့က တာဝန်ပေးပြီး နှစ်ဦးသား တစ်ဦးကိုတစ်ဦး ကြီးကြပ်ကြရသည်။ ပျင်းရိသောလူများက ဤအရာကို လုပ်ဆောင်လိမ့်မည်လော။ ၎င်းတို့ လုပ်ဆောင်မည်မဟုတ်ပေ။ အကယ်၍ မည်သူမျှ ၎င်းတို့ကို ကြီးကြပ်ပြီး တိုက်တွန်းခြင်းမရှိပါက ၎င်းတို့သည် လုပ်ငန်းခွင်ကို ကိုယ့်ဘာသာ လုံးဝ သွားရောက်မည်မဟုတ်ပေ။ အကယ်၍ ဘုရားအိမ်တော်က အလုပ်တစ်ခု၏ တိုးတက်မှုနှင့်ပတ်သက်၍ မမေးမြန်းပါက ၎င်းတို့သည် ထိုအလုပ်၏ အခြေအနေမှန်ကို အလျင်ဦးအောင် လုံးဝ စစ်ဆေးမည်မဟုတ်ပေ။ ညံ့ဖျင်းသော အစွမ်းအစရှိသည့် လူများနှင့်ပတ်သက်၍ ၎င်းတို့ မည်သည့်အရာကို လုပ်ဆောင်နေသည်ဖြစ်စေ အမြဲ မိမိတို့ဘာသာ လုပ်ဆောင်ကြသော်လည်း အရေးကြီးပြီး အရေးပေါ်ဖြစ်သည့်အရာနှင့် မဖြစ်သည့်အရာကို ပိုင်းခြားနိုင်စွမ်းမရှိသည့်အပြင် ကြောင်းကျိုးမမြင်ဘဲ ပြုမူကြသည်။ သို့ရာတွင် ဤပျင်းရိသောလူများမှာမူ အတန်ပင် ပါးနပ်ကြပြီး မည်သည့်အရာကို လုပ်ဆောင်နေသည်ဖြစ်စေ ပါးစပ်လှုပ်ကာ အခြားသူများကို အလုပ်လုပ်ရန် အမိန့်ပေးခြင်းကိုသာ နှစ်သက်ကြသည်။ ၎င်းတို့သည် မည်သည့်အရာကိုမျှ ကိုယ်တိုင် မလုပ်ဆောင်ကြသည့်အပြင် လက်တွေ့ကျသော အလုပ်ကိုလည်း မလုပ်နိုင်ကြပေ။ ၎င်းတို့က “မေးခွန်းအချို့မေးရန် ငါ ဖုန်းခေါ်ဖို့ သို့မဟုတ် စာတစ်စောင်ပို့ဖို့သာ လိုအပ်ပြီး ငါ၏အလုပ် ပြီးပြီ၊ ပြဿနာ ပြေလည်သွားပြီဖြစ်သည်။ ဤအရာက ငါ့အတွက် ဒုက္ခအများကြီး သက်သာစေပါသည်တကား။ ခေါင်းဆောင်တစ်ဦးအနေဖြင့် ငါ၏ အစွမ်းအစက မည်သို့ရှိသည်ကို ကြည့်လော့။ စကားအနည်းငယ်ဖြင့် အလုပ်ကို ငါ ပြီးမြောက်စေနိုင်သည်၊ ဤသည်မှာလည်း ငါ၏ တာဝန်များကို ကောင်းမွန်စွာ ဖြည့်ဆည်းနေခြင်း မဟုတ်လော။ ငါသည် ငါ၏ တာဝန်များကို ပျက်ကွက်နေခြင်း မဟုတ်ပါ။ အထက်က ဤအရာများနှင့်ပတ်သက်၍ ငါ့ကို မေးမြန်းပါက သူတို့ကို အလွန် ကျွမ်းကျင်စွာ ငါ ပြန်လည်ဖြေဆိုနိုင်ပြီး ရှင်းလင်းသော ရှင်းပြချက်တစ်ခုကို ပေးနိုင်ပါသည်။ လုပ်ငန်းခွင်သို့ သွားရောက်ကြည့်ရှုခြင်းက မည်သည့်အဓိပ္ပာယ်ရှိသနည်း။ ဆင်းရဲဒုက္ခများနှင့် ဝေဒနာများကို ငါ ခါးစည်းခံစားရမည်ဖြစ်ပြီး နေရောင်ခြည်ကြောင့် ငါ၏အသားအရေသည် မည်းသွားမည်ဖြစ်သည်။ ထိုလုပ်ရိုးလုပ်စဉ်ကို ဖြတ်သန်းရန် မလိုအပ်ပါ။ အကယ်၍ ငါ့ကိုယ်ငါ ဒုက္ခအနည်းငယ် သက်သာစေနိုင်လျှင် ထိုသို့ပင် လုပ်ဆောင်မည်ဖြစ်သည်။ မိမိအတွက် အမှုအရာများကို ခက်ခဲစေခြင်းက မလိုအပ်ပါ” ဟု တွေးကြသည်။ ၎င်းတို့သည် အတန်ပင် “ပါးနပ်” ကြသည် မဟုတ်လော။ ဤလူစားမျိုးက အလုပ်လုပ်သည့်အခါ ၎င်းတို့၏ ရည်မှန်းချက်များကို စွမ်းဆောင်ရရှိရန် ဖြတ်လမ်းလိုက်ခြင်းနှင့် အလွယ်လမ်းများ ရှာဖွေခြင်းတွင် အထူးကျွမ်းကျင်ကြပြီး ၎င်းတို့တွင် ကိုယ်ပိုင်နည်းလမ်းများနှင့် နည်းစနစ်များ ရှိကြသည်။ ၎င်းတို့သည် မည်သည့်အရာကိုမျှ မိမိတို့ဘာသာ မလုပ်ဆောင်ကြသကဲ့သို့ မည်သည့်အရာတွင်မျှလည်း မပါဝင်ကြပေ။ ၎င်းတို့သည် ဟန်ဆောင်လုပ်ပြရုံလုပ်ပြလျက် မေးခွန်းများမေးရန် ဖုန်းခေါ်ဆိုခြင်းကိုသာ ပြုလုပ်ကြပြီး ဖုန်းချလိုက်သည်နှင့်တစ်ပြိုင်နက် အိပ်ရာဝင်ကြပြီး သို့မဟုတ် အနှိပ်ခံကြပြီး ၎င်းတို့၏ ဇာတိပကတိကို စတင်မွေ့လျော်ကြသည်။ ဤလူအမျိုးအစားသည် အမှန်တကယ်တွင် “အလုပ်လုပ်”ရမည့်နည်းလမ်းကို သိကြသည်။ အလုပ်မလုပ်ဘဲနေရန် အခွင့်အရေးများ ရှာဖွေရမည့်ပုံကို အမှန်တကယ် သိကြပြီး ဟန်ဆောင်လုပ်ပြရုံလုပ်ပြပြီး လူတို့ကို လှည့်စားရမည့် နည်းလမ်းအား အမှန်တကယ် သိကြသည်တကား။ ၎င်းတို့က ထိုအစွမ်းအစအနည်းငယ်ရှိခြင်းသည် မည်သည့်အသုံးဝင်မှု ရှိသနည်း။ ၎င်းတို့သည် အလုပ်သို့ရောက်ပြီးနောက် လက်ဖက်ရည်သောက်ခြင်းနှင့် သတင်းစာဖတ်ခြင်းကိုသာ ပြုလုပ်ကြပြီး တစ်နေ့တာ အလုပ်မဆင်းမီမှာပင် မည်သည့်အရာစားရမည်၊ အပန်းဖြေရန် မည်သည့်နေရာသွားရမည်ကို စတင်စဉ်းစားကြသည့် ကွန်မြူနစ်ပါတီ တိုင်းနိုင်ငံတွင်ရှိသော အရာရှိများနှင့် အတူတူပင် ဖြစ်ကြသည်။ ၎င်းတို့အတွက် ဘဝက အမှန်တကယ် ကောင်းမွန်ပေသည်။ ဤသည်မှာ ဤအယောင်ဆောင် ခေါင်းဆောင်အမျိုးအစားက ၎င်းတို့၏အလုပ်တွင် လိုက်နာစောင့်ထိန်းသည့် စည်းမျဉ်းလည်း ဖြစ်သည်။ ၎င်းတို့သည် မည်သည့်ဆင်းရဲဒုက္ခကိုမျှ မခံစားကြ၊ မည်သည့်ပင်ပန်းနွမ်းနယ်မှုကိုမျှ ခါးစည်းမခံကြရသော်လည်း အရာရှိတစ်ဦးကဲ့သို့ ပြုမူကာ အဆင့်အတန်း၏ အကျိုးအမြတ်များကို မွေ့လျော်ခံစားနေကြဆဲဖြစ်ပြီး ညီအစ်ကိုမောင်နှမအများစုက ဤသည်မှာ ပြဿနာတစ်ခုဖြစ်ကြောင်း မမြင်နိုင်ကြပေ။ ဤသည်မှာ ဤအယောင်ဆောင် ခေါင်းဆောင်မျိုးက အလုပ်လုပ်ပုံစံဖြစ်သည်။ ၎င်းတို့သည် လက်တွေ့ကျသောအလုပ်ကို မလုပ်ဆောင်ကြဘဲ အလုပ်ကို နောက်ဆက်တွဲလိုက်လံဆောင်ရွက်ရန်နှင့် စစ်ဆေးရန် လုပ်ငန်းခွင်သို့ မသွားကြပေ။ သို့ဖြစ်လျှင် ၎င်းတို့သည် အလုပ်နှင့်ပတ်သက်သည့် ပြဿနာများကို ရှာဖွေတွေ့ရှိနိုင်သလော။ (မတွေ့ရှိနိုင်ပါ။) ဝိညာဉ်ရေးရာ အတုအယောင်ဖြစ်သော အယောင်ဆောင် ခေါင်းဆောင်များနှင့် ညံ့ဖျင်းသော အစွမ်းအစရှိသည့် အယောင်ဆောင် ခေါင်းဆောင်များသည် မျက်စိဖွင့်ထားလျက်နှင့်ပင် မမြင်မကန်းဖြစ်ကြပြီး ပြဿနာများကို မမြင်နိုင်ကြပေ၊ သို့ဆိုလျှင် ဤအသုံးမကျသော လူစားမျိုးနှင့်ပတ်သက်၍ မည်သို့နည်း။ ၎င်းတို့က “ကျွန်ုပ်သည် လက်တွေ့ကျသောအလုပ်တွင် မပါဝင်ဘဲ ထိုနေရာတွင် အလုပ်လုပ်နေသောလူများနှင့် ပေါင်းသင်းဆက်ဆံရန် လုပ်ငန်းခွင်သို့ မသွားပါ။ ထို့ကြောင့် ပြဿနာများ ပေါ်ပေါက်လာပါက ကျွန်ုပ်သည် မျက်စိဖွင့်ထားလျက်နှင့်ပင် မမြင်မကန်းဖြစ်သည်ဟု သင်ပြော၍မရပါ။ ကျွန်ုပ်သည် လုပ်ငန်းခွင်သို့ မရောက်ခဲ့ဘဲ ပြဿနာများကိုလည်း မမြင်ခဲ့ရပါ။ ထို့ကြောင့် ပြဿနာများ ပေါ်ပေါက်လာပါက ကျွန်ုပ်နှင့် မည်သည့် သက်ဆိုင်မှုရှိသနည်း။ ပါဝင်ပတ်သက်နေသောလူများကို သင် သွားရှာသင့်သည်”ဟု ပြောဆိုကြသည်။ ဤလူများသည် အမှန်တကယ်ပင် ဉာဏ်များကြသည် မဟုတ်လော။ ၎င်းတို့ လုပ်ဆောင်ရမည့်အရာဟူသမျှမှာ အမိန့်များပေးပြီး လူများကို ကောင်းစွာ စီစဉ်ပေးရန်သာ ဖြစ်သည်ဟု ၎င်းတို့ထင်ကြသည်။ ထိုမျှသာဖြစ်ပြီး ထို့နောက်တွင် ၎င်းတို့၏ တာဝန်များကို ကောင်းမွန်စွာ ဖြည့်ဆည်းပြီးဖြစ်ကာ ထို့နောက် ၎င်းတို့၏ အားလပ်ချိန်နှင့် ဖျော်ဖြေရေးအချိန်ကို အရှက်မရှိသည့်ပုံစံဖြင့် မွေ့လျော်ခံစားနိုင်ပြီဟု ထင်ကြသည်။ အောက်တွင် မည်သည့် ပြဿနာများရှိသည်ဖြစ်စေ ၎င်းတို့သည် စုံစမ်းမေးမြန်းခြင်းများ မပြုဘဲ တစ်စုံတစ်ဦးက အထက်သို့ တိုင်ကြားသည့်အခါမှသာ ပြဿနာကို ကိုင်တွယ်ဖြေရှင်းရန် အလျင်အမြန် လုပ်ဆောင်ကြသည်။ နေ့စဉ်နေ့တိုင်း ၎င်းတို့ အာရုံစိုက်သမျှမှာ အဆင့်အတန်း၏ အကျိုးအမြတ်များကို မွေ့လျော်ခံစားခြင်း၊ နေရာအနှံ့တွင် အေးအေးလူလူ လျှောက်သွားခြင်း၊ အလုပ်ကို စစ်ဆေးဟန်ပြခြင်းတို့ ဖြစ်သော်လည်း ၎င်းတို့သည် အမှန်တွင် ပြဿနာအမှန်တကယ်ရှိသည့်နေရာသို့ လုံးဝ မသွားကြဘဲ အရေးကြီးသောအလုပ်ကိုလည်း မည်သည့်အခါတွင်မျှ မစစ်ဆေးကြပေ။ ဤသည်မှာ ကွန်မြူနစ်ပါတီ အရာရှိများက အပေါ်ယံအဆင့် အားထုတ်မှုများကိုသာ ပြုလုပ်ပြီး ၎င်းတို့ကို လူအမြင်ကောင်းစေမည့် အလုပ်ကိုသာ လုပ်ဆောင်ခြင်းကဲ့သို့ပင် ဖြစ်သည် မဟုတ်လော။ ၎င်းတို့အား ပေးအပ်ထားသည့်အလုပ်ကို လုပ်ဆောင်ရန် ကောင်းမွန်သော ကတိများကို ပေးကြသော်လည်း နောက်ဆက်တွဲလိုက်လံဆောင်ရွက်ခြင်း သို့မဟုတ် ကြီးကြပ်ခြင်း မပြုကြပေ။ လုပ်ငန်းခွင်သို့ သွားလျှင်ပင် လုပ်ရိုးလုပ်စဉ်များကိုသာ လုပ်ဆောင်ကြသည်။ ၎င်းတို့သည် အလုပ်ကို ကိုယ်တိုင် လုံးဝ လုပ်ဆောင်မည်မဟုတ် သို့မဟုတ် ပြဿနာများကို ကိုယ်တိုင် ဖြေရှင်းမည်မဟုတ်ပေ။ ၎င်းတို့က “ဤအရာများကို လုပ်ဆောင်ရန် ငါ ဆင်းရဲဒုက္ခခံပြီး အဖိုးအခပေးရန် မလိုအပ်ပါ။ ထိုနေရာတွင် လုပ်ဆောင်နေသောသူတစ်ဦး ရှိနေခြင်းက လုံလောက်သည်။ မည်သို့ပင်ဖြစ်စေ မည်သည့်ငွေကိုမျှ ရှာနေခြင်းမဟုတ်သောကြောင့် ရုန်းကန်ရပ်တည်နေရုံမျှက ငါ့အတွက် အဆင်ပြေသည်” ဟု စဉ်းစားကြလေသည်။ ဤစိတ်နေစိတ်ထား ရှိသည့်အခါ ၎င်းတို့သည် မိမိတို့၏အလုပ်ကို ကောင်းစွာ လုပ်ဆောင်နိုင်သလော။ ၎င်းတို့က “ငါသည် တစ်ရက်စာ စားဖို့အတွက်သာ အလုပ်လုပ်လိမ့်မည်ဖြစ်ပြီး တစ်နေ့ပြီးတစ်နေ့ ဝတ်ကျေတမ်းကျေပုံစံဖြင့်သာ ငါဖြတ်သန်းမည်”ဟု တွေးလျက် မိမိတို့စိတ်များတွင် ပရိယာယ်လေးတစ်ခု ရှိကြသည်။ သို့တိုင်အောင် ၎င်းတို့သည် သတ်သတ်မှတ်မှတ်ဖြစ်သော အလုပ်ကို မည်သည့်အခါတွင်မျှ မလုပ်ဆောင်ကြဘဲ လုပ်ငန်းခွင်တွင် ၎င်းတို့ကို လုံးဝ မမြင်တွေ့ရပေ။ သို့ဆိုလျှင် ၎င်းတို့သည် အဘယ်မှာရှိနေသနည်း။ ၎င်းတို့သည် ကောင်းစွာ စားနိုင်၊ သောက်နိုင်၊ အိပ်နိုင်သည့် လှပပြီး လုံခြုံသောနေရာတစ်ခုတွင် ပုံမှန် ရေချိုးခြင်း၊ ပုံမှန် အနှိပ်ခံခြင်း၊ ပုံမှန် အဝတ်အစားများလဲခြင်းတို့ကို ပြုလုပ်လျက် ပျော်မွေ့နေကြကာ မင်းသားတစ်ပါးကဲ့သို့ နေထိုင်နေကြပြီး မည်သည့်ဆင်းရဲဒုက္ခကိုမျှ လုံးဝ ခါးစည်းမခံစားကြရပေ။ ၎င်းတို့သည် မည်သည့်လက်တွေ့ကျသော အလုပ်ကို လုပ်နိုင်သည်၊ မည်သည့်လက်တွေ့ကျသော ပြဿနာများကို ဖြေရှင်းနိုင်သည်၊ ဘုရားအိမ်တော်၏ အလုပ်အတွက် မည်သည့် ပံ့ပိုးမှုများ ၎င်းတို့ ပြုလုပ်ပြီးဖြစ်သည်ဟူသည်နှင့် ဤကောင်းမွန်သော အရာအားလုံးကို မွေ့လျော်ခံစားရန် ၎င်းတို့ မည်သို့ အရည်အချင်းပြည့်မီသည်ဟူသည်တို့ကို မည်သည့်အခါတွင်မျှ ဆင်ခြင်သုံးသပ်ခြင်းမရှိပေ၊ ဤအရာတစ်ခုတလေကိုမျှ ၎င်းတို့ လုံးဝ မစဉ်းစားကြပေ။ ဤလူများသည် မည်သည့်အရာများဖြစ်ကြသနည်း။ ဤအယုတ်တမာများတွင် မိမိကိုယ်ကို သတိပြုမိခြင်းမရှိ၊ ၎င်းတို့သည် အရှက်မဲ့သော သတ္တဝါများဖြစ်ကြပြီး အသင်းတော်ခေါင်းဆောင်များနှင့် အမှုဆောင်များဖြစ်ရန် မထိုက်တန်ကြပေ။

အယောင်ဆောင် ခေါင်းဆောင်အားလုံးသည် လက်တွေ့ကျသော အလုပ်ကို မည်သည့်အခါမျှ မလုပ်ဆောင်ကြပေ။ ၎င်းတို့သည် မိမိတို့၏ ခေါင်းဆောင်မှု အခန်းကဏ္ဍက အဆင့်အတန်း၏ အကျိုးအမြတ်များကို ခံစားရသည့် အရာရှိရာထူးတစ်ခုကဲ့သို့ ပြုမူကြပြီး ခေါင်းဆောင်တစ်ဦးအနေဖြင့် ထမ်းဆောင်သင့်သည့် တာဝန်နှင့် လုပ်ဆောင်သင့်သည့် အလုပ်ကို ဝန်ထုပ်ဝန်ပိုးတစ်ခုကဲ့သို့၊ အနှောင့်အယှက်တစ်ခုကဲ့သို့ သဘောထားကြသည်။ ၎င်းတို့၏ စိတ်နှလုံးများထဲတွင် အသင်းတော်၏ အလုပ်အပေါ် အတိုက်အခံလုပ်ခြင်းဖြင့် ပြည့်လျှံနေသည်။ အလုပ်ကို ကြီးကြပ်ရန်နှင့် အလုပ်အတွင်းတွင် နောက်ဆက်တွဲလိုက်လံဆောင်ရွက်ပြီး ဖြေရှင်းရန် လိုအပ်သည့် မည်သည့်ပြဿနာများ တည်ရှိသည်ကို လေ့လာရန် စေခိုင်းခြင်းခံရသည့်အခါ ၎င်းတို့သည် မလိုလားခြင်းဖြင့် ပြည့်နေကြသည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်ရမည့် အလုပ်ဖြစ်သည်၊ ဤသည်မှာ ၎င်းတို့၏ အလုပ်ဖြစ်သည်။ အကယ်၍ သင် မလုပ်ဆောင်ဘဲ လုပ်ဆောင်ရန်လည်း လိုလားခြင်း မရှိပါက အဘယ်ကြောင့် သင်သည် ခေါင်းဆောင် သို့မဟုတ် အမှုဆောင်တစ်ဦး ဖြစ်လိုနေသေးသနည်း။ သင်သည် ဘုရားသခင်၏ ရည်ရွယ်ချက်များကို အလေးထားရန်အလို့ငှာ သင်၏တာဝန်ကို ထမ်းဆောင်သလော၊ သို့မဟုတ် အရာရှိတစ်ဦးဖြစ်ရန်နှင့် အဆင့်အတန်း၏ အကျိုးအမြတ်များကို ခံစားရန်အလို့ငှာ ဖြစ်သလော။ အကယ်၍ သင်သည် အရာရှိရာထူးတစ်ခုခုကို စွဲကိုင်နိုင်ရန်အလို့ငှာသာ ခေါင်းဆောင်တစ်ဦး ဖြစ်လာခဲ့သည်ဆိုလျှင် ယင်းမှာ အနည်းငယ် အရှက်မရှိရာကျသည် မဟုတ်လော။ ဤလူစားမျိုးတွင် အနိမ့်ကျဆုံးသော ကိုယ်ကျင့်စရိုက်ရှိသည်၊ ဂုဏ်သိက္ခာမရှိဘဲ အရှက်လည်းမရှိပေ။ အကယ်၍ သင်သည် ဇာတိပကတိဆိုင်ရာ သက်သောင့်သက်သာဖြစ်ခြင်းကို မွေ့လျော်ခံစားလိုပါက လောကသို့ အမြန်ပြန်သွားသင့်ပြီး သင်တတ်နိုင်သည့်အတိုင်း ယှဉ်ပြိုင်လော့၊ အတင်းအကျပ် ရယူလော့၊ ပြီးလျှင် သိမ်းပိုက်လော့။ မည်သူကမျှ ယင်းကို ဝင်ရောက်စွက်ဖက်လိမ့်မည် မဟုတ်ပေ။ ဘုရားအိမ်တော်သည် ဘုရားသခင် ရွေးချယ်ထားသောလူများက မိမိတို့၏ တာဝန်များကို ထမ်းဆောင်ပြီး သူ့ကိုဝတ်ပြုကိုးကွယ်ရန်အတွက် နေရာတစ်ခုဖြစ်သည်။ လူများက သမ္မာတရားကို လိုက်စားပြီး ကယ်တင်ခြင်းကို ရရှိရန်အတွက် နေရာတစ်ခုဖြစ်သည်။ ယင်းသည် လူတို့အား မင်းသားများကဲ့သို့ အသက်ရှင်ခွင့်ပေးသည့် နေရာတစ်ခုဖြစ်ဖို့မဆိုထားနှင့်၊ တစ်ဦးတလေက ဇာတိပကတိဆိုင်ရာ သက်သောင့်သက်သာဖြစ်ခြင်းကို မွေ့လျော်ခံစားရန်အတွက် နေရာတစ်ခု မဟုတ်ပေ။ အယောင်ဆောင် ခေါင်းဆောင်များသည် အရှက်တရားကိုမသိကြ၊ ၎င်းတို့သည် အရှက်တရား ကင်းမဲ့နေပြီး ဆင်ခြင်တုံတရား မရှိကြပေ။ ၎င်းတို့အား မည်သည့် တိကျသောအလုပ်ကို တာဝန်ပေးသည်ဖြစ်စေ ၎င်းတို့သည် အလေးအနက်မထားဘဲ လျစ်လျူရှုထားလိုက်ကြသည်။ ၎င်းတို့သည် စကားလုံးများဖြင့် အလွန်ကောင်းစွာ တုံ့ပြန်သော်လည်း လက်တွေ့ကျသောအရာ တစ်ခုကိုမျှ မလုပ်ဆောင်ကြပေ။ ဤသည်မှာ အကျင့်ပျက်ခြင်း မဟုတ်လော။ ၎င်းတို့သည် လက်တွေ့ကျသောအလုပ်ကို မလုပ်ဆောင်သည်သာမက တစ်ဦးတည်း အာဏာကိုလည်း ရှိချင်ကြသည်။ ဘဏ္ဍာရေး၊ လူပုဂ္ဂိုလ်ရေးရာနှင့် အခြားကိစ္စရပ်အားလုံးအပေါ် အာဏာကို မိမိတို့လက်ထဲတွင် ကိုင်စွဲထားလိုပြီး လူများကို နေ့တိုင်း ၎င်းတို့ထံ အစီရင်ခံစေလိုကြသည်။ ဤအရာများနှင့်ပတ်သက်လာသည့်အခါ ၎င်းတို့သည် အမှန်တကယ်ပင် အလွန်လုံ့လဝီရိယရှိကြသည်။ အထက်သို့ အလုပ်အကြောင်း အစီရင်ခံရန် အချိန်ကျရောက်လာသောအခါ အလုပ်ကို အလွန်ပင် ကောင်းမွန်စွာ ၎င်းတို့ လုပ်ဆောင်ခဲ့သည်ဟု အထက်ကမှားယွင်းစွာ ယုံကြည်သွားရန်အလို့ငှာ ၎င်းတို့သည် ညီအစ်ကိုမောင်နှမများ လုပ်ဆောင်ခဲ့သော အလုပ်၏ ရလဒ်အားလုံးကို မိမိတို့လုပ်ဆောင်ခဲ့သည်ဟု မှတ်ယူစေကြရာ အမှန်တကယ်တွင် အခြားသူများကသာ လုပ်ဆောင်ခဲ့ခြင်းဖြစ်သည်။ ဧဝံဂေလိတရားကို ဟောပြောခြင်းမှတစ်ဆင့် လူမည်မျှကို ရရှိပြီးဖြစ်သည်၊ မည်သည့်လူများကို ရာထူးတိုးပေးပြီး ပျိုးထောင်ပေးနေသည်၊ မည်သည့်လူများကို ရာထူးမှ ဖြုတ်ချပြီးဖြစ်သည်၊ မည်သည့်လူများကို ရှင်းလင်းပစ်ပြီးဖြစ်သည် စသည်ဖြင့် ဤတိကျသော အလုပ်တာဝန်များထဲမှ တစ်ခုကိုမျှ ၎င်းတို့ လုပ်ဆောင်ခဲ့ခြင်းမဟုတ်သော်လည်း ၎င်းတို့က ထိုအရာများကို တင်ပြရဲကြဆဲဖြစ်သည်။ ဤလူများသည် အရှက်တရား ကင်းမဲ့နေကြသည် မဟုတ်လော။ ၎င်းတို့သည် လှည့်ဖြားနေကြသည် မဟုတ်လော။ ထိုသို့သောလူများသည် အလွန် လှည့်ဖြားတတ်ပြီး ကောက်ကျစ်စဉ်းလဲကြပါတကား။ ၎င်းတို့သည် မိမိတို့ကိုယ်ကို ပါးနပ်သည်ဟု ထင်ကြသည်၊ ဤသည်မှာ အမှန်တကယ်ပင် ကိုယ့်ရှူးကိုယ်ပတ်ကြခြင်းပင် ဖြစ်ပြီး အဆုံးတွင် ၎င်းတို့သည် မိမိတို့ကိုယ်တိုင် ထုတ်ဖော်ခြင်းနှင့် ဖယ်ရှားရှင်းလင်းခြင်းကို ခံကြရလေသည်။ လူအချို့သည် မည်သည့်အလုပ်ကို လုပ်သည်ဖြစ်စေ၊ မည်သည့်တာဝန်ကို ထမ်းဆောင်သည်ဖြစ်စေ စွမ်းရည်မရှိပေ။ ယင်းကို မထမ်းရွက်နိုင်ပေ။ ပြီးလျှင် ၎င်းတို့သည် လူတစ်ယောက် ဖြည့်ဆည်းသင့်သည့် မည်သည့်တာဝန်ကိုမဆို၊ မည်သည့်ဝတ္တရားကိုမဆို ကောင်းမွန်စွာ ဖြည့်ဆည်းနိုင်စွမ်းမရှိပေ။ ၎င်းတို့သည် အမှိုက်သရိုက် မဟုတ်လော။ ၎င်းတို့ကို လူသားဟု ခေါ်ထိုက်သေးသလော။ ခြွင်းချက်အနေဖြင့် ငနုံ၊ ငအ၊ စိတ်ပိုင်းဆိုင်ရာ မသန်စွမ်းသူများနှင့် ရုပ်ပိုင်းဆိုင်ရာ မသန်စွမ်းသူများမှလွဲ၍ မိမိတို့၏ တာဝန်များကို မထမ်းဆောင်သင့်သော၊ မိမိတို့၏ ဝတ္တရားများကို ကောင်းမွန်စွာ မဖြည့်ဆည်းသင့်သော အသက်ရှင်သူ တစ်ဦးတလေရှိသလော။ သို့သော် ဤသို့သောသူမျိုးသည် အစဉ်စဉ်းလဲပြီး အချောင်ခိုသည်။ ပြီးလျှင် မိမိတာဝန်တို့ကို ကောင်းမွန်စွာ မဖြည့်ဆည်းလိုပေ။ သွယ်ဝိုက်ညွှန်းဆိုသည်မှာ ၎င်းတို့သည် မှန်ကန်သော လူသားတစ်ဦး မဖြစ်လိုပေ။ ဘုရားသခင်က ၎င်းတို့ကို လူသားတစ်ဦးဖြစ်ရန် အခွင့်အလမ်းပေးခဲ့သည်။ အစွမ်းအစနှင့် ဆုကျေးဇူးများပေးခဲ့သည်။ သို့တိုင်အောင် ဤအရာတို့ကို မိမိတို့၏တာဝန် ထမ်းဆောင်ခြင်း၌ ၎င်းတို့ အသုံးမပြုနိုင်ပေ။ ၎င်းတို့သည် မည်သည့်အရာကိုမျှ မလုပ်ဆောင်ဘဲ အချိန်တိုင်း ဇိမ်ခံမှုကို အလွန်ခံစားလိုသည်။ ဤသို့သောသူတစ်ဦးသည် လူသားဟု ခေါ်ခံရရန် ထိုက်တန်သလော။ မည်သည့်အလုပ်ကို ၎င်းတို့အား ပေးသည်ဖြစ်စေ၊ အရေးကြီးသည်ဖြစ်စေ၊ သာမန်ဖြစ်သည်ဖြစ်စေ၊ ခက်ခဲသည်ဖြစ်စေ၊ ရိုးရှင်းသည်ဖြစ်စေ ၎င်းတို့သည် အစဉ် ဝတ်ကျေတမ်းကျေဆန်ပြီး စိတ်မချရကာ အချောင်ခိုကြသည်။ ပြဿနာများဖြစ်ပေါ်သောအခါ ၎င်းတို့၏တာဝန်ကို အခြားလူများဆီသို့ တွန်းပို့၍ ခေါင်းရှောင်ဖို့ ကြိုးစားပြီး တာဝန်ယူခြင်းမရှိပေ။ ပြီးလျှင် ၎င်းတို့၏ ကပ်ပါးရပ်ပါးဘဝများကို ဆက်လက်အသက်ရှင်လိုသည်။ ၎င်းတို့သည် အသုံးမဝင်သော အမှိုက်များ မဟုတ်လော။ လူ့အဖွဲ့အစည်းတွင် ငွေရှာရန် မည်သူက မိမိကိုယ်ကို မမှီခိုရသနည်း။ လူတစ်ဦးသည် အရွယ်ရောက်သည်နှင့် ကိုယ့်ဝမ်းစာကိုယ် ရှာရမည်။ သူ၏ မိဘများက ၎င်းတို့၏တာဝန်ကို ကောင်းမွန်စွာ ဖြည့်ဆည်းပြီး ဖြစ်သည်။ သူ၏မိဘများက သူ့အား ထောက်ပံ့လိုစိတ်ရှိလျှင်ပင် သူသည် ယင်းနှင့်ပတ်သက်ပြီး စိတ်အေးလိမ့်မည်မဟုတ်။ သူ၏မိဘများသည် သူ့ကို ပျိုးထောင်သည့်တာဝန်ကို ပြီးဆုံးသွားပြီဖြစ်သည်ကိုလည်းကောင်း၊ သူသည် ကျန်းမာသန်စွမ်းသော အရွယ်ရောက်သူတစ်ဦးဖြစ်ပြီး အမှီအခိုကင်းစွာ အသက်ရှင်နိုင်သင့်သည်ကိုလည်းကောင်း သဘောပေါက်နိုင်အပ်သည်။ ဤသည်မှာ အရွယ်ရောက်သူတစ်ဦးတွင် အနည်းဆုံးရှိသင့်သည့် ဆင်ခြင်တုံတရားမဟုတ်လော။ တစ်စုံတစ်ယောက်က အမှန်ပင် ဆင်ခြင်တုံတရားရှိလျှင် သူ၏မိဘများထံ ဆက်လက်၍ ကပ်စားနေဖို့ မဖြစ်နိုင်ပေ။ သူသည် အခြားလူများက လှောင်ပြောင်မည်ကိုဖြစ်စေ၊ သူ သိက္ခာကျမည်ကိုဖြစ်စေ ကြောက်ရွံ့လိမ့်မည်။ ထို့ကြောင့် သက်သာခြင်းကို ခုံမင်နှစ်သက်ပြီး အလုပ်ကိုမုန်းတီးသောသူသည် ဆင်ခြင်တုံတရားရှိသလော။ (မရှိပါ။) ၎င်းတို့သည် အစဉ်သဖြင့် တစ်စုံတစ်ခုကို အလကား လိုချင်သည်။ မည်သည့်တာဝန်ကိုမျှ ကောင်းမွန်စွာ ဖြည့်ဆည်းလိုခြင်း လုံးဝ မရှိဘဲ ချိုချဉ်များက ကောင်းကင်မှ ကြွေကျပြီး ၎င်းတို့၏ ပါးစပ်ထဲသို့ ကျရောက်စေလိုသည်။ ၎င်းတို့သည် အစဉ်သဖြင့် တစ်ရက်တွင် သုံးနပ်ကောင်းကောင်း စားလိုသည်။ တစ်စုံတစ်ယောက်အား ၎င်းတို့ကို အစဉ် လိုလေသေးမရှိ ပြုစုပေးစေလိုသည်။ ပြီးလျှင် အလုပ် တစ်စက်မျှ မလုပ်ဘဲ အစားအသောက်ကောင်းတို့ကို မွေ့လျော်လိုသည်။ ဤသည်မှာ ကပ်ပါးကောင်တစ်ကောင်၏ စိတ်နေစိတ်ထားမဟုတ်လော။ ကပ်ပါးကောင်ဖြစ်သော လူတို့သည် အသိစိတ်နှင့် ဆင်ခြင်တုံတရား ရှိသလော။ တည်ကြည်မှုနှင့် ဂုဏ်သိက္ခာရှိသလော။ လုံးဝမရှိ။ ၎င်းတို့အားလုံးသည် ကပ်စားသည့် အသုံးမကျသောလူများ ဖြစ်ကြသည်။ အသိစိတ်နှင့် ဆင်ခြင်တုံတရားမရှိသော သားရဲတိရစ္ဆာန်များဖြစ်ကြသည်။ ၎င်းတို့ထဲမှ မည်သူမျှ ဘုရားအိမ်တော်တွင် ကျန်ရှိနေဖို့ မထိုက်တန်ပေ။

အသင်းတော်က သင့်အတွက် အလုပ်တစ်ခုကို စီစဉ်ပေးသည် ဆိုပါစို့။ ပြီးရင် သင်က “အဲဒီအလုပ်က ငါ့ကို အာရုံစိုက်မှု ရရှိခွင့်ပေးတဲ့အလုပ် ဟုတ်သည်ဖြစ်စေ၊ မဟုတ်သည်ဖြစ်စေ အဲဒါကို ငါ့အတွက် ပေးထားပြီးပြီဖြစ်တဲ့အတွက် ငါ ကောင်းကောင်းမွန်မွန် လုပ်ပြီး ဒီတာဝန်ကို ငါ ထမ်းရွက်မယ်။ ငါက ဧည့်ခံတာကို လုပ်ဖို့ စီစဉ်ပေးတာခံရရင် အဲဒါကို ကောင်းကောင်းမွန်မွန် လုပ်ဖို့ ငါ အစွမ်းကုန် ကြိုးစားမယ်။ ညီအစ်ကိုမောင်နှမတွေကို ငါ ကောင်းကောင်းမွန်မွန် စောင့်ရှောက်မယ်၊ ပြီးတော့ လူတိုင်း ဘေးကင်းရေးအတွက် သေချာအောင် အစွမ်းကုန် လုပ်မယ်။ ဧဝံဂေလိ ဟောကြားဖို့ စီစဉ်ပေးတာ ခံရရင် ကိုယ့်ကိုယ်ကိုယ် သမ္မာတရားနဲ့ ပြင်ဆင်ပြီး ဧဝံဂေလိကို မေတ္တာနဲ့ ကောင်းကောင်းမွန်မွန် ဟောကြားတဲ့အပြင် ကိုယ့်တာဝန်ကို ကောင်းကောင်းမွန်မွန် ဖြည့်ဆည်းမယ်။ ငါက နိုင်ငံခြားဘာသာစကား သင်ယူဖို့ စီစဉ်ပေးတာ ခံရရင် အဲဒါကို စိတ်နှလုံးအကြွင်းမဲ့ လေ့လာပြီး ကြိုးစားမယ်၊ နိုင်ငံခြားသားတွေဆီမှာ ဘုရားသခင်နဲ့ပတ်သက်ပြီး သက်သေခံနိုင်ဖို့အတွက် တစ်နှစ် ဒါမှမဟုတ် နှစ်နှစ် အတွင်းမှာ အဲဒါကို အမြန်ဆုံး ကျွမ်းကျင်လာအောင် ကြိုးစားမယ်။ သက်သေခံချက်ဆောင်းပါးတွေရေးဖို့ ငါ့ကို တောင်းဆိုရင် အဲဒီလိုလုပ်ဖို့အတွက် တာဝန်သိသိနဲ့ ကိုယ့်ကိုယ်ကိုယ် လေ့ကျင့်မယ်၊ ကိစ္စတွေကို သမ္မာတရားစည်းမျဉ်းတွေနဲ့အညီ ရှုမြင်မယ်။ ပြီးတော့ ဘာသာစကားအကြောင်း သင်ယူမယ်။ လှပတဲ့ စကားပြေတွေနဲ့ ဆောင်းပါးတွေကို ငါ မရေးကောင်းမရေးနိုင်ပေမဲ့ အနည်းဆုံးတော့ ငါ့ရဲ့ အတွေ့အကြုံတွေနဲ့ ဆိုင်တဲ့ သက်သေခံချက်ကို ရှင်းရှင်းလင်းလင်း ဆွေးနွေးပြောဆိုနိုင်မှာပဲ။ သမ္မာတရားအကြောင်းကို နားလည်နိုင်အောင် မိတ်သဟာယဖွဲ့နိုင်မယ်။ ဘုရားသခင်ကို စစ်မှန်တဲ့ သက်သေကို ခံနိုင်မယ်။ ဒီလိုနဲ့ လူတွေက ငါ့ဆောင်းပါးတွေကို ဖတ်လို့ တည်ဆောက်စရာဖြစ်ပြီး အကျိုးဖြစ်ကြမယ်။ အသင်းတော်က ငါ့ကို ဘာအလုပ်မျိုးပဲ ချပေးပါစေ ငါ့ရဲ့ စိတ်နှလုံး၊ အားအင်ရှိသမျှနဲ့ တာဝန်ယူဆောင်ရွက်မယ်။ ငါနားမလည်တာ တစ်ခုခုရှိရင်၊ ပြဿနာတစ်ခုဖြစ်လာရင် ဘုရားသခင်ဆီကို ဆုတောင်းမယ်၊ သမ္မာတရားကို ရှာမယ်။ သမ္မာတရား စည်းမျဉ်းတွေနဲ့အညီ ပြဿနာတွေကို ဖြေရှင်းပြီး အလုပ်ကို ကောင်းကောင်းလုပ်မယ်။ ငါ့တာဝန်က ဘာပဲဖြစ်ပါစေ ကောင်းကောင်းထမ်းဆောင်ပြီး ဘုရားကို ကျေနပ်စေဖို့ အစွမ်းကုန် ဆောင်ရွက်မယ်။ ငါစွမ်းဆောင်နိုင်တဲ့ ဘယ်အရာမဆိုအတွက် ငါခံယူသင့်တဲ့ တာဝန်တွေအားလုံးကို တာဝန်ယူဖို့ အကောင်းဆုံးလုပ်မယ်။ အနည်းဆုံးအနေနဲ့ ငါ့ရဲ့ အသိစိတ်၊ ဆင်ခြင်တုံတရားကို ဆန့်ကျင်မှာမဟုတ်ဘူး။ ဝတ်ကျေတမ်းကျေမလုပ်ဘူး။ စိတ်မချရအောင် မနေဘဲ မခိုကပ်ဘူး၊ ဒါမှမဟုတ် သူများတွေ အလုပ်ကြိုးစားပြီး ရထားတဲ့ အသီးအပွင့်တွေကို မမွေ့လျော်ဘူး။ ငါလုပ်တဲ့ ဘယ်အရာကမှ အသိစိတ်ရဲ့ စံနှုန်းထက် နိမ့်ကျမှာမဟုတ်ဘူး” ဟူ၍ ပြောသည်ဆိုပါစို့။ ဤသည်မှာ လူသားကျင့်ကြံပြုမူမှု၏ အနည်းဆုံးစံနှုန်းဖြစ်သည်။ ဤသို့သောပုံစံဖြင့် တာဝန်ထမ်းဆောင်သောသူသည် အသိစိတ်နှင့် ဆင်ခြင်တုံတရားတို့ ရှိသောသူအဖြစ် အရည်အချင်းပြည့်မီနိုင်သည်။ သင်သည် အနည်းဆုံးအနေဖြင့် တာဝန်ထမ်းဆောင်ရာတွင် လိပ်ပြာလုံရမည်။ အနည်းဆုံးအနေဖြင့် သင်၏ တစ်ရက် ထမင်းသုံးနပ်ဖြင့် ထိုက်တန်ရမည်ဖြစ်ပြီး ကပ်ပါးရပ်ပါး မလုပ်ရ။ ဤသည်မှာ တာဝန်သိစိတ်ရှိခြင်းဟု ခေါ်သည်။ သင်၏ အစွမ်းအစက မြင့်သည်ဖြစ်စေ၊ နိမ့်သည်ဖြစ်စေ၊ သမ္မာတရားကို သင်နားလည်ခြင်းရှိသည်ဖြစ်စေ၊ မရှိသည်ဖြစ်စေ မည်သို့ပင်ဆိုစေ သင်သည် ဤသဘောထားရှိရမည်။ “ဒီအလုပ်ကို ငါ့ကို ပေးထားတဲ့အတွက် ငါ အလေးအနက် သဘောထားရမယ်။ ငါ့ရဲ့ အရေးကိစ္စအဖြစ် မှတ်ယူပြီး ကောင်းကောင်းလုပ်ဆောင်ဖို့ ငါ့ရဲ့ စိတ်နှလုံးနဲ့ အင်အားရှိသမျှကို အသုံးပြုရမယ်။ လုံးဝ ကောင်းကောင်း လုပ်နိုင်မလားဆိုတာကတော့ အာမခံနိုင်တယ်လို့ ယူဆလို့ မဖြစ်ဘူး။ ဒါပေမဲ့ ငါ့သဘောထားကတော့ ကောင်းကောင်းပြီးဖို့အတွက် အကောင်းဆုံးလုပ်မယ်။ အဲဒါနဲ့ ပတ်သက်လို့ ဝတ်ကျေတမ်းကျေဆန်တာမျိုး သေချာပေါက် ဖြစ်မှာမဟုတ်ဘူး။ အလုပ်မှာ ပြဿနာတစ်ခုဖြစ်လာရင် တာဝန်ယူသင့်တယ်။ အဲဒီကနေ သေချာပေါက် သင်ခန်းစာယူပြီး ငါ့တာဝန်ကို ကောင်းကောင်းထမ်းဆောင်ရမယ်”ဟူ၍ ဖြစ်သည်။ ဤသည်မှာ မှန်ကန်သော သဘောထားဖြစ်သည်။ သင်တို့တွင် ထိုသို့သော သဘောထားတစ်ခုရှိသလော။ လူအချို့ကပြောသည်။ “ငါ့ကို တာဝန်ချပေးတဲ့အလုပ်မှာ မဖြစ်မနေ ကောင်းကောင်းလုပ်ဖို့ မလိုပါဘူး။ ငါ တတ်နိုင်တာကိုပဲ လုပ်မယ်။ နောက်ဆုံးရလဒ်က သူဖြစ်ဖို့ရှိတဲ့အတိုင်း ဖြစ်လာမှာပဲ။ ကိုယ့်ကိုယ်ကိုယ် အရမ်း အပင်ပန်းခံဖို့ မလိုဘူး၊ ဒါမှမဟုတ် တစ်ခုခုမှားလုပ်မိရင် စိတ်ပူပြီး သောကရောက်နေဖို့မလိုဘူး။ ဖိအားတွေ အများကြီး ယူဖို့ မလိုပါဘူး။ ကိုယ့်ကိုယ်ကိုယ် အရမ်း အပင်ပန်းခံတော့ ဘာအကျိုးရှိလဲ။ တကယ်တမ်းတော့ ငါက အမြဲတမ်း အလုပ်လုပ်နေတာပဲ။ အလကားကပ်စားနေတာ မဟုတ်ဘူး” ဟူ၍ ဖြစ်သည်။ မိမိတာဝန်အပေါ် ဤသို့သော သဘောထားမျိုးသည် တာဝန်မသိတတ်ခြင်းဖြစ်၏။ “ငါ အလုပ်လုပ်ချင်စိတ်ရှိရင် နည်းနည်းလုပ်မယ်။ ငါတတ်နိုင်တာကိုပဲ လုပ်မယ်။ နောက်ဆုံးရလဒ်က သူဖြစ်ဖို့ရှိတဲ့အတိုင်း ဖြစ်လာမှာပဲ။ အဲဒါကို အရမ်းအလေးအနက်ထားစရာ မလိုပါဘူး” ဟူ၍ ဖြစ်သည်။ ထိုသို့သောလူများသည် ၎င်းတို့တာဝန်အပေါ် သိတတ်သော သဘောထားမရှိဘဲ တာဝန်ယူစိတ် မရှိကြပေ။ သင်တို့သည် မည်သို့သောသူမျိုးဖြစ်သနည်း။ ပထမအမျိုးအစားဖြစ်လျှင် သင်တို့သည် ဆင်ခြင်တုံတရားနှင့် လူ့သဘာဝရှိသောသူများဖြစ်သည်။ ဒုတိယအမျိုးအစားဖြစ်လျှင် သင်တို့သည် ငါ ယခုပင် ပိုင်းခြားစိစစ်ခဲ့သော အယောင်ဆောင်ခေါင်းဆောင် အမျိုးအစားနှင့် ကွာခြားမှုမရှိပေ။ သင်တို့သည် သင်တို့၏ နေ့ရက်များကို အလဟဿ နေနေခြင်းသာ ဖြစ်သည်။ “ငါ ပင်ပန်းတာတွေ၊ ဆင်းရဲဒုက္ခတွေကို ရှောင်မယ်။ ပိုပြီး ပျော်ပျော်နေမယ်။ တစ်နေ့မှာ ငါ ဖြုတ်ချခံရရင်တောင် ဘာကိုမှ ဆုံးရှုံးခဲ့မှာမဟုတ်ဘူး။ အနည်းဆုံးတော့ ဂုဏ်အဆင့်အတန်းရဲ့ အကျိုးအမြတ်များကို သုံးလေးရက်လောက် ခံစားခဲ့ရမှာပဲ။ ဒါ ငါ့အတွက် ဆုံးရှုံးမှု ဖြစ်ခဲ့မှာမဟုတ်ဘူး။ ငါခေါင်းဆောင်အဖြစ် အရွေးခံရရင် ဒါ ငါလုပ်မယ့်နည်းလမ်းပဲ” ဟူ၍ ဖြစ်သည်။ ဤသို့သော လူစားမျိုး၏ စိတ်နေစိတ်ထားကို သင် အဘယ်သို့ထင်မြင်သနည်း။ ထိုသို့သော လူများသည် သမ္မာတရားကို စိုးစဉ်းမျှ မလိုက်စားသည့် မယုံကြည်သူများဖြစ်သည်။ သင်သည် တာဝန်ယူစိတ် အမှန်တကယ် ရှိလျှင် ယင်းမှာ သင်သည် အသိစိတ်နှင့် ဆင်ခြင်တုံတရား ရှိကြောင်း ပြလေသည်။ တာဝန်က မည်မျှကြီးသည်၊ ငယ်သည်ဖြစ်စေ၊ မည်သူက သင့်အား ထိုတာဝန်ကို ချပေးသည်ဖြစ်စေ၊ ဘုရားအိမ်တော်က သင့်ကို အပ်နှံသည်ဖြစ်စေ၊ အသင်းတော်ခေါင်းဆောင်၊ သို့မဟုတ် အမှုဆောင်တစ်ယောက်က သင့်ကို တာဝန်ချပေးသည်ဖြစ်စေ သင်၏ သဘောထားက “ငါ့ကို ဒီတာဝန် ချပေးတဲ့အတွက် အဲဒါဟာ ဘုရားရဲ့ ချီးမြှောက်ခြင်း၊ ကျေးဇူးတော်ပဲ။ သမ္မာတရားစည်းမျဉ်းတွေနဲ့အညီ ကောင်းကောင်းလုပ်သင့်တယ်။ ငါက သာမန်အစွမ်းအစ ရှိပေမဲ့ ဒီတာဝန်ကို ယူပြီး ကောင်းကောင်းလုပ်ဖို့ အစွမ်းကုန်လုပ်ချင်စိတ်ရှိတယ်။ ငါလုပ်တာ မကောင်းရင် တာဝန်ခံသင့်တယ်။ ငါလုပ်တာကောင်းရင် ဒါဟာ ငါ့အတွက် နာမည်ကောင်း ရဖို့ မဟုတ်ဘူး။ ဒါ ငါလုပ်သင့်တဲ့အရာပဲ” ဟူ၍ ဖြစ်သင့်သည်။ မိမိတာဝန်အပေါ် သဘောထားသည့်ပုံစံသည် စည်းမျဉ်းနှင့်ဆိုင်သည်ဟု အဘယ်ကြောင့် ငါဆိုသနည်း။ သင်သည် အမှန်တကယ်ပင် တာဝန်သိစိတ်ရှိပြီး တာဝန်သိတတ်သောသူဖြစ်လျှင် အသင်းတော်အလုပ်ကို တာဝန်ယူနိုင်မည်ဖြစ်ပြီး သင်ထမ်းဆောင်သင့်သည့် တာဝန်ကို ထမ်းဆောင်နိုင်လိမ့်မည်။ သင်၏တာဝန်ကို ပေါ့ပေါ့တန်တန် မှတ်ယူပါက ဘုရားသခင်ကို ယုံကြည်မှုအပေါ် သင်၏ အမြင်သည် မမှန်ကန်ပေ။ ဘုရားသခင်နှင့် သင်၏တာဝန်အပေါ် သင်၏ သဘောထားတွင် ပြဿနာရှိပေသည်။ သင်၏တာဝန်ကို ထမ်းဆောင်ခြင်းအပေါ် သင်၏အမြင်မှာ ဝတ်ကျေတမ်းကျေ လုပ်ဆောင်ရန်နှင့် အိုးနင်းခွက်နင်းဖြင့်ပင် ပြီးမြောက်သွားရန်သာ ဖြစ်ပြီး ယင်းသည် သင်လုပ်ဆောင်လိုသည့်အရာဖြစ်သည်ဖြစ်စေ၊ မဖြစ်သည်ဖြစ်စေ၊ သင် ကျွမ်းကျင်သည့်အရာဖြစ်သည်ဖြစ်စေ၊ မဖြစ်သည်ဖြစ်စေ၊ သင်သည် တော်စွလျော်စွ ကြုံရာကျပန်းလုပ်သည့် သဘောထားဖြင့် အမြဲချဉ်းကပ်သည်။ ထို့ကြောင့် သင်သည် ခေါင်းဆောင် သို့မဟုတ် အမှုဆောင်တစ်ဦးဖြစ်ရန် မသင့်တော်ဘဲ အသင်းတော်အလုပ်ကို လုပ်ဆောင်ရန် မထိုက်တန်ပေ။ ထို့အပြင် အလွန် တဲ့တိုးပြောရလျှင် သင်တို့ကဲ့သို့ လူများသည် အသုံးမကျသူများ၊ မည်သည့်အရာကိုမျှ စွမ်းဆောင်ရရှိခြင်း မရှိဖို့ သေချာပြီး အသုံးမကျသော လူများသာ ဖြစ်ကြသည်။ အသုံးမကျသောသူများဆိုသည်မှာ မည်သို့သောလူစားမျိုးများ ဖြစ်သနည်း။ နားဝေတိမ်တောင်ဖြစ်သောသူများ၊ မိမိတို့၏ နေ့ရက်များကို အချိန်ဖြုန်းနေသောသူများ ဖြစ်ကြသည်။ ဤသို့သော လူစားမျိုးသည် ၎င်းတို့လုပ်ဆောင်သည့် မည်သည့်အရာတွင်မဆို တာဝန်ယူစိတ်မရှိသကဲ့သို့ ယင်းကို အလေးအနက်လည်းမထားပေ။ ၎င်းတို့သည် အရာခပ်သိမ်းကို ကမောက်ကမဖြစ်စေသည်။ သင်သည် သမ္မာတရားကို မည်သို့ပင် မိတ်သဟာယဖွဲ့စေကာမူ ၎င်းတို့သည် သင်၏စကားများကို ဂရုမစိုက်ကြပေ။ ၎င်းတို့က ဤသို့ တွေးထင်ကြသည်။ “ကျွန်ုပ်ကတော့ ဤကဲ့သို့သာ ဖြစ်သလိုနေသွားမည်။ သင်ကြိုက်သလိုသာ ပြောတော့။ မည်သို့ပင်ဖြစ်စေ၊ ယခုလောလောဆယ် ကျွန်ုပ်သည် မိမိ၏တာဝန်ကို ထမ်းဆောင်နေပြီး စားစရာလည်းရှိသည်၊ ယင်းမှာ တော်လောက်ပါပြီ။ အနည်းဆုံးအနေဖြင့် ကျွန်ုပ် သူတောင်းစားတစ်ယောက် ဖြစ်စရာမလိုပါ။ တစ်နေ့နေ့ ကျွန်ုပ်၌ စားစရာမရှိတော့လျှင် ထိုအခါကျမှ စဉ်းစားပါမည်။ ကောင်းကင်ဘုံသည် လူသားအတွက် ထွက်ပေါက်တစ်ခုကို အစဉ်သဖြင့် ချန်ထားပေးလိမ့်မည်။ ကျွန်ုပ်တွင် အသိစိတ် သို့မဟုတ် ဆင်ခြင်တုံတရား မရှိဟုလည်းကောင်း၊ နားဝေတိမ်တောင်ဖြစ်သောသူ ဖြစ်သည်ဟုလည်းကောင်း သင်ပြောသည်၊ ထိုသို့ဆိုလျှင်လည်း မည်သည့်ကိစ္စရှိသနည်း။ ကျွန်ုပ်က ဥပဒေကို ချိုးဖောက်ခဲ့ခြင်းမရှိပါ။ အလွန်ဆုံးအနေဖြင့် ကျွန်ုပ်သည် ကိုယ်ကျင့်စရိုက် အနည်းငယ် ပေါ့ပျက်နေခြင်းသာ ဖြစ်သည်၊ သို့သော် ယင်းမှာ ကျွန်ုပ်အတွက် ဆုံးရှုံးမှုမဟုတ်ပါ။ စားစရာရှိနေသမျှ ကာလပတ်လုံး အဆင်ပြေပါသည်”ဟူ၍ ဖြစ်၏။ ဤအမြင်ရှုထောင့်ကို သင်တို့ မည်သို့ထင်သနည်း။ သင်တို့ကို ငါပြောမည်၊ မိမိတို့၏ နေ့ရက်များကို အချိန်ဖြုန်းနေသော ဤကဲ့သို့ နားဝေတိမ်တောင်ဖြစ်သောသူများသည် ဖယ်ရှားရှင်းလင်းခြင်းခံရရန် ကံပါပြီးဖြစ်ကြကာ ၎င်းတို့သည် ကယ်တင်ခြင်းကို မည်သည့်နည်းနှင့်မျှ မရရှိနိုင်ပေ။ ဘုရားသခင်ကို နှစ်အတော်ကြာ ယုံကြည်ခဲ့ပြီးဖြစ်သော်လည်း သမ္မာတရားတစ်ခုတလေကိုမျှ မည်သည့်အခါမျှ လက်မခံခဲ့ဘဲ အတွေ့အကြုံဆိုင်ရာ သက်သေခံချက်များမရှိသောသူအားလုံးသည် ဖယ်ရှားရှင်းလင်းခြင်းခံရမည် ဖြစ်သည်။ တစ်ယောက်မျှ ရှင်သန်ကျန်ရစ်မည် မဟုတ်ပေ။ အမှိုက်များနှင့် အသုံးမကျသူများသည် အလကားကပ်စားနေသူများသာဖြစ်ပြီး ၎င်းတို့သည် ဖယ်ရှားရှင်းလင်းခြင်းခံရရန် ကံကြမ္မာပါပြီးဖြစ်သည်။ ခေါင်းဆောင်များနှင့် အမှုဆောင်များသည် ကပ်ရပ်သောက်နေသူများသာ ဖြစ်ပါက ၎င်းတို့ကို သာ၍ပင် ဖြုတ်ချပြီး ဖယ်ရှားရှင်းလင်းရမည်ဖြစ်သည်။ ဤကဲ့သို့ နားဝေတိမ်တောင် ဖြစ်သောသူများသည် ခေါင်းဆောင်များ၊ အမှုဆောင်များ ဖြစ်ချင်နေကြသေးသည်၊ ၎င်းတို့သည် မထိုက်တန်ပေ။ ၎င်းတို့သည် မည်သည့်လက်တွေ့ကျသော အလုပ်ကိုမျှ မလုပ်ဆောင်ကြသည့်တိုင် ခေါင်းဆောင်များ ဖြစ်ချင်နေကြသေးသည်။ ၎င်းတို့သည် အမှန်တကယ်ပင် အရှက်မရှိကြပေ။

ခေါင်းဆောင်များနှင့် အမှုဆောင်အချို့သည် မိမိတို့၏ရာထူးများမှ ဖြုတ်ချခြင်းခံရပြီးနောက်တွင် ၎င်းတို့က “ခေါင်းဆောင် သို့မဟုတ် အမှုဆောင်တစ်ဦး မဖြစ်ရခြင်းက သိပ်ကောင်းသည်။ အလွန်စိုးရိမ်ကြောင့်ကြစရာ သို့မဟုတ် မိမိကိုယ်ကို အလွန် စိတ်အပင်ပန်းခံနေစရာ မလိုအပ်ပါ။ သာမန်ညီအစ်ကို သို့မဟုတ် ညီအစ်မတစ်ဦးဖြစ်ရခြင်းက ကောင်းပါသည်။ အဘယ်ကြောင့် ယင်းနှင့်ပတ်သက်၍ ကျွန်ုပ်ကိုယ်ကျွန်ုပ် စိတ်အပင်ပန်းခံရမည်နည်း။ ကျွန်ုပ်သည် ကိုယ့်ကိုယ်ကိုယ် ပင်ပန်းနွမ်းနယ်စေဖို့အတွက် အစွမ်းအစ ပိုင်ဆိုင်ထားခြင်း မဟုတ်ပါ”ဟု ပြောကြသည်။ အခြားတစ်စုံတစ်ယောက်က ၎င်းတို့အား “သင်က ခေါင်းဆောင် သို့မဟုတ် အမှုဆောင်တစ်ဦး မဟုတ်သဖြင့် ယခု သင် မည်သည့်အရာကို လုပ်ဆောင်မည်နည်း”ဟု ပြောသည်။ ၎င်းတို့က “အလွန် မပင်ပန်းသည့်အပြင် အားထုတ်မှုများစွာ မလိုအပ်သရွေ့ ကျွန်ုပ် မည်သည့်အရာကိုမဆို လုပ်ဆောင်ခြင်းက အဆင်ပြေပါသည်။ လမ်းလျှောက်ပြီး အနီးဝန်းကျင်ကို ကြည့်ခြင်း သို့မဟုတ် ထိုင်ခြင်းနှင့် စကားပြောခြင်း၊ သို့မဟုတ် ကွန်ပျူတာကြည့်ခြင်းများ ပါဝင်ပြီး အလွန်ရှည်ကြာသော အချိန်နာရီများ သို့မဟုတ် ရုပ်ပိုင်းဆိုင်ရာ ဆင်းရဲဒုက္ခမရှိသည့် တစ်စုံတစ်ရာက အဆင်ပြေပါသည်”ဟု ပြန်ပြောကြသည်။ ဤသည်မှာ မည်သည့် စကားမျိုးဖြစ်သနည်း။ အကယ်၍ သင်တို့ ရွေးချယ်လိုက်သော ခေါင်းဆောင် သို့မဟုတ် အမှုဆောင်သည် ဤအရာမျိုးဖြစ်ကြောင်း သင်တို့ တွေ့ရှိပါက သင်တို့၏ စိတ်နှလုံးထဲတွင် မည်သို့ခံစားရလိမ့်မည်နည်း။ သင်တို့ အလွန်နောင်တရလိမ့်မည် မဟုတ်လော။ (ဟုတ်ပါသည်။) သို့ဆိုလျှင် ဤအရာနှင့်ပတ်သက်၍ သင်တို့တွင် အတွေးတစ်ခုတလေ ရှိလိမ့်မည်လော။ သင်က “မူလက သင့်တွင် အစွမ်းအစအနည်းငယ်ရှိသည်ကို ကျွန်ုပ်မြင်ပြီး သင့်ကို ရာထူးတိုးပေးကာ ပျိုးထောင်ပေးချင်ခဲ့သည့်အပြင် နောက်ထပ် သမ္မာတရားအချို့ကို သင် ပိုနားလည်နိုင်ရန်အလို့ငှာ သင့်ကို အခွင့်အရေးတစ်ခု ပေးသည်။ သင်သည် ဘာမျှမဟုတ်သည့်အရာထက်ပင် ညံ့ဖျင်းသည်ဟု ကျွန်ုပ် လုံးဝ မတွေးခဲ့မိပါ။ ထိုအချိန်က သင့်ကို လူသားတစ်ဦးအဖြစ် မှတ်ယူမိခဲ့သည့်အတွက် ကျွန်ုပ် နောင်တရမိသည်။ သင်သည် အမှန်တွင်လူသားတစ်ဦး မဟုတ်ဟု ကျွန်ုပ် မည်သည့်အခါမျှ မတွေးခဲ့မိပါ။ သင်သည် ဝက် သို့မဟုတ် ခွေးထက်ပင် နိမ့်ကျသည်၊ သင်က အမှိုက်သရိုက်ဖြစ်သည်။ သင်သည် ဤလူ့အရေခွံကို ဝတ်ဆင်ဖို့ မထိုက်တန်ဘဲ သင်က လူသားတစ်ဦးဖြစ်ဖို့ မထိုက်တန်ပါ”ဟု ပြောလိမ့်မည်။ ဤစကားများသည် နားကြားမကောင်းသည့်ပုံရသည် မဟုတ်လော။ (မဟုတ်ပါ။) ယင်းတို့သည် သင်တို့အတွက် နားကြားမကောင်းသည့်ပုံ မရသော်လည်း ဤသို့သော အမှိုက်သရိုက်မျိုးအတွက်မူ အလွန်နားကြားမကောင်းသည့်ပုံရသည် မဟုတ်လော။ (ဟုတ်ပါသည်။) ဤကဲ့သို့သော အမှိုက်သရိုက်တွင် နှလုံးသားရှိသလော။ (မရှိပါ။) သို့ဆိုလျှင် တစ်စုံတစ်ယောက်က ၎င်းတို့အကြောင်း ကောင်းသောအရာများ သို့မဟုတ် မကောင်းသောအရာများ ပြောနေသည်ကို ၎င်းတို့ သိနိုင်ကြသလော။ နှလုံးသားမရှိသောလူများသည် မည်သည့်ကိစ္စရပ်ကိုမဆို ကြုံတွေ့ရသည့်အခါ ၎င်းတို့၏ နေ့ရက်များကို ဖြုန်းတီးသည့် သဘောထားအား ပြောင်းလဲမည်မဟုတ်ပေ။ ၎င်းတို့ကိုယ်တိုင် အကျိုးရှိပြီး အမြတ်ထွက်ကာ သက်သောင့်သက်သာခံစားရသရွေ့ အဆင်ပြေသည်ဟု ၎င်းတို့ တွေးထင်ကြသည်။ ထို့ကြောင့် အခြားတစ်ဦးတလေက မည်သည့်အရာကို ပြောသည်ဖြစ်စေ ၎င်းတို့ ဂရုမစိုက်ကြပေ။ ၎င်းတို့၏ ကျော်ကြားသောဆိုရိုးမှာ “သင် မည်သည့်အရာကို ပြောသည်ဖြစ်စေ၊ ကျွန်ုပ်ကို သင် မည်သို့မြင်သည်ဖြစ်စေ၊ မည်သို့ အကဲဖြတ်သည်ဖြစ်စေ၊ ကျွန်ုပ်ကို သင် မည်သို့ အမျိုးအစားသတ်မှတ်သည်ဖြစ်စေ၊ ကိုင်တွယ်သည်ဖြစ်စေ ကျွန်ုပ် ဂရုမစိုက်ပါ”ဟူ၍ ဖြစ်သည်။ ဤလူများသည် အမှိုက်သရိုက်များသာဖြစ်သည် မဟုတ်လော။ သင် မည်သည့်အရာကို ပြောသည်ဖြစ်စေ၊ ၎င်းတို့တွင် မည်သည့် သိမြင်ခံစားမှုမျှမရှိသည့်အပြင် နှလုံးမသွင်းကြပေ။ အဘယ်ကြောင့် ၎င်းတို့ နှလုံးမသွင်းကြသနည်း။ ၎င်းတို့သည် လူပျင်းများသာဖြစ်ပြီး နှလုံးသားမရှိကြပေ။ နှလုံးသားမရှိသောလူများတွင် ဂုဏ်သိက္ခာ သို့မဟုတ် တည်ကြည်မှုမရှိ၊ သင်ပြောသည့် မည်သည့်အရာကိုမျှ ၎င်းတို့ ဂရုမစိုက်ကြသည့်အပြင် သင်က ၎င်းတို့အား မည်မျှပင် ပြင်းထန်စွာ ပြောဆိုသည်ဖြစ်စေ ၎င်းတို့၏ နှလုံးသားထဲတွင် နာကျင်ခြင်းကို ခံစားရမည်မဟုတ်ပေ။ ဂုဏ်သိက္ခာ၊ တည်ကြည်မှုနှင့် ဆင်ခြင်တုံတရား ရှိသူများသာလျှင် ထိုသို့သောစကားများကို ကြားရသည့်အခါ နာကျင်ခံစားရလိမ့်မည်ဖြစ်ပြီး ၎င်းတို့၏ နှလုံးသားများ စူးနစ်စွာ ထိုးနှက်ခံရသည်ဟု ခံစားရလိမ့်မည်။ ၎င်းတို့က “ယင်းမှာ ကျင့်ကြံပြုမူရန် နိမ့်ကျသည့် နည်းလမ်းတစ်ခုဖြစ်သည်။ ယင်းက လူတို့ကို ကျွန်ုပ်အပေါ် အထင်သေးစေခဲ့ပြီး ကျွန်ုပ်၏ ဂုဏ်သိက္ခာကို ဆုံးရှုံးခဲ့သည်။ ထို့ကြောင့် ကျွန်ုပ် ထိုသို့ နောက်ထပ် ပြုမူမည်မဟုတ်ပါ။ ကျွန်ုပ် သိက္ခာဆည်လိုပြီး လူတို့အား ကျွန်ုပ်ကို အထင်မသေးစေချင်ပါ။ ကျွန်ုပ် သိက္ခာဆည်ဖို့ ကြိုးစားပြီး ဂုဏ်သိက္ခာရှိရှိနေထိုင်ကာ ဘုရားသခင်ကို ကျေနပ်စေဖို့ မည်သည့်အရာကိုမဆို ကျွန်ုပ် လုပ်မည်” ဟု ပြောကြလိမ့်မည်။ ၎င်းတို့၏ ဂုဏ်သိက္ခာကို ထိခိုက်စေပြီး ၎င်းတို့၏ နာကျင်သောနေရာ၊ အားနည်းသောနေရာကို ထိုးနှက်သည့် စကားများနှင့်ပတ်သက်လာသည့်အခါ ၎င်းတို့တွင် သိမြင်ခံစားမှုရှိသည်၊ ဤသူများသည် နှလုံးသားရှိသောလူများ ဖြစ်ကြသည်။ သိမြင်ခံစားမှုရှိပြီး ဂုဏ်သိက္ခာပိုင်ဆိုင်သောသူများသည် မှန်ကန်သော ပြောဆိုချက်များကို ကြားရပြီး အပြုသဘောဆောင်သောအရာများကို မြင်ကာ မှန်ကန်သည့်အရာနှင့် မှားယွင်းသည့်အရာတို့ကြား ပိုင်းခြားသိမြင်သည့်အခါ ၎င်းတို့တွင် ဂုဏ်သိက္ခာရှိသောကြောင့် ပြောင်းလဲရန် စိတ်ပိုင်းဖြတ်ချက်ရှိကြပြီး အခြားသူများအား ၎င်းတို့အပေါ် အထင်မသေးစေချင်ကြပေ။ ထိုပျင်းရိသူများနှင့် အသုံးမကျသောလူများတွင် ဂုဏ်သိက္ခာမရှိပေ။ ထို့ကြောင့် သင်က ၎င်းတို့အား မည်သည့်အရာကိုပင် ပြောသည်ဖြစ်စေ၊ သင်၏ပြောဆိုချက်များက မည်မျှပင် မှန်ကန်သည်ဖြစ်စေ၊ တိကျသည်ဖြစ်စေ သို့မဟုတ် သမ္မာတရားနှင့် မည်မျှ ကိုက်ညီသည်ဖြစ်စေ၊ သို့မဟုတ် သင်၏ပြောဆိုချက်များသည် မည်မျှပင် အပြုသဘောဆောင်သောအရာများ ဖြစ်ပါစေ ဤလူများအပေါ်တွင် မည်သည့်အကျိုးသက်ရောက်မှုမျှမရှိဘဲ ၎င်းတို့ကို စိုးစဉ်းမျှ တို့ထိမည်မဟုတ်ပေ။ ဂုဏ်သိက္ခာမရှိသောလူတစ်ဦးသည် အပြုသဘောဆောင်သောအရာ တစ်ခုတလေ၊ ဆုံးဖြတ်ချက်တစ်ခုတလေ သို့မဟုတ် ဖော်ထုတ်မှုတစ်ခုတလေနှင့် စပ်လျဉ်း၍ လုံးဝ သိမြင်ခံစားမှုမရှိသကဲ့သို့ မည်သည့် ဘဝလမ်းကြောင်းမျိုးအား ရွေးချယ်ရမည်ဟူသည့်အပေါ် မှန်ကန်သောသဘောထားလည်း မရှိပေ။ ထိုအကြောင်းကြောင့် သင်က ၎င်းတို့အား မည်သည့်အရာကို ပြောသည်ဖြစ်စေ၊ ၎င်းတို့ကို သင် မည်သို့ပင် ဖော်ထုတ်သည်ဖြစ်စေ၊ သတ်မှတ်သည်ဖြစ်စေ ၎င်းတို့သည် လုံးဝ လက်ခံရန် ငြင်းပယ်ပြီး ဂရုမစိုက်ကြပေ။ သို့ဆိုလျှင် ထိုသို့သောလူများအတွက် သမ္မာတရားကို တရားဟောခြင်းနှင့် တရားဒေသနာများ ဟောပြောခြင်းသည် အသုံးဝင်မှု တစ်ခုတလေရှိသလော။ ၎င်းတို့ကို ပြုပြင်ခြင်းသည် အသုံးဝင်မှု တစ်ခုတလေရှိသလော။ ၎င်းတို့ကို တရားစီရင်ခြင်းနှင့် ပြစ်တင်ဆုံးမခြင်းတို့သည် အသုံးဝင်မှု တစ်ခုတလေရှိသလော။ မရှိပေ။ ထိုသို့သောလူများသည် အသုံးမကျသူများသာ ဖြစ်ကြသည်။ ၎င်းတို့သည် မိမိတို့၏ နေ့ရက်များကို အိုးနင်းခွက်နင်းဖြင့်ပင် ပြီးမြောက်သွားကြပြီး သားရဲတိရစ္ဆာန်များအမျိုးအစားနှင့် သက်ဆိုင်သည်။ တိတိကျကျပြောရလျှင် ၎င်းတို့သည် လူသားများမဟုတ်ကြပေ။ ၎င်းတို့သည် ဘုရားသခင်၏ နှုတ်ကပတ်တော်များကို ကြားနာရန် မထိုက်တန်ကြပေ။ အကယ်၍ ဤအသုံးမကျသူများ၊ ကပ်ပါးကောင်များက အသင်းတော်ခေါင်းဆောင်များ ဖြစ်လာပါက ၎င်းတို့သည် အသင်းတော်တွင် ရှိနေသော ပြဿနာများကို ရှာဖွေတွေ့ရှိနိုင်ကြသလော။ ၎င်းတို့သည် ပြဿနာများကို ဖြေရှင်းနိုင်သလော။ သေချာပေါက် မဖြေရှင်းနိုင်ပေ။ အကယ်၍ ဘုရားသခင် ရွေးချယ်ထားသောလူများက ပြဿနာတစ်ခုကို တင်ပြပါက ၎င်းတို့ ဖြေရှင်းနိုင်ကြသလော။ ထိုအရာကိုလည်း ၎င်းတို့ သေချာပေါက် မဖြေရှင်းနိုင်ကြပေ။ ၎င်းတို့သည် မည်သည့်ပြဿနာကိုမျှ ဖြေရှင်းနိုင်စွမ်းမရှိကြပေ။ သို့ဆိုလျှင် ၎င်းတို့သည် ခေါင်းဆောင်မှုအလုပ်ကို မည်သို့လုပ်ဆောင်နိုင်ကြသနည်း။ ယင်းမှာ မတွေးဝံ့စရာ ဖြစ်ပေမည်။ ခေါင်းဆောင်များနှင့် အမှုဆောင်များအနေဖြင့် လူတို့သည် အနည်းဆုံးအားဖြင့် အသင်းတော်အလုပ်တွင် ရှိနေသော ပြဿနာများနှင့် ဘုရားသခင် ရွေးချယ်ထားသောလူများ၏ အသက်ဝင်ရောက်မှုနှင့်ပတ်သက်၍ ရှိနေသော ပြဿနာများကို ဖြေရှင်းနိုင်ရမည်ဖြစ်သည်။ အကယ်၍ ၎င်းတို့သည် အချိန်တစ်ခုကြာ လေ့ကျင့်ပြီး အတွေ့အကြုံအချို့ ရရှိလာကာ သမ္မာတရားအချို့ကိုလည်း မိတ်သဟာယဖွဲ့နိုင်ပြီး အတွေ့အကြုံဆိုင်ရာ သက်သေခံချက်အချို့ကို ပြောဆိုနိုင်ပါက ၎င်းတို့သည် ခေါင်းဆောင်မှုအလုပ်တွင် တဖြည်းဖြည်း ကျွမ်းကျင်လာနိုင်ပေသည်။ အကယ်၍ ၎င်းတို့သည် မည်သည့်ပြဿနာကိုမျှ ရှာဖွေတွေ့ရှိနိုင်စွမ်း သို့မဟုတ် ဖြေရှင်းနိုင်စွမ်း မရှိပါက ခေါင်းဆောင်မှုအလုပ်ကို ၎င်းတို့ လုပ်ဆောင်နိုင်ဖို့ နည်းလမ်းမရှိပေ။ ထိုအခါ ၎င်းတို့သည် အယောင်ဆောင် ခေါင်းဆောင်များဖြစ်ကြပြီး ၎င်းတို့ကို ဖြုတ်ချကာ ခေါင်းဆောင်အသစ်များကို ရွေးကောက်တင်မြှောက်သင့်သည်။

ခေါင်းဆောင်များအဖြစ် အစေခံသူတို့သည် အနည်းဆုံးအနေဖြင့် သမ္မာတရားကို အနည်းငယ် နားလည်ရမည်ဖြစ်ပြီး လက်တွေ့ကျသော အတွေ့အကြုံအချို့ ရှိရမည်။ ၎င်းတို့တွင် အတွေ့အကြုံ လုံးဝမရှိပါက ၎င်းတို့သည် မည်သည့်သမ္မာတရားကိုမျှ နားမလည်ကြသည်မှာ သေချာပေသည်။ ခေါင်းဆောင်များအဖြစ် အစေခံသော အချို့လူတို့သည် စကားလုံးများနှင့် အယူဝါဒများကို ဟောပြောရာ၌ တော်ကြပြီး လူအများစုထံမှ အသိအမှတ်ပြုခြင်းနှင့် ချီးမွမ်းခြင်းကို ရရှိနိုင်ကြသည်။ အပေါ်ယံအားဖြင့် အယောင်ဆောင် ခေါင်းဆောင်များသည် မေးခွန်းများကို ဖြေဆိုနိုင်ကြသော်လည်း ၎င်းတို့သည် သမ္မာတရား စည်းမျဉ်းများကို မိတ်သဟာယမဖွဲ့နိုင်ကြပေ။ ၎င်းတို့ တရားဟောသမျှအားလုံးသည် အနှစ်မရှိသော သီအိုရီဖြစ်ပြီး ယင်း၌ လက်တွေ့ကျသောအရာ တစ်ခုမျှ လုံးဝမပါပေ။ လူတို့သည် ၎င်းတို့၏ တရားဟောခြင်းကို ကြားရသောအခါ မိမိတို့၏ အကြိုက်များနှင့် ကိုက်ညီသည်ဟု ခံစားရပြီး ပိုင်းခြားသိမြင်မှု မရှိသူတို့သည် ယင်းကို အလွန် အသိအမှတ်ပြုကြသည်။ သို့သော်လည်း နောက်ပိုင်းတွင် ၎င်းတို့သည် လက်တွေ့လုပ်ဆောင်ရန် လမ်းကြောင်းမရှိသေးဘဲ လက်တွေ့လုပ်ဆောင်ခြင်း စည်းမျဉ်းများကိုလည်း ရှာမတွေ့နိုင်ကြပေ။ သို့ဆိုလျှင် ဤသည်မှာ ပြဿနာတစ်ခုတလေကို ဖြေရှင်းပြီးဖြစ်သည်ဟု မှတ်ယူ၍ရသလော။ ဤသည်မှာ ၎င်းတို့ ဝတ်ကျေတမ်းကျေ ပြုမူနေခြင်း မဟုတ်လော။ ဤနည်းလမ်းဖြင့် ပြဿနာများကို ဖြေရှင်းရန် ကြိုးစားခြင်းကို လက်တွေ့ကျသော အလုပ်လုပ်ခြင်းဟု မှတ်ယူ၍ရသလော။ အယောင်ဆောင် ခေါင်းဆောင်များသည် လက်တွေ့ကျသော အလုပ်ကို မလုပ်ဆောင်ကြသော်လည်း အရာရှိတစ်ဦးကဲ့သို့ မည်သို့ပြုမူရမည်ကို သိကြသည်။ ၎င်းတို့ ခေါင်းဆောင်တစ်ဦး ဖြစ်လာသည်နှင့်တစ်ပြိုင်နက် ပထမဆုံးလုပ်ဆောင်သည့်အရာမှာ အဘယ်နည်း။ ယင်းမှာ လူတို့၏ မျက်နှာသာပေးခြင်းကို ဝယ်ယူခြင်း ဖြစ်သည်။ ၎င်းတို့သည် “အရာရှိသစ်များက အထင်ကြီးအောင်လုပ်ဖို့ စိတ်ထက်သန်ကြသည်” ဟူသော လုပ်နည်းကိုင်နည်းကို ခံယူကြသည်။ ပထမဦးဆုံးအနေဖြင့် ၎င်းတို့သည် လူတို့ကို မျက်နှာလိုမျက်နှာရ လုပ်ရန် အမှုအရာအနည်းငယ်ကို လုပ်ဆောင်ပြီး လူတိုင်း၏ နေ့စဉ် လူမှုဖူလုံရေးကို တိုးတက်စေသည့် အမှုအရာအနည်းငယ်ကို ကိုင်တွယ်ဖြေရှင်းပေးသည်။ ၎င်းတို့သည် လူတိုင်းက ၎င်းတို့ကို ချီးမွမ်းကာ “ဤခေါင်းဆောင်သည် ကျွန်ုပ်တို့အပေါ် မိဘသဖွယ် ပြုမူသည်” ဟု ပြောဆိုရန်အလို့ငှာ လူတို့က ၎င်းတို့အား အကောင်းမြင်စေရန်၊ ၎င်းတို့က လူအများနှင့် တစ်သားတည်းဖြစ်ကြောင်း လူတိုင်းကို ပြသရန် ပထမဆုံး ကြိုးစားကြသည်။ ထို့နောက် ၎င်းတို့သည် တရားဝင် တာဝန်ယူကြသည်။ ၎င်းတို့တွင် အများထောက်ခံမှုရှိပြီး ၎င်းတို့၏ ရာထူးက လုံခြုံသွားပြီဖြစ်ကြောင်း ၎င်းတို့ ခံစားကြရသည်။ ထို့နောက် ၎င်းတို့သည် ၎င်းတို့၏ ထိုက်တန်သောအခွင့်အရေးများ ဖြစ်သည့်အလား အဆင့်အတန်း၏ အကျိုးအမြတ်များကို စတင် မွေ့လျော်ခံစားကြသည်။ ၎င်းတို့၏ ဆောင်ပုဒ်များမှာ “ဘဝဆိုသည်မှာ ကောင်းကောင်းစားပြီး ကောင်းကောင်းဝတ်ဖို့သာ ဖြစ်သည်၊” “ဘဝသည် တိုတောင်းသည်၊ ထို့ကြောင့် သင်တတ်နိုင်သမျှ ကာလပတ်လုံး ပျော်မွေ့လော့၊” ဟူသည်နှင့် “ယနေ့အတွက်သာ ပျော်ပါး၍ မနက်ဖြန်အတွက် မနက်ဖြန်မှ ပူပန်ပါ” ဟူသည်တို့ ဖြစ်ကြသည်။ ၎င်းတို့သည် နေ့ရက်တိုင်းကို ဖြစ်လာသည့်အတိုင်း ပျော်မွေ့ကြသည်။ ပျော်နိုင်တုန်း ပျော်ပါးကြပြီး ခေါင်းဆောင်တစ်ဦးအနေဖြင့် မည်သည့်တာဝန်ဝတ္တရားများကို ကောင်းမွန်စွာ ဖြည့်ဆည်းသင့်သည်၊ မည်သည့်တာဝန်များကို ထမ်းဆောင်သင့်သည်ဟူသည်တို့ကို ထည့်သွင်းစဉ်းစားရန် မဆိုထားနှင့်၊ အနာဂတ်ကို မတွေးကြပေ။ ၎င်းတို့သည် လုပ်ရိုးလုပ်စဉ် ကိစ္စတစ်ခုအတိုင်း အနည်းငယ်သော စကားလုံးများနှင့် အယူဝါဒများကို တရားဟောပြီး ဟန်ပြအတွက် အလုပ်အနည်းငယ်ကို လုပ်ဆောင်ကြသည်။ ၎င်းတို့သည် မည်သည့် လက်တွေ့ကျသော အလုပ်ကိုမျှ မလုပ်ဆောင်ကြပေ။ ၎င်းတို့သည် အသင်းတော်ရှိ လက်တွေ့ကျသော ပြဿနာများကို ဖော်ထုတ်ခြင်းမရှိဘဲ လုံးဝ ဖြေရှင်းနေခြင်း မရှိပေ။ သို့ဖြစ်၍ ထိုသို့သော အပေါ်ယံ အလုပ်တာဝန်များကို လုပ်ဆောင်ခြင်းသည် အဘယ်အဓိပ္ပာယ်ရှိသနည်း။ ဤသည်မှာ လှည့်စားခြင်း မဟုတ်လော။ ဤသို့သော အယောင်ဆောင် ခေါင်းဆောင်မျိုးကို အရေးကြီးသော တာဝန်များ ပေးအပ်၍ရနိုင်သလော။ ၎င်းတို့သည် ခေါင်းဆောင်များနှင့် အမှုဆောင်များကို ရွေးချယ်ခြင်းအတွက် ဘုရားအိမ်တော်၏ စည်းမျဉ်းများ၊ သတ်မှတ်ချက်များနှင့် ကိုက်ညီသလော။ (မကိုက်ညီပါ။) ဤလူတို့သည် မည်သည့် အသိစိတ် သို့မဟုတ် ဆင်ခြင်တုံတရားမျှ မရှိ၊ ၎င်းတို့သည် တာဝန်သိစိတ် လုံးဝ ကင်းမဲ့ကြပြီး သို့တိုင်အောင် အသင်းတော်၌ အရာရှိရာထူးတစ်ခုကို စွဲကိုင်ရန်၊ ခေါင်းဆောင်တစ်ဦးဖြစ်ရန် ဆန္ဒရှိနေကြသေးသည်။ ၎င်းတို့သည် အဘယ်ကြောင့် အလွန်အရှက်မဲ့ကြသနည်း။ တာဝန်သိစိတ်ရှိသော အချို့လူများအတွက်မူ ၎င်းတို့သည် အစွမ်းအစ ညံ့ဖျင်းပါက ခေါင်းဆောင်များ မဖြစ်နိုင်ကြပေ။ တာဝန်သိစိတ် လုံးဝမရှိသော အသုံးမကျသူများအကြောင်းကိုမူ ပြောစရာမလိုတော့ပေ၊ ၎င်းတို့သည် ခေါင်းဆောင်များဖြစ်ရန် သာ၍ပင် အရည်အချင်းမပြည့်မီကြပေ။ ထိုသို့သော အစားကြီးပြီး ပျင်းရိသော အယောင်ဆောင် ခေါင်းဆောင်များသည် မည်မျှ ပျင်းရိကြသနည်း။ ၎င်းတို့သည် ပြဿနာတစ်ခုကို တွေ့ရှိပြီး ဤသည်မှာ ပြဿနာတစ်ခုဖြစ်ကြောင်းကို သိရှိနေသည့်အခါ၌ပင် အလေးအနက် မထားသည့်အပြင် ဂရုမစိုက်ကြပေ။ ၎င်းတို့ အလွန် တာဝန်မဲ့ကြသည်တကား။ ၎င်းတို့သည် စကားပြောကောင်းသောသူများ ဖြစ်ပြီး အစွမ်းအစ အနည်းငယ်ရှိပုံရသော်လည်း အလုပ်များ ရပ်တန့်သွားသည်အထိ ဖြစ်စေလျက် အသင်းတော်အလုပ်တွင်ရှိသည့် အမျိုးမျိုးသော ပြဿနာများကို ၎င်းတို့ မဖြေရှင်းနိုင်ကြပေ။ ပြဿနာများ ဆက်လက်၍ စုပုံလာသော်လည်း ဤခေါင်းဆောင်များသည် ယင်းတို့ကို လျစ်လျူရှု၍ လုပ်ရိုးလုပ်စဉ်အတိုင်း အပေါ်ယံ အလုပ်တာဝန်အနည်းငယ်ကို မရမက လုပ်ဆောင်ကြသည်။ နောက်ဆုံးရလဒ်မှာ အဘယ်နည်း။ ၎င်းတို့သည် အသင်းတော်အလုပ်ကို ကမောက်ကမဖြစ်စေကြသည် မဟုတ်လော၊ ၎င်းတို့သည် အလုပ်ကို ကိုးရိုးကားယားပြုလုပ်မိကြသည် မဟုတ်လော။ ၎င်းတို့သည် အသင်းတော်၌ ပရမ်းပတာဖြစ်ခြင်းနှင့် စည်းလုံးညီညွတ်မှုမရှိခြင်းကို ဖြစ်ပေါ်စေသည် မဟုတ်လော။ ဤသည်မှာ ရှောင်လွှဲ၍မရသော ရလဒ်ဖြစ်သည်။ ဤအခြေအနေတွင် အယောင်ဆောင် ခေါင်းဆောင်များသည် အထက်သို့ အစီရင်ခံစာ တင်ကြလိမ့်မည်လော။ သေချာပေါက် တင်မည်မဟုတ်။ အသင်းတော်တွင်ရှိသည့် တစ်စုံတစ်ဦးက အယောင်ဆောင် ခေါင်းဆောင်များ၏ ပြဿနာများကို အထက်သို့ အစီရင်ခံလိုပါက ၎င်းတို့က ဤအရာကို သဘောတူလိမ့်မည်လော။ ၎င်းတို့သည် ထိုလူကို ဧကန်မုချ ဖိနှိပ်ပြီး တားဆီးမည်ဖြစ်သည်။ မည်သူ့ကိုမျှ အထက်သို့ ပြဿနာတစ်ခု အစီရင်ခံခွင့်ပြုမည် မဟုတ်သည့်အပြင်၊ ထိုသို့ပြုလုပ်သည့် မည်သူ့ကိုမဆို ကန့်သတ်မည်၊ ဖိနှိပ်မည်၊ အဆက်အသွယ်ဖြတ်မည် ဖြစ်သည်။ ငါ့ကို ပြောလော့၊ ဤအယောင်ဆောင် ခေါင်းဆောင်များသည် အလွန် စက်ဆုပ်ဖွယ်ကောင်းသည် မဟုတ်လော။ ၎င်းတို့သည် အသင်းတော်၏အလုပ်ကို မည်မျှပင် ထိခိုက်စေပြီးသည်ဖြစ်စေကာမူ၊ ယင်းကို ဖြေရှင်းပေးရန် မဆိုထားနှင့်၊ ဤအကြောင်းကို အထက်အား သိရှိခွင့်ပေးဦးမည်မဟုတ်ပေ။ ၎င်းတို့ အလေးထားသမျှမှာ မိမိတို့၏ အဆင့်အတန်းနှင့်ဆိုင်သော အကျိုးအမြတ်များကို မွေ့လျော်ခံစားခြင်းနှင့် မိမိတို့၏ ပကာသနနှင့် မာနတို့ကို ကာကွယ်ခြင်းတို့ ဖြစ်သည်။ ထိုသို့သော လူများသည် အလွန်အမင်း စက်ဆုပ်ဖွယ်ကောင်းပြီး အရှက်မဲ့ကြသည်တကား။ ၎င်းတို့သည် အသိစိတ်နှင့် လူ့သဘာဝ လုံးဝကင်းမဲ့နေကြသည် မဟုတ်လော။ အထက်က အလုပ်အကြောင်း မေးမြန်းသည့်အခါ ၎င်းတို့သည် အထက်ကို မလိမ့်တပတ်လုပ်ကာ လှည့်စားလျက် ပြဿနာမရှိကြောင်း ပြတ်ပြတ်သားသား ပြောဆိုကြသည်။ ဤသို့ပြုလုပ်ခြင်းဖြင့် ၎င်းတို့သည် အထက်ကို လှည့်စားပြီး ၎င်းတို့၏ လက်အောက်ငယ်သားများထံမှ အမှုအရာများကို ကွယ်ဝှက်နေကြသည် မဟုတ်လော။ အသင်းတော်အလုပ်နှင့်ဆိုင်သော ပြဿနာများမှာ ပိုစုပုံသည်ထက် စုပုံလာနေပြီး အယောင်ဆောင် ခေါင်းဆောင်များသည် ယင်းတို့ကို မိမိတို့ဘာသာ မဖြေရှင်းနိုင်ကြသော်လည်း ဤပြဿနာများကို အထက်သို့ အစီရင်ခံခြင်းလည်း မပြုကြပေ။ ဤအခြေအနေများအောက်တွင် ၎င်းတို့သည် မည်သည့်အရာမျှ မမှားသည့်အလား ပြုမူကြသည်။ ၎င်းတို့သည် သက်သောင့်သက်သာဖြစ်ခြင်းတွင် အလားတူပင် မွေ့လျော်ခံစားကြပြီး တစ်နေ့လုံး မည်သည့်အရာမျှ မလုပ်ဆောင်ဘဲ ထိုင်နေကာ ၎င်းတို့၏ နေ့ရက်များကို အချိန်ဖြုန်းကြသည့်အပြင် လုံးဝ စိုးရိမ်ပူပန်ခြင်း မရှိကြပေ။ ပြဿနာများ ဖော်ထုတ်ခံရပြီး အထက်က ဤအကြောင်းကို စုံစမ်းစစ်ဆေးသည့်အခါတွင်မူ ၎င်းတို့က “ကျွန်ုပ်သည် ဤအလုပ်ကို လုပ်ဆောင်ရန် လူများကို စီစဉ်ပေးခဲ့ပါသည်။ ကျွန်ုပ်၏ တာဝန်ဝတ္တရားများကို ကောင်းမွန်စွာ ဖြည့်ဆည်းပြီး ဖြစ်ပါသည်။ အလုပ်ကို ကောင်းမွန်စွာ မလုပ်ဆောင်ထားပါက ယင်းမှာ အခြားလူများ၏ တာဝန်သာ ဖြစ်ပါသည်။ ကျွန်ုပ်နှင့် မည်သည့် ပတ်သက်မှုရှိသနည်း”ဟု ပြောဆိုနေကြဆဲ ဖြစ်သည်။ ဤစကားအနည်းငယ်ဖြင့် ၎င်းတို့သည် မိမိတို့ကိုယ်ကို တာဝန်မှ လုံးဝ ကင်းလွတ်ခွင့်ပေးကြသည်။ ဤကိစ္စအတွက် ၎င်းတို့တွင် လုံးဝ တာဝန်မရှိသည့်အလား ဖြစ်သည်။ ၎င်းတို့သည် မိမိတို့ကိုယ်ကို ဆင်ခြင်သုံးသပ်ခြင်း မပြုသည်သာမက “မည်သို့ပင်ဖြစ်စေ၊ ကျွန်ုပ်သည် ကျွန်ုပ်၏ တာဝန်၌ ပျင်းရိနေခဲ့ခြင်း မရှိပါ။ ကျွန်ုပ်သည် ကပ်ရပ်စားသောက်နေသူတစ်ဦး မဟုတ်ပါ။ အထက်က ကျွန်ုပ်ကို မဖြုတ်ချပါက ကျွန်ုပ်သည် ခေါင်းဆောင်တစ်ဦးအဖြစ် ဆက်လက်အစေခံမည် ဖြစ်သည်။ ကျွန်ုပ်၏ နုတ်ထွက်စာကို တင်သွင်းလိုက်ပါက ဘုရားသခင်ကို သစ္စာဖောက်ရာ ရောက်မည် မဟုတ်လော။ ကျွန်ုပ်၏ တာဝန်အပေါ် သစ္စာစောင့်သိမှု မရှိခြင်းကို ပြသရာ ရောက်မည် မဟုတ်လော”ဟု ပြောဆိုလျက် လျော်ကန်သင့်မြတ်သည်ဟုလည်း ခံစားရပြီး စိတ်အေးလက်အေးရှိကြသည်။ သင်သည် ၎င်းတို့ကို ပြုပြင်ပါက သင့်ကို ချေပရန် အကြောင်းပြချက်များစွာ အကြံထုတ်နိုင်ကြလိမ့်မည်။ ၎င်းတို့သည် ဤကိစ္စအတွက် တာဝန်ရှိသည်ဟု ပြောမည်မဟုတ်၊ ၎င်းတို့၏ တာဝန်ဝတ္တရားများက အဘယ်အရာဖြစ်သည်ကို ပြောမည်မဟုတ်သည့်အပြင် ပြဿနာများကို ၎င်းတို့ မဖြေရှင်းခြင်းနှင့် လက်တွေ့ကျသော အလုပ်ကို မလုပ်ဆောင်ခြင်းတို့၏ သဘောသဘာဝမှာ အဘယ်အရာဖြစ်သည်ကိုလည်း ဆင်ခြင်သုံးသပ်ကြမည် မဟုတ်ပေ။ ထိုသို့သော လူများသည် အလွန် မုန်းတီးရွံရှာစရာကောင်းသည် မဟုတ်လော။ ၎င်းတို့သည် မိမိတို့ စိတ်နှလုံးများတွင် နောင်တ တစ်စက်မျှမရှိဘဲ အသင်းတော်အလုပ်ကို ရပ်တန့်သွားစေပြီး ဘုရားသခင် ရွေးချယ်ထားသော လူများကို အချိန်ကြာမြင့်စွာ ထိခိုက်စေခဲ့သည်။ ၎င်းတို့သည် လူသားများ ဖြစ်ကြသေးသလော။ ၎င်းတို့တွင် အသိစိတ် သို့မဟုတ် ဆင်ခြင်တုံတရားတစ်စက်မျှ ရှိကြသေးသလော။ အချို့လူများက “ဤကဲ့သို့သော လူများကို ခေါင်းဆောင်များအဖြစ် မရွေးကောက်သင့်ပါ”ဟု ပြောဆိုကြသည်။ သဘောတရားအရ ဖြစ်သည့်ပုံစံ ဖြစ်သည်။ သို့သော် ရွေးကောက်ခြင်းခံရသည့် ခေါင်းဆောင်များနှင့် အမှုဆောင်များထဲတွင် ဤကဲ့သို့သော လူအချို့ အမှန်တကယ် ရှိနေသည်။ ဤသည်မှာ အမှန်တရားတစ်ခု ဖြစ်သည်။ ဤအရာအားလုံးသည် ဘုရားသခင် ရွေးချယ်ထားသော လူများက ပိုင်းခြားသိမြင်မှု ကင်းမဲ့သောကြောင့် ဖြစ်ပျက်ခြင်းဖြစ်ပြီး လူအများစုက လူ့အကြိုက်လိုက်သူများကို နှစ်သက်သောကြောင့်လည်း ဖြစ်ကာ သို့ဖြစ်၍ အယောင်ဆောင် ခေါင်းဆောင်များနှင့် အယောင်ဆောင် အမှုဆောင်အချို့ကို ရွေးကောက်တင်မြှောက်ကြသည်။ ထို့ကြောင့် အသင်းတော် ရွေးကောက်ပွဲများ မတိုင်မီတွင် အယောင်ဆောင် ခေါင်းဆောင်များနှင့် အယောင်ဆောင်အမှုဆောင်များကို ပိုင်းခြားသိမြင်ခြင်းဆိုင်ရာ စည်းမျဉ်းများကို မိတ်သဟာယဖွဲ့ရမည် ဖြစ်သည့်အတိုင်း ခေါင်းဆောင်များနှင့် အမှုဆောင်များကို ရွေးချယ်ခြင်းဆိုင်ရာ စည်းမျဉ်းများအား ပိုမို မိတ်သဟာယဖွဲ့ရမည်ဖြစ်သည်။ ဤအရာက ပိုများသောလူတို့အနေဖြင့် စည်းမျဉ်းများနှင့်အညီ မိမိတို့မဲများကို ထည့်ကြဖို့ သေချာစေလိမ့်မည်။ ဤသို့ပြုလုပ်ခြင်းဖြင့်သာ အသင်းတော် ရွေးကောက်ပွဲများမှ ကောင်းသောရလဒ်များ ထွက်ပေါ်လာနိုင်ပေသည်။

ငါ့ကို ပြောလော့၊ ထိုသို့သော စက်ဆုပ်ဖွယ်ကောင်းပြီး အရှက်မရှိသော လူပျင်းများသည် ခေါင်းဆောင်များနှင့် အမှုဆောင်များအဖြစ် အသင်းတော်အလုပ်ကို ကောင်းမွန်စွာ လုပ်ဆောင်နိုင်ကြသလော။ ၎င်းတို့သည် အသင်းတော်၌ ရှိနေသော ပြဿနာများ သို့မဟုတ် ဘုရားသခင် ရွေးချယ်ထားသော လူများ ကြုံတွေ့ရသည့် အခက်အခဲများကို ဖြေရှင်းပေးနိုင်ကြသလော။ (မဖြေရှင်းနိုင်ပါ။) သို့ဆိုလျှင် သင်တို့သည် ထိုသို့သော အယောင်ဆောင် ခေါင်းဆောင်များကို ကြုံတွေ့ရသည့်အခါ မည်သည့်အရာကို လုပ်ဆောင်သင့်သနည်း။ တစ်စုံတစ်ဦးက “ကျွန်ုပ်တို့၏ အစွမ်းအစသည် ညံ့ဖျင်းပြီး ကျွန်ုပ်တို့တွင် ပိုင်းခြားသိမြင်မှု ကင်းမဲ့သည်၊ ထို့ကြောင့် အယောင်ဆောင် ခေါင်းဆောင်တစ်ဦးကို ကြုံတွေ့ရပါက ကျွန်ုပ်တို့ လုပ်ဆောင်နိုင်သည့်အရာ တစ်ခုမျှ မရှိပါ” ဟု ပြောသည် ဆိုပါစို့။ ဤသည်မှာ မှန်ကန်သလော။ အသင်းတော်ရှိ လူတိုင်းသည် အစွမ်းအစ ညံ့ဖျင်းပြီး ပိုင်းခြားသိမြင်မှုမရှိကြခြင်း ဧကန်မုချ မဟုတ်ပေ။ အနည်းဆုံးအနေဖြင့် သမ္မာတရားကို အတော်အသင့် နားလည်သော လူအချို့ ရှိကိုရှိရမည်။ သို့ဖြစ်၍ တစ်စုံတစ်ဦးက လက်တွေ့ကျသော အလုပ်ကို မလုပ်ဆောင်နိုင်သော သို့မဟုတ် မည်သည့်ပြဿနာကိုမျှ မဖြေရှင်းနိုင်သော အယောင်ဆောင် ခေါင်းဆောင်တစ်ဦးကို တွေ့ရှိပါက ၎င်းသည် သမ္မာတရားကို နားလည်သူများနှင့် မိတ်သဟာယဖွဲ့သင့်ပြီး ထိုလူတို့၏ ပိုင်းခြားသိမြင်မှုကို အသုံးပြုကာ အကဲဖြတ်ချက်တစ်ခု ပြုလုပ်ဖို့ တောင်းဆိုသင့်သည်။ ဤသည်မှာ သင့်လျော်သလော။ (သင့်လျော်ပါသည်။) အဘယ်ကြောင့် သင့်လျော်သနည်း။ အသင်းတော်ခေါင်းဆောင်တစ်ဦးက လက်တွေ့ကျသော အလုပ်ကို မလုပ်ဆောင်နိုင်ပါက အကျိုးဆက်များမှာ အဘယ်အရာ ဖြစ်လိမ့်မည်နည်း။ ဒဏ်ခံရသူများက မည်သူတို့ ဖြစ်လိမ့်မည်နည်း။ ၎င်းတို့သည် အသင်းတော်ရှိ ဘုရားသခင် ရွေးချယ်ထားသော လူများ ဖြစ်ကြမည် မဟုတ်လော။ အယောင်ဆောင် ခေါင်းဆောင်တစ်ဦးက အသင်းတော်ကို သုံးနှစ် သို့မဟုတ် ငါးနှစ်ကြာ ထိန်းချုပ်ပါက လူမည်မျှ၏ သမ္မာတရား သိနားလည်မှုနှင့် လက်တွေ့ကျမှုထဲသို့ ဝင်ရောက်ခြင်းတို့ ထိခိုက်ခံရလိမ့်မည်နည်း။ လူမည်မျှသည် ဘုရားသခင်၏ ကယ်တင်ခြင်းကို ရရှိရန် နှောင့်နှေးသွားလိမ့်မည်နည်း။ ဤအကျိုးဆက်များသည် မစဉ်းစားရက်စရာ ဖြစ်သည်။ သို့ဖြစ်၍ အယောင်ဆောင် ခေါင်းဆောင်တစ်ဦးသည် လက်တွေ့ကျသော အလုပ်ကို မလုပ်ဆောင်သည့်အပြင် မည်သည့်ပြဿနာကိုမျှ ဖြေရှင်းနိုင်စွမ်း မရှိကြောင်း တွေ့ရှိရသည့်အခါ ဤသည်မှာ ဘုရားသခင် ရွေးချယ်ထားသော လူတစ်ဦးစီတိုင်းအတွက် အရေးကြီးသော ကိစ္စဖြစ်ပြီး အလုပ်ကို နှောင့်နှေးစေမှုများကို ရှောင်ရှားရန်အလို့ငှာ ထိုအယောင်ဆောင် ခေါင်းဆောင်ကို ချက်ချင်း ဖော်ထုတ်ပြီး တိုင်ကြားသင့်သည်။ အသင်းတော်ခေါင်းဆောင်များက လက်တွေ့ကျသော အလုပ်မလုပ်ဆောင်ခြင်းကြောင့် ထိခိုက်နစ်နာရသူများမှာ ဘုရားသခင် ရွေးချယ်ထားသော လူများ ဖြစ်ကြသည်။ ဘုရားသခင် ရွေးချယ်ထားသော လူများထဲမှ မည်သူကမျှ ၎င်းတို့ကို ဖော်ထုတ်ခြင်း သို့မဟုတ် တိုင်ကြားခြင်း မပြုသည့်အပြင် ဤသို့ပြုလုပ်ရန် အားလုံးက စိတ်မပါကြလျှင် ထိုအသင်းတော်အတွက် မျှော်လင့်ချက်မရှိတော့ပေ။ သင်တို့၏ စိတ်နှလုံးထဲ၌ “မည်သို့ပင်ဖြစ်စေ၊ သင်သည် ခေါင်းဆောင်ဖြစ်သည်။ သင်သည် လက်တွေ့ကျသော အလုပ်ကို မလုပ်နိုင်သည့်တိုင် ပြဿနာများကိုလည်း အထက်သို့ အစီရင်ခံခြင်းမပြုပါ၊ ဤအရာက အသင်းတော်အလုပ်ကို နှောင့်နှေးစေပါက အထက်က သင့်ကို တာဝန်ခံခိုင်းလိမ့်မည်။ ယင်းက ကျွန်ုပ်တို့နှင့် အဘယ်သက်ဆိုင်မှု ရှိသနည်း။ ထိုအရာနှင့်ပတ်သက်၍ ကျွန်ုပ်တို့ စိုးရိမ်ပူပန်နေခြင်းသည် အဘယ်အဓိပ္ပာယ်ရှိသနည်း။ ကျွန်ုပ်တို့သည် ကြီးကြပ်ရသူများ မဟုတ်ပါ။ ဤတာဝန်သည် သင့်အပေါ်၌သာ ရှိသည်” ဟူသကဲ့သို့ တာဝန်မယူသည့် အတွေးများကို အစဉ်သဖြင့် ထားရှိသည် ဆိုပါစို့။ သင်တို့၏ စိတ်နှလုံးထဲ၌ ဤအယူအဆကို အစဉ်သဖြင့်ထားရှိပါက ဤအရာက အမှုအရာများကို နှောင့်နှေးစေမည် မဟုတ်လော။ ဤအရာက သင်တို့၏ သမ္မာတရားကို လိုက်စားခြင်း၊ လက်တွေ့ကျမှုထဲသို့ ဝင်ရောက်ခြင်းနှင့် ဘုရားသခင်၏ ကယ်တင်ခြင်းကို ရရှိခြင်းတို့အပေါ် သက်ရောက်မှုရှိမည် မဟုတ်လော။ အသင်းတော်၌ရှိသည့် မည်သူကမျှ တာဝန်မယူပါက ဤအသင်းတော်သည် ဘုရားသခင်အတွက် သက်သေခံနိုင်ကာ ဘုရားသခင်၏ ကောင်းချီးများကို ရရှိနိုင်ခြင်း ရှိမရှိဟူသည်ကို ပြောရန် ခက်ခဲပြီး ဤအသင်းတော်၌ လူမည်မျှက ကယ်တင်ခြင်းကို ရရှိလိမ့်မည်ဟူသည်ကို ပြောရန်မှာ သာ၍ပင် ခက်ခဲသည်။ ဤအသင်းတော်ရှိ လူတိုင်းက ဤပုံစံအတိုင်း တွေးခေါ်ပြီး ဤအမြင်ကို စွဲကိုင်ထားပါက ဤအသင်းတော်အတွက် လုံးဝ မျှော်လင့်ချက်မရှိတော့ပေ။ ယခု ရုပ်ရှင်ထုတ်လုပ်ရေးအဖွဲ့များ၌ ဤပြဿနာ ရှိနေသည် မဟုတ်လော။ သင်တို့၏ ခေါင်းဆောင်များထဲမှ အချို့သည် ပြဿနာများကို မကိုင်တွယ်ကြပေ သို့မဟုတ် ပြဿနာများကို အစီရင်ခံခြင်းလည်း မပြုကြပေ။ ၎င်းတို့သည် အယောင်ဆောင် ခေါင်းဆောင်များ ဖြစ်ကြသည်။ ဤအရာကို သင်တို့ မြင်နိုင်စွမ်း ရှိကြသလော။ ဤခေါင်းဆောင်များသည် သင်တို့အတွက် ပြဿနာများကို မဖြေရှင်းပေးကြပေ၊ ဤသည်မှာ ပြဿနာတစ်ခုဖြစ်ကြောင်းကို သင်တို့ မသိရှိကြသေးသလော။ သင်တို့သည် ဤအရာနှင့်ပတ်သက်၍ အမှန်တကယ် ဝမ်းသာနေကြသလော။ “ကျွန်ုပ်တို့၏ ခေါင်းဆောင်သည် ဤပြဿနာကို အစီရင်ခံနေခြင်း မရှိသည့်အပြင် ဤပြဿနာကို ဖြေရှင်း၍မရနိုင်ပါ။ ထို့ကြောင့် ဤသည်မှာ ကျွန်ုပ်တို့အတွက် အနားယူရန် အချိန်ကောင်းတစ်ခု ဖြစ်သည်။ အလွန်ကောင်းလှပါတကား။ ထို့အပြင် လတ်တလောတွင် အထက်က ဤကိစ္စနှင့်ပတ်သက်၍ ကိုယ်တိုင်ကိုယ်ကျ မေးမြန်းခြင်း မရှိသေးပါ။ ထို့ကြောင့် ကျွန်ုပ်တို့လည်း ပြဿနာကို အစီရင်ခံရန် မလိုအပ်ပါ။ အဘယ်ကြောင့် ကျွန်ုပ်တို့ အေးအေးလူလူ အနားယူရန် မကြိုးစားသင့်သနည်း။ ကျွန်ုပ်တို့သည် ရုပ်ရှင်ကို အလွန်အမြန် ရိုက်ကူးပြီး အချိန်မီ ရိုက်ကူးပြီးစီးအောင် လုပ်ရမည်လော။ ကျွန်ုပ်တို့ ဖြစ်စေသည့် တိုးတက်မှုက အဆင်ပြေပါသည်။ ရုပ်ရှင်ရိုက်ခြင်းကို ကျွန်ုပ်တို့ မပြီးသေးလျှင်ကော အဘယ်ဖြစ်မည်နည်း။ ယင်းအတွက် ကျွန်ုပ်တို့ ပြစ်တင်ရှုတ်ချခြင်း ခံရမည်လော။” ဤသည်မှာ သင်တို့၏ သဘောထားဖြစ်သလော။ ဘုရားအိမ်တော်၏ အလုပ်အတွက် ဤမျှ တင်းကျပ်သော အချိန်ဇယားမရှိဟု သင်တို့ ထင်ကြသောကြောင့် သင်တို့သည် ယင်းကို အကန့်အသတ်မရှိ အချိန်ဆွဲနိုင်သည်ဟုလည်းကောင်း၊ အထက်က ဤကိစ္စနှင့်ပတ်သက်၍ မမေးမြန်းသရွေ့ သို့မဟုတ် မစုံစမ်းသရွေ့ သင်တို့ စိုးရိမ်ပူပန်ရန် သို့မဟုတ် မည်သည့်ဖိအားမျှ ခံစားရန် မလိုအပ်သည့်အပြင် သင်တို့ ဖြေရှင်းနိုင်သည့် မည်သည့်ပြဿနာကိုမဆို ဖြေရှင်း၍ရပြီး ဖြေရှင်းမရနိုင်သည့် မည်သည့်ပြဿနာကိုမဆို လျစ်လျူရှုထား၍ရသည်ဟု သင်တို့ ထင်မြင်ကြသလော။ ဤသည်မှာ သင်တို့၏ ရှုထောင့်အမြင်လော။ (မဟုတ်ပါ။) သို့ဆိုလျှင် သင်တို့၌ ပြဿနာများရှိသည့်အခါ အဘယ်ကြောင့် အစီရင်ခံခြင်း မပြုကြသနည်း။ ဤအယောင်ဆောင် ခေါင်းဆောင်များက သင်တို့ကို ၎င်းတို့၏ ထိန်းချုပ်မှုအောက်၌ ထားရှိသောကြောင့်လော သို့မဟုတ် သင်တို့ စိတ်ကယောက်ကယက်ဖြစ်ပြီး စကားမပြောနိုင်အောင် ဖြစ်လာစေသည့် ပယောဂဆန်သော၊ ထုံထိုင်းတွေဝေစေသည့် ဆေးရည်တစ်ခုကို ၎င်းတို့က သင်တို့အား မသိမသာထည့်တိုက်လိုက်သောကြောင့် ဖြစ်သလော။ ဤနေရာတွင် ပြဿနာမှာ အဘယ်အရာနည်း။ ပြဿနာများ ရှိနေသည့်အခါ သင်တို့ သိကြသလော။ သင်တို့ မသိဟု ပြောပါက သင်တို့ လိမ်ညာနေခြင်း ဖြစ်သည်။ သင်တို့ သိသည့်တိုင် အစီရင်ခံခြင်းမပြုပါက သင်တို့သည် သင်တို့၏ တာဝန်ဝတ္တရားများ၌ ပေါ့ဆပြီး အလွန်အမင်း တာဝန်ပျက်ကွက်နေခြင်းဖြစ်ကာ သင်တို့၏ တာဝန်အပေါ် သစ္စာစောင့်သိမှု တစ်စက်မျှ မရှိခြင်း ဖြစ်သည်။ သင်သည် ငွေရှာရန် လောက၌ အလုပ်လုပ်လျှင်ပင် သင်၏ မဖြစ်စလောက်သော လုပ်အားခနှင့် ထိုက်တန်အောင် နေထိုင်ရသေးသည်။ ယနေ့ သင်သည် ဘုရားအိမ်တော်၏ အစာကို စားသုံးနေသည်ကို ပြောစရာမလိုပေ။ သင်သည် သင်၏ တာဝန်ကို ထမ်းဆောင်နေစဉ် ကယ်တင်ခြင်းကို လိုက်စားနေပြီး ထိုသို့ပြုလုပ်ခြင်းဖြင့် သင်သည် သင်၏ ကိုယ်ပိုင်ပန်းတိုင်အတွက် လမ်းခင်းကာ ပြင်ဆင်နေခြင်း ဖြစ်သည်။ သင်သည် ဤအရာကို ငါ့အတွက် မဆိုထားနှင့်၊ ဘုရားအိမ်တော်အတွက် လုပ်ဆောင်နေခြင်း မဟုတ်သကဲ့သို့ မည်သည့် လူပုဂ္ဂိုလ်တစ်ဦးတစ်ယောက်အတွက်မျှ လုပ်ဆောင်နေခြင်းမဟုတ်ပေ။ သင့်အတွက်သင် လုပ်ဆောင်နေခြင်း ဖြစ်သည်။ ကြားကောင်းသော စကားလုံးများဖြင့် ပြောရလျှင် လူတို့သည် ကယ်တင်ခြင်းကို ရရှိရန်အလို့ငှာ မိမိတို့၏ တာဝန်ကို ထမ်းဆောင်နေကြခြင်း ဖြစ်သော်လည်း တိတိကျကျ ပြောရလျှင်မူ ၎င်းတို့သည် ကောင်းချီးများကို ရရှိရန်နှင့် ကောင်းသောပန်းတိုင်တစ်ခု ရှိရန် ကိုယ့်အတွက်ကိုယ် လုပ်ဆောင်နေကြခြင်း ဖြစ်သည်။ သင်သည် ဤကိစ္စကို ရှင်းလင်းစွာ နားလည်ရမည်။ မတုံးနှင့်။ သင်သည် သင်၏ တာဝန်ကို အခြားလူများအတွက် သို့မဟုတ် သင်၏ မိဘများအတွက် ထမ်းဆောင်နေခြင်း မဟုတ်သည့်အပြင်၊ သင်၏ ဘိုးဘေးများကို ဂုဏ်ကျက်သရေတိုးစေရန် သို့မဟုတ် သင်၏ မိသားစုနာမည်ကို မြှင့်တင်ရန် လုပ်ဆောင်နေခြင်းလည်း မဟုတ်ပေ၊ သင်သည် သင်ကိုယ်တိုင်အတွက် လုပ်ဆောင်နေခြင်း ဖြစ်သည်။ ဘုရားသခင်သည် သင့်ကို ဖန်ဆင်းခဲ့ပြီး လောကကို သူ ဖန်ဆင်းခဲ့ကတည်းက သင်သည် နောက်ဆုံးသောကာလ၌ မွေးဖွားလာမည်ဟု သူ ကြိုတင်သတ်မှတ်ခဲ့သည်။ သူသည် သင့်ကို သူ၏အိမ်တော်သို့ ခေါ်ဆောင်ခဲ့သည်၊ သူ၏အသံတော်ကို ကြားခွင့်ပေးခဲ့သည်၊ သူ၏နှုတ်ကပတ်တော်များကို နေ့စဉ် စားသောက်ခွင့်ပေးပြီး အသက်ထောက်ပံ့မှုကို ရရှိခွင့်ပေးခဲ့သည့်အပြင် သင်သည် ဘုရားအိမ်တော်၌ သင်၏ တာဝန်ကို ထမ်းဆောင်နိုင်ရန်အလို့ငှာ သင့်အား အခွင့်အရေးတစ်ခု ပေးခဲ့သည်။ ဤသည်မှာ ကယ်တင်ခြင်းကို ရရှိရန် ဖန်ဆင်းခံတစ်ဦးအနေဖြင့် သင်၏ အကောင်းဆုံးအခွင့်အရေးဖြစ်ပြီး သင်၏ တစ်ခုတည်းသော အခွင့်အရေးလည်း ဖြစ်သည်။ သင်၏ တာဝန်ကို ထမ်းဆောင်နေစဉ် သင်သည် ဤအခွင့်အရေးကို ဖျက်ဆီးလိုက်ပါက နောက်ဆုံး၌ ကပ်ဘေးများထဲသို့ ကျရောက်သည့်အခါ အပြစ်ဒဏ်ခံရသည်ဖြစ်စေ၊ ငိုကြွေးလျက် အံသွားခဲကြိတ်ရသည်ဖြစ်စေ၊ ယင်းသည် သင်၏ လုပ်ဆောင်ချက်သာ ဖြစ်လိမ့်မည်ဖြစ်ပြီး သင်သည် ယင်းတို့ကို ခံထိုက်လိမ့်မည်။ ယင်းမှာ သင့်အပြစ်နှင့်သင်သာ ဖြစ်လိမ့်မည်။ အခြားလူများက သင်၏ တာဝန်ဝတ္တရားများကို ထမ်းဆောင်ပေးရန် မလိုအပ်သကဲ့သို့ သင်သည်လည်း အခြားလူများ၏ တာဝန်ဝတ္တရားများကို ထမ်းဆောင်ပေးရန် မလိုအပ်ပေ။ သင်သည် သင်လျှောက်လှမ်းသော လမ်းကြောင်းနှင့် ယနေ့ သင်လုပ်ဆောင်သမျှ အားလုံးအတွက် သင်ကသာ တာဝန်ယူ၍ရပြီး နောက်ဆုံးအကျိုးဆက်များကို သင်ကသာ ခံယူ၍ရသည်။ ငါလုပ်ဆောင်နိုင်သည့်အရာမှာ သင်တို့ကို ငါပြောသင့်ပြီး ပြောပြသင့်သည့်အရာများကို သင်တို့အား နားလည်စေရန်နှင့် ကယ်တင်ခြင်း လမ်းကြောင်းပေါ်သို့ သင်တို့ စတင်လျှောက်လှမ်းနိုင်ရန်အလို့ငှာ သင်တို့အတွက် လမ်းခင်းပေးရန် ဖြစ်သည်။ ငါသည် အရာရာကို အသေအချာ ရှင်းပြပြီးဖြစ်သည်၊ သို့ဖြစ်၍ သင်တို့သည် မည်သို့ တိတိကျကျ ပြုမူလုပ်ဆောင်မည်ဆိုသည်မှာ သင်တို့သဘော ဖြစ်သည်။ သင်တို့၏ ကိစ္စများကို ငါ ဝင်မစွက်ဖက်ပေ။ ငါ့အပေါ် ကျရောက်သော အလုပ်ကိုသာ ငါဆောင်ရွက်ပြီး ဤထက်ပို၍ မည်သည့်အလုပ်ကိုမျှ ငါမလုပ်ဆောင်ပေ။ သင်သည် သင်၏ ကိုယ်ပိုင်ပန်းတိုင်အတွက် သင်၏ တာဝန်ကို ထမ်းဆောင်နေခြင်းမှာ အမှန်တရားတစ်ခုဖြစ်သည် မဟုတ်လော။ သင်က “ပြဿနာများစွာ ရှိနေသော်လည်း ကျွန်ုပ်၏ ခေါင်းဆောင်က ယင်းတို့ကို အစီရင်ခံခြင်းမပြုပါ။ ထို့ကြောင့် ကျွန်ုပ်လည်း အစီရင်ခံမည် မဟုတ်ပါ” ဟု ပြောဆိုပါက ယင်းမှာ စဉ်းစားဉာဏ်ကင်းမဲ့ခြင်းဖြစ်သည် မဟုတ်လော။ ယင်းမှာ သေးသိမ်ခြင်း မဟုတ်လော။ သင်သည် ပြဿနာတစ်ခုကို မြင်သည့်အခါ သင်၏ တာဝန်မှာ အဘယ်အရာနည်း။ သင်၏ တာဝန်မှာ လူတိုင်းကို အတူတကွခေါ်ပြီး ပြဿနာနှင့်ပတ်သက်၍ သမ္မာတရားကို ရှာဖွေကာ မိတ်သဟာယဖွဲ့ဖို့ မိမိတို့ကိုယ်ကို ငြိမ်သက်စေလျက် ပြဿနာက မည်သည့်နေရာ၌ ဖြစ်ပွားခဲ့သည်ကို ကြည့်ရှုရန်နှင့် ပြဿနာ၏ ဖြစ်ကြောင်းဇာစ်မြစ်ကို ရှာဖွေရန် ဖြစ်သည်။ ဆွေးနွေးမှုအချို့ ပြုလုပ်ပြီးနောက် ဖြစ်ကြောင်းဇာစ်မြစ်ကို တွေ့ရှိသော်လည်း သင်တို့ဘာသာ ပြဿနာကို မဖြေရှင်းနိုင်ပါက အထက်သို့ ချက်ချင်း အစီရင်ခံသင့်သည်။ မည်သူက အစီရင်ခံသင့်သနည်း။ သင်သည် ကိုယ်တိုင် ရှေ့ထွက်ပြီး “ကျွန်ုပ် အစီရင်ခံပါမည်။ ထိုအရာက အလုပ်မဖြစ်ပါက ကျွန်ုပ်တို့ ကိုယ်စားလှယ် အနည်းငယ်ကို ရွေးချယ်ပြီး အတူတကွ အစီရင်ခံနိုင်ပါသည်”ဟု ပြောသင့်သည်။ အချို့လူများက “ကျွန်ုပ်တို့တွင် ခေါင်းဆောင်တစ်ဦး မရှိဘူးလော” ဟု ပြောဆိုကြသည်။ သင်က “သူသည် ခေါင်းဆောင်မဟုတ်ပါ။ သူသည် လူသားတစ်ဦး၏ တာဝန်ဝတ္တရားများကို လုံးဝ ကောင်းမွန်စွာ မဖြည့်ဆည်းပါ။ သူသည် လူ့အရေခြုံထားသော တိရစ္ဆာန်တစ်ကောင်သာဖြစ်ပြီး သူ့ကို ဖယ်ရှားပြီး ဖြုတ်ချသင့်သည်။ သူသည် ပြဿနာကို အစီရင်ခံနေခြင်း မရှိပါ။ ထို့ကြောင့် ကျွန်ုပ်တို့ဘာသာ ကျွန်ုပ်တို့ အစီရင်ခံသင့်သည်၊ ဤသည်မှာ ကျွန်ုပ်တို့၏ တာဝန်ဖြစ်သည်။ ကျွန်ုပ်တို့၏ တာဝန်ဝတ္တရားများကို ကောင်းမွန်စွာ ဖြည့်ဆည်းပြီးမှသာ ဘုရားသခင်သည် ကျွန်ုပ်တို့ကို လူသားများအဖြစ် သဘောထားလိမ့်မည်။ ကျွန်ုပ်တို့၏ တာဝန်ဝတ္တရားများက အဘယ်အရာဖြစ်သည်ကို ရှင်းလင်းစွာ သိရှိသော်လည်း ကောင်းမွန်စွာ မဖြည့်ဆည်းပါက ကျွန်ုပ်တို့သည် လူဖြစ်ရန် မထိုက်တန်သည့်အပြင်၊ ဘုရားသခင်က ကျွန်ုပ်တို့ကို ထိုသို့ မှတ်ယူမည့် နည်းလမ်းမရှိပါ”ဟု ပြန်ပြောသင့်သည်။ ဘုရားသခင်က သင့်ကို လူသားတစ်ဦးအဖြစ် မှတ်ယူခြင်းမရှိပါက ဤသည်မှာ သူသည် သင့်ကို အဘယ်အရာအဖြစ် မှတ်ယူသည်ဟု ဆိုလိုသနည်း။ သူသည် သင့်ကို ဝက်တစ်ကောင် သို့မဟုတ် ခွေးတစ်ကောင်အဖြစ် မှတ်ယူသည်ဟု ဆိုလိုသည်။ ထိုအခါ ဘုရားသခင်သည် သင့်ကို ကယ်တင်ဦးမည်လော။ လုံးဝမဖြစ်နိုင်ပေ။ သို့ဆိုလျှင် သင်သည် ကောင်းသောပန်းတိုင်တစ်ခုဖြင့် အဆုံးမသတ်ပါက ယင်းကို သင့်ဘာသာသင် ဖြစ်စေခြင်း ဖြစ်မည် မဟုတ်လော။ သင်သည် သင်၏ တာဝန်ကို အချည်းနှီး ထမ်းဆောင်ခဲ့ခြင်း ဖြစ်မည် မဟုတ်လော။ သင်၏ လမ်းကြောင်းကို ရွေးချယ်ရန်မှာ သင့်သဘောဖြစ်ပြီး ထိုလမ်းကြောင်းကို လျှောက်လှမ်းရန်မှာလည်း သင့်သဘောဖြစ်သည်။ မည်သည့်လမ်းကြောင်းကို သင် ရွေးချယ်သည်ဖြစ်စေ၊ သို့မဟုတ် နောက်ဆုံးအကျိုးဆက်များက မည်သည့်အရာများ ဖြစ်သည် ဖြစ်စေ၊ တာဝန်ယူရမည့်သူမှာ သင်သာဖြစ်သည်။ သင်လျှောက်လှမ်းသော လမ်းကြောင်းနှင့် ဖြစ်ပေါ်လာသော အကျိုးဆက်များအတွက် မည်သူမျှ တာဝန်ယူပေးလိမ့်မည် မဟုတ်ပေ။

ခေါင်းဆောင်များနှင့် အမှုဆောင်များအနေဖြင့် သင်တို့သည် တာဝန်များ ထမ်းဆောင်ရာတွင် ပေါ်ပေါက်သည့် ပြဿနာများကို လျစ်လျူရှုကာ တာဝန်ကို ခေါင်းရှောင်ရန် အမျိုးစုံသော အကြောင်းပြချက်များနှင့် ဆင်ခြေများကိုပင် ရှာဖွေပြီး သင်တို့ဖြေရှင်းနိုင်စွမ်းရှိသည့် ပြဿနာအချို့ကို မဖြေရှင်းသည့်အပြင်၊ သင်တို့ဖြေရှင်းနိုင်စွမ်းမရှိသည့် ပြဿနာများကို သင်တို့နှင့်မည်သို့မျှ မသက်ဆိုင်သည့်အလား အထက်သို့ အစီရင်မခံပါက ဤသည်မှာ တာဝန်ပျက်ကွက်ခြင်း မဟုတ်လော။ အသင်းတော်၏ အလုပ်ကို ဤသို့ သဘောထားခြင်းသည် လိမ္မာပါးနပ်သော လုပ်ရပ်တစ်ခုဖြစ်သလော သို့မဟုတ် မိုက်မဲသော လုပ်ရပ်တစ်ခု ဖြစ်သလော။ (မိုက်မဲသော လုပ်ရပ်တစ်ခု ဖြစ်ပါသည်။) ထိုသို့သော ခေါင်းဆောင်များနှင့် အမှုဆောင်များသည် စိတ်မချရဖြစ်သည် မဟုတ်လော။ ၎င်းတို့သည် တာဝန်သိစိတ် လုံးဝ ကင်းမဲ့သည် မဟုတ်လော။ ၎င်းတို့က ပြဿနာများကို ကြုံတွေ့သည့်အခါတွင် လျစ်လျူရှုကြသည်။ ၎င်းတို့သည် ထောက်ထားစာနာမှုမရှိသော လူများဖြစ်သည် မဟုတ်လော။ ၎င်းတို့သည် ဉာဏ်များသောလူများ ဖြစ်သည် မဟုတ်လော။ ဉာဏ်များသောလူများသည် အမိုက်မဲဆုံးသော လူများဖြစ်ကြသည်။ သင်သည် ရိုးသားသောလူတစ်ဦး ဖြစ်ရမည်။ ပြဿနာများကို ရင်ဆိုင်ရသောအခါတွင် သင်သည် တာဝန်သိစိတ် ရှိရမည်ဖြစ်ပြီး ယင်းတို့ကို ဖြေရှင်းရန် တတ်နိုင်သမျှ နည်းမျိုးစုံဖြင့် ကြိုးစားရမည် ဖြစ်သည့်အပြင် သမ္မာတရားကို ရှာဖွေရမည်။ သင်သည် ဉာဏ်များသောသူတစ်ဦး လုံးဝ မဖြစ်ရ။ သင်သည် တာဝန်ကို ခေါင်းရှောင်ဖို့သာ စိတ်ဝင်စားပြီး ပြဿနာများ ပေါ်ပေါက်လာသောအခါတွင် တာဝန်မယူပါက သင်သည် ဘုရားအိမ်တော်တွင် မဆိုထားနှင့်၊ ဘာသာတရားမရှိသူများအကြားတွင်ပင် ဤအပြုအမူအတွက် ပြစ်တင်ရှုတ်ချခြင်း ခံရမည်ဖြစ်သည်။ ဤအပြုအမူသည် ဘုရားသခင်၏ ပြစ်တင်ရှုတ်ချခြင်းနှင့် ကျိန်ဆဲခြင်းတို့ကို ခံရရန် သေချာပြီး ဘုရားသခင် ရွေးချယ်ထားသောလူများ၏ ရွံရှာစက်ဆုပ်ခြင်းနှင့် ငြင်းပယ်ခြင်းကို ခံရသည်။ ဘုရားသခင်သည် ရိုးသားသောလူများကို နှစ်သက်ပြီး လှည့်ဖြားတတ်ပြီး စဉ်းလဲသည့်လူများကို ရွံရှာစက်ဆုပ်သည်။ သင်သည် ဉာဏ်များသောသူတစ်ဦးဖြစ်ပြီး စဉ်းလဲသည့်ပုံစံဖြင့် ပြုမူဆောင်ရွက်ပါက ဘုရားသခင်သည် သင့်အား ရွံရှာစက်ဆုပ်လိမ့်မည် မဟုတ်လော။ ဘုရားအိမ်တော်သည် သင့်ကို တကယ်ပင် သက်ညှာလိမ့်မည်လော။ အနှေးနှင့်အမြန်၊ သင်သည် တာဝန်ခံရလိမ့်မည်။ ဘုရားသခင်သည် ရိုးသားသောလူများကို နှစ်သက်ပြီး ဉာဏ်များသောလူများကို မနှစ်သက်ချေ။ ဤသည်ကို လူတိုင်းက ရှင်းလင်းစွာ နားလည်သင့်ပြီး နားဝေတိမ်တောင်ဖြစ်ကာ မိုက်မဲသောအရာများ လုပ်ဆောင်ခြင်းကို ရပ်တန့်သင့်သည်။ ယာယီ မသိနားမလည်ခြင်းက ခွင့်လွှတ်၍ရနိုင်သော်လည်း လူတစ်ဦးသည် သမ္မာတရားကို လုံးဝ လက်ခံခြင်း မရှိပါက ၎င်းသည် အလွန်ပင် ခေါင်းမာပေသည်။ ရိုးသားသောလူများက တာဝန်ယူနိုင်ကြသည်။ ၎င်းတို့သည် မိမိတို့၏ တစ်ကိုယ်ရေ အကျိုးအမြတ်များနှင့် ဆုံးရှုံးမှုများကို အလေးမထားပေ။ ဘုရားအိမ်တော်၏ အလုပ်နှင့် အကျိုးစီးပွားတို့ကိုသာ ၎င်းတို့ ကာကွယ်ကြ၏။ ၎င်းတို့သည် တစ်ချက်ကြည့်ရုံဖြင့် အောက်ခြေကို မြင်နိုင်သည့် ကြည်လင်သောရေတစ်ခွက်ကဲ့သို့ ကြင်နာပြီး ရိုးသားသော စိတ်နှလုံးများရှိသည်။ ၎င်းတို့၏ လုပ်ရပ်များကလည်း ပွင့်လင်းမြင်သာမှု ရှိလေသည်။ လှည့်ဖြားတတ်သော လူတစ်ဦးသည် အစဉ်သဖြင့် မယုံရသည့်ပုံစံဖြင့် ပြုမူဆောင်ရွက်ကာ အမြဲ ဟန်ဆောင်ပြီး အမှုအရာများကို ဖုံးဖိကာ ကွယ်ဝှက်သည့်အပြင် မိမိကိုယ်ကို အလွန်ပင် တင်းတင်းကျပ်ကျပ် သိုသိုသိပ်သိပ်နေသည်။ မည်သူမျှ ဤလူစားမျိုးကို ထိုးထွင်းမမြင်နိုင်ကြပေ။ လူများသည် သင်၏ အတွင်းကျကျ အတွေးများကို ထိုးထွင်းမမြင်ကြသော်လည်း ဘုရားသခင်က သင်၏ အတွင်းကျကျ စိတ်နှလုံးကို စေ့စေ့စပ်စပ် ကြည့်ရှုစစ်ဆေးနိုင်သည်။ သင်သည် ရိုးသား‌သောလူတစ်ဦး မဟုတ်ကြောင်း၊ သင်သည် စိတ်မချရသောအရာတစ်ခုဖြစ်ကြောင်း၊ သင်သည် သမ္မာတရားကို မည်သည့်အခါမျှ လက်မခံကြောင်း၊ သူ့ကို ဆန့်ကျင်လှည့်စားရာတွင် အစဉ်သဖြင့် ပါဝင်‌ဆောင်ရွက်ကြောင်းနှင့် သင်၏ စိတ်နှလုံးကို သူ့အား မည်သည့်အခါမျှ လွှဲအပ်ခြင်းမရှိကြောင်းတို့ကို ဘုရားသခင် မြင်သည့်အခါတွင် သူသည် သင့်ကို မနှစ်သက်ဘဲ သင့်ကို ရွံရှာစက်ဆုပ်ကာ စွန့်ပစ်လေသည်။ ဘာသာတရားမရှိသူများအကြားတွင် ကြီးပွားအောင်မြင်သောသူများနှင့် စကားပြောကောင်းပြီး ပါးနပ်သောသူများအားလုံးသည် မည်သည့် လူစားမျိုးများ ဖြစ်ကြသနည်း။ ဤအရာသည် သင်တို့အဖို့ ရှင်းလင်းသလော။ ၎င်းတို့၏ အနှစ်သာရသည် အဘယ်အရာဖြစ်သနည်း။ ၎င်းတို့အားလုံးသည် အလွန်ပင် အတွင်းသဘောကို သိရန်ခက်သောသူများ ဖြစ်ကြသည်၊ ၎င်းတို့အားလုံးသည် အလွန့်အလွန် လှည့်ဖြားတတ်ပြီး ဉာဏ်များကြသည်၊ ၎င်းတို့သည် စစ်မှန်သော နတ်ဆိုးများနှင့် စာတန်များ ဖြစ်ကြသည်ဟု ဆိုနိုင်သည်။ ဘုရားသခင်သည် ဤကဲ့သို့သော လူများကို ကယ်တင်နိုင်မည်လော။ ဘုရားသခင် အရွံရှာအစက်ဆုပ်ဆုံးသောအရာမှာ နတ်ဆိုးများဖြစ်သည့် လှည့်ဖြားတတ်ပြီး ဉာဏ်များသောလူများဖြစ်ပြီး ထိုသို့သော လူများကို သူ လုံးဝ ကယ်တင်လိမ့်မည် မဟုတ်ပေ။ သင်တို့သည် ဤလူစားမျိုး လုံးဝ မဖြစ်ရပေ။ စကားပြောသည့်အခါ အစဉ်သဖြင့် အကဲခတ်တတ်ပြီး သတိရှိသောသူများ၊ ကိစ္စရပ်များကို ကိုင်တွယ်ဖြေရှင်းသည့်အခါ အချိန်အခါနှင့်လိုက်လျောညီထွေဖြစ်အောင် လိုက်လုပ်ပြီး ဟန်ဆောင်သောသူများ၊ သင့်အား ငါ ပြောမည်၊ ဘုရားသခင်သည် ထိုသို့သောလူများကို အရွံရှာအစက်ဆုပ်ဆုံး ဖြစ်သည်၊ ဤကဲ့သို့သော လူများသည် ကယ်တင်၍မရနိုင်တော့ပေ။ လှည့်ဖြားတတ်ပြီး ဉာဏ်များသောလူများ၏ အမျိုးအစားနှင့် သက်ဆိုင်သူအားလုံးနှင့်စပ်လျဉ်း၍ ၎င်းတို့၏ စကားများသည် မည်မျှပင် သာယာနာပျော်ဖွယ်ကောင်းနေပါစေ၊ ယင်းတို့အားလုံးသည် လှည့်ဖြားတတ်သော၊ နတ်ဆိုးဆန်သော စကားများသာ ဖြစ်ကြသည်။ ၎င်းတို့၏ စကားများက ပို၍ သာယာနာပျော်ဖွယ်ကောင်းလေ၊ ဤလူများသည် နတ်ဆိုးများနှင့် စာတန်များ ပို၍ဖြစ်လေ ဖြစ်သည်။ ဤသူတို့သည် ဘုရားသခင် အရွံရှာအစက်ဆုပ်ဆုံးသော လူစားမျိုး အတိအကျပင် ဖြစ်သည်။ ဤသည်မှာ လုံးဝမှန်ကန်ပေသည်။ သင်တို့ အဘယ်အရာကို ဆိုမည်နည်း။ လှည့်ဖြားတတ်သောလူများ၊ မကြာခဏ လိမ်ညာတတ်သောလူများနှင့် စကားပြောကောင်းသောလူများသည် သန့်ရှင်းသောဝိညာဉ်တော်၏ အလုပ်ကို ရရှိနိုင်သလော။ ၎င်းတို့သည် သန့်ရှင်းသောဝိညာဉ်တော်၏ ဉာဏ်အလင်းပြခြင်းနှင့် အလင်းပေးခြင်းတို့ကို ရရှိနိုင်သလော။ လုံးဝ မရရှိနိုင်ပေ။ လှည့်ဖြားတတ်ပြီး ဉာဏ်များသောလူများအပေါ် ဘုရားသခင်၏ သဘောထားသည် အဘယ်အရာဖြစ်သနည်း။ သူသည် ၎င်းတို့ကို ပစ်ပစ်ခါခါငြင်းသည်၊ ဘေးဖယ်ထားပြီး ၎င်းတို့ကို အလေးဂရုမပြုသည့်အပြင်၊ တိရစ္ဆာန်များနှင့် တစ်တန်းတစ်စားတည်းအဖြစ် မှတ်ယူသည်။ ဘုရားသခင်၏ အမြင်တွင် ထိုသို့သောလူများသည် လူ့အရေခွံကို ဝတ်ဆင်ထားရုံမျှသာဖြစ်ပြီး အနှစ်သာရအားဖြင့် ၎င်းတို့သည် နတ်ဆိုးများနှင့် စာတန်များ ဖြစ်ကြသည်၊ ၎င်းတို့သည် လမ်းလျှောက်နေသည့် အလောင်းကောင်များဖြစ်ကြပြီး ဘုရားသခင်သည် ၎င်းတို့ကို လုံးဝ ကယ်တင်လိမ့်မည် မဟုတ်ပေ။ သို့ဆိုလျှင် ဤလူများသည် ယခု မည်သည့်အခြေအနေတွင် ရှိနေကြသနည်း။ ၎င်းတို့၏ စိတ်နှလုံးများထဲတွင် အမှောင်ထုရှိသည်၊ ၎င်းတို့တွင် စစ်မှန်သော ယုံကြည်ခြင်း ကင်းမဲ့နေပြီး ၎င်းတို့ထံ မည်သည့်အရာ ဖြစ်ပျက်ပါစေ၊ ၎င်းတို့သည် မည်သည့်အခါမျှ ဉာဏ်အလင်းပြခြင်း သို့မဟုတ် အလင်းပေးခြင်းကို မခံကြရပေ။ ကပ်ဘေးများနှင့် ဆင်းရဲဒုက္ခများကို ရင်ဆိုင်ရသည့်အခါတွင် ၎င်းတို့သည် ဘုရားသခင်ထံ ဆုတောင်းကြသော်လည်း ဘုရားသခင်သည် ၎င်းတို့နှင့်အတူ မရှိသည့်အပြင်၊ ၎င်းတို့၏ စိတ်နှလုံးထဲတွင် အမှန်တကယ် အားကိုးနိုင်သည့်အရာ တစ်ခုမျှ မရှိကြပေ။ ကောင်းချီးမင်္ဂလာများ ရရှိရန်အလို့ငှာ ၎င်းတို့သည် ကောင်းစွာ ပြစားရန် ကြိုးစားကြသော်လည်း အသိစိတ်နှင့် ဆင်ခြင်တုံတရား ကင်းမဲ့သောကြောင့် မိမိတို့ကိုယ်ကို မထိန်းချုပ်နိုင်ကြပေ။ ၎င်းတို့သည် လူကောင်းများ ဖြစ်ချင်လျှင်ပင် ဖြစ်နိုင်ကြမည် မဟုတ်ပေ။ မကောင်းသောအရာများလုပ်ဆောင်ခြင်းကို ၎င်းတို့ ရပ်တန့်လိုလျှင်ပင် မိမိတို့ကိုယ်ကို ထိန်းချုပ်နိုင်ကြမည် မဟုတ်။ ယင်းက အလုပ်ဖြစ်မည် မဟုတ်။ ၎င်းတို့ နှင်ထုတ်ခံရပြီး ဖယ်ရှားရှင်းလင်းခြင်း ခံရပြီးနောက်တွင် မိမိတို့ကိုယ်ကို သိနိုင်ကြလိမ့်မည်လော။ ဤအရာနှင့် ၎င်းတို့ ထိုက်တန်သည်ကို ၎င်းတို့ သိကြလိမ့်မည်ဖြစ်သော်လည်း မည်သူ့ကိုမျှ ဝန်ခံကြလိမ့်မည် မဟုတ်သည့်အပြင်၊ တာဝန်အနည်းငယ်ကို ၎င်းတို့ ထမ်းဆောင်နိုင်ပုံပေါ်လျှင်ပင် မယုံရသည့်ပုံစံဖြင့် ပြုမူနေလိမ့်ဦးမည်ဖြစ်ပြီး ၎င်းတို့၏ အလုပ်က သိသာထင်ရှားသော မည်သည့် ရလဒ်ကိုမျှ ဖြစ်စေလိမ့်မည် မဟုတ်ပေ။ သို့ဆိုလျှင် သင်တို့ မည်သို့ထင်သနည်း။ ဤလူများသည် အမှန်တကယ် နောင်တရနိုင်ကြသလော။ လုံးဝ နောင်တမရနိုင်ကြပေ။ ဤသည်မှာ အဘယ့်ကြောင့်ဆိုသော် ၎င်းတို့သည် အသိစိတ် သို့မဟုတ် ဆင်ခြင်တုံတရား မပိုင်ဆိုင်ကြသည့်အပြင်၊ သမ္မာတရားကို မနှစ်သက်ကြသောကြောင့် ဖြစ်သည်။ ဘုရားသခင်သည် ဤကဲ့သို့ ဉာဏ်များပြီး ဆိုးယုတ်သောလူကို မကယ်တင်ပေ။ ထိုသို့သောလူများအတွက် ဘုရားသခင်ကို ယုံကြည်ခြင်း၌ အဘယ်မျှော်လင့်ချက် ရှိသနည်း။ ၎င်းတို့၏ ယုံကြည်ခြင်းသည် အဓိပ္ပာယ် ကင်းမဲ့နှင့်ပြီးဖြစ်ကာ ယင်းမှ မည်သည့်အရာမျှ မရရှိရန် သေချာနေပေသည်။ လူတို့သည် ဘုရားသခင်ကို ယုံကြည်ခြင်းတစ်လျှောက်လုံးတွင် သမ္မာတရားကို မလိုက်စားပါက နှစ်ကာလမည်မျှကြာ ယုံကြည်သည်ဖြစ်စေ အကျိုးသက်ရောက်မှု ရှိလိမ့်မည်မဟုတ်ပေ။ တကယ့်အဆုံးထိတိုင် ယုံကြည်လျှင်ပင် ၎င်းတို့သည် မည်သည့်အရာမျှ ရရှိကြလိမ့်မည် မဟုတ်ပေ။ ဘုရားသခင်ကို ရရှိရန် လူတို့သည် သမ္မာတရားကို ရရှိရမည်။ သမ္မာတရားကို ၎င်းတို့ နားလည်ပြီး သမ္မာတရားကို လက်တွေ့လုပ်ဆောင်ကာ သမ္မာတရား လက်တွေ့ကျမှုထဲသို့ ဝင်ရောက်မှသာလျှင် သမ္မာတရားကို ရရှိပြီး ဘုရားသခင်၏ ကယ်တင်ခြင်းကို ဆွတ်ခူးပြီးဖြစ်လိမ့်မည်။ ထိုအခါမှသာလျှင် ၎င်းတို့သည် ဘုရားသခင်၏ အသိအမှတ်ပြုခြင်းနှင့် ကောင်းချီးမင်္ဂလာများကို ရရှိကြလိမ့်မည်။ ဤသည်သာလျှင် ဘုရားသခင်ကို ရရှိခြင်း ဖြစ်သည်။ လူတို့သည် သမ္မာတရားကို ရရှိလိုပါက ၎င်းတို့ လုပ်ဆောင်သင့်သည့် ပထမဆုံးခြေလှမ်းမှာ မိမိတို့၏ တာဝန်ဝတ္တရားများကို ဖြည့်ဆည်းရန် သင်ယူခြင်းဖြစ်သည်၊ ဆိုလိုသည်မှာ ၎င်းတို့သည် မိမိတို့၏ တာဝန်ကို ကောင်းမွန်စွာ ထမ်းဆောင်သင့်သည်၊ ဤသည်မှာ အခြေခံအကျဆုံးသောအရာ ဖြစ်သည်။ လူတို့သည် စကားလုံးများနှင့် အယူဝါဒများကိုသာ ဟောပြောပြီး လက်တွေ့ကျသော အလုပ်ကို မလုပ်ဆောင်ဘဲ၊ မိမိတို့လုပ်ဆောင်သည့် မည်သည့်အရာအတွက်မျှ တာဝန်မယူဘဲ၊ အရာရာတိုင်းကို ဝတ်ကျေတမ်းကျေ လုပ်ဆောင်ကာ အဆုံးတွင် ဖယ်ရှားရှင်းလင်းခြင်း ခံရသည့် အယောင်ဆောင် ခေါင်းဆောင်များထံမှ လုံးဝ မသင်ယူရ။ တာဝန်ထမ်းဆောင်ခြင်းသည် သေးငယ်သောကိစ္စရပ်တစ်ခု မဟုတ်ပေ။ လူတို့သည် မိမိတို့၏ တာဝန်ကို ထမ်းဆောင်ခြင်းတွင် အထုတ်ဖော်ခံရဆုံးဖြစ်ပြီး လူတို့က မိမိတို့၏ တာဝန်အား ထမ်းဆောင်စဉ် ၎င်းတို့၏ တစ်သမတ်တည်းဖြစ်သော စွမ်းဆောင်ရည်အပေါ် အခြေခံ၍ ဘုရားသခင်က လူတို့၏ အဆုံးသတ်များကို ဆုံးဖြတ်သည်။ တစ်စုံတစ်ဦးသည် မိမိ၏ တာဝန်ကို ကောင်းမွန်စွာ မထမ်းဆောင်သည့်အခါ ယင်းက အဘယ်အရာကို ရည်ညွှန်းသနည်း။ ၎င်းတို့က သမ္မာတရားကို လက်မခံကြောင်း သို့မဟုတ် အမှန်တကယ် နောင်တမရကြောင်းနှင့် ဘုရားသခင်၏ ဖယ်ရှားရှင်းလင်းခြင်းကို ခံရကြောင်း ရည်ညွှန်းသည်။ အယောင်ဆောင် ခေါင်းဆောင်များနှင့် အယောင်ဆောင် အမှုဆောင်များ ဖြုတ်ချခံရသည့်အခါ၊ ဤသည်မှာ အဘယ်အရာကို ဖော်ပြသနည်း။ ဤသည်မှာ ထိုသို့သောလူများအပေါ် ဘုရားအိမ်တော်၏ သဘောထားဖြစ်ပြီး၊ ထိုသို့သောလူများအပေါ် ဘုရားသခင်၏ သဘောထားကိုလည်း ဖော်ပြသည်မှာ အမှန်ပင်ဖြစ်သည်။ သို့ဆိုလျှင် ဤကဲ့သို့သော အသုံးမကျသည့် လူများအပေါ် ဘုရားသခင်၏ သဘောထားသည် အဘယ်အရာဖြစ်သနည်း။ သူသည် ၎င်းတို့ကို ပစ်ပစ်ခါခါငြင်းသည်၊ ပြစ်တင်ရှုတ်ချပြီး ဖယ်ရှားရှင်းလင်းသည်။ သို့ဆိုလျှင် သင်တို့သည် အဆင့်အတန်း၏ အကျိုးအမြတ်များကို မွေ့လျော်ခံစားပြီး အယောင်ဆောင် ခေါင်းဆောင်တစ်ဦး ဖြစ်လိုကြသေးသလော။

လူတို့သည် ဘုရားသခင်ကို ယုံကြည်လာကြပြီးနောက် ၎င်းတို့ထံ ဖြစ်ပျက်နိုင်သည့် အနာကျင်ရဆုံးနှင့် စိတ်အပျက်ရဆုံးအရာမှာ အဘယ်အရာဖြစ်သနည်း။ အကြီးမားဆုံးအရာမှာ ၎င်းတို့ ရှင်းလင်းပစ်ခြင်း သို့မဟုတ် နှင်ထုတ်ခြင်း ခံရပြီးဖြစ်ကြောင်းနှင့် ဘုရားသခင်၏ ထုတ်ဖော်ခြင်းနှင့် ဖယ်ရှားရှင်းလင်းခြင်းကို ခံရပြီးဖြစ်ကြောင်း သိရှိခြင်းထက်ပို၍ ကြီးမားသောအရာမရှိပေ။ ဤသည်မှာ အနာကျင်ရဆုံးနှင့် အဝမ်းနည်းရဆုံးသောအရာဖြစ်ပြီး ဘုရားသခင်ကို ယုံကြည်လာပြီးနောက် မည်သူမျှ မိမိတို့အပေါ် ဤအရာ မဖြစ်ပျက်စေချင်ကြပေ။ သို့ဆိုလျှင် လူတို့သည် ဤအရာ ၎င်းတို့အပေါ် ဖြစ်ပျက်ခြင်းအား မည်သို့ ရှောင်ရှားနိုင်သနည်း။ အနည်းဆုံးအနေဖြင့် ၎င်းတို့သည် မိမိတို့၏ အသိစိတ်အတိုင်း ပြုမူရမည်၊ ဆိုလိုသည်မှာ ၎င်းတို့သည် မိမိတို့၏ တာဝန်ဝတ္တရားများအား မည်သို့ဖြည့်ဆည်းရမည်ကို ဦးစွာ သင်ယူရမည်၊ လုံးဝ ဝတ်ကျေတမ်းကျေ မဖြစ်ရသည့်အပြင် ၎င်းတို့ကို ဘုရားသခင် ပေးအပ်ထားသည့်အရာအား မနှောင့်နှေးစေရပေ။ သင်သည် လူတစ်ဦးဖြစ်သည့်အတွက်၊ လူတစ်ဦး၏ တာဝန်ဝတ္တရားများက အဘယ်အရာဖြစ်သည်ကို သင် စဉ်းစားဆင်ခြင်သင့်သည်။ ဘာသာတရားမရှိသူများက တန်ဖိုးအထားဆုံးဖြစ်သည့် မိဘကို ရိုသေခြင်း၊ သင်၏ မိဘများကို ထောက်ပံ့ခြင်းနှင့် သင်၏ မိသားစုအတွက် နာမည်ကောင်းရအောင် လုပ်ဆောင်ခြင်းကဲ့သို့သော တာဝန်ဝတ္တရားများကို ဖော်ပြရန်မလိုအပ်ပေ။ ဤအရာများအားလုံးသည် အနှစ်မဲ့ပြီး စစ်မှန်သော အဓိပ္ပာယ် ကင်းမဲ့သည်။ လူတစ်ဦးက ဖြည့်ဆည်းသင့်သည့် အနိမ့်ဆုံးသော တာဝန်ဝတ္တရားမှာ အဘယ်အရာဖြစ်သနည်း။ လက်တွေ့အကျဆုံးသောအရာမှာ သင်သည် သင်၏ တာဝန်ကို ယခု သင် မည်သို့ ကောင်းမွန်စွာ ထမ်းဆောင်သည်ဟူသည့်အရာ ဖြစ်သည်။ ဟန်ဆောင်လုပ်ပြရုံလုပ်ပြခြင်းမျှဖြင့် ကျေနပ်နေခြင်းသည် သင်၏ တာဝန်ကို ဖြည့်ဆည်းခြင်း မဟုတ်သည့်အပြင်၊ စကားလုံးများနှင့် အယူဝါဒများကို ပြောဆိုရုံမျှသည်လည်း သင်၏ တာဝန်ကို ဖြည့်ဆည်းခြင်း မဟုတ်ပေ။ သမ္မာတရားကို လက်တွေ့လုပ်ဆောင်ခြင်းနှင့် အမှုအရာများကို စည်းမျဉ်းအတိုင်း လုပ်ဆောင်ခြင်းသည်သာ သင်၏ တာဝန်ကို ဖြည့်ဆည်းခြင်း ဖြစ်သည်။ သမ္မာတရားကို သင် လက်တွေ့လုပ်ဆောင်ခြင်းသည် ထိရောက်ပြီး လူတို့အတွက် အကျိုးရှိလာသည့်အခါမှသာလျှင် သင်သည် သင်၏ တာဝန်ကို အမှန်တကယ် ဖြည့်ဆည်းပြီးဖြစ်လိမ့်မည်။ မည်သည့်တာဝန်ကို သင် ထမ်းဆောင်နေသည်ဖြစ်စေ၊ အရာခပ်သိမ်းတွင် သမ္မာတရား စည်းမျဉ်းများနှင့်အညီ ပြုမူဆောင်ရွက်ရာတွင် သင် မဆုတ်မနစ်ကြိုးပမ်းသည့်အခါမှသာ သင်သည် သင်၏ တာဝန်ကို အမှန်တကယ် ဖြည့်ဆည်းပြီးဖြစ်လိမ့်မည်။ အမှုအရာများကို လူသား လုပ်ဆောင်သည့်နည်းလမ်းအတိုင်း ဟန်ဆောင်လုပ်ပြရုံလုပ်ပြခြင်းသည် ဝတ်ကျေတမ်းကျေဖြစ်ခြင်း ဖြစ်သည်။ သမ္မာတရား စည်းမျဉ်းများကိုသာ စွဲမြဲခြင်းသည် သင်၏ တာဝန်ကို ကောင်းမွန်စွာ ထမ်းဆောင်ခြင်းနှင့် သင်၏ တာဝန်ကို ဖြည့်ဆည်းခြင်း ဖြစ်သည်။ သင်သည် သင်၏ တာဝန်ကို ဖြည့်ဆည်းသည့်အခါ ဤသည်မှာ သစ္စာစောင့်သိခြင်း၏ သရုပ်သကန် မဟုတ်လော။ ဤသည်မှာ သင်၏ တာဝန်ကို သစ္စာရှိစွာ ထမ်းဆောင်ခြင်း၏ သရုပ်သကန် ဖြစ်သည်။ သင်သည် သင်၏ တာဝန်နှင့်စပ်လျဉ်း၍ ဤတာဝန်သိစိတ်၊ ဤစိတ်ပိုင်းဖြတ်ချက်နှင့် ဆန္ဒ၊ ဤသစ္စာစောင့်သိခြင်း၏ သရုပ်သကန် ရှိသည့်အခါမှသာလျှင် ဘုရားသခင်သည် သင့်ကို မျက်နှာသာဖြင့် ကြည့်လိမ့်မည်ဖြစ်ပြီး အသိအမှတ်ပြုလိမ့်မည်။ သင်သည် ဤတာဝန်သိစိတ်ပင် မရှိပါက ဘုရားသခင်သည် သင့်ကို လူပျင်းတစ်ဦး၊ ဉာဏ်မရှိသူတစ်ဦးအဖြစ် သဘောထားလိမ့်မည်ဖြစ်ပြီး သင့်ကို မထီမဲ့မြင်ပြုလိမ့်မည်။ လူသားရှုထောင့်မှကြည့်လျှင် ယင်းမှာ သင့်ကို မလေးစားခြင်း၊ အလေးအနက်မထားခြင်းနှင့် အထင်သေးခြင်းကို ဆိုလိုသည်။ သင်သည် တစ်စုံတစ်ဦးနှင့် အတန်ကြာ ထိတွေ့ဆက်ဆံပြီးနောက် ၎င်းတို့က စိတ်ကူးယဉ်ဆန်ပြီး လက်တွေ့မကျသည့်အရာများကို ပြောဆိုပြီး လက်တွေ့မကျသည့်အရာများကို တောင်ရောက်မြောက်ရောက် ပြောဆိုသည်ကို သင်မြင်ရကာ၊ ၎င်းတို့ ကြွားဝါပြီး စကားကြီးစကားကျယ် ပြောရသည်ကို နှစ်သက်ကြောင်းနှင့် ၎င်းတို့ ယုံကြည်အားထား၍မရကြောင်းတို့ကို သင် သတိပြုမိခြင်းကဲ့သို့ပင် ဖြစ်သည်။ သင်သည် ၎င်းတို့ကို လေးစားမည်လော။ ၎င်းတို့အား မည်သည့် တာဝန်ကိုမဆို သင် ပေးအပ်ဝံ့မည်လော။ ဖြစ်နိုင်သည်မှာ ၎င်းတို့သည် အကြောင်းရင်း တစ်ခုမဟုတ်လျှင် နောက်တစ်ခုဖြင့် ၎င်းတို့အား သင် ပေးအပ်သည့်တာဝန်ကို နှောင့်နှေးစေမည်ဖြစ်သောကြောင့် သင်သည် ထိုကဲ့သို့သောလူများကို မည်သည့်တာဝန်မျှ ပေးအပ်ဝံ့မည် မဟုတ်ပေ။ သင်သည် ၎င်းတို့ကို သင်၏ စိတ်နှလုံးအတွင်းနက်နက်မှ ရွံရှာမုန်းတီးမည်ဖြစ်ပြီး ၎င်းတို့နှင့် ပေါင်းသင်းဆက်ဆံမိခဲ့ဖူးသည်ကိုပင် နောင်တရလိမ့်မည်။ သင်သည် ၎င်းတို့အား မည်သည့်တာဝန်မျှ မပေးအပ်ခဲ့မိသည့်အတွက် ကံကောင်းသည်ဟု ခံစားရမည်ဖြစ်ပြီး အကယ်၍ ပေးအပ်ခဲ့မိပါက သင်၏ ကျန်သည့် ဘဝအချိန်တစ်ခုလုံး နောင်တရနေလိမ့်မည်ဟု သင် တွေးမိပေမည်။ သင်သည် တစ်စုံတစ်ဦးနှင့် ထိတွေ့ဆက်ဆံပြီး ၎င်းတို့နှင့် စကားစမြည်ပြောဆိုခြင်းနှင့် ထိတွေ့ဆက်ဆံခြင်းတို့မှတစ်ဆင့် ၎င်းတို့သည် ကောင်းမွန်သော လူ့သဘာဝကို ပိုင်ဆိုင်သည်သာမက တာဝန်သိစိတ်လည်း ရှိကြောင်း သင်မြင်ရသည် ဆိုပါစို့၊ ပြီးလျှင် သင်သည် ၎င်းတို့အား အလုပ်တာဝန်တစ်ခုကို ပေးအပ်သည့်အခါ တစ်စုံတစ်ရာကို သာမန်ကာလျှံကာ သင် ပြောလျှင်ပင် ၎င်းတို့သည် ယင်းကို မိမိတို့၏ စိတ်ထဲတွင် စွဲမှတ်ထားပြီး သင့်ကို ကျေနပ်စေရန် ထိုအလုပ်တာဝန်ကို ကောင်းမွန်စွာ ကိုင်တွယ်ရမည့် နည်းလမ်းများကို စဉ်းစားကြသည့်အပြင်၊ ၎င်းတို့အား သင် ပေးအပ်ခဲ့သည့် တာဝန်ကို ကောင်းမွန်စွာ မကိုင်တွယ်နိုင်ခဲ့ပါက ၎င်းတို့သည် နောက်ပိုင်းတွင် သင့်ကို တွေ့ရန် ရှက်နေတတ်သည်ဆိုပါစို့။ ဤသည်မှာ တာဝန်သိစိတ်ရှိသော လူတစ်ဦး ဖြစ်သည်။ ၎င်းတို့အား တစ်စုံတစ်ခု ပြောကြားခြင်း သို့မဟုတ် တာဝန်ပေးအပ်ခြင်း ခံရသရွေ့၊ ယင်းမှာ ခေါင်းဆောင်တစ်ဦးက ပေးအပ်ခြင်းဖြစ်စေ၊ အမှုဆောင်တစ်ဦးက ပေးအပ်ခြင်းဖြစ်စေ သို့မဟုတ် အထက်မှ ပေးအပ်ခြင်းဖြစ်စေ၊ တာဝန်သိစိတ်ရှိသောလူများသည် အစဉ်သဖြင့် “ကောင်းပြီ၊ သူတို့က ငါ့ကို ဤမျှ အထင်ကြီးသည့်အတွက် ငါသည် ဤကိစ္စကို ကောင်းမွန်စွာ ကိုင်တွယ်ရမည်ဖြစ်ပြီး သူတို့ကို စိတ်မပျက်စေရပါ”ဟု တွေးကြလိမ့်မည်။ သင်သည် အသိစိတ်နှင့် ဆင်ခြင်တုံတရား ပိုင်ဆိုင်သည့် ထိုသို့သောလူများကို တာဝန်တစ်ခုအား စိတ်ချလက်ချ ပေးအပ်နိုင်မည် မဟုတ်လော။ တာဝန်တစ်ခုကို သင် ပေးအပ်နိုင်သည့်လူများမှာ သင် နှစ်သက်ပြီး ယုံကြည်စိတ်ချရသောသူများ သေချာပေါက်ဖြစ်ကြပေသည်။ အထူးသဖြင့် ၎င်းတို့သည် သင့်အတွက် တာဝန်အချို့ကို ကိုင်တွယ်ပေးပြီးဖြစ်ကာ ယင်းတို့အားလုံးကို အလွန် စေ့စေ့စပ်စပ် ဆောင်ရွက်ထားသည့်အပြင် သင်၏ သတ်မှတ်ချက်များကို လုံးဝ ပြည့်မီလျှင်၊ ၎င်းတို့သည် ယုံကြည်စိတ်ချရသူများဖြစ်သည်ဟု သင် တွေးထင်လိမ့်မည်။ သင်၏ စိတ်နှလုံးထဲတွင် ၎င်းတို့ကို အမှန်တကယ် လေးစားပြီး အထင်ကြီးလိမ့်မည်။ ဘုရားသခင် မဆိုထားနှင့်၊ လူတို့သည်ပင် ဤလူစားမျိုးနှင့် ပေါင်းသင်းဆက်ဆံရန် လိုလားကြသည်။ ဘုရားသခင်သည် အသင်းတော်အလုပ်နှင့် လူက လုပ်ဆောင်ရန် ဝတ္တရားရှိသည့် တာဝန်ကို ယုံကြည်စိတ်ချ၍မရသော လူတစ်ဦးအား အပ်နှံရန် လိုလားနေမည်ဟု သင်တို့ ထင်သလော။ (မထင်ပါ၊ သူ ထိုသို့ပြုမည်မဟုတ်ပါ။) ဘုရားသခင်သည် တစ်စုံတစ်ဦးအား အသင်းတော်အလုပ်တစ်ခုကို တာဝန်ပေးသည့်အခါ ၎င်းတို့အပေါ် ဘုရားသခင်၏ မျှော်လင့်ချက်မှာ အဘယ်အရာဖြစ်သနည်း။ ပထမဦးစွာ ၎င်းတို့အနေဖြင့် လုံ့လဝီရိယရှိပြီး တာဝန်ယူတတ်ဖို့၊ ဤအလုပ်တစ်ခုကို ကြီးမားသောကိစ္စရပ်တစ်ခုကဲ့သို့ သဘောထားပြီး သင့်တော်သလို ကိုင်တွယ်ကာ ကောင်းမွန်စွာ လုပ်ဆောင်ရန် ဘုရားသခင် မျှော်လင့်သည်။ ဒုတိယအချက်မှာ ၎င်းတို့အနေဖြင့် ယုံကြည်ထိုက်သော လူတစ်ဦးဖြစ်ရန်၊ အချိန်မည်မျှ ကုန်လွန်သွားသည်ဖြစ်စေ၊ ပတ်ဝန်းကျင် မည်သို့ပင် ပြောင်းလဲသွားသည်ဖြစ်စေ ၎င်းတို့၏ တာဝန်သိစိတ်က မယိမ်းယိုင်သည့်အပြင်၊ ၎င်းတို့၏ တည်ကြည်မှုက စမ်းသပ်မှုကို ခံနိုင်ရည်ရှိရန် ဘုရားသခင် မျှော်လင့်သည်။ ၎င်းတို့က ယုံကြည်စိတ်ချရသော လူတစ်ဦးဖြစ်ပါက ဘုရားသခင်သည် စိတ်ချလက်ချရှိလိမ့်မည်ဖြစ်ပြီး ဤကိစ္စကို ကြီးကြပ်ခြင်း သို့မဟုတ် နောက်ဆက်တွဲလုပ်ဆောင်ခြင်းတို့ကို ပြုတော့မည် မဟုတ်ပေ။ ဤသည်မှာ အဘယ့်ကြောင့်ဆိုသော် သူ၏ စိတ်နှလုံးထဲတွင် ၎င်းတို့ကို ယုံကြည်ပြီး ၎င်းတို့အား ပေးအပ်ထားသည့် တာဝန်ကို မည်သည့်အရာမျှ မှားယွင်းခြင်းမရှိဘဲ ၎င်းတို့ ပြီးစီးစေဖို့ သေချာသောကြောင့် ဖြစ်သည်။ ဘုရားသခင်သည် တစ်စုံတစ်ဦးအား တာဝန်တစ်ခုကို ပေးအပ်သည့်အခါ ဤသည်မှာ သူမျှော်လင့်သည့်အရာ မဟုတ်လော။ (ဟုတ်ပါသည်။) သို့ဆိုလျှင် သင်သည် ဘုရားသခင်၏ ရည်ရွယ်ချက်ကို နားလည်သည်နှင့်တစ်ပြိုင်နက် ဘုရားသခင်၏ သတ်မှတ်ချက်များကို ပြည့်မီရန်၊ ဘုရားသခင်၏ အမြင်တွင် မျက်နှာသာရရန်နှင့် ဘုရားသခင်၏ ယုံကြည်မှုကို ရရှိရန်အလို့ငှာ မည်သို့ ပြုမူရမည်ကို သင်၏ စိတ်နှလုံးထဲတွင် သိသင့်ပေသည်။ သင်သည် သင်၏ ကိုယ်ပိုင် သရုပ်သကန်များနှင့် အပြုအမူအပြင်၊ သင်၏ တာဝန်ကို ချဉ်းကပ်သည့် သဘောထားတို့အား ရှင်းလင်းစွာ မြင်နိုင်ပါက၊ သင်သည် မိမိကိုယ်ကို သတိပြုမိပြီး သင် အဘယ်အရာဖြစ်သည်ကို သိပါက ဘုရားသခင် သင့်အပေါ် မျက်နှာသာပေးရန်၊ သင့်အား ကျေးဇူးပြုရန် သို့မဟုတ် သင့်အား အထူးဆက်ဆံမှုပေးရန် တောင်းဆိုခြင်းသည် ကျိုးကြောင်းမဆီလျော်သည် မဟုတ်လော။ (ဟုတ်ပါသည်။) သင်သည် သင့်ကိုယ်သင် အထင်မကြီးသည့်အပြင်၊ သင့်ကိုယ်သင် အထင်သေးနေသည့်တိုင် ဘုရားသခင် သင့်အပေါ် မျက်နှာသာပေးရန် တောင်းဆိုနေသေးသည်၊ ဤသည်မှာ အဓိပ္ပာယ်မရှိပေ။ ထိုသို့ဖြင့်၊ သင်သည် ဘုရားသခင် သင့်အပေါ် မျက်နှာသာပေးစေလိုပါက အနည်းဆုံးအနေဖြင့် သင်သည် အခြားလူများ၏ အမြင်တွင် သင့်ကိုယ်သင် ယုံကြည်စိတ်ချရသူတစ်ဦး ဖြစ်စေသင့်သည်။ သင်သည် အခြားသူများအား သင့်ကို ယုံကြည်စေလိုပါက၊ သင့်အပေါ် မျက်နှာသာပေးစေလိုပါက၊ သင့်ကို အထင်ကြီးစေလိုပါက အနည်းဆုံးအနေဖြင့် သင်သည် ဂုဏ်သိက္ခာရှိရမည်၊ တာဝန်သိစိတ် ရှိရမည်၊ သင်၏ ကတိကို တည်ရမည်ဖြစ်ပြီး ယုံကြည်စိတ်ချရသူ ဖြစ်ရမည်။ ထို့အပြင် သင်သည် ဘုရားသခင်၏ ရှေ့မှောက်တွင် လုံ့လဝီရိယရှိသူ၊ တာဝန်ယူသူနှင့် သစ္စာစောင့်သိသူ ဖြစ်လာရမည်။ ထိုအခါ သင်သည် သင်၏အပေါ် ဘုရားသခင်၏ သတ်မှတ်ချက်များကို အခြေခံအားဖြင့် ဖြည့်ဆည်းပြီးဖြစ်လိမ့်မည်။ ထိုအခါ သင်သည် ဘုရားသခင်၏ အသိအမှတ်ပြုခြင်းကို ရရှိရန် မျှော်လင့်ချက် ရှိလိမ့်မည် မဟုတ်လော။ (ဟုတ်ပါသည်။) ဤသည်မှာ စွမ်းဆောင်ရရှိရန် ခက်ခဲသလော။ (မခက်ခဲပါ။) လူတို့ပင်လျှင် အလုပ်တာဝန်များကို ကိုင်တွယ်ရန်နှင့် ပေါင်းသင်းဆက်ဆံရန် ယုံကြည်စိတ်ချရသော လူတစ်ဦးကို ရှာဖွေလိုကြသည်။ သို့ဖြစ်၍ ဘုရားသခင်က လူတို့အား မိမိတို့၏ တာဝန်များကို ကောင်းမွန်စွာ ထမ်းဆောင်ရန် တောင်းဆိုခြင်းနှင့် ၎င်းတို့အပေါ် ဤသေးငယ်သော သတ်မှတ်ချက်တစ်ခု ထားရှိခြင်းသည် လွန်ကဲသလော။ (မလွန်ကဲပါ။) လုံးဝ လွန်ကဲခြင်းမရှိပေ။ ဤသည်မှာ လူတို့အတွက် အမှုအရာများကို ခက်ခဲစေခြင်း မဟုတ်ဘဲ၊ ထို့ထက် ယင်းသည် အလွန် သင့်လျော်ပေသည်။ လူတို့တွင် ဤသို့လုပ်ဆောင်ရန် စိတ်နှလုံး မရှိကြခြင်းသာဖြစ်သည်၊ ၎င်းတို့သည် ဘုရားသခင်၏ အကြံအစည်များကို မဆင်ခြင်ကြသည့်အပြင်၊ ဘုရားသခင်၏ ရည်ရွယ်ချက်များကိုလည်း သိနားလည်ခြင်း မရှိကြပေ။ ၎င်းတို့ လုပ်နိုင်သမျှမှာ “ကိုယ်တော်သည် ကျွန်ုပ်ကို ကောင်းချီးပေးရမည်။ ကိုယ်တော်သည် ကျွန်ုပ်ကို ကျေးဇူးပြုရမည်။ ကိုယ်တော်သည် ကျွန်ုပ်ကို လမ်းညွှန်ရမည်” ဟူ၍ ဘုရားသခင်ထံ အဆက်မပြတ် တောင်းဆိုခြင်း ဖြစ်သည်။ သို့ဆိုလျှင် သင် လုပ်ဆောင်နေသည်မှာ အဘယ်အရာဖြစ်သနည်း။ သင်သည် သင်၏ တာဝန်ကို သင်၏ အသိစိတ်နှင့် ဆင်ခြင်တုံတရားအတိုင်း အမှန်တကယ် ဖြည့်ဆည်းနိုင်သလော။ သင်သည် အမှန်တကယ် လုံ့လဝီရိယရှိနိုင်သလော၊ တာဝန်ယူနိုင်ပြီး သစ္စာစောင့်သိနိုင်သလော။ ဤသည်မှာ ဘုရားသခင် သင့်အပေါ် မျက်နှာသာပေးရန်အတွက် သင် ဖြည့်ဆည်းရမည့် အနိမ့်ဆုံးသော သတ်မှတ်ချက် ဖြစ်သည်။ ဤသည်မှာ လူတို့ ကြိုးစားလုပ်ဆောင်သင့်သည့် ဦးတည်ချက် မဟုတ်လော။ သင်သည် ဘုရားသခင်ကို ယုံကြည်သည့်အတွက်၊ သမ္မာတရားနှင့် ဘုရားသခင်၏ သတ်မှတ်ချက်များအတွက် သင် ကြိုးပမ်းရမည်၊ ဤသည်မှာ လူတို့ ကြိုးစားလုပ်ဆောင်သင့်သည့် ဦးတည်ချက် ဖြစ်သည်။ လူတို့သည် မှန်ကန်သော ဦးတည်ချက်ဖြင့် ကြိုးစားလုပ်ဆောင်ရမည်။ ထိုသို့ဖြင့်၊ ဘုရားသခင်ကို ကျေနပ်စေရန် ၎င်းတို့၏ ကြိုးစားခြင်းသည် အနှစ်မဲ့လိမ့်မည် မဟုတ်တော့ပေ။

၎င်းတို့ စိတ်နှလုံးများတွင်၊ အယောင်ဆောင် ခေါင်းဆောင်များသည် ဘုရားသခင်ကို ယုံကြည်မှုတွင် သူ့ကို ကျေနပ်စေခြင်းနှင့်ဆိုင်သည့် အယူအဆတစ်ခုတလေ ရှိကြသလော။ ၎င်းတို့တွင် သဘောထားတစ်ခုတလေ ရှိကြသလော။ သိသာထင်ရှားစွာပင် မရှိကြပေ။ ၎င်းတို့သည် ကမ္ဘာလောကကို ဖြစ်သလိုဖြတ်သန်းသည့် သဘောထားတစ်ခုသာ ရှိကြပြီး ဘုရားသခင်ကိုလည်း အလွန့်အလွန် ကြည်ညိုမှု မရှိသည့်အပြင် မထီမဲ့မြင်ပြုသော နည်းလမ်းဖြင့် ထိုနည်းအတိုင်းပင် ဆက်ဆံကြသည်။ ဤ သဘောထားမျိုးသည် ဘုရားသခင်ကို အလွန်အမင်း အရှက်ရစေပြီး ပြစ်မှားစော်ကားသည့်အပြင်၊ ဘုရားသခင်သည် ယင်းကို စက်ဆုပ်ရွံရှာပေသည်။ ဘုရားသခင်သည် ၎င်းတို့အား အသက်နှင့် လူတစ်ဦး ပိုင်ဆိုင်သမျှ အရာအားလုံးကို ပေးခဲ့သည့်တိုင်၊ ၎င်းတို့ကို ဘုရားသခင် ပေးထားသမျှ အရာအားလုံးအပေါ်၊ ၎င်းတို့၏ ဘဝများအတွက် ဘုရားသခင် ပြုလုပ်သည့် အစီအစဉ်များအပေါ်၊ ဘုရားသခင်၏ တာဝန်ပေးစေခိုင်းချက်နှင့် အလုပ်အပေါ်တွင်လည်းကောင်း၊ ၎င်းတို့၏ ကိုယ်ပိုင်တာဝန်များအပေါ်တွင်လည်းကောင်း ၎င်းတို့၏ သဘောထားသည် မထီမဲ့မြင်ပြုခြင်းနှင့် အထင်သေးခြင်း သဘောထားတစ်ခု ဖြစ်သည်။ “မထီမဲ့မြင်ပြုခြင်း” ဟူသည်မှာ အဘယ်အရာကို ဆိုလိုသနည်း။ ယင်းမှာ နေ့ရက်များကို ဖြစ်သလို ဖြတ်သန်းလိုပြီး မည်သည့်အရာကိုမျှ အလေးအနက်မထားခြင်းကို ဆိုလိုသည်။ ဘုရားသခင်သည် ၎င်းတို့၏ ဤသဘောထားကို အလွန်အမင်း ရွံရှာစက်ဆုပ်သည်။ ထို့ကြောင့် သူသည် ထိုသို့သောလူများကို လုံးဝ ကယ်တင်လိမ့်မည် မဟုတ်ပေ။ ဤနေရာတွင် သင်တို့ နားလည်သင့်သည်မှာ အဘယ်အရာဖြစ်သနည်း။ သင်သည် ဤလူစားမျိုး မဖြစ်ရဟူသည်ပင် ဖြစ်သည်။ သင်သည် ခေါင်းဆောင်တစ်ဦး ဟုတ်သည်ဖြစ်စေ၊ မဟုတ်သည်ဖြစ်စေ၊ သို့မဟုတ် ခေါင်းဆောင်တစ်ဦး ဖြစ်လာရန် ရည်မှန်းချက်နှင့် လိုအင်ဆန္ဒ သင့်တွင် ရှိသည်ဖြစ်စေ၊ မရှိသည်ဖြစ်စေ၊ သင်သည် မည်သို့ ကျင့်ကြံပြုမူရမည်ကို ဦးစွာ သင်ယူရမည်ဖြစ်ပြီး လူပျင်းတစ်ဦး၊ အလေလိုက်သူတစ်ဦး သို့မဟုတ် လူ့ဗာလတစ်ဦး လုံးဝ မဖြစ်ရပေ။ သင်၏ ကျင့်ကြံပြုမူခြင်းတွင် သင်သည် ဖြောင့်မှန်သော သဘောထား၊ ဂုဏ်သိက္ခာနှင့် တာဝန်သိစိတ် ရှိရမည်။ ဤသည်မှာ အနိမ့်ဆုံးသော သတ်မှတ်ချက် ဖြစ်သည်။ ဤအခြေခံအုတ်မြစ်အပေါ်၌သာလျှင် လူတို့သည် ဘုရားသခင်၏ သတ်မှတ်ချက်များကို ပြည့်မီနိုင်ပြီး သူ၏ တာဝန်ပေးစေခိုင်းချက်ကို ပြီးစီးနိုင်သည်။ သင်သည် ဤအခြေခံအုတ်မြစ် အနည်းငယ်မျှပင် မရှိပါက ပြောစရာ ဘာမျှမရှိတော့ပေ။

၂၀၂၁ ခုနှစ်၊ ဧပြီလ ၃ ရက်


ခေါင်းဆောင်များနှင့် အမှုဆောင်များ၏ တာဝန်များ (၉)

ခေါင်းဆောင်များနှင့် အမှုဆောင်များ စံနှုန်းပြည့်မီခြင်းရှိမရှိ အကဲဖြတ်ရန် စံသတ်မှတ်ချက်နှစ်ခု

ငါတို့သည် ယခုအခါတွင် ခေါင်းဆောင်များနှင့် အမှုဆောင်များ၏ တာဝန်များထဲမှ စုစုပေါင်း ရှစ်ချက်ကို မိတ်သဟာယဖွဲ့ပြီးဖြစ်ကာ ဤတာဝန်ရှစ်ချက်နှင့်ပတ်သက်၍ အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များကို ငါတို့ စိတ်ဖြာလေ့လာဆွေးနွေးခဲ့ပြီး ဖြစ်သည်။ ၎င်းတို့ကို ဤသို့ စိတ်ဖြာလေ့လာဆွေးနွေးခြင်းအားဖြင့် ယခု သင်တို့၌ အယောင်ဆောင် ခေါင်းဆောင်များနှင့်ပတ်သက်၍ ပိုင်းခြားသိမြင်နိုင်စွမ်းတစ်ခုခု ရှိပြီလော။ သင်သည် ခေါင်းဆောင်တစ်ဦး ဖြစ်ပါက သင်သည် အယောင်ဆောင်ခေါင်းဆောင်များ၏ ဤလုပ်ဆောင်မှုများတွင် ပါဝင်ခြင်းကို ရှောင်ရှားနိုင်မည်လော။ ငါတို့ မိတ်သဟာယဖွဲ့ခဲ့ပြီးဖြစ်သည့် တာဝန်များကို အခြေခံ၍ အလုပ်ကို သတိရှိရှိ လုပ်ဆောင်ပြီး ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ဖြည့်ဆည်းနိုင်မည်လော။ ခေါင်းဆောင်များနှင့် အမှုဆောင်များ၏ တာဝန်ဝတ္တရားများအပေါ် မိတ်သဟာယဖွဲ့ခြင်းအားဖြင့် သင်တို့သည် ယခုတွင် ခေါင်းဆောင်များနှင့် အမှုဆောင်များက မိမိတို့၏ အလုပ်ကို မည်သို့ လုပ်ဆောင်သင့်သည်ကိုလည်းကောင်း၊ ဤအလုပ်ကို လုပ်ဆောင်ရာတွင် မည်သည့်အသေးစိတ်အချက်များ ပါဝင်သည်ကိုလည်းကောင်း၊ ၎င်းတို့သည် အလုပ်ကို မည်သို့ အကောင်အထည်ဖော်သင့်သည်ကိုလည်းကောင်း၊ ထို့ပြင် စံနှုန်းပြည့်မီသော ခေါင်းဆောင်များနှင့် အမှုဆောင်များဖြစ်ရန် မည်သို့ လက်တွေ့လုပ်ဆောင်သင့်သည်ကိုလည်းကောင်း မိမိတို့၏ စိတ်နှလုံးထဲတွင် သိသင့်ပြီဖြစ်သည်။ လူတစ်ဦး၏ အစွမ်းအစသည် လုံလောက်လျှင်၊ သူ၌ အတိုင်းအတာတစ်ခုအထိ အလုပ်လုပ်နိုင်စွမ်းကို ပိုင်ဆိုင်ပြီး ဝန်တာစိတ်လည်း ရှိလျှင် သူသည် အယောင်ဆောင်ခေါင်းဆောင်များ၏ ဤသရုပ်သကန်များအား ထုတ်ဖော်ပြသခြင်းကို ရှောင်ရှားနိုင်သင့်သည်။ သို့ရာတွင် လူတစ်ဦး၌ အစွမ်းအစရှိပြီး အတိုင်းအတာတစ်ခုအထိ အလုပ်လုပ်နိုင်စွမ်းကို ပိုင်ဆိုင်သော်လည်း ဝန်တာစိတ် မရှိပါက သူသည် စံနှုန်းပြည့်မီသော ခေါင်းဆောင်တစ်ဦး ဖြစ်နိုင်စွမ်းနှင့် ခေါင်းဆောင်များ၊ အမှုဆောင်များ၏ တာဝန်ဝတ္တရားများကို ဖြည့်ဆည်းနိုင်စွမ်း ရှိမည်လော။ (ရှိမည်မဟုတ်ပါ။) သူ့အတွက် ဤအရာကို လုပ်ဆောင်ရန် အနည်းငယ် ခက်ခဲသည်။ ခေါင်းဆောင်တစ်ဦးသည် ဝန်တာစိတ်ရှိပြီး သူ၏ လူ့သဘာဝက မညံ့ဖျင်းသော်လည်း သူသည် မိမိ၏အလုပ်ကို မည်သို့လုပ်ဆောင်ရမည်ကိုပင် မသိဟု ဆိုကြပါစို့။ သူ့အား မည်သို့ပင် မိတ်သဟာယဖွဲ့စေကာမူ တိကျသော အလုပ်ကို မည်သို့ အကောင်အထည်ဖော်ပြီး ပါဝင်လုပ်ဆောင်ရမည်ကို မသိသေးသည့်အပြင် စည်းမျဉ်းများ သို့မဟုတ် ဦးတည်ချက်ကို ရှာမတွေ့နိုင်ပေ။ တိကျသော အတတ်ပညာများ သို့မဟုတ် အလုပ်အတွက် လမ်းပြမှုအား မည်သို့ပေးရမည်ကိုလည်း သူမသိပေ။ အရေးကိစ္စများ ဖြစ်ပေါ်လာသည့်အခါ ထိုပြဿနာများ၏ အနှစ်သာရကို ရှာမတွေ့နိုင်သည့်အပြင် မည်သို့ဖြေရှင်းရမည်ကို မသိပေ။ ထို့အတွက်ကြောင့် သူလုပ်ဆောင်သည့် မည်သည့်အလုပ်တွင်မဆို သို့မဟုတ် သူကိုင်တွယ်နေသည့် မည်သည့်ကိစ္စတွင်မဆို သူသည် အစဉ်သဖြင့် မထုံတက်သေးဖြစ်ပြီး နှေးကွေးလေသည်။ ထိုသို့သောလူတစ်ဦးသည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ဖြည့်ဆည်းနိုင်သလော။ (မဖြည့်ဆည်းနိုင်ပါ။) ဤသည်မှာ မည်သို့သော ပြဿနာမျိုး ဖြစ်သနည်း။ ဤလူစားမျိုးသည် အလွန် စိတ်အားထက်သန်ပြီး ဝန်တာစိတ်ရှိကာ သူ၏အလုပ်ကို လုပ်ဆောင်လိုသော်လည်း သူ၏ အစွမ်းအစက ညံ့ဖျင်းလွန်းသည်၊ အလုပ်လုပ်နိုင်စွမ်း မရှိသည့်အပြင် အလုပ်ကို တာဝန်ယူနိုင်ခြင်း သို့မဟုတ် တိကျသော အလုပ်ကို လုပ်ဆောင်နိုင်ခြင်း သို့မဟုတ် တိကျသော အရေးကိစ္စရပ်များကို ဖြေရှင်းနိုင်ခြင်း မရှိပေ။ သူသည် မည်သည့်အလုပ်တွင်မဆို ပါဝင်သည့်အခါ ဟန်ပြလုပ်ဆောင်ခြင်းသာဖြစ်ပြီး အလွန် ဉာဏ်ထိုင်းကာ ထုံထိုင်းပြီး မထုံတက်သေး ဖြစ်သည်။ ဤအရာ၏ ရလဒ်မှာ အရေးကိစ္စများစွာ ပေါ်ပေါက်လာသော်လည်း သူသည် ယင်းတို့ကို စတင်၍ လုပ်ဆောင်နိုင်စွမ်းမရှိ၊ ယင်းတို့က မည်သည့်နေရာမှ အရင်းခံသည်ကို မသိသည့်အပြင် ယင်းတို့နှင့်ပတ်သက်၍ မည်သို့ မိတ်သဟာယဖွဲ့ပြီး ဖြေရှင်းရမည်ကို သာ၍ပင် မသိဘဲ ထိုအရေးကိစ္စများကို အထက်သို့ တိုင်ကြားပြီး ၎င်းတို့ထံမှ ရှာဖွေနိုင်ခြင်းပင် မရှိပေ။ ထို့ကြောင့် သူသည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ဖြည့်ဆည်းနိုင်စွမ်း မရှိသည့်အပြင် ခေါင်းဆောင်တစ်ဦး ဖြစ်လာရန် ရွေးချယ်ခံရလျှင်ပင် ခေါင်းဆောင်ကောင်းတစ်ဦး မဟုတ်။ သူသည် အယောင်ဆောင် ခေါင်းဆောင်တစ်ဦးသာ ဖြစ်သည်။

ယခု ငါတို့သည် ခေါင်းဆောင်များနှင့် အမှုဆောင်များ၏ တာဝန်ရှစ်ခုနှင့်ပတ်သက်၍ မိတ်သဟာယပြုပြီးပြီဖြစ်သဖြင့် အယောင်ဆောင် ခေါင်းဆောင်တစ်ဦးအပေါ် အခြေခံကျသော အဓိပ္ပာယ်ဖွင့်ဆိုချက်ကို သင်တို့ စိတ်ကူးရနိုင်ကြပြီလော။ ခေါင်းဆောင်များနှင့် အမှုဆောင်များ၏ တာဝန်များကို ခေါင်းဆောင်တစ်ဦးက ဖြည့်ဆည်းနေခြင်း ရှိမရှိကိုဖြစ်စေ၊ ၎င်းသည် အယောင်ဆောင် ခေါင်းဆောင်တစ်ဦး ဟုတ်မဟုတ်ကိုဖြစ်စေ မည်သို့ အကဲဖြတ်သင့်သနည်း။ အခြေခံအကျဆုံး အဆင့်အနေဖြင့် ၎င်းတို့က စစ်မှန်သည့် အလုပ်ကို လုပ်နိုင်စွမ်းရှိမရှိ၊ ၎င်းတို့တွင် ဤအစွမ်းအစ ရှိမရှိဟူသည်တို့ကို ကြည့်ရမည်ဖြစ်သည်။ ထို့နောက် ၎င်းတို့အနေဖြင့် ဤအလုပ်ကို ကောင်းစွာ လုပ်ဆောင်ရန် ဝန်တာထားခြင်း ရှိမရှိဟူသည်ကို ကြည့်သင့်သည်။ ၎င်းတို့ ပြောသည့်အရာများက မည်မျှနားကြားကောင်းပြီး ၎င်းတို့က အယူဝါဒများကို နားလည်သည့်ပုံ မည်မျှပေါက်သည်ကို လျစ်လျူရှုပြီး အပြင်ပန်း ကိစ္စရပ်များကို ကိုင်တွယ်ချိန်တွင် ၎င်းတို့ မည်သို့ ပင်ကိုစွမ်းရည်ရှိပြီး ဆုကျေးဇူးရှိသည်ကို လျစ်လျူရှုလော့။ ဤအရာများက အရေးမကြီးပေ။ အရေးအကြီးဆုံးအရာမှာ ၎င်းတို့သည် အသင်းတော်အလုပ်၏ အခြေခံအကျဆုံးသော အချက်များကို ကောင်းစွာလုပ်ဆောင်နိုင်ခြင်း ရှိမရှိ၊ သမ္မာတရားကို အသုံးပြု၍ ပြဿနာများကို ဖြေရှင်းနိုင်ခြင်း ရှိမရှိဆိုသည်နှင့် ၎င်းတို့သည် လူများကို သမ္မာတရား လက်တွေ့ကျမှုထဲသို့ ဦးဆောင်နိုင်ခြင်း ရှိမရှိတို့ဖြစ်သည်။ ဤသည်မှာ အခြေခံအကျဆုံးနှင့် အနှစ်သာရအရှိဆုံး အလုပ်ဖြစ်သည်။ အကယ်၍ ၎င်းတို့သည် ဤလက်တွေ့ကျသော အလုပ်၏ ဤအချက်များကို လုပ်နိုင်စွမ်း မရှိပါက ၎င်းတို့၏ အစွမ်းအစ မည်မျှကောင်းမွန်သည်ဖြစ်စေ၊ ၎င်းတို့ မည်မျှ ပင်ကိုစွမ်းရည်ရှိသည်ဖြစ်စေ၊ ဆင်းရဲဒုက္ခကို မည်မျှကြံ့ကြံ့ခံနိုင်ပြီး အဖိုးအခ ပေးဆပ်နိုင်သည်ဖြစ်စေ အယောင်ဆောင် ခေါင်းဆောင်များ ဖြစ်နေဆဲဖြစ်သည်။ လူအချို့က “၎င်းတို့ ယခုတွင် လက်တွေ့ကျသော အလုပ်တစ်ခုမျှ မလုပ်ကြသည်ကို မေ့ထားလော့။ ၎င်းတို့သည် အစွမ်းအစကောင်းရှိပြီး တတ်စွမ်းနိုင်သည်။ ၎င်းတို့သည် အချိန်ကာလတစ်ခုမျှ လေ့ကျင့်ပြီး လက်တွေ့ကျသော အလုပ်ကို လုပ်နိုင်ဖို့ သေချာသည်။ ထို့အပြင် ၎င်းတို့သည် မကောင်းသောအရာတစ်ခုမျှ မပြုလုပ်ခဲ့သကဲ့သို့ မကောင်းမှုကို မပြုလုပ်ခဲ့ သို့မဟုတ် အနှောင့်အယှက်ဖြစ်စေ၊ အဖျက်အမှောင့်လုပ်ခြင်းဖြစ်စေ မဖြစ်ပေါ်စေခဲ့ပေ။ ၎င်းတို့သည် အယောင်ဆောင်ခေါင်းဆောင်ဖြစ်သည်ဟု ကိုယ်တော်မည်သို့ ဆိုနိုင်သနည်း” ဟူ၍ ပြောကြသည်။ ဤအရာကို ငါတို့ အဘယ်သို့ ရှင်းပြနိုင်သနည်း။ သင် မည်မျှပင်ကိုစွမ်းရည်ရှိသည်၊ သင့်အနေဖြင့် မည်သည့်အစွမ်းအစနှင့် ပညာရေး အဆင့်ကိုပိုင်ဆိုင်သည်၊ ဆောင်ပုဒ်မည်မျှကို သင် ကြွေးကြော်နိုင်သည် သို့မဟုတ် စကားလုံးများနှင့် အယူဝါဒမည်မျှ သင် နားလည်သဘောပေါက်သည်ဟူသည်တို့မှာ အရေးမကြီးပေ။ သင် မည်မျှအလုပ်များသည်ဖြစ်စေ၊ တစ်နေ့တာတွင် သင် မည်မျှပင်ပန်းနွမ်းနယ်သည်ဖြစ်စေ၊ သင် ခရီးမည်မျှဝေးဝေး သွားပြီးသည်ဖြစ်စေ၊ အသင်းတော် မည်မျှ သင် လည်ပတ်သည်ဖြစ်စေ၊ အန္တရာယ်မည်မျှကို သင် စွန့်စားပြီး ဆင်းရဲဒုက္ခ မည်မျှ ခါးစည်းခံသည်ဖြစ်စေ ဤအရာတစ်ခုမျှ အရေးမကြီးပေ။ အရေးကြီးသည့်အရာမှာ အလုပ်အစီအစဉ်များကို အခြေခံ၍ သင်၏ အလုပ်ကို သင် လုပ်ဆောင်နေခြင်း ရှိမရှိ၊ ထိုအစီအစဉ်များကို သင် မှန်ကန်တိကျစွာ အကောင်အထည်ဖော်နေခြင်းရှိမရှိ၊ သင်၏ ခေါင်းဆောင်မှုအတောအတွင်းတွင် သင်သည် သင်တာဝန်ရှိသည့် သတ်သတ်မှတ်မှတ် ဖြစ်သော အလုပ်တိုင်းတွင် ပါဝင်နေခြင်း ရှိမရှိ၊ ပြီးလျှင် စစ်မှန်သော ပြဿနာမည်မျှကို သင် အမှန်တကယ် ဖြေရှင်းပြီးခြင်း ရှိမရှိ၊ သင်၏ ခေါင်းဆောင်မှုနှင့် လမ်းပြမှုတို့ကြောင့် လူမည်မျှက သမ္မာတရား စည်းမျဉ်းများကို နားလည်လာပြီးဖြစ်သည်ဟူသည်နှင့် အသင်းတော်၏ အလုပ်က မည်မျှ ခရီးရောက်ပြီး တိုးတက်သည်ဟူသည်တို့ ဖြစ်သည်။ အရေးကြီးသည်မှာ ဤရလဒ်များကို သင် စွမ်းဆောင်ရရှိပြီးခြင်း ရှိမရှိဖြစ်သည်။ သင် ပါဝင်သည့် သတ်သတ်မှတ်မှတ်ဖြစ်သော အလုပ် မည်သည့်အရာဖြစ်စေ အရေးကြီးသည့်အရာမှာ သင်သည် ကြီးကြီးကျယ်ကျယ် ပြုမူပြီး အမိန့်များ ထုတ်ပြန်နေခြင်းထက် အလုပ်ကို တစိုက်မတ်မတ် နောက်ဆက်တွဲလိုက်လုပ်ကာ ညွှန်ကြားနေခြင်း ရှိမရှိဟူ၍ ဖြစ်သည်။ ဤအရာအပြင် နောက်ထပ် အရေးကြီးသည့်အရာမှာ သင်၏ တာဝန်ကို ထမ်းဆောင်နေစဉ်တွင် သင်၌ အသက်ဝင်ရောက်မှု ရှိမရှိ၊ ကိစ္စရပ်များကို စည်းမျဉ်းများနှင့်အညီ သင် ကိုင်တွယ်ဖြေရှင်းနိုင်ခြင်း ရှိမရှိ၊ သမ္မာတရားကို လက်တွေ့လုပ်ဆောင်ခြင်းနှင့်ဆိုင်သည့် သက်သေခံချက်တစ်ခုကို သင် ပိုင်ဆိုင်ခြင်း ရှိမရှိဟူသည်နှင့် ဘုရားသခင် ရွေးချယ်ထားသော လူတို့ ရင်ဆိုင်ရသည့် လက်တွေ့ကျသော ပြဿနာများကို သင် ကိုင်တွယ်ကာ ဖြေရှင်းနိုင်ခြင်း ရှိမရှိဟူသည်တို့ ဖြစ်သည်။ ဤအရာများနှင့် အခြားအလားတူ အရာများအားလုံးသည် ခေါင်းဆောင်တစ်ဦး သို့မဟုတ် အမှုဆောင်တစ်ဦးက မိမိ တာဝန်များကို ဖြည့်ဆည်းခြင်းရှိမရှိဟူသည်ကို အကဲဖြတ်ခြင်းအတွက် စံသတ်မှတ်ချက်များဖြစ်သည်။ ဤစံသတ်မှတ်ချက်များက လက်တွေ့ကျသည်ဟု သင်တို့ ပြောမည်လော။ ပြီးလျှင် လူတို့အတွက် မျှတသလော။ (မျှတပါသည်။) ယင်းတို့သည် လူတိုင်းအတွက် မျှတပေသည်။ သင်၏ ပညာရေး အဆင့်အတန်းက မည်သည့်အရာဖြစ်စေ၊ သင် ငယ်ရွယ်သည်ဖြစ်စေ၊ အိုမင်းသည်ဖြစ်စေ၊ ဘုရားသခင်ကို နှစ်ပေါင်းမည်မျှ သင် ယုံကြည်ပြီးသည်ဖြစ်စေ၊ သင်၏ ဝါရင့်မှု သို့မဟုတ် ဘုရားနှုတ်ကပတ်တော် မည်မျှကို သင် ဖတ်ရှုပြီးသည်ဖြစ်စေ ဤအရာတစ်ခုမျှ အရေးမကြီးပေ။ အရေးကြီးသည့် အရာမှာ ခေါင်းဆောင်တစ်ဦးအဖြစ် ရွေးချယ်ခံရပြီးနောက်တွင် အသင်းတော်အလုပ်ကို သင် မည်သို့ကောင်းစွာ လုပ်ဆောင်သည်၊ သင်၏ အလုပ်တွင် သင်က မည်သို့ထိရောက်ပြီး ခရီးရောက်သည်ဆိုသည်နှင့် အလုပ်၏ အချက်တစ်ခုစီက စနစ်ကျပြီး ထိရောက်သော ပုံစံဖြင့် တိုးတက်ကာ နှောင့်နှေးခြင်း ရှိမရှိဟူသည်တို့ ဖြစ်သည်။ ဤသည်တို့မှာ ခေါင်းဆောင်တစ်ဦး သို့မဟုတ် အမှုဆောင်တစ်ဦးက မိမိ၏ တာဝန်များကို ကောင်းမွန်စွာ ဖြည့်ဆည်းပြီးခြင်း ရှိမရှိဟူသည်ကို အကဲဖြတ်သည့်အခါ ဆန်းစစ်ရသည့် အဓိကအရာများ ဖြစ်သည်။

ငါတို့ ယခုတင် ပြုလုပ်ခဲ့သည့် မိတ်သဟာယဖွဲ့ခြင်းမှတစ်ဆင့် သင်တို့သည် ယခုအခါတွင် ခေါင်းဆောင်များနှင့် အမှုဆောင်များ၏ တာဝန်ဝတ္တရားများနှင့် ပတ်သက်၍ အတော်အတန် ရှင်းလင်းသော နားလည်သဘောပေါက်မှုနှင့် သိမြင်မှုသာမက အယောင်ဆောင် ခေါင်းဆောင်တစ်ဦး၏ အဓိပ္ပာယ်ဖွင့်ဆိုချက်နှင့် အနှစ်သာရနှင့်ပတ်သက်၍ တိကျသော ပြောဆိုချက်တစ်ခုလည်း ရှိနေပြီ ဖြစ်သည်။ တစ်စုံတစ်ဦးသည် အယောင်ဆောင် ခေါင်းဆောင်တစ်ဦး ဟုတ်မဟုတ်ကို အကဲဖြတ်ရန် အခြေခံအကျဆုံးသော စံသတ်မှတ်ချက်မှာ သူသည် စစ်မှန်သည့် အလုပ်ကို လုပ်ဆောင်နိုင်စွမ်းရှိမရှိ ကြည့်ရန်ဖြစ်ပြီး ထို့နောက် သူသည် စစ်မှန်သည့် အလုပ်ကို အမှန်တကယ်လုပ်မလုပ် ကြည့်ရန်ဖြစ်သည်။ ဤသည်တို့မှာ အဓိက စံသတ်မှတ်ချက်နှစ်ခု ဖြစ်သည်။ တစ်ခုမှာ သူက တတ်နိုင်စွမ်းရှိမရှိဟူသော အချက်ဖြစ်ပြီး နောက်တစ်ခုမှာ သူက လိုလိုလားလား ရှိမရှိဟူသော အချက်ဖြစ်သည်။ ဤအရာများကို သင်တို့ မှတ်မိနိုင်ကြသလော။ လူအချို့က “ကျွန်ုပ်သည် ခေါင်းဆောင်တစ်ဦး မဟုတ်သဖြင့် ဤအရာများကို အဘယ့်ကြောင့် မှတ်သားထားရမည်နည်း” ဟု ပြောကြသည်။ ဤစကားသည် မှန်ကန်သလော။ (မမှန်ကန်ပါ။) အဘယ်ကြောင့် မမှန်ကန်သနည်း။ ဤသမ္မာတရားများကို နားလည်ခြင်းအားဖြင့် လူတို့သည် တစ်ဖက်တွင် မိမိတို့ကိုယ်ကို သိမြင်လာနိုင်ပြီး အခြားတစ်ဖက်တွင် အခြားလူများကို ပိုင်းခြားသိမြင်လာနိုင်သည်။ ဤသည်တို့မှာ လူတို့ နားလည်ပြီး ပိုင်ဆိုင်သင့်သည့် သမ္မာတရားများဖြစ်ကာ ယင်းတို့ကို နားမလည်လျှင် အဆင်ပြေမည် မဟုတ်ပေ။ ပထမဦးစွာ သင်သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများနှင့်အညီ ခေါင်းဆောင်တစ်ဦး ဖြစ်ရန်အတွက် အစွမ်းအစနှင့် လုပ်နိုင်စွမ်းကို ပိုင်ဆိုင်ခြင်းရှိမရှိ တိုင်းတာရမည်။ အကယ်၍ သင်သည် ဤအရာများကို ပိုင်ဆိုင်မထားလျှင် ခေါင်းဆောင်တစ်ဦး ဖြစ်ရန် ဆက်၍ လိုလားမနေနှင့်။ သင်၌ ခေါင်းဆောင်တစ်ဦး ဖြစ်ဖို့ အစွမ်းအစကို မပိုင်ဆိုင်ဘဲ ခေါင်းဆောင်တစ်ဦးဖြစ်ရန် လိုလားနေသေးလျှင် ယင်းမှာ ပြင်းပြသောဆန္ဒသာ ဖြစ်သည်။ ခေါင်းဆောင်တစ်ဦး ဖြစ်လာသည်နှင့်တစ်ပြိုင်နက် သင်သည် စစ်မှန်သည့် အလုပ်ကို လုပ်ဆောင်နိုင်စွမ်း ရှိမည်မဟုတ်ဘဲ အယောင်ဆောင် ခေါင်းဆောင်တစ်ဦး မလွဲမသွေ ဖြစ်လာလိမ့်မည်။ လူအချို့က “ကျွန်ုပ်တွင် ကောင်းသော အစွမ်းအစရှိသည်။ လူတိုင်းကြားတွင် ကျွန်ုပ်သည် ပေါ်လွင်ထင်ရှားသည်။ ကျွန်ုပ်သည် မကြာခဏဆိုသလို စိတ်ကူးကောင်းအချို့နှင့် ပါးနပ်ပြီး ကောင်းမွန်သော အကြံပြုချက်အချို့ကို ရရှိတတ်သည်။ ကျွန်ုပ်တွင် လုပ်ဆောင်သမျှ အရာတိုင်းအတွက် အထာတစ်ခုရှိပြီး အတော်အတန် ကြွယ်ဝသော အသိပညာ၊ ထိုးထွင်းအမြင်များနှင့် အတွေ့အကြုံလည်း ရှိသည်။ ဤအရာအားလုံးက ကျွန်ုပ်သည် ခေါင်းဆောင်တစ်ဦး ဖြစ်နိုင်သည်ဟု မဆိုလိုသလော” ဟု ပြောကြသည်။ သို့ဆိုလျှင် သင်၌ တာဝန်ယူစိတ်နှင့် ဝန်တာစိတ်ရှိမရှိကို မြင်တွေ့ရန်လည်း သင့်ကိုယ်သင် တိုင်းတာသင့်ပေသည်။ အကယ်၍ သင်သည် အမှုအရာများအပေါ် ထင်မြင်ချက်များသာ ရှိပြီး အမှုအရာများကို လုပ်ဆောင်ရန် ဆန္ဒသာရှိကာ အစဉ်သဖြင့် ကြီးမားသော ရည်မှန်းချက်များ ရှိသော်လည်း ယင်းတို့ကို ဆုံးခန်းတိုင်အောင် မလုပ်နိုင်သည့်အပြင် မည်သို့ ကြိုးစားအားထုတ်ပြီး အဖိုးအခပေးရမည်ကို မသိလျှင်၊ မည်သည့်အဖိုးအခကိုမျှ ပေးဆပ်လိုစိတ် မရှိလျှင်၊ သင်၏ ဦးနှောက်နှင့် စိတ်နှလုံးကို အစဉ်အမြဲ စိုးရိမ်သောကကင်းသည့် အခြေအနေတွင် ရှိစေလိုလျှင်၊ သင်သည် အလုပ်မရှိဘဲ အနှောင်အဖွဲ့ကင်းလိုလျှင်၊ သက်သောင့်သက်သာရှိသော ဘဝတစ်ခုကို ရရှိလိုပြီး စိုးရိမ်ပူပန်ရသည် သို့မဟုတ် အလုပ်ရှုပ်ရသည်ကို မနှစ်သက်ဘဲ ပင်ပန်းနွမ်းနယ်ခြင်းနှင့် ဆင်းရဲဒုက္ခကို ကြောက်ရွံ့လျှင်၊ သင်သည် ခေါင်းဆောင်တစ်ဦး ဖြစ်ရန် မသင့်တော်သည့်အပြင် သင်သည် ခေါင်းဆောင်ပိုင်းအလုပ်ကို ထမ်းဆောင်နိုင်ခြင်း သို့မဟုတ် လုပ်ဆောင်နိုင်ခြင်း ရှိမည်မဟုတ်ပေ။

ခေါင်းဆောင်တစ်ဦး စံနှုန်းပြည့်မီခြင်း ရှိမရှိကို အကဲဖြတ်ရန်အတွက် သူသည် လက်တွေ့ကျသော အလုပ်ကို လုပ်ဆောင်နိုင်စွမ်းရှိမရှိနှင့် သူသည် လက်တွေ့ကျသော အလုပ်ကို လုပ်ဆောင်ခြင်း ရှိမရှိဟူသည့် စံသတ်မှတ်ချက်နှစ်ခုကို ငါတို့ ယခုလေးတင် ကောက်ချက်ချခဲ့သည်။ အကယ်၍ လူတို့သည် ဤစံသတ်မှတ်ချက်နှစ်ခုကို နားလည်လျှင် ၎င်းတို့သည် ခေါင်းဆောင်တစ်ဦး ဖြစ်နိုင်စွမ်းရှိမရှိကိုလည်းကောင်း၊ ခေါင်းဆောင်တစ်ဦး ဖြစ်လာပြီးနောက်တွင် အသင်းတော်အလုပ်ကို ကောင်းစွာ လုပ်ဆောင်နိုင်စွမ်းရှိမရှိ၊ မိမိတို့၏ တာဝန်ဝတ္တရားများကို စေ့စေ့စပ်စပ် ဖြည့်ဆည်းနိုင်ခြင်း ရှိမရှိနှင့် ခေါင်းဆောင်တစ်ဦးအဖြစ် စံနှုန်းပြည့်မီခြင်း ရှိမရှိတို့ကိုလည်းကောင်း လုံးလုံးလျားလျား ရှင်းလင်းနေသင့်သည်။ လက်ရှိတွင် ခေါင်းဆောင်များနှင့် အမှုဆောင်များအဖြစ် အစေခံနေသူတို့အနေဖြင့် သင်တို့သည် လက်တွေ့ကျသော အလုပ်အချို့ကို လုပ်ဆောင်ထားပြီး ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ဖြည့်ဆည်းပြီးခြင်း ရှိမရှိကို တိုင်းတာရသည့်ပုံအတွက် လမ်းကြောင်းအချို့နှင့် စည်းမျဉ်းအချို့ ယခု ရှိပြီလော။ ခေါင်းဆောင်များနှင့် အမှုဆောင်များ၏ ဤတာဝန်ရှစ်ခုနှင့် ပတ်သက်၍ မိတ်သဟာယဖွဲ့ခြင်းအားဖြင့် သင်တို့သည် အယောင်ဆောင် ခေါင်းဆောင်များက မည်သည့်သရုပ်သကန်များကို ထုတ်ဖော်ပြသကြောင်း အကဲဖြတ်နိုင်လောက်ပြီး ခေါင်းဆောင်များနှင့် အမှုဆောင်များက မိမိတို့၏အလုပ်ကို အတိအကျ မည်သို့ လုပ်ဆောင်သင့်ကြောင်းကိုသာမက သင်တို့၏အလုပ်တွင် သင်သည် မည်သည့်နေရာ၌ ချို့တဲ့ခြင်း၊ မလုံလောက်ခြင်း သို့မဟုတ် တိကျမှု အလုံအလောက်မရှိခြင်းတို့ ရှိသည်ကိုလည်းကောင်း၊ ယခုမှစ၍ ထိုအလုပ်ကို မည်သို့ လုပ်ဆောင်သင့်သည်ကိုလည်းကောင်း ကောက်ချက်ချနိုင်လောက်မည် ဖြစ်သည်။ သင်တို့၌ အနည်းဆုံး ဤထိုးထွင်းအမြင်များ ရှိသင့်သည်။ အကယ်၍ သင်တို့၌ ခေါင်းဆောင်တစ်ဦး သို့မဟုတ် အမှုဆောင်တစ်ဦး မည်သို့ဖြစ်ရမည် သို့တည်းမဟုတ် ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို မည်သို့ ကောင်းမွန်စွာ ဖြည့်ဆည်းရမည်နှင့်ပတ်သက်၍ သုံးသပ်ချက်များ သို့မဟုတ် ထိုးထွင်းအမြင်များ မရှိလျှင် ယင်းမှာ သင်တို့၏ အစွမ်းအစသည် ထိုလုပ်ငန်းအတွက် မပြည့်မီဟု ဆိုလိုသည်။ ထိုမျှမက အကယ်၍ သင်တို့သည် အယောင်ဆောင် ခေါင်းဆောင်များကို မည်သို့ ပိုင်းခြားသိမြင်ရမည်နှင့် ပတ်သက်၍ လုံးလုံးရှုပ်ထွေးနေလျှင် ဤသည်မှာ သင်တို့၏ အစွမ်းအစသည် ညံ့ဖျင်းကြောင်းကို ပို၍ပင် ပြသသည်။ အထူးအခြေအနေတစ်ခုလည်း ရှိ၏။ ဤမိတ်သဟာယဖွဲ့ခြင်းများကို နားထောင်ခဲ့ပြီးဖြစ်လင့်ကစား သမ္မာတရားရဖို့ ကြိုးပမ်းရန် သို့မဟုတ် ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ဖြည့်ဆည်းရန် စိတ်ပိုင်းဖြတ်ချက်မရှိဘဲ ဤကိစ္စကို တကယ် အလေးအနက်မထား သို့မဟုတ် နှလုံးမသွင်းသည့် အချို့သောသူများ ရှိ၏။ ၎င်းတို့က “မည်သူသည် အယောင်ဆောင် ခေါင်းဆောင်ဖြစ်သည်ကို ကျွန်ုပ် ဂရုမစိုက်ပါ။ မည်သို့ပင်ဖြစ်စေ ကျွန်ုပ်သည် ခေါင်းဆောင်တစ်ဦး ဖြစ်လာခဲ့လျှင် အထက်က ကျွန်ုပ်အား ခိုင်းသမျှကို လုပ်လိုက်မည်သာ ဖြစ်သည်။ ကျွန်ုပ်သည် ထိုမျှလောက် ကြိုးစားအားထုတ်ရန် သို့မဟုတ် ထိုမျှလောက် တွေးတောဆင်ခြင်ရန် လိုအပ်မည်မဟုတ်ပါ” ဟု စဉ်းစားကြသည်။ ၎င်းတို့သည် တရားဒေသနာများကို နားထောင်သည့်အခါ ဟန်ပြလုပ်ဆောင်နေပြီး အချိန်ဖြုန်းနေခြင်းသာဖြစ်ကာ တရားဒေသနာက အထူးသဖြင့် မည်သည့်အကြောင်းအရာဖြစ်သည်ကို အကြမ်းဖျင်းအားဖြင့် အနည်းငယ် သိကြသော်လည်း မည်သည့်သမ္မာတရားများနှင့် လူသားအပေါ် ဘုရားသခင်၏ မည်သည့်သတ်မှတ်ချက်များကို မိတ်သဟာယဖွဲ့နေသည်ကို ကောက်ချက်ချရန် အလွန်ပျင်းရိကြပြီး ဤအရာများကို နှလုံးသွင်းလိုစိတ် မရှိကြပေ။ ၎င်းတို့က “ဤကိစ္စရပ်များကို ပိုင်းခြားသိမြင်ရန် အလွန်ရှုပ်ထွေးလွန်းလှသည်။ မည်သို့ပင်ဖြစ်စေ ကျွန်ုပ်သည် မိမိကိုယ်ကိုမိမိ အရာတစ်ခုတည်းကိုသာ တောင်းဆိုပြီး ယင်းမှာ မကောင်းမှုကို မပြုလုပ်ရန်၊ အနှောင့်အယှက်များနှင့် အဖျက်အမှောင့်လုပ်ခြင်းများကို မဖြစ်စေရန်နှင့် လူအုပ်ထဲမှ ထင်ပေါ်ကျော်ကြားမနေရန် ဖြစ်ကာ ယင်းနှင့် လုံလောက်ပြီ။ အလွန် ရိုးရှင်းလှပေသည်။ ဤသည်မှာ အသက်ရှင်ရန် ကောင်းသော နည်းလမ်းဖြစ်သည်။ ကျွန်ုပ်သည် မိမိကိုယ်ကိုယ်မိမိ မြင့်မားသော တောင်းဆိုချက်များ မပြုလုပ်ပါ” ဟု စဉ်းစားကြသည်။ ၎င်းတို့သည် တရားဒေသနာများကို မည်သို့ပင် နားထောင်ပါစေ ဤသည်မှာ ၎င်းတို့၏ တစ်ခုတည်းသော အမြင်ရှုထောင့်ဖြစ်ပြီး ၎င်းတို့ကို မည်သူမျှ မပြောင်းလဲနိုင်ပေ။ သင်သည် သမ္မာတရားကို မည်သို့ပင် မိတ်သဟာယဖွဲ့ပါစေ၊ မည်သည့်နည်းလမ်းကို အသုံးပြု၍ မိတ်သဟာယဖွဲ့ပါစေ၊ သို့မဟုတ် မည်သည့်အရာကို မိတ်သဟာယဖွဲ့ပါစေ သင်သည် ၎င်းတို့၏ စိတ်နှလုံးကို မထိတွေ့နိုင်ပေ။ ၎င်းတို့သည် ဤနှုတ်ကပတ်တော်များကို နားထောင်သည်ဖြစ်စေ၊ မနားထောင်သည်ဖြစ်စေ အရေးမစိုက်ကြဘဲ ၎င်းတို့အတွက် ယင်းမှာ ခြားနားမှု မရှိလှပေ။ ဤလူစားမျိုးသည် ဘဝကို ဖြစ်သလို ဖြတ်သန်းပြီး မည်သည့်အရာကိုမျှ အလေးအနက်မထားပေ။ ခေါင်းဆောင်များနှင့် အမှုဆောင်များ၏ တာဝန်ရှစ်ခုအပေါ် မိတ်သဟာယဖွဲ့ခြင်းကို မဆိုထားနှင့်၊ ၎င်းတို့အားလုံးအပေါ် ငါတို့ မိတ်သဟာယဖွဲ့လျှင်ပင် ၎င်းတို့သည် နားလည်ဦးမည် မဟုတ်သည့်အပြင် မည်သည့်စည်းမျဉ်းများ သို့မဟုတ် လမ်းကြောင်းများကိုမျှ ကောက်ချက်ချနိုင်မည် မဟုတ်ပေ။ ဤကဲ့သို့သော လူတို့သည် အပြုသဘောဆောင်သောအရာများကို မချစ်မြတ်နိုးကြ၊ သမ္မာတရား သို့မဟုတ် အပြုသဘောဆောင်သော အရာတစ်ခုခုနှင့် ပတ်သက်လာလျှင် စိတ်မဝင်စားသည့်အပြင် နည်းနည်းမျှ အားမခဲနိုင်ကြဘဲ၊ ထိုအစား အစားအသောက်နှင့် အပျော်အပါးရှာခြင်းတို့၌ စိတ်ဝင်စားမှု အသင့်အတင့် ရှိကြသည်။ ခေါင်းဆောင်များနှင့် အမှုဆောင်များ၏ တာဝန်ရှစ်ခုအပေါ် မိတ်သဟာယဖွဲ့ခြင်းအားဖြင့် တစ်ဖက်တွင် ငါတို့သည် ခေါင်းဆောင်များနှင့် အမှုဆောင်များ၏ ထိုထိုသော တာဝန်ဝတ္တရားများသာမက ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် အလုပ်ကို မည်သို့လုပ်ဆောင်ရမည်နှင့် မိမိ၏ တာဝန်ဝတ္တရားများအား မည်သို့ ဖြည့်ဆည်းရမည်ကို ကောက်ချက်ချခဲ့ပြီးဖြစ်သည်။ အခြားတစ်ဖက်တွင် ငါတို့သည် အယောင်ဆောင် ခေါင်းဆောင်များက ထုတ်ဖော်ပြသသည့် တိကျသည့် ထိုထိုသော သရုပ်သကန်များကိုလည်း ကောက်ချက်ချခဲ့ပြီး ဖြစ်သည်။ ငါတို့သည် အယောင်ဆောင် ခေါင်းဆောင်များကို ပိုင်းခြားသိမြင်ရန်အတွက် အခြေခံစည်းမျဉ်းနှစ်ခု၊ စံသတ်မှတ်ချက်နှစ်ခုကို ယခုလေးတင် သုံးသပ်ခဲ့ကြသည်။ တစ်ခုမှာ တစ်စုံတစ်ဦးသည် စစ်မှန်သည့် အလုပ်ကို လုပ်ဆောင်နိုင်စွမ်းရှိမရှိ ဖြစ်ပြီး အခြားတစ်ခုမှာ ၎င်းတို့သည် သမ္မာတရား စည်းမျဉ်းများကို နားလည်ပြီး‌သောအခါ စစ်မှန်သည့် အလုပ်ကို အမှန်တကယ် လုပ်မလုပ်ဟူ၍ ဖြစ်သည်။ တစ်စုံတစ်ဦးသည် အယောင်ဆောင် ခေါင်းဆောင်တစ်ဦး ဟုတ်မဟုတ်ကို အကဲဖြတ်ရန်အတွက် ဤစံသတ်မှတ်ချက်နှစ်ခုကို အသုံးပြုခြင်းသည် ယနေ့အထိ အရိုးရှင်းဆုံးနှင့် အသင့်တော်ဆုံးသော နည်းလမ်းဖြစ်သည်။

အချက် ၉- ဘုရားအိမ်တော်၏ အလုပ်အစီအစဉ်အမျိုးမျိုးကို ယင်း၏ လိုအပ်ချက်များနှင့်အညီ တိကျမှန်ကန်စွာ ဆက်သွယ်ပြောကြားခြင်း၊ ထုတ်ပြန်ခြင်းနှင့် အကောင်အထည်ဖော်ခြင်းတို့ကို ပြုလုပ်ရမည်ဖြစ်ပြီး လမ်းပြမှု၊ ကြီးကြပ်မှုနှင့် တိုက်တွန်းနှိုးဆော်မှုတို့ကို ပေးကာ ၎င်းတို့ အကောင်အထည်ဖော်မှု အခြေအနေကို စစ်ဆေးပြီး နောက်ဆက်တွဲ လိုက်လုပ်လော့ (အပိုင်း ၁)

အလုပ်အစီအစဉ်များ၏ အဓိပ္ပာယ်ဖွင့်ဆိုချက်နှင့် တိကျသော အချက်များ

ခေါင်းဆောင်များနှင့် အမှုဆောင်များ၏ နဝမမြောက် တာဝန်ဖြစ်သည့် “ဘုရားအိမ်တော်၏ အလုပ်အစီအစဉ်အမျိုးမျိုးကို ယင်း၏ လိုအပ်ချက်များနှင့်အညီ တိကျမှန်ကန်စွာ ဆက်သွယ်ပြောကြားခြင်း၊ ထုတ်ပြန်ခြင်းနှင့် အကောင်အထည်ဖော်ခြင်းတို့ကို ပြုလုပ်ရမည်ဖြစ်ပြီး လမ်းပြမှု၊ ကြီးကြပ်မှုနှင့် တိုက်တွန်းနှိုးဆော်မှုတို့ကို ပေးကာ ၎င်းတို့ အကောင်အထည်ဖော်မှု အခြေအနေကို စစ်ဆေးပြီး နောက်ဆက်တွဲ လိုက်လုပ်လော့” ဟူသည့်အချက်ကို ယနေ့ ငါတို့ မိတ်သဟာယဖွဲ့ကြမည်။ ဤတာဝန်တစ်ခုလုံးအနေဖြင့် သုံးသပ်ကြည့်လျှင် ခေါင်းဆောင်များနှင့် အမှုဆောင်များသည် မည်သည့်အရာကို အကောင်အထည်ဖော်ရန် လိုအပ်သနည်း။ (ဘုရားအိမ်တော်၏ အမျိုးမျိုးသော အလုပ်အစီအစဉ်များ ဖြစ်ပါသည်။) ဤတာဝန်၏ အဓိကအချက်မှာ ဘုရားအိမ်တော်၏ အမျိုးမျိုးသော အလုပ်အစီအစဉ်များကို အကောင်အထည်ဖော်သည့်ပုံ ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များအတွက် အရေးကြီးဆုံးသော အလုပ်ဖြစ်သည်။ မည်သည့်အဆင့်ရှိသော ခေါင်းဆောင် သို့မဟုတ် အမှုဆောင်ဖြစ်စေ ခေါင်းဆောင်တစ်ဦး သို့မဟုတ် အမှုဆောင်တစ်ဦးအနေဖြင့် အလုပ်အစီအစဉ်များသာမက အလုပ်အစီအစဉ်များကို အကောင်အထည်ဖော်ခြင်းဟူသည့် တိကျသော အလုပ်ကိုပါ အစဉ်သဖြင့် ကြုံတွေ့ရမည် ဖြစ်သည်။ အမျိုးမျိုးသော အလုပ်အစီအစဉ်များကို အကောင်အထည်ဖော်ခြင်းသည် ခေါင်းဆောင်နှင့် အမှုဆောင်တိုင်း၏ အလုပ်နှင့် သက်ဆိုင်ပြီး ဤသည်မှာ အလွန်အရေးကြီးသော၊ အလွန်တိကျသော၊ အလွန်အခြေခံကျသော အလုပ်ဖြစ်သည်။ ဤအချက်ကို သုံးသပ်ကြည့်လျှင် အလုပ်အစီအစဉ်များမှာ မည်သည့်အရာဖြစ်သည်ကို ဦးစွာ တိတိကျကျ မိတ်သဟာယဖွဲ့ရန် လိုအပ်သည် မဟုတ်လော။ (ဟုတ်ပါသည်။) သို့ဆိုလျှင် အလုပ်အစီအစဉ်များဟူသည် အဘယ်နည်း။ အလုပ်အစီအစဉ်များ၏ အတိုင်းအတာနှင့် အဓိပ္ပာယ်ဖွင့်ဆိုချက်မှာ အဘယ်နည်း။ လူအချို့က “အလုပ်အစီအစဉ်များ၏ အတိုင်းအတာက အသင်းတော်အလုပ်နှင့် သက်ဆိုင်သည့် အချို့သော လုပ်ငန်းဆောင်တာများနှင့် ပါဝင်သည့်အကြောင်းအရာကိုသာ ခြုံငုံသည် မဟုတ်လော။ ထို့ပြင် အလုပ်အစီအစဉ်များဆိုသည်မှာ ဤလုပ်ငန်းဆောင်တာများနှင့် ပါဝင်သည့် အကြောင်းအရာကို စီစဉ်ခြင်းနှင့် ထုတ်ပြန်ခြင်းမျှသာ မဟုတ်လော” ဟု ပြောကြသည်။ ဤရှင်းပြချက်ကို သင်တို့ မည်သို့ထင်သနည်း။ ယင်းသည် စကားလုံးများနှင့် အယူဝါဒများသာ မဟုတ်လော။ (ဟုတ်ပါသည်။) ထို့ပြင် “စကားလုံးများနှင့် အယူဝါဒများ” ဆိုသည်မှာ အဘယ်အရာကို ဆိုလိုသနည်း။ ယင်းမှာ ဤရှင်းပြချက်၏ စကားလုံးတစ်လုံးမျှ မှားယွင်းပုံမပေါ်သော်လည်း သင်သည် ယင်းကို ကြားပြီးနောက်တွင် နားမလည်သေးဘဲ ဤအရာကို လုံးဝ ရှင်းမပြရသေးသကဲ့သို့ပင် မည်သည့်အရာမျှ မထူးခြားဟု ဆိုလိုခြင်း ဖြစ်သည်။ လူတို့အနေဖြင့် အလုပ်အစီအစဉ်များဟူသည် အတိအကျ မည်သည့်အရာဖြစ်သည်ကို သိရှိနားလည်ဖို့အတွက် ယင်းနှင့်ပတ်သက်၍ အခြေခံသဘောတရားတစ်ခု ရှိစေရန် ငါတို့သည် ဦးစွာ အလုပ်အစီအစဉ်များကို စာဖြင့်ရေးသားထားသော ဖော်ပြချက်တစ်ခုဖြင့် အဓိပ္ပာယ်ဖွင့်ဆိုကြစို့။ အလုပ်အစီအစဉ်များဟူသည်မှာ လုပ်ငန်းဆောင်တာတစ်ခုအတွက် ဘုရားအိမ်တော်က ပြုလုပ်ထားသည့် တိကျသော အစီအစဉ်များနှင့် သတ်မှတ်ချက်များ ဖြစ်သည်။ ယင်းတို့ကို ခေါင်းဆောင်များနှင့် အမှုဆောင်များက အသိပေးပြောပြပြီး အကောင်အထည်ဖော်ရန် လိုအပ်သည့်အပြင် ယင်းတို့သည် အလုပ်၏ တိကျသော အချက်တစ်ခုအတွက် အသင်းတော်၏ အသင်းသားအားလုံးထံ ထုတ်ပြန်ထားသည့် သတ်မှတ်ချက်များ၊ လုပ်ငန်းဆောင်တာများနှင့် နည်းလမ်းများလည်း ဖြစ်သည်။ ဤသည်မှာ အလုပ်အစီအစဉ်များ၏ အဓိပ္ပာယ်ဖွင့်ဆိုချက် ဖြစ်သည်။ ထို့ပြင် အလုပ်အစီအစဉ်များက မည်သည့်အချက်များကို ခြုံငုံသနည်း။ လူတိုင်းသည် “အချက်များ” ဟူသည့် ဤနာမ်ပုဒ်ကို သိသော်လည်း ဤအချက်များ၏ အတိုင်းအတာအတွင်း၌ ခြုံငုံထားသည့် တိကျသော ပါဝင်သည့်အကြောင်းအရာအချို့ ရှိသင့်သည် မဟုတ်လော။ (ဟုတ်ပါသည်။) ပါဝင်သော မည်သည့်အကြောင်းအရာများကို သင်တို့သိကြသနည်း။ (ဧဝံဂေလိအလုပ်နှင့် ရုပ်ရှင်ထုတ်လုပ်ရေးအလုပ်တို့ ရှိသည်။) ယင်းမှာ အချက်နှစ်ခု ဖြစ်သည်။ (အသင်းတော်အသက်တာနှင့် သက်ဆိုင်သည့် အချို့သော သတ်မှတ်ချက်များနှင့် အသင်းတော်၏ စီမံအုပ်ချုပ်ရေးဆိုင်ရာ အဖွဲ့အစည်းများကို တည်ထောင်ခြင်းတို့လည်း ရှိသည်။) အခြား မည်သည့်အလုပ် ရှိသေးသနည်း။ (အသင်းတော်ကို သန့်စင်ခြင်းအလုပ်သာမက အသင်းတော်၏ စီမံခန့်ခွဲမှုစနစ်များနှင့် သက်ဆိုင်သည့် အချို့သော အလုပ်တို့လည်း ရှိပါသည်။) အလုပ်အစီအစဉ်များ၏ တိကျသော ပါဝင်သည့်အကြောင်းအရာများမှာ အောက်ပါအတိုင်း ဖြစ်သည်။ အချက်တစ်မှာ အသင်းတော်၏ စီမံအုပ်ချုပ်ရေးဆိုင်ရာ အလုပ်ဖြစ်သည်။ ဤသည်မှာ အလုပ်၏ အကြီးမားဆုံးသော အချက်ဖြစ်ပြီး စီမံအုပ်ချုပ်ရေးဆိုင်ရာ အလုပ်ကို ကောင်းစွာ မလုပ်ဆောင်ပါက အသင်းတော်အလုပ်ဟူ၍ လုံးဝ ရှိမည်မဟုတ်ပေ။ အချက်နှစ်မှာ လူပုဂ္ဂိုလ်ရေးရာအလုပ် ဖြစ်၏။ ဤသည်မှာ အလုပ်၏ ကြီးမားသော အချက်တစ်ခု ဖြစ်သည်။ အချက်သုံးမှာ ဧဝံဂေလိအလုပ် ဖြစ်၏။ ဤသည်မှာလည်း အလုပ်၏ ကြီးမားသော အချက်တစ်ခု ဖြစ်သည်။ အချက်လေးမှာ အတတ်ပညာဆိုင်ရာ အလုပ်အမျိုးမျိုး ဖြစ်၏။ ဤအလုပ်၏ အတိုင်းအတာမှာ အတော်အတန် ကြီးမားပြီး ယင်းတွင် ရုပ်ရှင်ထုတ်လုပ်ရေး၊ စာနှင့်ပတ်သက်သောအလုပ်၊ ဘာသာပြန်ဆိုခြင်း၊ တေးဂီတ၊ ဗီဒီယိုထုတ်လုပ်ရေး၊ အနုပညာ စသည်တို့ ပါဝင်သည်။ အချက်ငါးမှာ အသင်းတော်အသက်တာ ဖြစ်၏။ အချက်ခြောက်က ပိုင်ဆိုင်မှု စီမံခန့်ခွဲခြင်းအလုပ်။ အချက်ခုနစ်က သန့်စင်ခြင်းအလုပ်။ အချက်ရှစ်က ပြင်ပရေးရာများ။ အချက်ကိုးက အသင်းတော် လူမှုဖူလုံရေး ဖြစ်၏။ ဥပမာအားဖြင့် ညီအစ်ကိုမောင်နှမများ၏ အိမ်များတွင် ပေါ်ပေါက်လာသည့် အခက်အခဲများကို အသင်းတော်က မည်သို့ ဖြေရှင်းပေးသည်၊ ပြီးလျှင် ယင်းတို့နှင့်ပတ်သက်၍ အသင်းတော်က မည်သည့်အရာများ လုပ်ဆောင်ပေးသည်သာမက ထောင်ကျနေသော ညီအစ်ကိုမောင်နှမများကို သွားရောက်တွေ့ဆုံခြင်းနှင့် ၎င်းတို့၏ မိသားစုများကို မည်သို့ ကြည့်ရှုစောင့်ရှောက်ရမည် စသည်တို့ဖြစ်သည်။ ဤအရာအားလုံးသည် အသင်းတော် လူမှုဖူလုံရေးတွင် အကျုံးဝင်သည်။ အချက်တစ်ဆယ်မှာ အရေးပေါ် အစီအစဉ်များ ဖြစ်သည်။ တစ်ခါတစ်ရံ အသင်းတော်သည် အချို့သော အရေးပေါ် ဆောင်ရွက်ချက်များကို ထုတ်ပြန်မည်ဖြစ်သည်။ ဥပမာအားဖြင့် ကပ်ရောဂါ ဖြစ်ပွားခဲ့သည့်အခါ အသင်းတော်သည် လိုက်လျောညီထွေသော သီးခြားခွဲခြားနေထိုင်စေသည့် စနစ်တစ်ခုကို ကျင့်သုံးခဲ့သည်။ ဤကဲ့သို့သော အစီအစဉ်များအားလုံးသည် အရေးပေါ်အလုပ်တွင် အကျုံးဝင်သည်။ အလုပ်အစီအစဉ်များတွင် အခြေခံအားဖြင့် ဤအချက်ဆယ်ချက် ပါဝင်သည်။ အခြားသေးငယ်သော မည်သည့်အချက် သို့မဟုတ် အထူးအခြေအနေမဆို ဤဆယ်ချက်အတွင်း၌ ပါဝင်သည်။ အခြေခံအားဖြင့် အသင်းတော်အလုပ်တွင် ဤအဓိကဆယ်ချက် ပါဝင်သည်။ ဤသည်တို့မှာ အခြေခံအားဖြင့် ဘုရားအိမ်တော်က ထုတ်ပြန်သည့် အလုပ်အစီအစဉ် အမျိုးမျိုး၏ အတိုင်းအတာဖြစ်သည် မဟုတ်လော။ (ဟုတ်ပါသည်။) ယခုတွင် ဤအချက်များကို အတည်ပြုထားပြီးဖြစ်၍ သင်တို့အားလုံးသည် ဘုရားအိမ်တော်၏ အလုပ်အစီအစဉ်များကို ယခု အနည်းငယ် နားလည်သင့်ပြီဖြစ်ပြီး ဤသည်တို့မှာ ဘုရားအိမ်တော်ရှိ အလုပ်၏ အဓိကအချက်များဖြစ်ကြောင်း သိသင့်ပြီ ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်ဝတ္တရားများနှင့် ပတ်သက်၍ ဘုရားအိမ်တော်၌ရှိသော သတ်မှတ်ချက်များ၏ အတိုင်းအတာဖြစ်သည်။ ဤအရာ၏ သွယ်ဝိုက်သော ဆိုလိုရင်းမှာ ခေါင်းဆောင်တစ်ဦး သို့မဟုတ် အမှုဆောင်တစ်ဦးအနေဖြင့် သင်၏ အလုပ်အတိုင်းအတာနှင့် သင် ဖြည့်ဆည်းရမည့် တာဝန်ဝတ္တရားများသည် အလုပ်အစီအစဉ်များတွင် ပါဝင်သည့် ဤအချက်များနှင့် သီးခြားခွဲ၍မရပေ။ ဤအချက်များ အားလုံးမှာ လိုအပ်သည်။ အလုပ်၏ ဤအချက်များအပြင် သင် လုပ်ဆောင်လိုသည့် အရာများထဲမှ သင် ကောင်းစွာ လုပ်ဆောင်နိုင်သမျှထဲမှ အနည်းငယ် လုပ်ဆောင်လော့။ သင်၏ တာဝန်ထမ်းဆောင်မှုအတွက် ဘုရားအိမ်တော်၌ အပိုဆောင်း သတ်မှတ်ချက်များ မရှိပေ။ ထို့ကြောင့် သင်သည် မိမိ၏အလုပ်ကို လုပ်ဆောင်နေစဉ်တွင် သင်သည် အလုပ်၏ ဤအချက်များကို မည်သို့ ဆောင်ရွက်ရမည်၊ ဘုရားအိမ်တော်၏ အလုပ်အစီအစဉ်များက မည်သည့်အရာကို တောင်းဆိုသည်၊ သင် လုပ်ဆောင်ရမည့် တိကျသော အလုပ်မှာ အဘယ်အရာဖြစ်သည်၊ ယင်းကို မည်သို့ အကောင်အထည်ဖော်ရမည်၊ ယင်းကို ကောင်းစွာ အကောင်အထည်ဖော်နေခြင်း ရှိမရှိ၊ လက်ရှိတိုးတက်မှုမှာ အဘယ်အရာဖြစ်သည်၊ သင်သည် အလုပ်ကို နောက်ဆက်တွဲ လိုက်လုပ်ထားခြင်း ရှိမရှိ၊ ကောင်းစွာ မလုပ်ဆောင်ထားသည့် သို့မဟုတ် လမ်းလွဲခြင်းများနှင့် ချို့ယွင်းချက်များ ရှိနေသည့် အလုပ်၏ အချက်တစ်ခုခု ရှိမရှိနှင့် ထိုအလုပ်ကိစ္စတွင် ပါဝင်နေသည့် လူတိုင်းသည် အလုပ်ကို အမှန်တကယ် လုပ်ဆောင်နေခြင်း ရှိမရှိတို့ကို တွေးဆနေသင့်သည်။ သင်သည် ဤအရာများကို အစဉ်သဖြင့် တွေးတောနေသင့်သည်။ ယခု သင်သည် အလုပ်အစီအစဉ်များတွင် ပါဝင်သည့် အလုပ်၏ တိကျသော ဤအချက်များကို နားလည်ပြီးဖြစ်သဖြင့် ငါ့အနေဖြင့် ဤအချက်များထဲမှ တစ်ခုစီတိုင်းအတွက် ရိုးရှင်းသော ရှင်းလင်းချက်တစ်ခု ပေးရန် လိုအပ်သလော။ သို့မဟုတ် သင်တို့က “ငါတို့သည် အလုပ်၏ ဤအချက်များနှင့် နှစ်ပေါင်းများစွာ ထိတွေ့ခဲ့ပြီးဖြစ်ကာ ယင်းတို့အားလုံးကို နားလည်ပါသည်။ ယင်းတို့ကို ထပ်မံရှင်းပြရန် မလိုအပ်ပါ။ ထိုအစား အရေးကြီးသော အရာတစ်ခုကို မိတ်သဟာယဖွဲ့ပါလေ။ ဤအကြောင်းအရာသည် သိပ်အရေးမကြီးပါ။ ငါတို့ ထိုအကြောင်းကို သိသည်ဖြစ်စေ မသိသည်ဖြစ်စေ ကိစ္စမရှိသည့်အပြင် ငါတို့ ထိုအကြောင်းကို မကြားလိုပါ” ဟု စဉ်းစားကောင်း စဉ်းစားနေကြသလော။ ဤအကြောင်းအရာကို သည့်ထက်ပို၍ ရှင်းပြရန် လိုအပ်သလော။ (လိုအပ်ပါသည်။) လိုအပ်နေသည့်အတွက် ထိုအကြောင်းကို ရိုးရှင်းသော ဝေါဟာရများဖြင့် ပြောကြစို့။ သင်တို့နှင့် အတော်အတန် မရင်းနှီးသည့်၊ တိကျမှုသိပ်မရှိသည့်၊ အနည်းငယ် သဘောတရားဆန်သည့် အချက်တချို့ကို ငါ ရွေးချယ်ပြီး ယင်းတို့အပေါ် မိတ်သဟာယဖွဲ့မည်။

၁။ စီမံအုပ်ချုပ်ရေးဆိုင်ရာ အလုပ်

အချက်တစ်ဖြစ်သည့် စီမံအုပ်ချုပ်ရေးဆိုင်ရာ အလုပ်ကို မိတ်သဟာယဖွဲ့ခြင်းဖြင့် စတင်ကြစို့။ စီမံအုပ်ချုပ်ရေးဆိုင်ရာ အလုပ်သည် အတော်အတန် သဘောတရားဆန်ပြီး လုံလုံလောက်လောက် လက်ဆုပ်လက်ကိုင် မပြနိုင်သည့်အပြင် လူများစွာတို့သည် ယင်းကို နားမလည်ကြပေ။ အထူးသဖြင့် ဘုရားသခင်ကို အချိန်တိုအတွင်းသာ ယုံကြည်ခဲ့ကြသေးသောသူတို့သည် အသင်းတော် ဖွဲ့စည်းပုံနှင့် ယင်း၏ စီမံအုပ်ချုပ်ရေးဆိုင်ရာ အလုပ်အကြောင်းကို အမှန်တကယ် မသိကြသည့်အပြင် စီမံအုပ်ချုပ်ရေးဟူသည် မည်သည့်အရာဖြစ်သည်ကို မသိကြပေ။ ဤစီမံအုပ်ချုပ်ရေးသည် ဘုရားသခင်က ထုတ်ပြန်သည့် စီမံအုပ်ချုပ်ရေးဆိုင်ရာ အမိန့်များနှင့် မတူညီပေ။ ဤစီမံအုပ်ချုပ်ရေးဆိုင်ရာအလုပ်၌ အဓိကအားဖြင့် အသင်းတော်များ တည်ထောင်ခြင်းအလုပ်နှင့်ဆိုင်သည့် ဘုရားအိမ်တော်၏ တိကျသော ပြဋ္ဌာန်းချက်များ ပါဝင်သည်။ သို့ဆိုလျှင် ဤတိကျသော ပြဋ္ဌာန်းချက်များ၌ ပါဝင်သည့်အကြောင်းအရာမှာ အဘယ်နည်း။ ယင်းတို့တွင် အသင်းတော်များကို မည်သို့ပိုင်းခြားသည်၊ အသင်းတော်တစ်ခုစီတွင် လူမည်မျှရှိသည်၊ အသင်းတော်များကို မည်သို့ အမည်ပေးသည် စသည်တို့ ပါဝင်သည်။ အသင်းတော်များကို ၎င်းတို့၏ သဘာဝအလျောက် ပထဝီဝင်ဆိုင်ရာ ပတ်ဝန်းကျင်အရ အသင်းတော်တစ်ခုအဖြစ် သတ်မှတ်ထားသည့် တစ်ဦးနှင့်တစ်ဦး အတော်အတန် နီးကပ်စွာ နေထိုင်ကြသော လူအယောက် ၃၀ မှ ၅၀ ဖြင့် ပိုင်းခြားရန် အလုပ်အစီအစဉ်များတွင် ပြဋ္ဌာန်းထားပြီး ဖြစ်သည်။ သာဓကအားဖြင့် နယ်မြေ (က) တွင် ရွာ သုံးလေးရွာ ပါဝင်သည်ဟု ဆိုကြပါစို့။ အကယ်၍ ဤရွာများတွင် ယုံကြည်သူ ၅၀ ပါရှိလျှင် ၎င်းတို့ကို အသင်းတော်တစ်ခုအဖြစ် သတ်မှတ်နိုင်သည်။ ၎င်းတို့၌ စုဝေးပွဲများ ကျင်းပရန်အတွက် မိမိတို့၏ ကိုယ်ပိုင်အချိန်များနှင့် နေရာများ ရှိမည်ဖြစ်သည်။ ၎င်းတို့၌ အသင်းတော်ခေါင်းဆောင်များနှင့် သင်းထောက်များအပြင် လုပ်ဆောင်သည့် တိကျသော အသင်းတော်အလုပ်လည်း ရှိမည်ဖြစ်ပြီး ယင်းတို့အားလုံးကို ဤအသင်းတော်က ပူးပေါင်းစီမံခန့်ခွဲကြမည်ဖြစ်သည်။ ဤသည်မှာ အသင်းတော်များ ခွဲဝေပိုင်းခြားခြင်းနှင့် အသင်းတော်များရှိ အသင်းသားဦးရေနှင့် သက်ဆိုင်သည့် ပြဋ္ဌာန်းချက် ဖြစ်သည်။ တစ်ချိန်တည်းမှာပင် ဤအသင်းတော်သည် မည်သည့်ခရိုင်တွင် တည်ရှိသည်ကို မူတည်၍ ခရိုင်တစ်ခုခု၏ တာဝန်အောက်သို့ ကျရောက်မည်ဖြစ်ပြီး ထိုခရိုင်သည် ထိုနေရာရှိ အသင်းတော်အသက်တာ၊ ခေါင်းဆောင်များနှင့် သင်းထောက်များမှာ သင့်တော်ခြင်း ရှိမရှိ၊ ဘုရားသခင်၏ နှုတ်ကပတ်တော် စာအုပ်များကို ဖြန့်ဝေခြင်း၊ အမျိုးမျိုးသော အလုပ်အစီအစဉ်များကို အကောင်အထည်ဖော်ခြင်းနှင့် အထက်၏ သတ်မှတ်ချက်များကို အသိပေးပြောပြခြင်း စသည့် ထိုအသင်းတော်ရှိ အမျိုးမျိုးသော လုပ်ငန်းဆောင်တာအားလုံးအတွက် တာဝန်ရှိမည် ဖြစ်သည်။ ဘုရားအိမ်တော်၌ ခရိုင်တစ်ခုကို ဖွဲ့စည်းသည့် အသင်းတော်အရေအတွက်၊ တိုင်းဒေသတစ်ခုကို ဖွဲ့စည်းသည့် ခရိုင်အရေအတွက်သာမက စီမံအုပ်ချုပ်ရေးဆိုင်ရာ အဖွဲ့အစည်းများ ဖြစ်သည့် ခရိုင်များအတွက် တာဝန်ရှိသော တိုင်းဒေသများနှင့် အသင်းတော်များအတွက် တာဝန်ရှိသော ခရိုင်များ အစရှိသည့် အရာများအတွက် တိကျသော အလုပ်အစီအစဉ်များ ရှိလေသည်။ ရိုးရှင်းသော ဝေါဟာရများဖြင့်ဆိုသော် ဤသည်ကို စီမံအုပ်ချုပ်ရေးဆိုင်ရာ အလုပ်ဟု ခေါ်ပြီး ယင်းသည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများဟူသည့် အတိုင်းအတာထဲ၌ အကျုံးဝင်သည်။ သို့ဆိုလျှင် ခေါင်းဆောင်များနှင့် အမှုဆောင်များ ဖြည့်ဆည်းသင့်သည့် တာဝန်ဝတ္တရားများမှာ အဘယ်နည်း။ ၎င်းတို့သည် အလုပ်အစီအစဉ်များနှင့်အညီ ယင်းတို့၏ သဘာဝအလျောက် ပထဝီဝင်ဆိုင်ရာ ပတ်ဝန်းကျင်နှင့် တည်နေရာကို အခြေခံ၍ အသင်းတော်များကို ပိုင်းခြားရမည်။ အကယ်၍ အသင်းတော်တစ်ပါးရှိ လူဦးရေသည် အချိန်နှင့်အမျှ ဆက်လက်တိုးပွားနေပါက ထိုအသင်းတော်ကို လူဦးရေနှင့် ပထဝီဝင်ဆိုင်ရာ ပတ်ဝန်းကျင်ကို အခြေခံ၍ ထပ်မံပိုင်းခြားသင့်သည်။ ဥပမာအားဖြင့် အသင်းတော်တစ်ပါးသည် လူအယောက် ၅၀ မှ ၈၀ အထိ တိုးပွားလာလျှင် ယင်းကို အသင်းတော်နှစ်ပါးအဖြစ် ပိုင်းခြားသင့်သည်။ အကယ်၍ ဤအသင်းတော်နှစ်ပါးသည် စုစုပေါင်း လူ ၈၀ မှ ၁၅၀ အထိ တိုးပွားလာလျှင် ၎င်းတို့ကို အသင်းတော်သုံးပါးအဖြစ် ပိုင်းခြားသင့်သည်။ အကယ်၍ အသင်းတော်တစ်ပါးသည် လူအယောက် ၇၀၊ ၈၀ သို့မဟုတ် ၁၀၀ အထိ တိုးပွားလာပြီး အသင်းတော်နှစ်ပါးအဖြစ် မပိုင်းခြားရသေးလျှင် ယင်းမှာ ဤအသင်းတော်ရှိ ခေါင်းဆောင်များနှင့် အမှုဆောင်များသည် ဘုရားအိမ်တော်၏ စီမံအုပ်ချုပ်ရေးဆိုင်ရာ အလုပ်ကို နားမလည်ကြောင်း ပြသသည် မဟုတ်လော။ (ဟုတ်ပါသည်။) ဤကဲ့သို့သော အချိန်များတွင် ခေါင်းဆောင်များနှင့် အမှုဆောင်များသည် ဤအကြောင်းအရာနှင့် သက်ဆိုင်သည့် အလုပ်အစီအစဉ်များကို ဖတ်ရှုသင့်သည်။ အသင်းတော်၏ အလုပ်အစီအစဉ်များဆိုင်ရာ လက်စွဲစာအုပ်တွင် တိကျသော ပြဋ္ဌာန်းချက်များ ပါဝင်သည်။ အကယ်၍ အသင်းတော်တစ်ပါးကို အသင်းတော်သစ်နှစ်ပါးအဖြစ် ပိုင်းခြားပါက အသင်းတော်တစ်ပါးစီသည် အသင်းတော်ခေါင်းဆောင်များ၊ သင်းထောက်များ စသည်တို့ကဲ့သို့သော လိုအပ်သည့် ခေါင်းဆောင်များနှင့် အမှုဆောင်များကို ရွေးကောက်တင်မြှောက်ရမည်။ သို့ဆိုလျှင် ခေါင်းဆောင်များနှင့် အမှုဆောင်များသည် မည်သည့်အရာကို လုပ်ဆောင်သင့်သနည်း။ ၎င်းတို့သည် အသင်းတော်ရှိ လူဦးရေနှင့် အသင်းတော် တည်ထောင်ခြင်း၏ အခြေအနေကို သိရှိပြီး သဘောပေါက်ထားသင့်သည်။ ဤသည်မှာ အသင်းတော်၏ စီမံအုပ်ချုပ်ရေးဆိုင်ရာ အလုပ်ဖြစ်ပြီး အကြီးမားဆုံးသော အလုပ်ကိစ္စ ဖြစ်သည်။ ဘုရားသခင် ရွေးချယ်ထားသောလူများ ရှိသည့် မည်သည့်နေရာတွင်မဆို အသင်းတော်တစ်ပါး ရှိသင့်ပြီး အသင်းတော်တစ်ပါး တည်ထောင်ပြီးသည်နှင့်တစ်ပြိုင်နက် ခေါင်းဆောင်များနှင့် အမှုဆောင်များသည် ဘုရားသခင်၏ နှုတ်ကပတ်တော်စာအုပ်များကို ဖြန့်ဝေခြင်း၊ အသင်းတော်အသင်းသားများကို စီမံခန့်ခွဲခြင်း၊ ၎င်းတို့အနေဖြင့် အလုပ်အစီအစဉ်များ၌ ပါဝင်သည့်အကြောင်းအရာမှာ အဘယ်အရာဖြစ်သည်ကို သိရှိရန်အတွက် အလုပ်အစီအစဉ်များကို အကောင်အထည်ဖော်ခြင်း အစရှိသည့် ထိုအသင်းတော်အလုပ်၏ ကဏ္ဍတိုင်းအတွက် တာဝန်ယူရမည်ဖြစ်သည်။ စီမံအုပ်ချုပ်ရေးဆိုင်ရာ အလုပ်၌ အဓိကအားဖြင့် အသင်းတော်များ တည်ထောင်ခြင်းအပြင် အသင်းတော်များ၏ စီမံအုပ်ချုပ်ရေးဆိုင်ရာ အဖွဲ့အစည်းများနှင့် လူပုဂ္ဂိုလ်များကို ဖွဲ့စည်းခြင်းတို့ ပါဝင်ကာ ဤအရာအားလုံးသည် စီမံအုပ်ချုပ်ရေးဆိုင်ရာ အလုပ်အတွင်းရှိ တိကျသော လုပ်ငန်းဆောင်တာများ ဖြစ်ကြသည်။ မည်သူတို့သည် အလုပ်၏ ဤအချက်ကို သာမန်အားဖြင့် ပို၍ ကြုံတွေ့ရသနည်း။ ယုံကြည်သူလူသစ် အသင်းတော်များ၊ ဧဝံဂေလိအဖွဲ့များအပြင် ဧဝံဂေလိတရား ဖြန့်ဝေနေသည့် ဒေသများရှိ တိုင်းဒေသခေါင်းဆောင်များ၊ ခရိုင်ခေါင်းဆောင်များနှင့် အသင်းတော်ခေါင်းဆောင်များ အားလုံးသည် ဤအလုပ်ကို ပို၍ကြုံတွေ့ရသည်။ ထိုမျှမက စီမံအုပ်ချုပ်ရေးဆိုင်ရာ အလုပ်တွင် အထူးလုပ်ငန်းတစ်ခုလည်း ပါဝင်ပြီး ယင်းမှာ အသင်းတော်များကို အချိန်ပြည့်တာဝန်ထမ်းဆောင်သော အသင်းတော်များ၊ အချိန်ပိုင်းတာဝန်ထမ်းဆောင်သော အသင်းတော်များ၊ သာမန်အသင်းတော်များနှင့် (ခ) အုပ်စုများအဖြစ် ခွဲခြားသတ်မှတ်ရန်ဖြစ်ပြီး ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သည့် နောက်ထပ်အလုပ်တစ်ခု ဖြစ်သည်။ ခေါင်းဆောင်များနှင့် အမှုဆောင်များသည် အသင်းတော်များကို မည်သို့ ခွဲခြားသတ်မှတ်ရမည်ကို သဘောပေါက်ထားသင့်ပြီး အသင်းတော်များကို ခွဲခြားသတ်မှတ်ခြင်း၏ စည်းမျဉ်းမှာ လူတို့ကို ၎င်းတို့ လုပ်ဆောင်သည့် တာဝန်များ မတူညီမှုကို အခြေခံ၍ မတူညီသော အသင်းတော်များအဖြစ် ပိုင်းခြားရန်၊ တာဝန်တစ်ခုကို လုပ်ဆောင်သည့် လူတို့ကို မလုပ်ဆောင်သည့် လူတို့နှင့် သီးသန့်ခွဲခြားရန်နှင့် မိမိတို့၏ တာဝန်အား အချိန်ပြည့် လုပ်ဆောင်သည့် လူတို့ကို မိမိတို့၏ တာဝန်အား အချိန်ပိုင်း လုပ်ဆောင်သည့် လူတို့နှင့် ခွဲခြားရန် ဖြစ်သည်။ ဤသည်မှာ အထူးတလည်ဖြစ်ပြီး တိကျသော စီမံအုပ်ချုပ်ရေးဆိုင်ရာ နောက်ထပ်အလုပ်တစ်ခု ဖြစ်လေသည်။

၂။ လူပုဂ္ဂိုလ်ရေးရာအလုပ်

အချက်နှစ်မှာ လူပုဂ္ဂိုလ်ရေးရာအလုပ် ဖြစ်၏။ ဤအချက်သည် အဆင့်ဆင့်ရှိသည့် ခေါင်းဆောင်များနှင့် အမှုဆောင်များအား ရွေးကောက်တင်မြှောက်ခြင်း၊ ခန့်အပ်ခြင်း၊ ဖြုတ်ချခြင်းတို့နှင့် သက်ဆိုင်သည်။ အလုပ်အစီအစဉ်များက ရွေးကောက်ပွဲစနစ်များ၊ ခေါင်းဆောင်များနှင့် အမှုဆောင်များအဖြစ် မည်သို့သောလူစားမျိုးကို ရွေးကောက်တင်မြှောက်ရမည်နှင့် ရွေးကောက်ပွဲများအတွက် နည်းလမ်းများနှင့် တိကျသော သတ်မှတ်ချက်များအတွက် တိကျသော ပြဋ္ဌာန်းချက်များကို စီစဉ်ပေးသည်။ ဥပမာအားဖြင့် ညီအစ်ကိုမောင်နှမများသည် တစ်ဦးနှင့်တစ်ဦး ယခုမှ တွေ့ဆုံဖူးပြီး တစ်ဦးကိုတစ်ဦး ကောင်းစွာ မသိကြသေးဘဲ ရွေးကောက်ပွဲအားဖြင့် သင့်တော်သော ခေါင်းဆောင်များနှင့် အမှုဆောင်များကို မရွေးချယ်နိုင်ပါက မည်သို့ လုပ်ဆောင်သင့်သနည်းဟူသည့် အချို့သော အထူးအခြေအနေများလည်း ရှိသည်။ ထိုသို့သောအခြေအနေတွင် လူတို့ကို မြှင့်တင်ပေးပြီး လျာထားနိုင်ကာ မည်သူသည် ခေါင်းဆောင်တစ်ဦးဖြစ်ရန် အတော်အတန် သင့်တော်သည်ကို စစ်ဆေးပြီးလျှင် ၎င်းတို့အကြောင်း ပိုမိုသိရှိလာရခြင်း၊ မိတ်သဟာယဖွဲ့ခြင်းနှင့် သာမန် ကြည့်ရှုစစ်ဆေးမှုများ ပြုလုပ်ခြင်းတို့နောက်တွင် ၎င်းတို့ကို ခန့်အပ်နိုင်သည်။ ထို့အပြင် အထက်က စီမံကိန်းကြီးတစ်ခုကို စီစဉ်သည့်အခါ သို့မဟုတ် လူအများအပြားကို ကြီးကြပ်ရေးမှူးများအဖြစ် ခန့်အပ်သည့်အခါ ဤသည်မှာ အထူးအလုပ်အစီအစဉ်တစ်ခု ဖြစ်သည်။ နောက်ထပ် အထူးအခြေအနေတစ်ခုလည်း ရှိကာ ယင်းမှာ တစ်စုံတစ်ဦးက ခေါင်းဆောင်မည်သူမည်ဝါသည် လက်တွေ့ကျသော အလုပ်ကို မလုပ်ဆောင်ဘဲ အန္တိခရစ်တစ်ဦး၏ လမ်းကြောင်းကို လျှောက်လှမ်းနေကြောင်း ဖော်ပြသည့် တိုင်ကြားစာတစ်စောင်ကို အထက်သို့ ရေးသားပြီး အထက်က ဤအရာကို အတည်ပြုပြီးနောက် တိုင်ကြားခံရသည့် ခေါင်းဆောင်ကို ၎င်း၏ရာထူးနေရာမှ ဖြုတ်ချမည့် အလုပ်အစီအစဉ်တစ်ခုကို ထုတ်ပြန်ရသည့် အခါမျိုးဖြစ်သည်။ ဤသည်မှာ လူပုဂ္ဂိုလ်ရေးရာအလုပ်နှင့် ဆက်စပ်သည့် နောက်ထပ် အလုပ်အစီအစဉ်တစ်ခု ဖြစ်သည်။ အတိုချုပ်ဆိုရလျှင် လူပုဂ္ဂိုလ်ရေးရာနှင့် ဆက်စပ်သည့် အလုပ်တွင် အသင်းတော်၌ အဆင့်ဆင့်ရှိသည့် ခေါင်းဆောင်များနှင့် အမှုဆောင်များအား ရွေးကောက်တင်မြှောက်ခြင်း၊ ခန့်အပ်ခြင်းနှင့် ဖြုတ်ချခြင်းတို့ ပါဝင်လေသည်။ အလုပ်၏ ဤအချက်သည် အတော်အတန် ရိုးရှင်းပြီး နားလည်ရန် လွယ်ကူသည်။

၃။ ဧဝံဂေလိအလုပ်

တတိယအချက်မှာ ဧဝံဂေလိအလုပ် ဖြစ်သည်။ ဧဝံဂေလိအလုပ်သည် ဘုရားအိမ်တော်၌ စီမံအုပ်ချုပ်ရေးဆိုင်ရာ အလုပ်နှင့် လူပုဂ္ဂိုလ်ရေးရာအလုပ်ပြီးလျှင် တိကျသော အတတ်ပညာဆိုင်ရာ အလုပ်နှင့်ဆိုင်သည့် ပထမဆုံးအချက်ကြီးတစ်ခု ဖြစ်သည်။ ဘုရားအိမ်တော်သည် ဤအလုပ်ကိစ္စအတွက် ဧဝံဂေလိ လက်ခံရန် အလားအလာရှိသူများ၊ ဧဝံဂေလိတရား ဟောကြားရန် ပထဝီဝင်ဆိုင်ရာ နယ်ပယ်နှင့် ဧဝံဂေလိတရား ဟောကြားရမည့် နည်းလမ်းများနှင့် ပတ်သက်၍ တိကျသော လုပ်ငန်းအစီအစဉ်များ ချမှတ်ကာ လုပ်ငန်းအစီအစဉ်များစွာကို ဆက်တိုက် ပြုလုပ်ခဲ့ပြီးဖြစ်သည်။ တစ်ချိန်တည်းမှာပင် ဘုရားအိမ်တော်၏ လုပ်ငန်းအစီအစဉ်များတွင် ဧဝံဂေလိတရား ဟောကြားရန်အတွက် လိုအပ်သော ဘုရားသခင်၏ နှုတ်ကပတ်တော် စာအုပ်မျိုးစုံ၊ ရုပ်ရှင်များနှင့် ဗီဒီယိုများ၊ ဖျော်ဖြေရေး အစီအစဉ်မျိုးစုံနှင့် စပ်လျဉ်း၍ တိကျသော ဖော်ပြချက်များသာမက ဧဝံဂေလိလက်ခံရန် အလားအလာရှိသူများ၏ သာမန်အယူအဆအမျိုးမျိုးနှင့် မကြာခဏ မေးလေ့ရှိသော မေးခွန်းများနှင့် စပ်လျဉ်း၍ ဖော်ပြချက်များပင် ရှိသည်။ အချို့သော ဖော်ပြချက်များကို စာဖြင့် တိတိကျကျ တင်ပြကောင်း တင်ပြထားခြင်း မရှိသော်လည်း စကားနှင့် နှုတ်ဖြင့်ပြောဆိုသော မိတ်သဟာယတွင် ယင်းတို့များစွာ ပါရှိသည်။ ဧဝံဂေလိအလုပ်သည် အစဉ်သဖြင့် တိုးတက်နေပြီး အလျဉ်မပြတ် ဖြစ်ကာ ဤအလုပ် တိုးတက်နေသည်နှင့်အမျှ ဘုရားအိမ်တော်သည် အဆက်မပြတ် ပေါ်ပေါက်လာပြီး အဆက်မပြတ် ရင်ဆိုင်နေရသော ပြဿနာများနှင့် စပ်လျဉ်း၍ တိကျသော အလုပ်အစီအစဉ်များနှင့် ပြဋ္ဌာန်းချက်များကို ချမှတ်ထားသည့်အပြင် ဧဝံဂေလိအမှုဆောင်များ၊ ဧဝံဂေလိ သင်းထောက်များနှင့် ဧဝံဂေလိလုပ်ငန်း ကြီးကြပ်ရေးမှူးများထံသို့ တိကျသော သတ်မှတ်ချက်များနှင့် လုပ်ငန်းတာဝန်အချို့ကိုလည်း ထုတ်ပြန်ထားပြီး ဖြစ်သည်။ ဤနှောင်းပိုင်းအဆင့်တွင် ဘုရားအိမ်တော်သည် ဧဝံဂေလိအလုပ်အတွက် အစီအစဉ်များနှင့်ပတ်သက်၍ များများစားစား မပြောဆိုသော်လည်း သမ္မာတရား၏ ဤလက္ခဏာသွင်ပြင်ကို အသင်းတော်၌ တကယ့်ကို မကြာခဏ မိတ်သဟာယဖွဲ့လေ့ရှိသည်။ အထူးသဖြင့် ဧဝံဂေလိတရားသည် ပင်လယ်ရပ်ခြားသို့ စတင်ပျံ့နှံ့ပြီးနောက်တွင် ဘုရားအိမ်တော်သည် ဘာသာစကားအမျိုးမျိုးဖြင့် ဘာသာပြန်လုပ်ငန်းအတွက် တိကျသော အလုပ်အစီအစဉ်များကို ချမှတ်ခဲ့သည်။ ဘာသာပြန်သူများနှင့် နိုင်ငံခြားဘာသာစကားအမျိုးမျိုးကို ကျွမ်းကျင်သည့် ဧဝံဂေလိအမှုဆောင်များသည် ဤအလုပ်မျိုးတွင် ပူးပေါင်းဆောင်ရွက်ရန် အစွမ်းကုန် ပေးဆပ်ကြကာ ဘုရားအိမ်တော်သည် ဧဝံဂေလိအလုပ်တွင် ပူးပေါင်းဆောင်ရွက်ရန် ဤကဲ့သို့သော လူ့စွမ်းအားအရင်းအမြစ်များစွာကို ရင်းနှီးမြှုပ်နှံထားပြီး ဤသည်မှာ ဘုရားအိမ်တော်၏ အလုပ်အစီအစဉ်များနှင့် ကိုက်ညီလေသည်။ အတိုချုပ်ဆိုရလျှင် အထက်က ဧဝံဂေလိတရား ဖြန့်ဝေခြင်းအလုပ်ကို အစဉ်သဖြင့် ကိုယ်တိုင် လမ်းပြ၊ မေးမြန်းစုံစမ်း၊ နောက်ဆက်တွဲ လိုက်လုပ်ပြီး ကြီးကြပ်နေကြခြင်း ဖြစ်သည်။ သို့ဆိုလျှင် ဤအလုပ်ကိစ္စနှင့် ပတ်သက်လာသည့်အခါ ခေါင်းဆောင်များနှင့် အမှုဆောင်များ ဖြည့်ဆည်းသင့်သည့် တာဝန်ဝတ္တရားများမှာ အဘယ်နည်း။ ဧဝံဂေလိအလုပ်အတွက် ကြီးကြပ်ရေးမှူးတစ်ဦး ရှိခြင်းဟူသည် “အလုပ်သည် မိမိဘာသာ တိုးတက်ချင်သလို တိုးတက်ပါစေ။ မည်သို့ပင်ဖြစ်စေ ယင်းသည် ကျွန်ုပ်နှင့် မသက်ဆိုင်ပါ။ ကျွန်ုပ်သည် အသင်းတော်အသက်တာနှင့် အတတ်ပညာဆိုင်ရာ အလုပ်အမျိုးမျိုးအတွက်သာ တာဝန်ရှိသည်။ ဧဝံဂေလိအလုပ်နှင့် ပတ်သက်၍ ပြဿနာများရှိလျှင် ကျွန်ုပ်နှင့်မဆိုင်ပါ” ဟု စဉ်းစားလျက် ခေါင်းဆောင်များနှင့် အမှုဆောင်များက လုံးလုံးလျားလျား လက်လွှတ်ထားနိုင်သည်၊ အလုပ်ကို မည်သို့မျှ အလေးမထား၊ မေးမြန်းခြင်းမပြုဘဲ လျစ်လျူရှုထားနိုင်သည်ဟု ဆိုလိုခြင်းမဟုတ်ပေ။ ဤသည်မှာ သင့်တော်ပါသလော။ (မသင့်တော်ပါ။) ဤသည်မှာ သင်၏ တာဝန်ကို တမင်ပျက်ကွက်ခြင်း ဖြစ်သည်။ ဘုရားအိမ်တော်၏ အလုပ်အားလုံးထဲတွင် ခေါင်းဆောင်များနှင့် အမှုဆောင်များ အာရုံစိုက်သင့်သည့် အရေးကြီးဆုံးသော အလုပ်ကိစ္စမှာ ဧဝံဂေလိအလုပ် ဖြစ်သည်။ သင်သည် ဤအလုပ်ကိစ္စအတွက် တိုက်ရိုက် တာဝန်ပေးမခံရနိုင်သော်လည်း ယင်းသည် မည်မျှ တိုးတက်နေသည်ကိုလည်းကောင်း၊ ယင်း၏ တိုးတက်မှု အခြေအနေသည် မည်သို့ဖြစ်သည်ကိုလည်းကောင်း သင် မေးမြန်းရမည်။ သင်သည် ဤအရာများကို နောက်ဆက်တွဲ လိုက်လုပ်ရမည်၊ သိရှိရမည်ဖြစ်ပြီး ကိုင်တွယ်နိုင်ရမည် ဖြစ်သည်။ အထူးသဖြင့် ဧဝံဂေလိအဖွဲ့များရှိ ဧဝံဂေလိတရားဟောသူများနှင့် ရေလောင်းသူများကဲ့သို့သော အရေးကြီးသည့် လူပုဂ္ဂိုလ်အချို့အပြင် ဧဝံဂေလိအလုပ်၏ ကြီးကြပ်ရေးမှူးများနှင့် ပတ်သက်၍ သင်သည် ၎င်းတို့၏ အခြေအနေများကို အမြဲတမ်း အချိန်နှင့်တပြေးညီ ကိုင်တွယ်ရမည်ဖြစ်ပြီး ဤလူပုဂ္ဂိုလ်များနှင့် ပတ်သက်၍ ပြဿနာများ ပေါ်ပေါက်လာပါက ယင်းတို့ကို ချက်ချင်း ဖြေရှင်းရမည်။ ဤအလုပ်ကို တာဝန်ပေးပြီးလျှင် သင်သည် ယင်းကို ခေါင်းမရှောင်သင့်ပေ။ ထို့အပြင် သင်သည် အသင်းတော်များ၌ ရှိသောသူများနှင့် ရှေ့တန်းမှ အွန်လိုင်း ဧဝံဂေလိတရားဟောသူများအပြင် အဖွဲ့တစ်ခုစီရှိ ရေလောင်းသူများ အပါအဝင် ဧဝံဂေလိတရား ဖြန့်ဝေခြင်းအလုပ်တွင် ပါဝင်သည့် ဧဝံဂေလိဟောသူများအားလုံးကို ပုံမှန် စစ်ဆေးပြီး ညွှန်ကြားရမည်။ ဧဝံဂေလိဟောသူများနှင့် ရေလောင်းသူများအားလုံးသည် အထူးလေ့ကျင့်မှုကို ခံယူရမည်ဟု ဘုရားအိမ်တော်၏ အလုပ်အစီအစဉ်များက တောင်းဆိုထားသည်မှာ ကြာပြီဖြစ်သည်။ အထူးလေ့ကျင့်မှုဆိုသည်မှာ အဘယ်အရာကို ဆိုလိုသနည်း။ ယင်းမှာ ဧဝံဂေလိဟောသူများနှင့် ရေလောင်းသူများတွင် ရူပါရုံနှင့်ဆိုင်သည့် သမ္မာတရားများကို ရှင်းလင်းစွာ နားလည်သဘောပေါက်မှု ရှိပြီး ဤအရာများကို ရှင်းလင်းစွာ ရှင်းပြနိုင်ရန် သေချာစေရမည်ကို ဆိုလိုခြင်းဖြစ်သည်။ အကယ်၍ ၎င်းတို့ လုံးလုံးလျားလျား ရှင်းလင်းစွာ နားမလည်သည့် ရူပါရုံနှင့်ဆိုင်သော သမ္မာတရားများ၏ လက္ခဏာသွင်ပြင်တစ်ခုခု ရှိပါက ယင်းနှင့်ပတ်သက်၍ မကြာခဏ မိတ်သဟာယဖွဲ့ပေးရမည်ဖြစ်ပြီး ဧဝံဂေလိဟောသူများနှင့် ရေလောင်းသူများ၏ နားလည်သဘောပေါက်မှုက ပို၍ အသေးစိတ်ကျလေ၊ ပိုကောင်းလေ ဖြစ်သည်။ ဘုရားအိမ်တော်တွင် ဤအရာအတွက် အလုပ်အစီအစဉ်များ ရှိသည်မဟုတ်လော။ (ရှိပါသည်။) ဧဝံဂေလိတရား ဖြန့်ဝေခြင်းအလုပ်သည် သီးခြားတာဝန်များစွာ ပါဝင်သည့် တိကျပြီး ရှုပ်ထွေးသော အလုပ်ကိစ္စတစ်ခု ဖြစ်သည်။ လုပ်ငန်းတာဝန်တစ်ခုစီတိုင်းကို ကောင်းမွန်စွာ လုပ်ဆောင်ပြီး အနီးကပ် နောက်ဆက်တွဲ လိုက်လုပ်ကြောင်း သေချာစေရမည်။ ဤသည်မှာ ဘုရားသခင်၏ တာဝန်ပေးစေခိုင်းချက် ဖြစ်သည်။ လုပ်ငန်းတာဝန်တစ်ခုစီတိုင်းကို ကောင်းမွန်စွာ လုပ်ဆောင်ရမည်ဖြစ်ပြီး လုပ်ငန်းတာဝန်တစ်ခုစီတိုင်း၏ ရလဒ်များသည် အဆက်မပြတ် တိုးတက်ကောင်းမွန်လာကြောင်း သေချာစေရမည်။ ဤအရာသည်သာ ဘုရားသခင်၏ ရည်ရွယ်ချက်များနှင့် ကိုက်ညီပေ၏။ ရုပ်ရှင်ထုတ်လုပ်ရေး၊ စာနှင့်ပတ်သက်သောအလုပ်၊ ဂီတ၊ အနုပညာနှင့် ဘာသာပြန်ဆိုခြင်းကဲ့သို့သော အခြား အတတ်ပညာဆိုင်ရာ အလုပ်မျိုးစုံသည် ဧဝံဂေလိအလုပ်ကို ထောက်ပံ့ပေးရန်နှင့် ကျောထောက်နောက်ခံပြုပေးရန် တည်ရှိခြင်းဖြစ်ပြီး ဧဝံဂေလိအလုပ်သည် အလုပ်အားလုံး၏ ရှေ့တန်းအလုပ် ဖြစ်သည်။ ထို့ကြောင့် အမျိုးမျိုးသော တာဝန်များကို ထမ်းဆောင်သူတို့သည် ၎င်းတို့၏ ကိုယ်ပိုင်အလုပ်ကို ကောင်းစွာလုပ်ပြီး ဘုရားသခင် တောင်းဆိုသောရလဒ်များကို ရရှိရမည်။ ဤနည်းအားဖြင့် ၎င်းတို့သည် ဧဝံဂေလိဖြန့်ဝေခြင်း အလုပ်တွင် ပါဝင်မည် ဖြစ်သည်။ ဤသည်မှာ အခြားလုပ်ငန်းပိုင်းဆိုင်ရာ ဤအလုပ်မျိုးအားလုံးသည် ဧဝံဂေလိဖြန့်ဝေခြင်းကို ဖြည့်ဆည်းပေးခြင်းတွင် ရှိသောကြောင့် ဖြစ်ပြီး ဤအလုပ်အားလုံးကို ဧဝံဂေလိဖြန့်ဝေခြင်းအလုပ်ပေါ် ဗဟိုပြုရမည်ဖြစ်ပြီး ယင်းအတွက် မည်သည့်အခါမျှ အဆုံးမသတ်သည့် ဖြည့်ဆည်းပံ့ပိုးမှုကို ပေးရမည် ဖြစ်သည်။ ယခုအခါတွင် ဧဝံဂေလိတရားကို ဖြန့်ဝေရန်အတွက် လိုအပ်သည့် အချက်အလက်များ၊ ရုပ်ရှင်များနှင့် အမျိုးစုံသော ဗီဒီယိုတို့ကို နောက်ကွယ်တွင် ဘုရားသခင်ရွေးချယ်ထားသော လူများစွာ၏ အားစိုက်ထုတ်မှုအားဖြင့် ဖန်တီးထားခြင်းဖြစ်သည်။ နောက်ကွယ်တွင် ဤလူတို့လုပ်ဆောင်သောအရာတိုင်းသည် ဧဝံဂေလိဖြန့်ဝေခြင်း အလုပ်အတွက် အားကြီးသော ပံ့ပိုးမှုကို ပေးသည်။ အတိတ်ကာလတွင် ဘုရားအိမ်တော်၌ ရုပ်ရှင်ရိုက်ကူးရေးအမျိုးမျိုး မရှိခဲ့၊ သီချင်းများစွာ မရှိခဲ့သကဲ့သို့ အတွေ့အကြုံဆိုင်ရာ သက်သေခံချက် ဗီဒီယိုများလည်း များများစားစား မရှိခဲ့ပေ။ ယင်းသည် အဆက်မပြတ် မိတ်သဟာယဖွဲ့ပေးသော ဧဝံဂေလိအမှုဆောင်များကိုသာ အားကိုးခဲ့ရသည်။ ဧဝံဂေလိအမှုဆောင်များသည် ၎င်းတို့၏ အာခေါင်ခြောက်သည်အထိ စကားပြောရသော်လည်း သိသာထင်ရှားသော ရလဒ်တစ်ခုခု မြင်တွေ့ရချင်မှ မြင်တွေ့ရတတ်ပြီး လူတစ်ဦးတစ်ယောက်ကို ရရှိရန် ခက်ခဲခဲ့သည်။ အသင်းတော်က ဗီဒီယိုအမျိုးမျိုးကို ထုတ်လုပ်ပြီးနောက်တွင် ဧဝံဂေလိအဖွဲ့များ၏ အလုပ်သည် အတော်အသင့် ပေါ့ပါးသွားပြီး ယခင်ကထက် များစွာ ပို၍ လွယ်ကူလာကာ အလုပ်၏ ထိရောက်မှုလည်း တိုးတက်လာခဲ့သည်။ အချို့လူများသည် ၎င်းတို့၏ တွေးခေါ်ပုံတွင် ခေါင်းမာပြီး ရှေးရိုးစွဲကြရာ ၎င်းတို့ထံ ဧဝံဂေလိတရားကို သင်ဟောကြားသည့်အခါ သင်သည် သမ္မာတရားအကြောင်း မည်သို့ပင် မိတ်သဟာယဖွဲ့ပါစေ အလုပ်မဖြစ်ဘဲ ၎င်းတို့က မိမိတို့၏ အယူအဆများကို စွဲကိုင်ထားကြပြီး လက်ခံဖို့ ငြင်းဆိုကြသည်။ ထိုအခါ သင်မည်သို့ ပြုလုပ်မည်နည်း။ သင်သည် ၎င်းတို့အား ဧဝံဂေလိသက်သေခံချက် ရုပ်ရှင်တစ်ကားနှစ်ကားမျှကို ကြည့်ရှုစေသောအခါ ၎င်းတို့၏ အယူအဆများသည် အသွင်ပြောင်းလဲမှုတစ်ခုကို ကြုံတွေ့ရပြီး မှန်သောလမ်းခရီးနှင့်ပတ်သက်၍ အကောင်းမြင်လာကြသည်။ ၎င်းတို့သည် နောက်တစ်ကြိမ် လာရောက်ရှာဖွေသည့်အခါ ၎င်းတို့၏ စိတ်နှလုံးထဲတွင် မည်သည့်ကြီးမားသော အတားအဆီး သို့မဟုတ် ဟန့်တားမှုမျှ မရှိတော့ဘဲ ၎င်းတို့ကို သင် သမ္မာတရားအကြောင်း ထပ်မံ၍ မိတ်သဟာယဖွဲ့သည့်အခါ ၎င်းတို့ လွယ်ကူစွာ လက်ခံနိုင်ကြလေသည်။ ယင်းမှာ သင်သည် ဧဝံဂေလိ လက်ခံရန် အလားအလာရှိသူများအား ဘုရားအိမ်တော်က ထုတ်လုပ်သည့် ရုပ်ရှင်များကို ပြသသည့်အခါဖြစ်စေ၊ ၎င်းတို့အား ဘုရားသခင်၏ နှုတ်ကပတ်တော်များကို ဖတ်ပြသည့်အခါဖြစ်စေ၊ ၎င်းတို့အား အတွေ့အကြုံဆိုင်ရာ သက်သေခံချက် ဗီဒီယိုများကို ပြသသည့်အခါဖြစ်စေ ရလဒ်များက အမှန်တကယ် သိသာထင်ရှားကာ ဤသို့ပြုလုပ်ခြင်းသည် သင်က ၎င်းတို့အား စကားမည်မျှများများ ပြောသည်ထက် ပို၍ ထိရောက်ရခြင်းဖြစ်သည်။ မည်သူသည် မှန်သောလမ်းခရီးကို ရှာဖွေပြီး လေ့လာနေပါစေ၊ ဦးစွာ ၎င်းတို့အား ရုပ်ရှင်အချို့ကို ကြည့်ရှုစေပြီးနောက် ဘုရားသခင်၏ နှုတ်ကပတ်တော်များကို ပို၍ ဖတ်ရှုစေကာ၊ ထိုသို့ဖြင့် ၎င်းတို့အတွက် လမ်းခင်းပေးလော့။ ဤနောက်တွင် ၎င်းတို့၏ အယူအဆများကို ဖြေရှင်းရန် ၎င်းတို့အား သမ္မာတရားအကြောင်း မိတ်သဟာယဖွဲ့လော့။ ဤအရာက အခြေအနေများကို ပို၍ အဆင်ပြေချောမွေ့သွားစေသည်။ ယခုအခါတွင် မှန်သောလမ်းခရီးကို လေ့လာနေသူတို့သည် အင်တာနက်ပေါ်တွင် ဘုရားအိမ်တော်က ထုတ်လုပ်သည့် ရုပ်ရှင်များနှင့် သက်သေခံချက် ဗီဒီယိုများစွာကို ကြည့်ရှုကြပြီး ဖြစ်သည့်အပြင် အထူးသဖြင့် ၎င်းတို့က ဘုရားသခင်၏ နှုတ်ကပတ်တော်များစွာကို ဖတ်ရှုကြပြီးဖြစ်သည်။ ၎င်းတို့သည် လာရောက်ရှာဖွေပြီး လေ့လာခြင်းမပြုမီ မှန်သောလမ်းခရီးအပေါ် ကောင်းသောအမြင်တစ်ခု ရှိနှင့်ပြီးဖြစ်ကာ ယင်းသည် မှန်သောလမ်းခရီး ဖြစ်ကြောင်းကို အခြေခံအားဖြင့် အသိအမှတ်ပြုကြပြီးဖြစ်သည်။ ဤအရာတွင် သင်တို့ တစ်စုံတစ်ရာ တွေ့ရှိပြီးပြီလော။ ဘုရားအိမ်တော်က ထုတ်လုပ်သည့် ဤရုပ်ရှင်များ၊ ဘုရားသခင်၏ နှုတ်ကပတ်တော်များ ရွတ်ဆိုချက် ဗီဒီယိုများ၊ အတွေ့အကြုံဆိုင်ရာ ဤသက်သေခံချက်ဗီဒီယိုများ၊ ဓမ္မတေးဗီဒီယိုများ စသည်တို့သည် ဘုရားသခင်အတွက် သက်သေခံရာ၌ အလွန်ပင် ထိရောက်လှပါသည်။ ဧဝံဂေလိလက်ခံရန် အလားအလာရှိသူများနှင့် မိတ်သဟာယဖွဲ့ပြီး ငြင်းခုံလျက် များစွာသော လေမြောက်မြားစွာ အကုန်ခံစရာ မလိုအပ်ပေ။ ၎င်းတို့သည် ဤဗီဒီယိုများကို ကြည့်ရှုပြီးသောအခါ မှန်သောလမ်းခရီးကို လက်ခံနိုင်စွမ်းရှိကြသည်။ ဤအရာက ဧဝံဂေလိတရားကို ဟောနေသောသူတို့အား အချိန်များစွာ သက်သာစေပြီး ဧဝံဂေလိတရား ဟောပြောခြင်းအတွက် ကျောထောက်နောက်ခံပြုပေးသည့် အထောက်အပံ့အားလုံးသည် အလွန်ပင် အားကောင်းလှကြောင်းကို ပြသသည်။ ဧဝံဂေလိတရား ဟောပြောခြင်းအတွက် အမျိုးမျိုးသော အရင်းအမြစ်များမှာ အလွန်ပင် ကြွယ်ဝအောင် ရှိပါသည်။ ဧဝံဂေလိ လက်ခံရန် အလားအလာရှိသူ များစွာတို့သည် ဘုရားအိမ်တော်၏ ဝက်ဘ်ဆိုက်တွင် အကြောင်းအရာများစွာ ရှိပြီး အကြောင်းအရာများ အလွန် ကြွယ်ဝသည့်အတွက် ဘုရားသခင်၏ အလုပ်ကို လေ့လာရန် အွန်လိုင်းသုံးသည့်အခါ အံ့အားသင့်ကြသည်။ ဘုရားသခင်၏ နှုတ်ကပတ်တော်များသည် ကြွယ်ဝသည်၊ ရုပ်ရှင်များနှင့် ဗီဒီယိုမျိုးစုံတို့လည်း ကြွယ်ဝသည်၊ ပြီးလျှင် အတွေ့အကြုံဆိုင်ရာ သက်သေခံချက်များနှင့် ပတ်သက်လာလျှင်လည်း သင်လိုအပ်မည့်အရာ မှန်သမျှရှိပြီး ကြွယ်ဝလှသည်။ ဤသည်မှာ သန့်ရှင်းသောဝိညာဉ်တော်၏ အလုပ်နှင့် လမ်းညွှန်မှု၏ ရလဒ် အမှန်ပင် ဖြစ်ပါသည်။ ဤအရာအားလုံးသည် အမှန်တကယ် ဘုရားသခင်၏ အလုပ်မှ ထွက်ပေါ်လာခဲ့ခြင်း ဖြစ်သည်။ အဆင်းနီသော နဂါးကြီးနှင့် ဘာသာရေးလောကက အခြေအမြစ်မရှိသော ကောလာဟလများ မည်သို့ပင် ဖြန့်ပြီး အသရေဖျက်ပါစေ၊ အားလုံး အချည်းနှီးသာ ဖြစ်သည်။ မည်သို့ပင်ဖြစ်စေ၊ ဘုရားအိမ်တော်အလုပ်၏ ဤအချက်များအားလုံးမှ စွမ်းဆောင်ရရှိခဲ့သော ရလဒ်များနှင့် ရိတ်သိမ်းခဲ့ရသော အသီးအပွင့်များသည် လူတိုင်းမြင်နိုင်ရန် ရှင်းလင်းနေပြီး ယင်းတို့သည် ဘုရားသခင်၏ နှုတ်ကပတ်တော်များအားဖြင့် ဖြစ်မြောက်အောင်မြင်ခဲ့သော အဖြစ်မှန်များ ဖြစ်လေသည်။

နိုင်ငံတော်၏ ဧဝံဂေလိတရားကို ဖြန့်ဝေခြင်းအလုပ်တွင် ဘုရားအိမ်တော် အလုပ်၏ ကဏ္ဍများအားလုံးကို အလွန် နည်းစနစ်ကျသော ပုံစံနှင့် ဖွဲ့စည်းထားပြီး အစီအစဉ်တကျဖြစ်သော နည်းဟန်ဖြင့် ရှေ့ဆက်လျက်ရှိသည်။ ဧဝံဂေလိတရား ဖြန့်ဝေခြင်းအလုပ်သည် အလွန်အရေးပါပြီး၊ ရေရှည်ဖြစ်ကာ ခက်ခဲပင်ပန်းသော အလုပ်ကိစ္စတစ်ခု ဖြစ်သည်။ ထို့ကြောင့် ဧဝံဂေလိအလုပ်ကို တာဝန်ယူသူတို့သည် ကြီးကြပ်ရေးမှူးများဖြစ်စေ၊ သာမန် ဧဝံဂေလိအမှုဆောင်များဖြစ်စေ ဤအလုပ်၏ အရေးပါမှုကို ၎င်းတို့၏ စိတ်နှလုံးထဲတွင် အတည်ပြုသင့်သည်။ သင်တို့သည် ဧဝံဂေလိတရား၏ ရှေ့တန်းတွင် အလုပ်လုပ်ပြီး သင်တို့၏ တာဝန်များကို ထမ်းဆောင်နေကြသော်လည်း သင်တို့၏ နောက်တန်းတွင်၊ ဆိုလိုသည်မှာ နောက်ကွယ်တွင် ကျောထောက်နောက်ခံပြုပေးသည့် အလုပ်အမျိုးမျိုးကို လုပ်ဆောင်နေသော ညီအစ်ကိုမောင်နှမများစွာ ရှိပြီး ၎င်းတို့သည် ဧဝံဂေလိတရား ဖြန့်ဝေခြင်းအလုပ်ကို ထောက်ပံ့ပေးသည့် အင်အား ဖြစ်သည်။ ငါဤသို့ဆိုရခြင်းမှာ အဘယ်အရာကို ဆိုလိုသနည်း။ ဘုရားအိမ်တော်၏ အလုပ်အားလုံးသည် ဧဝံဂေလိတရား ဖြန့်ဝေခြင်း၌ ဗဟိုပြုပြီး ဘုရားသခင် ရွေးချယ်ထားသော လူများအားလုံးက ထမ်းဆောင်သည့် တာဝန်များသည် ဧဝံဂေလိတရား ဖြန့်ဝေခြင်းအတွက် အစေခံခြင်း ဖြစ်သည်။ တာဝန်တစ်ခုကို ထမ်းဆောင်သည့် ညီအစ်ကိုမောင်နှမတိုင်းသည် ဧဝံဂေလိအလုပ်တွင် ပါဝင်ပြီး အလုပ်ကိစ္စတိုင်းသည် ဧဝံဂေလိအလုပ်နှင့် အနီးကပ်ဆက်နွှယ်နေပြီး အပြန်အလှန် အမှီသဟဲပြုကာ ဆက်စပ်နေသည်။ အတိုချုပ်ဆိုရလျှင် ဧဝံဂေလိအလုပ်ကိုယ်၌ အပါအဝင် အလုပ်ကိစ္စတိုင်းသည် ဘုရားသခင်၏ အလုပ်ကို သက်သေခံရန် ကောင်းမွန်စွာ လုပ်ဆောင်သင့်သည့် တာဝန်တစ်ခု ဖြစ်ကာ မည်သည့်အလုပ်ကိစ္စမဆို ဘုရားသခင်ကို သက်သေခံနေသည့် အရေးကြီးဆုံးသော အလုပ်နှင့် နီးကပ်စွာ ဆက်စပ်နေသည်။ ဤသည်မှာ လုံးဝ တိကျမှန်ကန်သည်။ ထို့ကြောင့် ဘုရားအိမ်တော်သည် ဧဝံဂေလိတရား ဖြန့်ဝေခြင်းအလုပ်ကို အလုပ်ကိစ္စအားလုံး၏ ထိပ်ဆုံးစာရင်းတွင် ထားရှိပြီး ယင်းသည် ဘုရားအိမ်တော်၏ အမျိုးမျိုးသော အလုပ်ကိစ္စအားလုံးထဲတွင် နံပါတ်တစ်ဖြစ်ကာ ဤသည်မှာ လုံးလုံးလျားလျား သင့်လျော်သည်။ ယင်းသည် အဓိကကျပြီး ခက်ခဲပင်ပန်းကာ ရေရှည်ဖြစ်သော အလုပ်ကိစ္စဖြစ်ပြီး ဘုရားသခင် ရွေးချယ်ထားသောလူ တစ်ဦးစီတိုင်း၊ ဘုရားသခင်နောက် လိုက်လျှောက်သောသူ တစ်ဦးစီတိုင်းသည် ဤအလုပ်ကို ကောင်းမွန်စွာ လုပ်ဆောင်ရန် ပြင်ဆင်ဖို့နှင့် ဤရေရှည်တိုက်ပွဲကို တိုက်ခိုက်ဖို့အတွက် ခံနိုင်ရည်၊ စိတ်ရှည်သည်းခံမှုနှင့် လုံလောက်သော ယုံကြည်ခြင်း ရှိရမည်။ သင်သည် ၁၀ နှစ်ဖြစ်စေ၊ အနှစ် ၂၀ ဖြစ်စေ၊ အနှစ် ၃၀ ဖြစ်စေ မဆုတ်မနစ် လုံ့လထုတ်လာပါစေ၊ သင်သည် ဘုရားသခင်အပေါ် အစဉ်သဖြင့် သစ္စာစောင့်သိရမည်၊ သင်၏အသက်နှင့် သင်၏ဘဝတစ်သက်တာကို ဧဝံဂေလိတရား ဖြန့်ဝေခြင်းအလုပ်အတွက် ဆက်ကပ်ရမည်ဖြစ်ပြီး အဆုံးတိုင်အောင် ဘုရားသခင်အပေါ် သစ္စာစောင့်သိရမည်။ ဤသည်မှာ ဘုရားသခင်နောက် လိုက်လျှောက်သောသူတိုင်း ထမ်းဆောင်ဖို့ ဝတ္တရားရှိသည့် အရေးကြီးသော တာဝန်တစ်ခု ဖြစ်သည်။ ယင်းသည် လူတိုင်း၏ တာဝန်ဖြစ်ပြီး လူတိုင်းကို ဘုရားသခင် အပ်နှင်းသည့် တာဝန်ပေးစေခိုင်းချက်လည်း ဖြစ်သည်။

ငါ၏ ဤမိတ်သဟာယဖွဲ့ခြင်းအားဖြင့် သင်တို့အားလုံး၏ စိတ်နှလုံးထဲတွင် စိတ်အားထက်သန်မှု ရှိကြပြီး ဧဝံဂေလိအလုပ်ကို အရေးကြီးသည်ဟု မှတ်ယူလာကြပါသလော။ အချို့လူများက “ကျွန်ုပ်သည် နည်းပညာနှင့်ဆိုင်သော မည်သည့် အတတ်ပညာကိုမျှ နားမလည်ပါ။ သရုပ်ဆောင်နည်းကို မသိသဖြင့် သရုပ်ဆောင်တစ်ဦး မဖြစ်နိုင်ပါ။ စကားလုံးများ အသုံးပြုခြင်းနှင့် ပတ်သက်၍ ခိုင်မာသော အခြေခံမရှိသဖြင့် ဆောင်းပါးများ ရေးသားနည်းကို မသိပါ။ ဂီတကို နားမလည်သကဲ့သို့ အနုပညာအကြောင်းကို သာ၍ပင် မသိပါ။ ကျွန်ုပ်သည် မည်သည့်အရာတွင်မျှ မကျွမ်းကျင်သောကြောင့် ဧဝံဂေလိအဖွဲ့သို့ တာဝန်ပေးခံခဲ့ရခြင်း ဖြစ်သည်။ ဧဝံဂေလိအဖွဲ့များသည် ဘုရားအိမ်တော်၏ စွန့်ပယ်ခံထားရသောနေရာနှင့် တူညီသည် မဟုတ်လော။ ပြီးလျှင် ကျွန်ုပ်သည် စွန့်ပယ်ခံထားရသောနေရာသို့ ပို့ထားခြင်းခံရသည့်အတွက် ကယ်တင်ခြင်းကို ရရှိရန် မျှော်လင့်ချက် တစ်စုံတစ်ရာ ရှိပါသေးသလော”ဟု ယခင်က ပြောဆိုခဲ့သည်။ ဤသည်မှာ ပကတိအခြေအနေ ဟုတ်သလော။ အကယ်၍ ယင်းမှာ ဤအခြေအနေကို သင်နားလည်သည့်ပုံ အမှန်တကယ်ဟုတ်ပါက သင်သည် ဘုရားသခင်ကို အထင်လွဲသွားပြီ ဖြစ်သည်။ ဧဝံဂေလိတရား ဟောကြားခြင်းသည် လူတစ်ဦးစီတိုင်း၏ မလွှဲမရှောင်သာသော တာဝန် ဖြစ်သည်။ အကယ်၍ သင်သည် မည်သည့်အရာတွင်မျှ မကျွမ်းကျင်သည့်အပြင် နည်းပညာနှင့်ဆိုင်သော မည်သည့်အတတ်ပညာကိုမျှ နားမလည်ဘဲ သင်လုပ်ဆောင်နိုင်သမျှမှာ ဧဝံဂေလိတရား ဟောကြားခြင်းသာ ဖြစ်လျှင် သင်သည် ဧဝံဂေလိအဖွဲ့တစ်ဖွဲ့တွင် သင်၏တာဝန်ကို ထမ်းဆောင်ရန် စီစဉ်ပေးလိမ့်မည်။ ဤသည်မှာ သင်၏ နောက်ဆုံးအခွင့်အရေး ဖြစ်ပြီး သင့်ကို အသုံးဝင်သည့်သူအဖြစ် အလဟဿမဖြစ်စေရန်နှင့် အတတ်နိုင်ဆုံး အသုံးချနိုင်ဖို့ သေချာစေရန်အတွက် လုပ်ဆောင်ခြင်း ဖြစ်သည်။ ဤသို့ဖြင့် သင်သည် လူသားတစ်ဦးအနေဖြင့် သင်၏ စွမ်းဆောင်ရည်ကို အကြီးမားဆုံးသော အတိုင်းအတာအထိ ထမ်းဆောင်နိုင်မည် ဖြစ်သည်။ သင်သည် မည်သည့်အရာတွင်မျှ မကျွမ်းကျင်ဘဲ သင်လုပ်ဆောင်သမျှတိုင်းတွင် ဉာဏ်ထိုင်းသော်လည်း သင်သည် ဧဝံဂေလိတရား ဟောကြားခြင်း တာဝန်ကို ကောင်းမွန်စွာ ထမ်းဆောင်နိုင်သည့်အပြင် သင့်ကို ဧဝံဂေလိလက်ခံသူများကို ရှာဖွေခိုင်းလျှင်ပင် သင်သည် ဤအရာကို လက်တွေ့ကျသော ပုံစံဖြင့် လုပ်ဆောင်နိုင်ပြီး သင်တွေ့ရှိသော ဧဝံဂေလိလက်ခံရန် အလားအလာရှိသူများကို ဧဝံဂေလိတရားဟောသူများထံသို့ လွှဲပြောင်းပေးနိုင်သည်။ တစ်ချိန်တည်းမှာပင် သင်သည် ဘုရားသခင်၏ နှုတ်ကပတ်တော်များ၊ ဘုရားသခင်၏ အလုပ်နှင့် ဘုရားသခင်၏ ရည်ရွယ်ချက်များအကြောင်း ဟောကြားနည်းကို တဖြည်းဖြည်း သင်ယူနိုင်ပြီး လူတို့ကို ဘုရားသခင်၏ ရှေ့မှောက်သို့ ဆောင်ကြဉ်းနိုင်သည်။ ဤသည်မှာ သင်၏တာဝန် မဟုတ်လော။ အခြားလူများသည် စာနှင့်ပတ်သက်သောအလုပ်၊ ရုပ်ရှင်ထုတ်လုပ်ရေးအလုပ်နှင့် အခြားသော အလုပ်မျိုးတို့တွင် ပါဝင်လုပ်ဆောင်ခြင်းအားဖြင့် ရလဒ်အချို့ကို ထုတ်လုပ်ကြသော်လည်း သင်သည် ဤအရာများကို အဘယ်သို့ လုပ်ဆောင်ရမည် မသိသကဲ့သို့ သင့်တွင် အထူးတလည်ဖြစ်သော ပင်ကိုစွမ်းရည်များ သို့မဟုတ် ဆုကျေးဇူးများလည်း မရှိပေ။ သို့ဖြစ်စေကာမူ သင်သည် သင်၏ခွန်အားကို ဧဝံဂေလိအလုပ်အတွက် ဆက်ကပ်သည်။ သင်သည် အစွမ်းကုန်ပေးဆပ်ပြီး သင်၏တာဝန်ကို ဖြည့်ဆည်းကာ သင့်ကို ဘုရားသခင်ပေးထားသည့် တာဝန်ပေးစေခိုင်းချက်ကို ထမ်းဆောင်သည်။ ဤသည်တို့မှာ ကောင်းမှုများ မဟုတ်လော။ ဤသည်တို့မှာလည်း ကောင်းမှုများဖြစ်ပြီး ဘုရားသခင်က ယင်းတို့ကို အမှတ်ရလိမ့်မည်။ ဤအရာက ဤနှုတ်ကပတ်တော်များကို ပြည့်စုံစေသည်။ လူတို့လုပ်ဆောင်သည့် တာဝန်များတွင် မြင့်မြတ်ခြင်း သို့မဟုတ် နိမ့်ကျခြင်းဟူ၍ ခွဲခြားမှုများ မရှိပေ။ အရေးကြီးသည်မှာ သင်သည် သင်၏တာဝန်တွင် သစ္စာစောင့်သိခြင်း ရှိမရှိနှင့် ယင်းကို စံနှုန်းပြည့်မီသော နည်းလမ်းဖြင့် လုပ်ဆောင်ခြင်း ရှိမရှိသာ ဖြစ်သည်။ ဘုရားသခင်သည် လူတိုင်းကို မျှတစွာနှင့် တန်းတူဆက်ဆံသည်။ သင်သည် မည်သည့်အရာကိုမျှ မလုပ်ဆောင်နိုင်သည့်အတွက် သင့်ကို ဧဝံဂေလိတရား ဟောခိုင်းခြင်း ဖြစ်သည်။ ဤသည်မှာ သင်သည် အခြား မည်သည့်တာဝန်ကိုမျှ မထမ်းဆောင်နိုင်သည့် အခြေအနေများတွင် သင်၏ နောက်ဆုံးဖြစ်နိုင်ချေရှိသော စွမ်းဆောင်ရည်ကို ထမ်းဆောင်နိုင်စေရန် လုပ်ဆောင်ခြင်း ဖြစ်သည်။ ဤအရာအားဖြင့် သင့်ကို အခွင့်အရေးတစ်ခုနှင့် မျှော်လင့်ချက် အရိပ်အယောင်တစ်ခု ပေးနေခြင်း ဖြစ်သည်။ သင်၏ တာဝန်ထမ်းဆောင်ပိုင်ခွင့်ကို ပိတ်ပင်နေခြင်း မဟုတ်ပေ။ ဘုရားသခင်သည် သင့်အတွက် တာဝန်ပေးစေခိုင်းချက်တစ်ခု ရှိနေဆဲဖြစ်ပြီး ကိုယ်တော်သည် သင့်အပေါ် ခွဲခြားဆက်ဆံခြင်း မရှိပေ။ ထို့ကြောင့် ဧဝံဂေလိအဖွဲ့များ၌ တာဝန်ပေးခြင်း ခံရသူတို့သည် စွန့်ပယ်ခံရသောနေရာသို့ အပို့ခံနေရခြင်း မဟုတ်သကဲ့သို့ စွန့်ပစ်ခံနေရခြင်းလည်း မဟုတ်ဘဲ ၎င်းတို့သည် မိမိတို့၏ တာဝန်ကို မတူညီသော နေရာတစ်ခုတွင် ထမ်းဆောင်နေခြင်းသာ ဖြစ်သည်။ ဧဝံဂေလိအလုပ်အတွက် အလုပ်အစီအစဉ်များကို မိတ်သဟာယဖွဲ့ခြင်းအားဖြင့် သင်တို့သည် ယခုအခါ ဧဝံဂေလိအလုပ်ကို ကောင်းစွာ ရှုမြင်ပြီး ယင်းနှင့်ပတ်သက်၍ မည်သည့် နားလည်မှုလွဲမှားခြင်းမျှ မရှိတော့သည် မဟုတ်လော။ (ဟုတ်ပါသည်။) သို့ဆိုလျှင် သင်တို့သည် ယင်းနှင့်ပတ်သက်၍ ဘဝင်မြင့်ကြတော့မည်လော။ လူတို့သည် မည်သည့်တာဝန်ကို ထမ်းဆောင်ပါစေ၊ ၎င်းတို့အပေါ် ဘုရားသခင်၏ သတ်မှတ်ချက်များက မပြောင်းလဲပေ။ ဘုရားသခင်က ၎င်းတို့၏ သစ္စာစောင့်သိမှုနှင့် ရိုးသားစစ်မှန်မှုကို အလိုရှိသည်။ အကယ်၍ သင်က “ကျွန်ုပ်သည် မိမိကိုယ်ကို နှိမ့်ချစွာ နေထိုင်ကာ ဘဝင်မြင့်မည်မဟုတ်၊ ဘုရားသခင် လုပ်ဆောင်ခိုင်းသည့်အရာကိုသာ ကျွန်ုပ်လုပ်ဆောင်ပါသည်” ဟု ပြောဆိုသော်လည်း သင့်တွင် သစ္စာစောင့်သိမှု မရှိလျှင်၊ ရိုးသားစစ်မှန်မှု မရှိလျှင် ယင်းသည် အလုပ်ဖြစ်မည် မဟုတ်ပေ။ သင်သည် ဧဝံဂေလိအလုပ်ကို မည်သို့ပင် သဘောပေါက်နားလည်သည်ဖြစ်စေ၊ မည်သို့ဆိုစေ သင်သည် သစ္စာစောင့်သိမှုနှင့် ရိုးသားစစ်မှန်မှုကို ပိုင်ဆိုင်လာပါက သင်၏ တာဝန်ထမ်းဆောင်ခြင်းသည် စံနှုန်းပြည့်မီလိမ့်မည်။ သင်သည် ဧဝံဂေလိတရား ဟောကြားခြင်းတာဝန်ကို မည်သို့ပင် ကောင်းစွာ သဘောထားသည်ဖြစ်စေ သို့မဟုတ် ယင်းအပေါ် သင်၏ သဘောထားသည် မည်သို့ပင် အပြုသဘောဆောင်သည်ဖြစ်စေ၊ သင်သည် ဆင်းရဲဒုက္ခကို မခံနိုင်လျှင်၊ သင့်တွင် ခံနိုင်ရည်မရှိသည့်အပြင် သစ္စာစောင့်သိမှု မရှိလျှင် ယင်းသည်လည်း အလုပ်ဖြစ်မည် မဟုတ်ပေ။ ထို့ကြောင့် သင့်ကို မည်သည့်နေရာတွင် ထားရှိသည်ဖြစ်စေ၊ သင်သည် မည်သည့်အချိန် သို့မဟုတ် နေရာတွင် ရှိနေသည်ဖြစ်စေ၊ သင်သည် မည်သည့်လူများနှင့် ထိတွေ့ဆက်ဆံပြီး မည်သည့်တာဝန်ကို ထမ်းဆောင်သည်ဖြစ်စေ အရေးမကြီးပေ။ ဘုရားသခင်က သင့်ကို အစဉ်သဖြင့် မြင်တွေ့မည်ဖြစ်ပြီး သင်၏ အနက်ရှိုင်းဆုံးသော စိတ်နှလုံးကို စေ့စေ့စပ်စပ် ကြည့်ရှုစစ်ဆေးမည်။ သင်သည် ဧဝံဂေလိအဖွဲ့ဝင်တစ်ဦး ဖြစ်သောကြောင့် ဘုရားသခင် သင့်ကို အာရုံမစိုက်၊ သို့မဟုတ် ဘုရားသခင် သင့်ကို မမြင်နိုင်၊ သို့ဖြစ်၍ သင်သည် လုပ်ချင်သမျှကို လုပ်ဆောင်နိုင်သည်ဟု မထင်မှတ်လေနှင့်။ ထို့ပြင် အကယ်၍ သင်သည် ဧဝံဂေလိအဖွဲ့၌ တာဝန်ပေးခံရပါက သင်သည် ကယ်တင်ခြင်းခံရရန် မျှော်လင့်ချက် မရှိတော့ဟု ထင်မှတ်ပြီး ယင်းကို အပျက်သဘောဖြင့် မကိုင်တွယ်လေနှင့်။ ဤတွေးခေါ်ပုံနှစ်ခုလုံး မှားယွင်းသည်။ သင့်ကို မည်သည့်နေရာတွင် ထားရှိသည်ဖြစ်စေ သို့မဟုတ် မည်သည့်တာဝန်ကို ထမ်းဆောင်ရန် စီစဉ်သည်ဖြစ်စေ၊ ယင်းသည် သင်လုပ်ဆောင်သင့်သည့်အရာ ဖြစ်ပြီး သင်သည် ယင်းကို ဝီရိယရှိရှိနှင့် တာဝန်သိသိ လုပ်ဆောင်သင့်သည်။ သင့်အပေါ် ဘုရားသခင်၏ သတ်မှတ်ချက်များက မပြောင်းလဲသည်ဖြစ်၍ ဘုရားသခင်၏ အစီအစဉ်များအပေါ် သင်၏ ကျိုးနွံနာခံခြင်းသည်လည်း မပြောင်းလဲသင့်ပေ။ ဧဝံဂေလိအမှုဆောင်များ၏ အဆင့်အတန်းသည် အခြားသော တာဝန်များကို ထမ်းဆောင်သူတို့၏ အဆင့်အတန်းနှင့် တူညီ၏။ လူတစ်ဦး၏ တန်ဖိုးကို ၎င်းတို့ ထမ်းဆောင်သည့် တာဝန်အားဖြင့် မတိုင်းတာဘဲ သူသည် သမ္မာတရားကို လိုက်စားခြင်းရှိမရှိနှင့် သမ္မာတရား လက်တွေ့ကျမှုကို ပိုင်ဆိုင်ခြင်း ရှိမရှိအားဖြင့်သာ တိုင်းတာသည်။ ကြီးမားပြီး တိကျသော ဤအလုပ်ကိစ္စဖြစ်သည့် ဧဝံဂေလိအလုပ်နှင့် ပတ်သက်၍ ငါမိတ်သဟာယဖွဲ့ရမည်မှာ ဤမျှသာ ဖြစ်သည်။

၄။ အတတ်ပညာဆိုင်ရာ အလုပ်အမျိုးမျိုး

စတုတ္ထအချက်မှာ အတတ်ပညာဆိုင်ရာ အလုပ်အမျိုးမျိုး ဖြစ်သည်။ ဤအထဲတွင် ရုပ်ရှင်ထုတ်လုပ်ရေး၊ စာနှင့်ပတ်သက်သောအလုပ်၊ ဂီတ၊ အနုပညာ၊ ဘာသာပြန်ဆိုခြင်း စသည်တို့ ပါဝင်သည်။ အချို့လူများက “ကျွန်ုပ်တို့ ဝတ်စုံချုပ်သူများသည်လည်း ရုပ်ရှင်ထုတ်လုပ်ရေးအလုပ်တွင် ပါဝင်သည်။ ဝတ်စုံချုပ်ခြင်းကို အလုပ်တစ်မျိုးအဖြစ် သတ်မှတ်ပါသလော” ဟု ပြောဆိုကြသည်။ ဝတ်စုံချုပ်ခြင်းကို ရုပ်ရှင်ထုတ်လုပ်ရေးနှင့် ဂီတကဲ့သို့သော အလုပ်အမျိုးအစားများတွင် ထည့်သွင်းသည်။ ယင်းမှာ ဤအလုပ်အမျိုးအစားများနှင့် ပူးပေါင်းဆောင်ရွက်သော ထောက်ပံ့ပေးခြင်းအလုပ်တစ်မျိုး ဖြစ်သည်။ ကာလတိုင်းတွင် ဤအတတ်ပညာဆိုင်ရာ အလုပ်အမျိုးအစားများအတွက် တိကျသော သတ်မှတ်ချက်များနှင့် စပ်လျဉ်း၍ ဘုရားအိမ်တော်၌ တိကျသော အလုပ်အစီအစဉ်များ ရှိသည်။ အချို့ကို စာဖြင့် အသိပေးပြောပြပြီး အချို့ကို စုဝေးပွဲများတွင် မိတ်သဟာယဖွဲ့ခြင်းမှတစ်ဆင့် နှုတ်ဖြင့် အသိပေးပြောပြသည်။ မည်သို့ပင် အသိပေးပြောပြပါစေ၊ ခေါင်းဆောင်များနှင့် အမှုဆောင်များသည် ယင်းတို့အတွက် တာဝန်ကို ထမ်းဆောင်သင့်ကာ ဤအလုပ်ကိစ္စအတွက် ဘုရားအိမ်တော်က ထုတ်ပြန်သည့် တိကျသော သတ်မှတ်ချက်များကို မှတ်တမ်းတင်ပြီး ဤမှတ်စုများကို သေသပ်အောင် စီစဉ်သင့်သည့်အပြင် ယင်းတို့အပေါ် လက်တွေ့ကျစွာ မိတ်သဟာယဖွဲ့ကာ တိကျစွာ အကောင်အထည်ဖော်သင့်သည်။ ဤသည်မှာလည်း ကြီးမားသော အလုပ်ကိစ္စတစ်ခုဖြစ်ပြီး ဧဝံဂေလိအလုပ်ပြီးလျှင် ဒုတိယမြောက် တိကျသော အလုပ်ကိစ္စ ဖြစ်သည်။ ဤတိကျသော အလုပ်ကိစ္စအရ ဘုရားအိမ်တော်သည် အတတ်ပညာဆိုင်ရာ အမျိုးမျိုးတွင် ပါဝင်လုပ်ဆောင်နေသည့် တာဝန်ထမ်းဆောင်သူများအားလုံးကို ၎င်းတို့၏ တာဝန်များနှင့် ဆက်စပ်သော အတတ်ပညာဆိုင်ရာ ဗဟုသုတကို အဆက်မပြတ် လေ့လာရန်သာမက ဘုရားအိမ်တော်၏ အလုပ်အတွက် မည်သည့်အရာများက အသုံးဝင်သည်ကို သေချာသိရှိဖို့အတွက် သတင်းအချက်အလက်များကို ရှာဖွေရန်လည်း တောင်းဆိုသည်။ တစ်ချိန်တည်းမှာပင် ဘုရားအိမ်တော်သည် သမ္မာတရားစည်းမျဉ်းများနှင့် ပတ်သက်၍ အဆက်မပြတ် မိတ်သဟာယဖွဲ့နေပြီး အတတ်ပညာဆိုင်ရာ အလုပ် အမျိုးမျိုးအတွက် တိကျသော အစီအစဉ်များကို ပံ့ပိုးပေးနေသည်။ တစ်ခါတစ်ရံတွင် ဤအလုပ်အမျိုးအစားများနှင့်ပတ်သက်၍ ကြီးကြပ်ရေးမှူးများနှင့် အဖွဲ့သားများကို အတူတကွ မိတ်သဟာယဖွဲ့ပြီး တစ်ခါတစ်ရံတွင်မူ အဆိုပါအလုပ်ကိစ္စအတွက် တာဝန်ရှိသည့် ခေါင်းဆောင်များ၊ အမှုဆောင်များနှင့် ကြီးကြပ်ရေးမှူးများကိုသာ မိတ်သဟာယဖွဲ့သည်။ စာဖြင့် သို့မဟုတ် စုဝေးပွဲများမှတစ်ဆင့် အသိပေးပြောဆိုပြီး မိတ်သဟာယဖွဲ့သည်ဖြစ်စေ၊ မည်သို့ဆိုစေ ဤအလုပ်အမျိုးအစားများကို အဆက်မပြတ် တိုးတက်ကောင်းမွန်စေပြီး စံသတ်မှတ်လျက်ရှိကာ ဧဝံဂေလိအလုပ်၏ လိုအပ်ချက်များအရ တိကျသော အစီအစဉ်များကို အဆက်မပြတ် ပြုလုပ်လျက်ရှိသည်။ ဥပမာအားဖြင့် ဘုရားအိမ်တော်သည် အတော်အသင့် ဆန်းသစ်သော အဓိကအကြောင်းအရာတစ်ခုဖြင့် ရုပ်ရှင်တစ်ကားကို ထုတ်လုပ်ပြီး ထိုရုပ်ရှင်ကို အတော်အတန် ပညာရှင်ဆန်ဆန် ရိုက်ကူးသည် ဆိုပါစို့။ ထိုရုပ်ရှင်ကို အွန်လိုင်းပေါ်သို့ တင်ပြီးနောက်တွင် အလွန်မြင့်မားသော ကြည့်ရှုနှုန်းကို ရရှိသည်။ ဤသို့သောအခြေအနေမျိုးတွင် ဘုရားအိမ်တော်သည် တုံ့ပြန်ချက်နှင့် ဧဝံဂေလိအလုပ်၏ လိုအပ်ချက်များကို အခြေခံ၍ ဤအလုပ်အမျိုးအစားအတွက် တိကျသော သတ်မှတ်ချက်များကို ချမှတ်သည်။ အတိုချုပ်ဆိုရလျှင် ဤအလုပ်ကိစ္စသည် အဆက်မပြတ် ပြန်လည်သုံးသပ်ပြီး တိုးတက်ကောင်းမွန်စေသည့်အပြင် ယင်းမှာ အဆက်မပြတ်လည်း တိုးတက်နေသည်။

အတတ်ပညာဆိုင်ရာ အလုပ်အမျိုးမျိုးအတွက် ဘုရားအိမ်တော်၏ အစီအစဉ်များက လူတို့ကို ပို၍ လေ့လာရန်နှင့် သင်ယူရမည့် ဆရာများ၊ အရင်းအမြစ်အမျိုးမျိုးနှင့် သင်ကြားရေးဆိုင်ရာ ပစ္စည်းများကို ရှာဖွေရန် တောင်းဆိုသည်။ သီချင်းဆိုခြင်းကို ဥပမာအနေဖြင့် ယူကြည့်လော့။ သင်ယူရမည့် ဆရာတစ်ဦးကို ရှာဖွေပြီး သူ့အား အဆိုပိုင်း နည်းပြပေးစေခြင်းသည်လည်း တိကျသော အလုပ်အစီအစဉ်တစ်ခု ဖြစ်သည်။ ဤအစီအစဉ်ကို ကြားပြီးနောက် ခေါင်းဆောင်များနှင့် အမှုဆောင်များသည် အထက်၏ သတ်မှတ်ချက်များနှင့်အညီ ဤအလုပ်အတွက် သင့်တော်သော ဆရာတစ်ဦးကို ရှာဖွေပြီး တေးသံရှင်များကို မှန်ကန်သော အဆိုပိုင်းဆိုင်ရာ ဂီတပညာနှင့် မှန်ကန်သော သီဆိုနည်းကို လေ့လာဖို့ ကူညီခြင်းအားဖြင့် ထိုသူအား ငါတို့၏ တေးသံရှင်များကို သင်ကြားပေးစေသင့်သည့်အပြင် သင်ယူဖို့အတွက် အကောင်းဆုံးလက်ရာများကို ရှာဖွေရမည်မှာ အမှန်ပင်။ သီချင်းရေးဖွဲ့ခြင်း၊ သံစုံသီချင်းဆိုခြင်းနှင့် ပတ်သက်၍ အတတ်ပညာဆိုင်ရာ ဗဟုသုတကို အစဉ်သဖြင့် လေ့လာရမည်ဖြစ်ပြီး ဘုရားအိမ်တော်၏ အလုပ်အစီအစဉ်များက လူတို့ကို မိမိတို့၏ တာဝန်များနှင့် ဆက်စပ်သော အတတ်ပညာဆိုင်ရာ ဗဟုသုတကို အဆက်မပြတ် လေ့လာရန်နှင့် ဆန်းသစ်ပြီး လက်တွေ့ကျသည့် အချို့သောနည်းလမ်းများကို မည်သို့အသုံးပြုရမည် စသည်တို့ကို သင်ယူရန် အစဉ်သဖြင့် တောင်းဆိုသည်။ ဤအလုပ်အစီအစဉ်များနှင့် သတ်မှတ်ချက်များသည် တစ်ကြိမ်သာ ထုတ်ပြန်၍ ပြီးသွားသည့် ကိစ္စမဟုတ်ဘဲ ခေါင်းဆောင်များနှင့် အမှုဆောင်များကို ဤအလုပ်အစီအစဉ်များအကြောင်း မကြာခဏ မိတ်သဟာယဖွဲ့ရန်၊ အတတ်ပညာဆိုင်ရာ အလုပ်တွင် ပါဝင်လုပ်ဆောင်နေသူတို့ကို လမ်းပြရန်၊ ၎င်းတို့ကို ဆက်လက်လေ့လာနိုင်စေရန်နှင့် အတတ်ပညာဆိုင်ရာ အလုပ်မျိုးစုံကို အဆက်မပြတ်နှင့် ထိထိရောက်ရောက် တိုးတက်ကာ နက်ရှိုင်းလာစေပြီး ရှိရင်းစွဲအတိုင်း မနေစေဖို့ ကြိုးပမ်းရန် တောင်းဆိုထားသည်။ အချို့လူများက “အလုပ်အစီအစဉ်များကို ယနေ့ ကျွန်ုပ်တို့ထံ ထုတ်ပြန်ထားပြီးဖြစ်သောကြောင့် ကျွန်ုပ်တို့သည် ယင်းတို့ကို ဤလအတွင်း လက်တွေ့လုပ်ဆောင်ရန်သာ လိုအပ်ပြီး ယင်းမှာ ကိစ္စပြီးပြီ။ အကယ်၍ အထက်က အနာဂတ်တွင် ယင်းနှင့်ပတ်သက်၍ တစ်စုံတစ်ရာ မပြောဆိုပါက ကျွန်ုပ်တို့သည် ယင်းတို့ကို ဆက်လက်၍ လက်တွေ့လုပ်ဆောင်ရန် လိုအပ်ကောင်း လိုအပ်တော့မည်မဟုတ်” ဟု စဉ်းစားကြသည်။ ဤသည်မှာ အမှန်တကယ် ထိုသို့ ဟုတ်သလော။ (မဟုတ်ပါ။) ခေါင်းဆောင်များနှင့် အမှုဆောင်များသည် ဤအတိုင်း လုံးဝ မစဉ်းစားသင့်ဘဲ အခါအားလျော်စွာ ဆက်လက်၍ မေးမြန်းစုံစမ်းသင့်ပြီး “သင်၏ ဤလုပ်ငန်းပိုင်းဆိုင်ရာ လေ့လာမှုများက အဆင်ပြေသလော။ သင်သည် အခက်အခဲတစ်စုံတစ်ခုနှင့် ရင်ဆိုင်နေရသလော။ စည်းမျဉ်းများနှင့် ဆန့်ကျင်သော သို့မဟုတ် မကိုက်ညီသော တစ်စုံတစ်ရာ ရှိပါသလော။ မည်သူသည် မိမိ၏ လေ့လာမှုများတွင် အကောင်းဆုံး လုပ်ဆောင်ခဲ့သနည်း။ မည်သူသည် အကျွမ်းကျင်ဆုံးဖြစ်ပြီး မည်သူသည် အလျင်မြန်ဆုံး အထာကျအောင် လေ့လာပြီးဖြစ်သနည်း။ ဤသဘောတရားများကို လေ့လာပြီးနောက် သင်လေ့လာခဲ့သည့်အရာများထဲမှ မည်သည့်အရာသည် ဘုရားအိမ်တော်၏ အလုပ်အတွက် အသုံးပြုရန် သင့်တော်သည်ဟု သင်ထင်သနည်း”ဟု မေးသင့်သည်။ ထို့အပြင် ခေါင်းဆောင်များနှင့် အမှုဆောင်များက နိုင်ငံခြားဘာသာစကားများအား လေ့လာနေသည့် ဧဝံဂေလိအဖွဲ့များရှိ ထိုလူများကို ဤသို့သော မေးခွန်းများ မေးရမည်မှာ “သင်သည် ဤနိုင်ငံခြားဘာသာစကားကို လေ့လာနေသည်မှာ နှစ်မည်မျှ ရှိပြီနည်း။ သင်၏ လေ့လာမှုသည် ယခုတလော မည်သို့ အဆင်ပြေသနည်း။ နေ့စဉ်သုံး စကားစမြည်များ မည်မျှကို သင် ပြောဆိုနိုင်သနည်း။ သင်သည် အထွေထွေ ဝိညာဉ်ရေးရာ ဝေါဟာရများကို ဘာသာပြန်နိုင်ပြီလော။ သင်သည် ဧဝံဂေလိတရား ဟောကြားခြင်းနှင့် ဆက်စပ်သော ဤသမ္မာတရားများကို ဆက်သွယ်ပြောဆိုရန် ဤနိုင်ငံခြားဘာသာစကားကို အသုံးပြုနိုင်သလော။ သင်သည် လက်ရှိတွင် စကားပြောခြင်းတွင် ပို၍ ကျွမ်းကျင်သလော သို့မဟုတ် စာရေးခြင်းတွင် ပိုကျွမ်းကျင်သလော။ သင့်အတွက် ကူညီသင်ယူပေးမည့် ဆရာတစ်ဦး လိုအပ်ပါသလော။ နိုင်ငံခြား ဘာသာစကားများကို လေ့လာရာ၌ ပို၍ သင့်တော်ပြီး ကျွမ်းကျင်သော အခြားမည်သူတစ်ဦးဦး ရှိသေးသလော။ ဤသို့သော တာဝန်ထမ်းဆောင်သူမျိုး၏ အရေအတွက် တိုးလာပြီလော။ ဘာသာစကားတစ်ခုကို လေ့လာခြင်းသည် ဒုက္ခများပြီး ခက်ခဲလွန်းသောကြောင့် ယင်းကို ဆက်လက်၍ မသင်ယူချင်တော့ဟု ခံစားရပြီး တစ်ဝက်တစ်ပျက်နှင့် လက်လျှော့ကာ အခြားတာဝန်တစ်ခုသို့ ပြောင်းလိုသူ တစ်စုံတစ်ယောက် ရှိသလော” ဟူ၍ဖြစ်သည်။ ဤအလုပ်အမျိုးအစားနှင့် ဆက်စပ်သည့် ဤတိကျသော အကြောင်းအရာများကို အခါအားလျော်စွာ မေးမြန်းပြီး ကြီးကြပ်ပေးရန် လိုအပ်သည်။ တိကျသော အလုပ်အစီအစဉ်များကို အထက်က ပြုလုပ်ပြီးဖြစ်သည့်အတွက် ကြီးကြပ်ရေးမှူးများသည် ဤတိကျသော တာဝန်များအတွက် အဆုံးတိုင်အောင် တာဝန်ယူသင့်သည်။ အထက်က မေးမြန်းလာဖို့ကို ထိုင်မစောင့်ပါနှင့်။ အကယ်၍ အထက်က ခြောက်လ သို့မဟုတ် တစ်နှစ်ကြာမျှ မေးမြန်းခြင်း မပြုပါကလည်း သင်သည် အလုပ်အားလုံးကို သင်တတ်စွမ်းသမျှ ကောင်းမွန်စွာ လုပ်ဆောင်သင့်နေသေးကာ အချိန်တိုင်းတွင် အထက်၏ စုံစမ်းစစ်ဆေးခြင်းနှင့် ညွှန်ကြားမှုကို လက်ခံရန် အသင့်ဖြစ်နေသင့်သည်။ ဤသည်မှာ မှန်ကန်သော စိတ်နေသဘောထားဖြစ်သည်။ အကြောင်းမှာ အလုပ်အစီအစဉ်များကို ထုတ်ပြန်၍ အသိပေးပြောပြထားပြီး ဖြစ်ကာ သင်သည် ယင်း၏ ကြီးကြပ်ရေးမှူးအဖြစ် အလုပ်ကို နောက်ဆက်တွဲ လိုက်လုပ်ရန် တာဝန်ရှိသဖြင့် သင်သည် မိမိ၏ တာဝန်ဝတ္တရားများကို ကောင်းမွန်စွာ ဖြည့်ဆည်းသင့်သောကြောင့် ဖြစ်သည်။ သို့သော်လည်း သင်သည် မိမိ၏ တာဝန်ဝတ္တရားများကို မဖြည့်ဆည်းနိုင်ပါက သင်သည် အသုံးမကျသူတစ်ဦးဖြစ်ပြီး ဖြုတ်ချဖယ်ရှားခြင်း ခံရသင့်သည်။ သို့ဖြစ်၍ ခေါင်းဆောင်များနှင့် အမှုဆောင်များသည် ဤတိကျသော အလုပ်အစီအစဉ်များ သို့မဟုတ် အထက်မှ မိတ်သဟာယဖွဲ့ခြင်းများကို မကြာခဏ ချင့်ချိန်စဉ်းစားပြီး မိတ်သဟာယဖွဲ့ပြီးလျှင် ယင်းတို့ကို အခြေအနေအရ အကောင်အထည်ဖော်ပြီး အလုပ်ကို ဆက်လက်၍ နောက်ဆက်တွဲ လိုက်လုပ်သင့်သည်။ ၎င်းတို့သည် ယခုတလော မည်သည့်အလုပ်အမျိုးအစားများကို လျစ်လျူရှုထားသည်ကိုလည်းကောင်း၊ မစစ်ဆေးရသေးသည်မှာ ကြာခဲ့ပြီကိုလည်းကောင်း၊ မိမိတို့ကိုယ်တိုင် မည်သည့်အရာများ၌ သိပ်မကျွမ်းကျင်သည့်အပြင် ယခုတလော မမေးမြန်းခဲ့သည်ကိုလည်းကောင်း၊ သို့ဖြစ်၍ မည်သည့်လက်ရှိအခြေအနေကို ၎င်းတို့ မသိနားမလည်သည်ကိုလည်းကောင်း စောင့်ကြည့်သင့်ပြီးလျှင် ၎င်းတို့ကို သွားရောက်၍ ကြည့်ရှုစစ်ဆေးသင့်သည်။ ထိုမျှမက အတတ်ပညာဆိုင်ရာ အလုပ်အမျိုးမျိုးနှင့် ပတ်သက်၍ ဘုရားအိမ်တော်တွင် အခြားသော တိကျသည့် အစီအစဉ်တစ်ခုရှိသည်။ ဆီလျော်သော ပင်ကိုစွမ်းရည်ရှိသူများကို အဆက်မပြတ် ရှာဖွေတွေ့ရှိရန်၊ ပြုစုပျိုးထောင်ရန်နှင့် တာဝန်မြှင့်တင်ပေးရန် ဘုရားအိမ်တော်က တောင်းဆိုသည်။ သို့ဆိုလျှင် ခေါင်းဆောင်များနှင့် အမှုဆောင်များသည် ဤအလုပ်အစီအစဉ်ကို လက်ခံရရှိသည့်အခါ မည်သို့ လုပ်ဆောင်သင့်သနည်း။ ၎င်းတို့သည် ဤအလုပ်အမျိုးအစားကို လုပ်ဆောင်ရန် သင့်တော်သူ တစ်စုံတစ်ယောက် ရှိမရှိကို အာရုံစိုက်ရမည်။ အကယ်၍ အချို့လူတို့သည် ဤအလုပ်အမျိုးအစားကို လုပ်ဆောင်ရန် သင့်တော်သော်လည်း နည်းပညာနှင့်ဆိုင်သော အတတ်ပညာနှင့်ပတ်သက်၍ များစွာ နားလည်သဘော‌ပေါက်ခြင်း မရှိပါက ၎င်းတို့ကို လျင်မြန်စွာ ပြုစုပျိုးထောင်ရမည်ဖြစ်ကာ ယင်းကို လေ့လာပြီး လေ့ကျင့်ရန် စီစဉ်ပေးရမည်။ အတိုချုပ်ဆိုရလျှင် အတတ်ပညာဆိုင်ရာ အလုပ်အမျိုးမျိုးသည်လည်း အရေးကြီးသော အလုပ်ကိစ္စတစ်ခု ဖြစ်သည်။ ဤအလုပ်တွင် ပါဝင်သောအချက် မြောက်မြားစွာ ရှိပြီး ယင်း၏ နယ်ပယ်သည်လည်း ကျယ်ပြန့်သည့်အပြင် ဘုရားအိမ်တော်သည် ယင်းအတွက် တိကျသော အလုပ်အစီအစဉ်များစွာကို ရေးဆွဲပြုလုပ်ခဲ့သည်။ ဤအလုပ်ကိစ္စအတွက် လိုအပ်သည့်အရာမှာ အဆက်မပြတ် လေ့လာခြင်း၊ ပြန်လည်သုံးသပ်ခြင်းနှင့် နက်ရှိုင်းစေခြင်းဖြစ်ပြီး အဆက်မပြတ် စံသတ်မှတ်ခြင်းကို ဆောင်ရွက်ရန် သင့်လျော်သော စည်းမျဉ်းများကိုလည်း ရှာဖွေရမည် ဖြစ်သည်။ ဤအရာအပြင် ဤတာဝန်များကို ထမ်းဆောင်ရန်အတွက် သင့်တော်သော ပင်ကိုစွမ်းရည်ရှိသူများကို အဆက်မပြတ် ပြုစုပျိုးထောင်ရမည်။ ဤသည်မှာ အတတ်ပညာဆိုင်ရာ အလုပ်အမျိုးမျိုးထဲမှ ဤကြီးမားသောအချက်အတွက် အလုပ်အစီအစဉ်ဖြစ်ပြီး ယင်းကို နားလည်ရန်လည်း လွယ်ကူသည်။

၅။ အသင်းတော်အသက်တာ

အချက်ငါး၊ အသင်းတော်အသက်တာ။ ဘုရားအိမ်တော်သည် အသင်းတော်အသက်တာအတွင်း စားသောက်သည့် အကြောင်းအရာ၊ အသင်းတော်အသက်တာ၏ ပုံစံနှင့် အသင်းတော်အသက်တာဖြင့် အသက်ရှင်နေထိုင်သည့် လူအရေအတွက်တို့နှင့်ပတ်သက်၍ တိကျသော အစီအစဉ်များနှင့် ပြဋ္ဌာန်းချက်များကို ပြုလုပ်ထားပြီးဖြစ်သည်။ ဘုရားအိမ်တော်သည် အထူးအခြေအနေများနှင့် အဖြစ်အပျက်များတွင် စုဝေးပွဲများ၏ ပုံစံနှင့် အသင်းတော်အသက်တာ၏ အကြောင်းအရာတို့နှင့်ပတ်သက်၍ လိုက်လျောညီထွေသော အလုပ်အစီအစဉ်များလည်း ရှိသည်။ ဤသို့သော အလုပ်အစီအစဉ်အမျိုးအစားများကို စာဖြင့်ရေးသားထားသော ပုံစံဖြင့် အများဆုံး ထုတ်ပြန်သည်။ မတူညီသော နိုင်ငံများတွင် လူသစ်များ၏ အသင်းတော်အသက်တာအတွက် အလုပ်အစီအစဉ်များဖြစ်သည့် ၎င်းတို့၏ စုဝေးပွဲများ၏ ပုံစံနှင့် အကြိမ်အရေအတွက်၊ စုဝေးပွဲများအတွင်း ၎င်းတို့ စားသောက်သည့် အကြောင်းအရာ အစရှိသည်တို့သည် အချို့သော အထူးအခြေအနေများမှလွဲ၍ တရုတ်လူမျိုးတို့၏ အသင်းတော်အသက်တာအတွက် အလုပ်အစီအစဉ်များနှင့် အခြေခံအားဖြင့် ထပ်တူကျသည်။ အသင်းတော်အသက်တာနှင့် သက်ဆိုင်သော အလုပ်အစီအစဉ်များ၏ အတိုင်းအတာကို ငါ ယခုတင် အကျဉ်းချုပ် ဖော်ပြခဲ့ပြီးဖြစ်သည်။ ယင်းတွင် မကြာသေးမီကာလအတွက် စုဝေးပွဲများ၌ စားသောက်သည့် ဘုရားနှုတ်ကပတ်တော်များ၏ အကြောင်းအရာနှင့် သမ္မာတရားအကြောင်း မိတ်သဟာယဖွဲ့ဖို့ အကြောင်းအရာ နှစ်မျိုးစလုံးအပြင် စုဝေးပွဲများ၌ မိတ်သဟာယဖွဲ့ခြင်းပုံစံတို့ ပါဝင်သည်။ ဥပမာအားဖြင့် စုဝေးပွဲများ၌ မိတ်သဟာယဖွဲ့ရာတွင် လူတစ်ဦးတည်းက စိုးမိုးခြယ်လှယ်ခွင့်မရှိခြင်း၊ လူတစ်ဦးချင်းစီ မိတ်သဟာယဖွဲ့ရန် ခွင့်ပြုထားသည့် အများဆုံးအချိန်၊ လေကြောရှည်သည့် ပုံစံဖြင့် စကားပြောဆိုပြီး မိမိတို့ကိုယ်ကို မရှင်းမလင်း ဖော်ပြတတ်သော လူတို့ကို မည်သို့ ကိုင်တွယ်ဆက်ဆံရမည် အစရှိသည်တို့ဖြစ်သည်။ အလုပ်အစီအစဉ်များတွင် အသင်းတော်အသက်တာ၊ စုဝေးပွဲများနှင့် သက်ဆိုင်သည့် တိကျသော ဤအရာများအားလုံးအတွက် တိကျသော ဖော်ပြချက်များ ရှိသည်။ တစ်ဖက်တွင် ခေါင်းဆောင်များနှင့် အမှုဆောင်များသည် ဤအလုပ်အစီအစဉ်များကို ထုတ်ပြန်ကာ ဆက်သွယ်ပြောကြားရန် တာဝန်ရှိပြီး အခြားတစ်ဖက်တွင်မူ ၎င်းတို့သည် ယင်းတို့ကို ညီအစ်ကိုမောင်နှမများအား ရှင်းလင်းစွာ မိတ်သဟာယဖွဲ့ကာ အသင်းသားအားလုံးက ယင်းတို့ကို နားလည်ပြီး လက်ခံဖို့ ထောက်ကူပေးရန် တာဝန်ရှိသည်။ ထို့နောက်တွင် ၎င်းတို့သည် ထိုအစီအစဉ်များကို တစ်သဝေမတိမ်း အကောင်အထည်ဖော်ပြီး လိုက်နာစောင့်ထိန်းရန်သာ လိုအပ်သည်။ အထူးသဖြင့် စုဝေးပွဲများ၌ စကားပြောသည့်အခါ မကြာခဏဆိုသလို အကြောင်းအရာမှ လွဲသွားသူများ၊ အဖျက်အမှောင့်လုပ်သူများ၊ စကားလုံးများနှင့် အယူဝါဒများကို ပြောဆိုသူများနှင့် ဆောင်ပုဒ်များကို အော်ဟစ်ပြောဆိုသူများကို ကန့်သတ်ထားရမည်ဖြစ်ပြီး အလုပ်အစီအစဉ်များတွင် ဤကဲ့သို့သော အထူးအခြေအနေများနှင့် ပတ်သက်၍ တိကျသော ပြဋ္ဌာန်းချက်များ ရှိသည်။ အသင်းတော်အသက်တာနှင့်ပတ်သက်သော အလုပ်အစီအစဉ်များသည် အဓိကအားဖြင့် စုဝေးပွဲများနှင့် ပတ်သက်သည့် အမျိုးမျိုးသော အမှုအရာအားလုံးနှင့် သက်ဆိုင်သည်။ ၎င်းတို့သည် မရှုပ်ထွေးဘဲ အလွန်ရိုးရှင်းပြီး လူတစ်ဦးသည် မည်သည့်တာဝန်ကို ထမ်းဆောင်သည်ဖြစ်စေ ဤအလုပ်အစီအစဉ်များထဲရှိ စည်းမျဉ်းများကို လိုက်နာစောင့်ထိန်းရန်သာ လိုအပ်သည်။ ဥပမာအားဖြင့် စုဝေးပွဲများ၌ ဧဝံဂေလိအဖွဲ့များသည် အသင်းတော်အသက်တာနှင့်ပတ်သက်သော အလုပ်အစီအစဉ်များထဲရှိ စည်းမျဉ်းများကို လိုက်နာစောင့်ထိန်းရန်သာ လိုအပ်ကာ ယင်းတို့၌ အထူးအထွေ ဘာမျှမရှိပေ။ အခြားအဖွဲ့များသည် အခြားသူများနှင့် မတူညီသော အလုပ်ကို လုပ်ဆောင်ရုံသာဖြစ်ပြီး စုဝေးပွဲများ၊ သမ္မာတရားအကြောင်း မိတ်သဟာယဖွဲ့ခြင်း၊ ဘုရားသခင်၏ နှုတ်ကပတ်တော်များကို ဆုတောင်းရင်းဖြင့် ဖတ်ရှုခြင်းနှင့် တစ်ကိုယ်ရေ အတွေ့အကြုံများအကြောင်း မိတ်သဟာယဖွဲ့ခြင်းကဲ့သို့သော အရာများနှင့် ပတ်သက်လာလျှင် အားလုံးတူညီကာ ဤအတိုင်းအတာကို မကျော်လွန်ပေ။ ၎င်းတို့သည် အသင်းတော်အသက်တာအတွင်း စားသောက်သည့် အကြောင်းအရာ၊ မိတ်သဟာယဖွဲ့ခြင်းက ခံယူသည့်ပုံစံနှင့် စုဝေးပွဲများ၏ ပုံစံတို့နှင့်ပတ်သက်၍ ဘုရားအိမ်တော်၏ လက်ရှိပြဋ္ဌာန်းချက်များနှင့်အညီ လက်တွေ့လုပ်ဆောင်ရန်သာ လိုအပ်သည်။ အခြေအနေများက ခွင့်ပြုပါက လူတို့သည် လူချင်းတွေ့ဆုံ၍ အတူတကွ စုဝေးနိုင်သည်။ သို့မဟုတ်ပါက အွန်လိုင်းပေါ်တွင် စုဝေးပွဲများ ပြုလုပ်နိုင်သည်။ ဤသည်မှာ အလွန်ရိုးရှင်းပြီး အသေးစိတ် ရှင်းရှင်းလင်းလင်း ချပြထားသော ကိစ္စရပ်တစ်ခု ဖြစ်သင့်သည်။ အသင်းသားအချို့သည် ဥရောပနှင့် အရှေ့အလယ်ပိုင်းတွင် ရှိပြီး မတူညီသော တိုက်ကြီးများနှင့် နိုင်ငံများတွင် ပျံ့နှံ့နေကြသည်။ ဤသို့သော အခြေအနေမျိုးတွင် အွန်လိုင်းစုဝေးပွဲများ လိုအပ်သည်။ စုဝေးပွဲများ ကျင်းပမည့်အချိန်နှင့် အကြိမ်အရေအတွက်ကို ဆုံးဖြတ်ရန်မှာ ဒေသန္တရအသင်းတော်များအပေါ် မူတည်သည်။ ဘုရားအိမ်တော်သည် ဤကိစ္စရပ်နှင့်ပတ်သက်၍ ပြဋ္ဌာန်းချက်များကို သတ်သတ်မှတ်မှတ် မပြုလုပ်သကဲ့သို့ ယင်းတွင် ဝင်ရောက်စွက်ဖက်ခြင်းလည်း မရှိပေ။ ဘုရားအိမ်တော်သည် ဤကိစ္စရပ်တွင် အဘယ်ကြောင့် ဝင်ရောက်စွက်ဖက်ခြင်းမရှိသနည်း။ အသင်းတော်ရှိ လူအချို့သည် မိမိတို့၏ တာဝန်များကို အချိန်ပြည့် မထမ်းဆောင်ကြပေ။ ၎င်းတို့တွင် အလုပ်အကိုင်များနှင့် မိသားစုများ ရှိကြသည်။ ၎င်းတို့၏ တစ်ဦးချင်း အခြေအနေများမှာ မတူညီကြသည့်အပြင် မတူညီသော နိုင်ငံများရှိ အချိန်အပိုင်းအခြားများမှာလည်း မတူညီသောကြောင့် တစ်ပတ်လျှင် အကြိမ်မည်မျှ စုဝေးမည်နှင့် စုဝေးပွဲတစ်ခုစီကို မည်သည့်အချိန်တွင် ပြုလုပ်မည်ကို ၎င်းတို့ကိုယ်တိုင် ဆုံးဖြတ်ခွင့်ပြုရမည် ဖြစ်သည်။ ဘုရားအိမ်တော်သည် ဤအရာနှင့်ပတ်သက်၍ တိကျသော ပြဋ္ဌာန်းချက်များကို မပြုလုပ်ဘဲ စည်းမျဉ်းတစ်ခုကိုသာ ပေးထားသည်။ ဘုရားအိမ်တော်သည် ယုံကြည်သူလူသစ်များ တစ်ပတ်လျှင် အကြိမ်မည်မျှ စုဝေးရမည်ဟူသော အတိုင်းအတာကို ပြဋ္ဌာန်းထားပြီးဖြစ်ကာ မိမိတို့၏ တာဝန်ကို ထမ်းဆောင်သူများနှင့် မထမ်းဆောင်သူများအကြား တစ်ပတ်လျှင် အတူတကွ အကြိမ်မည်မျှ စုဝေးကြသည် ဟူသည့်အရာ၌ ကွာခြားမှုတစ်ခု ရှိသည်။ ယုံကြည်သူလူသစ်များကို တစ်ပတ်လျှင် ခုနစ်ကြိမ် စုဝေးရန် သတ်မှတ်သည့် အလုပ်အစီအစဉ်တစ်ခု ရှိပါသလော။ (မရှိပါ။) သို့ဆိုလျှင် ယုံကြည်သူလူသစ်များ တစ်ပတ်လျှင် အတူတကွ စုဝေးရမည့် အကြိမ်အရေအတွက်သည် မည်သည့်အရာအပေါ် အခြေခံသနည်း။ (ယင်းမှာ ယုံကြည်သူလူသစ်များ၌ ရှိသော အချိန်အပေါ် အခြေခံပါသည်။) တစ်ပတ်လျှင် အများဆုံး နှစ်ကြိမ် သို့မဟုတ် သုံးကြိမ်၊ အနည်းဆုံး တစ်ကြိမ် အတူတကွ စုဝေးခြင်းသည် လုံးဝ သင့်လျော်သည်။ အချို့လူများက “ကျွန်ုပ်တို့ ဒေသရှိ လူများသည် လယ်ယာလုပ်ငန်းပါးသည့် ရာသီအတွင်း အလွန် အားလပ်ကြသောကြောင့် လူတိုင်းက နေ့စဉ် စုဝေးလိုကြသည်။ တစ်နေ့ နှစ်ကြိမ် စုဝေးလျှင်ပင် ကျွန်ုပ်တို့အတွက် အဆင်ပြေမည်ဖြစ်သည်။ ကျွန်ုပ်တို့ အမှန်တကယ် စုဝေးလိုပါသည်” ဟု ပြောကြသည်။ ယုံကြည်သူလူသစ်များ၏ စိတ်နှလုံးများသည် စိတ်အားထက်သန်မှုဖြင့် ပြည့်နေပြီး ၎င်းတို့သည် သမ္မာတရားများကို အစဉ်သဖြင့် ပို၍ နားလည်လိုကြသည်။ ၎င်းတို့၏ မိသားစုအခြေအနေများက ခွင့်ပြုပါက နေ့စဉ်အသက်တာများကို မထိခိုက်သရွေ့ ၎င်းတို့အနေဖြင့် စုဝေးပွဲများ ပို၍တက်ရောက်ရန် တောင်းဆိုခြင်းသည် ကောင်းသောအရာတစ်ခု ဖြစ်သည်။ အပတ်စဉ် လူတို့ အတူတကွ စုဝေးသင့်သည့် အကြိမ်အရေအတွက် အတိအကျကို ဒေသတစ်ခုစီရှိ ဘုရားသခင် ရွေးချယ်ထားသော လူများ၏ မိသားစုနှင့် အလုပ်အခြေအနေများအရ အဆုံးအဖြတ်ပေးသင့်သည်။ ဤကိစ္စနှင့်ပတ်သက်၍ ဘုရားအိမ်တော်က တိကျသော ပြဋ္ဌာန်းချက်များ မပြုလုပ်ပေ။ ထိုသို့စုဝေးရန် အခြေအနေများရှိသည့် ဘုရားသခင် ရွေးချယ်ထားသော ထိုလူတို့က ပို၍ စုဝေးနိုင်ပြီး၊ ထိုအခါ ၎င်းတို့က သမ္မာတရားများကို ပို၍နားလည်ပြီး အသက်တာတိုးတက်ကြီးထွားမှုကို ပို၍လျင်မြန်စွာ ရရှိမည်ဖြစ်သည်။ ဤသည်မှာ ကောင်းသောအရာတစ်ခု ဖြစ်၏။ သို့ရာတွင် သင့်လျော်သော အခြေအနေများ မရှိသောသူများသည် ဤနည်းလမ်းဖြင့် စုဝေးရန် မသင့်တော်ဘဲ ၎င်းတို့အတွက် တစ်ပတ်လျှင် အနည်းဆုံး တစ်ကြိမ် သို့မဟုတ် နှစ်ကြိမ် စုဝေးလျှင် အဆင်ပြေသည်။ မတူညီသော ဒေသများရှိ အသင်းတော်များက တစ်ပတ်လျှင် စုဝေးသည့် အကြိမ်အရေအတွက်မှာ ဘုရားသခင် ရွေးချယ်ထားသောလူများ ဆုံးဖြတ်ရန်ဖြစ်ပြီး မည်သူမျှ ဤအရာကို ဝင်ရောက်စွက်ဖက်ခြင်း မပြုသင့်ပေ။ အရေးအကြီးဆုံးအရာမှာ စုဝေးပွဲများကို အခြားမည်သည့် အကြောင်းပြချက်အတွက်မျှ မဟုတ်ဘဲ လူတို့အနေဖြင့် သမ္မာတရားကို နားလည်နိုင်ရန် ကျင်းပခြင်း ဖြစ်သည်။ ထို့ကြောင့် အသင်းတော်တစ်ခုစီက စုဝေးပွဲများ ပြုလုပ်သည့် အကြိမ်အရေအတွက်ကို ယင်း၏ သတ်သတ်မှတ်မှတ်ဖြစ်သော အခြေအနေများအရ ဆုံးဖြတ်သည်။ အကယ်၍ ဘုရားသခင် ရွေးချယ်ထားသောလူများသည် တစ်ပတ်လျှင် စုဝေးပွဲတစ်ကြိမ် ပိုတက်နိုင်ပါက ယင်းသည် ၎င်းတို့၏ အသက်တိုးတက်မှုအတွက် ပို၍ အကျိုးရှိသည်။ အကယ်၍ သမ္မာတရားကို မလိုက်စားသည့်အပြင် စုဝေးပွဲများ ပို၍ မတက်လိုသော လူများရှိပါက ဤအရာကို ၎င်းတို့အပေါ် အတင်းအကျပ် မခိုင်းသင့်ပေ။ အထူးသဖြင့် အနည်းငယ် ပို၍ အလုပ်များပြီး စုဝေးပွဲများ ပို၍တက်ရောက်ရန် အချိန်မရှိသော လခစားဝန်ထမ်းများအတွက် ၎င်းတို့ကို ဤသို့ပြုလုပ်ရန် မတောင်းဆိုသင့်ပေ။ လူတို့သည် စုဝေးပွဲများ တက်ရောက်ရန် အခြေအနေတွင် ရှိသည်ဖြစ်စေ၊ မရှိသည်ဖြစ်စေ၊ သို့မဟုတ် အကြိမ်အရေအတွက် မည်မျှစုဝေးသည်ဖြစ်စေ ဘုရားအိမ်တော်သည် ဝင်ရောက်စွက်ဖက်ခြင်း သို့မဟုတ် မည်သည့်ကန့်သတ်ချက်ကိုမျှ ပြဋ္ဌာန်းခြင်း မရှိပေ။ ဤသည်မှာ ယုံကြည်သူတစ်ဦးချင်း၏ အခြေအနေများနှင့် နောက်ခံအကြောင်းရင်းများအားလုံး မတူညီကြသောကြောင့် ဖြစ်ပြီး ထို့အတွက်ကြောင့် ၎င်းတို့ကို အတင်းအကျပ်မပြုရပေ။ အသင်းတော်အသက်တာအတွင်း စားသောက်သည့် အကြောင်းအရာနှင့်ပတ်သက်၍ ဘုရားအိမ်တော်သည် ယင်း၏ အလုပ်အစီအစဉ်များတွင် သက်ဆိုင်ရာ ပြဋ္ဌာန်းချက်များရှိပြီး အသင်းတော်၏ အဆင့်ပေါင်းစုံရှိ ခေါင်းဆောင်များနှင့် ညီအစ်ကိုမောင်နှမများသည် ယင်းတို့ကို ရှင်းလင်းစွာ နားလည်ထားရန် လိုအပ်သည်။ ခေါင်းဆောင်များနှင့် အမှုဆောင်များအနေဖြင့် အထက်၏ အလုပ်အစီအစဉ်များက လုပ်ဆောင်ဖို့ တောင်းဆိုထားသည့် တိကျသော လုပ်ငန်းဆောင်တာများနှင့် ကိစ္စရပ်များမှာ အတိအကျ မည်သည့်အရာဖြစ်သည်ကို နားလည်ရမည်ဖြစ်ပြီး ညီအစ်ကိုမောင်နှမများကလည်း ခေါင်းဆောင်များနှင့် အမှုဆောင်များ ဤအလုပ်ကို လုပ်ဆောင်နေခြင်း ရှိမရှိ ကြီးကြပ်ရမည်ဖြစ်သည်။ အသင်းတော်အသက်တာအတွင်း စားသောက်သည့် အကြောင်းအရာများနှင့် စပ်လျဉ်း၍လည်းကောင်း၊ နားလည်လိုက်နာရမည့် စုဝေးပွဲများနှင့် သက်ဆိုင်သော အလုပ်အစီအစဉ်များနှင့် စပ်လျဉ်း၍လည်းကောင်း ခေါင်းဆောင်များနှင့် အမှုဆောင်များသည် ဘုရားသခင် ရွေးချယ်ထားသောလူများနှင့် တစ်သဘောတည်း ဖြစ်ရမည်။ ကွဲလွဲမှုများကို လုံးဝခွင့်မပြုချေ။ အသင်းတော်အသက်တာအလုပ်နှင့်ပတ်သက်သော အလုပ်အစီအစဉ်များသည် အလွန်ရိုးရှင်းပြီး လူတို့နားလည်ရန် လွယ်ကူကာ စိတ်ကူးသက်သက်မဟုတ်ပေ။

၆။ ပစ္စည်းဥစ္စာစီမံခန့်ခွဲမှု

အချက်ခြောက်၊ ပစ္စည်းဥစ္စာစီမံခန့်ခွဲမှု။ ပစ္စည်းဥစ္စာစီမံခန့်ခွဲမှုအလုပ်သည် ဧဝံဂေလိအလုပ် သို့မဟုတ် အမျိုးမျိုးသော အတတ်ပညာဆိုင်ရာ အလုပ်များကဲ့သို့ မကြာခဏ အလုပ်အစီအစဉ်များ ထုတ်ပြန်ခြင်း မရှိသော်လည်း ဘုရားအိမ်တော်တွင် ယင်းအတွက် တိကျသော အလုပ်အစီအစဉ်များ ရှိနေဆဲဖြစ်သည်။ ပစ္စည်းဥစ္စာစီမံခန့်ခွဲမှုတွင် အဘယ်အရာ ပါဝင်သနည်း။ ယင်းတွင် ပစ္စည်းဥစ္စာများကို မည်သို့ ထိန်းသိမ်းစောင့်ရှောက်သည်၊ မည်သည့်နေရာတွင် ထိန်းသိမ်းစောင့်ရှောက်သည်၊ မည်သူက စီမံခန့်ခွဲသည်၊ အန္တရာယ် သို့မဟုတ် ဆိုးရွားသော ပတ်ဝန်းကျင်များ ပေါ်ပေါက်လာသည့်အခါသာမက ထိုသို့သော အခြား အထူးအခြေအနေများတွင် ၎င်းတို့ကို မည်သို့ ခွဲဝေချထားသည်၊ မည်သို့စီမံခန့်ခွဲသည်၊ မည်သို့လွှဲပြောင်းသည်တို့ ပါဝင်သည်။ အမှန်တွင် အလုပ်အစီအစဉ်များ၌ ဤအရာအားလုံးနှင့် ပတ်သက်၍ ပြဋ္ဌာန်းချက်များ ပါဝင်ပြီး ဤအလုပ်ကိစ္စနှင့် ပတ်သက်လာလျှင် ခေါင်းဆောင်များနှင့် အမှုဆောင်များသည် အထက်က တိုက်ရိုက်အမိန့်ပေးလာရန် သို့မဟုတ် အလုပ်အစီအစဉ်များ ထုတ်ပြန်လာရန် စောင့်ဆိုင်းပြီး ထို့နောက်မှသာ တက်ကြွမှုမရှိစွာဖြင့် ပစ္စည်းဥစ္စာများကို စတင်စီမံခန့်ခွဲခြင်း မပြုသင့်ပေ။ အကယ်၍ သင်သည် ပစ္စည်းဥစ္စာများကို တိကျသောနည်းလမ်းဖြင့် ကိုင်တွယ်ရန် တောင်းဆိုသည့် လက်ငင်း အလုပ်အစီအစဉ်များ မရှိလျှင်သော်လည်းကောင်း၊ အထူးအခြေအနေများတွင် ပစ္စည်းဥစ္စာများကို မည်သို့ကိုင်တွယ်ရမည် မသိဘဲ အထက်မှနေ၍ အချိန်မီ တုံ့ပြန်မှုများကို မရရှိနိုင်လျှင်လည်းကောင်း သင်ဘာလုပ်သင့်သနည်း။ လုံခြုံရေးသည် နံပါတ်တစ် ဦးစားပေးဖြစ်ပြီး ဘုရားအိမ်တော်၏ ပစ္စည်းဥစ္စာများကို ကာကွယ်စောင့်ရှောက်ရန်မှာ သင်၏ တာဝန်ဖြစ်သည်။ ဘုရားအိမ်တော်က ပုံနှိပ်ထားသော ဘုရားသခင်၏ နှုတ်ကပတ်တော်စာအုပ်များ၊ အမျိုးမျိုးသော စက်ပစ္စည်းများ၊ စားသောက်ကုန်များ၊ ငွေနှင့် အခြား ထိုသို့သောပစ္စည်းဥစ္စာများနှင့် ပတ်သက်လာလျှင် ခေါင်းဆောင်များနှင့် အမှုဆောင်များသည် ဘုရားအိမ်တော်၏ အစီအစဉ်များနှင့်အညီ ယင်းတို့အားလုံးကို လုံခြုံသောနေရာများတွင် ထားရှိသင့်ပြီး ဤအရာများအား စိုထိုင်းခြင်း၊ မှိုတက်ခြင်း သို့မဟုတ် ပိုးမွှားစားခြင်းတို့ မဖြစ်စေသင့်ပေ၊ ဆိုးယုတ်သောလူများ သို့မဟုတ် အဆင်းနီသော နဂါးကြီး သိမ်းပိုက်သည်ကို သာ၍ပင် ခွင့်မပြုသင့်ချေ။ ထို့အပြင် ဘုရားအိမ်တော်၏ ဤပစ္စည်းဥစ္စာများကို ကောင်းမွန်စွာ စီမံခန့်ခွဲခြင်းအပြင် ခေါင်းဆောင်များနှင့် အမှုဆောင်များသည် တင်းကျပ်သော လျှို့ဝှက်ထိန်းသိမ်းမှုကိုလည်း ပြုလုပ်သင့်သည်။ ဤအရေးကိစ္စများနှင့် သက်ဆိုင်ခြင်းမရှိသူများကို ၎င်းတို့အကြောင်း မသိရှိစေရန် ခြွင်းချက်မရှိ တားမြစ်ထားရမည်ဖြစ်ပြီး ၎င်းတို့အကြောင်း သိရှိသူများမှာမူ နှုတ်လုံရမည်ဖြစ်ကာ သတိလက်လွတ်ဖြင့် မပြောဆိုရချေ။ ဘုရားအိမ်တော်တွင် ဤအလုပ်ကိစ္စနှင့်ပတ်သက်၍ တိကျသော အလုပ်အစီအစဉ်များ ရှိပြီး အချို့ကို စာဖြင့် ထုတ်ပြန်ဖို့ သို့မဟုတ် ဖွင့်ချဖို့ မသင့်လျော်ပေ။ အကယ်၍ ခေါင်းဆောင်များနှင့် အမှုဆောင်များသည် ပစ္စည်းဥစ္စာစီမံခန့်ခွဲမှုကို ဆောင်ရွက်ရန် ပိုမိုကောင်းမွန်သော နည်းလမ်းများနှင့် နည်းစနစ်များကို စဉ်းစားမိပါက မည်သည့်ဆုံးရှုံးမှုမှမဆို ကာကွယ်ရန် ဘုရားအိမ်တော်၏ ပစ္စည်းဥစ္စာများကို ကောင်းမွန်စွာ စီမံခန့်ခွဲခြင်းနှင့် ကာကွယ်စောင့်ရှောက်ခြင်းစည်းမျဉ်းကို လိုက်နာစောင့်ထိန်းလျက် အခြားခေါင်းဆောင်များ၊ အမှုဆောင်များနှင့် ဆွေးနွေးပြီး ကိုယ်တိုင် ဆုံးဖြတ်ချက်ချနိုင်သည်။ ဤသည်မှာ အထူးအလုပ်ကိစ္စတစ်ခုဖြစ်ပြီး နှုတ်မလုံသောသူများ၊ တာဝန်ယူစိတ် မရှိသောသူများ၊ မရိုးသားသော ရည်ရွယ်ချက်ရှိသူများ၊ ယုံကြည်ခါစဖြစ်ပြီး မိမိတို့၏ယုံကြည်ခြင်း၌ အခြေခံအုတ်မြစ် မရှိသေးသောသူများနှင့် ဘုရားအိမ်တော်၏ ပစ္စည်းဥစ္စာများကို အစဉ်သဖြင့် အာသာငမ်းငမ်း မျက်စိကျနေသူများအား ထိုအကြောင်းကို ချွင်းချက်မရှိ သိခွင့်မပြုရပေ။ ဤအရာများကို ဘုရားအိမ်တော်၏ အလုပ်အစီအစဉ်များတွင် တိကျပြတ်သားစွာ ဖော်ပြ၍ မရသော်လည်း ခေါင်းဆောင်များ၊ အမှုဆောင်များနှင့် ယုံကြည်စိတ်ချရသော ထိန်းသိမ်းစောင့်ရှောက်သူများက ဤအချက်ကို သတိပြုမိသင့်သည် မဟုတ်လော။ (သတိပြုမိသင့်ပါသည်။) ဤနေရာတွင် အထူးအခြေအနေတစ်ခု ရှိသည်။ အသစ်ရွေးကောက်တင်မြှောက်ခံရသော ခေါင်းဆောင်တစ်ဦးသည် ဘုရားသခင်ကို သုံးနှစ်သာ ယုံကြည်လက်ခံထားကာ သူ၌ အစွမ်းအစကောင်းရှိကာ အလွန်စိတ်အားထက်သန်ပြီး အပေါ်ယံအားဖြင့် ကောင်းမွန်ပုံရသော်လည်း သူ၏ ကိုယ်ကျင့်စရိုက်မှာ မည်သည့်ပုံစံရှိသည်၊ ပစ္စည်းဥစ္စာများကို မည်သို့ရှုမြင်သည် သို့မဟုတ် လောဘကြီးသည်၊ မကြီးသည်ကိုမူ မသိရဟု ဆိုပါစို့။ ဤအရာများကို မသိရှိရသေးဘဲ မသေချာမရေရာဖြစ်နေပြီး ဘုရားသခင်ကို အချိန်ကြာမြင့်စွာ ယုံကြည်ခဲ့ပြီးသော ညီအစ်ကိုမောင်နှမများက ဤလူကို ကောင်းစွာမသိကြ၊ ဤလူကို ဂဃနဏ မသိကြပေ။ ထိုသို့သောအခြေအနေတွင် မည်သို့ လုပ်ဆောင်သင့်သနည်း။ ထိုသူ့ထံ အလုပ်ကို လွှဲပြောင်းပေးရမည့်အချိန် ရောက်သောအခါ အခြားအလုပ်အားလုံးကို လွှဲပြောင်းပေးလိုက်ရသော်လည်း ပစ္စည်းဥစ္စာစီမံခန့်ခွဲမှုအလုပ်ကို ထိုသူ့ထံ လွှဲပြောင်းပေးသင့်သလော။ (လွှဲပြောင်းမပေးသင့်ပါ။) အဘယ်ကြောင့် မပေးသင့်သနည်း။ ခေါင်းဆောင်များနှင့် အမှုဆောင်များ၏ အဓိကအလုပ်မှာ ပစ္စည်းဥစ္စာများကို စီမံခန့်ခွဲရန်တစ်ခုတည်း မဟုတ်ပေ။ ပစ္စည်းဥစ္စာများသည် ၎င်းတို့အလုပ်၏ အစိတ်အပိုင်းတစ်ခုသာ ဖြစ်သည်။ အကယ်၍ ပစ္စည်းဥစ္စာများကို စီမံခန့်ခွဲရန် သင့်တော်သောလူတစ်ဦး အမှန်တကယ်ရှိနေပြီး အသစ်ရွေးကောက်တင်မြှောက်ခံရသော ဤခေါင်းဆောင်ကို ယုံကြည်စိတ်ချ၍ မရပါက သူသည် ဘုရားသခင်ကို အချိန်ကြာမြင့်စွာ ယုံကြည်မည် မယုံကြည်မည် သို့မဟုတ် ခိုင်မာစွာ ရပ်တည်နိုင်မည် မရပ်တည်နိုင်မည်ကို မသိရှိရသေးသည်ဖြစ်၍ ဤအလုပ်ကို သူ့ထံ လောလောဆယ် မလွှဲပြောင်းပေးလျှင်လည်း အဆင်ပြေသည်။ လွန်ခဲ့သောအချိန်တွင် လူတစ်ဦးသည် အသင်းတော်ခေါင်းဆောင်တစ်ဦးအဖြစ် မကြာသေးမီက ရွေးကောက်တင်မြှောက်ခြင်း ခံခဲ့ရကာ သူ၏ရာထူးနေရာကို တာဝန်ယူပြီးနောက် ပထမဆုံး သူလုပ်ဆောင်ခဲ့သည့်အရာမှာ ပူဇော်သက္ကာများ ထိန်းသိမ်းထားသည့် ဘဏ်အကောင့်နံပါတ်များနှင့် စကားဝှက်များကို ဘုရားသခင် ရွေးချယ်ထားသောလူများထံ တောင်းဆိုခြင်းပင် ဖြစ်သည်။ သူက ဤဘဏ်အကောင့်နံပါတ်များနှင့် စကားဝှက်များ မည်သူ၌ရှိကြောင်း မေးမြန်းခဲ့ပြီး ဤအလုပ်ကို သူ့ထံ ချက်ချင်းလွှဲပြောင်းပေးရန် ၎င်းတို့ကို ဖိအားပေးခဲ့သည်။ ဤအခြေအနေတွင် ဤအလုပ်ကို သူ့ထံ လွှဲပြောင်းပေးသင့်သလော။ သူသည် အခြား မည်သည့်အလုပ်ကိုမျှ စိတ်ပူခြင်း သို့မဟုတ် ဂရုစိုက်ခြင်း မရှိဘဲ ဤကိစ္စရပ်အပေါ်တွင် အထူးတလည် အလေးအနက်ထားပြီး စိတ်ပူနေခဲ့သည်မှာ သူသည် ယုံကြည်စိတ်ချရသော လူတစ်ဦး ဟုတ်ပါသလော။ တစ်စုံတစ်ဦးသည် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်သောကြောင့် ယုံကြည်စိတ်ချရသည်ဟု မထင်မှတ်လိုက်နှင့်။ လက်တွေ့တွင် စည်းမျဉ်းများနှင့်အညီ အမှန်တကယ် ရွေးချယ်ခံရသော ထိန်းသိမ်းစောင့်ရှောက်သူများသာလျှင် ယုံကြည်စိတ်ချရသည်။ ၎င်းတို့သည် ဘုရားအိမ်တော်၏ ပစ္စည်းဥစ္စာများကို ကာကွယ်စောင့်ရှောက်ရန် မိမိတို့၏ အသက်ကိုပင် စွန့်လွှတ်နိုင်ကြသည်။ ဤသို့သောလူများမှာ ယုံကြည်စိတ်ချဖို့ အကောင်းဆုံး ဖြစ်သည်။ သို့ဆိုလျှင် ခေါင်းဆောင်များနှင့် အမှုဆောင်များအားလုံးသည် ဤသို့ပြုလုပ်နိုင်စွမ်း ရှိကြသလော။ ရှိချင်မှ ရှိပေမည်။ ယခင်က ဒေသဆိုင်ရာ ခေါင်းဆောင်တစ်ဦးသည် အဆင်းနီသော နဂါးကြီး၏ ဖမ်းဆီးခြင်းကို ခံခဲ့ရပြီး သူသည် အသင်းတော်၏ ပစ္စည်းဥစ္စာအားလုံးကို သစ္စာဖောက်လျက် ထုတ်ပြောခဲ့ရာ ယင်းက ကြီးမားသောပမာဏ ဆုံးရှုံးမှုကို ဖြစ်စေခဲ့သည်။ အကယ်၍ သူသည် အသင်းတော်၏ ပစ္စည်းဥစ္စာများ မည်သည့်နေရာတွင် ရှိသည်ကို မသိခဲ့ပါက အသေရိုက်နှက်ခြင်း ခံရလျှင်ပင် ဤအရာကို ထုတ်ဖော်နိုင်မည် မဟုတ်၊ သို့ဆိုလျှင် ဘုရားအိမ်တော်၏ ပစ္စည်းဥစ္စာများသည် ဆုံးရှုံးမှုများ မခံစားခဲ့ရမည် မဟုတ်လော။ သူသည် လွန်စွာမှ သိရှိခဲ့သောကြောင့်ပင်လျှင် နှိပ်စက်ညှဉ်းပန်းမှုနှင့် မခံမရပ်နိုင်စရာ ရိုက်နှက်မှုများကို မခံနိုင်သည့်အခါ အရာအားလုံးကို ဖွင့်ဟခဲ့ပြီး ဤငွေသည် အဆင်းနီသော နဂါးကြီး၏ လက်ထဲသို့ ရောက်ရှိသွားခဲ့ခြင်း ဖြစ်သည်။ အကယ်၍ သူ့ကို ဤပစ္စည်းဥစ္စာများ မည်သည့်နေရာတွင် ရှိကြောင်း သိခွင့်မပြုခဲ့ပါက၊ ပြီးလျှင် ၎င်းတို့ကို ကာကွယ်စောင့်ရှောက်နေသူသည် ယုံကြည်စိတ်ချရသူဖြစ်ပါက ဘုရားအိမ်တော်၏ ငွေသည် ဆုံးရှုံးမှုများ ခံစားရပြီး အဆင်းနီသော နဂါးကြီး၏ အတင်းအဓမ္မ သိမ်းယူခြင်းကို ခံရမည်လော။ ခံရမည်မဟုတ်ပေ။ ဤသည်မှာ ဆိုးဝါးသော သင်ခန်းစာတစ်ခု ဖြစ်သည်။ ထို့ကြောင့် ဤအလုပ်၏ အစီအစဉ်နှင့်ပတ်သက်လာလျှင် အရေးအကြီးဆုံးအချက်မှာ လုံခြုံရေးသည် ပထမဖြစ်သည်။ ဆုံးရှုံးမှု အနည်းဆုံးဖြစ်အောင် လုံးဝ ထိန်းသိမ်းထားရမည်ဖြစ်ပြီး အလုပ်ကို လုံခြုံသော မည်သည့်နည်းလမ်းဖြင့်မဆို လုပ်ဆောင်သင့်သည်။ ဘုရားအိမ်တော်၏ ပစ္စည်းဥစ္စာများကို စီမံခန့်ခွဲရာတွင် သစ္စာစောင့်သိမှုပြသော တစ်စုံတစ်ဦးကို ရှာဖွေပြီး ၎င်းတို့ကို စီမံခန့်ခွဲစေလော့။ ဤသည်မှာ ယုံကြည်စိတ်ချမှု အရှိဆုံးသော လုပ်ဆောင်ပုံနည်းလမ်း ဖြစ်သည်။ ဤလူသည် အခြားမည်သည့်အရာကိုမျှ မလုပ်ဆောင်နိုင်သော်လည်း သူသည် သစ္စာစောင့်သိပြီး ငွေကို ကာကွယ်စောင့်ရှောက်ခြင်းနှင့် ပတ်သက်လာလျှင် လုံးဝစွမ်းဆောင်နိုင်သောကြောင့် ပစ္စည်းဥစ္စာများကို ကာကွယ်စောင့်ရှောက်ရန် ဤလူကို အသုံးပြုခြင်းသည် သင့်တော်သောအရာ ဖြစ်သည်။ ဤအလုပ်ကိစ္စသည် တာဝန်တစ်ခုတည်းသော အလုပ်ဖြစ်သောကြောင့် ယင်းအတွက် အစီအစဉ်များသည် အလွန်ရိုးရှင်းသည်။ ပစ္စည်းဥစ္စာများကို ကာကွယ်စောင့်ရှောက်ရန် သင့်တော်သောလူများကို ရှာဖွေပြီး ယင်းတို့ကို ထိန်းသိမ်းရန် လုံခြုံသောနေရာတစ်ခုကို ရှာဖွေလော့။ ထို့အပြင် ဘုရားအိမ်တော်၏ ပစ္စည်းဥစ္စာများကို ခွဲဝေချထားခြင်းနှင့် သုံးစွဲခြင်းတို့နှင့်ပတ်သက်၍ ဘုရားအိမ်တော်၏ အလုပ်အစီအစဉ်များတွင် တိကျသော ပြဋ္ဌာန်းချက်များလည်း ရှိသည်။ ငွေကို လိုအပ်သော အသုံးစရိတ်များအတွက် သုံးစွဲနိုင်သော်လည်း မလိုအပ်သော အသုံးစရိတ်များအတွက် မသုံးစွဲရပေ။ နောက်ထပ်အရာတစ်ခုရှိသေးသည်။ ယင်းမှာ ပစ္စည်းဥစ္စာများနှင့် သက်ဆိုင်သော အသုံးစရိတ်များအတွက် တင်းကျပ်သော စည်းမျဉ်းစည်းကမ်းစနစ်တစ်ခု ရှိပြီး ဘုရားအိမ်တော်တွင် အမျိုးမျိုးသော လုပ်ငန်းစဉ်များနှင့် လုပ်ထုံးလုပ်နည်းများအတွက် လူအချို့ထံမှ ထိုးမြဲလက်မှတ်များ လိုအပ်ခြင်း အစရှိသည့် တိကျသော ပြဋ္ဌာန်းချက်များကို ကျင့်သုံးသည်။ စီမံခန့်ခွဲမှုရှိသည်။ ကာကွယ်စောင့်ရှောက်မှုရှိသည်။ သုံးစွဲမှုရှိသည့်အပြင် စာရင်းကိုင်ခြင်းလည်း ရှိကာ ဤအရာအားလုံးအတွက် တိကျသော အလုပ်အစီအစဉ်များ ရှိပေသည်။

၇။ သန့်စင်ခြင်းအလုပ်

အချက် ခုနစ်၊ သန့်စင်ခြင်းအလုပ်။ ဘုရားအိမ်တော်သည် ဤအလုပ်ကိစ္စအတွက် တိကျသော အလုပ်အစီအစဉ်များကိုလည်း အဆက်မပြတ် ပြုလုပ်လျက်ရှိသည်။ အလုပ်အစီအစဉ်များကို တစ်ဖက်တွင် ဘုရားအိမ်တော်၏ အလုပ်နှင့်ဆိုင်သည့် လိုအပ်ချက်များအပေါ် အခြေခံ၍ ပြုလုပ်ပြီး အခြားတစ်ဖက်တွင်မူ မတူညီသော လူစားမျိုးတို့နှင့်ပတ်သက်၍ အမျိုးအစားခွဲခြားခြင်းနှင့် အဓိပ္ပာယ်ဖွင့်ဆိုခြင်းတို့အပေါ် အခြေခံသည့်အပြင် ၎င်းတို့ ထုတ်ဖော်ခြင်းခံရသောအခါ ၎င်းတို့၏ သရုပ်သကန်များအတိုင်း တစ်မျိုးစီကို ၎င်းတို့၏ အမျိုးအစားအလိုက် ခွဲခြားခြင်းအပေါ် အခြေခံ၍လည်း ပြုလုပ်လေသည်။ ဘုရားအိမ်တော်တွင် အမျိုးမျိုးသော အန္တိခရစ်များ၊ ဆိုးယုတ်သောလူများနှင့် မယုံကြည်သူများကို ကိုင်တွယ်ရန် စည်းမျဉ်းများ ရှိသည်။ အချို့မှာ တာဝန်ထမ်းဆောင်သူများအဆင့်မှ ဖယ်ရှားခြင်းခံရသည်။ အချို့မှာ အချိန်ပြည့် တာဝန်ထမ်းဆောင်သော အသင်းတော်များမှ ဖယ်ရှားခြင်းခံရပြီး အချိန်ပိုင်း တာဝန်ထမ်းဆောင်သော အသင်းတော်များ သို့မဟုတ် သာမန်အသင်းတော်များသို့ ပို့ခြင်းခံရသည်။ အချို့မှာ သာမန်အသင်းတော်များမှ ဖယ်ရှားခြင်းခံရပြီး ဘီအုပ်စုများသို့ ပို့ခြင်းခံရကာ အချို့မှာမူ ရှင်းလင်းပစ်ခြင်း သို့မဟုတ် နှင်ထုတ်ခြင်းကို တိုက်ရိုက်ခံရသည်။ ဘုရားအိမ်တော်သည် အသင်းတော်ကို သန့်စင်ခြင်းအလုပ်အတွက် အလုပ်အစီအစဉ်များကို အကြိမ်ကြိမ် ပြုလုပ်လျက်ရှိပြီး သန့်စင်ဖယ်ရှားခြင်းခံရဖို့ အခြေအနေများနှင့် ကိုက်ညီသည့် ကွဲပြားခြားနားသော လူစားမျိုးတို့နှင့်ပတ်သက်၍ တိကျသော အလုပ်အစီအစဉ်များလည်း ရှိသည်။ မိမိတို့၏ တာဝန်များကို ထမ်းဆောင်ရာတွင် လူတို့ထားရှိသည့် သဘောထားများနှင့် မိမိတို့၏ တာဝန်များကို ထမ်းဆောင်စဉ် ကျူးလွန်ခဲ့သည့် ပြစ်မှားခြင်းများအပေါ် အခြေခံသည့်အပြင် လူစားအမျိုးမျိုးတို့တွင် ထုတ်ဖော်ပြသည့် ဖောက်ပြန်ပျက်စီးသော အနှစ်သာရအပေါ် အခြေခံလျက် ဘုရားအိမ်တော်သည် ဤလူတို့ကို ကိုင်တွယ်ရန်အတွက် တိကျသော အစီအစဉ်များကို နောက်ဆုံးတွင် ဖန်တီးရေးဆွဲလေသည်။ ထို့ကြောင့် ဘုရားအိမ်တော်က အမျိုးမျိုးသော ဆိုးယုတ်သောလူများ၊ မယုံကြည်သူများနှင့် အန္တိခရစ်များကို ကိုင်တွယ်ခြင်းသည် ဘုရားသခင်၏ နှုတ်ကပတ်တော်များနှင့် သမ္မာတရား စည်းမျဉ်းများအတိုင်း လုံးလုံးလျားလျား လုပ်ဆောင်ခြင်းဖြစ်ပြီး ဘုရားသခင်၏ ရည်ရွယ်ချက်များနှင့်အညီ လုံးလုံးလျားလျား လုပ်ဆောင်ခြင်း ဖြစ်သည်။ ဤအလုပ်အစီအစဉ်များနှင့် ပတ်သက်လာလျှင် တစ်ဖက်တွင် လူတို့က သမ္မာတရား စည်းမျဉ်းများကို နားလည်ပြီး ခြားနားသော လူစားမျိုးတို့ကို မည်သို့ ပိုင်းခြားသိမြင်ရမည်ကို သင်ယူနိုင်ရန်အတွက် ယင်းတို့ကို မိတ်သဟာယဖွဲ့ရန် လိုအပ်ပြီး အခြားတစ်ဖက်တွင်မူ ဤအလုပ်အစီအစဉ်များကို မိတ်သဟာယဖွဲ့၍ အကောင်အထည်ဖော်နိုင်ဖို့အတွက် အသင်းတော်များထံ ထုတ်ပြန်ပေးရန် လိုအပ်သည်။ မည်သို့ပင်ဖြစ်စေ အသင်းတော်အား သန့်စင်ခြင်းအလုပ်ကို အမြန်ဆုံး အကောင်အထည်ဖော်ရမည်ဖြစ်ပြီး ယင်းကို လုံးဝ မရပ်တန့်စေရပေ။ အသင်းတော်၌ ဆိုးယုတ်သောလူများ တစ်ဦးတစ်ယောက်မျှ မကျန်တော့သည်အထိ ယင်းကို ဆက်လက် လုပ်ဆောင်သွားရမည်။ အထက်မှ အသင်းတော်ကို သန့်စင်ရန် အလုပ်အစီအစဉ် ထုတ်ပြန်သည့်အခါမှသာ ခေါင်းဆောင်များနှင့် အမှုဆောင်များသည် သန့်စင်ခြင်းအလုပ်ကို အချိန်ကာလတစ်ခုအထိသာ လုပ်ဆောင်ရမည်ဟူ၍ မဟုတ်ချေ။ ထိုသန့်စင်ခြင်းကို ပြုလုပ်ပြီးနောက် ခဏအကြာတွင် အနှောင့်အယှက်များပေးနေသည့် ဆိုးယုတ်သောလူများ ရှိနေသည်ကို ထပ်မံတွေ့ရှိသော်လည်း အထက်က ယင်းနှင့်ပတ်သက်၍ မည်သည့်အလုပ်အစီအစဉ်မျှ မပြုလုပ်ရသေးပါက ခေါင်းဆောင်များနှင့် အမှုဆောင်များသည် ထိုဆိုးယုတ်သောလူများနှင့်ပတ်သက်၍ ဂရုမစိုက်ဘဲ သို့မဟုတ် ဖယ်ရှားခြင်းမပြုဘဲ နေပါက လုံးဝမဖြစ်ပေ။ အသင်းတော်၏ သန့်စင်ခြင်းအလုပ်ကို စနစ်တကျဖြင့် ဆက်လက်လုပ်ဆောင်သွားရမည်။ ဖယ်ထုတ်ပစ်ရမည့် သို့မဟုတ် နှင်ထုတ်ရမည့်လူများ ရှိနေသရွေ့ သန့်စင်ခြင်းအလုပ်ကို ဆက်လက်၍ လုပ်ဆောင်ရမည်။ အထက်မှ အမိန့်ပေးလာရန်ဖြစ်စေ၊ အထက်အဆင့်မှ ခေါင်းဆောင်များက သင်တို့ထံ အသိပေးဆက်သွယ်ပြောကြားလာရန်ဖြစ်စေ ဘာသိဘာသာ စောင့်မနေနှင့်။ ထို့ပြင် ပိုများလာသော ညီအစ်ကိုမောင်နှမများက တစ်စုံတစ်ဦးကို တိုင်ကြားရန်လည်း ဘာသိဘာသာ စောင့်မနေနှင့်။ ဘုရားသခင် ရွေးချယ်ထားသောလူများက တစ်စုံတစ်ဦးကို ဖော်ထုတ်ပြီး တိုင်ကြားသည်နှင့်တစ်ပြိုင်နက် ခေါင်းဆောင်များနှင့် အမှုဆောင်များသည် ထိုအမှုကို စတင်စုံစမ်းစစ်ဆေးပြီး ကိုင်တွယ်သင့်သည်။ အကယ်၍ ခေါင်းဆောင်များနှင့် အမှုဆောင်များသည် တိုင်ကြားစာကို ထိမ်ချန်ထားပြီး ထိုကိစ္စကို မကိုင်တွယ်ပါက ၎င်းတို့ကို စုံစမ်းစစ်ဆေးပြီး ကိုင်တွယ်သင့်သည့်အပြင် ၎င်းတို့က ဆိုးယုတ်သောသူတစ်ဦးအား အကာအကွယ်ပေးနေသည်ကို တွေ့ရှိပါက ၎င်းတို့ကို ဆိုးယုတ်သောလူနှင့်အတူ အသင်းတော်မှ ရှင်းလင်းပစ်ရမည်။ အသင်းတော်အား သန့်စင်ခြင်းအလုပ်ကို မထမ်းဆောင်သော မည်သည့်ခေါင်းဆောင် သို့မဟုတ် အမှုဆောင်မဆို အယောင်ဆောင် ခေါင်းဆောင် သို့မဟုတ် အမှုဆောင်ဖြစ်ပြီး ချက်ချင်း ဖြုတ်ချခံရသင့်သည်။ အကယ်၍ ၎င်းတို့က ဆိုးယုတ်သောလူများကို ကာပေးပြီး ကာကွယ်လျှင်ပင် ၎င်းတို့ကို အန္တိခရစ်တစ်ဦးအဖြစ် သတ်မှတ်ကာ အသင်းတော်မှ ရှင်းလင်းဖယ်ထုတ်ပြီး နှင်ထုတ်နိုင်သည်။ ဤသည်တို့မှာ အသင်းတော်ကို သန့်စင်ခြင်းအလုပ်နှင့်ပတ်သက်၍ ဘုရားအိမ်တော်က ပြုလုပ်ထားသည့် တိကျသော ပြဋ္ဌာန်းချက်များ ဖြစ်ကြသည်။ အသင်းတော်ကို သန့်စင်ခြင်းအလုပ်သည် အရေးတကြီး ဦးစားပေးရမည့်အရာ ဖြစ်ပြီး ကြီးမားသော အရေးပါမှုရှိသည်။ အသင်းတော်ကို သန့်စင်ခြင်းသည် အသင်းတော်ကို သန့်ရှင်းစင်ကြယ်စေရန်အတွက် မဟုတ်လော၊ ငါ့ကို ပြောလော့။ အကယ်၍ အသင်းတော်သည် သန့်ရှင်းစင်ကြယ်သွားပြီဆိုလျှင်၊ ဆိုလိုသည်မှာ အကယ်၍ အသင်းတော်အတွင်း၌ မည်သည့်ဆိုးယုတ်သောလူများကမျှ အနှောင့်အယှက်များ မပေးတော့ဘဲ ယင်း၏ အသင်းသားများကြားတွင် မည်သည့်မယုံကြည်သူများမျှ ရောနှောနေခြင်းမရှိတော့လျှင် ယင်းသည် စစ်မှန်သော အသင်းတော်တစ်ခု ဖြစ်လာမည်ဖြစ်ပြီး အသင်းတော်အသက်တာအတွက် အကောင်းဆုံးသော ရလဒ်များကိုလည်း မြင်တွေ့ရလိမ့်မည်။ ဤသည်မှာ ခရစ်တော်၏ နိုင်ငံတော်ကို လက်တွေ့အကောင်အထည်ဖော်ခြင်းဆီသို့ နောက်ထပ် ကြီးမားသော ခြေလှမ်းတစ်လှမ်း ဖြစ်မည်မဟုတ်လော။ ဤကဲ့သို့ သန့်စင်သော အသင်းတော်တစ်ခုသည် လူတိုင်းက သမ္မာတရားလက်တွေ့ကျမှုကို ပိုင်ဆိုင်မည် ဖြစ်သောကြောင့်လည်းကောင်း၊ လူတိုင်းက ဘုရားသခင်အတွက် သက်သေခံနိုင်ပြီး ဘုရားသခင်၏ လူများအဖြစ် စုံလင်အောင် ပြုခြင်းခံရမည် ဖြစ်သောကြောင့်လည်းကောင်း၊ အနှောင့်အယှက်များပေးမည့် ဆိုးယုတ်သောလူ တစ်ဦးတလေမျှ ရှိတော့မည် မဟုတ်သောကြောင့်လည်းကောင်း နိုင်ငံတော်၏ ဧဝံဂေလိတရားကို ဖြန့်ဝေရန်အတွက် အကျိုးအရှိဆုံး ဖြစ်ပေလိမ့်မည်။ သဘာဝအားဖြင့် ဤကဲ့သို့သော အသင်းတော်သည် ကောင်းချီးအရဆုံးသော အသင်းတော်လည်း ဖြစ်ပေလိမ့်မည်။ ထို့ကြောင့် အသင်းတော်ကို သန့်စင်ခြင်းသည် အဓိပ္ပာယ်အရှိဆုံးသော အလုပ်ကိစ္စတစ်ခုဖြစ်ပြီး ဘုရားသခင်ရွေးချယ်ထားသော လူတို့အနေဖြင့် မိမိတို့၏ တာဝန်များအား ထမ်းဆောင်သည့် ပတ်ဝန်းကျင်ကို ပို၍ ငြိမ်းချမ်းစေရန်နှင့် ဆိုးယုတ်သောလူများ၏ အနှောင့်အယှက်များမှ ကင်းလွတ်စေရန်အတွက်သာလျှင် ယင်းကို လုပ်ဆောင်ခြင်း ဖြစ်သည်။ ထို့အပြင် ဘုရားအိမ်တော်သည် လူလေလူလွင့်များနှင့် အသုံးမကျသူများကို ထောက်ပံ့မထားသကဲ့သို့ သက်သောင့်သက်သာရှိမှုကို မွေ့လျော်ခံစားပြီး မုန့်ကို အဝစားတတ်သည့် ကပ်ပါးရပ်ပါးများကိုလည်း မထောက်ပံ့ပေ။ တာဝန်များကို လုံးဝမထမ်းဆောင်ဘဲ အခြားသူများ တာဝန်ထမ်းဆောင်ခြင်းကို အနှောင့်အယှက်ပေးပြီး ထိခိုက်စေသူအားလုံးနှင့် အသင်းတော်၌ တာဝန်မဲ့သော မှတ်ချက်များပေးခြင်း၊ ဝင်ရောက်စွက်ဖက်ခြင်းနှင့် မိမိတို့၏ သင့်တော်သော အလုပ်ကို ဂရုမစိုက်သူအားလုံးတို့သည်လည်း ရှင်းလင်းပစ်ခြင်း ခံရဖို့ဖြစ်သည်။ မတူညီသော လူစားမျိုးအားလုံးသည် ယခုအခါ လုံးလုံးလျားလျား ထုတ်ဖော်ခံရပြီးဖြစ်ကာ အသင်းတော်၏ သန့်စင်ခြင်းအလုပ်သည် မဖြစ်မနေ လုပ်ဆောင်ရမည့်အရာဖြစ်ပြီး ယင်းကို စေ့စေ့စပ်စပ်နှင့် ကောင်းမွန်စွာ လုပ်ဆောင်ရမည်။ ထုတ်ဖော်ခြင်းခံထားရသည့် ဤဆိုးယုတ်သောလူများ၊ အန္တိခရစ်များ၊ မယုံကြည်သူများ၊ အသုံးမကျသူများနှင့် ကပ်ပါးရပ်ပါးများအားလုံးသည် ဘုရားသခင်၏ ပစ်ပယ်ခြင်းကို ခံရသူများဖြစ်ကြပြီး ၎င်းတို့သည် ကယ်တင်ခြင်းမခံရနိုင်တော့ပေ။ အကယ်၍ အသင်းတော်သည် သန့်စင်ခြင်းအလုပ်ကို မလုပ်ဆောင်ခဲ့ပါက ဤသည်မှာ ဧဝံဂေလိတရား ဖြန့်ဝေခြင်းအလုပ်ကို ထိခိုက်စေလိမ့်မည်။ ထို့ကြောင့် အသင်းတော်ကို သန့်စင်ခြင်းအလုပ်သည် လောလောဆယ်တွင် အရေးတကြီး ကောင်းမွန်စွာ လုပ်ဆောင်ရန် လိုအပ်သည့် အရေးကြီးသော အလုပ်ကိစ္စတစ်ခု ဖြစ်သည်။ အသင်းတော် သန့်စင်ခြင်းအလုပ်ကို ကောင်းမွန်စွာ လုပ်ဆောင်နိုင်သည့် ခေါင်းဆောင်များနှင့် အမှုဆောင်များကိုသာလျှင် ပျိုးထောင်ရန် ထိုက်တန်ပြီး ဆက်လက်၍ ခေါင်းဆောင်များနှင့် အမှုဆောင်များဖြစ်နိုင်သူများ ဖြစ်ကြသည်။ အသင်းတော် သန့်စင်ခြင်းအလုပ်ကို ပိတ်ဆို့တားဆီးသည့် မည်သည့်ခေါင်းဆောင် သို့မဟုတ် အမှုဆောင်မဆိုသည် ခလုတ်ကန်သင်းနှင့် အတားအဆီးဖြစ်ပြီး ဘုရားသခင် ရွေးချယ်ထားသောလူများက ၎င်းတို့ကို ဖော်ထုတ်ပြီး တိုင်ကြားရမည်။ အဆင့်အမျိုးမျိုးမှ ခေါင်းဆောင်များနှင့် အမှုဆောင်များသည် အသင်းတော်အလုပ်အတွက် ဤခလုတ်ကန်သင်းများနှင့် အတားအဆီးများအားလုံးကို ဦးစွာ လုံးလုံးလျားလျား ရှင်းလင်းပစ်ပြီး ဖြေရှင်းရမည်ဖြစ်ကာ ဤသည်မှာ ဘုရားသခင်၏ ရည်ရွယ်ချက်များနှင့် ကိုက်ညီသည်။ ဤသည်သာလျှင် အသင်းတော်၏ အမျိုးမျိုးသော အလုပ်ကိစ္စများ ချောမွေ့စွာ ရှေ့ဆက်ရန်အတွက်လည်းကောင်း၊ ဘုရားသခင်သည် ဘုန်းအသရေအားလုံးကို ရရှိနိုင်ရန်အတွက် အသင်းတော်က ဘုရားသခင်၏ အလိုတော်ကို လုပ်ဆောင်ရန်အတွက်လည်းကောင်း အထောက်အကူပြုသည်။

၈။ ပြင်ပရေးရာ အလုပ်

အချက် ရှစ်၊ ပြင်ပရေးရာ အလုပ်။ ပြင်ပရေးရာအလုပ်သည် ကြီးမားသော အလုပ်ကိစ္စတစ်ခုလည်း မဟုတ်သကဲ့သို့ သေးငယ်သော အလုပ်ကိစ္စတစ်ခုလည်း မဟုတ်သည့်အပြင် ပြင်ပရေးရာအလုပ်နှင့်ပတ်သက်၍ ဘုရားအိမ်တော်၏ အလုပ်အစီအစဉ်များအတွင်း၌ စည်းမျဉ်းအချို့ ရှိသည်။ တစ်ခုမှာ ဒေသန္တရ ဥပဒေများနှင့် တိကျသော ဒေသန္တရ စည်းမျဉ်းစည်းကမ်းများအကြောင်း လေ့လာရန် ဖြစ်သည်။ ဆိုလိုသည်မှာ အသင်းတော်သည် နေရာတစ်ခုတွင် မည်သည့်အရာကိုပင် လုပ်ဆောင်ပါစေ သင်သည် ဒေသန္တရ ဥပဒေများအကြောင်းကို ဦးစွာ လေ့လာရမည်ဖြစ်ကာ ဤသည်မှာ စည်းမျဉ်းတစ်ခု ဖြစ်သည်။ နောက်ထပ်စည်းမျဉ်းတစ်ခုမှာ သင်နားမလည်သော သို့မဟုတ် မရှင်းလင်းသော ပြင်ပရေးရာအလုပ်နှင့် သက်ဆိုင်သည့် ပြဿနာများကို သင်ကြုံတွေ့ရသည့်အခါ သင်သည် ရှေ့နေတစ်ဦးနှင့် သက်ဆိုင်ရာ ဥပဒေပညာရှင်များကို တိုင်ပင်ဆွေးနွေးရမည်ဖြစ်ပြီး အသိပညာမဲ့သော ဆုံးဖြတ်ချက်များ မိမိဘာသာ မချရပေ။ သင်သည် ကိစ္စရပ်များကို ကိုင်တွယ်ရန်အတွက် မတူညီသော နိုင်ငံများရှိ မတူညီသော နိုင်ငံ့အခြေအနေများနှင့်အညီ တိကျသော အစီအစဉ်များကို ဖန်တီးရေးဆွဲရမည်။ သို့ဆိုလျှင် ဤအစီအစဉ်များသည် မည်သို့ ဖြစ်ပေါ်လာသနည်း။ သင်သည် ရှေ့နေပြောသည့်အတိုင်း လိုက်နာပြီး ရှေ့နေကို ဆုံးဖြတ်ချက်များ ချခွင့်ပြုရမည်ဖြစ်ကာ မိမိဘာသာ စိတ်ကူးပေါက်သလို ဆုံးဖြတ်ချက်များ သို့မဟုတ် ချမှတ်မှုများ မပြုလုပ်နှင့်။ နိုင်ငံ၏ အခြေအနေများ၊ မူဝါဒများ၊ ဥပဒေများနှင့် စည်းမျဉ်းစည်းကမ်းများသည် နိုင်ငံတစ်ခုစီတွင် မတူညီကြသောကြောင့် သင်၏စိတ်အထင်ကို အခြေခံ၍ မလုပ်ဆောင်နှင့်။ ဥပမာအားဖြင့် တရုတ်နိုင်ငံတွင် လမ်းပေါ်၌ တစ်စုံတစ်ဦး လုယက်ခံနေရသည်ကို သင်မြင်သည် ဆိုပါစို့။ တရုတ်နိုင်ငံရှိ ဥပဒေများက ဤအရာကို မြင်တွေ့သည့် မည်သည့်လမ်းသွားလမ်းလာမဆို သတ္တိရှိရှိဖြင့် ကြားဝင်ကူညီနိုင်သည်၊ သူခိုးကို ဦးစွာ ဖမ်းဆီးပြီးနောက် ၎င်းတို့ကို ရဲလက်သို့ အပ်နိုင်သည်ဟု ပြဋ္ဌာန်းထားသည်။ အကယ်၍ ဤသို့ပြုလုပ်ပါက သင်သည် သတ္တိရှိရှိ ကြားဝင်ကူညီဖို့ကြိုးစားသည့် သူရဲကောင်းတစ်ဦး ဖြစ်လာမည်ဖြစ်ပြီး မည်သည့် တရားဥပဒေဆိုင်ရာတာဝန်မျှ ယူဖို့မလိုအပ်ဘဲ ချီးကျူးခံရမည်ဖြစ်သည်။ ဤသည်မှာ တရုတ်နိုင်ငံ၏ နိုင်ငံ့အခြေအနေနှင့် စနစ်ဖြစ်ပြီး တရုတ်နိုင်ငံရှိ ရိုးရာယဉ်ကျေးမှုတစ်မျိုး ဖြစ်ကာ တရုတ်လူမျိုးတို့က ယင်းကို “ရိုးရာအစဉ်အလာအရ ကောင်းမြတ်သောအကျင့်” ဟူသည့် သာယာနာပျော်ဖွယ် နာမည်ကောင်းဖြင့် ဖော်ပြကြသည်။ သို့သော် အနောက်နိုင်ငံများတွင်၊ အထူးသဖြင့် အမေရိကန်နှင့် ကနေဒါကဲ့သို့သော နိုင်ငံများတွင် သင်သည် သူခိုးတစ်ယောက် တစ်စုံတစ်ခု ခိုးယူနေသည်ကို မြင်၍ သူ့ကို ချက်ချင်းဖမ်းပြီး ရဲမှ လာရောက်ဖမ်းဆီးရန် စောင့်ဆိုင်းသည်ဆိုပါက ယင်းသည် မှားယွင်းကာ ဥပဒေကို ချိုးဖောက်ခြင်း ဖြစ်သည်။ အကြောင်းမှာ သင်သည် သာမန်နိုင်ငံသားတစ်ဦးသာ ဖြစ်ပြီး တရားဥပဒေစိုးမိုးရေး အရာရှိတစ်ဦး မဟုတ်သောကြောင့် ဖြစ်သည့်အပြင် သင်၌ မည်သူ့ကိုမျှ ဖမ်းဆီးပိုင်ခွင့်မရှိပေ။ ရဲကသာလျှင် တစ်စုံတစ်ဦးကို ဖမ်းဆီးပိုင်ခွင့် ရှိသည်။ သင်သည် သူခိုးတစ်ယောက် တစ်စုံတစ်ခု ခိုးယူသည်ကို မြင်သည့်အခါ သင်သည် ရဲကို တိုင်ကြားနိုင်သော်လည်း သူခိုးကို သင်ကိုယ်တိုင် ဖမ်းဆီး၍မရပေ။ အကယ်၍ သင်သည် သူခိုးတစ်ဦးကို အလျဉ်းသင့်သလို ဖမ်းဆီးလိုက်ပါက တရားမဝင် ပြုမူနေခြင်း ဖြစ်ကာ ဤသည်မှာ အနောက်နိုင်ငံများရှိ ဥပဒေဖြစ်သည်။ တရုတ်လူမျိုးတို့၏ “ရိုးရာအစဉ်အလာအရ ကောင်းမြတ်သောအကျင့်” ကို အနောက်နိုင်ငံများတွင် ကျင့်သုံးရန် မသင့်လျော်ပေ။ အနောက်နိုင်ငံများတွင် ယင်းတို့၏ ကိုယ်ပိုင်ဥပဒေများ ရှိသည်။ အကယ်၍ သင်သည် အနောက်နိုင်ငံတစ်နိုင်ငံရှိ လမ်းမပေါ်၌ တစ်စုံတစ်ဦး လဲကျနေသည်ကို မြင်လျှင် ဥပဒေက မည်သို့ ပြဋ္ဌာန်းထားသနည်း။ သင်သည် သွားရောက်၍ “သင် အဆင်ပြေရဲ့လား။ အကူအညီ လိုအပ်ပါသလား” ဟု မေးမြန်းရမည်။ အကယ်၍ ထိုလူက အကူအညီမလိုအပ်ကြောင်း ပြောပါက သင်ထွက်သွားနိုင်သည်။ အကယ်၍ သင်သည် တစ်စုံတစ်ဦး လဲကျနေသည်ကို မြင်သော်လည်း သူ့ကို အဆင်ပြေရဲ့လားဟု မေးမြန်းခြင်း သို့မဟုတ် ကြည့်ရှုစစ်ဆေးခြင်းမပြုဘဲ ဆက်လက်၍သာ လျှောက်သွားပါက သင်သည် ဥပဒေချိုးဖောက်နေခြင်း ဖြစ်သည်။ အကယ်၍ တရုတ်နိုင်ငံတွင် ထိုသို့သောအခြေအနေမျိုးကို ကြုံတွေ့ရပါက ယင်းမှာ လှည့်စားမှုတစ်ခု ဖြစ်ကောင်းဖြစ်နိုင်ပြီး ယင်းကို သင်လျစ်လျူရှုပါက သင့်အပေါ် မည်သည့်အရာမျှ ဖြစ်လာမည်မဟုတ်ပေ။ အကယ်၍ သင်က “သင် အဆင်ပြေရဲ့လား။ အကူအညီ လိုအပ်ပါသလား” ဟု မေးမြန်းပါက ယင်းမှာ သင့်အတွက် ဒုက္ခဖြစ်သွားနိုင်ပြီး ထိုလူက သင့်ကို ရိုက်စားလုပ်ချင်လုပ်နိုင်ကာ ထို့နောက်တွင် သင်သည် ကောင်းမွန်သောဘဝဖြင့် နောက်ထပ် ပြန်လည်နေထိုင်နိုင်မည့်အရေးကို မစဉ်းစားလေတော့နှင့်။ ဤကိစ္စရပ်နှစ်ခုက သင်တို့ကို မည်သည့်အရာ ပြောပြသနည်း။ မတူညီသော နိုင်ငံများနှင့် မတူညီသော လူမျိုးများကြားရှိ ပညာရေးသည် လူမှုပတ်ဝန်းကျင်များနှင့် လူမှုစနစ်များအပြင် ဥပဒေများနှင့် စည်းမျဉ်းစည်းကမ်းများ တကယ်ကို ကွဲပြားသကဲ့သို့ပင် လုံးဝကွဲပြားခြားနားပေသည်။ ပြင်ပရေးရာအလုပ်နှင့် ပတ်သက်လာလျှင် တစ်ဖက်တွင် ဤအလုပ်ကို လုပ်ဆောင်နေသော လူတို့သည် အသင်းတော်အလုပ်နှင့် သက်ဆိုင်သော ဥပဒေများ၊ စည်းမျဉ်းစည်းကမ်းများနှင့် ပြဋ္ဌာန်းချက်များကို တိကျစွာ နားလည်ရန် လိုအပ်ပြီး အခြားတစ်ဖက်တွင်မူ ညီအစ်ကိုမောင်နှမများ သိရှိရန် လိုအပ်သည့် အချို့သော သာမန်ဘဝဆိုင်ရာ အသိပညာ သို့မဟုတ် ဥပဒေဆိုင်ရာ ပြဋ္ဌာန်းချက်များကိုလည်း ၎င်းတို့ ဖြန့်ဝေသင့်သည်။ ထို့ကြောင့် ဘုရားအိမ်တော်တွင် ဤအလုပ်ကိစ္စနှင့်ပတ်သက်၍ အလုပ်အစီအစဉ်များ ရှိပြီး ယင်းကို ထမ်းဆောင်သူတို့အား ၎င်းတို့လုပ်ဆောင်သည့် မည်သည့်အရာတွင်မဆို သက်ဆိုင်ရာ ဥပဒေများနှင့် အစိုးရစည်းမျဉ်းစည်းကမ်းများကို ဦးစွာ အမြဲတမ်း လေ့လာကိုးကားရန် တောင်းဆိုထားသည်။ အထူးသဖြင့် ဖြေရှင်းရန် ခက်ခဲသော အရေးကိစ္စများနှင့် ကြုံတွေ့ရသည့်အခါ ၎င်းတို့သည် ရှေ့နေတစ်ဦးနှင့် တိုင်ပင်ဆွေးနွေးရမည်ဖြစ်ပြီး မိမိတို့၏ ကိုယ်ပိုင်ဆုံးဖြတ်ချက်များကို ကြောင်းကျိုးမမြင်ဘဲ ချမှတ်ခြင်း သို့မဟုတ် တရုတ်လူမျိုးတို့၏ တွေးခေါ်ပုံနှင့် ယုတ္တိဗေဒအရ ဖြေရှင်းနည်းများကို ဖော်ထုတ်ခြင်း မပြုရ၊ ဤသည်မှာ စဉ်းစားဉာဏ်မဲ့ပြီး ပညာမဲ့သော လုပ်ဆောင်ပုံ ဖြစ်သည်။ ဤအရာများကို သင်နားလည်သည့်အခါမှသာ ပြင်ပရေးရာအလုပ်၏ အရေးပါမှုကိုလည်းကောင်း၊ ယင်းက မည်သည့်ရလဒ်များကို စွမ်းဆောင်ရရှိရန် ရည်ရွယ်သည်ကိုလည်းကောင်း၊ ဘုရားအိမ်တော်အတွက် ဤအလုပ်အစီအစဉ်များကို ပြုလုပ်ရန် အဘယ်မျှ လိုအပ်သည်ကိုလည်းကောင်း သင်သိရမည်ဖြစ်သည်။ ဤအလုပ်ကိစ္စ၏ အတိုင်းအတာသည် သိပ်မကြီးမားသဖြင့် အခြေအနေအများစုတွင် ဤအလုပ်၌ ပါဝင်သည့် အလုပ်လုပ်သူများအား ယင်း၏ အလုပ်အစီအစဉ်များကို ရှင်းလင်းစွာ နားလည်စေရုံမျှဖြင့် လုံလောက်သည်။ အကယ်၍ ယင်းသည် ညီအစ်ကိုမောင်နှမများ သိရှိရန် လိုအပ်သည့်အရာဖြစ်ပါက ၎င်းတို့ကို နားလည်သဘောပေါက်စေရန် ကူညီပေးလော့။ ညီအစ်ကိုမောင်နှမများသည် နိုင်ငံရပ်ခြားတွင် နေထိုင်ခြင်း၊ အလုပ်လုပ်ခြင်းနှင့် သက်ဆိုင်သော ဥပဒေများနှင့် စည်းမျဉ်းစည်းကမ်းများကို နားမလည်လျှင် မဖြစ်သောကြောင့် ပြင်ပရေးရာ အလုပ်သည်လည်း အလွန်အရေးကြီးလေသည်။ ဘုရားအိမ်တော်တွင် ဤကိစ္စရပ်၌ လိုအပ်သည့်အရာနှင့် ပတ်သက်၍ တိကျသော အလုပ်အစီအစဉ်များ ရှိပြီး ဤအရာကို အလုပ်အစီအစဉ်များအပေါ် အခြေခံ၍ အကောင်အထည်ဖော်ရန်သာ လိုအပ်သည်။ အထူးအခြေအနေများ ပေါ်ပေါက်လာပါက ဘုရားအိမ်တော်သည် အရေးပေါ် ဖြေရှင်းနည်းအချို့ကို ဖန်တီးရေးဆွဲပေးလိမ့်မည်။ အကယ်၍ အလုပ်တာဝန်တစ်ခုသည် ပြင်ပရေးရာအလုပ်နှင့် သက်ဆိုင်ပါက သင်သည် ပြင်ပရေးရာ အလုပ်လုပ်သူများနှင့် တိုင်ပင်ဆွေးနွေးရမည်ဖြစ်ပြီး ထိုအလုပ်တာဝန်နှင့်ပတ်သက်၍ ဘုရားအိမ်တော်တွင် တိကျသော မည်သည့်အစီအစဉ်များ ရှိကြောင်း ကြည့်ရမည်၊ သင်၏ စိတ်အထင်ကို ကြောင်းကျိုးမမြင်ဘဲ အားကိုးခြင်းနှင့် အသိပညာမဲ့သော လုပ်ဆောင်ခြင်းကို မပြုနှင့်။ ထိုနည်းလမ်းအတိုင်း လုပ်ဆောင်ခြင်းသည် ဒုက္ခဖြစ်စေနိုင်မည်ဖြစ်ပြီး အကျိုးဆက်များမှာ စဉ်းစား၍ပင်မရနိုင်လောက်အောင် ဆိုးရွားလိမ့်မည်။ ပြင်ပရေးရာ အလုပ်သည်လည်း သတ်သတ်မှတ်မှတ်ဖြစ်သည့် အလုပ်တာဝန်ဖြစ်ပြီး မရှုပ်ထွေးသည့်အပြင် တိကျသော အလုပ်ကိစ္စအများစုကို အလုပ်အစီအစဉ်များထဲတွင် ရှာဖွေတွေ့ရှိနိုင်မည်ဖြစ်သည်။ လူတို့သည် နိုင်ငံရပ်ခြားတွင် ပြင်ပရေးရာ အလုပ်ကို ပထမဆုံး စတင်လုပ်ဆောင်သည့်အခါ ယင်းမှာ အနည်းငယ် ရှုပ်ထွေးသည်ဟု ခံစားရနိုင်သော်လည်း အချိန်အတန်ကြာ လုပ်ဆောင်ပြီးနောက် ၎င်းတို့သည် ပုံစံများနှင့် နည်းလမ်းများကို ရှာဖွေတွေ့ရှိကြပြီး ယင်းမှာ ထိုမျှ ရှုပ်ထွေးပုံမရတော့ပေ။ အစပိုင်းတွင် နိုင်ငံရပ်ခြားသွားသည့် တရုတ်လူမျိုးတို့သည် စည်းမဲ့ကမ်းမဲ့ အမှိုက်ပစ်ခြင်း၊ ညဘက် အိပ်ရာဝင်နောက်ကျလွန်းခြင်း၊ နံနက်ခင်း အိပ်ရာထစောလွန်းခြင်း၊ ၎င်းတို့၏ ခွေးများ ဟောင်သဖြင့် လူတို့ကို အနှောင့်အယှက်ပေးခြင်း၊ လသာဆောင်များတွင် အဝတ်လှန်းခြင်း၊ ကားကို မတော်တရော် ရပ်နားခြင်းတို့အတွက် တိုင်ကြားခံခဲ့ကြရကာ အမှုအရာများစွာအတွက် တိုင်ကြားခံခဲ့ကြရသည်။ နောက်ဆုံးတွင် ၎င်းတို့သည် အကြိမ်များစွာ တိုင်ကြားခံခဲ့ရပြီး ရဲများက ၎င်းတို့ကို လမ်းညွှန်မှုပေးရန် ၎င်းတို့၏ တံခါးများကို အမြဲလာခေါက်ရကာ အချိန်ကြာမြင့်စွာ ကုန်လွန်ပြီးနောက်မှသာ မိမိတို့သည် နိုင်ငံရပ်ခြားတွင် ရှိနေကြပြီး တရုတ်နိုင်ငံတွင် ရှိနေကြခြင်းမဟုတ်ကြောင်း ၎င်းတို့ သဘောပေါက်ခဲ့ကြသည်။ တဖြည်းဖြည်းဖြင့် ၎င်းတို့သည် သတိရှိလာကြပြီး ဥပဒေအသိအမြင် အနည်းငယ်ရှိလာကာ ဘဝ၊ အလုပ်၊ ယာဉ်မောင်းခြင်း စသည်တို့နှင့်ပတ်သက်သည့် စည်းမျဉ်းစည်းကမ်းအချို့ကို နားလည်လာခဲ့ကြသည်။ တရုတ်လူမျိုးတို့ နိုင်ငံရပ်ခြားသို့ ပထမဆုံး သွားသည့်အခါ ၎င်းတို့သည် မိမိတို့ကိုယ်ကို မည်သို့ ကျင့်ကြံပြုမူရမည်ဟူသော အခြေခံကျင့်ဝတ်အချို့ကိုသာ နားလည်ပြီး ဥပဒေဆိုင်ရာ ကိစ္စရပ်အများစုနှင့်ဆိုင်သည့် သာမန်အသိ မရှိခဲ့ကြပေ။ ၎င်းတို့သည် ဥပဒေအသိအမြင်မရှိဘဲ တောရိုင်းတိရစ္ဆာန်များကဲ့သို့ပင် ဖြစ်ခဲ့ကြသည်။ နှစ်အနည်းငယ်ကြာပြီးနောက် ၎င်းတို့သည် ယဉ်ပါးအောင်လေ့ကျင့်ပေးခြင်း ခံထားရသကဲ့သို့ ဗဟုသုတအချို့ ရရှိခဲ့ကြပြီး စည်းမျဉ်းစည်းကမ်းအချို့ကို နားလည်ခဲ့ကြကာ အနည်းငယ် တိုးတက်လာခဲ့ကြသည်။

၉။ အသင်းတော် သက်သာချောင်ချိရေး

အချက်ကိုး၊ အသင်းတော် သက်သာချောင်ချိရေး။ ဘုရားအိမ်တော်သည် အသင်းတော် သက်သာချောင်ချိရေးနှင့်ပတ်သက်၍ ယခင်က အလုပ်အစီအစဉ်များ ပြုလုပ်ခဲ့ပြီးဖြစ်ကာ အကယ်၍ အချိန်ပြည့် တာဝန်ထမ်းဆောင်နေသူများ သို့မဟုတ် ၎င်းတို့၏ မိသားစုများက စားဝတ်နေရေး အလျဉ်မီရန်အတွက် အကူအညီ လိုအပ်လျှင် အသင်းတော်ခေါင်းဆောင်များက ဤကိစ္စကို ဖြေရှင်းပေးရမည်။ တိကျသော အကောင်အထည်ဖော်မှု အစီအစဉ်များနှင့် စည်းမျဉ်းများကို ဤအလုပ်အစီအစဉ်များတွင် တွေ့ရှိနိုင်ပြီး ဘုရားအိမ်တော်က တိကျသော ဖော်ပြချက်များနှင့် ပြဋ္ဌာန်းချက်များကို ပေးထားပြီးဖြစ်သည်။ ဘုရားသခင်ကို ယုံကြည်ခြင်းကြောင့် အကျဉ်းကျခံရသဖြင့် မိမိတို့၏ မိသားစုများ၏ နေ့စဉ်ဘဝများအတွက် အခက်အခဲ ဖြစ်စေသော ညီအစ်ကိုမောင်နှမများ၊ အိမ်နှင့်ဝေးရာတွင် အချိန်ကြာမြင့်စွာ တာဝန်ထမ်းဆောင်နေပြီး မိမိတို့၏ သားသမီးများကို ကြည့်ရှုစောင့်ရှောက်ရန် မည်သူမျှမရှိသည့် မိဘများနှင့် နှစ်ပေါင်းများစွာ တာဝန်ထမ်းဆောင်ခဲ့ပြီးသော နာမကျန်းသည့် ညီအစ်ကိုမောင်နှမများ စသည့် ဤအခက်အခဲများနှင့် အခြားထိုသို့သော အခက်အခဲများအတွက် အသင်းတော်က ကူညီဖြေရှင်းပေးသင့်သည်။ ဤအလုပ်ကိစ္စနှင့် သက်ဆိုင်သော အထူးအခြေအနေတစ်ရပ် ရှိကာ၊ ယင်းမှာ အချို့သော မိသားစုများသည် ညီအစ်ကိုမောင်နှမများကို မိမိတို့၏ နေအိမ်များတွင် ဧည့်ဝတ်ပြုရန် သတ်မှတ်ချက်များနှင့် ကိုက်ညီသော်လည်း ဝင်ငွေရလမ်း မရှိသည့်အခါမျိုး ဖြစ်သည်။ သို့ဆိုလျှင် ညီအစ်ကိုမောင်နှမများကို ဧည့်ဝတ်ပြုခြင်းအတွက် ၎င်းတို့၏ ကုန်ကျစရိတ်များကို မည်သို့ ကိုင်တွယ်သင့်သနည်း။ ဤသည်မှာ အသင်းတော် သက်သာချောင်ချိရေးဆိုင်ရာ အလုပ်တွင် အကျုံးဝင်သည်။ ဤအရာနှင့်စပ်လျဉ်းသည့် ပြဋ္ဌာန်းချက်များကို အလုပ်အစီအစဉ်များတွင် ရှာဖွေတွေ့ရှိနိုင်သည်၊ သို့မဟုတ် ခေါင်းဆောင်များနှင့် အမှုဆောင်များသည် ဧည့်ခံခြင်းအလုပ်ကို ဆောင်ရွက်ရန်အလို့ငှာ ဒေသအခြေအနေအရ အသင်းတော်၏ အရင်းအမြစ်များကို မျှမျှတတ ခွဲဝေချထားနိုင်ကာ အသင်းတော်တွင် ဤအရာအားလုံးအတွက် တိကျသော ပြဋ္ဌာန်းချက်များ ရှိသည်။ အကယ်၍ ဤတိကျသော ပြဋ္ဌာန်းချက်များ၏ ဘောင်အပြင်ဘက်တွင် အချို့သော အထူးအခြေအနေများ ရုတ်တရက် ပေါ်ပေါက်လာပါက ခေါင်းဆောင်များနှင့် အမှုဆောင်များက ထိုကိစ္စကို မိတ်သဟာယဖွဲ့ကာ ဆွေးနွေးနိုင်ပြီး ထိုဒေသ၏ ပုံမှန်လူနေမှုအဆင့်အတန်းများကို အခြေခံ၍ တိကျပြီး မျှတသော အစီအစဉ်များကို ပြုလုပ်နိုင်သည်။ ဤသည်မှာ ကြီးမားကျယ်ပြန့်သော အလုပ်ကိစ္စတစ်ခု မဟုတ်သကဲ့သို့ အလွန်အရေးကြီးသော အလုပ်တာဝန်တစ်ခုလည်း မဟုတ်လင့်ကစား ယင်းမှာ ခေါင်းဆောင်များနှင့် အမှုဆောင်များ၏ တာဝန်ဝတ္တရားများ၏ အတိုင်းအတာ၌ အကျုံးဝင်သော အလုပ်ဖြစ်ပြီး ယင်းကို လျစ်လျူရှု၍မရပေ။ အကယ်၍ စားဝတ်နေရေး အလျဉ်မီရန်အတွက် ထောက်ပံ့မှု သို့မဟုတ် ငွေကြေးအကူအညီ လိုအပ်သူ တစ်ဦးတစ်ယောက်မျှ မရှိပါက ခေါင်းဆောင်များနှင့် အမှုဆောင်များသည် ထိုသို့သောလူများကို ရှာဖွေဖို့ အထူးတလည် ကြိုးစားအားထုတ်ရန် မလိုအပ်ပေ။ အကယ်၍ ထိုသို့သောလူများ ရှိပါက ခေါင်းဆောင်များနှင့် အမှုဆောင်များသည် ၎င်းတို့ကို လျစ်လျူရှုခြင်း၊ ဘာမျှမလုပ်ဘဲ လက်ပိုက်ကြည့်နေခြင်း သို့မဟုတ် ၎င်းတို့ကို မမြင်ချင်ယောင်ဆောင်ခြင်းတို့ကို ပြုဖို့နေနေသာသာ၊ ၎င်းတို့ကို ရှောင်တိမ်းခြင်းပင် မပြုသင့်ပေ။ ၎င်းတို့သည် စည်းမျဉ်းများနှင့်အညီ လုပ်ဆောင်သင့်ကာ ဤသည်မှာ ၎င်းတို့၏ တာဝန်ဝတ္တရား ဖြစ်သည်။

၁၀။ အရေးပေါ်အစီအစဉ်များ

အချက်တစ်ဆယ်၊ အရေးပေါ် အစီအစဉ်များ။ အရေးပေါ်အစီအစဉ်များသည် ဘုရားအိမ်တော်အလုပ်၏ မည်သည့်အပိုင်းတွင်မဆို ပေါ်ပေါက်လာသည့် အထူးအရေးကိစ္စများကို ကိုင်တွယ်ဖြေရှင်းသည်။ ဧဝံဂေလိအလုပ် သို့မဟုတ် စီမံအုပ်ချုပ်ရေးအလုပ် သို့မဟုတ် အတတ်ပညာပိုင်းဆိုင်ရာ အလုပ်တွင် မည်သည့်အလုပ်၌ဖြစ်စေ အရေးတကြီး ဖြေရှင်းရန်လိုအပ်သော ပြဿနာများ ပေါ်ပေါက်လာခြင်း သို့တည်းမဟုတ် အန္တိခရစ်များ သို့မဟုတ် အယောင်ဆောင်ခေါင်းဆောင်များ ပါဝင်သည့် ကိစ္စတစ်ခုကို ကိုင်တွယ်နေသည်ဖြစ်စေ၊ သို့တည်းမဟုတ် လူတို့အနေဖြင့် အထင်အမြင်မှားစေခြင်း ခံထားရသည့် အထူးအခြေအနေတစ်ရပ်ရပ်ကို ပိုင်းခြားသိမြင်နေသည်ဖြစ်စေ၊ ဤအရာအားလုံးသည် အရေးပေါ်အစီအစဉ်များ အမျိုးအစားတွင် ပါဝင်သည်။ ဥပမာအားဖြင့် တစ်စုံတစ်ဦးက အဖျက်အမှောင့်လုပ်ခြင်းများနှင့် အနှောင့်အယှက်များ ဖြစ်စေလျှင်၊ သို့တည်းမဟုတ် အန္တိခရစ်တစ်ဦးက ထင်ရာစိုင်းပြီး အာဏာရှင်ဆန်ကာ မိမိ၏ကိုယ်ပိုင်နိုင်ငံတော်ကို တည်ထောင်ရန် ကြိုးစားနေလျှင် စသည်ဖြင့်၊ ဤအခြေအနေများထဲမှ တစ်ခုနှင့်ပတ်သက်၍ တိကျစွာ စီစဉ်ဆောင်ရွက်ရန်အတွက် အလုပ်အစီအစဉ်တစ်ခု ဖန်တီး‌ရေးဆွဲဖို့ ထိုက်တန်ကြောင်း ဘုရားအိမ်တော်က တွေ့ရှိသည်နှင့်တစ်ပြိုင်နက် သက်ဆိုင်ရာ ဆက်သွယ်ပြောကြားချက်ကို စာဖြင့် ထုတ်ပြန်လိမ့်မည်။ အရေးပေါ် အစီအစဉ်များသည် ထိုအချိန်တွင် အသင်းတော်၌ ဖြစ်ပေါ်နေသည့် အချို့သော အရေးပေါ်အခြေအနေများကို အခြေခံပြီး အထက်မှနေ၍ အခြေအနေများ၏ ပြင်းထန်မှုအတိုင်းအတာအရ တိကျသော အလုပ်အစီအစဉ်များကို ဖန်တီးရေးဆွဲပြီးနောက် ယင်းတို့ကို ထုတ်ပြန်၍ ဆက်သွယ်ပြောကြားသည်။ တိကျသော အစီအစဉ်သည် ခေါင်းဆောင်များနှင့် အမှုဆောင်များ လုပ်ဆောင်သင့်သည့် မည်သည့်အလုပ်ကိစ္စနှင့်မဆို သက်ဆိုင်ကောင်း သက်ဆိုင်မည်ဖြစ်ကာ ယင်းကို အထက်မှ စီစဉ်ပြီး ခေါင်းဆောင်များနှင့် အမှုဆောင်များကို အကောင်အထည်ဖော်ရန် တောင်းဆိုသရွေ့ ခေါင်းဆောင်များနှင့် အမှုဆောင်များက ၎င်းကို အထက်၏ အလုပ်အစီအစဉ်များနှင့်အညီ ထုတ်ပြန်ပြီး အကောင်အထည်ဖော်ရမည်။ ၎င်းတို့သည် ဤအလုပ်အစီအစဉ်များကို ပေါ့ပေါ့တန်တန် သဘောမထားရပေ။ အထက်က ဤသို့သော အလုပ်အစီအစဉ်မျိုးများကို ပြုလုပ်သည့်အခါ ယင်းတို့သည် မည်သည့် စီမံအုပ်ချုပ်ရေးအလုပ် သို့မဟုတ် တိကျသော မည်သည့်အတတ်ပညာပိုင်းဆိုင်ရာ အလုပ်ထက်မျှ မနိမ့်ကျပေ။ ဤအလုပ်အစီအစဉ်များသည် ယာယီသာ ဖြစ်သော်လည်း ခေါင်းဆောင်များနှင့် အမှုဆောင်များသည် ယင်းတို့ကို တရားဝင်သတ်မှတ်ထားသော အလုပ်အစီအစဉ်များကဲ့သို့ပင် ထုတ်ပြန်ခြင်း၊ ဆက်သွယ်ပြောကြားခြင်း၊ အကောင်အထည်ဖော်ခြင်းနှင့် နောက်ဆက်တွဲလုပ်ဆောင်ခြင်းတို့ကို ပြုလုပ်နေသေးသင့်ပြီး ထို့နောက်တွင် အထက်သို့ ရှင်းတမ်းနှင့် အစီရင်ခံစာ ပေးပို့သင့်ကာ ဤသည်မှာ ခေါင်းဆောင်များနှင့် အမှုဆောင်များ၏ တာဝန်ဝတ္တရား ဖြစ်သည်။ အရေးပေါ် အစီအစဉ်များသည် တိကျသော မည်သည့်အလုပ်ကိစ္စအတွက်မျှ ရည်ရွယ်မထားပေ။ ဆိုလိုသည်မှာ အထက်သည် ဒေသအသီးသီးရှိ အဆင့်အမျိုးမျိုးမှ ခေါင်းဆောင်များအားလုံးကို လုပ်ငန်းတာဝန်တစ်ခု ပေးအပ်ခြင်း၊ သတ်မှတ်ချက်တစ်ခု ပြုလုပ်ခြင်း သို့မဟုတ် အလုပ်အစီအစဉ်တစ်ခု ပေးအပ်ခြင်းတို့ကို အချိန်မရွေး ပြုလုပ်မည်ဖြစ်ပြီး ခေါင်းဆောင်များနှင့် အမှုဆောင်များက ဤသို့သော အလုပ်ကို လျစ်လျူမရှုရပေ။ ယင်းတို့သည် အလုပ်အစီအစဉ်များ ဖြစ်ပြီး အဆင့်အမျိုးမျိုးမှ ခေါင်းဆောင်များအားလုံးနှင့် ဒေသအားလုံးသို့ ထုတ်ပြန်ထားသည့်အတွက် ယင်းတို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများ၏ အတိုင်းအတာ၌ အကျုံးဝင်သော အလုပ်ဖြစ်သည်။ ခေါင်းဆောင်များနှင့် အမှုဆောင်များသည် လက်ပိုက်ကြည့်မနေသင့်သကဲ့သို့ အလုပ်ကို အကြီးအငယ်၊ မိမိတို့နှင့် အကျုံးဝင်သည့် အလုပ်ဖြစ်သည် မဖြစ်သည်ဟု အမျိုးအစားခွဲခြားခြင်း၊ သို့မဟုတ် အချိန်မီ အကောင်အထည်ဖော်ရန် မဖော်ရန် ဆုံးဖြတ်ဖို့အတွက် အလုပ်အစီအစဉ်များ၌ ရှိသည့် အထက်၏ လေသံနှင့် အရေးတကြီးဖြစ်မှုအပေါ် မှန်းဆခြင်းတို့ကို မပြုသင့်ပေ။ ထိုကဲ့သို့သောအရာများ မဖြစ်သင့်ပေ။ ထိုအစား ခေါင်းဆောင်များနှင့် အမှုဆောင်များသည် ထိုအလုပ်ကို တရားဝင်သတ်မှတ်ထားသော အလုပ်တစ်ခုကို ဆောင်ရွက်သကဲ့သို့ ဆောင်ရွက်သင့်ပြီး အရေးကြီးသော လုပ်ငန်းတာဝန်နှင့် တာဝန်ပေးစေခိုင်းချက်တစ်ခုအဖြစ် သဘောထားလျက် ပြီးမြောက်အောင် လုပ်ဆောင်သင့်ကာ၊ ဤသည်မှာ ခေါင်းဆောင်များနှင့် အမှုဆောင်များ၏ တာဝန်ဝတ္တရား ဖြစ်သည်။ အထူးအခြေအနေများတွင် အရေးပေါ်အစီအစဉ်များရှိပြီး ဤသည်မှာ အထူးနောက်ခံအခြေအနေများတွင် ဆောင်ရွက်ရသော အလုပ်ဖြစ်သည်။ တိကျပြီး အထူးတလည်ဖြစ်သော အရာအချို့ ဖြစ်ပျက်သည့်အခါ ပို၍လက်တွေ့ကျသော နည်းလမ်းဖြင့် သမ္မာတရားအား အသုံးပြုလျက် လူတို့နှင့် အမှုအရာများကို ပိုင်းခြားသိမြင်လာနိုင်ရန်၊ လူတို့နှင့် အမှုအရာများကို မည်ကဲ့သို့ ထိုးထွင်းသိမြင်ပြီး သမ္မာတရားနှင့်ပတ်သက်၍ ပို၍ကြီးမားသော နားလည်သဘောပေါက်မှုအား မည်ကဲ့သို့ စွမ်းဆောင်ရရှိရမည်ကို သင်ယူရန် ခေါင်းဆောင်များနှင့် အမှုဆောင်များ သို့မဟုတ် ညီအစ်ကိုမောင်နှမများအား ဤအခွင့်အရေးကို အသုံးချတတ်ဖို့အတွက် အထက်မှနေ၍ ဤနောက်ခံအခြေအနေများနှင့် ဖြစ်ရပ်များကို အသုံးပြုမည်ဖြစ်သည်။ ဤသို့ပြုလုပ်ရခြင်း၏ ရည်ရွယ်ချက်မှာ လူတို့အား အယောင်ဆောင်ခေါင်းဆောင်များနှင့် အန္တိခရစ်များကို ပိုင်းခြားသိမြင်နိုင်စေရန် ဖြစ်သည်။ ဤအရာအပြင် ညီအစ်ကိုမောင်နှမများကို ၎င်းတို့၏ အသင်းတော်အသက်တာအတွက် တိတ်ဆိတ်ငြိမ်သက်ပြီး သင့်လျော်ကာ အနှောင့်အယှက်ကင်းသော ပတ်ဝန်းကျင်တစ်ခု ရရှိစေရန်လည်း ဖြစ်သည်။ အခြားတစ်ဖက်တွင် လူတို့အား သင်ခန်းစာအမျိုးမျိုးကို အချိန်မီသင်ယူဖို့နှင့် လေ့ကျင့်မှုကို ရရှိရန်လည်း ဖြစ်သည်။ ဤနည်းလမ်းဖြင့် တစ်ကြိမ် လေ့ကျင့်ခံရပြီးနောက် လူတို့သည် ၎င်းတို့၏ အသက်တာများတွင် ကြီးမားစွာ ရင့်ကျက်တိုးတက်လာလိမ့်မည်။ ဤသည်မှာ အထက်မှနေ၍ အဆင့်အမျိုးမျိုး၌ရှိသည့် ခေါင်းဆောင်များနှင့် အမှုဆောင်များအပြင် ညီအစ်ကိုမောင်နှမများ၊ အထူးသဖြင့် သမ္မာတရားကို လိုက်စားသော ထိုညီအစ်ကိုမောင်နှမများကို လေ့ကျင့်ပေးသည့် နည်းလမ်းတစ်ခု ဖြစ်သည်။ ယင်း၌ မလိုမုန်းထားခြင်း မရှိ၊ အထက်သည် လူတို့ကို ညှဉ်းပန်းနေခြင်း မဟုတ်သကဲ့သို့ ဘာမျှမရှိခြင်းမှနေ၍ ပုံကြီးချဲ့နေခြင်းလည်း မဟုတ်ပေ။ ၎င်းတို့သည် ယာယီအလုပ်အစီအစဉ်များဖြစ်သည့် အရေးပေါ်အစီအစဉ်များ ဖြစ်သော်လည်း၊ ယင်းတို့သည် အရေးပါပြီး တန်ဖိုးရှိနေဆဲဖြစ်ကာ အဆင့်အမျိုးမျိုး၌ရှိသော ခေါင်းဆောင်များနှင့် အမှုဆောင်များ၊ ညီအစ်ကိုမောင်နှမများက ဤအရာကို နားလည်ပြီး မှန်ကန်စွာ သဘောထားပြုမူနိုင်မည်ဟု ငါမျှော်လင့်သည်။

ငါတို့သည် အလုပ်အစီအစဉ် အားလုံးပေါင်း ၁၀ ချက်ကို ဖော်ပြခဲ့ပြီးဖြစ်ကာ ယခု ဤ ၁၀ ချက်နှင့်ပတ်သက်၍ အခြေခံအားဖြင့် ငါ မိတ်သဟာယဖွဲ့ပြီး ဖြစ်သည်။ ငါသည် ယင်းတို့အပေါ် အလွန်အသေးစိတ်ကျကျ မိတ်သဟာယမဖွဲ့ခဲ့သော်လည်း ငါမိတ်သဟာယဖွဲ့ခဲ့သည့်အရာမှာ အလုပ်အစီအစဉ်များဟူသည် အတိအကျ အဘယ်အရာဖြစ်သည်ကိုလည်းကောင်း၊ ဘုရားအိမ်တော်က တိကျသော မည်သည့်အလုပ်ကို လုပ်ဆောင်သည်ကိုလည်းကောင်း သင်တို့ကို နားလည်သဘောပေါက်စေရန် လုံလောက်ပေသည်။ အခြားတစ်ဖက်တွင် ဤတိကျသော အချက်များမှတစ်ဆင့် ဘုရားသခင်သည် အသင်းတော်ထဲနှင့် သူရွေးချယ်ထားသောသူတို့ကြားတွင် အတိအကျ မည်သည့်အရာကို လုပ်ဆောင်နေသည်ကို သင်တို့နားလည်အောင် ထောက်ကူပေးခဲ့ပြီးဖြစ်သည်။ ဘုရားအိမ်တော်၏ အလုပ်သည် စီးပွားရေးလုပ်ငန်းတစ်ခုတွင် ပါဝင်နေခြင်း သို့မဟုတ် နိုင်ငံရေး သို့မဟုတ် လူ့အခွင့်အရေးတွင် ပါဝင်နေခြင်း မဟုတ်သကဲ့သို့ မည်သည့် ကုန်သွယ်မှုဆိုင်ရာ လှုပ်ရှားမှုတွင်မျှ ပါဝင်နေခြင်းလည်း မဟုတ်ပေ။ ဘုရားအိမ်တော်က လုပ်ဆောင်သည့် အလုပ်ကိစ္စများမှာ အလုပ်အစီအစဉ်များတွင် တွေ့ရသော အရာများဖြစ်သည်။ ထို့ကြောင့် အချို့သော အာဏာရပါတီများနှင့် လူမှုရေးအဖွဲ့အစည်းများသည် အနန္တတန်ခိုးရှင် ဘုရားသခင် အသင်းတော်နှင့်ပတ်သက်၍ မည်သည့်အရာ ဖြစ်ပျက်နေသည်ကို အမြဲတမ်း ခြေရာခံခြင်း၊ စူးစမ်းခြင်းနှင့် စုံစမ်းစစ်ဆေးခြင်းတို့ကို ပြုလုပ်နေကြကာ၊ ဖြစ်နိုင်သည်မှာ ဘုရားအိမ်တော်၏ ဗီဒီယိုများနှင့် ဝက်ဘ်ဆိုဒ်များကို ကြည့်ရှုခြင်းမှတစ်ဆင့် ဤအရာကို လေ့လာခြင်းအားဖြင့် အနန္တတန်ခိုးရှင် ဘုရားသခင် အသင်းတော်သည် စစ်မှန်သော ယုံကြည်မှုတစ်ခုဖြစ်ပြီး မည်သည့်နိုင်ငံ၏ နိုင်ငံရေးလှုပ်ရှားမှုများတွင်မျှ မပါဝင်ကြောင်း ၎င်းတို့ အတည်ပြုခဲ့ပြီးဖြစ်သည်။ အနန္တတန်ခိုးရှင် ဘုရားသခင် အသင်းတော်သည် စီစီပီ၏ သွေးရူးသွေးတန်း ဖိနှိပ်မှုများနှင့် တိုက်ခိုက်မှုများကို နှစ်ပေါင်းများစွာ ခံစားခဲ့ရသော်လည်း ဆက်လက်၍ ဧဝံဂေလိတရားကို ဟောပြောပြီး ဘုရားသခင်အတွက် သက်သေခံနေဆဲဖြစ်သည့်အပြင် ဘုရားသခင်၏ နှုတ်ကပတ်တော်များ၊ သမ္မာတရားနှင့် အမျိုးမျိုးသော သက်သေခံချက် ဗီဒီယိုများကို အွန်လိုင်းပေါ်သို့ တင်ခဲ့ကာ လူ့အဖွဲ့အစည်းအတွက် အလွန်ကြီးမားပြီး များပြားလှသော အကျိုးကျေးဇူးများကို ဆောင်ကြဉ်းပေးပြီး ဘုရားသခင်သည် နောက်ဆုံးသောကာလတွင် လူသားမျိုးနွယ်ကို ကယ်တင်ရန် သမ္မာတရားကို အစဉ်မပြတ် ဖော်ပြနေကြောင်းကို အပြည့်အဝ သက်သေထူခဲ့သည်။ ၎င်းတို့သည် စူးစမ်းပြီးရင်း စူးစမ်းနေကြကာ ၎င်းတို့၏ စူးစမ်းခြင်းမှ မည်သည့်ရလဒ်ကို ရရှိသနည်း။ ၎င်းတို့ ဆိုးဆိုးရွားရွား စိတ်ပျက်ကြသည်မဟုတ်လော။ ၎င်းတို့သည် ငါတို့၏ အသင်းတော်ကို “အယူမှားဂိုဏ်း” ဟု တံဆိပ်ကပ်ရန်နှင့် အသင်းတော်ကို ပါတီဆန့်ကျင်ရေးနှင့် နိုင်ငံတော်ဆန့်ကျင်ရေးဟု တံဆိပ်ကပ်ရန် မည်သည့်နိုင်ကွက် ရှာတွေ့ရမည်ကိုပင် စဉ်းစားခဲ့ကြသည်။ သို့သော် ယခုအခါ ၎င်းတို့သည် ဤသို့မလုပ်နိုင်ကြောင်း သိကြရကာ နှစ်များတစ်လျှောက် အသင်းတော်က ထုတ်ပြန်ခဲ့သော အလုပ်အစီအစဉ်များကို ချင့်ချိန်၍ ၎င်းတို့သည် အသင်းတော်အပေါ် ဤတံဆိပ်များကပ်ရန် မဖြစ်နိုင်သည့်အပြင် ၎င်းတို့၏ စူးစမ်းမှုအားလုံးမှာ အချည်းနှီးဖြစ်ခဲ့သည်။ ဤသည်မှာ ထိုခေတ်အခါက ဂျူးလူမျိုးတို့ သခင်ယေရှုကို လေ့လာခဲ့ကြသည့်အခါနှင့် တစ်ထပ်တည်းပင် ဖြစ်သည်။ ကျမ်းပြုဆရာများ၊ ဖာရိရှဲများနှင့် အစိုးရအရာရှိကြီးများက သခင်ယေရှု ပြောဆိုလုပ်ဆောင်သည့်အရာကို လေ့လာပြီး ကိုယ်တော်လုပ်ဆောင်သည့်အရာ တစ်ခုမျှ ဥပဒေကို ဆန့်ကျင်ခြင်း သို့မဟုတ် နိုင်ငံရေးနှင့် သက်ဆိုင်ခြင်း မရှိကြောင်း၊ သခင်ယေရှု ပြောဆိုလုပ်ဆောင်သမျှသည် မှန်ကန်ကြောင်း၊ သမ္မာတရားဖြစ်ကြောင်းနှင့် ကျမ်းစာများနှင့် လုံးလုံးလျားလျား ကိုက်ညီကြောင်း တွေ့ရှိကာ အဆုံးတွင် ၎င်းတို့ စိတ်ပျက်ခဲ့ကြရသည်။ ဘာသာရေးလောကသည် ယခုအခါ ဘုရားအိမ်တော်က ရုပ်ရှင်များနှင့် အတွေ့အကြုံဆိုင်ရာ သက်သေခံချက် ဗီဒီယိုများကို ပို၍ပို၍ ထုတ်လုပ်နေသည်ကိုလည်းကောင်း၊ အထူးသဖြင့် ဘုရားနှုတ်ကပတ်တော် စာအုပ်များနှင့် ရွတ်ဆိုမှုများသည် အရေအတွက်အားဖြင့် တိုးပွားများပြားလာနေသည်ကိုလည်းကောင်း မြင်တွေ့နေရသဖြင့် ၎င်းတို့ မည်သို့ထင်သနည်း။ အကယ်၍ ဤအရာအားလုံးသည် ဘုရားသခင်ထံမှ လာကြောင်းကို ၎င်းတို့ မမြင်နိုင်ပါက ၎င်းတို့သည် အမှန်တကယ်ပင် အလွန့်အလွန် စဉ်းစားဉာဏ်မဲ့ကြသည်တကား။ ဘုရားသခင်ထံမှ လာသောအရာသည် ရှင်သန်ကြီးထွားရမည်သာ ဖြစ်ကာ ဤသည်မှာ သန့်ရှင်းသောဝိညာဉ်တော်အလုပ်၏ ရလဒ်ဖြစ်ပြီး မည်သူမျှ ဤအရာကို ဖုံးကွယ်၍မရပေ။ ဘုရားသခင်၏ နှုတ်ကပတ်တော်များသည် ယခုအခါ ကမ္ဘာတစ်ဝှမ်းလုံးသို့ ပျံ့နှံ့သွားခဲ့ပြီး သူဖော်ပြသည့် သမ္မာတရားများကို လူသားမျိုးနွယ်အားလုံး၏ ရှေ့မှောက်တွင် ချပြထားပြီးဖြစ်သည်။ ဘုရားသခင်၏ ပေါ်ထွန်းခြင်းနှင့် အလုပ်သည် အားကောင်းကောင်းဖြင့် ရှေ့သို့ချီတက်နေကာ မည်သည့်နိုင်ငံ သို့မဟုတ် မည်သည့်အင်အားစုကမျှ ယင်းကို မဆန့်ကျင်နိုင်ပေ။ အဆင်းနီသော နဂါးကြီးသည် လုံးလုံးလျားလျား အရှက်ရပြီး ရှုံးနိမ့်ခဲ့ပြီးဖြစ်သည်။ ဘာသာရေးလောကက မည်သို့ပင် ပြစ်တင်ရှုတ်ချပါစေ၊ ၎င်းတို့သည် ဘုရားသခင်၏ အလုပ်ကို မခုခံနိုင်ဘဲ အဆုံးတွင် ၎င်း၏ အားကြီးသော အရှိန်အဟုန်ဖြင့် ဖယ်ရှားရှင်းလင်းခြင်းနှင့် နှစ်မြုပ်ခြင်းကိုသာ ခံရနိုင်သည်။

ယခုတွင် အလုပ်ကိစ္စအစီအစဉ်များနှင့်ပတ်သက်၍ ငါမိတ်သဟာယဖွဲ့ပြီး ဖြစ်သည်။ ငါမိတ်သဟာယဖွဲ့ခဲ့သည့်အရာသည် ဘုရားအိမ်တော်မှ လုပ်ဆောင်သည့် အလုပ်အားလုံးနှင့် ပတ်သက်သည်မဟုတ်လော။ ဤအလုပ်သည် သင်တို့ မျက်စိဖြင့် မြင်ရသည့်အရာ၊ နားဖြင့် ကြားရသည့်အရာနှင့် သင်တို့ ကိုယ်တိုင်ကိုယ်ကျ တွေ့ကြုံခံစားပြီး သိနားလည်သည့်အရာဖြစ်ကာ၊ ဤအရာနှင့်ပတ်သက်၍ လျှို့ဝှက်သောအရာ တစ်ခုမျှမရှိပေ။ အဆင်းနီသော နဂါးကြီးထံတွင် နှစ်များတစ်လျှောက် အသင်းတော်၏ အလုပ်အစီအစဉ်များအားလုံး ရှိကာ ၎င်းတို့ပိုင်ဆိုင်သော အလုပ်အစီအစဉ်များသည် များပြားပြီး ပြည့်စုံလှသည်။ ၎င်းတို့သည် ထိုအရာများကို နေ့စဉ် လေ့လာကြပြီး နောက်ဆုံး ဤကောက်ချက်ချသည်အထိ လေ့လာပြီးရင်း လေ့လာနေကြသည်မှာ “အကယ်၍ ဤလူတို့သည် ဘုရားသခင်၏ နှုတ်ကပတ်တော်များကို အစဉ်မပြတ် ဖြန့်ဝေပြီး ဘုရားသခင်၏ အလုပ်ကို ဤနည်းလမ်းဖြင့် သက်သေခံနေပါက ယင်းမှာ ကြောက်မက်ဖွယ် ကောင်းလိမ့်မည်။ ဤလူအားလုံးကို အမြစ်ဖြတ်ပစ်ရမည်ဖြစ်ကာ ၎င်းတို့ ပင်လယ်ရပ်ခြားသို့ ထွက်ပြေးလျှင်ပင် လွတ်ငြိမ်းချမ်းသာခွင့် မပေးရ” ဟူ၍ ဖြစ်သည်။ သင် မြင်သည့်အတိုင်း နတ်ဆိုးများသည် ဖောက်ပြန်ပျက်စီးသော သာမန်လူများနှင့်မတူ၊ ၎င်းတို့သည် ဘုရားသခင်ကို အဆုံးစွန်ထိ ဆန့်ကျင်ကြလိမ့်မည်။ အကယ်၍ ဖောက်ပြန်ပျက်စီးသော သာမန်လူများသည် အသင်းတော်မှ သက်သေခံချက်များကို မြင်တွေ့လျှင် ထိုအရာများကို နားလည်နိုင်ကြပြီး ကျိုးကြောင်းဆီလျော်သည်ဟု ထင်မှတ်ကြကာ မည်သည့် ညှဉ်းပန်းနှိပ်စက်မှုတွင်မျှ ပါဝင်ကြမည် မဟုတ်ပေ။ သို့သော်လည်း စာတန်နှင့် နတ်ဆိုးများမှာမူ ဤသို့မဟုတ်ပေ။ ၎င်းတို့က သင် ဘုရားသခင်နောက်လိုက်ပြီး ဘုရားသခင်အတွက် သက်သေခံနေသည်ကို မြင်သည့်အခါ သင့်ကို မုန်းတီးပြီး သင့်ကို သတ်လိုကာ အသက်ရှင်ခွင့် မပေးကြပေ။ အကယ်၍ သင်သည် ၎င်းတို့ပြောသည့်အတိုင်း မလုပ်ဆောင်၊ ၎င်းတို့ကို မကိုးကွယ်ပါက ၎င်းတို့သည် သင်နှင့်ပတ်သက်၍ မည်သည့်အခါမျှ ပြီးဆုံးတော့မည် မဟုတ်သည့်အပြင် သင့်ကို အသက်ရှင်ခွင့် ပေးမည်မဟုတ်ပေ။ သင်မည်သည့်နေရာသို့ သွားသည်ဖြစ်စေ ၎င်းတို့က သင့်ကို သေလုအောင် လိုက်လံရှာဖွေလိမ့်မည်။ သင်သည် ကမ္ဘာမြေကြီး၏ အစွန်းတိုင်အောင် သွားလျှင်ပင် ၎င်းတို့သည် သင့်ကို အလွတ်ပေးမည်မဟုတ်သေးပေ။ ဤသည်မှာ အဆင်းနီသောနဂါးကြီး လုပ်ဆောင်သည့်အရာ ဖြစ်သည်။ ဤသည်မှာ စာတန်၏ ကောက်ကျစ်ဆိုးယုတ်မှုဖြစ်ပြီး ဖောက်ပြန်ပျက်စီးသော သာမန်လူများနှင့် ကွဲပြားခြားနားသည်။ ဤအချက်ကို သင် ရှင်းရှင်းလင်းလင်း သိမြင်ရမည်။

အလုပ်အစီအစဉ်များကို တိကျစွာ ဆက်သွယ်ပြောကြားပြီး အကောင်အထည်ဖော်ရမည့်ပုံ

၁။ အလုပ်အစီအစဉ်များကို ဆက်သွယ်ပြောကြားရမည့်ပုံ

ဤအလုပ်အစီအစဉ် ၁၀ ချက်သည် ဘုရားသခင်အနေဖြင့် အသင်းတော်ထဲနှင့် ဘုရားသခင် ရွေးချယ်ထားသောလူတို့ကြားတွင် လုပ်ဆောင်သည့် မတူညီသော အလုပ်အားလုံး၏ အပိုင်းအခြားနှင့် ပါဝင်သည့်အကြောင်းအရာ ဖြစ်သည်။ ဤအလုပ်၌ ပါဝင်သည့်အကြောင်းအရာနှင့် အပိုင်းအခြားကို နားလည်သဘောပေါက်ခြင်းသည် ဘုရားသခင် ရွေးချယ်ထားသောလူတို့ကို ခေါင်းဆောင်များနှင့် အမှုဆောင်များအား ဤအလုပ်ကို ကောင်းမွန်စွာ လုပ်ဆောင်ရာတွင် ကြီးကြပ်ရန် ကူညီပေးသည်။ အခြားတစ်ဖက်တွင် ယင်းသည် ခေါင်းဆောင်များနှင့် အမှုဆောင်များအား ၎င်းတို့၏ တာဝန်များ၏ အတိုင်းအတာကိုလည်းကောင်း၊ ၎င်းတို့ လုပ်ဆောင်သင့်သည့် အလုပ်နှင့် ဖြည့်ဆည်းသင့်သည့် တာဝန်များကိုလည်းကောင်း နားလည်သဘောပေါက်စေရန်နှင့် “ခေါင်းဆောင်များနှင့် အမှုဆောင်များ” ဟူသည့် အမည်၏ တိကျမှန်ကန်သော အဓိပ္ပာယ်ဖွင့်ဆိုချက်တစ်ခု ရရှိစေရန် အဓိကအားဖြင့် ကူညီပေးသည်။ ခေါင်းဆောင်များနှင့် အမှုဆောင်များ၏ တာဝန်များမှာ အဘယ်နည်း။ ၎င်းတို့သည် မည်သို့သော ပုံသဏ္ဌာန်ဖြင့် အသက်ရှင်နေထိုင်သင့်သနည်း။ ၎င်းတို့သည် နိုင်ငံတော်အစိုးရ၏ အရာရှိများကဲ့သို့ ဖြစ်သင့်သလော။ (မဖြစ်သင့်ပါ။) “ခေါင်းဆောင်များနှင့် အမှုဆောင်များ” သည် ရာထူး သို့မဟုတ် အမည်တစ်ခု မဟုတ်ပေ။ ခေါင်းဆောင်များနှင့် အမှုဆောင်များ လုပ်ဆောင်သည့် တာဝန်များမှလည်းကောင်း၊ ဘုရားသခင်က ၎င်းတို့အား အပ်နှံသည့် တာဝန်ပေးစေခိုင်းချက်နှင့် သူတောင်းဆိုသည့် စံနှုန်းများမှလည်းကောင်း ခေါင်းဆောင်များနှင့် အမှုဆောင်များမှာ အဘယ်အရာဖြစ်သည်ကို နားလည်သင့်သည်။ ဤနည်းအားဖြင့် လူတစ်ဦးသည် “ခေါင်းဆောင်များနှင့် အမှုဆောင်များ” ဟူသော အမည်နှင့်ပတ်သက်၍ အတော်အတန် တိကျသော နားလည်သဘောပေါက်မှုတစ်ခု ရရှိလာမည်ဖြစ်ပြီး ခေါင်းဆောင်များနှင့် အမှုဆောင်များ၏ အဓိပ္ပာယ်ဖွင့်ဆိုချက်အပေါ် ပို၍ ရှင်းလင်းလာမည်ဖြစ်သည်။ ခေါင်းဆောင်များနှင့် အမှုဆောင်များ အနည်းဆုံး ဖြည့်ဆည်းသင့်သည့် တာဝန်များမှာ အဘယ်နည်း။ အချက်ကိုးတွင် ဖော်ပြထားသည့်အတိုင်း ဘုရားအိမ်တော်၏ လိုအပ်ချက်များနှင့်အညီ အလုပ်အစီအစဉ်တစ်ခုစီကို တိကျမှန်ကန်စွာ ဆက်သွယ်ပြောကြားခြင်း၊ ထုတ်ပြန်ခြင်းနှင့် အကောင်အထည်ဖော်ခြင်းတို့ကို ၎င်းတို့ ပြုလုပ်သင့်သည်။ အလုပ်အစီအစဉ်သည် မည်သည့်ကဏ္ဍနှင့် သက်ဆိုင်သည်ဖြစ်စေ၊ ယင်းကို ခေါင်းဆောင်များနှင့် အမှုဆောင်များမှတစ်ဆင့် ဆက်သွယ်ပြောကြားနေသမျှ ကာလပတ်လုံး ၎င်းတို့ လုပ်ဆောင်ရမည့်အရာမှာ အလုပ်အစီအစဉ်ကို လုံးဝတိကျမှန်ကန်သော နားလည်သဘောပေါက်မှုတစ်ခု ရရှိပြီးနောက် အသင်းတော်များထံ မဆိုင်းမတွ၊ ရပ်စဲခြင်းမရှိ ဆက်သွယ်ပြောကြားရန် ဖြစ်သည်။ ဘုရားအိမ်တော်သည် အလုပ်အစီအစဉ်များကို တရားဟောသူများ၊ အသင်းတော်ခေါင်းဆောင်နှင့် အသင်းတော်သင်းထောက် အဆင့်ရှိသောလူများ အပါအဝင် အဆင့်အမျိုးမျိုး၌ရှိသော ခေါင်းဆောင်များနှင့် အမှုဆောင်များထံသို့ ဆက်သွယ်ပြောကြားရန် လိုအပ်ပါက အလုပ်အစီအစဉ်များကို ဆက်သွယ်ပြောကြားခြင်း ခံရသူတို့အနေဖြင့် ယင်းတို့ကို ဤအဆင့်ရှိလူများအထိတိုင် ဆက်သွယ်ပြောကြားသင့်ကာ ထိုအတိုင်းပင် ဖြစ်သည်။ အကယ်၍ အလုပ်အစီအစဉ်များကို ညီအစ်ကိုမောင်နှမ အယောက်တိုင်းထံသို့ ဆက်သွယ်ပြောကြားရမည်ဆိုလျှင် ယင်းတို့ကို ဘုရားအိမ်တော်၏ သတ်မှတ်ချက်များနှင့် တင်းကျပ်စွာအညီ ညီအစ်ကိုမောင်နှမ အယောက်တိုင်းထံသို့ ဆက်သွယ်ပြောကြားသင့်သည်။ အကယ်၍ ပတ်ဝန်းကျင်က အလုပ်အစီအစဉ်များကို စာဖြင့်ရေးသားထားသော ပုံစံဖြင့် ဆက်သွယ်ပြောကြားရန် အဆင်မပြေဖြစ်စေပြီး ဤသို့ပြုလုပ်ခြင်းက လုံခြုံရေးအန္တရာယ်များ သို့မဟုတ် ပို၍ကြီးမားသော ပြဿနာများကိုပင် ယူဆောင်လာမည်ဆိုလျှင် အလုပ်အစီအစဉ်များ၏ အရေးကြီးပြီး အဓိကကျသော အကြောင်းအရာကို လူတစ်ဦးချင်းဆီသို့ နှုတ်ဖြင့် တိကျမှန်ကန်စွာ ဆက်သွယ်ပြောကြားသင့်သည်။ သို့ဆိုလျှင် အလုပ်အစီအစဉ်များကို ဆက်သွယ်ပြောကြားပြီးဖြစ်သည်ဟု သတ်မှတ်ရန် ဤအရာကို မည်သို့ လုပ်ဆောင်ရမည်နည်း။ အကယ်၍ အလုပ်အစီအစဉ်များကို စာဖြင့် ဆက်သွယ်ပြောကြားနေပါက လူတိုင်းက ယင်းတို့ကို လက်ခံရရှိပြီးဖြစ်ကြောင်း၊ ယင်းတို့နှင့်ပတ်သက်၍ လူတိုင်း သိရှိကြောင်းနှင့် လူတိုင်းက ယင်းတို့ကို အလေးအနက်ထားနေကြောင်း အတည်ပြုရမည်။ အကယ်၍ ယင်းတို့ကို နှုတ်ဖြင့် ဆက်သွယ်ပြောကြားနေပါက ဆက်သွယ်ပြောကြားပြီးသည်နှင့်တစ်ပြိုင်နက် လူတို့အား ယင်းတို့ကို ရှင်းရှင်းလင်းလင်း နားလည်သဘောပေါက်ခြင်း ရှိမရှိနှင့် မှတ်မိခြင်း ရှိမရှိကို ထပ်ခါတလဲလဲ မေးမြန်းရမည်ဖြစ်ပြီး ၎င်းတို့ကို အလုပ်အစီအစဉ်များအား ပြန်လည်ရွတ်ဆိုစေရန်ပင် တောင်းဆိုနိုင်ကာ၊ ဤနည်းလမ်းဖြင့်သာ အလုပ်အစီအစဉ်များကို အမှန်တကယ် ဆက်သွယ်ပြောကြားပြီးဖြစ်သည်ဟု သတ်မှတ်နိုင်သည်။ အကယ်၍ လူတို့သည် ဘုရားအိမ်တော် သတ်မှတ်သော စည်းမျဉ်းများမှာ အဘယ်အရာဖြစ်သည်ကိုလည်းကောင်း၊ တိကျသော အကြောင်းအရာမှာ အဘယ်အရာဖြစ်သည်ကိုလည်းကောင်း ပြန်လည်ရွတ်ဆိုနိုင်ပြီး ရှင်းလင်းစွာ ပြောဆိုနိုင်ပါက ဤသည်မှာ အလုပ်အစီအစဉ်များကို ၎င်းတို့၏ စိတ်ထဲရောက်အောင် ဆက်သွယ်ပြောကြားထားပြီးဖြစ်ကြောင်း၊ ယင်းတို့ကို မှတ်မိထားပြီး ရှင်းရှင်းလင်းလင်း နားလည်ကြောင်း သက်သေပြသည်။ ထိုအခါမှသာ အလုပ်အစီအစဉ်များကို အမှန်တကယ် ဆက်သွယ်ပြောကြားထားပြီးဖြစ်သည်ဟု သတ်မှတ်နိုင်သည်။ အကယ်၍ အခြေအနေများ၊ ပတ်ဝန်းကျင်နှင့် အခြားထိုသို့သော အကြောင်းအချက်များအားလုံးသည် အလုပ်အစီအစဉ်များကို စာဖြင့် ဆက်သွယ်ပြောကြားဖို့အတွက် လုံးဝသင့်လျော်ပါက ယင်းတို့ကို စာဖြင့် မဖြစ်မနေ ဆက်သွယ်ပြောကြားရမည်။ အကယ်၍ ပတ်ဝန်းကျင်က ခွင့်မပြုသောကြောင့် ယင်းတို့ကို စာဖြင့် ဆက်သွယ်ပြောကြား၍မရဘဲ ထိုအစား နှုတ်ဖြင့်သာ ဆက်သွယ်ပြောကြားရမည်ဆိုလျှင် နှုတ်ဖြင့် ဆက်သွယ်ပြောကြားနေသည့် အရာသည် အလုပ်အစီအစဉ်များနှင့် တထေရာတည်းဖြစ်ကြောင်း၊ ယင်းတို့သည် လွဲချော်နေခြင်း မရှိကြောင်း၊ မည်သည့် ကိုယ်ပိုင်နားလည်သဘောပေါက်မှုကိုမျှ ဖြည့်စွက်ထားခြင်း မရှိကြောင်းနှင့် မူရင်းစာသားကို ပြန်ပြောပြနေခြင်းသာ ဖြစ်ကြောင်း အတည်ပြုရမည်ဖြစ်ကာ၊ ဤနည်းအားဖြင့်သာ အလုပ်အစီအစဉ်များကို အမှန်တကယ်နှင့် တိကျစွာ ဆက်သွယ်ပြောကြားပြီးဖြစ်သည်ဟု မှတ်ယူနိုင်မည်ဖြစ်သည်။ အလုပ်အစီအစဉ်များကို ယင်းတို့၏ တိကျသော စကားအသုံးအနှုန်းများနှင့် လုံးဝအညီ ဆက်သွယ်ပြောကြားသင့်သည်။ ယင်းတို့ကို တာဝန်မဲ့သော နည်းလမ်းဖြင့် သို့မဟုတ် လူတို့၏ ကိုယ်ပိုင်နားလည်သဘောပေါက်မှုများနှင့် စိတ်ကူးများကို အခြေခံ၍ လွဲချော်သော သို့မဟုတ် အဓိပ္ပာယ်မရှိသော အနက်ဖွင့်ဆိုချက်များဖြင့် ဆက်သွယ်ပြောကြားခြင်း မပြုသင့်ပေ။ ယင်းတို့ကို တိကျမှန်ကန်စွာ ဆက်သွယ်ပြောကြားခြင်းနှင့် ပတ်သက်လာလျှင် လူတို့သည် အလုပ်အစီအစဉ်များကို ဆက်သွယ်ပြောကြားခြင်းအတွက် အတိမ်းအစောင်းမခံမှု အဆင့်ကို နားလည်သင့်သည်။ ဆိုလိုသည်မှာ ယင်းတို့အား ဆက်သွယ်ပြောကြားခြင်းကို တိကျစွာ လုပ်ဆောင်ရမည်ဖြစ်သည်။ အချို့လူများက “ကျွန်ုပ်တို့ ယင်းတို့ကို တစ်သဝေမတိမ်း ဆက်သွယ်ပြောကြားဖို့ လိုသလော” ဟု ပြောကြသည်။ ထိုသို့ပြုလုပ်ရန် မလိုအပ်ပါပေ။ တစ်သဝေမတိမ်း ဖြစ်မှုသည် စက်ပစ္စည်းများအတွက် တောင်းဆိုထားသောအရာ ဖြစ်သည်။ အကယ်၍ လူတို့သည် ယင်းတို့ကို မှန်ကန်စွာသာ ဆက်သွယ်ပြောကြားနိုင်ပါက တော်တော်လေး ကောင်းနေပါပြီ။ ဥပမာအားဖြင့် အသင်းတော်အသက်တာနှင့်ပတ်သက်၍ ဘုရားသခင် ရွေးချယ်ထားသောလူတို့ကို ဘုရားသခင်အား သိကျွမ်းခြင်းနှင့်ပတ်သက်၍ ဘုရားနှုတ်ကပတ်တော်များကို စားသောက်ရန် ဘုရားအိမ်တော်၏ အလုပ်အစီအစဉ်များက တောင်းဆိုထားကာ ဤအရာကို ဆက်သွယ်ပြောကြားရန် လွယ်ကူသလော။ (လွယ်ကူပါသည်။) အလုပ်အစီအစဉ်များက လူတို့ကို အတိုင်းအတာတစ်ခု ပေးပြီး ၎င်းတို့သည် သက်ဆိုင်ရာ ဤဘုရားနှုတ်ကပတ်တော်များအားလုံးကို ဖတ်ရှုနိုင်သည်။ သို့သော် တစ်စုံတစ်ဦးက အလုပ်အစီအစဉ်များကို နားလည်မှုလွဲပြီး မိမိ၏ ကိုယ်ပိုင်နားလည်သဘောပေါက်မှုနှင့် အယူအဆများ၊ စိတ်ကူးများကို ဖြည့်စွက်ကာ အပိုစကားအချို့ကို ဆက်သွယ်ပြောကြားပါက ဤသည်မှာ ၎င်းတို့သည် အလုပ်အစီအစဉ်များမှ သွေဖည်သွားပြီဟု ဆိုလိုသည် မဟုတ်လော။ ၎င်းတို့သည် အလုပ်အစီအစဉ်များကို တိကျမှန်ကန်စွာ ဆက်သွယ်ပြောကြားနေသလော။ (မဟုတ်ပါ။) ၎င်းတို့သည် အလုပ်အစီအစဉ်များကို မိမိတို့၏ ကိုယ်ပိုင်ဖြည့်စွက်ချက်များဖြင့် ဆက်သွယ်ပြောကြားနေခြင်း ဖြစ်ကာ ယင်းမှာ လုံးဝ အဓိပ္ပာယ်မရှိသောစကားသာ ဖြစ်သည်။ လူတစ်ဦးသည် အထက်မှလာသော အလုပ်အစီအစဉ်တိုင်းကို အကြိမ်ပေါင်းများစွာ ဖတ်ရှုရမည်ဖြစ်ပြီး ယင်း၏ တိကျမှန်ကန်သော အဓိပ္ပာယ်၊ ဤအလုပ်အစီအစဉ် ထုတ်ပြန်ခြင်း၏ အရေးပါမှုနှင့် ယင်းက စွမ်းဆောင်ရရှိဖို့ ရည်ရွယ်ထားသည့် ရလဒ်များကို ရှင်းလင်းရမည်ဖြစ်ကာ၊ ထို့နောက် အမှားများပြုလုပ်ခြင်းကို ရှောင်ရှားလျက် အထက်က စီစဉ်ထားသော တိကျသည့် အလုပ်ကိစ္စရပ်များကို လက်တွေ့လုပ်ဆောင်ရန် မှန်ကန်သော နည်းလမ်းကို သဘောပေါက်ရမည်။ ဤအရာများကို မိတ်သဟာယဖွဲ့ပြီး နားလည်ပြီးနောက် အလုပ်အစီအစဉ်ကို ဆက်သွယ်ပြောကြားခြင်းသည် လုံးဝ တိကျမှန်ကန်ပေလိမ့်မည်။ ဦးစွာ လုပ်ဆောင်ရမည့်အရာမှာ အလုပ်အစီအစဉ်များကို သင်းအုပ်နယ်မြေများ၏ ခေါင်းဆောင်များနှင့် အမှုဆောင်များမှနေ၍ အခြားအဆင့်အမျိုးမျိုး၌ရှိသော ခေါင်းဆောင်များနှင့် အမှုဆောင်များအားလုံးဆီသို့ ပေးပို့ရန်ဖြစ်ပြီး နောက်ဆုံးတွင် ၎င်းတို့က အသင်းတော်တိုင်းရှိ အဖွဲ့တိုင်း၏ ကြီးကြပ်ရေးမှူးထံသို့ ထပ်ဆင့်ပေးပို့ရမည်။ ထို့နောက် ဘုရားအိမ်တော်၏ အလုပ်အစီအစဉ်များကို ဘုရားသခင် ရွေးချယ်ထားသောလူအားလုံးက နားလည်ပြီး မည်သို့ လက်တွေ့လုပ်ဆောင်ကြည့်ရမည်ကို သိရှိရန် ယင်းတို့ကို စုဝေးပွဲများတွင် အကြိမ်ပေါင်းများစွာ မိတ်သဟာယဖွဲ့ရမည်ဖြစ်ကာ ဤအကျိုးသက်ရောက်မှုကို ရရှိမှသာ ယင်းတို့ကို ဆက်သွယ်ပြောကြားပြီးပြီဟု မှတ်ယူ၍ရမည်ဖြစ်သည်။ အလုပ်အစီအစဉ်များကို ဘုရားအိမ်တော်မှ သတ်မှတ်သည့် နည်းလမ်းနှင့် အတိုင်းအတာအတိုင်း ဆက်သွယ်ပြောကြားရမည်။ ဆက်သွယ်ပြောကြားသည့် အကြောင်းအရာသည် တိကျမှန်ကန်ပြီး အမှားအယွင်းကင်းရမည်မှာ အမှန်ပင်။ ခေါင်းဆောင်များနှင့် အမှုဆောင်များသည် ယင်းတို့ကို ပေါ့ပေါ့ဆဆ နားလည်မှုလွဲပြီး မိမိတို့၏ ကိုယ်ပိုင်အတွေးအခေါ်များကို မဖြည့်စွက်ရ၊ ယင်းမှာ ယင်းတို့ကို တိကျမှန်ကန်စွာ ဆက်သွယ်ပြောကြားခြင်း မဟုတ်ဘဲ ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် မိမိတို့၏ တာဝန်များကို ဖြည့်ဆည်းရန် ပျက်ကွက်ခြင်းပင် ဖြစ်သည်။ ဤသည်မှာ အလုပ်အစီအစဉ်များကို တိကျမှန်ကန်စွာ ဆက်သွယ်ပြောကြားခြင်းနှင့် အကောင်အထည်ဖော်ခြင်းကို နားလည်ရမည့်ပုံစံ ဖြစ်သည်။

အကယ်၍ ခေါင်းဆောင်များနှင့် အမှုဆောင်များသည် အလုပ်အစီအစဉ်များအား တိကျမှန်ကန်စွာ မည်သို့ ဆက်သွယ်ပြောကြားရမည်ကို မသေချာသေးပါက ဘာလုပ်သင့်သနည်း။ ဤအတွက် အလွန်ရိုးရှင်းပြီး လွယ်ကူသော နည်းလမ်းတစ်ခု ရှိသည်။ ခေါင်းဆောင်များနှင့် အမှုဆောင်များသည် အလုပ်အစီအစဉ်များကို လက်ခံရရှိပြီးနောက် အခြားခေါင်းဆောင်များနှင့် အမှုဆောင်များနှင့်အတူ အလုပ်အစီအစဉ်များကို ဦးစွာ မိတ်သဟာယဖွဲ့သင့်သည်၊ ဤအလုပ်အစီအစဉ်များအတွက် အထက်က သတ်မှတ်နေသည့် တိကျသော အချက်များ မည်မျှရှိသည်ကို ကြည့်ရှုစစ်ဆေးပြီး တစ်ခုပြီးတစ်ခု စာရင်းပြုစုသင့်သည်။ ထို့နောက် ဤအလုပ်အစီအစဉ်များကို အခြေခံ၍ ဧဝံဂေလိအလုပ်၏ အခြေအနေများ၊ အတတ်ပညာပိုင်းဆိုင်ရာ အလုပ်အမျိုးမျိုးနှင့် အသင်းတော်အသက်တာသာမက မတူညီသော လူအမျိုးမျိုး၏ အစွမ်းအစနှင့် မိသားစုအခြေအနေများ အစရှိသည့် ဒေသခံအသင်းတော်၏ အခြေအနေအမှန်ကို ထည့်သွင်းစဉ်းစားသင့်ပြီး ဤအလုပ်များအား မည်သို့ အကောင်အထည်ဖော်ရမည်ကို ကြည့်ရှုဖို့အတွက် ဤအရာအားလုံးကို ပေါင်းစပ်သင့်သည်။ ခေါင်းဆောင်များနှင့် အမှုဆောင်များအားလုံးသည် မိတ်သဟာယဖွဲ့ခြင်းမှတစ်ဆင့် အလုပ်အစီအစဉ်များကို တထေရာတည်းနှင့် တိကျမှန်ကန်သော နားလည်သဘောပေါက်ခြင်းသို့ ရောက်ရှိရမည်ဖြစ်ပြီး သက်ဆိုင်ရာ ဆက်သွယ်ပြောကြားခြင်းနည်းလမ်းများ ရှိမှသာလျှင် တိကျမှန်ကန်စွာ ဆက်သွယ်ပြောကြားနိုင်မည် ဖြစ်သည်။ အကယ်၍ ခေါင်းဆောင်တစ်ဦး သို့မဟုတ် အမှုဆောင်တစ်ဦးသည် အလုပ်အစီအစဉ်များကို လက်ခံရရှိကာ ယင်းတို့က တိကျစွာ လိုအပ်သည့်အရာများကို သိမြင်ခြင်းမရှိ၊ ညီအစ်ကိုမောင်နှမများကို ကြောင်းကျိုးမမြင်ဘဲ စုစည်းကာ ယင်းတို့ကို ထုတ်ပြန်ပြီး ဆက်သွယ်ပြောကြားပါက ဤသည်မှာ သင့်လျော်ပါသလော။ ဤအရာ၏ ရလဒ်မှာ အလုပ်အစီအစဉ်များကို ဆက်သွယ်ပြောကြားပြီး တစ်လ သို့မဟုတ် နှစ်လအကြာတွင် အသင်းတော်တိုင်း၌ ယင်းတို့ကို အကောင်အထည်ဖော်ထားသည့်ပုံတွင် လမ်းလွဲမှုများရှိကြောင်း ရှာဖွေတွေ့ရှိရပြီး ခေါင်းဆောင် သို့မဟုတ် အမှုဆောင်က အလုပ်အစီအစဉ်များကို သေသေချာချာ ပြန်ကြည့်သည့်အခါမှသာ အလုပ်အစီအစဉ်များကို လမ်းလွဲမှုများဖြင့် ဆက်သွယ်ပြောကြားခဲ့ကြောင်း ၎င်းတို့ တွေ့ရှိရလေသည်။ အကယ်၍ ထိုခေါင်းဆောင် သို့မဟုတ် အမှုဆောင်သည် ထိုစဉ်က အလုပ်အစီအစဉ်များကို တာဝန်သိသိဖြင့် ဖတ်ရှုပြီး မိတ်သဟာယဖွဲ့ပြီးခဲ့လျှင် အဆင်ပြေမည်ဖြစ်သော်လည်း ခဏတာ ပျင်းရိခြင်းနှင့် ဝတ်ကျေတမ်းကျေ လုပ်ခြင်းတို့ကြောင့် ၎င်းတို့သည် အသင်းတော်အလုပ်တွင် အမှားများနှင့် လမ်းလွဲမှုများစွာကို ပေါ်ပေါက်စေခဲ့ပြီး နောက်ပိုင်းတွင် ယင်းတို့ကို မှန်ကန်အောင် ပြင်ဆင်ရသည်။ ဤသည်မှာ လုံးဝမလိုအပ်သော အပိုအဆင့်တစ်ခုကို ဖြည့်စွက်ပြီး အချိန်ဖြုန်းတီးခြင်း ဖြစ်သည်။ အကယ်၍ ၎င်းတို့သည် အလုပ်အစီအစဉ်များကို ရှင်းရှင်းလင်းလင်း တိုက်ရိုက် မိတ်သဟာယဖွဲ့ပြီးနောက် တစ်ခုပြီးတစ်ခု ဆက်သွယ်ပြောကြားကာ အကောင်အထည်ဖော်ခဲ့လျှင် ပိုကောင်းမည်ဖြစ်၏။ အလုပ်ကို ကောင်းမွန်စွာ မလုပ်ဆောင်သည့်အခါ ယင်းသည် အမှားတစ်ခု မဟုတ်လော။ (ဟုတ်ပါသည်။) ထို့ကြောင့် အလုပ်အစီအစဉ်များကို တိကျမှန်ကန်စွာ ဆက်သွယ်ပြောကြားရန်အတွက် အဆင့်ဆင့်ရှိသည်။ ခေါင်းဆောင်များနှင့် အမှုဆောင်များသည် ဦးစွာ အလုပ်အစီအစဉ်များ၏ တိကျသော အကြောင်းအရာနှင့်ပတ်သက်၍ စစ်မှန်သော သဘောပေါက်နားလည်မှုနှင့် တိကျမှန်ကန်သော နားလည်မှုတစ်ခု ရှိရမည်ဖြစ်သည့်အပြင် ၎င်းတို့သည် တိကျသော အကောင်အထည်ဖော်မှု အစီအစဉ်များ၊ အကောင်အထည်ဖော်မှု နည်းလမ်းများနှင့် အကောင်အထည်ဖော်မည့်သူများကို စိတ်ထဲတွင် ရည်ရွယ်ထားရမည်ဖြစ်ကာ ဤနည်းအားဖြင့်သာ အလုပ်အစီအစဉ်များကို တိကျမှန်ကန်စွာ ဆက်သွယ်ပြောကြားနိုင်မည်ဖြစ်သည်။ အကယ်၍ ခေါင်းဆောင်များနှင့် အမှုဆောင်များသည် အလုပ်အစီအစဉ်များနှင့် ပတ်သက်၍ မပြည့်စုံသော နားလည်သဘောပေါက်မှုသာ ရှိသည့်အခါ၊ နားလည်ပုံရရုံသာ ရှိသည့်အခါ၊ ယင်းတို့အပေါ် မရေမရာနှင့် မရှင်းမလင်း ဖြစ်သည့်အခါ၊ သို့မဟုတ် ယင်းတို့၌ရှိသည့် တိကျသော သတ်မှတ်ချက်များနှင့် ပါဝင်သည့်အကြောင်းအရာကို လုံးဝ နားမလည်သည့်အခါ ကြောင်းကျိုးမမြင်ဘဲ ထုတ်ပြန်ပြီး ဆက်သွယ်ပြောကြားပါက သင့်လျော်သလော။ (မသင့်လျော်ပါ။) ထိုသို့သော ခေါင်းဆောင်များနှင့် အမှုဆောင်များသည် အလုပ်ကို ကောင်းမွန်စွာ လုပ်ဆောင်နိုင်သလော။ လုံးဝပင် မလုပ်ဆောင်နိုင်ပေ။ သို့ဖြစ်၍ ညီအစ်ကိုမောင်နှမများက အလုပ်အစီအစဉ်များရှိ သတ်မှတ်ထားသည့် တိကျသော စံနှုန်းများနှင့် စည်းမျဉ်းများမှာ အဘယ်အရာဖြစ်သည်၊ သို့မဟုတ် ယင်းတို့ကို အတိအကျ မည်သို့ ဆောင်ရွက်ရမည်ကို မသိသည့် အခြေအနေများတွင် ခေါင်းဆောင်များနှင့် အမှုဆောင်များတွင် အလုပ်အစီအစဉ်များအပေါ် တိကျမှန်ကန်သော နားလည်သဘောပေါက်မှုတစ်ခုအပြင် ယင်းတို့ကို အကောင်အထည်ဖော်ရန်အတွက် တိကျသော အစီအစဉ်များနှင့် အဆင့်များကိုပါ ရှိထားနှင့်ပြီး ဖြစ်လိမ့်မည်ဖြစ်ကာ ဤနည်းအားဖြင့်သာ ခေါင်းဆောင်များနှင့် အမှုဆောင်များသည် ပထမအဆင့်ဖြစ်သည့် အလုပ်အစီအစဉ်များအား ဆက်သွယ်ပြောကြားခြင်းကို ဆောင်ရွက်နိုင်မည်ဖြစ်သည်။ အလုပ်အစီအစဉ်များကို ဆက်သွယ်ပြောကြားပြီးသည်နှင့်တစ်ပြိုင်နက် ညီအစ်ကိုမောင်နှမများအားလုံးက အလုပ်အစီအစဉ်များ၌ ပါဝင်သည့်အကြောင်းအရာကို တိကျမှန်ကန်စွာ နားလည်ပြီး ဤအလုပ်ကို လုပ်ဆောင်ခြင်းနှင့်ပတ်သက်၍ ဘုရားအိမ်တော်၏ အရေးပါမှု၊ တန်ဖိုးနှင့် စံနှုန်းများနှင့်ဆိုင်သည့် သိမြင်မှုအချို့ကို ရရှိသည့်အခါ ခေါင်းဆောင်များနှင့် အမှုဆောင်များသည် လူပုဂ္ဂိုလ်များနှင့် တိကျသော အလုပ်အစိတ်အပိုင်းများအား မည်သို့ ခွဲဝေချထားရမည်ကိုလည်းကောင်း၊ ဤအလုပ်ကို မည်သူက အကောင်အထည်ဖော် ဆောင်ရွက်ရမည်ဟူသည့် တိကျသော အစီအစဉ်ကိုလည်းကောင်း ချက်ချင်း မိတ်သဟာယဖွဲ့သင့်ကာ ဤသည်တို့မှာ အလုပ်ကို လုပ်ဆောင်ခြင်း အဆင့်ဆင့်ဖြစ်၏။ ဤနည်းအားဖြင့် အလုပ်အား နောက်ဆက်တွဲဆောင်ရွက်ခြင်းကို သင်တို့ မည်သို့ထင်သနည်း။ ယင်းကို အလုပ်အား အနီးကပ် နောက်ဆက်တွဲဆောင်ရွက်ခြင်းဟု မှတ်ယူ၍ရသလော။ ယင်းသည် အလုပ်ကို အချိန်မီ နောက်ဆက်တွဲဆောင်ရွက်ခြင်း ဟုတ်သလော။ (ဟုတ်ပါသည်။)

၂။ အလုပ်အစီအစဉ်များကို အကောင်အထည်ဖော်ရမည့်ပုံ

ခေါင်းဆောင်များနှင့် အမှုဆောင်များသည် အလုပ်အစီအစဉ်တစ်ခုကို လက်ခံရရှိသောအခါ ယင်းကို ဆက်သွယ်ပြောကြားပြီး ထုတ်ပြန်လိုက်ရုံနှင့် ပြီးဆုံးသွားသည်တော့ မဟုတ်ပေ။ အသင်းတော်တိုင်းရှိ ဘုရားသခင် ရွေးချယ်ထားသောလူများက အလုပ်အစီအစဉ် ထုတ်ပြန်ပြီးဖြစ်ကြောင်း သိရှိသွားသည်နှင့်တစ်ပြိုင်နက် ယင်းကို အကောင်အထည်ဖော်ပြီးဖြစ်သည်ဟု မှတ်ယူနိုင်သလော။ ဤသည်မှာ အလုပ်အစီအစဉ်တစ်ခုကို အမှန်တကယ် လုပ်ဆောင်ခြင်း သို့မဟုတ် အကောင်အထည်ဖော်ခြင်းမဟုတ်၊ ၎င်းတို့၏ တာဝန်များကို ဖြည့်ဆည်းခြင်း မဟုတ်သကဲ့သို့ ဘုရားသခင်က အခြေခံအားဖြင့် တောင်းဆိုသည့် စံနှုန်းလည်း မဟုတ်ပေ။ အလုပ်အစီအစဉ်တစ်ခုကို ဆက်သွယ်ပြောကြားခြင်းနှင့် ထုတ်ပြန်ခြင်းသည် ရည်ရွယ်ချက်မဟုတ်ဘဲ ယင်းကို အကောင်အထည်ဖော်ခြင်းကသာ ရည်ရွယ်ချက်ဖြစ်သည်။ သို့ဆိုလျှင် အလုပ်အစီအစဉ်များကို မည်သို့ အတိအကျ အကောင်အထည်ဖော်ရမည်နည်း။ ခေါင်းဆောင်များနှင့် အမှုဆောင်များသည် သက်ဆိုင်ရာ ကြီးကြပ်ရေးမှူးများနှင့် ညီအစ်ကိုမောင်နှမများ အားလုံးကို အတူတကွခေါ်ယူပြီး ထိုအလုပ်အား မည်သို့လုပ်ဆောင်ရမည်ကို ၎င်းတို့နှင့် မိတ်သဟာယဖွဲ့ရမည်ဖြစ်ပြီး တစ်ချိန်တည်းမှာပင် ထိုအလုပ်ကို လုပ်ဆောင်ရန်အတွက် အဓိက ကြီးကြပ်ရေးမှူးတစ်ဦးနှင့် အဖွဲ့ဝင်များကို ရွေးချယ်ရမည်။ အလုပ်ကို အကောင်အထည်ဖော်သည့်အခါ ခေါင်းဆောင်များနှင့် အမှုဆောင်များ ပထမဆုံး လုပ်ဆောင်သင့်သည့်အရာမှာ မိတ်သဟာယဖွဲ့ခြင်းဖြစ်ကာ အလုပ်ကို စည်းမျဉ်းများနှင့်အညီ မည်သို့လုပ်ဆောင်ရမည်၊ ဘုရားအိမ်တော်မှ ဤအလုပ်အစီအစဉ်နှင့် ကိုက်ညီအောင် မည်သို့လုပ်ဆောင်ရမည်၊ ဘုရားအိမ်တော်မှ ဤအလုပ်အစီအစဉ်ကို အကောင်အထည်ဖော်ပြီး လုပ်ဆောင်သည်ဟု အဓိပ္ပာယ်သက်ရောက်စေမည့် နည်းလမ်းဖြင့် မည်သို့လုပ်ဆောင်ရမည်တို့ကို မိတ်သဟာယဖွဲ့ခြင်း ဖြစ်သည်။ မိတ်သဟာယဖွဲ့နေစဉ်တွင် ညီအစ်ကိုမောင်နှမများ၊ ခေါင်းဆောင်များနှင့် အမှုဆောင်များသည် အစီအစဉ်အမျိုးမျိုးကို အကြံပြုသင့်ပြီး နောက်ဆုံးတွင် အသင့်တော်ဆုံးနှင့် စည်းမျဉ်းများနှင့် အကိုက်ညီဆုံးဖြစ်သော နည်းလမ်း၊ နည်းစနစ်နှင့် အဆင့်များကို ရွေးချယ်ကာ အလုပ်ကို အစီအစဉ်တကျ ရှေ့ဆက်နိုင်ရန်အတွက် မည်သည့်အရာကို အရင်လုပ်ဆောင်ရမည်၊ မည်သည့်အရာကို နောက်မှ လုပ်ဆောင်ရမည်တို့ကို ဆုံးဖြတ်ရမည်။ ဤအရာကို သဘောတရားပိုင်းအရ နားလည်သည့်အခါ၊ လူတို့တွင် မည်သည့်အခက်အခဲ သို့မဟုတ် စိတ်ကူးစိတ်သန်းတို့မျှ မရှိတော့သည့်အခါ၊ ဤအလုပ်အပေါ် မည်သည့်အတိုက်အခံလုပ်ခြင်းကိုမျှ ၎င်းတို့ မခံစားရတော့သည့်အခါနှင့် ဘုရားအိမ်တော်မှ ဤအလုပ်အစီအစဉ်၏ အဓိပ္ပာယ်နှင့် ရည်ရွယ်ချက်ကို နားလည်နိုင်သည့်အခါတွင်ပင် အလုပ်ကို အကောင်အထည်ဖော်ပြီးဖြစ်သည်ဟု မှတ်ယူ၍မရနိုင်သေးပေ။ ဤအလုပ်အတွက် မည်သူက အသင့်တော်ဆုံးနှင့် အကျွမ်းကျင်ဆုံးဖြစ်သည်၊ ဤအလုပ်၏တာဝန်ကို မည်သူက ထမ်းဆောင်နိုင်သည်၊ ဤအလုပ်ကို ပြီးမြောက်အောင် လုပ်ဆောင်နိုင်စွမ်း မည်သူ့တွင် ရှိသည်တို့ကိုလည်း ဆုံးဖြတ်ရမည်ဖြစ်သည်။ ဤအလုပ်ကို တာဝန်ယူမည့်သူများကို ရွေးချယ်ရမည်ဖြစ်ပြီး အကောင်အထည်ဖော်မည့် အစီအစဉ်နှင့် ပြီးစီးရမည့် နောက်ဆုံးသတ်မှတ်ရက်ကို သတ်မှတ်ရမည်ဖြစ်ကာ အလုပ်ပြီးမြောက်ရန် လိုအပ်သော အရင်းအမြစ်များ၊ ပစ္စည်းများနှင့် အခြားထိုသို့သောအရာများကို ပြင်ဆင်ပြီး ရှင်းလင်းစွာ ဖော်ပြရမည်ဖြစ်ကာ ထိုအခါမှသာ အလုပ်ကို အကောင်အထည်ဖော်ပြီး ဖြစ်သည်ဟု မှတ်ယူနိုင်မည်ဖြစ်သည်။ အမှန်ပင် အကောင်အထည်မဖော်မီတွင် ဤအလုပ်အတွက် တာဝန်ရှိသူများနှင့် တစ်ဦးချင်း တိကျတဲ့ ဆက်သွယ်ပြောဆိုမှုများ၊ ဆွေးနွေးမှုများကို လုပ်ဆောင်ရန်လည်း လိုအပ်ပြီး ၎င်းတို့အနေဖြင့် ဤအလုပ်ကို ယခင်က လုပ်ဆောင်ဖူးခြင်း ရှိမရှိနှင့် ဤအလုပ်အပေါ် ၎င်းတို့၏ ရှုထောင့်များနှင့် ထင်မြင်ချက်များမှာ အဘယ်အရာဖြစ်သည်ကို မေးမြန်းရမည်။ အကယ်၍ ၎င်းတို့က စည်းမျဉ်းများနှင့် ကိုက်ညီသော အစီအစဉ်နှင့် ထင်မြင်ချက်အချို့ကို ပေးအပ်ပါက ယင်းတို့ကို လက်ခံအသုံးပြုနိုင်သည်။ ထို့အပြင် အလုပ်တိုင်းကို အကောင်အထည်ဖော်ရာတွင် ပြဿနာမည်မျှ အမှန်တကယ် ရှိနေသည်ကို ရှာဖွေတွေ့ရှိရန်လည်း အာရုံစိုက်ရမည်ဖြစ်ကာ ဤအဆင့်ကို လျစ်လျူမရှုသင့်ပေ။ ပြဿနာများကို ရှာဖွေတွေ့ရှိပြီးနောက် ယင်းတို့ကို အချိန်မီ ဖြေရှင်းရန် နည်းလမ်းများကို စဉ်းစားရမည်ဖြစ်ပြီး ရှိနေသော ပြဿနာအားလုံးကို လုံးစေ့ပတ်စေ့ ဖြေရှင်းပြီးမှသာ အလုပ်အစီအစဉ်ကို အမှန်တကယ် အကောင်အထည်ဖော်ပြီး ဖြစ်လိမ့်မည်။ ထို့အပြင် ဤအလုပ်ကို ဘုရားအိမ်တော်မှ သတ်မှတ်ထားသော စည်းမျဉ်းများနှင့် ကိုက်ညီသည့် နည်းလမ်းဖြင့် မည်သို့လုပ်ဆောင်ရမည်ကိုလည်း သင်တို့ ရှာဖွေရမည် မဟုတ်လော။ ထို့အပြင် ဘုရားအိမ်တော်တွင် ဤအလုပ်အတွက် အချိန်နှင့်ပတ်သက်၍ သတ်မှတ်ချက်တစ်ခုခု ရှိမရှိ၊ မည်သည့်အချိန်အတိုင်းအတာအတွင်း ပြီးစီးရမည်၊ အတတ်ပညာပိုင်းဆိုင်ရာ ကျွမ်းကျင်မှုများနှင့်ပတ်သက်၍ တိကျသော ပြဋ္ဌာန်းချက်တစ်ခုခု ရှိမရှိ စသည်တို့အားလုံးသည် ခေါင်းဆောင်များနှင့် အမှုဆောင်များအနေဖြင့် သက်ဆိုင်ရာ ကြီးကြပ်ရေးမှူးများနှင့် မိတ်သဟာယဖွဲ့သင့်သည့် အကြောင်းအရာများပင် ဖြစ်ကြသည်။ ဤသည်မှာ အကောင်အထည်ဖော်ခြင်း ဖြစ်သည်။ အကောင်အထည်ဖော်ခြင်းသည် နှုတ်ဖြင့် ဆက်သွယ်ပြောဆိုခြင်း သို့မဟုတ် သဘောတရားပိုင်းဖြင့် အဆုံးမသတ်ဘဲ သက်ဆိုင်ရာအလုပ်၏ တကယ့် တိုးတက်မှုသာမက ဖြေရှင်းရန်လိုအပ်သည့် တိကျသော ပြဿနာများနှင့် အခက်အခဲအချို့လည်း ပါဝင်လေသည်။ ဤအရာအားလုံးသည် ကြီးကြပ်ရေးမှူးများနှင့်အတူ အလုပ်အစီအစဉ်ကို အကောင်အထည်ဖော်သည့်အခါ ခေါင်းဆောင်များနှင့် အမှုဆောင်များအနေဖြင့် ထည့်သွင်းစဉ်းစားသင့်သည့် အရာများဖြစ်သည်။ ဆိုလိုသည်မှာ ဤတိကျသောအလုပ်ကို မလုပ်ဆောင်မီ ခေါင်းဆောင်များနှင့် အမှုဆောင်များအနေဖြင့် ကြီးကြပ်ရေးမှူးများနှင့် ဤကဲ့သို့သော မိတ်သဟာယဖွဲ့ခြင်း၊ ဆန်းစစ်ခြင်းနှင့် ဆွေးနွေးခြင်းတို့ကို ပြုလုပ်သင့်ကာ ဤသည်မှာ အကောင်အထည်ဖော်ခြင်း ဖြစ်သည်။ ဤအကောင်အထည်ဖော်ခြင်းသည် ခေါင်းဆောင်များနှင့် အမှုဆောင်များ၏ တာဝန်ဖြစ်ပြီး ၎င်းတို့ စွမ်းဆောင်ရရှိသင့်သည့်အရာ ဖြစ်သည်။ ဤနည်းလမ်းဖြင့် လက်တွေ့လုပ်ဆောင်ခြင်းသည် စစ်မှန်သောအလုပ်ကို လုပ်ဆောင်ခြင်း ဖြစ်သည်။ ခေါင်းဆောင်တစ်ဦးက “ယခုလောလောဆယ်တွင် ဤအလုပ်ကို မည်သို့လုပ်ရမည်ကို ကျွန်ုပ်လည်း မသိပါ။ မည်သို့ပင်ဖြစ်စေ ကျွန်ုပ်သည် ယင်းကို သင့်ထံ လွှဲပြောင်းလိုက်ပြီ။ အလုပ်အစီအစဉ်ကိုလည်း သင့်ထံ ဆက်သွယ်ပြောကြားလျက် ထုတ်ပြန်ပြီးဖြစ်ကာ ဆက်စပ်သော ကိစ္စအားလုံးကိုလည်း သင့်အား ပြောပြပြီးဖြစ်သည်။ ယင်းကို သင် လုပ်တတ်သည်ဖြစ်စေ၊ မလုပ်တတ်သည်ဖြစ်စေ၊ သင် မည်သို့ပြုလုပ်သည်ဖြစ်စေ၊ ကောင်းမွန်စွာ ပြုလုပ်သည်ဖြစ်စေ၊ ညံ့ဖျင်းစွာ လုပ်သည်ဖြစ်စေ၊ ထို့ပြင် အချိန်မည်မျှကြာသည်ဖြစ်စေ ထိုအရာအားလုံးသည် သင်၏ သဘောအတိုင်းပင် ဖြစ်သည်။ ဤကိစ္စများသည် ကျွန်ုပ်နှင့် မသက်ဆိုင်ပေ။ ဤမျှလောက်သော အလုပ်ကိုလုပ်ခြင်းဖြင့် ကျွန်ုပ်သည် ကျွန်ုပ်၏တာဝန်ကို ဖြည့်ဆည်းပြီးပြီ” ဟု ပြောသည်ဆိုပါစို့။ ဤသည်မှာ ခေါင်းဆောင်များနှင့် အမှုဆောင်များ ပြောသင့်သည့်အရာ ဟုတ်လော။ (မဟုတ်ပါ။) အကယ်၍ ခေါင်းဆောင်တစ်ဦးက ဤသို့ပြောဆိုပါက ၎င်းတို့သည် မည်သို့သောလူစားမျိုး ဖြစ်သနည်း။ ၎င်းတို့သည် အယောင်ဆောင်ခေါင်းဆောင်တစ်ဦး ဖြစ်သည်။ အထက်တွင် သတ်မှတ်ချက်များရှိပြီး အလုပ်အစီအစဉ်များအတိုင်း အလုပ်ကို လုပ်ဆောင်ရန် လိုအပ်သည့်အခါတိုင်း ဤလူစားမျိုးက “သင်လုပ်ပါလော့၊ ကျွန်ုပ် မည်သို့လုပ်ရမည် မသိပေ။ မည်သို့ဖြစ်စေ သင် အားလုံးနားလည်သည်။ သင်သည် ကျွမ်းကျင်သူဖြစ်ပြီး ကျွန်ုပ်မှာ သာမန်လူဖြစ်သည်” ဟု ပြောဆိုလျက် အခြားတစ်စုံတစ်ဦးအပေါ် ယင်းကို လုံးလုံးလျားလျား လွှဲချလေသည်။ ဤသည်မှာ အယောင်ဆောင်ခေါင်းဆောင်များ မကြာခဏ ပြောလေ့ရှိသည့် “လက်သုံးစကား” ပင်ဖြစ်သည်။ ၎င်းတို့သည် ဆင်ခြေဆင်လက်တစ်ခုကို ရှာပြီးနောက် ခိုးကြောင်ခိုးဝှက် ထွက်သွားကြသည်။

အချုပ်အားဖြင့်ဆိုသော် အယောင်ဆောင်ခေါင်းဆောင်များသည် ၎င်းတို့၏ အလုပ်တွင် တာဝန်မယူကြပေ။ ၎င်းတို့၏ အစွမ်းအစသည် မြင့်သည်ဖြစ်စေ၊ နိမ့်သည်ဖြစ်စေ သို့မဟုတ် ၎င်းတို့သည် အလုပ်နှင့် သင့်တော်သည်ဖြစ်စေ၊ မသင့်တော်သည်ဖြစ်စေ အဓိကအချက်မှာ ၎င်းတို့သည် အာရုံမစိုက်ကြသည့်အပြင် စိတ်မနစ်ဘဲ အစဉ်သဖြင့် ဝတ်ကျေတမ်းကျေသာ လုပ်ဆောင်ကြခြင်း ဖြစ်သည်။ ဤသည်တို့မှာ တာဝန်မယူခြင်း၏ သရုပ်သကန်များ ဖြစ်ကြသည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦးသည် အစွမ်းအစနှင့် အတွေ့အကြုံရင့်ကျက်မှုအပိုင်းတွင် အနည်းငယ် အားနည်းသော်လည်း ၎င်းတို့သည် အာရုံစိုက်လျက် အလုပ်လုပ်နိုင်ပြီး မိမိတို့၏အလုပ်ထဲတွင် စိတ်နစ်နိုင်သည် ဆိုပါစို့။ ၎င်းတို့၏ အလုပ်တွင် စွမ်းဆောင်ရရှိသည့် ရလဒ်များသည် ထိုမျှမကောင်းမွန်သော်လည်း အနည်းဆုံးအနေဖြင့် ၎င်းတို့သည် တာဝန်ယူတတ်သူများဖြစ်ပြီး မိမိတို့၏ အလုပ်တွင် လုံးလုံးလျားလျား စိတ်နစ်ကာ အစွမ်းကုန် ကြိုးစားကြသည်။ ၎င်းတို့သည် အစွမ်းအစပိုင်းတွင် အနည်းငယ် ချို့တဲ့ပြီး ဝိညာဉ်ရင့်ကျက်မှုပိုင်းတွင် နုနယ်သောကြောင့်သာ အလုပ်ကို ကောင်းစွာ မလုပ်ဆောင်နိုင်ခြင်း ဖြစ်သည်။ အကယ်၍ ၎င်းတို့သည် အချိန်အနည်းငယ်ကြာအောင် လေ့ကျင့်ပြီးနောက် မိမိတို့၏အလုပ်တွင် အပြည့်အဝ ကျွမ်းကျင်လာမည်ဆိုလျှင် ဤသို့သော ခေါင်းဆောင်မျိုးကို ဆက်လက်၍ ပျိုးထောင်ပေးသင့်သည်။ အကယ်၍ ခေါင်းဆောင်တစ်ဦးတွင် အသိစိတ် သို့မဟုတ် ဆင်ခြင်တုံတရား တစ်စက်မျှမရှိဘဲ မိမိတို့၏ ရာထူးနေရာကို ဆုပ်ကိုင်ထားပြီး အဆင့်အတန်း၏ အကျိုးအမြတ်များကိုသာ မွေ့လျော်ခံစားနေကာ စစ်မှန်သောအလုပ်ကို လုံးဝမလုပ်ဆောင်ပါက သူသည် အယောင်ဆောင်ခေါင်းဆောင်စစ်စစ်ဖြစ်ပြီး ရာထူးမှ ချက်ချင်း ဖြုတ်ချခံရသင့်ကာ မြှင့်တင်ပေးခြင်း သို့မဟုတ် အသုံးပြုခြင်းကို မည်သည့်အခါမျှ နောက်တစ်ကြိမ် အခွင့်မပေးသင့်ပေ။ စစ်မှန်သော ခေါင်းဆောင်တစ်ဦး၊ တာဝန်ယူတတ်သော ခေါင်းဆောင်တစ်ဦးသည် မိမိ၏အလုပ်တွင် အစွမ်းကုန် ကြိုးစားသည်။ သူသည် အလုပ်တွင် မိမိ၏စိတ်ကို နှစ်မြှုပ်ထားပြီး ဘုရားသခင်၏ တာဝန်ပေးစေခိုင်းချက်ကို ပြီးမြောက်အောင်မြင်ရန် နည်းလမ်းအမျိုးမျိုးကို ရှာဖွေကာ မိမိတတ်နိုင်သမျှ အစွမ်းကုန် ကြိုးစားအားထုတ်သည်။ ဤနည်းဖြင့် သူသည် မိမိ၏ တာဝန်များကို ဖြည့်ဆည်းနေခြင်း ဖြစ်သည်။ ဘုရားအိမ်တော်၏ အလုပ်အစီအစဉ်များကို အကောင်အထည်ဖော်နေစဉ်တွင် တာဝန်သိတတ်သော ခေါင်းဆောင်များသည် အကောင်အထည်ဖော်မှု အခြေအနေကိုလည်း စောင့်ကြည့်လေ့လာပြီး နောက်ဆက်တွဲ လိုက်လုပ်ကြမည် ဖြစ်သည်။ မမျှော်လင့်ထားသော အခြေအနေတစ်ခု ဖြစ်ပေါ်လာသည့်အခါ ၎င်းတို့သည် ခိုးကြောင်ခိုးဝှက် ထွက်သွားပြီး ထိုအရေးကိစ္စကို ခေါင်းရှောင်မည့်အစား တုံ့ပြန်ဆောင်ရွက်မှုများနှင့် ဖြေရှင်းနည်းများကို ချမှတ်နိုင်စွမ်း ရှိကြမည်ဖြစ်သည်။ ဤနည်းဖြင့် အလုပ်ကို အကောင်အထည်ဖော်ခြင်းကို တာဝန်ယူတတ်ခြင်းဟု ခေါ်သည်။ အလုပ်အစီအစဉ်တစ်ခုကို ထုတ်ပြန်သည့်အခါ ခေါင်းဆောင်များနှင့် အမှုဆောင်များသည် ထိုအလုပ်ကိစ္စကို လက်ရှိတွင် အရေးကြီးဆုံးသောအလုပ်အဖြစ် မှတ်ယူပြီး တာဝန်ယူသင့်သည်။ ၎င်းတို့သည် ကိုယ်တိုင်ကိုယ်ကျ နောက်ဆက်တွဲ လိုက်လုပ်ရမည်ဖြစ်ပြီး အစအဆုံး တာဝန်ယူရမည်ဖြစ်ကာ အလုပ်သည် လမ်းကြောင်းမှန်ပေါ် ရောက်ရှိပြီး အဖွဲ့တစ်ဖွဲ့စီ၏ ခေါင်းဆောင်များက မည်သို့လုပ်ဆောင်ရမည်ကို သိရှိသွားမှသာ အလုပ်ကို လက်လွှတ်သင့်သည်။ သို့သော် အလုပ်ကို လက်လွှတ်ပြီးနောက်တွင် ခေါင်းဆောင်များနှင့် အမှုဆောင်များသည် အလုပ်၏ အခြေအနေကို နားလည်ပြီး အခါအားလျော်စွာ စစ်ဆေးရန် လိုအပ်နေဆဲဖြစ်ကာ ဤနည်းလမ်းဖြင့်သာ အလုပ်ကို ကောင်းမွန်စွာ လုပ်ဆောင်ပြီးစီးကြောင်း အာမခံနိုင်မည်ဖြစ်သည်။ ခေါင်းဆောင်များနှင့် အမှုဆောင်များသည် မိမိတို့၏ တာဝန်နေရာများကို မစွန့်ခွာဘဲ အစအဆုံး ဇွဲရှိရှိလုပ်ဆောင်ကာ အလုပ်ကို လမ်းကြောင်းမှန်ပေါ် ရောက်ရှိစေခြင်းကို စစ်မှန်သောအလုပ်အား လုပ်ဆောင်ခြင်းဟု ခေါ်သည်။ ဤအချိန်အတောအတွင်း ခေါင်းဆောင်များနှင့် အမှုဆောင်များသည် အခြားသော အလုပ်ကိစ္စများ၏ တိုးတက်မှုကိုလည်း ဂရုစိုက်ပြီး လေ့လာစစ်ဆေးရန် လိုအပ်သည်။ ထိုအလုပ်တွင် မည်သို့သော အခက်အခဲများ သို့မဟုတ် ပြဿနာများ ပေါ်ပေါက်သည်ဖြစ်စေ ခေါင်းဆောင်များနှင့် အမှုဆောင်များသည် ညွှန်ကြားမှုနှင့် ဖြေရှင်းချက်ကို ပေးရန် လုပ်ငန်းခွင်သို့ အမြန်သွားသင့်သည်။ အဓိကခေါင်းဆောင်သည် အရေးအပါဆုံးသော အလုပ်ကို တာဝန်ယူကိုင်တွယ်ရမည်ဖြစ်ပြီး တစ်ချိန်တည်းမှာပင် ၎င်းအနေဖြင့် အသင်းတော်၏ အခြားအလုပ်ကို နောက်ဆက်တွဲ လိုက်လုပ်ခြင်း၊ နားလည်ခြင်း၊ ကြည့်ရှုစစ်ဆေးခြင်းနှင့် ကြီးကြပ်ခြင်းတို့ကို ပြုလုပ်ကာ အလုပ်အားလုံး ပုံမှန်အတိုင်း ရှေ့ဆက်နေကြောင်း သေချာစေရန်လည်း လိုအပ်သည်။ အရေးအပါဆုံးသော အလုပ်နှင့်ပတ်သက်လာလျှင် အဓိကခေါင်းဆောင်သည် လုပ်ငန်းခွင်၌ ကိုယ်တိုင်ကိုယ်ကျ လုပ်ဆောင်နေပြီး ဤအလုပ်ကို ဦးစီးကွပ်ကဲရမည်ဖြစ်ကာ အထူးသဖြင့် အလုပ်၏ အရေးပါသော အစိတ်အပိုင်းများနှင့် ပတ်သက်လာလျှင် သူသည် လုပ်ငန်းခွင်မှ လုံးဝ မထွက်ခွာရပေ။ အကယ်၍ လူတစ်ဦးတည်းနှင့် မလုံလောက်ပါက အခြားတစ်ဦးကို သူနှင့် ပူးပေါင်း၍ အလုပ်ကို ညွှန်ကြားရန် စီစဉ်သင့်ကာ ဤသည်မှာ အရေးပါသောအလုပ်ကို ကောင်းမွန်စွာ လုပ်ဆောင်ရန် အစွမ်းကုန် ကြိုးစားခြင်းနှင့် ဘုံရည်ရွယ်ချက်တစ်ခုဖြင့် အတူတကွ ပူးပေါင်းခြင်းပင် ဖြစ်သည်။ အကြောင်းမှာ ဘုရားအိမ်တော်တွင် အခြေအနေတိုင်းနှင့် အချိန်ကာလတိုင်း၌ အရေးအပါဆုံးသော အလုပ်တာဝန်တစ်ခု ရှိသောကြောင့်ဖြစ်ကာ အကယ်၍ အဓိကခေါင်းဆောင်သည် အရေးပါသောအလုပ်ကို ကောင်းမွန်စွာ မလုပ်ဆောင်နိုင်ပါက သူ၏ အစွမ်းအစတွင် ပြဿနာရှိနေပြီဖြစ်ပြီး သူ့ကို ဖြုတ်ချရမည်ဖြစ်သည်။ အခြားခေါင်းဆောင်များက သာမန်အလုပ်ကို တာဝန်ယူလုပ်ဆောင်နေစဉ် အဓိကခေါင်းဆောင်သည် အရေးအပါဆုံးသော အလုပ်ကို တာဝန်ယူရမည်ဖြစ်သည်။ ခေါင်းဆောင်များနှင့် အမှုဆောင်များသည် အလုပ်ကို အရေးကြီးမှုနှင့် အရေးပေါ်လိုအပ်မှုအရ ဦးစားပေးတတ်ရန်နှင့် အကျိုးအပြစ်များကို ချိန်ဆတတ်ရန် သင်ယူရမည်။ အကယ်၍ ခေါင်းဆောင်များနှင့် အမှုဆောင်များသည် ဤစည်းမျဉ်းများကို ကျွမ်းကျင်ပိုင်နိုင်ပါက ၎င်းတို့သည် ခေါင်းဆောင်များနှင့် အမှုဆောင်များအဖြစ် စံနှုန်းပြည့်မီကြခြင်း ဖြစ်သည်။

ဘုရားအိမ်တော်ရှိ ခေါင်းဆောင်များနှင့် အမှုဆောင်များ အများစုသည် လူငယ်များဖြစ်ကြပြီး ၎င်းတို့သည် လက်သင်လေးများ ဖြစ်ကြကာ အလုပ်လုပ်ဆောင်ရန် လေ့ကျင့်သင်ယူနေကြဆဲ ဖြစ်သောကြောင့် အရေးအကြီးဆုံးအရာမှာ ၎င်းတို့အနေဖြင့် စည်းမျဉ်းများကို ကျွမ်းကျင်ပိုင်နိုင်စွာ တတ်မြောက်ရန် သင်ယူဖို့ပင် ဖြစ်သည်။ အချို့က “ခေါင်းဆောင်များနှင့် အမှုဆောင်များအပေါ် ဘုရားအိမ်တော်မှ ထားရှိသည့် သတ်မှတ်ချက်များမှာ မြင့်မားလွန်းသည် မဟုတ်လော” ဟု ပြောကောင်းပြောနိုင်သည်။ အမှန်တကယ်တွင် လုံးဝမဟုတ်ပေ။ လူတို့အား စည်းမျဉ်းများကို ကျွမ်းကျင်ပိုင်နိုင်ရန် တောင်းဆိုခြင်းသည် မြင့်မားသော သတ်မှတ်ချက်တစ်ခု မည်သို့ ဖြစ်နိုင်မည်နည်း။ အကယ်၍ လူတစ်ဦးသည် စည်းမျဉ်းများကို ကျွမ်းကျင်ပိုင်နိုင်ခြင်း မရှိပါက အသင်းတော်အလုပ်ကို မည်သို့ ကောင်းမွန်စွာ ထမ်းဆောင်နိုင်မည်နည်း။ အကယ်၍ လူတစ်ဦးသည် အမှုကိစ္စများကို စည်းမျဉ်းများမရှိဘဲ ကိုင်တွယ်ပါက ခေါင်းဆောင်တစ်ဦး သို့မဟုတ် အမှုဆောင်တစ်ဦး မည်သို့ ဖြစ်နိုင်မည်နည်း။ စည်းမျဉ်းများကို ကျွမ်းကျင်ပိုင်နိုင်ခြင်းသည် သာမန်လူများအတွက် မဟုတ်ဘဲ ခေါင်းဆောင်များနှင့် အမှုဆောင်များအတွက် သတ်မှတ်ချက်တစ်ခု ဖြစ်သည်။ အကယ်၍ လူတစ်ဦးသည် စည်းမျဉ်းများကို ကျွမ်းကျင်ပိုင်နိုင်ခြင်း မရှိပါက သူသည် အလုပ်ကို ကောင်းမွန်စွာ လုပ်ဆောင်နိုင်မည် မဟုတ်ပေ။ အစွမ်းအစ အလွန်ညံ့ဖျင်းသောသူများသည် စည်းမျဉ်းများကို စံမမီ၊ ဘုရားအိမ်တော်က ၎င်းတို့ကို ပြုစုပျိုးထောင်မည် မဟုတ်သကဲ့သို့ ၎င်းတို့သည် ခေါင်းဆောင်များဖြစ်လာရန် အရည်အချင်းလည်း မပြည့်မီချေ။ အချို့သောလူတို့သည် ခေါင်းဆောင်တစ်ဦးဖြစ်ရသည်မှာ ခက်ခဲသည်ဟု အစဉ်သဖြင့် ခံစားကြရပြီး ဤအတွက် အကြောင်းရင်းနှစ်ရပ်ရှိသည်။ တစ်ခုမှာ ၎င်းတို့သည် သမ္မာတရားကို လုံးဝနားမလည်သည့်အပြင် ပြဿနာများကို ဖြေရှင်းရန် သမ္မာတရားကို အသုံးမပြုနိုင်ခြင်း ဖြစ်သည်။ အခြားအကြောင်းရင်းမှာ ၎င်းတို့၌ အစွမ်းအစမရှိခြင်း၊ အလုပ်လုပ်ခြင်းဟူသည် မည်သည့်အရာကို ဆိုလိုကြောင်း မသိခြင်း၊ ထိုအလုပ်အတွက် လက်တွေ့လုပ်ဆောင်ခြင်း စည်းမျဉ်းများနှင့် လမ်းကြောင်းကို ရှင်းလင်းစွာ မရှင်းပြနိုင်ခြင်းနှင့် အယူဝါဒများကိုပင် ရှင်းလင်းစွာ မပြောဆိုနိုင်ခြင်းတို့ ဖြစ်သည်။ ဤကဲ့သို့သောလူများသည် ခေါင်းဆောင်များဖြစ်ရန် မသင့်တော်ပေ။ လူတစ်ဦး၏ အစွမ်းအစသည် အလွန်ညံ့ဖျင်းသည်၊ သူသည် မည်သို့အလုပ်လုပ်ရမည်ကို မသိသည့်အပြင် မိမိ၏တာဝန်ကို ထမ်းဆောင်ရာတွင် အလုပ်ထိရောက်မှုလုံးဝမရှိ၊ ဆိုလိုသည်မှာ သူသည် တစ်ရက်ကြာသင့်သော အလုပ်တစ်ခုကို ရက်အတန်ကြာအောင် အချိန်ယူပြီး တစ်လကြာသင့်သော အလုပ်တစ်ခုကို ခြောက်လကြာသည်ဟု ဆိုကြပါစို့။ ထိုသို့သောလူများသည် အသုံးမကျသူများ၊ အဖြစ်မရှိသူများပင်။ အစွမ်းအစ အလွန်ညံ့ဖျင်းသော လူတို့သည် မည်သည့်တာဝန်ကိုမျှ ကောင်းမွန်စွာ မထမ်းဆောင်နိုင်ကြပေ။ ငါ့အနေဖြင့် လူတို့အပေါ် ဤသတ်မှတ်ချက်များ ထားရှိခြင်းသည် မျှလည်းမျှတပြီး ကျိုးကြောင်းလည်း ဆီလျော်သည့်အပြင် ယင်းတို့သည် ခေါင်းဆောင်များနှင့် အမှုဆောင်များ စွမ်းဆောင်ရရှိနိုင်သည့်အရာများ ဖြစ်ကြသည်။ အချို့သောလူတို့သည် ဘုရားအိမ်တော်မှ ချမှတ်သည့် သတ်မှတ်ချက်များမှာ မြင့်မားလွန်းသည်ဟု ခံစားကြကာ ဤသည်မှာ ၎င်းတို့၏ အစွမ်းအစသည် အလွန်ညံ့ဖျင်းကြောင်း၊ ၎င်းတို့သည် ခေါင်းဆောင်များနှင့် အမှုဆောင်များဖြစ်ရန် အရည်အချင်းမပြည့်မီကြောင်းနှင့် ၎င်းတို့သည် တာဝန်ခံမှုရှိပြီး နုတ်ထွက်သင့်ကြောင်းကို ပြသလေသည်။ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦး၏ တာဝန်ဝတ္တရားများကို မထမ်းဆောင်နိုင်သည့်အပြင် ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ရန်လည်း မသင့်တော်သည်ဖြစ်၍ သင်သည် ခေါင်းဆောင်တစ်ဦး ဖြစ်နေသော်ငြားလည်း အယောင်ဆောင်ခေါင်းဆောင်သာ ဖြစ်သည်။ အကယ်၍ သင်သည် အလုပ်တစ်ခုကိုပင် ကောင်းမွန်စွာ မလုပ်ဆောင်နိုင်ပါက တစ်ချိန်တည်းတွင် အခြားအလုပ်ကို မည်သို့ အာရုံစိုက်နိုင်မည်နည်း။ အစွမ်းအစ အလွန်ညံ့ဖျင်းသောသူများသည် ခေါင်းဆောင်များနှင့် အမှုဆောင်များ ဖြစ်ထိုက်ပါသလော။ ၎င်းတို့သည် အိမ်စောင့်ခွေးတစ်ကောင်လောက်ပင် မတော်ပါက လူဟုခေါ်ဆိုခြင်းကိုပင် မခံထိုက်ပေ။ ခွေးတစ်ကောင်သည် အိမ်စောင့်သည့်အခါ ရှေ့ခြံ၊ နောက်ခြံနှင့် ဟင်းသီးဟင်းရွက်စိုက်ခင်းကိုသာမက အိမ်ရှိ ကြက်များ၊ ငန်းများနှင့် သိုးများကိုပင် စောင့်ကြည့်ပေးနိုင်သည်။ လူစိမ်းတစ်ဦး ချဉ်းကပ်လာသည်ကို တွေ့ရှိလိုက်သည်နှင့် ၎င်းက ဟောင်သည်၊ မည်သူ့ကိုမျှ ခြံထဲသို့ ဝင်ခွင့်မပြုသကဲ့သို့ လူစိမ်းတစ်ဦး ချဉ်းကပ်လာကြောင်းကိုလည်း မိမိ၏သခင်အား သတိပေးတတ်သည်။ ခွေးတစ်ကောင်၏ ဦးနှောက်ပင်လျှင် မရိုးအပေ။ အကယ်၍ လူတစ်ဦး၏ အစွမ်းအစသည် အလွန်ညံ့ဖျင်းပြီး သူ့ကို ခွေးတစ်ကောင်နှင့်ပင် နှိုင်းယှဉ်၍မရပါက ထိုသို့သောလူစားမျိုးသည် အသုံးမကျသည် မဟုတ်လော။ အချို့သောလူတို့သည် အေးဆေးသက်သာစွာနေခြင်းကို နှစ်သက်ပြီး အလုပ်ကို မုန်းကြသည်၊ အစားကြူးပြီး ပျင်းရိကြကာ မိမိတို့ကိုယ်တိုင် မည်သည့်အရာမျှ မလုပ်ဆောင်ဘဲ ဘုရားအိမ်တော်ကို မှီခိုကပ်ရပ်လိုကြကာ ၎င်းတို့သည် ကပ်ပါးကောင်များ မဟုတ်ကြသလော။ ခေါင်းဆောင်များနှင့် အမှုဆောင်များကို အမှုကိစ္စများအား စည်းမျဉ်းများဖြင့် ကိုင်တွယ်ရန် တောင်းဆိုခြင်းအားဖြင့် ဘုရားအိမ်တော်သည် ၎င်းတို့၏တာဝန်များကို ထမ်းဆောင်ရာတွင် သမ္မာတရားကို လက်တွေ့လုပ်ဆောင်ပြီး လက်တွေ့ကျမှုထဲသို့ ဝင်ရောက်နိုင်ရန် လေ့ကျင့်ပျိုးထောင်ပေးခြင်း ဖြစ်သည်။ အချို့သော ခေါင်းဆောင်များနှင့် အမှုဆောင်များသည် သမ္မာတရားကို လိုက်စားနိုင်ပြီး ဘုရားအိမ်တော်၏ အစီအစဉ်များကို ကျိုးနွံနာခံနိုင်ကြကာ ဤလူတို့အားလုံးသည် ဘုရားသခင်၏ ကောင်းချီးပေးခြင်းကို ခံရသူများ ဖြစ်ကြသည်။ အေးဆေးသက်သာစွာနေခြင်းကို နှစ်သက်ပြီး အလုပ်ကို မုန်းကြသည့်အပြင် စစ်မှန်သော မည်သည့်အရာကိုမျှ မလုပ်သောသူများသည် ဖယ်ရှားရှင်းလင်းခြင်း ခံရမည်ဖြစ်သည်။ သက်သောင့်သက်သာရှိမှုကို တပ်မက်သော၊ ဆင်းရဲဒုက္ခနှင့် ပင်ပန်းနွမ်းလျမှုကို ကြောက်ရွံ့သော၊ ဆင်းရဲဒုက္ခများနှင့် အခက်အခဲများအကြောင်း အမြဲတစေ ညည်းညူပြီး ဆင်းရဲဒုက္ခကို လုံးဝမခံနိုင်သော ထိုအသုံးမကျသူများအားလုံးသည် ဖယ်ရှားရှင်းလင်းခြင်း ခံရမည်ဖြစ်ကာ တစ်ဦးတစ်ယောက်မျှ မကျန်စေရ။ ခေါင်းဆောင်များနှင့် အမှုဆောင်များသည် ၎င်းတို့၏ အလုပ်ကို စတင်သည့်အခါ အခက်အခဲအမျိုးမျိုးကို ကြုံတွေ့ရပါက ၎င်းတို့သည် ပြဿနာ၏ ဇာစ်မြစ်ကို ရှာဖွေပြီးနောက် ထိုခလုတ်ကန်သင်းများနှင့် အတားအဆီးများဖြစ်သည့် ကဖျက်ယဖျက်နိုင်ပြီး မလျော်ကန်သော ပြဿနာရှာသူများကို ရှင်းလင်းဖယ်ရှားသင့်သည်။ ကျန်ရှိနေသူများအားလုံးသည် သမ္မာတရားကို လက်ခံပြီး နာခံကာ ကျိုးနွံနာခံနိုင်သောသူများ ဖြစ်သည့်အခါ ၎င်းတို့ကို ဦးဆောင်ရန် များစွာပို၍ လွယ်ကူလာလိမ့်မည်။ ခေါင်းဆောင်များနှင့် အမှုဆောင်များသည် အလုပ်လုပ်သည့်အခါ လူတို့အနေဖြင့် ၎င်းတို့ပြောသည်ကို ကြားပြီးနောက် ရှေ့ဆက်ရန် လမ်းကြောင်းတစ်ခု ရှိစေရန်အတွက် အလျင်ဦးစွာ သမ္မာတရားအကြောင်းကို ရှင်းလင်းစွာ မိတ်သဟာယဖွဲ့သင့်သည်။ ၎င်းတို့သည် လူတို့ကို မိမိတို့အား အလေးဂရုပြုပြီး နာခံရန်နှင့် လက်တွေ့လုပ်ဆောင်ရန် အတင်းအကျပ်ပြုဖို့ နေနေသာသာ၊ အယူဝါဒများကို မပြောဆိုသင့်၊ ဆောင်ပုဒ်များကိုလည်း မဟစ်ကြွေးသင့်ပေ။ အကယ်၍ ခေါင်းဆောင်များနှင့် အမှုဆောင်များသည် သမ္မာတရားအကြောင်းကို ရှင်းလင်းစွာ မိတ်သဟာယဖွဲ့ပါက လူအများစုသည် ယင်းကို လက်တွေ့လုပ်ဆောင်လိုစိတ် ရှိကြလိမ့်မည်။ အကယ်၍ ခေါင်းဆောင်များနှင့် အမှုဆောင်များသည် အမှုအရာများကို ရှင်းလင်းစွာ သို့မဟုတ် ပြတ်သားစွာ မရှင်းပြလင့်ကစား ညီအစ်ကိုမောင်နှမများကို လက်တွေ့လုပ်ဆောင်ရန် တောင်းဆိုနေသေးကာ ညီအစ်ကိုမောင်နှမများက မည်သို့ လက်တွေ့လုပ်ဆောင်ရမည်ကို မသိဘဲ လက်တွေ့လုပ်ဆောင်ခြင်း လမ်းကြောင်းကို မရှာတွေ့နိုင်ပါက စိုးရိမ်စရာဖြစ်ကာ ဤအရာက အလုပ်၏ရလဒ်များအပေါ် သက်ရောက်မှုရှိလိမ့်မည်။ ခေါင်းဆောင်များနှင့် အမှုဆောင်များသည် တိကျသော အလုပ်မျိုးတိုင်းတွင် ပါဝင်သည့် သမ္မာတရား စည်းမျဉ်းများအကြောင်းကို ပြတ်သားစွာ ရှင်းပြနိုင်ပြီး ရှင်းလင်းစွာ မိတ်သဟာယဖွဲ့နိုင်သရွေ့ လူအများစုသည် နားလည်တတ်လာပြီး ဆင်ခြင်တုံတရားရှိကာ မိမိကဏ္ဍကို လုပ်ဆောင်လိုစိတ် ရှိကြလိမ့်မည်။ လူတစ်ဦး ပြောဆိုသည့်အရာသည် မှန်ကန်လျှင်၊ သမ္မာတရားနှင့် ကိုက်ညီလျှင်၊ အသင်းတော်အလုပ်နှင့် ညီအစ်ကိုမောင်နှမများ၏ အသက်ဝင်ရောက်မှုအတွက် အကျိုးရှိလျှင် လူတိုင်းက ထိုသူ၏စကားကို နားထောင်လိုစိတ် ရှိကြသည်။ သို့ရာတွင် အချို့သော ခေါင်းဆောင်များနှင့် အမှုဆောင်များသည် စကားလုံးများနှင့် အယူဝါဒများကိုသာ ပြောဆိုပြီး တစ်စုံတစ်ဦးက ၎င်းတို့အား လက်တွေ့လုပ်ဆောင်ခြင်း၏ တိကျသော လမ်းကြောင်းနှင့်ပတ်သက်၍ မေးမြန်းသည့်အခါ ၎င်းတို့က မရှင်းပြနိုင်ဘဲ ထိုအစား ကိန်းကြီးခန်းကြီးနိုင်သော အယူဝါဒအချို့ကို ပြောဆိုကာ ဆောင်ပုဒ်အချို့ကို ဟစ်ကြွေးပြီးနောက် ထိုသူကို ပြန်လွှတ်လိုက်သည့် အခြေအနေတစ်ခု ရှိလေသည်။ ထိုသူသည် စိတ်ထဲတွင် ဘဝင်မကျဘဲ “သင်သည် ကျွန်ုပ်အား ဤအရာကို သွား၍ လက်တွေ့လုပ်ဆောင်ကြည့်ခိုင်းနေသော်လည်း ရှင်းလင်းစွာ မရှင်းပြခဲ့သဖြင့် ကျွန်ုပ် မည်သို့ လက်တွေ့လုပ်ဆောင်နိုင်မည်နည်း။ ကျွန်ုပ်၌ လိုက်လျှောက်စရာ လမ်းကြောင်းမရှိပါ။ ကျွန်ုပ် နားမလည်သောကြောင့် သင့်ကို မေးမြန်းခဲ့ခြင်း ဖြစ်သော်လည်း သင်ကိုယ်တိုင်လည်း နားမလည်သည့်အပြင် အယူဝါဒများ ပြောဆိုပုံနှင့် ဆောင်ပုဒ်များကို ဟစ်ကြွေးပုံသာ သိရှိကြောင်း သိလိုက်ရသည်။ သင်သည် ကျွန်ုပ်ထက် ပို၍မသာပေ။ သင့်ကို ကျွန်ုပ် အဘယ့်ကြောင့် နာခံရမည်နည်း။ ကျွန်ုပ်သည် သမ္မာတရားကို နာခံခြင်းဖြစ်ကာ သင် အယူဝါဒများ ပြောဆိုပြီး ဆောင်ပုဒ်များ ဟစ်ကြွေးသည်ကို နာခံခြင်းမဟုတ်ပါ” ဟူ၍ စဉ်းစားတော့သည်။ ဤသို့သောအခြေအနေမျိုး ဖြစ်တတ်သည်။ အကယ်၍ ခေါင်းဆောင်များနှင့် အမှုဆောင်များသည် အနှစ်သာရမရှိသော အယူဝါဒများ ပြောဆိုခြင်းကို ရှောင်ကြဉ်နိုင်လျှင်၊ အမှန်အတိုင်း ပြောဆိုနိုင်လျှင်၊ လက်တွေ့လုပ်ဆောင်ခြင်း၏ စည်းမျဉ်းများနှင့် လမ်းကြောင်းကို ရှင်းလင်းစွာ မိတ်သဟာယဖွဲ့နိုင်လျှင် လူအများစုသည် နာခံနိုင်ကြလိမ့်မည်။ ထို့ကြောင့် အသင်းတော်၏ အလုပ်သည် အမှန်တကယ်တွင် လုပ်ဆောင်ရန် လွယ်ကူသည်။ ခေါင်းဆောင်များနှင့် အမှုဆောင်များသည် အလုပ်အစီအစဉ်များကို စိတ်အားထက်သန်စွာ အကောင်အထည်ဖော်နိုင်သရွေ့ မိမိတို့၏ အလုပ်တာဝန်များကို ထိန်းသိမ်းထားနိုင်သရွေ့၊ ထို့ပြင် တိကျသောအလုပ်တွင် ပါဝင်နိုင်သရွေ့ ၎င်းတို့သည် ထိုအလုပ်ကို ကောင်းမွန်စွာ လုပ်ဆောင်နိုင်မည်မှာ အသေအချာဖြစ်သည်။ စိုးရိမ်စရာဖြစ်သည်မှာ အကယ်၍ ခေါင်းဆောင်များ၊ အမှုဆောင်များနှင့် ကြီးကြပ်ရေးမှူးများသည် တာဝန်မယူတတ်ဘဲ ဟန်ကြီးပန်ကြီးပြုမူကာ အယူဝါဒများ ပြောဆိုရန်နှင့် ဆောင်ပုဒ်များ ဟစ်ကြွေးရန်သာ သိရှိပြီး လုပ်ငန်းခွင်၌ တိကျသောအလုပ်တွင် မပါဝင်ပါက အလုပ်ထဲတွင် ပြဿနာများ သေချာပေါက် ရှိလာမည်ဖြစ်သည်။ ဤသည်မှာ အောက်ခြေ၌ရှိသောသူများသည် ဤသို့သောအမှုအရာများကို ထိုးထွင်းမသိမြင်နိုင်သောကြောင့်၊ ၎င်းတို့၌ လမ်းပြပေးမည့်သူတစ်ဦး လိုအပ်သောကြောင့်၊ ၎င်းတို့၌ အားကိုးအားထားပြုစရာတစ်ခု လိုအပ်သောကြောင့်၊ ၎င်းတို့အား ကိုယ်တိုင်ကိုယ်ကျ ဦးဆောင်ပြီး မည်သည့်အရာလုပ်ဆောင်ရမည်ကို ပြောပြမည့်သူတစ်ဦး လိုအပ်သောကြောင့်၊ ကြီးကြပ်ကွပ်ကဲမှုပေးပြီး စစ်ဆေးမှုများ ဆောင်ရွက်မည့်သူတစ်ဦး လိုအပ်သောကြောင့် ဖြစ်ပြီး သို့မဟုတ်ပါက အလုပ်ကို အကောင်အထည်ဖော်နိုင်မည် မဟုတ်ပေ။ အကယ်၍ သင်သည် ရာထူးနေရာတစ်ခုမှနေ၍ အယူဝါဒနှင့် ဆောင်ပုဒ် အနည်းငယ်ကို ဟစ်ကြွေးလိုက်ရုံဖြင့် အောက်ခြေရှိလူတို့က စတင်ဆောင်ရွက်ပြီး သင်ပြောသည့်အတိုင်း လုပ်ဆောင်ကြမည်ဟု မျှော်လင့်နေပါက စိတ်ကူးသာယဉ်နေလော့။ အောက်ခြေရှိလူတို့သည် စက်ယန္တရားများနှင့်တူ၏။ အကယ်၍ တစ်စုံတစ်ဦးက ၎င်းတို့ကို အသက်မသွင်းပါက ၎င်းတို့ လှုပ်ရှားမည်မဟုတ်ပေ။ ခေါင်းဆောင်များနှင့် အမှုဆောင်များအဖြစ် အစေခံသောသူများသည် ဤအရာကိုပင် ထိုးထွင်းမသိမြင်နိုင်ပါက ၎င်းတို့သည် ထိုးထွင်းအမြင် ကင်းမဲ့လွန်းပေသည်။ အယောင်ဆောင်ခေါင်းဆောင်များ အလုပ်လုပ်သည့်အခါ မည်သည့်အရာကိုမျှ ထိုးထွင်းမသိမြင်နိုင်ကြပေ။ ၎င်းတို့သည် မည်သည့်အလုပ်က အလွန်အရေးပါပြီး မည်သည့်အရာက အထွေထွေအလုပ်ကိစ္စ ဖြစ်သည်ကို မသိကြသကဲ့သို့ အရေးကြီးမှုနှင့် အရေးပေါ်လိုအပ်မှုအရ အလုပ်တာဝန်များကို ဦးစားပေးသတ်မှတ်နိုင်ခြင်းလည်း မရှိကြပေ။ ၎င်းတို့သည် မည်သည့်အရာကိုပင် လုပ်ဆောင်ပါစေ၊ ၎င်းတို့တွင် စည်းမျဉ်းများမရှိ၊ လက်တွေ့လုပ်ဆောင်ခြင်း လမ်းကြောင်းကို ရှင်းလင်းစွာ မရှင်းပြနိုင်ဘဲ လက်တွေ့မကျသော အရာအချို့ကိုသာ ပြောဆိုလျက် အယူဝါဒများကိုသာ ပြောပြပြီး ဆောင်ပုဒ်များကို ဟစ်ကြွေးရုံသာ ပြုကြသည်။ အကျိုးဆက်အနေဖြင့် ၎င်းတို့သည် မည်သည့်အလုပ်ကိုမျှ လုံးဝ မလုပ်ဆောင်နိုင်ဘဲ ဖယ်ရှားရှင်းလင်းခြင်းကိုသာ ခံရနိုင်သည်။ ခေါင်းဆောင်များနှင့် အမှုဆောင်များသည် အလုပ်ကို မည်သို့ စီစဉ်ပြီး အကောင်အထည်ဖော်ရမည်ကို သိရမည်ဖြစ်ပြီး အလုပ်ကို မည်သို့ စစ်ဆေး၍ ညွှန်ကြားပြီး ပေါ်ပေါက်လာသော ပြဿနာများကို မည်သို့ ကိုယ်တိုင်ဖြေရှင်းရမည်ကိုလည်း သိရမည်ဖြစ်သည်။ ဤကဲ့သို့သော ခေါင်းဆောင်များနှင့် အမှုဆောင်များသာလျှင် လက်တွေ့ကျသောအလုပ်ကို လုပ်ဆောင်နိုင်ပြီး လူတို့ကို လုံးလုံးလျားလျား ယုံကြည်လက်ခံလာအောင် လုပ်နိုင်မည် ဖြစ်သည်။ အကယ်၍ ခေါင်းဆောင်တစ်ဦးသည် အလုပ်ကို မညွှန်ကြားနိုင်ပါက သို့မဟုတ် ပြဿနာများကို ရှာဖွေတွေ့ရှိပြီး မဖြေရှင်းနိုင်ပါက၊ အကယ်၍ ၎င်းသည် အခြားသူများကို အဆက်မပြတ် ဟောပြောဆုံးမပြီး ပြုပြင်နိုင်ရုံသာရှိကာ မိမိကိုယ်တိုင် အမှုအရာများကို ရှုပ်ထွေးအောင်လုပ်သော်လည်း အခြားသူများကို ပြစ်တင်ရှုတ်ချပါက ဤသည်မှာ အရည်အချင်းမပြည့်မီသော ခေါင်းဆောင်တစ်ဦး ဖြစ်နေခြင်းပင်။ ထိုသို့သော ခေါင်းဆောင်သည် အသုံးမကျသူ၊ သူသည် အယောင်ဆောင်ခေါင်းဆောင် ဖြစ်ပြီး သူ့ကို ဖယ်ရှားရှင်းလင်းရမည်ဖြစ်သည်။ အကယ်၍ သင်သည် တိကျသောအလုပ်တစ်ခုခုကို မည်သို့လုပ်ဆောင်ရမည် မသိပါက ဤတိကျသောအလုပ်ကို ကောင်းမွန်စွာ လုပ်ဆောင်ဖို့ သင့်အား ကူညီရန် သင်၏ လက်ထောက်များအဖြစ် ဆောင်ရွက်ရန် သင့်တော်သောလူနှစ်ဦးကို အနည်းဆုံး ရှာဖွေရမည်ဖြစ်ပြီး အနှောင့်အယှက်များကို ဖန်တီးသည့် ကဖျက်ယဖျက် ပြုတတ်သောသူများကို အနည်းဆုံး ဦးစွာ ကိုင်တွယ်၍ ရှင်းလင်းပစ်ရမည်။ ဤသည်မှာ ဤအလုပ်ကို ကောင်းမွန်စွာ လုပ်ဆောင်ရန်အတွက် အခွင့်သာသော အခြေအနေများကို ဖန်တီးပေးခြင်း မဟုတ်လော။ သင်သည် စစ်မှန်သည့်အရာတစ်ခုအား လုပ်ဆောင်နိုင်သောသူများကို တွေ့ရှိသည့်အခါ ၎င်းတို့ကို ချက်ချင်း ရာထူးတိုးပေးပါက၊ အနှောင့်အယှက်များနှင့် အဖျက်အမှောင့်များ ဖြစ်စေသောသူတို့ကို ချက်ချင်းကိုင်တွယ်၍ ရှင်းလင်းပစ်လျှင် ဤအလုပ်ကို သင်ဆက်လက်လုပ်ဆောင်သည့်အခါ အခက်အခဲများ လွန်စွာ နည်းပါးသွားလိမ့်မည်။ အစွမ်းအစ ညံ့ဖျင်းလွန်းသော ခေါင်းဆောင်များသည် ဤကဲ့သို့ အလုပ်လုပ်နိုင်စွမ်း မရှိကြပေ။ ၎င်းတို့သည် လူတို့အား မကျေမနပ်ဖြစ်စေမိမည်ကို စိုးရိမ်ကြပြီး ဆိုးယုတ်သောလူတစ်ဦးက အနှောင့်အယှက်များနှင့် အဖျက်အမှောင့်များ အဆက်မပြတ် ဖြစ်ပွားစေသည်ကို တွေ့မြင်သည့်အခါ မကိုင်တွယ်ကြပေ။ ၎င်းတို့သည် မည်သူက လက်တွေ့ကျသောအရာတစ်ခုခုအား လုပ်ဆောင်နိုင်စွမ်း ရှိကြောင်းကိုလည်း ပိုင်းခြားသိမြင်နိုင်ခြင်း မရှိကြသကဲ့သို့ အလုပ်ကို တာဝန်ယူရန် မည်သူက မြှင့်တင်ပေးရန် သင့်တော်သည်ကိုလည်း မသိကြပေ။ ဤကဲ့သို့သော ခေါင်းဆောင်များသည် ကြောင်းကျိုးမမြင်ကြသည့်အပြင် ၎င်းတို့၏ အလုပ်ကို ထမ်းဆောင်နိုင်စွမ်း မရှိကြပေ။ အကယ်၍ ခေါင်းဆောင်များနှင့် အမှုဆောင်များသည် သမ္မာတရား သို့မဟုတ် အတတ်ပညာဆိုင်ရာ ကျွမ်းကျင်မှုများကို နားမလည်ပါက ၎င်းတို့သည် မိမိတို့၏ အလုပ်ကို ကောင်းမွန်စွာ လုပ်ဆောင်နိုင်မည် မဟုတ်သောကြောင့် ခေါင်းဆောင်များနှင့် အမှုဆောင်များသည် စစ်မှန်သောအလုပ်ကို လုပ်ဆောင်ရန်အတွက် မကြာခဏ လေ့ကျင့်ရမည်။ ၎င်းတို့သည် စည်းမျဉ်းများကို ကျွမ်းကျင်ပိုင်နိုင်စွာ တတ်မြောက်သရွေ့၊ အလုပ်တာဝန်များကို အရေးကြီးမှုနှင့် အရေးပေါ်လိုအပ်မှုအရ မည်ကဲ့သို့ ဦးစားပေးသတ်မှတ်ရမည်ကို သိသရွေ့၊ ထို့ပြင် အကျိုးအပြစ်များအား မည်ကဲ့သို့ ချိန်ဆရမည်ကို သိသရွေ့ ၎င်းတို့သည် မိမိတို့၏အလုပ်ကို ကောင်းမွန်စွာ လုပ်ဆောင်နိုင်ပြီး ခေါင်းဆောင်များနှင့် အမှုဆောင်များအဖြစ် စံနှုန်းပြည့်မီလာနိုင်မည် ဖြစ်သည်။

ဘုရားအိမ်တော်၏ သတ်မှတ်ချက်များနှင့်အညီ အလုပ်အစီအစဉ်များကို တိကျစွာ ဆက်သွယ်ပြောကြားခြင်း၊ ထုတ်ပြန်ခြင်းနှင့် အကောင်အထည်ဖော်ခြင်းဆိုင်ရာ ဤအကြောင်းအရာကို ငါမိတ်သဟာယဖွဲ့ပြီးဖြစ်၍ သင်တို့ ခေါင်းဆောင်များနှင့် အမှုဆောင်များသည် ယခုအခါ အလုပ်အစီအစဉ်များကို မည်ကဲ့သို့ ကိုင်တွယ်ဖြေရှင်းပြီး အကောင်အထည်ဖော်ရမည်နှင့်ပတ်သက်၍ အခြေခံနားလည်သဘောပေါက်မှုတစ်ခုခု ရှိပြီလော။ ပြီးလျှင် အလုပ်အစီအစဉ်များကို အကောင်အထည်ဖော်သည့်အခါ သင်တို့ ဖြည့်ဆည်းသင့်သည့် တာဝန်များ၊ ဝတ္တရားများနှင့်ပတ်သက်၍ တိကျသော နားလည်သဘောပေါက်မှု တစ်ခုခု ယခုရှိပြီလော။ (ရှိပါပြီ။) ယခု သင်တို့တွင် ဤတိကျသော နားလည်သဘောပေါက်မှု ရှိပြီဖြစ်သောကြောင့် သင်သည် မည်သည့်အရာကို လုပ်ဆောင်သင့်သည်နှင့် မည်သည့်အတိုင်းအတာအထိ လုပ်ဆောင်နိုင်သည်ကို စဉ်းစားသင့်သည်။ ထို့နောက် သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ရန်အတွက် အစွမ်းအစကို ပိုင်ဆိုင်ခြင်းရှိမရှိနှင့် ခေါင်းဆောင်ပိုင်းအလုပ်အတွက် ပြည့်မီခြင်းရှိမရှိကို အကဲဖြတ်နိုင်စွမ်းရှိသင့်သည်။ အစွမ်းအစညံ့ဖျင်းပြီး စစ်မှန်သောအလုပ်ကို မလုပ်ဆောင်သည့် အချို့သော ခေါင်းဆောင်များနှင့် အမှုဆောင်များအတွက်၊ ဆိုလိုသည်မှာ အယောင်ဆောင် ခေါင်းဆောင်များဟု ငါတို့ခေါ်သောသူများအတွက်မှာမူ၊ ၎င်းတို့သည် ခေါင်းဆောင်များနှင့် အမှုဆောင်များ၏ နဝမမြောက် တာဝန်ဝတ္တရားနှင့်ဆိုင်သည့် တိကျသောအကြောင်းအရာကို နားလည်ပြီးသောအခါ ၎င်းတို့သည် မည်သည့်အရာကို လုပ်ဆောင်သင့်သနည်း။ အချို့က “ကျွန်ုပ်သည် ယခင်က ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို အမှန်တကယ် နားမလည်ခဲ့ပေ။ ကျွန်ုပ် ခေါင်းဆောင်တစ်ဦး ဖြစ်လာပြီးနောက် အယောင်ပြသက်သက်အတွက် အလုပ်အချို့ကို လုပ်ဆောင်ရန် ကျွန်ုပ်၏ အယူအဆများနှင့် စိတ်ကူးများကိုသာ အားကိုးခဲ့ပြီး ကျွန်ုပ်သည် စိတ်အားထက်သန်ကာ ဆင်းရဲဒုက္ခကို ခံယူလိုစိတ်ရှိသောကြောင့် ခေါင်းဆောင်တစ်ဦးအဖြစ် စံနှုန်းပြည့်မီလောက်သည်ဟု ထင်မှတ်ခဲ့ပါသည်။ ဘုရားသခင်က ဤနည်းအားဖြင့် မိတ်သဟာယဖွဲ့သည်ကို နားထောင်ပြီးနောက် ကျွန်ုပ် အံ့သြမှင်တက်မိပါသည်။ ကျွန်ုပ်သည် အယောင်ဆောင် ခေါင်းဆောင်တစ်ဦးဖြစ်ပြီး ကျွန်ုပ်၏ အစွမ်းအစမှာ ညံ့ဖျင်းလွန်းကာ စစ်မှန်သောအလုပ်ကို မလုပ်ဆောင်နိုင်ကြောင်း သိလိုက်ရသည်။ ကျွန်ုပ်သည် ဘုရားအိမ်တော်၏ တိကျသော အလုပ်အစီအစဉ်တစ်ခုတည်းကိုပင် အကောင်အထည်ဖော်နိုင်စွမ်း မရှိပါ။ အလုပ်အစီအစဉ်တစ်ခုကို အကြိမ်တော်တော်များများ ဖတ်ရှုခြင်း၊ လူတိုင်းထံသို့ လက်ဆင့်ကမ်းခြင်း၊ ထို့ပြင် အောက်ခြေရှိလူတို့ ယင်းကို လုပ်ဆောင်သည့်အခါ တိုက်တွန်း၍ ကြီးကြပ်ခြင်းသည် ထိုအလုပ်အစီအစဉ်ကို ကျွန်ုပ် အကောင်အထည်ဖော်နေခြင်း ဖြစ်သည်ဟု ဆိုလိုကြောင်း ကျွန်ုပ် ထင်မှတ်နေကျဖြစ်သည်။ အတန်ကြာပြီးနောက် အလုပ်သည် ကောင်းမွန်စွာ မပြီးမြောက်ခဲ့ကြောင်းနှင့် တိကျသောအလုပ်များစွာ လျစ်လျူရှုခံခဲ့ရကြောင်း ကျွန်ုပ်တွေ့ရှိလိုက်ရပြီး၊ ထိုအခါမှသာ ကျွန်ုပ်၏ အစွမ်းအစသည် အမှန်တကယ် ချို့တဲ့နေကြောင်းနှင့် ကျွန်ုပ်သည် ခေါင်းဆောင်ဖြစ်ထိုက်သည့် အရည်အချင်းမရှိကြောင်း ကျွန်ုပ်နားလည်ခဲ့သည်” ဟု ဆိုကြသည်။ သို့ဆိုလျှင် ဤကဲ့သို့သောလူတစ်ဦးသည် မည်သည့်အရာကို ပြုလုပ်သင့်သနည်း။ ၎င်းတို့၏တာဝန်ကို စွန့်လွှတ်လိုက်လျှင် သင့်တော်မည်လော။ (မသင့်တော်ပါ။) သို့ဆိုလျှင် ဤပြဿနာကို ဖြေရှင်းရန် နည်းလမ်းတစ်ခု ရှိသလော။ သို့မဟုတ် ဤပြဿနာသည် မဖြေရှင်းနိုင်သော ပြဿနာလော။ (မဟုတ်ပါ၊ မဖြေရှင်းနိုင်သည်တော့ မဟုတ်ပါ။ ထိုလူတို့သည် ဘုရားသခင်၏ သတ်မှတ်ချက်များနှင့်အညီ ပိုကောင်းအောင် ကြိုးစားအားထုတ်ရမည် ဖြစ်သည်။) ဤသည်မှာ အပြုသဘောဆောင်ပြီး တက်ကြွသော ရှုမြင်ချက်တစ်ခု ဖြစ်သည်။ အလွန်ကောင်းသော ရှုမြင်ချက်တစ်ခု ဖြစ်သည်။ ၎င်းတို့သည် ဘုရားသခင်၏ သတ်မှတ်ချက်များနှင့်အညီ ပိုကောင်းအောင် ကြိုးစားအားထုတ်သင့်သည်၊ ဘုရားသခင်ကို ယုံကြည်ပြီး အားကိုးသင့်ကာ အပျက်သဘောဆောင်လာခြင်း သို့မဟုတ် မိမိတို့၏အလုပ်ကို စွန့်လွှတ်ခြင်း မပြုသင့်၊ ဤသည်မှာ ဖြေရှင်းနည်းတစ်ခု ဖြစ်သည်။ ယင်းသည် ကောင်းမွန်သော ဖြေရှင်းနည်းတစ်ခုလော။ (ဟုတ်ပါသည်။) သို့သော် ယင်းသည် တစ်ခုတည်းသော ဖြေရှင်းနည်းလော။ (မဟုတ်ပါ။ အကယ်၍ ၎င်းတို့၏ အစွမ်းအစသည် ညံ့ဖျင်းလွန်းပြီး လက်တွေ့ကျသော မည်သည့်အလုပ်ကိုမျှ အမှန်တကယ် မလုပ်ဆောင်နိုင်ပါက ၎င်းတို့သည် ဤအရာအတွက် တာဝန်ယူပြီး မိမိတို့၏ရာထူးမှ နုတ်ထွက်နိုင်သည်။) ဤသည်မှာ ဒုတိယဖြေရှင်းနည်း ဖြစ်သည်။ အကယ်၍ ၎င်းတို့သည် ယခင်က ကြိုးစားခဲ့ပြီးဖြစ်ကာ ခေါင်းဆောင်ပိုင်းအလုပ်ကို မလုပ်ဆောင်နိုင်ဟု ခံစားရပါက၊ ဆိုလိုသည်မှာ ယင်းသည် ၎င်းတို့အတွက် အလွန်ပင်ပန်းရပြီး အားစိုက်ရကာ ယင်းနှင့်ပတ်သက်၍ အလွန်စိုးရိမ်ပူပန်ပြီး ကောင်းစွာမအိပ်စက်နိုင်ဟု ခံစားရလျှင်၊ ပြီးလျှင် နေ့စဉ်နေ့တိုင်း မိမိတို့ကို တောင်ကြီးတစ်လုံးက ဖိထားသကဲ့သို့ ခံစားရသဖြင့် ခေါင်းမဖော်နိုင် သို့မဟုတ် အသက်မရှူနိုင်ဘဲ လမ်းလျှောက်သည့်အခါ မိမိတို့၏ ခြေထောက်များ လေးလံနေသည်ဟုပင် ခံစားရလျှင်၊ ထို့ပြင် တိကျသော ဤသတ်မှတ်ချက်များကို နားထောင်ပြီးနောက် မိမိတို့၏ အစွမ်းအစသည် ညံ့ဖျင်းလွန်းပြီး ထိုအလုပ်အား တကယ်ကို မလုပ်ဆောင်နိုင်ဟု ပို၍ပင် ခံစားရပါက ၎င်းတို့သည် မည်သည့်အရာကို ပြုလုပ်သင့်သနည်း။ ၎င်းတို့ လုပ်ဆောင်နိုင်သည့်အရာတစ်ခု ရှိသည်၊ ယင်းမှာ ချက်ချင်းနုတ်ထွက်ရန် ဖြစ်သည်။ အကယ်၍ ၎င်းတို့သည် စစ်မှန်သော အလုပ်ကို မလုပ်ဆောင်နိုင်ပါက ဘုရားအိမ်တော်၏ အလုပ်ကို မထိခိုက်စေသင့်၊ ဤသည်မှာ ၎င်းတို့၌ရှိသင့်သည့် ဆင်ခြင်တုံတရား ဖြစ်သည်။ ၎င်းတို့သည် မိမိတို့၏ အကန့်အသတ်များကို ကျော်လွန်၍ ကြောင်းကျိုးမဆင်ခြင်ဘဲ မိမိတို့ကိုယ်ကို ဇွတ်မတိုးသင့်၊ မိမိတို့၏ အစွမ်းအစများအား ကျော်လွန်သည့်အရာတစ်ခုကို လုပ်ဆောင်ရန် အတင်းအကျပ် မကြိုးစားသင့် သို့မဟုတ် မိုက်မဲသောအရာများကို မလုပ်ဆောင်သင့်ပေ။ ဤအရာများကို လုပ်ဆောင်ခြင်းမှ ရှောင်ကြဉ်သောသူများသာလျှင် ဆင်ခြင်တုံတရားကို ပိုင်ဆိုင်ကြသည်။ ဆင်ခြင်တုံတရားရှိသောသူများသည် မိမိကိုယ်ကို သတိပြုမိခြင်း ရှိကြသည်။ ၎င်းတို့သည် မိမိတို့၏ ကိုယ်ပိုင်အစွမ်းအစကို ရှင်းလင်းစွာ သိရှိကြပြီး မိမိတို့၏ ကိုယ်ပိုင်အားနည်းချက်များကို သိရှိကြသည်။ လူတို့သည် မိမိတို့ကိုယ်တိုင်၏ အတိုင်းအတာကို ရှင်းလင်းစွာ သိရှိသည့်အခါမှသာ မိမိတို့ လုပ်ဆောင်နိုင်စွမ်းရှိသည့်အရာ၊ လုပ်ဆောင်နိုင်စွမ်းမရှိသည့်အရာနှင့် လုပ်ဆောင်ရန် အသင့်တော်ဆုံးဖြစ်သည့် အရာတို့ကို တိကျမှန်ကန်စွာ နားလည်နိုင်ကြသည်။ လူတို့သည် မိမိတို့၏ ကိုယ်ပိုင်အစွမ်းအစကို အဘယ်ကြောင့် သိရှိရမည်နည်း။ မိမိတို့ လုပ်ဆောင်သင့်သည့် တာဝန်ကို သေချာစွာသိရှိရန် ဤအရာက ကူညီပေးပြီး ထိုတာဝန်ကို ကောင်းမွန်စွာ လုပ်ဆောင်ရန်လည်း ကူညီပေးသည်။ အကယ်၍ သင်သည် သင့်ကိုယ်သင် ဆန်းစစ်ပြီးသားဖြစ်ကာ သင့်တွင် ဤအစွမ်းအစသာရှိပြီး ခေါင်းဆောင်ပိုင်းအလုပ်ကို မလုပ်ဆောင်နိုင်ကြောင်း သိမြင်ပြီးဖြစ်ပါက သင့်အနေဖြင့် မိမိကိုယ်ကို နောက်တစ်ကြိမ် ဆန်းစစ်ပြီး နောက်တစ်ကြိမ် သက်သေပြစရာ မလိုအပ်တော့ပေ။ သင်သည် ချက်ချင်းနုတ်ထွက်သင့်ကာ သင်၏ ရာထူးနေရာကို ဆုပ်ကိုင်ထားပြီး ရာထူးမှမဆင်းဘဲ မနေနှင့်။ သင်သည် တိကျသောအလုပ်ကို မလုပ်ဆောင်နိုင်သဖြင့် အခြားသူများကို ထိခိုက်စေပြီး ကြန့်ကြာမှုများ ဖြစ်ပေါ်စေခြင်း မရှိနှင့်။ နုတ်ထွက်ခြင်းသည် ရှေ့ဆက်ရန် လမ်းကြောင်းတစ်ခု မဟုတ်လော။ ဤလမ်းကြောင်းနှစ်ခုကို သင့်ရှေ့တွင် ချထားပြီးဖြစ်ကာ သင်သည် တစ်ခုကို ရွေးချယ်နိုင်သည်။ သင်သည် ရှေ့ဆက်ရန် လမ်းကြောင်းမဲ့နေခြင်း မဟုတ်သကဲ့သို့ လမ်းကြောင်းတစ်ခုတည်းသာ ရှိနေခြင်းလည်း မဟုတ်ပေ။ သင်သည် မိမိကိုယ်ကို နားလည်သဘောပေါက်မှုအပေါ် အခြေခံ၍လည်းကောင်း၊ သင့်ကို သိနားလည်သော သင့်ပတ်ဝန်းကျင်ရှိ ညီအစ်ကိုမောင်နှမများမှ သင့်အပေါ် ပြုလုပ်သည့် အကဲဖြတ်ချက်များအပေါ် အခြေခံ၍လည်းကောင်း သင်၏ အမှန်တကယ်ဖြစ်သော အခြေအနေနှင့်ပတ်သက်၍ လက်တွေ့ကျပြီး တိကျမှန်ကန်သော ဝေဖန်သုံးသပ်မှုများ ပြုလုပ်နိုင်ပြီးလျှင် မှန်ကန်သော ရွေးချယ်မှုကို ပြုလုပ်နိုင်သည်။ ဘုရားအိမ်တော်သည် သင့်အတွက် အမှုအရာများကို ခက်ခဲအောင် ဖန်တီးမည်မဟုတ်ပေ။ ဤအရာကို သင်မည်သို့ထင်သနည်း။ (ကောင်းပါသည်။) လူအချို့က “ကျွန်ုပ် ထပ်မံကြိုးစားပြီး ပိုကောင်းအောင် ကြိုးစားအားထုတ်လိုသည်။ ကျွန်ုပ် ထိုသို့ပြုလုပ်နိုင်မည်ဟု ထင်သည်။ ကျွန်ုပ်သည် ထိုနှစ်များအတွင်း သမ္မာတရားကို လိုက်စားရန် အာရုံကောင်းကောင်းမစိုက်ခဲ့၍သာ ဖြစ်ပြီး ကျွန်ုပ် ခေါင်းဆောင်တစ်ဦး ဖြစ်လာပြီးနောက်လည်း သမ္မာတရားအား မည်သို့ရှာဖွေရမည်ကို မသိသေးဘဲ နားဝေတိမ်တောင်ဖြစ်သော နည်းလမ်းဖြင့် အလုပ်လုပ်ခဲ့ခြင်းဖြစ်သည်။ အသင်းတော်ခေါင်းဆောင်တစ်ဦး ဖြစ်ခြင်းသည် အလွန်လွယ်ကူသည်၊ လိုအပ်သမျှမှာ လူတို့ကို စုဝေးပွဲများ တက်ရောက်ရန် စည်းရုံးခြင်း၊ သမ္မာတရားအကြောင်း မိတ်သဟာယဖွဲ့ရာတွင် ဦးဆောင်လမ်းပြခြင်း၊ ပြဿနာများ ပေါ်ပေါက်လာသည့်အခါ အချိန်မီဖြေရှင်းခြင်းနှင့် အထက်မှလာသည့် မည်သည့်အစီအစဉ်များကိုမဆို ချက်ချင်း အကောင်အထည်ဖော်ပြီးနောက် ထိုမျှနှင့် အဆုံးသတ်ခြင်းတို့ ဖြစ်သည်ဟု စဉ်းစားနေကျဖြစ်သည်။ အတန်ကြာမျှ ခေါင်းဆောင်တစ်ဦး ဖြစ်လာပြီးနောက် ကျွန်ုပ်မဖြေရှင်းနိုင်သော ပြဿနာများစွာ ရှိနေခဲ့ကြောင်း၊ အထက်မှနေ၍ အလုပ်အကြောင်း မေးမြန်းသည့်အခါ မည်သို့တုံ့ပြန်ရမည်ကို မသိခဲ့ကြောင်းနှင့် ဘုရားသခင် ရွေးချယ်ထားသောလူအချို့က တကယ်ဖြစ်နေသော အရေးကိစ္စများကို ဖော်ထုတ်ပြောဆိုသည့်အခါ ကျွန်ုပ်အဖြေမပေးနိုင်ခဲ့ကြောင်းကို တွေ့ရှိရလိမ့်မည်ဟု မည်သည့်အခါမျှ စိတ်မကူးခဲ့ဖူးပါ။ ညီအစ်ကိုမောင်နှမများအနေဖြင့် ဘုရားသခင်ကို ယုံကြည်လက်ခံခဲ့သည့် ဤနှစ်ကာလများတစ်လျှောက်တွင် ၎င်းတို့အားလုံးသည် မကြာခဏဆိုသလိုပင် ဘုရားနှုတ်ကပတ်တော်များကို ဖတ်ရှုခဲ့ကြပြီး တရားဒေသနာများကို နားထောင်ခဲ့ကြသည်။ ၎င်းတို့အားလုံးသည် သမ္မာတရားအချို့ကို နားလည်ပြီး ပိုင်းခြားသိမြင်နိုင်စွမ်းအနည်းငယ်ကို ပိုင်ဆိုင်ကြသည်မှာ အမှန်ပင်။ ကျွန်ုပ်သည် သမ္မာတရားလက်တွေ့ကျမှုမရှိဘဲ ၎င်းတို့ကို အမှန်တကယ် ရေလောင်းပေးခြင်း သို့မဟုတ် ထောက်ပံ့ပေးခြင်း မရှိနိုင်ပါ” ဟု ဆိုကြသည်။ ဘုရားအိမ်တော်ရှိ မည်သည့် တိကျသောအလုပ်မျိုးကိုမဆို ကောင်းမွန်စွာ ထမ်းဆောင်ရန်မှာ ထိုမျှမလွယ်ကူကြောင်း ယခုအခါ ရှင်းလင်းနေပြီဖြစ်သည်။ တစ်ဖက်တွင် လူတို့သည် အစွမ်းအစကို ပိုင်ဆိုင်ရန် လိုအပ်ပြီး အခြားတစ်ဖက်တွင်မူ ၎င်းတို့သည် ဝန်တာစိတ်ထားရန် လိုအပ်သကဲ့သို့ သမ္မာတရားကို နားလည်ရန်လည်း လိုအပ်ကာ ဤအရာများအားလုံးမှာ လုံးလုံးလျားလျား လိုအပ်ပေသည်။ တစ်စုံတစ်ဦးသည် သမ္မာတရားကို မလိုက်စားပါက သို့မဟုတ် အစွမ်းအစညံ့ဖျင်းပါက အဆင်ပြေမည် မဟုတ်သကဲ့သို့ သူ့အနေဖြင့် လူ့သဘာဝမရှိသည့်အပြင် ဝန်တာစိတ် မထားပါကလည်း အဆင်ပြေမည် မဟုတ်ပေ။ တိကျသောအလုပ်သည် တိကျသော ကိုင်တွယ်ဖြေရှင်းခြင်း လိုအပ်ပြီး ဤသည်မှာ ထိုမျှရိုးရှင်းသည့် ကိစ္စရပ်တစ်ခု မဟုတ်ပေ။ သို့ရာတွင် အချို့သောလူတို့က လက်မခံနိုင်ကြသေးပေ။ ၎င်းတို့သည် ထပ်မံကြိုးစားလိုကြဆဲ ဖြစ်ပြီး ၎င်းတို့အား နောက်ထပ်အခွင့်အရေးပေးရန် တောင်းဆိုကြသည်ဖြစ်၍ ဤကဲ့သို့သောလူများကို နောက်ထပ်အခွင့်အရေး ပေးသင့်သလော။ အကယ်၍ ၎င်းတို့၏ အလုပ်လုပ်နိုင်စွမ်းနှင့် အစွမ်းအစသည် နှစ်ခုစလုံး သာမန်ဖြစ်သော်လည်း ၎င်းတို့သည် တိကျသောအလုပ်အချို့ကို ထမ်းဆောင်နိုင်ပါက၊ ၎င်းတို့သည် ဝတ်ကျေတမ်းကျေ မလုပ်ဘဲ မိမိတို့၏အလုပ်တွင် ရလဒ်များကို စွမ်းဆောင်ရရှိအောင် ပြဿနာများအား ဖြေရှင်းခြင်းကို အာရုံစိုက်နိုင်ပါက၊ အထက်မှနေ၍ ပြုလုပ်ထားသည့် မည်သည့်အစီအစဉ်ကိုမဆို လိုက်နာပြီး ကျိုးနွံနာခံနိုင်ပါက၊ ဘုရားအိမ်တော်၏ အလုပ်အစီအစဉ်များနှင့် သတ်မှတ်ထားသော စည်းမျဉ်းများနှင့်အညီ အခြေခံအားဖြင့် အလုပ်ကို အကောင်အထည်ဖော်နိုင်ပါက၊ ၎င်းတို့သည် ငယ်ရွယ်သောကြောင့်၊ သမ္မာတရားကို နားမလည်သောကြောင့်သာမက မခိုင်မာသော အခြေခံအုတ်မြစ်တစ်ခု ရှိသောကြောင့် ယခင်က မိမိတို့၏အလုပ်ကို ကောင်းမွန်စွာ မထမ်းဆောင်ခဲ့စေကာမူ ၎င်းတို့သည် မှန်ကန်သောသူများ ဖြစ်နေပါက ၎င်းတို့ကို နောက်ထပ်အခွင့်အရေးပေးပြီး မိမိတို့ကိုယ်ကို ဆက်လက်၍ လေ့ကျင့်စေသင့်ကာ ၎င်းတို့ကို ကြောင်းကျိုးမဆင်ခြင်ဘဲ ဖြုတ်ချခြင်း မပြုလေနှင့်။ ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ရသည်မှာ ထိုမျှမလွယ်ကူသကဲ့သို့ ခေါင်းဆောင်တစ်ဦး သို့မဟုတ် အမှုဆောင်တစ်ဦးကို ရွေးကောက်တင်မြှောက်ရသည်မှာလည်း ထိုမျှမလွယ်ကူပေ။ ယခုတွင် ခေါင်းဆောင်များနှင့် အမှုဆောင်အများစုသည် မိမိတို့၏ တာဝန်ဝတ္တရားများနှင့်ပတ်သက်၍ နားလည်သဘောပေါက်မှု အနည်းငယ်ရှိကြပြီး ၎င်းတို့သည် အနည်းဆုံးအနေဖြင့် မိမိတို့၏အလုပ်တွင် ယခင်ကထက် အနည်းငယ် ပိုကောင်းလာကြမည်ဖြစ်ကာ ဤသည်မှာ အမှန်တရားတစ်ခု ဖြစ်သည်။

ဘုရားအိမ်တော်၏ အလုပ်အစီအစဉ်အမျိုးမျိုးကို ယင်း၏ လိုအပ်ချက်များနှင့်အညီ တိကျမှန်ကန်စွာ ဆက်သွယ်ပြောကြားခြင်း၊ ထုတ်ပြန်ခြင်းနှင့် အကောင်အထည်ဖော်ခြင်းတို့ကို ပြုလုပ်ရမည်ဖြစ်ပြီး လမ်းပြမှု၊ ကြီးကြပ်မှုနှင့် တိုက်တွန်းနှိုးဆော်မှုတို့ကို ပေးကာ ၎င်းတို့ အကောင်အထည်ဖော်မှု အခြေအနေကို စစ်ဆေးပြီး နောက်ဆက်တွဲ လိုက်လုပ်ခြင်း ဟူသည့် ခေါင်းဆောင်များနှင့် အမှုဆောင်များ၏ နဝမမြောက် တာဝန်ဝတ္တရားနှင့်ပတ်သက်သော သမ္မာတရား စည်းမျဉ်းများကို ယခုတွင် ငါမိတ်သဟာယဖွဲ့ပြီးဖြစ်သောကြောင့် သင်တို့၏ စိတ်နှလုံးများအားလုံး ရှင်းလင်းပြတ်သားသွားပြီး သင်တို့၌ လက်တွေ့လုပ်ဆောင်ခြင်း လမ်းကြောင်းတစ်ခု ရှိနေပြီဖြစ်သည်။ သင်တို့သည် ယခုအခါ မိမိတို့၏တာဝန်ကို ဖြည့်ဆည်းနိုင်ပြီး အသက်ဝင်ရောက်မှုကို ရရှိသည်သာမက ခေါင်းဆောင်များ၊ အမှုဆောင်များနှင့်ပတ်သက်သည့် သိမြင်မှု သို့မဟုတ် ပိုင်းခြားသိမြင်နိုင်စွမ်း အနည်းငယ်ကိုလည်း ရရှိသင့်ကာ၊ အနည်းဆုံးအနေဖြင့် ခေါင်းဆောင်များနှင့် အမှုဆောင်များ ဖြည့်ဆည်းသင့်သည့် တာဝန်ဝတ္တရားများနှင့် ၎င်းတို့ လုပ်ဆောင်သင့်သည့် အလုပ်တို့အ‌ပေါ် ရှင်းလင်းပြတ်သားမှုနှင့် နားလည်သဘောပေါက်မှုကို ရရှိထားသင့်သည်။ အတိုချုပ်ဆိုရလျှင် ခေါင်းဆောင်များနှင့် အမှုဆောင်များသည် စစ်မှန်သောအလုပ်ကို လုပ်ဆောင်နေခြင်း ရှိမရှိ သိရှိခြင်းသည် ဘုရားသခင် ရွေးချယ်ထားသော လူတစ်ဦးစီတိုင်းအတွက် အထောက်အကူဖြစ်ပြီး အကျိုးရှိစေကာ ဤနည်းအားဖြင့် ခေါင်းဆောင်များ၊ အမှုဆောင်များ၏ တာဝန်ဝတ္တရားများနှင့်ပတ်သက်၍ ၎င်းတို့၏ နားလည်သဘောပေါက်မှုသည် အနှစ်သာရမဲ့ခြင်း မရှိတော့ဘဲ ပို၍ ခိုင်မာပြည့်စုံလာမည် ဖြစ်သည်။

၂၀၂၁ ခုနှစ်၊ ဧပြီလ ၁၀ ရက်


ခေါင်းဆောင်များနှင့် အမှုဆောင်များ၏ တာဝန်များ (၁၀)

အချက် ၉- ဘုရားအိမ်တော်၏ အလုပ်အစီအစဉ်အမျိုးမျိုးကို လမ်းပြမှု၊ ကြီးကြပ်မှုနှင့် တိုက်တွန်းနှိုးဆော်မှုတို့ကို ပေးလျက် လိုအပ်ချက်များနှင့်အညီ တိကျမှန်ကန်စွာ ဆက်သွယ်ပြောကြားခြင်း၊ ထုတ်ပြန်ခြင်းနှင့် အကောင်အထည်ဖော်ခြင်းတို့ကို ပြုလုပ်ပြီး ၎င်းတို့ အကောင်အထည်ဖော်မှု အခြေအနေကို စစ်ဆေးပြီး နောက်ဆက်တွဲလုပ်ဆောင်လော့ (အပိုင်း ၂)

အလုပ်အစီအစဉ်များကို အကောင်အထည်ဖော်ခြင်းအတွက် လမ်းပြမှု၊ ကြီးကြပ်မှုနှင့် တိုက်တွန်းနှိုးဆော်မှုတို့ကို ပေးခြင်းနှင့် ၎င်းတို့ အကောင်အထည်ဖော်မှု အခြေအနေကို စစ်ဆေးခြင်းနှင့် နောက်ဆက်တွဲလုပ်ဆောင်ခြင်း

ယနေ့တွင် ငါတို့သည် ခေါင်းဆောင်များနှင့် အမှုဆောင်များ၏ နဝမမြောက် တာဝန်ဖြစ်သည့် “ဘုရားအိမ်တော်၏ အလုပ်အစီအစဉ်အမျိုးမျိုးကို လမ်းပြမှု၊ ကြီးကြပ်မှုနှင့် တိုက်တွန်းနှိုးဆော်မှုတို့ကို ပေးလျက် လိုအပ်ချက်များနှင့်အညီ တိကျမှန်ကန်စွာ ဆက်သွယ်ပြောကြားခြင်း၊ ထုတ်ပြန်ခြင်းနှင့် အကောင်အထည်ဖော်ခြင်းတို့ကို ပြုလုပ်ပြီး ၎င်းတို့ အကောင်အထည်ဖော်မှု အခြေအနေကို စစ်ဆေးပြီးနောက်ဆက်တွဲလုပ်ဆောင်လော့” ဟူသည့်အချက်ကို ဆက်လက်၍ မိတ်သဟာယဖွဲ့ကြမည်။ ပြီးခဲ့သည့်တစ်ကြိမ်က ငါတို့သည် လူတို့ နားလည်ရန်လိုအပ်သည့် အလုပ်အစီအစဉ်များထဲရှိ အမျိုးမျိုးသော ပါဝင်သည့်အကြောင်းအရာများနှင့် တိကျသော အချက်များအပြင်၊ အလုပ်အစီအစဉ်များကို ဆက်သွယ်ပြောကြားခြင်း၊ ထုတ်ပြန်ခြင်းနှင့် အကောင်အထည်ဖော်ခြင်းတို့ဖြစ်သည့် ခေါင်းဆောင်များနှင့် အမှုဆောင်များ၏ အခြေခံအကျဆုံးသော တာဝန်ဝတ္တရားများအကြောင်းကိုလည်း အဓိကအားဖြင့် မိတ်သဟာယဖွဲ့ခဲ့သည်။ ယနေ့တွင် ငါတို့သည် အလုပ်အစီအစဉ်များကို ထုတ်ပြန်ပြီးနောက်တွင် ခေါင်းဆောင်များနှင့် အမှုဆောင်များက မည်သို့ လမ်းပြမှု၊ ကြီးကြပ်မှုနှင့် တိုက်တွန်းနှိုးဆော်မှုတို့ကို ပေးသင့်သည်ကိုလည်းကောင်း၊ ၎င်းတို့ အကောင်အထည်ဖော်မှု အခြေအနေကို မည်သို့ စစ်ဆေးပြီး နောက်ဆက်တွဲ လုပ်ဆောင်သင့်သည်ကိုလည်းကောင်း အတိအကျ မိတ်သဟာယဖွဲ့ကြမည်။ အလုပ်အစီအစဉ်များ၏ အရေးပါမှုကို နားလည်သည်နှင့်တစ်ပြိုင်နက် ခေါင်းဆောင်များနှင့် အမှုဆောင်များက အလုပ်အစီအစဉ်များကို မည်သို့ သဘောထားပြုမှုသင့်သည်၊ ပြီးလျှင် အထက်၏ သတ်မှတ်ချက်များနှင့် အဆင့်များအတိုင်း အလုပ်အစီအစဉ်များကို တိကျမှန်ကန်စွာ မည်သို့ အကောင်အထည်ဖော်ပြီး စီမံဆောင်ရွက်ရမည်ဟူသည်တို့မှာ ခေါင်းဆောင်များနှင့် အမှုဆောင်များက မိတ်သဟာယဖွဲ့ခြင်းမှတစ်ဆင့် နားလည်လာရမည့် သမ္မာတရား စည်းမျဉ်းများ ဖြစ်သည်။ ပြီးလျှင် အသင်းတော်အလုပ်၏ အမျိုးမျိုးသော ကိစ္စများကို ကောင်းစွာ ဆောင်ရွက်နိုင်ရန်အလို့ငှာ ဤစည်းမျဉ်းများကို ၎င်းတို့ သဘောပေါက်ရန် လိုအပ်သည်။ ဤကဏ္ဍတွင် အစေခံနေသူများအတွက် ဘုရားအိမ်တော်၏ အခြေခံသတ်မှတ်ချက်မှာ အဓိကအားဖြင့် ၎င်းတို့၏အလုပ်ကို အမျိုးမျိုးသော အလုပ်အစီအစဉ်များအား ဗဟိုပြု၍ လုပ်ဆောင်ရန် ဖြစ်ကြောင်းကို ခေါင်းဆောင်များနှင့် အမှုဆောင်များက သိသင့်သည်။ ယင်းမှာ ၎င်းတို့၏ ကိုယ်ပိုင်လုပ်ငန်းတွင် ပါဝင်ဆောင်ရွက်ရန် သို့မဟုတ် မိမိတို့၏ ကိုယ်ပိုင်ဆန္ဒများအတိုင်း အမှုအရာများကို လုပ်ဆောင်ရန် မဟုတ်သည့်အပြင် ၎င်းတို့ လုပ်ဆောင်သည့် မည်သည့်အလုပ်တွင်မဆို မိမိတို့ဘာသာ စမ်းတဝါးဝါးလုပ်ဆောင်ရန် သေချာပေါက် မဟုတ်ပေ။ ယင်းမှာ တစ်ခုတလေကို တီထွင်ရန် သို့မဟုတ် ဖန်တီးရန်လည်း မဟုတ်သည်မှာ အမှန်ပင်ဖြစ်သည်။ ထိုအစား ဘုရားအိမ်တော်၏ အလုပ်အစီအစဉ်များကို အခြေခံ၍ တိကျစွာနှင့် အသေးစိတ်ကျကျ အလုပ်လုပ်ရန် ဖြစ်သည်။ အလုပ်ကို တိကျစွာ မည်သို့ လုပ်ဆောင်သင့်သနည်း။ မည်သည့် အသေးစိတ်အချက်များ ပါဝင်သနည်း။ ဤမေးခွန်းများအတွက် အဖြေမှာ နဝမမြောက် တာဝန်၏ သတ်မှတ်ချက်များထဲတွင် ရှိလေသည်။ ဘုရားအိမ်တော်၏ အမျိုးမျိုးသော အလုပ်အစီအစဉ်များကို ဆက်သွယ်ပြောကြားခြင်း၊ ထုတ်ပြန်ခြင်းနှင့် အကောင်အထည်ဖော်ခြင်းတို့အပြင် ခေါင်းဆောင်များနှင့် အမှုဆောင်များသည် လမ်းပြမှု၊ ကြီးကြပ်မှုနှင့် တိုက်တွန်းနှိုးဆော်မှုတို့ကို ပေးကာ ၎င်းတို့ အကောင်အထည်ဖော်မှု အခြေအနေကို စစ်ဆေးပြီး နောက်ဆက်တွဲလုပ်ဆောင်ရန်လည်း လိုအပ်သည်။ ဤသည်တို့မှာ အလုပ်အစီအစဉ်များကို အကောင်အထည်ဖော်ရန် ခေါင်းဆောင်များနှင့် အမှုဆောင်များအတွက် တိကျသော လက်တွေ့လုပ်ဆောင်ခြင်း လမ်းကြောင်းများ ဖြစ်သည်။ ဆက်လက်ပြီး ၎င်းတို့ကို တစ်ခုပြီးတစ်ခု ငါတို့ ဆွေးနွေးကြမည်။

အလုပ်အစီအစဉ်များကို ထုတ်ပြန်ပြီးနောက်တွင် ခေါင်းဆောင်များနှင့် အမှုဆောင်များသည် ယင်းတို့၌ ချမှတ်ထားသည့် အမျိုးမျိုးသော သတ်မှတ်ချက်များနှင့် စည်းမျဉ်းများကို ဦးစွာ တွေးဆဆင်ခြင်ပြီး မိတ်သဟာယဖွဲ့ရမည်။ ထို့နောက် ၎င်းတို့သည် အလုပ်ကို တိကျစွာ အကောင်အထည်ဖော်ရန် လမ်းကြောင်းများနှင့် လက်တွေ့လုပ်ဆောင်ခြင်း အစီအစဉ်များကို ရှာဖွေရမည်။ ပထမဦးစွာ အလုပ်အစီအစဉ်များက မည်သည့်အရာကို တောင်းဆိုထားသည်၊ မည်သည့် တိကျသော အလုပ်ကို လုပ်ဆောင်ရန် လိုအပ်သည်ဟူသည်နှင့် ပါဝင်သည့် စည်းမျဉ်းများမှာ အဘယ်အရာဖြစ်သည်ဟူသည့်အပြင်၊ အလုပ်အစီအစဉ်များက မည်သည့်လူများနှင့် အလုပ်၏ မည်သည့်ကဏ္ဍအား ပစ်မှတ်ထားသည်ဟူသည်တို့ကို ၎င်းတို့ သိရှိရန် လိုအပ်သည်။ ဤသည်မှာ ခေါင်းဆောင်များနှင့် အမှုဆောင်များက အလုပ်အစီအစဉ်များကို လက်ခံရရှိပြီးနောက်တွင် ပထမဆုံး လုပ်ဆောင်ရမည့်အရာ ဖြစ်သည်။ ၎င်းတို့သည် အလုပ်အစီအစဉ်များကို သာမန်ကာလျှံကာ ဖတ်ရှုပြီးနောက် လူတိုင်းကို အသံကျယ်ကျယ်ဖြင့် ဖတ်ပြခြင်း၊ သို့မဟုတ် ယင်းတို့ကို လက်ဆင့်ကမ်းပြီး အလုပ်နှင့်ပတ်သက်၍ လူတိုင်းကို အသိပေးကာ ထိုမျှဖြင့်သာ ဖြစ်သည်ဟု သဘောမထားသင့်ပေ။ ဤသည်မှာ အလုပ်အစီအစဉ်များကို ဆက်သွယ်ပြောကြားပြီး ထုတ်ပြန်ခြင်းမျှသာ ဖြစ်သည်။ ထိုအလုပ်အစီအစဉ်များကို အကောင်အထည်ဖော်ခြင်း မဟုတ်ပေ။ ယင်းတို့ကို အကောင်အထည်ဖော်ရာတွင် ပထမဆုံး တိကျသည့် တာဝန်မှာ ခေါင်းဆောင်များနှင့် အမှုဆောင်များက အလုပ်အစီအစဉ်များ၏ တိကျသော ပါဝင်သည့်အကြောင်းအရာ၊ ဤအသင်းတော်အလုပ်များအတွက် ဘုရားသခင်၏ သတ်မှတ်ချက်များနှင့် ရည်မှန်းချက်များ၊ ဤအလုပ်ကို ဆောင်ရွက်ခြင်း၏ အရေးပါမှုတို့ကို လေ့လာရန်ဖြစ်ပြီး ထို့နောက် တိကျသော လုပ်ဆောင်မှုနှင့် အကောင်အထည်ဖော်မှု အစီအစဉ်များကို ရေးဆွဲရန် ဖြစ်သည်။ ဤသည်မှာ ပထမအဆင့် ဖြစ်သည်။ ပထမအဆင့်ကို စွမ်းဆောင်ရရှိရန် လွယ်ကူသလော။ (လွယ်ကူပါသည်။) သင်သည် ရေးသားထားသော စကားလုံးများနှင့် လူစကားကို နားလည်နိုင်သရွေ့ ပထမအဆင့်ကို စွမ်းဆောင်ရရှိရန် လွယ်ကူသင့်သည်။ ပထမအဆင့်ကို ပြီးမြောက်အောင်မြင်ခြင်းက ခေါင်းဆောင်များနှင့် အမှုဆောင်များအနေဖြင့် နားဝေတိမ်တောင်ဖြစ်ခြင်း၊ ဝတ်ကျေတမ်းကျေလုပ်ခြင်း သို့မဟုတ် ဟန်ပြလုပ်ဆောင်ခြင်းတို့အစား အလုပ်အပေါ် အလေးအနက်ထားသော၊ စိတ်ရင်းမှန်သော၊ တာဝန်ယူသော၊ စေ့စပ်သေချာသော သဘောထားတစ်ခု ရှိရန် လိုအပ်သည်မှာလည်း အမှန်ပင်ဖြစ်သည်။ အလုပ်အစီအစဉ်ကို ယခင်က ဖော်ပြခဲ့ပြီးသည်ဖြစ်စေ၊ မဖော်ပြခဲ့သည်ဖြစ်စေ၊ လူတို့အတွက် စွမ်းဆောင်ရရှိရန် လွယ်ကူသည်ဖြစ်စေ၊ အနည်းငယ် ခက်ခဲသည်ဖြစ်စေ၊ လူတို့က ယင်းကို လုပ်ဆောင်ရန် လိုလား သည်ဖြစ်စေ၊ မလိုလားသည်ဖြစ်စေ မည်သို့ပင်ဖြစ်စေကာမူ ခေါင်းဆောင်များနှင့် အမှုဆောင်များသည် အသင်းတော်အလုပ်အပေါ် အယူဝါဒအချို့ကို ပြောဆိုခြင်း၊ ဆောင်ပုဒ်များ ကြွေးကြော်ခြင်း၊ သို့မဟုတ် ယင်းကို ဝတ်ကျေတမ်းကျေပုံစံဖြင့် ကိုင်တွယ်ဖြေရှင်းရန် အပေါ်ယံအားထုတ်မှုအချို့ ပြုလုပ်ခြင်းမျှသာဖြစ်သည့် သာမန်ကာလျှံကာ သဘောထားကို မထားသင့်ပေ။ လူတို့ ရှိသင့်သည့် သဘောထားမှာ အဘယ်နည်း။ ပထမဦးစွာ ၎င်းတို့သည် အလေးအနက်ထားသော၊ စိတ်ရင်းမှန်သော၊ တာဝန်ယူပြီး စေ့စပ်သေချာသော သဘောထားတစ်ခု ရှိသင့်သည်။ ဤသဘောထားရှိခြင်းက လူတစ်ဦးသည် အလုပ်အစီအစဉ်များရှိ တိကျသော အချက်များကို ကောင်းစွာ အကောင်အထည်ဖော်နိုင်သည်ဟု ဆိုလိုသလော။ မဆိုလိုပါ၊ ဤသည်မှာ အလုပ်တစ်ခုတလေကို လုပ်ဆောင်သည့်အခါ လူတစ်ဦး ရှိသင့်သည့် သဘောထားမျှသာ ဖြစ်သည်။ ယင်းက တိကျသော အလုပ်တာဝန်များကို အမှန်တကယ် အကောင်အထည်ဖော်ခြင်းအား အစားမထိုးနိုင်ပေ။ ၎င်းတို့၌ ဤသဘောထားရှိပြီး အလုပ်အစီအစဉ်များ၏ တိကျသော ပါဝင်သည့်အကြောင်းအရာ၊ သတ်မှတ်ချက်များနှင့် စည်းမျဉ်းများကိုလည်း နားလည်သည်နှင့်တစ်ပြိုင်နက် ခေါင်းဆောင်များနှင့် အမှုဆောင်များအတွက် နောက်တစ်ဆင့်မှာ အလုပ်အစီအစဉ်များရှိ တိကျသော တာဝန်များကို ၎င်းတို့ မည်သို့ အကောင်အထည်ဖော်မည် ဟူသည့်အရာ ဖြစ်သည်။ ပထမဦးစွာ မည်သည့်အရာကို လုပ်ဆောင်သင့်သနည်း။ ၎င်းတို့သည် ပြင်ဆင်ခြင်းအလုပ်ကို ကောင်းစွာ လုပ်ဆောင်ရမည်၊ ဤသည်မှာ အလွန်အရေးကြီးသည်။ ပထမဦးစွာ ၎င်းတို့သည် ဤတာဝန်များအတွက် လက်တွေ့လုပ်ဆောင်ခြင်း၏ တိကျသော စည်းမျဉ်းများအပေါ် မိတ်သဟာယဖွဲ့ရန် ခေါင်းဆောင်များနှင့် အမှုဆောင်များ၊ ကြီးကြပ်ရေးမှူးများကို စုဝေးစေရမည်။ ထို့နောက် ၎င်းတို့သည် တိကျသော စီစဉ်မှုများနှင့် အစီအစဉ်များကို ရေးဆွဲရမည်။ တစ်ချိန်တည်းမှာပင် ၎င်းတို့သည် ဤအစီအစဉ်များနှင့်ပတ်သက်၍ ဘုရားသခင် ရွေးချယ်ထားသော လူတို့၏ အကြံပြုချက်များ သို့မဟုတ် စိတ်ကူးများကို တောင်းခံသင့်သည်။ ထို့နောက် လူတိုင်းသည် အလုပ်အစီအစဉ်များတွင် ချမှတ်ထားသည့် သတ်မှတ်ချက်များနှင့် စည်းမျဉ်းများအားလုံးကို နားလည်ပြီး ရှင်းလင်းသည်အထိ၊ ဤအလုပ်အစီအစဉ်များကို မည်သို့ အကောင်အထည်ဖော်ပြီး လက်တွေ့လုပ်ဆောင်ရမည်ကို လူတိုင်း သိရှိသည်အထိ အတူတကွ ရှာဖွေပြီး မိတ်သဟာယဖွဲ့သင့်သည်။ ထိုအခါ အလုပ်အစီအစဉ်များကို အကောင်အထည်ဖော်ခြင်း၏ ကနဦးအဆင့် ပြီးမြောက်သည်ဟု မှတ်ယူ၍ရသည်။ သို့ဆိုလျှင် လူတိုင်းက အလုပ်အစီအစဉ်များကို မည်သို့ အကောင်အထည်ဖော်ရမည်ကို သိရှိသည်နှင့် တစ်ပြိုင်နက် ယင်းသည် အလုပ်အစီအစဉ်များကို အကောင်အထည်ဖော်သည့် တာဝန် ပြီးမြောက်သွားသည်ဟု ဆိုလိုသလော။ မဆိုလိုပါ။ အသေးစိတ်ကျသော ကိစ္စအချို့နှင့် အထူးအခြေအနေများကို အလုပ်အစီအစဉ်များတွင် မဖော်ပြထားသော်လည်း ယင်းတို့မှာ အမှန်တကယ် ဖြေရှင်းရန် လိုအပ်သည့် ပြဿနာများ ဖြစ်သည်။ အလုပ်အစီအစဉ်များကို မိတ်သဟာယဖွဲ့နေစဉ်တွင် ခေါင်းဆောင်များနှင့် အမှုဆောင်များသည် ဤအထူးအခြေအနေများ၊ ဖြေရှင်းသင့်သည့် ဤကိစ္စများကို ဖော်ထုတ်သင့်ပြီး ယင်းတို့ကို စေ့စေ့စပ်စပ် ဖြေရှင်းရန် သမ္မာတရားကို ရှာဖွေသင့်သည့်အပြင် တစ်ချိန်တည်းမှာပင် ၎င်းတို့အတွက် တိကျသော အကောင်အထည်ဖော်မှု အစီအစဉ်များကိုလည်း ရေးဆွဲသင့်သည်။ ဤနည်းအားဖြင့် အဆင့်အားလုံးတွင်ရှိသည့် ခေါင်းဆောင်များနှင့် အမှုဆောင်များသည် အလုပ်အစီအစဉ်များကို အကောင်အထည်ဖော်နေချိန်တွင်၊ မည်သည့် စည်းမျဉ်းများကို လိုက်နာရမည်ဟူသည်နှင့် မည်သည့် ပြဿနာများအား ဖြေရှင်းရမည် ဟူသည်တို့ကို သိရှိကြလိမ့်မည်။ ဤသည်မှာ ခေါင်းဆောင်များနှင့် အမှုဆောင်များက အလုပ်အစီအစဉ်များအပေါ် ထားရှိသင့်သည့် အနိမ့်ဆုံးသော သိနားလည်မှုနှင့် သဘောထား ဖြစ်သည်။ အသင်းတော်အလုပ်အား မည်သို့လုပ်ဆောင်ရမည်ကို ခေါင်းဆောင်များနှင့် အမှုဆောင်များ သင်ယူရန်အတွက် အစမှတ်အဖြစ် ဤတာဝန်ကို မှတ်ယူ၍ရသည်။ ရှာဖွေခြင်း၊ မိတ်သဟာယဖွဲ့ခြင်း၊ လမ်းပြမှုပေးခြင်းနှင့် စီစဉ်မှုများ ပြုလုပ်ခြင်းတို့မှတစ်ဆင့် ၎င်းတို့သည် အချို့သော တကယ့် အခက်အခဲများနှင့် အထူးအခြေအနေများကို သမ္မာတရား စည်းမျဉ်းများနှင့်အညီ သဘောထားပြီး ကိုင်တွယ်ရန် သင်ယူကြသည်။ ထိုအခါမှသာ ၎င်းတို့သည် အလုပ်အစီအစဉ်များကို အမှန်တကယ် အကောင်အထည်ဖော်နိုင်ကြပေသည်။

၁။ လမ်းပြမှုပေးခြင်း

အလုပ်တာဝန်တစ်ခုအတွက် ကနဦး လမ်းပြမှုပေးသည့်အခါ အထူးအခြေအနေများအတွက် တိကျသော အကောင်အထည်ဖော်မှု အစီအစဉ်များကို ပေးခြင်းအပြင် သာမန်အစွမ်းအစနှင့် အတော်အတန် ညံ့ဖျင်းသော အလုပ်လုပ်နိုင်စွမ်းရှိသည့် ခေါင်းဆောင်များနှင့် အမှုဆောင်များကို ပို၍ တိကျပြီး အသေးစိတ်ကျသော လမ်းပြမှု ပေးသင့်သည်။ ဤလူတို့သည် အလုပ်တာဝန်တစ်ခုအတွက် စည်းမျဉ်းများနှင့် တိကျသော အကောင်အထည်ဖော်မှု အစီအစဉ်များကို အယူဝါဒအရ နားလည်နိုင်သော်လည်း အမှန်တကယ် အကောင်အထည်ဖော်ခြင်းနှင့် ပတ်သက်လာသည့်အခါ ယင်းတို့အား မည်သို့ လက်တွေ့လုပ်ဆောင်ရမည်ကို မသိကြသေးပေ။ အစွမ်းအစ ညံ့ဖျင်းပြီး အလုပ်လုပ်နိုင်စွမ်း ကင်းမဲ့သည့် အနည်းငယ်သော ခေါင်းဆောင်များနှင့် အမှုဆောင်များကို သင် မည်သို့ သဘောထားသင့်သနည်း။ လူအချို့က “အစွမ်းအစ ညံ့ဖျင်းသော လူတစ်ဦးက အလုပ်ကို မလုပ်နိုင်လျှင် သူ့ကို အစားထိုးရန် ပိုကောင်းသော အစွမ်းအစရှိသည့် တစ်စုံတစ်ဦးကို အဘယ်ကြောင့် မရှာသနည်း”ဟု ပြောကြသည်။ ဤနေရာတွင် အခက်အခဲ ရှိသည်။ အချို့သော အသင်းတော်များက ပိုကောင်းသောသူ တစ်ဦးတလေကို ရှာမတွေ့နိုင်ပေ။ ထိုအသင်းတော်များတွင် လူတိုင်းသည် ဘုရားသခင်ကို နှစ်ကာလအရေအတွက် အတူတူပင် ယုံကြည်ခဲ့ကြပြီးဖြစ်ကာ ၎င်းတို့၏ ဝိညာဉ်ရင့်ကျက်မှုတွင် အကြမ်းဖျင်းအားဖြင့် တူညီကြသည်။ အထူးသဖြင့် လူတိုင်း၏ အစွမ်းအစနှင့် အလုပ်လုပ်နိုင်စွမ်းမှာ သာမန်မျှသာ ဖြစ်သည်။ ပိုကောင်းသော တစ်စုံတစ်ဦးကို ရှာဖွေရန်အတွက်၊ သင်သည် အခြားအသင်းတော်များမှ လူများကို ပြောင်းရွှေ့ရန် လိုအပ်မည်ဖြစ်သော်လည်း ထိုနေရာတွင် ထိုသို့လုပ်ဆောင်ရန် အလွန်အဆင်မပြေသည့်အပြင် အမှန်တကယ် သင့်တော်သော သူများလည်း တစ်ဦးတလေမျှ မရှိပေ။ သင်သည် ဒေသခံအသင်းတော်မှ အတော်အတန် သင့်တော်သော သူများကိုသာ ရွေးချယ်နိုင်သည်။ ၎င်းတို့၏ အလုပ်သည် သတ်မှတ်ထားသော စံနှုန်းများကို မပြည့်မီပါက၊ ထိုသို့သောအခြေအနေများတွင် မည်သည့်အရာကို လုပ်ဆောင်သင့်သနည်း။ သင်သည် ၎င်းတို့အား အလုပ်ကို မည်သို့လုပ်ဆောင်ရမည်၊ မည်သို့ အကောင်အထည်ဖော်ရမည်ဟူသည်တို့ကို တိကျစွာ ပြောပြရန် လိုအပ်သည်။ ဤတာဝန်အတွက် မည်သူ့ကို ခန့်အပ်ပြီး တာဝန်ယူစေသင့်သည်၊ ပြီးလျှင် ယင်းနှင့်ပတ်သက်၍ အတူတကွ ပူးပေါင်းဆောင်ရွက်ရန် မည်သည့် လူများကို ရွေးချယ်သင့်သည်ဟူသည်တို့ကို ၎င်းတို့အား သင် ပြောပြသင့်သည်။ ဤအသေးစိတ်အချက်များအားလုံးကို ၎င်းတို့အား ရှင်းပြပြီး ဤအရာကို ၎င်းတို့အား ဆောင်ရွက်စေလော့။ အဘယ်ကြောင့် ဤနည်းဖြင့် လုပ်ဆောင်သင့်သနည်း။ အကြောင်းမှာ ဒေသခံအသင်းတော်၏ အသင်းသားများသည် ယေဘုယျအားဖြင့် အတွေ့အကြုံ အလွန်နုနယ်သေးပြီး အလုပ်လုပ်နိုင်စွမ်း ကင်းမဲ့ကြသဖြင့် သင့်တော်သော ခေါင်းဆောင်များနှင့် အမှုဆောင်များကို ရွေးချယ်ရန် မဖြစ်နိုင်သောကြောင့် ဖြစ်သည်။ ဤနည်းလမ်းဖြင့် အလုပ်လုပ်ခြင်းအားဖြင့်သာ အလုပ်အစီအစဉ်များကို အကောင်အထည်ဖော်နိုင်ပေသည်။ အကယ်၍ သင်သည် ဤနည်းလမ်းဖြင့် အလုပ်မလုပ်သည့်အပြင် ဤလူတို့ကို အခြားခေါင်းဆောင်များနှင့် အမှုဆောင်များကဲ့သို့ပင် အလားတူ ဆက်ဆံကာ တိကျသော စည်းမျဉ်းများနှင့် အစီအစဉ်များအကြောင်းကိုသာ ၎င်းတို့အား ပြောပြပြီး တန်းတူဆက်ဆံပါက အလုပ်အစီအစဉ်များက အကောင်အထည်ပေါ်လိမ့်မည် မဟုတ်ပေ။ အကယ်၍ သင်သည် ဤအရာကို အာရုံမစိုက်ပါက တာဝန်ပျက်ကွက်ခြင်းဖြစ်သည် မဟုတ်လော။ (ဟုတ်ပါသည်။) ဤသည်မှာ ခေါင်းဆောင်များနှင့် အမှုဆောင်များ၏ တာဝန်တစ်ခု ဖြစ်သည်။ အချို့သော ခေါင်းဆောင်များနှင့် အမှုဆောင်များက “အခြားသူများသည် အလုပ်အစီအစဉ်များကို မည်သို့ အကောင်အထည်ဖော်ပြီး လက်တွေ့လုပ်ဆောင်ရမည်ကို သိကြသည်၊ ဤလူက အဘယ်ကြောင့် မသိသနည်း။ သူတို့ မသိလျှင် သူတို့နှင့်ပတ်သက်၍ ကျွန်ုပ် ဂရုစိုက်မည် မဟုတ်ပါ။ ယင်းမှာ ကျွန်ုပ်၏ တာဝန်မဟုတ်ပါ။ မည်သို့ပင်ဖြစ်စေ ကျွန်ုပ်ဘက်ကတော့ တာဝန်ကျေပြီ” ဟု ပြောကြသည်။ ဤကျိုးကြောင်းဆင်ခြင်ချက်သည် ခိုင်လုံသလော။ (မခိုင်လုံပါ။) ဥပမာအားဖြင့် မိခင်တစ်ဦးတွင် ကလေးသုံးယောက်ရှိပြီး ၎င်းတို့ထဲမှ တစ်ဦးမှာ အားနည်းကာ အမြဲတမ်း ဖျားနာပြီး အစာမစားချင်ဟု ဆိုကြပါစို့။ အကယ်၍ မိခင်က ဤကလေးကို အစာမစားဘဲ နေခွင့်ပြုပါက ထိုကလေးသည် ကြာကြာ ရှင်သန်နိုင်မည် မဟုတ်ပေ။ သူမ မည်သည့်အရာကို လုပ်ဆောင်သင့်သနည်း။ မိခင်တစ်ဦးအနေဖြင့် သူမသည် ထိုအားနည်းသော ကလေးကို အထူးဂရုစိုက်ပေးရမည်။ မိခင်က “ကျွန်မ၏ ကလေးများကို တန်းတူရည်တူ ဆက်ဆံခြင်းက လုံလောက်နေပြီဖြစ်သည်။ ဤကလေးကို ကျွန်မ မွေးခဲ့ပြီး သူ့အတွက် အစားအသောက် ပြင်ဆင်ပေးခဲ့သည်။ ကျွန်မ၏ တာဝန်ကို ကျွန်မ ဖြည့်ဆည်းပြီးဖြစ်သည်။ သူ စားသည်ဖြစ်စေ၊ မစားသည်ဖြစ်စေ ကျွန်မ ဂရုမစိုက်ပါ။ သူ မစားလျှင် ဗိုက်ဆာပါစေ၊ သူ တကယ် ဗိုက်ဆာလောက်သည့်အခါ၊ စားပါလိမ့်မည်”ဟု ပြောသည် ဆိုကြပါစို့။ ဤမိခင်မျိုးကို သင်တို့ မည်သို့ထင်သနည်း။ (သူမသည် တာဝန်မဲ့ပါသည်။) ဤကဲ့သို့သော မိခင်များ ရှိသလော။ ဉာဏ်ထိုင်းသော အမျိုးသမီး သို့မဟုတ် မိထွေးတစ်ဦးသာ ထိုသို့ဖြစ်ပေမည်။ အကယ်၍ သူမသည် တကယ့်မိခင်ရင်းဖြစ်ပြီး ဉာဏ်မထိုင်းပါက မိမိ၏ ကိုယ်ပိုင်ကလေးကို ဤကဲ့သို့ မည်သည့်အခါမျှ ဆက်ဆံမည် မဟုတ်ပေ၊ မှန်သလော။ (မှန်ပါသည်။) အကယ်၍ ကလေးတစ်ဦးသည် အားနည်းပါက၊ အမြဲတမ်း ဖျားနာကာ အစာမစားချင်ပါက ၎င်းတို့၏ မိခင်သည် ပို၍ ဂရုစိုက်ပြီး အားထုတ်ပေးရမည်။ သူမသည် ကလေးကို အစာစားလာစေရန် နည်းလမ်းများ ရှာဖွေရမည်၊ ကလေး စားချင်သမျှကို ချက်ပြုတ်ပေးရမည်၊ ၎င်းတို့အတွက် အထူးအစားအစာများ ပြင်ဆင်ပေးရမည်ဖြစ်ပြီး၊ ကလေးက အစာမစားချင်သည့်အခါ ချော့မော့ကျွေးရမည်ဖြစ်သည်။ ၎င်းတို့က အသက် ဆယ့်ရှစ် သို့မဟုတ် ဆယ့်ကိုးနှစ်အရွယ်သို့ ရောက်ရှိပြီး ၎င်းတို့၏ ခန္ဓာကိုယ်သည် သာမန်လူကြီးတစ်ဦးကဲ့သို့ ကျန်းမာလာသောအခါ မိခင်သည် စိတ်အေးလက်အေးဖြစ်ကာ ထိုသို့လုပ်ဆောင်ခြင်းကို ရပ်နိုင်ပြီး ဤကလေးကို အထူးဂရုစိုက်ပေးရန် မလိုအပ်တော့ပေ။ အကယ်၍ မိခင်တစ်ဦးသည် အထူးအခြေအနေများရှိသော ကလေးတစ်ဦးကို ဤကဲ့သို့ သဘောထားပြီး သူမ၏ တာဝန်ကို ဖြည့်ဆည်းနိုင်လျှင် ခေါင်းဆောင်တစ်ဦး သို့မဟုတ် အမှုဆောင်တစ်ဦးနှင့် ပတ်သက်၍ကော မည်သို့နည်း။ ညီအစ်ကိုမောင်နှမများအတွက် သင်သည် မိခင်တစ်ဦး၏ မေတ္တာမျိုးပင် မရှိပါက တာဝန်မဲ့သူသာ ဖြစ်သည်။ သင်သည် သင်ဖြည့်ဆည်းသင့်သည့် တာဝန်ဝတ္တရားများကို ဖြည့်ဆည်းရမည်၊ သင်သည် အတော်အတန် အားနည်းပြီး အလုပ်လုပ်နိုင်စွမ်း အတော်အတန် ညံ့ဖျင်းသူများ တာဝန်ယူထားသည့် အသင်းတော်များကို ထည့်သွင်းစဉ်းစားရမည်။ ခေါင်းဆောင်များနှင့် အမှုဆောင်များသည် ဤကိစ္စရပ်များတွင် အထူးဂရုပြုပြီး အထူးလမ်းပြမှု ပေးရမည်။ အထူးလမ်းပြမှုဟူသည်မှာ မည်သည့်အရာကို ရည်ညွှန်းသနည်း။ သမ္မာတရားကို မိတ်သဟာယဖွဲ့ခြင်းအပြင် သင်သည် ပို၍ တိကျပြီး အသေးစိတ်ကျသော ညွှန်ကြားမှုနှင့် အကူအညီကိုလည်း ပေးရမည်ဖြစ်ပြီး ယင်းမှာ ဆက်သွယ်ပြောဆိုရာတွင် ပို၍ အားထုတ်ရန် လိုအပ်သည်။ အကယ်၍ သင်သည် အလုပ်ကို ၎င်းတို့အား ရှင်းပြပြီး ၎င်းတို့ နားမလည်သေးသည့်အပြင်၊ မည်သို့ အကောင်အထည်ဖော်ရမည်ကို မသိပါက၊ သို့မဟုတ် ၎င်းတို့သည် ယင်းကို အယူဝါဒအရ နားလည်ပြီး မည်သို့ အကောင်အထည်ဖော်ရမည်ကို သိပုံရသော်လည်း၊ အမှန်တကယ် အကောင်အထည်ဖော်မှုက မည်သို့ဖြစ်လိမ့်မည်ကို သင် မသေချာသေးသည့်အပြင် အနည်းငယ် စိုးရိမ်နေပါက မည်သည့်အရာကို သင် လုပ်ဆောင်သင့်သနည်း။ သင်သည် ၎င်းတို့ကို လမ်းပြရန်နှင့် တာဝန်ကို ၎င်းတို့နှင့်အတူ အကောင်အထည်ဖော်ရန် ဒေသခံအသင်းတော်ထဲသို့ ကိုယ်တိုင် ဝင်ရောက်သွားရန် လိုအပ်သည်။ စည်းမျဉ်းများကို ၎င်းတို့အား ပြောပြရင်း၊ တစ်ချိန်တည်းတွင် အလုပ်အစီအစဉ်များ၏ သတ်မှတ်ချက်များနှင့်အညီ ဦးစွာ မည်သည့်အရာ လုပ်ဆောင်ရမည်၊ ဆက်လက်၍ မည်သည့်အရာကို လုပ်ရမည်၊ လူတို့အား မည်သို့ ကောင်းစွာ ခွဲဝေပေးရမည်ဟူသကဲ့သို့သော တိကျသော စီစဉ်မှုများ ပြုလုပ်ရမည်။ ဤအရာများအားလုံးကို ကောင်းမွန်စွာ စီမံခန့်ခွဲရမည်။ ဤသည်မှာ ဆောင်ပုဒ်များ ကြွေးကြော်ခြင်း သို့မဟုတ် လက်ညှိုးထိုး ခိုင်းစေခြင်း၊ အယူဝါဒအချို့ဖြင့် ၎င်းတို့ကို ဟောပြောပို့ချပြီးနောက် သင်၏အလုပ် ပြီးပြီဟု မှတ်ယူခြင်းတို့နှင့် ဆန့်ကျင်ဘက်အနေဖြင့် ၎င်းတို့၏အလုပ်တွင် ၎င်းတို့ကို လက်တွေ့ကျကျ လမ်းပြခြင်း ဖြစ်သည်။ ယင်းမှာ တိကျသော အလုပ်ကို လုပ်ဆောင်ခြင်း၏ သရုပ်သကန်တစ်ခု မဟုတ်သည့်အပြင် ဆောင်ပုဒ်များ ကြွေးကြော်ခြင်းနှင့် လူတို့ကို ဩဇာပေးခြင်းတို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများ မဟုတ်ပေ။ ဒေသခံအသင်းတော် ခေါင်းဆောင်များ သို့မဟုတ် ကြီးကြပ်သူများက အလုပ်ကို တာဝန်ယူနိုင်ပြီး အလုပ်သည် လမ်းကြောင်းမှန်ပေါ်သို့ ရောက်ရှိသွားကာ အခြေခံအားဖြင့် ကြီးမားသော ပြဿနာများ မရှိတော့သည့်အခါမှသာ ခေါင်းဆောင် သို့မဟုတ် အမှုဆောင်က ထွက်သွား၍ရသည်။ ဤသည်မှာ အလုပ်အစီအစဉ်များကို အကောင်အထည်ဖော်ခြင်းအတွက် ခေါင်းဆောင်များနှင့် အမှုဆောင်များ၏ နဝမမြောက် တာဝန်တွင် ဖော်ပြထားသည့် ပထမဆုံး တိကျသော တာဝန်ဖြစ်သည့် လမ်းပြမှုပေးခြင်း ဖြစ်သည်။ သို့ဆိုလျှင် လမ်းပြမှုကို အတိအကျ မည်သို့ ပေးသင့်သနည်း။ ခေါင်းဆောင်များနှင့် အမှုဆောင်များသည် ဦးစွာ အလုပ်အစီအစဉ်များကို တွေးဆဆင်ခြင်ပြီး မိတ်သဟာယဖွဲ့ခြင်း၊ အလုပ်အစီအစဉ်များ၏ အမျိုးမျိုးသော တိကျသည့် သတ်မှတ်ချက်များကို လေ့လာပြီး နားလည်သဘောပေါက်ခြင်း၊ အလုပ်အစီအစဉ်များအတွင်းရှိ စည်းမျဉ်းများကို နားလည်ပြီး သဘောပေါက်ခြင်းတို့ကို လက်တွေ့လုပ်ဆောင်သင့်သည်။ ထို့နောက် ၎င်းတို့သည် အလုပ်အစီအစဉ်များကို အကောင်အထည်ဖော်ခြင်းအတွက် အဆင့်အားလုံးတွင်ရှိသော ခေါင်းဆောင်များနှင့် အမှုဆောင်များနှင့်အတူ တိကျသော အစီအစဉ်များနှင့်ပတ်သက်၍ မိတ်သဟာယဖွဲ့သင့်သည်။ ထို့အပြင် ၎င်းတို့သည် အထူးအခြေအနေများအတွက် တိကျသော အကောင်အထည်ဖော်မှု အစီအစဉ်များကို ပေးသင့်ပြီး နောက်ဆုံးတွင် အတော်အတန် အားနည်းပြီး အတော်အတန် ညံ့ဖျင်းသော အစွမ်းအစရှိသည့် ခေါင်းဆောင်များနှင့် အမှုဆောင်များကို ပို၍ အသေးစိတ်ကျပြီး တိကျသော အကူအညီနှင့် ညွှန်ကြားမှုကို ပေးသင့်သည်။ အကယ်၍ အချို့သော ခေါင်းဆောင်များနှင့် အမှုဆောင်များသည် တာဝန်ကို လုံးဝ အကောင်အထည်ဖော်နိုင်ခြင်း မရှိပါက ထိုသို့သောအခြေအနေများတွင် မည်သည့်အရာကို လုပ်ဆောင်သင့်သနည်း။ အထက်အဆင့် ခေါင်းဆောင်များနှင့် အမှုဆောင်များသည် အသင်းတော်ထဲသို့ နက်နက်ရှိုင်းရှိုင်း ဝင်ရောက်ပြီး တာဝန်တွင် ကိုယ်တိုင်ကိုယ်ကျ ပါဝင်ကာ သမ္မာတရားကို မိတ်သဟာယဖွဲ့ခြင်းမှတစ်ဆင့် လက်တွေ့ကျသော ပြဿနာများကို ဖြေရှင်းပြီး အလုပ်ကို မည်သို့လုပ်ဆောင်ရမည်ဟူသည်နှင့် စည်းမျဉ်းများနှင့်အညီ အလုပ်အား မည်သို့ အကောင်အထည်ဖော်ရမည်ဟူသည်တို့ကို ၎င်းတို့အား သင်ယူစေသင့်သည်။ ဤအဆင့်များကို စကားလုံးများဖြင့် ရှင်းလင်းစွာ ဖော်ပြထားပြီးဖြစ်သော်လည်း ယင်းတို့ကို အကောင်အထည်ဖော်ရန် လွယ်ကူသလော။ ပါဝင်သည့် အခက်အခဲများ ရှိသလော။ အချို့က “သင်က ယင်းကို ရိုးရှင်းပုံပေါက်စေသည်။ သို့သော် ယင်းကို အကောင်အထည်ဖော်ခြင်းက ထိုမျှမလွယ်ကူပါ။ တစ်ခါတစ်ရံ အလုပ်အစီအစဉ်များသည် အလွန်ရှုပ်ထွေးပြီး မည်သူမျှ ယင်းတို့အား မည်သို့ အကောင်အထည်ဖော်ရမည်ကို မသိပါ”ဟု ပြောကောင်းပြောနိုင်သည်။ အလုပ်အစီအစဉ်များ၏ တိကျသော လိုအပ်ချက်များကို မိတ်သဟာယဖွဲ့ခြင်းနှင့် လက်တွေ့ကျသော ပုံစံဖြင့် လမ်းပြမှုပေးခြင်းဟူသည့် ပထမဆုံး တာဝန်တစ်ခုတည်းကိုပင် အချို့သော ခေါင်းဆောင်များနှင့် အမှုဆောင်များက အတော်ပင် အားစိုက်ရသည်ဟု မြင်ကြသည်။ ၎င်းတို့က “ကျွန်ုပ်သည် ဤတိကျသော တာဝန်များကို မည်သည့်အခါကမျှ မလုပ်ဆောင်ဖူးပါ၊ ထို့ကြောင့် ၎င်းတို့အကြောင်းကို မည်သို့ မိတ်သဟာယဖွဲ့ပြီး လမ်းပြမှုပေးရမည်ကို ကျွန်ုပ်မသိပါ။ ၎င်းတို့အနေဖြင့် အလုပ်အစီအစဉ်များ၏ တိကျသော စကားလုံးများအတိုင်း လိုက်လုပ်သင့်သည်။ မိတ်သဟာယဖွဲ့ရမည့်အရာ မည်သည့်အရာ ရှိသနည်း။ ယင်းမှာ လုပ်ရိုးလုပ်စဉ်တစ်ခုသာ ဖြစ်သည် မဟုတ်လော”ဟု ပြောကြသည်။ ၎င်းတို့သည် မည်သို့ မိတ်သဟာယဖွဲ့ရမည်ကို မသိကြ၊ ဆောင်ပုဒ်များ ကြွေးကြော်ရန်သာ သိကြသည်။ “ကျွန်ုပ်တို့ ဤအလုပ်ကို ကောင်းစွာ အကောင်အထည်ဖော်ရမည်။ ဤသည်မှာ ကျွန်ုပ်တို့အတွက် ဘုရားသခင်၏ သတ်မှတ်ချက် ဖြစ်သည်။ ကျွန်ုပ်တို့အနေဖြင့် လုံးဝ ကြံ့ကြံ့ခံရမည်၊ ဘုရားသခင်၏ သတ်မှတ်ချက်များကို ဖြည့်ဆည်းရမည်၊ ကျွန်ုပ်တို့အတွက် ဘုရားသခင်၏ မျှော်လင့်ချက်များကို အလဟဿ မဖြစ်စေရ။ ယင်းကို မည်သို့လုပ်ဆောင်ရမည်နှင့် ပတ်သက်၍မူ သင်တို့ဘာသာသင်တို့ နားလည်အောင်လုပ်ဆောင်သင့်သည်” ဟူ၍ ဖြစ်သည်။ ဤကဲ့သို့သော အရာများကို ပြောသည့်လူများနှင့် ပတ်သက်၍ ပြဿနာမှာ အဘယ်နည်း။ ၎င်းတို့သည် အလုပ်ကို လုပ်နိုင်သလော။ ၎င်းတို့တွင် အလုပ်လုပ်နိုင်စွမ်း ရှိသလော။ ၎င်းတို့၏ အစွမ်းအစသည် ညံ့ဖျင်းသလော။ (ညံ့ဖျင်းပါသည်။)

မည်သည့်အရာပင် ဖြစ်ပျက်ပါစေ၊ ယင်းမှာ ကိစ္စကြီးသည်ဖြစ်စေ၊ ငယ်သည်ဖြစ်စေ သင်သည် အကဲဖြတ်ချက်တစ်ခု မပြုလုပ်မီတွင် ဘုရားသခင်ထံ ဆုတောင်းပြီး ရှာဖွေသင့်သည့်အပြင် သေချာစွာနှင့် စေ့စေ့စပ်စပ် တွေးတောဆင်ခြင်သင့်သည်။ အကယ်၍ လူတစ်ဦးတွင် ပုံမှန် စဉ်းစားတွေးခေါ်မှု မရှိပါက ၎င်းတို့အနေဖြင့် ဘုရားသခင်ထံ ဆုတောင်းရန်၊ ဘုရားသခင်၏ အကူအညီကို တောင်းလျှောက်ရန်နှင့် သမ္မာတရားကို နားလည်သောသူများထံမှ ပို၍ ရှာဖွေရန်မှာ သာ၍ပင် အရေးကြီးသည်။ ထို့အပြင် အသင်းတော်အလုပ်ရှိ အဓိကကိစ္စရပ်များနှင့် တာဝန်များ ထမ်းဆောင်နေစဉ် ကြုံတွေ့ရသည့် အဓိကကိစ္စရပ်များအတွက် သင်သည် အများသဘောတူညီချက် ရရှိရန်နှင့် နောက်ဆုံးတွင် တိကျပြီး လက်တွေ့ကျသည့် လက်တွေ့လုပ်ဆောင်ခြင်း အစီအစဉ်တစ်ခုကို ရေးဆွဲရန် သက်ဆိုင်သူများနှင့် မိတ်သဟာယဖွဲ့ပြီး ဆွေးနွေးရမည်။ ဤအစီအစဉ်သည် သေချာသော စဉ်းစားဆင်ခြင်မှုနှင့် တိုင်ပင်ဆွေးနွေးမှုတို့မှတစ်ဆင့် စွမ်းဆောင်ရရှိသည့် အများသဘောတူညီချက်တစ်ခု ဖြစ်သင့်ပြီး မည်သည့်အဆင့်မဆိုတွင်ရှိသည့် ခေါင်းဆောင်များနှင့် အမှုဆောင်များရှေ့တွင် ခိုင်လုံသင့်သည်။ ခိုင်လုံသော လက်တွေ့လုပ်ဆောင်ခြင်း အစီအစဉ်များကို ရေးဆွဲနိုင်သူများသည် ပုံမှန် စဉ်းစားတွေးခေါ်မှု ရှိသည်ဟု မှတ်ယူရသည်။ အကယ်၍ အရေးကိစ္စများနှင့် ရင်ဆိုင်ရသည့်အခါ ကြီးသည်ဖြစ်စေ ငယ်သည်ဖြစ်စေ လူတစ်ဦး၏ အတွေးများထဲတွင် တိကျခိုင်မာသည့်အရာ တစ်ခုမျှ မရှိဘဲ၊ လက်တွေ့လုပ်ဆောင်ခြင်း၏ တိကျသော စည်းမျဉ်းများကို မစဉ်းစားနိုင်ဘဲ ပြဿနာများကို ကိုင်တွယ်ရန် စည်းမျဉ်းများအစား ရိုးရှင်းသော သဘောတရားဆန်သည့် ဆောင်ပုဒ်များကိုသာ အသုံးပြုပါက ၎င်းတို့သည် မိမိတို့၏အလုပ်ကို ကောင်းစွာ လုပ်ဆောင်နိုင်သလော။ ထိုသို့သောလူတစ်ဦးတွင် စဉ်းစားတွေးခေါ်နိုင်စွမ်းနှင့် အမှုအရာများကို စေ့စေ့စပ်စပ် စဉ်းစားဆင်ခြင်နိုင်စွမ်း ရှိသလော။ (မရှိပါ။) စဉ်းစားတွေးခေါ်နိုင်စွမ်း ကင်းမဲ့သောသူသည် မည်သို့သောလူစားမျိုး ဖြစ်သနည်း။ (အစွမ်းအစ ညံ့ဖျင်းသောသူ ဖြစ်ပါသည်။) ဤသည်မှာ အစွမ်းအစ ညံ့ဖျင်းသောသူ ဖြစ်ခြင်းကို ဆိုလိုသည့်အရာ ဖြစ်သည်။ ဥပမာတစ်ခု ကြည့်ကြစို့။ သင်သည် ပင်လယ်ရပ်ခြားတွင် နေထိုင်နေပြီး တစ်နေ့တွင် သင်သည် တရားရုံးဆင့်ခေါ်စာ တစ်စောင်ကို ရုတ်တရက် လက်ခံရရှိသည် ဆိုကြပါစို့။ ဤသည်မှာ အတော်ပင် မျှော်လင့်မထားသည့်အပြင် ရုတ်တရက်ဖြစ်သည် မဟုတ်လော။ ပထမဦးစွာ သင်သည် တရားမဝင်သည့်အရာ မည်သည့်အရာမျှ မလုပ်ဆောင်ထားပေ။ ဒုတိယအနေဖြင့် သင်သည် မည်သည့်တရားစွဲဆိုမှုကိုမျှ မပြုလုပ်ထားသည့်အပြင် မည်သူကမျှ သင့်အား တစ်ခုတလေနှင့်ပတ်သက်၍ စွပ်စွဲကြောင်းလည်း သင် မကြားဖူးပေ။ သင်သည် ယင်းနှင့်ပတ်သက်သည့် မည်သည့်အခြေအနေကိုမျှ မသိဘဲ ဆင့်ခေါ်စာကို လက်ခံရရှိခြင်း ဖြစ်သည်။ ထိုသို့သောအခြေအနေမျိုးနှင့် ရင်ဆိုင်ရသည့်အခါ သာမန်လူတစ်ဦးတွင် ရှိမည့် ပထမဆုံး ခံစားချက်မှာ အဘယ်နည်း။ တရားဥပဒေရေးရာ ကိစ္စရပ်များတွင် ပါဝင်ပတ်သက်ရခြင်းက ၎င်းတို့အား အနည်းငယ် ထိတ်လန့်ခြင်း၊ စိုးရိမ်ခြင်းနှင့် ကြောက်ရွံ့ခြင်း ဖြစ်စေမည်။ ယင်းက ၎င်းတို့ကို အငိုက်မိသလို ခံစားရစေမည်ဖြစ်ပြီး တကယ်ကို အစာစားချင်စိတ်မရှိခြင်း ဖြစ်စေမည်။ လူတစ်ဦးသည် အရေးပါသည်ဖြစ်စေ မပါသည်ဖြစ်စေ၊ ရဲရင့်သည်ဖြစ်စေ ကြောက်တတ်သည်ဖြစ်စေ၊ လူကြီးဖြစ်စေ ကလေးဖြစ်စေ မည်သူမျှ ထိုသို့သောအခြေအနေမျိုးကို မကြုံတွေ့လိုကြပေ၊ အကြောင်းမှာ ယင်းသည် ကောင်းသောအရာတစ်ခု မဟုတ်သောကြောင့် ဖြစ်သည်။ ဤအခြေအနေနှင့် ရင်ဆိုင်ရသောအခါ လူတို့သည် မတူညီသော နည်းလမ်းနှစ်မျိုးဖြင့် တုံ့ပြန်ကြသည်။ ပထမလူစားမျိုးက “ငါဟာ တရားမဝင်တဲ့အရာ ဘာတစ်ခုမှ မလုပ်ထားဘူး၊ အစိုးရစည်းမျဉ်းစည်းကမ်း တစ်ခုလည်း မချိုးဖောက်ထားပါ။ ငါ မည်သည့်အရာကို ကြောက်ရမည်နည်း။ ဤသည်မှာ အရာရာတိုင်းကို သက်သေအထောက်အထားအပေါ် အခြေခံသည့် ဥပဒေစိုးမိုးသော လူ့အဖွဲ့အစည်းဖြစ်သည်။ ငါ မည်သည့်အမှားမျှ မလုပ်ထားသည့်အတွက် သူတို့ ငါ့ကို တရားစွဲလျှင်ပင် အရေးယူဖို့ မည်သည့်သက်သေမျှ ရှိမည်မဟုတ်ပါ။ ငါ မည်သည့်အရာမျှ ကြောက်စရာမလိုပါ။ ဆင့်ခေါ်စာတစ်စောင်က မည်သည့်အရာ လုပ်ဆောင်နိုင်မည်နည်း။ တည်ကြည်ဖြောင့်မှန်သူတစ်ဦးက စွပ်စွဲမှုများကို ကြောက်ရန် မလိုပါ။ ငါ့အတွက် ခုခံကာကွယ်ပေးဖို့ ရှေ့နေတစ်ယောက် ငှားလိုက်မည်။ မည်သည့်ပြဿနာမျှ ရှိမည်မဟုတ်ပါ” ဟု တွေးသည်။ ဤသို့ သေချာ တွေးပြီးနောက်တွင် ၎င်းတို့သည် မိမိတို့၏ စိတ်နှလုံးထဲတွင် ဖိအားမခံစားရသည့်အပြင်၊ ၎င်းတို့၏ နေ့စဉ်ဘဝက ထိခိုက်မှုမရှိဘဲ ရှိနေသည်။ ဤသည်မှာ လူတစ်မျိုး၏ တုံ့ပြန်မှု ဖြစ်သည်။ ယခု ဒုတိယလူစားမျိုး၏ တုံ့ပြန်မှုကို ကြည့်ကြစို့။ ဆင့်ခေါ်စာကို လက်ခံရရှိပြီးနောက် ၎င်းတို့က “ငါ မည်သည့်ဥပဒေမျှ မချိုးဖောက်သည့်အပြင်၊ မည်သည့်ပြစ်မှုမျှလည်း မကျူးလွန်ထားပါ။ သို့ဆိုလျှင် ဤသည်မှာ မည်သည့်အရာ ဖြစ်နိုင်မည်နည်း။ ငါ ဘုရားသခင်ကို ယုံကြည်သောကြောင့် ဖြစ်နိုင်မည်လော။ ဘုရားသခင်ကို ယုံကြည်ခြင်းက တရားမဝင် မဟုတ်ပါ။ တစ်စုံတစ်ယောက်က ငါ့ကို တမင်သက်သက် လုပ်ကြံပြီး တိုင်ကြားခဲ့ခြင်း ဖြစ်နိုင်သလော။ ဤသည်မှာ ပိုဖြစ်နိုင်ခြေရှိသည်။ သို့သော် အခြားတစ်စုံတစ်ရာ ဖြစ်နိုင်မည်လော။ ငါ ရှေ့နေတစ်ယောက်နှင့် တိုင်ပင်ပြီး အဘယ်ကြောင့် ဆင့်ခေါ်စာရရှိသည်၊ တရားလိုက မည်သူဖြစ်သည်ဟူသည်တို့ကို သိရဖို့ ရှေ့နေအား တရားရုံးကို သွားခိုင်းရန် လိုသည်။ တန်ပြန်ဖြေရှင်းနည်းတစ်ခုကို မဆုံးဖြတ်ခင် ဤအကြောင်းရင်းမှန်ကို သိအောင်လုပ်ဖို့ လိုသည်။ အကယ်၍ ဤသည်မှာ ဘုရားသခင်အပေါ် ငါ၏ ယုံကြည်ခြင်းနှင့် သက်ဆိုင်သည်ဟု ရှေ့နေက ပြောလျှင်၊ ငါ တန်ပြန်ဖြေရှင်းနည်းတစ်ခုကို ကြံစည်ဖို့ လူတွေကို အမြန်ရှာဖွေရန် လိုအပ်ပြီး ငါ့ရန်သူက ငါ့ကို အရေးယူဖို့ တစ်စုံတစ်ရာ မတွေ့စေရန် ငါ၏ယုံကြည်ခြင်းနှင့် သက်ဆိုင်သည့် စာအုပ်များ သို့မဟုတ် အခြားအရာများကိုလည်း အမြန် ဝှက်ထားဖို့ လိုသည်” ဟု တွေးသည်။ ဤကနဦးအတွေးများအပြီးတွင် ၎င်းတို့သည် ဆင့်ခေါ်စာလက်ခံရရှိခြင်းနှင့်ပတ်သက်၍ မည်သည့် တိကျသော ကောက်ချက်ချမှုများ သို့မဟုတ် တိကျသော အကဲဖြတ်ချက်များကိုမျှ မပြုလုပ်ရသေးသော်လည်း တိကျသော လက်တွေ့လုပ်ဆောင်ခြင်း အစီအစဉ်ကို စိတ်ထဲတွင် ရှင်းလင်းစွာ သိရှိနှင့်ပြီး ဖြစ်သည်။ အစီအစဉ် (က) အတွက် မည်သည့်အရာကို လုပ်ဆောင်ရမည်၊ အစီအစဉ် (ခ) အတွက် မည်သည့်အရာကို လုပ်ဆောင်ရမည်၊ ပြီးလျှင် နှစ်ခုစလုံး လက်တွေ့မကျပါက နောက်တစ်ဆင့် မည်သည့်အရာကို လုပ်သင့်သည်ဟူ၍ ဖြစ်သည်။ ၎င်းတို့သည် ခြေလှမ်းတိုင်းကို စေ့စေ့စပ်စပ်နှင့် သေချာစွာ စဉ်းစားသည်။ ၎င်းတို့သည် ဦးစွာ စိတ်ကိုတည်ငြိမ်စေပြီး မိမိတို့ စိတ်နှလုံးထဲတွင် အမြန်ဆုတောင်းသည်၊ ထို့နောက် မိမိတို့ကိုယ်ကို တည်ငြိမ်အောင် လုပ်ပြီးနောက် ဤကိစ္စကို ကိုင်တွယ်ရန် ချက်ချင်း စတင်လုပ်ဆောင်သည်။ တစ်နေ့အတွင်းမှာပင် ၎င်းတို့သည် ဤအရာအားလုံးကို သိရှိနားလည်ပြီး မည်သို့ ရှေ့ဆက်ရမည်ကို သိရှိသွားသည်။ ဤကိစ္စ၏ နောက်ဆုံးရလဒ် မည်သို့ပင်ဖြစ်စေ၊ ပထမဆုံးအနေဖြင့် ဤလူစားနှစ်မျိုးကို ကြည့်ကြစို့။ မည်သူက ပြဿနာများကို စေ့စပ်စွာ စဉ်းစားနိုင်စွမ်း ရှိသနည်း။ မည်သူက အစွမ်းအစ ရှိသနည်း။ (ဒုတိယလူ ဖြစ်ပါသည်။) ဒုတိယလူတွင် အစွမ်းအစ ရှိသည်မှာ သိသာထင်ရှားသည်။ အခြေအနေတစ်ခု ကြုံတွေ့ရသည့်အခါ သတ္တိနှင့် စိတ်ပိုင်းဖြတ်မှုရှိရုံမျှသည် အစွမ်းအစ ရှိခြင်းနှင့် မညီမျှပေ။ လူတစ်ဦးသည် စဉ်းစားတွေးခေါ်နိုင်ရမည်၊ ပိုင်းခြားသိမြင်နိုင်စွမ်း ပိုင်ဆိုင်ရမည်ဖြစ်ပြီး ပြဿနာများကို ကိုင်တွယ်နိုင်စွမ်း ရှိရမည်။ စဉ်းစားတွေးခေါ်ခြင်း လုပ်ငန်းစဉ်တွင် ၎င်းတို့သည် တိကျသော အကဲဖြတ်ချက်များ ချနိုင်ရမည်ဖြစ်ပြီး တိကျသော လုပ်ဆောင်မှု အစီအစဉ်များကို ရေးဆွဲနိုင်ရမည်။ ဤလူစားမျိုးသာ အစွမ်းအစ ရှိသည်။ အပေါ်ယံအားဖြင့် ၎င်းတို့သည် အလွန်ကြောက်တတ်ပုံရပြီး ကိစ္စငယ်များပင်လျှင် သတိထားကာ ဂရုတစိုက်လုပ်ဆောင်ပြီး ကိစ္စငယ်များကို အရေးပါသောအရာအဖြစ် သဘောထားပေမည်။ သို့ရာတွင် ၎င်းတို့ ပြဿနာများကို ကိုင်တွယ်သည့် နည်းလမ်းနှင့် ပုံစံက ဤလူတွင် စဉ်းစားတွေးခေါ်နိုင်စွမ်းနှင့် ပြဿနာများကို စေ့စပ်စွာ စဉ်းစားကာ ကိုင်တွယ်နိုင်စွမ်း ရှိကြောင်း သက်သေပြသည်။ ဆန့်ကျင်ဘက်အားဖြင့် ပထမလူစားမျိုးသည် အလွန်ရဲရင့်ပြီး မည်သည့်အရာကိုမျှ မကြောက်ပေ။ ၎င်းတို့ အခြေအနေတစ်ခု ကြုံတွေ့ရသည့်အခါ “ငါ မည်သည့်အမှားမျှ မလုပ်ထားပါ။ မည်သည့်အရာ မှားယွင်းသည်ဖြစ်စေ၊ ယင်းကို ပြင်ဖို့ ပိုပြီးစွမ်းဆောင်နိုင်သောလူတစ်ယောက် အမြဲရှိနေမည်ဖြစ်သည်။ ငါမည်သည့်အရာကို ကြောက်ရမည်နည်း” ဟု ရိုးရှင်းစွာ တွေးသည်။ ၎င်းတို့သည် အပူအပင်ကင်းပြီး လွယ်ကူသောဘဝတစ်ခုကို အသက်ရှင်နေထိုင်သော်လည်း အနည်းငယ် မိုက်ရူးရဲဆန်ပြီး ဉာဏ်ထိုင်းသည် မဟုတ်လော။ ဤလူစားမျိုးသည် ဆောင်ပုဒ်များကို ကျယ်လောင်စွာ ကြွေးကြော်ပြီး ၎င်းတို့ပြောသည့်အရာမှာ မမှားသော်လည်း ၎င်းတို့တွင် မည်သည့်အရာ ချို့တဲ့နေသနည်း။ (၎င်းတို့တွင် ပုံမှန် စဉ်းစားတွေးခေါ်မှု မရှိသည့်အပြင် ပြဿနာများကို စေ့စပ်စွာ စဉ်းစားနိုင်စွမ်းလည်း ချို့တဲ့ပါသည်။) ၎င်းတို့၏ ပုံမှန် စဉ်းစားတွေးခေါ်မှု မရှိခြင်းသည် မည်သည့်နေရာတွင် သိသာထင်ရှားသနည်း။ အခြေအနေတစ်ခု ကြုံတွေ့ရသည့်အခါ ရုတ်တရက် ဖြစ်ပေါ်လာသည့်အရာဖြစ်စေ၊ ၎င်းတို့ သိနှင့်ပြီးသားအရာဖြစ်စေ ယင်းကို ၎င်းတို့ စဉ်းစားဆင်ခြင်နိုင်ခြင်း သို့မဟုတ် အကဲဖြတ်နိုင်ခြင်း မရှိသောကြောင့် သဘာဝအားဖြင့် ၎င်းတို့တွင် ပြဿနာကို ကိုင်တွယ်ရန် အစီအစဉ် သို့မဟုတ် ယင်းကို ဖြေရှင်းနိုင်စွမ်း ရှိမည်မဟုတ်ပေ။ ဤသည်မှာ အလွန်သိသာထင်ရှားသည်။ အပြင်ပန်းမှကြည့်လျှင် ဤလူစားမျိုးသည် စကားပြောကောင်းပုံရပြီး အယူဝါဒများကို ပြောနိုင်ကာ စိတ်ဓာတ်တက်ကြွစေနိုင်သည်။ ၎င်းတို့တွင် ခေါင်းဆောင်တစ်ဦးဖြစ်ရန် အစွမ်းအစ ရှိပုံရသည်။ သို့ရာတွင် ပြဿနာများနှင့် ရင်ဆိုင်ရသည့်အခါ ၎င်းတို့သည် ပြဿနာများ၏ အနှစ်သာရကို ထိုးထွင်းမမြင်နိုင်သည့်အပြင်၊ ယင်းတို့ကို ဖြေရှင်းရန် သမ္မာတရားကို မိတ်သဟာယမဖွဲ့နိုင်ပေ။ ၎င်းတို့သည် စကားလုံးအချို့နှင့် အယူဝါဒများကိုသာ ပြောဆိုနိုင်ပြီး ဆောင်ပုဒ်များကိုသာ ကြွေးကြော်နိုင်သည်။ အပေါ်ယံအားဖြင့် ၎င်းတို့သည် ပါးနပ်ပုံရသော်လည်း ပြဿနာများ ကြုံတွေ့ရသည့်အခါ ပြဿနာများ၏ အကြောင်းရင်းများကို မဆန်းစစ်နိုင် သို့မဟုတ် အကဲမဖြတ်နိုင်သည့်အပြင်၊ ပြဿနာများ ဆက်လက်ကြီးထွားလာပါက ဖြစ်ပေါ်လာမည့် ဆိုးရွားသော အကျိုးဆက်များကိုလည်း မသုံးသပ်နိုင်ပေ။ ၎င်းတို့သည် ပြဿနာများကို ဖြေရှင်းနိုင်ရန် မဆိုထားနှင့်၊ ဤကိစ္စရပ်များကို ၎င်းတို့၏ စိတ်ထဲတွင် ရှင်းလင်းအောင် မလုပ်နိုင်ကြပေ။ ထိုသို့သောလူသည် စကားပြောကောင်းပုံရသော်လည်း အမှန်တကယ်တွင် ညံ့ဖျင်းသော အစွမ်းအစရှိပြီး လက်တွေ့ကျသည့် အလုပ်ကို မလုပ်နိုင်ပေ။ အလားတူပင် အကယ်၍ ခေါင်းဆောင်များနှင့် အမှုဆောင်များသည် အလုပ်အစီအစဉ်တစ်ခုကို လက်ခံရရှိသည့်အခါ ယင်းကို ဖတ်ရှုပြီး စာသားအတိုင်းသာ ရှင်းပြနိုင်ကာ ၎င်းတို့အနေဖြင့် အလုပ်အစီအစဉ်ကို ထုတ်ပြန်ကာ စုဝေးပွဲများတွင် ယင်း၏ အဓိကအချက်များကို မိတ်သဟာယဖွဲ့နိုင်သော်လည်း အလုပ်အစီအစဉ်၏ တိကျသော သတ်မှတ်ချက်များ၊ စည်းမျဉ်းများ၊ အာရုံစိုက်ရန် လိုအပ်သည့် ကိစ္စရပ်များ၊ အထူးအခြေအနေများ စသည်တို့အတွက် တိကျသော စီစဉ်မှုများအား မည်သို့ပြုလုပ်ရမည်ဟူသည်နှင့် တိကျသော လမ်းပြမှုအား မည်သို့ပေးရမည်ဟူသည်တို့ကို မသိသည့်အပြင်၊ အစီအစဉ်များ၊ စိတ်ကူးများ မရှိဖြစ်ကာ ပြဿနာများကို ဖြေရှင်းနိုင်စွမ်း မရှိပါက ၎င်းတို့တွင် ညံ့ဖျင်းသော အစွမ်းအစရှိပေသည်။ အလုပ်အစီအစဉ်များကို အကောင်အထည်ဖော်သည့်အခါ ခေါင်းဆောင်များနှင့် အမှုဆောင်များ လုပ်ဆောင်ရန် လိုအပ်သည့် ပထမဆုံး တာဝန်ဖြစ်သော လမ်းပြမှုပေးခြင်းက လွယ်ကူခြင်း သို့မဟုတ် ရိုးရှင်းခြင်း မရှိပေ။ ဤပထမဆုံး တာဝန်က ခေါင်းဆောင်တစ်ဦး သို့မဟုတ် အမှုဆောင်တစ်ဦးတွင် ၎င်းတို့ ပိုင်ဆိုင်သင့်သည့် အစွမ်းအစနှင့် အလုပ်လုပ်နိုင်စွမ်း ရှိမရှိဟူသည်ကို စမ်းသပ်သည်။ အကယ်၍ ခေါင်းဆောင်များနှင့် အမှုဆောင်များတွင် ဤအစွမ်းအစနှင့် အလုပ်လုပ်နိုင်စွမ်း မရှိပါက ၎င်းတို့သည် အလုပ်အစီအစဉ်များအတွက် တိကျသော လမ်းပြမှုကို ပေးနိုင်မည်မဟုတ်သည့်အပြင်၊ ယင်းတို့ကို အကောင်အထည်ဖော်နိုင်လိမ့်မည်လည်း မဟုတ်ပေ။

၂။ ကြီးကြပ်မှုနှင့် တိုက်တွန်းနှိုးဆော်မှုတို့ကို ပံ့ပိုးပေးခြင်း

ဆက်လက်၍ “ကြီးကြပ်မှု” အလုပ်တာဝန်နှင့်ပတ်သက်၍ ငါတို့ မိတ်သဟာယဖွဲ့ကြမည်။ တိုက်ရိုက်အဓိပ္ပာယ်မှ အကဲဖြတ်ရလျှင် ကြီးကြပ်ခြင်းဟူသည်မှာ စစ်ဆေးခြင်းကို ဆိုလိုသည်။ မည်သည့်အသင်းတော်များက အလုပ် အစီအစဉ်များကို အကောင်အထည်ဖော်ပြီးဖြစ်ကာ မည်သည်တို့က အကောင်အထည်မဖော်ရသေးကြောင်း၊ အကောင်အထည်ဖော်ခြင်း တိုးတက်မှုအခြေအနေ၊ မည်သည့် ခေါင်းဆောင်များနှင့် အမှုဆောင်များက လက်တွေ့ကျသောအလုပ်ကို လုပ်ဆောင်နေကြပြီး မည်သည်တို့က လုပ်ဆောင်နေခြင်း မရှိကြောင်းကိုလည်းကောင်း၊ ခေါင်းဆောင်များ သို့မဟုတ် အမှုဆောင်များ တစ်ဦးတလေသည် သတ်သတ်မှတ်မှတ်ဖြစ်သော အလုပ်တာဝန်များတွင် ပါဝင်နေခြင်းမရှိဘဲ အလုပ်အစီအစဉ်များကို ခွဲဝေပေးနေရုံသာ ရှိမရှိဟူသည်ကိုလည်းကောင်း စစ်ဆေးခြင်း ဖြစ်သည်။ ကြီးကြပ်ခြင်းသည် တိကျသော အလုပ်တာဝန်တစ်ခု ဖြစ်သည်။ အလုပ်အစီအစဉ်များကို ကြီးကြပ်ခြင်းနှင့် အကောင်အထည်ဖော်ခြင်းအပြင် အလုပ်အစီအစဉ်များကို အကောင်အထည်ဖော်ပြီးခြင်း ရှိမရှိ၊ အကောင်အထည်ဖော်ခြင်း၏ မြန်ဆန်မှုနှုန်း၊ အကောင်အထည်ဖော်ခြင်း၏ အရည်အသွေးနှင့် စွမ်းဆောင်ရရှိသည့် ရလဒ်များတို့ကဲ့သို့သော အလုပ်အစီအစဉ်များကို ကြီးကြပ်ခြင်းအပြင် ခေါင်းဆောင်များနှင့် အမှုဆောင်များက အလုပ်အစီအစဉ်များအား တစ်သဝေမတိမ်း လိုက်နာနေကြခြင်း ရှိမရှိဟူသည်ကို အဆင့်မြင့်သော ခေါင်းဆောင်များနှင့် အမှုဆောင်များက စစ်ဆေးကြရမည်။ အချို့သော ခေါင်းဆောင်များနှင့် အမှုဆောင်များသည် အလုပ် အစီအစဉ်များကို လိုက်နာရန် ၎င်းတို့ လိုလားသည်ဟု အပြင်ပန်းအားဖြင့် ပြောကြသော်လည်း ပတ်ဝန်းကျင်တစ်ခုခုနှင့် ရင်ဆိုင်ရပြီးနောက်တွင် အဖမ်းခံရမည်ကို ၎င်းတို့ ကြောက်ရွံ့ပြီး အလုပ်အစီအစဉ်ကို အချိန်ကြာမြင့်စွာကတည်းက ၎င်းတို့၏ စိတ်ထဲတွင် ချောင်ထိုးထားကြလျက် ပုန်းကွယ်ဖို့ကိုသာ အာရုံစိုက်ကြလေသည်။ ညီအစ်ကို မောင်နှမများ၏ ပြဿနာများက ပြေလည်မသွားသကဲ့သို့ အလုပ် အစီအစဉ်များက မည်သည့်အရာကို သတ်မှတ်သည် သို့မဟုတ် လက်တွေ့လုပ်ဆောင်မှု စည်းမျဉ်းများက မည်သည့်အရာများ ဖြစ်သည်ကို ၎င်းတို့ မသိကြပေ။ ဤအရာက အလုပ်အစီအစဉ်များအား လုံးဝ အကောင်အထည်မဖော်ရသေးကြောင်းကို ပြသပေသည်။ အခြားခေါင်းဆောင်များနှင့် အမှုဆောင်များတွင် အလုပ်အစီအစဉ်များတွင် ရှိသည့် သတ်မှတ်ချက်အချို့အပေါ် ထင်မြင်ချက်များ၊ အယူအဆများနှင့် အတိုက်အခံလုပ်ခြင်း ရှိကြလေသည်။ ယင်းတို့ကို အကောင်အထည်ဖော်ရမည့်အချိန် ရောက်လာသည့်အခါ ၎င်းတို့သည် မိမိတို့ကိုယ်ပိုင် စိတ်ကူးများအတိုင်း အမှုအရာများကို လုပ်ဆောင်လျက်၊ ဟန်ဆောင်လုပ်ပြကာ အမှုအရာများကို အပြီးသတ်လိုက်ဖို့သာ ပေါ့ပေါ့တန်တန် လုပ်ဆောင်လျက် သို့မဟုတ် မိမိတို့ကိုယ်ပိုင် လမ်းကြောင်းကို လျှောက်လျက်၊ မိမိတို့ နှစ်သက်သည့် မည်သည့်ပုံစံဖြင့်မဆို အမှုအရာများကို လုပ်ဆောင်လျက် အလုပ် အစီအစဉ်၏ စစ်မှန်သော အဓိပ္ပာယ်မှ သွေဖည်သွားကြလေသည်။ ထိုသို့သော အခြေအနေများအားလုံးက အဆင့်မြင့်သော ခေါင်းဆောင်များနှင့် အမှုဆောင်များ၏ ကြီးကြပ်မှု လိုအပ်လေသည်။ ကြီးကြပ်ခြင်း၏ ရည်ရွယ်ချက်မှာ သွေဖည်ခြင်းမရှိဘဲ၊ စည်းမျဉ်းများအတိုင်း အလုပ်အစီအစဉ်များက တောင်းဆိုသည့် တိကျသော အလုပ်တာဝန်များကို သာ၍ကောင်းစွာ အကောင်အထည်ဖော်ရန် ဖြစ်သည်။ ကြီးကြပ်ခြင်းကို ဦးစီးဦးရွက်ပြုနေစဉ်တွင် အဆင့်မြင့်သော ခေါင်းဆောင်များနှင့် အမှုဆောင်များသည် လက်တွေ့ကျသော အလုပ်လုပ်နေခြင်း မရှိသည့်သူ သို့မဟုတ် အလုပ်အစီအစဉ်များကို အကောင်အထည်ဖော်ရာတွင် တာဝန်မဲ့နေပြီး နှေးကွေးနေသည့်သူ တစ်ဦးတလေ ရှိမရှိ၊ တစ်ဦးတလေက အလုပ်အစီအစဉ်များနှင့် ပတ်သက်၍ အတိုက်အခံလုပ်သည့် စိတ်အခြေအနေတစ်ခုကို ပြပြီး ယင်းတို့ကို အကောင်အထည်ဖော်ရန် မလိုမလားဖြစ်နေခြင်း ရှိမရှိ သို့မဟုတ် ယင်းတို့ကို ရွေးပြီး အကောင်အထည်ဖော်ခြင်း ရှိမရှိ သို့မဟုတ် အလုပ်အစီအစဉ်များကို ယတိပြတ် လုံးဝ လိုက်နာခြင်းမရှိဘဲ ထိုအစား မိမိတို့ကိုယ်ပိုင် စီမံကိန်းကိုသာ ဆောင်ရွက်ကြခြင်း ရှိမရှိ၊ တစ်ဦးတလေက အလုပ်အစီအစဉ်များကို ထိမ်ချန်ထားပြီး ဘုရားသခင် ရွေးချယ်ထားသော လူများအား အလုပ်အစီအစဉ်များ၏ စစ်မှန်သော အဓိပ္ပာယ်နှင့် တိကျသော သတ်မှတ်ချက်များကို သိခွင့်မပေးဘဲ ယင်းတို့ကို မိမိတို့ကိုယ်ပိုင် စိတ်ကူးများအတိုင်းသာ ပြောပြနေကြခြင်း ရှိမရှိဟူသည်တို့ကို ရှာဖွေဖော်ထုတ်ခြင်းအပေါ် အလွန်အလေးထားရမည် ဖြစ်သည်။ ဤပြဿနာများကို ကြီးကြပ်ခြင်းနှင့် စစ်ဆေးခြင်းအားဖြင့်သာ အဆင့်မြင့်သော ခေါင်းဆောင်များက မည်သည့်အရာ အမှန်တကယ် ဖြစ်နေသည်ကို သိနိုင်ကြပေသည်။ အဆင့်မြင့်သော ခေါင်းဆောင်များက ကြီးကြပ်ခြင်းနှင့် စစ်ဆေးခြင်းတို့ကို ဦးစီးဦးရွက်ပြုခြင်းမရှိလျှင် ဤပြဿနာများကို ခွဲခြားသိမြင်နိုင်သလော။ (မသိမြင်နိုင်ပါ။) မသိမြင်နိုင်ပေ။ ထို့ကြောင့် ခေါင်းဆောင်များနှင့် အမှုဆောင်များသည် အလုပ်အစီအစဉ်များကို ပြောပြပြီး ဦးဆောင်လမ်းပြမှုကို တစ်ဆင့်ပြီးတစ်ဆင့် ပံ့ပိုးပေးရမည်သာမက အလုပ်အစီအစဉ်များကို အကောင်အထည်ဖော်နေချိန်တွင်လည်း အလုပ်ကို တစ်ဆင့်ပြီးတစ်ဆင့် ကြီးကြပ်ရမည်ဖြစ်သည်။ ဒေသဆိုင်ရာ ခေါင်းဆောင်များသည် ခရိုင်ခေါင်းဆောင်များ၏ အလုပ်ကို ကြီးကြပ်ရမည်၊ ခရိုင် ခေါင်းဆောင်များက အသင်းတော် ခေါင်းဆောင်များ၏ အလုပ်ကို ကြီးကြပ်ရမည်ဖြစ်ပြီး အသင်းတော် ခေါင်းဆောင်များက အဖွဲ့အသီးသီး၏ အလုပ်ကို ကြီးကြပ်ရမည်ဖြစ်သည်။ ကြီးကြပ်ခြင်းကို တစ်ဆင့်ပြီးတစ်ဆင့် ဆောင်ရွက်ရမည်ဖြစ်သည်။ ကြီးကြပ်ခြင်း၏ ရည်ရွယ်ချက်မှာ အဘယ်နည်း။ အလုပ်အစီအစဉ်များနှင့်ဆိုင်သည့် အရာကို ယင်းတို့၏ တိကျသော သတ်မှတ်ချက်များအတိုင်း တိကျမှန်ကန်စွာ အကောင်အထည်ဖော်ခြင်းအား ပံ့ပိုးပေးရန် ဖြစ်သည်။ ထို့ကြောင့် ကြီးကြပ်သည့် အလုပ်တာဝန်က အလွန်အရေးကြီးပေသည်။ ကြီးကြပ်မှုကို ဦးစီးဦးရွက်ပြုသည့်အခါ ပတ်ဝန်းကျင်က ခွင့်ပြုလျှင် ခေါင်းဆောင်များနှင့် အမှုဆောင်များသည် လက်တွေ့ကျသောအလုပ်ကို လုပ်ဆောင်နေသူတို့နှင့် ထိတွေ့ဆက်ဆံရန် အသင်းတော်များတွင် ထဲထဲဝင်ဝင် ပါဝင်သင့်သည်။ ၎င်းတို့သည် မေးခွန်းများမေးခြင်း၊ စောင့်ကြည့်လေ့လာခြင်း၊ စုံစမ်းမေးမြန်းခြင်း၊ အလုပ်အကောင်အထည်ဖော်မှု အခြေအနေကို သိရှိနားလည်ပြီး သဘောပေါက်ခြင်းတို့ကို ပြုလုပ်သင့်သည်။ တစ်ချိန်တည်းမှာပင် ၎င်းတို့သည် ဤအလုပ်နှင့်ပတ်သက်၍ ညီအစ်ကိုမောင်နှမများ၌ မည်သည့်အခက်အခဲများနှင့် အတွေးများ ရှိသည်ကိုလည်းကောင်း၊ ဤအလုပ်၏ စည်းမျဉ်းများကို ၎င်းတို့ သဘောပေါက်ခြင်း ရှိမရှိဟူသည်ကိုလည်းကောင်း သိရှိနားလည်သင့်သည်။ ဤအရာအားလုံးမှာ ခေါင်းဆောင်များနှင့် အမှုဆောင်များ လုပ်ဆောင်ရန် လိုအပ်သည့် တိကျသော တာဝန်များ ဖြစ်ကြသည်။ အထူးသဖြင့် အတော်အတန် ညံ့ဖျင်းသော အစွမ်းအစနှင့် လူ့သဘာဝရှိသည့်၊ မိမိတို့၏ အလုပ်တွင် အတော်အတန် တာဝန်မဲ့သော၊ သစ္စာမစောင့်သိသော၊ အတော်အတန် ပေါ့လျော့သောသူတို့အတွက်မူ ခေါင်းဆောင်များနှင့် အမှုဆောင်များသည် ၎င်းတို့၏ အလုပ်ကို သာ၍ပင် ကြီးကြပ်ပြီး ညွှန်ကြားပေးရန် လိုအပ်သည်။ ကြီးကြပ်မှုနှင့် ညွှန်ကြားမှုကို မည်သို့ လုပ်ဆောင်သင့်သနည်း။ သင်က “မြန်မြန်လုပ်ကြပါ။ အထက်က ကျွန်ုပ်တို့၏ အလုပ်အစီရင်ခံစာကို စောင့်နေသည်။ ဤအလုပ်တွင် နောက်ဆုံးသတ်မှတ်ရက် ရှိသည်၊ အချိန်မဆွဲနှင့်”ဟု ပြောသည် ဆိုကြပါစို့။ ဤသို့ တိုက်တွန်းနှိုးဆော်သည့်နည်းလမ်းက အလုပ်ဖြစ်မည်လော။ တိုက်တွန်းနှိုးဆော်ခြင်းဆိုသည်မှာ ၎င်းတို့ကို အနည်းငယ် တွန်းအားပေးလိုက်ရုံနှင့် ထိုမျှသာဖြစ်သလော။ ပိုကောင်းသော တိုက်တွန်းနှိုးဆော်နည်းမှာ အဘယ်နည်း။ သင်တို့ အလုပ်လုပ်သည့်အခါ တိုက်တွန်းနှိုးဆော်ခြင်းကို သင်တို့၏ အလုပ်တာဝန်များ၏ တစ်စိတ်တစ်ပိုင်းအဖြစ် ထည့်သွင်းကြသလော။ (ထည့်သွင်းပါသည်။ အချို့သော တာဝန်များကို အချိန်မီ မလုပ်ဆောင်ဘဲထားသည်ကို ကျွန်ုပ်တွေ့မြင်ပါက ၎င်းတို့ အဘယ်ကြောင့် မလုပ်ဆောင်သည်ကို နားလည်ရန် ကြိုးစားမည်ဖြစ်ပြီး ၎င်းတို့၏ အလုပ်ကို နောက်ဆက်တွဲ လိုက်လုပ်ပေးမည် ဖြစ်ပါသည်။) အလုပ်အား မည်သို့လုပ်ဆောင်ရမည်ကို မသိသောသူတစ်ဦးကို သင်တွေ့မြင်လျှင် သင်သည် တိကျသော လမ်းပြမှုနှင့် အကူအညီကို ပေးရမည်ဖြစ်ပြီး ၎င်းတို့အား ညွှန်ကြားမှုပေးရမည်။ တစ်စုံတစ်ဦးက ခိုကပ်နေသည်ကို သင်တွေ့မြင်လျှင် ထိုသူကို သင် ပြုပြင်ရမည်။ အကယ်၍ ၎င်းတို့သည် အလုပ်အား မည်သို့လုပ်ဆောင်ရမည်ကို သိသော်လည်း လုပ်ဆောင်ရန် အလွန်ပျင်းရိနေလျှင်၊ နှေးကွေးလေးကန်ပြီး အချိန်ဆွဲကာ ဇာတိပကတိ၏ သက်သောင့်သက်သာဖြစ်မှုကို မွေ့လျော်ခံစားလျှင် လိုအပ်သလို ၎င်းတို့ကို ပြုပြင်သင့်သည်။ အကယ်၍ ပြုပြင်ခြင်းက ပြဿနာကို မဖြေရှင်းသည့်အပြင်၊ ၎င်းတို့၏ သဘောထားလည်း မပြောင်းလဲပါက မည်သည့်အရာ လုပ်ဆောင်သင့်သနည်း။ (ဤအလုပ်ကို ၎င်းတို့အား လုပ်ဆောင်ခွင့်မပေးနှင့်။) ပထမဦးစွာ ၎င်းတို့အား သတိပေးချက်တစ်ခု ပေးလော့။ “ဤအလုပ်သည် အလွန်အရေးကြီးသည်။ သင်သည် ဤအလုပ်ကို ထိုသို့သော သဘောထားမျိုးဖြင့် ဆက်လက်သဘောထားမည်ဆိုလျှင် သင်၏ တာဝန်ကို ရုပ်သိမ်းပြီး အခြားတစ်စုံတစ်ဦးကို ပေးအပ်မည်ဖြစ်သည်။ သင် လုပ်ဆောင်လိုစိတ်မရှိလျှင် အခြားတစ်စုံတစ်ဦးက လုပ်ဆောင်လိမ့်မည်။ သင်သည် သင်၏ တာဝန်အပေါ် သစ္စာမစောင့်သိပါ။ သင်သည် ဤအလုပ်အတွက် မသင့်တော်ပါ။ သင်သည် ဤတာဝန်ကို မထမ်းဆောင်နိုင်သည့်အပြင် ကိုယ်ကာယပင်ပန်းမှုကို မခံနိုင်လျှင် ဘုရားအိမ်တော်က သင့်ကို အခြားတစ်စုံတစ်ဦးဖြင့် အစားထိုးနိုင်ပြီး သင်သည်လည်း နုတ်ထွက်လွှာ တင်သွင်းနိုင်သည်။ သင်က နုတ်မထွက်ဘဲ လုပ်ဆောင်ရန် လိုလားနေသေးလျှင် ကောင်းမွန်စွာ လုပ်ဆောင်ကာ ဘုရားအိမ်တော်၏ သတ်မှတ်ချက်များနှင့် စည်းမျဉ်းများနှင့်အညီ လုပ်ဆောင်လော့။ သင်သည် ဤအရာကို မစွမ်းဆောင်နိုင်ဘဲ တိုးတက်မှုကို ထပ်တလဲလဲ နှောင့်နှေးစေကာ အလုပ်ကို ဆုံးရှုံးမှုများ ဖြစ်ပေါ်စေလျှင် ဘုရားအိမ်တော်က သင့်ကို ကိုင်တွယ်ဖြေရှင်းရမည် ဖြစ်သည်။ သင်သည် ဤတာဝန်ကို မဖြည့်ဆည်းနိုင်လျှင် စိတ်မကောင်းသော်လည်း သင်ထွက်သွားရမည်ဖြစ်သည်”ဟူ၍ဖြစ်သည်။ အကယ်၍ သတိပေးပြီးနောက်တွင် ၎င်းတို့ နောင်တရရန် လိုလားလျှင် ၎င်းတို့ကို ဆက်လက်ထားရှိနိုင်သည်။ သို့သော် ထပ်တလဲလဲ သတိပေးပြီးနောက်တွင် ၎င်းတို့၏ သဘောထား မပြောင်းလဲဘဲ နောင်တရသည့် အရိပ်အမြွက်မျှ မပြပါက မည်သည့်အရာ လုပ်ဆောင်သင့်သနည်း။ ၎င်းတို့ကို ချက်ချင်း ဖြုတ်ချသင့်သည်။ ယင်းက ပြဿနာကို ဖြေရှင်းပေးပြီးဖြစ်မည် မဟုတ်လော။ ငါတို့သည် မည်သူ့ကိုမဆို တွေ့မြင်သည့်အခါ ၎င်းတို့၌ရှိသော သေးငယ်သည့် အမှားအယွင်းများ သို့မဟုတ် သာမည ပြဿနာလေးများကို အပြစ်တင်နေခြင်းမဟုတ်။ ထို့ထက် လူတို့ကို အခွင့်အရေးများ ပေးနေခြင်း ဖြစ်သည်။ အကယ်၍ ၎င်းတို့သည် နောင်တရရန် လိုလားပြီး ပြောင်းလဲကာ ယခင်ကထက် များစွာ ပိုကောင်းလာလျှင် ဖြစ်နိုင်သမျှ ၎င်းတို့ကို ဆက်လက်ထားရှိလော့။ အကယ်၍ ၎င်းတို့အား ထပ်တလဲလဲ အခွင့်အရေးများပေးခြင်း၊ သမ္မာတရားကို မိတ်သဟာယဖွဲ့ခြင်း၊ ပြုပြင်ခြင်းနှင့် သတိပေးခြင်းတို့က အလုပ်မဖြစ်သည့်အပြင် မည်သူ၏ အကူအညီကမျှ အရာမရောက်လျှင် ဤသည်မှာ သာမန်ပြဿနာတစ်ခု မဟုတ်ပေ။ ဤလူ၏ လူ့သဘာဝသည် အလွန်ညံ့ဖျင်းပြီး သမ္မာတရားကို ၎င်းက လုံးဝလက်မခံပေ။ ထိုသို့သောအခြေအနေတွင် သူသည် ဤတာဝန်အတွက် မသင့်တော်သည့်အပြင် သူ့ကို နှင်ထုတ်သင့်သည်။ သူသည် တာဝန်ထမ်းဆောင်ရန် မသင့်တော်ပေ။ ဤသည်မှာ ကိစ္စရပ်ကို ကိုင်တွယ်ဖြေရှင်းသင့်သည့် ပုံစံဖြစ်သည်။

အသင်းတော်၏ အလုပ်ကို ကြီးကြပ်သည့်အခါ ခေါင်းဆောင်များနှင့် အမှုဆောင်များသည် ပြဿနာအမျိုးမျိုးကို သတိပြုမိရာ၌ ကျွမ်းကျင်သင့်သည်သာမက ၎င်းတို့ စိတ်မအေးရသော သို့မဟုတ် မယုံကြည်ရသော အသင်းတော်ခေါင်းဆောင်အချို့ကိုလည်း အထူးအာရုံစိုက်သင့်သည်။ ဤလူတို့ကို အချိန်ကာလကြာရှည်စွာ ကြီးကြပ်ပြီး နောက်ဆက်တွဲလုပ်ပေးရန် လိုအပ်သည်။ သင်သည် ၎င်းတို့အား အခြေအနေနှင့်ပတ်သက်၍ ရံဖန်ရံခါ မေးမြန်းရုံမျှဖြင့် သို့မဟုတ် စကားအနည်းငယ်ဖြင့် ထိုကိစ္စကို ပယ်ချကာ ပြီးပြီဟု ယူဆ၍မရပေ။ တစ်ခါတစ်ရံ ၎င်းတို့၏ အလုပ်ကို ကြီးကြပ်ဖို့အတွက် လုပ်ငန်းခွင်၌ ရှိနေရန် လိုအပ်သည်။ လုပ်ငန်းခွင်၌ ရှိနေရခြင်း၏ ရည်ရွယ်ချက်မှာ အဘယ်နည်း။ ပြဿနာများကို ပို၍ လျင်မြန်စွာ ရှာဖွေတွေ့ရှိပြီး ဖြေရှင်းရန်နှင့် အလုပ်ကို ကောင်းမွန်စွာ ပြီးမြောက်စေရန် ဖြစ်သည်။ တစ်ခါတစ်ရံ သင်သည် အလုပ်လုပ်သည့်နေရာသို့ ရောက်လျှင်ရောက်ချင်း ပြဿနာများကို ရှာဖွေတွေ့ရှိနိုင်ခြင်း မရှိပေ။ ထိုအစား အလုပ်ကို အသေးစိတ် နားလည်ခြင်း၊ စစ်ဆေးခြင်းနှင့် ဂရုတစိုက် စောင့်ကြည့်လေ့လာခြင်းတို့မှတစ်ဆင့် အချို့သော ပြဿနာများသည် တဖြည်းဖြည်း ပေါ်လွင်လာပြီး ရှာဖွေတွေ့ရှိနိုင်ခြင်း ဖြစ်သည်။ ကြီးကြပ်မှုကို ဦးစီးဦးရွက်ပြုရန် လုပ်ငန်းခွင်၌ ရှိနေခြင်းသည် လူတို့ကို စောင့်ကြည့်ခြင်း သို့မဟုတ် အကဲခတ်နေခြင်း မဟုတ်ပေ။ ကြီးကြပ်မှုဆိုသည်မှာ မည်သည့်အရာကို ဆိုလိုသနည်း။ ကြီးကြပ်မှုတွင် စစ်ဆေးခြင်းနှင့် ညွှန်ကြားမှုပေးခြင်းတို့ ပါဝင်သည်။ ယင်းမှာ အလုပ်နှင့်ပတ်သက်၍ အသေးစိတ် တိတိကျကျ မေးမြန်းခြင်း၊ အလုပ်၏ တိုးတက်မှုနှင့် အလုပ်ရှိ အားနည်းချက်များကို သိရှိနားလည်ပြီး သဘောပေါက်ခြင်း၊ မိမိတို့၏ အလုပ်တွင် မည်သူက တာဝန်ယူပြီး မည်သူက တာဝန်ယူခြင်းမရှိသည်တို့ကိုလည်းကောင်း၊ အလုပ်ကို လုပ်ဆောင်နိုင်စွမ်း ရှိသူနှင့် မရှိသူကိုလည်းကောင်း နားလည်ခြင်း အစရှိသည်တို့အား ဆိုလိုသည်။ ကြီးကြပ်မှုသည် တစ်ခါတစ်ရံ အခြေအနေနှင့်ပတ်သက်၍ တိုင်ပင်ဆွေးနွေးခြင်း၊ နားလည်ခြင်းနှင့် စုံစမ်းမေးမြန်းခြင်းတို့ လိုအပ်သည်။ တစ်ခါတစ်ရံ မျက်နှာချင်းဆိုင် မေးမြန်းခြင်း သို့မဟုတ် တိုက်ရိုက် စစ်ဆေးခြင်းတို့ကို လိုအပ်သည်။ များသောအားဖြင့် ယင်းတွင် ကြီးကြပ်ရေးမှူးများနှင့် တိုက်ရိုက်မိတ်သဟာယဖွဲ့ကာ အလုပ်အကောင်အထည်ဖော်မှု၊ ကြုံတွေ့ရသည့် အခက်အခဲများနှင့် ပြဿနာများ စသည်တို့နှင့်ပတ်သက်၍ မေးမြန်းခြင်းတို့ ပါဝင်သည်မှာ အမှန်ပင်ဖြစ်သည်။ ကြီးကြပ်မှု ပြုလုပ်နေစဉ်တွင် သင်သည် မည်သည့်လူတို့က အပေါ်ယံအားဖြင့်သာ အားစိုက်ပြီး မိမိတို့အလုပ်အား လုပ်ဆောင်သည်ကိုလည်းကောင်း၊ မည်သည့်လူတို့က တိကျသော တာဝန်များအား မည်သို့ အကောင်အထည်ဖော်ရမည်ကို မသိသည်ကိုလည်းကောင်း၊ မည်သည့်လူတို့က အကောင်အထည်ဖော်နည်းကို သိသော်လည်း တကယ့်အလုပ်ကို မလုပ်ဆောင်သည်ကိုလည်းကောင်း၊ အခြား ထိုသို့သော ပြဿနာများကိုလည်းကောင်း ရှာဖွေတွေ့ရှိနိုင်သည်။ ရှာဖွေတွေ့ရှိသည့် ဤပြဿနာများကို အချိန်မီ ဖြေရှင်းနိုင်လျှင် အကောင်းဆုံး ဖြစ်သည်။ ကြီးကြပ်မှု၏ ရည်ရွယ်ချက်မှာ အဘယ်နည်း။ အလုပ်အစီအစဉ်များကို ပိုမိုကောင်းမွန်စွာ အကောင်အထည်ဖော်ရန်၊ သင် စီစဉ်ထားသည့် အလုပ်က သင့်တော်ခြင်း ရှိမရှိ၊ သင် လစ်ဟင်းသည့်အရာများ သို့မဟုတ် ထည့်မစဉ်းစားမိသည့်အရာများ ရှိမရှိ၊ စည်းမျဉ်းများနှင့် မကိုက်ညီသည့် နေရာများ တစ်ခုတလေ ရှိမရှိ၊ လမ်းလွဲမှုများ သို့မဟုတ် အမှားများ ပြုလုပ်မိသည့် နေရာများ တစ်ခုတလေ ရှိမရှိ စသည်တို့ကို ကြည့်ရှုရန် ဖြစ်သည်။ ဤပြဿနာအားလုံးကို ကြီးကြပ်မှု ပြုလုပ်သည့် လုပ်ငန်းစဉ်အတွင်း ရှာဖွေတွေ့ရှိနိုင်သည်။ သို့သော် သင်သည် အိမ်တွင်နေပြီး ဤတိကျသော အလုပ်ကို မဆောင်ရွက်လျှင် ဤပြဿနာများကို သင် ရှာဖွေတွေ့ရှိနိုင်သလော။ (မတွေ့ရှိနိုင်ပါ။) ပြဿနာများစွာကို သိရှိပြီး သဘောပေါက်ရန်အတွက် အလုပ်လုပ်သည့်နေရာ၌ မေးမြန်းခြင်း၊ စောင့်ကြည့်လေ့လာကာ သိနားလည်ခြင်းတို့ ပြုလုပ်ရန် လိုအပ်သည်။ ကြီးကြပ်မှု ပြုလုပ်သည့်အခါ သင်သည် မိမိတို့၏ အလုပ်တွင် တာဝန်မဲ့ပြီး ဂရုမစိုက်သော၊ မိမိတို့၏ အထက်လူကြီးများကို လှည့်စားပြီး မိမိတို့၏ လက်အောက်ငယ်သားများထံမှ အကြောင်းအရာများကို ဖုံးကွယ်ထားသော၊ ဝတ်ကျေတမ်းကျေလုပ်ပြီး နှေးကွေးသောသူတို့ကို တိုက်တွန်းနှိုးဆော်ရမည်။ ၎င်းတို့အား မည်သို့ တိုက်တွန်းနှိုးဆော်ရမည်ဟူသည်နှင့်ပတ်သက်၍ အဆင့်အနည်းငယ်ကို ငါတို့ ယခုလေးတင် ဆွေးနွေးခဲ့ပြီး ဖြစ်သည်။ သင်သည် ညွှန်ကြားမှုပေးခြင်း၊ မိတ်သဟာယဖွဲ့ခြင်း၊ ပြုပြင်ခြင်း၊ သတိပေးခြင်းနှင့် ၎င်းတို့အား ဖြုတ်ချခြင်းတို့ကို ပြုလုပ်နိုင်သည်။ ဤအဆင့်များကို ဆောင်ရွက်ရန် လွယ်ကူသလော။ (လွယ်ကူပါသည်။)

၃။ စစ်ဆေးခြင်းနှင့် နောက်ဆက်တွဲလုပ်ပေးခြင်း

ခေါင်းဆောင်များနှင့် အမှုဆောင်များက အလုပ်ကို ဆက်လက် တိုက်တွန်းနှိုးဆော်ပြီးနောက် နောက်တစ်ဆင့်မှာ အလုပ်ကို စစ်ဆေးရန် ဖြစ်သည်။ အလုပ်ကို စစ်ဆေးခြင်း၏ ထုံစံအတိုင်း ရည်ရွယ်ချက်မှာ အဘယ်နည်း။ အလုပ်ကို စစ်ဆေးခြင်းသည် စီစဉ်ထားသည့် လုပ်ငန်းတာဝန်များ၏ တိုးတက်မှုကို သေချာစေရန်၊ အရေးတကြီး ဖြေရှင်းရန် လိုအပ်သည့် မည်သည့်ပြဿနာကိုမဆို ဖော်ထုတ်ရန်နှင့် နောက်ဆုံး၌ အလုပ်ကို အပြည့်အဝ ကောင်းမွန်စွာ လုပ်ဆောင်ထားကြောင်း သေချာစေရန် ဖြစ်သည်။ အလုပ်ကို စီစဉ်ပြီးနောက်တွင် နောက်ဆက်တွဲအလုပ်က မည်သည့်အဆင့်သို့ ရောက်ရှိပြီးဖြစ်သည်၊ ထိုအလုပ်က ပြီးစီးခြင်း ရှိမရှိ၊ မည်မျှ ထိရောက်မှုရှိသည်၊ ရလဒ်များမှာ အဘယ်အရာများဖြစ်သည်၊ တိကျသော ပြဿနာတစ်ခုတလေကို ဖော်ထုတ်ပြီးခြင်း ရှိမရှိ၊ အခက်အခဲများ တစ်ခုတလေ ရှိမရှိ၊ စည်းမျဉ်းများနှင့် မကိုက်ညီသည့် နေရာများ တစ်ခုတလေ ရှိမရှိ စသည့် ကဏ္ဍများစွာကို စစ်ဆေးရန် လိုအပ်သည်။ သင် စီစဉ်ထားသည့် အလုပ်ကို စစ်ဆေးခြင်းသည်လည်း တိကျပြီး လိုအပ်သော တာဝန်တစ်ခု ဖြစ်သည်။ အချို့သော ခေါင်းဆောင်များနှင့် အမှုဆောင်များသည် အမှားတစ်ခုကို မကြာခဏ ပြုလုပ်ကြသည်။ ၎င်းတို့သည် အလုပ်ကို စီစဉ်ပြီးသည်နှင့်တစ်ပြိုင်နက် မိမိတို့၏ အလုပ် ပြီးပြီဟု ထင်ကြသည်။ ၎င်းတို့က “ကျွန်ုပ်၏ တာဝန် ပြီးစီးပြီဖြစ်သည်၊ ကျွန်ုပ်၏ တာဝန်ဝတ္တရားကို ဖြည့်ဆည်းပြီးဖြစ်သည်။ မည်သို့ပင်ဖြစ်စေ သင်တို့အား မည်သို့လုပ်ဆောင်ရမည်ကို ကျွန်ုပ် ပြောပြီးဖြစ်သည်။ ဘာလုပ်ရမည်ကို သင်တို့ သိပြီး လုပ်ဆောင်ရန်လည်း သဘောတူပြီးဖြစ်သည်။ အမှုအရာများ မည်သို့ဆက်ဖြစ်မည်ကို ကျွန်ုပ် စိုးရိမ်ရန် မလိုပါ။ သင်တို့ ပြီးစီးသည်နှင့်တစ်ပြိုင်နက် ကျွန်ုပ်ထံ အစီရင်ခံလိုက်ရုံသာ ဖြစ်သည်”ဟု ယုံကြည်ကြသည်။ အလုပ်ကို စီစဉ်ရေးဆွဲပြီးနောက် ၎င်းတို့သည် မိမိတို့၏ တာဝန် ပြီးဆုံးသွားပြီး အရာအားလုံး အဆင်ပြေသည်ဟု ယုံကြည်ကြသည်။ အလုပ်ကို နောက်ဆက်တွဲလုပ်ခြင်း သို့မဟုတ် စစ်ဆေးခြင်း မပြုကြပေ။ ကြီးကြပ်ရေးမှူးအဖြစ် ၎င်းတို့ စီစဉ်ခဲ့သည့်လူက သင့်တော်ခြင်း ရှိမရှိ၊ လူအများစု၏ အခြေအနေက မည်သို့ရှိသည်၊ ပြဿနာများ သို့မဟုတ် အခက်အခဲများ ရှိမရှိ၊ အသင်းတော်အလုပ်ကို ကောင်းမွန်စွာ လုပ်ဆောင်ရာ၌ ၎င်းတို့ ယုံကြည်စိတ်ချမှု ရှိမရှိ၊ လွဲချော်သော သို့မဟုတ် မှားယွင်းသော သွင်ပြင်လက္ခဏာများ ရှိမရှိ၊ သို့မဟုတ် အထက်မှ အလုပ်အစီအစဉ်များကို ချိုးဖောက်ခြင်းများ ရှိမရှိ စသည်တို့နှင့်ပတ်သက်၍ ၎င်းတို့က သိရှိနားလည်ခြင်း၊ စစ်ဆေးခြင်း သို့မဟုတ် နောက်ဆက်တွဲ ဆောင်ရွက်ခြင်းတို့ကို မပြုကြပေ။ ၎င်းတို့သည် အလုပ်ကို စီစဉ်ပြီးနောက် မိမိတို့၏ အလုပ် ပြီးပြီဟု မှတ်ယူလိုက်ကြသည်။ ဤသည်မှာ တိကျသော အလုပ်ကို မလုပ်ဆောင်ခြင်း ဖြစ်သည်။ အလုပ်တွင် မည်သည့်အရာကို စစ်ဆေးသင့်သနည်း။ စစ်ဆေးရမည့် အဓိကအရာများမှာ အကောင်အထည်ဖော်မှု အစီအစဉ်သည် အလုပ်အစီအစဉ်များနှင့် ကိုက်ညီမှု ရှိမရှိ၊ အလုပ်အစီအစဉ်များ၏ စည်းမျဉ်းများနှင့် သတ်မှတ်ချက်များကို ချိုးဖောက်ခြင်း ရှိမရှိ၊ အလုပ်လုပ်နေစဉ်အတောအတွင်းတွင် အဖျက်အမှောင့်လုပ်ခြင်းများနှင့် အနှောင့်အယှက်များကို ဖြစ်စေသောသူများ ရှိမရှိ၊ ကြောင်းကျိုးမမြင်ဘဲ ဒုက္ခပြဿနာကို လှုံ့ဆော်သောသူများ တစ်ဦးတလေ ရှိမရှိ၊ သို့မဟုတ် အဆင့်မြင့်ပုံရသည့် စကားများကို ကြွေးကြော်သောလူများ တစ်ဦးတလေ ရှိမရှိဟူသည်တို့ ဖြစ်သည်။ အလုပ်ကို စစ်ဆေးနေစဉ်တွင် အလုပ်အစီအစဉ်များကို သင်ကိုယ်တိုင် အကောင်အထည်ဖော်ရာ၌ အမှားများ ရှိခဲ့ခြင်း ရှိမရှိဟူသည်ကိုလည်း သင် စစ်ဆေးနေခြင်း ဖြစ်သည်။ အခြားသူများ၏ အလုပ်ကို စစ်ဆေးခြင်းသည် အမှန်တကယ်တွင် သင်၏ ကိုယ်ပိုင်အလုပ်ကိုလည်း စစ်ဆေးနေခြင်း ဖြစ်သည်။

အလုပ်အစီအစဉ်များကို အကောင်အထည်ဖော်နည်းအပေါ် ဥပမာတစ်ခုဖြင့် မိတ်သဟာယဖွဲ့ခြင်း

အထက်မှ အလုပ်အစီအစဉ်များကို မည်သို့ အကောင်အထည်ဖော်ရမည်နှင့်ပတ်သက်၍ တိကျသော ဥပမာတစ်ခုကို ငါတို့ ပေးကြစို့။ သာဓကအားဖြင့် အလုပ်အစီအစဉ်က လူတို့အား အတွေ့အကြုံဆိုင်ရာ သက်သေခံချက် ဆောင်းပါးများ ရေးရန် တောင်းဆိုသည်ဟု ဆိုကြပါစို့။ ဤသည်မှာ ကဏ္ဍမျိုးစုံကို ခြုံငုံသည့် တိကျသော တာဝန်တစ်ခုဖြစ်သည့်အပြင် ယာယီအလုပ်အစီအစဉ်တစ်ခုမဟုတ်ဘဲ ရေရှည်ဖြစ်ပြီး ဆက်လက်လုပ်ဆောင်နေရသော တာဝန်တစ်ခု ဖြစ်သည်။ သို့ဖြစ်၍ ဤအလုပ်အစီအစဉ်ကို ထုတ်ပြန်ပြီးနောက် ခေါင်းဆောင်များနှင့် အမှုဆောင်များက ပထမဦးစွာ မည်သည့်အရာကို လုပ်ဆောင်သင့်သနည်း။ လမ်းပြမှု၊ ကြီးကြပ်မှုနှင့် တိုက်တွန်းနှိုးဆော်မှုတို့ကို ပံ့ပိုးပေးရန်နှင့် အလုပ်အစီအစဉ်များ အကောင်အထည်ဖော်မှု အခြေအနေကို စစ်ဆေးပြီး နောက်ဆက်တွဲ ဆောင်ရွက်ရန် သတ်မှတ်ထားသည့် ခေါင်းဆောင်များနှင့် အမှုဆောင်များ၏ နဝမမြောက် တာဝန်အရ ခေါင်းဆောင်များနှင့် အမှုဆောင်များက ပထမဦးစွာ လုပ်ဆောင်ရန် လိုအပ်သည့်အရာမှာ လူတိုင်း ဤအလုပ်အတွက် လိုက်လျှောက်ရန် လမ်းကြောင်းနှင့် စည်းမျဉ်းများ ရှိကြောင်း သေချာစေလျက်၊ ဤတာဝန်ကို သင့်လျော်စွာနှင့် ရလဒ်များ ထွက်ပေါ်စေသော နည်းလမ်းဖြင့် တိတိကျကျ မည်သို့ ဆောင်ရွက်ရမည်ကို အဖွဲ့ခေါင်းဆောင်များနှင့်လည်းကောင်း၊ ကြီးကြပ်ရေးမှူးများနှင့်လည်းကောင်း မိတ်သဟာယဖွဲ့ရန် ဖြစ်သည်။ ဤအတိုင်းအတာအထိ မိတ်သဟာယဖွဲ့ခြင်းအားဖြင့်သာ အလုပ်ကို ကောင်းမွန်စွာ လုပ်ဆောင်၍ရနိုင်သည်။ ပထမဦးစွာ လူတိုင်းသည် သက်သေခံချက် ဆောင်းပါးများ ရေးသားခြင်းအတွက် အထက်က သတ်မှတ်ထားသည့် စံနှုန်းများကိုလည်းကောင်း၊ မည်သို့သော သက်သေခံချက် ဆောင်းပါးများ လိုအပ်သည်ကိုလည်းကောင်း နားလည်ကြောင်း သေချာစေလော့။ ပထမဦးစွာ ဤဆောင်းပါးများ၏ တိကျသော ပါဝင်သည့်အကြောင်းအရာ၊ စည်းမျဉ်းများနှင့် နယ်ပယ်ကို သတ်မှတ်ပြီး ခေါင်းဆောင်များနှင့် အမှုဆောင်များအားလုံးက ဤအရာကို သိရှိကြောင်း သေချာစေလော့။ ထို့အပြင် ဆောင်းပါးများ၏ အရှည်၊ ပုံစံ၊ အကြောင်းအရာနှင့် ဘာသာစကားပုံစံတို့အပေါ် တိကျသော မိတ်သဟာယဖွဲ့ခြင်းနှင့် လမ်းပြမှုကို ပေးလော့။ ဥပမာအားဖြင့် ဆောင်းပါးများကို ဇာတ်ကြောင်း၊ နေ့စဉ်မှတ်တမ်း၊ ကိုယ်ရေးမှတ်တမ်း၊ စကားပြေကဗျာ စသည့် ပုံစံများဖြင့် ရေးသားနိုင်ကြောင်း ၎င်းတို့အား သိစေလော့။ ဤသည်မှာ လမ်းပြမှုပေးခြင်း မဟုတ်လော။ (ဟုတ်ပါသည်။) လမ်းပြမှုပေးပြီးနောက် လူတိုင်းသည် ၎င်းတို့ ရေးရန်လိုအပ်သည့် သက်သေခံချက် ဆောင်းပါးများ၏ တိကျသော အယူအဆနှင့် အဓိပ္ပာယ်ဖွင့်ဆိုချက်ကို သိရှိသွားကြလိမ့်မည်။ ထို့နောက်တွင် မည်သူက အတွေ့အကြုံဆိုင်ရာ သက်သေခံချက် ဆောင်းပါးများ ရေးရန် အစွမ်းအစနှင့် အတွေ့အကြုံရှိသည်ကိုလည်းကောင်း၊ မည်သူက နက်ရှိုင်းသော အတွေ့အကြုံမရှိသည့်အပြင်၊ သာမန် သက်သေခံချက် ဆောင်းပါးများ ရေးသားခြင်း၌သာ လေ့ကျင့်နိုင်သည်ကိုလည်းကောင်း ဆုံးဖြတ်လော့။ အသင်းတော်ခေါင်းဆောင်များသည် ဤအခြေအနေများကို စိတ်နှလုံးထဲတွင် ရှင်းလင်းစွာ သိရှိထားရန် လိုအပ်သည်။ ဆောင်းပါးများ ရေးပြီးသည့်နောက်တွင် ၎င်းတို့သည် စစ်မှန်ခြင်း ရှိမရှိဟူသည်နှင့် တည်ဆောက်စရာဖြစ်မဖြစ်ဟူသည်တို့ကို စစ်ဆေးရန် ပြန်လည်သုံးသပ်လော့။ အကယ်၍ ယင်းတို့က စံနှုန်းပြည့်မီလျှင် ဆောင်းပါးများ မရေးရသေးသော သို့မဟုတ် မည်သို့ရေးရမည်ကို မသိသော ညီအစ်ကိုမောင်နှမများ ဖတ်ရှုရန်နှင့် ကိုးကားရန်အတွက် နမူနာ ဆောင်းပါးများအဖြစ် အသုံးပြုနိုင်သည်။ အကယ်၍ တစ်ဦးတလေက အတွေ့အကြုံများရှိပြီး သက်သေခံချက် ဆောင်းပါးများ ရေးလိုစိတ်ရှိလျှင် ၎င်းတို့သည် စည်းမျဉ်းများနှင့် သတ်မှတ်ချက်များကို လိုက်နာသင့်ပြီး စာဖတ်သူများကို တည်ဆောက်စရာဖြစ်စေရန် မိမိတို့၏ စိတ်နှလုံးထဲမှ အကြောင်းအရာများကို မျှဝေကာ လက်တွေ့ကျသော စကားများကို ပြောဆိုသင့်သည်။ အကယ်၍ အချို့သောလူများသည် ဆောင်းပါးများ ရေးသားရာ၌ မတော်သည့်အပြင် ရိုးရှင်းသော ဖြစ်ရပ်များနှင့်ဆိုင်သည့် မှတ်တမ်းကိုသာ ရေးသားတတ်လျှင် ၎င်းတို့နှင့်ပတ်သက်၍ မည်သည့်အရာ လုပ်ဆောင်သင့်သနည်း။ ၎င်းတို့၏ ဆောင်းပါးများက စံနှုန်းများနှင့် မကိုက်ညီလျှင်ပင် ၎င်းတို့သည် လေ့ကျင့်သင့်နေဆဲ ဖြစ်သည်။ ဘုရားသခင်၏ နှုတ်ကပတ်တော်များကို ၎င်းတို့ တွေ့ကြုံခံစားခြင်းမှ ရရှိသည့် မိမိတို့၏ စစ်မှန်သော နားလည်သဘောပေါက်မှုနှင့် သိမြင်မှုကို ဆောင်းပါးများအဖြစ် ရေးသားသင့်သည်။ ဤဆောင်းပါးများကို တည်းဖြတ်ပြီး ပြန်လည်သုံးသပ်ပြီးနောက် အကယ်၍ ပါဝင်သည့်အကြောင်းအရာက သက်သေခံချက် ဆောင်းပါးများ၏ စံနှုန်းများနှင့် ကိုက်ညီလျှင် ထိုသို့သော ဆောင်းပါးများသည် အတည်ဖြစ်ပေသည်။ ဆောင်းပါး၏ ရေးဟန် မည်သို့ပင်ဖြစ်စေ၊ ဇာတ်ကြောင်းပုံစံဖြင့်ဖြစ်စေ၊ နေ့စဉ်မှတ်တမ်းပုံစံဖြင့်ဖြစ်စေ ယင်း၏ ပုံစံ မည်သို့ပင်ဖြစ်စေ စာဖတ်သူများအတွက် အကျိုးရှိပြီး တည်ဆောက်စရာဖြစ်နေသရွေ့ ရေးသားနိုင်သည်။ ပညာအရည်အချင်းနိမ့်ကျပြီး အချို့သော အတွေ့အကြုံဆိုင်ရာ သက်သေခံချက်များ ရှိသော်လည်း သက်သေခံချက် ဆောင်းပါးများအား မည်သို့ရေးရမည်ကို မသိသော အချို့သောလူများလည်း ရှိသည်။ ထိုသို့သော အခြေအနေများတွင် မည်သည့်အရာ လုပ်ဆောင်သင့်သနည်း။ ၎င်းတို့သည် မိမိတို့၏ အတွေ့အကြုံများကို နှုတ်ဖြင့် ပြောပြနိုင်ပြီး ပို၍ ပညာတတ်သော တစ်စုံတစ်ဦးက ၎င်းတို့၏ အတွေ့အကြုံများကို မှတ်တမ်းတင်ရန် ကူညီပေးနိုင်ကာ ထို့နောက် ထိုသူ၏ မူလဆိုလိုရင်းနှင့်အညီ တိကျစွာ ဖော်ပြ၍ စံနှုန်းပြည့်မီသော သက်သေခံချက် ဆောင်းပါးတစ်ခုအဖြစ် တည်းဖြတ်ပေးနိုင်သည်။ ထိုသို့သော ဆောင်းပါးများသည်လည်း အတည်ဖြစ်ပေသည်။ ဤအလုပ်ကို စတင်ရန်အတွက် ပထမဆုံးအနေဖြင့် သက်သေခံချက် ဆောင်းပါးဆိုသည်မှာ အဘယ်အရာဖြစ်သည်ဟူသည်နှင့် ယင်း၏ ပုံစံကို မိတ်သဟာယဖွဲ့လော့။ ထို့နောက် မတူညီသော ပညာရေးအဆင့်များ၊ မတူညီသော အသက်အရွယ်အုပ်စုများအပြင် မတူညီသော အတွေ့အကြုံများနှင့် ဝိညာဉ်ရင့်ကျက်မှုများ ရှိသူတို့အတွက် တိကျသော သတ်မှတ်ချက်များနှင့် အစီအစဉ်များကို ပြုလုပ်လော့။ ပထမဆုံးအနေဖြင့် အတွေ့အကြုံရှိသူများကို ဆောင်းပါးအချို့ ရေးသားစေလော့။ ထိုစဉ်အတောအတွင်းတွင် အသင်းတော်ထဲ၌ ညီအစ်ကိုမောင်နှမများကို ဆောင်းပါးများ ရေးသားရာတွင် လမ်းပြရန် သင့်တော်သူများနှင့် ဤတိကျသော တာဝန်များကို ဆောင်ရွက်ရန် ဆောင်းပါးများကို တည်းဖြတ်ခြင်းနှင့် စာမူကြမ်းပြင်ပေးခြင်းတို့အတွက် သင့်တော်သူများကို ဖော်ထုတ်လော့။ ဤအရာက ဤအလုပ်အတွက် ကနဦး အစီအစဉ်တစ်ခုကို ပံ့ပိုးပေးသည်။ ဤနည်းလမ်းဖြင့် စီစဉ်ခြင်းသည် အလုပ်ကို ထိုသို့ဖြင့် အပြည့်အဝ အကောင်အထည်ဖော်ပြီးဖြစ်၍ သင်သည် ယင်းကို လက်လွှတ်ထား၍ရပြီဟု ဆိုလိုသလော။ မဆိုလိုပေ၊ ဤသည်မှာ အလုပ်အစီအစဉ်၏ သတ်မှတ်ချက်များကို အခြေခံ၍ တိကျသော ညွှန်ကြားမှု၊ အကူအညီနှင့် အကောင်အထည်ဖော်မှု အစီအစဉ်များကို ပံ့ပိုးပေးခြင်းမျှသာ ဖြစ်သည်။ နောက်တစ်ဆင့်တွင် ခေါင်းဆောင်များနှင့် အမှုဆောင်များသည် မည်သည့်အရာကို လုပ်ဆောင်သင့်သနည်း။ သင်သည် အလုပ်ကို ကြီးကြပ်သင့်သည်။ ဤကြီးကြပ်မှုက ပစ်မှတ်တစ်ခု ရှိသင့်သလော။ ကြီးကြပ်မှုသည် ကျပန်းစစ်ဆေးခြင်း မဟုတ်ပေ။ ယင်း၌ အဓိက ပစ်မှတ်တစ်ခု ရှိရန် လိုအပ်သည်။ မည်သူ့ကို ကြီးကြပ်ရန် လိုအပ်သည်ဟူသည်နှင့် မည်သည့်အလုပ်အဆင့်များက ကြီးကြပ်မှု လိုအပ်သည်ဟူသည်တို့ကို သင် ရှင်းလင်းစွာ နားလည်ထားရမည်။ ဥပမာအားဖြင့် အကယ်၍ ညီအစ်မတစ်ဦးသည် ပုံမှန်အားဖြင့် သူ၏အလုပ်တွင် အလေးအနက်မထားသည့်၊ ဝါကြွားတတ်ပြီး၊ ရည်မှန်းချက်မြင့်မားသော်လည်း အရည်အချင်းမရှိသည့်၊ မိမိ၏ အထက်လူကြီးများကို လှည့်စားတတ်ပြီး မိမိ၏ လက်အောက်ငယ်သားများထံမှ အကြောင်းအရာများကို ဖုံးကွယ်ထားတတ်သည့်၊ အထူးသဖြင့် နားထောင်ကောင်းသောပုံစံဖြင့် စကားပြောပြီး မိမိ၏အလုပ်တွင် ဝတ်ကျေတမ်းကျေ လုပ်ဆောင်တတ်သည့် အသင်းတော်ခေါင်းဆောင်တစ်ဦးဖြစ်လျှင်၊ သူ၏အလုပ်ကို ကြီးကြပ်ပေးရန် မဖြစ်မနေ လိုအပ်သည်။ သင်သည် သူ့ကို အပြည့်အဝ ယုံကြည်၍မရပေ။ သို့ဆိုလျှင် ပထမအဆင့်မှာ သူ၏အလုပ်ကို စစ်ဆေးပြီး အလုပ်အစီအစဉ်များကို သူမ၏ အကောင်အထည်ဖော်မှုက မည်သို့ရှိသည်ကို ကြည့်ရှုရန် ဖြစ်သည်။ ဤသည်မှာ လူတို့ကို ထင်ရာမြင်ရာ ကြီးကြပ်နေခြင်းမျှသာ ဖြစ်သလော။ (မဟုတ်ပါ။) ဤအလုပ်သည် အလွန်အရေးကြီးပြီး ဤအလုပ်မျိုးကို ဆောင်ရွက်သူများသည် ယုံကြည်စိတ်ချရသူများ ဖြစ်ရမည်ဖြစ်သောကြောင့် ဤသည်မှာ အလုပ်အတွက် လိုအပ်သည်။ ၎င်းတို့သည် တိကျသော တာဝန်များကို မထမ်းဆောင်ဘဲ ယုံကြည်စိတ်ချ၍မရလျှင် ၎င်းတို့ကို ကြောင်းကျိုးမမြင်ဘဲ ယုံကြည်ခြင်းသည် အသင်းတော်၏ အလုပ်ကို နှောင့်နှေးစေမည်ဖြစ်ပြီး သင်သည်လည်း တာဝန်ပျက်ကွက်ရာရောက်မည်ဖြစ်သည်။ ထိုသို့သောလူများအတွက် သင်သည် ၎င်းတို့၏ စကားများ နားထောင်ကောင်းပုံအားဖြင့် သို့မဟုတ် ၎င်းတို့၏ ကတိကဝတ်ကို မည်မျှ ပြင်းပြင်းထန်ထန် ကြေညာသည်ဟူသည့်အရာအားဖြင့် လွှမ်းမိုးခြင်းခံ၍ မရပေ။ အမှန်တကယ်တွင် ၎င်းတို့သည် ကောင်းစွာ စကားပြောတတ်သော်လည်း နောက်ကွယ်တွင် အကျိုးရှိသောအရာ တစ်ခုမျှ မလုပ်ဆောင်ကြပေ။ ထိုသို့သောလူများသည် ကြီးကြပ်မှုခံရသည့်သူများ အတိအကျ ဖြစ်သည်။ ကြီးကြပ်မှုမှတစ်ဆင့် ၎င်းတို့ နောင်တရခြင်း ရှိမရှိဟူသည်ကို စောင့်ကြည့်လေ့လာလော့။ အကယ်၍ မရှိလျှင် ၎င်းတို့ကို ချက်ချင်း ဖြုတ်ချပြီး ၎င်းတို့အပေါ် အားစိုက်ထုတ်မှု ဖြုန်းတီးခြင်းကို ရပ်တန့်လော့။ အမှန်တကယ်တွင် သင်သည် ခေါင်းဆောင်များနှင့် အမှုဆောင်အများစုနှင့်အတူ နောက်ဆက်တွဲလုပ်ပေးခြင်း၊ ကြီးကြပ်ခြင်းနှင့် ညွှန်ကြားမှုပေးခြင်းတို့ကို လက်တွေ့လုပ်ဆောင်သင့်သည်။ လက်တွေ့ကျသောအလုပ်ကို လုပ်ဆောင်နိုင်ပြီး တာဝန်ယူစိတ်ရှိသူများအတွက်မူ ထိုအလုပ်က ၎င်းတို့ လုပ်ဆောင်တတ်သည့် အလုပ်ဖြစ်လျှင် ကြီးကြပ်ရန် မလိုအပ်ပေ။ သို့သော် အလုပ်သစ် သို့မဟုတ် အရေးကြီးသော အလုပ်အတွက်မူ နောက်ဆက်တွဲလုပ်ပေးခြင်း၊ ကြီးကြပ်ခြင်းနှင့် ညွှန်ကြားမှုပေးခြင်းတို့က လိုအပ်နေဆဲ ဖြစ်သည်။ အလုပ်ကို ဤကဲ့သို့ ကြီးကြပ်ခြင်းနှင့် နောက်ဆက်တွဲလုပ်ပေးခြင်းသည် ခေါင်းဆောင်များနှင့် အမှုဆောင်များ၏ အလုပ်ဖြစ်သည်ဟု ဆိုနိုင်သည်။ နောက်ဆက်တွဲလုပ်ပေးခြင်း၊ ကြီးကြပ်ခြင်းနှင့် ညွှန်ကြားမှုပေးခြင်းတို့သည် မယုံကြည်မှုနှင့် မသက်ဆိုင်ဘဲ အလုပ်၏ ချောမွေ့သော တိုးတက်မှုကို သေချာစေရန် ဖြစ်သည်။ အဘယ်ကြောင့်ဆိုသော် လူတို့၌ အမျိုးမျိုးသော ချို့ယွင်းချက်များ ရှိသည့်အပြင် အမျိုးမျိုးသော ဖောက်ပြန်ပျက်စီးသည့် စိတ်သဘောထားများလည်း ရှိသောကြောင့် ဤနည်းလမ်းဖြင့် လက်တွေ့မလုပ်ဆောင်ဘဲ အလုပ်ကို ကောင်းမွန်စွာ ပြီးမြောက်ကြောင်း အာမခံရန် မဖြစ်နိုင်ပေ။ အလုပ်လုပ်ရန် ယခုမှ မြှင့်တင်ပေးခံရသူများသည် သာ၍ပင် နောက်ဆက်တွဲလုပ်ပေးခြင်း၊ ကြီးကြပ်ခြင်းနှင့် ညွှန်ကြားမှုတို့ကို လိုအပ်သည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်ရမည့် တိကျသော အလုပ်တာဝန်တစ်ခု ဖြစ်သည်။ သင်သည် နောက်ဆက်တွဲလုပ်ပေးခြင်း၊ ကြီးကြပ်ခြင်းနှင့် ညွှန်ကြားမှုပေးခြင်းတို့ကို လက်တွေ့မလုပ်ဆောင်လျှင် အလုပ်တာဝန်များစွာက ကောင်းမွန်စွာ မပြီးနိုင်သည့်အပြင် အချို့သော အလုပ်များသည် အလွဲလွဲအချော်ချော်ဖြစ်သွားခြင်း သို့မဟုတ် ရပ်တန့်သွားခြင်းပင် ဖြစ်နိုင်သည်။ ဤသည်မှာ မကြာခဏဖြစ်တတ်လွန်းသော အဖြစ်အပျက်တစ်ခု ဖြစ်သည်။ အထူးသဖြင့် သမ္မာတရားကို မလိုက်စားသော ခေါင်းဆောင်များနှင့် အမှုဆောင်များသည် သာ၍ပင် ကြီးကြပ်မှု လိုအပ်သည်။ အခြားသူများနှင့်ဆိုလျှင် အလုပ်ကို အတော်အတန် ကောင်းမွန်စွာ အကောင်အထည်ဖော်နိုင်သော်လည်း ထိုသို့သောလူများနှင့်မူ အလုပ်ကို အကောင်အထည်ဖော်နိုင်ခြင်း ရှိမရှိ သို့မဟုတ် မည်မျှ ကောင်းမွန်စွာ အကောင်အထည်ဖော်မည်ဟူသည်မှာ မသေချာသည့်အပြင် အလုပ်အစီအစဉ်နှင့်အညီ အကောင်အထည်ဖော်ခြင်း ရှိမရှိဟူသည်မှာ ပြောရန် သာ၍ပင် ခက်ခဲသည်။ ထိုသို့သောလူများသည် မိမိတို့၏ အလုပ်တွင် အလွန် ယုံကြည်စိတ်ချရသူများ မဟုတ်ပေ။ သင်သည် ၎င်းတို့၏ အလုပ်ကို မကြီးကြပ်ဘဲ ၎င်းတို့ကို ယုံကြည်လျှင် ဤသည်မှာ အခြေခံအားဖြင့် အလုပ်အပေါ် ဝတ်ကျေတမ်းကျေလုပ်ခြင်းနှင့် တာဝန်မဲ့ခြင်း ဖြစ်သည်။ ထိုသို့သောလူများအတွက် သင်သည် နောက်ဆက်တွဲလုပ်ပေးပြီး ကြီးကြပ်ရန်နှင့် ၎င်းတို့အသင်းတော်၏ အလုပ်တွင် ပါဝင်ရန် လိုအပ်သည်။ အကယ်၍ ၎င်းတို့သည် သင့်ကို လာခွင့်မပြုလိုလျှင် သို့မဟုတ် သင့်ကို မကြိုဆိုလျှင် သင် မည်သည့်အရာ လုပ်ဆောင်သင့်သနည်း။ သင်က “ကျွန်ုပ်၏ မာနကို မျိုသိပ်ပြီး မည်သို့ပင်ဖြစ်စေ သွားမည်”ဟု ပြောကောင်းပြောနိုင်သည်။ ဤစကားများသည် မှန်ပါသလော။ (မမှန်ပါ။) ထိုနေရာသည် ၎င်းတို့၏ ကိုယ်ပိုင်နယ်မြေ မဟုတ်ပေ။ ယင်းမှာ အသင်းတော်ဖြစ်ပြီး သင်၏ တာဝန်ယူမှု နယ်ပယ်အတွင်း ကျရောက်သည်။ သင်သည် ခိုကပ်စားရန် ၎င်းတို့၏ အိမ်တွင် အချိန်ဆွဲနေခြင်း မဟုတ်ပေ။ သင်သည် အလုပ်လုပ်ရန် အသင်းတော်သို့ သွားနေခြင်း ဖြစ်သည်။ ဤသည်မှာ သင်၏ မာနကို မျိုသိပ်ခြင်းနှင့် မသက်ဆိုင်ပေ။ ၎င်းတို့သည် ခေါင်းဆောင်တစ်ဦး ဖြစ်သော်လည်း ဘုရားသခင် ရွေးချယ်ထားသောလူများမှာ ၎င်းတို့၏ လူများ မဟုတ်ပေ။ သင်သည် ၎င်းတို့၏ အလုပ်ကို နောက်ဆက်တွဲလုပ်ပေးပြီး ကြီးကြပ်ရန် လိုအပ်သည်မှာ ၎င်းတို့အနေဖြင့် မိမိတို့၏ အလုပ်တွင် တာဝန်မဲ့ပြီး သစ္စာမစောင့်သိသောကြောင့် ဖြစ်သည်။ သို့ဆိုလျှင် ထိုနေရာသို့ သွားသည့်အခါ မည်သည့်အရာ သင် လုပ်ဆောင်သင့်သနည်း။ ပထမဆုံးအနေဖြင့် အသင်းတော်ထဲတွင် မည်သူက အသက်တာဆိုင်ရာ အတွေ့အကြုံများရှိပြီး အတွေ့အကြုံဆိုင်ရာ သက်သေခံချက် ဆောင်းပါးများ ရေးနိုင်သည်ကိုလည်းကောင်း၊ မည်သူက သမ္မာတရားကို လိုက်စားရာ၌ အတော်အတန် ပို၍ အာရုံစိုက်သည်ကိုလည်းကောင်း၊ မည်သူက နေ့စဉ်မှတ်တမ်းများနှင့် ဝိညာဉ်ရေးရာ ဆက်ကပ်ခြင်း မှတ်စုများ ရေးသားရာ၌ အတော်အတန် ပို၍ အာရုံစိုက်သည်ကိုလည်းကောင်း၊ မည်သူက စုဝေးပွဲများတွင် မိမိတို့၏ အတွေ့အကြုံများကို မျှဝေရာ၌ အာရုံစိုက်သည်ကိုလည်းကောင်း၊ မည်သူက အတွေ့အကြုံဆိုင်ရာ သက်သေခံချက် အများဆုံး ရှိသည်ကိုလည်းကောင်း ၎င်းတို့အား မေးမြန်းလော့။ ၎င်းတို့အား ဤလူများကို ဦးစွာ ညွှန်ပြခိုင်းလော့။ အကယ်၍ ၎င်းတို့က ညီအစ်ကိုမောင်နှမအချို့ကို ထောက်ပြပြီး ဤသူတို့သည် ဘုရားသခင်၏ နှုတ်ကပတ်တော်များကို ဖတ်ရှုရာ၌ အတော်အတန် ပို၍ အာရုံစိုက်သူများဖြစ်ကြောင်း၊ သန့်ရှင်းသောဝိညာဉ်တော်၏ ဉာဏ်အလင်းပေးခြင်းနှင့် အလင်းပေးခြင်းကို ရရှိကြောင်း၊ ဝိညာဉ်ရေးရာ ဆက်ကပ်ခြင်း မှတ်စုများကို မကြာခဏ ရေးသားကြောင်း၊ အခြေအနေများနှင့် ကြုံတွေ့သည့်အခါ သမ္မာတရားကို လက်တွေ့လုပ်ဆောင်ရာ၌ အာရုံစိုက်ကြောင်းနှင့် အခြားသူများ နားထောင်လိုသည့် အတွေ့အကြုံဆိုင်ရာ သက်သေခံချက်များကို မကြာခဏ မျှဝေကြောင်း ပြောဆိုလျှင် သင်သည် ဤညီအစ်ကိုမောင်နှမများနှင့် တွေ့ဆုံပြီး ၎င်းတို့နှင့် မိတ်သဟာယဖွဲ့သင့်သည်။ ထို့အပြင် အသင်းတော်ထဲတွင် ပညာအရည်အချင်းနိမ့်ကျပြီး ဆောင်းပါးများ မရေးနိုင်သော်လည်း လက်တွေ့ကျသော အတွေ့အကြုံများ ရှိသည့် အချို့သောလူများ မုချရှိပေသည်။ ဤလူများသည် လမ်းပြမှုနှင့် လေ့ကျင့်မှု လိုအပ်ပြီး ဆောင်းပါးများ ရေးတတ်သူများကို အချိန်ကာလတစ်ခုအထိ ထိုသူတို့အား ကူညီခိုင်းနိုင်သည်။ တစ်ချိန်တည်းမှာပင် ဘုရားသခင် ရွေးချယ်ထားသောလူများ၏ အတွေ့အကြုံဆိုင်ရာ သက်သေခံချက် ဆောင်းပါးများ ရေးသားခြင်းဟူသည့် တိကျသော အလုပ်ကို အကောင်အထည်ဖော်ရန် တာဝန်ခံ လူတစ်ဦးကို ရွေးချယ်လော့။ ဤလူသည် ပြီးစီးသွားသော ဆောင်းပါးများကို စုဆောင်းခြင်း၊ စာတည်းဖြတ်ခြင်း၊ ပြန်လည်သုံးသပ်ခြင်းနှင့် ထို့နောက် တင်သွင်းခြင်းတို့ကို ကြီးကြပ်ရမည်။ ပြီးလျှင် အသင်းတော်ခေါင်းဆောင်က မည်သည့်အရာ လုပ်ဆောင်သင့်သနည်း။ ၎င်းတို့အား ဤအလုပ်တာဝန်များကို ကြီးကြပ်ပြီး နောက်ဆက်တွဲလုပ်ဆောင်ခိုင်းလော့။ အချို့သောလူများက “အသင်းတော်ခေါင်းဆောင်တစ်ဦး ရှိနေသည့်အတွက် တာဝန်ခံ တစ်စုံတစ်ဦးကို အဘယ်ကြောင့် ရွေးချယ်ရန် လိုအပ်သနည်း။ ယင်းမှာ အပိုဖြစ်သည် မဟုတ်လော”ဟု ပြောကောင်းပြောနိုင်သည်။ ယင်းမှာ မလိုအပ်ဘဲ ပိုနေသလော။ (မပိုပါ။) အဘယ်ကြောင့် မပိုသနည်း။ ဤအသင်းတော်ခေါင်းဆောင်သည် တကယ့်အလုပ်ကို မလုပ်ဆောင်ဘဲ အလွန် ယုံကြည်စိတ်ချရသူ မဟုတ်သောကြောင့် သင်သည် ဤအလုပ်အတွက် အထူးတာဝန်ယူမည့် အခြားလူတစ်ဦးကို ရွေးချယ်ရန် လိုအပ်ခြင်း ဖြစ်သည်။ အကယ်၍ အသင်းတော်ခေါင်းဆောင်သည် ယုံကြည်စိတ်ချရသူဖြစ်ပါက အလုပ်အစီအစဉ်ကို သူလက်ခံရရှိပြီးနောက် အလုပ်ကို တည်တည်ငြိမ်ငြိမ်ဖြင့် လုပ်ဆောင်နိုင်မည်ဖြစ်ပြီး သင်သည် သူ့ကို ဤကဲ့သို့ ကြီးကြပ်ရန် လိုအပ်မည် မဟုတ်ပေ။ တာဝန်ခံတစ်ဦးကို ရွေးချယ်ခြင်းသည် အသင်းတော်ခေါင်းဆောင်ကို ဘေးဖယ်ထားခြင်း မဟုတ်ဘဲ ပိုမိုကောင်းမွန်သော အလုပ်ရလဒ်များ ရရှိရန် ဖြစ်သည်။ သင်သည် ဤလူကို မရွေးချယ်လျှင် အလုပ်သည် ပျက်စီးကောင်းပျက်စီးသွားနိုင်ပြီး မည်သည့်အချိန်တွင် ပြီးစီးမည် သို့မဟုတ် ရလဒ်များ ထွက်ပေါ်မည်ဆိုသည်မှာ မသေချာမှုတစ်ခု ဖြစ်လာလိမ့်မည်။

အသင်းတော်အလုပ်တွင် ခေါင်းဆောင်များနှင့် အမှုဆောင်များ ပါဝင်ခြင်း၏ ရည်ရွယ်ချက်မှာ ဘုရားသခင် ရွေးချယ်ထားသောလူတို့အား ဘုရားသခင်၏အမှုကို လက်တွေ့ကျကျ တွေ့ကြုံခံစားစေရန် ဦးဆောင်ဖို့ ဖြစ်သည်။ ၎င်းတို့သည် မိမိတို့၏ တာဝန်ကို ကောင်းစွာ ထမ်းဆောင်သင့်ရုံသာမက ဘုရားသခင် ရွေးချယ်ထားသောလူတို့အား အလုပ်အစီအစဉ်များက တောင်းဆိုသည့် စံနှုန်းများအတိုင်း အသင်းတော်၏ အလုပ်အားလုံးကိုလည်း ဆောင်ရွက်ရန် ကူညီပြီး ဦးဆောင်သင့်သည်။ ဤအရာကို လုပ်ဆောင်သော ခေါင်းဆောင်များနှင့် အမှုဆောင်များသာလျှင် ဘုရားသခင်၏ ရည်ရွယ်ချက်များနှင့် ညီညွတ်သည်။ သို့သော် သင်သည် အလုပ်တွင် တိတိကျကျ ပါဝင်ဆောင်ရွက်ခြင်း မရှိသည့်အပြင် စစ်မှန်သည့်အလုပ်ကို မလုပ်ဆောင်သော ခေါင်းဆောင်များနှင့် အမှုဆောင်များကို ကြီးကြပ်ခြင်းအား လက်တွေ့မလုပ်ဆောင်ပါက ဤအသင်းတော် အလုပ်တာဝန်များ၏ ရလဒ်များသည် အယောင်ဆောင် ခေါင်းဆောင်များ၏ ဖျက်ဆီးခြင်းကို ခံရသဖြင့် အချည်းနှီး ဖြစ်သွားနိုင်သည်။ အကယ်၍ သင်သည် အသင်းတော်တစ်ခုခု၏ အခြေအနေကို ရှင်းရှင်းလင်းလင်း နားလည်ပြီး ဤအသင်းတော်၏ ခေါင်းဆောင်များက တာဝန်မဲ့ကြောင်းကို သင်၏စိတ်နှလုံးထဲ၌ သိရှိသော်လည်း အချိန်မီ နောက်ဆက်တွဲအလုပ်လုပ်ခြင်းနှင့် ညွှန်ကြားခြင်းတို့ကို မပေးပါက ဤသည်မှာ တာဝန်ပျက်ကွက်ခြင်း ဖြစ်သည် မဟုတ်လော။ ဤအလုပ်အမျိုးအစားအတွက် သင်သည် တိတိကျကျ နောက်ဆက်တွဲအလုပ်လုပ်ပေးပြီး ပါဝင်ဆောင်ရွက်ခဲ့ကာ ကြီးကြပ်ရေးမှူးကိုရော အလုပ်လုပ်ဆောင်မည့်သူများကိုပါ စီစဉ်ပြီးဖြစ်ပါက သင်သည် ချက်ချင်း ထွက်ခွာနိုင်သလော။ (မထွက်ခွာနိုင်ပါ။) အချိန်ကာလတစ်ခုကြာ နောက်ဆက်တွဲလုပ်ပေးခြင်းသည် အကောင်းဆုံးဖြစ်သည်။ နောက်ဆက်တွဲအလုပ်ကို လုပ်ပေးနေစဉ်အတွင်းတွင် တစ်ချက်အနေဖြင့် သင်သည် အသင်းတော်ခေါင်းဆောင်များကို ဤတာဝန်အပေါ် တက်ကြွစွာ လုပ်ဆောင်ရန် တိုက်တွန်းနှိုးဆော်ပြီး လမ်းပြနိုင်သည်။ ထို့အပြင် သင်စီစဉ်ထားသည့်သူများ၏ အလုပ်အခြေအနေကို တိကျစွာ နားလည်နိုင်ပြီး တစ်ချိန်တည်းမှာပင် ၎င်းတို့ အချိန်မရွေး ကြုံတွေ့ရသည့် မည်သည့်ပြဿနာများအတွက်မဆို အချိန်မီ ပြင်ဆင်ချက်များနှင့် အကူအညီကို ပေးနိုင်ပေသည်။ သင်သည် စောစီးလွန်းစွာ ထွက်ခွာသွားပြီး ၎င်းတို့ထံ ပြဿနာများ ပေါ်ပေါက်လာသည့်အခါမှ ကိုင်တွယ်ဖြေရှင်းရန် ပြန်လာပါက ယင်းက အလုပ်ကို နှောင့်နှေးစေလိမ့်မည်ဖြစ်သည်။ အနှစ်ချုပ်အားဖြင့် ဤတိကျသော အလုပ်အတွက်၊ ဝန်ထမ်းများနှင့် ကြီးကြပ်ရေးမှူးကို စီစဉ်ရာတွင် ပါဝင်ခြင်းအပြင် ၎င်းတို့၏ အလုပ်အတွင်း မည်သည့်ပြဿနာများ ပေါ်ပေါက်သည်ကို ကြည့်ရှုရန် အချိန်ကာလတစ်ခုကြာ နောက်ဆက်တွဲလုပ်ပေးခြင်းသည်လည်း အကောင်းဆုံးဖြစ်သည်။ တစ်ဖက်တွင် အသင်းတော်ခေါင်းဆောင်များသည် ၎င်းတို့၏ တာဝန်ကို ဖြည့်ဆည်းခြင်း ရှိမရှိဟူသည်ကို ကြီးကြပ်ရန်ဖြစ်ပြီး အခြားတစ်ဖက်တွင်မူ ဝန်ထမ်းများက အလုပ်ကို မည်သို့လုပ်ဆောင်နေသည်ဟူသည်ကို ကြည့်ရှုရန် ဖြစ်သည်။ လူအများစုသည် ဤအလုပ်ကို ယခင်က မလုပ်ဆောင်ရသေးသည့်အပြင် ပေါ်ပေါက်လာနိုင်သည့် ပြဿနာများကို မသိရှိသောကြောင့် သင်သည် ဤအလုပ်တွင် ပါဝင်နေစဉ် မသိရှိသေးသော ပြဿနာအချို့ကို အဆက်မပြတ် ရှာဖွေတွေ့ရှိနေလိမ့်မည်ဖြစ်သည်။ အချိန်မီ ဖြေရှင်းချက်များကိုလည်း ပေးနိုင်ခြင်းက အကောင်းဆုံးဖြစ်သည်မှာ အမှန်ပင်ဖြစ်သည်။ လုပ်ငန်းခွင်တွင် ရှိနေခြင်း၊ ကြီးကြပ်ခြင်းနှင့် နောက်ဆက်တွဲလုပ်ပေးခြင်းတို့သည် အကောင်းဆုံးသော လက်တွေ့လုပ်ဆောင်မှုများ ဖြစ်ကြသည်။ ဖြစ်ကတတ်ဆန်း ဝတ်ကျေတမ်းကျေ ဟန်ဆောင်လုပ်ပြပြီး ပြီးပြီဟု သဘောမထားလိုက်နှင့်။ ဤသည်မှာ အကူအညီနှင့် လမ်းပြမှုအချို့ကို ပေးလျက် အထူးအခြေအနေတစ်ခုအတွက် လုပ်ဆောင်ရသည့် အလုပ်ဖြစ်သည်။ ပြဿနာများကို ဖြေရှင်းပြီးနောက် ၎င်းတို့၏ အလုပ်ကို အချိန်ကာလတစ်ခုအထိ နောက်ဆက်တွဲလုပ်ပေးလော့။ ဆောင်းပါးအချို့ ရေးသားနှင့်ပြီးဖြစ်သည်ကို သင်တွေ့ရပြီး အမျိုးမျိုးသော ပြဿနာများကို ဆွေးနွေးပြီး မတူညီသော အကြောင်းအရာများကို ခြုံငုံသည့် ဆောင်းပါးအမျိုးအစားများစွာ ရှိသည်။ အချို့မှာ စီစီပီ၏ ညှဉ်းပန်းနှိပ်စက်မှုကို တွေ့ကြုံရခြင်းအကြောင်း၊ အချို့မှာ မိသားစု၏ ညှဉ်းပန်းနှိပ်စက်မှုကို တွေ့ကြုံရခြင်းအကြောင်း၊ အချို့မှာ ၎င်းတို့ ထုတ်ဖော်သည့် ဖောက်ပြန်ပျက်စီးသော စိတ်သဘောထားများကို လူတို့ မည်သို့ နားလည်လာကြပုံအကြောင်း သို့မဟုတ် တာဝန်များကို ထမ်းဆောင်နေစဉ် လူတို့ ပြသသည့် အမျိုးမျိုးသော ဖောက်ပြန်ပျက်စီးသည့် အခြေအနေများကို မည်သို့ ဖြေရှင်းခဲ့ကြပုံအကြောင်း စသည်တို့ ဖြစ်သည်။ ဤသက်သေခံချက် ဆောင်းပါးများကို အတည်ပြုပြီး ဗီဒီယိုများအဖြစ် မပြုလုပ်မီ အချက်အလက်များနှင့် လုံးဝ ကိုက်ညီပြီး လူတို့ကို အမှန်တကယ် တည်ဆောက်ပေးကြောင်းကို သေချာစေရန် အားလုံးကို ပြန်လည်သုံးသပ်ရမည်ဖြစ်သည်။ အလုပ်က ဤအဆင့်သို့ ရောက်ရှိသောအခါ ရလဒ်များကို သင် မြင်တွေ့နှင့်ပြီးဖြစ်လိမ့်မည်။ ဤသည်မှာ ပဏာမ သတ်မှတ်ချက်အရ၊ ဤအလုပ်အတွက် သင် စီစဉ်ခဲ့သည့် တာဝန်ထမ်းဆောင်သူများနှင့် ကြီးကြပ်ရေးမှူးသည် အတော်အတန် သင့်တော်ကြောင်း သက်သေပြပေသည်။ ထို့နောက် ၎င်းတို့သည် ဤအလုပ်ကို ၎င်းတို့ဘာသာ ပြီးမြောက်အောင် လုပ်ဆောင်နိုင်ပါက သင်ထွက်ခွာရန် သင့်တော်ပေသည်။ ဤနည်းလမ်းဖြင့် အလုပ်လုပ်ဆောင်သော ခေါင်းဆောင်များနှင့် အမှုဆောင်များသည်လည်း တည်ဆောက်မှုကို ရရှိကြသည် မဟုတ်လော။ ဤသည်မှာ တစ်နေ့လုံး သဘောတရားများအကြောင်း တတွတ်တွတ်ပြောဆိုနေပြီး အချိန်ဖြုန်းခြင်းထက် ပို၍ အကျိုးကျေးဇူးရှိသလော။ (ရှိပါသည်။) ဤအလုပ်မျိုးက ကြီးမားသော အကျိုးကျေးဇူးများ ရှိသည်။ တစ်နည်းအားဖြင့် သင်သည် လက်တွေ့ပြဿနာများကို ဖြေရှင်းတတ်ရန် သင်ယူရသည်။ နောက်တစ်နည်းအားဖြင့် သင်သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ဖြည့်ဆည်းရသည်။ ထို့အပြင် သင်၏ သမ္မာတရား သိနားလည်မှုသည် စကားလုံးများနှင့် အယူဝါဒများ အဆင့်တွင် ရပ်တန့်မနေပေ။ ထို့ထက် သင်သည် သမ္မာတရားကို လက်တွေ့ဘဝတွင် ပို၍ ကျင့်သုံးလေသည်။ ဤနည်းအားဖြင့် လူတို့သည် လက်တွေ့ကျသော အတွေ့အကြုံကို ရရှိကြပြီး ၎င်းတို့၏ သမ္မာတရား သိနားလည်မှုက ပို၍ ခိုင်လုံကာ လက်တွေ့ကျလာသည်။

အသင်းတော်တစ်ခု၏ စမ်းသပ်လုပ်ဆောင်သည့် အလုပ်စီမံကိန်းတစ်ခုကို ဤအတိုင်းအတာအထိ လမ်းပြကာ ကနဦးအကျိုးရလဒ်များ ရရှိပြီးနောက်တွင် ခေါင်းဆောင်များနှင့် အမှုဆောင်များသည် နောက်ထပ် မည်သည့်အလုပ်ကို လုပ်ဆောင်သင့်သနည်း။ စမ်းသပ်လုပ်ဆောင်သည့် စီမံကိန်းတစ်ခု ပြီးစီးသွားသည်နှင့် သင်၏အလုပ် ပြီးသွားပြီလော။ သင်လုပ်ဆောင်ရမည့် နောက်ထပ်အလုပ် ရှိသလော။ လုပ်ဆောင်ရန် အလုပ်များစွာ ကျန်ရှိနေသေး၏။ ဤအသင်းတော်၏ အလုပ်ကို လမ်းပြပြီးနောက်တွင်၊ အခြားမည်သည့်အသင်းတော်၏ အလုပ်က အဓိကထား လမ်းပြမှု လိုအပ်သည်ကို ကြည့်ရှုပြီး ထိုအသင်းတော်သို့ သွားကာ ဆက်လက်၍ လမ်းပြမှုပေးလော့။ သင်သည် အလုပ်အတွေ့အကြုံအချို့ ရှိနှင့်ပြီးဖြစ်ကာ သမ္မာတရား စည်းမျဉ်းအချို့ကို သဘောပေါက်ထားပြီးဖြစ်သောကြောင့် လမ်းပြမှုအလုပ်ကို တစ်ဖန်ပေးရန် ပို၍များစွာ လွယ်ကူလိမ့်မည်။ အစောပိုင်းက ဆွေးနွေးခဲ့သည့် အလုပ်အဆင့်များအတိုင်း၊ ရွေးချယ်ထားသော အမှုဆောင်များ စံနှုန်းပြည့်မီခြင်း ရှိမရှိ၊ ၎င်းတို့က ဤအလုပ်အတွက် သင့်တော်ခြင်း ရှိမရှိ၊ ၎င်းတို့၏ အစွမ်းအစ၊ လူ့သဘာဝ၊ ပညာရေးအဆင့်၊ သမ္မာတရားကို လိုက်စားသည့် အတိုင်းအတာ၊ မိမိတို့၏ တာဝန်အပေါ်ထားရှိသည့် သဘောထားနှင့် သမ္မာတရားကို သိနားလည်မှုတို့အပြင် အခြားသော ကဏ္ဍများက အတော်အတန် ကောင်းခြင်း ဟုတ်မဟုတ်ဟူသည်နှင့် ၎င်းတို့သည် အတော်အတန် ထိပ်တန်းပုဂ္ဂိုလ်များ ဟုတ်မဟုတ်ဟူသည်တို့ကို ဦးစွာ စစ်ဆေးသင့်သည်မှာ အမှန်ပင်ဖြစ်သည်။ ကြီးကြပ်မှုနှင့် အလုပ်ကို စစ်ဆေးခြင်း အချိန်ကာလတစ်ခုမှတစ်ဆင့် သင်သည် အချို့သော ခေါင်းဆောင်များနှင့် အမှုဆောင်များ သို့မဟုတ် ကြီးကြပ်ရေးမှူးများက စံနှုန်းမပြည့်မီကြောင်းကို တွေ့ရှိရန် အခွင့်အရေး ရရှိလိမ့်မည်။ ဥပမာအားဖြင့် အချို့လူများတွင် ညံ့ဖျင်းသော အစွမ်းအစရှိပြီး အလုပ်ကို မလုပ်ဆောင်နိုင်ကြပေ။ အခြားသူများတွင် လွဲချော်သော နားလည်သဘောပေါက်မှု၊ မမှန်ကန်သော သဘောထားအမြင်များ ရှိကြသည်၊ ပုံမှန်တွေးခေါ်မှု ကင်းမဲ့ပြီး ဝိညာဉ်ရေးရာ နားလည်သဘောပေါက်မှု မရှိကြပေ။ ၎င်းတို့သည် မိမိတို့၏ ပညာရပ်ဆိုင်ရာ အသိပညာကို အခြေခံ၍သာ ဆောင်းပါးများကို စာပြင်ပေးနိုင်သော်လည်း၊ တိကျသော ဝိညာဉ်ရေးရာ ဝေါဟာရများ၏ သင့်လျော်မှုနှင့် ဘုရားသခင်၏ နှုတ်ကပတ်တော်များကို ကိုးကားခြင်း၏ သင့်လျော်မှုတို့နှင့် ပတ်သက်လာသည့်အခါ၊ မသိနားမလည်ကြပေ။ ၎င်းတို့သည် ဤအရာများကို လုံးဝ ထွင်းဖောက်မမြင်နိုင်ကြချေ။ ယင်းက ၎င်းတို့ကို ရွေးချယ်ခဲ့ခြင်းမှာ မသင့်တော်ကြောင်းနှင့် ၎င်းတို့ကို ချက်ချင်း အစားထိုးသင့်ကြောင်း ပြသပေသည်။ ထိုအတောအတွင်း အခြားသူများသည် ကြီးကြပ်ရေးမှူးများအဖြစ် ရွေးချယ်ခံရဆဲဖြစ်ပြီး အလုပ်အချို့ကို ၎င်းတို့ လုပ်ဆောင်နိုင်သော်လည်း ၎င်းတို့ဘာသာ ဆောင်းပါးများ ရေးသားသည့်အခါ ပိုမိုကောင်းမွန်သော ရလဒ်များကို စွမ်းဆောင်ရရှိလေသည်။ ကြီးကြပ်ရေးမှူးများအဖြစ် အစေခံရန် စေခိုင်းခြင်းခံရသောအခါ ၎င်းတို့သည် မိမိတို့၏ အလုပ်ဖြင့် အလုပ်များလာသောအခါ ရေးသားရန် အချိန်မရှိသည့်အပြင်၊ ကြီးကြပ်ရေးမှူးတစ်ဦး၏ အလုပ်ကို သိပ်ကောင်းစွာ မလုပ်ဆောင်ကြပေ။ ၎င်းတို့သည် လမ်းပြမှုပေးခြင်း၊ အလုပ်ကို စစ်ဆေးခြင်း သို့မဟုတ် ပြဿနာများကို ပြုပြင်ခြင်းတို့၌ မကျွမ်းကျင်ဘဲ သတ်သတ်မှတ်မှတ်ဖြစ်သော တာဝန်တစ်ခုတည်းကို လုပ်ဆောင်ရာ၌ ပို၍ တော်ကြသည်။ ထို့ကြောင့် ထိုသို့သော ပုဂ္ဂိုလ်တစ်ဦးကို ကြီးကြပ်ရေးမှူးအဖြစ် ရွေးချယ်ခြင်းသည် မသင့်တော်သည့်အပြင်၊ အခြားသင့်တော်သူတစ်ဦးကို ရွေးချယ်သင့်သည်။ ထို့ကြောင့် ခေါင်းဆောင်များနှင့် အမှုဆောင်များသည် တိကျသော တာဝန်တစ်ခုကို စစ်ဆေးပြီး နောက်ဆက်တွဲအလုပ်လုပ်ပေးသည့်အခါ ကြီးကြပ်ရေးမှူးက စည်းမျဉ်းများကို နားလည်ခြင်း ရှိမရှိဟူသည်ကို သိရှိရန် မေးခွန်းများမေးခြင်းနှင့် စုံစမ်းမေးမြန်းခြင်းမျှက မလုံလောက်ပေ။ သင်သည် ထိုသူ၏ လူ့သဘာဝ မည်သို့ရှိသည်ကိုလည်းကောင်း၊ ၎င်း၏ အစွမ်းအစ၊ သဘောပေါက်နားလည်နိုင်စွမ်းနှင့် ဝိညာဉ်ရင့်ကျက်မှုတို့က ဤတာဝန်ကို ထမ်းဆောင်ရန် သင့်တော်ခြင်း ရှိမရှိဟူသည်ကိုလည်းကောင်း စောင့်ကြည့်လေ့လာရန်လည်း လိုအပ်သည်။ စစ်ဆေးမှုက စံနှုန်းမပြည့်မီသော အမှုဆောင်များကို တွေ့ရှိပါက ညှိနှိုင်းပြုပြင်မှုများကို အချိန်မီ ပြုလုပ်ရမည်။ ဤသည်မှာ အလုပ်ကို စစ်ဆေးခြင်းတွင် ပါဝင်သောအရာ ဖြစ်သည်။

သက်သေခံချက် ဆောင်းပါးများ ရေးသားခြင်းအလုပ်ကို အကောင်အထည်ဖော်ရန် ခေါင်းဆောင်များနှင့် အမှုဆောင်များသည် ဤအလုပ်၏ ကြီးကြပ်ရေးမှူးက သင့်တော်ခြင်း ရှိမရှိဟူသည်ကို စစ်ဆေးခြင်းအပြင် ဆောင်းပါးများကို စစ်ဆေးပြီး ဆောင်းပါးများ ရေးသားခြင်းအလုပ်အတွက် လမ်းပြမှုနှင့် စိစစ်ခြင်းအချို့ကို ပေးတတ်ရန်လည်း သင်ယူရမည်။ တိကျစွာနှင့် လက်တွေ့ကျစွာ ရေးသားထားသော ဆောင်းပါးများကို စံနမူနာများအဖြစ် အသုံးပြုနိုင်သည်။ အနှစ်သာရမရှိသည့်အပြင် လက်တွေ့မကျသောနည်းဖြင့် ရေးသားထားသည့်၊ တန်ဖိုးမရှိသည့်အပြင် လူတို့ကို တည်ဆောက်မပေးနိုင်သော ဆောင်းပါးများကို တိုက်ရိုက် ဖယ်ရှားပစ်သင့်သည်။ ဤနည်းအားဖြင့် ညီအစ်ကိုမောင်နှမများသည် မည်သည့်ဆောင်းပါးအမျိုးအစားများက တန်ဖိုးရှိပြီး မည်သည့်အမျိုးအစားများက တန်ဖိုးမရှိသည်ကို သိရှိကြလိမ့်မည်ဖြစ်ကာ အနာဂတ်တွင် ၎င်းတို့သည် တန်ဖိုးမရှိသော ဆောင်းပါးများကို ရေးသားလိမ့်မည်မဟုတ်ဘဲ၊ ထိုသို့ဖြင့် အားအင်နှင့် အချိန်ကို ဖြုန်းတီးခြင်းအား ရှောင်ရှားနိုင်မည်ဖြစ်သည်။ ဤနည်းအားဖြင့် သင်၏အလုပ်သည် တန်ဖိုးရှိလိမ့်မည်။ သင်သည် အလုပ်ကို စစ်ဆေးရန် သွားသည့်အခါ ၎င်းတို့ ရေးသားထားသည့် အတွေ့အကြုံဆိုင်ရာ သက်သေခံချက် ဆောင်းပါးမျိုးစုံက မသမာမှုများ သို့မဟုတ် မုသားများ တစ်ခုတလေ ရောနှောထားခြင်းရှိသလောဟူသည်နှင့် ဆောင်းပါးများက တည်ဆောက်ပေးခြင်း ရှိမရှိဟူသည်တို့ကို ကြည့်ရှုရန် စစ်ဆေးဖို့ လိုအပ်သည်။ သင်သည် ဤအရာများကို ဦးစွာ စိစစ်ရန် လိုအပ်သည်။ သင် စိစစ်နေချိန်တွင် သင်ယူနေခြင်းလည်း ဖြစ်သည် မဟုတ်လော။ (ဟုတ်ပါသည်။) သင် သင်ယူသည်နှင့်အမျှ ဤအလုပ်ကို ပို၍ ကောင်းသည်ထက်ကောင်းစွာ လုပ်ဆောင်လိမ့်မည်။ သင်သည် အမှုအရာများကို စစ်ဆေးခြင်းမရှိ၊ အလေးအနက်ထားခြင်း မရှိသည့်အပြင်၊ တာဝန်မဲ့ကာ “မည်သို့ပင်ဖြစ်စေ၊ ငါတို့၏ အသင်းတော်တွင် သက်သေခံချက် ဆောင်းပါးများ ရေးသားနိုင်သူများစွာ ရှိသည်။ ၎င်းတို့ ရေးပြီးသည့်နောက် ကျွန်ုပ်အားလုံးကို တင်ပြလိုက်မည်။ ၎င်းတို့ စံနှုန်းပြည့်မီခြင်း ရှိမရှိဟူသည်ကို မည်သူ ဂရုစိုက်သနည်း။ အထက်အဆင့် ခေါင်းဆောင်များက ငါအလုပ်များစွာ လုပ်ဆောင်ခဲ့ကြောင်း၊ အလုပ်အစီအစဉ်များကို အကောင်အထည်ဖော်ခဲ့ကြောင်းနှင့် အလုပ်များနေခဲ့ကြောင်း သိနေသရွေ့ လုံလောက်ပြီ”ဟု တွေးလျက် အလုပ်ပြီးမြောက်ပြီးနောက် ပြီးစီးကြောင်း အထက်လူကြီးများထံ အစီရင်ခံရန်သာ ရည်ရွယ်လျက်၊ ဟန်ဆောင်လုပ်ပြရုံလုပ်ပြသည် ဆိုကြပါစို့။ ဤသည်မှာ တာဝန်ယူသော သဘောထားလော။ (မဟုတ်ပါ။) ဤသည်မှာ တာဝန်မဲ့ခြင်း ဖြစ်သည်။ သင်သည် တာဝန်ယူပါက အမှုအရာများကို သင့်ဘက်မှ ဦးစွာ စိစစ်ရမည်။ သင့်ထံမှတစ်ဆင့် တင်ပြသော မည်သည့်ဆောင်းပါးမဆို စံနှုန်းပြည့်မီရမည်။ ယင်းကို ဖတ်ရှုသူ မည်သူမဆိုက တည်ဆောက်မှုဖြစ်စေကြောင်း ပြောသင့်ပြီး ဖတ်ရှုရန် လိုလားကြရမည်။ ဤသည်သာလျှင် ခေါင်းဆောင်များနှင့် အမှုဆောင်များ၏ တာဝန်ကို ဖြည့်ဆည်းခြင်း ဖြစ်သည်။ အလုပ်ကို စစ်ဆေးခြင်းဆိုသည်မှာ ဟန်ဆောင်လုပ်ပြရုံလုပ်ပြခြင်း၊ ဆောင်ပုဒ်များ ဟစ်ကြွေးခြင်း၊ အယူဝါဒများ ဟောပြောခြင်း သို့မဟုတ် လူတို့ကို ထင်ရာမြင်ရာ ဟောပြောပို့ချခြင်းတို့အကြောင်း မဟုတ်ပေ။ ယင်းမှာ အလုပ်၏ ထိရောက်မှုနှင့် ရလဒ်များကို စစ်ဆေးခြင်း၊ သင်လုပ်ဆောင်ခဲ့သည့် အလုပ်သည် စံနှုန်းပြည့်မီခြင်း ရှိမရှိ၊ အလုပ်အစီအစဉ်များကို အကောင်အထည်ဖော်ခြင်း၏ ရလဒ်များအား စွမ်းဆောင်ရရှိခြင်း ရှိမရှိ၊ ဘုရားသခင်၏ သတ်မှတ်ချက်များနှင့် ပြည့်မီခြင်း ရှိမရှိ၊ မည်သည့် နယ်ပယ်များက စံနှုန်းပြည့်မီပြီး မည်သည့်နယ်ပယ်များက မပြည့်မီသည်ဟူသည်တို့ကို စစ်ဆေးခြင်းအကြောင်း ဖြစ်သည်။ ဤသည်တို့မှာ စစ်ဆေးရမည့်အရာများ ဖြစ်သည်။ ဤသည်မှာ တိကျသော အလုပ်ကို လုပ်ဆောင်ခြင်းနှင့် သက်ဆိုင်ပြီး လူတို့၏ အစွမ်းအစ၊ ၎င်းတို့တွင် ဝိညာဉ်ရေးရာ နားလည်သဘောပေါက်မှု ရှိမရှိ၊ သမ္မာတရား မည်မျှ နားလည်သည်၊ သမ္မာတရား လက်တွေ့ကျမှု မည်မျှ ပိုင်ဆိုင်သည်ဟူသည်နှင့် အမှုအရာများကို ရှုမြင်နိုင်စွမ်းတို့နှင့် ဆက်စပ်နေသည်။ သင်သည် အလုပ်ကို စစ်ဆေးတတ်ပြီး အလုပ်ကို စစ်ဆေးနေစဉ် ပြဿနာများကို ရှာဖွေတွေ့ရှိနိုင်လျှင်၊ ပြဿနာများ၏ အခရာကို သဘောပေါက်လျှင်၊ ပြဿနာများ၏ အနှစ်သာရကို မလွှတ်တမ်းဆုပ်ကိုင်ပြီး ပြဿနာများကို ဖြေရှင်းနိုင်ကာ သက်သေခံချက် ဆောင်းပါးများကို မတင်ပြမီတွင် သင်တင်ပြသည့် ဆောင်းပါးများအားလုံး စံနှုန်းပြည့်မီပြီး ဖတ်ရှုသူတို့ကို တည်ဆောက်ပေးကြောင်း သေချာစေလျက် စည်းမျဉ်းများနှင့်အညီ ယင်းတို့ကို စိစစ်လျှင်၊ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် စံနှုန်းပြည့်မီပြီး သင်၏အလုပ်ကို ကောင်းစွာ လုပ်ဆောင်ပြီးဖြစ်သည်။

လူအများစုသည် လမ်းညွှန်မှု၊ ကြီးကြပ်မှုနှင့် တိုက်တွန်းနှိုးဆော်မှုပေးခြင်း အလုပ်ကို လုပ်ဆောင်နိုင်သည်။ သို့ရာတွင် စစ်ဆေးခြင်းနှင့် စိစစ်ခြင်းတို့ လိုအပ်သည့်အခါ၌မူ ယင်းက ခေါင်းဆောင်များနှင့် အမှုဆောင်များ၏ အစွမ်းအစနှင့် ၎င်းတို့တွင် သမ္မာတရား လက်တွေ့ကျမှု ရှိမရှိဟူသည်တို့ကို စမ်းသပ်လေသည်။ အချို့လူများသည် လမ်းပြမှုပေးနိုင်သည်၊ အလုပ်ကို ကြီးကြပ်နိုင်ပြီး၊ မသင့်တော်သော အမှုထမ်းများကို ပြုပြင်ခြင်း သို့မဟုတ် ဖြုတ်ချခြင်းနှင့် ကိုင်တွယ်ဖြေရှင်းခြင်းတို့ကို ပြုလုပ်နိုင်သော်လည်း ၎င်းတို့ စီစဉ်ပြီးဖြစ်သည့် အလုပ်၏ ထိရောက်မှုနှင့် ရလဒ်များအား မည်သို့ အကဲဖြတ်ရမည်ကိုလည်းကောင်း၊ ယင်းက အလုပ်အစီအစဉ်များနှင့် ကိုက်ညီခြင်း ရှိမရှိဟူသည်ကိုလည်းကောင်း၊ မကိုက်ညီပါက မည်သို့ ဖြေရှင်းရမည်ကိုလည်းကောင်း မသိကြပေ။ ခေါင်းဆောင်များနှင့် အမှုဆောင်အများစုသည် အလွန်ဆုံးအနေဖြင့်၊ လမ်းပြမှု၊ ကြီးကြပ်မှုနှင့် တိုက်တွန်းနှိုးဆော်မှုတို့ကို ပေးနိုင်သော်လည်း အလုပ်ကို စစ်ဆေးခြင်းနှင့် ပတ်သက်လာသည့်အခါ မည်သည့်အရာ လုပ်ဆောင်ရမည်ကို မသိကြ၊ စည်းမျဉ်းများမရှိကြသည့်အပြင်၊ ဘာပြောရမှန်းမသိဖြစ်ကြသည်။ ၎င်းတို့က “အလုပ်အစီအစဉ်များကို အကောင်အထည်ဖော်ပြီးဖြစ်သည်။ သို့ဖြစ်၍ စစ်ဆေးစရာ ဘာရှိသေးသနည်း။ လူတိုင်း အလုပ်လုပ်နေကြသည်၊ မည်သူမျှ အလေလိုက်နေခြင်းမရှိပါ၊ အဖျက်အမှောင့်လုပ်ခြင်းများနှင့် အနှောင့်အယှက်များ ဖြစ်စေသူများကို ကိုင်တွယ်ဖြေရှင်းပြီးဖြစ်သည့်အပြင်၊ ဖြုတ်ချရန် သို့မဟုတ် သန့်စင်ဖယ်ရှားရန် လိုအပ်သူများကို သင့်တော်သလို ကိုင်တွယ်ထားပြီးဖြစ်သည်။ နောက်ထပ် စစ်ဆေးစရာ ဘာရှိသေးသနည်း”ဟု တွေးကြသည်။ ၎င်းတို့ သတိမမူမိကြခြင်းသာ ဖြစ်သည်။ အလုပ်ကို စစ်ဆေးခြင်းတွင် စိစစ်ခြင်း လိုအပ်သည်။ စိစစ်ခြင်းဆိုသည်မှာ အဘယ်အရာကို ဆိုလိုသနည်း။ ယင်းမှာ သင့်အနေဖြင့် ကောက်ချက်တစ်ခုချရန် လိုအပ်သည်ဟု ဆိုလိုသည်။ ဥပမာအားဖြင့် အတွေ့အကြုံဆိုင်ရာ သက်သေခံချက် ဆောင်းပါးများ ရေးသားခြင်းအလုပ်၏ ကြီးကြပ်ရေးမှူးက သင့်ထံသို့ ဆောင်းပါးတစ်ပုဒ်ကို ယူလာပြီး စာရေးသားဟန်သည် အတော်ကောင်းမွန်ကြောင်း၊ အသုံးအနှုန်းက ချောမွေ့ကြောင်း၊ အသုံးအနှုန်းပုံစံနှင့် ဆောင်းပါး၏ အကြောင်းအရာ နှစ်ခုလုံးက ကောင်းမွန်ကြောင်း ပြောသည်။ သို့ရာတွင် ၎င်းက ဆောင်းပါးတွင် လက်တွေ့ကျသောအကြောင်းအရာ ကင်းမဲ့ပုံရပြီး လူတို့ကို မတည်ဆောက်ပေးနိုင်ကြောင်း၊ ဖြည့်စွက်ရန်နှင့် တိုးတက်ကောင်းမွန်အောင် လုပ်ရန် လိုအပ်ကြောင်း ခံစားရသော်လည်း ဤကိစ္စကို သူကိုယ်တိုင် ထွင်းဖောက်မမြင်နိုင်သောကြောင့် သင့်ကို ကြည့်ရှုပေးရန် တောင်းဆိုသည်။ သင့်ကို ကြည့်ရှုပေးရန် တောင်းဆိုခြင်းက အဘယ်အရာကို ဆိုလိုသနည်း။ ဤသည်မှာ စိစစ်ပေးရန် သင့်ကို သူလိုအပ်သည်ဟု ဆိုလိုသည်။ သင်သည် မည်သို့ စိစစ်သည်ဟူသည်နှင့် သင် ကောင်းစွာ စိစစ်ခြင်း ရှိမရှိဟူသည်တို့က သင်၏ လက်တွေ့ကျသော ဝိညာဉ်ရင့်ကျက်မှုကို စမ်းသပ်လေသည်။ လက်တွေ့ကျသော ဝိညာဉ်ရင့်ကျက်မှုဆိုသည်မှာ အဘယ်အရာကို ဆိုလိုသနည်း။ ယင်းက သမ္မာတရား စည်းမျဉ်းများကို သင် နားလည်ခြင်း ရှိမရှိဟူသည်ကို ဆိုလိုသည်။ အကယ်၍ ကြီးကြပ်ရေးမှူးသည် သက်သေခံချက် ဆောင်းပါးများ ရေးသားခြင်း၏ စည်းမျဉ်းများကို နားမလည်လျှင်၊ ဆောင်းပါးတစ်ပုဒ်က လက်တွေ့ကျပြီး စစ်မှန်ခြင်း ရှိမရှိဟူသည်ကို အကဲမဖြတ်နိုင်သည့်အပြင်၊ အကဲဖြတ်ချက်တစ်ခု မည်သို့ ပေးရမည်ကို မသိလျှင်၊ ပြီးလျှင် သင်သည်လည်း အလားတူပင် အကဲဖြတ်ချက်တစ်ခု သို့မဟုတ် ဆုံးဖြတ်ချက်တစ်ခု မချနိုင်လျှင် ဤသည်မှာ အချက်တစ်ချက်ကို သက်သေပြသည်။ သင်၏ အစွမ်းအစသည် သူ၏အစွမ်းအစနှင့် အတူတူခန့်ဖြစ်ပြီး သင်သည် ဆောင်းပါးများကို မစိစစ်နိုင်ပေ။ ဤသည်မှာ ထိုသို့ဖြစ်သည် မဟုတ်လော။ သင်နားလည်သော သမ္မာတရားသည် သူနားလည်သော သမ္မာတရားနှင့် အတူတူခန့်ဖြစ်ပြီး သူ ထွင်းဖောက်မမြင်နိုင်သော ပြဿနာများကို သင်လည်း ထွင်းဖောက်မမြင်နိုင်ပေ။ ဤသည်မှာ ပြဿနာတစ်ခုကို ညွှန်ပြသည်။ အကယ်၍ သင်သည် ၎င်းတို့ မမြင်နိုင်သော ပြဿနာများကို ထွင်းဖောက်မြင်နိုင်ပြီး စစ်ဆေးခြင်းမှတစ်ဆင့် သူတို့ မတွေ့ရှိနိုင်သော ပြဿနာများကို သင် တွေ့ရှိနိုင်ပါက ဤသည်မှာ ဆောင်းပါးများကို သင် စိစစ်နိုင်ကြောင်း သက်သေပြသည်။ ဥပမာအားဖြင့် ဆောင်းပါးအများစုက စံနှုန်းပြည့်မီပြီး သိသာထင်ရှားသော ပြဿနာများမရှိဟု ၎င်းတို့ ယူဆသော်လည်း သင်၏ စစ်ဆေးခြင်းနှင့် စိစစ်ခြင်းမှတစ်ဆင့် စံမမီသော ဆောင်းပါးအနည်းငယ်ကို သင် တွေ့ရှိသည်။ သင်သည် ဤဆောင်းပါးများရှိ ပြဿနာများကို စိတ်ဖြာလေ့လာဆွေးနွေးခြင်းနှင့် မိတ်သဟာယဖွဲ့ခြင်းမှတစ်ဆင့် ရှင်းပြသည်။ လူတိုင်းက သင်၏အချက်များသည် ကျိုးကြောင်းဆီလျော်သည်၊ စည်းမျဉ်းများနှင့် ကိုက်ညီပြီး အပြစ်ရှာနေခြင်းမဟုတ်ဘဲ စစ်မှန်သော ပြဿနာများဖြစ်ကြောင်းနှင့် ဤအရာများကို ပြင်သင့်ကြောင်း သဘောတူကြလေသည်။ အချို့ဆောင်းပါးများမှာ အနှစ်သာရမရှိသည့်အပြင်၊ လက်တွေ့ကျသော အတွေ့အကြုံဆိုင်ရာ သိနားလည်မှု ကင်းမဲ့သည်၊ အချို့ဆောင်းပါးများတွင် လက်တွေ့ကျသော အတွေ့အကြုံဆိုင်ရာ သိနားလည်မှု ရှိသော်လည်း လုံလောက်အောင် တိကျစွာ ဖော်ပြမထားပေ၊ အချို့ဆောင်းပါးများက ဘုရားသခင်၏ နှုတ်ကပတ်တော်များကို မသင့်လျော်စွာ ကိုးကားပြီး ပို၍သင့်တော်သော ဘုရားသခင်၏ နှုတ်ကပတ်တော် အပိုဒ်များကို မရွေးချယ်ထားသဖြင့် ပိုဆိုးသော ရလဒ်များကို ဖြစ်ပေါ်စေသည်။ အချို့ဆောင်းပါးများတွင် လွဲချော်သော နားလည်သဘောပေါက်မှုနှင့် သမ္မာတရားကို နားလည်မှုအပေါ် မိတ်သဟာယဖွဲ့ခြင်း ကင်းမဲ့လျက်၊ ဖတ်ရှုသူတို့ကို တည်ဆောက်မှုမပေးနိုင်သည့်အပြင်၊ အပျက်သဘောဆောင်မှုနှင့် နားလည်မှုလွဲမှားခြင်း စသည်တို့ကို အလွယ်တကူ ဖြစ်ပေါ်စေလျက် မမှန်ကန်သော သဘောထားအမြင်များရှိလေသည်။ သင်သည် ဤပြဿနာအားလုံးကို ရှာဖွေတွေ့ရှိနိုင်ပြီး ထွင်းဖောက်မြင်နိုင်သည်။ သင်၏ မိတ်သဟာယဖွဲ့ခြင်းမှတစ်ဆင့် အတွေ့အကြုံရှိသူများကို စစ်မှန်သော အတွေ့အကြုံဆိုင်ရာ သက်သေခံချက်များ ရေးသားနိုင်စေလျက် စည်းမျဉ်းများကို သဘောပေါက်ရန် သင် ကူညီပေးသည်။ ဘုရားသခင် ရွေးချယ်ထားသောလူတို့က ဖတ်ရှုသည့်အခါ တည်ဆောက်မှု ရရှိကြရန်အလို့ငှာ သင်သည် လူတို့အတွက် တည်ဆောက်မှုဖြစ်စေပြီး တန်ဖိုးရှိသော ထိုဆောင်းပါးများကို စံနှုန်းပြည့်မီသည့် အတွေ့အကြုံဆိုင်ရာ သက်သေခံချက်များအဖြစ် ရွေးချယ်လေသည်။ ထိုအတောအတွင်း စစ်မှန်သော အတွေ့အကြုံဆိုင်ရာ သိနားလည်မှု ကင်းမဲ့သော သို့မဟုတ် လွဲချော်သော နားလည်သဘောပေါက်မှု ပါဝင်သော ထိုဆောင်းပါးများကို ဖယ်ရှားပစ်လိုက်သည်။ သင် ဤသို့လုပ်ဆောင်ပါက စိစစ်နေခြင်း မဟုတ်လော။ သင်၌ ကိစ္စရပ်များကို ထိုသို့သော ပိုင်းခြားသိမြင်နိုင်စွမ်းနှင့် အလုပ်လုပ်နိုင်စွမ်း ရှိပါက သင်၏ အစွမ်းအစသည် လုံလောက်သည် မဟုတ်လော။ သင်သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ဖြည့်ဆည်းနေခြင်း မဟုတ်လော။ (ဟုတ်ပါသည်။) ဆောင်းပါးအများစုကို လက်ခံနိုင်စရာဖြစ်သည်ဟု ၎င်းတို့ တွေးပြီး သင့်ထံ စိစစ်ရန် ယူဆောင်လာကာ သင်ကလည်း ထိုဆောင်းပါးအများစုမှာ ကောင်းသည်ဟု တွေးနေစဉ် အမှန်တကယ်တွင် ယင်းတို့ထဲမှ အချို့တွင် ပြဿနာများရှိပြီး နောက်ထပ် ရွေးချယ်ခြင်း၊ စာတည်းဖြတ်ခြင်းနှင့် ပြဿနာများကို ပြုပြင်ခြင်းတို့ လိုအပ်သော်လည်း သင်သည် ယင်းတို့ကို ထွင်းဖောက်မမြင်နိုင်ပါက၊ ယင်းတို့ကို အထက်သို့ သင် တင်ပြသည့်အခါ အထက်က အချို့ဆောင်းပါးများ စံမမီသည်ကို တွေ့ရှိပြီး ဖယ်ရှားပစ်လိုက်လျှင်၊ ဤသည်မှာ သင် ကောင်းစွာ မစိစစ်ခဲ့ကြောင်းကို ဆိုလိုသည် မဟုတ်လော။ တစ်နည်းအားဖြင့်၊ အလုပ်ကို စစ်ဆေးခြင်းသည် ခေါင်းဆောင်များနှင့် အမှုဆောင်များ၏ အစွမ်းအစကို စမ်းသပ်ပြီး နောက်တစ်နည်းအားဖြင့်၊ ၎င်းတို့၏ သမ္မာတရား သိနားလည်မှု အတိုင်းအတာကို စမ်းသပ်ပေသည်။ အချို့လူများသည် ၎င်းတို့၏ အစွမ်းအစ ညံ့ဖျင်းသောကြောင့် မစိစစ်နိုင်သည့်အပြင်၊ ထိုသို့လုပ်ဆောင်ခြင်းမှ တားဆီးခံရသည်။ ၎င်းတို့သည် ဤနယ်ပယ်တွင်ရှိသည့် သမ္မာတရားကို နားမလည်ကြသည့်အပြင် ပြဿနာများကို ထွင်းဖောက်မမြင်နိုင်ကြပေ။ ၎င်းတို့၏ စစ်ဆေးမှုများသည် မည်သည့်အရာကို စစ်ဆေးရမည်မှန်း မသိဘဲ ဟန်ဆောင်လုပ်ပြခြင်းမျှသာ ဖြစ်သည်။ အချို့လူများတွင် လုံလောက်သော အစွမ်းအစ ရှိကြသည်။ သို့သော်လည်း ၎င်းတို့၏ သမ္မာတရား သိနားလည်မှုသည် ပေါ့တန်သောကြောင့် ပြဿနာများကို ရှာဖွေတွေ့ရှိနိုင်သော်လည်း မည်သို့ ဖြေရှင်းရမည်ကို မသိကြပေ။ ဤလူများတွင် တိုးတက်ရန် အခွင့်အလမ်း ရှိနေသေးသည်။ သို့ရာတွင် လူတို့သည် ပြဿနာများကိုပင် ရှာဖွေမတွေ့ရှိနိုင်ပါက တိုးတက်မှု ဖြစ်စေရန် နည်းလမ်းမရှိပေ။

အတွေ့အကြုံဆိုင်ရာ သက်သေခံချက် ဆောင်းပါးများ ရေးသားခြင်းအလုပ်ကို အကောင်အထည်ဖော်ခြင်းတွင် ခေါင်းဆောင်များနှင့် အမှုဆောင်များက သမ္မာတရား လက်တွေ့ကျမှု ပိုင်ဆိုင်ခြင်း ရှိမရှိဟူသည့်အပေါ် မူတည်သည့် အရေးကြီးသော စစ်ဆေးခြင်းအဆင့်တစ်ဆင့် ပါဝင်သည်။ အတော်အတန် ညံ့ဖျင်းသော အစွမ်းအစရှိပြီး အတော်အတန် အားနည်းသော ခေါင်းဆောင်များနှင့် အမှုဆောင်များကို စစ်ဆေးခြင်းအပြင် သင်သည် သာမန်အစွမ်းအစရှိသူများနှင့်ပတ်သက်၍လည်း မေးမြန်းပြီး နားလည်သင့်သည်။ ပတ်ဝန်းကျင်က မသင့်တော်ပါက သင်သည် အခြေအနေအား စုံစမ်းမေးမြန်းပြီး သိရှိရန် တစ်စုံတစ်ဦးကို စေလွှတ်နိုင်ပြီး အသေးစိတ် မှတ်တမ်းများ ပြုလုပ်နိုင်သည်။ ပတ်ဝန်းကျင်က အခွင့်ပေးလျှင် ဤအလုပ်၏ ကြီးကြပ်ရေးမှူးကို ကိုယ်တိုင်ကိုယ်ကျ သွားရောက်ပြီး ထိတွေ့ဆက်ဆံခြင်း၊ မေးခွန်းများမေးခြင်း၊ စုံစမ်းမေးမြန်းခြင်းနှင့် ဤအလုပ်၏ တိကျသော အခြေအနေကို နားလည်ခြင်းအပြင်၊ အလုပ်ကို မည်မျှကောင်းစွာ အကောင်အထည်ဖော်နေသည်ကို ကြည့်ရှုခြင်းတို့က အကောင်းဆုံးဖြစ်သည်။ အကျဉ်းချုပ်အနေဖြင့် အတွေ့အကြုံဆိုင်ရာ သက်သေခံချက် ဆောင်းပါးများ ရေးသားခြင်းအတွက် အလုပ်အစီအစဉ်ကို ထုတ်ပြန်ပြီးသည်နှင့်တစ်ပြိုင်နက် ယင်းသည် တစ်လ သို့မဟုတ် နှစ်လအတွင်း အဆုံးသတ်နိုင်သည့်အရာ မဟုတ်ပေ။ ဤသည်မှာ ယာယီ အလုပ်တာဝန်တစ်ခု မဟုတ်ဘဲ ရေရှည်အလုပ် ဖြစ်သည်။ ခေါင်းဆောင်များနှင့် အမှုဆောင်များသည် အလုပ်အစီအစဉ်ကို ထုတ်ပြန်ပြီးနောက် ပထမတစ်လ သို့မဟုတ် နှစ်လအတွင်း လမ်းပြမှု၊ ကြီးကြပ်မှု၊ တိုက်တွန်းနှိုးဆော်မှုနှင့် စစ်ဆေးခြင်းတို့ကိုသာ ပေးကာ ကိစ္စပြီးပြီဟု သဘောမထားသင့်ပေ။ ထိုအစား ၎င်းတို့သည် ဤအလုပ်ကို ရေရှည်အနေဖြင့် စဉ်ဆက်မပြတ် နောက်ဆက်တွဲလုပ်ပေးရမည်။ ပို၍အားနည်းသော အသင်းတော်ခေါင်းဆောင်များအတွက်မူ ၎င်းတို့သည် ကိုယ်တိုင်သွားရောက်၍ လမ်းပြမှုပေးရန် လိုအပ်သည်။ အလုပ်အစီအစဉ်များကို အမှီအခိုကင်းစွာ အကောင်အထည်ဖော်နိုင်သော အသင်းတော်ခေါင်းဆောင်များအတွက်မူ ၎င်းတို့သည် အလုပ်၏ တိုးတက်မှုကို သိရှိရန်နှင့် ပေါ်ပေါက်လာသည့် မည်သည့်ပြဿနာများကိုမဆို ဖြေရှင်းရန် ပုံမှန်စစ်ဆေးမှုများကိုလည်း လက်တွေ့လုပ်ဆောင်သင့်သည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်တစ်ရပ် ဖြစ်သည်။ ထို့ကြောင့် အလုပ်လုပ်ဆောင်နေသော ခေါင်းဆောင်များနှင့် အမှုဆောင်များနှင့်ပတ်သက်၍ အချက်တစ်ချက်မှာ သေချာသည်။ ၎င်းတို့တွင် အားနေသောအချိန် လုံးဝမရှိပေ။ အချို့သော ခေါင်းဆောင်များနှင့် အမှုဆောင်များက “အလုပ်အစီအစဉ်များကို ထုတ်ပြန်ပြီးဖြစ်ကာ ယင်းတို့ကို မည်သို့အကောင်အထည်ဖော်ရမည်ကိုလည်း ကျွန်ုပ် မိတ်သဟာယဖွဲ့ပြီးပြီဖြစ်သည်။ ကျွန်ုပ်၏အလုပ် ပြီးစီးသွားပြီဖြစ်သည်။ လုပ်ဆောင်ရန် အခြားမည်သည့်အရာမျှ မရှိတော့ပါ။ ထို့ကြောင့် ချက်ပြုတ်ခြင်းနှင့် ဧည့်ခံခြင်းတို့ဖြင့် ကူညီခြင်းနှင့် ညီအစ်ကိုမောင်နှမများ လိုအပ်နေသည့် နေ့စဉ်သုံးပစ္စည်းအချို့ ဝယ်ယူခြင်းကဲ့သို့သော သင့်တော်သည့် အိမ်မှုကိစ္စအချို့ကို ကျွန်ုပ် လုပ်ဆောင်မည်” ဟု အမြဲ တွေးကြသည်။ ၎င်းတို့သည် အလုပ်အစီအစဉ်များကို ထုတ်ပြန်ပြီးနောက် အားလပ်သွားကြပြီး မိမိတို့အလုပ် ပြီးသွားပြီဖြစ်ကြောင်းနှင့် နောက်ထပ် လုပ်စရာ ဘာမျှမရှိတော့ကြောင်း ခံစားရကြသည်။ ဤသည်မှာ ၎င်းတို့အနေဖြင့် အလုပ်ကို မည်သို့လုပ်ဆောင်ရမည် သို့မဟုတ် တိကျသော တာဝန်များအား မည်သို့ တာဝန်ယူရမည်ကို မသိကြောင်း ပြသသည်။ အမှန်တွင် ဘုရားအိမ်တော်၏ အမျိုးမျိုးသော အလုပ်အစီအစဉ်များကို ထုတ်ပြန်ပြီးသည်နှင့်တစ်ပြိုင်နက် အထက်က ရပ်တန့်ရန် မတောင်းဆိုသရွေ့ အလုပ်ကို ဆက်လက်လုပ်ဆောင်ရမည်ဖြစ်ပြီး လမ်းခုလတ်တွင် ရပ်တန့်၍မရပေ။ ဥပမာအားဖြင့် အတွေ့အကြုံဆိုင်ရာ သက်သေခံချက် ဆောင်းပါးများ ရေးသားခြင်းအလုပ်ဖြစ်သည်။ ဤအလုပ်ကို အထက်က ရပ်တန့်ရန် တောင်းဆိုခဲ့သလော။ ဤအလုပ်ကို ရပ်တန့်ရန် ပြောသည့် အသိပေးချက်တစ်ခုခု ရှိခဲ့သလော။ (မရှိပါ။) သို့ဆိုလျှင် ခေါင်းဆောင်များနှင့် အမှုဆောင်များသည် ဤအလုပ်ကို မည်သို့ ဆောင်ရွက်သင့်သနည်း။ ခဏတာ စိတ်ထက်သန်မှုမျိုးသာ မဖြစ်ပါစေနှင့်။ အလုပ်အစီအစဉ်ကို ပထမဆုံး ထုတ်ပြန်သည့်အခါ သင်သည် အလွန်စိတ်ပါဝင်စားပြီး တက်ကြွကာ ဤအလုပ်ကို ဆောင်ရွက်ရန် စိတ်ထက်သန်နေသည်။ သို့ရာတွင် အချိန်ကာလတစ်ခု ကြာပြီးနောက် အထက်က တိုက်တွန်းနှိုးဆော်ခြင်းမရှိပါက၊ ညွှန်ကြားချက်အသစ်များ မထုတ်ပြန်ပါက သို့မဟုတ် ဤအလုပ်အစီအစဉ်အတွက် နောက်ထပ်လမ်းညွှန်ချက်များ မပေးပါက အထက်က အသစ်အဆန်း တစ်ခုတလေ မစီစဉ်ထားသည့်အတွက် ဤအလုပ်ကို လျစ်လျူရှု၍ရသည်ဟု သင်တွေးထင်ကောင်း တွေးထင်နိုင်သည်။ ဤသည်မှာ လက်ခံနိုင်ဖွယ်မရှိပေ၊ ဤသည်မှာ တာဝန်ပျက်ကွက်ခြင်း ဖြစ်သည်။ ဤအလုပ်ကို အကောင်အထည်ဖော်ခဲ့သည်မှာ မည်မျှကြာပြီဖြစ်စေ၊ ထိုအချိန်အတောအတွင်းတွင် အထက်က ဤအလုပ်နှင့်ပတ်သက်၍ စုံစမ်းမေးမြန်းခြင်း၊ တိုက်တွန်းနှိုးဆော်ခြင်း သို့မဟုတ် အလေးပေးပြောဆိုခြင်း ရှိသည်ဖြစ်စေ၊ မရှိသည်ဖြစ်စေ ဤအလုပ်ကို သင့်ထံ တာဝန်ပေးအပ်ထားသရွေ့ သင် ထမ်းရွက်သင့်ပြီး ကောင်းစွာ ဆောင်ရွက်လျက် စဉ်ဆက်မပြတ် လုပ်ဆောင်သင့်သည်။ “စဉ်ဆက်မပြတ်” ဆိုသည်မှာ အဘယ်အရာကို ဆိုလိုသနည်း။ ဤသည်မှာ အထက်က ရပ်တန့်ရန် မတောင်းဆိုသရွေ့ ခေါင်းဆောင်များနှင့် အမှုဆောင်များက ဤအလုပ်နှင့်ပတ်သက်ပြီး တောက်လျှောက်၊ စဉ်ဆက်မပြတ် လမ်းညွှန်မှု၊ ကြီးကြပ်မှု၊ တိုက်တွန်းနှိုးဆော်မှု၊ စစ်ဆေးမှုနှင့် နောက်ဆက်တွဲအလုပ်လုပ်ပေးခြင်းတို့ကို လုပ်ဆောင်ပေးရမည်ဟု ဆိုလိုသည်။ သင့်အနေဖြင့် ရာထူးမှ နုတ်ထွက်ခြင်း သို့မဟုတ် ဖြုတ်ချခံရခြင်း မရှိလျှင် သင်၏ရာထူး၌ သင် ရှိနေသရွေ့ ဤအလုပ်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် သင် ကောင်းစွာ လုပ်ဆောင်ရမည့်အရာ ဖြစ်သည်။ ယင်းသည် သင် စဉ်ဆက်မပြတ် အကောင်အထည်ဖော်ပြီး နောက်ဆက်တွဲလုပ်ရမည့် တာဝန်တစ်ခုလည်း ဖြစ်သည်။ ဤသည်ကို မည်သို့ လက်တွေ့လုပ်ဆောင်သင့်သနည်း။ အသင်းတော်တစ်ပါးသို့ သင် သွားရောက်သည့်အခါတိုင်း ဒေသခံခေါင်းဆောင်များနှင့် ဤအလုပ်၏ ကြီးကြပ်ရေးမှူးကို သင်က “ဤအချိန်ကာလအတောအတွင်းတွင် သက်သေခံချက် ဆောင်းပါးများက အခြေအနေမည်သို့ ရှိနေခဲ့သနည်း။ ကောင်းမွန်ပြီး အတော်အတန် တို့ထိသော သက်သေခံချက် ဆောင်းပါးများ တစ်ခုတလေ ရှိသလော။ အထူးအတွေ့အကြုံများပါသော ဆောင်းပါးများ တစ်ခုတလေ ရှိသလော”ဟု မေးမြန်းရမည်။ ရှိသည်ဟု ၎င်းတို့က ပြောပါက သင်သည် ဤဆောင်းပါးများကို ကြည့်ရှုစစ်ဆေးသင့်သည်။ အကယ်၍ ယင်းတို့တွင် လက်တွေ့ကျသော အတွေ့အကြုံများ အမှန်တကယ် ပါဝင်ပြီး လူတို့ကို အမှန်တကယ် တည်ဆောက်ပေးပါက အမြန်ဆုံး အပ်သင့်သည်။ အသင်းတော်တစ်ပါးသို့ သင် သွားရောက်သည့်အခါတိုင်းတွင် ဤကိစ္စနှင့်ပတ်သက်၍ ဦးစွာ မေးမြန်းရမည်။ ဤသည်မှာ သင် အကောင်အထည်ဖော်ရမည့် တိကျသော တာဝန်တစ်ခု၊ သင်ရှောင်လွှဲ၍မရသော ဝတ္တရားတစ်ခု ဖြစ်သည်။ ဤသည်မှာ သင်၏တာဝန် ဖြစ်သည်။ အထက်က ဤကိစ္စနှင့်ပတ်သက်၍ တိုက်တွန်းနှိုးဆော်ခြင်း ရှိသည်ဖြစ်စေ၊ မရှိသည်ဖြစ်စေ၊ စုံစမ်းမေးမြန်းခြင်း ရှိသည်ဖြစ်စေ၊ မရှိသည်ဖြစ်စေ ဤတာဝန်သည် သင်လုပ်ဆောင်ရမည့်အရာတွင် ပါဝင်သည်။ ညီအစ်ကိုမောင်နှမများသည် မိမိတို့၏ တာဝန်များကို ထမ်းဆောင်ရင်း အလုပ်များနေပြီး သက်သေခံချက် ဆောင်းပါးများ ရေးသားရန် အချိန်မရှိပါက သင်သည် ၎င်းတို့ကို “ကောင်းမွန်သော သက်သေခံချက် ဆောင်းပါးများ ရေးသားခြင်းသည် ဘုရားသခင် ရွေးချယ်ထားသောလူတို့၏ အသက်ဝင်ရောက်မှုအတွက် အလွန်အကျိုးရှိပြီး အရေးကြီးသော တာဝန်တစ်ခုလည်း ဖြစ်သည်” ဟု ပြောဆိုလျက် တိုက်တွန်းနှိုးဆော်ရမည်။ သို့ရာတွင် အချို့ခေါင်းဆောင်များက “ညီအစ်ကိုမောင်နှမများက သူတို့၏ အတွေ့အကြုံအားလုံးကို ရေးသားပြီးဖြစ်ကာ နောက်ထပ်ရေးစရာ မည်သည့်အရာမျှ မရှိတော့ဟု ခံစားနေရသည်”ဟု ပြောကြသည်။ ဤပြောဆိုချက်သည် မှန်ကန်သလော။ အမှန်တွင် အသေးစိတ်ကျသော အတွေ့အကြုံများစွာကို လူတို့က သတိမပြုမိကြသည့်အပြင် လျစ်လျူရှုထားကြသည်။ အခြားသူများ ရေးသားသော အတွေ့အကြုံဆိုင်ရာ သက်သေခံချက်များကို ဖတ်ရှုသည့်အခါမှသာ ၎င်းတို့တွင်လည်း အလားတူ အတွေ့အကြုံများ ရှိခဲ့ကြောင်း ပြန်လည်အမှတ်ရကြသည်။ ထို့ကြောင့် အတွေ့အကြုံဆိုင်ရာ သက်သေခံချက် ဆောင်းပါးများ ရေးသားခြင်းသည် ဂရုတစိုက် တွေးခေါ်မှုနှင့် တွေးတောဆင်ခြင်ခြင်းတို့ လိုအပ်သည်။ ရေးသားထိုက်သော အတွေ့အကြုံဆိုင်ရာ သိနားလည်မှုများစွာ ရှိသည်။ ရေးသားရန် မည်သည့်အချိန်မျှ မရှိခြင်းသည် ခိုင်လုံသော အကြောင်းပြချက်ဖြစ်သလော။ ဤသည်မှာ လူတို့ လုပ်ဆောင်သင့်သည့် တာဝန်တစ်ရပ် ဖြစ်သည်။ ၎င်းတို့ မည်မျှ အလုပ်များနေပါစေ ရေးသားရန် အချိန်ယူသင့်သည်။ ၎င်းတို့အနေဖြင့် သက်သေခံချက် ဆောင်းပါးများအား မည်သို့ရေးသားရမည်ကို မသိပါက ကောင်းမွန်သော ဆောင်းပါးတစ်ပုဒ် ထွက်ပေါ်လာစေရန် အခြားတစ်စုံတစ်ဦးကို စာတည်းဖြတ်စေဖို့အတွက် နှုတ်ဖြင့်ပြောပြပြီး ရေးစေသင့်သည်။ ဤနည်းအားဖြင့် သင်၏ တိုက်တွန်းနှိုးဆော်မှုနှင့် လမ်းပြမှုမှတစ်ဆင့် နောက်ထပ် ကောင်းမွန်သော အတွေ့အကြုံဆိုင်ရာ သက်သေခံချက် ဆောင်းပါးတစ်ပုဒ် ရေးသားပြီးဖြစ်သည်။ ဤဆောင်းပါးက လူမည်မျှအား တည်ဆောက်ပေးနိုင်သည်ကို သင်သိသလော။ ထိုဆောင်းပါးမှ အကူအညီနှင့် အကျိုးကျေးဇူးကို လူမည်မျှက ရရှိနိုင်သနည်း။ သင်သည် ကြီးကြပ်ခြင်းနှင့် ညွှန်ကြားမှုပေးခြင်းတို့ကို မပြုလုပ်သည့်အပြင် ဒေသခံအသင်းတော်ခေါင်းဆောင်များကလည်း ညီအစ်ကိုမောင်နှမများက ၎င်းတို့၏ အတွေ့အကြုံဆိုင်ရာ သက်သေခံချက်အားလုံးကို ရေးသားပြီးဖြစ်ကာ နောက်ထပ်ရေးစရာ ဆောင်းပါးများ မရှိတော့ဟု တွေးထင်လျက် ဝန်တာစိတ် မရှိပါက ဤကောင်းမွန်သော အတွေ့အကြုံဆိုင်ရာ သက်သေခံချက် ဆောင်းပါးသည် ဖြစ်ပေါ်လာလိမ့်မည် မဟုတ်ပေ။ တစ်ခါတစ်ရံ အသင်းတော်တစ်ပါးသို့ သင် သွားရောက်လည်ပတ်သည့်အခါ အချို့ညီအစ်ကိုမောင်နှမများက သင်နှင့် စကားစမြည်ပြောကြပြီး “ကျွန်ုပ်၏ဘဝတွင် ဒုက္ခမျိုးစုံကို ခံစားခဲ့ရပါသည်။ ဘုရားသခင်ကို ယုံကြည်ပြီးနောက်၌လည်း ညှဉ်းပန်းနှိပ်စက်မှုများစွာ ခံခဲ့ရပါသည်။ ခြေလှမ်းတိုင်း၌ ဘုရားသခင်က ကျွန်ုပ်ကို ဦးဆောင်ခဲ့ခြင်းဖြစ်ပါသည်။ ဘုရားသခင်၏ အံ့ဖွယ်လုပ်ဆောင်မှုများကို ကျွန်ုပ် မြင်တွေ့ခဲ့ရပြီး အရာအားလုံးကို ဘုရားသခင်က အမိန့်ဖြင့်ပြဋ္ဌာန်းထားကြောင်းနှင့် ဘုရားသခင်က အရာခပ်သိမ်းအပေါ် အချုပ်အခြာအာဏာ အမှန်တကယ် ကိုင်စွဲထားကြောင်း သိရှိနားလည်ခဲ့ရပါသည်။ ဤသည်မှာ လုံးဝမှန်ကန်ပါသည်” ဟု ပြောကြသည်။ ၎င်းတို့က ၎င်းတို့၏ အတွေ့အကြုံကို သင့်အား ပြောပြပြီးနောက် သင်က ထိုအရာကို ဆောင်းပါးတစ်ပုဒ်အဖြစ် ရေးသားထားခြင်း ရှိမရှိ မေးမြန်းသည့်အခါ ၎င်းတို့က “မရေးသားရသေးပါ၊ ကျွန်ုပ်သည် ပညာအရည်အချင်းနိမ့်ပြီး စာမရေးတတ်ပါ။ ထို့အပြင် ဤအတွေ့အကြုံသည် တန်ဖိုးမရှိဟု အခြားသူများက ပြောကြသည်” ဟု ဆိုသည်။ “ဤမျှကောင်းသော အတွေ့အကြုံက အဘယ်သို့ဖြစ်ပြီး တန်ဖိုးမရှိဘဲ ဖြစ်နိုင်မည်နည်း”ဟု သင်က ၎င်းတို့ကို ပြောသည်။ “သင်၏ အတွေ့အကြုံ အဆင့်တစ်ခုစီနောက်တွင် ဘုရားသခင်၏ အချုပ်အခြာအာဏာ၊ ဘုရားသခင်၏ ဦးဆောင်မှုနှင့် ဘုရားသခင်၏ အမိန့်ဖြင့်ပြဋ္ဌာန်းမှုကို သင် နက်နက်ရှိုင်းရှိုင်း ခံစားခဲ့ရသည်။ ဤအရာထက် ပို၍တန်ဖိုးရှိသော မည်သည့်အတွေ့အကြုံ ရှိနိုင်မည်နည်း။ ထိုသို့သော အတွေ့အကြုံများကို ရေးထားသင့်ပြီး လက်မလွှတ်သင့်ပါ။” ထို့နောက် သင်သည် စာတည်းဖြတ်ပေးရန် ပို၍ပညာတတ်သော ညီအစ်ကိုမောင်နှမများကို အမြန်စီစဉ်ပေးသည်။ သုံးရက်အတွင်းတွင် ကောင်းမွန်ပြီး ပြောင်မြောက်သော သက်သေခံချက် ဆောင်းပါးတစ်ပုဒ် ရေးသားပြီးဖြစ်ကာ ထို့နောက်တွင် အတွေ့အကြုံဆိုင်ရာ သက်သေခံချက် ဗီဒီယိုအဖြစ် ဖန်တီးလိုက်သည်။ ယင်းကို ကြည့်ရှုသူတိုင်းက “ဇာတ်ဆောင်၏ အတွေ့အကြုံသည် အလွန်ကောင်းမွန်လှပါသည်။ ကြည့်ရှုရသည်မှာ အလွန်တည်ဆောက်မှုဖြစ်စေပါသည်။ ဘုရားသခင်က အရာအားလုံးအပေါ် အချုပ်အခြာအာဏာပိုင်စိုးသည်ကို အမှန်တကယ် ပြသနေခြင်းဖြစ်သည်။ ဤသည်မှာ ထိုသို့အတိအကျပင်ဖြစ်သည်တကား။ ယခုမူ ဤသည်ကို ပို၍ပင် အတည်ပြုပြီးဖြစ်ကာ ဘုရားသခင်အပေါ် ကျွန်ုပ်တို့၏ ယုံကြည်ခြင်းလည်း တိုးပွားလာပါသည်”ဟု ပြောကြသည်။ အခြားသူများက “ဤအတွေ့အကြုံဆိုင်ရာ သက်သေခံချက် ဆောင်းပါးသည် အလွန်လက်တွေ့ကျကျ ရေးသားထားပြီး အလွန်တို့ထိစရာ ဖြစ်ပါသည်။ ရုပ်ရှင်အဖြစ် ရိုက်ကူးလိုက်ပါက ပို၍ပင် ကောင်းမည် ဖြစ်သည်” ဟု ပြောကြသည်။ ညီအစ်ကိုမောင်နှမများစွာတို့သည် ယင်းကို ရုပ်ရှင်အဖြစ် အမြန်ရိုက်ကူးရန် စိတ်အားထက်သန်စွာ မျှော်လင့်စောင့်စားနေကြသည်။ သို့ဖြစ်၍ ခေါင်းဆောင်များနှင့် အမှုဆောင်များသည် အသင်းတော်၏အလုပ်ကို တာဝန်ယူမှုနှင့် သစ္စာစောင့်သိမှုတို့ဖြင့် သဘောထားခဲ့သောကြောင့် သာမန်စကားစမြည်ပြောဆိုမှုတစ်ခုက ကောင်းမွန်သော ဆောင်းပါးတစ်ပုဒ်နှင့် ရုပ်ရှင်အတွက် ကောင်းမွန်သော အကြောင်းအရာတစ်ခုကို ဖြစ်ပေါ်စေနိုင်ခဲ့သည်။ ဤသည်မှာ ဘုရားသခင်၏ အချုပ်အခြာအာဏာနှင့် အမိန့်ဖြင့်ပြဋ္ဌာန်းမှုတို့ကို သက်သေခံရန် အကောင်းဆုံးသော သက်သေခံချက်နှင့် အကောင်းဆုံးသော အကြောင်းအရာ ဖြစ်သည်။ ထိုသို့သော ဇာတ်လမ်းများသည် လူများစွာတို့၏ ယုံကြည်ခြင်းကို တိုးပွားစေနိုင်ပြီး များစွာသောသူတို့ကိုလည်း တည်ဆောက်ပေးနိုင်သည်။ ခေါင်းဆောင်များနှင့် အမှုဆောင်များက ဤနည်းလမ်းဖြင့် အလုပ်လုပ်ဆောင်ခြင်းကို သင်တို့ မည်သို့ထင်သနည်း။ ၎င်းတို့သည် မိမိတို့၏အလုပ်တွင် မည်သည့်လုပ်ရိုးလုပ်စဉ်ကိုမျှ လိုက်နာခြင်း မရှိပေ။ ၎င်းတို့ သွားလေရာရာ၌ မေးခွန်းများမေးသည်၊ စုံစမ်းမေးမြန်းသည်၊ ညီအစ်ကိုမောင်နှမများနှင့် ထိတွေ့ဆက်ဆံကာ ဟိတ်ဟန်မရှိဘဲ ၎င်းတို့အကြားတွင် ပေါင်းစည်းမှုရှိသည်။ ၎င်းတို့သည် မိမိတို့၏ စိတ်နှလုံးထဲတွင် ဝန်တာစိတ် ရှိရုံသာမက အားကောင်းသော တာဝန်ယူစိတ်လည်း ရှိကြသည်။ ဤသို့ တစိုက်မတ်မတ် လုပ်ဆောင်ခြင်းဖြင့် ၎င်းတို့သည် အလိုအလျောက် ရလဒ်များကို ရရှိကြသည်။ ဤအရာကို ဘုရားသခင်က အမှတ်ရမည် မဟုတ်လော။ ဤသည်တို့မှာ ကောင်းမှုများ မဟုတ်လော။ ငါ့ကို ပြောလော့၊ ဤအလုပ်အနည်းငယ်ကို လုပ်ဆောင်ရန် ခက်ခဲပင်ပန်းသလော။ ဆင်းရဲဒုက္ခခံရန် လိုအပ်သလော။ ဓားတောင်ကို ကျော်၊ မီးပင်လယ်ဖြတ်ရန် လိုအပ်သလော။ မလိုအပ်ပေ။ ခက်ခဲခြင်းမရှိပေ။ စိတ်နှစ်ပြီးလုပ်ဆောင်ရန်သာ လိုအပ်သည်။ ဤအလုပ်ကို သင်၏စိတ်နှလုံးထဲ၌ ထားရှိလျက် သင်သွားလေရာရာ၌ “အလုပ်က မည်သို့ တိုးတက်နေသနည်း။ ဤအချိန်ကာလအတောအတွင်းတွင် ကောင်းမွန်သည့် သက်သေခံချက် ဆောင်းပါးများ တစ်ခုတလေ ရှိခဲ့သလော။ အတွေ့အကြုံများရှိသော်လည်း ဆောင်းပါးများ မရေးရသေးသည့် ညီအစ်ကိုမောင်နှမများအတွက် သူတို့၏ အတွေ့အကြုံများကို ဇာတ်ကြောင်းပြန်ဖို့ မည်သို့လမ်းညွှန်ရမည်ကို သင်တို့သိကြသလော။ သူတို့အနေဖြင့် မိမိတို့ကိုယ်ကို ဖော်ပြရန် မည်သို့ ကူညီပြီး ရေးထုတ်ဖို့ မည်သို့ လမ်းပြရမည်ကို သင်တို့သိကြသလော”ဟု မေးခွန်းများမေးပြီး စုံစမ်းမေးမြန်းလော့။ သင်သွားလေရာရာ၌ သင်သည် ဤကိစ္စနှင့်ပတ်သက်၍ အမြဲတစေ မိတ်သဟာယဖွဲ့ရမည်၊ ဤအလုပ်နှင့် သက်ဆိုင်သော အမှုအရာများကို လုပ်ဆောင်ရမည်ဖြစ်ပြီး ဤအလုပ်နှင့် သက်ဆိုင်သော စကားများကို ပြောဆိုရမည်။ ဤသို့ လက်တွေ့လုပ်ဆောင်ခြင်းက ခေါင်းဆောင်များနှင့် အမှုဆောင်များ၏ အလုပ်ကို ပို၍ များပြားစေသည် မဟုတ်လော။ သင်သည် လုပ်ရမည့် အလုပ်မရှိဘဲ အားနေသည့် အခြေအနေတစ်ခု ရှိနိုင်မည်လော။ (မရှိနိုင်ပါ။) ဤနည်းလမ်းဖြင့် အလုပ်လုပ်သော ခေါင်းဆောင်များနှင့် အမှုဆောင်များသည် ပင်ပန်းနွမ်းနယ်ခြင်း သို့မဟုတ် ပင်ပန်း၍ သေဆုံးခြင်းတို့ ဖြစ်နိုင်သလော။ (မဖြစ်နိုင်ပါ။) ၎င်းတို့ ပင်ပန်းနွမ်းနယ်မည်မဟုတ်၊ ပင်ပန်း၍ သေဆုံးမည်လည်းမဟုတ်၊ အလုပ်တွင် ရလဒ်များ ရှိမည်ဖြစ်ပြီး ဘုရားသခင်၏ အမှတ်ရခြင်းကို ခံရလိမ့်မည်ဖြစ်သည်။ သင်သည် ဤနည်းလမ်းဖြင့် အလုပ်လုပ်ပါက များစွာသောသူတို့သည် တည်ဆောက်မှုကို ရရှိလိမ့်မည်ဖြစ်ပြီး အတွေ့အကြုံဆိုင်ရာ သက်သေခံချက် ဆောင်းပါးများ ရေးသားခြင်းက တန်ဖိုးရှိပြီး အဓိပ္ပာယ်ရှိကြောင်း ညီအစ်ကို မောင်နှမများကလည်း ခံစားရကြလိမ့်မည်။ ယခင်က မိမိတို့၏ အတွေ့အကြုံများ တန်ဖိုးမရှိဟု ၎င်းတို့ တွေးထင်ခဲ့ကြသော်လည်း သင်၏ လမ်းညွှန်မှုမှတစ်ဆင့် အတွေ့အကြုံဆိုင်ရာ သက်သေခံချက် ဆောင်းပါးများ မည်သို့ရေးသားရမည်ကို ၎င်းတို့ နားလည်ခဲ့ကြသည်။ ဤအရာကလည်း ၎င်းတို့၏ အသက်ဝင်ရောက်မှုကို အကျိုးပြုပေသည်။ သင်သည် ဤနည်းလမ်းဖြင့် အလုပ်လုပ်သည့်အခါမှသာ ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ဖြည့်ဆည်းနေခြင်း ဖြစ်သည်။

ခေါင်းဆောင်များနှင့် အမှုဆောင်များက အလုပ်အား မည်သို့စစ်ဆေးသင့်သည်ကို မိတ်သဟာယဖွဲ့ခြင်းအားဖြင့် သင်တို့သည် အလုပ်အား မည်သို့စစ်ဆေးရမည်ကို သင်ယူပြီးပြီလော။ အလုပ်ကို စစ်ဆေးခြင်းသည် အပြစ်ရှာခြင်း သို့မဟုတ် အပြစ်အနာအဆာရှာခြင်း မဟုတ်ဘဲ ထို့ထက် အလုပ်အား မည်သို့လုပ်ဆောင်ထားသည်၊ ထိုအလုပ်ကို စီစဉ်ထားခြင်း ရှိမရှိ၊ အလုပ်အား ကြီးကြပ်သူတစ်ဦးတလေ ရှိမရှိ၊ အလုပ်က မည်သို့ တိုးတက်နေသည်၊ တိုးတက်မှုအခြေအနေက မည်ကဲ့သို့ရှိသည်၊ ထိုတိုးတက်မှုက ချောမွေ့ခြင်း ရှိမရှိ၊ အလုပ်ကို စည်းမျဉ်းများအတိုင်း လုပ်ဆောင်ခြင်း ရှိမရှိ၊ ရလဒ်များ ရရှိခြင်း ရှိမရှိ စသည်တို့ကို ကြည့်ရှုခြင်း ဖြစ်သည်။ တစ်ချိန်တည်းမှာပင် သင်သည် အလုပ်၏ ထိရောက်မှုကို စောင့်ကြည့်လေ့လာရန်၊ ပြန်လည်သုံးသပ်ရန်နှင့် အကဲဖြတ်ရန် လိုအပ်ပြီး ထို့နောက် ဤအရာမှနေ၍ အလုပ်ကို အကောင်အထည်ဖော်ရန် ပိုကောင်းပြီး ပိုသင့်တော်သော နည်းလမ်းများကို ရှာဖွေရန်လိုအပ်သည်။ အတွေ့အကြုံဆိုင်ရာ သက်သေခံချက် ဆောင်းပါးများ ရေးသားခြင်း အစီအစဉ်ကဲ့သို့သော အလုပ်အစီအစဉ်တစ်ခုအတွက် အထက်က ရပ်တန့်ရန် မတောင်းဆိုသရွေ့ ဤအလုပ်ကို အဆက်မပြတ် နောက်ဆက်တွဲလုပ်ပေးပြီး အကောင်အထည်ဖော်ရန် လိုအပ်သည့်အပြင် ဤသည်မှာ ဘုရားသခင် ရွေးချယ်ထားသောလူများ၏ အသက်ဝင်ရောက်မှုအတွက် အကျိုးရှိသည်။ အတွေ့အကြုံဆိုင်ရာ သက်သေခံချက်များ လုံလောက်နေပြီဖြစ်ပြီး ဘုရားသခင် ရွေးချယ်ထားသောလူများက အားလုံးကို မဖတ်နိုင်ဟု လူအချို့ ခံစားရလျှင် ဤအလုပ်ကို ရပ်တန့်၍ရသလော။ ရပ်တန့်၍မရပေ။ အတွေ့အကြုံဆိုင်ရာ သက်သေခံချက်များ များလေ ကောင်းလေ ဖြစ်သည်။ များလေ ပို၍ အလျှံပယ်ဖြစ်လေ ဖြစ်လိမ့်မည်။ ဤသည်မှာ ဘုရားသခင် ရွေးချယ်ထားသောလူများအား သမ္မာတရား လက်တွေ့ကျမှုထဲသို့ ဝင်ရောက်ရန် အများဆုံး ကူညီသည့်အရာ ဖြစ်သည်။ ယုံကြည်သူအသစ်အချို့သည် ဤအတွေ့အကြုံဆိုင်ရာ သက်သေခံချက်များကို ဖတ်ရှုပြီးနောက် ဘုရားသခင်၏အလုပ်အား မည်သို့တွေ့ကြုံရမည်ကို သိရှိသွားကြလိမ့်မည်။ အတွေ့အကြုံကာလတစ်ခုကို ဖြတ်သန်းပြီး ရလဒ်များကို ရရှိပြီးနောက်တွင် ၎င်းတို့သည် အတွေ့အကြုံဆိုင်ရာ သက်သေခံချက် ဆောင်းပါးများကို အလိုအလျောက် ရေးသားနိုင်ကြလိမ့်မည်။ ပေါ့တန်သော အတွေ့အကြုံရှိသည့် လူအချို့သည်လည်း အတော်အတန် ပို၍နက်နဲသော ထိုအတွေ့အကြုံဆိုင်ရာ သက်သေခံချက်များကို ဖတ်ရှုခြင်းဖြင့် တည်ဆောက်ခြင်း ခံရနိုင်ပြီး ၎င်းတို့အနေဖြင့် ပို၍နက်နဲသော အတွေ့အကြုံများကို ရရှိနိုင်ကာ ပိုကောင်းသော သက်သေခံချက် ဆောင်းပါးများကို ရေးသားနိုင်ကြသည်။ ဤသက်သေခံချက်များသည် ဘာသာရေးထဲက လူများနှင့် ဘုရားအိမ်တော်ရှိ ဘုရားသခင် ရွေးချယ်ထားသောလူများ နှစ်ဦးလုံးကို အကျိုးပြုသည်။ ထို့ကြောင့် အတွေ့အကြုံဆိုင်ရာ သက်သေခံချက် ဆောင်းပါးများ ရေးသားခြင်းအလုပ်သည် မည်သည့်အခါမျှ ရပ်တန့်၍မဖြစ်ပေ။ ခေါင်းဆောင်များနှင့် အမှုဆောင်များသည် ဤအလုပ်ကို အဆက်မပြတ် နောက်ဆက်တွဲလုပ်ပေးရမည်ဖြစ်ပြီး မည်သည့်အကြောင်းပြချက် သို့မဟုတ် ဆင်ခြေကြောင့်မျှ ယင်းကို မရပ်တန့်သင့်ပေ။ ဤသည်မှာ အသင်းတော်တွင်ရှိသည့် အရေးကြီးသော အလုပ်ကိစ္စတစ်ခု ဖြစ်သည်။ ခေါင်းဆောင်များနှင့် အမှုဆောင်များသည် အတွေ့အကြုံဆိုင်ရာ သက်သေခံချက် ဆောင်းပါးများ ရေးသားရာတွင် ဦးဆောင်ဦးရွက်ပြုသင့်သည်။ ဤလက်တွေ့လုပ်ဆောင်မှုက ၎င်းတို့၌ သမ္မာတရား လက်တွေ့ကျမှု ရှိမရှိဟူသည်ကို အကောင်းဆုံး ဖော်ပြသည်။ အကယ်၍ ၎င်းတို့သည် အတွေ့အကြုံဆိုင်ရာ သက်သေခံချက် ဆောင်းပါးများကို မရေးသားနိုင်ပါက ခေါင်းဆောင်များ သို့မဟုတ် အမှုဆောင်များအဖြစ် စံနှုန်းပြည့်မီခြင်းမရှိသည့်အပြင် လက်တွေ့ကျသော အလုပ်ကို မလုပ်ဆောင်နိုင်ပေ။ ၎င်းတို့ကို ဖြုတ်ချပြီး ဖယ်ရှားရှင်းလင်းသင့်သည်။ ဤအလုပ်ကို ကောင်းစွာလုပ်ဆောင်ပြီးနောက် ခေါင်းဆောင်များနှင့် အမှုဆောင်များသည် အလုပ်၏ တိုးတက်မှုအခြေအနေနှင့်ပတ်သက်၍ စုံစမ်းမေးမြန်းရန် အသင်းတော်အသီးသီးထံသို့ အဆက်မပြတ် သွားရောက်ရန် လိုအပ်သည်။ ၎င်းတို့သည် အလုပ်နှင့်ပတ်သက်၍ မေးခွန်းများမေးပြီး လေ့လာသိရှိနိုင်သည်၊ “သင်တို့အသင်းတော်ရှိ မိမိတို့၏ လိုက်စားမှုတွင် အတော်အတန် စိတ်အားထက်သန်သော ညီအစ်ကိုမောင်နှမအချို့က အတွေ့အကြုံအချို့ရှိကြသည်။ သက်သေခံချက်ဆောင်းပါးအချို့ကို ၎င်းတို့ ရေးနိုင်ကြသလော။” မှန်သောလမ်းခရီးကို ယခုလေးတင် လက်ခံခဲ့သောသူတို့ကိုလည်း ၎င်းတို့အနေဖြင့် မည်သို့ စုံစမ်းစစ်ဆေးပြီး လက်ခံလာခဲ့သည်ကိုလည်းကောင်း၊ ဤအရာနှင့်စပ်လျဉ်း၍ မိမိတို့၏ ထင်မြင်ယူဆချက်များကို ချရေးနိုင်ခြင်း ရှိမရှိဟူသည်ကိုလည်းကောင်း မေးမြန်းသင့်သည်။ ခေါင်းဆောင်များနှင့် အမှုဆောင်များသည် ဤအလုပ်ကို အဆက်မပြတ် စုံစမ်းမေးမြန်းရန်၊ လေ့လာရန်၊ နောက်ဆက်တွဲလုပ်ပေးရန်နှင့် အကောင်အထည်ဖော်ရန် လိုအပ်သည်သာမက အကောင်အထည်ဖော်မှုက မည်မျှကောင်းမွန်စွာ ဖြစ်ပေါ်နေသည်ကိုလည်း စစ်ဆေးရန် လိုအပ်သည်၊ “ဤကာလအတောအတွင်းတွင် သင်တို့သည် ဤအလုပ်ကို လုပ်ဆောင်ရန် လူများအတွက် စီစဉ်ပေးပြီးပြီလော။ အတွေ့အကြုံဆိုင်ရာ သက်သေခံချက် ဆောင်းပါးမည်မျှကို ရေးသားပြီးပြီနည်း။ မည်မျှက စံနှုန်းပြည့်မီသနည်း။ စံနှုန်းပြည့်မီသော ဆောင်းပါးများ၏ အချိုးအစားမှာ အဘယ်မျှရှိသနည်း”ဟူ၍ ဖြစ်သည်။ ကြီးကြပ်ရေးမှူးက “ပြီးခဲ့သည့် မိတ်သဟာယဖွဲ့ခြင်းနောက်ပိုင်းတွင် ကျွန်ုပ်တို့အသင်းတော်၌ အတွေ့အကြုံဆိုင်ရာ သက်သေခံချက်ဆောင်းပါးအချို့ ရေးသားပြီးဖြစ်ပါသည်။ ပြီးလျှင် စံနှုန်းပြည့်မီသော ဆောင်းပါးအနည်းငယ်ကိုလည်း အပ်ထားပြီးဖြစ်ပါသည်။ ကျွန်ုပ်တို့သည် ဤအလုပ်ကို အဆက်မပြတ် လုပ်ဆောင်လျက်ရှိပါသည်” ဟု ပြန်လည်ဖြေကြားသည်။ ဤသည်မှာ အဆင်ပြေ၏။ ဤသည်မှာ သင်သည် ဤတာဝန်ကို ကောင်းစွာ လုပ်ဆောင်ပြီးဖြစ်သည်ဟု ဆိုလိုသည်။ ဤအရာကို စိတ်ထဲစွဲမှတ်ထားလျက် အသင်းတော်တစ်ပါးက စစ်မှန်သော အတွေ့အကြုံဆိုင်ရာ သက်သေခံချက် ဆောင်းပါးများကို ထုတ်လုပ်နိုင်ခြင်းနှင့် ခေါင်းဆောင်များ၊ အမှုဆောင်များ၏ အခန်းကဏ္ဍတို့အကြား တိုက်ရိုက်ဆက်စပ်မှု ရှိသလော။ တစ်နည်းအားဖြင့်၊ သင်သည် အလုပ်၏ ဤကဏ္ဍနှင့်ပတ်သက်၍ အဆက်မပြတ် မိတ်သဟာယဖွဲ့ရန် လိုအပ်သည်။ နောက်တစ်နည်းအားဖြင့် သင်သည် စံနမူနာပြ၍ ဦးဆောင်ရန်၊ အလုပ်နှင့်ပတ်သက်၍ အဆက်မပြတ် စုံစမ်းမေးမြန်းရန်နှင့် အလုပ်တွင် ပါဝင်ပြီး နောက်ဆက်တွဲလုပ်ပေးရန်လည်း လိုအပ်သည်။ ကာလတစ်ခုကြာ နောက်ဆက်တွဲလုပ်ပေးပြီးနောက် ဤအသင်းတော်မှ ထွက်ခွာသွားသည့်အခါတွင် သင်သည် နောက်ပိုင်းတွင် အကောင်အထည်ဖော်မှုကို စစ်ဆေးရန် ပြန်လာသင့်သည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သည့်အရာ မဟုတ်လော။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်ဝတ္တရား ဖြစ်သည်။

ဘုရားအိမ်တော်က ထုတ်ပြန်သည့် အလုပ်အစီအစဉ်တိုင်းအတွက် ခေါင်းဆောင်များနှင့် အမှုဆောင်များသည် ယင်းကို အလေးအနက်ထားရမည်ဖြစ်ပြီး အလေးအနက် အကောင်အထည်ဖော်ရမည်။ သင်သည် သင်လုပ်ဆောင်ပြီးဖြစ်သော အလုပ်အားလုံးကို နှိုင်းယှဉ်စစ်ဆေးရန် အလုပ်အစီအစဉ်များကို မကြာခဏ အသုံးပြုသင့်သည်။ ဤကာလအတောအတွင်းတွင် မည်သည့်အလုပ်တာဝန်များအား သင် ကောင်းစွာ လုပ်ဆောင်ခဲ့ခြင်းမရှိကြောင်း သို့မဟုတ် ကောင်းစွာ အကောင်အထည်ဖော်ခဲ့ခြင်း မရှိကြောင်းကိုလည်း သင်ဆန်းစစ်ကာ ဆင်ခြင်သုံးသပ်သင့်သည်။ အလုပ်အစီအစဉ်များက တာဝန်ပေးပြီး တောင်းဆိုထားသည့် လျစ်လျူရှုခြင်းခံခဲ့ရသော အလုပ်တာဝန်တစ်ခုတလေအတွက် သင်သည် လျင်မြန်စွာ ထေမိစေပြီး စုံစမ်းမေးမြန်းသင့်သည်။ အကယ်၍ သင်သည် တိကျသော အလုပ်တာဝန်တစ်ခုဖြင့် အလုပ်ရှုပ်နေပြီး မအားလပ်နိုင်ပါက ကောင်းစွာ မလုပ်ဆောင်ရသေးသော အလုပ်ကို စစ်ဆေးပြီး နောက်ဆက်တွဲလုပ်ပေးရန် အခြားသူများကို သင် တာဝန်အပ်နိုင်သည်။ အမိန့်များထုတ်ပြန်ပြီး အလုပ်ကို တာဝန်ပေးကာ စီစဉ်ပြီးနောက် အလုပ်တာဝန်ပြီးဆုံးပြီဟု ထင်ကာ ထို့နောက်တွင် ဘာမျှမလုပ်ဘဲ ရပ်မနေနှင့်။ ခေါင်းဆောင်တစ်ဦးအနေဖြင့် သင်သည် အလုပ်တာဝန်တစ်ခုတည်းအတွက်မဟုတ်ဘဲ အလုပ်အားလုံးအတွက် တာဝန်ရှိသည်။ တိကျသော အလုပ်တာဝန်တစ်ခုက အထူးအရေးကြီးသည်ကို သင် တွေ့မြင်ပါက ထိုအလုပ်တာဝန်ကို သင်ကြီးကြပ်နိုင်သော်လည်း အခြားအလုပ်တာဝန်များကိုလည်း စစ်ဆေးရန်၊ ညွှန်ကြားရန်နှင့် နောက်ဆက်တွဲလုပ်ပေးရန် အချိန်ယူဖို့ လိုအပ်သည်။ အကယ်၍ သင်သည် အလုပ်တာဝန်တစ်ခုကို ကောင်းစွာလုပ်ဆောင်ခြင်းဖြင့်သာ ကျေနပ်ပြီးနောက် အမှုအရာများ ပြီးစီးပြီဟုမှတ်ယူကာ အခြားအလုပ်တာဝန်များကို ဂရုမစိုက်ဘဲ သို့မဟုတ် မေးမြန်းခြင်းမရှိဘဲ အခြားလူများထံ တာဝန်အပ်လိုက်ပါက ဤသည်မှာ တာဝန်မဲ့သောအပြုအမူဖြစ်ပြီး တာဝန်ပျက်ကွက်ခြင်း ဖြစ်သည်။ အကယ်၍ သင်သည် ခေါင်းဆောင်တစ်ဦးဖြစ်ပါက အလုပ်တာဝန်မည်မျှကို သင်တာဝန်ယူရသည်ဖြစ်စေ ယင်းတို့နှင့်ပတ်သက်၍ အဆက်မပြတ် မေးမြန်းစုံစမ်းရန်မှာ သင်၏တာဝန်ဖြစ်ပြီး တစ်ချိန်တည်းမှာပင် ယင်းတို့ကို စစ်ဆေးကာ ပြဿနာများ ပေါ်ပေါက်လာသည့်အတိုင်း ချက်ချင်းဖြေရှင်းရန်မှာလည်း သင်၏တာဝန်ဖြစ်သည်။ ဤသည်မှာ သင်၏အလုပ်ဖြစ်သည်။ သို့ဖြစ်၍ သင်သည် တိုင်းဒေသခေါင်းဆောင်၊ ခရိုင်ခေါင်းဆောင်၊ အသင်းတော်ခေါင်းဆောင် သို့မဟုတ် အဖွဲ့ခေါင်းဆောင် သို့မဟုတ် ကြီးကြပ်ရေးမှူးတစ်ဦးတလေ ဖြစ်သည်ဖြစ်စေ သင့်တာဝန်များ၏ အတိုင်းအတာကို သိရှိပြီးသည့်နောက် သင်သည် လက်တွေ့ကျသော အလုပ်ကို လုပ်ဆောင်ခြင်း ရှိမရှိ၊ ခေါင်းဆောင်တစ်ဦး သို့မဟုတ် အမှုဆောင်တစ်ဦးက ဖြည့်ဆည်းသင့်သည့် တာဝန်ဝတ္တရားများကို ဖြည့်ဆည်းပြီးခြင်း ရှိမရှိ၊ ထို့အပြင် သင့်ထံ အပ်ထားသည့် အလုပ်တာဝန်အများအပြားထဲမှ မည်သည့်တာဝန်များအား သင်လုပ်ဆောင်ခြင်းမရှိခဲ့သည်၊ မည်သည့်အရာကို သင်လုပ်ဆောင်လိုခြင်း မရှိသည်၊ မည်သည့်အရာက မကောင်းသော ရလဒ်များ ထွက်ပေါ်ခဲ့သည်၊ မည်သည့်အရာ၏ စည်းမျဉ်းများကို သင်နားလည်သဘောပေါက်ရန် ပျက်ကွက်ခဲ့သည်ဟူသည်တို့ကို မကြာခဏ ဆန်းစစ်ရမည်။ ဤအရာအားလုံးသည် သင်မကြာခဏ ဆန်းစစ်သင့်သည့်အရာများ ဖြစ်သည်။ တစ်ချိန်တည်းမှာပင် သင်သည် အခြားလူများနှင့် မိတ်သဟာယဖွဲ့ရန်နှင့် မေးခွန်းများမေးရန် သင်ယူရမည်ဖြစ်ပြီး ဘုရားသခင်၏ နှုတ်ကပတ်တော်များနှင့် အလုပ်အစီအစဉ်များထဲတွင် လက်တွေ့လုပ်ဆောင်မှုအတွက် အစီအစဉ်တစ်ခု၊ စည်းမျဉ်းများနှင့် လမ်းကြောင်းတစ်ခုအား မည်သို့ခွဲခြားသိမြင်ရမည်ကို သင်ယူရမည်။ မည်သည့်အလုပ်အစီအစဉ်အတွက်မဆို၊ စီမံအုပ်ချုပ်ရေး၊ လူပုဂ္ဂိုလ်ရေးရာ သို့မဟုတ် အသင်းတော်အသက်တာ သို့မဟုတ် အခြား အတတ်ပညာဆိုင်ရာ အလုပ်တစ်ခုတလေနှင့် ဆက်စပ်သည်ဖြစ်စေ ယင်းသည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများနှင့် သက်ဆိုင်မှုရှိလျှင် ယင်းသည် ခေါင်းဆောင်များနှင့် အမှုဆောင်များ ဖြည့်ဆည်းရမည့် တာဝန်တစ်ခုဖြစ်ပြီး ခေါင်းဆောင်များနှင့် အမှုဆောင်များ တာဝန်ရှိသည့် လုပ်ပိုင်ခွင့်အတွင်း၌ ရှိသည်။ ဤသည်တို့မှာ သင်ဂရုပြုသင့်သည့် တာဝန်များဖြစ်သည်။ ပင်ကိုအားဖြင့် ဦးစားပေးရမည့်အရာများကို အခြေအနေပေါ်မူတည်၍ သတ်မှတ်သင့်သည်။ မည်သည့်အလုပ်မျှ နောက်ကျကျန်ရစ်၍မရပေ။ အချို့သော ခေါင်းဆောင်များနှင့် အမှုဆောင်များက “ကျွန်ုပ်၌ ဦးခေါင်းသုံးလုံးနှင့် လက်ခြောက်ဖက် မရှိပါ။ အလုပ်အစီအစဉ်တွင် အလုပ်တာဝန် အလွန်များသည်။ အကယ်၍ ကျွန်ုပ်ကို ယင်းတို့အားလုံးအား ကြီးကြပ်စေပါက လုံးဝ မစီမံနိုင်ပါ”ဟု ပြောကြသည်။ အကယ်၍ သင်ကိုယ်တိုင် ပါဝင်နိုင်ခြင်းမရှိသည့် အလုပ်တာဝန်အချို့ရှိပါက ယင်းတို့ကို လုပ်ဆောင်ရန် အခြားတစ်စုံတစ်ဦးကို သင်စီစဉ်ထားပြီးပြီလော။ ဤအစီအစဉ်ကို ပြုလုပ်ပြီးနောက် သင်နောက်ဆက်တွဲလုပ်ပေးပြီး စုံစမ်းမေးမြန်းမှုများ ပြုလုပ်ခဲ့သလော။ ၎င်းတို့၏အလုပ်ကို သင်စိစစ်ခဲ့သလော။ စုံစမ်းမေးမြန်းမှုများ ပြုလုပ်ရန်နှင့် စိစစ်ရန် သင် မုချ အချိန်ရှိခဲ့သည်၊ ဟုတ်သလော။ မုချ ရှိခဲ့ပေသည်။ အချို့သော ခေါင်းဆောင်များနှင့် အမှုဆောင်များက “ကျွန်ုပ်သည် တစ်ကြိမ်လျှင် အလုပ်တစ်ခုသာ လုပ်နိုင်ပါသည်။ အကယ်၍ ကျွန်ုပ်ကို စိစစ်မှုပြုလုပ်ရန် သင်တောင်းဆိုပါက တစ်ကြိမ်လျှင် အလုပ်တာဝန်တစ်ခုကိုသာ စိစစ်နိုင်သည်။ ထိုထက် တစ်ခုတလေပိုဖို့ဟူသည်မှာ မဖြစ်နိုင်ပါ” ဟု ပြောကြသည်။ အကယ်၍ ထိုသို့ဖြစ်ပါက သင်သည် အသုံးမကျသူတစ်ဦးဖြစ်သည်၊ သင်၏အစွမ်းအစသည် အလွန့်အလွန် ညံ့ဖျင်းသည်၊ သင်၌ အလုပ်လုပ်နိုင်စွမ်းမရှိ၊ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ရန် မသင့်တော်သည့်အပြင် ရာထူးမှ နုတ်ထွက်ရမည်။ သင့်အတွက် သင့်တော်သော အလုပ်အချို့ကိုသာ လုပ်ဆောင်လော့၊ သင်၏အစွမ်းအစသည် အလုပ်လုပ်ရန် အလွန်ညံ့ဖျင်းသောကြောင့် အသင်းတော်၏အလုပ်နှင့် ဘုရားသခင် ရွေးချယ်ထားသောလူများ၏ အသက်ကြီးထွားမှုကို နှောင့်နှေးကြန့်ကြာမှုများ မဖြစ်စေနှင့်။ အကယ်၍ သင်သည် ဤဆင်ခြင်တုံတရား ကင်းမဲ့ပါက တစ်ကိုယ်ကောင်းဆန်ပြီး ယုတ်မာသောသူ ဖြစ်သည်။ အကယ်၍ သင်သည် သာမန်အစွမ်းအစရှိသော်လည်း ဘုရားသခင်၏ ရည်ရွယ်ချက်များကို အလေးထားနိုင်ပြီး လေ့ကျင့်ရန် လိုလားကာ အလုပ်ကို ကောင်းစွာလုပ်နိုင်ကြောင်း မသေချာသည်ကို ခံစားရပါက အလုပ်တွင် သင်နှင့်အတူ ပူးပေါင်းဆောင်ရွက်ရန် အစွမ်းအစကောင်းရှိသော လူနှစ်ဦးကို သင် ရှာဖွေသင့်သည်။ ဤသည်မှာ ကောင်းသော လုပ်နည်းကိုင်နည်းဖြစ်ပြီး ဆင်ခြင်တုံတရားရှိသည်ဟု မှတ်ယူ၍ရသည်။ အကယ်၍ သင်၏အစွမ်းအစသည် အလွန်ညံ့ဖျင်းပြီး ဤအလုပ်ကို အမှန်တကယ် ထမ်းဆောင်နိုင်စွမ်းမရှိသည့်တိုင် ဤရာထူးနေရာကို ဆက်လက်သိမ်းပိုက်ပြီး ယင်း၏အကျိုးအမြတ်များကို မွေ့လျော်ခံစားလိုနေသေးပါက သင်သည် တစ်ကိုယ်ကောင်းဆန်ပြီး ယုတ်မာသောသူတစ်ဦး ဖြစ်သည်။ ခေါင်းဆောင်များနှင့် အမှုဆောင်များသည် အသိစိတ်နှင့် ဆင်ခြင်တုံတရား ပိုင်ဆိုင်ရမည်၊ ဤသည်မှာ အဆုံးစွန် အရေးကြီးပေသည်။ ဤလူ့သဘာဝပင် မရှိဘဲ ၎င်းတို့သည် ခေါင်းဆောင်တစ်ဦး သို့မဟုတ် အမှုဆောင်တစ်ဦး လုံးဝမဖြစ်နိုင်သည့်အပြင် ၎င်းတို့အနေဖြင့် အလုပ်အနည်းငယ် လုပ်ဆောင်လျှင်ပင် ဘုရားသခင် ရွေးချယ်ထားသောလူများကို ဒုက္ခပေးပြီး အသင်းတော်၏အလုပ်ကို ထိခိုက်ရုံသာရှိလိမ့်မည့် အယောင်ဆောင်ခေါင်းဆောင်တစ်ဦး ဖြစ်လိမ့်မည်။ ခေါင်းဆောင်များနှင့် အမှုဆောင်များသည် ဘုရားသခင်၏ ရည်ရွယ်ချက်များကို အလေးထားသင့်သည်။ ၎င်းတို့သည် အဆုံးတွင် မည်သည့်အလုပ်ကိုမျှ ကောင်းစွာမလုပ်ဆောင်မိဘဲ အသင်းတော်၏အလုပ်အားလုံးအပြင် ဘုရားသခင် ရွေးချယ်ထားသောလူများ၏ အသက်ဝင်ရောက်မှုကိုပါ နှောင့်နှေးကြန့်ကြာစေလျက် အာဏာရှင်ဆန်ပြီး အရာရာကို မိမိတို့ဘာသာ တာဝန်ယူခြင်း လုံးဝမပြုလုပ်ရပေ။ ယင်းမှာ ကြီးမားသော ပြစ်မှားခြင်းတစ်ခု ဖြစ်မည်မဟုတ်လော။ ထို့ကြောင့် အစွမ်းအစ အလွန်ညံ့ဖျင်းသော လူများသည် ခေါင်းဆောင်များနှင့် အမှုဆောင်များ လုံးဝ မဖြစ်နိုင်ပေ။ ဘုရားသခင်ကို ကြောက်ရွံ့သော စိတ်နှလုံးကင်းမဲ့ပြီး ဘုရားသခင်၏ ရည်ရွယ်ချက်များကို အလေးထားနိုင်ခြင်း မရှိသောသူများသည် ခေါင်းဆောင်များနှင့် အမှုဆောင်များ သာ၍ပင် မဖြစ်နိုင်ပေ။ ၎င်းတို့အား မည်သည့်တာဝန်ကိုမျှ ကြီးကြပ်စေ၍ မရပေ။ ခေါင်းဆောင်များနှင့် အမှုဆောင်များအနေဖြင့် မိမိကိုယ်ကို သတိပြုမိခြင်းရှိရန် အရေးကြီးသည်။ အကယ်၍ သင်သည် လက်တွေ့ကျသော အလုပ်ကို မလုပ်ဆောင်နိုင်ဘဲ အရာရာကို သင်ကိုယ်တိုင် တာဝန်ယူလိုနေသေးပြီး အဆင့်အတန်း၏ အကျိုးအမြတ်များကို မွေ့လျော်ခံစားခြင်းအား နှစ်သက်နေဆဲဖြစ်ပါက ဤသည်မှာ အယောင်ဆောင်ခေါင်းဆောင်တစ်ဦးနှင့်ဆိုင်သည့် အဓိပ္ပာယ်ဖွင့်ဆိုချက်စစ်စစ်ဖြစ်ပြီး သင့်ကို ဖြုတ်ချပြီး ဖယ်ရှားရှင်းလင်းသင့်သည်။

ဘုရားအိမ်တော်၏ အလုပ်အစီအစဉ်များနှင့်ပတ်သက်၍ ခေါင်းဆောင်များနှင့် အမှုဆောင်များ ဖြည့်ဆည်းသင့်သည့် တာဝန်ဝတ္တရားများကို မိတ်သဟာယဖွဲ့ပြီးနောက်တွင် ခေါင်းဆောင်များနှင့် အမှုဆောင်များက အလုပ်အစီအစဉ်များကို မည်သို့သဘောထားပြီး အကောင်အထည်ဖော်သင့်သည်ဟူသည်နှင့် ပတ်သက်၍ သင်တို့၌ ယခု လမ်းကြောင်းတစ်ခု ရှိပြီလော။ (ရှိပါပြီ။) အခက်အခဲများ တစ်ခုတလေ ရှိသလော။ ငါတို့မိတ်သဟာယဖွဲ့ခဲ့သော ခေါင်းဆောင်များနှင့် အမှုဆောင်များ၏ တာဝန်ဝတ္တရားများအတွင်း အကြမ်းဖျင်းဖော်ပြထားသည့် အမျိုးမျိုးသော တာဝန်များအနက် အချို့လူများသည် ကဏ္ဍတစ်ခု သို့မဟုတ် နှစ်ခုကိုသာ အာရုံစိုက်နိုင်စဉ်တွင် အခြားသူများမှာမူ ကဏ္ဍတစ်ခု သို့မဟုတ် နှစ်ခုကိုပင် မပြီးမြောက်နိုင်ကြပေ။ အလုပ်၏ ကဏ္ဍတစ်ခု သို့မဟုတ် နှစ်ခုကို အာရုံစိုက်နိုင်သော ခေါင်းဆောင်များနှင့် အမှုဆောင်များအတွက် အကယ်၍ ၎င်းတို့၌ လုံလောက်သော အစွမ်းအစရှိပြီး အလုပ်၏ အခြားကဏ္ဍများကိုလည်း နောက်ဆက်တွဲလုပ်ပေးရန် သင်ယူနိုင်ပါက ၎င်းတို့သည် အခြေခံအားဖြင့် စံနှုန်းပြည့်မီပေသည်။ သို့ရာတွင် ၎င်းတို့သည် အယူဝါဒများ ဟောပြောခြင်းနှင့် စုဝေးပွဲများ ကျင်းပခြင်းအဆင့်တွင်သာ ရှိနေပြီး တိကျသော အလုပ်ကို မလုပ်ဆောင်နိုင်ပါက၊ တိကျသော အလုပ်တာဝန်များကို စစ်ဆေးခြင်းနှင့် နောက်ဆက်တွဲလုပ်ပေးခြင်းတို့တွင် ပါဝင်ရန် တောင်းဆိုခံရသည့်အခါတွင် လိုက်လျှောက်ရမည့် အစီအစဉ်များ၊ အဆင့်များ သို့မဟုတ် လမ်းကြောင်းများမရှိဘဲ မည်သည့်အရာလုပ်ဆောင်ရမည်ကို မသိဘဲ စိုးရိမ်ပူပန်လာပါက ဤသည်မှာ ညံ့ဖျင်းသော အစွမ်းအစကို ညွှန်ပြသည်။ ညံ့ဖျင်းသော အစွမ်းအစရှိသည့် လူများသည် အလုပ်အစီအစဉ်များကို အကောင်အထည်ဖော်နိုင်သလော။ (မဖော်နိုင်ပါ။) ထိုသို့သော ခေါင်းဆောင်များနှင့် အမှုဆောင်များသည် စံနှုန်းမပြည့်မီပေ။ ထိုသို့သော ခေါင်းဆောင်များနှင့် အမှုဆောင်များကို သင်တို့ မည်သို့ကိုင်တွယ်သင့်သနည်း။ ၎င်းတို့ကို “အလုပ်အစီအစဉ်များအား ထုတ်ပြန်ပြီးဖြစ်၍ မည်သည့်တာဝန်များကို ထမ်းဆောင်ရမည်၊ မည်သည့်စည်းမျဉ်းများကို စောင့်ထိန်းရမည်ဟူသည်ကို ကျွန်ုပ်တို့ ရှင်းလင်းစွာ နားလည်သော်လည်း သင်ကမူ မည်သည့်အရာလုပ်ဆောင်ရမည်ကို မသိသည့်အပြင် လိုက်လျှောက်ရန် လမ်းကြောင်းလည်းမရှိပါ။ သို့သော်လည်း သင်က ကျွန်ုပ်တို့ကို မိတ်သဟာယဖွဲ့ပြီး တရားဒေသနာများ ဟောကြားရန် သတ္တိရှိနေဆဲဖြစ်သည်။ သင် ချက်ချင်း ရာထူးမှ ဆင်းသင့်သည်။ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ရန် မသင့်တော်ပါ၊ ဤတာဝန်ကို သင်မဖြည့်ဆည်းနိုင်ပါ။ အရည်အချင်းပြည့်မီသော တစ်စုံတစ်ဦးထံသို့ လျင်မြန်စွာ လွှဲပြောင်းပေးလော့။ ဤနေရာတွင် ဆောင်ပုဒ်များ ဟစ်ကြွေးခြင်းကို ရပ်လော့၊ မည်သူမျှ နားထောင်လိုခြင်းမရှိပါ” ဟု ပြောလော့။ ဤသည်မှာ ကိုင်တွယ်ရန် သင့်တော်သော နည်းလမ်းတစ်ခု ဟုတ်သလော။ (ဟုတ်ပါသည်။) အကယ်၍ သင်သည် အလုပ်ကို မလုပ်ဆောင်နိုင်ပါက ဆောင်ပုဒ်များကို ကြောင်းကျိုးမမြင်ဘဲ ဟစ်ကြွေးခြင်းသည် အဘယ်အဓိပ္ပာယ်ရှိသနည်း။ လူတိုင်းသည် အလုပ်အစီအစဉ်များထဲမှ စကားလုံးများကို ဖတ်နိုင်သည်၊ လူတိုင်းက အယူဝါဒများကို ပြောနိုင်သည်။ အဓိကမှာ ယင်းကို အမှန်တကယ် သင် မည်သို့လုပ်ဆောင်သည်ဟူသည့်အရာ ဖြစ်သည်။ အကယ်၍ ယင်းကို မလုပ်ဆောင်နိုင်ပါက သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ရန် မသင့်တော်ပေ။ တစ်ပေါင်းတစ်က နှစ်နှင့်ညီမျှသကဲ့သို့ မည်သည့်တာဝန်မျှ မရိုးရှင်းပေ။ တာဝန်တိုင်းသည် ခေါင်းဆောင်များနှင့် အမှုဆောင်များအား တိကျသော အခြေအနေကိုအခြေခံ၍ စည်းမျဉ်းများ၏ အတိုင်းအတာအတွင်း အကောင်အထည်ဖော်ရမည့် တိကျသော အစီအစဉ်များကို ရေးဆွဲရန် လိုအပ်သည်။ တစ်ချိန်တည်းမှာပင် အလုပ်က အလုပ်အစီအစဉ်များ၏ သတ်မှတ်ချက်များကို အပြည့်အဝ ပြည့်မီပြီး အသီးအပွင့်များ ဖြစ်ထွန်းလာကာ ရလဒ်များ ထွက်ပေါ်လာလျက် ကောင်းစွာ အကောင်အထည်ဖော်ပြီးသည်အထိ မည်သို့ ကြီးကြပ်ရမည်၊ စစ်ဆေးရမည်၊ နောက်ဆက်တွဲလုပ်ပေးမည်ကို ၎င်းတို့ သိရမည်။ ထိုအခါမှသာ ၎င်းတို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ဖြည့်ဆည်းပြီးဖြစ်သည်၊ ထိုအခါမှသာ ၎င်းတို့သည် ခေါင်းဆောင်များနှင့် အမှုဆောင်များအဖြစ် စံနှုန်းပြည့်မီကြပေသည်။

အလုပ်အစီအစဉ်များနှင့်စပ်လျဉ်း၍ အယောင်ဆောင် ခေါင်းဆောင်များ၏ သဘောထားနှင့် သရုပ်သကန်များ

အလုပ်အစီအစဉ်များနှင့်ပတ်သက်လာသည့်အခါ ခေါင်းဆောင်များနှင့် အမှုဆောင်များ၏ တာဝန်ဝတ္တရားများမှာ အဘယ်အရာဖြစ်သည်ကို ငါတို့ ယခုလေးတင် မိတ်သဟာယဖွဲ့ခဲ့ကြသည်။ ဆက်လက်၍ အယောင်ဆောင် ခေါင်းဆောင်များတွင် မည်သည့်သရုပ်သကန်များ ရှိသည်ကို ငါတို့ မိတ်သဟာယဖွဲ့ကြမည်။ သင်တို့ကြုံတွေ့ရပြီးဖြစ်သည့် အယောင်ဆောင် ခေါင်းဆောင်များထဲတွင် အလုပ်အစီအစဉ်များအပေါ် ၎င်းတို့၏ သဘောထားမှာ အဘယ်နည်း။ ၎င်းတို့သည် မည်သည့်လုပ်ရပ်များနှင့် သရုပ်သကန်များကို ထုတ်ဖော်ပြသကြသနည်း။ ထုံးစံအတိုင်း အယောင်ဆောင် ခေါင်းဆောင်များသည် မည်သည့်အရာလုပ်ဆောင်သင့်သည်၊ အထက်၏ တိကျသော သတ်မှတ်ချက်များနှင့် တိကျသော အလုပ်စီမံကိန်းများမှာ အဘယ်အရာဖြစ်သည်ကို အလုပ်အစီအစဉ်များ၏ စကားလုံးများမှ နားလည်ကြသော်လည်း ယင်းကို အယူဝါဒအရသာ ၎င်းတို့ နားလည်ကြခြင်း ဖြစ်သည်။ ၎င်းတို့သည် အလုပ်အစီအစဉ်များကို အကောင်အထည်ဖော်ရန်အတွက် တိကျသော စည်းမျဉ်းများ၊ စံနှုန်းများနှင့် လက်တွေ့လုပ်ဆောင်မှု လမ်းကြောင်းများကို နားလည်ခြင်း သို့မဟုတ် စေ့စေ့စပ်စပ် သိမြင်ခြင်း မရှိကြသေးပေ။ အလုပ်အစီအစဉ်များကို လက်ခံရရှိပြီးနောက် ၎င်းတို့သည် အလုပ်အား မည်သို့လုပ်ဆောင်ရမည်၊ အလုပ်အစီအစဉ်များကို မည်သို့ထုတ်ပြန်ပြီး အကောင်အထည်ဖော်ရမည်ကို မိတ်သဟာယဖွဲ့လျက် ဟန်ဆောင်လုပ်ပြရုံလုပ်ပြကြသည်။ သို့ရာတွင် ၎င်းတို့မည်မျှပင် မိတ်သဟာယဖွဲ့စေကာမူ ယင်းမှာ အလုပ်အစီအစဉ်များ၏ စာသားအတိုင်း၊ အယူဝါဒဆိုင်ရာ နားလည်မှုတစ်ခုသာ ဖြစ်သည်။ အလုပ်အစီအစဉ်များကို တိကျစွာ မည်သို့အကောင်အထည်ဖော်ရမည်၊ မည်သည့် ရလဒ်များ ရရှိနိုင်သည်ဟူသည့်အပြင် အကယ်၍ ၎င်းတို့က အလုပ်ကိုလုပ်ဆောင်ရန် လူအချို့ကို ရွေးချယ်ပါက သို့မဟုတ် ယင်းကို အကောင်အထည်ဖော်ရန် အစီအစဉ်တစ်ခုကို ရွေးချယ်ပါက အကောင်အထည်ဖော်မှုသည် မည်မျှထိရောက်မှုရှိလိမ့်မည်၊ သို့မဟုတ် အလုပ်အစီအစဉ်များက တောင်းဆိုသော ပန်းတိုင်များနှင့် ရလဒ်များကို ဖြည့်ဆည်းနိုင်ခြင်း ရှိမရှိဟူသည်တို့အတွက်မူ၊ ၎င်းတို့သည် ဤကဏ္ဍများနှင့်ပတ်သက်၍ မသိရှိကြသည့်အပြင် မရှင်းလင်းကြပေ။ အယောင်ဆောင် ခေါင်းဆောင်များသည် အလုပ်အစီအစဉ်များကို အကောင်အထည်ဖော်သည့်အခါ ၎င်းတို့သည် ထုံးစံအတိုင်း စကားလုံးများနှင့် အယူဝါဒအချို့ကို ဟောပြောရန်၊ အလုပ်ကို တာဝန်ပေးရန်၊ ဘုရားသခင်၏ သတ်မှတ်ချက်များထဲမှ အနည်းငယ်ကို ဖော်ပြပြောဆိုရန်၊ ထို့နောက် လူတိုင်းအား ၎င်းတို့၏ စိတ်ပိုင်းဖြတ်ချက်ကို ဖော်ပြစေရန် စုဝေးပွဲတစ်ခု ကျင်းပရုံသာ ကျင်းပကြလေသည်။ ဤသည်မှာ မိမိတို့၏အလုပ်ကို လုပ်ဆောင်နေခြင်းဖြစ်သည်ဟု ၎င်းတို့ မှတ်ယူကြသည်။ ၎င်းတို့က အလုပ်ကို တာဝန်ပေးပြီး ကြီးကြပ်မည့် တစ်စုံတစ်ဦးကို ခန့်အပ်ကာ ဘုရားအိမ်တော်က တောင်းဆိုသော ရလဒ်များကို ဖော်ပြပြောဆိုပြီးသရွေ့ မိမိတို့၏တာဝန်ကို ဖြည့်ဆည်းပြီးဖြစ်သည်ဟု ယုံကြည်ကြသည်။ ထို့နောက် ၎င်းတို့သည် အလုပ်ပြီးသွားသည့်အလား လုံးဝ စိတ်အေးလက်အေး ဖြစ်နေကြသည်။ အလုပ်ကို မည်သည့်အချိန်တွင် စစ်ဆေးရမည်၊ အလုပ်တွင် မည်သည့်ပြဿနာများနှင့် အခက်အခဲများ ပေါ်ပေါက်လာနိုင်သည်ဟူသည်နှင့် မည်သည့်ပြဿနာများကို လက်အောက်ရှိလူများက ဖြေရှင်းနိုင်ပြီး မည်သည့်အရာများကို ဖြေရှင်းနိုင်ခြင်းမရှိဟူသည်တို့ကို ၎င်းတို့ မသိကြပေ။ မည်သည့်အရေးကြီးသော တာဝန်များကို နောက်ဆက်တွဲလုပ်ပေးပြီး လမ်းပြမှုပေးရမည်ကိုလည်း ၎င်းတို့မသိကြပေ။ ဥပမာအားဖြင့် ကြီးကြပ်ခြင်း၊ တိုက်တွန်းခြင်းနှင့် စစ်ဆေးခြင်းကဲ့သို့သော အရေးကြီးသည့် အဆင့်များသည် အယောင်ဆောင် ခေါင်းဆောင်များ၏ စိတ်ထဲတွင် မည်သည့်အခါမျှ မပေါ်ပေ။ နှိုင်းယှဉ်လျှင် အသိစိတ်အချို့ရှိပြီး အလကားစားဖို့ မလိုလားသော မဖြစ်စလောက်လေး ပိုကောင်းသည့် အယောင်ဆောင် ခေါင်းဆောင်များသည် မိမိတို့အနေဖြင့် အလုပ်တစ်ခုခုကို လုပ်ဆောင်သင့်သည်ဟု ယုံကြည်ကြသည်။ ၎င်းတို့သည် အသင်းတော်သို့ သွားရောက်ပြီး ညီအစ်ကိုမောင်နှမများထံတွင် ပြဿနာတစ်ခုတလေရှိသလောဟူသည်ကို မေးမြန်းကြလိမ့်မည်။ တစ်စုံတစ်ဦးက ၎င်းတို့အား “ကျွန်ုပ်တို့ ညီအစ်ကိုမောင်နှမများသည် အတူရှိသည့်အခါ မကြာခဏ အငြင်းပွားမှုများ ရှိကြပါသည်။ ကျွန်ုပ်တို့၏ ထင်မြင်ချက်များ ကွဲလွဲသည့်အခါ အဆုံးမရှိ ငြင်းခုံကြပြီး တဇောက်ကန်းဖြစ်ခြင်းကို ထုတ်ဖော်ပြကြပါသည်” ဟု ပြောသည်။ အယောင်ဆောင် ခေါင်းဆောင်များက “ဤသည်မှာ ဖြေရှင်းရန် လွယ်ကူပါသည်” ဟု ပြောပြီးနောက် စုဝေးပွဲတစ်ခု ကျင်းပကာ ထိုစုဝေးပွဲတွင် ၎င်းတို့က “လူတို့သည် သည်းခံခြင်းနှင့် စိတ်ရှည်ခြင်းကို သင်ယူသင့်သည်၊ မာနမထောင်လွှားဘဲ နှိမ့်ချတတ်ရန်နှင့် ကျိုးနွံနာခံတတ်ရန် သင်ယူသင့်သည်။ ဤသည်မှာ ဘုရားသခင်၏ ရည်ရွယ်ချက်ဖြစ်သည်။ ဖောက်ပြန်ပျက်စီးသော စိတ်သဘောထားကို ထုတ်ဖော်ပြသူ မည်သူမဆို မိမိတို့ကိုယ်ကို ဆင်ခြင်သုံးသပ်ပြီး ပြုပြင်ခြင်းကို လက်ခံသင့်သည်။ မိမိတို့၏ ဖောက်ပြန်ပျက်စီးသော စိတ်သဘောထားဖြင့် အသက်မရှင်သင့်ပါ” ဟု မိတ်သဟာယဖွဲ့ကြလေသည်။ ဤအယူဝါဒချည်းကိုသာ မိတ်သဟာယဖွဲ့ပြီးနောက် ၎င်းတို့က “ကျန်ရှိသော ပြဿနာများကို သင်တို့ဘာသာ ကိုင်တွယ်နိုင်ပါသည်။ ကျွန်ုပ်သည် နည်းပညာပိုင်းဆိုင်ရာ ကိစ္စရပ်များတွင် သိပ်မကျွမ်းကျင်ပါ။ မည်သို့ပင်ဖြစ်စေ သင်တို့အတွက် ဤစုဝေးပွဲကို ကျွန်ုပ် ကျင်းပပြီးဖြစ်သည်၊ သင်တို့ သင့်တော်သည်ဟု မြင်သည့်အတိုင်း အလုပ်ကို လုပ်ဆောင်ကြလော့။ အဓိကကျပြီး အရေးကြီးသောအချက်မှာ သင်တို့၏ တာဝန်များကို ထမ်းဆောင်ရာတွင် သစ္စာစောင့်သိရန်နှင့် သင်တို့၏ ကိုယ်ပိုင်စိတ်ကူးများကို မဖက်တွယ်ရန် ဖြစ်သည်” ဟု ပြောသည်။ နားထောင်ပြီးနောက် လူတို့က ဆင်ခြင်သုံးသပ်ပြီး “ကျွန်ုပ်တို့၏ ပြဿနာသည် ဖောက်ပြန်ပျက်စီးခြင်း၊ တဇောက်ကန်းဖြစ်ခြင်းနှင့် တစ်ကိုယ်ကောင်းဆန်သော လိုအင်ဆန္ဒများကို ထုတ်ဖော်ခြင်းမျှသာ မဟုတ်ဘဲ အချို့သော နည်းပညာပိုင်းဆိုင်ရာ ပြဿနာများနှင့်ပတ်သက်၍ ကျွန်ုပ်တို့ မသေချာမရေရာဖြစ်ပြီး မရှင်းလင်းသည့်အပြင် စည်းမျဉ်းများနှင့်အညီ မည်သို့ပြုမူဆောင်ရွက်ရမည်ကို မသိခြင်းလည်း ဖြစ်သည်။ ဤပြဿနာကို မဖြေရှင်းရသေးပါ”ဟု ပြောကြသည်။ အယောင်ဆောင် ခေါင်းဆောင်များက “ဘုရားသခင်၏ နှုတ်ကပတ်တော်များကို ပို၍ဖတ်ကြလော့။ သင်တို့ထုတ်ဖော်ပြသော ဖောက်ပြန်ပျက်စီးသည့် စိတ်သဘောထားများကို ဖြေရှင်းပြီးသည်နှင့်တစ်ပြိုင်နက် ဤပြဿနာများသည်လည်း ဖြေရှင်းပြီးဖြစ်သွားလိမ့်မည်”ဟု ပြန်လည်ဖြေကြားသည်။ အယောင်ဆောင် ခေါင်းဆောင်များ အကျွမ်းကျင်ဆုံးသော အလုပ်မှာ အယူဝါဒများ ရေရွတ်ခြင်းနှင့် ဆောင်ပုဒ်များ ဟစ်ကြွေးခြင်း ဖြစ်သည်။ ၎င်းတို့သည် အလုပ်တွင် မကြာခဏ ပေါ်ပေါက်လာနိုင်သည့် ပြဿနာများကို ကြိုတင်မမျှော်မှန်းကြပေ။ တစ်စုံတစ်ဦးက ပြဿနာတစ်ခုကို ထုတ်ဖော်ပြောဆိုသည့်အခါ ၎င်းတို့၌ ဖြေရှင်းချက်တစ်ခုတည်းသာရှိပြီး ယင်းမှာ စကားလုံးများနှင့် အယူဝါဒအချို့ဖြင့် ရှင်းပြပြီးနောက် တိုက်တွန်းအားပေးမှုအချို့ သို့မဟုတ် အကြံဉာဏ်တစ်ခု ပေးကာ ပြီးပြီဟု မှတ်ယူခြင်း ဖြစ်သည်။ ၎င်းတို့သည် သတ်သတ်မှတ်မှတ်ဖြစ်သော အစီအစဉ်များ တစ်ခုတလေကိုမျှ စိတ်ကူးမရနိုင်ကြသည့်အပြင် မှန်ကန်သော လမ်းပြမှုနှင့် အကူအညီကို မပေးနိုင်ကြပေ။ အယောင်ဆောင် ခေါင်းဆောင်များ၏ အလုပ်သည် ရိုးရှင်းပြီး လွယ်ကူသည် မဟုတ်လော။ ၎င်းတို့ မည်သည့်နေရာသို့ သွားသည်ဖြစ်စေ အယူဝါဒများ ပြောဆိုခြင်းနှင့် ဆောင်ပုဒ်များ ဟစ်ကြွေးခြင်းကို အဓိက အာရုံစိုက်လျက် တရားသာဟောကြသည်။ ဤအခြေအနေသည် ခေါင်းဆောင်များနှင့် အမှုဆောင်များကြားတွင် အတော်လေး အဖြစ်များသည် မဟုတ်လော။ ၎င်းတို့သည် တိကျသော အလုပ်ကို အကောင်အထည်မဖော်နိုင်သည့်အပြင် ထုတ်ပြန်ထားသည့် အလုပ်အစီအစဉ်များအား မည်သို့ဆောင်ရွက်ရမည်၊ မည်သို့ အကောင်အထည်ဖော်ရမည် သို့မဟုတ် မည်သို့ နောက်ဆက်တွဲလုပ်ပေးရမည်ဟူသည်တို့ကို မသိကြပေ။ ၎င်းတို့သည် မိမိတို့၏ အလုပ်တာဝန်ဝတ္တရားများမှာ အဘယ်အရာဖြစ်သည် သို့မဟုတ် မည်သည့်တာဝန်များကို ထမ်းဆောင်သင့်သည်ဟူသည်ကို မသိကြပေ။ တိကျသောအလုပ်ကို လုပ်ဆောင်ရန် တောင်းဆိုခံရသည့်အခါ ၎င်းတို့သည် ဆောင်ပုဒ်များ ဟစ်ကြွေးရုံသာ ပြုလုပ်ကြသည်။ တစ်စုံတစ်ဦးက ပြဿနာတစ်ခုကို ထုတ်ဖော်ပြောဆိုသည့်အခါ ယင်းကို တရားဟောရမည့် အခွင့်အရေးတစ်ခုအဖြစ် ၎င်းတို့ မှတ်ယူကြသည်။ အကယ်၍ ၎င်းတို့မဖြေရှင်းနိုင်သော အရေးကြီးသည့် ပြဿနာတစ်ခုကို ထုတ်ဖော်ပြောဆိုလာပါက ၎င်းတို့သည် လူများကို ပြုပြင်ခြင်းနှင့် ပြစ်တင်ဆုံးမခြင်းကိုသာ မတတ်သာသည့်အဆုံး အားကိုးကြသည်။ ၎င်းတို့၌ အခြားဖြေရှင်းနည်းများ မရှိသည့်အပြင် အလုပ်တွင် ပေါ်ပေါက်သော ပြဿနာများနှင့် လမ်းလွဲခြင်းများကို လုံးဝမဖြေရှင်းနိုင်ကြပေ။ ဤသည်မှာ အယောင်ဆောင် ခေါင်းဆောင်များ၏ အဓိက ထူးခြားသောလက္ခဏာတစ်ခု ဖြစ်သည်။ အလုပ်အစီအစဉ်တစ်ခုကို အကောင်အထည်ဖော်ရန်နှင့် အလုပ်ကို ဆောင်ရွက်နေစဉ် မည်သည့်အခက်အခဲများ ပေါ်ပေါက်လာသည်ကို စစ်ဆေးရန် တောင်းဆိုခံရသော အယောင်ဆောင် ခေါင်းဆောင်များလည်း ရှိသည်။ အကယ်၍ ၎င်းတို့သည် အခက်အခဲများကို ဖြေရှင်းနိုင်ပါက ချက်ချင်းဖြေရှင်းသင့်သည်။ အကယ်၍ မဖြေရှင်းနိုင်ပါက မေးခွန်းအချို့ကို စုစည်းပြီး အထက်သို့ ရှာဖွေနိုင်ကာ၊ အထက်က ၎င်းတို့ကို ဖြေရှင်းပေးလိမ့်မည်။ သို့သော် ဖြစ်ပျက်သည်မှာ ၎င်းတို့သည် ဤအလုပ်တွင် ပါဝင်ရန် ကွင်းဆင်းသည့်အခါ လူတိုင်းကို တစ်နေကုန် စုဝေးပွဲများအတွက် ခေါ်ယူကြပြီး မည်သူက မည်သူနှင့် ပဋိပက္ခဖြစ်သည်၊ မည်သူက မည်သူနှင့် အမြဲငြင်းခုံသည်၊ မည်သူ၏ လူ့သဘာဝက သိပ်မကောင်းသည်၊ မည်သူက လွဲချော်သော နားလည်သဘောပေါက်မှုရှိသည်၊ မည်သူက မာနထောင်လွှားပြီး မိမိတို့၏ ကိုယ်ပိုင်စိတ်ကူးများကို အမြဲဖက်တွယ်သည်၊ မည်သူက အစားကြူးပြီး ပျင်းရိသည်၊ မည်သူက မယုံကြည်သူများနှင့် ဆင်တူသည်၊ ပြီးလျှင် မည်သူတို့က ဆိုးယုတ်သောလူများဖြစ်သည်ဟူသည်တို့ကို ရှာဖွေတွေ့ရှိခြင်းမှလွဲ၍ အလုပ်ကို အကောင်အထည်ဖော်ရာတွင် ပေါ်ပေါက်သော မည်သည့်ပြဿနာများ သို့မဟုတ် အခက်အခဲများကိုမျှ ၎င်းတို့ မခွဲခြားနိုင်သည့်အပြင် ဤပြဿနာများကို မမြင်နိုင်ကြပေ။ ထိုသို့သော ခေါင်းဆောင်များနှင့် အမှုဆောင်များသည် ၎င်းတို့၏အလုပ်ကို ဆောင်ရွက်နိုင်သည်ဟု သင်တို့ထင်သလော။ (မထင်ပါ။) ပြဿနာသည် မည်သည့်နေရာတွင် တည်ရှိသနည်း။ (၎င်းတို့၏ အစွမ်းအစက အလွန်ညံ့ဖျင်းပါသည်၊ ၎င်းတို့၌ ပိုင်းခြားသိမြင်နိုင်စွမ်းမရှိသည့်အပြင် ပြဿနာများကို မခွဲခြားနိုင်ပါ။) သင်တို့၏ အနီးဝန်းကျင်တွင် ထိုသို့သော ခေါင်းဆောင်များ မည်မျှ ရှိသနည်း။ သင်တို့၏ ခေါင်းဆောင်များသည် ပြဿနာများကို ခွဲခြားနိုင်သလော။ အကယ်၍ အလုပ်အစီအစဉ်တစ်ခုကို ထုတ်ပြန်ပြီး ခေါင်းဆောင်များနှင့် အမှုဆောင်များက အလုပ်အစီအစဉ်ကို အကောင်အထည်ဖော်ရန် တိကျသော အစီအစဉ်များ သို့မဟုတ် အဆင့်များ တစ်ခုမျှမရှိဘဲ အလုပ်အား မည်သို့လုပ်ဆောင်ရမည်ကို မသိဘဲ ဆောင်ပုဒ်များ ဟစ်ကြွေးပြီး တရားဟောရုံသာ ပြုလုပ်ပါက ထိုအလုပ်ကို အကောင်အထည်ဖော်၍မရနိုင်ပေ။ ယင်းသည် စင်စစ်အားဖြင့် ပျက်ပြယ်သွားသည်။ အသင်းတော်တွင် အလုပ်အစီအစဉ်တစ်ခု မည်မျှကောင်းစွာ အကောင်အထည်ဖော်ထားသည်ဟူသည်နှင့် ယင်း၏ ထိရောက်မှု သော့ချက်မှာ ခေါင်းဆောင်များနှင့် အမှုဆောင်များက လက်တွေ့ကျသော အလုပ်ကို လုပ်ဆောင်နိုင်ခြင်း ရှိမရှိဟူသည်တွင် တည်ရှိသည်။ အကယ်၍ ခေါင်းဆောင်များနှင့် အမှုဆောင်များတွင် ကောင်းသော အစွမ်းအစ၊ အလုပ်လုပ်နိုင်စွမ်းနှင့် သစ္စာစောင့်သိမှုရှိပါက အလုပ်အစီအစဉ်က ကောင်းစွာ အကောင်အထည်ပေါ်လိမ့်မည် ဖြစ်သည်။ အကယ်၍ ခေါင်းဆောင်များနှင့် အမှုဆောင်များတွင် ညံ့ဖျင်းသော အစွမ်းအစရှိလျှင် နားဝေတိမ်တောင်ဖြစ်ပြီး အလုပ်လုပ်နိုင်စွမ်း ကင်းမဲ့လျှင်၊ အသင်းတော်၌ အလုပ်၏ နယ်ပယ်တွင် ပင်ကိုစွမ်းရည်ရှိသူတစ်ဦးတလေ ပါဝင်သည်ဖြစ်စေ မပါဝင်သည်ဖြစ်စေ သို့မဟုတ် ညီအစ်ကိုမောင်နှမများက ၎င်းတို့၏ အပိုင်းကို လုပ်ဆောင်ရန် မည်မျှလိုလားသည်ဖြစ်စေ ရလဒ်တစ်ခုတလေ စွမ်းဆောင်ရရှိရန် မဆိုထားနှင့် အလုပ်အစီအစဉ်သည် အကောင်အထည်ပေါ်ခြင်း မရှိနိုင်ပေ။

အယောင်ဆောင် ခေါင်းဆောင်များ၏ အလုပ်သည် လူတို့ အပေါ်ယံတွင် မြင်နိုင်သည့်အရာထိသာ ကန့်သတ်ထားသည်။ ၎င်းတို့သည် အလုပ်အစီအစဉ်များကို အကောင်အထည်ဖော်သည့်အခါ၌ပင် နောက်ဆက်တွဲလုပ်ပေးခြင်းသို့မဟုတ် စစ်ဆေးခြင်း တစ်ခုတလေ ဘာဆိုဘာမျှမရှိဘဲ လုပ်ရိုးလုပ်စဉ်တစ်ခုအဖြစ်သာ ဖြစ်သည်။ ၎င်းတို့၏အလုပ်သည် ဟန်ဆောင်လုပ်ပြခြင်းအဆင့်တွင်သာ ရှိနေသည်။ ယင်း၏နောက်ကွယ်တွင် စစ်မှန်သော အင်အားတစ်ခုတလေမျှမရှိသည့်အပြင် မည်သည့်ရလဒ်ကိုမျှ မရရှိနိုင်ပေ။ ဥပမာအားဖြင့် အတွေ့အကြုံဆိုင်ရာ သက်သေခံချက် ဆောင်းပါးများ ရေးသားခြင်းအလုပ်နှင့်ပတ်သက်၍ ဤအလုပ်အစီအစဉ်ကို လက်ခံရရှိပြီးနောက်တွင် အယောင်ဆောင် ခေါင်းဆောင်တစ်ဦးသည် လူများကို စုဝေးပွဲများအတွက် ခေါ်ယူကာ မိတ်သဟာယဖွဲ့ပြီး ၎င်းတို့နားမလည်သော အလုပ်အစီအစဉ်နှင့်ပတ်သက်၍ ၎င်းတို့တွင်ရှိသည့် မေးခွန်းအမျိုးမျိုးကို ဖြေရှင်းပေးသည်။ အယူဝါဒများ ဟောပြောခြင်းကို ၎င်းတို့ ပြီးသွားပြီး လူများနားလည်ပုံရသည့်နောက်တွင်၊ အယောင်ဆောင် ခေါင်းဆောင်က “အလုပ်ကို တာဝန်ပေးပြီးပြီဖြစ်သည်။ သို့ဆိုလျှင် ငါ မည်သည့်အရာကို လုပ်သင့်သနည်း။ ဘုရားအိမ်တော်က အတွေ့အကြုံဆိုင်ရာ သက်သေခံချက် ဆောင်းပါးများ ရေးသားရန် တောင်းဆိုသည့်အတွက် ငါလည်း ရေးရန်လိုအပ်သည်။ အကယ်၍ ငါမရေးပါက လူတို့သည် ခေါင်းဆောင်တစ်ဦးအဖြစ် ငါ့အပေါ် အထင်အမြင်သေးကြမည် မဟုတ်လော”ဟု စဉ်းစားလေသည်။ ၎င်းတို့သည် အိမ်တွင် မည်သည့်အရာ ရေးရမည်ကို တွေးဆကြပြီး တစ်နေ့တာ ပြီးသည့်နောက်တွင်၊ မည်သည့်အရာမျှ မရေးရသေးပေ။ ၎င်းတို့က “ဆောင်းပါးတစ်ပုဒ်ရေးခြင်းသည် အတော်လေး ခက်ခဲပေသည်။ ပုံမှန်အားဖြင့် ငါ့တွင် အတွေ့အကြုံများရှိသည်ဟု ခံစားရသော်လည်း စတင်ရေးသားသည့်အခါ အဘယ်ကြောင့် ထိုအတွေ့အကြုံများ ပျောက်ကွယ်သွားရသနည်း။ ထိုအတွေ့အကြုံများ ဘယ်ရောက်သွားသနည်း။ မဟုတ်သေးပါ၊ ငါ၌ အတွေ့အကြုံများရှိသည်၊ စာရေးနည်းက ငါ့ကို အခက်တွေ့စေခြင်းသာ ဖြစ်သည်။ ငါ အပြင်ထွက်ပြီး လူများနှင့် အလွန် ထိတွေ့ဆက်ဆံနေခဲ့ရသည်။ ယင်းက ငါ့ကို အာရုံပျံ့လွင့်စေပြီး အာရုံစူးစိုက်ရန် ခက်ခဲစေသည်။ ငါသည် လူများနှင့် အမြဲ မိတ်သဟာယဖွဲ့ပြီး အလုပ်ကို ဆွေးနွေး၍မဖြစ်ပါ။ သို့မဟုတ်ပါက ငါ့စိတ်သည် ပျံ့လွင့်နေမည်ဖြစ်ပြီး ဆောင်းပါးကို ရေးနိုင်မည်မဟုတ်ပါ။ ငါစာမရေးနိုင်မီ မည်သို့ ကောင်းစွာရေးရမည်ကို သေချာစဉ်းစားရန် တိတ်ဆိတ်သော အချိန်အနည်းငယ် ယူရန်လိုအပ်သည်”ဟု စဉ်းစားသည်။ ၎င်းတို့သည် ဆောင်းပါးများရေးသားခြင်းကို ၎င်းတို့၏ အဓိကတာဝန်ဖြစ်စေပြီးဖြစ်ကာ ခေါင်းဆောင်တစ်ဦး သို့မဟုတ် အမှုဆောင်တစ်ဦး လုပ်ဆောင်သင့်သည့် အလုပ်ကို အဓိကမဟုတ်သော အလုပ်တာဝန်အဖြစ် သဘောထားကြသည်။ ၎င်းတို့သည် အလုပ်အား အကောင်အထည်ဖော်မှုကို အာရုံမစိုက်ဘဲ အသင်းတော်အသီးသီးတွင် လူမည်မျှ ဆောင်းပါးများ ရေးနိုင်သည် သို့မဟုတ် အလုပ်ကို ညွှန်ကြားရန်နှင့် စိစစ်ရန် သင့်တော်သောလူများ ရှိမရှိဟူသည်တို့ကို လေ့လာခြင်း သို့မဟုတ် သိရှိထားခြင်း မရှိဘဲ အိမ်တွင် တစ်နေကုန် ဆောင်းပါးများ ရေးသားကြလေသည်။ ဤအရာများနှင့်ပတ်သက်၍ ၎င်းတို့ မသိကြပေ။ တစ်လကုန်လွန်သွားပြီး ၎င်းတို့ကိုယ်တိုင် ဆောင်းပါးတစ်ပုဒ် မရေးရသေးသည်သာမက အသင်းတော်တွင် ဤအလုပ် မည်သို့တိုးတက်နေသည်ကိုလည်း ၎င်းတို့မသိပေ။ ဤနေရာတွင် ပြဿနာမှာ အဘယ်နည်း။ အလုပ်အစီအစဉ်ကို ထုတ်ပြန်ပြီးနောက် ညံ့ဖျင်းသော အစွမ်းအစရှိသည့် အချို့အသင်းတော်ခေါင်းဆောင်များသည် လက်တွေ့ကျသော အလုပ်အား မည်သို့လုပ်ဆောင်ရမည်ကို မသိကြပေ။ ဤပုဂ္ဂိုလ်ကဲ့သို့ပင် ၎င်းတို့သည် စကားလုံးများနှင့် အယူဝါဒအချို့ကို ဟောပြောရုံဟောပြောပြီး ဆောင်ပုဒ်များ ဟစ်ကြွေးကာ ပြီးသွားသည်။ ညီအစ်ကိုမောင်နှမများက ရေးလိုစိတ်ရှိသည်ဖြစ်စေ မရှိသည်ဖြစ်စေ ၎င်းတို့အတွက် အရေးမကြီးပေ။ ခေါင်းဆောင်များသည် ၎င်းတို့ကို ပြုပြင်ပေးရန် မဆိုထားနှင့် တိုက်တွန်းခြင်း သို့မဟုတ် လမ်းပြခြင်းပင် မပြုကြပေ။ ပြီးလျှင် အယောင်ဆောင် ခေါင်းဆောင်သည် ထိုသို့သော ခေါင်းဆောင်များနှင့် အမှုဆောင်များကို ဂရုမစိုက်ကြပေ။ အချို့ညီအစ်ကိုမောင်နှမများသည် ဆောင်းပါးတစ်မျိုးရေးပြီး အချို့က နောက်တစ်မျိုး ရေးကြသော်လည်း ၎င်းတို့ရေးသားသည့်အရာသည် လက်တွေ့ကျပြီး စည်းမျဉ်းများနှင့်အညီ ဟုတ်မဟုတ်ဟူသည်ကို စိစစ်ရန် မည်သူမျှမရှိပေ။ ညီအစ်ကိုမောင်နှမများသည် စည်းမျဉ်းများကို နားမလည်ကြသည့်အပြင် မည်သူ့အား မေးရမည်ကို မသိကြပေ။ ၎င်းတို့သည် ရေးရန် စေခိုင်းခံရသောကြောင့်သာ ရေးရခြင်းဖြစ်သည်၊ ဘုရားအိမ်တော်၏ အစီအစဉ်များကို ၎င်းတို့ နာခံကြသည်။ အတွေ့အကြုံများရှိသော်လည်း ပညာရေးကင်းမဲ့သောသူ အချို့လည်းရှိသည်။ ဤလူများ၌ ၎င်းတို့၏ ဆောင်းပါးများကို စာတည်းဖြတ်ပေးရန် ကူညီမည့်သူ မည်သူမျှမရှိသည့်အပြင် ဤကိစ္စအတွက် မည်သူကမျှ အစီအစဉ်များ မပြုလုပ်ပေ။ ပြဿနာမျိုးစုံ ပေါ်ပေါက်ပြီး ခေါင်းဆောင်များနှင့် အမှုဆောင်များက အဘယ်မှာနည်း။ ၎င်းတို့ မည်သည့်အရာကို လုပ်နေကြသနည်း။ ၎င်းတို့သည် ဆောင်းပါးများရေးသားရင်း “လူသူဝေးရာ”တွင် ရှိနေကြသည်။ အယောင်ဆောင် ခေါင်းဆောင်များသည် မိမိတို့ မည်သည့်အရာနှင့် အလုပ်ရှုပ်သင့်သည် သို့မဟုတ် မည်သည့် အလုပ်တာဝန်များအား ထမ်းဆောင်သင့်သည်ကို မသိကြပေ။ အလုပ်အစီအစဉ်များကို အသင်းတော်တွင် နည်းလမ်းအမျိုးမျိုးဖြင့် အကောင်အထည်ဖော်ကြပြီး မတူညီသော လုပ်နည်းကိုင်နည်းများကို ကျင့်သုံးထားကာ ထိုအရာ တစ်ခုတလေကိုမျှ ၎င်းတို့ စုံစမ်းမေးမြန်းခြင်း မရှိကြပေ။ ညီအစ်ကိုမောင်နှမများသည် မိမိတို့၏ တာဝန်များကို ထမ်းဆောင်စဉ် ပြဿနာအမျိုးမျိုး ကြုံတွေ့ရပြီး ဤပြဿနာများကို ၎င်းတို့ထံ တိုင်ကြားသည့်အခါ ၎င်းတို့က မဖြေရှင်းကြပေ။ ရလဒ်အနေဖြင့် ပြဿနာများနှင့် အခက်အခဲများစွာ စုပုံလာပြီး အတွေ့အကြုံဆိုင်ရာ သက်သေခံချက် ဆောင်းပါးမျိုးစုံသည်လည်း စာပြင်ပေးမည့်သူ၊ ပြန်လည်သုံးသပ်ပေးမည့်သူ သို့မဟုတ် စိစစ်ပေးမည့်သူ မည်သူမျှမရှိဘဲ စုပုံလာသည်။ သို့တိုင် အယောင်ဆောင် ခေါင်းဆောင်များသည် ဤပြဿနာများကို နောက်ဆက်တွဲလုပ်ပေးခြင်း သို့မဟုတ် စစ်ဆေးခြင်းမပြုသည့်အပြင် ညီအစ်ကိုမောင်နှမများသည် ပြဿနာများရှိသည့်အခါ ၎င်းတို့ကို ရှာမတွေ့နိုင်ကြပေ။ ဤအလုပ်သည် ၎င်းတို့၏ တာဝန်ဖြစ်ကြောင်းနှင့် ဤအလုပ်ကို ၎င်းတို့ နောက်ဆက်တွဲလုပ်ပေးနေသင့်ကြောင်းတို့ကို အယောင်ဆောင် ခေါင်းဆောင်များက သဘောမပေါက်ကြပေ။ ၎င်းတို့သည် အမှိုက်များဖြစ်သည် မဟုတ်လော။ (ဟုတ်ပါသည်။)

ခေါင်းဆောင်တစ်ဦး သို့မဟုတ် အမှုဆောင်တစ်ဦးက အလုပ်ကို အကောင်အထည်ဖော်ပုံအပြင် ၎င်းတို့အလုပ်၏ ထိရောက်မှုနှင့် ရလဒ်များက ၎င်းတို့ စံနှုန်းပြည့်မီခြင်း ရှိမရှိဟူသည်ကို စမ်းသပ်သည်။ ဤသည်မှာ ၎င်းတို့၏ လူ့သဘာဝ၊ ၎င်းတို့၏ အစွမ်းအစနှင့် အလုပ်လုပ်နိုင်စွမ်းအပြင် ၎င်းတို့၌ ဝန်တာစိတ် ရှိမရှိဟူသည်ကိုလည်း စမ်းသပ်သည်။ အယောင်ဆောင် ခေါင်းဆောင်များသည် အလုပ်အစီအစဉ်တစ်ခုကို လက်ခံရရှိသည့်အခါ ယင်းနှင့်ပတ်သက်၍ မိတ်သဟာယဖွဲ့ပြီးနောက် ပြီးပြီဟု မှတ်ယူကြသည်။ ၎င်းတို့သည် အကောင်အထည်ဖော်မှုကို ပါဝင်လုပ်ဆောင်ခြင်း၊ ကြီးကြပ်ခြင်း၊ တိုက်တွန်းခြင်း သို့မဟုတ် စစ်ဆေးခြင်း မပြုသည့်အပြင် ယင်းကို နောက်ဆက်တွဲလုပ်ပေးခြင်းလည်း မရှိပေ။ ဤအလုပ်တာဝန်များက ၎င်းတို့လုပ်ဆောင်သင့်သည့်အရာဖြစ်ကြောင်းကို ၎င်းတို့နားမလည်ကြပေ။ ဤအလုပ်တာဝန်များသည် ခေါင်းဆောင်များနှင့် အမှုဆောင်များအဖြစ် ၎င်းတို့၏ တာဝန်ဝတ္တရားများဖြစ်ကြောင်းကို ၎င်းတို့နားမလည်ကြပေ။ ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ခြင်းသည် တရားဟောနိုင်ခြင်းသာ လိုအပ်သည်ဟု ၎င်းတို့ ယုံကြည်ကြသည်။ ၎င်းတို့သည် ဉာဏ်မရှိသူများ မဟုတ်လော။ ဉာဏ်မရှိသူများသည် ခေါင်းဆောင်များနှင့် အမှုဆောင်များအဖြစ် စံနှုန်းပြည့်မီနိုင်သလော။ (မပြည့်မီနိုင်ပါ။) ၎င်းတို့သည် ခေါင်းဆောင်များနှင့် အမှုဆောင်များအဖြစ် စံနှုန်းမပြည့်မီနိုင်သည့်တိုင် မိမိတို့ကိုယ်ကို အတော်လေး တော်သည်ဟု တွေးထင်ကြပြီး အလုပ်ကို လုပ်ဆောင်နိုင်သည်ဟု ယုံကြည်ကြသည်။ ၎င်းတို့သည် ကျပ်မပြည့်သူများ မဟုတ်လော။ ၎င်းတို့သည် အတွေ့အကြုံဆိုင်ရာ သက်သေခံချက် ဆောင်းပါးများ ရေးသားခြင်းကဲ့သို့သော ရိုးရှင်းသည့် အလုပ်တာဝန်တစ်ခုကိုပင် အကောင်အထည်မဖော်နိုင်ကြပေ။ ဤသည်မှာ အလွယ်ကူဆုံးသော အလုပ်တာဝန်များထဲမှ တစ်ခုဖြစ်သည်၊ အစွမ်းအစကောင်းနှင့် အသက်အတွေ့အကြုံရှိသောသူတို့ကို သက်သေခံချက် ဆောင်းပါးများရေးသားရန် စည်းရုံးပြီးနောက် နောက်ဆက်တွဲလုပ်ပေးကာ ညွှန်ကြားမှုပေးရုံသာ ဖြစ်သည်။ အချို့သော ခေါင်းဆောင်များနှင့် အမှုဆောင်များတွင် သာမန်အစွမ်းအစနှင့် နိမ့်ကျသော ပညာရေးအဆင့်များရှိပြီး စာနှင့်ပတ်သက်သောအလုပ်တွင် မတော်ကြသော်လည်း ၎င်းတို့သည် ကြီးကြပ်ပေးဖို့အတွက် သင့်တော်သောလူများကို တာဝန်ပေးနိုင်ကြသည်။ ဤနည်းဖြင့် ၎င်းတို့သည် လက်တွေ့ကျသော အလုပ်အချို့ကို လုပ်ဆောင်နိုင်ကြဆဲဖြစ်သည်။ အကယ်၍ ၎င်းတို့သည် စိစစ်မှုကို ကြီးကြပ်ကာ ဦးစီးဦးရွက်ပြုရန်အတွက် မည်သည့် လူစားမျိုးအား တာဝန်ပေးရမည်ကိုပင် မသိပါက ၎င်းတို့သည် အလုပ်ကို မလုပ်ဆောင်နိုင်သည့်အပြင် အယောင်ဆောင် ခေါင်းဆောင်များ ဖြစ်ကြသည်။ အချို့လူများက “အယောင်ဆောင် ခေါင်းဆောင်တစ်ဦးသည် ညံ့ဖျင်းသော အစွမ်းအစနှင့် နိမ့်ကျသောပညာရေးကြောင့် စာနှင့်ပတ်သက်သောအလုပ်ကို မလုပ်ဆောင်နိုင်သော်လည်း အခြားအလုပ်ကို လုပ်ဆောင်နိုင်သင့်သည်”ဟု ပြောကြသည်။ ဤပြောဆိုချက်သည် ခိုင်လုံသလော။ (မခိုင်လုံပါ။) အဘယ်ကြောင့် မခိုင်လုံသနည်း။ (အတွေ့အကြုံဆိုင်ရာ သက်သေခံချက် ဆောင်းပါးများ ရေးသားခြင်းအလုပ်သည် ရိုးရှင်းပါသည်။ အကယ်၍ ၎င်းတို့သည် ယင်းကို ရှင်းလင်းစွာ မရှင်းပြနိုင်ပါက သို့မဟုတ် အလုပ်ကို အကောင်အထည်မဖော်နိုင်ပါက အခြားအလုပ်တာဝန်များကို သေချာပေါက် မကိုင်တွယ်နိုင်ပါ။ ၎င်းတို့သည် အလုပ်ကို မည်သို့လုပ်ဆောင်ရမည် သို့မဟုတ် မည်သို့ နောက်ဆက်တွဲလုပ်ပေးရမည်ကို မသိကြပါ။) ဤသည်မှာ ၎င်းတို့၏ အစွမ်းအစက အလွန်ညံ့ဖျင်းကြောင်းကို ပြသသည်။ ၎င်းတို့သည် ဉာဏ်မရှိသူများ ဖြစ်ကြသည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ခြင်းသည် အဆင်းနီသော နဂါးကြီး၏ အရာရှိတစ်ဦးဖြစ်ခြင်းနှင့် တူသည်ဟု ၎င်းတို့ တွေးထင်ကြသည်။ ၎င်းတို့အနေဖြင့် မြှောက်ပင့်ပြောဆိုရန်၊ စကားကြီးစကားကျယ်ပြောရန်၊ ဆောင်ပုဒ်များ ဟစ်ကြွေးရန်နှင့် လိမ်လည်လှည့်ဖြားမှုတွင် ပါဝင်ရန်၊ မိမိတို့၏ အထက်လူကြီးများကို လှည့်ဖြားပြီး မိမိတို့ လက်အောက်ရှိလူများ မသိအောင် အကြောင်းအရာများကို ဖုံးကွယ်ရန် တတ်မြောက်နေသရွေ့ မိမိတို့အတွက် အခိုင်အမာ ခြေကုပ်ယူနိုင်ပြီး အစိုးရလစာကို ရယူနိုင်သည်ဟု တွေးထင်ကြသည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ခြင်း၏ အရေးအကြီးဆုံးသော ကဏ္ဍမှာ လက်တွေ့ကျသော အလုပ်ကို လုပ်ဆောင်ရန် သိရှိခြင်းဖြစ်ကြောင်းကို ၎င်းတို့ နားမလည်ကြပေ။ ခေါင်းဆောင်များနှင့် အမှုဆောင်များ၏ အလုပ်ကို အလွန်ရိုးရှင်းသောအရာအဖြစ် ၎င်းတို့ စိတ်ကူးကြသည်။ ရလဒ်အနေဖြင့် ၎င်းတို့သည် လက်တွေ့ကျသော အလုပ်ကို မလုပ်ဆောင်ဘဲ အယောင်ဆောင် ခေါင်းဆောင်တစ်ဦး ဖြစ်လာကြလေသည်။

အယောင်ဆောင် ခေါင်းဆောင်များတွင် အခြားမည်သည့် တိကျသော သရုပ်သကန်များ ရှိသေးသနည်း။ အယောင်ဆောင် ခေါင်းဆောင်များသည် အလုပ်အစီအစဉ်များတွင် လိုအပ်သော စည်းမျဉ်းများနှင့် စံနှုန်းများကို ထိုးထွင်းသိမြင်ပြီး သဘောပေါက်နိုင်သလော။ (သဘောမပေါက်နိုင်ပါ။) အဘယ်ကြောင့် ၎င်းတို့ သဘောမပေါက်နိုင်သနည်း။ ၎င်းတို့သည် ဤအလုပ်၏ စည်းမျဉ်းများက အဘယ်အရာဖြစ်သည်ကို ထိုးထွင်းမမြင်နိုင်သည့်အပြင် ယင်းကို စိစစ်ခြင်းလည်း မပြုနိုင်ပေ။ အလုပ်ကို တိကျစွာ အကောင်အထည်ဖော်နေသည့်အတောအတွင်းတွင် အထူးအခြေအနေများ ပေါ်ပေါက်လာသည့်အခါတွင် မည်သို့ဖြေရှင်းရမည်ကို ၎င်းတို့ မသိကြပေ။ ဤအခြေအနေများထဲမှ တစ်ခုတွင် မည်သို့လုပ်ဆောင်ရမည်ကို ၎င်းတို့အား ညီအစ်ကို မောင်နှမများက မေးမြန်းသည့်အခါ ၎င်းတို့ စိတ်ရှုပ်ထွေးသွားကြသည်။ “ဤအရာကို အလုပ်အစီအစဉ်တွင် ဖော်ပြမထားပါ၊ ကျွန်ုပ် မည်သို့ကိုင်တွယ်ရမည်ကို မည်သို့သိမည်နည်း”ဟူ၍ ဖြစ်သည်။ သင်သည် မသိလျှင် ဤအလုပ်ကို သင်မည်သို့ အကောင်အထည်ဖော်နိုင်မည်နည်း။ သင် သိပင်မသိဘဲ အခြားသူများကို အကောင်အထည်ဖော်ရန် စေခိုင်းနေသေးသည်။ ယင်းမှာ လက်တွေ့ကျသလော။ ယင်းမှာ ကျိုးကြောင်းဆီလျော်သလော။ အယောင်ဆောင် ခေါင်းဆောင်များနှင့် အယောင်ဆောင် အမှုဆောင်များသည် အလုပ်အစီအစဉ်များကို အကောင်အထည်ဖော်သည့်အခါ တစ်ချက်အနေဖြင့် ၎င်းတို့သည် အလုပ်အစီအစဉ်များကို အကောင်အထည်ဖော်ရန်အတွက် အဆင့်များနှင့် အစီအစဉ်များကို လုံးဝမသိကြပေ။ နောက်တစ်ချက်အနေဖြင့် ပြဿနာများ ကြုံတွေ့ရသည့်အခါ ၎င်းတို့သည် အလုပ်အစီအစဉ်များက သတ်မှတ်သည့် စည်းမျဉ်းများအတိုင်း စိစစ်ခြင်းကို မလုပ်ဆောင်နိုင်ကြပေ။ ထို့ကြောင့် အလုပ်အစီအစဉ်များကို အကောင်အထည်ဖော်သည့်အတောအတွင်းတွင် များပြားသော ပြဿနာပေါင်းစုံ ပေါ်ပေါက်လာသည့်အခါ ၎င်းတို့ လုံးဝ မဖြေရှင်းနိုင်ကြပေ။ အစောပိုင်းအဆင့်များတွင် အယောင်ဆောင် ခေါင်းဆောင်များသည် ပြဿနာများကို ဖော်ထုတ်နိုင်ခြင်း သို့မဟုတ် ကြိုတင်ခန့်မှန်းနိုင်ခြင်း မရှိသည့်အပြင် ကြိုတင်၍ မိတ်သဟာယဖွဲ့ခြင်းမရှိသောကြောင့်၊ နောက်ပိုင်းအဆင့်များတွင် ပြဿနာများ ပေါ်ပေါက်သည့်အခါ ၎င်းတို့သည် ယင်းတို့ကို မဖြေရှင်းနိုင်ဘဲ အနှစ်မဲ့စွာဖြင့် အယူဝါဒများကို ဟောပြောပြီး စည်းမျဉ်းစည်းကမ်းများကို ပုံသေစောင့်ထိန်းကြသောကြောင့်သာ ပြဿနာများက ပြန်ဖြစ်ပေါ်မြဲဖြစ်ပေါ်နေပြီး တည်ရှိနေကာ အချို့သောအလုပ်များက အကောင်အထည်ဖော်ရာတွင် နှောင့်နှေးမှုများ ကြုံရကာ အခြားအလုပ်များမှာ လုံလောက်သည့် အတိုင်းအတာအထိ အကောင်အထည်ဖော်ခြင်း မခံရပေ။ ဥပမာအားဖြင့် လူများကို ရှင်းလင်းပစ်ခြင်းနှင့် နှင်ထုတ်ခြင်းအတွက် ဘုရားအိမ်တော်၏ အလုပ်အစီအစဉ်နှင့်စပ်လျဉ်း၍ အယောင်ဆောင် ခေါင်းဆောင်များသည် ဤအလုပ်ကို ဆောင်ရွက်သည့်အခါ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် သိသာထင်ရှားသော ဆိုးယုတ်သည့်လူများ၊ အန္တိခရစ်များနှင့် နတ်ဆိုးများအပြင် ညီအစ်ကိုမောင်နှမများအားလုံးက ရွံရှာစက်ဆုပ်ပြီး မုန်းတီးကြသည့် မယုံကြည်သူများကိုသာ ရှင်းလင်းပစ်ကြသည်။ သို့ရာတွင် ရှင်းလင်းပစ်သင့်သည့် အချို့သောသူများ ရှိနေသေးသည်၊ ဆိုလိုသည်မှာ ထိုပုန်းကွယ်နေသော၊ မသိမသာ အန္တရာယ်ပေးတတ်သော၊ ကောက်ကျစ်စဉ်းလဲသော ဆိုးယုတ်သည့်လူများနှင့် အန္တိခရစ်များ ဖြစ်သည်။ ညီအစ်ကိုမောင်နှမများသည် ၎င်းတို့ကို ထိုးထွင်းမမြင်နိုင်သည့်အပြင် အယောင်ဆောင် ခေါင်းဆောင်များကလည်း ထိုးထွင်းမမြင်နိုင်ကြပေ။ အမှန်တွင် ဘုရားအိမ်တော်၏ အလုပ်အစီအစဉ်များအရ ဤလူများသည် ရှင်းလင်းပစ်ခြင်းခံရမည့် အဆင့်သို့ ရောက်ရှိနှင့်ပြီးဖြစ်သည်။ သို့သော် အယောင်ဆောင် ခေါင်းဆောင်များသည် ၎င်းတို့ကို ထိုးထွင်းမမြင်နိုင်သောကြောင့် ဤလူတို့ကို လူကောင်းများအဖြစ် မှတ်ယူနေဆဲဖြစ်ပြီး ၎င်းတို့ကို အသင်းတော်၌ အာဏာစွဲကိုင်ခွင့်ပေးကာ အရေးကြီးသော အလုပ်နေရာများကို ရယူခွင့်ပေးလျက် အရေးကြီးသော အလုပ်အတွက် ရာထူးတိုးပေးခြင်း၊ ပျိုးထောင်ပေးခြင်းနှင့် အသုံးပြုခြင်းတို့ကိုပင် ပြုလုပ်ကြသည်။ သို့ဆိုလျှင် လူများကို ရှင်းလင်းပစ်ရန်နှင့် နှင်ထုတ်ရန် ဘုရားအိမ်တော်၏ အလုပ်အစီအစဉ်ကို အကောင်အထည်ဖော်နိုင်မည်လော။ အမျိုးမျိုးသော ပြဿနာများကို စေ့စေ့စပ်စပ် ဖြေရှင်းနိုင်မည်လော။ ဧဝံဂေလိတရား ဖြန့်ဝေခြင်းအလုပ်သည် ပုံမှန်အတိုင်း ရှေ့ဆက်နိုင်မည်လော။ ဘုရားအိမ်တော်၏ အလုပ်အစီအစဉ်များကို စေ့စေ့စပ်စပ် အကောင်အထည်ဖော်နိုင်မည် မဟုတ်သည့်အပြင် အရေးကြီးသော အလုပ်များစွာကိုလည်း ကောင်းစွာ လုပ်ဆောင်နိုင်မည် မဟုတ်သည်မှာ သိသာထင်ရှားပေသည်။ အယောင်ဆောင် ခေါင်းဆောင်များက အသုံးပြုသည့် လူများတွင် သမ္မာတရား လက်တွေ့ကျမှု လုံးဝမရှိသည့်အပြင် ဒုစရိုက်အမှုများကိုပင် ကျူးလွန်နိုင်သောကြောင့် ဤအရာက အသင်းတော်အလုပ်၏ အမျိုးမျိုးသော အလုပ်ကိစ္စများကို ကောင်းစွာ မဆောင်ရွက်နိုင်အောင် တားဆီးလေသည်။ အယောင်ဆောင် ခေါင်းဆောင်များသည် ဤဆိုးယုတ်သောလူများကို အသင်းတော်၌ အရေးကြီးသော တာဝန်များကို ထမ်းဆောင်စေပြီး အရေးကြီးသော အလုပ်ကို တာဝန်ယူစေသည့်အပြင် ဤဆိုးယုတ်သောလူများကို ဘုရားသခင်၏ ပူဇော်သက္ကာများကို စီမံခန့်ခွဲရန်ပင် ခွင့်ပြုလျက် အသုံးပြုကြလေသည်။ ဤအရာက အသင်းတော်၏ အလုပ်ကို အဖျက်အမှောင့်လုပ်ပြီး နှောင့်ယှက်လိမ့်မည် မဟုတ်လော။ ယင်းက ဘုရားသခင်၏ ပူဇော်သက္ကာများကို ဆုံးရှုံးမှုများ ဖြစ်စေလိမ့်မည် မဟုတ်လော။ (ဟုတ်ပါသည်။) ဤသည်မှာ အလွန်ပြင်းထန်သော အကျိုးဆက်တစ်ခု ဖြစ်သည်။ အယောင်ဆောင် ခေါင်းဆောင်များသည် ဤလူတို့ကို ထိုးထွင်းမမြင်နိုင်သောကြောင့် ၎င်းတို့ကို စိစစ်နိုင်ခြင်းမရှိသည့်အပြင် ဤဆိုးယုတ်သောလူများကို အရေးကြီးသော အလုပ်များ တာဝန်ယူခွင့်ပေးသောကြောင့် အလုပ်သည် လုံးဝ မအောင်မမြင်ဖြစ်သွားသည်။ မိမိတို့၏ တာဝန်များကို ထမ်းဆောင်ရာတွင် ဤဆိုးယုတ်သောလူများသည် အမြဲ ဝတ်ကျေတမ်းကျေလုပ်ကြသည်။ ၎င်းတို့၏ အထက်လူကြီးများကို လှည့်စားကာ ၎င်းတို့၏ လက်အောက်ရှိလူများ မသိအောင် အမှုအရာများကို ဖုံးကွယ်ထားကြသည့်အပြင် လက်တွေ့ကျသော အလုပ်ကို မလုပ်ဆောင်ကြပေ။ ၎င်းတို့သည် တမင်မဆင်မခြင် ပြုမူကြသည်၊ လူတို့ကို အထင်အမြင်မှားစေကာ ဒုစရိုက်အမှုမျိုးစုံကို ကျူးလွန်ကြသည်။ သို့ရာတွင် အယောင်ဆောင် ခေါင်းဆောင်များသည် ၎င်းတို့ကို ထိုးထွင်းမမြင်နိုင်ကြသည့်အပြင်၊ ပြဿနာများကို ၎င်းတို့ သတိပြုမိသည့်အချိန်တွင် ကြီးမားသော ဘေးအန္တရာယ်တစ်ခု ဖြစ်ပွားနှင့်ပြီး ဖြစ်သည်။ ဥပမာအားဖြင့် ဟီနန် သင်းအုပ်နယ်မြေတွင် ခေါင်းဆောင်များဖြစ်လာသည့် အချို့သော ဆိုးယုတ်သည့်လူများသည် ဘုရားသခင်၏ ပူဇော်သက္ကာများကို ခိုးယူရန် အမျိုးမျိုးသော စက်ဆုပ်ဖွယ် နည်းလမ်းများကို အသုံးပြုခဲ့ကြသည်။ ၎င်းတို့သည် များပြားလှသော ပမာဏများကို ခိုးယူခဲ့ကြပြီး ဤပမာဏများကို မည်သည့်အခါမျှ ပြန်လည်မရရှိခဲ့ပေ။ ဤအရာသည် ခေါင်းဆောင်များနှင့် အမှုဆောင်များက မှားယွင်းသောလူများကို ရွေးချယ်ပြီး အသုံးပြုခြင်းနှင့် ပတ်သက်မှု တစ်ခုတလေရှိသလော။ (ရှိပါသည်။) အလုပ်အစီအစဉ်များအရ အကယ်၍ တစ်စုံတစ်ဦးသည် ရွေးချယ်ထားသော လူများကို ထိုးထွင်းမမြင်နိုင်လျှင် ၎င်းတို့ကို ဦးစွာ ရိုးရှင်းသော အလုပ်အချို့ လုပ်ဆောင်ရန် တာဝန်ပေးနိုင်ပြီး ထို့နောက်တွင်မူ လူတစ်ဦးက ၎င်းတို့၏ အလုပ်ကို နောက်ဆက်တွဲလုပ်ပေးကာ အချိန်ကာလတစ်ခုကြာ ၎င်းတို့ကို စောင့်ကြည့်လေ့လာနိုင်သည်။ ထိုးထွင်းမြင်၍မရနိုင်သော လူများကို အထူးသဖြင့် အန္တရာယ်ဖြစ်ပေါ်စေလျှင် မည်သည့်အရေးကြီးသော အလုပ်ကိုမျှ လုံးဝ တာဝန်မပေးအပ်ရပေ။ ရေရှည်စောင့်ကြည့်လေ့လာပြီး ၎င်းတို့၏ အနှစ်သာရကို ထိုးထွင်းသိမြင်ပြီးမှသာ ၎င်းတို့ကို မည်သို့ သဘောထားပြီး ကိုင်တွယ်ရမည်ကို ဆုံးဖြတ်ချက်များ ချမှတ်သင့်သည်။ အယောင်ဆောင် ခေါင်းဆောင်များသည် အလုပ်အစီအစဉ်များအတိုင်း အလုပ်မလုပ်ကြသည့်အပြင် စည်းမျဉ်းများကို သဘောမပေါက်နိုင်ကြပေ။ ထို့ထက်ပင်ပို၍ ၎င်းတို့သည် လူတို့ကို ထိုးထွင်းမမြင်နိုင်ကြသည့်အပြင်၊ မှားယွင်းသောလူများကို အသုံးပြုကြသည်။ ဤအရာက အသင်းတော်အလုပ်နှင့် ဘုရားသခင်၏ ပူဇော်သက္ကာများ နှစ်ခုစလုံးတွင် ဆုံးရှုံးမှုများကို ဖြစ်စေသည်။ ဤသည်မှာ အယောင်ဆောင် ခေါင်းဆောင်များက ဖြစ်စေသည့် ဘေးဒုက္ခဖြစ်သည်။ အန္တိခရစ်များသည် ဆိုးယုတ်သောလူများကို တမင်အသုံးပြုကြစဉ်တွင် အယောင်ဆောင် ခေါင်းဆောင်များကမူ နားဝေတိမ်တောင်ဖြစ်ကြသည်၊ မည်သူ့ကိုမျှ ထိုးထွင်းမမြင်နိုင်သည့်အပြင် ၎င်းတို့ ဖော်ထုတ်သည့် မည်သည့်ပြဿနာ၏ အနှစ်သာရကိုမျှ ထိုးထွင်းမမြင်နိုင်ကြပေ။ ၎င်းတို့သည် မိမိတို့၏ ခံစားချက်များကိုသာ အခြေခံ၍ လူတို့ကို အသုံးပြုပြီး တာဝန်ပေးကြသည်။ အယောင်ဆောင် ခေါင်းဆောင်များက စီစဉ်ပေးသည့် လူအများစုမှာ သင့်တော်ခြင်း မရှိကြပေ။ ၎င်းတို့သည် အသင်းတော်၏ အလုပ်ကို အန္တိခရစ်များက ဆိုးယုတ်သောလူများအား တမင်အသုံးပြုခြင်း၏ အကျိုးဆက်များနှင့် ထပ်တူကျသည့် ဆုံးရှုံးမှုများ ဖြစ်စေကြသည်။ ညံ့ဖျင်းသော အစွမ်းအစရှိပြီး အလုပ်မလုပ်နိုင်သည့် အယောင်ဆောင် ခေါင်းဆောင်များသည်လည်း အတော်လေး ပြင်းထန်သော အကျိုးဆက်များကို ဖြစ်စေကြသည် မဟုတ်လော။ (ဟုတ်ပါသည်။) ထို့ကြောင့် အန္တိခရစ်များသာ အလုပ်အစီအစဉ်များကို ချိုးဖောက်သည်ဟု မထင်နှင့်။ အယောင်ဆောင် ခေါင်းဆောင်များသည်လည်း အလုပ်အစီအစဉ်များကို ချိုးဖောက်နိုင်သည်။ တမင်တကာ မဟုတ်လျှင်ပင် နောက်ဆုံးတွင် ယင်း၏ သဘောသဘာဝမှာ အလုပ်အစီအစဉ်များကို ချိုးဖောက်ခြင်း ဖြစ်နေဆဲဖြစ်သည်။ အယောင်ဆောင် ခေါင်းဆောင်များသည် သမ္မာတရား စည်းမျဉ်းများကို နားမလည်ခြင်းနှင့် လူများ သို့မဟုတ် ကိစ္စရပ်များကို ထိုးထွင်းမမြင်နိုင်ခြင်းတို့ကြောင့် အဆုံးတွင် အလုပ်အစီအစဉ်များကို ချိုးဖောက်ကြပြီး လက်တွေ့ကျသော အလုပ်ကို မလုပ်ဆောင်နိုင်ကြပေ။ ဤအရာက အသင်းတော်၏ အလုပ်ကို နှောင့်နှေးစေပြီး ဘုရားသခင် ရွေးချယ်ထားသော လူတို့ကို ထိခိုက်စေသည်။ ၎င်းတို့ လုပ်ရပ်များ၏ သဘောသဘာဝနှင့် အကျိုးဆက်များသည် အသင်းတော်၏ အလုပ်ကို ဆုံးရှုံးမှုများ ဖြစ်စေပြီး ညီအစ်ကိုမောင်နှမများ၏ အသက်ဝင်ရောက်မှုကိုလည်း ထိခိုက်မှု ဖြစ်စေလျက် အလုပ်ကို လုပ်ဆောင်နေသည့် အန္တိခရစ်များ၏ လုပ်ဆောင်မှုများနှင့် အတူတူပင် ဖြစ်သည်။

အယောင်ဆောင် ခေါင်းဆောင်များသည် အလုပ်လုပ်ပြီး အလုပ်အစီအစဉ်များကို အကောင်အထည်ဖော်သည့်အခါ ဟန်ဆောင်လုပ်ပြရုံလုပ်ပြကြပြီး အမှုအရာများကို လုံးဝ ကမောက်ကမဖြစ်စေကြသည်။ ၎င်းတို့သည် အတော်လေး မိမိကိုယ်ကို မှန်ကန်သည်ဟု ယူမှတ်ကြပြီး မိမိတို့တွင် အစွမ်းအစကောင်းရှိသည်ဟု မိုက်မဲစွာ တွေးထင်လျက် မည်သည့်အခါမျှ မရှာဖွေ သို့မဟုတ် မိတ်သဟာယမဖွဲ့ကြပေ။ ၎င်းတို့သည် လုပ်ဆောင်ဝံ့ပြီး လည်လည်ပတ်ပတ်ပြောဆိုနိုင်သည်။ ညီအစ်ကိုမောင်နှမများက ၎င်းတို့ကို ရွေးကောက်တင်မြှောက်သောကြောင့် သို့မဟုတ် ဘုရားအိမ်တော်က ၎င်းတို့ကို ယာယီ ရာထူးတိုးပေးပြီး ပျိုးထောင်ပေးသောကြောင့် ၎င်းတို့သည် ခေါင်းဆောင်များအဖြစ် စံနှုန်းပြည့်မီပြီး မိမိတို့၏ တာဝန်ဝတ္တရားများကို ဖြည့်ဆည်းနိုင်သည်ဟု တွေးထင်ကြသည်။ ၎င်းတို့က မည်သည့်အရာမျှမဟုတ်ကြောင်းနှင့် ခေါင်းဆောင်များနှင့် အမှုဆောင်များ၏ မည်သည့်တာဝန်ဝတ္တရားကိုမျှ မဖြည့်ဆည်းနိုင်ကြောင်းကို ၎င်းတို့မသိကြပေ။ ၎င်းတို့သည် မိမိတို့၏ ချို့ယွင်းချက်များကို စဉ်းစားဆင်ခြင်ခြင်း မရှိကြ။ အမှုအရာများကိုသာ အရှက်မဲ့စွာ လုပ်ဆောင်ဝံ့ကြသည်။ ရလဒ်အနေဖြင့် အမျိုးမျိုးသော အလုပ်အစီအစဉ်များ ထုတ်ပြန်ပြီးနောက် အထက်မှ သတ်မှတ်ချက်များနှင့်အညီ ယင်းတို့ထဲမှ တစ်ခုကိုမျှ ၎င်းတို့ အကောင်အထည်မဖော်နိုင်ကြပေ။ ၎င်းတို့ ကိုင်တွယ်သည့် အလုပ်အစီအစဉ်တိုင်းသည် လုံးဝ ကမောက်ကမဖြစ်ပြီး လုံးလုံးလျားလျား ပရမ်းပတာဖြစ်သွားရသည်။ ၎င်းတို့၏ စီမံအုပ်ချုပ်ရေးဆိုင်ရာ အလုပ်ကို အကောင်အထည်ဖော်မှုမှာ ညံ့ဖျင်းသည်။ ဧဝံဂေလိတရားကို ဟောပြောခြင်းမှတစ်ဆင့် ယုံကြည်သူအသစ် မည်မျှရရှိခဲ့သည်၊ အသင်းတော်များကို မည်သို့တည်ထောင်ရမည်၊ ခေါင်းဆောင်များနှင့် သင်းထောက်များကို မည်သို့ရွေးချယ်ရမည်ဟူသည်နှင့် အသင်းတော်အသက်တာအား မည်သို့နေထိုင်ရမည်ဟူသည်တို့ကို ၎င်းတို့ ရှင်းရှင်းလင်းလင်း မသိကြပေ။ ဧဝံဂေလိအလုပ်ကို ကြီးကြပ်ရာတွင် မည်သူက ရလဒ်အရှိဆုံးဖြစ်သည်၊ မည်သူက အထိရောက်ဆုံး သက်သေခံသည်၊ မည်သူက အသင်းတော်ကို ရေလောင်းရန် အသင့်တော်ဆုံးဖြစ်သည်၊ မည်သည့်အဖွဲ့ခေါင်းဆောင်များက တာဝန်မဲ့သည့်အတွက် ၎င်းတို့၏ တာဝန်ခန့်အပ်မှုကို ပြုပြင်သင့်သည် သို့မဟုတ် ဖြုတ်ချသင့်သည်ဟူသည်တို့အပြင် အလုပ်၏ အချို့သော ကဏ္ဍများတွင် ပေါ်ပေါက်သည့် ပြဿနာများကို မည်သို့ဖြေရှင်းရမည်ဟူသည်တို့နှင့် ပတ်သက်၍ အယောင်ဆောင် ခေါင်းဆောင်များသည် ဤတိကျသော အလုပ်တာဝန်များအားလုံးအကြောင်းကို ရှင်းရှင်းလင်းလင်း မသိကြသည့်အပြင် ၎င်းတို့၏ အလုပ်ကို လုံးဝ ကမောက်ကမဖြစ်စေကြသည်။ အသင်းတော်ရှိ အဆင့်မြင့် နည်းပညာ ကျွမ်းကျင်မှု လိုအပ်သည့် အမျိုးမျိုးသော အတတ်ပညာဆိုင်ရာ အလုပ်တာဝန်များအတွက်လည်း အယောင်ဆောင် ခေါင်းဆောင်များသည် ယင်းတို့ကို လုံးဝ ကမောက်ကမဖြစ်စေသည်။ ဤတာဝန်များကို တိတိကျကျ မည်သို့ဆောင်ရွက်ရမည်ကို ၎င်းတို့ မသိကြပေ။ ယင်းတို့နှင့်ပတ်သက်၍ ၎င်းတို့ စုံစမ်းမေးမြန်းလိုလျှင်ပင် မည်သို့လုပ်ဆောင်ရမည်ကို မသိကြပေ။ ဤတာဝန်များအား မည်သို့ချဉ်းကပ်ရမည်ကို အထက်သို့ ၎င်းတို့ မေးမြန်းလိုသော်လည်း မိမိတို့၏ မေးခွန်းများအား မည်သို့မေးမြန်းရမည်ကိုပင် မသိကြပေ။ ရလဒ်အနေဖြင့် အလုပ်ကို လုပ်ဆောင်နိုင်ခြင်း မရှိပေ။ အလုပ်အစီအစဉ်များက တောင်းဆိုသည့် ပစ္စည်းဥစ္စာများကို စီမံခန့်ခွဲခြင်းဟူသည့် ရိုးရှင်းသော အလုပ်တာဝန်ဖြစ်သည့် သင့်တော်သောလူများကို အဖိုးတန်ပိုင်ဆိုင်မှုများအား ကာကွယ်စောင့်ရှောက်ရန်နှင့် ခွဲဝေချထားပေးရန် တာဝန်ပေးခြင်းနှင့် အမျိုးမျိုးသော စနစ်များကို တည်ထောင်ခြင်းသည်ပင် အယောင်ဆောင် ခေါင်းဆောင်များက မကိုင်တွယ်နိုင်သည့် အရာတစ်ခု ဖြစ်သည်။ ၎င်းတို့သည် ယင်းကို လုံးဝ ကမောက်ကမဖြစ်စေကြသည်။ အယောင်ဆောင် ခေါင်းဆောင်များသည် ၎င်းတို့ ကိုင်တွယ်သည့် တာဝန်တိုင်းနှင့်ပတ်သက်၍ လုံးဝ ကမောက်ကမဖြစ်နေသည်။ အလုပ်အစီအစဉ်များကို အကောင်အထည်ဖော်ပြီးခြင်း ရှိမရှိ မေးမြန်းခံရသည့်အခါ ၎င်းတို့သည် ဂုဏ်ယူကြပြီး၊ “ဟုတ်ကဲ့၊ အကောင်အထည်ဖော်ပြီးပါပြီ။ လူတိုင်းတွင် အလုပ်အစီအစဉ်များနှင့်ဆိုင်သည့် မိတ္တူတစ်စောင်စီ ရှိပြီး ဘုရားအိမ်တော်က မည်သည့်အလုပ်အား တောင်းဆိုသည်ကို လူတိုင်းသိပါသည်” ဟု ယုံကြည်စိတ်ချစွာ ပြောဆိုကြသည်။ အကယ်၍ သင်က ထိုအရာကို မည်သို့လုပ်ဆောင်ခဲ့သည်ကို ၎င်းတို့အား မေးမြန်းလျှင်၊ တိကျသော အလုပ်အဆင့်များကို ရှင်းပြခိုင်းလျှင် မည်သည့် အလုပ်တာဝန်များကို အတော်အတန် ညံ့ဖျင်းစွာ လုပ်ဆောင်ခဲ့သည်၊ မည်သည့် အလုပ်တာဝန်များကို ပိုမိုချောမွေ့စွာ လုပ်ဆောင်ခဲ့သည်၊ အလုပ်တာဝန်တစ်ခုစီကို ကောင်းစွာ လုပ်ဆောင်ခဲ့ခြင်း ရှိမရှိ၊ မည်သည့် အလုပ်တာဝန်များကို ဆက်လက်၍ နောက်ဆက်တွဲလုပ်ပေးပြီး စစ်ဆေးရန် လိုအပ်သည်ဟူသည်နှင့် စစ်ဆေးပြီးနောက် ပြဿနာများ တစ်ခုတလေ တွေ့ရှိခဲ့ခြင်း ရှိမရှိဟူသည်တို့ကို မေးမြန်းလျှင် ၎င်းတို့သည် ဤအရာအားလုံးနှင့်ပတ်သက်၍ သတိမမူမိကြပေ။ အချို့သော အယောင်ဆောင် ခေါင်းဆောင်များသည် ခေါင်းဆောင်များ ဖြစ်လာကတည်းက မိမိတို့ လုပ်ဆောင်ရန် လိုအပ်သည့် တာဝန်များက အဘယ်အရာဖြစ်သည် သို့မဟုတ် မိမိတို့၏ တာဝန်ဝတ္တရား နယ်ပယ်မှာ အဘယ်အရာဖြစ်သည်ကိုပင် မသိကြပေ။ ဤသည်မှာ သာ၍ပင် ပြဿနာဖြစ်စေသည် မဟုတ်လော။ လတ်တလောတွင် ခေါင်းဆောင်များနှင့် အမှုဆောင်အများစုသည် ဤပြဿနာကို အတိုင်းအတာအမျိုးမျိုးဖြင့် ကြုံတွေ့နေကြရသည် မဟုတ်လော။ (ဟုတ်ပါသည်။)

ခေါင်းဆောင်များနှင့် အမှုဆောင်များက စံနှုန်းပြည့်မီခြင်း ရှိမရှိဟူသည်ကို စမ်းသပ်ခြင်းအတွက် စံသတ်မှတ်ချက်

ယနေ့ မိတ်သဟာယဖွဲ့ခြင်းမှတစ်ဆင့် ခေါင်းဆောင်များနှင့် အမှုဆောင်များ၊ ကြီးကြပ်ရေးမှူးများ ဖြည့်ဆည်းသင့်သည့် တာဝန်ဝတ္တရားများကို သင်တို့ ယခု ပိုမိုရှင်းလင်းစွာ နားလည်ပြီလော။ သင်တို့၏ စိတ်ထဲတွင် ပိုမိုရှင်းလင်းသော စိတ်ကူးတစ်ခု ရှိကြသလော။ ခေါင်းဆောင်များနှင့် အမှုဆောင်များ၏ အခန်းကဏ္ဍအပေါ် သင်တို့၏ သိနားလည်မှုသည် ပိုမိုမှန်ကန်တိကျသလော။ (ပိုမိုမှန်ကန်တိကျပါသည်။) တစ်ချက်အနေဖြင့် ခေါင်းဆောင်များနှင့် အမှုဆောင်များသည် မိမိတို့ ဆောင်ရွက်သင့်သည့် တာဝန်များအပေါ် နားလည်မှုတစ်ခုခု ရရှိကြပြီးဖြစ်သည်။ နောက်တစ်ချက်အနေဖြင့် အခြားလူအားလုံးသည် ယခုအခါတွင် ခေါင်းဆောင်တစ်ဦး သို့မဟုတ် အမှုဆောင်တစ်ဦးက စံနှုန်းပြည့်မီခြင်း ရှိမရှိဟူသည်ကို ပိုင်းခြားသိမြင်ပုံအတွက် လမ်းကြောင်းအချို့ရရှိနေပြီဖြစ်သည်။ ခေါင်းဆောင်များနှင့် အမှုဆောင်များ၏ နဝမမြောက် တာဝန်နှင့်ဆိုင်သည့် သတ်မှတ်ချက်များအရ ခေါင်းဆောင်များနှင့် အမှုဆောင်အများစုသည် စံနှုန်းပြည့်မီသလော။ (မပြည့်မီကြပါ။) သို့ဆိုလျှင် မည်သည့်ခေါင်းဆောင်များနှင့် အမှုဆောင်များက စံနှုန်းပြည့်မီလာနိုင်ပြီး မည်သူတို့က မပြည့်မီနိုင်ကြသနည်း။ စံနှုန်းပြည့်မီသော အစွမ်းအစ၊ လက်တွေ့ကျသော အတွေ့အကြုံအချို့၊ အမှုအရာများကို ကိုင်တွယ်ရာတွင် စည်းမျဉ်းအချို့နှင့် အသင်းတော်အလုပ်အတွက် ဝန်တာစိတ်တို့ရှိသောသူများသည် ကာလတစ်ခုကြာ လေ့ကျင့်ပြီးနောက်တွင် ခေါင်းဆောင်များနှင့် အမှုဆောင်များအဖြစ် စံနှုန်းပြည့်မီလာနိုင်ကြသည်။ သို့ရာတွင် ညံ့ဖျင်းသော အစွမ်းအစရှိပြီး သဘောပေါက်နားလည်နိုင်စွမ်း မရှိသောသူများ၊ သမ္မာတရားကို မည်မျှပင် မိတ်သဟာယဖွဲ့စေကာမူ စည်းမျဉ်းများကို သဘောမပေါက်နိုင်သောသူများသည် ခေါင်းဆောင်များနှင့် အမှုဆောင်များအဖြစ် စံနှုန်းပြည့်မီလာနိုင်ခြင်း မရှိသည့်အပြင်၊ ဖယ်ရှားရှင်းလင်းခြင်းသာ ခံရနိုင်သည်။ ထို့ကြောင့် သင်သည် စံနှုန်းပြည့်မီသော ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်လိုပြီး ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် အခြားသူများ၏ ရွေးချယ်ခြင်းကို ခံရလိုလျှင် သင်၏ အစွမ်းအစက လုံလောက်ခြင်း ရှိမရှိဟူသည်ကို ဦးစွာ အကဲဖြတ်သင့်သည်။ ဤအရာကို သင်မည်သို့ အကဲဖြတ်နိုင်သနည်း။ အလုပ်အစီအစဉ်များကို သင် အကောင်အထည်ဖော်နိုင်ခြင်း ရှိမရှိဟူသည်ကို ကြည့်ရှုခြင်းအားဖြင့် ဖြစ်သည်။ လတ်တလော အလုပ်အစီအစဉ်တစ်ခုကို ယူ၍ ယင်းကို အစအဆုံး ဖတ်ပြီး ယင်းကို အကောင်အထည်ဖော်ရန်အတွက် အဆင့်များနှင့် အစီအစဉ်များ သင့်တွင် ရှိမရှိဟူသည်ကို သင့်ကိုယ်သင် စမ်းသပ်ကြည့်လော့။ အကယ်၍ သင့်တွင် စိတ်ကူးများနှင့် အစီအစဉ်များရှိပြီး ယင်းအား မည်သို့ အကောင်အထည်ဖော်ရမည်ကို သိလျှင် ညီအစ်ကိုမောင်နှမများက သင့်ကို ရွေးချယ်သည့်အခါ သင်သည် ထိုအလုပ်ကို သင်၏ မလွှဲမရှောင်သာ ဆောင်ရွက်ရမည့် တာဝန်အဖြစ် ထမ်းဆောင်သင့်သည်။ သို့ရာတွင် အလုပ်အစီအစဉ်ကို ဖတ်ပြီးနောက် သင်၏ စိတ်ထဲတွင် ဘာမျှမသိလျှင် အလုပ်ကို တာဝန်ယူရန် စီစဉ်ပေးဖို့ မည်သူက အသင့်တော်ဆုံးဖြစ်သည်ကို သင် လုံးဝ ထိုးထွင်းမမြင်နိုင်လျှင်၊ ထို့ထက်ပင်ပို၍ အသင်းတော်အလုပ်၏ အမျိုးမျိုးသော ကိစ္စများအား တိတိကျကျ မည်သို့ အကောင်အထည်ဖော်ရမည်ကို သင် ထိုးထွင်းမမြင်နိုင်လျှင် မည်သို့ မိတ်သဟာယဖွဲ့ရမည်၊ ကြီးကြပ်ရမည်၊ မည်သို့ စစ်ဆေးပြီး နောက်ဆက်တွဲလုပ်ပေးရမည်ဟူသည်တို့ကို သင်မသိလျှင်၊ သင်၏ စိတ်ထဲတွင် အကောင်အထည်ဖော်ရန် အဆင့်များ သို့မဟုတ် အစီအစဉ်များ မရှိသော်လည်း အချို့သော ညီအစ်ကိုမောင်နှမများက သင်သည် ပင်ကိုစွမ်းရည် အလွန်ရှိပြီး ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ရန် သင့်တော်သည်ဟု မှားယွင်းစွာ တွေးထင်နေလျှင် သင်၏ သဘောထားမှာ မည်သို့ဖြစ်သင့်သနည်း။ သင်က “သင်၏ ချီးကျူးမှုအတွက် ကျေးဇူးတင်ပါသည်။ သို့သော် ကျွန်ုပ်သည် အမှန်တွင် ပင်ကိုစွမ်းရည်သိပ်မရှိပါ။ ကျွန်ုပ်တွင် လိုအပ်သောအရာ မရှိပါ။ သင် ကျွန်ုပ်ကို အထင်မှားနေပါသည်။ အကယ်၍ သင်တို့က ကျွန်ုပ်ကို ခေါင်းဆောင်အဖြစ် ရွေးချယ်လျှင် အသင်းတော်၏ အလုပ်ကို နှောင့်နှေးစေပါလိမ့်မည်။ ကျွန်ုပ်၏ ကိုယ်ပိုင် ဝိညာဉ်ရင့်ကျက်မှုကို ကျွန်ုပ်သိပါသည်။ ရိုးရှင်းသော အလုပ်အစီအစဉ်တစ်ခုကိုပင် မည်သို့ အကောင်အထည်ဖော်ရမည်ကို ကျွန်ုပ်မသိပါ။ ဘယ်ကစရမည်ကို ကျွန်ုပ်မသိသည့်အပြင် မည်သည့်သဲလွန်စမျှလည်း မရှိပါ။ သမ္မာတရားကို နားမလည်ဘဲ အသင်းတော်၏ အလုပ်ကို ကောင်းစွာ မလုပ်ဆောင်နိုင်ပါ။ အထက်က ကျွန်ုပ်ကို ခန့်အပ်လျှင်ပင် ကျွန်ုပ် လုပ်နိုင်မည်မဟုတ်ပါ။ ကျွန်ုပ်သည် ဤအခန်းကဏ္ဍနှင့် အမှန်တကယ် မသင့်တော်ပါ”ဟု ပြောဆိုသင့်သည်။ ဤသို့ ဝန်ခံခြင်းမျိုးကို သင်တို့ မည်သို့ထင်သနည်း။ ဤလုပ်နည်းကိုင်နည်းက ဆင်ခြင်တုံတရားကို ပြသသည်။ ဤသို့ပြောဆိုသော လူများသည် အယောင်ဆောင် ခေါင်းဆောင်များထက် များစွာ ပို၍ ဆင်ခြင်တုံတရားရှိသည်။ အယောင်ဆောင် ခေါင်းဆောင်များသည် ဤမျှ ဆင်ခြင်တုံတရားရှိသော အရာတစ်ခုကို မည်သည့်အခါမျှ ပြောနိုင်မည် မဟုတ်ပေ။ အယောင်ဆောင် ခေါင်းဆောင်များက “ငါရွေးချယ်ခံရသည်၊ ထို့ကြောင့် ငါ ခေါင်းဆောင်ဖြစ်သင့်သည်။ အဘယ်ကြောင့် မဖြစ်သင့်ရမည်နည်း။ ငါ ပင်ကိုစွမ်းရည်ရှိသည်၊ ထို့ကြောင့် ငါ ထိုက်တန်သည်။ အလုပ်အစီအစဉ်များကို အကောင်အထည်မဖော်နိုင်ခြင်းသည် ပြဿနာတစ်ခုဖြစ်သလော။ မည်သူက မွေးရာပါ တတ်ကျွမ်းလာသနည်း။ သင်ယူ၍ရသည့်အရာတစ်ခု မဟုတ်လော။ ငါ တရားဟောနိုင်သရွေ့ လုံလောက်ပြီ။ ငါ့တွင် ဝိညာဉ်ရေးရာ နားလည်သဘောပေါက်မှု ရှိသည်၊ ဘုရားသခင်၏ နှုတ်ကပတ်တော်များကို သိပြီး နားလည်သည်၊ မိတ်သဟာယဖွဲ့နိုင်ပြီး ဘုရားသခင်၏ နှုတ်ကပတ်တော်များထဲတွင် လက်တွေ့လုပ်ဆောင်ခြင်း လမ်းကြောင်းကို ရှာတွေ့နိုင်သည်။ လူတို့၏ ဖောက်ပြန်ပျက်စီးသော စိတ်သဘောထားများနှင့် အမျိုးမျိုးသော အခြေအနေများကို ဖြေရှင်းရာတွင် ငါက ကျွမ်းကျင်သည်။ ဘုရားအိမ်တော်၏ အလုပ်အစီအစဉ်များကို အကောင်အထည်ဖော်ခြင်းသည် အရေးကြီးသည့်ကိစ္စ မဟုတ်ပါ။ ယင်းမှာ စီမံအုပ်ချုပ်ရေးဆိုင်ရာ စီမံခန့်ခွဲမှုအလုပ်သာ ဖြစ်သည် မဟုတ်လော။ ယခင်က စီမံအုပ်ချုပ်ရေးဆိုင်ရာ စီမံခန့်ခွဲမှုကို ငါ လေ့လာခဲ့သည်၊ ထို့ကြောင့် ဘုရားအိမ်တော်၏ ဤအလုပ်အနည်းငယ်သည် ငါ့အတွက် ပြဿနာမဟုတ်ပါ”ဟု တွေးကြသည်။ ထိုသို့သောလူသည် အန္တရာယ်ရှိသည် မဟုတ်လော။ (ဟုတ်ပါသည်။) အန္တရာယ်က မည်သည့်နေရာတွင် ရှိသနည်း။ ဤကိစ္စရပ်ကို သင်တို့ ထိုးထွင်းသိမြင်နိုင်သလော။ (၎င်းတို့သည် အလုပ်ကို မလုပ်ဆောင်နိုင်သည့်အပြင် ဘုရားအိမ်တော်၏ အလုပ်ကို အဖျက်အမှောင့်လုပ်ပြီး နှောင့်ယှက်လိမ့်မည်ဖြစ်ကာ မိမိတို့ကိုယ်တိုင်နှင့် ညီအစ်ကိုမောင်နှမများကို ထိခိုက်စေရုံသာမက ဘုရားအိမ်တော်၏ အလုပ်ကိုလည်း နှောင့်နှေးစေလိမ့်မည်ဖြစ်ပါသည်။) ယင်းမှာ ထိခိုက်မှုမျှသာလော။ နောက်ဆုံးတွင် ယင်းက ဖြစ်စေမည့်အရာမှာ ထိုအရာလော။ အကယ်၍ ဤမျှသာဖြစ်လျှင် ယင်းကို ပြုပြင်၍ရသေးသည်။ အဓိကပြဿနာမှာ အယောင်ဆောင် ခေါင်းဆောင်တစ်ဦးသည် ခေါင်းဆောင်အဖြစ် အချိန်ကြာမြင့်စွာ ဆက်ရှိနေလျှင် အန္တိခရစ်များ၏ လမ်းကြောင်းကို လိုက်လျှောက်လိမ့်မည်ဖြစ်ပြီး နောက်ဆုံးတွင် အန္တိခရစ်တစ်ဦး ဖြစ်လာလိမ့်မည်ဖြစ်သည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ရခြင်းသည် ထိုမျှ ရိုးရှင်းသည်ဟု သင် ထင်သလော။ အဆင့်အတန်းနှင့်အတူ စုံစမ်းသွေးဆောင်ခြင်း လာပြီး၊ စုံစမ်းသွေးဆောင်ခြင်းနှင့်အတူ အန္တရာယ်ပါလာသည်။ ဤအန္တရာယ်ကား အဘယ်နည်း။ ယင်းမှာ အန္တိခရစ်များ၏ လမ်းကြောင်းကို လိုက်လျှောက်နိုင်ခြေရှိခြင်း ဖြစ်သည်။ အန္တိခရစ်များ၏ လမ်းကြောင်းကို လိုက်လျှောက်ခြင်း၏ အဆိုးရွားဆုံးသော အကျိုးဆက်မှာ အန္တိခရစ်တစ်ဦး ဖြစ်လာခြင်း ဖြစ်သည်။

လူအချို့က “အချို့သော အယောင်ဆောင် ခေါင်းဆောင်များသည် အတော်အတန် ညံ့ဖျင်းသော အစွမ်းအစသာ ရှိသော်လည်း ၎င်းတို့၏ လူ့သဘာဝက မဆိုးပါ။ ၎င်းတို့သည် အန္တိခရစ်များ၏ လမ်းကြောင်းကို လိုက်လျှောက်နိုင်သလော”ဟု မေးကြသည်။ မဆိုးသော လူ့သဘာဝ ရှိခြင်းသည် ၎င်းတို့အနေဖြင့် အန္တိခရစ်များ၏ လမ်းကြောင်းကို လိုက်လျှောက်မည်မဟုတ်ဟု ဆိုလိုကြောင်း မည်သူက ပြောသနည်း။ အန္တိခရစ်များအဖြစ် သတ်မှတ်ခံရရန် ၎င်းတို့ မည်မျှ ဆိုးရွားရန် လိုအပ်သနည်း။ ဤအရာကို သင် ထိုးထွင်းသိမြင်နိုင်သလော။ အကယ်၍ အယောင်ဆောင် ခေါင်းဆောင်တစ်ဦးသည် ၎င်းတို့၏ အခန်းကဏ္ဍတွင် အချိန်ကြာမြင့်စွာ ဆက်ရှိနေလျှင် ၎င်းတို့သည် အန္တိခရစ်များ၏ လမ်းကြောင်းပေါ်သို့ စတင်ရောက်ရှိနှင့်နေပြီ ဖြစ်သည်။ အန္တိခရစ်များ၏ လမ်းကြောင်းကို လိုက်လျှောက်ခြင်းနှင့် အန္တိခရစ်တစ်ဦး ဖြစ်လာခြင်းကြားတွင် ကွာဟချက်တစ်ခု ရှိသလော။ (မရှိပါ။) ပြန်စဉ်းစားကြည့်လော့။ ထိုအယောင်ဆောင် ခေါင်းဆောင်များသည် မည်သည့်လမ်းကြောင်းကို လိုက်လျှောက်နေကြသနည်း။ အယောင်ဆောင် ခေါင်းဆောင်များသည် တိကျသော အလုပ်ကို မလုပ်ဆောင်ကြသည့်အပြင် တိကျသော အလုပ်ကို လုပ်ဆောင်နိုင်စွမ်းလည်း မရှိကြပေ၊ သို့ရာတွင် ၎င်းတို့သည် အခြားသူများကို ဩဝါဒပေးရန်နှင့် လူတို့အား ၎င်းတို့ကို နားထောင်ပြီး နာခံစေရန် မြင့်မားသော ရာထူးများတွင် ရပ်တည်လိုကြဆဲ ဖြစ်သည်။ ဤသည်မှာ အန္တိခရစ်များ၏ လမ်းကြောင်းကို လိုက်လျှောက်နေခြင်း မဟုတ်လော။ အန္တိခရစ်များ၏ လမ်းကြောင်းကို လိုက်လျှောက်ခြင်း၏ အကျိုးဆက်မှာ အဘယ်နည်း။ (၎င်းတို့သည် အလိုအလျောက် အန္တိခရစ်များ ဖြစ်လာကြပါသည်။) အယောင်ဆောင် ခေါင်းဆောင်များသည် မွေးရာပါ အန္တိခရစ်များ သို့မဟုတ် ဆိုးယုတ်သောလူများ မဟုတ်သော်လည်း ၎င်းတို့ကို ကြီးကြပ်မှုမရှိဘဲ သို့မဟုတ် မည်သူကမျှ တိုင်ကြားပြီး ဖြုတ်ချခြင်းမရှိဘဲ အန္တိခရစ်များ၏ လမ်းကြောင်းကို အချိန်ကြာမြင့်စွာ လိုက်လျှောက်လျှင် ၎င်းတို့သည် အာဏာသိမ်းပိုက်ပြီး သီးခြားလွတ်လပ်သော နိုင်ငံတော်များကို တည်ထောင်နိုင်သလော။ (တည်ထောင်နိုင်ပါသည်။) ထိုအချိန်တွင် ၎င်းတို့သည် အန္တိခရစ်များ ဖြစ်လာကြပြီ မဟုတ်လော။ သို့ဖြစ်၍ သင်တို့ မြင်သည့်အတိုင်း အယောင်ဆောင် ခေါင်းဆောင်တစ်ဦး၏ အခန်းကဏ္ဍသည် အန္တရာယ်ရှိသည် မဟုတ်လော။ (ဟုတ်ပါသည်။) အယောင်ဆောင် ခေါင်းဆောင်တစ်ဦး ဖြစ်နေခြင်းသည် အလွန်အန္တရာယ်ရှိနှင့်ပြီး ဖြစ်သည်။ ငါတို့သည် လတ်တလောတွင် အယောင်ဆောင် ခေါင်းဆောင်များကို စိတ်ဖြာလေ့လာဆွေးနွေးနေပြီး အန္တိခရစ်များကို ထည့်သွင်းစဉ်းစားခြင်းမရှိသေးသော်လည်း ဤနှစ်ခု၏ အနှစ်သာရကြားတွင် ဆက်စပ်မှုတစ်ခု ရှိနေသည်။ အမှန်တွင် အယောင်ဆောင် ခေါင်းဆောင်များသည် အန္တိခရစ်များ၏ လမ်းကြောင်းကို လိုက်လျှောက်နေကြခြင်း ဖြစ်သည်။ ဤလမ်းကြောင်းကို လိုက်လျှောက်ခြင်းက ၎င်းတို့ကို အလိုအလျောက် အန္တိခရစ်များ ဖြစ်လာစေလိမ့်မည်။ ယင်းကို ၎င်းတို့၏ သဘာဝ အနှစ်သာရက ဆုံးဖြတ်ပေးခြင်းဖြစ်သည်။ ထိုအချိန်တွင် ၎င်းတို့၏ လူ့သဘာဝ အနှစ်သာရကို ကြည့်ရန် မလိုအပ်ပေ။ ၎င်းတို့၏ လမ်းကြောင်းတစ်ခုတည်းကပင် ၎င်းတို့သည် အန္တိခရစ်များ ဟုတ်မဟုတ်ဟူသည်ကို အဆုံးအဖြတ်ပေးသည်။ ဖြုတ်ချခြင်းခံခဲ့ရသော ထိုအယောင်ဆောင် ခေါင်းဆောင်များကို စဉ်းစားကြည့်လော့။ အကယ်၍ ၎င်းတို့ကို အချိန်မီ မဖြုတ်ချခဲ့လျှင် ၎င်းတို့၏ ရာထူးသက်တမ်းအတွင်း ၎င်းတို့ ပြုမူခဲ့ပုံနှင့် ထုတ်ဖော်ခဲ့သည့်အရာအားဖြင့် ၎င်းတို့၏ အနှစ်သာရကို အကဲဖြတ်သည့်အခါ၊ ၎င်းတို့သည် နောက်ဆုံးတွင် အန္တိခရစ်များ၏ လမ်းကြောင်းကို လိုက်လျှောက်ကြမည်လော။ ၎င်းတို့သည် အန္တိခရစ်များ ဖြစ်လာကြမည်လော။ အမှန်တွင် အချို့သောလူများသည် ဤအရာ၏ လက္ခဏာများကို ပြသနှင့်ပြီးဖြစ်ကာ ဘုရားအိမ်တော်က ၎င်းတို့ကို ချက်ချင်း ဖြုတ်ချခဲ့သည်။ အကယ်၍ ၎င်းတို့ကို မဖြုတ်ချခဲ့လျှင် ၎င်းတို့သည် အသင်းတော်ကို မှီခိုကပ်ရပ်ပြီး လူတို့ကို အထင်အမြင်မှားစေရန် စတင်လုပ်ဆောင်ကြမည် ဖြစ်သည်။ ၎င်းတို့သည် မြင့်မားသော ရာထူးများရှိသည့် အရာရှိများ သို့မဟုတ် သခင်များကဲ့သို့ ပြုမူကာ လူတို့ကို ဩဇာပေးပြီး အမိန့်အာဏာများ ထုတ်ပြန်လျက် အခြားသူများကို ၎င်းတို့အား ဘုရားသခင်ဖြစ်သည့်အလား နာခံစေရန် စတင်လုပ်ဆောင်ကြမည် ဖြစ်သည်။ ၎င်းတို့သည် ဘုရားသခင်၏ စုံလင်အောင်ပြုခြင်းကို ခံရသူများဖြစ်ကြောင်းနှင့် ဘုရားသခင် အသုံးပြုသော လူများဖြစ်ကြောင်း အခိုင်အမာပင် ပြောဆိုကြမည် ဖြစ်သည်။ ယင်းမှာ ပြဿနာဖြစ်စေသည် မဟုတ်လော။ သို့ဆိုလျှင် ထိုသို့သော အယောင်ဆောင် ခေါင်းဆောင်များ၏ ဤအခြေအနေများနှင့် သရုပ်သကန်များကို ငါတို့ မည်သို့ ရှုမြင်ပြီး သတ်မှတ်သင့်သနည်း။ ၎င်းတို့ကို သူတော်ကောင်းယောင်ဆောင်သူများ၊ အသင်းတော်ကို မှီခိုကပ်ရပ်သည့်လူများ၊ ဖာရိရှဲများအဖြစ် ကနဦး သတ်မှတ်၍ရသည်။ ပြီးလျှင် ဤအရာသည် ဆက်လက်၍ ဖြစ်ပေါ်ပါက မည်သည့်အရာဖြစ်သနည်း။ အယောင်ဆောင် ခေါင်းဆောင်များသည် အန္တိခရစ်များလောက် ရက်စက်ကြမ်းကြုတ်ခြင်း သို့မဟုတ် ကောက်ကျစ်ဆိုးယုတ်ခြင်း မရှိနိုင်သော်လည်း အပေါ်ယံအားဖြင့် ၎င်းတို့သည် အခြေအနေတိုင်းတွင် အခြားသူများကို ကူညီလျက် ဆင်းရဲဒုက္ခကို ကြံ့ကြံ့ခံနိုင်ပြီး ကြိုးစားအလုပ်လုပ်နိုင်စွမ်းရှိပုံပေါ်သည့်အပြင် ကုန်းကြောင်းရေကြောင်း ခရီးသွား၍ တရားဟောပြီး အလုပ်လုပ်ခဲ့ကြသည့် ဖာရိရှဲများကဲ့သို့ပင် လူတို့နှင့်ပတ်သက်၍ စိတ်ရှည်သည်းခံနိုင်စွမ်း ရှိပုံရသော်လည်း နောက်ဆုံးတွင် အရေးကြီးသည့်အရာမှာ မည်သည့်အရာ ဖြစ်သနည်း။ အကယ်၍ ၎င်းတို့သည် အလုပ်တာဝန်တစ်ခုတည်းကိုပင် အကောင်အထည်မဖော်နိုင်လျှင် ၎င်းတို့၏ လုပ်ရပ်များနှင့် အပြုအမူများသည် ဖာရိရှဲများ၏ လုပ်ရပ်များ၊ အပြုအမူများနှင့် မည်သို့ ကွဲပြားသနည်း။ ၎င်းတို့၏ လုပ်ဆောင်ချက်များသည် ဘုရားသခင်၏ အလုပ်နှင့် ပူးပေါင်းဆောင်ရွက်ခြင်းရှိသလော သို့မဟုတ် ၎င်းတို့သည် ဘုရားသခင်၏ အလုပ်ကို အတိုက်အခံလုပ်ပြီး နှောင့်ယှက်နေခြင်းဖြစ်သလော။ သိသာထင်ရှားစွာပင် ၎င်းတို့သည် ဘုရားသခင်၏ အလုပ်ကို အတိုက်အခံလုပ်နေပြီး အသင်းတော်၏ အမျိုးမျိုးသော အလုပ်ကိစ္စများ ပုံမှန်တိုးတက်မှုကို ဟန့်တားနေပေသည်။ ဤသည်မှာ ဖာရိရှဲများနှင့် ဘာသာရေးလောကရှိ သင်းအုပ်များနှင့် အကြီးအကဲများ၏ အပြုအမူနှင့် ခြားနားခြင်းမရှိသည် မဟုတ်လော။ အယောင်ဆောင် ခေါင်းဆောင်များသည် ၎င်းတို့ကဲ့သို့ပင် ဖြစ်သည်။ သို့ဆိုလျှင် ငါတို့သည် ၎င်းတို့ကို မည်သို့ သတ်မှတ်သင့်သနည်း။ အယောင်ဆောင် ခေါင်းဆောင်များက ဆက်လက်လုပ်ဆောင်နေပါက မည်သည့်အရာ ဖြစ်လိမ့်မည်နည်း။ ၎င်းတို့သည် ဘုရားအိမ်တော်၏ အလုပ်အစီအစဉ်များကို အကောင်အထည်ဖော်ရန် ပျက်ကွက်လိမ့်မည်သာမက ဤအစီအစဉ်များကို ရှုတ်ချခြင်း၊ ဝေဖန်ခြင်း၊ တရားစီရင်ခြင်း၊ ပြစ်တင်ရှုတ်ချခြင်းနှင့် အခြားထိုသို့သော အရာများကိုလည်း စတင်လုပ်ဆောင်ကြလိမ့်မည်ဖြစ်သည်။ အန္တိခရစ် အပြုအမူများ အစုံလိုက် ပေါ်ထွက်လာလိမ့်မည်။ ၎င်းတို့သည် အလုပ်အစီအစဉ်များကို အကောင်အထည်ဖော်ရန် ပျက်ကွက်ရုံသာမက ယင်းတို့၏ အကောင်အထည်ဖော်ခြင်းကိုလည်း အတိုက်အခံလုပ်ရန်နှင့် ဟန့်တားရန် အမျိုးမျိုးသော ဆင်ခြေများကိုလည်း ရှာဖွေကြသည်။ ဤသည်မှာ ဘုရားသခင်၏ အလုပ်နှင့် ပူးပေါင်းဆောင်ရွက်ခြင်းမဟုတ်ဘဲ ဘုရားအိမ်တော်၏ အလုပ်ကို ဟန့်တားပြီး နှောင့်ယှက်နေခြင်း ဖြစ်သည်။ ဤသည်မှာ ဘုရားအိမ်တော်၏ အလုပ်အစီအစဉ်များ အကောင်အထည်ဖော်ခြင်းကို ဟန့်တားရန် ၎င်းတို့က မိမိတို့၏ ကိုယ်ပိုင်အယူအဆများနှင့် စိတ်ကူးများ၊ ဘုရားအိမ်တော်က ၎င်းတို့အား ပေးအပ်ထားသည့် အာဏာနှင့် အဆင့်အတန်းတို့ကို အသုံးပြုကြခြင်း ဖြစ်သည်။ ဤသည်မှာ ပြဿနာ၏ အနှစ်သာရ မဟုတ်လော။ (ဟုတ်ပါသည်။) အယောင်ဆောင် ခေါင်းဆောင်များသည် လက်တွေ့ကျသော အလုပ်ကို မလုပ်ဆောင်ကြသည့်အပြင် အထက်က စီစဉ်ပေးသည့် အမျိုးမျိုးသော တာဝန်များကို အကောင်အထည်မဖော်နိုင်သော်လည်း မိမိတို့သည် ဘုရားသခင် ရွေးချယ်ထားသော လူတို့၏ ဦးစီးဦးရွက်ပြုသူများ၊ ခေါင်းဆောင်များဖြစ်သည်ဟု ခံစားလျက် လူတို့အား တရားဟောရန် မိမိတို့၏ အဆင့်အတန်းကို အခိုင်အမာပြနေဆဲ ဖြစ်သည်။ ဤသည်မှာ ၎င်းတို့ကို အန္တိခရစ်များ၊ အန္တိခရစ်စစ်စစ်များ ဖြစ်စေနှင့်ပြီးဖြစ်သည်။ ထိုသို့သောလူများ၏ ဤသတ်မှတ်ချက်သည် တိကျမှန်ကန်သလော။ ယင်းမှာ အမှားတစ်ခုမျှမရှိဘဲ အလွန့်အလွန် တိကျမှန်ကန်လှပေသည်။ ဤသည်မှာ ယုတ္တိတန်သော ကျိုးကြောင်းဆင်ခြင်ခြင်းမဟုတ်ဘဲ ၎င်းတို့၏ အနှစ်သာရကို အခြေခံသည့် သတ်မှတ်ချက်တစ်ခု ဖြစ်သည်။ ဘုရားအိမ်တော်၏ အလုပ်အစီအစဉ်များကို အကောင်အထည်မဖော်နိုင်သောသူများသည် အယောင်ဆောင် ခေါင်းဆောင်များဖြစ်ကြပြီး ဘုရားအိမ်တော်၏ အလုပ်အစီအစဉ်များကို အကောင်အထည်မဖော်သောသူများသည်လည်း အယောင်ဆောင် ခေါင်းဆောင်များ ဖြစ်ကြသည်။ ၎င်းတို့သည် ဖာရိရှဲများအဖြစ် ထုတ်ဖော်ခြင်းမခံရမီတွင် ၎င်းတို့ကို အယောင်ဆောင် ခေါင်းဆောင်များအဖြစ် သတ်မှတ်၍ရသည်။ သို့ရာတွင် ၎င်းတို့သည် ဖာရိရှဲများ ဖြစ်လာပြီး အသင်းတော်ကို မှီခိုကပ်ရပ်ရန်၊ မိမိတို့၏ “အတိတ်က အောင်မြင်မှုများ” ကို အားကိုးကာ အလုပ်အစီအစဉ်များကို အကောင်အထည်မဖော်ဘဲ သို့မဟုတ် တိကျသော တာဝန်များကို မလုပ်ဆောင်ဘဲ ဘုရားအိမ်တော်၏ အလုပ်အတွက် ခလုတ်တံသင်းများ ဖြစ်လာလျက် ရာထူးများကို ရယူထားသည့်အချိန်မှစ၍ ထိုသို့သောလူများကို အန္တိခရစ်များအဖြစ် သတ်မှတ်သင့်သည်။ တစ်စုံတစ်ဦးက အယောင်ဆောင် ခေါင်းဆောင်တစ်ဦးလော သို့မဟုတ် အန္တိခရစ်တစ်ဦးလောဟူသည်ကို သင်မည်သို့ သတ်မှတ်သနည်း။ အယောင်ဆောင် ခေါင်းဆောင်တစ်ဦးကို ၎င်းတို့က အလုပ်အစီအစဉ်များအား အကောင်အထည်ဖော်နိုင်ပြီး လက်တွေ့ကျသော အလုပ်ကို လုပ်ဆောင်နိုင်ခြင်း ရှိမရှိဟူသည့်အပေါ် အခြေခံ၍ သတ်မှတ်သည်။ အလုပ်အစီအစဉ်များကို အကောင်အထည်မဖော်သောသူများနှင့် လက်တွေ့ကျသော အလုပ်ကို မလုပ်ဆောင်သောသူများသည် အယောင်ဆောင် ခေါင်းဆောင်များ ဖြစ်ကြသည်။ သို့ရာတွင် ၎င်းတို့က လက်တွေ့ကျသော အလုပ်ကို မလုပ်ဆောင်နိုင်ကြောင်းနှင့် အထက်မှ အလုပ်အစီအစဉ်များကို အကောင်အထည်မဖော်နိုင်ကြောင်း သိရှိသည့်တိုင် လူတို့၏ စိတ်နှလုံးကို သိမ်းသွင်းရန် တရားဟောပြောရန်နှင့် ဆောင်ပုဒ်များ ဟစ်ကြွေးရန် မိမိတို့၏ အဆင့်အတန်းကို အခိုင်အမာပြလိုနေဆဲဖြစ်ပြီး ဘုရားအိမ်တော်၏ အလုပ်အစီအစဉ်များကို လျစ်လျူရှုကာ ညီအစ်ကိုမောင်နှမများကို ဆက်လက်၍ အထင်အမြင်မှားစေလျက်၊ ပြောဆိုခွင့်အာဏာနှင့် ဆုံးဖြတ်ချက်ချမှတ်ခြင်း ဩဇာအာဏာကိုပင် ရှာဖွေလျက် ၎င်းတို့အနေဖြင့် အသင်းတော်ကို မှီခိုကပ်ရပ်နိုင်ပြီး ဘုရားအိမ်တော်ကို အငြိမ်းစားယူသည့်နေရာအဖြစ် အမြတ်ထုတ်နိုင်ရန်အလို့ငှာ၊ ဘုရားသခင်ကို ၎င်းတို့ နှစ်ပေါင်းများစွာ ယုံကြည်ခဲ့ပြီး အသင်းတော်၏ အလုပ်အတွက် နှစ်ပေါင်းများစွာ ဒုက္ခခံခဲ့သည်ဟူသောအချက်အရ အသင်းတော်က ၎င်းတို့ကို အနီးအနားတွင် ဆက်ထားဖို့ မျှော်လင့်နေလျှင် ထိုသို့သောလူများသည် အန္တိခရစ်များ ဖြစ်ကြသည်။ ဤသည်မှာ တစ်စုံတစ်ဦးက အယောင်ဆောင် ခေါင်းဆောင်တစ်ဦးလော သို့မဟုတ် အန္တိခရစ်တစ်ဦးလောဟူသည်ကို သင် ဆုံးဖြတ်ရမည့်နည်းလမ်း ဖြစ်သည်။ သတ်မှတ်ခြင်းအတွက် ဤစည်းမျဉ်းနှင့် စံနှုန်းသည် ရှင်းလင်းသလော။ (ရှင်းလင်းပါသည်။)

ခေါင်းဆောင်များနှင့် အမှုဆောင်များ၏ နဝမမြောက် တာဝန်သည် အဓိကအားဖြင့် အလုပ်အစီအစဉ်များနှင့် သက်ဆိုင်သည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦးသည် အလုပ်အစီအစဉ်များကို အကောင်အထည်ဖော်ခြင်း ရှိမရှိဟူသည်မှာ ၎င်းတို့ စံနှုန်းပြည့်မီခြင်း ရှိမရှိကို စမ်းသပ်ရန် စံသတ်မှတ်ချက် ဖြစ်သည်။ ခေါင်းဆောင်များနှင့် အမှုဆောင်များသည် အလုပ်အစီအစဉ်များအတိုင်း အသင်းတော်အလုပ်ကို ဆောင်ရွက်ခြင်း ရှိမရှိအပေါ် အခြေခံ၍ ၎င်းတို့သည် စစ်မှန်သလော သို့မဟုတ် အယောင်ဆောင်ဖြစ်သလောဟူသည်ကို အကဲဖြတ်ခြင်းသည် အတိကျဆုံးသော နည်းလမ်းဖြစ်သည်။ အယောင်ဆောင် ခေါင်းဆောင်များကို ပိုင်းခြားသိမြင်ရန်နှင့် စိတ်ဖြာလေ့လာဆွေးနွေးရန်အပြင် ၎င်းတို့က အယောင်ဆောင် ခေါင်းဆောင်များလော သို့မဟုတ် အန္တိခရစ်များလောဟူသည်ကို အဆုံးအဖြတ်ပေးရန် အလုပ်အစီအစဉ်များအပေါ် ၎င်းတို့၏ သဘောထားကို အသုံးပြုခြင်းသည် လုံးဝ တရားမျှတသည်။ ၎င်းတို့အနေဖြင့် အလုပ်အစီအစဉ်များကို မည်သို့ အကောင်အထည်ဖော်သည်၊ အလုပ်အစီအစဉ်များကို အကောင်အထည်ဖော်နိုင်ခြင်း ရှိမရှိဟူသည်နှင့် ၎င်းတို့ အကောင်အထည်ဖော်မှု၏ ထိရောက်မှုနှင့် စေ့စပ်သေချာမှုတို့အပေါ် အခြေခံ၍ ခေါင်းဆောင်များနှင့် အမှုဆောင်များကို အကဲဖြတ်ခြင်းသည် မည်သည့် ခေါင်းဆောင် သို့မဟုတ် အမှုဆောင်အတွက်မဆို မျှတပြီး ကျိုးကြောင်းဆီလျော်ပေသည်။ ယင်းမှာ မည်သူ့အတွက်မျှ အမှုအရာများကို တမင်တကာ အခက်တွေ့စေရန် ရည်ရွယ်ခြင်း မဟုတ်ပေ။ အချို့သော အယောင်ဆောင် ခေါင်းဆောင်များသည် အလုပ်အစီအစဉ်များကို အကောင်အထည်မဖော်သည့်အပြင် နောက်ဆုံးတွင် အန္တိခရစ်များ ဖြစ်လာကြသည်ကို သင်တို့ ပိုင်းခြားသိမြင်နိုင်သလော။ ဤအခိုင်အမာပြောဆိုချက်သည် ခိုင်လုံသလော။ (ခိုင်လုံပါသည်။) အဘယ်ကြောင့် ခိုင်လုံသနည်း။ (အဘယ်ကြောင့်ဆိုသော် အယောင်ဆောင် ခေါင်းဆောင်များသည် အလုပ်အစီအစဉ်များကို အကောင်အထည်မဖော်သည့်အပြင် မိမိတို့၏ ကိုယ်ပိုင် သီးခြားလွတ်လပ်သော နိုင်ငံတော်များကို တည်ထောင်ရန် ၎င်းတို့၏ ရာထူးနေရာများကို ရယူထားသောကြောင့် ဖြစ်သည်။ ဤသည်မှာ ၎င်းတို့သည် အန္တိခရစ်များ၏ လမ်းကြောင်းကို စတင် လျှောက်နှင့်ပြီးဖြစ်သည်ဟု ဆိုလိုပါသည်။) ဤသည်မှာ ဖြစ်စဉ်ဖြစ်သည်။ ပြဿနာ၏ အနှစ်သာရမှာ အဘယ်နည်း။ အလုပ်အစီအစဉ်များကို အကောင်အထည်မဖော်ခြင်းသည် ဘုရားသခင်ကို အတိုက်အခံလုပ်ခြင်းနှင့် ဆန့်ကျင်ခြင်း ဖြစ်သည်။ ဘုရားသခင်ကို ဆန့်ကျင်ခြင်းဟူသည်မှာ အဘယ်အရာကို ဆိုလိုသနည်း။ အန္တိခရစ်များ၏ လမ်းကြောင်းကို လိုက်လျှောက်သောသူများသည် ဘုရားသခင်ကို ဆန့်ကျင်ခြင်း၊ သူ့ကို တိုက်ရိုက်ဆန့်ကျင်ရာတွင် ရပ်တည်နေကြခြင်း ဖြစ်သည်။ အကယ်၍ လူတစ်ဦးသည် အယောင်ဆောင် ခေါင်းဆောင်တစ်ဦးမျှသာ ဖြစ်လျှင် ၎င်းတို့သည် အလုပ်အား မည်သို့လုပ်ဆောင်ရမည် သို့မဟုတ် အလုပ်အစီအစဉ်များအား မည်သို့ အကောင်အထည်ဖော်ရမည်ကို သိကို မသိကြပေ။ ၎င်းတို့သည် ဘုရားသခင်ကို တမင်တကာ ခုခံနေခြင်း မဟုတ်ပေ။ သို့ရာတွင် အန္တိခရစ်တို့၏ ကြန်အင်လက္ခဏာသည် သဘာဝအားဖြင့် အယောင်ဆောင် ခေါင်းဆောင်များထက် များစွာ ပိုမိုဆိုးရွားသည်။ အချို့သော အယောင်ဆောင် ခေါင်းဆောင်များသည် အန္တိခရစ်များ၏ လမ်းကြောင်းကို အချိန်ကြာမြင့်စွာ လိုက်လျှောက်နေကြပြီးဖြစ်သည်။ ဤပုဂ္ဂိုလ်များသည် လက်တွေ့ကျသော အလုပ်ကို မလုပ်ဆောင်ခြင်းနှင့် အလုပ်အစီအစဉ်များကို အကောင်အထည်မဖော်ခြင်းတို့ဖြင့် စတင်ကြသည်။ အချိန်ကြာမြင့်စွာ ခေါင်းဆောင်များ ဖြစ်ကာ စကားလုံးများနှင့် အယူဝါဒအချို့ကို ဟောပြောနိုင်ပြီးနောက်တွင် ၎င်းတို့၏ ရာထူးက လုံခြုံကြောင်း၊ ၎င်းတို့တွင် အရင်းအနှီးရှိကြောင်းနှင့် လူတို့ကြားတွင် ဂုဏ်သိက္ခာရရှိပြီးဖြစ်ကြောင်း ၎င်းတို့ ခံစားကြရသည်။ ထို့နောက် ၎င်းတို့သည် မိမိတို့အလိုရှိသမျှကို စတင်လုပ်ဆောင်ဝံ့ပြီး ဘုရားသခင်ကို ဆန့်ကျင်ဝံ့ကြသည်။ ၎င်းတို့သည် မိမိတို့ကိုယ်ကို အစဉ်သဖြင့် အထင်ကြီးကြပြီး ညီအစ်ကိုမောင်နှမများကြားတွင် ဂုဏ်သိက္ခာရရှိပြီးဖြစ်ကြောင်း၊ ၎င်းတို့၏ စကားများက ဩဇာသက်ရောက်မှုရှိကြောင်းနှင့် ထို့ကြောင့် ၎င်းတို့ လုပ်ဆောင်သမျှ အရာတိုင်းတွင် အကြွင်းမဲ့ ပြောဆိုပိုင်ခွင့်နှင့် ဆုံးဖြတ်ချက်ချမှတ်ပိုင်ခွင့် အာဏာရှိသင့်ကြောင်း ယုံကြည်ကြလေသည်။ လူတို့က ၎င်းတို့ကို နားထောင်သင့်သည်ဟု ၎င်းတို့ တွေးထင်ကြသည်။ တစ်စုံတစ်ခုကို လုပ်ဆောင်နေစဉ် ၎င်းတို့ အရှက်ရလျှင် သို့မဟုတ် စကားမှားပြောမိလျှင် လူတို့သည် ၎င်းတို့အတွက် သိက္ခာဆည်ပေးသင့်သည်၊ ဘုရားအိမ်တော်ကလည်း ထိုသို့ပင် လုပ်ဆောင်သင့်သည်ဟု တွေးထင်ကြသည်။ ဘုရားအိမ်တော်သည် ပေါ်ပေါက်လာသည့် မည်သည့်ကိစ္စရပ်များတွင်မဆို ၎င်းတို့နှင့် တိုင်ပင်သင့်ပြီး ကောင်းသောအရာများထဲက ဝေစုတစ်ခုပေးသင့်ကာ ၎င်းတို့သည် အခြားသူများထက် ပိုမိုကောင်းမွန်သော အကျိုးခံစားခွင့်များနှင့် ပိုမိုမြင့်မားသော ချီးကျူးမှုကို ရရှိသင့်သည်ဟု တွေးထင်ကြသည်။ ဘုရားသခင်သည်လည်း ၎င်းတို့ကို မတူကွဲပြားသော အမြင်ဖြင့် အလေးထားသင့်သည်ဟု ၎င်းတို့ တွေးထင်ကြသည်။ ၎င်းတို့၏ ဤသိမြင်ထားသော အားသာချက်များနှင့် သာလွန်မှုတို့ကို ထောက်ရှုသော်၊ ဘုရားအိမ်တော်က ၎င်းတို့ကို အလွယ်တကူ ပြုပြင်ခြင်း မပြုသင့်ကြောင်း၊ သို့မဟုတ် အခြားသူများရှေ့တွင် ၎င်းတို့၏ ဖောက်ပြန်ပျက်စီးသော စိတ်သဘောထားကို ထုတ်ဖော်ခြင်း မပြုသင့်ကြောင်း၊ ထို့ထက်ပင်ပို၍ ၎င်းတို့၏ ခံစားချက်များကို ထည့်မစဉ်းစားခြင်း တစ်ခုမျှမရှိဘဲ ၎င်းတို့ကို ဖြုတ်ချခြင်း မပြုသင့်ကြောင်း ၎င်းတို့ ယုံကြည်ကြသည်။ ထိုသို့သောလူများသည် အန္တရာယ်ရှိပေသည်။ ၎င်းတို့သည် မိမိတို့၏ “အတိတ်က အောင်မြင်မှုများ”ကို အားကိုးနေကြသည်။ ၎င်းတို့သည် ဖာရိရှဲများဖြစ်ကြပြီး အန္တိခရစ်များ ဖြစ်နှင့်နေပြီဖြစ်သည်။ ဤအရာကို ၎င်းတို့၏ သဘာဝ အနှစ်သာရက အဆုံးအဖြတ်ပေးသည် မဟုတ်လော။ အကယ်၍ တစ်စုံတစ်ဦးသည် သမ္မာတရားကို လိုက်စားပြီး သမ္မာတရား လက်တွေ့ကျမှုကို ပိုင်ဆိုင်လျှင် ၎င်းတို့သည် ဘုရားအိမ်တော်နှင့် ဘုရားသခင်အပေါ် ဤသို့သော ကျိုးကြောင်းမဆီလျော်သည့် တောင်းဆိုမှုများကို ပြုလုပ်မည်လော။ (ပြုလုပ်မည် မဟုတ်ပါ။) အချိန်ကြာမြင့်စွာ အလုပ်လုပ်ပြီးနောက် မိမိတို့သည် အဆင့်အတန်းရှိပြီးဖြစ်ကာ အရင်းအနှီးရှိသည်ဟု ခံစားရပြီး ထိုသို့ဖြင့် ဤအတွေးမျိုးများနှင့် ဤသာလွန်မှုစိတ်ဓာတ်မျိုးကို ဖြစ်ပေါ်သည့် လူစားတစ်မျိုး ရှိသည်။ ဤသည်မှာ မည်သည့် လူစားမျိုးဖြစ်သနည်း။ ယင်းမှာ အန္တိခရစ်တစ်ဦး၏ အနှစ်သာရရှိသောသူတစ်ဦး ဖြစ်သည်။ ၎င်းတို့သည် သမ္မာတရားကို မလိုက်စားသည့်အပြင် အန္တိခရစ်များ၏ လမ်းကြောင်းကို လိုက်လျှောက်သောကြောင့် ၎င်းတို့သည် ဘုရားသခင်နှင့် ဘုရားအိမ်တော်အပေါ် ကျိုးကြောင်းမဆီလျော်သည့် တောင်းဆိုမှုမျိုးစုံကို ပြုလုပ်လျက် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ကြလေသည်။ ၎င်းတို့သည် မိမိတို့၏ “အတိတ်က အောင်မြင်မှုများ” ကို အားကိုးကြပြီး အသင်းတော်ကို မှီခိုကပ်စားကြသည်၊ မိမိတို့၏ အဆင့်အတန်းကို ဖက်တွယ်ကြပြီး နောက်ဆုံးတွင် အန္တိခရစ်တစ်ဦး ဖြစ်လာသည်။ ဤသည်မှာ စံပြ အန္တိခရစ်တစ်ဦး ဖြစ်သည်။ အသင်းတော်၌ ထိုသို့သောလူများ ရှိသလော။ မိမိကိုယ်ကို ဝိညာဉ်ရေးရာလူတစ်ဦးအဖြစ် ဂုဏ်ယူဝင့်ကြွားသူတိုင်းသည် ဤအမျိုးအစား ဖြစ်သည်။ ၎င်းတို့သည် သိသာထင်ရှားစွာ အသုံးမကျသူများဖြစ်ပြီး မည်သည့်တိကျသော အလုပ်ကိုမျှ မလုပ်ဆောင်နိုင်သော်လည်း မိမိတို့ကိုယ်ကို ဝိညာဉ်ရေးရာပြည့်ဝသူများအဖြစ် မှတ်ယူနေဆဲဖြစ်သည်။ ၎င်းတို့သည် မိမိတို့ကိုယ်ကို ဘုရားသခင်က ထောက်ခံလျက် ကြည့်ရှုသူများနှင့် သူ၏ စုံလင်အောင်ပြုခြင်းခံရမည့် ပစ်မှတ်များဖြစ်သည်ဟု မှတ်ယူကြသည်။ ၎င်းတို့သည် မိမိတို့က ဘုရားသခင်၏ ချစ်သားများ၊ အောင်မြင်သောသူများဖြစ်သည်ဟု ယုံကြည်ကြသည်။ ထိုသို့သောလူများသည် မည်သည့်လမ်းကြောင်းကို လိုက်လျှောက်နေကြသနည်း။ ၎င်းတို့သည် သမ္မာတရားကို လိုက်စားသောလူများ ဖြစ်သလော။ သမ္မာတရားကို ကျိုးနွံနာခံသောလူများ ဖြစ်သလော။ ဘုရားသခင်၏ စီစဉ်ညွှန်ကြားခြင်းများနှင့် အစီအစဉ်များကို ကျိုးနွံနာခံသောလူများ ဖြစ်သလော။ လုံးဝမဟုတ်၊ ရာနှုန်းပြည့် မဟုတ်ပေ။ ၎င်းတို့သည် အဆင့်အတန်း၊ ဂုဏ်သတင်းနှင့် ကောင်းချီးများကို လိုက်စားပြီး အန္တိခရစ်များ၏ လမ်းကြောင်းကို လျှောက်လှမ်းသောလူများ ဖြစ်ကြသည်။ ထိုသို့သောလူများသည် အယောင်ဆောင် ခေါင်းဆောင်များအဖြစ် အချိန်ကြာမြင့်စွာ အစေခံလျက် ရာထူးတစ်ခုကို အချိန်ကြာမြင့်စွာ ရယူထားသည့်အခါ၊ မလွဲမသွေ အန္တိခရစ်များ ဖြစ်လာကြလိမ့်မည်။ အန္တိခရစ်များသည် ဘုရားအိမ်တော်၏ အလုပ်အတွက် အတားအဆီးများ ဖြစ်ကြသည်။ ၎င်းတို့သည် အလုပ်အစီအစဉ်များအတိုင်း အလုပ်လုပ်ရန် မဖြစ်နိုင်သည့်အပြင် ဘုရားသခင်၏ အလိုတော်ကို လိုက်လျှောက်ရန် သို့မဟုတ် ဘုရားသခင်၏ သတ်မှတ်ချက်များအတိုင်း အမှုအရာများကို လုပ်ဆောင်ရန်လည်း မဖြစ်နိုင်ပေ။ ထို့ထက်ပင်ပို၍ ၎င်းတို့သည် အန္တိခရစ်များဖြစ်သောကြောင့် အသင်းတော်၏ အလုပ်ကို လုပ်ဆောင်ရန် မိမိတို့၏ အဆင့်အတန်း၊ ဂုဏ်သတင်းနှင့် အကျိုးစီးပွားများကို စွန့်လွှတ်ရန် မဖြစ်နိုင်ပေ။

ခေါင်းဆောင်များနှင့် အမှုဆောင်များ၏ နဝမမြောက် တာဝန်နှင့်ပတ်သက်၍ မိတ်သဟာယဖွဲ့ခြင်းသည် အဓိကအားဖြင့် အလုပ်အစီအစဉ်များကို အကောင်အထည်ဖော်ခြင်းအကြောင်း ဖြစ်သည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦး စံနှုန်းပြည့်မီပြီး မိမိ၏ တာဝန်ဝတ္တရားများကို ဖြည့်ဆည်းခြင်း ရှိမရှိကို အဓိကအားဖြင့် ၎င်းတို့ အလုပ်အစီအစဉ်များကို မည်သို့ အကောင်အထည်ဖော်သည်နှင့် ဤအကောင်အထည်ဖော်မှုများ၏ အကျိုးရလဒ်များက အဆုံးအဖြတ်ပေးသည်။ ပြောစရာမလိုသည်မှာ ဤစံနှုန်းကို အယောင်ဆောင် ခေါင်းဆောင်များနှင့် ၎င်းတို့ လိုက်လျှောက်သည့် လမ်းကြောင်းများအပြင် အသင်းတော်၏ အလုပ်နှင့် ဘုရားသခင် ရွေးချယ်ထားသော လူတို့၏ အသက်ဝင်ရောက်မှုအပေါ် ၎င်းတို့ ယူဆောင်လာသည့် အကျိုးဆက်များကို ဖော်ထုတ်ရန်လည်း အသုံးပြုသည်။ ဤအဆုံးအဖြတ်ပေးခြင်းများ၊ သုံးသပ်ချက်များနှင့် နောက်ဆုံး သတ်မှတ်ခြင်းများအားလုံးသည် အယောင်ဆောင် ခေါင်းဆောင်များ၏ အလုပ်အစီအစဉ်များ အကောင်အထည်ဖော်မှုအပေါ် အခြေခံသည်။ အလုပ်အစီအစဉ်များကို အကောင်အထည်ဖော်ခြင်းသည် အဓိက တာဝန်တစ်ရပ်ဖြစ်သည်၊ ထို့ကြောင့် ခေါင်းဆောင်တစ်ဦး သို့မဟုတ် အမှုဆောင်တစ်ဦးသည် စံနှုန်းပြည့်မီခြင်း ရှိမရှိကို ၎င်းတို့၏ အလုပ်အစီအစဉ်များ အကောင်အထည်ဖော်မှုအပေါ် အခြေခံ၍ အဆုံးအဖြတ်ပေးခြင်းသည် အလွန် လက်တွေ့ကျပြီး အလွန်အမင်း အခြေခံကျသည်။ ထို့အပြင် ခေါင်းဆောင်နှင့် အမှုဆောင်တိုင်းကို ဤစံနှုန်းဖြင့် တိုင်းတာခြင်းသည် မည်သည့်ရောနှောခြင်းမျှ မပါဘဲ လုံးဝ ကျိုးကြောင်းဆီလျော်ပြီး မျှတသည်။

၂၀၂၁ ခုနှစ်၊ ဧပြီလ ၂၄ ရက်


ခေါင်းဆောင်များနှင့် အမှုဆောင်များ၏ တာဝန်များ (၁၁)

ပြီးခဲ့သည့် စုဝေးပွဲတွင် ငါတို့သည် ခေါင်းဆောင်များနှင့် အမှုဆောင်များ၏ တာဝန်များမှ အချက်ကိုးဖြစ်သည့် “ဘုရားအိမ်တော်၏ အလုပ်အစီအစဉ်အမျိုးမျိုးကို ယင်း၏ လိုအပ်ချက်များနှင့်အညီ တိကျမှန်ကန်စွာ ဆက်သွယ်ပြောကြားခြင်း၊ ထုတ်ပြန်ခြင်းနှင့် အကောင်အထည်ဖော်ခြင်းတို့ကို ပြုလုပ်ရမည်ဖြစ်ပြီး လမ်းညွှန်မှု၊ ကြီးကြပ်မှုနှင့် တိုက်တွန်းနှိုးဆော်မှုတို့ကို ပေးကာ ၎င်းတို့ အကောင်အထည်ဖော်မှု အခြေအနေကို စစ်ဆေးပြီး ဆက်လက်စောင့်ကြည့်လော့”ဟူသည်ကို မိတ်သဟာယဖွဲ့ခဲ့သည်။ ငါတို့သည် ခေါင်းဆောင်များနှင့် အမှုဆောင်များ ဖြည့်ဆည်းရမည့် တာဝန်ဝတ္တရားများနှင့် ၎င်းတို့ လုပ်ဆောင်ရမည့် အလုပ်အကြောင်းကို မိတ်သဟာယဖွဲ့ခဲ့သည့်အပြင် အယောင်ဆောင် ခေါင်းဆောင်များ၏ အပြုအမူ အနည်းငယ်ကိုလည်း စိတ်ဖြာလေ့လာဆွေးနွေးခဲ့သည်။ ခေါင်းဆောင်များနှင့် အမှုဆောင်များက အလုပ်အစီအစဉ်တစ်ခုစီကို မည်သို့ အကောင်အထည်ဖော်ရမည်ဟူသည့် အသေးစိတ်အချက်အလက်နှင့်ပတ်သက်၍ ငါတို့ မိတ်သဟာယမဖွဲ့ခဲ့သော်လည်း၊ ထိုအစီအစဉ်များကို အကောင်အထည်ဖော်ခြင်းအတွက် စည်းမျဉ်းများ၏ အသေးစိတ် အချက်အလက်အပြင် ခေါင်းဆောင်များနှင့် အမှုဆောင်များ လုပ်ဆောင်ရမည့်အရာကိုပါ ငါတို့ မိတ်သဟာယဖွဲ့ခဲ့သည်။ အချက်ကိုးနှင့်ပတ်သက်သည့် ငါတို့၏ မိတ်သဟာယမှတစ်ဆင့် ခေါင်းဆောင်များနှင့် အမှုဆောင်များ လုပ်ဆောင်ရမည့် အလုပ်နှင့်ဆိုင်သည့် ပို၍ တိကျပြီး မှန်ကန်သော အဓိပ္ပာယ်ဖွင့်ဆိုချက်တစ်ခုကို သင်တို့ ရရှိပြီးပြီလော။ ခေါင်းဆောင်များနှင့် အမှုဆောင်များ လုပ်ဆောင်ရမည့် အလုပ်သည် မည်သည့်အရာဖြစ်သည်ကို သင်တို့ ယခု ရှင်းလင်းသွားပြီလော။ ၎င်းတို့အတွက် အဓိကအရာမှာ ဘုရားသခင်၏ သတ်မှတ်ချက်များနှင့် သူ့အိမ်တော်၏ အလုပ်အစီအစဉ်များအတိုင်း အလုပ်ကို အကောင်အထည်ဖော်ရန် ဖြစ်သည်။ အခြေခံအားဖြင့် ထိုသို့ ဖြစ်သည်။ ယခု ငါတို့အားလုံး ရှင်းလင်းသွားပြီဖြစ်သည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦးက ဘုရားအိမ်တော်၌ မည်သည့်အလုပ်ကို လုပ်ဆောင်ရမည်ဟူသည်နှင့် ၎င်းတို့၏ တာဝန်ဝတ္တရားများမှာ အဘယ်အရာဖြစ်သည်ဟူသည်တို့ကို အချက်ကိုးအတွင်း၌ အတော်လေး တိတိကျကျ မိတ်သဟာယဖွဲ့ပြီးဖြစ်သင့်သည်။ ယင်းမှာ အခြေခံအားဖြင့် ပြည့်စုံသည်။ ၎င်းတို့ တာဝန်ဝတ္တရားများ၏ နယ်ပယ်ကို ဘောင်ခတ်ထားပြီးဖြစ်သည့်အပြင်၊ ၎င်းတို့ လုပ်ဆောင်သင့်သည့် အလုပ်နှင့် မည်သို့လုပ်ဆောင်သင့်သည်ဟူသည်တို့ကိုလည်း ရှင်းလင်းစွာ ဖော်ပြထားသည်။ အကယ်၍ တစ်စုံတစ်ဦးသည် ယခုအခါ ရှင်းလင်းစွာ ဖော်ပြထားပြီးသဖြင့် လက်တွေ့ကျသော အလုပ်အား မည်သို့လုပ်ဆောင်ရမည်ကို မသိသေးပါက ယင်းမှာ ၎င်းတို့ ညံ့ဖျင်းသော အစွမ်းအစရှိသည့် ပြဿနာဖြစ်သည်။ ၎င်းတို့သည် အလုပ်မလုပ်ဆောင်နိုင်သည့် အယောင်ဆောင်ခေါင်းဆောင်မျိုး ဖြစ်သည်။ မိမိတို့၏ ကိုယ်ပိုင်အယူအဆများနှင့် စိတ်ကူးများဖြင့်သာ အလုပ်ကို စီစဉ်ပြီး လူတို့ကို ဖြစ်ကတတ်ဆန်း အသုံးပြုသဖြင့် လုပ်ငန်းဆောင်ရွက်သူများလွန်းသည့် အခြေအနေကို ဖြစ်ပေါ်စေသည့် နောက်ထပ်အယောင်ဆောင်ခေါင်းဆောင်တစ်မျိုးလည်း ရှိသည်။ အလုပ်ကို ကောင်းမွန်စွာ မလုပ်ဆောင်ထားသည်သာမက ရှေ့ဆက်လုပ်ဆောင်ရမည့် နည်းလမ်းမရှိအောင်ဖြစ်စေလျက် လုံးဝ ကမောက်ကမဖြစ်စေကြသည်။ အယောင်ဆောင်ခေါင်းဆောင်များသည် စစ်မှန်သော အလုပ်ကို လုပ်ဆောင်ဖို့ မဆိုထားနှင့်၊ အလုပ်အစီအစဉ်များကို မည်သည့်အခါမျှ အကောင်အထည်ဖော်မည် မဟုတ်ပေ။ ၎င်းတို့သည် မိမိတို့နှစ်သက်သည့် အလုပ်ကိုသာ လုပ်ဆောင်ကြပြီး အထွေထွေကိစ္စရပ်များနှင့်ဆိုင်သည့် အလုပ်ကိုသာ အာရုံစိုက်ကြသည်။ ၎င်းတို့ အလုပ်လုပ်သည့်အခါ အမိန့်များ ထုတ်ပြန်ရန်နှင့် အနှစ်သာရမရှိသော ပေါ်ပင်စကားများနှင့် အယူဝါဒများကို ဟစ်ကြွေးရန်သာ သိကြသည်။ ၎င်းတို့သည် အလုပ်ကို နောက်ဆက်တွဲ လုံးဝ လုပ်ဆောင်ခြင်း မရှိသည့်အပြင်၊ အကျိုးသက်ရောက်မှု ရှိမရှိကိုလည်း ဂရုမစိုက်ကြပေ။ ဤသည်မှာ အယောင်ဆောင်ခေါင်းဆောင်တစ်မျိုး ဖြစ်သည်။ တိုတိုပြောရလျှင် တစ်စုံတစ်ဦးသည် ခေါင်းဆောင်တစ်ဦးအနေဖြင့် စစ်မှန်သော အလုပ်ကို မလုပ်ဆောင်နိုင်သည်ဖြစ်စေ၊ စစ်မှန်သော အလုပ်ကို မလုပ်ဆောင်သည်ဖြစ်စေ၊ မည်သို့သောအခြေအနေများပင် ဖြစ်နိုင်ပါစေ၊ အကယ်၍ ၎င်းတို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို မဖြည့်ဆည်းနိုင်ပါက သို့မဟုတ် ဘုရားသခင်၏ တာဝန်ပေးစေခိုင်းချက်နှင့်ဆိုင်သည့် အလုပ်ကို မလုပ်ဆောင်နိုင်ပါက၊ ပြီးလျှင် ဘုရားအိမ်တော်က စီစဉ်သည့် အမျိုးမျိုးသော အလုပ်အပိုင်းများကို အကောင်အထည်ဖော်ရန် မစီမံနိုင်ပါက ၎င်းတို့သည် အယောင်ဆောင်ခေါင်းဆောင်တစ်ဦး ဖြစ်သည်။

ယခုအခါ၊ ခေါင်းဆောင်များနှင့် အမှုဆောင်များ၏ တာဝန်ဝတ္တရား ကိုးချက်နှင့်ပတ်သက်၍ ငါတို့၏ မိတ်သဟာယဖွဲ့ခြင်းနှင့် အယောင်ဆောင်ခေါင်းဆောင်များ ပေါ်လွင်ထင်ရှားသည့် အမျိုးမျိုးသော နည်းလမ်းများကို ငါတို့၏ ဖော်ထုတ်ခြင်းမှတစ်ဆင့်၊ ခေါင်းဆောင်များနှင့် အမှုဆောင်များ၏ တာဝန်ဝတ္တရားများအား မည်သို့ဖြည့်ဆည်းရမည်ဟူသည့် အခြေခံကျသော အသိပညာနှင့် နားလည်မှုအချို့ကို သင်တို့ ရရှိပြီးပြီလော။ (ရရှိပြီးပါပြီ။) သို့ဆိုလျှင် ဘုရားအိမ်တော်၏ အလုပ်ကို လုပ်ဆောင်ရန် လွယ်ကူသည်ဟု သင်တို့ မြင်ကြသလော။ လူအပေါ် သတ်မှတ်ချက်များက မြင့်မားသလော။ ယင်းတို့သည် လွန်ကဲသလော။ (မလွန်ကဲပါ၊ ယင်းတို့အားလုံးသည် ကျွန်ုပ်တို့ ဖြည့်ဆည်းနိုင်သည့် သတ်မှတ်ချက်များသာ ဖြစ်ပါသည်။) “ဘုရားအိမ်တော်က ကျွန်ုပ်တို့ကို လုပ်ဆောင်ရန် တောင်းဆိုသည့် အလုပ်ကိစ္စများနှင့် အမျိုးအစားများ အလွန်များပြားလှသည်။ ခေါင်းဆောင်တစ်ဦး ရာထူးပိုမြင့်လေ၊ သူ့အလုပ်၏ နယ်ပယ်က ပို၍ကြီးမားလေဖြစ်ပြီး သူတာဝန်ယူရသည့် အလုပ်ကိစ္စများက ပို၍များပြားလေ ဖြစ်သည်။ အထက်၏ သတ်မှတ်ချက်များအတိုင်း ထိုအလုပ်ကို ကောင်းမွန်စွာ လုပ်ဆောင်ပြီး အကောင်အထည်ဖော်သည်ကို မြင်ရရန်အတွက် ကျွန်ုပ်တို့ ပင်ပန်းပြီး သေသွားလိမ့်မည် မဟုတ်လော” ဟု ပြောဆိုသည့် ခေါင်းဆောင်များနှင့် အမှုဆောင်များ ရှိသလော။ လက်ဆုပ်လက်ကိုင်ပြနိုင်သော အလုပ်အားလုံးကို ကောင်းမွန်စွာ လုပ်ဆောင်ခဲ့သည့်အတွက်၊ အလုပ်ကိစ္စတိုင်းကို အကောင်အထည်ဖော်သင့်သည့်နေရာတွင် အကောင်အထည်ဖော်ခဲ့သည့်အတွက် အလုပ်ပင်ပန်းလွန်း၍ မေ့လဲသွားသူ တစ်ဦးတလေ ရှိသလော။ (မရှိပါ။) အလုပ်ပင်ပန်းလွန်းခြင်းဖြင့် နာမကျန်းဖြစ်သူ တစ်ဦးတလေ ရှိသလော။ စားချိန်အိပ်ချိန်မရှိအောင် အလုပ်များနေသူ တစ်ဦးတလေ ရှိသလော။ (မရှိပါ။) အချို့က “မရှိဘူးဟုပြောခြင်းက မည်သည့်အရာကို သင်တို့ ဆိုလိုသနည်း။ အချို့လူများသည် အသင်းတော်အလုပ်ကို လုပ်ဆောင်ရင်း အမှန်ပင် ပင်ပန်းကြသည်၊ အကြောင်းမှာ ၎င်းတို့သည် အချိန်ကြာမြင့်စွာ အချိန်မှန်မှန် အစာမစားနိုင်ဘဲ၊ သို့မဟုတ် အလုပ်နှင့် အနားယူခြင်းကို ထိန်းညှိထားသော နည်းလမ်းတစ်ခုဖြင့် မလုပ်ဘဲ၊ မျှတသော အတိုင်းအတာဖြင့် အလုပ်လုပ်ပြီး အနားယူနိုင်ခြင်း မရှိခဲ့သောကြောင့် ဖြစ်သည်။ ၎င်းတို့သည် အလုပ်ပင်ပန်းခြင်းကြောင့် ရောဂါများဖြင့် အဆုံးသတ်ကြရသည်” ဟု ပြောကောင်းပြောနိုင်သည်။ ထိုသို့သောအခြေအနေ ဖြစ်ပျက်သည်ကို သင်တို့ ကြားဖူးသလော။ (မကြားဖူးပါ။) အချက်ကိုးကို ကြားသိပြီးနောက် ဘုရားအိမ်တော်ရှိ အမျိုးမျိုးသော အလုပ်ကိစ္စများ၏ တိကျသောအကြောင်းအရာများအပြင် ဤတိကျသောအလုပ်ကို လုပ်ဆောင်ရာတွင် ခေါင်းဆောင်များနှင့် အမှုဆောင်များအတွက် သတ်မှတ်ထားသော စံနှုန်းများကို မြင်တွေ့ပြီးနောက် ကြောက်ရွံ့ထိတ်လန့်ခြင်း ခံစားရသူ တစ်ဦးတလေ ရှိသလော။ ၎င်းတို့က “ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ရသည်မှာ မလွယ်ကူပါ။ ကျန်းမာသော ခန္ဓာကိုယ်၊ ကောင်းမွန်သော အစွမ်းအစ၊ ကျယ်ပြန့်သော စိတ်နှလုံးအပြင်၊ မဟာလူသား အားအင်နှင့် ခွန်အားတို့မရှိဘဲ မည်သူက ဤအလုပ်ကို ကောင်းမွန်စွာ လုပ်ဆောင်နိုင်မည်နည်း” ဟု ခံစားရသလော။ တစ်ဦတလေက ဤအတွေး ရှိလေပြီလော။ ယင်းမှာ ခိုင်လုံသလော။ (မခိုင်လုံပါ။) အဘယ်အရာက ယင်းကို မခိုင်လုံစေသနည်း။ ပထမဦးစွာ၊ ဘုရားအိမ်တော်၏ အလုပ်ကို ထမ်းဆောင်သည့်အခါ၊ ၎င်းတို့၏ အဆင့်အတန်း မည်သို့ပင်ဖြစ်စေ၊ ၎င်းတို့၏ တာဝန်ဝတ္တရားက ပြည့်စုံသည်ဖြစ်စေ၊ အလုပ်ကိစ္စတစ်ခုတည်းအတွက်ဖြစ်စေ၊ ခေါင်းဆောင်များနှင့် အမှုဆောင်များသည် အများဆုံးအားဖြင့် နောက်ထပ် အလုပ်ကိစ္စ တစ်ခု သို့မဟုတ် နှစ်ခုနှင့်အတူ အနည်းဆုံးအားဖြင့် ၎င်းတို့၏ အဓိကအလုပ်ကို ကောင်းမွန်စွာ လုပ်ဆောင်ရမည်။ ၎င်းတို့ကို ပြည့်စုံသောအလုပ် တာဝန်ပေးအပ်ထားလျှင်ပင် ယင်းမှာ ၎င်းတို့အနေဖြင့် ပြီးပြည့်စုံသော နောက်ဆက်တွဲလုပ်ဆောင်မှုများ သို့မဟုတ် လမ်းညွှန်မှုများကို ပေးရမည်ဟု မဆိုလိုပေ။ ၎င်းတို့သည် အရေးအကြီးဆုံးသော အလုပ်ကို ကြီးကြပ်ခြင်းအပေါ် အာရုံစိုက်ရမည်၊ သို့မဟုတ် အချို့သော အလုပ်ကိစ္စများရှိ အားနည်းသည့်အပိုင်းများကို တစ်ပြိုင်နက်တည်း ဂရုစိုက်ရမည်။ အချို့လူများသည် အားအင်အပြည့်ရှိကောင်းရှိနိုင်သည်၊ ခိုင်မာသော တာဝန်ယူစိတ်နှင့် အစွမ်းအစကောင်း ရှိကောင်းရှိနိုင်ပြီး၊ ၎င်းတို့သည် ကျယ်ပြန့်သော ဘက်စုံအလုပ်များကို လုပ်ဆောင်နိုင်စွမ်းရှိသော်လည်း၊ ၎င်းတို့၏ အဓိကအလုပ်မှာ အဓိကအားဖြင့် အလုပ်ကိစ္စ တစ်ခု သို့မဟုတ် နှစ်ခုသာ ပါဝင်သည်။ အခြားအလုပ်နှင့်ပတ်သက်၍ မေးမြန်းရန်၊ စုံစမ်းရန်နှင့် နားလည်ဖို့ ကြိုးစားရန်သာ ၎င်းတို့ လိုအပ်ပြီး ၎င်းတို့ ရှာဖွေတွေ့ရှိသည့် ပြဿနာများကိုသာ ဖြေရှင်းရန် လိုအပ်သည်။ ယင်းမှာ တစ်စိတ်တစ်ပိုင်း ဖြစ်သည်။ နောက်တစ်ပိုင်းမှာမူ ၎င်းတို့သည် အလုပ်ကိစ္စအချို့ကို တစ်ပြိုင်နက်တည်း ကိုင်တွယ်နေလျှင်ပင်၊ ထိုအလုပ်ကိစ္စများကို လုပ်ဆောင်ဖို့ အဓိက ကြီးကြပ်ရေးမှူးများကိုသာ အားကိုးရန် လိုအပ်သည်။ ၎င်းတို့ လုပ်ဆောင်သမျှမှာ အမျိုးမျိုးသော အလုပ်ကိစ္စများကို ကြီးကြပ်ခြင်း၊ စစ်ဆေးခြင်းနှင့် လမ်းညွှန်ခြင်းသာ ဖြစ်သည်။ ၎င်းတို့ကိုယ်တိုင် လုပ်ဆောင်ရမည့် အဓိကအလုပ်မှာ အလုပ်ကိစ္စတစ်ခုတည်းသာ ဖြစ်နေဆဲဖြစ်သည်။ အလုပ်ကိစ္စတစ်ခုတည်းကို လုပ်ဆောင်ခြင်းဖြင့် တစ်ဦးတစ်ယောက်သည် ပင်ပန်းသွားမည်လော။ (မပင်ပန်းပါ။) အကယ်၍ လူတစ်ဦး၏ အစွမ်းအစက လုံလောက်ပြီး ၎င်း၏စိတ်က ပြောင်းလွယ်ပြင်လွယ်ရှိပါက၊ အချိန်ကို မည်သို့ခွဲဝေသုံးစွဲရပြီး မည်သို့ထိရောက်အောင် လုပ်ဆောင်ရမည်ဟူသည်တို့အရ အလုပ်ကို ကျိုးကြောင်းဆီလျော်စွာ စီစဉ်လိမ့်မည်။ ၎င်းတို့သည် ရှေ့ဆက်ရန် နည်းလမ်းမရှိဘဲ ကစဉ့်ကလျားဖြစ်ကာ ရှုပ်ထွေးနေမည် မဟုတ်ပေ။ ၎င်းတို့သည် အလွန်အလုပ်များပုံ ပေါက်မည်မဟုတ်။ သတ်မှတ်ထားသော လုပ်ရိုးလုပ်စဉ်အတိုင်း အလုပ်လုပ်နေမည်ဖြစ်သော်လည်း အလုပ်မှာ ထိရောက်မှုနည်းမည် မဟုတ်သည့်အပြင် အကျိုးသက်ရောက်မှုလည်း ကောင်းမွန်မည်ဖြစ်သည်။ ယင်းမှာ လူအင်အားနှင့် အချိန်ကို ကျိုးကြောင်းဆီလျော်စွာ မည်သို့ခွဲဝေသုံးစွဲရမည်ကို သိသော အစွမ်းအစရှိသူတစ်ဦး ဖြစ်သည်။ အစွမ်းအစမရှိသောသူ သို့မဟုတ် ညံ့ဖျင်းသော အစွမ်းအစရှိသည့် လူတို့သည် မည်သည့်အလုပ်ကို လုပ်ဆောင်သည်ဖြစ်စေ ကမောက်ကမဖြစ်ကြသည်။ ၎င်းတို့သည် နေ့စဉ် အလွန်အလုပ်များကြသော်လည်း မည်သည့်အရာက ၎င်းတို့အား အလုပ်များစေသည်ကို ၎င်းတို့ကိုယ်တိုင်ပင် သေချာမပြောနိုင်ပေ။ ၎င်းတို့တွင် အချိန်ဇယားမရှိ၊ အချိန်နှင့်ပတ်သက်၍ အယူအဆမရှိပေ။ ၎င်းတို့သည် အတော်လေး စောစောထပြီး အတော်နောက်ကျမှ အိပ်ရာဝင်ကြသည်။ ၎င်းတို့သည် အချိန်မှန်မစားနိုင်ကြပေ။ သို့သော် အလုပ်၏ ထိရောက်မှုကို ထောက်ရှုသော်၊ ၎င်းတို့သည် စစ်မှန်သော အလုပ်ကို လုံးဝမလုပ်ဆောင်ကြပေ။ ဤသည်မှာ အလွန်အမင်း ညံ့ဖျင်းသော အစွမ်းအစနှင့်ဆိုင်သည့် ကိစ္စတစ်ခု မဟုတ်လော။ (ဟုတ်ပါသည်။) ဤလူစားမျိုးသည် နေ့စဉ် အနားမယူဘဲ လှုပ်ရှားသွားလာနေပုံရသော်လည်း ၎င်းတို့သည် အလုပ်၏ အဓိကအချက်ကို နားမလည်နိုင်သည့်အပြင်၊ မည်သည့်အရာက အရေးကြီးပြီး မည်သည့်အရာက စောင့်ဆိုင်း၍ရသည်ကိုလည်း မခွဲခြားနိုင်ဘဲ ပြဿနာများကို ဖြေရှင်းရာတွင် ထိရောက်မှုမရှိကြပေ။ ဤသည်က အလုပ်ကို နှေးကွေးစေသည်။ ၎င်းတို့သည် စိတ်နှလုံးထဲတွင် ပေါက်ကွဲမတတ် စိုးရိမ်ပူပန်ကြပြီး ခံတွင်းအနာများ ဖြစ်ပေါ်လာကြသည်။ သို့သော် ဤအခြေအနေများတွင်ပင် ၎င်းတို့သည် အလုပ်ပင်ပန်း၍ မေ့လဲမသွားကြပေ။ ညံ့ဖျင်းသော အစွမ်းအစရှိသည့် လူတို့သည် တစ်နေ့လျှင် ရှစ်နာရီထက်ပို၍ အလုပ်လုပ်နိုင်သော်လည်း ၎င်းတို့၏ အလုပ်၏ ထိရောက်မှုမှာ အစွမ်းအစကောင်းသော လူတို့ထက် များစွာ မကောင်းပေ။ သို့ဖြစ်၍ ၎င်းတို့ အလုပ်များရမည် မဟုတ်လော။ ၎င်းတို့ အလုပ်များသင့်သည်၊ ၎င်းတို့ အလုပ်များသည့်အခါတွင်ပင် ရလဒ်များမရနိုင်ကြပေ။ အကယ်၍ ၎င်းတို့ အလုပ်မများပါက အလုပ်က ရပ်တန့်သွားလိမ့်မည်။ ဤသည်မှာ အလုပ်အတွက် အရည်အချင်းမပြည့်မီသည့်၊ ယင်းကို တာဝန်ယူနိုင်စွမ်းလည်း မရှိသည့် အလွန်ညံ့ဖျင်းသော အစွမ်းအစရှိသူတစ်ဦး ဖြစ်သည်။ ထို့အပြင် ဘုရားအိမ်တော်၏ အလုပ်တွင် အလုပ်ကိစ္စများစွာရှိပြီး ဝန်ထမ်းနှင့် အချိန်အရ သတ်မှတ်ချက်များမှာ အတော်အတန် တင်းကျပ်သည်။ လူအများစုနှင့် ပတ်သက်၍ ၎င်းတို့ အနည်းငယ် ပိုအလုပ်များသည့်အခါ၊ ယင်းမှာ ထူးချွန်မှုအတွက် ကြိုးပမ်းရန်နှင့် ရလဒ်ကောင်းများ ရရှိရန်အတွက် ဖြစ်သည်၊ အကြောင်းမှာ ဘုရားအိမ်တော်၏ အလုပ်သည် ဘာသာတရားမရှိသူများ၏ လောကရှိ စီးပွားရေးလုပ်ငန်းများနှင့် စက်ရုံများ၏ အလုပ်နှင့် ကွဲပြားသောကြောင့် ဖြစ်သည်၊ ထိုအရာများက စီးပွားရေးအကျိုးအမြတ်များကို တောင်းဆိုကြပြီး ငါတို့ကမူ အလုပ်၏ ရလဒ်များကို အလေးပေးသည်။ သို့သော် လူအများစုသည် ညံ့ဖျင်းသော အစွမ်းအစရှိကြသောကြောင့်၊ ၎င်းတို့၏ အလုပ်တွင် စည်းမျဉ်းမဲ့ကာ အလွန်အမင်း ထိရောက်မှုမရှိကြသောကြောင့် ရလဒ်များ ဖြစ်ပေါ်စေဖို့ အချိန်ပိုယူရသည်။ သင်တို့အများစုသည် ယခုအခါ ခေါင်းဆောင်များနှင့် အမှုဆောင်များ၏ တာဝန်ဝတ္တရားများနှင့်ပတ်သက်၍ အပျက်သဘောဆောင်သော အတွေးများ မရှိကြတော့ဘူး မဟုတ်လော။ အချက်တစ်ချက်မှာ သေချာသည်၊ ခေါင်းဆောင်များနှင့် အမှုဆောင်များသည် ဘုရားအိမ်တော်၏ သတ်မှတ်ချက်များအတိုင်း အလုပ်လုပ်ခြင်းဖြင့် အလုပ်ပင်ပန်းလွန်း၍ ပုံလဲကျသွားမည် မဟုတ်ပေ။ ဤအပြင်ပန်း၊ ဓမ္မဓိဋ္ဌာန်ကျသောအချက်များအပြင် သင်တို့ သေချာနိုင်သည့် အခြားအရာတစ်ခုလည်း ရှိသေးသည်၊ အကယ်၍ လူတစ်ဦးတွင် ဝန်တာတစ်ခုရှိပြီး အစွမ်းအစတစ်ခုခု ရှိပါက—ပြီးလျှင် သန့်ရှင်းသောဝိညာဉ်တော်၏ အလုပ်ရှိသည်ဟူသောအချက်ကို လျစ်လျူမရှုပါက၊ ၎င်းတို့ မတွေးထင်နိုင်သော သို့မဟုတ် မခန့်မှန်းနိုင်သော ပြဿနာအချို့နှင့်ပတ်သက်၍လည်းကောင်း၊ ၎င်းတို့ ယခင်က မဖြတ်သန်းဖူးသည့်အပြင် အတွေ့အကြုံမရှိသော ကိစ္စအချို့နှင့်ပတ်သက်၍လည်းကောင်း သန့်ရှင်းသောဝိညာဉ်တော်က ၎င်းတို့ကို အချိန်မရွေး ဉာဏ်အလင်းပေးပြီး ကူညီလျက် အဆက်မပြတ် သတိပေးချက်များ ပေးလိမ့်မည်။ အသင်းတော်၏ အလုပ်သည် လုပ်ဆောင်ပြီးမြောက်ရန် လူ၏ အစွမ်းခွန်အား၊ အားအင်နှင့် ဝန်များအပေါ် လုံးလုံးလျားလျား မှီခိုခြင်းမရှိပေ။ ယင်း၏ တစ်စိတ်တစ်ပိုင်းမှာ လူအများစု တွေ့ကြုံခဲ့ပြီးဖြစ်သည့်အတိုင်း သန့်ရှင်းသောဝိညာဉ်တော်၏ အလုပ်နှင့် ဦးဆောင်မှုအပေါ် မှီခိုရမည်ဖြစ်သည်။ ထိုအရာကို သို့ဖြစ်၍ မည်သည့်နည်းဖြင့် ကြည့်သည်ဖြစ်စေ ၎င်းတို့၏ တာဝန်ဝတ္တရားများကို ဖြည့်ဆည်းခြင်းသည် ခေါင်းဆောင်တစ်ဦး သို့မဟုတ် အမှုဆောင်တစ်ဦး စွမ်းဆောင်သင့်သည့်အရာ ဖြစ်သည်။ ယင်းမှာ ၎င်းတို့အပေါ် အပိုတောင်းဆိုချက်တစ်ခု မဟုတ်ပေ။ ဘာသာတရားမရှိသူများက လောကတွင် အလုပ်လုပ်သည့်အခါ ၎င်းတို့၏ တစ်ကိုယ်ရေ အစွမ်းအစကို အခြေခံ၍ ပြုမူဆောင်ရွက်ကြသည်။ ဘုရားအိမ်တော်၌ တာဝန်ထမ်းဆောင်ခြင်းမှာ ကွဲပြားသည်။ လူတစ်ဦးသည် မိမိ၏ အစွမ်းအစကို အခြေခံ၍သာ လုပ်ဆောင်ခြင်းမဟုတ်ဘဲ ရလဒ်များ စွမ်းဆောင်ရရှိရမည်ဆိုလျှင်၊ ၎င်းတို့၏ သမ္မာတရား စည်းမျဉ်းများဆိုင်ရာ သိနားလည်မှုအပေါ်လည်း မှီခိုရမည်ဖြစ်သည်။ တစ်ခါတစ်ရံတွင် ၎င်းတို့၏ တာဝန်ကို ကောင်းမွန်စွာ ထမ်းဆောင်ရမည်ဆိုပါက၊ တစ်ဦးနှင့်တစ်ဦး ကူညီပြီး သဘောညီညွှတ်မှုဖြင့်ပူးပေါင်းဆောင်ရွက်ရမည်လည်း ဖြစ်သည်။ အချို့က “ဘုရားအိမ်တော်၌ အလုပ်လုပ်ခြင်းသည် ကျွန်ုပ်တို့အနေဖြင့် ‘အလုပ်တစ်ခုအတွက် ကိုယ်ကိုညွှတ်ပြီး သေသည့်နေ့တိုင်အောင် အစွမ်းကုန် ကြိုးစားအားထုတ်ရန်’ လိုအပ်သလော။ ‘နွေဦးပေါက် ပိုးကောင်များက သေသည့်တိုင်အောင် ရက်လုပ်ကြသည်’—ကျွန်ုပ်တို့ ယင်းကို စွမ်းဆောင်ရရှိရန် လိုအပ်သလော။ ဘုရားအိမ်တော်သည် ကျွန်ုပ်တို့ အလုပ်ပင်ပန်း၍ သေမှသာ ကျွန်ုပ်တို့နှင့် အပြီးသတ်လိမ့်မည်လော”ဟု မေးကောင်းမေးနိုင်သည်။ ဤသည်မှာ ဘုရားသခင်က လူထံမှ တောင်းဆိုသည့်အရာလော။ (မဟုတ်ပါ။) ခေါင်းဆောင်များနှင့် အမှုဆောင်များ၏ တာဝန်ဝတ္တရားများအတွက် သတ်မှတ်ချက်များနှင့်ပတ်သက်၍ ငါတို့၏ မိတ်သဟာယဖွဲ့ခြင်းသည် ဘုရားသခင်၏ အလုပ်က စနစ်တကျ၊ ထိရောက်သောနည်းလမ်းဖြင့် ရှေ့ဆက်သွားနိုင်ရန်အလို့ငှာ၊ ပြီးလျှင် သူ၏နှုတ်ကပတ်တော်များနှင့် အလုပ်က သူ၏ ရွေးချယ်ထားသောလူများအပေါ် ပိုမိုကောင်းမွန်သော ရလဒ်များကို စွမ်းဆောင်နိုင်စေရန်အလို့ငှာ၊ ဘုရားသခင် တောင်းဆိုသည့် သမ္မာတရား စည်းမျဉ်းများနှင့် အလုပ်နည်းစနစ်များအတိုင်း ဘုရားသခင်၏ အလုပ်နှင့် မည်သို့ပူးပေါင်းဆောင်ရွက်ရမည်ကို လူတို့အား ရှင်းလင်းစေရန်နှင့် နားလည်စေရန်သာ ရည်ရွယ်သည်။ ယင်း၏ ကဏ္ဍတစ်ခုမှာ အလုပ်ကို တိုးတက်စေခြင်းနှင့် ဖြန့်ဝေခြင်းအကြောင်း ဖြစ်သည်။ အခြားတစ်ခုမှာ ဘုရားသခင်၏ နှုတ်ကပတ်တော်များနှင့် အလုပ်သည် သူ့နောက်လိုက်သောသူများအပေါ် ရှိသင့်သည့် အကျိုးတရားများကို စွမ်းဆောင်ရရှိစေခြင်းအကြောင်း ဖြစ်သည်။ ဤသည်တို့မှာ ခေါင်းဆောင်များနှင့် အမှုဆောင်များ၏ တာဝန်ဝတ္တရားများဖြစ်ပြီး ၎င်းတို့၏ အလုပ်တွင် ၎င်းတို့ စွမ်းဆောင်ရရှိရမည့်အရာ ဖြစ်သည်။

အချက် ၁၀- ဘုရားအိမ်တော်၏ ပိုင်ဆိုင်မှုအမျိုးမျိုးတို့ကို (စာအုပ်များ၊ စက်ပစ္စည်းအမျိုးမျိုး၊ ကောက်နှံ အစရှိသည်ဖြင့်) ကောင်းမွန်စွာ စောင့်ရှောက်ထိန်းသိမ်းပြီး ချင့်ချင့်ချိန်ချိန် ခွဲဝေဖြန့်ဖြူးလော့၊ ထို့ပြင် ပျက်စီးဆုံးရှုံးမှုနှင့် အလဟဿဖြစ်မှုကို အနည်းဆုံးဖြစ်စေရန် ပုံမှန် စစ်ဆေးခြင်း၊ ထိန်းသိမ်းခြင်း၊ ပြုပြင်ခြင်းတို့ကို ဆောင်ရွက်သည့်အပြင် ဆိုးယုတ်သောလူများက သိမ်းယူခြင်းမှလည်း ကာကွယ်တားဆီးလော့

ယနေ့ ငါတို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများမှ အချက်တစ်ဆယ်ဖြစ်သည့် “ဘုရားအိမ်တော်၏ ပစ္စည်းအမျိုးမျိုးတို့ကို (စာအုပ်များ၊ စက်ပစ္စည်းအမျိုးမျိုး၊ ကောက်နှံ အစရှိသည်ဖြင့်) ကောင်းမွန်စွာ စောင့်ရှောက်ထိန်းသိမ်းပြီး ကျိုးကြောင်းဆီလျော်စွာ ခွဲဝေဖြန့်ဖြူးလော့၊ ထို့ပြင် ပျက်စီးဆုံးရှုံးမှုနှင့် အလဟဿဖြစ်မှုကို အနည်းဆုံးဖြစ်စေရန် ပုံမှန် စစ်ဆေးခြင်း၊ ထိန်းသိမ်းခြင်း၊ ပြုပြင်ခြင်းတို့ကို ဆောင်ရွက်သည့်အပြင် ဆိုးယုတ်သောလူများက သိမ်းယူခြင်းမှလည်း ကာကွယ်တားဆီးလော့”ဟူသည့် အကြောင်းကို ဆက်လက်၍ မိတ်သဟာယဖွဲ့ကြမည်။ အချက်ကိုးသည် ခေါင်းဆောင်များနှင့် အမှုဆောင်များအပေါ် အတော်အတန် ပြည့်စုံသော သတ်မှတ်ချက်တစ်ခု ဖြစ်သည်။ အချက်တစ်ဆယ်သည် အလုပ်၏ နောက်ထပ် ကြီးမားသော အပိုင်းတစ်ခုဖြစ်ပြီး၊ ခေါင်းဆောင်များနှင့် အမှုဆောင်များ၏ တာဝန်ဝတ္တရားများအတွက် နောက်ထပ် တိကျသည့် သတ်မှတ်ချက်တစ်ခု ပါဝင်သည့် အပိုင်းဖြစ်သည်။ ဤအလုပ်၏ အပိုင်းသည် ဘုရားအိမ်တော်ပိုင် ပစ္စည်းများနှင့် သက်ဆိုင်သည်။ ၎င်းတို့ထဲမှ အချို့မှာ အချိန်ပြည့် တာဝန်ထမ်းဆောင်သော လူတို့၏ ဘဝလိုအပ်ချက်များကို ဖြည့်ဆည်းရန် ဝယ်ယူထားခြင်းဖြစ်ပြီး၊ အခြားအရာများမှာမူ ဧဝံဂေလိ ဖြန့်ဝေခြင်းအလုပ်အတွက် ဝယ်ယူထားသည့် စက်ပစ္စည်းများ၊ ရုပ်ဝတ္ထုပစ္စည်းများ၊ အစရှိသည်တို့ ဖြစ်သည်။ ညီအစ်ကိုမောင်နှမများ၏ အသက်ဝင်ရောက်မှုနှင့် သက်ဆိုင်ပြီး ဘုရားအိမ်တော်က ထိန်းသိမ်းထားသင့်သည့် ဘုရားသခင်၏ နှုတ်ကပတ်တော် စာအုပ်အချို့နှင့် ထိုသို့သောအရာအချို့လည်း ရှိသေးသည်။ ဤသည်တို့မှာ ဘုရားသခင်ကို လူတို့၏ ယုံကြည်ခြင်းနှင့် သက်ဆိုင်သည့် ကုန်ပစ္စည်းများ ဖြစ်သည်။ စုစုပေါင်း အမျိုးအစားသုံးမျိုးဖြစ်သည်။ ဘဝအတွက် လိုအပ်သော ပစ္စည်းများ၊ အလုပ်အတွက် လိုအပ်သော ပစ္စည်းများနှင့် ဘုရားသခင်ကို ယုံကြည်ခြင်းအတွက် လိုအပ်သော ပစ္စည်းများဖြစ်သည်။ ဤပစ္စည်းများကို ဘုရားအိမ်တော်က ဝယ်ယူသည်ဖြစ်စေ၊ ညီအစ်ကိုမောင်နှမများက ပူဇော်ဆက်ကပ်သည်ဖြစ်စေ၊ ဘုရားအိမ်တော်၏ ပိုင်ဆိုင်မှု ဖြစ်လာသည်နှင့်တစ်ပြိုင်နက်၊ ယင်းတို့က ခေါင်းဆောင်များနှင့် အမှုဆောင်များ၏ ပစ္စည်းများကို စီမံခန့်ခွဲခြင်းနှင့် ခွဲဝေချထားပေးခြင်း ကိစ္စနှင့် သက်ဆိုင်လာသည်။ ဤအလုပ်သည် အသင်းတော်အသက်တာ၊ စီမံအုပ်ချုပ်ရေးဆိုင်ရာ အလုပ် သို့မဟုတ် အတတ်ပညာပိုင်းဆိုင်ရာ အလုပ်တို့နှင့် နှိုင်းယှဉ်လျှင် အပြင်ပန်းအားဖြင့် ထိုမျှ အရေးကြီးပုံမပေါ်သော်လည်း၊ လုပ်ငန်းစဉ်ဇယားတွင် ရှိရန်လိုအပ်သည့်အရာတစ်ခု မဟုတ်သော်လည်း၊ ယင်းမှာ ခေါင်းဆောင်များနှင့် အမှုဆောင်များ လုပ်ဆောင်ရန် လိုအပ်သည့် အရေးကြီးသော အလုပ်တစ်ခု ဖြစ်နေဆဲဖြစ်သည်။ ဘုရားအိမ်တော်၏ ပစ္စည်းအမျိုးမျိုးတို့သည် တာဝန်ထမ်းဆောင်နေသည့် ဝန်ထမ်းအားလုံး၏ အလုပ်၊ ဘဝ၊ လေ့လာမှုများနှင့် ထိုသို့သောအရာအားလုံးတို့တွင် ပါဝင်ပတ်သက်နေသည်။ သို့ဖြစ်၍ ယင်းတို့ကို စောင့်ရှောက်ထိန်းသိမ်းခြင်းနှင့် သင့်တင့်လျောက်ပတ်သော ခွဲဝေချထားပေးခြင်းတို့သည် အလွန်အရေးကြီးပြီး လျစ်လျူရှု၍မရပေ။

ကောင်းမွန်သော စောင့်ရှောက်ထိန်းသိမ်းခြင်း

ခေါင်းဆောင်များနှင့် အမှုဆောင်များအနေဖြင့်၊ အသင်းတော်၏ စီမံအုပ်ချုပ်ရေးဆိုင်ရာ အလုပ်ကို ကောင်းမွန်စွာ လုပ်ဆောင်ခြင်းနှင့် အသင်းတော်အသက်တာကို ကောင်းမွန်အောင် ပြုလုပ်ခြင်းတို့ထက်ပင် ပို၍ အဓိကကျသည်မှာ ဧဝံဂေလိတရားကို ဖြန့်ဝေခြင်းအလုပ်နှင့် ယင်းနှင့်ဆက်စပ်သည့် အမျိုးမျိုးသော အလုပ်များကို ကောင်းမွန်စွာ လုပ်ဆောင်ခြင်း ဖြစ်သည်။ ထို့အပြင် ဘုရားအိမ်တော်၏ ပစ္စည်းအမျိုးမျိုးတို့ကိုလည်း သင့်လျော်သော စီမံခန့်ခွဲမှု လုပ်ဆောင်သင့်သည်။ ဤအရာများကို ကောင်းမွန်စွာ စောင့်ရှောက်ထိန်းသိမ်းသင့်သည်၊ ၎င်းတို့ကို မှိုတက်ခြင်း သို့မဟုတ် ပိုးကိုက်ခြင်း မဖြစ်စေနှင့်။ ပြီးလျှင် လူတို့အား ယင်းတို့ကို ကိုယ်ပိုင်ပစ္စည်းများဖြစ်သည့်အလား သိမ်းယူခွင့် မပြုနှင့်။ ခေါင်းဆောင်များနှင့် အမှုဆောင်များက ဤအလုပ်ကို ကောင်းမွန်စွာ မည်သို့လုပ်ဆောင်ရမည်ဟူသည်အတွက် တိကျသော သတ်မှတ်ချက်များနှင့် အဆင့်များ ဘုရားအိမ်တော်၌ ရှိသည်။ ၎င်းတို့သည် ဤပစ္စည်းများကို စီမံခန့်ခွဲသည့် လူပုဂ္ဂိုလ်များက သင့်လျော်ခြင်း ရှိမရှိ၊ တာဝန်ယူစိတ်ရှိသူများ ဟုတ်မဟုတ်၊ ယင်းတို့အား မည်သို့စီမံခန့်ခွဲရမည်ကို သိရှိခြင်း ရှိမရှိ၊ ပြီးလျှင် ၎င်းတို့၏ တာဝန်ကို လုံ့လဝီရိယရှိစွာ ဖြည့်ဆည်းနိုင်ခြင်း ရှိမရှိ၊ ဤအရာများသည် ၎င်းတို့၏ လက်ထဲတွင် လုံခြုံစွာ ထိန်းသိမ်းထားခြင်း ခံရမည် ဟုတ်မဟုတ်ဟူသည်တို့ကို စစ်ဆေးခြင်းဖြင့် စတင်ရမည်ဖြစ်သည်။ ဥပမာအားဖြင့် ကောက်နှံကို ထိန်းသိမ်းရာတွင်၊ ရာသီဥတု စိုထိုင်းပြီး မိုးများသည့်အချိန်ဖြစ်သော မိုးရာသီတွင်၊ ယင်းကို ထားရှိသည့်နေရာသည် စိုစွတ်သလော။ ဤအရာကို စီမံခန့်ခွဲသည့် လူတို့သည် ယင်းကို အချိန်မီ စစ်ဆေးကြသလော။ အကယ်၍ ကောက်နှံ စိုစွတ်သွားပါက၊ ၎င်းတို့ အပြင်ထုတ်၍ အခြောက်လှန်းကြသလော။ ၎င်းတို့သည် ဤအရာများကို မိမိတို့၏ ကိုယ်ပိုင်ပစ္စည်းများကဲ့သို့ပင် လုံးဝ စီမံခန့်ခွဲကြသလော။ ၎င်းတို့တွင် ထိုသို့သော လူ့သဘာဝ ရှိသလော။ ထိုသို့သော သစ္စာစောင့်သိမှု ရှိသလော။ ဤအရာများကို စီမံခန့်ခွဲသည့် လူတို့၏ လူ့သဘာဝမှာ မည်သို့ရှိသည်ကိုလည်းကောင်း၊ ထိုသူတို့တွင် အသိစိတ်ရှိပြီး ကောင်းမြတ်ခြင်းရှိမရှိဟူသည်ကိုလည်းကောင်း သိမြင်ရန် ထိုသူတို့ကို စစ်ဆေးခြင်းဖြင့် ၎င်းတို့ စတင်ရမည်ဖြစ်သည်။ အကယ်၍ လူတစ်ဦးသည် ကောင်းမွန်သော လူ့သဘာဝရှိပြီး ကြင်နာတတ်ပုံရကာ၊ အခြားသူအများစုကလည်း ၎င်းတို့အပေါ် ကောင်းသော သတင်းပို့ချက်များ ပေးသော်လည်း၊ ဘုရားအိမ်တော်၏ ပစ္စည်းများကို စီမံခန့်ခွဲရန် ၎င်းတို့ သင့်တော်ခြင်း ရှိမရှိဟူသည်ကို သင် မသိသေးပါက၊ မည်သည့်အရာကို လုပ်ဆောင်ရမည်နည်း။ ဆက်လက်စောင့်ကြည့်ခြင်း၊ စစ်ဆေးခြင်းနှင့် ကြီးကြပ်ခြင်းတို့ကို သင် ပြုလုပ်ရမည်။ ထိန်းသိမ်းစောင့်ရှောက်သူက ၎င်း၏ တာဝန်ကို ဖြည့်ဆည်းနေခြင်း ရှိမရှိဟူသည်ကို သိမြင်ရန် သင်သည် အတန်ငယ်ကြာပြီးနောက် အခြေအနေများကို မေးမြန်းရမည်။ ဥပမာအားဖြင့် ကောက်နှံနှင့်ပတ်သက်၍ အကြီးမားဆုံး ပူပန်စရာမှာ စိုထိုင်းဆဖြစ်သည်။ ထိန်းသိမ်းစောင့်ရှောက်သူသည် စပါးကျီ စိုထိုင်းခြင်း ရှိမရှိဟူသည်နှင့် ကောက်နှံတွင် ပိုးမွှားများ ရှိနိုင်ခြေ ရှိမရှိဟူသည်တို့ကို စစ်ဆေးသင့်ပြီး၊ ကောက်နှံ မစိုစွတ်စေရန်နှင့် မှိုမတက်စေရန် သို့မဟုတ် ပိုးမွှားများ မကျရောက်စေရန် အာမခံနိုင်မည့် လက်တွေ့လုပ်ဆောင်မှုများနှင့်ပတ်သက်၍ တိုင်ပင်ဆွေးနွေးပြီး နားလည်မှုရရှိရန် ထိုသို့သောအရာများအကြောင်း သိသော တစ်စုံတစ်ဦးကို ရှာဖွေသင့်သည်။ ကောက်နှံကို ထားသိုပြီးသည်နှင့်တစ်ပြိုင်နက်၊ ၎င်းတို့အနေဖြင့် စပါးကျီကို မကြာခဏ စစ်ဆေးသင့်သည်၊ သို့မဟုတ် လေဝင်လေထွက်ရှိဖို့အတွက် ပြတင်းပေါက်များကို ဖွင့်ထားသင့်သည်။ ယင်းမှာ ၎င်းတို့၏ တာဝန်ကို အမှန်တကယ် ဖြည့်ဆည်းခြင်း ဖြစ်ပေမည်။ အကယ်၍ ထိန်းသိမ်းစောင့်ရှောက်သူသည် တိုက်တွန်းရန် သို့မဟုတ် သတိပေးရန် မလိုအပ်ဘဲ ဤအရာများကို အစပြုလုပ်ဆောင်ပါက၊ ထိုသူသည် စိတ်ချရသူဖြစ်ပြီး၊ ယင်းက စိတ်ချလက်ချဖြစ်စေသည်။ သို့ဆိုလျှင် အမျိုးမျိုးသော စက်ပစ္စည်းများကို စောင့်ရှောက်ထိန်းသိမ်းသည့် လူတို့နှင့်ပတ်သက်၍ကော အဘယ်သို့နည်း။ ၎င်းတို့သည် ထိုအလုပ်အတွက် သင့်တော်သလော။ သင် မသိသေးပေ၊ ၎င်းတို့ကိုလည်း သင် စစ်ဆေးရမည်။ စက်ပစ္စည်းအများစု၊ အီလက်ထရောနစ်ပစ္စည်းများ၊ ပရိဘောဂများ၊ လိုအပ်သည့်အထောက်အပံ့ ပစ္စည်းများ၊ အစရှိသည်တို့ကို ပုံမှန်အသုံးမပြုပါက မည်သို့ စောင့်ရှောက်ထိန်းသိမ်းထားသနည်း။ ထိန်းသိမ်းစောင့်ရှောက်သူသည် ယင်းကို တာဝန်ယူပြီး ထိန်းသိမ်းသလော။ ၎င်းတို့သည် အီလက်ထရောနစ်ပစ္စည်းများကို ပုံမှန်စစ်ဆေးခြင်း၊ ပါဝါဖွင့်ပြီး စက်နှိုးကြည့်ခြင်းတို့ကို ပြုလုပ်ကြသလော။ ဟိုသည် မေးမြန်းစုံစမ်းခြင်းအားဖြင့်၊ ဤအရာများကို ထိန်းသိမ်းစောင့်ရှောက်သူသည် ဤအရာအား ပုံမှန်လုပ်ဆောင်နေသည်ကို သင် သိရှိနိုင်သည်။ ထိုကောက်နှံများက ထိုနေရာတွင် အသုံးမပြုဘဲ ရှိနေနိုင်သော်လည်း၊ ၎င်းတို့အပေါ်တွင် ဖုန်မရှိပေ။ ယင်းမှာ တစ်စုံတစ်ဦးက ၎င်းတို့ကို ဂရုစိုက်ရန် မကြာခဏ လာရောက်သည်ကို ဆိုလိုသည်။ ယင်းတို့ကို ထိန်းသိမ်းစောင့်ရှောက်သူသည် တော်ကြောင်း၊ ၎င်းတို့၏ တာဝန်ကို ဖြည့်ဆည်းနေကြောင်း သင် တွေ့မြင်လိမ့်မည်။ ထိုအခါ သင် စိတ်ချနိုင်သည်။ ဘုရားသခင်၏ နှုတ်ကပတ်တော် စာအုပ်များလည်း ရှိသေးသည်။ ထိုစာအုပ်တစ်အုပ်စီတိုင်းသည် ရခဲလှသည့်အပြင်၊ ဘုရားနှုတ်ကပတ်တော် စာအုပ်များသည် ဘုရားသခင်ကို ယုံကြည်သူတိုင်းအတွက် အခြားမည်သည့်အရာထက်မဆို၊ ကောက်နှံ၊ အီလက်ထရောနစ်ပစ္စည်းများ သို့မဟုတ် အခြားမည်သည့်ပစ္စည်းထက်မဆို ပို၍အရေးကြီးသည်။ သို့ဖြစ်၍ ဤအရာများနှင့်ပတ်သက်၍ စီမံခန့်ခွဲရန် သင့်တော်သောလူနှင့် ယင်းတို့ကို သိုလှောင်ရန် သင့်တော်သောနေရာကို သင် သာ၍ပင် ရှာဖွေသင့်ပေသည်။ သင့်လျော်သော လေဝင်လေထွက်၊ ကြီးကြပ်မှုနှင့် စစ်ဆေးမှုတို့သည်လည်း လိုအပ်သည်။ ၎င်းတို့သည် စာအုပ်များကို စိုစွတ်ခြင်း သို့မဟုတ် ရေစိုခြင်း၊ သို့မဟုတ် ကြွက်ကိုက်ခြင်းတို့ကို ခွင့်ပြု၍မရပေ။ ဤအရာများအားလုံးကို စောင့်ကြည့်ရမည်။ သို့ဆိုလျှင် ထိုသို့သော ပစ္စည်းများကို စီမံခန့်ခွဲသည့် လူတို့သည် ထိုအလုပ်အတွက် သင့်တော်သလော။ သင်သည် ဤအရာကိုလည်း မကြာခဏ စစ်ဆေးရမည်။ အကယ်၍ ထိန်းသိမ်းစောင့်ရှောက်သူများက ပျင်းရိပြီး၊ ပေါ့ဆကာ ဂရုမစိုက်ပါက၊ အချို့သော ပစ္စည်းများသည် စိုထိုင်းဆနှင့် မှိုကြောင့်မဟုတ်လျှင် ပိုးမွှားများကြောင့် ပျက်စီးသွားလိမ့်မည်။ ဤသည်တို့အားလုံးမှာ ခေါင်းဆောင်များနှင့် အမှုဆောင်များဘက်မှ စောင့်ကြည့်ခြင်းနှင့် စစ်ဆေးခြင်း အားနည်းခြင်းကြောင့် ဖြစ်ပေါ်လာသော ဆုံးရှုံးမှုများ ဖြစ်သည်။ အကယ်၍ ထိန်းသိမ်းစောင့်ရှောက်သူများသည် ဤပစ္စည်းများကို ကောင်းမွန်စွာ ဂရုစိုက်ပါက၊ ခေါင်းဆောင်များနှင့် အမှုဆောင်များ၏ ဤတာဝန်ဝတ္တရားကို ဖြည့်ဆည်းပြီးဖြစ်သည်။ ဤပစ္စည်းများက ကြီးသည်ဖြစ်စေ၊ ငယ်သည်ဖြစ်စေ၊ မကြာခဏ အသုံးပြုထားသည်ဖြစ်စေ၊ မပြုထားသည်ဖြစ်စေ၊ ယင်းတို့က ဘုရားအိမ်တော်ပိုင် ပစ္စည်းအမျိုးအစားတွင် ရှိနေသရွေ့၊ ယင်းတို့အား စီမံခန့်ခွဲရန် တစ်စုံတစ်ဦးကို စီစဉ်သင့်သည်။ ပစ္စည်းတစ်ခုသည် မည်သည့်အမျိုးအစားဖြစ်စေ၊ မည်သည့်နေရာတွင် သိုလှောင်ထားသည်ဖြစ်စေ ဘေးကင်းလုံခြုံသင့်ပြီး၊ ယင်းနှင့်ပတ်သက်၍ မည်သည့်ပြဿနာမျှ ဖြစ်ပေါ်မည်မဟုတ်ကြောင်း သေချာစေသင့်သည်။ ယင်းမှာ သစ္စာစောင့်သိခြင်းနှင့် တာဝန်ယူခြင်းဟူသည်အရာ ဖြစ်သည်။ အကယ်၍ ပစ္စည်းများကို စီမံခန့်ခွဲသည့် လူတစ်ဦးသည် မသင့်တော်ကြောင်း တွေ့ရှိပါက၊ မည်သည့်အရာကို လုပ်ဆောင်ရမည်နည်း။ ၎င်းတို့၏ တာဝန်ခန့်အပ်မှုကို ချက်ချင်း ပြုပြင်ရမည်ဖြစ်ပြီး၊ ၎င်းတို့ကို အစားထိုးရန် တစ်စုံတစ်ဦးကို ရှာဖွေရမည်။ ဥပမာအားဖြင့် အချို့လူများသည် အချောင်ခိုသည့် လတ်လျားလတ်လျားနေသူများဖြစ်ကာ အစာစားခြင်းကို နှစ်သက်သော်လည်း အလုပ်လုပ်ခြင်းကို မနှစ်သက်ကြ၊ တာဝန်ယူမှု မရှိကြပေ။ ၎င်းတို့သည် အသင်းတော်၏ ပစ္စည်းများကို အများပြည်သူပိုင် ပစ္စည်းများကဲ့သို့ သာမန်ကာလျှံကာ သဘောထားကြပြီး၊ မပျောက်ပျက်သရွေ့ ကိစ္စမရှိဟု ထင်မှတ်ကြသည်။ ထိုအရာများက မှိုတက်ခြင်း သို့မဟုတ် ပိုးကိုက်ခြင်း ရှိမရှိ၊ သို့မဟုတ် တစ်ခုခု ပျက်စီးခြင်း ရှိမရှိဟူသည်ကိုမူ ၎င်းတို့ ဂရုလည်းမစိုက်သည့်အပြင် မေးမြန်းခြင်းလည်း မရှိကြပေ။ ၎င်းတို့ကို သင် မည်သည့်အချိန်တွင် မေးသည်ဖြစ်စေ၊ ၎င်းတို့က ထိုအရာများကို စစ်ဆေးပြီးဖြစ်ကာ အရာရာ အဆင်ပြေသည်ဟု ပြောဆိုကြသည်။ အမှန်တွင် ၎င်းတို့သည် အချိန်ကြာမြင့်စွာ စစ်ဆေးခြင်း မရှိသေးပေ။ ထို့နောက် ကောက်နှံများ မှိုတက်နေသည်ကိုလည်းကောင်း၊ အချို့သော စက်ပစ္စည်းများရှိ ဝါယာကြိုးများကို ကြွက်များ ကိုက်ဖြတ်ထားသည်ကိုလည်းကောင်း၊ ဘုရားနှုတ်ကပတ်တော် စာအုပ်များပင် အလွန်စိုစွတ်နေသဖြင့် ထိုစာအုပ်များထဲက စာအရေးအသားများက ဝါးပြီး မရှင်းလင်းတော့သည်ကိုလည်းကောင်း တစ်စုံတစ်ဦးက ရုတ်တရက် တွေ့ရှိသွားသည့် တစ်နေ့ ရောက်လာသည်။ ထိုအခါမှသာ ဤအရာများကို သိရှိရခြင်းသည် နောက်ကျလွန်းသည် မဟုတ်လော။ (ဟုတ်ပါသည်။ ပျက်စီးဆုံးရှုံးမှု ဖြစ်နှင့်ပြီးဖြစ်သည်။) ယင်းမှာ မလျော်ကန်သော စီမံခန့်ခွဲမှု၏ ရလဒ်ဖြစ်သည်။ သို့ဆိုလျှင် ယင်းတို့ကို စီမံခန့်ခွဲနေသည့် လူသည် သင့်တော်ခြင်းမရှိသည်၊ မဟုတ်လော။ ၎င်းတို့သည် လူ့သဘာဝညံ့ဖျင်းပြီး ကိုယ်ကျင့်တရားမရှိသူများ မဟုတ်လော။ (ဟုတ်ပါသည်။) ဘာသာတရားမရှိသူများက ဤလူစားမျိုးကို ကိုယ်ကျင့်တရားမရှိဟု ခေါ်ဆိုကြမည်ဖြစ်သည်။ ငါတို့က မည်သည့်အရာကို ပြောကြသနည်း။ ဤလူ၏ လူ့သဘာဝက ဆိုးသည်၊ ၎င်းတို့က သစ္စာစောင့်သိခြင်း မရှိဟူ၍ ဖြစ်သည်။ ၎င်းတို့သည် ထိုတာဝန်ငယ်လေးကိုပင် မဖြည့်ဆည်းနိုင်ပေ၊ အနည်းငယ်မျှသော ဆင်းရဲဒုက္ခကို ခံယူသောသူ၊ အနည်းငယ်မျှသော အသိစိတ်နှင့် လူ့သဘာဝရှိသူတစ်ဦး စွမ်းဆောင်နိုင်သည့်အရာကိုပင် ၎င်းတို့ မလုပ်ဆောင်နိုင်ပေ။ ၎င်းတို့သည် ဘုရားသခင်ကို ယုံကြည်သူတစ်ဦး ဖြစ်သေးသလော။ ဘာသာတရားမရှိသူများပင်လျှင် “မိမိကို အပ်နှံထားသည့်အရာကို ဆောင်ရွက်ရာတွင် သစ္စာစောင့်သိလော့” ဟူသည့် အမြင်ကို ကိုင်စွဲကြသည်။ ဤလူသည် ဘာသာတရားမရှိသူများ၏ အနိမ့်ဆုံး ကိုယ်ကျင့်တရားစံနှုန်းကိုပင် မပြည့်မီပေ။ သို့ဖြစ်၍ ၎င်းတို့သည် ပစ္စည်းစီမံခန့်ခွဲရေး ဝန်ထမ်းတစ်ဦးအဖြစ် အစေခံရန် မသင့်တော်သည်မှာ ထင်ရှားသည်။ မသင့်တော်သော လူများကို ချက်ချင်း ကိုင်တွယ်ရမည်ဖြစ်ပြီး၊ သင့်လျော်သော လူစားများကို ရှာဖွေရမည်။ အကယ်၍ သင်သည် သင်၏ ပစ္စည်းစီမံခန့်ခွဲရေး ဝန်ထမ်းများကို မယုံကြည်သည့်အပြင်၊ သင်ကိုယ်တိုင်လည်း စစ်ဆေးရန် အချိန်မရှိပါက၊ သို့မဟုတ် အချို့သော လက်ဆုပ်လက်ကိုင်မပြနိုင်သော်လည်း ယုံမှတ်နိုင်လောက်သော အကြောင်းပြချက်ကြောင့် အခြေအနေများကို ဆက်လက်စောင့်ကြည့်ပြီး စစ်ဆေးနိုင်ခြင်း မရှိပါက၊ ထိုအခြေအနေတွင် မည်သည့်အရာကို လုပ်ဆောင်ရမည်နည်း။ သင့်အနေဖြင့် ၎င်းတို့ စီမံခန့်ခွဲသည့် ပစ္စည်းများတွင် ပျက်စီးဆုံးရှုံးမှု တစ်စုံတစ်ရာ ရှိပါက၊ ၎င်းတို့ လျော်ကြေးပေးရမည် သို့မဟုတ် ဘုရားအိမ်တော်မှ မည်သည့် ပြစ်ဒဏ်မျိုးကိုမဆို လက်ခံရန် ဆန္ဒရှိသည်ဟု ဆိုလျက် ပစ္စည်းများကို စီမံခန့်ခွဲသည့် လူအား အာမခံချက်များ ရေးစေနိုင်သည်။ ယင်းကို စီမံအုပ်ချုပ်ရေးဆိုင်ရာ စနစ်အတိုင်း ဖြေရှင်းရမည်ဖြစ်သည်။ အကယ်၍ ခေါင်းဆောင်တစ်ဦး သို့မဟုတ် အမှုဆောင်တစ်ဦးသည် ၎င်းတို့၏ အလုပ်ကို ဤအဆင့်အထိ လုပ်ဆောင်နိုင်ပါက၊ ၎င်းတို့၏ တာဝန်ကို ဖြည့်ဆည်းနေခြင်း ဖြစ်လိမ့်မည်။

ဘုရားအိမ်တော်၏ မည်သည့်ပစ္စည်းမဆို၊ ကြီးသည်ဖြစ်စေ ငယ်သည်ဖြစ်စေ၊ တန်ဖိုးကြီးသည်ဖြစ်စေ တန်ဖိုးနည်းသည်ဖြစ်စေ၊ သင့်အတွက် အသုံးဝင်သည်ဖြစ်စေ မဝင်သည်ဖြစ်စေ၊ အကယ်၍ ယင်းကို စီမံခန့်ခွဲရန် သင့်ကို တာဝန်ပေးထားပါက၊ ယင်းမှာ သင်၏ တာဝန်ဝတ္တရား ဖြစ်သည်။ ဤအလုပ်သည် ခေါင်းဆောင်များနှင့် အမှုဆောင်များ၏ တာဝန်ဝတ္တရား နယ်ပယ်အတွင်းတွင် ကျရောက်ပေသည်။ သို့ဖြစ်၍ သင်သည် ယင်းကို သင့်တင့်လျောက်ပတ်စွာ စောင့်ရှောက်ထိန်းသိမ်းထားရန်အတွက် သင့်တော်သောလူနှင့် သင့်တော်သောနေရာကို ရှာဖွေသင့်သည်။ ဘုရားအိမ်တော်၏ ပစ္စည်းများကို မပျက်စီးစေနှင့်။ ဥပမာအားဖြင့် ဘုရားသခင်၏ နှုတ်ကပတ်တော် စာအုပ်များကို စောင့်ရှောက်ထိန်းသိမ်းခြင်းနှင့် ပတ်သက်၍၊ ခေါင်းဆောင်တစ်ဦး သို့မဟုတ် အမှုဆောင်တစ်ဦးသည် ၎င်းတို့အတွက် သင့်လျော်သော ဝန်ထမ်းများကို စီစဉ်ပြီးသည်နှင့်တစ်ပြိုင်နက်၊ ၎င်းတို့သည် အခါအားလျော်စွာ ယင်းအကြောင်းကို မေးမြန်းနေသင့်သည်။ “မကြာသေးမီက စာအုပ်များစွာ ထုတ်ပေးပြီးဖြစ်သည်။ သို့သော် စာအုပ်နည်းနည်းသာ ကျန်တော့သော်လည်း ပေါ့ဆမနေနှင့်။ စာအုပ်များကို ထိန်းသိမ်းရာတွင် အဓိကအချက်မှာ ယင်းတို့ကို စိုစွတ်ခြင်း သို့မဟုတ် နေလောင်ပျက်စီးခြင်း မဖြစ်စေရန်နှင့် ဖိမိပြီး ပုံပျက်သွားခြင်း မဖြစ်စေရန် ဖြစ်သည်”ဟူ၍။ ၎င်းတို့သည် အခါအားလျော်စွာ ယင်းအကြောင်းကို မေးမြန်းစုံစမ်းရမည်။ အကယ်၍ စာအုပ်အသစ်များ ရောက်လာပါက၊ ထိုအုပ်များကို မည်မျှကောင်းမွန်စွာ စောင့်ရှောက်ထိန်းသိမ်းထားသည်ကိုလည်းကောင်း၊ မူလနေရာတွင် အားလုံး ဝင်ဆံ့ခြင်း ရှိမရှိဟူသည်ကိုလည်းကောင်း၊ မဆံ့ပါက အခြားနေရာတစ်ခု ရှာတွေ့ပြီးခြင်း ရှိမရှိဟူသည်ကိုလည်းကောင်း၊ ထိုနေရာသည် မည်သို့ရှိသည်၊ ဘေးကင်းပြီး ခြောက်သွေ့ခြင်း ရှိမရှိဟူသည်ကိုလည်းကောင်း၊ စာအုပ်များကို ကောင်းမွန်စွာ သိုလှောင်ထားခြင်း ရှိမရှိဟူသည်ကိုလည်းကောင်း၊ ပြီးလျှင် ကြွက်များနှင့်ပတ်သက်၍ စိုးရိမ်ရပါက ကြောင်တစ်ကောင် မွေးမြူရန် လိုအပ်ခြင်း ရှိမရှိဟူသည်ကိုလည်းကောင်း ၎င်းတို့ မေးမြန်းရမည်။ ထိုသို့သောအရာအားလုံးမှာ ခေါင်းဆောင်များနှင့် အမှုဆောင်များ လုပ်ဆောင်ရမည့်အရာဖြစ်ပြီး၊ ဖြည့်ဆည်းရမည့် ၎င်းတို့၏ တာဝန်ဝတ္တရား ဖြစ်သည်။ ဤအလုပ်သည် အတော်အတန် အရေးမပါသည့်ပုံပေါ်နိုင်သော်လည်း၊ ယင်းသည်လည်း ခေါင်းဆောင်များနှင့် အမှုဆောင်များ ပုံမှန်လုပ်ဆောင်သင့်သည့် တာဝန်များထဲမှ တစ်ခုဖြစ်သည်။ ယင်းကို ပေါ့ပေါ့ဆဆ သဘောမထားနှင့်၊ အလေးအနက်ထားရမည်။ ထိုအရာများသည် အများပြည်သူပိုင် ပစ္စည်းများဖြစ်ကောင်းဖြစ်နိုင်ပြီး မည်သည့် ပုဂ္ဂိုလ်တစ်ဦးတစ်ယောက်နှင့်မျှ မသက်ဆိုင်နိုင်သော်လည်း၊ ယင်းတို့ကို ကောင်းမွန်စွာ စောင့်ရှောက်ထိန်းသိမ်းရမည်။ အနာဂတ်တွင် သင့်အတွက် အသုံးဝင်မည်ဖြစ်စေ အသုံးမဝင်မည်ဖြစ်စေ၊ ယင်းတို့သည် သင်အသုံးပြုရန်အတွက် ဖြစ်သည်ဖြစ်စေ မဖြစ်သည်ဖြစ်စေ၊ ၎င်းတို့ကို ကောင်းမွန်စွာ စောင့်ရှောက်ထိန်းသိမ်းခြင်းသည် သင်၏ တာဝန်ဝတ္တရား၊ သင်နှင့် သက်ဆိုင်သည့် ကိစ္စရပ်တစ်ခု ဖြစ်ပြီး၊ သင်သည် ယင်းကို လွှဲချပြီး လျစ်လျူရှုရန် မည်သည့်အကြောင်းပြချက် သို့မဟုတ် ဆင်ခြေကိုမျှ မရှာသင့်ပေ။ တစ်စုံတစ်ခုသည် သင်၏ တာဝန်ဝတ္တရားဖြစ်နေသရွေ့၊ ယင်းမှာ သင် စီမံခန့်ခွဲသင့်သည့်အရာ၊ သင် လုပ်ဆောင်သင့်သည့် အလုပ်ဖြစ်သည်။ ယင်းအားလုံးနှင့်ပတ်သက်၍ သင်သည် မေးမြန်းစုံစမ်းပြီး အမှုအရာများကို နားလည်ရန် ကြိုးစားသင့်သည်၊ သို့မဟုတ် ယင်းတွင် ကိုယ်တိုင်ကိုယ်ကျ ပါဝင်သင့်သည်။ အကယ်၍ သင်သည် အလုပ်ခွင်သို့ သွားရောက်ပြီး ကိုယ်တိုင်ကြည့်ရှုရန် အချိန်ရှိပါက၊ ယင်းမှာ ပို၍ကောင်းသည်မှာ အမှန်ပင်ဖြစ်သည်။ သို့သော် အခြေအနေများနှင့် အနေအထားများက ခွင့်မပြုပါက၊ သို့မဟုတ် သင်သည် အလုပ်များလွန်းနေပါက၊ ဘုရားအိမ်တော်၏ ပစ္စည်းများကို မည်သည့်နည်းဖြင့်မဆို ပျက်စီးခြင်း သို့မဟုတ် အလဟဿဖြစ်ခြင်းမှ ကာကွယ်ရန် အားထုတ်သည့်အနေဖြင့် သင်သည် ယင်းအကြောင်းကို အချိန်မီ မေးမြန်းစုံစမ်းမှုများ ပြုလုပ်သင့်နေဆဲ ဖြစ်သည်။ ဤသို့လုပ်ဆောင်ခြင်းက သင်သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားကို ဖြည့်ဆည်းပြီးဖြစ်သည်ဟု ဆိုလိုသည်။

သင့်တင့်လျောက်ပတ်သော ခွဲဝေဖြန့်ဖြူးခြင်း

ဘုရားအိမ်တော်၏ ရုပ်ဝတ္ထုပစ္စည်းများနှင့်ပတ်သက်၍ ယင်းတို့ကို စောင့်ရှောက်ထိန်းသိမ်းခြင်းအပြင် အခြားအရေးကြီးသော အလုပ်တစ်ခု ရှိသေးသည်။ ယင်းမှာ ယင်းတို့ကို သင့်တင့်လျောက်ပတ်စွာခွဲဝေဖြန့်ဖြူးခြင်း ဖြစ်သည်။ ဤပစ္စည်းများအားလုံးသည် လူတို့အသုံးပြုရန်အတွက်ဖြစ်သည်၊ အားလုံးက အသုံးဝင်သောအရာများ ဖြစ်သည်။ ထို့ကြောင့် ယင်းတို့ကို စောင့်ရှောက်ထိန်းသိမ်းခြင်း၏ အဓိကရည်မှန်းချက်မှာ ယင်းတို့ကို သင့်တင့်လျောက်ပတ်စွာအသုံးပြုနိုင်ရန် ဖြစ်သည်။ ဤပစ္စည်းများကို သင့်တင့်လျောက်ပတ်စွာ အသုံးမပြုမီတွင် သင့်တင့်လျောက်ပတ်စွာ ခွဲဝေဖြန့်ဖြူးရန်မှာ ခေါင်းဆောင်များနှင့် အမှုဆောင်များ၏ တာဝန် ဖြစ်သည်။ သင့်တင့်လျောက်ပတ်သော ခွဲဝေဖြန့်ဖြူးခြင်းဟူသည်မှာ အဘယ်နည်း။ ဤပစ္စည်းများကို မည်သူ့အား အသုံးပြုရန် ပေးသင့်သည်ဟူသည်နှင့်ပတ်သက်၍ ဘုရားအိမ်တော်တွင် စည်းမျဉ်းများနှင့် စည်းကမ်းများ ရှိသည်။ ဤပစ္စည်းများ၏ အဓိကရည်ရွယ်ချက်မှာ ညီအစ်ကိုမောင်နှမများက ပူဇော်ဆက်ကပ်သည်ဖြစ်စေ၊ ဘုရားအိမ်တော်က ဝယ်ယူသည်ဖြစ်စေ၊ ကယ်ဆယ်ရေးအတွက် သို့မဟုတ် လူမှုဖူလုံရေးအလုပ်အတွက် အလှူဒါနအဖြစ် သိုလှောင်ထားရန် မဟုတ်ဘဲ၊ ယင်းအစား အချိန်ပြည့် တာဝန်ထမ်းဆောင်ကြသည့် ညီအစ်ကိုမောင်နှမများအားလုံး အသုံးပြုရန်အတွက် ဖြစ်သည်။ သို့ဖြစ်၍ ယင်းတို့ကို မည်သို့ခွဲဝေဖြန့်ဖြူးရမည်၊ ယင်းတို့ကို ခွဲဝေဖြန့်ဖြူးခြင်းအတွက် စည်းမျဉ်းများမှာ အဘယ်အရာဖြစ်သည်ဟူသည်မှာ ဘုရားအိမ်တော်၏ ပစ္စည်းအမျိုးမျိုးကို စီမံခန့်ခွဲရာတွင် ခေါင်းဆောင်များနှင့် အမှုဆောင်များ ဖြည့်ဆည်းသင့်သည့် နောက်ထပ် တာဝန်ဝတ္တရားတစ်ခု ဖြစ်သည်။ ဤနေရာတွင် သင့်တင့်လျောက်ပတ်သော ခွဲဝေဖြန့်ဖြူးခြင်းကို ငါတို့ ဖော်ပြပြီးဖြစ်သည်။ ဤအခြေအနေတွင် “သင့်တင့်လျောက်ပတ်မှု” ရှိခြင်းသည် ဘုရားအိမ်တော်က တောင်းဆိုသည့် စည်းမျဉ်း ဖြစ်သည်။

၁။ ဘုရားသခင်၏ နှုတ်ကပတ်တော် စာအုပ်များကို သင့်တင့်လျောက်ပတ်စွာ ခွဲဝေဖြန့်ဖြူးခြင်း

ဘုရားသခင်၏ နှုတ်ကပတ်တော် စာအုပ်များဖြင့် ငါတို့ အစပြုမည်။ စာအုပ်အသစ်များကို ထုတ်ဝေသည့်အကြိမ်တိုင်းတွင်၊ ထိုစာအုပ်များကို မည်သူ့အား ထုတ်ဝေပေးသင့်သည်ဟူသည်နှင့်စပ်လျဉ်းသည့် စည်းမျဉ်းများအရ ဘုရားအိမ်တော်တွင် သတ်မှတ်ချက်များနှင့် စည်းမျဉ်းများ ရှိသည်။ အသင်းတော်၌ ဘုရားနှုတ်ကပတ်တော်များကို ဖတ်ရှုသူများနှင့် မဖတ်ရှုသူများ ရှိသည်၊ သမ္မာတရားကို ချစ်မြတ်နိုးသူများနှင့် မချစ်မြတ်နိုးသူများ ရှိသည်၊ တာဝန်ထမ်းဆောင်သူများနှင့် တာဝန်မထမ်းဆောင်သူများ ရှိသည်၊ ဤလူအမျိုးအစားများကြား ခွဲခြားမှုများ ထားရှိသင့်သည်။ သဒ္ဒါ၊ အဘိဓာန်များနှင့် အခြား ထိုသို့သော အထောက်အကူပြု စာအုပ်များဖြစ်သည့် ကျောင်းသုံးစာအုပ်အမျိုးအစားထဲက အထူးစာအုပ်အချို့လည်း ရှိသည်။ ဤအရာအားလုံးကို စည်းမျဉ်းများနှင့် အညီ တိတိကျကျ ဖြန့်ဝေသင့်သည်။ ယင်းတို့ကို လိုအပ်သောသူများအား ပေးရမည်ဖြစ်ပြီး မလိုအပ်သောသူများအား မပေးရပေ။ ထို့နောက်တွင် အတော်အတန် အရေအတွက် နည်းပါးစွာဖြင့် ပုံနှိပ်ထားသော အထောက်အကူပြု စာအုပ်အချို့ ရှိသည်။ ဤစာအုပ်များကို လူတစ်ဦးချင်းအား ထုတ်ပေးပါက ထိုလူတစ်ဦးချင်းအတွက် လိုအပ်ချက်မှာ အဘယ်နည်း။ သင်သည် ထိုစာအုပ်များကို ဖတ်ရှုနိုင်သော်လည်း မပျက်စီးစေနှင့်။ ၎င်းတို့ကို ဟိုနားသည်နား ပစ်မထားနှင့် သို့မဟုတ် ထိုစာအုပ်ထဲမှ စာရွက်များကို မဆင်မခြင် ဆွဲမဖြဲနှင့်။ ပြီးလျှင် သင်ဖတ်ရှုပြီးသည့်အခါ မူလနေရာသို့ ပြန်ထားသင့်သည်။ ဘုရားသခင်ကို ယုံကြည်ခြင်းဆိုင်ရာ စာအုပ်များနှင့်ပတ်သက်၍ ခေါင်းဆောင်များနှင့် အမှုဆောင်များသည် ဘုရားအိမ်တော်၏ အလုပ်အစီအစဉ်များနှင့် အညီ တိတိကျကျ ဖြန့်ဝေသင့်ပြီး ဘုရားသခင် ရွေးချယ်ထားသောလူများကိုလည်း စည်းမျဉ်းများကို နားလည်စေကာ ထိုစည်းမျဉ်းများအတိုင်း လုပ်ဆောင်စေသင့်သည်။

၂။ စက်ပစ္စည်းအမျိုးမျိုးကို သင့်တင့်လျောက်ပတ်စွာ ခွဲဝေဖြန့်ဖြူးခြင်း

ဆက်လက်၍ ဖော်ပြမည်မှာ စက်ပစ္စည်းအမျိုးမျိုးကို ခွဲဝေဖြန့်ဖြူးရမည့်ပုံစံ ဖြစ်သည်။ ဤသည်မှာ အတော်အတန် အရေးပါသော အလုပ်တစ်ခု ဖြစ်သည်။ စက်ပစ္စည်းအမျိုးမျိုးကို ခွဲဝေဖြန့်ဖြူးရာတွင် အနည်းငယ် ပို၍ တင်းကျပ်သည်။ ထိုသို့သော စက်ပစ္စည်းများတွင် အီလက်ထရောနစ်ပစ္စည်းများအပြင် အမျိုးမျိုးသော လုပ်ငန်းများအတွက် လိုအပ်သည့် ကိရိယာများလည်း ပါဝင်သည်။ ခေါင်းဆောင်များနှင့် အမှုဆောင်များက ဤအရာများကို ဖြန့်ဝေသည့်အခါတွင်လည်း ယင်းအတွက် စည်းမျဉ်းများ ရှိသင့်သည်။ ၎င်းတို့ကို ထုတ်ပေးခြင်းခံရသူများသည် ထိုသို့သော စက်ပစ္စည်းများကို အကျွမ်းတဝင် ကိုင်တွယ်နိုင်ပြီး မှန်ကန်၍ ချင့်ချိန်တတ်စွာ အသုံးပြုနိုင်သူများ ဖြစ်ရမည်။ အကယ်၍ တစ်စုံတစ်ဦးသည် အတွေ့အကြုံမရှိသူ သို့မဟုတ် ထိုအရာကို မည်သို့အသုံးပြုရမည်ကို လုံးဝမသိသူဖြစ်ပါက ၎င်းအား ထုတ်မပေးရပေ။ ဤသည်မှာ အဆင့်မြင့်ကင်မရာများနှင့် ဈေးကြီးသော ကွန်ပျူတာများကဲ့သို့သော ကောင်းမွန်သည့်၊ အဆင့်မြင့် အီလက်ထရောနစ်ပစ္စည်းများအတွက်သာမက အသံဖမ်းစက်ကိရိယာများ၊ ဓာတ်ပုံရိုက်ကိရိယာများ သို့မဟုတ် ဗီဒီယို နောက်ဆုံးတည်းဖြတ်မှုအတွက် လိုအပ်သော စက်ပစ္စည်းများအတွက်လည်း အထူးသဖြင့် မှန်ကန်သည်။ ပျက်စီးမှုကို တားဆီးရန်အလို့ငှာ ဤကဲ့သို့သော စက်ပစ္စည်းများကို ထိုသို့သောလူအား သာ၍ပင် ထုတ်မပေးရပေ။ ထိုသို့သော စက်ပစ္စည်းများကို အသုံးပြုသူတို့က ပထမဦးစွာ စက်ပစ္စည်းကို တန်ဖိုးထားနိုင်ကြောင်းနှင့် ဒုတိယအနေဖြင့် မှန်ကန်စွာ အသုံးပြုပြီး ထိန်းသိမ်းနိုင်ကြောင်း ခေါင်းဆောင်နှင့် အမှုဆောင်များက သေချာစေရမည်။ ဥပမာအားဖြင့် စက်တစ်ခုခုသည် ယင်း၏ စည်းကမ်းများအရ အသုံးပြုပြီး နှစ်နာရီအကြာတွင် အအေးခံရန် ဆယ်မိနစ်အနားပေးရမည်။ အကယ်၍ စက်က အေးမသွားပါက၊ စက်ကို ပျက်စီးစေလိမ့်မည်ဖြစ်ပြီး အသုံးဝင်သော သက်တမ်းကို တိုစေလိမ့်မည်။ စက်တစ်လုံးကို တန်ဖိုးထားတတ်သူများသည် ထိုစက်ကို ထိန်းသိမ်းခြင်းဆိုင်ရာ ကြိုတင်ကာကွယ်မှုများနှင့်အညီ တိတိကျကျ အသုံးပြုလိမ့်မည်။ သင်က ၎င်းတို့ကို မပြောဘဲနှင့်ပင် ၎င်းတို့ဘာသာ လိုက်နာကြလိမ့်မည်ဖြစ်ပြီး အကယ်၍ သင်က ၎င်းတို့ကို တိုက်တွန်းပါက ပို၍ပင် တင်းကျပ်ကာ တိကျကြလိမ့်မည်။ ထိုသို့သောလူများသည် စက်ပစ္စည်းများကို အသုံးပြုရန် သင့်တော်သည်၊ ၎င်းတို့သည် အဆင့်မြင့်ပစ္စည်းများကို အသုံးပြုရန် သင့်တော်သည်၊ အကြောင်းမှာ ၎င်းတို့သည် စက်ပစ္စည်းအား တန်ဖိုးထားရမည်ကို သိကြပြီး ထိုစက်ကို ထိန်းသိမ်းခြင်းနှင့် ပြုပြင်ခြင်းဆိုင်ရာ ကြိုတင်ကာကွယ်မှုများကို အလေးအနက်ထားသောကြောင့် ဖြစ်သည်။ စက်ပစ္စည်းကို တန်ဖိုးထားတတ်ပြီး ပုံမှန်အသုံးပြုနိုင်သော ထိုသို့သောလူများသည် အဆင့်မြင့်စက်ပစ္စည်းများကို ခွဲဝေဖြန့်ဖြူးပေးရန် အသင့်တော်ဆုံးသောသူများ ဖြစ်ကြသည်။ ခေါင်းဆောင်များနှင့် အမှုဆောင်များသည် ဤကိစ္စနှင့်စပ်လျဉ်း၍ သင့်တင့်လျောက်ပတ်သော စိစစ်မှုကို ပြုလုပ်သင့်သည်။ အကယ်၍ အဆင့်မြင့်ကွန်ပြူတာတစ်လုံးရှိပြီး ထိုကွန်ပြူတာကို လိုအပ်ကြောင်း ပြောဆိုပြီး လျှောက်ထားသူ မည်သူ့ကိုမဆို အသုံးပြုရန် ထုတ်ပေးလိုက်ပါက စည်းမျဉ်းသည် မှန်ကန်သလော။ (မမှန်ကန်ပါ။) မည်သည့်အရာက မမှန်ကန်သနည်း။ ခေါင်းဆောင်များနှင့် အမှုဆောင်များအတွက် ထိုသို့သောအရာများကို ဖြန့်ဝေခြင်းနှင့် ခွဲဝေဖြန့်ဖြူးခြင်း တစ်စိတ်တစ်ပိုင်းသည် အလုပ်ကို တာဝန်ယူထားသူ၏ လုပ်ငန်းပိုင်းဆိုင်ရာ ကျွမ်းကျင်မှုအဆင့်အပေါ် အခြေခံသင့်သည်။ အခြားတစ်စိတ်တစ်ပိုင်းမှာမူ ထိုသူက စက်ပစ္စည်းကို မည်မျှအတိုင်းအတာအထိ မြတ်နိုးတန်ဖိုးထားသည်ကိုလည်းကောင်း၊ ၎င်းတို့တွင် လူ့သဘာဝ ရှိမရှိကိုလည်းကောင်း၊ ၎င်းတို့ စက်ပစ္စည်းကို အသုံးပြုသည့်အခါ တန်ဖိုးထားခြင်း ရှိမရှိကိုလည်းကောင်း အခြေခံရမည်ဖြစ်သည်။ အကယ်၍ ထိုသူသည် စက်ပစ္စည်းကို ဂရုစိုက်ရန် မသိသည့်အပြင်၊ လုပ်ငန်း၏ ကျွမ်းကျင်မှုများနှင့် အကျွမ်းတဝင်မရှိဘဲ စူးစမ်းလိုစိတ်ကြောင့် စက်နှင့် ကစားချင်ရုံသာဖြစ်ပါက ၎င်းအား အသုံးမပြုရန် ကန့်သတ်တားမြစ်သင့်သည်။ ၎င်းတို့သည် အဆင့်မြင့်စက်ပစ္စည်းများကို အသုံးပြုရန်နှင့် တာဝန်ယူရန် မသင့်တော်ပေ။ သာမန်တာဝန်များကို ထမ်းဆောင်နေသူများအား သာမန်စက်ပစ္စည်းများ ပေးရုံနှင့် လုံလောက်သည်။ လုပ်ငန်းတစ်ခုကို သိကျွမ်းပြီး လူ့သဘာဝကောင်းရှိကာ စက်ပစ္စည်းများကို မည်သို့ အသုံးပြုရမည်၊ ထိန်းသိမ်းရမည်ဟူသည်နှင့် တန်ဖိုးထားရမည်ဟူသည်တို့ကို သိသောသူများသည် အဆင့်မြင့်ပစ္စည်းများကို အသုံးပြုနိုင်သည်။ အကြောင်းမှာ ၎င်းတို့သည် လုပ်ငန်းတစ်ခုတွင် ကျွမ်းကျင်ပြီး အဆင့်မြင့်စက်ပစ္စည်းများကို အသုံးချနိုင်သောကြောင့် ဖြစ်သည်။ အကယ်၍ သင်သည် နားဝေတိမ်တောင်ဖြစ်သောသူ သို့မဟုတ် ကြမ်းတမ်းသောသူတစ်ဦးအား အဆင့်မြင့်ပစ္စည်းတစ်ခုကို အသုံးပြုရန် ပေးလိုက်ပါက ၎င်းတို့သည် ရက်အနည်းငယ်အတွင်း စက်ကို ဖျက်ဆီးပစ်လိမ့်မည်။ အခြားသူများ ထိုစက်ကို အသုံးပြုနိုင်တော့မည် မဟုတ်သည့်အပြင်၊ ပြုပြင်ရန်လည်း လွယ်ကူမည် မဟုတ်ပေ။ ဤအရာက အသင်းတော်၏အလုပ်ကို ကြန့်ကြာစေသည်သာမက ဘုရားအိမ်တော်၏ ပစ္စည်းတစ်ခုကိုလည်း ဖြုန်းတီးရာရောက်သည်။ ဤအရာတွင် သွယ်ဝိုက်သော အဓိပ္ပာယ်မှာ အဘယ်နည်း။ ထိုသို့သောလူများသည် စက်ပစ္စည်းကောင်းများကို အသုံးပြုရန် မသင့်တော်ခြင်းပင် ဖြစ်သည်။ လူ့သဘာဝရှိပြီး မိမိတို့၏လုပ်ငန်းကို ကျွမ်းကျင်သောသူများအား စက်ပစ္စည်းကောင်းများကို အသုံးပြုရန် ပေးရမည်။ လုပ်ငန်းတစ်ခုတွင် ကျွမ်းကျင်မှုမရှိသည့်အပြင် လူ့သဘာဝလည်း မကောင်းသောသူများအတွက်မူ သာမန်အရာများကို အသုံးပြုရုံနှင့်ပင် တော်လှပြီဖြစ်သည်။ ဤကဲ့သို့ ပစ္စည်းများကို ခွဲဝေဖြန့်ဖြူးခြင်းသည် သင့်တင့်လျောက်ပတ်သလော။ (သင့်တင့်လျောက်ပတ်ပါသည်။)

အရာဝတ္ထုပစ္စည်း မျိုးစုံနှင့်ပတ်သက်၍ မတူညီသောလူတို့တွင် ထိုပစ္စည်းများကို သဘောထားပုံများ မတူညီကြပေ။ အချို့သောလူတို့သည် အဆင့်မြင့်ကွန်ပျူတာတစ်လုံးကို ဝယ်ယူပြီး နှစ်နှစ်အသုံးပြုပြီးနောက်တွင် အသစ်အတိုင်းပင် ရှိနေသေးသည်၊ ဖန်သားပြင်ပေါ်တွင် လက်ရာတစ်ခုမျှ မတွေ့ရသည့်အပြင်၊ ကီးဘုတ်သည်လည်း ဖုန်မှုန့်တစ်စက်မျှမရှိဘဲ အမြဲ အလွန်သန့်ရှင်းနေသည်။ ကွန်ပျူတာ Desktopသည်လည်း သပ်ရပ်သန့်ရှင်းပြီး ကွန်ပျူတာထဲတွင် သိမ်းဆည်းထားသောအရာများသည်လည်း အားလုံး အတော်ပင် စနစ်တကျရှိကာ ရှင်းလင်းသည်။ အကယ်၍ တစ်စုံတစ်ဦးက အချိန်ကြာမြင့်စွာ အသုံးပြုပါက ကွန်ပြူတာမျက်နှာပြင်အတွက် မကောင်းကြောင်း ပြောပါက ၎င်းတို့သည် ထိုမျက်နှာပြင်အား အကောင်းဆုံး မည်သို့ကာကွယ်ရမည်ကို ချက်ချင်းမေးမြန်းလိမ့်မည်၊ မည်သည့်နည်းလမ်းမဆိုက အကောင်းဆုံးဖြစ်လျှင် ထိုနည်းလမ်းအတိုင်း ၎င်းတို့ လုပ်ဆောင်ကြသည်။ အကယ်၍ တစ်စုံတစ်ဦးက ၎င်းတို့အား ကွန်ပျူတာသည် အချိန်ကြာမြင့်စွာ အသုံးပြုပြီးနောက် အနားပေးရန် လိုအပ်ကြောင်း၊ အလွန်ပူလာပါက လုပ်ဆောင်နိုင်စွမ်း ကျဆင်းလာပြီး စက်၏သက်တမ်းကို ထိခိုက်စေကြောင်း ပြောပါက ၎င်းတို့သည် မိမိတို့၏ကွန်ပျူတာကို နှစ်နာရီကျော် အသုံးပြုပြီးဖြစ်ကြောင်းကို သိရှိသည့်အခါ စက်အေးသွားစေရန် ချက်ချင်းရပ်တန့်လိုက်လိမ့်မည်။ ရာသီဥတု အလွန်ပူသောကြောင့် စက်အေးခြင်းက နှေးနေပါက၊ ၎င်းတို့သည် ပန်ကာတစ်ခုဖြင့် မှုတ်ပေးလိမ့်မည်။ ၎င်းတို့သည် စက်ကို မိမိတို့၏ ကလေးတစ်ဦးလောက် အထူးဂရုစိုက်မှုဖြင့် ဆက်ဆံကြသည်။ ထိုစက်ပစ္စည်းကို အိတ်ထဲသို့ ထည့်သည့်အခါ အထူး အာရုံစိုက်ပြီး ဂရုစိုက်ကြသည်။ ပြီးလျှင် စားပွဲပေါ်တွင် တင်သည့်အခါလည်း မျက်နှာပြင်ကို သန့်ရှင်းရေးလုပ်ပြီး စက်ကို ကောင်းမွန်စွာ ထားရှိရသည်။ ဤသည်မှာ ၎င်းတို့၏ အားသာချက်တစ်ခု မဟုတ်လော။ (ဟုတ်ပါသည်။) ထိုသို့သောလူများသည် မိမိတို့ကိုယ်တိုင် စက်ပစ္စည်းကို နှမြောတန်ဖိုးထားသည်သာမက အခြားသူများက စက်ပစ္စည်းကို ဖျက်ဆီးပြီး ပျက်စီးစေသည်ကို မြင်သည့်အခါ၌ပင် သည်းမခံနိုင်ကြပေ။ ထိုသို့သောလူများသည် စက်ပစ္စည်းကောင်းများကို အသုံးပြုရန် သင့်တော်သည်။ ငွေရှိသော လူအချို့သည်လည်း တန်ဖိုးကြီးကွန်ပျူတာများကို ဝယ်ယူကြသည်။ အိမ်သို့ရောက်သည့်အခါ ထိုကွန်ပြူတာကို လုံးဝတန်ဖိုးမထားကြပေ။ ဖုန်မည်မျှပင် တင်နေပါစေ ၎င်းတို့က သန့်ရှင်းရေးမလုပ်သည့်အပြင်၊ အတော်ပင် ညစ်ပတ်အောင် ထားကြသည်။ အခြားသူများက စက်တစ်လုံးကို နှစ်နှစ်အသုံးပြုပြီး အသစ်အတိုင်း ရှိနေလိမ့်ဦးမည်ဖြစ်သည်။ ဤလူများကမူ စက်တစ်လုံးကို နှစ်လအသုံးပြုပြီး ထိုစက်က ဆယ်နှစ် သုံးထားသကဲ့သို့ ထင်ရသည်။ စက်များကို ထိန်းသိမ်းရန် လိုအပ်ကြောင်း ၎င်းတို့အား ပြောပါက ၎င်းတို့က “ထိုစက်ကို ထိန်းသိမ်းခြင်းက အဘယ်အဓိပ္ပာယ်ရှိသနည်း။ စက်ပစ္စည်းများသည် လူတိုကို အစေခံရန်ဖြစ်သည်။ ပျက်သွားလျှင်၊ အသစ်တစ်လုံးသာ ဝယ်လိုက်ပါ”ဟု ပြောလိမ့်မည်။ ရလဒ်အနေဖြင့် မမှန်ကန်သော အသုံးပြုမှုကြောင့် ခြောက်လမပြည့်မီ စက်က ပျက်သွားလေသည်။ ထိုသို့သောလူများကို သင်တို့ မည်သို့ထင်မြင်သနည်း။ ၎င်းတို့သည် အဆင့်မြင့်စက်ပစ္စည်းများ အသုံးပြုရန် သင့်တော်သလော။ (မသင့်တော်ပါ။) ၎င်းတို့ဝယ်ယူသော ကွန်ပျူတာများက မည်မျှပင် ကောင်းမွန်ပါစေ မြတ်နိုးတန်ဖိုးထားရန် ၎င်းတို့က မစဉ်းစားဘဲ ဟိုသည်ပစ်ထားကာ ဂရုမစိုက်ဘဲ ထားကြသည်။ ၎င်းတို့၏ ကွန်ပျူတာအချို့သည် ခြစ်ရာများဖြင့် ပျက်စီးနေသည်။ အချို့မှာ ရေစိုပျက်စီးနေသည်။ အချို့မှာ မြေပေါ်သို့ ပြုတ်ကျပြီး ကွဲအက်သွားသည်။ ၎င်းတို့သည် အတော်ပင် ကြမ်းတမ်းစွာ အသုံးပြုကြသည်။ ထိုသို့သောလူများ၏ လူ့သဘာဝတွင် တစ်စုံတစ်ခု ချို့တဲ့နေသည်။ သင်တို့သည် စက်ပစ္စည်းကောင်းများကို ထိုသို့သောလူများအား အသုံးပြုရန် ခွဲဝေပေးလိုသလော။ (မလိုလားပါ။) အချို့သောလူတို့သည် မျက်မှန်တပ်ကြပြီး မှန်ဘီလူးများကို အမြဲတမ်း သန့်ရှင်းစင်ကြယ်အောင် သုတ်ထားသော်လည်း အခြားသောလူများ၏ မှန်ဘီလူးများမှာမူ ဖုန်မှုန့်များ၊ လက်ဗွေရာများနှင့် အခြားအရာများဖြင့် ညစ်ပတ်သော မျက်နှာပြင်များ ရှိနေသည်။ ၎င်းတို့သည် ထိုသို့ပင် မည်သို့ အသုံးပြုနိုင်မည်နည်း။ မိမိတို့၏ မျက်မှန်ကို ဂရုစိုက်မည့်သူများသည် မျက်မှန်ကို ချထားသည့်အခါ အလွန်ဂရုစိုက်ကြသည်။ ၎င်းတို့သည် မျက်မှန်မှန်ဘီလူးကို စားပွဲမျက်နှာပြင် သို့မဟုတ် မည်သည့်အရာဝတ္ထုနှင့်မျှ ထိတွေ့ခွင့် လုံးဝ ပေးမည်မဟုတ်သည့်အပြင်၊ မျက်မှန်မှန်ဘီလူးကို ခြစ်ရာထင်ခြင်း သို့မဟုတ် ပွန်းပဲ့ခြင်း တစ်ခုတလေ ဖြစ်ခွင့်ပေးမည် မဟုတ်ပေ။ မျက်မှန်များသည် အထူးသဖြင့် အနီးမှုန်သူများအတွက် အလွန်အရေးကြီးသည်။ သင်သည် မျက်မှန်မှန်ဘီလူးများကို ခြစ်မိပါက မည်သို့အသုံးပြုမည်နည်း။ အချို့သောလူတို့သည် မိမိတို့၏ မျက်မှန်များနှင့်ပတ်သက်၍ ကြမ်းတမ်းကြပြီး အချိန်တိုအတွင်း ဝတ်ဆင်ပြီးနောက် ၎င်းတို့၏ မျက်မှန်မှန်ဘီလူးများက မှုန်ဝါးသွားသည်။ ယင်းတို့ကို တပ်ဆင်ထားသည့်အခါ မည်သည့်အရာကိုမျှ ၎င်းတို့ ရှင်းလင်းစွာ မမြင်နိုင်ကြပေ။ မတပ်ဘဲနေခြင်းကပင် ပိုကောင်းမည်ဖြစ်သည်။ သို့သော်လည်း ၎င်းတို့သည် မည်သည့်ခြားနားမှုမျှ မဖြစ်စေသည့်အလား ထိုအတိုင်း ဆက်လက်တပ်ဆင်ခြင်းသည် ကောင်းသည်ဟု ထင်ကြသည်။ ဤအရာကို ငါ နားမလည်နိုင်ပေ။ မျက်မှန်တပ်ဆင်ရာတွင် ၎င်းတို့၏ ရည်ရွယ်ချက်မှာ အမှုအရာများကို ပို၍ ရှင်းလင်းစွာ မြင်နိုင်ရန် မဟုတ်လော။ ၎င်းတို့၏ မျက်မှန်မှန်ဘီလူးများအားလုံး ပွန်းပဲ့ခြင်းဖြင့် မည်သည့်အရာကို ၎င်းတို့ ရှင်းလင်းစွာ မြင်နိုင်မည်နည်း။ ဤသူတို့သည် ကြမ်းတမ်းသောသူများ မဟုတ်လော။ အမှန်ပင် ကြမ်းတမ်းလှပေသည်။ အလွန်အမင်း ကြမ်းတမ်းသောသူများ၏ လူ့သဘာဝတွင် တစ်စုံတစ်ခု ချို့တဲ့နေသည်။ ၎င်းတို့သည် အမှုအရာများအား မြတ်နိုးတန်ဖိုးထားရန် တွေးဖို့မဆိုထားနှင့်၊ မည်သို့ဂရုစိုက်ရမည်ကို မသိကြပေ။

ဘုရားအိမ်တော်၏ အရေးကြီးသော စက်ပစ္စည်းများ၊ ကိရိယာများနှင့်ပတ်သက်လာသည့်အခါ၊ ခေါင်းဆောင်များနှင့် အမှုဆောင်များ၏ တာဝန်ဝတ္တရားမှာ အဘယ်နည်း။ ထိုသို့သော စက်ပစ္စည်းများကို ခွဲဝေဖြန့်ဖြူးသည့်အခါ သင့်တော်သောလူများအား ပေးအပ်ရန် ဖြစ်သည်။ ထိုသို့သော အရေးကြီးသည့်၊ အဆင့်မြင့် စက်ပစ္စည်းများကို အသုံးပြုသူများသည် ပစ္စည်းများအား မည်သို့တန်ဖိုးထားရမည်ကို သိသောသူများ လုံးဝ ဖြစ်ရမည်။ ၎င်းတို့သည် ယင်းကို တန်ဖိုးထားလိမ့်မည်၊ ဂရုစိုက်လိမ့်မည်၊ ထိန်းသိမ်းလိမ့်မည်။ ထိုအရာကို ၎င်းတို့ ပိုင်ဆိုင်သည့်အခါ ခဏတာ ပေါ့ဆမှု သို့မဟုတ် ဘဝပေးအသိပညာအချို့ ကင်းမဲ့မှုကြောင့်မှလွဲ၍ ယင်းကို တမင်တကာ သို့မဟုတ် မိမိတို့၏ လုပ်ဆောင်မှုကြောင့် ၎င်းတို့ မည်သည့်အခါမျှ ဖျက်ဆီးလိမ့်မည် မဟုတ်ကြောင်း၊ သို့မဟုတ် ပျက်စီးစေလိမ့်မည် မဟုတ်ကြောင်း သင်စိတ်ချနိုင်သည်။ ထိုသို့သောလူများသည် ဤစက်ပစ္စည်းကို အသုံးပြုကောင်းပြုနိုင်သည်။ အဆင့်မြင့်သည့်၊ ကောင်းမွန်သော စက်ပစ္စည်းများကို ၎င်းတို့အား ခွဲဝေဖြန့်ဖြူးပေးနိုင်သည်။ ပစ္စည်းများကို အသုံးပြုရာတွင် ပင်ကိုအားဖြင့် ကြမ်းတမ်းသောလူများနှင့်ပတ်သက်၍မူ ၎င်းတို့အား သာမန်ပစ္စည်းများသာ အသုံးပြုရန် ပေးခြင်းမျှက အဆင်ပြေသည်။ ထို့အပြင် ထိုသို့သော စက်ပစ္စည်းများနှင့် ကိရိယာများကို ထိန်းသိမ်းစောင့်ရှောက်သူများသည် ၎င်းတို့၏ အသုံးပြုမှုကို မှတ်တမ်းတင်ရန် တာဝန်ရှိသည်။ မည်သူက မည်သည့်အရာကို ယူသွားပြီး မည်မျှကြာအောင် အသုံးပြုခဲ့သည်၊ သို့မဟုတ် မည်သည့်ပစ္စည်းသည် တစ်စုံတစ်ဦး၏ သီးသန့်အသုံးပြုရန်အတွက်ဖြစ်ပြီး အကယ်၍ ပျက်စီးပါက ၎င်း၏တန်ဖိုးအတိုင်း လျော်ကြေးပေးသင့်သည်။ ဤအရာများနှင့်ပတ်သက်၍ နှစ်ဦးနှစ်ဖက်လုံးက လက်မှတ်ရေးထိုးရမည်၊ သို့မှသာ လူတိုင်းအတွက် မျှတပြီး သင့်တင့်လျောက်ပတ်မည် ဖြစ်သည်။ စက်များနှင့် စက်ပစ္စည်းများကို ရေတိုအသုံးပြုသည်ဖြစ်စေ၊ ရေရှည်အသုံးပြုသည်ဖြစ်စေ ကောင်းမွန်စွာ ဂရုစိုက်ရမည်ဖြစ်သည်။ အသုံးပြုသူသည် ၎င်းတို့ကို မှန်ကန်စွာ အသုံးပြုရန် သင်ယူရမည်ဖြစ်ပြီး အကယ်၍ ချွတ်ယွင်းမှုဖြစ်ပါက ချက်ချင်း ပြုပြင်သင့်သည်။ ဤအလုပ်ကို ပို၍ စေ့စပ်သေချာစွာ လုပ်ဆောင်လေ၊ ပိုကောင်းလေ ဖြစ်သည်။ အကယ်၍ စာတန်၏အစိုးရက လူများကို ဖမ်းဆီးနေသည့် အခြေအနေတစ်ခု ပေါ်ပေါက်လာပါက ခေါင်းဆောင်များနှင့် အမှုဆောင်များ၏ အဓိကအကျဆုံးသော တာဝန်ဝတ္တရားမှာ အရေးကြီးသော စက်ပစ္စည်းများနှင့် ကိရိယာများကို အားကိုးရသော၊ ယုံကြည်စိတ်ချရသောသူများအား ခွဲဝေဖြန့်ဖြူးပေးရန် ဖြစ်သည်။ ၎င်းတို့ ပေးပို့ပြီးသည်နှင့်တစ်ပြိုင်နက်၊ ထိုသူအား “ဤအရာများသည် သင်၏တာဝန်ကို ထမ်းဆောင်ရာတွင် အသုံးပြုရန်အတွက် ဘုရားအိမ်တော်မှ အရာများ ဖြစ်သည်။ ၎င်းတို့သည် ကစားစရာများ မဟုတ်ပါ။ သင်သည် ၎င်းတို့ကို ကျိုးကြောင်းဆီလျော်စွာ အသုံးပြုပြီး ကောင်းမွန်စွာ ဂရုစိုက်သင့်သည်။ ၎င်းတို့ကို မပျက်စီးစေနှင့်။ ဤစက်ပစ္စည်းများနှင့် ကိရိယာများသည် တာဝန်ထမ်းဆောင်ရန်အတွက် လိုအပ်သောကြောင့် အကယ်၍ ၎င်းတို့ ပျက်စီးမှုရှိပါက ၎င်းတို့၏ တန်ဖိုးအတိုင်း လျော်ကြေးပေးသင့်သည်။ အကယ်၍ စက်ပစ္စည်းပျက်စီးမှုကြောင့် အလုပ်နှောင့်နှေးပါက ယင်းမှာ ပို၍ပြင်းထန်သော သဘောသဘာဝရှိသည့် ကိစ္စရပ်ဖြစ်ပြီး အနှောင့်အယှက်ပေးခြင်းနှင့် အဖျက်အမှောင့်လုပ်ခြင်းအချို့ ရှိသည်ဟု ဆိုလိုသည်။ သို့ဖြစ်၍ သင်သည် တာဝန်များကို ထမ်းဆောင်ရာတွင် စက်ပစ္စည်းများနှင့် ကိရိယာအမျိုးမျိုးကို မှန်ကန်စွာ မည်သို့အသုံးပြုရမည်ကို သိရမည်၊ သင်သည် ဘုရားအိမ်တော်၏ ပိုင်ဆိုင်မှုကို လုံးဝ မပျက်စီးစေရ။ ဤစည်းမျဉ်းများကို မှတ်ထားရန် သေချာစေပါ။ သင့်တင့်လျောက်ပတ်သော အသုံးပြုခြင်းနှင့် ပုံမှန် စစ်ဆေးခြင်း၊ ပြုပြင်ခြင်းနှင့် ထိန်းသိမ်းခြင်းဟူသည်တို့ဖြစ်သည်။ အကယ်၍ တစ်စုံတစ်ရာ ချွတ်ယွင်းမှုဖြစ်ပါက ချက်ချင်း သတင်းပို့ပြီး ပြုပြင်ရန် လျှောက်ထားပါ”ဟုဆိုလျက် အကြံဉာဏ်အချို့ ပေးသင့်သည်။ ဤအလုပ်ကို ကောင်းမွန်စွာ လုပ်ဆောင်ရန် ခေါင်းဆောင်များနှင့် အမှုဆောင်များသည် တစ်စိတ်တစ်ပိုင်းအားဖြင့် ခွဲဝေဖြန့်ဖြူးခြင်းနှင့် အသုံးပြုခြင်းဆိုင်ရာ စည်းမျဉ်းများကို သိရမည်။ အခြားတစ်စိတ်တစ်ပိုင်းမှာမူ အသုံးပြုသူများအား ထိန်းသိမ်းခြင်းနှင့် ပြုပြင်ထိန်းသိမ်းခြင်းကို မည်သို့လုပ်ဆောင်ရမည်ကိုလည်းကောင်း၊ အကယ်၍ ချွတ်ယွင်းမှုတစ်ခု ဖြစ်ပေါ်ပါက ပြုပြင်မှုများအား မည်သို့လုပ်ဆောင်ရမည်ကိုလည်းကောင်း သိရှိစေသင့်သည်။ ဤသည်မှာ စက်ပစ္စည်းများနှင့် ကိရိယာမျိုးစုံကို ဂရုစိုက်ခြင်း၊ အသုံးပြုခြင်းနှင့်ပတ်သက်လာလျှင် လူတို့ နားလည်ပြီး ပိုင်ဆိုင်သင့်သည့် အခြေခံကျသော အသိပညာ ဖြစ်သည်။

ခေါင်းဆောင်များနှင့် အမှုဆောင်များသည် ဘုရားအိမ်တော်၏ စက်ပစ္စည်းအမျိုးမျိုးကို သင့်တင့်လျောက်ပတ်စွာ ခွဲဝေဖြန့်ဖြူးရမည်။ ဥပမာအားဖြင့် အလုပ်လုပ်သော ဝန်ထမ်းတစ်ဦးသည် အတော်အတန် ပြည့်စုံသော အင်္ဂါရပ်များပါသည့် ကွန်ပြူတာတစ်လုံး လိုအပ်ပါက သင်သည် ၎င်းတို့အား တစ်လုံး ခွဲဝေပေးသင့်သည်။ အကယ်၍ ၎င်းတို့က တစ်လုံးနှင့် မလုံလောက်ဟု ပြောပါက အဘယ်ကြောင့်ဖြစ်သည်ကို သင်မေးမြန်းရမည်ဖြစ်ပြီး သူတို့ပြောသည့်အရာက အမှန်ဟုတ်မဟုတ် သိရန် သင်စုံစမ်းရမည်။ ၎င်းတို့၏ လျှောက်လွှာကိုသာ ကြည့်၍ သူတို့တောင်းသလောက် ကွန်ပျူတာများ ပေးခြင်း၊ တစ်လုံးမလုံလောက်ဟု ပြောပါက နှစ်လုံးပေးခြင်း၊ နှစ်လုံးမလုံလောက်ဟု ပြောပါက သုံးလုံးပေးခြင်းတို့ကို မပြုလုပ်နှင့်။ သို့ဆိုလျှင် သင်သည် ကွန်ပျူတာများကို ကစားစရာများသဖွယ် ဖြန့်ဝေနေခြင်း မဟုတ်လော။ ယင်းသည် လက်လွတ်စပယ် ပြုမူခြင်းဖြစ်မည် မဟုတ်လော။ သင်သည် ဦးစွာ အခြေအနေကို စုံစမ်းပြီး ဘုရားအိမ်တော်၏ စည်းမျဉ်းများကို အခြေခံ၍ ဆုံးဖြတ်ချက်ချသင့်သည်။ အချို့သောလူတို့သည် တာဝန်ထမ်းဆောင်ယောင်ဆောင်လျက် မဆင်မခြင် လျှောက်လွှာတင်နေမည်ကို စိုးရသဖြင့် သင်သည် လျှောက်လွှာမျိုးစုံကို လုံးဝ မဆင်မခြင် အတည်ပြုခြင်း မပြုရ။ ထို့အပြင် အရေးကြီးသော အလုပ်များကို လုပ်ဆောင်နေသည့် အချို့သောလူများသည် အဆင့်မြင့် ကွန်ပျူတာများ လိုအပ်ကောင်းလိုအပ်နိုင်သော်လည်း ၎င်းတို့၏ ကိုယ်ပိုင်ကွန်ပျူတာများမှာမူ အဆင့်နိမ့်သော ဖွဲ့စည်းပုံများ ရှိနေတတ်သည်။ ခေါင်းဆောင်များနှင့် အမှုဆောင်များသည် ဤအရာကိုလည်း ချက်ချင်း စုံစမ်းပြီး စက်ပစ္စည်းများကို သင့်တင့်လျောက်ပတ်စွာ ခွဲဝေဖြန့်ဖြူးရမည်။ ကွန်ပျူတာများ ပံ့ပိုးပေးခြင်းကို လူတစ်ဦး၏ အလုပ် သဘောသဘာဝနှင့် ကွန်ပျူတာအဆင့်အတွက် လိုအပ်ချက်များအပေါ် အခြေခံ၍ ဆုံးဖြတ်သင့်သည်။ အကယ်၍ တစ်စုံတစ်ဦးသည် သာမန်ခေါင်းဆောင် သို့မဟုတ် အမှုဆောင်တစ်ဦးသာဖြစ်ပြီး ကွန်ပျူတာနည်းပညာ သို့မဟုတ် ဗီဒီယိုထုတ်လုပ်ရေးအလုပ်တွင် မပါဝင်ဘဲ ကွန်ပျူတာများကို အင်တာနက်သုံးခြင်း၊ သတင်းအချက်အလက်များ ရှာဖွေခြင်းနှင့် ဖုန်းခေါ်ဆိုခြင်းကဲ့သို့သော အရာများအတွက်သာ အသုံးပြုပြီး ၎င်းတို့၏ ကွန်ပျူတာ သတ်မှတ်ချက်များပိုင်းတွင် များစွာမလိုအပ်ပါက ၎င်းတို့အတွက် သာမန်တစ်လုံးကို အသုံးပြုခြင်းက လုံလောက်သည်။ အချို့သော အသက်ကြီးသူများသည် စာရိုက်ခြင်း၊ အွန်လိုင်းတက်ခြင်းနှင့် ဖုန်းခေါ်ဆိုခြင်းကဲ့သို့သော ရိုးရှင်းသည့် လုပ်ဆောင်ချက်များကိုသာ သိကြသော်လည်း ခေါင်းဆောင် သို့မဟုတ် အမှုဆောင်တစ်ဦး ဖြစ်လာသည်နှင့်တစ်ပြိုင်နက် အလွန်တန်ဖိုးကြီးသော ကွန်ပျူတာများကို ထုတ်ပေးခြင်းခံရသည်။ ဤသည်မှာ သင့်တင့်လျောက်ပတ်သလော။ ၎င်းတို့သည် အထူးအခွင့်အရေးများ ရှာဖွေနေခြင်း မဟုတ်လော။ ၎င်းတို့သည် အဆင့်အတန်း၏ အကျိုးအမြတ်များကို ခံစားနေခြင်း မဟုတ်လော။ (ဟုတ်ပါသည်။) ဤကဲ့သို့သော တန်ဖိုးကြီးသည့်၊ အဆင့်မြင့် စက်ပစ္စည်းများကို မည်သည့်အတွက် အသုံးပြုရမည်နည်း။ ထိုပစ္စည်းများကို သက်ဆိုင်ရာ အလုပ်လုပ်သော ဝန်ထမ်းများနှင့် ကျွမ်းကျင်သော ဝန်ထမ်းများအား အသုံးပြုရန် ပေးအပ်ရမည် ဖြစ်သည်။ ထိုပစ္စည်းများသည် လူတစ်ဦး၏ အဆင့်အတန်းနှင့် ကိုက်ညီရန် မလိုအပ်ပေ။ အချို့သော ခေါင်းဆောင်များနှင့် အမှုဆောင်များသည် ဘုရားအိမ်တော်၏ ပစ္စည်းအမျိုးမျိုးနှင့်ပတ်သက်၍ ၎င်းတို့က အခွင့်ထူးခံ အသုံးပြုခွင့်များ ခံစားသင့်သည်ဟု မှားယွင်းစွာ ယုံကြည်ကြသည်။ ယင်းမှာ ဘုရားအိမ်တော်တွင်ရှိသော စည်းမျဉ်းဖြစ်သလော။ မဟုတ်ပေ။ အချို့သောလူတို့သည် ခေါင်းဆောင်များနှင့် အမှုဆောင်များ ဖြစ်လာသည်နှင့်တစ်ပြိုင်နက် ၎င်းတို့အား အဆင့်မြင့် ကွန်ပျူတာများ၊ ဆဲလ်ဖုန်းများနှင့် နားကြပ်များကို လျင်မြန်စွာ ထုတ်ပေးကြသည်။ ၎င်းတို့အား အဆင့်မြင့် စက်ပစ္စည်းအမျိုးမျိုးဖြင့် တပ်ဆင်ပေးကြသည်။ ဤအရာ၏ အကျိုးဆက်မှာ အဘယ်နည်း။ ဤအရာကို အလုပ်တွင် ကောင်းမွန်သောရလဒ်များ ရရှိရန် အမှန်တကယ် လုပ်ဆောင်ခြင်းဖြစ်သလော။ ထိုလူတို့သည် ဇာတိပကတိဆိုင်ရာ သာယာမှုကို တပ်မက်နေခြင်း မဟုတ်လော။ ထို့အပြင် သင်သည် အဆင့်မြင့်ကွန်ပျူတာများကို မည်သည့်အတွက် အသုံးပြုနေသနည်း။ အွန်လိုင်းတွင် စုဝေးပွဲများ ကျင်းပပြီး စကားလုံးများနှင့် အယူဝါဒများကို ဟောပြောနေခြင်းသာ ဖြစ်သည် မဟုတ်လော။ သင်သည် ဗီဒီယိုများ မည်သို့တင်ရမည်ကို သိသလော၊ သို့မဟုတ် ဗီဒီယိုများကို ထုတ်လုပ်နိုင်သလော။ သင်သည် ကွန်ရက်လုံခြုံရေးအား မည်သို့ထိန်းသိမ်းရမည်ကို သိသလော၊ သို့မဟုတ် ဝဘ်ဆိုဒ်များ ထောင်နိုင်သလော။ ဤလုပ်ငန်းများကို သင် သိသလော။ အကယ်၍ မသိပါက အဆင့်မြင့်ကွန်ပျူတာတစ်ခုအတွက် သင့်တွင် မည်သည့်အသုံးဝင်မှု ရှိသနည်း။ ဤသည်မှာ လုပ်ဆောင်ရန် ရွံရှာဖွယ်ကောင်းသည့်အရာ ဖြစ်သည် မဟုတ်လော။ (ဟုတ်ပါသည်။) အကယ်၍ သင့်တွင် ကိုယ်ပိုင်ငွေရှိပါက သင် သင်ကွန်ပျူတာ မည်မျှဝယ်သည်ကို မည်သူမျှ ဂရုမစိုက်သည့်အပြင်၊ ထိုကွန်ပျူတာများက မည်မျှပင် အဆင့်မြင့်ပါစေ မည်သူမျှ ဝင်ရောက်စွက်ဖက်မည် မဟုတ်ပေ။ ငါတို့သည် ယခု ဘုရားအိမ်တော်၏ ပစ္စည်းအမျိုးမျိုးကို သင့်တင့်လျောက်ပတ်စွာ မည်သို့ခွဲဝေဖြန့်ဖြူးရန် လိုအပ်သည်ကို ပြောဆိုနေခြင်း ဖြစ်သည်။ “သင့်တင့်လျောက်ပတ်စွာ” ဟူသည်မှာ မည်သည့်အရာကိုဆိုလိုသနည်း။ ခေါင်းဆောင်များနှင့် အမှုဆောင်များက ဘုရားအိမ်တော်၏ ဤအဆင့်မြင့်စက်ပစ္စည်းကို အသုံးပြုသည့်အခါ “သင့်တင့်လျောက်ပတ်စွာ” အသုံးပြုသည်ဟု မှတ်ယူ၍ရသလော။ (မရပါ။) ၎င်းတို့သည် လုပ်ငန်းကို မသိကြ သို့မဟုတ် တစ်ခုတလေအား မည်သို့လုပ်ဆောင်ရမည်ကို မသိကြပေ။ အဆင့်မြင့်ကွန်ပျူတာတစ်လုံး ရှိခြင်းက ၎င်းတို့အား အဆင့်မြင့်စေသလော။ ၎င်းတို့သည် မည်သည့်အရာအတွက် ကြွားဝါနေသနည်း။ ဘုရားအိမ်တော်သည် ၎င်း၏ပစ္စည်းအမျိုးမျိုးကို ခေါင်းဆောင်များနှင့် အမှုဆောင်များအား အခွင့်ထူးခံ အသုံးပြုခွင့်နှင့် ခွဲဝေဖြန့်ဖြူးခွင့် ပေးသည့် စည်းမျဉ်းမရှိပေ။ ၎င်းတို့တွင် ထိုအထူးအခွင့်အရေး မရှိသည့်အပြင်၊ ဤသည်မှာ ဘုရားအိမ်တော်က ပစ္စည်းများကို ခွဲဝေဖြန့်ဖြူးခြင်းအတွက် သင့်တင့်လျောက်ပတ်သော စည်းမျဉ်းတစ်ခု မဟုတ်ပေ။ ယင်းသည် လုံးဝ သင့်တင့်လျောက်ပတ်ခြင်း မရှိပေ။ အကယ်၍ လူတစ်ဦးသည် ဤအရာများကို မိမိဘာသာ ဝယ်ယူနိုင်သည့် အနေအထားရှိပါက ဝယ်ယူနိုင်သည်။ အကယ်၍ မရှိဘဲ ဘုရားအိမ်တော်က ခွဲဝေပေးရန် လိုအပ်ပါက သာမန်ပစ္စည်းများကို အသုံးပြုခြင်းက ၎င်းတို့အတွက် လုံလောက်သည်။ ဤသည်မှာ မျှတပြီး သင့်တင့်လျောက်ပတ်သည်။ ဤအဆင့်မြင့်စက်ပစ္စည်းအား အမှန်တကယ် မည်သို့အသုံးပြုရမည်ကို သိသောသူများသည် ဤအလုပ်တွင် ပါဝင်သည့် ကျွမ်းကျင်သော လူပုဂ္ဂိုလ်များ ဖြစ်ကြသည်၊ ထို့ကြောင့် ဘုရားအိမ်တော်သည် ဤစက်ပစ္စည်းကို ၎င်းတို့အား ခွဲဝေပေးသင့်သည်။ ဤသည်တို့မှာ ဘုရားအိမ်တော်၏ ပစ္စည်းအမျိုးမျိုးကို ခွဲဝေဖြန့်ဖြူးခြင်းနှင့်ပတ်သက်၍ ခေါင်းဆောင်များနှင့် အမှုဆောင်များ နားလည်ပြီး သဘောပေါက်သင့်သည့် စည်းမျဉ်းအချို့ ဖြစ်သည်။ ဤစည်းမျဉ်းများကို အခြေခံ၍ ဤအရာများကို တစ်နေရာရာတွင် သင့်တင့်လျောက်ပတ်မှုမရှိစွာ ခွဲဝေဖြန့်ဖြူးထားခြင်း ရှိမရှိကို ကြည့်ရန် ထပ်မံစစ်ဆေးလော့။ အကယ်၍ ရှိပါက အမြန်ဆုံး ပြုပြင်လော့။ အချို့သောလူတို့သည် ခေါင်းဆောင်များ သို့မဟုတ် အမှုဆောင်များ ဖြစ်လာပြီးနောက် ဘုရားအိမ်တော်တွင် မည်သူမျှ ၎င်းတို့အား မြှောက်ပင့်ဖားယားလုပ်ခြင်း မရှိသည်ကိုလည်းကောင်း၊ မည်သူမျှ ၎င်းတို့အား အဆင့်မြင့်ပစ္စည်းများ ထုတ်မပေးသည်ကိုလည်းကောင်း၊ ၎င်းတို့သည် မိမိတို့၏ မူလဝတ်စုံအဟောင်းကိုသာ ဝတ်ဆင်နေရဆဲဖြစ်သည်ကိုလည်းကောင်း၊ မိမိတို့၏ အလွန်သာမန်ဖြစ်သော ကွန်ပျူတာငယ်လေးကိုသာ အသုံးပြုနေရဆဲဖြစ်သည်ကိုလည်းကောင်း၊ ဘုရားအိမ်တော်က ၎င်းတို့အား ကွန်ပျူတာကောင်းတစ်ခု တပ်ဆင်မပေးသည်ကိုလည်းကောင်း မြင်ကြသည်။ ထို့ကြောင့် ၎င်းတို့သည် ဘဏ္ဍာရေးအဖွဲ့ထံ သွားပြီး ကွန်ပျူတာတစ်လုံး ဝယ်ယူရန် လျှောက်ထားကြသည်။ ဤသည်မှာ သင့်တင့်လျောက်ပတ်သလော။ (မလျောက်ပတ်ပါ။) ၎င်းတို့က “အကယ်၍ သင်က ကျွန်ုပ်ကို ထုတ်မပေးပါက ကျွန်ုပ်၏တာဝန်ကို ထမ်းဆောင်မည်မဟုတ်ပါ၊ ဘုရားအိမ်တော်က ကျွန်ုပ်အား ပို၍အဆင့်မြင့်သော၊ ပိုသစ်သောမော်ဒယ်၊ ပို၍မြန်ဆန်သော ကွန်ပျူတာတစ်လုံး ဝယ်ပေးရန် အခွင့်အရေးတစ်ခု ကျွန်ုပ် ရှာမည်” ဟု ပြောကြသည်။ ၎င်းတို့က အလွန် ရဲတင်းသည်၊ ၎င်းတို့ မလုပ်ဝံ့သည့်အရာ ဘာမျှ မရှိပေ။ ဤလူတို့သည် ခေါင်းဆောင်များ ဖြစ်လာပြီးနောက် “ဘုရားအိမ်တော်၏ ငွေသည် ငါ့ငွေလည်း ဖြစ်သည်၊ ငါကြိုက်သလို သုံးမည်”ဟု တွေးထင်လျက် ဘုရားအိမ်တော်ကို မိမိတို့၏ ကိုယ်ပိုင်အိမ်ကဲ့သို့ သဘောထားကြသည်။ ဤသည်မှာ အန္တိခရစ်တို့ လုပ်ဆောင်နိုင်စွမ်းရှိသည့်အရာပင် ဖြစ်သည်။

၃။ နေ့စဉ်သုံးပစ္စည်းများနှင့် အစားအစာအမျိုးမျိုးကို သင့်တင့်လျောက်ပတ်စွာ ခွဲဝေဖြန့်ဖြူးခြင်း

အမျိုးမျိုးသော ရုပ်ဝတ္ထုပစ္စည်းနှင့် စက်ပစ္စည်းများကို သင့်တင့်လျောက်ပတ်စွာ ခွဲဝေဖြန့်ဖြူးခြင်းအကြောင်း ပြောဆိုပြီးဖြစ်သည်။ ဆက်လက်၍ ဥပမာအားဖြင့် ကောက်နှံ၊ ဟင်းသီးဟင်းရွက်များနှင့် အစာခြောက်များအပြင်၊ ချက်ပြုတ်ခြင်းအတွက် လိုအပ်သော ပါဝင်ပစ္စည်းများ၊ အမျိုးမျိုးသော ဖြည့်စွက်အစားအစာများ၊ စသည်တို့ဖြစ်သည့် နေ့စဉ်နေထိုင်မှုအတွက် ပစ္စည်းများအကြောင်းကို ဆွေးနွေးကြမည်။ ဤပစ္စည်းများကို သင့်တင့်လျောက်ပတ်စွာ စောင့်ရှောက်ထိန်းသိမ်းရမည်သာမက သင့်တင့်လျောက်ပတ်စွာ ခွဲဝေဖြန့်ဖြူးရမည်လည်း ဖြစ်သည်။ သို့ဆိုလျှင် ဤပစ္စည်းအမျိုးမျိုးကို သင့်တင့်လျောက်ပတ်စွာ မည်သို့ခွဲဝေဖြန့်ဖြူးရမည်နည်း။ ဘုရားအိမ်တော်သည် ၎င်း၏အစားအစာအတွက် စံနှုန်းများရှိပြီး ထိုသို့သောပစ္စည်းများကို စီမံခန့်ခွဲသူများသည် ထိုစံနှုန်းများကို တင်းကျပ်စွာ လိုက်နာလျက် ကျိုးကြောင်းဆီလျော်စွာ ခွဲဝေဖြန့်ဖြူးသင့်သည်။ ၎င်းတို့သည် မိမိတို့နှင့် ရင်းနှီးသူများအား ကောင်းမွန်သော အစားအစာများကို ပို၍ မပေးသင့်ပေ။ ဥပမာအားဖြင့် အကယ်၍ အရသာရှိသည့်၊ အရည်အသွေးကောင်းသော ဆန်အချို့ကို ဝယ်ယူခဲ့လျှင် သို့မဟုတ် အသီးအနှံ သို့မဟုတ် အသားအချို့ကို ရံဖန်ရံခါသာ ဝယ်ယူခဲ့ရပြီး သင်နှင့် အဆင်ပြေသောသူ မည်သူ့ကိုမဆို သင်က ပို၍ထုတ်ပေးသည် သို့မဟုတ် ကောင်းသော ပစ္စည်းအားလုံးကို ၎င်းတို့အား ထုတ်ပေးပြီး မကောင်းသော ပစ္စည်းများကို အခြားသူများထံ ပေးပို့သည်ဆိုပါက ယင်းကို သင့်တင့်လျောက်ပတ်သော ခွဲဝေဖြန့်ဖြူးခြင်းဟု မှတ်ယူ၍ရသလော။ (မှတ်ယူ၍မရပါ။) သို့ဆိုလျှင် ဤနေရာတွင် “သင့်တင့်လျောက်ပတ်မှု”ကို မည်သို့တိုင်းတာရမည်နည်း။ ပစ္စည်းများကို မည်သို့ခွဲဝေဖြန့်ဖြူးခြင်းက သင့်တင့်လျောက်ပတ်သည်ဟု မှတ်ယူနိုင်မည်နည်း။ စည်းမျဉ်းများ၊ ဘုရားအိမ်တော်က အစားအစာများအတွက် ထုတ်ပြန်သည့် သတ်မှတ်ထားသော စံနှုန်းများနှင့်အညီ ညီတူညီမျှ ခွဲဝေခြင်းဖြစ်ပြီး ထုတ်ပေးသင့်သလောက် ထုတ်ပေးခြင်း ဖြစ်သည်။ အကယ်၍ သင်သည် တစ်စုံတစ်ဦးနှင့် ရင်းနှီးသည်ဟု ခံစားရပါက သင်၏ကိုယ်ပိုင်ဝေစုကို ၎င်းတို့အား ပေးနိုင်သည်။ အခြားသူများ၏ ပစ္စည်းများဖြင့် ရက်ရောခြင်းမပြုနှင့်။ ပြီးလျှင် ဘုရားအိမ်တော်၏ ပစ္စည်းအမျိုးမျိုးကို အသုံးပြု၍ အခြားသူများကို ရက်ရောမှု မပြနှင့်။ အကယ်၍ သင်ရက်ရောလိုပါက သင်၏ကိုယ်ပိုင်ပစ္စည်းများဖြင့် ရက်ရောလော့။ ရက်ရောခြင်းသည် ဘုရားအိမ်တော်ရှိ စည်းမျဉ်းတစ်ခု မဟုတ်ပေ။ ဘုရားအိမ်တော်၏ စည်းမျဉ်းမှာ သင့်တင့်လျောက်ပတ်စွာ ခွဲဝေဖြန့်ဖြူးခြင်း ဖြစ်သည်။ နေ့စဉ်ဘဝ၏ လိုအပ်ချက်များနှင့် အမျိုးမျိုးသော စားသောက်ကုန်များကို ဖြန့်ဝေခြင်းသည် လက်လွတ်စပယ်မဟုတ်ဘဲ ဘုရားအိမ်တော်က သတ်မှတ်ထားသော စံနှုန်းများနှင့်အညီ လုပ်ဆောင်သင့်သည်။ ခေါင်းဆောင်များနှင့် အမှုဆောင်များသည် ထိုသို့သောအရာများကို ဖြန့်ဝေရန် တာဝန်ရှိသူများအနေဖြင့် စိတ်နှလုံး မှန်ကန်ခြင်း ရှိမရှိ၊ ၎င်းတို့၏ ဖြန့်ဝေမှုက သင့်တင့်လျောက်ပတ်မှု ရှိမရှိ၊ ဖြန့်ဝေမှုကို ဘုရားအိမ်တော်၏ စည်းမျဉ်းများနှင့်အညီ လုပ်ဆောင်ခြင်း ရှိမရှိ၊ လူအများစုက မည်သို့သတင်းပို့သည်၊ ထိုလူတို့တွင် မကျေနပ်ချက်များ ရှိသလောဟူသည်နှင့် လူတိုင်းကို ဂရုစိုက်ခြင်း ရှိသလောဟူသည်တို့ကို ကြီးကြပ်ပြီး ကြည့်ရှုနိုင်သည်။ တစ်ခါတစ်ရံတွင် ပစ္စည်းများ ရှားပါးပါက မည်သည့်အရာကို လုပ်ဆောင်ရမည်နည်း။ ခေါင်းဆောင်များနှင့် အမှုဆောင်များက မိမိတို့ကိုယ်တိုင် စားသုံးရန် သိမ်းထားခြင်းသည် သင့်တော်သလော။ အချို့က “ခေါင်းဆောင်များနှင့် အမှုဆောင်များသည် အမြင့်ဆုံးသော အဆင့်အတန်းနှင့် ဂုဏ်သတင်းရှိပြီး များသောအားဖြင့် ကျွန်ုပ်တို့ကို အများဆုံး စကားပြောသူများဖြစ်ရာ ယင်းက ၎င်းတို့၏ နှုတ်ကို ခြောက်သွေ့စေသည်။ ကောင်းမွန်သည့်အရာ တစ်ခုတလေရှိလျှင် ၎င်းတို့စားဖို့ ချန်ထားကြစို့” ဟု ပြောကောင်းပြောနိုင်သည်။ ဤကဲ့သို့ အရာများကို ခွဲဝေခြင်းသည် သင့်တော်သလော။ (မသင့်တော်ပါ၊ ပစ္စည်းများကို အမှန်တကယ် လိုအပ်သောသူများအတွက် ချန်ထားသင့်ပါသည်။) အကယ်၍ အတော်အတန် ဈေးကြီးသော ကျန်းမာရေး စောင့်ရှောက်မှုဆိုင်ရာ ပစ္စည်းအချို့ ပြတ်လပ်နေပါက ယင်းတို့ကို မည်သို့ခွဲဝေသင့်သနည်း။ ထိုအရာများကို နှစ်ပေါင်းများစွာ ဘုရားသခင်အတွက် မိမိတို့ကိုယ်ကို အသုံးခံခဲ့ပြီး ပံ့ပိုးမှုပြုခဲ့သူများထံ ခွဲဝေပေးသင့်သည်။ ဤလူတို့သည် ၎င်းတို့၏ အသက်အရွယ်ကြောင့် ကျန်းမာရေးမကောင်းကြသော်လည်း မိမိတို့၏ တာဝန်များကို တာဝန်သိစွာ ထမ်းဆောင်နေဆဲဖြစ်ပြီး ညီအစ်ကိုမောင်နှမများသည် ၎င်းတို့ထံမှ အတော် အကျိုးခံစားခဲ့ပြီးဖြစ်သည်။ ဤလူတို့သည် မိမိတို့၏ ခန္ဓာကိုယ်ကို အနည်းငယ် ထိန်းသိမ်းပြီး ဂရုစိုက်ရန် လိုအပ်သည့်အပြင်၊ ထိုကျန်းမာရေး စောင့်ရှောက်မှုဆိုင်ရာ ပစ္စည်းများကို စားသုံးခွင့်နှင့် အသုံးပြုခွင့် ပေးခြင်းကသာ မှန်ကန်သည်။ ရှားပါးသော ထောက်ပံ့ရေးပစ္စည်းများအတွက် မည်သူမျှ ရန်မဖြစ်သင့်ပေ။ ဤသည်မှာ ခေါင်းဆောင်များနှင့် အမှုဆောင်များက ဤပစ္စည်းများအား ခွဲဝေပေးရမည့်ပုံစံ ဖြစ်သည်။ ဤသည်မှာ သင့်တင့်လျောက်ပတ်သလော။ (သင့်တင့်လျောက်ပတ်ပါသည်။) သို့ဆိုလျှင် ထိုသို့သော ခွဲဝေမှုအပေါ် လူအများစုက ကန့်ကွက်မှုများ ရှိမည်လော။ “ကျွန်ုပ်သည် ထိုမျှ အသက်မကြီးသော်လည်း လုပ်စရာအလုပ်များစွာ ရှိသည်။ ကျွန်ုပ်သည် နေ့စဉ် ရှစ်နာရီကျော် အလုပ်လုပ်သည်။ ကျွန်ုပ်၏အလုပ်သည် ထိုမျှ ထိရောက်မှုမရှိနိုင်သည့်အပြင်နှစ်ပေါင်းများစွာ လုပ်ဆောင်ခဲ့ခြင်းလည်း မရှိနိုင်သော်လည်း ကျွန်ုပ်၏ ကျန်းမာရေးက တစ်ခါတစ်ရံ သိပ်မကောင်းပါ။ အဘယ်ကြောင့် မည်သူမျှ ကျွန်ုပ်ကို ဂရုမစိုက်သနည်း။ ကောင်းသောပစ္စည်းများ ရှိသည့်အခါ ကျွန်ုပ်၏အလှည့် လုံးဝ မရောက်သော်လည်း လုပ်စရာအလုပ်ရှိသည့်အခါတွင်မူ ကျွန်ုပ်ကိုသာ အမြဲရှာသည်” ဟု ပြောသူ တစ်စုံတစ်ဦး ရှိသလော။ ဤကဲ့သို့သောသူအား ဝေစုတစ်ခု ပေးသင့်သလော။ ၎င်းတို့သည် ဤအရာကို တောင်းဆိုရဲသောကြောင့် ၎င်းတို့အတွက် အချို့ချန်ထားလော့။ ယင်းမှာသင့်တင့်လျောက်ပတ်သလော။ သင်တို့သည် ထိုသို့ပြုလုပ်ရန် သဘောတူမည်လော။ (တူမည်မဟုတ်ပါ။) ငါသာဆိုလျှင်၊ သဘောတူမည်။ ထိုသို့သောအရာများနှင့်ပတ်သက်၍ အဘယ်ကြောင့် အလွန် စိတ်အနှောင့်အယှက်ဖြစ်ရမည်နည်း။ လူတို့သည် ပျော်ရွှင်မှုအတွက် မိမိတို့၏ဘဝကို အသက်မရှင်ကြပေ။ ၎င်းတို့သည် စားခြင်း၊ သောက်ခြင်းနှင့် ပျော်ပါးခြင်းအတွက် အသက်မရှင်ကြပေ။ ထိုသို့သောအရာများနှင့်ပတ်သက်၍ အဘယ်ကြောင့် တိုက်ခိုက်ရမည်နည်း။ အကယ်၍ တစ်စုံတစ်ဦးသည် ထိုသို့သော အရာများနှင့်ပတ်သက်၍ အမှန်တကယ် တိုက်ခိုက်လိုပြီး ၎င်းတို့၏ အခြေအနေများက အတော်အတန် သင့်လျော်ပါက ထိုအရာများကို အနည်းငယ် ခံစားခွင့်ပေးလိုက်လော့။ ၎င်းတို့သည် အထူးမျက်နှာသာပေးခြင်းကို ခံရမည်ဖြစ်သော်လည်း သင်သည် ယင်းအတွက် ဆုံးရှုံးသွားမည် မဟုတ်ပေ။ အလွန် စိတ်အနှောင့်အယှက်ဖြစ်ရန် မလိုအပ်ပေ။ သို့ဖြစ်၍ တစ်စုံတစ်ဦးက “အဘယ်ကြောင့် ကျွန်ုပ်ကို အချို့မပေးသနည်း။ ကျွန်ုပ်၏ ကျန်းမာရေးသည်လည်း မကောင်းမွန်ပါ။ အကယ်၍ ကျွန်ုပ်သည် ကောင်းသောအရာတစ်ခုခုကို အမှန်တကယ် စားသုံးရပါက ကျွန်ုပ်၏ ကျန်းမာရေး တိုးတက်လာသဖြင့် ဘုရားအိမ်တော်အတွက် ပို၍အလုပ်လုပ်နိုင်ပြီး ပို၍ဂရုစိုက်နိုင်မည်ဖြစ်ကာ ကျွန်ုပ်၏အလုပ်သည် ပို၍ထိရောက်မှုရှိမည်ဖြစ်သည်” ဟု ပြောသည်ဆိုပါစို့။ ဤတောင်းဆိုမှုကို ၎င်းတို့ ပြုလုပ်ပြီးဖြစ်သည့်အတွက်၊ ထိုတောင်းဆိုချက်ကို ငြင်းပယ်ခြင်းဖြင့် အရှက်မခွဲနှင့်။ အချို့ကို ဖြန့်ဝေပေးလော့။ အခြားသူတို့သည် ဤအရာနှင့်ပတ်သက်၍ အလွန်အမင်း စိတ်အနှောင့်အယှက်မဖြစ်သင့်ပေ။ အနည်းငယ် ပို၍ ရက်ရောလော့။ ထိုအရာများမရှိဘဲ သင်၏ဘဝသည် ယခင်အတိုင်း ဆက်ဖြစ်နေမည် မဟုတ်လော။ ဘုရားသခင်က လူတို့ကို ပေးသောအရာသည် ရှားပါးသည်မဟုတ်။ ယင်းသည် များပြားပြီး အလျှံပယ်ဖြစ်သည်။ ပစ္စည်းများနှင့်ပတ်သက်၍ တိုက်ခိုက်ရန် မလိုအပ်ပေ။ အကယ်၍ အထူးပစ္စည်းတစ်ခုခုရှိပြီး မည်သူမျှ ထိုပစ္စည်းကိုလိုအပ်သည်ဟု သို့မဟုတ် ထိုပစ္စည်း မွေ့လျော်ခံစားရန် လိုအပ်သည်ဟု မခံစားရပါက မည်သည့်လူစားမျိုးအတွက်မဆို အသင့်တော်ဆုံးဖြစ်သည်ဟု နောက်ဆုံးတွင် လူအများစုက သဘောတူလျှင်၊ ထိုလူစားမျိုးအား စားသုံးရန် ပေးသင့်သည်။ ငါတို့သည် လူ့သဘာဝကိုလည်းကောင်း၊ ပစ္စည်းများအား သင့်တင့်လျောက်ပတ်စွာ ခွဲဝေဖြန့်ဖြူးခြင်းကိုလည်းကောင်း အလေးထားသည်။ ဤအရာများကို ရရှိသူတို့သည် ယင်းတို့ကို ဘုရားသခင်ထံမှ လက်ခံပြီး သူ၏ကျေးဇူးတော်အတွက် သူ့ကို ကျေးဇူးတင်သင့်သည်။ အခြားသူတို့သည် ထိုအရာများနှင့်ပတ်သက်၍မတိုက်ခိုက်သင့်ပေ။ အကယ်၍ သင်တိုက်ခိုက်ပါက သင်သည် ကျိုးကြောင်းဆီလျော်မှုမရှိ၊ တမင်တကာ ပြဿနာရှာနေခြင်းဖြစ်ပြီး စည်းကျော်နေခြင်း ဖြစ်သည်။ ဤသည်မှာ ထိုသို့သော အထူးအခြေအနေများကို ကိုင်တွယ်ရမည့်ပုံစံ ဖြစ်သည်။ အထူးအခြေအနေများနှင့် သာမန်အခြေအနေများအတွက် အလားတူ စည်းမျဉ်းများ ရှိသည်။ ထိုအခြေအနေများကို လူ့ဆက်ဆံရေးများနှင့်ဆိုင်သည့် သတ်မှတ်ချက်များ၏ အခြေခံအကြောင်းရင်းအပေါ်မူတည်၍ သဘောထားရန် မဆိုထားနှင့်၊ လက်လွတ်စပယ် သဘောထားရမည် မဟုတ်ပေ။ ဤအရာများကို သင့်တင့်လျောက်ပတ်စွာ ခွဲဝေဖြန့်ဖြူးပြီးသည့်အခါ ခေါင်းဆောင်များနှင့် အမှုဆောင်များသည် ၎င်းတို့၏ တာဝန်ဝတ္တရားကို ဖြည့်ဆည်းပြီးဖြစ်ပေသည်။

နေ့စဉ်သုံးပစ္စည်းများနှင့် အစားအစာကို ခွဲဝေရာတွင် ခေါင်းဆောင်များနှင့် အမှုဆောင်များသည် ဖြုန်းတီးမှု သို့မဟုတ် ဆုံးရှုံးမှုများ ဖြစ်ခွင့်မပေးဖို့ ရည်မှန်းချက်ဖြင့်၊ အမှန်တကယ် သင့်တင့်လျောက်ပတ်သည့် နည်းလမ်းဖြင့် ခွဲဝေရန်အလို့ငှာ လက်တွေ့အခြေအနေများ၊ လူဦးရေအမှန်နှင့် လိုအပ်သော ပမာဏအမှန်တို့ကို အခြေခံသင့်သည်။ ဤသည်မှာ ခေါင်းဆောင်များနှင့် အမှုဆောင်များ ဖြည့်ဆည်းသင့်သော တာဝန်ဝတ္တရား ဖြစ်သည်။ တစ်ခါတစ်ရံတွင် ၎င်းတို့သည် တိကျသော အခြေအနေများကို သိနားလည်မှုမရှိသည့်အခါ အခြေခံစည်းမျဉ်းအတိုင်း အချို့အရာများကို ခွဲဝေကောင်းခွဲဝေနိုင်ပြီး နောက်ပိုင်းတွင် လူတိုင်း၏ တုံ့ပြန်ချက်နှင့် နောက်ဆက်တွဲ စောင့်ကြည့်မှုတို့မှတစ်ဆင့် ခွဲဝေမှုသည် သင့်တင့်လျောက်ပတ်မှုမရှိကြောင်း၊ အနည်းငယ် စည်းကမ်းတင်းကျပ်ကြောင်း သိရှိလာကြသည်။ ထိုသို့သောအခြေအနေတွင် ထိုပြဿနာ ထပ်မံဖြစ်ပွားခြင်းကို ရှောင်ရှားရန်နှင့် ဖြုန်းတီးမှုနှင့် ဆုံးရှုံးမှုကို လျှော့ချရန်အတွက် နောက်တစ်ကြိမ်တွင် ၎င်းတို့ တိုးတက်အောင် လုပ်ဆောင်ရမည်။ ယင်းမှာ ၎င်းတို့၏ တာဝန်ဝတ္တရားကို ဖြည့်ဆည်းခြင်း ဖြစ်သည်။ ပျက်စီးမှုနှင့် ဖြုန်းတီးမှုကို ရှောင်ရှားရန်အတွက် ပစ္စည်းများကို ခွဲဝေသည့်အခါ တစ်စိတ်တစ်ပိုင်းအနေဖြင့် ၎င်းတို့သည် ပို၍ တိုင်ပင်ဆွေးနွေးမှုများ ပြုလုပ်ရမည်။ စည်းမျဉ်းများကိုလည်း တင်းကျပ်စွာ လိုက်နာရမည်ဖြစ်သည်။ ဤသည်မှာ လိုအပ်သောအရာ ဖြစ်သည်။ အမှန်တကယ် လိုအပ်သောသူများကို မပေးဘဲ၊ သမ္မာတရား လက်တွေ့ကျမှုရှိလျက် မိမိတို့၏ တာဝန်ကို ရိုးသားစွာ ထမ်းဆောင်နေသောသူများကို မပေးဘဲ ဝိညာဉ်ရေးရာ သိနားလည်မှု မရှိသော မြှောက်ပင့်သူများကို အထူးတလည် ပေးလျက် ပစ္စည်းများကို မဆင်မခြင် မထုတ်ပေးနှင့်။ ထိုသို့ပြုလုပ်ခြင်းသည် စည်းမျဉ်းများနှင့်အညီ ပြုမူခြင်း ဖြစ်သလော။ (မဟုတ်ပါ။) ထိုသို့ပြုလုပ်ခြင်းသည် မဆင်မခြင် ထင်ရာစိုင်းပြုမူခြင်း မဟုတ်လော။ စည်းမျဉ်းများနှင့်အညီ မပြုမူခြင်းသည် လူတစ်ဦး၏ တာဝန်ဝတ္တရားများကို မဖြည့်ဆည်းခြင်း ဖြစ်သည်။ လူတစ်ဦး၏ တာဝန်ဝတ္တရားများကို ဖြည့်ဆည်းခြင်းသည် မည်သည့်အရာကို ရည်ညွှန်းသနည်း။ ယင်းမှာ ဝတ်ကျေတမ်းကျေလုပ်ခြင်းနှင့် စည်းမျဉ်းစည်းကမ်းများကို ပုံသေစောင့်ထိန်းခြင်း မဟုတ်သည့်အပြင် သတ်မှတ်ထားသော အဆင့်များအတိုင်း လုပ်ဆောင်ခြင်းဖြင့် ဖြည့်ဆည်းခြင်းလည်း မဟုတ်ပေ။ ထိုအစား ယင်းမှာ ဘုရားအိမ်တော်နှင့်ဆိုင်သည့်အရာ တစ်ခုတလေနှင့်ပတ်သက်၍ ဖြုန်းတီးမှု သို့မဟုတ် ပျက်စီးမှု ဖြစ်ရပ်များ မဖြစ်ပေါ်ကြောင်းကို သေချာစေစဉ်တွင် ဘုရားအိမ်တော်က သတ်မှတ်ထားသော စည်းမျဉ်းများကို အမှန်တကယ် တင်းကျပ်စွာ လိုက်နာကျင့်ကြံခြင်းဖြင့် ပြုမူခြင်း ဖြစ်သည်။ ယင်းမှာ တာဝန်ဝတ္တရားကို အမှန်တကယ် ဖြည့်ဆည်းခြင်း ဖြစ်သည်။ ဥပမာအားဖြင့် လူငါးဦးကို ကြက်ဥများ ထုတ်ပေးရာတွင် သင်သည် လူတစ်ဦးချင်းစီကို တစ်နေ့လျှင် တစ်လုံးပေးသင့်ပြီး ဆယ်ရက်တစ်ကြိမ် ထုတ်ပေးသင့်သည်။ ထိုသို့ဖြင့် အလုံးငါးဆယ် အတိအကျ သင် ပို့ပေးမည်ဖြစ်သည်။ သင်သည် ဤသို့ ထုတ်ပေးသင့်သည်မှာ တစ်စိတ်တစ်ပိုင်းအားဖြင့် ယင်းသည် အရေအတွက်နည်းပြီး တာဝန်ယူဖို့ လွယ်ကူသောကြောင့် ဖြစ်သည်။ ထို့အပြင် ယင်းမှာ ၎င်းတို့စားသုံးရန် မှန်ကန်သော ပမာဏလည်း အတိအကျ ဖြစ်သည်။ ဘုရားအိမ်တော်က တောင်းဆိုသော စံနှုန်းများ၊ သတ်မှတ်ချက်များနှင့်အညီ ဤသို့ လက်တွေ့လုပ်ဆောင်ခြင်းသည် အတော်အတန် မှန်ကန်သည်၊ ယင်းမှာ စည်းမျဉ်းများနှင့်အညီ ပြုမူဆောင်ရွက်ခြင်း ဖြစ်သည်။ အကယ်၍ ခေါင်းဆောင်တစ်ဦး သို့မဟုတ် အမှုဆောင်တစ်ဦးသည် ကသီလင်တဖြစ်မည်ကို စိုးရိမ်သဖြင့် ၎င်းတို့ကို တစ်ကြိမ်တည်းဖြင့် ရက်တစ်ရာစာ ကြက်ဥများဖြစ်သည့် ကြက်ဥ အလုံးငါးရာကို ထုတ်ပေးခဲ့ပါက ယင်းမှာ သင့်လျော်မည်လော။ ငါ့ကို ပြောလော့၊ ကြက်ဥ အလုံးငါးဆယ်သည် သယ်ယူပို့ဆောင်ရန်နှင့် ဂရုစိုက်ရန် ပို၍ လွယ်ကူသလော၊ သို့မဟုတ် အလုံးငါးရာက ပို၍ လွယ်ကူသလော။ (အလုံးငါးဆယ်ပါ။) အရေအတွက် နည်းပါက သယ်ယူပို့ဆောင်ရန်နှင့် ဂရုစိုက်ရန် ပို၍ လွယ်ကူသည်။ အချို့လူများသည် ရက်တစ်ရာစာကို ပို့ပေးကြပြီး ရလဒ်အနေဖြင့်အချို့မှာ လမ်းတွင် ကွဲသွားကြပြီး အချို့မှာ ဦးတည်ရာအရပ်၌ သယ်ဆောင်သည့်အခါ ကြေမွသွားကြသည်။ တစ်ခုပြီးတစ်ခု အနည်းငယ် ကွဲသွားခြင်းဖြင့် အစိတ်အပိုင်းတစ်ခုမှာ ပျက်စီးဆုံးရှုံးရသည်။ ဤအရာအပြင် လူတို့က ကြက်ဥများစွာ ထုတ်ပေးသည်ကို မြင်သည့်အခါ ပေါ့ပေါ့ဆဆ ဖြုန်းတီးကြမည်ဖြစ်ရာ နောက်တစ်ကြိမ် ပို့ဆောင်မည့်ရက် မတိုင်မီတွင် စားစရာ ကြက်ဥ ရှိတော့မည် မဟုတ်ပေ။ သို့ဖြစ်၍ ဤကြက်ဥများ ကွဲပြီး ပျက်စီးဆုံးရှုံးသည့်အခါ ယင်းကို ဖြစ်စေသည်မှာ ခေါင်းဆောင်များနှင့် အမှုဆောင်များ၏ တမင်တာဝန်ပျက်ကွက်ခြင်းဖြစ်သည် မဟုတ်လော။ (ဟုတ်ပါသည်။) ၎င်းတို့က နောက်ထပ် တောင်းဆိုပါက သင် ပေးနိုင်သလော။ စည်းမျဉ်းများအရ သတ်မှတ်ထားသော ရက်မတိုင်မီတွင် ၎င်းတို့ကို နောက်ထပ် သင် ပေး၍မရပေ။ သို့သော် ၎င်းတို့တွင် စားစရာ တစ်ခုမျှမရှိသည့်အခါ စိတ်ထိခိုက်ခံစားကြရသည်။ ဤနေရာတွင် မည်သည့်အရာကို လုပ်ဆောင်ရမည်နည်း။ ဤအရာသည် သင့်တင့်လျောက်ပတ်သော ခွဲဝေဖြန့်ဖြူးပေးခြင်းကို လိုအပ်သည်။ ဤအရာများကို ခွဲဝေသည့်အခါ ခေါင်းဆောင်များနှင့် အမှုဆောင်များသည် သင့်တင့်လျောက်ပတ်သော ခွဲဝေခြင်းဟူသည့် စည်းမျဉ်းနှင့် ဘုရားအိမ်တော်က သတ်မှတ်ထားသော စံနှုန်းတို့ကို အကြွင်းမဲ့ လိုက်နာရမည်ဖြစ်ပြီး ၎င်းတို့ကို အချိန်မီနှင့် ပုံမှန် ထုတ်ပေးရမည်။ ထို့အပြင် ဖြုန်းတီးမှု ဖြစ်ရပ်များ ရှိမရှိကိုလည်းကောင်း၊ ဖြုန်းတီးမှုကြောင့် ရှားပါးသွားသော အရာများအတွက် ပြန်လည်လျှောက်ထားခြင်းများ သို့မဟုတ် တောင်းဆိုမှုများ ရှိမရှိကိုလည်းကောင်း၊ လူတို့ မကြိုက်နှစ်သက်သည့် ထုတ်ပေးထားသော အရာများနှင့်ပတ်သက်၍ ဖြုန်းတီးမှု ဖြစ်ရပ်များ ရှိမရှိကိုလည်းကောင်း ၎င်းတို့ ချက်ချင်း နားလည်ထားရမည်။ ဥပမာအားဖြင့် အသားများနှင့် ဟင်းသီးဟင်းရွက်များကို ထုတ်ပေးထားပြီး လူအများစုသည် အသားကို ပို၍ နှစ်သက်ကြသဖြင့် ၎င်းကို သုံးရက် သို့မဟုတ် ငါးရက်အတွင်း စားသုံးလိုက်နိုင်ပြီး ဟင်းသီးဟင်းရွက်များက ကျန်ခဲ့သည်။ ဟင်းသီးဟင်းရွက်များသည် ကောင်းစွာ မခံပေ။ အချို့မှာ အတန်ငယ်ကြာပြီးနောက် ပျက်စီးပုပ်သိုးသွားကြရာ နောက်တစ်သုတ် မထုတ်ပေးမီတွင် ကုန်သွားကြသည်။ ထိုအခါ တစ်စုံတစ်ဦးက ပြန်လည်လျှောက်ထားပြီး နောက်ထပ် တောင်းဆိုကောင်း တောင်းဆိုနိုင်သည်။ ဤသို့သောအခြေအနေတွင် နောက်ထပ် ပေးသင့်သလော။ ၎င်းတို့ကို နောက်ထပ်ပေးခြင်းသည် သင့်တင့်လျောက်ပတ်မှုရှိသလော။ (မရှိပါ။) အခြားလူတို့သည် အသားနှင့် ကြက်ဥများကို ခိုးကြောင်ခိုးဝှက် စားကုန်ကြမည်ဖြစ်ပြီး ၎င်းတို့ ကြိုက်နှစ်သက်သည့် ဟင်းသီးဟင်းရွက်များအားလုံးကို စားသုံးကြစဉ်တွင် ၎င်းတို့ မကြိုက်နှစ်သက်သည့်အရာများကို မစားရန် အကြောင်းပြချက်များနှင့် ဆင်ခြေအမျိုးမျိုးကို ပေးကြမည်ဖြစ်သည်။ ဟင်းသီးဟင်းရွက်များ ဝါပြီး ပုပ်သိုးသွားသည့်အခါ ၎င်းတို့သည် စား၍မရတော့ဟု ပြောဆိုကြပြီး နောက်ဆုံးတွင် ဝက်များနှင့် ကြက်များကို ကျွေးခြင်း သို့မဟုတ် လွှင့်ပစ်လိုက်ခြင်းတို့ကို ပြုကာ နောက်ထပ် တောင်းဆိုကြသည်။ ခေါင်းဆောင်များနှင့် အမှုဆောင်များသည် ဤအခြေအနေမျိုးကို ကြုံတွေ့ရသည့်အခါ မည်သို့ကိုင်တွယ်ရမည်နည်း။ ၎င်းတို့က “မလုံလောက်သည်ကို မြင်ရသည်နှင့်အမျှ နောက်တစ်ကြိမ်တွင် သင်တို့ကို ပိုပေးလိုက်မည်။ သင်တို့ကများစွာ စားကြသည့်အတွက် သင်တို့ကို ပိုမိုထောက်ပံ့ပေးမည်” ဟု ပြောဆိုပါက ယင်းမှာ ကိုင်တွယ်ရန် သင့်လျော်သော နည်းလမ်းဖြစ်သလော။ ဤသည်မှာ ကြောင်းကျိုးမမြင်ခြင်းဖြစ်သည် မဟုတ်လော။ (ဟုတ်ပါသည်။) ၎င်းတို့သည် မည်သို့ဖြစ်၍ ကြောင်းကျိုးမမြင်ကြသနည်း။ (၎င်းတို့သည် အမှန်တကယ် မည်သည့်အရာဖြစ်နေသည်ကို နားမလည်ကြပါ၊ ၎င်းတို့ ထုတ်ပေးခဲ့သော အစားအစာ မလုံလောက်ရခြင်း၏ အဓိကအကြောင်းရင်းမှာ ဖြုန်းတီးခြင်းခံခဲ့ရသောကြောင့် ဖြစ်ပါသည်။) ၎င်းတို့သည် အမှန်တကယ် မည်သည့်အရာဖြစ်နေသည်ကို နားမလည်ဘဲ အလျင်စလို ကောက်ချက်ချလိုက်ကြသည်။ နေရာအများစုတွင် ဘုရားအိမ်တော်၏ သတ်မှတ်ချက်များနှင့်အညီ ထုတ်ပေးသော အစားအစာက စားသုံးရန် လုံလောက်သည်။ အဘယ်ကြောင့် ထိုတစ်နေရာတည်းအတွက်သာ လုံးဝ မလောက်မငဖြစ်ရသနည်း။ ယင်းအတွက် တိကျသော စုံစမ်းစစ်ဆေးမှု လိုအပ်သည် မဟုတ်လော။ ၎င်းတို့သည် ဖြစ်ပျက်နေသည့်အရာကို သိမြင်ရန်အတွက် ထိုနေရာသို့ သွားပြီး အခြေအနေနှင့်ပတ်သက်၍ ဂရုတစိုက်နှင့် အသေးစိတ် မေးမြန်းရမည်။ အဆုံးတွင် ၎င်းတို့၏ စုံစမ်းစစ်ဆေးမှုနှင့် သိနားလည်မှုတို့မှတစ်ဆင့် ထိုနေရာရှိ ထမင်းချက်က ဘုရားအိမ်တော်၏ အစားအစာကို တမင်တကာ ဖြုန်းတီးလျက် လူများစားသုံးရန် အစားအစာကို ကြက်များအား ကျွေးမွေးသည့် ဆိုးယုတ်ပြီး အကျင့်ပျက်သောသူတစ်ဦးဖြစ်ကြောင်း ၎င်းတို့ တွေ့ရှိကြသည်။ ၎င်းတို့သည် မိမိတို့စားသည့်အရာနှင့်ပတ်သက်၍ အတော်လေး ဇီဇာကြောင်ပြီး အရသာရှိသော အစားအစာကိုသာ စားသုံးရန် ကြိုက်နှစ်သက်ကြသည်။ အသားမရှိသည့်အခါ ဟင်းသီးဟင်းရွက်များကို မစားကြဘဲ၊ အသားရှိသည့်အခါတွင်မူ တို့ဟူးကိုပင် မစားကြပေ။ ကြက်ဥများ ရရှိသည့်အခါ အနပ်တိုင်းတွင် စားသုံးကြသည်။ ၎င်းတို့သည် အရသာရှိသော အစားအစာကိုသာ သီးသန့်ရွေးချယ်ပြီး သာမန်ဟင်းသီးဟင်းရွက်များကို မစားကြသည့်အပြင် ပုပ်သိုးသွားလျှင်လည်း ဂရုမစိုက်ကြပေ။ ထမင်းချက်က ဆိုးယုတ်သောသူတစ်ဦးဖြစ်ကြောင်း သိနားလည်ရပြီးဖြစ်သည်။ နောက်တစ်ကြိမ် ပစ္စည်းများ ထုတ်ပေးသည့်အခါ ၎င်းတို့ကို စားစရိတ်တိုးမြှင့်ပေးသင့်သလော။ (မပေးသင့်ပါ။) ၎င်းတို့ကို ပိုမပေးရုံမျှသာဖြစ်သလော။ ဤပြဿနာကို တွေ့ရှိပြီးသည်နှင့်တစ်ပြိုင်နက် မည်သို့ကိုင်တွယ်ရမည်နည်း။ ၎င်းတို့ကို ချက်ချင်း အစားထိုးလော့။ တာဝန်ကို ထမ်းဆောင်ရန် လူ့သဘာဝအနည်းငယ်ရှိသော တစ်စုံတစ်ဦးနှင့် လဲလော့။ ပြဿနာကို ချက်ချင်း ရှာဖွေတွေ့ရှိပြီး ဖြေရှင်းလော့၊ ပြီးလျှင် ထိုသို့သော ဆိုးယုတ်သောလူများ၊ အသုံးမကျသည့်လူများကို ဖယ်ရှားရှင်းလင်းလော့။ အချို့က “၎င်းတို့သည် နောက်ထပ် ထမင်းမချက်တော့သည့်အတွက် ၎င်းတို့ကို ကြက်စာကျွေးခိုင်းလျှင် ကောင်းမည် မဟုတ်လော” ဟု မေးကောင်းမေးနိုင်သည်။ (မကောင်းပါ။) ကြက်များကို ၎င်းတို့ အစာကျွေးပါက ကြက်များက ဥဥတော့မည် မဟုတ်ပေ။ ဝက်များကို အစာကျွေးပါက ဝက်များ ပိန်သွားလိမ့်မည်။ ၎င်းတို့ကို မည်သည့်အရာကိုမျှ အစာကျွေးခိုင်း၍ မဖြစ်ပေ။ ထိုသို့သောလူများကို မောင်းထုတ်ပစ်ရမည်။ ၎င်းတို့သည် ဘုရားအိမ်တော်၌ တာဝန်တစ်ခု ထမ်းဆောင်ရန် မသင့်တော်ပေ။ ဘုရားအိမ်တော်၏ ပစ္စည်းများကို ခွဲဝေနေစဉ် အခြားပြဿနာတစ်ခုတလေကို တွေ့ရှိပါက ယင်းကိုလည်း ချက်ချင်း ဖြေရှင်းသင့်သည်။ ဤပြဿနာများကို ဖြေရှင်းခြင်း၏ ပန်းတိုင်မှာ အဘယ်နည်း။ ဘုရားအိမ်တော်၏ ပစ္စည်းများနှင့်ပတ်သက်၍ ဖြစ်ပေါ်သည့် ဖြုန်းတီးမှုနှင့် ပုပ်သိုးမှုကို လျော့နည်းစေရန် ဖြစ်သည်။ အချို့က “ထိုပြဿနာများကို ဖြေရှင်းရန် မီးဖိုချောင်သို့ သွား၍ စုံစမ်းစစ်ဆေးရမည်။ ခေါင်းဆောင်များနှင့် အမှုဆောင်များကို မီးဖိုချောင်ထဲသို့ ဝင်ခွင့်မပြုဟု ကိုယ်တော်ပြောခဲ့သည် မဟုတ်လော။ အဘယ်ကြောင့် ယခု ဝင်ခွင့်ပြုရသနည်း”ဟု မေးကောင်းမေးနိုင်သည်။ ၎င်းတို့မှာ သီးခြားကိစ္စနှစ်ခု ဖြစ်သည်။ ၎င်းတို့ကို သွားခွင့်မပြုဟု ငါမပြောခဲ့ပေ၊ ယင်းမှာ အလုပ်လုပ်နည်းကို မသိဘဲ၊ အလုပ်မရှိဘဲ လတ်လျားလတ်လျားအချိန်ဖြုန်းကာ၊ အဆင့်အတန်း၏ အကျိုးအမြတ်များကို မွေ့လျော်ခံစားလျက်၊ စားကောင်းသောက်ဖွယ်များ ရှာရန် မီးဖိုချောင်သို့ အမြဲသွားနေသည့် ခေါင်းဆောင်များနှင့် အမှုဆောင်များကို စိတ်ဖြာလေ့လာဆွေးနွေးခြင်း ဖြစ်သည်။ ယခုအခြေအနေတွင် ၎င်းတို့သည် စားကောင်းသောက်ဖွယ်များ ရှာရန်မဟုတ်ဘဲ ပြဿနာများ ဖြေရှင်းရန် မီးဖိုချောင်သို့ သွားနေခြင်း ဖြစ်သည်။ သွားသင့်သည့်အခါ သွားလော့၊ မသွားသင့်သည့်အခါ မသွားနှင့်။ ခေါင်းဆောင်များနှင့် အမှုဆောင်များတွင် လုပ်ဆောင်ရန် အလုပ်များစွာရှိပြီး ဤသည်မှာ ၎င်းတို့၏ တာဝန်များထဲမှ တစ်ခု၊ ယင်း၏ တိကျသော ပြဿနာများကို မီးဖိုချောင်ထဲအထိ ဝင်ရောက်ပြီး အသေးစိတ်ကို နားလည်မှုရရှိခြင်းဖြင့်သာ သိရှိနိုင်မည့် တာဝန်တစ်ခုဖြစ်သည်။ အကယ်၍ ထမင်းချက်တစ်ဦးသည် မသင့်တော်ကြောင်း တွေ့ရှိပါက ၎င်းတို့ကို ချက်ချင်း ဖြုတ်ချပြီး သင့်တော်သော တစ်စုံတစ်ဦးဖြင့် အစားထိုးရမည်။ ထိုသို့ပြုလုပ်ခြင်းက ဘုရားအိမ်တော်မှ ထုတ်ပေးသော ပစ္စည်းများအား ဖြုန်းတီးမှုနှင့် ပုပ်သိုးမှုတို့ မကြုံတွေ့စေဖို့ သေချာစေသည်။ မည်သို့ပင်ဖြစ်စေ ခေါင်းဆောင်များနှင့် အမှုဆောင်များအတွက် သတ်မှတ်ချက်မှာ ၎င်းတို့၏ တာဝန်ဝတ္တရားများကို ဖြည့်ဆည်းရန် ဖြစ်သည်၊ အကယ်၍ ယင်းမှာ သင်စိုးရိမ်ပူပန်ပြီး လုပ်ဆောင်ရမည့်အရာဖြစ်ပါက၊ ထိုအရာကို မလွဲမသွေ စိုးရိမ်ပူပန်ပြီး လုပ်ဆောင်ရမည်။ သင်သည် သင်၏မျက်စိများဖြင့် စောင့်ကြည့်လေ့လာရမည်ဖြစ်ပြီး လူတစ်မျိုးစီက ပြောဆိုသည့်အရာကို သင်၏နားများဖြင့် ဂရုတစိုက် နားထောင်ရမည်။ အမှုအရာမျိုးစုံနှင့်ပတ်သက်၍ ထင်မြင်ယူဆချက်များ၊ အတွေးများနှင့် ပိုင်းခြားသိမြင်နိုင်စွမ်းတို့ကိုလည်း ပင်ကိုအားဖြင့် သင်ယူရမည်ဖြစ်သည်မှာ အမှန်ပင်ဖြစ်သည်။ အခြားအရေးကြီးသော အချက်တစ်ခုမှာ ဘုရားအိမ်တော်က လိုက်နာရန် တောင်းဆိုသည့် စည်းမျဉ်းများကို နှလုံးသွင်းခြင်းနှင့် မည်သည့်အချိန်တွင်မျှ ယင်းတို့မှ မပြောင်းလဲခြင်း ဖြစ်သည်။ သင်သည် မည်သည့်အလုပ်ကို လုပ်ဆောင်နေသည်ဖြစ်စေ ဘုရားအိမ်တော်က တောင်းဆိုသည့် စည်းမျဉ်းများနှင့် စည်းကမ်းများမှာ အဘယ်အရာဖြစ်သည်ကို သင် ဦးစွာ နားလည်ရမည်။ အလုပ်မစတင်မီတွင် “ဘုရားအိမ်တော်က တောင်းဆိုသည့် စည်းမျဉ်းများကို ကျွန်ုပ် ရှင်းလင်းစွာ သိပါသလား။ ဘုရားအိမ်တော်၏ စည်းမျဉ်းများနှင့်အညီ လုပ်ဆောင်ရမည်ဆိုလျှင် ဤအရာကို မည်သို့လုပ်ဆောင်သင့်သနည်း။ အထူးအခြေအနေများတွင် စည်းမျဉ်းများနှင့်အညီ မည်သို့လုပ်ဆောင်သင့်သနည်း။ သာမန်အခြေအနေများတွင် မည်သို့ကိုင်တွယ်ရမည်နည်း” ဟူသကဲ့သို့သော မေးခွန်းများကို သင့်ကိုယ်သင် အကြိမ်အနည်းငယ် ပို၍ မေးမြန်းရမည်။ သင်အလုပ်မစတင်မီတွင် ဤသို့သော မေးခွန်းများနှင့် အခြားမေးခွန်းများကို သင်ကိုယ်တိုင်အား စိတ်ထဲတွင် လုံးဝ ပို၍ မေးမြန်းရမည်ဖြစ်ပြီး ဘုရားသခင်ရှေ့မှောက်တွင် ပို၍ ဆုတောင်းရမည်။ ထိုအရာ၏ တစ်စိတ်တစ်ပိုင်းမှာ မိမိကိုယ်ကို ဆန်းစစ်ခြင်းဖြစ်သည်။ အခြားတစ်စိတ်တစ်ပိုင်းမှာ ဘုရားသခင်၏ စိစစ်မှုကို လက်ခံခြင်း ဖြစ်သည်။ ထိုသို့ပြုလုပ်ခြင်းသည် ခေါင်းဆောင်များနှင့် အမှုဆောင်များကို ၎င်းတို့၏ အလုပ်တွင် အမှားနည်းစေရန်နှင့် သွေဖည်မှုနည်းစေရန်၊ ဘုရားအိမ်တော်၏ ပစ္စည်းများ ဖြုန်းတီးမှုကို လျှော့ချရန်နှင့် သူ၏အိမ်တော်တွင် ဖြစ်ပေါ်သည့် ဆုံးရှုံးမှုများကို လျှော့ချရန် အထောက်အကူပြုသည်။ ပို၍ အရေးကြီးသည်မှာ ထိုသို့ပြုလုပ်ခြင်းသည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ထိန်းသိမ်းပြီး ထိုတာဝန်ဝတ္တရားများကို ဖြည့်ဆည်းခြင်း ဖြစ်သည်။ ယင်းမှာ ခေါင်းဆောင်များနှင့် အမှုဆောင်များ အမှန်တကယ် လုပ်ဆောင်သင့်သည့်အရာ ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များအပေါ် သတ်မှတ်ချက် ဖြစ်သည်။ ဘုရားအိမ်တော်၏ အမျိုးမျိုးသော ပစ္စည်းများကို စောင့်ရှောက်ထိန်းသိမ်းခြင်းနှင့် ခွဲဝေခြင်းသည် ခက်ခဲရှုပ်ထွေးသော တာဝန်တစ်ခု မဟုတ်ပေ။ တစ်စိတ်တစ်ပိုင်းအားဖြင့် ယင်းမှာ ခေါင်းဆောင်များနှင့် အမှုဆောင်များက စည်းမျဉ်းများနှင့် ကိုယ်တိုင် အကျွမ်းတဝင်ရှိခြင်းနှင့်ဆိုင်သည်။ အခြားတစ်စိတ်တစ်ပိုင်းမှာ ခေါင်းဆောင်များနှင့် အမှုဆောင်များသည် အမျိုးမျိုးသော ပစ္စည်းများကို စီမံခန့်ခွဲရန် တာဝန်ယူထားသည့် လူတို့အား ဤစည်းမျဉ်းများကို ပို၍ မိတ်သဟာယဖွဲ့ရမည်ဖြစ်ကာ အမှုအရာများနှင့်ပတ်သက်၍ နောက်ဆက်တွဲလုပ်ပေးခြင်း၊ ပို၍ နားလည်ရန် ကြိုးစားခြင်းနှင့် စီမံခန့်ခွဲမှု အခြေအနေကို ပို၍ စုံစမ်းစစ်ဆေးခြင်းတို့ကို ပြုလုပ်ရမည်ဖြစ်စဉ်တွင်၊ ဘုရားအိမ်တော်၏ အမျိုးမျိုးသော ပစ္စည်းများကို ခွဲဝေရန် တာဝန်ခံများနှင့် ပို၍ မိတ်သဟာယဖွဲ့ကာ ဤစည်းမျဉ်းများကို ၎င်းတို့အား ပို၍ စေ့စေ့စပ်စပ် သဘောပေါက်နားလည်စေရမည်ဖြစ်သည်။ ခေါင်းဆောင်များနှင့် အမှုဆောင်များသည် ထိုလူတို့က ပစ္စည်းများကို မည်သို့ခွဲဝေပြီး ထုတ်ပေးနေသည်ကိုလည်းကောင်း၊ အထူးအခြေအနေများ တစ်ခုတလေ ရှိမရှိကိုလည်းကောင်း စဉ်ဆက်မပြတ် စုံစမ်းမေးမြန်းရမည်။ ဥပမာအားဖြင့် တာဝန်ခံများသည် မတူညီသော ရာသီများ၊ မတူညီသော အချိန်များနှင့် လူအမျိုးမျိုးတို့က မတူညီသော လိုအပ်ချက်များ ရှိသည့် အခြေအနေများတွင် ဘုရားအိမ်တော်က တောင်းဆိုသည့် စည်းမျဉ်းများနှင့်အညီ ပစ္စည်းများကို ခွဲဝေခြင်း ရှိမရှိဟူ၍ ဖြစ်သည်။ ထိုသို့ပြုလုပ်ခြင်း၏ ပန်းတိုင်မှာ ဘုရားအိမ်တော်၏ အမျိုးမျိုးသော ပစ္စည်းများကို ၎င်းတို့၏ လုပ်ငန်းဆောင်တာများအား ထိရောက်စွာ ဆောင်ရွက်နိုင်စေရန်၊ ဖြစ်နိုင်သမျှ အကြီးမားဆုံးသော အတိုင်းအတာအထိ သင့်တင့်လျောက်ပတ်စွာ အသုံးပြုနိုင်စေရန်နှင့် အကောင်းဆုံးသော ဂရုစိုက်မှု၊ အကောင်းဆုံးသော ထိန်းသိမ်းမှုတို့ဖြင့် စောင့်ရှောက်ထိန်းသိမ်းနိုင်စေရန် ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်ဝတ္တရား ဖြစ်သည်။

ဘုရားအိမ်တော်၏ ရုပ်ဝတ္ထုပစ္စည်းများကို ကောင်းမွန်စွာ စီမံခန့်ခွဲခြင်းသည် ဘုရားသခင် ရွေးချယ်ထားသော လူအားလုံး၏ တာဝန်ဝတ္တရား ဖြစ်သည်

ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို နားလည်ပြီးသည့်နောက်၊ ညီအစ်ကိုမောင်နှမ တစ်ဦးစီတိုင်းက ဘုရားအိမ်တော်၏ အမျိုးမျိုးသော ရုပ်ဝတ္ထုပစ္စည်းများကို သဘောထားရာတွင် သဘောပေါက်နားလည်သင့်သည့် စည်းမျဉ်းများကိုလည်း သင်တို့ နားလည်ပြီးပြီလော။ သင်တို့သည် ခေါင်းဆောင်များနှင့် အမှုဆောင်များ ဟုတ်ကောင်းမဟုတ်နိုင်သော်လည်း ကြီးကြပ်ကွပ်ကဲခြင်း တာဝန်ဝတ္တရားကိုမူ ဖြည့်ဆည်းသင့်ဆဲ ဖြစ်သည်။ ဤသည်မှာ ဘုရားသခင် ရွေးချယ်ထားသောလူများ၏ လုပ်ပိုင်ခွင့် ဖြစ်သည်။ ထို့အပြင် ဘုရားအိမ်တော်၏ အမျိုးမျိုးသော ရုပ်ဝတ္ထုပစ္စည်းများဖြစ်သည့် စာအုပ်များနှင့် ကိရိယာမျိုးစုံ၊ နေ့စဉ် အစားအသောက်နှင့် ပစ္စည်းများ အစရှိသည်တို့နှင့်ပတ်သက်၍ လူတိုင်းသည် မေတ္တာနှင့် ဂရုတစိုက် သဘောထားရမည်။ လူတိုင်းက ၎င်းတို့အသုံးပြုနေသည့် အမျိုးမျိုးသော ပစ္စည်းများကို ပုံမှန် စစ်ဆေးခြင်း၊ ပြုပြင်ခြင်းနှင့် ထိန်းသိမ်းခြင်းတို့ကိုလည်း ပြုလုပ်သင့်ပြီး ၎င်းတို့ကို သင့်တင့်လျောက်ပတ်စွာ အသုံးပြုသင့်သည်။ သင်၏ လက်ထဲတွင် ဤအရာများကို ပျက်စီးစေခြင်းနှင့် ဖြုန်းတီးခြင်း မဖြစ်စေနှင့်၊ သို့မဟုတ် ၎င်းတို့ကို မဆင်မခြင် မစွန့်ပစ်နှင့်။ အချို့က “မည်သို့ပင်ဖြစ်စေ ဤပစ္စည်းသည် ကျွန်ုပ်၏ပစ္စည်း မဟုတ်ပါ။ ကျွန်ုပ်၏ ပိုက်ဆံဖြင့် ဝယ်ထားခြင်း မဟုတ်ပါ။ ဘုရားအိမ်တော်က ကျွန်ုပ်ကို ထုတ်ပေးထားခြင်း ဖြစ်သည်၊ ယင်းမှာ အများပိုင် ပစ္စည်း ဖြစ်သည်။ ယင်းကို မည်သည့်အချိန်တွင် ထိန်းသိမ်းပြီး မည်သည့်အချိန်တွင် ပြုပြင်သည်ကိုဖြစ်စေ၊ မည်သည့်နေရာတွင် သိမ်းဆည်းသည်ကိုဖြစ်စေ ကျွန်ုပ် ဂရုစိုက်ရန် မလိုအပ်ပါ။ ကျွန်ုပ်သည် ဤအရာကို မတရားသိမ်းပိုက်ထားသည့်အလား ကျွန်ုပ်နှင့်အတူ ယူဆောင်သွား၍ မရပါ”ဟု ပြောကြသည်။ ဤသည်မှာ သင့်တင့်လျောက်ပတ်သော အတွေးတစ်ခုလော။ အတော်အတန် တစ်ကိုယ်ကောင်းဆန်ပြီး လူ့သဘာဝ ကင်းမဲ့နေသည် မဟုတ်လော။ (ဟုတ်ပါသည်။) သို့ဆိုလျှင် ဘုရားအိမ်တော်၏ ရုပ်ဝတ္ထုပစ္စည်းများကို အသုံးပြုရာတွင် မည်သည့်စည်းမျဉ်းများကို လိုက်နာသင့်သနည်း။ အကယ်၍ တစ်စုံတစ်ခုကို သင်အသုံးပြုရန်အတွက် ခွဲဝေထားပြီးဖြစ်ပါက ထိုအရာကို သင်အသုံးပြုနေစဉ် ပြုပြင်ရန်နှင့် ဂရုစိုက်ရန်မှာ သင်၏ တာဝန်သာ ဖြစ်သည်။ သင် လုံးဝ တာဝန်ရှိသည်၊ အခြားတစ်ဦးတလေ၏ တိုက်တွန်းနှိုးဆော်မှု သို့မဟုတ် ကြီးကြပ်ကွပ်ကဲမှုမျှမရှိဘဲ သင်သည် ထိုပစ္စည်းကို သင်၏ ကိုယ်ပိုင်ပစ္စည်းဖြစ်သည့်အလား သဘောထားသင့်သည်၊ တန်ဖိုးထားပြီး ကာကွယ်သင့်ပေသည်။ ယင်းကို လူ့သဘာဝရှိခြင်းဟု ခေါ်သည်။ ထိုအရာကို သင့်အား ထုတ်ပေးသည့်အချိန်တွင် မည်သို့သောအခြေအနေ၌ ရှိသည်ဖြစ်စေ သင်အသုံးပြုခွင့် မရှိတော့သည့်အခါ သို့မဟုတ် အသုံးပြုပြီးသည့်အခါတွင် ယင်းကို စောင့်ရှောက်ထိန်းသိမ်းသောသူထံသို့ လုံးဝ မပျက်စီးစေဘဲ မူလအခြေအနေအတိုင်း ပြန်လည်ပေးအပ်သင့်သည်။ ဤသည်ကို ဆင်ခြင်တုံတရားရှိခြင်းဟု ခေါ်သည်၊ ဤသည်မှာ လူ့သဘာဝတွင် ရှိသင့်သည့်အရာတစ်ခု ဖြစ်သည်။ သင်သည် ဘုရားသခင်ကို ယုံကြည်ကြောင်း၊ သင့်တွင် အသိစိတ်နှင့် ဆင်ခြင်တုံတရားရှိကြောင်း၊ သင်သည် သမ္မာတရားကို ချစ်ပြီး လိုက်စားကာ ကျိုးနွံနာခံကြောင်း ပြောဆိုသော်လည်း ရုပ်ဝတ္ထုပစ္စည်းတစ်ခုကို သဘောထားရာတွင် ရှိသင့်သည့် အနိမ့်ဆုံးသော လူ့သဘာဝပင် မရှိပါက သမ္မာတရားကို ချစ်ခြင်း သို့မဟုတ် လက်တွေ့လုပ်ဆောင်ခြင်းအကြောင်းကိုပင် သင်မည်သို့ ပြောဆိုနိုင်မည်နည်း။ ယင်းမှာ အနည်းငယ် အနှစ်သာရမဲ့လွန်းသည် မဟုတ်လော။ အကယ်၍ သင်သည် ရုပ်ဝတ္ထုပစ္စည်းတစ်ခုကို သဘောထားရာတွင် ရှိသင့်သည့် တာဝန်ဝတ္တရားကိုပင် မဖြည့်ဆည်းနိုင်ပါက သင်၏ လူ့သဘာဝက ကောင်းခြင်းမရှိဟု ဆိုလိုသည်၊ “လူ့သဘာဝကင်းမဲ့ခြင်း” မှာ ယင်းကို ပြောလေ့ရှိသည့် နည်းလမ်းတစ်ခု ဖြစ်သည်။ ထို့အပြင် သင်၏ ကိုယ်ပိုင်ပစ္စည်းများကို သင်မည်သို့ပင် အသုံးပြုပါစေ၊ ထိုပစ္စည်းများကို သဘောထားရာတွင် သင် ကြမ်းတမ်းသည်ဖြစ်စေ၊ စေ့စပ်သေချာသည်ဖြစ်စေ ယင်းမှာ သင်၏ လုပ်ပိုင်ခွင့်ဖြစ်သည်။ မည်သူမျှ ဝင်ရောက်စွက်ဖက်မည် မဟုတ်ပေ။ သို့သော် ဘုရားအိမ်တော်တွင် ၎င်း၏ ပစ္စည်းများကို အသုံးပြုရန်အတွက် စည်းမျဉ်းများ ရှိသည်။ ဤစည်းမျဉ်းများသည် အသိစိတ်နှင့် ဆင်ခြင်တုံတရားအပေါ်တွင် အခြေခံထားပြီး ၎င်းတို့သည် သမ္မာတရား၏ အမြင့်သို့ ရောက်ရှိကောင်းမရောက်ရှိနိုင်သော်လည်း အနည်းဆုံးအားဖြင့် လူ့သဘာဝအတွက် စံနှုန်းများနှင့် ကိုက်ညီသည်။ အကယ်၍ သင်သည် လူ့သဘာဝအတွက် ဤစံနှုန်းကိုပင် မပြည့်မီနိုင်ပါက၊ ဘုရားအိမ်တော်က သင့်အား ထုတ်ပေးသော ကိရိယာများနှင့် ပစ္စည်းများကိုပင် မှန်ကန်စွာ သဘောထားပြီး အသုံးမပြုနိုင်ပါက သင့်အနေဖြင့် သမ္မာတရားကို နားလည်ပြီး သမ္မာတရား လက်တွေ့ကျမှုထဲသို့ ဝင်ရောက်နိုင်ခြင်း ရှိမရှိဟူသည်မှာ ပြဿနာတစ်ခုဖြစ်သည်။ ယင်းမှာ မေးခွန်းထုတ်စရာ ဖြစ်သည်။ သို့ဖြစ်၍ ဤပစ္စည်းများကို သင်သဘောထားခြင်းနှင့် ပတ်သက်လာသည့်အခါ၊ သင့်အနေဖြင့် ယင်းတို့ကို အသုံးပြုပိုင်ခွင့်ရှိပြီး ယင်းတို့ကို ပြုပြင်ရန်၊ ထိန်းသိမ်းရန်နှင့် ဂရုစိုက်ရန်လည်း အလိုအလျောက် တာဝန်ရှိပေသည်။ သင်သည် ဤအရာများကို အလေးအနက်ထားရမည်။ အကယ်၍ သင်သည် ဘာသာတရားမရှိသူများကဲ့သို့ “မည်သို့ပင်ဖြစ်စေ ယင်းမှာ ကျွန်ုပ်၏ပစ္စည်း မဟုတ်ပါ။ ကျွန်ုပ်၏ ပိုက်ဆံဖြင့် ဝယ်ထားခြင်း မဟုတ်ပါ။ အများပိုင်ပစ္စည်းတစ်ခု ပျက်စီးသွားပါက ပျက်စီးသွားသည်သာဖြစ်သည်၊ အသစ်တစ်ခု ဝယ်လိုက်ပါ၊ သို့မဟုတ် အဆိုးဆုံးအခြေအနေရောက်မှ ပြင်လိုက်ပါ။ မည်သို့ပင်ဖြစ်စေ ကျွန်ုပ် ဆုံးရှုံးသွားခြင်း မဟုတ်သကဲ့သို့ပါ” ဟု ပြောဆိုပါက၊ သင်သည် ထိုသို့တွေးပါက ယင်းမှာ ပြဿနာဖြစ်သည်။ သင် အန္တရာယ်ရှိနေသည်။ သင်သည် ဖြောင့်မှန်သည့် အကျင့်စရိုက်မပိုင်ဆိုင်သည့်အပြင် သင်၏ စိတ်နှလုံးက မှန်ကန်ခြင်း မရှိပေ။ မိမိ၏ ကိုယ်ပိုင်ပစ္စည်းများကို ခြိုးခြံချွေတာစွာ အသုံးပြုပြီး ဘုရားအိမ်တော်၏ အရာများကိုမူ အရေးမကြီးသကဲ့သို့ သဘောထားကာ တန်ဖိုးထားရန် ဂရုမစိုက်ခြင်းသည် စိတ်နှလုံး မှန်ကန်ခြင်းမရှိသော တစ်စုံတစ်ဦးဖြစ်သည် မဟုတ်လော။ စိတ်နှလုံး မှန်ကန်ခြင်းမရှိသောလူများကို ဘုရားသခင် နှစ်သက်သလော။ (မနှစ်သက်ပါ။) ငါ့ကို ပြောလော့၊ စိတ်နှလုံး မှန်ကန်ခြင်းမရှိသောလူများကို ဘုရားသခင်က စေ့စေ့စပ်စပ် ကြည့်ရှုစစ်ဆေးသလော။ (စစ်ဆေးပါသည်။) ဘုရားသခင်သည် စိတ်နလုံး မှန်ကန်သူများနှင့် မမှန်ကန်သောသူများကို ထပ်တူထပ်မျှ စေ့စေ့စပ်စပ် ကြည့်ရှုစစ်ဆေးသည်။ သင်သည် ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းကို လက်ခံသည့်အခါ ထိုသို့တွေးတောနေမိကြောင်းကို တွေ့ရှိပါက မည်သည့်အရာကို လုပ်ဆောင်ရမည်နည်း။ ယင်းကို ဂရုမစိုက်ဘဲ ထားမည်လော။ မစစ်ဆေးဘဲ ထားမည်လော။ ဂရုမစိုက်ဘဲ နေမည်လော။ “ကျွန်ုပ် စဉ်းစားသည့်အရာက ကျွန်ုပ်၏ ကိစ္စဖြစ်သည်။ ယင်းကို ဝင်ရောက်စွက်ဖက်ရန်အတွက် သင် မည်သူနည်း။ အကယ်၍ သင်က ကျွန်ုပ်ကို တစ်စုံတစ်ခု အသုံးပြုခွင့်ပေးပါက ယင်းကို ကျွန်ုပ် အသုံးပြုပိုင်ခွင့်ရှိသည်။ မည်သို့ပင်ဖြစ်စေ စက်ကို မပျက်စီးစေရုံနှင့် အဆင်ပြေမည်ဖြစ်သည်။ အဘယ်ကြောင့် ဤမျှမြင့်မားပြီး များပြားသော တောင်းဆိုချက်များကို ပြုလုပ်နေရသနည်း” ဟူ၍လော။ ဤသည်မှာ ကောင်းသော စဉ်းစားပုံမျိုးဖြစ်သလော။ (မဟုတ်ပါ။) ယင်းကို “လူ့သဘာဝကင်းမဲ့ခြင်း” ဟု ခေါ်သည်။ အကယ်၍ သင့်တွင် ထိုသို့သော အတွေးများရှိပါက ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းကို သင် လက်ခံရမည်ဖြစ်ပြီး “ဘုရားသခင်၊ ကျွန်ုပ်တွင် ဖောက်ပြန်ပျက်စီးသော စိတ်သဘောထား ရှိပြီး ကျွန်ုပ်၏ လူ့သဘာဝသည် ညံ့ဖျင်းပါသည်။ ကျွန်ုပ်သည် အတော်လေး မွန်မြတ်ပြီး ဂုဏ်သရေရှိသည်၊ ကျွန်ုပ်တွင် သိက္ခာရှိသည်ဟု ယခင်က တွေးထင်ခဲ့ပါသည်။ ဤသေးငယ်သော ပစ္စည်းလေးတစ်ခုက ကျွန်ုပ်ကို ဖော်ထုတ်လိမ့်မည်ဟု မထင်ထားခဲ့ပါ။ ကျွန်ုပ်တွင် တစ်ကိုယ်ကောင်းဆန်သော လိုအင်ဆန္ဒများ ရှိပါသည်၊ ကျွန်ုပ်သည် စိတ်နှလုံး မှန်ကန်ခြင်းမရှိပါ။ ကျွန်ုပ်တွင် ကိုယ်ပိုင် သေးငယ်သော ရည်မှန်းချက်များ ရှိပါသည်။ ကိုယ်တော်၏ စေ့စေ့စပ်စပ် ကြည့်ရှုစစ်ဆေးခြင်းနှင့် ကိုယ်တော်၏ ဆုံးမပဲ့ပြင်ခြင်းကို လက်ခံရန် ကျွန်ုပ် ဆန္ဒရှိပြီး ကျွန်ုပ်ကိုယ်တိုင် ပြောင်းလဲရန် ဆန္ဒရှိပါသည်”ဟု ပြောဆိုရမည်။ သင်သည် ဘုရားသခင်ရှေ့မှောက်တွင် ဆုတောင်းပြီး နောင်တရရမည်ဖြစ်ကာ သူ့ကို သင့်အား စေ့စေ့စပ်စပ်ကြည့်ရှုစစ်ဆေးခွင့်ပေးရမည်။ သင်သည် သူ၏ စေ့စေ့စပ်စပ် ကြည့်ရှုစစ်ဆေးခြင်းကို လက်ခံပြီးသည့်အခါ သင့်ကိုယ်သင် မည်သို့ပြောင်းလဲသင့်သနည်း။ သင်က “ကျွန်ုပ် ယခင်က တွေးခဲ့သည့်အတိုင်း တွေးတောခြင်းသည် အကျင့်ပျက်ခြင်း ဖြစ်သည်၊ ယင်းမှာ ဘာသာတရားမရှိသူများ၊ မယုံကြည်သူများ၏ တွေးခေါ်ပုံ ဖြစ်သည်။ ကျွန်ုပ်သည် ထိုသို့ နောက်ထပ် တွေး၍မရတော့ပါ။ ကျွန်ုပ်သည် ထိုလမ်းကို မလိုက်လျှောက်ရပါ။ ကျွန်ုပ်သည် ဘုရားသခင်ကို ယုံကြည်သူတစ်ဦး ဖြစ်သည်၊ ကျွန်ုပ်သည် လူ့သဘာဝနှင့် သိက္ခာရှိသောသူတစ်ဦး ဖြစ်ရန် လိုအပ်သည်၊ ဘုရားသခင် နှစ်သက်သော အမှုအရာများကို လုပ်ဆောင်ရန် လိုအပ်သည်။ အနာဂတ်တွင် ကိရိယာများနှင့် စက်များကို အသုံးပြုပုံအား ကျွန်ုပ် ပြောင်းလဲရန် လိုအပ်သည်။ ၎င်းတို့ကို အနားပေးသင့်သည့်အခါ အနားပေးရမည်၊ လိုအပ်သည့်အတိုင်း ပြုပြင်ရမည်၊ လိုအပ်သည့်အတိုင်း ထိန်းသိမ်းရမည်။ ၎င်းတို့ကို မကြာခဏ သန့်ရှင်းရေးလုပ်ရမည်ဖြစ်ပြီး ၎င်းတို့၏ ပုံမှန်အသုံးပြုမှုကို သေချာစေရန် ၎င်းတို့၏ အမျိုးမျိုးသော အစိတ်အပိုင်းများကို ပုံမှန် စစ်ဆေးရမည်။ ပြီးလျှင် ၎င်းတို့ကို အသုံးပြုပြီးသည့်အခါ ချက်ချင်း သန့်ရှင်းရေးလုပ်ပြီး သက်ဆိုင်ခြင်းမရှိသောလူများ အလွယ်တကူ ဝင်ထွက်ကိုင်တွယ်ခြင်း မရှိစေရန်အတွက် လုံခြုံစွာ ပြန်လည်သိမ်းဆည်းထားမည်”ဟု ပြောဆိုလိမ့်မည်။ ထို့နောက်တွင် အနာဂတ်၌ သင်သည် စက်ပစ္စည်းများကို နောက်တစ်ကြိမ် အသုံးပြုသည့်အခါ အထူးပင် ဂရုတစိုက်ရှိပြီး အာရုံစိုက်လိမ့်မည်။ သင်၏ အမြင်များသည် အဆက်မပြတ် ပြောင်းလဲနေမည်ဖြစ်ပြီး သင်၏ ယခင် တစ်ကိုယ်ကောင်းဆန်သည့်၊ စက်ဆုပ်ဖွယ်ကောင်းသော အတွေးများနှင့် လုပ်ဆောင်ချက်များမှ တာဝန်ယူစိတ်ရှိခြင်း၊ အမှုအရာများကို ဂရုစိုက်တတ်သည့်စိတ်နှင့် တာဝန်ယူတတ်သည့်စိတ်တို့ဆီသို့ ပြောင်းလဲလျက် သင်၏ နည်းလမ်းများသည် တိုးတက်လိမ့်မည်။ သင်၏ တွေးခေါ်ပုံတွင် ပြောင်းလဲမှုတစ်ခုသည် သင့်ကိုယ်သင် အမှန်တကယ် ပြောင်းလဲခြင်း၏ အစဖြစ်သည်။ သင်၏ တွေးခေါ်ပုံနှင့် အတွေးအခေါ်များကို လက်တွေ့လုပ်ဆောင်မှုအဖြစ် အကောင်အထည်ဖော်သည့်အခါ၊ ယင်းမှာ သင်၏ အပြုအမူတွင် ပြောင်းလဲမှုတစ်ခု ဖြစ်လာသည်။ ဤအဆင့်သို့ ရောက်ရှိသည့်အခါတွင် သင်သည် အမှန်တကယ် ပြောင်းလဲပြီး နောင်တရနေကြောင်းကို ဘုရားသခင် မြင်သည်။ သင်ပြုလုပ်သည့် ဤပြောင်းပြန်လှန်မှုများနှင့် ပြောင်းလဲမှုများကို ဘုရားသခင်က အမှန်တကယ် လက်ခံလိမ့်မည်။ ဤသည်ကို သမ္မာတရားအား လက်တွေ့လုပ်ဆောင်ခြင်းဟု ခေါ်သည်။ သမ္မာတရားကို လက်တွေ့လုပ်ဆောင်ရာတွင် အခြေခံအကျဆုံး ပိုင်ဆိုင်ရမည့်အရာမှာ လူတို့ ရှိသင့်သည့် အသိစိတ်နှင့် ဆင်ခြင်တုံတရားပင် ဖြစ်သည်။ တစ်ကိုယ်ကောင်းဆန်သည့်၊ စက်ဆုပ်ဖွယ်ကောင်းသောသူတစ်ဦးတွင် အသိစိတ်နှင့် ဆင်ခြင်တုံတရား ရှိသလော။ (မရှိပါ။) အယူဝါဒအနေဖြင့် သင်သည် ဘုရားအိမ်တော်၏ ပစ္စည်းများကို ဖြစ်သလိုထား၍မရကြောင်း၊ ပျက်စီးစေပြီး ဖြုန်းတီး၍မရကြောင်း၊ သို့မဟုတ် ယင်းတို့နှင့်ပတ်သက်၍ တာဝန်မဲ့၍မရကြောင်းကို သိကောင်းသိနိုင်သည်၊ သို့သော် သင်၏ စိတ်နှလုံးနှင့် အတွေးအခေါ်များတွင် သင်၏ သဘောထားမှာ အဘယ်နည်း။ “ထိုအရာများကို ဂရုစိုက်ရသည့်အကြောင်းရင်းက အဘယ်နည်း။ ထိုပစ္စည်းသည် ကျွန်ုပ်၏ပစ္စည်းပင် မဟုတ်ပါ” ဟူ၍ ဖြစ်သည်။ ထိုသို့သော အတွေးသည် သင်၏ အပြုအမူကို လမ်းညွှန်မည်ဖြစ်ပြီး သင်သိသော အယူဝါဒသည် ထိုအခါတွင် အသုံးဝင်ဦးမည်လော။ အသုံးဝင်လိမ့်မည် မဟုတ်။ ယင်းမှာ လုံးဝ အကျိုးမရှိသော အယူဝါဒတစ်ခုသာ ဖြစ်လိမ့်မည်။ သင်၏ အတွေးနှင့် အမြင်များ ပြောင်းပြန်လှန်ပြီး သင်သည် ဘုရားသခင်ရှေ့မှောက်တွင် အမှန်တကယ် ပြောင်းလဲကာ နောင်တရသည့်အခါမှသာ သင်၏ အပြုအမူနှင့် သင်၏ လက်တွေ့လုပ်ဆောင်ချက်များက စတင်ပြောင်းလဲလာလိမ့်မည်။ ထိုအခါတွင် သင်အသက်ရှင်နေထိုင်သည့်အရာသည် လူ့သဘာဝ စတင်ရှိလာလိမ့်မည်။ ထိုအခါတွင် သင်သည် သမ္မာတရား လက်တွေ့ကျမှုထဲသို့ စတင်ဝင်ရောက်လိမ့်မည်။ ထိုသို့သော သေးငယ်သော ကိစ္စရပ်တစ်ခုသည် လူတစ်ဦး၏ လူ့သဘာဝကို ဖော်ထုတ်သည့်အပြင် ထိုလူသည် သမ္မာတရားကို အမှန်တကယ် ချစ်ခြင်း ရှိမရှိဟူသည်ကိုလည်း ဖော်ထုတ်သည်။

ဘုရားအိမ်တော်၏ ရုပ်ဝတ္ထုပစ္စည်းအမျိုးမျိုးကို စီမံခန့်ခွဲခြင်းသည် ခေါင်းဆောင်များနှင့် အမှုဆောင်များ ဖြည့်ဆည်းသင့်သည့် တာဝန်ဝတ္တရားတစ်ခုဖြစ်ပြီး ဘုရားသခင် ရွေးချယ်ထားသောလူတိုင်းသည် စုပေါင်း၍ ကြီးကြပ်ကွပ်ကဲခြင်း၊ ကူညီခြင်းနှင့် အစွမ်းကုန် ပူးပေါင်းဆောင်ရွက်ခြင်းတို့ကို ပြုသင့်သည်။ ဤသည်မှာ လူတိုင်း၏ တာဝန်ဝတ္တရား ဖြစ်သည်။ ဘုရားသခင် ရွေးချယ်ထားသောလူများသည် ပုံသက်သေအဖြစ် အစေခံသင့်သည်။ ၎င်းတို့သည် မိမိတို့ကိုယ်တိုင်ဖြင့် အစပြုသင့်သည်။ ၎င်းတို့အနေဖြင့် မိမိတို့ကိုယ်တိုင် ကောင်းမွန်စွာ လုပ်ဆောင်မှသာလျှင် အခြားသူများကို ကြီးကြပ်ကွပ်ကဲရန်နှင့် အခြားသူများ လုပ်ဆောင်သည့်အရာက သင့်လျော်မှု ရှိမရှိဟူသည်ကိုလည်းကောင်း၊ စည်းမျဉ်းများနှင့် ကိုက်ညီမှု ရှိမရှိဟူသည်ကိုလည်းကောင်း အကဲဖြတ်ရန် အရည်အချင်းပြည့်မီမည် ဖြစ်သည်။ ဤသည်မှာ လူတိုင်းနှင့် သက်ဆိုင်သော ကိစ္စရပ်တစ်ခုဖြစ်သည်။ ထိုသေးငယ်သော အရာက လူတို့၏ လူ့သဘာဝကိုလည်းကောင်း၊ သမ္မာတရားအပေါ် ၎င်းတို့၏ သဘောထားကိုလည်းကောင်း ထုတ်ဖော်ပြသည်။ ခေါင်းဆောင်များနှင့် အမှုဆောင်များသည် ဤအလုပ်ကို ဘုရားအိမ်တော်၏ စည်းမျဉ်းများများအတိုင်း ကောင်းမွန်စွာနှင့် အစွမ်းကုန် ကြိုးစားအားထုတ်မှုဖြင့် လုပ်ဆောင်သင့်ပြီး သာမန်ညီအစ်ကိုမောင်နှမတိုင်းကလည်း ဤကိစ္စရပ်ကို တင်းကျပ်မှုနှင့် သတိဖြင့် သဘောထားသင့်သည်။ သင်သည် မိမိကိုယ်ကို မကြာခဏ ဆန်းစစ်ရမည်၊ မိမိ၏ လူ့သဘာဝနှင့် အတွေးအခေါ်တွင် ပြဿနာများ ရှိမရှိကိုလည်းကောင်း မိမိ၌ မည်သည့်သဘောထားမျိုး ရှိသည်ကိုလည်းကောင်းဆန်းစစ်ရမည်။ သင်၏ သဘောထားနှင့် အတွေးအခေါ်တွင် ပြဿနာတစ်ခု ရှိကြောင်း တွေ့ရှိသည့်အခါ ချက်ချင်း ဆုတောင်းပြီး မိမိကိုယ်ကို ပြုပြင်သင့်သည်။ ပြီးလျှင် ဘုရားအိမ်တော်၏ ပစ္စည်းများကို စီမံခန့်ခွဲသည့်အခါ သို့မဟုတ် အသုံးပြုသည့်အခါ တစ်စိတ်တစ်ပိုင်းအနေဖြင့် မိမိ၏ အသိစိတ်၏ ပြစ်တင်ပြောဆိုခြင်းကို မခံရစေရန်နှင့် ဘုရားသခင်အတွက် စံမမီခြင်းမဖြစ်စေရန်အပြင်၊ တစ်စိတ်တစ်ပိုင်းအနေဖြင့် အခြားသူများက လေးစားအားကျစေရန်နှင့် မိမိလုပ်ဆောင်သည့်အရာကို ၎င်းတို့ သဘောတူစေရန်၊ ပြီးလျှင် လူတိုင်း မျက်မြင်ကိုယ်တွေ့ဖြစ်သည့် လူသားပီသမှု မိမိ၌ရှိသည်ဟု ပြောဆိုစေရန် ကြိုးစားသင့်သည်။ အဓိကအချက်မှာ ဤအရာကို လုပ်ဆောင်သည့်အခါ လူတို့က စည်းမျဉ်းများကို ထိန်းသိမ်းရန် ဖြစ်သည်။ ဤသည်မှာ လူတို့ ဖြည့်ဆည်းသင့်သည့် ဝတ္တရားဖြစ်သည်။ မည်သည့် ဘုရားအိမ်တော်သားမဆို စွမ်းဆောင်ရရှိသင့်သည့်အရာတစ်ခု ဖြစ်သည်။ ယင်းမှာ ခေါင်းဆောင်များနှင့် အမှုဆောင်များ၏ တာဝန်ဝတ္တရားသာ မဟုတ်ပေ။

ခေါင်းဆောင်များနှင့် အမှုဆောင်များ၏ တာဝန်ဝတ္တရားများအနက် ဒသမအချက်နှင့်ပတ်သက်၍ ယခု သင်တို့ အတော်အတန် ရှင်းလင်းသွားပြီလော။ စည်းမျဉ်းများကို နားလည်ပြီးသည့်နောက်၊ လူတို့သည် ဤအလုပ်ကို လုပ်ဆောင်ရာတွင် ပို၍ အာရုံစိုက်ပြီး စေ့စပ်သေချာသင့်သည်။ ပြီးလျှင် ၎င်းတို့သည် ဤအလုပ်နှင့်ပတ်သက်၍ ပို၍ အားထုတ်သင့်ပြီး မပျင်းရိသင့်ပေ။ ထိုသို့ဆိုလျှင် ၎င်းတို့သည် အခြေခံအားဖြင့် ဘုရားအိမ်တော်၏ ရုပ်ဝတ္ထုပစ္စည်းများ ပျက်စီးဆုံးရှုံးမှုနှင့် ဖြုန်းတီးမှုကို လျှော့ချနိုင်မည်ဖြစ်ပြီး ဆိုးယုတ်သောလူများ၏ မတရားသိမ်းယူခြင်းမခံရအောင် ကာကွယ်နိုင်မည် ဖြစ်သည်။ ဤအရာကို စွမ်းဆောင်နိုင်သင့်သည်။ အဘယ်ကြောင့် ယင်းကို စွမ်းဆောင်ရန် လွယ်ကူသည်ဟု ငါပြောရသနည်း။ ဤသည်တို့မှာ လူတိုင်း၏ အိမ်တွင်နေရသည့် နေ့စဉ်ဘဝ၌ ကြုံတွေ့ရနိုင်သည့် ကိစ္စရပ်များ ဖြစ်သည်။ မိမိ၏ ကိုယ်ပိုင်အိမ်နှင့်ဆိုင်သော အမှုအရာများကို စီမံခန့်ခွဲရာတွင် အာရုံစိုက်ဖို့ လွယ်ကူသည်၊ သို့ဖြစ်၍ အကယ်၍ လူတစ်ဦးသည် ဘုရားအိမ်တော်၏ ပစ္စည်းများကို သူ့အိမ်တော်၏ သတ်မှတ်ချက်များအတိုင်း မိမိ၏ ကိုယ်ပိုင်ပစ္စည်းများကဲ့သို့ စောင့်ရှောက်ထိန်းသိမ်းမည်ဆိုလျှင်၊ ၎င်းတို့ကို သင့်တင့်လျောက်ပတ်စွာ ခွဲဝေဖြန့်ဖြူးမည်ဆိုလျှင်၊ ပြီးလျှင် ပျက်စီးဆုံးရှုံးမှုနှင့် ဖြုန်းတီးမှုတို့ကို လျှော့ချနိုင်လာပြီး ဆိုးယုတ်သောလူများ၏ မတရားသိမ်းယူခြင်းကို ခံရခွင့် မပြုဘဲနေမည်ဆိုလျှင် ထိုသူသည် ခေါင်းဆောင်များနှင့် အမှုဆောင်များ၏ တာဝန်ဝတ္တရားကို ဖြည့်ဆည်းနေခြင်း ဖြစ်ပေမည်။ ဤအလုပ်သည် ၎င်း၏သဘောသဘာဝအရ အထွေထွေ အရေးကိစ္စများနှင့်ဆိုင်သည့် လုပ်ငန်းဆောင်တာတစ်ခု ဖြစ်ပုံရသည်။ အဘယ်ကြောင့် ယင်းကို အထွေထွေအရေးကိစ္စများနှင့်ဆိုင်သည့် လုပ်ငန်းဆောင်တာတစ်ခုဟု ငါတို့ ခေါ်ရသနည်း။ ယင်းတွင် ရုပ်ဝတ္ထုပစ္စည်းများကို စီမံခန့်ခွဲခြင်း ပါဝင်သည်။ ၎င်းတို့ကို ကောင်းမွန်စွာ စီမံခန့်ခွဲပြီး ခွဲဝေဖြန့်ဖြူးလော့၊ ပြီးလျှင် သင်သည် သင်၏ တာဝန်ကို ဖြည့်ဆည်းပြီးဖြစ်လိမ့်မည်။ ထို့အပြင် ဤအလုပ်၏ မူမှာ အတော်လေး ရိုးရှင်းသည်။ ယင်းတွင် စည်းမျဉ်းတစ်ခုတည်းသာ ပါဝင်ပြီး ခက်ခဲရှုပ်ထွေးသော သမ္မာတရားများ မပါဝင်ပေ။ သို့ဖြစ်၍ လူတစ်ဦး၌ ဝန်တာတစ်ခုရှိပြီး စိတ်ထားမှန်ကန်သရွေ့ ၎င်းတို့သည် သမ္မာတရားများစွာကို နားလည်ရန် မလိုအပ်ဘဲ၊ ပြီးလျှင် ၎င်းတို့အား သမ္မာတရားများစွာကို မိတ်သဟာယဖွဲ့ပေးရန် မလိုအပ်ဘဲ ဤအလုပ်ကို ကောင်းမွန်စွာ လုပ်ဆောင်နိုင်သည်။ ထို့ကြောင့် ဤအလုပ်သည် တစ်ခုတည်းသော တာဝန်ဖြစ်ပြီး အထွေထွေ အရေးကိစ္စများနှင့်ဆိုင်သည့် လုပ်ငန်းဆောင်တာတစ်ခု ဖြစ်သည်။ ယင်းမှာ ခေါင်းဆောင်များနှင့် အမှုဆောင်များအတွက် လုပ်ဆောင်ရန် လွယ်ကူသော အလုပ်ဖြစ်သည်။ သင့်အနေဖြင့် ဝီရိယ အနည်းငယ် ပိုရှိသရွေ့၊ မေးခွန်းများ ပိုမေးသရွေ့၊ စုံစမ်းမေးမြန်းမှုများ ပိုပြုလုပ်သရွေ့၊ ပို၍ အရေးတယူရှိသည့်အပြင် စိတ်ထားမှန်ကန်သရွေ့ ယင်းကို လုပ်ဆောင်နိုင်သည်။ ယင်းမှာ လုံးဝ ခက်ခဲရှုပ်ထွေးခြင်း မရှိပေ။ ခေါင်းဆောင်များနှင့် အမှုဆောင်များ၏ တာဝန်ဝတ္တရားများအနက် ဒသမအချက်နှင့်ပတ်သက်၍ ငါတို့၏ မိတ်သဟာယကို အဆုံးသတ်ပြီးပြီဖြစ်သည်။ ယင်းမှာ ထိုမျှ ရိုးရှင်းပေသည်။

ဘုရားအိမ်တော်၏ ရုပ်ဝတ္ထုပစ္စည်းများနှင့် စပ်လျဉ်း၍ အယောင်ဆောင်ခေါင်းဆောင်များ၏ သဘောထားနှင့် သရုပ်သကန်များ

ယခုတွင် သင်သည် ခေါင်းဆောင်များနှင့် အမှုဆောင်များ၏ ဤတာဝန်ဝတ္တရားကို နားလည်ပြီးဖြစ်သဖြင့် ယင်းနှင့်စပ်လျဉ်း၍ အယောင်ဆောင်ခေါင်းဆောင်များ ဤအလုပ်ကို ထမ်းဆောင်သည့်အခါ ပြသသည့် သရုပ်သကန်များကိုလည်းကောင်း၊ ၎င်းတို့ကို အယောင်ဆောင်ခေါင်းဆောင်များအဖြစ် သတ်မှတ်နိုင်စေသည့် မည်သည့်အရာများအား ၎င်းတို့လုပ်ဆောင်သည်ကိုလည်းကောင်း ဆက်လက်၍ စိတ်ဖြာလေ့လာဆွေးနွေးသွားမည် ဖြစ်သည်။ ပထမဦးစွာ အယောင်ဆောင်ခေါင်းဆောင်များက ဤအလုပ်ကို လုပ်ဆောင်သည့်အခါ ၎င်းတို့သည် ပစ္စည်းအမျိုးမျိုးကို ကောင်းမွန်စွာ စောင့်ရှောက်ထိန်းသိမ်းနိုင်စွမ်း မရှိကြပေ။ ပစ္စည်းမျိုးစုံနှင့် ပတ်သက်လာသည့်အခါ စောင့်ရှောက်ထိန်းသိမ်းခြင်းသည် အရေးကြီးသော အလုပ်၏ ပထမဆုံးအချက် ဖြစ်သည်။ အယောင်ဆောင်ခေါင်းဆောင်များသည် ၎င်းတို့လုပ်ဆောင်သမျှ အရာတိုင်းတွင် ကမောက်ကမဖြစ်ကြသည်။ သမ္မာတရားနှင့်လည်းကောင်း၊ ယင်းနှင့်သက်ဆိုင်သော စည်းမျဉ်းအမျိုးမျိုးနှင့်လည်းကောင်း ပတ်သက်လာသည့်အခါ၊ ရှုပ်ထွေးနောက်ကျိနေသည့်အပြင်၊ ဘုရားအိမ်တော်၏ ပစ္စည်းအမျိုးမျိုးကို စောင့်ရှောက်ထိန်းသိမ်းခြင်းနှင့် ပတ်သက်လာလျှင်လည်း အလားတူ ကမောက်ကမဖြစ်ကြသည်။ ထိုပစ္စည်းများကို စီမံခန့်ခွဲရန် မည်သို့သောလူစားမျိုးကို ရှာဖွေရမည်ကိုဖြစ်စေ၊ ယင်းတို့အား မည်သည့်နည်းလမ်းဖြင့် စောင့်ရှောက်ထိန်းသိမ်းသင့်သည်ကိုဖြစ်စေ ၎င်းတို့ မသိကြပေ။ ၎င်းတို့တွင် ဤအလုပ်ကို လုပ်ဆောင်ရန် အသေးစိတ်ကျသော အဆင့်များကို မဆိုထားနှင့်၊ တိကျသော ပန်းတိုင်များ မရှိသည့်အပြင် တိကျသော အစီအစဉ်များလည်း မရှိပေ။ အကယ်၍ ဒုက္ခခံလိုသူတစ်စုံတစ်ဦး ရှိပါက ဤပစ္စည်းများကို စောင့်ရှောက်ထိန်းသိမ်း၍ရနိုင်သည်။ မရှိပါက အယောင်ဆောင်ခေါင်းဆောင်တစ်ဦးသည် ဤပစ္စည်းများကို ပေါ့ပေါ့ဆဆ ဘေးဖယ်ထားခွင့်ပြုလေသည်။ ၎င်းတို့သည် ထိုပစ္စည်းများကို စောင့်ရှောက်ထိန်းသိမ်းခြင်း၏ တိကျသော မူများကို မိတ်သဟာယဖွဲ့ရန် မဆိုထားနှင့်၊ စောင့်ရှောက်ထိန်းသိမ်းရန် သင့်တော်သောလူတစ်ဦးကို မရှာဖွေသည့်အပြင်၊ သိုလှောင်ရန် သင့်တော်သောနေရာတစ်ခုကိုလည်း မရှာဖွေကြပေ။ တစ်ချိန်တည်းမှာပင် ၎င်းတို့သည် ဤရုပ်ဝတ္ထုပစ္စည်းများနှင့်ဆိုင်သည့် နောင်အနာဂတ် နေရာချထားမှု၊ ပြုပြင်မှုနှင့် ထိန်းသိမ်းမှုတို့အတွက် မည်သည့်အစီအစဉ်ကိုမျှ မပြုလုပ်ကြပေ။ အချို့သော အယောင်ဆောင်ခေါင်းဆောင်များဆိုလျှင် ဘုရားအိမ်တော်၌ မည်သည့်ပစ္စည်းများ ရှိသည်ဟူသည်နှင့်ပတ်သက်၍ လုံးဝမသိနားမလည်ဖြစ်ကြသည်။ ၎င်းတို့သည် ဤအရာနှင့်ပတ်သက်၍ ဂရုမစိုက်သည့်အပြင်၊ မေးမြန်းခြင်းလည်း မရှိကြပေ။ ဥပမာအားဖြင့် ဘုရားအိမ်တော်က ဘုရားသခင်၏ နှုတ်ကပတ်တော် စာအုပ်အသစ်များကို ပုံနှိပ်ပြီးဖြစ်သည် ဆိုပါစို့။ ဖြန့်ဝေပြီးနောက် စာအုပ်မည်မျှ ကျန်ရှိသည်၊ ၎င်းတို့ကို သိုလှောင်ရန် မည်သူ့ကို စီစဉ်ပေးထားသည်၊ ၎င်းတို့ကို မည်သို့ သိုလှောင်ပြီး မှန်ကန်သောနေရာတွင် သိုလှောင်ခြင်း ရှိမရှိဟူသည့် ဤအရာများထဲမှ တစ်ခုကိုမျှ အယောင်ဆောင်ခေါင်းဆောင်တစ်ဦးက သိမည်မဟုတ်သည့်အပြင်၊ ၎င်းတို့အကြောင်းကို မေးမြန်းခြင်း သို့မဟုတ် စုံစမ်းမေးမြန်းခြင်းလည်း ပြုလိမ့်မည်မဟုတ်ပေ။ အဘယ်ကြောင့် ၎င်းတို့ စုံစမ်းမေးမြန်းခြင်း မပြုသနည်း။ ဘုရားအိမ်တော်၏ ရုပ်ဝတ္ထု ပစ္စည်းများကို စောင့်ရှောက်ထိန်းသိမ်းခြင်းသည် သေးငယ်သော ကိစ္စရပ်တစ်ခုဖြစ်သည်ဟုလည်းကောင်း၊ ၎င်းတို့သည် ခေါင်းဆောင်တစ်ဦး၊ အရေးကြီးသော အရာများကို လုပ်ဆောင်သူ၊ တရားကိုသာ သီးသန့်ဟောသောသူဖြစ်သည်ဟုလည်းကောင်း ၎င်းတို့ ထင်မှတ်ကြသည်။ ၎င်းတို့သည် ဤ “သေးငယ်သော ကိစ္စရပ်များ”ကို လုံးဝ အရေးမစိုက်ဘဲ၊ မည်သည့်အရာကိုမျှ နားမလည်သောလူများ လုပ်ဆောင်ရန် လွှဲအပ်လိုက်ကြပြီး ယင်းတို့ကို ကောင်းမွန်စွာ ထားသလော၊ ဆိုးရွားစွာ လုပ်ထားသလောဟူသည်ကို ဂရုမစိုက်ကြပေ။ ထို့ကြောင့် ၎င်းတို့သည် ဘုရားအိမ်တော်၏ ရုပ်ဝတ္ထုပစ္စည်းများကို စောင့်ရှောက်ထိန်းသိမ်းခြင်းအလုပ်အား လုံးဝ အလေးအနက်မထားကြပေ။ ဤသည်မှာ အကြောင်းရင်းတစ်ခု ဖြစ်သည်။ အခြားအကြောင်းရင်းမှာ အချို့သော အယောင်ဆောင်ခေါင်းဆောင်များသည် နားဝေတိမ်တောင်ဖြစ်ကြသည်၊ ၎င်းတို့၏ စိတ်များက ရှုပ်ထွေးနေသည်။ ၎င်းတို့တွင် ပုံမှန်အတွေးအခေါ် သို့မဟုတ် အမှုအရာများကို စောင့်ရှောက်ထိန်းသိမ်းရန် အသိအမြင် မရှိကြသည့်အပြင် ဘုရားအိမ်တော်၏ ပစ္စည်းများကို မည်သို့ စောင့်ရှောက်ထိန်းသိမ်းရမည်ဟူသည်နှင့်ပတ်သက်၍ လုပ်ထုံးလုပ်နည်း သို့မဟုတ် လမ်းကြောင်းလည်း မရှိကြပေ။ သို့ဖြစ်၍ ဤအရာများထဲမှ မည်မျှ ပျက်စီးသွားသည်ကို ၎င်းတို့ မသိသည့်အပြင်၊ ဖြုန်းတီးမှုဖြစ်သည့် သာဓကများ ရှိမရှိဟူသည်ကိုလည်း ၎င်းတို့ မသိကြပေ။ အချို့သောအရာများကို ဆိုးယုတ်သောလူများက ယူသွားသည့်အခါ အယောင်ဆောင်ခေါင်းဆောင်တစ်ဦးက “ထားလိုက်ပါ၊ မည်သို့ပင်ဖြစ်စေ အရာအားလုံးက ဘုရားသခင်၏ လက်ထဲတွင် ရှိပါသည်”ဟု ပြောကြသည်။ အချို့သောအရေးကြီးသည့် ပစ္စည်းများကို တစ်ဦးတလေ၏ အသိအမှတ်ပြုခြင်းမရှိဘဲ လူပုဂ္ဂိုလ်များက အသုံးပြုကြသည်။ ထိုလူတို့သည် ဤအရာများကို ယူသွားကြပြီး အခြားသူများက ၎င်းတို့၏ အလုပ်တွင် ယင်းတို့ကို အသုံးမပြုနိုင်သည့်အပြင် မည်သူမျှက မတောင်းဝံ့ကြပေ။ အယောင်ဆောင်ခေါင်းဆောင်တစ်ဦးက “ကိစ္စမရှိပါ။ အသစ်တစ်ခုသာ ဝယ်လိုက်ပါ။ သူတို့က ထိုပစ္စည်းကို ယူသွားသည်။ ထို့ကြောင့် သူတို့ကို အရင်သုံးခိုင်းလိုက်ပါ။ ယင်းမှာ ပစ္စည်းတစ်ခုသာဖြစ်သည်။ မည်သူ အသုံးပြုသည်ဖြစ်စေ အတူတူပင်ဖြစ်သည်။ သူတို့က ထိုပစ္စည်းကို သင့်တင့်လျောက်ပတ်စွာ အသုံးမပြုလျှင်၊ သူတို့နှင့် ဘုရားသခင်ကြားက ကိစ္စဖြစ်သည်။ ကျွန်ုပ်တို့ ဝင်စွက်ဖက်ဖို့ မလိုအပ်ပါ” ဟု ပြောလေသည်။ ၎င်းတို့သည် ကြီးသည့်အမှု ငယ်စေ၊ ငယ်သည့်အမှု ပပျောက်စေလျက် ကိစ္စရပ်ကို “ကိုင်တွယ်” ရန်အတွက် ကြီးကျယ်သော အယူဝါဒတစ်ခုအား မည်သို့ ဟောပြောသည်ကို ကြည့်လော့။ အယောင်ဆောင်ခေါင်းဆောင်များသည် ဘုရားအိမ်တော်၏ ပစ္စည်းအမျိုးမျိုးကို စောင့်ရှောက်ထိန်းသိမ်းခြင်းနှင့် ပတ်သက်လာသည့်အခါ ၎င်းတို့၏ တာဝန်ဝတ္တရားများထဲမှ တစ်ခုကိုမျှ မဖြည့်ဆည်းကြပေ။ ၎င်းတို့သည် ထိုအရာနှင့်ပတ်သက်၍ ဂရုမစိုက် သို့မဟုတ် မေးမြန်းခြင်းမရှိကြသည့်အပြင်၊ မည်သည့်ပြဿနာကိုမျှ ဖြေရှင်းခြင်း သို့မဟုတ် ကိုင်တွယ်ခြင်း မပြုကြပေ။ အထက်က ၎င်းတို့၏ အလုပ်ကို စုံစမ်းစစ်ဆေးသည့်အခါမှာပင် ၎င်းတို့သည် ဝေ့လည်ကြောင်ပတ်ပြောဆိုပြီး ပြီးစလွယ်လုပ်လိုက်ကြကာ ထိုမျှနှင့် ပြီးသွားလေသည်။

အချို့သော ညီအစ်ကိုမောင်နှမများသည် ဘုရားအိမ်တော်တွင် အသုံးပြုရန် စက်ပစ္စည်းများ၊ အဝတ်အစားများနှင့် ဆေးဝါးများကို ဝယ်ယူကြပြီး အယောင်ဆောင်ခေါင်းဆောင်တစ်ဦးက ထိုပစ္စည်းများကို မြင်သည့်အခါ ထိုပစ္စည်းများထဲမှ ကောင်းသော အဝတ်အစားများ၊ ဖိနပ်များနှင့် အိတ်များကို မိမိတို့အတွက် ရွေးယူကြကာ ၎င်းတို့ကိုယ်တိုင် မလိုအပ်သော လက်ကျန်ပစ္စည်းများကိုသာ အခြားသူများအား ယူခွင့်ပြုသည်။ ၎င်းတို့ဦးဆောင်သည့် လက်ပါးစေ လူ့ဗာလများက ဤသည်ကို မြင်သည့်အခါ “ကျွန်ုပ်တို့ခေါင်းဆောင်က သူလိုချင်သည့်အရာကို ရွေးပြီးပြီဖြစ်သည်။ ယခု ကျွန်ုပ်တို့အလှည့်ဖြစ်သည်။ ကျွန်ုပ်တို့ပြီးလျှင် ကျန်သည့် တန်ဖိုးမရှိသော ပစ္စည်းများကို ကျွန်ုပ်တို့အောက်က ညီအစ်ကိုမောင်နှမများထံ ပစ်ပေးလိုက်မည်”ဟု ပြောကြသည်။ မည်သူ့လက်ထဲသို့ ဤအရာများ ကျရောက်သည်ဖြစ်စေ ထိုသူကပိုင်ဆိုင်သွားပြီး မည်သူမျှ မကြိုက်သည့် ကျန်ရှိသော ပစ္စည်းများကို ဘေးတွင် ပစ်ထားကာ မည်သူမျှ စောင့်ရှောက်ထိန်းသိမ်းခြင်း မရှိပေ။ သို့ဖြစ်၍ ဘုရားအိမ်တော်၏ ပစ္စည်းအမျိုးမျိုးတို့ကို စောင့်ရှောက်ထိန်းသိမ်းရန် အမည်ခံအားဖြင့် နေရာများရှိသော်လည်း အမှန်တကယ်တွင် ယင်းတို့ကို လုံးဝ စောင့်ရှောက်ထိန်းသိမ်းထားခြင်း မရှိပေ။ ထိုနေရာများသည် မည်သူတစ်ဦးတစ်ယောက်မျှ စီမံခန့်ခွဲခြင်း လုံးဝမရှိသော အမှိုက်ပုံများသာ ဖြစ်နေသည်။ ၎င်းတို့သည် ပစ္စည်းများကို နေရာတစ်ခုတွင် ပစ်ထားပြီး ပုံထားခွင့်သာပြုလိုက်ကြသည်။ အဝတ်အစားများ၊ ဖိနပ်များနှင့် ခြေအိတ်များ၊ ဆေးဝါးများနှင့် အီလက်ထရောနစ်ပစ္စည်းများအပြင် နေ့စဉ်သုံးပစ္စည်းများနှင့် မီးဖိုချောင်သုံးပစ္စည်းများ ရှိသည်။ ယင်းမှာ တိုလီမိုလီမျိုးစုံပါဝင်သည့် ရှုပ်ပွနေသည့်အပုံဖြစ်ပြီး လူအတွက် အစားအစာနှင့် ခွေးအတွက် အစာများပင် ရောနှောနေသည်။ အကယ်၍ သင်သည် ဤအရာများကို မည်သူ စီမံခန့်ခွဲနေသည်ကိုလည်းကောင်း၊ ယင်းတို့အား အမျိုးအစားခွဲခြင်း ရှိမရှိကိုလည်းကောင်း၊ သို့မဟုတ် ဤအရာများအတွက် ညွှန်ကြားချက်များ ရှိမရှိနှင့် ယင်းတို့အား မည်သို့ စောင့်ရှောက်ထိန်းသိမ်းရန် လိုအပ်သည်ကိုလည်းကောင်း၊ သို့မဟုတ် ဤအရာများကို ဘုရားအိမ်တော်၏ အလုပ်အတွက် မလိုအပ်ပါက ညီအစ်ကိုမောင်နှမများ လိုအပ်ခြင်း ရှိမရှိဟူသည်ကိုလည်းကောင်း မေးမြန်းပါက အဖြေကို မည်သူမျှ မသိပေ။ ညီအစ်ကိုမောင်နှမများက မသိခြင်းမှာ အတော်လေး ပုံမှန်ဖြစ်သော်လည်း ခေါင်းဆောင်များနှင့် အမှုဆောင်များသည်လည်း ဤမေးခွန်းများထဲမှ မည်သည့်အရာအတွက်မျှ အဖြေမရှိကြပေ။ ၎င်းတို့က “ကျွန်ုပ် မသိပါ” ဟုဖြစ်စေ၊ “တစ်စုံတစ်ယောက်က ဤအရာကို တာဝန်ယူထားပါသည်” ဟုဖြစ်စေ ပြောဆိုလျက် သင့်ကို လွှတ်လိုက်ကာ ဘုရားအိမ်တော်ကို လှည့်စားကြသည်။ ဤအရာက ဤပြဿနာများကို မပြေမလည် ဖြစ်သွားစေသည်။ ခေါင်းဆောင်များနှင့် အမှုဆောင်များအတွက် ဘုရားအိမ်တော်၏ ပစ္စည်းအမျိုးမျိုးကို စီမံခန့်ခွဲရန် သင့်တော်သောလူများကို ရှာဖွေဖို့ မခက်ခဲပေ၊ ဟုတ်ပါသလော။ အယောင်ဆောင်ခေါင်းဆောင်များသည် ဤအရာများကို ကောင်းမွန်စွာ စောင့်ရှောက်ထိန်းသိမ်းရန်၊ ကောင်းသော မှတ်တမ်းများ ထားရှိရန်နှင့် ၎င်းတို့ကို ကောင်းစွာ အမျိုးအစားခွဲထားရန်အတွက် သစ္စာစောင့်သိသောသူတစ်ဦးကို ရှာဖွေခြင်းဟူသည့် ရိုးရှင်းသော အလုပ်ကိုပင် မလုပ်ဆောင်ကြပေ။ သို့ဆိုလျှင် ၎င်းတို့ မည်သည့်အရာကို လုပ်ဆောင်ကြသနည်း။ ညီအစ်ကိုမောင်နှမများက ဘုရားအိမ်တော်သို့ အဝတ်အစားများ သို့မဟုတ် နေ့စဉ်သုံးပစ္စည်းများကို ပူဇော်ဆက်ကပ်ပြီးဖြစ်ကာ အယောင်ဆောင်ခေါင်းဆောင်များက ဤပစ္စည်းများကို မြင်သည့်အခါ အသားကို အတူတကွ ကိုက်ဖြတ်စားသောက်နေသည့် ဆာလောင်နေသော ဝံပုလွေတစ်အုပ်ကဲ့သို့ ထိုပစ္စည်းများအနားတွင် ၎င်းတို့ ဝိုင်းအုံနေကြလေသည်။ ၎င်းတို့သည် မိမိတို့နှင့် လိုက်ဖက်သည့် မည်သည့်အဝတ်အစားကိုမဆို အကြိမ်ကြိမ်အခါခါ စမ်းဝတ်ကြပြီး မိမိတို့အတွက် ပစ္စည်းများကို မပြီးနိုင်မဆုံးနိုင် ရွေးထုတ်နေကြသည်။ ဘုရားအိမ်တော်က အရေးကြီးပြီး ဈေးကြီးသော စက်ပစ္စည်းအမျိုးမျိုးကို ဝယ်ယူသည့်အခါ ၎င်းတို့သည် မိမိတို့အတွက် ကောင်းသော ပစ္စည်းများကို ဦးစွာ ရွေးထုတ်ရန် အလုအယက် ပြေးကြသည်။ အဘယ်ကြောင့် ၎င်းတို့သည် ကောင်းသော ပစ္စည်းများကို ရွေးထုတ်ကြသနည်း။ ခေါင်းဆောင်တစ်ဦး သို့မဟုတ် အမှုဆောင်တစ်ဦးအနေဖြင့် ဘုရားအိမ်တော်၏ ပစ္စည်းများအပေါ် ဦးစားပေး အသုံးပြုခွင့် ရှိသည်ဟု ၎င်းတို့ ထင်မှတ်ကြသည်။ ဘုရားအိမ်တော်က မည်သည့်ပစ္စည်းကိုမဆို ထုတ်ပေးပါစေ ၎င်းတို့က အကောင်းဆုံးပစ္စည်းများကို ဦးစွာ အမြဲ ရွေးချယ်ကြသည်။ ဤသည်မှာ ဘုရားအိမ်တော်၏ ပစ္စည်းများကို ၎င်းတို့ သဘောထားပုံ ဖြစ်သည်။ ဤသည်မှာ အလုပ်လုပ်ခြင်းလော။ ဤသည်မှာ အယောင်ဆောင်ခေါင်းဆောင်များ၏ သရုပ်သကန်တစ်ခု မဟုတ်လော။ သက်တမ်းကုန်ဆုံးရက်ရှိသော ပစ္စည်းများနှင့် ပတ်သက်လာသည့်အခါ၊ ဥပမာအားဖြင့် အစားအစာနှင့် ဆေးဝါးများဖြစ်လျှင် အယောင်ဆောင်ခေါင်းဆောင်များက လုံးဝ ဂရုမစိုက်ကြပေ။ ၎င်းတို့ကို စီမံခန့်ခွဲရန် သင့်တော်သော ဝန်ထမ်းများကို ၎င်းတို့ မရှာဖွေသည့်အပြင်၊ ထိုဝန်ထမ်းများကိုလည်း “ဤပစ္စည်းများထဲမှ အချို့တွင် သက်တမ်းကုန်ဆုံးရက်များ ရှိသည်၊ ထို့ကြောင့် ၎င်းတို့ကို ချက်ချင်း မှတ်တမ်းတင်ထားလော့။ ၎င်းတို့ကို သက်တမ်းမကုန်ဆုံးမီ ညီအစ်ကိုမောင်နှမများထံ ခွဲဝေပေးရန် အလျင်အမြန်လုပ်ဆောင်လော့၊ သို့မှသာ ၎င်းတို့ကို သင့်တင့်လျောက်ပတ်စွာ အသုံးပြုနိုင်မည်ဖြစ်သည်၊ သက်တမ်းကုန်ဆုံးသည်အထိ မစောင့်နှင့်၊ ဖြုန်းတီးမှုဖြစ်မသွားစေနှင့်”ဟု မပြောဆိုကြပေ။ အယောင်ဆောင် ခေါင်းဆောင်များသည် ဤအရာများကို မည်သည့်အခါမျှ မလုပ်ဆောင်ကြပေ။ တစ်စုံတစ်ခုက သက်တမ်းကုန်ဆုံးသွားသည့်အခါ ၎င်းတို့သည် ယင်းကို ပစ်ရုံပစ်ထားလိုက်ကြသည်။ ခေါင်းဆောင်များနှင့် အမှုဆောင်များက ဘုရားအိမ်တော်၌ အလုပ်လုပ်သည့်အခါ အတိအကျ ၎င်းတို့သည် ဘုရားအိမ်တော်၏ ဘဏ္ဍာစိုးများ ဖြစ်သင့်သည်။ ၎င်းတို့ လုပ်ဆောင်သင့်သည့် ပထမဆုံးအရာမှာ ဘုရားအိမ်တော်၏ ပစ္စည်းများကို ကောင်းမွန်စွာ သင့်တင့်လျောက်ပတ်စွာ စောင့်ရှောက်ထိန်းသိမ်းရန်၊ ၎င်းတို့အပေါ် စေ့စေ့စပ်စပ် ကြည့်ရှုစောင့်ကြပ်ရန်နှင့် ဤကိစ္စနှင့်ပတ်သက်၍ သင့်တော်သော စိစစ်မှုကို ဆောင်ရွက်ရန် ဖြစ်သည်။ ဤသည်မှာလည်း ဘုရားအိမ်တော်၏ အလုပ်၏ အခြေခံကျသော အချက်တစ်ခု ဖြစ်သော်လည်း အယောင်ဆောင်ခေါင်းဆောင်များက ဤသို့သော အခြေခံကျသည့် အလုပ်ကိုပင် မလုပ်ဆောင်နိုင်ကြပေ။ ၎င်းတို့သည် နားဝေတိမ်တောင်ဖြစ်ကြသလော၊ ညံ့ဖျင်းသည့် အစွမ်းအစရှိပြီး ဉာဏ်ထိုင်းနေကြသလော။ သို့မဟုတ် ၎င်းတို့၏ စိတ်နှလုံး မှန်ကန်ခြင်း မရှိကြသလော။ အကယ်၍ ၎င်းတို့သည် ဉာဏ်ထိုင်းပြီး နားဝေတိမ်တောင်ဖြစ်နေပါက မိမိတို့ကိုယ်တိုင်အတွက် ကောင်းသော ပစ္စည်းများကို ရွေးထုတ်ရန် မည်သို့သိရှိကြသနည်း။ အဘယ်ကြောင့် ၎င်းတို့သည် မိမိတို့၏ ကိုယ်ပိုင်ပစ္စည်းများကို လက်မလွှတ်ကြသနည်း၊ သို့မဟုတ် အခြားလူများကို သာမန်ကာလျှံကာ မပေးသနည်း။ အဘယ်ကြောင့် ၎င်းတို့သည် မိမိတို့၏ ကိုယ်ပိုင်ပစ္စည်းများကို မဖျက်ဆီးသနည်း၊ သို့မဟုတ် မပျက်စီးစေသနည်း။ ပြီးလျှင် အဘယ်ကြောင့် ဤသည်မှာ ဘုရားအိမ်တော်၏ ပစ္စည်းများအပေါ် ၎င်းတို့၏ သဘောထား ဖြစ်နေရသနည်း။ သိသာထင်ရှားစွာပင်၊ ၎င်းတို့သည် ကိုယ်ကျင့်တရား ကင်းမဲ့ပြီး ၎င်းတို့၏ ကြံရွယ်ချက် မကောင်းပေ။ ခေါင်းဆောင်များနှင့် အမှုဆောင်များ အဆင့်အတန်း ရရှိပြီး ဘုရားအိမ်တော်၏ အလုပ်နှင့်ဆိုင်သည့် ပိုမိုကျယ်ပြန့်သော နယ်ပယ်ကို ထိတွေ့လာသည်နှင့်တစ်ပြိုင်နက် ၎င်းတို့သည် ဘုရားအိမ်တော်၏ ပစ္စည်းအမျိုးမျိုးနှင့် အများပိုင် ပစ္စည်းများကို ဦးစားပေး ရယူခွင့်ရကြပြီး ဤအရာများနှင့်ပတ်သက်၍ ၎င်းတို့က အသိဆုံးဖြစ်ကြသည်။ သို့သော်လည်း ၎င်းတို့က ထိုအရာများကို လျစ်လျူရှုကြသည်၊ ကောင်းမွန်စွာ မစောင့်ရှောက်ထိန်းသိမ်းကြသည့်အပြင်၊ မည်သူ့ကိုမဆို အသုံးပြုခွင့်နှင့် ယူငင်ခွင့်ပြုကြသည်။ ၎င်းတို့သည် ယင်းတို့ကို ဂရုစိုက်လိုသူ မည်သူ့ကိုမဆို ထိုသို့လုပ်ဆောင်ခွင့်ပြုရုံပြုလိုက်ကြပြီး၊ အကယ်၍ တစ်စုံတစ်ဦးက ဂရုစိုက်လိုခြင်းမရှိသည့်အပြင် တာဝန်မဲ့နေလျှင်၊ ၎င်းတို့က ဂရုမစိုက်သည့်အပြင်၊ တစ်စုံတစ်ဦးတွင် ပြဿနာတစ်ခုရှိသည်ကို ၎င်းတို့ သိရှိလျှင်ပင် မဖြေရှင်းကြပေ။ ဤသည်တို့မှာ အယောင်ဆောင်ခေါင်းဆောင်များ ဖြစ်ကြသည်။ ဤအချိန်တွင်၊ အယောင်ဆောင်ခေါင်းဆောင်များသည် အစွမ်းအစညံ့ဖျင်းပြီး ဝန်တစ်ခုကို မထမ်းဆောင်သည့်အပြင် စိတ်နှလုံး မှန်ကန်ခြင်းမရှိ၊ ကိုယ်ကျင့်စရိုက်လည်း ညံ့ဖျင်းကြသည်ဟူ၍ ငါတို့ ကောက်ချက်ချပြီး ဖြစ်သည်။ ဤခေါင်းဆောင်များသည် အစွမ်းအစညံ့ဖျင်းပြီး သဘောပေါက်နားလည်နိုင်စွမ်း ကင်းမဲ့သည့်အတွက်၊ သမ္မာတရားနှင့် အသက်ဝင်ရောက်မှု ပါဝင်သော အလုပ်တွင် ညံ့ဖျင်းစွာ လုပ်ဆောင်ခြင်းမှာ နားလည်၍ရနိုင်သည်။ ပြီးလျှင် ၎င်းတို့သည် အစွမ်းအစညံ့ဖျင်းပြီး အလုပ်လုပ်နိုင်စွမ်း မရှိသောကြောင့် စီမံအုပ်ချုပ်ရေးပါဝင်သော အလုပ်တွင် ညံ့ဖျင်းစွာ လုပ်ဆောင်ခြင်းသည်လည်း သည်းခံ၍ရနိုင်သည့်အရာတစ်ခု ဖြစ်သည်။ သို့သော် အနိမ့်ဆုံးဖြစ်ပြီး အရိုးရှင်းဆုံးအလုပ်ဖြစ်သည့် ဘုရားအိမ်တော်၏ ပစ္စည်းအမျိုးမျိုးကို စီမံခန့်ခွဲခြင်းပါဝင်သော အလုပ်ကိုပင် မလုပ်ဆောင်နိုင်ခြင်းက တစ်စုံတစ်ခုကို ပို၍ပင် ရှင်းလင်းစွာ ဖော်ပြသည်။ အချို့သော အယောင်ဆောင်ခေါင်းဆောင်များအတွက် ၎င်းတို့၏ ပြဿနာသည် အစွမ်းအစညံ့ဖျင်းပြီး ဝန်တစ်ခုကို မထမ်းဆောင်ခြင်းလောက် ရိုးရှင်းခြင်း မရှိပေ။ ထို့ထက်ပို၍ပင် ၎င်းတို့သည် အထူးသဖြင့် ကိုယ်ကျင့်စရိုက်နိမ့်ကျပြီး လူ့သဘာဝ ညံ့ဖျင်းကြခြင်း ဖြစ်သည်။ ခေါင်းဆောင်များနှင့် အမှုဆောင်များ၏ ဒသမမြောက် တာဝန်ဝတ္တရားအပေါ် ငါတို့၏ မိတ်သဟာယမှတစ်ဆင့် အယောင်ဆောင်ခေါင်းဆောင်များ၏ နောက်ထပ် သရုပ်သကန်တစ်ခု ထုတ်ဖော်ခံရပြီးဖြစ်သည်။ ၎င်းတို့သည် မည်သည့် ဝန်ထုပ်မျှမထမ်းသည့် အစွမ်းအစညံ့ဖျင်းပြီး ဇာတိပကတိ၏ သက်သောင့်သက်သာဖြစ်မှုကို မွေ့လျော်ခံစားရုံခံစားကြသည် မဟုတ်ပေ။ ၎င်းတို့သည် ကိုယ်ကျင့်စရိုက်လည်း မကောင်းကြသည့်အပြင်၊ ၎င်းတို့၏ စိတ်နှလုံးလည်း မှန်ကန်ခြင်း မရှိပေ။ မိမိတို့၏ ပစ္စည်းများမဟုတ်သည့် အရာများကို ၎င်းတို့ စိုးစဉ်းမျှ အရေးမလုပ်ကြပေ၊ ယင်းတို့ကို စောင့်ရှောက်ထိန်းသိမ်းခြင်းပင် မပြုကြပေ။ သင်သည် ဘုရားအိမ်တော်၏ ဘဏ္ဍာစိုးအဖြစ် ခန့်အပ်ခြင်းခံရသော်လည်း ကျွေးသည့်လက်ကို ပြန်ကိုက်ပြီး ဘုရားအိမ်တော်ကို ကပ်စားနေစဉ်တွင် ထိုအိမ်တော်၏အကျိုးစီးပွားများကို ကာကွယ်ခြင်း မရှိပေ။ သင်သည် ဘုရားအိမ်တော်၏ ပစ္စည်းများကို အပြင်လူများ ပိုင်ဆိုင်သည့်အလား ဘေးတွင် သာမန်ကာလျှံကာ ပစ်ထားပြီး စောင့်ရှောက်ထိန်းသိမ်းခြင်း မရှိသည့်အပြင် ယင်းတို့က အရေးမကြီးဟု သင်ထင်သည်။ ဤသည်မှာ သင်၏ တာဝန်ဝတ္တရားများကို ဖြည့်ဆည်းရန် ပျက်ကွက်ခြင်းမဟုတ်။ သင်၏ လူ့သဘာဝနှင့်ပတ်သက်သည့် ပြဿနာတစ်ခုဖြစ်သည်၊ ကိုယ်ကျင့်တရား ကြီးစွာ ကင်းမဲ့ခြင်းပင်တည်း။ ၎င်းတို့ စောင့်ရှောက်ထိန်းသိမ်းသင့်သည့် အရာများကို ညံ့ဖျင်းစွာ စောင့်ရှောက်ထိန်းသိမ်းခြင်း သို့မဟုတ် မစောင့်ရှောက်မထိန်းသိမ်းခြင်းက အယောင်ဆောင်ခေါင်းဆောင်များတွင် လူ့သဘာဝမရှိကြောင်းနှင့် ၎င်းတို့၏ စိတ်နှလုံး မှန်ကန်ခြင်းမရှိကြောင်းကို ညွှန်ပြသည်။ ၎င်းတို့သည် ဘုရားအိမ်တော်၏ ပစ္စည်းများကိုပင် ကောင်းမွန်စွာ စောင့်ရှောက်ထိန်းသိမ်းနိုင်ခြင်း မရှိကြပေ။ သို့ဖြစ်၍ ထိုအပစ္စည်းများကို ၎င်းတို့အား ခွဲဝေဖြန့်ဖြူးခိုင်းပါက ၎င်းတို့ သင့်တင့်လျောက်ပတ်စွာလုပ်ဆောင်နိုင်မည်လော။ ၎င်းတို့သည် စည်းမျဉ်းများအတိုင်း ပြုမူဆောင်ရွက်ခြင်းကို ပို၍ပင် စံမီခြင်း မရှိပေ။ ဘုရားအိမ်တော်၏ ပစ္စည်းများက သာမန်ကာလျှံကာ ပစ်ထားခြင်း၊ ပျက်စီးစေခြင်းနှင့် ဖြုန်းတီးခြင်းတို့ ခံရသည်ကိုလည်းကောင်း၊ ထိုပစ္စည်းများအား စီမံခန့်ခွဲရန် တော်တတ်သောလူတစ်ဦးမျှ မရှိသည်ကိုလည်းကောင်း ၎င်းတို့ မြင်ကြပြီး ထိုသို့လုပ်ဆောင်ခြင်းက မမှန်ကန်ကြောင်း ၎င်းတို့၏ စိတ်နှလုံးထဲတွင် အလွန်ကောင်းစွာ သိကြသော်လည်း၊ ဤအရာကို ၎င်းတို့ မကိုင်တွယ်ကြပေ။ ယင်းမှာ စိတ်နှလုံး မမှန်ကန်ခြင်း ဖြစ်သည်။ စိတ်နှလုံး မမှန်ကန်သော ထိုလူဖျင်းများသည် ဘုရားအိမ်တော်၏ ပစ္စည်းအမျိုးမျိုးကို သင့်တင့်လျောက်ပတ်စွာ ခွဲဝေဖြန့်ဖြူးနိုင်ကြသလော။ ထိုသို့လုပ်ဆောင်ရန် ၎င်းတို့ သာ၍ပင် မတတ်နိုင်ကြပေ။ အကယ်၍ သင်က ၎င်းတို့အား ဤပစ္စည်းများကို ခွဲဝေဖြန့်ဖြူးစေပါက၊ ၎င်းတို့သည် ကိုယ်ကျင့်တရား သာ၍ပင် ကင်းမဲ့သော အရာများကို လုပ်ဆောင်ကြလိမ့်မည်။

ခွေးမွေးသော လယ်တောအသင်းတော်တစ်ခုတွင် ထိုခွေးများကို မွေးမြူရန် တာဝန်ရှိသူသည် မွေးကင်းစ ခွေးကလေးများကို အလွန်ဂရုစိုက်သည်။ ခွေးကလေးများက လိုအပ်သောအာဟာရ မရရှိမည်ကို ၎င်းတို့က စိုးရိမ်သောကြောင့် ခွေးများစားရန်အတွက် သဘာဝမြေသြဇာသုံး ကြက်ဥများကို လျှောက်ထားခဲ့သည်။ ထိုနေရာရှိ အယောင်ဆောင်ခေါင်းဆောင်သည် ထိုတောင်းဆိုချက်ကို ချက်ချင်းပင် လက်မှတ်ထိုးခွင့်ပြုခဲ့သည်။ သဘာဝမြေသြဇာသုံး ကြက်ဥများ မည်မျှရှားပါးသည်ကို ၎င်းတို့ မစဉ်းစားခဲ့ပေ။ လူများစားရန်ပင် မလုံလောက်ပေ။ သို့ဖြစ်၍ အဘယ်ကြောင့် ၎င်းတို့က ခွေးများကို ပေးရမည်နည်း။ ဤသည်မှာ ဤကိစ္စကို ကိုင်တွယ်ဖြေရှင်းရန် အဓိပ္ပာယ်မရှိသောနည်းလမ်းတစ်ခု မဟုတ်လော။ ထိုအယောင်ဆောင်ခေါင်းဆောင်၏ ဤအပြုအမူနှင့်ဆိုင်သည့် သဘောသဘာဝမှာ အဘယ်အရာဖြစ်သနည်း။ ယင်းကို မည်သို့ သတ်မှတ်ရမည်နည်း။ ထိုအယောင်ဆောင်ခေါင်းဆောင်၏ ဤအလေ့အကျင့်သည် အဓိပ္ပာယ်မဲ့သည် မဟုတ်လော။ ထိုအယောင်ဆောင်ခေါင်းဆောင်သည် ပါးစပ်ဖွင့်လိုက်တိုင်း အစဉ်သဖြင့် ပြောဆိုသည့်အရာမှာ လူတို့၏ အကြိုက်များနှင့် ကိုက်ညီသော အယူဝါဒများဖြစ်သော်လည်း အမှန်တွင် ၎င်းတို့သည် သမ္မာတရား စည်းမျဉ်းများကို အနည်းငယ်မျှပင် နားမလည်ကြပေ။ သို့ဖြစ်၍ တစ်စုံတစ်ခု ဖြစ်ပျက်သည့်အခါ ၎င်းတို့သည် ယင်းကို လူ၏ စိတ်ကူးများ၊ အကြိုက်များနှင့် ခံစားချက်အရဖြစ်သော ဆန္ဒများအတိုင်း ချဉ်းကပ်ပြီး ကိုင်တွယ်ကြသည်။ နောက်ဆုံးတွင် ၎င်းတို့သည် ခွေးများကို သဘာဝမြေသြဇာသုံး ကြက်ဥများ ကျွေးခြင်းကဲ့သို့ စက်ဆုပ်ဖွယ်ကောင်းသော အရာတစ်ခုကို လုပ်မိကြတော့သည်။ ဤသို့သော ဘုရားအိမ်တော်၏ ပစ္စည်းများကို ထိုအယောင်ဆောင် ခေါင်းဆောင်၏ ခွဲဝေခြင်းအား ချင့်ချိန်တတ်သည်ဟု မှတ်ယူနိုင်သလော။ (မမှတ်ယူနိုင်ပါ။) အဘယ်ကြောင့် ၎င်းတို့သည် ချင့်ချိန်တတ်သော ခွဲဝေမှုကို မစွမ်းဆောင်မရရှိနိုင်သနည်း။ အပေါ်ယံအားဖြင့် အယောင်ဆောင်ခေါင်းဆောင်သည် ဤအလွန်သေးငယ်သော ကိစ္စရပ်တွင်ပင် ဝင်ရောက်စွက်ဖက်ခြင်း၊ ဂရုစိုက်ခြင်းနှင့် ဆက်လက်စောင့်ကြည့်ခြင်းတို့ကို ပြုလုပ်ခဲ့သည်ဟုလည်းကောင်း၊ ဤလျှောက်လွှာကို ထောက်ခံရန် ၎င်းတို့တွင် လုံလောက်သော အကြောင်းရင်းနှင့် အကြောင်းပြချက်များ ရှိခဲ့သည်ဟုလည်းကောင်း ထင်ရသည်။ သို့သော် ၎င်းတို့သည် စည်းမျဉ်းများနှင့်အညီ ပြုမူဆောင်ရွက်နေခဲ့ခြင်း ဖြစ်သလော။ ၎င်းတို့သည် ဘုရားအိမ်တော်က သတ်မှတ်ထားသော စည်းမျဉ်းများအတိုင်း လုပ်ဆောင်နေခဲ့ခြင်း ဖြစ်သလော။ မဟုတ်ပေ။ သို့ဖြစ်၍ ၎င်းတို့၏ ဤလုပ်ရပ်နှင့်ဆိုင်သည့် သဘောသဘာဝကို ကြည့်သည့်အခါ၊ ယင်းမှာ ကောင်းမှုလော သို့မဟုတ် ဒုစရိုက်အမှုလော။ ယင်းမှာ ၎င်းတို့၏ တာဝန်ကို ဖြည့်ဆည်းခြင်းလော သို့မဟုတ် တမင်တာဝန်ပျက်ကွက်ခြင်းလော။ တာဝန်ပျက်ကွက်ခြင်းဖြစ်ပေသည်၊ ယင်းမှာ စည်းကမ်းမဲ့ခြင်းဖြစ်သည်၊ မကောင်းသည့်အရာများကို မဆင်မခြင် လုပ်ဆောင်ခြင်း ဖြစ်သည်။ ဤကိစ္စမှတစ်ဆင့် ဤအယောင်ဆောင်ခေါင်းဆောင်၏ လူ့သဘာဝ အနှစ်သာရက မည်သည့်အရာဖြစ်နိုင်မည်ဟု သင် မြင်သနည်း။ ယင်းမှာ နားလည်မှုလွဲချော်ခြင်းနှင့် စည်းမျဉ်းစည်းကမ်းများကို ကြောင်းကျိုးမမြင်ဘဲ အသုံးချခြင်း မဟုတ်လော။ ၎င်းတို့ထွက်သက်ရှိသမျှဖြင့် ပြောဆိုသည့်အရာသည် မှန်ကန်သော အယူဝါဒများဖြစ်ပြီး ယင်း၌ မှားယွင်းသော စကားရပ်တစ်ခုမျှ မပါရှိသည့်အလား ထင်ရသော်လည်း အမှန်တွင်မူ ယင်းမှာ လွဲချော်နေသည်။ ထိုသို့သောလူများသည် ဝိညာဉ်ရေးရာ အယောင်ဆောင်များဖြစ်ပြီး လွဲချော်သော သဘောပေါက်နားလည်မှု ရှိကြသည်။ ၎င်းတို့သည် ဝိညာဉ်ရေးရာ နားလည်သဘောပေါက်မှု ကင်းမဲ့သော အသုံးမကျသူများ ဖြစ်ကြသည်။ အယောင်ဆောင်ခေါင်းဆောင်များ၏ လူ့သဘာဝမှာ ၎င်းတို့သည် ကိုယ်ကျင့်စရိုက် နိမ့်ကျပြီး ၎င်းတို့၏ စိတ်နှလုံး မမှန်ကန်ကြောင်းကို ငါတို့ ယခုလေးတင် ဖော်ပြခဲ့သည်။ ဘုရားအိမ်တော်၏ ပစ္စည်းများကို ခွဲဝေရမည့် အချိန်ရောက်လာသည့်အခါ ၎င်းတို့တွင် စည်းမျဉ်းများ ကင်းမဲ့ကြပြီး ကြောင်းကျိုးမမြင်ဘဲ ခွဲဝေကြရာ ယင်းက အယောင်ဆောင်ခေါင်းဆောင်များအနေဖြင့် ၎င်းတို့၏ သဘောပေါက်နားလည်မှုတွင် လွဲချော်နေကြောင်းနှင့် စည်းမျဉ်းစည်းကမ်းများကို ကြောင်းကျိုးမမြင်ဘဲကျင့်သုံးကြောင်း၊ ပြီးလျှင် ၎င်းတို့၏ လုပ်ရပ်များတွင် စည်းမျဉ်းမဲ့ကြောင်း၊ ၎င်းတို့သည် ကြောင်းကျိုးမမြင်ဘဲ၊ အလျင်းသင့်သလိုသာ လုပ်ဆောင်ကြကြောင်းကို ဖော်ပြသည်။ အယောင်ဆောင်ခေါင်းဆောင်များသည် အပြင်ပန်းတွင် အလွန် စိတ်ကောင်းရှိပြီး ကြင်နာတတ်ပုံရသော်လည်း အမှန်တွင်မူ ဤသည်မှာ အယောင်ဆောင် စေတနာနှင့် အယောင်ဆောင် ကြင်နာမှု ဖြစ်သည်။ ဥပမာအားဖြင့် ခွေးမတစ်ကောင်က ခွေးကလေးများ မွေးသည့်အခါ ခွေးထိန်းက လူများအတွက် ရည်ရွယ်သည့် စောင်အသစ်တစ်ထည်အား ခွေးများကို ပေးသင့်သည်ဟု ၎င်းတို့ ပြောဆိုခဲ့သည်။ ထိုအခါ တစ်စုံတစ်ဦးက “ခွေးများကို စောင်အသစ်တစ်ထည် ပေးခြင်းက နှမြောစရာဖြစ်မည်။ ထိုအစား ညီအစ်ကိုမောင်နှမများအား ပေးပြီး ကျွန်ုပ်တို့ လဲလှယ်လိုက်သည့် စောင်အဟောင်းကို တိရစ္ဆာန်များအား ပေးခြင်းက ပို၍ကောင်းပေမည်”ဟု ပြောဆိုခဲ့သည်။ ဤအကြံပြုချက်ကို သင်မည်သို့ ထင်သနည်း။ အသစ်များကို လူတို့အား ခွဲဝေပေးပြီး အဟောင်းများကို တိရစ္ဆာန်များအား ခွဲဝေပေးခြင်းသည် အတော်လေး သင့်တင့်လျောက်ပတ်သည်။ ဤသည်မှာ စည်းမျဉ်းဖြစ်သည်။ ဤသည်မှာ သင့်တင့်လျောက်ပတ်သော ခွဲဝေမှု ဖြစ်သည်။ အယောင်ဆောင်ခေါင်းဆောင်များသည် ထိုသို့သောအရာများကို ကြုံတွေ့သည့်အခါ မည်သို့ ကိုင်တွယ်သနည်း။ ဤအရာကို ကြားပြီးနောက် ထိုနေရာရှိ အယောင်ဆောင်ခေါင်းဆောင်က ဤသို့ တွေးဆခဲ့သည်- “တိရစ္ဆာန်များက အသစ်များကို သုံးလေ့သုံးထမရှိပါ။ အဟောင်းများ၊ အညစ်အကြေးများကိုပဲ သူတို့အမြဲ သုံးနေရသည်။ ငါတို့လူများကမူ အသစ်များကို အမြဲ သုံးကြသည်။ ဘုရားသခင်၏ နှုတ်ကပတ်တော်များက ငါတို့သည် တစ်ခါတစ်ရံတွင် ဝက်များ၊ ခွေးများလောက်ပင် မကောင်းဟု ပြောထားသည်။ ထို့ကြောင့် အရာဝတ္ထုပစ္စည်းများအတွက် ဝက်များ၊ ခွေးများနှင့် မလုကြနှင့်။ ဤသည်မှာ လူ့သဘာဝကင်းမဲ့ခြင်း ဖြစ်သည်” ဟူ၍ ဖြစ်သည်။ သို့ဖြင့် ၎င်းတို့သည် စောင်အသစ်ကို ထိုတိရစ္ဆာန်များအား ပေးလိုက်ကြတော့သည်။ ထိုနေရာရှိ လူများသည် စောင်အဟောင်းတစ်ထည်ကို အသုံးပြုခြင်းဖြင့် ဆုံးရှုံးမှု မရှိနိုင်သော်လည်း ဤအရာကို ကိုင်တွယ်ခဲ့သည့် နည်းလမ်းသည် ပြဿနာကို အလွန်ပင် ထင်ရှားစေသည်။ ဤကိစ္စတွင် အယောင်ဆောင်ခေါင်းဆောင်သည် မည်သည့်အခန်းကဏ္ဍမှ ပါဝင်ခဲ့သနည်း။ သာမန်လူများသည် ထိုသို့သောအရာတစ်ခု လုပ်ဆောင်နိုင်မည်ဟု သင်တို့ ပြောမည်လော။ (ပြောမည် မဟုတ်ပါ။) သို့ဆိုလျှင် ဤကိစ္စကို ကိုင်တွယ်စဉ်တွင် အခြေအနေများကို ဤအဆင့်အထိ ရောက်ရှိစေမည့်သူများမှာ မည်သည့်လူစားမျိုးများ ဖြစ်သနည်း။ (သာမန်လူများ၏ ဆင်ခြင်တုံတရား သို့မဟုတ် တွေးခေါ်မှု ကင်းမဲ့သော အဓိပ္ပာယ်မဲ့သည့် လူစားမျိုးများ ဖြစ်ပါသည်။) ဤအဖြေများအားလုံး မှန်ကန်သည်၊ ထိုလူများသည် ဘာမှမဟုတ်သောသူများ ဖြစ်ကြသည်။ သာမန်လူများသည် ဤကဲ့သို့သော အရာတစ်ခုကို ကြုံတွေ့သည့်အခါ ယင်းကို သင့်တင့်လျောက်ပတ်စွာ မည်သို့ ကိုင်တွယ်ရမည်ကို သိကြသော်လည်း လွဲချော်သော သဘောပေါက်နားလည်မှုရှိသည့် အယောင်ဆောင် ဝိညာဉ်ရေးရာ ခေါင်းဆောင်များမှာမူ ယင်းအား မည်သို့ ကိုင်တွယ်ရမည်ကို မသိကြပေ။ ၎င်းတို့၏ ကိုင်တွယ်ပုံသည်လည်း အခြေခံတစ်ခု ရှိပုံရပြီး ဘုရားအိမ်တော်၏ စည်းမျဉ်းများနှင့်လည်း ကိုက်ညီပုံရကာ များပြားသည့်၊ သင့်တင့်လျောက်ပတ်သော ကျိုးကြောင်းပြချက်များဖြင့် ထောက်ခံထားပုံရသော်လည်း လူတို့က ယင်းကို ကြားပြီးနောက်တွင် ရယ်ရအခက် ငိုရအခက် ဖြစ်သွားကြရသည်၊ ယင်းမှာ အလွန်ပင် သဘာဝမကျပေ။ ဤသို့ ရိုးရှင်းပြီး ထင်ရှားသော ဆင်ခြင်တွေးခေါ်မှုစနစ်ကိုပင် ၎င်းတို့ နားမလည်နိုင်သည်မှာ အဘယ်သို့ဖြစ်သနည်း။ ၎င်းတို့သည် ယင်းကို ဤသို့လွဲချော်သောနည်းဖြင့် အဘယ်ကြောင့် ကိုင်တွယ်ကြသနည်း။ ယင်းမှာ စက်ဆုပ်ဖွယ်ကောင်းလှသည်။ အကယ်၍ သင်က ၎င်းတို့ကို ဘဏ္ဍာထိန်းများအဖြစ် ဆောင်ရွက်စေပါက ၎င်းတို့သည် ခွေးများကို ကြွက်ဖမ်းခိုင်းမည်၊ ကြောင်များကို အိမ်စောင့်ခိုင်းမည်၊ ဝက်များကို အိပ်ရာပေါ်တွင် အိပ်ခိုင်းမည်ဖြစ်သည်။ အရာအားလုံးက ကမောက်ကမဖြစ်သွားလိမ့်မည်။ အယောင်ဆောင်ခေါင်းဆောင်များသည် ဘုရားအိမ်တော်၏ အမျိုးမျိုးသော ရုပ်ဝတ္ထုပစ္စည်းများကို သင့်တင့်လျောက်ပတ်စွာ ခွဲဝေနိုင်စွမ်း ရှိကြသလော။ (မရှိပါ။) ၎င်းတို့သည် ပုံမှန်မဟုတ်သော လူစားမျိုး၊ နားဝေတိမ်တောင်ဖြစ်သောသူများနှင့် အဓိပ္ပာယ်မရှိသော လူစားမျိုးများ ဖြစ်ကြသည်။ အထူးသဖြင့် လွဲချော်သော သဘောပေါက်နားလည်မှုရှိကြပြီး စိတ်နှလုံး မမှန်ကန်သော ထိုအယောင်ဆောင်ခေါင်းဆောင်များအပြင် အယောင်ဆောင်ခေါင်းဆောင်အများစုသည် အစွမ်းအစ အနည်းငယ်ရှိပြီး ၎င်းတို့၏ သဘောပေါက်နားလည်မှုတွင် လွဲချော်ခြင်းမရှိသော်လည်း ဤသို့သောအလုပ်ကို ကမောက်ကမဖြစ်စေပြီး ရှုပ်ထွေးပွေလီအောင် လုပ်ဆောင်ကြသည်။ ၎င်းတို့သည် မိမိတို့ ထမ်းဆောင်သင့်သည့် အနိမ့်ဆုံးသော တာဝန်ဝတ္တရားများကိုပင် မဖြည့်ဆည်းနိုင်ကြပေ။ သို့ဖြစ်၍ သင်က ၎င်းတို့ကို ဤအလုပ်အကြောင်း မေးမြန်းသည့်အခါ ၎င်းတို့၏ အဖြေမှာ အမြဲ အတူတူပင်ဖြစ်သည်- “မည်သူမည်ဝါက လုပ်ဆောင်နေပါသည်။ မည်သူမည်ဝါက သိပါသည်။ သင် မေးခွန်းများ တစ်ခုတလေကို မေးလျှင်၊ ကျွန်ုပ်က မည်သူမည်ဝါထံ သွားမေးရပါမည်” ဟူ၍ ဖြစ်သည်။ ပြီးလျှင် ယင်းမှာ သင် နောက်ဆုံး ကြားရလိမ့်မည့်အရာ ဖြစ်သည်။ ဤသည်မှာ အယောင်ဆောင်ခေါင်းဆောင်များက ဤအလုပ်ကို လုပ်ဆောင်သည့်အခါ ပြသသည့် သရုပ်သကန် ဖြစ်သည်။

ဘုရားအိမ်တော်၏ အမျိုးမျိုးသော ရုပ်ဝတ္ထုပစ္စည်းများကို ခွဲဝေခြင်းအလုပ်နှင့် ပတ်သက်လာသည့်အခါ၊ အယောင်ဆောင်ခေါင်းဆောင်များသည် ဤအရာကို ဘုရားအိမ်တော်က သတ်မှတ်ထားသည့် စည်းမျဉ်းများအတိုင်းလုပ်ဆောင်နိုင်စွမ်းမရှိသည်သာမက ၎င်းတို့၏ ကိုယ်ရေးကိုယ်တာ ခံစားချက်များ၊ နှစ်သက်မှုများနှင့် လိုအင်ဆန္ဒများအပြင် ၎င်းတို့၏ ကိုယ်ပိုင်နားလည်မှုများစွာကိုလည်း ဤအရာတွင် ရောနှောခွင့်ပေးကြသည်။ ၎င်းတို့သည် ဤအလုပ်ကို ရှုပ်ထွေးပွေလီသွားစေပြီး ကမောက်ကမဖြစ်စေသည်၊ ပြောစရာ စည်းမျဉ်းဟူ၍ လုံးဝမရှိချေ။ သို့ဖြစ်၍ အယောင်ဆောင်ခေါင်းဆောင်တစ်ဦးသည် ဘုရားအိမ်တော်၏ အမျိုးမျိုးသော ပစ္စည်းများကို စီမံခန့်ခွဲနေသည့်အခါ မည်သည့်အရာ ဖြစ်ပျက်နေသည်ကို မည်သူမျှမသိသည့် အခြေအနေများတွင် ပစ္စည်းများ ပျက်စီးသွားခြင်း၊ အကြောင်းပြချက်မရှိဘဲ ဖြုန်းတီးခြင်း သို့မဟုတ် ပစ္စည်းများ ပျောက်ဆုံးသွားပြီး အရေအတွက် မကိုက်ညီတော့ခြင်းတို့ မကြာခဏ ဖြစ်ပေါ်တတ်သည်။ အခြားပစ္စည်းများကို လူပုဂ္ဂိုလ်တစ်ဦးချင်းစီက စာရင်းသွင်းခြင်း သို့မဟုတ် အကြောင်းကြားခြင်းမရှိဘဲ ၎င်းတို့ ကိုယ်ပိုင်အသုံးပြုဖို့ ယူဆောင်သွားကြသည်။ အယောင်ဆောင်ခေါင်းဆောင်များသည် ဤသို့ ရိုးရှင်းသော အထွေထွေ အရေးကိစ္စတစ်ခုကိုပင် ကောင်းစွာ စီမံခန့်ခွဲနိုင်ခြင်း မရှိကြပေ။ ၎င်းတို့သည် ဤအလုပ်ကို ကမောက်ကမဖြစ်အောင် လုပ်ဆောင်ကြသော်လည်း အလုပ်များစွာ လုပ်ဆောင်ခဲ့ပြီးဖြစ်သည်ဟု တွေးထင်လျက် စိတ်အေးလက်အေး ရှိနေကြဆဲဖြစ်သည်။ အယောင်ဆောင်ခေါင်းဆောင်များသည် ဘုရားအိမ်တော်၏ အမျိုးမျိုးသော ရုပ်ဝတ္ထုပစ္စည်းများကို ပုံမှန် စစ်ဆေးခြင်း၊ ထိန်းသိမ်းခြင်းနှင့် ပြုပြင်ခြင်းတို့ကို မည်သည့်အခါမျှ မလုပ်ဆောင်ကြပေ။ စိတ်နှလုံးထဲတွင် ၎င်းတို့သည် ဤပစ္စည်းများကို အနည်းငယ်မျှပင် ဂရုမစိုက်ကြပေ။ သင်က ၎င်းတို့ကို ဤသို့မေးသည်ဆိုပါစို့- “ဤစက်ပစ္စည်းများကို ထိန်းသိမ်းပြုပြင်ဖို့ တာဝန်ယူသောသူ တစ်ယောက်ယောက် ရှိပါသလား။ ယင်းတို့ကို ပြင်ဆင်သည့်အခါ အပိုပစ္စည်းများ ဝယ်ယူရာတွင် ဖြုန်းတီးမှုတစ်စုံတစ်ရာ ရှိခဲ့ပါသလား။ သို့မဟုတ် တစ်စုံတစ်ယောက်က ပိုသုံးခြင်း၊ လိမ်လည်လှည့်ဖြားခံရခြင်းမျိုး ရှိခဲ့ပါသလား။ ထိုဖြစ်ရပ်များ ဖြစ်ပျက်ပြီးနောက်မှာ တစ်ယောက်ယောက်က တာဝန်ခံခြင်း ရှိခဲ့ပါသလား။ တစ်ယောက်တလေက ဒဏ်ရိုက်ခံရခြင်း သို့မဟုတ် သတိပေးခံရခြင်း ရှိခဲ့ပါသလား။” အယောင်ဆောင်ခေါင်းဆောင်များသည် ဤအရာတစ်ခုကိုမျှ သိမည်မဟုတ်သည့်အပြင်၊ ဂရုစိုက်မည်လည်း မဟုတ်ပေ။ ဘုရားအိမ်တော်အတွက် ပစ္စည်းများ ဝယ်ယူသည့်အခါ မတရားသဖြင့် ငွေသုံးစွဲခဲ့ခြင်း ရှိမရှိ၊ ထိုပစ္စည်းများကို ဝယ်ယူပြီးနောက် စီမံခန့်ခွဲရန် တစ်စုံတစ်ဦးကို တာဝန်ပေးအပ်ခဲ့ခြင်း ရှိမရှိ၊ ဝယ်ယူခဲ့သော ပစ္စည်းများသည် သင့်တော်မှု ရှိမရှိဟူသည်နှင့် ယင်းတို့ကိုထိရောက်စွာ အသုံးပြုနိုင်ခြင်း ရှိမရှိ၊ မရှိပါက သတ်မှတ်ထားသော အချိန်ကာလအတွင်း ပြန်လည်ပေးအပ်ခြင်း သို့မဟုတ် လဲလှယ်ခြင်း ပြုလုပ်ခဲ့ခြင်း ရှိမရှိ၊ ဤအရာများအနက်မှ တစ်ခုကိုမျှ ၎င်းတို့ မသိကြပေ။ ၎င်းတို့သည် ထိုသို့သော လူနုံလူအများသာ ဖြစ်ကြသည်။ မည်သည့်အရာကိုမျှ ၎င်းတို့ မသိကြပေ။ အယောင်ဆောင်ခေါင်းဆောင်များ စဉ်းစားသည့် တစ်ခုတည်းသောအရာမှာ ၎င်းတို့ကို လူတို့ အထင်ကြီးစေရန် စုဝေးပွဲများတွင် အယူဝါဒများကို မည်သို့ဟောပြောရမည်ဟူ၍သာ ဖြစ်သည်၊ ပစ္စည်းများကို စီမံခန့်ခွဲခြင်းဟူသော သတ်သတ်မှတ်မှတ်ဖြစ်သည့်ကိစ္စနှင့် ပတ်သက်လာသည့်အခါ၊ ၎င်းတို့တွင် အလုပ်လုပ်နိုင်စွမ်း မရှိသည့်အပြင်၊ ဤကိစ္စအပေါ် မည်သည့်သဘောထားမျှလည်း မရှိကြပေ။ ဤသည်မှာ ၎င်းတို့ လုပ်ဆောင်သင့်သည့် အလုပ်ဖြစ်ကြောင်း ၎င်းတို့ မသိကြသည့်အပြင်၊ ဤအလုပ်ကို မည်သို့လုပ်ဆောင်ရမည်ကိုလည်း မသိကြပေ။ ဘုရားအိမ်တော်၏ ပစ္စည်းများနှင့်ပတ်သက်၍ အယောင်ဆောင်ခေါင်းဆောင်များ ထားရှိသည့်အမြင်မှာ ထိုပစ္စည်းများသည် လူတိုင်းနှင့် သက်ဆိုင်သောကြောင့် တစ်စုံတစ်ခုကို အသုံးပြုလိုသူ မည်သူမဆို အသုံးပြုနိုင်ပြီး တစ်စုံတစ်ခု လိုအပ်သူ မည်သူမဆို ယူနိုင်သည် သို့မဟုတ် အထက်လူကြီးများထံ လျှောက်ထားနိုင်သည်၊ ဤသည်မှာ လူတိုင်း၏ လုပ်ပိုင်ခွင့်ဖြစ်ပြီး ဘုရားအိမ်တော်၏ ပစ္စည်းများသည် မည်သည့်လူတစ်ဦးတစ်ယောက်၏ စီမံခန့်ခွဲမှု သို့မဟုတ် ထိန်းချုပ်မှုအောက်တွင်မျှ မရှိသင့်ဟူ၍ ဖြစ်သည်။ သို့ဖြစ်၍ တစ်စုံတစ်ဦးက စက်တစ်လုံးကို ပျက်စီးစေမိလျှင် သို့မဟုတ် ပျောက်ဆုံးသွားစေလျှင် ၎င်းတို့ ဂရုမစိုက်သည့်အပြင်၊ တစ်စုံတစ်ဦးက တစ်စုံတစ်ခုကို ဝယ်ယူရန် လျှောက်ထားပါကလည်း ဈေးကြီးသည်ဖြစ်စေ၊ ဈေးပေါသည်ဖြစ်စေ ၎င်းတို့ ဂရုမစိုက်ကြပေ။ အမှန်တရားမှာ ဘုရားအိမ်တော်တွင် ဤအရာများအတွက် စည်းမျဉ်းများ ရှိသည်။ ခေါင်းဆောင်များနှင့် အမှုဆောင်များသည် မိမိတို့၏ တာဝန်ဝတ္တရားများကို ဖြည့်ဆည်းပြီး ဘုရားအိမ်တော်၏ စည်းမျဉ်းများအတိုင်း သင့်လျော်စွာ စိစစ်နေသမျှကာလပတ်လုံး ထိုသို့သော ဆုံးရှုံးမှုများနှင့် ဖြုန်းတီးမှုအားလုံးကို ရှောင်ရှားနိုင်သည်။ သို့သော် အယောင်ဆောင်ခေါင်းဆောင်များသည် ဆုံးရှုံးမှုများကို ကာကွယ်နိုင်သည့် ဤအရိုးရှင်းဆုံးသော အလုပ်ကိုပင် မလုပ်ဆောင်ကြပေ။ ၎င်းတို့သည် ဘုရားအိမ်တော်၏ အစားအစာကို အခမဲ့စားနေခြင်းမျှသာ မဟုတ်လော။ ၎င်းတို့သည် ကပ်ရပ်စားနေခြင်း မဟုတ်လော။ ဤသည်မှာ အယောင်ဆောင်ခေါင်းဆောင်များ၏ “အယောင်ဆောင်ခြင်း”နှင့်ဆိုင်သည့် တိကျသော သရုပ်သကန်တစ်ခု မဟုတ်လော။ အကယ်၍ သင်တို့သည် ထိုသို့သော ခေါင်းဆောင်တစ်ဦးကို ကြုံတွေ့ခဲ့ပါက မည်သို့ ကိုင်တွယ်မည်နည်း။ (၎င်းတို့ကို ဖြုတ်ချခြင်းဖြင့် ဖြစ်ပါသည်။) ၎င်းတို့ကို ဖြုတ်ချလိုက်ရုံနှင့် ပြီးသွားသလော။ ၎င်းတို့ကို အမှုအရာ တစ်ခု သို့မဟုတ် နှစ်ခု ပေးရန် သင် မလိုအပ်ဘူးလော။ “ထိုစက်ကို ထိုနေရာ၌ ထားခဲ့သည်မှာ စိုထိုင်းနေပြီဖြစ်သည်။ ရက်ပေါင်းများစွာ မည်သူမျှ လာမစစ်ဆေးပါ။ မီးအားရှိသေးသလား မရှိသေးသလားတောင် မသိပါ။ ကြွက်များက ကြိုးများကို ကိုက်သွားသလားဆိုသည်ကိုလည်း မသိပါ။ သင်သည် အဘယ်ကြောင့် ဤအရာများကို စိတ်မဝင်စားရသနည်း။ ကျွန်ုပ်သုံးသည့် ကွန်ပျူတာက ပျက်နေပြီး ပြင်ဖို့လိုနေပြီဖြစ်သည်။ မပြင်ဘဲထားလျှင် အလုပ်ကို နှောင့်နှေးစေလိမ့်မည်။ သို့သော် ကျွန်ုပ်သည် သင့်ထံ အကြိမ်ပေါင်းများစွာ လျှောက်ထားခဲ့ပြီးဖြစ်သည်၊ သင်သည် အဘယ်ကြောင့် ဂရုမစိုက်ရသနည်း။ တစ်နေ့လုံး ဇယ်စက်သလို အဘယ်အရာများကို ကြောင်းကျိုးမမြင်ဘဲသင် အလုပ်ရှုပ်နေရသနည်း။ သင်တို့ကဲ့သို့ ခေါင်းဆောင်တစ်ယောက်ကို အလုပ်လုပ်ဖို့ အားကိုးရသည့်အခါ သင်က အလုပ်အားလုံးကို နှောင့်နှေးစေပြီး စက်များ၊ ပစ္စည်းများအားလုံး သင့်လက်ထဲတွင် ပျက်စီးသွားရသည်။ သင်က ဘုရားအိမ်တော်၏ အမျိုးမျိုးသော ပစ္စည်းများကို စောင့်ရှောက်ခြင်းမရှိ သို့မဟုတ် မစီမံခန့်ခွဲခြင်း မရှိပါ။ သင်သည် ခေါင်းဆောင်တစ်ဦးဖြစ်ဖို့ မထိုက်တန်ပါ။ အမြန်ဆုံး ရာထူးကဆင်းလိုက်ပါ”ဟူ၍ ဖြစ်သည်။ ၎င်းတို့ကို ဤသို့ ဩဝါဒပေးလျှင် သင့်တော်သလော။ (သင့်တော်ပါသည်။) ခေါင်းဆောင်များနှင့် အမှုဆောင်များကို ဩဝါဒပေးဝံ့သူတစ်ဦးတွင် မည်သည့်အရာ ရှိသနည်း။ ၎င်းတို့သည် ဦးစွာ ရဲရင့်ရမည်ဖြစ်ပြီး တရားမျှတစိတ် ရှိရမည်။ အချို့က “ကျွန်ုပ်သည် ခေါင်းဆောင်များနှင့် အမှုဆောင်များကို သင်ခန်းစာမပေးဝံ့ပါ။ သူတို့က အရာရှိများဖြစ်သည်၊ ကျွန်ုပ်က စစ်သားတစ်ဦးသာ ဖြစ်သည်။ ကျွန်ုပ်၏ အဆင့်က သူတို့ထက် အများကြီးနိမ့်သည်။ သူတို့တွင် သမ္မာတရားရှိပြီး တရားဒေသနာများကို ဟောနိုင်ကြသည်။ ကျွန်ုပ်က မည်သည့်နေရာတွင်မျှ မတော်ပါ။ ပြီးလျှင်သူတို့ကို သင်ခန်းစာပေးရမည့် ရာထူးတွင်မရှိပါ” ဟု ပြောကောင်းပြောနိုင်သည်။ ဤသည်မှာ လူလိမ်လူညစ်တစ်ဦး၏ ဆင်ခြင်တွေးခေါ်မှုစနစ် မဟုတ်လော။ (ဟုတ်ပါသည်။) သို့ဆိုလျှင် သင်တို့သည် ဤခေါင်းဆောင်မျိုးကို မည်သို့ ဩဝါဒပေးမည်နည်း။ “ဤအလုပ်ကို သင် လုပ်နိုင်လျှင် အကောင်းဆုံးကြိုးစားလုပ်ဆောင်လော့။ ဘုရားအိမ်တော်၏ စည်းမျဉ်းများအတိုင်း လုပ်ဆောင်လော့။ သင်က ကျွန်ုပ်တို့အတွက် လုပ်ဆောင်ရမည့် မည်သည့်အရာကို စီစဉ်ပေးသည်ဖြစ်စေ၊ ကျွန်ုပ်တို့ နာခံပါမည်။ သို့သော် ဤအလုပ်ကို အကောင်းဆုံး ကြိုးစားလုပ်ဆောင်ခြင်းမရှိလျှင်၊ ဘုရားအိမ်တော်၏ စည်းမျဉ်းများအတိုင်း မလုပ်ဆောင်လျှင်၊ သင်က ကျွန်ုပ်တို့ကို မည်သည့်အခါတွင်မျှ နားထောင်ခိုင်း၍ ရမည်မဟုတ်ပါ။ ထို့အပြင် တကယ့်အလုပ်ကို သင် မလုပ်ဆောင်လျှင်၊ သင့်ကို ရာထူးမှ ကျွန်ုပ်တို့ ဖယ်ရှားပြီး ရှင်းလင်းပစ်ပိုင်ခွင့် ရှိသည်။ သင်က တစ်စုံတစ်ဦးကို ထိခိုက်နစ်နာစေလိုလျှင်၊ ကိုယ့်ကိုယ်ကိုယ်သာ ထိခိုက်နစ်နာစေလော့။ ကျွန်ုပ်တို့အားလုံးကို ထိခိုက်နစ်နာစေဖို့ သင် မကြိုးရပါ”ဟူ၍ ဖြစ်သည်။ သင်တို့သည် ၎င်းတို့ကို ဤသို့ ဩဝါဒပေးဝံ့သလော။ (ပေးဝံ့ပါသည်။) ယခုတွင် ထိုသို့ သင်တို့ ပြောသည်။ ထိုအရာကို လုပ်ရမည့်အချိန်ရောက်လာသည့်အခါ၊ အမှန်တကယ် သင် လုပ်ဆောင်မည်လော။ ယေဘုယျအားဖြင့် သမ္မာတရား စည်းမျဉ်းများနှင့်လည်းကောင်း၊ အရေးကြီးသော ကိစ္စရပ်များနှင့်လည်းကောင်း သက်ဆိုင်သည့် အမှုအရာများနှင့်ပတ်သက်၍ သင်တို့သည် အကြောင်းမှာ ထိုးထွင်းသိမြင်မှုမရှိခြင်းနှင့် ရှင်းလင်းစွာ မပြောဆိုနိုင်ခြင်းတို့က သင်တို့အနေဖြင့် ခေါင်းဆောင်များနှင့် အမှုဆောင်များကို ဝေဖန်အပြစ်တင်နေပြီး အနှောင့်အယှက်ဖြစ်စေသည်ဟု ဆိုလိုမည်ကို ကြောက်သည့်အတွက် သာမန်ကာလျှံကာ မပြောဝံ့ကြပေ။ သို့သော် သင်တို့သည် ရုပ်ဝတ္ထုပစ္စည်းများအား စီမံခန့်ခွဲခြင်းကိစ္စတွင် ထိုးထွင်းအမြင် ရှိသင့်သည်။ ဤကိစ္စရပ်တွင် သင်သည် ပိုင်းခြားသိမြင်နိုင်စွမ်းကို သင်ယူသင့်ပြီး ယင်း၏ စည်းမျဉ်းများကို သဘောပေါက်နားလည်သင့်သည်။

ရုပ်ရှင်ထုတ်လုပ်ရေးအဖွဲ့တစ်ခုတွင် အဝတ်အစား တာဝန်ခံအဖြစ် လုပ်ကိုင်သူတစ်ဦး ရှိခဲ့သည်။ သူသည် သူ၏လုပ်ရပ်များတွင် ထိန်းမနိုင်သိမ်းမရဖြစ်ပြီး ဘုရားအိမ်တော်၏ ပစ္စည်းများကို အမြဲတမ်း ခိုးကြောင်ခိုးဝှက် အလွဲသုံးစားလုပ်ခဲ့သည်။ ရုပ်ရှင်ထုတ်လုပ်ရေးအဖွဲ့မှ သူ ထွက်ခွာသွားသည့်အခါ သူနှင့်အတူ ပစ္စည်းအချို့ကို ယူဆောင်သွားခဲ့ပြီး နောက်ပိုင်းတွင် စာရင်းစစ်ဆေးချက်အရ သူရရှိခဲ့သော ငွေအများအပြားမှာ စာရင်းမကိုက်ညီကြောင်း တွေ့ရှိခဲ့ရသည်။ ထို့အပြင် သူသည် အလုပ်မလုပ်သော်လည်း ငွေရှိခဲ့ပြီး တန်ဖိုးကြီးပစ္စည်းများစွာကိုလည်း ဝယ်ယူခဲ့သည်။ ရုပ်ရှင်ထုတ်လုပ်ရေးအဖွဲ့တွင် သူရှိခဲ့စဉ်တွင် လူများစွာတို့က သူ့ကို မြှောက်ပင့်ခဲ့ကြပြီး အားလုံးက သူနှင့် ဆက်ဆံရေးကောင်းမွန်ရန် လိုလားခဲ့ကြသည်။ သို့မှသာ ၎င်းတို့ အဝတ်အစားများ လိုအပ်သည့်အခါ သူ့ကို ပြောလိုက်ရုံဖြင့် သူက အဝတ်အစားအချို့ကို ပေးလိမ့်မည်ဖြစ်သည်။ အကယ်၍ လူတစ်ဦးသည် သူနှင့် ဆက်ဆံရေးမကောင်းပါက ထိုသူရသင့်သည့် အဝတ်အစားများကိုပင် သူက ပေးမည်မဟုတ်ပေ။ ဤသည်မှာ မည်သည့်ပြဿနာဖြစ်သနည်း။ ယင်းမှာ စီမံခန့်ခွဲရေးဝန်ထမ်းများနှင့်ပတ်သက်သော ပြဿနာတစ်ခု ဖြစ်သည်။ တစ်စိတ်တစ်ပိုင်းမှာ သူကိုယ်တိုင်က ဤအရာများကို အလွဲသုံးစားလုပ်နေခြင်းဖြစ်သည်။ အခြားတစ်စိတ်တစ်ပိုင်းမှာ သူသည် ဘုရားအိမ်တော်၏ ပစ္စည်းများကို စည်းမျဉ်းများနှင့်အညီ ခွဲဝေခြင်းမပြုဘဲ ထိုအစား သူ၏ ခံစားချက်များ၊ သူ၏ ကိုယ်ပိုင်အလိုဆန္ဒနှင့် သူ၏ ဆက်ဆံရေးများအတိုင်း လုပ်ဆောင်ခဲ့ခြင်း ဖြစ်သည်။ စည်းမျဉ်းများအရ ဤလူကို ဖယ်ရှားရှင်းလင်းသင့်သည်။ ဤသည်မှာ သိသာထင်ရှားသော ပြဿနာတစ်ခု ဖြစ်သည်။ အယောင်ဆောင်ခေါင်းဆောင်သည် ထိုသို့မလုပ်ဆောင်ခဲ့သည်သာမက သူ့ကို လူကောင်းတစ်ဦးအဖြစ် မှတ်ယူပြီး သူ၏တာဝန်ကို ထမ်းဆောင်ရန် အခြားတစ်နေရာသို့ သွားဖို့အတွက် စီစဉ်ပေးခဲ့သည်။ ဤသည်မှာ ထပ်ဆင့်အမှား ကျူးလွန်ခြင်း မဟုတ်လော။ ဤအလုပ်ကို မည်သို့လုပ်ဆောင်ခဲ့သည်ဟု သင်တို့ ထင်သနည်း။ ယင်းမှာ စည်းမျဉ်းများနှင့် ကိုက်ညီခဲ့သလော။ ဤခေါင်းဆောင်သည် ခေါင်းဆောင်များနှင့် အမှုဆောင်များ ထမ်းဆောင်သင့်သည့် တာဝန်ဝတ္တရားများကို ဖြည့်ဆည်းခဲ့သလော။ (မဖြည့်ဆည်းခဲ့ပါ။) ထိုလူကို ဤနည်းဖြင့် ကိုင်တွယ်ခြင်းဖြင့် ခေါင်းဆောင်သည် မည်သည့်အကျိုးကျေးဇူးများကို ရရှိနိုင်သည်ကို ခဏ ဘေးဖယ်ထားလျက်၊ ထိုကိစ္စကို ၎င်းတို့ ကိုင်တွယ်ခဲ့ပုံဖြင့်သာ အကဲဖြတ်သည့်အခါ၊ ဤအရာ၏ သဘောသဘာဝမှာ အဘယ်နည်း။ ယင်းမှာ ခံစားချက်များကို အခြေခံ၍ ဆိုးယုတ်သောသူတစ်ဦးကို အကာအကွယ်ပေးခြင်းနှင့် သူ့ကို ဘုရားအိမ်တော်၏ စည်းမျဉ်းများအတိုင်း မကိုင်တွယ်ခြင်းပင် ဖြစ်သည်။ သို့ဖြစ်၍ ယင်းကို ခေါင်းဆောင်များနှင့် အမှုဆောင်များ၏ တာဝန်ဝတ္တရားများနှင့်ဆိုင်သည့် အချက်တစ်ဆယ်နှင့် ချိတ်ဆက်ကြည့်လျှင် ဤခေါင်းဆောင်နှင့် အမှုဆောင်သည် ဘုရားအိမ်တော်၏ အမျိုးမျိုးသော ရုပ်ဝတ္ထုပစ္စည်းများကို သဘောထားရာတွင် မည်သည့်အမှားကို ပြုလုပ်သနည်း။ ဤခေါင်းဆောင်သည် သူတို့၏ တာဝန်ဝတ္တရားများကို ဖြည့်ဆည်းခဲ့သလော။ ၎င်းတို့၏ ကိစ္စကိုင်တွယ်ပုံသည် ဘုရားအိမ်တော်၏ ပစ္စည်းများကို ကာကွယ်ခြင်းအပေါ် အခြေခံခဲ့သလော သေချာပေါက် အခြေမခံခဲ့ပေ။ ၎င်းတို့သည် ဘုရားအိမ်တော်၏ ပစ္စည်းများကို ဆိုးယုတ်သောသူက စိတ်အလိုရှိတိုင်း ဖျက်ဆီးခြင်း သို့မဟုတ် ယူဆောင်သွားခြင်းကို ခွင့်ပြုစဉ်တွင် ကြောင်းကျိုးမမြင်ဘဲ လျစ်လျူရှုခဲ့ကြလျက်၊ အလေးအနက်မထားခဲ့ကြပေ။ အကယ်၍ ၎င်းတို့၏ ကိုယ်ပိုင်ပစ္စည်းများ ပျက်စီးသွားလျှင် သို့မဟုတ် အခြားသူများ၏ သိမ်းပိုက်ခြင်းကို ခံရလျှင် ၎င်းတို့ ထိုသို့ ကိုင်တွယ်မည်လော။ ကိုင်တွယ်မည်မဟုတ်၊ ထိုအခါ ၎င်းတို့သည် လက်စားချေရန်နှင့် လျော်ကြေးတောင်းရန် စဉ်းစားနေကြပေမည်။ သို့ဆိုလျှင် ၎င်းတို့သည် ဘုရားအိမ်တော်၏ ပစ္စည်းများကို အဘယ်ကြောင့် ထိုနည်းဖြင့် မကိုင်တွယ်ခဲ့သနည်း။ ၎င်းတို့က “သူအလိုရှိလျှင် ပစ္စည်းအနည်းငယ် ယူသွားနိုင်သည်။ သူက များစွာ ယူသွားခြင်းမဟုတ်ပါ။ သူအလိုရှိလျှင် ဤပစ္စည်းများကို အနည်းငယ် အလွဲသုံးစားလုပ်နိုင်သည်။ မည်သူသည် ထိုသို့ပြုလိုသည့်ဆန္ဒ အနည်းငယ်မျှ မရှိဘဲနေမည်နည်း။ သူအလွဲသုံးစားလုပ်သည့် ပမာဏအနည်းငယ်သည် အဘယ်မှာ အရေးကြီးမည်နည်း။ အခြားသူများက အရနည်းသွားခြင်းအလား မဟုတ်ပါ”ဟုပင် ပြောဆိုကြသည်။ ဤသည်မှာ မည်သည့် သဘောထားမျိုးဖြစ်သနည်း။ ဤသည်မှာ ဘုရားအိမ်တော်၏ ပစ္စည်းများအပေါ် ခေါင်းဆောင်များနှင့် အမှုဆောင်များက ထားရှိသင့်သည့် သဘောထားဖြစ်သလော။ (မဟုတ်ပါ။) ၎င်းတို့သည် ကျွေးသည့်လက်ကို ကိုက်နေကြခြင်း မဟုတ်လော။ အဆုံးတွင် မည်သည့် ဆင်ခြင်တွေးခေါ်မှုစနစ်ကို ၎င်းတို့ ပေးကြသနည်း။ “ထိုပစ္စည်းများကို သူ့အား အလွဲသုံးစားလုပ်ခွင့်ပေးကြစို့။ ဤငွေစာရင်းများကို သူနှင့် ငါတို့ ရှင်းရန် မလိုအပ်ပါ။ ထိုအနည်းငယ်သော ရန်ပုံငွေနှင့် ပစ္စည်းများသည် အဘယ်မှာ အရေးကြီးမည်နည်း။ အန္တိခရစ်တို့သည် ထိုပမာဏထက် များစွာပို၍ အလွဲသုံးစားလုပ်ကြသည်။ သူ အဲဒီပစ္စည်းတွေကို အလွဲသုံးစားလုပ်ခြင်းက သူနှင့်ဘုရားသခင်ကြားက ကိစ္စဖြစ်သည်။ အချိန်ကျလာသည့်အခါ ဘုရားသခင်ရှေ့မှောက်တွင် သူ မည်သို့ တာဝန်ခံမည်ဟူသည်မှာ သူ့ကိစ္စဖြစ်သည်။ ကျွန်ုပ်တို့နှင့် မည်သည့် ပတ်သက်မှုမျှမရှိပါ”ဟူ၍ ဖြစ်သည်။ ခေါင်းဆောင်တစ်ဦးက ထိုသို့သောစကား ပြောဆိုသည်ကို သင်တို့ ကြားပြီးနောက် မည်သည့် အတွေးများနှင့် ခံစားချက်များကို တွေ့ကြုံခံစားရသနည်း။ တရားမျှတစိတ် အနည်းငယ်ရှိသော၊ အသိစိတ်၏ သတိပြုမိမှု အနည်းငယ်ရှိသောသူ မည်သူမဆိုသည် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်လျှင် မဆိုထားနှင့်၊ သာမန်နောက်လိုက်တစ်ဦးပင် ဖြစ်လင့်ကစား ဤစကားများကို ကြားလျှင် အတွင်းစိတ်ထဲ၌ ငိုကြွေးကြမည်ဖြစ်ပြီး နှလုံးကြေကွဲကာ စိတ်မချမ်းမသာဖြစ်ကြပေမည်။ ဤသို့သော အယောင်ဆောင်ခေါင်းဆောင်မျိုးသည် ဘုရားသခင်၏ ကျေးဇူးတော်နှင့် ကွယ်ကာစောင့်ရှောက်မှုများစွာကိုလည်းကောင်း၊ သူ၏ သမ္မာတရားများစွာကိုလည်းကောင်း ခံစားရသော်လည်း သူ၏ အိမ်တော်ပစ္စည်းများအပေါ် ဤသို့သော သွေးအေးသည့် သဘောထားမျိုး ရှိနေဆဲဖြစ်သည်။ ၎င်းတို့တွင် လူ့သဘာဝ ရှိသလော။ ၎င်းတို့သည် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ရန် ထိုက်တန်သလော။ (မထိုက်တန်ပါ။) ထိုသို့သောလူတစ်ဦး ဖြုတ်ချခံရပြီးသည်နှင့် ၎င်းတို့သည် အနာဂတ်တွင် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ရန် အရည်အချင်းပြည့်မီသလော။ (မပြည့်မီပါ၊ ၎င်းတို့၏ လူ့သဘာဝသည် ညံ့ဖျင်းပါသည်။) ၎င်းတို့၏ ညံ့ဖျင်းသော လူ့သဘာဝသည် မည်သို့ ပေါ်လွင်ထင်ရှားသနည်း။ (ဘုရားအိမ်တော်၏ အကျိုးစီးပွားကို မထိန်းသိမ်းခြင်း၌ ထင်ရှားပါသည်။) ဘုရားအိမ်တော်၏ အကျိုးစီးပွားကို မထိန်းသိမ်းသည့် ၎င်းတို့၏ တိကျသော လုပ်ရပ်မှာ အဘယ်နည်း။ ဤတိကျသော သရုပ်သကန်၏ အနှစ်သာရမှာ အဘယ်နည်း။ ဤကဲ့သို့သောလူများသည် စိတ်နှလုံး မှန်ကန်ခြင်းမရှိသည့်အပြင်၊ အောက်တန်းကျသော အကျင့်စရိုက်ရှိကြသည်။ ၎င်းတို့သည် အလွန်ကောင်းမွန်စွာ စကားပြောဆိုကြသော်လည်း စစ်မှန်သောအရာ တစ်ခုမျှ မလုပ်ဆောင်ကြပေ။ ထိုသို့သောလူများသည် ခေါင်းဆောင်များနှင့် အမှုဆောင်များ လုံးဝ မဖြစ်ရပေ။ စိတ်နှလုံး မှန်ကန်ခြင်းမရှိသောသူများသည် သမ္မာတရားကို ချစ်သောသူများမဟုတ်ဘဲ မိမိတို့ကိုယ်ပိုင်အကျိုးအတွက်သာ ကြံစည်ကြကြသည်။ စိတ်နှလုံး မှန်ကန်ခြင်းမရှိသူများသည် ဘုရားသခင် ရွေးချယ်ထားသောလူတို့ကို လုံးဝ ထည့်မစဉ်းစားကြသည့်အပြင်၊ အသင်းတော်အလုပ် သို့မဟုတ် ဘုရားအိမ်တော်၏ အကျိုးစီးပွားကိုလည်း လုံးဝ မထိန်းသိမ်းကြပေ။

ခေါင်းဆောင်များနှင့် အမှုဆောင်များ လုပ်ဆောင်ရမည့် ပထမဆုံး အခြေခံကျသောအရာမှာ ဘုရားအိမ်တော်၏ ရုပ်ဝတ္ထုပစ္စည်းအမျိုးမျိုးကို ကောင်းစွာ စောင့်ရှောက်ရန်၊ ဘုရားအိမ်တော်အတွက် ကောင်းစွာ စိစစ်ပြီး စောင့်ကြပ်ပေးရန်၊ မည်သည့်ပစ္စည်းကိုမျှ ပျက်စီးခြင်း၊ ဖြုန်းတီးခြင်း သို့မဟုတ် ဆိုးယုတ်သောလူများ၏ သိမ်းယူခြင်းကို မခံရစေခြင်း ဖြစ်သည်။ ဤသည်မှာ ၎င်းတို့ အနည်းဆုံး လုပ်ဆောင်သင့်သည့်အရာ ဖြစ်သည်။ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် ရွေးချယ်ခံရသည်နှင့်တစ်ပြိုင်နက် ဘုရားအိမ်တော်က သင့်ကို ၎င်း၏ ဘဏ္ဍာစိုးအဖြစ် မှတ်ယူသည်။ သင်သည် စီမံခန့်ခွဲရေးအဆင့်တွင် ရှိသူဖြစ်ပြီး သင်ထမ်းဆောင်ရသော အလုပ်တာဝန်မှာ အခြားသူများထက် ပို၍ ကြီးလေးသည်။ သင်သည် ကြီးမားသော တာဝန်တစ်ခုကို ထမ်းဆောင်ရသည်။ ထို့ကြောင့် သင်၏ သဘောထားတိုင်း၊ သင်၏ လုပ်ဆောင်ချက်တိုင်း၊ ပြဿနာများကို ကိုင်တွယ်ခြင်းအတွက် သင်၏ အစီအစဉ်တိုင်းနှင့် ပြဿနာများကို ဖြေရှင်းခြင်းအတွက် သင်၏ နည်းလမ်းတိုင်းတို့သည် ဘုရားအိမ်တော်၏ အကျိုးစီးပွားများနှင့် သက်ဆိုင်ပေသည်။ သင်သည် ဘုရားအိမ်တော်၏ အကျိုးစီးပွားများကို ထည့်ပင်မစဉ်းစားလျှင် သို့မဟုတ် နှလုံးမသွင်းလျှင် သင်သည် သူ့အိမ်တော်၏ ဘဏ္ဍာစိုးတစ်ဦး ဖြစ်ရန် မသင့်တော်ပေ။ ဤသည်မှာ မည်သည့် လူစားမျိုးဖြစ်သနည်း။ ၎င်းတို့သည် ဘုရားအိမ်တော်၏ ဘဏ္ဍာစိုးတစ်ဦးဖြစ်ရန် အဘယ်ကြောင့် မသင့်တော်သနည်း။ အယောင်ဆောင်ခေါင်းဆောင်များထဲတွင် အစွမ်းအစညံ့ဖျင်းရုံသာမက ၎င်းတို့၏ အဓိကပြဿနာမှာ ဝန်တာစိတ်မရှိခြင်း ဖြစ်သည့် လူအချို့ရှိသည်။ ၎င်းတို့သည် မည်သို့အလုပ်လုပ်ရမည်ကို မသိသော်လည်း သမ္မာတရားကို မရှာဖွေကြသည့်အပြင်၊ ဘဏ္ဍာစိုးတစ်ဦး ထမ်းဆောင်သင့်သည့် အနိမ့်ဆုံးသော တာဝန်ဝတ္တရားများကိုပင် ဖြည့်ဆည်းနိုင်စွမ်း မရှိကြပေ။ ၎င်းတို့သည် အသိစိတ် သို့မဟုတ် ဆင်ခြင်တုံတရား မရှိကြပေ။ ဤသည်မှာ ၎င်းတို့၏ စိတ်နှလုံး မှန်ကန်ခြင်းမရှိသောကြောင့် ဖြစ်သည်။ ၎င်းတို့သည် အောက်တန်းကျသော အကျင့်စရိုက်ရှိပြီး တစ်ကိုယ်ကောင်းဆန်ကာ ယုတ်ညံ့ကြသည်။ အသင်းတော်၏အလုပ်ကို လုံးဝ ထိန်းသိမ်းခြင်းမရှိကြဘဲ အသင်းတော်၏ အကျိုးစီးပွားများကို မကြာခဏ ထိခိုက်စေပြီး သစ္စာဖောက်ကြသည့်အပြင် အသင်းတော်၏ အကျိုးစီးပွားကို အထိအခိုက်ခံလျက် လူတို့ကို မျက်နှာလိုမျက်နှာရလုပ်ကာ အခြားလူများနှင့် ၎င်းတို့၏ ဆက်ဆံရေးများကို ထိန်းသိမ်းကြလေသည်။ ၎င်းတို့သည် ဘုရားအိမ်တော်၏ ရုပ်ဝတ္ထု ပစ္စည်းများကို ပျက်စီးခြင်း၊ ဖြုန်းတီးခြင်း၊ ပျောက်ဆုံးခြင်း သို့မဟုတ် ဆိုးယုတ်သောလူများ၏ သိမ်းပိုက်ခြင်းကိုပင် ခံရစေကာ ဤအရာကို လုံးဝ ဂရုမစိုက်သည့်အပြင် အနည်းငယ်မျှသော အကြွေးတင်သည့်စိတ် သို့မဟုတ် အပြစ်ရှိသည့်စိတ် ခံစားရခြင်းလည်း မရှိကြပေ။ သို့ဖြစ်၍ ခေါင်းဆောင်များနှင့် အမှုဆောင်များကို ရွေးချယ်ခြင်းနှင့် ပတ်သက်လာသည့်အခါ လူ့သဘာဝ ရှုထောင့်မှ ဤအရာကို ကြည့်လျှင် ၎င်းတို့ ပိုင်ဆိုင်သင့်သည့် အခြေခံအကျဆုံးအရာမှာ အဘယ်နည်း။ ၎င်းတို့သည် အသိစိတ်နှင့် တရားမျှတစိတ် ရှိရမည်ဖြစ်ပြီး ၎င်းတို့၏ ရည်ရွယ်ချက်က မှန်ကန်ရမည်။ ၎င်းတို့၏ လူ့သဘာဝသည် ဦးစွာ အရည်အချင်းပြည့်မီရမည်။ ၎င်းတို့တွင် အလုပ်လုပ်နိုင်စွမ်း မည်မျှ ပိုင်ဆိုင်သည်ဖြစ်စေ၊ မည်သည့် အစွမ်းအစအဆင့်ကို ပိုင်ဆိုင်သည်ဖြစ်စေ ထိုသို့သောလူစားမျိုးသည် ကြီးကြပ်ရေးမှူးများအဖြစ် အစေခံပါက ဘဏ္ဍာစိုးများအဖြစ် စံနှုန်းပြည့်မီလိမ့်မည်။ အနည်းဆုံးအားဖြင့် ၎င်းတို့သည် ဘုရားအိမ်တော်၏ အကျိုးစီးပွားများနှင့် ညီအစ်ကိုမောင်နှမများ၏ ဘုံအကျိုးစီးပွားများကို ထိန်းသိမ်းနိုင်လိမ့်မည်။ ၎င်းတို့သည် ညီအစ်ကိုမောင်နှမများ၏ အကျိုးစီးပွားများကို လုံးဝ သစ္စာဖောက်မည်မဟုတ်သည့်အပြင်၊ ဘုရားအိမ်တော်၏ အကျိုးစီးပွားများကိုလည်း သစ္စာဖောက်မည် မဟုတ်ပေ။ ဘုရားအိမ်တော်နှင့် ညီအစ်ကိုမောင်နှမများ၏ အကျိုးစီးပွားများ ထိခိုက်နစ်နာတော့မည့်အချိန်တွင်၊ ၎င်းတို့သည် ကြိုတင်စဉ်းစားထားပြီးဖြစ်လိမ့်မည်ဖြစ်ပြီး ထိုသို့ပြုလုပ်ခြင်းက ၎င်းတို့၏ ကိုယ်ပိုင်ဘေးကင်းလုံခြုံရေးကို ထိခိုက်စေမည်ဆိုလျှင်ပင် သို့မဟုတ် ၎င်းတို့အား အဖိုးအခပေးရန် သို့မဟုတ် ဆင်းရဲဒုက္ခခံရန် လိုအပ်စေမည်ဖြစ်လျှင်ပင် ပထမဆုံး ရှေ့ထွက်ပြီး ယင်းတို့ကို ကာကွယ်မည့်သူများ ဖြစ်လိမ့်မည်။ ဤအရာများအားလုံးသည် အသိစိတ်နှင့် ဆင်ခြင်တုံတရားရှိသော လူတို့ လုပ်ဆောင်နိုင်သည့်အရာများ ဖြစ်ကြသည်။ အချို့သော အယောင်ဆောင်ခေါင်းဆောင်များနှင့် အမှုဆောင်များသည် အန္တရာယ်ရှိသော အခြေအနေများနှင့် ရင်ဆိုင်ရသည့်အခါ မိမိတို့ကိုယ်ကို ဖုံးကွယ်ရန် ဘေးကင်းသောနေရာတစ်ခုကို အလျင်အမြန် ရှာဖွေကြသော်လည်း ဘုရားသခင်၏ နှုတ်ကပတ်တော် စာအုပ်များ၊ လက်ကိုင်ဖုန်းများ၊ ကွန်ပျူတာများ၊ စသည့် ဘုရားအိမ်တော်၏ အရေးကြီးသော ပစ္စည်းများနှင့်ပတ်သက်၍မူ ၎င်းတို့က ဂရုမစိုက်သည့်အပြင် မေးမြန်းခြင်းလည်း မရှိကြပေ။ အကယ်၍ ၎င်းတို့ အဖမ်းခံရခြင်းက အသင်းတော်အလုပ်၏ ပိုကြီးမားသော အခြေအနေအား မည်သို့ သက်ရောက်မှုရှိမည်ကို ၎င်းတို့ စိုးရိမ်ခဲ့ပါက ဤအရာများကို ကိုင်တွယ်ရန် အခြားသူများကို ၎င်းတို့ စေလွှတ်နိုင်ခဲ့ကြပေမည်။ သို့သော် ဤအယောင်ဆောင်ခေါင်းဆောင်များသည် ၎င်းတို့၏ ကိုယ်ပိုင်ဘေးကင်းလုံခြုံရေးအတွက်သာ ပုန်းအောင်းကြသည်။ ၎င်းတို့သည် သေလောက်အောင် ကြောက်လန့်ကြပြီး မိမိတို့၏ ဘေးကင်းလုံခြုံရေးကို သေချာစေရန်အလို့ငှာ ၎င်းတို့ လုပ်နိုင်သည့်အရာကို မလုပ်ဆောင်ကြပေ။ ထို့ကြောင့် အန္တရာယ်ရှိသော အခြေအနေများ ပေါ်ပေါက်လာသည့်အခါ အယောင်ဆောင်ခေါင်းဆောင်များ၏ ပေါ့ဆမှု၊ မလုပ်ဆောင်မှုနှင့် တာဝန်မဲ့မှုတို့ကြောင့် ဘုရားအိမ်တော်၏ ပစ္စည်းအမျိုးမျိုးနှင့် ဘုရားသခင်ကိုပေးသည့် အလှူငွေများကို အဆင်းနီသော နဂါးကြီးက လုယက်ပြီး ယူဆောင်သွားကာ ကြီးလေးသော ဆုံးရှုံးမှုများကို ဖြစ်ပေါ်စေသည့် ဖြစ်ရပ်များစွာ ရှိလေသည်။ အသင်းတော်၌ ထိုအခြေအနေများ ပေါ်ပေါက်လာသည့်အခါ ခေါင်းဆောင်များနှင့် အမှုဆောင်များ၏ ပထမဆုံး အတွေးမှာ ဘုရားအိမ်တော်၏ စက်ကိရိယာများနှင့် ပစ္စည်းများကို သင့်တော်သောနေရာများတွင် ထားရှိရန်၊ စီမံခန့်ခွဲရန်အတွက် သင့်တော်သောလူများထံသို့ လွှဲပြောင်းပေးရန် ဖြစ်သင့်သည်၊ အဆင်းနီသော နဂါးကြီးအား ထိုပစ္စည်းများကို ယူဆောင်သွားခွင့် လုံးဝ မပြုရပေ။ သို့သော် အယောင်ဆောင်ခေါင်းဆောင်များသည် ထိုသို့သောအရာများကို စိတ်ထဲတွင် မည်သည့်အခါမျှ မထားရှိကြပေ။ ၎င်းတို့သည် ဘုရားအိမ်တော်၏ အကျိုးစီးပွားများကို မည်သည့်အခါမျှ ဦးစားမပေးဘဲ၊ ထိုအစား၎င်းတို့၏ ကိုယ်ပိုင်ဘေးကင်းလုံခြုံရေးကိုသာ ဦးစားပေးကြသည်။ လက်တွေ့ကျသော အလုပ်ကို လုပ်ဆောင်ရန် အယောင်ဆောင် ခေါင်းဆောင်များ၏ ပျက်ကွက်ခြင်းသည် ဘုရားအိမ်တော်၏ အရေးကြီးသော ပစ္စည်းအမျိုးမျိုးကို ဆုံးရှုံးမှုများ သို့မဟုတ် ပျက်စီးမှုများ ခံစားရစေလေ့ရှိသည်။ ဤသည်မှာ အယောင်ဆောင်ခေါင်းဆောင်များဘက်မှ ဆိုးရွားသည့် တာဝန်ပျက်ကွက်ခြင်း မဟုတ်လော။ (ဟုတ်ပါသည်။)

ခေါင်းဆောင်များနှင့် အမှုဆောင်များ၏ တာဝန်ဝတ္တရားများနှင့်ဆိုင်သည့် အချက်တစ်ဆယ်နှင့်စပ်လျဉ်း၍ ငါတို့ ဖော်ထုတ်နေသည့် အယောင်ဆောင်ခေါင်းဆောင်များ၏ အဓိကသရုပ်သကန်မှာ အဘယ်နည်း။ ဘုရားအိမ်တော်၏ ပစ္စည်းများအပေါ် အယောင်ဆောင်ခေါင်းဆောင်များ၏ သဘောထားမှာ လျစ်လျူရှုခြင်းနှင့် အရေးမထားခြင်း ဖြစ်သည်။ ၎င်းတို့သည် စည်းမျဉ်းများအတိုင်း မလုပ်ဆောင်ဘဲ မိမိတို့၏ ကိုယ်ပိုင်စိတ်ကူးများနှင့် နှစ်သက်မှုများကို အခြေခံ၍ ထိုပစ္စည်းများကို ဖြစ်ကတတ်ဆန်း ခွဲဝေပေးကြသည်။ အမှုအရာများကို ၎င်းတို့ စီမံခန့်ခွဲနေစဉ်တွင် ဘုရားအိမ်တော်၏ ပစ္စည်းများသည် မကြာခဏဆိုသလို အနည်းနှင့်အများ ပျက်စီးခြင်းနှင့် ပြုန်းတီးခြင်းတို့ကို ခံရပြီး ယင်းက ဘုရားအိမ်တော်၏ အလုပ်ကို ဆုံးရှုံးမှုများ ဖြစ်စေသည်။ ဤသည်မှာ အယောင်ဆောင်ခေါင်းဆောင်များ၏ အဓိကသရုပ်သကန် ဖြစ်သည်။ အယောင်ဆောင်ခေါင်းဆောင်များသည် ဤအရိုးရှင်းဆုံးသော၊ တစ်ခုတည်းသော အထွေထွေအလုပ်ကိုပင် မကိုင်တွယ်နိုင်ကြပေ။ ၎င်းတို့သည် ယင်းကိုပင် မလုပ်နိုင် သို့မဟုတ် ကောင်းစွာမလုပ်နိုင်ပေ။ သို့ဆိုလျှင် မည်သည့်အရာကို ၎င်းတို့ လုပ်ဆောင်နိုင်သနည်း။ သို့ဖြစ်၍ ထိုသို့သောလူများက ခေါင်းဆောင်များအဖြစ် ပြုမူနေသည်ကို သင်တို့တွေ့မြင်သည့်အခါ ၎င်းတို့၏အလုပ်ကို သင်တို့ စစ်ဆေးပြီး ကြီးကြပ်နိုင်သည်။ အကယ်၍ ၎င်းတို့သည် ဤတစ်ခုတည်းသော အထွေထွေအလုပ်ကို ကမောက်ကမဖြစ်စေလျှင်၊ ၎င်းတို့တွင် အချိန်မရှိသည့်အခါ ၎င်းတို့ လုပ်နိုင်သည့်အရာကိုပင် မလုပ်ဆောင်သည့်အပြင်၊ ယင်းကိုလုပ်ဆောင်ရန် အခြားသင့်တော်သောလူများကို မရှာဖွေလျှင် ထိုသို့သောခေါင်းဆောင်များကို ချက်ချင်း ဖြုတ်ချပြီး ၎င်းတို့၏ ရာထူးများမှ ဖယ်ရှားရမည်။ ဘုရားအိမ်တော်သည် ၎င်းတို့ကို မည်သည့်အခါမျှ အသုံးပြုမည် မဟုတ်ပေ။ ဤသည်မှာ သင့်လျော်သလော။ (သင့်လျော်ပါသည်။) အဘယ်ကြောင့်နည်း။ စိတ်နှလုံး မမှန်ကန်သောသူ၊ နားလည်သဘောပေါက်မှု လွဲချော်ပြီး၊ မိမိတို့၏ ခံစားချက်များနှင့် တစ်ကိုယ်ကောင်းဆန်သည့်၊ ယုတ်ညံ့သော ရည်မှန်းချက်များ၊ လိုအင်ဆန္ဒများအတိုင်းသာ ပြုမူသောလူတစ်ဦးသည် ယုံကြည်စိတ်ချရသူ မဟုတ်ပေ။ ယုံကြည်စိတ်ချမရသောလူတစ်ဦးသည် မည်သည့်အလုပ်ကို ကောင်းစွာလုပ်နိုင်သနည်း။ မည်သည့်တာဝန်ကို ကောင်းစွာ ထမ်းဆောင်နိုင်သနည်း။ ၎င်းတို့သည် တာဝန်တစ်ခုကို သစ္စာစောင့်သိမှုဖြင့် ထမ်းဆောင်နိုင်စွမ်း ရှိသလော။ (မရှိပါ။)

ခေါင်းဆောင်များနှင့် အမှုဆောင်များ၏ တာဝန်ဝတ္တရားများနှင့်ဆိုင်ရာ အချက်တစ်ဆယ်နှင့်ပတ်သက်သည့် ယနေ့ မိတ်သဟာယမှတစ်ဆင့် ခေါင်းဆောင်များနှင့် အမှုဆောင်များအပေါ် သတ်မှတ်ထားသော အခြားစည်းမျဉ်းများနှင့် စံနှုန်းများကို ငါ ရှင်းလင်းစွာ ချမှတ်ပြီးဖြစ်သည် မဟုတ်လော။ ဤနေရာတွင် ပါဝင်သည့်အရာမှာ အစွမ်းအစနှင့်ဆိုင်သည့် ပြဿနာမဟုတ်သည့်အပြင်၊ အလုပ်လုပ်နိုင်စွမ်းနှင့်ဆိုင်သည့် ပြဿနာလည်း မဟုတ်ဘဲ လူ့သဘာဝနှင့်ဆိုင်သည့် ပြဿနာဖြစ်သည်။ ခေါင်းဆောင်များနှင့် အမှုဆောင်များအဖြစ် အစေခံနေသောလူများ သို့မဟုတ် အသင်းတော်က ပျိုးထောင်နေသောသူများကို စောင့်ကြည့်လေ့လာပြီး ၎င်းတို့ထဲတွင် လူ့သဘာဝညံ့ဖျင်းပြီး မိမိ၏ စိတ်နှလုံး မမှန်ကန်သောသူများ၊ အချက်တစ်ဆယ်တွင် စိတ်ဖြာလေ့လာဆွေးနွေးခဲ့သည့် အယောင်ဆောင်ခေါင်းဆောင်များ၏ လူ့သဘာဝနှင့် တူညီသောသူများ ရှိမရှိဟူသည်ကို ကြည့်ရှုလော့။ အကယ်၍ သင်သည် ထိုသို့သော ခေါင်းဆောင်များနှင့် အမှုဆောင်များကို အမှန်တကယ် တွေ့ရှိပါက ဖြုတ်ချသင့်သည်၊ ပြီးလျှင် ထိုသို့သောလူများကို ခေါင်းဆောင်များအဖြစ် မည်သည့်အခါမျှ မရွေးချယ်ရန်နှင့် ထိုသို့သောလူများကို ခေါင်းဆောင်များနှင့် အမှုဆောင်များအဖြစ် မည်သည့်အခါမျှ မပျိုးထောင်ရန် သင် မှတ်ထားရမည်။ အချို့လူတို့က ထိုလူများ၏ လူ့သဘာဝ အရည်အသွေးကို နားမလည်သည့်အပြင် ၎င်းတို့ကို ရွေးချယ်မိပါက ချက်ချင်း တိုင်ကြားလော့။ ၎င်းတို့ကို ခေါင်းဆောင်များနှင့် အမှုဆောင်များဖြစ်ရန် အခွင့်အရေးမပေးနှင့်။ ထိုလူများသည် လက်တွေ့ကျသော အလုပ်ကိုလုပ်ဆောင်ရန် ခေါင်းဆောင်များနှင့် အမှုဆောင်များ ဖြစ်လာကြခြင်းမဟုတ်ဘဲ အသင်းတော်၏အလုပ်ကို ဖျက်ဆီးရန် ဖြစ်လာကြခြင်း ဖြစ်သည်။ အကယ်၍ ၎င်းတို့ ခေါင်းဆောင်များ ဖြစ်လာပါက ဘုရားအိမ်တော်၏ ရုပ်ဝတ္ထုပစ္စည်းအမျိုးမျိုးသည် ဤအရာကြောင့် ပျက်စီးရုံသာ ရှိလိမ့်မည်။ သင်တို့သည် ထိုသို့သော အကျိုးဆက်တစ်ခုကို မြင်လိုကြသလော။ (မမြင်လိုပါ။) သို့ဆိုလျှင် ထိုသို့သောလူများကို သင်တို့ မည်သို့ သဘောထားသင့်သနည်း။ အကယ်၍ ၎င်းတို့သည် လက်ရှိတွင် ခေါင်းဆောင်များအဖြစ် အစေခံနေပါက ၎င်းတို့ကို တိုင်ကြားပြီး ၎င်းတို့၏ ရာထူးများမှ ဖယ်ရှားလော့။ အကယ်၍ ၎င်းတို့သည် ခေါင်းဆောင်များမဟုတ်သေးပါက၊ ရွေးချယ်ခြင်း မခံရသေးပါက လူတိုင်းကို၊ “ဤလူသည် မကောင်းပါ။ သင် မည်သည့်အရာကို လုပ်ဆောင်သည်ဖြစ်စေ ၎င်းကို မရွေးချယ်နှင့်။ ယင်းသည် အသင်းတော်အတွက် အဟန့်အတားဖြစ်မည် ဖြစ်သည်”ဟု ပြောလော့။ ပြီးလျှင် အကယ်၍ လူတို့သည် ၎င်းတို့၏ လှည့်ဖြားပြီး အထင်အမြင်မှားစေခြင်းကို ခံရကာ ၎င်းတို့ကို ရွေးချယ်မိပါက သင်သည် လူတိုင်းကို ချက်ချင်း အကြောင်းကြားရမည်- “ယနေ့ ကျွန်ုပ်တို့သည် မှားယွင်းသောအရာတစ်ခုကို လုပ်ဆောင်မိခဲ့ကြသည်။ ကျွန်ုပ်တို့သည် လူ့သဘာဝညံ့ဖျင်းသည့်၊ စိတ်နှလုံးမမှန်ကန်သော သူတစ်ဦးကို ကျွန်ုပ်တို့၏ ခေါင်းဆောင်အဖြစ် ရွေးချယ်မိခဲ့ကြသည်။ ယခု ဤအရာကို ကျွန်ုပ်တို့ လုပ်ဆောင်ပြီးဖြစ်သောကြောင့် ဘုရားအိမ်တော်၏ အကျိုးစီးပွားများသည် ဆုံးရှုံးမှုများနှင့် ထိခိုက်နစ်နာမှုများကို ခံရတော့မည်ဖြစ်သည်။ ဘုရားအိမ်တော်၏ အကျိုးစီးပွားများနှင့် ပစ္စည်းအမျိုးမျိုး ပျက်စီးခြင်းမှ တားဆီးရန်အလို့ငှာ ကျွန်ုပ်တို့သည် ၎င်းတို့ကို ၎င်းတို့၏ ရာထူးမှ ချက်ချင်း ဖယ်ရှားရမည်။ ကျွန်ုပ်တို့သည် ၎င်းတို့၏ အကြံအစည်ကို အောင်မြင်ခွင့် မပြုရပါ။” ဤသည်မှာ လုပ်ဆောင်ရန် သင့်လျော်သောအရာတစ်ခု ဖြစ်သလော။ (ဟုတ်ပါသည်။)

ခေါင်းဆောင်များနှင့် အမှုဆောင်များအဖြစ် ရွေးချယ်ခံရသူများသည် အစွမ်းအစနှင့် အလုပ်လုပ်နိုင်စွမ်း ရှိရန် လိုအပ်သည်။ ယခု ၎င်းတို့၏ လူ့သဘာဝအရည်အသွေးအတွက်လည်း သတ်မှတ်ချက်များ ရှိသည်။ သင်တို့ မည်သို့ထင်သနည်း။ လူအများစုသည် ခေါင်းဆောင်များနှင့် အမှုဆောင်များဖြစ်ရန် စံသတ်မှတ်ချက်များကို မပြည့်မီသည်မှာ မှန်သလော။ ဤသုံးခုထဲမှ မည်သည့်အရာက အရေးအကြီးဆုံးဖြစ်သနည်း။ (လူ့သဘာဝ ဖြစ်ပါသည်။) ဒုတိယကရော အဘယ်သို့နည်း။ (အလုပ်လုပ်နိုင်စွမ်း ဖြစ်ပါသည်။) ထို့နောက်တွင်ကော။ (၎င်းတို့တွင် အစွမ်းအစ ရှိမရှိ ဖြစ်ပါသည်။) ထိုအစီအစဉ်မှာ အတော်လေး တိကျမှန်ကန်သည်။ နောင်တွင် သင်တို့ ခေါင်းဆောင်များကို ရွေးချယ်သည့်အခါ ဤအစဉ်လိုက်အတိုင်း အကဲဖြတ်ကြလော့။ အချို့လူများက “ဤအစီအစဉ်နှင့်ပတ်သက်၍ ပြဿနာတစ်ခုရှိသည်။ လူ့သဘာဝက ဦးစားပေးဖြစ်သည်ဆိုပါစို့၊ လူ့သဘာဝကောင်းသော်လည်း အစွမ်းအစ အတော်အတန် ညံ့ဖျင်းသောလူအချို့ ရှိသည်၊ အကယ်၍ ၎င်းတို့ကို ခေါင်းဆောင်များအဖြစ် ရွေးချယ်ပါက ၎င်းတို့သည် မည်သည့်လက်တွေ့ကျသောအလုပ်ကိုမျှ လုပ်နိုင်မည်မဟုတ်ပေ၊ သို့ဆိုလျှင် လူတို့၏ လူ့သဘာဝကိုသာ ထည့်သွင်းစဉ်းစားရန် သင့်လျော်သေးသလော”ဟု ပြောကြသည်။ လူတို့၏ လူ့သဘာဝသည် အဓိကအကျဆုံးဖြစ်ပြီး သင်တို့ ပထမဆုံး ကြည့်ရှုသင့်သည့်အရာ ဖြစ်သော်လည်း ခေါင်းဆောင်များနှင့် အမှုဆောင်များကို ရွေးချယ်သည့်အခါ ထည့်သွင်းစဉ်းစားရမည့် တစ်ခုတည်းသောအရာ မဟုတ်ပေ။ အကယ်၍ လူတစ်ဦး၏ လူ့သဘာဝသည် စံနှုန်းပြည့်မီပါက၊ ဆက်လက်၍ ၎င်းတို့၏ အလုပ်လုပ်နိုင်စွမ်းကို ကြည့်လော့။ အကယ်၍ ၎င်းတို့သည် အလုပ်လုပ်နိုင်စွမ်းမရှိသည့်အပြင်၊ မည်သည့်လက်တွေ့ကျသော အလုပ်ကိုမျှ မလုပ်နိုင်ပါက ၎င်းတို့၏ လုပ်နိုင်စွမ်းနှင့်ပတ်သက်၍ အလွန်အမင်း ခက်ခဲပင်ပန်းခြင်းမဖြစ်စေသော အလုပ်ကို တာဝန်ယူရန် သင်တို့ တောင်းဆိုနိုင်သည်။ အကယ်၍ ၎င်းတို့သည် လူ့သဘာဝကောင်းမွန်ပြီး အလုပ်ကို ထမ်းဆောင်နိုင်ကာ ကောင်းမွန်စွာ လုပ်ဆောင်ရန် အကောင်းဆုံး ကြိုးစားနိုင်သည့်အပြင်၊ ယုံကြည်စိတ်ချရသူတစ်ဦးဖြစ်လျှင်၊ ၎င်းတို့ကို အသုံးပြုရာတွင် ဘုရားအိမ်တော်အနေဖြင့် စိုးရိမ်ပူပန်စရာမလိုဘဲ ညီအစ်ကိုမောင်နှမအများစုအတွက် တည်ဆောက်စရာဖြစ်ပြီး၊ အကူအညီဖြစ်စေကာ၊ အကျိုးရှိစေလျှင် ၎င်းတို့ စံနှုန်းပြည့်မီပေသည်။ အကယ်၍ ၎င်းတို့၏ အစွမ်းအစသည် ညံ့ဖျင်းပြီး အလုပ်လုပ်နိုင်စွမ်းမရှိပါက သို့မဟုတ် ၎င်းတို့၏ အလုပ်လုပ်နိုင်စွမ်းသည် သာမန်မျှသာဖြစ်ပါက ၎င်းတို့ကို ရိုးရှင်းသောအလုပ်တစ်ခု သို့မဟုတ် တစ်ခုတည်းသောအလုပ်ကို လုပ်ဆောင်စေလော့။ အကယ်၍ ၎င်းတို့သည် အစွမ်းအစကောင်းပြီး အလုပ်လုပ်နိုင်စွမ်း အားကောင်းပါက အရေးကြီးသောအလုပ်တစ်ခုခု သို့မဟုတ် မတူညီသော အလုပ်အချို့ကို လုပ်ဆောင်နိုင်သည်။ ဤသို့သော စီစဉ်မှုမျိုးကိုပင် သင်တို့ မစီမံနိုင်ကြသလော။ အကယ်၍ ၎င်းတို့သည် လူ့သဘာဝညံ့ဖျင်းပြီး စိတ်နှလုံး မှန်ကန်ခြင်းမရှိပါက၊ ၎င်းတို့၏ အလုပ်လုပ်နိုင်စွမ်း မည်မျှပင် ကြီးမားသည်ဖြစ်စေ၊ အလုပ်ကို ကောင်းစွာလုပ်ဆောင်နိုင်ကြလိမ့်မည်လော။ (လုပ်နိုင်ကြလိမ့်မည် မဟုတ်ပါ။) ၎င်းတို့သည် ကုမ္ပဏီတစ်ခု၊ သို့မဟုတ် ဝန်ထမ်းအနည်းငယ်ကို စီမံခန့်ခွဲပါက ယင်းမှာ ပြဿနာဖြစ်နိုင်မည် မဟုတ်ပေ။ သို့သော်လည်း ၎င်းတို့သည် ဘုရားအိမ်တော်၏ ရုပ်ဝတ္ထုဆိုင်ရာ ပစ္စည်းမျိုးစုံကို စီမံခန့်ခွဲရန် တောင်းဆိုခြင်းခံရလျှင် မည်သည့်ပြဿနာများ ပေါ်ထွက်လာမည်နည်း။ ဦးဆုံးအနေနှင့် ၎င်းတို့သည် ဘုရားအိမ်တော်က သတ်မှတ်ထားသည့် အခြေခံသဘောတရားများအတိုင်း အမှုကိစ္စများကို လုံးလုံး စီမံခန့်ခွဲမည် မဟုတ်ပေ၊ သို့မဟုတ် ကိုင်တွယ်မည် မဟုတ်ပေ။ ၎င်းတို့၏ စိတ်နှလုံးသည် သင့်တော်သည့်နေရာတွင် မရှိပေ၊ ၎င်းတို့သည် သမ္မာတရားကို မချစ်ကြ၊ ပြီးလျှင် ၎င်းတို့၏စိတ်နှလုံးထဲ၌ လျှို့ဝှက်ကြံစည်ခြင်းမှတစ်ပါး အခြားမရှိ၊ ကောက်ကျစ်ဆိုးယုတ်သော စိတ်ကူးများနှင့် အတွေးများမှလွဲ၍ အခြားမရှိသောကြောင့် ၎င်းတို့ ပြုမူလုပ်ဆောင်တိုင်းတွင် ကိုယ့်အကြိုက်နှင့်ကိုယ် လုပ်ဆောင်ကြကာ ၎င်းတို့၏ကိုယ်တိုင် အကျိုးစီးပွားအရသာ ဖြစ်သည်၊ သမ္မာတရား စည်းမျဉ်းများအရ မဟုတ်သကဲ့သို့ မျှတမှုအရလည်း မဟုတ်ချေ။ ၎င်းတို့က ၎င်းတို့ဆုံးရှုံးရမည့်အရာ၊ သို့မဟုတ် အကျိုးအမြတ်ရရှိရမည့် အရာတို့ကိုသာ ထည့်တွက်ပြီး ဘုရားအိမ်တော်က သတ်မှတ်ထားသည့် အခြေခံသဘောတရားများကို လုံးဝ မစဉ်းစားပေ။ ထိုသို့ဖြင့် ခေါင်းဆောင်များနှင့် အမှုတော်ဆောင်များနှင့် သက်ဆိုင်သော အလုပ်၌ ၎င်းတို့ကျရှုံးရန် သေချာပေ၏။ ဤအရာကို မည်သည့်အရာက အဆုံးအဖြတ်ပေးသနည်း။ ၎င်းတို့၏ လူ့သဘာဝအရည်အသွေးအားဖြင့် ဖြစ်၏။ ယင်းကို ၎င်းတို့၏ အလုပ် လုပ်နိုင်စွမ်းက အဆုံးအဖြတ်ပေးခြင်း မဟုတ်ချေ။ သို့ဆိုလျှင် တစ်စုံတစ်ဦးသည် မြင့်မြတ်၏၊ နိမ့်ကျ၏နှင့် ၎င်းတို့သည် ခေါင်းဆောင်များနှင့် အမှုတော်ဆောင်များ ရွေးချယ်ခြင်းအတွက် ဘုရားအိမ်တော်၏ စံနှုန်းများနှင့် ကိုက်ညီခြင်းရှိ၏၊ မရှိ၏တို့ကို ချိန်ဆအကဲဖြတ်သည့်အခါ ၎င်းတို့၏လူ့သဘာဝကို ဦးစွာ ကြည့်လော။ ၎င်းတို့၏ လူ့သဘာဝက အားကိုးလောက်ပြီး စံနှုန်းပြည့်မီပါက နောက်တစ်ဆင့်တွင် ၎င်းတို့သည် အလုပ်လုပ်နိုင်စွမ်း ရှိပြီး ဝန်တာထားသောစိတ် ရှိမရှိကို ထည့်တွက်စဉ်းစားလော့၊ ထို့နောက် အခြားရှုထောင့်များကို ထည့်တွက်စဉ်းစားလော့။

ဤသည်မှာ ခေါင်းဆောင်များနှင့် အမှုဆောင်များ၏ တာဝန်ဝတ္တရားများနှင့်ဆိုင်သည့် ဒသမအချက် ဖြစ်သည်။ ဤသည်မှာ အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များနှင့်ဆိုင်သည့် အချက်တစ်ဆယ်တွင် အနည်းနှင့်အများ စိတ်ဖြာလေ့လာဆွေးနွေးခဲ့သည့်အရာ ဖြစ်သည်။ အယောင်ဆောင်ခေါင်းဆောင်များက ဘုရားအိမ်တော်၏ ရုပ်ဝတ္ထုပစ္စည်းများကို သဘောထားသည့် သဘောထားနှင့် သရုပ်သကန်များတွင် ၎င်းတို့အများစုက အသိစိတ်နှင့် ဆင်ခြင်တုံတရား ကင်းမဲ့ကြောင်း၊ ၎င်းတို့၏ လူ့သဘာဝသည် အလွန်ညံ့ဖျင်းပြီး တာဝန်ယူမှုမရှိကြောင်း မြင်နိုင်သည်။ ၎င်းတို့၏ စိတ်နှလုံး မှန်ကန်ခြင်းမရှိဟု သင် ဆိုနိုင်ပေသည်။ ယခုတွင် ကျွန်ုပ်တို့၌ တစ်စုံတစ်ဦးက အယောင်ဆောင် ခေါင်းဆောင်ဖြစ်ကြောင်း ဆုံးဖြတ်ရန် အသုံးပြုနိုင်သည့် နောက်ထပ်သက်သေတစ်ခု ရှိပြီ မဟုတ်လော။ အချို့သော အယောင်ဆောင် ခေါင်းဆောင်များသည် ၎င်းတို့၏ အစွမ်းအစ ညံ့ဖျင်းသောကြောင့်လည်းကောင်း၊ ဝိညာဉ်ရေးရာ မျက်စိကန်းပြီး အမှုအရာများကို ထိုးထွင်းမမြင်နိုင်သောကြောင့်လည်းကောင်း အလုပ်မလုပ်နိုင်ကြပေ။ အချို့မှာမူ ၎င်းတို့၏ စိတ်နှလုံး မမှန်ကန်သောကြောင့်လည်းကောင်း၊ ၎င်းတို့၏ ကိုယ်ပိုင်အကျိုးအမြတ်များအတွက်သာ သီးသန့်လုပ်ဆောင်သောကြောင့်လည်းကောင်း လက်တွေ့ကျသောအလုပ်ကို မလုပ်ဆောင်ကြပေ။ ၎င်းတို့သည် ဘုရားအိမ်တော်၏ အကျိုးစီးပွားများကို မထိန်းသိမ်းသည့်အပြင်၊ ဘုရားသခင် ရွေးချယ်ထားသောလူများ အသက်ရှင်သည်ဖြစ်စေ၊ သေသည်ဖြစ်စေ ဂရုမစိုက်ကြပေ။ ဘုရားအိမ်တော်၏အလုပ် နှောင့်နှေးကြန့်ကြာခြင်းနှင့် သူ၏ ရွေးချယ်ထားသောလူများ ထိခိုက်နစ်နာခြင်းတို့ မရှိစေရန် အယောင်ဆောင်ခေါင်းဆောင်မျိုးစုံကို အမြန်ဆုံး ဖြုတ်ချပြီး ဖယ်ရှားရှင်းလင်းရမည်။

၂၀၂၁ ခုနှစ်၊ မေလ ၁ ရက်


ခေါင်းဆောင်များနှင့် အမှုဆောင်များ၏ တာဝန်များ (၁၂)

ပြီးခဲ့သည့် ငါတို့၏ စုဝေးပွဲတွင် ငါတို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများမှ အချက်တစ်ဆယ်ဖြစ်သည့် “ဘုရားအိမ်တော်၏ ရုပ်ဝတ္ထုပစ္စည်းအမျိုးမျိုးတို့ကို (စာအုပ်များ၊ စက်ပစ္စည်းအမျိုးမျိုး၊ ကောက်နှံ အစရှိသည်ဖြင့်) ကောင်းမွန်စွာ စောင့်ရှောက်ထိန်းသိမ်းပြီး သင့်တင့်လျောက်ပတ်စွာ ခွဲဝေဖြန့်ဖြူးလော့၊ ပြီးလျှင် ပျက်စီးဆုံးရှုံးမှုနှင့် ပြုန်းတီးမှုကို အနည်းဆုံးဖြစ်စေရန် ပုံမှန် စစ်ဆေးခြင်း၊ ထိန်းသိမ်းခြင်း၊ ပြုပြင်ခြင်းတို့ကို ဆောင်ရွက်သည့်အပြင် ဆိုးယုတ်သောလူများက သိမ်းယူခြင်းကိုလည်း ကာကွယ်တားဆီးလော့”ဟူသည်ကို မိတ်သဟာယဖွဲ့ခဲ့ကြသည်။ အချက်တစ်ဆယ်နှင့်သက်ဆိုင်သော မိတ်သဟာယမှာ ဘုရားအိမ်တော်၏ ရုပ်ဝတ္ထုပစ္စည်းအမျိုးမျိုးတို့နှင့် စပ်လျဉ်း၍ ခေါင်းဆောင်များနှင့် အမှုဆောင်များ လုပ်ဆောင်သင့်သည့်အလုပ်နှင့် ဖြည့်ဆည်းသင့်သည့် တာဝန်ဝတ္တရားများအကြောင်း ဖြစ်ပြီး တစ်ချိန်တည်းမှာပင် ယင်းက အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များကို နှိုင်းယှဉ်ဖော်ထုတ်ခဲ့သည်။ အကယ်၍ ခေါင်းဆောင်များနှင့် အမှုဆောင်များသည် ဘုရားအိမ်တော်အလုပ်၏ ကဏ္ဍတစ်ခုချင်းစီတွင် ၎င်းတို့ ဖြည့်ဆည်းသင့်ပြီး ဖြည့်ဆည်းနိုင်သည့် တာဝန်ဝတ္တရားများကို ဖြည့်ဆည်းပါက ၎င်းတို့သည် ခေါင်းဆောင်များနှင့် အမှုဆောင်များအဖြစ် စံနှုန်းပြည့်မီပေသည်။ အကယ်၍ ၎င်းတို့သည် မိမိတို့၏ တာဝန်ဝတ္တရားများကို မဖြည့်ဆည်းသည့်အပြင်၊ မည်သည့် လက်တွေ့ကျသော အလုပ်ကိုမျှ မလုပ်ဆောင်ပါက ၎င်းတို့သည် အယောင်ဆောင်ခေါင်းဆောင်များ ဖြစ်ကြောင်း အလွန်သိသာထင်ရှားပေသည်။ အချက်တစ်ဆယ်နှင့်စပ်လျဉ်း၍ အယောင်ဆောင်ခေါင်းဆောင်များသည် ဘုရားအိမ်တော်၏ ရုပ်ဝတ္ထုပစ္စည်းအမျိုးမျိုးတို့ကို စောင့်ရှောက်ထိန်းသိမ်းခြင်းနှင့် သင့်တင့်လျောက်ပတ်စွာ ခွဲဝေဖြန့်ဖြူးခြင်းအလုပ်ကို ကောင်းမွန်စွာ မလုပ်ဆောင်ကြပေ။ ထိုပစ္စည်းများကို ကောင်းမွန်စွာ စောင့်ရှောက်ထိန်းသိမ်းခြင်း မရှိကြ သို့မဟုတ် လုံးဝပင် စောင့်ရှောက်ထိန်းသိမ်းခြင်း မရှိသည့်အပြင်၊ အယောင်ဆောင်ခေါင်းဆောင်များသည် ၎င်းတို့၏ ခွဲဝေဖြန့်ဖြူးမှုကို ကမောက်ကမဖြစ်စေသည်။ ၎င်းတို့သည် ဤအလုပ်ကို လုံးဝပင် အလေးအနက်ထားကောင်း မထားနိုင်ပေ။ ယင်းမှာ အထွေထွေ အရေးကိစ္စများနှင့်ဆိုင်သည့် အလုပ်ဖြစ်သော်လည်း ခေါင်းဆောင်များနှင့် အမှုဆောင်များ ဖြည့်ဆည်းသင့်သည့် တာဝန်ဝတ္တရားတစ်ခုနှင့် ၎င်းတို့ လုပ်ဆောင်သင့်သည့် အလုပ်တစ်ခု ဖြစ်နေဆဲဖြစ်သည်။ ၎င်းတို့ကိုယ်တိုင် အလုပ်ကို လုပ်ဆောင်သည်ဖြစ်စေ၊ သို့မဟုတ် လုပ်ဆောင်ရန် သင့်တော်သောလူများကို စီစဉ်ပေးပြီး ကြီးကြပ်ခြင်း၊ စစ်ဆေးခြင်း၊ နောက်ဆက်တွဲလုပ်ဆောင်ခြင်း အစရှိသည်တို့ကို လုပ်ဆောင်သည်ဖြစ်စေ မည်သို့ပင်ဖြစ်စေ ဤအလုပ်သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများနှင့် ခွဲခြား၍မရနိုင်ပေ။ ယင်းတို့သည် တိုက်ရိုက်ဆက်စပ်နေသည်။ ထို့ကြောင့် ဤအလုပ်နှင့် ပတ်သက်လာသည့်အခါ အကယ်၍ ခေါင်းဆောင်များနှင့် အမှုဆောင်များသည် ဘုရားအိမ်တော်၏ ရုပ်ဝတ္ထု ပစ္စည်းအမျိုးမျိုးကို ကောင်းမွန်စွာ စောင့်ရှောက်ထိန်းသိမ်းခြင်း မရှိသည့်အပြင် သင့်တင့်လျောက်ပတ်စွာ ခွဲဝေဖြန့်ဖြူးခြင်း မရှိပါက ၎င်းတို့သည် မိမိတို့၏ တာဝန်ဝတ္တရားများကို မဖြည့်ဆည်းခြင်းဖြစ်ပြီး မိမိတို့၏ အလုပ်ကို ကောင်းမွန်စွာ မလုပ်ဆောင်ခြင်း ဖြစ်သည်။ ဤသည်မှာ အယောင်ဆောင်ခေါင်းဆောင်များ၏ သရုပ်သကန်တစ်ခု ဖြစ်သည်။ ပြီးခဲ့သည့် ငါတို့၏ စုဝေးပွဲတွင် ငါတို့သည် ဤအထွေထွေ အရေးကိစ္စများနှင့်ဆိုင်သည့် အလုပ်ကဏ္ဍကို ကိုင်တွယ်စဉ် အယောင်ဆောင်ခေါင်းဆောင်များ ပြသသည့် သရုပ်သကန်များကို ရိုးရှင်းစွာ ဖော်ထုတ်ခြင်းနှင့် စိတ်ဖြာလေ့လာဆွေးနွေးခြင်းတို့ကို ပြုလုပ်ခဲ့ပြီး ဥပမာအနည်းငယ်ကိုလည်း ပေးခဲ့သည်။ အကယ်၍ တစ်စုံတစ်ဦးသည် အယောင်ဆောင်ခေါင်းဆောင်တစ်ဦး ဖြစ်ပါက ၎င်းသည် ဤအလုပ်တွင် မိမိ၏ တာဝန်ဝတ္တရားများကို လုံးဝ မဖြည့်ဆည်းသေးသည့်အပြင်၊ ၎င်းလုပ်ဆောင်သည့်အလုပ်မှာလည်း စံမမီပေ။ ဤသည်မှာ အဘယ့်ကြောင့်ဆိုသော် အယောင်ဆောင်ခေါင်းဆောင်များသည် လက်တွေ့ကျသော အလုပ်တွင် မည်သည့်အခါမျှ ကြိုးစားအားထုတ်ခြင်း မရှိသောကြောင့် ဖြစ်သည်။ ထိုအလုပ်ကို စီစဉ်ပြီးသည်နှင့်တစ်ပြိုင်နက်၊ ယင်းနှင့်ပတ်သက်၍ ၎င်းတို့ ကိစ္စပြတ်သွားပြီး မည်သည့်အခါမျှ နောက်ဆက်တွဲလုပ်ဆောင်ခြင်း သို့မဟုတ် အလုပ်တွင် ပါဝင်ခြင်း မရှိပေ။ နောက်ထပ် အဓိက အကြောင်းရင်းတစ်ခုမှာ အယောင်ဆောင်ခေါင်းဆောင်များသည် ၎င်းတို့လုပ်ဆောင်သည့် အလုပ်တစ်ခုတလေ၏ စည်းမျဉ်းများကို နားမလည်ခြင်း ဖြစ်သည်။ ၎င်းတို့သည် မိမိတို့၏ အလုပ်တွင် အချောင်ခိုနေလျှင်ပင် ၎င်းတို့လုပ်ဆောင်သည့်အရာသည် ဘုရားအိမ်တော်က သတ်မှတ်သည့် စည်းမျဉ်းများ၊ နည်းဥပဒေသများနှင့် မကိုက်ညီပေ သို့မဟုတ် စည်းမျဉ်းများနှင့် လုံးဝပင် လွဲချော်နေသည်။ စည်းမျဉ်းများနှင့် လွဲချော်နေခြင်းဟူသည်မှာ အဘယ်အရာကို ဆိုလိုသနည်း။ ယင်း၏ သွယ်ဝှိုက်ညွှန်းဆိုချက်မှာ ၎င်းတို့သည် မိမိတို့၏ စိတ်ကူးများ၊ အလိုဆန္ဒများနှင့် ခံစားချက်များကို အခြေခံ၍ လက်လွတ်စပယ် ပြုမူလုပ်ဆောင်ခြင်း၊ မဆင်မခြင် ပြုမူလုပ်ဆောင်ခြင်း အစရှိသည်တို့ ဖြစ်သည်။ သို့ဖြစ်၍ မည်သို့ပင်ဖြစ်စေ ခေါင်းဆောင်များနှင့် အမှုဆောင်များ၏ တာဝန်ဝတ္တရားများနှင့်ဆိုင်သည့် ဤကဏ္ဍနှင့် ပတ်သက်လာသည့်အခါ၊ အယောင်ဆောင်ခေါင်းဆောင်များ၏ အဓိက သရုပ်သကန်နှစ်ခု ရှိသည်။ ပထမတစ်ခုမှာ ၎င်းတို့သည် လက်တွေ့ကျသော အလုပ်ကို မလုပ်ဆောင်ခြင်းဖြစ်ပြီး ဒုတိယတစ်ခုမှာ ၎င်းတို့က စည်းမျဉ်းများကို သဘောမပေါက်နိုင်သဖြင့် လက်တွေ့ကျသော အလုပ်ကို မလုပ်ဆောင်နိုင်ခြင်း ဖြစ်သည်။ ဤသည်တို့မှာ အခြေခံ သရုပ်သကန်များ ဖြစ်ကြသည်။ ပြီးခဲ့သည့် စုဝေးပွဲတွင် ငါတို့သည် ဤအထွေထွေ အရေးကိစ္စများဆိုင်ရာ အလုပ်ကို ကိုင်တွယ်ရာတွင် အယောင်ဆောင်ခေါင်းဆောင်များ၏ လူ့သဘာဝ မည်သို့ ပေါ်လွင်ထင်ရှားသည်ကို မိတ်သဟာယဖွဲ့ပြီး ဖော်ထုတ်ခဲ့ကြသည်။ ဤရိုးရှင်းသော၊ တစ်ခုတည်းသော အလုပ်နှင့်ပင် အယောင်ဆောင်ခေါင်းဆောင်များသည် မိမိတို့၏ တာဝန်ဝတ္တရားများကို မဖြည့်ဆည်းနိုင်ကြပေ။ ၎င်းတို့သည် ဤအလုပ်ကို လုပ်ဆောင်နိုင်စွမ်း ရှိသော်လည်း မလုပ်ဆောင်ကြပေ။ ဤသည်မှာ ဤလူစားမျိုးများ၏ ကိုယ်ကျင့်စရိုက်၊ လူ့သဘာဝတို့နှင့် သက်ဆိုင်သည်။ ၎င်းတို့၏ လူ့သဘာဝနှင့်ပတ်သက်၍ ပြဿနာမှာ အဘယ်နည်း။ ၎င်းတို့၏ စိတ်နှလုံးများက မှန်ကန်ခြင်းမရှိသည့်အပြင်၊ ၎င်းတို့၏ ကိုယ်ကျင့်စရိုက်မှာလည်း နိမ့်ကျသည်။ အချက်တစ်ဆယ်အောက်ရှိ ခေါင်းဆောင်များနှင့် အမှုဆောင်များ၏ တာဝန်ဝတ္တရားများ၊ အထွေထွေ စည်းမျဉ်းများနှင့် အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များနှင့်ပတ်သက်သည့် ငါတို့၏မိတ်သဟာယသည် အခြေခံအားဖြင့် ပြီးစီးပြီးဖြစ်သည်။ ယနေ့တွင်၊ ငါတို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများထဲမှ အချက်ဆယ့်တစ်ကို ဆက်လက်၍ မိတ်သဟာယဖွဲ့ကြမည်။

အချက် ၁၁- ပူဇော်သက္ကာများကို စနစ်တကျ စာရင်းသွင်းခြင်း၊ စာရင်းပြုစုခြင်းနှင့် စောင့်ရှောက်ထိန်းသိမ်းခြင်း အလုပ်တာဝန်အတွက် အထူးသဖြင့် လူ့သဘာဝ စံနှုန်းပြည့်မီမှုရှိသည့် အားကိုးလောက်သော လူများကို ရွေးချယ်လော့။ ဖြုန်းတီးမှု သို့မဟုတ် အလဟဿဖြစ်မှုများအပြင် ကျိုးကြောင်းမညီညွတ်သော အသုံးစရိတ်များကို ချက်ချင်း ဖော်ထုတ်နိုင်ရန် ဝင်ငွေထွက်ငွေများကို ပုံမှန် ပြန်လည်သုံးသပ်၍ စစ်ဆေးလော့။ ထိုသို့သောအရာများကို ရပ်တန့်စေပြီး ကျိုးကြောင်းညီညွတ်သော လျော်ကြေးကို တောင်းဆိုလော့။ ထို့အပြင် ပူဇော်သက္ကာများ ဆိုးယုတ်သောလူများ၏ လက်ထဲသို့ ကျရောက်ခြင်းနှင့် ၎င်းတို့၏ သိမ်းပိုက်ခြင်းကို မခံရအောင် မည်သည့်နည်းဖြင့်မဆို ကာကွယ်တားဆီးလော့

ပူဇော်သက္ကာများဟူသည်မှာ အဘယ်အရာဖြစ်သနည်း

ခေါင်းဆောင်များနှင့် အမှုဆောင်များ၏ တာဝန်ဝတ္တရားများထဲမှ အချက်ဆယ့်တစ်၏ အကြောင်းအရာမှာ “ပူဇော်သက္ကာများကို စနစ်တကျ စာရင်းသွင်းခြင်း၊ စာရင်းပြုစုခြင်းနှင့် စောင့်ရှောက်ထိန်းသိမ်းခြင်း တာဝန်အတွက် အထူးသဖြင့် လူ့သဘာဝ စံနှုန်းပြည့်မီမှုရှိသည့် အားကိုးလောက်သော လူများကို ရွေးချယ်လော့။ ဖြုန်းတီးမှု သို့မဟုတ် အလဟဿဖြစ်မှုများအပြင် ကျိုးကြောင်းမညီညွတ်သော အသုံးစရိတ်များကို ချက်ချင်း ဖော်ထုတ်နိုင်ရန် ဝင်ငွေထွက်ငွေများကို ပုံမှန် ပြန်လည်သုံးသပ်၍ စစ်ဆေးလော့။ ထိုသို့သောအရာများကို ရပ်တန့်စေပြီး ကျိုးကြောင်းညီညွတ်သော လျော်ကြေးကို တောင်းဆိုလော့။ ထို့အပြင် ပူဇော်သက္ကာများ ဆိုးယုတ်သောလူများ၏ လက်ထဲသို့ ကျရောက်ခြင်းနှင့် ၎င်းတို့၏ သိမ်းယူခြင်းကို မခံရအောင် မည်သည့်နည်းဖြင့်မဆို ကာကွယ်တားဆီးလော့” ဟူ၍ ဖြစ်သည်။ ဤအလုပ်တွင် ခေါင်းဆောင်များနှင့် အမှုဆောင်များ၏ တာဝန်ဝတ္တရားများမှာ အဘယ်နည်း။ ၎င်းတို့ လုပ်ဆောင်ရမည့် အဓိကအလုပ်မှာ အဘယ်နည်း။ (ပူဇော်သက္ကာများကို ကောင်းမွန်စွာ စောင့်ရှောက်ထိန်းသိမ်းခြင်း ဖြစ်ပါသည်။) အချက်တစ်ဆယ်မှာ ဘုရားအိမ်တော်၏ ရုပ်ဝတ္ထုပစ္စည်းအမျိုးမျိုးတို့ကို စောင့်ရှောက်ထိန်းသိမ်းခြင်းနှင့် သင့်တင့်လျောက်ပတ်စွာ ခွဲဝေဖြန့်ဖြူးခြင်းအကြောင်း ဖြစ်သည်၊ ဤအချက်မှာမူ ဇော်သက္ကာများကို ကောင်းမွန်စွာ စောင့်ရှောက်ထိန်းသိမ်းခြင်းအကြောင်း ဖြစ်သည်။ ဘုရားအိမ်တော်၏ ရုပ်ဝတ္ထုပစ္စည်းအမျိုးမျိုးနှင့် ၎င်း၏ ပူဇော်သက္ကာများသည် အနည်းငယ် ဆင်တူသည်၊ သို့သော် ၎င်းတို့ တူညီကြသလော။ (မတူညီပါ။) ခြားနားချက်မှာမှာ အဘယ်နည်း။ (ပူဇော်သက္ကာများဟူသည် အဓိကအားဖြင့် ငွေကို ရည်ညွှန်းပါသည်။) ငွေသည် ယင်း၏ ကဏ္ဍတစ်ခုဖြစ်သည်။ ဘုရားအိမ်တော်၏ ရုပ်ဝတ္ထုပစ္စည်းအမျိုးမျိုးနှင့် ပူဇော်သက္ကာများသည် သဘောသဘာဝအားဖြင့် မည်သို့ ကွာခြားသနည်း။ ဘုရားသခင်၏ နှုတ်ကပတ်တော် စာအုပ်များသည် ပူဇော်သက္ကာများဖြစ်သလော။ အလုပ်အတွက် အသုံးပြုသည့် စက်အမျိုးမျိုးသည် ပူဇော်သက္ကာများဖြစ်သလော။ ဘုရားအိမ်တော်က ဝယ်ယူသည့် နေ့စဉ်သုံးပစ္စည်းအမျိုးမျိုးသည် ပူဇော်သက္ကာများလော။ (မဟုတ်ပါ။) သို့ဆိုလျှင် ဤအရာများမှာ အဘယ်အရာများ ဖြစ်သနည်း။ ဘုရားအိမ်တော်တွင် ဘုရားသခင်၏ နှုတ်ကပတ်တော် စာအုပ်အားလုံးနှင့် ဘုရားသခင်ထံ ပူဇော်ဆက်ကပ်သည့် ငွေဖြင့် ဝယ်ယူထားသည့် ကင်မရာများ၊ အသံဖမ်းစက်များ၊ ကွန်ပျူတာများနှင့် လက်ကိုင်ဖုန်းများကဲ့သို့သော အမျိုးမျိုးသော ပစ္စည်းများအပါအဝင် ၎င်း၏အလုပ်အတွက် လိုအပ်သော ကိရိယာမျိုးစုံဖြစ်သည့် ဤအရာအားလုံးသည် ဘုရားအိမ်တော်၏ ရုပ်ဝတ္ထုပစ္စည်းများ ဖြစ်ကြသည်။ ဤအရာများအပြင် စားပွဲများ၊ ကုလားထိုင်များ၊ ခုံတန်းရှည်များ၊ အစားအစာနှင့် အခြား ထိုသို့သော နေ့စဉ်သုံးပစ္စည်းများသည်လည်း ဘုရားအိမ်တော်၏ ရုပ်ဝတ္ထုပစ္စည်းများ ဖြစ်ကြသည်။ ဤပစ္စည်းအချို့ကို ညီအစ်ကိုမောင်နှမများက ဝယ်ယူကြပြီး အခြားအရာများကိုမူ ဘုရားအိမ်တော်က ပူဇော်သက္ကာများဖြင့် ဝယ်ယူခြင်းဖြစ်သည်။ ထိုအရာအားလုံးကို ဘုရားအိမ်တော်၏ ရုပ်ဝတ္ထုပစ္စည်းများအဖြစ် အမျိုးအစားခွဲခြားထားသည်။ ဤအကြောင်းအရာကို ငါတို့၏ ပြီးခဲ့သည့် စုဝေးပွဲတွင် မိတ်သဟာယဖွဲ့ခဲ့ကြပြီးဖြစ်သည်။ ယခုအခါတွင် ငါတို့သည် အချက်ဆယ့်တစ်အောက်၌ မိတ်သဟာယဖွဲ့ကြမည့် အရေးကြီးသောအရာတစ်ခုဖြစ်သည့် ပူဇော်သက္ကာများကို ဆက်လက်၍ ကြည့်ရှုကြမည်။ ပူဇော်သက္ကာများဟူသည် အတိအကျအားဖြင့် အဘယ်အရာဖြစ်သနည်း။ ၎င်းတို့၏ နယ်ပယ်ကို မည်သို့ သတ်မှတ်ထားသနည်း။ ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို မိတ်သဟာယမဖွဲ့မီ ပူဇော်သက္ကာများဟူသည် အဘယ်အရာဖြစ်သည်ဟူသော မေးခွန်းကို ရှင်းလင်းရန် လိုအပ်သည်။ လူအများစုသည် ယခင်က ယေရှုကို ယုံကြည်ခဲ့ကြပြီး ဤအမှုအဆင့်ကို နှစ်အချို့ကြာ လက်ခံကြပြီးဖြစ်သော်လည်း ပူဇော်သက္ကာများနှင့်ပတ်သက်၍ ၎င်းတို့၏ အယူအဆမှာ ဝေဝါးနေဆဲဖြစ်သည်။ ပူဇော်သက္ကာများဟူသည် အမှန်တကယ်တွင် အဘယ်အရာဖြစ်သည်ကို ၎င်းတို့ မရှင်းမလင်းဖြစ်ကြသည်။ အချို့က ပူဇော်သက္ကာများဟူသည်မှာ ဘုရားသခင်ထံ ပူဇော်ဆက်ကပ်သည့် ငွေနှင့် ပစ္စည်းများဖြစ်သည်ဟု ပြောဆိုကြမည်ဖြစ်ပြီး အချို့ကမူ ပူဇော်သက္ကာများဟူသည်မှာ အဓိကအားဖြင့် ငွေကို ရည်ညွှန်းသည်ဟု ပြောဆိုကြမည်။ ဤဖော်ပြချက်များထဲမှ မည်သည့်အရာက တိကျမှန်ကန်သနည်း။ (တစ်စုံတစ်ခုကို ဘုရားသခင်ထံ ပူဇော်နေသရွေ့ ယင်းမှာ ငွေဖြစ်စေ၊ မည်သည့် ပစ္စည်းမဆိုဖြစ်စေ၊ ကြီးသည်ဖြစ်စေ ငယ်သည်ဖြစ်စေ ပူဇော်သက္ကာတစ်ခု ဖြစ်ပါသည်။) ယင်းမှာ အတော်အတန် တိကျသော အကျဉ်းချုပ်ဖော်ပြချက် ဖြစ်သည်။ ယခုအခါ ပူဇော်သက္ကာများ၏ နယ်ပယ်နှင့် အကန့်အသတ်များ ရှင်းလင်းသွားပြီဖြစ်၍ အယူအဆနှင့်ပတ်သက်၍ လူတိုင်း ရှင်းသွားနိုင်စေရန်အလို့ငှာ ပူဇော်သက္ကာများက အတိအကျအားဖြင့် အဘယ်အရာဖြစ်သည်ကို မှန်ကန်တိကျစွာ အဓိပ္ပာယ်ဖွင့်ဆိုကြစို့။

ပူဇော်သက္ကာများနှင့်ဆိုင်သည့် အကြောင်းအရာနှင့် ပတ်သက်၍ မူလတွင် ဘုရားသခင်က လူကို ဆယ်ဘို့တစ်ဘို့ ပူဇော်ရန် တောင်းဆိုခဲ့ကြောင်း သမ္မာကျမ်းစာတွင် မှတ်တမ်းတင်ထားသည်။ ဤသည်မှာ ပူဇော်သက္ကာတစ်ခု ဖြစ်သည်။ ပူဇော်သည့် ပမာဏ များသည်ဖြစ်စေ နည်းသည်ဖြစ်စေ၊ ပူဇော်သည့်အရာမှာ ငွေဖြစ်စေ၊ ပစ္စည်းဖြစ်စေ၊ မည်သည့်အရာကို ပူဇော်သည်ဖြစ်စေ၊ လူတစ်ဦး၏ ရရှိသောဥစ္စာမှ ပူဇော်သင့်သည့် ဆယ်ဘို့တစ်ဘို့ ဖြစ်နေသရွေ့ ယင်းမှာ ဧကန်မုချ ပူဇော်သက္ကာတစ်ခု ဖြစ်သည်။ ဤသည်မှာ ဘုရားသခင်က လူထံမှ တောင်းဆိုခဲ့သည့်အရာ ဖြစ်သည်၊ ဘုရားသခင်ကို ယုံကြည်သောသူများက ဘုရားသခင်ထံ ပူဇော်သင့်သည့်အရာ ဖြစ်သည်။ ဤဆယ်ဘို့တစ်ဘို့သည် ပူဇော်သက္ကာများ၏ တစ်စိတ်တစ်ပိုင်း ဖြစ်သည်။ အချို့လူများက “ထိုဆယ်ဘို့တစ်ဘို့သည် ငွေကိုသာ ရည်ညွှန်းသလော”ဟု မေးကြသည်။ သေချာပေါက် မဟုတ်ပေ။ ဥပမာအားဖြင့် အကယ်၍ လူတစ်ဦးသည် ကောက်နှံ ဆယ်ဧက ရိတ်သိမ်းပါက ကောက်နှံမည်မျှ ရှိသည်ဖြစ်စေ ဤကောက်နှံမှ တစ်ဧကစာကို နောက်ဆုံးတွင် ဘုရားသခင်ထံ ပူဇော်ဆက်ကပ်သင့်သည်၊ ဤဆယ်ဘို့တစ်ဘို့သည် လူတို့ ပူဇော်သင့်သည့်အရာ ဖြစ်သည်။ သို့ဖြစ်၍ “ဆယ်ဘို့တစ်ဘို့” ဟူသော အယူအဆသည် ငွေကိုသာ ရည်ညွှန်းခြင်းမဟုတ်ပေ။ လူတစ်ဦးက ယွမ်တစ်ထောင် ဝင်ငွေရှိသည့်အခါ တစ်ရာကို ဘုရားသခင်ထံ ပူဇော်ရမည်ဟု ဆိုလိုခြင်းမျှသာ မဟုတ်။ ထိုအစား၊ ရုပ်ဝတ္ထုပစ္စည်းများနှင့် ငွေအပါအဝင် များစွာပို၍ ခြုံငုံသည့် လူတို့ ရရှိသမျှအရာအားလုံးကို ရည်ညွှန်းခြင်း ဖြစ်သည်။ ဤသည်မှာ သမ္မာကျမ်းစာက ပြောဆိုသည့်အရာ ဖြစ်သည်။ ယနေ့ခေတ်တွင် ဘုရားအိမ်တော်သည် လူတို့ ရရှိသမျှအရာအားလုံး၏ ဆယ်ဘို့တစ်ဘို့ကို ပေးရန် တင်းတင်းကျပ်ကျပ် သတ်မှတ်ရာတွင် သမ္မာကျမ်းစာအတိုင်း လုပ်ဆောင်ခြင်းမရှိသည်မှာ အမှန်ပင်ဖြစ်သည်။ ဤနေရာတွင် ငါသည် လူတို့အနေဖြင့် ဆယ်ဘို့တစ်ဘို့သည် ပူဇော်သက္ကာများ၏ တစ်စိတ်တစ်ပိုင်းဖြစ်ကြောင်း သိရှိနိုင်ရန် “ဆယ်ဘို့တစ်ဘို့”နှင့်ဆိုင်သည့် အယူအဆနှင့် အဓိပ္ပာယ်ဖွင့်ဆိုချက်ကို မိတ်သဟာယဖွဲ့ပြီး ဖြန့်ဝေနေခြင်းမျှသာ ဖြစ်သည်။ ငါသည် လူတို့ကို ဆယ်ဘို့တစ်ဘို့ ပူဇော်ရန် တိုက်တွန်းနှိုးဆော်နေခြင်း မဟုတ်။ လူတို့ မည်မျှ ပူဇော်သည်မှာ တစ်ဦးချင်းစီ၏ နားလည်သဘောပေါက်မှုနှင့် ဆန္ဒရှိခြင်းအပေါ်တွင် မူတည်ပြီး ဘုရားအိမ်တော်တွင် ဤကိစ္စနှင့်စပ်လျဉ်း၍ နောက်ထပ် မည်သည့် သတ်မှတ်ချက်မျှ မရှိပေ။

ပူဇော်သက္ကာများ၏ နောက်ထပ် သွင်ပြင်လက္ခဏာတစ်ခုမှာ လူတို့က ဘုရားသခင်ထံ ပူဇော်သည့်အရာများ ဖြစ်သည်။ ယေဘုယျအားဖြင့် ပြောရလျှင် ဤအရာတွင် ဆယ်ဘို့တစ်ဘို့လည်း ပါဝင်သည်မှာ အမှန်ပင်ဖြစ်သည်။ တိတိကျကျ ပြောရလျှင် ဆယ်ဘို့တစ်ဘို့အပြင် လူတို့က ဘုရားသခင်ထံ ပူဇော်သည့် မည်သည့်အရာမဆိုသည် ပူဇော်သက္ကာများ၏ အမျိုးအစားထဲတွင် အကျုံးဝင်သည်။ ဥပမာအားဖြင့် အစားအစာ၊ အသုံးအဆောင်ပစ္စည်းများ၊ နေ့စဉ်သုံးပစ္စည်းများ၊ ကျန်းမာရေးဖြည့်စွက်စာများအပြင် ဓမ္မဟောင်းခေတ်ကာလအတောအတွင်း ယဇ်ပလ္လင်ပေါ်တွင် ပူဇော်ခဲ့သည့် နွားများ၊ သိုးများ၊ အစရှိသည့် ဘုရားသခင်ထံ ပူဇော်သည့်အရာများက ကျယ်ပြန့်သော နယ်ပယ်တစ်ခုကို ခြုံငုံသည်။ ဤအရာအားလုံးသည် ပူဇော်သက္ကာများ ဖြစ်ကြသည်။ တစ်စုံတစ်ခုက ပူဇော်သက္ကာ ဟုတ်မဟုတ်ဆိုသည်မှာ ပူဇော်သူ၏ ရည်ရွယ်ချက်အပေါ် မူတည်သည်။ အကယ်၍ ပူဇော်သူက ဤအရာကို ဘုရားသခင်ထံ ပူဇော်သည်ဟု ဆိုပါက ယင်းကို ဘုရားသခင်ထံ တိုက်ရိုက်ပေးသည်ဖြစ်စေ၊ သို့မဟုတ် စောင့်ရှောက်ထိန်းသိမ်းရန် ဘုရားအိမ်တော်တွင် ထားရှိသည်ဖြစ်စေ၊ ယင်းသည် ပူဇော်သက္ကာများ၏ အမျိုးအစားထဲတွင် အကျုံးဝင်ပြီး လူတို့က ထင်ရာမြင်ရာ ထိကိုင်၍မရနိုင်ပေ။ ဥပမာအားဖြင့် တစ်စုံတစ်ဦးက အရည်အသွေးမြင့် ကွန်ပျူတာတစ်လုံးကို ဝယ်ယူပြီး ဘုရားသခင်ထံ ပူဇော်သည့်အခါ ယင်းသည် ပူဇော်သက္ကာတစ်ခု ဖြစ်လာသည်။ တစ်စုံတစ်ဦးက ဘုရားသခင်အတွက် ကားတစ်စီး ဝယ်ပေးသည့်အခါ ယင်းသည် ပူဇော်သက္ကာတစ်ခု ဖြစ်လာသည်။ တစ်စုံတစ်ဦးက ကျန်းမာရေးဖြည့်စွက်စာ နှစ်ဘူးကို ဝယ်ယူပြီး ဘုရားသခင်ထံ ပူဇော်သည့်အခါ ထိုဘူးများသည် ပူဇော်သက္ကာများ ဖြစ်လာသည်။ ဘုရားသခင်ထံ ပူဇော်သည့် ပစ္စည်းများမှာ မည်သည့်အရာဖြစ်သည်ဟူသော တိကျသေချာသည့် အဓိပ္ပာယ်ဖွင့်ဆိုချက် မရှိပေ။ အချုပ်အားဖြင့်ဆိုသော် ယင်းမှာ အလွန်ကျယ်ပြန့်သော နယ်ပယ်တစ်ခုဖြစ်သည်။ ယင်းမှာဘုရားသခင်နောက်လိုက်သောသူများက ဘုရားသခင်ထံ ပူဇော်သည့်အရာများပင် ဖြစ်သည်။ အချို့က “ဘုရားသခင်သည် ယခုအခါ မြေကြီးပေါ်တွင် လူ့ဇာတိခံယူထားပြီး သူ့ထံ ပူဇော်သည့်အရာများသည် သူနှင့် သက်ဆိုင်သည်။ သို့သော် သူသည် မြေကြီးပေါ်တွင် မရှိပါက မည်သို့နည်း။ ဘုရားသခင်သည် ကောင်းကင်ဘုံ၌ ရှိသည့်အခါ သူ့ထံပူဇော်သည့်အရာများသည် ပူဇော်သက္ကာများ မဟုတ်တော့ဘူးလော” ဟု ပြောကောင်းပြောနိုင်သည်။ ဤသည်မှာ မှန်သလော။ (မမှန်ပါ။) ဤသည်မှာ ဘုရားသခင်က လူ့ဇာတိခံယူသည့် ကာလတွင် ရှိမရှိဟူသည့်အပေါ် အခြေမခံပေ။ မည်သို့ပင်ဖြစ်စေ တစ်စုံတစ်ခုကို ဘုရားသခင်ထံ ပူဇော်သရွေ့ ယင်းမှာ ပူဇော်သက္ကာတစ်ခု ဖြစ်သည်။ အခြားသူများက “ဘုရားသခင်ထံ ပူဇော်သည့်အရာများ အလွန်များပြားလှသည်။ သူသည် ထိုအရာများကိုအသုံးပြုနိုင်ပါမည်လော။ ထိုအရာများအားလုံးကို သူအသုံးပြုနိုင်ပါမည်လော” ဟု ပြောကောင်းပြောနိုင်သည်။ (ယင်းမှာ လူနှင့် မည်သို့မျှ မသက်ဆိုင်ပါ။) ထိုသို့ပြောဆိုခြင်းသည် မှန်ကန်ပြီး ထိထိမိမိရှိသည့် နည်းလမ်းတစ်ခုဖြစ်သည်။ ဤအရာများကို လူသားများက ဘုရားသခင်ထံ ပူဇော်ခြင်းဖြစ်သည်။ သူမည်သို့ အသုံးပြုသည်၊ ထိုအရာအားလုံးကို သူအသုံးပြုနိုင်ခြင်း ရှိမရှိနှင့် ယင်းတို့ကို မည်သို့ ခွဲဝေပြီး ကိုင်တွယ်သည်မှာ လူနှင့် မည်သို့မျှ မသက်ဆိုင်ပေ။ ထိုအရာနှင့်ပတ်သက်၍ သင့်ကိုယ်သင် ဗျာများစေဖို့ သို့မဟုတ် စိုးရိမ်ပူပန်စေဖို့ မလိုအပ်ပေ။ အကျဉ်း ချုပ်အားဖြင့် တစ်စုံတစ်ဦးက ဘုရားသခင်ထံ တစ်စုံတစ်ခုကို ပူဇော်သည်နှင့်တစ်ပြိုင်နက် ထိုအရာသည် ပူဇော်သက္ကာများ၏ နယ်ပယ်အောက်တွင် အကျုံးဝင်သည်။ ယင်းမှာ ဘုရားသခင်ပိုင်သည့်အရာဖြစ်ပြီး မည်သည့်လူနှင့်မျှ မသက်ဆိုင်ပေ။ အချို့က “သင်ပြောပုံအရဆိုလျှင် ဘုရားသခင်က ထိုအရာကို အတင်းအဓမ္မ သိမ်းယူသည့်အလား ထင်ရသည်”ဟု ပြောကောင်းပြောနိုင်ပါသည်။ ထိုသို့ ဖြစ်နေသလော။ (မဟုတ်ပါ။) ထိုအရာသည် ဘုရားသခင်ပိုင်သည့်အရာဖြစ်သောကြောင့် ယင်းကို ပူဇော်သက္ကာဟု ခေါ်ခြင်းဖြစ်သည်။ လူတို့သည် ယင်းကို မိမိတို့အလိုရှိသလို ထိကိုင်ခြင်း သို့မဟုတ် ခွဲဝေခြင်း ပြု၍မရပေ။ အချို့က “ယင်းမှာ ဖြုန်းတီးရာမရောက်ဘူးလော”ဟု မေးကောင်းမေးနိုင်သည်။ ဖြုန်းတီးရာရောက်လျှင်ပင် ယင်းမှာ သင်နှင့်မဆိုင်ပေ။ အခြားသူများက “ဘုရားသခင်သည် ကောင်းကင်ဘုံ၌ ရှိပြီး လူ့ဇာတိမခံယူသည့်အခါ သူသည် လူတို့ သူ့ထံ ပူဇော်သည့်အရာများကို မခံစားနိုင် သို့မဟုတ် အသုံးမပြုနိုင်ပါ။ ထိုအခါ မည်သည့်အရာကို လုပ်ဆောင်ရမည်နည်း” ဟု ပြောကောင်းပြောနိုင်ပါသည်။ ယင်းကို အလွယ်တကူ တာဝန်ယူဖြေရှင်း၍ရသည်။ ဘုရားအိမ်တော်နှင့် အသင်းတော်သည် ဤအရာများကို စည်းမျဉ်းများအတိုင်း ကိုင်တွယ်ရန် ရှိနေသည်။ သင်သည် ထိုအကြောင်းကို စိုးရိမ်ပူပန်ရန် မလိုအပ်ပေ။ အချုပ်အားဖြင့်ဆိုသော် အရာတစ်ခုကို မည်သို့ပင် ကိုင်တွယ်သည်ဖြစ်စေ ယင်းသည် ပူဇော်သက္ကာများ၏ အမျိုးအစားထဲတွင် အကျုံးဝင်သည်နှင့်တစ်ပြိုင်နက်၊ ပူဇော်သက္ကာတစ်ခုအဖြစ် သတ်မှတ်ခံရသည်နှင့်တစ်ပြိုင်နက် လူနှင့် မည်သည့် ပတ်သက်မှုမျှမရှိပေ။ အကြောင်းမှာ ထိုအရာသည် ဘုရားသခင်နှင့် သက်ဆိုင်သောကြောင့် လူတို့သည် ယင်းကို မိမိတို့အလိုရှိသည့်အတိုင်း လုပ်ဆောင်၍မရပေ။ ထိုသို့လုပ်ဆောင်ခြင်းအတွက် အကျိုးဆက်များ ရှိသည်။ ဓမ္မဟောင်းခေတ်တွင် ဆောင်းဦးရာသီ ရိတ်သိမ်းချိန်၌ လူတို့သည် ယဇ်ပလ္လင်များတွင် ပစ္စည်းမျိုးစုံကို ပူဇော်ခဲ့ကြသည်။ အချို့က ကောက်နှံများ၊ သစ်သီးများနှင့် အခြားသော ကောက်ပဲသီးနှံအမျိုးမျိုးကို ပူဇော်ခဲ့ကြပြီး အချို့ကမူ နွားများနှင့် သိုးများကို ပူဇော်ခဲ့ကြသည်။ ဘုရားသခင်သည် ထိုအရာများကို မွေ့လျော်ခဲ့သလော။ သူသည် ထိုအရာများကို စားသုံးခဲ့သလော။ (မစားသုံးခဲ့ပါ။) သူ မစားသုံးကြောင်းကို သင်မည်သို့ သိသနည်း။ သင်မြင်ခဲ့သလော။ ယင်းမှာ သင်၏ အယူအဆသာ ဖြစ်သည်။ ဘုရားသခင်သည် ထိုအရာများကို မစားသုံးဟု သင်ဆိုသည်။ ကောင်းပြီ၊ အကယ်၍ သူက တစ်ကိုက် စားသုံးခဲ့လျှင် သင့်ကို မည်သို့ ခံစားရစေမည်နည်း။ ယင်းမှာ သင်၏ အယူအဆများ၊ စိတ်ကူးများနှင့် ကိုက်ညီမှုမရှိဘဲ နေမည်လော။ ဘုရားသခင်သည် ထိုအရာများကို မစားသုံး သို့မဟုတ် မွေ့လျော်ခံစားခြင်းမရှိသည့်အတွက် ယင်းတို့ကို ပူဇော်ရန် မလိုအပ်ဟု အချို့လူများက ယုံကြည်ကြသည် မဟုတ်လော။ သင်တို့သည် အဘယ်သို့ဖြစ်ပြီး အလွန် သေချာနိုင်ရသနည်း။ သင်တို့က “ဘုရားသခင်သည် ယင်းတို့ကို မစားသုံးပါ”ဟု ဆိုသည်မှာ သူသည် ဝိညာဉ်ခန္ဓာဖြစ်ပြီး မစားသုံးနိုင်ဟု သင်တို့ ထင်သောကြောင့်လော၊ သို့မဟုတ် ဘုရားသခင်သည် ဘုရားသခင်အဖြစ် သူ၏ ပင်ကိုလက္ခဏာရှိပြီး ဇာတိပကတိနှင့် သေမျိုးမဟုတ်သည့်အတွက် ဤအရာများကို မခံစားသင့်ဟု သင်တို့ ထင်သောကြောင့်လော။ လူတို့က သူ့ထံ ပူဇော်သည့် ပူဇော်သက္ကာများကို ဘုရားသခင် ခံစားခြင်းသည် ရှက်ဖွယ်ဖြစ်သလော။ (မဟုတ်ပါ။) သို့ဆိုလျှင် ယင်းမှာ လူတို့၏ အယူအဆများနှင့် လွဲချော်နေသလော၊ သို့မဟုတ် ဘုရားသခင်၏ ပင်ကိုလက္ခဏာနှင့် လွဲချော်နေသလော။ အတိအကျအားဖြင့် မည်သည့်အရာဖြစ်သနည်း။ (လူတို့သည် ဤအရာကို မဆွေးနွေးသင့်ပါ။) မှန်ပေသည်၊ ယင်းမှာ လူတို့ စိတ်ဝင်စားသင့်သည့်အရာတစ်ခု မဟုတ်ပေ။ ဘုရားသခင်က ၎င်းတို့ကို မုချ ခံစားရမည်ဟူ၍ဖြစ်စေ၊ သို့မဟုတ် မခံစားသင့်ဟူ၍ဖြစ်စေ သင် ဆုံးဖြတ်ရန် မလိုအပ်ပေ။ သင်လုပ်ဆောင်သင့်သည့်အရာကို လုပ်ဆောင်လော့၊ သင်၏ တာဝန်များနှင့် ဝတ္တရားများကို ဖြည့်ဆည်းလော့၊ ယင်းမှာ လုံလောက်လိမ့်မည်။ ထိုအခါ သင်သည် သင်၏ အလုပ်ကို ပြီးမြောက်ပြီးဖြစ်လိမ့်မည်။ ဘုရားသခင်က ထိုအရာများကို မည်သို့ ကိုင်တွယ်မည်ဟူသည်နှင့်ပတ်သက်၍မူ ယင်းမှာ သူ၏ ကိစ္စဖြစ်သည်။ ဘုရားသခင်က ထိုအရာများကို လူတို့နှင့် ဝေမျှသုံးစွဲသည်ဖြစ်စေ၊ သို့မဟုတ် ပုပ်သိုးသွားရန် ထားခဲ့သည်ဖြစ်စေ၊ သို့မဟုတ် ယင်းတို့ထဲမှ အနည်းငယ်ကို ခံစားသည်ဖြစ်စေ၊ သို့မဟုတ် ကြည့်ရှုသည်ဖြစ်စေ၊ ဤသည်မှာ ဝေဖန်စရာ မဟုတ်သည့်အပြင်၊ တရားနည်းလမ်းကျသည်။ ဘုရားသခင်သည် ဤကိစ္စရပ်များကို မည်သို့ ကိုင်တွယ်သည်ဟူသည်နှင့် ပတ်သက်လာသည့်အခါ သူ၌ သူ၏ လွတ်လပ်ခွင့် ရှိသည်။ ယင်းမှာ လူတို့ စိတ်ဝင်စားရမည့်အရာတစ်ခု မဟုတ်သည့်အပြင် ၎င်းတို့ ဝေဖန်ပိုင်းဖြတ်သင့်သည့် အရာလည်း မဟုတ်ပေ။ လူတို့သည် ဤကိစ္စရပ်များအကြောင်းကို ထင်ရာမြင်ရာ ဝေဖန်ပိုင်းဖြတ်ခြင်း သို့မဟုတ် အဆုံးအဖြတ်ပေးခြင်းတို့ကို ပြုဖို့မဆိုထားနှင့်၊ ထင်ရာမြင်ရာ စိတ်ကူးမယဉ်သင့်ပေ။ ယခု သင်နားလည်ပြီလော။ လူတို့က သူ့ထံ ပူဇော်သည့် ပူဇော်သက္ကာများကို ဘုရားသခင် မည်သို့ ကိုင်တွယ်သင့်သနည်း။ (ကိုယ်တော်သည် ထိုအရာများကို သူအလိုရှိသလို ကိုင်တွယ်လိမ့်မည်။) မှန်ပေသည်။ ဤအရာကို ထိုသို့ နားလည်သောလူများသည် ပုံမှန် ဆင်ခြင်တုံတရားကို ပိုင်ဆိုင်သည်။ ဘုရားသခင်သည် ဤအရာများကို သူအလိုရှိသလို ကိုင်တွယ်လိမ့်မည်။ သူသည် ယင်းတို့ကို လှမ်းကြည့်ကောင်း လှမ်းကြည့်မည်၊ သို့မဟုတ် လုံးဝ မကြည့်ဘဲ သို့မဟုတ် လုံးဝ သတိမပြုမိဘဲလည်း နေကောင်းနေနိုင်သည်။ ဘုရားသခင်၏ သတ်မှတ်ချက်များအတိုင်းလည်းကောင်း၊ လူ၏ တာဝန်ဖြည့်ဆည်းခြင်းဖြင့်လည်းကောင်း၊ ပူဇော်ရန် အချိန်ကျသည့်အခါ ပူဇော်ခြင်း၊ သင်အလိုရှိသည့်အခါ ပူဇော်ခြင်းတို့ကိုသာ စိတ်ဝင်စားလော့။ ဘုရားသခင်က ထိုသို့သော ကိစ္စရပ်များကို မည်သို့ ကိုင်တွယ်ပြီး သဘောထားသည်ကို သင် စိတ်မဝင်စားနှင့်။ အတိုချုပ်အားဖြင့် သင်လုပ်ဆောင်သည့်အရာသည် ဘုရားသခင်၏ သတ်မှတ်ချက်များ နယ်ပယ်အတွင်း၌ ရှိပြီး အသိတရား၏ စံနှုန်းနှင့် ကိုက်ညီကာ လူသားမျိုးနွယ်၏ အလုပ်၊ ဝတ္တရားအပြင် တာဝန်တို့နှင့် ကိုက်ညီလျှင် လုံလောက်ပြီဖြစ်သည်။ ဘုရားသခင်က ဤပစ္စည်းများကို မည်သို့ ကိုင်တွယ်ပြီး သဘောထားသည်နှင့်ပတ်သက်၍မူ ယင်းမှာ သူ၏ ကိုယ်ပိုင်ကိစ္စဖြစ်ပြီး လူတို့သည် ဤအရာအပေါ် လုံးဝ ဝေဖန်ပိုင်းဖြတ်ခြင်း သို့မဟုတ် အဆုံးအဖြတ်ပေးခြင်း မပြုရပေ။ သင်တို့သည် စက္ကန့်အနည်းငယ်အတွင်းမှာပင် ကြီးမားသော အမှားတစ်ခုကို ပြုလုပ်မိခဲ့သည်။ ဘုရားသခင်သည် ဤအရာများကို ခံစားခြင်း သို့မဟုတ် စားသုံးခြင်း ရှိမရှိ သင်တို့ကို ငါ မေးခဲ့ရာ သင်တို့က သူသည် မစားသုံး၊ မခံစားဟု ဆိုခဲ့သည်။ သင်တို့၏ အမှားမှာ အဘယ်နည်း။ (ဘုရားသခင်ကို ဝေဖန်ပိုင်းဖြတ်ခြင်း ဖြစ်ပါသည်။) ယင်းမှာ မဆင်မခြင် ဘောင်ခတ်ခြင်းနှင့် မဆင်မခြင် ဝေဖန်ပိုင်းဖြတ်ခြင်းများ ပြုလုပ်ခြင်းဖြစ်ပြီး ဤအရာက လူတို့၏ အတွင်းထဲတွင် ဘုရားသခင်အပေါ် တောင်းဆိုချက်များ ရှိနေဆဲဖြစ်ကြောင်း သက်သေပြသည်။ ဘုရားသခင်က ဤအရာများကို ခံစားလျှင်လည်း ၎င်းတို့အတွက် မှားသည်၊ မခံစားလျှင်လည်း မှားသည်။ အကယ်၍ သူက ခံစားလျှင် ၎င်းတို့က “သင်သည် ဇာတိပကတိနှင့် သေမျိုးမဟုတ်ဘဲ ဝိညာဉ်ခန္ဓာ ဖြစ်သည်။ သင်သည် ဤအရာများကို အဘယ်ကြောင့် ခံစားမည်နည်း။ ယင်းမှာ အလွန်ပင် မတွေးဝံ့စရာပင်တည်း” ဟု ပြောဆိုကြလိမ့်မည်။ အကယ်၍ ဘုရားသခင်က ဤအရာများကို အလေးဂရုမပြုလျှင် လူတို့က “ကျွန်ုပ်တို့သည် ကျွန်ုပ်တို့၏ စိတ်နှလုံးများကို သင့်ထံ ပူဇော်ဆက်ကပ်ရန် အပင်ပန်းခံ ကြိုးစားခဲ့ရသော်လည်း သင်က ကျွန်ုပ်တို့ ပူဇော်ခဲ့သည့် ပစ္စည်းများကို လှည့်၍ပင် မကြည့်ပါတကား။ သင်သည် ကျွန်ုပ်တို့ကို တစ်စုံတစ်ရာ အလေးထားမှု ရှိပါသလော” ဟု ပြောဆိုကြလိမ့်မည်။ ဤနေရာတွင်လည်း လူတို့က ပြောစရာတစ်ခုခု ရှိနေပြန်သည်။ ဤသည်မှာ ဆင်ခြင်တုံတရား ကင်းမဲ့ခြင်း ဖြစ်သည်။ အချုပ်အားဖြင့်ဆိုသော် ဤကိစ္စကို လူတို့က မည်သည့် သဘောထားဖြင့် သဘောထားသင့်သနည်း။ (လူတို့သည် မိမိတို့ ပူဇော်သင့်သည့်အရာကို ဘုရားသခင်ထံ ပူဇော်ရမည်ဖြစ်ပြီး ဘုရားသခင်က ဤအရာများကို မည်သို့ ကိုင်တွယ်မည်နှင့်ပတ်သက်၍မူ လူတို့ လုံးဝ အယူအဆများ သို့မဟုတ် စိတ်ကူးများ မရှိသင့်သည့်အပြင်ယင်းကို ဝေဖန်ပိုင်းဖြတ်ခြင်းလည်း မပြုသင့်ပါ။) ဟုတ်ပေသည်၊ ယင်းမှာ လူတို့ ပိုင်ဆိုင်သင့်သည့် ဆင်ခြင်တုံတရား ဖြစ်သည်။ ဤသည်မှာ ဘုရားသခင်ထံ ပူဇော်သည့် ပစ္စည်းများနှင့် ပတ်သက်ရမည်ဖြစ်ပြီး ယင်းတို့သည်လည်း ပူဇော်သက္ကာများ၏ တစ်စိတ်တစ်ပိုင်း ဖြစ်သည်။ ဘုရားသခင်ထံ ပူဇော်သည့် ပစ္စည်းများတွင် အမျိုးအစာများစွာ ပါဝင်သည်။ အကြောင်းမှာ လူတို့သည် ရုပ်ဝတ္ထုလောကတွင် နေထိုင်ကြပြီး ငွေ၊ ရွှေ၊ ငွေနှင့် ကျောက်မျက်ရတနာများအပြင် ၎င်းတို့ အလွန်ကောင်းပြီး တန်ဖိုးရှိသည်ဟု မှတ်ယူသော အခြားအရာများစွာ ရှိသောကြောင့်ဖြစ်သည်။ အချို့လူများက ဘုရားသခင်ကို တွေးတောသည့်အခါ သို့မဟုတ် ဘုရားသခင်၏ ချစ်ခြင်းမေတ္တာကို တွေးတောသည့်အခါ အဖိုးတန်ပြီး တန်ဖိုးရှိသည်ဟု ၎င်းတို့ မှတ်ယူသည့်အရာကို ဘုရားသခင်ထံ ပူဇော်လိုကြသည်။ ဤအရာများကို ဘုရားသခင်ထံ ပူဇော်သည့်အခါ ယင်းတို့သည် ပူဇော်သက္ကာများ၏ နယ်ပယ်အတွင်းတွင် အကျုံးဝင်ပြီး ပူဇော်သက္ကာများ ဖြစ်လာသည်။ တစ်ချိန်တည်းမှာပင် ထိုအရာများက ပူဇော်သက္ကာများ ဖြစ်လာသည့်အခါ ယင်းတို့ကို ကိုင်တွယ်ရန်မှာ ဘုရားသခင်၏ တာဝန်ဖြစ်လာသည်။ ထိုအခါ လူတို့သည် ၎င်းတို့ကို ထိ၍မရတော့ပေ။ ထိုအရာများသည် လူတို့၏ ထိန်းချုပ်မှုအောက်တွင် မရှိတော့သည့်အပြင် လူတို့နှင့် မသက်ဆိုင်တော့ပေ။ သင်သည် ဘုရားသခင်ထံ တစ်စုံတစ်ခုကို ပူဇော်ပြီးသည်နှင့်တစ်ပြိုင်နက် ယင်းမှာ ဘုရားသခင်နှင့် သက်ဆိုင်သွားသည်။ ယင်းကို ကိုင်တွယ်ရန်မှာ သင်၏ သဘောအတိုင်းမဟုတ်သည့်အပြင်၊ သင်သည် ဤကိစ္စတွင် နောက်ထပ် ဝင်ရောက်စွက်ဖက်၍ မရနိုင်တော့ပေ။ ထိုအရာကို ဘုရားသခင် မည်သို့ပင် ကိုင်တွယ်သည်ဖြစ်စေ သို့မဟုတ် သဘောထားသည်ဖြစ်စေ ယင်းမှာ လူနှင့် မည်သို့မျှ မသက်ဆိုင်ပေ။ ဘုရားသခင်ထံ ပူဇော်သည့် ပစ္စည်းများသည်လည်း ပူဇော်သက္ကာများ၏ တစ်စိတ်တစ်ပိုင်း ဖြစ်သည်။ အချို့လူများက “ငွေနှင့် အဖိုးတန် ရွှေ၊ ငွေအပြင်၊ ကျောက်မျက်ရတနာများသာ ပူဇော်သက္ကာများ ဖြစ်နိုင်သလော။ တစ်စုံတစ်ဦးက ဘုရားသခင်ထံ ဖိနပ်တစ်ရံ၊ ခြေအိတ်တစ်ရံ သို့မဟုတ် ဖိနပ်အခံတစ်ခုကို ပူဇော်သည်ဆိုပါစို့။ ယင်းတို့သည် ပူဇော်သက္ကာများအဖြစ် မှတ်ယူ၍ရသလော”ဟု မေးကြသည်။ အကယ်၍ ငါတို့သည် ပူဇော်သက္ကာများ၏ အဓိပ္ပာယ်ဖွင့်ဆိုချက်အတိုင်း လုပ်ဆောင်မည်ဆိုလျှင် တစ်စုံတစ်ခုသည် မည်မျှပင် ကြီးသည်ဖြစ်စေ ငယ်သည်ဖြစ်စေ၊ သို့မဟုတ် မည်မျှပင် အဖိုးတန်သည်ဖြစ်စေ တန်ဖိုးနည်းသည်ဖြစ်စေ၊ ယင်းမှာ ဘောပင်တစ်ချောင်း သို့မဟုတ် စက္ကူတစ်ရွက်ပင် ဖြစ်စေကာမူ ဘုရားသခင်ထံ ပူဇော်ထားသရွေ့ ယင်းမှာ ပူဇော်သက္ကာတစ်ခု ဖြစ်သည်။

ပူဇော်သက္ကာများ၏ နောက်ထပ်တစ်စိတ်တစ်ပိုင်းမှာ ဘုရားအိမ်တော်နှင့် အသင်းတော်ထံ ပူဇော်သည့် ရုပ်ဝတ္ထုပစ္စည်းများ ဖြစ်သည်။ ဤအရာများသည်လည်း ပူဇော်သက္ကာများ၏ အမျိုးအစားထဲတွင် အကျုံးဝင်သည်။ ထိုသို့သော ရုပ်ဝတ္ထုပစ္စည်းများတွင် အဘယ်အရာများ ပါဝင်သနည်း။ ဥပမာအားဖြင့် တစ်စုံတစ်ဦးက ကားတစ်စီး ဝယ်ယူပြီးနောက် အချိန်အတန်ကြာ မောင်းနှင်ပြီးသည့်အခါ အနည်းငယ် ဟောင်းသွားပြီဟု ခံစားရ၍ အသစ်တစ်စီး ဝယ်ယူပြီး အစီးဟောင်းကို ဘုရားအိမ်တော်က ၎င်း၏အလုပ်တွင် အသုံးပြုနိုင်ရန်အတွက် ဘုရားအိမ်တော်ထံ ပူဇော်သည်ဆိုပါစို့။ ထိုအခါ ဤကားသည် ဘုရားအိမ်တော်နှင့် သက်ဆိုင်သွားသည်။ ဘုရားအိမ်တော်နှင့် သက်ဆိုင်သည့်အရာများကို ပူဇော်သက္ကာများအဖြစ် သတ်မှတ်သင့်သည်။ ဤသည်မှာ မှန်ကန်သည်။ ကိရိယာများနှင့် စက်ပစ္စည်းများသည် အသင်းတော်နှင့် ဘုရားအိမ်တော်ထံ ပူဇော်သည့် တစ်ခုတည်းသောအရာများ မဟုတ်၊ အခြားအရာအချို့လည်း ရှိသည်မှာ အမှန်ပင်ဖြစ်သည်။ ဤနယ်ပယ်သည် အတော်လေး ကျယ်ပြန့်သည်။ အချို့လူများက “လူတို့ ရရှိသမျှအရာအားလုံး၏ ဆယ်ဘို့တစ်ဘို့သည် ပူဇော်သက္ကာတစ်ခု ဖြစ်သည့်အပြင်၊ ဘုရားသခင်ထံ ပူဇော်သည့် ငွေနှင့် ရုပ်ဝတ္ထုပစ္စည်းများမှာလည်း ပူဇော်သက္ကာများ ဖြစ်သည်။ ဤအရာများကို ပူဇော်သက္ကာများအဖြစ် သတ်မှတ်ခြင်းကို ကျွန်ုပ်တို့ ကန့်ကွက်စရာမရှိပါ။ ဤအကြောင်းနှင့်ပတ်သက်၍ မေးခွန်းထုတ်စရာ မရှိပါ။ သို့သော် အသင်းတော်နှင့် ဘုရားအိမ်တော်ထံ ပူဇော်သည့် ရုပ်ဝတ္ထုပစ္စည်းများသည်လည်း အဘယ်ကြောင့် ပူဇော်သက္ကာများ၏ အမျိုးအစားထဲတွင် အကျုံးဝင်ရသနည်း။ ယင်းမှာ သိပ်အဓိပ္ပာယ်မရှိပါ” ဟု ဆိုကြသည်။ ငါ့ကို ပြောလော့၊ ယင်းတို့ကို ပူဇော်သက္ကာများအဖြစ် သတ်မှတ်ခြင်းသည် အဓိပ္ပာယ်ရှိသလော။ (ရှိပါသည်။) သင်တို့ အဘယ်ကြောင့် ထိုသို့ ဆိုသနည်း။ (ဘုရားသခင် ရှိသောကြောင့်သာ အသင်းတော် တည်ရှိခြင်းဖြစ်ပြီး ထို့ကြောင့် အသင်းတော်ထံ ပူဇော်သည့် မည်သည့်အရာမဆိုသည်လည်း ပူဇော်သက္ကာတစ်ခု ဖြစ်ပါသည်။) ပြောသည်မှာ ကောင်းပေ၏။ အသင်းတော်နှင့် ဘုရားအိမ်တော်သည် ဘုရားသခင်နှင့် သက်ဆိုင်ပြီး ဘုရားသခင် ရှိသောကြောင့်သာ ၎င်းတို့ တည်ရှိခြင်းဖြစ်သည်။ အသင်းတော် တည်ရှိသောကြောင့်သာ ညီအစ်ကိုမောင်နှမများ စုဝေးရန်နှင့် နေထိုင်ရန် နေရာတစ်ခု ရှိခြင်းဖြစ်ပြီး ဘုရားအိမ်တော် ရှိသောကြောင့်သာ ညီအစ်ကိုမောင်နှမများ၏ ပြဿနာအားလုံးကို ဖြေရှင်းရန် နေရာတစ်ခု ရှိခြင်းဖြစ်ကာ ညီအစ်ကိုမောင်နှမများတွင် စစ်မှန်သော နေအိမ်တစ်ခု ရှိခြင်းဖြစ်သည်။ ဤအရာအားလုံးသည် ဘုရားသခင် တည်ရှိခြင်း၏ အခြေခံအုတ်မြစ်ပေါ်တွင်သာ တည်ရှိသည်။ လူတို့သည် အသင်းတော်နှင့် ဘုရားအိမ်တော်ထံ ပစ္စည်းများကို ပူဇော်ကြသည်မှာ အသင်းတော်ရှိ လူတို့က ဘုရားသခင်ကို ယုံကြည်ပြီး ဘုရားအိမ်တော်သားများဖြစ်သောကြောင့် မဟုတ်။ ယင်းမှာ မှန်ကန်သော အကြောင်းရင်း မဟုတ်ပေ။ ဘုရားသခင်ကြောင့်သာ လူတို့သည် အသင်းတော်နှင့် ဘုရားအိမ်တော်ထံ ပစ္စည်းများကို ပူဇော်ကြခြင်း ဖြစ်သည်။ ဤအရာ၏ သွယ်ဝှိုက်ညွှန်းဆိုချက်မှာ အဘယ်နည်း။ ဘုရားသခင်ကြောင့် မဟုတ်လျှင် မည်သူက အသင်းတော်ထံ အရာများကို ပေါ့ပေါ့တန်တန် ပူဇော်ကြမည်နည်း။ ဘုရားသခင်မရှိလျှင် အသင်းတော် တည်ရှိမည်မဟုတ်ပေ။ လူတို့တွင် ၎င်းတို့ မလိုအပ်သော သို့မဟုတ် ပိုလျှံသော အရာများ ရှိသည့်အခါ ယင်းတို့ကို လွှင့်ပစ်၍ရသည် သို့မဟုတ် အသုံးမပြုဘဲ ထား၍ရသည်။ အချို့ပစ္စည်းများကို ရောင်းချ၍ရသည်။ ဤအရာများကို ကိုင်တွယ်ရန် ဤနည်းလမ်းအားလုံးကို အသုံးပြုနိုင်သည် မဟုတ်လော။ သို့ဆိုလျှင် လူတို့သည် ယင်းတို့ကို ဤနည်းလမ်းများဖြင့် အဘယ်ကြောင့် မကိုင်တွယ်သနည်း။ အဘယ်ကြောင့် အသင်းတော်ထံ ပူဇော်ကြသနည်း။ ဘုရားသခင်ကြောင့် မဟုတ်လော။ (ဟုတ်ပါသည်။) ဘုရားသခင် တည်ရှိသောကြောင့်သာ လူတို့သည် အသင်းတော်ထံ ပစ္စည်းများကို ပူဇော်ကြခြင်း ဖြစ်သည်။ သို့ဖြစ်၍ အသင်းတော် သို့မဟုတ် ဘုရားအိမ်တော်ထံ ပူဇော်သည့် မည်သည့်အရာမဆိုအား ပူဇော်သက္ကာတစ်ခုအဖြစ် သတ်မှတ်သင့်သည်။ အချို့လူများက “ကျွန်ုပ်သည် ဤအရာကို အသင်းတော်ထံ ပူဇော်ပါသည်”ဟု ဆိုကြသည်။ ထိုအရာကို အသင်းတော်ထံ ပူဇော်ခြင်းသည် ဘုရားသခင်ထံ ပူဇော်ခြင်းနှင့် ညီမျှပြီး အသင်းတော်နှင့် ဘုရားအိမ်တော်သည် ထိုသို့သောအရာများကို ကိုင်တွယ်ခြင်းအပေါ် အပြည့်အဝ ဩဇာအာဏာရှိသည်။ သင်သည် အသင်းတော်ထံ တစ်စုံတစ်ခုကို ပူဇော်သည့်အခါ ယင်းမှာ သင်နှင့် ဆက်စပ်မှု မရှိတော့ပေ။ ဘုရားအိမ်တော်နှင့် အသင်းတော်သည် ဤပစ္စည်းများကို ဘုရားအိမ်တော်က ပြဋ္ဌာန်းထားသည့် စည်းမျဉ်းများအတိုင်း သင့်တင့်လျောက်ပတ်စွာ ခွဲဝေခြင်း၊ အသုံးပြုခြင်းနှင့် ကိုင်တွယ်ခြင်းတို့ကို ပြုလိမ့်မည်။ သို့ဆိုလျှင် ဤစည်းမျဉ်းများသည် အဘယ်မှ လာသနည်း။ ဘုရားသခင်ထံမှ လာသည်။ အခြေခံအားဖြင့် ဤအရာများကို အသုံးပြုခြင်းအတွက် စည်းမျဉ်းမှာ ယင်းတို့ကို ဘုရားသခင်၏ စီမံခန့်ခွဲမှု အစီအစဉ်အတွက်လည်းကောင်း၊ ဘုရားသခင်၏ ဧဝံဂေလိအလုပ်ကို ဖြန့်ဝေရန်အတွက်လည်းကောင်း အသုံးပြုသင့်သည်ဟူ၍ ဖြစ်သည်။ ၎င်းတို့သည် မည်သည့် လူတစ်စုတလေ၏ သီးသန့်အသုံးပြုရန်အတွက် မဆိုထားနှင့်၊ လူတစ်ဦးတလေ၏ အသုံးပြုရန်အတွက်ပင် မဟုတ်ဘဲ၊ ဧဝံဂေလိကို ဖြန့်ဝေခြင်းအလုပ်နှင့် ဘုရားအိမ်တော်၏ အလုပ်အမျိုးမျိုးအတွက် အသုံးပြုရန် ဖြစ်သည်။ ထို့ကြောင့်၊ မည်သူကမျှ ဤအရာများကို အသုံးပြုရန် အထူးအခွင့်အရေး မရှိပေ။ ယင်းတို့ကို အသုံးပြုခြင်းနှင့် ခွဲဝေခြင်းအတွက် တစ်ခုတည်းသော စည်းမျဉ်းနှင့် အခြေခံအကြောင်းရင်းမှာ ဘုရားအိမ်တော်က သတ်မှတ်သည့် စည်းမျဉ်းများအတိုင်း လုပ်ဆောင်ရန် ဖြစ်သည်။ ဤသည်မှာ ကျိုးကြောင်းညီညွတ်ပြီး သင့်လျော်သည်။

ဤသည်တို့မှာ ပူဇော်သက္ကာများနှင့်ဆိုင်သည့် အဓိပ္ပာယ်ဖွင့်ဆိုချက် ကဏ္ဍသုံးခုဖြစ်ပြီး တစ်ခုချင်းစီမှာ ပူဇော်သက္ကာများနှင့်ဆိုင်သည့် အဓိပ္ပာယ်ဖွင့်ဆိုချက်၏ တစ်စိတ်တစ်ပိုင်းနှင့် ၎င်းတို့ နယ်ပယ်၏ တစ်စိတ်တစ်ပိုင်း ဖြစ်သည်။ ယခုတွင် ပူဇော်သက္ကာများက အဘယ်အရာဖြစ်သည်ကို သင်တို့အားလုံး ရှင်းလင်းသွားပေပြီ၊ မှန်သလော။ (မှန်ပါသည်။) ယခင်က “ဤအရာသည် ငွေမဟုတ်ပါ၊ ပူဇော်သူကလည်း ဤသည်မှာ ဘုရားသခင်အတွက်ဟု မပြောခဲ့ပါ။ ၎င်းတို့က ပူဇော်သည်ဟုသာ ဆိုခဲ့သည်။ သို့ဖြစ်၍ ဤအရာသည် ဘုရားအိမ်တော်၏ အသုံးပြုဖို့အတွက် မဖြစ်နိုင်သည့်အပြင်၊ ဘုရားသခင်ထံ ပေးအပ်ရန်မှာ သာ၍ပင် မဖြစ်နိုင်”ဟု ဆိုသူအချို့ ရှိခဲ့သည်။ သို့ဖြစ်၍ ၎င်းတို့သည် ယင်းကို မှတ်သားထားခြင်းမရှိသည့်အပြင်၊ မိမိတို့အလိုရှိသလို တိတ်တဆိတ် အသုံးပြုခဲ့ကြသည်။ ယင်းမှာ ကျိုးကြောင်းဆီလျော်မှု ရှိသလော။ (မရှိပါ။) ၎င်းတို့ ပြောခဲ့သည့်အရာကိုယ်၌က ကျိုးကြောင်းဆီလျော်မှုမရှိပေ။ ၎င်းတို့က “အသင်းတော်နှင့် ဘုရားအိမ်တော်ထံ ပူဇော်သက္ကာများသည် အများပိုင်ပစ္စည်းဖြစ်သည်။ မည်သူမဆို အသုံးပြုနိုင်သည်” ဟုလည်း ဆိုခဲ့ကြရာ ယင်းမှာ သိသာထင်ရှားစွာပင် ကျိုးကြောင်းဆီလျော်မှုမရှိပေ။ လူအများစုက ပူဇော်သက္ကာများနှင့်ဆိုင်သည့် အဓိပ္ပာယ်ဖွင့်ဆိုချက်နှင့် အယူအဆကို မရေရာသည့်အပြင်၊ မရှင်းလင်းသောကြောင့်သာလျှင် အချို့သော ယုတ်ညံ့သည့် လူဆိုးများ၊ လောဘနှင့် မလျော်ကန်သော အလိုဆန္ဒရှိသူများက အခြေအနေကို အခွင့်ကောင်းယူပြီး ထိုအရာများကို သိမ်းယူရန် စဉ်းစားကြခြင်း ဖြစ်သည်။ ယခု သင်တို့သည် ပူဇော်သက္ကာများ၏ တိကျသော အဓိပ္ပာယ်ဖွင့်ဆိုချက်နှင့် အယူအဆကို ရှင်းလင်းသွားပြီဖြစ်၍ အနာဂတ်တွင် ထိုသို့သော ဖြစ်ရပ်များနှင့် လူများကို သင်တို့ ကြုံတွေ့သည့်အခါ ပိုင်းခြားသိမြင်နိုင်စွမ်း ရှိကြလိမ့်မည်။

ပူဇော်သက္ကာများကို ကာကွယ်စောင့်ရှောက်ခြင်းနှင့် စပ်လျဉ်း၍ ခေါင်းဆောင်များနှင့် အမှုဆောင်များ၏ တာဝန်ဝတ္တရားများ

၁။ ပူဇော်သက္ကာများကို သင့်တော်လျောက်ပတ်စွာ ကာကွယ်စောင့်ရှောက်ခြင်း

ဆက်လက်၍ ပူဇော်သက္ကာများကို ကာကွယ်စောင့်ရှောက်ခြင်းနှင့် ပတ်သက်လာသည့်အခါ၊ ခေါင်းဆောင်များနှင့် အမှုဆောင်များအနေဖြင့် မည်သည့်တာဝန်ဝတ္တရားများကို အတိအကျ ဖြည့်ဆည်းသင့်သည်ကို ငါတို့ ကြည့်ရှုကြမည်။ ပူဇော်သက္ကာများနှင့်ပတ်သက်၍ ခေါင်းဆောင်များနှင့် အမှုဆောင်များသည် ပထမဦးစွာ ပူဇော်သက္ကာများက မည်သည့်အရာဖြစ်သည်ကို နားလည်ရမည်။ လူတို့က ၎င်းတို့ရရှိသည့်အရာ၏ ဆယ်ဘို့တစ်ဘို့ကို ပူဇော်သောအခါ ယင်းမှာ ပူဇော်သက္ကာဖြစ်သည်။ ၎င်းတို့သည် ဘုရားသခင်ထံ ငွေ သို့မဟုတ် ပစ္စည်းများကို ပူဇော်နေခြင်းဖြစ်ကြောင်း ရှင်းလင်းစွာ ပြောဆိုသောအခါ ယင်းတို့သည် ပူဇော်သက္ကာများဖြစ်သည်။ ၎င်းတို့သည် အသင်းတော်နှင့် ဘုရားအိမ်တော်သို့ ပစ္စည်းတစ်ခုကို ပူဇော်နေခြင်းဖြစ်ကြောင်း ရှင်းလင်းစွာ ပြောဆိုသောအခါ ယင်းမှာ ပူဇော်သက္ကာဖြစ်၏။ ပူဇော်သက္ကာများ၏ အဓိပ္ပာယ်ဖွင့်ဆိုချက်နှင့် အယူအဆကို နားလည်ပြီးသည်နှင့်တစ်ပြိုင်နက် ခေါင်းဆောင်များနှင့် အမှုဆောင်များသည် လူတို့ပြုလုပ်သော ပူဇော်သက္ကာများကို ခိုင်မာသော သဘောပေါက်နားလည်မှုရှိပြီး စီမံခန့်ခွဲရမည်ဖြစ်ကာ ဤအရာနှင့်စပ်လျဉ်း၍ သင့်လျော်သော စိစစ်မှုကို လုပ်ဆောင်ရမည်။ ပထမဦးစွာ ၎င်းတို့သည် ပူဇော်သက္ကာများကို စနစ်တကျ မှတ်တမ်းတင်ရန်နှင့် ကာကွယ်စောင့်ရှောက်ရန်အတွက် ထိန်းသိမ်းစောင့်ရှောက်သူများအဖြစ် ဆောင်ရွက်ရန် လူ့သဘာဝ စံမီသည့် အားကိုး၍ရသောလူများကို ရှာဖွေရမည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်ရမည့်အလုပ်တွင် ပထမဆုံးသော အလုပ်တာဝန်ဖြစ်၏။ ဤပူဇော်သက္ကာများကို ထိန်းသိမ်းစောင့်ရှောက်သူများသည် သာမန်အစွမ်းအစရှိပြီး ခေါင်းဆောင်များ သို့မဟုတ် အမှုဆောင်များ ဖြစ်နိုင်စွမ်းမရှိသော်လည်း ၎င်းတို့သည် စိတ်ချရလိမ့်မည်ဖြစ်ပြီး မည်သည့်အရာကိုမျှ အလွဲသုံးစားလုပ်မည်မဟုတ်ပေ။ ၎င်းတို့၏ လက်ဝယ်တွင်ရှိနေစဉ် ပူဇော်သက္ကာများသည် ပျောက်ဆုံးသွားမည် မဟုတ်သည့်အပြင် ရောနှောသွားမည်လည်းမဟုတ်ဘဲ ကောင်းမွန်စွာ ကာကွယ်စောင့်ရှောက်ခြင်း ခံရလိမ့်မည်။ ဤအတွက် အလုပ်အစီအစဉ်များတွင် စည်းမျဉ်းများ ရှိသည်။ လူ့သဘာဝ စံမီသည့် အားကိုးထိုက်သောသူတစ်ဦးမှလွဲ၍ မည်သည့်အရာမျှ အလုပ်ဖြစ်မည်မဟုတ်။ လူ့သဘာဝညံ့ဖျင်းသောသူများသည် ကောင်းသောအရာတစ်ခုကို မြင်သောအခါ တပ်မက်ကြပြီး မိမိတို့ကိုယ်တိုင်အတွက် ရယူရန် အခွင့်အရေးများကို အမြဲ ရှာဖွေနေကြသည်။ မည်သည့်အရာဖြစ်ပျက်သည်ဖြစ်စေ ၎င်းတို့သည် အခွင့်ကောင်းယူရန် အမြဲကြိုးပမ်းနေကြသည်။ ထိုသို့သောလူများကို အသုံးပြု၍မရပေ။ လူ့သဘာဝ စံမီသောသူတစ်ဦးသည် အနည်းဆုံးအားဖြင့် လူတို့ ယုံကြည်စိတ်ချရသော ရိုးသားသောသူတစ်ဦး ဖြစ်ရမည်။ ပူဇော်သက္ကာများကို ကာကွယ်စောင့်ရှောက်ရန် သို့မဟုတ် အသင်းတော်၏ အဖိုးတန်ပစ္စည်းများကို စီမံခန့်ခွဲရန် တာဝန်ပေးအပ်ခံရပါက ၎င်းတို့သည် ထိုအရာကို ကောင်းမွန်စွာ၊ စေ့စေ့စပ်စပ်၊ လုံ့လဝီရိယရှိစွာနှင့် အလွန်ဂရုတစိုက် လုပ်ဆောင်လိမ့်မည်။ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံးရှိပြီး ဤအရာများကို တလွဲအသုံးပြုမည်မဟုတ်၊ ထုတ်ချေးခြင်း စသည်တို့ ပြုမည်မဟုတ်ပေ။ အတိုချုပ်အားဖြင့် သင်သည် ပူဇော်သက္ကာများကို ၎င်းတို့၏ လက်ထဲသို့ ထားရှိသည့်အခါ တစ်ပြားတစ်ချပ်မျှ ပျောက်ဆုံးမည်မဟုတ်သည့်အပြင် ပစ္စည်းတစ်ခုတလေမျှလည်း ဆုံးရှုံးမည်မဟုတ်ကြောင်း စိတ်ချနိုင်၏။ ဤကဲ့သို့သောလူတစ်ဦးကို ရှာဖွေရမည်။ ထို့အပြင် ဘုရားအိမ်တော်တွင် ထိုသို့သောလူတစ်ဦးတည်းကိုသာ ရှာဖွေရန်မဟုတ်၊ နှစ်ဦး သို့မဟုတ် သုံးဦး ရှာဖွေခြင်းက အကောင်းဆုံးဖြစ်သည်ဟူသော စည်းမျဉ်းတစ်ခု ရှိသည်။ ၎င်းတို့ထဲမှ အချို့က မှတ်တမ်းများ ထိန်းသိမ်းပြီး အချို့က ကာကွယ်စောင့်ရှောက်ခြင်းကို လုပ်ဆောင်ရမည်။ ဤလူများကို ရှာဖွေပြီးသည်နှင့်တစ်ပြိုင်နက် ပူဇော်သက္ကာများကို အမျိုးအစားခွဲခြားရမည်ဖြစ်ပြီး မည်သူက မည်သည့်အမျိုးအစားကို ကာကွယ်စောင့်ရှောက်နေသည်၊ မည်မျှ ကာကွယ်စောင့်ရှောက်နေသည်ဟူသည်တို့ကို စနစ်တကျ မှတ်တမ်းများ ပြုလုပ်ရမည်။ သင့်တော်သောလူများကို ရှာဖွေပြီး ပစ္စည်းများကို ကာကွယ်စောင့်ရှောက်ကာ အမျိုးအစားများအလိုက် စာရင်းသွင်းပြီးသည်နှင့်တစ်ပြိုင်နက် ဤမျှနှင့် ပြီးပြီလော။ (မဟုတ်ပါ။) သို့ဆိုလျှင် ဆက်လက်၍ မည်သည့်အရာကို လုပ်ဆောင်သင့်သနည်း။ အဝင်အထွက်စာရင်းများက မှန်ကန်ခြင်း ရှိမရှိဟူသည်ကို သုံးလမှ ငါးလထိ တစ်ကြိမ်စစ်ဆေးရမည်၊ ဆိုလိုသည်မှာ မှတ်တမ်းထိန်းသိမ်းသူသည် ၎င်း၏ မှတ်တမ်းတင်ခြင်းများတွင် တိကျမှုရှိမရှိ၊ စာရင်းသွင်းသည့်အခါ တစ်စုံတစ်ရာ ချန်လှပ်ခဲ့ခြင်း ရှိမရှိ၊ စုစုပေါင်းပမာဏက အဝင်အထွက်စာရင်းများနှင့် ကိုက်ညီမှုရှိမရှိ အစရှိသည်တို့ကို စစ်ဆေးရမည်။ ထိုသို့သော စာရင်းကိုင်အလုပ်ကို စေ့စေ့စပ်စပ် လုပ်ဆောင်ရမည်။ ထိုသို့သောအလုပ်တွင် သိပ်မကျွမ်းကျင်သော ခေါင်းဆောင်များနှင့် အမှုဆောင်များသည် ယင်းကို လုပ်ဆောင်ရန် အတော်အတန် ကျွမ်းကျင်သောသူတစ်ဦးအတွက် စီစဉ်ပေးသင့်ပြီး ထို့နောက် ပုံမှန် စစ်ဆေးခြင်းများ ပြုလုပ်ကာ ၎င်းတို့၏ အစီရင်ခံချက်များကို နားထောင်သင့်သည်။ အချုပ်အားဖြင့်ဆိုသော် ၎င်းတို့ကိုယ်တိုင်က စာရင်းကိုင်အလုပ်နှင့် အလုံးစုံစီစဉ်ခြင်းအလုပ်ကို နားလည်သည်ဖြစ်စေ၊ နားမလည်သည်ဖြစ်စေ ပူဇော်သက္ကာများကို ကာကွယ်စောင့်ရှောက်ခြင်းအလုပ်အား ဂရုမစိုက်ဘဲ ထား၍မရနိုင်သည့်အပြင်၊ ယင်းကို လျစ်လျူရှုပြီး လုံးဝ မမေးမြန်းဘဲလည်း နေ၍မရပေ။ ထိုအစား ၎င်းတို့သည် စစ်ဆေးပြီးသော စာရင်းများ မည်သို့ရှိသည်၊ ကိုက်ညီမှုရှိမရှိဟူသည်တို့ကို မေးမြန်းလျက် ပုံမှန် စစ်ဆေးမှုများ ပြုလုပ်ရမည်ဖြစ်ပြီး ထို့နောက် လတ်တလော သုံးစွဲမှုအခြေအနေ မည်သို့ရှိသည်၊ ဖြုန်းတီးမှု တစ်စုံတစ်ရာ ရှိမရှိ၊ စာရင်းကိုင်အလုပ်၏ အခြေအနေက မည်သို့ရှိသည်၊ ဝင်ငွေနှင့် ထွက်ငွေများ ကိုက်ညီမှုရှိမရှိဟူသည်တို့ကို သိရှိရန် အသုံးစရိတ်မှတ်တမ်းအချို့ကို ကျပန်းစစ်ဆေးရမည်။ ခေါင်းဆောင်များနှင့် အမှုဆောင်များသည် ဤအခြေအနေအားလုံးကို ခိုင်ခိုင်မာမာ ကိုင်တွယ်သင့်သည်။ ဤသည်မှာ ပူဇော်သက္ကာများကို ကာကွယ်စောင့်ရှောက်ရာတွင် ပါဝင်သော အလုပ်တာဝန်တစ်ခု ဖြစ်၏။ ဤအလုပ်တာဝန်သည် လွယ်ကူသည်ဟု သင်တို့ ဆိုမည်လော။ ယင်း၌ အခက်အခဲ အတိုင်းအတာတစ်ခု ရှိသလော။ အချို့သော ခေါင်းဆောင်များနှင့် အမှုဆောင်များက “ကျွန်ုပ်သည် ကိန်းဂဏန်းများကို မကြိုက်ပါ။ ယင်းတို့ကို မြင်လျှင် ခေါင်းကိုက်ပါသည်”ဟု ဆိုကြသည်။ သို့ဆိုလျှင် စစ်ဆေးခြင်းများနှင့် ကြီးကြပ်မှုများတွင် သင့်ကို ကူညီရန် သင့်တော်သောသူတစ်ဦးကို ရှာဖွေလော့။ ဤအရာများကို စိစစ်ရာတွင် သင့်ကို ကူညီစေလော့။ သင်သည် ဤအလုပ်ကို မကြိုက်နှစ်သက်ခြင်း သို့မဟုတ် မကျွမ်းကျင်ခြင်းတို့ ဖြစ်ကောင်းဖြစ်နိုင်သော်လည်း အကယ်၍ သင်သည် လူတို့အား မည်သို့ အသုံးပြုရမည်ကို သိပြီး ထိုသို့ မှန်ကန်စွာ အသုံးပြုပါက ဤအလုပ်ကို ကောင်းမွန်စွာ လုပ်ဆောင်နိုင်ဆဲ ဖြစ်လိမ့်မည်။ ယင်းကို လုပ်ဆောင်ရန် သင့်တော်သောလူများကို အသုံးပြုလော့၊ သင်သည် ၎င်းတို့၏ အစီရင်ခံချက်များကိုသာ နားထောင်၍ရသည်။ ယင်းမှာလည်း အလုပ်ဖြစ်၏။ ဤစည်းမျဉ်းကို စွဲကိုင်ထားလော့။ ကာကွယ်စောင့်ရှောက်ထားသော အဖိုးတန် ပစ္စည်းအားလုံးအား ထိုအလုပ်ကို တာဝန်ယူသောသူနှင့်အတူ ပုံမှန် စစ်ဆေးပြီး စာရင်းပြုစုလော့၊ ထို့နောက် အရေးကြီးသော အသုံးစရိတ်များနှင့်ပတ်သက်၍ မေးခွန်းအနည်းငယ် မေးမြန်းလော့၊ ဤအရာကို စွမ်းဆောင်ရရှိနိုင်သလော။ (စွမ်းဆောင်ရရှိနိုင်ပါသည်။) ခေါင်းဆောင်များနှင့် အမှုဆောင်များသည် ဤအလုပ်ကို အဘယ်ကြောင့် လုပ်ဆောင်ရမည်နည်း။ အကြောင်းမှာ ယင်းသည် ပူဇော်သက္ကာများကို ကာကွယ်စောင့်ရှောက်နေခြင်း ဖြစ်သောကြောင့်ဖြစ်သည်၊ ယင်းမှာ သင်၏ တာဝန်ဝတ္တရား ဖြစ်သည်။

ဘုရားသခင်ထံ လူတို့ဆက်ကပ်သော ပူဇော်သက္ကာများသည် ဘုရားသခင် မွေ့လျော်ခံစားရန်အတွက် ဖြစ်သည်၊ သို့သော် သူက ထိုအရာများကို အသုံးပြုသလော။ ဘုရားသခင်သည် ဤငွေနှင့် ဤပစ္စည်းများကို အသုံးပြုရန် လိုအပ်သလော။ ဘုရားသခင်ထံပြုသော ဤပူဇော်သက္ကာများသည် ဧဝံဂေလိအလုပ်ကို ဖြန့်ဝေရန်အတွက် အသုံးပြုဖို့ ရည်ရွယ်ထားသည် မဟုတ်လော။ ယင်းတို့သည် ဘုရားအိမ်တော်အလုပ်၏ အသုံးစရိတ်အားလုံးအတွက် ရည်ရွယ်ခြင်း မဟုတ်လော။ ယင်းတို့သည် ဘုရားအိမ်တော်၏ အလုပ်နှင့် ဆက်စပ်သောကြောင့် ပူဇော်သက္ကာများ၏ စီမံခန့်ခွဲမှုနှင့် အသုံးစရိတ် နှစ်မျိုးလုံးတွင် ခေါင်းဆောင်များနှင့် အမှုဆောင်များ၏ တာဝန်ဝတ္တရားများ ပါဝင်၏။ ဤငွေကို မည်သူက ပူဇော်သည်ဖြစ်စေ သို့မဟုတ် ဤပစ္စည်းများက မည်သည့်နေရာမှ လာသည်ဖြစ်စေ၊ ယင်းတို့က ဘုရားအိမ်တော်နှင့် သက်ဆိုင်နေသမျှကာလပတ်လုံး သင်သည် ယင်းတို့ကို ကောင်းမွန်စွာ စီမံခန့်ခွဲသင့်ပြီး ဤအလုပ်ကို နောက်ဆက်တွဲလုပ်ဆောင်ကာ စစ်ဆေးပြီး ဂရုစိုက်သင့်သည်။ အကယ်၍ ဘုရားသခင်ထံ ပြုလုပ်သော ပူဇော်သက္ကာများကို ဘုရားသခင်၏ ဧဝံဂေလိအလုပ်အား ဖြန့်ဝေရန်အတွက် သင့်တော်စွာ အသုံးမပြုနိုင်ဘဲ၊ ထိုအစား လက်လွတ်စပယ် ဖြုန်းတီးပစ်ခြင်း သို့မဟုတ် ဆိုးယုတ်သောလူများ၏ သိမ်းပိုက်ခြင်း သို့မဟုတ် လက်ဝယ်ရယူပိုင်ဆိုင်ခြင်းကိုပင် ခံရပါက ယင်းမှာ သင့်တော်သလော။ ယင်းမှာ ခေါင်းဆောင်များနှင့် အမှုဆောင်များဘက်မှ တာဝန်ဝတ္တရား ပျက်ကွက်ခြင်း မဟုတ်လော။ (ဟုတ်ပါသည်။) ယင်းမှာ ၎င်းတို့ဘက်မှ တာဝန်ဝတ္တရား ပျက်ကွက်ခြင်း ဖြစ်သည်။ သို့ဖြစ်၍ ခေါင်းဆောင်များနှင့် အမှုဆောင်များသည် ဤအလုပ်ကို လုပ်ဆောင်ရမည်။ ယင်းသည် ၎င်းတို့ တာဝန်ရှိသောအရာဖြစ်သည်။ ပူဇော်သက္ကာများကို ကောင်းမွန်စွာ စီမံခန့်ခွဲခြင်း၊ ၎င်းတို့ကို ဧဝံဂေလိအလုပ်အား ဖြန့်ဝေရာတွင်လည်းကောင်း၊ ဘုရားသခင်၏ စီမံခန့်ခွဲမှုနှင့် ဆက်စပ်သော မည်သည့်အလုပ်တွင်မဆိုလည်းကောင်း မှန်ကန်စွာ အသုံးပြုနိုင်စေခြင်းသည် ခေါင်းဆောင်များနှင့် အမှုဆောင်များ၏ တာဝန်ဝတ္တရားဖြစ်ပြီး ယင်းကို လျစ်လျူမရှုသင့်ပေ။ ညီအစ်ကိုမောင်နှမများသည် ဘုရားသခင်ထံ ပူဇော်ရန် ငွေအနည်းငယ်ကို ဒုက္ခခံ၍ စုဆောင်းကြရသည်။ ခေါင်းဆောင်များနှင့် အမှုဆောင်များက ၎င်းတို့၏ တာဝန်များတွင် ပေါ့ဆ၍ တာဝန်မကျေပွန်ခြင်းကြောင့် ဤငွေသည် ဆိုးယုတ်သောလူများ၏ လက်ထဲသို့ ကျရောက်သွားသည် ဆိုပါစို့။ ယင်းအားလုံးကို ဆိုးယုတ်သောလူများက မဆင်မခြင် ဖြုန်းတီးပစ်ကာ အလဟဿဖြစ်စေသည် သို့မဟုတ် ၎င်းတို့၏ သိမ်းပိုက်ခြင်းကိုပင် ခံရသည် ဆိုပါစို့။ အကျိုးဆက်အနေဖြင့် ခေါင်းဆောင်များနှင့် အမှုဆောင်များသည် ခရီးစရိတ်များ သို့မဟုတ် စားဝတ်နေရေးစရိတ်များအတွက် ငွေအလုံအလောက် မရှိတော့သည့်အပြင် ဘုရားသခင်၏ နှုတ်ကပတ်တော်စာအုပ်များကို ပုံနှိပ်ရန် သို့မဟုတ် လိုအပ်သော စက်ပစ္စည်းများနှင့် ကိရိယာများကို ဝယ်ယူရန် အချိန်ကျရောက်လာသည့်အခါတွင်ပင် ငွေအလုံအလောက် မရှိတော့ပေ။ ဤသည်မှာ အလုပ်ကို နှောင့်နှေးစေခြင်း မဟုတ်လော။ ညီအစ်ကိုမောင်နှမများက ပူဇော်သောငွေသည် သင့်တော်သော အသုံးပြုခြင်းကို ခံရခြင်းထက် ဆိုးယုတ်သောလူများ၏ လက်ဝယ်သို့ ရောက်ရှိသွားပြီး ဘုရားအိမ်တော်အလုပ်အတွက် ငွေသုံးရန် လိုအပ်သော်လည်း အလုံအလောက်မရှိသည့်အခါ အလုပ်သည် အဟန့်အတားဖြစ်ရလေပြီ မဟုတ်လော။ ခေါင်းဆောင်များနှင့် အမှုဆောင်များသည် ၎င်းတို့၏ တာဝန်ဝတ္တရားကို ဖြည့်ဆည်းရန် ပျက်ကွက်လေပြီ မဟုတ်လော။ (ဟုတ်ပါသည်။) ခေါင်းဆောင်များနှင့် အမှုဆောင်များသည် ၎င်းတို့၏ တာဝန်ဝတ္တရားကို ဖြည့်ဆည်းရန် ပျက်ကွက်ခဲ့ပြီး ပူဇော်သက္ကာများကို ကောင်းမွန်စွာ စီမံခန့်ခွဲခြင်း မရှိခဲ့သည့်အပြင်၊ ၎င်းတို့သည် ကောင်းသော ဘဏ္ဍာစိုးများ မဖြစ်ခဲ့ကြသောကြောင့် သို့မဟုတ် ဤအလုပ်နှင့်ပတ်သက်၍ ၎င်းတို့၏ တာဝန်ဝတ္တရားကို ဖြည့်ဆည်းရာတွင် စိတ်နှလုံးမပါခဲ့ကြသောကြောင့် ပူဇော်သက္ကာများက ဆုံးရှုံးမှုများ ဖြစ်ပေါ်ခဲ့ပြီး အချို့သော အသင်းတော်အလုပ်သည် အချိန်တစ်ခုအထိ တုံ့ဆိုင်းသွားသည် သို့မဟုတ် ရပ်တန့်သွားခဲ့ရသည်။ ဤအတွက် ခေါင်းဆောင်များနှင့် အမှုဆောင်များသည် ကြီးမားသော တာဝန်တစ်ခု ရှိသည် မဟုတ်လော။ ဤသည်မှာ အပြစ်ဒုစရိုက်ဖြစ်သည်။ သင်သည် ဤပူဇော်သက္ကာများကို သိမ်းပိုက်ခြင်း၊ ဖြုန်းတီးခြင်းတို့ ပြုကောင်းမပြုခဲ့နိုင်သည့်အပြင်၊ သင်၏ ကိုယ်ပိုင်အိတ်ကပ်ထဲသို့လည်း ထည့်ကောင်းမထည့်ခဲ့နိုင်သော်လည်း၊ ဤအခြေအနေသည် သင်၏ ပေါ့ဆခြင်းနှင့် တာဝန်ဝတ္တရား ပျက်ကွက်ခြင်းတို့ကြောင့် ဖြစ်ပေါ်လာခဲ့ခြင်း ဖြစ်သည်။ ဤအတွက် သင်သည် တာဝန်ယူသင့်သည် မဟုတ်လော။ (ဟုတ်ပါသည်။) ဤသည်မှာ ယူရမည့် အလွန်ကြီးမားသော တာဝန်တစ်ခု ဖြစ်သည်။

၂။ စာရင်းများ စစ်ဆေးခြင်း

၎င်းတို့၏ အလုပ်တွင် ခေါင်းဆောင်များနှင့် အမှုဆောင်များသည် အမျိုးမျိုးသော အလုပ်အစီအစဉ်များကို ကောင်းမွန်စွာ အကောင်အထည်ဖော်ခြင်းနှင့် ပြဿနာများကို ဖြေရှင်းရန် သမ္မာတရားကို မိတ်သဟာယဖွဲ့နိုင်ခြင်းတို့အပြင် ပူဇော်သက္ကာများကို ကောင်းမွန်စွာ ကာကွယ်စောင့်ရှောက်ရမည်။ ၎င်းတို့သည် ပူဇော်သက္ကာများကို စနစ်တကျ စီမံခန့်ခွဲမှုပြုလုပ်ရန် ဘုရားအိမ်တော်၏ သတ်မှတ်ချက်များအတိုင်း သင့်တော်သောလူများကို ရှာဖွေရမည်ဖြစ်ပြီး အခါအားလျော်စွာ စာရင်းများကို စစ်ဆေးရမည်။ အချို့က “အခြေအနေများက ခွင့်မပြုသည့်အခါ ကျွန်ုပ် မည်သို့ စစ်ဆေးနိုင်မည်နည်း” ဟု မေးကြသည်။ “အခြေအနေများက ခွင့်မပြုခြင်း” ဟူသည့်အရာမှာ စာရင်းများကို မစစ်ဆေးရန် အကြောင်းပြချက်တစ်ခုလော။ အခြေအနေများက ခွင့်မပြုသည့်အခါတွင်ပင် သင်သည် ၎င်းတို့ကို စစ်ဆေးနိုင်သည်၊ အကယ်၍ သင်ကိုယ်တိုင် မသွားနိုင်ပါက ကြီးကြပ်မှုပြုလုပ်ရန် အားကိုးထိုက်သော၊ သင့်တော်သောသူတစ်ဦးကို သင် စေလွှတ်ရမည်ဖြစ်ပြီး ထိန်းသိမ်းစောင့်ရှောက်သူသည် ပူဇော်သက္ကာများကို သင့်တော်သောနည်းလမ်းဖြင့် ကာကွယ်စောင့်ရှောက်နေခြင်း ရှိမရှိ၊ စာရင်းများတွင် ကွဲလွဲချက်များ တစ်ခုတလေ ရှိမရှိ၊ ထိန်းသိမ်းစောင့်ရှောက်သူသည် အားကိုးထိုက်ခြင်း ရှိမရှိ၊ လတ်တလောတွင် သူ၏ အခြေအနေများ မည်သို့ရှိပြီး သူသည် အပျက်သဘောဆောင်နေခြင်း ရှိမရှိ၊ အချို့သော အခြေအနေများနှင့် ရင်ဆိုင်ရသည့်အခါ သူ ကြောက်ရွံ့ခြင်း ရှိမရှိဟူသည်နှင့် သစ္စာဖောက်နိုင်ခြေ ရှိမရှိဟူသည်တို့ကို ကြည့်ရှုရမည်။ သူ၏ မိသားစုအတွက် ငွေကြေး ကျပ်တည်းနေသည်ဟု သင် ကြားသည် ဆိုပါစို့၊ သူသည် ပူဇော်သက္ကာများကို တလွဲအသုံးပြုနိုင်ခြေ ရှိသလော။ မိတ်သဟာယဖွဲ့ခြင်းနှင့် အခြေအနေကို စစ်ဆေးခြင်းတို့မှတစ်ဆင့် ထိန်းသိမ်းစောင့်ရှောက်သူသည် အတော်အတန် အားကိုးထိုက်ကြောင်း၊ ပူဇော်သက္ကာများကို ထိတွေ့ခြင်းမပြုရသည်ကို သူသိကြောင်း၊ သူ၏ မိသားစုအတွက် ငွေကြေး မည်မျှပင် ကျပ်တည်းနေပါစေ ပူဇော်သက္ကာများကို သူ လက်ဖျားနှင့်ပင် မထိခဲ့ကြောင်း သင် တွေ့မြင်နိုင်ပြီး ရှည်လျားသော အချိန်ကာလတစ်ခုကြာ လေ့လာကြည့်ရှုခြင်းမှတစ်ဆင့် ထိန်းသိမ်းစောင့်ရှောက်သူသည် လုံးဝ အားကိုးထိုက်ကြောင်း သက်သေပြနိုင်ပေမည်။ ထို့အပြင် ပူဇော်သက္ကာများ ထားရှိသည့်အိမ်၏ ပတ်ဝန်းကျင်သည် အန္တရာယ်ရှိမရှိ၊ ထိုနေရာတွင် ညီအစ်ကိုမောင်နှမ တစ်ဦးတလေသည် အဆင်းနီသော နဂါးကြီး၏ ဖမ်းဆီးခြင်းကို ခံခဲ့ရခြင်း ရှိမရှိ၊ ပူဇော်သက္ကာများကို ထိန်းသိမ်းစောင့်ရှောက်သူသည် အန္တရာယ်တစ်ခုတလေနှင့် ရင်ဆိုင်ခဲ့ရခြင်း ရှိမရှိ၊ ပူဇော်သက္ကာများကို သင့်တော်သောနေရာတွင် သိုလှောင်ထားခြင်း ရှိမရှိဟူသည်နှင့် ယင်းတို့ကို ပြောင်းရွှေ့သင့်ခြင်း ရှိမရှိဟူသည်တို့ကို စစ်ဆေးရမည်။ ထိန်းသိမ်းစောင့်ရှောက်သူများ၏ နေအိမ်များ ပတ်ဝန်းကျင်နှင့် အခြေအနေများကို မကြာခဏ စစ်ဆေးရမည်၊ သို့မှသာ သင့်တော်သော တုံ့ပြန်မှုများနှင့် အစီအစဉ်များကို အချိန်မရွေး ပြုလုပ်နိုင်မည်ဖြစ်သည်။ ဤသို့ သင်လုပ်ဆောင်သည့်အခါ လတ်တလောတွင် မည်သည့်အဖွဲ့များက စက်ပစ္စည်းအသစ်များ ရရှိခဲ့သည်၊ ထိုစက်ပစ္စည်းများကို မည်သို့ ရရှိခဲ့သည်ဟူသည်တို့ကိုလည်း အခါအားလျော်စွာ သင် စုံစမ်းမေးမြန်းရမည်။ အကယ်၍ ထိုပစ္စည်းများကို ဝယ်ယူခဲ့ပါက မဝယ်ယူမီတွင် တစ်ဦးတလေက လျှောက်လွှာများကို သုံးသပ်ပြီး လက်မှတ်ရေးထိုးခဲ့ခြင်း ရှိမရှိ၊ ယင်းတို့ကို ဈေးကြီးပေး၍ ဝယ်ယူခဲ့ခြင်း သို့မဟုတ် ကျိုးကြောင်းညီညွတ်သော ဈေးကွက်ပေါက်ဈေးဖြင့် ဝယ်ယူခဲ့ခြင်း ရှိမရှိ၊ မလိုအပ်သောငွေကို သုံးစွဲခဲ့ခြင်း ရှိမရှိ အစရှိသည်တို့ကို သင် မေးမြန်းရမည်။ စာရင်းများကို စစ်ဆေးခြင်းနှင့် သုံးသပ်ခြင်းတို့မှတစ်ဆင့် စာရင်းစာအုပ်များတွင် ပြဿနာတစ်စုံတစ်ရာ မတွေ့ရှိရသော်လည်း အချို့သော ဝယ်ယူသူများသည် အသုံးအဖြုန်းကြီးသောပုံစံဖြင့် ပူဇော်သက္ကာများကို မကြာခဏ ဖြုန်းတီးနေကြောင်း တွေ့ရှိရသည် ဆိုပါစို့။ တစ်စုံတစ်ခုသည် မည်မျှပင် ဈေးကြီးပါစေ ၎င်းတို့ ဝယ်မည်ဖြစ်သည်၊ ထို့အပြင် ထုတ်ကုန်တစ်ခုသည် ဈေးလျှော့မည်၊ ဈေးကျမည်ဟူသည်ကို ကောင်းစွာ သိရှိသည့်အခါတွင် ၎င်းတို့က မစောင့်ဘဲ ထိုအစား ချက်ချင်း ဝယ်ယူမည်ဖြစ်ပြီး ကောင်းသောပစ္စည်းများ၊ အရည်အသွေးမြင့်ပစ္စည်းများ၊ နောက်ဆုံးပေါ် မော်ဒယ်များကို ဝယ်ယူကြလိမ့်မည်။ ဤဝယ်ယူသူများသည် စည်းမျဉ်းမရှိသည့်အပြင် အသုံးအဖြုန်းကြီးသော ပုံစံဖြင့် ငွေသုံးစွဲကြပြီး ဘုရားအိမ်တော်အတွက် ပစ္စည်းများဝယ်ယူရန် ပူဇော်သက္ကာများကို သုံးစွဲကြသည်မှာ ၎င်းတို့၏ ရန်သူအတွက် အမှုအရာများကို လုပ်ဆောင်ပေးနေသည့်အလား ဖြစ်၏။ ၎င်းတို့သည် စည်းမျဉ်းများနှင့်အညီ လက်တွေ့ကျသော ပစ္စည်းများကို မည်သည့်အခါမျှ မဝယ်ယူဘဲ မည်သည့်ဆိုင်ကိုမဆို ရှာဖွေပြီး ဈေးနှုန်းကိုလည်းကောင်း၊ အရည်အသွေးကိုလည်းကောင်း ဂရုမစိုက်ဘဲ ပစ္စည်းများကို တန်းဝယ်ကြသည်။ ပစ္စည်းများကို ပြန်ယူလာပြီးသည်နှင့်တစ်ပြိုင်နက် အသုံးပြုပြီး ရက်အနည်းငယ်အတွင်းတွင် ၎င်းတို့က ဖျက်ဆီးပစ်လိုက်ပြီး ထိုပစ္စည်းများ ပျက်စီးသည့်အခါ ဤဝယ်ယူသူများသည် မပြုပြင်ကြ။ အသစ်များကို ဝယ်ယူကြသည်။ စာရင်းများကို စစ်ဆေးခြင်းနှင့် ဘဏ္ဍာရေးအသုံးစရိတ်များကို သုံးသပ်ခြင်းတို့ ပြုလုပ်သည့်အခါ အချို့လူများသည် ပူဇော်သက္ကာများကို အကြီးအကျယ် ဖြုန်းတီးကာ အလဟဿဖြစ်စေကြောင်း တွေ့ရှိပါက ဤအရာကို မည်သို့ ကိုင်တွယ်ရမည်နည်း။ ထိုလူများကို သတိပေးဆုံးမခြင်း ပြုလုပ်သင့်သလော သို့မဟုတ် ၎င်းတို့ကို လျော်ကြေးပေးစေသင့်သလော။ နှစ်မျိုးလုံး လိုအပ်သည်မှာ အမှန်ပင်ဖြစ်သည်။ အကယ်၍ ၎င်းတို့၏ စိတ်နှလုံးသည် မမှန်ကန်ကြောင်း၊ ၎င်းတို့သည် ဘာသာတရားမရှိသူများ၊ မယုံကြည်သူများသာဖြစ်ကြောင်း၊ ၎င်းတို့သည် နတ်ဆိုးများဖြစ်ကြောင်း တွေ့ရှိပါက ၎င်းတို့အား သတိပေးဆုံးမခြင်း သို့မဟုတ် ပြုပြင်ခြင်းမျှဖြင့် ဤပြဿနာကို ဖြေရှင်း၍မရနိုင်ပေ။ သမ္မာတရားကို မည်သို့ပင် မိတ်သဟာယဖွဲ့ပါစေ ၎င်းတို့ လက်ခံမည်မဟုတ်၊ ၎င်းတို့ကို မည်သို့ပင် ပြုပြင်ပါစေ ၎င်းတို့ အလေးအနက်ထားမည်မဟုတ်။ ၎င်းတို့ကို လျော်ကြေးပေးရန် တောင်းဆိုပါက ၎င်းတို့ ပေးမည်ဖြစ်သော်လည်း အနာဂတ်တွင် အလားတူပုံစံဖြင့် ဆက်လက်ပြုမူနေမည်ဖြစ်ပြီး ၎င်းတို့ ပြောင်းလဲမည်မဟုတ်ပေ။ ၎င်းတို့သည် ဘုရားအိမ်တော်၏ သတ်မှတ်ချက်ချက်များနှင့်အညီ သေချာပေါက် ပြုမူဆောင်ရွက်မည် မဟုတ်ပေ။ ထိုအစား ၎င်းတို့သည် တစ်ဇွတ်ထိုး၊ မဆင်မခြင်နှင့် စည်းမျဉ်းမရှိဘဲ ပြုမူကြလိမ့်မည်။ ဤသို့သော လူစားမျိုးကို မည်သို့ ကိုင်တွယ်ရမည်နည်း။ ၎င်းတို့ကို ရှေ့ဆက်၍ အသုံးပြုနိုင်သေးသလော။ အသုံးမပြုသင့်ပေ၊ အသုံးပြုပါက ထိုခေါင်းဆောင်များနှင့် အမှုဆောင်များသည် ဉာဏ်အလွန်တုံးသောသူများ ဖြစ်သည်၊ ၎င်းတို့သည် အလွန်မိုက်မဲလှသည်။ ထိုသို့သော မယုံကြည်သူများကို တွေ့ရှိသည့်အခါ ၎င်းတို့ကို ချက်ချင်း ဖြုတ်ချခြင်း၊ ဖယ်ရှားရှင်းလင်းခြင်းနှင့် အသင်းတော်မှ သန့်စင်ဖယ်ရှားခြင်းတို့ကို ပြုလုပ်သင့်သည်။ ၎င်းတို့သည် အစေခံရန်ပင် အရည်အချင်းမပြည့်မီပေ။ ထိုသို့ပြုရန် ၎င်းတို့ မသင့်တော်ပေ။

ခေါင်းဆောင်များနှင့် အမှုဆောင်များသည် စာရင်းများနှင့် အသုံးစရိတ်များကို စစ်ဆေးသည့်အခါ ဖြုန်းတီးမှုနှင့် အလဟဿဖြစ်စေမှု သို့မဟုတ် ကျိုးကြောင်းမညီညွတ်သော အသုံးစရိတ်အချို့ကို တွေ့ရှိရုံသာမက၊ ဤအလုပ်ကို လုပ်ဆောင်နေသော လူအချို့သည် ကိုယ်ကျင့်စရိုက် နိမ့်ကျကြောင်း၊ ၎င်းတို့သည် ယုတ်ညံ့ပြီး တစ်ကိုယ်ကောင်းဆန်ကြောင်းနှင့် အသင်းတော်အလုပ်ကို ဆုံးရှုံးမှုများ ဖြစ်စေခဲ့ကြောင်းကိုလည်း တွေ့ရှိနိုင်ပေသည်။ သင်သည် ဤအခြေအနေမျိုးကို တွေ့ရှိပါက မည်သို့ ကိုယ်တွယ်သင့်သနည်း။ ကိုင်တွယ်ရန် လွယ်ကူ၏။ သင်သည် ယင်းကို ထိုနေရာတွင်ပင် ကိုင်တွယ်ကာ ဖြေရှင်းရမည်။ ထိုလူများကို ဖြုတ်ချပြီးနောက် အလုပ်ကို လုပ်ဆောင်ရန် သင့်တော်သောလူများကို ရွေးချယ်လော့။ သင့်တော်သောလူများဆိုသည်မှာ လူ့သဘာဝ စံမီသော၊ အသိစိတ်နှင့် ဆင်ခြင်တုံတရားကို ပိုင်ဆိုင်သော၊ ဘုရားအိမ်တော်၏ စည်းမျဉ်းများအတိုင်း အမှုအရာများကို ကိုင်တွယ်နိုင်စွမ်းရှိသောသူများ ဖြစ်သည်။ ၎င်းတို့သည် ဘုရားအိမ်တော်အတွက် ဈေးဝယ်သည့်အခါ ခြိုးခြံချွေတာသော၊ အတော်အတန် လက်တွေ့ကျပြီး တာရှည်ခံသော၊ ဝယ်ရန်မရှိမဖြစ်လိုအပ်သော ပစ္စည်းများကို ဝယ်ယူလိမ့်မည်။ ၎င်းတို့သည် ဈေးပေါသောပစ္စည်းများကို ဝယ်ရန် မလွဲမသွေ ဝါသနာမပါသော်လည်း၊ အလွန်ဈေးကြီးသောပစ္စည်းများကို ဝယ်ရန်လည်း လိုအပ်သည်ဟု မခံစားရပေ။ အလားတူ ထုတ်ကုန်အုပ်စုတစ်ခုအတွင်းတွင် ၎င်းတို့သည် အတော်အတန် ကောင်းမွန်သော သုံးသပ်ချက်များနှင့် နာမည်ဂုဏ်သတင်းရှိသည့်အပြင် သင့်တော်သော ဈေးနှုန်းများရှိသည့် ပစ္စည်းများကို ရွေးချယ်လိမ့်မည်ဖြစ်ပြီး အကယ်၍ ၎င်းတို့၏ အာမခံကာလက ပိုကြာရှည်ပါက သာ၍ပင် ကောင်းမွန်သည်မှာ အမှန်ပင်ဖြစ်သည်။ ဤသည်မှာ ဘုရားအိမ်တော်အတွက် ဈေးဝယ်ပေးရန် သင် ရှာဖွေရမည့် လူစားမျိုး ဖြစ်သည်။ ၎င်းတို့သည် စိတ်နှလုံးမှန်ကန်ရမည်ဖြစ်ပြီး မိမိတို့၏ လုပ်ဆောင်ချက်များတွင် ဘုရားအိမ်တော်ကို စဉ်းစားပေးရမည်ဖြစ်ကာ အမှုအရာများကို သေချာစဉ်းစားရမည်။ ၎င်းတို့သည် ဘုရားအိမ်တော်၏ သတ်မှတ်ချက်များအတိုင်း အမှုအရာများကိုလည်း ကိုင်တွယ်ရမည်ဖြစ်ပြီး မရေမရာလုပ်ခြင်း မရှိဘဲ၊ ရှင်းလင်းတိကျမှုဖြင့် ကောင်းမွန်စွာ ပြုမူကျင့်ကြံရမည်။ ထိုသို့သောလူတစ်ဦးကို သင် ရှာတွေ့ပြီးသည်နှင့်တစ်ပြိုင်နက် ၎င်းကို ဘုရားအိမ်တော်အတွက် အမှုအရာအနည်းငယ်အား ကိုင်တွယ်စေပြီး လေ့လာကြည့်ရှုလော့။ အကယ်၍ သူသည် အတော်အတန် သင့်တော်ပုံရပါက သူ့ကို အသုံးပြုနိုင်ပေသည်။ သို့သော် ထိုသို့ စီစဉ်ပြီးသည်နှင့် ပြီးဆုံးသွားခြင်းမဟုတ်ပေ၊ ရှေ့ဆက်၍ သင်သည် သူနှင့် တွေ့ဆုံခြင်း၊ မိတ်သဟာယဖွဲ့ခြင်းနှင့် သူ၏အလုပ်ကို စစ်ဆေးခြင်းတို့ကို ပြုလုပ်ရမည်။ အချို့က “ယင်းမှာ သူ့ကို ယုံကြည်ကိုးစား၍ မရသောကြောင့်လော”ဟု မေးကြသည်။ ယင်းမှာ ယုံကြည်ကိုးစားမှု ကင်းမဲ့ခြင်းကြောင့်ချည်းတော့ မဟုတ်ပေ။ တစ်ခါတစ်ရံတွင် သူ့ကို ယုံကြည်လျှင်ပင် စစ်ဆေးမှုများကို ပြုလုပ်ရဦးမည်ဖြစ်သည်။ မည်သည့်အရာကို စစ်ဆေးရမည်နည်း။ စည်းမျဉ်းများကို သူ နားမလည်သည့်အခြေအနေများတွင် သူ၏ လက်တွေ့လုပ်ဆောင်မှု၌ လွဲချော်မှုများ ရှိမရှိ သို့မဟုတ် လွဲမှားသော နားလည်သဘောပေါက်မှု ရှိမရှိဟူသည်ကို ကြည့်ရှုလော့။ စိစစ်ခြင်းကို ဆောင်ရွက်ခြင်းဖြင့် ၎င်းတို့ကို ကူညီရန် လိုအပ်သည်။ ဥပမာအားဖြင့် ဈေးတွင် အလွန်လူကြိုက်များသော ပစ္စည်းတစ်ခုရှိသော်လည်း ဘုရားအိမ်တော်က ယင်းကို အသုံးပြုရန် လိုအပ်ခြင်း ရှိမရှိဟူသည်ကို သူ မသိကြောင်း၊ အကယ်၍ ယခု မဝယ်ပါက အနာဂတ်တွင် မရောင်းတော့ပဲနေမည်ကို သူ စိုးရိမ်ကြောင်း ပြောသည် ဆိုပါစို့။ ဤအရာကို မည်သို့ ကိုင်တွယ်ရမည်ကို သူက သင့်ကို မေးသည်။ အကယ်၍ သင် မသိပါက ထိုအတတ်ပညာဆိုင်ရာအလုပ်တွင် ပါဝင်သောသူတစ်ဦးထံ သူ့ကို သွားမေးစေသင့်သည်။ ထိုအခါ ထိုအတတ်ပညာရှင်က ထိုပစ္စည်းသည် ခေတ္တခဏသာ ခေတ်စားသောပစ္စည်းဖြစ်ပြီး အများအားဖြင့် အသုံးဝင်မည်မဟုတ်သောကြောင့် ယင်းအတွက် ငွေသုံးရန် မလိုအပ်ကြောင်း ပြောသည်။ အတတ်ပညာရှင်၏ အကြံပြုချက်ကို အကိုးအကားပြု၍ ထိုပစ္စည်းကို ဝယ်ရန်မလိုအပ်ကြောင်း၊ ဝယ်လျှင် ဖြုန်းတီးရာရောက်မည်ဖြစ်ပြီး ယခု မဝယ်လျှင်လည်း ဆုံးရှုံးမှုမရှိကြောင်း ဆုံးဖြတ်လိုက်သည်။ ခေါင်းဆောင်များနှင့် အမှုဆောင်များသည် မိမိတို့၏ အလုပ်ကို ဤအတိုင်းအတာအထိ လုပ်ဆောင်ရမည်။ တစ်စုံတစ်ခုသည် မည်မျှပင် အရေးကြီးသည်ဖြစ်စေ သို့မဟုတ် မပြောပလောက်သည်ဖြစ်စေ၊ ထိုအရာကို ၎င်းတို့ မြင်နိုင်ပါက၊ စဉ်းစားနိုင်ပါက သို့မဟုတ် သိရှိနိုင်ပါက တစ်ညီတစ်ညွတ်တည်း နောက်ဆက်တွဲလုပ်ဆောင်ပြီး စစ်ဆေးရမည်ဖြစ်ကာ ဤအရာကို ဘုရားအိမ်တော်၏ လိုအပ်ချက်များအတိုင်း သတ်မှတ်ထားသောပုံစံဖြင့် လုပ်ဆောင်ရမည်။ ဤသည်မှာ မိမိ၏ တာဝန်ဝတ္တရားကို ဖြည့်ဆည်းခြင်းဟု ခေါ်သည့်အရာ ဖြစ်သည်။

အချို့လူများသည် အချို့သောပစ္စည်းများကို ဝယ်ယူရန် မကြာခဏ လျှောက်ထားပြီး ဤထုတ်ကုန်များကို ဝယ်ယူရန် ဘုရားအိမ်တော်ကို တောင်းဆိုကြပြီး ဂရုတစိုက် သုံးသပ်မှုနှင့် စစ်ဆေးမှုများမှတစ်ဆင့် တောင်းဆိုထားသော ပစ္စည်းငါးမျိုးတွင် တစ်မျိုးသာ ဝယ်ရန်လိုအပ်ပြီး အခြားလေးမျိုးကို ဝယ်ရန်မလိုအပ်ကြောင်း အများအားဖြင့် တွေ့ရှိရသည်။ ထိုသို့သောအခြေအနေများတွင် မည်သို့လုပ်ဆောင်ရမည်နည်း။ ၎င်းတို့ လျှောက်ထားသည့် ပစ္စည်းများကို တင်းကျပ်သောပုံစံဖြင့် သုံးသပ်ပြီး စဉ်းစားရမည်။ ၎င်းတို့ကို အလျင်စလို ဝယ်ယူခြင်းမပြုရပေ။ ထိုလူများက အလုပ်အတွက် လိုအပ်သည်ဟု ပြောဆိုရုံမျှကြောင့် ၎င်းတို့ကို ဝယ်ယူခြင်းမပြုရပေ။ ၎င်းတို့၏ အလုပ်အတွက်ဟူသော အကြောင်းပြချက်ဖြင့် ထိုလူများကို မိမိတို့သဘောအတိုင်း မဆင်မခြင် လျှောက်ထားခွင့် မပြုရပေ။ ဤလူများက မည်သို့ပင် အကြောင်းပြချက်ပေးပါစေ၊ မည်မျှပင် အရေးကြီးပါစေ၊ ခေါင်းဆောင်များနှင့် အမှုဆောင်များ သို့မဟုတ် ပူဇော်သက္ကာများကို စီမံခန့်ခွဲရန် တာဝန်ရှိသူများသည် စိတ်နှလုံး တည်ငြိမ်ရမည်။ ၎င်းတို့သည် ဤအရာများကို တာဝန်သိစွာ စစ်ကာ စစ်ဆေးရမည်၊ အမှားအယွင်း အနည်းငယ်မျှ ရှိ၍မဖြစ်ပေ။ မလွဲမသွေ ဝယ်ယူရမည့် ပစ္စည်းများကို ခေါင်းဆောင်များက သုတေသနပြုပြီး သဘောတူညီချက် ပေးရမည်ဖြစ်ပြီး အကယ်၍ ထိုပစ္စည်းများကို ဝယ်ခြင်းသည် စိတ်ကြိုက်ဖြစ်သည့်အရာဖြစ်ပါက ငြင်းပယ်ရမည်၊ အတည်ပြုခြင်းမပြုရ။ အကယ်၍ ခေါင်းဆောင်များနှင့် အမှုဆောင်များသည် ဤအလုပ်ကို စေ့စေ့စပ်စပ်၊ ခိုင်လုံစွာနှင့် ခြေခြေမြစ်မြစ်လုပ်ဆောင်ပါက ပူဇော်သက္ကာများ ဖြုန်းတီးခံရသည့် ဖြစ်ရပ်များကို လျော့နည်းစေမည်ဖြစ်ပြီး ကျိုးကြောင်းမညီညွတ်သော အသုံးစရိတ်များကိုလည်း သာ၍ပင် လျော့နည်းစေမည်မှာ အမှန်ပင်ဖြစ်သည်။ ဤအလုပ်ကို လုပ်ဆောင်ခြင်းသည် စာရင်းစာအုပ်များပေါ်ရှိ မှတ်တမ်းတင်ထားသော အဝင်အထွက်များသည် မည်သည့်အရာဖြစ်သည်၊ ကိန်းဂဏန်းများက မည်သည့်အရာဖြစ်သည်ဟူသည်ကို သေချာစွာ ကြည့်ရှုရုံမျှသာ မဟုတ်ပေ။ ယင်းမှာ အဓိကမဟုတ်သောအရာ ဖြစ်သည်။ အရေးကြီးဆုံးအချက်မှာ သင်၏ စိတ်နှလုံးသည် မှန်ကန်ရမည်ဖြစ်ပြီး အသုံးစရိတ်တိုင်းနှင့် အဝင်စာရင်းတိုင်းကို သင်၏ ကိုယ်ပိုင်ဘဏ်စာရင်းထဲ အဝင်ဖြစ်သည့်အလား သဘောထားရမည် ဖြစ်သည်။ ထိုအခါ သင်သည် ယင်းတို့ကို အသေးစိတ် ကြည့်ရှုမည်ဖြစ်ပြီး မှတ်မိနိုင်မည်ဖြစ်ကာ နားလည်နိုင်လိမ့်မည်ဖြစ်သည်။ အကယ်၍ ချွတ်ချော်မှု သို့မဟုတ် ပြဿနာတစ်ခု ရှိပါက သင် ပြောပြနိုင်လိမ့်မည်။ အကယ်၍ သင်သည် ယင်းတို့ကို အခြားသူတစ်ဦး၏ စာရင်းများ သို့မဟုတ် အများပိုင် စာရင်းများအဖြစ် ရှုမြင်ပါက သင်သည် မျက်စိနှင့် စိတ်တို့က မမြင်မကန်းဖြစ်ကြသည်မှာ သေချာသည်၊ မည်သည့်ပြဿနာကိုမျှ ရှာဖွေတွေ့ရှိနိုင်မည်မဟုတ်ပေ။ အချို့လူများသည် ဘဏ်တွင် ငွေအနည်းငယ် စုဆောင်းထားပြီး လစဉ် ၎င်းတို့၏ စာရင်းရှင်းတမ်းကို ဖတ်ကာ အတိုးကို ကြည့်ရှုပြီးနောက် စာရင်းများကို စစ်ဆေးကြသည်။ ၎င်းတို့ လစဉ် မည်မျှ သုံးစွဲသည်၊ ထုတ်ယူမှု မည်မျှ ပြုလုပ်သည်၊ မည်မျှ အပ်နှံသည်ဟူသည်တို့ကို စစ်ဆေးကြသည်။ ငွေအဝင်တစ်ခုစီကို ၎င်းတို့၏ စိတ်ထဲတွင် မှတ်တမ်းတင်ထားသည်၊ ၎င်းတို့သည် မိမိတို့၏ လိပ်စာကို သိသလောက် ကိန်းဂဏန်းတိုင်းကို ကောာင်းစွာ သိကြပြီး ၎င်းတို့၏ စိတ်ထဲတွင် ရှင်းလင်းစွာ ရှိနေသည်။ တစ်နေရာရာတွင် ပြဿနာတစ်ခု ပေါ်ပေါက်လာပါက ၎င်းတို့သည် တစ်ချက်ကြည့်ရုံဖြင့် သိရှိနိုင်ပြီး အသေးငယ်ဆုံးသော အမှားကိုပင် လျစ်လျူမရှုကြပေ။ လူတို့သည် မိမိတို့၏ ကိုယ်ပိုင်ငွေနှင့်ပတ်သက်၍ အလွန်ဂရုစိုက်နိုင်ကြသော်လည်း ဘုရားသခင်၏ ပူဇော်သက္ကာများအပေါ် အလားတူ စိုးရိမ်ပူပန်မှုကို ပြသကြသလော။ ငါ၏ အမြင်တွင်မူ ၉၉.၉% သောလူတို့သည် မပြသကြပေ။ သို့ဖြစ်၍ ဘုရားသခင်၏ ပူဇော်သက္ကာများကို လူတို့အား ကာကွယ်စောင့်ရှောက်ရန် လွှဲပြောင်းပေးသည့်အခါ ဖြုန်းတီးမှုများနှင့် အလဟဿဖြစ်မှုများအပြင် ကျိုးကြောင်းမညီညွတ်သော အသုံးစရိတ်အမျိုးမျိုးတို့ မကြာခဏ ဖြစ်ပေါ်လေ့ရှိသော်လည်း မည်သူမျှ ယင်းကို ပြဿနာဟု မခံစားရသည့်အပြင် ဤအလုပ်အတွက် တာဝန်ရှိသူများသည်လည်း မည်သည့်အခါမျှ လိပ်ပြာမလုံခြင်းကို မခံစားရကြပေ။ ယွမ်တစ်ရာ ဆုံးရှုံးခြင်းကို မဆိုထားနှင့်၊ တစ်ထောင်၊ တစ်သောင်း ဆုံးရှုံးလျှင်ပင် ၎င်းတို့သည် စိတ်နှလုံးထဲတွင် ပြစ်တင်ခြင်း၊ အကြွေးတင်ခြင်း သို့မဟုတ် စွပ်စွဲခံရခြင်းတို့ကို မခံစားရကြပေ။ ဤကိစ္စနှင့်ပတ်သက်လာသည့်အခါ လူတို့သည် အဘယ်ကြောင့် ဤမျှ နားဝေတိမ်တောင် ဖြစ်နေကြသနည်း။ ဤသည်မှာ လူအများစု၏ စိတ်နှလုံးများ မမှန်ကန်ကြောင်းကို ညွှန်ပြသည် မဟုတ်လော။ သင်သည် ဘဏ်တွင် ငွေမည်မျှ စုဆောင်းပြီးဖြစ်သည်ကို အဘယ်ကြောင့် ဤမျှ ရှင်းလင်းစွာ သိရှိနေရသနည်း။ ဘုရားအိမ်တော်၏ ငွေကို သင်၏ စာရင်းတွင် ယာယီအပ်နှံထားသည့်အခါ၊ သင် ကာကွယ်စောင့်ရှောက်ဖို့အတွက် ဖြစ်သည့်အခါ သင်သည် ယင်းကို အလေးအနက်မထား သို့မဟုတ် ဂရုမစိုက်ပေ။ ဤသည်မှာ မည်သည့် စိတ်နေသဘောထားဖြစ်သနည်း။ သင်သည် ဘုရားသခင်၏ ပူဇော်သက္ကာများကို ကာကွယ်စောင့်ရှောက်ခြင်းနှင့် ပတ်သက်လာသည့်အခါ သစ္စာပင် မစောင့်သိပေ၊ ထို့ကြောင့် သင်သည် ဘုရားသခင်ကို ယုံကြည်သူတစ်ဦး ဖြစ်နေသေးသလော။ ပူဇော်သက္ကာများအပေါ် ထားရှိသော လူတို့၏ သဘောထားသည် ဘုရားသခင်အပေါ် ထားရှိသော ၎င်းတို့၏ သဘောထားနှင့်ဆိုင်သည့် သက်သေပင်ဖြစ်သည်၊ ပူဇော်သက္ကာများအပေါ် ၎င်းတို့၏ သဘောထားသည် အလွန် သိသာထင်ရှားလှသည်။ လူတို့သည် ပူဇော်သက္ကာများကို ဂရုမစိုက်သည့်အပြင် စိတ်မဝင်စားကြပေ။ ပူဇော်သက္ကာများ ဆုံးရှုံးသွားပါက ၎င်းတို့ ဝမ်းနည်းခြင်းမရှိ၊ ၎င်းတို့ တာဝန်မယူသည့်အပြင် ဂရုမစိုက်ကြပေ။ သို့ဆိုလျှင် ၎င်းတို့သည် ဘုရားသခင်အပေါ် အလားတူ သဘောထား ရှိကြသည် မဟုတ်လော။ (ဟုတ်ပါသည်။) တစ်ဦးတလေက၊ “ဘုရားသခင်၏ ပူဇော်သက္ကာများသည် သူ၏ ပစ္စည်းများ ဖြစ်သည်။ ကျွန်ုပ်သည် ယင်းတို့ကို မတပ်မက်သရွေ့ သို့မဟုတ် မသိမ်းပိုက်သရွေ့ အရာရာ အဆင်ပြေပါသည်။ မည်သူမဆို ယင်းတို့ကို သိမ်းပိုက်ပါက အပြစ်ဒဏ်ပေးခြင်း ခံရလိမ့်မည်၊ ယင်းမှာ သူတို့၏ ကိစ္စဖြစ်ပြီး သူတို့နှင့် ထိုက်တန်ပါသည်။ ယင်းမှာ ကျွန်ုပ်နှင့် မည်သို့မျှ မသက်ဆိုင်ပါ။ ယင်းကို စိတ်ဝင်စားရမည့်တာဝန်တွင် ကျွန်ုပ်တွင် မရှိပါ”ဟု ပြောသလော။ ဤပြောဆိုချက်သည် မှန်ကန်သလော။ သိသာထင်ရှားစွာပင် မမှန်ကန်ပေ။ သို့ဆိုလျှင် မည်သည့်နေရာတွင် မှားယွင်းနေသနည်း။ (၎င်းတို့၏ စိတ်နှလုံး မမှန်ကန်ပါ၊ ၎င်းတို့သည် ဘုရားအိမ်တော်၏ အလုပ်ကို မကာကွယ်ကြသည့်အပြင်၊ ပူဇော်သက္ကာများကိုလည်း မကာကွယ်ကြပါ။) ဤသို့သောလူစားမျိုး၏ လူ့သဘာဝသည် မည်သည့်အရာဖြစ်သနည်း။ (ယင်းမှာ တစ်ကိုယ်ကောင်းဆန်ပြီး ယုတ်ညံ့ပါသည်။ ၎င်းတို့သည် မိမိတို့၏ ကိုယ်ပိုင်ပစ္စည်းများကို အလွန်ဂရုစိုက်ပြီး အလွန်ကောင်းမွန်စွာ ကာကွယ်ကြသော်လည်း ဘုရားသခင်၏ ပူဇော်သက္ကာများကိုမူ ဂရုမစိုက် သို့မဟုတ် မေးမြန်းခြင်းပင် မပြုကြပါ။ ထိုကဲ့သို့သောလူများ၏ လူ့သဘာဝသည် အလွန် အဆင့်အတန်း နိမ့်ကျလှပါသည်။) အဓိကအားဖြင့် ယင်းမှာ တစ်ကိုယ်ကောင်းဆန်ပြီး ယုတ်ညံ့ခြင်း ဖြစ်သည်။ ဤသို့သောလူစားမျိုးသည် သွေးအေးကြသည် မဟုတ်လော။ ၎င်းတို့သည် တစ်ကိုယ်ကောင်းဆန်ပြီး ယုတ်ညံ့သည်၊ သွေးအေးပြီး လူ့ခံစားချက် ကင်းမဲ့ကြသည်။ ထိုသို့သောလူများသည် ဘုရားသခင်ကို ချစ်နိုင်သလော။ သူ့ကို ကျိုးနွံနာခံနိုင်သလော။ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံး ရှိနိုင်သလော။ (မရှိနိုင်ပါ။) သို့ဆိုလျှင် ထိုသို့သောလူများသည် ဘုရားသခင်နောက်ကို အဘယ်အတွက် လိုက်ကြသနည်း။ (ကောင်းချီးများ ရရှိရန် ဖြစ်ပါသည်။) ဤသည်မှာ အရှက်တရားကင်းမဲ့ခြင်း မဟုတ်လော။ ဘုရားသခင်၏ ပူဇော်သက္ကာများကို လူတစ်ဦး သဘောထားပုံသည် သူ၏ သဘာဝက မည်သည့်အရာဖြစ်သည်ကို အထင်ရှားဆုံး ထုတ်ဖော်ပြသသည်။ လူတို့သည် ဘုရားသခင်အတွက် မည်သည့်အရာကိုမျှ အမှန်တကယ် လုပ်ဆောင်နိုင်ခြင်းမရှိပေ။ ၎င်းတို့သည် တာဝန်အနည်းငယ်ကို ထမ်းဆောင်နိုင်လျှင်ပင် ယင်းမှာ အလွန် အကန့်အသတ်ရှိသည်။ သင်သည် ဘုရားသခင်ပိုင်ဆိုင်သော ပူဇော်သက္ကာများကိုပင် မှန်ကန်စွာ သဘောမထားနိုင်ပါက သို့မဟုတ် ကောင်းမွန်စွာ မကာကွယ်မစောင့်ရှောက်နိုင်ပါက၊ သင်သည် ထိုသို့သော အမြင်နှင့် သဘောထားမျိုးကို ထားရှိပါက လူ့သဘာဝ အကင်းမဲ့ဆုံးသောသူတစ်ဦး မဟုတ်လော။ သင်သည် ဘုရားသခင်ကို ချစ်သည်ဟု ဆိုခြင်းမှာ မှားယွင်းသည် မဟုတ်လော။ ယင်းမှာ လှည့်ဖြားခြင်း မဟုတ်လော။ အလွန် လှည့်ဖြားခြင်းပင်တည်း။ ဤလူစားမျိုးတွင် လူ့သဘာဝ လုံးဝမရှိပေ။ ဘုရားသခင်သည် ထိုသို့သော လူဖျင်းကို ကယ်တင်မည်လော။

၃။ အသုံးစရိတ်မျိုးစုံကို နောက်ဆက်တွဲလုပ်ဆောင်ခြင်း၊ စုံစမ်းမေးမြန်းခြင်း၊ စစ်ဆေးခြင်းနှင့် တင်းကျပ်စွာ စိစစ်ခြင်း

ခေါင်းဆောင်များနှင့် အမှုဆောင်များအနေဖြင့် ဘုရားအိမ်တော်၏ ဘဏ္ဍာစိုးကောင်းများ ဖြစ်ရန်အတွက် ၎င်းတို့ ကောင်းမွန်စွာ လုပ်ဆောင်ရမည့် ပထမဆုံးအလုပ်မှာ ပူဇော်သက္ကာများကို သင့်လျော်စွာ စီမံခန့်ခွဲရန် ဖြစ်သည်။ ပူဇော်သက္ကာများကို သင့်လျော်စွာ ကာကွယ်စောင့်ရှောက်ခြင်းအပြင် ၎င်းတို့သည် ပူဇော်သက္ကာများ၏ အသုံးစရိတ်များနှင့်စပ်လျဉ်း၍ တင်းကျပ်သော စိစစ်မှုကို ဆောင်ရွက်သင့်သည်။ တင်းကျပ်သော စိစစ်ခြင်းဟူသည်မှာ အဘယ်အရာကို ဆိုလိုသနည်း။ အဓိကအားဖြင့်၊ ယင်းမှာ ပူဇော်သက္ကာများ ပြုန်းတီးခြင်းနှင့် အလဟဿဖြစ်ခြင်းမျိုး မဖြစ်စေဘဲ၊ ကျိုးကြောင်းမဆီလျော်သော အသုံးစရိတ်များကို လုံးဝ ဖယ်ရှားပစ်ရန်နှင့် ပူဇော်သက္ကာများ၏ အသုံးစရိတ်တိုင်းကို ကျိုးကြောင်းဆီလျော်ပြီး ထိရောက်စေဖို့ ကြိုးပမ်းရန် ဖြစ်သည်။ ပြုန်းတီးခြင်း သို့မဟုတ် အလဟဿဖြစ်ခြင်း ကိစ္စရပ်များကို တွေ့ရှိပါက ခေါင်းဆောင်များနှင့် အမှုဆောင်များသည် ယင်းတို့ကို ချက်ချင်းရပ်တန့်စေရမည်သာမက တာဝန်ခံစေသင့်သည့်အပြင် ထိုအလုပ်ကို လုပ်ဆောင်ရန် သင့်တော်သောလူများကိုလည်း ခွဲခြားသိမြင်ရမည်။ ခေါင်းဆောင်များနှင့် အမှုဆောင်များသည် ၎င်းတို့၏ စီမံခန့်ခွဲမှုနယ်ပယ်အတွင်းတွင် အသုံးစရိတ်တစ်ခုချင်းစီသည် မည်သည့်နေရာသို့ ရောက်ရှိသွားပြီး၊ မည်သည့်အရာအတွက်ဖြစ်သည်ကို တိတိကျကျ သိရှိသင့်သည်၊ ၎င်းတို့သည် ဤအရာများကို တင်းကျပ်သောပုံစံဖြင့် ပြန်လည်သုံးသပ်သင့်သည်။ ဥပမာအားဖြင့်၊ အခန်းတစ်ခန်းတွင် ပန်ကာတစ်လုံး လိုအပ်ပါက မည်သူက ဝယ်ရမည်၊ မည်မျှသုံးစွဲရမည်၊ မည်သို့သော လုပ်ဆောင်ချက်များ ပါရှိရန် အသင့်တော်ဆုံးဖြစ်မည်ဟူသည့် ကန့်သတ်ချက်ဘောင်များကို ၎င်းတို့ သတ်မှတ်ပေးသင့်သည်။ အချို့သော ခေါင်းဆောင်များနှင့် အမှုဆောင်များက “ကျွန်ုပ်တို့ အလုပ်များပါသည်၊ လိုက်ဝယ်ပေးဖို့ အချိန်မပေးနိုင်ပါ”ဟု ပြောကြသည်။ သင့်ကို ကိုယ်တိုင်သွားဝယ်ရန် တောင်းဆိုနေခြင်း မဟုတ်ပေ။ သင်သည် ဤတာဝန်ကို ကိုင်တွယ်ရန် လူတော်တစ်ဦး၊ အစွမ်းအစရှိသူတစ်ဦးကို ရွေးချယ်သင့်သည်။ ဉာဏ်မရှိသူတစ်ဦး သို့မဟုတ် စိတ်နှလုံးမမှန်ကန်သော လူဆိုးတစ်ဦးကို မဝယ်ခိုင်းနှင့်။ ပုံမှန်လူ့သဘာဝရှိသူများသည် သင့်လျော်သော လုပ်ဆောင်ချက်များနှင့် သင့်လျော်သော ဈေးနှုန်းရှိသည့်အရာများအား ဝယ်ရမည်ကို သိကြသည်၊ အလွန်အကျွံ လုပ်ဆောင်ချက်များသည် အသုံးမဝင်သည့်အပြင် ပို၍လည်း ဈေးကြီးသည်။ ဆန့်ကျင်ဘက်အားဖြင့်၊ စိတ်နှလုံးမမှန်ကန်သော အပျော်အပါးမက်သူများကမူ လုပ်ဆောင်ချက်အမျိုးမျိုး ရောထွေးနေသည့် လက်တွေ့မကျသောအရာများကို ဝယ်ကြရာ ပို၍ ငွေကုန်ကြေးကျများစေသည်။ ဝယ်ယူသူများသည် ဆင်ခြင်တုံတရားပိုင်ဆိုင်ရမည်။ စည်းမျဉ်းများကို ၎င်းတို့ နားလည်ရမည်။ ဝယ်ယူသည့် ပစ္စည်းများသည် ကုန်ကျစရိတ် မများဘဲ လက်တွေ့ကျရမည်ဖြစ်ပြီး လူတိုင်းက သင့်တော်သည်ဟု မှတ်ယူရမည်။ အကယ်၍ သင်သည် ဤဝယ်ယူမှုကို ပြုလုပ်ရန် မဆင်မခြင်ငွေသုံးပြီး ဖြုန်းတီးခြင်းကို နှစ်သက်သော တာဝန်မဲ့သူတစ်ဦးအား ခိုင်းစေပါက ၎င်းတို့သည် ပန်ကာတစ်လုံးဝယ်သည့်တန်ဖိုးထက် ဆယ်ဆပိုကုန်ကျမည့် အဆင့်မြင့် လေအေးပေးစက်တစ်လုံးကို ဈေးကြီးပေးဝယ်လိမ့်မည်။ ငွေအနည်းငယ်ပိုကုန်သော်လည်း လူကို ဦးစားပေးရမည်ဟု ၎င်းတို့က ယုံကြည်သည်၊ ထိုလေအေးပေးစက်သည် လေကို စစ်ထုတ်ပေးရုံသာမက စိုထိုင်းဆနှင့် အပူချိန်ကိုလည်း ချိန်ညှိနိုင်ပြီး အချိန်တိုင်းကိရိယာအမျိုးမျိုးနှင့် ဆက်တင်အမျိုးမျိုးလည်း ပါရှိသည်ဟု ၎င်းတို့က ယုံကြည်သည်။ ယင်းမှာ ဖြုန်းတီးခြင်း မဟုတ်လော။ ဤသည်မှာ ဖြုန်းတီးခြင်းနှင့် အလဟဿဖြစ်စေခြင်း ဖြစ်သည်။ ထိုသူသည် သဘောရှိပျော်ဖို့ကြိုးပမ်းနေခြင်းဖြစ်ပြီး စိတ်လှုပ်ရှားမှုများအတွက်၊ ကြွားဝါရန်အတွက် ငွေသုံးနေခြင်းဖြစ်သည်၊ လက်တွေ့ကျသောအရာများကို ဝယ်ယူနေခြင်း မဟုတ်ပေ။ ထိုသို့သောလူများသည် စိတ်နှလုံးမမှန်ကန်ကြပေ။ ၎င်းတို့သည် မိမိတို့ကိုယ်တိုင်အတွက် ဈေးဝယ်ပါက ငွေချွေတာရန် နည်းလမ်းများကို ရှာဖွေကြသည်။ လျှော့ဈေးပေးထားသော ပစ္စည်းများကို ရှာဖွေကြပြီး ဈေးဆစ်ရန် ကြိုးစားကြသည်။ ၎င်းတို့သည် တတ်နိုင်လျှင် ငွေချွေတာကြသည်၊ ဈေးသက်သာလေ ကောင်းလေ ဖြစ်သည်။ သို့သော် ဘုရားအိမ်တော်အတွက် ဈေးဝယ်သည့်အခါတွင်မူ မည်မျှပင် ငွေသုံးပါစေ ၎င်းတို့ ဂရုမစိုက်ကြပေ။ ဈေးပေါသောပစ္စည်းများကို ဒုက္ခခံပြီး ကြည့်ပင်မကြည့်ကြဘဲ ဈေးကြီးသော၊ အဆင့်မြင့်သော၊ ခေတ်မီသောပစ္စည်းများကိုသာ ဝယ်လိုကြသည်။ ဤသည်မှာ ၎င်းတို့၏ စိတ်နှလုံးများ မမှန်ကန်ကြောင်းကို ဆိုလိုသည်။ စိတ်နှလုံးမမှန်ကန်သော လူတို့ကို အသုံးပြု၍ရသလော။ (အသုံးပြု၍မရပါ။) ဘုရားအိမ်တော်အတွက် အလုပ်တာဝန်များကို ကိုင်တွယ်သည့်အခါ စိတ်နှလုံးမမှန်ကန်သောလူများသည် အဓိပ္ပာယ်မဲ့ပြီး အသုံးမကျသောအရာများကိုသာ လုပ်ဆောင်ကြသည်။ ၎င်းတို့သည် မှန်ကန်သောအရာများအတွက် ငွေမသုံးကြပေ။ ၎င်းတို့သည် ပူဇော်သက္ကာများကိုသာ ဖြုန်းတီးကာ အလဟဿဖြစ်စေကြပြီး ၎င်းတို့၏ အသုံးစရိတ်တိုင်းသည် ကျိုးကြောင်းမဆီလျော်ပေ။

အချို့သော အခြားလူများမှာမူ ဆင်းရဲသော စိတ်နေသဘောထားရှိကြပြီး ဘုရားအိမ်တော်အတွက် ဈေးဝယ်သည့်အခါ အသက်သာဆုံးအရာများကို ဝယ်ရမည်ဟု ယုံကြည်ကြသည်။ ဈေးသက်သာလေ ကောင်းလေ ဖြစ်သည်။ ဤသည်မှာ ဘုရားအိမ်တော်အတွက် ငွေချွေတာခြင်းဖြစ်သည်ဟု ၎င်းတို့က ထင်သောကြောင့် ခေတ်မမီတော့သော၊ ဈေးလျှော့ထားသော အရာများကိုသာ သီးသန့်ဝယ်ယူကြသည်။ အကျိုးဆက်အနေဖြင့် ၎င်းတို့သည် စုတ်ချာသည့် အသက်သာဆုံးစက်များကို ဝယ်ယူမိကြသည်။ ဤစက်များသည် သုံးလျှင်သုံးချင်း ပျက်စီးသွားပြီး ပြင်၍မရနိုင်တော့သည့်အပြင် သုံးမရတော့ပေ။ ထို့နောက် အရည်အသွေးပြည့်မီပြီး ပုံမှန်အသုံးပြု၍ရနိုင်သည့် အခြားစက်များကို ဝယ်ရန် လိုအပ်လာကာ နောက်ထပ်ငွေပမာဏတစ်ခု ကုန်ရပြန်သည်။ ဤသည်မှာ မိုက်မဲခြင်း မဟုတ်လော။ ထိုသို့သောလူများကို ကပ်စေးနဲသူများ၊ ဆင်းရဲသော စိတ်နေသဘောထားရှိသူများဟု ခေါ်ဆိုရမည်။ ၎င်းတို့သည် ဘုရားအိမ်တော်၏ ငွေကို အမြဲချွေတာလိုကြပြီး ၎င်းတို့၏ ခြိုးခြံချွေတာနှင့် စုဆောင်းခြင်းအားလုံးမှ အဘယ်အရာ ဖြစ်ပေါ်လာသနည်း။ ယင်းမှာ ဖြုန်းတီးခြင်း၊ ငွေကို အလဟဿဖြစ်စေခြင်းအဖြစ်သို့ ပြောင်းလဲသွားသည်။ ၎င်းတို့သည် မိမိတို့ကိုယ်တိုင်အတွက် ဆင်ခြေများပင်ပေးကြသေးသည်။ “ကျွန်ုပ် တမင်လုပ်ခဲ့ခြင်း မဟုတ်ပါ။ ကျွန်ုပ်မှာ ရည်ရွယ်ချက်ကောင်းများ ရှိခဲ့ပါသည်၊ ဘုရားအိမ်တော်အတွက် ငွေချွေတာရန် ကြိုးစားနေခြင်းသာ ဖြစ်ပါသည်၊ ငွေကို လက်လွတ်စပယ် မသုံးချင်ခဲ့ပါ” ဟူ၍ ဖြစ်သည်။ ၎င်းတို့ ထိုသို့မလုပ်ဆောင်လိုခြင်းက အသုံးဝင်မှုတစ်ခုတလေရှိသလော။ အမှန်တွင် ၎င်းတို့သည် ငွေကို လက်လွတ်စပယ် သုံးစွဲနေကြခြင်း ဖြစ်သည်၊ ၎င်းတို့သည် ဖြုန်းတီးမှုကို အမှန်ပင် ဖြစ်စေကြပြီး ဤသည်မှာ ငွေနှင့် လူအင်အားကို ကုန်ဆုံးစေသည်။ ထိုသို့သောလူများကိုလည်း အသုံးပြု၍မရပေ၊ ၎င်းတို့သည် ဉာဏ်မရှိသူများဖြစ်သည်၊ ၎င်းတို့သည် လုံလောက်အောင် မပါးနပ်ကြပေ။ အတိုချုပ်ဆိုရလျှင် စိတ်နှလုံးမမှန်ကန်သောလူများကို ဘုရားအိမ်တော်အတွက် ဈေးဝယ်ရန် အသုံးမပြုသင့်သည့်အပြင် ဉာဏ်မရှိသူများကိုလည်း အသုံးမပြုသင့်ပေ။ အသုံးပြုသင့်သူများမှာ အတိုင်းအတာတစ်ခုအထိ ဈေးဝယ်အတွေ့အကြုံနှင့် အစွမ်းအစတစ်ခုခုရှိပြီး အရာရာကို မလွဲချော်သောအမြင်ရှိသည့် လိမ္မာပါးနပ်သူများ ဖြစ်ကြသည်။ မည်သည့်အရာကိုပင် ဝယ်သည်ဖြစ်စေ ယင်းမှာ လက်တွေ့ကျရမည်၊ ယင်း၏ဈေးနှုန်းမှာ ကျိုးကြောင်းဆီလျော်ရမည်၊ ပျက်စီးသွားလျှင်ပင် ပြင်ရလွယ်ကူရမည်၊ ၎င်းအတွက် အပိုပစ္စည်းများ ဝယ်ရလွယ်ကူရမည်။ ယင်းမှာ ကျိုးကြောင်းဆီလျော်သည်။ အချို့လူများသည် တစ်စုံတစ်ခုကို ဝယ်ပြီးနောက် တစ်လအတွင်း ပြန်သွင်းနိုင်သည့် သတ်မှတ်ချက်ကို မြင်သောအခါ အလျင်အမြန် စမ်းသုံးကြည့်ကြပြီး တစ်လအတွင်း အဖြေရရှိကြသည်။ အကယ်၍ အနည်းငယ် ချို့ယွင်းပြီး ကောင်းစွာအလုပ်မလုပ်ပါက ၎င်းတို့သည် ချက်ချင်းပြန်ပို့ပြီး ဆုံးရှုံးမှုများကို လျှော့ချလျက် အခြားတစ်စုံတစ်ခုကို ရွေးချယ်ကြသည်။ ဤလူများသည် အတော်အတန် ကောင်းမွန်သော လူ့သဘာဝရှိကြသည်။ လူ့သဘာဝမရှိသူများမှာမူ တစ်စုံတစ်ခုကို ဝယ်ပြီးနောက် ဘေးတွင် ပစ်ထားကြသည်။ ထိုပစ္စည်းနှင့်ပတ်သက်၍ တစ်ခုတလေ လွဲချောမှုရှိမရှိ သို့မဟုတ် ခိုင်ခံ့မှုရှိမရှိဟူသည်ကို ၎င်းတို့ မစမ်းသပ်ကြည့်ကြသည့်အပြင် ၎င်း၏ အာမခံသက်တမ်း မည်မျှကြာသည် သို့မဟုတ် ပြန်ပို့ရန် အချိန်မည်မျှရသည်ကိုလည်း မကြည့်ကြပေ။ ဤအရာအားလုံးကို ၎င်းတို့ ဂရုမစိုက်ကြပေ။ တစ်နေ့တွင် ထိုပစ္စည်းအပေါ် ရုတ်တရက် စိတ်ဝင်စားလာသောအခါ ၎င်းတို့က ယူ၍ စမ်းသုံးကြည့်ကြပြီး၊ ထိုအခါမှသာ ပျက်စီးနေသည်ကို တွေ့ရှိကြသည်။ ၎င်းတို့သည် ပြေစာကို စစ်ဆေးပြီး ပြန်ပို့ရမည့်ကာလ ကျော်လွန်သွားပြီဖြစ်၍ ပြန်ပို့၍မရတော့သည်ကို တွေ့ရှိကြသည်။ ထို့နောက် ၎င်းတို့က “သို့ဆိုလျှင်နောက်တစ်ခုဝယ်ကြစို့” ဟု ပြောကြသည်။ ယင်းမှာ ဖြုန်းတီးခြင်း မဟုတ်လော။ “နောက်တစ်ခုဝယ်ကြစို့” ဟူသော ထိုစကားစုကြောင့် ဘုရားအိမ်တော်သည် နောက်ထပ်ငွေပမာဏတစ်ခု ထပ်မံကုန်ကျရသည်။ နောက်တစ်ခုဝယ်ရန် လျှောက်ထားခြင်းသည် အပေါ်ယံအားဖြင့် အသင်းတော်အလုပ်အတွက်ဖြစ်ပြီး ကျိုးကြောင်းဆီလျော်သော အသုံးစရိတ်တစ်ခုဟု ထင်ရသော်လည်း၊ အမှန်တွင်မူ ယင်း၏နောက်ကွယ်၌ ပစ္စည်းဝယ်ပြီးနောက် ချက်ချင်းမစစ်ဆေးဘဲ မိမိတို့၏ တာဝန်ဝတ္တရားများတွင် ပေါ့ဆခြင်းကြောင့် ဖြစ်သည်။ ပူဇော်သက္ကာတစ်ကြိမ်စာ ဖြုန်းတီးပြီးနောက် နောက်တစ်ကြိမ် ထပ်မံပေးချေရပြီး ပစ္စည်းအသစ်ကို ကာကွယ်စောင့်ရှောက်ရန် လူကောင်းတစ်ဦးမျှ မရှိသေးသောကြောင့် ယင်းသည်လည်း မကြာမီ ပျက်စီးသွားပြန်သည်။ ဤအရာများကို ကြီးကြပ်ရန် တစ်ဦးတစ်ယောက်မျှ မရှိခြင်း၊ ပေါ်ပေါက်လာသော ပြဿနာများကို ကိုင်တွယ်ရန် တစ်ဦးတစ်ယောက်မျှ မရှိခြင်းမှာ အံ့အားသင့်စရာပင်ဖြစ်သည်။ ခေါင်းဆောင်များနှင့် အမှုဆောင်များက မည်သည့်အရာကို လုပ်ဆောင်နေကြသနည်း။ ၎င်းတို့သည် ဤအလုပ်နှင့်စပ်လျဉ်း၍ မိမိတို့၏ တာဝန်ဝတ္တရားများတွင် လုံးဝ ပျက်ကွက်နေခဲ့ကြသည်၊ ၎င်းတို့သည် ကြီးကြပ်ခြင်း၊ စစ်ဆေးခြင်းနှင့် စိစစ်ခြင်းတို့အား လုပ်ဆောင်ရမည့် တာဝန်ကို မထမ်းဆောင်ခဲ့ကြသောကြောင့် ပူဇော်သက္ကာများသည် ဤသို့ ဖြုန်းတီးခြင်းနှင့် အလဟဿဖြစ်စေခြင်းတို့ကို ခံနေရသည်။ ဝယ်ယူသူများသည် တာဝန်ယူတတ်သူများဖြစ်ပါက ၎င်းတို့ဝယ်ယူခဲ့သော ပစ္စည်းသည် လက်တွေ့မကျကြောင်း တွေ့ရှိသည့်အခါ ချက်ချင်းပြန်ပို့ကြလိမ့်မည်။ ဤသည်မှာ ဆုံးရှုံးမှုနှင့် ဖြုန်းတီးမှုကို လျှော့ချပေးသည်။ ၎င်းတို့သည် စိတ်နှလုံးမမှန်ကန်သော တာဝန်မဲ့သူများဖြစ်ပါက အရည်အသွေးညံ့သောပစ္စည်းများကို ဝယ်ယူကြမည်ဖြစ်ပြီး ထိုသို့ဖြင့် ပူဇော်သက္ကာများကို ဖြုန်းတီးကြလိမ့်မည်။ သို့ဆိုလျှင် ဤငွေဆုံးရှုံးမှုကို မည်သူ့အပေါ် အတိအကျ စွပ်စွဲသင့်သနည်း။ ဝယ်ယူသူနှင့် ခေါင်းဆောင်များ၊ အမှုဆောင်များအားလုံးတွင် တာဝန်ရှိသည် မဟုတ်လော။ အကယ်၍ ခေါင်းဆောင်များနှင့် အမှုဆောင်များသည် ဤကိစ္စကို တာဝန်သိစွာ၊ ခိုင်လုံစွာနှင့် စေ့စေ့စပ်စပ် ကိုင်တွယ်ခဲ့ပါက ဤပြဿနာများကို ရှာဖွေတွေ့ရှိမည် မဟုတ်လော။ ဤချို့ယွင်းချက်များကို ဖြည့်ဆည်းပြီး ဖြစ်မည်မဟုတ်လော။ (ဖြည့်ဆည်းပြီးဖြစ်ပါမည်။) အကယ်၍ ခေါင်းဆောင်များနှင့် အမှုဆောင်များသည် ပူဇော်သက္ကာများ၏ အသုံးစရိတ်အခြေအနေကို စစ်ဆေးရန် အမျိုးမျိုးသော နေရာများတွင်ရှိသည့်အသင်းတော်များသို့ မကြာခဏ သွားရောက်ပါက ၎င်းတို့သည် ပြဿနာများကို ရှာတွေ့နိုင်လိမ့်မည်ဖြစ်ပြီး ဤဖြုန်းတီးခြင်းနှင့် အလဟဿဖြစ်စေခြင်းမျိုးကို ဖယ်ရှားရှင်းလင်းနိုင်မည်ဖြစ်သည်။ အကယ်၍ ခေါင်းဆောင်များနှင့် အမှုဆောင်များသည် ပျင်းရိပြီး တာဝန်မဲ့ပါက ဤကျိုးကြောင်းမဆီလျော်သော အသုံးစရိတ်များနှင့် ဖြုန်းတီးခြင်း၊ အလဟဿဖြစ်စေခြင်း ကိစ္စရပ်များသည် ထပ်ခါတလဲလဲ ပေါ်ပေါက်လာလိမ့်မည်၊ ၎င်းတို့သည် ဆက်လက်၍ ပျံ့နှံ့နေလိမ့်မည်။ ဤပျံ့နှံ့မှုကို အဘယ်အရာက ဖြစ်စေသနည်း။ ယင်းသည် ခေါင်းဆောင်များနှင့် အမှုဆောင်များက လက်တွေ့ကျသောအလုပ်ကို မလုပ်ဆောင်ဘဲ အခြားသူများအထက်တွင် မိမိတို့ကိုယ်ကို ထားရှိပြီး အစွမ်းအစမရှိသော အရာရှိကြီးများကဲ့သို့ ပြုမူခြင်းနှင့် ပတ်သက်မှု တစ်စုံတစ်ရာ ရှိသည် မဟုတ်လော။ (ဟုတ်ပါသည်။) ထိုသို့သော ခေါင်းဆောင်များနှင့် အမှုဆောင်များတွင် အသိစိတ် သို့မဟုတ် ဆင်ခြင်တုံတရားမရှိသည့်အပြင် လူ့သဘာဝလည်း မရှိပေ။ အဘယ်ကြောင့်ဆိုသော် အသင်းတော်သုံးစွဲသော ငွေအားလုံးသည် ဘုရားအိမ်တော်ပိုင်ဖြစ်ပြီး အားလုံးမှာ ဘုရားသခင်၏ ပူဇော်သက္ကာများဖြစ်သောကြောင့် ၎င်းတို့နှင့် မည်သည့်ပတ်သက်မှုမျှမရှိဟု ၎င်းတို့ ယုံကြည်ကြသည်။ ၎င်းတို့သည် ထိုအရာကို ဂရုမစိုက်သည့်အပြင် မေးမြန်းခြင်းလည်းမရှိဘဲ လျစ်လျူရှုကြသည်။ ဘုရားအိမ်တော်၏ငွေကို သုံးစွဲသင့်သည်၊ မည်သည့်နည်းလမ်းဖြင့်မဆို သုံးစွဲ၍ရသည်၊ မိမိတို့အိတ်ကပ်ထဲသို့ မထည့်သရွေ့ သို့မဟုတ် အလွဲသုံးစားမလုပ်သရွေ့ ဖြုန်းတီးမိလျှင် အရေးမကြီးသည့်အပြင်၊ ယင်းမှာ လူတို့ အတွေ့အကြုံဝယ်ယူခြင်းနှင့် မိမိတို့၏ အမြင်ကို ကျယ်ပြန့်စေခြင်းမျှသာဖြစ်သည်ဟု လူအများစုက ယုံကြည်ကြသည်။ ခေါင်းဆောင်များနှင့် အမှုဆောင်များကမူ “မည်သူမဆို ထိုငွေကို မိမိတို့ကြိုက်သလို သုံးနိုင်သည်၊ မိမိတို့ကြိုက်နှစ်သက်ရာကို ဝယ်နိုင်သည်။ မည်မျှ ဖြုန်းတီးခံရသည်မှာ အရေးမကြီးပါ၊ ငွေဖြုန်းသူတိုင်းတွင် တာဝန်ရှိပြီး ၎င်းတို့သည် အနာဂတ်တွင် ဒဏ်ခတ်ခြင်းနှင့် အပြစ်ဒဏ်ပေးခြင်းတို့ကို ရင်ဆိုင်ရလိမ့်မည်။ ဤသည်မှာ ကျွန်ုပ်နှင့် မသက်ဆိုင်ပါ၊ မည်သို့ပင်ဖြစ်စေ ကျွန်ုပ်သုံးစွဲနေခြင်းမဟုတ်သည့်အပြင်၊ ကျွန်ုပ်၏ငွေကို သုံးစွဲနေခြင်းလည်း မဟုတ်ပါ”ဟုဆိုကာ မသိကျိုးကျွန်ပြုကြသည်။ ဤသည်မှာ အများပိုင် ရန်ပုံငွေများကို သုံးစွဲခြင်းအပေါ် ဘာသာတရားမရှိသူများက ထားရှိသည့် အမြင်နှင့် သဘောထားအတိုင်းပင် မဟုတ်လော။ ယင်းမှာ ၎င်းတို့ ရန်သူများ၏ငွေကို သုံးစွဲနေသည့်အလားပင် ဖြစ်သည်။ ဘာသာတရားမရှိသူများသည် စက်ရုံတစ်ရုံတွင် အလုပ်လုပ်သည့်အခါ စီမံခန့်ခွဲမှုက လျော့ရဲလျှင်၊ အများပိုင်ပစ္စည်းများ အမြဲ ခိုးယူခြင်းခံရပြီး လူတို့၏အိမ်များသို့ ယူဆောင်သွားခြင်း သို့မဟုတ် သာမန်ကာလျှံကာ ပျက်စီးခြင်းတို့ ဖြစ်လိမ့်မည်ဖြစ်ကာ တစ်စုံတစ်ခု ပျက်စီးသွားပါက စက်ရုံကို အသစ်တစ်ခုဝယ်ခိုင်းကြလိမ့်မည်။ ၎င်းတို့သည် စက်ရုံအတွက် ဈေးဝယ်သည့်အခါ ကောင်းသော၊ ဈေးကြီးသောပစ္စည်းများကိုသာ သီးသန့်ဝယ်ယူကြလိမ့်မည်။ မည်သို့ပင်ဖြစ်စေ ငွေကို ထင်ရာမြင်ရာ သုံးစွဲမည်ဖြစ်ပြီး အများဆုံးသုံး၍ရသည့် အကန့်အသတ်လည်း ရှိမည်မဟုတ်ပေ။ အကယ်၍ ဘုရားသခင်ကို ယုံကြည်သူများသည်လည်း ပူဇော်သက္ကာများအပေါ် ထိုသို့သော စိတ်သဘောထားရှိပါက ၎င်းတို့ကို ကယ်တင်၍ရနိုင်သလော။ ဘုရားသခင်သည် ထိုသို့သော လူအုပ်စုအပေါ် အလုပ်လုပ်လိမ့်မည်လော။ (အလုပ်လုပ်လိမ့်မည် မဟုတ်ပါ။) အကယ်၍ လူတို့သည် ဘုရားသခင်၏ ပူဇော်သက္ကာများအပေါ် ဤကဲ့သို့သော သဘောထားရှိပါက ဘုရားသခင်က ထိုလူများအပေါ် မည်သည့် သဘောထားရှိသည်ကို ငါမပြောဘဲ သင်သိသင့်သည်။

ဘုရားသခင်အပေါ်ထားသော လူတစ်ဦး၏ သဘောထားက ထင်ရှားသည့် တိုက်ရိုက်အဖြစ်ဆုံးသော နည်းလမ်းမှာ ပူဇော်သက္ကာများအပေါ်ထားသော ၎င်း၏သဘောထားဖြင့်ဖြစ်သည်။ သင်၏ ပူဇော်သက္ကာများအပေါ်ထားသော သင်၏ သဘောထားက မည်သည့်အရာပင်ပင်ဖြစ်စေ၊ ယင်းမှာ ဘုရားသခင်အပေါ်ထားသော သင်၏သဘောထားပင် ဖြစ်သည်။ အကယ်၍ သင်သည် ပူဇော်သက္ကာများကို သင်၏ ကိုယ်ပိုင်ဘဏ်စာရင်းမှတ်တမ်းများတွင်ရှိသည့် ဝင်ငွေများကဲ့သို့ စေ့စေ့စပ်စပ်၊ သေချာစွာ၊ သတိဖြင့်၊ တင်းတင်းကျပ်ကျပ်၊ တာဝန်သိစွာနှင့် အာရုံစိုက်စွာ သဘောထားပါက၊ ဘုရားသခင်အပေါ်ထားသော သင်၏သဘောထားသည်လည်း ဤကဲ့သို့ပင် အနည်းနှင့်အများ ဖြစ်ပေသည်။ အကယ်၍ ပူဇော်သက္ကာများအပေါ်ထားသော သင်၏ သဘောထားသည် အများပြည်သူ ပိုင်ဆိုင်မှုအပေါ်၊ ဈေးထဲရှိ ဟင်းသီးဟင်းရွက်များအပေါ်ထားသော သင်၏သဘောထားကဲ့သို့ ဖြစ်ပါက၊ သင်လိုအပ်သမျှကို ပေါ့ပေါ့ဆဆ ဝယ်ယူပြီး သင်မကြိုက်သည့် မည်သည့်ဟင်းသီးဟင်းရွက်ကိုမျှ ကြည့်ပင်မကြည့်ဘဲ၊ မည်သည့်နေရာတွင် ပုံထားသည်ဖြစ်စေ လျစ်လျူရှုကာ၊ မည်သူက ယူသုံးသည်ဖြစ်စေ ဂရုမစိုက်ဘဲ၊ မြေပေါ်ကျပြီး တစ်စုံတစ်ယောက်က နင်းမိသည့်အခါ မမြင်ချင်ယောင်ဆောင်သည့်အပြင်၊ ဤအရာအားလုံးသည် သင်နှင့်မသက်ဆိုင်ဟု ယုံကြည်ပါက ယင်းက သင့်အတွက် ဒုက္ခပြဿနာကို ဖိတ်ခေါ်နေပေသည်။ အကယ်၍ ယင်းသည် ပူဇော်သက္ကာများအပေါ် ထားရှိသည့် သင်၏သဘောထားဖြစ်ပါက၊ သင်သည် တာဝန်သိတတ်သူတစ်ဦးလော။ သင်ကဲ့သို့သောလူတစ်ဦးသည် တာဝန်ကို ကောင်းစွာ ထမ်းဆောင်နိုင်သလော။ သင်တွင် မည်သည့် လူ့သဘာဝမျိုးရှိသည်မှာ သိသာထင်ရှားသည်။ အတိုချုပ်ဆိုရလျှင်၊ ပူဇော်သက္ကာများကို စီမံခန့်ခွဲခြင်းအလုပ်တွင် ခေါင်းဆောင်များနှင့် အမှုဆောင်များ၏ အဓိကတာဝန်ဝတ္တရားမှာ ယင်းတို့ကို ကောင်းမွန်စွာ ကာကွယ်စောင့်ရှောက်ခြင်းအပြင် နောက်ဆက်တွဲအလုပ်ကိုလည်း လိုက်လံလုပ်ဆောင်ရမည်ဖြစ်သည်။ အရေးကြီးဆုံးမှာ ၎င်းတို့သည် စာရင်းများကို ပုံမှန်စစ်ဆေးရမည်ဖြစ်ပြီး၊ အသုံးစရိတ်မျိုးစုံကို နောက်ဆက်တွဲလုပ်ဆောင်ခြင်း၊ စုံစမ်းမေးမြန်းခြင်း၊ စစ်ဆေးခြင်းနှင့် တင်းကျပ်စွာ စိစစ်ခြင်းတို့ကိုလည်း ပြုလုပ်ရမည်။ ၎င်းတို့သည် ဖြုန်းတီးခြင်းနှင့် အလဟဿဖြစ်ခြင်းတို့ကို မဖြစ်ပေါ်စေမီ ကျိုးကြောင်းမဆီလျော်သော အသုံးစရိတ်များကို လုံးဝ ဖယ်ရှားရှင်းလင်းပစ်ရမည်။ အကယ်၍ ကျိုးကြောင်းမဆီလျော်သော အသုံးစရိတ်များသည် ထိုအရာများကို ဖြစ်ပေါ်စေနှင့်ပြီးဖြစ်ပါက ၎င်းတို့အနေဖြင့် တာဝန်ရှိသူများကို တာဝန်ခံစေရမည်၊ သတိပေးချက်တစ်ခု ပေးရမည်ဖြစ်ပြီး လျော်ကြေးငွေပေးစေရမည်။ အကယ်၍ သင်သည် ဤအလုပ်ကိုပင် ကောင်းစွာ မလုပ်ဆောင်နိုင်ပါက အလျင်အမြန် နုတ်ထွက်လော့။ ခေါင်းဆောင် သို့မဟုတ် အမှုဆောင်တစ်ဦး၏ အလုပ်ကို သင်မလုပ်ဆောင်နိုင်သောကြောင့် ထိုရာထူးကို မယူထားနှင့်။ အကယ်၍ သင်သည် ဤအလုပ်ကိုပင် တာဝန်မယူနိုင်သည့်အပြင်၊ ကောင်းစွာမလုပ်ဆောင်နိုင်ပါက မည်သည့်အလုပ်ကို လုပ်ဆောင်နိုင်သနည်း။ ငါ့ကို စနစ်တကျ ပြောလော့။ ပူဇော်သက္ကာများနှင့်စပ်လျဉ်း၍ ခေါင်းဆောင်များနှင့် အမှုဆောင်များ လုပ်ဆောင်ရမည့် တာဝန်စုစုပေါင်း မည်မျှရှိသနည်း။ (ပထမတစ်ခုမှာ ယင်းတို့ကို ကာကွယ်စောင့်ရှောက်ခြင်း ဖြစ်သည်။ ဒုတိယတစ်ခုမှာ စာရင်းများကို စစ်ဆေးခြင်း ဖြစ်သည်။ တတိယတစ်ခုမှာ အသုံးစရိတ်မျိုးစုံကို နောက်ဆက်တွဲလုပ်ဆောင်ခြင်း၊ စုံစမ်းမေးမြန်းခြင်း၊ စစ်ဆေးခြင်းနှင့် တင်းကျပ်စွာ စိစစ်ခြင်း ဖြစ်သည်၊ ကျိုးကြောင်းမဆီလျော်သော အသုံးစရိတ်များကို ဖယ်ရှားရှင်းလင်းပစ်ရမည်ဖြစ်ပြီး မည်သူက ဖြုန်းတီးခြင်း သို့မဟုတ် အလဟဿဖြစ်စေခြင်းအား ဖြစ်စေသည်ဖြစ်စေ ၎င်းတို့ကို တာဝန်ခံစေရမည်ဖြစ်ပြီး လျော်ကြေးပေးစေရမည်။) ဤအဆင့်များအတိုင်း အလုပ်လုပ်ရန် လွယ်ကူသလော။ (လွယ်ကူပါသည်။) ဤသည်မှာ ရှင်းလင်းစွာ အသေးစိတ်ချပြထားသော အလုပ်လုပ်နည်းတစ်ခု ဖြစ်သည်။ အကယ်၍ သင်သည် ထိုသို့သော ရိုးရှင်းသည့်အလုပ်ကိုပင် မလုပ်ဆောင်နိုင်ပါက ဘုရားအိမ်တော်၏ ဘဏ္ဍာစိုးတစ်ဦးအနေဖြင့် သင်သည် ခေါင်းဆောင် သို့မဟုတ် အမှုဆောင်တစ်ဦးအဖြစ် မည်သည့်အရာကို လုပ်နိုင်သနည်း။ အချိန်တိုင်း ပူဇော်သက္ကာများ ဖြုန်းတီးခြင်းနှင့် အလဟဿဖြစ်စေခြင်း သာဓကများ ရှိနေပြီး၊ ခေါင်းဆောင် သို့မဟုတ် အမှုဆောင်တစ်ဦးအနေဖြင့် သင်သည် ယင်းကို သတိမထားမိသည့်အပြင်၊ လုံးဝ စိတ်မကောင်းမဖြစ်ပါက သင်၏စိတ်နှလုံးထဲတွင် ဘုရားသခင်ပင် ရှိပါ၏လော။ သူ့အတွက် နေရာတစ်ခုပင် ရှိပါ၏လော။ ဤသည်မှာ မေးခွန်းထုတ်စရာပင်။ သင်၏ ဘုရားသခင်ကို ချစ်သော စိတ်နှလုံးသည် ကြီးမားကြောင်းနှင့် သင်၌ ဘုရားသခင်ကို ကြောက်ရွံ့သော စိတ်နှလုံး အမှန်တကယ်ရှိသည်ဟု သင်ပြောသော်လည်း၊ သူ၏ ပူဇော်သက္ကာများ ဤသို့ ဖြုန်းတီးခြင်းနှင့် အလဟဿဖြစ်စေခြင်းတို့ကို ခံရသည့်အခါ သင်သည် တစ်နည်းနည်းဖြင့် သတိမထားမိသည့်အပြင်၊ လုံးဝ စိတ်မကောင်းမဖြစ်ပေ။ ယင်းက သင်၏ ဘုရားသခင်အပေါ်ထားသော ချစ်ခြင်းနှင့် ကြောက်ရွံ့ခြင်းကို မေးခွန်းထုတ်စရာ ဖြစ်စေသည် မဟုတ်လော။ (ဖြစ်စေပါသည်။) ဘုရားသခင်အပေါ်ထားသော သင်၏ ချစ်ခြင်းနှင့် ကြောက်ရွံ့ခြင်းကို မဆိုထားနှင့်၊ သင်၏ယုံကြည်ခြင်းပင်လျှင် မေးခွန်းထုတ်စရာ ဖြစ်သည်။ ဘုရားသခင်အပေါ်ထားသော သင်၏ ချစ်ခြင်းနှင့် ကြောက်ရွံ့ခြင်းသည် ခိုင်လုံမှုမရှိပေ။ ယင်းမှာ အခြေအမြစ်မရှိပေ။ ပူဇော်သက္ကာများကို ကောင်းမွန်စွာ ကာကွယ်စောင့်ရှောက်ခြင်းသည် ခေါင်းဆောင်များနှင့် အမှုဆောင်များ ဖြည့်ဆည်းသင့်သော ဝတ္တရားတစ်ခုဖြစ်ပြီး ၎င်းတို့၏ ရှောင်လွှဲမရသော တာဝန်လည်း ဖြစ်သည်။ အကယ်၍ ပူဇော်သက္ကာများကို ကောင်းမွန်စွာ စောင့်ရှောက်ကာကွယ်ထားခြင်းမရှိပါက ယင်းမှာ ၎င်းတို့ဘက်မှ တာဝန် ပျက်ကွက်ခြင်း ဖြစ်သည်။ ပူဇော်သက္ကာများကို ညံ့ဖျင်းစွာ ကာကွယ်စောင့်ရှောက်သူအားလုံးသည် အယောင်ဆောင် ခေါင်းဆောင်များနှင့် အယောင်ဆောင် အမှုဆောင်များပင် ဖြစ်ကြသည်ဟု ဆိုနိုင်ပေသည်။

၄။ ပူဇော်သက္ကာများ၏ ရှိရာနေရာများအပြင် ၎င်းတို့ကို ထိန်းသိမ်းစောင့်ရှောက်သူများ၏ အခြေအနေအမျိုးမျိုးကို ချက်ချင်းစုံစမ်းသိရှိခြင်း

ပူဇော်သက္ကာများ၏ အသုံးစရိတ်အခြေအနေကို စစ်ဆေးခြင်းနှင့် ကျိုးကြောင်းမဆီလျော်သော အသုံးစရိတ်များကို ဖြေရှင်းခြင်းအပြင်၊ ခေါင်းဆောင်များနှင့် အမှုဆောင်များတွင် နောက်ထပ် အရေးကြီးဆုံး အလုပ်တာဝန်တစ်ခု ရှိသည်။ ၎င်းတို့သည် ပူဇော်သက္ကာများ၏ ရှိရာနေရာအပြင်၊ ၎င်းတို့ကို ထိန်းသိမ်းစောင့်ရှောက်သူများ၏ အခြေအနေအမျိုးမျိုးကို ချက်ချင်းသိရှိအောင် လုပ်ဆောင်ရမည်။ ဤသို့ပြုလုပ်ရခြင်း၏ ရည်မှန်းချက်မှာ ဆိုးယုတ်သောလူများ၊ မသမာသော အကြံအစည်များ ထားရှိသောလူများနှင့် ငမ်းငမ်းတက်လိုချင်သော စိတ်နှလုံးများရှိသောလူများက ပူဇော်သက္ကာများကို သိမ်းပိုက်ရန် သတိမမူမိခြင်းများကို အသုံးမချနိုင်စေရန် ဖြစ်သည်။ အချို့လူများသည် ဘုရားအိမ်တော်တွင် ပစ္စည်းများစွာရှိသည်ကိုလည်းကောင်း၊ အချို့ပစ္စည်းများမှာ စောင့်ကြည့်သူ သို့မဟုတ် မှတ်တမ်းတင်သူမရှိသည်ကိုလည်းကောင်း မြင်သောအခါ၊ ထိုအရာများကို မည်သည့်အချိန်တွင် မိမိတို့၏ ကိုယ်ပိုင် သီးသန်း ပိုင်ဆိုင်မှုပစ္စည်း ဖြစ်စေပြီး မိမိတို့အတွက် အသုံးပြုရမည်ကို အမြဲတမ်း စဉ်းစားနေကြသည်။ ဤကဲ့သို့သောလူများသည် နေရာတိုင်းတွင် ရှိသည်။ အချို့လူများသည် အပေါ်ယံအားဖြင့် အခြားသူများကို အခွင့်ကောင်းမယူတတ်ပုံရပြီး ရုပ်ဝတ္ထုပစ္စည်းများ သို့မဟုတ် ငွေကြေးကို လိုချင်တပ်မက်မှု ကြီးမားပုံမရသော်လည်း၊ ယင်းမှာ အခြေအနေနှင့် အနေအထားများ မမှန်ကန်သောကြောင့် ဖြစ်သည်။ အကယ်၍ ပူဇော်သက္ကာများကို ကာကွယ်စောင့်ရှောက်ရန် ၎င်းတို့၏လက်ထဲသို့ အမှန်တကယ် ထည့်လိုက်ပါက ၎င်းတို့ ကောင်းစွာ သိမ်းပိုက်ကောင်း သိမ်းပိုက်သွားနိုင်သည်။ အချို့က “သို့သော် ၎င်းတို့သည် ယခင်က အလွန်ကောင်းသောလူများ ဖြစ်ခဲ့ကြသည်။ ၎င်းတို့သည် ငမ်းငမ်းတက် မလိုချင်ခဲ့ကြသည့်အပြင် ကိုယ်ကျင့်တရားလည်း အတော်အသင့်ကောင်းခဲ့သည်။ သို့ဖြစ်လျှင် ပူဇော်သက္ကာ အနည်းငယ်ကို ၎င်းတို့၏လက်ထဲသို့ ထည့်လိုက်ရုံမျှက အဘယ်ကြောင့် ၎င်းတို့ကို ဖော်ထုတ်လိုက်သနည်း”ဟု မေးကြသည်။ ဤသည်မှာ သင်သည် ဤလူများနှင့် အချိန်များစွာ အတူမနေခဲ့ခြင်း၊ ၎င်းတို့ကို နက်နက်ရှိုင်းရှိုင်း နားမလည်ခဲ့ခြင်း၊ ၎င်းတို့၏ သဘာဝ အနှစ်သာရကို ထွင်းဖောက်မမြင်ခဲ့ခြင်းတို့ကြောင့် ဖြစ်သည်။ ၎င်းတို့သည် ဤသို့သောလူစားမျိုးဖြစ်သည်ကို သင် စောစီးစွာ သဘောပေါက်ခဲ့မည်ဆိုလျှင် ပူဇော်သက္ကာများသည် ဆိုးယုတ်သောလူများ၏ သိမ်းပိုက်ခြင်းကို ခံရမည့် ကံအကြောင်းမလှသည့်ဖြစ်ရပ်နှင့်ကင်းလွတ်မည်ဖြစ်သည်။ သို့ဖြစ်၍၊ ပူဇော်သက္ကာများ ဆိုးယုတ်သောလူများ၏ လက်ထဲသို့ ကျရောက်ခြင်းကို တားဆီးရန်အလို့ငှာ၊ ခေါင်းဆောင်များနှင့် အမှုဆောင်များတွင် နောက်ထပ် ပို၍အရေးကြီးသော တာဝန်တစ်ခုရှိသည်။ ပူဇော်သက္ကာများ၏ ရှိရာနေရာနှင့် ၎င်းတို့ကို ထိန်းသိမ်းစောင့်ရှောက်သူများ၏ အခြေအနေအမျိုးမျိုးကို ချက်ချင်းသိရှိပြီး အခြေအနေအရပ်ရပ်ကို အမြဲမပြတ်သိရှိနေရန် ဖြစ်သည်။ တစ်စုံတစ်ဦးသည် စီမံခန့်ခွဲရန် ယွမ်ငွေ ရာဂဏန်း သို့မဟုတ် ထောင်ဂဏန်းအနည်းငယ်ကို လက်ဝယ်ပိုင်ဆိုင်သည်ဆိုပါစို့။ အကယ်၍ ၎င်းတို့တွင် အသိစိတ်အနည်းငယ်ရှိပါက အလွဲသုံးစားလုပ်မည်မဟုတ်ပေ။ သို့သော် သောင်းချီ သို့မဟုတ် သိန်းချီရှိပါက လူအများစုကို အားကိုး၍မရနိုင်တော့ပေ။ ဤသည်မှာ အန္တရာယ်ရှိလာပြီး ၎င်းတို့၏ စိတ်နှလုံးများ ပြောင်းလဲသွားနိုင်သည်။ ၎င်းတို့၏ စိတ်နှလုံးများ မည်သို့ ပြောင်းလဲသွားနိုင်သနည်း။ ရာဂဏန်း သို့မဟုတ် ထောင်ဂဏန်းအနည်းငယ်သည် လူတစ်ဦး၏စိတ်နှလုံးကို မယိမ်းယိုင်စေနိုင်သော်လည်း သောင်းချီ သို့မဟုတ် သိန်းချီလာသောအခါ ၎င်းတို့၏စိတ်နှလုံးသည် အလွယ်တကူ ယိမ်းယိုင်သွားနိုင်သည်။ “ငါသည် ဘဝပေါင်းများစွာပင် ဤမျှလောက် ရှာဖွေနိုင်မည်မဟုတ်၊ ယခုမူ ဤငွေသည် ငါ့လက်ထဲတွင် ရှိနေသည်။ အကယ်၍ ဤငွေသည် ငါ့အပိုင်ဖြစ်ခဲ့မည်ဆိုလျှင် မည်မျှ ပိုကောင်းသွားမည်နည်း”ဟူ၍ ဖြစ်သည်။ ၎င်းတို့က အချိန်ယူစဉ်းစားသည်။ “ဤအတွေးများနှင့်ပတ်သက်၍ ငါ အပြစ်ရှိသည်ဟု မခံစားရပါ။ သို့ဆိုလျှင် ဘုရားတစ်ပါး အမှန်တကယ် ရှိသလော၊ မရှိသလော။ ဘုရား အဘယ်မှာနည်း။ ငါ ဤအတွေးများရှိသည်ကို မည်သူမျှမသိသည်မှာ အမှန်ပင် မဟုတ်လော။ မည်သူမျှမသိ၊ ငါ အပြစ်ရှိသည်ဟု ငါ မခံစားရ၊ စိတ်မကောင်းလည်းမဖြစ်ပါ။ ဤသည်မှာ ဘုရားမရှိဟု ဆိုလိုသလော။ သို့ဆိုလျှင် ဤငွေကို ငါ ကိုယ်တိုင်အတွက် ငါ ယူလိုက်ပါက အပြစ်ဒဏ် သို့မဟုတ် ဒဏ်ခတ်ခြင်း တစ်ခုတလေကို ရင်ဆိုင်ရလိမ့်မည်မဟုတ်လော။ မည်သည့်အကျိုးဆက်မျှ မရှိဘဲ နေလိမ့်မည်လော”ဟူ၍ ဖြစ်သည်။ ဤသူ၏စိတ်နှလုံးသည် ပြောင်းလဲသည့် ဖြစ်စဉ်တွင် ရှိသည် မဟုတ်လော။ ၎င်းတို့၏လက်ထဲရှိ ပူဇော်သက္ကာများသည် အန္တရာယ်ရှိသည် မဟုတ်လော။ (ရှိပါသည်။) ထို့အပြင်၊ ပူဇော်သက္ကာများကို စီမံခန့်ခွဲသော အချို့လူများသည် အလွန်တော်ကြသည်၊ ၎င်းတို့သည် ဘုရားသခင်ကို ယုံကြည်ခြင်းတွင် အခြေခံအုတ်မြစ်ရှိပြီး မိမိတို့၏လုပ်ဆောင်ချက်များတွင် သစ္စာစောင့်သိကြသည်။ သင်သည် ၎င်းတို့ကို ယွမ်ငွေ သောင်းချီ သို့မဟုတ် သိန်းချီ အနည်းငယ်ကို စောင့်ရှောက်ခိုင်းလျှင်ပင် ၎င်းတို့သည် ကောင်းမွန်စွာ လုပ်ဆောင်နိုင်လိမ့်မည်ဖြစ်ပြီး အလွဲသုံးစားမလုပ်ကြောင်း အာမခံနိုင်သည်။ သို့သော် ၎င်းတို့၏မိသားစုများတွင် ဘာသာတရားမရှိသူ အနည်းငယ်ရှိပြီး ထိုလူများသည် ငွေကိုမြင်သောအခါ ဝံပုလွေတစ်ကောင်က သူ့သားကောင်ကို မြင်လိုက်သည့်အလား မျက်လုံးနီလာသည်။ သောင်းချီသို့မဟုတ် သိန်းချီကို ထားလိုက်လော့။ ယွမ်ငွေတစ်ထောင်ကို မြင်လျှင်ပင် မိမိတို့အိတ်ကပ်ထဲသို့ ထည့်ကြလိမ့်မည်။ မည်သူ့ငွေဖြစ်သည်ကို ၎င်းတို့ ဂရုမစိုက်ကြပေ။ အိတ်ကပ်ထဲသို့ ထည့်နိုင်သူက မည်သူမဆို ပိုင်ဆိုင်သည်၊ အရင်လုယူနိုင်သူက ပိုင်ဆိုင်သည်ဟု ၎င်းတို့က ယုံကြည်ကြသည်။ အကယ်၍ ပူဇော်သက္ကာများကို ကာကွယ်စောင့်ရှောက်နေသူတစ်ဦး၏ ပတ်ဝန်းကျင်တွင် ဤကဲ့သို့သော ဆိုးယုတ်သည့်ဝံပုလွေများ ရှိနေပါက ပူဇော်သက္ကာများသည် အချိန်မရွေး၊ နေရာမရွေး သိမ်းပိုက်ခြင်းခံရမည့် အန္တရာယ်တွင် ရှိနေသည် မဟုတ်လော။ ထိုသို့သောအခြေအနေ ဖြစ်ပျက်နိုင်သလော။ (ဖြစ်ပျက်နိုင်ပါသည်။) အကယ်၍ ခေါင်းဆောင်များနှင့် အမှုဆောင်များသည် ပေါ့ဆပြီး တာဝန်ယူစိတ်မရှိသည့်အပြင်၊ ထိုသို့သော အန္တရာယ်ရှိသည့်အခြေအနေတွင် ပူဇော်သက္ကာများ ရှိနေသည့်အခါ သတိပင်မထားမိပါက သို့မဟုတ် စုံစမ်းမေးမြန်းခြင်းနှင့် စစ်ဆေးခြင်းတို့ကို မလုပ်ဆောင်ပါက အန္တရာယ်ရှိသည် မဟုတ်လော။ အချိန်မရွေး၊ နေရာမရွေး တစ်စုံတစ်ခု မှားယွင်းသွားနိုင်သည်။ နောက်ထပ် အခြေအနေတစ်မျိုး ရှိသေးသည်။ အချို့ထိန်းသိမ်းစောင့်ရှောက်သူများသည် မိမိတို့အိမ်များတွင် ငွေနှင့် ပစ္စည်းအမျိုးမျိုးကို ကာကွယ်စောင့်ရှောက်ကြပြီး ညီအစ်ကိုမောင်နှမများနှင့် ခေါင်းဆောင်များ၊ အမှုဆောင်များကိုလည်း ဧည့်ခံကြသည်။ ဤသည်မှာ ယာယီအားဖြင့် အတော်အတန် ဘေးကင်းနိုင်သော်လည်း ရေရှည်တွင် ပူဇော်သက္ကာများကို ထိုနေရာတွင် ထားရှိရန် သင့်လျော်သလော။ (မသင့်လျော်ပါ။) ယင်းတို့ကို ကာကွယ်စောင့်ရှောက်သူသည် သင့်တော်လျှင်ပင် ပတ်ဝန်းကျင်နှင့် အခြေအနေများက လုံးဝမသင့်တော်ပေ။ ၎င်းတို့ ဧည့်ခံနေသောလူများကို ဖယ်ရှားခြင်းကိုဖြစ်စေ၊ ပူဇော်သက္ကာများကို ရွှေ့ပြောင်းခြင်းကိုဖြစ်စေ ပြုလုပ်ရမည်။ အကယ်၍ ခေါင်းဆောင်များနှင့် အမှုဆောင်များသည် ဤအလုပ်ကို စစ်ဆေးခြင်းမပြုသည့်အပြင်၊ ထိုအရာနှင့်စပ်လျဉ်း၍ မိမိတို့၏တာဝန်ကိုလည်း မဖြည့်ဆည်းပါက နေရာမရွေး၊ အချိန်မရွေး တစ်စုံတစ်ခု မှားယွင်းသွားနိုင်သည်။ ပူဇော်သက္ကာများသည် နေရာမရွေး၊ အချိန်မရွေး ဆုံးရှုံးမှုများကို ခံစားရပြီး ဆိုးယုတ်သော နတ်ဆိုးများ၏ လက်ထဲသို့ ကျရောက်သွားနိုင်သည်။ နောက်ထပ်အခြေအနေတစ်မျိုး ရှိသေးသည်။ အချို့အသင်းတော်များသည် လူများ မကြာခဏ အဖမ်းခံရသည့် ရန်လိုသော ပတ်ဝန်းကျင်များတွင် ရှိနေပြီး၊ ဤအကြောင်းကြောင့် ပူဇော်သက္ကာများကို ကာကွယ်စောင့်ရှောက်ထားသည့် အိမ်များ၏ တည်နေရာများ သစ္စာဖောက်ခံရကာ အဆင်းနီသော နဂါးကြီး၏ ဝင်ရောက်စီးနင်းခြင်းနှင့် ရှာဖွေခြင်းတို့ကို ခံရမည့် အခွင့်အရေးများသည်။ ပူဇော်သက္ကာများသည် အချိန်မရွေး ဆိုးယုတ်သော နတ်ဆိုးများ၏ လုယက်ခြင်းကို ခံရနိုင်သည်။ ထိုသို့သောနေရာများသည် ပူဇော်သက္ကာများကို သိုလှောင်ရန် သင့်လျော်သလော။ (မသင့်လျော်ပါ။) သို့ဆိုလျှင် ယင်းတို့ကို ထိုနေရာတွင် ထားနှင့်ပြီးဖြစ်ပါက မည်သည့်အရာကို လုပ်ဆောင်ရမည်နည်း။ ချက်ချင်းရွှေ့ပြောင်းလော့။ အချို့ခေါင်းဆောင်များနှင့် အမှုဆောင်များသည် မိမိတို့၏တာဝန်ကို မဖြည့်ဆည်းသည့်အပြင်၊ လက်တွေ့ကျသောအလုပ်ကို မလုပ်ဆောင်ကြပေ။ ၎င်းတို့သည် ဤအရာများကို ကြိုတင်မျှော်မှန်းနိုင်ခြင်းမရှိ သို့မဟုတ် စဉ်းစားနိုင်ခြင်း မရှိကြပေ။ ၎င်းတို့သည် ယင်းတို့နှင့်ပတ်သက်၍ သတိမထားမိကြသည့်အပြင်၊ တစ်စုံတစ်ခု မှားယွင်းသွားပြီး ပူဇော်သက္ကာများက မကောင်းဆိုးဝါး နတ်ဆိုးများ၏ လုယက်ခြင်းကို ခံရသည့်အခါမှသာ “ထိုစဉ်အချိန်က ငါတို့ ရွှေ့ခဲ့သင့်သည်”ဟု တွေးကာ ဤသို့သာ နောင်တအနည်းငယ် ခံစားကြသည်။ သို့သော် မည်သည့်အရာမျှ မှားယွင်းခြင်း မရှိပါက နောက်ထပ်ဆယ်နှစ်ကျော် ကြာသွားပြီး ၎င်းတို့သည် ပူဇော်သက္ကာများကို ရွှေ့မည်မဟုတ်သေးပေ။ ဤကိစ္စကြောင့် မည်သည့်ည့် ဆိုးရွားသော အကျိုးဆက်များ ဖြစ်ပေါ်နိုင်သည်ကို ၎င်းတို့ မမြင်နိုင်သည့်အပြင်၊ အရေးကြီးမှုနှင့် အရေးပေါ်လိုအပ်မှုအပေါ် အခြေခံ၍ အမှုအရာများကို ဦးစားပေးနိုင်ခြင်းလည်း မရှိကြပေ။ ခေါင်းဆောင်များနှင့် အမှုဆောင်များသည် ထိုအခြေအနေကို ကြုံတွေ့ရသည့်အခါ ရှင်းလင်းသော နားလည်မှုတစ်ခု ရှိသင့်သည်။ “ပူဇော်သက္ကာများကို သိုလှောင်ထားသည့် နေရာများထဲမှ တစ်ခုသည် မသင့်လျော်ပါ။ ပတ်ဝန်းကျင်က အလွန်အန္တရာယ်များပြီး ညီအစ်ကိုမောင်နှမ အတော်များများ အနီးအနားတွင် အဖမ်းခံရခြင်း၊ နောက်ယောင်ခံလိုက်ခံရခြင်း သို့မဟုတ် စောင့်ကြည့်ခံရခြင်းတို့ ခံကြရပြီးဖြစ်သည်။ ပူဇော်သက္ကာများကို ထိုနေရာမှ ထုတ်ရန် နည်းလမ်းတစ်ခု စဉ်းစားဖို့ လိုအပ်သည်။ ယင်းတို့ကို ထိုနေရာတွင်ထားပြီး လုယက်ခံရမည်ကို စောင့်ဆိုင်းနေခြင်းထက် အတော်အတန် ဘေးကင်းသောနေရာသို့ ရွှေ့ပြောင်းခြင်းက ပိုကောင်းသော လုပ်ရပ်ဖြစ်လိမ့်မည်။” ပြဿနာတစ်ခု ဖြစ်ပွားပြီး ပူဇော်သက္ကာများ အန္တရာယ်ကျရောက်နေသည်ကို ၎င်းတို့ ကြိုမြင်သည့်အခါ၊ အဆင်းနီသော နဂါးကြီး၊ ဆိုးယုတ်သောနတ်ဆိုး၏ သိမ်းပိုက်ခြင်းနှင့် ဝါးမြိုခြင်းကို မခံရစေရန် ယင်းတို့ကို ချက်ချင်းရွှေ့ပြောင်းသင့်သည်။ ဤသည်မှာ ပူဇော်သက္ကာများ၏ ဘေးကင်းမှုကို သေချာစေရန်နှင့် မထင်မှတ်ဘဲ ကျရောက်နိုင်သော အန္တရာယ်တစ်ခုတလေ သို့မဟုတ် ချော်ချွတ်မှု တစ်ခုတလေ မဖြစ်ပေါ်စေရန် တစ်ခုတည်းသောနည်းလမ်း ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သော အလုပ်ဖြစ်သည်။ အန္တရာယ်၏ အရိပ်အယောင် အနည်းငယ်မျှ ရှိသည်နှင့်တစ်ပြိုင်နက်၊ တစ်စုံတစ်ဦး အဖမ်းခံရသည်နှင့်တစ်ပြိုင်နက်၊ ပြဿနာတစ်ခု ပေါ်ပေါက်လာသည်နှင့်တစ်ပြိုင်နက် ခေါင်းဆောင်များ၊ အမှုဆောင်များ၏ ပထမဆုံးအတွေးမှာ ပူဇော်သက္ကာများ ဘေးကင်းလုံခြုံမှုရှိမရှိ၊ ယင်းတို့သည် ဆိုးယုတ်သောလူများ၏ လက်ထဲသို့ ကျရောက်သွားနိုင်ခြင်းရှိမရှိ သို့မဟုတ် ၎င်းတို့၏ သိမ်းပိုက်ခြင်းကို ခံရနိုင်ခြင်း ရှိမရှိ သို့မဟုတ် ဆိုးယုတ်သော နတ်ဆိုးများ၏ လုယက်ခြင်းကို ခံရနိုင်ခြင်း ရှိမရှိ၊ ပူဇော်သက္ကာများ ဆုံးရှုံးမှု တစ်ခုတလေ ခံစားရခြင်းရှိမရှိ ဟူသည်တို့ ဖြစ်သင့်သည်။ ၎င်းတို့သည် ပူဇော်သက္ကာများကို ကာကွယ်ရန် အစီအမံများကို ချက်ချင်း ပြုလုပ်သင့်သည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်ဖြစ်သည်။ အချို့ခေါင်းဆောင်များနှင့် အမှုဆောင်များက “ဤအရာများကို လုပ်ဆောင်ခြင်းသည် ကျွန်ုပ်တို့အား စွန့်စားမှုများ ပြုလုပ်ရန် လိုအပ်သည်။ ကျွန်ုပ်တို့ မလုပ်ဘဲနေ၍ရသလော။ လူတို့သည် ကျွန်ုပ်တို့၏ ဦးစားပေးဖြစ်ရမည်ဖြစ်ပြီး၊ ဆိုလိုသည်မှာ ပူဇော်သက္ကာများကို ဦးစားမပေးဘဲ လူကိုသာ ဦးစားပေးသင့်သည် မဟုတ်လော” ဟု ပြောကောင်းပြောနိုင်သည်။ ၎င်းတို့၏မေးခွန်းကို သင်မည်သို့ထင်သနည်း။ ဤလူများတွင် လူ့သဘာဝ ရှိသလော။ (မရှိပါ။) ပူဇော်သက္ကာများကို ကောင်းမွန်စွာ ကာကွယ်စောင့်ရှောက်ခြင်း၊ ကောင်းမွန်စွာ စီမံခန့်ခွဲခြင်းနှင့် ကောင်းမွန်စွာ စောင့်ကြည့်ခြင်း၊ ဤအရာများသည် ဘဏ္ဍာထိန်းကောင်းတစ်ဦး ဖြည့်ဆည်းသင့်သော တာဝန်ဝတ္တရားများ ဖြစ်သည်။ ပို၍လေးနက်စွာပြောရလျှင် သင်၏အသက်ကို စတေးရလျှင်ပင် ယင်းမှာ ထိုက်တန်ပြီး သင်လုပ်ဆောင်သင့်သောအရာ ဖြစ်သည်။ ယင်းမှာ သင်၏တာဝန်ဖြစ်သည်။ လူတို့သည် “ဘုရားသခင်အတွက် သေခြင်းသည် ထိုက်တန်သောသေခြင်းဖြစ်သည်”ဟု အမြဲတမ်း ဟစ်ကြွေးကြသည်။ လူတို့အနေဖြင့် ဘုရားသခင်အတွက် အမှန်တကယ် သေရန် လိုလားကြသလော။ ယခု သင့်ကို ဘုရားသခင်အတွက် သေရန် တောင်းဆိုနေခြင်းမဟုတ်၊ ပူဇော်သက္ကာများကို လုံခြုံစွာ ကာကွယ်စောင့်ရှောက်ရန် အနည်းငယ် စွန့်စားရန်သာ လိုအပ်ခြင်းဖြစ်သည်။ ထိုသို့လုပ်ဆောင်ရန် သင်လိုလားသလော။ သင်က “ကျွန်ုပ်လိုလားပါသည်” ဟု ဝမ်းသာအားရ ပြောသင့်သည်။ အဘယ်ကြောင့်နည်း။ အဘယ်ကြောင့်ဆိုသော် ဤသည်မှာ လူနှင့်ဆိုင်သည့် ဘုရားသခင်၏ တာဝန်ပေးစေခိုင်းချက်နှင့် သတ်မှတ်ချက်ဖြစ်သောကြောင့် ဖြစ်သည်။ ယင်းမှာ သင်၏ ရှောင်လွှဲ၍မရသော တာဝန်ဖြစ်ပြီး ယင်းမှ ရုန်းထွက်ရန် သင် မကြိုးစားသင့်ပေ။ ဘုရားသခင်အတွက် သေမည်ဟု သင် အခိုင်အမာဆိုထားသည်ကို ထောက်သော်၊ ပူဇော်သက္ကာများကို ကာကွယ်စောင့်ရှောက်ရန် အဘယ်ကြောင့် သင်သည် အဖိုးအခအနည်းငယ်ပေးပြီး အနည်းငယ် မစွန့်စားနိုင်ရသနည်း။ ယင်းမှာ သင်လုပ်ဆောင်သင့်သောအရာ မဟုတ်လော။ အကယ်၍ သင်သည် လက်တွေ့ကျသောအရာတစ်ခုမျှ မလုပ်ဆောင်ဘဲ ဘုရားသခင်အတွက် သေခြင်းအကြောင်း အမြဲတမ်း ဟစ်ကြွေးနေပါက ဤစကားများသည် အနှစ်မဲ့သည် မဟုတ်လော။ ခေါင်းဆောင်များနှင့် အမှုဆောင်များသည် ပူဇော်သက္ကာများကို ကာကွယ်စောင့်ရှောက်ခြင်းအလုပ်အပေါ် စင်ကြယ်သော သိနားလည်မှုတစ်ခု ရှိသင့်ပြီး ဤတာဝန်ကိုလည်း ထမ်းရွက်သင့်သည်။ ၎င်းတို့သည် ယင်းကို မရှောင်ရှားသင့်၊ မရှောင်ကြဉ်သင့်သည့်အပြင်၊ မိမိတို့၏တာဝန်မှလည်း မတွန့်ဆုတ်သင့်ပေ။ သင်သည် ခေါင်းဆောင် သို့မဟုတ် အမှုဆောင်တစ်ဦးဖြစ်သည့်အတွက် ဤအလုပ်သည် သင် ထမ်းရွက်ရန် တာဝန်ရှိသည့် ဝန်တစ်ရပ်ပင် ဖြစ်သည်။ ယင်းမှာ အရေးကြီးသောအလုပ်ဖြစ်သည်။ သင်သည် စွန့်စားမှုအချို့ကို လုပ်ဆောင်လျှင်ပင်၊ သင်၏အသက်ကို စတေးရနိုင်လျှင်ပင် ယင်းကို သင်လုပ်ဆောင်လိုသလော။ သင် လုပ်ဆောင်သင့်သလော။ (လုပ်ဆောင်သင့်ပါသည်။) သင်သည် ယင်းကို လုပ်ဆောင်လိုသင့်သည်၊ ဤတာဝန်ကို သင်မစွန့်လွှတ်ရပေ။ ဤသည်မှာ လူနှင့်ဆိုင်သည့် ဘုရားသခင်၏ သတ်မှတ်ချက်နှင့် လူကို ဘုရားသခင်ပေးသော တာဝန်ပေးစေခိုင်းချက် ဖြစ်သည်။ ဘုရားသခင်သည် သူ၏ အနိမ့်ဆုံး သတ်မှတ်ချက်နှင့် တာဝန်ပေးစေခိုင်းချက်ကို သင့်အား ပြောပြခဲ့ပြီးဖြစ်သည်။ အကယ်၍ သင်သည် ယင်းကိုပင် လုပ်ဆောင်ရန် မလိုလားပါက မည်သည့်အရာကို လုပ်နိုင်သနည်း။

ခေါင်းဆောင်များနှင့် အမှုဆောင်များသည် ပူဇော်သက္ကာများကို ကာကွယ်စောင့်ရှောက်ခြင်းနှင့် သုံးစွဲခြင်းအလုပ်အား တတ်နိုင်သမျှ စေ့စေ့စပ်စပ်နှင့် တိတိကျကျ လုပ်ဆောင်သင့်သည်။ ၎င်းတို့သည် ယင်းကို ပေါ့ပေါ့မလုပ်ဆောင်သင့်သည့်အပြင်၊ သာ၍ မသင့်တော်သည်မှာ ယင်းကို အခြားသူတစ်ဦး၏ကိစ္စကဲ့သို့ သဘောထားပြီး တာဝန်ကို စွန့်လွှတ်ခြင်းပင် ဖြစ်သည်။ ခေါင်းဆောင်များနှင့် အမှုဆောင်များသည် ဆိုးယုတ်သောလူများနှင့် လူ့သဘာဝ ညံ့ဖျင်းသောလူများက သတိမမူမိခြင်းများကို အခွင့်ကောင်းယူပြီး ဖျက်ဆီးခြင်းမရှိအောင် ကာကွယ်ရန် ဤအရာများနှင့်ပတ်သက်၍ ကိုယ်တိုင်စိစစ်ခြင်း၊ ပါဝင်ပတ်သက်ခြင်း၊ စုံစမ်းမေးမြန်းခြင်းတို့ကို ပြုလုပ်သင့်ပြီး ကိုယ်တိုင်ပင် ကိုင်တွယ်သင့်သည်။ သင်သည် ဤအလုပ်ကို ပို၍စေ့စေ့စပ်စပ်လုပ်ဆောင်လေ၊ ဆိုးယုတ်သောလူများနှင့် လူဆိုးများက သတိမမူမိခြင်းများကို အခွင့်ကောင်းယူရန် အခွင့်အရေး ပိုနည်းလေဖြစ်မည်။ သင်၏ စုံစမ်းမေးမြန်းမှုများ ပို၍အသေးစိတ်ကျပြီး သင်၏စီမံခန့်ခွဲမှု ပို၍တင်းကျပ်လေ၊ ကျိုးကြောင်းမဆီလျော်သော အသုံးစရိတ်များ၊ ဖြုန်းတီးခြင်းနှင့် အလဟဿဖြစ်စေခြင်း သာဓကများ ပိုနည်းလေ ဖြစ်လိမ့်မည်။ အချို့က “ဤအရာကို လုပ်ဆောင်ခြင်းသည် ဘုရားအိမ်တော်အတွက် ငွေကိုချွေတာခြင်းအကြောင်း ဖြစ်သလော။ ဘုရားအိမ်တော်တွင် ရန်ပုံငွေ နည်းပါးနေသလော။ အကယ်၍ နည်းပါးနေပါက ကျွန်ုပ် နောက်ထပ် ပူဇော်ဆက်ကပ်ပါမည်”ဟု ပြောကြသည်။ ယင်းမှာ ဖြစ်ပျက်နေသည့်အရာလော။ (မဟုတ်ပါ။) ဤသည်မှာ ခေါင်းဆောင်များနှင့် အမှုဆောင်များ၏ တာဝန်ဝတ္တရားဖြစ်သည်၊ ယင်းမှာ လူနှင့်ဆိုင်သည့် ဘုရားသခင်၏ သတ်မှတ်ချက်ဖြစ်ပြီး၊ ဤအလုပ်ကို လုပ်ဆောင်ရာတွင် ခေါင်းဆောင်များနှင့် အမှုဆောင်များ လိုက်နာရမည့် စည်းမျဉ်းတစ်ခုဖြစ်သည်။ ဘုရားသခင်ကို ယုံကြည်သူတစ်ဦးအနေဖြင့်၊ ဘုရားအိမ်တော်တွင် ဘဏ္ဍာစိုး၏အခန်းကဏ္ဍကို ယူထားသူတစ်ဦးအနေဖြင့်၊ ပူဇော်သက္ကာများအပေါ် သင်၏သဘောထားသည် တာဝန်သိတတ်ခြင်းနှင့် တင်းကျပ်စွာ စိစစ်ခြင်း ဖြစ်သင့်သည်၊ သို့မဟုတ်ပါက သင်သည် ဤအလုပ်အတွက် အရည်အချင်းမပြည့်မီပေ။ အကယ်၍ သင်သည် တာဝန်ယူစိတ်ကင်းမဲ့ပြီး သမ္မာတရားကို မလိုက်စားသော သာမန်ယုံကြည်သူတစ်ဦးဖြစ်ပါက၊ ဤအရာများကို လုပ်ဆောင်ရန် လိုအပ်မည်မဟုတ်။ သင်သည် ခေါင်းဆောင် သို့မဟုတ် အမှုဆောင်တစ်ဦးဖြစ်သည်၊ အကယ်၍ သင်၌ ဤတာဝန်ယူစိတ်မရှိပါက သင်သည် ခေါင်းဆောင်တစ်ဦးဖြစ်ရန် မထိုက်တန်သည့်အပြင်၊ ခေါင်းဆောင်တစ်ဦးအဖြစ် အစေခံလျှင်ပင် သင်သည် တာဝန်မဲ့သော အယောင်ဆောင်ခေါင်းဆောင် သို့မဟုတ် အယောင်ဆောင် အမှုဆောင်တစ်ဦးဖြစ်ပြီး၊ အနှေးနှင့်အမြန် ဖယ်ရှားရှင်းလင်းခြင်းခံရလိမ့်မည်။ တာဝန်ယူစိတ် လုံးဝကင်းမဲ့သူအားလုံးသည် ဘုရားအိမ်တော်၏အလုပ်ကို လုံးဝမကာကွယ်သောလူများဖြစ်သည်။ ၎င်းတို့အားလုံးသည် အသိစိတ်နှင့် ဆင်ခြင်တုံတရား စိုးစဉ်းမျှပင် မရှိကြပေ။ ထိုသို့သောလူများသည် တာဝန်များကို မည်သို့ ထမ်းဆောင်ရန် ဖြစ်နိုင်မည်နည်း။ ၎င်းတို့အားလုံးသည် အသိတရားမဲ့သော အမှိုက်သရိုက်များဖြစ်သည်။ ၎င်းတို့သည် ဘုရားအိမ်တော်ကို ချက်ချင်း စွန့်ခွာပြီး မိမိတို့နှင့်သက်ဆိုင်ရာ လောကသို့ ပြန်သွားသင့်သည်။

အကယ်၍ ကျွန်ုပ်တို့သည် ပူဇော်သက္ကာများနှင့်ပတ်သက်၍ သာမန်အသိပညာအပြင်၊ ပူဇော်သက္ကာများကို ကာကွယ်စောင့်ရှောက်ခြင်းတွင် ပါဝင်သော သမ္မာတရားများနှင့် လူတို့ လက်တွေ့လုပ်ဆောင်သင့်သော စည်းမျဉ်းများအကြောင်းတို့အား ဤကဲ့သို့ မိတ်သဟာယမဖွဲ့ခဲ့ပါက၊ သင်တို့သည် ဤအရာများကို မရှင်းမလင်း ဖြစ်ကြမည်မဟုတ်လော။ (ဟုတ်ပါသည်။) လူတို့သည် တိကျသော စည်းမျဉ်းများကို ရှင်းလင်းစွာမသိရှိသည့်အခါ၊ ၎င်းတို့သည် မိမိတို့၏တာဝန်အချို့ကို ဖြည့်ဆည်းနိုင်သလော။ ၎င်းတို့သည် မိမိတို့၏တာဝန်ကို ဖြည့်ဆည်းနေကြပြီးဖြစ်သလော။ လူအများစုသည် “မည်သို့ပင်ဖြစ်စေ၊ ငါသည် ဘုရားသခင်၏ ပူဇော်သက္ကာများကို မတပ်မက်လျှင်၊ အလွဲသုံးစားမလုပ်လျှင် သို့မဟုတ် တလွဲမသုံးစွဲသည့်အပြင်၊ ကောင်းစွာစောင့်ကြည့်ပြီး လူတို့ကို မဆင်မခြင် သုံးစွဲခွင့်မပြုလျှင် လုံလောက်ပြီ”ဟူသော အပေါ့တန်ဆုံးသော သီအိုရီနှင့် စည်းမျဉ်းကို လိုက်လျှောက်နေကြပြီးဖြစ်သည် မဟုတ်လော။ ဤသည်မှာ သမ္မာတရားကို လက်တွေ့လုပ်ဆောင်ခြင်းလော။ ဤသည်မှာ မိမိ၏တာဝန်ကို ဖြည့်ဆည်းခြင်းလော။ (မဟုတ်ပါ။) အကယ်၍ လူအများစု၏ အသိပညာသည် ဤစံနှုန်းထက် မကျော်လွန်ပါက ဤအကြောင်းအရာကို အမှန်တကယ် မိတ်သဟာယဖွဲ့ထိုက်ပေသည်။ ဤမိတ်သဟာယမှတစ်ဆင့်၊ ပူဇော်သက္ကာများအား မည်သို့ ကာကွယ်စောင့်ရှောက်ရမည်ဟူသည်နှင့် ယင်းတို့အား ကာကွယ်စောင့်ရှောက်ရာတွင် သင်တို့ရှိသင့်သော သဘောထားနှင့် အသိပညာအကြောင်းကို ယခု သင်တို့ အနည်းငယ်ပို၍ သဘောပေါက်နားလည်လာပြီလော။ (နားလည်လာပါပြီ။) ပူဇော်သက္ကာများနှင့် သက်ဆိုင်သော သမ္မာတရားများနှင့် ပူဇော်သက္ကာများကို မည်သို့သဘောထားပြီး စီမံခန့်ခွဲရမည်ဟူသည်နှင့် သက်ဆိုင်သော စည်းမျဉ်းများအကြောင်း ငါတို့၏ မိတ်သဟာယကို ဤနေရာတွင် အပြီးသတ်ပါမည်။

ပူဇော်သက္ကာများနှင့် စပ်လျဉ်း၍ အယောင်ဆောင်ခေါင်းဆောင်များ၏ သဘောထားများနှင့် သရုပ်သကန်များ

၁။ ပူဇော်သက္ကာများကို ဘုံပိုင်ပစ္စည်းအဖြစ် သဘောထားခြင်း

ဆက်လက်၍၊ ငါတို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများမှ အချက်ဆယ့်တစ်နှင့်စပ်လျဉ်း၍ အယောင်ဆောင်ခေါင်းဆောင်များကို ရိုးရှင်းစွာ ဖော်ထုတ်ခြင်းနှင့် စိတ်ဖြာလေ့လာဆွေးနွေးခြင်းတစ်ခုကို ငါတို့ ဆောင်ရွက်ကြမည်။ ပူဇော်သက္ကာများအပေါ် ၎င်းတို့၏ သဘောထားတွင်လည်းကောင်း၊ ပူဇော်သက္ကာများကို ထိန်းသိမ်းစောင့်ရှောက်ခြင်းနှင့် စီမံခန့်ခွဲခြင်းတို့တွင်လည်းကောင်း အယောင်ဆောင်ခေါင်းဆောင်များ၌ မည်သည့်သရုပ်သကန်များ ရှိသည်ကို ငါတို့ ကြည့်ရှုကြမည်။ ပထမဆုံး သရုပ်သကန်မှာ အယောင်ဆောင်ခေါင်းဆောင်များသည် ပူဇော်သက္ကာများအကြောင်း တိကျသော သိနားလည်မှု ကင်းမဲ့ခြင်း ဖြစ်သည်။ ၎င်းတို့က “ပူဇော်သက္ကာများသည် အမည်ခံအားဖြင့် ဘုရားထံ ပူဇော်ခြင်းဖြစ်သော်လည်း အမှန်တကယ်တွင်မူ အသင်းတော်ထံ ပူဇော်ခြင်း ဖြစ်သည်။ ဘုရားက မည်သည့်နေရာတွင် ရှိသည်ကို ငါတို့ မသိသည့်အပြင် မည်သို့ပင်ဖြစ်စေ သူသည် ပစ္စည်းများစွာကို အသုံးမပြုနိုင်ပါ။ ဤပူဇော်သက္ကာများသည် အမည်ခံအနေဖြင့်သာ ဘုရားထံ ပူဇော်ခြင်း ဖြစ်သည်။ အမှန်တကယ်တွင်မူ ယင်းတို့ကို အသင်းတော်နှင့် ဘုရားအိမ်တော်ထံ ပူဇော်ခြင်းဖြစ်ပြီး သတ်မှတ်ထားသည့် မည်သည့်လူတစ်ဦးတစ်ယောက်ကိုမျှ အတိအလင်း ပူဇော်ခြင်း မဟုတ်ပေ။ အသင်းတော်နှင့် ဘုရားအိမ်တော်သည် လူအားလုံးအတွက် အစားထိုးသုံးသည့် စကားလုံးများဖြစ်ပြီး ဤအရာ၏ သွယ်ဝိုက်သောအဓိပ္ပာယ်မှာ ပူဇော်သက္ကာများသည် လူတိုင်း၏ပစ္စည်းများဖြစ်ကာ လူတိုင်း၏ပစ္စည်းများသည် ဘုံပိုင်ဆိုင်မှု ဖြစ်သည်ဟူ၍ ဖြစ်သည်။ သို့ဖြစ်၍ ပူဇော်သက္ကာများသည် ညီအစ်ကိုမောင်နှမအားလုံးနှင့် သက်ဆိုင်သော ဘုံပိုင်ဆိုင်မှု ဖြစ်သည်”ဟု ယုံကြည်ကြသည်။ ဤသိနားလည်မှုသည် တိကျမှန်ကန်သလော။ မမှန်ကန်သည်မှာ အတော်လေး သိသာထင်ရှားသည်။ ထိုသို့သော သိနားလည်မှုရှိသည့် လူတို့၏ လူ့သဘာဝနှင့်ပတ်သက်၍ ပြဿနာတစ်ခု ရှိသည် မဟုတ်လော။ ၎င်းတို့သည် ပူဇော်သက္ကာများကို တပ်မက်သောလူများ မဟုတ်လော။ ပူဇော်သက္ကာများကို တပ်မက်သော စိတ်နှလုံးများနှင့် သိမ်းပိုက်လိုသော ဆန္ဒရှိသည့်လူများသည် ပူဇော်သက္ကာများနှင့် ပတ်သက်လာသည့်အခါ ဤနည်းလမ်းနှင့် ဤအမြင်ကို အသုံးပြုကြသည်။ သိသာထင်ရှားစွာပင်၊ ၎င်းတို့သည် ပူဇော်သက္ကာများကို မျက်စိကျနေပြီး မိမိတို့ကိုယ်ပိုင် ပျော်ရွှင်ခြင်းအတွက် ယင်းတို့ကို အပိုင်စီးလိုကြပေသည်။ ဤသည်တို့မှာ မည်သည့် သတ္တဝါမျိုးများဖြစ်ကြနည်း။ ၎င်းတို့သည် ယုဒနှင့် အမျိုးအစားတူသည် မဟုတ်လော။ သို့ဖြစ်၍ ဤခေါင်းဆောင် သို့မဟုတ် အမှုဆောင်မျိုးသည် ဘုရားသခင်၏ ပူဇော်သက္ကာများကို အသင်းတော်၏ ဘုံပိုင်ဆိုင်မှုအဖြစ် မှတ်ယူသည်။ ၎င်းတို့သည် စိတ်နှလုံးထဲတွင် ဤသဘောထားမျိုးကို ထားရှိကြသည်။ ၎င်းတို့သည် ပူဇော်သက္ကာများကို အလေးအနက် မစောင့်ရှောက်ကြပေ၊ သို့မဟုတ် ကျိုးကြောင်းဆီလျော်စွာနှင့် တာဝန်သိစွာ စီမံခန့်ခွဲခြင်း မရှိကြပေ၊ ထိုအစား ၎င်းတို့သည် ပူဇော်သက္ကာများကို စည်းမျဉ်းများကင်းမဲ့လျက် သဘောရှိ၊ အရှက်မရှိစွာနှင့် လုံးဝ အထိန်းအကွပ်မဲ့သော နည်းလမ်းဖြင့် အသုံးပြုကြသည်။ ၎င်းတို့သည် မည်သူ့ကိုမဆို အသုံးပြုခွင့်ပြုပြီး မည်သူ၏ “ရာထူး” က ပိုကြီးသည်ဖြစ်စေ၊ မည်သူ၏ အဆင့်အတန်းက ပိုမြင့်သည်ဖြစ်စေ၊ ညီအစ်ကိုမောင်နှမများကြားတွင် မည်သူက ဂုဏ်သိက္ခာရှိသည်ဖြစ်စေ ဦးစားပေး ပိုင်ဆိုင်ခွင့်နှင့် အသုံးပြုခွင့် ရကြသည်။ ယင်းမှာ မန်နေဂျာများ၊ စက်ရုံဒါရိုက်တာများနှင့် ဥက္ကဋ္ဌများ အသုံးပြုရန်အတွက် ကုမ္ပဏီကားများနှင့် ကောင်းမွန်သော၊ အဆင့်မြင့်သော ပစ္စည်းများ ရှိသည့် လူ့အဖွဲ့အစည်း၏ ကုမ္ပဏီများနှင့် စက်ရုံများတွင်ကဲ့သို့ပင် ဖြစ်သည်။ ဤသည်မှာ ဘုရားသခင်၏ ပူဇော်သက္ကာများနှင့် ပတ်သက်၍လည်း ဖြစ်သင့်သည့်ပုံစံဖြစ်သည်ဟု ၎င်းတို့က ယုံကြည်ကြသည်၊ ခေါင်းဆောင် သို့မဟုတ် အမှုဆောင်ဖြစ်သော မည်သူမဆိုသည် ဘုရားအိမ်တော်၏ တန်ဖိုးကြီး ပစ္စည်းများကို မွေ့လျော်ခံစားရာတွင်၊ ဘုရားသခင်ထံ ပူဇော်ထားသော ပူဇော်သက္ကာများကို မွေ့လျော်ခံစားရာတွင် ဦးစားပေးမှုရှိသည်ဟူ၍ ဖြစ်သည်။ သို့ဖြစ်၍ ခေါင်းဆောင်နှင့် အမှုဆောင်ဖြစ်ခြင်းကို အကြောင်းပြချက်အဖြစ် အသုံးပြု၍ တန်ဖိုးကြီးကွန်ပျူတာများနှင့် လက်ကိုင်ဖုန်းများကို ဝယ်ယူသောသူအားလုံးအပြင် ပူဇော်သက္ကာများကို မိမိတို့ကိုယ်တိုင်အတွက် ယူဆောင်သော ထိုခေါင်းဆောင်များနှင့် အမှုဆောင်များအားလုံးသည် ပူဇော်သက္ကာများက ဘုံပိုင်ဆိုင်မှုဖြစ်ပြီး မိမိတို့အလိုရှိသည့်အတိုင်း အသုံးပြုကာ ဖြုန်းတီးသင့်သည်ဟု ယုံကြည်ကြသည်။ အချို့ညီအစ်ကိုမောင်နှမများသည် ရွှေငွေ လက်ဝတ်ရတနာများ၊ အိတ်များ၊ အဝတ်အစားများနှင့် ဖိနပ်များကို ပူဇော်သည့်အခါ ဘုရားသခင်ထံ ပူဇော်နေခြင်းဖြစ်ကြောင်း သတ်သတ်မှတ်မှတ် မဖော်ပြကြပေ။ သို့ဖြစ်၍ အချို့သော အယောင်ဆောင်ခေါင်းဆောင်များက “ဤပစ္စည်းများကို ဘုရားထံ ပူဇော်နေခြင်းဖြစ်ကြောင်း ၎င်းတို့ သတ်သတ်မှတ်မှတ် မဖော်ပြထားသည့်အတွက် အသင်းတော်၏ အသုံးပြုခြင်းအတွက် ဖြစ်သင့်သည်။ အသင်းတော်ကို ပေးအပ်သည့် မည်သည့်အရာမဆိုသည် ဘုံပိုင်ဆိုင်မှုဖြစ်ပြီး ခေါင်းဆောင်များနှင့် အမှုဆောင်များသည် ဘုံပိုင်ဆိုင်မှုကို မွေ့လျော်ခံစားရာတွင် ဦးစားပေးခံရသင့်သည်”ဟု ယုံကြည်ကြသည်။ သို့ဖြစ်၍ ၎င်းတို့သည် ဤပစ္စည်းများကို မိမိတို့ကိုယ်တိုင်အတွက် လုပ်ရိုးလုပ်စဉ်အတိုင်း ယူဆောင်ကြသည်။ ၎င်းတို့ ရွေးချယ်ပြီးနောက် ကျန်ရှိသော ပစ္စည်းများကိုမူ လိုချင်သော မည်သူမဆိုက အသုံးပြုနိုင်ပြီး ယူလိုသော မည်သူမဆိုက ယူနိုင်သည်။ လူတိုင်းက ခွဲဝေယူကြသည်။ ဤခေါင်းဆောင်များနှင့် အမှုဆောင်များသည် ဤအရာကို စည်းစိမ်ဥစ္စာအား မျှဝေခြင်းဟု ခေါ်သည်။ ၎င်းတို့နောက်သို့ လိုက်ရာတွင် လူတို့သည် ကောင်းစွာ စားသောက်နိုင်ပြီး အမှန်တကယ် မိမိတို့ကိုယ်ကို ပျော်ရွှင်စေနိုင်ကြသည်။ လူတိုင်းက ပျော်ရွှင်ကြပြီး ၎င်းတို့က “ဘုရားသခင်ကို ကျေးဇူးတင်ပါသည်၊ သူ့ကို ကျွန်ုပ်တို့ မယုံကြည်ခဲ့လျှင် ဤအရာများကို ကျွန်ုပ်တို့ မွေ့လျော်ခံစားနိုင်မည်လော။ ဤသည်တို့မှာ ပူဇော်သက္ကာများဖြစ်ပြီး ကျွန်ုပ်တို့ မွေ့လျော်ခံစားရန် မထိုက်တန်ပါ” ဟု ပြောဆိုကြသည်။ ၎င်းတို့သည် မိမိတို့ မထိုက်တန်ကြောင်း ပြောဆိုကြသော်လည်း ထိုအရာများကို ဆုပ်ကိုင်ထားပြီး လက်မလွှတ်ကြပေ။ ထိုသို့သော ခေါင်းဆောင်များနှင့် အမှုဆောင်များသည် ပူဇော်သက္ကာများကို သိမ်းပိုက်ပြီး ခွဲဝေယူကြရုံသာမက မည်သူ၏ ခွင့်ပြုချက်ကိုမျှ မရယူဘဲ ကိုယ်တိုင်ကိုယ်ကျ မွေ့လျော်ခံစားကြသည်၊ ဤသို့ပြုလုပ်သည်နှင့်အမျှ ၎င်းတို့သည် ပူဇော်သက္ကာများ၏ စီမံခန့်ခွဲမှု၊ အသုံးစရိတ်နှင့် အသုံးပြုမှုတို့ကို တစ်ညီတစ်ညွတ်တည်း အလေးဂရုမပြုကြသည့်အပြင်၊ ယင်းတို့ကို စီမံခန့်ခွဲရန်နှင့် မှတ်တမ်းတင်ရန် သင့်တော်သောလူများကိုလည်း မရွေးချယ်ကြပေ။ ပြီးလျှင် စာရင်းများကို စစ်ဆေးခြင်း သို့မဟုတ် အသုံးစရိတ်အခြေအနေကို တင်းကျပ်စွာ ပြန်လည်သုံးသပ်ခြင်းတို့ကိုမူ သာ၍ပင် မပြုလုပ်ကြချေ။ ပူဇော်သက္ကာများ စီမံခန့်ခွဲမှုအပေါ် အယောင်ဆောင် ခေါင်းဆောင်များ၏ လျစ်လျူရှုခြင်းသည် ကမောက်ကမအခြေအနေကို ဖြစ်ပေါ်စေပြီး အချို့သော ပူဇော်သက္ကာများ ဆုံးရှုံးကာ ဖြုန်းတီးခြင်းခံရသည်။ အယောင်ဆောင်ခေါင်းဆောင်များ၏ အလုပ်တွင် အထင်ရှားဆုံးအရာမှာ လူတိုင်းက မိမိတို့၏ ကိုယ်ပိုင်အလိုဆန္ဒအတိုင်း ပြုမူကြခြင်း ဖြစ်သည်။ မည်သည့်အဖွဲ့မဆို၏ ကြီးကြပ်ရေးမှူး ပြောဆိုသည့်အရာသည် အတည်ဖြစ်ပြီး မည်သည့်အဖွဲ့မဆိုက တစ်စုံတစ်ခုကို ဝယ်ယူရန် လိုအပ်သည့်အခါ ခွင့်ပြုချက်အတွက် တောင်းဆိုချက် တင်သွင်းရန်မလိုဘဲ မိမိတို့ဘာသာ ဆုံးဖြတ်ကောင်းဆုံးဖြတ်နိုင်သည်။ အလုပ်အတွက် တစ်စုံတစ်ခု လိုအပ်နေသရွေ့ ထိုပစ္စည်းက မည်မျှ ကုန်ကျမည်၊ ယင်းကို အသုံးပြုနိုင်ခြင်း ရှိမရှိ သို့မဟုတ် လိုအပ်ခြင်း ရှိမရှိဟူသည်တို့ကို စိုးရိမ်ခြင်းမရှိဘဲ ၎င်းတို့က ဝယ်ယူနိုင်ကြသည်။ မည်သို့ပင်ဖြစ်စေ ၎င်းတို့သည် မည်သည့်လူတစ်ဦးတလေ၏ ပိုက်ဆံကိုမျှ သုံးစွဲနေခြင်းမဟုတ်ဘဲ ပူဇော်သက္ကာများကို သုံးစွဲနေခြင်း ဖြစ်သည်။ အယောင်ဆောင်ခေါင်းဆောင်များသည် ဤအရာကို မကြီးကြပ်သည့်အပြင် စိစစ်ခြင်းလည်း မပြုလုပ်ကြပေ။ စည်းမျဉ်းများအကြောင်းကို မိတ်သဟာယဖွဲ့ခြင်းမူ သာ၍ပင် မရှိချေ။ တစ်စုံတစ်ခုကို ဝယ်ယူပြီးသည့်အခါ အယောင်ဆောင်ခေါင်းဆောင်များသည် ယင်းကို စောင့်ရှောက်ရန် တစ်စုံတစ်ဦး ရှိမရှိ၊ တစ်စုံတစ်ခု မှားယွင်းသွားနိုင်ခြင်း ရှိမရှိ သို့မဟုတ် သုံးစွဲလိုက်သည့်ငွေနှင့် တန်ခြင်းရှိမရှိဟူသည်တို့ကို တစ်ညီတစ်ညွတ်တည်း အလေးဂရုမပြုကြပေ။ ၎င်းတို့သည် ဤအရာများကို အဘယ်ကြောင့် အလေးဂရုမပြုကြသနည်း။ အကြောင်းမှာ ထိုငွေသည် ၎င်းတို့၏ငွေ မဟုတ်သောကြောင့် ဖြစ်သည်၊ မည်သူမဆို ထိုငွေကို သုံးစွဲနိုင်သည်ဟု ၎င်းတို့ ထင်ကြသည်၊ မည်သို့ပင်ဖြစ်စေ သုံးစွဲနေသည့်ငွေမှာ ၎င်းတို့၏ငွေ မဟုတ်သောကြောင့် ဖြစ်သည်။ ပူဇော်သက္ကာများ စီမံခန့်ခွဲမှု၏ ကဏ္ဍတိုင်းတွင် ကမောက်ကမ အခြေအနေဖြစ်နေသည်။ မည်မျှ ကမောက်ကမဖြစ်နေသနည်း။ ယင်းမှာ လူတိုင်းက မည်မျှ အလုပ်လုပ်သည်ဖြစ်စေ တူညီသော ဝေစုကို ရရှိကြသည့် ဆိုရှယ်လစ်နိုင်ငံများ၏ ကြီးမားသော၊ နိုင်ငံပိုင်စက်ရုံများတွင်ဖြစ်သကဲ့သို့ပင် ဖြစ်သည်။ လူတိုင်းသည် အိမ်သို့ ပစ္စည်းများကို ယူဆောင်ကြသည်၊ စက်ရုံ၏ အစားအစာကို စားသုံးပြီး စက်ရုံငွေကို ရရှိကာ စက်ရုံ၏ ပစ္စည်းများကို အလွဲသုံးစားလုပ်ကြသည်။ ယင်းမှာ လုံးဝ ကမောက်ကမဖြစ်ခြင်း ဖြစ်သည်။ အယောင်ဆောင်ခေါင်းဆောင်များသည် မည်သည့် စက်ပစ္စည်းကိုမဆို သို့မဟုတ် ကိရိယာကိုမဆို ဝယ်ယူရာတွင် အသုံးစရိတ်များအတွက် စည်းမျဉ်းများ မပြုလုပ်ကြပေ။ ဘုရားအိမ်တော်က စည်းမျဉ်းများ ပြုလုပ်သော်လည်း ၎င်းတို့သည် အသုံးစရိတ်များကို တင်းကျပ်စွာ ပြန်လည်သုံးသပ်ခြင်း၊ စစ်ဆေးခြင်း၊ နောက်ဆက်တွဲလုပ်ဆောင်ခြင်း သို့မဟုတ် စစ်ဆေးခြင်းတို့ကို မပြုလုပ်ကြပေ။ ဤအလုပ်များထဲမှ တစ်ခုကိုမျှ ၎င်းတို့ မလုပ်ဆောင်ကြပေ။ အယောင်ဆောင်ခေါင်းဆောင်များ၏ အလုပ်သည် လုံးဝ ကမောက်ကမဖြစ်သည်၊ မည်သည့်အရာတွင်မျှ အစီအစဉ်တကျမရှိသည့်အပြင် နေရာတိုင်းတွင် အပြစ်အနာအဆာများ ရှိနေသည်။ အချိန်တိုင်းတွင် ဆိုးယုတ်သောလူများနှင့် စိတ်နှလုံး မမှန်ကန်သောသူများအား သတိမမူမိခြင်းများကို အခွင့်ကောင်းယူပြီး အကျိုးအမြတ်ရယူခွင့်ပေးထားသည်။ ဘုရားသခင်၏ ပူဇော်သက္ကာများသည် ထိုလူများ၏ လက်ထဲတွင် အထိန်းအကွပ်မဲ့စွာ ဖြုန်းတီးခံရပြီး အလဟဿဖြစ်ရသော်လည်း၊ ၎င်းတို့သည် မည်သည့်နည်းနှင့်မျှ အပြစ်ပေးခြင်း သို့မဟုတ် ဒဏ်ခတ်ခြင်းတို့ကို မခံရပေ၊ သတိပေးခြင်းပင် မခံရပေ။ ဤသည်တို့မှာ မည်သည့် ခေါင်းဆောင်များနှင့် အမှုဆောင်မျိုးများ ဖြစ်ကြသနည်း။ ၎င်းတို့သည် ကျွေးသည့်လက်ကို ပြန်ကိုက်ခြင်း မဟုတ်လော။ ၎င်းတို့သည် ဘုရားအိမ်တော်၏ ဘဏ္ဍာထိန်းများ ဖြစ်ကြသလော။ ၎င်းတို့သည် ဘုရားအိမ်တော်ကို သစ္စာဖောက်သော သူခိုးများ ဖြစ်ကြသည်။

ပူဇော်သက္ကာများကို ထိန်းသိမ်းစောင့်ရှောက်ခြင်းနှင့် ပတ်သက်လာသည့်အခါ တာဝန်မယူသော ဤခေါင်းဆောင်များနှင့် အမှုဆောင်များကို မည်သို့ ရှုမြင်သင့်သနည်း။ ၎င်းတို့သည် နိမ့်ကျသော ကိုယ်ကျင့်စရိုက်ရှိပြီး အသိစိတ်နှင့် ဆင်ခြင်တုံတရား ကင်းမဲ့ကြသည် မဟုတ်လော။ ဤအယောင်ဆောင်ခေါင်းဆောင်များသည် ညီအစ်ကိုမောင်နှမများက ဘုရားသခင်နှင့် အသင်းတော်ထံ ပူဇော်သက္ကာပြုသည့်အရာများကို ဘုရားအိမ်တော်၏ ပိုင်ဆိုင်မှုအဖြစ် မှတ်ယူကြပြီး ညီအစ်ကိုမောင်နှမများက အုပ်စုလိုက် စီမံခန့်ခွဲသင့်သည်ဟု ဆိုကြသည်။ သို့ဖြစ်၍ ပြဿနာများ ဖော်ထုတ်ခြင်းခံရပြီး အထက်က တာဝန်ခံစေသည့်အခါ ၎င်းတို့သည် မိမိတို့ကိုယ်ကို အစွမ်းကုန် ခုခံကာကွယ်ကြပြီး ခေါင်းဆောင်များဖြစ်လာကာ အဆင့်အတန်းရရှိပြီးနောက် ဘုရားသခင်၏ ပူဇော်သက္ကာများကို ခိုးယူပြီး သိမ်းပိုက်ခြင်းသည် အနှစ်သာရအားဖြင့် မည်မျှ ဆိုးရွားကြောင်းကို အသိအမှတ်မပြုကြပေ။ ဤသူတို့သည် ကိုယ်ကျင့်စရိုက် နိမ့်ကျသောလူများဖြစ်သည် မဟုတ်လော။ ၎င်းတို့သည် တကယ်ကို အရှက်မဲ့ကြသည်တကား။ ညီအစ်ကိုမောင်နှမများက အဘယ်ကြောင့် ငွေနှင့် ပစ္စည်းများကို ပူဇော်သက္ကာပြုကြသည်ကိုဖြစ်စေ၊ မည်သူ့ထံ ပူဇော်ကြသည်ကိုဖြစ်စေ ၎င်းတို့ မသိကြပေ။ အကယ်၍ ဘုရားသခင်သာ မရှိခဲ့လျှင် မည်သူက မိမိတို့ကြိုက်နှစ်သက်သည့်အရာများကို ပေါ့ပေါ့တန်တန် ပူဇော်ကြမည်နည်း။ ဤသည်မှာ အလွန်ရိုးရှင်းသော ဆင်ခြင်တွေးခေါ်မှုစနစ်တစ်ခုဖြစ်သော်လည်း “ခေါင်းဆောင်များ” ဟုခေါ်သော ဤသူတို့သည် ယင်းကို မသိကြ၊ နားမလည်ကြပေ။ ဤအယောင်ဆောင်ခေါင်းဆောင်များတွင် “ဘုရားအိမ်တော်၏ ပူဇော်သက္ကာများ” ဟူသော သုံးနှုန်းနေကျ စကားရပ်တစ်ခု ရှိသည်။ ဤအသုံးအနှုန်းသည် အမှန်ပြင်ရန် လိုအပ်သည် မဟုတ်လော။ မှန်ကန်သော အသုံးအနှုန်းမှာ အဘယ်နည်း။ “ပူဇော်သက္ကာများ” သို့မဟုတ် “ဘုရားသခင်၏ ပူဇော်သက္ကာများ” ဖြစ်သည်။ အကယ်၍ သင်သည် အထူးပြုပုဒ်ကို ဖြည့်မည်ဆိုလျှင်၊ “ဘုရားသခင်”ကို ဖြည့်သင့်သည်၊ ပူဇော်သက္ကာများသည် ဘုရားသခင်တစ်ပါးတည်းနှင့်သာ သက်ဆိုင်သည်။ အကယ်၍ သင်သည် အထူးပြုပုဒ်တစ်ခုကို မထည့်ပါက ယင်းမှာ ရိုးရှင်းစွာ “ပူဇော်သက္ကာများ” သာဖြစ်သည်၊ ပူဇော်သက္ကာများ၏ ပိုင်ရှင်သည် လူမဟုတ်ဘဲ ဖန်ဆင်းရှင်၊ ဘုရားသခင်ဖြစ်ကြောင်းကို လူတို့ သိသင့်နေဆဲ ဖြစ်သည်။ လူသည် ပူဇော်သက္ကာများကို ပိုင်ဆိုင်ခြင်းနှင့် မထိုက်တန်ပေ၊ ယဇ်ပုရောဟိတ်များပင်လျှင် ပူဇော်သက္ကာများသည် ၎င်းတို့၏ပစ္စည်းများဖြစ်ကြောင်း မပြောဆိုနိုင်ပေ။ ၎င်းတို့သည် ဘုရားသခင်၏ ခွင့်ပြုချက်ဖြင့် ပူဇော်သက္ကာများကို မွေ့လျော်ခံစားကောင်းခံစားနိုင်သော်လည်း ယင်းတို့သည် ၎င်းတို့ ပိုင်ဆိုင်သောအရာများ မဟုတ်ပေ။ “ပူဇော်သက္ကာများ” အတွက် အထူးပြုပုဒ်သည် မည်သည့်လူပုဂ္ဂိုလ်မျှ လုံးဝ ဖြစ်မည်မဟုတ်၊ ယင်းမှာ ဘုရားသခင်တစ်ပါးတည်းသာ ဖြစ်နိုင်ပြီး အခြားမည်သူမျှ မဖြစ်နိုင်ပေ။ သို့ဖြစ်၍ အယောင်ဆောင်ခေါင်းဆောင်များ မကြာခဏ ပြောဆိုလေ့ရှိသည့် “ဘုရားအိမ်တော်၏ ပူဇော်သက္ကာများ” ဟူသော အသုံးအနှုန်းသည် မှားယွင်းပြီး အမှန်ပြင်သင့်သည်မှာ အလွန်သိသာထင်ရှားပေသည်။ “ဘုရားအိမ်တော်၏ ပူဇော်သက္ကာများ” သို့မဟုတ် “အသင်းတော်၏ ပူဇော်သက္ကာများ” ကဲ့သို့သော ပြောဆိုချက်များ တစ်ခုတလေမျှ မရှိသင့်ပေ။ “ငါတို့၏ ပူဇော်သက္ကာများ” နှင့် “ငါတို့ ဘုရားအိမ်တော်၏ ပူဇော်သက္ကာများ” ဟုပင် ပြောဆိုသော လူအချို့လည်း ရှိသည်။ ဤအသုံးအနှုန်းအားလုံးသည် မှားယွင်းသည်။ ပူဇော်သက္ကာများကို ဖန်ဆင်းခံလူသားမျိုးနွယ်၊ ဘုရားသခင်နောက်သို့ လိုက်သောသူတို့က ဘုရားသခင်ထံ ပူဇော်ကြခြင်းဖြစ်သည်။ ဘုရားသခင်တစ်ပါးတည်းသာလျှင် ယင်းတို့၏ ပိုင်ရှင်၊ အသုံးပြုသူနှင့် မွေ့လျော်ခံစားသူဖြစ်ရန် သီးသန့်အခွင့်အရေး ရှိသည်။ ပူဇော်သက္ကာများသည် ဘုံပိုင်ဆိုင်မှု မဟုတ်ပေ၊ ယင်းတို့သည် အသင်းတော်၊ ဘုရားအိမ်တော်နှင့် သက်ဆိုင်ရန် မဆိုထားနှင့်၊ လူနှင့်ပင် မသက်ဆိုင်ပေ။ ထိုအစား ယင်းတို့သည် ဘုရားသခင်နှင့် သက်ဆိုင်သည်။ ဘုရားသခင်သည် အသင်းတော်နှင့် ဘုရားအိမ်တော်အား ယင်းတို့ကို အသုံးပြုရန် ခွင့်ပြုသည်၊ ဤသည်မှာ သူ၏ တာဝန်ပေးစေခိုင်းချက် ဖြစ်သည်။ ထို့ကြောင့် “ဘုရားအိမ်တော်၏ ပူဇော်သက္ကာများ”၊ “အသင်းတော်၏ ပူဇော်သက္ကာများ” နှင့် “ငါတို့၏ ပူဇော်သက္ကာများ” ကဲ့သို့သော အသုံးအနှုန်းအားလုံးသည် မတိကျသည့်အပြင် ထို့ထက်မက ယင်းတို့သည် မသမာသောရည်ရွယ်ချက်များရှိသည့် လူတို့၏ အသုံးအနှုန်းများဖြစ်သည်။ ယင်းတို့သည် လူတို့ကို အထင်အမြင်မှားစေရန်နှင့် အသိတရား ကင်းမဲ့သွားစေရန် ရည်ရွယ်ပြီး ထို့ထက်ပင်ပို၍ လူတို့ကို လမ်းလွဲစေရန် ရည်ရွယ်သည်။ ဤလူတို့သည် ပူဇော်သက္ကာများကို အသင်းတော် သို့မဟုတ် ဘုရားအိမ်တော် သို့မဟုတ် ညီအစ်ကိုမောင်နှမအားလုံးနှင့် သက်ဆိုင်သော ဘုံပိုင်ဆိုင်မှုအဖြစ် အမျိုးအစားခွဲခြားကြသည်။ ဤအရာအားလုံးသည် ပြဿနာရှိပြီး မှားယွင်းကာ အမှန်ပြင်သင့်သည်။ ဤသည်မှာ အယောင်ဆောင်ခေါင်းဆောင်တစ်မျိုး၏ သရုပ်သကန်တစ်ခု ဖြစ်သည်။ ထိုသို့သောလူများသည် ပူဇော်သက္ကာများကို ဘုံပိုင်ဆိုင်မှုအဖြစ် မှတ်ယူပြီး မိမိတို့အလိုရှိသည့်အတိုင်း အသုံးပြုကြသည်၊ သို့မဟုတ် ၎င်းတို့သည် ခေါင်းဆောင်များအနေဖြင့် ဤအရာများကို ခွဲဝေပေးပိုင်ခွင့်ရှိသည်ဟု ယုံကြည်ကြပြီး ၎င်းတို့ကြိုက်နှစ်သက်သောလူများထံ သို့မဟုတ် လူတိုင်းထံ တန်းတူညီမျှ ခွဲဝေပေးကြသည်။ ၎င်းတို့သည် မည်သည့် အခြေအနေမျိုးကို ဖန်တီးရန် ကြိုးစားနေကြသနည်း။ လူတိုင်း တန်းတူညီမျှဖြစ်သော အခြေအနေတစ်ခု၊ လူတိုင်း ဘုရားသခင်၏ ကျေးဇူးတော်ကို ခံစားနိုင်သော အခြေအနေတစ်ခု၊ လူတိုင်း မျှဝေခံစားသော အခြေအနေတစ်ခု ဖြစ်သည်။ ၎င်းတို့သည် ဘုရားအိမ်တော်၏ အရင်းအမြစ်များနှင့် ရက်ရောခြင်းအားဖြင့် လူတို့၏စိတ်နှလုံးကို ဝယ်ယူလိုကြသည်။ ယင်းမှာ စက်ဆုပ်ဖွယ်ကောင်းသည် မဟုတ်လော။ ယင်းမှာ ယုတ်မာသည့်၊ အရှက်မဲ့သော အပြုအမူ ဖြစ်သည်။ ထိုသို့သောလူများကို မည်သို့ သတ်မှတ်ရမည်နည်း။ ထိုသို့သော အယောင်ဆောင်ခေါင်းဆောင်များသည် ပူဇော်သက္ကာများကို တပ်မက်ကြပြီး လူတို့က ၎င်းတို့ကို ကြီးကြပ်ခြင်း၊ ဖော်ထုတ်ခြင်းနှင့် ပိုင်းခြားသိမြင်ခြင်းတို့မရှိအောင် တားဆီးရန်အလို့ငှာ ၎င်းတို့ အသုံးမပြုသော ကျန်ရှိသည့်ပစ္စည်းများကို ညီအစ်ကိုမောင်နှမများထံ ခွဲဝေပေးပြီး ၎င်းတို့၏စိတ်နှလုံးကို ဝယ်ယူကာ လူတိုင်း တန်းတူညီမျှဖြစ်သည့် အခြေအနေတစ်ခုကို ရရှိအောင်လုပ်ဆောင်သည့်အပြင် လူတိုင်းက ၎င်းတို့နှင့် ပေါင်းသင်းခြင်းမှ အကျိုးအမြတ်ရရှိစေရန် လုပ်ဆောင်လေသည်။ သို့မှသာ မည်သူမျှ ၎င်းတို့ကို ဖော်ထုတ်လိမ့်မည် မဟုတ်ပေ။ အကျိုးအမြတ်အချို့ကို သင်တို့ ရယူနိုင်ပြီး “ဘုံပိုင်ဆိုင်မှု” အချို့ကို သင်တို့ မျှဝေခံစားနိုင်သည့် ဤသို့သော ခေါင်းဆောင်မျိုးနှင့် ကြုံတွေ့ခဲ့ပါက၊ သင်တို့တွင် ဤအခွင့်အရေးရှိပြီး ဤသို့သော အကျိုးအမြတ်ကို ရယူခဲ့ပါက ထိုအရာနှင့်ပတ်သက်၍ သင်တို့ ပျော်ရွှင်ကြမည်လော။ ယင်းကို သင်တို့ ငြင်းပယ်နိုင်ကြမည်လော။ (ငြင်းပယ်နိုင်ပါသည်။) အကယ်၍ သင်တို့သည် တပ်မက်လျှင်၊ ဘုရားသခင်ကို ကြောက်ရွံ့သော စိတ်နှလုံးမရှိသည့်အပြင်၊ ဘုရားသခင်ကို မကြောက်ရွံ့လျှင် သင်သည် ငြင်းပယ်နိုင်မည် မဟုတ်ပေ။ တည်ကြည်မှုအနည်းငယ်၊ ဆင်ခြင်တုံတရားအနည်းငယ်နှင့် ဘုရားသခင်ကို ကြောက်ရွံ့သော စိတ်နှလုံးအနည်းငယ်ရှိသောသူ မည်သူမဆိုသည် ယင်းကို ငြင်းပယ်မည်ဖြစ်ပြီး ထိုခေါင်းဆောင်ကို ပြစ်တင်ရန်၊ သူ့ကို ပြုပြင်ရန်၊ သူ့ကို တားဆီးရန် ထကြွကာ ဤသို့ ပြောဆိုကြလိမ့်မည်။ “ခေါင်းဆောင်တစ်ဦးအနေဖြင့် သင် ပထမဆုံး လုပ်ဆောင်သင့်သည့်အရာမှာ ပူဇော်သက္ကာများကို သင်၏ ကိုယ်ပိုင်အလိုဆန္ဒအပေါ် အခြေခံ၍ လူတိုင်းထံ ခွဲဝေပေးရန် ခွင့်ပြုချက်မရှိဘဲ ဆုံးဖြတ်ခြင်းဖြစ်ရန် မဆိုထားနှင့်၊ ပူဇော်သက္ကာများကို အလွဲသုံးစားလုပ်ခြင်းမဟုတ်ဘဲ ကောင်းမွန်စွာ စီမံခန့်ခွဲရန်ဖြစ်သည်။ သင့်တွင် ထိုလုပ်ပိုင်ခွင့် မရှိပေ။ ယင်းမှာ သင့်အပေါ် ဘုရားသခင်၏ တာဝန်ပေးစေခိုင်းချက် မဟုတ်ပေ။ ပူဇော်သက္ကာများသည် ဘုရားသခင် အသုံးပြုရန်ဖြစ်ပြီး ယင်းတို့ကို အသင်းတော်က အသုံးပြုခြင်းအတွက် စည်းမျဉ်းများ ရှိသည်။ မည်သူမျှ ယင်းတို့အပေါ် ဆုံးဖြတ်ပိုင်ခွင့် မရှိပေ။ သင်သည် ခေါင်းဆောင်တစ်ဦး ဖြစ်ကောင်းဖြစ်နိုင်သော်လည်း သင့်တွင် ထိုအခွင့်ထူး မရှိပေ။ ဘုရားသခင်သည် ယင်းကို သင့်အား မအပ်နှင်းခဲ့ပေ။ သင်သည် ဘုရားသခင်၏ ပစ္စည်းများကို အသုံးပြုပိုင်ခွင့် မရှိ။ ဘုရားသခင်သည် သင့်အား ထိုအလုပ်ဖြင့် တာဝန်ပေးစေခိုင်းခဲ့ခြင်း မရှိပေ။ သို့ဖြစ်၍ ညီအစ်ကိုမောင်နှမများ ဘုရားသခင်ထံ ပူဇော်ခဲ့သော ရွှေငွေ လက်ဝတ်ရတနာများကို အမြန်ဆုံး ချွတ်လော့။ ၎င်းတို့ ဘုရားသခင်ထံ ပူဇော်ခဲ့သော အဝတ်အစားများကိုလည်း ချွတ်လော့။ သင် မစားသင့်ဘဲ စားခဲ့သည့်အရာများအတွက် လျော်ကြေးကို အမြန်ဆုံး ပေးလော့။ အကယ်၍ သင်သည် လူတစ်ဦးဖြစ်နေသေးပြီး အရှက်အကြောက်အနည်းငယ် ရှိသေးပါက ဤအရာကို ချက်ချင်းလုပ်ဆောင်လော့။ ထို့အပြင် ၎င်းတို့၏ မျက်နှာသာရရှိဖို့ မျက်နှာချိုသွေးရန် ဤပူဇော်သက္ကာများကို သင် မည်သူ့ထံ ပေးပို့ခဲ့သည်ဖြစ်စေ၊ သို့မဟုတ် မည်သူ့အား ယင်းတို့ကို သိမ်းပိုက်ပြီး ခံစားခွင့်ပြုခဲ့သည်ဖြစ်စေ ထိုပူဇော်သက္ကာများကို ချက်ချင်း ပြန်လည်ရယူလော့။ အကယ်၍ သင် မရယူပါက ငါတို့သည် ညီအစ်ကိုမောင်နှမအားလုံးကို အကြောင်းကြားပြီး သင့်ကို ယုဒတစ်ဦးအဖြစ် ကိုင်တွယ်မည်”ဟူ၍ ဖြစ်သည်။ သင်တို့ ဤသို့ပြုလုပ်ဝံ့သလော။ (ပြုလုပ်ဝံ့ပါသည်။) ပူဇော်သက္ကာများနှင့် ပတ်သက်လာသည့်အခါ လူတိုင်းတွင် ဤတာဝန်ရှိပြီး ၎င်းတို့သည် ယင်းတို့ကို ဤအသိစိတ်နှင့် ဤသဘောထားမျိုးဖြင့် ယင်းတို့ကို ဆက်ဆံသင့်သည်။ အခြားသူများက ပူဇော်သက္ကာများအား မည်သို့ ဆက်ဆံသည်၊ ၎င်းတို့က ယင်းတို့ကို ကောင်းမွန်စွာ စောင့်ရှောက်ကာကွယ်ခြင်း ရှိမရှိနှင့် စည်းမျဉ်းများအတိုင်း စီမံခန့်ခွဲခြင်း ရှိမရှိဟူသည်တို့ကို ကြီးကြပ်ရန် ဤတာဝန်ဝတ္တရားလည်း ၎င်းတို့တွင် ရှိသည်။ ဤအရာသည် သင်နှင့် မည်သို့မျှ မသက်ဆိုင်ဟု မထင်မှတ်နှင့်၊ ပြီးလျှင် “မည်သို့ပင်ဖြစ်စေ ငါသည် ခေါင်းဆောင် သို့မဟုတ် အမှုဆောင်တစ်ဦး မဟုတ်ပါ၊ ဤသည်မှာ ငါ၏ တာဝန်မဟုတ်ပါ။ ယင်းကို ကျွန်ုပ်တွေ့ရှိလျှင်ပင် ယင်းနှင့်ပတ်သက်၍ ကျွန်ုပ် စိတ်အနှောင့်အယှက်ခံရန် သို့မဟုတ် တစ်စုံတစ်ခု ပြောဆိုရန် မလိုအပ်ပါ၊ ယင်းမှာ ခေါင်းဆောင်များနှင့် အမှုဆောင်များအတွက် ကိစ္စရပ်တစ်ခု ဖြစ်သည်။ မည်သူမဆို ငွေကို ထင်ရာမြင်ရာ သုံးစွဲပြီး ပူဇော်သက္ကာများကို အလွဲသုံးစားလုပ်လျှင် ၎င်းတို့သည် ယုဒတစ်ဦးဖြစ်ပြီး အချိန်တန်သည့်အခါ ဘုရားသခင်သည် ၎င်းတို့ကို အပြစ်ပေးလိမ့်မည်။ အကျိုးဆက်တစ်ခုကို ဖြစ်စေသူမည်သူမဆို ယင်းအတွက် တာဝန်ရှိသည်။ ဤအရာနှင့်ပတ်သက်၍ ကျွန်ုပ် စိတ်အနှောင့်အယှက်ခံရန် မလိုအပ်ပါ။ ကျွန်ုပ် မဆိုင်ဘဲ ဝင်ပြောလျှင် ဘာကောင်းကျိုးရှိမည်နည်း”ဟု ဆိုလျက် တာဝန်မဲ့မနေနှင့်။ ဤသို့သောလူစားမျိုးကို သင်တို့ မည်သို့ မှတ်ယူသနည်း။ (၎င်းတို့တွင် အသိစိတ်မရှိပါ။) ခေါင်းဆောင်များနှင့် အမှုဆောင်များ စုံစမ်းမေးမြန်းခြင်းမရှိသော အချို့နေရာများတွင် ပူဇော်သက္ကာများကို ဖြုန်းတီးပြီး သိမ်းပိုက်နေသောလူများ ရှိသည်ကို သင် တွေ့ရှိပါက ပါဝင်ပတ်သက်နေသောလူများကို သင်ကိုယ်တိုင် သတိပေးသင့်ပြီး ခေါင်းဆောင်များနှင့် အမှုဆောင်များထံ ချက်ချင်း အကြောင်းကြားသင့်သည်။ “ကျွန်ုပ်တို့၏ အဖွဲ့ခေါင်းဆောင်နှင့် ကျွန်ုပ်တို့၏ ခေါင်းဆောင်သည် ပူဇော်သက္ကာများကို မိမိတို့ကိုယ်တိုင်အတွက် မကြာခဏ ယူဆောင်ကြသည်။ ၎င်းတို့သည် ပူဇော်သက္ကာများကို ထင်ရာမြင်ရာ သုံးစွဲကြပြီး အခြားသူများနှင့် ဆွေးနွေးမှုများ မပြုလုပ်ဘဲ ဤပစ္စည်း၊ ထိုပစ္စည်းကို ဝယ်ယူရန် မိမိတို့ဘာသာ ဆုံးဖြတ်ကြသည်။ ၎င်းတို့၏ အသုံးစရိတ်အများစုသည် စည်းမျဉ်းများနှင့် မကိုက်ညီပါ။ ဘုရားအိမ်တော်သည် ဤအရာကို ကိုင်တွယ်နိုင်သလော”ဟု သင် ပြောဆိုသင့်သည်။ ၎င်းတို့ တွေ့ရှိသော ပြဿနာများအကြောင်းကို သတင်းပို့ခြင်းနှင့် အကြောင်းကြားခြင်းသည် ဘုရားသခင် ရွေးချယ်ထားသောလူများ၏ တာဝန် ဖြစ်သည်။ ငါတို့၏ အထက်ပါ မိတ်သဟာယဖွဲ့ခြင်းသည် အယောင်ဆောင်ခေါင်းဆောင်တစ်မျိုး၏ သရုပ်သကန်အကြောင်း ဖြစ်သည်။ ပူဇော်သက္ကာများအပေါ် ၎င်းတို့၏ သဘောထားမှာ ယင်းတို့ကို ဘုံပိုင်ဆိုင်မှုအဖြစ် သဘောထားခြင်း ဖြစ်သည်။

၂။ ပူဇော်သက္ကာများ၏ အသုံးစရိတ်များကို ဂရုမစိုက်ခြင်း သို့မဟုတ် မေးမြန်းမှု မရှိခြင်း

ပူဇော်သက္ကာများကို ထိန်းသိမ်းစောင့်ရှောက်ခြင်းနှင့်စပ်လျဉ်း၍ အယောင်ဆောင်ခေါင်းဆောင်များ၏ နောက်ထပ် သရုပ်သကန်တစ်ခုမှာ ၎င်းတို့က ပူဇော်သက္ကာများအား မည်သို့စီမံခန့်ခွဲရမည်ကို မသိခြင်း ဖြစ်သည်။ ပူဇော်သက္ကာများကို မထိတွေ့ရကြောင်း၊ ထင်ရာမြင်ရာ တလွဲအသုံးမပြုရ သို့မဟုတ် အလွဲသုံးစားမလုပ်ရကြောင်း၊ ယင်းတို့သည် မြင့်မြတ်ပြီး သန့်ရှင်းသောအရာအဖြစ် သီးသန့်ခွဲထားကြောင်းနှင့် ယင်းတို့နှင့်ပတ်သက်၍ မလျော်ကန်သော အတွေးများ ထား၍မရကြောင်းကိုသာ ၎င်းတို့က သိကြသည်။ သို့သော် ပူဇော်သက္ကာများကို မည်သို့ ကောင်းမွန်စွာ စီမံခန့်ခွဲရမည်၊ ယင်းတို့ကို ထိန်းသိမ်းစောင့်ရှောက်ရာတွင် ကောင်းသော ဘဏ္ဍာထိန်းတစ်ဦး မည်သို့ဖြစ်ရမည်နှင့် ပတ်သက်လာသည့်အခါ ၎င်းတို့တွင် ဤအလုပ်အတွက် လမ်းကြောင်းမရှိ၊ စည်းမျဉ်းများမရှိ၊ တိကျသော အစီအစဉ်များ သို့မဟုတ် အဆင့်များ မရှိပေ။ သို့ဖြစ်၍ ပူဇော်သက္ကာများကို စာရင်းသွင်းခြင်း၊ ရေတွက်ခြင်းနှင့် ထိန်းသိမ်းစောင့်ရှောက်ခြင်းအပြင် ဝင်ငွေထွက်ငွေစာရင်းများကို စစ်ဆေးခြင်းနှင့် အသုံးစရိတ်များကို စစ်ဆေးခြင်းကဲ့သို့သော ကိစ္စရပ်များတွင် ဤအယောင်ဆောင်ခေါင်းဆောင်များသည် အတော်လေး တုံ့ပြန်မှုမရှိကြပေ။ တစ်စုံတစ်ဦးက ခွင့်ပြုချက်အတွက် တစ်စုံတစ်ခုကို တင်ပြသည့်အခါ ၎င်းတို့က လက်မှတ်ထိုးပေးလိုက်ကြသည်။ တစ်စုံတစ်ဦးက ရင်းစားရငွေအတွက် လျှောက်ထားသည့်အခါ ၎င်းတို့ ပေးလိုက်သည်။ တစ်စုံတစ်ဦးက ရည်ရွယ်ချက်တစ်ခုခုအတွက် ငွေကို လျှောက်ထားသည့်အခါ ၎င်းတို့က ထုတ်ပေးလိုက်သည်။ အမျိုးမျိုးသော စက်ပစ္စည်းများနှင့် ကိရိယာများအား မည်သည့်နေရာတွင် ထိန်းသိမ်းစောင့်ရှောက်နေသည်ကို ၎င်းတို့ မသိကြပေ။ ထိုပစ္စည်းများကို ထိန်းသိမ်းစောင့်ရှောက်သူသည် သင့်တော်ခြင်း ရှိမရှိဟူသည်ကိုလည်းကောင်း၊ မည်သို့ ပိုင်းခြားသိမြင်ရမည်ဟူသည်ကိုလည်းကောင်း ၎င်းတို့ မသိကြပေ။ ၎င်းတို့သည် လူတို့၏ စိတ်နှလုံးထဲသို့ ထိုးထွင်းမမြင်နိုင်သကဲ့သို့ လူတို့၏ အနှစ်သာရများထဲသို့လည်း ထိုးထွင်းမမြင်နိုင်ကြပေ။ သို့ဖြစ်၍ ဤလူတို့၏ စီမံခန့်ခွဲမှုနယ်ပယ်အောက်တွင် ထွက်သွားသော ပူဇော်သက္ကာအားလုံး၏ မှတ်တမ်းများ ရှိသော်လည်း ထိုစာရင်းများရှိ အသုံးစရိတ်များ၏ အသေးစိတ်အချက်အလက်များကို ကြည့်ရှုလျှင် အသုံးစရိတ်များစွာသည် ကျိုးကြောင်းဆီလျော်မှုမရှိသည့်အပြင် မလိုအပ်ပေ။ များစွာသော အသုံးစရိတ်များသည် အလွန်အကျွံဖြစ်ပြီး ဖြုန်းတီးရာရောက်သည်။ ပူဇော်သက္ကာများသည် ဤခေါင်းဆောင်များနှင့် အမှုဆောင်များ၏ လက်မှတ်များအောက်တွင် ဆုံးရှုံးသွားရသည်။ အပေါ်ယံအားဖြင့် ၎င်းတို့သည် တိကျသော အလုပ်ကို လုပ်ဆောင်နေပုံရသော်လည်း အမှန်တကယ်တွင် ၎င်းတို့ လုပ်ဆောင်နေသည့်အရာအတွက် မည်သည့် စည်းမျဉ်းမျှ လုံးဝမရှိပေ။ ၎င်းတို့သည် စိစစ်ခြင်းကို လုပ်ဆောင်နေခြင်းမရှိ။ ၎င်းတို့သည် ဟန်ဆောင်လုပ်ပြရုံလုပ်ပြနေခြင်းဖြစ်သည်၊ စည်းမျဉ်းများနှင့် စည်းကမ်းများကို လိုက်နာနေခြင်းမျှသာဖြစ်ပြီး ထို့ထက်ဘာမျှမပိုပေ။ ဤအရာက ပူဇော်သက္ကာများကို စီမံခန့်ခွဲခြင်းအတွက် စည်းမျဉ်းများကို မဆိုထားနှင့်၊ စံနှုန်းများကိုပင် လုံးဝ မပြည့်မီပေ။ သို့ဖြစ်၍ အယောင်ဆောင်ခေါင်းဆောင်များ အလုပ်လုပ်နေသည့် ကာလအတွင်းတွင် ကျိုးကြောင်းဆီလျော်မှုမရှိသော အသုံးစရိတ်များ အလွန်များပြားလှသည်။ အကယ်၍ ကစ္စများကို ကြီးကြပ်ရန်နှင့် စီမံခန့်ခွဲရန် တစ်စုံတစ်ဦး ရှိနေပါက ဤကျိုးကြောင်းဆီလျော်မှုမရှိသော အသုံးစရိတ်များသည် မည်သို့ ဖြစ်ပေါ်လာရသနည်း။ အဘယ်ကြောင့်ဆိုသော် ဤခေါင်းဆောင်များနှင့် အမှုဆောင်များသည် မိမိတို့၏ အလုပ်တွင် တာဝန်မယူသောကြောင့် ဖြစ်သည်။ ၎င်းတို့သည် ဟန်ဆောင်လုပ်ပြရုံလုပ်ပြကြပြီး အမှုအရာများကို ဝတ်ကျေတမ်းကျေ ပုံစံဖြင့် ကိုင်တွယ်ဖြေရှင်းကာ စည်းမျဉ်းများအတိုင်း ပြုမူဆောင်ရွက်ခြင်း မရှိကြပေ။ ၎င်းတို့သည် အခြားသူများကို စိတ်အနှောင့်အယှက်မပေးကြ၊ လူ့အကြိုက်လိုက်သူများကဲ့သို့ ပြုမူကာ သင့်တော်သော စိစစ်ခြင်းကို မဆောင်ရွက်ကြပေ။ ပူဇော်သက္ကာများကို စီမံခန့်ခွဲသောသူများထဲတွင် အမှန်တကယ် တာဝန်သိသောသူတစ်ဦး၊ အမှန်တကယ် စိစစ်ခြင်းကို ဆောင်ရွက်နိုင်သောသူတစ်ဦးပင် ရှိကောင်းမရှိနိုင်ပေ။ အ ပူဇော်သက္ကာများကို ထိန်းသိမ်းစောင့်ရှောက်နေသောလူများက သင့်တော်ခြင်း ရှိမရှိဟူသည်ကိုဖြစ်စေ၊ ထိုလူတို့၏ အသင်းတော်များတွင် အန္တရာယ်ရှိသော အခြေအနေတစ်ခုတလေ ရှိမရှိဟူသည်ကိုဖြစ်စေ အယောင်ဆောင် ခေါင်းဆောင်များက အလေးဂရုမပြုကြပေ။ ၎င်းတို့အတွက်မူ မိမိတို့ကိုယ်တိုင် လုံခြုံနေသရွေ့ အရာအားလုံး အဆင်ပြေသည်။ အန္တရာယ် ဖြစ်ပေါ်လာသည့်အခါ ၎င်းတို့ ပထမဆုံး စဉ်းစားသည့်အရာမှာ မည်သည့်နေရာသို့ ထွက်ပြေးနိုင်သည်ဟူသည်နှင့် မိမိတို့၏ ကိုယ်ပိုင်ငွေကို လုယက်ခံရခြင်း ရှိမရှိဟူသည်တို့သာဖြစ်ပြီး ပူဇော်သက္ကာများ၏ တည်နေရာကိုဖြစ်စေ၊ အန္တရာယ်ရှိခြင်း ရှိမရှိဟူသည်ကိုဖြစ်စေ ၎င်းတို့က စစ်ဆေးခြင်း သို့မဟုတ် မေးမြန်းခြင်း မရှိကြပေ။ ထိုအဖြစ်အပျက်ဖြစ်ပြီးနောက် လအနည်းငယ်အကြာ သို့မဟုတ် ခြောက်လအကြာတွင် ၎င်းတို့သည် အသိစိတ်ဖြင့် မေးမြန်းကောင်းမေးမြန်းနိုင်ပြီး အချို့သော ပူဇော်သက္ကာများကို အဆင်းနီသော နဂါးကြီးက သိမ်းပိုက်သွားကြောင်း၊ အချို့ကို ဆိုးယုတ်သောလူများက ဖြုန်းတီးခဲ့ကြောင်းနှင့် အချို့၏ တည်နေရာကို မသိရှိကြောင်းဟူသည်တို့ကို သိရှိလာသည့်အခါ ၎င်းတို့သည် ခဏတာ စိတ်မကောင်းဖြစ်ကြလိမ့်မည်၊ ၎င်းတို့ အနည်းငယ် ဆုတောင်းပြီး မိမိတို့၏ အမှားကို ဝန်ခံကာ ထိုမျှနှင့်ပင် ပြီးဆုံးသွားလိမ့်မည်။ ဤလူတို့မှာ မည်သည့် သတ္တဝါမျိုးများ ဖြစ်ကြသနည်း။ ဤသို့ အလုပ်လုပ်ခြင်းနှင့်ပတ်သက်၍ ပြဿနာတစ်ခု ရှိနေသည် မဟုတ်လော။ ပူဇော်သက္ကာများအပေါ် ထိုသို့သော သဘောထားရှိသောသူ တစ်စုံတစ်ဦးကို ဘုရားသခင်က မည်သို့ ဆက်ဆံလိမ့်မည်နည်း။ သူသည် ၎င်းတို့ကို စစ်မှန်သော ယုံကြည်သူတစ်ဦးအဖြစ် မှတ်ယူလိမ့်မည်လော။ (မှတ်ယူလိမ့်မည် မဟုတ်ပါ။) သို့ဆိုလျှင် ၎င်းတို့ကို မည်သည့်အရာအဖြစ် သူက မှတ်ယူလိမ့်မည်နည်း။ (ဘာသာတရား မရှိသူအဖြစ် ဖြစ်သည်။) ဘုရားသခင်သည် တစ်စုံတစ်ဦးကို ဘာသာတရား မရှိသူအဖြစ် မှတ်ယူသည့်အခါ ထိုသူသည် ခံစားချက်တစ်ခု ရရှိသလော။ ၎င်းတို့သည် မိမိတို့၏ စိတ်ဝိညာဉ်တွင် ထုံထိုင်း၍ ဉာဏ်မွဲကြပြီး ပြုမူဆောင်ရွက်သည့်အခါ ဘုရားသခင်၏ ဉာဏ်အလင်းပေးခြင်း သို့မဟုတ် လမ်းပြမှု သို့မဟုတ် မည်သည့်အလင်းမျှ မရှိကြပေ။ ၎င်းတို့ထံ အမှုအရာများ ဖြစ်ပျက်သည့်အခါ ဘုရားသခင်က ၎င်းတို့ကို ကာကွယ်ခြင်း မရှိသည့်အပြင်၊ ၎င်းတို့သည် အမှောင်ထဲတွင် အသက်ရှင်လျက် မကြာခဏ အပျက်သဘောဆောင်ပြီး အားနည်းလေသည်။ တရားဒေသနာများကို မကြာခဏ ၎င်းတို့ နားထောင်ပြီး မိမိတို့၏ အလုပ်တွင် ဒုက္ခခံစားနိုင်ကာ အဖိုးအခပေးနိုင်သော်လည်း မည်သည့်တိုးတက်မှုကိုမျှ မဖြစ်စေကြသည့်အပြင်၊ သနားစရာ ပုံပန်းတစ်ခု ဖြစ်နေကြသည်။ ယင်းတို့သည် ၎င်းတို့၏ “ရလဒ်များ” ဖြစ်သည်။ ဤသည်မှာ အပြစ်ဒဏ်ထက်ပင် ခံရခက်သည် မဟုတ်လော။ ငါ့ကို ပြောလော့၊ ဤသည်မှာ ဘုရားသခင်ကို တစ်စုံတစ်ဦး ယုံကြည်ခြင်း၏ ရလဒ်ဖြစ်ပါက ယင်းသည် ဝမ်းမြောက်ခြင်းနှင့် အောင်ပွဲခံခြင်းအတွက် အကြောင်းတရားတစ်ခုလော သို့မဟုတ် ဝမ်းနည်းပူဆွေးခြင်းနှင့် မြည်တမ်းခြင်းအတွက် အကြောင်းတရားတစ်ခုဖြစ်သလော။ ငါ၏အမြင်တွင်မူ ယင်းမှာ ကောင်းသော လက္ခဏာတစ်ခု မဟုတ်ပေ။

အယောင်ဆောင်ခေါင်းဆောင်များသည် ပူဇော်သက္ကာများအား စီမံခန့်ခွဲခြင်းအလုပ်ကို မည်သည့်အခါမျှ အလေးအနက်မထားကြပေ။ ၎င်းတို့က “လူတို့သည် ဘုရားသခင်၏ ပူဇော်သက္ကာများကို မထိတွေ့ရပါ၊ ဘုရားသခင်၏ ပူဇော်သက္ကာများကို မည်သူကမျှ အလွဲသုံးစားမလုပ်သင့်သည့်အပြင်၊ မကောင်းသောလူများ၏ လက်ထဲသို့ မကျရောက်သင့်ပါ”ဟု ပြောဆိုကြပြီး ဤဆောင်ပုဒ်များကို အတော် ကောင်းမွန်စွာ ဟစ်ကြွေးကြကာ ၎င်းတို့၏ စကားများက အလွန် ကိုယ်ကျင့်တရားရှိပြီး သင့်တော်ပုံရသော်လည်း ၎င်းတို့သည် လူသားများကဲ့သို့ မပြုမူကြပေ။ ၎င်းတို့သည် ပူဇော်သက္ကာများကို အလွဲသုံးစားမလုပ်ကြသည့်အပြင်၊ ယင်းတို့အပေါ် မလျော်ကန်သော အတွေးများ သို့မဟုတ် သိမ်းပိုက်လိုသော ရည်ရွယ်ချက် တစ်စုံတစ်ရာ မရှိကြသော်လည်း၊ ပြီးလျှင် ၎င်းတို့ထဲမှ အချို့သည် မိမိတို့တွင် ရှိနိုင်သည့် မည်သည့်အသုံးစရိတ်အတွက်မဆို ဘုရားအိမ်တော်၏ ငွေကို ဘယ်သောအခါမျှ အသုံးမပြုခြင်း သို့မဟုတ် ဘုရားသခင်၏ ပူဇော်သက္ကာများကို မထိတွေ့သည့်အပြင်၊ ထိုအစား မိမိတို့၏ ကိုယ်ပိုင်ငွေကို သုံးစွဲကြသော်လည်း၊ ခေါင်းဆောင်များနှင့် အမှုဆောင်များအနေဖြင့် ပူဇော်သက္ကာများ စီမံခန့်ခွဲမှုနှင့် ပတ်သက်လာသည့်အခါ ၎င်းတို့သည် မည်သည့်လက်တွေ့ကျသော အလုပ်ကိုမျှ လုံးဝမလုပ်ဆောင်ကြပေ။ ၎င်းတို့အနေဖြင့် ပူဇော်သက္ကာများနှင့်ဆိုင်သည့် အသုံးစရိတ်အခြေအနေအကြောင်း မေးမြန်းခြင်း သို့မဟုတ် ပူဇော်သက္ကာများနှင့်ဆိုင်သည့် အသုံးစရိတ်များကို စိစစ်ခြင်းကဲ့သို့သော ရိုးရှင်းသည့်အရာများကိုပင် မလုပ်ဆောင်ကြပေ။ ဤသူတို့သည် သိသာထင်ရှားစွာပင် အယောင်ဆောင်ခေါင်းဆောင်များဖြစ်ကြသည်။ ပူဇော်သက္ကာများအပေါ် ၎င်းတို့၏ သဘောထားမှာ ဤသို့ဖြစ်သည်။ “ငါသည် ယင်းတို့ကို မသုံးစွဲသည့်အပြင် အလွဲသုံးစားလည်း မလုပ်ပါ။ အခြားသူများက ယင်းတို့အား မည်သို့ သုံးစွဲသည် သို့မဟုတ် အခြားသူများက ယင်းတို့အား အလွဲသုံးစားလုပ်ခြင်း ရှိမရှိဟူသည်ကိုလည်း ငါ စိတ်မဝင်စားပါ”ဟူ၍ ဖြစ်သည်။ သင်၏ ဤနွေးရုံသာရှိသော သဘောထားသည် အလွန် ပြဿနာများလှသည်ဟု ဤအယောင်ဆောင် ခေါင်းဆောင်များကို ငါ ပြောသည်။ ယင်းတို့ကို မသုံးစွဲခြင်းနှင့် အလွဲသုံးစားမလုပ်ခြင်းသည် လူတို့ လုပ်ဆောင်သင့်သည့်အရာဖြစ်သည်။ သို့သော် ခေါင်းဆောင်တစ်ဦး သို့မဟုတ် အမှုဆောင်တစ်ဦးအနေဖြင့် သင် သာ၍ပင် လုပ်ဆောင်သင့်သည့်အရာမှာ ပူဇော်သက္ကာများကို ကောင်းမွန်စွာ စီမံခန့်ခွဲရန်ဖြစ်သော်လည်း သင်သည် ဤအရာကို လုပ်ဆောင်ရန် ပျက်ကွက်ခဲ့သည်။ ယင်းကို တာဝန်ဝတ္တရား ပျက်ကွက်ခြင်းဟု ခေါ်သည်။ ဤသည်မှာ အယောင်ဆောင်ခေါင်းဆောင်တစ်ဦး၏ သရုပ်သကန်တစ်ခု ဖြစ်သည်။ သင်သည် တစ်ပြားတစ်ချပ်မျှ သုံးစွဲခဲ့ခြင်း သို့မဟုတ် ပူဇော်သက္ကာတစ်ခုတည်းကိုမျှ အလွဲသုံးစားလုပ်ခဲ့ခြင်း ရှိကောင်းမရှိနိုင်သော်လည်း၊ လက်တွေ့ကျသော အလုပ်ကို သင် မလုပ်ဆောင်သောကြောင့်လည်းကောင်း၊ ပူဇော်သက္ကာများနှင့်စပ်လျဉ်း၍ မည်သည့်တိကျသော စီမံခန့်ခွဲမှုအလုပ်ကိုမျှ မလုပ်ဆောင်သောကြောင့်လည်းကောင်း သင်သည် အယောင်ဆောင်ခေါင်းဆောင်တစ်ဦးအဖြစ် သတ်မှတ်ခြင်းခံရပြီး ထိုသို့ပြုလုပ်ခြင်းသည် တရားမျှတကာ ကျိုးကြောင်းဆီလျော်ပေသည်။ အချို့ခေါင်းဆောင်များသည် မည်သည့်ပူဇော်သက္ကာကိုမျှ လုံးဝ ယူဆောင်ခြင်း သို့မဟုတ် အသုံးပြုခြင်း မရှိကြပေ။ အခြားခေါင်းဆောင်များနှင့် အမှုဆောင်များအားလုံးက အသုံးပြုလျှင်ပင် ၎င်းတို့က အသုံးမပြုကြသည့်အပြင်၊ ဘုရားအိမ်တော်က ၎င်းတို့အား တစ်စုံတစ်ခုကို ပေးရန် စီစဉ်သည့်အခါ ၎င်းတို့ ငြင်းပယ်ကြသည်။ ၎င်းတို့သည် အတော်လေး သန့်ရှင်းပြီး တပ်မက်ခြင်းကင်းမဲ့ပုံရသော်လည်း ပူဇော်သက္ကာများကို စီမံခန့်ခွဲရန် စီစဉ်ခြင်းခံရသည့်အခါ ၎င်းတို့သည် မည်သည့်တိကျသော အလုပ်ကိုမျှ လုံးဝလုပ်ဆောင်မည် မဟုတ်ပေ။ ပူဇော်သက္ကာများကို မည်သူက သုံးစွဲနေသည်ဖြစ်စေ ၎င်းတို့က လက်မှတ်ထိုးပေးလိုက်မည်ဖြစ်သည်၊ ၎င်းတို့သည် မည်သည့်စုံစမ်းမေးမြန်းမှုကိုမျှပင် မပြုလုပ်ဘဲ ထိုအကြောင်းကို နောက်ထပ်တစ်ခွန်းမျှ မပြောဆိုကြပေ။ ဤလူတို့သည် ပူဇော်သက္ကာများထဲမှ တစ်ပြားတစ်ချပ်ကိုမျှ အလွဲသုံးစားမလုပ်ကြသော်လည်း ၎င်းတို့၏ စီမံခန့်ခွဲမှုနယ်ပယ်အောက်တွင် ပူဇော်သက္ကာများက ဆိုးယုတ်သောလူများ၏ လက်ထဲသို့ ရောက်ရှိသွားပြီး ၎င်းတို့၏ တာဝန်မဲ့မှုနှင့် တာဝန်ဝတ္တရား ပျက်ကွက်ခြင်းတို့ကြောင့် ပူဇော်သက္ကာများကို မည်သူမဆိုက ဖြုန်းတီးကာ အလဟဿဖြစ်စေနိုင်လေသည်။ ဤဖြုန်းတီးခြင်းနှင့် အလဟဿဖြစ်ခြင်းတို့သည် ၎င်းတို့၏ စီမံခန့်ခွဲမှုညံ့ဖျင်းခြင်းနှင့် ဆက်စပ်သည် မဟုတ်လော။ ယင်းသည် ၎င်းတို့၏ တာဝန်ဝတ္တရား ပျက်ကွက်ခြင်းကြောင့် ဖြစ်ပေါ်လာခြင်းဖြစ်သည် မဟုတ်လော။ (ဟုတ်ပါသည်။) ၎င်းတို့သည် ဤလူတို့၏ ဒုစရိုက်အမှုများတွင် ဝေစုတစ်ခု ရှိကြသည် မဟုတ်လော။ ၎င်းတို့သည် ယင်းတို့အတွက် တာဝန်မခံကြသလော။ ဤသည်မှာ ခံယူရမည့် ကြီးမားသော တာဝန်တစ်ခုဖြစ်ပြီး ၎င်းတို့ ရှောင်လွှဲ၍မရပေ။ ၎င်းတို့သည် မိမိတို့၏ လမ်းစဉ်ကိုသာ စွဲမြဲထားကြသည်။ “မည်သို့ပင်ဖြစ်စေ ကျွန်ုပ်သည် ဘုရားသခင်၏ ပူဇော်သက္ကာများကို အလွဲသုံးစားလုပ်နေခြင်းမရှိသည့်အပြင်၊ ထိုသို့ပြုလုပ်ရန် ဆန္ဒ သို့မဟုတ် အစီအစဉ်လည်း မရှိပါ။ မည်သူက ဘုရားသခင်၏ ပူဇော်သက္ကာများကို သုံးစွဲသည်ဖြစ်စေ ကျွန်ုပ် မသုံးစွဲပါ။ မည်သူက ယင်းတို့ကို ယူဆောင်ပြီး အသုံးပြုသည်ဖြစ်စေ ကျွန်ုပ် အသုံးမပြုပါ။ မည်သူက ယင်းတို့ကို မွေ့လျော်ခံစားသည်ဖြစ်စေ ကျွန်ုပ် မွေ့လျော်ခံစားခြင်းမရှိပါ။ ဤသည်မှာ ပူဇော်သက္ကာများအပေါ် ကျွန်ုပ်၏ သဘောထားဖြစ်သည်။ သင်တို့ အလိုရှိသည့် မည်သည့်အရာကိုမဆို လုပ်ဆောင်နိုင်သည်” ဟူ၍ ဖြစ်သည်။ ထိုသို့သောလူများ ရှိသလော။ (ရှိပါသည်။) အန္တိခရစ်များသည် ပူဇော်သက္ကာများကို စျေးကြီးသော အဝတ်အစားများ၊ ဇိမ်ခံပစ္စည်းများနှင့် ကားများနှင့်ပတ်သက်၍ပင် သုံးစွဲကြသည်။ ငါ့ကို ပြောလော့၊ ဤသို့သော အယောင်ဆောင်ခေါင်းဆောင်မျိုးသည် ဤပြဿနာကို သိမြင်နိုင်သလော။ ၎င်းတို့သည် ပူဇော်သက္ကာများကို မိမိတို့ကိုယ်တိုင် အလွဲသုံးစားလုပ်ခြင်းမရှိ၊ ၎င်းတို့တွင် ဤသဘောထားရှိသည်၊ သို့ဖြစ်၍ ယင်းတို့ကို အလွဲသုံးစားလုပ်ခြင်းက မကောင်းကြောင်း ၎င်းတို့ ယုံကြည်ကြသည် မဟုတ်လော။ (ယုံကြည်ကြပါသည်။) သို့ဆိုလျှင် အန္တိခရစ်များက ထိုသို့သော ကြီးမားသည့်မကောင်းမှုကို လုပ်ဆောင်သည့်အခါ ၎င်းတို့သည် အဘယ်ကြောင့် ယင်းကို လျစ်လျူရှုပြီး မတားဆီးကြသနည်း။ ၎င်းတို့သည် အဘယ်ကြောင့် ယင်းကို အလေးအနက်မထားကြသနည်း။ (၎င်းတို့သည် စိတ်အနှောင့်အယှက်မပေးချင်ကြပါ။) ယင်းမှာ ဒုစရိုက်အမှုတစ်ခု မဟုတ်လော။ (ဟုတ်ပါသည်။) ဤသည်မှာ ဘဏ္ဍာထိန်းတစ်ဦး ထမ်းဆောင်သင့်သည့် တာဝန်ကို မဖြည့်ဆည်းခြင်း ဖြစ်သည်။ အကယ်၍ သင်၏ စီမံခန့်ခွဲမှုအတွင်းတွင် ပူဇော်သက္ကာများသည် ဆိုးယုတ်သောလူများ၏ လက်ထဲသို့ ရောက်ရှိသွားပါက၊ ယင်းတို့သည် ဖြုန်းတီးခြင်း၊ အလဟဿဖြစ်ခြင်းနှင့် ကျိုးကြောင်းဆီလျော်မှုမရှိသော နည်းလမ်းဖြင့် သုံးစွဲခြင်းတို့ကို ခံရပါက၊ ယင်းတို့သည် ဤသို့ လွတ်ထွက်သွားသည့်တိုင် သင်က မည်သည့်အလုပ်ကိုမျှ မလုပ်ဆောင်ဘဲ တစ်ခွန်းမျှပင် မပြောဆိုပါက ယင်းမှာ တာဝန်ဝတ္တရား ပျက်ကွက်ခြင်း မဟုတ်လော။ ယင်းမှာ အယောင်ဆောင်ခေါင်းဆောင်တစ်ဦး၏ သရုပ်သကန်တစ်ခု မဟုတ်လော။ အကယ်၍ သင်သည် ပြောသင့်သည့်အရာကို မပြောဆိုပါက၊ လုပ်ဆောင်သင့်သည့်အလုပ်ကို မလုပ်ဆောင်ပါက၊ ဖြည့်ဆည်းသင့်သည့်တာဝန်ကို မဖြည့်ဆည်းပါက၊ အယူဝါဒတိုင်းကို သင် နားလည်သော်လည်း လက်တွေ့ကျသော အလုပ်ကိုသာ မလုပ်ဆောင်ပါက သင်သည် မုချ အယောင်ဆောင်ခေါင်းဆောင်တစ်ဦး ဖြစ်သည်။ သင်က “မည်သို့ပင်ဖြစ်စေ ကျွန်ုပ်သည် ပူဇော်သက္ကာများကို အလွဲသုံးစားမလုပ်ပါ၊ အခြားသူများ လုပ်ဆောင်ပါက ယင်းမှာ ၎င်းတို့၏ ကိစ္စဖြစ်သည်”ဟု ယုံကြည်သည်။ သို့ဆိုလျှင် သင်သည် အယောင်ဆောင်ခေါင်းဆောင်တစ်ဦး မဟုတ်တော့သလော။ ပူဇော်သက္ကာများကို အလွဲသုံးစားမလုပ်ခြင်းသည် သင်၏ ပုဂ္ဂိုလ်ရေးကိစ္စဖြစ်သော်လည်း သင်သည် ပူဇော်သက္ကာများကို ကောင်းမွန်စွာ ထိန်းသိမ်းစောင့်ရှောက်လေပြီလော။ ပူဇော်သက္ကာများနှင့်စပ်လျဉ်း၍ သင်၏ တာဝန်ကို ဖြည့်ဆည်းပြီးပြီလော။ မဖြည့်ဆည်းရသေးပါက သင်သည် အယောင်ဆောင်ခေါင်းဆောင်တစ်ဦး ဖြစ်သည်။ “မည်သို့ပင်ဖြစ်စေ ကျွန်ုပ်သည် ပူဇော်သက္ကာများကို အလွဲသုံးစားမလုပ်ပါ။ သို့ဖြစ်၍ ကျွန်ုပ်သည် အယောင်ဆောင်ခေါင်းဆောင်တစ်ဦး မဟုတ်ပါ”ဟု ပြောလျက် သင့်ကိုယ်သင်အတွက် ဆင်ခြေများ မရှာဖွေနှင့်။ ပူဇော်သက္ကာများကို အလွဲသုံးစားမလုပ်ခြင်းက ခေါင်းဆောင်တစ်ဦး သို့မဟုတ် အမှုဆောင်တစ်ဦးအနေဖြင့် စံမီခြင်း ရှိမရှိဟူသည်ကို တိုင်းတာရန် စံသတ်မှတ်ချက်တစ်ခုအဖြစ် အရည်အချင်းမပြည့်မီပေ။ ၎င်းတို့ စံမီခြင်း ရှိမရှိဟူသည်အတွက် စစ်မှန်သော စံသတ်မှတ်ချက်မှာ ဘုရားသခင်က ၎င်းတို့အား အပ်နှင်းထားသည့်အရာများတွင် ၎င်းတို့၏ တာဝန်ကို ဖြည့်ဆည်းခြင်းရှိသလော၊ လူတစ်ဦး လုပ်ဆောင်သင့်သည့်အရာကို လုပ်ဆောင်သလောဟူသည်နှင့် လူတစ်ဦး ဖြည့်ဆည်းသင့်သည့် တာဝန်ဝတ္တရားကို ဖြည့်ဆည်းခြင်းရှိသလောဟူသည်တို့ ဖြစ်သည်။ ယင်းမှာ အရေးကြီးဆုံးအရာ ဖြစ်သည်။ သို့ဖြစ်၍ ပူဇော်သက္ကာများကို စီမံခန့်ခွဲမှုတွင် သင်၏ တာဝန်ဝတ္တရားမှာ အဘယ်နည်း။ သင်သည် ထိုတာဝန်များအားလုံးကို ဆောင်ရွက်ပြီးပြီလော။ မဆောင်ရွက်ရသေးသည်မှာ အလွန်သိသာထင်ရှားပေသည်။ သင်သည် ဟန်ဆောင်လုပ်ပြရုံလုပ်ပြနေခြင်းသာ ဖြစ်သည်။ သင်သည် လူတို့အား စိတ်အနှောင့်အယှက်ပေးမိမည်ကို ကြောက်ရွံ့သော်လည်း ဘုရားသခင်အား စိတ်အနှောင့်အယှက်ပေးမိမည်ကို မကြောက်ရွံ့ပေ။ သင်သည် လူတို့ကို စိတ်အနှောင့်အယှက်ပေးမိမည်၊ ၎င်းတို့၏ အမြင်တွင် သင်၏ ကောင်းသော ပုံရိပ် ပျက်စီးမည်ကို ကြောက်ရွံ့သောကြောင့် ပူဇော်သက္ကာများကို အလေးထားခြင်းမရှိပေ။ အကယ်၍ သင့်တွင် ဤသရုပ်သကန်ရှိပါက သင်သည် မုချ အယောင်ဆောင်ခေါင်းဆောင်တစ်ဦးဖြစ်သည်။ ဤသည်မှာ သင့်အပေါ် တံဆိပ်ကပ်ခြင်း မဟုတ်ပေ။ အဖြစ်မှန်များကို အားလုံးမြင်နိုင်ရန် ချပြထားပြီး ဖြစ်သည်။ သင်သည် သင်၏ တာဝန်နှင့် ဝတ္တရားကိုပင် ဖြည့်ဆည်းနိုင်ခြင်းမရှိပေ။ သင်သည် အလွန် တစ်ကိုယ်ကောင်းဆန်ပါသည်တကား။ သင်သည် သင်၏ ကိုယ်ပိုင်ပစ္စည်းများ၊ သင်၏ ကိုယ်ရေးကိုယ်တာ ပိုင်ဆိုင်မှုများကို အတော်လေး ကောင်းမွန်စွာ၊ တာဝန်သိစွာနှင့် ဂရုတစိုက် စီမံခန့်ခွဲသည်။ သင်သည် ထိုအရာများကို ရာသီဥတုဒဏ်ခံရခွင့် မပြု။ မည်သူ့ကိုမျှ ယူဆောင်သွားခွင့် မပြုသည့်အပြင်၊ မည်သူ့ကိုမျှ သင့်အပေါ် အခွင့်ကောင်းယူခွင့် မပြုပေ။ သို့သော် ပူဇော်သက္ကာများနှင့်ပတ်သက်၍မူ သင့်တွင် တာဝန်ယူစိတ် လုံးဝမရှိပေ။ သင်သည် သင်၏ ကိုယ်ပိုင်ပစ္စည်းများကို စီမံခန့်ခွဲခြင်းနှင့်ပတ်သက်လာသည့်အခါ လုပ်ဆောင်သည့် တာဝန်၏ ဆယ်ပုံတစ်ပုံကိုပင် သင် မလုပ်ဆောင်ပေ။ သင့်ကို ကောင်းသော ဘဏ္ဍာထိန်းတစ်ဦးအဖြစ် မည်သို့ မှတ်ယူနိုင်မည်နည်း။ သင့်ကို ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် မည်သို့ မှတ်ယူနိုင်မည်နည်း။ သင်သည် သိသာထင်ရှားစွာပင် အယောင်ဆောင်ခေါင်းဆောင်တစ်ဦးဖြစ်ပေသည်။ ဤသည်မှာ အယောင်ဆောင်ခေါင်းဆောင်တစ်မျိုး၏ သရုပ်သကန်တစ်ခု ဖြစ်သည်။

၃။ အကျိုးသင့်အကြောင်းသင့်ဖြစ်သော အသုံးစရိတ်များကို ကန့်သတ်ခြင်း

နောက်ထပ် အယောင်ဆောင်ခေါင်းဆောင်တစ်မျိုးလည်း ရှိသေးပြီး ၎င်းတို့သည်လည်း အတော်လေး ရွံရှာဖွယ်ကောင်းသည်။ ဤကဲ့သို့သောလူများသည် ခေါင်းဆောင်များ ဖြစ်လာပြီးနောက်တွင် ပူဇော်သက္ကာများကို ထိန်းသိမ်းစောင့်ရှောက်နေသည့်သူသည် ငွေကို အလွန်အကျွံသုံးပြီး အလွန် ဖြုန်းတီးစွာ သုံးစွဲနေသည်ကို ၎င်းတို့ မြင်သောကြောင့် ထိုသူကို ဖြုတ်ချလိုက်ကြသည်။ ထို့နောက် ၎င်းတို့သည် စေ့စေ့စပ်စပ် စီစဉ်နိုင်ပြီး သေချာစွာ ဘတ်ဂျက်ချနိုင်သော၊ တစ်ပြားတစ်ချပ်ကိုပင် တန်ဖိုးထားသော၊ အိမ်တစ်အိမ်ကို ခြိုးခြံစွာ မည်သို့ စီမံခန့်ခွဲရမည်ကို သိသောသူတစ်ဦးကို ရှာဖွေလိုကြသည်။ ထိုသို့သောလူစားမျိုးသည် ကောင်းမွန်သော ဘဏ္ဍာထိန်းတစ်ဦး ဖြစ်မည်ဟု ၎င်းတို့ ထင်ကြသော်လည်း မည်သူမျှ သင့်တော်သည်ဟု ၎င်းတို့ မထင်သည့်အပြင် ပူဇော်သက္ကာများကို ၎င်းတို့ကိုယ်တိုင် ထိန်းသိမ်းစောင့်ရှောက်ခြင်းဖြင့် အဆုံးသတ်သွားသည်။ ညီအစ်ကိုမောင်နှမများက ဧဝံဂေလိတရားကို ဟောပြောရန်အတွက် ဘုရားသခင်၏ နှုတ်ကပတ်တော်စာအုပ်အချို့ကို ပုံနှိပ်ရန် လိုအပ်သည်ဟု ပြောဆိုသည့်အခါ ဤခေါင်းဆောင်များသည် စာအုပ်များပုံနှိပ်ရန် အတော်လေး ကုန်ကျသည်ဟု စဉ်းစားလျက်၊ ဤသို့ပြုလုပ်ရန် ခွင့်မပြုကြပေ။ အလုပ်အတွက် အရေးတကြီး လိုအပ်ခြင်း ရှိမရှိဟူသည်ကို ၎င်းတို့ ဂရုမစိုက်ကြပေ။ ၎င်းတို့အတွက်မူ ငွေကို ချွေတာသရွေ့ ကိစ္စမရှိပေ။ ၎င်းတို့သည် ဘုရားသခင်၏ ပူဇော်သက္ကာများကို မည်သည့်နေရာတွင် အသုံးပြုခြင်းက သူ၏ ရည်ရွယ်ချက်များနှင့် အကိုက်ညီဆုံးဖြစ်မည်ကို လုံးဝမသိကြပေ။ ၎င်းတို့ သိသမျှမှာ ဘုရားသခင်၏ ပူဇော်သက္ကာများကို ကာကွယ်ရန်နှင့် ယင်းတို့ကို လုံးဝ အထိမခံရန်သာ ဖြစ်သည်။ သုံးစွဲသင့်သည့်အရာကို ၎င်းတို့ မသုံးစွဲကြပေ။ ၎င်းတို့သည် စိစစ်ခြင်းကို အမှန်တကယ်ပင် “ကောင်းမွန်စွာ” လုပ်ဆောင်နေသည်၊ ကောင်းပေ၏။ ဤသို့ဖြင့် အလုပ်က မည်သို့ ရှေ့ဆက်နိုင်မည်နည်း။ ဤခေါင်းဆောင်များသည် ၎င်းတို့၏ လုပ်ဆောင်ချက်များအတွက် စည်းမျဉ်းများ ရှိသလော။ (မရှိပါ။) ၎င်းတို့သည် လုပ်ဆောင်သင့်သည့်အလုပ်ကို လုပ်ဆောင်ခွင့်မပြု၊ ပုံနှိပ်သင့်သည့်စာအုပ်များကို ပုံနှိပ်ခွင့်မပြု၊ သုံးစွဲရမည့်ငွေကို သုံးစွဲခွင့်မပြုကြပေ။ အကျိုးသင့်အကြောင်းသင့်ဖြစ်သော မည်သည့် အသုံးစရိတ်ကိုမျှ ခွင့်မပြုကြပေ။ ဤသည်မှာ စီမံခန့်ခွဲမှုလော။ (မဟုတ်ပါ။) ဤသည်မှာ အဘယ်အရာဖြစ်သနည်း။ ဤသည်မှာ စည်းမျဉ်းများကို သိနားလည်မှု ကင်းမဲ့ခြင်း ဖြစ်သည်။ စည်းမျဉ်းများကို သိနားလည်မှု ကင်းမဲ့သောသူများသည် အလုပ်လုပ်သည့်အခါ ပူဇော်သက္ကာများကို မည်သို့ စီမံခန့်ခွဲရမည်ကို မသိကြပေ။ ၎င်းတို့အနေဖြင့် ငွေကို စောင့်ကြည့်ရမည်ဖြစ်ပြီး တစ်ပြားတစ်ချပ်မျှ လျော့မသွားစေရဟူ၍လည်းကောင်း၊ မည်သည့်အသုံးစရိတ်ဖြစ်စေ ငွေကို မထိမကိုင်သင့်ဟူ၍လည်းကောင်း ယုံကြည်ကြသည်။ ဤသည်မှာ ဘုရားသခင်၏ ရည်ရွယ်ချက်များနှင့် ကိုက်ညီသလော။ (မကိုက်ညီပါ။) စည်းမျဉ်းမရှိဘဲ အမှုအရာများကို ထိန်းချုပ်ခြင်းနှင့် စိစစ်ခြင်းကို လုပ်ဆောင်ခြင်းသည် စီမံခန့်ခွဲမှု မဟုတ်ပေ။ လက်လွတ်စပယ် သုံးစွဲခြင်း၊ ဖြုန်းတီးခြင်းနှင့် သုံးဖြုန်းခြင်းတို့သည် စီမံခန့်ခွဲမှု မဟုတ်သော်လည်း စိစစ်ခြင်းကြောင့် တစ်ပြားတစ်ချပ်မျှ သုံးစွဲခွင့်မပြုခြင်းနှင့် အကျိုးသင့်အကြောင်းသင့်ဖြစ်သော အသုံးစရိတ်များကို ကန့်သတ်ခြင်းသည်လည်း စီမံခန့်ခွဲမှု မဟုတ်ပေ။ နှစ်ခုစလုံးသည် စည်းမျဉ်းများနှင့် မကိုက်ညီပေ။ အချို့လူများသည် ပူဇော်သက္ကာများကို အသုံးပြုခြင်း၊ ခွဲဝေခြင်းနှင့် စီမံခန့်ခွဲခြင်းအတွက် စည်းမျဉ်းများကို နားမလည်သောကြောင့် ရုပ်ပျက်ဆင်းပျက်အဖြစ်အမျိုးမျိုးနှင့် ကမောက်ကမအခြေအနေအမျိုးမျိုး ဖြစ်ပေါ်လာခြင်း ဖြစ်သည်။ ဤခေါင်းဆောင်များသည် အပြင်ပန်းအားဖြင့် အတော်အတန် တာဝန်ယူတတ်ပြီး စိတ်အားထက်သန်ပုံရသော်လည်း ၎င်းတို့ လုပ်ဆောင်နေသည့်အလုပ်မှာ မည်သို့ရှိသနည်း။ (စည်းမျဉ်းမရှိပါ။) ပြီးလျှင် စည်းမျဉ်းမရှိသောကြောင့် ၎င်းတို့၏ နယ်မြေရှိ ဧဝံဂေလိအလုပ်သည် အဟန့်အတားနှင့် ကန့်သတ်မှုတို့ကို ကြုံတွေ့ရပြီး ပူဇော်သက္ကာများ အသုံးပြုခြင်းအပေါ် ၎င်းတို့၏ အလွန်အမင်း တင်းကျပ်သော စိစစ်မှုကြောင့် အချို့သော အတတ်ပညာဆိုင်ရာ အလုပ်သည်လည်း ကန့်သတ်ခြင်းခံရလေသည်။ အပေါ်ယံအားဖြင့် ၎င်းတို့သည် ပူဇော်သက္ကာများကို ထိန်းသိမ်းစောင့်ရှောက်ရာတွင် အလွန် စေ့စပ်သေချာပြီး တာဝန်ယူတတ်ပုံရသည်။ သို့သော် အမှန်တွင်မူ၊ ၎င်းတို့တွင် ဝိညာဉ်ရေးရာ သိနားလည်မှုမရှိဘဲ မိမိတို့၏ အယူအဆများနှင့် စိတ်ကူးများကို အခြေခံ၍သာ ပြုမူသောကြောင့်လည်းကောင်း၊ အသင်းတော်အတွက် ခြိုးခြံချွေတာခြင်းဟူသော အယောင်ဆောင်မှုအောက်တွင် ဘုရားအိမ်တော်အတွက် စိစစ်ခြင်းကိုပင် လုပ်ဆောင်သောကြောင့်လည်းကောင်း ၎င်းတို့သည် အသင်းတော်အလုပ်၏ ကဏ္ဍအမျိုးမျိုး တိုးတက်မှုကို မိမိတို့ကိုယ်တိုင်ပင် မသိဘဲ ပြင်းထန်စွာ ထိခိုက်စေလေသည်။ ထိုသို့သောလူများကို အယောင်ဆောင်ခေါင်းဆောင်များအဖြစ် သတ်မှတ်နိုင်သလော။ (သတ်မှတ်နိုင်ပါသည်။) ဤသည်က ၎င်းတို့ကို အယောင်ဆောင်ခေါင်းဆောင်များအဖြစ် အရည်အချင်းပြည့်မီစေသည်။ အတိုင်းအတာတစ်ခုအထိ ၎င်းတို့သည် ဧဝံဂေလိအလုပ်နှင့် အသင်းတော်အလုပ်ကို အနှောင့်အယှက်များနှင့် အဖျက်အမှောင့်လုပ်ခြင်းများ ဖြစ်စေပြီးဖြစ်သည်။ ဤအနှောင့်အယှက်များနှင့် အဖျက်အမှောင့်လုပ်ခြင်းများသည် စည်းမျဉ်းများကို ၎င်းတို့ သိနားလည်မှု ကင်းမဲ့ခြင်းအပြင်၊ မိမိတို့၏ ကိုယ်ပိုင်နှစ်သက်မှုများနှင့် အယူအဆများကို အခြေခံ၍ မဆင်မခြင် အလုပ်လုပ်ခြင်းနှင့် သမ္မာတရား၏ စည်းမျဉ်းများကို မရှာဖွေခြင်း သို့မဟုတ် အခြားသူများနှင့် အမှုအရာများကို ဆွေးနွေးခြင်း သို့မဟုတ် ပူးပေါင်းဆောင်ရွက်ခြင်း မရှိခြင်းတို့ကြောင့် ဖြစ်ပွားရခြင်း ဖြစ်သည်။ ပူဇော်သက္ကာများသည် ၎င်းတို့နှင့်အတူ ရှိနေသည့်အခါ ဖြုန်းတီးခြင်း သို့မဟုတ် သုံးဖြုန်းခြင်း ခံရမည်မဟုတ်သော်လည်း ၎င်းတို့သည် ပူဇော်သက္ကာများကို စည်းမျဉ်းများအတိုင်း အကျိုးသင့်အကြောင်းသင့် အသုံးမပြုနိုင်သည့်အပြင် ယင်းတို့ကို ကာကွယ်ရန်အတွက်သာ အသုံးပြုခွင့်မပြုဘဲနေကြကာ အကျိုးဆက်အနေဖြင့် ဧဝံဂေလိတရား ဖြန့်ဝေခြင်းအလုပ်ကို နှောင့်နှေးကြန့်ကြာစေပြီး ဘုရားအိမ်တော်အလုပ်၏ ပုံမှန်လည်ပတ်မှုကို ထိခိုက်စေလေသည်။ သို့ဖြစ်၍ ဤသရုပ်သကန်ကို အခြေခံ၍ ၎င်းတို့ကို အယောင်ဆောင်ခေါင်းဆောင်များအဖြစ် သတ်မှတ်ခြင်းသည် လုံးဝ လွန်ကဲခြင်း မရှိပေ။ အဘယ်ကြောင့် ထိုသို့သောလူများကိုလည်း အယောင်ဆောင်ခေါင်းဆောင်များအဖြစ် သတ်မှတ်ရသနည်း။ ၎င်းတို့သည် မည်သို့ အလုပ်လုပ်ဆောင်ရမည်ကို မသိကြသည့်အပြင်၊ ပူဇော်သက္ကာများအား မည်သို့ သဘောထားရမည်ဟူသည်နှင့် သဘောထားပုံတို့အပေါ် ၎င်းတို့၏ နားလည်သဘောပေါက်မှုက အလွန် လွဲချော်နေသောကြောင့် အခြားအလုပ်များကို ၎င်းတို့ ကောင်းမွန်စွာ လုပ်ဆောင်နိုင်ကြသလော။ သေချာပေါက် မလုပ်ဆောင်နိုင်ကြပေ။ ဤလူတို့၏ နားလည်သဘောပေါက်မှုနှင့်ပတ်သက်၍ ပြဿနာတစ်ခု ရှိနေသည် မဟုတ်လော။ (ရှိပါသည်။) ၎င်းတို့၏ နားလည်သဘောပေါက်မှုက လွဲချော်နေသည်။ စည်းမျဉ်းစည်းကမ်းများကို ၎င်းတို့ လိုက်နာကြသည်၊ ဟန်ဆောင်မှုတွင် ၎င်းတို့ ပါဝင်ပြီး အယောင်ဆောင် ဝိညာဉ်ရေးရာပြည့်ဝသူများ ဖြစ်ကြသည်။ ၎င်းတို့သည် ဘုရားအိမ်တော်၏ အလုပ်ကို မစဉ်းစားကြသည့်အပြင်၊ စည်းမျဉ်းများအတိုင်း ပြုမူဆောင်ရွက်ခြင်း မရှိကြပေ။ ၎င်းတို့သည် ပြုမူဆောင်ရွက်ရန်အတွက် စည်းမျဉ်းများကို မရှာဖွေနိုင်ကြသည့်အပြင်၊ မိမိတို့၏ ကိုယ်ပိုင် အသေးအဖွဲ လိမ္မာပါးနပ်မှုနှင့် မိမိတို့၏ ကိုယ်ပိုင်အလိုဆန္ဒအတိုင်းသာ လုပ်ဆောင်ပြီး စည်းမျဉ်းစည်းကမ်းများကို လိုက်နာကြသည်။ ထို့ကြောင့် ၎င်းတို့၏ အလုပ်သည် အနှောင့်အယှက်များနှင့် အဖျက်အမှောင့်လုပ်ခြင်းများကို ဖြစ်ပေါ်စေသည်။ ၎င်းတို့ အလုပ်လုပ်သည့်ပုံစံသည် မိုက်မဲပြီး ညံ့ဖျင်းသည်။ ယင်းမှာ စက်ဆုပ်ဖွယ်ကောင်းပေသည်။ ထိုသို့သောလူများသည် သိသာထင်ရှားစွာပင် အယောင်ဆောင်ခေါင်းဆောင်များ ဖြစ်ကြသည်။ “ကျွန်ုပ်သည် ပူဇော်သက္ကာများကို အလွန်ကောင်းမွန်စွာ ထိန်းသိမ်းစောင့်ရှောက်သည်၊ ဤအလုပ်ကို အလွန် ဂရုတစိုက် လုပ်ဆောင်ပြီး အယောင်ဆောင်ခေါင်းဆောင်တစ်ဦးအဖြစ် သတ်မှတ်ခြင်းခံရသေးသည်။ သို့ဆိုလျှင် ယင်းတို့ကို ကျွန်ုပ် စီမံဆောင်ရွက်မည် မဟုတ်တော့ပါ။ ယင်းတို့ကို သုံးချင်သူ သုံးနိုင်သည်၊ ယူချင်သူ ယူနိုင်သည်” ဟု ပြောဆိုသူ တစ်ဦးတလေ ရှိသလော။ ထိုသို့သော အတွေးရှိသူ တစ်ဦးတလေ ရှိသလော။ သို့ဆိုလျှင် အယောင်ဆောင်ခေါင်းဆောင်အမျိုးမျိုး၏ မတူကွဲပြားသော အခြေအနေများနှင့် သရုပ်သကန်များကို ဖော်ထုတ်ရာတွင် ငါတို့၏ ရည်ရွယ်ချက်မှာ အဘယ်နည်း။ (လူတို့အား စည်းမျဉ်းများကို သဘောပေါက်စေရန်နှင့် အယောင်ဆောင်ခေါင်းဆောင်များ၏ လမ်းကြောင်းအား လျှောက်လှမ်းခြင်းကို ရှောင်ရှားစေရန် ဖြစ်ပါသည်။) မှန်ပေသည်။ ယင်းမှာ လူတို့အား စည်းမျဉ်းများကို သဘောပေါက်စေရန်၊ မိမိတို့၏ အလုပ်ကို ကောင်းမွန်စွာ လုပ်ဆောင်နိုင်စေရန်နှင့် မိမိတို့၏ တာဝန်ကို စည်းမျဉ်းများအတိုင်း ဖြည့်ဆည်းနိုင်ရန်၊ စိတ်ကူးများနှင့် အယူအဆများအတိုင်း မလုပ်ဆောင်ရန်၊ လူ့အလိုဆန္ဒ သို့မဟုတ် တဇောက်ကန်းစိတ်ကို မထားရှိရန်၊ မိမိတို့ စိတ်ကူးထားသည့် သီအိုရီတစ်ခုကို သမ္မာတရား၏ စည်းမျဉ်းများအစား အစားထိုးခွင့်မပြုရန်၊ ဝိညာဉ်ရေးရာပြည့်ဝသယောင် ဟန်မဆောင်ရန်နှင့် ဝိညာဉ်ရေးရာပြည့်ဝခြင်းအဖြစ် မိမိတို့ယုံကြည်သည့်အရာကို စည်းမျဉ်းများအတွက် အတုအယောင် သို့မဟုတ် အစားထိုးတစ်ခုအဖြစ် အသုံးမပြုရန် ဖြစ်သည်။ ထိုသို့သောလူများသည် ခေါင်းဆောင်များနှင့် အမှုဆောင်များကြားတွင် အမှန်ပင် ရှိနေပြီး၊ ၎င်းတို့ကို သတိပေးချက်တစ်ခုအဖြစ် ခံယူထိုက်သည်။

၄။ ပူဇော်သက္ကာများကို သိမ်းပိုက်ခြင်းနှင့် မွေ့လျော်ခံစားခြင်း

နောက်ထပ် အယောင်ဆောင်ခေါင်းဆောင်တစ်မျိုး ရှိပြီး ပူဇော်သက္ကာများကို စီမံခန့်ခွဲခြင်းနှင့် ပတ်သက်လာသည့်အခါ ၎င်းတို့ လုပ်ဆောင်သည့်အလုပ်သည် ပို၍ပင် ကမောက်ကမအခြေအနေတစ်ခု ဖြစ်သည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦးအနေဖြင့် ၎င်းတို့သည် ပူဇော်သက္ကာများကို အမြဲ မျက်စိကျနေ၍မရ သို့မဟုတ် ပူဇော်သက္ကာများနှင့် ပတ်သက်လာသည့်အခါ အလွန် အာရုံစိုက်၍မရဟူ၍ ၎င်းတို့က ယုံကြည်ကြသည်။ ၎င်းတို့က အသင်းတော်၏ စီမံအုပ်ချုပ်ရေးဆိုင်ရာ အလုပ်ကို ကောင်းမွန်စွာ လုပ်ဆောင်ပြီး အသင်းတော်အသက်တာအလုပ်နှင့် ဘုရားသခင် ရွေးချယ်ထားသောလူများ၏ အသက်ဝင်ရောက်မှုအလုပ်ကို ကောင်းမွန်စွာ ထမ်းဆောင်ကာ ထို့အပြင် အတတ်ပညာဆိုင်ရာ အလုပ်အမျိုးမျိုးကို ကောင်းမွန်စွာ လုပ်ဆောင်ပြီးကြောင်း သေချာစေရန်သာ လိုအပ်သည်ဟု ၎င်းတို့က ထင်မှတ်ကြသည်။ ပူဇော်သက္ကာများသည် ဘုရားသခင်က အသင်းတော်ကို ထောက်ပံ့ပေးသည့် ငွေနှင့် ပစ္စည်းများဖြစ်ပြီး၊ ဤငွေနှင့် ပစ္စည်းများသည် ခေါင်းဆောင်များ၊ အမှုဆောင်များ၏ အသက်တာနှင့် အလုပ်တွင် လိုအပ်ချက်များကို ဖြည့်ဆည်းရန်အတွက် ဖြစ်သည်ဟု ၎င်းတို့က ယုံကြည်ကြသည်။ ဤနေရာတွင် သွယ်ဝိုက်ညွှန်းဆိုချက်မှာ ပူဇော်သက္ကာများသည် ခေါင်းဆောင်များနှင့် အမှုဆောင်များအတွက် ပြင်ဆင်ထားခြင်းဖြစ်ပြီး တစ်စုံတစ်ဦးသည် ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် ရွေးချယ်ခံရသည်နှင့်တစ်ပြိုင်နက် ဘုရားသခင်က ၎င်းတို့အား ဤပူဇော်သက္ကာများကို ခံစားခွင့်ပြုသည်ဟူ၍လည်းကောင်း၊ ခေါင်းဆောင်များနှင့် အမှုဆောင်များသည် ယင်းတို့ကို ခွဲဝေခန့်ခွဲခြင်း၊ မွေ့လျော်ခံစားခြင်းနှင့် သုံးစွဲခြင်းတို့တွင် ဦးစားပေးခံရပြီး၊ သို့ဖြစ်၍ လူတစ်ဦးသည် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်လာသည်နှင့်တစ်ပြိုင်နက် ပူဇော်သက္ကာများ၏ သခင်၊ ပူဇော်သက္ကာများ၏ စီမံခန့်ခွဲသူနှင့် ပိုင်ရှင် ဖြစ်လာကြသည်ဟူ၍လည်းကောင်း ဖြစ်ပေသည်။ ဤလူစားမျိုးသည် မိမိတို့၏ အလုပ်တွင် ပူဇော်သက္ကာများနှင့် ထိတွေ့လာရသည့်အခါ ယင်းတို့ကို သုံးစွဲခြင်းနှင့် ခွဲဝေခြင်း အခြေအနေကို စစ်ဆေးရန် မဆိုထားနှင့်၊ ယင်းတို့ကို စာရင်းသွင်းခြင်း၊ စာရင်းပြုစုခြင်း သို့မဟုတ် ထိန်းသိမ်းစောင့်ရှောက်ခြင်းတို့ကို မပြုလုပ်သည့်အပြင်၊ ဝင်ငွေထွက်ငွေ စာရင်းများကိုလည်း မစစ်ဆေးပေ။ ထိုအစား ၎င်းတို့သည် မည်သည့် ပူဇော်သက္ကာများ ရှိသည်ကိုလည်းကောင်း၊ ခေါင်းဆောင်များနှင့် အမှုဆောင်များ မွေ့လျော်ခံစားနိုင်သည့်အရာ တစ်ခုတလေ ရှိမရှိဟူသည်ကိုလည်းကောင်း စစ်ဆေးပြီး သဘောပေါက်အောင် လုပ်ဆောင်ကြသည်။ ဤသည်မှာ ဤခေါင်းဆောင်များနှင့် အမှုဆောင်များက ပူဇော်သက္ကာများအပေါ် ထားရှိသည့် သဘောထားမျိုး ဖြစ်သည်။ ၎င်းတို့၏ အမြင်တွင် ပူဇော်သက္ကာများကို စာရင်းသွင်းရန်၊ စာရင်းပြုစုရန်၊ ထိန်းသိမ်းစောင့်ရှောက်ရန် သို့မဟုတ် ယင်းတို့၏ ဝင်ငွေထွက်ငွေ သို့မဟုတ် သုံးစွဲခြင်း အခြေအနေကို စစ်ဆေးရန် မလိုအပ်ပေ။ ထိုသို့သောအရာများသည် ၎င်းတို့နှင့် မည်သို့မျှ မသက်ဆိုင်ပေ။ ၎င်းတို့အနေဖြင့် ပူဇော်သက္ကာများကို မွေ့လျော်ခံစားခြင်းနှင့် ပတ်သက်လာသည့်အခါ၊ ခေါင်းဆောင်များနှင့် အမှုဆောင်များကို ဦးစားပေးလျက် ၎င်းတို့ထံ ခွဲဝေပေးရန်သာ လိုအပ်လေသည်။ ၎င်းတို့၏ အမြင်တွင် ခေါင်းဆောင်များနှင့် အမှုဆောင်များ ပြောဆိုသည့်အရာက စည်းမျဉ်းပင်ဖြစ်သည်။ ပူဇော်သက္ကာများကို မည်သို့ သုံးစွဲပြီး ခွဲဝေရမည်ဟူသည်မှာ ၎င်းတို့၏ ဆုံးဖြတ်ချက်သာ ဖြစ်သည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် ရွေးချယ်ခံရခြင်းသည် တစ်စုံတစ်ဦးက စုံလင်အောင် ပြုခြင်းခံရပြီးသားဖြစ်သည်ကို ဆိုလိုကြောင်း၊ ယဇ်ပုရောဟိတ်တစ်ဦးကဲ့သို့ပင် ၎င်းတို့သည် ပူဇော်သက္ကာများကို မွေ့လျော်ခံစားရန် အထူးအခွင့်အရေးရှိသည့်အပြင် ပူဇော်သက္ကာများနှင့် ပတ်သက်လာသည့်အခါ ဆုံးဖြတ်ပိုင်ခွင့်၊ အသုံးပြုပိုင်ခွင့်နှင့် ခွဲဝေပိုင်ခွင့်တို့လည်း ရှိကြောင်း ၎င်းတို့က ယုံကြည်ကြသည်။ အချို့အသင်းတော်များတွင် ညီအစ်ကိုမောင်နှမများက ပူဇော်သည့်အရာများကို သင့်တော်သော ဝန်ထမ်းများက စာရင်းသွင်းခြင်း၊ စာရင်းပြုစုခြင်းနှင့် သိုလှောင်သိမ်းဆည်းခြင်းတို့ မပြုလုပ်မီတွင် ခေါင်းဆောင်များနှင့် အမှုဆောင်များက ကြည့်ရှုခြင်း၊ စိစစ်ခြင်းနှင့် ရွေးထုတ်ခြင်းတို့ကို ပြုလုပ်နှင့်ပြီးဖြစ်သည်။ ၎င်းတို့ အသုံးပြုနိုင်သည့် မည်သည့်အရာကိုမဆို သိမ်းထားခြင်း၊ ၎င်းတို့ စားနိုင်သည့် မည်သည့်အရာကိုမဆို စားသုံးခြင်း၊ ၎င်းတို့ ဝတ်ဆင်နိုင်သည့် မည်သည့်အရာကိုမဆို ဝတ်ဆင်ခြင်းနှင့် ၎င်းတို့ မလိုအပ်သည့် မည်သည့်အရာကိုမဆို လိုအပ်သူ မည်သူ့ကိုမဆို တိုက်ရိုက် ခွဲဝေပေးခြင်းတို့ကို ပြုလုပ်လျက်၊ ထိုသို့ဖြင့် ဘုရားသခင်အစား ဆုံးဖြတ်လုပ်ဆောင်ကြလေသည်။ ဤသည်မှာ ၎င်းတို့၏ စည်းမျဉ်းပင် ဖြစ်သည်။ ဤနေရာတွင် မည်သည့်အရာ ဖြစ်ပျက်နေသနည်း။ ၎င်းတို့သည် မိမိတို့ကိုယ်ကို ယဇ်ပုရောဟိတ်များဟု အမှန်တကယ် ထင်မှတ်နေကြသလော။ ဤသည်မှာ အလွန်အမင်း ဆင်ခြင်တုံတရား ကင်းမဲ့ခြင်း မဟုတ်လော။ (ဟုတ်ပါသည်။) မိသားစုတစ်စုတွင် ထိုင်ခုံနှစ်လုံး လိုအပ်နေကြောင်း၊ နောက်တစ်စုတွင် မီးဖိုတစ်လုံး မရှိကြောင်းနှင့် တစ်စုံတစ်ဦးသည် ကျန်းမာရေးမကောင်းသည့်အပြင် အားဆေးများ သောက်သုံးရန် လိုအပ်ကြောင်းတို့ကို မြင်ပြီးနောက် ဤအရာအားလုံးကို ဝယ်ယူရန် ဘုရားအိမ်တော်၏ ငွေကို အသုံးပြုကြသည့် အခြားခေါင်းဆောင်များနှင့် အမှုဆောင်များရှိကြသည်။ ပူဇော်သက္ကာများအားလုံးကို ခွဲဝေခြင်း၊ စားသုံးခြင်း၊ သုံးစွဲခြင်းနှင့် အသုံးပြုပိုင်ခွင့်တို့သည် ဤခေါင်းဆောင်များနှင့် အမှုဆောင်များနှင့် သက်ဆိုင်သည်။ ဤသည်မှာ အဓိပ္ပာယ်ရှိသလော။ ဤလုပ်နည်းကိုင်နည်းသည် ၎င်းတို့၏ သိမြင်မှုနှင့်ပတ်သက်၍ တစ်စုံတစ်ခု မှားယွင်းသွားခြင်းကြောင့် ဖြစ်ပွားရခြင်း မဟုတ်လော။ မည်သည့်အခြေခံအကြောင်းရင်းဖြင့် ၎င်းတို့က အဆုံးအဖြတ်များ ပေးနေကြသနည်း။ ခေါင်းဆောင်များနှင့် အမှုဆောင်များသည် ပူဇော်သက္ကာများကို ထိန်းချုပ်ပိုင်ခွင့် ရှိကြသလော။ (မရှိကြပါ။) ပူဇော်သက္ကာများသည် ၎င်းတို့ စီမံခန့်ခွဲရန်အတွက်သာဖြစ်ပြီး ၎င်းတို့ ထိန်းချုပ်ရန်နှင့် အသုံးပြုရန်အတွက် မဟုတ်ပေ။ ၎င်းတို့တွင် ယင်းတို့ကို မွေ့လျော်ခံစားရန် အထူးအခွင့်အရေး မရှိပေ။ ခေါင်းဆောင်များနှင့် အမှုဆောင်များသည် ယဇ်ပုရောဟိတ်များနှင့် ညီမျှသလော။ စုံလင်အောင် ပြုခြင်းခံရသောသူများနှင့် ညီမျှသလော။ ၎င်းတို့သည် ပူဇော်သက္ကာများ၏ ပိုင်ရှင်များ ဖြစ်သလော။ (မဟုတ်ပါ။) သို့ဆိုလျှင် ၎င်းတို့သည် အဘယ်ကြောင့် ခွင့်ပြုချက်မရှိဘဲ ဤမိသားစု၊ ထိုမိသားစုအတွက် ပစ္စည်းများ ဝယ်ယူရန် ပူဇော်သက္ကာများကို အသုံးပြုဖို့ ဆုံးဖြတ်ကြသနည်း။ အဘယ်ကြောင့် ၎င်းတို့တွင် ထိုလုပ်ပိုင်ခွင့် ရှိရသနည်း။ ထိုလုပ်ပိုင်ခွင့်ကို ၎င်းတို့အား မည်သူက ပေးခဲ့သနည်း။ အလုပ်အစီအစဉ်များတွင် “ခေါင်းဆောင်များနှင့် အမှုဆောင်များသည် မိမိတို့၏ ရာထူးကို လက်ခံပြီးနောက် ပထမဆုံး လုပ်ဆောင်သင့်သည့်အရာမှာ ဘုရားအိမ်တော်၏ ဘဏ္ဍာရေးကို အလုံးစုံ ထိန်းချုပ်ရန် ဖြစ်သည်” ဟု ပြဋ္ဌာန်းထားသလော။ (ပြဋ္ဌာန်းမထားပါ။) သို့ဆိုလျှင် ခေါင်းဆောင်များနှင့် အမှုဆောင်များထဲမှ တစ်စိတ်တစ်ပိုင်းက အဘယ်ကြောင့် ဤသို့ ယုံကြည်ကြသနည်း။ ထိုနေရာတွင် ပြဿနာမှာ အဘယ်နည်း။ ညီအစ်ကို သို့မဟုတ် ညီအစ်မတစ်ဦးက တန်ဖိုးကြီးသော အဝတ်တစ်ထည်ကို ပူဇော်ပြီး နောက်တစ်နေ့တွင် ခေါင်းဆောင်တစ်ဦး သို့မဟုတ် အမှုဆောင်တစ်ဦးက ယင်းကို ဝတ်ဆင်နေသည့်အခါ မည်သည့်အရာ ဖြစ်ပျက်နေသနည်း။ ညီအစ်ကိုမောင်နှမများ ပူဇော်သည့် ပူဇော်သက္ကာများသည် တစ်ဦးတစ်ယောက်၏ လက်ထဲသို့ အဘယ်ကြောင့် ရောက်ရှိသွားရသနည်း။ ဤနေရာတွင် “တစ်ဦးတစ်ယောက်” ဆိုသည်မှာ ခေါင်းဆောင် သို့မဟုတ် အမှုဆောင်ထက် အခြားမည်သူ့ကိုမျှ မဆိုလိုပေ။ ၎င်းတို့သည် ပူဇော်သက္ကာများကို ကောင်းမွန်စွာ စီမံခန့်ခွဲရန်သာ ပျက်ကွက်သည်မဟုတ်ပေ။ ထိုအစား ယင်းတို့ကို သိမ်းပိုက်ခြင်းနှင့် ကိုယ်တိုင် မွေ့လျော်ခံစားခြင်းတို့တွင် ၎င်းတို့က ဦးဆောင်ကြသည်။ ဤနေရာတွင် ပြဿနာမှာ အဘယ်နည်း။ ပူဇော်သက္ကာများ စီမံခန့်ခွဲခြင်းနှင့် ပတ်သက်လာသည့် လက်တွေ့ကျသော အလုပ်ကို မလုပ်ဆောင်ခြင်းအရ ဤခေါင်းဆောင် သို့မစုတ် အမှုဆောင်ကို ငါတို့ သုံးသပ်ပါက ၎င်းတို့ကို အယောင်ဆောင်ခေါင်းဆောင်တစ်ဦးအဖြစ် သတ်မှတ်ကောင်းသတ်မှတ်နိုင်သည်။ သို့သော် ၎င်းတို့က ပူဇော်သက္ကာများကို သိမ်းပိုက်ခြင်းနှင့် ကိုယ်တိုင်ကိုယ်ကျ မွေ့လျော်ခံစားခြင်းအရ ၎င်းတို့ကို ငါတို့ ကြည့်လျှင်၊ ၎င်းတို့ကို အန္တိခရစ်တစ်ဦးအဖြစ် ရာနှုန်းပြည့် သတ်မှတ်နိုင်ပေသည်။ သို့ဆိုလျှင် သံသယရှိသည့်လူကို သတ်မှတ်ရန် မည်သည့်အရာက အတိအကျ သင့်တင့်လျောက်ပတ်သောနည်းလမ်း ဖြစ်သနည်း။ (အန္တိခရစ်အဖြစ် သတ်မှတ်ခြင်း ဖြစ်ပါသည်။) ၎င်းတို့သည် အယောင်ဆောင်ခေါင်းဆောင်တစ်ဦးလည်းဖြစ်ပြီး အန္တိခရစ်တစ်ဦးလည်း ဖြစ်သည်။ ပူဇော်သက္ကာများကို စီမံခန့်ခွဲရာတွင် အယောင်ဆောင်ခေါင်းဆောင်များသည် ပူဇော်သက္ကာများအားလုံးကို ကြည့်ရှုပြီး ယင်းတို့ကို စီမံခန့်ခွဲရန် လူတို့အား တာဝန်ပေးသည်။ သို့သော် ထိုသို့မပြုလုပ်မီတွင် ၎င်းတို့သည် မိမိတို့အတွက် တစ်စိတ်တစ်ပိုင်းကို သိမ်းယူပြီး ခွင့်ပြုချက်မရှိဘဲ အခြားတစ်စိတ်တစ်ပိုင်းကို ခွဲဝေရန် ဆုံးဖြတ်ကြသည်။ ၎င်းတို့ မလိုချင်သောအရာများ သို့မဟုတ် ၎င်းတို့ အသိအမှတ်မပြုသော်လည်း ပေးကမ်းစွန့်ကြဲရန် မလိုလားသောအရာများဖြစ်သည့် ကျန်ရှိသည့်အရာများကိုမူ ၎င်းတို့က လောလောဆယ် ဘေးဖယ်ထားကြသည်။ ထိုပူဇော်သက္ကာများ၏ တည်နေရာများနှင့် ပတ်သက်လာသည့်အခါ၊ ယင်းတို့ကို ထိန်းသိမ်းစောင့်ရှောက်ရန် သင့်တော်သောလူတစ်ဦး ရှိမရှိ၊ ယင်းတို့ကို ပုံမှန် စစ်ဆေးသင့်မသင့်၊ တစ်စုံတစ်ဦးက ယင်းတို့ကို ခိုးယူခြင်း ရှိမရှိ သို့မဟုတ် တစ်စုံတစ်ဦးက ယင်းတို့ကို သိမ်းယူခြင်း ရှိမရှိဟူသည့် ဤအရာများကို အယောင်ဆောင်ခေါင်းဆောင်များက တစ်ညီတစ်ညွတ်တည်း စိတ်မဝင်စားကြပေ။ ၎င်းတို့၏ စည်းမျဉ်းမှာ ဤသို့ဖြစ်သည်။ “ကျွန်ုပ် မွေ့လျော်ခံစားသင့်သည့်အရာများနှင့် ကျွန်ုပ်လိုအပ်သည့်အရာများကို ကျွန်ုပ် ယူထားနှင့်ပြီးဖြစ်သည်။ ငါမလိုအပ်သည့် ကျန်သောအရာများကို ယူချင်သောသူ မည်သူမဆို ယူနိုင်သည်၊ စီမံခန့်ခွဲချင်သူ မည်သူမဆို စီမံခန့်ခွဲနိုင်သည်။ ယင်းတို့ကို လက်ဦးသူက ရမည်ဖြစ်သည်၊ မည်သူ့လက်ထဲသို့ ကျရောက်သည်ဖြစ်စေ ထိုသူက အကျိုးအမြတ်ရသွားခြင်း ဖြစ်သည်”ဟူ၍ ဖြစ်သည်။ ဤသည်မှာ မည်သည့် စည်းမျဉ်းနှင့် ဆင်ခြင်တွေးခေါ်မှုနစနစ်မျိုး ဖြစ်သနည်း။ ထိုသို့သောလူများသည် တကယ်ကို နတ်ဆိုးများနှင့် သားရဲတိရစ္ဆာန်များပင်တည်း။

တစ်ချိန်က၊ အယောင်ဆောင်ခေါင်းဆောင်တစ်ဦးက သိုလှောင်ခန်းထဲတွင် ပစ္စည်းအတော်များများ ရှိသည်ဟု ပြောသဖြင့် ယင်းတို့ကို စာရင်းသွင်းထားခြင်း ရှိမရှိ ငါ မေးခဲ့သည်။ သူက “ထိုပစ္စည်းများထဲမှ အချို့က မည်သည့်အရာများဖြစ်သည်ကိုပင် ကျွန်ုပ်မသိပါ။ ထို့ကြောင့် ယင်းတို့ကို စာရင်းသွင်း၍မရပါ” ဟု ပြောသည်။ ငါက “ယင်းက အဓိပ္ပာယ်မရှိသော စကားဖြစ်သည်။ ယင်းတို့ကို အဘယ်သို့ဖြစ်ပြီး သင် စာရင်းမသွင်းနိုင်ခဲ့ရသနည်း။ ယင်းတို့ကို ဤနေရာတွင် ပထမဆုံး ယူလာကတည်းက ယင်းတို့၏ မှတ်တမ်းများ ရှိသင့်သည်”ဟု ပြောသည်။ “ယင်းမှာ အတော်ပင် ကြာပြီဖြစ်သည်။ သိရှိမည့် နည်းလမ်းမရှိပါ။” ဤသည်မှာ မည်သည့် စကားမျိုးဖြစ်သနည်း။ ၎င်းတို့သည် တာဝန်ယူနေခြင်း ဖြစ်သလော။ (မဟုတ်ပါ။) ငါက “အဝတ်အစားအချို့ရှိသည်။ ညီအစ်ကိုမောင်နှမများထဲမှ မည်သူက ထိုအဝတ်အစားများ လိုအပ်သည်ကို ကြည့်ပြီး သူတို့ကို အဝတ်အစားများ ထုတ်ပေးလော့” ဟု ပြောသည်။ “အချို့က ခေတ်မမီတော့ပါ။ မည်သူမျှ စိတ်မဝင်စားပါ။” ငါက “ညီအစ်ကိုမောင်နှမများ လိုအပ်သည့်အရာကို ထုတ်ပေးပြီး သူတို့မလိုအပ်သည့်အရာကို သင့်တင့်လျောက်ပတ်စွာ ကိုင်တွယ်လော့”ဟု ပြောသည်။ သူသည် ဤအရာကို လိုက်မလုပ်ခဲ့ပေ။ သူသည် အသိစိတ်ရှိပြီး လုံ့လဝီရိယရှိနေခဲ့ခြင်း ဖြစ်သလော။ သူ့ကို အလုပ်တစ်ခုလုပ်ရန် ခိုင်းသည့်အခါ သူသည် အပျက်သဘောဆောင်သောစကားများ ပြောဆိုကာ အခက်အခဲများကို ထောက်ပြလျက် ညည်းညူမြဲညည်းညူနေသည်။ သူ မပြောဆိုသည့်အရာမှာ ဤအရာများကို စည်းမျဉ်းများအတိုင်း သူ ကောင်းမွန်စွာ ကိုင်တွယ်မည်ဟူ၍ ဖြစ်သည်။ သူသည် ကျိုးနွံနာခံရန် ရည်ရွယ်ချက် လုံးဝမရှိပေ။ တစ်စုံတစ်ဦးက သူ့အပေါ် မည်သည့် တောင်းဆိုချက် ပြုလုပ်ပါစေ၊ သူသည် ဤသို့ဆက်လုပ်ခြင်းဖြင့် ထိုသူကို စကားမပြောနိုင်အောင် လုပ်လိုက်ပါက သူအနိုင်ရပြီး အသာစီးရကာ သူ့အလုပ်ပြီးဆုံးသွားသည့်အလား အခက်အခဲများအကြောင်းကိုသာ ဆက်ပြောနေသည်။ ဤသူသည် မည်သည့်သတ္တဝါမျိုးဖြစ်သနည်း။ သင့်အနေဖြင့် ပြဿနာဖြစ်စေရန် သို့မဟုတ် အခက်အခဲများနှင့် ကိစ္စရပ်များကို ထောက်ပြရန်အတွက် သင့်ကို ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် ခန့်အပ်ထားခြင်းမဟုတ်။ ပြဿနာများကို ဖြေရှင်းနိုင်ရန်နှင့် အခက်အခဲများကို ကိုင်တွယ်ရန်အတွက် ဖြစ်သည်။ အကယ်၍ သင်သည် သင့်အလုပ်တွင် အမှန်တကယ် တတ်စွမ်းနိုင်ပါက ပြဿနာများနှင့် အခက်အခဲများကို ဖြစ်ပေါ်ပြီးနောက်တွင် ယင်းတို့အား စည်းမျဉ်းများအတိုင်း သင် မည်သို့ ကိုင်တွယ်ဖြေရှင်းမည်ကို ဆက်ပြောမည်ဖြစ်သည်။ အယောင်ဆောင်ခေါင်းဆောင်များသည် ဆောင်ပုဒ်များ ဟစ်ကြွေးခြင်း၊ အယူဝါဒများ ဟောပြောခြင်း၊ စကားကြီးစကားကျယ် ပြောခြင်းနှင့် ဓမ္မဓိဋ္ဌာန်ကျသော ကျိုးကြောင်းပြချက်များနှင့် ဆင်ခြေများအကြောင်း ပြောဆိုခြင်းတို့ကိုသာ လုပ်နိုင်သည်။ ၎င်းတို့တွင် လက်တွေ့ကျသော အလုပ်လုပ်နိုင်စွမ်း လုံးဝမရှိသည့်အပြင်၊ ပူဇော်သက္ကာများ စီမံခန့်ခွဲခြင်းနှင့်ပတ်သက်၍လည်း စည်းမျဉ်းများအတိုင်း ပြုမူဆောင်ရွက်ရန် သို့မဟုတ် မိမိတို့၏ တာဝန်ကို ဖြည့်ဆည်းရန် အလားတူပင် မတတ်နိုင်ကြပေ။ ဤသည်မှာ ၎င်းတို့ ကျပ်မပြည့်သည့်အပြင် မတတ်စွမ်းနိုင်ပုံဖြစ်သည်။ သို့သော် ၎င်းတို့သည် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်လာသောကြောင့် အထူးအခွင့်အရေးများနှင့် အဆင့်အတန်းများ ရှိသည်ဟုလည်းကောင်း၊ ဂုဏ်ရှိသော ပင်ကိုလက္ခဏာကို ပိုင်ဆိုင်သည်ဟုလည်းကောင်း၊ ပူဇော်သက္ကာများ၏ ပိုင်ရှင်နှင့် အသုံးပြုသူဖြစ်သည်ဟုလည်းကောင်း ခံစားနေကြဆဲဖြစ်သည်။ ဤအယောင်ဆောင်ခေါင်းဆောင်မျိုးသည် ပူဇော်သက္ကာများအား သုံးစွဲခြင်းဟူသော အထူးအခွင့်အရေးအား မည်သို့ မွေ့လျော်ခံစားရမည်ကိုသာ သိလေသည်။ ၎င်းတို့သည် ပူဇော်သက္ကာများကို ကျိုးကြောင်းမဆီလျော်ဘဲ မဆင်မခြင် သုံးစွဲသည့် မည်သည့်ကိစ္စကိုမျှ မမြင်နိုင်၊ မတွေ့ရှိနိုင်ပေ။ ၎င်းတို့သည် ထိုအရာများကို မြင်တွေ့လျှင်ပင် ကိုင်တွယ်ရန် မည်သည့်အရာကိုမျှ မလုပ်ဆောင်ကြပေ။ ဤသည်မှာ အဘယ်ကြောင့်နည်။ အဘယ်ကြောင့်ဆိုသော် ၎င်းတို့သည် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ခြင်းနှင့်အတူ ပါလာသော သာလွန်ခြင်း ခံစားချက်အား မည်သို့ မွေ့လျော်ခံစားရမည်ကိုသာ သိသောကြောင့်ဖြစ်သည်။ ခေါင်းဆောင်များနှင့် အမှုဆောင်များအပေါ် ဘုရားသခင်၏ သတ်မှတ်ချက်များ သို့မဟုတ် ဘုရားအိမ်တော်၏ အလုပ်ကို လုပ်ဆောင်ခြင်းအတွက် စည်းမျဉ်းများကို ၎င်းတို့ လုံးဝ သိနားလည်မှုမရှိပေ။ ၎င်းတို့သည် အသုံးမကျသူများသာဖြစ်သည်၊ အမှိုက်သရိုက်သာဖြစ်ပြီး ကျပ်မပြည့်သောသူများသာ ဖြစ်သည်။ ထိုသို့ နားဝေတိမ်တောင်ဖြစ်သောသူများက အဆင့်အတန်း၏ အကျိုးအမြတ်များကို မွေ့လျော်ခံစားလိုနေဆဲဖြစ်သည်မှာ ရွံရှာဖွယ်ကောင်းသည် မဟုတ်လော။ ဤအယောင်ဆောင်ခေါင်းဆောင်မျိုးကို ငါတို့ ဖော်ထုတ်ခြင်းမှ သင်တို့ မည်သည့်အရာကို နားလည်သဘောပေါက်ကြပြီနည်း။ ဤလူစားမျိုးသည် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်လာသည်နှင့်တစ်ပြိုင်နက် ပူဇော်သက္ကာများနှင့်စပ်လျဉ်း၍ အကြံအစည်များ ကြံစည်လိုပြီး ပူဇော်သက္ကာများကို ၎င်းတို့ မျက်စိကျနေကြသည်။ ၎င်းတို့သည် ငွေကို အလွန်အကျွံသုံးစွဲရန်နှင့် ပူဇော်သက္ကာများကို ဖြုန်းတီးရန် အချိန်ကြာမြင့်စွာ တပ်မက်နေခဲ့ပြီးဖြစ်ကြောင်း တစ်ချက်ကြည့်ရုံဖြင့် သိနိုင်သည်။ ယခု နောက်ဆုံးတွင် ၎င်းတို့၌ အခွင့်အရေးရပြီဖြစ်သည်။ ၎င်းတို့သည် ထိုပုံစံဖြင့် မိမိတို့ အလုပ်မလုပ်ဘဲ ရရှိသည့်အရာများကို မွေ့လျော်ခံစားလျက် ငွေကို ထင်ရာမြင်ရာ သုံးစွဲနိုင်ပြီး ဘုရားသခင်၏ ပူဇော်သက္ကာကို မိမိတို့ဆန္ဒရှိသည့်အတိုင်း အသုံးပြုနိုင်ကြလေသည်။ ဤသို့ဖြင့် ၎င်းတို့၏ လောဘကြီးသော စရိုက်မှန်သည် လုံးဝ ဖော်ထုတ်ခြင်းခံရသည်။ အတိတ်နှင့် ပစ္စုပ္ပန်မှ ခေါင်းဆောင်များနှင့် အမှုဆောင်များထဲတွင် ထိုသို့သောလူများကို သင်တို့ မြင်တွေ့ကြသလော။ ၎င်းတို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများနှင့် အဓိပ္ပာယ်ဖွင့်ဆိုချက်ကို အမြဲ မှားယွင်းစွာ အဓိပ္ပာယ်ကောက်ကြပြီး ၎င်းတို့အနေဖြင့် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်လာသည်နှင့်တစ်ပြိုင်နက် မိမိတို့ကိုယ်ကို ဘုရားအိမ်တော်၏ ဆရာသခင်အဖြစ် မှတ်ယူကြသည်။ မိမိတို့ကိုယ်ကို ယဇ်ပုရောဟိတ်များ၏ အဆင့်အတန်းများတွင် စာရင်းသွင်းကြပြီး မိမိတို့ကိုယ်ကို ထူးခြားသောပုဂ္ဂိုလ်တစ်ဦးဟု ထင်မှတ်ကြသည်။ ဤသည်မှာ အနည်းငယ် ကျပ်မပြည့်ခြင်း မဟုတ်လော။ တစ်စုံတစ်ဦးသည် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်လာသည်နှင့်တစ်ပြိုင်နက် ဖောက်ပြန်ပျက်စီးသော လူသားတစ်ဦး မဟုတ်တော့သည့်အဖြစ်မျိုးလော။ ၎င်းတို့သည် ချက်ချင်းပင် သန့်ရှင်းစင်ကြယ်သောသူတစ်ဦးအဖြစ်သို့ ပြောင်းလဲသွားသည့်အဖြစ်မျိုးလော။ ၎င်းတို့အနေဖြင့် ခေါင်းဆောင်တစ်ဦး ဖြစ်လာသည်နှင့်တစ်ပြိုင်နက် မိမိတို့ မည်သူဖြစ်သည်ကို မသိကြတော့သည့်အပြင်၊ ပူဇော်သက္ကာများကို မွေ့လျော်ခံစားသင့်သည်ဟု ထင်မှတ်ကြသည်။ ထိုသို့သောလူများသည် ကျပ်မပြည့်သောသူများ မဟုတ်လော။ ထိုသို့သောလူများသည် ဧကန်မုချ ကျပ်မပြည့်သောသူများဖြစ်သည်။ ၎င်းတို့တွင် ပုံမှန် လူ့သဘာဝ၏ ဆင်ခြင်တုံတရား မရှိပေ။ ငါတို့အနေဖြင့် ဤသို့ မိတ်သဟာယဖွဲ့ပြီးသည့်နောက်တွင်ပင် ခေါင်းဆောင်များနှင့် အမှုဆောင်များ၏ တာဝန်များနှင့် ဝတ္တရားများက အဘယ်အရာဖြစ်သည်ကို ၎င်းတို့ မသိကြသေးပေ။ ထိုသို့သော ခေါင်းဆောင်များနှင့် အမှုဆောင်များ သေချာပေါက် ရှိနေပြီး ထိုသို့သောလူများ၏ သရုပ်သကန်များသည် အတော်ပင် သိသာထင်ရှားကာ ပေါ်လွင်သည်။

ဤသည်တို့မှာ အခြေခံအားဖြင့် ပူဇော်သက္ကာများကို ထိန်းသိမ်းစောင့်ရှောက်ခြင်းနှင့်စပ်လျဉ်း၍ အယောင်ဆောင်ခေါင်းဆောင်အမျိုးမျိုး၏ သရုပ်သကန်များ ဖြစ်ကြသည်။ ပို၍ ပြင်းထန်သော ပြဿနာများရှိသူများသည် အယောင်ဆောင်ခေါင်းဆောင်များ၏ အမျိုးအစားထဲတွင် အကျုံးမဝင်ပေ။ ၎င်းတို့သည် အန္တိခရစ်များ ဖြစ်ကြသည်။ သို့ဖြစ်၍ သင်တို့သည် ဤအတိုင်းအတာကို ကောင်းစွာ သဘောပေါက်နားလည်ရန် လိုအပ်သည်။ တစ်စုံတစ်ဦးသည် အယောင်ဆောင်ခေါင်းဆောင်တစ်ဦး ဖြစ်ပါက ယင်းမှာ သူဖြစ်သည့်အရာ ဖြစ်သည်။ သူ့ကို အန္တိခရစ်တစ်ဦးအဖြစ် သတ်မှတ်၍မရနိုင်ပေ။ အန္တိခရစ်များသည် လူ့သဘာဝ၊ လုပ်ဆောင်ချက်များ၊ သရုပ်သကန်များနှင့် အနှစ်သာရတို့အရ အယောင်ဆောင်ခေါင်းဆောင်များထက် များစွာ ပို၍ မနှစ်မြို့ဖွယ်ဖြစ်သည်။ အယောင်ဆောင်ခေါင်းဆောင်အများစုသည် ညံ့ဖျင်းသော အစွမ်းအစရှိသည်၊ ကျပ်မပြည့်ကြ၊ အလုပ်လုပ်နိုင်စွမ်း ကင်းမဲ့သည်၊ ၎င်းတို့၏ နားလည်သဘောပေါက်မှုသည် လွဲချော်နေပြီး ဝိညာဉ်ရေးရာ နားလည်သဘောပေါက်မှု မရှိကြပေ၊ ၎င်းတို့၏ ကိုယ်ကျင့်စရိုက်က နိမ့်ကျည်၊ တစ်ကိုယ်ကောင်းဆန်ပြီး ယုတ်မာကာ ၎င်းတို့၏ စိတ်နှလုံးများသည် မှန်ကန်သောနေရာတွင် မရှိကြပေ။ ဤအရာ ၎င်းတို့ကို ပူဇော်သက္ကာများ ထိန်းသိမ်းစောင့်ရှောက်ခြင်းနှင့်ပတ်သက်၍ လက်တွေ့ကျသောအလုပ်အား မလုပ်ဆောင်နိုင်စေရန်နှင့် မလုပ်ဆောင်ရန် ဖြစ်စေပြီး ပူဇော်သက္ကာများအား အကျိုးသင့်အကြောင်းသင့်ဖြစ်သော စီမံခန့်ခွဲမှုနှင့် သင့်တော်သော ထိန်းသိမ်းစောင့်ရှောက်မှုကို ထိခိုက်စေသည်။ အယောင်ဆောင်ခေါင်းဆောင်များသည် မိမိတို့၏ တာဝန်ဝတ္တရားများကို ပျက်ကွက်ခြင်း၊ လက်တွေ့ကျသောအလုပ်ကို မလုပ်ဆောင်ခြင်းနှင့် ဘုရားအိမ်တော်၏ စည်းမျဉ်းများနှင့် သတ်မှတ်ချက်များအတိုင်း မပြုမူခြင်းတို့ကြောင့် ပူဇော်သက္ကာများထဲမှ တစ်စိတ်တစ်ပိုင်းက ဆိုးယုတ်သောလူများ၏ လက်ထဲသို့ပင် ကျရောက်သွားသည်။ ဤပြဿနာမျိုးသည်လည်း အတော်လေး အဖြစ်များသည်။ ပူဇော်သက္ကာများကို ထိန်းသိမ်းစောင့်ရှောက်ရာတွင် အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များကို အခြေခံအားဖြင့် ဤသို့ ဖော်ထုတ်ထားသည်။ ၎င်းတို့၏ ကိုယ်ကျင့်စရိုက်က နိမ့်ကျသည်၊ တစ်ကိုယ်ကောင်းဆန်ပြီး ယုတ်မာသည်၊ ၎င်းတို့၏ နားလည်သဘောပေါက်မှုက လွဲချော်နေသည်၊ အလုပ်လုပ်နိုင်စွမ်း ကင်းမဲ့သည်၊ ၎င်းတို့၏ အစွမ်းအစ ညံ့ဖျင်းသည်၊ သမ္မာတရား၏ စည်းမျဉ်းများကို လုံးဝမရှာဖွေကြသည့်အပြင်၊ မိုက်မဲပြီး ကျပ်မပြည့်သောသူများကဲ့သို့ ဖြစ်နေကြသည်။ အချို့က “ကိုယ်တော် ဖော်ထုတ်ခဲ့သည့် အခြားသရုပ်သကန်အားလုံးကို ကျွန်ုပ်တို့ ဝန်ခံပါသည်။ သို့သော်သူတို့က မိုက်မဲပြီး ကျပ်မပြည့်လျှင် မည်သို့ဖြစ်ပြီးခေါင်းဆောင်များ ဖြစ်လာနိုင်မည်နည်း”ဟု ပြောကောင်းပြောနိုင်သည်။ အချို့သော ခေါင်းဆောင်များနှင့် အမှုဆောင်များသည် မိုက်မဲပြီး ကျပ်မပြည့်ကြသည်ကို သင်တို့ ဝန်ခံကြသလော။ ထိုသို့သောလူများ ရှိသလော။ အချို့က “ကိုယ်တော်က ကျွန်ုပ်တို့ကို အထင်သေးလွန်းနေပြီ။ ကျွန်ုပ်တို့အားလုံးက ခေတ်မီသောလူများ၊ ကောလိပ် သို့မဟုတ် အထက်တန်းကျောင်းဆင်းများဖြစ်သည်။ ကျွန်ုပ်တို့တွင် ဤလူ့အဖွဲ့အစည်းနှင့် လူသားမျိုးနွယ်နှင့်စပ်လျဉ်း၍ ထူးကဲသော ပိုင်းခြားသိမြင်နိုင်သည့် အစွမ်းတန်ခိုးများ ရှိပါသည်။ ကျပ်မပြည့်သည့်လူတစ်ဦးကို ကျွန်ုပ်တို့၏ ခေါင်းဆောင်အဖြစ် မည်သို့ဖြစ်ပြီး ရွေးနိုင်မည်နည်း။ ဤသည်မှာ လုံးဝ ဖြစ်နိုင်မည် မဟုတ်ပါ” ဟု ပြောကောင်းပြောနိုင်သည်။ ထိုယင်းနှင့်ပတ်သက်၍ မည်သည့်အရာက မဖြစ်နိုင်သနည်း။ သင်တို့အများစုသည် ကျပ်မပြည့်ဖြစ်ကြပြီး ဉာဏ်ရည်လည်း မလုံလောက်ကြပေ။ သို့ဖြစ်၍ ကျပ်မပြည့်သောသူတစ်ဦးကို ခေါင်းဆောင်အဖြစ် သင်တို့ ရွေးချယ်ရန်မှာ အလွန် လွယ်ကူလှသည်။ အဘယ်ကြောင့် သင်တို့အများစုသည် ကျပ်မပြည့်ကြဟု ငါ ပြောရသနည်း။ အကြောင်းမှာ သင်တို့အများစုသည် မည်မျှပင် တွေ့ကြုံခဲ့သည်ဖြစ်စေ အမှုအရာများ၏ အနှစ်သာရကို ထိုးထွင်းမသိမြင်နိုင်သည့်အပြင်၊ စည်းမျဉ်းများကိုလည်း သဘောပေါက်နားလည်နိုင်ခြင်း မရှိသောကြောင့် ဖြစ်သည်။ သင်တို့သည် ပြောင်းလဲခြင်းမရှိဘဲ လုပ်နည်းကိုင်နည်း တစ်ခုတည်းကိုသာ ထပ်ခါတလဲလဲ ကျင့်သုံးလျက်၊ သမ္မာတရားကို မည်သို့ပင် မိတ်သဟာယဖွဲ့စေကာမူ စည်းမျဉ်းများကို သဘောပေါက်နားလည်နိုင်ခြင်း မရှိဖြစ်မြဲဖြစ်နေလျက်၊ စည်းမျဉ်းများကိုသာ နှစ်ချီ မရမက စောင့်ထိန်းနိုင်ကြသည်။ ဤနေရာတွင် ပြဿနာမှာ အဘယ်နည်း။ သင်တို့၏ အစွမ်းအစက အလွန် ညံ့ဖျင်းသည်။ သင်တို့သည် အမှုအရာများကို လုပ်ဆောင်ရာတွင် ပိုင်ဆိုင်သင့်သည့် စည်းမျဉ်းများကို လိုက်နာရန် မဆိုထားနှင့်၊ ပြဿနာများ၏ အနှစ်သာရ သို့မဟုတ် အရင်းအမြစ်ကို ထိုးထွင်းသိမြင်နိုင်ခြင်း မရှိသည့်အပြင် အမှုအရာများ ဖြစ်ပေါ်တိုးတက်မှု၏ ပုံစံများကိုလည်း ရှာတွေ့နိုင်ခြင်း မရှိကြပေ။ ဤသည်ကို ကျပ်မပြည့်ခြင်းဟု ခေါ်သည်။ သင်တို့၏ တာဝန်များနှင့် ဆက်စပ်သည့်အမှုအရာများအတွက် စည်းမျဉ်းများကို သဘောပေါက်နားလည်ရန် သင်တို့အားလုံး အချိန်မည်မျှ ကြာသနည်း။ စာအခြေပြုအလုပ်ကို နှစ်ပေါင်းများစွာ လုပ်ဆောင်နေပြီးဖြစ်သော အချို့လူများ ရှိသော်လည်း ယခုအချိန်အထိပင် ၎င်းတို့ ရေးသားသည့် ဆောင်းပါးများနှင့် ဇာတ်ညွှန်းများသည် အနှစ်သာရမရှိသော စကားများသာ ဖြစ်နေဆဲဖြစ်သည်။ ၎င်းတို့သည် စည်းမျဉ်းများကို သဘောမပေါက်နိုင်သေးသည့်ပြင် လက်တွေ့ကျမှုက အဘယ်အရာဖြစ်သည် သို့မဟုတ် လက်တွေ့ကျသောအရာ တစ်စုံတစ်ခုအား မည်သို့ ပြောရမည်ကို မသိကြသေးပေ။ ဤသည်မှာ အစွမ်းအစ အလွန် ညံ့ဖျင်းပြီး ဉာဏ်ရည် အလွန် နိမ့်ကျခြင်း ဖြစ်သည်။ သင်တို့ ပိုင်ဆိုင်သည့် ဉာဏ်ရည်ဖြင့် ကျပ်မပြည့်သောသူတစ်ဦးကို ခေါင်းဆောင်အဖြစ် ရွေးချယ်ရန်မှာ အလွန် လွယ်ကူသည်သာ ဖြစ်သည် မဟုတ်လော။ ပြီးလျှင် သင်တို့သည် ၎င်းတို့ကို ရွေးချယ်ရုံသာမက ယင်းတို့ကိုလည်း စိတ်စွဲလမ်းကြပေမည်။ ၎င်းတို့ကို ဖြုတ်ချမည့်အချိန်တွင် သင်က ထိုသို့ဖြစ်စေချင်မည် မဟုတ်ပေ။ နှစ်နှစ်ကြာပြီးနောက် သင်သည် ၎င်းတို့အား ထိုးထွင်းသိမြင်ပြီး သိနားလည်မှု ရရှိပြီးသည့်အခါ၊ ယင်းမှာ ၎င်းတို့က အယောင်ဆောင်ခေါင်းဆောင်တစ်ဦး ဖြစ်ကြောင်း သင် ပိုင်းခြားသိမြင်နိုင်မည့်အချိန်ဖြစ်သည်။ သို့သော်လည်း ထိုစဉ်အခါကမူ သင့်ကို မည်သို့ပင် ပြောစေကာမူ ၎င်းတို့ကို ဖြုတ်ချခွင့်ပြုမည် မဟုတ်ပေ။ သင်သည် ၎င်းတို့ထက်ပင် ပို၍ ကျပ်မပြည့်သည် မဟုတ်လော။ အချို့သော ခေါင်းဆောင်များနှင့် အမှုဆောင်များသည် ဉာဏ်ရည်မပြည့်ဝဟု ငါ အဘယ်ကြောင့် ပြောရသနည်း။ အကြောင်းမှာ ၎င်းတို့သည် အရိုးရှင်းဆုံးအလုပ်ကို မည်သို့လုပ်ရမည်ကိုသာ သိသောကြောင့် ဖြစ်သည်။ အနည်းငယ် ပို၍ ရှုပ်ထွေးသော အလုပ်နှင့် ပတ်သက်လာသည့်အခါ၊ မည်သို့လုပ်ရမည်ကို ၎င်းတို့ မသိကြ၊ အခက်အခဲအနည်းငယ် ကြုံတွေ့သည့်အခါ မည်သို့ ကိုင်တွယ်ရမည်ကို မသိကြသည့်အပြင်၊ ၎င်းတို့ကို နောက်ထပ် အလုပ်တစ်ခု ပေးသည့်အခါ မိမိတို့ကိုယ်တိုင် မည်သို့ လုပ်ဆောင်ရမည်ကိုမသိကြတော့ပေ။ ဤသည်မှာ ၎င်းတို့၏ ဉာဏ်ရည်နှင့်ဆိုင်သော ပြဿနာတစ်ခု မဟုတ်လော။ ဤကဲ့သို့သော ခေါင်းဆောင်များကို သင်တို့ ရွေးချယ်ခဲ့ခြင်း မဟုတ်လော။ ပြီးလျှင် သင်တို့သည် ၎င်းတို့ကို လွန်စွာ အထင်ကြီးလေးစားခြင်းဖြင့် ပျပ်ဝပ်ကြသည်။ “သူတို့က အိမ်ထောင်ဖက် မရှာဘဲ ဘုရားသခင်ကို ယုံကြည်သည်၊ ဘုရားသခင်အတွက် အနှစ်နှစ်ဆယ်ကျော် အသုံးခံခဲ့ပြီးပြီ။ သူတို့တွင် ဆင်းရဲဒုက္ခခံဖို့ စိတ်ပိုင်းဖြတ်ချက် ရှိပြီး၊ သူတို့အလုပ်နှင့်ပတ်သက်၍ တကယ်ကို အလေးအနက်ထားကြသည်။” “သို့သော် သူတို့အလုပ်တွင် စည်းမျဉ်းများကို သူတို့နားလည်ကြသလော။” “သူတို့ နားမလည်လျှင်၊ မည်သူ နားလည်သနည်း။” ပြီးလျှင်၊ ၎င်းတို့၏အလုပ်ကို စစ်ဆေးသည့်အခါ လုံးဝ ကမောက်ကမဖြစ်နေသည်ကို တွေ့ရသည်။ ၎င်းတို့သည် မည်သည့်အလုပ်ကိုမျှ အကောင်အထည်ဖော်နိုင်ခြင်း မရှိကြပေ။ ၎င်းတို့၏ အလုပ်အတွက် စည်းမျဉ်းများကို ၎င်းတို့အား ပြောပြသော်လည်း မည်သို့ လုပ်ဆောင်ရမည်ကို လုံးဝ မသိကြပေ။ မေးခွန်းများကိုသာ ၎င်းတို့ ဆက်မေးနေပြီး တိုက်ရိုက် မပြောလျှင် မည်သည့်အရာ လုပ်ဆောင်ရမည်ကို မသိကြပေ။ ၎င်းတို့အား စည်းမျဉ်းများကို ပြောပြခြင်းသည် မည်သည့်အရာမျှ မပြောပြခြင်းနှင့် အတူတူပင် ဖြစ်သည်။ စည်းမျဉ်းများကို တစ်ခုပြီးတစ်ခု စာရင်းပြုစုလျှင်ပင်၊ ၎င်းတို့က အလုပ်အား မည်သို့အကောင်အထည်ဖော်ရမည်ကို သိမည်မဟုတ်။ ဤကဲ့သို့သော ခေါင်းဆောင်များ ရှိသလော။ စည်းမျဉ်းများကို ၎င်းတို့အား မည်သို့ ပြောပြသည်ဖြစ်စေ၊ ၎င်းတို့ နားမလည်ကြသည့်အပြင်၊ အလုပ်ကို အကောင်အထည်ဖော်နိုင်ခြင်း မရှိကြပေ။ တူညီသည့် နှုတ်ကပတ်တော်များ သို့မဟုတ် အမှုအရာများအကြောင်းကို ၎င်းတို့နှင့် အကြိမ်ပေါင်းများစွာ မိတ်သဟာယဖွဲ့ သို့မဟုတ် ညွှန်ကြားသည့်တိုင် ၎င်းတို့ နားလည်မည် မဟုတ်သေးသည့်အပြင်၊ ထို့နောက်တွင်ပြဿနာက လုံးဝ မပြေမလည်ဖြစ်နေလိမ့်မည်ဖြစ်သည်။ မည်သည့်အရာ လုပ်ဆောင်ရမည်ကို ၎င်းတို့ မေးမြန်းကြလိမ့်မည်ဖြစ်ပြီး စာတစ်ကြောင်း ကျန်နေခဲ့လျှင် အဆင်ပြေမည် မဟုတ်ပေ။ ၎င်းတို့သည် ကျပ်မပြည့်ကြသည် မဟုတ်လော။ ဤကျပ်မပြည့်သော ခေါင်းဆောင်များကို သင်တို့ ရွေးချယ်ခဲ့ကြသည် မဟုတ်လော။ (ဟုတ်ပါသည်။) ယင်းကို သင်တို့ မငြင်းနိုင်ပေ၊ ငြင်းနိုင်သလော။ ထိုသို့သော ခေါင်းဆောင်များ လုံးဝ ရှိပေသည်။

ယနေ့ ငါတို့ မိတ်သဟာယဖွဲ့ခဲ့သည့် အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များသည် အဓိကအားဖြင့် ပူဇော်သက္ကာများကို စီမံခန့်ခွဲခြင်းအလုပ်နှင့် ဆက်စပ်သည်။ အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များကို ငါတို့ ဖော်ထုတ်ခြင်းမှတစ်ဆင့် ပူဇော်သက္ကာများကို စီမံခန့်ခွဲခြင်းသည် ခေါင်းဆောင်များနှင့် အမှုဆောင်များအတွက် အရေးကြီးသော အလုပ်တစ်ခုဖြစ်ပြီး ၎င်းတို့အနေဖြင့် ယင်းကို သတိမမူဘဲမနေသင့်ကြောင်းကို လူတို့ သိသင့်သည်။ ဤအထွေထွေ အရေးကိစ္စများဆိုင်ရာ အလုပ်သည် အခြားအလုပ်နှင့် ကွဲပြားသော်လည်း ယင်းမှာ ဘုရားအိမ်တော်၏ အခြားအလုပ်များ ပုံမှန်လည်ပတ်မှုနှင့် ဆက်စပ်သည်။ သို့ဖြစ်၍ ပူဇော်သက္ကာများကို စီမံခန့်ခွဲခြင်းသည် အလွန်အရေးပါပြီး အဓိကကျသော အလုပ်တစ်ခု ဖြစ်သည်။ ယင်းမှာ မည်သို့ အရေးကြီးသနည်း။ ပူဇော်သက္ကာများကို စီမံခန့်ခွဲခြင်းအလုပ်တွင် ထိန်းသိမ်းစောင့်ရှောက်ထားသည့်အရာများသည် ဘုရားသခင်နှင့် သက်ဆိုင်သည်။ အတော်အတန် မတော်လျော်သောစကားဖြင့် ပြောရလျှင် ထိုအရာများသည် ဘုရားသခင်၏ ကိုယ်ပိုင်ဥစ္စာပစ္စည်းဖြစ်သည်။ သို့ဖြစ်၍ ခေါင်းဆောင်များနှင့် အမှုဆောင်များသည် ဤအလုပ်နှင့်စပ်လျဉ်း၍ ပို၍ပင် စိတ်နှလုံးအကြွင်းမဲ့ဖြစ်သင့်သည်၊ တာဝန်သိစိတ်နှင့် လုံ့လဝီရိယတို့ရှိသင့်သည်။ ဖြင့် အကယ်၍ ငါတို့သည် ဤအလုပ်ကို ၎င်း၏ သဘောသဘာဝအရ ကြည့်မည်ဆိုလျှင် ယင်းကို စီမံအုပ်ချုပ်ရေးဆိုင်ရာ အလုပ်အောက်တွင် စာရင်းသွင်းခြင်းသည် လွန်ကဲသည်ဟု ငါမထင်ပေ။ ယင်းကို စီမံအုပ်ချုပ်ရေးဆိုင်ရာ အလုပ်အမျိုးအစားအောက်တွင် စာရင်းသွင်းရသည့် အကြောင်းရင်းမှာ ဤအလုပ်ကို လုပ်ဆောင်ခြင်းသည် ဘုရားသခင်နှင့် သူ၏ အဖိုးတန်ပစ္စည်းများအပေါ် လူတို့၏ သဘောထားများနှင့် ဆက်စပ်သောကြောင့် ဖြစ်သည်။ သို့ဖြစ်၍ လူတို့သည် ဤအလုပ်ကို လုပ်ဆောင်ရာတွင် မှန်ကန်သော သဘောထားရှိရန်နှင့် မှန်ကန်သော စည်းမျဉ်းများကို သဘောပေါက်နားလည်ရန် လိုအပ်သည်။ ယင်းကို စီမံအုပ်ချုပ်ရေးဆိုင်ရာ အလုပ်အမျိုးအစားထဲတွင် ငါတို့ ထည့်သွင်းရသည့်အကြောင်းရင်းမှာ ဤအလုပ်တစ်ခုကို လုပ်ဆောင်ရန်မှာ အလွန်အရေးကြီးကြောင်းနှင့် ဤအလုပ်သည် အလွန်လေးနက်သော တာဝန်ပေးစေခိုင်းချက်တစ်ခုနှင့် အလွန်လေးလံသော ဝန်ထုပ်ဝန်ပိုးတစ်ခုဖြစ်ကြောင်း ခေါင်းဆောင်နှင့် အမှုဆောင်များအား နားလည်စေရန် ဖြစ်သည်။ ယင်းမှာ ၎င်းတို့အနေဖြင့် ဤအလုပ်ကို ပုံမှန် အထွေထွေအရေးကိစ္စများဆိုင်ရာ အလုပ်တစ်ခုကဲ့သို့ မချဉ်းကပ်သင့်ကြောင်း၊ ဤအလုပ်၏ အရေးပါမှုနှင့်သက်ဆိုင်၍ တိကျပြီး နက်ရှိုင်းသော သိမြင်မှု ရှိလာရမည်ဖြစ်ပြီး ထို့နောက်တွင် ယင်းနှင့်စပ်လျဉ်း၍ စိတ်နှလုံးအကြွင်းမဲ့ဖြစ်လာသင့်ကြောင်း၊ တာဝန်သိစိတ်နှင့် လုံ့လဝီရိယတို့ ရှိလာသင့်ကြောင်း ၎င်းတို့ကို နားလည်စေရန် ဖြစ်သည်။ လူတို့သည် အခြားလူများအပေါ်တွင် အာရုံမစိုက်ဘဲ နေနိုင်သည်။ အမှားများ ဖြစ်ပွားလျှင်ပင် ယင်းမှာ ပြဿနာကြီးကြီးမားမား မဟုတ်ပေ။ သို့သော် ဘုရားသခင်ကို ၎င်းတို့ ဆက်ဆံပုံတွင် လူတို့အနေဖြင့် နားဝေတိမ်တောင်မဖြစ်ရန်၊ ဝတ်ကျေတမ်းကျေမလုပ်ရန်နှင့် ပြောသာပြောပြီး ဘာမျှမလုပ်ခြင်းမျိုး မဖြစ်ရန် ငါတိုက်တွန်းသည်။ ပူဇော်သက္ကာများကို စီမံခန့်ခွဲခြင်းအလုပ်အား ကောင်းမွန်စွာ လုပ်ဆောင်ခြင်းသည် ဘုရားသခင်ထံမှ ခေါင်းဆောင်များနှင့် အမှုဆောင်များအတွက် အရေးကြီးသော တာဝန်ပေးစေခိုင်းချက်တစ်ခု ဖြစ်သည်။

၂၀၂၁ ခုနှစ်၊ မေလ ၈ ရက်


ခေါင်းဆောင်များနှင့် အမှုဆောင်များ၏ တာဝန်များ (၁၃)

ငါတို့၏ ပြီးခဲ့သည့် စုဝေးပွဲတွင် ခေါင်းဆောင်များနှင့် အမှုဆောင်များ၏ ဆယ့်တစ်ချက်မြောက် တာဝန်ကို မိတ်သဟာယဖွဲ့ခဲ့သည်။ ငါတို့သည် ပူဇော်သက္ကာများကို စောင့်ရှောက်ထိန်းသိမ်းရာတွင် ခေါင်းဆောင်များနှင့် အမှုဆောင်များ ဖြည့်ဆည်းသင့်သည့် တာဝန်နှင့် ၎င်းတို့ လုပ်ဆောင်သင့်သည့် အလုပ်အကြောင်းကို မိတ်သဟာယဖွဲ့ခဲ့ကြသည်။ ပူဇော်သက္ကာများကို စောင့်ရှောက်ထိန်းသိမ်းရာတွင် ခေါင်းဆောင်များနှင့် အမှုဆောင်များသည် မည်သည့်အလုပ်ကို လုပ်ဆောင်သင့်သနည်း။ (ပထမအလုပ်တာဝန်မှာ ယင်းတို့ကို စောင့်ရှောက်ထိန်းသိမ်းရန် ဖြစ်ပါသည်။ ဒုတိယမှာ စာရင်းများကို စစ်ဆေးရန် ဖြစ်ပါသည်။ တတိယမှာ အမျိုးမျိုးသော အသုံးစရိတ်များသည် စည်းမျဉ်းများနှင့် ကိုက်ညီခြင်း ရှိမရှိဟူသည်ကို ဆက်လက်စောင့်ကြည့်ရန်၊ စုံစမ်းရန်နှင့် စစ်ဆေးရန် ဖြစ်ပါသည်။ တင်းကျပ်သော စိစစ်မှုကို ဆောင်ရွက်ရမည်ဖြစ်ပြီး၊ ကျိုးကြောင်းမညီညွတ်သော အသုံးစရိတ်များကို တင်းကျပ်စွာ ကန့်သတ်ရမည် ဖြစ်သည်။ ဖြုန်းတီးမှုနှင့် အလဟဿဖြစ်စေခြင်းတို့ကို မဖြစ်ပေါ်မီကပင် တားဆီးခြင်းသည် အကောင်းဆုံး ဖြစ်သည်။ အကယ်၍ ယင်းတို့ ဖြစ်ပေါ်ပြီးဖြစ်ပါက၊ တာဝန်ရှိသူများကို တာဝန်ခံစေရမည် ဖြစ်သည်။ သတိပေးချက်များ ထုတ်ပြန်သင့်သည်သာမက လျော်ကြေးကိုလည်း တောင်းဆိုရမည် ဖြစ်သည်။) အခြေခံအားဖြင့် ထိုအချက်များပင် ဖြစ်သည်။ အဓိကအချက်မှာ ယင်းတို့ကို စောင့်ရှောက်ထိန်းသိမ်းရန်၊ ထို့နောက် စာရင်းများကို စစ်ဆေးရန်၊ ပြီးနောက် အသုံးစရိတ်များကို ဆက်လက်စောင့်ကြည့်၍ စစ်ဆေးရန်နှင့် ယင်းတို့ကို မှန်ကန်စွာ သုံးစွဲရန်တို့ ဖြစ်သည်။ ဆယ့်တစ်ချက်မြောက် တာဝန်နှင့်ပတ်သက်၍ ငါတို့၏ မိတ်သဟာယ ပြီးဆုံးသည့်နောက်တွင် လူတို့သည် ယခုအခါ ပူဇော်သက္ကာများနှင့်ပတ်သက်၍ တိကျသော သိနားလည်မှုနှင့် အသိပညာ ရှိလာကြပြီး ပူဇော်သက္ကာများကို စောင့်ရှောက်ထိန်းသိမ်းရာတွင် ခေါင်းဆောင်များနှင့် အမှုဆောင်များ လုပ်ဆောင်ရန် လိုအပ်သည့်အလုပ်အပြင် အယောင်ဆောင် ခေါင်းဆောင်များက ဤအလုပ်အား မည်သို့လုပ်ဆောင်သည်ဟူသည်ကိုလည်းကောင်း၊ ယင်းကို လုပ်ဆောင်ရာတွင် ၎င်းတို့၏ တိကျသော သရုပ်သကန်များကိုလည်းကောင်း ယခုအခါ သိရှိလာကြသည်။ ငါတို့၏ မိတ်သဟာယသည် ခေါင်းဆောင်များနှင့် အမှုဆောင်များ၏ တာဝန်များနှင့် ပတ်သက်သည်ဖြစ်စေ၊ အယောင်ဆောင် ခေါင်းဆောင်များ၏ အမျိုးမျိုးသော သရုပ်သကန်များနှင့် ပတ်သက်သည် ဖြစ်စေ၊ အပြုသဘောဆောင်သော အရာများအကြောင်းကို မိတ်သဟာယဖွဲ့ခြင်း ဖြစ်သည်ဖြစ်စေ၊ အပျက်သဘောဆောင်သော အရာများကို ဖော်ထုတ်ခြင်း ဖြစ်သည်ဖြစ်စေ၊ ယင်း၏ အဓိက ရည်ရွယ်ချက်မှာ ပူဇော်သက္ကာများကို စောင့်ရှောက်ထိန်းသိမ်းခြင်းအလုပ်ကို ကောင်းမွန်စွာ မည်သို့လုပ်ဆောင်ရမည်ကိုလည်းကောင်း၊ ပူဇော်သက္ကာများကို စောင့်ရှောက်ထိန်းသိမ်းခြင်း၊ သုံးစွဲခြင်းနှင့် ခွဲဝေခြင်းတို့တွင် ကျိုးကြောင်းမညီညွတ်သော လုပ်ရပ်များအား မည်သို့ ဖယ်ရှားရှင်းလင်းရမည်ကိုလည်းကောင်း လူတို့အား နားလည်စေရန် ဖြစ်သည်။ ခေါင်းဆောင်များ သို့မဟုတ် အမှုဆောင်များ ဖြစ်စေ၊ မဖြစ်သည်ဖြစ်စေ ဘုရားသခင် ရွေးချယ်ထားသောလူအားလုံးသည် ပူဇော်သက္ကာများကို စောင့်ရှောက်ထိန်းသိမ်းရာတွင် မိမိတို့၏ တာဝန်ကို ဖြည့်ဆည်းသင့်သည်။ သို့ဆိုလျှင် ဤတာဝန်မှာ အဘယ်နည်း။ ယင်းမှာ ကြီးကြပ်ရန်နှင့် တွေ့ရှိသည့် မည်သည့်ပြဿနာကိုမဆို အချိန်မီ သတင်းပို့ရန် ဖြစ်သည်။ ဆိုလိုသည်မှာ ကြီးကြပ်ခြင်းနှင့် သတင်းပို့ခြင်း လုပ်ငန်းဆောင်တာများကို ထမ်းဆောင်ရန် ဖြစ်သည်။ “ပူဇော်သက္ကာများကို စောင့်ရှောက်ထိန်းသိမ်းခြင်းသည် ခေါင်းဆောင်များနှင့် အမှုဆောင်များ၏ တာဝန်ဖြစ်ပြီး ငါတို့ သာမန်ယုံကြည်သူများနှင့် မည်သို့မျှမဆိုင်ပါ”ဟု မထင်မှတ်နှင့်။ ဤအမြင်သည် မမှန်ကန်ပေ။ လူတို့သည် ဤသမ္မာတရားများကို နားလည်ပြီးဖြစ်သည့်အတွက် မိမိတို့၏ တာဝန်ကို ဖြည့်ဆည်းသင့်သည်။ ခေါင်းဆောင်များနှင့် အမှုဆောင်များက မဖော်ထုတ်နိုင်သည့် ကိစ္စရပ်များအတွက် သို့မဟုတ် အလွယ်တကူ ပိုင်းခြား၍မရနိုင်သော မျက်စိလျှမ်းသွားသည့် အကြောင်းရပ်များ၊ နေရာများအတွက် တစ်စုံတစ်ဦးသည် ပူဇော်သက္ကာများကို စောင့်ရှောက်ထိန်းသိမ်းခြင်း၊ ခွဲဝေခြင်းနှင့် အသုံးပြုခြင်းတို့တွင် ကျိုးကြောင်းမညီညွတ်ခြင်းနှင့်ဆိုင်သည့် ပြဿနာတစ်ခုခုကိုဖြစ်စေ၊ စည်းမျဉ်းများ ချိုးဖောက်ခံရခြင်းနှင့်ဆိုင်သည့်ပြဿနာတစ်ခုခုကိုဖြစ်စေ တွေ့ရှိပါက၊ ပူဇော်သက္ကာများကို ကျိုးကြောင်းညီညွတ်စွာ စောင့်ရှောက်ထိန်းသိမ်းခြင်း၊ အသုံးပြုခြင်းနှင့် ခွဲဝေခြင်းတို့ ဖြစ်မြောက်စေရန် ဤအရာများကို ခေါင်းဆောင်များနှင့် အမှုဆောင်များထံ အချိန်မီ သတင်းပို့သင့်သည်။ ဤသည်မှာ ဘုရားသခင် ရွေးချယ်ထားသော လူတစ်ဦးစီတိုင်း၏ တာဝန်ဖြစ်သည်။

အချက် ၁၂- ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို အချိန်မီ တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို ရပ်တန့်၍ ချုပ်ချယ်ကန့်သတ်ပြီး အခြေအနေများကို ပြန်လည်ကောင်းမွန်အောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း တိုးပွားလာပြီး ယင်းတို့ထံမှ သင်ယူတတ်မြောက်စေရန် သမ္မာတရားကို မိတ်သဟာယဖွဲ့လော့ (အပိုင်း ၁)

ဆယ့်တစ်ခုမြောက် တာဝန်ဝတ္တရားအပေါ် မိတ်သဟာယဖွဲ့ခြင်း ပြီးဆုံးသွားပြီ ဖြစ်သောကြောင့်၊ ငါတို့သည် ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်ဝတ္တရားဖြစ်သည့် “ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို အချိန်မီ တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို ရပ်တန့်၍ ချုပ်ချယ်ကန့်သတ်ပြီး အခြေအနေများကို ပြန်လည်ကောင်းမွန်အောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း တိုးပွားလာပြီး ယင်းတို့ထံမှ သင်ယူတတ်မြောက်စေရန် သမ္မာတရားကို မိတ်သဟာယဖွဲ့လော့” ကို ဆက်လက်၍ မိတ်သဟာယဖွဲ့ကြမည်။ ဤတာဝန်ဝတ္တရား၏ အဓိက အကြောင်းအရာမှာ အဘယ်နည်း။ ၎င်းမှာ အဓိကအားဖြင့် အသင်းတော်၏ ပုံမှန်အစီအစဉ်ကို နှောင့်ယှက်၊ အဖျက်အမှောင့်လုပ်ပြီး ပျက်စီးစေသော အသင်းတော်တွင်းရှိ လူအမျိုးမျိုး၊ ဖြစ်ရပ်အမျိုးမျိုး၊ နှင့် အမှုအရာအမျိုးမျိုးအပြင် ပြဿနာအမျိုးမျိုးကို ကိုင်တွယ်ဖြေရှင်းရန် ခေါင်းဆောင်များနှင့် အမှုဆောင်များကို တောင်းဆိုခြင်းနှင့် သက်ဆိုင်သည်။ ဤပြဿနာများကို ထိထိရောက်ရောက် ကိုင်တွယ်ဖြေရှင်းရန်၊ သူတို့၏ တာဝန်ဝတ္တရားများကို ဖြည့်ဆည်းရန်၊ နှင့် ဤအလုပ်ကို ကောင်းစွာ ဆောင်ရွက်ရန်အလို့ငှာ ခေါင်းဆောင်များနှင့် အမှုဆောင်များသည် ဦးစွာ အဘယ်အရာကို နားလည်ရမည်နည်း။ ဤတာဝန်ဝတ္တရားမှာ “ဘုရားသခင်၏ အလုပ်နှင့် အသင်းတော်၏ ပုံမှန် အစီအစဉ်ကို နှောင့်ယှက်ပြီး အဖျက်အမှောင့်လုပ်သော လူအမျိုးမျိုး၊ ဖြစ်ရပ်အမျိုးမျိုး၊ နှင့် အမှုအရာအမျိုးမျိုးကို အချိန်မီ တိကျမှန်ကန်စွာ ခွဲခြားသိမြင်ရန်” ဖြစ်သည်၊ ဤသည်မှာ ဤအလုပ်၏ အတိုင်းအတာ ဖြစ်သည်။ ပန်းတိုင်တစ်ခုနှင့် အတိုင်းအတာတစ်ခု ရှိလျှင်၊ မည်သည့်ပြဿနာများကို ဖြေရှင်းရန် လိုအပ်သည်၊ နှင့် ခေါင်းဆောင်များနှင့် အမှုဆောင်များကို မည်သည့်အလုပ်နှင့် တာဝန်ဝတ္တရားများကို တာဝန်ယူရန် မျှော်လင့်သည်တို့မှာ ရှင်းလင်းလာသည်။ ဆယ့်နှစ်ခုမြောက် တာဝန်ဝတ္တရားအတွင်း၌၊ ခေါင်းဆောင်များနှင့် အမှုဆောင်များအတွက် အဓိက တောင်းဆိုချက်မှာ အဘယ်နည်း။ ၎င်းမှာ အနှောင့်အယှက်များနှင့် အဖျက်အမှောင့်လုပ်ခြင်းများကို ဖြစ်ပေါ်စေသော လူအမျိုးမျိုး၊ ဖြစ်ရပ်အမျိုးမျိုး၊ နှင့် အမှုအရာအမျိုးမျိုးကို တားဆီးပြီး ကန့်သတ်ကာ၊ အခြေအနေကို ပြောင်းလဲပစ်ရန် ဖြစ်ပြီး၊ တစ်ချိန်တည်းတွင် ဘုရားသခင် ရွေးချယ်ထားသောသူများ ထိုသို့သော အမှုအရာများမှတစ်ဆင့် ပိုင်းခြားသိမြင်မှုကို ဖြစ်ပေါ်စေပြီး ၎င်းတို့ထံမှ သင်ခန်းစာယူနိုင်ရန်အလို့ငှာ သမ္မာတရားကို မိတ်သဟာယဖွဲ့ရန်လည်း ဖြစ်သည်။ ဤသည်ကို လုပ်ဆောင်ရန်အလို့ငှာ မည်သည့် ကြိုတင်သတ်မှတ်ချက်များကို ပြည့်မီရမည်နည်း။ အကယ်၍ သင်သည် အသင်းတော်၏ ပုံမှန် အစီအစဉ်ကို နှောင့်ယှက်၊ အဖျက်အမှောင့်လုပ်ပြီး ပျက်စီးစေသော လူအမျိုးမျိုး၊ ဖြစ်ရပ်အမျိုးမျိုး၊ နှင့် အမှုအရာအမျိုးမျိုးကို မြင်တွေ့သော်လည်း ဤသည်တို့မှာ ပြဿနာများ မဟုတ်ဟု ထင်မှတ်ပါက၊ ထိုအခါ ဒုက္ခရှိနေပြီဖြစ်သည်။ ဤသည်မှာ သင်သည် ပြဿနာ၏ အနှစ်သာရကို ထွင်းဖောက်မြင်နိုင်ခြင်း မရှိကြောင်း၊ ဆိုလိုသည်မှာ၊ အသင်းတော် အသက်တာကို နှောင့်ယှက်ခြင်းနှင့် အဖျက်အမှောင့်လုပ်ခြင်းသည် အသင်းတော်၏ အလုပ်ထံသို့ ဆောင်ကြဉ်းပေးနိုင်သော အန္တရာယ်နှင့် ဘုရားသခင် ရွေးချယ်ထားသောသူများ၏ အသက်ဝင်ရောက်မှုအပေါ် ၎င်း ရှိနိုင်သော အကျိုးဆက်များနှင့် သက်ရောက်မှုများကို နားလည်ခြင်း မရှိကြောင်းကို ဖော်ပြသည်။ ထိုသို့သော ခေါင်းဆောင်များနှင့် အမှုဆောင်များသည် အသင်းတော် အလုပ်ကို ကောင်းစွာ ဆက်လက် လုပ်ဆောင်နိုင်ပါဦးမည်လော။ သူတို့သည် ပြဿနာများကို ဖြေရှင်းပြီး အခြေအနေကို ပြောင်းလဲပစ်နိုင်ပါမည်လော။ (မလုပ်နိုင်ပါ။) သို့ဆိုလျှင် ဤနေရာ၌ မိတ်သဟာယဖွဲ့ရမည့် အဓိကအချက်မှာ အဘယ်နည်း။ ၎င်းမှာ ခေါင်းဆောင်များနှင့် အမှုဆောင်များသည် သမ္မာတရား စည်းမျဉ်းများကို ဦးစွာ နားလည်ခြင်းအားဖြင့်သာ အမျိုးမျိုးသော ပြဿနာရပ်များ၏ အနှစ်သာရကို ထွင်းဖောက်မြင်နိုင်ပြီး အမျိုးမျိုးသော လက်တွေ့ ပြဿနာများကို ထိထိရောက်ရောက် ဖြေရှင်းနိုင်သည်ဟူ၍ ဖြစ်သည်။ အသင်းတော် အလုပ်ကို ကောင်းစွာ လုပ်ဆောင်ရန် ခေါင်းဆောင်များနှင့် အမှုဆောင်များသည် ဦးစွာ အသင်းတော် အလုပ်၌ မည်သည့် ပြဿနာများ မကြာခဏ ပေါ်ပေါက်တတ်သည်ကို သိရှိရန် လိုအပ်သည်။ ထို့နောက်၊ သူတို့သည် ပေါ်ပေါက်လာသော ပြဿနာများ၏ သဘာဝ၊ ၎င်းတို့သည် အသင်းတော် အလုပ်နှင့် အသင်းတော် အသက်တာ၏ ပုံမှန် အစီအစဉ်ကို သက်ရောက်မှု ရှိမရှိ၊ နှင့် ၎င်းတို့သည် အသင်းတော် အလုပ်ကို နှောင့်ယှက်ခြင်းနှင့် အဖျက်အမှောင့်လုပ်ခြင်း သဘာဝ ရှိမရှိတို့ကို တိကျမှန်ကန်စွာ နားလည်ရန်၊ ပိုင်းခြားသိမြင်ရန်၊ နှင့် အကဲဖြတ်ရန် လိုအပ်သည်။ ဤသည်မှာ ခေါင်းဆောင်များနှင့် အမှုဆောင်များ ဦးစွာ နားလည်သင့်သော အလွန် အရေးကြီးသော ပြဿနာတစ်ရပ် ဖြစ်သည်။ ဤသည်ကို နားလည်ပြီးမှသာလျှင် ဤပြဿနာများကို ထိထိရောက်ရောက် ဖြေရှင်းရန် ဖြစ်နိုင်ပြီး၊ ဆယ့်နှစ်ကြိမ်မြောက် တာဝန်ဝတ္တရား၌ ဖော်ပြထားသည့်အတိုင်း “၎င်းတို့ကို တားဆီးပြီး ကန့်သတ်ကာ၊ အခြေအနေကို ပြောင်းလဲပစ်ရန်” ကို လုပ်ဆောင်နိုင်ပေမည်။ အတိုချုပ်အားဖြင့်၊ ပြဿနာတစ်ခုကို မဖြေရှင်းမီတွင်၊ သင်သည် ဦးစွာ ပြဿနာ အဘယ်မှာ တည်ရှိသည်၊ ပါဝင်သော အခြေအနေများနှင့် အဖြစ်အပျက်များမှာ မည်သည့်အရာများဖြစ်သည်၊ ပြဿနာ၏ သဘာဝ၊ ပြဿနာက မည်မျှ ပြင်းထန်သည်၊ ၎င်းကို မည်သို့ စိစစ်ပြီး ပိုင်းခြားသိမြင်ရမည်၊ နှင့် မည်သို့ တိကျမှန်ကန်စွာ လက်တွေ့လုပ်ဆောင်ရမည်တို့ကို နားလည်ရန် လိုအပ်သည်။ ဤသည်မှာ ခေါင်းဆောင်များနှင့် အမှုဆောင်များ ဦးစွာ နားလည်ရန် လိုအပ်သောအရာ ဖြစ်သည်။ ခေါင်းဆောင်များနှင့် အမှုဆောင်များသည် ဤအမှုအရာများကို နားလည်ရန် လိုအပ်သောကြောင့်၊ ခေါင်းဆောင်များနှင့် အမှုဆောင်များ နှင့် ဘုရားသခင် ရွေးချယ်ထားသောသူများ နှစ်ဦးစလုံးသည် ဤပြဿနာများ ပေါ်ပေါက်လာသောအခါ ၎င်းတို့ကို မည်သို့ ရင်ဆိုင်ရမည်၊ ၎င်းတို့ကို ဘုရားသခင်၏ နှုတ်ကပတ်တော်များနှင့် မည်သို့ ကိုက်ညီစစ်ဆေးရမည်၊ နှင့် ၎င်းတို့ကို ဖြေရှင်းရန် သမ္မာတရား စည်းမျဉ်းများကို မည်သို့ အသုံးပြုရမည်တို့ကို နားလည်နိုင်ရန်အလို့ငှာ၊ ၎င်းတို့အကြောင်း ရှုထောင့်များစွာမှ တိတိကျကျ မိတ်သဟာယဖွဲ့ကြပါစို့။ ဤနည်းလမ်းအားဖြင့်၊ ခေါင်းဆောင်များနှင့် အမှုဆောင်များသည် သူတို့ မဖြေရှင်းနိုင်သော အခက်အခဲများနှင့် ကြုံတွေ့ရသောအခါ၊ ဘုရားသခင် ရွေးချယ်ထားသောသူများအားလုံးသည် ၎င်းတို့ကို အတူတကွ ရင်ဆိုင်နိုင်ပြီး ဖြေရှင်းနည်းများအတွက် သမ္မာတရားကို ရှာဖွေနိုင်ကြမည်၊ ထို့ပြင် အသင်းတော် အလုပ်၌ အနှောင့်အယှက်နှင့် အဖျက်အမှောင့်လုပ်ခြင်း ပြဿနာများနှင့် ကြုံတွေ့ရသောအခါ၊ လူတိုင်းသည် ၎င်းတို့ကို တားဆီးပြီး ကန့်သတ်ရန် ရပ်တည်နိုင်ကြမည်။ တစ်ချိန်တည်းတွင်၊ အပျက်သဘောဆောင်သော လူများနှင့် ကိစ္စရပ်များအတွက်၊ သူတို့သည် လူထုရှေ့၌ စိစစ်ခြင်း၊ ပိုင်းခြားသိမြင်ခြင်း၊ နှင့် စရိုက်လက္ခဏာကို သရုပ်ဖော်ခြင်းတို့ကို လုပ်ဆောင်နိုင်ကြပြီး၊ ဤသို့ဖြင့် ဤပြဿနာရပ်များကို တားဆီးစေသည်၊ ကန့်သတ်စေသည်၊ အရင်းအမြစ်မှ ဖယ်ရှားပစ်စေသည်။ သို့ဆိုလျှင် အတိကျဆုံးသော ပြဿနာရပ်များဖြင့် စတင်၍ မိတ်သဟာယဖွဲ့ကြပါစို့။

အသင်းတော်အသက်တာကို နှောင့်ယှက်ပြီး အဖျက်အမှောင့်လုပ်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ

ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို နှောင့်ယှက်ပြီး အဖျက်အမှောင့်လုပ်သော ကိစ္စရပ်များကို ဖော်ထုတ်ရန်၊ ခေါင်းဆောင်များနှင့် အမှုဆောင်များက အစပြုသင့်သည့် နယ်ပယ်များမှာ အဘယ်နည်း။ ၎င်းတို့သည် ဤပြဿနာများကို ရှာဖွေတွေ့ရှိရန် အသင်းတော်အသက်တာကို စစ်ဆေးခြင်းဖြင့် စတင်သင့်သည်။ အသင်းတော်အသက်တာတွင် အဖျက်အမှောင့်လုပ်ခြင်းနှင့် နှောင့်ယှက်ခြင်းသဘောသဘာဝရှိသည့် မည်သည့်ပြဿနာများက ပုံမှန်အားဖြင့် ပေါ်ပေါက်လာတတ်သည်ကို သင်တို့အားလုံး အနည်းငယ် သိကြသလော။ အသင်းတော်တစ်ခုတွင် လူမည်မျှပင်ရှိသည်ဖြစ်စေ၊ အသင်းတော်အလုပ်ကို နှောင့်ယှက်ပြီး အဖျက်အမှောင့်လုပ်မည့်သူ အနည်းငယ်ထက်ပိုမည်မှာ သေချာသည်။ သင်တို့ သိရှိပြီးသည့် အဖျက်အမှောင့်လုပ်ခြင်းနှင့် နှောင့်ယှက်ခြင်း လုပ်ရပ်များမှာ အဘယ်နည်း။ (စုဝေးပွဲများတွင် သမ္မာတရားကို မိတ်သဟာယဖွဲ့သည့်အခါ အဓိကအကြောင်းအရာများကို ဗဟိုမပြုဘဲ အကြောင်းအရာမှ အစဉ်သဖြင့် သွေဖည်သွားခြင်း ဖြစ်ပါသည်။) (စကားလုံးများနှင့် အယူဝါဒများကို အလေ့အကျင့်အနေဖြင့် ပြောဆိုခြင်းလည်း ဖြစ်ပါသည်။) သမ္မာတရားကို မိတ်သဟာယဖွဲ့သည့်အခါ အကြောင်းအရာမှ သွေဖည်သွားခြင်း။ ဥပမာအားဖြင့်၊ အခြားသူများက မိမိ၏တာဝန်ကို ထမ်းဆောင်ရာတွင် မည်သို့ သစ္စာစောင့်သိရမည်ကို မိတ်သဟာယဖွဲ့နေသည့်အခါ၊ ၎င်းတို့က မိမိတို့၏ ခင်ပွန်း (သို့မဟုတ် ဇနီး) နှင့် သားသမီးများအား မည်သို့ ကောင်းစွာ လုပ်ကျွေးပြုစုရမည်ကို ပြောဆိုကြလိမ့်မည်။ အခြားသူများက မိမိ၏တာဝန်ကို ထမ်းဆောင်ရာတွင် သစ္စာစောင့်သိခြင်းသည် ဘုရားသခင်ကို ကျေနပ်စေရန်နှင့် သူ့ကို ကျိုးနွံနာခံရန်ဖြစ်သည်ကို ဆိုလိုကြောင်း မိတ်သဟာယဖွဲ့နေချိန်တွင်၊ ၎င်းတို့က မိမိ၏တာဝန်ကို ထမ်းဆောင်ရာတွင် သစ္စာစောင့်သိခြင်းသည် မိမိ၏မိသားစုနှင့် ချစ်ခင်ရသူများအတွက် ကောင်းချီးများရရှိရန်ဖြစ်ကြောင်း ပြောဆိုကြလိမ့်မည်။ ဤသည်မှာ အကြောင်းအရာမှ သွေဖည်သွားခြင်း မဟုတ်လော။ (ဟုတ်ပါသည်။) အကယ်၍ သင်က ၎င်းတို့ကို ကြားဖြတ်မပြောလျှင်၊ ၎င်းတို့သည် မဆုံးနိုင်အောင် ဆက်ပြောနေလိမ့်မည်။ အကယ်၍ သင်က ၎င်းတို့ကို ကန့်သတ်ပါက၊ ၎င်းတို့သည် ဒေါသထွက်လာပြီး အရှက်ရမှုကြောင့် ဒေါသထွက်ကာ၊ ထိုသို့ဖြင့် ၎င်းတို့၏ မကောင်းသော အပြုအမူကို တစ်ဆင့်တိုး၍ လုပ်ဆောင်ကြလိမ့်မည်။ သို့ဆိုလျှင် ဤကိစ္စရပ်သည် သဘောသဘာဝအားဖြင့် အလွန်ပြင်းထန်သည့် အဖျက်အမှောင့်လုပ်ခြင်းနှင့် နှောင့်ယှက်ခြင်း အဆင့်တွင် ရှိနေသည်။ သမ္မာတရားကို မိတ်သဟာယဖွဲ့သည့်အခါ အကြောင်းအရာမှ သွေဖည်သွားခြင်းသည် အဖြစ်များသော ကိစ္စရပ်တစ်ခု ဖြစ်သော်လည်း၊ ဓမ္မဓိဋ္ဌာန်ကျကျ ပြောရလျှင်၊ ယင်းသည် အသင်းတော်အသက်တာကို နှောင့်ယှက်ပြီး အဖျက်အမှောင့်လုပ်နိုင်ပေသည်။ ဤသည်မှာ ပထမဆုံး ပြဿနာဖြစ်သည်။ ဒုတိယအချက်ဖြစ်သည့် “စကားလုံးများနှင့် အယူဝါဒများကို ပြောဆိုခြင်း” နှင့်စပ်လျဉ်း၍၊ ဤအရာက အဖျက်အမှောင့်လုပ်ခြင်းနှင့် နှောင့်ယှက်ခြင်းအဖြစ် သတ်မှတ်ခြင်းခံရခြင်း ရှိမရှိဟူသည်မှာ ကိစ္စရပ်၏ ပြင်းထန်မှုအပေါ် မူတည်သည်။ အချို့လူများသည် သမ္မာတရား လက်တွေ့ကျမှု ကင်းမဲ့သောကြောင့် စကားလုံးများနှင့် အယူဝါဒများကို ပြောဆိုကြသည်။ ၎င်းတို့ ပါးစပ်ဟလိုက်သည်နှင့်၊ စကားလုံးများနှင့် အယူဝါဒများချည်းသာ၊ အနှစ်မဲ့သော သီအိုရီများသာ ဖြစ်သည်။ သို့သော်လည်း၊ ၎င်းတို့၏ ရည်ရွယ်ချက်မှာ အခြားသူများကို အထင်အမြင်မှားစေပြီး ၎င်းတို့၏ လေးစားမှုကို ရယူရန် မဟုတ်ပေ။ ကန့်သတ်ခြင်းနှင့် မလုပ်ရန် ဖျောင်းဖျခြင်းတို့ဖြင့် ၎င်းတို့သည် မိမိကိုယ်ကို သတိပြုမိလာကြမည်ဖြစ်ပြီး၊ နောက်ပိုင်းတွင် စကားလုံးများနှင့် အယူဝါဒများကို ၎င်းတို့ ပြောဆိုခြင်းက ပိုနည်းပါးလာလိမ့်မည်ဖြစ်ပြီး၊ ညီအစ်ကိုမောင်နှမများ၏ အသက်ဝင်ရောက်မှုကိုလည်း နောက်ထပ် ဟန့်တားတော့မည် မဟုတ်ပေ။ ဤအရာကို အဖျက်အမှောင့်လုပ်ခြင်းနှင့် နှောင့်ယှက်ခြင်းအဖြစ် သတ်မှတ်ထားခြင်း မရှိပေ။ သို့သော်၊ အခြားသူများကို အထင်အမြင်မှားစေရန် ရည်ရွယ်ချက်ဖြင့် တမင်တကာ စကားလုံးများနှင့် အယူဝါဒများကို ပြောဆိုသောသူများသည် ၎င်းတို့ပြောဆိုသည့်အရာမှာ စကားလုံးများနှင့် အယူဝါဒများဖြစ်ကြောင်း ကောင်းစွာသိချိန်တွင်ပင် ထိုသို့ လုပ်ဆောင်ကြသည်။ ဤသို့လုပ်ဆောင်ရာတွင် ၎င်းတို့၏ ရည်ရွယ်ချက်မှာ အခြားသူများ၏ လေးစားမှုကို ရယူရန်ဖြစ်သည်၊ ၎င်းတို့သည် လူတို့ကို မိမိတို့ဘက်သို့ ဆွဲဆောင်ပြီး အထင်အမြင်မှားစေလိုကာ၊ အဆင့်အတန်းကို ဖမ်းဆုပ်လိုကြသည်။ ဤသည်မှာ သဘောသဘာဝအားဖြင့် အတော်အတန် ပြင်းထန်သည်။ ယင်းသည် သမ္မာတရားကို နားမလည်သောကြောင့် စကားလုံးများနှင့် အယူဝါဒများကိုသာ ပြောဆိုနိုင်ခြင်းနှင့် သဘောသဘာဝအားဖြင့် ကွဲပြားသည်။ ထိုသို့သော အပြုအမူသည် အဖျက်အမှောင့်လုပ်ခြင်းနှင့် နှောင့်ယှက်ခြင်းတို့နှင့် ညီမျှသည်။ အသင်းတော်အသက်တာတွင် အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် အမျိုးမျိုးသော လူများ၊ ဖြစ်ရပ်များနှင့် အမှုအရာများသည် နေရာအနှံ့တွင် ရှိသည်။ ယင်းတို့သည် စကားလုံးများနှင့် အယူဝါဒများကို ပြောဆိုခြင်း သို့မဟုတ် အကြောင်းအရာမှ သွေဖည်သွားခြင်းကဲ့သို့သော ကိစ္စရပ်များသာ မဟုတ်ပေ။ အခြားအရာအချို့မှာ အဘယ်နည်း။ (အုပ်စုဖွဲ့ခြင်း၊ သဘောထားကွဲလွဲအောင် ပြုလုပ်ခြင်းနှင့် အခြားသူများ၏ အပြုသဘောဆောင်ခြင်းကို လျော့စေခြင်းတို့ဖြစ်ပါသည်။) (အပျက်သဘောဆောင်ခြင်းကို ပွင့်အံချခြင်းနှင့် ပြဿနာရှာခြင်းအပြင်၊ လူတို့ကို တစ်စိုက်မတ်မတ် စိတ်အနှောင့်အယှက်ပေးခြင်းတို့လည်း ရှိပါသည်။) (အချို့လူများသည် ဘုရားအိမ်တော်၏ အလုပ်အစီအစဉ်များနှင့်ပတ်သက်၍ အယူအဆများရှိသည့်အခါ၊ အခြားသူများတွင်လည်း အလုပ်အစီအစဉ်များနှင့်ပတ်သက်၍ အယူအဆများ ပေါ်ပေါက်လာစေလျက် ၎င်းတို့သည် ဤအယူအဆများကို ဖြန့်ဝေပြီး ၎င်းတို့၏ အပျက်သဘောဆောင်ခြင်းကို ပွင့်အံချကြပါသည်။) ထိုအရာများသည် အဖျက်အမှောင့်လုပ်ခြင်းများနှင့် နှောင့်ယှက်ခြင်းများအဖြစ် သတ်မှတ်ခြင်းခံရသည်။ လူတို့ကို ဒုက္ခပေးခြင်းနှင့် တိုက်ခိုက်ခြင်း၊ အယူအဆများကို ဖြန့်ဝေခြင်း၊ အပျက်သဘောဆောင်ခြင်းကို ပွင့်အံချခြင်း၊ အခြေအမြစ်မရှိသော ကောလာဟလများကို ဖြန့်ဝေခြင်း၊ နှင့် အဆင့်အတန်းအတွက် ပြိုင်ဆိုင်ခြင်းတို့နှင့်အတူ အုပ်စုဖွဲ့ခြင်းက တစ်ခုဖြစ်သည်၊ သဘောထားကွဲလွဲအောင် ပြုလုပ်ခြင်းသည် နောက်တစ်ခုဖြစ်သည်။ ဤအရာအားလုံးသည် အဖျက်အမှောင့်လုပ်ခြင်းများနှင့် နှောင့်ယှက်ခြင်းများ ဖြစ်ကြသည်။ ဤပြဿနာများသည် သမ္မာတရားကို မိတ်သဟာယဖွဲ့သည့်အခါ အကြောင်းအရာမှ သွေဖည်သွားခြင်းထက် သဘောသဘာဝအားဖြင့် များစွာ ပို၍ ပြင်းထန်သည်။ ရွေးကောက်ပွဲများနှင့် ဆက်စပ်သည့် ပြဿနာတစ်ခုလည်း ရှိသေးသည်။ ရွေးကောက်ပွဲများအတွင်း ပေါ်ပေါက်သည့် မည်သည့်ပြဿနာအမျိုးအစားသည် အဖျက်အမှောင့်လုပ်ခြင်း၊ နှောင့်ယှက်ခြင်းတို့နှင့် သက်ဆိုင်သနည်း။ ဥပမာအားဖြင့် မဲများကို ကြိုးကိုင်ခြယ်လှယ်ခြင်း၊ မိမိအတွက် မဲများကို သေချာစေရန် အကျိုးအမြတ်များ ကတိပေးခြင်း ဖြစ်သည်။ ဤသည်မှာ ရွေးကောက်ပွဲတစ်ခုကို ပျက်ပြားစေသည့် နည်းလမ်းတစ်ခု ဖြစ်သည်။ ပြီးလျှင် ခိုးကြောင်ခိုးဝှက် လှုပ်ရှားမှုများဖြစ်သည့် လူတို့ကို မိမိ၏ဘက်သို့ ဆွဲဆောင်ရန်၊ အထင်အမြင်မှားစေရန်နှင့် မိမိအတွက် မဲပေးစေရန် နောက်ကွယ်မှ လူတို့ စိတ်များကို စည်းရုံးသိမ်းသွင်းခြင်း ဖြစ်သည်။ ဤအရာအားလုံးသည် ရွေးကောက်ပွဲများအတွင်း ပေါ်ပေါက်သည့် ကိစ္စရပ်များ ဖြစ်ကြသည်။ ဤအရာများက အဖျက်အမှောင့်လုပ်ခြင်းများ၊ နှောင့်ယှက်ခြင်းများနှင့် ညီမျှသလော။ (ညီမျှပါသည်။) ဤပြဿနာများကို စုပေါင်း၍ ရွေးကောက်ပွဲ စည်းမျဉ်းများကို ချိုးဖောက်ခြင်းအဖြစ် သတ်မှတ်ထားသည်။ နောက်ပြဿနာတစ်ခုမှာ အိမ်တွင်းရေးရာများကို တတွတ်တွတ်ပြောဆိုခြင်း၊ ပုဂ္ဂိုလ်ရေးဆိုင်ရာ အဆက်အသွယ်များကို တည်ဆောက်ခြင်းနှင့် ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ခြင်းတို့ ဖြစ်သည်။ တစ်စုံတစ်ဦးသည် ဤအရာများအတွက် စုဝေးပွဲများသို့ လာကောင်းလာနိုင်သည်။ သမ္မာတရားကို နားလည်ရန် သို့မဟုတ် ဘုရားနှုတ်ကပတ်တော်များကို မိတ်သဟာယဖွဲ့ရန် မဟုတ်ဘဲ၊ ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ရန် ဖြစ်သည်။ ထိုသို့သော ပြဿနာသည် ပြင်းထန်သော အမျိုးအစားတစ်ခုလော။ (ဟုတ်ပါသည်။) ယင်းသည်လည်း အဖျက်အမှောင့်လုပ်ခြင်းနှင့် နှောင့်ယှက်ခြင်းတို့ကို ဖြစ်စေခြင်းနှင့် ညီမျှပေသည်။

ယခုတွင်၊ အသင်းတော်အသက်တာအတွင်း ပေါ်ပေါက်သည့် အဖျက်အမှောင့်လုပ်ခြင်းနှင့် နှောင့်ယှက်ခြင်းဆိုင်ရာ အမျိုးမျိုးသော ပြဿနာများကို အကျဉ်းချုပ်ဖော်ပြကြစို့။ ပထမအချက်အနေဖြင့်၊ သမ္မာတရားကို မိတ်သဟာယဖွဲ့သည့်အခါ အကြောင်းအရာမှ မကြာခဏ သွေဖည်သွားခြင်း၊ ဒုတိယအချက်မှာ လူတို့ကို အထင်အမြင်မှားစေပြီး ၎င်းတို့၏ လေးစားမှုကို ရယူရန် စကားလုံးများနှင့် အယူဝါဒများကို ပြောဆိုခြင်း၊ တတိယအချက်မှာ အိမ်တွင်းရေးရာများကို တတွတ်တွတ် ပြောဆိုခြင်း၊ ပုဂ္ဂိုလ်ရေးဆိုင်ရာ အဆက်အသွယ်များ တည်ဆောက်ခြင်းနှင့် ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ခြင်းတို့ဖြစ်သည်။ စတုတ္ထအချက်၊ အုပ်စုဖွဲ့ခြင်း၊ ပဉ္စမအချက်၊ အဆင့်အတန်းအတွက် ပြိုင်ဆိုင်ခြင်း၊ ဆဋ္ဌမအချက်၊ သဘောထားကွဲလွဲအောင် ပြုလုပ်ခြင်း၊ သတ္တမအချက်၊ လူတို့ကို တိုက်ခိုက်ခြင်းနှင့် ညှဉ်းဆဲခြင်း၊ အဋ္ဌမအချက်၊ အယူအဆများကို ဖြန့်ဝေခြင်း၊ နဝမအချက်၊ အပျက်သဘောဆောင်ခြင်းကို ပွင့်အံချခြင်း၊ ဒသမအချက်၊ အခြေအမြစ်မရှိသော ကောလာဟလများကို ဖြန့်ဝေခြင်းနှင့် ဆယ့်တစ်ချက်မြောက်၊ ရွေးကောက်ပွဲ စည်းမျဉ်းများကို ချိုးဖောက်ခြင်းတို့ ဖြစ်သည်။ စုစုပေါင်း တစ်ဆယ့်တစ်ချက် ဖြစ်သည်။ ဤသရုပ်သကန် ဆယ့်တစ်မျိုးသည် အသင်းတော် အသက်တာအတွင်း၌ မကြာခဏ ပေါ်ပေါက်သည့် အဖျက်အမှောင့်လုပ်ခြင်းနှင့် နှောင့်ယှက်ခြင်းဆိုင်ရာ ပြဿနာများ ဖြစ်ကြသည်။ အသင်းတော်အသက်တာကို အသက်ရှင်နေထိုင်သည့်အခါ၊ ဤကိစ္စရပ်များ ပေါ်ပေါက်လာပါက၊ ခေါင်းဆောင်များနှင့် အမှုဆောင်များအနေဖြင့် ထရပ်ပြီး ၎င်းတို့ကို တားဆီးရန်၊ ကန့်သတ်ရန် လိုအပ်သည့်အပြင် ၎င်းတို့ကို အဆီးအတားမရှိ ဆက်ဖြစ်ပွားခွင့် မပြုသင့်ပေ။ အကယ်၍ ခေါင်းဆောင်များနှင့် အမှုဆောင်များက ၎င်းတို့ကို မကန့်သတ်နိုင်ပါက၊ ညီအစ်ကိုမောင်နှမများအားလုံးသည် ၎င်းတို့ကို အတူစုပေါင်း၍ ကန့်သတ်သင့်သည်။ အကယ်၍ ပါဝင်ပတ်သက်သူသည် ဆိုးယုတ်သော လူ့သဘာဝမရှိသည့်အပြင်၊ တမင်တကာ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေခြင်းမရှိဘဲ သမ္မာတရားကို နားလည်မှု ကင်းမဲ့ရုံသာဖြစ်ပါက၊ ၎င်းတို့ကို သမ္မာတရားအား မိတ်သဟာယဖွဲ့ခြင်းမှတစ်ဆင့် ကူညီကာ အားပေး၍ရသည်။ အကယ်၍ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသူသည် ဆိုးယုတ်သောသူတစ်ဦးဖြစ်ပြီး၊ အမှုမှာ သေးငယ်ပါက၊ ၎င်းတို့၏ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို မိတ်သဟာယဖွဲ့ခြင်းနှင့် ဖော်ထုတ်ခြင်းမှတစ်ဆင့် တားဆီးပြီး ကန့်သတ်သင့်သည်။ အကယ်၍ ၎င်းတို့သည် နောင်တရလိုစိတ်ရှိပြီး၊ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် နည်းလမ်းများဖြင့် နောက်ထပ် ပြောဆိုခြင်း သို့မဟုတ် ပြုမူခြင်း မရှိတော့ဘဲ၊ ညီအစ်ကိုမောင်နှမများက သတ်မှတ်သည့် ကန့်သတ်ချက်များကို လက်ခံလျက် အသင်းတော်တွင် အရေးမပါဆုံးသော အသင်းသားဖြစ်ဖို့ လိုလားနေကာ တာဝန်ကျေစွာ နားထောင်ပြီး နာခံနိုင်သည့်အပြင်၊ အသင်းတော်က စီစဉ်သည့် မည်သည့်အရာကိုမဆို လုပ်ဆောင်ပါက၊ ၎င်းတို့အနေဖြင့် အသင်းတော်တွင် ယာယီပါဝင်၍ရသည်။ သို့သော် ၎င်းတို့သည် လက်မခံဘဲ ထိုအစား ဆန့်ကျင်ကာ လူများစုအပေါ် ရန်လိုလာပါက၊ ဒုတိယအဆင့်ဖြစ်သည့် ၎င်းတို့ကို ရှင်းလင်းပစ်ခြင်းအား ဆောင်ရွက်သင့်ပေသည်။ ဤလုပ်နည်းကိုင်နည်းသည် သင့်လျော်သလော။ (သင့်လျော်ပါသည်။)

၁။ သမ္မာတရားကို မိတ်သဟာယဖွဲ့သည့်အခါ အကြောင်းအရာမှ မကြာခဏ သွေဖည်သွားခြင်း

ယခု ငါတို့သည် သဘာဝအားဖြင့် အဖျက်အမှောင့်လုပ်ခြင်းများ၊ နှောင့်ယှက်ခြင်းများနှင့် ညီမျှသည့်အရာများဖြစ်သော အသင်းတော် အသက်တာတွင် ဖြစ်ပေါ်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများအကြောင်းကို မိတ်သဟာယဖွဲ့ကြမည်။ ထိုအရာများထဲမှ ပထမတစ်ခုမှာ သမ္မာတရားကို မိတ်သဟာယဖွဲ့သည့်အခါ အကြောင်းအရာမှ မကြာခဏ သွေဖည်သွားခြင်း ဖြစ်သည်။ သမ္မာတရားကို မိတ်သဟာယဖွဲ့သည့်အခါ အကြောင်းအရာမှ သွေဖည်သွားခြင်းကို မည်သို့ သတ်မှတ်ရမည်နည်း။ အကြောင်းအရာမှ သွေဖည်သွားသည့် မိတ်သဟာယစကားများကို ငါတို့ မည်သို့ ရှင်းလင်းစွာ သိမြင်နိုင်မည်နည်း။ သင်တို့သည် သင်တို့၏ သမ္မာတရားကို မိတ်သဟာယဖွဲ့ခြင်းတွင် အကြောင်းအရာမှ မကြာခဏ သွေဖည်သွားတတ်ကြသလော။ (သွေဖည်သွားတတ်ကြပါသည်။) ဤပြဿနာ၏ သဘောသဘာဝကို နှောင့်ယှက်ခြင်းနှင့် အဖျက်အမှောင့်လုပ်ခြင်း၏ သဘောသဘာဝအဖြစ် သတ်မှတ်ခံရရန် မည်မျှအထိ ဖြစ်ရမည်နည်း။ အကယ်၍ သမ္မာတရားကို မိတ်သဟာယဖွဲ့သည့်အခါ အကြောင်းအရာမှ သွေဖည်သွားသည့် ဖြစ်ရပ်တိုင်းကို နှောင့်ယှက်ခြင်းနှင့် အဖျက်အမှောင့်လုပ်ခြင်းအဖြစ် သတ်မှတ်ခဲ့မည်ဆိုလျှင် နောင်အနာဂတ်တွင် အသင်းတော်အသက်တာ၌ လူတို့သည် စကားပြောရန် သို့မဟုတ် မိတ်သဟာယဖွဲ့ရန် စိုးရွံ့ကြမည် မဟုတ်လော။ ပြီးလျှင် လူတို့သည် မိတ်သဟာယဖွဲ့ရန် စိုးရွံ့ကြမည်ဆိုလျှင် ၎င်းတို့က ထိုပြဿနာကို ရှင်းလင်းစွာ မသိမြင်သေးကြောင်း ဆိုလိုသည် မဟုတ်လော။ (ဟုတ်ပါသည်။) သို့ဖြစ်၍ သမ္မာတရားကို မိတ်သဟာယဖွဲ့စဉ် အကြောင်းအရာမှ သွေဖည်သွားခြင်းနှင့်ဆိုင်သည့် မည်သည့် အမျိုးအစားက နှောင့်ယှက်ခြင်းနှင့် အဖျက်အမှောင့်လုပ်ခြင်းတို့အား ဖြစ်စေသည်ကို တိကျစွာ သတ်မှတ်လိုက်သည့်အခါ လူအများစုသည် ၎င်းတို့၏ ဘောင်ခတ်ခြင်းများမှ လွတ်မြောက်ကြလိမ့်မည်။ သင်တို့သည် ပုံမှန်စကားပြောဆိုမှုတွင်ပင် အကြောင်းအရာမှ သွေဖည်သွားသည်ကို ထောက်သော်၊ သမ္မာတရားကို မိတ်သဟာယဖွဲ့သည့်အခါ ထိုသို့ပြုလုပ်ခြင်းသည် သာ၍ပင် အဖြစ်များလေသည်။ ထို့ကြောင့် သင်တို့ကို ဘောင်ခတ်ခြင်းမှ ကင်းဝေးစေရန် ဤအကြောင်းကို အလွန်ရှင်းလင်းမှုဖြင့် မိတ်သဟာယဖွဲ့ရန် လိုအပ်သည်။ သင့်အနေဖြင့် အသိပညာရှိသော်လည်း၊ အကြောင်းအရာမှ သွေဖည်သွားပြီး နှောင့်ယှက်ခြင်းနှင့် အဖျက်အမှောင့်လုပ်ခြင်းအား ဖြစ်စေမည်ကို ကြောက်ရွံ့ခြင်းက သင့်အား စကားပြောခြင်းမှ မတားဆီးပါစေနှင့်၊ ပြီးလျှင် မိတ်သဟာယမဖွဲ့ဝံ့အောင် မပြုလုပ်ပါစေနှင့်။ သို့မဟုတ် သင် မိတ်သဟာယဖွဲ့လိုသည့်အခါတွင် သင့်အား ဦးစွာ စဉ်းစားရန် မလှုံ့ဆော်စေနှင့်။ “ကျွန်ုပ်ပြောဆိုလိုသည့်အရာသည် အဓိကအကြောင်းအရာနှင့် ဆက်စပ်သလော။ အကြောင်းအရာမှ သွေဖည်သွားခြင်းလော။ မည်သို့ပင်ဖြစ်စေ အကြောင်းအရာမှ မလွဲစေရန်အလို့ငှာ ကျွန်ုပ်အနေဖြင့် စကားမပြောမီ ကျွန်ုပ်၏ အတွေးများကို အကြမ်းဖျင်းရေးဆွဲကာ ယင်းအတိုင်း ပြောဆိုသင့်သည်။ ကျွန်ုပ်သာ အကြောင်းအရာမှ သွေဖည်သွားလျှင် မည်သူ့ကိုမျှ အကျိုးပြုမည်မဟုတ်ဘဲ စုဝေးပွဲ၏ အဖိုးတန်သည့်အချိန်ကို ဖြုန်းတီးရာရောက်မည်၊ ညီအစ်ကိုမောင်နှမများ၏ သမ္မာတရားနားလည်မှုကို ထိခိုက်စေလိမ့်မည်ဖြစ်ပြီး၊ ဆိုးရွားလျှင် အသင်းတော်အသက်တာကိုပင် နှောင့်ယှက်ပြီး အဖျက်အမှောင့်လုပ်နိုင်သည်”ဟူ၍ ဖြစ်သည်။ သို့ဆိုလျှင် အကြောင်းအရာမှ သွေဖည်သွားခြင်းကိစ္စကို ငါတို့ မည်သို့ ရှုမြင်သင့်သနည်း။ ပထမဦးစွာ အကြောင်းအရာမှ သွေဖည်သွားခြင်းက ညီအစ်ကိုမောင်နှမများအတွက် အကျိုးရှိမရှိဟူသည်ကို ငါတို့ စဉ်းစားရန် လိုအပ်ပြီး ထို့နောက်တွင် အကြောင်းအရာမှ သွေဖည်သွားခြင်းက အသင်းတော်အသက်တာအတွက် မည်သည့်အကျိုးဆက်များ ရှိသည်ကို ငါတို့ ရှင်းလင်းစွာ မြင်ရမည်ဖြစ်သည်။ ဤနည်းအားဖြင့် အကြောင်းအရာမှ သွေဖည်သွားခြင်းသည် သေးငယ်သော ပြဿနာတစ်ခု မဟုတ်ကြောင်း ငါတို့ ရှင်းလင်းစွာ မြင်နိုင်သည်။ ဆိုးရွားသော ကိစ္စများတွင် ထိုအရာသည် အသင်းတော်အသက်တာနှင့် အသင်းတော်၏အလုပ်အား နှောင့်ယှက်ခြင်းနှင့် အဖျက်အမှောင့်လုပ်ခြင်းတို့ကိုပင် ဖြစ်စေနိုင်သည်။ အကြောင်းအရာတစ်ခုခုနှင့်ပတ်သက်၍ သင်၏ သိနားလည်မှုနှင့် နားလည်သဘောပေါက်နိုင်စွမ်းကို မိတ်သဟာယဖွဲ့ရန် ဘုရားသခင်၏ နှုတ်ကပတ်တော်များမှ ကျမ်းပိုဒ်တစ်ပိုဒ်ကို သင်ရှာသည်ဟု ဆိုကြပါစို့၊ သို့မဟုတ် အကြောင်းအရာတစ်ခုခုနှင့်ပတ်သက်၍ သင်တွေ့ကြုံခဲ့သည့် တစ်စုံတစ်ရာမှ သင်ရရှိခဲ့သော အသိပညာ၊ သင်နားလည်ခဲ့သော သမ္မာတရားများနှင့် သင်နားလည်ခဲ့သော ဘုရားသခင်၏ ရည်ရွယ်ချက်များအကြောင်းကို သင်မိတ်သဟာယဖွဲ့သည်ဟု ဆိုကြပါစို့၊ သို့မဟုတ် အကြောင်းအရာတစ်ခုခုနှင့်ပတ်သက်၍ သင်၏ မိတ်သဟာယဖွဲ့ခြင်းသည် အနည်းငယ် လေရှည်ပြီး ယင်းနှင့်ပတ်သက်၍ သင့်ကိုယ်သင် အလွန်ရှင်းလင်းစွာ ဖော်ပြခြင်းမရှိဘဲ မိမိကိုယ်ကို အကြိမ်များစွာ ထပ်ခါတလဲလဲ ပြောဆိုသည်ဟု ဆိုကြပါစို့။ ဤအခြေအနေများတွင် သင်သည် အကြောင်းအရာမှ သွေဖည်သွားသလော။ ဤအရာများထဲမှ တစ်ခုကိုမျှ အကြောင်းအရာမှ သွေဖည်သွားခြင်းအဖြစ် သတ်မှတ်ထားခြင်းမရှိပေ။ သို့ဆိုလျှင် အကြောင်းအရာမှ သွေဖည်သွားခြင်းဆိုသည်မှာ အဘယ်နည်း။ အကြောင်းအရာမှ သွေဖည်သွားခြင်းဆိုသည်မှာ သင်ပြောဆိုသည့်အရာသည် မိတ်သဟာယဖွဲ့သည့် အကြောင်းအရာနှင့် အနည်းငယ်မျှ သို့မဟုတ် လုံးဝမသက်ဆိုင်သည့်အခါ၊ ယင်းသည် အပြင်ပန်းရေးရာ ကိစ္စများအကြောင်း အဆက်အစပ်မရှိ ပြောနေခြင်းသာဖြစ်ပြီး လူတို့အတွက် လုံးဝ တည်ဆောက်စရာမရှိသည့်အခါတွင် ဖြစ်သည်။ ယင်းမှာ အကြောင်းအရာမှ လုံးဝ သွေဖည်သွားခြင်း ဖြစ်သည်။ ယခုတွင် နှောင့်ယှက်ခြင်းနှင့် အဖျက်အမှောင့်လုပ်ခြင်းတို့ကို ဖြစ်စေခြင်းဟူသည်မှာ မည်သည့်အရာဖြစ်သည်ကို ဆွေးနွေးကြစို့။ သမ္မာတရားကို မိတ်သဟာယဖွဲ့သည့်အခါ အကြောင်းအရာမှ သွေဖည်သွားခြင်းကိစ္စတွင် မည်သည့်စကားအမျိုးအစားများနှင့် အပြုအမူများက နှောင့်ယှက်ခြင်းများ၊ အဖျက်အမှောင့်လုပ်ခြင်းများနှင့် ညီမျှသနည်း။ ဤနေရာတွင် ပြဿနာ၏ အနှစ်သာရမှာ အဘယ်နည်း။ အကြောင်းအရာမှ သွေဖည်သွားခြင်းသည် သဘာဝအားဖြင့် နှောင့်ယှက်ခြင်း၊ အဖျက်အမှောင့်လုပ်ခြင်းနှင့် မည်သို့ ညီမျှသနည်း။ ဤသည်မှာ မိတ်သဟာယဖွဲ့ထိုက်သလော။ ထိုအကြောင်းကို မိတ်သဟာယဖွဲ့ပြီးသည်နှင့်တစ်ပြိုင်နက် အကြောင်းအရာမှ သွေဖည်သွားခြင်းက မည်သည့်အရာ ဆိုလိုသည်ကို သင်နားလည်လိမ့်မည်လော။ (နားလည်လိမ့်မည်ဖြစ်သည်။) သို့ဆိုလျှင် ထိုမေးခွန်းအတွက် သင်တို့၏ အဖြေများကို ပေးကြလော့။ (တစ်စုံတစ်ဦး၏ မိတ်သဟာယဖွဲ့ခြင်းသည် သမ္မာတရားနှင့် မည်သည့်ပတ်သက်မှုမျှမရှိသော အကြောင်းအရာများ၊ ဥပမာအားဖြင့် အချည်းနှီးသော စကားနှင့် အိမ်တွင်းရေးရာများအကြောင်း ပြောဆိုခြင်း၊ လူတို့ကို ဘုရားသခင်ရှေ့မှောက်တွင် ငြိမ်သက်ခြင်းနှင့် သူ၏နှုတ်ကပတ်တော်များကို ဆင်ခြင်သုံးသပ်ခြင်းတို့မှ တားဆီးလျက် ၎င်းတို့၏ စိတ်နှလုံးကို နှောင့်ယှက်သည့် လူမှုရေးရေစီးကြောင်းများ ပါဝင်သည့်အရာများကို ဆွေးနွေးခြင်းတို့အကြောင်း ဖြစ်သည့်အခါ၊ ထိုမိတ်သဟာယဖွဲ့ခြင်းသည် အကြောင်းအရာမှ သွေဖည်သွားခြင်း ဖြစ်ပါသည်။) ယင်းက အဓိကအချက် မည်မျှကို ပြောဆိုသနည်း။ (တစ်ခုမှာ အကြောင်းအရာများက သမ္မာတရားနှင့် ဆက်စပ်မှုမရှိခြင်း ဖြစ်ပါသည်။) ဤသည်မှာ အလွန်အရေးကြီးသော အချက်ဖြစ်သည်၊ သမ္မာတရားနှင့် ဆက်စပ်မှုမရှိခြင်း ဖြစ်သည်။ အချက်တစ်ခုမှာ အချည်းနှီးသော စကားနှင့် အိမ်တွင်းရေးရာများအကြောင်း တတွတ်တွတ်ပြောခြင်း ဖြစ်သည်။ နောက်တစ်ခုမှာ ရိုးရာယဉ်ကျေးမှု၊ လူ့ကိုယ်ကျင့်တရားဆိုင်ရာ အတွေးအခေါ်နှင့် လူတို့ မြင့်မြတ်သည်ဟု ယူဆသည့်အရာများကို သမ္မာတရားဖြစ်သည့်အလား ပြောဆိုခြင်းဖြစ်သည်။ ဤသည်မှာ နားလည်သဘောပေါက်မှု လွဲချော်ခြင်း ပြဿနာဖြစ်သည်၊ ဤအရာအားလုံးသည် သမ္မာတရားနှင့် ဆက်စပ်မှုမရှိပေ။ ဥပမာအားဖြင့် ဘုရားသခင်၏ နှုတ်ကပတ်တော်များက “လူငယ်များသည် ရည်သန်မျှော်မှန်းချက်များ မရှိဘဲ မနေသင့်ပေ”ဟု ဆိုသည်။ တစ်စုံတစ်ဦးက “ရှေးအခါမှစ၍ သူရဲကောင်းတို့သည် လူငယ်ဘဝတွင် ပေါ်ထွန်းခဲ့ကြသည်” သို့မဟုတ် “ရည်မှန်းချက်သည် အသက်အရွယ်ဖြင့် ကန့်သတ်မထားပါ”ဟု မိတ်သဟာယဖွဲ့သည်။ သို့မဟုတ် သင်က ဘုရားသခင်ကို မည်သို့ကြောက်ရွံ့ရမည်အကြောင်း ပြောဆိုသည့်အခါ ၎င်းတို့က “သင့်အထက် သုံးပေအကွာတွင် ဘုရားတစ်ဆူ ရှိသည်”၊ “လူက ပြုမူဆောင်ရွက်သည့်အခါ ကောင်းကင်ဘုံက စောင့်ကြည့်နေသည်”၊ “ကိုယ့်လိပ်ပြာလုံလျှင် တံခါးခေါက်သည့်သရဲတစ္ဆေများကို ကြောက်ဖို့မလို” သို့မဟုတ် “လူတစ်ဦး၏ စိတ်နှလုံးသည် ကောင်းမြတ်ခြင်းဘက်သို့ ယိမ်းယိုင်ရမည်” ဟူ၍ မိတ်သဟာယဖွဲ့သည်။ ဤသည်မှာ အကြောင်းအရာမှ သွေဖည်သွားခြင်း မဟုတ်လော။ ဤစကားများသည် သမ္မာတရားနှင့် ဆက်စပ်ခြင်းမရှိဖြစ်သည် မဟုတ်လော။ ဤစကားများသည် အဘယ်အရာများဖြစ်သနည်း။ (စာတန်ဆန်သော အတွေးအခေါ်များ ဖြစ်ပါသည်။) ထိုအရာများသည်စာတန်ဆန်သော အတွေးအခေါ်များဖြစ်ပြီး လူမျိုးတစ်မျိုးမျိုး၏ ရိုးရာယဉ်ကျေးမှုလည်း ဖြစ်သည်။ အကြောင်းအရာမှ သွေဖည်သွားခြင်း၏ ပထမ သရုပ်သကန်မှာ ပြောဆိုသည့် အကြောင်းအရာက သမ္မာတရားနှင့် မဆက်စပ်သည့်အခါ ဖြစ်သည်။ ယင်းမှာ လူတစ်ဦးက ဘာသာတရား မရှိသူများက မှန်ကန်ပြီး မြင့်မြတ်သောအရာအဖြစ် စွဲကိုင်သော အတွေးအခေါ်များနှင့် သီအိုရီများကို ပြောဆိုပြီး ယင်းတို့ကို သမ္မာတရားနှင့် အတင်းအကျပ် ဆက်စပ်စေခြင်း ဖြစ်သည်။ ယင်းမှာ အကြောင်းအရာမှ သွေဖည်သွားခြင်း ဖြစ်သည်။ အကြောင်းအရာက သမ္မာတရားနှင့် ဆက်စပ်မှုမရှိခြင်းဟူသည့် ဤသရုပ်သကန်ကို နားလည်ရန် လွယ်ကူသင့်သည်။ ဒုတိယ သရုပ်သကန်မှာ ဆွေးနွေးသည့် အကြောင်းအရာများက လူတို့၏ စိတ်ကို နှောင့်ယှက်သည့်အခါ ဖြစ်သည်။ စုဝေးပွဲတွင် သမ္မာတရားကို မိတ်သဟာယဖွဲ့ခြင်းမရှိသည့်အပြင်၊ မိတ်သဟာယဖွဲ့သည့်အရာက အသိပညာ၊ ပညာအရည်အသွေး၊ အတွေးအခေါ်နှင့် ဥပဒေ သို့မဟုတ် လူမှုရေးဖြစ်စဉ်များနှင့် အမျိုးမျိုးသော ရှုပ်ထွေးသည့် လူအချင်းချင်း ဆက်ဆံရေးများ ဖြစ်သည့်အခါ ယင်းသည် လူတို့၏ စိတ်ကို နှောင့်ယှက်လေသည်။ ဤသည်မှာ တစ်စုံတစ်ဦးက အခြေခံအားဖြင့် သမ္မာတရားမပါဝင်သည့်အပြင် ယင်းနှင့် လုံးဝ ပတ်သက်ခြင်းမရှိသည့် ကိစ္စရပ်များကို သမ္မာတရားဖြစ်သည့်အလားမိတ်သဟာယဖွဲ့သည့်အခါတွင် ဖြစ်သည်။ ဤအရာက အခြားသူများ၏ စိတ်ထဲတွင် ရှုပ်ထွေးမှုကို ဖြစ်စေပြီး ၎င်းတို့ နားထောင်သည်နှင့်အမျှ ၎င်းတို့၏ တွေးခေါ်မှုသည် သမ္မာတရားကို မိတ်သဟာယဖွဲ့ခြင်းမှ ပြင်ပရေးရာကိစ္စများဆီသို့ ရောက်သွားသည်။ ထိုအခါ ဤလူတို့သည် မည်သို့ ပြုမူကြသနည်း။ ၎င်းတို့သည် အသိပညာနှင့် ပညာအရည်အသွေးအပေါ် စတင်အာရုံစိုက်လာကြသည်။ လူတို့၏ စိတ်ကို နှောင့်ယှက်ခြင်းသည် ယင်း၏ သဘောသဘာဝအရ ဆိုးရွားသော အရာတစ်ခု ဖြစ်သည်။ တတိယ သရုပ်သကန်မှာ ဆွေးနွေးသည့် အကြောင်းအရာများသည် ရူပါရုံများနှင့်ပတ်သက်၍ ရှင်းလင်းမှုမရှိခြင်းကို ဖြစ်ပေါ်စေလျက် လူတို့ကို ဘုရားသခင်အား အထင်အမြင်လွဲမှားစေသည့်အခါတွင် ဖြစ်သည်။ အချို့လူများသည် သမ္မာတရားနှင့်ပတ်သက်၍ မိမိတို့ကိုယ်တိုင် သိပ်မရှင်းလင်းဘဲ ၎င်းတို့၌ ရှင်းလင်းမှုနှင့် နားလည်မှုရှိသည်ဟု ဟန်ဆောင်လိုကြသည်။ သို့ဖြစ်၍ ၎င်းတို့သည် သမ္မာတရားကို မိတ်သဟာယဖွဲ့သည့်အခါ မိမိတို့ပြောဆိုသည့်အရာတွင် နက်နဲသော အယူဝါဒအချို့ကို ထည့်သွင်းကြပြီး ၎င်းတို့ကြားဖူးကာ နားလည်ထားသည့် ဘာသာရေးအယူဝါဒများကို ရောသမမွှေလျက် အခြေအမြစ်မရှိဘဲ လွန်ကဲစွာ ပြောဆိုကြသည်။ ၎င်းတို့ကို နားထောင်ပြီးနောက်တွင် လူတို့သည် ရူပါရုံများနှင့်ပတ်သက်၍ ရှင်းလင်းမှု ပျောက်ဆုံးသွားကြသည်၊ ထိုလူ ဆွေးနွေးရန် ရည်ရွယ်သည့် သမ္မာတရားမှာ အတိအကျ အဘယ်အရာဖြစ်သည်ကို ၎င်းတို့ မသိကြတော့ပေ။ ၎င်းတို့ နားထောင်လေ၊ ပို၍ ရှုပ်ထွေးလာလေဖြစ်ပြီး ဘုရားသခင်အပေါ် ၎င်းတို့၏ ယုံကြည်ခြင်းမှာ ပို၍ အားနည်းလာလေဖြစ်ကာ ဘုရားသခင်နှင့်ပတ်သက်၍ အထင်အမြင်လွဲမှားမှုများပင် ဖြစ်ပေါ်လာနိုင်သည်။ လူတို့သည် ဤပြောဆိုဆွေးနွေးမှုကြောင့် သမ္မာတရားကို နားလည်ခြင်းမရှိဘဲ ထွက်သွားရုံသာမက ၎င်းတို့၏ စိတ်များကလည်း ရှုပ်ထွေးသွားကြသည်။ ထိုအရာကအပျက်သဘောဆောင်သော သက်ရောက်မှုတစ်ခု ရှိသည်။ ဤသည်မှာ အကြောင်းအရာမှ သွေဖည်သွားခြင်းမှ ဖြစ်ပေါ်လာသည့်အရာ ဖြစ်သည်။

သမ္မာတရားကို မိတ်သဟာယဖွဲ့သည့်အခါ အကြောင်းအရာမှ သွေဖည်သွားခြင်းသည် နည်းလမ်းများစွာဖြင့် ပေါ်လွင်ထင်ရှားပြီး ယင်းတို့တစ်ခုစီတိုင်းသည် ၎င်း၏သဘောသဘာဝအရ လူတို့၏ အသက်ဝင်ရောက်မှုကို အနှောင့်အယှက်ဖြစ်ပေါ်စေသည်။ လူတို့သည် ထိုသို့သော မိတ်သဟာယဖွဲ့ခြင်းကို နားထောင်ပြီးသည့်အခါ ၎င်းတို့သည် သမ္မာတရားအပေါ် ရှင်းလင်းသော သိနားလည်မှုနှင့် လက်တွေ့လုပ်ဆောင်ခြင်း လမ်းကြောင်းတစ်ခု ကင်းမဲ့ရုံသာကင်းမဲ့ကြသည် မဟုတ်ပေ။ ထိုအစား ၎င်းတို့၏ စိတ်များက ရှုပ်ထွေးလာကြသည်၊ ၎င်းတို့သည် သမ္မာတရားနှင့်ပတ်သက်၍ ပိုမို မရှင်းမလင်းဖြစ်လာကြပြီး အချို့သော အဓိပ္ပာယ်ကောက်လွဲမှားခြင်းများနှင့် မှားယွင်းပြီး အဓိပ္ပာယ်မဲ့သည့် နားလည်မှုများလည်း ဖြစ်ပေါ်လာကြသည်။ ဤသည်မှာ သမ္မာတရားကို မိတ်သဟာယဖွဲ့သည့်အခါ အကြောင်းအရာမှ သွေဖည်သွားခြင်းက လူတို့အပေါ် သက်ရောက်မှုနှင့် ဆိုးကျိုး ဖြစ်သည်။ ဤသရုပ်သကန်သုံးခုမှ တစ်ခုစီတိုင်းသည် သဘောသဘာဝအရ အတော်အတန် ပြင်းထန်သည်။ ဥပမာအားဖြင့် ပထမတစ်ခုမှာ “ပြောဆိုသည့် အကြောင်းအရာသည် သမ္မာတရားနှင့် ဆက်စပ်မှုမရှိခြင်း” ဖြစ်သည်။ မှန်ကန်ပုံရသော်လည်း မမှန်ကန်သည့်အရာများကို ပြောဆိုခြင်းနှင့် ဟောပြောကာ စိစစ်ရန် လူ့အသိပညာ၊ အတွေးအခေါ်၊ သီအိုရီများ၊ ရိုးရာယဉ်ကျေးမှုနှင့် ထင်ရှားကျော်ကြားသော ပုဂ္ဂိုလ်များ၏ ကျော်ကြားသော ဆိုရိုးစကားများကဲ့သို့သော စာတန်ဆန်သည့်အရာများကို အသင်းတော်ထဲသို့ ယူဆောင်လာခြင်း၊ လူတို့ကို အထင်အမြင်မှားစေရန် သမ္မာတရားကို မိတ်သဟာယဖွဲ့ရန် အခွင့်အရေးကို အသုံးပြုခြင်းတို့သည် ၎င်းတို့အတွက် အနှောင့်အယှက် ဖြစ်ပေါ်စေသည်။ ဤသည်မှာ သဘောသဘာဝအရ အလွန်ဆိုးရွားသည်။ အကယ်၍ ပိုင်းခြားသိမြင်တတ်သူတစ်ဦးက ထိုသို့သော မိတ်သဟာယဖွဲ့ခြင်းကို နားထောင်မည်ဆိုလျှင် ၎င်းတို့က “သင်ပြောနေသည့်အရာသည် မမှန်ပါ။ သမ္မာတရား မဟုတ်ပါ။ သင်ပြောနေသည့်အရာသည် ဘာသာတရား မရှိသူများက ကောင်းသည်ဟု တွေးထင်သော ကိုယ်ကျင့်တရားဆိုင်ရာ အပြုအမူနှင့် ဆိုရိုးစကားများဖြစ်သည်။ ယင်းတို့သည်ကျင့်ကြံပြုမူကာ လောကနှင့် ဆက်ဆံပုံအတွက် ဘာသာတရား မရှိသူများ၏ သက်ဝင်ယုံကြည်မှုများသာ ဖြစ်သည်။ ယင်းတို့သည် အခြေခံအားဖြင့် သမ္မာတရားနှင့်ဆက်စပ်ခြင်းမရှိပါ” ဟု ပြောဆိုပေမည်။ သို့ရာတွင် အချို့လူများသည် ပိုင်းခြားသိမြင်နိုင်စွမ်း ကင်းမဲ့ပြီး ဤမှားယွင်းသော အယူအဆများကို ကြားသည့်အခါ ၎င်းတို့နှင့်အတူ လိုက်လုပ်ကြသည့်အပြင် ယင်းတို့ကို သမ္မာတရားအဖြစ် လိုက်နာစောင့်ထိန်းကြသည်။ အကယ်၍ ခေါင်းဆောင်များနှင့် အမှုဆောင်များသည် ထိုသို့သောအချိန်များတွင် ဤအရာကို မတားဆီးသည့်အပြင် မကန့်သတ်ပါက၊ ၎င်းတို့သည် လူတို့ ပိုင်းခြားသိမြင်နိုင်စွမ်း ရရှိစေရန်အလို့ငှာ ယင်းနှင့်ပတ်သက်၍ မိတ်သဟာယမဖွဲ့ဘဲ စိတ်ဖြာလေ့လာဆွေးနွေးခြင်း မပြုပါက ဘုရားသခင် ရွေးချယ်ထားသောလူအချို့က အထင်အမြင်မှားစေခြင်း ခံရနိုင်ပေသည်။ အထင်အမြင်မှားစေခြင်း ခံရခြင်း၏ အကျိုးဆက်များမှာ အဘယ်နည်း။ ၎င်းတို့သည် လူတို့က မှန်ကန်သည်၊ ကောင်းသည်၊ နက်နဲသည်ဟု ထင်မြင်သော၊ ရိုးရာစကားပုံများ၊ ကျော်ကြားသော ပုဂ္ဂိုလ်များ၏ ဆိုရိုးနီတိများနှင့် မိမိကိုယ်ကို ကျင့်ကြံပြုမူခြင်းဆိုင်ရာ သီအိုရီများကဲ့သို့သော ဘာသာတရား မရှိသည့် လောကမှ ကျော်ကြားသော ပုဂ္ဂိုလ်များက ဟောပြောသည့်အရာများသည် ဘုရားသခင်၏ နှုတ်ကပတ်တော်များကဲ့သို့ပင် အားလုံးမှန်ကန်ပြီး သမ္မာတရားဖြစ်သည်ဟု ယုံကြည်ကြလိမ့်မည်။ ၎င်းတို့သည် အထင်အမြင်မှားစေခြင်း ခံရပြီမဟုတ်လော။ အပေါ်ယံအားဖြင့် ၎င်းတို့သည် သမ္မာတရားအကြောင်းကို မိတ်သဟာယဖွဲ့နေကြပုံရသော်လည်း လက်တွေ့တွင်မူ ယင်းသည် လူ့စိတ်ကူးအချို့နှင့်လည်းကောင်း၊ စာတန်၏ အထင်အမြင်မှားစေသော အတွေးအခေါ်အချို့နှင့်လည်းကောင်း ရောနှောနေပြီး ဤသည်မှာ လူတို့အတွက် အနှောင့်အယှက် ဖြစ်စေသည်မှာ သိသာထင်ရှားသည်။ တစ်စုံတစ်ဦးက စာတန်၏ အတွေးအခေါ်နှင့် လူ့အသိပညာကို သမ္မာတရားအဖြစ် အယောင်ပြခြင်းဖြင့် လူတို့ကို အထင်အမြင်မှားစေလျှင် ခေါင်းဆောင်များနှင့် အမှုဆောင်များသည် ညီအစ်ကိုမောင်နှမများကို ပိုင်းခြားသိမြင်နိုင်စွမ်း တိုးပွားလာစေပြီး သမ္မာတရားဆိုသည်မှာ အမှန်တကယ် အဘယ်အရာဖြစ်သည်ကို နားလည်စေရန် ထိုကိစ္စကို ဖော်ထုတ်ပြီး စိတ်ဖြာလေ့လာဆွေးနွေးသင့်ပေသည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သည့် အလုပ်ဖြစ်သည်။ ဒုတိယ သရုပ်သကန်မှာ “လူတို့၏ စိတ်ကို နှောင့်ယှက်ခြင်း” ဖြစ်သည်။ အချို့လူများသည် လူ့အသိပညာ၊ ပညာအရည်အသွေး၊ ဆုကျေးဇူးများနှင့် ပါရမီများကို ချီးမြှောက်လျက် မှန်ကန်ပုံရသော်လည်း မမှန်ကန်သည့်အရာများအကြောင်းကို ပြောဆိုရန် သမ္မာတရားကို မိတ်သဟာယဖွဲ့ရမည့် အခွင့်အရေးများအား အမြဲတစေ အမိအရ အသုံးချကြသည်။ ၎င်းတို့သည် ကိုယ်ကျင့်တရားဆိုင်ရာ စံနှုန်းများ၊ ရိုးရာယဉ်ကျေးမှု စသည်တို့အကြောင်းကိုလည်း ပြောဆိုကြသည်။ ၎င်းတို့သည် စာတန်ထံမှလာသော ဤအရာများကို အပြုသဘောဆောင်သည့်အရာများအဖြစ်၊ သမ္မာတရားအဖြစ် အယောင်ပြကြသည်။ ယင်းက လူတို့ကို ဤအရာများသည် အားပေးထောက်ခံရမည့်အရာများ၊ အသင်းတော်တွင် ဖြန့်ဝေပြီး ချီးကျူးထောမနာပြုရမည့်အရာများ၊ လူတိုင်းက စွဲကိုင်ရမည့်အရာများဖြစ်သည်ဟု မှားယွင်းစွာ ယုံကြည်စေသည်။ လူတို့၏ စိတ်ထဲတွင် မှန်ကန်ပုံရသော်လည်း မမှန်ကန်သည့် မှားယွင်းသော အယူအဆများနှင့် မိစ္ဆာဒိဋ္ဌိအယူဝါဒများကို တိုးပွားလာစေသည်။ ပြီးလျှင် လူတို့၏ စိတ်ကို ရှုပ်ထွေးစေပြီး ၎င်းတို့ကို ဦးတည်ချက်မဲ့စေကာ သမ္မာတရားဆိုသည်မှာ အမှန်တကယ် အဘယ်အရာဖြစ်သည်၊ သို့မဟုတ် ပြဿနာများနှင့် ရင်ဆိုင်ရသည့်အခါ မည်သို့ မှန်ကန်စွာ လက်တွေ့လုပ်ဆောင်ရမည်၊ မည်သည့်လမ်းကြောင်းက မှန်ကန်သောလမ်းကြောင်းဖြစ်သည်ဟူသည်တို့ကို မသိရှိစေတော့ပေ။ ဤအရာက ၎င်းတို့၏ စိတ်နှလုံးများကို အမှောင်ထုထဲသို့ ထိုးကျသွားစေသည်။ ဤသည်မှာ လူတို့ကို အထင်အမြင်မှားစေရန် မိစ္ဆာဒိဋ္ဌိအယူဝါဒများနှင့် မှားယွင်းသော အယူအဆများကို ဖြန့်ဝေခြင်း၏ အကျိုးဆက်ဖြစ်သည်။ တတိယ သရုပ်သကန်ကိုမူ ငါတို့ အသေးစိတ် မိတ်သဟာယဖွဲ့မည် မဟုတ်။ အချုပ်အားဖြင့် အခြားအရာများထဲတွင် အကြောင်းအရာမှ သွေဖည်သွားသော ဆွေးနွေးမှုအချို့သည် အသိပညာနှင့် သက်ဆိုင်သည်၊ အချို့သည် လူ့အယူအဆများနှင့် သက်ဆိုင်သည်၊ အချို့သည် ကိုယ်ကျင့်တရားအရ ကောင်းမွန်သော အပြုအမူများနှင့် သက်ဆိုင်သည်။ သို့သော် ဤအရာများထဲမှ တစ်ခုမျှ သမ္မာတရားနှင့် မဆက်စပ်ပေ၊ ထိုအရာအားလုံးသည် ယင်းနှင့် ဆန့်ကျင်ဘက်ဖြစ်သည်။ ထို့ကြောင့် ဤပြဿနာများ ပေါ်ပေါက်လာသည့်အခါ ခေါင်းဆောင်များနှင့် အမှုဆောင်များသည် ယင်းတို့ကို တားဆီးသင့်ပြီး ကန့်သတ်သင့်သည်။ တစ်စုံတစ်ဦး၏ မိတ်သဟာယဖွဲ့ခြင်းကို ကြားပြီးနောက် လူတို့သည် မိမိတို့၏ စိတ်နှလုံးထဲတွင် သမ္မာတရားအပေါ် ရှင်းလင်းမှုမရှိသည့်အပြင် နှောင့်ယှက်ခြင်းပါ ခံရကာ၊ တစ်ချိန်က ရှင်းလင်းခဲ့သော စိတ်များမှာ ရှုပ်ထွေးသွားပြီး မည်သို့ မှန်ကန်စွာ လက်တွေ့လုပ်ဆောင်ရမည်ကို မသိတော့ပါက၊ ထိုသို့သောလူတစ်ဦး၏ မိတ်သဟာယဖွဲ့ခြင်းကို တားဆီးကာ ကန့်သတ်သင့်ပေသည်။ ဥပမာအားဖြင့် ပုံမှန်လူ့သဘာဝနှင့်စပ်လျဉ်းသည့် သမ္မာတရားများကို ၎င်းတို့၏ မိတ်သဟာယဖွဲ့ခြင်းတွင် အချို့လူများက၊ “ပုံမှန်လူ့သဘာဝတွင် ဘုရားသခင် အနှစ်သက်ဆုံးအရာမှာ ဆင်းရဲဒုက္ခကို ခံနိုင်ရည်ရှိခြင်း၊ ဇာတိပကတိဆိုင်ရာ သာယာမှု သို့မဟုတ် သက်သောင့်သက်သာရှိမှုကို မတပ်မက်ခြင်း၊ အရသာရှိသော အစားအစာကိုပင် မစားသုံးခြင်း၊ လူတစ်ဦး ခံစားသင့်သည့်အရာ သို့မဟုတ် ဘုရားသခင် ပြင်ဆင်ပေးထားသည့်အရာကို မမွေ့လျော်မခံစားခြင်း၊ ဤဇာတိပကတိဆိုင်ရာ အလိုဆန္ဒများကို ဆန့်ကျင်ပုန်ကန်ခြင်း၊ ဇာတိပကတိ၏ အလိုဆန္ဒအားလုံးကို ချုပ်တည်းခြင်း၊ မိမိ၏ ကိုယ်ခန္ဓာကို ချိုးနှိမ်ခြင်းနှင့် ဇာတိပကတိကို ၎င်း၏အလိုအတိုင်း မဖြစ်စေခြင်းတို့ ဖြစ်သည်။ သို့ဖြစ်၍ သင်သည် ညဘက်တွင် အိပ်ချင်သည့်အခါ ဇာတိပကတိကို ဆန့်ကျင်ပုန်ကန်ရန် လိုအပ်သည်။ သင်မလုပ်နိုင်ပါက ယင်းကို ချုပ်တည်းရန် နည်းလမ်းများ ရှာဖွေဖို့ လိုအပ်သည်။ ဇာတိပကတိကို ပုန်ကန်ရန် သင်၏စိတ်ပိုင်းဖြတ်မှု ကြီးမားလေလေ၊ ဇာတိပကတိကို သင် ပို၍ ဆန့်ကျင်ပုန်ကန်လေ၊ သင်သည် သမ္မာတရားကို လက်တွေ့လုပ်ဆောင်ခြင်း၏ သရုပ်သကန်များ ပိုင်ဆိုင်ကြောင်းနှင့် ဘုရားသခင်အပေါ် သစ္စာစောင့်သိမှု ပိုင်ဆိုင်ကြောင်း ပို၍ သက်သေပြလေလေ ဖြစ်သည်။ ပုံမှန်လူ့သဘာဝ၏ အထင်ရှားဆုံးသော သရုပ်သကန်နှင့် အများဆုံး အားပေးထောက်ခံသင့်သည့်အရာမှာ မိမိကိုယ်ခန္ဓာကို ချိုးနှိမ်ခြင်း၊ ဇာတိပကတိ၏ အလိုဆန္ဒများကို ဆန့်ကျင်ပုန်ကန်ခြင်း၊ ဇာတိပကတိဆိုင်ရာ သက်သောင့်သက်သာရှိမှုကို မတပ်မက်ခြင်းနှင့် ရုပ်ဝတ္ထုဆိုင်ရာ သာယာမှုတွင် ခြိုးခြံခြင်းတို့ ဖြစ်သည်ဟု ကျွန်ုပ် ထင်သည်။ သင် ပို၍ ခြိုးခြံချွေတာလေ၊ ကောင်းကင်နိုင်ငံတော်တွင် သင်စုဆောင်းမည့် ကောင်းချီးများ ပို၍ ကြီးမားလေ ဖြစ်လိမ့်မည်”ဟု ပြောဆိုကြသည်။ ဤစကားများသည် အတော်အတန် အပြုသဘောဆောင်သည်ဟု ထင်ရသည် မဟုတ်လော။ ယင်းတို့တွင် အမှားတစ်ခုခု ရှိသလော။ လူသား ဆင်ခြင်တွေးခေါ်မှုစနစ်၊ သက်ဝင်ယုံကြည်မှုများနှင့် အယူအဆများဖြင့် တိုင်းတာလျှင် ဤစကားများသည် မည်သည့်ဘာသာရေး သို့မဟုတ် လူမှုရေးအုပ်စုတွင်မဆို အောင်မြင်မည်ဖြစ်သည်။ လူတိုင်းက ၎င်းတို့၏ သဘောတူညီမှုကို ဖော်ပြရန် လက်မထောင်ပြကြမည်ဖြစ်ပြီး ၎င်းတို့ပြောဆိုသည့်အရာ မှန်ကန်ကြောင်း၊ ၎င်းတို့၏ ယုံကြည်ခြင်း ကောင်းမွန်ပြီး ဖြူစင်ကြောင်း ပြောဆိုကြမည်။ ဤအရာကို ယုံကြည်မည့် အချို့လူများ အသင်းတော်ထဲတွင်လည်း ရှိသည် မဟုတ်လော။ လူ့အယူအဆများဖြင့် အကဲဖြတ်သည့်အခါ၊ ဤစကားများအားလုံးက မှန်ကန်သည်။ ယင်းတို့နှင့်ပတ်သက်၍ မည်သည့်အရာက မှန်ကန်သနည်း။ အချို့က “ဘုရားသခင်သည် ထိုသို့သောလူများကို အမှန်ပင် နှစ်သက်သည်။ ယင်းမှာ သူအသက်ရှင်သည့် ခြိုးခြံချွေတာသော နည်းလမ်းလည်းဖြစ်သည်”ဟု ပြောကောင်းပြောနိုင်သည်။ ဤသည်မှာ လူ့အယူအဆတစ်ခု မဟုတ်လော။ လူတို့သည် ဤအယူအဆမျိုးကို ထားရှိကြသည်။ သို့ဖြစ်၍ အကယ်၍ လူတစ်ဦးဦးက ဤသို့သော မိတ်သဟာယဖွဲ့ခြင်းကို အမှန်တကယ် ပြုလုပ်ခဲ့မည်ဆိုလျှင် ယင်းသည် လူအများစု၏ အယူအဆများကို လိုက်လျောညီထွေဖြစ်စေခြင်းသာ ဖြစ်မည် မဟုတ်လော။ (ဟုတ်ပါသည်။) လူတို့သည် ဤသို့သော အယူအဆကို လက်ခံသည့်အခါ ထိုလူ၏ သဘောထားအမြင်ကို သဘောတူနေကြခြင်းဖြစ်သည် မဟုတ်လော။ သင်သည် ထိုလူ၏ သဘောထားအမြင်ကို သဘောတူပြီး လက်ခံပြီးသည့်အခါ သင်သည် ၎င်းတို့၏ လုပ်ဆောင်ချက်များကို ထောက်ခံသည် မဟုတ်လော။ ထို့နောက် သင်သည် ၎င်းတို့ကို အတုယူရန် ကြိုးစားမည် မဟုတ်လော။ ပြီးလျှင် သင်လုပ်ဆောင်နိုင်သည့်အခါ သင်လိုက်လျှောက်သည့် လမ်းကြောင်း၊ သင်၏ လက်တွေ့လုပ်ဆောင်ခြင်း လမ်းကြောင်းသည် ထိုအခါ ပုံသေဖြစ်သွားမည် မဟုတ်လော။ ပုံသေဖြစ်သွားခြင်းဆိုသည်မှာ မည်သည့်အရာကို ဆိုလိုသနည်း။ ယင်းမှာ သင့်အနေဖြင့် ထိုသို့သောပုံစံဖြင့် ပြုမူပြီး လက်တွေ့လုပ်ဆောင်မည်ဟု စိတ်ပိုင်းဖြတ်ထားကြောင်းကို ဆိုလိုသည်။ ဘုရားသခင်သည် ထိုသို့သောလူများကို ချစ်ပြီး သင်သည် ဤနည်းအတိုင်း ပြုမူသည့်အခါ သူနှစ်သက်သည်ဟု သင်၏စိတ်နှလုံးထဲ၌ ယုံကြည်သည်နှင့်အမျှ၊ ထိုသို့ပြုလုပ်ခြင်းဖြင့်သာ သင်သည် ဘုရားသခင် လက်ခံသောသူတစ်ဦး၊ ကောင်းကင်နိုင်ငံတော်သို့ ဝင်ရောက်နိုင်ပြီး ကောင်းကင်ဘုံ၌ ကောင်းချီးခံစားရနိုင်သူ၊ ကောင်းသော ပန်းတိုင်ရှိသူတစ်ဦး ဖြစ်နိုင်သည်ဟု ယုံကြည်သည်နှင့်အမျှ၊ သင်သည် ဤနည်းအတိုင်း ပြုမူရန် ဆုံးဖြတ်လိုက်လေသည်။ သင်သည် ဤဆုံးဖြတ်ချက်ကို ချလိုက်သည့်အခါ သင်၏စိတ်သည် ဤသို့သော အတွေးနှင့် သဘောထားအမြင်တို့၏ နှောင့်ယှက်ခြင်းနှင့် အထင်အမြင်မှားစေခြင်းကို ခံရပြီးဖြစ်သည် မဟုတ်လော။ ဤသည်မှာ အမှန်တရားဖြစ်သည်။ ဤသည်မှာ အကျိုးဆက်ဖြစ်သည်။ သင်၏စိတ်သည် နှောင့်ယှက်ခြင်းခံနေရပြီး သင်သည် ထိုအရာကို သဘောပင်မပေါက်ပေ။ ဤနေရာတွင် နောက်ထပ် ပြဿနာတစ်ခုလည်း ရှိသည်။ သင်၏စိတ်သည် ထိုသို့သော အတွေးများနှင့် အမြင်ရှုထောင့်များအားဖြင့် တုံ့ဆိုင်းရပ်တန့်သွားပြီး နှောင့်ယှက်ခြင်းခံရသည်နှင့်တစ်ပြိုင်နက် သင်သည် ဘုရားသခင်၏ ရည်ရွယ်ချက်များနှင့် တောင်းဆိုချက်များအပေါ် ရှင်းလင်းမှု ပျောက်ဆုံးသွားသည် မဟုတ်လော။ ထို့နောက် သင်သည် ဘုရားသခင်နှင့်ပတ်သက်၍ အထင်အမြင်လွဲမှားမှုများ ဖြစ်ပေါ်လာပြီး သူနှင့် အလှမ်းဝေးလာသည် မဟုတ်လော။ ဤအရာက သင်သည် ရူပါရုံများနှင့်ပတ်သက်၍ မရှင်းလင်းကြောင်း ညွှန်ပြသည် မဟုတ်လော။ ထိုအကြောင်းကိုသေချာစဉ်းစားကြည့်လော့။ သင်သည် လူတို့ မှန်ကန်သည်ဟု မြင်သော်လည်း မှားယွင်းသော အတွေး သို့မဟုတ် သဘောထားအမြင်တစ်ခုခု၏ အထင်အမြင်မှားစေခြင်းကို ခံရသည့်အခါ သင်၏စိတ်သည် ထိုအခါ နှောင့်ယှက်ခြင်းခံရသည် မဟုတ်လော။ သင်၏စိတ်နှလုံးထဲရှိ ရူပါရုံများသည် ထိုအခါ ရှင်းလင်းနေနိုင်သေးသလော။ (မနေနိုင်ပါ။) သို့ဆိုလျှင် ဘုရားသခင်အပေါ်သိသည့် သင်၏ အသိသည် တိကျမှန်ကန်သလော သို့မဟုတ် အထင်အမြင်လွဲမှားခြင်းတစ်ခုဖြစ်သလော။ သိသာထင်ရှားစွာပင်အထင်အမြင်လွဲမှားခြင်းတစ်ခု ဖြစ်သည်။ သို့ဆိုလျှင် သင်နားလည်သည့်အရာနှင့် သင်မှန်ကန်သည်ဟု ယုံကြည်သည့်အရာသည် အမှန်တကယ် သမ္မာတရား ဟုတ်သလော။ မဟုတ်ပေ။ ယင်းသည် ဘုရားသခင်၏ နှုတ်ကပတ်တော်များ၊ သမ္မာတရားနှင့် ဆန့်ကျင်ဘက်ဖြစ်လျက် ဆန့်ကျင်နေသည်။ ထို့ကြောင့် ဤသို့သော သမ္မာတရားကို မိတ်သဟာယဖွဲ့ရာတွင် အကြောင်းအရာမှ သွေဖည်သွားခြင်းသည် လူတို့၏ စိတ်ကို အနှောင့်အယှက်ဖြစ်စေခြင်းနှင့် အမှန်ပင် ညီမျှလေသည်။ ဤအကြောင်းအရာမှ သွေဖည်သွားခြင်းက လူတို့၏ စိတ်ကို ထိုသို့သောကြီးမားသည့် အနှောင့်အယှက် ဖြစ်ပေါ်စေဖြင်းနှင့် ညီမျှသည်ကို ထောက်လျှင် ဘုရားသခင်၏အမှုတော်အား အဖျက်အမှောင့် ဖြစ်ပေါ်စေခြင်းနှင့် ညီမျှသည်ဟု ဆိုနိုင်သလော။ ထိုအရာက လူတို့ကို အယူအဆများအပြင်၊ စာတန်၏ အတွေးအခေါ်နှင့် ကျိုးကြောင်းဆင်ခြင်မှုထဲသို့ ပို့ဆောင်သည်။ သို့ဖြစ်၍ ယင်းသည် လူတို့ကို ဘုရားသခင်၏ မျက်မှောက်တော်မှ ဆွဲထုတ်သွားသည် မဟုတ်လော။ လူတို့သည် ဘုရားသခင်ကို အထင်အမြင်လွဲမှားသည့်အခါ၊ သူ၏ ရည်ရွယ်ချက်များကို ၎င်းတို့ နားမလည်သည့်အပြင်၊ သူ၏ ရည်ရွယ်ချက်များနှင့် လိုအပ်ချက်များအတိုင်း လက်တွေ့မလုပ်ဆောင်နိုင်ဘဲ ထိုအစား စာတန်၏ ကျိုးကြောင်းဆင်ခြင်မှုနှင့် လူ့အယူအဆများအတိုင်း လက်တွေ့လုပ်ဆောင်သည့်အခါ ၎င်းတို့သည် ဘုရားသခင်နှင့် ပို၍ နီးစပ်သလော သို့မဟုတ် သူနှင့် ပို၍ အလှမ်းဝေးသွားသလော။ (သူနှင့် ပို၍ အလှမ်းဝေးပါသည်။) ၎င်းတို့သည် သူနှင့် ပို၍ အလှမ်းဝေးကြပေသည်။ သို့ဆိုလျှင် ဤ အကြောင်းအရာမျိုးကို မိတ်သဟာယဖွဲ့ခြင်းသည် စုဝေးပွဲများအတွင်း ကန့်သတ်ခြင်းခံသင့်သည် မဟုတ်လော။ (ဟုတ်ပါသည်။) ဤသို့သော အကြောင်းအရာမှ သွေဖည်သွားခြင်းမျိုး၏ သဘောသဘာဝမှာ လူတို့ကို အနှောင့်အယှက်ဖြစ်စေခြင်းဖြစ်သည်။ သို့ဖြစ်၍ ယင်းကို အမှန်ပင် ကန့်သတ်ရမည်။ အကယ်၍ ယင်းကို တားဆီးပြီး ကန့်သတ်ခြင်းမပြုပါက၊ အစွမ်းအစ ညံ့ဖျင်းပြီး ထုံထိုင်းသော နားဝေတိမ်တောင်ဖြစ်သောလူများ၊ အထူးသဖြင့် ဝိညာဉ်ရေးရာ သိနားလည်မှု မရှိသောသူများ၊ အကြောင်းအရာမှ သွေဖည်သွားသောလူကို အတုယူပြီး လိုက်လျှောက်ကြသည့်လူများစွာ ရှိလိမ့်မည်။ ဤသည်မှာ ခေါင်းဆောင်များနှင့် အမှုဆောင်များက အချိန်မီထပြီး တားဆီးသင့်သည့်အချိန် ဖြစ်သည်။ ၎င်းတို့သည် ထိုလူကို အကြောင်းအရာမှ ဆက်လက်သွေဖည်သွားခွင့် မပြုရပေ။ ထိုသူ၏ မိတ်သဟာယဖွဲ့ခြင်း အကြောင်းအရာက ပိုများသောလူတို့ကို အထင်အမြင်မှားစေပြီး ပိုများသောလူတို့၏ စိတ်ကို နှောင့်ယှက်ရန် ၎င်းတို့ ခွင့်မပြုရပေ။ ဤသည်မှာ ခေါင်းဆောင်များနှင့် အမှုဆောင်များ ဖြည့်ဆည်းသင့်သည့် တာဝန်ဝတ္တရားတစ်ခု၊ ၎င်းတို့ ဆောင်ရွက်သင့်သည့် လုပ်ငန်းဆောင်တာတစ်ခု ဖြစ်သည်။

သမ္မာတရားကို မိတ်သဟာယဖွဲ့သည့်အခါ အကြောင်းအရာမှ သွေဖည်သွားခြင်းဟူသည့် အကြောင်းအရာနှင့်ပတ်သက်၍ ငါတို့၏ မိတ်သဟာယဖွဲ့ခြင်းမှာ ဤမျှသာဖြစ်သည်။ ဆက်လက်၍ ငါတို့သည် လူတစ်ဦးက သမ္မာတရားကို မိတ်သဟာယဖွဲ့ရာတွင် မည်မျှအထိ အကြောင်းအရာမှ သွေဖည်သွားရမည်ကိုလည်းကောင်း၊ ဤအရာ၏ သဘောသဘာဝက အဖျက်အမှောင့်လုပ်ခြင်းများနှင့် နှောင့်ယှက်ခြင်းများအဖြစ် သတ်မှတ်ခံရရန် မည်သည့်အကြောင်းအရာများအား မိတ်သဟာယဖွဲ့ရမည်ကိုလည်းကောင်း အနှစ်ချုပ်ကြမည်။ အကြောင်းအရာမှ သွေဖည်သွားခြင်း အမျိုးအစားအချို့မှာ သိသာထင်ရှားသည်။ တစ်စုံတစ်ဦးသည် အကြောင်းအရာမှ လုံးဝ သွေဖည်သွားသည့်အခါ၊ ၎င်းတို့သည် အချည်းနှီးသော ရောက်တတ်ရာရာ စကားပြောခြင်း သို့မဟုတ် အိမ်တွင်းရေးရာများအကြောင်း ဆွေးနွေးခြင်းကို စတင်သည့်အခါ၊ ယင်းကို ပိုင်းခြားသိမြင်ရန် လွယ်ကူသည်။ ဥပမာအားဖြင့် လူတိုင်းက မိမိတို့၏ တာဝန်အား မည်သို့ထမ်းဆောင်ရမည်အကြောင်းကို မိတ်သဟာယဖွဲ့နေသည့်အချိန်တွင် တစ်စုံတစ်ဦးက ၎င်းတို့လုပ်ဆောင်ခဲ့သော ကောင်းမှုများ သို့မဟုတ် ညီအစ်ကိုမောင်နှမများအား ၎င်းတို့က မည်သို့ကူညီခဲ့သည် စသည်တို့ကို ပြောဆိုလျက် ၎င်းတို့၏ “ဂုဏ်ကျက်သရေရှိသော” အတိတ်အကြောင်းကို မိတ်သဟာယဖွဲ့ကောင်းဖွဲ့နိုင်သည်။ မည်သူမျှ ဤအရာကို နားထောင်လိုခြင်းမရှိသည့်အပြင်၊ ၎င်းတို့ နားထောင်လေလေ၊ ယင်းကို ပို၍ အလွန်အမင်း မနှစ်မြို့လာလေလေဖြစ်ပြီး နောက်ဆုံးတွင် ထိုလူကို လျစ်လျူရှုကြသည်အထိ ဖြစ်သည်။ ထိုအခါ ထိုလူသည် ရှက်ဖွယ်အဖြစ် မြင်လိမ့်မည်။ လူအများစုက ဤလူကို ပိုင်းခြားသိမြင်နိုင်သရွေ့ ၎င်းတို့သည် ဆက်လက်လုပ်ဆောင်နိုင်မည် မဟုတ်ပေ။ ဤအကြောင်းအရာမှ သွေဖည်သွားခြင်းမျိုးကို ပိုင်းခြားသိမြင်နိုင်ရန် သမ္မာတရားကို များစွာနားလည်ဖို့ မလိုအပ်ပေ။ ရောက်တတ်ရာရာ စကားပြောခြင်း၊ အိမ်တွင်းရေးရာများအကြောင်း တတွတ်တွတ်ပြောခြင်း၊ မိမိကိုယ်ကို ချီးမြှောက်ခြင်း၊ မိမိကိုယ်ကို ပေါ်လွင်အောင်ပြခြင်းနှင့် မိမိကိုယ်ပိုင် “ဂုဏ်ကျက်သရေရှိသော” အတိတ်အကြောင်း ပြောဆိုရန် မိတ်သဟာယဖွဲ့ခြင်း၏ အကြောင်းအရာကို အခွင့်ကောင်းယူခြင်း၊ ဤသို့သော အကြောင်းအရာမှ သွေဖည်သွားခြင်းမျိုးသည် ပိုင်းခြားသိမြင်ရန် လွယ်ကူသည်။ ယင်းသည် အခြေခံအားဖြင့် အနှောင့်အယှက်များစွာနှင့် မညီမျှပေ။ အကြောင်းမှာ လူအများစုသည် ထိုသို့သောအရာများကို အလွန်အမင်း မနှစ်မြို့ဘဲ ယင်းတို့ကို နားထောင်ရန် မလိုလားကြသည့်အပြင်၊ ၎င်းတို့သည် မိမိကိုယ်ကို ပေါ်လွင်အောင်ပြနေခြင်းဖြစ်ကာ သမ္မာတရားကို မိတ်သဟာယဖွဲ့နေခြင်းမဟုတ်ကြောင်း၊ ၎င်းတို့သည် အကြောင်းအရာမှ သွေဖည်သွားပြီဖြစ်ကြောင်း သိရှိကြသောကြောင့် ဖြစ်သည်။ ၎င်းတို့ စတင်စကားပြောဆိုသည့်အခါတွင် အဖွဲ့က ၎င်းတို့ကို အရှက်မရစေဖို့ ကြိုးစားကောင်းကြိုးစားမည်ဖြစ်သော်လည်း၊ ၎င်းတို့ ကြာရှည်စွာ ဆက်လက်ပြောဆိုသည်နှင့်အမျှ လူတို့သည် စက်ဆုပ်ရွံရှာလာပြီး ဆက်လက်နားထောင်ရန် မလိုလားတော့ဘဲ မိမိတို့ဘာသာ ဘုရားသခင်၏ နှုတ်ကပတ်တော်များကို ဖတ်ရှုခြင်းက ပိုကောင်းမည်ဟု ခံစားရသည်။ အကယ်၍ ထိုလူက ဆက်လက်ပြောဆိုမည်ဆိုလျှင် ၎င်းတို့သည် ထပြီး ထွက်ခွာသွားကြလိမ့်မည်။ ထိုလူသည် အမှုအရာများက ပြောင်းလဲသွားကြောင်းနှင့် မိမိတို့ကိုယ်ကို အရှက်ရစေမိကြောင်း မြင်သောအခါ၊ ဆက်လက်ပြောဆိုတော့မည် မဟုတ်ပေ။ အကြောင်းအရာမှ မည်သည့် သွေဖည်သွားခြင်းမျိုးသည် လူတို့အပေါ် ဆိုးကျိုးသက်ရောက်မှုတစ်ခု ရှိနှင့်ပြီးဖြစ်သော်လည်း လူတို့က ယင်းကို အပျက်သဘောဆောင်သည့်အရာတစ်ခုအဖြစ် မရိပ်စားမိနိုင်သေးဘဲ၊ ထိုအစား အကြောင်းအရာမှ သွေဖည်သွားသော အကြောင်းအရာကို သမ္မာတရားအဖြစ် မှတ်ယူပြီး စိတ်ဝင်တစား နားထောင်နေကြသနည်း။ ဤသို့သော အကြောင်းအရာမှ သွေဖည်သွားခြင်းမျိုးသည် လူတို့အတွက် အနှောင့်အယှက် ဖြစ်ပေါ်စေနိုင်ပြီး ထိုသို့သောကိစ္စများကို လူတစ်ဦးက ပိုင်းခြားသိမြင်သင့်ပေသည်။ ဤသို့သော အကြောင်းအရာမှ သွေဖည်သွားခြင်းမျိုးနှင့်ဆိုင်သည့် ဥပမာတစ်ခုကို ပေးလော့။ (တစ်စုံတစ်ဦးသည် ပြုပြင်ခြင်းခံရပြီးနောက် မိမိတို့ကိုယ်ကို ဆင်ခြင်သုံးသပ်ခြင်းမရှိဘဲ ထိုပြဿနာ၏ မှန်ကန်ခြင်းနှင့် မှားယွင်းခြင်းအပေါ်တွင်သာ အာရုံစိုက်ပြောဆိုသည့်အခါ ယင်းသည် လူတိုင်း၏ စိတ်ကို ရှုပ်ထွေးစေသည်။ ဤအရာက လူတို့ကို ပိုင်းခြားသိမြင်နိုင်စွမ်း မရှိစေခြင်းမျိုး ဖြစ်ပေါ်စေနိုင်ရုံသာမဟုတ်။ ထိုအစား ဤလူပြောဆိုသည့်အရာသည် သမ္မာတရားနှင့် ကိုက်ညီပြီး သူမှန်ကန်သည်ဟုပင် ခံစားရစေသည်။ ဤအရာက လူတိုင်းကို ၎င်းတို့ဘက်၌ ရပ်တည်စေပါသည်။) ပြုပြင်ခြင်းကို မည်သို့လက်ခံရမည်အကြောင်း မိတ်သဟာယဖွဲ့ခြင်းဟူသော အကြောင်းပြချက်ဖြင့် ၎င်းတို့သည် မိမိတို့က မှားယွင်းစွာ ပြုပြင်ခြင်းခံခဲ့ရသည်ဟု လူတို့အား ထင်မြင်စေလျက်၊ လူတို့ကို ၎င်းတို့ဘက်၌ ရပ်တည်စေပြီး ၎င်းတို့ကို စာနာစေသည့်အပြင် ထပ်လောင်း၍ လူတို့အား ထိုသို့သောအခြေအနေများအောက်တွင် ကျိုးနွံနာခံပြီး ပြုပြင်ခြင်းကို လက်ခံနိုင်သည့် ၎င်းတို့၏ စွမ်းရည်ကို လေးစားစေလျက် မိမိတို့ကိုယ်ကို ခုခံကာကွယ်ပြီး အပြစ်ကင်းစင်ကြောင်း သက်သေပြကြသည်။ ဤအရာက လူတို့ကို အထင်အမြင်မှားစေသည်။ ယင်းသည် ရည်ရွယ်ချက်ရှိရှိ၊ တမင်တကာ ပြုလုပ်သော အကြောင်းအရာမှ သွေဖည်သွားခြင်း ဖြစ်ရပ်တစ်ခုဖြစ်သည်။ ယင်းက နားထောင်သူများကို ပြုပြင်ခြင်းနှင့် ရင်ဆိုင်ရသည့်အခါ ကျိုးနွံနာခံခြင်းမရှိနိုင်စေရုံသာမက ပြုပြင်ခြင်းကို လက်ခံပြီး မိမိတို့ကိုယ်ကို ဆင်ခြင်သုံးသပ်ကာ သိရှိနိုင်ခြင်းလည်း မရှိစေဘဲ ထိုအစား ၎င်းတို့ကို ပြုပြင်ခြင်းအား သတိထားစေကာ အတိုက်အခံလုပ်စေသည်။ ထိုသို့သော မိတ်သဟာယဖွဲ့ခြင်းသည် ပြုပြင်ခြင်းခံရခြင်း၏ အရေးပါမှုကို လူတို့နားလည်ရန်၊ ပြုပြင်ခြင်းနှင့် ရင်ဆိုင်ရသည့်အခါ လူတို့အနေဖြင့် မှန်ကန်သော သဘောထားကို မည်သို့ ခံယူသင့်သည်၊ ယင်းကို မည်သို့လက်ခံသင့်သည်၊ မည်သို့ လက်တွေ့လုပ်ဆောင်သင့်သည်ဟူသည်တို့ကို နားလည်ရန် မကူညီနိုင်ပေ။ ထိုအစား ယင်းသည် လူတို့အား ပြုပြင်ခြင်းကို ကိုင်တွယ်ရန် အခြားနည်းလမ်းတစ်ခုကို ရွေးချယ်စေသည်။ ယင်းမှာ သမ္မာတရားကို လက်တွေ့လုပ်ဆောင်ခြင်းမဟုတ်သည့်အပြင်သမ္မာတရား စည်းမျဉ်းများနှင့်အညီ ပြုမူခြင်းလည်းမဟုတ်ဘဲ လူတို့အား ပို၍ မရိုးသားစေသည့် နည်းလမ်းတစ်ခု ဖြစ်သည်။ ထိုသို့သော မိတ်သဟာယဖွဲ့ခြင်းသည် လူတို့ကို အထင်အမြင်မှားစေရန် ဆောင်ရွက်သည်။ သမ္မာတရားကို မိတ်သဟာယဖွဲ့သည့်အခါ အကြောင်းအရာမှ သွေဖည်သွားခြင်းသည် အသင်းတော်အသက်တာတွင် ပေါ်ပေါက်သည့် ပြဿနာအမျိုးအစားတစ်ခု ဖြစ်သည်။ အကယ်၍ ဤပြဿနာအမျိုးအစားသည် နှောင့်ယှက်ခြင်းနှင့် အဖျက်အမှောင့်လုပ်ခြင်း အဆင့်သို့ ရောက်ရှိပါက လူအများစုက ပိုင်းခြားသိမြင်နိုင်စွမ်း တိုးပွားလာပြီး အတွေ့အကြုံမှ သင်ယူကာ သင်ခန်းစာတစ်ခု ရရှိရန်အလို့ငှာ၊ ခေါင်းဆောင်များနှင့် အမှုဆောင်များအနေဖြင့် ထိုအရာကို မိတ်သဟာယဖွဲ့ပြီး စိစစ်လျက် တားဆီးကာ ကန့်သတ်ဖို့အတွက် ထွက်လာသင့်ကြပေသည်။

၂။ လူတို့ကို အထင်အမြင်မှားစေပြီး ၎င်းတို့၏ လေးစားမှုကို ရယူရန် စကားလုံးများနှင့် အယူဝါဒများကို ပြောဆိုခြင်း

အသင်းတော်အသက်တာ၌ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် လူများ၊ ဖြစ်ရပ်များနှင့် အမှုအရာများ၏ ဒုတိယသရုပ်သကန်မှာ လူတို့က အခြားသူများကို အထင်အမြင်မှားစေပြီး ၎င်းတို့၏ လေးစားမှုကို ရယူရန် စကားလုံးများနှင့် အယူဝါဒများကို ပြောဆိုသည့်အခါ ဖြစ်သည်။ ပုံမှန်အားဖြင့် လူအများစုသည် စကားလုံးအချို့နှင့် အယူဝါဒအချို့ကို ပြောကောင်းပြောနိုင်သည်။ လူအများစုသည် ဤသို့လုပ်ဆောင်ခဲ့ပြီးဖြစ်သည်။ လူတစ်ဦးက စကားလုံးများနှင့် အယူဝါဒများကို ပြောဆိုခြင်းဟူသည့် ပုံမှန်ဖြစ်စဉ်ကို ထိုသူ၏ သေးငယ်သော ဝိညာဉ်ရင့်ကျက်မှုနှင့် သမ္မာတရားကို နားလည်မှုမရှိခြင်း ရလဒ်တစ်ခုအဖြစ် ငါတို့ သဘောထားသင့်သည်။ ၎င်းတို့သည် အချိန်များစွာ မယူသရွေ့၊ တမင်တကာ လုပ်ဆောင်နေခြင်း မဟုတ်သရွေ့၊ စကားစမြည်ပြောခြင်းကို လက်ဝါးကြီးအုပ်ခြင်း မရှိသရွေ့၊ မိမိတို့အလိုရှိသလို ပြောဆိုရန် လူတိုင်းထံမှ အလိုလိုက်မှုကို မတောင်းဆိုသရွေ့၊ လူတိုင်းက ၎င်းတို့ကို နားထောင်ရန် မတောင်းဆိုသရွေ့၊ အခြားသူများကို အထင်အမြင်မှားစေပြီး ၎င်းတို့၏ လေးစားမှုကို ရယူရန် မကြိုးစားသရွေ့၊ ယင်းသည် အနှောင့်အယှက်ပေးခြင်း သို့မဟုတ် အဖျက်အမှောင့်လုပ်ခြင်းတစ်ခုအဖြစ် သတ်မှတ်၍မရနိုင်ပေ။ အကြောင်းမှာ လူအများစုသည် သမ္မာတရား လက်တွေ့ကျမှု ကင်းမဲ့သောကြောင့် စကားလုံးများနှင့် အယူဝါဒများကို ပြောဆိုခြင်းသည် အလွန်တရာ တွေ့နေကျ ဖြစ်စဉ်တစ်ခု ဖြစ်သည်။ အနည်းငယ် မသင့်လျော်သောစကားဖြင့် ပြောရလျှင် ခွင့်လွှတ်နိုင်လောက်သောအရာဖြစ်သည်။ ယင်းကို ခွင့်လွှတ်၍ရနိုင်ပြီး အလွန်အလေးအနက် သဘောထားရန်မလိုပေ။ သို့သော် ခြွင်းချက်တစ်ခုရှိသည်၊ ယင်းမှာ စကားလုံးများနှင့် အယူဝါဒများကို ပြောဆိုသည့်သူသည် တမင်တကာ လုပ်ဆောင်သည့်အခါတွင် ဖြစ်သည်။ ၎င်းတို့သည် မည်သည့်အရာကို တမင်တကာ လုပ်ဆောင်ကြသနည်း။ ၎င်းတို့သည် သမ္မာတရား လက်တွေ့ကျမှုလည်း ကင်းမဲ့သောကြောင့် ၎င်းတို့ တမင်တကာ လုပ်ဆောင်သည်မှာ စကားလုံးများနှင့် အယူဝါဒများကို ပြောဆိုခြင်း မဟုတ်ပေ။ စကားလုံးများနှင့် အယူဝါဒများကို ပြောဆိုခြင်း၊ ဆောင်ပုဒ်များကို ဟစ်ကြွေးခြင်းနှင့် သီအိုရီများအကြောင်း ပြောဆိုခြင်းကဲ့သို့သော ၎င်းတို့၏ လုပ်ဆောင်ချက်များသည် အခြားလူတိုင်းနှင့် အတူတူပင်ဖြစ်သည်။ သို့သော် ခြားနားချက်တစ်ခု ရှိသည်၊ စကားလုံးများနှင့် အယူဝါဒများကို ၎င်းတို့ ပြောဆိုသည့်အခါ အခြားသူများ၏ လေးစားမှုကို အစဉ်လိုလားပြီး ခေါင်းဆောင်များ၊ အမှုဆောင်များ၊ သမ္မာတရားကို လိုက်စားသောသူများနှင့် မိမိတို့ကိုယ်ကို နှိုင်းယှဉ်လိုကြလေသည်။ သာ၍ပင် ကျိုးကြောင်းမဆီလျော်သည်မှာ ၎င်းတို့ မည်သည့်အရာကို ပြောသည်ဖြစ်စေ၊ ထိုအရာကို မည်သို့ပြောဆိုသည်ဖြစ်စေ ၎င်းတို့၏ပန်းတိုင်မှာ လူတို့ကို ၎င်းတို့ဘက်သို့ ဆွဲဆောင်ရန်၊ လူတို့၏စိတ်နှလုံးကို အထင်အမြင်မှားစေရန်ဖြစ်ပြီး အားလုံးမှာ လေးစားခံရခြင်းအလို့ငှာ ဖြစ်သည်။ လေးစားမှုကို ရှာဖွေခြင်း၏ ရည်ရွယ်ချက်မှာ အဘယ်နည်း။ ၎င်းတို့သည် လူတို့၏စိတ်နှလုံးထဲတွင် အဆင့်အတန်းနှင့် ဂုဏ်သိက္ခာရှိရန်၊ လူအုပ်ထဲတွင် ထင်ပေါ်သောသူတစ်ဦး သို့မဟုတ် ခေါင်းဆောင်တစ်ဦးဖြစ်ရန်၊ သာမန်ထက်ထူးကဲသော သို့မဟုတ် ထူးခြားသောသူတစ်ဦးဖြစ်ရန်၊ မိမိ၏စကားများက ဩဇာအာဏာရှိသည့် အထူးပုဂ္ဂိုလ်တစ်ဦးဖြစ်ရန် လိုလားကြသည်။ ဤအခြေအနေသည် လူတို့က စကားလုံးများနှင့် အယူဝါဒများကို ပြောဆိုသည့် ပုံမှန်ဖြစ်စဉ်များနှင့် ကွဲပြားပြီး အနှောင့်အယှက်ပေးခြင်းနှင့် အဖျက်အမှောင့်လုပ်ခြင်းတစ်ခု ဖြစ်လာသည်။ အများအားဖြင့် တွေ့မြင်ရလေ့ရှိသည့် ပုံစံအတိုင်း စကားလုံးများနှင့် အယူဝါဒများကို ပြောဆိုသောသူများနှင့် ဤလူများကို အဘယ်အရာက ကွဲပြားခြားနားစေသနည်း။ ယင်းမှာ စကားပြောဆိုရန် ၎င်းတို့၏ အဆက်မပြတ်ဖြစ်သော ဆန္ဒပင်ဖြစ်သည်။ မည်သည့်အခွင့်အရေးကိုမဆို ရရှိပါက ၎င်းတို့ စကားပြောဆိုကြလိမ့်မည်။ စုဝေးပွဲတစ်ခု သို့မဟုတ် လူတစ်စု စုဝေးနေသမျှကာလပတ်လုံး၊ နားထောင်သူ ပရိသတ်ရှိနေသမျှကာလပတ်လုံး၊ ၎င်းတို့သည် အထူးသဖြင့် စကားပြောလိုသည့် ပြင်းပြသောဆန္ဒကို ပိုင်ဆိုင်လျက် စကားပြောဆိုကြလိမ့်မည်။ ၎င်းတို့ ပြောဆိုရခြင်း၏ ရည်ရွယ်ချက်မှာ သမ္မာတရားကို နားလည်မှုတစ်ခု သို့မဟုတ် ယင်းကို လက်တွေ့လုပ်ဆောင်ရန် လမ်းကြောင်းတစ်ခုကို ပျိုးထောင်ပေးရန်အလို့ငှာ ညီအစ်ကိုမောင်နှမများအား ၎င်းတို့၏ အတွင်းစိတ်အတွေးများ၊ ၎င်းတို့၏ ရရှိသည့်အရာများ၊ အတွေ့အကြုံများ၊ သိနားလည်မှုများ သို့မဟုတ် ထိုးထွင်းအမြင်များကို ဝေမျှရန်မဟုတ်ပေ။ ထိုအစား ၎င်းတို့၏ရည်ရွယ်ချက်မှာ မိမိကိုယ်ကို ထုတ်ဖော်ပြသရန်၊ ၎င်းတို့ မည်မျှ ဗဟုသုတကြွယ်ဝကြောင်း အခြားသူများကို သိစေရန်၊ ၎င်းတို့တွင် ဉာဏ်၊ အသိပညာနှင့် သင်ယူတတ်မြောက်မှုတို့ရှိကြောင်း၊ သာမန်လူတစ်ဦးအထက်တွင် ရပ်တည်ကြောင်း ပြသရန် အယူဝါဒများကို ပြောဆိုသည့်အခွင့်အရေးကို အသုံးပြုရန်ဖြစ်သည်။ ၎င်းတို့သည် သာမန်ဖြစ်သူများသာမကဘဲ အရည်အချင်းရှိသော ပုဂ္ဂိုလ်များအဖြစ် လူသိများလိုကြသည်။ မည်သည့်ကိစ္စအတွက်မဆို လူတိုင်းက ၎င်းတို့အား ကိုးစားပြီး ၎င်းတို့နှင့် တိုင်ပင်ဆွေးနွေးစေရန် ၎င်းတို့အလိုရှိကြသည်။ အသင်းတော်ရှိ မည်သည့်ပြဿနာအတွက်မဆို သို့မဟုတ် ညီအစ်ကိုမောင်နှမများ ရင်ဆိုင်ရသည့် မည်သည့်အခက်အခဲအတွက်မဆို အခြားသူများ ပထမဆုံး စဉ်းစားမိသည့်သူမှာ ၎င်းတို့ဖြစ်စေလိုသည်။ ၎င်းတို့မရှိဘဲ အခြားသူများ မည်သည့်အရာမျှ မလုပ်ဆောင်နိုင်စေရန်၊ ၎င်းတို့မရှိဘဲ မည်သည့်ကိစ္စကိုမျှ မကိုင်တွယ်ဝံ့စေရန်၊ လူတိုင်းက ၎င်းတို့၏အမိန့်ကို စောင့်ဆိုင်းနေစေရန် ၎င်းတို့အလိုရှိသည်။ ဤသည်မှာ ၎င်းတို့လိုလားသည့် အကျိုးသက်ရောက်မှုဖြစ်သည်။ စကားလုံးများနှင့် အယူဝါဒများကို ပြောဆိုရာတွင် ၎င်းတို့၏ရည်ရွယ်ချက်မှာ လူတို့ကို ထောင်ချောက်ဆင်ပြီး ထိန်းချုပ်ရန်ဖြစ်သည်။ ၎င်းတို့အတွက် စကားလုံးများနှင့် အယူဝါဒများကို ပြောဆိုခြင်းသည် နည်းလမ်းတစ်ခု၊ လုပ်နည်းကိုင်နည်းတစ်ခုမျှသာဖြစ်သည်။ ၎င်းတို့က စကားလုံးများနှင့် အယူဝါဒများကို ပြောဆိုခြင်းမှာ သမ္မာတရားကို နားမလည်သောကြောင့်မဟုတ်ဘဲ ထို့ထက်၊ ထိုသို့ပြုလုပ်ခြင်းမှတစ်ဆင့် လူတို့အား ၎င်းတို့၏ ဘောင်ခတ်ခြင်းနှင့် ထိန်းချုပ်ခြင်းကို ခံရစေလျက်၊ ၎င်းတို့ကို စိတ်နှလုံးထဲမှ လေးစားကြည်ညိုစေရန်၊ အားကိုးစေရန်၊ ကြောက်ရွံ့စေရန်ပင် ရည်မှန်းထားကြသည်။ ဤသို့သော စကားလုံးများနှင့် အယူဝါဒများကို ပြောဆိုခြင်းမျိုးသည် ထို့သို့ဖြင့် အနှောင့်အယှက်ပေးခြင်းနှင့် အဖျက်အမှောင့်တစ်ခု ဖြစ်လာသည်။ အသင်းတော်အသက်တာတွင် ထိုသို့သော ပုဂ္ဂိုလ်များကို ကန့်သတ်သင့်ပြီး စကားလုံးများနှင့် အယူဝါဒများကို ပြောဆိုခြင်းဖြစ်သည့် ဤအပြုအမူကိုလည်း တားဆီးသင့်သည်၊ အထိန်းအချုပ်မဲ့ ဆက်လက်ဖြစ်ပွားခွင့် မပြုသင့်ပေ။ အချို့က “ထိုသို့သောလူများကို ကန့်သတ်သင့်သည်။ သို့ဆိုလျှင် ၎င်းတို့ကို စကားပြောဆိုရန် အခွင့်အရေးတစ်ခု ပေးသင့်သေးသလော”ဟု ပြောကောင်းပြောပေမည်။ မျှတမှုအရဆိုလျှင်၊ ၎င်းတို့ကို စကားပြောခွင့်ပေး၍ရနိုင်သည်။ သို့သော် ၎င်းတို့သည် ၎င်းတို့၏ရည်မှန်းချက်က နောက်တစ်ကြိမ် ပေါက်ကွဲထွက်တော့မတတ်ဖြစ်လျက် မိမိကိုယ်ကို ကြွားဝါခြင်းတည်းဟူသော ၎င်းတို့၏အကျင့်ဟောင်းများသို့ ပြန်လည်ရောက်ရှိသွားသည်နှင့်တစ်ပြိုင်နက်၊ ၎င်းတို့ကို သမ္မာသတိရှိပြီး တည်ငြိမ်စေရန် ချက်ချင်းပင် စကားဖြတ်သင့်သည်။ အကယ်၍ ၎င်းတို့သည် ဤနည်းဖြင့် မကြာခဏ ကြွားဝါပြီး ၎င်းတို့၏ရည်မှန်းချက်သည်လည်း မကြာခဏ ထုတ်ဖော်နေဆဲဖြစ်ကာ၊ ၎င်းတို့၏ လိုအင်ဆန္ဒများကို ချုပ်တည်းရန် ခက်ခဲလျှင် မည်သည့်အရာကို လုပ်ဆောင်သင့်သနည်း။ ၎င်းတို့ကို လုံးဝကန့်သတ်ပြီး စကားမပြောဆိုစေဘဲ ထားသင့်သည်။ ၎င်းတို့ စကားပြောဆိုသည့်အခါ မည်သူမျှ နားမထောင်လိုလျှင်၊ ၎င်းတို့၏လေသံနှင့် အမူအရာ၊ ၎င်းတို့၏မျက်လုံးအကြည့်နှင့် လက်ဟန်ခြေဟန်များသည် လူတိုင်းကြားရန်နှင့် မြင်ရန်အတွက် စက်ဆုပ်ရွံရှာဖွယ်ဖြစ်နေလျှင် ယင်းမှာ ဆိုးရွားသော ပြဿနာအမျိုးအစားတစ်ခုဖြစ်သည်။ ယင်းသည် လူတိုင်းက အလွန်အမင်း မနှစ်မြို့သည့်အဆင့်သို့ ရောက်ရှိသွားသည်။ အသင်းတော်၌ အဖြည့်ခံ၏အခန်းကဏ္ဍတွင် ပါဝင်သည့် ထိုသို့သောလူများသည် ထို့နောက်တွင် စင်မြင့်ပေါ်မှ ထွက်သွားသင့်သည် မဟုတ်လော။ ၎င်းတို့၏အခန်းကဏ္ဍ ထွက်ခွာရန် အချိန်တန်ပြီဖြစ်သည်။ ယင်းက ၎င်းတို့သည် မိမိတို့၏အစေခံခြင်းကို ပြီးစီးသွားပြီဟု ဆိုလိုသည် မဟုတ်လော။ ၎င်းတို့သည် မိမိတို့၏ နောက်ဆုံး အစေခံမှု ပြီးဆုံးသည့်အခါ မည်သည့်အရာကို လုပ်ဆောင်သင့်သနည်း။ ၎င်းတို့ကို ဖယ်ရှားသင့်သည်။ ၎င်းတို့ စကားစပြောသည်နှင့်တစ်ပြိုင်နက် ယင်းမှာ ကန့်သတ်မှုကပင် မတားဆီးနိုင်သည့် ၎င်းတို့၏ ပြောနေကျ စကားဟောင်းသာဖြစ်သည်။ လူတိုင်းသည် ယင်းကို နားထောင်ရသည်မှာ ငြီးငွေ့နေပေပြီ။ စာတန်၊ ဆိုးယုတ်သော နတ်ဆိုးတစ်ကောင်၏ မျက်နှာဖြစ်သည့် သူ၏ အရုပ်ဆိုး အကျည်းတန်သော မျက်နှာက သိသာထင်ရှားလာသည်။ ဤလူတို့သည် မည်သည့်လူစားမျိုးများ ဖြစ်ကြသနည်း။ ၎င်းတို့သည် အန္တိခရစ်များ ဖြစ်ကြသည်။ အကယ်၍ ၎င်းတို့ကို အလွန်စောစီးစွာ ရှင်းလင်းပစ်လိုက်ပါက လူအများစုသည် အယူအဆများ ထားရှိမည်ဖြစ်ပြီး စိတ်နှလုံးထဲတွင် လက်ခံယုံကြည်မည်မဟုတ်သည့်အပြင်၊ “ဘုရားအိမ်တော်သည် မေတ္တာတရား ကင်းမဲ့သည်၊ လူတစ်ဦးကို စောင့်ကြည့်လေ့လာသည့်ကာလတစ်ခုပင် မပေးဘဲ ရှင်းလင်းဖယ်ထုတ်သည်၊ နောင်တရရန် မည်သည့်အခွင့်အရေးမျှ မရှိဘဲ ထားရစ်သည်။ ၎င်းတို့သည် အပြင်လူ၏စကားအနည်းငယ်ကို ပြောဆိုရုံသာဖြစ်သည်၊ ဖောက်ပြန်ပျက်စီးသော စိတ်သဘောထားအနည်းငယ်ကို ထုတ်ဖော်ရုံသာဖြစ်သည်၊ အနည်းငယ် မာနထောင်လွှားရုံသာဖြစ်သည်။ သို့သော် ၎င်းတို့၏ရည်ရွယ်ချက်များမှာ မဆိုးပါ။ ၎င်းတို့ကို ဤသို့ဆက်ဆံခြင်းသည် တရားမမျှတပါ”ဟု ပြောဆိုကြလိမ့်မည်။ သို့သော် အများစုက ပိုင်းခြားသိမြင်နိုင်ပြီး ဆိုးယုတ်သော လူများ၏အနှစ်သာရကို ထိုးထွင်းသိမြင်နိုင်သည့်အခါတွင် ထိုသို့သော ဆိုးယုတ်သောလူများအား အသင်းတော်၌ ၎င်းတို့၏ မဆင်မခြင် မှားယွင်းသည့်အကျင့်၊ အနှောင့်အယှက်ပေးခြင်းများနှင့် နှောင့်ယှက်ခြင်းများကို ဆက်လက်လုပ်ဆောင်ခွင့်ပြုရန် သင့်လျော်သေးသလော။ (မသင့်လျော်ပါ။) ယင်းသည် ညီအစ်ကိုမောင်နှမအားလုံးအတွက် မမျှတပေ။ ထိုသို့သောအခြေအနေများတွင် ၎င်းတို့ကို ရှင်းလင်းဖယ်ထုတ်ခြင်းက ပြဿနာကို ဖြေရှင်းပေးသည်။ ၎င်းတို့က မိမိတို့၏နောက်ဆုံး အစေခံမှုကို ပေးပြီးဖြစ်သည့်အပြင် အများစုက ၎င်းတို့ကို ပိုင်းခြားသိမြင်နိုင်သည်နှင့်တစ်ပြိုင်နက်၊ သင်က ၎င်းတို့ကို ရှင်းလင်းပစ်လိုက်လျှင် လူအများစုတွင် ကန့်ကွက်ချက်များ ရှိတော့မည်မဟုတ်ပေ။ ၎င်းတို့သည် ဘုရားသခင်ကို စောဒကတက်မည်မဟုတ် သို့မဟုတ် နားလည်မှုလွဲမှားမည်မဟုတ်ပေ။ အကယ်၍ ၎င်းတို့ကို ကာကွယ်ပေးသည့်လူများ ရှိနေသေးလျှင် သင်က “ထိုသူသည် အသင်းတော်၌ မကောင်းမှုများစွာကို ကျူးလွန်ခဲ့သည်။ ၎င်းတို့သည် အန္တိခရစ်တစ်ဦးအဖြစ် သတ်မှတ်ခံရပြီး ရှင်းလင်းဖယ်ထုတ်ခြင်း ခံခဲ့ရသည်။ သို့တိုင် သင်သည် ၎င်းတို့နှင့်ပတ်သက်၍ အလွန်အမင်း စာနာနေသေးသည်၊ သင်တို့အပေါ် ၎င်းတို့ပြသခဲ့သည့် ကြင်နာမှုကို သင်စဉ်းစားနေသေးပြီး ၎င်းတို့ဘက်မှ ခုခံကာကွယ်ပေးနေသေးသည်။ သင်သည် အလွန်တွယ်တာလွန်းပြီး စည်းမျဉ်းများ လုံးဝကင်းမဲ့နေသည်။ ဤအရာ၏ အကျိုးဆက်များမှာ အဘယ်နည်း။ ၎င်းတို့ထံမှ အကူအညီအနည်းငယ်ရရုံနှင့် သင်သည် ယင်းကို မမေ့နိုင်ပါ။ ၎င်းတို့ မည်သည့်အရာကိုပင် ပြောဆိုသည်ဖြစ်စေ သင်သည် ၎င်းတို့ကို အစဉ်ပြန်လည်ပေးဆပ်လိုလျက် စိတ်ရင်းမှန်ဖြင့် နာခံသည်။ ၎င်းတို့သည် ယခုအခါ ရှင်းလင်းဖယ်ထုတ်ခြင်း ခံခဲ့ရပြီ။ သင်သည် ၎င်းတို့နှင့်အတူ လိုက်ပါလိုသလော။ အကယ်၍ သင်သည်လည်း ရှင်းလင်းဖယ်ထုတ်ခြင်း ခံလိုလျှင် ထိုအတိုင်းပင် ဖြစ်ပါစေ”ဟု ပြောဆိုနိုင်သည်။ ဤသည်မှာ အခြေအနေကို ကိုင်တွယ်ရန် သင့်လျော်သောနည်းလမ်းတစ်ခု ဟုတ်သလော။ ဤအဆင့်တွင်မူ သင့်လျော်ပေသည်။ အကယ်၍ ထိုသို့သောလူများသည် အခြားသူများကို အထင်အမြင်မှားစေရန် စကားလုံးများနှင့် အယူဝါဒများအား တစ်သမတ်တည်း ပြောဆိုပြီး လူတို့ကို အလွန်အမင်း သည်းမခံနိုင်လောက်အောင် နှောင့်ယှက်သဖြင့် ၎င်းတို့သည် စုဝေးပွဲများသို့ပင် မလာချင်တော့ပါက ဤသည်မှာ ခေါင်းဆောင်များနှင့် အမှုဆောင်များက ပိုင်းခြားသိမြင်နိုင်စွမ်း ကင်းမဲ့ပြီး ဤလူတို့ကို အချိန်မီ မကိုင်တွယ်နိုင်ဘဲ ထုံထိုင်းပြီး ဉာဏ်ထိုင်းသောကြောင့် မဟုတ်လော။ ဤသည်မှာ ၎င်းတို့၏အလုပ်ကို လုပ်ဆောင်နိုင်စွမ်း မရှိခြင်း၊ မိမိတို့၏ တာဝန်များကို ဖြည့်ဆည်းရန် ပျက်ကွက်ခြင်း ဖြစ်သည်။

ယခုတွင် လူအများစုသည် စကားလုံးများနှင့် အယူဝါဒများကို ပြောဆိုသည့် ထိုအန္တိခရစ်များအပေါ် အတိုင်းအတာတစ်ခုအထိ ပိုင်းခြားသိမြင်နိုင်စွမ်း ရှိကြသည်။ ၎င်းတို့ ဆက်လက် ခေါင်းငုံ့မထားလျှင်၊ နည်းလမ်းအမျိုးမျိုးဖြင့် လုံလောက်အောင် တိတိကျကျ ဆောင်ရွက်လျက်၊ ၎င်းတို့ ခေါင်းထောင်လာပြီး ၎င်းတို့အား အန္တိခရစ်များအဖြစ် လူတို့ သတ်မှတ်ရန် ၎င်းတို့၏ အမျိုးမျိုးသော သရုပ်သကန်များက လုံလောက်လျှင်၊ နောက်ထပ်နှောင့်နှေးခြင်း သို့မဟုတ် တုံ့ဆိုင်းခြင်း မရှိသင့်တော့ပေ။ ၎င်းတို့ကို ချက်ချင်းပင် ကန့်သတ်ပြီး သီးခြားခွဲထားသင့်သည်။ အကယ်၍ ၎င်းတို့၏ အစေခံခြင်းသည် တန်ဖိုးမရှိတော့ပါက ၎င်းတို့ကို ချက်ချင်း ရှင်းလင်းပစ်သင့်သည်။ စကားလုံးများနှင့် အယူဝါဒများကို ပြောဆိုသည့် ထိုသို့သော သူတော်ကောင်းယောင်ဆောင်သည့် အန္တိခရစ်များကို ပိုင်းခြားသိမြင်ရန် လွယ်ကူသည်၊ အကြောင်းမှာ ထိုသို့သောလူများသည် သိသာထင်ရှားစွာပင် အန္တိခရစ်များ ဖြစ်သောကြောင့်ဖြစ်သည်။ ဤ အန္တိခရစ် အမျိုးအစားသည် အာဏာကိုင်စွဲခြင်းတည်းဟူသော ၎င်းတို့၏ပန်းတိုင်ကို စွမ်းဆောင်ရရှိရန်၊ စကားလုံးများနှင့် အယူဝါဒများကို ပြောဆိုခြင်းအခွင့်အရေးကို အသုံးပြုခြင်းဖြင့် လူတို့ကို အမြဲ အထင်အမြင်မှားစေလိုသည်။ ဤသည်မှာ အန္တိခရစ်များ ပေါ်လွင်ထင်ရှားသည့် နည်းလမ်းတစ်ခုဖြစ်ပြီး ပိုင်းခြားသိမြင်ရန် လွယ်ကူသည်။ ဤအကြောင်းအရာကို ယခင်က လုံလောက်စွာ ဆွေးနွေးပြီးဖြစ်သောကြောင့် ဤနေရာတွင် အကျယ်တဝင့် ပြောဆိုတော့မည်မဟုတ်။ အချုပ်အားဖြင့်ဆိုသော် ခေါင်းဆောင်များနှင့် အမှုဆောင်များသည် ထိုသို့သောလူများကို သေချာအာရုံစိုက်သင့်ပြီး ၎င်းတို့၏ လှုပ်ရှားမှုများ၊ အတွေးအခေါ်များနှင့် သဘောထားအမြင်များအပြင် ၎င်းတို့၏ အစီအစဉ်များနှင့် လုပ်ဆောင်ချက်များ၊ ၎င်းတို့ ဖြန့်ဝေသည့် မှားယွင်းသော မှတ်ချက်များအား ချက်ချင်းတိကျစွာ သိရှိနားလည်ပြီး၊ သဘောပေါက်သင့်ကာ လျော်ညီစွာ ကိုင်တွယ်သင့်သည်။ ဤသည်မှာ ခေါင်းဆောင်များနှင့် အမှုဆောင်များ၏ ဝတ္တရားတစ်ခုဖြစ်သည်။ သို့ဖြစ်၍ အနည်းဆုံးအားဖြင့် ခေါင်းဆောင်များနှင့် အမှုဆောင်များသည် ဤအလုပ်၌ ထုံထိုင်းပြီး ထိုင်းမှိုင်းခြင်းမရှိဘဲ ဝိညာဉ်ရေးရာ၌ ထက်မြက်ပြီး စိတ်ပိုင်းဆိုင်ရာ၌ စေ့စပ်သေချာသင့်သည်။ အကယ်၍ အန္တိခရစ်တစ်ဦးသည် စုဝေးပွဲများအတွင်း စကားလုံးများနှင့် အယူဝါဒများကို ပြောဆိုခြင်းဖြင့် လူများစွာကို အထင်အမြင်မှားစေပြီး၊ အသင်းတော်ခေါင်းဆောင်များက ၎င်းကို အန္တိခရစ်တစ်ဦးအဖြစ် အသိအမှတ်မပြုသေးသည့်အပြင် ချက်ချင်း ဖော်ထုတ်ပြီး မကိုင်တွယ်နိုင်ပါက၊ ဤသည်မှာ ၎င်းတို့၏ တာဝန်များကို ဖြည့်ဆည်းရန် ပျက်ကွက်ခြင်း ဖြစ်သည်။ အကယ်၍ လူများစွာသည် အန္တိခရစ်များ၏ အထင်အမြင်မှားစေခြင်းကို ခံခဲ့ရပြီးဖြစ်ကာ ၎င်းတို့အနေဖြင့် အန္တိခရစ်များက စကားလုံးများနှင့် အယူဝါဒများကို ပြောဆိုခြင်းအား မကြားရသည့်အခါ စုဝေးပွဲများကို အဓိပ္ပာယ်မဲ့သည်ဟု မြင်သောကြောင့် စုဝေးပွဲများ တက်ရောက်ရန် မလိုလားတော့လျှင်၊ သို့မဟုတ် အန္တိခရစ်များ ဟောပြောသည်ကို နားထောင်ရန် ပိုမိုနှစ်သက်လျက် ဘုရားသခင်၏ နှုတ်ကပတ်တော်များကို စားသောက်ရန်နှင့် တရားဒေသနာများကို နားထောင်ရန်ပင် မလိုလားတော့လျှင်၊ လူတို့သည် အန္တိခရစ်များ၏ အထင်အမြင်မှားစေခြင်းနှင့် ထိန်းချုပ်ခြင်းကို ဤအတိုင်းအတာအထိ ခံရသည့်အခါမှသာ အသင်းတော်ခေါင်းဆောင်များက အခြေအနေ၏ ဆိုးရွားမှုကို သိရှိပြီး အရေးယူကာ အခြေအနေကို ပြန်လည်ကောင်းမွန်အောင် စတင်လုပ်ဆောင်ပါက၊ ဤအရာက သိသာထင်ရှားသော နှောင့်နှေးမှုများကို ဖြစ်စေလိမ့်မည်။ ဘုရားသခင် ရွေးချယ်ထားသောလူများစွာ၏ အသက်ဝင်ရောက်မှုသည် ထိုသို့သော အယောင်ဆောင်ခေါင်းဆောင်များ၏ ထုံထိုင်းခြင်းနှင့် ထိုင်းမှိုင်းခြင်းတို့ကြောင့် ဆုံးရှုံးမှုကို ခံစားရလိမ့်မည်။ အန္တိခရစ်များကို စိတ်ဖြာလေ့လာဆွေးနွေးပြီး၊ ပိုင်းခြားသိမြင်ကာ ရှင်းလင်းပစ်သည့်အခါတွင် အချို့လူများသည် အထင်အမြင်မှားစေခြင်းခံရပြီး ၎င်းတို့နောက် လိုက်ကောင်းလိုက်သွားနိုင်သည်။ အချို့က “သင်တို့က ၎င်းတို့ကို ရှင်းလင်းပစ်လျှင်၊ ကျွန်ုပ်တို့ ဘုရားသခင်ကို ယုံကြည်တော့မည်မဟုတ်။ သင်တို့က ၎င်းတို့ကို ထွက်သွားခိုင်းလျှင် ကျွန်ုပ်တို့အားလုံး ထွက်သွားမည်”ဟုပင် ဆိုကောင်းဆိုနိုင်သည်။ ဤအဆင့်တွင် အသင်းတော်ခေါင်းဆောင်များသည် မည်သည့်လက်တွေ့ကျသော အလုပ်ကိုမျှ လုံးဝလုပ်ဆောင်နေခြင်း မရှိကြောင်း လုံးလုံးလျားလျား သိသာထင်ရှားလေသည်။ ယင်းမှာ မိမိတို့တာဝန်များကို ဖြည့်ဆည်းရန် ကြီးလေးသည့် ပျက်ကွက်မှု ဖြစ်သည်။

အသင်းတော်အသက်တာ၌ ခေါင်းဆောင်များနှင့် အမှုဆောင်များ လုပ်ဆောင်ရမည့် ပထမဆုံးအရာမှာ လူအမျိုးမျိုး၏ အခြေအနေကို သဘောပေါက်နားလည်ရန် ဖြစ်သည်။ ၎င်းတို့သည် အသင်းတော်၏ အသင်းသားတစ်ဦးစီက မည်သည့်လမ်းကြောင်း လျှောက်ကြပြီးဖြစ်သည်ဟူသည်နှင့် ၎င်းတို့၏ စိတ်သဘောထား အနှစ်သာရတို့ကို ထိတွေ့ဆက်ဆံခြင်းမှတစ်ဆင့် သေချာစွာ စောင့်ကြည့်လေ့လာပြီး နားလည်ရမည်ဖြစ်ကာ၊ မည်သူက အန္တိခရစ်တစ်ဦး၏ လမ်းကြောင်းကို လျှောက်လှမ်းနေသည်၊ မည်သူက အန္တိခရစ်တစ်ဦး၏ အနှစ်သာရကို ပိုင်ဆိုင်သည်ဟူသည်တို့ကို ချက်ချင်းတိကျစွာ သိရှိပြီး ဖော်ထုတ်သတ်မှတ်ရမည်။ ထို့နောက် ၎င်းတို့သည် ဤပုဂ္ဂိုလ်များကို အာရုံစိုက်သင့်သည်၊ ၎င်းတို့ကို သေချာအာရုံစိုက်သင့်ပြီး ၎င်းတို့ ဖြန့်ဝေသည့် သဘောထားအမြင်များနှင့် ပြောဆိုချက်များ၊ ဆောင်ရွက်ရန် မည်သည့်လုပ်ဆောင်ချက်များကို ၎င်းတို့ ပြင်ဆင်နေသည်ဟူသည်တို့ကို ချက်ချင်း နားလည်ပြီး သဘောပေါက်နားလည်သင့်သည်။ ၎င်းတို့က လူတို့ကို အထင်အမြင်မှားစေပြီး ထောင်ချောက်ဆင်ကာ ထိန်းချုပ်လိုသည့်အခါ ခေါင်းဆောင်များနှင့် အမှုဆောင်များသည် အလိုက်သင့် စောင့်ဆိုင်းခြင်းထက် ၎င်းတို့ကို တားဆီးရန် လျင်မြန်စွာ ထရပ်သင့်သည်။ သင်က အန္တိခရစ်များကို ဖော်ထုတ်ခြင်းမပြုမီ ဘုရားသခင်က ၎င်းတို့ကို ထုတ်ဖော်သည်အထိ၊ သို့မဟုတ် ညီအစ်ကိုမောင်နှမများ အထင်အမြင်မှားစေခြင်း ခံရသည်အထိ၊ သို့မဟုတ် ညီအစ်ကိုမောင်နှမများက ၎င်းတို့အပေါ် နားလည်မှုနှင့် ပိုင်းခြားသိမြင်နိုင်စွမ်း ရှိလာသည်အထိ စောင့်ဆိုင်းနေပါက ယင်းသည် ကိစ္စရပ်များကို နှောင့်နှေးစေပြီး ဖြစ်ပေမည်။ ထို့ကြောင့် အန္တိခရစ်များကို သတိထားရှောင်ရာ၌ ခေါင်းဆောင်များနှင့် အမှုဆောင်များသည် လက်ဦးမှုရယူလုပ်ဆောင်ကာ ကြိုတင်ပြင်ဆင်သင့်သည်။ ပထမအဆင့်မှာ အတော်အတန် ဖြောင့်မတ်ပြီး သမ္မာတရားကို လိုက်စားနိုင်သောသူတို့ကို မြှင့်တင်ပြီး ပျိုးထောင်ရန်ဖြစ်သည်၊ ဆိုလိုသည်မှာ အလုပ်အမျိုးမျိုး၌ ဦးဆောင်သည့်ကဏ္ဍမှ ပါဝင်သောသူတို့ကို ကောင်းစွာ ရေလောင်းပြီး ထောက်ပံ့ရန်နှင့် ၎င်းတို့ကို အသင်းတော်ရှိ တိုင်များအဖြစ် ပျိုးထောင်ရန် ဖြစ်သည်။ ဤနည်းလမ်းဖြင့်သာ အသင်းတော်၏ အလုပ်အမျိုးမျိုးသည် ချောမွေ့စွာနှင့် အဟန့်အတားမဲ့ ရှေ့ဆက်နိုင်မည်ဖြစ်ပြီး ဧဝံဂေလိအလုပ်က ဆက်လက်ပျံ့နှံ့နိုင်မည်ဖြစ်သည်။ မည်သည့်အရာပင်ဖြစ်စေ၊ အလုပ်တစ်ခုတလေက ကောင်းသောခေါင်းဆောင်တစ်ဦး ကင်းမဲ့ပါက ယင်းကို ဆောင်ရွက်ရန် အလွန်ခက်ခဲသွားသည်။ ဘုရားသခင်အပေါ် အန္တိခရစ်များ၏ အာခံခြင်းနှင့်ဆိုင်သည့် အဓိကသရုပ်သကန်မှာ ဘုရားအိမ်တော်ရှိ အလုပ်တိုင်းကို အဖျက်အမှောင့်လုပ်ပြီး နှောင့်ယှက်ရန်အလို့ငှာ ဘုရားသခင် ရွေးချယ်ထားသောလူများကို ၎င်းတို့နောက်သို့ လိုက်စေဖို့ အထင်အမြင်မှားစေခြင်း ဖြစ်သည်။ အသင်းတော်တစ်ခု၌ အန္တိခရစ်များ လုပ်ဆောင်ရန် ရည်ရွယ်သည့် ပထမဆုံးအရာမှာ တရားမျှတစိတ်ရှိသောသူများနှင့် အလုပ်အမျိုးမျိုး၌ ဦးဆောင်သည့်ကဏ္ဍမှ ပါဝင်သောသူတို့ကို ထိခိုက်နစ်နာစေခြင်း ဖြစ်သည်။ ၎င်းတို့သည် မိမိတို့ အထင်အမြင်မှားစေပြီး ထိန်းချုပ်နိုင်သောသူတို့ကို မိမိတို့ဘက်သို့ ဆွဲဆောင်သည်၊ ၎င်းတို့ အထင်အမြင်မှားစေခြင်း သို့မဟုတ် ထိန်းချုပ်ခြင်း မပြုနိုင်သောသူတို့ကိုမူ လုပ်ကြံစွပ်စွဲပြီး၊ ထောင်ချောက်ဆင်ကာ ဖြုတ်ချသည့်အပြင် နောက်ဆုံးတွင် ရှင်းလင်းပစ်သည်။ အန္တိခရစ်များအနေဖြင့် အသင်းတော်ကို ထိန်းချုပ်ရန်အတွက် ဤအရာက လမ်းခင်းပေးလေသည်။ ၎င်းတို့သည် သမ္မာတရားကို လိုက်စားနိုင်သည့် အဓိကကျသော ပုဂ္ဂိုလ်အနည်းငယ်ကို ဦးစွာ ဖြိုသည်၊ ကျန်အများစုမှာ လေယူရာတိမ်းသည့်သူများ ဖြစ်ကြသည်။ ထို့နောက်တွင် ၎င်းတို့အတွက် ခေါင်းဆောင်များနှင့် အမှုဆောင်များကို အထူးတလည် ကိုင်တွယ်ရန်မှာ များစွာ ပို၍လွယ်ကူသွားသည်။ သမ္မာတရားကို လိုက်စားသောသူတို့၏ ပူးပေါင်းဆောင်ရွက်မှုနှင့် အကူအညီမရှိဘဲ ခေါင်းဆောင်များနှင့် အမှုဆောင်များသည် အခြေခံအားဖြင့် အကူအညီမပါဘဲ တစ်ဦးတည်း တိုက်ပွဲဝင်နေရခြင်း ဖြစ်သည်။ သင်သည် အလင်းထဲ၌ ရှိနေစဉ် အန္တိခရစ်များမှာမူ အမှောင်ထဲ၌ ပုန်းခိုနေကြသည်။ သင် မထနိုင်ရန်အလို့ငှာ သင့်ကို မြေပေါ်သို့ လဲကျသွားအောင် လုပ်ဆောင်လျက် မည်သည့်အချိန်တွင်မဆို သင့်ကို ခိုးကြောင်ခိုးဝှက် တိုက်ခိုက်ရန်၊ အမှုဆင်ရန်၊ ထောင်ချောက်ဆင်ရန်နှင့် အသရေဖျက်ရန် အသင့်ရှိနေကြသည်။ ထို့နောက် အန္တိခရစ်များသည် သင် လဲကျနေစဉ်တွင် သင့်ကို လုံးဝ စိတ်ပျက်အားငယ်ကာ မျှော်လင့်ချက်မဲ့သွားစေလျက် သင့်ကို ကန်ရန် လူများကို ရှာဖွေကြသည်။ ထို့ကြောင့် အကယ်၍ သမ္မာတရားကို လိုက်စားသောသူတို့သည် ၎င်းတို့ကို ဆန့်ကျင်၍ အင်အားစုများ မပူးပေါင်းပါက အန္တိခရစ်များ၏ပြဿနာကို လုံးလုံးလျားလျား ဖြေရှင်းရန် အလွန်ခက်ခဲသည်။ အသင်းတော်အသက်တာ၌ ခေါင်းဆောင်များနှင့် အမှုဆောင်များ လုပ်ဆောင်ရမည့် ပထမဆုံးအရာမှာ အသင်းတော်၏ ပုံမှန်အစီအစဉ်ကို ထိန်းသိမ်းရန် ဖြစ်သည်။ အန္တိခရစ်များ၏လမ်းကြောင်းကို လျှောက်လှမ်းသည့် ဤဆိုးယုတ်သောလူများ ရှိနေသဖြင့်၊ အသင်းတော်အသက်တာမှ ကောင်းသောရလဒ်များ ဖြစ်လာလိမ့်မည်မဟုတ်။ ယင်းသည် လမ်းကြောင်းမှန်ပေါ်သို့ အလွယ်တကူ ရောက်ရှိလိမ့်မည်မဟုတ်သည့်အပြင်၊ လူအများစုသည် မကြာခဏ နှောင့်ယှက်ခြင်းခံရကာ လွှမ်းမိုးခြင်း ခံရလိမ့်မည်။ ထို့ကြောင့် ဆိုးယုတ်သောလူများ၊ အန္တိခရစ်များနှင့် အန္တိခရစ်များ၏လမ်းကြောင်းကို လျှောက်လှမ်းသောသူတို့အား ရှာဖွေတွေ့ရှိခြင်း၊ နားလည်ခြင်း၊ သဘောပေါက်ခြင်းနှင့် တိတိကျကျ ဖော်ထုတ်သတ်မှတ်ခြင်းသည် အသင်းတော်အသက်တာနှင့်ပတ်သက်၍ ခေါင်းဆောင်များနှင့် အမှုဆောင်များ လုပ်ဆောင်ရန် ပထမဆုံးနှင့် အရေးအကြီးဆုံးသော လုပ်ငန်းတာဝန် ဖြစ်သည်။ ဤလူတို့ကို ကန့်သတ်ခြင်း သို့မဟုတ် ရှင်းလင်းပစ်ခြင်းဖြင့်သာ အသင်းတော်အသက်တာ၏ ပုံမှန်အစီအစဉ်ကို ထိန်းသိမ်းထားနိုင်သည်။ အကယ်၍ ၎င်းတို့ကို မကန့်သတ်ဘဲ မိမိတို့သဘောအတိုင်း မဆင်မခြင် ပြုမူခွင့်ပေးကာ အနှောင့်အယှက်များ ဖြစ်စေခွင့်ပြုပါက အသင်းတော်၏ အလုပ်အမျိုးမျိုးက ရပ်တန့်သွားလိမ့်မည်။ လူအများစုသည် ၎င်းတို့အပေါ် ပိုင်းခြားသိမြင်နိုင်စွမ်း ကင်းမဲ့ပြီး ၎င်းတို့၏အနှစ်သာရကို ထိုးထွင်းသိမြင်နိုင်ခြင်းမရှိသည့်အပြင် ၎င်းတို့၏ အမျိုးမျိုးသော မှားယွင်းပြီး အဓိပ္ပာယ်မဲ့သည့် အတွေးအခေါ်များနှင့် သဘောထားအမြင်များ၏ နှောင့်ယှက်ခြင်းနှင့် အထင်အမြင်မှားစေခြင်းကိုပင် ခံရသောကြောင့် ဘုရားသခင် ရွေးချယ်ထားသောလူများက အသင်းတော်အသက်တာ၌ လမ်းကြောင်းမှန်ပေါ်သို့ ရောက်ရှိပြီး သမ္မာတရား လက်တွေ့ကျမှုထဲသို့ ဝင်ရောက်ရန်မှာ ခက်ခဲသောအရာတစ်ခု ဖြစ်သည်။ အကယ်၍ ဤကာလအတောအတွင်းတွင် အသင်းတော်အသက်တာသည် အလွန်ပုံမှန်ဖြစ်နေပြီး၊ ဘုရားသခင် ရွေးချယ်ထားသောလူများသည် ဘုရားသခင်၏ နှုတ်ကပတ်တော်များကို စားသောက်ခြင်းနှင့် သမ္မာတရားကို မိတ်သဟာယဖွဲ့ခြင်းတို့၌ ရရှိမှုများနှင့် တိုးတက်မှုများ ရရှိကာ၊ နောက်ဆုံး၌ အသက်ဝင်ရောက်မှုအချို့နှင့် သမ္မာတရား လက်တွေ့ကျမှုအနည်းငယ် ၎င်းတို့ရှိလာသော်လည်း၊ ထို့နောက်တွင် ၎င်းတို့သည် စကားလုံးများနှင့် အယူဝါဒများကို ပြောဆိုသည့် အန္တိခရစ်များ၏ အထင်အမြင်မှားစေခြင်းနှင့် နှောင့်ယှက်ခြင်းတို့ကို ခံရပါက၊ ၎င်းတို့ ယခုလေးတင် ရရှိခဲ့သည့် ထိုစင်ကြယ်သော သဘောပေါက်နားလည်မှုနှင့် စစ်မှန်သောနားလည်မှုအနည်းငယ်ကို ဆုံးရှုံးသွားရုံသာမက၊ အပေါ်ယံကောင်းပုံရသော မိစ္ဆာဒိဋ္ဌိအယူများနှင့် မှားယွင်းသော အယူအဆများစွာကိုလည်း ထပ်မံခံယူကြလေသည်။ ၎င်းတို့သည် ရေဆန်ကို လှော်ခတ်မှုအား ရပ်လိုက်သည့်အခိုက် ရေလှိုင်းကြောင့် လှော်ခတ်သူတို့ နောက်သို့ဆုတ်သွားရသည့်အလား လျင်မြန်စွာပင် နောက်တစ်ကြိမ် ထပ်မံ၍ နားဝေတိမ်တောင်ဖြစ်သွားကြပြန်သည်။ ယင်းမှာ အလွန်ဒုက္ခများသော ကိစ္စရပ်တစ်ခုဖြစ်သည်။ လူတို့အတွက် အသက်တာ တိုးတက်မှုကို ဖြစ်မြောက်အောင်မြင်ရန် မလွယ်ကူပေ၊ တိုးတက်မှုအနည်းငယ်ကို မြင်တွေ့ရန် နှစ်ပေါင်းများစွာ ကြာနိုင်ပြီး၊ ယင်းမှာ အလွန်တရာ နှေးကွေးသည်။ လူတို့သည် ၎င်းတို့ပိုင်ဆိုင်သည့် ဝိညာဉ်ရင့်ကျက်မှုအနည်းငယ်ကို ရရှိရန် ခက်ခဲသည်။ ယင်းကို လွယ်လွယ်ကူကူ ရရှိနိုင်ခြင်း မဟုတ်ပေ။ အန္တိခရစ်များ၏ အထင်အမြင်မှားစေခြင်းနှင့် နှောင့်ယှက်ခြင်းတို့မှတစ်ဆင့် လူတို့ပိုင်ဆိုင်သည့် စင်ကြယ်သော သဘောပေါက်နားလည်မှုအနည်းငယ်က ဆုံးရှုံးသွားသည်။ သာ၍ပင် ဆိုးရွားသည်မှာ စာတန်နှင့် အန္တိခရစ်များ၏ နှောင့်ယှက်ခြင်းခံရပြီးနောက် လူတို့သည် စာတန်၏ အတွေးအခေါ်များစွာ၊ စာတန်၏ အကြံအစည်များနှင့် အလိမ်အညာများ၊ စာတန်က ၎င်းတို့အတွင်း၌ စိုက်ပျိုးထားသည့် အဆိပ်အတောက်တို့ဖြင့် ပြည့်နှက်သွားခြင်း ဖြစ်သည်။ ဤအရာများသည် လူတို့အား ဘုရားသခင်ကို သိရှိပြီး ကျိုးနွံနာခံခွင့်မပေးနိုင်သည်သာမက၊ ဆန့်ကျင်ဘက်အားဖြင့် လူတို့၏ ဖောက်ပြန်ပျက်စီးသော စိတ်သဘောထားများကို သာ၍ပင် ဆိုးရွားစေလျက်၊ ဘုရားသခင်အပေါ် ၎င်းတို့၏သစ္စာဖောက်ခြင်းအား ပိုမိုဖြစ်နိုင်စေလျက်၊ လူတို့အား ဘုရားသခင်နှင့်ပတ်သက်၍ အယူအဆများနှင့် အထင်အမြင်လွဲမှားမှုများ ဖြစ်ပေါ်စေပြီး သူ့ထံမှ သွေဖည်သွားစေသည်။ ဤအရာ၏ အကျိုးဆက်များက အလွန်ဆိုးရွားလှသည်။ ငါ့ကို ပြောလော့၊ ထိုသို့သော ဆိုးရွားသည့် အကျိုးဆက်များကို ရင်ဆိုင်ရာတွင် လူတို့အား စကားလုံးများနှင့် အယူဝါဒများဖြင့် အထင်အမြင်မှားစေသောသူတို့ကို တားဆီးပြီး ကန့်သတ်ရန် လိုအပ်သလော။ ဤသည်မှာ အသင်းတော်ခေါင်းဆောင်များ လုပ်ဆောင်သင့်သည့် အရေးကြီးသော လုပ်ငန်းတာဝန်တစ်ခု မဟုတ်လော။ (ဟုတ်ပါသည်။) ထို့ကြောင့် ဆိုးယုတ်သောလူများနှင့် မယုံကြည်သူများကို ကန့်သတ်ခြင်းသည် အသင်းတော်အတွက် အရေးကြီးသော လုပ်ငန်းတာဝန်တစ်ခု ဖြစ်သည်။ အချို့လူများက “ကျွန်ုပ်တွင် ပိုင်းခြားသိမြင်နိုင်စွမ်း မရှိပါ။ ထိုအရာအားမည်သို့လုပ်ဆောင်ရမည်ကို ကျွန်ုပ်မသိပါ”ဟု ပြောဆိုကြသည်။ အမှန်တွင် သင်၌ အလိုဆန္ဒရှိနေသမျှကာလပတ်လုံး၊ ဂရုတစိုက် စောင့်ကြည့်လေ့လာပြီး လူတို့၏ရည်ရွယ်ချက်များနှင့် စေ့ဆော်မှုများကို အစဉ်အမြဲ ဆန်းစစ်နေသမျှကာလပတ်လုံး သင်သည် တဖြည်းဖြည်း ပိုင်းခြားသိမြင်နိုင်စွမ်း ဖြစ်ပေါ်လိမ့်မည်။ ဤမယုံကြည်သူများနှင့် ဆိုးယုတ်သောလူများသည် မိမိတို့ကိုယ်ကို ပြသသည်နှင့်တစ်ပြိုင်နက် ၎င်းတို့၏ကိုယ်ပိုင် ရည်ရွယ်ချက်များနှင့် စေ့ဆော်မှုများ ရှိကြသည်။ အားလုံးမှာ လူတို့က ၎င်းတို့ကို အထင်ကြီးလေးစားပြီး ပုဂ္ဂိုလ်ရေးကိုးကွယ်စေရန်နှင့် ၎င်းတို့ပြောဆိုသည့်အရာကို နားထောင်စေရန် ရည်ရွယ်သည်။ အကယ်၍ သင်သည် ၎င်းတို့၏ ရည်ရွယ်ချက်များနှင့် စေ့ဆော်မှုများကို သိမြင်နိုင်ပါက ဤသည်မှာ ပိုင်းခြားသိမြင်နိုင်စွမ်းတစ်ခုခု ရှိနှင့်နေခြင်းပင် ဖြစ်သည်။ အကယ်၍ သင် မသေချာပါက ဤကိစ္စနှင့်ပတ်သက်၍ သမ္မာတရားကို အတော်အတန် နားလည်သောလူအချို့နှင့် မိတ်သဟာယဖွဲ့နိုင်သည်။ မိတ်သဟာယဖွဲ့စဉ်အတောအတွင်းတွင် တစ်ချက်အနေဖြင့် သင်သည် လူတိုင်းနားလည်သည့် သမ္မာတရားနှင့် ရရှိထားသည့် အမျိုးမျိုးသော အချက်အလက်ဆိုင်ရာ သက်သေအထောက်အထားများမှတစ်ဆင့် ဆုံးဖြတ်ချက်တစ်ခု ချနိုင်သည်။ နောက်တစ်ချက်အနေဖြင့်၊ သင်သည် မိတ်သဟာယဖွဲ့စဉ်အတွင်း ဘုရားသခင်၏ ဉာဏ်အလင်းပေးခြင်းနှင့် လမ်းညွှန်မှု၊ ဘုရားသခင် ပေးသနားသည့် အလင်းတို့မှတစ်ဆင့်၊ ဤကိစ္စနှင့်ပတ်သက်၍ အတည်ပြုချက်ကို ရယူနိုင်ပြီး၊ အဆိုပါလူသည် အမှန်တကယ် အန္တိခရစ်တစ်ဦး ဟုတ်မဟုတ်ဟူသည်ကိုလည်းကောင်း၊ ၎င်းတို့သည် အမှန်တကယ် ကန့်သတ်ခံရသင့်သည့်သူတစ်ဦး ဟုတ်မဟုတ်ဟူသည်ကိုလည်းကောင်း အတည်ပြုနိုင်သည်။ မိတ်သဟာယဖွဲ့ခြင်းမှတစ်ဆင့် အကယ်၍ လူတိုင်းက အတည်ပြုချက်ရရှိပြီး ဤသူသည် အမှန်တကယ် ကန့်သတ်ခံရသင့်သည့် အန္တိခရစ်တစ်ဦးဖြစ်သည်ဟု ဆိုလျက် တစ်ညီတစ်ညွတ်တည်း သဘောတူညီကြပါက၊ ညီအစ်ကိုမောင်နှမများနှင့် သဘောတူညီချက်တစ်ခု ရရှိပြီး လူတိုင်းက တူညီသောရှုထောင့်အမြင်တစ်ခုသို့ ရောက်ရှိပြီးနောက်၊ ခေါင်းဆောင်များနှင့် အမှုဆောင်များအတွက် နောက်တစ်ဆင့်မှာ ဤသူကို သမ္မာတရား စည်းမျဉ်းများနှင့်အညီ လျင်မြန်စွာ ကိုင်တွယ်ပြီး ရှင်းလင်းပစ်ရန် ဖြစ်သည်။ ဤသည်မှာ စည်းမျဉ်းဖြစ်သည်။ လူတို့သည် ဤစည်းမျဉ်းကို နားလည်သည်နှင့်တစ်ပြိုင်နက် တကယ့်အလုပ်ကို လုပ်ဆောင်သင့်သည်။ ယင်းမှာ ၎င်းတို့၏တာဝန်ကို ဖြည့်ဆည်းခြင်းနှင့် သစ္စာစောင့်သိခြင်းတို့ကို ဆိုလိုသည်။ စည်းမျဉ်းများကို နားလည်ခြင်းသည် ဟောပြောရန်အတွက် သို့မဟုတ် သင်၏ဦးခေါင်းကို ဖြည့်ရန်အတွက် မဟုတ်ဘဲ၊ သင့်တာဝန်၏ တကယ့်အလုပ်အဖို့ အသုံးချရန်အတွက် ဖြစ်သည်။ တကယ့်အလုပ်၌ စည်းမျဉ်းများကို နားလည်ခြင်းက သင်၏ တာဝန်ဝတ္တရားများကို ပိုမိုကောင်းမွန်စွာနှင့် ပိုမိုနှံ့စပ်စွာ ဖြည့်ဆည်းနိုင်ခွင့်ပေးသည်။ ထို့ကြောင့် ဤသည်မှာလည်း ခေါင်းဆောင်များနှင့် အမှုဆောင်များ၏ အလုပ် အစိတ်အပိုင်းတစ်ခု ဖြစ်သည်။ အသင်းတော်အသက်တာ၏ ပုံမှန်အစီအစဉ်ကို ထိန်းသိမ်းရန်နှင့် ညီအစ်ကိုမောင်နှမများအား အသင်းတော်အသက်တာကို ပုံမှန်အသက်ရှင်ခွင့်ပေးကာဘုရားသခင် တောင်းဆိုသည့် သမ္မာတရားအားလုံးထဲသို့ ဝင်ရောက်နိုင်ခွင့်ပေးရန်အလို့ငှာ စကားလုံးများနှင့် အယူဝါဒများကို ပြောဆိုသည့် အန္တိခရစ်များ ပေါ်ပေါက်လာသည့်အခါ ခေါင်းဆောင်များနှင့် အမှုဆောင်များသည် ၎င်းတို့ကို တားဆီးပြီး ကန့်သတ်ရန် ပထမဆုံး ထရပ်သင့်သည်။ စကားလုံးများနှင့် အယူဝါဒများကို ပြောဆိုသည့် ထိုအန္တိခရစ်များအတွက်မူ ၎င်းတို့က မှားယွင်းသောအရာ အနည်းငယ် ပြောဆိုရုံသက်သက်ကြောင့် ၎င်းတို့ကို ကန့်သတ်ခြင်း မဟုတ်ပေ။ အကယ်၍ ရေရှည်စောင့်ကြည့်လေ့လာမှု သို့မဟုတ် အများစု၏ တုံ့ပြန်ချက်နှင့် ၎င်းတို့၏ တိကျသော သရုပ်သကန်များသည် ၎င်းတို့သည် အမှန်တကယ် အန္တိခရစ်အမျိုးအစားဖြစ်ကြောင်း ဆုံးဖြတ်ရန် လုံလောက်ပါက ခေါင်းဆောင်များနှင့် အမှုဆောင်များသည် ၎င်းတို့ကို တားဆီးပြီး ကန့်သတ်ရန် ထွက်လာသင့်ပြီး ၎င်းတို့ကို အထိန်းအချုပ်မဲ့ ဆက်လက်လုပ်ဆောင်ခွင့်မပြုသင့်ပေ။ ၎င်းတို့ကို အထိန်းအချုပ်မဲ့ လွှတ်ထားခြင်း၊ နတ်ဆိုးများ၊ စာတန်များ၊ ညစ်ညူးသော မကောင်းဆိုးဝါးများနှင့် ဝိညာဉ်ဆိုးများကို အသင်းတော်၌ သောင်းကျန်းခွင့်ပြုခြင်းနှင့် ညီမျှသည်။ ယင်းမှာ ထိုသို့သော ခေါင်းဆောင်များနှင့် အမှုဆောင်များက မိမိတို့တာဝန်များကို လျစ်လျူရှုနေခြင်း၊ အခြေခံအားဖြင့် စာတန်အတွက် အလုပ်လုပ်နေခြင်းကို ဆိုလိုသည်။ အသင်းတော်အသက်တာ၌ အနှောင့်အယှက်ပေးခြင်းများနှင့် အဖျက်အမှောင့်လုပ်ခြင်းများဆိုင်ရာ ဒုတိယအမျိုးအစား ကိစ္စရပ်အပေါ် မိတ်သဟာယဖွဲ့ခြင်းသည် ယခု အဆုံးသတ်ပြီဖြစ်သည်။

၃။ အိမ်တွင်းရေးရာများကို တတွတ်တွတ် ပြောဆိုခြင်း၊ ပုဂ္ဂိုလ်ရေးဆိုင်ရာ အဆက်အသွယ်များ တည်ဆောက်ခြင်းနှင့် ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ခြင်း

ဆက်လက်၍ တတိယအချက်ဖြစ်သည့် အိမ်တွင်းရေးရာများကို တတွတ်တွတ်ပြောဆိုခြင်း၊ ပုဂ္ဂိုလ်ရေးဆိုင်ရာ အဆက်အသွယ်များ တည်ဆောက်ခြင်းနှင့် ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ခြင်းတို့နှင့်ပတ်သက်၍ ငါတို့ မိတ်သဟာယဖွဲ့ကြမည်။ ငါတို့၏ မိတ်သဟာယတွင် ကိုင်တွယ်ဖြေရှင်းမည့် တတိယအချက်ပါ ဤပြဿနာများသည် အသင်းတော်အသက်တာ၌ သိသာထင်ရှားစွာပင် မဖြစ်ပေါ်သင့်ပေ။ အသင်းတော်အသက်တာကို အသက်ရှင်သည့်အခါ လူတို့သည် ဘုရားသခင်၏ နှုတ်ကပတ်တော်များကို စားသောက်ရန်၊ ဘုရားသခင်၏ နှုတ်ကပတ်တော်များကို မျှဝေရန်၊ သမ္မာတရားကို မိတ်သဟာယဖွဲ့ရန်နှင့် မိမိတို့၏ ပုဂ္ဂိုလ်ရေးဆိုင်ရာ အတွေ့အကြုံဆိုင်ရာ သက်သေခံချက်များကို မိတ်သဟာယဖွဲ့ရန် လာကြခြင်းဖြစ်စဉ်တွင် ဘုရားသခင်၏ ရည်ရွယ်ချက်များကို ရှာဖွေရန်နှင့် သမ္မာတရားကို နားလည်သဘောပေါက်ရန် ရှာဖွေခြင်းလည်း ဖြစ်သည်။ သို့ဖြစ်၍ အသင်းတော်အသက်တာ၌ အိမ်တွင်းရေးရာများကို တတွတ်တွတ် ပြောဆိုခြင်း၊ ပုဂ္ဂိုလ်ရေးဆိုင်ရာ အဆက်အသွယ်များ တည်ဆောက်ခြင်းနှင့် ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ခြင်းကဲ့သို့သော ပြဿနာများကို တားဆီးပြီး ကန့်သတ်သင့်သလော။ (ကန့်သတ်သင့်ပါသည်။) အချို့လူများက “တစ်ယောက်နှင့်တစ်ယောက် နှုတ်ဆက်ခြင်းက အဆင်မပြေသလော။ လူနှစ်ဦးသည် အတော်အတန် ရင်းနှီးပြီး အရင်ကတည်းက သိကျွမ်းနေပါက၊ အသင်းတော်အသက်တာအတောအတွင်း တွေ့ဆုံ၍ စကားစမြည် အနည်းငယ် ပြောဆိုခြင်းသည် အိမ်တွင်းရေးရာများကို တတွတ်တွတ် ပြောဆိုခြင်း ဖြစ်သလော။ ဤအရာကိုလည်း ကန့်သတ်သင့်ပါသလော”ဟု ဆိုကြသည်။ တတိယအချက်သည် ဤသို့သော ပြဿနာမျိုးများကို ရည်ညွှန်းနေခြင်းလော။ (မဟုတ်ပါ။) သိသာထင်ရှားစွာပင်၊ မဟုတ်ပေ။ အကယ်၍ ရိုးရှင်းပြီး ယဉ်ကျေးသော နှုတ်ဆက်ခြင်းများကိုပင် ကန့်သတ်မည်ဆိုလျှင်၊ နောင်တွင် လူတို့သည် တွေ့ဆုံသည့်အခါ စကားပြောရန် စိုးရွံ့နေကြလိမ့်မည်။ တတိယအချက်ဖြစ်သည့် အိမ်တွင်းရေးရာများကို တတွတ်တွတ်ပြောဆိုခြင်း၊ ပုဂ္ဂိုလ်ရေးဆိုင်ရာ အဆက်အသွယ်များတည်ဆောက်ခြင်းနှင့် ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ခြင်းဟူသည်မှာ ဤအသုံးအနှုန်းသုံးခုသာ ပါဝင်ကောင်း ပါဝင်နိုင်သော်လည်း၊ ဤအသုံးအနှုန်းများက ကိုယ်စားပြုသည့် ပြဿနာများမှာ ရိုးရှင်းပြီး ယဉ်ကျေးသော နှုတ်ဆက်ခြင်းများ သို့မဟုတ် စကားစမြည်ပြောဆိုခြင်းများ မဟုတ်ပေ။ ယင်းတို့သည် အသင်းတော်အသက်တာကို အဖျက်အမှောင့်လုပ်နိုင်ပြီး နှောင့်ယှက်နိုင်ကာ၊ ပျက်စီးစေနိုင်သည့် ဒုစရိုက်အမှုများ ဖြစ်ကြသည်။ ယင်းတို့သည် အဖျက်အမှောင့်လုပ်ခြင်းများနှင့် နှောင့်ယှက်ခြင်းများဖြစ်သောကြောင့် မိတ်သဟာယဖွဲ့ထိုက်ပေသည်။ အဘယ်အရာကို မိတ်သဟာယဖွဲ့သင့်သနည်း။ မည်သည့်ပြဿနာများ၊ လူတို့ပြောဆိုသည့် မည်သည့်စကားများ၊ ၎င်းတို့လုပ်ဆောင်သည့် မည်သည့်အရာများသည်လည်းကောင်း၊ လူတို့၏ မည်သည့်စကား၊ အပြုအမူနှင့် အမူအရာတို့သည်လည်းကောင်း အသင်းတော်၏အလုပ်ကို အဖျက်အမှောင့်လုပ်ခြင်းနှင့် နှောင့်ယှက်ခြင်းအဆင့်သို့ ရောက်ရှိနိုင်သည်ကိုသာ မိတ်သဟာယဖွဲ့သင့်သည်။ ဤပြဿနာများက ဆိုးရွားခြင်းရှိမရှိ၊ ယင်းတို့သည် အဖျက်အမှောင့်လုပ်ခြင်းများနှင့် နှောင့်ယှက်ခြင်းများဖြစ်ခြင်း ရှိမရှိ၊ ယင်းတို့ကို တားဆီးပြီး ကန့်သတ်သင့်ခြင်း ရှိမရှိဟူသည်တို့ကို သိမြင်ရန် တိကျသော ဥပမာအချို့ကို ငါတို့ ဆွေးနွေးကြစို့။

အသင်းတော်အသက်တာ၌ အချို့လူတို့သည် အရေးမပါသော မိသားစုကိစ္စရပ်များနှင့် မိမိတို့၏ ကိုယ်ပိုင်အယူအဆများ၊ စိတ်ကူးများကို ဆွေးနွေးရန် အဓိက အကြောင်းအရာများဖြစ်သည့်အလား မကြာခဏ ပြောဆိုကြသည်။ သူမက “ယခုတွင် လူ့အဖွဲ့အစည်းက အလွန်မှောင်မိုက်နေသည်။ ဘာသာတရားမရှိသူများနှင့် ဆက်ဆံပြီး အတူတကွ နေထိုင်ရခြင်းက အလွန်ပင်ပန်းဖွယ်ဖြစ်သည်။ ဘာသာတရားမရှိသူများသည် မည်သည့်အရာမဆို တတ်စွမ်းနိုင်ကြသည်။ ထိုအရာက တကယ်ကို မခံရပ်နိုင်စရာဖြစ်သည်”ဟု ဆိုသည်။ ထို့နောက် အချို့ညီအစ်ကိုမောင်နှမများက “ကျွန်ုပ်တို့က ဘုရားသခင်ကို ယုံကြည်ကြသည်။ မည်သည့်အခြေအနေကို ရင်ဆိုင်ရသည်ဖြစ်စေ၊ ပိုင်းခြားသိမြင်နိုင်စွမ်းကို ငါတို့ ကျင့်သုံးပြီး သမ္မာတရားနှင့် လက်တွေ့လုပ်ဆောင်ခြင်း လမ်းကြောင်းတို့ကို ရှာဖွေရမည်။ ဤကဲ့သို့ သင်အသက်ရှင်လျှင် ပင်ပန်းမည် မဟုတ်ပါ” ဟု ဆိုကြသည်။ သို့သော် သူမက “ဘုရားသခင်၏ နှုတ်ကပတ်တော်သည် သမ္မာတရားဖြစ်သော်လည်း၊ ယင်းသည် အရာခပ်သိမ်းကို ဖြေရှင်းနိုင်သောအရာတော့ မဟုတ်ပါ။ ကျွန်မယောက်ျား ဖောက်ပြန်နေမည်ကို ကျွန်မ စိုးရိမ်ခဲ့ပြီး အမှန်ပင် ထိုသို့ဖြစ်နေခဲ့သည်။ သူသည် ကျွန်မထက် ပိုငယ်ပြီး ပိုလှသည့်တစ်ယောက်ကို ရှာသွားခဲ့သည်။ ကျွန်မ၏နေ့ရက်များကို ကျွန်မ မည်သို့ အသက်ရှင်ရမည်နည်း”ဟု ဆိုသည်။ ဤသို့ တတွတ်တွတ်ပြောဆိုရင်း သူမသည် ဝမ်းနည်းစွာ ငိုကြွေးလေတော့သည်။ သူမ ဤသို့ပြောဆိုခြင်းက အခြားသူအချို့၏ ဝမ်းနည်းပူဆွေးမှုများကို နှိုးဆွလိုက်သည်။ သူမနှင့် ကံကြမ္မာတူသူအချို့သည် သူမနှင့် ချက်ချင်းပင် သဘောထားတိုက်ဆိုင်သွားပြီး ထိုနေရာ၌ပင် စတင်စကားစမြည်ပြောကြတော့သည်။ နှစ်နာရီကြာ စုဝေးပွဲတစ်ခုအတောအတွင်းတွင်၊ သူမ၏ယောက်ျား ဖောက်ပြန်ပြီးနောက် ၎င်းတို့နှစ်ဦး မည်သို့ငြင်းခုံခဲ့ကြပုံ၊ ၎င်းတို့၏ နှစ်ဦးပိုင်ပစ္စည်းများအား လွှဲပြောင်းရန် နည်းလမ်းများကို သူမ မည်သို့ကြိုးစားစဉ်းစားခဲ့ပုံ၊ ကွာရှင်းပြီးနောက် ဆုံးရှုံးမှုများ မခံစားရစေရန် ရှေ့နေနှင့် မည်သို့တိုင်ပင်ခဲ့ပုံ စသည်တို့ကို သူမက အကုန်အစင် ဆွေးနွေးလေသည်။ ဤသည်မှာ အသင်းတော်အသက်တာ၌ ဆွေးနွေးသင့်သည့် အကြောင်းအရာမျိုးလော။ (မဟုတ်ပါ။) အကယ်၍ သင်၏မိသားစုရေးရာများ မပြီးပြတ်သေးဘဲ စုဝေးပွဲများတက်ရောက်ရန် စိတ်မပါလျှင်၊ သင်မလာခြင်းက အကောင်းဆုံးဖြစ်သည်။ အသင်းတော်၏ စုဝေးသည့်နေရာသည် သင်၏ ပုဂ္ဂိုလ်ရေးဆိုင်ရာ မကျေနပ်ချက်များကို ပွင့်အံထုတ်ဖော်ရန် နေရာမဟုတ်သကဲ့သို့၊ အိမ်တွင်းရေးရာများကို တတွတ်တွတ် ပြောဆိုရန်အတွက်လည်း မဟုတ်ပေ။ အကယ်၍ သင်သည် အိမ်၌ အခက်အခဲများ ကြုံတွေ့နေရပြီး ဤကိစ္စရပ်များ၏ နှောင်ဖွဲ့ခြင်း၊ ဘောင်ခတ်ခြင်း သို့မဟုတ် ကန့်သတ်ခြင်းတို့ကို မခံလိုပါက၊ ဘုရားသခင်၏ ရည်ရွယ်ချက်ကို နားလည်ရန် သမ္မာတရားကို ရှာဖွေလိုပြီး၊ ဤအရာအားလုံးကို လက်လွှတ်လိုပါက၊ ညီအစ်ကိုမောင်နှမများက သင့်ကိုကူညီဖို့ သမ္မာတရားကို မိတ်သဟာယဖွဲ့နိုင်စေရန်အလို့ငှာ စုဝေးပွဲအတောအတွင်းတွင် သင်၏ပြဿနာများကို အကျဉ်းချုံး မိတ်သဟာယဖွဲ့နိုင်သည်။ ဤသည်က သင့်အား ဘုရားသခင်၏ ရည်ရွယ်ချက်ကို နားလည်စေပြီး သန်မာလာစေရန်၊ ဤကိစ္စရပ်များ၏ ဘောင်ခတ်ခြင်းကို မခံရစေရန်၊ အပျက်သဘောဆောင်ခြင်းနှင့် အားနည်းခြင်းမှ လွတ်မြောက်ကာ၊ သင့်အတွက် မှန်ကန်ပြီး အသင့်တော်ဆုံးသော လမ်းကြောင်းကို ရွေးချယ်နိုင်ရန် ကူညီနိုင်သည်။ ဤသည်မှာ သင်မိတ်သဟာယဖွဲ့သင့်သည့်အရာ ဖြစ်သည်။ သို့ရာတွင်၊ အကယ်၍ သင်သည် ဖွင့်ထုတ်ပြီး ဟောပြောရန် သင်၏အိမ်မှ ဤဒေါသထွက်စရာ အရေးမပါသည့်ကိစ္စများကို အသင်းတော်အသက်တာထဲသို့ ယူဆောင်လာပြီး လူအများစုသည် ရှက်ရွံ့သောကြောင့် သင့်ကို တားဆီးခြင်း မရှိ သို့မဟုတ် အနှောင့်အယှက်မပေးဘဲ၊ စိတ်ရှည်သည်းခံကာ ဤဒေါသထွက်စရာ အရေးမပါသည့်ကိစ္စများအား သင် ပြောဆိုသည်ကို မိမိတို့ကိုယ်ကို အတင်းအကျပ် နားထောင်စေပါက၊ ဤသည်မှာ သင့်တော်သလော။ ဤသည်မှာ မေတ္တာပြခြင်းလော။ ဤသည်မှာ သည်းခံခြင်းနှင့် စိတ်ရှည်ခြင်းလော။ သင်၏ ဤအပြုအမူသည် အသင်းတော်အသက်တာကို နှောင့်ယှက်ပြီးဖြစ်သည်။ ဤအရာကြောင့် မည်သူ ဆင်းရဲဒုက္ခခံစားရသနည်း။ ဘုရားသခင် ရွေးချယ်ထားသော လူများသာ ဖြစ်သည်။ အထူးသဖြင့် တရုတ်ပြည်မကြီး၏ ပတ်ဝန်းကျင်တွင် စုဝေးပွဲတစ်ခု ပြုလုပ်ရန် မလွယ်ကူသည့်အပြင်၊ ယုံကြည်သူများသည် အရာရာကို ကြိုတင်၍ပင် စီစဉ်ထားရလျက် နေရာအနှံ့ ပုန်းရှောင်နေရသည်။ အကယ်၍ တစ်စုံတစ်ဦးက ဤဒေါသဖြစ်စရာ အရေးမပါသည့် မိသားစုကိစ္စများအားလုံးကို စုဝေးသည့်နေရာ၌ လူတိုင်းကြားပြီး ဝေဖန်ပိုင်းခြားပေးရန် ထုတ်ဖော်ပြောဆိုပါက၊ ဤသည်မှာ သင့်တော်သလော။ လူအများစုသည် သမ္မာတရားနှင့် ဘုရားသခင်၏ ရည်ရွယ်ချက်များကို နားလည်ရန် စုဝေးပွဲများသို့ လာကြခြင်းဖြစ်သည်။ ဤဒေါသထွက်စရာ အရေးမပါသည့်ကိစ္စများကို ကြားရန်မဟုတ်၊ သင်၏အိမ်တွင်းရေးရာများကို တတွတ်တွတ်ပြောဆိုခြင်းအား နားထောင်ရန် မဟုတ်ပေ။ အချို့လူများက “ကျွန်ုပ်မှာ ရင်းနှီးသည့် အခြားမည်သူမျှ မရှိပါ။ ထို့ကြောင့် ညီအစ်ကို မောင်နှမများအား ဤအကြောင်းများ ပြောပြသည်မှာ မည်သည့်အရာ မှားသနည်း” ဟု ဆိုကြသည်။ သင်ပြောဆိုနိုင်သည်၊ သို့သော် အချိန်အခါက အရေးကြီးသည်။ စုဝေးချိန်များပြင်ပတွင်၊ အခြားသူက နားထောင်လိုစိတ်ရှိသရွေ့၊ သင်သည် ထိုအကြောင်းများကို ပြောဆိုနိုင်သည်။ ယင်းမှာ သင်၏လွတ်လပ်ခွင့်ဖြစ်ပြီး၊ ဘုရားအိမ်တော်က သင့်ကို ကန့်သတ်မည်မဟုတ်ပေ။ သို့ရာတွင်၊ ထိုသို့သောကိစ္စရပ်များကို ပြောဆိုရန် ယခု သင်ရွေးချယ်သည့် နေရာနှင့် အချိန်သည် မမှန်ကန်ပေ။ ဤသည်မှာ အသင်းတော်အသက်တာ၌၊ စုဝေးချိန်အတောအတွင်းဖြစ်ပြီး၊ သင်၏ မိသားစုကိစ္စရပ်များအကြောင်း အဆုံးမရှိသော စကားများက ညီအစ်ကိုမောင်နှမများကို စဉ်ဆက်မပြတ် စိတ်အနှောင့်အယှက်ပေးပြီး ကန့်သတ်ခြင်းခံသင့်ပေသည်။ ဤသည်မှာ စည်းမျဉ်းတစ်ခု မဟုတ်လော။ ဤသည်မှာ အမှန်ပင် စည်းမျဉ်းတစ်ခု ဖြစ်သည်။ စည်းမျဉ်းများကို နားမလည်ခြင်းသည် ဆင်ခြင်တုံတရားမရှိဘဲ ပြုမူခြင်းနှင့် အခြားသူများကို နှောင့်ယှက်ခြင်းအဖြစ်သို့ ဦးတည်စေနိုင်သည်နှင့်အမျှ လက်ခံနိုင်ဖွယ်မရှိပေ။ အနှောင့်အယှက်များ ဖြစ်စေသည့် အပြုအမူများ၊ စကားနှင့် အမူအရာများကို ကန့်သတ်သင့်သည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်ဖြစ်သကဲ့သို့၊ ညီအစ်ကိုမောင်နှမအားလုံး၏ တာဝန်လည်း ဖြစ်သည်။ အချို့လူတို့သည် စုဝေးပွဲများ၌ မိတ်သဟာယဖွဲ့ရန် အနည်းငယ်သာ ရှိလေ့ရှိသော်လည်း၊ ၎င်းတို့၏ မိသားစုအသက်တာ၌ ပြဿနာများ ပေါ်ပေါက်လာသည့်အခါတိုင်းတွင်၊ ဤဒေါသထွက်စရာ အရေးမပါသည့်ကိစ္စများကို အခြားသူများ နားထောင်ရန်အတွက် ပုံချပြောဆိုကြသည်။ အခြားသူများက နားထောင်ရန် တာဝန်ရှိသလော။ ၎င်းတို့သည် သင့်အတွက် အမှားအမှန်ကို ဆုံးဖြတ်ပေးရန် တာဝန်ရှိသလော။ ၎င်းတို့တွင် ထိုသို့သော တာဝန်များမရှိပေ။ ထိုအရာများသည် သင်၏ ပုဂ္ဂိုလ်ရေးဆိုင်ရာ ကိစ္စရပ်များဖြစ်ပြီး သင်ကိုယ်တိုင် ကိုင်တွယ်သင့်သည်။ သင်၏ ပုဂ္ဂိုလ်ရေးဆိုင်ရာ ကိစ္စရပ်များကို စုဝေးချိန်အတောအတွင်းတွင် မပြောဆိုသင့်ပေ။ ဤသည်မှာ စည်းမျဉ်းကို ဆန့်ကျင်ပြီး ဆင်ခြင်တုံတရားကင်းမဲ့ကာ ထိုသို့သောအပြုအမူကို ကန့်သတ်သင့်ပေသည်။

အချို့လူတို့၏ သားသမီးများသည် တက္ကသိုလ်တက်ကြပြီး၊ ၎င်းတို့သည် မိမိတို့သားသမီးများ၏ တက်လမ်းအတွက် စတင်စိုးရိမ်ကာ၊ ၎င်းတို့အတွက် အဆက်အသွယ်များ ရှာဖွေလျက်၊ “ငါတို့မိသားစုထဲတွင် အစိုးရအရာရှိ တစ်ယောက်မျှမရှိပါ။ ငါ့သားက တက္ကသိုလ်ပြီးလျှင် မည်သည့်အလုပ်မျိုး ရှာနိုင်မည်နည်း။ သူ့အနာဂတ်ကရော အဘယ်သို့နည်း။ ငါ အသက်ကြီးလာသည့်အခါ သူထောက်ပံ့နိုင်လိမ့်မည်လော။ ဘွဲ့ရပြီးနောက် သူအလုပ်ကောင်းတစ်ခုရသည်ကို သေချာစေဖို့ ငါ နည်းလမ်းရှာရန် လိုအပ်သည်”ဟု အဆက်မပြတ် စဉ်းစားနေကြသည်။ စုဝေးပွဲများ တက်ရောက်သည့်အခါ၊ ၎င်းတို့က “ကျွန်ုပ်၏သားက သိပ်ကိုနာခံတတ်သည်။ သူက ဘုရားသခင်အပေါ် ကျွန်ုပ်ယုံကြည်ခြင်းကို ထောက်ခံရုံသာမက၊ တက္ကသိုလ်ပြီးသည့်နောက်တွင် သူကိုယ်တိုင်လည်း ယုံကြည်ချင်နေသည်။ သို့သော် တစ်ခုရှိသည်မှာ ကျွန်ုပ်တို့ ဘုရားသခင်ကို ယုံကြည်လျှင်ပင်၊ အသက်မွေးဝမ်းကျောင်းတစ်ခု လုပ်ရဦးမည်ဖြစ်သည်၊ မှန်သလော။ ဘွဲ့ရပြီးလျှင် မည်သည့်အလုပ်မျိုး သူရှာနိုင်လိမ့်မည်ဟူသည်ကို ကျွန်ုပ်မသိပါ။ ယခုတွင် မည်သည့်အလုပ်များက လစာကောင်းသနည်း။ ညီအစ်မ မည်သူမည်ဝါ၊ သင်၏ခင်ပွန်းက မန်နေဂျာတစ်ယောက်ဟု ကျွန်ုပ်ကြားသည်။ သူကူညီပေးနိုင်မည့် နည်းလမ်းတစ်ခုခုများ ရှိပါသလော။ ကျွန်ုပ်သားက ပညာတတ်သည်၊ ဗဟုသုတလည်းရှိသည်၊ ကျွန်ုပ်ထက် အစွမ်းအစလည်း ပိုကောင်းသည်၊ ကွန်ပျူတာလည်း ကျွမ်းကျင်သည်၊ နောင်တွင် ဘုရားအိမ်တော်၌ တာဝန်များကို သူ ထမ်းဆောင်နိုင်သည်။ သို့သော် ယခုတွင်၊ အလုပ်ရှာသည့်ကိစ္စကို ပထမဆုံးဖြေရှင်းရန် လိုအပ်သည်။ အလုပ်မရှာနိုင်လျှင် သူ့အတွက် ခက်ခဲမည်ဖြစ်သည်”ဟု ဆိုကြသည်။ စုဝေးပွဲသို့ လာသည့်အခါတိုင်း၊ ၎င်းတို့သည် ဤကိစ္စရပ်များကို အမြဲထုတ်ပြောပြီး၊ စကားက အဆုံးမရှိ ဆက်သွားလေသည်။ ၎င်းတို့သည် မည်သူက မိမိတို့ကို စာနာပေးနိုင်မည်ဟူသည်ကို ကြည့်ရှုပြီးနောက် ထိုလူများနှင့် အဆက်အသွယ်များ တည်ဆောက်ရန် ကြိုးပမ်းကြသည်။ စုဝေးပွဲများအတောအတွင်းတွင်၊ ၎င်းတို့သည် ထိုသူများနှင့် ရင်းနှီးအောင်ကြိုးစားသည်၊ ၎င်းတို့၏ အကြိုက်များကို ဖြည့်ဆည်းပေးသည်၊ တစ်ခါတစ်ရံ အရသာရှိသော အစားအစာများ ယူဆောင်လာပေးခြင်း သို့မဟုတ် ၎င်းတို့အတွက် ပစ္စည်းငယ်လေးများ ဝယ်ပေးခြင်းဖြင့် လက်ဆောင်များပင် ပေးကြသည်။ ဤသည်မှာ ပုဂ္ဂိုလ်ရေးဆိုင်ရာ အဆက်အသွယ်များ တည်ဆောက်ခြင်းနှင့် လမ်းကြောင်းဖော်ခြင်း မဟုတ်လော။ လမ်းကြောင်းဖော်ခြင်း၏ ရည်ရွယ်ချက်မှာ အဘယ်နည်း။ ယင်းမှာ မိမိ၏ ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ရန် အခြားသူများကို အသုံးချခြင်း၊ မိမိ၏ကိုယ်ပိုင်ပန်းတိုင်များကို အောင်မြင်စေရန် ဖြစ်သည်။ စုဝေးပွဲများအတွင်း၊ ၎င်းတို့သည် ညီအစ်ကိုမောင်နှမများက မိမိတို့၏ အတွေ့အကြုံဆိုင်ရာ သက်သေခံချက်များကို မျှဝေသည်ကို နားထောင်လိုစိတ်မရှိကြ။ ဘုရားအိမ်တော်က ၎င်းတို့အတွက် စီစဉ်ပေးသည့် မည်သည့်အလုပ်ကိုမဆို အရေးမလုပ်ကြဘဲ၊ ၎င်းတို့၏အခြေအနေနှင့်ပတ်သက်၍ ကူညီရန်နှင့် အကြံပေးရန် ကြိုးစားသည့် ညီအစ်ကိုမောင်နှမများ၏ စကားကိုလည်း နားထောင်လိုစိတ်မရှိကြပေ။ ၎င်းတို့သည် မိမိတို့၏သားက အလုပ်ရှာတွေ့ရေးကိစ္စနှင့်ပတ်သက်၍သာ အဆုံးမရှိ ပြောဆိုဆွေးနွေးလျက် အထူးစိတ်အားထက်သန်ကြလေသည်။ ၎င်းတို့သည် တွေ့သည့်လူတိုင်းကို ပြောဆိုရုံသာမက စုဝေးပွဲများအတွင်း၌လည်း ပြောဆိုကြသည်။ အတိုချုပ်ဆိုရလျှင်၊ ၎င်းတို့သည် ဤကိစ္စရပ်အပေါ် အထူးဂရုပြုပြီး ယင်းအတွက် များစွာ အားထုတ်ကြသည်။ စုဝေးပွဲတိုင်းတွင်၊ ဤကိစ္စကိုပြောဆိုရန် ညီအစ်ကိုမောင်နှမများထံမှ အချိန်အချို့ကို ယူရမည်သာဖြစ်သည်။ မိမိတို့၏ကိုယ်ပိုင်အတွေ့အကြုံများကို မိတ်သဟာယဖွဲ့သည့်အခါ၌ပင်၊ လူတိုင်း စိတ်မရှည်တော့ဘဲ စက်ဆုပ်ရွံရှာလာသည်အထိ ပြောဆိုလျက်၊ ထိုကိစ္စကို ထည့်သွင်းပြောဆိုရန် မမေ့ကြပေ။ လူအများစုမှာလည်း ၎င်းတို့ကိုတားဆီးရန် အလွန် ကသိကအောက်ဖြစ်နေရသည်။ ဤအချိန်တွင်၊ ခေါင်းဆောင်များနှင့် အမှုဆောင်များက၊ “သင်၏အခြေအနေကို လူတိုင်းသိနေပြီဖြစ်သည်။ အကယ်၍ ညီအစ်ကိုမောင်နှမတစ်ဦးဦးက ကူညီလိုစိတ်ရှိပါက၊ ယင်းမှာ သင်တို့၏ ပုဂ္ဂိုလ်ရေးဆိုင်ရာ ဆက်ဆံရေးဖြစ်သည်။ အခြားသူများက ကူညီလိုစိတ်မရှိပါက၊ သင်သည် ၎င်းတို့ကို အတင်းအကျပ် မပြုသင့်ပေ။ သင်၏သားကို အလုပ်ရှာပေးခြင်းသည် ညီအစ်ကိုမောင်နှမများ၏ ဝတ္တရား သို့မဟုတ် တာဝန် မဟုတ်ပါ။ ယင်းမှာ သင်၏ ပုဂ္ဂိုလ်ရေးဆိုင်ရာ ကိစ္စဖြစ်ပြီး ညီအစ်ကိုမောင်နှမများက ဘုရားသခင်၏ နှုတ်ကပတ်တော်များကို စားသောက်ပြီး သမ္မာတရားကို မိတ်သဟာယဖွဲ့သည့် အဖိုးတန်သောအချိန်ကို မယူသင့်ပါ။ သင်၏ကိုယ်ပိုင် ပုဂ္ဂိုလ်ရေးဆိုင်ရာ ကိစ္စရပ်များအကြောင်း မိတ်သဟာယဖွဲ့ခြင်းဖြင့် အခြားသူများက ဘုရားသခင်၏ နှုတ်ကပတ်တော်များအား စားသောက်သည်ကို မထိခိုက်စေပါနှင့်။ စုဝေးပွဲပြီးနောက်၊ သင်အလိုရှိသည့် မည်သူနှင့်မဆို စကားပြောနိုင်သည်၊ သင်အလိုရှိသည့် မည်သူ့ထံမှမဆို အကူအညီတောင်းနိုင်သည်။ သို့သော် ထိုအကြောင်းပြောဆိုရန် စုဝေးချိန်ကို အသုံးမပြုပါနှင့်။ ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ရန် စုဝေးချိန်ကို အသုံးချခြင်းသည် ဆင်ခြင်တုံတရားကင်းမဲ့ပြီး ရှက်ဖွယ်ဖြစ်သည်။ ယင်းမှာ အသင်းတော်အသက်တာကို အနှောင့်အယှက်ပေးခြင်း၏ သရုပ်သကန်တစ်ခု ဖြစ်သည်။ ဤကိစ္စသည် ဤနေရာတွင် ရပ်တန့်ရမည်”ဟု ဆိုလျက် မိမိတို့၏တာဝန်ကို ဖြည့်ဆည်းပြီး ၎င်းတို့ကို ကန့်သတ်သင့်သည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သည့်အရာ ဖြစ်သည်။

စုဝေးပွဲများအတောအတွင်းတွင်၊ အချို့သော သက်ကြီးရွယ်အို အမျိုးသမီးများသည် ဧည့်ခံသည့်မိသားစုများမှ ညီအမငယ်လေးများက ရုပ်ရည်ချောမောပြီး၊ ရိုးသားကာ၊ ဘုရားသခင်ကို စစ်မှန်စွာ ယုံကြည်ပြီး သမ္မာတရားအား လိုက်စားကြသည်ကို တွေ့ရှိသောအခါ၊ ၎င်းတို့ကို သဘောကျသွားပြီး ဤညီအမငယ်လေးများကို မိမိတို့၏ချွေးမများ ဖြစ်စေလိုကြသည်။ ၎င်းတို့သည် ဤအကြောင်းကို စုဝေးပွဲများအတောအတွင်းတွင် အမြဲတစေ ထုတ်ဖော်ပြောဆိုရုံသာမက၊ စုဝေးပွဲများသို့ လာသည့်အခါတိုင်း ထိုညီအမငယ်လေးများကို အနည်းငယ် မျက်နှာသာပေးမှုများနှင့် အပိုဂရုစိုက်မှုများကိုလည်း ပေးကြသည်။ ညီအမငယ်လေးများက သဘောမတူသည့်အခါ၌ပင်၊ ၎င်းတို့သည် လက်လွတ်ခြင်းမရှိဘဲ ဆက်တိုက် နားပူနားဆာလုပ်ပြီး နှောင့်ယှက်ကြလေသည်။ ၎င်းတို့သည် မည်သည့်လူစားမျိုးများ ဖြစ်ကြသနည်း။ ၎င်းတို့သည် တည်ကြည်မှု နိမ့်ပါးသောသူများ မဟုတ်လော။ ၎င်းတို့အားလုံးသည် ယုံကြည်ခြင်း၌ ညီအမများဖြစ်သည်ကို မြင်သည့်အခါ၊ လူအများစုသည် ဤကိစ္စရပ်များကို ဖြေရှင်းရန် ဘုရားသခင်၏ ရည်ရွယ်ချက်များနှင့် သူ၏နှုတ်ကပတ်တော်များကိုသာ မိတ်သဟာယဖွဲ့နိုင်ကြသည်။ သို့ရာတွင်၊ အချို့လူတို့သည် အသိစိတ်၊ ဆင်ခြင်တုံတရားနှင့် မိမိကိုယ်ကို သိရှိခြင်းတို့ ကင်းမဲ့ကြသည်။ ကြီးမားသော ပုဂ္ဂိုလ်ရေးဆိုင်ရာ လိုအင်ဆန္ဒများရှိကာ၊ မိမိတို့၌ရှိသော မည်သည့်တစ်ကိုယ်ကောင်းဆန်သည့် လိုအင်ဆန္ဒကိုမဆို အရှက်တရားတစ်ခုမျှမရှိဘဲ ဖြစ်မြောက်အောင် ဆောင်ရွက်လိုကြသည်။ ထိုသို့ဖြင့်၊ အချို့လူတို့သည် ဒဏ်ခံရသောများဖြစ်လာကြပြီး စုဝေးပွဲများအတွင်း၌ မသက်မသာ ခံစားကြရသည်။ ဤသည်မှာ အခြားသူများကို အနှောင့်အယှက်များ ဖြစ်စေခြင်း မဟုတ်လော။ ထိုသို့သောအခြေအနေများတွင် မည်သည့်အရာကို လုပ်ဆောင်သင့်သနည်း။ အသင်းတော်ခေါင်းဆောင်များသည် အသင်းတော်အသက်တာနှင့် ညီအစ်ကိုမောင်နှမများအကြားမှ ဤကိစ္စရပ်မျိုးများကို ကန့်သတ်ရန်နှင့် ဖယ်ရှားပစ်ရန် ရှေ့ထွက်ရပ်တည်ရမည်။ ထို့အပြင်၊ အချို့လူတို့သည် စုဝေးပွဲများသို့ စိတ်အခြေအနေအမျိုးမျိုးကို ယူဆောင်လာကြသည်။ ၎င်းတို့၏သားက သားသမီးဝတ်မကျေပွန်ခြင်း၊ ၎င်းတို့၏ချွေးမက သူ၏မိဘအိမ်သို့ ပစ္စည်းများကို အမြဲယူသွားခြင်း၊ ယောက္ခမနှင့် ချွေးမကြား ပဋိပက္ခများဟူသည်တို့ဖြစ်သည်။ ၎င်းတို့သည် စုဝေးပွဲတိုင်းတွင် ဤဒေါသထွက်စရာ အရေးမပါသည့်ကိစ္စများကို ပြောဆိုကြပြီး၊ “ဘုရားသခင်ပြောသမျှ အရာအားလုံးက မှန်ကန်သည်။ ယခုလူသားမျိုးနွယ်က သိပ်ကိုဖောက်ပြန်ပျက်စီးနေသည်။ ငါ့သားနှင့် ချွေးမကိုသာကြည့်ပါ။ အသိစိတ်ကင်းမဲ့နေသည်၊ ဆင်ခြင်တုံတရားကင်းမဲ့နေသည်။ ဤသည်မှာ ဘုရားသခင်ပြောသည့် လူ့သဘာဝကင်းမဲ့ခြင်းဖြစ်သည်။ သူတို့သည် တိရစ္ဆာန်များထက်ပင် ဆိုးသေးသည်။ သိုးသငယ်များပင် နို့စို့သည့်အခါ ဒူးထောက်ရမည်ကို သိကြသော်လည်း၊ ငါ့သားကမူ ဇနီးရသည်နှင့် မိခင်ကို မေ့သွားလေသည်တကား” ဟူ၍ အစပျိုးပြောဆိုကြသည်။ စုဝေးပွဲများ တက်ရောက်သည့်အခါတိုင်း၊ ၎င်းတို့သည် ဤမကျေနပ်ချက်များကို ထုတ်ဖော်ပြောဆိုကြသည်။ စုဝေးပွဲများသို့ တက်ရောက်သည့်အခါ၊ မိမိတို့၏ကုမ္ပဏီများမှ ကိစ္စရပ်များကို ပြောဆိုကြသည့် လူများလည်း ရှိသေးသည်။ မည်သူက အလုပ်တွင် စွမ်းဆောင်ရည်မြင့်ပြီး အပိုဆုကြေးများ ပိုရသည်၊ မည်သူက နောက်လတွင် ရာထူးတိုးမည်ဖြစ်စဉ်တွင် မိမိတို့မှာမူ မျှော်လင့်ချက်မရှိကြောင်း၊ မည်သူက အကောင်းဆုံး ဝတ်စားဆင်ယင်ပြီး တံဆိပ်တပ်ကုန်ပစ္စည်းများကို အများဆုံး ဝယ်နိုင်သည်၊ မည်သူက ချမ်းသာသော ခင်ပွန်းတစ်ဦးနှင့် လက်ထပ်ခဲ့သည်ဟူသည်တို့ ဖြစ်သည်။ ဘုရားသခင်ကို အချိန်ကြာမြင့်စွာ ယုံကြည်ခဲ့ပြီး အခြေခံအုတ်မြစ်အချို့ရှိသော သူများအတွက်မူ၊ ၎င်းတို့သည် ထိုသို့သောစကားကို ကြားလိုစိတ်မရှိကြဘဲ ယင်းကို စက်ဆုပ်ရွံရှာကြသည်။ သို့ရာတွင်၊ အခြေခံအုတ်မြစ် မချရသေးသော သို့မဟုတ် ဘုရားသခင်၏ နှုတ်ကပတ်တော်များအပေါ် စိတ်ဝင်စားမှု မဖြစ်သေးသော ယုံကြည်သူအသစ်အချို့သည် ထိုသို့သောအကြောင်းအရာများကို ကြားသည့်အခါ စိတ်ပါဝင်စားလာကြပြီး၊ စကားစမြည်ပြောဆိုရန်နှင့် ပုဂ္ဂိုလ်ရေးဆိုင်ရာ အဆက်အသွယ်များ တည်ဆောက်ရန် နေရာတစ်ခု တွေ့ရှိပြီဟု ယုံကြည်ကြသည်။ စုဝေးပွဲများအတောအတွင်းတွင်၊ ၎င်းတို့သည် အပြန်အလှန် စကားပြောဆိုကြပြီး၊ တဖြည်းဖြည်းနှင့်၊ ထိုလူနှစ်ဦးသည် တစ်ယောက်နှင့်တစ်ယောက် သဘောတူညီကြောင်း တွေ့ရှိသွားပြီး ဆက်သွယ်မှုတစ်ခု ပြုလုပ်ကာ၊ ထိုသို့ဖြင့် သီးသန့် ဆက်ဆံရေးတစ်ခု ဖြစ်ပေါ်လာစေကြသည်။ စုဝေးသည့်နေရာသည် အပေးအယူများပြုလုပ်ရန် နေရာတစ်ခု၊ လူတို့အတွက် အရေးမပါသော စကားများပြောဆိုရန်၊ ပုဂ္ဂိုလ်ရေးဆိုင်ရာ အဆက်အသွယ်များ တည်ဆောက်ရန်၊ စီးပွားရေးဆိုင်ရာ ကိစ္စရပ်များ ဆောင်ရွက်ရန်နှင့် စီးပွားဖြစ်လုပ်ကိုင်ဆောင်ရွက်ရန် နေရာတစ်ခု ဖြစ်လာသည်။ ဤကိစ္စရပ်များသည် ခေါင်းဆောင်များနှင့် အမှုဆောင်များ ချက်ချင်း ဖော်ထုတ်ပြီး တားဆီးသင့်သည့်အရာများ ဖြစ်ကြသည်။

အချို့လူတို့သည် မိမိတို့ကိုယ်တိုင်အတွက် အလုပ်ကောင်းတစ်ခု ရှာဖွေရန် ရည်ရွယ်ချက်ဖြင့် စုဝေးပွဲများ တက်ရောက်ကြသည်။ အချို့က မိမိတို့၏ခင်ပွန်းများ ရာထူးတိုးရန် ကူညီပေးဖို့၊ အချို့က မိမိတို့၏သားသမီးများအတွက် အလုပ်ကောင်းများ ရှာဖွေပေးရန်၊ အချို့က လျှော့ဈေးဖြင့် ကုန်ပစ္စည်းများ ဝယ်ယူရန် ဖြစ်သည်။ အခြားသူများမှာမူ မိမိတို့မိသားစုရှိ နာမကျန်းသူအတွက် လက်ဆောင်များစွာ ပေးစရာမလိုသည့် တော်သော သမားတော်ချုပ်ကြီးတစ်ဦးကို ရှာဖွေရန် လာကြသည်။ အတိုချုပ်ဆိုရလျှင်၊ သမ္မာတရားကို မလိုက်စားဘဲ မသမာသော ကြံရွယ်ချက်များရှိသည့် ဤမယုံကြည်သူများသည် အသင်းတော်စုဝေးပွဲများ၏ အချိန်ကို ပုဂ္ဂိုလ်ရေးဆိုင်ရာ အဆက်အသွယ်များ တည်ဆောက်ရန်နှင့် ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ရန် အကောင်းဆုံးအချိန်အဖြစ် မြင်ကြသည်။ မကြာခဏဆိုသလို၊ ဘုရားသခင်၏ နှုတ်ကပတ်တော်များကို မိတ်သဟာယဖွဲ့ခြင်း သို့မဟုတ် ဤဆိုးယုတ်သောလောကနှင့် ဤဖောက်ပြန်ပျက်စီးသော လူသားမျိုးနွယ်၏ အနှစ်သာရကို သိရှိခြင်းဟူသော ဟန်ဆောင်မှုအောက်တွင်၊ ၎င်းတို့သည် မိမိတို့၏ ကိုယ်ပိုင်အခက်အခဲများနှင့် ဆွေးနွေးလိုသည့် ကိစ္စရပ်များကို ထုတ်ဖော်ပြောဆိုကြပြီး၊ နောက်ဆုံးတွင် မိမိတို့၏ ကွယ်ဝှက်ထားသော တစ်ကိုယ်ကောင်းဆန်သည့် ကြံရွယ်ချက်များနှင့် ပြီးမြောက်အောင်မြင်စေရန် ရည်ရွယ်သည့် ပုဂ္ဂိုလ်ရေးဆိုင်ရာ ကိစ္စရပ်များကို တဖြည်းဖြည်းချင်း ဖော်ထုတ်ကြသည်။ ၎င်းတို့သည် မိမိတို့၏ကိုယ်ပိုင် ရည်ရွယ်ချက်များကို ဖော်ထုတ်ပြီး၊ မိမိတို့က အခက်အခဲများ ကြုံတွေ့နေရသည်ဟု အခြားသူများကို လွဲမှားစွာ ယုံကြည်စေကာ လူတိုင်းက မေတ္တာပြသင့်ပြီး၊ အပြန်အလှန်အားဖြင့် မည်သည့်အရာကိုမျှ မမျှော်လင့်ဘဲ အကြွင်းမဲ့ ကူညီသင့်သည်ဟု အကြံပြုကြသည်။ သူတို့သည် ဘုရားသခင်ကို ယုံကြည်ခြင်းဟူသော အလံကို လွှင့်ထူလျက် အမျိုးမျိုးသော လစ်ဟာမှုများကို အခွင့်ကောင်းယူကာ စုဝေးပွဲနေရာများတွင် ၎င်းတို့ မိတ်ဖွဲ့လိုသော မိတ်ဆွေများနှင့် ၎င်းတို့အတွက် အကျိုးဆောင်ပေးနိုင်သူများကို ရှာဖွေကြ၏။ အချို့မှာ၊ အတွင်းလူဈေးနှုန်းဖြင့် ကားတစ်စီး ဝယ်ယူရန် ရည်ရွယ်လျက် ညီအစ်ကိုမောင်နှမများထဲက ကားအရောင်းပြခန်းတစ်ခုတွင် အလုပ်လုပ်နေသူ သို့မဟုတ် ကားအရောင်းပြခန်းပိုင်ရှင်နှင့် အဆက်အသွယ်ရှိသူကို စူးစမ်းရှာဖွေကြသည်။ ၎င်းတို့၏ ပစ်မှတ်ကို သတ်မှတ်ပြီးသည်နှင့်၊ ၎င်းတို့သည် ရင်းနှီးအောင်လုပ်ကာ ဆက်သွယ်မှုများ တည်ဆောက်လျက် အနားကပ်ကြသည်။ အကယ်၍ ထိုသူသည် ဘုရားသခင်၏ နှုတ်ကပတ်တော်များကို ဖတ်ရှုခြင်းအား နှစ်သက်ပါက၊ ၎င်းတို့သည် ဘုရားသခင်၏ နှုတ်ကပတ်တော်များကို အတူတကွ ဖတ်ရှုရန် သူ၏အိမ်သို့ မကြာခဏ သွားရောက်ကြပြီး၊ စုဝေးပွဲများ၌လည်း ထိုသူ၏ဘေးတွင်ထိုင်ကာ ဆက်သွယ်ရန် အချက်အလက်များကို အပြန်အလှန် ဖလှယ်ကြသည်။ ထို့နောက် ၎င်းတို့သည် မိမိတို့၏ ရည်မှန်းချက်အား စွမ်းဆောင်ရရှိသည်အထိ လက်မလျှော့ရန် စိတ်ပိုင်းဖြတ်လျက် ၎င်းတို့၏ ထိုးစစ်ကို စတင်ကြသည်။ ဤအရာအားလုံးသည် အသင်းတော်အတွင်းနှင့် လူတို့အကြား မကြာခဏ ပေါ်ပေါက်လေ့ရှိသော ကိစ္စရပ်များ ဖြစ်ကြသည်။ အကယ်၍ ဤကိစ္စရပ်များသည် စုဝေးသည့်နေရာများနှင့် စုဝေးချိန်အတောအတွင်းတွင် ပေါ်ပေါက်လာပါက၊ အသင်းတော်အသက်တာကို အမှန်တကယ်ပင် နှောင့်ယှက်ခြင်းများနှင့် အဖျက်အမှောင့်များ ဖြစ်စေလိမ့်မည်ဖြစ်ပြီး၊ အသင်းတော်အသက်တာကို ထိခိုက်စေလိမ့်မည်။ အကယ်၍ အသင်းတော်တစ်ခု၌ အချိန်ကြာမြင့်စွာ အသင်းတော်အသက်တာ မရှိပါက၊ ထိုအသင်းတော်သည် လူမှုရေးအဖွဲ့အစည်းတစ်ခု၊ အပေးအယူများ ပြုလုပ်ရန် နေရာတစ်ခု၊ ပုဂ္ဂိုလ်ရေးဆိုင်ရာ အဆက်အသွယ်များ တည်ဆောက်ရန်၊ မမြင်ကွယ်ရာတွင် အခွင့်အရေးရှာရန်နှင့် ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ရန် နေရာတစ်ခု ဖြစ်လာသည်။ ဤနေရာ၏ သဘောသဘာဝသည် ပြောင်းလဲသွားပြီး၊ ဤအရာ၏အကျိုးဆက်များမှာ အဘယ်နည်း။ အနည်းဆုံးအနေဖြင့်၊ ယင်းသည် အသင်းတော်အသက်တာကို ဆုံးရှုံးခြင်းသို့ ဦးတည်သည်။ ဆိုလိုသည်မှာ ညီအစ်ကိုမောင်နှမများနှင့်အတူ ဘုရားသခင်၏ နှုတ်ကပတ်တော်များကို ဆုတောင်းရင်းဖြင့် ဖတ်ရှုခြင်းနှင့် သမ္မာတရားကို နားလည်သဘောပေါက်ခြင်းဟူသည့် အဖိုးတန်သောအချိန်ကို ဆုံးရှုံးခြင်း ဖြစ်သည်။ ထို့အပြင်၊ အရေးအကြီးဆုံးမှာ၊ ယင်းသည် သမ္မာတရားကို နားလည်ရန် လူတို့အား ဉာဏ်ပွင့်စေဖို့၊ သန့်ရှင်းသောဝိညာဉ်တော် အလုပ်လုပ်ရန် အဖိုးတန်သောအခွင့်အရေးကို ဆုံးရှုံးခြင်းသို့ ဆိုက်ရောက်စေသည်။ ဤအရာအားလုံးသည် လူတို့၏ အသက်ဝင်ရောက်မှုကို ထိခိုက်စေသည်။ သို့ဖြစ်၍၊ ဘုရားသခင် ရွေးချယ်ထားသော လူများ၏ အကျိုးနှင့် အသက်ဝင်ရောက်မှုအတွက်လည်းကောင်း၊ လူတိုင်း၏အသက်အတွက် တာဝန်ယူရန်လည်းကောင်း၊ ထိုသို့သောသူများကို တားဆီးပြီး ကန့်သတ်ရန် လိုအပ်သည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သည့်အလုပ် ဖြစ်သည်။ အကယ်၍ သာမန်ညီအစ်ကိုမောင်နှမများသည် ဤလူများနှင့် ၎င်းတို့၏လုပ်ရပ်များကို ထိုးထွင်းသိမြင်နိုင်ပါက၊ ၎င်းတို့သည်လည်း ငြင်းပယ်ရန်နှင့် ၎င်းတို့ကို “မဟုတ်ပါ”ဟု ပြောဆိုရန် ရှေ့ထွက်သင့်သည်မှာ အမှန်ပင်ဖြစ်သည်။ အထူးသဖြင့် လူတို့အတွက် အရေးအကြီးဆုံးအချိန်ဖြစ်သည့် အသင်းတော်အသက်တာကို အသက်ရှင်နေစဉ်တွင်၊ တစ်စုံတစ်ဦးက ဤကိစ္စရပ်များကို ပြောဆိုရန်နှင့် ကိုင်တွယ်ရန် စုဝေးချိန်များကို သိမ်းပိုက်ပါက၊ ညီအစ်ကိုမောင်နှမများသည် ၎င်းတို့ကို လျစ်လျူရှုပိုင်ခွင့်ရှိပြီး၊ ထို့ထက်မက၊ ထိုသို့သောအရာများကို တားဆီးကာ ငြင်းပယ်ပိုင်ခွင့်ရှိသည်။ ဤအရာကို လုပ်ဆောင်ခြင်းက မှန်ကန်သလော။ (မှန်ကန်ပါသည်။) အချို့လူတို့က ဘုရားအိမ်တော်အနေဖြင့် ဤသို့ပြုလုပ်ခြင်းသည် နွေးထွေးမှု ကင်းမဲ့ခြင်းကို ပြသည်ဟု ထင်ကြသည်။ လူသား နွေးထွေးမှုသည် ပုံမှန်လူ့သဘာဝလော။ လူသား နွေးထွေးမှုသည် သမ္မာတရားနှင့် ကိုက်ညီသလော။ အကယ်၍၊ လူအများစုကို သင့်အား အဖော်ပြုပြီး ထောက်ခံစေလျက်၊ သင်၏ ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ခြင်းနှင့်ဆိုင်သည့် ရည်ရွယ်ချက်ကို စွမ်းဆောင်ရရှိကာ ဘုရားသခင် ရွေးချယ်ထားသော လူများက ဘုရားသခင်၏ နှုတ်ကပတ်တော်များကို ဖတ်ရှုပြီး သမ္မာတရားအား မိတ်သဟာယဖွဲ့သည့် ပုံမှန်အစီအစဉ်ကို နှောင့်ယှက်လျက်၊ ပြီးလျှင် ၎င်းတို့ကို ဤအဖိုးတန်သောအချိန်အား ဆုံးရှုံးစေလျက် သင်သည် လူသား နွေးထွေးမှုရှိပြီး သင်၏ ပုဂ္ဂိုလ်ရေးဆိုင်ရာ ကိစ္စရပ်များအတွက် စုဝေးချိန်ကို သိမ်းပိုက်ပါက ဤသည်မှာ ၎င်းတို့အပေါ် မျှတသလော။ ဤသည်မှာ လူ့နွေးထွေးမှုနှင့် ကိုက်ညီသလော။ ဤသည်မှာ လူမဆန်ဆုံးနှင့် ကိုယ်ကျင့်တရားအမဲ့ဆုံးသော လုပ်နည်းကိုင်နည်းဖြစ်ပြီး၊ လူတို့သည် ရှေ့ထွက်၍ ယင်းကို ရှုတ်ချသင့်သည်။ အကယ်၍ ခေါင်းဆောင်များနှင့် အမှုဆောင်များသည် တကယ့် အလုပ်ကို မလုပ်ဆောင်ဘဲ ညံ့ဖျင်းသော လူနုံလူအများ၊ အသုံးမကျသူများဖြစ်ပြီး၊ ထိုသို့သောအပြုအမူများကို ချက်ချင်း တားဆီးပြီး ကန့်သတ်နိုင်စွမ်းမရှိပါက၊ တရားမျှတစိတ်ရှိသော ညီအစ်ကိုမောင်နှမများသည် ထိုသို့သောအပြုအမူနှင့် ဤအခြေအနေကို အသင်းတော်၌ ပျံ့နှံ့ခြင်းမရှိအောင် ကာကွယ်တားဆီးရန် ပူးပေါင်းသင့်သည်။ အကယ်၍ သင်သည် ဘုရားသခင်၏ နှုတ်ကပတ်တော်များကို ဖတ်ရှုပြီး သမ္မာတရားကို မိတ်သဟာယဖွဲ့သည့် အဖိုးတန်သောအချိန်ကို မဆုံးရှုံးလိုပါက၊ သင်၏ ကယ်တင်ခြင်း အခွင့်အရေးကို ပျက်စီးစေလျက် သင်၏အသက်ဝင်ရောက်မှု နှောင့်ယှက်ခြင်းခံရပြီး ဆုံးရှုံးမှုများ မခံစားရလိုပါက၊ ဤဖြစ်စဉ်များကို ငြင်းပယ်ရန်၊ တားဆီးရန်နှင့် ကန့်သတ်ရန် ရှေ့ထွက်သင့်သည်။ ဤသို့ပြုလုပ်ခြင်းသည် သင့်တော်ပြီး ဘုရားသခင်၏ ရည်ရွယ်ချက်များနှင့် ကိုက်ညီသည်။ သင်တို့ထဲမှ အချို့သည် ထိုသို့ပြုလုပ်ရန် ရှက်ရွံ့နေကြသည်၊ သင်သည် ရှက်ရွံ့ကောင်း ရှက်ရွံ့နိုင်သော်လည်း၊ ကောက်ကျစ်ဆိုးယုတ်သောသူများမှာမူ မရှက်ကြပေ။ ၎င်းတို့သည် သင်၏အဖိုးတန်သော စုဝေးချိန်ဖြစ်သည့် သန့်ရှင်းသောဝိညာဉ်တော် အလုပ်လုပ်ရန်နှင့် ဘုရားသခင်က သင့်ကို ဉာဏ်ပွင့်စေမည့်အချိန်ကို သိမ်းပိုက်ရန် သတ္တိရှိကြလေသည်။ အကယ်၍ သင်သည် ၎င်းတို့ကို ငြင်းပယ်ရန် ရှက်ရွံ့နေပါက၊ သင်၏အသက်တာ ဆုံးရှုံးထိုက်ပေသည်တကား။ အကယ်၍ သင်သည် အခြားသူများအတွက် မိမိကိုယ်ကို စတေးပြီး စည်းမျဉ်းများကို အလေးမထားဘဲ စာတန်များ၊ နတ်ဆိုးများနှင့် မယုံကြည်သူများကို မေတ္တာပြလိုစိတ်ရှိပြီး၊ ၎င်းတို့ကို အကူအညီပေးပါက၊ သင်၏အသက်တာ ဆုံးရှုံးမှုအတွက် မည်သူ့ကို အပြစ်တင်နိုင်မည်နည်း။ ထို့ကြောင့်၊ ပုဂ္ဂိုလ်ရေးဆိုင်ရာ အဆက်အသွယ်များတည်ဆောက်ခြင်းနှင့် ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ခြင်း ဖြစ်စဉ်အားလုံးကို အသင်းတော်အသက်တာမှ လုံးဝ ဖယ်ရှားရမည်။ အကယ်၍ တစ်စုံတစ်ဦးသည် မိမိသဘောအတိုင်း တစ်စိုက်မတ်မတ်လုပ်ဆောင်ပြီး စုဝေးချိန်များအတွင်း မိမိ၏အိမ်တွင်းရေးရာများကို တတွတ်တွတ်ပြောဆိုရန်၊ စကားဖောင်ဖွဲ့ရန်၊ ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ရန်၊ သို့မဟုတ် အခြားသူများအတွက် အလုပ်များနှင့် အိမ်ထောင်ဖက်များ ရှာဖွေပေးရန် မလျှော့တမ်း လုပ်ဆောင်ကာ ဤနည်းဖြင့် ဤအချိန်ကို ကုန်လွန်စေဖို့ ဆင်ခြေအမျိုးမျိုးကို ရှာဖွေပါက၊ ထိုသို့သောသူကို မည်သို့ကိုင်တွယ်သင့်သနည်း။ ပထမဦးစွာ၊ ၎င်းကို တားဆီးသင့်သည်။ အကယ်၍ ၎င်းက နားမထောင်သေးပါက၊ သီးခြားခွဲထုတ်ခြင်းနှင့် ကန့်သတ်ခြင်းများကို အကောင်အထည်ဖော်သင့်သည်။ အကယ်၍ ၎င်းတို့သည် နောက်ကွယ်တွင် အနှောင့်အယှက်များ ဆက်လက်ဖြစ်စေပြီး၊ မည်သူကိုမဆို တတ်နိုင်သမျှ ပေါင်းဖော်ကာ၊ ညီအစ်ကိုမောင်နှမများ၏ ပုံမှန်အသက်တာများကို နေရာအနှံ့ နှောင့်ယှက်နေပါက၊ ၎င်းတို့ကို ရှင်းလင်းဖယ်ထုတ်သင့်ပြီး ညီအစ်ကိုမောင်နှမများအဖြစ် မမှတ်ယူသင့်ပေ။ ၎င်းတို့သည် အသင်းတော်အသက်တာကို အသက်ရှင်ရန် အရည်အချင်းမပြည့်မီသည့်အပြင် စုဝေးပွဲများတွင် ပါဝင်ရန် မထိုက်တန်ပေ။ ထိုသို့သောလူများကို ကန့်သတ်ပြီး ငြင်းပယ်သင့်သည်။ ဤအလုပ်သည် အဆင့်အားလုံးတွင်ရှိသည့် ခေါင်းဆောင်များနှင့် အမှုဆောင်များ လုပ်ဆောင်သင့်သည့် အရေးကြီးသော အလုပ်တာဝန်တစ်ခုလည်း ဖြစ်သည်မှာ အမှန်ဖြစ်၏။ ထိုသို့သောကိစ္စရပ်များနှင့် အခြေအနေများ ပေါ်ပေါက်လာသည့်အခါ၊ ခေါင်းဆောင်များနှင့် အမှုဆောင်များသည် ၎င်းတို့ကို တားဆီးရန် ပထမဆုံး ရှေ့ထွက်သင့်သည်။ သင်သည် ၎င်းတို့ကို မည်သို့တားဆီးသင့်သနည်း။ သင်သည် ၎င်းတို့ကို၊ “သင်၏ ဤအပြုအမူသည် အသင်းတော်အသက်တာကို နှောင့်ယှက်ခြင်းများနှင့် အဖျက်အမှောင့်များဖြစ်စေပြီးဖြစ်သည်ကို သင်သိသလော။ ဤသည်မှာ ညီအစ်ကိုမောင်နှမအားလုံးက အော်ဂလီဆန်ပြီး မုန်းတီးသည့်အရာဖြစ်ကာ ဘုရားသခင်ကလည်း ရှုတ်ချသည်။ ဤအပြုအမူကို သင် ရပ်တန့်သင့်သည်။ အကယ်၍ သင်သည် ဖျောင်းဖျခြင်းကို နားမထောင်ဘဲ မိမိသဘောအတိုင်း တစ်စိုက်မတ်မတ် လုပ်ဆောင်လျှင်၊ သင်၏အသင်းတော်အသက်တာက ရပ်တန့်ခြင်းခံရလိမ့်မည်။ သင်၏ဘုရား နှုတ်ကပတ်တော် စာအုပ်များ သိမ်းယူခြင်းခံရလိမ့်မည်ဖြစ်ပြီး၊ အသင်းတော်သည် သင့်ကို နောက်ထပ် အသိအမှတ်ပြုတော့မည် မဟုတ်ပါ”ဟု ပြောသင့်သည်။ မိမိတို့၏ သေးငယ်သော ဝိညာဉ်ရင့်ကျက်မှုနှင့် သမ္မာတရား နားလည်မှုကင်းမဲ့ခြင်းတို့ကြောင့်၊ ရံဖန်ရံခါ အိမ်တွင်းရေးရာများကို စကားစမြည်ပြောဆိုခြင်း၊ တစ်စုံတစ်ဦးနှင့် အဆက်အသွယ် ပြုလုပ်ခြင်း၊ သို့မဟုတ် သေးငယ်သောကိစ္စတစ်ခုကို ကိုင်တွယ်ခြင်းတို့အား ပြုလုပ်နိုင်သည့် အချို့လူများရှိသည်မှာ အမှန်ဖြစ်ပြီး၊ အခြေအနေက သိပ်မဆိုးရွားပေ။ ဤသည်မှာ အဆင်ပြေသလော။ (အဆင်ပြေပါသည်။) လူတိုင်းကို မည်သည့်အနှောင့်အယှက်မျှ မဖြစ်စေသည့် အခြေအနေများအောက်တွင်၊ ညီအစ်ကိုမောင်နှမများ အချင်းချင်း ကူညီပြီး မေတ္တာအနည်းငယ်ပြခြင်းသည် လက်ခံနိုင်ဖွယ်ဖြစ်သည်။ သို့သော် ငါတို့မိတ်သဟာယဖွဲ့နေသည့်အရာမှာ အဘယ်နည်း။ ယင်းမှာ ထိုသို့သောအပြုအမူများနှင့် လုပ်ရပ်များက ပုံမှန်အသင်းတော်အသက်တာကို နှောင့်ယှက်ခြင်းများနှင့် အဖျက်အမှောင့်များ ဖြစ်စေပြီးဖြစ်သည့်အခါ ဖြစ်သည်။ ထိုသို့သောအခြေအနေများတွင်၊ ပါဝင်သူများကို တားဆီးပြီး ကန့်သတ်သင့်သည်။ ငါတို့သည် ၎င်းတို့ကို အသင်းတော်အသက်တာအား ဆက်လက် နှောင့်ယှက်ကာ အဖျက်အမှောင့်လုပ်ခွင့်မပြုသင့်ပေ။ ဤလုပ်ရပ်များကို လုပ်ဆောင်ခြင်းသည် ညီအစ်ကိုမောင်နှမများ၏ အသက်ဝင်ရောက်မှုအတွက် အကျိုးရှိသည်။ အချို့လူတို့သည် အလားတူအပြုအမူများကို ပြသကြသော်လည်း၊ အခြေအနေသည် မဆိုးရွားသည့်အပြင် နှောင့်ယှက်ခြင်းများနှင့် အဖျက်အမှောင့်များ မဖြစ်စေပေ။ ယင်းမှာ ညီအစ်ကိုမောင်နှမများအကြား ပုံမှန် အပြန်အလှန်ဆက်ဆံခြင်း၊ အချင်းချင်း ကူညီခြင်းနှင့် သတင်းအချက်အလက်များကို ပုံမှန် တိုင်ပင်ဆွေးနွေးခြင်း၊ သို့မဟုတ် မိမိနားမလည်သည့် သာမန် အသိပညာဗဟုသုတကို မေးမြန်းခြင်းမျှသာ ဖြစ်သည်။ ယင်းသည် စုဝေးချိန်များကို မယူသရွေ့နှင့် နှစ်ဦးနှစ်ဖက် သဘောတူညီပြီး တစ်ယောက်အပေါ်တစ်ယောက် အတင်းအကျပ်မပြုဘဲ ဆန္ဒရှိသရွေ့၊ ပြီးလျှင် ယင်းသည် ပုံမှန်လူ့သဘာဝ၏ နယ်ပယ်အတွင်း ကျရောက်သည့် အပြန်အလှန်ဆက်ဆံရေးဖြစ်သရွေ့၊ ခွင့်ပြု၍ရနိုင်သောအရာဖြစ်ပြီး အသင်းတော်က ကန့်သတ်မည်မဟုတ်ပေ။ သို့သော် တစ်ခုတော့ရှိသည်။ အကယ်၍ အသင်းတော်အသက်တာ၌ တစ်စုံတစ်ဦး၏ သတိလက်လွတ် ပြောဆိုပြုမူခြင်းနှင့် လုပ်ရပ်က ညီအစ်ကိုမောင်နှမများအား စိတ်အနှောင့်အယှက်ဖြစ်စေပြီး သို့မဟုတ် အနှောင့်အယှက်များကို ဖြစ်စေပြီး အချို့လူတို့က ဤအပေါ် အော်ဂလီဆန်ကာ မိမိတို့၏ကန့်ကွက်မှုများကို ထုတ်ဖော်ပြောဆိုပါက၊ ခေါင်းဆောင်များနှင့် အမှုဆောင်များသည် ဤကိစ္စကို ဖြေရှင်းရန် ရှေ့ထွက်လာသင့်သည်။ သို့မဟုတ်၊ အကယ်၍ အခြားသူများက တစ်စုံတစ်ဦးသည် အခြားသူများထံမှ မျက်နှာသာပေးမှုများ တောင်းခံကာ ၎င်းက အသုံးချနိုင်သူတိုင်းကို အမြတ်ထုတ်လျက်၊ စုဝေးချိန်များအတောအတွင်း ဘုရားသခင်၏ နှုတ်ကပတ်တော်များကို မိတ်သဟာယမဖွဲ့ဘဲ၊ ယင်းအစား သူ၏အိမ်တွင်းရေးရာများကို တတွတ်တွတ် ပြောဆိုပြီး ပုဂ္ဂိုလ်ရေးဆိုင်ရာ အဆက်အသွယ်များ တည်ဆောက်ကာ၊ စုဝေးသည့်နေရာကို ပုဂ္ဂိုလ်ရေးဆိုင်ရာ အဆက်အသွယ်များ တည်ဆောက်ရန်နှင့် ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ရန် နေရာတစ်ခုအဖြစ် သဘောထားကြောင်း ဖော်ပြသည့်အပြင် ဤလူသည် စရိုက်ညံ့ဖျင်းသော၊ အတ္တကြီးသော၊ စက်ဆုပ်ဖွယ်ကောင်းသော၊ ယုတ်မာသော လူဖြစ်ကာ သမ္မာတရားကို မလိုက်စားဘဲ နေရာတိုင်းတွင် အခွင့်အရေးများ ရှာဖွေ၍ မိမိ၏ကိုယ်ပိုင်အကျိုးအတွက် အခွင့်အလမ်းအမျိုးမျိုးကို ရှာဖွေကြောင်း ဖော်ပြရင်း တိုင်ကြားနှင့်ပြီးဖြစ်ပါက ထိုသို့သောသူကို သီးခြားခွဲထုတ်သင့်သည်။

အချို့သောသူများသည် မိမိတို့အတွက် အလုပ်များ ပြီးမြောက်အောင် လုပ်ဆောင်စေရန် ချမ်းသာကြွယ်ဝပြီး သြဇာအာဏာရှိသော ညီအစ်ကိုမောင်နှမအချို့ကို အသုံးချသည့်အပြင် အကယ်၍ ၎င်းတို့၏တောင်းဆိုမှုများက ဖြည့်ဆည်းပေးခြင်း မခံရပါက၊ ဤလူများသည် မေတ္တာကင်းမဲ့ပြီး စစ်မှန်သော ယုံကြည်သူများမဟုတ်ဟု အခိုင်အမာဆိုလျက်၊ ၎င်းတို့၏ နောက်ကွယ်တွင် မကြာခဏ ဝေဖန်ကြကာ၊ ၎င်းတို့ကို တိုင်ကြားလိုသည်အထိပင် ဖြစ်ကြသည်။ သင်တို့သည် ထိုသို့သောသူများကို ကြုံတွေ့ဖူးသလော။ ထိုသို့သောလူများကို ကိုင်တွယ်ဖြေရှင်းသင့်သည် မဟုတ်လော။ ထိုသို့သောအခြေအနေများနှင့် ကြုံတွေ့ရသည့်အခါ၊ မည်သည့်အရာကို လုပ်ဆောင်သင့်သနည်း။ ခေါင်းဆောင်များနှင့် အမှုဆောင်များသည် ညီအစ်ကိုမောင်နှမများ အနှောင့်အယှက်မခံရကြောင်း သေချာစေရန်၊ စည်းမျဉ်းများနှင့်အညီ ဆောင်ရွက်လျက်၊ ဤကိစ္စကို ဖြေရှင်းရန် ဝင်ရောက်ဆောင်ရွက်သင့်သည်။ တစ်စုံတစ်ဦးက ၎င်းတို့အတွက် တစ်စုံတစ်ခုကို လုပ်ဆောင်ပေးရန် ငြင်းပယ်ခြင်းသည် မှားသလော။ ၎င်းတို့ကို ကူညီရန် ငြင်းပယ်ခြင်းသည် သမ္မာတရားကို လက်တွေ့မလုပ်ဆောင်ခြင်း သို့မဟုတ် ဘုရားသခင်အပေါ် ချစ်ခြင်းမေတ္တာမရှိခြင်းနှင့် ညီမျှသလော။ (မညီမျှပါ။) တစ်စုံတစ်ဦးကို ကူညီခြင်း ရှိမရှိဟူသည်မှာ ၎င်းတို့၏ ကိုယ်ပိုင်လွတ်လပ်ခွင့်သာ ဖြစ်သည်။ ၎င်းတို့တွင် ရွေးချယ်ပိုင်ခွင့်ရှိသည်။ ဘုရားအိမ်တော်သည် ညီအစ်ကိုမောင်နှမများအနေဖြင့် အသင်းတော်အသက်တာအတွင်း မိသားစုအခက်အခဲများကို အချင်းချင်း ကူညီဖြေရှင်းပေးရမည်ဟု ပြဋ္ဌာန်းထားခြင်းမရှိပေ။ အသင်းတော်အသက်တာသည် မိသားစုပြဿနာများကို ဖြေရှင်းရန် နေရာမဟုတ်သည့်အပြင် ဘုရားသခင်၏ နှုတ်ကပတ်တော်များကို စားသောက်ပြီး အသက်တာ၌ ကြီးထွားရန် စုဝေးသည့်နေရာ ဖြစ်သည်။ အချို့လူတို့သည် မိမိတို့၏ကိုယ်ပိုင်ပြဿနာများကို ဖြေရှင်းရန် အသင်းတော်အသက်တာကို အသုံးပြုကြသည်။ ဤအရာက မည်သည့် အကျိုးဆက်များကို ဖြစ်စေနိုင်သနည်း။ ယင်းသည် ဘုရားသခင် ရွေးချယ်ထားသော လူများက ဘုရားသခင်၏ နှုတ်ကပတ်တော်ကို စားသောက်ခြင်းနှင့် မိမိတို့ကိုယ်ကို သမ္မာတရားဖြင့် ပြင်ဆင်ခြင်းအား ထိခိုက်စေသည် မဟုတ်လော။ လူတစ်ဦး၏ ပုဂ္ဂိုလ်ရေးဆိုင်ရာ အသက်တာပြဿနာများကို ညီအစ်ကိုမောင်နှမများနှင့် သီးသန့် ဖြေရှင်းနိုင်သည်။ ဖြေရှင်းခြင်းအတွက် ၎င်းတို့ကို အသင်းတော်အသက်တာထဲသို့ ယူဆောင်လာရန် မလိုအပ်ပေ။ ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ခြင်းက ဘုရားသခင် ရွေးချယ်ထားသော လူများ အသင်းတော်အသက်တာကို အသက်ရှင်ခြင်းအား အနှောင့်အယှက်ပေးသည့်အခါ မည်သည့်အကျိုးဆက်များ ပေါ်ပေါက်လာသည်ကို လူတိုင်းသိသင့်သည်။ ခေါင်းဆောင်များနှင့် အမှုဆောင်များသည် ထိုသို့သောကိစ္စရပ်များကို သိရှိသည်နှင့်၊ ဝင်ရောက်ဖြေရှင်းသင့်သည်။ ၎င်းတို့သည် အသင်းတော်၌ မိမိတို့၏တာဝန်များကို ပုံမှန်ထမ်းဆောင်နိုင်သူများအား ကာကွယ်သင့်သည်။ သမ္မာတရားကို အမှန်တကယ် လိုက်စားသူများအား ကာကွယ်သင့်သည်၊ ဆိုးယုတ်သောလူများကို ကန့်သတ်သင့်ပြီး၊ ၎င်းတို့၏ ရည်ရွယ်ချက်များ မအောင်မြင်အောင်တားဆီးသင့်သည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်ဖြစ်သည်။ တတိယ ပြဿနာ၏ ပုံမှန်အခြေအနေများအား မည်သို့ကိုင်တွယ်ရမည်၊ မည်သည့်သရုပ်သကန်များက ပြင်းထန်သော သဘောသဘာဝ သို့မဟုတ် အခြေအနေဖြစ်သည်၊ မည်သည့်အမျိုးအစားများနှင့် သရုပ်သကန်များက အဖျက်အမှောင့်များနှင့် နှောင့်ယှက်ခြင်းများ ဖြစ်စေခြင်းဖြစ်သည်ဟူသည်တို့ကို ရှင်းလင်းစွာ ခွဲခြားသတ်မှတ်သင့်သည်။ အခြေအနေတစ်ခု၏ ပြင်းထန်မှုကို ရှင်းလင်းစွာ ခွဲခြားသတ်မှတ်ပြီးသည်နှင့်တစ်ပြိုင်နက်၊ ယင်းကို ၎င်း၏သဘောသဘာဝအတိုင်း ကိုင်တွယ်သင့်သည်။ ဤသည်မှာ ခေါင်းဆောင်များနှင့် အမှုဆောင်များ နားလည်ရန် လိုအပ်သည့်အရာတစ်ခုဖြစ်ပြီး၊ လူတိုင်း သဘောပေါက်သင့်သည့်အရာတစ်ခုလည်း ဖြစ်သည်။

၄။ ဂိုဏ်းဂဏဖွဲ့ခြင်း

အသင်းတော်အသက်တာကို အဖျက်အမှောင့်လုပ်ခြင်းနှင့် နှောင့်ယှက်ခြင်း၏ စတုတ္ထမြောက် သရုပ်သကန်မှာ ဂိုဏ်းဂဏဖွဲ့ခြင်းဖြစ်ပြီး၊ ယင်း၏သဘာဝမှာ အလွန်ပြင်းထန်သည်။ မည်သည့်အပြုအမူများက ဂိုဏ်းဂဏဖွဲ့ခြင်းတွင် ပါဝင်သနည်း။ အကယ်၍ ဘုရားသခင်ကို ယုံကြည်သော လူနှစ်ဦးသည် အလားတူ အချိန်ကာလတစ်ခုကြာ ယုံကြည်သူများ ဖြစ်ခဲ့ကြလျှင်၊ အလားတူသော အသက်အရွယ်များ၊ မိသားစုအခြေအနေများ၊ စိတ်ဝင်စားမှုများ၊ ပင်ကိုစရိုက်များ အစရှိသည်တို့ ရှိကြပြီး ၎င်းတို့သည် အတူတကွ သင့်မြတ်စွာ ပေါင်းသင်းကာ၊ စုဝေးပွဲများအတွင်း မကြာခဏ အတူထိုင်ကြပြီး တစ်ဦးနှင့်တစ်ဦး ရင်းနှီးကျွမ်းဝင်ကြလျှင် ဤသည်မှာ ဂိုဏ်းဂဏဖွဲ့ခြင်းဟု သတ်မှတ်နိုင်သလော။ (မသတ်မှတ်နိုင်ပါ။) ဤသည်မှာ အခြားသူများကို မည်သည့်အနှောင့်အယှက်မျှ မဖြစ်စေသည့် ပုံမှန်လူ့ဆက်ဆံရေး၏ သာမန်ဖြစ်စဉ်တစ်ခု ဖြစ်သည်၊ ထို့ကြောင့် ယင်းကို ဂိုဏ်းဂဏဖွဲ့ခြင်းဟု မမှတ်ယူပေ။ သို့ဆိုလျှင် ဤနေရာတွင် ဖော်ပြထားသည့် ဂိုဏ်းဂဏဖွဲ့ခြင်းက မည်သည့်အရာကို ရည်ညွှန်းသနည်း။ ဥပမာအားဖြင့် အတူတကွ စုဝေးနေကြသော ညီအစ်ကိုမောင်နှမငါးဦးအနက် သုံးဦးမှာ မြို့ပြအလုပ်သမားများဖြစ်ပြီး နှစ်ဦးမှာ ကျေးလက်တောင်သူများ ဖြစ်ကြသည်။ ထိုမြို့ပြအလုပ်သမားသုံးဦးသည် လူတို့တွင် ပညာရေး၊ ကျယ်ပြန့်သော အမြင်နှင့် အမူအကျင့်များ ကင်းမဲ့သည့် ကျေးလက်ဒေသတွင် ပိုဆိုးပြီး မြို့ပြတွင် ဘဝက ပိုကောင်းပုံအကြောင်း ပြောဆိုလျက် မကြာခဏ အတူတကွ ရှိနေတတ်ကြသည်။ ၎င်းတို့သည် ကျေးလက်မှလူများကို မထီမဲ့မြင်ပြုကြပြီး၊ ထိုကျေးလက်မှ လူနှစ်ဦးကို အစဉ်သဖြင့် နှိမ့်ချစွာ ပြောဆိုကြရာ ထိုသူတို့က စိတ်ထိခိုက်သည်ဟု ခံစားရပြီး ၎င်းတို့ကို ဆန့်ကျင်လိုကြကာ၊ မြို့ပြလူများမှာ သဘောထားသေးသိမ်ပြီး အသေးစိတ်တိုင်းကို တွက်ချက်ကြသော်လည်း ကျေးလက်လူများမှာမူ သဘောထားကြီးကြသည်ဟု ပြောဆိုကြသည်။ စုဝေးပွဲများအတွင်းတွင် ၎င်းတို့သည် မည်သည့်အခါမျှ သဘောတူညီပုံမရဘဲ မလိုအပ်သော အငြင်းပွားမှုများနှင့် စကားစစ်ထိုးမှုများကို မကြာခဏ ဖြစ်ပေါ်စေသည်။ ဤငါးဦးသည် သင့်မြတ်စွာ ပေါင်းသင်းကြသလော။ ၎င်းတို့သည် ဘုရားသခင်၏ နှုတ်ကပတ်တော်၌ တစ်လုံးတစ်ဝတည်း ဖြစ်ကြပါသလော။ ၎င်းတို့သည် တစ်ဦးနှင့်တစ်ဦး သဟဇာတဖြစ်ကြပါသလော။ (မဖြစ်ကြပါ။) မြို့ပြလူများက “ငါတို့ မြို့ပြကလူတွေ” ဟု အစဉ်သဖြင့် ပြောပြီး ကျေးလက်လူများက “ငါတို့ တောသားတွေ” ဟု အစဉ်သဖြင့် ပြောသောအခါ ၎င်းတို့သည် မည်သည့်အရာကို လုပ်ဆောင်နေကြခြင်း ဖြစ်သနည်း။ (ဂိုဏ်းဂဏဖွဲ့ခြင်း ဖြစ်ပါသည်။) ဤသည်မှာ ငါတို့ မိတ်သဟာယဖွဲ့တော့မည့် စတုတ္ထမြောက်ကိစ္စဖြစ်သည့် ဂိုဏ်းဂဏဖွဲ့ခြင်း ဖြစ်သည်။ ဤသို့ ဂိုဏ်းဂဏဖွဲ့သည့် အပြုအမူမှာ အုပ်စုများနှင့် ဂိုဏ်းဂဏများ ဖွဲ့စည်းခြင်းကို ဆိုလိုသည်။ ဒေသ၊ စီးပွားရေးအခြေအနေများနှင့် လူမှုအဆင့်အတန်းအပြင် ကွဲပြားသော အမြင်ရှုထောင့်များကို အခြေခံ၍ အမျိုးမျိုးသော ဂိုဏ်းများ၊ ဂိုဏ်းဂဏများ၊ အခြား အတွင်းလူအုပ်စုများကို ဖွဲ့စည်းခြင်းသည် ဂိုဏ်းဂဏဖွဲ့ခြင်းနှင့် ညီမျှလေသည်။ ဤအုပ်စုများ၏ ခေါင်းဆောင်သည် မည်သူပင်ဖြစ်စေ၊ အသင်းတော်အတွင်း၌ မတူညီသော ဂိုဏ်းဂဏများနှင့် အုပ်စုများ ဖွဲ့စည်းခြင်း၊ သဟဇာတမဖြစ်သော အုပ်စုများ ဖွဲ့စည်းခြင်းတို့သည် ဂိုဏ်းဂဏဖွဲ့ခြင်း၏ သရုပ်သကန်များပင် ဖြစ်သည်။ အချို့နေရာများတွင် ကြီးမားသော အဆွေအမျိုးတစ်စုလုံးက ဘုရားသခင်ကို ယုံကြည်ကြပြီး စုဝေးသည့်နေရာတစ်ခု၌ မတူညီသော မျိုးရိုးအမည်များရှိသည့် လူနှစ်ဦးမှလွဲ၍ ကျန်သူများမှာ မိမိတို့၏ အဆွေအမျိုးများသာ ဖြစ်ကြသည်။ ထိုအခါ ဤအဆွေအမျိုးသည် အဖွဲ့တစ်ခု သို့မဟုတ် ဂိုဏ်းတစ်ခုကို ဖွဲ့စည်းလိုက်ရာ မတူညီသော မျိုးရိုးအမည်များရှိသည့် လူနှစ်ဦးမှာ အပြင်လူများ ဖြစ်သွားကြသည်။ ဤအဆွေအမျိုးထဲမှ မည်သူက မည်သည့်ကိစ္စကို ရင်ဆိုင်ရသည်ဖြစ်စေ သို့မဟုတ် ပြုပြင်ခြင်းခံရသည်ဖြစ်စေ လူတစ်ဦးက မကျေနပ်ချက်များကို ထုတ်ဖော်ပြောဆိုလျှင် ကျန်သူများက ထိုသဘောထားကို ပဲ့တင်ထပ်ရန် ပူးပေါင်းကြသည်။ မည်သူမဆိုက စည်းမျဉ်းများကို ဆန့်ကျင်၍ ပြုမူလျှင် အခြားသူများက ၎င်းတို့အတွက် ဖုံးကွယ်ပေးပြီး ၎င်းတို့၏ လုပ်ရပ်များကို ဖုံးကွယ်ကြကာ မည်သူ့ကိုမျှ ၎င်းတို့ကို ဖော်ထုတ်ခွင့်မပြုပေ၊ ဤကိစ္စကို ပြုပြင်ခြင်း မဆိုထားနှင့် ယင်းနှင့်ပတ်သက်၍ အနည်းငယ်မျှပင် ဖော်ပြခြင်းကို လက်မခံနိုင်ပေ။ ဤနေရာတွင် ပြဿနာမှာ အဘယ်နည်း။ သင် ပိုင်းခြားသိမြင်နိုင်သလော။ ဤအဆွေအမျိုးဝင်များ စုဝေးကြသည့်အခါ ၎င်းတို့အားလုံးသည် တစ်လေသံတည်းထွက်ကြပြီး အခြေအနေကို စောင့်ကြည့်ကာ ပေါင်းလိမ်ကြသည်။ အကယ်၍ ၎င်းတို့၏ ဂိုဏ်းချုပ်က တိကျသော ရပ်တည်ချက်တစ်ခုကို ယူလျှင် အခြားလူတိုင်းက ထိုနည်းတူ လိုက်ပါလုပ်ဆောင်ကြပြီး အခြားသူများက ၎င်းတို့ကို ရန်စရန် သို့မဟုတ် ကန့်ကွက်ချက်များကို ထုတ်ဖော်ပြောဆိုရန် မဝံ့ရဲကြပေ။ အသင်းတော်အသက်တာတွင် ဤဖြစ်စဉ် ဖြစ်ပွားခြင်းသည် အသင်းတော်၏ ပုံမှန်အစီအစဉ်ကို နှောင့်ယှက်ခြင်းများနှင့် အနှောင့်အယှက်များ ဖြစ်စေသည် မဟုတ်လော။ ဤဂိုဏ်းမှလူများက စုဝေးပွဲများအတွင်း ဘုရားသခင်၏ နှုတ်ကပတ်တော်များမှ မည်သည့်ကျမ်းပိုဒ်များကို စားသောက်ရမည်ကို ချမှတ်ပြီး လူတိုင်းက နားထောင်ရမည် ဖြစ်သည်၊ အသင်းတော်ခေါင်းဆောင်များပင်လျှင် ၎င်းတို့ကို အလျှော့ပေးရပြီး ကန့်ကွက်၍ မရနိုင်ပေ။ မည်သူ့ကို ခေါင်းဆောင်များနှင့် အမှုဆောင်များအဖြစ် ရွေးကောက်တင်မြှောက်သင့်သည်ကို ၎င်းတို့က ကြေညာပြီး အသင်းတော်ခေါင်းဆောင်များက ၎င်းတို့၏ ထင်မြင်ချက်ကို အရေးအကြီးဆုံးအဖြစ် မှတ်ယူရမည်ဖြစ်ပြီး ပေါ့ပေါ့တန်တန် သဘောမထားရပေ။ တစ်ချိန်တည်းတွင် ၎င်းတို့သည် မိမိတို့၏ဩဇာကို အဆက်မပြတ် ချဲ့ထွင်လျက် ၎င်းတို့စကားကို နားထောင်မည့်သူများ၊ ၎င်းတို့ ယုံကြည်နိုင်သည့်သူများနှင့် ၎င်းတို့အတွက် အသုံးဝင်မည့်သူများကို ၎င်းတို့၏ အုပ်စုရည်ရွယ်ချက်များအတွက် အသုံးပြုရန် ၎င်းတို့၏အုပ်စုထဲသို့ ဆွဲသွင်းကာ အသုံးဝင်သော “အရည်အချင်းရှိသူများ” ကို အဆက်မပြတ် စုဆောင်းကြသည်။ ဤဂိုဏ်းဂဏသည် အသင်းတော်အသက်တာကို ထိန်းချုပ်ရန် ရည်ရွယ်ပြီး၊ ၎င်းတို့၏ ဂိုဏ်းချုပ်မှာမူ အသင်းတော်တစ်ခုလုံးကို ထိန်းချုပ်လိုသည်။ ဤအုပ်စုတွင် သိသာထင်ရှားသော အာဏာရှိသည်၊ ၎င်းတို့သည် အသင်းတော်အတွင်း၌ ပြုမူဆောင်ရွက်ရန် အတူတကွ ပူးပေါင်းကြသည်။ အသင်းတော်၌ မည်သည့်အရာ ဖြစ်ပျက်သည်ဖြစ်စေ ၎င်းတို့ ပါဝင်လိုကြသည်။ အခြားသူများက စကားပြောဆိုခြင်း သို့မဟုတ် တစ်စုံတစ်ရာကို စီမံခန့်ခွဲခြင်းမပြုမီ ၎င်းတို့၏ မျက်နှာရိပ် မျက်နှာကဲကို ကြည့်ရသည်၊ စားသောက်ခြင်းအတွက် စုဝေးပွဲတစ်ခုစီ၏ အကြောင်းအရာသည် ၎င်းတို့၏ အစီအစဉ်များနှင့် ဆန္ဒများကို လိုက်နာရသည်အထိပင် ဖြစ်သည်။ အသင်းတော်ခေါင်းဆောင်များက တစ်စုံတစ်ခုကို လုပ်ဆောင်လိုလျှင်ပင် ၎င်းတို့သည် ဦးစွာ ၎င်းတို့၏ ထင်မြင်ချက်များကို တိုင်ပင်ပြီး ၎င်းတို့၏ စိတ်ကူးများကို နားထောင်ရသည်။ ညီအစ်ကိုမောင်နှမအများစုသည် ၎င်းတို့၏ ထိန်းချုပ်မှုကို ခံကြရပြီး အသင်းတော်အလုပ်၏ ကိစ္စရပ်များစွာတို့သည်လည်း ၎င်းတို့၏ ထိန်းချုပ်မှုအောက်တွင် ရှိနေသည်။ အုပ်စုဖွဲ့သော ဤလူများသည် အသင်းတော်အသက်တာနှင့် အသင်းတော်၏အလုပ်ကို အကြီးအကျယ် အဖျက်အမှောင့်လုပ်ပြီး နှောင့်ယှက်ကြသည်။ ဤကိစ္စသည် ပြင်းထန်ပါသလော။ ဤလုပ်ရပ်များကို ကန့်သတ်သင့်ပါသလော။ ယင်းတို့ကို ကိုင်တွယ်ဖြေရှင်းသင့်ပါသလော။ ဤဂိုဏ်းဂဏများ၏ ဂိုဏ်းချုပ်များကို ကန့်သတ်ပြီး ရှင်းလင်းပစ်ခြင်း သို့မဟုတ် နှင်ထုတ်ခြင်း ပြုသင့်သည်၊ တစ်ချိန်တည်းတွင် အသိဉာဏ်မဲ့စွာ လိုက်ပါလုပ်ဆောင်သောသူများကိုမူ ဦးစွာ မိတ်သဟာယဖွဲ့ခြင်းနှင့် အကူအညီ ပေးသင့်သည်။ အကယ်၍ ၎င်းတို့သည် နောင်တမရလျှင် သို့မဟုတ် လမ်းကြောင်းမပြောင်းလျှင် ၎င်းတို့ကို ကန့်သတ်ရမည် ဖြစ်သည်။ ၎င်းတို့ကို လုံးဝ သက်ညှာမှုမပြသင့်။

ဂိုဏ်းဂဏဖွဲ့ခြင်းဆိုတာ ဘာကိုဆိုလိုသလဲ၊ ဤသည်မှာ နားလည်ရန် လွယ်ကူပါသလော။ အကယ်၍ လူတစ်ဦးက ကိစ္စရပ်တစ်ခုကို ထုတ်ဖော်ပြောဆိုပြီး အခြားသူအများအပြားက ၎င်းတို့၏ ထင်မြင်ချက်ကို ပဲ့တင်ထပ်လျှင် ယင်းမှာ ဂိုဏ်းဂဏဖွဲ့ခြင်းဟု သတ်မှတ်နိုင်သလော။ (မသတ်မှတ်နိုင်ပါ။) အကယ်၍ အတော်အတန် ကြီးမားသော ဝန်တာနှင့် တရားမျှတစိတ်ရှိသော ညီအစ်ကိုမောင်နှမအချို့က အရေးကြီးသော အလုပ်တစ်ခုကို ပြီးမြောက်အောင်မြင်စေရန် ၎င်းတို့နှင့်အတူ ပူးပေါင်းရန် အခြားသူများကို တောင်းဆိုလျှင် သို့မဟုတ် စုဝေးပွဲတစ်ခုတွင် ရလဒ်များ စွမ်းဆောင်ရရှိရန်နှင့် အရေးပါသော အကြောင်းအရာတစ်ခုအပေါ် သမ္မာတရားနှင့် ဘုရားသခင်၏ ရည်ရွယ်ချက်များကို နားလည်နိုင်ရန် ရည်ရွယ်ချက်ဖြင့် ၎င်းတို့က လူတိုင်းကို မိတ်သဟာယဖွဲ့ရန် ဦးဆောင်ပြီး လူတိုင်းက မိတ်သဟာယဖွဲ့ခြင်းနှင့် ဘုရားသခင်၏ နှုတ်ကပတ်တော်များကို ဆုတောင်းရင်းဖြင့် ဖတ်ရှုခြင်းတို့၌ ၎င်းတို့၏ တွေးခေါ်ပုံအတိုင်း လိုက်နာလျှင် ဤသည်မှာ ဂိုဏ်းဂဏဖွဲ့ခြင်းဟု သတ်မှတ်နိုင်သလော။ (မသတ်မှတ်နိုင်ပါ။) အသင်းတော်၌ မည်သည့်လူများက ဂိုဏ်းဂဏဖွဲ့ရန် အလားအလာရှိသနည်း။ မည်သို့သော အပြုအမူမျိုးက ဂိုဏ်းဂဏဖွဲ့ခြင်းနှင့် ညီမျှသနည်း။ (လူအများအပြားက တစ်ဦးကိုတစ်ဦး အကာအကွယ်ပေးပြီး အလိုလိုက်ခြင်း သို့မဟုတ် မနာလိုဝန်တိုမှုနှင့် ခိုက်ရန်ဖြစ်ပွားမှုတို့တွင် ပါဝင်ခြင်း၊ ဤအရာအားလုံးသည် အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်သည်၊ ဤသည်မှာ ဂိုဏ်းဂဏဖွဲ့ခြင်း ဖြစ်ပါသည်။) ဤသည်မှာ ကဏ္ဍတစ်ခုဖြစ်သည်။ ဤနေရာတွင် အဓိကအချက်မှာ အဘယ်နည်း။ အပြန်အလှန် အကာအကွယ်ပေးခြင်းနှင့် အလိုလိုက်ခြင်းသည် အဖျက်အမှောင့်လုပ်ခြင်းများနှင့် အနှောင့်အယှက်များကို ဖြစ်ပေါ်စေသည်၊ တစ်စုံတစ်ခုကို လုပ်ဆောင်ခြင်းသည် မှားယွင်းပြီး သမ္မာတရား စည်းမျဉ်းများနှင့် မကိုက်ညီကြောင်း သိလျက်နှင့် ယင်းကို တမင်တကာ ဖုံးကွယ်ခြင်း၊ ရှုပ်ထွေးသော အကြောင်းပြချက်များကို ဖန်တီးခြင်းနှင့် အမှန်တရားကို မပြောခြင်း၊ လူတစ်ဦး၏ မျက်နှာနှင့် အဆင့်အတန်းကို ကာကွယ်ရန်အတွက် အသင်းတော်၏အလုပ်နှင့် ဘုရားအိမ်တော်၏ အကျိုးစီးပွားများ ထိခိုက်ပျက်စီးမှုကိုပင် ပဓာနမထားဘဲ၊ ဘုရားအိမ်တော်၏ အကျိုးစီးပွားများကို သစ္စာဖောက်ခြင်းကို အရင်းတည်ကာ မကောင်းမှုကိုပြုပြီး နှောင့်ယှက်ခြင်းများနှင့် အနှောင့်အယှက်များကို ဖြစ်စေသောသူများအတွက် အကာအကွယ်ပေးခြင်း၊ ဤသည်မှာ ဂိုဏ်းဂဏဖွဲ့ခြင်း ဖြစ်သည်။ နောက်ထပ်အခြေအနေတစ်ခုမှာ ဘုရားအိမ်တော်၏ စီစဉ်မှုများကို စုပေါင်း၍ ဆန့်ကျင်ရန် လူတို့ကို သွေးထိုးလှုံ့ဆော်ခြင်းနှင့် ဖြားယောင်းသွေးဆောင်ခြင်းတို့ ပါဝင်သည်။ ဤသည်မှာ သဘာဝအားဖြင့် ပြင်းထန်ပြီး ဘုရားသခင်၏အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ခြင်းနှင့် နှောင့်ယှက်ခြင်း ပုံစံတစ်ခုလည်း ဖြစ်သည်။ ဂိုဏ်းဂဏဖွဲ့ခြင်း၏ အဓိကရည်ရွယ်ချက်မှာ အဘယ်နည်း။ ယင်းမှာ အသင်းတော်ကို ထိန်းချုပ်ရန်နှင့် ဘုရားသခင် ရွေးချယ်ထားသောလူများကို ထိန်းချုပ်ရန် ဖြစ်သည်။

လူအမျိုးမျိုးကို မိမိဘက်ပါအောင် သိမ်းသွင်းရန်အလို့ငှာ ချိုသာသောစကားပြောဆိုခြင်းတွင် ပါဝင်သည့် ဂိုဏ်းဂဏဖွဲ့ခြင်းတစ်မျိုးလည်း ရှိသေးသည်။ အပေါ်ယံအားဖြင့်၊ ဤသို့သောဂိုဏ်းများတွင် လူတိုင်းသည် လွတ်လပ်စွာ စကားပြောနိုင်ပြီး မိမိတို့၏ကိုယ်ပိုင်ထင်မြင်ချက်များကို ဖော်ပြနိုင်ပုံရသည်။ သို့ရာတွင် အဆုံးစွန်သောရလဒ်များကို ကြည့်ခြင်းအားဖြင့် ၎င်းတို့သည် အမှန်တကယ်တွင် လူတစ်ဦးပြောသည့်အရာ၏ ဦးဆောင်မှုကို လိုက်နာနေကြသည်ကို သင်မြင်နိုင်သည်၊ ထိုလူသည် ၎င်းတို့၏ လေညွှန်တံဖြစ်သည်။ သို့ဆိုလျှင် ထိုလူသည် အခြားသူများကို မိမိဘက်သို့ မည်သို့ ဆွဲဆောင်သနည်း။ ၎င်းတို့သည် မည်သူ့ကို ဆွဲဆောင်နိုင်သည်၊ မည်သူက ဆွဲဆောင်ရန် လွယ်ကူသည်ကို ကြည့်ပြီး ၎င်းတို့အား မေတ္တာပါသော အကူအညီအနည်းငယ်ကို ပေးကမ်းလျက် အသေးအဖွဲ အခွင့်အရေးများ ပေးကြသည်။ ထို့နောက် ၎င်းတို့သည် မည်သည့်အရာကို ကြိုက်နှစ်သက်သည်၊ မည်သို့စကားပြောဆိုလိုသည်၊ ၎င်းတို့၏ ပင်ကိုစရိုက်များနှင့် ဝါသနာများမှာ အဘယ်အရာဖြစ်သည်ကို သိရှိရန် ၎င်းတို့အကြောင်း သတင်းအချက်အလက်များကို စုံစမ်းကြသည်။ တစ်ချိန်တည်းတွင် ၎င်းတို့သည် ၎င်းတို့၏စိတ်နှလုံးကို သိမ်းသွင်းရန် စကားပြောဆိုရာတွင် ၎င်းတို့နှင့် မကြာခဏ သဘောတူညီကြပြီး အဆုံးတွင် ၎င်းတို့ကို မိမိတို့၏ဂိုဏ်းထဲသို့ မသိလိုက်မသိဘာသာ ဝင်ရောက်စေပြီး မိမိတို့၏အဖွဲ့ဝင်များ ဖြစ်လာစေလျက် ၎င်းတို့ကို တဖြည်းဖြည်းချင်း “ဖျောင်းဖျ” ယူသည်။ ယေဘုယျအားဖြင့် ပြောရလျှင် လူတို့ကို မိမိဘက်ပါအောင် သိမ်းသွင်းရန် ချိုသာသောစကားပြောဆိုခြင်းသည် အလွန်နူးညံ့သော နည်းလမ်းတစ်ခုဖြစ်ပြီး “လူ့သံယောဇဉ်” ဖြင့် ပြည့်နှက်ကာ အလွန်ထိရောက်သည်။ ဥပမာအားဖြင့် အကယ်၍ တစ်စုံတစ်ဦးက အခြားလူတစ်ဦးကို ပုံမှန်မေတ္တာပြလျှင်၊ စကားပြောဆိုရာတွင် ၎င်းတို့နှင့် သဘောတူညီလျှင်၊ ၎င်းတို့အပေါ် နားလည်မှုနှင့် သည်းခံမှုကို ပြလျှင် ထိုလူသည် ၎င်းတို့အပေါ် မျက်နှာသာပေးသည့် အထင်အမြင်တစ်ခုကို မသိစိတ်ဖြင့် တိုးပွားလာပြီး ၎င်းတို့ထံ ပိုမိုနီးကပ်လာကာ ထို့နောက် ၎င်းတို့၏အင်အားစုများထဲသို့ ပေါင်းစည်းခြင်းခံရလိမ့်မည်။ ထိုသို့သော ဂိုဏ်းများနှင့် ဂိုဏ်းဂဏများ သည် မည်သည့်အခြေအနေများတွင် အကျိုးသက်ရောက်မှုရှိသနည်း။ ၎င်းတို့၏ အရင်းအနှီးဆုံးအဖွဲ့သားများထဲမှ တစ်ဦးဦး ဖော်ထုတ်ခြင်းခံရသည်နှင့်တစ်ပြိုင်နက်၊ နစ်နာသည်ဟု ခံစားရသည်နှင့်တစ်ပြိုင်နက်၊ သို့မဟုတ် ၎င်းတို့၏ အကျိုးစီးပွားများ၊ အဆင့်အတန်း သို့မဟုတ် ဂုဏ်သတင်းသည် ၎င်းတို့၏ဂိုဏ်းအပြင်ဘက်မှ တစ်စုံတစ်ခု သို့မဟုတ် တစ်စုံတစ်ဦး၏ နှောင့်ယှက်ခြင်း သို့မဟုတ် ပျက်စီးစေခြင်းကို ခံရသည်နှင့်တစ်ပြိုင်နက် ဤလူစားမျိုးသည် ၎င်းတို့၏ အကျိုးစီးပွားများနှင့် အခွင့်အရေးများအတွက် တိုက်ပွဲဝင်လျက် ၎င်းတို့အတွက် စကားပြောဆိုရန် ထကြွလာလိမ့်မည်၊ ဤသည်မှာ ၎င်းတို့ ဂိုဏ်းဂဏဖွဲ့ခြင်း ဖြစ်သည်။ သိသာထင်ရှားသော ဂိုဏ်းဂဏဖွဲ့ခြင်း အမျိုးအစားနှစ်ခုမှာ လူများအတွက် အကာအကွယ်ပေးပြီး ၎င်းတို့ကို အလိုလိုက်ခြင်းနှင့် စုပေါင်းဆန့်ကျင်ခြင်းတို့ ဖြစ်ကြသည်။ သို့ရာတွင် ချိုသာသောစကားပြောဆိုခြင်းမှတစ်ဆင့် ဂိုဏ်းဂဏဖွဲ့ခြင်းသည် ယခုတင်ဖော်ပြခဲ့သော အမျိုးအစားနှစ်ခုကဲ့သို့ အင်အားပြင်းပုံမရဘဲ ထိုသို့သောဂိုဏ်းများ၏ အဖွဲ့ဝင်များသည် အများအားဖြင့် အသင်းတော်အတွင်း၌ သတိပြုမိခြင်းမခံရဘဲ နေတတ်ကြသည်။ သို့သော် လူတို့အနေဖြင့် ရွေးချယ်မှုတစ်ခု ပြုလုပ်ရန်၊ ရှင်းလင်းသော ရပ်တည်ချက်တစ်ခု ထားရှိရန် အချိန်ကျရောက်သောအခါ ထိုသို့သောဂိုဏ်းဂဏများ သည် ထင်ရှားစွာ ပေါ်လွင်လာသည်။ ဥပမာအားဖြင့် အကယ်၍ ဂိုဏ်းတစ်ခု၏ ဂိုဏ်းချုပ်က အသင်းတော်ခေါင်းဆောင်တစ်ဦးတွင် အစွမ်းအစရှိသည်ဟု ပြောလျှင် ၎င်း၏နောက်လိုက်များသည် ထိုခေါင်းဆောင်က ဤအစွမ်းအစကို မည်သို့ပြသကြောင်း ဥပမာများစွာကို ချက်ချင်းပေးလိမ့်မည်။ အကယ်၍ ဂိုဏ်း၏ ဂိုဏ်းချုပ်က အသင်းတော်ခေါင်းဆောင်သည် အလုပ်လုပ်နိုင်စွမ်းမရှိ၊ အစွမ်းအစညံ့ဖျင်းပြီး လူ့သဘာဝဆိုးရှိသည်ဟု ပြောလျှင် အခြားအဖွဲ့ဝင်များသည် ထိုနည်းတူ လိုက်ပါလုပ်ဆောင်ကာ ထိုအသင်းတော်ခေါင်းဆောင်သည် မည်သို့ အရည်အချင်းမရှိကြောင်း၊ သမ္မာတရားကို မည်သို့ မိတ်သဟာယမဖွဲ့နိုင်ကြောင်း၊ စကားလုံးများနှင့် အယူဝါဒများကို မည်သို့ပြောဆိုကြောင်း ပြောဆိုကြပြီး လူတိုင်းသည် မှန်ကန်သောလူတစ်ဦးကိုသာ ရွေးချယ်သင့်သည်ဟု ပြောဆိုကြလိမ့်မည်။ ဤသည်မှာ မမြင်နိုင်သော ဂိုဏ်းဂဏတစ်မျိုးဖြစ်သည်။ ၎င်းတို့သည် အသင်းတော်၌ အာဏာသိမ်းပိုက်ရန်နှင့် လူတို့ကို ထိန်းချုပ်ရန် လူသိရှင်ကြား ထွက်ပေါ်လာခြင်းမရှိသော်လည်း ထိုသို့သောဂိုဏ်းဂဏများ နှင့် ဂိုဏ်းများအတွင်း၌ အသင်းတော်အသက်တာကို ထိန်းချုပ်သော၊ အသင်းတော်၏အစီအစဉ်ကို ထိန်းချုပ်သော မမြင်နိုင်သည့် အင်အားတစ်ခု ရှိနေသည်။ ဤသည်မှာ ပို၍ကြောက်မက်ဖွယ်ကောင်းသော၊ မမြင်နိုင်သော ဂိုဏ်းဂဏဖွဲ့ခြင်း ပုံစံတစ်ခုဖြစ်သည်။ ယခင်က ဖော်ပြခဲ့သည့်၊ အသင်းတော်ခေါင်းဆောင်များ ဖြေရှင်းသင့်သည့် ပြဿနာများဖြစ်သော လွယ်ကူစွာ ပိုင်းခြားသိမြင်နိုင်သည့် ဂိုဏ်းဂဏဖွဲ့ခြင်း အခြေအနေနှစ်ခုအပြင်၊ ဤကွယ်ဝှက်ထားသော ဂိုဏ်းဂဏဖွဲ့ခြင်းမျိုးကိုမူ အသင်းတော်ခေါင်းဆောင်များက ပို၍ပင် ဖြေရှင်းကိုင်တွယ်သင့်သည်။ ဤအရာကို ၎င်းတို့ မည်သို့လုပ်ဆောင်သင့်သနည်း။ ၎င်းတို့သည် ဤသို့သောဂိုဏ်း၏ ဂိုဏ်းချုပ်ကို မိတ်သဟာယဖွဲ့ခြင်းမှတစ်ဆင့် တိုက်ရိုက်ကိုင်တွယ်ရမည်။ အဘယ်ကြောင့် ဤဂိုဏ်းချုပ်နှင့် ဦးစွာ မိတ်သဟာယဖွဲ့ရန် အာရုံစိုက်ရသနည်း။ အပေါ်ယံအားဖြင့်၊ ထိုသို့သောဂိုဏ်း၏ အဖွဲ့ဝင်များသည် မည်သူ့၏ ထိန်းချုပ်မှုကိုမျှ မခံရဟု ထင်ရသော်လည်း အမှန်တကယ်တွင် ၎င်းတို့အားလုံးသည် မည်သူ့စကားကို နာခံသည်ကို စိတ်ထဲတွင် နက်နက်ရှိုင်းရှိုင်း သိကြပြီး ထိုလူကို နာခံလိုကြသည်။ ထို့ကြောင့် ၎င်းတို့ ကိုးကွယ်ပြီး ၎င်းတို့ကို ထိန်းချုပ်သောသူကို ကိုင်တွယ်ဖြေရှင်းသင့်ပြီး ၎င်းတို့၏လုပ်ရပ်များ၏ သဘာဝမှာ အဘယ်အရာဖြစ်သည်ကို ၎င်းတို့ နားလည်စေရန် ဤလူအား သမ္မာတရားဖြင့် မိတ်သဟာယဖွဲ့ပေးသင့်သည်။ ထိုဂိုဏ်းချုပ်သည် ဘုရားအိမ်တော်ကို လူသိရှင်ကြား ဆန့်ကျင်ခြင်း သို့မဟုတ် ခေါင်းဆောင်များကို ပွက်ပွက်ညံအောင် ကန့်ကွက်ခြင်း မပြုခဲ့သော်လည်း ၎င်းသည် ဤလူတို့၏ စကားပြောဆိုပိုင်ခွင့်၊ ၎င်းတို့၏ အတွေးအခေါ်များ၊ အမြင်ရှုထောင့်များနှင့် ၎င်းတို့လိုက်လျှောက်သော လမ်းကြောင်းကို ထိန်းချုပ်ထားသည်။ ဤသည်မှာ ပုန်းကွယ်၍ လှုပ်ရှားသော အန္တိခရစ်တစ်မျိုးပင် ဖြစ်သည်။ ထိုသို့သော လူပုဂ္ဂိုလ်များကို ဖော်ထုတ်ပြီးနောက် ပိုင်းခြားသိမြင်ကာ စိတ်ဖြာလေ့လာဆွေးနွေးရမည်။ အကယ်၍ ၎င်းတို့ နောင်တမရလျှင် ၎င်းတို့ကို ကန့်သတ်ပြီး သီးခြားခွဲထားသင့်သည်။ ထို့နောက် ၎င်းတို့၏အဖွဲ့ဝင်များထဲမှ မည်သူသည် ၎င်းတို့နှင့် တစ်သဘောတည်းဖြစ်သည်ကို သိရှိရန် အဖွဲ့ဝင်တစ်ဦးစီကို စုံစမ်းစစ်ဆေးမှုတစ်ခု ပြုလုပ်သင့်သည်။ ဦးစွာ ဤလူပုဂ္ဂိုလ်များကို သီးခြားခွဲထုတ်ပြီးနောက် ကြောက်ရွံ့သော၊ သူရဲဘောကြောင်သော၊ အထင်အမြင်မှားစေခြင်းခံရသော နားဝေတိမ်တောင်ဖြစ်သူများကို မိတ်သဟာယဖွဲ့ပါ။ အကယ်၍ ၎င်းတို့ နောင်တရနိုင်ပြီး အန္တိခရစ်နောက်လိုက်ခြင်းကို စွန့်လွှတ်နိုင်လျှင် ၎င်းတို့သည် အသင်းတော်၌ နေနိုင်သည်၊ မဟုတ်ပါက ၎င်းတို့ကို အသင်းတော်မှ သီးခြားခွဲထားသင့်သည်။ ဤသည်မှာ သင့်တော်သော ချဉ်းကပ်မှုတစ်ခုလော။ (ဟုတ်ပါသည်။) ဤဖြစ်စဉ်သည် အသင်းတော်အတွင်း၌ တည်ရှိပါသလော။ ဤသို့သောကိစ္စရပ်ကို ဖြေရှင်းသင့်ပါသလော။ (ဖြေရှင်းသင့်ပါသည်။) အဘယ်ကြောင့် ဖြေရှင်းသင့်သနည်း။ ဘုရားအိမ်တော်က ဧဝံဂေလိတရားကို စတင်ဖြန့်ဝေသည့်အချိန်မှစ၍ အန္တိခရစ်တို့၏ အင်အားစုများသည် အသင်းတော်အသက်တာအတွင်း၌ နေရာတိုင်းတွင် ရှိနေခဲ့ပြီး ဘုရားသခင် ရွေးချယ်ထားသောလူများစွာတို့သည် ဤအင်အားစုများ၏ ထိခိုက်စေခြင်း၊ ဘောင်ခတ်ခြင်း သို့မဟုတ် ထိန်းချုပ်ခြင်းတို့ကို အတိုင်းအတာအမျိုးမျိုးဖြင့် ခံခဲ့ကြရသည်။ ဤလူများ စကားပြောဆိုသည့်အခါ သို့မဟုတ် ပြုမူသည့်အခါတိုင်းတွင် ၎င်းတို့သည် လွတ်လပ်၍ ချည်နှောင်ခြင်းကင်းသော အခြေအနေတစ်ခု၌ ရှိမနေကြတော့ဘဲ အချို့သော လူပုဂ္ဂိုလ်များ၏ အတွေးအခေါ်များနှင့် အမြင်ရှုထောင့်များ၏ လွှမ်းမိုးခြင်း၊ သက်ရောက်ခြင်း၊ ထိန်းချုပ်ခြင်းနှင့် အကျဉ်းချခြင်းတို့ကို ခံကြရသည်။ ဤလူများသည် အချို့သောနည်းလမ်းများဖြင့် စကားပြောဆိုရန်နှင့် ပြုမူရန် ဖိအားပေးခံရသည်ဟု ခံစားကြရသည်၊ အကယ်၍ ၎င်းတို့ မလုပ်ဆောင်ပါက စိုးရိမ်ပူပန်ပြီး ဖြစ်ပေါ်လာသော အကျိုးဆက်များကို ခံရမည်ကို ကြောက်ရွံ့ကြသည်။ ဤသည်မှာ အသင်းတော်အသက်တာကို ထိခိုက်စေပြီး နှောင့်ယှက်ခဲ့သည် မဟုတ်လော။ ဤသည်မှာ ပုံမှန်အသင်းတော်အသက်တာ၏ သရုပ်သကန်တစ်ခုလော။ (မဟုတ်ပါ။) ဤသို့သော အသင်းတော်အသက်တာသည် ပုံမှန်အစီအစဉ်အတိုင်း မဟုတ်ဘဲ ဆိုးယုတ်သောလူများ၏ ထိန်းချုပ်မှုကို ခံနေရသည်။ ဆိုးယုတ်သောလူများက အသင်းတော်၌ အာဏာကိုင်စွဲထားသရွေ့ ထိုနေရာတွင် ဘုရားသခင်၏ နှုတ်ကပတ်တော် သို့မဟုတ် သမ္မာတရားက အုပ်စိုးခြင်းမရှိတော့ပေ။ သမ္မာတရားကို နားလည်သော ခေါင်းဆောင်များ၊ အမှုဆောင်များနှင့် ညီအစ်ကိုမောင်နှမများသည် ဖိနှိပ်ခြင်းခံရမည်။ ထိုသို့သော အသင်းတော်သည် အန္တိခရစ်တို့၏ အင်အားစုများက ထိန်းချုပ်ထားသော အသင်းတော်တစ်ခုဖြစ်သည်။ ဤသည်မှာလည်း ခေါင်းဆောင်များနှင့် အမှုဆောင်များ ကိုင်တွယ်ဖြေရှင်းသင့်သည့်၊ ဘုရားသခင်၏အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် ကိစ္စရပ်တစ်ခုနှင့် ဖြစ်စဉ်တစ်ခုဖြစ်သည်။ အန္တိခရစ်တစ်ဦး၏ ဂိုဏ်းတွင်ရှိသော အချို့လူများသည် ၎င်းတို့၏ဂိုဏ်း၏ ယုံကြည်မှုကို ဆုံးရှုံးရမည်ကို၊ ၎င်းတို့၏ ကျောထောက်နောက်ခံများကို ဆုံးရှုံးရမည်ကို၊ သူငယ်ချင်းများကို ဆုံးရှုံးရမည်ကို၊ လိုအပ်ချိန်များတွင် အထောက်အပံ့မရှိမည်ကို အစရှိသည်ဖြင့် ကြောက်ရွံ့ကြသည်။ ထို့ကြောင့် ၎င်းတို့သည် ထိုဂိုဏ်းတွင် ဆက်လက်ရှိနေရန် အစွမ်းကုန် ကြိုးစားကြသည်။ ဤအခြေအနေသည် ပြင်းထန်သည် မဟုတ်လော။ ယင်းကို ဖြေရှင်းသင့်သည် မဟုတ်လော။ (ဟုတ်ပါသည်။) ဤသို့သော အခြေအနေမျိုး အသင်းတော်အတွင်း၌ ပေါ်ပေါက်လာသောအခါ လူအများစုက ယင်းကို ခံစားမိကြပါသလော။ လူအများစုက ယင်းကို ပိုင်းခြားသိမြင်ကြပါသလော။ အချို့လူများသည် မိမိတို့ မသိလိုက်မသိဘာသာဖြင့် တစ်စုံတစ်ဦး၏ ထိန်းချုပ်မှုကို ခံနေရပြီး ၎င်းတို့သည် ထိုလူ၏ အတွေးအခေါ်များနှင့် အမြင်ရှုထောင့်များ၊ ၎င်း၏ ပြောဆိုချက်များနှင့် လုပ်ရပ်များ၊ ၎င်း၏ သွန်သင်ချက်များကို အစဉ်သဖြင့် လိုက်နာရကာ “မဟုတ်ဘူး” ဟု ပြောရန် ကြောက်ရွံ့ကြသည်၊ ထိုသူကို ဆန့်ကျင်ရန် မဝံ့ရဲကြဘဲ ထိုလူ စကားပြောသည့်အခါတွင်ပင် ၎င်းကို စိတ်အနှောင့်အယှက်ဖြစ်စေမည်ကို ကြောက်ရွံ့သဖြင့် ရိုးသားမှုမရှိဘဲ ခေါင်းညိတ်သဘောတူကာ ပြုံးပြရသည်။ ဤသို့သော အခြေအနေများ တည်ရှိပါသလော။ ဤနေရာတွင် ဖြေရှင်းသင့်သည့် ပြဿနာမှာ အဘယ်နည်း။ အသင်းတော်ခေါင်းဆောင်များသည် အခြားသူများကို အထင်အမြင်မှားစေပြီး ထိန်းချုပ်နိုင်စွမ်းရှိသော ထိုအန္တိခရစ် ဂိုဏ်းချုပ်ကို ကိုင်တွယ်ဖြေရှင်းသင့်သည်။ ပထမဦးစွာ ၎င်းတို့သည် လူအများစုကို ဤအန္တိခရစ်အား ပိုင်းခြားသိမြင်နိုင်စေရန် သမ္မာတရားကို မိတ်သဟာယဖွဲ့သင့်ပြီးနောက် အန္တိခရစ်ကိုယ်တိုင်ကို ကန့်သတ်သင့်သည်။ အကယ်၍ အန္တိခရစ်သည် နောင်တမရလျှင် ၎င်းတို့သည် အသင်းတော်၏ ပုံမှန်အစီအစဉ်ကို ဆက်လက်နှောင့်ယှက်ခြင်းမှ တားဆီးရန် ၎င်းကို ချက်ချင်း ရှင်းလင်းပစ်သင့်သည်။

အချုပ်အားဖြင့်ဆိုသော် ပုံမှန်အသင်းတော်အသက်တာတွင် ညီအစ်ကိုမောင်နှမများသည် ၎င်းတို့၏ ကိုယ်ပိုင်ထိုးထွင်းအမြင်များ၊ နားလည်မှုများ၊ အတွေ့အကြုံများနှင့် အခက်အခဲများအပြင် ဘုရားသခင်၏နှုတ်ကပတ်တော်များကို လွတ်လပ်စွာနှင့် ချည်နှောင်မှုမရှိဘဲ မိတ်သဟာယဖွဲ့နိုင်သင့်သည်။ အမှန်ပင် ၎င်းတို့သည် အကူအညီနှင့် အကြံဉာဏ်ပေးပိုင်ခွင့်ရှိသည့်တစ်ချိန်တည်းတွင် စည်းမျဉ်းများကို ချိုးဖောက်သော ခေါင်းဆောင်များနှင့် အမှုဆောင်များ၏ မည်သည့်လုပ်ရပ်ကိုမဆို အကြံပြုချက်များပေးခြင်း၊ ဝေဖန်ခြင်းနှင့် ဖော်ထုတ်ခြင်းတို့ကို ပြုလုပ်ပိုင်ခွင့်လည်း ရှိသင့်သည်။ ဤအရာအားလုံးသည် လွတ်လပ်သင့်ပြီး ဤကဏ္ဍအားလုံးသည် ပုံမှန်ဖြစ်သင့်သည်၊ ၎င်းတို့သည် မည်သည့်လူပုဂ္ဂိုလ်တစ်ဦးတစ်ယောက်၏ ထိန်းချုပ်မှုကိုမျှ မခံသင့်ဘဲ ဘုရားသခင်ရွေးချယ်ထားသောလူများကို ဘောင်ခတ်ခြင်းသို့ ဦးတည်စေခြင်း မဖြစ်သင့်ပါ၊ ယင်းမှာ ပုံမှန်အသင်းတော်အသက်တာ မဟုတ်ပေ။ ညီအစ်ကိုမောင်နှမများသည် အသင်းတော်အသက်တာ၌ မည်သို့စကားပြောဆိုသင့်သည်၊ ပြုမူသင့်သည်၊ ကျင့်ကြံပြုမူသင့်သည်၊ ပုံမှန်လူ့ဆက်ဆံရေးကို မည်သို့တည်ဆောက်သင့်သည် အစရှိသည်တို့အတွက် ဘုရားအိမ်တော်တွင် သတ်မှတ်ချက်များ၊ စည်းကမ်းများနှင့် စည်းမျဉ်းများရှိပြီး ဤအရာများကို မည်သည့်လူပုဂ္ဂိုလ်တစ်ဦးတစ်ယောက်ကမျှ အဆုံးအဖြတ်မပေးပေ။ ညီအစ်ကိုမောင်နှမများ တစ်စုံတစ်ခုကို လုပ်ဆောင်သည့်အခါ ၎င်းတို့သည် မည်သည့်လူပုဂ္ဂိုလ်တစ်ဦးတစ်ယောက်၏ မျက်နှာရိပ်မျက်နှာကဲကို ကြည့်ရန်မလိုအပ်၊ မည်သည့်လူပုဂ္ဂိုလ်တစ်ဦးတစ်ယောက်၏ အမိန့်များကို လိုက်နာရန်မလိုအပ် သို့မဟုတ် မည်သည့်လူပုဂ္ဂိုလ်တစ်ဦးတစ်ယောက်၏ ဘောင်ခတ်ခြင်းကိုမျှ ခံရန်မလိုအပ်ပေ။ မည်သူမျှ လေညွှန်တံ သို့မဟုတ် ပဲ့ကိုင်ရှင် မဖြစ်သင့်ပေ၊ လားရာကို ပေးနိုင်သည့် တစ်ခုတည်းသောအရာမှာ ဘုရားသခင်၏နှုတ်ကပတ်တော်၊ သမ္မာတရားဖြစ်သည်။ ထို့ကြောင့် ဘုရားသခင်ရွေးချယ်ထားသောလူများ လိုက်နာရမည့်အရာမှာ ဘုရားသခင်၏နှုတ်ကပတ်တော်၊ သမ္မာတရားနှင့် စုဝေးပွဲများတွင် သမ္မာတရားကို မိတ်သဟာယဖွဲ့ခြင်း၏ စည်းမျဉ်းများ ဖြစ်ကြသည်။ အကယ်၍ သင်သည် အခြားလူတစ်ဦး၏ ဘောင်ခတ်ခြင်းကို အစဉ်သဖြင့်ခံရလျှင်၊ ၎င်းတို့၏ အချက်ပြမှုအတိုင်း အစဉ်သဖြင့် လိုက်ပါလုပ်ဆောင်လျှင်၊ ၎င်းတို့၏ မကျေနပ်သော အကြည့် သို့မဟုတ် မျက်မှောင်ကြုတ်သော မျက်နှာကို မြင်သည့်အခါ ဆက်လက်စကားပြောဆိုရန် မဝံ့ရဲတော့လျှင်၊ အကယ်၍ သင်သည် ဘုရားသခင်၏နှုတ်ကပတ်တော်များနှင့် သင်၏ကိုယ်ပိုင်အတွေ့အကြုံဆိုင်ရာ နားလည်မှုများကို မိတ်သဟာယဖွဲ့နေစဉ် ထိုလူ၏ ကန့်သတ်ခြင်းကို အစဉ်သဖြင့်ခံရလျှင်၊ အစဉ်သဖြင့် ဘောင်ခတ်ခံရသည်ဟု ခံစားရပြီး သမ္မာတရားစည်းမျဉ်းများအတိုင်း ပြုမူနိုင်ခြင်းမရှိလျှင်၊ အကယ်၍ ထိုလူ၏ စကားများ၊ အကြည့်များ၊ မျက်နှာအမူအရာများ၊ အသံနေအသံထားနှင့် ၎င်း၏စကားထဲမှ စောင်းပါးရိပ်ခြည်ပြောသော ခြိမ်းခြောက်စကားများက သင့်ကို အဆက်မပြတ် ချည်နှောင်ထားလျှင် သင်သည် ဤလူကဦးဆောင်သော ဂိုဏ်းဂဏတစ်ခုအတွင်း၌ ထိန်းချုပ်ခြင်းခံနေရခြင်း ဖြစ်သည်။ ဤသည်မှာ ပြဿနာရှိသည်၊ ဤသည်မှာ အသင်းတော်အသက်တာမဟုတ်ဘဲ အန္တိခရစ်တစ်ဦးက အုပ်စိုးသော ဂိုဏ်းဂဏတစ်ခု၏ အသက်တာဖြစ်သည်။ ဤသို့သောကိစ္စရပ်မျိုးနှင့်ပတ်သက်လာလျှင် ခေါင်းဆောင်များနှင့် အမှုဆောင်များသည် ယင်းကိုဖြေရှင်းရန် ရှေ့ထွက်လာသင့်ပြီး ညီအစ်ကိုမောင်နှမများသည်လည်း အသင်းတော်၏ ပုံမှန်အစီအစဉ်ကို ကာကွယ်ရန် တာဝန်နှင့် အခွင့်အရေးရှိသည်။ အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်သောသူများ၊ အထူးသဖြင့် ဂိုဏ်းဂဏဖွဲ့ပြီး အသင်းတော်ကို ထိန်းချုပ်လိုသောသူများကို ရပ်တန့်စေခြင်း၊ ဖော်ထုတ်ခြင်းနှင့် စိတ်ဖြာလေ့လာဆွေးနွေးခြင်းတို့ ပြုလုပ်သင့်ပြီး လူတိုင်းကို ပိုင်းခြားသိမြင်နိုင်စွမ်း ရရှိစေကာ ပြဿနာ၏အနှစ်သာရမှာ ကိုယ်ပိုင်နိုင်ငံတော် ထူထောင်ရန် ကြံစည်ခြင်းဖြစ်သည်ကို ထိုးထွင်းသိမြင်စေသင့်သည်။ အသင်းတော်သည် မည်သည့်အကြောင်းပြချက်အတွက်မဆို ဂိုဏ်းဂဏဖွဲ့ခြင်းနှင့် အသင်းတော်ကို ပိုင်းခြားခြင်းတို့ကို ခွင့်မပြုပေ။ ဥပမာအားဖြင့် လူမှုရေးဆိုင်ရာ ပင်ကိုလက္ခဏာနှင့် အဆင့်အတန်း၊ ရပ်ကွက်များ၊ ဒေသများ သို့မဟုတ် ဘာသာရေးဂိုဏ်းဂဏများကို အခြေခံ၍ ဂိုဏ်းများအဖြစ် ပိုင်းခြားခြင်း သို့မဟုတ် ပညာရေးအဆင့်၊ ကြွယ်ဝမှု၊ လူမျိုးနှင့် အသားအရောင် အစရှိသည်တို့ကို အခြေခံ၍ ဂိုဏ်းများအဖြစ် ပိုင်းခြားခြင်း၊ ဤအရာအားလုံးသည် သမ္မာတရားစည်းမျဉ်းများကို ဆန့်ကျင်ပြီး အသင်းတော်၌ မဖြစ်ပေါ်သင့်ပေ။ လူတို့ကို ဤအဆင့်အတန်းများ၊ အဆင့်များ၊ ဂိုဏ်းဂဏများနှင့် အဖွဲ့များအဖြစ် ပိုင်းခြားရန် မည်သို့သောဆင်ခြေကို အသုံးပြုသည်ဖြစ်စေ ယင်းသည် အသင်းတော်၏အလုပ်နှင့် အသင်းတော်အသက်တာ၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်မည်ဖြစ်ကာ ခေါင်းဆောင်များနှင့် အမှုဆောင်များ ချက်ချင်းဖြေရှင်းသင့်သည့် ကိစ္စရပ်တစ်ခုဖြစ်သည်။ အတိုချုပ်ဆိုရလျှင် လူတို့ ဂိုဏ်းဂဏများ၊ အဖွဲ့များ သို့မဟုတ် ဂိုဏ်းများအဖြစ် ပိုင်းခြားရသည့် အကြောင်းရင်းများ မည်သို့ပင်ဖြစ်စေ၊ အကယ်၍ ၎င်းတို့သည် တိကျသော အင်အားစုတစ်ခုကို စုစည်းပြီးဖြစ်လျှင်၊ ၎င်းတို့သည် အသင်းတော်၏အလုပ်နှင့် အသင်းတော်အသက်တာ၏ အစီအစဉ်ကို နှောင့်ယှက်မှုတစ်ခု ဖြစ်စေလျှင် ၎င်းတို့ကို ရပ်တန့်စေပြီး ကန့်သတ်သင့်သည်။ အကယ်၍ ထိုသို့သောဂိုဏ်းများ၏ အဖွဲ့ဝင်များကို တားမြစ်သော်လည်း နားမထောင်လျှင်၊ ဤမကောင်းမှုကိုပြုသူများကို သီးခြားခွဲထုတ်ပြီး ရှင်းလင်းပစ်နိုင်သည်။ ဤကိစ္စရပ်များကို ကိုင်တွယ်ခြင်းသည်လည်း ခေါင်းဆောင်များနှင့် အမှုဆောင်များ လုပ်ဆောင်သင့်သည့် အလုပ်နှင့် တာဝန်များ၏ အစိတ်အပိုင်းတစ်ခုဖြစ်သည်။ သို့ဆိုလျှင် ဤနေရာတွင် နားလည်ရန်လိုအပ်သည်မှာ အဘယ်နည်း။ ယင်းမှာ အချို့လူများက အသင်းတော်၌ အင်အားစုများ ဖွဲ့စည်းပြီးဖြစ်သည့်အခါ၊ အသင်းတော်ခေါင်းဆောင်များ၊ အသင်းတော်၏အလုပ်နှင့် ဘုရားသခင်၏နှုတ်ကပတ်တော်များကို ယှဉ်ပြိုင်ပြီး ဆန့်ကျင်နိုင်စွမ်းရှိသည့်အခါ၊ အသင်းတော်အသက်တာ၏ ပုံမှန်အစီအစဉ်ကို နှောင့်ယှက်ပြီး ပျက်စီးစေနိုင်စွမ်းရှိသည့်အခါ ထိုသို့သော အပြုအမူများ၊ သရုပ်သကန်များနှင့် အခြေအနေများကို ကန့်သတ်ပြီး ချက်ချင်းကိုင်တွယ်သင့်သည်ဟူ၍ ဖြစ်သည်။ ဂိုဏ်းဂဏဖွဲ့ခြင်းနှင့်ပတ်သက်လာလျှင် ပါဝင်သောလူအရေအတွက်ကို အခြေခံ၍ ခွဲခြားမှုများ မပြုလုပ်ပေ။ အကယ်၍ လူနှစ်ဦးက ကောင်းမွန်စွာ ပေါင်းသင်းပြီး အသင်းတော်ကို မည်သည့်အနှောင့်အယှက်မျှ မဖြစ်စေလျှင် ဝင်ရောက်စွက်ဖက်ရန် မလိုအပ်ပေ။ သို့ရာတွင် ၎င်းတို့သည် အနှောင့်အယှက်များ စတင်ဖြစ်စေပြီး အသင်းတော်ကို ထိန်းချုပ်ရန်အလို့ငှာ အင်အားစုတစ်ခု ဖွဲ့စည်းသည်နှင့်တစ်ပြိုင်နက် ဤလူပုဂ္ဂိုလ်များကို ရပ်တန့်စေပြီး ကန့်သတ်သင့်သည်။ အကယ်၍ ၎င်းတို့ နောင်တမရလျှင် ၎င်းတို့ကို ချက်ချင်း ရှင်းလင်းပစ်ခြင်း သို့မဟုတ် နှင်ထုတ်ခြင်း ပြုသင့်သည်။ ဤသည်မှာ မူပင်ဖြစ်၏။

၂၀၂၁ ခုနှစ်၊ မေလ ၂၂ ရက်


ခေါင်းဆောင်များနှင့် အမှုဆောင်များ၏ တာဝန်များ (၁၄)

ခေါင်းဆောင်များနှင့် အမှုဆောင်များ၏ တာဝန်များအကြောင်းကို ငါတို့ အချိန်မည်မျှကြာ မိတ်သဟာယဖွဲ့နေပြီး ဖြစ်သနည်း။ (လေးလခွဲ ဖြစ်ပါသည်။) ဤအကြောင်းကို ထိုသို့သောအချိန်ကာလတစ်ခုကြာ မိတ်သဟာယဖွဲ့ပြီးနောက်၊ ခေါင်းဆောင်များနှင့် အမှုဆောင်များ လုပ်ဆောင်သင့်သည့် သတ်သတ်မှတ်မှတ်ဖြစ်သော အလုပ်အပေါ် ယခုအခါ အတိုင်းအတာတစ်ခုအထိ သင်တို့ ပို၍ ရှင်းလင်းစွာ နားလည်မှု ရှိပြီလော။ (ရှိပါသည်။ ဤအရာနှင့်ပတ်သက်၍ ကျွန်ုပ်တို့၏ နားလည်မှုက အတိုင်းအတာတစ်ခုအထိ ပို၍ ရှင်းလင်းလာပါသည်။) ယခင်ကထက် ပို၍ ရှင်းလင်းသင့်သည်။ ငါ၏ မိတ်သဟာယသည် အလွန် တိကျပြီး ရှင်းလင်းသဖြင့် တစ်စုံတစ်ဦးက နားမလည်သေးပါက သူသည် ဉာဏ်ရည်အားနည်းသောသူ ဖြစ်သည်ဟု ဆိုလိုပေမည်၊ မှန်သလော။ (မှန်ပါသည်။) ဤအရာကို ယခု ကြည့်လျှင်၊ ခေါင်းဆောင်ကောင်းတစ်ဦး သို့မဟုတ် အမှုဆောင်ကောင်းတစ်ဦး ဖြစ်ရန် လွယ်ကူသည်ဟု သင်ထင်သလော။ (မလွယ်ကူပါ။) မည်သည့် အရည်အသွေးများ လိုအပ်သနည်း။ (လူတစ်ဦးသည် ခေါင်းဆောင်များနှင့် အမှုဆောင်များအတွက် လိုအပ်သော အစွမ်းအစနှင့် လူ့သဘာဝအပြင် သမ္မာတရား လက်တွေ့ကျမှုနှင့် တာဝန်သိစိတ်တို့ကို ပိုင်ဆိုင်ရန် လိုအပ်ပါသည်။) အနည်းဆုံးအားဖြင့်၊ လူတစ်ဦးသည် အသိစိတ်၊ ဆင်ခြင်တုံတရားနှင့် သစ္စာစောင့်သိခြင်းတို့ ရှိရမည်ဖြစ်ပြီး၊ ထို့နောက်တွင် အစွမ်းအစနှင့် အလုပ်လုပ်နိုင်စွမ်းတို့ ရှိရမည်။ လူတစ်ဦးသည် ဤအရည်အသွေးအားလုံးကို ပိုင်ဆိုင်သောအခါ ခေါင်းဆောင်ကောင်းတစ်ဦး သို့မဟုတ် အမှုဆောင်ကောင်းတစ်ဦး ဖြစ်နိုင်ပြီး မိမိ၏ တာဝန်ဝတ္တရားများကို ဖြည့်ဆည်းနိုင်ပေသည်။

အချက် ၁၂- ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်းဆိုသလို တိကျစွာ ဖော်ထုတ်လော့။ ပြီးလျှင် ၎င်းတို့ကို တားဆီးကာ ကန့်သတ်ပြီး အမှုအရာများ ပြောင်းလဲအောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း တိုးပွားလာပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့ (အပိုင်း ၂)

ပြီးခဲ့သည့် စုဝေးပွဲတွင် ငါတို့သည် ခေါင်းဆောင်များနှင့် အမှုဆောင်များ၏ တာဝန်များထဲမှ ဆယ့်နှစ်ချက်မြောက်ဖြစ်သည့် “ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်းဆိုသလို တိကျစွာ ဖော်ထုတ်လော့။ ပြီးလျှင် ၎င်းတို့ကို တားဆီးကာ ကန့်သတ်ပြီး အမှုအရာများ ပြောင်းလဲအောင်ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း တိုးပွားလာပြီး ယင်းတို့ထံမှ သင်ယူစေရန် သမ္မာတရားကို မိတ်သဟာယဖွဲ့လော့”ဟူသည်ကို မိတ်သဟာယဖွဲ့ခဲ့သည်။ ဤအချက်အတွင်း၌၊ ငါတို့သည် အဓိကအားဖြင့် ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်အား မည်သည့်လူများ၊ ဖြစ်ရပ်များနှင့် အမှုအရာများက အဖျက်အမှောင့်လုပ်ပြီး နှောင့်ယှက်သည်ကို ဦးစွာ မိတ်သဟာယဖွဲ့ခဲ့သည်။ အကယ်၍ ခေါင်းဆောင်များနှင့် အမှုဆောင်များသည် အသင်းတော်အတွင်း၌ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို တားဆီးပြီး ကန့်သတ်ရန်ဆန္ဒရှိကာ ဤအလုပ်ကို ကောင်းမွန်စွာဆောင်ရွက်လိုပါက၊ ၎င်းတို့သည် ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်တို့အား မည်သည့်လူများ၊ ဖြစ်ရပ်များနှင့် အမှုအရာများက အဖျက်အမှောင့်လုပ်ပြီး နှောင့်ယှက်သည်ကို ဦးစွာ သိရှိပြီး နားလည်သဘောပေါက်ရမည်။ ထို့နောက်တွင်၊ ၎င်းတို့သည် ဤအရာများကို တကယ့်အသင်းတော်အလုပ်နှင့် အသင်းတော်အသက်တာရှိ လူများ၊ ဖြစ်ရပ်များနှင့် အမှုအရာများနှင့် တိုက်ဆိုင်စစ်ဆေးရမည်ဖြစ်ပြီး၊ ထို့နောက်တွင် ၎င်းတို့ကို တားဆီးခြင်းနှင့် ကန့်သတ်ခြင်းကဲ့သို့သော အလုပ်အမျိုးမျိုးကို ဆောင်ရွက်ရမည်။ ဤသည်မှာ ခေါင်းဆောင်များနှင့် အမှုဆောင်များအတွက် သတ်မှတ်ချက်တစ်ခု ဖြစ်သည်။ ငါတို့၏ ပြီးခဲ့သည့် စုဝေးပွဲတွင်၊ ငါတို့သည် အသင်းတော်အသက်တာနှင့် သက်ဆိုင်သည့်အရာများမှအစပြု၍ အသင်းတော်၏အလုပ်နှင့် အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာအချို့အကြောင်းကို မိတ်သဟာယဖွဲ့ခဲ့သည်။ အသင်းတော်အသက်တာတွင် အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် သဘောသဘာဝရှိသော လူများ၊ ဖြစ်ရပ်များနှင့် အမှုအရာများကိုလည်း ငါတို့ အမျိုးအစားခွဲခြားခဲ့သည်။ စုစုပေါင်း ပြဿနာ မည်မျှရှိခဲ့သနည်း။ (တစ်ဆယ့်တစ်ချက် ရှိပါသည်။ ပထမအချက်၊ သမ္မာတရားကို မိတ်သဟာယဖွဲ့သည့်အခါ အကြောင်းအရာမှ မကြာခဏ သွေဖည်သွားခြင်း၊ ဒုတိယအချက်၊ လူတို့ကို အထင်အမြင်မှားစေပြီး ၎င်းတို့၏ လေးစားမှုကို ရယူရန် စကားလုံးများနှင့် အယူဝါဒများကို ပြောဆိုခြင်း၊ တတိယအချက်၊ အိမ်တွင်းရေးရာများကို တတွတ်တွတ် ပြောဆိုခြင်း၊ ပုဂ္ဂိုလ်ရေးဆိုင်ရာ အဆက်အသွယ်များ တည်ဆောက်ခြင်းနှင့် ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ခြင်း၊ စတုတ္ထအချက်၊ အုပ်စုဖွဲ့ခြင်း၊ ပဉ္စမအချက်၊ အဆင့်အတန်းအတွက် ပြိုင်ဆိုင်ခြင်း၊ ဆဋ္ဌမအချက်၊ သွေးခွဲခြင်း၊ သတ္တမအချက်၊ လူတို့ကို တိုက်ခိုက်ပြီး ညှဉ်းဆဲခြင်း၊ အဋ္ဌမအချက်၊ အယူအဆများကို ဖြန့်ဝေခြင်း၊ နဝမအချက်၊ အပျက်သဘောဆောင်ခြင်းကို ပွင့်အံချခြင်း၊ ဒသမအချက်၊ အခြေအမြစ်မရှိသော ကောလာဟလများကို ဖြန့်ဝေခြင်းနှင့် ဆယ့်တစ်ချက်မြောက် ရွေးကောက်ပွဲ စည်းမျဉ်းများကို ချိုးဖောက်ခြင်းတို့ ဖြစ်ပါသည်။) ခြောက်ခုမြောက် ပြဿနာမှာ သွေးခွဲခြင်းဖြစ်သည်။ ယင်းသည် အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် သဘောသဘာဝရှိသော်လည်း၊ အခြားသော ဒုစရိုက်အမှုများနှင့် နှိုင်းယှဉ်လျှင်၊ သေးငယ်သော ပြဿနာတစ်ခု ဖြစ်သည်။ ယင်းကို “မလျော်ကန်သော ဆက်ဆံရေးများတွင် ပါဝင်ခြင်း”ဟု ပြောင်းလိုက်လော့။ ဤအရာ၏ သဘောသဘာဝသည် သွေးခွဲခြင်း၏ သဘောသဘာဝထက် ပို၍ ဆိုးရွားသည်။ ခုနစ်ခုမြောက် ပြဿနာမှာ လူတို့ကို တိုက်ခိုက်ခြင်းနှင့် ညှဉ်းဆဲခြင်း ဖြစ်သည်။ ယင်းကို “အပြန်အလှန် တိုက်ခိုက်ခြင်းများနှင့် စကားစစ်ထိုးခြင်းတို့တွင် ပါဝင်ခြင်း” ဟု ပြောင်းလိုက်လော့။ ဤသည်မှာ သဘောသဘာဝအားဖြင့် ပို၍ ဆိုးရွားပြီး၊ ပို၍ တိကျကာ ကိုက်ညီမှုရှိသည် မဟုတ်လော။ (ဟုတ်ပါသည်။) အပြန်အလှန် တိုက်ခိုက်ခြင်းများနှင့် စကားစစ်ထိုးခြင်းတို့သည် အသင်းတော်အသက်တာတွင် အဖြစ်များသော အဖျက်အမှောင့်လုပ်ခြင်းများ၊ နှောင့်ယှက်ခြင်းများနှင့် သက်ဆိုင်သည့် ပြဿနာအမျိုးအစားတစ်ခု ဖြစ်သည်။ ဤပြဿနာနှစ်ခုကို ဤသို့ ပြင်ဆင်ခြင်းက ယင်းတို့ကို အသင်းတော်အသက်တာအတွင်း ပေါ်ပေါက်သည့် ပြဿနာများနှင့် ပို၍ ကိုက်ညီမှုရှိစေပြီး ပို၍ နီးစပ်စေသည်။ ဆယ့်တစ်ချက်မြောက် ပြဿနာမှာ ရွေးကောက်ပွဲ စည်းမျဉ်းများကို ချိုးဖောက်ခြင်း ဖြစ်သည်။ ယင်းကို “ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်း”ဟု ပြောင်းလိုက်လော့။ ဤသည်မှာ စကားလုံးအသုံးအနှုန်းကို ပြောင်းလဲခြင်းမျှသာဖြစ်သည်။ ဤအရာ၏ သဘောသဘာဝမှာ အတူတူပင်ဖြစ်သည်။ အတိုင်းအတာက ပို၍ပြင်းထန်ခြင်းသာ ဖြစ်သည်။ ထိုအရာသည် ယခုတွင် အဖျက်အမှောင့်လုပ်ခြင်းများ၊ နှောင့်ယှက်ခြင်းများ၏ သဘောသဘာဝနှင့် ပို၍ဆက်စပ်မှုရှိသည်။

အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ

၅။ အဆင့်အတန်းအတွက် ပြိုင်ဆိုင်ခြင်း

ပြီးခဲ့သည့်တစ်ကြိမ်တွင်၊ ငါတို့သည် စတုတ္ထမြောက်ပြဿနာဖြစ်သည့် ဂိုဏ်းများဖွဲ့ခြင်းအထိ မိတ်သဟာယဖွဲ့ခဲ့သည်။ ဤအကြိမ်တွင်၊ ငါတို့သည် ပဉ္စမမြောက်ပြဿနာဖြစ်သည့် အဆင့်အတန်းအတွက် ပြိုင်ဆိုင်ခြင်းအကြောင်းကို ဆက်လက်၍ မိတ်သဟာယဖွဲ့ကြမည်။ အဆင့်အတန်းအတွက် ပြိုင်ဆိုင်ခြင်းကိစ္စသည် အသင်းတော်အသက်တာတွင် မကြာခဏ ပေါ်ပေါက်သည့် ပြဿနာတစ်ခုဖြစ်ပြီး၊ ယင်းမှာ တွေ့မြင်ရလေ့မရှိသော အရာတစ်ခု မဟုတ်ပေ။ မည်သည့်အခြေအနေများ၊ အပြုအမူများနှင့် သရုပ်သကန်များသည် အဆင့်အတန်းအတွက် ပြိုင်ဆိုင်ခြင်း အလေ့အကျင့်နှင့် သက်ဆိုင်သနည်း။ အဆင့်အတန်းအတွက် ပြိုင်ဆိုင်ခြင်း၏ မည်သည့်သရုပ်သကန်များသည် ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်ခြင်း ပြဿနာနှင့် သက်ဆိုင်သနည်း။ မည်သည့်ပြဿနာ သို့မဟုတ် အမျိုးအစားကို ငါတို့ မိတ်သဟာယဖွဲ့သည်ဖြစ်စေ၊ ယင်းသည် “ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ” အကြောင်းဖြစ်သည့် ဆယ့်နှစ်ချက်မြောက်အချက်တွင် ဆိုထားသည့်အရာနှင့် သက်ဆိုင်ရမည်။ ယင်းသည် အဖျက်အမှောင့်လုပ်ခြင်းနှင့် နှောင့်ယှက်ခြင်းအဆင့်သို့ ရောက်ရှိရမည်ဖြစ်ပြီး၊ ဤသဘောသဘာဝနှင့် သက်ဆိုင်ရမည်။ ထိုအခါမှသာ မိတ်သဟာယဖွဲ့ခြင်းနှင့် စိတ်ဖြာလေ့လာဆွေးနွေးခြင်းတို့ ပြုလုပ်ထိုက်ပေသည်။ အဆင့်အတန်းအတွက် ပြိုင်ဆိုင်ခြင်း၏ မည်သည့်သရုပ်သကန်များသည် ဘုရားအိမ်တော်၏အလုပ်ကို အဖျက်အမှောင့်လုပ်ပြီး နှောင့်ယှက်သည့် ဤသဘောသဘာဝနှင့် ဆက်စပ်နေသနည်း။ အဖြစ်အများဆုံးမှာ အဆင့်အတန်းအတွက် လူတို့က အသင်းတော်ခေါင်းဆောင်များနှင့် ပြိုင်ဆိုင်ခြင်းဖြစ်သည်။ ယင်းမှာ ခေါင်းဆောင်များနှင့်ပတ်သက်သည့် အချို့အရာများနှင့် ၎င်းတို့၏ အမှားများကို အခွင့်ကောင်းယူ၍ ၎င်းတို့ကို အသရေဖျက်ပြီး ပြစ်တင်ရှုတ်ချခြင်းတွင်လည်းကောင်း၊ ၎င်းတို့၏ ဖောက်ပြန်ပျက်စီးခြင်း ထုတ်ဖော်ပြမှုများအပြင်၊ ၎င်းတို့၏ လူ့သဘာဝနှင့် အစွမ်းအစတို့တွင်ရှိသော အားနည်းချက်များနှင့် ချို့ယွင်းချက်များကို ရည်ရွယ်ချက်ရှိရှိ ဖော်ထုတ်ခြင်းတွင်လည်းကောင်း၊ အထူးသဖြင့် ၎င်းတို့၏ အလုပ်တွင် သို့မဟုတ် လူတို့ကို ကိုင်တွယ်သည့်အခါတွင် ၎င်းတို့ပြုလုပ်မိခဲ့သော သွေဖည်မှုများ၊ အမှားများနှင့် ပတ်သက်လာသည့်အခါတွင်လည်းကောင်း အဓိကအားဖြင့် ပေါ်လွင်ထင်ရှားသည်။ ဤသည်မှာ အဆင့်အတန်းအတွက် အသင်းတော်ခေါင်းဆောင်များနှင့် ပြိုင်ဆိုင်ခြင်း၏ အတွေ့ရအများဆုံးနှင့် အပေါ်လွင်ဆုံး သရုပ်သကန် ဖြစ်သည်။ ထို့အပြင်၊ ဤလူတို့သည် အသင်းတော်ခေါင်းဆောင်များက ၎င်းတို့အလုပ်ကို မည်မျှကောင်းမွန်စွာ လုပ်ဆောင်သည်၊ စည်းမျဉ်းများနှင့်အညီ ၎င်းတို့ ပြုမူခြင်း ရှိမရှိ၊ သို့မဟုတ် ၎င်းတို့၏ လူ့သဘာဝနှင့်ပတ်သက်၍ ပြဿနာများ ရှိမရှိဟူသည်တို့ကို ဂရုမစိုက်ဘဲ၊ ဤခေါင်းဆောင်များအပေါ် အာခံနေကြခြင်းသာ ဖြစ်သည်။ အဘယ်ကြောင့် ၎င်းတို့ အာခံကြသနည်း။ အကြောင်းမှာ ၎င်းတို့သည်လည်း အသင်းတော်ခေါင်းဆောင်တစ်ဦး ဖြစ်လိုသောကြောင့် ဖြစ်သည်။ ဤသည်မှာ ၎င်းတို့၏ ရည်မှန်းချက်၊ ၎င်းတို့၏ လိုအင်ဆန္ဒဖြစ်ပြီး၊ ထို့ကြောင့် ၎င်းတို့ အာခံကြခြင်း ဖြစ်သည်။ အသင်းတော်ခေါင်းဆောင်များက မည်သို့ပင် အလုပ်လုပ်သည်ဖြစ်စေ သို့မဟုတ် ပြဿနာများကို မည်သို့ပင် ကိုင်တွယ်သည်ဖြစ်စေ၊ ဤလူတို့သည် ၎င်းတို့နှင့်ပတ်သက်သည့် အကြောင်းအရာများကို အမြဲတစေ အခွင့်ကောင်းယူပြီး၊ ၎င်းတို့ကို ဝေဖန်ကာ ရှုတ်ချသည့်အပြင်၊ တစ်ဆိတ်ကိုတစ်အိတ်လုပ်သည်အထိ၊ အဖြစ်မှန်များကို လိမ်လည်လှည့်ဖြားသည်အထိ၊ အတိုင်းထက်အလွန် ချဲ့ကားပြောဆိုသည်အထိပင် ပြုလုပ်ကြသည်။ ၎င်းတို့သည် ဤခေါင်းဆောင်များက စည်းမျဉ်းများနှင့်အညီ ပြုမူခြင်း ရှိမရှိ၊ မှန်ကန်သောလူများ ဟုတ်မဟုတ်၊ သမ္မာတရားကို လိုက်စားသောလူများ ဟုတ်မဟုတ်၊ အသိစိတ်နှင့် ဆင်ခြင်တုံတရား ရှိမရှိဟူသည်တို့ကို တိုင်းတာရန် ခေါင်းဆောင်များနှင့် အမှုဆောင်များထံမှ ဘုရားအိမ်တော်က တောင်းဆိုသည့် စံနှုန်းများကို အသုံးမပြုကြပေ။ ၎င်းတို့သည် ခေါင်းဆောင်များကို ဤစည်းမျဉ်းများအတိုင်း အကဲမဖြတ်ကြပေ။ ထိုအစား၊ မိမိတို့၏ ကိုယ်ပိုင် ရည်ရွယ်ချက်များနှင့် ရည်မှန်းချက်များကို အခြေခံ၍ ၎င်းတို့သည် ခေါင်းဆောင်များ သို့မဟုတ် အမှုဆောင်များကို အပြစ်တင်ရန် အကြောင်းအရာများ ရှာဖွေလျက်၊ ၎င်းတို့၏ နောက်ကွယ်တွင် သမ္မာတရားနှင့် မကိုက်ညီသော အမှုအရာများ လုပ်ဆောင်ခြင်းနှင့်ပတ်သက်၍ ကောလာဟလများ ဖြန့်ဝေလျက်၊ သို့မဟုတ် ၎င်းတို့၏ ချို့ယွင်းချက်များကို ဖော်ထုတ်လျက် စဉ်ဆက်မပြတ် အပြစ်မရှိ အပြစ်ရှာပြီး၊ တိုင်ကြားချက်များကို ဖန်တီးကြလေသည်။ ဥပမာအားဖြင့် ၎င်းတို့က၊ “ခေါင်းဆောင် မည်သူမည်ဝါသည် တစ်ချိန်က အမှားတစ်ခု ပြုလုပ်ခဲ့ပြီး အထက်က ပြုပြင်ခြင်းကို ခံခဲ့ရသည်၊ သင်တို့တစ်ယောက်မျှ ထိုအကြောင်းကို မသိခဲ့ကြပါ။ ကြည့်ပါ၊ သူတို့သည် ဟန်ဆောင်ရာတွင် အလွန်တော်ပါသည်တကား” ဟု ပြောကောင်းပြောနိုင်သည်။ ဤခေါင်းဆောင် သို့မဟုတ် အမှုဆောင်သည် ဘုရားအိမ်တော်က ပျိုးထောင်ရန် ရည်ရွယ်ထားသူတစ်ဦး ဟုတ်မဟုတ်၊ သို့မဟုတ် ၎င်းတို့သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် စံနှုန်းပြည့်မီခြင်း ရှိမရှိဟူသည်တို့ကို ထိုသူတို့ကမစဉ်းစား၊ ဂရုမစိုက်ဘဲ၊ ၎င်းတို့၏ နောက်ကွယ်တွင် ၎င်းတို့ကို ဆက်လက် ဝေဖန်နေကြသည်၊ အဖြစ်မှန်များကို မလိမ့်တစ်ပတ်ပြောဆိုကြသည်၊ ၎င်းတို့အပေါ် ယုတ်ညံ့သော အပြုအမူများ ပြုလုပ်နေကြလေသည်။ ပြီးလျှင် ထိုသူတို့အနေဖြင့် ဤအရာများကို မည်သည့်ရည်မှန်းချက်အတွက် ပြုလုပ်ကြသနည်း။ ယင်းမှာ အဆင့်အတန်းအတွက် ပြိုင်ဆိုင်ရန် ဖြစ်သည်၊ မဟုတ်လော။ ၎င်းတို့ပြောဆိုပြုမူသည့် အရာတိုင်းတွင် ရည်မှန်းချက်တစ်ခု ရှိသည်။ ၎င်းတို့သည် အသင်းတော်၏အလုပ်ကို ထည့်သွင်းစဉ်းစားနေခြင်း မဟုတ်သည့်အပြင်၊ ခေါင်းဆောင်များနှင့် အမှုဆောင်များအပေါ် ၎င်းတို့၏ အကဲဖြတ်ခြင်းသည် ဘုရားအိမ်တော်၏ အလုပ်အစီအစဉ်များ သို့မဟုတ် ဘုရားသခင်က လူထံမှ တောင်းဆိုသည့် စည်းမျဉ်းများကို အခြေခံရန် မဆိုထားနှင့်၊ ဘုရားသခင်၏ နှုတ်ကပတ်တော်များ သို့မဟုတ် သမ္မာတရားအပေါ်ကိုပင် အခြေမခံဘဲ၊ မိမိတို့၏ ကိုယ်ပိုင် ရည်ရွယ်ချက်များနှင့် ရည်မှန်းချက်များကို အခြေခံလေသည်။ ၎င်းတို့သည် ခေါင်းဆောင်များ သို့မဟုတ် အမှုဆောင်များ ပြောဆိုသည့် အရာအားလုံးကို ဆန့်ကျင်ပြီး၊ ထို့နောက် မိမိတို့၏ ကိုယ်ပိုင် “ထိုးထွင်းအမြင်များ”ကို ပေးကြသည်။ ခေါင်းဆောင်များ သို့မဟုတ် အမှုဆောင်များ ပြောဆိုသည့်အရာ မည်မျှက သမ္မာတရားနှင့် ကိုက်ညီသည်ဖြစ်စေ၊ ၎င်းတို့သည် ယင်းကို အနည်းငယ်မျှပင် လက်မခံကြပေ။ ၎င်းတို့သည် ခေါင်းဆောင်များနှင့် အမှုဆောင်များ ပြောဆိုသည့် မည်သည့်အရာကိုမဆို ပယ်ချပြီး၊ မိမိတို့၏ ကိုယ်ပိုင် ကွဲပြားသော ထင်မြင်ချက်များကို တင်ပြကြသည်။ အထူးသဖြင့်၊ ခေါင်းဆောင်တစ်ဦး သို့မဟုတ် အမှုဆောင်တစ်ဦးက မိမိကိုယ်ကို သိရှိခြင်းအကြောင်း ပြောဆိုလျက် ဖွင့်ဟပြီး မိမိကိုယ်ကို ချပြသည့်အခါ၊ ၎င်းတို့ သာ၍ပင် ကျေနပ်သည်ဟု ခံစားရပြီး၊ မိမိတို့၏ အခွင့်အရေးကို တွေ့ရှိပြီဟု ထင်ကြသည်။ မည်သည့်အခွင့်အရေးနည်း။ ဤခေါင်းဆောင် သို့မဟုတ် အမှုဆောင်ကို အသရေဖျက်ရန် အခွင့်အရေး၊ ဤခေါင်းဆောင် သို့မဟုတ် အမှုဆောင်သည် ညံ့ဖျင်းသော အစွမ်းအစရှိကြောင်း၊ ၎င်းတို့သည် အားနည်းနိုင်ကြောင်း၊ ၎င်းတို့သည်လည်း ဖောက်ပြန်ပျက်စီးသော လူသားတစ်ဦးဖြစ်ကြောင်း၊ ၎င်းတို့လုပ်ဆောင်သည့် အမှုအရာများတွင်လည်း မကြာခဏ အမှားများ ပြုလုပ်တတ်ကြောင်းနှင့် ၎င်းတို့သည် အခြားမည်သူ့ထက်မျှ ပိုမတော်ကြောင်းတို့ကို လူတိုင်းအား သိရှိစေရန် အခွင့်အရေး ဖြစ်သည်။ ဤသည်မှာ ထိုခေါင်းဆောင် သို့မဟုတ် အမှုဆောင်ကို ဆန့်ကျင်တိုက်ခိုက်ရန် အကြောင်းအရာတစ်ခု တွေ့ရှိဖို့ ၎င်းတို့၏ အခွင့်အရေး၊ ထိုခေါင်းဆောင် သို့မဟုတ် အမှုဆောင်ကို လူတိုင်းက ပြစ်တင်ရှုတ်ချရန်၊ ဖြုတ်ချရန်နှင့် အောက်သို့ဆွဲချရန် လှုံ့ဆော်ဖို့အတွက် ၎င်းတို့၏ အခွင့်အလမ်း ဖြစ်သည်။ ပြီးလျှင် ဤအပြုအမူများနှင့် လုပ်ဆောင်ချက်များအားလုံး၏ စေ့ဆော်မှုမှာ အဆင့်အတန်းအတွက် ပြိုင်ဆိုင်ခြင်းမှလွဲ၍ အခြားမဟုတ်ပေ။ အကယ်၍ ဘုရားအိမ်တော်ရှိ ရွေးကောက်ပွဲ စည်းမျဉ်းများနှင့် လူတို့ကို ပျိုးထောင်ခြင်း၊ အသုံးပြုခြင်း စည်းမျဉ်းများကို လိုက်နာပါက၊ ပုံမှန်အခြေအနေများအောက်တွင် ထိုသို့သော ပုဂ္ဂိုလ်များသည် ခေါင်းဆောင်များ သို့မဟုတ် အမှုဆောင်များအဖြစ် မည်သည့်အခါမျှ ရွေးကောက်တင်မြှောက်ခြင်း ခံရလိမ့်မည်မဟုတ်ပေ။ ဤသည်မှာ ၎င်းတို့ ရိပ်စားမိပြီး ရှင်းလင်းစွာ နားလည်ထားသည့်အရာဖြစ်သောကြောင့် ၎င်းတို့သည် ခေါင်းဆောင်များနှင့် အမှုဆောင်များကို တိုက်ခိုက်ပြီး ပြစ်တင်ရှုတ်ချရန် မည်သည့်နည်းလမ်းကိုမဆို အားကိုးအားထားပြုကြလေသည်။ မည်သူက ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်လာသည်ဖြစ်စေ၊ ၎င်းတို့သည် ထိုသူတို့အပေါ် အာခံကြရုံသာဖြစ်ပြီး၊ ၎င်းတို့နှင့်ပတ်သက်၍ အမြဲတစေ အပြစ်မရှိ အပြစ်ရှာကာ တာဝန်မဲ့သော၊ အပြစ်ရှာသော မှတ်ချက်များ ပြုကြလေသည်။ ဤခေါင်းဆောင်များနှင့် အမှုဆောင်များ၏ လုပ်ဆောင်ချက်များ သို့မဟုတ် စကားများတွင် မည်သည့်အရာမျှ မှားယွင်းခြင်းမရှိလျှင်ပင်၊ ထိုသူတို့သည် ၎င်းတို့နှင့်ပတ်သက်၍ အပြစ်တစ်ခုခုကို အမြဲတစေ ရှာတွေ့နိုင်ကြသည်။ အမှန်တွင်၊ ၎င်းတို့ ထောက်ပြသည့် ပြဿနာများသည် စည်းမျဉ်းပိုင်းဆိုင်ရာ ပြဿနာများမဟုတ်ဘဲ အရေးမပါသည့် ကိစ္စများသက်သက် ဖြစ်သည်။ သို့ဆိုလျှင်၊ အဘယ်ကြောင့် ၎င်းတို့သည် ဤအသေးအဖွဲကိစ္စများအပေါ် အာရုံစိုက်နေကြသနည်း။ အဘယ်ကြောင့် ၎င်းတို့သည် ထိုသို့သောအရာများအပေါ် ခေါင်းဆောင်များနှင့် အမှုဆောင်များကို အလွန်ပွင့်လင်းစွာ ဝေဖန်ပြီး ပြစ်တင်ရှုတ်ချနိုင်ကြသနည်း။ ၎င်းတို့တွင် ပန်းတိုင်တစ်ခုတည်းသာ ရှိပြီး၊ ယင်းမှာ အာဏာနှင့် အဆင့်အတန်းအတွက် ပြိုင်ဆိုင်ရန် ဖြစ်သည်။ ဘုရားအိမ်တော်က အယောင်ဆောင်ခေါင်းဆောင်များနှင့် အန္တိခရစ်များ၏ အမျိုးမျိုးသော သရုပ်သကန်များအကြောင်းကို မည်သို့ပင် မိတ်သဟာယဖွဲ့သည်ဖြစ်စေ၊ ၎င်းတို့သည် ဤသရုပ်သကန်များကို မိမိတို့ကိုယ်တိုင်နှင့် မည်သည့်အခါမျှ ချိတ်ဆက်ခြင်းမရှိဘဲ အဆင့်အားလုံးတွင်ရှိသည့် ခေါင်းဆောင်များနှင့် အမှုဆောင်များကိုသာ သီးသန့် ချိတ်ဆက်ကြသည်။ ကိုက်ညီမှုတစ်ခုကို ၎င်းတို့ တွေ့ရှိသည်နှင့်တစ်ပြိုင်နက်၊ ၎င်းတို့က “ယခု ငါ့မှာ သက်သေအထောက်အထား ရှိပြီ၊ နောက်ဆုံးတော့ သူတို့ကို ဆန့်ကျင်ရန် ခုတုံးတစ်ခုအဖြစ် အသုံးချဖို့အတွက် တစ်စုံတစ်ခုကို ငါရှာတွေ့ခဲ့ပြီး အခွင့်အရေးကောင်းတစ်ခု ရခဲ့ပြီ”ဟု တွေးကြသည်။ ထို့နောက် ဤခေါင်းဆောင်များနှင့် အမှုဆောင်များ လုပ်ဆောင်သည့် အရာအားလုံးကို ဖော်ထုတ်ခြင်း၊ ဝေဖန်ခြင်း၊ အပြစ်ရှာသော အကဲဖြတ်ချက်များ ပြုလုပ်ခြင်းနှင့် ပြစ်တင်ရှုတ်ချခြင်းတို့တွင် ၎င်းတို့သည် ပို၍ပင် ထိန်းမနိုင်သိမ်းမရဖြစ်လာကြသည်။ ၎င်းတို့ ထုတ်ဖော်ပြောဆိုသည့် ပြဿနာအချို့သည် အပေါ်ယံအားဖြင့် အနည်းငယ် ပြဿနာရှိပုံရနိုင်သော်လည်း၊ စည်းမျဉ်းများနှင့် တိုင်းတာသည့်အခါ၊ အရေးမပါပေ။ သို့ဆိုလျှင် ၎င်းတို့ကို အဘယ်ကြောင့် ထုတ်ဖော်ပြောဆိုကြသနည်း။ ယင်းမှာ ခေါင်းဆောင်များနှင့် အမှုဆောင်များကို ရှုတ်ချခြင်းနှင့် အနိုင်ယူခြင်းဟူသည့် ရည်မှန်းချက်ဖြင့် ၎င်းတို့ကို ဖော်ထုတ်ခြင်းမှလွဲ၍ အခြားမည်သည့်အကြောင်းပြချက်အတွက်မျှ မဟုတ်ပေ။ အကယ်၍ ခေါင်းဆောင်များနှင့် အမှုဆောင်များသည် အပျက်သဘောဆောင်ခြင်းအဖြစ်သို့ ထိုးနှက်ခံရလျှင်၊ အရှုံးပေးတောင်းပန်ကာ၊ ၎င်းတို့ထံ၌ ဒူးထောက်အရှုံးပေးလျှင်၊ အကယ်၍ ညီအစ်ကိုမောင်နှမများက ဤခေါင်းဆောင်များသည် အမြဲတစေ အပျက်သဘောဆောင်ပြီး အားနည်းသည်ကိုလည်းကောင်း၊ ၎င်းတို့ ပြုမူသည့်အခါ မကြာခဏ အမှားများ ပြုလုပ်သည်ကိုလည်းကောင်း မြင်တွေ့ပြီး၊ ၎င်းတို့ကို ခေါင်းဆောင်များအဖြစ် နောက်ထပ် မရွေးကောက်တော့လျှင်၊ အကယ်၍ ဤခေါင်းဆောင်များက သမ္မာတရားကို မိတ်သဟာယဖွဲ့သည့်အခါ ညီအစ်ကိုမောင်နှမများက ယခင်ကဲ့သို့ အာရုံစူးစိုက်စွာ နားမထောင်တော့လျှင်၊ ပြီးလျှင် ဤခေါင်းဆောင်များက အလုပ်ကို အကောင်အထည်ဖော်နေချိန်တွင် လူတို့က ယခင်လောက် တက်ကြွစွာနှင့် စိတ်အားထက်သန်စွာ ပူးပေါင်းဆောင်ရွက်ခြင်း မပြုတော့လျှင်၊ အဆင့်အတန်းအတွက် ပြိုင်ဆိုင်သူများသည် ကျေနပ်ကြမည်ဖြစ်ပြီး၊ အခွင့်ကောင်းယူဖို့ အခွင့်အရေးရသွားကြလိမ့်မည်ဖြစ်သည်။ ဤသည်မှာ ၎င်းတို့ အမြင်လိုဆုံးသော မြင်ကွင်းဖြစ်ပြီး ၎င်းတို့ ဖြစ်လိမ့်မည်ဟု အမျှော်လင့်ဆုံးသောအရာ ဖြစ်သည်။ ဤအရာအားလုံးကို လုပ်ဆောင်ရာတွင် ၎င်းတို့၏ ရည်မှန်းချက်မှာ အဘယ်နည်း။ ယင်းမှာ လူတို့ကို သမ္မာတရား နားလည်စေပြီး အယောင်ဆောင်ခေါင်းဆောင်များနှင့် အန္တိခရစ်များကို ပိုင်းခြားသိမြင်စေရန် ကူညီဖို့မဟုတ်သည့်အပြင်၊ လူတို့ကို ဘုရားသခင်ရှေ့မှောက်သို့ ပို့ဆောင်ရန်လည်း မဟုတ်ပေ။ ထိုအစား၊ ၎င်းတို့၏ ရည်မှန်းချက်မှာ လူတိုင်းက ၎င်းတို့အား ခေါင်းဆောင်တစ်ဦးအဖြစ် အစေခံရန် အသင့်တော်ဆုံးသော ကိုယ်စားလှယ်လောင်းအဖြစ် မြင်ကြရန်အလို့ငှာ ခေါင်းဆောင်များနှင့် အမှုဆောင်များကို အနိုင်ယူပြီး အောက်သို့ဆွဲချရန်ဖြစ်သည်။ ဤအချိန်တွင်၊ ၎င်းတို့၏ ရည်မှန်းချက်ကို စွမ်းဆောင်ရရှိပြီးဖြစ်လိမ့်မည်ဖြစ်ကာ ၎င်းတို့သည် ညီအစ်ကိုမောင်နှမများက ၎င်းတို့အား ခေါင်းဆောင်တစ်ဦးအဖြစ် အမည်စာရင်းတင်သွင်းဖို့အတွက် စောင့်ဆိုင်းနေရုံသာ ရှိလိမ့်မည်။ အသင်းတော်တွင် ထိုသို့သောလူများ ရှိသလော။ ၎င်းတို့၏ စိတ်သဘောထားများမှာ မည်သို့ရှိသနည်း။ ဤပုဂ္ဂိုလ်များသည် စိတ်သဘောထားအားဖြင့် ရက်စက်ကြမ်းကြုတ်သည်၊ သမ္မာတရားကို လုံးဝမချစ်သည့်အပြင်၊ ထိုသမ္မာတရားကို လက်တွေ့လည်းမလုပ်ဆောင်ပေ။ ၎င်းတို့သည် အာဏာကိုင်စွဲရန်သာ ဆန္ဒရှိကြသည်။ သမ္မာတရားအချို့ကို နားလည်ပြီး ပိုင်းခြားသိမြင်နိုင်စွမ်းအချို့ ပိုင်ဆိုင်သောသူတို့မူကား အဘယ်သို့နည်း။ ထိုသို့သောလူများကို အာဏာကိုင်စွဲခွင့်ပြုရန် ၎င်းတို့ လိုလားကြမည်လော။ ထိုသူတို့၏ အာဏာအောက်သို့ ကျရောက်ရန် ၎င်းတို့ လိုလားကြမည်လော။ (လိုလားကြမည် မဟုတ်ပါ။) အဘယ်ကြောင့် မလိုလားသနည်း။ အကယ်၍ လူအများစုက ထိုသို့သော ပုဂ္ဂိုလ်များ၏ သဘာဝအနှစ်သာရကို ရှင်းလင်းစွာ မြင်နိုင်ပါက၊ ၎င်းတို့ကို ခေါင်းဆောင်များအဖြစ် ရွေးကောက်ကြလိမ့်ဦးမည်လော။ (ရွေးကောက်လိမ့်မည် မဟုတ်ပါ။) လူတိုင်းက ယခုတင် တွေ့ဆုံပြီး တစ်ယောက်နှင့်တစ်ယောက် အလွန်အမင်း မရင်းနှီးသေးခြင်းသာ မဟုတ်လျှင်၊ ၎င်းတို့ ရွေးကောက်မည်မဟုတ်ပေ။ သို့သော် ၎င်းတို့ ရင်းနှီးလာပြီး၊ မည်သည့်ပုဂ္ဂိုလ်များတွင် ညံ့ဖျင်းသော အစွမ်းအစရှိပြီး နားဝေတိမ်တောင်ဖြစ်သောသူ ဖြစ်သည်ကိုလည်းကောင်း၊ မည်သူတို့က ရက်စက်ကြမ်းကြုတ်ပြီး လှည့်ဖြားတတ်သော စိတ်သဘောထားများရှိသည့် ဆိုးယုတ်သောလူများဖြစ်သည်ကိုလည်းကောင်း၊ မည်သူတို့က အဆင့်အတန်းအတွက် ပြိုင်ဆိုင်ရန် စိတ်အားထက်သန်ပြီး အန္တိခရစ်များ၏ လမ်းကြောင်း လျှောက်လှမ်းကြသည်ကိုလည်းကောင်း၊ မည်သူတို့က သမ္မာတရားကို လိုက်စားနိုင်ပြီး မိမိတို့၏ တာဝန်များကို သစ္စာရှိရှိ ထမ်းဆောင်နိုင်သည်ကိုလည်းကောင်း စသည်တို့ကို ရှင်းလင်းစွာ မြင်သည်နှင့်တစ်ပြိုင်နက်၊ အမျိုးမျိုးသောလူများ၏ သဘာဝအနှစ်သာရနှင့် အမျိုးအစားများကို ၎င်းတို့ သဘောပေါက်သည်နှင့်တစ်ပြိုင်နက်၊ ခေါင်းဆောင်များကို ရွေးကောက်တင်မြှောက်ခြင်းသည် အတော်အတန် တိကျလိမ့်မည်ဖြစ်ပြီး စည်းမျဉ်းများနှင့်အညီ ဖြစ်လိမ့်မည်။

လူအများစုသည် အမြဲတစေ အဆင့်အတန်းအတွက် ပြိုင်ဆိုင်နေသော တစ်စုံတစ်ဦးကို ခေါင်းဆောင်အဖြစ် ရွေးကောက်တင်မြှောက်လိုကြမည်လော၊ သို့မဟုတ် ၎င်းတို့သည် အစွမ်းအစနှင့် အလုပ်လုပ်နိုင်စွမ်းမှာ အတော်အတန် သာမန်ဖြစ်သော်လည်း ဇွဲလုံ့လရှိပြီး တည်ကြည်ခိုင်မာသော တစ်စုံတစ်ဦးကို ရွေးချယ်ကြမည်လော။ ဤလူနှစ်ဦး၏ စရိုက်မှာ မည်သို့ရှိသည်၊ ၎င်းတို့၏ သဘာဝအနှစ်သာရမှာ အဘယ်အရာဖြစ်သည်၊ သို့မဟုတ် ၎င်းတို့ မည်သည့် လမ်းကြောင်းပေါ်တွင်ရှိသည်ဟူသည်တို့ကို မရှင်းလင်းသည့်အခါ၊ လူအများစုသည် မည်သူ့ကို ခေါင်းဆောင်အဖြစ် ရွေးကောက်တင်မြှောက်ရန် ပိုမိုနှစ်သက်ကြမည်နည်း။ (ဒုတိယတစ်ဦးဖြစ်သည့် တည်ကြည်ခိုင်မာသောသူ ဖြစ်ပါသည်။) လူအများစုသည် ဒုတိယတစ်ဦးကို ရွေးချယ်ကြပေမည်။ အမြဲတစေ အဆင့်အတန်းအတွက် ပြိုင်ဆိုင်နေသောသူတို့၏ သရုပ်သကန်များသည် ၎င်းတို့၏ လူ့သဘာဝနှင့် အနှစ်သာရ၏ သက်သေပင် ဖြစ်သည်။ လူအများစုသည် ၎င်းတို့၏ သရုပ်သကန်များကို ရိပ်စားပြီး မပိုင်းခြားနိုင်ကြသလော။ လူတို့က၊ “ဤလူသည် အသင်းတော်ခေါင်းဆောင်ကို အမြဲတစေ အခက်တွေ့စေသည်။ သူ၏ ရည်မှန်းချက်များမှာ အသင်းတော်ခေါင်းဆောင်တစ်ဦး၏ အဆင့်အတန်းကို ရရှိရန်ဖြစ်ပြီး၊ သူသည် ခေါင်းဆောင်အဖြစ် သူမကို အစားထိုးလိုသည်။ ထိုလူသည် အသင်းတော်ခေါင်းဆောင်အဖြစ် ရွေးကောက်တင်မြှောက်ခြင်း ခံရသည့်အချိန်မှစ၍၊ သူသည် သူမကို အမြဲတစေ ပစ်မှတ်ထားပြီး သူမကို သဘောမကျစရာအဖြစ် မြင်နေခဲ့သည်။ သူသည် သူမကို အမြဲတစေ ပြန်ခံပြောသည်၊ သူမလုပ်ဆောင်သည့် မည်သည့်အရာကိုမဆို အပြစ်ရှာသည်၊ တတ်နိုင်သမျှ ရမယ်ရှာသည်၊ ပြီးလျှင် သူသည် သူမ၏ နောက်ကွယ်တွင် သူမကို ဝေဖန်ပြီး သူမ၏ ချို့ယွင်းချက်များကိုလည်း ဖော်ထုတ်သည်။ အထူးသဖြင့် စုဝေးပွဲများအတွင်း သို့မဟုတ် အလုပ်အကြောင်း မိတ်သဟာယဖွဲ့သည့်အခါ၊ အကယ်၍ သူမသည် ခဏတာမျှ မိမိကိုယ်ကို ရှင်းလင်းစွာ မဖော်ပြနိုင်ပါက၊ သူသည် အလွန်တရာ စိတ်မရှည်သော အမူအရာဖြင့် ကြားဖြတ်ပြောဆိုသည်။ သူသည် သူမကို သရော်ကာ၊ ပြက်ရယ်ပြုကာ၊ လှောင်ပြောင်ရယ်မောလျက် မထီမဲ့မြင်ပြုလေသည်။ သူသည် အခါအခွင့်သင့်တိုင်း သူမအတွက် အမှုအရာများကို ခက်ခဲအောင်လုပ်ပြီး သူမကိုကသိကအောက်ဖြစ်သည့် အခြေအနေများထဲရောက်အောင် ထောင်ချောက်ဆင်သည်”ဟု ပြောဆိုကြလိမ့်မည်။ ဤအပြုအမူများက လူတိုင်းထံ ဖော်ထုတ်ခြင်းခံရခြင်းဖြင့်၊ လူအများစုသည် ဤပုဂ္ဂိုလ်များကို ပိုင်းခြားသိမြင်နိုင်ကြမည် မဟုတ်လော။ (ပိုင်းခြားသိမြင်နိုင်မည်ဖြစ်သည်။) သို့ဆိုလျှင်၊ ဤသည်မှာ ခေါင်းဆောင်ရာထူးကို သူ ရယူခြင်းအတွက် အထောက်အကူဖြစ်စေသလော။ မုချ မဖြစ်စေပေ။ အဆင့်အတန်းအတွက် ပြိုင်ဆိုင်သော ဤလူတို့သည် လိမ္မာပါးနပ်သလော သို့မဟုတ် မိုက်မဲသလော။ သိသာရှင်းလင်းစွာပင်၊ ၎င်းတို့သည် လူအသုံးမကျသူများ၊ လူမိုက်များ ဖြစ်ကြသည်။ နောက်ထပ် ဆိုးရွားသော ပြဿနာတစ်ခု ရှိသေးသည်။ ဤပုဂ္ဂိုလ်များသည် နတ်ဆိုးများဖြစ်ကြပြီး၊ ၎င်းတို့၏ သဘာဝမှာ မပြောင်းလဲနိုင်ပေ။ အာဏာနှင့် အဆင့်အတန်းအတွက် ၎င်းတို့၏ လိုအင်ဆန္ဒမှာ ထိန်းချုပ်၍မရနိုင်ဘဲ၊ ၎င်းတို့ အသိဉာဏ်ပျောက်သည့်အထိပင် ဖြစ်တတ်သည်။ ယင်းမှာ ပုံမှန် လူ့သဘာဝတွင် ရှိသည့်အရာတစ်ခု မဟုတ်ပေ။ ဤလိုအင်ဆန္ဒသည် နည်းလမ်းမရွေးသည့်အဆင့်သို့ ရောက်ရှိလျက်၊ ပုံမှန် လူ့သဘာဝ၏ ဆင်ခြင်တုံတရားနှင့် အသိစိတ်တို့၏ အတိုင်းအတာများကို ကျော်လွန်သွားသည်။ ဤလူတို့သည် အချိန်၊ နေရာ၊ သို့မဟုတ် အခြေအနေ မည်သို့ပင်ဖြစ်စေ၊ ၎င်းတို့ လုပ်ရပ်များ၏ သက်ရောက်မှုကို မဆိုထားနှင့်၊ အကျိုးဆက်များကို ထည့်မစဉ်းစားဘဲ ဤနည်းအတိုင်း ပြုမူကြလိမ့်မည်။ ဤသည်တို့မှာ အဆင့်အတန်းအတွက် ပြိုင်ဆိုင်သောသူတို့၏ စံပြုထိုက်ဆုံးသော သရုပ်သကန်များနှင့် လုပ်နည်းကိုင်နည်းများ ဖြစ်ကြသည်။ စုဝေးပွဲတစ်ခု သို့မဟုတ် အလုပ်အကြောင်း မိတ်သဟာယဖွဲ့ခြင်းတစ်ခု ရှိသည့်အခါတိုင်း၊ လူတိုင်း အတူတကွ စုဝေးသည်နှင့်တစ်ပြိုင်နက်၊ ဤပုဂ္ဂိုလ်များသည် အသင်းတော်အသက်တာနှင့် သမ္မာတရားကို မိတ်သဟာယဖွဲ့ခြင်း၏ ပုံမှန်အစီအစဉ်တို့ကို ဖျက်ဆီးကြရင်း စိတ်အနှောင့်အယှက်ဖြစ်စရာကောင်းသော ယင်ကောင်များကဲ့သို့ အနှောင့်အယှက်များ ဖြစ်စေကြသည်။ ထိုသို့သော အပြုအမူများနှင့် လုပ်နည်းကိုင်နည်းများသည် အဖျက်အမှောင့်လုပ်ခြင်းများနှင့် နှောင့်ယှက်ခြင်းများ၏ သဘောသဘာဝရှိသည်။ ထိုသို့သော ပုဂ္ဂိုလ်များသည် ကန့်သတ်ခြင်း ခံရသင့်သလော။ ပြင်းထန်သော ကိစ္စများတွင်၊ ၎င်းတို့ကို ရှင်းလင်းပစ်ခြင်း သို့မဟုတ် နှင်ထုတ်ခြင်း မပြုသင့်သလော။ (ပြုသင့်ပါသည်။) တစ်ခါတစ်ရံတွင်၊ ဆိုးယုတ်သောလူများကို ကန့်သတ်ရန် အသင်းတော်ခေါင်းဆောင်များ၏ အစွမ်းခွန်အားတစ်ခုတည်းကိုသာ အားကိုးခြင်းသည် အတော်အတန် အားနည်းပြီး အထီးကျန်ဆန်နိုင်သည်။ အကယ်၍၊ ဆိုးယုတ်သောလူများက ဖြစ်စေသည့် အဖျက်အမှောင့်လုပ်ခြင်းများနှင့် နှောင့်ယှက်ခြင်းများ၏ ပြင်းထန်မှုကို ရှင်းလင်းစွာ မြင်တွေ့ပြီး ၎င်းတို့၏ အနှစ်သာရကို စေ့စေ့စပ်စပ် ပိုင်းခြားသိမြင်ပြီးနောက်၊ ညီအစ်ကိုမောင်နှမများသည် ထိုသို့သော ဆိုးယုတ်သည့် ပုဂ္ဂိုလ်များကို တားဆီးခြင်းနှင့် ကန့်သတ်ခြင်းတို့တွင် အသင်းတော်၏ခေါင်းဆောင်များနှင့် စည်းလုံးနိုင်လျှင်၊ ဤသည်မှာ ပို၍ ထိရောက်မည် မဟုတ်လော။ (ပို၍ ထိရောက်မည် ဖြစ်ပါသည်။) အကယ်၍ တစ်စုံတစ်ဦးက၊ “ဆိုးယုတ်သောလူများကို ကန့်သတ်ခြင်းသည် ခေါင်းဆောင်များနှင့် အမှုဆောင်များ၏ တာဝန်ဖြစ်သည်၊ ငါတို့ သာမန်ယုံကြည်သူများနှင့် မည်သည့် ပတ်သက်မှုမျှမရှိပါ။ ငါတို့ ယင်းနှင့်ပတ်သက်၍ ဒုက္ခခံမည် မဟုတ်ပါ။ ဆိုးယုတ်သောလူများသည် အသင်းတော်ခေါင်းဆောင်များနှင့် အဆင့်အတန်းအတွက် ပြိုင်ဆိုင်ကြသည်။ ၎င်းတို့သည် အဆင့်အတန်းရှိသောသူများနှင့် ပြိုင်ဆိုင်ကြသည်။ ငါတို့တွင် အဆင့်အတန်းမရှိပါ။ ၎င်းတို့သည် ငါတို့ထံမှ တစ်ခုတလေကို ယူဆောင်သွားဖို့ ကြိုးစားနေခြင်းမဟုတ်ပါ။ မည်သို့ဆိုစေ၊ ယင်းက ငါတို့ကို မထိခိုက်ပါ။ ၎င်းတို့ကို ဆန္ဒရှိသည့်အတိုင်း ပြိုင်ဆိုင်ပါစေ။ အကယ်၍ အသင်းတော်ခေါင်းဆောင်များက အရည်အချင်းရှိလျှင်၊ ၎င်းတို့ကို ကန့်သတ်သင့်သည်။ မရှိလျှင်၊ ၎င်းတို့ကို လွှတ်ထားသင့်သည်။ ဤသည်မှာ ငါတို့နှင့် အဘယ်ပတ်သက်မှုရှိသနည်း”ဟု ပြောဆိုပါက၊ ဤအမြင်ရှုထောင့်သည် ကောင်းသလော။ (မကောင်းပါ။) အဘယ်ကြောင့် မကောင်းသနည်း။ (၎င်းတို့သည် အသင်းတော်၏ ပုံမှန်အစီအစဉ်ကို မထိန်းသိမ်းကြပါ။) ပို၍ သင့်လျော်သော အသုံးအနှုန်းများဖြင့် ဆိုရလျှင်၊ အသင်းတော်၏ ပုံမှန်အစီအစဉ်ဆိုသည်မှာ အဘယ်အရာကို ရည်ညွှန်းသနည်း။ ယင်းမှာ ပုံမှန်အသင်းတော်အသက်တာကို ရည်ညွှန်းခြင်း မဟုတ်လော။ (ဟုတ်ပါသည်။) ဤသည်မှာ ပုံမှန်နှင့် စနစ်ကျသော အသင်းတော်အသက်တာနှင့် သက်ဆိုင်သည်။ ထိုအရာတွင် ဘုရားနှုတ်ကပတ်တော်များကို စနစ်ကျစွာ စားသောက်ခြင်းပါဝင်သည်။ ယင်းမှာ လူတို့အနေဖြင့် သန့်ရှင်းသောဝိညာဉ်တော် အလုပ်လုပ်သည့်၊ ဘုရားသခင် အတူပါရှိကာ ဘုရားသခင် လမ်းပြသည့် အသင်းတော်အသက်တာတစ်ခုတွင် ဘုရားသခင်၏ နှုတ်ကပတ်တော်ကို ဆုတောင်းရင်းဖတ်ရှုခြင်း၊ မိတ်သဟာယဖွဲ့ခြင်း၊ ပုဂ္ဂိုလ်ရေးဆိုင်ရာ အတွေ့အကြုံများကို မျှဝေခြင်းတို့ကို ပြုနိုင်သည့်အပြင်၊ တစ်ချိန်တည်းတွင် သန့်ရှင်းသောဝိညာဉ်တော်၏ ဉာဏ်အလင်းပေး လမ်းပြမှုကိုလည်း လက်ခံရရှိကာ အလင်းကိုလည်း ရရှိနိုင်ကြသည်ဟု ဆိုလိုပေသည်။ ဤသည်မှာ ဘုရားသခင် ရွေးချယ်ထားသောလူများက အသင်းတော်အသက်တာတွင် မွေ့လျော်ခံစားသင့်သည့်အရာ ဖြစ်သည်။ အကယ်၍ အချို့လူများက ဤပုံမှန်အစီအစဉ်ကို ဖျက်ဆီးပါက၊ ၎င်းတို့ကို စည်းမျဉ်းများနှင့်အညီ တားဆီးပြီး ကန့်သတ်သင့်ကာ သည်းမခံသင့်ပေ။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်နှင့် ဝတ္တရားဖြစ်သည်သာမက၊ သမ္မာတရားကို နားလည်ပြီး ပိုင်းခြားသိမြင်နိုင်စွမ်း ပိုင်ဆိုင်သောသူအားလုံး၏ တာဝန်နှင့် ဝတ္တရားလည်း ဖြစ်သည်။ အကယ်စင်စစ်၊ ညီအစ်ကိုမောင်နှမများနှင့် ဤတစ်ဦးတစ်ယောက်ချင်းစီတို့၏ လုပ်ဆောင်ချက်များ၏ သဘောသဘာဝအကြောင်း၊ ဤတစ်ဦးတစ်ယောက်ချင်းစီတို့သည် ၎င်းတို့၏ သရုပ်သကန်များအပေါ်အခြေခံ၍ မည်သည့်လူအမျိုးအစားဖြစ်ကြောင်း၊ ပြီးလျှင် ညီအစ်ကိုမောင်နှမများက ထိုသို့သော တစ်ဦးတစ်ယောက်ချင်းစီတို့ကို မည်သို့ ပိုင်းခြားသိမြင်ပြီး သဘောပေါက် သိမြင်သင့်ကြောင်းတို့ကို မိတ်သဟာယဖွဲ့ရင်း၊ အသင်းတော်၏ခေါင်းဆောင်များက ဤအလုပ်ကို ဦးဆောင်ဦးရွက်ပြုနိုင်လျှင် အကောင်းဆုံးဖြစ်ပေမည်။ အကယ်၍ ဤဆိုးယုတ်သောလူများကို မကန့်သတ်ဘဲ၊ ညီအစ်ကိုမောင်နှမများအားလုံးသည် ၎င်းတို့၏ အနှောင့်အယှက်ပေးခြင်း၊ အထင်အမြင်မှားစေခြင်းနှင့် လှည့်စားခြင်းတို့ကို ခံရပြီး၊ ထိုဆိုးယုတ်သောလူများအစား အသင်းတော်၏ခေါင်းဆောင်များက အထီးကျန်ဖြစ်သွားပါက၊ ဤအသင်းတော်သည် တုံ့ဆိုင်းရပ်တန့်သွားပြီး မလွဲမသွေ ကမောက်ကမဖြစ်သွားလိမ့်မည်။ ထိုသို့သော အခြေအနေများအောက်တွင် ပုံမှန်အသင်းတော်အသက်တာသည် ဆက်လက်တည်ရှိနိုင်မည်လော။ အကယ်၍ ဆက်လက်မတည်ရှိနိုင်ပါက၊ အသင်းတော်၏ စုဝေးပွဲများသည် အကျိုးဖြစ်ထွန်းလိမ့်ဦးမည်လော။ ဘုရားသခင် ရွေးချယ်ထားသောလူများသည် ထိုသို့သော စုဝေးပွဲများမှ တစ်စုံတစ်ရာကို ရရှိလိမ့်ဦးမည်လော။ အကယ်၍ ဘုရားသခင် ရွေးချယ်ထားသောလူများသည် ၎င်းတို့ထံမှ ဘာမျှမရရှိပါက၊ ထိုသို့သော စုဝေးပွဲများကို ဘုရားသခင်က ကောင်းချီးပေးသလော သို့မဟုတ် စက်ဆုပ်ရွံရှာသလော။ ၎င်းတို့ကို ဘုရားသခင်က စက်ဆုပ်ရွံရှာသည်မှာ အမှန်ပင်ဖြစ်သည်။ သန့်ရှင်းသောဝိညာဉ်တော်၏ အလုပ်မရှိသည့်အပြင် ဘုရားသခင်၏ ကောင်းချီးမရှိသည့် စုဝေးပွဲများကို အသင်းတော်အသက်တာအဖြစ် မှတ်ယူ၍မရနိုင်တော့ဘဲ၊ ထိုအစား လူမှုရေးအဖွဲ့တစ်ခု၏ အစည်းအဝေးများ ဖြစ်လာသည်။ စနစ်မကျသော အသင်းတော်အသက်တာကို တစ်ဦးတလေက နှစ်သက်သလော။ ယင်းသည် မည်သူမဆိုအတွက် တည်ဆောက်စရာဖြစ်သလော သို့မဟုတ် အကျိုးရှိသလော။ (မရှိပါ။) အကယ်၍ ဤကာလအတောအတွင်း၊ သင်သည် စုဝေးပွဲတစ်ခုတလေမှနေ၍ သင်၏ အသက်ဝင်ရောက်မှုနှင့်စပ်လျဉ်း၍ မည်သည့်အရာကိုမျှ မရရှိခဲ့ပါက၊ ဤအချိန်သည် သင့်အတွက် မည်သည့်တန်ဖိုးမျှ သို့မဟုတ် မည်သည့်အဓိပ္ပာယ်မျှ မရှိလေပြီ။ သင်သည် ဤအချိန်ကို ဖြုန်းတီးပြီးဖြစ်သည်။ ဤသည်မှာ သင်၏ အသက်ဝင်ရောက်မှုက ဆုံးရှုံးမှုတစ်ခုကို ခံစားခဲ့ရသည်ဟု ဆိုလိုသည် မဟုတ်လော။ (ဟုတ်ပါသည်။) အကယ်၍၊ စုဝေးပွဲတစ်ခုအတွင်းတွင်၊ အဆင့်အတန်းအတွက် ပြိုင်ဆိုင်နေသော ဆိုးယုတ်သောလူများ ရှိပြီး၊ အသင်းတော်ခေါင်းဆောင်တစ်ဦးနှင့် အငြင်းပွားကာ ငြင်းခုံနေလျှင်၊ ပြီးလျှင် လူတို့သည် အကျိုးဆက်အနေဖြင့် စိုးရိမ်ပူပန်လာကြပြီး၊ စုဝေးပွဲတစ်ခုလုံးသည် မကောင်းသော အငွေ့အသက်ဖြင့် ပြည့်နှက်နေပြီး၊ စာတန်၏ ဆိုးယုတ်သော စွမ်းအင်နှင့် ပြည့်သွားလျှင်၊ မည်သူမှန်သည်၊ မည်သူမှားသည်ဟူသကဲ့သို့သော အကြောင်းအရာများကို ငြင်းခုံခြင်းအပြင်၊ မည်သူမျှ ဘုရားသခင်ရှေ့မှောက်သို့ ဆုတောင်းပြီး သမ္မာတရားကို ရှာဖွေရန် မလာဘဲ၊ မည်သူမျှ စည်းမျဉ်းများနှင့်အညီ မပြုမူပါက၊ ဤသို့သော စုဝေးပွဲမျိုးတစ်ခုပြီးသည့်နောက်တွင်၊ ဘုရားသခင်၌ သင်၏ယုံကြည်ခြင်းက တိုးပွားလာမည်လော သို့မဟုတ် လျော့နည်းသွားမည်လော။ သင်သည် သမ္မာတရားနှင့်ပတ်သက်လာလျှင် ပို၍နားလည်ပြီး ရရှိလာမည်လော၊ သို့မဟုတ် အငြင်းပွားမှုများကြောင့် မည်သည့်အရာကိုမျှ သင် လုံးဝ မရရှိဘဲ သင်၏စိတ်သည် စိတ်မချမ်းမသာဖြစ်သွားမည်လော။ တစ်ခါတစ်ရံတွင် သင်သည်၊ “လူတို့က အဘယ်ကြောင့် ဘုရားသခင်ကို ယုံကြည်ကြသည်ဟူသည်ကို ငါနားမလည်ပါ။ ဘုရားသခင်ကို ယုံကြည်ခြင်း၏ အဓိပ္ပာယ်မှာ အဘယ်နည်း။ ဤလူတို့သည် မည်သို့ဖြစ်ပြီး ဤသို့ပြုမူနိုင်ကြသနည်း။ သူတို့သည် ဘုရားကို ယုံကြည်သူများ ဖြစ်နေသေးသလော”ဟု တွေးကောင်းတွေးနိုင်သည်။ စာတန်နှင့် ဆိုးယုတ်သော နတ်ဆိုးများ၏ အနှောင့်အယှက်တစ်ခုတည်းကြောင့်၊ လူတို့၏ စိတ်နှလုံးများသည် ကယောက်ကယက်ဖြစ်လာပြီး နောက်ကျိသွားသည်၊ ဘုရားသခင်ကို ယုံကြည်ခြင်းက အဓိပ္ပာယ်မဲ့သည်ဟု ၎င်းတို့ ခံစားရပြီး၊ ဘုရားသခင်ကို ယုံကြည်ခြင်း၏ တန်ဖိုးကို မသိကြတော့သည့်အပြင် ၎င်းတို့၏ စိတ်များမှာ ကစဉ့်ကလျားဖြစ်သွားသည်။ အကယ်၍ လူတိုင်းက သတိဝီရိယရှိနိုင်ပြီး၊ ထုံထိုင်းပြီး နှေးကွေးသည်ထက် အထူးသဖြင့် ထိုသို့သောကိစ္စများနှင့်ပတ်သက်၍ အကင်းပါးပြီး ထက်မြက်လျှင်၊ ဆိုးယုတ်သောလူများက အဆင့်အတန်းအတွက် ပြိုင်ဆိုင်ရန်အလို့ငှာ အသင်းတော်အသက်တာတွင် အမှုအရာများကို မကြာခဏ ပြောဆိုခြင်း သို့မဟုတ် လုပ်ဆောင်ခြင်းတို့ ပြုသည့်အခါ၊ လူအများစုသည် ဖြေရှင်းရန်လိုအပ်သော ပြဿနာတစ်ခုရှိကြောင်းကို လျင်မြန်စွာ သဘောပေါက်ကြလိမ့်မည်။ ၎င်းတို့သည် ဤအခြေအနေများကို မည်သူက ကြိုးကိုင်ခြယ်လှယ်နေသည်ကိုလည်းကောင်း၊ ၎င်းတို့၏ စိတ်သဘောထား အနှစ်သာရက အဘယ်အရာဖြစ်သည်ကိုလည်းကောင်း လျင်မြန်စွာ ပိုင်းခြားသိမြင်နိုင်ကြလိမ့်မည်။ ၎င်းတို့သည် ပြဿနာ၏ ဆိုးရွားမှုကို လျင်မြန်စွာ သဘောပေါက်ကာ၊ အချိန်တိုအတွင်း ဆိုးယုတ်သောသူတို့ကို တားဆီးပြီး ကန့်သတ်နိုင်မည်ဖြစ်ပြီး၊ ၎င်းတို့ကို အသင်းတော်မှ ဖယ်ရှားကာ အသင်းတော်အတွင်းရှိ လူတို့ကို ဆက်လက်၍ အနှောင့်အယှက်ပေးခြင်းနှင့် ဘောင်ခတ်ခြင်းတို့မှ ၎င်းတို့ကို တားဆီးနိုင်မည်ဖြစ်သည်။ ဤသည်မှာ လူအများစုအတွက် အကျိုးရှိပြီး တည်ဆောက်စရာဖြစ်မည် မဟုတ်လော။ (ဟုတ်ပါသည်။)

ဆိုးယုတ်သောလူများက အဆင့်အတန်းအတွက် ပြိုင်ဆိုင်နေသည့် အခြေအနေများကို သင်တို့ ကြုံတွေ့ရပါက၊ ၎င်းတို့ကို မည်သို့ ကိုင်တွယ်လိမ့်မည်နည်း။ လူအများစု၏ အမြင်မှာ အဘယ်နည်း။ (ကျွန်ုပ်တို့သည် ဤအပြုအမူကို တားဆီးပါမည်။) တားဆီးရုံမျှသာလော။ သင်တို့အနေဖြင့် မည်သို့ တားဆီးလိမ့်မည်နည်း။ ၎င်းတို့ကို စကားမပြောရန် သင်တို့ တားမြစ်မည်လော၊ သို့မဟုတ် “သင်ပြောသည့်အရာကို ကျွန်ုပ်တို့ မကြိုက်ပါ၊ ထို့ကြောင့် နောင်စုဝေးပွဲများတွင် စကားနည်းနည်းသာ ပြောပါ” ဟု ပြောမည်လော။ ယင်းက အလုပ်ဖြစ်မည်လော။ ၎င်းတို့သည် သင့်ကို နားထောင်မည်လော။ (နားထောင်မည်မဟုတ်ပါ။) သို့ဆိုလျှင်၊ သင်တို့ မည်သည့်အရာကို လုပ်သင့်သနည်း။ သင်တို့အနေဖြင့် လူ့အကြိုက်လိုက်သူတစ်ဦးဖြစ်ခြင်းထက်လည်းကောင်း၊ သင်တို့က ရပ်တည်ချက်ယူပြီး “သူတို့ကို စုဝေးပွဲများတွင် နောက်ထပ် ခွင့်မပြုသင့်တော့ပါ” ဟု မပြောမီ အသင်းတော်၏ ခေါင်းဆောင်များနှင့် အမှုဆောင်များက ဆိုးယုတ်သောလူတို့ကို ဖော်ထုတ်ဖို့အတွက်သာ စောင့်ဆိုင်းခြင်းထက်လည်းကောင်း ညီအစ်ကို မောင်နှမများက ထိုသို့သော လူများနှင့် ၎င်းတို့ လုပ်ရပ်များ၏ သဘာဝကို ပိုင်းခြားသိမြင်နိုင်ပြီး သတိထားနိုင်ရန်အလို့ငှာ ဘုရားသခင်၏ နှုတ်ကပတ်တော်နှင့်အညီ ၎င်းတို့၏ ရည်ရွယ်ချက်များ၊ စေ့ဆော်မှုများနှင့် သဘာဝအနှစ်သာရကို သင်တို့ စေ့စေ့စပ်စပ် ဖော်ထုတ်ပြီး စိစစ်ရန် လိုအပ်သည်။ လူ့အကြိုက်လိုက်သူတစ်ဦး ဖြစ်ခြင်းသည် ကောင်းသလော။ (မကောင်းပါ။) ထိုသို့သောအခြေအနေများနှင့် ရင်ဆိုင်ရသည့်အခါ၊ လူအများစုသည် ထိုဆိုးယုတ်သောလူများကို စိတ်အနှောင့်အယှက်ပေးမိပြီး နောက်ပိုင်းတွင် ၎င်းတို့နှင့် ဆက်ဆံရန် ခက်ခဲမည်ကို ရှောင်ရှားနိုင်ရန်အလို့ငှာ။ ထိုဆိုးယုတ်သောလူများနှင့် အချင်းဖြစ်ပွားခြင်းထက်၊ ဤကိစ္စရပ်များကို ရှောင်တိမ်းပြီး အဝေးမှနေရန် ပို၍နှစ်သက်ကြသည် မဟုတ်လော။ လူအများစုသည် လူ့အကြိုက်လိုက်သူတစ်ဦးဖြစ်ခြင်းဟူသည့် လောကီဆိုင်ရာ ဆက်ဆံမှုများအတွက် စည်းမျဉ်းကို လိုက်နာစောင့်ထိန်းကြသည် မဟုတ်လော။ (ဟုတ်ပါသည်။) သို့ဆိုလျှင် ယင်းမှာ ပြဿနာတစ်ခု ဖြစ်သည်။ အသင်းတော်တစ်ခုရှိ ရှစ်ဆယ်ရာခိုင်နှုန်းသော လူတို့သည် လူ့အကြိုက်လိုက်သူများဖြစ်ကြပြီး၊ ၎င်းတို့အနေဖြင့် ထိုသို့သော ဆိုးယုတ်သည့် ပုဂ္ဂိုလ်များက အသင်းတော်အသက်တာတွင် အဆင့်အတန်း၊ သာလွန်မှုနှင့် ခေါင်းဆောင်များအဖြစ် ရာထူးများအတွက် ပြိုင်ဆိုင်သည်ကို မြင်သည့်အခါ၊ မည်သူမျှ ၎င်းတို့ကို တားဆီးရန် သို့မဟုတ် ကန့်သတ်ရန် မထကြဘဲ၊ လူအများစုက “ပြဿနာနည်းလေ ပိုကောင်းလေ။ ငါက သူတို့ကို ရန်စဖို့ မတတ်နိုင်ပါ။ ထို့ကြောင့် ရှောင်လိုက်၍မရသလော။ သူတို့နှင့် ကင်းရှင်းအောင်သာ နေလိုက်မည်ဖြစ်ပြီး ထိုကိစ္စ ပြီးသွားလိမ့်မည်။ သူတို့ ပြိုင်ဆိုင်ကြပါစေ။ အချိန်တန်သည့်အခါ ဘုရားသခင်က သူတို့ကို အပြစ်ပေးလိမ့်မည်။ ထိုအရာသည် ငါနှင့် မည်သည့် ပတ်သက်မှုရှိသနည်း” ဟူသော အမြင်ကို စွဲကိုင်ထားသည်ဟု ဆိုကြပါစို့။ ဤအခြေအနေများအောက်တွင်၊ အသင်းတော်အသက်တာသည် အကျိုးဖြစ်ထွန်းနိုင်သေးသလော။ လူအများစုသည် ပျင်းရိပြီး မှီခိုတတ်သည်၊ အသင်းတော်၏ခေါင်းဆောင်များကို ရွေးကောက်တင်မြှောက်ပြီးသည်နှင့်တစ်ပြိုင်နက်၊ ၎င်းတို့သည် မိမိတို့၏အလုပ် ပြီးပြီဟု မှတ်ယူကြပြီး၊ အသင်းတော်၏ခေါင်းဆောင်များက အရာအားလုံးအား လုပ်ဆောင်သည်ကို စောင့်ဆိုင်းရုံစောင့်ဆိုင်းကြသည်။ အကယ်၍ သင်က ၎င်းတို့၏အသင်းတော်တွင် ဘုရားသခင်၏ နှုတ်ကပတ်တော်စာအုပ်များ ဖြန့်ဝေပြီးခြင်း ရှိမရှိ၊ အသင်းတော်အသက်တာတွင် အဖျက်အမှောင့်လုပ်ခြင်းများ သို့မဟုတ် နှောင့်ယှက်ခြင်းများ တစ်ခုတလေရှိခဲ့ခြင်း ရှိမရှိ၊ သို့မဟုတ် တစ်ဦးတလေက အမြဲတစေ စကားလုံးများနှင့် အယူဝါဒများကို လေရှည်ခြင်း သို့မဟုတ် ခေါင်းဆောင်များနှင့် အဆင့်အတန်းအတွက် ပြိုင်ဆိုင်ခြင်း ရှိမရှိဟူသည်တို့ကို ၎င်းတို့အား မေးမြန်းပါက၊ ၎င်းတို့က၊ “ဤအရာများအားလုံးကို အသင်းတော်ခေါင်းဆောင်များက သိကြသည်။ ထိုအကြောင်းများကို ကျွန်ုပ် မသိသည့်အပြင် ယင်းတို့နှင့်ပတ်သက်၍ ဒုက္ခခံရန် မလိုပါ။ အချိန်တန်သည့်အခါ ထိုအရာများကို ခေါင်းဆောင်များက တာဝန်ယူလိမ့်မည်”ဟု ပြောကြသည်။ ၎င်းတို့သည် မည်သည့်အရာကိုမျှ စိတ်ဝင်စားခြင်းမရှိ သို့မဟုတ် မေးမြန်းခြင်းမရှိ၊ မည်သည့်အရာကိုမျှ မသိရှိကြသည့်အပြင်၊ ၎င်းတို့ သိသင့်သည့် အသင်းတော်အသက်တာတွင် ပါဝင်သော လူများ၊ ဖြစ်ရပ်များ၊ သို့မဟုတ် အမှုအရာများထဲမှ တစ်ခုကိုမျှ မသိသကဲ့သို့ ဂရုလည်းမစိုက်ကြပေ။ အသင်းတော်တွင် ပေါ်ပေါက်လာသော ဤဆိုးယုတ်သောလူများက အဆင့်အတန်းအတွက် ပြိုင်ဆိုင်နေသည့်အခါ ပြောဆိုပြုမူသည့်အရာများအပြင်၊ အသင်းတော်အသက်တာအပေါ် ၎င်းတို့ ဖြစ်ပေါ်စေသည့် နှောင့်ယှက်မှုများ၊ သက်ရောက်မှုများနှင့် ပတ်သက်လာသည့်အခါ၊ ၎င်းတို့သည် ဤအရာကို လုံးဝ လျစ်လျူရှုပြီး၊ ဤအရာများနှင့်ပတ်သက်၍ မစုံစမ်း၊ မမေးမြန်းကြပေ။ အားလုံးပြီးသွားသည့်နောက်တွင်၊ အကယ်၍ သင်က ၎င်းတို့အား ပိုင်းခြားသိမြင်နိုင်စွမ်း တစ်စုံတစ်ရာ ရရှိခဲ့ခြင်း ရှိမရှိ၊ ဆိုးယုတ်သောလူများကို ပိုင်းခြားသိမြင်နိုင်ခြင်း ရှိမရှိဟူသည်နှင့် ဆိုးယုတ်သောလူများ၏ သရုပ်သကန်များမှာ အဘယ်အရာဖြစ်သည်ဟူသည်တို့ကို မေးမြန်းပါက၊ ၎င်းတို့က “အသင်းတော်ခေါင်းဆောင်များ မေးလိုက်ပါ။ အရာရာကို၊ သူတို့သိကြသည်”ဟူသည်မှလွဲ၍ မည်သည့်အရာကိုမျှ မပြောနိုင်ကြပေ။ ထိုသို့သောလူသည် ကျေးကျွန်တစ်ဦး မဟုတ်လော။ သူသည် ကျေးကျွန်တစ်ဦးဖြစ်သည်၊ သူသည် သတ္တိနည်းပြီး အသုံးမကျသူဖြစ်ကာ ယုတ်ညံ့သော ဖြစ်တည်မှုကို အသက်ရှင်နေထိုင်နေသည်။ ဆိုးယုတ်သောလူများက အဆင့်အတန်းအတွက် ပြိုင်ဆိုင်နေသည့် အခြေအနေများသည် ပိုင်းခြားသိမြင်မှု၊ ကိုင်တွယ်မှုနှင့် ဖြေရှင်းမှုတို့ လိုအပ်သည်။ ဤသည်မှာ အသင်းတော်ခေါင်းဆောင်များ၏ တာဝန်တစ်ခုတည်းသာ မဟုတ်။ ဘုရားသခင် ရွေးချယ်ထားသောလူအားလုံးတွင် ဤတာဝန်ရှိသည်။ ခေါင်းဆောင်အများစုသည် သာမန်လူတစ်ဦးထက် သမ္မာတရားအချို့ကို ပို၍ နားလည်ကြသည်၊ ဤပြဿနာများကို သတိပြုမိကြပြီး၊ ဤလူတို့ လုပ်ရပ်များ၏ ရည်မှန်းချက်များနှင့် အနှစ်သာရကို မြင်နိုင်ကြသည်။ တစ်ချိန်တည်းတွင်၊ လူအများစုသည်လည်း လက်တွေ့ကျကျ သင်ခန်းစာများ သင်ယူပြီး ပိုင်းခြားသိမြင်နိုင်စွမ်းတွင် တိုးပွားသင့်ကာ၊ အသင်းတော်ထဲက တရားမျှတစိတ်ရှိပြီး၊ သမ္မာတရားကို နားလည်ကာ လိုက်စားသောသူတို့နှင့် သဘောထားချင်းကိုက်ညီလျက် စည်းလုံးသင့်သည်။ အသင်းတော်အသက်တာကို နှောင့်ယှက်ပြီး အဖျက်အမှောင့်လုပ်သည့် ဤဆိုးယုတ်သော တစ်ဦးတစ်ယောက်ချင်းစီတို့ကို ဆန့်ကျင်၍ သင့်လျော်သော လုပ်ဆောင်ချက်များကို လုပ်ဆောင်သင့်သည်။ ၎င်းတို့သည် ဘာမျှမလုပ်ဘဲရပ်နေခြင်း၊ ဤပြဿနာများနှင့် ရင်ဆိုင်ရသည့်အခါ မိတ်သဟာယအနည်းငယ်ကို နားထောင်ခြင်း၊ မိမိတို့၏ အမြင်များကို ကျယ်စေကာ အခြေအနေကို သဘောပေါက်ရုံမျှဖြင့် ပြီးပြီဟု မှတ်ယူခြင်းမျှထက်၊ ၎င်းတို့ကို သီးခြားခွဲထားခြင်း သို့မဟုတ် ရှင်းလင်းပစ်ခြင်းပြုသင့်ပေသည်။ ဤသည်မှာ အသင်းတော်အသက်တာသည် အသင်းတော်ခေါင်းဆောင်များနှင့်သာ သက်ဆိုင်သည့်အရာတစ်ခု မဟုတ်သောကြောင့်ဖြစ်ပြီး၊ ကောင်းမွန်သော အသင်းတော်အသက်တာကို အသက်ရှင်ခြင်းနှင့် အသင်းတော်အသက်တာ၏ ပုံမှန်အစီအစဉ်ကို ထိန်းသိမ်းခြင်းသည် အသင်းတော်ခေါင်းဆောင်များ၏ တာဝန်တစ်ခုတည်းသာ မဟုတ်သောကြောင့် ဖြစ်သည်။ ယင်းကို ထိန်းသိမ်းရန် လူတိုင်းက စုပေါင်း၍ ထကြွအားထုတ်ရန် လိုအပ်သည်။

အဆင့်အတန်းအတွက် ပြိုင်ဆိုင်သောသူများဖြစ်သည့်ပဉ္စမမြောက်ပြဿနာတွင် ဖော်ပြခဲ့သည့် အမျိုးအစားသည် အသင်းတော်အသက်တာအတွင်းတွင် မကြာခဏ ပေါ်ပေါက်လေ့ရှိသည်။ ၎င်းတို့၏ အထင်ရှားဆုံးသော သရုပ်သကန်မှာ အဆင့်အတန်းအတွက် အသင်းတော်ခေါင်းဆောင်များနှင့် ပြိုင်ဆိုင်ခြင်းဖြစ်ပြီး၊ ထို့နောက်တွင် ညီအစ်ကိုမောင်နှမများထဲမှ ကောင်းမွန်သည့် အစွမ်းအစ ပိုင်ဆိုင်ပြီးသမ္မာတရားကို အတော်အတန် ဖြူစင်မှုဖြင့် နားလည်သဘောပေါက်သောသူများ၊ ဝိညာဉ်ရေးရာ နားလည်သဘောပေါက်မှု ရှိသောသူများ၊ သမ္မာတရား စည်းမျဉ်းများကို နားလည်သောသူများနှင့် အဆင့်အတန်းအတွက် ပြိုင်ဆိုင်ခြင်း၊ ဤပုဂ္ဂိုလ်များကို မကြာခဏ စိန်ခေါ်ခြင်းဖြစ်သည်။ ဤလူတို့သည် အသင်းတော်အသက်တာတွင် အချို့သော နားလည်မှုစစ်စစ်များနှင့် အလင်းတို့ကို မကြာခဏ မိတ်သဟာယဖွဲ့ကြပြီး တန်ဖိုးရှိကာ လက်တွေ့ကျသော သိနားလည်မှု ပေးသည့် အချို့သော ပုဂ္ဂိုလ်ရေးဆိုင်ရာ အတွေ့အကြုံများကို မျှဝေကြသည်။ ဤအရာက ညီအစ်ကိုမောင်နှမများကို များစွာ အထောက်အကူပြုပြီး တည်ဆောက်ပေးသည်။ ၎င်းတို့၏ မိတ်သဟာယဖွဲ့ခြင်းကို ကြားပြီးနောက်၊ ညီအစ်ကိုမောင်နှမများသည် လမ်းကြောင်းတစ်ခု ရရှိကြပြီး၊ ဘုရားသခင်၏ နှုတ်ကပတ်တော်ကို မည်သို့ လက်တွေ့လုပ်ဆောင်ပြီး တွေ့ကြုံရမည်ဟူသည်နှင့် မိမိတို့၏ ကိုယ်ပိုင်ပြဿနာများအား မည်သို့ ဖြေရှင်းရမည်ဟူသည်တို့ကို သိရှိကြသည်။ ၎င်းတို့သည် ဘုရားသခင်၏ လမ်းပြမှုအတွက် အလွန် ကျေးဇူးတင်ရှိကြပြီး တစ်ချိန်တည်းတွင်၊ သမ္မာတရားကို နားလည်သဘောပေါက်မှု စစ်စစ်နှင့် လက်တွေ့ကျသော အတွေ့အကြုံများ ရှိသောသူတို့ကို လေးစားပြီး အထင်ကြီးကြသည်။ သို့ဖြစ်၍၊ ၎င်းတို့သည် ဤပုဂ္ဂိုလ်များကို အထင်ကြီးလေးစားပြီး ၎င်းတို့ထံ တိုးဝင်ချဉ်းကပ်လေ့ရှိကြသည်။ အသင်းတော်အသက်တာတွင် ဘုရားသခင်ကို နှစ်သက်စေသည့် ဤအပြုသဘောဆောင်သည့်အရာများ ပေါ်ပေါက်လာခြင်းသည် အဆင့်အတန်းအတွက် ပြိုင်ဆိုင်သောသူတို့က လုံးဝမြင်တွေ့လိုခြင်းမရှိသည့်အရာ ဖြစ်သည်။ တစ်စုံတစ်ဦးက လက်တွေ့ကျသော အတွေ့အကြုံများအား မိတ်သဟာယဖွဲ့သည်ကို ၎င်းတို့ မြင်သည့်အခါတိုင်း၊ ၎င်းတို့သည် အထူးသဖြင့် အနေခက်လျက် မသက်မသာဖြစ်ပြီး မနာလိုဖြစ်ကြသည်။ ထိုသို့ အနေရခက်ရာတွင်၊ ၎င်းတို့သည် အာခံခြင်း၊ မထီမဲ့မြင်ပြုခြင်းနှင့် မကျေနပ်ခြင်းတို့၏ အမူအရာကို ပြသကြပြီး၊ လက်တွေ့ကျသော အတွေ့အကြုံများရှိပြီး သမ္မာတရားကို နားလည်သောသူတို့အား မည်သို့ မိုက်မဲသည့်ပုံပေါက်စေမည်ဟူသည့်အပြင်၊ ညီအစ်ကိုမောင်နှမများက ၎င်းတို့၏ အားနည်းချက်များနှင့် ချို့ယွင်းချက်များကို မြင်တွေ့စေပြီး၊ ၎င်းတို့ကို အထင်မကြီးတော့ဘဲ သို့မဟုတ် ၎င်းတို့ထံ မချဉ်းကပ်တော့အောင် မည်သို့ပြုလုပ်မည်ဟူသည်ကို ၎င်းတို့၏ စိတ်နှလုံးထဲတွင် မကြာခဏ တွက်ချက်နေကြသည်။ ထို့ကြောင့်၊ အဆင့်အတန်းအတွက် ပြိုင်ဆိုင်သောသူတို့သည် အချို့အရာများကို ပြောဆိုပြီး အချို့သော လုပ်ရပ်များကို လုပ်ဆောင်ရန် သေချာပေသည်။ ၎င်းတို့သည် အတွေ့အကြုံဆိုင်ရာ သက်သေခံချက်များကို မျှဝေသောသူများနှင့် သမ္မာတရားကို မိမိတို့၏ မကြာခဏ မိတ်သဟာယဖွဲ့ခြင်းက ညီအစ်ကိုမောင်နှမများ၏ အသက်ဝင်ရောက်မှုကို ထောက်ပံ့ပေးပြီး ကူညီပေးသောသူတို့ကို တိုက်ခိုက်ပြီး ဖယ်ကျဉ်ကြသည်။ ၎င်းတို့သည် ဘုရားသခင် ရွေးချယ်ထားသောလူများကို သမ္မာတရားကို မကြာခဏ မိတ်သဟာယဖွဲ့ပြီး အတွေ့အကြုံဆိုင်ရာ သက်သေခံချက်များကို မျှဝေသောသူအားလုံးနှင့် အလှမ်းဝေးစေရန် ရည်ရွယ်လျက် အပြုသဘောဆောင်သော ပုဂ္ဂိုလ်များ၏ အပြစ်အနာအဆာကို မကြာခဏ ရှာဖွေအသုံးချပြီး ၎င်းတို့၏ အားနည်းချက်များကို ဖော်ထုတ်ကြသည်။ အချုပ်အားဖြင့်ဆိုသော်၊ အဆင့်အတန်းအတွက် ပြိုင်ဆိုင်သောသူတို့သည် အသင်းတော်ထဲသို့ စိမ့်ဝင်လာပြီး စာတန်၏ အစေခံများ အခန်းကဏ္ဍကို ဆောင်ရွက်သည့် အပျက်သဘောဆောင်သော ပုဂ္ဂိုလ်များ ဖြစ်ကြသည်။

ဘုရားသခင်ကို မယုံကြည်မီက လိင်ပိုင်းဆိုင်ရာ ဆက်ဆံရေးတွင် အမှားများ ကျူးလွန်ခဲ့သည့် ညီအစ်မတစ်ဦးသည် ယုံကြည်သူတစ်ဦး ဖြစ်လာပြီးနောက် နောင်တရကာ ထိုသို့သော အမှားများကို နောက်တစ်ကြိမ် မပြုလုပ်တော့ပေ။ သူမသည် သူမ၏ ယခင်ပြစ်မှားခြင်းများအတွက် အလွန် နောင်တရသောကြောင့်၊ ညီအစ်ကိုမောင်နှမများနှင့် ဖွင့်ဟကာ မိတ်သဟာယဖွဲ့ခဲ့သည်။ ဖွင့်ဟခြင်းနှင့် မိတ်သဟာယဖွဲ့ခြင်းတို့၏ ရည်ရွယ်ချက်နှင့် စည်းမျဉ်းမှာ အဘယ်နည်း။ ယင်းမှာ ညီအစ်ကိုမောင်နှမများအကြား အချင်းချင်း နားလည်မှုကို တိုးပွားစေပြီး အတွင်းပိုင်း အတားအဆီးများကို ဖယ်ရှားရန် ဖြစ်သည်။ ညီအစ်ကိုမောင်နှမအများစုသည် သမ္မာတရားကို နားလည်ပြီးနောက်၊ မိမိတို့၏ ကိုယ်ပိုင် ဖောက်ပြန်ပျက်စီးခြင်း ထုတ်ဖော်ပြမှုများနှင့် ယခင်ပြစ်မှားခြင်းများကို ဖွင့်ဟကာ မိတ်သဟာယဖွဲ့နိုင်ကြသည့် တစ်ချိန်တည်းတွင် ဘုရားသခင်၏ ကယ်တင်ခြင်းအတွက် ကျေးဇူးတင်ရှိခြင်းနှင့် ချီးမွမ်းခြင်းကိုလည်း ဖော်ပြကြသည်။ ထိုသို့သော ဖွင့်ဟခြင်းနှင့် မိတ်သဟာယဖွဲ့ခြင်းသည် သင့်လျော်သလော။ (သင့်လျော်ပါသည်။) သမ္မာတရားကို နားလည်ပြီးနောက်၊ ညီအစ်ကိုမောင်နှမအများစုသည် ဤနည်းအတိုင်း ဖွင့်ဟပြီး မိတ်သဟာယဖွဲ့နိုင်ကြသည်။ ဤအရာက ပြဿနာတစ်ခု ဖြစ်စေသလော။ (မဖြစ်စေပါ။) လူတို့သည် ဘုရားသခင်ကို မယုံကြည်မီက လိင်ပိုင်းဆိုင်ရာ ဆက်ဆံရေး သို့မဟုတ် အခြားကိစ္စရပ်များတွင် အမှားအချို့ ကျူးလွန်ခဲ့ခြင်းမှာ အလွန် ပုံမှန်ပင်ဖြစ်သည်။ အချို့လူများသည် ဤအမှားများအကြောင်းကို ပြောဆိုနိုင်ကြစဉ်တွင်၊ အချို့မှာမူ မိမိတို့ကိုယ်ကို ဖုံးကွယ်ပြီး ဟန်ဆောင်ကြကာ အခြားသူများက မည်သို့ပင် ဖွင့်ဟပြီး မိမိတို့ကိုယ်ကို ချပြခြင်းကို လက်တွေ့လုပ်ဆောင်သည်ဖြစ်စေ ၎င်းတို့ကိုယ်တိုင်မှာမူ ဘာကိုမျှ မပြောကြပေ။ ၎င်းတို့သည် ဤအမှားများမှာ ၎င်းတို့၏ ဖော်ထုတ်မပြောချင်သော လျှို့ဝှက်ချက်များဖြစ်သည်၊ ၎င်းတို့၏ ဂုဏ်သတင်း၊ သိက္ခာနှင့် အဆင့်အတန်းတို့ ဆုံးရှုံးသွားမည်စိုးသဖြင့် မည်သူ့ကိုမျှ အသိပေး၍မရသည့်အရာဖြစ်သည်ဟု ယုံကြည်ကြသည်။ သို့သော်၊ အချို့လူများသည် အမှုအရာများကို ကွဲပြားစွာ နားလည်သဘောပေါက်ကြသည်။ ၎င်းတို့အနေဖြင့် ဘုရားသခင်ကို ယုံကြည်ပြီး ဘုရားသခင်၏ ကယ်တင်ခြင်းကို လက်ခံပြီးဖြစ်သည့်အတွက်၊ မိမိတို့၏ ယခင်က မှားယွင်းသော လုပ်ဆောင်မှုများနှင့် လျှောက်လှမ်းခဲ့သော မှားယွင်းသည့် လမ်းကြောင်းများအကြောင်းကို ယခု ဖွင့်ဟပြီး မိတ်သဟာယဖွဲ့သင့်ကာ၊ စိတ်ဖြာလေ့လာဆွေးနွေးရန် ထုတ်ပြသင့်ကြောင်းနှင့် ဤအရာများမှာ စာတန်၏ ဖောက်ပြန်ပျက်စီးစေခြင်းကို ခံထားရသော လူသားများအနေဖြင့် ၎င်းတို့ ဖြတ်သန်းခဲ့ရသည့်အရာများသာ ဖြစ်ကြောင်း ယုံကြည်ကြသည်။ ယခုတွင်၊ ၎င်းတို့က ဖွင့်ဟနိုင်ကြသည်၊ မိမိတို့ကိုယ်ကို ချပြနိုင်ကြသည်၊ မိတ်သဟာယဖွဲ့နိုင်ကြလေသည်။ ယင်းမှာ အတိတ်ကို ပြန်လည်သုံးသပ်ရန်ဖြစ်စေ၊ အတိတ်ကို အဆုံးသတ်ရန်ဖြစ်စေ၊ ဤလူတို့က ဤအရာကို ပြုလုပ်နိုင်သည့်အချက်က သမ္မာတရားကို လက်တွေ့လုပ်ဆောင်ခြင်းအပေါ် ၎င်းတို့၏ သဘောထားမှာ အဘယ်အရာဖြစ်သည်ကို သက်သေပြပေသည်။ ၎င်းတို့သည် သမ္မာတရားကို လက်တွေ့လုပ်ဆောင်ရန် လိုလားကြပြီး၊ ယင်းကို လက်တွေ့လုပ်ဆောင်ရန် စိတ်ပိုင်းဖြတ်မှု ရှိကြသည်။ လူတစ်ဦးသည် အတိအကျ မည်သို့ လက်တွေ့လုပ်ဆောင်သည်ဟူသည်မှာ ၎င်းတို့၏ နားလည်သဘောပေါက်မှုနှင့် စိတ်ပိုင်းဖြတ်မှုအပေါ် မူတည်သည်။ သို့သော်၊ မိမိကိုယ်ကို ဖွင့်ဟပြီး ချပြခြင်းသည် ဧကန်မုချ အမှားတစ်ခုမဟုတ်သည့်အပြင်၊ သာ၍ပင် အပြစ်တစ်ခု မဟုတ်ပေ။ ယင်းကို တစ်စုံတစ်ဦးအပေါ် အကြောင်းပြချက်တစ်ခုအဖြစ် အသုံးမပြုသင့်သည့်အပြင်၊ အခြားလူတစ်ဦးက ၎င်းတို့ကို တိုက်ခိုက်ရန် အသုံးပြုသည့် သက်သေအထောက်အထားတစ်ခု သာ၍ပင် ဖြစ်မလာသင့်ပေ။ လူအများစုသည် ဤကိစ္စကို မှန်ကန်စွာ သဘောထားနိုင်ကြသည်။ ဆိုလိုသည်မှာ၊ ယင်းအပေါ် ၎င်းတို့၏ နားလည်သဘောပေါက်မှုသည် ဖြူစင်ပြီး သမ္မာတရား စည်းမျဉ်းများနှင့် ကိုက်ညီပေသည်။ သို့သော်၊ ဆိုးယုတ်သော ပုဂ္ဂိုလ်များသည် မှားယွင်းသော ရည်ရွယ်ချက်များကို ထားရှိကြသည်။ ၎င်းတို့သည် လူတို့ကို လှောင်ပြောင်ရန်၊ ကစားရန်နှင့် ဝေဖန်ရန် လူတို့နှင့်ပတ်သက်သည့် အကြောင်းအရာများကို မရမက အမိအရ အသုံးချကြသည်။ ထိုသို့သော ဒုစရိုက်အမှုများသည် အတော်အတန် သိသာထင်ရှားသည်။ မိမိတို့ကိုယ်ကို ချပြနိုင်ပြီး၊ ဖွင့်ဟကာ၊ မိမိတို့၏ ဖောက်ပြန်ပျက်စီးမှုနှင့် လျှောက်လှမ်းခဲ့သော မှားယွင်းသည့် လမ်းကြောင်းများကို မိတ်သဟာယဖွဲ့နိုင်သောသူတို့သည် သမ္မာတရားနှင့် ဘုရားသခင်၏ နှုတ်ကပတ်တော်များအပေါ် ၎င်းတို့၏ ချဉ်းကပ်နည်းတွင် ဖြောင့်မတ်ခြင်းတရားကို ဆာငတ်မွတ်သိပ်သော စိတ်နှလုံးများ ပိုင်ဆိုင်ကြသည်။ အကျိုးဆက်အနေဖြင့်၊ ၎င်းတို့သည် ဘုရားသခင်၏ နှုတ်ကပတ်တော်များကို ဖတ်ရှုသည်နှင့်အမျှ၊ မသိလိုက်ဘဲ လက်တွေ့ကျသော သိနားလည်မှုများနှင့် ထိုးထွင်းသိမြင်မှုအသစ်အချို့ကို ရရှိကြလေသည်။ ဤလက်တွေ့ကျသော နားလည်မှုများနှင့် ထိုးထွင်းသိမြင်မှုများသည် ၎င်းတို့အား အခက်အခဲများနှင့် ရင်ဆိုင်ရသည့်အခါတွင်လည်းကောင်း၊ ၎င်းတို့၏ဘဝတွင် ဖြစ်ပေါ်သည့် များပြားလှသော အခြေအနေများတွင်လည်းကောင်း လက်တွေ့လုပ်ဆောင်ရန် လမ်းကြောင်းကို ရှာဖွေတွေ့ရှိဖို့ ကူညီပေးပြီး၊ သမ္မာတရားနှင့်ပတ်သက်၍ စစ်မှန်သော အတွေ့အကြုံဆိုင်ရာ နားလည်သဘောပေါက်မှုအချို့ဆီသို့ ပို့ဆောင်ပေးသည်။ ဤစစ်မှန်သော အတွေ့အကြုံဆိုင်ရာ နားလည်သဘောပေါက်မှုများကို မိတ်သဟာယဖွဲ့ခြင်းသည် အခြားသူများကို တည်ဆောက်စရာဖြစ်ပြီး အထောက်အကူပြုသည်။ ညီအစ်ကိုမောင်နှမများသည် ဤပုဂ္ဂိုလ်များကို အားကျလေးစားမှုဖြင့် ကြည့်ကြလိမ့်မည်ဖြစ်ပြီး၊ “သင်၏ လက်တွေ့ကျသော အတွေ့အကြုံများမှာ အမှန်တကယ် အံ့ဩဖွယ်ကောင်းပါသည်တကား။ ယင်းတို့အကြောင်း ကြားပြီးနောက်၊ ကျွန်ုပ်လည်း နက်ရှိုင်းစွာ ကိုယ်ချင်းစာနိုင်ပါသည်။ သင်၏ လက်တွေ့လုပ်ဆောင်ပုံနည်းလမ်းသည် မှန်ကန်ပြီး ဘုရားသခင်က ကောင်းချီးပေးသည်ကို ကျွန်ုပ် မြင်ပါသည်။ ကျွန်ုပ်သည်လည်း ကျွန်ုပ်၏ ကိုယ်ပိုင်အယူအဆများနှင့် မလိုမုန်းထားမှုများကို လက်လွတ်ကာ ကျွန်ုပ်၏ ဝန်ထုပ်ဝန်ပိုးများကို ချပစ်လိုပါသည်။ ကျွန်ုပ်သည် သမ္မာတရားကို ရိုးရှင်းသောနည်းလမ်းဖြင့် လက်တွေ့လုပ်ဆောင်ပြီး သင်ကဲ့သို့ ဘုရားသခင်၏ ဉာဏ်အလင်းပေးခြင်းနှင့် လမ်းညွှန်မှုကို လက်ခံရရှိလိုပါသည်။ ဤလမ်းကြောင်းသည် မှန်ကန်သောလမ်းကြောင်း ဖြစ်သည်”ဟု ပြောဆိုကြလိမ့်မည်။ ဤသရုပ်သကန်များသည် အတော်အတန် ပုံမှန်ဖြစ်သည် မဟုတ်လော။ ညီအစ်ကိုမောင်နှမများကြားတွင် ထိုသို့သော ဆက်ဆံရေးတစ်ခု ပေါ်ပေါက်လာခြင်းသည် အလွန် သင့်လျော်သည် မဟုတ်လော။ ဤသည်မှာ ဘုရားသခင်ကို မယုံကြည်သောသူတို့အကြား တွေ့ရှိရသည့် အမျိုးအစားနှင့် ကွဲပြားသည့် လူအချင်းချင်း ဆက်ဆံရေး အမျိုးအစားတစ်ခု ဖြစ်သည်။ ယင်းမှာ ဘုရားသခင်က အသိအမှတ်ပြုပြီး သူမြင်တွေ့လိုသည့်အရာတစ်ခု ဖြစ်သည်။ ညီအစ်ကိုမောင်နှမများအကြား ထိုသို့သော ပုံမှန်ဆက်ဆံရေးတစ်ခု ရှိမှသာလျှင် အသင်းတော်အသက်တာက ပုံမှန်ဖြစ်နိုင်သည်။ သို့သော်၊ လက်တွေ့ကျသော အတွေ့အကြုံများရှိသူများ၊ သမ္မာတရားကို ဆာငတ်မွတ်သိပ်သူများနှင့် အတွေ့အကြုံရှိသူတို့ကို လေးစားပြီး အထင်ကြီးသောသူတို့ကို တိုက်ခိုက်ရန်၊ အသရေဖျက်ရန်နှင့် ဖယ်ကြဉ်ရန် ထကြွသည့် ဆိုးယုတ်သောလူအချို့ သို့မဟုတ် မသမာသောစိတ်ရှိသူအချို့ အမြဲတစေ ရှိလိမ့်မည်။ အဘယ်ကြောင့် ၎င်းတို့သည် ဤပုဂ္ဂိုလ်များကို တိုက်ခိုက်ကြသနည်း။ ၎င်းတို့၏ ရည်ရွယ်ချက်မှာ အသင်းတော်အတွင်း၌ အဆင့်အတန်းတစ်ခုအတွက် ပြိုင်ဆိုင်ရန်မှလွဲ၍ အခြားမဟုတ်ပေ။ အကြောင်းမှာ ၎င်းတို့သည် သမ္မာတရားကို မချစ်၊ လိုက်လည်း မလိုက်စားသောကြောင့်၊ ၎င်းတို့သည် လူတိုင်းကို အထင်အမြင်မှားစေပြီး ၎င်းတို့၏ အထင်ကြီးမှုကို ရရှိရန်အတွက် မမှန်သော အတွေ့အကြုံများကို လုပ်ကြံဖန်တီးခြင်းအားဖြင့် သမ္မာတရားကို လိုက်စားသူများအဖြစ် ဟန်ဆောင်ကြသည်။ ဤသည်မှာ ၎င်းတို့ လိုချင်သော အဆင့်အတန်းနှင့် အာဏာကို ရရှိရန် လူတို့ကို အထင်အမြင်မှားစေပြီး ထိန်းချုပ်သည့် စာတန်၏ နည်းလမ်းများကို အသုံးပြုခြင်း ဖြစ်သည်။ ထိုသို့သော ဖြစ်ရပ်များသည် နေရာတိုင်းရှိ အသင်းတော်များတွင် မကြာခဏ ဖြစ်ပွားပြီး အားလုံး မြင်တွေ့နိုင်သောအရာများ ဖြစ်သည်။ ညီအစ်ကိုမောင်နှမအချို့က သမ္မာတရား လက်တွေ့ကျမှုအချို့ကို ပိုင်ဆိုင်ပြီး၊ စုဝေးပွဲများအတွင်း ဘုရားသခင်၏ နှုတ်ကပတ်တော်များနှင့်ဆိုင်သည့် စစ်မှန်သော အတွေ့အကြုံဆိုင်ရာ နားလည်သဘောပေါက်မှုကို မိတ်သဟာယဖွဲ့နိုင်ကာ၊ လူအများ၏ ချီးမွမ်းခြင်းကို ရရှိခဲ့သော်လည်း၊ အကြောင်းတစ်ခုခုကြောင့် အချို့သူတို့၏ တိုက်ခိုက်ခြင်း၊ လက်စားချေခြင်းတို့ကို ခံရပြီး ဒုက္ခဆင်းရဲထဲသို့ ကျရောက်သွားသည်ကို သင်တို့ တွေ့ရှိပါက၊ သင်တို့သည် သတိဝီရိယရှိသင့်ပြီး၊ ဤအပြုအမူတွင် မည်သည့်လူစားမျိုးများ ပါဝင်ပတ်သက်သည်ကို ပိုင်းခြားသိမြင်သင့်သည်။ အဘယ်ကြောင့် သမ္မာတရားကို လိုက်စားသောသူတို့သည် မကြာခဏ တိုက်ခိုက်ခြင်းနှင့် ဖယ်ကြဉ်ခြင်းတို့ကို ခံရသနည်း။ ဤနေရာတွင် အမှန်တကယ် မည်သည့်အရာဖြစ်နေသနည်း။ ဤအရာက ပြဿနာတစ်ခုကို မုချ ညွှန်ပြနေပေသည်။

အသင်းတော်အသက်တာ၌ ခေါင်းဆောင်များနှင့် အမှုဆောင်များကို မကြာခဏ အပြစ်ရှာတတ်သောသူတို့ကို သေချာ အာရုံစိုက်ရမည်။ ထို့အပြင် အချို့လူတို့သည် သမ္မာတရားကို အတော်အသင့် လိုက်စားပြီး ဘုရားသခင်၏ နှုတ်ကပတ်တော်များကို တမ်းတသောသူများကို မကြာခဏ လှောင်ပြောင်ကြသည်၊ သရော်ကြသည်၊ သို့မဟုတ် တိုက်ခိုက်ကြသည်။ ဤအပျက်သဘောဆောင်သော ပုဂ္ဂိုလ်များကိုလည်း ၎င်းတို့၏ နောက်ထပ်လုပ်ရပ်များက မည်သည့်အရာဖြစ်လိမ့်မည်ကို သိရှိရန် နီးကပ်စွာ စောင့်ကြည့်လေ့လာဖို့ လိုအပ်သည်။ တစ်စုံတစ်ဦးက အသင်းတော်အသက်တာ၌ ပါဝင်နေစဉ် တရားမျှတသော အကြောင်းတရားတစ်ခုမျှမရှိဘဲ အသင်းတော်ခေါင်းဆောင်များ၏ အားနည်းချက်များကို ဖော်ထုတ်နိုင်လျှင် သို့မဟုတ် သမ္မာတရား လက်တွေ့ကျမှုရှိသော လူပုဂ္ဂိုလ်များကို တိုက်ခိုက်နိုင်လျှင် ယင်း၏နောက်ကွယ်တွင် ပြဿနာတစ်ခုနှင့် အကြောင်းရင်းတစ်ခု မုချ ရှိပေသည်။ ထိုအရာသည် သေချာပေါက် အကြောင်းတရားမရှိသည် မဟုတ်ပေ။ ဤသည်မှာ သေးငယ်သော ကိစ္စမဟုတ်သောကြောင့် ညီအစ်ကိုမောင်နှမများအနေဖြင့် ထိုသို့သော လူပုဂ္ဂိုလ်များကို အလေးအနက် အာရုံစိုက်သင့်သည်။ တစ်ခါတစ်ရံတွင် လက်တွေ့ကျသော အတွေ့အကြုံနှင့်ဆိုင်သည့် သက်သေခံချက်တစ်ခုကို ကြားပြီး စိတ်နှလုံးထဲ၌ အပြည့်အဝ ကျေနပ်ပျော်ရွှင်မှုကို ခံစားရပြီးကာစတွင်၊ သို့မဟုတ် အလင်းပြမှုနှင့် နားလည်မှု အနည်းငယ်ကို ရရှိပြီးကာစတွင်၊ ဆိုးယုတ်သောလူများ ပြောဆိုသည့် အထင်အမြင်မှားစေသော စကားအနည်းငယ်ကြောင့် လူတစ်ဦးသည် စိတ်ရှုပ်ထွေးသွားနိုင်ပြီး ထိုသို့ဖြင့် မိမိ ရရှိခဲ့ပြီးသမျှ အရာအားလုံးကို ဆုံးရှုံးသွားနိုင်သည်။ လူတစ်ဦးသည် ယုံကြည်ခြင်းအနည်းငယ်ကို တည်ဆောက်စပြုချိန်တွင် ဆိုးယုတ်သောလူများကြောင့် နှောင့်ယှက်ခြင်းခံရပြီး ၎င်းတို့၏ မူလအခြေအနေသို့ ပြန်ရောက်သွားသည်။ ၎င်းတို့သည် သမ္မာတရားကို လက်တွေ့လုပ်ဆောင်ရန် စိတ်ပိုင်းဖြတ်မှု အနည်းငယ်နှင့်အတူ၊ သမ္မာတရားနှင့် ဘုရားနှုတ်ကပတ်တော်အတွက် တောင့်တမှုအနည်းငယ် စတင်ဖြစ်ပေါ်ချိန်တွင်၊ စိတ်ထက်သန်မှုနှင့် စိတ်ဓာတ်လှုံ့ဆော်မှုတို့ ဆုံးရှုံးလျက် ဆိုးယုတ်သောလူများ၏ နှောင့်ယှက်ခြင်းကို ခံရပြီးနောက်တွင် ပဋိပက္ခဖြစ်ရာ ဤနေရာကို အမြန်စွန့်ခွာလိုကြသည်။ ဤအကျိုးဆက်များက ဆိုးရွားသလော။ အလွန် ဆိုးရွားလှပေသည်။ သို့ဖြစ်၍ အသင်းတော်၌ မိမိတို့၏ အလိုဆန္ဒများနှင့် မကိုက်ညီသော တစ်စုံတစ်ခုအပေါ် အငြင်းပွားမှုများကို အစဉ်သဖြင့် စတင်သည့်၊ မည်သူက မှန်သည်ကို အငြင်းအခုံပြုသည့်၊ အမှားအမှန်ကို ငြင်းခုံသည့်၊ မည်သူက သာလွန်သည် သို့မဟုတ် နိမ့်ကျသည်ကိုပင် ယှဉ်ပြိုင်သည့် သူတစ်ဦးရှိလျှင် ထိုသို့သော ပုဂ္ဂိုလ်များကို အထူးသတိပြုစောင့်ကြည့်ရမည်။ ၎င်းတို့က အသင်းတော်၌ မည်သည့်အခန်းကဏ္ဍတွင် ပါဝင်သည်၊ မည်သည့်အကျိုးဆက်များကို ၎င်းတို့ ဖြစ်ပေါ်စေသည်ဟူသည်တို့ကို ကြည့်ရှုလော့။ ပြီးလျှင် ဤအရာမှတစ်ဆင့် ၎င်းတို့၏ သဘာဝ အနှစ်သာရက အဘယ်အရာဖြစ်သည်ကို သင် ထိုးထွင်းသိမြင်နိုင်ပေသည်။

အသင်းတော်အသက်တာတွင်၊ အသင်းတော်အသက်တာနှင့် အသင်းတော်၏အလုပ်ကို အဖျက်အမှောင့်လုပ်ခြင်းနှင့် နှောင့်ယှက်ခြင်းတို့ ပါဝင်သည့် အဆင့်အတန်းအတွက် ပြိုင်ဆိုင်ခြင်း၏ အခြားသရုပ်သကန်တစ်မျိုး ရှိသေးသည်။ ဥပမာအားဖြင့် တစ်ခါတစ်ရံ ညီအစ်ကိုမောင်နှမများက ပြဿနာတစ်ခုကို အတူတကွ မိတ်သဟာယဖွဲ့နေချိန်၊ လူတိုင်း၏ မိတ်သဟာယက ဉာဏ်အလင်းအချို့ ရှိသည်။ ၎င်းတို့ မိတ်သဟာယဖွဲ့လေ၊ သမ္မာတရား စည်းမျဉ်းများက ပို၍ရှင်းလင်းပြီး ပို၍နားလည်ရလွယ်ကူလာကာ လက်တွေ့လုပ်ဆောင်ရန် လမ်းကြောင်းကိုလည်း လျင်မြန်စွာ နားလည်လာကြသည်။ သို့သော် တစ်စုံတစ်ဦးက မိတ်သဟာယဖွဲ့ခြင်း၏အရှိန်ကို ဖျက်လိုက်ပြီး အကြောင်းအရာကို အခြားတစ်နေရာရာသို့ ရောက်သွားစေလျက်၊ အဓိကအကြောင်းအရာနှင့်ဆိုင်သည့် မိတ်သဟာယဖွဲ့ခြင်းကို မပြီးမစီးဖြစ်စေလျက် ၎င်းတို့၏ အကြံပြုချက်ဖြစ်သော “ပြောင်မြောက်သော စိတ်ကူး”တစ်ခုကို ရုတ်တရက် မိတ်ဆက်ကောင်းမိတ်ဆက်ပေမည်။ အပေါ်ယံအားဖြင့် ၎င်းတို့သည် အခြားသူများကို သမ္မာတရားအား မိတ်သဟာယဖွဲ့ခြင်းမှ ကန့်သတ်ဖို့ မဆိုထားနှင့်၊ အနှောင့်အယှက်တစ်ခုကိုပင် ဖြစ်စေကြပုံမရသော်လည်း၊ ၎င်းတို့သည် ဤအကြောင်းအရာကို မိတ်ဆက်ရန် သင့်လျော်သောအချိန်ကို မရွေးချယ်ခဲ့ခြင်း ဖြစ်သည်။ ပြဿနာတစ်ခုကို ဖြေရှင်းရန် သမ္မာတရားကို မိတ်သဟာယဖွဲ့နေသည့် အရေးကြီးသောအချိန်တွင် မိတ်သဟာယဖွဲ့ရန်နှင့် ဆွေးနွေးရန်အတွက် ကိစ္စရပ်အသစ်တစ်ခုကို ထည့်သွင်းခြင်းအားဖြင့် ယခင်ပြဿနာသည် အပြည့်အဝ ပြေလည်မသွားမီတွင် ဖြတ်တောက်ခြင်းခံလိုက်ရသည်။ ဤသည်မှာ အလုပ်ကို တစ်ပိုင်းတစ်စနှင့် စွန့်ပစ်ခြင်း မဟုတ်လော။ ဤအရာက ပြဿနာဖြေရှင်းခြင်းကို မနှောင့်နှေးစေသလော။ ပြဿနာကို မဖြေရှင်းရသေးသည်သာမက သမ္မာတရားအပေါ် လူတို့၏ သိနားလည်မှုသည်လည်း နှောင့်နှေးသွားခဲ့သည်။ ဆင်ခြင်တုံတရားရှိသောလူများက ဤသို့ပြုလုပ်ရန် အလားအလာရှိသလော။ ထိုသို့သောအရာများက အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်သည်ဟု ဆိုခြင်းသည် လွန်လွန်းသလော။ လွန်လွန်းသည်ဟု ငါ လုံးဝ မထင်ပေ။ ပြဿနာတစ်ခုကို ဖြေရှင်းရန် လူများက သမ္မာတရားကို မိတ်သဟာယဖွဲ့နေသည့်အချိန်တွင် ဤကဲ့သို့ စုဝေးပွဲတစ်ခုကို နှောင့်ယှက်ခြင်းသည် အသင်းတော်အသက်တာကို တမင်တကာ အဖျက်အမှောင့်လုပ်ပြီး နှောင့်ယှက်နေခြင်း မဟုတ်လော။ အကယ်၍ တစ်စုံတစ်ဦးသည် ပြဿနာတစ်ခုကို ဖြေရှင်းရန် သမ္မာတရားကို မိတ်သဟာယဖွဲ့နေသည့် အရေးကြီးသောအချိန်များတွင် အစဉ်သဖြင့် ဝင်ရောက်စွက်ဖက်လျှင်၊ ၎င်းတို့သည် အမှုအရာများကို အစဉ်သဖြင့် တိုတိုဖြတ်ရန် ကြိုးစားလျှင်၊ ဤသည်မှာ ဆင်ခြင်တုံတရားမရှိခြင်း ပြဿနာမဟုတ်တော့ပေ။ ထိုအရာသည် ပြဿနာတစ်ခုကို ဖြေရှင်းရန် သမ္မာတရားကို မိတ်သဟာယဖွဲ့နေစဉ် စုဝေးပွဲကို တမင်တကာ နှောင့်ယှက်နေခြင်းဖြစ်သည်။ အသင်းတော်အသက်တာကို အဖျက်အမှောင့်လုပ်ခြင်းနှင့် နှောင့်ယှက်ခြင်းဆိုင်ရာ ဒုစရိုက်အမှု စစ်စစ်သာ ဖြစ်သည်။ အန္တိခရစ်များနှင့် ဆိုးယုတ်သောလူများသာ ဤသို့ပြုလုပ်သည်။ သမ္မာတရားကို မုန်းတီးသောလူများသာ ဤသို့ပြုလုပ်သည်။ မည်သည့်အကြောင်းအရာ သို့မဟုတ် အခြေအနေမျိုးတွင်ဖြစ်စေ၊ ဤကဲ့သို့သောလူများသည် ၎င်းတို့၏ “ပြောင်မြောက်သော စိတ်ကူးများ”ဖြင့် အစဉ်သဖြင့် ထွက်ပေါ်လာရသည်။ ၎င်းတို့သည် မိမိတို့ကို အမြဲ အာရုံစိုက်စေလိုသည်၊ အာရုံစိုက်မှု၏ဗဟိုချက် ဖြစ်လိုကြသည်။ လူတို့ မိတ်သဟာယဖွဲ့နေသည့် အကြောင်းအရာသည် မည်မျှပင် အရေးကြီးပြီး အရေးပါသည်ဖြစ်စေ၊ ၎င်းတို့သည် လူတို့၏အာရုံကို လွှဲပြောင်းရန်နှင့် တစ်မူထူးခြားသည့်ပုံပေါ်လွင်လိုလျက် အဆင့်မြင့်ပုံရသည့် စိတ်ကူးများကို ထုတ်ဖော်ပြောဆိုရန် အစဉ်သဖြင့် ဝင်စွက်ဖက်ကြသည်။ ၎င်းတို့သည် မည်သည့် ထွင်လုံးကို လုပ်ဆောင်ရန် ကြိုးစားနေကြခြင်း ဖြစ်သနည်း။ ၎င်းတို့သည် အဆင့်အတန်းအတွက် ပြိုင်ဆိုင်နေကြခြင်း မဟုတ်လော။ ၎င်းတို့က အခြေအနေကို ထိန်းချုပ်လိုကြသည်။ ၎င်းတို့သည် လူတို့အား သမ္မာတရားကို ပိုမိုနားလည်မှုနှင့် ပိုမိုရှင်းလင်းပြတ်သားမှု မရှိစေလိုကြပေ။ ၎င်းတို့ အလေးထားဆုံးအရာမှာ လူတိုင်းအား ၎င်းတို့ကို အာရုံစိုက်စေခြင်း၊ နားထောင်စေခြင်း၊ နာခံစေခြင်းနှင့် လူတိုင်းက ၎င်းတို့ပြောသည့်အတိုင်း လုပ်ဆောင်စေခြင်း ဖြစ်သည်။ ဤသည်မှာ သိသာထင်ရှားစွာပင် အဆင့်အတန်းအတွက် ပြိုင်ဆိုင်နေခြင်းဖြစ်သည်။ အချို့လူများအတွက်မူ ၎င်းတို့ မည်သည့်အလုပ်ကို လုပ်ဆောင်သည်ဖြစ်စေ၊ တစ်စုံတစ်ခုကို အကောင်အထည်ဖော်ရန်အတွက် တိကျသော စိတ်ကူးများနှင့် အစီအစဉ်များကိုလည်းကောင်း၊ ယင်းတို့ကို အသေးစိတ် အကောင်အထည်ဖော်ရန် တိကျသော အဆင့်များအကြောင်းကိုလည်းကောင်း မိတ်သဟာယဖွဲ့ဖို့ သင်က ၎င်းတို့ကို တောင်းဆိုသည့်အခါ မည်သည့်အရာကိုမျှ မပြောနိုင်ကြပေ။ သို့သော်လည်း ၎င်းတို့သည် ထူးခြားစွာပေါ်လွင်လျက်၊ ဆန်းသစ်ပြီး ထူးချွန်ပြောင်မြောက်သော အရာတစ်ခုကို လုပ်ဆောင်လျက် အဆင့်မြင့်ပုံရသော စိတ်ကူးများကို ထုတ်ဖော်ပြောဆိုခြင်းအား နှစ်သက်ကြသည်။ လက်ရှိအခြေအနေသည် မည်သည့်အရာပင်ဖြစ်စေ၊ အသစ်အဆန်းဖြစ်သော စိတ်ကူးတစ်ခုက ၎င်းတို့ထံ ပေါ်လာသည်နှင့်တစ်ပြိုင်နက် ၎င်းတို့သည် စေ့စေ့စပ်စပ် စဉ်းစားဆင်ခြင်ခြင်းမရှိဘဲ အခြားသူများက လက်ခံပြီး သဘောတူရန်အတွက် ထိုစိတ်ကူးကို ဉာဏ်ရွှင်၍ရသည့်အလား မဆင်မခြင် အဆိုပြုကြသည်။ သို့သော် နောက်ဆုံးတွင် လက်တွေ့လုပ်ဆောင်ခြင်းအတွက် တိကျသော လမ်းကြောင်းများကို ဆွေးနွေးရန် တောင်းဆိုခံရသည့်အခါ ၎င်းတို့ အာစေးမိသွားကြသည်။ ၎င်းတို့တွင် အရည်အချင်းမရှိသော်လည်း ကြွားဝါလိုဆဲဖြစ်ပြီး အစဉ်သဖြင့် ပေါ်လွင်ထင်ရှားရန် ရည်ရွယ်သည်။ ၎င်းတို့သည် အခြားသူများ၏ လက်အောက်တွင် မနေလိုကြ၊ သာမန်နောက်လိုက်တစ်ဦး မဖြစ်လိုကြပေ။ ၎င်းတို့သည် အခြားသူများက မိမိတို့အား အထင်သေးမည်ကို အစဉ်သဖြင့် ကြောက်ရွံ့ကြပြီး မိမိတို့၏ အာရုံစွဲဆောင်နိုင်မှုကို အခိုင်အမာပြသလိုကြသည်။ ထို့ကြောင့် ၎င်းတို့သည် ပေါ်လွင်ထင်ရှားရန် အဆင့်မြင့်ပုံရသော စိတ်ကူးများကို အစဉ်သဖြင့် ထုတ်ဖော်ပြောဆိုကြသည်။ ဤသို့ အစဉ်သဖြင့် လုပ်ဆောင်ခြင်းနှင့်ပတ်သက်၍ အကြောင်းရင်းမှာ အဘယ်နည်း။ ၎င်းတို့၏စိတ်ထဲသို့ စိတ်ကူးတစ်ခု ပေါ်လာသည့်အခါ ၎င်းတို့သည် စဉ်းစားခြင်းမရှိဘဲ သို့မဟုတ် ထိုစိတ်ကူး ပြီးပြည့်စုံခြင်းမရှိမီတွင် ကောင်းမွန်ပြီး လက်တွေ့လုပ်ဆောင်ထိုက်သည်ဟု ကြောင်းကျိုးမမြင်ဘဲမှတ်ယူလိုက်ကြသည်။ ၎င်းတို့က ဤစိတ်ကူးကို မဆင်မခြင် တင်ပြသည့်အခါ အခြားလူတို့က နားမလည်ဘဲ မေးခွန်းအချို့ကို ပုံမှန်အားဖြင့် မေးမြန်းကြသည်။ အဖြေမပေးနိုင်သော်လည်း ၎င်းတို့သည် မိမိတို့၏အယူအဆ မှန်ကန်ကြောင်းနှင့် လူတိုင်းက လက်ခံသင့်ကြောင်းကိုပင် အခိုင်အမာ ပြောဆိုနေဆဲဖြစ်သည်။ ဤသည်မှာ မည်သည့် စိတ်သဘောထားမျိုး ဖြစ်သနည်း။ မိမိတို့၏ ကိုယ်ပိုင်အမြင်များကို အခြေအမြစ်မရှိဘဲ မဆုတ်မနစ်ကြိုးပမ်းမှုက မည်သည့် အကျိုးဆက်များကို ဖြစ်ပေါ်စေလိမ့်မည်နည်း။ ယင်းသည် အသင်းတော်၏အလုပ်အတွက် အကျိုးရှိသလော သို့မဟုတ် နှောင့်ယှက်ခြင်း ဖြစ်သလော။ ယင်းသည် ဘုရားသခင် ရွေးချယ်ထားသောလူများအတွက် အကျိုးရှိသလော သို့မဟုတ် ထိခိုက်နစ်နာဖွယ်ဖြစ်သလော။ ၎င်းတို့သည် မည်သည့်တာဝန်ယူစိတ်မျှမရှိဘဲ ဤသို့ပြောဆိုနိုင်သည်။ ၎င်းတို့၏ ရည်ရွယ်ချက်မှာ အဘယ်နည်း။ မိမိတို့ အာရုံစွဲဆောင်ထားနိုင်မှုကို အခိုင်အမာပြသရန်သာ ဖြစ်သည်။ ၎င်းတို့တွင် ထိုသို့သော “ပြောင်မြောက်သည့် စိတ်ကူးများ” ရှိကြောင်း၊ ၎င်းတို့တွင် အစွမ်းအစ၊ ဉာဏ်ရည်နှင့် အရည်အချင်းများရှိကြောင်း အခြားသူများ မသိမည်ကို ၎င်းတို့ ကြောက်ရွံ့ကြသည်။ ၎င်းတို့သည် ဤအသိအမှတ်ပြုမှုကို ရရှိရန်၊ လူအများစုက ၎င်းတို့ကို အထင်ကြီးစေရန်အတွက် ကြိုးပမ်းကြသည်။ အဆုံးတွင် မည်သည့်အရာဖြစ်သနည်း။ ၎င်းတို့သည် အကြံပြုချက်များကို မဆင်မခြင် ပေးကြပြီး အခြားသူများက ၎င်းတို့တွင် အမှန်တကယ် အရည်အချင်းအချို့၊ စစ်မှန်သောအရာတစ်ခုရှိသည်ဟု အစပိုင်းတွင် ထင်ကြသည်။ သို့သော် အချိန်ကြာလာသည်နှင့်အမျှ ၎င်းတို့သည် စစ်မှန်သော အသိပညာ သို့မဟုတ် ကျွမ်းကျင်မှု ကင်းမဲ့သည့်တိုင် အစဉ်သဖြင့် အဆုံးအဖြတ်ပေးလိုသော လူ့ဗာလများသာဖြစ်ကြောင်း သိသာထင်ရှားလာသည်။ ဤသည်မှာ အဆင့်အတန်းအတွက် ပြိုင်ဆိုင်ခြင်း ဖြစ်သည်။ ၎င်းတို့သည် စစ်မှန်သော အရည်အချင်းမရှိဘဲ အဆုံးအဖြတ်ပေးလိုနေဆဲဖြစ်သည်။ လက်တွေ့လုပ်ဆောင်ခြင်းနှင့်ဆိုင်သည့် တိကျသော လမ်းကြောင်း ကင်းမဲ့လျက်၊ ၎င်းတို့သည် တိကျသော အစီအစဉ်များကို မတင်ပြဘဲ အဆင့်မြင့်ပုံရသော စိတ်ကူးများကို အစဉ်သဖြင့် ၎င်းတို့ ထုတ်ဖော်ပြောဆိုကြသည်။ အကယ်၍ ထိုသို့သောလူများကို အလုပ်တာဝန်များ အမှန်တကယ် အပ်နှင်းခဲ့မည်ဆိုလျှင် အကျိုးဆက်များမှာ မည်သည့်အရာများဖြစ်မည်နည်း။ ယင်းသည် နှောင့်နှေးမှုများကို မုချ ဖြစ်စေမည်ဖြစ်သည်။ ၎င်းတို့သည် မည်သည့်အရာကိုမျှ မပြီးမြောက်နိုင်ချိန်တွင် အဘယ်ကြောင့် အဆင့်အတန်းအတွက် ပြိုင်ဆိုင်ရန်၊ အာဏာကို စွဲကိုင်ရန် အစဉ်သဖြင့် ကြိုးစားကြသနည်း။ ၎င်းတို့သည် ဦးနှောက်ကြောင်တောင်တောင်ဖြစ်နေသည့် လူ့ဗာလများသာ ဖြစ်သည်၊ ပို၍ အံဝင်ခွင်ကျဖြစ်သော အသုံးအနှုန်းများဖြင့် ပြောရလျှင် ၎င်းတို့သည် လုံးဝ ဆင်ခြင်တုံတရား ကင်းမဲ့ကြသည်။ ဘာသာတရားမရှိသူများထဲတွင် အပြောသာရှိပြီး အလုပ်မရှိသည့် ထိုသို့သောလူများ အလွန်များပြားလှသည်။ လူအများစုက ဤလူစားမျိုးအကြောင်း အနည်းငယ် ပိုင်းခြားသိမြင်နိုင်သည်။ အကယ်၍ တစ်စုံတစ်ဦးသည် အဆင့်မြင့်ပုံရသည့် စိတ်ကူးများကို အမြဲ ထုတ်ဖော်ပြောဆိုပြီး အသစ်အဆန်းဖြစ်အောင် ပေါ်လွင်စေလိုလျှင် ထိုသူတို့၏ အယုံသွင်းခြင်းမခံရစေရန် သတိထားသင့်သည်။ အကယ်၍ ထိုးထွင်းသိမြင်သော စိတ်ကူးများရှိပြီး တိကျသော အစီအစဉ်ကိုလည်း တင်ပြနိုင်သည့် တစ်စုံတစ်ဦး အမှန်တကယ်ရှိလျှင် ယင်းသည် ဖြစ်နိုင်ခြေရှိမှသာ လက်ခံ၍ရနိုင်သည်။ အကယ်၍ ၎င်းတို့သည် တိကျသော အစီအစဉ်များကို မတင်ပြဘဲ အဆင့်မြင့်ပုံရသည့် စိတ်ကူးများကိုသာ ထုတ်ဖော်ပြောဆိုလျှင် ထိုသူတို့ကို သတိဖြင့် ဆက်ဆံသင့်သည်။ ၎င်းတို့၏ စိတ်ကူးများအတွက် ဖြစ်နိုင်သော လမ်းကြောင်းရှိမရှိဟူသည်ကို ဆုံးဖြတ်ရန် မိတ်သဟာယဖွဲ့ခြင်းကို ဆောင်ရွက်သင့်သည်။ အကယ်၍ လူအများစုက ၎င်းတို့၏ စိတ်ကူးသည် ဖြစ်နိုင်ပြီး လက်တွေ့လုပ်ဆောင်ရန် လမ်းကြောင်းရှိသည်ဟု ခံစားရလျှင် ဆုံးဖြတ်ချက်တစ်ခု မချမီတွင် ရလဒ်များ မည်သို့ရှိသည်ကို သိရှိရန် ယင်းကို အချိန်ကာလတစ်ခုအထိ စမ်းလုပ်သင့်ပေသည်။

အသင်းတော်က မည်သည့်သမ္မာတရား သွင်ပြင်လက္ခဏာကို မိတ်သဟာယဖွဲ့သည်ဖြစ်စေ သို့မဟုတ် မည်သည့်ပြဿနာကို ဖြေရှင်းသည်ဖြစ်စေ လူမျိုးစုံက မိမိတို့ဘာသာ ပေါ်လွင်လိမ့်မည်။ အချိန်ကြာမြင့်စွာ ဆက်ဆံပြီးနောက်တွင် မည်သူက သမ္မာတရားကို အမှန်တကယ် ချစ်ပြီး လက်ခံနိုင်သည်၊ မည်သူတို့က သင့်တင့်လျောက်ပတ်သော အလုပ်ကို အာရုံမစိုက်ဘဲ အဖျက်အမှောင့်လုပ်ပြီး နှောင့်ယှက်သောသူများဖြစ်သည်ဟူသည်တို့ကို လူတစ်ဦးအနေဖြင့် သိမြင်နိုင်သည်။ အဆင့်မြင့်ပုံရသော စိတ်ကူးများကို ထုတ်ဖော်ပြောဆိုခြင်းနှင့် အသစ်အဆန်းဖြစ်သော စိတ်ကူးများကို တင်ပြခြင်းအား နှစ်သက်သောသူများသည် သမ္မာတရားကို လက်ခံပြီး ဘုရားသခင်ကို ယုံကြည်ခြင်း၏ မှန်ကန်သောလမ်းကြောင်းပေါ်သို့ စတင်လျှောက်လှမ်းနိုင်သည်ဟု သင်တို့ ထင်သလော။ ၎င်းတို့အတွက် ဤသို့ပြုလုပ်ရန် မလွယ်ကူဟု ငါထင်သည်။ ဤလူများသည် အသင်းတော်အသက်တာ၌ မည်သည့်အခန်းကဏ္ဍတွင် ပါဝင်ကြသနည်း။ ၎င်းတို့က အဆင့်မြင့်ပုံရသော စိတ်ကူးများကို မကြာခဏ ထုတ်ဖော်ပြောဆိုခြင်းနှင့် သင့်တင့်လျောက်ပတ်သောအလုပ်ကို အာရုံမစိုက်ခြင်းတို့၏ အကျိုးဆက်များမှာ အဘယ်နည်း။ လူအများစု မြင်နိုင်သည့်အတိုင်း ယင်းသည် အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်သည်၊ ပြီးလျှင် ဤအရာ ဆက်ဖြစ်နေပါက ဘုရားသခင် ရွေးချယ်ထားသောလူများအား သမ္မာတရားကို လိုက်စားခြင်းနှင့် လက်တွေ့ကျမှုထဲသို့ ဝင်ရောက်ခြင်းမှ နှောင့်နှေးစေလိမ့်မည်။ အဆင့်မြင့်ပုံရသော စိတ်ကူးများကို ထုတ်ဖော်ပြောဆိုခြင်းအား နှစ်သက်သောသူများသည် သေချာပေါက် ဆိုးယုတ်သောလူများ မဟုတ်သော်လည်း ၎င်းတို့ လုပ်ရပ်များ၏ အကျိုးဆက်များသည် ဘုရားသခင် ရွေးချယ်ထားသောလူများ၏ အသက်ဝင်ရောက်မှုအတွက် အလွန်အန္တရာယ်ရှိပြီး တစ်ချိန်တည်းတွင် ၎င်းတို့၏ လုပ်ရပ်များကလည်း အသင်းတော်၏အလုပ်ကို နှောင့်နှေးစေကာ ထိခိုက်စေသည်။ သို့ဆိုလျှင် ဤပြဿနာကို မည်သို့ဖြေရှင်းသင့်သနည်း။ အဆင့်မြင့်ပုံရသော စိတ်ကူးများကို ထုတ်ဖော်ပြောဆိုခြင်းနှင့် အသစ်အဆန်းဖြစ်သော စိတ်ကူးများကို တင်ပြခြင်းတို့အား နှစ်သက်သောလူများကို မည်သို့ သင့်တင့်လျောက်ပတ်စွာ ကိုင်တွယ်သင့်သနည်း။ ပထမနည်းလမ်းမှာ ဤသို့ဖြစ်သည်။ ၎င်းတို့သည် အဆင့်မြင့်ပုံရသော စိတ်ကူးများကို ထုတ်ဖော်ပြောဆိုခြင်းအား နှစ်သက်ပြီး အစဉ်သဖြင့် အယူအဆများရှိနေလျှင်၊ ၎င်းတို့ကို ဦးစွာ စကားပြောခွင့်ပြုပြီးနောက် ပိုင်းခြားသိမြင်မှုကို ကျင့်သုံးလော့။ မည်သူပင်ဖြစ်စေ လူတိုင်းသည် လွတ်လပ်စွာ စကားပြောပြီး အမြင်များကို ဖော်ပြခွင့်ရှိသည်။ မည်သူကမျှ ဤအရာကို မကန့်သတ်သင့်ပေ။ စိတ်ကူးများနှင့် အမြော်အမြင်ရှိသော ထိုးထွင်းသိမြင်မှုများ အမှန်တကယ်ရှိသည့် မည်သူ့ကိုမဆို လူတိုင်းမြင်စေရန် ရှင်းလင်းစွာ ပြောဆိုခွင့်ပြုသင့်ပြီး ထို့နောက် ယင်းသည် မှန်ကန်မှုရှိမရှိ၊ သမ္မာတရား စည်းမျဉ်းများနှင့် ကိုက်ညီမှုရှိမရှိ၊ ခံယူ၍ရသည့် အစိတ်အပိုင်းတစ်ခုခု ရှိမရှိကို သိရှိရန် မိတ်သဟာယဖွဲ့ကာ ဆွေးနွေးသင့်သည်။ အကယ်၍ ယင်းသည် သင်ယူထိုက်ပြီး ယင်းမှ အကျိုးကျေးဇူးအချို့ ရရှိနိုင်လျှင် ကောင်းပေသည်။ အကယ်၍ မိတ်သဟာယဖွဲ့ခြင်းနှင့် ဆွေးနွေးခြင်းအပြီးတွင် ၎င်းတို့ ပြောဆိုသည့်အရာသည် တန်ဖိုးမရှိသည့်အပြင်၊ အကြံပြုထိုက်သည့်အရာမဟုတ်ဟု ဆုံးဖြတ်ပါက ယင်းကို စွန့်ပစ်သင့်သည်။ ဤကဲ့သို့ လက်တွေ့လုပ်ဆောင်ခြင်းအားဖြင့် လူတိုင်းသည် ပိုင်းခြားသိမြင်နိုင်စွမ်း တိုးပွားလာလိမ့်မည်။ တစ်စုံတစ်ခု ပေါ်ပေါက်လာသည့်အခါတိုင်းတွင်၊ ၎င်းတို့အားလုံးသည် ဤကိစ္စအား မည်သို့တွေးဆရမည်ကို သိရှိကြလိမ့်မည်ဖြစ်ပြီး လူအမျိုးမျိုးကို ပို၍နားလည်လာကြလိမ့်မည်။ ထိုသို့သော လက်တွေ့လုပ်ဆောင်ခြင်းသည် ဘုရားသခင် ရွေးချယ်ထားသောလူများအတွက် အကျိုးရှိပြီး အသင်းတော်၏အလုပ်ကို နှောင့်ယှက်မှု ဖြစ်စေလိမ့်မည်မဟုတ်ပေ၊ ဤလက်တွေ့လုပ်ဆောင်ပုံနည်းလမ်းက မှန်ကန်ပေသည်။ ဒုတိယနည်းလမ်းမှာ ဤသို့ဖြစ်သည်။ ပြောဆိုထားသည့်အရာသည် စံတန်ဖိုးမရှိသည့်အပြင်၊ ယင်းကို မိတ်သဟာယဖွဲ့ပြီး ဆွေးနွေးလျှင်ပင် မည်သည့်အကျိုးကျေးဇူးမျှ ရရှိမည်မဟုတ်သည့်အခါ၊ ထိုသို့သော အကြံပြုချက်များကို တိုက်ရိုက်ငြင်းပယ်သင့်ပြီး မည်သည့်မိတ်သဟာယဖွဲ့ခြင်း သို့မဟုတ် ဆွေးနွေးခြင်းမျှ မလိုအပ်ပေ။ အကယ်၍ လူတစ်ဦးသည် ဘုရားသခင် ရွေးချယ်ထားသောလူများကို အလွန်ငြီးငွေ့စေပြီး ၎င်းတို့ကို နားထောင်လိုစိတ်မရှိဖြစ်စေလျက်၊ ထိုသို့သော တန်ဖိုးမရှိသည့် ကိစ္စများနှင့် “ပြောင်မြောက်သော စိတ်ကူးများ”ကို ဆက်လက်ထုတ်ဖော်နေပါက ထိုသို့သောလူကို ကန့်သတ်သင့်သည် မဟုတ်လော။ အခြားသူများကို ထိခိုက်ခြင်းအား ရှောင်ရှားဖို့အလို့ငှာ မပြောသင့်သည့်အရာများကို ရှောင်ကြဉ်ရန်၊ ပို၍ကြီးမားသော ဆင်ခြင်တုံတရားပြသရန် ၎င်းတို့ကို အကြံပေးခြင်းသည် အကောင်းဆုံးဖြစ်ပေမည်။ အကယ်၍ ဤလူသည် ဆင်ခြင်တုံတရား ကင်းမဲ့ပြီး ဤပုံစံအတိုင်း မရမက ဆက်လက်လုပ်ဆောင်လျှင်၊ အသင်းတော်အသက်တာကို နှောင့်ယှက်မှု ဖြစ်စေပြီး ဒေါသထွက်သည်အထိပင် လူတိုင်းကို အထူးသဖြင့် စိတ်အနှောင့်အယှက်ဖြစ်စေလျှင်၊ ၎င်းတို့သည် အသင်းတော်အသက်တာကို နှောင့်ယှက်သည့် ဆိုးယုတ်သောလူများ ဖြစ်သည်။ ၎င်းတို့ကို အသင်းတော်အား သန့်စင်ခြင်းအတွက် ဘုရားအိမ်တော်၏ စည်းမျဉ်းများအတိုင်း ကိုင်တွယ်ရမည်။ ၎င်းတို့ကို အသင်းတော်မှ ရှင်းလင်းပစ်လော့။ ဤသည်မှာ သင့်တင့်လျောက်ပတ်ပေသည်။ ငါ့ကို ပြောလော့၊ အဆင့်မြင့်ပုံရသော စိတ်ကူးများကို ထုတ်ဖော်ပြောဆိုခြင်းအား နှစ်သက်သောသူများထဲမှ အများစုသည် မည်သည့်လူစားမျိုးများ ဖြစ်သနည်း။ ၎င်းတို့သည် သမ္မာတရားကို လိုက်စားသည့် အမျိုးအစားလော။ ၎င်းတို့သည် ဘုရားသခင်အတွက် စစ်မှန်ရိုးသားစွာ မိမိတို့ကိုယ်ကို အသုံးခံနေကြသလော။ သေချာပေါက် မဟုတ်ပေ။ သို့ဆိုလျှင် ၎င်းတို့သည် အသင်းတော်အသက်တာကို ထိုသို့သော နှောင့်ယှက်မှုများ ဖြစ်စေရာတွင် မည်သည့် ရည်မှန်းချက်နှင့် ရည်ရွယ်ချက်ရှိကြသနည်း။ ဤအရာက ပိုင်းခြားသိမြင်မှု လိုအပ်သည်။ အကယ်၍ လူတိုင်းသည် ထိုသို့သောလူများက ဉာဏ်ရည်၊ အစွမ်းအစနှင့် ဆင်ခြင်တုံတရား ကင်းမဲ့ကြောင်း၊ ၎င်းတို့သည် လူ့ဗာလများသာဖြစ်ကြောင်း သိရှိလျက်၊ ထိုသို့သောလူများအကြောင်း လုံလောက်သော သိနားလည်မှုရှိနှင့်ပြီးဖြစ်လျှင်၊ ထိုသူတို့က မိမိတို့၏ “ပြောင်မြောက်သော စိတ်ကူးများ”ကို ဖော်ပြသည့်အခါ ကိုင်တွယ်ရန် အသင့်လျော်ဆုံးနည်းလမ်းမှာ ၎င်းတို့ကို တိတ်ဆိတ်စွာနေစေလျက် တားဆီးပြီး ကန့်သတ်ရန် ဖြစ်သည်။ အကယ်၍ ၎င်းတို့သည် မရမက ဆက်လက်စကားပြောနေလျှင်၊ အသင်းတော်အသက်တာကို မရမက ဆက်လက်နှောင့်ယှက်မှုများ ဖြစ်စေလျှင်၊ နောက်ထပ်ဒုက္ခများ မဖြစ်အောင်တားဆီးဖို့ ၎င်းတို့ကို အသင်းတော်မှ ရှင်းလင်းပစ်သင့်သည်။ အချို့က “ဤသည်မှာ ကယ်တင်ခြင်းခံရရန် ၎င်းတို့၏ အခွင့်အရေးများကို ဖျက်ဆီးနေခြင်း မဟုတ်လော”ဟု ဆိုကြသည်။ ဤသို့ပြောခြင်းသည် မှားသည်။ ဘုရားသခင်သည် ထိုသို့သောလူများကို ကယ်တင်နိုင်မည်လော။ ထိုသို့သော စိတ်သဘောထားများရှိသည့် လူများသည် သမ္မာတရားကို လက်ခံနိုင်သလော။ ၎င်းတို့သည် သမ္မာတရားကို လုံးဝလက်မခံဘဲ ကယ်တင်ခြင်းကို ရရှိနိုင်သလော။ ထိုသို့သောကိစ္စများကိုပင် ထိုးထွင်းသိမြင်နိုင်ခြင်း မရှိသည်မှာ အလွန်မိုက်မဲပြီး မသိနားမလည်ခြင်းဖြစ်သည် မဟုတ်လော။ မည်သို့ပင်ဖြစ်စေ၊ အသင်းတော်အသက်တာကို မကြာခဏ နှောင့်ယှက်မှုများ ဖြစ်စေသောသူများသည် ဆိုးယုတ်သောလူများဖြစ်ကြပြီး ဘုရားသခင်သည် ၎င်းတို့ကို မကယ်တင်ပေ။ ဘုရားသခင် မကယ်တင်သော တစ်စုံတစ်ဦးကို အသင်းတော်၌ ထားရှိခြင်းသည် ဘုရားသခင် ရွေးချယ်ထားသောလူများကို တမင်တကာ ထိခိုက်နစ်နာစေခြင်း မဟုတ်လော။ ထိုသို့သော ဆိုးယုတ်သည့်လူများကို သနားသော တစ်စုံတစ်ဦးသည် အမှန်တကယ် မေတ္တာရှိသလော။ မရှိဟု ငါ ထင်သည်၊ ၎င်းတို့၏မေတ္တာသည် မေတ္တာအတုအယောင်သာ ဖြစ်သည်။ အမှန်တရားမှာ ၎င်းတို့သည် ဘုရားသခင် ရွေးချယ်ထားသောလူများကို ထိခိုက်နစ်နာစေရန် ရည်ရွယ်ခြင်း ဖြစ်သည်။ ထို့ကြောင့် ဘုရားသခင် ရွေးချယ်ထားသောသူများသည် ဆိုးယုတ်သောလူများကို ခုခံကာကွယ်ပေးသည့် မည်သူ့ကိုမဆို ၎င်းတို့၏ နတ်ဆိုးဆန်သော စကားများကြောင့် အထင်အမြင်မှားစေခြင်း မခံရစေရန် သတိထားရမည်။ အဆင့်မြင့်ပုံရသော စိတ်ကူးများကို ထုတ်ဖော်ပြောဆိုခြင်းအား နှစ်သက်သော အချို့သူများသည် ဆိုးယုတ်သောလူများကဲ့သို့ မထင်ရသော်လည်း၊ သိသာထင်ရှားသော ဒုစရိုက်အမှုများကို မကျူးလွန်သော်လည်း၊ ၎င်းတို့၏ အဆင့်မြင့်ပုံရသော စိတ်ကူးများကို အစဉ်သဖြင့် ထုတ်ဖော်ပြောဆိုခြင်းဖြင့် အသင်းတော်အသက်တာကို နှောင့်ယှက်မှုများ ဖြစ်စေနိုင်သည်။ အနည်းဆုံးအနေဖြင့်၊ ဤလူများသည် နားဝေတိမ်တောင်ဖြစ်သောသူများ ဖြစ်ကြသည်။ သင်တို့ မည်သို့ထင်သနည်း၊ နားဝေတိမ်တောင်ဖြစ်သောသူများသည် ကယ်တင်ခြင်းခံရနိုင်သလော။ သေချာပေါက် မခံရနိုင်ပေ။ နားဝေတိမ်တောင်ဖြစ်သောသူများသည် အသင်းတော်အသက်တာကို အဆက်မပြတ် နှောင့်ယှက်လျှင် ၎င်းတို့ကိုလည်း အသင်းတော်မှ ရှင်းလင်းပစ်သင့်သည်။ နားဝေတိမ်တောင်ဖြစ်သောသူများသည် သမ္မာတရားကို လက်မခံကြ၊ ပြင်မရအောင်ပင် နောင်တမရကြဘဲ ၎င်းတို့၏အဆုံးသတ်သည် ဆိုးယုတ်သောလူများ၏အဆုံးသတ်နှင့် အတူတူပင် ဖြစ်သည်။ ဆိုးယုတ်သည်ဖြစ်စေ၊ နားဝေတိမ်တောင်ဖြစ်သောသူဖြစ်စေ ၎င်းတို့သည် အသင်းတော်အသက်တာကို မကြာခဏ အဖျက်အမှောင့်လုပ်ပြီး နှောင့်ယှက်လျှင်၊ အကြံဉာဏ်ကို အရေးမထားသည့်အပြင်၊ ဘရိတ်ပေါက်နေသော ကားတစ်စီးကဲ့သို့ ထိန်းမနိုင်သိမ်းမရ စကားပြောလျှင်၊ ဤသည်မှာ မူမမှန်သော ဆင်ခြင်တုံတရားနှင့်ဆိုင်သည့် လက္ခဏာတစ်ခု မဟုတ်လော။ အကယ်၍ ရေရှည်တွင် ထိုသို့သော နားဝေတိမ်တောင်ဖြစ်သောသူများက အသင်းတော်ကို ဤပုံစံအတိုင်း ဆက်လက်နှောင့်ယှက်နေမည်ဆိုလျှင် အကျိုးဆက်များမှာ မည်သည့်အရာများဖြစ်မည်နည်း။ ထို့အပြင် ၎င်းတို့သည် အမှန်တကယ် နောင်တရနိုင်ကြသလော။ ဘုရားသခင်သည် မူမမှန်သော ဆင်ခြင်တုံတရားရှိသည့် ထိုသို့သော နားဝေတိမ်တောင်ဖြစ်သောသူများကို ကယ်တင်သလော။ ဤမေးခွန်းများကို စေ့စေ့စပ်စပ် နားလည်သွားသည်နှင့်တစ်ပြိုင်နက် ထိုသို့သော ပုဂ္ဂိုလ်များကို မည်သို့ သင့်တင့်လျောက်ပတ်စွာ ကိုင်တွယ်ရမည်မှာ ရှင်းလင်းသွားလိမ့်မည်။ နားဝေတိမ်တောင်ဖြစ်သောသူများသည် သမ္မာတရားကို သေချာပေါက် မချစ်ကြသည့်အပြင် သမ္မာတရားသည် ၎င်းတို့၏ လက်လှမ်းမမီသောနေရာတွင် ရှိသည်။ မရေရာသောလူများသည် လူ့ဘာသာစကားကို နားမလည်နိုင်ပေ။ နားဝေတိမ်တောင်ဖြစ်သောသူများသည် ပုံမှန်လူ့သဘာဝ ကင်းမဲ့ပြီး လူစဉ်မမီသူဖြစ်သည်ဟု ဆိုနိုင်သည်၊ လက်တွေ့တွင် ၎င်းတို့သည် အသုံးမကျသူများသာ ဖြစ်သည်။ နားဝေတိမ်တောင်ဖြစ်သောသူများသည် ကောင်းစွာ အစေခံနိုင်သလော။ ၎င်းတို့၏ ဆင်ခြင်တုံတရားသည် မခိုင်မာသောကြောင့် ၎င်းတို့သည် စံမီသောနည်းလမ်းဖြင့် အစေခံနိုင်ခြင်းပင် မရှိကြောင်းကို မုချဆိုနိုင်သည်။ ၎င်းတို့သည် ဘာကိုမျှ နားမလည်သောလူများ ဖြစ်ကြသည်။ အကယ်၍ တစ်စုံတစ်ဦးသည် နားဝေတိမ်တောင်ဖြစ်သောသူများအပေါ် မေတ္တာပြလိုလျှင် ထိုနားဝေတိမ်တောင်ဖြစ်သောသူများကို ထောက်ပံ့ခွင့်ပေးလော့။ နားဝေတိမ်တောင်ဖြစ်သောသူများအပေါ် ဘုရားအိမ်တော်၏ သဘောထားမှာ ၎င်းတို့ကို ရှင်းလင်းပစ်ရမည်ဟူ၍ ဖြစ်သည်။ သမ္မာတရားကို လုံးဝလက်မခံသည့်သူ တစ်ဦးတလေ၊ မိမိ၏တာဝန်ကို ရိုးသားစွာ မထမ်းဆောင်ဘဲ အစဉ်သဖြင့် ဝတ်ကျေတမ်းကျေ ပုံစံဖြင့် လုပ်ဆောင်နေသူ တစ်ဦးတလေသည် အသင်းတော်အသက်တာကို မကြာခဏ နှောင့်ယှက်မှုများ ဖြစ်စေလျှင် ကန့်သတ်ခြင်းခံရသင့်သည်။ အကယ်၍ ၎င်းတို့ထဲမှ အချို့သည် နောင်တရပြီး နောင်တရလိုစိတ်ရှိလျှင် ၎င်းတို့ကို အခွင့်အရေးပေးသင့်သည်။ ၎င်းတို့၏ အနှစ်သာရကို ထိုးထွင်းသိမြင်၍ မရနိုင်သေးသည့်သူများကို အသင်းတော်၌ ယာယီထားရှိသင့်ပြီး ဘုရားသခင် ရွေးချယ်ထားသောလူများကို ၎င်းတို့အား ကြီးကြပ်ရန်၊ စောင့်ကြည့်လေ့လာရန်နှင့် ပိုင်းခြားသိမြင်နိုင်စွမ်း တိုးပွားလာစေရန် ခွင့်ပြုသင့်သည်။ အကယ်၍ အဆက်မပြတ် အဖျက်အမှောင့်လုပ်ပြီး နှောင့်ယှက်သောသူများ ရှိလျှင်၊ ပြုပြင်ခြင်းခံရသော်လည်း လုံးဝနောင်တမရဘဲ၊ ကျော်ကြားမှုနှင့် အကျိုးအမြတ်အတွက် ဆက်လက်ပြိုင်ဆိုင်ကာ၊ အပြုသဘောဆောင်သော ပုဂ္ဂိုလ်များကို တိုက်ခိုက်ပြီး ဖယ်ကြဉ်နေလျှင်၊ အထူးသဖြင့် သမ္မာတရားကို လိုက်စားပြီး အတွေ့အကြုံဆိုင်ရာ သက်သေခံချက်များကို မျှဝေနိုင်သောသူများနှင့် ဘုရားသခင်အတွက် ရိုးသားစွာ မိမိတို့ကိုယ်ကို အသုံးခံပြီး မိမိတို့၏ တာဝန်များကို ထမ်းဆောင်သောသူများကို တိုက်ခိုက်နေလျှင်၊ ထိုပုဂ္ဂိုလ်များသည် ဆိုးယုတ်သောလူများနှင့် အန္တိခရစ်များဖြစ်ကြသည်။ ၎င်းတို့သည် မယုံကြည်သူများ ဖြစ်ကြသည်။ ထိုသို့သောလူများအတွက်မူ ၎င်းတို့ကို တားဆီးပြီး ကန့်သတ်ရုံသာ မဟုတ်ပေ။ နောက်ထပ်ဒုက္ခများ မဖြစ်ပွားစေရန် ၎င်းတို့ကို အသင်းတော်မှ ချက်ချင်း ရှင်းလင်းပစ်သင့်သည်။ ဤလက်တွေ့လုပ်ဆောင်မှု နည်းလမ်းသည် ဘုရားသခင်၏ ရည်ရွယ်ချက်များနှင့် လုံးဝကိုက်ညီသည်။

ဤသည်တို့မှာ အသေးအဖွဲများမှအစ ပြင်းထန်သော အရာများအထိ၊ အဆင့်အတန်းအတွက် ပြိုင်ဆိုင်ခြင်း၏ အမျိုးမျိုးသော သရုပ်သကန်များ ဖြစ်သည်။ အသေးအဖွဲ သရုပ်သကန်များမှာ ခေါင်းဆောင်များနှင့် အမှုဆောင်များကို ဖျက်ဆီးရန်နှင့် အသရေဖျက်ရန်ဟူသည့် ရည်ရွယ်ချက်ဖြင့်၊ ၎င်းတို့ကို ကြမ်းတမ်းသော စကားများဖြင့် လှောင်ပြောင်ခြင်း၊ အပြစ်ရှာခြင်းနှင့် ၎င်းတို့၏ တက်ကြွမှုအား တိုက်ခိုက်ခြင်းတို့ကို အဓိကအားဖြင့် ရည်ညွှန်းသည်။ အပြင်းထန်ဆုံးသော သရုပ်သကန်များမှာ ခေါင်းဆောင်များနှင့် အမှုဆောင်များကို ဗြောင်ကျကျ တိုက်ရိုက်ဆန့်ကျင်ခြင်း၊ ၎င်းတို့အား အပြစ်ပုံချရန် အကြောင်းရှာခြင်းနှင့် ဝေဖန်ခြင်း၊ ပြစ်တင်ရှုတ်ချခြင်း၊ တိုက်ခိုက်ခြင်းနှင့် ဖယ်ကြဉ်ခြင်း၊ ထို့နောက် ၎င်းတို့၏ အဆင့်အတန်းကို လုယူရန်အလို့ငှာ ၎င်းတို့ကို ဝိုင်းပယ်ပြီး အပြစ်ဝန်ခံကာ နုတ်ထွက်ရန် ဖိအားပေးခြင်းတို့ ဖြစ်သည်။ ဤသည်တို့မှာ အသင်းတော်အသက်တာတွင် ဖြစ်ပေါ်သည့် အဖျက်အမှောင့်လုပ်ခြင်းနှင့် နှောင့်ယှက်ခြင်းဆိုင်ရာ အပြင်းထန်ဆုံးသောပြဿနာများ ဖြစ်ကြသည်။ ခေါင်းဆောင်များ သို့မဟုတ် အမှုဆောင်များကို ပွက်ပွက်ညံအောင် ကန့်ကွက်ပြီး အဆင့်အတန်းအတွက် ပြိုင်ဆိုင်သောသူများသည် အသင်းတော်၏အလုပ်ကို နှောင့်ယှက်ပြီး ဘုရားသခင်ကို အတိုက်အခံလုပ်သောသူများ ဖြစ်ကြသည်၊ ၎င်းတို့သည် ဆိုးယုတ်သောလူများနှင့် အန္တိခရစ်များ ဖြစ်ကြပြီး၊ ၎င်းတို့ကို တားဆီးကာ ကန့်သတ်ရမည်သာမက၊ အခြေအနေက ဆိုးရွားပြီး ၎င်းတို့ကို ရှင်းလင်းပစ်ရန် သို့မဟုတ် နှင်ထုတ်ရန် လိုအပ်ပါက စည်းမျဉ်းများအတိုင်း ကိုင်တွယ်ဖြေရှင်းသင့်သည်။ အဆင့်အတန်းအတွက် ပြိုင်ဆိုင်ခြင်း၏ နောက်ထပ် သရုပ်သကန်တစ်ခုလည်း ရှိသေးသည်။ ယင်းမှာ အသင်းတော်တွင် သမ္မာတရားကို ပို၍ လိုက်စားသောလူများကို ဖယ်ကြဉ်ခြင်းနှင့် တိုက်ခိုက်ခြင်း ဖြစ်သည်။ အဘယ်ကြောင့်ဆိုသော် သမ္မာတရားကို လိုက်စားသောလူများသည် စင်ကြယ်သော နားလည်သဘောပေါက်နိုင်စွမ်း ရှိကြပြီး၊ ၎င်းတို့တွင် ဘုရားသခင်၏ နှုတ်ကပတ်တော်များနှင့်သက်ဆိုင်သည့် အတွေ့အကြုံနှင့် စစ်မှန်သော အသိပညာ ရှိကြသည့်အပြင်၊ ညီအစ်ကိုမောင်နှမများကြားရှိ ပြဿနာများကို ဖြေရှင်းရန် သမ္မာတရားကို မကြာခဏ မိတ်သဟာယဖွဲ့ကြသဖြင့် ဘုရားသခင် ရွေးချယ်ထားသော လူများကို တည်ဆောက်ပေးကာ၊ အသင်းတော်တွင် တဖြည်းဖြည်း ဂုဏ်သရေ ရရှိလာသောကြောင့်၊ ဤဆိုးယုတ်သောလူများနှင့် အန္တိခရစ်များသည် ၎င်းတို့အပေါ် မနာလိုဖြစ်ပြီး မကျေမနပ်ဖြစ်ကာ၊ ၎င်းတို့ကို ဖယ်ကြဉ်ပြီး တိုက်ခိုက်ကြလေသည်။ သမ္မာတရားကို လိုက်စားသောလူများအား တိုက်ခိုက်ခြင်း သို့မဟုတ် ဖယ်ကြဉ်ခြင်း ပါဝင်သည့် မည်သည့်အပြုအမူမဆိုသည် အသင်းတော်အသက်တာအတွက် အဖျက်အမှောင့်လုပ်ခြင်းနှင့် နှောင့်ယှက်ခြင်းကို တိုက်ရိုက် ဖြစ်ပေါ်စေသည်။ အချို့လူများသည် အသင်းတော်ခေါင်းဆောင်များကို တိုက်ရိုက် ပစ်မှတ်မထားကောင်း မထားနိုင်သော်လည်း၊ ၎င်းတို့သည် အသင်းတော်တွင် သမ္မာတရားကို နားလည်ပြီး လက်တွေ့ကျသော အတွေ့အကြုံများရှိသည့် လူများအပေါ် အထူးသဖြင့် မနှစ်မြို့ခြင်းနှင့် မထီမဲ့မြင်ပြုခြင်းတို့ ရှိကြသည်။ ၎င်းတို့သည် ထိုသို့သောလူများကို မကြာခဏ လှောင်ပြောင်ကာ ပြက်ရယ်ပြုလျက်၊ ၎င်းတို့အတွက် ထောင်ချောက်ဆင်ခြင်းနှင့် ပရိယာယ်ကြံစည်ခြင်း စသည်တို့ကိုပင် ပြုလုပ်လျက်၊ ဖယ်ကြဉ်ကာ ဖိနှပ်ကြလေသည်။ ဤသို့သော ပြဿနာများသည် ယင်းတို့၏ သဘောသဘာဝနှင့် အခြေအနေများအရ အဆင့်အတန်းအတွက် အသင်းတော်ခေါင်းဆောင်များနှင့် ပြိုင်ဆိုင်ခြင်းထက် ဆိုးရွားမှု နည်းပါးသော်လည်း၊ ၎င်းတို့သည်လည်း အသင်းတော်အသက်တာအတွက် အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်ပေါ်စေပြီး၊ တားဆီး၍ ကန့်သတ်သင့်သည်။ အကယ်၍ အသင်းတော်ရှိ ညီအစ်ကိုမောင်နှမ အများစုသည် ထိခိုက်နစ်နာပြီး၊ အပျက်သဘောဆောင်ခြင်းနှင့် အားနည်းခြင်းထဲသို့ မကြာခဏ ကျဆင်းသွားပါက၊ အကယ်၍ ထိုပြဿနာများသည် ဤသို့သော အကျိုးဆက်များဆီသို့ ဦးတည်ပါက၊ ယင်းတို့သည် အဖျက်အမှောင့်လုပ်ခြင်းများ၊ နှောင့်ယှက်ခြင်းများနှင့် ညီမျှပေသည်။ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖန်တီးသည့် ဆိုးယုတ်သောလူစားမျိုးကို ကန့်သတ်ရုံမျှသာ မဟုတ်ဘဲ၊ ၎င်းတို့ကို သီးခြားခွဲထားခြင်းနှင့် ဆင်ခြင်သုံးသပ်ခြင်းအတွက် ဘီအုပ်စုသို့ ပို့သင့်သည်၊ သို့မဟုတ်ပါက ရှင်းလင်းပစ်သင့်သည်။ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေခြင်း သဘောသဘာဝရှိသော လုပ်ရပ်များတွင် ပါဝင်သောသူများသည် မကောင်းမှုကို အလေ့အကျင့်ဖြစ်အောင် ကျူးလွန်သောလူများ ဖြစ်ကြသည်။ မကောင်းမှုကို မကြာခဏ ကျူးလွန်သော ဆိုးယုတ်သောလူများနှင့် မကောင်းမှုကို ရံဖန်ရံခါ ကျူးလွန်သောသူများအား မည်သို့ဆက်ဆံသည်ဟူသည့် အချက်နှင့်ပတ်သက်၍ ခွဲခြားသင့်သည်။ အထူးထူးအပြားပြားသော မကောင်းမှုများကို ကျူးလွန်သောသူများသည် အန္တိခရစ်များ ဖြစ်ကြသည်၊ မကောင်းမှုကို ရံဖန်ရံခါ ကျူးလွန်သောသူများသည် လူ့သဘာဝ ညံ့ဖျင်းကြသည်။ လူနှစ်ဦးသည် ၎င်းတို့၏ သဟဇာတမဖြစ်သော ပင်ကိုစရိုက်များကြောင့်ဖြစ်စေ၊ အမှုအရာများကို လုပ်ဆောင်ရာတွင် မတူညီသော အမြင်များရှိသောကြောင့်ဖြစ်စေ၊ သို့မဟုတ် စကားပြောဆိုပုံ မတူညီသောကြောင့်ဖြစ်စေ ရံဖန်ရံခါ ငြင်းခုံခြင်း သို့မဟုတ် အငြင်းပွားမှုများတွင် ပါဝင်သော်လည်း၊ အသင်းတော်အသက်တာကို ထိခိုက်မှုမရှိပါက၊ ဤအရာ၌ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် သဘောသဘာဝ မရှိပေ။ ယင်းမှာ ဆိုးယုတ်သောလူများက အသင်းတော်အသက်တာကို အဖျက်အမှောင့်လုပ်ခြင်း၊ နှောင့်ယှက်ခြင်းနှင့် ကွဲပြားသည်။ ငါတို့ ပြောဆိုနေခဲ့သည့်၊ အသင်းတော်အသက်တာကို အဖျက်အမှောင့်လုပ်ခြင်းနှင့် နှောင့်ယှက်ခြင်း သဘောသဘာဝရှိသော အမှုအရာအားလုံးသည် ဆိုးယုတ်သောလူများ၏ မကောင်းမှုပြုခြင်းနှင့်ဆိုင်သော သရုပ်သကန်များ ဖြစ်ကြသည်။ ဆိုးယုတ်သောလူများ မကောင်းမှုကို ကျူးလွန်သည့်အခါ၊ ယင်းမှာ အလေ့အကျင့်ဖြစ်နေသည်။ ဆိုးယုတ်သောလူများ အမုန်းဆုံးအရာမှာ သမ္မာတရားကို လိုက်စားသောလူများ ဖြစ်သည်။ သမ္မာတရားကို လိုက်စားသော တစ်စုံတစ်ဦးသည် မိမိတို့၏ကိုယ်ပိုင် အတွေ့အကြုံဆိုင်ရာ သက်သေခံချက်ကို မျှဝေနိုင်ပြီး၊ ထိုသို့ဖြင့် အခြားသူများ၏ အထူးလေးစားမှုကို ရရှိသည်ကို ၎င်းတို့ မြင်သောအခါ၊ ၎င်းတို့သည် မနာလိုဖြစ်လာသည်၊ မုန်းတီးလာသည်၊ ပြီးလျှင် ၎င်းတို့၏ မျက်လုံးများက ဒေါသဖြင့် တောက်လောင်လာသည်။ မိမိတို့ကိုယ်ကို ဆင်ခြင်သုံးသပ်ပြီး သိရှိသော မည်သူမဆို၊ မိမိတို့၏ လက်တွေ့ကျသော အတွေ့အကြုံများကို မျှဝေသောသူ မည်သူမဆို၊ ပြီးလျှင် ဘုရားသခင်အတွက် သက်သေခံသော မည်သူမဆိုသည် ဤဆိုးယုတ်သောလူများ၏ လှောင်ပြောင်ခြင်း၊ သိက္ခာချခြင်း၊ ဖိနှိပ်ခြင်း၊ ဖယ်ကြဉ်ခြင်း၊ ဝေဖန်ခြင်းနှင့် နှိပ်စက်ညှဉ်းပန်းခြင်းတို့ကိုပင် ကြုံတွေ့ရသည်။ ၎င်းတို့သည် ဤနည်းအတိုင်း ပြုမူနေကျဖြစ်သည်။ ၎င်းတို့သည် မည်သူ့ကိုမျှ ၎င်းတို့ထက် ပိုတော်ခွင့်မပြုပေ။ ၎င်းတို့ထက် ပိုတော်သောလူများကို ၎င်းတို့ ကြည့်မနေနိုင်ကြပေ။ ၎င်းတို့ထက် ပိုတော်သော တစ်စုံတစ်ဦးကို ၎င်းတို့ မြင်သောအခါ၊ မနာလိုဖြစ်လာသည်။ ဒေါသထွက်လာသည်၊ အမျက်ထွက်လာပြီး၊ ၎င်းတို့ကို ထိခိုက်နစ်နာစေရန်နှင့် ညှဉ်းဆဲရန် တွေးတောကြသည်။ ထိုသို့သောလူများသည် အသင်းတော်အသက်တာနှင့် အသင်းတော်၏ အစီအစဉ်ကို ပြင်းထန်သော အဖျက်အမှောင့်လုပ်ခြင်းနှင့် နှောင့်ယှက်ခြင်းတို့အား ဖြစ်စေနှင့်ပြီးဖြစ်ကာ၊ ခေါင်းဆောင်များနှင့် အမှုဆောင်များသည် ထိုသို့သော ပုဂ္ဂိုလ်များကို ဖော်ထုတ်ခြင်း၊ တားဆီးခြင်းနှင့် ကန့်သတ်ခြင်းတို့တွင် ညီအစ်ကိုမောင်နှမများနှင့်အတူ လက်တွဲသင့်သည်။ အကယ်၍ ၎င်းတို့ကို ကန့်သတ်ရန် မဖြစ်နိုင်သည့်အပြင်၊ သမ္မာတရားကို ၎င်းတို့အား မိတ်သဟာယဖွဲ့ပြီးသည့်နောက်တွင် ၎င်းတို့သည် နောင်တမရဘဲ လမ်းကြောင်းမပြောင်းပါက၊ ၎င်းတို့သည် ဆိုးယုတ်သော တစ်စုံတစ်ဦး ဖြစ်ကြပြီး၊ ဆိုးယုတ်သောလူများကို အသင်းတော်ကို သန့်စင်ခြင်းအတွက် ဘုရားအိမ်တော်၏ စည်းမျဉ်းများနှင့်အညီ အကဲဖြတ်ကာ ဆက်ဆံသင့်ပေသည်။ အကယ်၍ မိတ်သဟာယဖွဲ့ခြင်းမှတစ်ဆင့် ခေါင်းဆောင်များနှင့် အမှုဆောင်များသည် သဘောတူညီချက်တစ်ခု ရရှိပြီး၊ ဤသည်မှာ ဆိုးယုတ်သော တစ်စုံတစ်ဦးက အသင်းတော်ကို နှောင့်ယှက်နေခြင်းနှင့် ညီမျှကြောင်း ဆုံးဖြတ်ပါက၊ ထိုကိစ္စကို သမ္မာတရား စည်းမျဉ်းများနှင့်အညီ ကိုင်တွယ်သင့်သည်။ ထိုလူကို အသင်းတော်မှ ရှင်းလင်းပစ်သင့်သည်။ ထိုသို့သော ဆိုးယုတ်သောလူများက အသင်းတော်အသက်တာကို နှောင့်ယှက်ခြင်းအား နောက်ထပ် သည်းခံမနေသင့်တော့ပေ။ အကယ်၍ ဤသည်မှာ ဆိုးယုတ်သော တစ်စုံတစ်ဦးက နှောင့်ယှက်မှုကို ဖြစ်စေခြင်းနှင့် ညီမျှကြောင်း ခေါင်းဆောင်များနှင့် အမှုဆောင်များအတွက် သိသာထင်ရှားနေသည့်တိုင် ၎င်းတို့က မသိကျိုးကျွံပြုပြီး ဆိုးယုတ်သောလူက မကောင်းမှုပြုခြင်းနှင့် နှောင့်ယှက်မှုကို ဖြစ်စေခြင်းအား သည်းခံနေသေးပါက၊ ၎င်းတို့သည် ညီအစ်ကိုမောင်နှမများအပေါ် ၎င်းတို့၏ တာဝန်ဝတ္တရားများကို ပျက်ကွက်နေခြင်းဖြစ်ပြီး၊ ဘုရားသခင်နှင့် ဘုရားသခင်၏ တာဝန်ပေးစေခိုင်းချက်အပေါ် သစ္စာမဲ့နေခြင်း ဖြစ်သည်။

အချို့လူများသည် ၎င်းတို့၏ အသွင်အပြင်ကို လေ့လာကြည့်ရှုသည့်အခါ အဆင်ပြေပုံရကောင်းရနိုင်သော်လည်း၊ အမှန်တွင် ၎င်းတို့၏ ဉာဏ်ရည်မှာ လူ့ဗာလတစ်ဦး၏ ဉာဏ်ရည်နှင့်တူသည်။ ၎င်းတို့သည် ပုံမှန်လူ့သဘာဝ၏ ဆင်ခြင်တုံတရား ကင်းမဲ့လျက်၊ မည်သည့်အရာက သင့်လျော်သည်ကို နားမလည်ဘဲ ပြောဆိုပြုမူကြသည်။ ထိုသို့သောလူများသည် အဆင့်အတန်းနှင့် ဂုဏ်သတင်းအတွက် ပြိုင်ဆိုင်ခြင်း၊ ဆုံးဖြတ်ပိုင်ခွင့်ရရှိရန် ကြိုးပမ်းကာ အခြားသူများ၏ အထင်ကြီးမှုကို ရရှိရန် ယှဉ်ပြိုင်ခြင်းတို့ကိုလည်း နှစ်သက်ကြသည်။ အသင်းတော်အသက်တာတွင် ၎င်းတို့သည် လူအများစု၏ အာရုံစိုက်မှုနှင့် အထင်ကြီးမှုကို ရရှိရန်အလို့ငှာ၊ လူတို့၏ အတွေးများကို နှောင့်ယှက်လျက်၊ ဘုရားသခင်၏ နှုတ်ကပတ်တော်များအပေါ် လူတို့၏ မှန်ကန်သော နားလည်သဘောပေါက်နိုင်စွမ်းနှင့် သိမြင်မှုကို နှောင့်ယှက်လျက်၊ အရာရာတိုင်းအပေါ် လူတို့၏ အပြုသဘောဆောင်သော နားလည်မှုကို နှောင့်ယှက်လျက်၊ မှန်ကန်ပုံရသော်လည်း အမှန်တကယ်တွင် မှားယွင်းပြီး အဓိပ္ပာယ်မဲ့သော အမြင်များနှင့် အကြောင်းပြချက်များကို မကြာခဏ အဆိုပြုကြသည်။ အခြားသူများက ဘုရားသခင်၏ နှုတ်ကပတ်တော်များနှင့် ၎င်းတို့၏ စင်ကြယ်သော နားလည်မှုများအကြောင်းကို မိတ်သဟာယဖွဲ့နေချိန်တွင်၊ ဤလူတို့သည် မိမိတို့ အာရုံစွဲဆောင်ထားနိုင်မှုကို အခိုင်အမာပြသရန်နှင့် လူတိုင်း၏ အာရုံစိုက်မှုကို လုယူရန် အဆင့်မရှိသော လူပြက်များကဲ့သို့ မကြာခဏ ရုတ်တရက်ပေါ်လာကြပြီး၊ ညီအစ်ကိုမောင်နှမများအား ၎င်းတို့သည် အစွမ်းအစတစ်ခု သို့မဟုတ် နှစ်ခုရှိကြောင်း၊ ၎င်းတို့သည် စာပေကျမ်းဂန်တတ်ကျွမ်းကြောင်း၊ အလွန် ဗဟုသုတကြွယ်ဝပြီး ပညာတတ်မြောက်ကြောင်း စသည်တို့ကို အစဉ်သဖြင့် ပြသလိုကြသည်။ ၎င်းတို့သည် မည်သည့်ခေါင်းဆောင်အား ပစ်မှတ်ထားရမည်၊ သို့မဟုတ် မည်သည့်ခေါင်းဆောင်၏ ရာထူးကို ပြိုင်ဆိုင်ရမည်ဟူသည်အရ ရှင်းလင်းသော ရည်မှန်းချက်များ မရှိသေးသော်လည်း၊ ၎င်းတို့၏ လိုအင်ဆန္ဒများနှင့် ရည်မှန်းချက်များမှာ အလွန်ကြီးမားသဖြင့် ၎င်းတို့၏ စကားများနှင့် လုပ်ရပ်များသည် အသင်းတော်အသက်တာကို နှောင့်ယှက်မှုများကို ဖြစ်စေပြီးဖြစ်သည်။ ထို့ကြောင့် ၎င်းတို့ကို အခြေအနေနှင့် ထိုအခြေအနေ၏သဘောသဘာဝ ပြင်းထန်မှုအရ ကန့်သတ်သင့်ပေသည်။ ၎င်းတို့ကို မိမိတို့ကိုယ်ကို ပြောင်းလဲနိုင်စေပြီး အသင်းတော်အသက်တာကို ပုံမှန် မည်သို့ အသက်ရှင်နေထိုင်ရမည်၊ အခြားသူများနှင့် မည်သို့ ပေါင်းသင်းဆက်ဆံရမည်၊ မိမိတို့၏ သင့်တော်သောနေရာတွင် မည်သို့ နေထိုင်ရမည်ဟူသည်နှင့် မည်သို့ ဆင်ခြင်တုံတရားရှိရမည်ဟူသည်တို့ကို နားလည်နိုင်စေလျက် ၎င်းတို့ကို မှန်ကန်စွာ လမ်းညွှန်ရန်၊ ၎င်းတို့၏ ကိုယ်တိုင်ကျင့်ကြံပြုမူခြင်းအတွက် လမ်းညွှန်မှုတစ်ခု ပေးရန် ၎င်းတို့နှင့်အတူ သမ္မာတရားကို ဦးစွာ မိတ်သဟာယဖွဲ့ခြင်းသည် အကောင်းဆုံး ဖြစ်ပေမည်။ အကယ်၍ ယင်းမှာ ၎င်းတို့၏ ငယ်ရွယ်မှု၊ ထိုးထွင်းသိမြင်မှု ကင်းမဲ့ခြင်းနှင့် ငယ်ရွယ်မှုဆိုင်ရာမောက်မာမှုတို့ကြောင့်ဖြစ်ပြီး၊ အကယ်၍ ၎င်းတို့သည် အကြိမ်ကြိမ် မိတ်သဟာယဖွဲ့ပြီးနောက် နောင်တရခဲ့ကာ၊ ၎င်းတို့၏ ယခင်လုပ်ရပ်များမှာ မှားယွင်းကြောင်း၊ ရှက်ဖွယ်ကောင်းကြောင်း၊ လူတိုင်းကို စက်ဆုပ်ရွံရှာစေခဲ့ကြောင်းနှင့် လူတိုင်းအပေါ် ဒုက္ခဖြစ်စေခဲ့ကြောင်း သိရှိပြီး၊ ဤအတွက် ၎င်းတို့၏ တောင်းပန်မှုများနှင့် နောင်တကို ဖော်ပြခဲ့ပါက၊ ၎င်းတို့အပေါ် အပြစ်တင်ရန် မလိုအပ်ပေ။ ၎င်းတို့ကို မေတ္တာဖြင့် ကူညီပေးရုံကူညီပေး၍ရသည်။ သို့ရာတွင်၊ လူတိုင်းကို နှောင့်ယှက်ခဲ့သည့် ၎င်းတို့၏ မှားယွင်းသော လုပ်ရပ်များသည် ငယ်ရွယ်ခြင်းဆိုင်ရာ မောက်မာမှု သို့မဟုတ် သမ္မာတရားကို နားလည်မှု ကင်းမဲ့ခြင်းကြောင့် မဟုတ်ဘဲ၊ ကွယ်ဝှက်ထားသော ကြံရွယ်ချက်များကြောင့်သာ ဖြစ်ပြီး၊ ထပ်တလဲလဲ မလုပ်ရန် တားမြစ်နေသည့်ကြားမှ ၎င်းတို့၏ အပြုအမူကို ဆက်လက်လုပ်ဆောင်နေပါက၊ ထို့အပြင် ၎င်းတို့သည် ပြုပြင်ခြင်းခံရပြီးဖြစ်ကာ၊ ညီအစ်ကိုမောင်နှမများက ဤပြဿနာ၏ ဆိုးရွားမှုအပေါ် ၎င်းတို့နှင့်အတူ မိတ်သဟာယဖွဲ့ခဲ့ပြီးဖြစ်ပါက၊ ၎င်းတို့အား အပျက်သဘောဆောင်သော ရှုထောင့်နှင့် အပြုသဘောဆောင်သော ရှုထောင့် နှစ်ခုလုံးမှ မိတ်သဟာယဖွဲ့ခြင်းနှင့် အကူအညီကို ပေးခဲ့ပြီးဖြစ်သော်လည်း၊ ၎င်းတို့သည် မိမိတို့၏ကိုယ်ပိုင် သဘာဝအနှစ်သာရကို မသိရှိနိုင်သေးလျှင်၊ ဤလုပ်ရပ်များက အခြားသူများအပေါ် ဖြစ်စေသည့် နှောင့်ယှက်မှုနှင့် ၎င်းတို့၏ ပြင်းထန်သော အကျိုးဆက်များကို မမြင်နိုင်သေးသည့်အပြင်၊ အခွင့်အရေးရတိုင်း ဤတူညီသော လုပ်ရပ်များကို ဆောင်ရွက်ခြင်းဖြင့် နှောင့်ယှက်မှုများနှင့် အဖျက်အမှောင့်လုပ်ခြင်းများကို ဆက်လက်ဖန်တီးနေလျှင်၊ ဤအခြေအနေတွင် ပို၍ပြင်းထန်သော အရေးယူမှုများ ပြုလုပ်သင့်သည်။ အကယ်၍ နောင်တရရန် လုံလောက်သော အခွင့်အရေးများ ပေးထားသည့်တိုင်၊ ၎င်းတို့သည် မိမိတို့ကိုယ်ကို လုံးဝ ဆင်ခြင်သုံးသပ်ခြင်း သို့မဟုတ် သိရှိရန် ကြိုးစားခြင်းမရှိဘဲ၊ သမ္မာတရားကို ၎င်းတို့အား မည်သို့ပင် မိတ်သဟာယဖွဲ့စေကာမူ၊ ၎င်းတို့ နားမလည်သည့်အပြင်၊ ဆင်ခြင်တုံတရားရှိစွာနှင့်လည်းကောင်း၊ စည်းမျဉ်းများနှင့်အညီလည်းကောင်း မည်သို့ ပြုမူရမည်ကိုလည်း မသိဘဲ၊ ထိုအစား အမှုအရာများအား မိမိတို့၏ကိုယ်ပိုင် လုပ်ဆောင်ပုံနည်းလမ်းကို ခေါင်းမာစွာ ဖက်တွယ်ထားပါက၊ ဤလူများနှင့်ပတ်သက်၍ ပြဿနာတစ်ခု ရှိနေပြီဖြစ်သည်။ အနည်းဆုံးအားဖြင့်၊ ဆင်ခြင်တုံတရားဆိုင်ရာ ရှုထောင့်မှကြည့်လျှင်၊ ၎င်းတို့သည် ပုံမှန်လူတစ်ဦး၏ ဆင်ခြင်တုံတရား ကင်းမဲ့ကြပေသည်။ ဤသည်မှာ အပေါ်ယံအားဖြင့် ကြည့်ခြင်း ဖြစ်သည်။ အကယ်၍ အနှစ်သာရအရ ကြည့်မည်ဆိုလျှင်၊ ၎င်းတို့နှင့် မည်သို့ပင် မိတ်သဟာယဖွဲ့စေကာမူ၊ ၎င်းတို့သည် ပြဿနာ၏ ဆိုးရွားမှုကို မသိရှိနိုင်သည့်အပြင်၊ မိမိတို့၏ သင့်တော်သောနေရာကိုလည်း ရှာမတွေ့နိုင်ဘဲ၊ မိတ်သဟာယဖွဲ့ခြင်းနှင့် အကူအညီကိုလည်း လက်မခံနိုင်ပါက၊ သို့မဟုတ် ညီအစ်ကိုမောင်နှမများက မိတ်သဟာယဖွဲ့သော လမ်းကြောင်းအတိုင်း လက်တွေ့လုပ်ဆောင်ရန် မကြိုးစားနိုင်ပါက၊ ဤအရာများကိုပင် စွမ်းဆောင်ရရှိနိုင်ခြင်း မရှိပါက ၎င်းတို့၏ ပြဿနာမှာ ဆင်ခြင်တုံတရား ကင်းမဲ့ခြင်းမျှသာမဟုတ်ဘဲ ၎င်းတို့၏ လူ့သဘာဝကိုယ်နှင့်သက်ဆိုင်သည့် ပြဿနာတစ်ခုဖြစ်သည်။ ၎င်းတို့သည် မရည်ရွယ်ဘဲ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေပုံရသော်လည်း၊ ဤလုပ်ရပ်များသည် ရည်ရွယ်ချက်မရှိသည့်အရာ လုံးဝမဟုတ်ဘဲ၊ ထို့ထက်၊ ရည်ရွယ်ချက်နှင့် ကြံရွယ်ချက်များဖြင့် လုပ်ဆောင်ထားခြင်း ဖြစ်သည်။ ဤပုဂ္ဂိုလ်များ၏ ကြံရွယ်ချက်များ သို့မဟုတ် ရည်ရွယ်ချက်မှာ မည်သည့်အရာဖြစ်နိုင်သည်ကို ဘေးဖယ်ထားလျက်၊ အကယ်၍ ၎င်းတို့ပြောဆိုသည့်အရာနှင့် လုပ်ဆောင်သည့်အရာသည် လူများစွာတို့အား အသင်းတော်အသက်တာကို အသက်ရှင်နေထိုင်ခြင်းမှ မည်သည့်အရာမျှ မရရှိစေဘဲလျက်၊ ၎င်းတို့ရှိနေရုံမျှဖြင့် အခြားသူများက စုဝေးရန် မလိုလားတော့သည့်အထိ၊ သို့မဟုတ် ၎င်းတို့ စကားပြောသည့်အခါတိုင်း လူတို့သည် စိတ်ပျက်ပြီး ထွက်သွားလိုသည့်အထိ ညီအစ်ကိုမောင်နှမများ၏ အသက်ဝင်ရောက်မှုနှင့် အသင်းတော်အသက်တာကို ပြင်းထန်စွာ အဖျက်အမှောင့်လုပ်ပြီး နှောင့်ယှက်ပါက၊ ဤပြဿနာ၏ သဘောသဘာဝသည် ဆိုးရွားလာပေသည်။ ထိုသို့သောလူများကို မည်သို့ ကိုင်တွယ်သင့်သနည်း။ အကယ်၍ ၎င်းတို့သည် အချိန်အခါများစွာ မိတ်သဟာယဖွဲ့ခြင်းနှင့် အကူအညီ ပေးခြင်းခံရပြီး၊ နောင်တရရန် အခွင့်အရေးများ ပေးခြင်းခံရသည့်တိုင် ဤအရာများကို ဆက်လက်လုပ်ဆောင်နေသေးပါက၊ ပြဿနာဖြစ်နေသည်မှာ ၎င်းတို့၏ သဘာဝအနှစ်သာရ ဖြစ်သည်။ ၎င်းတို့သည် ဘုရားသခင်ကို စစ်မှန်စွာ ယုံကြည်ပြီး သမ္မာတရားကို လက်ခံနိုင်သောလူများ မဟုတ်ဘဲ၊ ထိုအစား အခြားသော အကြံအစည်တစ်ခုခု ရှိကြသည်။ ၎င်းတို့၏ သဘာဝအနှစ်သာရကို ကြည့်သည့်အခါ၊ အသင်းတော်အသက်တာကို ၎င်းတို့ ဖြစ်စေသည့် အဖျက်အမှောင့်လုပ်ခြင်းများနှင့် နှောင့်ယှက်ခြင်းများသည် မတော်တဆ လုံးဝမဟုတ်ဘဲ၊ ထို့ထက် ဤလူများ၌ ရည်ရွယ်ချက်နှင့် ကြံရွယ်ချက်များ ရှိကြသည်။ အကယ်၍ ထိုသို့သောလူများကို နောက်ထပ် အခွင့်အရေးများ ပေးမည်ဆိုလျှင်၊ ပုံမှန် အသင်းတော်အသက်တာကို အသက်ရှင်နေထိုင်နေသည့် ဘုရားသခင် ရွေးချယ်ထားသောလူများအတွက် တရားမျှတသလော။ (တရားမမျှတပါ။) ထိုသို့သော ပုဂ္ဂိုလ်များနှင့်ပတ်သက်သည့် ပြဿနာသည် ဤအတိုင်းအတာအထိ ထုတ်ဖော်ခံရပြီးဖြစ်သည်။ အကယ်၍ ၎င်းတို့အား နောက်ဆုံးတွင် ပို၍ပင်များသော မကောင်းမှုများကို ကျူးလွန်ပြီး၊ ပို၍များသောလူတို့ကို အပျက်သဘောဆောင်ခြင်း၊ အားနည်းခြင်းနှင့် ထွက်ပေါက်မရှိခြင်းထဲသို့ ပို့ဆောင်သည့် ရလဒ်သာ ထွက်ပေါ်လာစေလျက်၊ ၎င်းတို့၏ နောင်တကို စောင့်ဆိုင်းရင်း အခွင့်အရေးများ ပေးနေသေးပါက၊ ဤဆုံးရှုံးမှုကို မည်သူက ပေးလျော်မည်နည်း။ ထို့ကြောင့်၊ ဤပုဂ္ဂိုလ်များသည် မိတ်သဟာယဖွဲ့ခြင်းနှင့် မေတ္တာပါသော အကူအညီကို ပေးခြင်းခံရပြီးဖြစ်ပါက၊ သို့မဟုတ် ၎င်းတို့ကို တားဆီးပြီး ကန့်သတ်ရန် အရေးယူဆောင်ရွက်မှုပြုလုပ်ပြီးဖြစ်သော်လည်း၊ ၎င်းတို့သည် မိမိတို့၏ နည်းလမ်းဟောင်းများကို မပြောင်းလဲသေးသည့်အပြင်၊ မိမိတို့၏ မူလအပြုအမူအတိုင်း မရမကလုပ်ဆောင်နေသေးပါက၊ ၎င်းတို့ကို စည်းမျဉ်းများအတိုင်း ကိုင်တွယ်ဖြေရှင်းသင့်သည်။ မပြင်းထန်သော ကိစ္စများတွင် ၎င်းတို့ကို သီးသန့်ခွဲထားသင့်သည်။ ပြင်းထန်သော ကိစ္စများတွင် ၎င်းတို့ကို အသင်းတော်မှ ရှင်းလင်းပစ်သင့်သည်။ ဤစည်းမျဉ်းသည် မည်သို့ထင်ရသနည်း။ ယင်းမှာ တစ်စုံတစ်ဦးကို နောင်တရရန် အခွင့်အရေးမပေးဘဲ၊ ပြားပြားဝပ်စေခြင်းနှင့် သက်ဆိုင်သလော။ သို့မဟုတ် မည်သည့် ပိုင်းခြားသိမြင်မှုမျှ မကျင့်သုံးဘဲနှင့် ၎င်းတို့၏ သဘာဝအနှစ်သာရက အမှန်တကယ် မည်သည့်အရာဖြစ်သည်ကို ရှင်းလင်းစွာ နားမလည်ဘဲ၊ မဆင်မခြင် ဆုံးဖြတ်ချက်တစ်ခု ချမှတ်ခြင်းလော။ (မဟုတ်ပါ။) အကယ်၍ မိတ်သဟာယဖွဲ့ခြင်းနှင့် အကူအညီကို ပေးခြင်းခံရပြီး၊ နောင်တရရန် အခွင့်အရေးများ ပေးခြင်းခံရသည့်တိုင်၊ ဤလူတို့၏ နည်းလမ်းများနှင့် စိတ်သဘောထားက လုံးဝ ပြောင်းလဲခြင်းမရှိသည့်အပြင်၊ ယခင်အတိုင်း ရှိနေလျက် တစ်ခုတည်းသော ခြားနားချက်မှာ ၎င်းတို့ ယခင်က ဗြောင်ကျကျနှင့် ပွင့်လင်းစွာ လုပ်ဆောင်ခဲ့သည့်အရာကို ယခုအခါ တိတ်တဆိတ်နှင့် ခိုးကြောင်ခိုးဝှက် လုပ်ဆောင်နေခြင်းသာ ဖြစ်သော်လည်း၊ နှောင့်ယှက်ခြင်းနှင့် အဖျက်အမှောင့်လုပ်ခြင်းမှာမူ အတူတူပင် ဖြစ်လျက် နောင်တလည်းမရပါက၊ အသင်းတော်သည် ၎င်းတို့ကို နောက်ထပ် ဆက်ထား၍မရပေ။ ထိုသို့သောလူများသည် ဘုရားအိမ်တော်သားများ မဟုတ်ကြပေ၊ ၎င်းတို့သည် ဘုရားသခင်၏ သိုးများ မဟုတ်ကြပေ။ ဘုရားအိမ်တော်တွင် ၎င်းတို့ ရှိနေခြင်းမှာ လုံးဝဥဿုံ နှောင့်ယှက်မှုများနှင့် အဖျက်အမှောင့်လုပ်ခြင်းများကို ဖြစ်စေရန်ဖြစ်ပြီး၊ ၎င်းတို့သည် ညီအစ်ကိုမောင်နှမများ မဟုတ်ဘဲ၊ စာတန်၏ အစေခံများ ဖြစ်ကြသည်။ အကယ်၍ သင်သည် ၎င်းတို့ကို ဆက်လက် အားပေးကာ ကူညီလျက်၊ ပြီးလျှင် ၎င်းတို့နှင့်အတူ သမ္မာတရားကို မိတ်သဟာယဖွဲ့လျက် ညီအစ်ကိုမောင်နှမများအဖြစ် အမြဲတစေ ဆက်ဆံပြီး၊ နောက်ဆုံးတွင် မည်သည့်အကျိုးမျှ မဖြစ်ထွန်းဘဲ ကြိုးစားအားထုတ်မှုများစွာကို အလဟဿဖြစ်စေပါက၊ ယင်းမှာ မိုက်မဲခြင်းဖြစ်သည် မဟုတ်လော။ ယင်းမှာ မိုက်မဲခြင်းထက်ပိုသည်၊ ယင်းမှာ စဉ်းစားဉာဏ်ကင်းမဲ့ခြင်း၊ လုံးဝ စဉ်းစားဉာဏ်ကင်းမဲ့ခြင်း ဖြစ်သည်။

ပြဿနာများ၏ သဘောသဘာဝကို ကြည့်သည့်အခါ၊ အဆင့်အတန်းအတွက် ပြိုင်ဆိုင်ခြင်းတွင် ပါဝင်သည့် အမျိုးမျိုးသော သရုပ်သကန်များနှင့် လူအမျိုးအစားများ၊ ဖြစ်ရပ်များနှင့် အမှုအရာများကို အခြေခံအားဖြင့် ဤအမျိုးအစားသုံးမျိုးအဖြစ် ခွဲခြားနိုင်ပေသည်။ အဆင့်အတန်းအတွက် ပြိုင်ဆိုင်ခြင်းသည် မတူညီသော လူအုပ်စုများအကြားနှင့် အသင်းတော်အသက်တာ၏ အမျိုးမျိုးသော ကဏ္ဍများတွင် ပေါ်ပေါက်လျက် အသင်းတော်အသက်တာတွင် တွေ့နေကျ ပြဿနာတစ်ခုဖြစ်သည်။ အဆင့်အတန်းအတွက် ပြိုင်ဆိုင်သောသူများနှင့်ပတ်သက်၍၊ မပြင်းထန်သော ကိစ္စများတွင် ၎င်းတို့သည် သမ္မာတရားကို နားလည်နိုင်ရန်အလို့ငှာ ၎င်းတို့ကို အားပေးကူညီရန်အတွက် သမ္မာတရားကို လုံလောက်သော မိတ်သဟာယဖွဲ့ခြင်းကို ပေးသင့်ပြီး နောင်တရရန် အခွင့်အရေး ပေးသင့်သည်။ အမှုက ပြင်းထန်ပါက၊ ၎င်းတို့ကို အနီးကပ် စောင့်ကြည့်သင့်ပြီး၊ ၎င်းတို့အနေဖြင့် ကြံရွယ်ချက် သို့မဟုတ် ရည်မှန်းချက်တစ်ခုခုကို စွမ်းဆောင်ရရှိရန် ရည်ရွယ်ချက်ဖြင့် ပြောဆို သို့မဟုတ် ပြုမူသည်ကို တွေ့ရှိသည်နှင့်တစ်ပြိုင်နက်၊ ၎င်းတို့ကို ချက်ချင်း တားဆီးပြီး ကန့်သတ်သင့်သည်။ အမှုက ပို၍ပင် ပြင်းထန်ပါက၊ လူတို့ကို ရှင်းလင်းပစ်ခြင်းနှင့် နှင်ထုတ်ခြင်းအတွက် အသင်းတော်၏ စည်းမျဉ်းများနှင့်အညီ ၎င်းတို့ကို ကိုင်တွယ်ဖြေရှင်းသင့်သည်။ ဤသည်မှာ အဆင့်အတန်းအတွက် ပြိုင်ဆိုင်ခြင်းတွင် ပါဝင်သည့် ဤလူများ၊ ဖြစ်ရပ်များနှင့် အမှုအရာများက အသင်းတော်အသက်တာတွင် ပေါ်ပေါက်လာသည့်အခါ ခေါင်းဆောင်များနှင့် အမှုဆောင်များ ဖြည့်ဆည်းသင့်သည့် တာဝန်ဝတ္တရား ဖြစ်သည်။ ဤအလုပ်နှင့်ပတ်သက်၍ ညီအစ်ကိုမောင်နှမများအားလုံး ရှေ့ထွက်ပြီး ခေါင်းဆောင်များ၊ အမှုဆောင်များနှင့် ပူးပေါင်းဆောင်ရွက်ရန်လည်း လိုအပ်သည်။ အသင်းတော်အသက်တာတွင် ဆိုးယုတ်သောလူများ၏ နှောင့်ယှက်အဖျက်လုပ်ခြင်းများ မရှိတော့စေရန်နှင့် အသင်းတော်အသက်တာ၏ အခါသမယတိုင်းသည် သန့်ရှင်းသောဝိညာဉ်တော်၏ ဉာဏ်အလင်းပေးခြင်းကို ခံရပြီး၊ ငြိမ်သက်ခြင်း၊ ဝမ်းမြောက်ခြင်း၊ ဘုရားသခင်၏ မျက်မှောက်တော်၊ ကောင်းချီးမင်္ဂလာနှင့် လမ်းညွှန်မှုတို့ဖြင့် ပြည့်ဝစေရန်၊ စုဝေးပွဲတစ်ခုစီတိုင်းသည် ပျော်ရွှင်မှုနှင့် အကျိုးကျေးဇူး အချိန်အခါတစ်ခုဖြစ်ကြောင်း သေချာစေရန် ကြိုးပမ်းလျက်၊ ဆိုးယုတ်သောလူများ၏ နှောင့်ယှက်အဖျက်လုပ်ခြင်းကို ဖြစ်စေသည့် အမျိုးမျိုးသော အပြုအမူများနှင့် လုပ်ရပ်များကို ပူးတွဲ၍ ကန့်သတ်ရမည်။ ဤသည်မှာ အကောင်းဆုံးသော အသင်းတော်အသက်တာမျိုး၊ ဘုရားသခင် မြင်တွေ့လိုသည့် အရာတစ်ခု ဖြစ်သည်။ လူအချင်းချင်း ဆက်ဆံရေးများ ပါဝင်ပြီး လူတို့၏ သိက္ခာနှင့် အကျိုးစီးပွားများ ပါဝင်သည့်အပြင် အတော်အတန် ပိုမို ခက်ခဲသွားစေလျက် လူတို့၏ သမ္မာတရားကို နားလည်သည့် အဆင့်နှင့်လည်း သက်ဆိုင်သဖြင့်၊ ဤအလုပ်ကို ဆောင်ရွက်ခြင်းသည် ခေါင်းဆောင်များနှင့် အမှုဆောင်များအတွက် အတော်အတန် ရှုပ်ထွေးသည်။ သို့ရာတွင်၊ ပြဿနာများ ပေါ်ပေါက်လာသည့်အခါ၊ မရှောင်ရှားနှင့်၊ ပြီးလျှင်ကြီးမားသော ပြဿနာများကို ပိုသေးငယ်သော ပြဿနာများအဖြစ် သဘောထားကာ နောက်ဆုံးတွင် မပြေမလည် ဖြစ်မသွားစေနှင့်။ ထိုပြဿနာတို့ကို မသိကျိုးကျွံပြုခြင်းဖြင့်၊ လောကီဆက်ဆံရေးများအတွက်ဖြစ်သော အတွေးအခေါ်များကို အသုံးပြု၍လည်း မကိုင်တွယ်မဖြေရှင်းသင့်ပေ။ ထို့ထက်ပို၍၊ လူ့အကြိုက်လိုက်သူ မဖြစ်ဘဲ၊ ထို့ထက် အဆင့်အတန်းအတွက် ပြိုင်ဆိုင်သည့် လူအမျိုးအစားအမျိုးမျိုးကို သမ္မာတရား စည်းမျဉ်းများနှင့်အညီ ဆက်ဆံလော့။ ဤမိတ်သဟာယဖွဲ့ခြင်းသည် ရှင်းလင်းသလော။ (ရှင်းလင်းပါသည်။) သို့ဖြစ်လျှင် အချက်ငါးနှင့်ပတ်သက်သည့် ငါတို့၏ မိတ်သဟာယမှာ ဤမျှနှင့်အဆုံးသတ်ပေသည်။

၆။ မလျော်ကန်သော ဆက်ဆံရေးများတွင် ပါဝင်ခြင်း

ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော ဆဋ္ဌမမြောက်ပြဿနာမှာ မလျော်ကန်သော ဆက်ဆံရေးများတွင် ပါဝင်ခြင်း ဖြစ်သည်။ လူတို့သည် ထိတွေ့ဆက်ဆံပြီး အတူတကွ စုဝေးနိုင်သရွေ့၊ အစုအဖွဲ့လိုက် နေထိုင်ခြင်းမျိုး ရှိမည်ဖြစ်ပြီး၊ ဤအရာမှ ဆက်ဆံရေးအမျိုးမျိုး ထွက်ပေါ်လာလိမ့်မည်။ သို့ဆိုလျှင် ဤဆက်ဆံရေးများထဲမှ မည်သည့်ဆက်ဆံရေးများက လျော်ကန်ပြီး မည်သည့်ဆက်ဆံရေးများက မလျော်ကန်သနည်း။ လျော်ကန်သော ဆက်ဆံရေးများက မည်သည့်အရာဖြစ်သည်ကို ဦးစွာ ပြောပြီးနောက် မလျော်ကန်သော ဆက်ဆံရေးများအကြောင်းကို မိတ်သဟာယဖွဲ့ကြစို့။ ညီအစ်ကိုမောင်နှမများ တွေ့ဆုံ၍ အချင်းချင်း နှုတ်ဆက်ကြသည့်အခါ၊ “လတ်တလော အခြေအနေ မည်သို့ရှိသနည်း။ သင် ကျန်းမာပါသလော။ လာမည့်နှစ်တွင် သင်၏ ကလေး အထက်တန်းကျောင်း စတင်တက်ရောက်တော့မည်လော။ သင့် ခင်ပွန်းသည်၏ စီးပွားရေး မည်သို့ရှိသနည်း” ဟူသကဲ့သို့သော အရာများကို ၎င်းတို့ ပြောကောင်းပြောနိုင်သည်။ ထိုသို့သော အပြန်အလှန် နှုတ်ဆက်ခြင်းသည် လျော်ကန်သော ဆက်ဆံရေးတစ်ခုအဖြစ် သတ်မှတ်သလော။ (သတ်မှတ်ပါသည်။) အဘယ်ကြောင့် ထိုသို့ ပြောဆိုရသနည်း။ အကြောင်းမှာ အချိန်ကြာမြင့်စွာ မတွေ့ဖြစ်ကြသော လူနှစ်ဦး အမှတ်မထင် အတူဆုံမိသည့်အခါ၊ နှုတ်ဆက်စကား အနည်းငယ် ပြောဆိုခြင်းသည် အခြေခံအကျဆုံးသော ယဉ်ကျေးရည်မွန်မှုဖြစ်သည့်အပြင်၊ အခြေခံအကျဆုံးသော ဂရုစိုက်မှုနှင့် နှုတ်ဆက်မှုတို့ကို ပြသခြင်းလည်း ဖြစ်သောကြောင့် ဖြစ်သည်။ ဤသည်တို့မှာ လူတို့က ပုံမှန်လူ့သဘာဝ၏ ဘောင်အတွင်း၌ ပြောဆိုသည့် စကားများ၊ လုပ်ဆောင်ချက်များနှင့် သက်ဆိုင်ရာ အကြောင်းအရာများ အားလုံး ဖြစ်ကြသည်။ ယခုအချိန်အထိ ၎င်းတို့၏ စကားစမြည်ပြောဆိုမှုမှ အကဲဖြတ်ရလျှင်၊ ၎င်းတို့၏ ဆက်ဆံရေးသည် အတော်အတန် လျော်ကန်ကြောင်း သိသာထင်ရှားသည်။ ၎င်းတို့၏ ပြောဆိုဆွေးနွေးမှုသည် ယဉ်ကျေးရည်မွန်မှုနှင့် ပုံမှန်လူ့သဘာဝ နှစ်ခုလုံးအပေါ် အခြေခံပြီး၊ ဤအချက်နှစ်ချက်မှ ကြည့်လျှင် စကားပြောဆိုနေသည့် လူနှစ်ဦးကြားရှိ ဆက်ဆံရေးသည် ပုံမှန်လူအချင်းချင်း ဆက်ဆံရေးတစ်ခုကို ကိုယ်စားပြုလျက် လျော်ကန်ကြောင်း သတ်မှတ်နိုင်ပေသည်။ အကယ်၍ လူနှစ်ဦးသည် တစ်ဦးနှင့်တစ်ဦး အလွန်ရင်းနှီးကျွမ်းဝင်သော်လည်း၊ တွေ့ဆုံသည့်အခါ နှစ်ဦးလုံးက မျက်နှာထားတင်းပြီး တစ်ဦးကိုတစ်ဦး စကားမပြောသည့်အပြင် အချင်းချင်းကို ကြည့်သည့်အခါတွင်လည်း ၎င်းတို့၏ မျက်လုံးများက ရန်လိုမှုဖြင့် တောက်လောင်နေပါက၊ ဤဆက်ဆံရေးသည် ပုံမှန်ဖြစ်သလော။ (ပုံမှန်မဟုတ်ပါ။) အဘယ်ကြောင့် ပုံမှန်မဟုတ်သနည်း။ ယင်းကို အတိအကျ မည်သို့ အဓိပ္ပာယ်ဖွင့်ဆိုသင့်သနည်း။ လူနှစ်ဦး တွေ့ဆုံသော်လည်း ပုံမှန် စကားစမြည်ပြောဆိုခြင်းနှင့် ဆွေးနွေးခြင်းတို့ကို လုပ်ဆောင်ရန် မဆိုထားနှင့်၊ တစ်ဦးက အခြားတစ်ဦးကို နှုတ်ဆက်ခြင်းမရှိ၊ “ဟိုင်း” ဟုပင် မပြောသည့်အခါ၊ ၎င်းတို့၏ သရုပ်သကန်များသည် ပုံမှန်လူ့သဘာဝထံမှ မျှော်လင့်ထားသည့်အရာကို ထင်ဟပ်ခြင်းမရှိသည်မှာ သိသာထင်ရှားသည်။ ၎င်းတို့၏ ဆက်ဆံရေးသည် ပုံမှန်လူအချင်းချင်း ဆက်ဆံရေးတစ်ခု မဟုတ်ပေ။ ယင်းသည် အတော်အတန်မူမမှန်ဖြစ်သော်လည်း မလျော်ကန်သော ဆက်ဆံရေးတစ်ခုအဖြစ် သတ်မှတ်ထားခြင်းမရှိသေးပေ။ ထိုအရာနှင့် အတန်ငယ် အလှမ်းဝေးနေသေးသည်။ ယေဘုယျအားဖြင့်၊ လူအချင်းချင်းကြားရှိ ဆက်ဆံရေးသည် လူပုဂ္ဂိုလ်တစ်ဦးချင်းစီက ပုံမှန်နှင့် စည်းမျဉ်းများအတိုင်း အပြန်အလှန်ဆက်ဆံကာ ပေါင်းသင်းနိုင်ပြီး၊ အချင်းချင်းကို ကူညီ၊ အားပေး၊ ထောက်ပံ့နိုင်သည့် ပုံမှန်လူ့သဘာဝကို အခြေခံ၍ တည်ဆောက်ထားလျှင်၊ ဤသည်မှာ လူအချင်းချင်းကြားရှိ လျော်ကန်သော ဆက်ဆံရေးများ၏ သရုပ်သကန်များ ဖြစ်သည်။ ယင်းမှာ အပေးအယူများကို လုပ်ဆောင်ခြင်းမရှိဘဲ အကျိုးစီးပွားများ ရောထွေးခြင်းကင်းလွတ်လျက် သာ၍ပင် အမုန်းတရား ကင်းမဲ့ကာ လုပ်ဆောင်ချက်များကို ဇာတိပကတိဆိုင်ရာ အလိုဆန္ဒများက မောင်းနှင်ခြင်းမရှိဘဲလျက် ကိစ္စရပ်များကို အလေးအနက်ထား ကိုင်တွယ်ခြင်းအား ဆိုလိုသည်။ ဤအရာအားလုံးသည် လျော်ကန်သော ဆက်ဆံရေးများ၏ နယ်ပယ်အတွင်း၌ အကျုံးဝင်သည်။ ဤအတိုင်းအတာသည် အတော်အတန် ကျယ်ပြန့်သည် မဟုတ်လော။ ပုံမှန်လူအချင်းချင်း ဆက်ဆံရေးများတွင် ပုံမှန်လူ့သဘာဝ၏ နယ်ပယ်အတွင်း၌ ပြောဆိုဆွေးနွေးခြင်းနှင့် ဆက်သွယ်ပြောဆိုခြင်း၊ ပုံမှန်လူ့သဘာဝ၏ အသိစိတ်နှင့် ဆင်ခြင်တုံတရားကို အခြေခံ၍ အခြားသူများနှင့် အပြန်အလှန်ဆက်ဆံခြင်း၊ ပေါင်းသင်းခြင်းနှင့် အတူတကွ အလုပ်လုပ်ခြင်းတို့ ပါဝင်သည်။ ပို၍မြင့်မားသော အဆင့်တွင်မူ၊ သမ္မာတရား စည်းမျဉ်းများအတိုင်း အပြန်အလှန်ဆက်ဆံခြင်းနှင့် ပေါင်းသင်းခြင်းတို့ ပါဝင်သည်။ ဤသည်မှာ လူအချင်းချင်းကြားရှိ လျော်ကန်သော လူအချင်းချင်း ဆက်ဆံရေးများအတွက် ယေဘုယျ အဓိပ္ပာယ်ဖွင့်ဆိုချက် ဖြစ်သည်။ တွေ့ဆုံသည့်အခါ တစ်ဦးကိုတစ်ဦး နှုတ်ဆက်ခြင်းသည် အပြန်အလှန်ဆက်ဆံခြင်း၏ ပုံမှန်အဖြစ်ဆုံးသော ပုံစံဖြစ်သည်။ ဟန်ပန်အမူအရာများ မလုပ်ဘဲ၊ ချစ်ခင်မှုမရှိသည်ကို ချစ်ခင်မှုရှိသည်ဟု မယူဆဘဲ မာနထောင်လွှားစွာ မပြုမူဘဲ၊ အခြားသူများကို မဖိနှိပ်ဘဲ သို့မဟုတ် မိမိကိုယ်ကို မချီးမြှောက်ဘဲ၊ ပုံမှန် စကားပြောဆို ဆက်သွယ်ခြင်းဖြင့် ပုံမှန် နှုတ်ဆက်ကာ စကားပြောဆိုနိုင်ခြင်း၊ ဤသည်မှာ ပုံမှန်လူ့သဘာဝ ပိုင်ဆိုင်သောသူများ ပြောဆိုဆက်သွယ်သင့်သည့် ပုံစံဖြစ်ပြီး၊ ယင်းသည် ပုံမှန်လူအချင်းချင်း ဆက်ဆံရေးများအတွင်းရှိ အခြေခံကျသော အပြန်အလှန်ဆက်ဆံခြင်းနည်းလမ်း ဖြစ်သည်။ ဘုရားသခင် ရွေးချယ်ထားသောလူများသည် အနည်းဆုံးအားဖြင့် အသိစိတ်နှင့် ဆင်ခြင်တုံတရားကို ပိုင်ဆိုင်သင့်ပြီး၊ ဘုရားသခင်က လူတို့ထံမှ တောင်းဆိုသည့် စည်းမျဉ်းများနှင့် စံနှုန်းများအတိုင်း အခြားသူများနှင့် အပြန်အလှန်ဆက်ဆံသင့်သည်၊ ပေါင်းသင်းကာ အတူတကွ အလုပ်လုပ်သင့်ကြပေသည်။ ဤသည်မှာ အကောင်းဆုံးသော လုပ်နည်းကိုင်နည်း ဖြစ်သည်။ ဤအရာက ဘုရားသခင်ကို ကျေနပ်စေနိုင်သည်။ သို့ဆိုလျှင် ဘုရားသခင် တောင်းဆိုသည့် သမ္မာတရား စည်းမျဉ်းများမှာ အဘယ်နည်း။ ယင်းမှာ လူတို့က အခြားသူများ အားနည်းပြီး အပျက်သဘောဆောင်သည့်အခါ နားလည်ပေးခြင်း၊ ၎င်းတို့၏ နာကျင်မှုနှင့် အခက်အခဲများကို ထောက်ထားခြင်း၊ ထို့နောက် ဤအရာများအကြောင်းကို မေးမြန်းခြင်း၊ အကူအညီနှင့် အားပေးမှုကို ပေးခြင်း၊ ၎င်းတို့၏ ပြဿနာများကို ဖြေရှင်းရာတွင် ကူညီရန် ဘုရားသခင်၏ နှုတ်ကပတ်တော်များကို ၎င်းတို့အား ဖတ်ပြခြင်း၊ ဘုရားသခင်၏ ရည်ရွယ်ချက်များကို နားလည်နိုင်စေပြီး အားနည်းခြင်းကို ရပ်တန့်နိုင်စေခြင်းနှင့် ၎င်းတို့ကို ဘုရားသခင်၏ ရှေ့မှောက်သို့ ဆောင်ကြဉ်းပေးခြင်းတို့ ဖြစ်သည်။ ဤသို့ လက်တွေ့လုပ်ဆောင်ခြင်းသည် စည်းမျဉ်းများနှင့် ကိုက်ညီသည် မဟုတ်လော။ ဤနည်းလမ်းဖြင့် လက်တွေ့လုပ်ဆောင်ခြင်းသည် သမ္မာတရား စည်းမျဉ်းများနှင့် ကိုက်ညီပေသည်။ အမှန်ပင်၊ ဤဆက်ဆံရေးမျိုးများသည် သမ္မာတရား စည်းမျဉ်းများနှင့် သာ၍ပင် ကိုက်ညီလေသည်။ လူတို့သည် အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို တမင်တကာ ဖြစ်စေသည့်အခါ၊ သို့မဟုတ် မိမိတို့၏ တာဝန်ကို တမင်တကာ ဝတ်ကျေတမ်းကျေပုံစံဖြင့် လုပ်ဆောင်သည့်အခါ၊ အကယ်၍ သင်သည် ဤအရာကို မြင်ပြီး ဤအရာများကို ၎င်းတို့ထံ ထောက်ပြနိုင်လျှင်၊ ၎င်းတို့ကို အပြစ်ဖော်ဆုံးမပြီး စည်းမျဉ်းများအတိုင်း ကူညီနိုင်လျှင်၊ ဤသည်မှာ သမ္မာတရား စည်းမျဉ်းများနှင့် ကိုက်ညီပေသည်။ အကယ်၍ သင်သည် ၎င်းတို့၏ အပြုအမူကို မသိကျိုးကျွန်ပြုလျှင် သို့မဟုတ် ဖြစ်ခွင့်ပြုပြီး ၎င်းတို့အတွက် ဖုံးကွယ်ပေးကာ၊ ၎င်းတို့ကို ချီးမွမ်းဂုဏ်ပြုရန် ကောင်းသောစကားများ ပြောဆိုသည်အထိပင် ပြုလုပ်လျှင်၊ လူတို့နှင့် အပြန်အလှန်ဆက်ဆံခြင်း၊ ကိစ္စရပ်များကို ကိုင်တွယ်ခြင်းနှင့် ပြဿနာများကို ဖြေရှင်းခြင်းတို့နှင့်ဆိုင်သည့် ဤနည်းလမ်းများသည် သမ္မာတရား စည်းမျဉ်းများနှင့် သိသာထင်ရှားစွာပင်ဆန့်ကျင်ကာ ဘုရားသခင်၏ နှုတ်ကပတ်တော်များတွင် အခြေခံခြင်း မရှိပေ။ သို့ဖြစ်၍ လူတို့နှင့် အပြန်အလှန်ဆက်ဆံခြင်း၊ ကိစ္စရပ်များကို ကိုင်တွယ်ခြင်းတို့နှင့်ဆိုင်သည့် ဤနည်းလမ်းများသည် သိသာထင်ရှားစွာပင် လျော်ကန်ခြင်းမရှိသည့်အပြင်၊ ယင်းတို့ကို ဘုရားသခင်၏ နှုတ်ကပတ်တော်များအတိုင်း စိတ်ဖြာလေ့လာဆွေးနွေးပြီး ပိုင်းခြားသိမြင်ခြင်းမပြုပါက ဤအရာကို သိရှိရန် အမှန်တကယ် မလွယ်ကူပေ။ သမ္မာတရားကို နားမလည်သော လူများသည် ဤပြဿနာများကို အသိအမှတ်ပြုရန် အလားအလာမရှိသည့်အပြင်၊ ဤသည်တို့မှာ ပြဿနာများဖြစ်ကြောင်း ၎င်းတို့ အသိအမှတ်ပြုလျှင်ပင်၊ ၎င်းတို့အတွက် ဖြေရှင်းရန် မလွယ်ကူပေ။ ဖောက်ပြန်ပျက်စီးသော လူသားမျိုးနွယ်အားလုံးသည် စာတန်၏ စိတ်သဘောထားဖြင့် အသက်ရှင်ကြသည်ဟု ငါတို့ မကြာခဏ ပြောဆိုခဲ့ပြီး၊ ဤသရုပ်သကန်များသည် ထိုအရာ၏ သက်သေအထောက်အထား ဖြစ်သည်။ ယခု သင် ရှင်းလင်းစွာ မြင်ပြီလော။

ငါတို့၏ မိတ်သဟာယတွင် ယနေ့၏ အဓိကအာရုံစိုက်ရမည့်အရာမှာ အသင်းတော်အသက်တာကို အဖျက်အမှောင့်များနှင့် နှောင့်ယှက်မှုများဖြစ်စေသည့် မလျော်ကန်သော ဆက်ဆံရေးအမျိုးအစား လေးမျိုး၏ သရုပ်သကန်များကို ဖော်ထုတ်ရန် ဖြစ်သည်။ အသင်းတော်အတွင်း၌ မလျော်ကန်သော ဆက်ဆံရေးများတွင် ပါဝင်နေသူများမှာ မည်သူတို့ ဖြစ်ကြသနည်း။ မလျော်ကန်သော ဆက်ဆံရေးတစ်ခုဟူသည် အတိအကျ မည်သည့်အရာ ဖြစ်သနည်း။ မလျော်ကန်သော ဆက်ဆံရေးများတွင် ပါဝင်ခြင်း၌ မည်သည့်ပြဿနာများ ပါဝင်သနည်း။ ငါတို့၏ မိတ်သဟာယ၏ အဓိက အကြောင်းအရာတွင် ဘုရားသခင်၏ အမှုတော်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ ပါဝင်သောကြောင့်၊ မလျော်ကန်သော ဆက်ဆံရေးများနှင့်ပတ်သက်သည့် ဤဆွေးနွေးမှုသည် အသင်းတော်အသက်တာကို အဖျက်အမှောင့်လုပ်ခြင်းများနှင့် နှောင့်ယှက်ခြင်းများအား ဖြစ်စေသည့်အရာများထိသာ ကန့်သတ်ထားသည်။ ငါတို့သည် မလျော်ကန်သော ဆက်ဆံရေးအမျိုးအစားအားလုံးကို လက်လွတ်စပယ် စုပေါင်းခြင်း မဟုတ်ပေ၊ အသင်းတော်အသက်တာပြင်ပရှိ ကိစ္စရပ်များသည်လည်း ငါတို့နှင့် မသက်ဆိုင်ပေ။ ဤကိစ္စရပ်ကို သင်တို့အနေဖြင့် သွေဖည်ခြင်းမရှိဘဲ တိကျမှန်ကန်စွာ နားလည်သဘောပေါက်ရမည်။ သို့ဖြစ်၍၊ မလျော်ကန်သော ဆက်ဆံရေးများတွင် ပါဝင်ခြင်းနှင့်ပတ်သက်လာသည့်အခါ၊ လူတို့ကြားက မည်သည့်ပြဿနာများနှင့် ဆက်ဆံရေးများက မလျော်ကန်သနည်း။ မည်သည့် မလျော်ကန်သော ဆက်ဆံရေးများက အသင်းတော်အသက်တာနှင့် လူအများစုကို အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသနည်း။ ဤကိစ္စရပ်များသည် မိတ်သဟာယဖွဲ့ထိုက်သလော။ (မိတ်သဟာယဖွဲ့ထိုက်ပါသည်။) ဤသည်တို့မှာ ငါတို့မိတ်သဟာယတွင် ရှင်းလင်းစွာ ကိုင်တွယ်ဖြေရှင်းရမည့် ကိစ္စရပ်များ ဖြစ်ကြသည်။

က။ မလျော်ကန်သော လိင်မတူသူများကြား ဆက်ဆံရေးများ

အသင်းတော်အသက်တာတွင် အဖြစ်အများဆုံး၊ အလွယ်တကူ နားလည်နိုင်ပြီး အလွယ်တကူ သတ်မှတ်နိုင်သော မလျော်ကန်သည့် ဆက်ဆံရေးအမျိုးအစားမှာ မည်သည့်အရာဖြစ်သနည်း။ (လိင်မတူသူများကြား ဆက်ဆံရေးများ ဖြစ်ပါသည်။) ဤသည်မှာ လူတို့က မလျော်ကန်သော ဆက်ဆံရေးများအကြောင်း စဉ်းစားသည့်အခါ စိတ်ထဲသို့ ပထမဆုံးဝင်လာသည့် သွင်ပြင်လက္ခဏာဖြစ်သည်။ အချို့လူများသည် အုပ်စုတစ်ခုတွင် ရှိနေသည့်အခါတိုင်း၊ ဆန့်ကျင်ဘက် လိင်များနှင့် အမြဲပရောပရည်လုပ်ကြသည်။ ၎င်းတို့သည် ကြာပစ်သော အမူအရာများနှင့် ဟန်ပန်များကို ပြုလုပ်ကြသည်။ ခံစားမှုကို ထိထိမိမိ အထူးဖော်ပြသော ပုံစံဖြင့် စကားပြောကြကာ၊ ကြွားဝါခြင်းကို နှစ်သက်ကြသည်။ မသင့်လျော်သော ဝေါဟာရတစ်ခုကို သုံးရလျှင်၊ ယင်းမှာ မိမိ၏ ဖိုမလက္ခဏာကို ကြွားလုံးထုတ်ခြင်း ဖြစ်သည်။ ၎င်းတို့သည် ဆန့်ကျင်ဘက် လိင်ရှေ့တွင် အခြားသော အရည်အသွေးများထဲမှ လိမ္မာပါးနပ်သည့်ပုံ၊ ဟာသဉာဏ်ရွှင်သည့်ပုံ၊ စိတ်ကူးယဉ်ဆန်ပုံ၊ လူကြီးလူကောင်းဆန်သည့်ပုံ၊ သူရဲကောင်းဆန်သည့်ပုံ၊ ဟန်ပန်အမူအရာကောင်းသည့်ပုံနှင့် ပညာတတ်သည့်ပုံပေါ်စေချင်ကြသည်။ ၎င်းတို့သည် ကြွားဝါခြင်းကို အထူးနှစ်သက်ကြသည်။ ၎င်းတို့ အဘယ်ကြောင့် ကြွားဝါကြသနည်း။ ယင်းမှာ အဆင့်အတန်းအတွက် ပြိုင်ဆိုင်ခြင်းမဟုတ်ဘဲ၊ ဆန့်ကျင်ဘက်လိင်ကို ဆွဲဆောင်ရန် ဖြစ်သည်။ ဆန့်ကျင်ဘက်လိင်ရှိသူများက ၎င်းတို့ကို ပို၍ အာရုံစိုက်လေလေ၊ လေးစားသော၊ ကြည်ညိုသော၊ နှစ်သက်မြတ်နိုးသော အကြည့်များဖြင့် ကြည့်လေလေ၊ ၎င်းတို့သည် ပို၍ စိတ်လှုပ်ရှားကာ အားတက်လာလေလေ ဖြစ်သည်။ ၎င်းတို့သည် အသင်းတော်အသက်တာတွင် ပါဝင်သည့်အချိန် ပိုကြာလာပြီး လူများနှင့် ပို၍ ထိတွေ့ဆက်ဆံလာသည်နှင့်အမျှ၊ လိင်မတူသူအချို့နှင့် ပရောပရည်လုပ်ပြီး အကြည့်ချင်းဖလှယ်ကြကာ၊ မကြာခဏဆိုသလို စိတ်ကိုဆွပေးသော ပုံစံဖြင့်၊ လိင်ပိုင်းဆိုင်ရာ နှောင့်ယှက်မှု အရိပ်အမြွက်ဖြင့်ပင် စကားပြောဆိုလျက် လူအနည်းငယ်ကို ပစ်မှတ်ထားကြသည်။ လူအချင်းချင်းကြားရှိ ဤဆက်ဆံရေးမျိုးသည် လျော်ကန်သလော။ (မလျော်ကန်ပါ။) ဤသည်မှာ မလျော်ကန်သော ဆက်ဆံရေးများတွင် ပါဝင်ခြင်း ဖြစ်သည်။ ထိုသို့သော ပုဂ္ဂိုလ်များသည် ၎င်းတို့ ကြိုက်နှစ်သက်သော သို့မဟုတ် စိတ်ဝင်စားသောသူ၏ ရှေ့တွင် အထူးသဖြင့် လိမ္မာပါးနပ်ပြီး ဆွဲဆောင်မှုရှိပုံပေါ်စေရန် စကားပြောဆိုလျက်၊ ကြာပစ်သော အမူအရာများနှင့် အကြည့်များကို ပြုလုပ်ပြီး၊ အောင်နိုင်တက်ကြွပြီး စိတ်လှုပ်ရှားသည့် ဟန်ပန်ကို ဆောင်လျက်၊ လှုပ်ရမ်းကခုန်သည်အထိပင် ပြုလုပ်ရင်း စုဝေးချိန်များကိုပင် ကြွားဝါရန် အသုံးပြုကြသည်၊ ဤအားလုံးမှာ မည်သည့်ရည်ရွယ်ချက်ဖြင့် ဖြစ်သနည်း။ ယင်းမှာ ဆန့်ကျင်ဘက်လိင်ကို မလျော်ကန်သော ဆက်ဆံရေးတစ်ခုထဲသို့ မြူဆွယ်ရန် ဖြစ်သည်။ ညီအစ်ကိုမောင်နှမများစွာတို့က ဤအရာအပေါ် စက်ဆုပ်ရွံရှာကြသော်လည်း၊ ၎င်းတို့၏ အနီးဝန်းကျင်ရှိသူများထံမှ သတိပေးချက်များစွာ ရှိနေသော်လည်း၊ ၎င်းတို့၏ မဆင်မခြင် မြူဆွယ်ခြင်းကို မရပ်တန့်သည့်အပြင် မရမကလုပ်ဆောင်ကြသည်။ အကယ်၍ ထိုသို့သော မလျော်ကန်သည့် ဆက်ဆံရေးများတွင် အသင်းတော်အသက်တာပြင်ပ၌ လူနှစ်ဦး အချင်းချင်း ပရောပရည်လုပ်ခြင်းသာ ပါဝင်ပြီး အသင်းတော်အသက်တာ သို့မဟုတ် အသင်းတော်၏အလုပ်ကို မထိခိုက်ပါက၊ ထိုကိစ္စကို လောလောဆယ် ဘေးဖယ်ထား၍ရသည်။ သို့ရာတွင်၊ မလျော်ကန်သော ဆက်ဆံရေးများတွင် ပါဝင်သောသူများသည် အသင်းတော်အသက်တာအတွင်း၌ ထိုသို့သော အပြုအမူများကို လုပ်ဆောင်နေကျဖြစ်ပြီး အခြားသူများကို အနှောင့်အယှက်များ ဖြစ်စေပါက၊ ၎င်းတို့ကို သတိပေးပြီး ကန့်သတ်သင့်သည်။ အကယ်၍ ၎င်းတို့သည် ထပ်ခါတလဲလဲ ဆုံးမခြင်းခံရသော်လည်း ပြုပြင်ခြင်းမရှိသည့်အပြင်၊ အသင်းတော်အသက်တာကို ပြင်းထန်စွာ နှောင့်ယှက်ပြီးဖြစ်ပါက၊ ၎င်းတို့ကို ဘုရားသခင် ရွေးချယ်ထားသောလူများ၏ မဲပေးဆုံးဖြတ်မှုမှတစ်ဆင့် အသင်းတော်မှ ရှင်းလင်းပစ်သင့်သည်။ ဤလုပ်နည်းကိုင်နည်းသည် သင့်လျော်သလော။ (သင့်လျော်ပါသည်။) အကယ်၍ လူငယ်များ ပုံမှန် ချိန်းတွေ့နေခြင်းသာဖြစ်ပါက၊ အခြားသူများကို မထိခိုက်စေရန် စုဝေးပွဲများအတွင်း၌လည်း သတိဖြင့် ၎င်းတို့ နေသင့်သည်။ အသင်းတော်သည် ဘုရားသခင်ကို ဝတ်ပြုကိုးကွယ်ခြင်း၊ ဘုရားသခင်၏ နှုတ်ကပတ်တော်များကို ဆုတောင်းရင်းဖြင့် ဖတ်ရှုခြင်းနှင့် အသင်းတော်အသက်တာကို အသက်ရှင်ခြင်းအတွက် နေရာဖြစ်သည်။ အခြားသူများအား နှောင့်ယှက်ရန် ပုဂ္ဂိုလ်ရေးဆိုင်ရာ ချစ်ခင်မှုများကို အသင်းတော်အသက်တာထဲသို့ ယူဆောင်မလာသင့်ပေ။ အကယ်၍ ယင်းသည် အခြားသူများကို အနှောင့်အယှက်များ ဖြစ်စေလျှင်၊ စုဝေးပွဲများအတွင်း အခြားသူများ၏ စိတ်အခြေအနေကို သက်ရောက်မှုရှိလျှင်၊ လူအများအပြားကို အာရုံပျံ့လွင့်စေပြီး နှောင့်ယှက်ခြင်းခံရစေလျက် အခြားသူများ၏ ဘုရားနှုတ်ကပတ်တော်များ ဖတ်ရှုခြင်းနှင့် ဘုရားနှုတ်ကပတ်တော်များအပေါ် ၎င်းတို့၏ နားလည်မှုနှင့် အသိပညာကို သက်ရောက်မှုရှိလျှင်၊ ထိုသို့သော ဆက်ဆံရေးသည် မလျော်ကန်သော ဆက်ဆံရေးအဖြစ် သတ်မှတ်ထားသည်။ ချိန်းတွေ့ခြင်းမှအပ လိင်မတူသူများကို မြူဆွယ်ခြင်းအား မဆိုထားနှင့်၊ တရားဝင် ချိန်းတွေ့ခြင်းသည်ပင်လျှင်၊ အခြားသူများကို အနှောင့်အယှက်ဖြစ်စေပါက၊ မလျော်ကန်သော ဆက်ဆံရေးအဖြစ် သတ်မှတ်ခြင်းခံရလိမ့်မည်။ ထို့ကြောင့်၊ အကယ်၍ တစ်စုံတစ်ဦးသည် အသင်းတော်အသက်တာအတွင်း၌ မလျော်ကန်သော ဆက်ဆံရေးများကို လုပ်ဆောင်ပါက၊ ၎င်းတို့ကို တိတ်တဆိတ် ခွင့်ပြုခြင်း သို့မဟုတ် မျက်နှာသာပေးခြင်း မပြုသင့်ဘဲ၊ သတိပေးချက်များ၊ ကန့်သတ်ချက်များနှင့် စည်းမျဉ်းများအတိုင်း ရှင်းလင်းပစ်ခြင်းကိုပင် ပြုသင့်သည်။ ဤသည်မှာ ခေါင်းဆောင်များနှင့် အမှုဆောင်များ ဆောင်ရွက်သင့်သည့် အလုပ်ဖြစ်သည်။ တစ်စုံတစ်ဦးသည် မိမိတို့၏ ရှိနေခြင်းဖြင့် အခြားသူများအား ရာဂစိတ်ပြင်းထန်သော အတွေးများဖြင့် အာရုံထွေပြားစေပြီး ဖမ်းစားလျက် မိသားစုများကိုပင် ပြိုကွဲစေကာ အချို့သော ယုံကြည်သူသစ်များကို စုဝေးပွဲများ၊ ဘုရားနှုတ်ကပတ်တော်များ ဖတ်ရှုခြင်း သို့မဟုတ် ယုံကြည်ခြင်းကိုယ်၌ကိုပင် စိတ်ဝင်စားမှု ဆုံးရှုံးစေကာ၊ ထိုအစား ၎င်းတို့ မြတ်နိုးသောလူကို ပိုမိုစွဲမက်လာစေလျက်၊ ထိုသူနှင့် ခိုးပြေးပြီး မိမိတို့၏ နေ့ရက်ကာလများကို အတူတကွ အသက်ရှင်နေထိုင်ကာ ယုံကြည်ခြင်းကို စွန့်ပစ်လိုစိတ်ဖြစ်စေလျက်၊ မလျော်ကန်သော ဆက်ဆံရေးများတွင် ပါဝင်ပြီး အသင်းတော်ရှိ လူအများစုအား နှောင့်ယှက်မှုများ ဖြစ်စေသည်ကို သိရှိရလျှင်၊ ဤကိစ္စ၏ ပြင်းထန်မှုသည် ဤအဆင့်သို့ရောက်ရှိနေပြီဖြစ်သော်လည်း၊ ခေါင်းဆောင်များနှင့် အမှုဆောင်များက ယင်းကို အလေးအနက်မထားဘဲ၊ လူ့ကာမဂုဏ်စိတ်၏ ကစားခြင်းမျှသာဖြစ်ပြီး ကြီးကြီးမားမားမဟုတ်၊ သာမန်လူတိုင်း ပြုလုပ်တတ်သည့်အရာဖြစ်သည်ဟု တွေးထင်ကာ၊ ပြဿနာ၏ ပြင်းထန်မှုကို အသိအမှတ်မပြုခြင်း၊ မည်မျှအထိ ဖြစ်ပေါ်နိုင်သည်ကို သာ၍ပင် မသိရှိဘဲ ထို့ထက် ယင်းကို လျစ်လျူရှုခြင်း၊ ထိုသို့သော ကိစ္စရပ်များကို ၎င်းတို့ တုံ့ပြန်ရာတွင် အထူးသဖြင့် အသိစိတ်ကင်းမဲ့ပြီး ထုံပေပေဖြစ်လျက် နောက်ဆုံးတွင် အသင်းတော်ရှိ လူအများစုအပေါ် ဆိုးကျိုးသက်ရောက်မှုများ ဖြစ်စေပါက၊ ဤအဖြစ်အပျက်များ၏ သဘောသဘာဝသည် ဆိုးရွားသော အဖျက်အမှောင့်များနှင့် နှောင့်ယှက်မှုများ ဖြစ်ပေသည်။ အဘယ်ကြောင့် ယင်းသည် ပြင်းထန်သော အဖျက်အမှောင့်လုပ်ခြင်းများနှင့် နှောင့်ယှက်ခြင်းများ ဖြစ်သည်ဟု ငါပြောဆိုရသနည်း။ အကြောင်းမှာ ဤအဖြစ်အပျက်များသည် အသင်းတော်အသက်တာ၏ ပုံမှန်အစီအစဉ်ကို နှောင့်ယှက်ပြီး ပျက်စီးစေသောကြောင့် ဖြစ်သည်။ ထို့ကြောင့်၊ ထိုသို့သော လူပုဂ္ဂိုလ်များက အသင်းတော်တွင် ပေါ်ပေါက်လာသည်နှင့်တစ်ပြိုင်နက်၊ မည်မျှပင် နည်းပါးသည်ဖြစ်စေ၊ များပြားသည်ဖြစ်စေ၊ ကိစ္စရပ်တစ်ခုစီတိုင်းကို ကိုင်တွယ်ဖြေရှင်းကြောင်း သေချာစေလျက်၊ ၎င်းတို့ကို ကန့်သတ်သင့်သည်။ အကယ်၍ အခြေအနေသည် ပြင်းထန်ပါက၊ ၎င်းတို့ကို သီးသန့်ခွဲထားရမည်။ အကယ်၍ သီးသန့်ခွဲထားခြင်းက ရလဒ်များ မဖြစ်ထွန်းသည့်အပြင်၊ ၎င်းတို့သည် ဆန့်ကျင်ဘက်လိင်ကိုဆက်လက်မြူဆွယ်လျှင်၊ အသင်းတော်အသက်တာကို နှောင့်ယှက်ပြီး၊ အသင်းတော်၏ ပုံမှန်အစီအစဉ်ကို ပျက်စီးစေမည်ဆိုလျှင်၊ ၎င်းတို့ကို စည်းမျဉ်းများအတိုင်း အသင်းတော်မှ ရှင်းလင်းပစ်သင့်သည်။ ဤလုပ်နည်းကိုင်နည်းသည် သင့်လျော်သလော။ (သင့်လျော်ပါသည်။) အသင်းတော်အသက်တာနှင့် အသင်းတော်၏အလုပ်အပေါ် ထိုသို့သော ကိစ္စရပ်များ၏ သက်ရောက်မှုသည် အလွန်အမင်း ထိခိုက်နစ်နာစေသည်၊ ၎င်းတို့သည် ကပ်ရောဂါတစ်ခုနှင့် ဆင်တူပြီး၊ အမြစ်ဖြတ်ရမည်ဖြစ်သည်။

ဆန့်ကျင်ဘက်လိင်ကို မြူဆွယ်ရန် တိမ်းညွှတ်လေ့ရှိသော လူတိုင်းသည် ထိုသို့သော အပြုအမူများကို မမောနိုင်မပန်းနိုင် လုပ်ဆောင်လျက်၊ ၎င်းတို့ သွားလေရာရာ၌ ထိုသို့လုပ်ဆောင်ကြလေသည်။ မြူဆွယ်ခြင်းနှင့် နှောင့်ယှက်ခြင်းတို့အတွက် ၎င်းတို့၏ ပစ်မှတ်များမှာ မကြာခဏဆိုသလို ငယ်ရွယ်ပြီး ဆွဲဆောင်မှုရှိသော လူပုဂ္ဂိုလ်များဖြစ်သော်လည်း၊ တစ်ခါတစ်ရံတွင် လူလတ်ပိုင်းများလည်း ပါဝင်တတ်သည်။ သဘောကျစရာဟု ၎င်းတို့မြင်သည့် မည်သူ့ကိုမဆို၊ ၎င်းတို့သည် မြူဆွယ်ရန် အခွင့်အရေးများကို တက်ကြွစွာ ရှာဖွေကြသည်။ အကယ်၍ ၎င်းတို့သည် အခြားသူများကို မြူဆွယ်ရန် ရည်ရွယ်ပါက၊ အချို့လူများသည် ထိုသွေးဆောင်မှုကို ခံနိုင်စွမ်းမရှိဘဲ သိမ်းသွင်းခြင်းခံရလိမ့်မည်ဖြစ်ပြီး၊ ယင်းက မလျော်ကန်သော ဆက်ဆံရေးများဆီသို့ အလွယ်တကူ ဦးတည်သွားစေသည်။ အကြောင်းမှာ လူတို့၏ ဝိညာဉ်ရင့်ကျက်မှုသည် အလွန်သေးငယ်ပြီး ဘုရားသခင်၌ စစ်မှန်သော ယုံကြည်ခြင်း ကင်းမဲ့သည့်အပြင်၊ သမ္မာတရားကို နားလည်မှုလည်း ကင်းမဲ့သောကြောင့်၊ ၎င်းတို့သည် ဤစုံစမ်းသွေးဆောင်ခြင်းများကို မည်သို့ ကျော်လွှားနိုင်ပြီး ထိုသို့သော မြူဆွယ်ခြင်းများကို ခံနိုင်စွမ်းနိုင်မည်နည်း။ လူတို့၏ ဝိညာဉ်ရင့်ကျက်မှုသည် အလွန်သေးငယ်သည်။ ၎င်းတို့သည် ဤစုံစမ်းသွေးဆောင်ခြင်းများနှင့် မြူဆွယ်ခြင်းများဖြင့် ရင်ဆိုင်ရသည့်အခါ အထူးသဖြင့် အားနည်းပြီး အစွမ်းမရှိကြပေ။ သက်ရောက်မှုမရှိဘဲ နေရန် ၎င်းတို့အတွက် ခက်ခဲသည်။ သူမြင်သည့် မည်သည့် လှပသောအမျိုးသမီးကိုမဆို မြူဆွယ်ရန် ကြိုးပမ်းလေ့ရှိသော အမျိုးသားခေါင်းဆောင်တစ်ဦး ရှိခဲ့သည်။ တစ်ခါတစ်ရံတွင် တစ်ဦးတည်းကို မြူဆွယ်ရုံနှင့် မလုံလောက်ပေ။ အားလုံးကို ရူးမတတ်စွဲလန်းသွားသည်အထိ သူ့အပေါ် စွဲလမ်းသွားစေကာ၊ စားမဝင်၊ အိပ်မပျော်ဖြစ်သည်အထိ၊ မိမိတို့၏ တာဝန်များကို ထမ်းဆောင်လိုစိတ်ပင် ပျောက်ဆုံးသည်အထိ ဖြစ်စေလျက် သူသည် အမျိုးသမီး သုံးလေးဦးကို မြူဆွယ်ကောင်း မြူဆွယ်မည်ဖြစ်သည်။ ယင်းမှာ ဤအမျိုးသား၏ “ဆွဲဆောင်မှု”ဖြစ်သည်။ သူသည် လူတို့ကို တမင်တကာ မြူဆွယ်ရန် မကြိုးစားဘဲ ပုံမှန် အပြန်အလှန်ဆက်ဆံခဲ့ပါက၊ သူ၏ လွှမ်းမိုးမှုသည် ထိုမျှ ကျယ်ပြန့်မည်မဟုတ်ပေ။ သူသည် တမင်တကာ ဟန်ဆောင်မှုများ ပြုလုပ်ပြီး အခြားသူများကို မြူဆွယ်သည့်အခါမှသာလျှင် လူအများအပြားက ယင်း၏ လှည့်စားခြင်းခံရကာ သူနှင့် မလျော်ကန်သော ဆက်ဆံရေးများရှိရန် မြူဆွယ်ခြင်းခံရသူ အရေအတွက် တိုးပွားခဲ့သည်။ လူတို့သည် ခုခံရန် အစွမ်းမရှိတော့ဘဲ ဤစုံစမ်းသွေးဆောင်ခြင်းများထဲသို့ ကျရောက်သွားကြသည်။ ဤသည်မှာ ကာမတပ်မက်ခြင်း၏ “ဆွဲဆောင်မှု” ဖြစ်သည်။ သူလုပ်ဆောင်ခဲ့သည့်အရာသည် နှစ်ဖက်လုံးအတွက် စုံစမ်းသွေးဆောင်ခြင်းများ၊ မြူဆွယ်ခြင်းများနှင့် နှောင့်ယှက်မှုများကို ဖန်တီးခဲ့သည်။ အမျိုးသားတစ်ဦးက အမျိုးသမီးအများအပြားကို တစ်ပြိုင်နက် မြူဆွယ်ခြင်းဟူသည်မှာ သူ၏စိတ်နှလုံးသည် ရှုပ်ထွေးနေခဲ့သလော။ မည်သည့်အမျိုးသမီးကို ဦးစွာ ဂရုစိုက်ရမည်၊ မည်သူ့ကို ဦးစွာ ကျေနပ်စေရမည်ဟူ၍ သူသည် စိတ်တွင် ပင်ပန်းနွမ်းနယ်မည် မဟုတ်လော။ (ဟုတ်ပါသည်။) ယင်းသည် အလွန် ပင်ပန်းနွမ်းနယ်ပါက၊ သူသည် အဘယ်ကြောင့် ဤကဲ့သို့ ဆက်လက်ပြုမူခဲ့သနည်း။ ဤသည်မှာ ကောက်ကျစ်ဆိုးယုတ်မှုဖြစ်သည်။ သူသည် ဤသတ္တဝါမျိုး ဖြစ်ခဲ့သည်။ ဤသည်မှာ သူ၏ သဘာဝဖြစ်သည်။ သားကောင်များသည် မြူဆွယ်ခြင်းခံရပြီး စုံစမ်းသွေးဆောင်မှုထဲသို့ ကျရောက်သွားသည်နှင့်တစ်ပြိုင်နက်၊ ၎င်းတို့အတွက် ထိုစုံစမ်းသွေးဆောင်မှုမှ လွတ်မြောက်ရန် လွယ်ကူသလော။ စုံစမ်းသွေးဆောင်မှုတွင် အမိခံရသည်နှင့်တစ်ပြိုင်နက်၊ လွတ်မြောက်ရန် ခက်ခဲပေလိမ့်မည်။ စားခြင်း၊ အိပ်ခြင်း၊ လမ်းလျှောက်ခြင်း၊ တာဝန်များထမ်းဆောင်ခြင်း၊ မည်သည့်အရာကို ၎င်းတို့ လုပ်ဆောင်သည်ဖြစ်စေ၊ ၎င်းတို့၏ စိတ်များသည် ဤလူ၏ အတွေးများဖြင့် ပြည့်နေပြီး၊ ၎င်းတို့၏ စိတ်နှလုံးများသည် ဤလူဖြင့် လုံးလုံးလျားလျား ပြည့်နှက်နေသည်။ ထိုသို့သော အနှောင့်အယှက်များသည် အလွန်အမင်း ပြင်းထန်လှသည်တကား။ နောက်ဆက်တွဲဖြစ်လာသည့်အရာမှာ ဤလူအား မည်သို့ ကျေနပ်စေရမည်၊ ၎င်းတို့အား မည်သို့ ဖြားယောင်ဆွဲဆောင်ရမည်၊ ၎င်းတို့ကို မည်သို့ ရယူသိမ်းသွင်းရမည်၊ ၎င်းတို့ကို မည်သို့ တစ်ဦးတည်း ပိုင်ဆိုင်ရမည်၊ အခြားပြိုင်ဘက်များနှင့် မည်သို့ ယှဉ်ပြိုင်ပြီး တိုက်ခိုက်ရမည်ဟူသည်တို့ကို အဆက်မပြတ် တွေးတောနေခြင်း ဖြစ်သည်။ ဤသည်တို့မှာ နှောင့်ယှက်ခြင်းခံရခြင်း၏ အကျိုးဆက်များ မဟုတ်လော။ ထိုသို့သော အခြေအနေမှ လွတ်မြောက်ရန် လွယ်ကူသလော။ (မလွယ်ကူပါ။) အကျိုးဆက်များမှာ ပြင်းထန်လာသည်။ ဤအချိန်တွင်၊ လူတစ်ဦး၏ စိတ်နှလုံးသည် ဘုရားသခင်ရှေ့မှောက်တွင် ငြိမ်သက်နေနိုင်သေးသလော။ ၎င်းတို့သည် ဘုရားသခင်၏ နှုတ်ကပတ်တော်များကို ဖတ်ရှုသည့်အခါ၊ ယင်းတို့ကို စိတ်ထဲသို့ရောက်အောင် ဖတ်ရှုနိုင်သေးသလော။ ၎င်းတို့သည် အလင်းရနိုင်သေးသလော။ စုဝေးပွဲများအတွင်း၊ ၎င်းတို့သည် ဘုရားသခင်၏ နှုတ်ကပတ်တော်များကို ဆင်ခြင်သုံးသပ်ပြီး မိတ်သဟာယဖွဲ့ရန်၊ အခြားသူများက ဘုရားသခင်၏ နှုတ်ကပတ်တော်များကို ဝေမျှသည်ကို နားထောင်ရန် စိတ်ပါနေဦးမည်လော။ စိတ်ပါမည်မဟုတ်ပေ၊ ၎င်းတို့၏ စိတ်နှလုံးများသည် ကာမဂုဏ်ဖြင့်၊ ၎င်းတို့ နှစ်သက်မြတ်နိုးသည့်အရာဖြင့် ပြည့်နေမည်ဖြစ်ပြီး၊ လေးနက်သည့် ကိစ္စတစ်ခုတလေမျှ ရှိမည်မဟုတ်ပေ။ ဘုရားသခင်ပင်လျှင် ၎င်းတို့၏ စိတ်နှလုံးများမှ ပျောက်ကွယ်သွားပေလိမ့်မည်။ နောက်ဖြစ်လာသည့်အရာမှာ အချစ်ကို မည်သို့ တွေ့ကြုံခံစားရမည်၊ မည်သို့ စိတ်ကူးယဉ်ဆန်ရမည် စသည်တို့ကို တွေးဆနေခြင်းဖြစ်ပြီး၊ ဘုရားသခင်ကို ယုံကြည်လိုစိတ်သည် လုံးဝ ပျောက်ဆုံးသွားသည်။ ဤအကျိုးဆက်များသည် ကောင်းသလော။ ဤသည်မှာ လူတို့ မြင်လိုသည့်အရာ ဟုတ်သလော။ (မဟုတ်ပါ။) မြူဆွယ်ခြင်းခံရပြီး စုံစမ်းသွေးဆောင်မှုထဲသို့ ကျရောက်ခြင်း၏ အကျိုးဆက်များသည် လူတို့ တားဆီးနိုင်သည့်အရာ ဟုတ်သလော။ လူတို့သည် ဤအကျိုးဆက်များကို ထိန်းချုပ်နိုင်သလော။ ယင်းသည် ၎င်းတို့ ဆုံးဖြတ်နိုင်သည့်အရာ ဖြစ်နိုင်သလော။ ၎င်းတို့သည် မိမိတို့၏ စိတ်နှလုံးထဲ၌ ရပ်တန့်လိုသည့်အခါ ရပ်တန့်နိုင်သည့်အဆင့်သို့ ရောက်နိုင်ပါသလော။ မည်သူမျှ ဤအရာကို မစွမ်းဆောင်နိုင်ပေ။ ဤသည်မှာ ထိုသို့သော မလျော်ကန်သည့် ဆက်ဆံရေးများက လူတို့အပေါ် ဖြစ်ပေါ်စေသော အနှောင့်အယှက်များ၏ အကျိုးဆက်ဖြစ်သည်။ ဘုရားသခင်သည် လူတစ်ဦး၏ စိတ်နှလုံးထဲ၌ မရှိတော့သည့်အခါ၊ လူတစ်ဦးသည် ဘုရားသခင်၏ နှုတ်ကပတ်တော်များကို မဖတ်ရှုလိုတော့သည့်အခါ၊ အကျိုးဆက်များမှာ အဘယ်နည်း။ ကယ်တင်ခြင်းအတွက် မျှော်လင့်ချက် ရှိသေးသလော။ ကယ်တင်ခြင်းအတွက် မျှော်လင့်ချက်က နတ္တိဖြစ်လာသည်။ အရာအားလုံး ပျောက်ဆုံးသွားသည်၊ ယခင်က နားလည်ခဲ့သော ထိုမလုံလောက်သည့် အယူဝါဒများ၊ ဘုရားသခင်အတွက် မိမိကိုယ်ကို အသုံးခံရန် စိတ်ပိုင်းဖြတ်မှုနှင့် သန္နိဋ္ဌာန်အပြင် ဘုရားသခင်၏ ကယ်တင်ခြင်းကို ရရှိလိုသည့် ဆန္ဒတို့သည် အားလုံး လွှင့်ပြယ်သွားသည်။ ဤသည်တို့မှာ အကျိုးဆက်များ ဖြစ်ကြသည်။ လူတို့သည် ဘုရားသခင်နှင့် ခပ်ကင်းကင်းနေပြီး မိမိတို့၏ စိတ်နှလုံးထဲ၌ သူ့ကို ငြင်းပယ်ကြကာ ၎င်းတို့သည် ဘုရားသခင်၏ ငြင်းပယ်ခြင်းကိုလည်း ခံကြရသည်။ ဤအကျိုးဆက်သည် ဘုရားသခင်ကို ယုံကြည်ပြီး နောက်သို့လိုက်သည့် မည်သူတစ်ဦးတစ်ယောက်မျှ မြင်လိုသည့်အရာ မဟုတ်သကဲ့သို့၊ ဘုရားသခင်၏ မည်သည့်နောက်လိုက်တစ်ဦးကမျှ လက်ခံနိုင်သည့် အမှန်တရားလည်း မဟုတ်ပေ။ သို့ရာတွင်၊ လူတို့သည် ထိုသို့သော စုံစမ်းသွေးဆောင်ခြင်းများထဲသို့ ကျရောက်ပြီး မလျော်ကန်သော ဆက်ဆံရေးများ၏ ဝဲဂယက်တွင် ပိတ်မိသွားသည်နှင့်တစ်ပြိုင်နက်၊ ၎င်းတို့သည် မိမိတို့ကိုယ်ကို လွတ်မြောက်စေရန် ခက်ခဲပြီး၊ သာ၍ပင် မိမိတို့ကိုယ်ကို မထိန်းချုပ်နိုင်ကြတော့ပေ။ ထို့ကြောင့်၊ ထိုသို့သော မလျော်ကန်သည့် ဆက်ဆံရေးများကို ကန့်သတ်သင့်သည်။ ဆိုးရွားသော ကိစ္စများတွင် ဆန့်ကျင်ဘက်လိင်ကို အဆက်မပြတ် နှောင့်ယှက်ပြီး ဒုက္ခပေးသောသူများမှာမူ ၎င်းတို့အနေဖြင့် အသင်းတော်အသက်တာကို မနှောင့်ယှက်စေရန်လည်းကောင်း၊ ထို့ထက်ပင်ပို၍ လူတို့က စုံစမ်းသွေးဆောင်မှုထဲသို့ ပိုမိုမကျရောက်စေရန်အလို့ငှာ ၎င်းတို့ကို အသင်းတော်မှ အချိန်မီ လျင်မြန်စွာ ဖယ်ရှားသင့်ပေသည်။ ဤလုပ်နည်းကိုင်နည်းသည် ကျိုးကြောင်းဆီလျော်သလော။ (ကျိုးကြောင်းဆီလျော်ပါသည်။)

ခေါင်းဆောင်များနှင့် အမှုဆောင်များ၏ တာဝန်ဝတ္တရားများဆိုင်ရာ ဆယ့်နှစ်ခုမြောက်အချက်တွင်၊ ခေါင်းဆောင်များနှင့် အမှုဆောင်များသည် အသင်းတော်အသက်တာရှိ အနှောင့်အယှက်အတားအဆီးများ သို့မဟုတ် နှောင့်ယှက်မှုများ တစ်ခုတလေမှ ညီအစ်ကို မောင်နှမများကို ကာကွယ်စောင့်ရှောက်လျက်၊ ဘုရားသခင် ရွေးချယ်ထားသောလူများက ပုံမှန်အသင်းတော်အသက်တာကို ဖြတ်သန်းနိုင်သည်ကို သေချာစေရန် အလုပ်တာဝန်တစ်ခုစီတိုင်းတွင် ၎င်းတို့ အစွမ်းကုန် ကြိုးပမ်းအားထုတ်ရမည်။ ဤသည်မှာ ပုံမှန်အသင်းတော်အသက်တာကို အသက်ရှင်နေထိုင်နိုင်သော ညီအစ်ကိုမောင်နှမများအားလုံးကို ကာကွယ်ခြင်းအား ဆိုလိုသည်။ အတိအကျ မည်သည့်အရာကို ကာကွယ်သင့်သနည်း။ ညီအစ်ကိုမောင်နှမများအနေဖြင့် စုဝေးပွဲများအတွင်းတွင် ငြိမ်သက်စွာ ဘုရားသခင်ရှေ့မှောက်သို့ လာရောက်နိုင်ပြီး၊ ဘုရားသခင်၏ နှုတ်ကပတ်တော်များကို အေးချမ်းစွာ ဆုတောင်းရင်းဖြင့် ဖတ်ရှုကာ ဝေမျှနိုင်ရန် ၎င်းတို့ကို ကာကွယ်ခံရသင့်သည်။ တစ်ချိန်တည်းတွင်၊ ညီအစ်ကိုမောင်နှမများသည် စိတ်နှလုံး တစ်လုံးတစ်ဝတည်းဖြင့် ဘုရားသခင်ထံ ဆုတောင်းနိုင်ကာ၊ ဘုရားသခင်၏ ရည်ရွယ်ချက်များကို ရှာဖွေနိုင်ပြီး၊ ဘုရားသခင်ထံမှ ဉာဏ်အလင်းပေးခြင်းနှင့် အလင်းပြခြင်းတို့ကို ရှာဖွေကာ၊ ဘုရားသခင်၏ မျက်မှောက်တော်ကို ရရှိပြီး၊ ဘုရားသခင်၏ ကောင်းချီးများနှင့် လမ်းညွှန်မှုကို လက်ခံရရှိနိုင်သင့်သည်။ ဤသည်မှာ ညီအစ်ကိုမောင်နှမများအားလုံး၏ အကြီးမြတ်ဆုံးနှင့် အရေးအကြီးဆုံးသော အကျိုးစီးပွားဖြစ်ပြီး၊ လူတိုင်းအတွက် မရှိမဖြစ်လိုအပ်သည်။ ထိုအရာက ၎င်းတို့အနေဖြင့် ကယ်တင်ခြင်းခံနိုင်ခြင်း ရှိမရှိဟူသည်နှင့် ၎င်းတို့ ကောင်းသောပန်းတိုင်တစ်ခု ရှိနိုင်ခြင်း ရှိမရှိဟူသည်တို့နှင့် သက်ဆိုင်သည်။ ထို့ကြောင့်၊ အသင်းတော်အတွင်း၌ မလျော်ကန်သော ဆက်ဆံရေးများတွင် ပါဝင်သောသူများကို တင်းကျပ်စွာ ကန့်သတ်ရန်၊ သီးခြားခွဲထားရန် သို့မဟုတ် ရှင်းလင်းပစ်ရန် လိုအပ်သည်။ အထူးသဖြင့်၊ လိင်မတူသူများကြား ဆက်ဆံရေးများတွင် ပါဝင်သောသူများကို တင်းကျပ်စွာ ကြီးကြပ်ရမည်။ ကြီးကြပ်ခြင်းဆိုသည်မှာ အဘယ်နည်း။ အကယ်၍ ယင်းသည် အသေးအဖွဲ ကိစ္စတစ်ခုသာဖြစ်ပါက၊ ၎င်းတို့ကို ဖော်ထုတ်၍ ပြုပြင်သင့်ကာ၊ အချိန်မီ တားဆီးပြီး ကန့်သတ်သင့်သည့်အပြင်၊ အခြားသူများကို မထိခိုက်အောင် တားဆီးသင့်သည်။ အကယ်၍ ယင်းသည် ပြင်းထန်သော ကိစ္စတစ်ခုဖြစ်ပါက၊ ပြတ်ပြတ်သားသားနှင့် မဆိုင်းမတွ ဆောင်ရွက်ရန် လိုအပ်သည်။ ပိုများသည့် လူတို့ကို မနှောင့်ယှက်စေရန် ၎င်းတို့ကို အသင်းတော်မှ တတ်နိုင်သမျှ အမြန်ဆုံး ရှင်းလင်းပစ်သင့်သည်။ အကယ်၍ ၎င်းတို့သည် အနှောင့်အယှက်များ ဖြစ်စေလိုပါက၊ ၎င်းတို့ ဆန္ဒရှိသည့် မည်သူ့ကိုမဆို နှောင့်ယှက်စေလျက်၊ အပြင်လောကတွင် ထိုသို့ပြုလုပ်ခွင့်ပေးလော့။ အသင်းတော်အသက်တာတွင် သမ္မာတရားကို လိုက်စားသော ညီအစ်ကိုမောင်နှမများအားလုံးသည် ၎င်းတို့၏ နှောင့်ယှက်ခြင်းကို မခံရသင့်ဟု ပြောခြင်းက လုံလောက်ပေသည်။ ဤသည်မှာ ဤဆယ့်နှစ်ခုမြောက် တာဝန်ဝတ္တရားနှင့်စပ်လျဉ်း၍ ခေါင်းဆောင်များနှင့် အမှုဆောင်များ၏ အလုပ်အတွက် အဓိကကျသော စည်းမျဉ်းနှင့် ပန်းတိုင်ဖြစ်သည်။

ခ။ လိင်တူချစ်ကြိုက်သည့် ဆက်ဆံရေးများ

မလျော်ကန်သော ဆက်ဆံရေးများဟူသည့် ကိစ္စရပ်နှင့်စပ်လျဉ်း၍၊ ငါတို့ ယခုလေးတင် အဓိက မိတ်သဟာယဖွဲ့ခဲ့သည့်အရာမှာ ကျားမလိင်များအကြား မလျော်ကန်သော ဆက်ဆံရေးများတွင် ပါဝင်ခြင်းအကြောင်း ဖြစ်သည်။ ဆန့်ကျင်ဘက်လိင်ကို မြူဆွယ်ခြင်း၊ သွေးဆောင်ခြင်း၊ ကြွားဝါခြင်းနှင့် စနောက်ခြင်းတို့ ပါဝင်သည့်နေရာတွင်၊ တက်ကြွစွာ ချဉ်းကပ်ပြီး ၎င်းတို့နှင့် ရင်းနှီးရန် ကြိုးစားခြင်း၊ စုဝေးပွဲများတွင် တမင်တကာဖြစ်စေ၊ မရည်ရွယ်ဘဲဖြစ်စေ ၎င်းတို့အနီး၌ ထိုင်ရန် မကြာခဏ ကြိုးစားခြင်း၊ ထို့အပြင် လူတစ်ဦးတည်းကိုသာ မြူဆွယ်ခြင်းမဟုတ်ဘဲ ပထမကြိုးပမ်းမှု မအောင်မြင်ပါက အခြားတစ်ဦးထံသို့ ကူးပြောင်းရာ အသင်းတော်ရှိ ဆန့်ကျင်ဘက်လိင် အသင်းသားများစွာ နှောင့်ယှက်ခြင်းခံရသဖြင့် ဤကိစ္စရပ်သည် ဆိုးရွားလာပြီဖြစ်သည်။ ဤသည်မှာ ကျားမလိင်အကြား မလျော်ကန်သော ဆက်ဆံရေးများကို ခြုံငုံသည်။ ဆန့်ကျင်ဘက်လိင်နှင့် ဆက်ဆံရေးများအပြင်၊ လိင်တူသည့်လူများအကြားတွင်လည်း မလျော်ကန်သော ဆက်ဆံရေးအချို့ ရှိပေသည်။ အကယ်၍ လိင်တူသည့်လူနှစ်ဦးသည် အထူးတလည် ရင်းနှီးသောဆက်ဆံရေးရှိပြီး၊ အချင်းချင်း သိကျွမ်းသည်မှာ အချိန်ကြာမြင့်ပြီဖြစ်ကာ အတော်လေး ရင်းနှီးနေပါက၊ ၎င်းတို့ မကြာခဏ အပြန်အလှန် ဆက်ဆံခြင်းသည် သင့်လျော်ပေသည်။ သို့ရာတွင်၊ ဇာတိပကတိ၏ ကာမရာဂစိတ်နှင့်ဆိုင်သော ဆက်ဆံရေးများတွင် ပါဝင်သည်အထိ အခြေအနေ ပိုဆိုးလာသည်နှင့်တစ်ပြိုင်နက်၊ ထိုသို့သော ဆက်ဆံရေးများကိုလည်း မလျော်ကန်သော ဆက်ဆံရေးအဖြစ် အမျိုးအစားသတ်မှတ်သင့်သည်။ အကယ်၍ လိင်တူသည့်လူနှစ်ဦးအကြားတွင် အချင်းချင်း စိတ်ကိုဆွပေးသော စကားများကိုပင် မကြာခဏ ပြောဆိုသည့်အတိုင်းအတာအထိ ကိုယ်ခန္ဓာချင်းထိတွေ့မှုသည် မကြာခဏဖြစ်နေပြီး၊ ထိုနှစ်ဦးသည် မကြာခဏ အချင်းချင်း ပခုံးဖက်လျက် သို့မဟုတ် ပို၍ထင်ရှားသော အပြုအမူများနှင့် သရုပ်သကန်များကို ပြသလျက်ရှိသည်ကို တွေ့မြင်ရပါက၊ အချိန်ကြာလာသည်နှင့်အမျှ လူတိုင်းအတွက် ထင်ရှားလာသည်မှာ “ဤနှစ်ဦးသည် အချင်းချင်း ကူညီနေခြင်း သို့မဟုတ် ပင်ကိုစရိုက်ချင်း သဟဇာတဖြစ်နေခြင်း မဟုတ်ပါ။ သူတို့သည် ပုံမှန်လူ့သဘာဝဘောင်အတွင်း၌ အပြန်အလှန်ဆက်ဆံနေခြင်း မဟုတ်ပါ။ ဤသည်မှာ လိင်တူချစ်ကြိုက်ခြင်းပင် ဖြစ်သည်” ဟူ၍ ဖြစ်၏။ ယခုအခါတွင် လူအများစုသည် လိင်တူဆက်ဆံခြင်းသည် မလျော်ကန်သော ဆက်ဆံရေးတစ်ခုဖြစ်ပြီး၊ ကျားမလိင်မတူသူများအကြားရှိ ဆက်ဆံရေးထက် သဘောသဘာဝအရ ပို၍ပင် ပြင်းထန်ကာ မလျော်ကန်ကြောင်းကို နားလည်ကြသည်။ အကယ်၍ ထိုသို့သော ဆက်ဆံရေးများသည် အသင်းတော်အတွင်း၌ တည်ရှိနေပါက၊ ကပ်ရောဂါတစ်ခုကဲ့သို့ ပျံ့နှံ့သွားနိုင်ပြီး၊ အချို့ကို ဤသို့သော စုံစမ်းသွေးဆောင်ခြင်းနှင့် မြူဆွယ်ခြင်းထဲသို့ ကျရောက်သွားစေနိုင်သည်။ ယခင်က လိင်တူဆက်ဆံခြင်းတွင် ၎င်းတို့ ပါဝင်ခဲ့ဖူးသော်လည်း ဆန္ဒအလျောက် ပြုလုပ်ခဲ့ခြင်းမဟုတ်ဟု လူအချို့က ဆိုကြသည်။ ၎င်းတို့အနေဖြင့် အမှန်တကယ် လိင်တူဆက်ဆံသူများ ဟုတ်မဟုတ် သို့မဟုတ် ၎င်းတို့၏ လိင်စိတ်တိမ်းညွတ်မှုက အဘယ်အရာဖြစ်သည်ကို ဘေးဖယ်ထားလျက်၊ အကယ်၍ ၎င်းတို့သည် မြူဆွယ်မှုအောက်တွင် ထိုသို့သော စုံစမ်းသွေးဆောင်ခြင်းထဲသို့ ကျရောက်နိုင်ပါက၊ ၎င်းတို့သည် ဆန္ဒအလျောက် သို့မဟုတ် အလိုမတူဘဲ ပြုလုပ်ခဲ့ခြင်း ဟုတ်မဟုတ်ဟူသည်ကို ယခုအချိန်တွင် ဘေးဖယ်ထားလျက်၊ ရှေးဦးစွာ ၎င်းတို့သည် ထိုအရာ၏ နှောင့်ယှက်ခြင်းကို ခံခဲ့ရခြင်း ဖြစ်သည်။ ၎င်းတို့သည် ဆန္ဒအလျောက် ပြုလုပ်ခဲ့ခြင်းမဟုတ်ဟူသော ၎င်းတို့၏ အဆိုကို အကဲဖြတ်ကြည့်လျှင် ၎င်းတို့သည် သားကောင်များ ဖြစ်ကြပေသည်။ ထို့ကြောင့်၊ လိင်တူဆက်ဆံသူများသည် အခြားလိင်တူသူများကို မြူဆွယ်ပြီး သွေးဆောင်ပါက၊ မြူဆွယ်ခြင်းခံရသူများသည် ၎င်းတို့ကိုယ်တိုင် လိင်တူဆက်ဆံသူများ မဟုတ်သည့်တိုင်၊ တစ်စုံတစ်ဦး၏ မြူဆွယ်ခြင်းကို ခံရပြီးနောက်တွင် လိင်တူဆက်ဆံသူများ ဖြစ်လာနိုင်သည်။ ဤသည်မှာ အန္တရာယ်ရှိသောအခြေအနေတစ်ခု မဟုတ်လော။ ထိုသို့သောလူများသည် လိင်တူဆက်ဆံသူများဖြစ်သည်ဟု အဘယ်ကြောင့် ဆိုရသနည်း။ လိင်ကွဲကြိုက်သူတစ်ဦးက လူများစွာကို မြူဆွယ်ခြင်းသည် မလျော်ကန်သော ဆက်ဆံရေးတစ်ခုဖြစ်သည့် ဖောက်ပြန်ခြင်းအမျိုးအစားတွင် အကျုံးဝင်သည်။ သို့ဖြစ်၍ ရင်းနှီးသောဆက်ဆံရေးရှိပြီး အဆင်ပြေပြေ ပေါင်းသင်းဆက်ဆံနိုင်သော လိင်တူလူနှစ်ဦးက ပုံမှန်သာဖြစ်သည့် လက်ချင်းကိုင်ကာ အချင်းချင်း ပွေ့ဖက်သည့်အခါ၊ မည်သို့ဖြစ်၍ လိင်တူဆက်ဆံသူများအဖြစ် သတ်မှတ်ခံရသည်အထိ ဖြစ်သွားနိုင်ရသနည်း။ ထိုအရာသည် ၎င်းတို့အကြားရှိ လိင်ဆက်ဆံရေး ဖြစ်သည်။ ဤဆက်ဆံရေးအဆင့် ဖြစ်ပေါ်လာသည်နှင့်တစ်ပြိုင်နက် ယင်းသည် လိင်တူဆက်ဆံခြင်း ဖြစ်လာသည်။ ၎င်းတို့သည် အချင်းချင်း ပခုံးပေါ် လက်တင်သည့်အခါ၊ အချင်းချင်း လည်ပင်းကို ဖက်တွယ်သည့်အခါ၊ သို့မဟုတ် ခါးကို အချင်းချင်း ဖက်သည့်အခါ၊ ဤသည်မှာ လိင်တူလူများအကြား ပုံမှန် ကိုယ်ခန္ဓာချင်းထိတွေ့မှု မဟုတ်ပေ။ ထို့ထက်၊ ကာမရာဂစိတ်က စေ့ဆော်သော ကိုယ်ခန္ဓာချင်းထိတွေ့မှုဖြစ်ပြီး၊ သဘောသဘာဝအားဖြင့် ကွဲပြားကာ မလျော်ကန်သော ဆက်ဆံရေးများ အမျိုးအစားတွင် အကျုံးဝင်ပေသည်။ အသင်းတော်ရှိ လူအများစုအတွက်၊ ထိုသို့သော လိင်တူဆက်ဆံသူများကို မြင်ရခြင်းသည် တည်ဆောက်စရာဖြစ်သလော၊ မဖြစ်သလော။ (တည်ဆောက်စရာ မဖြစ်ပါ။) ဤအရာကို မြင်ပြီးနောက် လူအများစုသည် စိတ်အနှောင့်အယှက်ဖြစ်ကြသလော။ အကယ်၍ သင်သည် အခြေအနေကို မသိရှိဘဲ ၎င်းတို့က သင်၏လည်ပင်း သို့မဟုတ် ခါးကို ဖက်လျှင်၊ သို့မဟုတ် သင့်မျက်နှာကိုပင် နမ်းလျှင်၊ သင်တို့ စိတ်အနှောင့်အယှက်ဖြစ်မည်လော။ (ဖြစ်ပါမည်။) စိတ်အနှောင့်အယှက်ဖြစ်ပြီးနောက်၊ သင်၏စိတ်နှလုံးသည် စိတ်အေးချမ်းမည်လော၊ သို့မဟုတ် စိတ်မသက်မသာဖြစ်မည်လော။ (ကျွန်ုပ် စက်ဆုပ်မိပါမည်။) သို့ဆိုလျှင် အပြစ်ရှိသည်ဟူသော ခံစားချက် ရှိမည်လော။ ဤပြဿနာအမျိုးအစား၏ အနှစ်သာရမှာ အတိအကျ အဘယ်အရာဖြစ်သည်ကို သင် နားမလည်ဘဲ၊ လိင်တူတစ်ဦး၏ ထိတွေ့ခြင်း သို့မဟုတ် ကိုယ်ခန္ဓာချင်းထိတွေ့ခြင်းကို ခံရပြီးနောက်ပိုင်းတွင် ထိုအကြောင်းကို များများစားစား မစဉ်းစားမိပါက၊ ပြဿနာများစွာ မရှိပေ။ သို့ရာတွင်၊ အကယ်၍ သင်သည် ထိုအကြောင်းကို စဉ်းစားပြီး၊ ဆက်လက်စဉ်းစားကာ၊ ထို့နောက်တွင် လူတစ်ဦးသည် ဆန့်ကျင်ဘက်လိင်ကို တမ်းတမ်းတတဖြစ်သကဲ့သို့ ဤလူကို သင် လက်မလွှတ်နိုင်တော့ပါက၊ သင်၏ ပုဂ္ဂလဓိဋ္ဌာန်ကျသော အသိစိတ်ထဲတွင် သင်သည် အတိုက်အခံဖြစ်သည်ဖြစ်စေ၊ မဖြစ်သည်ဖြစ်စေ၊ သင်၏အတွင်း၌ ထိုသို့သော အတွေးများ ပေါ်ပေါက်လာခြင်းက သင်သည် နှောင့်ယှက်ခြင်းခံရပြီးဖြစ်ကြောင်းကို ညွှန်ပြသည် မဟုတ်လော။ ထို့ကြောင့်၊ ဤမလျော်ကန်သော ဆက်ဆံရေးအမျိုးအစားဖြစ်သည့် လိင်တူဆက်ဆံရေးများ၏ သဘောသဘာဝသည် ပို၍ပင် ဆိုးရွားလှပေသည်။ အချို့လူများသည် လိင်ကွဲများအကြား ကာမဂုဏ်လိုက်စားခြင်းနှင့် လိင်တူဆက်ဆံခြင်းတို့၏ ကွာခြားချက်ကို မမြင်နိုင်ဘဲ ဤပြဿနာနှစ်ခုကို တန်းတူ သဘောထားကြသည်။ အမှန်တွင်၊ လိင်တူဆက်ဆံခြင်း ပြဿနာသည် လိင်ကွဲများအကြား ကာမဂုဏ်လိုက်စားခြင်းကိစ္စထက် များစွာ ပို၍ ဆိုးရွားလှပေသည်။

အကယ်၍ လိင်တူဆက်ဆံရေးများတွင် ပါဝင်သော လူပုဂ္ဂိုလ်များသည် အသင်းတော်အတွင်း၌ ပေါ်ပေါက်လာပြီး ကန့်သတ်ခြင်းမခံရပါက၊ ၎င်းတို့သည် လူတိုင်းအတွက် ခြိမ်းခြောက်မှုတစ်ခုဖြစ်စေပြီး အနှောင့်အယှက်များကို ဖြစ်စေသည်။ မည်သည့် အနှောင့်အယှက်မျိုးများ ဖြစ်သနည်း။ အပြင်ပန်းအားဖြင့်၊ လူအများစုသည် ၎င်းတို့နှင့် အပြန်အလှန်ဆက်ဆံသည့်အခါ ၎င်းတို့၏ လူ့သဘာဝနှင့်ပတ်သက်၍ မည်သည့်ပြဿနာကိုမျှ မတွေ့ရှိနိုင်သော်လည်း၊ ကြာရှည်စွာ အပြန်အလှန်ဆက်ဆံခြင်းသည် ၎င်းတို့၏ အတွေးများကို ညစ်ညမ်းစေပြီး ၎င်းတို့၏ စိတ်နှလုံးများကို မှောင်မိုက်စေသည်။ ၎င်းတို့သည် ဘုရားသခင်ကို ယုံကြည်ခြင်းအတွက် စိတ်အားထက်သန်မှုကို ဆုံးရှုံးသွားပြီး၊ မည်သည့် အထူးပြဿနာကိုမျှ မကြုံတွေ့ရဘဲ ဘုရားသခင်ကို ယုံကြည်ရန် မလိုမလားဖြစ်လာကြသည်။ ဘုရားသခင်၏ နှုတ်ကပတ်တော်များကို ဖတ်ရှုရာတွင် စိတ်ဝင်စားမှု ပျောက်ဆုံးသွားကြသည်၊ မိမိတို့၏ စိတ်နှလုံးထဲတွင် ဘုရားသခင်နှင့် တိုး၍အလှမ်းဝေးသည်ဟု ခံစားရကာ၊ မိမိတို့၏ ယုံကြည်ခြင်းကို စွန့်ခြင်းနှင့်ဆိုင်သည့် ဆိုးယုတ်သော အတွေးများကို လက်သင့်ခံမိကြလေသည်။ ထို့ကြောင့်၊ အသင်းတော်အတွင်းရှိ ထိုသို့သော မလျော်ကန်သည့် လိင်တူဆက်ဆံရေးများကို တားဆီးပြီးကန့်သတ်သင့်သည်သာမက၊ ယင်းတို့တွင် ပါဝင်သူများကိုလည်း အသင်းတော်မှ အချိန်မီ ဖယ်ရှားသင့်သည်။ ဤသည်မှာ အကြွင်းမဲ့ဖြစ်သည်။ ထိုသို့သော လူပုဂ္ဂိုလ်များကို ရှာဖွေတွေ့ရှိသည်နှင့်တစ်ပြိုင်နက်၊ ၎င်းတို့ ထမ်းဆောင်သည့် တာဝန်များ သို့မဟုတ် ၎င်းတို့၏ အဆင့်အတန်းက မည်သို့ပင်ဖြစ်စေ၊ သည်းခံမှုမရှိဘဲ ၎င်းတို့ကို အသင်းတော်မှ အချိန်မီ ဖယ်ထုတ်ပစ်ရမည်။ ဤသည်မှာ အသင်းတော်၏ စည်းမျဉ်းစည်းကမ်း ဖြစ်သည်။ ဤစည်းမျဉ်းစည်းကမ်းက အဘယ်ကြောင့် ရှိနေရသနည်း။ ထိုအရာသည် ခိုင်လုံသော အကြောင်းရင်းများပေါ်တွင် အခြေပြုသည်။ ဘုရားသခင်သည် လူသားများကို ဖိုမအဖြစ် ဖန်ဆင်းခဲ့သည်၊ အာဒံကို ဖန်ဆင်းပြီးနောက်၊ သူ၏အဖော်မှာ ဧဝဖြစ်ပြီး၊ အခြားအာဒံတစ်ဦး မဟုတ်ခဲ့ပေ။ လိင်တူဆက်ဆံရေးများတွင် ပါဝင်သူများအပေါ် ထိုသို့သော အရေးယူဆောင်ရွက်ခြင်းသည် ဘုရားသခင်၏ နှုတ်ကပတ်တော်များအပေါ် အခြေခံပြီး၊ လုံးဝ တိကျမှန်ကန်သည်။ အချို့က၊ “ဤလူများကို နောင်တရရန် အခွင့်အရေး အဘယ်ကြောင့် မပေးရသနည်း။ ၎င်းတို့သည် ငယ်ရွယ်ကြသည်၊ အဓိပ္ပာယ်မရှိသော အပြုအမူအချို့ကို ကျူးလွန်ရန် ၎င်းတို့အား ခွင့်မပြုသင့်ဘူးလော”ဟု ဆိုကောင်းဆိုနိုင်သည်။ မဟုတ်ပေ။ အခြား အဓိပ္ပာယ်မရှိသော အပြုအမူများကို အခြေအနေများနှင့် သဘောသဘာဝအပေါ်မူတည်၍ ကွဲပြားစွာ ကိုင်တွယ်နိုင်သော်လည်း၊ ဤတိကျသော အဓိပ္ပာယ်မရှိသည့် အပြုအမူမှာမူ သာမန်အဓိပ္ပာယ်မရှိသည့် အပြုအမူတစ်ခု လုံးဝမဟုတ်ပေ။ ၎င်းကို လုံးဝ သည်းခံ၍မရနိုင်ဘဲ၊ အသင်းတော်အတွင်း၌ ထိုသို့သော အပြုအမူ ကျူးလွန်သူတိုင်းကို အချိန်မီ ဖယ်ရှားရမည်။ အသင်းတော်တစ်ခုလုံးသည် လိင်တူဆက်ဆံသူများဖြင့် ဖွဲ့စည်းထားပါက အားလုံးက ဖယ်ရှားခြင်းခံရမည်ဖြစ်သည်။ ထိုသို့သော အသင်းတော်ကို အလိုမရှိ၊ တစ်ခုတလေပင် အလိုမရှိပေ။ ဤသည်မှာ စည်းမျဉ်း ဖြစ်သည်။ အချို့က၊ “အချို့လူများသည် လူတစ်ဦးတည်းနှင့်သာ ဆက်ဆံသော လိင်တူဆက်ဆံရေးတွင် ပါဝင်နေပြီး၊ ၎င်းတို့သည် အခြားသူများကို မမြူဆွယ်ရသေး သို့မဟုတ် အခြားမည်သူ့ကိုမျှ စတင်၍ နှောင့်ယှက်ခြင်း မပြုရသေးပေ။ ထိုသို့သော လူပုဂ္ဂိုလ်များကို ကိုင်တွယ်ပြီး ရှင်းလင်းပစ်သင့်သလော”ဟု ဆိုကြသည်။ အကယ်၍ ၎င်းတို့သည် အမှန်တကယ် လိင်တူဆက်ဆံသူများဖြစ်ပါက၊ ၎င်းတို့ကို အသင်းတော်တွင် နေခွင့်ပြုခြင်းသည် ဘုရားသခင် ရွေးချယ်ထားသောလူများအကြားတွင် ချိန်ကိုက်ဗုံးတစ်လုံးကို ထားရှိခြင်းနှင့် တူသည်။ ၎င်းသည် မကြာမီ သို့မဟုတ် နောင်တစ်ချိန်တွင် ပေါက်ကွဲမည်မှာ သေချာသည်။ ၎င်းတို့သည် မည်သည့်လိင်တူ လူပုဂ္ဂိုလ်ကိုမျှ နှောင့်ယှက်ခြင်း၊ မြူဆွယ်ခြင်း၊ သို့မဟုတ် စိတ်အနှောင့်အယှက်ပေးခြင်း မပြုခဲ့သည့်တိုင်၊ နောင်တွင် ၎င်းတို့ ပြုလုပ်မည်မဟုတ်ဟု မဆိုလိုပေ။ ၎င်းတို့ သဘောကျသောသူ၊ နှစ်သက်သောသူကို မတွေ့သေးခြင်း၊ သို့မဟုတ် အချိန်အခါ မသင့်သေးခြင်း၊ လူတိုင်းက အချင်းချင်း ရင်းနှီးကျွမ်းဝင်မှုနှင့် နားလည်မှု ကင်းမဲ့နေသေးခြင်းတို့ ဖြစ်ကောင်းဖြစ်နိုင်သည်။ သို့သော် ထိုသို့သောလူများအတွက် အချိန်အခါသင့်ပြီး သင့်တော်သည်နှင့်တစ်ပြိုင်နက်၊ ၎င်းတို့သည် မိမိတို့၏ လှုပ်ရှားမှုကို အစပြုကြလိမ့်မည်။ ထို့ကြောင့်၊ ထိုသို့သော လူပုဂ္ဂိုလ်များသည် သဘာဝမကျသည့်အပြင် လူမဆန်ကြသောကြောင့် ၎င်းတို့ကို လုံးဝ သည်းခံရမည်မဟုတ်၊ သို့မဟုတ် အသင်းတော်အတွင်း၌ ဆက်လက်နေထိုင်ခွင့်ပြုရမည် မဟုတ်ပေ။ အသင်းတော်သည် ထိုသို့သောလူများကို အလိုမရှိပေ။ ထိုသို့သော မလျော်ကန်သည့် ဆက်ဆံရေးများတွင် ပါဝင်သူများကို ဤနည်းလမ်းဖြင့် ကိုင်တွယ်ခြင်းသည် မှားယွင်းခြင်း သို့မဟုတ် လွန်ကဲခြင်း မဟုတ်ပေ။ သို့ရာတွင်၊ အချို့က၊ “လိင်တူဆက်ဆံသူအချို့သည် အတော်လေး သဘောကောင်းပုံရသည်၊ ၎င်းတို့သည် မည်သည့်မကောင်းမှုကိုမျှ မပြုလုပ်ခဲ့ပါ။ ဥပဒေများနှင့် စည်းမျဉ်းများကို လိုက်နာကြသည်။ အသက်ကြီးသူများကို ရိုသေပြီး လူငယ်များကို ချစ်ခင်ကြသည်။ အမြဲတမ်း ကောင်းမှုများ ပြုလုပ်သည်၊ အချို့တွင် ဆုကျေးဇူးများနှင့် ကျွမ်းကျင်မှုများပင် ရှိကြပြီး၊ အချို့မှာ အသင်းတော်တွင် အထူးသဖြင့် မရှိဆင်းရဲသားများကို ရက်ရောကာ ကူညီတတ်ကြသည်။ ကျွန်ုပ်တို့သည် သူတို့ကို အသင်းတော်တွင် နေခွင့်ပြုသင့်သည်”ဟု ဆိုကြသည်။ ဤအတွေးသည် မှန်ကန်သလော။ (မမှန်ကန်ပါ။) သင်၏ အတွေးများ မှန်သည်ဖြစ်စေ၊ မှားသည်ဖြစ်စေ၊ သင်သည် လိင်တူဆက်ဆံသူများ၏ သဘောသဘာဝကို ရိပ်စားနိုင်ရမည်။ လိင်တူဆက်ဆံရေးများတွင် ပါဝင်သော လူပုဂ္ဂိုလ်များအတွက် အသင်းတော်၏ လက်တွေ့လုပ်ဆောင်ခြင်း စည်းမျဉ်းမှာ ၎င်းတို့ကို ရှင်းလင်းပစ်ရန် ဖြစ်သည်။ ဤသည်မှာ မည်သူမျှ ချိုးဖောက်မရနိုင်ကောင်းသည့် စီမံအုပ်ချုပ်ရေးဆိုင်ရာ အမိန့်ဖြစ်သည်။ လူတိုင်းသည် ဤစည်းမျဉ်းအတိုင်း လက်တွေ့လုပ်ဆောင်ရမည်။

ငါတို့ ယခုလေးတင် မိတ်သဟာယဖွဲ့ခဲ့သည့် ဤမလျော်ကန်သော ဆက်ဆံရေးအမျိုးအစားနှစ်ခု၏ သရုပ်သကန်များသည် လူတို့အတွက် ပိုင်းခြားသိမြင်ရန်၊ ရိပ်စားမိရန်နှင့် သတ်မှတ်ရန် အလွယ်ကူဆုံး ဖြစ်သည်။ ထိုသို့သော မလျော်ကန်သည့် ဆက်ဆံရေးများတွင် ပါဝင်သူများနှင့်စပ်လျဉ်း၍၊ အချက်တစ်ခုမှာ၊ ခေါင်းဆောင်များနှင့် အမှုဆောင်များသည် ၎င်းတို့ကို ကိုင်တွယ်ရန် တားဆီးခြင်း၊ ကန့်သတ်ခြင်း၊ သီးခြားခွဲထားခြင်းနှင့် ဖယ်ထုတ်ပစ်ခြင်းကဲ့သို့သော စီမံချက်များကို အသုံးပြုခြင်းဖြင့် မိမိတို့၏ တာဝန်ဝတ္တရားများကို ဖြည့်ဆည်းရမည်ဖြစ်သည်။ နောက်တစ်ချက်မှာ၊ ညီအစ်ကိုမောင်နှမများသည်လည်း ဤမလျော်ကန်သော ဆက်ဆံရေးအမျိုးအစားနှစ်ခုတွင် ပါဝင်သူများကို ပိုင်းခြားသိမြင်ပြီး ဝေးဝေးနေသင့်သည်၊ သို့မှသာ မြူဆွယ်ခြင်းခံရပြီး စုံစမ်းသွေးဆောင်ခြင်းထဲသို့ ကျရောက်ခြင်းမှ ရှောင်ရှားနိုင်မည်ဖြစ်ကာ ယင်းက ကယ်တင်ခြင်းကို ရရှိရန်အတွက် ၎င်းတို့၏ ဘုရားသခင်ကို ယုံကြည်ခြင်းနှင့် သမ္မာတရား လိုက်စားခြင်းတို့အပေါ် သက်ရောက်မှုရှိနိုင်ပေသည်။ စုံစမ်းသွေးဆောင်ခြင်းတွင် ကျော့မိသည်နှင့်တစ်ပြိုင်နက်၊ မိမိကိုယ်ကို လွတ်မြောက်စေဖို့ ခက်ခဲလှသည်။ လူအများစုသည် ဤလူအမျိုးအစားနှစ်ခုကို ပိုင်းခြားသိမြင်နိုင်သင့်သည်။ လူ့အဖွဲ့အစည်းတွင် လူတို့ ပြုမူသကဲ့သို့ မပြုမူနှင့်၊ မည်သူက မည်သူ့ကို ပရောပရည်လုပ်သည်ကို မမြင်ချင်ယောင်ဆောင်ခြင်း၊ ဖောက်ပြန်ခြင်းတွင် ပါဝင်သူများအပေါ် မှန်ကန်သော အမြင်ရှုထောင့် သို့မဟုတ် ရပ်တည်ချက် ကင်းမဲ့ခြင်း၊ မိမိကိုယ်ပိုင် အကျိုးစီးပွားများ မပါဝင်သရွေ့ ထိုသို့သော လူပုဂ္ဂိုလ်များနှင့် ပုံမှန် အပြန်အလှန်ဆက်ဆံပြီး၊ မည်သည့်အရာမျှ လွဲချော်ခြင်းမရှိသည့်အလား ပုံမှန်အတိုင်း ပြောဆိုဆက်ဆံခြင်းမျိုး မရှိကြနှင့်။ ထိုသို့သောလူများသည် အခြားသူများကို ဆက်ဆံရာတွင် စည်းမျဉ်းများ ရှိသလော။ လုံးဝမရှိပေ။ ဘာသာတရားမရှိသူအားလုံးသည် မိမိတို့ကိုယ်ကို ကာကွယ်ရန် မည်သူ့ကိုမျှ စိတ်အနှောင့်အယှက်မဖြစ်စေရန် ကြိုးပမ်းလျက်၊ လောကီဆိုင်ရာ ဆက်ဆံမှုများအတွက် အတွေးအခေါ်များဖြင့် အသက်ရှင်ကြသော်လည်း၊ ဘုရားအိမ်တော်သည် ဘာသာတရားမရှိသော လူ့အဖွဲ့အစည်းနှင့် လုံးဝ ကွဲပြားသည်။ ဘုရားအိမ်တော်တွင် သမ္မာတရားက အာဏာစွဲကိုင်သည်။ ဘုရားသခင်သည် လူတို့အား သမ္မာတရား စည်းမျဉ်းများအပေါ် အခြေခံ၍ အခြားသူများကို ဆက်ဆံရန် တောင်းဆိုသည်။ ဘုရားသခင် ရွေးချယ်ထားသောလူများအားလုံးသည် အသင်းတော်အသက်တာကို ထိန်းသိမ်းရန်နှင့် ညီအစ်ကိုမောင်နှမများကို ကာကွယ်ရန်အတွက်သာမက၊ ပို၍အရေးကြီးသည်မှာ၊ စုံစမ်းသွေးဆောင်ခြင်း၏ ဆင်းရဲဒုက္ခမှ မိမိတို့ကိုယ်ကို ကာကွယ်ရန်နှင့် စုံစမ်းသွေးဆောင်ခြင်း မခံရစေရန် ရှောင်ရှားဖို့အတွက်၊ သမ္မာတရားကို လက်ခံပြီး မိမိတို့ကိုယ်ကို သမ္မာတရားဖြင့် ပြင်ဆင်နေကြကာ အခြားသူများကို ပိုင်းခြားသိမြင်ပြီး ဆက်ဆံရန် ယင်းကို အသုံးပြုနေကြသည်။ သင်သည် ထိုသို့သော လူပုဂ္ဂိုလ်များကို ပို၍စောစီးစွာ ပိုင်းခြားသိမြင်ပြီး ခပ်ကင်းကင်းနေနိုင်လေ၊ သင်သည် စုံစမ်းသွေးဆောင်ခြင်းမှ ခပ်ကင်းကင်း နေနိုင်လိမ့်မည်ဖြစ်ကာ ကာကွယ်ခြင်းခံရနိုင်လေ ဖြစ်လိမ့်မည်။ သင့်အနေဖြင့် မလျော်ကန်သော ဆက်ဆံရေးများတွင် ပါဝင်သော လူပုဂ္ဂိုလ်များကို ဤသို့ ဆက်ဆံသင့်ပေသည်။ ဤသည်မှာ သမ္မာတရား စည်းမျဉ်းများနှင့် အညီဖြစ်ပြီး ဘုရားသခင်၏ ရည်ရွယ်ချက်များနှင့်လည်း ကိုက်ညီပေသည်။

ဂ။ အကျိုးစီးပွားနှင့်ဆိုင်သော မလျော်ကန်သည့် ဆက်ဆံရေးများ

အခြား မလျော်ကန်သော ဆက်ဆံရေးအမျိုးအစားတစ်ခုမှာ အကျိုးစီးပွားနှင့်ဆိုင်သော ဆက်ဆံရေးများ ဖြစ်သည်။ လူတို့သည် အကျိုးစီးပွားအတွက် အချင်းချင်း မြှောက်ပင့်ပြောဆိုခြင်း၊ အမွှမ်းတင်ခြင်း၊ ချီးမွမ်းခြင်းနှင့် မျက်နှာလုပ်ခြင်းကဲ့သို့သော အရာများကို ပြုလုပ်ကြသည်။ ထိုသို့သော ကောက်ကျစ်သည့် အပြုအမူနှင့် ကောက်ကျစ်ဆိုးယုတ်သော အငွေ့အသက်ကို အသင်းတော်အသက်တာထဲသို့ ယူဆောင်လာခြင်းသည် ဘုရားသခင်၏ နှုတ်ကပတ်တော်များကို တိတ်ဆိတ်စွာ ဖတ်ရှုနေသောအခြားသူများ သို့မဟုတ် ဝေမျှလျက်ရှိသော အတွေ့အကြုံများကို နားထောင်နေသော အခြားသူများအား ပြင်းထန်စွာ ထိခိုက်စေသည်။ အကျိုးစီးပွားနှင့်ဆိုင်သော ဆက်ဆံရေးတစ်ခု တည်ထောင်ပြီးသည်နှင့်တစ်ပြိုင်နက်၊ ပါဝင်သော လူပုဂ္ဂိုလ်များသည် မိမိတို့၏ ကိုယ်ပိုင် အကျိုးကျေးဇူးအတွက် မိမိတို့၏ စိတ်ဆန္ဒကို ဆန့်ကျင်သည့်အရာများအား မကြာခဏ ပြောဆိုကြလိမ့်မည် သို့မဟုတ် ပြုလုပ်ကြလိမ့်မည်။ ဥပမာအားဖြင့်၊ အကယ်၍ တစ်စုံတစ်ဦးက အခြားလူတစ်ဦးသည် ၎င်းတို့၏ စီးပွားရေး သို့မဟုတ် အကျိုးစီးပွားများကို တစ်နည်းနည်းဖြင့် အကျိုးပြုနိုင်သည်ကို မြင်ပါက၊ ၎င်းတို့သည် မျက်နှာလိုမျက်နှာရလုပ်ရန်အတွက် ထိုလူကို ခေါင်းဆောင်အဖြစ် ရွေးချယ်ခြင်း၊ တိကျသော တာဝန်တစ်ခုအတွက် သူ့ကို အမည်စာရင်းတင်သွင်းခြင်း၊ သို့မဟုတ် ထိုလူ ပြောဆိုသည့် မည်သည့်အရာကိုမဆို သမ္မာတရားနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ မှန်ကန်သည်ဟု အခိုင်အမာဆိုလျက် သဘောတူခြင်းတို့ကို ပြုလုပ်ကောင်းပြုလုပ်နိုင်သည်။ ထိုသူတို့ကို မျက်နှာလိုမျက်နှာရလုပ်ရန်အလို့ငှာ၊ ၎င်းတို့သည် စည်းမျဉ်းများနှင့် မကိုက်ညီသည့်အပြင် သမ္မာတရားကို ဆန့်ကျင်သည့်အရာများစွာ၊ လူများ၊ ဖြစ်ရပ်များနှင့် အမှုအရာများကို ပိုင်းခြားသိမြင်ရာတွင်လည်းကောင်း၊ သမ္မာတရားထဲသို့ ဝင်ရောက်ရာတွင်လည်းကောင်း ဘုရားသခင် ရွေးချယ်ထားသောလူများကို အနှောင့်အယှက်ပေးသည့် အရာများစွာကို လုပ်ဆောင်ကြလေသည်။ ၎င်းတို့သည် မှားယွင်းပြီး လွဲချော်သောအရာကို မှန်ကန်သည်ဟု ဖော်ပြကြသည်။ လူ့အယူအဆများနှင့် စိတ်ကူးများကို ဘုရားသခင်၏ ရည်ရွယ်ချက်များ၊ စသည်တို့နှင့် ကိုက်ညီသည့်အရာအဖြစ် ဖော်ပြကြသည်။ ဤသို့ဖြင့် လူတို့၏ အတွေးများ၊ ၎င်းတို့ လိုက်စားမှု၏ မှန်ကန်သော ဦးတည်ချက်နှင့် ပန်းတိုင်ကို နှောင့်ယှက်လေသည်။ ဤအပြုအမူအားလုံးသည် အကျိုးစီးပွားနှင့်ဆိုင်သော ဆက်ဆံရေးတစ်ခုကို ၎င်းတို့ ထိန်းသိမ်းခြင်းမှ အစပြုသည်။ မိမိတို့၏ ကိုယ်ပိုင်အကျိုးစီးပွားများကို ကာကွယ်ရန်နှင့် ထိန်းသိမ်းရန်၊ ၎င်းတို့သည် မိမိတို့၏ အသိစိတ်ကို လွန်ဆန်၍ ပြောဆိုနိုင်ပြီး စည်းမျဉ်းများကို လွန်ဆန်၍ ပြုမူနိုင်သည်။ ၎င်းတို့ ပြောဆိုကာ လုပ်ဆောင်သည့်အရာသည် အသင်းတော်အသက်တာအတွက် နှောင့်ယှက်ခြင်းနှင့် ဖျက်ဆီးခြင်းများကို ဖြစ်စေပြီး၊ နောက်ဆုံးတွင် ပိုများသောလူတို့ကို ပုံမှန်နှင့် စနစ်ကျသောပုံစံဖြင့် ဘုရားသခင်၏ နှုတ်ကပတ်တော်များကို မိတ်သဟာယဖွဲ့ခြင်း၊ ဘုရားသခင်၏ နှုတ်ကပတ်တော်များကို ဆုတောင်းရင်းဖြင့် ဖတ်ရှုခြင်း၊ သို့မဟုတ် ပုဂ္ဂိုလ်ရေးဆိုင်ရာ အတွေ့အကြုံများကို ဝေမျှခြင်းတို့ မပြုလုပ်နိုင်စေတော့ဘဲ၊ လူတို့၏ အသက်ဝင်ရောက်မှုအတွက် ဆုံးရှုံးမှုများကို ဖြစ်ပေါ်စေသည်။ လူတို့သည် မိမိတို့၏ ကိုယ်ပိုင်အတွေ့အကြုံဆိုင်ရာ သိနားလည်မှုများကို မိတ်သဟာယဖွဲ့သည့်အခါ၊ ၎င်းတို့သည် လူတို့၏ အကျိုးစီးပွားနှင့်ဆိုင်သော ဆက်ဆံရေးများ၏ ဝင်ရောက်စွက်ဖက်ခြင်းကို မကြာခဏ ကြုံတွေ့ရသည်။ အချို့မှာ နှုတ်ဖြင့် ဝင်ရောက်စွက်ဖက်ခြင်းများဖြစ်သည်။ အချို့မှာ အပြုအမူဆိုင်ရာ ဖြစ်ပြီး၊ အခြားအရာများမှာ ပန်းတိုင်များ၊ ဦးတည်ချက်များနှင့် သက်ဆိုင်သည်။ လူတို့သည် သမ္မာတရားကို မိတ်သဟာယဖွဲ့ကာ ဘုရားသခင်၏ နှုတ်ကပတ်တော်များကို ဆုတောင်းရင်းဖြင့် ဖတ်ရှုသည့်အခါ မကြာခဏ ကြားဖြတ်နှောင့်ယှက်ခြင်းခံရပြီး၊ မကြာခဏ အကြောင်းအရာမှ သွေဖည်သွားစေခြင်းခံရကာ၊ အမျိုးမျိုးသော အတိုင်းအတာများအထိ မကြာခဏ ထိခိုက်ခြင်းခံရသည်။ ထို့ကြောင့် အကျိုးစီးပွားနှင့်ဆိုင်သော မလျော်ကန်သည့် ဆက်ဆံရေးများတွင် ပါဝင်သူများနှင့် ဆက်စပ်သော အပြုအမူများကို ကန့်သတ်သင့်သည်။ အသင်းတော်ခေါင်းဆောင်များသည် ဤကိစ္စရပ်များနှင့် ရင်ဆိုင်ရသည့်အခါ မသိကျိုးကျွန်ပြုမနေသင့်သည့်အပြင်၊ အသင်းတော်အသက်တာအတွင်း၌ ထိုသို့သော ကိစ္စရပ်များ ဖြစ်ပေါ်ခြင်းကို ခွင့်ပြုလျက် ထိုသို့သော မကောင်းမှုပြုခြင်းအား သေချာပေါက် အလိုမလိုက်သင့်ပေ။ ထိုအစား၊ ၎င်းတို့သည် သတိဝီရိယရှိပြီး အမြော်အမြင်ရှိသင့်ကာ အချိန်မီ တားဆီးပြီး ကန့်သတ်သင့်သည်။

အကျိုးစီးပွားနှင့်ဆိုင်သော မလျော်ကန်သည့် ဆက်ဆံရေးများတွင် ပါဝင်ခြင်းသည် အသင်းတော်၌ မြင်နေကျဖြစ်ရပ်တစ်ခု ဖြစ်သည်။ ဥပမာအားဖြင့်၊ အကယ်၍ တစ်စုံတစ်ဦးက နောက်အသင်းတော်ခေါင်းဆောင်အဖြစ် ရွေးကောက်ပွဲဝင်ရန် စီစဉ်ပါက၊ ၎င်းတို့သည် လူတစ်စုကို ဆွဲဆောင်ပြီး ၎င်းတို့၏ စိတ်ကူးများကို ထုတ်ဖော်ပြောဆိုပေမည်။ ဤလူများသည် မနုံအကြပေ။ ၎င်းတို့က “အကယ်၍ ကျွန်ုပ်တို့က သင့်ကို ရွေးကောက်တင်မြှောက်လျှင်၊ သင်က ကျွန်ုပ်တို့ကို မည်သည့်အကျိုးကျေးဇူးများ ပေးမည်နည်း”ဟု အရိပ်အမြွက် ပြောကြသည်။ ဤသို့ဖြင့် အကျိုးစီးပွားအပေါ် အခြေခံသော ဆက်ဆံရေးတစ်ခုသည် ၎င်းတို့အကြားတွင် ဖွဲ့စည်းဖြစ်ပေါ်လာသည်။ ၎င်းတို့၏ အကျိုးစီးပွားများကို ထိန်းသိမ်းရန်၊ ၎င်းတို့သည် စုဝေးပွဲများအတွင်း ကိစ္စရပ်များအပေါ် တူညီသော ရပ်တည်ချက်ကို မကြာခဏ ယူကြသည်။ အခြားသူများ သတိမထားမိဘဲ သို့မဟုတ် နောက်ခံအကြောင်းအရင်းကို မသိဘဲ၊ ၎င်းတို့သည် လူတစ်ဦး မည်မျှတော်ကြောင်း၊ အခြားလူတစ်ဦး ပြုလုပ်သည့်အရာကို ဘုရားသခင်က ခွင့်ပြုပြီး ကောင်းချီးပေးကြောင်း၊ မည်သူက ပူဇော်သက္ကာများ ပေးခဲ့ပြီး မည်မျှ ပူဇော်ခဲ့ကြောင်း၊ ဘုရားအိမ်တော်အတွက် မည်သူက မည်သည့်ပံ့ပိုးမှုများ ပေးခဲ့ကြောင်းတို့ကို အမြဲတမ်း ပြောဆိုကြပြီး၊ အချင်းချင်း အပြန်အလှန် မြှောက်ပင့်ပြောဆိုကာ တစ်ဦးကိုတစ်ဦး ထောက်ခံကြသည်။ အသင်းတော်အသက်တာတွင်၊ ၎င်းတို့သည် မိမိတို့ အစောပိုင်းက ရရှိခဲ့သော သဘောတူညီချက်ကို အကောင်အထည်ဖော်ရန်နှင့် မိမိတို့၏ အပြန်အလှန် အကျိုးစီးပွားများကို ထိန်းသိမ်းရန် ဤအရာများကို မကြာခဏ ထုတ်ဖော်ပြောဆိုကြသည်။ ဥပမာအားဖြင့်၊ တစ်စုံတစ်ဦးက “အကယ်၍ သင်က ကျွန်ုပ်ကို ခေါင်းဆောင်အဖြစ် ရွေးကောက်တင်မြှောက်လျှင်၊ ကျွန်ုပ် ရာထူးရသည်နှင့်တစ်ပြိုင်နက်၊ သင့်ကို အဖွဲ့ခေါင်းဆောင်အဖြစ် ခန့်အပ်မည်”ဟု ဆိုကောင်းဆိုနိုင်သည်။ ၎င်းတို့အားလုံးသည် ကိုယ်ပိုင်အကျိုးအမြတ်ကို ရှာဖွေနေကြသည် မဟုတ်လော။ ၎င်းတို့၏ အကျိုးစီးပွားများကို ဖြစ်မြောက်အောင်မြင်ရန် ၎င်းတို့သည် အချို့အရာများကို ပြောဆိုရမည်မဟုတ်လော သို့မဟုတ် အချို့သော လုပ်ရပ်များကို လုပ်ဆောင်ရမည် မဟုတ်လော။ ဤသို့ဖြင့်၊ ၎င်းတို့သည် စုဝေးပွဲများအတောအတွင်းတွင် အမျိုးမျိုးသော သရုပ်သကန်များကို ပြသကြသည်။ အားလုံးမှာ ၎င်းတို့ အစောပိုင်းက ရရှိခဲ့သော သဘောတူညီချက်နှင့် ပါဝင်သော အကျိုးစီးပွားများကို ထိန်းသိမ်းရန် ရည်ရွယ်သည်။ ၎င်းတို့၏ ပန်းတိုင်ကို စွမ်းဆောင်မရရှိမီတွင်၊ ၎င်းတို့ လုပ်ဆောင်သည့်အရာအများစုသည် အကျိုးစီးပွားများဖြင့် စေ့ဆော်ခြင်းခံရသည်။ သို့ဆိုလျှင်၊ ၎င်းတို့ ပြောဆိုကာ လုပ်ဆောင်သည့်အရာများ၏ နောက်ကွယ်ရှိ ရည်ရွယ်ချက်များနှင့် ရည်မှန်းချက်များသည် အတော်လေး မလျော်မကန်ဖြစ်သည် မဟုတ်လော။ ၎င်းတို့အကြား တည်ထောင်ထားသော ဆက်ဆံရေးသည် မလျော်ကန်သော ဆက်ဆံရေးတစ်ခု မဟုတ်လော။ အသင်းတော်အတွင်းရှိ ထိုသို့သော မလျော်ကန်သည့် ဆက်ဆံရေးများကို ကန့်သတ်သင့်သည် မဟုတ်လော။ အချို့က၊ “အကယ်၍ ထိုဆက်ဆံရေးကို မသိရှိလျှင်၊ မည်သို့ ကန့်သတ်နိုင်မည်နည်း”ဟု ဆိုကြသည်။ ထိုကဲ့သို့သော ကိစ္စရပ်များကို လုံးဝမလုပ်မိလျှင်တော့ ကိစ္စမရှိသော်လည်း၊ တစ်ကြိမ် လုပ်မိပါက ရှာဖွေတွေ့ရှိနိုင်ပြီး ဖော်ထုတ်ခြင်းခံရမည်ဖြစ်သည်။ အကယ်၍ လူတို့သည် သမ္မာတရားနှင့်မသက်ဆိုင်သည့် မည်သည့်အရာကိုမျှ မရောနှောဘဲ၊ သမ္မာတရားအပြင် မိမိတို့၏ ကိုယ်ပိုင်နားလည်မှုများနှင့် အတွေ့အကြုံများကို ကောင်းမွန်စွာ မိတ်သဟာယဖွဲ့ပါက၊ လူတိုင်း ဤအရာကို သိမြင်နိုင်သည်။ အကယ်၍ ရောနှောမှုများ ရှိပါက၊ လူတို့သည် ဤအရာကိုလည်း ပိုင်းခြားသိမြင်နိုင်သည်။ ထို့ကြောင့်၊ အသင်းတော်၌၊ အပြန်အလှန် အကျိုးစီးပွားများကို ထိန်းသိမ်းရန်အတွက် ဖြစ်ပေါ်လာသည့် အမျိုးမျိုးသော အပေးအယူဆိုင်ရာ ဆက်ဆံရေးများကိုလည်း ကန့်သတ်သင့်သည်။ အနည်းဆုံးအားဖြင့်၊ ၎င်းတို့၏ ကိုယ်ပိုင်ပြဿနာများကို အသိအမှတ်ပြုစေပြီး ထိုသို့သော လုပ်ဆောင်ချက်များတွင် ပါဝင်ခြင်း၏ ပြင်းထန်သော အကျိုးဆက်များကို နားလည်စေသည့်တစ်ချိန်တည်းတွင် ညီအစ်ကိုမောင်နှမများကိုလည်း ဤကိစ္စရပ်များ၏ သဘောသဘာဝအား ပိုင်းခြားသိမြင်နိုင်စေလျက်၊ ပါဝင်သူများကို သတိပေးပြီး မိတ်သဟာယဖွဲ့သင့်သည်။ ဤသို့သော လုပ်ဆောင်ချက်မျိုးသည် လူအများစုအပေါ် မည်သည့် သက်ရောက်မှုရှိသနည်း။ ထိုအရာသည် လူတို့ကို အသင်းတော်နှင့် လူ့အဖွဲ့အစည်းအကြား ခြားနားမှုများစွာ မရှိဟု ထင်မြင်စေသည်၊ နှစ်ခုလုံးသည် လူတိုင်း အချင်းချင်း အမြတ်ထုတ်သည့်နေရာများနှင့် လူတို့သည် မိမိတို့၏ ကိုယ်ပိုင်အကျိုးအမြတ်များအတွက် အပေးအယူလုပ်ကြသည့် နေရာများဖြစ်သည်ဟု ထင်မြင်စေသည်။ ဤအပြုအမူသည် မပြင်းထန်သော အနှောင့်အယှက်တစ်ခုမဟုတ်ဘဲ အသင်းတော်အသက်တာအတွက် ဆိုးရွားသော အနှောင့်အယှက်တစ်ခုကို ဖြစ်ပေါ်စေသည်။ ငါ့ကို ပြောလော့၊ ရွေးကောက်ပွဲအတွက် မဲများရရှိရန် လူတို့ကို အဆက်မပြတ် ဆွဲဆောင်ပြီး၊ ရွေးကောက်ပွဲကို ကြိုးကိုင်ခြယ်လှယ်ရန်နှင့် ခေါင်းဆောင်ရာထူးကို ရရှိရန် သာမန်မဟုတ်သော နည်းလမ်းများကို အသုံးပြုသူတစ်ဦးသည် လူကောင်းတစ်ဦး ဟုတ်သလော။ သိသာထင်ရှားစွာပင်၊ ဤနည်းလမ်းဖြင့် ရွေးကောက်တင်မြှောက်ခံရသော ခေါင်းဆောင်များသည် လူကောင်းများ မဟုတ်ကြပေ။ ၎င်းတို့၏ လက်ထဲသို့ ကျရောက်သွားသော ညီအစ်ကိုမောင်နှမများသည် ကောင်းမွန်သည့်အရာ တစ်ခုတလေကို မျှော်လင့်၍ရနိုင်သလော။ အကယ်၍ တစ်စုံတစ်ဦးသည် စည်းမျဉ်းများအပေါ် အခြေခံ၍ ရွေးကောက်တင်မြှောက်ခြင်းမခံရဘဲ၊ သာမန်မဟုတ်သော နည်းလမ်းများဖြင့် ခေါင်းဆောင်ဖြစ်လာပါက၊ ထိုသို့သော ခေါင်းဆောင်သည် မုချ လူကောင်းတစ်ဦးမဟုတ်ပေ။ အကယ်၍ ၎င်းတို့ကို ဦးဆောင်ခွင့်ပြုပါက၊ ၎င်းသည် ညီအစ်ကိုမောင်နှမများကို ဆိုးယုတ်သောသူတစ်ဦးထံ၊ အန္တိခရစ်တစ်ဦးထံသို့ ဗြောင်ကျကျ အပ်လိုက်ခြင်းပင် ဖြစ်သည်၊ လူအများစုသည် စင်စစ်အားဖြင့် စာတန်၏ လက်ထဲသို့ ပို့ဆောင်ခံရခြင်းဖြစ်သည်။ ထိုသို့သောအခြေအနေတွင်၊ ၎င်းတို့ အသင်းတော်အသက်တာ၏ ရလဒ်များက ပကတိအတိုင်း ရှင်းနေပြီဖြစ်သည်။ ဤသည်မှာ အကျိုးစီးပွားများနှင့် ဆက်စပ်နေသော မလျော်ကန်သည့် ဆက်ဆံရေးအမျိုးအစားတစ်ခု ဖြစ်သည်။ အုပ်စုများအကြားဖြစ်စေ လူပုဂ္ဂိုလ်များအကြားဖြစ်စေ၊ လူအချင်းချင်း ဆက်ဆံရေးများတွင် အကျိုးစီးပွားများ ပါဝင်လာသည်နှင့်တစ်ပြိုင်နက်၊ ၎င်းတို့သည် ဘုရားအိမ်တော်၏ အကျိုးစီးပွားများကို ထိန်းသိမ်းရန် စည်းမျဉ်းများအတိုင်း ပြုမူခြင်းထက် မိမိတို့၏ လုပ်ဆောင်ချက်များတွင် ကိုယ်ပိုင်အကျိုးအမြတ်များဘက်သို့ ပို၍ ယိမ်းယိုင်သွားကြလိမ့်မည်။ ထိုသို့သော ဆက်ဆံရေးများသည် ပုံမှန်လူ့သဘာဝ၏ အသိစိတ်နှင့် ဆင်ခြင်တုံတရားအပေါ်၌ ထူထောင်ထားခြင်းမဟုတ်ဘဲ အသိစိတ်နှင့် ဆင်ခြင်တုံတရား နှစ်ခုစလုံးကို ဆန့်ကျင်သည့်အပြင်၊ သမ္မာတရား စည်းမျဉ်းများကို ပို၍ပင် ဆန့်ကျင်သော ဆက်ဆံရေးတစ်ခု ဖြစ်သည်။ ၎င်းတို့၏ ရည်ရွယ်ချက်များ၊ ရည်မှန်းချက်များ၊ စေ့ဆော်မှုများ၊ ဇာစ်မြစ်များ စသည်တို့နှင့်အတူ၊ ၎င်းတို့ ပြောဆို၊ ပြုမူ၊ ပြသသည့်အရာများသည် အကျိုးစီးပွားများ၏ တွန်းအားပေးခြင်းခံရသည်။ ဤသို့ဖြင့်၊ ဤဆက်ဆံရေးများကို မလျော်ကန်ဟု သတ်မှတ်၍ရနိုင်သည်။ အကြောင်းမှာ ထိုသို့သော ဆက်ဆံရေးများ ဖြစ်ပေါ်လာခြင်းက ဘုရားသခင် ရွေးချယ်ထားသောလူများအား အသင်းတော်အသက်တာကို အသက်ရှင်နေထိုင်ရာတွင် နှောင့်ယှက်ပြီး လူအများစုကို ဘုရားသခင်ရှေ့မှောက်တွင် တိတ်ဆိတ်ငြိမ်သက်စွာဖြင့် ဘုရားသခင်၏ နှုတ်ကပတ်တော်များကို ဖတ်ရှုရန်နှင့် သမ္မာတရားကို မိတ်သဟာယဖွဲ့ရန် ခက်ခဲစေသောကြောင့်၊ ထိုသို့သော မလျော်ကန်သည့် ဆက်ဆံရေးများကို အသင်းတော်အတွင်း၌ ကန့်သတ်သင့်သည်။ ပြင်းထန်ပြီး ဆိုးယုတ်သောလူများ၏ အပြုအမူဖြစ်သည့် ကိစ္စရပ်များအတွက်၊ သတိပေးချက်များ ထုတ်ပြန်သင့်ပြီး၊ ပါဝင်သူများသည် မည်သို့ပင်ဖြစ်စေ နောင်တမရပါက၊ ၎င်းတို့ကို အသင်းတော်မှ ရှင်းလင်းပစ်သင့်သည်။

ဃ။ လူတစ်ဦးနှင့်တစ်ဦးကြားက မုန်းတီးခြင်း

မလျော်ကန်သော လူအချင်းချင်း ဆက်ဆံရေးများတွင် သရုပ်သကန်အမျိုးမျိုး ရှိသည်။ ၎င်းတို့ထဲမှ နောက်တစ်ခုမှာ ပုဂ္ဂိုလ်ရေး မုန်းတီးခြင်း ဖြစ်သည်။ ဥပမာအားဖြင့်၊ မိသားစုများအတွင်း ယောက္ခမနှင့် ချွေးမကြား၊ ယောက်မများကြား သို့မဟုတ် ညီအစ်ကိုများကြားတွင် သဘောထားကွဲလွဲမှုများ သို့မဟုတ် အငြင်းပွားမှုများ ပေါ်ပေါက်လာနိုင်သည်၊ သို့မဟုတ် အိမ်နီးချင်းများကြားတွင်လည်း ပေါ်ပေါက်ကောင်းပေါ်ပေါက်လာနိုင်သည်။ တစ်ခါတစ်ရံ ဤသည်မှာ မုန်းတီးမှုအဖြစ်သို့ပင် ဖြစ်လာပြီး ထို့နောက်တွင် ၎င်းတို့သည် မျက်နှာချင်းပင် မဆိုင်နိုင်သည့်အပြင် မျက်နှာချင်းဆိုင်မိသည့်အခါတိုင်းတွင်လည်း ငြင်းခုံပြီး ရန်ဖြစ်ကြသည့်အတိုင်းအတာထိ ရန်ဘက်များသဖွယ် အတူတကွ ပူးပေါင်းဆောင်ရွက်ခြင်း သို့မဟုတ် အလုပ်လုပ်ခြင်း မပြုနိုင်ကြတော့ပေ။ ၎င်းတို့သည် စုဝေးပွဲများတွင် အချင်းချင်း တွေ့မြင်သည့်အခါ ၎င်းတို့၏ စိတ်နှလုံးများသည်လည်း မုန်းတီးခြင်းဖြင့် ပြည့်နေပြီး၊ ဘုရားသခင်၏ နှုတ်ကပတ်တော်ကို မွေ့လျော်ခံစားရန်နှင့် မိမိတို့ကိုယ်ကို ဆင်ခြင်သုံးသပ်ပြီး သိရှိလာရန် ဘုရားသခင်ရှေ့မှောက်တွင် မိမိတို့ကိုယ်ကို ငြိမ်သက်စေနိုင်ခြင်း မရှိသည့်အပြင်၊ ပုံမှန် စုဝေးပွဲတစ်ခုရှိရန်အတွက် မိမိတို့၏ မလိုမုန်းထားမှုများနှင့် မုန်းတီးခြင်းတို့ကို သေချာပေါက် လက်မလွှတ်နိုင်ကြပေ။ ထိုအစား၊ ၎င်းတို့ တွေ့ဆုံသည့်အခါတိုင်းတွင် ခိုက်ရန်ဖြစ်ပွားပြီး အချင်းများကြသည်။ ၎င်းတို့သည် အချင်းချင်း၏ အားနည်းချက်များကို ဖော်ထုတ်ပြီး တစ်ဦးကိုတစ်ဦး တိုက်ခိုက်ကြကာ အချင်းချင်း ကျိန်ဆဲကြသဖြင့် ဘုရားသခင် ရွေးချယ်ထားသော လူများအပေါ် အလွန်ဆိုးရွားသော အပျက်သဘောဆောင်သည့် သက်ရောက်မှုရှိစေကြသည်။ ထိုသို့သောလူများသည် မယုံကြည်သူများဖြစ်သည်၊ ဘာသာတရားမရှိသူများ ဖြစ်သည်။ ဘုရားသခင်ကို ရိုးသားစစ်မှန်စွာ ယုံကြည်ပြီး သမ္မာတရားကို ချစ်သောသူများအတွက်မူ မည်သည့်အရာ ဖြစ်ပျက်သည်ဖြစ်စေ၊ မည်သူနှင့် အငြင်းပွားမှုများ ရှိသည်ဖြစ်စေ၊ သို့မဟုတ် မည်သူ့အပေါ် မလိုမုန်းထားမှုများထားရှိသည်ဖြစ်စေ၊ ၎င်းတို့သည် သမ္မာတရားကို ရှာဖွေနိုင်ပြီး၊ မိမိတို့ကိုယ်ကို ဆင်ခြင်သုံးသပ်ကာ သိရှိလာနိုင်သည့်အပြင် သမ္မာတရား စည်းမျဉ်းများအတိုင်း ပြဿနာများကို ဖြေရှင်းနိုင်ကြသည်။ ၎င်းတို့သည် မှားယွင်းသောအရာတစ်ခုခုကို လုပ်ဆောင်မိပြီး တစ်စုံတစ်ဦးအပေါ် အကြွေးတင်ရှိပါက၊ တက်ကြွစွာ တောင်းပန်ပြီး မိမိတို့၏ အမှားများကို ဝန်ခံနိုင်ကြသည်။ စုဝေးပွဲများတွင် အငြင်းအခုံများ ဖြစ်စေခြင်း သို့မဟုတ် ပြဿနာရှာခြင်းတို့ကို ဖြစ်စေခြင်းအား လုံးဝ မကျင့်သုံးကြပေ။ အသင်းတော်၌ အငြင်းပွားမှုများတွင် ပါဝင်ပြီး အုတ်အော်သောင်းတင်းဖြစ်စေခြင်းသည် သန့်ရှင်းသူတို့၏ ဂုဏ်သိက္ခာနှင့် လုံးဝမထိုက်တန်ပေ။ ထိုသို့သော အပြုအမူက ဘုရားသခင်ကို ပြင်းထန်စွာ အရှက်ရစေခြင်း ဖြစ်သည်။ ဤနည်းအတိုင်း ပြုမူသောလူများသည် လူ့သဘာဝ၊ အသိစိတ်နှင့် ဆင်ခြင်တုံတရားတို့ အလွန့်အလွန် ကင်းမဲ့ကြသည်။ ၎င်းတို့သည် ဘုရားသခင်ကို လုံးဝ စစ်မှန်သော ယုံကြည်သူများ မဟုတ်ကြပေ။ ဤပြဿနာသည် ယုံကြည်သူသစ်များကြားတွင် အတော်အတန် ပို၍ အဖြစ်များသည်။ အကြောင်းမှာ ယုံကြည်သူသစ်များသည် သမ္မာတရားကို နားမလည်ကြသည့်အပြင်၊ ၎င်းတို့၏ ဖောက်ပြန်ပျက်စီးသော စိတ်သဘောထားများက သန့်စင်ခြင်း မခံရသေးသောကြောင့်၊ အမှုအရာများစွာအပေါ် အငြင်းပွားမှုများတွင် ပါဝင်ရန်နှင့် ၎င်းတို့၏ တဇောက်ကန်းဖြစ်ခြင်းကို ပေါက်ကွဲထွက်စေကာ ခိုက်ရန်ဖြစ်ပွားခြင်းများအဖြစ်ကို ရောက်ရှိဖို့ လွယ်ကူသောကြောင့် ဖြစ်သည်။ ဤဖောက်ပြန်ပျက်စီးသော စိတ်သဘောထားများကို မဖြေရှင်းပါက၊ လူတို့သည် မိမိတို့၏ စိတ်နှလုံးထဲတွင် မုန်းတီးခြင်းကို ထားရှိကြမည်ဖြစ်ပြီး၊ အသင်းတော်အသက်တာကို အသက်ရှင်နေထိုင်သည့်အခါတွင်ပင်၊ ဤတဇောက်ကန်းဖြစ်ခြင်းနှင့် မုန်းတီးခြင်းတို့ဖြင့် အဆုံးမရှိသော အငြင်းပွားမှုများတွင် ဆက်လက်ပါဝင်နေကြဦးမည် ဖြစ်သည်။ ဤသည်က ဘုရားသခင်၏ နှုတ်ကပတ်တော်ကို ဘုရားသခင် ရွေးချယ်ထားလူများက စားသောက်ခြင်း၊ ဘုရားသခင်ကို ချီးမွမ်းခြင်းနှင့် ဘုရားသခင်၏ နှုတ်ကပတ်တော်များအပေါ် ၎င်းတို့၏ အတွေ့အကြုံဆိုင်ရာ နားလည်သဘောပေါက်မှုများကို မျှဝေခြင်းတို့အပေါ် သက်ရောက်မှုရှိစေလျက် အသင်းတော်အသက်တာကို ထိခိုက်သည်။ ပြီး၊ ယင်းသည် ဘုရားသခင် ရွေးချယ်ထားသော လူများ၏ အသက်ဝင်ရောက်မှုကိုလည်း တိုက်ရိုက် ထိခိုက်စေသည်။ အချို့သော ယုံကြည်သူသစ်များသည် သေးငယ်သော ကိစ္စရပ်များအပေါ် သဘောထားကွဲလွဲမှုများကြောင့် အငြင်းပွားမှုများထဲသို့ အလွယ်တကူ ကျရောက်သွားကြသည်။ ဥပမာအားဖြင့်၊ စုဝေးပွဲတစ်ခု မစတင်မီတွင်၊ အချို့က ဓမ္မတေးတစ်ပုဒ်ကို သီဆိုရန် ဆန္ဒရှိကောင်းရှိနိုင်ပြီး အခြားသူများကမူ မတူညီသောတစ်ပုဒ်ကို ပို၍နှစ်သက်ကောင်း နှစ်သက်နိုင်သည်။ ထိုသို့သော အသေးအဖွဲကိစ္စတစ်ခုကပင် အငြင်းပွားမှုများဆီသို့ အလွယ်တကူ ဦးတည်သွားနိုင်သည်။ အလားတူပင်၊ ကိစ္စရပ်တစ်ခုအပေါ် မတူညီသော ထင်မြင်ချက်များသည် တစ်ခါတစ်ရံတွင် အငြင်းအခုံများအဖြစ်သို့ လျင်မြန်စွာ ပြောင်းလဲသွားနိုင်ပြီး၊ စကားပြောရာတွင် ထည့်သွင်းစဉ်းစားမှုမရှိခြင်းကြောင့် တစ်စုံတစ်ဦးကို စိတ်အနှောင့်အယှက်ပေးခြင်းကပင် အငြင်းအခုံများကို ဖြစ်ပွားစေနိုင်သည်။ ဤသို့သော ဖြစ်ရပ်မျိုးများသည် ယုံကြည်သူသစ်များကြားတွင် အဖြစ်များသည်။ စုဝေးပွဲများအတောအတွင်းတွင် အငြင်းပွားမှုများ ပေါ်ပေါက်သည့်အခါ၊ ၎င်းတို့သည် အသင်းတော်အသက်တာကို အလိုအလျောက် နှောင့်ယှက်လေသည်။ ဤသည်က ဘုရားသခင် ရွေးချယ်ထားသော လူများကိုလည်း အနှောင့်အယှက်ပေးသည် မဟုတ်လော။ အငြင်းအခုံလုပ်ရန်နှင့် အမှားအမှန်ကို ငြင်းခုံရန် အလားအလာရှိသူများသည် အသင်းတော်အသက်တာကို အလွယ်ကူဆုံး နှောင့်ယှက်တတ်သောသူများ ဖြစ်ကြသည်။ ၎င်းတို့သည် ဘုရားသခင် ရွေးချယ်ထားသော လူများ၏ အကျိုးစီးပွားများကို ထည့်သွင်းစဉ်းစားခြင်းမရှိဘဲ မိမိတို့၏ အချည်းနှီးသောဂုဏ်နှင့် သိက္ခာကို ဖြည့်ဆည်းရန်သာ ဂရုစိုက်ကြသည်။ ဤနည်းအတိုင်း ပြုမူခြင်းအားဖြင့်၊ ၎င်းတို့သည် အသင်းတော်အသက်တာကို အနှောင့်အယှက်များ ဖြစ်စေသည် မဟုတ်လော။ (ဟုတ်ပါသည်။) အသင်းတော်သည် ညီအစ်ကိုမောင်နှမများက ဘုရားသခင်၏ နှုတ်ကပတ်တော်များကို စားသောက်ရန်၊ မွေ့လျော်ခံစားရန် စုဝေးသည့်နေရာဖြစ်သည်။ ယင်းသည် ဘုရားသခင်ကို ကျိုးနွံနာခံခြင်းနှင့် ဝတ်ပြုကိုးကွယ်ခြင်းအတွက် နေရာတစ်ခု ဖြစ်သည်။ ယင်းသည် ပုဂ္ဂိုလ်ရေး မကျေနပ်ချက်များကို ထုတ်ဖော်ရန် နေရာတစ်ခု လုံးဝမဟုတ်သည့်အပြင်၊ အမှားအမှန်ကို ငြင်းခုံရန် သို့မဟုတ် အငြင်းပွားရန် နေရာတစ်ခုလည်း သေချာပေါက် မဟုတ်ပေ။ ထိုသို့သောလူများက ဤနည်းအတိုင်း အနှောင့်အယှက်များ ဖြစ်စေသည့်အခါ၊ ဤအရာက မည်သည့်အကျိုးဆက်များဆီသို့ ဆိုက်ရောက်စေသနည်း။ ယင်းက စုဝေးပွဲများအတွင်းတွင် မွေ့လျော်ခံစားမှုမရှိခြင်းကို တိုက်ရိုက် အကျိုးဆက်ဖြစ်စေသည်။ ဘုရားသခင် ရွေးချယ်ထားသော လူများ အသက်တာ တည်ဆောက်မှုကို မရရှိနိုင်ခြင်းဆီသို့ ဦးတည်သွားစေသည့်အပြင် လူအများစုကိုလည်း ပြောမပြနိုင်လောက်အောင် ဆင်းရဲဒုက္ခခံစားရစေလျက် ငြိမ်သက်ခြင်းမတွေ့နိုင်အောင်ဖြစ်စေသည်။ အချိန်ကြာလာသည်နှင့်အမျှ၊ အချို့သည် အပျက်သဘောဆောင်ပြီး အားနည်းလာကာ၊ စုဝေးပွဲများ တက်ရောက်ရန်ပင် အင်တင်တင်ဖြစ်လာကြသည်။ ဤအခြေအနေသည် အသင်းတော်အများစုတွင် မြင်နေကျဖြစ်ပြီး ဘုရားသခင် ရွေးချယ်ထားသော လူများအားလုံး တွေ့ကြုံခဲ့ပြီးဖြစ်သော အရာတစ်ခု ဖြစ်သည်။ သို့ဆိုလျှင် စုဝေးပွဲများတွင် မကြာခဏ အငြင်းအခုံပြုခြင်းနှင့် ရန်ဖြစ်ခြင်း ပြဿနာကို မည်သို့ ဖြေရှင်းသင့်သနည်း။ ထိုပြဿနာနှင့် သက်ဆိုင်သော ဘုရားသခင်၏ နှုတ်ကပတ်တော်များမှ ကျမ်းပိုဒ်များစွာကို ရွေးချယ်ပြီး စုဝေးပွဲများအတွင်းတွင် အကြိမ်များစွာ အတူတကွ ဖတ်ရှုသင့်သည်။ ထို့နောက် လူတိုင်းသည် မိမိတို့၏ နားလည်သဘောပေါက်မှုကို မျှဝေလျက် သမ္မာတရားကို မိတ်သဟာယဖွဲ့သင့်သည်။ ဤလုပ်နည်းကိုင်နည်းသည် အကျိုးရလဒ်အချို့ကို ဖြစ်ထွန်းစေနိုင်သည်။ အငြင်းအခုံပြုရန် အလားအလာရှိသူများသည် မိမိတို့၏ ပြစ်မှားခြင်းများကို အသိအမှတ်ပြုပြီး နောင်တရနိုင်ရုံသာမက၊ ဘေးမှကြည့်ရှုသူများပင်လျှင် အလားတူအခြေအနေများတွင် မိမိတို့၏ ဖောက်ပြန်ပျက်စီးသော စိတ်သဘောထားများကို ထုတ်ဖော်ခြင်း ရှိမရှိဟူသည်နှင့် အခြားသူများနှင့် အငြင်းအခုံပြုနိုင်စွမ်း ရှိမရှိဟူသည်တို့ကို ဆင်ခြင်သုံးသပ်နိုင်သည်။ ဤနည်းအားဖြင့် ဘေးမှကြည့်ရှုသူများသည်လည်း မိမိတို့ကိုယ်ကို သိရှိလာနိုင်သည်။ လူတစ်ဦးသည် အငြင်းပွားမှုများတွင် ပါဝင်သည်ဖြစ်စေ၊ မပါဝင်သည်ဖြစ်စေ၊ ဘုရားသခင်၏ နှုတ်ကပတ်တော်များမှ ကျမ်းပိုဒ်အချို့ကို အကြိမ်များစွာ ဖတ်ရှုပြီးနောက်၊ ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို အသိအမှတ်ပြုနိုင်ပြီး ဖောက်ပြန်ပျက်စီးသော စိတ်သဘောထားများဖြင့် အသက်ရှင်နေထိုင်ခြင်းသည် အသိစိတ်နှင့် ဆင်ခြင်တုံတရား ကင်းမဲ့ခြင်းအပြင် လူ့သဘာဝ အနည်းငယ်မျှပင် မရှိခြင်းကို အမှန်ပင် ဆိုလိုကြောင်း သိမြင်နိုင်သည်။ ဤနည်းအတိုင်း အသင်းတော်အသက်တာကို အသက်ရှင်နေထိုင်ခြင်း၏ အကျိုးသက်ရောက်မှုများက မဆိုးပေ၊ ဟုတ်ပါသလော။ စုဝေးပွဲတစ်ခု၏ အစတွင် အငြင်းပွားမှုများ ရှိကောင်းရှိနိုင်သော်လည်း၊ နောက်ပိုင်းတွင် လူတိုင်းက ဘုရားသခင်၏ နှုတ်ကပတ်တော်များကို ဖတ်ရှုနိုင်လျှင်၊ မိမိတို့ကိုယ်ကို ဆင်ခြင်သုံးသပ်ရန် ဘုရားသခင်ရှေ့မှောက်တွင် မိမိတို့ကိုယ်ကို ငြိမ်သက်စေနိုင်လျှင်၊ ပြဿနာများကို သမ္မာတရားဖြင့် ဖြေရှင်းနိုင်ပြီး အမှန်တကယ် နောင်တရနိုင်ပါက၊ ဤအကျိုးရလဒ်များကို စွမ်းဆောင်ရရှိနိုင်ပါက၊ ဤသည်မှာ ပုံမှန်အသင်းတော်အသက်တာ ဖြစ်သည်။ ထို့ကြောင့် စုဝေးပွဲများအတွင်း မည်သည့်အရာ ဖြစ်ပျက်သည်ဖြစ်စေ သေချာပေါက် ဆိုးသည် မဟုတ်။ လူတိုင်းက သမ္မာတရားကို ရှာဖွေရန် စိတ်နှလုံး တစ်ညီတစ်ညွတ်တည်းဖြင့် အတူတကွလာပြီး၊ သက်ဆိုင်ရာ ဘုရားသခင်၏ နှုတ်ကပတ်တော်များမှ ကျမ်းပိုဒ်များစွာကို အတူတကွ အကြိမ်အနည်းငယ် ဖတ်ရှုသရွေ့၊ ပြဿနာများကို လုံးဝ မဖြေရှင်းနိုင်လျှင်ပင်၊ လူတို့သည် ယင်းတို့ကို အတော်အတန် ရိပ်စားမိနိုင်ပြီး ပိုင်းခြားသိမြင်မှုတစ်ခုခု ရှိနိုင်ကြလိမ့်မည်။ လူတိုင်းသည် ဤအရာမှ အကျိုးခံစားရလိမ့်မည် ဖြစ်သည်။ ထိုသို့သော အသင်းတော်အသက်တာသည် ဖြစ်လာခဲသည်ဟု သင်တို့ ဆိုမည်လော။ ဤသည်မှာ မကောင်းသောအရာတစ်ခုကို ကောင်းသောအရာတစ်ခုအဖြစ်သို့ ပြောင်းလဲစေခြင်းဖြစ်သည်။ ယင်းသည် အဆိုးထဲမှ အကောင်းတစ်ခု ဖြစ်သည်။ သို့ရာတွင် ဤသည်က လူတို့ကို အသင်းတော်အသက်တာတွင် အငြင်းပွားမှုများနှင့် ငြင်းခုံမှုများသည် နှစ်လိုဖွယ်ဖြစ်သည်ဟူသော အတွေးအခေါ်အား ထောက်ခံအားပေးရန် မဖြစ်စေသင့်ပေ။ ဤအရာကို လုံးဝ ထောက်ခံအားပေး၍ မရနိုင်ပေ။ အငြင်းပွားမှုများနှင့် ငြင်းခုံမှုများသည် တဇောက်ကန်းဖြစ်ခြင်း ပေါက်ကွဲမှုများနှင့် ပဋိပက္ခများဆီသို့ အလွယ်တကူ ဦးတည်သွားနိုင်ပြီး၊ ယင်းသည် လူတိုင်းအတွက် မကောင်းသည့်အပြင် ပါဝင်သူများအတွက်လည်း တစ်ကိုယ်ရေ စိတ်ဆင်းရဲမှုကို ဖြစ်စေသည်။ ထို့ကြောင့် ပြဿနာများကို ဖြေရှင်းရန် သမ္မာတရားကို ရှာဖွေခြင်းသည် အကောင်းဆုံး ချဉ်းကပ်နည်းဖြစ်ပြီး၊ သမ္မာတရားကို နားလည်ခြင်းသည် အနာဂတ်တွင် အလားတူဖြစ်ရပ်များကို ထိရောက်စွာ တားဆီးနိုင်သည်။ ဉာဏ်ပညာရှိသော ပုဂ္ဂိုလ်များသည် သဘောထားကွဲလွဲမှုများနှင့် ထိပ်တိုက်တွေ့ဆုံမှုများ ပေါ်ပေါက်လာသည့်အခါ စိတ်ရှည်ပြီး သည်းခံသော သဘောထားကို ထားရှိသင့်သည်။ ၎င်းတို့တွင်လည်း ဖောက်ပြန်ပျက်စီးသော စိတ်သဘောထားများ ရှိပြီး အခြားသူများကို အလွယ်တကူ ထိခိုက်နာကျင်စေနိုင်သောကြောင့်၊ မိမိတို့၏ ဖောက်ပြန်ပျက်စီးသော စိတ်သဘောထားများကို ၎င်းတို့ ထုတ်ဖော်သည့်အခါ၊ ဘုရားသခင်ထံ ချက်ချင်း ဆုတောင်းပြီး ပြဿနာများကို ဖြေရှင်းရန် သမ္မာတရားကို ရှာဖွေသင့်သည်။ ဤနည်းအားဖြင့်၊ စုဝေးပွဲအချိန်ရောက်သည့်အခါ၊ ပုဂ္ဂိုလ်ရေး မကျေနပ်မှုနှင့် မုန်းတီးခြင်းအားလုံးသည် ပြေပျောက်သွားပြီးဖြစ်ကာ၊ ၎င်းတို့၏ စိတ်နှလုံးထဲတွင် လွတ်မြောက်သည့် ခံစားချက်ဆီသို့ ဦးတည်သွားပြီး၊ ညီအစ်ကိုမောင်နှမများနှင့် သင့်မြတ်စွာ ပေါင်းသင်းဆက်ဆံရန် ပိုမိုလွယ်ကူစေကာ၊ ထိုသို့ဖြင့် သဟဇာတဖြစ်သော ပူးပေါင်းဆောင်ရွက်ခြင်းကို ပေါက်ဖွားစေသည်။ ညီအစ်ကို သို့မဟုတ် ညီအစ်မတစ်ဦးတလေက မိမိတို့၏ ဖောက်ပြန်ပျက်စီးသော စိတ်သဘောထားအား ထုတ်ဖော်သည်ကို တစ်ဦးတလေက မြင်သည့်အခါတိုင်း၊ ၎င်းတို့ကို မေတ္တာဖြင့် အကူအညီ ပေးသင့်သည်၊ ဝေဖန်ခြင်း၊ ရှုတ်ချခြင်း၊ သို့မဟုတ် ငြင်းပယ်ခြင်း မပြုသင့်ပေ။ အကူအညီပေးရန် တစ်ကြိမ် သို့မဟုတ် နှစ်ကြိမ် ကြိုးပမ်းပြီးနောက် ပြဿနာများ ပြေလည်မသွားဘဲ စိတ်ရှည်ခြင်းနှင့် သည်းခံခြင်းတို့ လိုအပ်နေဆဲ ဖြစ်ကောင်းဖြစ်နိုင်သည်။ ၎င်းတို့သည် အသင်းတော်အသက်တာကို မနှောင့်ယှက်သရွေ့ သို့မဟုတ် မကောင်းမှုကို တမင်တကာ မကျူးလွန်သရွေ့၊ ၎င်းတို့ကို အဆုံးတိုင် စိတ်ရှည်ခြင်းနှင့် သည်းခံခြင်းတို့ဖြင့် ဆက်ဆံသင့်သည်။ ၎င်းတို့ သဘောပေါက်လာမည့် နေ့တစ်နေ့ ရောက်လာလိမ့်မည်။ အကယ်၍ တစ်စုံတစ်ဦးသည် သမ္မာတရားကို မည်သို့ပင် မိတ်သဟာယဖွဲ့စေကာမူ လက်မခံဘဲလျက် ဆိုးယုတ်သော လူ့သဘာဝရှိပြီး မည်သည့်အကူအညီကိုမဆို ငြင်းပယ်ပါက၊ ထိုသူသည် ဘုရားသခင်ကို ရိုးသားစစ်မှန်စွာ ယုံကြည်ခြင်းမရှိပေ။ ထိုသို့သော ပုဂ္ဂိုလ်များကို ရှောင်ရှားရန် လိုအပ်သည်။ အကယ်၍ ၎င်းတို့သည် အသင်းတော်အသက်တာကို အကြိမ်ကြိမ် နှောင့်ယှက်ပါက၊ ၎င်းတို့ကို စည်းမျဉ်းများအတိုင်း ဆက်ဆံပြီး ကိုင်တွယ်သင့်သည်။ အကယ်၍ ၎င်းတို့သည် ဆိုးယုတ်သောလူများ မဟုတ်ဘဲ မိမိတို့ကိုယ်ကို မုန်းတီးသော်လည်း ထိုအခိုက်အတန့်တွင် အခြားနည်းဖြင့် ပြုလုပ်နိုင်စွမ်းမဲ့သည်ဟု ခံစားရလျက် မိမိတို့၏ ဖောက်ပြန်ပျက်စီးသော စိတ်သဘောထားကို မကြာခဏ ထုတ်ဖော်ရုံသာဖြစ်ပါက၊ ထိုသို့သော ပုဂ္ဂိုလ်များကို မေတ္တာဖြင့် ကူညီသင့်သည်၊ ၎င်းတို့ကို သမ္မာတရားအား နားလည်စေပြီး ၎င်းတို့၏ ဖောက်ပြန်ပျက်စီးခြင်း ထုတ်ဖော်မှုများကို ပိုင်းခြားသိမြင်ကာ အသိအမှတ်ပြုစေရန် ကူညီလော့။ ဤနည်းအားဖြင့် ၎င်းတို့၏ ဖောက်ပြန်ပျက်စီးခြင်း ထုတ်ဖော်ပြမှုများသည် တဖြည်းဖြည်း လျော့နည်းသွားလိမ့်မည်။ အကယ်၍ ညီအစ်ကိုမောင်နှမများသည် ဤလူများကြောင့် ရံဖန်ရံခါသာ ထိခိုက်ခံရခြင်းရှိပါက၊ ၎င်းတို့ကို ခွင့်လွှတ်နိုင်သည်။ ၎င်းတို့၏ လူ့သဘာဝတွင် ကြီးမားသော ပြဿနာများမရှိသရွေ့၊ ၎င်းတို့သည် လှည့်ဖြားတတ်သော သို့မဟုတ် ဆိုးယုတ်သောလူများ မဟုတ်သရွေ့၊ ၎င်းတို့ကို သမ္မာတရားအား မိတ်သဟာယဖွဲ့ခြင်းမှတစ်ဆင့် အားပေးကူညီသင့်သည်။ အကယ်၍ ၎င်းတို့သည် သမ္မာတရားကို လက်ခံနိုင်ပါက၊ မေတ္တာဖြင့် ဆက်ဆံသင့်သည်။ သို့ရာတွင်၊ အကယ်၍ ၎င်းတို့သည် နောင်တရရန် ငြင်းဆန်ပြီး အချိန်ကာလကြာရှည်စွာ အသင်းတော်အသက်တာကို အပျက်သဘောဆောင်စွာ သက်ရောက်မှုရှိစေပါက၊ အသင်းတော်ခေါင်းဆောင်များသည် သတိပေးချက်များ ထုတ်ပြန်ပြီး ကန့်သတ်ချက်များ ချမှတ်သင့်သည်။ အကယ်၍ ၎င်းတို့သည် သမ္မာတရားကို လက်ခံရန် တစ်စိုက်မတ်မတ် ငြင်းဆန်ပါက၊ ထိုသို့သော လူပုဂ္ဂိုလ်များသည် ဆိုးယုတ်သောလူများ ဖြစ်ကြသည်။ ဆိုးယုတ်သောလူများသည် မည်သူနှင့်မျှ ပေါင်းသင်းဆက်ဆံ၍မရ၊ ၎င်းတို့သည် စုန်းပြူးများနှင့် နတ်ဆိုးများ ဖြစ်ကြသည်။ ၎င်းတို့ကို အသင်းတော်တွင် ထားရှိခြင်းသည် အနှောင့်အယှက်များနှင့် အဖျက်အမှောင့်လုပ်ခြင်းများကိုသာ ဖြစ်စေလိမ့်မည်။ ထို့ကြောင့် ထပ်ခါတလဲလဲ သွန်သင်ဆုံးမခြင်းများရှိနေသော်လည်း ပြောင်းလဲရန် ငြင်းဆန်သောသူများကို ဆိုးယုတ်သောလူများအဖြစ် ကိုင်တွယ်ပြီး အသင်းတော်မှ ရှင်းလင်းပစ်သင့်သည်။ အသင်းတော်အသက်တာနှင့် ဘုရားသခင် ရွေးချယ်ထားသော လူများ၏ အသက်ဝင်ရောက်မှုကို မကြာခဏ နှောင့်ယှက်သောသူ မည်သူမဆိုသည် မယုံကြည်သူတစ်ဦးနှင့် ဆိုးယုတ်သောလူတစ်ဦးဖြစ်ပြီး၊ ၎င်းတို့ကို အသင်းတော်မှ ဖယ်ထုတ်ပစ်ရမည်။ ထိုလူ မည်သူဖြစ်သည်ကိုဖြစ်စေ၊ ၎င်းတို့သည် အတိတ်တွင် မည်သို့ ပြုမူခဲ့သည်ကိုဖြစ်စေ ထည့်မစဉ်းစားဘဲ၊ အကယ်၍ ၎င်းတို့သည် အသင်းတော်၏အလုပ်နှင့် အသင်းတော်အသက်တာကို မကြာခဏ နှောင့်ယှက်ပြီး၊ ပြုပြင်ခြင်းကို လက်ခံရန် ငြင်းဆန်ကာ၊ မိမိတို့ကိုယ်ကို ယုတ္တိမရှိသော အကြောင်းပြချက်ဖြင့် အမြဲတစေ ခုခံကာကွယ်ပါက ၎င်းတို့ကို အသင်းတော်မှ ဖယ်ထုတ်ပစ်ရမည်။ ဤချဉ်းကပ်နည်းသည် လုံးဝ အသင်းတော်အလုပ်၏ ပုံမှန်တိုးတက်မှုကို ထိန်းသိမ်းရန်နှင့် ဘုရားသခင် ရွေးချယ်ထားသော လူများ၏ အကျိုးစီးပွားများကို ကာကွယ်ရန်အတွက် ဖြစ်ပြီး၊ သမ္မာတရား စည်းမျဉ်းများနှင့်လည်းကောင်း၊ ဘုရားသခင်၏ ရည်ရွယ်ချက်များနှင့်လည်းကောင်း အပြည့်အဝ ကိုက်ညီသည်။ ဘုရားသခင် ရွေးချယ်ထားသော လူများ၏ အသက်ဝင်ရောက်မှုနှင့် အသင်းတော်၏အလုပ်သည် ဆိုးယုတ်သော ပုဂ္ဂိုလ်အနည်းငယ်၏ အငြင်းပွားမှုများနှင့် ကျိုးကြောင်းမညီညွတ်သော ပြဿနာရှာခြင်းတို့ကြောင့် ထိခိုက်ခြင်းမခံရသင့်ပေ၊ ယင်းသည် မထိုက်တန်သည့်အပြင် ဘုရားသခင် ရွေးချယ်ထားသော လူများအတွက်လည်း မမျှတပေ။

အကယ်၍ ဆိုးယုတ်သောလူများသည် အကျိုးမရှိသော အသင်းတော်အသက်တာဆီသို့ ဦးတည်စေလျက် အသင်းတော်တွင် မကြာခဏ အနှောင့်အယှက်များ ဖြစ်စေပါက၊ အကောင်းဆုံးဖြေရှင်းနည်းမှာ လူများကို အမျိုးအစားသတ်မှတ်ပြီး စုဝေးပွဲများကို မတူကွဲပြားသော အုပ်စုများအဖြစ် ခွဲရန် ဖြစ်သည်။ သမ္မာတရားကို ချစ်ပြီး မိမိတို့၏ တာဝန်များကို ရိုးသားစစ်မှန်စွာ ထမ်းဆောင်သောသူများသည် အတူတကွ စုဝေးကြသည်။ သမ္မာတရားကို လိုက်စားလိုသော်လည်း မိမိတို့၏ တာဝန်များကို မထမ်းဆောင်သောသူများသည် အတူတကွ စုဝေးကြသည်။ ပြီးလျှင် အနှောင့်အယှက်များနှင့် အဖျက်အမှောင့်လုပ်ခြင်းများကို ဖြစ်စေလိုသည့်၊ အခြားသူများအကြောင်း အတင်းအဖျင်းပြောကာ၊ အခြားသူများကို အပြစ်တင် ရှုတ်ချလိုသည့် သူများသည် အတူတကွ စုဝေးကြသည်။ ဤနည်းအားဖြင့်၊ အသင်းတော်ကို အဓိကအားဖြင့် လူအုပ်စုသုံးစုအဖြစ် ခွဲနိုင်သည်။ လူတိုင်းကို ၎င်းတို့၏ အမျိုးအစားအလိုက် ခွဲခြားခြင်းဟု သင်ဆိုနိုင်သည်။ ထိုသို့ဖြင့် ဤအုပ်စုများသည် စုဝေးပွဲများအတွင်း အချင်းချင်း အနှောင့်အယှက်မပြုကြောင်း သေချာစေသည်။ မကောင်းသော လူ့သဘာဝရှိသည့် လူများသည် ဒုစရိုက်အမှုများကို မည်မျှပင် မဆင်မခြင် ကျူးလွန်သည်ဖြစ်စေ၊ အခြားသူများကို ထိခိုက်လိမ့်မည်မဟုတ်ဘဲ မိမိတို့ကိုယ်ကိုသာ ထိခိုက်နစ်နာစေလိမ့်မည်ဖြစ်သည်။ အချို့လူများတွင် ရက်စက်ကြမ်းကြုတ်သော စိတ်သဘောထားတစ်ခု ရှိသည်။ အကယ်၍ တစ်စုံတစ်ဦးက ၎င်းတို့ကို ထိခိုက်စေသော သို့မဟုတ် စိတ်အနှောင့်အယှက်ဖြစ်စေသော တစ်စုံတစ်ရာကို ပြောဆိုမိပါက၊ ၎င်းတို့က ထိုလူကို မုန်းတီးမည်ဖြစ်ပြီး၊ ၎င်းတို့ကို တိုက်ခိုက်ရန်နှင့် လက်စားချေရန် နည်းလမ်းများကို စဉ်းစားလိမ့်မည်ဖြစ်သည်။ သမ္မာတရားကို ၎င်းတို့အား မည်သို့ပင် မိတ်သဟာယဖွဲ့စေကာမူ၊ သို့မဟုတ် ၎င်းတို့ကို မည်သို့ပင် ပြုပြင်စေကာမူ၊ ၎င်းတို့သည် လက်မခံကြပေ။ ၎င်းတို့သည် သေသည့်တိုင် နောင်တမရဘဲ၊ အသင်းတော်အသက်တာကို ဆက်လက်နှောင့်ယှက်ကြမည်ဖြစ်သည်။ ဤအရာက ၎င်းတို့အနေဖြင့် ဆိုးယုတ်သောလူများဖြစ်ကြောင်း သက်သေပြသည်။ ငါတို့သည် ဤဆိုးယုတ်သောလူစားမျိုးများကို ဆက်လက်သည်းခံမနေသင့်တော့ပေ။ ၎င်းတို့ကို သမ္မာတရား စည်းမျဉ်းများအတိုင်း အသင်းတော်မှ ဖယ်ထုတ်ပစ်သင့်သည်။ ဤသည်မှာ ဤပြဿနာကို လုံးလုံးလျားလျား ဖြေရှင်းရန် တစ်ခုတည်းသော နည်းလမ်းဖြစ်သည်။ ရက်စက်ကြမ်းကြုတ်သော စိတ်သဘောထားရှိသော ထိုလူများသည် မည်သည့်အမှားများကို ပြုလုပ်ပြီးဖြစ်စေ၊ မည်သည့်မကောင်းသောအရာများကို လုပ်ဆောင်ပြီးဖြစ်စေ ၎င်းတို့သည် မည်သူ့ကိုမျှ ၎င်းတို့အား ဖော်ထုတ်ခွင့် သို့မဟုတ် ပြုပြင်ခွင့် ပြုမည်မဟုတ်ပေ။ တစ်စုံတစ်ယောက်က ၎င်းတို့အား ဖော်ထုတ်ပြီး စိတ်ဆိုးစေလျှင် ၎င်းတို့သည် ဒေါသထွက်လိမ့်မည်။ လက်တုံ့ပြန်လိမ့်မည်။ ပြီးလျှင် ဤပြဿနာကို မည်သည့်အခါမျှ လက်လွှတ်မည်မဟုတ်ပေ။ ၎င်းတို့သည် အခြားလူများအပေါ် စိတ်ရှည်ခြင်း၊ သည်းခံခြင်းမရှိပေ။ ပြီးလျှင် ထိုလူများအပေါ် သည်းခံမှုကို ကျင့်သုံးခြင်း မရှိပေ။ ၎င်းတို့၏ ကျင့်ကြံပြုမူခြင်းသည် မည်သည့်စည်းမျဉ်းကို အခြေခံသနည်း။ “သစ္စာဖောက်ခံရမည့်အစား ကျွန်ုပ်ကိုယ်တိုင်က သစ္စာဖောက်မည်” ဟူ၍ဖြစ်သည်။ တစ်နည်းအားဖြင့်ဆိုလျှင် မည်သူ၏ စိတ်ဆိုးအောင်လုပ်ခြင်းကိုမျှ ၎င်းတို့က သည်းမခံပေ။ ဤသည်မှာ ဆိုးယုတ်သောလူတို့၏ တွေးခေါ်ပုံမဟုတ်လော။ ဤသည်မှာ အတိအကျပင် ဆိုးယုတ်သောလူများ၏ တွေးခေါ်ပုံဖြစ်သည်။ မည်သူ့ကိုမျှ ၎င်းတို့ကို စော်ကားခွင့် မပေးပေ။ ၎င်းတို့အတွက် တစ်ဦးတလေက ၎င်းတို့ကို အနည်းငယ်မျှပင် နှိုးဆွခြင်းသည် လက်မခံနိုင်ဖွယ်ဖြစ်သည်။ ပြီးလျှင် ဤသို့ပြုလုပ်သောသူ မည်သူကိုမဆို ၎င်းတို့က မုန်းတီးသည်။ ၎င်းတို့သည် လက်တုံ့ပြန်ရန် ထိုသူကို တိုက်ခိုက်မည်ဖြစ်ပြီး ဤကိစ္စကို လုံးဝ လက်လွှတ်မည်မဟုတ်ပေ။ ဤသည်မှာ ဆိုးယုတ်သောလူများ၏ ပုံစံဖြစ်သည်။ ၎င်းတို့တွင် ဆိုးယုတ်သောလူများ၏ အနှစ်သာရရှိသည်ကို သင် တွေ့ရှိသည်နှင့် တစ်ပြိုင်နက် ကြီးမားသော မကောင်းမှုကို ၎င်းတို့ မလုပ်နိုင်မီတွင် ဆိုးယုတ်သောလူများကို ခွဲထုတ်သင့်သည် သို့မဟုတ် ရှင်းလင်းပစ်သင့်သည်။ ဤအရာက ၎င်းတို့ပြုလုပ်သည့် ထိခိုက်မှုကို အနည်းဆုံးဖြစ်စေလိမ့်မည်။ ဤသည်မှာ ဉာဏ်ရှိသော ရွေးချယ်မှုဖြစ်သည်။ ဆိုးယုတ်သောလူတစ်ယောက်ကို ကိုင်တွယ်ရန်အတွက် ထိုသူက ဘေးဒုက္ခတစ်မျိုးမျိုး ဖြစ်စေပြီးသည်အထိ ခေါင်းဆောင်များနှင့် အမှုဆောင်များက စောင့်နေလျှင် ၎င်းတို့သည် ဘာသိဘာသာ နေခြင်းဖြစ်သည်။ ဤသည်မှာ ခေါင်းဆောင်များနှင့် အမှုဆောင်များက အလွန်မိုက်မဲကြောင်း၊ ၎င်းတို့၏ လုပ်ရပ်များအပေါ်တွင် စည်းမျဉ်းမရှိကြောင်း သက်သေပြလိမ့်မည်။ ဤမျှ မိုက်မဲပြီး မသိနားမလည်သော ခေါင်းဆောင်များနှင့် အမှုဆောင်အချို့ ရှိသည်။ ၎င်းတို့သည် ဆိုးယုတ်သောလူများကို မကိုင်တွယ်မီ ခိုင်လုံသော သက်သေအထောက်အထား ရရှိသည်အထိ မရမက စောင့်ဆိုင်းကြသည်။ အကြောင်းမှာ ယင်းသည် ၎င်းတို့၏ စိတ်ကို သက်သာရာရစေမည့် တစ်ခုတည်းသော နည်းလမ်းဖြစ်သည်ဟု ၎င်းတို့ ထင်သောကြောင့် ဖြစ်သည်။ သို့သော် အမှန်တွင်၊ တစ်စုံတစ်ဦးက ဆိုးယုတ်ကြောင်းကို သေချာစေရန် သင်သည် ခိုင်လုံသော သက်သေအထောက်အထား မလိုအပ်ပေ။ ၎င်းတို့၏ နေ့စဉ်စကားများနှင့် အပြုအမူများအားဖြင့် သင် ခွဲခြားနိုင်သည်။ ၎င်းတို့ ဆိုးယုတ်ကြောင်း သင် သေချာသည်နှင့်တစ်ပြိုင်နက်၊ ၎င်းတို့ကို ကန့်သတ်ခြင်း သို့မဟုတ် သီးခြားခွဲထားခြင်းဖြင့် စတင်နိုင်သည်။ ဤအရာက အသင်းတော်၏အလုပ်ကိုဖြစ်စေ၊ ဘုရားသခင် ရွေးချယ်ထားသော လူများ၏ အသက်ဝင်ရောက်မှုကိုဖြစ်စေ မထိခိုက်ကြောင်း သေချာစေလိမ့်မည်။ အချို့သော ခေါင်းဆောင်များနှင့် အမှုဆောင်များသည် မည်သူက ဆိုးယုတ်သည်ကို မပိုင်းခြားနိုင်သည့်အပြင်၊ ဆိုးယုတ်သောလူများကို အချိန်မီ မကိုင်တွယ်နိုင်ကြပေ။ ရလဒ်အနေဖြင့်၊ အသင်းတော်၏အလုပ်နှင့် အသင်းတော်အသက်တာသည် ထိခိုက်ခံရပြီး၊ ဘုရားသခင် ရွေးချယ်ထားသော လူများ၏ အသက်ဝင်ရောက်မှုက ဟန့်တားခြင်းခံရသည်။ ဤသည်မှာ အလွန်မိုက်မဲပေသည်။ ဤသည်မှာ အယောင်ဆောင်ခေါင်းဆောင်များ အလုပ်ကို ဆောင်ရွက်ပုံ ဖြစ်သည်။ အချက်တစ်ချက်အနေဖြင့်၊ ၎င်းတို့သည် ပိုင်းခြားသိမြင်နိုင်စွမ်း ကင်းမဲ့ပြီး၊ နောက်တစ်ချက်အနေဖြင့်၎င်းတို့သည် အခြားသူများအား စိတ်အနှောင့်အယှက်ဖြစ်စေမည်ကို ကြောက်သော လူ့အကြိုက်လိုက်သူများ ဖြစ်ကြသည်။ ခေါင်းဆောင်များအဖြစ် အစေခံသည့်အခါ၊ ထိုသို့သောလူများသည် ပထမဦးစွာ၊ လက်တွေ့ကျသော အလုပ်ကို မလုပ်ဆောင်နိုင်ကြပေ။ ဒုတိယအနေဖြင့်၊ ၎င်းတို့သည် ဘုရားသခင် ရွေးချယ်ထားသော လူများကို ထိခိုက်စေသည်။ ၎င်းတို့သည် ဆိုးယုတ်သောလူများကြောင့် ဖြစ်ပေါ်လာသော အနှောင့်အယှက်များနှင့်ဆိုင်သည့် ပြဿနာကိုပင် အချိန်မီ မဖြေရှင်းနိုင်သည့်အပြင်၊ ညီအစ်ကိုမောင်နှမများကိုလည်း မကာကွယ်နိုင်ပေ။ ထိုသို့သောလူများသည် ခေါင်းဆောင်များနှင့် အမှုဆောင်များဖြစ်ရန် မသင့်တော်ပေ။ ငါ့ကို ပြောလော့၊ အကယ်၍ တစ်စုံတစ်ဦးသည် ဆိုးယုတ်သောလူတစ်ဦးအဖြစ် သတ်မှတ်ခံရပါက၊ ၎င်းတို့ကို ကူညီရန် သမ္မာတရားကို မိတ်သဟာယဖွဲ့ဖို့ လိုအပ်သေးသလော။ (မလိုအပ်ပါ။) ၎င်းတို့ကို အခွင့်အရေးပေးရန် မလိုအပ်ပေ။ အချို့လူများသည် ဆိုးယုတ်သောသူများကို နောင်တရရန် အခွင့်အရေးကို အမြဲပေးလျက် အလွန်“ချစ်ခြင်းမေတ္တာ” များလှသော်လည်း ဤသည်က အကျိုးတစ်ခုတလေ ရရှိနိုင်သလော။ ဤသည်က ဘုရားသခင်၏ နှုတ်ကပတ်တော်များ၏ စည်းမျဉ်းများနှင့် ကိုက်ညီသလော။ အမှန်တကယ် နောင်တရနိုင်သော ဆိုးယုတ်သည့် လူတစ်ဦးတလေကို သင်တို့ မြင်ဖူးသလော။ မည်သူမျှ မမြင်ဖူးပေ။ ဆိုးယုတ်သောလူများ နောင်တရရန် မျှော်လင့်ခြင်းသည် အဆိပ်ပြင်းသောမြွေများကို သနားခြင်းနှင့်တူသည်။ ယင်းသည် သားရဲတိရစ္ဆာန်များကို သနားခြင်း ဖြစ်သည်။ ဤသည်မှာ ဆိုးယုတ်သောလူများ၏ အနှစ်သာရကို အခြေခံ၍၊ ဆိုးယုတ်သောလူများသည် အပြုသဘောဆောင်သည့်အရာများကို မည်သည့်အခါမျှ ချစ်မည်မဟုတ်ကြောင်း၊ သမ္မာတရားကို မည်သည့်အခါမျှ လက်ခံမည်မဟုတ်ကြောင်းနှင့် မည်သည့်အခါမျှ နောင်တရမည်မဟုတ်ကြောင်း သတ်မှတ်၍ရနိုင်သောကြောင့် ဖြစ်သည်။ သင်သည် ၎င်းတို့၏ အဘိဓာန်တွင် “နောင်တတရား” ဟူသော စကားလုံးကို တွေ့ရလိမ့်မည်မဟုတ်ပေ။ သမ္မာတရားကို ၎င်းတို့အား သင် မည်သို့ပင် မိတ်သဟာယဖွဲ့စေကာမူ၊ ၎င်းတို့သည် မိမိတို့၏ ကိုယ်ပိုင်ကြံရွယ်ချက်များနှင့် အကျိုးစီးပွားများကို ဘေးဖယ်ထားမည်မဟုတ်ဘဲ၊ မိမိတို့ကိုယ်ကို မှန်ကြောင်းပြပြောဆိုရန် အမျိုးမျိုးသော အကြောင်းပြချက်များနှင့် ဆင်ခြေများကို ရှာဖွေမည်ဖြစ်ကာ မည်သူမျှ ၎င်းတို့ကို မဖျောင်းဖျနိုင်ပေ။ အကယ်၍ ၎င်းတို့သည် ဆုံးရှုံးမှုတစ်ခုကို ခံစားရပါက၊ ယင်းသည် ၎င်းတို့အတွက် သည်းမခံနိုင်စရာဖြစ်ပြီး၊ ၎င်းတို့သည် အခြားသူများကို ထိုအကြောင်းနှင့်ပတ်သက်၍ အဆုံးမရှိ အပူကပ်ကြလိမ့်မည်။ မည်သည့်ဆုံးရှုံးမှုကိုမျှ ခံစားရန် မလိုလားသော ထိုသို့သောလူများသည် မည်သို့ အမှန်တကယ် နောင်တရနိုင်မည်နည်း။ အလွန်အမင်း တစ်ကိုယ်ကောင်းဆန်သော လူများသည် မိမိတို့၏ အကျိုးစီးပွားများကို အရာအားလုံးထက် ဦးစားပေးသောသူများဖြစ်သည်။ ၎င်းတို့သည် ဆိုးယုတ်သောလူများဖြစ်ပြီး၊ မည်သည့်အခါမျှ နောင်တရလိမ့်မည်မဟုတ်ပေ။ အကယ်၍ သင်တို့သည် ထိုသို့သောလူတစ်ဦးက ဆိုးယုတ်ကြောင်းကို လုံးလုံးလျားလျား သိမြင်ပြီးဖြစ်သော်လည်း ၎င်းတို့ကို နောင်တရရန် အခွင့်အရေးတစ်ခုကို ပေးနေသေးပါက၊ ယင်းသည် မိုက်မဲသည် မဟုတ်လော။ ဤသည်မှာ ခဲနေသောမြွေတစ်ကောင်ကို သင်၏ရင်ခွင်၌ နွေးထွေးစေပြီး၊ နောက်ပိုင်းတွင် ၎င်း၏အကိုက်ခံရခြင်းနှင့် ညီမျှသည်။ လူမိုက်တစ်ဦးသာလျှင် ထိုသို့သော မိုက်မဲသည့်အရာကို လုပ်ဆောင်ပေမည်။ အသင်းတော်တွင်၊ ဘုရားသခင် ရွေးချယ်ထားသောသူများက ဆိုးယုတ်သောလူများကို မုန်းတီးခြင်းသည် ပုံမှန်ဖြစ်စဉ်တစ်ခုဖြစ်သည်။ အဘယ်ကြောင့်ဆိုသော် ဆိုးယုတ်သောလူများသည် လူ့သဘာဝ ကင်းမဲ့ပြီး အကျင့်ပျက်သော အရာများကို အမြဲလုပ်ဆောင်သောကြောင့် ဖြစ်သည်။ ဆိုးယုတ်သောလူများကို မုန်းတီးခြင်းသည် မှန်ကန်သော စိတ်နေစိတ်ထား ဖြစ်သည်။ ယင်းသည် လူတို့က မိမိတို့၏ ပုံမှန်လူ့သဘာဝတွင် ပိုင်ဆိုင်သင့်သည့်အရာ၏ အစိတ်အပိုင်းတစ်ခု ဖြစ်သည်။

ငါ့ကို ပြောလော့၊ ညီအစ်ကိုမောင်နှမများအတွက် လုံးဝ ချစ်ခြင်းမေတ္တာမရှိသောသူတစ်ဦးသည် မည်သည့် လူစားမျိုးဖြစ်သနည်း။ ၎င်းတို့သည် ညီအစ်ကိုမောင်နှမများနှင့် ပုံမှန် လူအချင်းချင်း ဆက်ဆံရေး အနည်းငယ်မျှပင် အဘယ်ကြောင့် မရှိကြသနည်း။ ဤလူစားမျိုးသည် မည်သူနှင့်ပင် ပေါင်းသင်းဆက်ဆံသည်ဖြစ်စေ၊ ဤပေါင်းသင်းဆက်ဆံမှုများကို အကျိုးစီးပွားများ၊ အပေးအယူများနှင့်သာ ဆက်စပ်ကြသည်။ အကယ်၍ အကျိုးစီးပွားများ သို့မဟုတ် အပေးအယူများ မပါဝင်ပါက၊ ၎င်းတို့သည် လူတို့ကို အရေးလုပ်ကြလိမ့်မည် မဟုတ်ပေ။ ဤလူစားမျိုးသည် ဆိုးယုတ်သည် မဟုတ်လော။ အချို့လူများသည် သမ္မာတရားကို မလိုက်စားဘဲ ခံစားချက်များကိုသာ အခြေခံ၍ အသက်ရှင်ကြသည်။ ၎င်းတို့ကို ကောင်းစွာဆက်ဆံသည့်သူ မည်သူကိုမဆို၊ ၎င်းတို့က ထိုသူနှင့် ရင်းရင်းနှီးနှီးနေကြပြီး၊ ၎င်းတို့ကို ကူညီသူ မည်သူကိုမဆို ၎င်းတို့က အကောင်းမြင်ကြသည်။ ထိုသို့သောလူများတွင်လည်း ပုံမှန် လူအချင်းချင်း ဆက်ဆံရေးများ မရှိကြပေ။ ၎င်းတို့သည် ခံစားချက်များကိုသာ အခြေခံ၍ အသက်ရှင်ကြသည်။ သို့ဆိုလျှင် ၎င်းတို့သည် ညီအစ်ကိုမောင်နှမများကို မျှတစွာနှင့် တရားသဖြင့် ဆက်ဆံနိုင်သလော။ ဤသည်မှာ လုံးဝ မရရှိနိုင်ပေ။ ထို့ကြောင့် ညီအစ်ကိုမောင်နှမများနှင့်ဖြစ်စေ ဘုရားသခင်ကို ရိုးသားစစ်မှန်စွာ ယုံကြည်သောသူများနှင့်ဖြစ်စေ ပုံမှန် လူအချင်းချင်း ဆက်ဆံရေး မရှိသောသူ မည်သူမဆိုသည် အသိစိတ်နှင့် ဆင်ခြင်တုံတရားမရှိသောသူတစ်ဦးဖြစ်သည်၊ ပုံမှန်လူ့သဘာဝမရှိသောသူတစ်ဦးဖြစ်ပြီး၊ သမ္မာတရားကို ချစ်သောသူတစ်ဦး သေချာပေါက် မဟုတ်ပေ။ ဤပုဂ္ဂိုလ်များသည် ဘာသာတရား မရှိသူများထဲတွင် သိမ်ဖျင်းသော တေလေကြမ်းပိုးများနှင့် ဘာမျှမခြားနားပေ။ ၎င်းတို့သည် မိမိတို့အတွက် အကျိုးရှိသောသူ မည်သူနှင့်မဆို ပေါင်းသင်းဆက်ဆံပြီး အကျိုးမရှိသောသူများကိုမူ လျစ်လျူရှုကြသည်။ ထို့အပြင်၊ ၎င်းတို့သည် တစ်စုံတစ်ဦးက သမ္မာတရား လိုက်စားသည်ကို မြင်သည့်အခါ သို့မဟုတ် လူတိုင်းက လေးစားပြီး နှစ်သက်သောသူတစ်ဦးဖြစ်သည့် အတွေ့အကြုံဆိုင်ရာ သက်သေခံချက်များအား မျှဝေနိုင်သော တစ်စုံတစ်ဦးကို မြင်သည့်အခါ၊ ၎င်းတို့သည် မနာလိုဖြစ်ပြီး မုန်းတီးလာကာ၊ သမ္မာတရားကို လိုက်စားသော ဤလူများကို ဝေဖန်ရန်နှင့် ရှုတ်ချရန်အတွက် အချက်အလက်များ စုဆောင်းရန် အရာရာကို ကြိုးစားကြသည်။ ဤသည်မှာ ဆိုးယုတ်သောလူများ လုပ်ဆောင်သည့်အရာ မဟုတ်လော။ ထိုသို့သောလူများသည် အသိစိတ်နှင့် ဆင်ခြင်တုံတရား ကင်းမဲ့ကြသည်။ ၎င်းတို့သည် သားရဲတိရစ္ဆာန်များထက် ပိုဆိုးသည်။ ၎င်းတို့သည် လူတို့ကို မှန်ကန်စွာ မဆက်ဆံနိုင်ကြ၊ အခြားသူများနှင့် ပုံမှန် ပေါင်းသင်းဆက်ဆံ၍မရကြ၊ ဘုရားသခင် ရွေးချယ်ထားသော လူများနှင့် ပုံမှန် လူအချင်းချင်း ဆက်ဆံရေးများကို မတည်ဆောက်နိုင်ကြသည့်အပြင်၊ သမ္မာတရားကို လိုက်စားသောသူများကိုပင် မုန်းတီးနိုင်သည်။ ထိုသို့သောလူများသည် ကောင်းကင်ဘုံနှင့် အခြားလူများအကြောင်းကို အမြဲတစေ စောဒကတက်လျက် မိမိတို့၏ စိတ်နှလုံးထဲတွင် အလွန် အထီးကျန်ပြီး တစ်ကိုယ်တည်းဖြစ်သည်ဟု ခံစားရမည်ဖြစ်သည်။ ၎င်းတို့သည် အသက်ရှင်နေထိုင်ရာတွင် မည်သည့်ပျော်ရွှင်မှု သို့မဟုတ် အဓိပ္ပာယ် ရှိသနည်း။ ဤလူများသည် စိတ်သဘောထားအားဖြင့် ရက်စက်ကြမ်းကြုတ်ပြီး၊ မည်သူနှင့်ပင် ပေါင်းသင်းဆက်ဆံသည်ဖြစ်စေ၊ အသေးအဖွဲကိစ္စများနှင့်ပတ်သက်၍ လူတို့အပေါ် ၎င်းတို့ကို ရှုတ်ချကာ လက်စားချေလျက်၊ ၎င်းတို့အပေါ် ဘေးဒုက္ခများကို သက်ရောက်စေလျက် မုန်းတီးခြင်းကို ဖြစ်ပေါ်စေနိုင်သည်။ ထိုသို့သော ဆိုးယုတ်သည့် လူပုဂ္ဂိုလ်များသည် အစစ်အမှန် နတ်ဆိုးများဖြစ်ပြီး ၎င်းတို့ နေထိုင်သည့် နေ့ရက်တိုင်း အသင်းတော်ကို ဘေးဒုက္ခဖြစ်စေသည်။ ၎င်းတို့သည် အချိန်ကြာမြင့်စွာ နေထိုင်ပါက ဘေးဒုက္ခများက အဆုံးမရှိ ဖြစ်လိမ့်မည်။ ၎င်းတို့ကို အသင်းတော်မှ ဖယ်ထုတ်ပစ်ခြင်းအားဖြင့်သာ ဘေးဒုက္ခများကို ရှောင်လွှဲနိုင်သည်။ ထို့အပြင်၊ အပြင်ပန်းတွင် ယဉ်ကျေးပုံရသော်လည်း အကျိုးအမြတ်များကို အထူးနှစ်သက်သောသူများလည်း ရှိသည်။ ထို့ကြောင့်၊ ၎င်းတို့၏ ဘုရားသခင်ကို ယုံကြည်ခြင်းသည်လည်း အကျိုးအမြတ်များကို လိုက်စားရန်အတွက် ဖြစ်သည်။ အကယ်၍ ၎င်းတို့သည် လွန်ကဲသော အကျိုးအမြတ်အချို့ကို ခဏတာ မယူရပါက၊ ၎င်းတို့၏ မျက်နှာများသည် တစ်စုံတစ်ဦးက ၎င်းတို့အား ငွေများစွာ အကြွေးတင်နေသည့်အလား၊ သုန်မှုန်သွားသည်။ မကျေမနပ်ဖြစ်ပြီး စိတ်မချမ်းမသာဖြစ်သော ၎င်းတို့၏ မျက်နှာများကို မြင်သောသူ မည်သူမဆိုသည် ချက်ချင်း စိတ်ပိုင်းဆိုင်ရာ ထိခိုက်ရသည်။ ထိုသို့သော မျက်နှာသည် အသင်းတော်အသက်တာတွင် ပေါ်လာပါက မည်သည့် သက်ရောက်မှုကို ဖြစ်စေမည်ဟု သင်တို့ ထင်သနည်း။ ဘုရားသခင် ရွေးချယ်ထားသော လူအများစုသည် ယင်းကို မြင်ပါက သေချာပေါက် မသက်မသာ ခံစားရမည်ဖြစ်ပြီး၊ ဘုရားသခင်၏ နှုတ်ကပတ်တော်များကို ၎င်းတို့ဖတ်ရှုခြင်းနှင့် သမ္မာတရားကို မိတ်သဟာယဖွဲ့ခြင်းသည် အတိုင်းအတာအမျိုးမျိုးဖြင့် နှောင့်ယှက်ခံရကာ ထိခိုက်လိမ့်မည်။ အထူးသဖြင့် မှန်သောလမ်းခရီးတွင် မိမိတို့ကိုယ်ကို အမြစ်မစွဲသေးသောသူများအတွက်၊ အသင်းတော်အသက်တာတွင် အမြဲတစေ သုန်မှုန်သော ဤမျက်နှာကို မကြာခဏ မြင်ရခြင်းသည် ၎င်းတို့ကို အလွန်လွယ်ကူစွာ သက်ရောက်မှုရှိလိမ့်မည်။ အသင်းတော်တွင် ရွှင်လန်းသော ပင်ကိုစရိုက်ရှိပြီး၊ ရိုးရှင်းစွာနှင့် ပွင့်လင်းစွာ ပြောဆိုသောလူများ ပိုမိုရှိသင့်ပြီး၊ မိမိတို့၏ စိတ်နှလုံးများသည် ငြိမ်သက်ခြင်းနှင့် ဝမ်းမြောက်ခြင်းတို့ဖြင့် ပြည့်နေကာ၊ မိမိတို့၏ ဝိညာဉ်များသည် လွတ်လပ်ပြီး လွတ်မြောက်နေသောလူများ ပိုမိုရှိသင့်သည်။ ဤသည်က အသင်းတော်အသက်တာကို ပျော်ရွှင်ဖွယ်ဖြစ်စေလိမ့်မည်။ အမြဲတစေ သုန်မှုန်တတ်သော ထိုသူများသည် အိမ်တွင် ဘုရားသခင်ထံ ဆုတောင်းပြီး စုဝေးပွဲများသို့ မလာမီ မိမိတို့၏ စိတ်နေသဘောထားကို ပြင်ဆင်သင့်သည်။ ဤနည်းအားဖြင့်၊ ၎င်းတို့သည် စိတ်အခြေအနေ ကောင်းမည်ဖြစ်ပြီး၊ စုဝေးပွဲမှ တစ်စုံတစ်ခုကို ရရှိလိမ့်မည်။ ထို့အပြင်၊ ဤအရာက အခြားသူများကိုလည်း အကျိုးပြုလိမ့်မည်။ အနည်းဆုံးအားဖြင့်၊ ၎င်းတို့ နှောင့်ယှက်ခြင်းခံရမည် မဟုတ်ပေ။ ဘုရားသခင် ရွေးချယ်ထားသော လူများက ပုံမှန်အသင်းတော်အသက်တာကို အသက်ရှင်နေထိုင်နိုင်ကြောင်း သေချာစေရန်အတွက်၊ ခေါင်းဆောင်များနှင့် အမှုဆောင်များသည် ပြဿနာများကို ဖြေရှင်းရန် သမ္မာတရားကို မိတ်သဟာယဖွဲ့တတ်ဖို့ သင်ယူသင့်သည်။ အကယ်၍ တစ်စုံတစ်ဦးသည် သုန်မှုန်သော မျက်နှာဖြင့် စုဝေးပွဲသို့ လာပါက၊ ခေါင်းဆောင်များနှင့် အမှုဆောင်များသည် ရှေ့ထွက်ပြီး “သင် အကူအညီ လိုအပ်ပါသလော”ဟု မေးသင့်သည်။ ဤသည်ကို မေတ္တာဖြင့် တက်ကြွစွာ ကူညီခြင်းဟု ခေါ်သည်။ အကယ်၍ ခေါင်းဆောင်များနှင့် အမှုဆောင်များသည် တစ်စုံတစ်ဦးတွင် ပြဿနာတစ်ခုရှိသည်ကို မြင်ပြီး လျစ်လျူရှုကာ၊ ထို “တစ်လောကလုံးကို မကျေနပ်သူများ”ကို ၎င်းတို့ရွှင်လန်းလာဖို့အတွက် သမ္မာတရားကို မိတ်သဟာယမဖွဲ့ဘဲ ရှောင်ရှားပြီး လမ်းလွှဲသွားပါက၊ ၎င်းတို့သည် လက်တွေ့ကျသေ အလုပ်ကို လုပ်ဆောင်နေခြင်း မဟုတ်ပေ။ အသင်းတော်အလုပ်ကို ထိရောက်စွာ လုပ်ဆောင်ရန်၊ ခေါင်းဆောင်များနှင့် အမှုဆောင်များသည် ပထမဦးစွာ ဘုရားသခင် ရွေးချယ်ထားသော လူများ၏ လူယုံများဖြစ်ရန် သင်ယူရမည်၊ ယင်းမှာ ဘာသာတရား မရှိသူများက မိဘသဖွယ် စောင့်ရှောက်သည့် အရာရှိတစ်ဦးဟု ခေါ်သည့်အရာနှင့် ဆင်တူသည်။ အချို့လူများသည် ထိုသို့သော အခန်းကဏ္ဍတွင် ပါဝင်ရန် မလိုလားဘဲ၊ အမြဲတစေ ဘေးမှကြည့်ရှုသူတစ်ဦးဖြစ်ရန် ပို၍နှစ်သက်ကြသည်၊ ဤနည်းဖြင့် ၎င်းတို့သည် ကောင်းမွန်သော အသင်းတော်အသက်တာကို အသက်ရှင်နေထိုင်ရန် ဘုရားသခင် ရွေးချယ်ထားသော လူများအား မည်သို့ ဦးဆောင်နိုင်မည်နည်း။ အမှန်တကယ်တွင်၊ တစ်စုံတစ်ဦး၏ စိတ်နှလုံးထဲ၌ ပြဿနာများ ရှိမရှိဟူသည်ကို ၎င်းတို့၏ မျက်နှာအမူအရာမှနေ၍ အတိုင်းအတာတစ်ခုအထိ မြင်နိုင်သည်။ အကယ်၍ တစ်စုံတစ်ဦး၏ မျက်နှာသည် အမြဲ သုန်မှုန်နေပါက၊ ၎င်းတို့၏ စိတ်နှလုံးသည် အလင်းတစ်စက်မျှမရှိဘဲ မှောင်မိုက်နေသည်မှာ သေချာသည်။ အကယ်၍ ၎င်းတို့သည် တစ်နေ့လုံး အမှားအမှန် အငြင်းပွားမှုများတွင် နစ်မြုပ်နေပါက၊ ၎င်းတို့၏ မျက်နှာသည် အပြုံးတစ်ခုကို ဆောင်နိုင်ဦးမည်လော။ ဤလူများ၏ မျက်နှာများသည် အမြဲတစေ မည်းမှောင်သော တိမ်တိုက်များဖြင့် ဖုံးလွှမ်းနေပြီး၊ နေသာသော အခိုက်အတန့်မရှိဘဲ၊ ဤသည်က ၎င်းတို့၏ တာဝန်ထမ်းဆောင်မှုကိုလည်း သက်ရောက်မှုရှိစေသည်။ အကယ်၍ ခေါင်းဆောင်များနှင့် အမှုဆောင်များသည် ဤပြဿနာကို ကိုင်တွယ်ဖြေရှင်းရန် နှောင့်နှေးနေပြီး၊ ညီအစ်ကိုမောင်နှမများကို အဆက်မပြတ် နှောင့်ယှက်ခြင်းနှင့် ပြောမပြနိုင်သော ဝေဒနာတို့ကို ခံစားရစေပါက၊ ထိုခေါင်းဆောင်များနှင့် အမှုဆောင်များသည် လက်တွေ့ကျသော အလုပ်ကို လုပ်ဆောင်နိုင်စွမ်းမရှိကြောင်း၊ သမ္မာတရားဖြင့် ပြဿနာများကို မဖြေရှင်းနိုင်သည့်အပြင်လုံးဝ အသုံးမကျသူ ဖြစ်ကြောင်း သက်သေပြသည်။ အကယ်၍ ခေါင်းဆောင်များနှင့် အမှုဆောင်များသည် သမ္မာတရားကို နားလည်ပြီး ညီအစ်ကိုမောင်နှမများ၏ ပြဿနာများကို ဖော်ထုတ်နိုင်ကာ၊ အချိန်မီ အားပေးကူညီမှု ပေးနိုင်ပါက၊ လူတို့၏ ပြဿနာများကို ကူညီဖြေရှင်းပေးနိုင်ရုံတင်မက၊ လူတို့ကို သမ္မာတရား စည်းမျဉ်းများကို နားလည်စေပြီး မိမိတို့၏ တာဝန်များကို ဖြည့်ဆည်းရာတွင်လည်း ကူညီနိုင်ပါက၊ ၎င်းတို့၏ တာဝန်ထမ်းဆောင်မှုနှင့် ကိစ္စရပ်များကို ကိုင်တွယ်ခြင်းသည် ထိရောက်မည်ဖြစ်ပြီး၊ အသင်းတော်အလုပ်က ထိခိုက်လိမ့်မည် မဟုတ်ပေ။ အကယ်၍ ခေါင်းဆောင်များနှင့် အမှုဆောင်များသည် ပြဿနာများကို အချိန်မီ မဖော်ထုတ်နိုင်၊ မဖြေရှင်းနိုင်ပါက၊ ဤအရာသည် အသင်းတော်၏အလုပ်ကို ထိခိုက်စေသည်။ အကယ်၍ ခေါင်းဆောင်များနှင့် အမှုဆောင်များသည် အသင်းတော်၏အလုပ်ကို ထိခိုက်နစ်နာမှုဖြစ်စေပြီး ဘုရားသခင် ရွေးချယ်ထားသော လူများ၏ အသက်ဝင်ရောက်မှုကို ဟန့်တားလျက် ပြဿနာများကို ပိုင်းခြားသိမြင်ကာ ကိုင်တွယ်နိုင်ခြင်းမရှိပါက ၎င်းတို့သည် ဘုရားသခင်နှင့် သူ၏ ရွေးချယ်ထားသော လူများကို စိတ်ပျက်စေကြသည် မဟုတ်လော။ ၎င်းတို့သည် ကိစ္စရပ်များကို ကိုင်တွယ်ရာတွင် စည်းမျဉ်းများ ကင်းမဲ့သည် မဟုတ်လော။ ပြဿနာများ၏ အနှစ်သာရကို ထိုးထွင်းသိမြင်ပြီးနောက် ၎င်းတို့ကို အချိန်မီနှင့် မဆိုင်းမတွ ကိုင်တွယ်ခြင်း၊ ဤအရာကို တာဝန်ဝတ္တရားများအား ဖြည့်ဆည်းခြင်းနှင့် သစ္စာစောင့်သိခြင်းဟု ခေါ်ကာ ဤသည်မှာ မိမိ၏တာဝန်ကို စံနှုန်းပြည့်မီသောနည်းလမ်းဖြင့် ထမ်းဆောင်ခြင်း ဖြစ်သည်။

ယနေ့ မိတ်သဟာယ၏ အကြောင်းအရာမှာ ဆဋ္ဌမမြောက်ပြဿနာဖြစ်သည့် မလျော်ကန်သော ဆက်ဆံရေးများတွင် ပါဝင်ခြင်း ဖြစ်သည်။ အသင်းတော်အသက်တာတွင် ပေါ်ပေါက်သည့် ဤအမျိုးအစား၏ ပြဿနာများမှာ အခြေခံအားဖြင့် ဤအရာများဖြစ်သည်။ မလျော်ကန်သော ဖိုမဆက်ဆံရေးများ၊ လိင်တူဆက်ဆံရေးများ၊ အကျိုးစီးပွားနှင့်ဆိုင်သော ဆက်ဆံရေးများနှင့် လူအချင်းချင်း မုန်းတီးခြင်းတို့ ဖြစ်သည်။ ယင်းတို့သည် ဇာတိပကတိဆိုင်ရာ ကိလေသာတပ်မက်မှု၊ ဇာတိပကတိဆိုင်ရာ အကျိုးစီးပွားများ သို့မဟုတ် ဇာတိပကတိ၏ ခံစားချက်ဆိုင်ရာ ငြိတွယ်မှုများကို အခြေခံသော ဆက်ဆံရေးများဖြစ်သည်ဖြစ်စေ၊ ၎င်းတို့အားလုံးသည် ပုံမှန်လူ့သဘာဝ၏ အသိစိတ်နှင့် ဆင်ခြင်တုံတရား နယ်ပယ်ကို ကျော်လွန်သောကြောင့် မလျော်ကန်သော ဆက်ဆံရေးများ အမျိုးအစားထဲတွင် အကျုံးဝင်သည်။ ဤမလျော်ကန်သော ဆက်ဆံရေးများ တည်ရှိခြင်းသည် လူတို့ကို အတိုင်းအတာတစ်ခုအထိ စိတ်အနှောင့်အယှက်ဖြစ်စေနိုင်သည်။ ပို၍ဆိုးရွားသည်မှာ၊ ၎င်းတို့သည် လူတို့၏ အသက်ဝင်ရောက်မှု၊ ၎င်းတို့၏ သမ္မာတရားကို လိုက်စားခြင်းနှင့် ဘုရားသခင်ကို သိရှိခြင်းအား ၎င်းတို့၏ လိုက်စားမှုတို့ကို နှောင့်ယှက်နိုင်သည်။ ဤအမျိုးမျိုးသော မလျော်ကန်သည့် ဆက်ဆံရေးများသည် အသိစိတ် သို့မဟုတ် ဆင်ခြင်တုံတရားမှ ပေါ်ပေါက်လာခြင်းမဟုတ်ဘဲ၊ ပုံမှန်လူ့သဘာဝနှင့် ဆန့်ကျင်ဘက်ဖြစ်သည်။ လူတို့သည် ဤပုံမှန်မဟုတ်သော ဆက်ဆံရေးများအတွင်း အသက်ရှင်နေထိုင်သည့်အခါ သမ္မာတရားကို လက်ခံပြီး လက်တွေ့လုပ်ဆောင်ရန် ခက်ခဲကာ ဤအရာက အသင်းတော်အသက်တာကို အသက်ရှင်နေထိုင်ခြင်းနှင့် အသက်တာ တိုးတက်မှုကို လိုက်စားခြင်းအပြင် အသင်းတော်အသက်တာ၏ အစီအစဉ်ကိုလည်း နှောင့်ယှက်သည်။ ဤသည်မှာ ဘုရားသခင် ရွေးချယ်ထားသော လူများ၏ အသက်ဝင်ရောက်မှုအတွက် အန္တရာယ်ရှိပြီး အသင်းတော်၏အလုပ်ကိုလည်း ထိခိုက်စေနိုင်သည်။ ဤအရာအားလုံးကြောင့်၊ ခေါင်းဆောင်များနှင့် အမှုဆောင်များအနေဖြင့် ဤပြဿနာများကို အချိန်မီ ဖော်ထုတ်ပြီး ကိုင်တွယ်ရန်မှာ မဖြစ်မနေ လိုအပ်သည်။

မလျော်ကန်သော ဆက်ဆံရေးများနှင့်စပ်လျဉ်း၍၊ ငါတို့သည် မတူညီသောအခြေအနေများကို ရေတွက်ပြီးဖြစ်ကာ အမျိုးအစားသတ်မှတ်ပြီးဖြစ်သည်။ ပိုင်းခြားသိမြင်မှုကို လေ့ကျင့်ရန် ဥပမာအချို့ကို သင်တို့ ပေးနိုင်သလော။ ပိုင်းခြားသိမြင်မှုကို သင်ယူခြင်း၏ ရည်ရွယ်ချက်မှာ အဘယ်နည်း။ ယင်းမှာ တိကျသော အကဲဖြတ်မှုများ ပြုလုပ်နိုင်ရန်နှင့် ထို့နောက်တွင် ၎င်းတို့ကို စည်းမျဉ်းများအတိုင်း ဆက်ဆံနိုင်ရန်အလို့ငှာ၊ လူများ၊ ဖြစ်ရပ်များနှင့် အမှုအရာများ၏ အနှစ်သာရကို ပိုင်းခြားသိမြင်ပြီး သတ်မှတ်တတ်စေရန် ဖြစ်သည်။ ဤသည်မှာ အဆုံးစွန်သော ရလဒ် ဖြစ်သည်။ “သင်တို့က တစ်နေ့လုံး ဤအမှားအမှန်ကိစ္စများ၊ ဤနေ့စဉ်ကိစ္စများအကြောင်း ပြောနေသည်၊ ငါတို့က ယင်းတို့ကို နောက်ထပ် နားမထောင်လိုတော့ပါ၊ ငါတို့ စုဝေးပွဲများကိုပင် မလာချင်တော့ပါ။ သင်တို့က သမ္မာတရားကို မိတ်သဟာယဖွဲ့သင့်သည် မဟုတ်လော။ အဘယ်ကြောင့် ဤအခြေအနေများအကြောင်းကို အမြဲပြောနေရသနည်း”ဟု ပြောဖူးသူ တစ်စုံတစ်ဦး ရှိသလော။ ထိုသို့သောလူများကို သင်တို့ သတိပြုမိသလော။ ၎င်းတို့သည် မည်သည့်လူစားမျိုးများ ဖြစ်ကြသနည်း။ (ဝိညာဉ်ရေးရာ သိနားလည်မှုကင်းမဲ့သောလူများ ဖြစ်ပါသည်။) ငါတို့သည် ဤနည်းအတိုင်း မိတ်သဟာယဖွဲ့သော်လည်း၊ ၎င်းတို့သည် သမ္မာတရားကို နားမလည်နိုင်သေးပေ။ ၎င်းတို့သည် ပုံမှန်လူတစ်ဦး၏ အသိဉာဏ်ကိုပင် မပြည့်မီပေ၊ ထိုသို့သောလူများသည် လုံးဝ အသုံးမကျပေ။ လူ့အသိဉာဏ်ကိုပင် မပြည့်မီသော တစ်စုံတစ်ဦးကို တရားဒေသနာများ နားထောင်စေသင့်သေးသလော။ ၎င်းတို့က “စုဝေးပွဲများက အမြဲ သမ္မာတရားကို မိတ်သဟာယဖွဲ့ခြင်းအကြောင်းဖြစ်သည်။ သမ္မာတရားကို လက်တွေ့လုပ်ဆောင်ခြင်း အကြောင်းအရာများအကြောင်း အမြဲပြောနေသည်။ ဤအရာ ကျွန်ုပ် နားထောင်ရသည်ကို ငြီးငွေ့နေပြီ။ စုဝေးပွဲများကို ကျွန်ုပ် နောက်ထပ် မလာချင်တော့ပါ” ဟု အဆိုပြုကောင်းပြုကြပေမည်။ အကယ်၍ ၎င်းတို့သည် ထိုသို့သော အမြင်ကို အမှန်တကယ် စွဲကိုင်ထားပါက၊ ၎င်းတို့သည် သမ္မာတရားကို အလွန်အမင်း မနှစ်မြို့သူတစ်ဦး ဖြစ်သည်။ ထိုသို့သောလူများအတွက်၊ ဘုရားအိမ်တော်သည် ၎င်းတို့၏ တက်ရောက်မှုကို မရမက မတောင်းဆိုပေ။ ၎င်းတို့ကို အလျင်အမြန် မောင်းထုတ်လော့။ အကယ်၍ ၎င်းတို့ကိုယ်တိုင်က စုဝေးပွဲများသို့ လာရန် မလိုလားသည့်အပြင်၊ ထိုနေရာများတွင် ဆွေးနွေးသည့်အရာကို လက်မခံနိုင်ပါက၊ ငါတို့သည် မရမက မတောင်းဆိုပေ။ ငါတို့သည် ၎င်းတို့ကို ဒုက္ခပေးရန် မရှာပေ။ ဤကဲ့သို့သောလူများသည် ဘုရားသခင်ကို တစ်သက်တာ ယုံကြည်လျှင်ပင်၊ သမ္မာတရားကို နားလည်မည်မဟုတ်သကဲ့သို့ လက်တွေ့ကျမှုထဲသို့လည်း ဝင်ရောက်မည်မဟုတ်ပေ၊ ယင်းသည် အချည်းနှီး အားထုတ်ခြင်း ဖြစ်သည်။ အကယ်၍ ၎င်းတို့သည် ဘာသာရေးဆိုင်ရာ အသိပညာကို နားထောင်ခြင်းအား နှစ်သက်ပါက၊ ဘာသာရေးဆိုင်ရာ အသိပညာကို သွားရောက်လေ့လာကြပါစေ။ တစ်နေ့တွင်၊ ၎င်းတို့သည် သမ္မာတရားကို အသက်အဖြစ် မရရှိသည့်အခါ၊ ၎င်းတို့ နောင်တရလိမ့်မည်။

၂၀၂၁ ခုနှစ်၊ မေလ ၂၉ ရက်


ခေါင်းဆောင်များနှင့် အမှုဆောင်များ၏ တာဝန်များ (၁၅)

အချက် ၁၂- ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ၎င်းတို့ကို တားဆီးပြီး ချုပ်ချယ်ကန့်သတ်ကာ အခြေအနေများကို ပြောင်းလဲစေလော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ချင့်ချိန်နိုင်စွမ်း ဖြစ်ပေါ်ပြီး ယင်းတို့ထံမှ လေ့လာသင်ယူရန် သမ္မာတရားကို မိတ်သဟာယဖွဲ့လော့ (အပိုင်း ၃)

အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ

ပြီးခဲ့သည့် စုဝေးပွဲတွင် ငါတို့သည် ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်ဖြစ်သည့် “ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ၎င်းတို့ကို တားဆီးပြီး ချုပ်ချယ်ကန့်သတ်ကာ အခြေအနေများကို ပြောင်းလဲစေလော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ချင့်ချိန်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့”ဟူသည်ကို မိတ်သဟာယဖွဲ့ခဲ့ကြသည်။ ဤတာဝန်နှင့်စပ်လျဉ်း၍ ငါတို့သည် အသင်းတော်အသက်တာနှင့် ဆက်စပ်သည့် အမျိုးမျိုးသော ပြဿနာများကို အဓိက မိတ်သဟာယဖွဲ့ခဲ့ကြပြီး ယင်းတို့ကို ပြဿနာ တစ်ဆယ့်တစ်ရပ်အဖြစ် ခွဲခဲ့ကြသည်။ ယင်းတို့ကို ဖတ်ကြည့်လော့။ (ပထမအချက်၊ သမ္မာတရားကို မိတ်သဟာယဖွဲ့သည့်အခါ အကြောင်းအရာမှ မကြာခဏ သွေဖည်သွားခြင်း၊ ဒုတိယအချက်၊ လူတို့ကို အထင်အမြင်မှားစေပြီး ၎င်းတို့၏ လေးစားမှုကို ရယူရန် စကားလုံးများနှင့် အယူဝါဒများကို ပြောဆိုခြင်း၊ တတိယအချက်၊ အိမ်တွင်းရေးရာများကို တတွတ်တွတ် ပြောဆိုခြင်း၊ ပုဂ္ဂိုလ်ရေးဆိုင်ရာ အဆက်အသွယ်များ တည်ဆောက်ခြင်းနှင့် ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ခြင်း၊ စတုတ္ထအချက်၊ အုပ်စုဖွဲ့ခြင်း၊ ပဉ္စမအချက်၊ အဆင့်အတန်းအတွက် ပြိုင်ဆိုင်ခြင်း၊ ဆဋ္ဌမအချက်၊ မလျော်ကန်သော ဆက်ဆံရေးများတွင် ပါဝင်ခြင်း၊ သတ္တမအချက်၊ အပြန်အလှန် တိုက်ခိုက်ခြင်းနှင့် စကားစစ်ထိုးခြင်းများတွင် ပါဝင်ခြင်း၊ အဋ္ဌမအချက်၊ အယူအဆများကို ဖြန့်ဝေခြင်း၊ နဝမအချက်၊ အပျက်သဘောဆောင်ခြင်းကို ဖွင့်ထုတ်ခြင်း၊ ဒသမအချက်၊ အခြေအမြစ်မရှိသော ကောလာဟလများကို ဖြန့်ဝေခြင်းနှင့် ဆယ့်တစ်ချက်မြောက်မှာ ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်းတို့ ဖြစ်ပါသည်။) ပြီးခဲ့သည့်အကြိမ်က ငါတို့သည် ပဉ္စမမြောက်ပြဿနာဖြစ်သည့် အဆင့်အတန်းအတွက် ပြိုင်ဆိုင်ခြင်းနှင့် ဆဋ္ဌမမြောက် ပြဿနာဖြစ်သည့် မလျော်ကန်သော ဆက်ဆံရေးများတွင် ပါဝင်ခြင်းတို့ကို မိတ်သဟာယဖွဲ့ခဲ့ကြသည်။ ဤပြဿနာအမျိုးအစားနှစ်ခုသည် ယခင်ပြဿနာလေးခုကဲ့သို့ပင် အသင်းတော်အသက်တာနှင့် အသင်းတော်၏ ပုံမှန်အစီအစဉ်ကို နှောင့်ယှက်မှုများနှင့် အဖျက်အမှောင့်များကို ဖြစ်စေသည်။ ဤပြဿနာအမျိုးအစားနှစ်ခု၏ သဘောသဘာဝ၊ အသင်းတော်အသက်တာကို ၎င်းတို့ ဖြစ်ပေါ်စေသည့် အန္တရာယ်နှင့် လူတို့၏ အသက်ဝင်ရောက်မှုအပေါ် ၎င်းတို့၏ သက်ရောက်မှုတို့ကို ကြည့်ခြင်းအားဖြင့် ထိုနှစ်ခုစလုံးသည် ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော လူများ၊ ဖြစ်ရပ်များနှင့် အမှုအရာများနှင့် ညီမျှပေသည်။

၇။ အပြန်အလှန် တိုက်ခိုက်ခြင်းနှင့် စကားစစ်ထိုးခြင်း

ယနေ့ ငါတို့သည် သတ္တမမြောက်ကိစ္စဖြစ်သည့် အပြန်အလှန်တိုက်ခိုက်ခြင်းနှင့် စကားစစ်ထိုးခြင်းကို မိတ်သဟာယပြုကြမည်။ ထိုသို့သော ပြဿနာများသည် အသင်းတော်အသက်တာတွင် တွေ့နေကျဖြစ်ပြီး လူတိုင်းအတွက် သိသာထင်ရှားသည်။ လူတို့သည် ဘုရားသခင်၏ နှုတ်ကပတ်တော်ကို စားသောက်ရန်၊ မိမိတို့၏ ကိုယ်ပိုင်အတွေ့အကြုံများကို မိတ်သဟာယဖွဲ့ရန် သို့မဟုတ် အချို့သော လက်တွေ့ကျသည့် ပြဿနာများကို ဆွေးနွေးရန် စုဝေးကြသည့်အခါ ကွဲလွဲသော သဘောထားအမြင်များ သို့မဟုတ် အမှားအမှန်နှင့်ပတ်သက်သည့် ငြင်းခုံမှုများသည် လူတို့ကြားတွင် အငြင်းပွားမှုများနှင့် အငြင်းအခုံများကို မကြာခဏ ဖြစ်ပေါ်စေသည်။ အကယ်၍ လူတို့သည် သဘောထားကွဲလွဲပြီး အမျိုးမျိုးသော သဘောထားအမြင်များရှိသော်လည်း ဤအရာက အသင်းတော်အသက်တာကို မနှောင့်ယှက်ပါက ဤသည်မှာ အပြန်အလှန်တိုက်ခိုက်ခြင်းနှင့် စကားစစ်ထိုးခြင်းဟု သတ်မှတ်နိုင်သလော။ ဤသည်မှာ သတ်မှတ်၍မရပေ။ ယင်းသည် ပုံမှန် မိတ်သဟာယဖွဲ့ခြင်းနှင့် သက်ဆိုင်သည်။ ထို့ကြောင့် အပေါ်ယံအားဖြင့် ပြဿနာများစွာသည် သတ္တမမြောက်ပြဿနာနှင့် ဆက်စပ်ပုံရနိုင်သော်လည်း အမှန်တွင်မူ အခြေအနေများနှင့် သဘောသဘာဝအရ ပို၍ပြင်းထန်ပြီး ထိုသို့ဖြင့် အဖျက်အမှောင့်များနှင့် နှောင့်ယှက်မှုများကို ဖြစ်ပေါ်စေသည့်အရာများသာလျှင် ဤကိစ္စနှင့် သက်ဆိုင်ပေသည်။ ယခုတွင် မည်သည့်ပြဿနာများ၏ သဘောသဘာဝက ဤကိစ္စတွင် ပါဝင်ရန်အတွက် ဘောင်ဝင်စေသည်ကို မိတ်သဟာယဖွဲ့ကြစို့။

ပထမဦးစွာ၊ အပြန်အလှန် တိုက်ခိုက်ခြင်း၏ သရုပ်သကန်များကို ကြည့်သည့်အခါ၊ ဤသည်မှာ သမ္မာတရားကို ပုံမှန် မိတ်သဟာယဖွဲ့ခြင်း သို့မဟုတ် သမ္မာတရားကို ရှာဖွေခြင်း၊ သို့မဟုတ် သမ္မာတရားကို မိတ်သဟာယဖွဲ့ခြင်းအပေါ် အခြေခံ၍ မတူညီသော သိနားလည်မှုများ သို့မဟုတ် ဉာဏ်အလင်းရခြင်းများ ရှိခြင်း၊ သို့မဟုတ် သမ္မာတရားတစ်ခုနှင့်စပ်လျဉ်း၍ လက်တွေ့လုပ်ဆောင်ခြင်း လမ်းကြောင်းကို ရှာဖွေလျက် သမ္မာတရား စည်းမျဉ်းများကို ရှာဖွေခြင်း၊ မိတ်သဟာယဖွဲ့ခြင်း၊ ဆွေးနွေးခြင်းတို့အကြောင်း သေချာပေါက် မဟုတ်ဘဲ ထိုအစား အမှားအမှန်နှင့်ပတ်သက်၍ အငြင်းပွားခြင်းနှင့် အငြင်းအခုံပြုခြင်းအကြောင်း ဖြစ်သည်။ ဤသည်မှာ အခြေခံအားဖြင့် ပေါ်လွင်ထင်ရှားသည့်ပုံစံ ဖြစ်သည်။ ဤပြဿနာမျိုးသည် အသင်းတော်အသက်တာတွင် တစ်ခါတစ်ရံ ဖြစ်ပေါ်တတ်သလော။ (ဖြစ်ပေါ်တတ်ပါသည်။) အပြင်ပန်းအသွင်အပြင်များကို အခြေခံရုံမျှဖြင့်၊ အပြန်အလှန် တိုက်ခိုက်ခြင်းကဲ့သို့သော လုပ်ရပ်သည် သမ္မာတရားကို ရှာဖွေခြင်းနှင့် သက်ဆိုင်သည်မှာ သေချာပေါက် မဟုတ်ကြောင်း၊ သို့မဟုတ် သန့်ရှင်းသောဝိညာဉ်တော်၏ လမ်းညွှန်မှုအောက်တွင် သမ္မာတရားကို မိတ်သဟာယဖွဲ့ခြင်းနှင့် သက်ဆိုင်သည်မှာ မဟုတ်ကြောင်း၊ သို့မဟုတ် သဟဇာတဖြစ်စွာ ပူးပေါင်းဆောင်ရွက်ခြင်းနှင့် သက်ဆိုင်သည်မှာ မဟုတ်ကြောင်း သိသာထင်ရှားသည်။ သို့သော် ထိုအစား ယင်းသည် တဇောက်ကန်းဖြစ်ခြင်းတွင် အရင်းခံပြီး ယင်းတွင် အသုံးပြုသော အသုံးအနှုန်းသည် ဝေဖန်ခြင်းနှင့် ပြစ်တင်ရှုတ်ချခြင်း၊ ကျိန်ခြင်းများပင် ပါဝင်သည်။ ဤသရုပ်သကန်မျိုးသည် စာတန်ဆန်သော ဖောက်ပြန်ပျက်စီးသည့် စိတ်သဘောထား၏ ထုတ်ဖော်ခြင်းတစ်ခု အမှန်ပင် ဖြစ်သည်။ လူတို့သည် အချင်းချင်း တိုက်ခိုက်ကြသည့်အခါ ၎င်းတို့၏ အသုံးအနှုန်းက ထက်မြက်သည်ဖြစ်စေ၊ သွယ်ဝိုက်သည်ဖြစ်စေ မည်သို့ပင်ဖြစ်စေကာမူ တဇောက်ကန်းဖြစ်ခြင်း၊ မလိုမုန်းထားမှုနှင့် အမုန်းတရားတို့ကို သယ်ဆောင်ပြီး ချစ်ခြင်း၊ သည်းခံခြင်းနှင့် ခွင့်လွှတ်ခြင်းတို့ ကင်းမဲ့သည့်အပြင်၊ ပင်ကိုအားဖြင့် သဘောညီညွှတ်သော ပူးပေါင်းဆောင်ရွက်ခြင်းတို့ သာ၍ပင် ကင်းမဲ့လေသည်။ အချင်းချင်း တိုက်ခိုက်ရန် လူတို့ အသုံးပြုသည့် နည်းလမ်းများက အမျိုးမျိုးရှိသည်။ ဥပမာအားဖြင့်၊ လူနှစ်ဦးသည် ကိစ္စရပ်တစ်ခုကို ဆွေးနွေးနေသည့်အခါ ပထမလူက ဒုတိယလူကို “အချို့လူများသည် လူ့သဘာဝ မကောင်းသည့်အပြင်၊ မာနထောင်လွှားသည့် စိတ်သဘောထား ရှိသည်။ ၎င်းတို့သည် တစ်စုံတစ်ရာကို အနည်းငယ် လုပ်ဆောင်ပြီးသည့်အခါတိုင်း ကြွားဝါပြီး မည်သူကိုမျှ နားမထောင်ကြပေ။ သူတို့သည် ဘုရားနှုတ်ကပတ်တော်များ သားရဲတိရစ္ဆာန်များကဲ့သို့ အရိုင်းအစိုင်းဆန်ပြီး လူ့သဘာဝ ကင်းမဲ့တဲ့သူများဖြစ်သည်ဟု ပြောသည့်အတိုင်းပင် ဖြစ်သည်”ဟု ပြောသည်။ ဤအရာကို ကြားပြီးနောက်တွင် ဒုတိယလူက “သင် ယခုတင် ပြောသည့်စကားသည် ငါ့ကိုရည်ညွှန်းနေခြင်း မဟုတ်လော။ ငါ့ကို ဖော်ထုတ်ဖို့ ဘုရားနှုတ်ကပတ်တော်များကိုပင် သင် ကိုးကားသေးသည်။ သင်သည် ငါ့အကြောင်း ပြောသည့်အတွက်၊ ငါလည်း ချုပ်တည်းထားမည် မဟုတ်ပါ။ သင်က ငါ့အပေါ် မညှာတာသောကြောင့် ငါလည်း သင့်ကို မတရားဆက်ဆံမည်ဖြစ်သည်”ဟု စဉ်းစားသည်။ သို့ဖြစ်၍ ဒုတိယလူက “အချို့လူများသည် အပြင်ပန်းတွင် အလွန် ဘာသာတရားကိုင်းရှိုင်းပုံရနိုင်သော်လည်း တကယ်တမ်း အတွင်းစိတ်ထဲတွင်တော့ သူတို့သည် မည်သူ့ထက်မဆို ပိုပြီး ကောက်ကျစ်စဉ်းလဲသည်။ သူတို့သည် ဘုရားသခင်၏ နှုတ်ကပတ်တော်များတွင် ပြောထားသည့် ပြည့်တန်ဆာမများ၊ မိန်းမပျက်များကဲ့သိုပင် ဆန့်ကျင်ဘက်လိင်နှင့် မလျော်ကန်သော ဆက်ဆံရေးများကိုပင် လုပ်ကြသေးသည်။ ဘုရားသခင်က ထိုသို့သောလူများကို လုံးဝ စက်ဆုပ်ရွံရှာသည်။ သူသည် သူတို့အပေါ် အလွန်အမင်း မနှစ်မြို့ခြင်း ဖြစ်သည်။ ဘာသာတရားကိုင်းရှိုင်းပုံပေါက်ခြင်းသည် အဘယ်အသုံးဝင်ခြင်း ရှိသနည်း။ ယင်းမှာ ဟန်ဆောင်မှုချည်းသာ ဖြစ်သည်။ ဘုရားသခင်က ဟန်ဆောင်သူများကို မနှစ်သက်ဆုံး ဖြစ်သည်။ ဟန်ဆောင်သူများအားလုံးက ဖာရိရှဲများဖြစ်သည်”ဟု ပြောသည်။ ဤအရာကို ကြားပြီးနောက်တွင် ပထမလူက “ဤသည်မှာ ငါ့ကို တန်ပြန်တိုက်ခိုက်ခြင်း ဖြစ်သည်။ ကောင်းပြီ၊ သင်သည် ငါ့အပေါ် မညှာတာသောကြောင့်၊ ငါ မချုပ်တည်းထားသည့်အတွက် ငါ့ကို အပြစ်မတင်နှင့်”ဟု စဉ်းစားသည်။ အပြန်အလှန်ဖြင့် ထိုနှစ်ဦးသည် ရန်ဖြစ်ကြလေတော့သည်။ ဤသည်မှာ ဘုရားသခင်၏ နှုတ်ကပတ်တော်များကို မိတ်သဟာယဖွဲ့ခြင်းလော။ (မဟုတ်ပါ။) ၎င်းတို့ မည်သည့်အရာကို လုပ်နေကြသနည်း။ (အပြန်အလှန်တိုက်ခိုက်ပြီး ရန်ဖြစ်နေကြခြင်း ဖြစ်သည်။) ၎င်းတို့သည် ဘုရားနှုတ်ကပတ်တော်များကို အခြေခံအဖြစ် ကိုးကားလျက်၊ အခြားသူ၏အမှားအချို့ကိုပင် အမိအရ အသုံးချပြီး ၎င်းတို့၏ တိုက်ခိုက်မှုများအတွက် “အခြေခံ” တစ်ခုကို ရှာဖွေကြလေသည်။ ဤသည်မှာ အပြန်အလှန် တိုက်ခိုက်ခြင်းဖြစ်ပြီး တစ်ချိန်တည်းတွင် စကားစစ်ထိုးခြင်းလည်း ဖြစ်သည်။ ဤမိတ်သဟာယဖွဲ့ခြင်းပုံစံကို အသင်းတော်အသက်တာတွင် တစ်ခါတစ်ရံ တွေ့ရတတ်သလော။ ဤသည်မှာ ပုံမှန် မိတ်သဟာယဖွဲ့ခြင်းလော။ ဤသည်မှာ ပုံမှန်လူ့သဘာဝအတွင်းမှ မိတ်သဟာယဖွဲ့ခြင်းလော။ (မဟုတ်ပါ။) သို့ဆိုလျှင် ဤမိတ်သဟာယဖွဲ့ခြင်းပုံစံသည် အသင်းတော်အသက်တာကို အဖျက်အမှောင့်များနှင့် နှောင့်ယှက်မှုများကို ဖြစ်စေသလော။ ယင်းသည် မည်သည့် အဖျက်အမှောင့်များနှင့် နှောင့်ယှက်မှုများကို ဖြစ်စေသနည်း။ (ပုံမှန် အသင်းတော်အသက်တာက နှောင့်ယှက်ခြင်းခံရသည်။ လူတို့သည် အမှားအမှန်နှင့်ပတ်သက်သည့် အငြင်းပွားမှုများထဲ ကျရောက်သွားပြီး အကျိုးဆက်အနေဖြင့် ဘုရားသခင်၏ နှုတ်ကပတ်တော်များကို တိတ်ဆိတ်စွာ ဆင်ခြင်သုံးသပ်ကာ မိတ်သဟာယမဖွဲ့နိုင်ကြတော့ပါ။) လူတို့သည် အသင်းတော်အသက်တာအတောအတွင်းတွင် ဤသို့ ရန်ဖြစ်ခြင်းနှင့် အမှားအမှန်နှင့်ပတ်သက်၍ အငြင်းပွားမှုများတွင် ပါဝင်သည့်အခါတွင်လည်းကောင်း၊ ပုဂ္ဂိုလ်ရေးဆိုင်ရာ တိုက်ခိုက်မှုများကို ဆောင်ရွက်သည့်အခါတွင်လည်းကောင်း သန့်ရှင်းသောဝိညာဉ်တော်သည် အလုပ်လုပ်နေသေးသလော။ သန့်ရှင်းသောဝိညာဉ်တော် အလုပ်မလုပ်တော့ပေ။ ဤ မိတ်သဟာယဖွဲ့ခြင်းမျိုးသည် လူတို့၏ စိတ်နှလုံးများကို ကစဉ့်ကလျားဖြစ်သွားစေသည်။ သမ္မာကျမ်းစာထဲတွင် စကားအချို့ရှိသည်၊ သင်တို့ မှတ်မိကြသလော။ (“တဖန်ငါဆိုသည်ကား၊ မြေကြီးပေါ်မှာ သင်တို့တွင် နှစ်ယောက်တို့သည် သဘောချင်းတူ၍ ဆုတောင်းလျှင်၊ တောင်းသမျှသောဆုတို့ကို ကောင်းကင်ဘုံ၌ ရှိတော်မူသော ငါ၏ခမည်းတော်သည် ပေးတော်မူလတံ့။ အကြောင်းမူကား၊ အကြင်အရပ်၌ လူနှစ်ဦးသုံးဦးတို့သည် ငါ၏နာမကိုထောက်၍ စည်းဝေးကြ၏၊ ထိုအရပ်၌ သူတို့အလယ်မှာ ငါရှိသည်။” (ရှင်မဿဲခရစ်ဝင် ၁၈:၁၉-၂၀)) ဤစကားများက မည်သည့်အရာကို ဆိုလိုသနည်း။ လူတို့သည် ဘုရားသခင်ရှေ့မှောက်တွင် အတူတကွ စုဝေးကြသည့်အခါ ၎င်းတို့သည် စိတ်နှလုံးတစ်လုံးတစ်ဝတည်း ရှိရန်နှင့် ဘုရားသခင်ရှေ့မှောက်တွင် စည်းလုံးရန် လိုအပ်သည်။ လူတို့သည် စိတ်နှလုံးတစ်လုံးတစ်ဝတည်း ရှိမှသာ ဘုရားသခင်သည် ၎င်းတို့အပေါ် ကောင်းချီးများ ပေးသနားလိမ့်မည်ဖြစ်ပြီး သန့်ရှင်းသောဝိညာဉ်တော်က အလုပ်လုပ်လိမ့်မည်ဖြစ်သည်။ သို့သော် ကျွန်ုပ် ယခုတင်ပြောခဲ့သည့် အငြင်းပွားနေသော လူနှစ်ဦးသည် စိတ်နှလုံးတစ်လုံးတစ်ဝတည်း ရှိခဲ့ကြသလော။ (မရှိခဲ့ကြပါ။) ၎င်းတို့ မည်သည့်အရာကို လုပ်နေခဲ့ကြသနည်း။ အပြန်အလှန် တိုက်ခိုက်ခြင်း၊ ရန်ဖြစ်ခြင်း၊ ဝေဖန်ခြင်းနှင့် ပြစ်တင်ရှုတ်ချခြင်းများပင် ဖြစ်သည်။ ၎င်းတို့သည် အပေါ်ယံတွင် ညစ်ညမ်းသော ကျိန်ဆဲသည့်စကားများကို အသုံးမပြုခဲ့သော်လည်း သို့မဟုတ် နာမည်များတပ်၍ မပြောခဲ့သော်လည်း ၎င်းတို့၏ စကားများနောက်ကွယ်မှ စေ့ဆော်မှုမှာ သမ္မာတရားကို မိတ်သဟာယဖွဲ့ရန် သို့မဟုတ် သမ္မာတရားကို ရှာဖွေရန် မဟုတ်ခဲ့သည့်အပြင်၊ ပုံမှန်လူ့သဘာဝ၏ အသိစိတ်နှင့် ဆင်ခြင်တုံတရားအတွင်း၌ ၎င်းတို့ ပြောဆိုနေခြင်းလည်း မဟုတ်ခဲ့ပေ။ ၎င်းတို့ပြောဆိုခဲ့သည့် စကားလုံးတိုင်းသည် တာဝန်မဲ့ပြီး ရန်လိုမှုနှင့် မလိုမုန်းထားမှုတို့ကို သယ်ဆောင်ခဲ့သည်။ စကားလုံးတစ်ခုစီတိုင်းသည် အချက်အလက်များနှင့် မကိုက်ညီသည့်အပြင် မည်သည့်အခြေခံမျှလည်း မရှိခဲ့ပေ။ စကားလုံးတိုင်းသည် ဘုရားသခင်၏ နှုတ်ကပတ်တော်များနှင့် ဘုရားသခင်၏ လိုအပ်ချက်များအတိုင်း ကိစ္စရပ်တစ်ခုကို အကဲဖြတ်ခြင်းအကြောင်း မဟုတ်ဘဲ၊ ၎င်းတို့မုန်းတီးပြီး အထင်သေးသောလူတစ်ဦးကို ၎င်းတို့၏ ကိုယ်ပိုင်နှစ်သက်မှုများနှင့် အလိုဆန္ဒများအပေါ် အခြေခံ၍ ပုဂ္ဂိုလ်ရေးဆိုင်ရာ တိုက်ခိုက်မှုများ၊ ဝေဖန်မှုများနှင့် ပြစ်တင်ရှုတ်ချမှုများကို ပြုလုပ်ခြင်းအကြောင်းသာ ဖြစ်သည်။ ဤအရာများထဲမှ တစ်ခုမျှ စိတ်နှလုံးတစ်လုံးတစ်ဝတည်း ရှိခြင်း၏ သရုပ်သကန်များ မဟုတ်ပေ။ ထို့ထက်၊ ဤအရာများသည် တဇောက်ကန်းဖြစ်ခြင်းနှင့် စာတန်ဆန်သော ဖောက်ပြန်ပျက်စီးသည့် စိတ်သဘောထားမှ လာသော စကားလုံးများနှင့် သရုပ်သကန်များဖြစ်ပြီး ဘုရားသခင်အတွက် နှစ်သက်ဖွယ်သောအရာများ မဟုတ်ပေ။ ထို့ကြောင့် ထိုနေရာတွင် သန့်ရှင်းသောဝိညာဉ်တော်၏ အလုပ်မရှိပေ။ ဤသည်မှာ အပြန်အလှန် တိုက်ခိုက်ခြင်းနှင့်ဆိုင်သည့် သရုပ်သကန်တစ်ခု ဖြစ်သည်။

အသင်းတော်အသက်တာတွင် လူတို့ကြား၌ အသေးအဖွဲကိစ္စများ သို့မဟုတ် ကွဲလွဲသော သဘောထားအမြင်များနှင့် အကျိုးစီးပွားများအပေါ် အငြင်းပွားမှုများနှင့် ပဋိပက္ခများ မကြာခဏ ဖြစ်ပေါ်တတ်သည်။ သဟဇာတမဖြစ်သော ပင်ကိုစရိုက်များ၊ ရည်မှန်းချက်များနှင့် နှစ်သက်မှုများကြောင့်လည်း အငြင်းပွားမှုများ မကြာခဏ ဖြစ်ပေါ်တတ်သည်။ လူမှုရေးအဆင့်အတန်းနှင့် ပညာရေးအဆင့်များ ကွာခြားမှုများကြောင့်ဖြစ်စေ၊ ၎င်းတို့၏ လူ့သဘာဝနှင့် သဘာဝအရ ကွာခြားမှုများကြောင့်ဖြစ်စေ၊ အခြားအကြောင်းရင်းများထဲမှ စကားပြောဆိုပုံနှင့် ကိစ္စရပ်များကို ကိုင်တွယ်ပုံနည်းလမ်းများ ကွာခြားမှုများကြောင့်ဖြစ်စေ လူတစ်ဦးချင်းစီကြားတွင် အမျိုးမျိုးသော သဘောထားကွဲလွဲမှုများနှင့် သဘောထားမတိုက်ဆိုင်မှုများလည်း ပေါ်ပေါက်လာတတ်သည်။ အကယ်၍ လူတို့သည် ဤပြဿနာများကို ဘုရားသခင်၏ နှုတ်ကပတ်တော်အား အသုံးပြု၍ ဖြေရှင်းရန် မကြိုးစားပါက၊ အကယ်၍ အပြန်အလှန် နားလည်မှု၊ သည်းခံမှု၊ အားပေးမှုနှင့် အကူအညီ မရှိပါက၊ ထိုအစား လူတို့သည် မိမိတို့၏ စိတ်နှလုံးထဲတွင် မလိုမုန်းထားမှုများနှင့် အမုန်းတရားများကို ထားရှိပြီး ဖောက်ပြန်ပျက်စီးသော စိတ်သဘောထားများအတွင်း၌ တဇောက်ကန်းဖြစ်ခြင်းဖြင့် အချင်းချင်း ဆက်ဆံကြပါက၊ ဤသည်မှာ အပြန်အလှန်တိုက်ခိုက်ခြင်းများနှင့် ဝေဖန်ခြင်းများကို ဖြစ်ပေါ်စေဖို့ အလားအလာရှိသည်။ အချို့လူများသည် အသိစိတ်နှင့် ဆင်ခြင်တုံတရား အနည်းငယ်ရှိပြီး အငြင်းပွားမှုများ ဖြစ်ပေါ်သည့်အခါ ၎င်းတို့သည် စိတ်ရှည်မှုကို ကျင့်သုံးနိုင်သည်၊ ဆင်ခြင်တုံတရားဖြင့် ပြုမူနိုင်သည်၊ ချစ်ခြင်းဖြင့် အခြားတစ်ဖက်ကို ကူညီနိုင်သည်။ သို့ရာတွင် အချို့လူများသည် ဤအရာကို မစွမ်းဆောင်မရရှိနိုင်ပေသည်။ ၎င်းတို့သည် အခြေခံအကျဆုံးသော ခွင့်လွှတ်သည်းခံခြင်း၊ စိတ်ရှည်ခြင်း၊ လူ့သဘာဝနှင့် ဆင်ခြင်တုံတရားတို့ကိုပင် ကင်းမဲ့ကြသည်။ ၎င်းတို့သည် အသေးအဖွဲကိစ္စများ သို့မဟုတ် စကားတစ်ခွန်း သို့မဟုတ် မျက်နှာအမူအရာတစ်ခုကြောင့် အခြားသူများအပေါ် အမျိုးမျိုးသော မလိုမုန်းထားမှုများ၊ မသင်္ကာမှုများနှင့် အထင်အမြင်လွဲမှားမှုများကို မကြာခဏ ဖြစ်ပေါ်စေသည်။ ယင်းက ၎င်းတို့၏ စိတ်နှလုံးထဲတွင် ထိုသူတို့အပေါ် အမျိုးမျိုးသော အတွေးများ၊ သံသယများ၊ ဝေဖန်မှုများနှင့် ရှုတ်ချမှုများ ရှိလာစေသည်။ ဤဖြစ်စဉ်များသည် အသင်းတော်အတွင်း မကြာခဏ ဖြစ်ပေါ်ပြီး လူတစ်ဦးချင်းစီကြားရှိ ပုံမှန်ဆက်ဆံရေးများ၊ ညီအစ်ကိုမောင်နှမများ၏ သဟဇာတဖြစ်သော အပြန်အလှန်ဆက်ဆံရေးများနှင့် ၎င်းတို့၏ ဘုရား နှုတ်ကပတ်တော်များအား မိတ်သဟာယဖွဲ့ခြင်းကိုပင် မကြာခဏ ထိခိုက်စေသည်။ လူတို့သည် အချင်းချင်း ဆက်ဆံသည့်အခါ အငြင်းပွားမှုများ ဖြစ်ပေါ်ခြင်းမှာ မြင်နေကျဖြစ်သော်လည်း၊ ထိုသို့သော ပြဿနာများသည် အသင်းတော်အသက်တာတွင် မကြာခဏ ဖြစ်ပေါ်ပါက ပုံမှန်အသင်းတော်အသက်တာကို ထိခိုက်နိုင်သည်၊ နှောင့်ယှက်နိုင်သည်၊ ဖျက်ဆီးပင်ဖျက်ဆီးနိုင်ပေသည်။ ဥပမာအားဖြင့် တစ်စုံတစ်ဦးသည် စုဝေးပွဲတစ်ခုတွင် အငြင်းအခုံတစ်ခုကို စတင်ပါက ထိုစုဝေးပွဲသည် နှောင့်ယှက်ခြင်းခံရမည်ဖြစ်ပြီး အသင်းတော်အသက်တာသည် အသီးအပွင့်များ ဖြစ်ထွန်းနိုင်လိမ့်မည် မဟုတ်သည့်အပြင်၊ စုဝေးပွဲတက်ရောက်သူများသည် မည်သည့်အရာမျှ ရရှိကြမည်မဟုတ်ဘဲ အချည်းနှီး စုဝေးကာ အချိန်ဖြုန်းခြင်းသာ ဖြစ်လိမ့်မည်။ အကျိုးဆက်အားဖြင့် ဤပြဿနာများသည် အသင်းတော်အသက်တာ၏ ပုံမှန်အစီအစဉ်ကို ထိခိုက်နှင့်ပြီးဖြစ်လိမ့်မည်။

(၁) အပြန်အလှန် တိုက်ခိုက်ခြင်းနှင့် စကားစစ်ထိုးခြင်း၏ သရုပ်သကန်အမျိုးအစားအချို့

က။ အားနည်းချက်များကို အပြန်အလှန် ဖော်ထုတ်ခြင်း

အချို့လူများသည် စုဝေးပွဲများအတောအတွင်းတွင် အိမ်တွင်းရေးရာများနှင့် အရေးမပါသော အကြောင်းအရာများကို အမြဲ တတွတ်တွတ်ပြောဆိုချင်ကြပြီး ညီအစ်ကိုမောင်နှမများနှင့် တွေ့ဆုံသည့်အခါတိုင်းတွင် အသေးအဖွဲ အိမ်မှုကိစ္စများအကြောင်း ပြောဆိုကာ ရောက်တတ်ရာရာ စကားပြောဆိုမှုများကို လုပ်ဆောင်ကြသဖြင့် ယင်းက ထိုညီအစ်ကိုမောင်နှမများကို ခိုကိုးရာမဲ့ဖြစ်သွားစေသည်။ တစ်စုံတစ်ဦးက ၎င်းတို့ကို ကြားဖြတ်ပြောဆိုရန် ထရပ်ကောင်းထရပ်နိုင်သော်လည်း ထိုအခါ မည်သည့်အရာဖြစ်သနည်း။ အကယ်၍ ၎င်းတို့အနေဖြင့် အဆက်မပြတ် ကြားဖြတ်ပြောဆိုခြင်းခံရပါက မပျော်မရွှင်ဖြစ်လာပြီး ၎င်းတို့ မပျော်မရွှင်ဖြစ်ခြင်းသည် ပြဿနာရှိသည်ဟု ဆိုလိုသည်။ ၎င်းတို့က “သင်က ငါ့ကို အမြဲတစေ ကြားဖြတ်ပြောပြီး စကားပြောခွင့်မပြုပါ။ ကောင်းပြီ၊ သင်စကားပြောသည့်အခါ ငါက သင့်ကို ကြားဖြတ်ပြောမည်။ ဘုရားသခင်၏ နှုတ်ကပတ်တော်များကို သင် မိတ်သဟာယဖွဲ့သည့်အခါ၊ ငါက ဘုရားနှုတ်ကပတ်တော်များထဲက နောက်ထပ်ကျမ်းပိုဒ်တစ်ခုနှင့် ဝင်ပြောမည်။ သင်က သင့်ကိုယ်သင် သိရှိခြင်းအကြောင်း မိတ်သဟာယဖွဲ့သည့်အခါ၊ ငါက လူများကို တရားစီရင်သည့် ဘုရားသခင်၏ နှုတ်ကပတ်တော်များအကြောင်း မိတ်သဟာယဖွဲ့မည်။ သင်က သင်၏ မာနထောင်လွှားသည့် စိတ်သဘောထားကို နားလည်ခြင်းအကြောင်း မိတ်သဟာယဖွဲ့သည့်အခါ၊ ငါက လူများ၏ အဆုံးသတ်များနှင့် ပန်းတိုင်များအား သတ်မှတ်ခြင်းနှင့်ပတ်သက်၍ ဘုရားနှုတ်ကပတ်တော်များကို မိတ်သဟာယဖွဲ့မည်။ သင်မည်သည့်အရာကို ပြောသည်ဖြစ်စေ၊ ငါက မတူကွဲပြားသည့်အရာတစ်ခုကို ပြောမည်”ဟု စဉ်းစားကြသည်။ ထိုမျှသာမက၊ အကယ်၍ အခြားသူများက ၎င်းတို့ကို ကြားဖြတ်ပြောဆိုရာတွင် ပါဝင်ပါက၊ ဤလူသည် ထရပ်ပြီး ထိုသူတို့ကို တိုက်ခိုက်သည်။ တစ်ချိန်တည်းတွင် ၎င်းတို့သည် မိမိတို့၏ စိတ်နှလုံးထဲ၌ မကျေနပ်မှုနှင့် အမုန်းတရားတို့ကို ထားရှိသောကြောင့် စုဝေးပွဲများအတောအတွင်းတွင် ၎င်းတို့ကို ကြားဖြတ်ပြောဆိုခဲ့သူ၏ အပြစ်အနာအဆာများအား မကြာခဏ ဖော်ထုတ်ကြသည်။ ထိုသူသည် ဘုရားသခင်ကို မယုံကြည်လာမီက စီးပွားရေးတွင် အခြားသူများကို မည်သို့ လှည့်ဖြားခဲ့သည်၊ အခြားသူများနှင့် ဆက်ဆံရာတွင် မည်မျှ မသမာဖြစ်ခဲ့သည် စသည်တို့ကို ပြောဆိုကြသည်။ ထိုသူ စကားပြောသည့်အခါတိုင်းတွင် ၎င်းတို့သည် ဤအရာများကို ပြောဆိုကြသည်။ အစပိုင်းတွင် ထိုသူသည် စိတ်ရှည်မှုကို ကျင့်သုံးနိုင်သော်လည်း အချိန်ကြာလာသည်နှင့်အမျှ ၎င်းတို့က “ငါသည် သင့်ကို အမြဲကူညီသည်။ သင့်အပေါ်မှာ သည်းခံမှုနှင့် စိတ်ရှည်မှုကို အမြဲ ပြသည်။ သို့သော် သင်က ငါ့အပေါ်မှာ မည်သည့်သည်းခံမှုကိုမျှ မပြပါ။ ငါ့ကို သင် ဤသို့ဆက်ဆံလျှင်၊ ငါ မချုပ်တည်းခြင်းအတွက် ငါ့ကို အပြစ်မတင်နှင့်။ ငါတို့သည် ရွာတစ်ရွာတည်းတွင် အချိန်များစွာကြာ နေထိုင်ကြပြီးဖြစ်သည်။ ငါတို့နှစ်ယောက်လုံးက တစ်ယောက်အကြောင်းတစ်ယောက် ကောင်းကောင်းသိသည်။ သင်က ငါ့ကို တိုက်ခိုက်သည်။ ထို့ကြောင့် ငါလည်း သင့်ကို ပြန်တိုက်ခိုက်မည်။ သင်က ငါ၏ အားနည်းချက်များကို ဖော်ထုတ်သည်။ သို့သော် သင်ကိုယ်တိုင်တွင်လည်းများစွာ ရှိနေသည်ပင် ဖြစ်သည်”ဟု စတင်စဉ်းစားလာသည်။ သို့ဖြစ်၍ ၎င်းတို့က “သင် ငယ်ရွယ်သည့်အချိန်တွင်ပင် ပစ္စည်းများကို ခိုးခဲ့သည်။ သင် လုပ်ဆောင်ခဲ့သည့် ထိုအသေးအဖွဲ ခိုးမှုများက ပို၍ပင် အရှက်ရစရာကောင်းသေးသည်။ အနည်းဆုံးအနေဖြင့် ကျွန်ုပ်လုပ်ဆောင်ခဲ့သည်မှာ စီးပွားရေးဖြစ်သည်။ အသက်မွေးဝမ်းကျောင်းအတွက်ချည်းသာ ဖြစ်သည်။ ဤလောကတွင် မည်သူက အမှားအနည်းငယ် မလုပ်ဖူးသနည်း။ သင်၏ အပြုအမူကကော အဘယ်နည်း။ သင်၏ အပြုအမူသည်သူခိုး၊ ဓားပြတစ်ယောက်၏ အပြုအမူပင် ဖြစ်သည်”ဟု ပြောသည်။ ဤသည်မှာ အပြန်အလှန် တိုက်ခိုက်ခြင်း မဟုတ်လော။ ဤတိုက်ခိုက်မှုများ၏ နည်းလမ်းမှာ အဘယ်နည်း။ ယင်းမှာ အားနည်းချက်များကို အပြန်အလှန် ဖော်ထုတ်ခြင်း ဖြစ်သည် မဟုတ်လော။ (ဟုတ်ပါသည်။) ၎င်းတို့က၊ “သင်သည် ငါ၏ အားနည်းချက်များကို ဆက်ပြီး ဖော်ထုတ်နေသည်။ ထိုအကြောင်းများနှင့် ငါ၏ဂုဏ်သိက္ခာမဲ့သော အတိတ်အကြောင်းကို လူတိုင်းအား သိခွင့်ပေးနေသည်။ ထို့ကြောင့် အခြားသူများက ငါ့ကို နောက်ထပ် အထင်ကြီးတော့မည် မဟုတ်ပါ။ ကောင်းပြီ၊ သို့ဆိုလျှင် ငါလည်း ချုပ်တည်းထားမည် မဟုတ်ပါ။ သင့်တွင် အဖော်မည်မျှရှိသည်၊ ဆန့်ကျင်ဘက်လိင် မည်မျှနှင့် တွဲခဲ့သည်ဟူသည့်အရာအားလုံးကို ငါသိသည်။ ဤအချက်အလက်အားလုံး ငါ့လက်ထဲတွင် အဆင်သင့်ရှိနေပြီဖြစ်သည်။ သင်သာ ငါ၏ အားနည်းချက်များကို နောက်တစ်ခါ ဖော်ထုတ်ပြီး ငါ့ကို အလွန်အကျွံ တွန်းပို့လျှင်၊ သင်၏ မကောင်းမှုများအားလုံးကို ငါဖွင့်ချပစ်မည်”ဟု စဉ်းစားကြလေသည်။ အားနည်းချက်များကို အပြန်အလှန် ဖော်ထုတ်ခြင်းသည် အချင်းချင်း ရင်းနှီးကျွမ်းဝင်ပြီး အချင်းချင်း ကောင်းစွာသိသောသူများကြားတွင် အဖြစ်များသော ပြဿနာတစ်ရပ် ဖြစ်သည်။ သဘောထားမတိုက်ဆိုင်မှုတစ်ခုကြောင့် သို့မဟုတ် ၎င်းတို့နှစ်ဦးကြားတွင် ပဋိပက္ခများ သို့မဟုတ် မကျေနပ်ချက်များ ရှိသောကြောင့် ဖြစ်ကောင်းဖြစ်နိုင်သည်။ လူနှစ်ဦးသည် စုဝေးပွဲများအတောအတွင်းတွင် အချင်းချင်း တိုက်ခိုက်ရန် လက်နက်များအဖြစ် အသုံးပြုဖို့အတွက် အိုဟောင်းပြီး အသေးအဖွဲဖြစ်သော ကိစ္စရပ်များကို ဆွဲထုတ်ကြသည်။ ဤလူနှစ်ဦးသည် လူတိုင်း၏ ဘုရားနှုတ်ကပတ်တော်အား စားသောက်ရမည့်အချိန်ကို ယူသုံးကာ ပုံမှန်အသင်းတော်အသက်တာကို ထိခိုက်စေလျက် အချင်းချင်း၏ အားနည်းချက်များကို ဖော်ထုတ်ကြပြီး အချင်းချင်း တိုက်ခိုက်ကာ ပြစ်တင်ရှုတ်ချကြသည်။ ထိုသို့သော စုဝေးပွဲများသည် အကျိုးဖြစ်ထွန်းနိုင်သလော။ ၎င်းတို့ အနီးဝန်းကျင်ရှိ လူများသည် စုဝေးချင်စိတ် ရှိကြသေးသလော။ အချို့ညီအစ်ကိုမောင်နှမများက “ဤလူနှစ်ယောက်သည် တကယ်ကို ပြဿနာရှာနေကြသည်။ အတိတ်က ကိစ္စတွေကို ထုတ်ပြောနေရသည့် အကြောင်းရင်းမှာ အဘယ်နည်း။ ယခုတွင် သူတို့နှစ်ယောက်လုံးက ဘုရားသခင်ကို ယုံကြည်နေကြပြီဖြစ်သည်။ ထိုအရာများကို လက်လွှတ်သင့်ပေသည်။ မည်သူတွင် ပြဿနာများ မရှိသနည်း။ သူတို့နှစ်ယောက်လုံးက ယခုတွင် ဘုရားသခင်ရှေ့မှောက်သို့ ရောက်လာကြပြီးဖြစ်သည် မဟုတ်လော။ ဤပြဿနာများအားလုံးကို ဘုရားနှုတ်ကပတ်တော်နှင့် ဖြေရှင်း၍ရပေသည်။ အားနည်းချက်များကို ဖော်ထုတ်ခြင်းသည် သမ္မာတရားကို လက်တွေ့လုပ်ဆောင်နေခြင်း မဟုတ်ပါ။ တစ်ဦး၏အားသာချက်များမှ သင်ယူ၍ အခြားတစ်ဦး၏ အားနည်းချက်များကို ဖြည့်ဆည်းပေးနေခြင်းလည်း မဟုတ်ပါ။ ယင်းမှာ အပြန်အလှန် တိုက်ခိုက်နေခြင်း ဖြစ်သည်၊ စာတန်ဆန်သော အပြုအမူဖြစ်သည်”ဟု စတင်စဉ်းစားလာကြသည်။ ၎င်းတို့၏ အပြန်အလှန် တိုက်ခိုက်မှုများသည် ပုံမှန်အသင်းတော်အသက်တာကို နှောင့်ယှက်ပြီး ဖျက်ဆီးသည်။ မည်သူမျှ ၎င်းတို့ကို မတားဆီးနိုင်သည့်အပြင် ၎င်းတို့ထံ မည်သူက သမ္မာတရားကို မိတ်သဟာယဖွဲ့သည်ဖြစ်စေ ၎င်းတို့ နားထောင်မည်မဟုတ်ပေ။ အချို့လူများက ၎င်းတို့ကို “အချင်းချင်း၏ အားနည်းချက်များကို ဖော်ထုတ်ခြင်းအား ရပ်လိုက်ပါ။ အမှန်တွင်၊ ဤအရာတစ်ခုလုံးက အရေးကြီးသည့်ကိစ္စ မဟုတ်ပါ။ နှုတ်ဖြင့် သဘောထားကွဲလွဲမှု အကျဉ်းတစ်ခုသာ မဟုတ်လော။ သင်တို့နှစ်ယောက်ကြားတွင် နက်ရှိုင်းသည့် အမုန်းတရားမရှိပါ။ သင်တို့နှစ်ယောက်လုံးသာ ပွင့်ပွင့်လင်းလင်း ပြောဆိုနိုင်မည်၊ ကိုယ့်ကိုယ်ကိုယ် ချပြနိုင်မည်၊ မိမိ၏ မလိုမုန်းထားမှုများ၊ မကျေနပ်မှုများနှင့် အမုန်းတရားများကို လွှတ်ချပြီး ဘုရားသခင်ရှေ့မှောက်တွင် ဆုတောင်းကာ သမ္မာတရားကို ရှာဖွေနိုင်မည်ဆိုလျှင်၊ ဤပြဿနာအားလုံးကို ဖြေရှင်းနိုင်မည်ဖြစ်သည်”ဟု အကြံပေးကြသည်။ သို့သော် ထိုလူနှစ်ဦးသည် အကြပ်အတည်းတွင် ရှိနေဆဲဖြစ်သည်။ ၎င်းတို့ထဲမှတစ်ဦးက “သူက ကျွန်ုပ်ကို အရင်တောင်းပန်နိုင်မည်ဆိုလျှင်၊ သူသာ အရင်ပွင့်ပွင့်လင်းလင်းပြောပြီး သူ့ကိုယ်သူ အရင်ချပြလျှင်၊ ကျွန်ုပ်လည်း ထို့အတူ လုပ်ဆောင်မည်။ သို့သော် ယခင်ကဲ့သို့ ကိစ္စများကို သူ လက်မလွှတ်လျှင်၊ ကျွန်ုပ်လည်း သူ့အပေါ် ချုပ်တည်းမည် မဟုတ်ပါ။ ကျွန်ုပ်ကို သမ္မာတရား လက်တွေ့လုပ်ဆောင်ဖို့ သင်တို့တောင်းဆိုသည်။ အဘယ်ကြောင့် သူက သမ္မာတရားကို လက်တွေ့မလုပ်ဆောင်သနည်း။ ကျွန်ုပ်ကို ကိစ္စရပ်များ လွှတ်ချဖို့ သင်တို့တောင်းဆိုသည်။ အဘယ်ကြောင့် သူက အရင်လက်မလွှတ်သနည်း” ဟု ပြောသည်။ ဤသည်မှာ ယုတ္တိမတန်ခြင်း ဖြစ်သည် မဟုတ်လော။ (ဟုတ်ပါသည်။) ၎င်းတို့သည် ယုတ္တိမတန်စွာ စတင်ပြုမူလာကြသည်။ မည်သူ၏အကြံဉာဏ်မျှ ၎င်းတို့အပေါ် အကျိုးသက်ရောက်မှုမရှိသည့်အပြင် ၎င်းတို့သည် သမ္မာတရားကို မိတ်သဟာယဖွဲ့ခြင်းကိုလည်း နားမထောင်ကြပေ။ အချင်းချင်း တွေ့သည်နှင့်တစ်ပြိုင်နက် ၎င်းတို့က အငြင်းအခုံပြုကြသည်၊ အချင်းချင်း၏ အားနည်းချက်များကို ဖော်ထုတ်ပြီး တိုက်ခိုက်ကြသည်။ လက်ပါခြင်းမှလွဲ၍ အချင်းချင်းအပေါ် ၎င်းတို့ ပြုလုပ်သည့်အရာတိုင်းတွင် အမုန်းတရားပါဝင်ပြီး ၎င်းတို့ပြောဆိုသည့် စကားလုံးတိုင်းတွင် တိုက်ခိုက်ခြင်းနှင့် ကျိန်ဆဲခြင်း အရိပ်အယောင်များ ပါဝင်သည်။ အကယ်၍ အသင်းတော်အသက်တာတွင် အချင်းချင်းတွေ့သည်နှင့်တစ်ပြိုင်နက် တိုက်ခိုက်ပြီး စကားစစ်ထိုးကြသည့် ဤသို့သောလူနှစ်ဦးရှိပါက ဤအသင်းတော်အသက်တာသည် အကျိုးဖြစ်ထွန်းနိုင်မည်လော။ လူတို့သည် ယင်းမှ အပြုသဘောဆောင်သည့်အရာ တစ်ခုတလေကို ရရှိနိုင်မည်လော။ (မရရှိနိုင်ပါ။) ထိုသို့သောအခြေအနေများ ပေါ်ပေါက်လာသည့်အခါ လူအများစုသည် စိုးရိမ်လာကြပြီး “ငါတို့ စုဝေးသည့်အခါတိုင်းတွင် ထိုနှစ်ယောက်က အမြဲ ရန်ဖြစ်နေကြသည်။ မည်သူ၏ အကြံဉာဏ်မျှကိုလည်း နားမထောင်ပါ။ မည်သည့်အရာကို ကျွန်ုပ်တို့ လုပ်ဆောင်သင့်သနည်း” ဟု ပြောကြသည်။ ၎င်းတို့ရှိနေသရွေ့ စုဝေးပွဲများသည် အေးချမ်းခြင်းမရှိသည့်အပြင် လူတိုင်းက ၎င်းတို့၏ နှောင့်ယှက်ခြင်းခံရသည်။ ထိုသို့သောအခြေအနေများတွင် အသင်းတော်ခေါင်းဆောင်များသည် ထိုပြဿနာကို ဖြေရှင်းရန် ဝင်ရောက်သင့်သည်။ ၎င်းတို့သည် ထိုသို့သောလူများကို အသင်းတော်အသက်တာအား ဆက်လက်နှောင့်ယှက်ခွင့် မပြုရပေ။ အကယ်၍ ထပ်တလဲလဲအကြံပေးခြင်း၊ မိတ်သဟာယဖွဲ့ခြင်းနှင့် အပြုသဘောဆောင်သော လမ်းညွှန်မှုများ ပြုလုပ်ပြီးနောက်တွင် မည်သည့်ရလဒ်မျှ မရရှိသည့်အပြင်၊ နှစ်ဖက်စလုံးက မိမိတို့၏ မလိုမုန်းထားမှုများကို ဆက်လက်စွဲကိုင်ထားပြီး အချင်းချင်း ခွင့်လွှတ်ရန် ငြင်းဆန်ကာ အချင်းချင်း ဆက်လက်တိုက်ခိုက်ပြီး အသင်းတော်အသက်တာကို ဆက်လက်နှောင့်ယှက်နေပါက ထိုကိစ္စကို စည်းမျဉ်းများအတိုင်း ကိုင်တွယ်ရန် လိုအပ်လာသည်။ ၎င်းတို့ကို “သင်တို့နှစ်ဦးသည် ဤအခြေအနေတွင် အချိန်ကြာမြင့်စွာ ရှိနေခဲ့ပြီးဖြစ်ကာ ယင်းသည် အသင်းတော်အသက်တာနှင့် ညီအစ်ကိုမောင်နှမများအားလုံးအပေါ် ပြင်းထန်သော နှောင့်ယှက်မှုများကို ဖြစ်စေခဲ့သည်။ လူအများစုသည် သင်တို့၏ ဤအပြုအမူအပေါ် ဒေါသထွက်ကြသော်လည်း ယင်းနှင့်ပတ်သက်၍ တစ်စုံတစ်ရာ ပြောဆိုရန် ကြောက်ရွံ့နေကြသည်။ သင်တို့၏ လက်ရှိသဘောထားနှင့် သရုပ်သကန်များကို ကြည့်ခြင်းအားဖြင့် အသင်းတော်က စည်းမျဉ်းများနှင့်အညီ သင်တို့၏ အသင်းတော်အသက်တာတွင် ပါဝင်မှုကို ဆိုင်းငံ့ထားပြီး မိမိကိုယ်ကို ဆင်ခြင်သုံးသပ်ရန်အတွက် သင်တို့ကို သီးခြားခွဲထားရမည်။ သင်တို့သည် သဟဇာတဖြစ်စွာ အတူနေထိုင်နိုင်ပြီး ပုံမှန် မိတ်သဟာယဖွဲ့ခြင်းတွင် ပါဝင်နိုင်ကာ ပုံမှန်လူအချင်းချင်း ဆက်ဆံရေးများ ရှိလာသည့်အခါတွင်မှသာ အသင်းတော်အသက်တာသို့ ပြန်လာနိုင်သည်”ဟု ပြောသင့်ပေသည်။ ၎င်းတို့ သဘောတူသည်ဖြစ်စေ၊ မတူသည်ဖြစ်စေ အသင်းတော်က ဤဆုံးဖြတ်ချက်ကို ချမှတ်သင့်သည်။ ဤသည်မှာ ကိစ္စကို စည်းမျဉ်းများအပေါ် အခြေခံ၍ ကိုင်တွယ်ခြင်း ဖြစ်သည်။ ဤကိစ္စရပ်များကို ထိုသို့သောပုံစံဖြင့် ကိုင်တွယ်သင့်သည်။ တစ်ဖက်တွင် ဤသည်မှာ ထိုလူနှစ်ဦးအတွက် အကျိုးရှိပေသည်။ ယင်းက ၎င်းတို့အား မိမိတို့ကိုယ်ကို ဆင်ခြင်သုံးသပ်ပြီး သိရှိလာစေရန် စေ့ဆော်နိုင်သည်။ အခြားတစ်ဖက်တွင်မူ ယင်းသည် ပိုများသော ညီအစ်ကိုမောင်နှမများကို ဆိုးယုတ်သောလူများ၏ နှောင့်ယှက်ခြင်းမှ ကာကွယ်ပေးခြင်း ဖြစ်သည်။ အချို့လူများက “သူတို့သည် မည်သည့်မကောင်းမှုမျှ မလုပ်ခဲ့ပါ။ သူတို့၏ အနှစ်သာရအရ သူတို့သည် ဆိုးယုတ်သောလူများလည်း မဟုတ်ပါ။ သူတို့တွင် လူ့သဘာဝအရ သေးငယ်သည့် ချို့ယွင်းချက်လေးများသာ ရှိခြင်းဖြစ်သည်။ သူတို့က တစ်ဇွတ်ထိုးလုပ်တတ်သည်၊ ယုတ္တိမတန်ဖြစ်တတ်သည်၊ မနာလိုခြင်းနဲ့ အငြင်းပွားမှုများ ဖြစ်တတ်သည်။ ဤအရာကြောင့် ၎င်းတို့ကို အဘယ်ကြောင့် သူတို့ကို သီးခြားခွဲထားရသနည်း” ဟု ပြောကြသည်။ ၎င်းတို့၏ လူ့သဘာဝ မည်သို့ပင်ဖြစ်စေကာမူ ၎င်းတို့သည် အသင်းတော်အသက်တာကို နှောင့်ယှက်မှုတစ်ခု ဖြစ်ပေါ်စေသရွေ့ အသင်းတော်ခေါင်းဆောင်များသည် ထိုပြဿနာကို ဝင်ရောက်ကိုင်တွယ်ဖြေရှင်းသင့်သည်။ အကယ်၍ ဤလူနှစ်ဦးသည် ဆိုးယုတ်သောသူများဖြစ်ပါက ဤအရာကို ပိုင်းခြားသိမြင်သည်နှင့်တစ်ပြိုင်နက် တုံ့ပြန်မှုသည် ၎င်းတို့ကို သီးခြားခွဲထားခြင်းလောက် ရိုးရှင်းမည်မဟုတ်ပေ။ ၎င်းတို့ကို တိုက်ရိုက်ရှင်းလင်းပစ်ရန် ဆုံးဖြတ်ချက်တစ်ခုကို ချက်ချင်းချမှတ်ရမည်။ အကယ်၍ ၎င်းတို့၏ လုပ်ရပ်များသည် အခြားသူများကို ထိခိုက်နစ်နာစေခြင်းမရှိဘဲ သို့မဟုတ် ဘုရားအိမ်တော်၏ အကျိုးစီးပွားများကို ဆုံးရှုံးစေမည့် အခြားမကောင်းသော အမှုများကို ကျူးလွန်ခြင်းမရှိဘဲ အချင်းချင်း တိုက်ခိုက်ခြင်းနှင့် အမှားအမှန်နှင့်ပတ်သက်၍ အငြင်းပွားခြင်းတို့ထိသာ အကန့်အသတ်ရှိပြီး ၎င်းတို့သည် ဆိုးယုတ်သောသူများ မဟုတ်ပါက ၎င်းတို့ကို ရှင်းလင်းပစ်ရန် မလိုအပ်ပေ။ ထိုအစား ၎င်းတို့၏ အသင်းတော်အသက်တာကို ဆိုင်းငံ့ထားသင့်ပြီး ၎င်းတို့အား မိမိကိုယ်ကို ဆင်ခြင်သုံးသပ်ရန်အတွက် သီးခြားခွဲထားသင့်သည်။ ဤလုပ်နည်းကိုင်နည်းက အသင့်တော်ဆုံးဖြစ်သည်။ ကိစ္စရပ်ကို ဤနည်းလမ်းဖြင့် ကိုင်တွယ်ခြင်း၏ ရည်ရွယ်ချက်မှာ အသင်းတော်အသက်တာ၏ ပုံမှန်အစီအစဉ်ကို သေချာစေရန်နှင့် အသင်းတော်အလုပ်သည် ပုံမှန်အတိုင်း ရှေ့ဆက်သွားနိုင်ကြောင်း အာမခံရန် ဖြစ်သည်။

၂။ အချင်းချင်း ဖော်ထုတ်ခြင်းနှင့် တိုက်ခိုက်ခြင်းများ

လူအချို့သည် ဘုရားသခင်၏ နှုတ်ကပတ်တော်ကို စားသောက်ရာတွင် နားလည်သဘောပေါက်နိုင်စွမ်း ကင်းမဲ့သည့်အပြင် ဘုရားသခင်၏ နှုတ်ကပတ်တော်နှင့်ပတ်သက်၍ ၎င်းတို့၏ အတွေ့အကြုံဆိုင်ရာ သိနားလည်မှုအား မည်သို့ မိတ်သဟာယဖွဲ့ရမည်ကို မသိကြပေ။ ၎င်းတို့သည် လူတို့ကို ဖော်ထုတ်သည့် ဘုရားသခင်၏ နှုတ်ကပတ်တော်များကို အခြားသူများနှင့် ဆက်စပ်ရန်သာ သိကြသည်။ သို့ဖြစ်၍ ၎င်းတို့သည် ဘုရားသခင်၏ နှုတ်ကပတ်တော်များထဲရှိ သမ္မာတရားကို မိတ်သဟာယဖွဲ့သည့်အခါတိုင်း၊ ၎င်းတို့တွင် ကိုယ်ပိုင်ရည်ရွယ်ချက်များ အစဉ်ရှိသည်။ ၎င်းတို့သည် အခြားသူများကို ဖော်ထုတ်ပြီး တိုက်ခိုက်ရန် အခွင့်အရေးကို အစဉ်အမြဲ ရယူလိုကြရာ၊ ယင်းက အသင်းတော်တွင် မတည်ငြိမ်မှုကို ဖြစ်ပေါ်စေသည်။ အကယ်၍ ဖော်ထုတ်ခြင်းခံရသူတို့သည် ဤအခြေအနေများကို မှန်ကန်စွာ သဘောထားနိုင်ပြီး၊ ၎င်းတို့ကို ဘုရားသခင်ထံမှ လာသည်ဟု နားလည်ကာ၊ ကျိုးနွံနာခံခြင်းနှင့် စိတ်ရှည်ခြင်းကို သင်ယူနိုင်ပါက၊ မည်သည့်အငြင်းပွားမှုမျှ ရှိလိမ့်မည်မဟုတ်ပေ။ သို့သော်လည်း အခြားသူများက မိမိတို့၏ ပြဿနာများအကြောင်း မိတ်သဟာယဖွဲ့ကာ ဖော်ထုတ်သည်ကို ကြားရသည့်အခါ တစ်စုံတစ်ဦးက ရန်တုံ့လိုမည်မှာ ရှောင်လွှဲ၍မရပေ။ ၎င်းတို့က မိမိတို့ဘာသာ “သင်သည် ဘုရားနှုတ်ကပတ်တော်များကို ဖတ်ပြီးနောက်တွင် ယင်းတို့အပေါ် သင်၏ အတွေ့အကြုံဆိုင်ရာ သိနားလည်မှုများကို အဘယ်ကြောင့် မမျှဝေဘဲ၊ သို့မဟုတ် သင့်ကိုယ်သင် သိကျွမ်းခြင်းအကြောင်း မပြောဘဲ၊ ထိုအစား ငါ့ကိုသာ သီးသန့် တိုက်ခိုက်ပြီး ပစ်မှတ်ထားရသနည်း။ သင်က ငါ့ကို မနှစ်မြို့ဖွယ်ဖြစ်သည်ဟု မြင်သလော။ ငါ့တွင် ဖောက်ပြန်ပျက်စီးသော စိတ်သဘောထားရှိကြောင်း ဘုရားသခင်၏ နှုတ်ကပတ်တော်များက ရှင်းရှင်းလင်းလင်း ပြောနှင့်ပြီးဖြစ်သည်၊ သင် ပြောဖို့ အမှန်တကယ် လိုအပ်သလော။ ငါ့တွင် ဖောက်ပြန်ပျက်စီးသော စိတ်သဘောထား ရှိကောင်းရှိမည်၊ သို့သော် သင်၌လည်း ထိုစိတ်သဘောထား မရှိသလော။ သင်သည် ငါ့ကို လှည့်ဖြားတတ်သည်ဟုခေါ်လျက် အမြဲ ပစ်မှတ်ထားသော်လည်း သင်ကိုယ်တိုင်လည်း ကောက်ကျစ်စဉ်းလဲမှု မနည်းပါတကား”ဟု တွေးကြသည်။ နာကြည်းခြင်းနှင့် မကျေနပ်ခြင်းတို့နှင့် ပြည့်လျက် ၎င်းတို့သည် တစ်ကြိမ် သို့မဟုတ် နှစ်ကြိမ် စိတ်ရှည်မှုကို ကျင့်သုံးကောင်း ကျင့်သုံးမည်ဖြစ်သော်လည်း၊ အချိန်ကုန်လွန်လာပြီး ၎င်းတို့၏ မကျေနပ်ချက်များ စုပုံလာကာ ပေါက်ကွဲထွက်လာသည်။ ပြီးလျှင် ထိုအရာများပေါက်ကွဲထွက်လာသည်နှင့်တစ်ပြိုင်နက်၊ ဒုက္ခရောက်စေသည်။ ၎င်းတို့က “လူအချို့ ပြုမူပြောဆိုသည့်အခါ၊ ၎င်းတို့သည် အပေါ်ယံတွင် အလွန်ရိုးသားပြီး ပွင့်လင်းသယောင် ဟန်ဆောင်ကြသော်လည်း၊ လက်တွေ့တွင်မူ အကြံအစည်အမျိုးမျိုးနှင့် ပြည့်နေကာ၊ အခြားသူများကို အစဉ် ကြံစည်နေကြသည်။ ၎င်းတို့နှင့် စကားပြောသည့်အခါ မည်သူမျှ ၎င်းတို့၏ အတွေးများ သို့မဟုတ် ရည်ရွယ်ချက်များကို နားလည်သဘောပေါက်နိုင်ခြင်းမရှိပါ။ သူတို့သည် လှည့်ဖြားတတ်သော လူများ ဖြစ်ကြသည်။ ကျွန်ုပ်တို့သည် ထိုသို့သောသူများနှင့် ကြုံတွေ့သည့်အခါ၊ သူတို့နှင့် စကားမပြောနိုင် သို့မဟုတ် ပေါင်းသင်းဆက်ဆံ၍မရပါ။ သူတို့သည် အလွန်ကြောက်စရာကောင်းသည်။ သင် သတိမထားပါက၊ သင်သည် သူတို့၏ ထောင်ချောက်ထဲသို့ ကျရောက်ပြီး သူတို့၏ လှည့်စားခြင်းနှင့် အသုံးချခြင်းကို ခံရလိမ့်မည်။ ထိုသို့သောလူများသည် အဆိုးယုတ်ဆုံးဖြစ်ပြီး ဘုရားသခင် အမုန်းဆုံးနှင့် အစက်ဆုပ်ဆုံး အမျိုးအစားဖြစ်သည်။ သူတို့ကို အနက်ဆုံးသောတွင်းထဲ၊ ကန့်နှင့်ရောနှောသော မီးအိုင်ထဲသို့ ချပစ်သင့်သည်”ဟု ဆိုကြသည်။ ဤသည်ကို ကြားပြီးနောက်၊ အခြားတစ်ယောက်က “သင်၌ ဖောက်ပြန်ပျက်စီးသော စိတ်သဘောထားများ ရှိသော်လည်း အခြားသူများက သင့်အား ဖော်ထုတ်သည်ကို သင် ခွင့်မပြုသလော။ သင်သည် အလွန် မာနထောင်လွှားပြီး မိမိကိုယ်ကို ဖြောင့်မတ်သည်ဟု မှတ်ယူလှသည်၊ ထို့ကြောင့် ငါသည် သင့်ကိုဖော်ထုတ်ရန် ဘုရားသခင်၏ နှုတ်ကပတ်တော် နောက်တစ်ပိုဒ်ကို ရှာဖွေမည်ဖြစ်ပြီး၊ ထိုအခါ သင် အဘယ်အရာ ပြောစရာရှိသည်ကို ကြည့်မည်”ဟု စဉ်းစားလေသည်။ အခြားတစ်ဦးသည် ဖော်ထုတ်ခြင်းခံရပြီးနောက် ပို၍ပင် ဒေါသထွက်လာပြီး “ဒါဖြင့် သင်က ဤအရာကို ဤအတိုင်းထားမည်မဟုတ်ပါ၊ ဟုတ်သလော။ သင်က ဤအရာကို လက်မလွှတ်သေးပါ၊ ဟုတ်သလော။ သင်က ငါ့ကို မနှစ်သက်သည့်အပြင် ငါ့တွင် ဖောက်ပြန်ပျက်စီးသော စိတ်သဘောထားရှိသည်ဟုသာ ထင်သည်၊ မဟုတ်လော။ ကောင်းပေပြီ၊ သို့ဆိုလျှင် ငါလည်း သင့်ကို ဖော်ထုတ်မည်”ဟု တွေးသည်။ သို့ဖြင့် ၎င်းတို့က “လူအချို့သည် အန္တိခရစ်များသာ ဖြစ်ကြသည်၊ သူတို့သည် အဆင့်အတန်းကို နှစ်သက်ပြီး အခြားသူများ၏ ချီးမွမ်းခြင်းကို နှစ်သက်သည်၊ သူတို့သည် အခြားသူများကို ဆုံးမဩဝါဒပေးခြင်းကို နှစ်သက်ပြီး၊ မိမိတို့ကိုယ်တိုင်တွင် ဖောက်ပြန်ပျက်စီးသော စိတ်သဘောထားမရှိဟု အခြားသူများအား ထင်မြင်စေလျက် အခြားသူများကို ဖော်ထုတ်ပြီး ပြစ်တင်ရှုတ်ချရန် ဘုရားသခင်၏ နှုတ်ကပတ်တော်များကို အသုံးပြုသည်။ သူတို့သည် အလွန်ဘဝင်မြင့်ပြီး မိမိတို့ သန့်ရှင်းစင်ကြယ်ပြီဟု ထင်ကြသော်လည်း ညစ်ညူးသော မကောင်းဆိုးဝါးများသာ ဖြစ်သည် မဟုတ်လော။ သူတို့သည် စာတန်များနှင့် ဝိညာဉ်ဆိုးများသာဖြစ်သည် မဟုတ်လော။ အန္တိခရစ်များဆိုသည်မှာ အဘယ်နည်း။ စာတန်များ ဖြစ်ကြသည်”ဟု ဆိုသည်။ ၎င်းတို့ အကြိမ်မည်မျှ တိုက်ခိုက်ခဲ့ကြပြီနည်း။ အနိုင်ရသူ ရှိသလော။ (မရှိပါ။) ၎င်းတို့သည် အခြားသူများကို တည်ဆောက်ပေးနိုင်မည့် တစ်စုံတစ်ရာကို ပြောဆိုခဲ့ကြသလော။ (မပြောဆိုခဲ့ကြပါ။) သို့ဆိုလျှင် ဤစကားများသည် အဘယ်အရာများ ဖြစ်သနည်း။ (ဝေဖန်ခြင်းများ၊ ပြစ်တင်ရှုတ်ချခြင်းများ ဖြစ်ပါသည်။) ထိုအရာများက ဝေဖန်ခြင်းများ ဖြစ်ကြသည်။ ၎င်းတို့သည် အမှန်တကယ်အခြေအနေ သို့မဟုတ် အဖြစ်မှန်များကို ထည့်မစဉ်းစားဘဲ မဆင်မခြင် စကားပြောနေကြပြီး၊ အခြားသူများကို မတရားသဖြင့် ဝေဖန်ကာပြစ်တင်ရှုတ်ချနေကြသည့်အပြင် ၎င်းတို့ကို ကျိန်ဆဲပင် ကျိန်ဆဲနေကြသည်။ အခြားတစ်ယောက်ကို အန္တိခရစ်ဟု ခေါ်ဆိုရန် ၎င်းတို့တွင် အဖြစ်မှန် အခြေခံအကြောင်းရင်း ရှိသလော။ ထိုသူသည် အန္တိခရစ်တစ်ဦး၏ မည်သည့်ဒုစရိုက်အမှုများနှင့် သရုပ်သကန်များကို ပြသခဲ့သနည်း။ ၎င်းတို့၏ ဖောက်ပြန်ပျက်စီးသော စိတ်သဘောထားသည် အန္တိခရစ်တစ်ဦး၏ အနှစ်သာရအဆင့်သို့ ရောက်ရှိသလော။ ဘုရားသခင် ရွေးချယ်ထားသောလူများက အခြားတစ်ယောက်ကို ထိုသူတို့ ဖော်ထုတ်သည်ကို ကြားရသည့်အခါ၊ ၎င်းတို့က ထိုအရာသည် ဓမ္မဓိဋ္ဌာန်ကျပြီး အမှန်တရားဖြစ်သည်ဟု ထင်ကြလိမ့်မည်လော။ ဤလူနှစ်ဦး ပြောဆိုသော စကားများတွင် ကြင်နာမှု သို့မဟုတ် ကောင်းသောရည်ရွယ်ချက်များ တစ်ခုတလေ ရှိသလော။ (မရှိပါ။) ၎င်းတို့၏ ရည်ရွယ်ချက်မှာ တစ်ဦးနှင့်တစ်ဦး မိမိတို့ကိုယ်ကို သိရှိစေရန် ကူညီပြီး၊ မိမိတို့၏ ဖောက်ပြန်ပျက်စီးသော စိတ်သဘောထားကို ဖယ်ရှားကာ သမ္မာတရား လက်တွေ့ကျမှုထဲသို့ အမြန်ဆုံး ဝင်ရောက်နိုင်စေရန် ဖြစ်သလော။ (မဟုတ်ပါ။) သို့ဆိုလျှင် ၎င်းတို့သည် ဤအရာကို အဘယ်အတွက် လုပ်ဆောင်နေကြသနည်း။ ယင်းမှာ မိမိတို့၏ ကိုယ်ရေးကိုယ်တာ အငြိုးအာဃာတကို ထုတ်ဖော်ရန်၊ အခြားတစ်ဖက်ကို တိုက်ခိုက်ပြီး လက်စားချေရန်ဖြစ်ရာ၊ ၎င်းတို့သည် အဖြစ်မှန်များနှင့် လုံးဝမကိုက်ညီသောအရာ တစ်စုံတစ်ခုဖြင့် မတရားစွပ်စွဲကြခြင်း ဖြစ်သည်။ ၎င်းတို့သည် ဘုရားသခင်၏ နှုတ်ကပတ်တော်များ၊ အခြားတစ်ယောက်၏ ထုတ်ဖော်ပြသမှုများနှင့် အနှစ်သာရတို့ကို အခြေခံ၍ အချင်းချင်း တိကျမှန်ကန်စွာ အကဲဖြတ်ပြီး စရိုက်လက္ခဏာကို သရုပ်ဖော်နေခြင်းမဟုတ်ဘဲ၊ ထိုအစား ၎င်းတို့သည် အချင်းချင်းတိုက်ခိုက်ရန်၊ လက်စားချေရန်နှင့် မိမိတို့၏ ကိုယ်ရေးကိုယ်တာ မကျေနပ်ချက်ကို ထုတ်ဖော်ရန် ဘုရားသခင်၏ နှုတ်ကပတ်တော်များကို အသုံးပြုနေကြခြင်းဖြစ်သည်။ ၎င်းတို့သည် သမ္မာတရားကို လုံးဝ မိတ်သဟာယဖွဲ့နေခြင်း မဟုတ်ပေ။ ဤသည်မှာ ပြင်းထန်သော ပြဿနာတစ်ရပ် ဖြစ်သည်။ ၎င်းတို့သည် မာနထောင်လွှားသော စိတ်သဘောထားရှိသည့်အတွက် အခြားတစ်ယောက်နှင့်ပတ်သက်သည့် အကြောင်းအရာများကို အစဉ်အမြဲ အမိအရ အသုံးချပြီး တိုက်ခိုက်ကာ ပြစ်တင်ရှုတ်ချကြသည်။ ဤသဘောထားသည် ဆိုးညစ်ပြီး မလိုမုန်းထားခြင်းဖြစ်ကာ၊ ဤသည်မှာ ကောင်းသောရည်ရွယ်ချက်ရှိသည့် ဖော်ထုတ်ခြင်း မဟုတ်သည်မှာ သေချာသည်။ အကျိုးဆက်အားဖြင့် ယင်းသည် အချင်းချင်း ရန်လိုခြင်းနှင့် မုန်းတီးခြင်းဆီသို့သာ ဦးတည်စေသည်။ အကယ်၍ ဖော်ထုတ်ခြင်းကို အခြားသူများအား ချစ်ခြင်းမေတ္တာဖြင့် ကူညီသည့် သဘောထားဖြင့် ဆောင်ရွက်ပါက၊ လူတို့သည် ဤအရာကို ခံစားနိုင်ပြီး မှန်ကန်စွာ သဘောထားနိုင်သည်။ သို့သော် တစ်စုံတစ်ဦးက အခြားတစ်ယောက်၏ မာနထောင်လွှားသော စိတ်သဘောထားကို အမိအရ အသုံးချကာ ပြစ်တင်ရှုတ်ချပြီး တိုက်ခိုက်ပါက၊ ယင်းမှာ ထိုလူကို တိုက်ခိုက်ရန်နှင့် ညှဉ်းဆဲရန်သက်သက်သာ ဖြစ်သည်။ လူတိုင်းတွင် မာနထောင်လွှားသော စိတ်သဘောထားရှိသည်။ သို့ဖြစ်၍ အဘယ်ကြောင့် လူတစ်ယောက်တည်းကို အစဉ် ပစ်မှတ်ထားရသနည်း။ အဘယ်ကြောင့် လူတစ်ယောက်တည်းကို လက်မလွှတ်ဘဲ အစဉ် အာရုံစိုက်နေရသနည်း။ ထိုလူတစ်ယောက်၏ မာနထောင်လွှားသော စိတ်သဘောထားကို စဉ်ဆက်မပြတ် ဖော်ထုတ်ခြင်း၏ ရည်ရွယ်ချက်မှာ ထိုစိတ်သဘောထားကို ဖယ်ရှားရန် ကူညီပေးဖို့ အမှန်တကယ် ဟုတ်သလော။ (မဟုတ်ပါ။) သို့ဆိုလျှင် အကြောင်းရင်းမှာ အဘယ်နည်း။ ယင်းမှာ ၎င်းတို့က အခြားတစ်ယောက်ကို မနှစ်မြို့ဖွယ်ဖြစ်သည်ဟု မြင်ပြီး၊ သို့ဖြစ်၍ ၎င်းတို့သည် ထိုသူတို့ကို တိုက်ခိုက်ပြီး ၎င်းတို့ကို အစဉ် ညှဉ်းဆဲလိုလျက် လက်တုံ့ပြန်ရန် အခွင့်အရေးများကို ရှာဖွေကြသည်။ ထို့ကြောင့် ၎င်းတို့က အခြားတစ်ယောက်သည် အန္တိခရစ်တစ်ဦး၊ စာတန်တစ်ဦး၊ နတ်ဆိုးတစ်ဦး၊ လှည့်ဖြားပြီး ဆိုးညစ်သောသူတစ်ဦးဖြစ်သည်ဟု ပြောဆိုသည့်အခါ၊ ယင်းမှာ အဖြစ်မှန်ဖြစ်သလော။ ယင်းသည် အချက်အလက်များကို အနည်းငယ် ထည့်သွင်းစဉ်းစားကောင်း စဉ်းစားနိုင်သော်လည်း၊ ဤအရာများကို ပြောဆိုခြင်းနှင့်ပတ်သက်၍ ၎င်းတို့၏ ရည်ရွယ်ချက်မှာ အခြားတစ်ယောက်ကို ကူညီရန် သို့မဟုတ် သမ္မာတရားကို မိတ်သဟာယဖွဲ့ရန်မဟုတ်ဘဲ မိမိတို့၏ ကိုယ်ရေးကိုယ်တာ အငြိုးကို ထုတ်ဖော်ပြီး လက်စားချေရန် ဖြစ်သည်။ ၎င်းတို့သည် ညှဉ်းဆဲခြင်းခံခဲ့ရပြီးဖြစ်ရာ၊ လက်တုံ့ပြန်လိုကြသည်။ ၎င်းတို့ မည်သို့ လက်တုံ့ပြန်သနည်း။ အခြားလူကို ဖော်ထုတ်ခြင်း၊ ပြစ်တင်ရှုတ်ချခြင်း၊ နတ်ဆိုး၊ စာတန်၊ ဝိညာဉ်ဆိုး၊ အန္တိခရစ်ဟု ခေါ်ဆိုခြင်းတို့ဖြင့် ဖြစ်သည်၊ မည်သည့် အဆိုးရွားဆုံး တံဆိပ်ဖြင့်ဖြစ်စေ၊ မည်သည့် အပြင်းထန်ဆုံးသော စွပ်စွဲချက်ဖြင့်ဖြစ်စေ ၎င်းတို့ကို တံဆိပ်ကပ်ကြသည်။ ဤသည်မှာ မတရားသဖြင့် တရားစီရင်ခြင်းနှင့် ပြစ်တင်ရှုတ်ချခြင်း မဟုတ်လော။ ဤအရာများကို ပြောဆိုရာတွင် နှစ်ဖက်စလုံး၏ ရည်ရွယ်ချက်၊ ရည်မှန်းချက်နှင့် စေ့ဆော်မှုမှာ ဘုရားနှုတ်ကပတ်တော်၏ လက်တွေ့ကျမှုထဲသို့ ဝင်ရောက်ရန် သို့မဟုတ် သမ္မာတရား စည်းမျဉ်းများကို နားလည်ရန် ကူညီပေးဖို့ မဆိုထားနှင့်၊ အခြားတစ်ယောက်အား မိမိတို့ကိုယ်ကို သိရှိစေရန်နှင့် မိမိတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် ကူညီပေးဖို့ပင် မဟုတ်ပေ။ ထိုအစား ၎င်းတို့သည် အခြားတစ်ယောက်ကို တိုက်ခိုက်ပြီး ရိုက်နှက်ရန်၊ မိမိတို့၏ ကိုယ်ရေးကိုယ်တာ အငြိုးအတေးကို ထုတ်ဖော်ပြီး လက်စားချေခြင်းဟူသည့် မိမိတို့၏ ရည်မှန်းချက်ကို အောင်မြင်စေဖို့ ၎င်းတို့ကို ဖော်ထုတ်ရန် ကြိုးစားနေကြခြင်း ဖြစ်သည်။ ဤသည်မှာ အပြန်အလှန် တိုက်ခိုက်ခြင်းနှင့် စကားစစ်ထိုးခြင်းတွင် ပါဝင်နေခြင်း ဖြစ်သည်။ အခြားသူများကို တိုက်ခိုက်သည့် ဤနည်းလမ်းသည် အချင်းချင်း၏ အပြစ်အနာအဆာများကို ဖော်ထုတ်ခြင်းထက် အခြေခံအကြောင်းရင်း ပို၍ရှိပုံရပြီး၊ ယင်းကအခြားတစ်ယောက်ကို ဖောက်ပြန်ပျက်စီးသော စိတ်သဘောထားရှိကြောင်းနှင့် ၎င်းတို့သည် နတ်ဆိုးနှင့် စာတန်ဖြစ်ကြောင်း ပြောဆိုရန် ဘုရားသခင်၏ နှုတ်ကပတ်တော်များကို ထိုသူနှင့် ဆက်စပ်စေခြင်းဖြစ်ကာ၊ အပေါ်ယံအားဖြင့် အတော်အတန် ဝိညာဉ်ရေးရာဆန်ပုံရသော်လည်း၊ ဤနည်းလမ်းနှစ်ခု၏ သဘောသဘာဝက တူညီသည်။ ဤနည်းလမ်းနှစ်ခုလုံးသည် ပုံမှန်လူ့သဘာဝအတွင်း၌ ဘုရားသခင်၏ နှုတ်ကပတ်တော်နှင့် သမ္မာတရားကို မိတ်သဟာယဖွဲ့ခြင်းအကြောင်း မဟုတ်ဘဲ၊ ထိုအစား အခြားတစ်ယောက်ကို ပုဂ္ဂိုလ်ရေး နှစ်သက်မှုများအပေါ် အခြေခံ၍ တာဝန်မဲ့စွာနှင့် မတရားသဖြင့် ဝေဖန်ခြင်း၊ ပြစ်တင်ရှုတ်ချခြင်းနှင့် ကျိန်ဆဲခြင်းဖြစ်ပြီး၊ ပုဂ္ဂိုလ်ရေးဆိုင်ရာ တိုက်ခိုက်မှုများတွင် ပါဝင်ခြင်းအကြောင်း ဖြစ်သည်။ ဤသဘောသဘာဝရှိသော ပြောဆိုဆွေးနွေးမှုများသည်လည်း အသင်းတော်အသက်တာ၌ အဖျက်အမှောင့်လုပ်ခြင်းများနှင့် နှောင့်ယှက်မှုများကို ဖြစ်စေသည့်အပြင် ဘုရားသခင် ရွေးချယ်ထားသောလူများ၏ အသက်ဝင်ရောက်မှုကိုလည်း ဝင်ရောက်စွက်ဖက်ကာ ပျက်စီးစေသည်။

သင်တို့သည် အချင်းချင်း၏ဖောက်ပြန်ပျက်စီးသော စိတ်သဘောထားများကို ဖော်ထုတ်ခြင်းဖြင့် အပြန်အလှန် တိုက်ခိုက်နေကြသော လူနှစ်ဦးနှင့် ကြုံတွေ့သည့်အခါ မည်သို့လုပ်ဆောင်သင့်သနည်း။ စားပွဲကိုရိုက်ပြီး ၎င်းတို့ကို ဆုံးမဩဝါဒပေးရန် လိုအပ်သလော။ ၎င်းတို့ကို စိတ်အေးသွားစေရန်နှင့် မိမိတို့မမှန်ကန်ကြောင်း သိရှိကာ အချင်းချင်း တောင်းပန်စေရန်အတွက် ၎င်းတို့အပေါ် ရေအေးတစ်ပုံး လောင်းချရန် လိုအပ်သလော။ ဤနည်းလမ်းများက ပြဿနာကို ဖြေရှင်းနိုင်သလော။ (မဖြေရှင်းနိုင်ပါ။) ဤလူနှစ်ဦးသည် စုဝေးပွဲတိုင်းတွင် အမြဲတမ်း ရန်ဖြစ်ကြပြီး စုဝေးပွဲတစ်ခုပြီးတိုင်း နောက်တစ်ကြိမ်ရန်ပွဲအတွက် ပြင်ဆင်ကြသည်။ အိမ်တွင် ၎င်းတို့သည် မိမိတို့၏တိုက်ခိုက်မှုများတွင် အသုံးပြုဖို့အတွက် ဘုရားသခင်၏ နှုတ်ကပတ်တော်များနှင့် အခြေခံအကြောင်းရင်းများကို ရှာဖွေကြသည်၊ မူကြမ်းများပင် ရေးကြပြီး၊ အခြားတစ်ဖက်ကို မည်သို့တိုက်ခိုက်ရမည်၊ ၎င်းတို့၏ မည်သည့်သွင်ပြင်လက္ခဏာများကို တိုက်ခိုက်ရမည်၊ ၎င်းတို့ကို မည်သို့ ဝေဖန်ပြီး ပြစ်တင်ရှုတ်ချရမည်၊ မည်သည့်အသံနေအသံထားကို အသုံးပြုရမည်၊ အယုံကြည်ရဆုံးဖြစ်စေမည့် တိုက်ခိုက်မှုနှင့် ပြစ်တင်ရှုတ်ချမှုကို ပြုလုပ်ရန် ဘုရားသခင်၏ မည်သည့်နှုတ်ကပတ်တော်များကို အသုံးပြုရမည်ဟူသည်တို့ကို ကြံစည်ကြသည်။ ၎င်းတို့သည် အခြားတစ်ဖက်ကို အခြေအနေအား မပြောင်းလဲနိုင်အောင် တားဆီးကာ နောက်တစ်ကြိမ်တိုက်ပွဲတွင် ၎င်းတို့ကို အနိုင်ယူပြီး ထပ်မံ၍မထနိုင်စေရန် ကြိုးပမ်းလျက် ၎င်းတို့ကို ပြစ်တင်ရှုတ်ချပြီး တိုက်ခိုက်ရန် အမျိုးမျိုးသော ဝိညာဉ်ရေးရာ ဝေါဟာရများကိုလည်း ရှာဖွေကာ မတူညီသော ဖော်ပြသည့် နည်းလမ်းများကို အသုံးပြုကြသည်။ ဤအပြုအမူများအားလုံးသည် အပြန်အလှန် တိုက်ခိုက်ခြင်း၊ စကားစစ်ထိုးခြင်းတွင် ပါဝင်ခြင်းနှင့် သက်ဆိုင်သည်။ ထိုသို့သောပြဿနာများကို ဖြေရှင်းရန် လွယ်ကူသလော။ လူအများစုထံမှ အကြံဉာဏ်၊ အကူအညီနှင့် သမ္မာတရားဆိုင်ရာ မိတ်သဟာယကို ရရှိပြီးနောက်တွင်ပင် ၎င်းတို့သည် နောင်တမရပါက သို့မဟုတ် မိမိတို့၏လမ်းစဉ်ကို ပြောင်းပြန်မလှန်ပါက၊ ဆိုလိုသည်မှာ ၎င်းတို့သည် တွေ့ဆုံသည့်အခါ အချင်းချင်း ငြင်းခုံပြီး ကျိန်ဆဲကြပါက၊ တစ်ဦးတလေက သမ္မာတရားကို မိတ်သဟာယဖွဲ့သည့်အခါ သို့မဟုတ် ၎င်းတို့ကို ပြုပြင်သည့်အခါ မည်သူ့အကြံဉာဏ်ကိုမျှ နားမထောင်ဘဲ၊ လက်မခံပါက၊ မည်သည့်အရာကို လုပ်ဆောင်သင့်သနည်း။ ဤအရာသည် ကိုင်တွယ်ရန် လွယ်ကူပေသည်။ ၎င်းတို့ကို ရှင်းလင်းပစ်သင့်သည်။ ယင်းက ပြဿနာကို ဖြေရှင်းမည် မဟုတ်လော။ ယင်းမှာ လွယ်ကူသည် မဟုတ်လော။ ၎င်းတို့နှင့် ဆက်လက်၍ မိတ်သဟာယဖွဲ့ရန် လိုအပ်သလော။ ၎င်းတို့ကို ချစ်ခြင်းမေတ္တာဖြင့် ဆက်လက်ကူညီရန် လိုအပ်သလော။ ငါ့ကို ပြောလော့၊ ထိုသို့သောလူများကို ချစ်ခင်စွာ သည်းခံခြင်းနှင့် စိတ်ရှည်ခြင်းတို့ကို ပြသခြင်းသည် သင့်လျော်သလော။ (မသင့်လျော်ပါ။) အဘယ်ကြောင့် မသင့်လျော်သနည်း။ (၎င်းတို့သည် သမ္မာတရားကို လက်မခံပါ၊ ၎င်းတို့နှင့် မိတ်သဟာယဖွဲ့ခြင်းသည် အကျိုးမရှိပါ။) မှန်သည်၊ ၎င်းတို့သည် သမ္မာတရားကို လက်မခံကြပေ။ စကားစစ်ထိုးခြင်းတွင် ပါဝင်ရန်သာ စုဝေးပွဲများတွင် ပါဝင်ကြသည်။ ၎င်းတို့သည် သမ္မာတရားကို လိုက်စားရန် ဘုရားသခင်ကို မယုံကြည်သည့်အပြင်၊ စကားစစ်ထိုးခြင်းတွင် ပါဝင်ရသည်ကိုသာ ကြိုက်နှစ်သက်ကြသည်။ ဤသည်မှာ ပုံမှန်လူ့သဘာဝ၏ ထုတ်ဖော်ခြင်းနှင့် သရုပ်သကန်တစ်ခုဖြစ်သလော။ ၎င်းတို့တွင် ပုံမှန်လူ့သဘာဝက ပိုင်ဆိုင်သင့်သည့် ဆင်ခြင်တုံတရား ရှိသလော။ (မရှိပါ။) ၎င်းတို့တွင် ပုံမှန်လူ့သဘာဝက ပိုင်ဆိုင်သင့်သည့် ဆင်ခြင်တုံတရား ကင်းမဲ့သည်။ စုဝေးပွဲများအတောအတွင်းတွင်၊ ဤကဲ့သို့သောလူများသည် ဘုရားသခင်၏ နှုတ်ကပတ်တော်များမှ သမ္မာတရားကို နားလည်ပြီး ရရှိကာ ထိုသို့ဖြင့် မိမိတို့၏ ဖောက်ပြန်ပျက်စီးသော စိတ်သဘောထားများနှင့် မိမိတို့၏ ပြဿနာများကို ဖြေရှင်းနိုင်ရန်အလို့ငှာ ဘုရားသခင်၏ နှုတ်ကပတ်တော်များကို အာရုံစိုက်ပြီး မှန်ကန်သောပုံစံဖြင့် မဖတ်ရှုကြပေ။ ထိုအစား၊ ၎င်းတို့သည် အခြားသူများ၏ ပြဿနာများကို အစဉ်ဖြေရှင်းလိုကြသည်။ ၎င်းတို့၏ အာရုံစိုက်မှုသည် အခြားသူများအပေါ် အဆက်မပြတ် စူးစိုက်နေပြီး ထိုသူတို့တွင်ရှိသည့် အပြစ်အနာအဆာများကို ရှာဖွေနေသည်။ ၎င်းတို့သည် ဘုရားသခင်၏ နှုတ်ကပတ်တော်များထဲတွင် အခြားသူများ၏ ပြဿနာများကို ရှာဖွေရန် အစဉ် ရည်မှန်းကြသည်။ ၎င်းတို့သည် အခြားသူများကို ဖော်ထုတ်ပြီး တိုက်ခိုက်ရန် ဘုရားသခင်၏ နှုတ်ကပတ်တော်များကို ဖတ်ရှုခြင်းနှင့် မိတ်သဟာယဖွဲ့ခြင်း အခွင့်အရေးကို အသုံးပြုကြပြီး၊ အခြားသူများကို ဝေဖန်ရန်၊ သေးသိမ်စေရန်နှင့် ပြစ်တင်ရှုတ်ချရန် ဘုရားသခင်၏ နှုတ်ကပတ်တော်များကို အသုံးပြုကြသည်။ သို့တိုင် ၎င်းတို့သည် မိမိတို့ကိုယ်ကို ဘုရားသခင်၏ နှုတ်ကပတ်တော်များနှင့် သီးခြားအဖြစ် ထားရှိကြသည်။ ၎င်းတို့သည် မည်သည့်လူစားမျိုး ဖြစ်ကြသနည်း။ ဤလူများသည် သမ္မာတရားကို လက်ခံသောသူများဖြစ်သလော။ (မဟုတ်ပါ။) ၎င်းတို့သည် အမှုအရာတစ်ခုတွင် အထူးသဖြင့် တော်ပြီး စိတ်အားထက်သန်ကြသည်။ ဘုရားသခင်၏ နှုတ်ကပတ်တော်များကို ဖတ်ရှုပြီးနောက်၊ သူ၏နှုတ်ကပတ်တော်များက ဖော်ထုတ်သည့် အမျိုးမျိုးသော ပြဿနာများ၊ အခြေအနေများနှင့် သရုပ်သကန်များကို အခြားသူများတွင် မကြာခဏ ဖော်ထုတ်ကြသည်။ ဤပြဿနာများကို ၎င်းတို့ ပိုမိုဖော်ထုတ်လေ၊ ၎င်းတို့အနေဖြင့် ဤပြဿနာများကို ဖော်ထုတ်သင့်သည်ဟု တွေးထင်လျက် အရေးပါသည့် တာဝန်တစ်ခုကို ထမ်းဆောင်ရပြီး မိမိတို့ လုပ်ဆောင်နိုင်သည့်အရာ များစွာရှိသည်ဟု ပိုမိုခံစားရလေ ဖြစ်သည်။ ၎င်းတို့သည် ဤပြဿနာများရှိသည့် လူတစ်ဦးတစ်ယောက်ကိုမျှ အလွတ်ပေးမည် မဟုတ်ပေ။ ၎င်းတို့သည် မည်သည့်လူစားမျိုး ဖြစ်သနည်း။ ထိုသို့သောလူများတွင် ဆင်ခြင်တုံတရား ပိုင်ဆိုင်သလော။ ၎င်းတို့တွင် သမ္မာတရားကို နားလည်နိုင်စွမ်း ရှိသလော။ (မရှိပါ။) အသင်းတော်တွင်၊ ထိုသို့သောလူများ စကားမပြောပါက သို့မဟုတ် နှောင့်ယှက်မှုများ မဖြစ်စေပါက၊ ၎င်းတို့ကို ကိုင်တွယ်ရန် မလိုအပ်ပေ။ သို့သော်၊ ၎င်းတို့သည် ဤပုံစံဖြင့် တစ်သမတ်တည်း ပြုမူပါက၊ အခြားသူများကို အစဉ် တိုက်ခိုက်ခြင်း၊ ဝေဖန်ခြင်းနှင့် ပြစ်တင်ရှုတ်ချခြင်းများ ပြုလုပ်ပါက၊ အသင်းတော်သည် ၎င်းတို့ကို ရှင်းလင်းပစ်လျက် ကိုင်တွယ်ရန် သက်ဆိုင်ရာလုပ်ဆောင်ချက်ကို လုပ်ဆောင်သင့်သည်။ လူများ၏ ဖော်ထုတ်ခြင်းကို ခံရပြီးနောက်၊ တူညီသောနည်းလမ်းများနှင့် နည်းစနစ်များကို အသုံးပြု၍ ၎င်းတို့ကို တိုက်ခိုက်ခြင်း၊ ဝေဖန်ခြင်းနှင့် ပြစ်တင်ရှုတ်ချခြင်းများ ပြုလုပ်သူများအတွက်မူ၊ အခြေအနေများ ပြင်းထန်ပြီး ၎င်းတို့သည် အသင်းတော်အသက်တာကို အဖျက်အမှောင့်လုပ်ကာ နှောင့်ယှက်ခဲ့ပါက၊ ၎င်းတို့ကိုလည်း အလားတူ ရှင်းလင်းပစ်ပြီး ဘုရားသခင် ရွေးချယ်ထားသောလူများနှင့် သီးခြားခွဲထားသင့်သည်။ ၎င်းတို့ကို မည်သည့် သက်ညှာမှုမျှ ပြ၍မရပေ။

၎င်းတို့အတွက် အချင်းချင်း တိုက်ခိုက်ခြင်းနှင့် စကားစစ်ထိုးခြင်းတွင် ပါဝင်ခြင်း၏ မည်သည့်အခြားသော သရုပ်သကန်များသည် အသင်းတော်အသက်တာကို အဖျက်အမှောင့်လုပ်ခြင်းနှင့် နှောင့်ယှက်ခြင်း သဘောသဘာဝရှိသည်ဟု သတ်မှတ်သနည်း။ အပြစ်အနာအဆာများကို အချင်းချင်း ဖော်ထုတ်ခြင်းနှင့် ကိုယ်ရေးကိုယ်တာ အငြိုးအတေးကို ထုတ်ဖော်ရန်အပြင် အချင်းချင်းလက်စားချေရန် မိမိတို့၏ ဖောက်ပြန်ပျက်စီးသော စိတ်သဘောထားများကို ဖော်ထုတ်ခြင်းတို့သည် အသင်းတော်အသက်တာကို အဖျက်အမှောင့်လုပ်ခြင်းနှင့် နှောင့်ယှက်ခြင်း၏ ထင်ရှားသော သရုပ်သကန်များ ဖြစ်ကြသည်။ ဤသရုပ်သကန်နှစ်ခုအပြင်၊ အခြားသူများကို တမင်တကာ ဖော်ထုတ်ပြီး စိတ်ဖြာလေ့လာဆွေးနွေးရန်အလို့ငှာ မိမိကိုယ်ကို ဖွင့်ဟပြီး ဖွင့်ချသယောင် ဟန်ဆောင်ခြင်းလည်း ရှိသည်။ ဤတိုက်ခိုက်မှုမျိုးသည်လည်း အသင်းတော်အသက်တာကို အဖျက်အမှောင့်လုပ်ခြင်းနှင့် နှောင့်ယှက်ခြင်း၏ သရုပ်သကန်တစ်ခု ဖြစ်သည်။ သို့ဆိုလျှင်၊ လူတစ်ဦးပြောဆိုသည့်အရာသည် ထောက်ပြသောပုံစံဖြင့် ပြောသည်ဖြစ်စေ၊ အလျင်းသင့်၍ သွယ်ဝိုက်သောအားဖြင့် ပြောသည်ဖြစ်စေ၊ ပါးနပ်သောနည်းလမ်းဖြင့် ပြောသည်ဖြစ်စေ၊ မိမိတို့၏ ကိုယ်ပိုင်ပြဿနာများအကြောင်းမဟုတ်ဘဲ အခြားသူများ၏ ပြဿနာများအကြောင်း ဖြစ်နေသရွေ့ ယင်းသည် တိုက်ခိုက်မှုတစ်ခုဖြစ်သလော။ (မဟုတ်ပါ။) သို့ဆိုလျှင်၊ မည်သည့်အခြေအနေများက တိုက်ခိုက်မှုများကို ဖြစ်စေသနည်း။ ယင်းမှာ ပြောဆိုသည့်အရာ၏ နောက်ကွယ်တွင်ရှိသည့် ရည်ရွယ်ချက်နှင့် အကြောင်းတို့အပေါ် မူတည်သည်။ လူတို့ကို တိုက်ခိုက်ပြီး လက်စားချေရန် သို့မဟုတ် ကိုယ်ရေးကိုယ်တာ အငြိုးကို ထုတ်ဖော်ရန် တစ်စုံတစ်ခုကို ပြောဆိုပါက၊ ဤသည်မှာ တိုက်ခိုက်မှုတစ်ခု ဖြစ်သည်။ ဤသည်မှာ အခြေအနေတစ်ခုဖြစ်သည်။ ထို့အပြင်၊ ကိစ္စရပ်၏ အနှစ်သာရက မည်သည့်အရာဖြစ်သည်ကို လုံးဝ မကြည့်ဘဲ မသိတတ်စွာ အမြန် ကောက်ချက်ချခြင်းများ ပြုလုပ်လျက်၊ အဖြစ်မှန်များနှင့် မှန်ကန်သောအရာကို ဆန့်ကျင်ခြင်းဖြင့် လူတို့ကို ဝေဖန်ပြီး ပြစ်တင်ရှုတ်ချရန် ပြဿနာတစ်ခု၏ အပေါ်ယံသွင်ပြင်လက္ခဏာများကို အလွန်ချဲ့ကားပြောဆိုခြင်း၊ ဤသည်မှာလည်း ကိုယ်ရေးကိုယ်တာ အာဃာတကို ထုတ်ဖော်ခြင်းနှင့် လက်စားချေခြင်းဖြစ်သည်။ ယင်းသည် ဝေဖန်ခြင်းနှင့် ပြစ်တင်ရှုတ်ချခြင်းဖြစ်ပြီး၊ ဤအခြေအနေမျိုးသည်လည်း တိုက်ခိုက်မှုတစ်ခု ဖြစ်စေသည်။ အခြားအဘယ်အရာ ရှိသေးသနည်း။ (လူများအကြောင်း အခြေအမြစ်မရှိသော ကောလာဟလများကို ဖန်တီးခြင်း၊ ယင်းမှာ တစ်ခုဟုတ်ပါသလော။) အခြေအမြစ်မရှိသော ကောလာဟလများကို ဖန်တီးခြင်းသည်လည်း သာ၍ပင် သေချာပေါက် မှတ်ယူ၍ရသည်။ အခြေအနေမည်မျှက တိုက်ခိုက်မှုများကို ဖြစ်စေသနည်း။ (သုံးခုဖြစ်သည်။) ဤအခြေအနေများကို အနှစ်ချုပ်ပြလော့။ (ပထမတစ်ခုမှာ တိကျသောရည်ရွယ်ချက်ဖြင့် အခြားသူများကို တိုက်ခိုက်ခြင်း ဖြစ်သည်။ ဒုတိယတစ်ခုမှာ အဖြစ်မှန်များနှင့် မှန်ကန်သောအရာကို ဆန့်ကျင်သည့်နည်းလမ်းဖြင့် အခြားသူများကို တရားစီရင်ခြင်းနှင့် ပြစ်တင်ရှုတ်ချခြင်းဖြစ်ပြီး၊ ယင်းမှာ အခြားသူများကို မသိတတ်သောပုံစံဖြင့် ထင်ရာမြင်ရာ စရိုက်လက္ခဏာကို သရုပ်ဖော်နေခြင်း ဖြစ်သည်။ တတိယတစ်ခုမှာ လူများအကြောင်း အခြေအမြစ်မရှိသော ကောလာဟလများကို ဖန်တီးခြင်း ဖြစ်သည်။) ဤအခြေအနေသုံးခုမှ တစ်ခုစီတိုင်း၏ သဘောသဘာဝသည် ယင်းတို့ကို လူပုဂ္ဂိုလ်ရေးအရ တိုက်ခိုက်ခြင်းအဖြစ် သတ်မှတ်သည်။ မည်သည့်အခြေအနေများက ပုဂ္ဂိုလ်ရေးဆိုင်ရာ တိုက်ခိုက်မှုများအဖြစ် သတ်မှတ်၍ရပြီး မည်သည့်အရာများက သတ်မှတ်၍မရှိသည်ကို ငါတို့ မည်သို့ ပိုင်းခြားနိုင်မည်နည်း။ တိုက်ခိုက်နေသူများနှင့် ပတ်သက်လာလျှင်၊ မည်သည့်လုပ်ရပ်များ သို့မဟုတ် စကားများက တိုက်ခိုက်မှုကို ဖြစ်စေသနည်း။ လူတစ်ဦး၏ စကားများတွင် အနည်းငယ် လမ်းညွှန်သည့် သဘောသဘာဝရှိပြီး အခြားသူများကို လမ်းလွဲစေနိုင်စွမ်းရှိကာ၊ ကောလာဟလ ဖန်တီးခြင်း လက္ခဏာလည်း ရှိသည်ဟု ဆိုကြပါစို့။ ထိုလူသည် မရှိသောအရာကို အရှိလုပ်နေပြီး လူတို့ကို လမ်းလွဲစေကာ အထင်အမြင်မှားစေရန် ကောလာဟလများနှင့် လိမ်ညာမှုများကို ဖန်တီးနေခြင်း ဖြစ်သည်။ ၎င်းတို့၏ ရည်ရွယ်ချက်နှင့် ရည်မှန်းချက်မှာ ပိုများသောလူတို့ကို ၎င်းတို့ပြောဆိုသည့်အရာ မှန်ကန်ကြောင်း အသိအမှတ်ပြုပြီး ယုံကြည်စေရန်နှင့် ၎င်းတို့ပြောဆိုသည့်အရာသည် သမ္မာတရားနှင့် ကိုက်ညီကြောင်း သဘောတူစေရန် ဖြစ်သည်။ တစ်ချိန်တည်းတွင် ၎င်းတို့သည် အခြားတစ်စုံတစ်ဦးကိုလည်း လက်စားချေလိုသည်၊ ၎င်းတို့ကို အပျက်သဘောဆောင်ကာ အားနည်းစေလိုကြသည်။ ၎င်းတို့က “သင်၌ ထိုသို့သော ယုတ်ညံ့သည့် အကျင့်စရိုက်ရှိသည်။ ကျွန်ုပ်သည် သင်၏ တကယ့်အခြေအနေကို ဖော်ထုတ်ရမည်ဖြစ်ပြီး သင်၏မောက်မာမှုကို နှိပ်ကွပ်ရမည်။ ထို့နောက်တွင် သင် မည်သည့်အရာကို ကြွားဝါပြီး ဘဝင်မြင့်ရန်ရှိသည်ကို ငါတို့ မြင်ရလိမ့်မည်။ သင့်ဘေးတွင် ကျွန်ုပ် မည်သို့ ထင်ပေါ်နိုင်မည်နည်း။ သင့်ကို အပျက်သဘောဆောင်အောင် ရိုက်နှက်ပြီး အလဲထိုးလိုက်မှသာ ကျွန်ုပ်၏မုန်းတီးမှု ပြေလျော့မည်။ သင်သည် အပျက်သဘောဆောင်နိုင်ပြီး သင့်တွင်လည်း အားနည်းချက်များရှိကြောင်း လူတိုင်းကို ကျွန်ုပ် ပြသမည်”ဟု စဉ်းစားလေသည်။ အကယ်၍ ဤသည်မှာ ၎င်းတို့၏ ရည်ရွယ်ချက်ဖြစ်ပါက၊ ၎င်းတို့၏ စကားများက တိုက်ခိုက်မှုကို ဖြစ်စေသည်။ သို့သော် ၎င်းတို့၏ ရည်ရွယ်ချက်မှာ ကိစ္စရပ်တစ်ခုနှင့်စပ်လျဉ်း၍ အဖြစ်မှန်များနှင့် မှန်ကန်သောအရာကို ရှင်းလင်းစေရန် သက်သက်သာဖြစ်သည်ဟု ဆိုကြပါစို့၊ အတွေ့အကြုံကာလတစ်ခုမှတစ်ဆင့် ထိုအရာအပေါ် တိကျသော ထိုးထွင်းအမြင်တစ်ခုရရှိပြီး ပြဿနာ၏အနှစ်သာရကို ရှာဖွေတွေ့ရှိပြီးနောက်၊ ၎င်းတို့သည် အများစုက ထိုအရာကို နားလည်နိုင်ပြီး ဤကိစ္စရပ်နှင့်ပတ်သက်၍ မည်သို့သော နားလည်သဘောပေါက်နိုင်စွမ်းမျိုးက စင်ကြယ်သည်ကို သိရှိရန်အလို့ငှာ ယင်းကို မိတ်သဟာယဖွဲ့သင့်သည်ဟု ခံစားရသည်၊ ဆိုလိုသည်မှာ ၎င်းတို့၏ ရည်ရွယ်ချက်မှာ ဤကိစ္စရပ်နှင့်ပတ်သက်၍ ပိုများသောလူတို့၏ လွဲချော်သော သို့မဟုတ် တစ်ဖက်သတ်အမြင်များကို ပြင်ဆင်ရန်ဖြစ်ကြောင်းကို ဖြစ်သည်။ ဤသည်မှာ တိုက်ခိုက်မှုတစ်ခုဖြစ်သလော။ (မဟုတ်ပါ။) ၎င်းတို့သည် တစ်စုံတစ်ဦးကို ၎င်းတို့၏ ပုဂ္ဂိုလ်ရေးဆိုင်ရာ အမြင်အား လက်ခံရန် အတင်းအကျပ် ပြုလုပ်နေခြင်းမဟုတ်သည့်အပြင်၊ ပုဂ္ဂိုလ်ရေးဆိုင်ရာ လက်စားချေလိုသည့် မည်သည့်ရည်ရွယ်ချက်ကိုမျှ သာ၍ပင် ထားရှိခြင်းမရှိပေ။ ထိုအစား၊ ၎င်းတို့သည် အဖြစ်မှန်များ၏ အမှန်တရားကို ရှင်းလင်းစေရန်သာ အလိုရှိသည်။ ၎င်းတို့သည် အခြားတစ်ဖက်ကို နားလည်စေရန်နှင့် ဤနားလည်မှုမှတစ်ဆင့် လမ်းလွဲခြင်းမှ တားဆီးရန် ချစ်ခြင်းမေတ္တာကို အသုံးပြုနေခြင်း ဖြစ်သည်။ အခြားတစ်ဖက်က ဤအရာကို လက်ခံသည်ဖြစ်စေ၊ လက်မခံသည်ဖြစ်စေ၊ ၎င်းတို့သည် မိမိတို့၏ တာဝန်ကို ဖြည့်ဆည်းနိုင်စွမ်းရှိသည်။ သို့ဖြစ်၍ ဤအပြုအမူ၊ ဤချဉ်းကပ်နည်းသည် တိုက်ခိုက်မှုတစ်ခု မဟုတ်ပေ။ ဤမတူညီသော သရုပ်သကန်နှစ်ခုဖြင့် အသုံးအနှုန်း၊ စကားလုံးရွေးချယ်မှုနှင့် ပြောဆိုသည့်ပုံစံ၊ အသံနေအသံထားနှင့် သဘောထားတို့မှတစ်ဆင့် ထိုလူ၏ ရည်ရွယ်ချက်နှင့် ရည်မှန်းချက်ကအဘယ်အရာဖြစ်သည်ကို လူတစ်ဦးက ပိုင်းခြားသိမြင်နိုင်သည်။ အကယ်၍ လူတစ်ဦးက အခြားတစ်ဖက်ကို တိုက်ခိုက်ရန် ရည်ရွယ်ပါက၊ ၎င်းတို့၏ အသုံးအနှုန်းသည် သေချာပေါက် ပြတ်သားမည်ဖြစ်ပြီး၊ ၎င်းတို့၏ ရည်ရွယ်ချက်နှင့် ရည်မှန်းချက်သည် ၎င်းတို့၏ ပြောဆိုသည့် အသံနေအသံထား၊ အသံအနိမ့်အမြင့်၊ စကားလုံးရွေးချယ်မှုနှင့် သဘောထားတို့တွင် သိသာထင်ရှားစွာ ပေါ်လွင်နေလိမ့်မည်။ အကယ်၍ ၎င်းတို့သည် အခြားတစ်ဖက်ကို ၎င်းတို့ပြောဆိုသည့်အရာအား လက်ခံရန် အတင်းအကျပ်ပြုလုပ်နေခြင်းမဟုတ်ဘဲ၊ ၎င်းတို့ကို သေချာပေါက် တိုက်ခိုက်နေခြင်းလည်းမဟုတ်ပါက၊ ၎င်းတို့၏ ပြောဆိုမှုသည် ပုံမှန်လူ့သဘာဝ၏ အသိစိတ်နှင့် ဆင်ခြင်တုံတရား၏ သရုပ်သကန်များနှင့် သေချာပေါက် ကိုက်ညီလိမ့်မည်။ ထို့အပြင်၊ ၎င်းတို့၏ ပြောဆိုသည့်သဘောထား၊ လေသံနှင့် စကားလုံးရွေးချယ်မှုတို့သည် ပုံမှန်လူ့သဘာဝ၏ နယ်ပယ်အတွင်း၌ အကျုံးဝင်လျက် သေချာပေါက် ဆင်ခြင်တုံတရားရှိလိမ့်မည်။

လူပုဂ္ဂိုလ်ရေးအရ တိုက်ခိုက်ခြင်းဖြစ်သည့်အရာနှင့် မဖြစ်သည့်အရာကို ပိုင်းခြားသိမြင်ခြင်း စည်းမျဉ်းများအား မိတ်သဟာယဖွဲ့ပြီးနောက်၊ သင်တို့သည် ဤအရာကို ယခု ပိုင်းခြားသိမြင်နိုင်ပြီလော။ ဤအရာကို ယခုထိ သင်တို့ ပိုင်းခြားသိမြင်နိုင်ခြင်းမရှိသေးပါက၊ သင်တို့သည် ပြဿနာ၏အနှစ်သာရကို ထွင်းဖောက်မြင်နိုင်မည် မဟုတ်ပေ။ တစ်စုံတစ်ဦး၏ မိတ်သဟာယသည် မည်မျှပင် နှစ်လိုဖွယ်ကောင်းနေပါစေ၊ ၎င်းတို့သည် စည်းမျဉ်းများနှင့်အညီ လက်တွေ့လုပ်ဆောင်နေခြင်းမရှိပါက၊ လူတို့အား သမ္မာတရားကို နားလည်ပြီး မိမိတို့၏ တာဝန်များကို ကောင်းမွန်စွာ ထမ်းဆောင်ရန် ကူညီပေးဖို့ ၎င်းတို့ ရည်ရွယ်နေခြင်းမဟုတ်ဘဲ၊ ထိုအစား လူများကို မရပ်မနား နှောင့်ယှက်ရန် အကြောင်းအရာများကို ရှာဖွေနေပါက၊ ၎င်းတို့ကို ဝေဖန်ကာ ပြစ်တင်ရှုတ်ချရန် အစွမ်းကုန် လုပ်ဆောင်နေပါက၊ ပြီးလျှင် ၎င်းတို့သည် အပေါ်ယံအားဖြင့် လူတို့ကို ပိုင်းခြားသိမြင်တတ်သည့်အလား ထင်ရသော်လည်း၊ အမှန်တွင် ၎င်းတို့၏ ကြံရွယ်ချက်နှင့် ရည်မှန်းချက်မှာ အခြားသူများကို ပြစ်တင်ရှုတ်ချပြီး တိုက်ခိုက်ရန်ဖြစ်ပါက၊ ဤအခြေအနေသည် လူပုဂ္ဂိုလ်ရေးအရ တိုက်ခိုက်ခြင်း ပါဝင်လေသည်။ လူအချင်းချင်းအကြား ဖြစ်ပေါ်သည့် အရေးမပါသော အမှုအရာများသည် အလွန်ရိုးရှင်းပြီး သိသာထင်ရှားသည်။ ဤကိစ္စရပ်များနှင့်စပ်လျဉ်း၍ သမ္မာတရားကို မိတ်သဟာယဖွဲ့မည်ဆိုလျှင်၊ စုဝေးပွဲတစ်ကြိမ်ပင် လိုမည်မဟုတ်ပေ။ သို့ဆိုလျှင် စုဝေးပွဲတိုင်းတွင် ထိုအရာများအကြောင်း များစွာပြောဆိုခြင်းဖြင့် ညီအစ်ကိုမောင်နှမများ၏ အချိန်ကို ကုန်လွန်စေရန် လိုအပ်သလော။ မလိုအပ်ပေ။ အကယ်၍ လူတို့သည် အခြားသူများကို မရပ်မနား အမြဲ အနိုင်ကျင့်နေပါက၊ ယင်းသည် လူတို့ကို တိုက်ခိုက်ခြင်းနှင့် နှောင့်ယှက်မှုများကို ဖြစ်စေခြင်း ဖြစ်သည်။ လူတို့သည် ကိစ္စရပ်တစ်ခုတည်းကို ဖက်တွယ်ပြီးမဆုံးနိုင်အောင် ပြောဆိုနေရသည့် အကြောင်းရင်းမှာ အဘယ်နည်း။ ယင်းမှာ မည်သူကမျှ မိမိတို့၏ ကိုယ်ပိုင် ရည်ရွယ်ချက်များနှင့် ရည်မှန်းချက်များကို လက်လွှတ်လိုစိတ်မရှိခြင်း၊ မည်သူကမျှ မိမိတို့ကိုယ်ကို သိရှိရန် မကြိုးစားခြင်းနှင့် မည်သူကမျှ သမ္မာတရားကို သို့မဟုတ် အဖြစ်မှန်များနှင့် မှန်ကန်သောအရာကို လက်မခံခြင်းတို့ကြောင့်ဖြစ်ပြီး၊ သို့ဖြစ်၍ ၎င်းတို့သည် အခြားသူများကို မရပ်မနား အနိုင်ကျင့်ကြခြင်း ဖြစ်သည်။ အခြားသူများကို မရပ်မနား အနိုင်ကျင့်ခြင်း၏ သဘောသဘာဝမှာ အဘယ်နည်း။ ယင်းမှာ တိုက်ခိုက်မှုတစ်ခု ဖြစ်သည်။ ယင်းမှာ အခြားသူများအပေါ် ဆန့်ကျင် အသုံးပြုရန် အမှုအရာများကို ရှာဖွေခြင်း၊ အခြားလူတို့၏ စကားလုံးများ ရွေးချယ်မှုတွင် အပြစ်ရှာခြင်းနှင့် ၎င်းတို့ကို ဆန့်ကျင်ရန် အခြားသူများ၏ အားနည်းချက်များကို အသုံးပြုခြင်း၊ ကိစ္စရပ်တစ်ခုတည်းအပေါ် မဆုံးနိုင်အောင် စဉ်းစားနေပြီး မျက်နှာနီအောင် အငြင်းအခုံပြုခြင်းတို့ ဖြစ်သည်။ အကယ်၍ လူတို့သည် တစ်ဦးကိုတစ်ဦး အားပေးကာ ကူညီလျက် ပုံမှန်လူ့သဘာဝအတွင်းမှ မိတ်သဟာယဖွဲ့နေပါက၊ ဆိုလိုသည်မှာ မိမိတို့၏ တာဝန်ကို ဖြည့်ဆည်းနေပါက၊ ၎င်းတို့အကြားရှိ ဆက်ဆံရေးသည် ပိုပိုပြီး ကောင်းမွန်လာလိမ့်မည်။ သို့သော် ၎င်းတို့သည် အပြန်အလှန် တိုက်ခိုက်ခြင်းများနှင့် အငြင်းအခုံများတွင် ပါဝင်နေပါက၊ မိမိတို့၏ ကိုယ်ပိုင်တရားမျှတမှုကို ရှင်းလင်းစွာပြသရန် တစ်ဦးနှင့်တစ်ဦး အပြန်အလှန် ငြင်းခုံနေကြကာ၊ အစဉ်အမြဲ အသာစီးရလိုပြီး၊ ရှုံးနိမ့်ကြောင်း ဝန်ခံလိုစိတ်မရှိသည့်အပြင် အလျှော့မပေးဘဲ၊ ကိုယ်ရေးကိုယ်တာ မကျေနပ်ချက်များကို လက်မလွှတ်ပါက၊ ၎င်းတို့နှစ်ဦးအကြားရှိ ဆက်ဆံရေးသည် အဆုံးတွင် တိုး၍တင်းမာလာလိမ့်မည်ဖြစ်ပြီး ပိုဆိုးသည်ထက် ဆိုးရွားလာလိမ့်မည်။ ယင်းသည် ပုံမှန်လူအချင်းချင်း ဆက်ဆံရေးတစ်ခု ဖြစ်မည်မဟုတ်သည့်အပြင်၊ ၎င်းတို့ တွေ့ဆုံသည့်အခါတိုင်း မျက်လုံးများ နီသည်အထိပင် ဖြစ်သွားနိုင်သည်။ ထိုအကြောင်းကို စဉ်းစားကြည့်လော့။ ခွေးများ ရန်ဖြစ်သည့်အခါ၊ ကြမ်းတမ်းသောတစ်ကောင်၏ မျက်လုံးများက နီလာတတ်သည်။ ၎င်း၏မျက်လုံးများ နီနေခြင်းနှင့်ပတ်သက်၍ အကြောင်းရင်းမှာ အဘယ်နည်း။ ယင်းသည် မုန်းတီးခြင်းနှင့် ပြည့်နှက်နေသည် မဟုတ်လော။ ယင်းသည် လူအချင်းချင်း တိုက်ခိုက်ခြင်းနှင့်လည်း အတူတူပင် မဟုတ်လော။ အကယ်၍ လူတို့သည် သမ္မာတရားကို မိတ်သဟာယဖွဲ့သည့်အခါ၊ အချင်းချင်း မတိုက်ခိုက်ဘဲ၊ ထိုအစား တစ်ဦး၏အားသာချက်များကို ယူခြင်းဖြင့် တစ်ဦး၏အားနည်းချက်များကို အပြန်အလှန် ဖြည့်ဆည်းပေးနိုင်ပြီး၊ တစ်ဦးကိုတစ်ဦး အားပေးနိုင်ပါက၊ ၎င်းတို့အကြားရှိ ဆက်ဆံရေးသည် ဆိုးရွားသွားဖို့ ဖြစ်နိုင်မည်လော။ ၎င်းတို့၏ ဆက်ဆံရေးသည် သေချာပေါက် တိုး၍ ပုံမှန်ဖြစ်လာလိမ့်မည်။ လူနှစ်ဦးသည် ပုံမှန်လူ့သဘာဝ၏ အသိစိတ်နှင့် ဆင်ခြင်တုံတရားအတွင်း၌ စကားပြောခြင်း၊ စကားစမြည်ပြောခြင်း၊ မိတ်သဟာယဖွဲ့ခြင်း သို့မဟုတ် စကားအချေအတင်ပြောခြင်းများပင် ပြုလုပ်သည့်အခါ၊ ၎င်းတို့၏ ဆက်ဆံရေးသည် ပုံမှန်ဖြစ်မည်ဖြစ်ပြီး၊ ၎င်းတို့သည် တွေ့လျှင်တွေ့ချင်း ဒေါသမထွက်မည်မဟုတ်၊ သို့မဟုတ် ရန်ဖြစ်မည်မဟုတ်ပေ။ ၎င်းတို့ မျက်နှာပင်မဆိုင်သည့်အခါတွင် အခြားတစ်ဖက်အကြောင်း ပြောရုံမျှဖြင့် လူတို့တွင် အမုန်းတရားနှင့် အကြောင်းမဲ့ ဒေါသထွက်ခြင်းတို့ ပေါ်ပေါက်လာပါက ဤသည်မှာ ပုံမှန်လူ့သဘာဝနှင့်ဆိုင်သည့် ဆင်ခြင်တုံတရားနှင့် အသိစိတ်ကို ပိုင်ဆိုင်ခြင်း၏ သရုပ်သကန်တစ်ခု မဟုတ်ပေ။ လူတို့သည် ဖောက်ပြန်ပျက်စီးသော စိတ်သဘောထားများ ရှိသောကြောင့် တစ်ဦးကိုတစ်ဦး တိုက်ခိုက်ကြသည်။ ယင်းသည် ၎င်းတို့၏ ပတ်ဝန်းကျင်နှင့် လုံးဝမသက်ဆိုင်ပေ။ ယင်းမှာ လူတို့သည် သမ္မာတရားကို မချစ်ခင်ခြင်း၊ သမ္မာတရားကို လက်မခံနိုင်ခြင်းနှင့် အငြင်းပွားမှုများ ဖြစ်ပေါ်သည့်အခါ သမ္မာတရားကို လက်တွေ့မလုပ်ဆောင်ခြင်း သို့မဟုတ် စည်းမျဉ်းများအပေါ် အခြေခံ၍ ကိစ္စရပ်များကို မကိုင်တွယ်ခြင်းတို့ကြောင့်သာဖြစ်သည်။ သို့ဖြစ်၍ အသင်းတော်အသက်တာတွင် အချင်းချင်း အားနည်းချက်များကို ဖော်ထုတ်ခြင်း၊ ဝေဖန်ခြင်းများအပြင်၊ အချင်းချင်း တိုက်ခိုက်ခြင်းနှင့် ပြစ်တင်ရှုတ်ချခြင်းများက ဖြစ်နေကျဖြစ်သည်။ လူတို့တွင် ဖောက်ပြန်ပျက်စီးသော စိတ်သဘောထားများရှိကာ ၎င်းတို့သည် မကြာခဏ ဆင်ခြင်တုံတရားကင်းမဲ့သည့် အခြေအနေတွင် ရှိနေပြီး၊ မိမိတို့၏ ဖောက်ပြန်ပျက်စီးသော စိတ်သဘောထားများအတိုင်း အသက်ရှင်နေကြသောကြောင့်၊ သမ္မာတရားအချို့ကို နားလည်လျှင်ပင်၊ ယင်းကို လက်တွေ့လုပ်ဆောင်ရန် ခက်ခဲသည်၊ ၎င်းတို့အကြားတွင် အငြင်းပွားမှုများနှင့် အမျိုးမျိုးသော တိုက်ခိုက်မှုများ အလွယ်တကူ ပေါ်ပေါက်လာလေသည်။ အကယ်၍ ဤတိုက်ခိုက်မှုများသည် ရံဖန်ရံခါ ဖြစ်ပွားပါက၊ ယင်းတို့သည် အသင်းတော်အသက်တာအပေါ် ယာယီသက်ရောက်မှုတစ်ခုသာ ရှိသော်လည်း၊ အပြန်အလှန်တိုက်ခိုက်မှုများ ဖြစ်လေ့ရှိသောသူများသည် အသင်းတော်အသက်တာအတွက် ပြင်းထန်သော အဖျက်အမှောင့်များနှင့် နှောင့်ယှက်မှုများကို ဖြစ်စေသည့်အပြင်၊ ဘုရားသခင် ရွေးချယ်ထားသောလူများ၏ အသက်ဝင်ရောက်မှုကိုလည်း ပြင်းထန်စွာ ထိခိုက်စေပြီး နှောင့်ယှက်ကြသည်။

၃။ စကားစစ်ထိုးခြင်း

အသင်းတော်၌ နောက်ထပ်လူစားမျိုးတစ်ဦးလည်း ရှိသေးသည်။ ဤလူစားမျိုးသည် မိမိကိုယ်ကို အထူးသဖြင့် မှန်ကြောင်းပြချင်သည်။ ဥပမာအားဖြင့်၊ သူသည် မှားယွင်းသော အရာတစ်ခုကို လုပ်ဆောင်မိလျှင် သို့မဟုတ် ပြောဆိုမိလျှင်၊ အခြားသူများက သူ၏အပေါ် မကောင်းသော အမြင်တစ်ခု ရှိသွားမည်ကိုလည်းကောင်း၊ ဤသည်က လူအများစု၏ အမြင်တွင် သူ၏ ပုံရိပ်ကို ထိခိုက်စေမည်ကိုလည်းကောင်း သူစိုးရွံ့သည်။ သို့ဖြစ်၍ သူသည် စုဝေးပွဲများအတွင်းတွင် မိမိကိုယ်ကို မှန်ကန်ကြောင်းပြပြီး ထိုကိစ္စကို ရှင်းပြသည်။ ယင်းကို ရှင်းပြရာတွင် သူ၏ ရည်ရွယ်ချက်မှာ လူတို့အား သူနှင့်ပတ်သက်၍ မကောင်းသော အမြင်တစ်ခု မဖြစ်ပေါ်စေရန် ဖြစ်သည်။ သို့ဖြစ်၍ သူသည် တစ်နေ့လုံး စဉ်းစားတွေးခေါ်လျက် ဤအရာကို များစွာအားထုတ်ပြီး စဉ်းစားလေသည်။ “ဤကိစ္စကို ငါမည်သို့ ရှင်းလင်းအောင် လုပ်နိုင်မည်နည်း။ ထိုလူကို ငါ မည်သို့ ရှင်းလင်းစွာ ရှင်းပြနိုင်မည်နည်း။ ငါနှင့်ပတ်သက်၍ ၎င်းတို့ ဖြစ်ပေါ်ထားသည့် မကောင်းသော အမြင်များကို ငါမည်သို့ ချေပနိုင်မည်နည်း။ ယနေ့၏ စုဝေးပွဲသည် ဤကိစ္စအကြောင်း ပြောဆိုရန် အခွင့်အရေးကောင်းတစ်ခု ဖြစ်သည်” ဟူ၍ ဖြစ်သည်။ စုဝေးပွဲတွင် သူက၊ “ပြီးခဲ့သည့်တစ်ခေါက်က ကျွန်ုပ်လုပ်ဆောင်ခဲ့သည့်အရာသည် မည်သူ့ကိုမျှ နာကျင်စေရန် သို့မဟုတ် ဖော်ထုတ်ရန် ရည်ရွယ်ခြင်း မဟုတ်ပါ။ ကျွန်ုပ်၏ ရည်ရွယ်ချက်က ကောင်းပါသည်။ လူတို့ကို ကူညီရန် ဖြစ်ပါသည်။ သို့တိုင် အချို့လူများက ကျွန်ုပ်ကို အမြဲ အထင်အမြင်လွဲမှားကြသည်၊ သူတို့က ကျွန်ုပ်ကို အမြဲ ပစ်မှတ်ထားလိုကြပြီး၊ ကျွန်ုပ်က လောဘကြီးကာ ရည်မှန်းချက်ကြီးသည်ဟူ၍လည်းကောင်း၊ ကျွန်ုပ်၏ လူ့သဘာဝက မကောင်းဟူ၍လည်းကောင်း အမြဲ တွေးထင်ကြသည်။ သို့သော် အမှန်တကယ်တွင် ကျွန်ုပ်သည် လုံးဝ ထိုသို့မဟုတ်ပါ၊ ဟုတ်ပါသလော။ ကျွန်ုပ်သည် ထိုသို့သောအရာများကို လုပ်ဆောင်ခြင်း သို့မဟုတ် ပြောဆိုခြင်း မရှိခဲ့ပါ။ တစ်စုံတစ်ဦး မရှိသည့်အခါတွင် သူနှင့်ပတ်သက်၍ ကျွန်ုပ် ပြောဆိုသည့်အခါ၊ ယင်းမှာ ကျွန်ုပ်က ၎င်းတို့အတွက် တမင်တကာ ပြဿနာဖန်တီးနေခြင်းမျိုး မဟုတ်ပါ။ လူတို့က မကောင်းမှုများ ပြုလုပ်ပြီးသည့်အခါ၊ အခြားလူတို့အား ထိုအကြောင်း ပြောဆိုခွင့်မပြုဘဲ မည်သို့ နေနိုင်မည်နည်း” ဟု ပြောဆိုသည်။ သူသည် မိမိကိုယ်ကို မှန်ကန်ကြောင်း ပြခြင်းနှင့် ကာကွယ်ခြင်း နှစ်မျိုးလုံးကို များစွာ ပြောဆိုသည့်အပြင်၊ အခြားတစ်ဖက်၏ ပြဿနာအတော်များများကိုလည်း ဖော်ထုတ်သည်၊ ထိုအရာအားလုံးမှာ ထိုကိစ္စမှ မိမိကိုယ်ကို ကင်းကွာစေရန်၊ သူထုတ်ဖော်ခဲ့သည့်အရာသည် ဖောက်ပြန်ပျက်စီးသော စိတ်သဘောထားတစ်ခု မဟုတ်ကြောင်း၊ ပြီးလျှင် သူ၌ မလိုမုန်းထားသော ရည်ရွယ်ချက်ရှိဖို့ မဆိုထားနှင့်၊ မကောင်းသော လူ့သဘာဝ သို့မဟုတ် သမ္မာတရားကို မနှစ်သက်မှုပင်မရှိကြောင်း လူတိုင်းကို ယုံကြည်စေရန်အပြင်၊ ထိုအစား သူသည် ရည်ရွယ်ချက်ကောင်းရှိကြောင်း၊ သူ၏ ရည်ရွယ်ချက်ကောင်းများသည် မကြာခဏ အထင်အမြင်လွဲမှားခြင်း ခံရကြောင်းနှင့် အခြားသူများ၏ အထင်အမြင်လွဲမှားမှုများကြောင့် သူ မကြာခဏ ပြစ်တင်ရှုတ်ချခြင်း ခံရကြောင်း ထင်မြင်စေရန် ဖြစ်သည်။ ပွင့်လင်းစွာဖြစ်စေ၊ သွယ်ဝိုက်၍ဖြစ်စေ သူ၏ စကားများက နားထောင်သူတို့အား သူသည် အပြစ်ကင်းစင်ကြောင်းနှင့် သူ့ကို မှားယွင်းပြီး မကောင်းပါဟု ထင်မြင်ခဲ့သော လူတို့က ဆိုးယုတ်သောသူများဖြစ်ပြီး သမ္မာတရားကို မချစ်သောသူများဖြစ်ကြောင်း ခံစားရစေသည်။ ဤအရာကို ကြားပြီးနောက်တွင် အခြားတစ်ဖက်က၊ “သင်၏စကားများ၏ ဆိုလိုရင်းမှာ သင်၌ ဖောက်ပြန်ပျက်စီးသော စိတ်သဘောထားမရှိကြောင်း ပြောဆိုရန် မဟုတ်လော။ မိမိကိုယ်ကို အထင်ကြီးအောင်လုပ်ရန်သာ မဟုတ်လော။ ဤသည်မှာ မိမိကိုယ်ကို မသိရှိခြင်း၊ သမ္မာတရားကို လက်မခံခြင်း၊ အဖြစ်မှန်များကို လက်မခံခြင်းသာ မဟုတ်လော။ သင်သည် ဤအရာများကို လက်မခံလျှင် ထားလိုက်ပါ။ သို့သော် ကျွန်ုပ်ကို အဘယ်ကြောင့် ပစ်မှတ်ထားသနည်း။ ကျွန်ုပ်သည် သင့်ကို ပစ်မှတ်ထားရန် ရည်ရွယ်ချက်မရှိခဲ့သည့်အပြင် သင့်ကို တိုက်ခိုက်လိုခြင်းလည်း မရှိခဲ့ပါ။ သင်သည် သင်တွေးထင်လိုသည့် မည်သည့်အရာကိုမဆို တွေးထင်နိုင်သည်။ ယင်းက ကျွန်ုပ်နှင့် အဘယ်သို့ သက်ဆိုင်သနည်း” ဟု နားလည်သွားသည်။ သို့ဖြစ်၍ သူသည် မိမိကိုယ်ကို မထိန်းချုပ်နိုင်တော့ဘဲ၊ “အချို့လူတို့သည် သေးငယ်သော ပြဿနာတစ်ခုကို ကြုံတွေ့ရသည့်အခါ၊ မျှတမှုမရှိသော ဆက်ဆံမှု သို့မဟုတ် နာကျင်မှု အနည်းငယ်ကို ခံစားရသည့်အခါ၊ ၎င်းတို့သည် လက်ခံရန် မလိုလားသည့်အပြင်၊ မိမိတို့ကိုယ်ကို မှန်ကန်ကြောင်း ပြကာ ရှင်းပြလိုကြသည်။ ၎င်းတို့သည် ထိုပြဿနာမှ မိမိတို့ကိုယ်ကို ကင်းကွာစေရန် အမြဲ ကြိုးစားကြသည်၊ ၎င်းတို့သည် မိမိကိုယ်ကို အထင်ကြီးအောင်လုပ်ပြီး ကိုယ့်ဂုဏ်ကိုယ်ဖော်ရန် အမြဲ အလိုရှိကြသည်။ ၎င်းတို့သည် ထိုသို့သောလူစားမျိုး မဟုတ်ပေ။ သို့ဖြစ်၍ ၎င်းတို့သည် မိမိတို့ကိုယ်ကို အမြင်ကောင်းစေရန်၊ မိမိတို့ကိုယ်ကို စုံလင်သူများဖြစ်စေရန် အဘယ်ကြောင့် ကြိုးစားကြသနည်း။ ထို့အပြင် ကျွန်ုပ်သည် သမ္မာတရားကို မိတ်သဟာယဖွဲ့ခြင်းသာဖြစ်သည်၊ ကျွန်ုပ်သည် မည်သူ့ကိုမျှ ပစ်မှတ်မထားပါ၊ မည်သူ့ကိုမျှ တိုက်ခိုက်ရန် သို့မဟုတ် လက်စားချေရန်လည်း မစဉ်းစားပါ။ လူတို့က ၎င်းတို့အလိုရှိသည့်အတိုင်း တွေးထင်ပါစေ”ဟု ပြောဆိုသည်။ ဤလူနှစ်ဦးသည် သမ္မာတရားကို မိတ်သဟာယဖွဲ့နေခြင်းလော။ (မဟုတ်ပါ။) သို့ဆိုလျှင် ၎င်းတို့သည် အဘယ်အရာကို လုပ်ဆောင်နေကြသနည်း။ တစ်ဖက်က၊ “ကျွန်ုပ်သည် ထိုအရာများကို အသင်းတော်အလုပ်အတွက် လုပ်ဆောင်ခဲ့ခြင်း ဖြစ်သည်။ သင်မည်သို့ တွေးထင်သည်ကို ကျွန်ုပ် ဂရုမစိုက်ပါ”ဟု ဆိုသည်။ အခြားတစ်ဖက်က၊ “လူပြုမူသောအခါ ကောင်းကင်ဘုံက ကြည့်ရှုနေသည်။ ဘုရားသခင်သည် လူတို့၏ အတွေးများကို သိသည်။ သင့်တွင် ရည်ရွယ်ချက်ကောင်း၊ စွမ်းရည်နှင့် စကားပြောကောင်းခြင်းအချို့ ရှိသည့်အတွက်ကြောင့်လည်းကောင်း၊ သင်က မကောင်းမှုများကို မလုပ်ဆောင်သည့်အတွက်ကြောင့်လည်းကောင်းသက်သက် ဘုရားသခင်က သင့်ကို စိစစ်မည်မဟုတ်ဟု မထင်နှင့်။ သင်၏ အတွေးများကို နက်ရှိုင်းစွာ ဖုံးကွယ်ထားလျှင် ဘုရားသခင်က မြင်နိုင်ခြင်းမရှိဟု မထင်လေနှင့်။ ဘုရားသခင် မဆိုထားနှင့်၊ ညီအစ်ကိုမောင်နှမများအားလုံးက ယင်းတို့ကို မြင်နိုင်သည်။ ဘုရားသခင်သည် လူတို့၏ စိတ်နှလုံး နက်ရှိုင်းရာကို စိစစ်ကြောင်း သင်မသိသလော”ဟု ဆိုသည်။ ၎င်းတို့နှစ်ဦးသည် အဘယ်အရာနှင့်ပတ်သက်၍ ငြင်းခုံနေကြသနည်း။ တစ်ဖက်က မိမိကိုယ်ကို မှန်ကန်ကြောင်း ပြရန်၊ မိမိကိုယ်ကို အပြစ်မှ ကင်းလွတ်စေရန် အလွန်ကြိုးပမ်းနေပြီး အခြားသူများက သူ၏အပေါ် မကောင်းသော အထင်အမြင်တစ်ခု ရှိသည်ကို မလိုလားပေ။ အခြားတစ်ဖက်ကမူ ထိုလူအား မိမိကိုယ်ကို အကောင်းမြင်ခံရစေဖို့ လုပ်ဆောင်ရန် ခွင့်မပြုဘဲ ထိုအရာကို မရမက လက်လွှတ်ခြင်းမရှိသည့်အပြင်၊ တစ်ချိန်တည်းတွင် ပြစ်တင်ကြိမ်းမောင်းခြင်းများမှတစ်ဆင့် သူ့ကို ဖော်ထုတ်ကာ ပြစ်တင်ရှုတ်ချရန် ရည်ရွယ်လေသည်။ အပေါ်ယံအားဖြင့် ဤနှစ်ဦးသည် အချင်းချင်း တိုက်ရိုက် ကျိန်ဆဲနေကြခြင်း သို့မဟုတ် အချင်းချင်း တိုက်ရိုက် ဖော်ထုတ်နေကြခြင်း မဟုတ်သော်လည်း ၎င်းတို့၏ စကားက ရည်ရွယ်ချက်ရှိသည်။ တစ်ဖက်က အခြားလူအား သူ့ကို အထင်အမြင်မလွဲမှားအောင်တားဆီးရန် ကြိုးစားပြီး သူ၏ နာမည်ကို ရှင်းလင်းပေးရန် တောင်းဆိုစဉ်တွင်၊ အခြားတစ်ဖက်ကမူ ထိုသို့လုပ်ဆောင်ရန် ငြင်းပယ်ပြီး ထိုအစား အခြားသူ၏ အသိအမှတ်ပြုခြင်းကို တောင်းဆိုလျက် မရမက တံဆိပ်တပ်ကာ ပြစ်တင်ရှုတ်ချလေသည်။ ဤစကားစမြည်ပြောဆိုမှုသည် သမ္မာတရားကို ပုံမှန် မိတ်သဟာယဖွဲ့ခြင်းတစ်ခုလော။ (မဟုတ်ပါ။) ယင်းမှာ အသိတရားနှင့် ဆင်ခြင်တုံတရားအပေါ် အခြေခံသည့် စကားပြောဆိုမှုတစ်ခုလော။ (မဟုတ်ပါ။) သို့ဆိုလျှင် ဤစကားစမြည်ပြောဆိုမှု၏ သဘောသဘာဝမှာ အဘယ်နည်း။ ဤစကားစမြည်ပြောဆိုမှုမျိုးသည် အပြန်အလှန် တိုက်ခိုက်ခြင်းတွင် ပါဝင်နေခြင်းလော။ (ဟုတ်ပါသည်။) မိမိကိုယ်ကို မှန်ကန်ကြောင်း ပြနေသူသည် ဘုရားသခင်ထံမှ အမှုအရာများကို သူ မည်သို့ လက်ခံနိုင်ကြောင်း၊ မိမိကိုယ်ကို သိရှိနိုင်ကြောင်းနှင့် လက်တွေ့လုပ်ဆောင်သင့်သည့် စည်းမျဉ်းများကို ရှာဖွေနိုင်ကြောင်းနှင့်ပတ်သက်၍ မိတ်သဟာယဖွဲ့နေခြင်းဖြစ်သလော။ မဟုတ်ပေ။ သူသည် အခြားလူတို့အား မိမိကိုယ်ကို မှန်ကန်ကြောင်း ပြနေခြင်း ဖြစ်သည်။ သူသည် မိမိ၏ အတွေးများ၊ သဘောထားအမြင်များ၊ ရည်ရွယ်ချက်များနှင့် ရည်မှန်းချက်တို့ကို အခြားသူများအား ရှင်းလင်းအောင် ပြောဆိုလိုသည်။ မိမိကိုယ်ကို အခြားတစ်ဖက်အား ရှင်းပြလိုပြီး အခြားတစ်ဖက်အား သူ၏ နာမည်ကို ရှင်းလင်းပေးစေလိုသည်။ ထို့အပြင်၊ သူသည် သူ့အပေါ် အခြားတစ်ဖက်၏ ဖော်ထုတ်မှုနှင့် ပြစ်တင်ရှုတ်ချမှုကို ငြင်းပယ်လိုပြီး အခြားတစ်ဖက် ပြောဆိုသည့်အရာသည် အဖြစ်မှန်များ သို့မဟုတ် သမ္မာတရားနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ၊ သူက ယင်းကို အသိအမှတ်မပြုသရွေ့ သို့မဟုတ် လက်ခံရန် မလိုလားသရွေ့၊ အခြားတစ်ဖက် ပြောဆိုသည့်အရာကို မှားယွင်းသည်ဟု သူက ယူဆပြီး ယင်းကို ပြုပြင်လိုသည်။ သို့သော် အခြားတစ်ဖက်ကမူ သူ၏ နာမည်ကို ရှင်းလင်းပေးရန် မလိုလားဘဲ ထိုအစား ၎င်း၏ ပြစ်တင်ရှုတ်ချမှုကို လက်ခံရန် အတင်းအကျပ်ပြုလျက် သူ့ကို ဖော်ထုတ်လေသည်။ တစ်ဦးက လက်ခံရန် မလိုလားဘဲ အခြားတစ်ဦးက သူ့ကို မရမက လက်ခံအောင် လုပ်သည်။ ယင်းက ၎င်းတို့ကြားတွင် တိုက်ခိုက်မှုများဆီသို့ ဦးတည်သွားစေသည်။ ဤသို့သော စကားစစ်ထိုးခြင်း၏ သဘောသဘာဝမှာ အပြန်အလှန် တိုက်ခိုက်ခြင်း ဖြစ်သည်။ သို့ဆိုလျှင် ဤတိုက်ခိုက်မှုမျိုး၏ သဘောသဘာဝမှာ အဘယ်နည်း။ ဤစကားစမြည်ပြောဆိုမှုသည် အပြန်အလှန်ငြင်းပယ်ခြင်း၊ အပြန်အလှန် မကျေမနပ်ဖြစ်ခြင်းများနှင့် အပြန်အလှန် ပြစ်တင်ရှုတ်ချခြင်းတို့ဖြင့် ထူးခြားသည့် သွင်ပြင်လက္ခဏာကို ဆောင်သည် မဟုတ်လော။ (ဆောင်ပါသည်။) ဤအပြန်အလှန် ဆွေးနွေးခြင်းပုံစံသည် အသင်းတော် အသက်တာတွင်လည်း ဖြစ်ပေါ်သလော။ (ဖြစ်ပေါ်ပါသည်။) ဤစကားစမြည်ပြောဆိုမှုများသည် စကားစစ်ထိုးခြင်းများချည်းသာ ဖြစ်ကြသည်။

ဤအပြန်အလှန်ဆွေးနွေးမှုမျိုးများကို အဘယ်ကြောင့် စကားစစ်ထိုးခြင်းများဟု ခေါ်သနည်း။ (ပါဝင်နေသော လူတို့သည် အမှန်အမှားနှင့်ပတ်သက်၍ ငြင်းခုံနေကြသောကြောင့်ဖြစ်သည်။ မည်သူမျှ မိမိတို့ကိုယ်ကို သိရှိရန် မကြိုးစားသည့်အပြင် မည်သူကမျှ မည်သည့်အရာကိုမျှ မရရှိကြပေ။ ၎င်းတို့သည် ထိုကိစ္စနှင့်ပတ်သက်၍င် တစ်စိုက်မတ်မတ် တွေးနေကြပြီး ပြောဆိုဆွေးနွေးခြင်းတို့က အဓိပ္ပာယ်မဲ့လေသည်။) ၎င်းတို့သည် မည်သူက မှန်ကန်သည် သို့မဟုတ် မမှန်ကန်သည်၊ မည်သူက သာလွန်သည် သို့မဟုတ် နိမ့်ကျသည်ဟူသည့်အပေါ် ငြင်းခုံလျက် များစွာ ဆွေးနွေးပြောဆိုပြီး လေကုန်ခံနေကြခြင်းသာ ဖြစ်သည်။ ၎င်းတို့သည် မည်သည့်အခါမျှ အနိုင်ရသူမရှိဘဲ မရပ်မနား ငြင်းခုံကြပြီး ထို့နောက်တွင် ဆက်လက်၍ ငြင်းခုံကြသည်။ ဤအရာမှ မည်သည့်အရာကို နောက်ဆုံးတွင် ၎င်းတို့ ရရှိကြသနည်း။ ယင်းမှာ သမ္မာတရားကို နားလည်ခြင်း၊ ဘုရားသခင်၏ ရည်ရွယ်ချက်များကို နားလည်ခြင်းလော။ ယင်းမှာ နောင်တရပြီး ဘုရားသခင်၏ စိစစ်မှုကို လက်ခံနိုင်စွမ်းလော။ ယင်းမှာ ဘုရားသခင်ထံမှ အမှုအရာများကို လက်ခံပြီး မိမိတို့ကိုယ်ကို ပိုမိုသိရှိနိုင်စွမ်းလော။ ၎င်းတို့သည် ဤအရာများထဲမှ တစ်ခုကိုမျှ မရရှိကြပေ။ ဤအဓိပ္ပာယ်မဲ့သော အငြင်းပွားမှုများနှင့် အမှန်အမှားနှင့်ပတ်သက်သည့် ဤစကားပြောဆိုမှုများသည် စကားစစ်ထိုးမှုများဖြစ်ကြသည်။ ပွင့်ပွင့်လင်းလင်း ပြောရလျှင် စကားစစ်ထိုးခြင်းများဆိုသည်မှာ လုံးဝ အဓိပ္ပာယ်မဲ့သော စကားစမြည်ပြောဆိုမှုများဖြစ်သည်။ ပြောဆိုသည့်အရာတိုင်းမှာ အဓိပ္ပာယ်မရှိသော စကားများသာဖြစ်ကာ၊ စကားတစ်လုံးမျှက အခြားသူများအတွက် တည်ဆောက်စရာမရှိ သို့မဟုတ် အကျိုးမရှိဘဲ၊ ထို့ထက် ပြောဆိုလိုက်သော စကားများအားလုံးသည် နာကျင်စေပြီး လူ့အလိုဆန္ဒ၊ တစ်ဇောက်ကန်းဖြစ်ခြင်း၊ လူတို့၏ စိတ်များနှင့် သာ၍ပင် လူတို့၏ ဖောက်ပြန်ပျက်စီးသော စိတ်သဘောထားများမှ ထွက်ပေါ်လာခြင်းဖြစ်သည်မှာ အမှန်ပင်ဖြစ်၏။ ပြောဆိုသည့် စကားတိုင်းသည် မိမိကိုယ်ပိုင် အကျိုးစီးပွား၊ မိမိကိုယ်ပိုင် ပုံရိပ်နှင့် ဂုဏ်သတင်းတို့အတွက်သာဖြစ်ပြီး အခြားသူများနှင့်ဆိုင်သည့် တည်ဆောက်ခြင်း သို့မဟုတ် အကူအညီအတွက်မဟုတ်၊ သမ္မာတရား၏ ကဏ္ဍတစ်ခုခုကို မိမိကိုယ်တိုင် နားလည်ခြင်းအတွက် သို့မဟုတ် ဘုရားသခင်၏ ရည်ရွယ်ချက်များကို နားလည်ခြင်းအတွက်လည်း မဟုတ်သည့်အပြင်၊ မိမိ၏ ဖောက်ပြန်ပျက်စီးသော စိတ်သဘောထားများထဲမှ မည်သည့်အရာက ဘုရားသခင်၏ နှုတ်ကပတ်တော်များတွင် ဖော်ထုတ်ခံရသည်၊ ၎င်းတို့၏ ဖောက်ပြန်ပျက်စီးသော စိတ်သဘောထားများသည် ဘုရားသခင်၏ နှုတ်ကပတ်တော်များနှင့် ကိုက်ညီခြင်း ရှိမရှိ၊ သို့မဟုတ် မိမိ၏ နားလည်မှု မှန်ကန်ခြင်း ရှိမရှိဟူသည်တို့ကို ဆွေးနွေးခြင်းအတွက်လည်း မဟုတ်သည်မှာ အမှန်ပင်ဖြစ်သည်။ ဤအဓိပ္ပာယ်မဲ့သော မိမိကိုယ်ကို မှန်ကန်ကြောင်း ပြခြင်းများနှင့် ရှင်းပြချက်များသည် မည်မျှ နှစ်လိုဖွယ်ကောင်းပုံရသည်ဖြစ်စေ၊ ရိုးသားပုံရသည်ဖြစ်စေ သို့မဟုတ် ဘာသာတရားကိုင်းရှိုင်းသည်ဟု ထင်ရသည်ဖြစ်စေ၊ ယင်းတို့အားလုံးသည် စကားစစ်ထိုးခြင်းများဖြစ်ပြီး အပြန်အလှန် တိုက်ခိုက်ခြင်းများနှင့် ဝေဖန်ခြင်းများဖြစ်ကာ အခြားသူများကိုဖြစ်စေ၊ မိမိကိုယ်ကိုဖြစ်စေ အကျိုးမပြုပေ။ ၎င်းတို့သည် အခြားသူများကို နာကျင်စေပြီး လူအချင်းချင်း ပုံမှန်ဆက်ဆံရေးများကို ထိခိုက်စေရုံသာမက မိမိကိုယ်ပိုင် အသက်တာ ကြီးထွားမှုကိုလည်း ဟန့်တားသည်။ တိုတိုပြောရလျှင်၊ အသုံးပြုသည့် ဆင်ခြေများ၊ ရည်ရွယ်ချက်များ၊ သဘောထားများ၊ လေသံများ သို့မဟုတ် အသုံးပြုသည့် နည်းလမ်းများနှင့် နည်းစနစ်များ မည်သို့ပင်ဖြစ်စေ၊ အခြားသူများကို မဆင်မခြင် ဝေဖန်ခြင်းနှင့် ပြစ်တင်ရှုတ်ချခြင်းတို့ ပါဝင်နေသရွေ့၊ ဤစကားများ၊ နည်းလမ်းများ စသည်တို့အားလုံးသည် အခြားသူများကို တိုက်ခိုက်ခြင်း အမျိုးအစားအတွင်းတွင် အကျုံးဝင်ပြီး ယင်းတို့အားလုံးသည် စကားစစ်ထိုးခြင်းများ ဖြစ်ကြသည်။ ဤနယ်ပယ်သည် ကျယ်ပြန့်သလော။ (အတော်အတန် ကျယ်ပြန့်ပါသည်။) သို့ဆိုလျှင် သင်တို့သည် လူတို့၏ တိုက်ခိုက်မှုများ၊ ဝေဖန်ခြင်းများနှင့် ပြစ်တင်ရှုတ်ချခြင်းများကို ကြုံတွေ့ရသည့်အခါ အခြားသူများကို တိုက်ခိုက်ခြင်းနှင့် ပြစ်တင်ရှုတ်ချခြင်း အပြုအမူများတွင် ပါဝင်ခြင်းမရှိအောင် ရှောင်ကြဉ်နိုင်သလော။ သင်တို့သည် ဤသို့သောအခြေအနေမျိုးများကို ကြုံတွေ့ရသည့်အခါ မည်သို့ လက်တွေ့လုပ်ဆောင်သင့်သနည်း။ (ကျွန်ုပ်တို့သည် ဆုတောင်းခြင်းမှတစ်ဆင့် ဘုရားသခင်ရှေ့မှောက်တွင် ငြိမ်သက်စွာနေဖို့ လာရမည်။ ထိုအခါ ကျွန်ုပ်တို့၏ စိတ်နှလုံးထဲတွင် အမုန်းတရား ရှိတော့မည်မဟုတ်ပါ။) လူတစ်ဦးသည် နားလည်မှုရှိပြီး ကျိုးကြောင်းဆီလျော်သရွေ့၊ ၎င်းတို့သည် ဘုရားသခင်ရှေ့မှောက်တွင် မိမိတို့ကိုယ်ကို ငြိမ်သက်စေနိုင်ပြီး သူ့ထံ ဆုတောင်းနိုင်ကာ သမ္မာတရားကို လက်ခံနိုင်သရွေ့၊ ၎င်းတို့သည် မိမိတို့၏ ရည်ရွယ်ချက်များနှင့် အလိုဆန္ဒများကို ထိန်းချုပ်နိုင်ပြီး ထို့နောက်တွင် ၎င်းတို့သည် အခြားသူများကို ဝေဖန်ခြင်း သို့မဟုတ် တိုက်ခိုက်ခြင်း မပြုသည့် အဆင့်တစ်ခုသို့ ရောက်ရှိနိုင်သည်။ တစ်စုံတစ်ဦး၏ ရည်ရွယ်ချက်နှင့် ရည်မှန်းချက်သည် ကိုယ်ရေးကိုယ်တာ အငြိုးကို ဖြေရန် သို့မဟုတ် လက်စားချေရန် မဟုတ်သရွေ့၊ ပြီးလျှင် အခြားတစ်ဖက်ကို တိုက်ခိုက်ရန်မှာ သေချာပေါက် မဟုတ်သည့်အပြင်၊ ထိုအစား ၎င်းတို့သည် သမ္မာတရားကို နားမလည်သောကြောင့် သို့မဟုတ် ယင်းကို အလွန်အပေါ်ယံ နားလည်သောကြောင့် အခြားတစ်ဖက်ကို မရည်ရွယ်ဘဲ နာကျင်စေခြင်းဖြစ်သရွေ့၊ ပြီးလျှင် ၎င်းတို့သည် အတော်အတန် မိုက်မဲပြီး မသိနားမလည်ဖြစ်သောကြောင့် သို့မဟုတ် တစ်ဇွတ်ထိုးလုပ်ခြင်းတို့ကြောင့်ဖြစ်သရွေ့၊ အခြားသူများထံမှ အကူအညီ၊ အားပေးမှုနှင့် မိတ်သဟာယဖွဲ့ခြင်းမှတစ်ဆင့်၊ သမ္မာတရားကို နားလည်ပြီးနောက်၊ အခြားသူများအပေါ် ၎င်းတို့၏ ဆန်းစစ်မှုနှင့် အမြင်များကဲ့သို့ပင် ၎င်းတို့၏ စကားသည် ပို၍ မှန်ကန်တိကျလာလိမ့်မည်ဖြစ်ပြီး၊ ၎င်းတို့သည် အခြားလူတို့ ထုတ်ဖော်သည့် ဖောက်ပြန်ပျက်စီးသော စိတ်သဘောထားများနှင့် ၎င်းတို့၏ မမှန်ကန်သော လုပ်ဆောင်ချက်များကို မှန်ကန်စွာ သဘောထားနိုင်မည်ဖြစ်ကာ၊ ထိုသို့ဖြင့် အခြားသူများအပေါ် ၎င်းတို့၏ တိုက်ခိုက်မှုများနှင့် ဝေဖန်မှုများကို တဖြည်းဖြည်း လျှော့ချသွားမည်ဖြစ်သည်။ သို့သော်လည်း၊ တစ်စုံတစ်ဦးသည် ၎င်းတို့ မနှစ်မြို့သည့်သူ သို့မဟုတ် ၎င်းတို့ကို ယခင်က ပြစ်မှားခဲ့သည့်သူ သို့မဟုတ် ထိခိုက်နစ်နာစေခဲ့သည့်သူ မည်သူ့ကိုမဆို လက်စားချေရန် အခွင့်အရေးများကို ရှာရင်း မိမိတို့၏ ဖောက်ပြန်ပျက်စီးသော စိတ်သဘောထားများအတွင်းတွင် အမြဲ အသက်ရှင်နေလျှင်၊ ထိုသို့သော ရည်ရွယ်ချက်များကို အမြဲ ထားရှိပြီး၊ သမ္မာတရားကို လုံးဝမရှာဖွေလျှင် သို့မဟုတ် ဘုရားသခင်ထံ ဆုမတောင်းလျှင် သို့မဟုတ် အားမကိုးလျှင်၊ ၎င်းတို့သည် အခြားသူများကို အချိန်မရွေး၊ နေရာမရွေး တိုက်ခိုက်နိုင်စွမ်းရှိပြီး ဤသည်မှာ ဖြေရှင်းရန် ခက်ခဲပေသည်။ အခြားသူများကို မရည်ရွယ်ဘဲ တိုက်ခိုက်ခြင်းသည် ဖြေရှင်းရန် လွယ်ကူသော်လည်း၊ တမင်တကာနှင့် ရည်ရွယ်ချက်ရှိရှိ တိုက်ခိုက်ခြင်းမှာမူ ဖြေရှင်းရန် မလွယ်ကူပေ။ အကယ်၍ လူတစ်ဦးသည် အခြားသူများကို ရံဖန်ရံခါနှင့် မရည်ရွယ်ဘဲ တိုက်ခိုက်ပြီး ဝေဖန်လျှင်၊ အခြားလူတို့က ၎င်းတို့ကို အားပေးကူညီရန် သမ္မာတရားကို မိတ်သဟာယဖွဲ့ခြင်းမှတစ်ဆင့်၊ ၎င်းတို့သည် သမ္မာတရားကို နားလည်သည်နှင့်တစ်ပြိုင်နက် မိမိတို့၏ လမ်းကြောင်းကို ပြောင်းပြန်လှန်နိုင်မည် ဖြစ်သည်။ သို့သော်လည်း၊ တစ်စုံတစ်ဦးသည် လက်စားချေရန်နှင့် ကိုယ်ရေးကိုယ်တာ အငြိုးကို ထုတ်ဖော်ရန် စဉ်ဆက်မပြတ် ကြိုးစားလျှင်၊ အခြားသူများကို ညှဉ်းဆဲရန် သို့မဟုတ် နှိမ်ရန် အမြဲ အလိုရှိပြီး၊ လူအားလုံး ခံစားနိုင်ကာ မြင်နိုင်သည့် ရည်ရွယ်ချက်များဖြင့် အခြားသူများကို တိုက်ခိုက်လျှင်၊ ထိုသို့သော အပြုအမူသည် အသင်းတော်အသက်တာအတွက် အဖျက်အမှောင့်လုပ်ခြင်းတစ်ခုနှင့် နှောင့်ယှက်မှုတစ်ခု ဖြစ်လာသည်။ ယင်းသည် တမင်တကာ ပြုလုပ်သော အဖျက်အမှောင့်နှင့် နှောင့်ယှက်မှုကို လုံးဝ ဖြစ်စေသည်။ ထို့ကြောင့်၊ အခြားသူများကို တိုက်ခိုက်ခြင်းနှင့်ဆိုင်သည့် ဤစိတ်သဘောထားရှိခြင်းသည် ပြောင်းလဲရန် ခက်ခဲသည်။

ယခုတွင်၊ အခြားသူများကို တိုက်ခိုက်ခြင်းနှင့် ပြစ်တင်ရှုတ်ချခြင်းဟူသည့် ပြဿနာကို မည်သို့ ဖြေရှင်းသင့်သည်ကို သင်တို့ နားလည်ပြီလော။ နည်းလမ်းတစ်ခုတည်းသာ ရှိသည်၊ ဘုရားသခင်ထံ ဆုတောင်းပြီး အားကိုးရမည်ဖြစ်ပြီး ထို့နောက်တွင် ၎င်းတို့၏ အမုန်းတရားက တဖြည်းဖြည်း ပျောက်ကွယ်သွားလိမ့်မည်။ အဓိကအားဖြင့် အခြားသူများကို တိုက်ခိုက်နိုင်သည့် လူစားနှစ်မျိုး ရှိသည်။ တစ်မျိုးမှာ မစဉ်းစားဘဲ ပြောဆိုတတ်သူများ၊ ပွင့်ပွင့်လင်းလင်းနှင့် တဲ့တိုးပြောတတ်သူများဖြစ်ပြီး လူတို့ကို မနှစ်မြို့စရာဟု မြင်သည့်အခါတိုင်း နာကျင်စေသော စကားအချို့ကို ပြောဆိုကောင်း ပြောဆိုနိုင်သူများ ဖြစ်သည်။ သို့သော် အချိန်အများစုတွင် ၎င်းတို့သည် လူတို့ကို တမင်တကာ သို့မဟုတ် ရည်ရွယ်ချက်ရှိရှိ မတိုက်ခိုက်ကြပေ။ ၎င်းတို့သည် မိမိတို့ကိုယ်ကို မချုပ်တည်းနိုင်ခြင်းသာဖြစ်သည်။ ဤသည်မှာ ၎င်းတို့၏ စိတ်သဘောထားသာဖြစ်ပြီး ၎င်းတို့သည် အခြားလူတို့အပေါ် အမှုမဲ့အမှတ်မဲ့ တိုက်ခိုက်မှုများကို ပြုလုပ်မိကြသည်။ အကယ်၍ ၎င်းတို့ကို ပြုပြင်လျှင် လက်ခံနိုင်သည်။ သို့ဖြစ်၍ ဤသူတို့သည် ဆိုးယုတ်သောလူများ မဟုတ်ကြသည့်အပြင်၊ ရှင်းလင်းပစ်ခြင်းခံရမည့် ပစ်မှတ်များလည်း မဟုတ်ကြပေ။ သို့သော် ဆိုးယုတ်သောလူများသည် ဆုံးမပဲ့ပြင်ခြင်းကို လက်မခံဘဲ၊ ၎င်းတို့သည် အသင်းတော်အသက်တာကို အဖျက်အမှောင့်များနှင့် နှောင့်ယှက်မှုများကို မကြာခဏ ဖြစ်စေသည်။ ၎င်းတို့သည် အခြားသူများကို မကြာခဏ တိုက်ခိုက်သည်၊ ဝေဖန်သည်၊ ထိုးနှက်တိုက်ခိုက်သည်၊ လက်စားချေပြီး သမ္မာတရားကို အနည်းငယ်မျှပင် လက်မခံကြပေ။ ၎င်းတို့သည် ဆိုးယုတ်သောလူများဖြစ်ကြပြီး၊ အသင်းတော်က ကိုင်တွယ်ဖြေရှင်းကာ ရှင်းလင်းပစ်ရန် လိုအပ်သည့်သူများ ဖြစ်ကြသည်။ ၎င်းတို့ကို အဘယ်ကြောင့် ကိုင်တွယ်ဖြေရှင်းပြီး ရှင်းလင်းပစ်ရန် လိုအပ်သနည်း။ ၎င်းတို့၏ သဘာဝအနှစ်သာရမှ အကဲဖြတ်သည့်အခါ၊ အခြားသူများကို တိုက်ခိုက်သည့် ၎င်းတို့၏ အပြုအမူသည် မရည်ရွယ်ဘဲ ဖြစ်ခြင်းမဟုတ်ဘဲ တမင်တကာ ဖြစ်သည်။ ဤသည်မှာ အဘယ့်ကြောင့်ဆိုသော် ဤလူတို့၌ မလိုမုန်းထားသော လူ့သဘာဝရှိသောကြောင့်ဖြစ်သည်။ မည်သူမျှ ၎င်းတို့ကို စိတ်အနှောင့်အယှက်ဖြစ်စေခြင်း သို့မဟုတ် ဝေဖန်ခြင်း မပြုနိုင်ပေ။ အကယ်၍ တစ်စုံတစ်ဦးက ၎င်းတို့ကို အနည်းငယ် မတော်တဆ နာကျင်စေသည့် တစ်စုံတစ်ရာကို ပြောဆိုမိလျှင် ၎င်းတို့သည် လက်စားချေရန် အခွင့်အရေးများကို ရှာဖွေဖို့ တွေးလိမ့်မည်။ သို့ဖြစ်၍ ထိုသို့သောလူများသည် အခြားသူတို့အပေါ် တိုက်ခိုက်မှုများကို ပြုလုပ်နိုင်စွမ်းရှိသည်။ ဤသည်မှာ အသင်းတော်က ကိုင်တွယ်ဖြေရှင်းပြီး ရှင်းလင်းပစ်ရန် လိုအပ်သည့် လူစားတစ်မျိုး ဖြစ်သည်။ အပြန်အလှန် တိုက်ခိုက်ခြင်းများနှင့် စကားစစ်ထိုးခြင်းများတွင် ပါဝင်သည့် မည်သူမဆို၊ ၎င်းတို့ မည်သည့်ဘက်မှ ဖြစ်စေ၊ တက်ကြွစွာ သို့မဟုတ် မလှုပ်မယှက် တိုက်ခိုက်နေသည်ဖြစ်စေ၊ ၎င်းတို့သည် ဤသို့သော တိုက်ခိုက်မှုမျိုးများတွင် ပါဝင်နေသရွေ့၊ ၎င်းတို့သည် အနည်းငယ်မျှသော စိတ်မကျေနပ်မှုဖြင့်ပင် အခြားသူများကို ဒုက္ခပေးမည့် ဆိုးယုတ်သူတစ်ဦး၊ အန္တရာယ်ပေးတတ်သော ရည်ရွယ်ချက်များရှိသည့် ဆိုးယုတ်သောသူတစ်ဦး ဖြစ်သည်။ ထိုသို့သောလူများသည် အသင်းတော်အသက်တာကို ဆိုးရွားသော အဖျက်အမှောင့်များနှင့် နှောင့်ယှက်မှုများကို ဖြစ်စေသည်။ ၎င်းတို့သည် အသင်းတော်အတွင်းရှိ ဆိုးယုတ်သောလူစားတစ်မျိုး ဖြစ်သည်။ သိပ်မဆိုးရွားသည့် ကိစ္စများကို သီးသန့်ခွဲထားပြီး မိမိကိုယ်ကို ပြန်လည်ဆန်းစစ်စေခြင်းဖြင့် ကိုင်တွယ်ဖြေရှင်း၍ရသည်။ ပိုမိုဆိုးရွားသည့် ကိစ္စများတွင်မူ၊ အဆိုပါလူကို ရှင်းလင်းဖယ်ရှားခြင်း သို့မဟုတ် နှင်ထုတ်ခြင်း ပြုရမည်။ ဤသည်မှာ ဤကိစ္စကို ကိုင်တွယ်ခြင်းနှင့်ပတ်သက်လာသည့်အခါ ခေါင်းဆောင်များနှင့် အမှုဆောင်များ နားလည်ရန် လိုအပ်သည့် စည်းမျဉ်းဖြစ်သည်။

ဤမိတ်သဟာယမှတစ်ဆင့်၊ အခြားသူများကို တိုက်ခိုက်ခြင်းဆိုသည်မှာ အဘယ်အရာဖြစ်သည်ကို သင်တို့ ယခု နားလည်ပြီလော။ သင်တို့ ထိုအရာကို ပိုင်းခြားသိမြင်နိုင်သလော။ တိုက်ခိုက်ခြင်းက အဘယ်အရာဖြစ်သည်ကို ငါ အဓိပ္ပာယ်ဖွင့်ဆိုပြီးနောက်၊ အချို့လူများက၊ “အခြားသူများကို တိုက်ခိုက်ခြင်းနှင့်ဆိုင်သည့် ဤမျှ ကျယ်ပြန့်သော အဓိပ္ပာယ်ဖွင့်ဆိုချက်ဖြင့်၊ နောင်တွင် မည်သူက စကားပြောဝံ့မည်နည်း။ ကျွန်ုပ်တို့ လူသားများထဲမှ မည်သူမျှ သမ္မာတရားကို နားမလည်ကြပါ။ သို့ဖြစ်၍ ကျွန်ုပ်တို့၏ ပါးစပ်ကို ဟလိုက်ရုံမျှဖြင့် အခြားသူများကို တိုက်ခိုက်မိလိမ့်မည်ဖြစ်သည်။ ယင်းမှာ ဆိုးရွားလှသည်။ နောင်တွင်၊ ကျွန်ုပ်တို့သည် အခြားသူများကို တိုက်ခိုက်မိခြင်းမှ ရှောင်ရှားရန် နံနက်ခင်းတွင် နိုးထသည့်အချိန်မှစ၍ ကျွန်ုပ်တို့၏ ပါးစပ်များကို ပိတ်ထားပြီး မဆင်မခြင် မပြောဆိုဘဲ အစားအစာ စားပြီး ရေသောက်ကာ နှုတ်ဆိတ်နေသင့်သည်။ ယင်းမှာ အလွန် ကောင်းမည်ဖြစ်ပြီး ကျွန်ုပ်တို့၏ နေ့ရက်များက ပို၍ များစွာ အေးချမ်းပေမည်” ဟု စဉ်းစားကြသည်။ ဤသို့သော တွေးခေါ်ပုံသည် မှန်ကန်သလော။ ပါးစပ်ကို ပိတ်ထားခြင်းသည် ပြဿနာကို မဖြေရှင်းနိုင်ပေ။ အခြားသူများကို တိုက်ခိုက်ခြင်းဟူသည့် ကိစ္စ၏အနှစ်သာရမှာ လူတစ်ဦး၏ စိတ်နှလုံးနှင့်ဆိုင်သော ပြဿနာတစ်ခုဖြစ်သည်။ ယင်းသည် လူတစ်ဦး၏ ဖောက်ပြန်ပျက်စီးသော စိတ်သဘောထားများကြောင့် ဖြစ်ပွားရခြင်းဖြစ်ပြီး၊ လူတစ်ဦး၏ ပါးစပ်နှင့်ဆိုင်သော ပြဿနာမဟုတ်ပေ။ လူတို့ ပါးစပ်ဖြင့် ပြောဆိုသည့်အရာကို ၎င်းတို့၏ ဖောက်ပြန်ပျက်စီးသော စိတ်သဘောထားများနှင့် ၎င်းတို့၏ အတွေးများက အုပ်စိုးသည်။ အကယ်၍ လူတစ်ဦး၏ ဖောက်ပြန်ပျက်စီးသော စိတ်သဘောထားများက ပြေလည်သွားကာ သမ္မာတရားအချို့ကို ၎င်းတို့ အမှန်တကယ် နားလည်ပြီး၊ ၎င်းတို့၏ စကားသည်လည်း စည်းကမ်းရှိပြီး ချင့်ချင့်ချိန်ချိန် ဖြစ်လာလျှင်၊ ၎င်းတို့ အခြားသူများကို တိုက်ခိုက်ခြင်းဟူသည့် ကိစ္စသည် တစ်စိတ်တစ်ပိုင်း ပြေလည်ပြီးဖြစ်လိမ့်မည်။ အသင်းတော်အသက်တာအတွင်းတွင်၊ လူတို့သည် ပုံမှန် လူအချင်းချင်းဆက်ဆံရေးများ ရှိရန်နှင့် အပြန်အလှန် တိုက်ခိုက်ခြင်းများ သို့မဟုတ် စကားစစ်ထိုးခြင်းများတွင် မပါဝင်ရန်အတွက်၊ ၎င်းတို့သည် ဘုရားသခင်၏ လမ်းညွှန်မှုကို တောင်းလျှောက်လျက် ဘုရားသခင်ရှေ့မှောက်သို့ ဆုတောင်းရန် မကြာခဏ လာရောက်ဖို့ လိုအပ်ပြီး၊ တရားမျှတခြင်းကို ဆာလောင်မွတ်သိပ်သော ဘုရားတရား ကိုင်းရှိုင်းသည့် စိတ်နှလုံးများဖြင့် ဘုရားသခင်ရှေ့မှောက်တွင် ငြိမ်သက်စွာနေရန် လိုအပ်သည်။ ထိုနည်းအားဖြင့်၊ တစ်စုံတစ်ဦးက သင့်ကို မထင်မှတ်ဘဲ နာကျင်စေသည့် တစ်စုံတစ်ရာကို ပြောဆိုသည့်အခါ၊ မိမိကိုယ်ကို ခုခံကာကွယ်ပြီး မှန်ကန်ကြောင်း သက်သေပြရန်မှာ မဆိုထားနှင့်၊ သင်၏စိတ်နှလုံးသည် ဘုရားသခင်ရှေ့မှောက်တွင် ငြိမ်သက်နိုင်သည်၊ သင်သည် ၎င်းတို့အပေါ် အညှိုးအတေးထားမည်မဟုတ်သည့်အပြင် သင်သည် အခြားလူနှင့် ငြင်းခုံလိုမည်မဟုတ်ပေ။ ထိုအစား သင်သည် ယင်းကို ဘုရားသခင်ထံမှ လက်ခံမည်၊ သင့်ကိုယ်သင် သိရှိရန် အခွင့်အရေးကောင်းတစ်ခု ပေးသည့်အတွက် ဘုရားသခင်ကို ကျေးဇူးတင်မည်ဖြစ်ပြီး အခြားသူများ၏ စကားများမှတစ်ဆင့် သင်၌ ထိုသို့သော ပြဿနာ ရှိနေသေးကြောင်းကို သင့်အား သတိပြုမိစေရန် ခွင့်ပြုသည့်အတွက်လည်း သူ့ကို ကျေးဇူးတင်လိမ့်မည်ဖြစ်သည်။ ဤသည်မှာ သင့်ကိုယ်သင် သိရှိရန် အခွင့်အရေးကောင်းတစ်ခုဖြစ်သည်။ ယင်းသည် ဘုရားသခင်၏ ကျေးဇူးတော်ဖြစ်ပြီး ဘုရားသခင်ထံမှ သင် လက်ခံသင့်သည်။ သင့်ကို နာကျင်စေခဲ့သူအပေါ် သင် အငြိုးအတေး မထားသင့်ပေ။ သင်၏ အမှားများကို မထင်မှတ်ဘဲ ထုတ်ဖော်ခဲ့သည့် သို့မဟုတ် သင်၏ အားနည်းချက်များကို ဖော်ထုတ်ခဲ့သည့်သူအပေါ် စက်ဆုပ်ရွံရှာခြင်းနှင့် မုန်းတီးခြင်းကိုလည်း မခံစားရသင့်ပေ။ ၎င်းတို့ကို တမင်တကာဖြစ်စေ၊ မရည်ရွယ်ဘဲဖြစ်စေ ရှောင်ကြဉ်ခြင်း သို့မဟုတ် ၎င်းတို့ကို လက်စားချေရန် နည်းလမ်းအမျိုးမျိုး အသုံးပြုခြင်းလည်း မပြုသင့်ပေ။ ဤချဉ်းကပ်နည်းများထဲမှ တစ်ခုမျှ ဘုရားသခင်ကို ကျေနပ်အားရစေခြင်း မရှိ။ ဘုရားသခင်ရှေ့မှောက်သို့ ဆုတောင်းရန် မကြာခဏ လာလော့၊ ပြီးလျှင် သင်၏စိတ်နှလုံး ငြိမ်သက်စေပြီးနောက်၊ အခြားလူတို့က သင့်ကို မရည်ရွယ်ဘဲ နာကျင်စေသည့်အခါ သင်သည် ယင်းကို မှန်ကန်စွာ သဘောထားနိုင်လိမ့်မည်။ သင်သည် ၎င်းတို့ကို သည်းခံခြင်းနှင့် စိတ်ရှည်ခြင်းတို့ကို ပြသနိုင်လိမ့်မည်ဖြစ်သည်။ အကယ်၍ တစ်စုံတစ်ဦးက သင့်ကို တမင်တကာ နာကျင်စေလျှင်၊ မည်သည့်အရာကို သင် လုပ်ဆောင်သင့်သနည်း။ သင်သည် ယင်းကို မည်သို့ ချဉ်းကပ်မည်နည်း။ တဇောက်ကန်းဖြစ်ခြင်းဖြင့် ၎င်းတို့နှင့် ငြင်းခုံမည်လော သို့မဟုတ် ဘုရားသခင်ရှေ့မှောက်တွင် သင့်ကိုယ်သင် ငြိမ်သက်စေပြီး သမ္မာတရားကို ရှာဖွေမည်လော။ ငါပြောစရာမလိုဘဲ၊ မည်သည့် ဝင်ရောက်ခြင်းနည်းလမ်းက မှန်ကန်သော ရွေးချယ်မှုဖြစ်သည်ကို သင်တို့အားလုံး ရှင်းလင်းစွာ သိကြသည်မှာ အမှန်ပင်ဖြစ်၏။

အသင်းတော်အသက်တာ၌ အပြန်အလှန် တိုက်ခိုက်ခြင်းနှင့် စကားစစ်ထိုးခြင်းတို့ကို လူ့ခွန်အား၊ လူ၏ မိမိကိုယ်ကိုချုပ်တည်းမှုနှင့် လူ့စိတ်ရှည်မှုတို့ကို အားကိုးခြင်းဖြင့် ရှောင်ရှားရန်မှာ အလွန်ခက်ခဲလှသည်။ သင်၏ လူ့သဘာဝ မည်မျှပင် ကောင်းမွန်နေပါစေ၊ သင်သည် မည်မျှပင် နူးညံ့သိမ်မွေ့ပြီး ကြင်နာပါစေ၊ သို့မဟုတ် မည်မျှပင် စိတ်သဘောထားကြီးမြတ်ပါစေ၊ သင်၏ ဂုဏ်သိက္ခာ၊ တည်ကြည်မှု စသည်တို့ကို ထိခိုက်စေသည့် လူအချို့ သို့မဟုတ် အမှုအရာအချို့ကို သင် ကြုံတွေ့ရမည်မှာ မလွဲဧကန်ဖြစ်သည်။ ဤသို့သောကိစ္စရပ်များကို မည်သို့ကိုင်တွယ်ရန်နှင့် မည်သို့သဘောထားရန် သင်၏စိတ်ထဲတွင် စည်းမျဉ်းတစ်ခု ရှိသင့်သည်။ ဤကိစ္စရပ်များကို သင်သည် တဇောက်ကန်းဖြစ်ခြင်းဖြင့် ချဉ်းကပ်ပါက အလွန်လွယ်ကူသည်။ ၎င်းတို့က သွားတစ်ချောင်းအတွက် သွားတစ်ချောင်း၊ မျက်စိတစ်လုံးအတွက် မျက်စိတစ်လုံး တုံ့ပြန်လျက်၊ ၎င်းတို့ သင့်အပေါ် ပစ်ပေါက်သည့် မည်သည့်အရာကိုမဆို ထိုနည်းလမ်းများဖြင့်ပင် ၎င်းတို့ထံ ပြန်ပေးလျက်၊ သူက သင့်ကို ကျိန်ဆဲပြီး သင်ကလည်း ၎င်းတို့ကို ကျိန်ဆဲသည်၊ ၎င်းတို့က သင့်ကို တိုက်ခိုက်ပြီး သင်ကလည်း ၎င်းတို့ကို တိုက်ခိုက်ကာ သင်၏ ဂုဏ်၊ တည်ကြည်မှုနှင့် သိက္ခာတို့ကို သင် ကာကွယ်လေသည်။ ဤသည်မှာ စွမ်းဆောင်ရန် အလွန် လွယ်ကူသည်။ သို့သော် ဤနည်းလမ်းသည် သင့်လျော်ခြင်းရှိမရှိ၊ သင်နှင့် အခြားသူများ နှစ်ဦးစလုံးအတွက် အကျိုးရှိမရှိနှင့် ဘုရားသခင်အတွက် နှစ်သက်စရာဖြစ်မဖြစ်ဟူသည်တို့ကို သင်၏ စိတ်နှလုံးထဲ၌ သင် စဉ်းစားချင့်ချိန်ကြည့်သင့်သည်။ လူတို့သည် ဤကိစ္စ၏ အနှစ်သာရကို နားလည်ခြင်းမရှိသေးသည့်အခါတွင် ၎င်းတို့၏ လက်ငင်း အတွေးများမှာ “သူက ငါ့ကို သနားကြင်နာမှု မပြပါ။ သို့ဖြစ်၍ ငါက သူ့ကို အဘယ်ကြောင့် သနားကြင်နာမှု တစ်ခုခု ပြရမည်နည်း။ သူက ငါ့ကို မည်သည့်မေတ္တာမျှ မပြပါ။ သို့ဖြစ်၍ ငါက သူ့ကို မေတ္တာဖြင့် အဘယ်ကြောင့် ဆက်ဆံရမည်နည်း။ သူက ငါ့အပေါ် စိတ်ရှည်ခြင်းမရှိသည့်အပြင် ငါ့ကို မကူညီပါ။ သို့ဖြစ်၍ ငါက သူ့အပေါ် အဘယ်ကြောင့် စိတ်ရှည်ရမည်နည်း၊ သို့မဟုတ် ကူညီရမည်နည်း။ သူက ငါ့အပေါ် မကြင်နာတတ်ပါ။ သို့ဖြစ်၍ ငါက သူ့အပေါ် မတရားလုပ်မည်။ ငါသည် သွားတစ်ချောင်းအတွက် သွားတစ်ချောင်း၊ မျက်စိတစ်လုံးအတွက် မျက်စိတစ်လုံး အဘယ်ကြောင့် မတုံ့ပြန်နိုင်ရမည်နည်း” ဟူ၍ ဖြစ်သည်။ ဤသည်တို့မှာ လူတို့၏ စိတ်ထဲသို့ ဝင်လာသည့် ပထမဆုံးသော အတွေးများ ဖြစ်သည်။ သို့သော် သင်သည် ထိုသို့သောနည်းလမ်းဖြင့် အမှန်တကယ် ပြုမူသည့်အခါ သင်၏စိတ်ထဲ၌ အေးချမ်းသလော သို့မဟုတ် စိတ်မသက်မသာဖြစ်ပြီး စိတ်ဆင်းရဲခြင်း ရှိသလော။ သင်သည် ဤအရာကို အမှန်တကယ် ရွေးချယ်သည့်အခါ အဘယ်အရာကို သင် အကျိုးရသနည်း။ သင် အဘယ်အရာကို ရရှိသနည်း။ ၎င်းတို့သည် ဤနည်းလမ်းဖြင့် အမှန်တကယ် ပြုမူသည့်အခါ စိတ်ထဲ၌ မသင်မသာဖြစ်သည်ဟု လူများစွာတို့ တွေ့ကြုံခဲ့ပြီးဖြစ်သည်။ လူအများစုအတွက်မူ ဘုရားသခင်ကို အကြွေးတင်နေသည်ဟု ခံစားချက်ကြောင့် ဖြစ်ပေါ်လာသော မသက်မသာဖြစ်ခြင်း မဆိုထားနှင့်၊ ယင်းမှာ လိပ်ပြာမလုံခြင်းကိစ္စ မဟုတ်ပေ။ လူတို့၌ ထိုသို့သော ဝိညာဉ်ရင့်ကျက်မှု မပိုင်ဆိုင်ကြပေ။ ၎င်းတို့ထဲတွင် ဤစိတ်မသက်မသာဖြစ်ခြင်းကို မည်သည့်အရာက ဖြစ်စေသနည်း။ ယင်းမှာ လူတို့၏ မုန်းတီးခြင်း၊ ၎င်းတို့ စော်ကားခံရသည့်အခါ ၎င်းတို့၏ ဂုဏ်သိက္ခာနှင့် တည်ကြည်မှုအပေါ် စိန်ခေါ်ခြင်းအပြင် ၎င်းတို့ ခံစားရသော နာကျင်မှုနှင့် နှုတ်ဖြင့် ရန်စခံရပြီးနောက် ၎င်းတို့၏ စိတ်နှလုံးထဲတွင် ဖြစ်ပေါ်လာသော ဒေါသအမျက်၊ မုန်းတီးမှု၊ အာခံလိုစိတ်နှင့် မခံမရပ်နိုင်ဖြစ်ခြင်းတို့မှ အရင်းခံပြီး ဤအရာအားလုံးက လူတို့ကို စိတ်မသက်မသာဖြစ်စေသည်။ ဤစိတ်မသက်မသာဖြစ်ခြင်း၏ အကျိုးဆက်များမှာ အဘယ်နည်း။ ထိုသို့ခံစားရပြီးနောက် ချက်ချင်းပင်၊ သင်သည် ထိုသူကို ကိုင်တွယ်ရန် အသုံးအနှုန်းအား မည်သို့အသုံးပြုရမည်ကိုလည်းကောင်း၊ ၎င်းတို့ကို ဖြုတ်ချရန် တရားဝင်ပြီး ကျိုးကြောင်းဆီလျော်သော နည်းလမ်းများအား မည်သို့အသုံးပြုရမည်ကိုလည်းကောင်း၊ သင်၌ ဂုဏ်သိက္ခာနှင့် တည်ကြည်မှုရှိပြီး အနိုင်ကျင့်ရန် မလွယ်ကူကြောင်း ၎င်းတို့အား မည်သို့ပြသရမည်ကိုလည်းကောင်း စတင်စဉ်းစားဆင်ခြင်လိမ့်မည်။ သင် စိတ်မသက်မသာဖြစ်သည့်အခါ၊ သင်၌ မုန်းတီးမှု ဖြစ်ပေါ်လာသည့်အခါ သင်စဉ်းစားသည့်အရာက ထိုသူအပေါ် စိတ်ရှည်ခြင်းနှင့် သည်းခံခြင်းကို ပြသခြင်း၊ သို့မဟုတ် ၎င်းတို့ကို မှန်ကန်စွာ ဆက်ဆံခြင်း သို့မဟုတ် အခြား အပြုသဘောဆောင်သော အရာများအကြောင်းမဟုတ်ဘဲ ထိုအစား မနာလိုခြင်း၊ စက်ဆုပ်ခြင်း၊ ရွံမုန်းခြင်း၊ ရန်ငြိုးထားခြင်း၊ မုန်းတီးခြင်းနှင့် ပြစ်တင်ရှုတ်ချခြင်းကဲ့သို့သော အပျက်သဘောဆောင်သည့်အရာများ အားလုံးဖြစ်ပြီး၊ သင်၏ စိတ်နှလုံးထဲ၌ ၎င်းတို့ကို မရေမတွက်နိုင်သော အကြိမ်များစွာ ကျိန်ဆဲသည်အထိ ဖြစ်ကာ၊ မည်သည့်အချိန်တွင်ဖြစ်စေ၊ သင် စားနေစဉ် သို့မဟုတ် အိပ်နေစဉ်တွင်ပင်၊ ၎င်းတို့အား မည်သို့ လက်တုံ့ပြန်ရမည်ကို သင် စဉ်းစားပြီး၊ ၎င်းတို့က သင့်ကို တိုက်ခိုက်လျှင် သို့မဟုတ် ပြစ်တင်ရှုတ်ချလျှင် သင်သည် ၎င်းတို့အား မည်သို့ ကိုင်တွယ်မည်ဟူသည်နှင့် ထိုသို့သော အခြေအနေများကို မည်သို့ ကိုင်တွယ်မည် စသည်တို့ကို စိတ်ကူးလေသည်။ သင်သည် တစ်ဖက်လူကို မည်သို့ ဖြုတ်ချရမည်ကိုလည်းကောင်း၊ သင်၏ နာကြည်းမှုနှင့် မုန်းတီးမှုအား မည်သို့ ထုတ်ဖော်ရမည်ကိုလည်းကောင်း၊ တစ်ဖက်လူကို သင့်အား အလျှော့ပေးစေပြီး ကြောက်ရွံ့စေကာ သင့်ကို နောက်တစ်ကြိမ် မရန်စဝံ့စေရန်ကိုလည်းကောင်း တစ်နေ့လုံး အချိန်ကုန်ခံ၍ သင် စဉ်းစားသုံးသပ်သည်။ တစ်ဖက်လူအား သင်ခန်းစာတစ်ခု မည်သို့ပေးရမည်ကိုလည်းကောင်း၊ သင် မည်မျှ အာဏာရှိကြောင်း ၎င်းတို့အား သိစေရန်ကိုလည်းကောင်း သင် မကြာခဏ စဉ်းစားသည်။ ထိုသို့သော အတွေးများ ဖြစ်ပေါ်လာသည့်အခါ၊ စိတ်ကူးထားသော ဇာတ်လမ်းဇာတ်ကွက်များ သင်၏ စိတ်ထဲတွင် အကြိမ်ကြိမ် ပေါ်လာသည့်အခါ၊ ထိုအရာများက သင့်ကို ဖြစ်စေသည့် အနှောင့်အယှက်နှင့် အကျိုးဆက်များက တိုင်းတာ၍မရနိုင်ပေ။ သင်သည် စကားစစ်ထိုးခြင်းနှင့် အပြန်အလှန် တိုက်ခိုက်ခြင်း အခြေအနေထဲသို့ ကျရောက်သွားသည်နှင့်တစ်ပြိုင်နက် အကျိုးဆက်များမှာ အဘယ်နည်း။ ထိုအခါ ဘုရားသခင်ရှေ့မှောက်တွင် ငြိမ်သက်စွာနေရန် လွယ်ကူသလော။ ယင်းက သင်၏ အသက်ဝင်ရောက်မှုကို နှောင့်နှေးစေသည် မဟုတ်လော။ (ဟုတ်ပါသည်။) ဤသည်မှာ လူတစ်ဦးအပေါ် ကိစ္စရပ်များကို ကိုင်တွယ်ရန် မှားယွင်းသော နည်းလမ်းကို ရွေးချယ်ခြင်းခြင်း၏ သက်ရောက်မှု ဖြစ်သည်။ အကယ်၍ သင်သည် မှန်ကန်သော လမ်းကြောင်းကို ရွေးချယ်ပါက၊ တစ်စုံတစ်ဦးက သင်၏ ပုံရိပ် သို့မဟုတ် မာနကို ထိခိုက်စေသည့်နည်းလမ်းဖြင့် သို့မဟုတ် သင်၏ တည်ကြည်မှုနှင့် ဂုဏ်သိက္ခာကို စော်ကားသည့်နည်းလမ်းဖြင့် ပြောဆိုသည့်အခါ၊ သင်သည် သည်းခံရန် ရွေးချယ်နိုင်သည်။ သင်သည် အသုံးအနှုန်း တစ်ခုတလေကို အသုံးပြုလျက် ၎င်းတို့နှင့် အငြင်းအခုံပြုလုပ်မည်မဟုတ်၊ သို့မဟုတ် သင်ကိုယ်တိုင်၌ မုန်းတီးမှုကို ဖြစ်ပေါ်စေလျက် တမင်တကာ မိမိကိုယ်ကို မှန်ကန်ကြောင်း ပြပြီး တစ်ဖက်သားကို ချေပကာ တိုက်ခိုက်မည်မဟုတ်ပေ။ သည်းခံခြင်း၏ အနှစ်သာရနှင့် အရေးပါမှုမှာ အဘယ်နည်း။ သင်က၊ “သူပြောခဲ့သည့် အရာအချို့က အချက်အလက်များနှင့် မကိုက်ညီသော်လည်း လူတိုင်းက သမ္မာတရားကို နားလည်ကာ ကယ်တင်ခြင်း မရမီတွင် ထိုသို့ပင် ဖြစ်သည်။ ကျွန်ုပ်လည်း တစ်ချိန်က ဤသို့ပင် ဖြစ်သည်။ ယခုတွင် သမ္မာတရားကို ကျွန်ုပ် နားလည်သွားပြီဖြစ်သဖြင့်၊ အမှားအမှန်ကို အငြင်းအခုံလုပ်ခြင်း သို့မဟုတ် တိုက်ခိုက်ခြင်းနှင့်ဆိုင်သည့် အတွေးအခေါ်ကို တွေးခြင်းတို့နှင့်ဆိုင်သည့် ဘာသာတရားမရှိသူများ၏ လမ်းကြောင်းကို ကျွန်ုပ် မလိုက်လျှောက်ပါ။ ကျွန်ုပ်က သည်းခံခြင်းနှင့် အခြားသူများအား မေတ္တာဖြင့် ဆက်ဆံခြင်းကို ရွေးချယ်သည်။ သူပြောခဲ့သည့် အရာအချို့သည် အဖြစ်မှန်များနှင့် မကိုက်ညီသော်လည်း ကျွန်ုပ် အာရုံမစိုက်ပါ။ ကျွန်ုပ် အသိအမှတ်ပြုနိုင်ပြီး နားလည်သဘောပေါက်နိုင်သည့်အရာကို ကျွန်ုပ် လက်ခံပါသည်။ ကျွန်ုပ်က ယင်းကို ဘုရားသခင်ထံမှ လက်ခံပြီး ကိုယ်တော်၏ ရှေ့မှောက်သို့ ဆုတောင်းခြင်းဖြင့် ယူဆောင်လာသည်၊ ကျွန်ုပ်၏ ဖောက်ပြန်ပျက်စီးသည့် စိတ်သဘောထားတွေကို ထုတ်ဖော်ပြဖို့ ပတ်ဝန်းကျင်များကို ချမှတ်ပေးဖို့ ကိုယ်တော့်ကို တောင်းလျှောက်သည်။ ဤဖောက်ပြန်ပျက်စီးသည့် စိတ်သဘောထားများ၏ အနှစ်သာရကို သိခွင့်ပေးပြီး ဤပြဿနာများကို စတင်ကိုင်တွယ်ဖြေရှင်းဖို့၊ တဖြည်းဖြည်းချင်း ကျော်လွှားဖို့နှင့် သမ္မာတရား လက်တွေ့ကျမှုထဲကို ဝင်ရောက်ဖို့ အခွင့်အရေးတစ်ခု ရရှိစေပါသည်။ ကျွန်ုပ်ကို မိမိ၏ စကားများဖြင့် မည်သူက ထိခိုက်စေသနည်း။ သူတို့ပြောသည့် စကားများသည် မှန်သလော၊ မမှန်သလော သို့မဟုတ် သူတို့၏ ရည်ရွယ်ချက်များက မည်သည့်အရာဖြစ်သည်ဟူသည်တို့နှင့် ပတ်သက်၍မူ တစ်ဖက်တွင် ကျွန်ုပ်သည် ပိုင်းခြားသိမြင်မှုကို လက်တွေ့လုပ်ဆောင်ပြီး နောက်တစ်ဖက်တွင် သူတို့ကို သည်းခံပါသည်”ဟု ဆိုသည်။ အကယ်၍ ဤသူသည် သမ္မာတရားကို လက်ခံသောသူတစ်ဦးဖြစ်ပါက သင်သည် အေးချမ်းစွာ သူနှင့် ထိုင်၍ မိတ်သဟာယဖွဲ့နိုင်သည်။ အကယ်၍ သူ ထိုသို့ မဟုတ်ပါက၊ သူသည် ဆိုးယုတ်သောလူတစ်ဦးဖြစ်ပါက သူ့ကို အာရုံမစိုက်နှင့်။ သူ့အနေဖြင့် လုံလောက်သည့်အတိုင်းအတာအထိ သရုပ်ဆောင်ပြီးသည်အထိလည်းကောင်း၊ ညီအစ်ကိုမောင်နှမများအားလုံးက သူ့ကို စေ့စေ့စပ်စပ် ပိုင်းခြားသိမြင်သည်အထိလည်းကောင်း၊ သင်လည်း ပိုင်းခြားသိမြင်သည်အထိလည်းကောင်း၊ ခေါင်းဆောင်များနှင့် အမှုဆောင်များက သူ့ကို ရှင်းလင်းပစ်ပြီး ကိုင်တွယ်တော့မည်ဖြစ်သည်အထိလည်းကောင်း စောင့်ဆိုင်းလော့။ ထိုအချိန်သည် ဘုရားသခင်က သူ့ကို ကိုင်တွယ်ဖြေရှင်းဖို့ အချိန်ကျသည့်အချိန်ဖြစ်ပြီး၊ အမှန်ပင် သင်သည်လည်း ဝမ်းမြောက်ဝမ်းသာဖြစ်သည်ဟု ခံစားရလိမ့်မည်။ သို့သော် သင်ရွေးချယ်သင့်သည့် လမ်းကြောင်းမှာ ဆိုးယုတ်သောလူများနှင့် စကားစစ်ထိုးပွဲများတွင် ပါဝင်ရန် သို့မဟုတ် ၎င်းတို့နှင့် အငြင်းအခုံပြုလုပ်ပြီး သင့်ကိုယ်သင် မှန်ကန်ကြောင်း ပြရန် လုံးဝမဟုတ်ပေ။ ထိုအစား တစ်ခုတလေ ဖြစ်ပျက်သည့်အခါတိုင်းတွင် သမ္မာတရား စည်းမျဉ်းများနှင့်အညီ လက်တွေ့လုပ်ဆောင်ရန် ဖြစ်သည်။ သင့်ကို ထိခိုက်စေခဲ့သောလူများကို ကိုင်တွယ်ခြင်းဖြစ်စေ၊ သင့်ကို မထိခိုက်စေဘဲ သင့်အတွက် အကျိုးရှိသောသူများကို ကိုင်တွယ်ခြင်းဖြစ်စေ၊ လက်တွေ့လုပ်ဆောင်ခြင်း၏ စည်းမျဉ်းများက အတူတူပင် ဖြစ်သင့်သည်။ သင်သည် ဤလမ်းကြောင်းကို ရွေးချယ်သည့်အခါ သင်၏စိတ်နှလုံးထဲ၌ မုန်းတီးမှုတစ်ခုတလေ ရှိလိမ့်မည်လော။ အနည်းငယ် မသက်မသာဖြစ်ခြင်း ရှိကောင်းရှိနိုင်သည်။ မိမိတို့၏ ဂုဏ်သိက္ခာ ထိခိုက်သည့်အခါ မည်သူက မသက်မသာ မခံစားရဘဲ နေမည်နည်း။ အကယ်၍ တစ်စုံတစ်ဦးက မသက်မသာ မခံစားရဟု အခိုင်အမာဆိုပါက ယင်းမှာ အလိမ်အညာတစ်ခုဖြစ်မည်၊ လှည့်ဖြားခြင်းဖြစ်မည်။ သို့သော် သင်သည် သမ္မာတရားကို လက်တွေ့လုပ်ဆောင်ခြင်းအတွက် ဤအခက်အခဲကို ခံနိုင်ရည်ရှိပြီး ခံစားနိုင်သည်။ သင်သည် ဤလမ်းကြောင်းကို ရွေးချယ်သည့်အခါ၊ ဘုရားသခင်ရှေ့မှောက်သို့ နောက်တစ်ကြိမ် လာသည့်အခါ လိပ်ပြာလုံလိမ့်မည်။ သင်၏လိပ်ပြာ အဘယ်ကြောင့် လုံမည်နည်း။ အကြောင်းမှာ သင်၏စကားများသည် တဇောက်ကန်းဖြစ်ခြင်းမှ အရင်းမခံကြောင်း၊ သင်သည် သင်၏ကိုယ်ပိုင် တစ်ကိုယ်ကောင်းဆန်သော ဆန္ဒများအတွက် အခြားသူများနှင့် မျက်နှာရဲသည်ထိ အငြင်းအခုံပြုလုပ်ခြင်း မရှိကြောင်း၊ ထိုအစား သမ္မာတရားကို နားလည်သဘောပေါက်ခြင်း အခြေခံအုတ်မြစ်ကို အခြေခံ၍ ဘုရားသခင်၏ လမ်းခရီးကို လိုက်လျှောက်ပြီး သင်၏ကိုယ်ပိုင်လမ်းကြောင်းကို လျှောက်လှမ်းကြောင်း သင်၏စိတ်နှလုံးထဲ၌ ရှင်းလင်းစွာ သိသောကြောင့် ဖြစ်သည်။ သင်ရွေးချယ်ပြီးသော လမ်းကြောင်းသည် ဘုရားသခင်က ညွှန်ကြားသည့်လမ်းကြောင်း၊ ဘုရားသခင်က တောင်းဆိုသည့်လမ်းကြောင်းဖြစ်သည်ကို သင်၏ စိတ်နှလုံးထဲ၌ လုံးဝ ရှင်းလင်းစွာ သိလိမ့်မည်ဖြစ်ရာ သင်သည် စိတ်ထဲ၌ အထူးသဖြင့် စိတ်အေးချမ်းသည်ဟု ခံစားရလိမ့်မည်။ သင်၌ ထိုသို့သော စိတ်အေးချမ်းခြင်းရှိသည့်အခါ၊ သင်နှင့် အခြားသူများကြားရှိ မုန်းတီးမှုနှင့် ကိုယ်ရေးကိုယ်တာ ရန်ငြိုးများသည် သင့်ကို နှောင့်ယှက်မည်လော။ (နှောင့်ယှက်မည်မဟုတ်ပါ။) သင်သည် အမှန်တကယ် လက်လွှတ်ပြီး အပြုသဘောဆောင်သော လမ်းကြောင်းကို လိုလိုလားလား ရွေးချယ်သည့်အခါ၊ သင်၏စိတ်နှလုံးသည် ငြိမ်သက်ပြီး အေးချမ်းလိမ့်မည်ဖြစ်ကာ ထိုသို့ဖြင့် နာကြည်းမှု၊ မုန်းတီးမှုနှင့် ထိုမုန်းတီးမှုမှ ဖြစ်ပေါ်လာသော လက်တုံ့ပြန်လိုသည့် စိတ်နေစိတ်ထားနှင့် အကြံအစည်များအပြင် တဇောက်ကန်းဖြစ်ခြင်းနှင့်ဆိုင်သော အခြားအရာများက သင့်ကို နောက်ထပ် နှောင့်ယှက်တော့မည် မဟုတ်ပေ။ သင်ရွေးချယ်ပြီးသော လမ်းကြောင်းက သင့်အား အေးချမ်းမှုနှင့် တည်ငြိမ်သော စိတ်နှလုံးကို ဆောင်ကြဉ်းပေးလိမ့်မည်။ တဇောက်ကန်းဖြစ်ခြင်းနှင့်ဆိုင်သော ထိုအရာများက သင့်ကို နောက်ထပ် နှောင့်ယှက်နိုင်တော့မည် မဟုတ်ပေ။ ထိုအရာများက သင့်ကို နောက်ထပ် မနှောင့်ယှက်နိုင်တော့သည့်အခါ၊ ၎င်းတို့၏ စကားများဖြင့် သင့်ကို ထိခိုက်စေသောသူတို့ကို တိုက်ခိုက်ရန် သို့မဟုတ် ၎င်းတို့နှင့် စကားစစ်ထိုးရန် နည်းလမ်းများကို သင် စဉ်းစားနေဦးမည်လော။ စဉ်းစားတော့မည် မဟုတ်ပေ။ ရံဖန်ရံခါတွင် သင်၏ တဇောက်ကန်းဖြစ်ခြင်း၊ စိတ်လိုက်မာန်ပါဖြစ်ခြင်းနှင့် နာကြည်းမှုတို့သည် သင်၏ သေးငယ်သော ဝိညာဉ်ရင့်ကျက်မှုကြောင့် သို့မဟုတ် အချို့သော အထူး နောက်ခံအခြေအနေများကြောင့် ဖြစ်ပေါ်လာလိမ့်မည်မှာ အမှန်ပင်ဖြစ်သည်။ သို့သော် ဤအရာများက သင်၏စိတ်နှလုံးကို နှောင့်ယှက်ခြင်းမရှိအောင် သမ္မာတရားကို လက်တွေ့လုပ်ဆောင်ရန် သင်၏ စိတ်ပိုင်းဖြတ်မှု၊ သန္နိဋ္ဌာန်နှင့် ဆန္ဒတို့က တားဆီးပေးလိမ့်မည်။ ဆိုလိုသည်မှာ ဤအရာများက သင့်ကို မနှောင့်ယှက်နိုင်ပေ။ သင့်အနေဖြင့် “သူက ငါ့ကို စဉ်ဆက်မပြတ် အခက်တွေ့အောင် လုပ်နေသည်။ တစ်နေ့နေ့တွင် သူ့ကို ငါ စကားပြောရမည်။ ပြီးလျှင် သူ အဘယ်ကြောင့် ငါ့ကို အမြဲတမ်း ပစ်မှတ်ထားပြီး အမြဲတမ်း အခက်အခဲဖြစ်အောင် လုပ်နေရသနည်းဟူသည်ကို မေးရမည်။ သူသည် အဘယ်ကြောင့် ငါ့ကို အမြဲ အထင်သေးပြီး စော်ကားနေရသည်ကို ငါမေးသင့်သည်”ဟု တွေးခြင်းကဲ့သို့သော တဇောက်ကန်းဖြစ်ခြင်းခြင်းများ ပေါက်ကွဲထွက်နေနိုင်သေးသည်။ သင်သည် တစ်ခါတစ်ရံ ဤသို့သော အတွေးများ ရှိကောင်းရှိနိုင်သည်။ သို့သော် နောက်ထပ် အနည်းငယ် စဉ်းစားပြီးနောက်၊ ၎င်းတို့က မှားယွင်းကြောင်းနှင့် ထိုနည်းလမ်းအတိုင်း ပြုမူခြင်းသည် ဘုရားသခင်ကို နှစ်သက်စေမည်မဟုတ်ကြောင်းကို သင် သဘောပေါက်လိမ့်မည်။ ထိုသို့သော အတွေးများ ဖြစ်ပေါ်လာသည့်အခါ၊ သင်သည် ဤအခြေအနေကို ပြောင်းပြန်လှန်ရန် ဘုရားသခင်ရှေ့မှောက်သို့ လျင်မြန်စွာ ပြန်လာလိမ့်မည်ဖြစ်ရာ ဤမှားယွင်းသော အတွေးများက သင့်ကို လွှမ်းမိုးတော့မည် မဟုတ်ပေ။ အကျိုးဆက်အနေဖြင့်၊ အချို့သော အပြုသဘောဆောင်သည့်အရာများဖြစ်သည့် မိမိကိုယ်ကို သိခြင်းအပြင် ဘုရားသခင်က သင့်အား ပေးသည့် ဉာဏ်အလင်းရခြင်းနှင့် အလင်းပေးခြင်းအချို့ကဲ့သို့သော အရာများက သင်၏အတွင်း၌ စတင်ပေါ်ထွက်လာလိမ့်မည်ဖြစ်ပြီး၊ ယင်းက သင့်အား လူတို့ကို ပိုင်းခြားသိမြင်စေပြီး ကိစ္စရပ်များကို ထွင်းဖောက်မြင်နိုင်စေလိမ့်မည်ဖြစ်ကာ သင် သတိမထားမိလိုက်ဘဲ၊ ဤအပြုသဘောဆောင်သည့်အရာများက သင့်အား ပိုမိုများပြားသော သမ္မာတရားလက်တွေ့ကျမှုကို နားလည်စေကာ ဝင်ရောက်စေလိမ့်မည်။ ဤအချိန်တွင်၊ သင်၏ ခုခံကာကွယ်မှု၊ ဆိုလိုသည်မှာ မုန်းတီးမှု၊ တစ်ကိုယ်ကောင်းဆန်သော ဆန္ဒများနှင့် တဇောက်ကန်းဖြစ်ခြင်းတို့ကို ခုခံကာကွယ်ပေးသည့် “ပဋိပစ္စည်းများ” သည် ပို၍ပို၍ အားကောင်းလာလိမ့်မည်ဖြစ်ပြီး၊ သင်၏ ဝိညာဉ်ရင့်ကျက်မှုသည်လည်း တစ်နေ့တခြား ကြီးမားလာလိမ့်မည်။ တဇောက်ကန်းဖြစ်ခြင်းနှင့်ဆိုင်သော ထိုအရာများက သင့်ကို နောက်ထပ် ထိန်းချုပ်နိုင်တော့မည် မဟုတ်ပေ။ သင်သည် ရံဖန်ရံခါ အချို့သော မမှန်ကန်သည့် အတွေးများ၊ စိတ်ကူးများနှင့် စိတ်လိုက်မာန်ပါဖြစ်ခြင်းများ ရှိကောင်းရှိနိုင်သော်လည်း၊ ဤအရာများက လျင်မြန်စွာ ပျောက်ကွယ်သွားလိမ့်မည်။ ၎င်းတို့ကို သင်၏ အတိုက်အခံလုပ်ခြင်းနှင့် ဝိညာဉ်ရင့်ကျက်မှုတို့က ဖယ်ရှားပြီး ပယ်ဖျက်ပေးလိမ့်မည်။ ဤအချိန်တွင်၊ အပြုသဘောဆောင်သည့်အရာများ၊ သမ္မာတရား၏ လက်တွေ့ကျမှုနှင့် ဘုရားသခင်၏ နှုတ်ကပတ်တော်များသည် သင်၏အတွင်း၌ လွှမ်းမိုးလိမ့်မည်။ ဤအပြုသဘောဆောင်သည့်အရာများက လွှမ်းမိုးသည့်အခါ၊ သင်သည် ပြင်ပမှ လူများ၊ ဖြစ်ရပ်များနှင့် အမှုအရာများ၏ လွှမ်းမိုးမှုကို နောက်ထပ် ခံရတော့မည် မဟုတ်ပေ။ သင်၏ ဝိညာဉ်ရင့်ကျက်မှုသည် ကြီးထွားလာလိမ့်မည်။ သင်၏ အခြေအနေသည် တိုး၍ပုံမှန်ဖြစ်လာမည်ဖြစ်ပြီး၊ သင်သည် ဖောက်ပြန်ပျက်စီးသော စိတ်သဘောထားများဖြင့် အသက်ရှင်ကာ ရက်စက်သော သံသရာလည်ပတ်မှု လားရာအတိုင်း ဖွံ့ဖြိုးတိုးတက်တော့မည် မဟုတ်ပေ။ ဤနည်းအားဖြင့် သင်၏ ဝိညာဉ်ရင့်ကျက်မှုက အဆက်မပြတ် ကြီးထွားလာလိမ့်မည်။

သင်သည် အသင်းတော်၌ရှိသည့်အခါ သို့မဟုတ် လူတစ်စုကြားတွင် ရှိသည့်အခါ၊ သင်၏ ဂုဏ်သိက္ခာနှင့် သင်၏ တည်ကြည်မှုကို ထိခိုက်စေသည့် တစ်ကိုယ်ရေ တိုက်ခိုက်မှုများကို သင် ကြုံတွေ့ရသည့်အခါ သင်သည် သည်းခံပြီး စိတ်ရှည်ရန်နှင့် မှန်ကန်သော လက်တွေ့လုပ်ဆောင်ခြင်း လမ်းကြောင်းကို ရွေးချယ်နိုင်ပါက သင့်အတွက် အကျိုးရှိပေသည်။ သင်သည် ဤအကျိုးကျေးဇူးကို မြင်နိုင်ကောင်း မမြင်နိုင်သော်လည်း၊ သင်သည် ဤသို့သော ဖြစ်ရပ်မျိုးကို တွေ့ကြုံရသည့်အခါ၊ လူတို့အတွက် ဘုရားသခင်၏ တောင်းဆိုချက်များနှင့် လူတို့အား သူပေးသည့်လမ်းကြောင်းသည် တောက်ပသော လမ်းမတစ်ခုနှင့် စစ်မှန်၍ အသက်ရှင်သော လမ်းခရီးဖြစ်ကြောင်း၊ ယင်းတို့သည် လူတို့ကို သမ္မာတရား ရရှိစေပြီး အကျိုးပြုကြောင်းနှင့် အဓိပ္ပာယ်အရှိဆုံးသော လမ်းခရီးဖြစ်ကြောင်း သင် သတိမထားမိဘဲ ရှာဖွေတွေ့ရှိလိမ့်မည်။ သင်သည် လူတစ်စုကြားတွင် ရှိသည့်အခါ၊ အထူးသဖြင့် သင်သည် အသင်းတော်အသက်တာ၌ ရှိသည့်အခါ၊ အမျိုးမျိုးသော စုံစမ်းသွေးဆောင်ခြင်းများနှင့် မြှူဆွယ်ခြင်းများကို သင် ကျော်လွှားနိုင်သည်။ တစ်စုံတစ်ဦးက သင့်ကို မသမာသောစိတ်ဖြင့် တိုက်ခိုက်ပြီး ထိခိုက်စေသည့်အခါ သို့မဟုတ် သင့်အပေါ် တမင်တကာ လက်စားချေရန်နှင့် သင့်အပေါ် ၎င်းတို့၏ မုန်းတီးမှုကို ထုတ်ဖော်ရန် ကြိုးစားသည့်အခါ၊ သင်သည် ဤအရာကို ချဉ်းကပ်ကာ သမ္မာတရား စည်းမျဉ်းများနှင့်အညီ လက်တွေ့လုပ်ဆောင်နိုင်ရန်မှာ အလွန်အရေးကြီးသည်။ ဘုရားသခင်သည် လူတို့၏ ဖောက်ပြန်ပျက်စီးသော စိတ်သဘောထားများကို မုန်းတီးသောကြောင့်၊ လူတို့အား သူတို့ကြုံတွေ့ရသည့်အရာများကို တဇောက်ကန်းဖြစ်ခြင်းဖြင့် မချဉ်းကပ်ဘဲ ဘုရားသခင်ရှေ့မှောက်တွင် ငြိမ်သက်စွာနေပြီး သမ္မာတရားနှင့် ဘုရားသခင်၏ ရည်ရွယ်ချက်များကို ရှာဖွေရန်နှင့်၊ ထို့နောက်တွင် လူတို့အတွက် ဘုရားသခင်၏ သတ်မှတ်ချက်များက အမှန်တကယ် အဘယ်အရာဖြစ်သည်ကို နားလည်လာရန် သူ ပြောသည်။ လူသားစိတ်ရှည်မှုက အကန့်အသတ်ရှိသည်။ သို့သော် လူတစ်ဦးက သမ္မာတရားကို နားလည်သွားသည်နှင့်တစ်ပြိုင်နက်၊ ၎င်းတို့၏ စိတ်ရှည်မှုအတွက် စည်းမျဉ်းများ ရှိလိမ့်မည်ဖြစ်ပြီး၊ ယင်းသည် ထိုသူအနေဖြင့် သမ္မာတရားကို လက်တွေ့လုပ်ဆောင်ရန်အတွက် စေ့ဆော်သော အင်အားစုတစ်ခုနှင့် အထောက်အကူတစ်ခုအဖြစ်သို့ ပြောင်းလဲသွားနိုင်သည်။ သို့သော် အကယ်၍ လူတစ်ဦးသည် သမ္မာတရားကို မချစ်မြတ်နိုးလျှင်၊ အမှားအမှန်ကို အငြင်းအခုံပြုလုပ်ခြင်းနှင့် အခြားသူများကို တိုက်ခိုက်ခြင်းအား နှစ်သက်ပြီး၊ ၎င်းတို့၏ တဇောက်ကန်းဖြစ်ခြင်းအတွင်း၌ အသက်ရှင်လေ့ရှိပါက၊ ထိုသူတို့ တိုက်ခိုက်ခံရသည့်အခါ၊ ၎င်းတို့သည် စကားစစ်ထိုးခြင်းနှင့် အပြန်အလှန် တိုက်ခိုက်ခြင်းတို့တွင် ပါဝင်ရန် အလားအလာရှိလိမ့်မည်။ ဤအရာသည် မည်သူ့ကိုမျှ တည်ဆောက်စရာ သို့မဟုတ် အကူအညီ မပေးဘဲ၊ ပါဝင်သူတိုင်းကို ထိခိုက်စေသည်။ မည်သူမဆို အပြန်အလှန်တိုက်ခိုက်ခြင်းနှင့် စကားစစ်ထိုးခြင်းတို့တွင် ပါဝင်သည့်အခါတိုင်း၊ နောက်ပိုင်းတွင် ၎င်းတို့သည် မေးပန်းနွမ်းနယ်သွားကြသည်၊ အလွန့်အလွန် ပင်ပန်းသွားပြီး နှစ်ဖက်လုံးက ထိခိုက်ဒဏ်ရာရကြလေသည်။ ၎င်းတို့သည် မည်သည့်သမ္မာတရားကိုမျှ လုံးဝ မရရှိနိုင်သည့်အပြင်၊ အဆုံးတွင် မည်သည့်အရာကိုမျှ မရရှိပေ။ ကျန်ရှိသည့်အရာမှာ မုန်းတီးမှုနှင့် အခွင့်အရေးရသည့်အခါ လက်စားချေမည့် ရည်ရွယ်ချက်တို့သာ ဖြစ်သည်။ ဤသည်မှာ အပြန်အလှန် တိုက်ခိုက်ခြင်းနှင့် စကားစစ်ထိုးခြင်းတို့က လူတို့အပေါ် နောက်ဆုံး၌ ဆောင်ကြဉ်းပေးသည့် မကောင်းသော ရလဒ်ဖြစ်သည်။

ငါတို့ ယခုလေးတင် မိတ်သဟာယဖွဲ့ခဲ့သည့် အပြန်အလှန် တိုက်ခိုက်ခြင်းနှင့် စကားစစ်ထိုးခြင်းဟူသော အကြောင်းအရာအတွက်၊ သင်တို့သည် ယခု ပိုင်းခြားသိမြင်ခြင်း၏ စည်းမျဉ်းများကို နားလည်ကြပြီလော။ မည်သည့်အခြေအနေများက အပြန်အလှန် တိုက်ခိုက်ခြင်းနှင့် စကားစစ်ထိုးခြင်းတို့အား ဖြစ်စေသည်ကို သင်တို့ ခွဲခြားနိုင်ပြီလော။ အပြန်အလှန် တိုက်ခိုက်ခြင်းနှင့် စကားစစ်ထိုးခြင်းတို့သည် လူအုပ်စုများကြားတွင် မကြာခဏ ဖြစ်ပွားပြီး မကြာခဏ တွေ့မြင်နိုင်သည်။ အပြန်အလှန် တိုက်ခိုက်ခြင်းများတွင် လက်စားချေရန်၊ တန်ပြန်တိုက်ခိုက်ရန်၊ ကိုယ်ရေးကိုယ်တာ အငြိုးကို ထုတ်ဖော်ရန် စသည်တို့နှင့်ဆိုင်သည့် ရည်မှန်းချက်နှင့်အတူ၊ အဓိကအားဖြင့် ၎င်းတို့ကို ပုဂ္ဂိုလ်ရေး တိုက်ခိုက်ရန်၊ ဝေဖန်ရန်၊ ပြစ်တင်ရှုတ်ချရန်နှင့်၊ ၎င်းတို့ကို ကျိန်ဆဲရန်အတွက် တစ်စုံတစ်ဦး၏ ကိစ္စရပ်များကို ရည်ရွယ်ချက်ရှိရှိ ပစ်မှတ်ထားခြင်း ပါဝင်သည်။ မည်သို့ပင်ဖြစ်စေ၊ အပြန်အလှန် တိုက်ခိုက်ခြင်းနှင့် စကားစစ်ထိုးခြင်းတို့သည် သမ္မာတရားကို မိတ်သဟာယဖွဲ့ခြင်းအကြောင်း မဟုတ်သည့်အပြင်၊ သမ္မာတရားကို လက်တွေ့လုပ်ဆောင်ခြင်းအကြောင်းလည်း မဟုတ်ပေ။ ပြီးလျှင် ယင်းတို့သည် သဘောညီညွှတ်သော ပူးပေါင်းဆောင်ရွက်ခြင်း၏ သရုပ်သကန်တစ်ခုလည်း သေချာပေါက် မဟုတ်ပေ။ ထိုအစား တဇောက်ကန်းဖြစ်ခြင်းနှင့် စာတန်၏ ဖောက်ပြန်ပျက်စီးသော စိတ်သဘောထားကြောင့် လူတို့ကို လက်တုံ့ပြန်ခြင်းနှင့် ထိုးနှက်တိုက်ခိုက်ခြင်း၏ သရုပ်သကန်တစ်ခု ဖြစ်သည်။ အပြန်အလှန် တိုက်ခိုက်ခြင်းနှင့် စကားစစ်ထိုးခြင်းတို့၏ ရည်ရွယ်ချက်မှာ သမ္မာတရားကို နားလည်ရန်အလို့ငှာ အငြင်းအခုံပြုလုပ်ဖို့ မဆိုထားနှင့်၊ သမ္မာတရားကို ရှင်းလင်းစွာ မိတ်သဟာယဖွဲ့ရန် လုံးဝမဟုတ်ပေ။ ထို့ထက်၊ ရည်ရွယ်ချက်မှာ မိမိ၏ကိုယ်ပိုင် ဖောက်ပြန်ပျက်စီးသော စိတ်သဘောထားများ၊ ရည်မှန်းချက်များ၊ တစ်ကိုယ်ကောင်းဆန်သော ဆန္ဒများနှင့် သွေးသား နှစ်သက်မှုများကို ဖြည့်ဆည်းရန် ဖြစ်သည်။ သိသာထင်ရှားစွာပင်၊ အပြန်အလှန် တိုက်ခိုက်ခြင်းသည် သမ္မာတရားကို မိတ်သဟာယဖွဲ့ခြင်းအကြောင်း မဟုတ်သည့်အပြင်၊ ယင်းတို့သည် လူတို့ကို မေတ္တာဖြင့် ကူညီခြင်းနှင့် ဆက်ဆံခြင်းအကြောင်းလည်း သေချာပေါက် မဟုတ်ပေ။ ထိုအစား လူတို့ကို ညှဉ်းဆဲရန်၊ ကစားရန်နှင့် လှည့်စားရန်အတွက် စာတန်၏ ဗျူဟာများနှင့် နည်းလမ်းများထဲမှ တစ်ခုဖြစ်သည်။ လူတို့သည် ဖောက်ပြန်ပျက်စီးသော စိတ်သဘောထားများအတွင်း၌ အသက်ရှင်ပြီး သမ္မာတရားကို နားမလည်ကြပေ။ ၎င်းတို့သည် သမ္မာတရားကို လက်တွေ့လုပ်ဆောင်ရန် မရွေးချယ်ပါက၊ ထိုသို့သော ထောင်ချောက်များနှင့် စမ်းသပ်ခြင်းများအပြင်၊ အပြန်အလှန် တိုက်ခိုက်ခြင်းနှင့် စကားစစ်ထိုးခြင်း တိုက်ပွဲများအတွင်း၌ ကျော့မိရန် အလွန်လွယ်ကူသည်။ ၎င်းတို့သည် အမှုအရာတစ်ခုအပေါ်တွင်သာ နှစ်ဖက်လုံး ရှုံးသည့်အခြေအနေရောက်သည်အထိ၊ အချင်းချင်း သာလွန်ဖို့အတွက် နှစ်ချီ တိုက်ခိုက်ရင်း၊ စကားလုံးတစ်လုံး၊ စကားစုတစ်ခု သို့မဟုတ် အကြည့်တစ်ချက်အတွက် မျက်နှာရဲသည်ထိ ငြင်းခုံကာ အစဉ်အမြဲ ဆက်ကာ၊ ဆက်ကာ ငြင်းခုံကြလေသည်။ ၎င်းတို့ တွေ့ဆုံသည်နှင့်တစ်ပြိုင်နက်၊ အဆုံးမရှိ အငြင်းအခုံပြုလုပ်ကြပြီး၊ အချို့မှာ ကွန်ပျူတာ စကားပြောအုပ်စုများတွင်ပင် အချင်းချင်း တိုက်ခိုက်၊ ကျိန်ဆဲပြီး ပြစ်တင်ရှုတ်ချကြသည်။ ဤမုန်းတီးမှုသည် ပြင်းထန်လိုက်လေခြင်းပါတကား။ ၎င်းတို့သည် စုဝေးပွဲများအတောအတွင်းတွင် အချင်းချင်း လုံလောက်အောင် မကျိန်ဆဲရသေးပေ။ ၎င်းတို့၏ မုန်းတီးမှုကို မဖြေလျှော့ရသေးပေ။ ၎င်းတို့၏ ရည်ရွယ်ချက်များကို စွမ်းဆောင်ရရှိခြင်း မရှိသေးသည့်အပြင်၊ အိမ်ပြန်သွားပြီးနောက်၊ ထိုအကြောင်းကို ၎င်းတို့ ပို၍စဉ်းစားလေ၊ ပို၍ဒေါသထွက်လာလေဖြစ်ကာ၊ ထိုနေရာတွင် အချင်းချင်း ဆက်လက်ကျိန်ဆဲကြသည်။ ဤသည်မှာ မည်သည့် စိတ်ဓာတ်မျိုး ဖြစ်သနည်း။ ယင်းသည် မြှင့်တင်ထိုက်သလော၊ အားပေးထောက်ခံထိုက်သလော။ (မထိုက်တန်ပါ။) ဤသည်မှာ မည်သည့် “မကြောက်မရွံ့သော စိတ်ဓာတ်” မျိုးဖြစ်သနည်း။ ဤသည်မှာ မည်သည့်အရာကိုမျှ မကြောက်သော စိတ်ဓာတ်ဖြစ်သည်။ ထင်ရာစိုင်းသော စိတ်ဓာတ်ဖြစ်သည်။ လူကို စာတန်က ဖောက်ပြန်ပျက်စီးစေခြင်း၏ အကျိုးဆက်တစ်ခု ဖြစ်သည်။ ထိုသို့သော အပြုအမူများနှင့် လုပ်ဆောင်ချက်များသည် ဤပုဂ္ဂိုလ်များ၏ အသက်ဝင်ရောက်မှုအတွက် သိသာထင်ရှားသော အနှောင့်အယှက်များနှင့် ဆုံးရှုံးမှုများ ဖြစ်စေပြီး၊ ၎င်းတို့သည် အသင်းတော်အသက်တာအတွက် အဖျက်အမှောင့်များနှင့် အနှောင့်အယှက်များကိုလည်း ဖြစ်စေသည်။ ထို့ကြောင့်၊ ဤအခြေအနေများကို ရင်ဆိုင်ရသည့်အခါ၊ အကယ်၍ ခေါင်းဆောင်များနှင့် အမှုဆောင်များသည် လူနှစ်ဦးက အပြန်အလှန် တိုက်ခိုက်နေပြီး စကားစစ်ထိုးနေကာ အဆုံးထိ တိုက်ခိုက်ရန် ကျိန်ဆိုနေသည်ကို တွေ့ရှိပါက၊ ၎င်းတို့ကို လျင်မြန်စွာ ဖယ်ထုတ်ပစ်ရမည်ဖြစ်ပြီး၊ ၎င်းတို့ကို သည်းမခံရသည့်အပြင်၊ ၎ သေချာပေါက် အလိုမလိုက်ရပေ။ ၎င်းတို့သည် အခြားညီအစ်ကိုမောင်နှမများကို ကာကွယ်ရမည်ဖြစ်ပြီး ပုံမှန်အသင်းတော်အသက်တာကို ထိန်းသိမ်းရမည်ဖြစ်ကာ၊ စုဝေးပွဲတိုင်းက ရလဒ်များရရှိကြောင်း သေချာစေရမည်ဖြစ်သည့်အပြင်၊ ထိုသို့သော ပုဂ္ဂိုလ်များကို ဘုရားနှုတ်ကပတ်တော်များအား ဖတ်ရှုရန်နှင့် သမ္မာတရားကို မိတ်သဟာယဖွဲ့ရမည့် ညီအစ်ကို မောင်နှမများ၏ အချိန်ကို သိမ်းပိုက်ခွင့်၊ ပုံမှန်အသင်းတော်အသက်တာကို နှောင့်ယှက်ခွင့် မပြုရပေ။ စုဝေးပွဲများအတွင်း ၎င်းတို့ အပြန်အလှန် တိုက်ခိုက်နေပြီး စကားစစ်ထိုးနေသည်ကို တွေ့ရှိပါက၊ ဤအရာကို ချက်ချင်း တားဆီးပြီး ဖြေရှင်းရမည်။ ယင်းကို ကန့်သတ်၍မရနိုင်ပါက၊ ဤလူတို့ကို စုဝေးပွဲတစ်ခုမှတစ်ဆင့် ချက်ချင်း ဖော်ထုတ်ပြီး စိတ်ဖြာလေ့လာဆွေးနွေးရမည်ဖြစ်ကာ ၎င်းတို့ကို ရှင်းလင်းပစ်သင့်သည်။ အသင်းတော်သည် ဘုရားသခင်၏ နှုတ်ကပတ်တော်များကို စားသောက်ရန်၊ ဘုရားသခင်ကို ဝတ်ပြုကိုးကွယ်ရန် နေရာဖြစ်သည်။ ယင်းသည် အပြန်အလှန် တိုက်ခိုက်ရန် သို့မဟုတ် ကိုယ်ရေးကိုယ်တာ အငြိုးကို ထုတ်ဖော်ရန် စကားစစ်ထိုးရသည့် နေရာမဟုတ်ပေ။ ဘုရားသခင် ရွေးချယ်ထားသောလူများ၏ အသက်ဝင်ရောက်မှုကို ထိခိုက်စေလျက် အသင်းတော်အသက်တာကို မကြာခဏ နှောင့်ယှက်သည့်သူမည်သူမဆိုကို ရှင်းလင်းပစ်ရမည်။ အသင်းတော်သည် ထိုသို့သောလူများကို မကြိုဆိုပေ။ ယင်းသည် နတ်ဆိုးများထံမှ အနှောင့်အယှက်များကိုဖြစ်စေ ဆိုးယုတ်သောလူများ ရှိနေခြင်းကိုဖြစ်စေ ခွင့်မပြုပေ။ ဤလူများကို ရှင်းလင်းပစ်လော့၊ ပြီးလျှင် ပြဿနာ ပြေလည်သွားလိမ့်မည်။

အသင်းတော်၌ အချို့လူများက အပြန်အလှန် တိုက်ခိုက်ခြင်းနှင့် စကားစစ်ထိုးခြင်းတို့တွင် ပါဝင်နေသည်ကို တွေ့ရှိပါက၊ ၎င်းတို့၏ ဆင်ခြေများနှင့် အကြောင်းပြချက်များ မည်သို့ပင်ဖြစ်စေ၊ ၎င်းတို့ ဆွေးနွေးမှု၏ အဓိကအချက်က မည်သို့ပင်ဖြစ်စေ၊ ယင်းသည် လူတိုင်း ဂရုစိုက်သည့်အရာဖြစ်စေ ဂရုမစိုက်သည့်အရာဖြစ်စေ၊ အသင်းတော်အသက်တာအတွက် အဖျက်အမှောင့်လုပ်ခြင်းများနှင့် အနှောင့်အယှက်များ ဖြစ်ပေါ်နေသရွေ့၊ ဤကိစ္စရပ်ကို ချက်ချင်း၊ ချုပ်တည်းထားခြင်းမရှိဘဲ ဖြေရှင်းရမည်။ ပါဝင်သူတို့ကို တားဆီးရန် သို့မဟုတ် ကန့်သတ်ရန် မဖြစ်နိုင်ပါက၊ ရှင်းလင်းပစ်သင့်သည်။ ဤသည်မှာ ခေါင်းဆောင်များနှင့် အမှုဆောင်များက ထိုသို့သောအခြေအနေများနှင့် ရင်ဆိုင်ရသည့်အခါ လုပ်ဆောင်သင့်သည့် အလုပ်ဖြစ်သည်။ အဓိက စည်းမျဉ်းမှာ သင့်အနေဖြင့် ဤလူတို့၏ မကောင်းသော အပြုအမူကို သည်းခံခြင်းဖြင့် အားပေးအားမြှောက်ပြုရန် သို့မဟုတ် ၎င်းတို့ကို အလျှော့ပေးလိုက်လျောရန် မဟုတ်သည့်အပြင်၊ ဤလူတို့အတွက် အမှားအမှန်ကို တရားစီရင်ပေးသည့် “ဖြောင့်မတ်သော အရာရှိ” တစ်ဦးအဖြစ် သင် ပြုမူရန်လည်း မဟုတ်ပေ။ မည်သူက မှန်သည်၊ မည်သူက မှားသည်၊ မည်သူက အမှန်ဘက်တွင်ရှိသည်၊ မည်သူက မရှိသည်ဟူသည်တို့ကို ကြည့်ရှုခြင်း၊ မည်သူက မှားသည်၊ မည်သူက မှန်သည်ကို ရှင်းလင်းစွာ ခွဲခြားပြီးနောက်၊ နှစ်ဖက်စလုံးအတွက် တန်းတူ အပြစ်ဒဏ်ခွဲဝေပေးခြင်း၊ သို့မဟုတ် သင် အပြစ်ရှိသည်ဟု ယူဆသည့်သူကို အပြစ်ပေးပြီး အခြားတစ်ယောက်ကို ဆုချခြင်း၊ ဤသည်မှာ ပြဿနာကို ဖြေရှင်းသည့်နည်းလမ်း မဟုတ်ပေ။ ဤကိစ္စရပ်ကို ကိုင်တွယ်ရာတွင်၊ သင်သည် ယင်းကို ကိုယ်ကျင့်တရားဆိုင်ရာ စံနှုန်းများနှင့် တိုင်းတာပြီး တရားစီရင်ရန် မဆိုထားနှင့်၊ ဥပဒေနှင့် တိုင်းတာရန်ပင် မဟုတ်ဘဲ၊ ထိုအစား သင်သည် ယင်းကို အသင်းတော်၏ အလုပ်နှင့်ဆိုင်သော စည်းမျဉ်းများနှင့်အညီ တိုင်းတာပြီး ကိုင်တွယ်ရန် ဖြစ်သည်။ အပြန်အလှန် တိုက်ခိုက်မှုတွင် ပါဝင်သည့် နှစ်ဖက်စလုံးနှင့်ပတ်သက်၍၊ ၎င်းတို့သည် အသင်းတော်အသက်တာအတွက် အဖျက်အမှောင့်လုပ်ခြင်းများနှင့် အနှောင့်အယှက်များကို ဖြစ်စေသရွေ့၊ အသင်းတော်၏ ခေါင်းဆောင်များနှင့် အမှုဆောင်များသည် ဖြစ်ပျက်ခဲ့သည့်အရာကို နှစ်ဖက်လုံးက ပြန်ပြောသည်ကို ဂရုတစိုက် နားထောင်ခြင်း၊ ၎င်းတို့၏ အကြောင်းပြချက်များနှင့် ဆင်ခြေတစ်ခုစီတိုင်းအကြောင်း ပြောဆိုသည်ကို နားထောင်ခြင်း၊ တစ်ဖက်လူကို တိုက်ခိုက်ပြီး စကားစစ်ထိုးခြင်းအဖြစ်သို့ ရောက်ရှိခြင်းနောက်ကွယ်ရှိ ရည်ရွယ်ချက်၊ ရည်မှန်းချက်နှင့် အရင်းခံအကြောင်းတရားကို နားထောင်ခြင်းထက်၊ ၎င်းတို့ကို တားဆီးပြီး ကန့်သတ်ရန်၊ သို့မဟုတ် ၎င်းတို့ကို သီးသန့်ခွဲထားရန် သို့မဟုတ် ရှင်းလင်းပစ်ရန် ယင်းကို မိမိတို့၏ မလွှဲမရှောင်သာသော တာဝန်အဖြစ် မှတ်ယူသင့်သည်။ ၎င်းတို့သည် ဖြစ်ကြောင်းကုန်စင် နားလည်ရန် မဟုတ်ဘဲ၊ ထိုအစား ပြဿနာကို ဖြေရှင်းရန်၊ အသင်းတော်အသက်တာအတွက် ဤအဖျက်အမှောင့်လုပ်ခြင်းများနှင့် အနှောင့်အယှက်များကို ဖယ်ရှားရန်နှင့် ၎င်းတို့ကို ဖြစ်စေခဲ့သောသူတို့ကို ကိုင်တွယ်ရန် ဖြစ်သည်။ ခေါင်းဆောင်များနှင့် အမှုဆောင်များက အခြေအနေကို ဖြစ်သလို၊ ရောရောယောင်ယောင် လုပ်ပြီး “အလယ်အလတ်လမ်းစဉ်”ကို ကျင့်သုံးသည်၊ အပြန်အလှန် တိုက်ခိုက်မှုတွင် ပါဝင်သည့်လူနှစ်ဦးလုံးအပေါ် ပြေလည်ရေးမူဝါဒကို ချမှတ်သည်၊ ၎င်းတို့ကို အသင်းတော်အသက်တာအား အဖျက်အမှောင့်လုပ်ခြင်းများနှင့် အနှောင့်အယှက်များကို လက်လွတ်စပယ် ဖြစ်စေခွင့်ပြုပြီး ဝင်ရောက်မစွက်ဖက်ဘဲ သို့မဟုတ် မကိုင်တွယ်ဘဲ၊ ဤလူတို့ကို ဆက်လက် အလိုလိုက်နေသည်ဆိုပါစို့။ ၎င်းတို့သည် အကြိမ်တိုင်းတွင် ၎င်းတို့ကို အားပေးတိုက်တွန်းပြီး အကြံပေးရုံပေးကာ ပြဿနာကို စေ့စေ့စပ်စပ် ဖြေရှင်းနိုင်ခြင်း မရှိပေ။ ထိုသို့သော ခေါင်းဆောင်များနှင့် အမှုဆောင်များသည် ၎င်းတို့၏ တာဝန်များတွင် ပျက်ကွက်ခြင်းဖြစ်သည်။ အကယ်၍ အပြန်အလှန် တိုက်ခိုက်ခြင်းနှင့် စကားစစ်ထိုးခြင်းတို့တွင် ပါဝင်သည့်လူများ၏ ပြဿနာသည် အသင်းတော်အသက်တာအတွက် ပြင်းထန်သော အနှောင့်အယှက်များနှင့် ပျက်စီးမှုများကို ဖြစ်စေကာ၊ ထိုသို့ဖြင့် လူအများစုတွင် နာကြည်းမှုနှင့် စက်ဆုပ်မှုကို ဖြစ်ပေါ်စေလျက် အသင်းတော်၌ ပေါ်ပေါက်လာပါက၊ ခေါင်းဆောင်များနှင့် အမှုဆောင်များက ဘုရားအိမ်တော်၏ အလုပ်အစီအစဉ်များနှင့် အသင်းတော်ကို သန့်စင်ခြင်းအတွက် စည်းမျဉ်းများနှင့်အညီ နှစ်ဖက်စလုံးကို အဆက်အသွယ်ဖြတ်ထားခြင်း သို့မဟုတ် ရှင်းလင်းပစ်ခြင်းဖြင့် လျင်မြန်စွာ ပြုမူရမည်။ ၎င်းတို့သည် ပါဝင်သူတို့အတွက် အမှုကို တရားစီရင်ပေးသည့်၊ ဤကိုယ်ရေးကိုယ်တာ ငြင်းခုံမှုများနှင့်စပ်လျဉ်း၍ တရားစီရင်ချက်များ ချမှတ်ပေးသည့် “ဖြောင့်မတ်သော အရာရှိများ” အဖြစ် မပြုမူသင့်ပေ။ မည်သူ မှန်သည်၊ မည်သူ မှားသည်၊ မည်သူက မှန်ကန်သည်၊ မည်သူက မှန်ကန်ခြင်းမရှိဟူသည်တို့ကို ကြည့်ရှုရန် ဤလူတို့ အော်ဂလီဆန်စရာကောင်းပြီး ရှည်လျားသော အဓိပ္ပာယ်မဲ့စကားများ ပြောသည်ကို ဂရုတစိုက် မနားထောင်သင့်ပေ။ ပြီးလျှင် ဤအရာများကို ဝေဖန်အကဲဖြတ်ပြီးနောက်၊ လူအများစု၏ စိတ်နှလုံးထဲ၌ စက်ဆုပ်မှုနှင့် ရွံမုန်းမှုကို ပိုမိုသိုမှီးထားစေလျက်၊ ဤအရာများအပေါ် ဆွေးနွေးမှုများနှင့် မိတ်သဟာယဖွဲ့ခြင်းများကို လုပ်ဆောင်ရန် လူပိုများလာစေခြင်း မပြုသင့်ပေ။ ဤသည်မှာ ဘုရားသခင်၏ နှုတ်ကပတ်တော်များကို စားသောက်ရန်နှင့် မိတ်သဟာယဖွဲ့ရန် လူတို့ အသုံးပြုသင့်သည့်အချိန်ကို ဖြုန်းတီးလိမ့်မည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်မကျေပွန်မှု သာ၍ပင်ဖြစ်ပြီး၊ ဤလက်တွေ့လုပ်ဆောင်ခြင်း၏ စည်းမျဉ်းက မမှန်ကန်ပေ။ အကယ်၍ ကန့်သတ်ခြင်းခံထားရသည့်သူများက အချိန်တစ်ခုခုတွင် နောင်တရပြီး၊ ၎င်းတို့၏ အပြန်အလှန်တိုက်ခိုက်မှုများနှင့် စကားစစ်ထိုးပွဲများဖြင့် စုဝေးချိန်ကို နောက်ထပ် မယူတော့ပါက၊ ၎င်းတို့အပေါ် ချမှတ်ထားသည့် သီးသန့်ခွဲထားခြင်းကို ရုပ်သိမ်းနိုင်သည်။ အကယ်၍ ၎င်းတို့သည် ဆိုးယုတ်သောလူများအဖြစ် ရှင်းလင်းပစ်ခြင်းခံရပြီး၊ တစ်စုံတစ်ဦးက ၎င်းတို့ ပိုကောင်းလာဖို့အတွက် ပြောင်းလဲသွားပြီဟု အခိုင်အမာဆိုပါက၊ ၎င်းတို့သည် နောင်တတရားနှင့်ဆိုင်သည့် တကယ့် သရုပ်သကန်များကို ပြသခြင်းရှိမရှိ ကြည့်ရှုရန် လိုအပ်ပြီး၊ ထိုကိစ္စအပေါ် လူအများစု၏ ထင်မြင်ချက်ကိုလည်း ရှာဖွေရန် လိုအပ်သည်။ ၎င်းတို့ကို ပြန်လည်လက်ခံလျှင်ပင်၊ အနီးကပ် စောင့်ကြည့်ရမည်ဖြစ်ပြီး၊ ၎င်းတို့၏ စကားပြောချိန်ကို တင်းကြပ်စွာ ကန့်သတ်ရမည်ဖြစ်ကာ၊ နောက်ပိုင်းတွင် ၎င်းတို့၏ သရုပ်သကန်များကို အခြေခံ၍ ၎င်းတို့ကို လိုက်လျောညီထွေစွာ ကိုင်တွယ်သင့်သည်။ ဤသည်တို့မှာ အသင်းတော်ခေါင်းဆောင်များနှင့် အမှုဆောင်များ နားလည်ပြီး အာရုံစိုက်သင့်သည့် စည်းမျဉ်းများ ဖြစ်သည်။ ဤကိစ္စရပ်ကို ကိုင်တွယ်ခြင်းသည် ပုဂ္ဂလဓိဋ္ဌာန်ကျသော ယူဆချက်များကို အခြေခံ၍မရသည်မှာ အမှန်ပင် ဖြစ်သည်။ နှစ်ဖက်စလုံး၏ အပြန်အလှန် တိုက်ခိုက်မှုများတွင် အဖျက်အမှောင့်လုပ်ခြင်းများနှင့် အနှောင့်အယှက်များကို ဖြစ်စေသည့် သဘောသဘာဝတစ်ခု ရှိရမည်ဖြစ်သည်။ ၎င်းတို့ထဲမှ တစ်ဦးက အခြားတစ်ဦးကို ထိခိုက်စေသည့် တစ်စုံတစ်ရာကို ခဏတာ ပြောဆိုခဲ့ပြီး၊ ထိုသူက ၎င်း၏ကိုယ်ပိုင် မှတ်ချက်ဖြင့် လက်တုံ့ပြန်ခဲ့သောကြောင့်သက်သက် လူတို့ကို စကားပြောခြင်းမှ တားမြစ်ပြီး သီးသန့်ခွဲထားခြင်းအား မပြုလုပသင့်ပေ။ လူတို့ကို ထိုနည်းလမ်းဖြင့် ကိုင်တွယ်ခြင်းသည် စည်းမျဉ်းများနှင့် အမှန်တကယ် မကိုက်ညီပေ။ ခေါင်းဆောင်များနှင့် အမှုဆောင်များက ၎င်းတို့၏ လုပ်ဆောင်ချက်များသည် မကောင်းသည့်အရာများ လုပ်ဆောင်ရင်း သောင်းကျန်းခြင်း သို့မဟုတ် ကိစ္စ၏ ပြင်းထန်မှုကို ဖြစ်နိုင်သမျှ အကြီးမားဆုံးသော အတိုင်းအတာအထိ ချဲ့ကားပြောဆိုခြင်းအစား၊ စည်းမျဉ်းများနှင့် ကိုက်ညီသည်ကို လူအများစုက သဘောတူကြောင်း သေချာစေလျက်၊ စည်းမျဉ်းများကို ကောင်းစွာ နားလည်ရမည်ဖြစ်သည်။ ဤအလုပ်၏ ကဏ္ဍနှင့်ပတ်သက်လာလျှင်၊ တစ်နည်းအားဖြင့်၊ လူအများစုက တိုက်ခိုက်မှုတစ်ခုကို ဖြစ်ပေါ်စေသည့်အရာကို ပိုင်းခြားသိမြင်ရန် သင်ယူရမည်ဖြစ်ပြီး၊ နောက်တစ်နည်းအားဖြင့်။ အသင်းတော်ခေါင်းဆောင်များနှင့် အမှုဆောင်များကလည်း ဤအလုပ်ကို ထမ်းဆောင်ရာတွင် နားလည်သဘောပေါက်ရမည့် စည်းမျဉ်းများနှင့် ဖြည့်ဆည်းသင့်သည့် တာဝန်ဝတ္တရားများကို သိရှိရန် လိုအပ်သည်။

၄။ လူများကို ထင်ရာမြင်ရာ ပြစ်တင်ရှုတ်ချခြင်း

အပြန်အလှန် တိုက်ခိုက်ခြင်း၏ နောက်ထပ် သရုပ်သကန်တစ်ခု ရှိသေးသည်။ အချို့လူများသည် ဝိညာဉ်ရေးရာ ဝေါဟာရအချို့ကို သိရှိကြပြီး ၎င်းတို့သည် မိမိတို့၏ စကားတွင် “နတ်ဆိုး”၊ “စာတန်”၊ “သမ္မာတရားကို လက်တွေ့မလုပ်ဆောင်ခြင်း”၊ “သမ္မာတရားကို မချစ်ခြင်း”၊ “ဖာရိရှဲ” စသည်တို့ကဲ့သို့သော ဝေါဟာရအချို့ကို အမြဲ အသုံးပြုကြသည်။ ၎င်းတို့သည် အချို့သောလူများကို ထင်ရာမြင်ရာ ဝေဖန်ရန် ဤဝေါဟာရများကို အသုံးပြုကြသည်။ ဤသည်မှာ တိုက်ခိုက်ခြင်း သဘောသဘာဝ အနည်းငယ် ရှိသည် မဟုတ်လော။ ယခင်က ညီအစ်ကိုမောင်နှမများနှင့် ပေါင်းသင်းဆက်ဆံသည့်အခါ မိမိ၏အလိုဆန္ဒအတိုင်း မပြုမူသူ မည်သူ့ကိုမဆို ဆဲဆိုချင်ခဲ့သည့် လူတစ်ဦးရှိခဲ့သည်။ သို့သော် သူက “ယခု ဘုရားသခင်ကို ငါ ယုံကြည်နေပြီဖြစ်၍ လူတို့ကို ဆဲဆိုခြင်းသည် မသင့်တော်ဟု ထင်ရသည်။ ယင်းက ငါ့ကို သူတော်စင်၏ အသွင်အပြင်နှင့်မညီဟု ထင်ရစေသည်။ ငါသည် ဆဲဆို၍ မရ၊ ညစ်ညမ်းသော စကားကို သုံး၍မရသော်လည်း ငါ မဆဲဆိုပါက ငါ နေမထိထိုင်မသာဖြစ်လိမ့်မည်။ ငါ၏ မုန်းတီးမှုကို ဖြေလျှော့နိုင်လိမ့်မည် မဟုတ်။ ငါသည် လူတို့ကို အမြဲတစေ ဆဲဆိုချင်နေလိမ့်မည်။ သို့ဆိုလျှင် သူတို့ကို ငါမည်သို့ ဆဲဆိုသင့်သနည်း”ဟူ၍ သူ့ဘာသာ တွေးမိလေသည်။ ထို့ကြောင့် သူသည် ဝေါဟာရအသစ်တစ်ခုကို ထွင်ခဲ့သည်။ သူ့ကို စိတ်အနှောင့်အယှက်ပေးသူ မည်သူမဆို၊ မိမိတို့၏ လုပ်ရပ်များမှတစ်ဆင့် သူ့ကို နာကျင်စေသူ သို့မဟုတ် သူ့စကားကို နားမထောင်သူ မည်သူမဆိုသည် သူ၏ ဆဲဆိုခြင်းကို အောက်ပါအတိုင်း ခံရပေမည်။ “ဆိုးယုတ်သော နတ်ဆိုး။” “သင်သည် ဆိုးယုတ်သော နတ်ဆိုးတစ်ကောင် ဖြစ်သည်။” “မည်သူမည်ဝါသည် ဆိုးယုတ်သော နတ်ဆိုးတစ်ကောင် ဖြစ်သည်” သူသည် “နတ်ဆိုး” ဟူသော စကားလုံး၏ရှေ့တွင် “ဆိုးယုတ်သော”ဟူသည့် စကားလုံးကို ပေါင်းထည့်လိုက်သည်။ ငါသည် ယခင်က လူတစ်ဦးဦးက ဤစကားစုကို သုံးသည်ကို အမှန်တကယ် မကြားဖူးခဲ့ပေ။ ယင်းမှာ အတော်ပင် ဆန်းသစ်သည် မဟုတ်လော။ “ဆိုးယုတ်သော နတ်ဆိုးများ” အဖြစ် သူ၏ သာမန်ကာလျှံကာ ဆဲဆိုခြင်းကို ညီအစ်ကို မောင်နှမများက ခံခဲ့ကြရသည်။ ယင်းကို ကြားရသည့်အခါ မည်သူက စိတ်သက်သာရာ ရမည်နည်း။ ဥပမာအားဖြင့် အကယ်၍ သူက ညီအစ်ကိုတစ်ဦး သို့မဟုတ် ညီအစ်မတစ်ဦးအား ရေတစ်ခွက် ငှဲ့ခိုင်းပြီး ထိုသူက အလွန်အလုပ်များနေကာ ကိုယ့်ဘာသာငှဲ့ရန် ပြောလိုက်ပါက သူက ၎င်းတို့ကို “သင်၊ ဆိုးယုတ်သော နတ်ဆိုး” ဟု ဆဲဆိုပေမည်။ အကယ်၍ သူက စုဝေးပွဲတစ်ခုမှ ပြန်လာပြီး သူ၏အစားအစာအား အသင့်မပြင်ဆင်ထားသေးသည်ကို မြင်ပါက သူဒေါသထွက်လာပေမည်။ “သင်တို့ ဆိုးယုတ်သော နတ်ဆိုးများ၊ သင်တို့အားလုံး အလွန်ပျင်းရိကြသည်။ ငါက ငါ့တာဝန်ကို ထမ်းဆောင်ဖို့ အပြင်ထွက်သွားပြီး ပြန်လာသည့်အခါတွင် ငါ့အတွက် အသင့်ပြင်ထားသည့် အစားအစာပင် မရှိပါ” ဟူ၍ ဖြစ်သည်။ သူ့နှင့် ပေါင်းသင်းဆက်ဆံသူ မည်သူမဆိုသည် “ဆိုးယုတ်သော နတ်ဆိုး” အဖြစ် ဆဲဆိုခြင်းခံရနိုင်ချေရှိသည်။ ဤသည်မှာ မည်သည့် လူစားမျိုးဖြစ်သနည်း။ (ဆိုးယုတ်သောသူတစ်ဦး ဖြစ်ပါသည်။) သူသည် မည်သို့ဆိုးယုတ်သနည်း။ သူ၏အမြင်တွင် သူ့ကို စိတ်အနှောင့်အယှက်ပေးသူ သို့မဟုတ် သူ၏အလိုဆန္ဒများနှင့် မကိုက်ညီသူ မည်သူမဆိုသည် ဆိုးယုတ်သော နတ်ဆိုးဖြစ်သည်။ သူကိုယ်တိုင်ကမူ မဟုတ်ဘဲ အခြားလူတိုင်းက ဆိုးယုတ်သော နတ်ဆိုးဖြစ်သည်။ သူသည် ဤအရာကို ပြောဆိုရန် အခြေခံအကြောင်းရင်းတစ်ခုခု ရှိသလော။ လုံးဝမရှိပေ။ သူသည် လူတို့အား ဆဲဆိုရန် သူ၏ အမုန်းတရားကို ဖြေလျှော့ပေးပြီး သူ၏ စိတ်ခံစားချက်များကို ပွင့်အံချနိုင်စေမည့် စကားလုံးတစ်လုံးကို ထင်ရာမြင်ရာ ရွေးချယ်လိုက်ခြင်းသာ ဖြစ်သည်။ သူသည် အကယ်၍ တစ်စုံတစ်ဦးကို အမှန်တကယ် ဆဲဆိုပါက အခြားသူများက သူ့အား ဘုရားသခင်ကို ယုံကြည်သူတစ်ဦးနှင့် မတူဟု ပြောဆိုကြမည်ဟု ယုံကြည်၏၊ သို့သော် သူက တစ်စုံတစ်ဦးကို နတ်ဆိုးဟု ခေါ်ဆိုခြင်းမှာမူ ဆဲဆိုခြင်းမဟုတ်ဘဲ အခြားသူများအဖို့ ကျိုးကြောင်းဆီလျော်သည်ဟု ထင်ရမည်ဖြစ်၍ မိမိ၏ ကိုယ်ပိုင်လိုအင်ဆန္ဒများကိုလည်း ဖြည့်ဆည်းပြီးသားဖြစ်ကာ အခြားသူများ သူ့အား အပြစ်ရှာစရာ အခွင့်မရှိစေရန်လည်း ဖြစ်သည်ဟု သူက ထင်မှတ်လေသည်။ ဤလူသည် အတော်လေး စဉ်းလဲပြီး အတော်ပင် ဆိုးယုတ်ပေသည်။ သူသည် ၎င်းတို့ကို လက်စားချေရန်နှင့် ပြစ်တင်ရှုတ်ချရန်အလို့ငှာ ခုခံတွန်းလှန်ရန် နည်းလမ်းမရှိသော အသုံးအနှုန်းမျိုးဖြစ်သည့် အလွန်မလိုမုန်းထားသော အသုံးအနှုန်းကို အသုံးပြုသည်။ သို့တိုင် လူတို့က ဆဲဆိုသည်ဟုဖြစ်စေ၊ မတော်တရော် စကားပြောဆိုသည်ဟုဖြစ်စေ သူ့ကို စွပ်စွဲ၍မရပေ။ ထိုသို့သောလူတစ်ဦးနှင့် ရင်ဆိုင်ရသည့်အခါ လူအများစုသည် သူ့ကို ရှောင်ကြဉ်မည်လော သို့မဟုတ် သူနှင့် ရင်းရင်းနှီးနှီးနေမည်လော။ (သူ့ကို ရှောင်ကြဉ်ကြမည် ဖြစ်ပါသည်။) အဘယ်ကြောင့်နည်း။ ၎င်းတို့သည် သူ့ကို ရန်စရန် မတတ်နိုင်သောကြောင့် သူ့ထံမှ ရှောင်ဖယ်သွားရုံသာ တတ်နိုင်သည်၊ ဤသည်မှာ ပါးနပ်သောသူများ လုပ်ဆောင်မည့်အရာ ဖြစ်သည်။

လူတစ်ဦးကို ထင်ရာမြင်ရာ ပြစ်တင်ရှုတ်ချခြင်း၊ သမုတ်ခြင်းနှင့် ညှဉ်းပန်းခြင်း ဖြစ်စဉ်သည် အသင်းတော်တိုင်းတွင် မကြာခဏ ဖြစ်ပေါ်တတ်သည်။ ဥပမာအားဖြင့် အချို့လူများသည် ခေါင်းဆောင်တစ်ဦးဦး သို့မဟုတ် အမှုဆောင်တစ်ဦးဦးအပေါ် အာဃာတထားကြပြီး လက်စားချေရန်အလို့ငှာ သမ္မာတရားအကြောင်း မိတ်သဟာယဖွဲ့ခြင်းတည်းဟူသော အကြောင်းပြချက်ဖြင့် ​ ၎င်းတို့ကို ဖော်ထုတ်ပြီး စိတ်ဖြာလေ့လာဆွေးနွေးလျက် ၎င်းတို့၏ နောက်ကွယ်တွင် ၎င်းတို့အကြောင်းကို မှတ်ချက်များ ပေးကြလေသည်။ ထိုသို့သော လုပ်ရပ်များ၏ နောက်ကွယ်တွင်ရှိသည့် ကြံရွယ်ချက်နှင့် ရည်ရွယ်ချက်များက မှားယွင်းပေသည်။ အကယ်၍ တစ်စုံတစ်ဦးသည် ဘုရားသခင်အတွက် သက်သေခံရန်နှင့် အခြားသူများကို အကျိုးပြုရန် သမ္မာတရားကို အမှန်တကယ် မိတ်သဟာယဖွဲ့နေခြင်းဖြစ်ပါက ထိုသူသည် မိမိ၏ ကိုယ်ပိုင် စစ်မှန်သော အတွေ့အကြုံများကို မိတ်သဟာယဖွဲ့သင့်ပြီး မိမိကိုယ်ကို စိတ်ဖြာလေ့လာဆွေးနွေးကာ သိရှိခြင်းဖြင့် အခြားသူများအတွက် အကျိုးကျေးဇူးဖြစ်စေသင့်သည်။ ထိုသို့သော လက်တွေ့လုပ်ဆောင်ခြင်းသည် ပိုကောင်းသောရလဒ်များကို ဖြစ်ထွန်းစေပြီး ဘုရားသခင် ရွေးချယ်ထားသောလူများက ယင်းကို အသိအမှတ်ပြုကြလိမ့်မည်။ အကယ်၍ တစ်စုံတစ်ဦး၏ မိတ်သဟာယဖွဲ့ခြင်းသည် အခြားသူတစ်ဦးကို ထိုးနှက်တိုက်ခိုက်ရန် သို့မဟုတ် လက်စားချေရန် ကြိုးပမ်းခြင်းဖြင့် ထိုသူကို ဖော်ထုတ်၊ တိုက်ခိုက်ကာ သေးသိမ်စေလျှင် ထိုမိတ်သဟာယဖွဲ့ခြင်း၏ ကြံရွယ်ချက်က မှားယွင်းပေသည်၊ ယင်းသည် တရားနည်းလမ်းမကျ ဖြစ်သည်၊ ဘုရားသခင်က စက်ဆုပ်ရွံရှာပြီး ညီအစ်ကိုမောင်နှမများအတွက် တည်ဆောက်စရာလည်း မဖြစ်ပေ။ အကယ်၍ တစ်စုံတစ်ဦး၏ ကြံရွယ်ချက်သည် အခြားသူများကို ပြစ်တင်ရှုတ်ချရန် သို့မဟုတ် ညှဉ်းပန်းရန် ဖြစ်ပါက ၎င်းသည် ဆိုးယုတ်သောသူတစ်ဦးဖြစ်ပြီး မကောင်းမှုကို ပြုနေခြင်းဖြစ်သည်။ ဆိုးယုတ်သောလူများနှင့် ပတ်သက်လာသည့်အခါ ဘုရားသခင် ရွေးချယ်ထားသော လူများအားလုံးက ပိုင်းခြားသိမြင်နိုင်စွမ်း ရှိသင့်သည်။ အကယ်၍ တစ်စုံတစ်ဦးက လူတို့ကို တမင်တကာ ထိုးနှက်တိုက်ခိုက်ခြင်း၊ ဖော်ထုတ်ခြင်း သို့မဟုတ် သေးသိမ်စေခြင်း ပြုပါက ၎င်းတို့ကို မေတ္တာဖြင့် ကူညီသင့်သည်၊ မိတ်သဟာယဖွဲ့ပြီး စိတ်ဖြာလေ့လာဆွေးနွေးသင့်သည် သို့မဟုတ် ပြုပြင်သင့်ပေသည်။ အကယ်၍ ၎င်းသည် သမ္မာတရားကို လက်မခံနိုင်သည့်အပြင် မိမိ၏ နည်းလမ်းများကို ပြုပြင်ရန် ခေါင်းမာစွာ ငြင်းဆန်ပါက ဤသည်မှာ လုံးဝ ကွဲပြားသော ကိစ္စရပ်တစ်ခုဖြစ်သည်။ အခြားသူများကို မကြာခဏ ထင်ရာမြင်ရာ ပြစ်တင်ရှုတ်ချခြင်း၊ သမုတ်ခြင်းနှင့် ညှဉ်းပန်းခြင်းတို့ကို ပြုသည့် ဆိုးယုတ်သောလူများနှင့် ပတ်သက်လာသည့်အခါ လူတိုင်းက ၎င်းတို့ကို ပိုင်းခြားသိမြင်ဖို့ သင်ယူနိုင်ကြရန်အလို့ငှာ ၎င်းတို့ကို စေ့စေ့စပ်စပ် ဖော်ထုတ်သင့်ပြီး ထို့နောက်တွင် ၎င်းတို့ကို ချုပ်ချယ်ကန့်သတ်ခြင်း သို့မဟုတ် အသင်းတော်မှ နှင်ထုတ်ခြင်း ပြုသင့်သည်။ ထိုသို့သောလူများသည် အသင်းတော်အသက်တာနှင့် အသင်းတော်အလုပ်ကို နှောင့်ယှက်သောကြောင့်လည်းကောင်း၊ ၎င်းတို့သည် လူတို့ကို အထင်အမြင်မှားစေပြီး အသင်းတော်အပေါ် ကမောက်ကမ အခြေအနေများ ဖြစ်စေနိုင်ချေ ရှိသောကြောင့်လည်းကောင်း ဤသည်မှာ မဖြစ်မနေလုပ်ဆောင်ရန် လိုအပ်သည်။ အထူးသဖြင့် အချို့သော ဆိုးယုတ်သောလူများသည် မိမိတို့ကိုယ်ကို ကြွားဝါပြီး အခြားသူများက ၎င်းတို့ကို အထင်ကြီးလေးစားစေရန်ဟူသည့် ၎င်းတို့၏ ရည်ရွယ်ချက်ကို စွမ်းဆောင်ရရှိရန်အတွက် သက်သက်ဖြင့် အခြားသူများကို မကြာခဏ တိုက်ခိုက်ပြီး ပြစ်တင်ရှုတ်ချကြလေသည်။ ဤဆိုးယုတ်သောလူများသည် အခြားသူများကို သွယ်ဝိုက် ဖော်ထုတ်ရန်၊ စိတ်ဖြာလေ့လာဆွေးနွေးရန်နှင့် ဖိနှိပ်ရန်အတွက် စုဝေးပွဲများတွင် သမ္မာတရားကို မိတ်သဟာယဖွဲ့ခြင်း အခွင့်အရေးအား မကြာခဏ အသုံးပြုကြသည်။ ၎င်းတို့သည် ဤအရာကို လူတို့အား ကူညီရန်နှင့် အသင်းတော်တွင် ရှိနေသော ပြဿနာများကို ဖြေရှင်းရန် လုပ်ဆောင်နေခြင်းဖြစ်သည်ဟု ပြောဆိုခြင်းအားဖြင့် မှန်ကန်ကြောင်း ဆင်ခြေပေးကြပြီး ၎င်းတို့၏ ရည်ရွယ်ချက်များကို စွမ်းဆောင်ရရှိရန် ဤမူမမှန်သော အကြောင်းပြချက်များကို အကာအကွယ်တစ်ခုအဖြစ် အသုံးပြုကြသည်။ ၎င်းတို့သည် အခြားသူများကို တိုက်ခိုက်ပြီး ညှဉ်းပန်းသည့် လူစားမျိုးဖြစ်ပြီး ဆိုးယုတ်သောလူများချည်းသာ ဖြစ်ကြသည်မှာ သိသာထင်ရှား၏။ သမ္မာတရားကို လိုက်စားသောလူများကို တိုက်ခိုက်ပြီး ပြစ်တင်ရှုတ်ချသူအားလုံးသည် အလွန့်အလွန် ရက်စက်ကြမ်းကြုတ်သူများ ဖြစ်ကြပြီး ဘုရားအိမ်တော်၏အလုပ်ကို ကာကွယ်စောင့်ရှောက်ရန် ဆိုးယုတ်သောလူများကို ဖော်ထုတ်ပြီး စိတ်ဖြာလေ့လာဆွေးနွေးသူများသာလျှင် တရားမျှတစိတ်ရှိကာ ဘုရားသခင်၏ အသိအမှတ်ပြုခြင်းကို ခံရသူများဖြစ်သည်။ ဆိုးယုတ်သောလူများသည် မိမိတို့၏ မကောင်းမှုပြုခြင်းတွင် အလွန် စဉ်းလဲကြလေ့ရှိသည်။ ၎င်းတို့အားလုံးသည် မိမိတို့အတွက် ကျိုးကြောင်းပြချက်များ အကြံထုတ်ကာ အခြားသူများကို အထင်အမြင်မှားစေခြင်းဟူသည့် ၎င်းတို့၏ ရည်ရွယ်ချက်ကို စွမ်းဆောင်ရရှိရန်အတွက် အယူဝါဒကို အသုံးပြုရာတွင် ကျွမ်းကျင်ကြသည်။ အကယ်၍ ဘုရားသခင် ရွေးချယ်ထားသောလူများက ၎င်းတို့အပေါ် ပိုင်းခြားသိမြင်နိုင်စွမ်း မရှိသည့်အပြင် ဤဆိုးယုတ်သောလူများကို ချုပ်ချယ်ကန့်သတ်နိုင်ခြင်း မရှိပါက အသင်းတော်အသက်တာနှင့် အသင်းတော်၏အလုပ်သည် လုံးဝ ဖရိုဖရဲပင်ဖြစ်သွားလိမ့်မည် သို့မဟုတ် ဝရုန်းသုန်းကားပင် ဖြစ်သွားလိမ့်မည်။ ဆိုးယုတ်သောလူများသည် ပြဿနာများ အကြောင်းကို မိတ်သဟာယဖွဲ့ပြီး စိတ်ဖြာလေ့လာဆွေးနွေးသည့်အခါ ၎င်းတို့တွင် ကြံရွယ်ချက်နှင့် ရည်ရွယ်ချက်တစ်ခု အစဉ်ရှိပြီး ယင်းက တစ်စုံတစ်ဦးကို အစဉ် ပစ်မှတ်ထားသည်။ ၎င်းတို့သည် မိမိတို့ကိုယ်ကို စိတ်ဖြာလေ့လာနေခြင်း သို့မဟုတ် သိရှိနေခြင်း မဟုတ်သကဲ့သို့ မိမိတို့၏ ကိုယ်ပိုင်ပြဿနာများကို ဖြေရှင်းရန် မိမိတို့ကိုယ်ကို ဖွင့်ဟပြီး ချပြခြင်းလည်း မရှိပေ။ ထို့ထက် ၎င်းတို့သည် အခြားသူများကို ဖော်ထုတ်ရန်၊ စိတ်ဖြာလေ့လာဆွေးနွေးရန်နှင့် တိုက်ခိုက်ရန် အခွင့်အရေးကို အမိအရ အသုံးချနေခြင်း ဖြစ်သည်။ ၎င်းတို့သည် အခြားသူများကို စိတ်ဖြာလေ့လာဆွေးနွေးပြီး ပြစ်တင်ရှုတ်ချရန် ၎င်းတို့၏ မိမိကိုယ်ကိုသိသည့် အသိအား မိတ်သဟာယဖွဲ့ခြင်းကို မကြာခဏ ကောင်းစွာ အသုံးချကြသည့်အပြင် ဘုရားသခင်၏ နှုတ်ကပတ်တော်များနှင့် သမ္မာတရားကို မိတ်သဟာယဖွဲ့ခြင်းအားဖြင့် လူတို့ကို ဖော်ထုတ်ခြင်း၊ သေးသိမ်စေခြင်းနှင့် သွားပုပ်လေလွင့် ပြောဆိုခြင်းတို့ကို ပြုကြသည်။ ၎င်းတို့သည် သမ္မာတရားကို လိုက်စားသောသူများ၊ အသင်းတော်အလုပ်အတွက် ဝန်တာထားသောသူများနှင့် မိမိတို့၏ တာဝန်များကို မကြာခဏ ထမ်းဆောင်သောသူများအပေါ် အထူးသဖြင့် စက်ဆုပ်ရွံရှာခြင်းနှင့် အမုန်းတရားတို့ကို ခံစားကြရသည်။ ဆိုးယုတ်သောလူများသည် ဤလူတို့၏ စိတ်ဓာတ်လှုံ့ဆော်မှုကို ထိုးနှက်တိုက်ခိုက်ရန်နှင့် ၎င်းတို့အား အသင်းတော်အလုပ်ကို ဆောင်ရွက်ခြင်းမှ တားဆီးရန် အမျိုးမျိုးသော ကျိုးကြောင်းပြချက်များနှင့် ဆင်ခြေများကို အသုံးပြုကြလိမ့်မည်။ ၎င်းတို့က ထိုသူများအပေါ် ခံစားရသည့်အရာ၏ တစ်စိတ်တစ်ပိုင်းမှာ မနာလိုခြင်းနှင့် အမုန်းတရားတို့ဖြစ်ပြီး အခြားတစ်စိတ်တစ်ပိုင်းမှာမူ ဤလူတို့က အလုပ်လုပ်ရန် ထကြွခြင်းဖြင့် ၎င်းတို့၏ ကျော်ကြားမှု၊ အကျိုးအမြတ်နှင့် အဆင့်အတန်းအပေါ် ခြိမ်းခြောက်မှုတစ်ခု ဖြစ်စေမည်ကို ကြောက်ရွံ့ခြင်း ဖြစ်သည်။ သို့ဖြစ်၍ ၎င်းတို့သည် ထိုသူတို့ကို သတိပေးရန်၊ ဖိနှိပ်ရန်နှင့် ချုပ်ချယ်ကန့်သတ်ရန် ဖြစ်နိုင်သမျှနည်းလမ်းတိုင်းဖြင့် ကြိုးစားဖို့ ဆန္ဒစောလျက်ရှိကြပြီး ထိုသူတို့ကို ပြစ်တင်ရှုတ်ချရန်အလို့ငှာ ထိုသူတို့ကို အမှုဆင်ပြီး အဖြစ်မှန်များကို လွဲချော်စေဖို့အတွက် ပြောကွက်များကို စုဆောင်းသည်အထိပင် ပြုလုပ်ကြသည်။ ဤဆိုးယုတ်သောလူများ၏ စိတ်သဘောထားသည် သမ္မာတရားနှင့် အပြုသဘောဆောင်သည့်အရာများကို မုန်းတီးသည့် စိတ်သဘောထားတစ်ခုဖြစ်ကြောင်းကို ဤအရာက လုံးဝ ဖော်ထုတ်သည်။ ၎င်းတို့သည် သမ္မာတရားကို လိုက်စားပြီး အပြုသဘောဆောင်သည့်အရာများကို နှစ်သက်သောသူများနှင့် အတော်အတန် ဟန်ဆောင်မှုကင်းပြီး ရည်မွန်ကာ ဖြောင့်မှန်သောသူတို့အတွက် အထူးအမုန်းတရားကို ထားရှိကြသည်။ ၎င်းတို့သည် ထိုသို့ ပြောကောင်းမပြောနိုင်သော်လည်း ဤသည်မှာ ၎င်းတို့တွင်ရှိသည့် စိတ်နေစိတ်ထားမျိုး ဖြစ်သည်။ သို့ဆိုလျှင် ၎င်းတို့သည် သမ္မာတရားကို လိုက်စားသောသူများနှင့် ရည်မွန်ကာ ဖြောင့်မှန်သောသူတို့ကို ဖော်ထုတ်ရန်၊ သေးသိမ်စေရန်၊ ဖိနှိပ်ရန်နှင့် ဖယ်ကြဉ်ရန် အဘယ်ကြောင့် အထူးသဖြင့် ပစ်မှတ်ထားကြသနည်း။ ဤသည်မှာ သိသာထင်ရှားစွာပင် ၎င်းတို့က အသင်းတော်ကို ထိန်းချုပ်နိုင်ရန်အလို့ငှာ လူကောင်းများနှင့် သမ္မာတရားကို လိုက်စားသောသူများအား ဖြုတ်ချပြီး ထိုးနှက်တိုက်ခိုက်ရန်၊ ထိုသူတို့ကို ခြေဖြင့် နင်းခြေရန် ကြိုးပမ်းမှုတစ်ခုဖြစ်သည်။ အချို့လူများသည် ဤသို့ဖြစ်သည်ကို မယုံကြည်ကြပေ။ ၎င်းတို့ကို ငါမေးခွန်းတစ်ခု မေးမည်။ ဤဆိုးယုတ်သောလူများသည် သမ္မာတရားအကြောင်းကို မိတ်သဟာယဖွဲ့သည့်အခါ မိမိတို့ကိုယ်ကို ဖော်ထုတ်ခြင်းမပြုဘဲ သို့မဟုတ် စိတ်ဖြာလေ့လာဆွေးနွေးခြင်းမပြုဘဲ ထိုအစား အခြားသူများကို အဘယ်ကြောင့် အစဉ် ပစ်မှတ်ထားပြီး ဖော်ထုတ်ကြသနည်း။ ၎င်းတို့က ဖောက်ပြန်ပျက်စီးမှုကို အမှန်တကယ် မထုတ်ဖော်ခြင်းလော သို့မဟုတ် ၎င်းတို့တွင် ဖောက်ပြန်ပျက်စီးသော စိတ်သဘောထားများ မရှိခြင်း ဖြစ်နိုင်သလော။ သေချာပေါက် မဟုတ်ပေ။ သို့ဆိုလျှင် ၎င်းတို့သည် အခြားသူများကို ဖော်ထုတ်ပြီး စိတ်ဖြာလေ့လာဆွေးနွေးရန်အတွက် အဘယ်ကြောင့် မလျှော့တမ်း ပစ်မှတ်ထားနေကြသနည်း။ အတိအကျအားဖြင့် မည်သည့်အရာကို စွမ်းဆောင်ရရှိရန် ၎င်းတို့ ကြိုးစားနေကြသနည်း။ ဤမေးခွန်းသည် နက်နက်နဲနဲ တွေးတောရန် လိုအပ်လာသည်။ အကယ်၍ တစ်စုံတစ်ဦးက အသင်းတော်ကို နှောင့်ယှက်သည့် ဆိုးယုတ်သောလူများ၏ ဒုစရိုက်အမှုများကို ဖော်ထုတ်ပါက သူသည် လုပ်ဆောင်သင့်သည့်အတိုင်း လုပ်ဆောင်နေခြင်းဖြစ်သည်။ သို့သော် ထိုအစား ဤလူတို့သည် သမ္မာတရားကို မိတ်သဟာယဖွဲ့ခြင်းဟူသော မူမမှန်သည့် အကြောင်းပြချက်အောက်တွင် လူကောင်းများကို ဖော်ထုတ်ပြီး ညှဉ်းပန်းနေကြသည်။ ၎င်းတို့၏ ကြံရွယ်ချက်နှင့် ရည်ရွယ်ချက်မှာ အဘယ်နည်း။ ဘုရားသခင်က လူကောင်းများအား ကယ်တင်သည်ကို မြင်သောကြောင့် ၎င်းတို့ ဒေါသထွက်နေကြခြင်းလော။ ယင်းမှာ အမှန်တကယ်ပင် ပကတိအခြေအနေ ဖြစ်သည်။ ဘုရားသခင်သည် ဆိုးယုတ်သောလူများကို မကယ်တင်သောကြောင့် ဆိုးယုတ်သောလူများက ဘုရားသခင်နှင့် လူကောင်းများကို မုန်းတီးကြသည်။ ဤအရာအားလုံးက အတော်ပင် သဘာဝကျသည်။ ဆိုးယုတ်သောလူများသည် သမ္မာတရားကို လက်မခံ သို့မဟုတ် မလိုက်စားကြပေ။ ၎င်းတို့ကိုယ်တိုင် ကယ်တင်မခံရနိုင်သည့်တိုင် သမ္မာတရားကို လိုက်စားပြီး ကယ်တင်ခြင်းခံရနိုင်သော လူကောင်းများကို ညှဉ်းဆဲကြသည်။ ဤနေရာတွင် ပြဿနာမှာ အဘယ်နည်း။ အကယ်၍ ဤလူတို့တွင် မိမိတို့ကိုယ်ကို သိသောအသိနှင့် သမ္မာတရားအကြောင်း သိမြင်မှုရှိလျှင် ၎င်းတို့အနေဖြင့် ဖွင့်ဟပြီး မိတ်သဟာယဖွဲ့နိုင်မည်ဖြစ်သော်လည်း ၎င်းတို့သည် အခြားသူများကို အစဉ် ပစ်မှတ်ထားပြီး ရန်စနေကြသည်။ ၎င်းတို့သည် အခြားသူများကို အမြဲ တိုက်ခိုက်တတ်သည့် သဘောရှိကြသည်။ ၎င်းတို့သည် သမ္မာတရားကို လိုက်စားသောသူများကို ၎င်းတို့၏ စိတ်ကူးထားသည့် ရန်သူများအဖြစ် အစဉ် သတ်မှတ်ကြသည်။ ဤသည်တို့မှာ ဆိုးယုတ်သောလူများ၏ ထူးခြားသော အမှတ်လက္ခဏာများ ဖြစ်ကြသည်။ ထိုသို့သော မကောင်းမှုကို လုပ်ဆောင်နိုင်စွမ်း ရှိသူများသည် ကန့်သတ်ခြင်းခံရသင့်သည့် စစ်မှန်သော နတ်ဆိုးများနှင့် စာတန်များ၊ စံပြုလောက်သော အန္တိခရစ်များဖြစ်ကြပြီး အကယ်၍ ၎င်းတို့သည် မကောင်းမှုများစွာကို ပြုလုပ်ပါက ၎င်းတို့ကို ချက်ချင်း ကိုင်တွယ်ရမည်ဖြစ်သည်။ ၎င်းတို့ကို အသင်းတော်မှ နှင်ထုတ်လော့။ လူကောင်းများကို ထိုးနှက်တိုက်ခိုက်ပြီး ဖယ်ကြဉ်သူအားလုံးသည် အကျင့်ပျက်သူများ ဖြစ်ကြသည်။ အကျင့်ပျက်သူများဟု ၎င်းတို့ကို ငါအဘယ်ကြောင့် ခေါ်သနည်း။ အဘယ်ကြောင့်ဆိုသော် ၎င်းတို့သည် အသင်းတော်တွင် မလိုအပ်သော အငြင်းပွားမှုများနှင့် ပဋိပက္ခကို ဖြစ်ပွားစေနိုင်ချေရှိပြီး ထိုနေရာရှိ အခြေအနေများကို ပိုဆိုးရွားသည်ထက် ဆိုးရွားလာစေသောကြောင့် ဖြစ်သည်။ ၎င်းတို့သည် တစ်နေ့တွင် လူတစ်ဦးကို ပစ်မှတ်ထားပြီး နောက်တစ်နေ့တွင် နောက်တစ်ဦးကို ပစ်မှတ်ထားကာ အခြားသူများ၊ သမ္မာတရားကို ချစ်ပြီး လိုက်စားသောသူများကို အစဉ် ပစ်မှတ်ထားကြသည်။ ဤသည်မှာ အသင်းတော်အသက်တာကို နှောင့်ယှက်နိုင်ချေရှိပြီး ဘုရားနှုတ်ကပတ်တော်များကို ဘုရားသခင် ရွေးချယ်ထားသောလူများ၏ ပုံမှန် စားသောက်ခြင်းအပေါ်တွင်လည်းကောင်း၊ သမ္မာတရားကို ၎င်းတို့၏ ပုံမှန် မိတ်သဟာယဖွဲ့ခြင်းအပေါ်တွင်လည်းကောင်း သက်ရောက်မှုများ ရှိလေသည်။ ဤဆိုးယုတ်သောလူများသည် သမ္မာတရားကို မိတ်သဟာယဖွဲ့ခြင်းဟူသော အမည်ဖြင့် အခြားသူများကို တိုက်ခိုက်ရန်အတွက် အသင်းတော်အသက်တာကို အသက်ရှင်နေထိုင်ခြင်းအား မကြာခဏ ကောင်းစွာ အသုံးချကြသည်။ ၎င်းတို့ပြောဆိုသမျှတိုင်းတွင် ရန်လိုမှု ပါရှိသည်။ ၎င်းတို့သည် သမ္မာတရားကို လိုက်စားသောသူများနှင့် ဘုရားသခင်အတွက် မိမိတို့ကိုယ်ကို အသုံးခံသောသူများကို တိုက်ခိုက်ပြီး ပြစ်တင်ရှုတ်ချရန် ရန်စသော မှတ်ချက်များကို ပြောဆိုကြသည်။ ဤအရာ၏ အကျိုးဆက်များမှာ အဘယ်အရာ ဖြစ်လိမ့်မည်နည်း။ ယင်းသည် အသင်းတော်၏အသက်တာကို အဖျက်အမှောင့်လုပ်ပြီး နှောင့်ယှက်လိမ့်မည် ဖြစ်ကာ လူတို့အား ၎င်းတို့၏ စိတ်နှလုံးထဲတွင် မသက်မသာဖြစ်စေပြီး ဘုရားသခင်ရှေ့မှောက်တွင် ငြိမ်သက်စွာ မနေနိုင်အောင် ဖြစ်စေလိမ့်မည်။ အထူးသဖြင့် ဤဆိုးယုတ်သောလူများက အခြားသူများကို ပြစ်တင်ရှုတ်ချရန်၊ ထိုးနှက်တိုက်ခိုက်ရန်နှင့် နာကျင်စေရန် ပြောဆိုသည့် မသမာသော အရာများသည် အတိုက်အခံလုပ်ခြင်းကို ဖြစ်ပွားစေနိုင်သည်။ ဤသည်မှာ ပြဿနာများကို ဖြေရှင်းရာတွင် အထောက်အကူမပြုပေ။ ဆန့်ကျင်ဘက်အားဖြင့် အသင်းတော်တွင် ကြောက်ရွံ့ခြင်းနှင့် စိုးရိမ်ပူပန်ခြင်းကို လှုံ့ဆော်ပေးပြီး လူတို့အကြား ပေါင်းသင်းဆက်ဆံမှုကို ထိခိုက်စေကာ ၎င်းတို့ကို ခိုက်ရန်ဒေါသဖြစ်စေလျက် ၎င်းတို့ကြား၌ တင်းမာမှု ဖြစ်စေသည်။ ဤလူတို့၏ အပြုအမူသည် အသင်းတော်အသက်တာကို ထိခိုက်မှု ရှိစေရုံသာမက အသင်းတော်တွင် ပဋိပက္ခကိုလည်း ဖြစ်ပေါ်စေသည်။ ယင်းသည် အသင်းတော်၏ အလုပ်တစ်ခုလုံးနှင့် ဧဝံဂေလိတရား ဖြန့်ဝေခြင်းကိုပင် သက်ရောက်မှုရှိနိုင်သည်။ ထို့ကြောင့် ခေါင်းဆောင်များနှင့် အမှုဆောင်များသည် ဤလူစားမျိုးကို သတိပေးရန် လိုအပ်ပြီး ၎င်းတို့ကို ချုပ်ချယ်ကန့်သတ်ကာ ကိုင်တွယ်ရန်လည်း လိုအပ်သည်။ တစ်နည်းအားဖြင့် အခြားသူများကို မကြာခဏ တိုက်ခိုက်ပြီး ပြစ်တင်ရှုတ်ချသည့် ဤဆိုးယုတ်သောလူများအပေါ် ညီအစ်ကို မောင်နှမများက ပြင်းထန်သော ချုပ်ချယ်ကန့်သတ်မှုများ ထားရှိရမည်။ နောက်တစ်နည်းအားဖြင့် အခြားသူများကို ထင်ရာမြင်ရာ ထိုးနှက်တိုက်ခိုက်ပြီး ပြစ်တင်ရှုတ်ချသောသူများကို အသင်းတော် ခေါင်းဆောင်များက ချက်ချင်း ဖော်ထုတ်ပြီး တားဆီးသင့်ကာ အကယ်၍ ၎င်းတို့သည် ပြုပြင်၍မရဘဲ ရှိနေပါက ၎င်းတို့ကို အသင်းတော်မှ ရှင်းလင်းပစ်သင့်သည်။ စုဝေးပွဲများတွင် ဆိုးယုတ်သောလူများကို အသင်းတော်အသက်တာအား မနှောင့်ယှက်အောင် တားဆီးရမည်ဖြစ်ပြီး တစ်ချိန်တည်းတွင် နားဝေတိမ်တောင် ဖြစ်သောလူများကို အသင်းတော်အသက်တာအား ထိခိုက်မှုရှိစေမည့် နည်းလမ်းဖြင့် စကားမပြောအောင် ချုပ်ချယ်ကန့်သတ်သင့်သည်။ အကယ်၍ မကောင်းမှုကို ပြုနေသည့် ဆိုးယုတ်သောသူတစ်ဦးကို တွေ့ရှိပါက ထိုသူကို ဖော်ထုတ်ရမည်။ ထိုသူကို ဆန္ဒရှိသည့်အတိုင်း မကောင်းမှုကို ပြုလျက် တစ်ဇွတ်ထိုးပြုမူခွင့် လုံးဝ မပေးရပေ။ ဤသည်မှာ ပုံမှန်အသင်းတော်အသက်တာကို ထိန်းသိမ်းရန်နှင့် ဘုရားသခင် ရွေးချယ်ထားသောလူများအား ၎င်းတို့၏ တာဝန်များကို ပုံမှန်အတိုင်း ဖြည့်ဆည်းခွင့်ပေးလျက် ပုံမှန် စုဝေးနိုင်ခြင်း၊ ဘုရားသခင်၏ နှုတ်ကပတ်တော်များကို စားသောက်နိုင်ခြင်းနှင့် သမ္မာတရားကို မိတ်သဟာယဖွဲ့နိုင်ခြင်းတို့ ရှိသည်ကို သေချာစေရန်အတွက် လိုအပ်ပေသည်။ ထိုအခါမှသာ ဘုရားသခင်၏ အလိုတော်ကို အသင်းတော်တွင် ဆောင်ရွက်နိုင်ပြီး ဤနည်းလမ်းဖြင့်သာ သူ ရွေးချယ်ထားသောလူများက သမ္မာတရားကို နားလည်ကာ လက်တွေ့ကျမှုထဲသို့ ဝင်ရောက်နိုင်သည့်အပြင် ဘုရားသခင်၏ ကောင်းချီးများကို ရရှိနိုင်မည်ဖြစ်သည်။ သင်တို့သည် အသင်းတော်တွင် ဤဆိုးယုတ်သောလူစားမျိုးများကို ရှာဖွေတွေ့ရှိဖူးကြသလော။ ၎င်းတို့သည် လူကောင်းများအပေါ် မနာလိုသော အမုန်းတရားကို အစဉ် ထားရှိကြပြီး ထိုသူတို့အပေါ် အစဉ် ပစ်မှတ်ထားကြသည်။ ယနေ့တွင် ၎င်းတို့သည် လူကောင်းတစ်ဦးကို မနှစ်သက်ကြ၊ မနက်ဖြန်တွင် နောက်တစ်ဦးကို မနှစ်သက်ကြပေ။ ၎င်းတို့သည် မည်သူ့ကိုမဆို ဆန်းစစ်ဝေဖန်နိုင်ပြီး ထိုသူတို့ထဲတွင် အပြစ်များစွာကို ရှာဖွေဖော်ထုတ်နိုင်စွမ်းရှိကာ ထို့အပြင် ၎င်းတို့ ပြောဆိုသည့်အရာသည် အလွန်အခြေအမြစ်ရှိကာ ကျိုးကြောင်းဆီလျော်ပုံရပြီး နောက်ဆုံးတွင် ၎င်းတို့သည် အဖွဲ့အတွက် ဘေးဆိုးတစ်ခုဖြစ်လာလျက် ရက်စက်ရမ်းကားမှုကို ပျံ့နှံ့သွားစေသည်။ ၎င်းတို့သည် လူတို့၏ စိတ်နှလုံးများ ဖရိုဖရဲဖြစ်သွားသည့် အတိုင်းအတာအထိ အသင်းတော်ကို နှောင့်ယှက်သည်၊ လူများစွာတို့သည် အပျက်သဘောဆောင်ပြီး အားနည်းလာကြသည်၊ စုဝေးပွဲများမှ မည်သည့် အကျိုးကျေးဇူး သို့မဟုတ် တည်ဆောက်စရာကိုမျှ မရရှိကြသည့်အပြင် အချို့ဆိုလျှင် စုဝေးပွဲများ တက်လိုသည့်ဆန္ဒပင် ပျောက်ဆုံးသွားကြသည်။ ထိုသို့သော ဆိုးယုတ်သောလူများသည် အကျင့်ပျက်သူများ မဟုတ်လော။ အကယ်၍ ၎င်းတို့သည် ရှင်းလင်းပစ်သင့်သည့် အဆင့်သို့ မရောက်သေးပါက ၎င်းတို့ကို အဆက်အသွယ်ဖြတ်ထားခြင်း သို့မဟုတ် ချုပ်ချယ်ကန့်သတ်ခြင်း ပြုသင့်သည်။ ဥပမာအားဖြင့် စုဝေးပွဲများအတွင်းတွင် အခြားသူများကို ၎င်းတို့ လွှမ်းမိုးခြင်းမှ တားဆီးရန် ၎င်းတို့အား သီးခြားထိုင်ခုံတစ်ခုဖြင့် ထိုင်ခိုင်းလော့။ အကယ်၍ ၎င်းတို့က စကားပြောဆိုပြီး လူတို့ကို တိုက်ခိုက်ရန် အခွင့်အရေးများ မရမက ရှာဖွေလျှင် ၎င်းတို့ကို ချုပ်ချယ်ကန့်သတ်သင့်သည်။ အသုံးမဝင်သော အရာများကို ပြောဆိုခြင်း မရှိအောင် တားမြစ်သင့်သည်။ ၎င်းတို့ကို ချုပ်ချယ်ကန့်သတ်ရန် မဖြစ်နိုင်တော့လျှင်၊ ၎င်းတို့က ပေါက်ကွဲထွက်လုနီးပါး သို့မဟုတ် အတိုက်အခံလုပ်လုနီးပါး ဖြစ်နေလျှင် ၎င်းတို့ကို ချက်ချင်း ရှင်းလင်းပစ်သင့်သည်။ ဆိုလိုသည်မှာ ၎င်းတို့သည် ချုပ်ချယ်ကန့်သတ်ခြင်းကို မခံလိုတော့သည့်အပြင် “မည်သည့် အခြေခံအကြောင်းရင်းပေါ်တွင် ကျွန်ုပ်၏စကားပြောခွင့်ကို ကန့်သတ်သနည်း။ အခြားလူတိုင်းက ငါးမိနစ် စကားပြောခွင့်ရပြီး ကျွန်ုပ်က အဘယ်ကြောင့် တစ်မိနစ်သာ ပြောခွင့်ရသနည်း”ဟု ပြောဆိုသည့်အခါ၊ ဤမေးခွန်းများကို ၎င်းတို့ အဆက်မပြတ် မေးနေသည့်အခါ ယင်းမှာ ၎င်းတို့ အတိုက်အခံလုပ်တော့မည့် သဘောဖြစ်သည်။ ၎င်းတို့ အတိုက်အခံလုပ်တော့မည့်အချိန်တွင် ၎င်းတို့သည် အာခံနေခြင်း မဟုတ်လော။ ၎င်းတို့သည် ပြဿနာဖြစ်စေရန်၊ ဆူပူအုံကြွမှုကို စေ့ဆော်ရန် ကြိုးစားနေကြသည် မဟုတ်လော။ ၎င်းတို့သည် အသင်းတော်အသက်တာကို နှောင့်ယှက်တော့မည် မဟုတ်လော။ ၎င်းတို့သည် မိမိတို့၏ တကယ့်ပကတိအခြေအနေကို ထုတ်ဖော်တော့မည်ဖြစ်သည်။ ၎င်းတို့ကို ကိုင်တွယ်ရမည့် အချိန်ကျရောက်ပြီဖြစ်သည်။ ၎င်းတို့ကို အလျင်အမြန် ဖယ်ရှားရှင်းလင်းပစ်ရမည်။ ဤသည်မှာ ကျိုးကြောင်းဆီလျော်သလော။ ကျိုးကြောင်းဆီလျော်ပါသည်။ အမှုအရာများကို ဖျက်ဆီးရန် ကြိုးစားနေသည့် အမျိုးမျိုးသော ဆိုးယုတ်သောလူများ၊ ဝိညာဉ်ဆိုးများ၊ ညစ်ညူးသော မကောင်းဆိုးဝါးများနှင့် “အထူးပါရမီရှိသူများ”ကြောင့် လူအများစုက ပုံမှန်အသင်းတော်အသက်တာကို အသက်ရှင်နေထိုင်နိုင်ကြောင်း သေချာစေခြင်းသည် အမှန်တကယ် မလွယ်ကူပေ။ ငါတို့သည် ၎င်းတို့ကို မချုပ်ချယ်ကန့်သတ်ဘဲ နေ၍ ရနိုင်မည်လော။ အချို့သော “အထူးပါရမီရှိသူများ”သည် မိမိတို့ ပါးစပ်ဟလိုက်သည်နှင့် အခြားသူများကို စတင်၍ သေးသိမ်စေပြီး တိုက်ခိုက်ကြသည်။ သင်က မျက်မှန်တပ်လျှင် သို့မဟုတ် ဆံပင်ပါးလျှင် ၎င်းတို့က သင့်ကို တိုက်ခိုက်သည်။ သင်က စုဝေးပွဲများအတွင်း သင်၏ အတွေ့အကြုံဆိုင်ရာ သက်သေခံချက်ကို မျှဝေလျှင် သို့မဟုတ် သင်၏တာဝန်များကို ထမ်းဆောင်ရာတွင် တက်ကြွပြီး တာဝန်ယူမှုရှိလျှင် ၎င်းတို့က သင့်ကို တိုက်ခိုက်ပြီး ဝေဖန်သုံးသပ်သည်။ သင်က စမ်းသပ်မှုများအတွင်းတွင် ဘုရားသခင်ကို ယုံကြည်ခြင်းရှိလျှင်၊ သင်က အားနည်းလျှင် သို့မဟုတ် ဘုရားသခင်နှင့်ပတ်သက်၍ သင်သည် ညည်းညူခြင်းမရှိဘဲ သင်၏ယုံကြည်ခြင်းကို အသုံးပြုလျက် မိသားစု အခက်အခဲများကို အောင်မြင်ကျော်လွှားလျှင် ၎င်းတို့က သင့်ကို တိုက်ခိုက်သည်။ ဤနေရာတွင် တိုက်ခိုက်ခြင်းဆိုသည်မှာ မည်သည့်အရာကို ဆိုလိုသနည်း။ ယင်းမှာ အခြားသူများက မည်သည့်အရာကိုပင် လုပ်ဆောင်သည်ဖြစ်စေ ထိုအရာက ဤလူတို့ကို မည်သည့်အခါမျှ မကျေနပ်စေကြောင်းကို ဆိုလိုသည်။ ၎င်းတို့သည် ထိုအရာကို အစဉ် မနှစ်သက်ကြ၊ အမြဲ အပြစ်မရှိအပြစ်ရှာကြသည်၊ အခြားလူများကို အမှုအရာများဖြင့် စွပ်စွဲရန် အစဉ် ကြိုးစားကြပြီး အခြားလူများ လုပ်ဆောင်သည့် မည်သည့်အရာမျှ ၎င်းတို့၏အမြင်တွင် တစ်ကြိမ်တစ်ခါမျှ မှန်ကန်ခြင်း မရှိပေ။ သင်က သမ္မာတရားကို မိတ်သဟာယဖွဲ့ပြီး ဘုရားအိမ်တော်၏ အလုပ်အစီအစဉ်များအတိုင်း ပြဿနာများကို ကိုင်တွယ်ဖြေရှင်းလျှင်ပင် ၎င်းတို့သည် သင် လုပ်ဆောင်မျှတိုင်းတွင် အပြစ်ရှာလျက် သင့်ကို ချစ်တီးခေါင်းသန်းရှာလုပ်လိမ့်မည်ဖြစ်ကာ ဝေဖန်မည်ဖြစ်သည်။ ၎င်းတို့သည် တမင်တကာ ပြဿနာရှာကြပြီး လူတိုင်းက ၎င်းတို့၏ တိုက်ခိုက်မှုများကို ခံရသည်။ ဤသို့သောလူတစ်ဦးက အသင်းတော်တွင် ထွက်ပေါ်လာသည့်အခါတိုင်း ၎င်းတို့ကို သင် ကိုင်တွယ်ရမည်။ ၎င်းတို့ထဲမှ နှစ်ဦးပေါ်လာပါက ၎င်းတို့နှစ်ဦးလုံးကို သင် ကိုင်တွယ်သင့်သည်။ ဤသည်မှာ အဘယ့်ကြောင့်ဆိုသော် ၎င်းတို့က အသင်းတော်အသက်တာကို ဖြစ်စေသည့် အန္တရာယ်သည် သိသာထင်ရှားသောကြောင့် ဖြစ်သည်။ ၎င်းတို့သည် အသင်းတော်၏ အလုပ်ကို အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေပြီး ဤအရာ၏ အကျိုးဆက်များမှာ ဆိုးရွားလှသည်။

ခ။ အခြားသူများကို မကြာခဏ ထိုးနှက်တိုက်ခိုက်သော လူတို့၏ လူ့သဘာဝနှင့်ဆိုင်သော ထူးခြားသည့်လက္ခဏာရပ်များ

ယနေ့တွင် ငါတို့သည် အပြန်အလှန် တိုက်ခိုက်ခြင်း၊ စကားစစ်ထိုးခြင်းတို့နှင့်ဆိုင်သည့် ပြဿနာနှင့် ဆက်စပ်သော သွင်ပြင်လက္ခဏာအများအပြားကို မိတ်သဟာယဖွဲ့ပြီးဖြစ်သည်။ ဤသွင်ပြင်လက္ခဏာတစ်ခုချင်းစီအတွင်းရှိ လူအမျိုးအစားအမျိုးမျိုးက ပြသသော သရုပ်သကန်များ၏ သဘောသဘာဝကို သင်တို့ သဘောပေါက်နားလည်ပြီလော။ အခြားသူများကို ထိုးနှက်တိုက်ခိုက်လေ့ရှိသောသူများဖြင့် စလိုက်ကြစို့။ ၎င်းတို့သည် ပုံမှန် လူ့သဘာဝ၏ ဆင်ခြင်တုံတရားကို ပိုင်ဆိုင်ကြသလော။ (မပိုင်ဆိုင်ကြပါ။) ၎င်းတို့၏ ဆင်ခြင်တုံတရား ကင်းမဲ့မှုသည် မည်သို့ ပေါ်လွင်ထင်ရှားသနည်း။ လူများ၊ ဖြစ်ရပ်များနှင့် အမှုအရာများအပေါ် ၎င်းတို့၏ သဘောထားများနှင့် စည်းမျဉ်းများမှာ အဘယ်အရာများ ဖြစ်သနည်း။ အမျိုးမျိုးသော လူများ၊ ဖြစ်ရပ်များနှင့် အမှုအရာများကို ကိုင်တွယ်ဖြေရှင်းရန် ၎င်းတို့သည် မည်သည့်နည်းလမ်းများနှင့် သဘောထားများကို ရွေးချယ်ကြသနည်း။ ဥပမာအားဖြင့်၊ အမှန်အမှားနှင့်ပတ်သက်၍ ငြင်းခုံရခြင်းကို နှစ်သက်ခြင်းသည် လူများ၊ ဖြစ်ရပ်များနှင့် အမှုအရာများအပေါ် ၎င်းတို့ထားရှိသော သဘောထားများထဲမှ တစ်ခုဖြစ်သည် မဟုတ်လော။ (ဟုတ်ပါသည်။) အမှန်အမှားနှင့်ပတ်သက်၍ ငြင်းခုံရခြင်းကို နှစ်သက်ခြင်းဆိုသည်မှာ ကိစ္စရပ်တစ်ခုစီတိုင်းတွင် မည်သည့်အရာက မှန်သည် သို့မဟုတ် မှားသည်ကို ရှင်းလင်းရန် ကြိုးစားခြင်းဖြစ်ပြီး၊ ကိစ္စရပ်ကို ရှင်းလင်းပြီးဖြစ်ကာ မည်သူက မှန်သည်၊ မည်သူက မှားသည်ဟူသည်ကို နားမလည်မချင်း မရပ်တန့်ဘဲ၊ ခေါင်းမာစွာဖြင့် အဓိပ္ပာယ်မရှိသည့်အရာများကို စွဲမြဲငြင်းခုံနေခြင်းအား ဆိုလိုသည်။ ဤသို့ ပြုမူခြင်း၏ အဓိပ္ပာယ်မှာ မည်သည့်အရာသာ ဖြစ်သနည်း။ အမှန်အမှားနှင့်ပတ်သက်၍ ငြင်းခုံခြင်းသည် နောက်ဆုံးတွင မှန်ကန်သလော။ (မမှန်ကန်ပါ။) မည်သည့်နေရာတွင် မှားယွင်းသနည်း။ ဤအရာနှင့် သမ္မာတရားကို လက်တွေ့လုပ်ဆောင်ခြင်းအကြားတွင် ဆက်စပ်မှုတစ်ခုတလေ ရှိသလော။ (မရှိပါ။) အဘယ်ကြောင့် ဆက်စပ်မှုမရှိဟု သင်တို့ဆိုသနည်း။ အမှန်၊ အမှားနှင့်ပတ်သက်၍ ငြင်းခုံခြင်းသည် သမ္မာတရား စည်းမျဉ်းများကို လိုက်နာစောင့်ထိန်းခြင်းမဟုတ်၊ သမ္မာတရား စည်းမျဉ်းများကို ဆွေးနွေးခြင်း သို့မဟုတ် မိတ်သဟာယဖွဲ့ခြင်း မဟုတ်ပေ။ ထိုအစား လူတို့သည် မည်သူက မှန်သည်၊ မည်သူက မှားသည်၊ မည်သူက မှန်ကန်သည်၊ မည်သူက မှားယွင်းသည်၊ မည်သူက မှန်သည်၊ မည်သူက မမှန်သည်၊ မည်သူ့တွင် အကြောင်းပြချက်ကောင်းရှိသည်၊ မည်သူ့တွင် မရှိသည်၊ မည်သူက ပိုမြင့်သော အယူဝါဒကို ဖော်ပြသည်ဟူသည်တို့ကို အစဉ်အမြဲ ပြောဆိုကြသည်။ ဤသည်မှာ ၎င်းတို့ စူးစမ်းသည့်အရာ ဖြစ်သည်။ ဘုရားသခင်က လူတို့ကို စမ်းသပ်မှုများဖြတ်သန်းစေသည့်အခါ ၎င်းတို့သည် ဘုရားသခင်နှင့် အစဉ်အမြဲ အငြင်းအခုံပြုရန် ကြိုးစားကြသည်။ အကြောင်းပြချက်တစ်ခုမဟုတ် တစ်ခုကို ၎င်းတို့ အမြဲ ထုတ်ပြောကြသည်။ ဘုရားသခင်သည် ထိုသို့သောအရာများကို သင်နှင့် ဆွေးနွေးသလော။ ဆက်စပ်အကြောင်းအရာက မည်သည့်အရာဖြစ်သည်ကို ဘုရားသခင်က မေးသလော။ သင်၏ အကြောင်းပြချက်များနှင့် အကြောင်းရင်းများမှာ အဘယ်အရာဖြစ်သည်ကို ဘုရားသခင် မေးသလော။ သူမမေးပေ။ သင့်ကို သူ စမ်းကြောသည့်အခါ သင်၌ ကျိုးနွံနာခံသော သဘောထားရှိသလော သို့မဟုတ် အတိုက်အခံလုပ်သော သဘောထားရှိသလောဟူ၍ ဘုရားသခင်က မေးသည်။ သင့်အနေဖြင့် သမ္မာတရားကို နားလည်ခြင်း ရှိမရှိ၊ ကျိုးနွံနာခံခြင်း ရှိမရှိဟူသည်ကို ဘုရားသခင်က မေးသည်။ ဤသည်မှာ ဘုရားသခင် မေးသမျှဖြစ်ပြီး အခြားမည်သည့်အရာကိုမျှ သူ မမေးပေ။ ဘုရားသခင်က သင်၏ ကျိုးနွံနာခံမှု ကင်းမဲ့ခြင်းအတွက် အကြောင်းပြချက်မှာ အဘယ်အရာဖြစ်သည်ကို သင့်အား မမေးပေ။ သင့်တွင် ကောင်းမွန်သော အကြောင်းပြချက် ရှိမရှိဟူသည်ကို သူ မကြည့်ပေ။ ထိုသို့သောအရာများကို သူ လုံးဝ ထည့်သွင်းစဉ်းစားခြင်း မရှိ။ သင့်အနေဖြင့် ကျိုးနွံနာခံခြင်း ရှိမရှိဟူသည်ကိုသာ ဘုရားသခင် ကြည့်သည်။ သင်၏ နေထိုင်မှုပတ်ဝန်းကျင်နှင့် အခြေအနေက မည်သည့်အရာဖြစ်သည်ဖြစ်စေ၊ သင်၏စိတ်နှလုံးထဲတွင် ကျိုးနွံနာခံခြင်း ရှိမရှိ၊ သင်၌ ကျိုးနွံနာခံသော သဘောထားရှိမရှိကိုသာ ဘုရားသခင်က စေ့စေ့စပ်စပ် ကြည့်ရှုစစ်ဆေးသည်။ ဘုရားသခင်သည် အမှန်နှင့် အမှားကို သင်နှင့် အချေအတင် ပြောဆိုခြင်း မပြုပေ။ သင်၏ အကြောင်းပြချက်များက အဘယ်အရာဖြစ်သည်ကို ဘုရားသခင် ဂရုမစိုက်ပေ။ သင့်အနေဖြင့် အမှန်တကယ် ကျိုးနွံနာခံခြင်း ရှိမရှိဟူသည်ကိုသာ ဘုရားသခင် ဂရုစိုက်သည်။ ဤသည်မှာ ဘုရားသခင်က သင့်အား မေးသမျှ ဖြစ်သည်။ ဤသည်မှာ သမ္မာတရား စည်းမျဉ်းတစ်ခု မဟုတ်လော။ အမှန်အမှားနှင့်ပတ်သက်၍ ငြင်းခုံရန် နှစ်သက်သော၊ စကားစစ်ထိုးခြင်းတွင် ပါဝင်ရန် နှစ်သက်သော လူစားမျိုးတို့၏ စိတ်နှလုံးထဲတွင် သမ္မာတရား စည်းမျဉ်းများ ရှိသလော။ (မရှိပါ။) အဘယ်ကြောင့် မရှိသနည်း။ ၎င်းတို့သည် သမ္မာတရား စည်းမျဉ်းများကို အာရုံစိုက်ဖူးသလော။ ၎င်းတို့သည် ထိုအရာများကို လိုက်စားဖူးသလော။ ယင်းတို့ကို ၎င်းတို့ ရှာဖွေဖူးသလော။ ၎င်းတို့သည် ထိုအရာများကို အာရုံစိုက်ဖူးခြင်းမရှိ၊ လိုက်စားခြင်း သို့မဟုတ် ရှာဖွေခြင်း မပြုဖူးသည့်အပြင်၊ ၎င်းတို့၏ စိတ်နှလုံးထဲတွင် ထိုအရာများ လုံးဝကင်းမဲ့နေသည်။ ရလဒ်အနေဖြင့် ၎င်းတို့သည် လူ့အယူအဆများအတွင်း၌သာ အသက်ရှင်နိုင်ကြသည်။ ၎င်းတို့၏ စိတ်နှလုံးထဲ၌ ရှိသမျှမှာ အမှန်နှင့်အမှား၊ မှန်ကန်ခြင်းနှင့် မမှန်ကန်ခြင်း၊ ဆင်ခြေများ၊ အကြောင်းပြချက်များ၊ ကလိမ်ကကျစ် စကားများနှင့် အငြင်းအခုံများသာဖြစ်ကာ၊ ထို့နောက် မကြာမီမှာပင် ၎င်းတို့သည် အချင်းချင်း တိုက်ခိုက်ကြသည်၊ ဝေဖန်ပြီး ပြစ်တင်ရှုတ်ချကြလေသည်။ ဤကဲ့သို့သော လူတို့၏ စိတ်သဘောထားမှာ ၎င်းတို့သည် အမှန်နှင့်အမှားကို အချေအတင်ပြောဆိုရန်နှင့် လူတို့ကို ဝေဖန်ကာ ပြစ်တင်ရှုတ်ချရန် နှစ်သက်ခြင်း ဖြစ်သည်။ ဤကဲ့သို့သော လူတို့၌ သမ္မာတရားကို ချစ်ခြင်း သို့မဟုတ် လက်ခံခြင်း မရှိပေ။ ၎င်းတို့သည် ဘုရားသခင်ကို စမ်းသပ်ကာ အငြင်းအခုံပြုတတ်ကြပြီး ဘုရားသခင်နှင့်ပတ်သက်၍ပင် ဝေဖန်မှုပြုကာ ဘုရားသခင်ကို အာခံကြသည်။ အဆုံးတွင် ၎င်းတို့သည် အပြစ်ဒဏ်ပေးခြင်းခံသွားရကြလိမ့်မည်။

အမှန်အမှားနှင့်ပတ်သက်၍ ငြင်းခုံရန် နှစ်သက်သောသူတို့သည် သမ္မာတရားကို ရှာဖွေကြသလော။ ၎င်းတို့သည် အခြေအနေများအတွင်း၌ ကြုံတွေ့ရသော လူများ၊ ဖြစ်ရပ်များနှင့် အမှုအရာများမှတစ်ဆင့် ဤအခြေအနေများတွင် လက်တွေ့ကျင့်ကြံသင့်သည့် ဘုရားသခင်၏ ရည်ရွယ်ချက်များ၊ ဘုရားသခင်၏ သတ်မှတ်ချက်များ သို့မဟုတ် သမ္မာတရား စည်းမျဉ်းများကို ရှာဖွေကြသလော။ မရှာဖွေကြပေ။ အခြေအနေများနှင့် ထိပ်တိုက်ရင်ဆိုင်ရသည့်အခါ ၎င်းတို့က “ထိုဖြစ်ရပ်က မည်သို့ဖြစ်သည်” သို့မဟုတ် “ထိုလူက မည်သို့ဖြစ်သည်” ကို စောင့်ကြည့်လေ့လာလေ့ရှိကြသည်။ ဤအပြုအမူမှာ အဘယ်နည်း။ ဤသည်မှာ လူများနှင့် အမှုအရာများအပေါ် မဆုတ်မနစ် အစွဲအလမ်းကြီးခြင်းအဖြစ် လူတို့က မကြာခဏ ရည်ညွှန်းလေ့ရှိသည့်အရာ မဟုတ်လော။ ၎င်းတို့သည် လူတို့၏ ကျိုးကြောင်းပြချက်များနှင့် ဖြစ်ရပ်များ၏ ဖြစ်စဉ်အကြောင်းကို အငြင်းအခုံပြုကြသည်။ ၎င်းတို့က ဤအရာများကို မရမက ရှင်းလင်းကြသည်။ သို့သော် ဤရှုပ်ထွေးသော အခြေအနေများနှင့်ဆိုင်သည့် ဖြစ်စဉ်၏ မည်သည့်အပိုင်းတွင် ၎င်းတို့က သမ္မာတရားကို ရှာဖွေခဲ့သည်၊ သမ္မာတရားကို နားလည်ခဲ့သည် သို့မဟုတ် ဉာဏ်အလင်းရခဲ့သည်ဟူသည်တို့ကိုမူ မဖော်ပြကြပေ။ ၎င်းတို့၌ ဤအတွေ့အကြုံများနှင့် လက်တွေ့လုပ်ဆောင်ခြင်း နည်းလမ်းများ ကင်းမဲ့နေသည်။ ၎င်းတို့က “သင်သည် ထိုကိစ္စနှင့်ပတ်သက်၍ ကျွန်ုပ်ကို သိသိသာသာ ပစ်မှတ်ထားနေခဲ့သည်။ သင်သည် ကျွန်ုပ်ကို စော်ကားနေခဲ့သည်။ ကျွန်ုပ်က မခွဲခြားနိုင်လောက်အောင် အလွန်တုံးသည်ဟု သင်ထင်နေသလော။ အဘယ်ကြောင့် ကျွန်ုပ်ကို သင်စော်ကားရသနည်း။ ကျွန်ုပ်သည် သင့်ကို စိတ်အနှောင့်အယှက်ပေးခြင်းမရှိပါ။ အဘယ်ကြောင့် သင်က ကျွန်ုပ်ကို ပစ်မှတ်ထားရသနည်း။ သင်က ကျွန်ုပ်ကို ပစ်မှတ်ထားနေသည့်အတွက် ကျွန်ုပ် ချုပ်တည်းမည်မဟုတ်ပါ။ ကျွန်ုပ်သည် သင့်ကို အချိန်ကြာမြင့်စွာ သည်းခံခဲ့ပြီးဖြစ်သော်လည်း ကျွန်ုပ်၏ သည်းခံမှု၌ အကန့်အသတ်များရှိသည်။ ကျွန်ုပ်ကို အလွယ်တကူ ဩဇာပေး၍ရသည်ဟု မထင်နှင့်။ ကျွန်ုပ်သည် သင့်ကို မကြောက်ပါ” ဟုသာ ပြောမြဲပြောနေသည်။ ဤပြဿနာများကို ဖက်တွယ်ထားလျက်၊ ၎င်းတို့သည် ကိစ္စရပ်၏ အမှန်နှင့်အမှား၊ မှန်ကန်ခြင်းနှင့် မမှန်ကန်ခြင်းတို့ကို တဝဲလည်လည်တွေးရင်း မိမိတို့၏ ကျိုးကြောင်းပြချက်များကို မရပ်မနား တင်ပြကြသော်လည်း၊ ၎င်းတို့၏ ကျိုးကြောင်းပြချက်များဟု ဆိုသည့်အရာသည် သမ္မာတရားနှင့် လုံးဝမကိုက်ညီသည့်အပြင် ၎င်းတို့၏ စကားတစ်ခွန်းမျှက ဘုရားသခင်၏ သတ်မှတ်ချက်များနှင့် ညီညွတ်ခြင်း မရှိပေ။ ၎င်းတို့သည် အခြားသူများ လုံးဝငြီးငွေ့လာပြီး မည်သူကမျှ ၎င်းတို့ကို နားထောင်လိုစိတ်မရှိတော့သည်အထိ လူများ၊ ဖြစ်ရပ်များနှင့် အမှုအရာများကို တဝဲလည်လည်ပြောနေကြသည်။ သို့သော် ၎င်းတို့ကိုယ်တိုင်မူ ဤအရာများအကြောင်း ပြောဆိုခြင်းကို မည်သည့်အခါမျှ မငြီးငွေ့ကြပေ။ ၎င်းတို့သည် အပူးခံရသည့်အလား မိမိတို့သွားသည့် နေရာတိုင်းတွင် ထိုအရာများအကြောင်းကို ပြောဆိုကြသည်။ ဤသည်ကို လူများနှင့် အမှုအရာများအပေါ် မဆုတ်မနစ် အစွဲအလမ်းကြီးခြင်းနှင့် သမ္မာတရားကို ရှာဖွေရန် ယတိပြတ် ငြင်းပယ်ခြင်းဟု ခေါ်သည်။ အပြန်အလှန် တိုက်ခိုက်ခြင်းနှင့် စကားစစ်ထိုးခြင်းတို့တွင် ပါဝင်သော လူတို့၏ ဒုတိယ ထူးခြားသည့် လက္ခဏာရပ်မှာ လူများနှင့် အမှုအရာများအပေါ် မဆုတ်မနစ် အစွဲအလမ်းကြီးခြင်းအား အထူး နှစ်သက်ခြင်း ဖြစ်သည်။ လူများနှင့် အမှုအရာများအပေါ် မဆုတ်မနစ် အစွဲအလမ်းကြီးသောသူတို့သည် သမ္မာတရားကို နှစ်သက်ကြသလော။ (မနှစ်သက်ကြပါ။) ၎င်းတို့သည် သမ္မာတရားကို မနှစ်သက်ကြပေ၊ ဤသည်မှာ သိသာထင်ရှားသည်။ သို့ဆိုလျှင် ဤပုဂ္ဂိုလ်များသည် သမ္မာတရားကို နားလည်ကြသလော။ ဘုရားသခင်ပြောသည့် သမ္မာတရားဆိုသည်မှာ အမှန်တကယ် အဘယ်အရာဖြစ်သည်ကို ၎င်းတို့ သိကြသလော။ လူများနှင့် အမှုအရာများအပေါ် မဆုတ်မနစ် အစွဲအလမ်းကြီးသည့် ၎င်းတို့၏ အပြင်ပန်း အပြုအမူကို ကြည့်ခြင်းအားဖြင့်၊ သမ္မာတရားဆိုသည်မှာ အမှန်တကယ် အဘယ်အရာဖြစ်သည်ကို ၎င်းတို့ သိကြသလော။ ၎င်းတို့ မသိကြသည်မှာ သိသာထင်ရှားသည်။ ၎င်းတို့ ရိုသေလေးမြတ်သော စိတ်ကူးမှာ အဘယ်နည်း။ ယင်းမှာ အခိုင်လုံဆုံးဖြစ်သည့် မည်သူမဆို၏ စကားများက မှန်သည်၊ ပွင့်လင်းမြင်သာပြီး အားလုံးမြင်သာအောင် ချပြနိုင်သည့် မည်သူမဆို၏ လုပ်ရပ်များက မှန်သည့်ဘက်တွင်ရှိသည်၊ ကိုယ်ကျင့်တရား၊ လူ့ကျင့်ဝတ်များ၊ ရိုးရာယဉ်ကျေးမှုတို့နှင့်အညီဖြစ်သည့်၊ လူအများစု၏ အသိအမှတ်ပြုမှုကိုရရှိသည့် မည်သူမဆို၏ လုပ်ဆောင်ချက်များက မှန်သည့်ဘက်တွင်ရှိသည်ဟူ၍ ဖြစ်သည်။ ၎င်းတို့၏ အမြင်တွင် ဤ “မှန်ကန်ခြင်း”သည် သမ္မာတရားကို ကိုယ်စားပြုသောကြောင့် ၎င်းတို့သည် လူများနှင့် အမှုအရာများအပေါ် အလွန် မျက်နှာပြောင်တိုက်စွာ မဆုတ်မနစ် အစွဲအလမ်းကြီးနိုင်ကြပြီး ဤကိစ္စရပ်များအပေါ် တဝဲလည်လည်တွေးခြင်းကို လုံးဝ မရပ်တန့်ကြပေ။ ၎င်းတို့က ခိုင်လုံခြင်းသည် သမ္မာတရားကို ပိုင်ဆိုင်ခြင်းနှင့် ညီမျှသည်ဟု ယုံကြည်ကြသည်။ ဤသည်မှာ အလွန် ပြဿနာရှိသည် မဟုတ်လော။ အချို့လူများက “ကျွန်ုပ်သည် အသင်းတော်၏ အလုပ်ကို အဖျက်အမှောင့်လုပ်ခြင်း သို့မဟုတ် နှောင့်ယှက်ခြင်း မပြုခဲ့ပါ။ ကျွန်ုပ်သည် အခြားသူများကို အခွင့်အရေးမယူပါ။ အခြားသူများထံမှ ခိုးယူခြင်းကို ကျွန်ုပ် မနှစ်သက်ပါ။ ပြီးလျှင်ကျွန်ုပ်သည် အနိုင်ကျင့်သူတစ်ဦး မဟုတ်ပါ။ ဆိုးယုတ်သောသူတစ်ဦး မဟုတ်ပါ”ဟု ပြောဆိုကြသည်။ ဤနေရာတွင် သွယ်ဝိုက်ညွှန်းဆိုချက်မှာ သင်သည် သမ္မာတရားကို လက်တွေ့လုပ်ဆောင်သူတစ်ဦး၊ သမ္မာတရားကို ပိုင်ဆိုင်သောသူတစ်ဦး ဖြစ်သည်ဟု ဆိုလိုသလော။ လူများနှင့် အမှုအရာများအပေါ် မဆုတ်မနစ် အစွဲအလမ်းကြီးသောသူများထဲမှ အများစုသည် ကောလာဟလများကို စိုးရိမ်စရာမလိုသည့် ဖြောင့်မှန်သောသူများအဖြစ် မိမိတို့ကိုယ်ကို ယုံကြည်ကြပြီး၊ အခြားသူများကို မည်သည့်အခါမျှ မြှောက်ပင့်ပြောဆိုမည်မဟုတ်သည့် ဂုဏ်အသရေရှိပြီး ရိုးသားဖြောင့်မတ်သည့် လူများအဖြစ် မိမိတို့ကိုယ်ကို ယူဆကြသည်။ ထို့ကြောင့် အခြေအနေများနှင့် ထိပ်တိုက်ရင်ဆိုင်ရသည့်အခါ ၎င်းတို့သည် ငြင်းခုံပြီး အချေအတင်ပြောဆိုလေ့ရှိကြကာ ဤနည်းလမ်းများမှတစ်ဆင့် မိမိတို့၏ ကျိုးကြောင်းပြချက်က မှန်ကန်ကြောင်း မရမက သက်သေပြကြလေသည်။ အကယ်၍ မိမိတို့၏ ကျိုးကြောင်းပြချက်က ခိုင်မာပြီး၊ ယင်းကို ပွင့်လင်းစွာ တင်ပြ၍ရကာ လူအများစုက ထိုအရာကို သဘောတူညီပါက၊ ၎င်းတို့သည် သမ္မာတရားကို ပိုင်ဆိုင်သောသူတစ်ဦးဖြစ်သည်ဟု ၎င်းတို့ ယုံကြည်ကြသည်။ ၎င်းတို့၏ “သမ္မာတရား” ဟူသည်မှာ အဘယ်နည်း။ ယင်းကို မည်သည့်စံနှုန်းဖြင့် တိုင်းတာသနည်း။ ထိုသို့သောလူများက သမ္မာတရားကို နားလည်နိုင်သည်ဟု သင်တို့ ထင်သလော။ (မထင်ပါ။) ထို့ကြောင့် ၎င်းတို့သည် လူများနှင့် အမှုအရာများအပေါ် မဆုတ်မနစ် အစွဲအလမ်းကြီးကြပြီး ထိုအရာများကို ခေါင်းမာစွာ တဝဲလည်လည်တွေးနေကြသည်။ ဤလူတို့သည် သမ္မာတရားကို နားမလည်ကြသောကြောင့် “ကျွန်ုပ်သည် သင့်ကို စိတ်အနှောင့်အယှက်ပေးခြင်းမရှိပြီ။ အဘယ်ကြောင့် သင်က ကျွန်ုပ်ကို အမြဲ ပစ်မှတ်ထားနေရသနည်း။ သင်က ကျွန်ုပ်ကို ပစ်မှတ်ထားခြင်းက မှားသည်”ဟု အမြဲ ပြောဆိုကြလေသည်။ ၎င်းတို့က “အကယ်၍ ကျွန်ုပ်သည် သင့်ကို စိတ်အနှောင့်အယှက်ပေးခြင်းမရှိလျှင်၊ ကျွန်ုပ်ကို ဤသို့ သင် မဆက်ဆံသင့်ပါ။ သင်က ကျွန်ုပ်ကို ဤသို့ ဆက်ဆံနေသည့်အတွက်၊ ကျွန်ုပ်သည် သင့်ကို လက်တုံ့ပြန်မည်။ ကျွန်ုပ်သည် လက်စားချေမည်ဖြစ်ပြီး၊ ကျွန်ုပ်၏ လက်စားချေခြင်းက သဘာဝကျသော မိမိကိုယ်ကို ခုခံကာကွယ်ခြင်းဖြစ်သည်။ ယင်းသည် ဥပဒေနှင့် ညီညွတ်သည်။ ဤသည်မှာ သမ္မာတရား စည်းမျဉ်းဖြစ်သည်။ ထို့ကြောင့် သင်လုပ်ဆောင်နေသည့်အရာသည် သမ္မာတရား စည်းမျဉ်းများနှင့် မကိုက်ညီသော်လည်း၊ ကျွန်ုပ်လုပ်ဆောင်နေသည့်အရာက ကိုက်ညီသည်။ ထို့ကြောင့် ကျွန်ုပ်သည် ဤကိစ္စကို အစွဲအလမ်းကြီးမည်၊ ကျွန်ုပ်သည် ဤပြဿနာကို အစဉ်အမြဲ ထုတ်ဖော်ပြောဆိုမည်ဖြစ်ပြီး သင့်အကြောင်းကို အစဉ်အမြဲ ဖော်ပြမည်”ဟု ယုံကြည်ကြသည်။ လူများနှင့် အမှုအရာများအပေါ် မဆုတ်မနစ် အစွဲအလမ်းကြီးခြင်းက သမ္မာတရား စည်းမျဉ်းများနှင့် ကိုက်ညီသည်ဟု ၎င်းတို့ ယုံကြည်ကြသော်လည်း၊ ဤသည်မှာ ကြီးမားသော အမှားတစ်ခု မဟုတ်လော။ ယင်းသည် အမှန်ပင် ကြီးမားသော အမှားတစ်ခုဖြစ်ပြီး ၎င်းတို့သည် လမ်းကြောင်းလွဲနေကြခြင်း ဖြစ်သည်။ လူများနှင့် အမှုအရာများအပေါ် မဆုတ်မနစ် အစွဲအလမ်းကြီးခြင်းသည် သမ္မာတရားကို ကျင့်ကြံခြင်းနှင့် လုံးဝ မတူကွဲပြားသော ကိစ္စရပ်တစ်ခု ဖြစ်သည်။ ဤသည်မှာ ဤလူတို့၏ လူ့သဘာဝနှင့်ဆိုင်သည့် ဒုတိယ ပြဿနာဖြစ်သည်။ ၎င်းတို့သည် လူများနှင့် အမှုအရာများအပေါ် မဆုတ်မနစ် အစွဲအလမ်းကြီးကြသည်။ လူ့သဘာဝ၏ ပြဿနာများသည် မည်သည့်အရာနှင့် ဆက်စပ်သနည်း။ ယင်းတို့သည် လူတစ်ဦး၏ သဘာဝနှင့် ဆက်စပ်သည် မဟုတ်လော။ ဤလူတို့သည် ဘုရားသခင်ကို နှစ်ပေါင်းများစွာ ယုံကြည်ပြီးဖြစ်သော်လည်း၊ သမ္မာတရားကို နားမလည်ကြသည့်အပြင်၊ ပွင့်လင်းမြင်သာခြင်း၊ ဖြောင့်မှန်ခြင်း၊ ရိုးသားခြင်း၊ ပွင့်လင်းခြင်းနှင့် ဟက်ဟက်ပက်ပက်ရှိခြင်း၊ စသည်တို့ကဲ့သို့သော ၎င်းတို့သိသည့် ဝေါဟာရများသည် မိမိကိုယ်ကို ကျင့်ကြံပြုမူပုံ၏ အခြေခံများဖြစ်သည်ဟု တွေးထင်ကြပြီး၊ ဤအရာများကို သမ္မာတရား စည်းမျဉ်းများအဖြစ် ၎င်းတို့ ယူဆကြသည်။ ဤသည်မှာ အကြီးအကျယ် မှားယွင်းသော သဘောထားအမြင်တစ်ခု ဖြစ်သည်။

အပြန်အလှန် တိုက်ခိုက်ခြင်းများတွင် ပါဝင်သောသူများနှင့် စကားစစ်ထိုးခြင်းများတွင် ပါဝင်လေ့ရှိသောသူများတွင် မူမမှန်သော လူ့သဘာဝရှိသည်။ ဤအရာ၏ ပထမ သွင်ပြင်လက္ခဏာမှာ အမှန်နှင့်ပတ်သက်၍ ငြင်းခုံရန် နှစ်သက်ခြင်းဖြစ်သည်။ ဒုတိယမှာ လူများနှင့် အမှုအရာများအပေါ် မဆုတ်မနစ် အစွဲအလမ်းကြီးခြင်း ဖြစ်သည်။ တတိယ သွင်ပြင်လက္ခဏာမှာ အဘယ်နည်း။ ယင်းမှာ သမ္မာတရားကို လက်ခံရန် ၎င်းတို့ လုံးဝ ငြင်းပယ်ခြင်း ဖြစ်သလော။ ၎င်းတို့သည် မှန်ကန်သော စကားတစ်ခွန်းကိုပင် လက်မခံနိုင်ကြပေ။ ၎င်းတို့က “သင်ပြောသည့်အရာ မှန်ကန်လျှင်ပင်၊ သင်သည် ကျွန်ုပ်၏ သိက္ခာကို ကူအဖတ်ဆယ်ပေးရန် လိုအပ်သေးသည်။ သင်သည် ပါးနပ်စွာ ပြောဆိုရန်လိုပြီး ကျွန်ုပ်ကို မထိခိုက်စေရ။ သင်၏စကားများက စူးရှပြီး ကျွန်ုပ်ကို မျက်နှာပျက်စေနိုင်လျှင်၊ သင်သည် ထိုစကားများကို ကျွန်ုပ်အား သီးသန့်ပြောဆိုရမည်။ သင်သည် ကျွန်ုပ်၏ မာနကို ထည့်မစဉ်းစားဘဲ၊ ဤအရှက်ရဖွယ် အကျပ်အတည်းမှ ထွက်ပေါက်တစ်ခုမပေးဘဲ လူအများရှေ့တွင် ကျွန်ုပ်ကို ထိခိုက်ရမည်မဟုတ်ပါ။ ထို့အပြင် သင်ပြောသည့်အရာက မှားယွင်းသောကြောင့် ကျွန်ုပ် လက်တုံ့ပြန်ရမည်” ဟု စဉ်းစားကြသည်။ ပိုမိုဆိုးရွားသော ကိစ္စများတွင် ဤလူစားမျိုးတို့က “သင်၏စကားများ မည်မျှပင် မှန်ကန်စေကာမူ ကျွန်ုပ် လက်ခံမည်မဟုတ်။ သင်သည် အခြားမည်သူ့မဆိုအကြောင်းကို ပြောဆိုလျှင် အဆင်ပြေသည်၊ သို့သော် ကျွန်ုပ်ကို ပစ်မှတ်ထားခြင်းသည် သင်မှန်ကန်နေလျှင်ပင် အဆင်မပြေပါ”ဟု အတိုက်အခံလုပ်ကြသည်။ ဘုရားသခင်၏ နှုတ်ကပတ်တော်များကို ဖတ်ရှုသည့်အခါတွင်ပင်၊ ဘုရားသခင်၏ နှုတ်ကပတ်တော်များက ၎င်းတို့ကို ပစ်မှတ်ထားနေသည် သို့မဟုတ် ဖော်ထုတ်နေသည်ဟု ၎င်းတို့ ခံစားရပါက၊ ထိုနှုတ်ကပတ်တော်များကို ၎င်းတို့ အလွန်အမင်း မနှစ်မြို့ကြသည့်အပြင် နားထောင်ရန် မလိုလားကြပေ။ ၎င်းတို့ ရင်ဆိုင်နေရသည်မှာ ဘုရားသခင်၏ နှုတ်ကပတ်တော်များသာ ဖြစ်သောကြောင့်၊ သူနှင့် အငြင်းအခုံပြုနိုင်ခြင်း မရှိကြပေ။ အကယ်၍ တစ်စုံတစ်ဦးက ၎င်းတို့၏ ပြဿနာများ ထောက်ပြပါက သို့မဟုတ် မျက်နှာချင်းဆိုင် ဖော်ပြပါက၊ သို့မဟုတ် ၎င်းတို့ကို ပစ်မှတ်ထားရန် ရည်ရွယ်ခြင်းမရှိဘဲ မတော်တဆ ဖော်ပြမိပါက၊ ၎င်းတို့သည် လက်တုံ့ပြန်ကာ စကားစစ်ထိုးခြင်းများကို စတင်နိုင်စွမ်းရှိကြသည်။ ဤသည်မှာ ထိုသို့သော ပုဂ္ဂိုလ်များသည် သမ္မာတရားကို လက်ခံရန် လုံးဝ ငြင်းပယ်ကြသည်ဟု ဆိုလိုသည် မဟုတ်လော။ (ဟုတ်ပါသည်။) ဤသည်မှာ ၎င်းတို့၏ လူ့သဘာဝ အနှစ်သာရဖြစ်သည်၊ သမ္မာတရားကို လက်ခံရန် လုံးဝ ငြင်းပယ်ခြင်း ဖြစ်သည်။ ထို့ကြောင့် ၎င်းတို့၏ စကားစစ်ထိုးခြင်းနှင့်ဆိုင်သည့် အကြောင်းအရာ သို့မဟုတ် ထိုစကားစစ်ထိုးမှုများဖြစ်ပွားသည့်နေရာ မည်သို့ပင်ဖြစ်စေ၊ ထိုသို့သော လူတို့၏ လူ့သဘာဝမှာ ရှင်းလင်းလှသည်။ ၎င်းတို့သည် သမ္မာတရားကို နားမလည်ကြသည့်အပြင်၊ တရားဒေသနာများအတောအတွင်း ပြောဆိုနေသည့်အရာကို ၎င်းတို့ နားလည်လျှင်ပင်၊ သမ္မာတရားကို လက်မခံကြပေ။ ၎င်းတို့သည် အပြန်အလှန် တိုက်ခိုက်ခြင်းတွင် ဆက်လက်ပါဝင်ပြီး စကားစစ်ထိုးခြင်းများတွင် အဆက်မပြတ် ပါဝင်ဆင်နွှဲကြဆဲဖြစ်သည် သို့မဟုတ် အခြားသူများကို မကြာခဏ တိုက်ခိုက်လေ့ရှိသည်။ ၎င်းတို့၏ ဤသရုပ်သကန်များဖြင့် အကဲဖြတ်သည့်အခါ၊ ၎င်းတို့သည် မည်သည့် လူစားမျိုးများ ဖြစ်ကြသနည်း။ ပထမဦးစွာ ၎င်းတို့သည် သမ္မာတရားကို ချစ်မြတ်နိုးသူများ ဖြစ်ကြသလော။ ၎င်းတို့သည် သမ္မာတရားကို နားလည်သည့်အခါ လက်တွေ့လုပ်ဆောင်နိုင်သော ပုဂ္ဂိုလ်များ ဖြစ်ကြသလော။ (မဟုတ်ပါ။) ၎င်းတို့သည် ပြဿနာများကို တွေ့ရှိသည့်အခါ ဖြေရှင်းရန် သမ္မာတရားကို ရှာဖွေနိုင်ကြသလော။ (မရှာဖွေနိုင်ပါ။) ၎င်းတို့သည် အခြားလူများနှင့်စပ်လျဉ်း၍ အယူအဆများ၊ မလိုမုန်းထားမှုများ သို့မဟုတ် ပုဂ္ဂိုလ်ရေးဆိုင်ရာ ထင်မြင်ချက်များကို ထားရှိသည့်အခါ၊ သမ္မာတရားကို ရှာဖွေရန် ထိုအရာများကို ဘေးဖယ်ထားဖို့ ကနဦးခြေလှမ်းလှန်းနိုင်ကြသလော။ (မလုပ်နိုင်ကြပါ။) ၎င်းတို့သည် ဤအရာများထဲမှ တစ်ခုကိုမျှ မပြုလုပ်နိုင်ကြပေ။ ၎င်းတို့ မစွမ်းဆောင်နိုင်သည့် ဤအရာအားလုံးကို ကြည့်ခြင်းအားဖြင့်၊ အခြားသူများကို တိုက်ခိုက်လေ့ရှိပြီး စကားစစ်ထိုးခြင်းများတွင် ပါဝင်လေ့ရှိသည့် ပုဂ္ဂိုလ်အားလုံးက မကောင်းမြတ်ကြသည်မှာ သိသာထင်ရှားသည်။ ၎င်းတို့၏ အမျိုးမျိုးသော သရုပ်သကန်များမှ အကဲဖြတ်သည့်အခါ၊ ၎င်းတို့သည် သမ္မာတရားကို မချစ်မြတ်နိုးကြသည့်အပြင် ရှာဖွေရန်လည်း မလိုလားကြပေ။ သမ္မာတရားပါဝင်ပတ်သက်သော ကိစ္စရပ်များတွင်၊ ၎င်းတို့၌ မည်သည့် ဘက်လိုက်မှုများ သို့မဟုတ် မှားယွင်းသော အမြင်များ ဖြစ်ပေါ်သည်ဖြစ်စေ၊ ၎င်းတို့သည် မိမိကိုယ်ကို မှန်ကန်သည်ဟု ယူမှတ်နေဆဲဖြစ်ပြီး သမ္မာတရားကို လုံးဝမရှာဖွေကြသည့်အပြင်၊ သမ္မာတရားကို ၎င်းတို့ထံ သမ္မာတရားကို ရှင်းလင်းစွာ မိတ်သဟာယဖွဲ့သည့်အခါတွင်ပင် လက်ခံရန် ငြင်းပယ်ကြကာ လက်တွေ့လုပ်ဆောင်ရန်မှာ သာ၍ပင် မလိုလားကြပေ။ တစ်ချိန်တည်းတွင် ဤပုဂ္ဂိုလ်တို့သည် သာ၍ပင် စက်ဆုပ်ဖွယ်ကောင်းသော သရုပ်သကန်တစ်ခုကို ပြသကြသည်။ အချို့သော စကားလုံးများနှင့် အယူဝါဒများကို သိနားလည်မှု ရရှိပြီးနောက်၊ အခြားသူများအား ထင်ရာမြင်ရာ တိုက်ခိုက်ရန်၊ ဝေဖန်ရန်နှင့် ပြစ်တင်ရှုတ်ချရန်၊ ပြီးလျှင် အခြားသူများကို ဘောင်ခတ်ကာ ထိန်းချုပ်ရန်ပင် မိမိတို့ နားလည်သည့် ဤကြီးကျယ်သည့် အယူဝါဒများကို အသုံးပြုကြလေသည်။ အကယ်၍ ၎င်းတို့သည် သင့်ကို ၎င်းတို့၏ ဝေဖန်အကဲဖြတ်မှုများနှင့် ပြစ်တင်ရှုတ်ချမှုများဖြင့် မချိုးနှိမ်နိုင်ပါက၊ သင့်ကို အနှစ်မဲ့သော သီအိုရီများဖြင့် ဘောင်ခတ်ရန် နည်းလမ်းအမျိုးမျိုးကို ၎င်းတို့ စဉ်းစားကြလိမ့်မည်။ အကယ်၍ သင်က အလျှော့မပေးသေးပါက၊ ၎င်းတို့အား သင် အလျှော့ပေးသည်အထိ၊ သင် အားနည်းပြီး အပျက်သဘောဆောင်လာသည်အထိ၊ သို့မဟုတ် ၎င်းတို့ကို လေးစားလာပြီး ၎င်းတို့၏ ကြိုးကိုင်ခြယ်လှယ်ခြင်းကို ခံလာရသည်အထိ သင့်အား တိုက်ခိုက်ရန် သာ၍ပင် စက်ဆုပ်ဖွယ်ကောင်းပြီး ဆိုးရွားသော နည်းလမ်းများကို အားကိုးအားထားပြုကြလိမ့်မည်။ ထိုအခါ ၎င်းတို့ ကျေနပ်ကြလိမ့်မည်။ သို့ဖြစ်၍ သမ္မာတရားအပေါ် ဤပုဂ္ဂိုလ်တို့၏ အပြုအမူများ၊ သရုပ်သကန်များနှင့် သဘောထားတို့ကို အခြေခံ၍ ၎င်းတို့သည် မည်သည့် လူစားမျိုးများ ဖြစ်ကြသနည်း။ ၎င်းတို့သည် သမ္မာတရားကို လက်ခံရန် လုံးဝ ငြင်းပယ်ကြသည်။ ဤသည်မှာ သမ္မာတရားအပေါ် ၎င်းတို့၏ သဘောထားဖြစ်သည်။ ပြီးလျှင် ၎င်းတို့၏ လူ့သဘာဝနှင့်ပတ်သက်၍ကော မည်သို့နည်း။ ဤပုဂ္ဂိုလ်တို့ထဲမှ အများစုမှာ ဆိုးယုတ်သောသူများ ဖြစ်ကြသည်။ မယုတ်မလွန်ပြောရလျှင် ၎င်းတို့ထဲမှ ၉၀ ရာခိုင်နှုန်းထက်မကသောသူတို့သည် ဆိုးယုတ်သောသူများ ဖြစ်ကြသည်။ ဆိုးယုတ်သောသူများသည် ကိစ္စရပ်တိုင်းတွင် အမှန်အမှန်ကို ရှင်းလင်းရန် ကြိုက်နှစ်သက်ကြသည်၊ သို့မဟုတ်ပါက ၎င်းတို့သည် ထိုကိစ္စကို လက်လွှတ်မည်မဟုတ်သည့်အပြင်၊ ဤသို့သော စိတ်တိမ်းညွှတ်မှုမျိုး အစဉ်အမြဲ ရှိကြသည်။ ထို့အပြင် အခြေအနေများနှင့် ရင်ဆိုင်ရသည့်အခါ ဆိုးယုတ်သော ပုဂ္ဂိုလ်များသည် လူများနှင့် အမှုအရာများအပေါ် တဝဲလည်လည် တွေးကြပြီး မိမိတို့၏ ကိုယ်ပိုင် ကျိုးကြောင်းပြချက်များကို အစဉ်အမြဲ တင်ပြလျက်၊ လူတိုင်းအား မိမိတို့ကို သဘောတူညီကာ ထောက်ခံရန်နှင့် မိမိတို့ မှန်ကန်ကြောင်း ပြောဆိုစေရန် အစဉ်အမြဲ ကြိုးစားကြလျက်၊ ပြီးလျှင် မည်သူ့ကိုမျှ မိမိတို့နှင့်ပတ်သက်၍ မကောင်းသည့်အရာတစ်ခုခု ပြောဆိုခွင့်မပေးဘဲ ထိုအရာများကို မဆုတ်မနစ် အစွဲအလမ်းကြီးကြလေသည်။ ထို့အပြင် ဆိုးယုတ်သောသူများသည် အခြေအနေများနှင့် ရင်ဆိုင်ရသည့်အခါ လူတို့ကို ချုပ်နှောင်ရန်နှင့် ထိန်းချုပ်ရန် အခွင့်အလမ်းများကို အစဉ်အမြဲ ရှာဖွေကြသည်။ လူတို့ကို ထိန်းချုပ်ရန် မည်သည့်နည်းလမ်းကို ၎င်းတို့ အသုံးပြုကြသနည်း။ ၎င်းတို့အနေဖြင့် အခြားလူတိုင်းက မိမိတို့သည် ချို့ငဲ့ကြကြောင်း၊ ပြဿနာများနှင့် ချို့ယွင်းချက်များ ရှိကြောင်း၊ ပြီးလျှင် ဤဆိုးယုတ်သောသူများထက် မိမိတို့နိမ့်ကျကြောင်း ယုံကြည်လာစေလျက် လူတိုင်းကို ပြစ်တင်ရှုတ်ချကြသည်။ ထို့နောက်တွင် ဆိုးယုတ်သောသူများသည် ကျေနပ်အားရပြီး ပျော်ရွှင်ကြလေသည်။ ၎င်းတို့သည် မိမိတို့သာ ရပ်ကျန်ရစ်စေလျက် အခြားလူတိုင်းကို အနိုင်ယူပြီးသည့်အခါ၊ ၎င်းတို့အနေဖြင့် လူတိုင်းကို မိမိတို့၏ ထိန်းချုပ်မှုအောက်သို့ ရောက်ရှိစေပြီးဖြစ်သည် မဟုတ်လော။ လူတို့ကို ထိန်းချုပ်ခြင်းဖြင့် ၎င်းတို့ ရရှိသော ရည်ရွယ်ချက်မှာ လူတိုင်းကို ပြစ်တင်ရှုတ်ချပြီး အနိုင်ယူရန်၊ လူတိုင်းက မိမိတို့အနေဖြင့် အရည်အချင်းမရှိဟု ယုံကြည်လာစေရန်၊ အပျက်သဘောဆောင်ပြီး အားနည်းလာစေရန်၊ ဘုရားသခင်၏ နှုတ်ကပတ်တော်များနှင့် သမ္မာတရားအပေါ် ယုံကြည်ခြင်း ပျောက်ဆုံးစေရန်၊ ပြီးလျှင် ဘုရားသခင်အပေါ် ယုံကြည်ခြင်း ပျောက်ဆုံးပြီး လိုက်လျှောက်ရမည့် လမ်းကြောင်း မရှိစေရန် ဖြစ်သည်။ ဤနောက်တွင် ဤဆိုးယုတ်သောသူများသည် ပျော်ရွှင်ပြီး စိတ်ကျေနပ်ကြသည်။ ဤသွင်ပြင်လက္ခဏာများကို ကြည့်သည့်အခါ၊ ဤသို့သော ပုဂ္ဂိုလ်တို့၏ အများစုမှာ ဆိုးယုတ်သောသူများ ဖြစ်ကြသည်မှာ ရှင်းလင်းသည် မဟုတ်လော။ အုပ်စုတစ်ခုတွင် ရှိနေသည့်အခါ မည်သည့်လူစားမျိုးတို့က အခြားသူများကို မျက်နှာချင်းဆိုင်ဖြစ်စေ၊ နောက်ကွယ်တွင်ဖြစ်စေ၊ အခြားသူများကို ထိုးနှက်တိုက်ခိုက်ရန် နည်းလမ်းအမျိုးမျိုးကို အသုံးပြုလျက် အစဉ်အမြဲ ထိုးနှက်တိုက်ခိုက်လေ့ရှိသည်ကို ကြည့်လော့။ ထိုသို့သောလူများသည် ဆိုးယုတ်သောသူများ ဖြစ်ကြသည်။ ဤပုဂ္ဂိုလ်များသည် သမ္မာတရားကို လုံးဝလက်မခံကြသည့်အပြင် သမ္မာတရားကို မိတ်သဟာယမဖွဲ့ကြပေ။ ၎င်းတို့က မိမိတို့သည် ကောင်းသောသူများဖြစ်ကြောင်း၊ မိမိတို့လုပ်ဆောင်သမျှသည် ကျိုးကြောင်းညီညွှတ်ပြီး အခြေအမြစ်ရှိကြောင်း၊ ပြီးလျှင် မိမိတို့သည် ဖြောင့်မှန်ပြီး ပွင့်လင်းမြင်သာသော ပုံစံဖြင့် ပြုမူကျင့်ကြံကြောင်း ကြွားဝါရန် အခြေအနေတစ်ခုကို မကြာခဏ အမိအရ အသုံးချကြသည်။ ၎င်းတို့အနေဖြင့် ရည်မွန်ပြီး ဂုဏ်အသရေရှိသောလူများဖြစ်ကြောင်းနှင့် ရိုးသားဖြောင့်မတ်ကာ တရားမျှတသော ပုဂ္ဂိုလ်များဖြစ်ကြောင်း အမြဲ ကြွားဝါကြသည်။ ဤလူတို့သည် သမ္မာတရားကို မည်သည့်အခါမျှ သက်သေမခံကြသည့်အပြင်၊ ဘုရားသခင်၏ နှုတ်ကပတ်တော်များကိုလည်း သက်သေမခံကြပေ။ ၎င်းတို့သည် လူများနှင့် အမှုအရာများအပေါ် မဆုတ်မနစ် အစွဲအလမ်းကြီးရန်နှင့် မိမိတို့၏ ကိုယ်ပိုင် ကျိုးကြောင်းပြချက်များကို တင်ပြရန်သာ ကြိုက်နှစ်သက်ကြသည်။ ၎င်းတို့၏ ကြံရွယ်ချက်နှင့် ရည်ရွယ်ချက်မှာ ၎င်းတို့အနေဖြင့် ကောင်းသောသူများဖြစ်ကြောင်းနှင့် အရာရာကို နားလည်ကြောင်း လူတို့အား ယုံကြည်စေရန် ဖြစ်သည်။ အသင်းတော်တွင် မကြာခဏ အပြန်အလှန် တိုက်ခိုက်ခြင်းနှင့် စကားစစ်ထိုးခြင်းတို့တွင် ပါဝင်သောသူများနှင့်စပ်လျဉ်း၍၊ တိုက်ခိုက်မှုကို စတင်သူများဖြစ်စေ၊ တိုက်ခိုက်ခြင်းခံရသူများဖြစ်စေ၊ အသင်းတော်အသက်တာက နှောင့်ယှက်ခြင်းနှင့် အဖျက်အမှောင့်လုပ်ခြင်း ခံရပါက၊ လူအများစုသည် ထိုသူတို့ကိုသတိပေးရန်နှင့် ကန့်သတ်ရန် ထရပ်သင့်သည်။ ဤလူတို့အား မကောင်းသောအရာများ ပြုလုပ်လျက် သောင်းကျန်းရန် အချိန်မပေးသင့်သည့်အပြင်၊ ၎င်းတို့၏ ပုဂ္ဂိုလ်ရေးဆိုင်ရာ မလိုမုန်းတီးခြင်းနှင့် ယာယီဒေါသတို့ကြောင့် ဖြစ်ပေါ်လာသော ကိုယ်ရေးကိုယ်တာ အငြိုးအတေးကို ထုတ်ဖော်ခြင်းနှင့် လက်စားချေခြင်း အပြုအမူများဖြင့် အခြားသူများကို ထိခိုက်စေရန်လည်း ခွင့်မပြုသင့်ပေ။ အသင်းတော် ခေါင်းဆောင်များသည်လည်း ဤလူတို့အား အသင်းတော်အသက်တာကို အဖျက်အမှောင့်လုပ်ခြင်းနှင့် နှောင့်ယှက်ခြင်းတို့မှ ထိရောက်စွာ ကန့်သတ်လျက်၊ ပြီးလျှင် လူအများစုကို နှောင့်ယှက်ခံရခြင်းမှ ကာကွယ်လျက် တာဝန်သိသော ပုံစံဖြင့် မိမိတို့၏ တာဝန်ဝတ္တရားများကို ဖြည့်ဆည်းသင့်သည်။ လူတို့သည် အပြန်အလှန် တိုက်ခိုက်ခြင်းနှင့် စကားစစ်ထိုးခြင်းတို့တွင် ပါဝင်သည့်အခါ၊ အသင်းတော် ခေါင်းဆောင်များသည် ၎င်းတို့ကို အချိန်မီ တားဆီးပြီး ကန့်သတ်နိုင်သင့်သည်။ ၎င်းတို့ကို တားဆီးရန်နှင့် ကန့်သတ်ရန် ကြိုးစားခြင်းက ပြဿနာကို မဖြေရှင်းနိုင်သည့်အပြင်၊ ၎င်းတို့အနေဖြင့် ဆက်လက်၍ အချင်းချင်း တိုက်ခိုက်ပြီး စကားစစ်ထိုးခြင်းများ၊ အခြားသူများကို နှောင့်ယှက်ခြင်းတို့တွင် ပါဝင်ပြီး အသင်းတော်အသက်တာကို ဆက်လက် ထိခိုက်နစ်နာစေပါက၊ ထိုသို့သော ပုဂ္ဂိုလ်များသည် ရှင်းလင်းပစ်ခြင်း သို့မဟုတ် နှင်ထုတ်ခြင်း ခံရသင့်သည်။ ဤသည်မှာ အသင်းတော် ခေါင်းဆောင်များ၏ တာဝန်ဖြစ်သည်။

အပြန်အလှန် တိုက်ခိုက်ခြင်းနှင့် စကားစစ်ထိုးခြင်းတို့တွင် ပါဝင်သောသူတို့၏ အပြုအမူများနှင့် သရုပ်သကန်များအကြောင်းကို ငါတို့ အတော်အတန် မိတ်သဟာယဖွဲ့ကြပြီးဖြစ်သည်။ ၎င်းတို့၏ လူ့သဘာဝအကြောင်းကိုလည်း ယခုလေးတင် ငါတို့ အကျဉ်းချုံး၍ စိတ်ဖြာလေ့လာဆွေးနွေးပြီး မိတ်သဟာယဖွဲ့ခဲ့သည်။ ယင်းက သင်တို့ကို ၎င်းတို့အပေါ် ပိုမိုပိုင်းခြားသိမြင်မှု ရရှိနိုင်စေလိမ့်မည်ဖြစ်ပြီး ၎င်းတို့ စကားပြောဆိုပြီး ပြုမူဆောင်ရွက်သည့်အခါ သင်တို့အများစုအား မည်သည့်အရာဖြစ်နေသည်ကို နားလည်နိုင်စေကာ ၎င်းတို့ကို အချိန်မီ ပိုင်းခြားသိမြင်နိုင်စေလိမ့်မည်။ ဤလူတို့၏ အနှစ်သာရကို သင်တို့ ပိုမိုနှံ့စပ်စွာ နားလည်ပြီး သိရှိလေ၊ ၎င်းတို့ကို သင်တို့ ပိုမိုလျင်မြန်စွာ ပိုင်းခြားသိမြင်နိုင်လေဖြစ်ပြီး၊ အကျိုးဆက်အနေဖြင့် သင်တို့သည် ၎င်းတို့၏ နှောင့်ယှက်ခြင်းကို ခံရမှု ပို၍ နည်းသည်ထက် နည်းပါးလာလိမ့်မည်။ အပြန်အလှန် တိုက်ခိုက်ခြင်းနှင့် စကားစစ်ထိုးခြင်းတို့တွင် ပါဝင်သောသူတို့က အသင်းတော်အသက်တာနှင့် ဘုရားသခင် ရွေးချယ်ထားသောလူများအပေါ် ဖြစ်စေသော အန္တရာယ်အကြောင်းကို သင်တို့အများစု ရှင်းလင်းစွာ သိရှိသင့်သည်။ ဤလူစားမျိုးတို့သည် မိမိတို့ကိုယ်ကို ဆင်ခြင်သုံးသပ်ပြီး တိုက်ခိုက်ခြင်းကို သေချာပေါက် ရပ်တန့်ကြလိမ့်မည် မဟုတ်ပေ။ အကယ်၍ ၎င်းတို့ကို ချက်ချင်းကိုင်တွယ်ဖြေရှင်းပြီး ရှင်းလင်းပစ်ခြင်းမရှိပါက၊ ၎င်းတို့သည် အသင်းတော်အသက်တာကို အဆက်မပြတ် အဖျက်အမှောင့်လုပ်ခြင်းများနှင့် နှောင့်ယှက်မှုများ ဖြစ်စေလိမ့်မည်။ ထို့ကြောင့် ထိုသို့သောလူများကို ကိုင်တွယ်ဖြေရှင်းခြင်းနှင့် ရှင်းလင်းပစ်ခြင်းသည် အသင်းတော် ခေါင်းဆောင်များအတွက် အလွန် အရေးကြီးသော အလုပ်ကိစ္စတစ်ခုဖြစ်ပြီး ယင်းကို လျစ်လျူရှု၍ မဖြစ်ပေ။

၂၀၂၁ ခုနှစ်၊ ဇွန်လ ၅ ရက်


ခေါင်းဆောင်များနှင့် အမှုဆောင်များ၏ တာဝန်များ (၁၆)

အချက် ၁၂- ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို တားဆီးကာ ချုပ်ချယ်ကန့်သတ်ပြီး အမှုအရာများကို ပြောင်းလဲစေလော့။ ထို့အပြင် ဘုရားသခင် ရွေးချယ်ထားသောလူများက ထိုသို့သော အမှုအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန်အတွက် သမ္မာတရားကို မိတ်သဟာယဖွဲ့လော့ (အပိုင်း ၄)

အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ

၈။ အယူအဆများကို ဖြန့်ဝေခြင်း

က။ အယူအဆများကို ဖြန့်ဝေခြင်း၏ သရုပ်သကန်များ

ယနေ့တွင် ငါတို့သည် ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်ဖြစ်သည့် “ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို တားဆီးကာ ချုပ်ချယ်ကန့်သတ်ပြီး အမှုအရာများကို ပြောင်းလဲစေလော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့”ဟူသည်ကို ဆက်လက်၍ မိတ်သဟာယဖွဲ့ကြမည်။ အသင်းတော်အသက်တာတွင် ဖြစ်ပေါ်သည့် အဖျက်အမှောင့်လုပ်ခြင်းများနှင့် နှောင့်ယှက်ခြင်းများဆိုင်ရာ အမျိုးမျိုးသော ပြဿနာများနှင့်ပတ်သက်၍ ငါတို့သည် ဆယ့်တစ်ချက်ကို စာရင်းပြုစုခဲ့သည်။ ပြီးခဲ့သည့်အကြိမ်က ငါတို့သည် သတ္တမမြောက်ပြဿနာဖြစ်သည့် အပြန်အလှန်တိုက်ခိုက်ခြင်းနှင့် စကားစစ်ထိုးခြင်းအကြောင်းကို မိတ်သဟာယဖွဲ့ခဲ့ကြသည်။ ယနေ့တွင် အဋ္ဌမမြောက်ပြဿနာဖြစ်သည့် အယူအဆများကို ဖြန့်ဝေခြင်းအား ငါတို့ မိတ်သဟာယဖွဲ့မည်ဖြစ်သည်။ အယူအဆများကို ဖြန့်ဝေခြင်းသည်လည်း အသင်းတော်အသက်တာတွင် မကြာခဏ ဖြစ်ပွားလေ့ရှိသည်။ သမ္မာတရားကို လုံးဝလက်မခံသော အချို့လူများသည် ၎င်းတို့၏ အယူအဆများနှင့် စိတ်ကူးများကို အခြေခံ၍ ဘုရားသခင်ကို ယုံကြည်ကြပြီး အသင်းတော်အသက်တာကို နှောင့်ယှက်ရန် အယူအဆအချို့ကို မကြာခဏ ဖြန့်ဝေကြသည်။ အသင်းတော်သည် ဤအပြုအမူကို ကန့်သတ်ရမည်ဖြစ်ပြီး အသင်းတော်အသက်တာတွင် သမ္မာတရားကို မိတ်သဟာယဖွဲ့ခြင်းမှတစ်ဆင့် ယင်းကို ဖြေရှင်းရမည်ဖြစ်သည်။ တိုက်ရိုက် ရှုထောင့်အမြင်မှကြည့်လျှင်၊ အယူအဆများကို ဖြန့်ဝေခြင်းသည် မှန်ကန်သော အပြုအမူမဟုတ်ကြောင်း၊ ယင်းသည် အပြုသဘောဆောင်သည့်အရာမဟုတ်ဘဲ အပျက်သဘောဆောင်သည့်အရာဖြစ်ကြောင်း မည်သူမဆို မြင်နိုင်သည်။ ထို့ကြောင့် ယင်းကို အသင်းတော်အသက်တာတွင် တားဆီးကာ ကန့်သတ်သင့်သည်။ မည်သည့် လူစားမျိုးက အယူအဆများကို ဖြန့်ဝေသည်ဖြစ်စေ၊ ၎င်းတို့၏ ကြံရွယ်ချက်များ မည်သို့ပင်ဖြစ်စေ၊ ၎င်းတို့သည် အယူအဆများကို တမင်တကာ ဖြန့်ဝေသည်ဖြစ်စေ၊ မရည်ရွယ်ဘဲ ဖြန့်ဝေသည်ဖြစ်စေ ထိုအယူအဆများကို ၎င်းတို့ ဖြန့်ဝေနေသရွေ့၊ ယင်းသည် အသင်းတော်အသက်တာကို ထိခိုက်နစ်နာစေသော သက်ရောက်မှုများ ဖြစ်စေလျက် အဖျက်အမှောင့်လုပ်ပြီး နှောင့်ယှက်လိမ့်မည်။ ထို့ကြောင့် ဤကိစ္စရပ်ကို ရာနှုန်းပြည့် ကန့်သတ်ရမည်ဖြစ်သည်။ မည်သည့်ရှုထောင့်အမြင်မှကြည့်သည်ဖြစ်စေ အယူအဆများကို ဖြန့်ဝေခြင်းသည် လူတို့၏ သမ္မာတရားကို လိုက်စားခြင်း၊ ဘုရားသခင်ကို သိကျွမ်းခြင်းအား လိုက်စားခြင်း သို့မဟုတ် ၎င်းတို့၏ သမ္မာတရား လက်တွေ့ကျမှုထဲသို့ ဝင်ရောက်ခြင်းတို့တွင် အပြုသဘောဆောင်သော အခန်းကဏ္ဍတစ်ခုကို ဆောင်ရွက်နိုင်ခြေမရှိပေ။ ယင်းသည် ဤအရာများကို နှောင့်ယှက်ခြင်းနှင့် ပျက်စီးစေခြင်း အကျိုးသက်ရောက်မှုသာ ရှိနိုင်သည်။ သို့ဖြစ်၍ တစ်စုံတစ်ဦးက အသင်းတော်အသက်တာတွင် အယူအဆများကို ဖြန့်ဝေသည့်အခါ လူတိုင်းဖြစ်သည့် ခေါင်းဆောင်များနှင့် ညီအစ်ကိုမောင်နှမများက ထပ်တူထပ်မျှ ဤကိစ္စရပ်ကို ပိုင်းခြားသိမြင်သင့်ပြီး ထိုလူကို အထင်အမြင်မှားစေရန်နှင့် နှောင့်ယှက်ရန် အယူအဆများကို ဖြန့်ဝေခြင်း၌ ကြောင်းကျိုးမမြင်လဘဲ လိုက်လျောခြင်းထက် တားဆီးကာ ကန့်သတ်ရန် ချက်ချင်း ရှေ့ထွက်သင့်သည်။ မည်သည့် စကားအမျိုးအစားက အယူအဆများအား ဖြန့်ဝေခြင်း ဖြစ်သည်ကို ဦးစွာ မိတ်သဟာယဖွဲ့ကြစို့။ ဤပိုင်းခြားသိမြင်မှုဖြင့် လူတို့သည် အယူအဆများကို ဖြန့်ဝေခြင်းဆိုသည်မှာ အဘယ်အရာဖြစ်သည်ကို တိကျစွာ အဓိပ္ပာယ်ဖွင့်ဆိုနိုင်ပြီး ယင်းကို လျစ်လျူရှုကာ ဥပေက္ခာပြုခြင်းဖြင့် သဘောထားမည့်အစား တိကျစွာ တားဆီးကာ ကန့်သတ်နိုင်ပေမည်။

၁။ ဘုရားသခင်နှင့်ပတ်သက်သော အယူအဆများကို ဖြန့်ဝေခြင်း

ဖြန့်ဝေခြင်းခံရသည့် အယူအဆများက ပစ်မှတ်ထားခြင်းခံရသည်။ ပထမဆုံးအနေဖြင့်၊ ငါတို့သည် ၎င်းတို့က မည်သူ့ကို ဦးတည်သည်ကိုလည်းကောင်း၊ မည်သည့်အယူအဆများကို ဖြန့်ဝေထားသည်ကိုလည်းကောင်း မြင်ရန် လိုအပ်သည်။ ဤအရာများကို နားလည်ခြင်းက လူတို့ပြောဆိုသည့် မည်သည့်ထွက်ဆိုချက်များနှင့် လူတို့ဖြန့်ဝေသည့် မည်သည့် သဘောထားအမြင်များက အယူအဆများဖြစ်သည်ကို သိရှိရန် သင့်ကို ကူညီလိမ့်မည်။ မည်သည့်စကားလုံးများက လူတို့၏ အယူအဆများဖြစ်သည်ကိုလည်းကောင်း၊ မည်သည့်လုပ်ဆောင်ချက်များက အယူအဆများကို ဖြန့်ဝေခြင်း ဖြစ်သည်ကိုလည်းကောင်း သိရှိခြင်းက လူတို့အား အယူအဆများ ဖြန့်ဝေခြင်းကို ပို၍ တိကျစွာနှင့် ပို၍ ဆီလျော်မှုရှိစွာဖြင့် ကန့်သတ်နိုင်စေလိမ့်မည်။ ပထမဦးစွာ အပြင်းထန်ဆုံးသော အယူအဆများကို ဖြန့်ဝေခြင်းတွင် ဘုရားသခင်နှင့်ပတ်သက်သည့် လူတို့၏ စိတ်ကူးများနှင့် အထင်အမြင်လွဲမှားမှုများ ပါဝင်သည်။ ဤသည်မှာ အဓိက အမျိုးအစားတစ်ခု ဖြစ်သည်။ ဘုရားသခင်၏ ပင်ကိုလက္ခဏာ၊ အနှစ်သာရ၊ စိတ်သဘောထား၊ နှုတ်ကပတ်တော်များ၊ အမှုတော်၊ တည်ရှိခြင်းတို့နှင့်ပတ်သက်၍ အချက်အလက်နှင့်မညီသော သဘောထားအမြင်များနှင့် ဖော်ပြချက်များကို ဖြန့်ဝေခြင်းသည် အယူအဆများကို ဖြန့်ဝေခြင်းပင် ဖြစ်သည်။ ဤသည်မှာ ယေဘုယျ ဖော်ပြချက်ဖြစ်သည်။ တိတိကျကျအားဖြင့် မည်သည့် ဖော်ပြချက်အမျိုးအစားက အယူအဆများကို ဖြန့်ဝေခြင်း ဖြစ်သနည်း။ ဘုရားသခင်နှင့်ပတ်သက်၍ အထင်လွဲမှားမှုများကို ဖြန့်ဝေခြင်း၊ ဘုရားသခင်ကို ဝေဖန်ခြင်းများနှင့် ပြစ်တင်ရှုတ်ချခြင်းများ၊ ဘုရားသခင်ကို ပြစ်မှားစော်ကားခြင်းများပင်လျှင် အယူအဆများကို ဖြန့်ဝေခြင်းချည်းသာ ဖြစ်သည်။ ရိုးရှင်းစွာဆိုရလျှင် လက်တွေ့အရှိတရားနှင့် မကိုက်ညီသော ဘုရားသခင်နှင့်ဆိုင်သည့် သိနားလည်မှုများကို ဖြန့်ဝေခြင်းနှင့် ဘုရားသခင်၏ ပင်ကိုလက္ခဏာနှင့် အနှစ်သာရတို့နှင့် မကိုက်ညီသော ဖော်ပြချက်များအပြင် အဓိပ္ပာယ်ကောက်လွဲမှားခြင်းများကို ဖြန့်ဝေခြင်းအားလုံးသည် အယူအဆများကို ဖြန့်ဝေခြင်းဖြစ်သည်။ ဥပမာအားဖြင့် အသင်းတော်အသက်တာတွင် အချို့လူများသည် ဘုရားသခင်၏ ပင်ကိုလက္ခဏာနှင့် ဘုရားသခင်၏ အနှစ်သာရအကြောင်းကို မကြာခဏ ပြောဆိုကြသည်။ ၎င်းတို့သည် ဘုရားသခင်၏ ပင်ကိုလက္ခဏာနှင့် အနှစ်သာရအပေါ် စစ်မှန်သော သိနားလည်မှု မရှိကြပေ။ ၎င်းတို့သည် အခြားအရာများထဲတွင် ဘုရားသခင်က ၎င်းတို့အတွက် စီစဉ်ပေးသော နေထိုင်မှုပတ်ဝန်းကျင်နှင့် မိမိတို့၏ တာဝန်များကို ထမ်းဆောင်ခြင်းအတွက်ဖြစ်သော ပတ်ဝန်းကျင်တို့ကို ကျိုးနွံနာခံနိုင်ခြင်း မရှိကြဘဲလျက် မိမိတို့၏ စိတ်နှလုံးထဲတွင် ဘုရားသခင်ကို မကြာခဏ သံသယဝင်ပြီး အထင်လွဲမှားကြသည်။ ထို့နောက် ၎င်းတို့သည် ဘုရားသခင်နှင့်ပတ်သက်၍ မိမိတို့၏ အထင်လွဲမှားမှုများနှင့် ဘုရားသခင်ကို နားမလည်ခြင်းနှင့်ပတ်သက်သည့် မိမိတို့၏ စိတ်ကူးများကို ဖြန့်ဝေကြသည်။ တိုတိုပြောရလျှင်၊ ဤစိတ်ကူးများသည် ဖန်ဆင်းခံလူသားတစ်ဦး၏ ရှုထောင့်အမြင်မှနေ၍ ဘုရားသခင်၏ အချုပ်အခြာအာဏာနှင့် အစီအစဉ်များကို လက်ခံခြင်းနှင့် ကျိုးနွံနာခံခြင်းအကြောင်း မဟုတ်ဘဲ၊ ထိုအစား ပုဂ္ဂိုလ်ရေးဆိုင်ရာ မလိုမုန်းထားမှုများ၊ အထင်လွဲမှားမှုများအပြင်၊ ဝေဖန်ခြင်းများနှင့် ပြစ်တင်ရှုတ်ချခြင်းများဖြင့်ပင် ပြည့်နေသည်။ ဤအရာများကို ကြားပြီးနောက် အခြားလူတို့သည် ဘုရားသခင်နှင့်ပတ်သက်၍ အထင်လွဲမှားမှုများနှင့် သူ့အပေါ် သတိထားမှု ဖြစ်လာကြသည်။ ထိုသို့ဖြင့် စစ်မှန်သော ကျိုးနွံနာခံခြင်းရှိရန် မဆိုထားနှင့်၊ ဘုရားသခင်၌ ၎င်းတို့၏ စစ်မှန်သော ယုံကြည်ခြင်းကို ဆုံးရှုံးကြလေသည်။

ဘုရားသခင်ကို ယုံကြည်ခြင်းက ငြိမ်သက်ခြင်းနှင့် ဝမ်းမြောက်ခြင်းကို ဆောင်ကြဉ်းပေးသင့်သည်ဟုလည်းကောင်း၊ အခြေအနေများနှင့် ကြုံတွေ့ရပါက ဘုရားသခင်ထံ ဆုတောင်းရန်သာ လိုအပ်ပြီး ဘုရားသခင်က နားညောင်းလိမ့်မည်ဖြစ်ကာ ၎င်းတို့အား ကျေးဇူးတော်နှင့် ကောင်းချီးမင်္ဂလာများ ပေးသနားလိမ့်မည်ဖြစ်သည့်အပြင် ၎င်းတို့အတွက် အရာရာတိုင်း အေးချမ်းစွာနှင့် ချောမွေ့စွာ ဖြစ်သွားသည်ကို သေချာစေလိမ့်မည်ဟုလည်းကောင်း လူအချို့က တွေးထင်ကြသည်။ ဘုရားသခင်ကို ယုံကြည်ခြင်း၌ ၎င်းတို့၏ ရည်ရွယ်ချက်မှာ ကျေးဇူးတော်ကို ရှာဖွေရန်၊ ကောင်းချီးမင်္ဂလာများ ရရှိရန်နှင့် ငြိမ်သက်ခြင်းနှင့် ပျော်ရွှင်မှုကို မွေ့လျော်ခံစားရန် ဖြစ်သည်။ ဤအမြင်များကြောင့်ပင် ၎င်းတို့သည် ဘုရားသခင်အတွက် မိမိတို့ကိုယ်ကို အသုံးခံရန် မိမိတို့၏ မိသားစုများကို စွန့်လွှတ် သို့မဟုတ် မိမိတို့၏ အလုပ်များကို နုတ်ထွက်ကြကာ ဆင်းရဲဒုက္ခကို ခံနိုင်ပြီး အဖိုးအခပေးနိုင်ကြခြင်း ဖြစ်သည်။ ၎င်းတို့သည် ထူးကဲသော အပြုအမူကို ပြသလျက် အမှုအရာများကို စွန့်လွှတ်သရွေ့၊ ဘုရားသခင်အတွက် မိမိတို့ကိုယ်ကို အသုံးခံသရွေ့၊ ဆင်းရဲဒုက္ခကို ကြံ့ကြံ့ခံပြီး လုံ့လဝီရိယဖြင့် အလုပ်လုပ်သရွေ့၊ ဘုရားသခင်၏ ကောင်းချီးမင်္ဂလာများနှင့် မျက်နှာသာပေးမှုကို ရရှိကြလိမ့်မည်ဟုလည်းကောင်း၊ မည်သည့် အခက်အခဲများကို ကြုံတွေ့ရသည်ဖြစ်စေ ဘုရားသခင်ထံ ဆုတောင်းသရွေ့ သူက ၎င်းတို့ကို ဖြေရှင်းပေးပြီး အရာရာ၌ ၎င်းတို့အတွက် လမ်းကြောင်းတစ်ခုကို ဖွင့်ပေးလိမ့်မည်ဟုလည်းကောင်း ၎င်းတို့က ယုံကြည်ကြသည်။ ဤသည်မှာ ဘုရားသခင်ကို ယုံကြည်သော လူအများစုက စွဲကိုင်ထားသည့် သဘောထားအမြင်ဖြစ်သည်။ ဤသဘောထားအမြင်က တရားနည်းလမ်းကျပြီး မှန်ကန်သည်ဟု လူတို့က ခံစားကြရသည်။ မိမိတို့၏ ယုံကြည်ခြင်းကို မစွန့်လွှတ်ဘဲ နှစ်ပေါင်းများစွာ ဘုရားသခင်၌ မိမိတို့၏ ယုံကြည်ခြင်းကို ဆက်လက်ထိန်းသိမ်းထားဖို့ လူများစွာ၏ တတ်စွမ်းနိုင်ခြင်းသည် ဤသဘောထားအမြင်နှင့် တိုက်ရိုက်ဆက်စပ်နေသည်။ ၎င်းတို့က “ကျွန်ုပ်သည် ဘုရားသခင်အတွက် အလွန်များစွာ အသုံးခံပြီးဖြစ်သည်။ ကျွန်ုပ်၏ အပြုအမူသည် အလွန်ကောင်းမွန်ခဲ့ပြီးဖြစ်သည်။ မည်သည့် ဒုစရိုက်အမှုများကိုမျှ ကျွန်ုပ် မလုပ်ဆောင်ခဲ့ပါ။ ဘုရားသခင်သည် ကျွန်ုပ်ကို သေချာပေါက် ကောင်းချီးပေးလိမ့်မည်။ အလုပ်တာဝန်တိုင်းအတွက် ကျွန်ုပ်သည် ဆင်းရဲများစွာ ခံခဲ့ရပြီး ကြီးမားသော အဖိုးအခကို ပေးခဲ့ကာ၊ မည်သည့်အမှားမျှ မလုပ်ဘဲ ဘုရားသခင်၏ နှုတ်ကပတ်တော်များနှင့် သတ်မှတ်ချက်များအတိုင်း အရာရာကို လုပ်ဆောင်ခဲ့သောကြောင့် ဘုရားသခင်က ကျွန်ုပ်ကို ကောင်းချီးပေးသင့်သည်။ ကိုယ်တော်သည် ကျွန်ုပ်အတွက် အရာရာတိုင်း ချောမွေ့စွာ ဖြစ်သွားရန် သေချာစေသင့်ပြီး၊ ကျွန်ုပ်သည် ကျွန်ုပ်၏ စိတ်နှလုံးထဲတွင် ငြိမ်သက်ခြင်းနှင့် ဝမ်းမြောက်ခြင်းကို မကြာခဏ ရှိကာ ဘုရားသခင်၏ မျက်မှောက်တော်ကို မွေ့လျော်ခံစားသင့်သည်”ဟု တွေးထင်ကြသည်။ ဤသည်မှာ လူ့အယူအဆနှင့် စိတ်ကူးစိတ်သန်းတစ်ခု မဟုတ်လော။ လူသား ရှုထောင့်အမြင်မှကြည့်လျှင် လူတို့သည် ဘုရားသခင်၏ ကျေးဇူးတော်ကို မွေ့လျော်ခံစားပြီး အကျိုးကျေးဇူးများကို လက်ခံရရှိကြသည်။ သို့ဖြစ်၍ ဤအတွက် ဆင်းရဲဒုက္ခ အနည်းငယ်ခံရခြင်းသည် အဓိပ္ပာယ်ရှိပြီး၊ ဤဆင်းရဲဒုက္ခကို ဘုရားသခင်၏ ကောင်းချီးမင်္ဂလာများအတွက် လဲလှယ်ခြင်းက အကျိုးနပ်ပေသည်။ ဤသည်မှာ ဘုရားသခင်နှင့် အပေးအယူလုပ်သော စိတ်နေစိတ်ထားတစ်ခု ဖြစ်သည်။ သို့သော်လည်း သမ္မာတရား၏ ရှုထောင့်အမြင်နှင့် ဘုရားသခင်၏ ရှုထောင့်အမြင်မှကြည့်လျှင် ဤအရာသည် ဘုရားသခင်၏ အမှုတော်နှင့်ဆိုင်သော စည်းမျဉ်းများနှင့် အခြေခံအားဖြင့် မကိုက်ညီသည့်အပြင် ဘုရားသခင်က လူတို့အပေါ် တောင်းဆိုသော စံနှုန်းများလည်း မဟုတ်ပေ။ ယင်းသည် ဖြစ်လိုသော အတွေး၊ ဘုရားသခင်ကို ယုံကြည်ခြင်းနှင့်ပတ်သက်၍ လူ့အယူအဆနှင့် စိတ်ကူးတစ်ခုသက်သက်သာ လုံးလုံးလျားလျား ဖြစ်ပေသည်။ ယင်းတွင် ဘုရားသခင်နှင့် အပေးအယူလုပ်ခြင်း သို့မဟုတ် တစ်စုံတစ်ရာကို ဘုရားသခင်ထံမှ တောင်းဆိုခြင်းတို့ ပါဝင်သည်ဖြစ်စေ၊ သို့မဟုတ် လူ့အယူအဆများနှင့် စိတ်ကူးများ ပါဝင်သည်ဖြစ်စေ၊ မည်သို့ပင်ဖြစ်စေ ယင်းတို့ထဲမှ တစ်ခုမျှသည် ဘုရားသခင်၏ လိုအပ်ချက်များနှင့် မကိုက်ညီသည့်အပြင်၊ လူတို့ကို ကောင်းချီးပေးခြင်းအတွက် ဘုရားသခင်၏ စည်းမျဉ်းများ၊ စံနှုန်းများကိုလည်း မပြည့်မီပေ။ အထူးသဖြင့်၊ ဤအပေးအယူဆန်သော အတွေးနှင့် သဘောထားအမြင်သည် ဘုရားသခင်၏ စိတ်သဘောထားကို ပုန်ကန်ပြစ်မှားသော်လည်း လူတို့က ထိုအရာကို သတိမပြုမိကြပေ။ ဘုရားသခင် လုပ်ဆောင်သည့်အရာက လူတို့၏ အယူအဆများနှင့် မကိုက်ညီသည့်အခါ ၎င်းတို့သည် မိမိတို့၏ စိတ်နှလုံးထဲတွင် သူနှင့်ပတ်သက်၍ မကျေနပ်ချက်များနှင့် အထင်လွဲမှားမှုများ လျင်မြန်စွာ ဖြစ်ပေါ်လာကြသည်။ ၎င်းတို့သည် မတရားခံရသည်ဟုပင် ခံစားရပြီးနောက် ဘုရားသခင်နှင့် စတင်၍ အငြင်းအခုံပြုကြကာ သူ့ကို ဝေဖန်ပြီး ပြစ်တင်ရှုတ်ချသည်အထိပင် ပြုနိုင်ကြလေသည်။ လူတို့က မည်သည့် အယူအဆများနှင့် အထင်လွဲမှားမှုများကို ဖြစ်ပေါ်စေသည်ဖြစ်စေ၊ ဘုရားသခင်၏ ရှုထောင့်အမြင်မှကြည့်လျှင် သူသည် လူ့အယူအဆများ သို့မဟုတ် ဆန္ဒများအတိုင်း မည်သည့်အခါမျှ ပြုမူခြင်း သို့မဟုတ် မည်သူ့ကိုမျှ ဆက်ဆံခြင်း မပြုပေ။ ဘုရားသခင်သည် မိမိအလိုဆန္ဒရှိသည့်အရာကို မိမိ၏ ကိုယ်ပိုင်နည်းလမ်းအတိုင်းလည်းကောင်း၊ မိမိ၏ ကိုယ်ပိုင် စိတ်သဘောထား အနှစ်သာရကို အခြေခံ၍လည်းကောင်း အမြဲတစေ လုပ်ဆောင်သည်။ ဘုရားသခင်သည် လူတိုင်းကို ဆက်ဆံပုံတွင် စည်းမျဉ်းများ ရှိသည်။ လူတစ်ဦးစီတိုင်းကိုသူလုပ်ဆောင်သည့် မည်သည့်အရာကမျှ လူ့အယူအဆများ၊ စိတ်ကူးများ သို့မဟုတ် နှစ်သက်မှုများကို အခြေမခံပေ။ ဤသည်မှာ လူ့အယူအဆများနှင့် အဆန့်ကျင်အကွဲလွဲဆုံးသော ဘုရားသခင်၏ အမှုတော်နှင့်ဆိုင်သည့် ကဏ္ဍဖြစ်သည်။ လူတို့အတွက် ၎င်းတို့၏ အယူအဆများနှင့် စိတ်ကူးများကို လုံးဝ ဆန့်ကျင်သော ပတ်ဝန်းကျင်တစ်ခုကို ဘုရားသခင် ပြင်ဆင်ပေးသည့်အခါ ၎င်းတို့သည် မိမိတို့၏ စိတ်နှလုံးထဲတွင် ဘုရားသခင်ကို ဆန့်ကျင်၍ အယူအဆများ၊ ဝေဖန်မှုများနှင့် ပြစ်တင်ရှုတ်ချခြင်းများကို ဖြစ်ပေါ်လာကြပြီး သူ့ကို ငြင်းပင်ငြင်းပယ်နိုင်သည်။ ထိုအခါ ဘုရားသခင်က ၎င်းတို့၏ လိုအပ်ချက်များကို ဖြည့်ဆည်းပေးနိုင်သလော။ လုံးဝ မဖြည့်ဆည်းပေးနိုင်ပေ။ ဘုရားသခင်သည် မိမိ၏ အမှုပြုပုံနည်းလမ်းနှင့် မိမိ၏ အလိုဆန္ဒများကို လူ့အယူအဆများအတိုင်း မည်သည့်အခါမျှ ပြောင်းလဲလိမ့်မည်မဟုတ်ပေ။ သို့ဆိုလျှင် ပြောင်းလဲရန် လိုအပ်သူမှာ မည်သူနည်း။ လူများပင် ဖြစ်သည်။ လူတို့သည် မိမိတို့၏ အယူအဆများကို စွန့်လွှတ်ရန်၊ ဘုရားသခင် ပြင်ဆင်ပေးသော ပတ်ဝန်းကျင်များကို လက်ခံရန်၊ ကျိုးနွံနာခံရန်နှင့် တွေ့ကြုံခံစားရန် လိုအပ်ပြီး၊ ဘုရားသခင် လုပ်ဆောင်သည့်အရာ မှန်ကန်ခြင်း ရှိမရှိဟူသည်ကို ကြည့်ရှုရန် မိမိတို့၏ အယူအဆများနှင့် တိုင်းတာခြင်းအစား မိမိတို့၏ ကိုယ်ပိုင်အယူအဆများကို ဖြေရှင်းရန် သမ္မာတရားကို ရှာဖွေဖို့ လိုအပ်သည်။ လူတို့သည် မိမိတို့၏ အယူအဆများကို မရမက စွဲကိုင်ထားသည့်အခါ၊ ၎င်းတို့သည် ဘုရားသခင်အပေါ် အတိုက်အခံဖြစ်ခြင်း ဖြစ်ပေါ်လာကြသည်။ ဤအရာက အလိုအလျောက် ဖြစ်ပေါ်သည်။ အတိုက်အခံပြုခြင်း၏ အရင်းအမြစ်သည် မည်သည့်နေရာတွင်ရှိသနည်း။ ထိုအရာသည် လူတို့က မိမိတို့၏ စိတ်နှလုံးထဲတွင် ပုံမှန် ပိုင်ဆိုင်သောအရာသည် ၎င်းတို့၏ အယူအဆများနှင့် စိတ်ကူးစိတ်သန်းများဖြစ်သည်မှာ သေချာပြီး သမ္မာတရား မဟုတ်သည့်အချက်တွင် ရှိပေသည်။ ထို့ကြောင့် လူ့အယူအဆများနှင့် မကိုက်ညီသော ဘုရားသခင်၏ အမှုနှင့် ရင်ဆိုင်ရသည့်အခါ လူတို့သည် ဘုရားသခင်ကို အာခံနိုင်ပြီး သူအပေါ် ဝေဖန်မှုများ ပြုလုပ်နိုင်ကြသည်။ ဤအရာက လူတို့သည် အခြေခံအားဖြင့် ဘုရားသခင်ကို ကျိုးနွံနာခံသော စိတ်နှလုံး ကင်းမဲ့ကြောင်း၊ ၎င်းတို့၏ ဖောက်ပြန်ပျက်စီးသော စိတ်သဘောထားသည် သန့်စင်ခြင်းခံရခြင်းနှင့် များစွာ အလှမ်းဝေးနေပြီး ၎င်းတို့သည် အခြေခံအားဖြင့် မိမိတို့၏ ဖောက်ပြန်ပျက်စီးသော စိတ်သဘောထားအတိုင်း အသက်ရှင်နေကြကြောင်းကို သက်သေပြသည်။ ၎င်းတို့သည် ကယ်တင်ခြင်းကို ရရှိခြင်းနှင့် အလွန့်အလွန် အလှမ်းဝေးကြနေဆဲ ဖြစ်သည်။

လူတို့သည် မိမိတို့၏ စိတ်နှလုံးထဲတွင် ဘုရားသခင်နှင့်ပတ်သက်၍ အယူအဆများနှင့် သူ့အပေါ် အတိုက်အခံဖြစ်ခြင်းတို့ ဖြစ်ပေါ်လာသည့်အခါ၊ အသိစိတ်အချို့ရှိသောသူများသည် ဘုရားသခင် လုပ်ဆောင်သည့်အရာကို စိတ်မပါ့တပါဖြင့် လက်ခံကြလိမ့်မည်ဖြစ်ပြီး ဘုရားသခင် ပြင်ဆင်ပေးသော ပတ်ဝန်းကျင်ထဲသို့ ပေါင်းစည်းရန် ကြိုးစားလိမ့်မည်ဖြစ်ကာ လူတို့အပေါ် သူ၏ အချုပ်အခြာအာဏာကို လက်ခံကြလိမ့်မည်ဖြစ်သည်။ လူတို့သည် အယူအဆမည်မျှကို လက်လွှတ်နိုင်ပြီး မည်သည့်အတိုင်းအတာအထိ လက်လွှတ်နိုင်သည်ဟူသည်မှာ တစ်စိတ်တစ်ပိုင်းအားဖြင့် ၎င်းတို့၏ အစွမ်းအစအပေါ် မူတည်ပြီး တစ်စိတ်တစ်ပိုင်းအားဖြင့် ၎င်းတို့က သမ္မာတရားကို လက်ခံခြင်း ရှိမရှိဟူသည်နှင့် သမ္မာတရားကို ချစ်သောလူများ ဟုတ်မဟုတ်ဟူသည်တို့အပေါ် မူတည်သည်။ အချို့လူများသည် ဘုရားသခင်၏ နှုတ်ကပတ်တော်များကို ဖတ်ရှုခြင်း၊ ရှာဖွေခြင်း၊ မိတ်သဟာယဖွဲ့ခြင်းနှင့် တွေးဆခြင်းတို့အားဖြင့် ဘုရားသခင် ပြင်ဆင်ပေးသော ပတ်ဝန်းကျင်များကို တက်ကြွစွာ ရင်ဆိုင်ကြသည်။ ၎င်းတို့သည် အရာရာအပေါ် ဘုရားသခင်၏ အချုပ်အခြာအာဏာနှင့်ပတ်သက်၍ အချို့သော သိနားလည်မှုကို တဖြည်းဖြည်း ရရှိကြပြီး ထိုသို့ဖြင့် ၎င်းတို့၏ ကျိုးနွံနာခံခြင်းနှင့် ယုံကြည်ခြင်းကိုလည်း တိုးပွားစေကြသည်။ သို့သော်လည်း အချို့လူများသည် မိမိတို့ကြုံတွေ့ရသည့် ပတ်ဝန်းကျင် မည်သို့ပင်ဖြစ်စေ သမ္မာတရားကို မရှာဖွေကြပေ။ ထိုအစား ၎င်းတို့သည် ဘုရားသခင် စီစဉ်ညွှန်ကြားသည့် ပတ်ဝန်းကျင်အားလုံးကို ၎င်းတို့၏ အယူအဆများ၊ စိတ်ကူးများပေါ် အခြေခံ၍လည်းကောင်း၊ ယင်းက ၎င်းတို့ကို အကျိုးပြုခြင်း ရှိမရှိဟူသည့်အပေါ် အခြေခံ၍လည်းကောင်း ဆန်းစစ်ကြသည်။ ၎င်းတို့၏ စဉ်းစားဆင်ခြင်မှုများသည် ၎င်းတို့၏ ကိုယ်ပိုင်အကျိုးစီးပွားကိုသာ ဗဟိုပြုသည်။ ၎င်းတို့သည် မည်မျှကြီးမားသော အကျိုးကျေးဇူးကို ရရှိနိုင်သည်၊ ရုပ်ဝတ္ထုပစ္စည်းများ၊ ငွေကြေးနှင့် ဇာတိပကတိဆိုင်ရာ မွေ့လျော်ခံစားမှုများအရ၊ ၎င်းတို့၏ အကျိုးစီးပွားများက မည်မျှ ဖြည့်ဆည်းခြင်းခံရနိုင်သည်ဟူသည်ကို အမြဲတစေ ဂရုစိုက်ကြသည်။ ပြီးလျှင် ၎င်းတို့သည် ဤအချက်များကို အခြေခံ၍ အမြဲတစေ ဆုံးဖြတ်ချက်များချပြီး ဘုရားသခင် စီစဉ်သည့် အရာရာတိုင်းကို သဘောထားကြသည်။ ပြီးလျှင် နောက်ဆုံးတွင်၊ ဦးနှောက်ခြောက်အောင် စဉ်းစားပြီးနောက် ၎င်းတို့သည် ဘုရားသခင် ပြင်ဆင်ပေးသော ပတ်ဝန်းကျင်ကို ကျိုးနွံနာခံခြင်းမရှိဘဲ ထိုသို့သောပတ်ဝန်းကျင်ကို ရုန်းထွက်ရန်နှင့် ရှောင်ရှားရန် ရွေးချယ်ကြသည်။ ၎င်းတို့၏ အတိုက်အခံပြုခြင်း၊ ငြင်းပယ်ခြင်းနှင့် ရှောင်ရှားခြင်းတို့ကြောင့် ၎င်းတို့သည် ဘုရားသခင်၏ နှုတ်ကပတ်တော်များနှင့် ခပ်ကင်းကင်းနေကြသည်၊ မိမိတို့၏ စိတ်နှလုံးများကို နာကျင်မှုနှင့် ပြင်းစွာသောဝေဒနာဖြစ်စေလျက် ဘဝအတွေ့အကြုံကို လက်လွတ်ဆုံးရှုံးကာ ဆုံးရှုံးမှုများကို ခံစားကြရလေသည်။ ၎င်းတို့သည် ထိုသို့သော ပတ်ဝန်းကျင်များကို ပို၍ ဆန့်ကျင်လေ၊ ၎င်းတို့ ကြံ့ကြံ့ခံရသည့် ဆင်းရဲဒုက္ခက ပို၍ များပြားကာ ကြီးမားလေ ဖြစ်သည်။ ထိုသို့သော အခြေအနေတစ်ခု ဖြစ်ပေါ်လာသည့်အခါ ဘုရားသခင်၌ ၎င်းတို့ရှိသော သေးငယ်သည့်ယုံကြည်ခြင်းသည် နောက်ဆုံးတွင် ဖျက်ဆီးခြင်းခံရသည်။ ဤအခိုက်အတန့်တွင် ၎င်းတို့၏ စိတ်နှလုံးများကို စိုးမိုးထားသည့် အယူအဆများအားလုံးက တစ်ပြိုင်နက်တည်း ထိုးထွက်လာကြသည်။ “ကျွန်ုပ်သည် ဘုရားအတွက် အလွန်ကြာမြင့်စွာ အသုံးခံပြီးဖြစ်သည်။ သို့သော် ဘုရားက ကျွန်ုပ်ကို ဤနည်းအတိုင်း ဆက်ဆံလိမ့်မည်ဟု ကျွန်ုပ် မမျှော်လင့်ခဲ့ပါ။ ဘုရားသည် မမျှတပါ၊ သူသည် လူတို့ကို မချစ်ပါတကား။ သူ့အတွက် ရိုးသားစွာ မိမိတို့ကိုယ်ကို အသုံးခံသောသူများကို မုချ လွန်စွာ ကောင်းချီးခံစားရလိမ့်မည်ဟု ဘုရားက ပြောခဲ့သည်။ ကျွန်ုပ်သည် ဘုရားအတွက် မိမိကိုယ်ကို စစ်မှန်ရိုးသားစွာ အသုံးခံခဲ့ပြီးဖြစ်သည်။ ကျွန်ုပ်သည် ကျွန်ုပ်၏ မိသားစုနှင့် အသက်မွေးဝမ်းကျောင်းကို စွန့်လွှတ်ခဲ့ပြီးဖြစ်သည်၊ ဆင်းရဲဒုက္ခများကို ခါးစည်းခံပြီး ကြိုးစားအလုပ်လုပ်ပြီးဖြစ်သည်။ အဘယ်ကြောင့် ဘုရားက ကျွန်ုပ်ကို အလွန်ကောင်းချီးမပေးသေးသနည်း။ ဘုရား၏ ကောင်းချီးမင်္ဂလာများက အဘယ်မှာနည်း။ အဘယ်ကြောင့် ထိုအရာများကို ကျွန်ုပ် မခံစားရ သို့မဟုတ် မမြင်နိုင်ရသနည်း။ အဘယ်ကြောင့် ဘုရားက လူတို့ကို မမျှမတဆက်ဆံသနည်း။ အဘယ်ကြောင့် ဘုရားက သူ၏ စကားအတိုင်း မတည်သနည်း။ ဘုရားက သစ္စာရှိသည်ဟု လူတို့ ပြောကြသည်၊ သို့သော် အဘယ်ကြောင့် ကျွန်ုပ် ထိုသို့ မခံစားရသနည်း။ အခြားအရာအားလုံးကို ဘေးဖယ်ထားလျှင်၊ ဤပတ်ဝန်းကျင်၌ပင် ဘုရားက သစ္စာရှိသည်ဟု ကျွန်ုပ် လုံးဝ မခံစားရသေးပါတကား”ဟူ၍ ဖြစ်သည်။ လူတို့၌ အယူအဆများ ရှိသောကြောင့် ထိုအယူအဆများ၏ လွယ်ကူစွာ လှည့်စားခြင်းနှင့် အထင်အမြင်မှားစေခြင်းကို ခံရသည်။ ဘုရားသခင်က လူတို့၏ စိတ်သဘောထားဆိုင်ရာ ပြောင်းလဲခြင်းအတွက်လည်းကောင်း၊ ၎င်းတို့၏ အသက်တာ ကြီးထွားမှုအတွက်လည်းကောင်း ပတ်ဝန်းကျင်များကို ပြင်ဆင်ပေးသည့်အခါတွင်ပင် ၎င်းတို့သည် ထိုအရာကို လက်ခံရန် အခက်တွေ့ကြပြီး ဘုရားသခင်ကို အထင်လွဲမှားကြသည်။ ဤအရာက ဘုရားသခင်၏ ကောင်းချီးမင်္ဂလာ မဟုတ်ကြောင်းနှင့် ဘုရားသခင်က ၎င်းတို့ကို မနှစ်သက်ကြောင်း ၎င်းတို့က တွေးထင်ကြသည်။ ၎င်းတို့အနေဖြင့် ဘုရားသခင်အတွက် စစ်မှန်ရိုးသားစွာ အသုံးခံပြီးဖြစ်သော်လည်း ဘုရားသခင်က သူ၏ ကတိများကို မဖြည့်ဆည်းသေးကြောင်း ၎င်းတို့က ယုံကြည်ကြသည်။ သမ္မာတရားကို မလိုက်စားသော ဤလူများသည် အချို့သော သာမညပတ်ဝန်းကျင်တစ်ခု၏ တစ်ခုတည်းသော စမ်းသပ်မှုမှတစ်ဆင့် ဤသို့ လွယ်ကူစွာ ထုတ်ဖော်ခြင်းခံရသည်။ ၎င်းတို့ ထုတ်ဖော်ခြင်းခံရသည့်အခါ ၎င်းတို့ အပြောချင်ဆုံးဖြစ်ခဲ့သည့်အရာကို အဆုံးတွင် ပြောဆိုကြသည်။ “ဘုရားသည် မဖြောင့်မတ်ပါ။ ဘုရားသည် သစ္စာရှိသော ဘုရားတစ်ပါး မဟုတ်ပါ။ ဘုရား၏ နှုတ်ကပတ်တော်များက ပြည့်စုံခဲသည်။ ဘုရားက ‘သူပြောဆိုသည့်အရာသည် အတည်ပြောဆိုခြင်းဖြစ်ပြီး သူပြောဆိုသည့်အရာက ပြီးမြောက်လိမ့်မည်ဖြစ်ကာ သူလုပ်ဆောင်သည့်အရာသည် ထာဝရတည်တံ့မည်’ ဟု ပြောခဲ့သည်။ ဤနှုတ်ကပတ်တော်များ၏ ပြည့်စုံခြင်းသည် အဘယ်မှာနည်း။ အဘယ်ကြောင့် ထိုအရာကို ကျွန်ုပ် မမြင်နိုင် သို့မဟုတ် မခံစားနိုင်ရသနည်း။ မည်သူမည်ဝါကို ကြည့်ပါ- ဘုရားကို ယုံကြည်သည့်အချိန်မှစ၍ သူသည် ကျွန်ုပ်လောက် ဘုရားအတွက် စွန့်လွှတ်ခြင်း သို့မဟုတ် အသုံးခံခြင်း မရှိခဲ့သည့်အပြင် ကျွန်ုပ်လောက် ပူဇော်ခြင်းလည်း မရှိခဲ့ပါ။ သို့သော် သူ၏ သားသမီးများသည် ဂုဏ်သတင်းကြီးသော တက္ကသိုလ်များသို့ တက်ခွင့်ရခဲ့ကြသည်၊ သူ၏ ခင်ပွန်းက ရာထူးတိုးခဲ့သည်၊ သူတို့၏ စီးပွားရေးက ကြီးပွားတိုးတက်နေပြီး သူတို့၏ သီးနှံများပင်လျှင် အခြားသူများထက် ပို၍ အထွက်တိုးသည်။ ပြီးလျှင် ကျွန်ုပ်ကော ဘာရခဲ့သနည်း။ ကျွန်ုပ်သည် ဘုရားကို နောက်တစ်ကြိမ် လုံးဝ ယုံကြည်တော့မည်မဟုတ်ပါ”ဟူ၍ ဖြစ်သည်။ ဤစကားများသည် ဤလူတို့၏ စစ်မှန်သော အတွေးများ၊ ၎င်းတို့၏ ဆောင်ပုဒ်များ ဖြစ်ကြသည်။ ၎င်းတို့သည် ဤအယူအဆများဖြင့် ပြည့်နေသည်၊ ဤအဓိပ္ပာယ်မဲ့သော အတွေးများနှင့် သဘောထားအမြင်များဖြင့် ပြည့်နေပြီး၊ အကျိုးကျေးဇူးများနှင့် အပေးအယူများဆိုင်ရာ စဉ်းစားဆင်ခြင်မှုများဖြင့် ပြည့်နေသည်။ ဤသည်မှာ ၎င်းတို့က ဘုရားသခင်၏ အမှုတော်နှင့် သူ၏ အပင်ပန်းခံထားသော ရည်ရွယ်ချက်များကို သိနားလည်ပြီး သဘောပေါက်သည့်ပုံစံဖြစ်သည်၊ ဤသည်မှာ ၎င်းတို့က ဤအရာများကို သဘောထားသည့်ပုံစံ ဖြစ်သည်။ ထို့ကြောင့် ဘုရားသခင်က အပင်ပန်းခံ၍ အကြိမ်ကြိမ် ပြင်ဆင်ပေးသော ပတ်ဝန်းကျင်များတွင် ၎င်းတို့သည် မိမိတို့၏ အယူအဆများဖြင့် ဘုရားသခင်ကို ထပ်ခါတလဲလဲ တိုင်းတာပြီး အထင်အမြင်လွဲမှားကြကာ အဆက်မပြတ် ကျရှုံးပြီး ထိမိ၍လဲကြသည်။ ထို့အပြင် ၎င်းတို့သည် မိမိတို့၏ အယူအဆများ မှန်ကန်ကြောင်းကို အတည်ပြုရန် အဆက်မပြတ် ကြိုးစားကြသည်။ ဤအယူအဆများကို အတည်ပြုပြီးဖြစ်ကြောင်းနှင့် ဘုရားသခင်ကို ထင်ရာမြင်ရာ အကဲဖြတ်ရန်၊ ဝေဖန်ရန်နှင့် ပြစ်တင်ရှုတ်ချရန် ၎င်းတို့အတွက် လုံလောက်သော သက်သေအထောက်အထားဖြစ်ကြောင်းတို့ကို ၎င်းတို့ ယုံကြည်သည့်အခါ ၎င်းတို့၏ စိတ်နှလုံးများသည် ဘုရားသခင်နှင့်ပတ်သက်သော အယူအဆများဖြင့် ပြည့်နေသောကြောင့် ၎င်းတို့သည် အယူအဆများကို စတင်ဖြန့်ဝေကြလေသည်။ ဤအယူအဆများထဲသို့ မည်သည့်အရာက ရောနှောနေသနည်း။ ယင်းမှာ စောဒကတက်မှုများ၊ မကျေနပ်မှုနှင့် နာကြည်းချက်များ ဖြစ်သည်။ ၎င်းတို့သည် ဤအရာများဖြင့် ပြည့်နေသည့်အခါ ဖွင့်ချရန် အခွင့်အရေးများကို ရှာဖွေကြသည်။ ၎င်းတို့ ကြုံတွေ့ခဲ့ရသည့် “မတရားမှုများ” ကို နားထောင်မည့် လူအုပ်တစ်အုပ်ကို ရှာတွေ့ဖို့ ၎င်းတို့ မျှော်လင့်သည်။ ၎င်းတို့သည် ဤအရာများကို ဤလူတို့ထံ ဖွင့်ချလိုပြီး ၎င်းတို့ “ခံစားခဲ့ရသည့်” မတရားသော ဆက်ဆံမှုဟုခေါ်သည့်အရာကို ၎င်းတို့အား ပြန်ပြောပြလိုကြသည်။ ဤသည်မှာ ဤလူတို့ဖြန့်ဝေသော အယူအဆများက အသင်းတော်အသက်တာတွင် ဖြစ်ပေါ်လာပုံဖြစ်သည်၊ ထိုသို့သော အယူအဆများ ဖြစ်လာပုံ ဖြစ်သည်။ ဤလူတို့၏ စိတ်နှလုံးများသည် နာကြည်းချက်များ၊ အာခံခြင်းနှင့် စိတ်မကျေနပ်မှုတို့ဖြင့် ပြည့်နေသည့်အပြင် ဘုရားသခင်နှင့်ပတ်သက်သော အထင်အမြင်လွဲမှားမှုများနှင့် မကျေနပ်ချက်များ၊ ပြီးလျှင် ဘုရားသခင်ကို ဝေဖန်ခြင်းများနှင့် ပြစ်တင်ရှုတ်ချခြင်းများဖြင့်ပင် ပြည့်နေသည်။ ယင်းက နောက်ဆုံးတွင် ၎င်းတို့၏ စိတ်နှလုံးများကို ပြစ်မှားစော်ကားခြင်းဖြင့် ပြည့်သွားစေသည်။ ၎င်းတို့သည် ကောင်းချီးမင်္ဂလာများ မရရှိမည်ကို ကြောက်ရွံ့ပြီး ထို့သို့ဖြင့် ထွက်ခွာရန် မလိုလားဘဲ၊ လူတို့အကြားတွင် ဘုရားသခင်နှင့်ပတ်သက်၍ မိမိတို့၏ အထင်အမြင်လွဲမှားမှုများနှင့် သူ့အပေါ် မိမိတို့၏ စိတ်မကျေနပ်မှုကို ဖြန့်ဝေကြကာ ဘုရားသခင်အပေါ် မိမိတို့၏ ဝေဖန်ခြင်းများနှင့် ပြစ်တင်ရှုတ်ချခြင်းများအပြင် သူ့အပေါ် မိမိတို့၏ ပြစ်မှားစော်ကားခြင်းများကို သာ၍ပင် ဖြန့်ဝေကြလေသည်။ ၎င်းတို့သည် မည်သည့်အရာကို ပြစ်မှားစော်ကားသနည်း။ ၎င်းတို့သည် ဘုရားသခင်က ၎င်းတို့အပေါ် မမျှတကြောင်းနှင့် ၎င်းတို့လုပ်ဆောင်ခဲ့သည့်အရာအတွက် သင့်လျော်ပြီး တူညီသော အကျိုးတုံ့ပြန်မှုများကို မပေးကြောင်း ပြောဆိုလျက်ဘုရားသခင်ကို ပြစ်မှားစော်ကားကြခြင်ဖြစ်သည်။ ၎င်းတို့သည် မိမိတို့၏ ပူဇော်ဆက်ကပ်မှုများနှင့် စွန့်လွှတ်အနစ်နာခံမှုများနောက် ကျေးဇူးတော်နှင့် ကြီးမားသော ကောင်းချီးမင်္ဂလာများကို မပေးသနားသည့်အတွက် ဘုရားသခင်ကို ဝေဖန်ကြသည်။ ၎င်းတို့သည် မိမိတို့ ရရှိရန် မျှော်လင့်ခဲ့သော ထိုဇာတိပကတိဆိုင်ရာ လိုအပ်ချက်များဖြစ်သည့် ရုပ်ဝတ္ထုပစ္စည်းများ၊ ငွေကြေး စသည်တို့ကို ဘုရားသခင်ထံမှ မရရှိခဲ့ကြသဖြင့် မိမိတို့၏ စိတ်နှလုံးများကို မကျေနပ်ချက်များနှင့် နာကြည်းချက်များဖြင့် ပြည့်စေကြသည်။ အယူအဆများကို ဖြန့်ဝေခြင်း၌ ၎င်းတို့၏ ရည်ရွယ်ချက်မှာ တစ်ဖက်တွင် ဖွင့်ချပြီး လက်စားချေရန်ဖြစ်ပြီး၊ ထိုသို့ဖြင့် စိတ်ပိုင်းဆိုင်ရာ ဟန်ချက်ညီမှု အသိစိတ်တစ်ခုကို ရရှိရန်ဖြစ်ကာအခြားတစ်ဖက်တွင် ဘုရားသခင်နှင့်ပတ်သက်၍ အထင်အမြင်လွဲမှားမှုများနှင့် အယူအဆများကို ဖြစ်ပေါ်စေရန်အတွက် ပိုများသောလူတို့ကို လှုံ့ဆော်ရန်ဖြစ်ပြီး၊ ထိုသို့ဖြင့် ဤလူတို့အား ၎င်းတို့ပြုသည့်အတိုင်းပင် ဘုရားသခင်အပေါ်သတိထားစေရန် ဖြစ်သည်။ အကယ်၍ ပိုများသောလူတို့က “ကျွန်ုပ်တို့သည် ဘုရားကို တစ်ဖန် လုံးဝ ယုံကြည်တော့မည်မဟုတ်ပါ”ဟု ပြောဆိုပါက ၎င်းတို့သည် စိတ်ထဲတွင် ကျေနပ်မှုခံစားရလိမ့်မည်။ ဤသည်မှာ ၎င်းတို့ အယူအဆများကို ဖြန့်ဝေခြင်း၏ နောက်ကွယ်တွင်ရှိသည့် ရည်ရွယ်ချက်နှင့် အရင်းခံအကြောင်းရင်း ဖြစ်သည်။

အယူအဆများကို ဖြန့်ဝေသောလူတို့၏ ဆောင်ပုဒ်မှာ အဘယ်နည်း။ ၎င်းတို့ မကြာခဏ ထပ်ခါတလဲလဲ ပြောဆိုသည့် ဆိုရိုးစကားမှာ အဘယ်နည်း။ အချို့သော အမှုအရာများကို တွေ့ကြုံပြီး ၎င်းတို့ လိုချင်သော အကျိုးကျေးဇူးများကို မရရှိသည့်နောက်တွင်၊ ၎င်းတို့သည် မိမိတို့ကိုယ်ကို၊ “ကျွန်ုပ်သည် ဘုရားကို တစ်ဖန် လုံးဝ ယုံကြည်တော့မည်မဟုတ်ပါ” ဟူ၍ မရပ်မနား ပြောဆိုကြသည်။ ဤသို့ပြောဆိုပြီးသည့်နောက်တွင်ပင် ၎င်းတို့သည် မိမိတို့၏ အမုန်းတရားကို ဖြေဖျောက်ပြီးဖြစ်သည် သို့မဟုတ် မိမိတို့၏ ပန်းတိုင်ကို အောင်မြင်ပြီးဖြစ်သည်ဟု မခံစားရပေ။ စုဝေးပွဲများကို ၎င်းတို့ တက်ရောက်သည့်အခါ အခြားသူများက မည်သည့်အရာအကြောင်းကို မိတ်သဟာယဖွဲ့သည်ဖြစ်စေ ၎င်းတို့ မခံယူနိုင်ကြပေ။ ၎င်းတို့သည် ဤစကားရပ်ကို အကြိမ်များစွာ၊ ဆယ်ကြိမ်ထက်မကပင် ထပ်ခါတလဲလဲ ပြောဆိုရပေမည်။ “ကျွန်ုပ်သည် ဘုရားကို တစ်ဖန် လုံးဝ ယုံကြည်တော့မည်မဟုတ်ပါ”ဟူ၍ဖြစ်သည်။ ဤစကားရပ်သည် အဓိပ္ပာယ်များဖြင့် ပြည့်နှက်နေသည် မဟုတ်လော။ ထိုအရာ၏နောက်ကွယ်တွင် ဇာတ်လမ်းတစ်ပုဒ် ရှိသည်။ ၎င်းတို့၏ “ယုံကြည်မှု”မှာ အဘယ်နည်း။ ၎င်းတို့သည် ယခင်က ဘုရားသခင်ကို ယုံကြည်ခဲ့ကြသလော။ ၎င်းတို့၏ ယခင်ယုံကြည်ခြင်းသည် စစ်မှန်သော သက်ဝင်ယုံကြည်ခြင်း ဖြစ်ခဲ့သလော။ ယင်းတွင် ဖန်ဆင်းခံတစ်ဦး၌ ရှိသင့်သော ကျိုးနွံနာခံခြင်း ပါဝင်ခဲ့သလော။ (မပါဝင်ခဲ့ပါ။) လုံးဝမပါဝင်ခဲ့ပေ။ ၎င်းတို့သည် ဘုရားသခင်နှင့်ပတ်သက်၍ အယူအဆများနှင့် စိတ်ကူးများဖြင့် ပြည့်နေသည်။ ပို၍အရေးကြီးသည်မှာ ၎င်းတို့သည် ကျိုးနွံနာခံခြင်းတစ်ခုတလေမျှမရှိဘဲ ဘုရားသခင်ထံမှ တောင်းဆိုမှုများနှင့် တောင်းခံမှုများဖြင့် ပြည့်နေခြင်း ဖြစ်သည်။ ၎င်းတို့၏ “ယုံကြည်မှု”သည် မည်သည့်အရာကို ဆိုလိုသနည်း။ “ဘုရားသည် ကောင်းကင်၊ မြေကြီးနှင့် အရာခပ်သိမ်းအပေါ် အချုပ်အခြာအာဏာပိုင်သောသူဖြစ်သည်ဟု ကျွန်ုပ် ယုံကြည်သည်။ ဘုရားသည် ကျွန်ုပ်ကို အခြားသူများ၏ အနိုင်ကျင့်ခြင်းမှ ကာကွယ်ပေးနိုင်သည်ဟု ကျွန်ုပ် ယုံကြည်သည်။ ဘုရားသည် ကျွန်ုပ်ကို ဇာတိပကတိဆိုင်ရာ သက်သောင့်သက်သာရှိမှုကို မွေ့လျော်ခံစားစေနိုင်သည်၊ ကောင်းမွန်သည့်၊ သာယာဝပြောသော ဘဝကို အသက်ရှင်စေနိုင်ပြီး ကျွန်ုပ်အတွက် အရာရာတိုင်းကို အေးချမ်းစွာနှင့် အားရကျေနပ်ဖွယ်ရာဖြစ်သွားစေနိုင်သည်ဟု ကျွန်ုပ် ယုံကြည်သည်။ ဘုရားသည် ကျွန်ုပ်ကို ကောင်းကင်နိုင်ငံတော်သို့ ဝင်ရောက်ခွင့်ပေးပြီး ကြီးမားသော ကောင်းချီးမင်္ဂလာများကို လက်ခံရရှိစေနိုင်သည်၊ ဤဘဝတွင် အဆတစ်ရာ ရရှိပြီး၊ နောင်ဘဝတွင် ထာဝရအသက်ရရှိစေနိုင်သည်ဟု ကျွန်ုပ် ယုံကြည်သည်”ဟူ၍ ဖြစ်သည်။ ဤသည်မှာ ယုံကြည်မှုဖြစ်သလော။ ဤ “ယုံကြည်မှုများ”တွင် ကျိုးနွံနာခံခြင်း စိုးစဉ်းမျှမရှိသည့်အပြင်၊ ယင်းတို့ထဲမှ တစ်ခုကမျှ လူတို့အတွက် ဘုရားသခင်၏ တောင်းဆိုချက်များနှင့် မကိုက်ညီပေ။ ဤယုံကြည်မှုများသည် ကိုယ်ရေးကိုယ်တာ အကျိုးအမြတ်၏ ရှုထောင့်အမြင်မှ သက်သက် ပေါက်ဖွားလာခြင်းဖြစ်သည်။ ဘုရားသခင်သည် သမ္မာတရားကို ဖော်ပြပြီး လူတို့အပေါ် အမှုပြုသည်။ သူက လူတို့ကို ပျော်ရွှင်သောဘဝ အသက်ရှင်စေမည်၊ အခြားသူများအထက်တွင် အသက်ရှင်စေမည်၊ သို့မဟုတ် အကန့်အသတ်မဲ့သော အလားအလာများဖြင့် သာယာဝပြောပြီး အောင်မြင်စေမည်ဟု မည်သည့်အခါက ပြောခဲ့ဖူးသနည်း။ (မည်သည့်အခါကမျှ မပြောခဲ့ဖူးပါ။) သို့ဆိုလျှင် အဘယ်ကြောင့် ၎င်းတို့သည် မိမိတို့၏ ကိုယ်ပိုင် “ယုံကြည်မှု”ကို အလွန်အဖိုးတန်သည်ဟု မှတ်ယူကြသနည်း။ ဘုရားသခင်ကို တစ်ဖန် လုံးဝ ယုံကြည်တော့မည်မဟုတ်ဟုပင် ၎င်းတို့က ပြောဆိုကြသည်။ ၎င်းတို့၏ ယုံကြည်ခြင်းသည် တန်ဖိုးတစ်ခုတလေ ရှိသလော။ ဘုရားသခင်က ယင်းကို လက်ခံသလော။ ၎င်းတို့တွင် သမ္မာတရား လက်တွေ့ကျမှု အရိပ်အယောင်မရှိ၊ ဘုရားသခင်ကို ကျိုးနွံနာခံခြင်း အရိပ်အယောင်မရှိဘဲ၊ ဘုရားသခင်ထံမှ ကောင်းချီးမင်္ဂလာများ၊ အကျိုးကျေးဇူးများနှင့် အကျိုးအမြတ်များကိုသာ ရရှိလိုကြပြီး ၎င်းတို့က ဤအရာကို ဘုရားသခင်အား ယုံကြည်ခြင်းဟု ခေါ်သည်။ ဤသည်မှာ ဘုရားသခင်အပေါ် ပြစ်မှားစော်ကားခြင်း မဟုတ်လော။ ဤသို့သော လူစားမျိုးများသည် အယူအဆများဖြင့် ပြည့်နေပြီး ကောင်းချီးမင်္ဂလာများရရှိခြင်းနှင့်ဆိုင်သည့် ကြံရွယ်ချက်၏ စိုးမိုးခြင်းခံနေရသည်။ ၎င်းတို့သည် ဘုရားသခင်၏ အမှုတော်ကို လုံးဝမတွေ့ကြုံမခံစားသည့်အပြင် ဘုရားသခင်၏ နှုတ်ကပတ်တော်များကို လက်တွေ့မလုပ်ဆောင်ကြပေ။ ၎င်းတို့လုပ်ဆောင်သည့် အရာရာတိုင်း၏ ပန်းတိုင်နှင့် ရည်ရွယ်ချက်မှာ ၎င်းတို့၏ ကိုယ်ပိုင်ဇာတိပကတိ၏ အကျိုးအတွက် လုံးလုံး ဖြစ်သည်။ ၎င်းတို့သည် မိမိတို့ကိုယ်ကို ဟုတ်လှပြီဟု ထင်ပြီး ဘုရားသခင်၌ ၎င်းတို့၏ ယုံကြည်ခြင်းဟုခေါ်သည့်အရာကို အထူးအဖိုးတန်သောအရာအဖြစ် မှတ်ယူကြသည်။ ဘုရားသခင်၌ သင်၏ ယုံကြည်ခြင်းက အလွန်အဖိုးတန်ပြီး မြင့်မြတ်ပါက၊ ဘုရားသခင်က သင့်အတွက် သေးငယ်သော ပတ်ဝန်းကျင်တစ်ခုကို ပြင်ဆင်ပေးသည့်အခါ၊ သင်သည် ထိုအရာမှနေ၍ သမ္မာတရားကို အဘယ်ကြောင့် နားမလည်နိုင်ရသနည်း သို့မဟုတ် သင်၏ သက်သေခံချက်တွင် ခိုင်မာစွာ မရပ်တည်နိုင်ရသနည်း။ ဤနေရာတွင် မည်သည့်အရာ ဖြစ်ပျက်နေသနည်း။ ဘုရားသခင်က သင်၏ ယုံကြည်ခြင်းကို စစ်ဆေးသည့်အခါ၊ သင်သည် ဘုရားသခင်ကို မည်သည့်အရာ ပြန်ပေးသနည်း။ ဘုရားသခင်ကို သင် ပြန်ပေးသည့် အထင်အမြင်လွဲမှားမှုများ၊ မကျေနပ်ချက်များနှင့် အတိုက်အခံပြုခြင်းတို့သည် သူအလိုရှိသည့်အရာ ဖြစ်နိုင်သလော။ ဤအရာများသည် သမ္မာတရားနှင့် ကိုက်ညီသလော။ သိသာထင်ရှားစွာပင်၊ မကိုက်ညီပေ။ ထို့ကြောင့်၊ ဤလူတို့သည် အသင်းတော်တွင် အယူအဆများကို ပွင့်လင်းစွာ ဖြန့်ဝေနိုင်သည်ဟူသောအချက်က အချက်တစ်ချက်ကို သက်သေပြသည်။ ၎င်းတို့သည် ဘုရားသခင်ကို မသိကြသည့်အပြင်၊ ဘုရားသခင်က အရာရာတိုင်းအပေါ် အချုပ်အခြာအာဏာရှိသည်ကို သာ၍ပင် မယုံကြည်ကြပေ။ ၎င်းတို့ ယုံကြည်သော ဘုရားသည် အမှန်တကယ်တွင် မတည်ရှိပေ။ ဤလူတို့သည် ဘုရားသခင်ကို ဆန့်ကျင်ရန်၊ ပြစ်တင်ရှုတ်ချရန်နှင့် ပြစ်မှားစော်ကားရန် ၎င်းတို့နှင့် ပူးပေါင်းဖို့ ပိုများသောလူတို့ကို အထင်အမြင်မှားစေပြီး ဆွဲဆောင်ရန် အယူအဆများကို ပွင့်လင်းစွာ ဖြန့်ဝေသည့်အခါ၊ ၎င်းတို့သည် မိမိတို့ကိုယ်ကို ဘုရားသခင်၏ နောက်လိုက်များ မဟုတ်တော့ကြောင်း၊ ယုံကြည်သူများ မဟုတ်တော့ကြောင်းနှင့် ဖန်ဆင်းရှင်၏ အုပ်စိုးမှုအောက်မှ ဖန်ဆင်းခံများ မဟုတ်တော့ကြောင်း မရည်ရွယ်ဘဲ လူသိရှင်ကြား ကြေညာနေခြင်း ဖြစ်သည်။ ၎င်းတို့ ဖြန့်ဝေသော အယူအဆများသည် ရိုးရှင်းသော စိတ်ကူးများ သို့မဟုတ် ဖော်ပြချက်များ မဟုတ်ပေ။ ထို့ထက်၊ ၎င်းတို့သည် မိမိတို့၏ စိတ်နှလုံးထဲတွင် ဘုရားသခင်ကို ဆန့်ကျင်၍ ချိုးဖောက်မရနိုင်သည့် အတားအဆီးတစ်ခုကို တည်ဆောက်ပြီးဖြစ်ကာ၊ ဘုရားသခင်ကို ဆက်ဆံရန်၊ ဘုရားသခင်နှင့် မိမိတို့၏ ဆက်ဆံရေးကို ကိုင်တွယ်ရန်နှင့် ဘုရားသခင်၏ နှုတ်ကပတ်တော်များနှင့် ဘုရားသခင်၏ အမှုတော်တို့ကို ဆက်ဆံရန် လူ့အယူအဆများနှင့် စိတ်ကူးများကို အသုံးပြုခြင်းသည် မှန်ကန်ပြီး ၎င်းတို့ လက်တွေ့လုပ်ဆောင်သင့်သည့် နည်းလမ်းဖြစ်သည်ဟု စိတ်ပိုင်းဖြတ်ပြီး ဖြစ်နေသည်။ ထိုသို့သောလူတို့သည် အသင်းတော်အသက်တာတွင် အယူအဆများကို ပွင့်လင်းစွာ ဖြန့်ဝေသည့်အခါ ၎င်းတို့ကို ကန့်သတ်သင့်သလော။ သို့မဟုတ် ၎င်းတို့၏ သေးငယ်သော ဝိညာဉ်ရင့်ကျက်မှုနှင့် ပေါ့တန်သော အခြေခံအုတ်မြစ်တို့အရ၊ ၎င်းတို့၏ အမြင်များကို လွတ်လပ်စွာ ဖော်ပြခွင့်နှင့် နောင်တရရန် လုံလောက်သော အချိန်နှင့် နေရာကို ၎င်းတို့အား ပေးသင့်သလော။ သင့်လျော်သော ဆောင်ရွက်ပုံနည်းလမ်းမှာ အဘယ်နည်း။ (၎င်းတို့ကို တားဆီးပြီး ကန့်သတ်ခြင်းသည် သင့်လျော်ပါသည်။) အဘယ်ကြောင့် ၎င်းတို့ကို တားဆီးပြီး ကန့်သတ်ခြင်းက သင့်လျော်သနည်း။ အချို့လူများက “သင်က ၎င်းတို့ကို ကန့်သတ်ပြီး လွတ်လပ်စွာ စကားပြောခွင့်မပေးသည့်အပြင်၊ ၎င်းတို့က ယုံကြည်ခြင်းကို ရပ်တန့်ပြီး စုဝေးပွဲများ တက်ရောက်ခြင်းကို ရပ်တန့်ပါက၊ ယင်းသည် ၎င်းတို့ကို ထိခိုက်နစ်နာစေမည် မဟုတ်လော။ ယင်းမှာ အလွန်ပင် ဝမ်းနည်းစရာကောင်းပေမည်။ ဘုရားသခင်သည် လူတစ်ဦးတစ်ယောက်က ပျက်စီးခြင်းကို ခံစားရစေခြင်းထက် လူအားလုံးကို ကယ်တင်မည် မဟုတ်လော။ ပျောက်သောသိုးတစ်ကောင်ကိုပင် ပြန်လည်ရှာဖွေရမည်ဖြစ်သည်။ ပျောက်သောသိုးတစ်ကောင်ကို ပြန်လည်ရှာဖွေရန် ကြိုးစားအားထုတ်မှုအားလုံး ပြုပြီးနောက်၊ သူသည် ထိုသိုးကို တစ်ဖန် ပျောက်ဆုံးခွင့်ပြုဦးမည်လော”ဟု ပြောဆိုကြသည်။ ဤစကားများသည် မှန်ကန်သလော။ (မမှန်ကန်ပါ။) အဘယ်ကြောင့် မမှန်ကန်သနည်း။ (အဘယ်ကြောင့်ဆိုသော် ထိုသို့သော လူတို့သည် ဘုရားသခင်ကို စစ်မှန်စွာ မယုံကြည်ကြသောကြောင့် ဖြစ်သည်။ ၎င်းတို့သည် ကောင်းချီးမင်္ဂလာများ ရရှိရန် မျှော်လင့်ချက်ဖြင့်သာ ဘုရားသခင်ကို ယုံကြည်ကြပြီး၊ ၎င်းတို့၏ ယုံကြည်မှုသည် မသန့်စင်မှုများဖြင့် ရောနေသည်။) ဘုရားသခင်ကို ၎င်းတို့၏ ယုံကြည်မှု၌ မသန့်စင်မှုအချို့ ရောနှောနေခြင်း မရှိသူ မည်သူရှိသနည်း။ သင့်တွင် အချို့မရှိလေသလော။ ဤသည်မှာ ခိုင်လုံသော အကြောင်းပြချက်တစ်ခုလော။ ထိုသို့သောလူတို့ထံမှ ဖော်ပြချက်ကို သုံးသပ်ကြည့်လော့။ “ကျွန်ုပ်သည် ဘုရားကို တစ်ဖန် လုံးဝ ယုံကြည်တော့မည်မဟုတ်ပါ”ဟူ၍ ဖြစ်သည်။ ဤသည်တို့မှာ မည်သည့် စကားအမျိုးအစားများ ဖြစ်သနည်း။ ဤအရာနှင့် ဘာသာတရားမရှိသူများ၊ နတ်ဆိုးများနှင့် စာတန်တို့၏ ပြစ်မှားစော်ကားခြင်းတို့အကြား ကွာခြားချက်တစ်ခုတလေ ရှိသလော။ (မရှိပါ။) ဤဖော်ပြချက်၏ သွယ်ဝိုက်ညွှန်းဆိုချက်မှာအဘယ်နည်း။ “ကျွန်ုပ်သည် ဘုရားအပေါ် ယုံကြည်ခြင်း မရှိတော့ပါ။ အတိတ်တွင် ကျွန်ုပ်သည် စိတ်နှလုံးအကြွင်းမဲ့ ဘုရားကို ယုံကြည်ပြီး နောက်သို့လိုက်ခဲ့သော်လည်း ဘုရားက ကျွန်ုပ်ကို ကောင်းချီးမပေးခဲ့ပါ။ ထိုအစား သူက ကျွန်ုပ်အတွက် အခက်အခဲဖြစ်စေရန်နှင့် ကျွန်ုပ်ကို ထိမိလဲစေရန် ထိုသို့သော ပတ်ဝန်းကျင်များကို ပြင်ဆင်ပေးခဲ့သည်။ ဘုရားပြောဆိုသည့်အရာသည် သူလုပ်ဆောင်သည့်အရာနှင့် လုံးဝမကိုက်ညီပါ၊ ထို့ကြောင့် ကျွန်ုပ်သည် ဘုရားကို နောက်တစ်ကြိမ် မယုံကြည်ဝံ့တော့ပါ။ ကျွန်ုပ်သည် ယခင်က အလွန်မိုက်မဲခဲ့ပါသည်။ ကျွန်ုပ်သည် ဘုရားအတွက် မိမိကိုယ်ကို စွန့်လွှတ်ခဲ့သည်၊ အသုံးခံခဲ့သည်၊ ဆင်းရဲဒုက္ခများစွာကို ခါးစည်းခံခဲ့သော်လည်း၊ အဆင်းနီသော နဂါးကြီး၏ ဖမ်းဆီးခြင်းနှင့် ညှဉ်းပန်းနှိပ်စက်ခြင်းကို ခံရသည့်အခါ ဘုရားထံမှ ကာကွယ်မှုကို မမြင်ခဲ့ရပါ။ ကျွန်ုပ်၏ မိသားစုစီးပွားရေးသည်လည်း အခြားသူများလောက် မကောင်းခဲ့ပါ၊ ကျွန်ုပ်သည် အခြားသူများလောက် ငွေမရှာနိုင်ခဲ့ပါ၊ ကျွန်ုပ်၏ မိဘများသည်လည်း နာမကျန်းဖြစ်နေဆဲ ဖြစ်သည်။ ကျွန်ုပ်သည် နှစ်ပေါင်းများစွာ ဘုရားကို ယုံကြည်ခြင်းမှ မည်သည့်အရာမျှ မရရှိခဲ့ပါ။ ဘုရားက လူတို့ကို ကြီးစွာ ကောင်းချီးပေးမည်ဟု သူ မပြောခဲ့ဘူးလော။ ဘုရားထံမှ မည်သည့် ကောင်းချီးမင်္ဂလာများကို ကျွန်ုပ် ရရှိခဲ့သနည်း။ ဘုရား နှုတ်ကပတ်တော်များက ပြည့်စုံလာခြင်းမရှိပါ၊ ထို့ကြောင့် ကျွန်ုပ်သည် ဘုရားကို တစ်ဖန် လုံးဝယုံကြည်တော့မည်မဟုတ်ပါ”ဟူ၍ ဖြစ်သည်။ “ကျွန်ုပ်သည် ဘုရားကို တစ်ဖန် လုံးဝ ယုံကြည်တော့မည်မဟုတ်ပါ”ဟူသော ဖော်ပြချက်တွင် များစွာပါဝင်သည်။ ယင်းသည် ဘုရားသခင်အပေါ် စောဒကတက်မှုများ၊ မကျေနပ်မှုနှင့် အထင်အမြင်လွဲမှားမှုတို့ဖြင့် ပြည့်နေသည်။ တိုတိုပြောရလျှင် ၎င်းတို့သည် ဖြစ်ချင်သည့်အတွေးရှိသည့် စိတ်နေစိတ်ထားဖြင့် ဆင်းရဲဒုက္ခကို ခံနိုင်ပြီး အသုံးခံပြီးနောက်၊ ဘုရားသခင်က ၎င်းတို့၏ တောင်းဆိုမှုများအတိုင်း ကောင်းချီးမင်္ဂလာများကို မပေးသနားခဲ့သည့်အပြင်၊ ၎င်းတို့၏ အယူအဆများနှင့် စိတ်ကူးများအတိုင်း အဖိုးအခ သို့မဟုတ် ဆုလာဘ်ကို မပေးခဲ့သောကြောင့် ၎င်းတို့သည် မကျေမနပ်ဖြစ်လာပြီး ဘုရားသခင်အပေါ် မကျေချမ်းမှုဖြင့် ပြည့်လာကာ၊ ဤသို့သော အခြေအနေများအောက်တွင် ၎င်းတို့က ဤဝါကျကို ပြောဆိုခဲ့ခြင်း ဖြစ်သည်။ ဤဝါကျသည် မည်သည့်နေရာကမျှ ထွက်ပေါ်လာခြင်း မဟုတ်ပေ။ ၎င်းတို့ ယင်းကို ပြောဆိုသည့်အချိန်တွင် အပြုအမူများနှင့် သရုပ်သကန်များစွာကို ၎င်းတို့ ပြသခဲ့ပြီးဖြစ်ကာ ထုတ်ဖော်ခြင်းခံခဲ့ရပြီး ဖြစ်သည်။ ထိုသို့သောလူတို့၏ ဘုရားသခင်နှင့် ဆက်ဆံရေးတွင် မည်သည့်ပြဿနာ ရှိသနည်း။ ဘုရားသခင်နှင့် ၎င်းတို့၏ ဆက်ဆံရေးတွင် အကြီးမားဆုံးသော ပြဿနာမှာ အဘယ်နည်း။ ယင်းမှာ ၎င်းတို့သည် မိမိတို့ကိုယ်ကို ဖန်ဆင်းခံတစ်ဦးအဖြစ် လုံးဝမမှတ်ယူခဲ့သည့်အပြင်၊ ဝတ်ပြုကိုးကွယ်ရန် ဘုရားသခင်ကို ဖန်ဆင်းရှင်အဖြစ် အနည်းငယ်မျှပင် မမှတ်ယူခဲ့ခြင်း ဖြစ်သည်။ ဘုရားသခင်ကို ၎င်းတို့ ယုံကြည်မှုအစပြုခဲ့သည့်အချိန်မှစ၍ ၎င်းတို့သည် ဘုရားသခင်ကို ငွေပင်တစ်ပင်၊ ရတနာသိုက်တစ်ခုအဖြစ် ဆက်ဆံခဲ့ကြသည်။ ၎င်းတို့သည် သူ့ကို ဆင်းရဲဒုက္ခနှင့် ဘေးအန္တရာယ်မှ ကယ်တင်မည့် ဘုရားလောင်းတစ်ဆူအဖြစ် မှတ်ယူခဲ့ပြီး၊ မိမိတို့ကိုယ်ကို ဤဘုရားလောင်း၊ ဤရုပ်တု၏ နောက်လိုက်တစ်ဦးအဖြစ် မှတ်ယူခဲ့ကြသည်။ ဘုရားသခင်ကို ယုံကြည်ခြင်းသည် သက်သတ်လွတ်စားခြင်း၊ ကျမ်းစာများ ရွတ်ဖတ်ခြင်းနှင့် မကြာခဏ အမွှေးတိုင်များ ထွန်းညှိခြင်းအပြင် ဦးခိုက်ရှိခိုးခြင်းတို့အားဖြင့် မိမိတို့ လိုချင်သည့်အရာကို ရရှိနိုင်သည့် ဗုဒ္ဓကို ယုံကြည်ခြင်းကဲ့သို့ ဖြစ်သည်ဟု ၎င်းတို့ တွေးထင်ခဲ့ကြသည်။ ထို့ကြောင့် ဘုရားသခင်ကို ၎င်းတို့ ယုံကြည်ပြီးနောက် ဖြစ်ပေါ်လာသော ဖြစ်ရပ်အားလုံးသည် ၎င်းတို့၏ အယူအဆများနှင့် စိတ်ကူးများ နယ်ပယ်အတွင်း၌ ဖြစ်ပျက်ခဲ့ခြင်း ဖြစ်သည်။ ၎င်းတို့သည် ဖန်ဆင်းရှင်ထံမှ သမ္မာတရားကို လက်ခံသည့် ဖန်ဆင်းခံတစ်ဦး၏ သရုပ်သကန်များကို တစ်ခုမျှ မပြသခဲ့သကဲ့သို့၊ ဖန်ဆင်းရှင်အပေါ် ဖန်ဆင်းခံတစ်ဦးက ရှိသင့်သော ကျိုးနွံနာခံခြင်း တစ်ခုတစ်လေကိုမျှလည်း မပြသခဲ့ပေ။ အဆက်မပြတ် တောင်းဆိုခြင်း၊ အဆက်မပြတ် တွက်ချက်ခြင်းနှင့် မရပ်မနား တောင်းခံခြင်းတို့သာ ရှိခဲ့သည်။ ဤအရာအားလုံးသည် နောက်ဆုံးတွင် ဘုရားသခင်နှင့် ၎င်းတို့၏ ဆက်ဆံရေးကို ပျက်ပြားသွားစေခဲ့သည်။ ဤဆက်ဆံရေးမျိုးသည် အပေးအယူဆန်ပြီး မည်သည့်အခါမျှ ခိုင်မာစွာ မရပ်တည်နိုင်ပေ။ ထိုသို့သောလူတို့ ထုတ်ဖော်ခြင်းခံရရန်မှာ အချိန်ကာလတစ်ခုသာလိုသည်။ ၎င်းတို့သည် အသင်းတော်အသက်တာတွင် ပါဝင်ပြီး၊ အယူအဆများကို မဖြန့်ဝေဘဲ၊ ဘုရားသခင်က ၎င်းတို့ကို မည်သို့ ဦးဆောင်ခဲ့သည်၊ ဘုရားသခင်က ၎င်းတို့ကို မည်သို့ ကောင်းချီးပေးခဲ့သည်၊ ၎င်းတို့ မည်သည့်အရာကို မွေ့လျော်ခံစားခဲ့ရသည် စသည်တို့ကို ရံဖန်ရံခါ မိတ်သဟာယဖွဲ့လျှင်ပင်၊ ၎င်းတို့ ပြောဆိုသည့်အရာအများစုမှာ ဘုရားသခင်ထံမှ ၎င်းတို့ လက်ခံရရှိခဲ့သော ကျေးဇူးတော်၊ မွေ့လျော်ခံစားမှုနှင့် ဇာတိပကတိဆိုင်ရာ အကျိုးကျေးဇူးများ ပါဝင်သည်။ ဤဆွေးနွေးမှုများသည် သမ္မာတရားနှင့်လည်းကောင်း၊ ဘုရားသခင်ကို ကျိုးနွံနာခံခြင်းနှင့်လည်းကောင်း လုံးဝမသက်ဆိုင်သည့်အပြင်၊ သမ္မာတရားလက်တွေ့ကျမှု တစ်ခုမျှလည်း လုံးဝမရှိပေ။ အခြေအနေများ ကောင်းသည့်အခါ၊ ၎င်းတို့သည် ဘုရားသခင်အပေါ် ယုံကြည်ခြင်းနှင့် သူ့အပေါ် ချစ်ခြင်း၊ အခြားလူတို့အပေါ် သည်းခံခြင်းနှင့် စိတ်ရှည်ခြင်းတို့ကို ပြသကြသည်၊ အားလုံးမှာ ပန်းတိုင်တစ်ခုကို စွမ်းဆောင်ရရှိရန်ဖြစ်သည်။ ယင်းမှာ ဘုရားသခင်၏ ကောင်းချီးမင်္ဂလာများအားလုံးကို ရရှိရန် ဖြစ်သည်။ ဘုရားသခင်က ၎င်းတို့ မွေ့လျော်ခံစားခဲ့သော ကျေးဇူးတော်၊ အကျိုးကျေးဇူးများနှင့် ရုပ်ဝတ္ထုဆိုင်ရာ အကျိုးအမြတ်များကို ယူဆောင်သွားသည့်အခါ ၎င်းတို့၏ အယူအဆများက ထုတ်ဖော်ခြင်းခံရသည်။ ကိုယ်ကျိုးစီးပွားဖြင့် စေ့ဆော်ခြင်းခံရပြီးကိုယ်ရေးကိုယ်တာ အကျိုးအမြတ်ကို ဦးစားပေးသော ဤလူများသည် ၎င်းတို့ လိုချင်သည့်အရာကို မရရှိသည်နှင့်တစ်ပြိုင်နက် ဒေါသထွက်ကြသည်။ ဘုရားသခင်နှင့်ပတ်သက်၍ ၎င်းတို့၏ မကျေနပ်မှုကို ဖွင့်ချရန် အယူအဆများကို စတင်ဖြန့်ဝေကြသည့်တစ်ချိန်တည်းတွင်၊ ၎င်းတို့ကို စာနာပြီး ဘုရားသခင်နှင့်ပတ်သက်သော ၎င်းတို့၏ အယူအဆများကို လက်ခံရန် ပိုများသောလူတို့ကို ဆွဲဆောင်ရန်လည်း ကြိုးစားကြလေသည်။ ထိုသို့သောလူတို့ကို တားဆီးပြီး ကန့်သတ်သင့်သလော။ (ကန့်သတ်သင့်ပါသည်။) ၎င်းတို့ မိတ်သဟာယဖွဲ့သော အကြောင်းအရာများ၊ အတွေးများနှင့် သဘောထားအမြင်များသည် သမ္မာတရားကို ဖြူစင်သော နားလည်သဘောပေါက်မှုအား မထင်ဟပ်စေသကဲ့သို့၊ လူတို့ကို ဘုရားသခင်အား ကျိုးနွံနာခံရန်နှင့် သူ့အပေါ် စစ်မှန်သော ယုံကြည်ခြင်းရှိရန်လည်း မကူညီပေ။ ထိုအစား ၎င်းတို့သည် လူတို့ကို ဘုရားသခင်ထံမှ အဝေးသို့ ပို့ဆောင်သည်၊ အထင်အမြင်လွဲမှားမှုများ၊ သတိထားကာကွယ်မှုများနှင့် ဘုရားသခင်ကို ငြင်းပယ်ခြင်းကိုပင် ဖြစ်စေသည်။ ပြီးလျှင် ဤလူတို့ ဖြန့်ဝေသော အယူအဆများကို နားထောင်သောသူတို့အား ၎င်းတို့ကဲ့သို့ပင် “ကျွန်ုပ်သည် ဘုရားကို တစ်ဖန် လုံးဝ ယုံကြည်တော့မည်မဟုတ်ပါ”ဟု မိမိတို့ကိုယ်ကို တိတ်တဆိတ် သတိပေးစေသည်။ ဤသည်မှာ ထိုသို့သောလူတို့ ဖြန့်ဝေသော အယူအဆများက အခြားသူတို့အပေါ် ဖြစ်စေသည့် အနှောင့်အယှက် ဖြစ်သည်။

၂။ ဘုရားသခင်၏ နှုတ်ကပတ်တော်များနှင့် အမှုတော်အကြောင်း အယူအဆများကို ဖြန့်ဝေခြင်း

အယူအဆများကို ဖြန့်ဝေသည့် ဤလူတို့သည် ဘုရားသခင်၏ နှုတ်ကပတ်တော်များကို တိုင်းတာရန်၊ သူ၏အမှုတော်ကို တိုင်းတာရန်နှင့် သူ၏အနှစ်သာရနှင့် သူ၏စိတ်သဘောထားတို့ကို တိုင်းတာရန်လည်း ၎င်းတို့၏ ကိုယ်ပိုင်အယူအဆများကို အသုံးပြုကြသည်။ ၎င်းတို့သည် မိမိတို့၏ အယူအဆများအတွင်း၌ ဘုရားသခင်ကို ယုံကြည်ကြသည်၊ မိမိတို့၏ အယူအဆများအတွင်းတွင် ဘုရားသခင်ကို ရှုမြင်ပြီး ဘုရားသခင်ပြောဆိုသည့် စကားလုံးတိုင်း၊ သူလုပ်ဆောင်သည့် အမှုနှင့်ဆိုင်သော အချက်တိုင်းနှင့် သူပြင်ဆင်ထားသည့် ပတ်ဝန်းကျင်တိုင်းကို မိမိတို့ အယူအဆများအတွင်းတွင် စောင့်ကြည့်လေ့လာကာ စေ့စေ့စပ်စပ် ကြည့်ရှုစစ်ဆေးကြသည်။ ဘုရားသခင် လုပ်ဆောင်သည့်အရာက ၎င်းတို့၏ အယူအဆများနှင့် ကိုက်ညီသည့်အခါ၊ ၎င်းတို့သည် ဘုရားသခင် ဖြောင့်မတ်သည်၊ ဘုရားသခင် သစ္စာရှိသည်၊ ဘုရားသခင် သန့်ရှင်းသည်ဟု ပြောဆိုလျက် ဘုရားသခင်ကို ကျယ်လောင်စွာ ချီးမွမ်းကြသည်။ ဘုရားသခင် လုပ်ဆောင်သည့်အရာက ၎င်းတို့၏ အယူအဆများနှင့် မကိုက်ညီသည့်အခါ၊ ၎င်းတို့၏ အကျိုးစီးပွားများက ပြင်းထန်သော ဆုံးရှုံးမှုများကို ခံစားရပြီး ကြီးမားသော နာကျင်မှုကို ၎င်းတို့ ခါးစည်းခံရသည့်အခါ၊ ၎င်းတို့သည် ဘုရားသခင်ပြောဆိုသည့် နှုတ်ကပတ်တော်များနှင့် သူလုပ်ဆောင်သည့်အမှုကို ငြင်းပယ်ရန် ထွက်ပေါ်လာကြသည်။ ၎င်းတို့က “ဘုရားနှုတ်ကပတ်တော်များကို သိပ်အလွယ်တကူ မယုံကြည်နှင့်၊ ပြီးလျှင် ဘုရားနှုတ်ကပတ်တော်များကိုလည်း အလွယ်တကူ လက်တွေ့မလုပ်ဆောင်နှင့်။ သို့မဟုတ်ပါက သင်သည် အသုံးချခံရပြီး ဆုံးရှုံးမှုများ ခံစားရလျှင် မည်သူကမျှ ယင်းအတွက် တာဝန်ယူမည် မဟုတ်ပါ” စသည်ဖြင့် ပြောဆိုလျက်၊ ပိုများသော လူတို့ကို ဘုရားသခင်အား အထင်လွဲမှားစေရန်နှင့် သတိဖြင့် ခုခံကာကွယ်စေရန် သွေးထိုးလှုံ့ဆော်ဖို့ အယူအဆများကိုပင် ဖြန့်ဝေကြလေသည်။ ဥပမာအားဖြင့်၊ ဘုရားသခင်က “ငါ့အတွက် စစ်မှန်စွာ အသုံးခံသော သင်တို့၊ ငါသည် သင်တို့ကို ဧကန်မုချ အလွန် ကောင်းချီးပေးမည်”ဟု ပြောသည်။ ဤစကားများသည် သမ္မာတရား မဟုတ်လော။ ဤစကားများသည် ရာနှုန်းပြည့် သမ္မာတရား ဖြစ်သည်။ ယင်းတို့တွင် စိတ်လိုက်မာန်ပါဖြစ်ခြင်း သို့မဟုတ် လှည့်စားခြင်း မပါဝင်ပေ။ ယင်းတို့သည် ဝိညာဉ်ရေးရာ သီအိုရီတစ်မျိုးမျိုး ဖြစ်ရန် မဆိုထားနှင့်၊ လိမ်ညာမှုများ သို့မဟုတ် ကြီးကျယ်ပုံရသော စိတ်ကူးများ မဟုတ်ပေ။ ယင်းတို့သည် သမ္မာတရား ဖြစ်သည်။ ဤသမ္မာတရား နှုတ်ကပတ်တော်များ၏ အနှစ်သာရမှာ အဘယ်နည်း။ ယင်းမှာ သင်သည် ဘုရားသခင်အတွက် သင့်ကိုယ်သင် အသုံးခံသည့်အခါ စစ်မှန်ရမည်ဟူ၍ ဖြစ်သည်။ “စစ်မှန်သော” ဆိုသည်မှာ အဘယ်အရာကို ဆိုလိုသနည်း။ လိုလားခြင်းနှင့် မသန့်စင်မှုများ မရှိခြင်း ဖြစ်သည်။ ငွေ သို့မဟုတ် ကျော်ကြားမှု၏ လှုံ့ဆော်ခြင်းကို မခံရသည့်အပြင်၊ သင်၏ ကိုယ်ပိုင် ရည်ရွယ်ချက်များ၊ လိုအင်ဆန္ဒများနှင့် ပန်းတိုင်များအတွက်လည်း သေချာပေါက် မဟုတ်ပေ။ သင်သည် အတင်းအကျပ်ပြုခြင်းခံရသောကြောင့် သို့မဟုတ် သွေးထိုးလှုံ့ဆော်ခံရခြင်း၊ ချော့မော့ခံရခြင်း သို့မဟုတ် ဆွဲခေါ်ခံရခြင်းတို့ကြောင့် အသုံးခံခြင်းမဟုတ်ဘဲ၊ ထို့ထက်ယင်းမှာ သင်၏အတွင်းမှ လိုလိုလားလား ထွက်ပေါ်လာခြင်း ဖြစ်သည်။ ယင်းသည် အသိစိတ်နှင့် ဆင်ခြင်တုံတရားတို့မှ ပေါက်ဖွားလာခြင်း ဖြစ်သည်။ ဤသည်မှာ စစ်မှန်ခြင်းက ဆိုလိုသည့်အရာ ဖြစ်သည်။ ဘုရားသခင်အတွက် သင့်ကိုယ်သင် အသုံးခံရန် လိုလားမှုအရ၊ ဤသည်မှာ စစ်မှန်ခြင်းက ဆိုလိုသည့်အရာ ဖြစ်သည်။ သို့ဆိုလျှင် သင်သည် ဘုရားသခင်အတွက် မိမိကိုယ်ကို အသုံးခံသည့်အခါ စစ်မှန်ခြင်းသည် လက်တွေ့တွင် မည်သို့ ပေါ်လွင်ထင်ရှားသနည်း။ သင်သည် မုသား သို့မဟုတ် လိမ်လည်ခြင်းတို့တွင် မပါဝင်ပေ၊ အလုပ်ကို ရှောင်ရှားရန် လှည့်ကွက်ကို အားကိုးအားထားပြုခြင်းမရှိသည့်အပြင်၊ အမှုအရာများကို ဝတ်ကျေတမ်းကျေ မလုပ်ဆောင်ပေ။ သင်သည် တတ်နိုင်သမျှလုပ်ဆောင်ရင်း၊ သင်၏ စိတ်နှလုံးအကြွင်းမဲ့နှင့် ဆက်ကပ်သည် စသည်တို့ဖြစ်သည်။ ဤနေရာတွင် ဖော်ပြရန် အသေးစိတ်အချက်များ အလွန်များလှသည်တကား။ တိုတိုပြောရလျှင်၊ စစ်မှန်ခြင်းတွင် သမ္မာတရား စည်းမျဉ်းများ ပါဝင်သည်။ လူအတွက် ဘုရားသခင်၏ တောင်းဆိုချက်များ နောက်ကွယ်တွင် စံနှုန်းတစ်ခုနှင့် စည်းမျဉ်းတစ်ခု ရှိသည်။ အချို့လူများက “ကျွန်ုပ်သည် ဘုရားကို ယုံကြည်ရာတွင် ကျွန်ုပ်၏ စစ်မှန်မှုကို ပူဇော်ဆက်ကပ်ပြီးကျွန်ုပ်၏ နည်းပါးသော စုဆောင်းငွေအားလုံးကို ပူဇော်ပါက၊ ကျွန်ုပ် ပို၍ ရရှိလိမ့်မည်လော။ ကျွန်ုပ် ပို၍ ရရှိနိုင်မည်ဆိုလျှင်၊ အရာအားလုံးကို ပေးဆက်ရကျိုးနပ်သည်တကား”ဟု ပြောဆိုကြသည်။ ပူဇော်ဆက်ကပ်ပြီးနောက်တွင်၊ ဘုရားသခင်က ၎င်းတို့ကို ကောင်းချီးမပေးသည်ကို ၎င်းတို့ မြင်တွေ့ပြီး “ကျွန်ုပ် ပူဇော်ဆက်ကပ်ခဲ့သည်မှာ မလုံလောက်သေးသောကြောင့် ဖြစ်နိုင်သည်။ ထို့ကြောင့် ကျွန်ုပ် ထပ်၍ ပူဇော်ဆက်ကပ်ဦးမည်။ ကျွန်ုပ် အပြင်ထွက်ပြီး ဧဝံဂေလိတရားကို ဟောပြောမည်”ဟု တွေးလျက် ထိုအရာနှင့်ပတ်သက်၍ တွေးဆကြလေသည်။ ဧဝံဂေလိတရားကို ဟောပြောနေစဉ် အခက်အခဲများနှင့် ကြုံတွေ့ရသည့်အခါ၊ ၎င်းတို့ ဆုတောင်းကြသည်။ တစ်ခါတစ်ရံ၊ အစားအစာလွတ်သွားပြီး ကောင်းစွာ မအိပ်စက်ရသည့်အခါ၊ ၎င်းတို့ ဆက်လက်၍ ဆုတောင်းနေဆဲ ဖြစ်သည်။ ၎င်းတို့က “ဘုရားသခင်အတွက် စစ်မှန်စွာ အသုံးခံသောသူတို့သည် ဘုရားသခင်၏ ကြီးမားစွာ ကောင်းချီးပေးခြင်းကို ဧကန်မုချ ခံရလိမ့်မည်ဟု ပြောခဲ့သည်။ ကျွန်ုပ်၏ စစ်မှန်မှုသည် မလုံလောက်သေးသောကြောင့် ဖြစ်နိုင်သည်၊ ထို့ကြောင့် ကျွန်ုပ် ထပ်၍ ဆုတောင်းဦးမည်”ဟု တွေးကြသည်။ ဆုတောင်းခြင်းမှတစ်ဆင့် ၎င်းတို့သည် ယုံကြည်ခြင်းကို ရရှိပြီး ဆင်းရဲဒုက္ခအနည်းငယ်ကို ခါးစည်းခံရဖို့ စိတ်မပူကြပေ။ ၎င်းတို့သည် ဧဝံဂေလိတရားကို ဟောပြောခြင်းမှ အကျိုးရလဒ်အချို့ကို အမှန်တကယ် စတင်မြင်တွေ့လာရပြီး၊ “ယခု ငါ၌ စစ်မှန်မှုအချို့ ရှိပြီ။ ငါ၏မိသားစုဘဝ တိုးတက်လာခြင်း ရှိမရှိ၊ ငါ့ကလေး၏ရောဂါ သက်သာလာခြင်း ရှိမရှိ၊ မိသားစုစီးပွားရေး ချောမွေ့စွာ လည်ပတ်နေခြင်းရှိမရှိ၊ ဘုရားသခင်ထံမှ ကောင်းချီးများ ရှိမရှိဟူသည်တို့ကို ကြည့်ရှုရန် အိမ်သို့ ငါ အမြန်ပြန်မည်”ဟု စဉ်းစားကြသည်။ ဤသည်မှာ ဘုရားသခင်အတွက် စစ်မှန်စွာ အသုံးခံခြင်းလော။ (မဟုတ်ပါ။) ဤသည်မှာ အဘယ်အရာနည်း။ (အပေးအယူလုပ်ခြင်း ဖြစ်ပါသည်။) ဤသည်မှာ ဘုရားသခင်နှင့် အပေးအယူလုပ်ခြင်း ဖြစ်သည်။ ၎င်းတို့သည် မိမိတို့ အလိုရှိသည့်အရာကို လုပ်ဆောင်ရန်နှင့် မိမိတို့ ဆန္ဒရှိသည့်အရာကို ရရှိရန် မိမိတို့၏ အယူအဆများကို အခြေခံ၍ မိမိတို့ ကိုယ်ပိုင် နည်းလမ်းများနှင့် “စစ်မှန်ခြင်း” ဟု ယူဆသည့်အရာကို အသုံးပြုနေကြခြင်း ဖြစ်သည်။ ၎င်းတို့သည် ဘုရားသခင် ပြောဆိုခဲ့သော ဤနှုတ်ကပတ်တော်များကို အတည်ပြုရန် မိမိတို့နားလည်သည့် “စစ်မှန်ခြင်း” ကို အဆက်မပြတ် အသုံးပြုကြပြီး၊ ဘုရားသခင်က အတိအကျ မည်သည့်အရာကို လုပ်ဆောင်ရန် ရည်ရွယ်သည်၊ သူမည်သည့်အရာကို သူ လုပ်ဆောင်ပြီးဖြစ်ကာ မည်သည့်အရာအား မလုပ်ဆောင်ရသေးသည်ဟူသည်တို့ကို အစဉ်မပြတ် စူးစမ်းထောက်လှမ်းလျက်၊ ဘုရားသခင်က ၎င်းတို့ကို ကောင်းချီးပေးမည်၊ မပေးမည်ဟူသည်နှင့် သူက ၎င်းတို့ကို အလွန် ကောင်းချီးပေးရန် ရည်ရွယ်ခြင်း ရှိ၊ မရှိဟူသည်တို့ကို အစဉ်မပြတ် တွေးကြံမှန်းဆနေကြသည်။ ၎င်းတို့သည် မိမိတို့ ပူဇော်ဆက်ကပ်ပြီးသည့်အရာနှင့် ၎င်းတို့ မည်မျှ ရသင့်သည်ဟူသည်တို့ကိုလည်းကောင်း၊ ဘုရားသခင်က ၎င်းတို့အား ထိုအရာကို ပေးခဲ့ခြင်း ရှိ၊ မရှိဟူသည်နှင့် ဘုရားသခင်၏ နှုတ်ကပတ်တော်များက ပြည့်စုံခဲ့ခြင်း ရှိ၊ မရှိဟူသည်တို့ကိုလည်းကောင်း အဆက်မပြတ် တွက်ချက်နေကြသည်။ ၎င်းတို့သည် ဘုရားသခင်၏ ဤပြောဆိုချက်ကို စမ်းသပ်နိုင်မည့် အဖြစ်မှန်များကို အဆက်မပြတ် ရှာဖွေနေကြသည်။ ဘုရားသခင်အတွက် မိမိတို့ကိုယ်ကို အသုံးခံနေသော်လည်း၊ ၎င်းတို့သည် ဘုရားသခင်၏ နှုတ်ကပတ်တော်များ မှန်ကန်ခြင်း ရှိ၊ မရှိဟူသည်ကို အမြဲ အတည်ပြုလိုကြသည်။ ၎င်းတို့၏ ရည်ရွယ်ချက်မှာ ဘုရားသခင်အတွက် အသုံးခံခြင်းက ၎င်းတို့အား ဘုရားသခင်၏ ကောင်းချီးများကို ရရှိစေနိုင်ခြင်း ရှိ၊ မရှိဟူသည်ကို ကြည့်ရှုရန် ဖြစ်သည်။ ၎င်းတို့သည် ဘုရားသခင်ကို အဆက်မပြတ် စမ်းသပ်နေကြသည်။ သူ၏နှုတ်ကပတ်တော်များကို အတည်ပြုနိုင်ရန်အလို့ငှာ မိမိတို့အပေါ် ဘုရားသခင်၏ ကောင်းချီးများကို အမြဲ မြင်တွေ့လိုကြသည်။ ဘုရားသခင်၏ နှုတ်ကပတ်တော်များသည် ၎င်းတို့ စိတ်ကူးထားသလောက် အလွယ်တကူ မပြည့်စုံကြောင်းနှင့် ဘုရားနှုတ်ကပတ်တော်များ၏ မှန်ကန်မှုကို အတည်ပြုရန် ခက်ခဲကြောင်း တွေ့ရှိသောအခါ၊ ဘုရားသခင်နှင့်ပတ်သက်သည့် ၎င်းတို့၏ အယူအဆများသည် သာ၍ပင် ဆိုးရွားလာသည်။ တစ်ချိန်တည်းတွင်၊ ဘုရားသခင်ပြောဆိုသည့် စကားလုံးတိုင်းသည် သေချာပေါက် သမ္မာတရား မဟုတ်ကြောင်းကို ၎င်းတို့ စတင်၍ ခိုင်ခိုင်မာမာ ယုံကြည်လာကြသည်။ ဤအရာကို မိမိတို့၏ စိတ်နှလုံးထဲတွင် ဖုံးကွယ်ထားလျက်၊ ၎င်းတို့သည် ဘုရားသခင်ကို သံသယဝင်ပြီး မေးခွန်းထုတ်လာကာ၊ သူ့အပေါ် အယူအဆများကို မကြာခဏ ဖြစ်ပေါ်ကြသည်။ အခါအားလျော်စွာ၊ စိတ်နှလုံးထဲတွင် အယူအဆများဖြင့် ပြည့်နေသည့် ဤလူတို့သည် အသင်းတော်အသက်တာကို အသက်ရှင်နေထိုင်ပြီး ညီအစ်ကိုမောင်နှမများနှင့် အပြန်အလှန်ဆက်ဆံနေစဉ်တွင် ဘုရားသခင်အပေါ် ၎င်းတို့၏ အယူအဆအချို့ကို ထုတ်ဖော်ကြသည်။ ၎င်းတို့သည် ဘုရားသခင်၏ နှုတ်ကပတ်တော်များနှင့်ပတ်သက်၍ အယူအဆများ ဖြစ်ပေါ်ပြီး ဘုရားသခင်၏အမှုတော်ကို တိုင်းတာရန်လည်း ၎င်းတို့၏ အယူအဆများကို အသုံးပြုကြသည်။ ဘုရားသခင်၏အမှုတော်က ၎င်းတို့၏ အယူအဆများနှင့် တစ်သမတ်တည်း မကိုက်ညီသည့်အပြင် ၎င်းတို့၏ မျှော်လင့်ချက်များနှင့် လုံးဝ ဆန့်ကျင်နေသည့်အခါ၊ ၎င်းတို့သည် ဘုရားသခင်အပေါ် မိမိတို့၏ မကျေနပ်မှုကို ထုတ်ဖော်ရန် ၎င်းတို့၏ အယူအဆများကို ဖြန့်ဝေကြသည်။ ဥပမာအားဖြင့်၊ ဘုရားသခင်က သူ၏အမှုတော်သည် အဆုံးသတ်သို့ ရောက်လုနီးကြောင်းနှင့် လူတို့သည် ဘုရားသခင်နောက်လိုက်ပြီး သူ့အတွက် အသုံးခံရန်၊ ဘုရားသခင်၏အမှုတော်နှင့် ပူးပေါင်းဆောင်ရွက်ရန် အရာရာကို စွန့်လွှတ်သင့်ပြီး လောကီဆိုင်ရာ အလားအလာများ၊ သဘောညီညွှတ်သော အိမ်ထောင်စုနှင့် အခြားထိုသို့သောအရာများကို နောက်ထပ် မလိုက်စားသင့်တော့ကြောင်း ပြောဆိုသည်။ ဘုရားသခင်က ဤနှုတ်ကပတ်တော်များကို ပြောဆိုပြီးနောက်၊ ဘုရားသခင်သည် အမှုများစွာကို ဆက်လက်လုပ်ဆောင်သည်။ သုံးနှစ်၊ ငါးနှစ်၊ ခုနစ်နှစ် သို့မဟုတ် ရှစ်နှစ် ကုန်လွန်သွားပြီး အချို့လူများက ဘုရားသခင်၏အမှုတော်က အဆုံးသတ်သည့်လက္ခဏာများ သို့မဟုတ် ကြီးမားသော ကပ်ဘေးများ ကျရောက်တော့မည်ဖြစ်ပြီး ယုံကြည်သူအားလုံး ခိုလှုံရာရနှင့်ပြီဟူသော လက္ခဏာများမရှိဘဲ တည်တည်ငြိမ်ငြိမ် ဆက်လက်ဖြစ်နေဆဲဖြစ်သည်ကို တွေ့မြင်ကြသည်။ ဘုရားသခင်၏အမှုတော်ကို မိမိတို့၏ အယူအဆများဖြင့် တိုင်းတာသောသူတို့သည် ယုံကြည်သူများက ဘုရားသခင်၏ အံ့ဖွယ်ကောင်းချီးများကို အတူတကွ ခံစားနိုင်ရန် ဘုရားသခင်၏အမှုတော် အမြန်ပြီးဆုံးသွားဖို့ မစောင့်နိုင်အောင်ဖြစ်ကြသည်။ သို့သော် ဘုရားသခင်သည် ဤနည်းအတိုင်း ပြုမူဆောင်ရွက်ခြင်းမရှိ။ သူသည် ဤကိစ္စကို လူ့အယူအဆများနှင့် စိတ်ကူးစိတ်သန်းများအတိုင်း မပြီးမြောက်စေပေ။ မစောင့်နိုင်သောသူတို့သည် ဂနာမငြိမ်ဖြစ်လာပြီး “ဘုရားအမှုတော်က အဆုံးသတ်ကို ရောက်လုနီးနေပြီ မဟုတ်လော။ မကြာခင်တွင် အဆုံးသတ်သင့်ပြီ မဟုတ်လော။ ကြီးမားသည့် ကပ်ဘေးများ ကျရောက်တော့မည်ဟု ဘုရားက ပြောခဲ့သည် မဟုတ်လော။ ဘုရားအိမ်တော်သည် အလွန်များသည့် အလုပ်ကို လုပ်နေသေးသနည်း။ ဘုရားအမှုတော်သည် အတိအကျ မည်သည့်အချိန်တွင် ပြီးဆုံးလိမ့်မည်နည်း။ မည်သည့်အချိန်တွင် အဆုံးသတ်လိမ့်မည်နည်း”ဟု ဆိုလျက် သံသယများ ရှိလာကြသည်။ ဤလူတို့သည် သမ္မာတရား သို့မဟုတ် ဘုရားသခင်၏ သတ်မှတ်ချက်များကို အနည်းငယ်မျှ စိတ်မဝင်စားကြပေ။ ၎င်းတို့သည် သမ္မာတရားကို လက်တွေ့လုပ်ဆောင်ခြင်း၊ ဘုရားသခင်ကို ကျိုးနွံနာခံခြင်း သို့မဟုတ် ကယ်တင်ခြင်းကို စွမ်းဆောင်ရရှိရန် စာတန်၏ စွမ်းအားမှ လွတ်မြောက်ခြင်းတို့ကို စိတ်ဝင်စားမှုမရှိပေ။ ၎င်းတို့သည် ဘုရားသခင်၏အမှုတော် မည်သည့်အချိန်တွင် ပြီးဆုံးမည်၊ ၎င်းတို့၏ အဆုံးသတ်က အသက်ရှင်ခြင်းဖြစ်လိမ့်မည်လော သို့မဟုတ် သေခြင်းဖြစ်လိမ့်မည်လော၊ နိုင်ငံတော်ထဲသို့ ကောင်းချီးများကို မွေ့လျော်ခံစားရန် ၎င်းတို့ မည်သည့်အချိန်တွင် ဝင်ရောက်နိုင်မည်ဟူသည်နှင့် နိုင်ငံတော်၏ လှပသောမြင်ကွင်းများက မည်သို့ဖြစ်မည်ဟူသည်တို့ကိုသာ အထူးသဖြင့် စိတ်ဝင်စားကြသည်။ ဤအရာများမှာ ၎င်းတို့၏ အကြီးမားဆုံးသော အမှုထားစရာကိစ္စများ ဖြစ်ကြသည်။ ထို့ကြောင့်၊ အချိန်ကာလတစ်ခုကြာ ကြံ့ကြံ့ခံပြီးနောက် ကောင်းကင်နှင့်မြေကြီး မပြောင်းလဲဘဲရှိနေဆဲဖြစ်သည်ကိုလည်းကောင်း၊ လောက၏ နိုင်ငံများသည် ပုံမှန်အတိုင်း ဆက်လက်ရှိနေသည်ကိုလည်းကောင်း မြင်သောအခါ၊ ၎င်းတို့က “ဘုရား၏ ဤစကားများက မည်သည့်အချိန်တွင် အမှန်တကယ် ဖြစ်လာလိမ့်မည်နည်း။ ကျွန်ုပ် နှစ်ပေါင်းအချို့ကြာ စောင့်ဆိုင်းနေခဲ့ပြီးဖြစ်သည်။ အဘယ်ကြောင့် ထိုအရာများက အမှန်တကယ် မဖြစ်သေးသနည်း။ ဘုရား၏ စကားများသည် အမှန်ပင် တကယ်ဖြစ်လာနိုင်သလော။ ဘုရားက သူ့စကားအတိုင်း တည်သလော၊ မတည်သလော” ဟု ပြောဆိုကြသည်။ သို့ဖြင့် ဤလူတို့သည် စိတ်ရှည်ခြင်း မရှိတော့ပေ၊ ဂနာမငြိမ်ဖြစ်လာကြပြီး မိမိတို့၏ ကိုယ်ပိုင်ဘဝများကို အသက်ရှင်နေထိုင်ရန် လောကသို့ပြန်ရမည့် အခွင့်အရေးများကို ရှာဖွေချင်လာကြလေသည်။

ဘုရားသခင်၏ အမှုတော်နှင့် ဘုရားသခင် ဖော်ပြသည့် သမ္မာတရားများသည် လူ၏ စိတ်ကူးစိတ်သန်းများကို အမြဲကျော်လွန်ပြီး လူ့အယူအဆများထက် အမြဲသာလွန်သည်။ လူတို့ မည်သို့ပင် ကြိုးစားပါစေ၊ ယင်းတို့ကို ၎င်းတို့က နားမလည်နိုင် သို့မဟုတ် တိုင်းတာနိုင်ခြင်းမရှိပေ။ ၎င်းတို့သည် ဘုရားအမှုတော်၏ နည်းလမ်းများက အတိအကျ မည်သည့်အရာဖြစ်သည် သို့မဟုတ် ယင်းက မည်သည့်ပန်းတိုင်များအား စွမ်းဆောင်ရရှိရန် ရည်ရွယ်သည်ကို မသိကြပေ။ သို့ဖြစ်၍ နောက်ဆုံးတွင် အချို့လူများက “ဘုရားသည် တကယ်တည်ရှိပါသလော။ ဘုရားက အတိအကျ အဘယ်မှာရှိသနည်း။ ဘုရားက သမ္မာတရားတွေကို ဆက်ပြီး ဖော်ပြနေသော်လည်း၊ သူသည် အလွန်များစွာ ဖော်ပြသည် မဟုတ်လော။ သူက ငါတို့ကို သူ့နိုင်ငံတော်ထဲသို့ ခေါ်ဆောင်သွားမည်ဟု ပြောခဲ့သည် မဟုတ်လော။ မည်သည့်အချိန်တွင် ကောင်းကင်နိုင်ငံတော်ထဲကို ငါတို့ ဝင်ရောက်နိုင်မည်နည်း။ ဤအရာများသည် အဘယ်ကြောင့် ယခုထိ အမှန်တကယ် ဖြစ်မလာသေးသနည်း သို့မဟုတ် မပြည့်စုံသေးသနည်း။ အမှန်မဖြစ်သေးတာ၊ နောက်ထပ် နှစ်ပေါင်းမည်မျှ အတိအကျ ကြာဦးမည်နည်း။ ဘုရား၏နေ့ရက်က နီးနေပြီဟု အမြဲပြောသည်။ သို့သော် ယခုတွင် ဤ‘နီးနေပြီ’ ဟူသည်ကို နှစ်ပေါင်းများစွာ ပြောပြီးဖြစ်သည်။ အဘယ်ကြောင့် ထိုအရာသည် အလွန် အလှမ်းဝေးပြီး အဆုံးမရှိပုံပေါက်နေရသနည်း”ဟု စတင် သံသယဝင်လာကြသည်။ ၎င်းတို့သည် ဤနည်းအတိုင်း တွေးရုံသာမက၊ ဤသံသယများကိုလည်း နေရာတိုင်းတွင် ဖြန့်ဝေကြသည်။ ဤအရာက မည်သည့်ပြဿနာကို ညွှန်ပြသနည်း။ တရားဒေသနာများစွာကို နားထောင်ပြီးနောက်၊ ၎င်းတို့သည် အဘယ်ကြောင့် သမ္မာတရားကို လုံးဝ နားမလည်သေးသနည်း။ ၎င်းတို့သည် အဘယ်ကြောင့် ဘုရားသခင်၏အမှုတော်ကို ဘောင်ခတ်ရန် လူ့အယူအဆများနှင့် စိတ်ကူးစိတ်သန်းများကို အမြဲအသုံးပြုကြသနည်း။ ၎င်းတို့သည် အဘယ်ကြောင့် ဤအမှုအရာများကို ဘုရားသခင်၏ နှုတ်ကပတ်တော်များနှင့်အညီ မကြည့်ရှုနိုင်ကြသနည်း။ ၎င်းတို့သည် ဘုရားသခင်၏ တည်ရှိမှုကို အတည်ပြုပြီး ဘုရားသခင်၏ နှုတ်ကပတ်တော်များမှတစ်ဆင့် ကယ်တင်ခြင်းလမ်းကြောင်းတစ်ခုကို ပိုင်းဖြတ်နိုင်သလော။ ဘုရားသခင်ပြောဆိုသည့် ဤနှုတ်ကပတ်တော်များအားလုံးနှင့် သူလုပ်ဆောင်သည့် အရာအားလုံးသည် လူတို့ကို ကယ်တင်ရန်အလို့ငှာဖြစ်ကြောင်းကို ၎င်းတို့ နားလည်ကြသလော။ သမ္မာတရားကိုရရှိပြီး ကယ်တင်ခြင်းကို စွမ်းဆောင်ရရှိခြင်းအားဖြင့်သာ ဘုရားသခင်က လူသားမျိုးနွယ်အား ကတိပေးထားသည့် ကောင်းချီးများအားလုံးကို လူတို့ရရှိနိုင်ကြောင်း ၎င်းတို့ နားလည်ကြသလော။ ၎င်းတို့ပြောဆိုသည့်အရာနှင့် ၎င်းတို့ဖြန့်ဝေသည့် အယူအဆများမှနေ၍၊ ၎င်းတို့သည် ဘုရားသခင် မည်သည့်အရာကိုသာ လုပ်ဆောင်နေသည် သို့မဟုတ် ဘုရားသခင်က ဤအလုပ်အားလုံးကို လုပ်ဆောင်ပြီး ဤနှုတ်ကပတ်တော်များအားလုံးကို ပြောဆိုရခြင်း၏ ရည်ရွယ်ချက်မှာ အဘယ်အရာသာဖြစ်သည်ဟူသည်ကို အခြေခံကျကျ နားမလည်ကြောင်း သိသာထင်ရှားသည်။ ၎င်းတို့သည် တကယ်ကို မယုံကြည်သူများသာ ဖြစ်ကြသည်။ နှစ်ပေါင်းများစွာကြာ တရားဒေသနာများကို နားထောင်ပြီး၊ ဘုရားအိမ်တော်တွင် နှစ်ပေါင်းများစွာကြာ တော်စွလျော်စွာ ကြုံရာကျပန်း နေခဲ့ပြီးနောက်၊ ၎င်းတို့ မည်သည့်အရာကို ရရှိကြပြီနည်း။ ဘုရားသခင် တည်ရှိခြင်း ရှိ၊ မရှိကိုပင် ၎င်းတို့ အတည်မပြုရသေးပေ၊ ဤအရာအတွက် ၎င်းတို့တွင် တိကျသော အဖြေမရှိပေ။ အသင်းတော်တွင် ၎င်းတို့သည် မည်သည့်အခန်းကဏ္ဍတွင် ပါဝင်ဆောင်ရွက်ကြသနည်း။ ကောင်းချီးများမရရှိဘဲ အချိန်အတန်ကြာ ကြိုးစားအလုပ်လုပ်ပြီးနောက် ၎င်းတို့သည် အခြားသူများကို အထင်အမြင်မှားစေရန်နှင့် နှောင့်ယှက်ရန် အယူအဆများကို မရိုးမဖြောင့် ဖြန့်ဝေကြသည်။ ၎င်းတို့ ကြုံရာကျပန်း ပြောဆိုသည့်အရာများသည် ဘုရားသခင်နှင့် သူ၏အမှုတော်အပေါ် ဝေဖန်ချက်များ ဖြစ်ကြသည်။ ၎င်းတို့ထဲမှ အချို့က “ဘုရားအမှုတော်က သုံးနှစ်၊ ငါးနှစ်အတွင်း ပြီးစီးမည်ဟု ကျွန်ုပ် တွေးထင်လေ့ရှိခဲ့သည်။ ယခုတွင် ဆယ်နှစ်ကြာသွားသည့်အချိန် ထိုအမှုတော် ပြီးစီးဦးမည်မဟုတ်သည်ကို ကျွန်ုပ် မမျှော်လင့်ခဲ့ပါ။ ဤအမှုတော်သည် မည်သည့်အချိန်တွင် ပြီးမြောက်လိမ့်မည်နည်း။ သက်သေခံချက်ဆောင်းပါးများကို အဆက်မပြတ် ရေးသားနေကြသည်။ ဓမ္မတေးဖျော်ဖြေမှု ဗီဒီယိုများနှင့် ရုပ်ရှင်များကို ဆက်တိုက် ထုတ်လုပ်နေသည်။ ဧဝံဂေလိတရားကို ဆက်လက် ဟောပြောလျက်ရှိသည်။ ထိုအရာသည် မည်သည့်အချိန်တွင် ပြီးဆုံးမည်နည်း” ဟု ပြောဆိုကြသည်။ ၎င်းတို့သည် အခြားသူများကိုပင် “သင်တို့လည်း ထိုသို့ပင် မထင်သလော။ ကောင်းပြီ၊ မည်သည့်အရာကို သင်တို့ စဉ်းစားသည်ဖြစ်စေ၊ ယင်းမှာ ကျွန်ုပ်တို့ တွေးထင်သည့်အရာ ဖြစ်သည်။ ကျွန်ုပ်က ရိုးသားသော လူတစ်ဦးဖြစ်သည်။ မိမိစိတ်ထဲတွင် ရှိသည့်အရာကို မပြောသည့်အပြင် အားလုံးကို ဖုံးကွယ်ထားသည့် အခြားလူများနှင့်မတူဘဲ စိတ်ထဲရှိသည့် မည်သည့်အရာကိုမဆို ကျွန်ုပ် ပြောသည်။” ဟု မေးခွန်းထုတ်ကြသည်။ မည်သည့်အရာကိုမဆို ပြောဝံ့သည်မှာ “ရိုးသား” လွန်းစွတကား။ သာ၍ပင် ဆိုးသည်မှာ၊ ၎င်းတို့က “ဘုရားအမှုတော်က မကြာခင် အဆုံးမသတ်လျှင်၊ ကျွန်ုပ် အလုပ်တစ်ခုကိုသာ သွားရှာမည်၊ ပိုက်ဆံရှာပြီး ကျွန်ုပ်ဘဝကို အသက်ရှင်နေထိုင်လိုက်တော့မည်။ ဘုရားကို ယုံကြည်သည့် ဤနှစ်ကာလများတစ်လျှောက်လုံးအတွက်၊ အလွန်များသည့် အစားအသောက်ကောင်းများ၊ အလွန်များသည့် ပျော်မွေ့စရာ နေရာများ၊ အလွန်များသည့် ရုပ်ဝတ္ထုဆိုင်ရာ ပျော်ရွှင်မှုမျးနှင့် လွဲချော်ခဲ့ရသည်။ ကျွန်ုပ်သာ ဘုရားကို မယုံကြည်ခဲ့လျှင်၊ ဤလွန်ခဲ့သည့်နှစ်ကာလများအတွင်းတွင် အိမ်ကြီးအိမ်ကောင်းတွင် နေရပြီးဖြစ်မည်၊ ကားတစ်စီး ပိုင်ကာ ကမ္ဘာကိုပင် အကြိမ်ပေါင်းများစွာ ပတ်ခဲ့ပြီးဖြစ်မည်။ ပြန်စဉ်းစားကြည့်သည့်အခါ၊ ဘုရားကို မယုံကြည်ဘဲ နေခဲ့သည့်ဘဝက အတော်ကောာင်းပေသည်။ ကျွန်ုပ် အတော် ပျော်ရွှင်ခဲ့သည်။ အနည်းငယ် အနှစ်မဲ့သော်လည်း၊ ဇာတိပကတိဆိုင်ရာ သာယာမှုများကို ကျွန်ုပ် မွေ့လျော်ခံစားနိုင်ခဲ့သည်၊ ကောင်းကောင်းစား၊ ကောင်းကောင်းသောက်နိုင်ခဲ့ပြီး၊ မည်သည့် ချုပ်တည်းမှုမျှမရှိဘဲ ကျွန်ုပ်လုပ်ချင်တာမှန်သမျှကို လုပ်နိုင်ခဲ့သည်။ ဘုရားကို ယုံကြည်သည့် ဤနှစ်ကာလများအတွင်းတွင်၊ ကျွန်ုပ် အလွန်များစွာ ဆင်းရဲဒုက္ခခံစားခဲ့ရပြီး၊ ကိုယ့်ကိုယ်ကိုယ် အလွန် နစ်နာစေခဲ့သည်။ ကျွန်ုပ် သမ္မာတရားနည်းနည်းရပြီး စိတ်နှလုံးထဲမှာ နည်းနည်း ပိုပြီး လုံခြုံသည်ဟု ခံစားရသော်လည်း၊ ဤသမ္မာတရားများက ထိုဇာတိပကတိဆိုင်ရာ သာယာမှုများကို အစားမထိုးနိုင်ပါ။ ဒါ့အပြင်၊ ဘုရားအမှုတော်က လုံးဝ မပြီးဆုံးသည့်အပြင်၊ ဘုရားက လူများထံ လုံးဝ မပေါ်ထွန်းပါ။ ထို့ကြောင့် ကျွန်ုပ် လုံးဝ လုံခြုံသည်ဟု မခံစားရပါ။ သမ္မာတရားကို နားလည်ပြီး ရရှိခြင်းက ငြိမ်သက်ခြင်းနှင့် ရွှင်လန်းခြင်းကို ဆောင်ကြဉ်းပေးသည်ဟု သူတို့ပြောကြသည်။ သို့သော် ငြိမ်သက်ခြင်းနှင့် ရွှင်လန်းခြင်းရှိသည်မှာ အဘယ်ကောင်းကျိုးရှိသနည်း။ ကျွန်ုပ်တွင် ဇာတိပကတိဆိုင်ရာ သာယာမှု မရှိသေးပါ”ဟု ပြောဆိုကြသည်။ ဤအတွေးများကို ၎င်းတို့၏စိတ်ထဲတွင် အကြိမ်မရေမတွက်နိုင်အောင် တွေးနေခဲ့ကြပြီး ၎င်းတို့သည် မိမိတို့ကိုယ်ကို အကြိမ်များစွာ ထိုအရာများကို မိမိတို့ဘာသာ ထပ်ခါတလဲလဲ တွေးနေမိခဲ့ကြသည်။ မိမိတို့၏ အယူအဆများသည် ခိုင်မာစွာ ရပ်တည်ရန် လုံလောက်သော ကျိုးကြောင်းပြချက်ရှိသည်ဟု ၎င်းတို့ ယုံကြည်ကာ အချိန်အခါသင့်ပြီဖြစ်ပြီး ဘုရားသခင်၏အမှုတော်ကို ချစ်တီးခေါင်းသန်းရှာလုပ်ရန် လုံလောက်စွာ အရည်အချင်းပြည့်မီသည်ဟု ၎င်းတို့ ခံစားရသောအခါ၊ အထက်တွင် ကိုးကားထားသော မှတ်ချက်များနှင့် အယူအဆများကို ၎င်းတို့ မဖြန့်ဝေဘဲမနေနိုင်ကြပေ။ ၎င်းတို့သည် ဘုရားသခင်နှင့် သူ၏အမှုတော်ကို ပိုမို၍ များပြားသောလူတို့က အထင်အမြင်မှားစေရန် ကြိုးစားလျက်၊ ဘုရားသခင်နှင့်ပတ်သက်သည့် မိမိတို့၏ မကျေနပ်မှုကိုလည်းကောင်း၊ ဘုရားသခင်၏အမှုတော်အပေါ် မိမိတို့၏ အယူအဆများနှင့် အထင်လွဲမှားမှုများကိုလည်းကောင်း ဖြန့်ဝေကြသည်။ ပိုမို၍များပြားသောလူတို့အား ဘုရားသခင်အတွက် အသုံးခံခြင်းမရှိအောင် တားဆီးလိုပြီး၊ ၎င်းတို့၏ လက်ရှိတာဝန်များကို စွန့်လွှတ်ကာ ဘုရားသခင်ကို ငြင်းပယ်စေလိုသည့် ဖုံးကွယ်ထားသော ရည်ရွယ်ချက်များရှိသူအချို့လည်း ရှိပေသည်။ အသင်းတော်ကိုသာ ဖျက်သိမ်းလိုက်မည်ဆိုလျှင်၊ ၎င်းတို့အတွက် အကောင်းဆုံးအရာ ဖြစ်ပေမည်။ ၎င်းတို့၏ ပန်းတိုင်မှာ အဘယ်နည်း။ “ငါ ကောင်းချီးများ မရနိုင်လျှင်၊ သင်တို့ထဲမှ မည်သူမျှကလည်း ရဖို့ မမျှော်လင့်သင့်ပေ။ သမ္မာတရားကိုဖြစ်စေ၊ ဘုရားကတိပေးထားသည့် ကောင်းချီးများကိုဖြစ်စေ ရရှိဖို့အတွက် သင်တို့ထဲမှ မည်သူမျှ မမျှော်လင့်နိုင်အောင် အမှုအရာများကို ငါ ကမောက်ကမဖြစ်စေမည်”ဟူ၍ ဖြစ်သည်။ ကောင်းချီးများရရှိရန် မျှော်လင့်ချက်ရှိသည်ကို မြင်သည့်အခါ၊ ၎င်းတို့သည် နောက်ထပ် စောင့်ဆိုင်းရန် စိတ်ရှည်ခြင်း ပျောက်ဆုံးသွားကြသည်။ ၎င်းတို့ကိုယ်တိုင် ကောင်းချီးများမရရှိသည့်အပြင်၊ အခြားသူများကိုလည်း မရရှိစေလိုကြပေ။ ထို့ကြောင့်၊ ၎င်းတို့သည် အယူအဆများကို ဖြန့်ဝေသည့်အခါ၊ တစ်နည်းအားဖြင့် မိမိတို့၏ မကျေနပ်မှုကို ထုတ်ဖော်နေခြင်း၊ ဘုရားသခင်၏အမှုတော်နှင့်ပတ်သက်၍ မည်သည့်အရာကမျှ လူ့အယူအဆများ၊ စိတ်ကူးစိတ်သန်းများနှင့် မကိုက်ညီကြောင်းနှင့် ဘုရားသခင်၏ အမှုပြုခြင်းနည်းလမ်းသည် လူတို့၏ ခံစားချက်များအပေါ် မငဲ့ကွက်ကြောင်း ညည်းညူနေခြင်း ဖြစ်သည်။ တစ်ချိန်တည်းတွင်၊ ၎င်းတို့သည် ပိုများသောလူတို့အား ဘုရားသခင်နှင့်ပတ်သက်၍ အယူအဆများဖြစ်ပေါ်ကာ ယုံကြည်ခြင်းဆုံးရှုံးလျက် ဘုရားသခင်အကြောင်း အထင်လွဲခြင်းနှင့် စောဒကတက်ခြင်းအဖြစ်သို့ ရောက်ရှိစေရန် အလိုရှိကြသည်။ ၎င်းတို့သည် ပိုများသော လူတို့အား ၎င်းတို့တွင် ရှိသည့်အတိုင်းပင်၊ ဘုရားသခင်နှင့်ပတ်သက်သည့် မိမိတို့၏ အထင်လွဲမှုများနှင့် အယူအဆများကြောင့် ဘုရားသခင်ကို စွန့်လွှတ်စေရန် အလိုရှိကြသည်။

ခ။ အယူအဆများ ဖြန့်ဝေသည့်လူများကို ဆက်ဆံရမည့် နည်းလမ်း

အသင်းတော်၌ တစ်စုံတစ်ဦးက ဘုရားသခင်နှင့်ပတ်သက်သည့် အယူအဆများနှင့် မကျေနပ်ချက်များကို ဖြန့်ဝေသည့်အခါ မည်သည့်အကျိုးဆက်များ ဖြစ်ပေါ်လာသနည်း။ ယင်းက အသင်းတော်အသက်တာ၏ ရလဒ်များကို တိုက်ရိုက် ထိခိုက်စေသလော။ ယင်းက ပုံမှန်အသင်းတော်အသက်တာနှင့် အသင်းတော်၏အလုပ်ကို နှောင့်ယှက်သလော။ (နှောင့်ယှက်ပါသည်။) ဤသည်မှာ လူတို့၏ ဘုရားသခင်ကို ယုံကြည်ခြင်းအပေါ် သက်ရောက်မှုရှိပြီး ၎င်းတို့၏ တာဝန်များ ပုံမှန်ထမ်းဆောင်နိုင်စွမ်းကိုလည်း ထိခိုက်စေသည်။ ထို့ကြောင့် အယူအဆများ ဖြန့်ဝေသည့် သူတို့ကို ကန့်သတ်ရမည်။ ၎င်းတို့က ထိုသို့သောအရာများကို ရံဖန်ရံခါမျှသာ ဖော်ပြပြောဆိုလျှင်ပင် ၎င်းတို့ကို ကန့်သတ်ပြီး ပိုင်းခြားသိမြင်ရန် လိုအပ်သည်။ ၎င်းတို့တွင် မည်သည့် လူ့သဘာဝမျိုးရှိသည်ကိုလည်းကောင်း၊ ၎င်းတို့၏ အယူအဆများ ဖြန့်ဝေခြင်းသည် ယာယီ အပျက်သဘောဆောင်ခြင်းနှင့် အားနည်းခြင်းကြောင့် ဟုတ်မဟုတ် သို့မဟုတ် ယင်းက ၎င်းတို့၏ သဘာဝ အနှစ်သာရနှင့်ပတ်သက်သည့် ပြဿနာတစ်ခုဖြစ်သလော၊ ၎င်းတို့သည် သမ္မာတရားကို တစ်စိုက်မတ်မတ် မလိုက်စားသည့်အပြင် ပိုများသောလူတို့ကို အထင်အမြင်မှားစေရန်နှင့် အသင်းတော်အသက်တာကို နှောင့်ယှက်ကာ ပျက်စီးစေရန် အယူအဆများကို တမင်တကာ ဖြန့်ဝေနေခြင်းဖြစ်သလောဟူသည်တို့ကို ကြည့်လော့။ ၎င်းတို့၏ အကယ်၍ ယင်းမှာ ရံဖန်ရံခါဖြစ်သော အပျက်သဘောဆောင်ခြင်းနှင့် အားနည်းခြင်းမျှသာဖြစ်ပါက ၎င်းတို့ကို သမ္မာတရားအား မိတ်သဟာယဖွဲ့ခြင်းမှတစ်ဆင့် အားပေးကာ ကူညီခြင်းက လုံလောက်ပေသည်။ အကယ်၍ ၎င်းတို့သည် အခြားသူများကို အပျက်သဘောပင်ဆောင်စေပြီး အားနည်းလာစေရင်း၊ ၎င်းတို့၏ တာဝန်များကို ပုံမှန်ထမ်းဆောင်နိုင်စွမ်းအား ထိခိုက်စေလျက်၊ အကြံဉာဏ်ကို အလေးဂရုမပြုသည့်အပြင် အယူအဆများကို ဆက်လက်ဖြန့်ဝေကာ အသင်းတော်အသက်တာကို နှောင့်ယှက်နေလျှင်၊ ယင်းမှာ ၎င်းတို့သည် စာတန်၏ အစေခံများဖြစ်ကြောင်း ဆိုလိုပြီး စည်းမျဉ်းများနှင့်အညီ ရှင်းလင်းပစ်သင့်သည်။ အဘယ်ကြောင့် ၎င်းတို့ကို နောက်ထပ်အခွင့်အရေးတစ်ခု မပေးရသနည်း။ ထိုသို့သောလူများသည် မယုံကြည်သူများဖြစ်သည်ဟု သင်တို့ ထင်သလော။ (ထင်ပါသည်။) ၎င်းတို့၏ လူ့သဘာဝက မည်သို့ပင်ဖြစ်စေ၊ ထိုသို့သောလူများသည် မယုံကြည်သူများ ဖြစ်ကြသည်။ မယုံကြည်သူများသည် ဂျုံစပါးပင်များထဲမှ တောပင်များနှင့် တူသည်။ ၎င်းတို့ကို နှုတ်ပစ်သင့်သည်။ အကယ်၍ ၎င်းတို့သည် မယုံကြည်သူများ၏ သရုပ်သကန်အချို့ကိုသာ ပြသပြီး အသင်းတော်အသက်တာတွင် နှောင့်ယှက်မှုများကို မဖြစ်စေသေးသည့်အပြင်၊ အသင်းတော်၏ မိတ်ဆွေများအဖြစ် အစေခံနိုင်ကာ အစေခံမှုပေးနိုင်သေးပါက၊ ၎င်းတို့ကို လျစ်လျူရှုထား၍ရသည်။ သို့သော် အယူအဆများကို အစဉ်အမြဲ ဖြန့်ဝေသောသူတို့သည် မယုံကြည်သူများ၏ အမြင်ရှုထောင့်များနှင့် မှတ်ချက်များကို အစဉ်အမြဲ ဖော်ပြကြသည်။ ၎င်းတို့သည် အမှုအရာများကို ကြုံရာကျပန်း ပြောဆိုနေခြင်းမဟုတ်ပေ။ ၎င်းတို့၏ ရည်ရွယ်ချက်မှာ ပိုများသောလူတို့ကို ဘုရားသခင်နှင့် အလှမ်းဝေးသွားစေဖို့ လှုံ့ဆော်ရန်၊ အထင်အမြင်မှားစေရန်နှင့် ဆွဲဆောင်ရန် ဖြစ်သည်။ ၎င်းတို့၏ ရည်ရွယ်ချက်မှာ “ငါ ကောင်းချီးများ မရနိုင်လျှင် ယုံကြည်တော့မည်မဟုတ်ပါ။ သင်တို့တစ်ယောက်မျှ ကောင်းချီးများရရန် မမျှော်လင့်သည့်အပြင် ယုံလည်းမယုံကြည်သင့်ပါ။ သင်တို့ ဆက်လက်ယုံကြည်နေလျှင်၊ သင်တို့ မလျှော့တမ်းလုပ်ပြီး တစ်နေ့တွင် နောက်ဆုံး၌ ကောင်းချီးများ ရရှိသွားလျှင်ကော၊ ယင်းက ငါ့ကို အခက်တွေ့စေမည် မဟုတ်လော။ ထိုအခါ ငါသည် စိတ်ထဲတွင် မည်သို့ တည်ငြိမ်နေနိုင်မည်နည်း။ ယင်းက အဆင်ပြေမည်မဟုတ်ပါ။ နောင်တွင် နောင်တရခြင်းကို ရှောင်ရှားရန်အတွက်၊ ငါသည် သင်တို့ကို နှောင့်ယှက်ပြီး သင်တို့၏ ယုံကြည်ခြင်းကို လှုပ်ခတ်စေမည်။ သင်တို့ကို ဘုရားနှင့် အလှမ်းဝေးစေမည်၊ ဘုရားကို သစ္စာဖောက်စေမည်၊ ငါနှင့်အတူ အသင်းတော်မှ ထွက်ခွာစေမည်၊ ယင်းမှာ အကောင်းဆုံးဖြစ်မည်”ဟူ၍ ဖြစ်သည်။ ဤသည်မှာ ၎င်းတို့၏ ရည်ရွယ်ချက်ဖြစ်သည်။ ထိုသို့သော မယုံကြည်သူများကို ရှင်းလင်းပစ်သင့်သည် မဟုတ်လော။ (ဟုတ်ပါသည်။) ၎င်းတို့ကို ရှင်းလင်းပစ်သင့်သည်။ အချို့မယုံကြည်သူများသည် ယုံကြည်ခြင်းကို ရပ်လိုက်လျှင် အသင်းတော်သည် ၎င်းတို့၏ ဘုရား နှုတ်ကပတ်တော် စာအုပ်များကို ယတိပြတ် ပြန်ယူပြီး ၎င်းတို့ကို စာရင်းမှ ပယ်ဖျက်လိုက်မည်ဖြစ်သည်။ ဘုရားသခင်ကို ယုံကြည်ခြင်းနှင့် ယုံကြည်သူများအပေါ် အပြုသဘောဆောင်သော ခံစားချက်အချို့ရှိသည့် အခြားမယုံကြည်သူများ ရှိသေးသည်။ ၎င်းတို့သည် အသင်းတော်တွင် အပြုသဘောဆောင်သော အခန်းကဏ္ဍကို ပါဝင်ဆောင်ရွက်ခြင်းမရှိပေ။ ၎င်းတို့သည် အသင်းတော်၏ မိတ်ဆွေများအဖြစ် ရံဖန်ရံခါ ကူညီရုံသာ ကူညီကြသည်။ ထိုသို့သောလူများသည် သမ္မာတရားကို မလိုက်စားသော်လည်း သို့မဟုတ် သမ္မာတရားကို မိတ်သဟာယမဖွဲ့သော်လည်း၊ အယူအဆများကို မဖြန့်ဝေပေ သို့မဟုတ် အသင်းတော်အသက်တာကို မနှောင့်ယှက်ပေ။ ၎င်းတို့သည် အစေခံမှု အနည်းငယ်မျှ ပေးနိုင်သရွေ့ ၎င်းတို့ကို အသင်းတော်တွင် နေထိုင်ခွင့်ပြုသင့်ပြီး ရှင်းလင်းပစ်ရန် မလိုအပ်ပေ။ သို့ရာတွင် အယူအဆများကို စဉ်ဆက်မပြတ် ဖြန့်ဝေသော ထိုမယုံကြည်သူများအတွက်မူ ၎င်းတို့ကို မည်သည့်သနားညှာတာမှုမျှ မပြသင့်ပေ။ ၎င်းတို့သည် အသင်းတော်အသက်တာကို နှောင့်ယှက်ပြီး အသင်းတော်၏အလုပ်ကို အဖျက်အမှောင့်လုပ်ခြင်းများနှင့် နှောင့်ယှက်ခြင်းများ ဖြစ်စေလျက် ဘုရားသခင်နှင့်ပတ်သက်သည့် ၎င်းတို့၏ အယူအဆများနှင့် အထင်အမြင်လွဲမှားမှုများကို ဖြန့်ဝေကြသည်။ ဤမယုံကြည်သူများသည် စာတန်၏ အစေခံများ ဖြစ်ကြသည်။ ၎င်းတို့တွင် အယူအဆများ ရှိသည်၊ သို့ရာတွင် ၎င်းတို့သည် ယင်းတို့ကို ဖြေရှင်းရန် သမ္မာတရားကို မရှာဖွေရုံသာမက ဘုရားသခင် ရွေးချယ်ထားသောလူများကို အထင်အမြင်မှားစေရန် ၎င်းတို့၏ အယူအဆများကိုပင် ဖြန့်ဝေကြသည်။ ၎င်းတို့သည် ဘုရားသခင်ကို သစ္စာဖောက်ပြီး အခြားသူများအနည်းငယ်ကိုလည်း ၎င်းတို့နှင့်အတူ ပျက်စီးခြင်းသို့ ဆွဲခေါ်သွားလိုကြသည်။ ၎င်းတို့သည် အသင်းတော်၏အလုပ်ကို ဤသို့သော ရည်ရွယ်ချက်မျိုးများဖြင့် နှောင့်ယှက်ခြင်း ဖြစ်သည်။ ဘုရားသခင်က ၎င်းတို့ကို ခွင့်လွှတ်နိုင်သလော။ မလွှတ်နိုင်ပေ၊ ၎င်းတို့ကို ချမ်းသာမပေးရ။ ဤသည်မှာ ၎င်းတို့ကို ကန့်သတ်ရန် သို့မဟုတ် သီးခြားခွဲထားရန် လိုအပ်သည့် ကိစ္စရပ်တစ်ခု မဟုတ်။ ၎င်းတို့ကို လုံးဝ သက်ညှာမှုမပြဘဲ သန့်စင်ရမည်ဖြစ်ပြီး အသင်းတော်မှ ထာဝစဉ် ထုတ်ပယ်ရမည်။

အသင်းတော်၌ လူအချို့သည် သမ္မာတရားကို လုံးဝ မလိုက်စားကြသည့်အပြင်၊ ဘုရားသခင်က လူတို့ကို ကယ်တင်ရန် မည်သို့အလုပ်လုပ်သည်ကိုလည်း လုံးဝ နားမလည်ကြပေ။ အချို့အရာများကို တွေ့ကြုံပြီးနောက် ၎င်းတို့သည် ဘုရားသခင်အပေါ် အထင်လွဲမှားမှုများ၊ အတိုက်အခံလုပ်ခြင်းများနှင့် မကျေနပ်ချက်များ ဖြစ်ပေါ်လာကြသည်။ ၎င်းတို့ပြောဆိုလုပ်ဆောင်သည့် အရာအချို့သည် အယူအဆများကို ဖြန့်ဝေခြင်းအဖြစ် အလုပ်လုပ်သည်။ ၎င်းတို့ဖြန့်ဝေသည့် အယူအဆများသည် ဘုရားသခင်၏ နှုတ်ကပတ်တော်များနှင့် အမှုတော်ကို နားလည်သဘောပေါက်ရာတွင် သွေဖည်မှုများ သို့မဟုတ် ဘုရားသခင်နှင့်ပတ်သက်သည့် အထင်လွဲမှားမှုများမျှသာ မဟုတ်ပေ။ အချို့မှာ ပို၍ဆိုးရွားပြီး ဘုရားသခင်၏ နှုတ်ကပတ်တော်များသည် သမ္မာတရားဖြစ်ကြောင်းကို တိုက်ရိုက်ငြင်းပယ်ခြင်းဖြစ်သည်၊ ၎င်းတို့သည် ဘုရားသခင်ကို လုံးလုံးလျားလျား ဝေဖန်ပြီး ပြစ်တင်ရှုတ်ချကြသည်။ ပြီးလျှင် ၎င်းတို့ဖြန့်ဝေသည့် အခြားအယူအဆများသည် ဘုရားသခင်ကို ပွင့်ပွင့်လင်းလင်းပင် တိုက်ခိုက်ပြီး ပြစ်မှားစော်ကားလေသည်။ ၎င်းတို့သည် ဖန်ဆင်းခံတစ်ဦး သို့မဟုတ် ဘုရားသခင်၏ နောက်လိုက်တစ်ဦး၏ အမြင်ရှုထောင့်မှ ရပ်တည်လျက် ကျိုးနွံနာခံသော စိတ်နှလုံးဖြင့် မိမိတို့၏ကိုယ်ပိုင် ဖောက်ပြန်ပျက်စီးခြင်းနှင့် ပုန်ကန်ခြင်းတို့ကို စိတ်ဖြာလေ့လာဆွေးနွေးနေခြင်း သို့မဟုတ် သိရှိရန် ကြိုးစားနေခြင်း မဟုတ်သည့်အပြင်၊ သမ္မာတရားကို လက်ခံပြီး ဘုရားသခင်၏ အမှုတော်အပေါ် ၎င်းတို့၏ သိနားလည်မှုနှင့် သူ၏ရည်ရွယ်ချက်များအပေါ် ၎င်းတို့၏ သဘောပေါက်နားလည်မှုကို မိတ်သဟာယဖွဲ့ခြင်းလည်း မဟုတ်ပေ။ ၎င်းတို့ဖော်ပြသည့် အယူအဆများသည် ဤအပြုသဘောဆောင်သော သိနားလည်မှုများနှင့် လုံးဝဆန့်ကျင်ဘက်ဖြစ်သည်။ အခြားသူများက ၎င်းတို့၏ အယူအဆများကို ကြားသည့်အခါ ဘုရားသခင်အပေါ် သိနားလည်မှုတစ်ခု မရရှိကြသည့်အပြင်၊ စစ်မှန်သော ယုံကြည်ခြင်းလည်း မဖြစ်ပေါ်ကြဘဲ ဘုရားသခင်အပေါ် ၎င်းတို့၏ ယုံကြည်ခြင်းသည်လည်း မကြီးထွားသည်မှာ အမှန်ပင်ဖြစ်သည်။ ထိုအစား၊ ဘုရားသခင်၌ ၎င်းတို့၏ ယုံကြည်ခြင်းက မရေရာဖြစ်လာသည်၊ လျော့နည်းသွားသည် သို့မဟုတ် လုံးလုံး ပျောက်ဆုံးသွားသည်အထိပင် ဖြစ်သည်။ တစ်ချိန်တည်းတွင် ဘုရားသခင်၏ အမှုတော်နှင့်ဆိုင်သည့် ရူပါရုံသည် ၎င်းတို့အတွက် မရှင်းမလင်းဖြစ်လာသည်။ လူတို့သည် ၎င်းတို့ဖြန့်ဝေသည့် အယူအဆများကို နားထောင်လေလေ၊ ဘုရားသခင်ကို ၎င်းတို့ အဘယ်ကြောင့် ယုံကြည်သင့်သည်ဟူသည်မှာ မရှင်းမလင်းဖြစ်သည်အထိပင် ထိုသူတို့၏ စိတ်နှလုံးများ ပို၍မရေမရာဖြစ်လာလေဖြစ်ပြီး ဘုရားသခင် တည်ရှိခြင်း ရှိမရှိကိုပင် သံသယဝင်လာကြလေသည်။ ဘုရားသခင်၏ နှုတ်ကပတ်တော်များက သမ္မာတရား ဟုတ်မဟုတ်၊ ဘုရားသခင်၏ နှုတ်ကပတ်တော်များနှင့် အမှုတော်က လူတို့ကို သန့်စင်ပြီး ကယ်တင်နိုင်ခြင်း ရှိမရှိဟူသည်နှင့် အခြားထိုသို့သော ကိစ္စရပ်များ၊ ဤအရာအားလုံးသည် ၎င်းတို့အတွက် မရှင်းမလင်းဖြစ်လာပြီး သံသယဖြစ်ဖွယ်ဖြစ်လာသည်။ လူတို့သည် ထိုသို့သော ပုဂ္ဂိုလ်များက ဖြန့်ဝေသည့် အယူအဆများနှင့် အထင်လွဲမှားမှုများကို ကြားသည့်အခါ ဘုရားသခင်ကို သံသယဝင်ပြီး သတိထားလာကြသည်။ ၎င်းတို့သည် မိမိတို့၏ စိတ်နှလုံးများထဲတွင် ဘုရားသခင်ကို စတင် ဘောင်ခတ်လာကြပြီး ဘုရားသခင်အပေါ် အထင်လွဲမှားမှုများနှင့် မကျေနပ်ချက်များ ဖြစ်ပေါ်လာကာ စိတ်ထဲတွင် ဘုရားသခင်နှင့် ခပ်ကင်းကင်းပင် နေလာကြလေသည်။ ဤသည်မှာ အလွန်ပြဿနာဖြစ်ပေသည်။ ၎င်းတို့တွင် ဤအပျက်သဘောဆောင်သော အတွေးများ၊ အမြင်များ၊ အစီအစဉ်များနှင့် ကြံစည်မှုများရှိသည်နှင့်တစ်ပြိုင်နက် ၎င်းတို့လက်ခံပြီးဖြစ်သည့် အချက်အလက်နှင့် မှတ်ချက်များသည် သမ္မာတရားနှင့် ကိုက်ညီဖို့ မဆိုထားနှင့်၊ ပုံမှန်လူ့သဘာဝ၏ လိုအပ်ချက်များနှင့်ပင် မကိုက်ညီကြောင်း သိသာထင်ရှားလာသည်။ ယင်းတို့သည်စာတန်ထံမှလာကြောင်း ရာနှုန်းပြည့် သေချာပေသည်။ အယူအဆများ ဖြန့်ဝေသူတို့၏ ရည်ရွယ်ချက်များ သို့မဟုတ် စေ့ဆော်မှုများက မည်သို့ပင်ဖြစ်စေ၊ ၎င်းတို့သည် မှားယွင်းသော အယူအဆများနှင့် အခြေအမြစ်မရှိသော ကောလာဟလများကို တမင်တကာ ဖြန့်ဝေသည်ဖြစ်စေ၊ မရည်ရွယ်ဘဲ ဖြန့်ဝေသည်ဖြစ်စေ၊ ၎င်းတို့သည် အသင်းတော်၌ ထိခိုက်နစ်နာစေသောသက်ရောက်မှုတစ်ခု ဖြစ်စေသရွေ့ ၎င်းတို့ကို ကန့်သတ်သင့်သည်။ အကယ်၍ ထိုသို့သောလူများကို အသင်းတော်အသက်တာပြင်ပ၌ ရှာဖွေတွေ့ရှိပြီး ပိုင်းခြားသိမြင်ခဲ့ပါက ၎င်းတို့ကိုလည်း ချက်ချင်းတားဆီးပြီး ကန့်သတ်သင့်သည်မှာ အမှန်ပင်ဖြစ်သည်။ အကယ်၍ သမ္မာတရားကို နားလည်သူတစ်ဦးက ညီအစ်ကိုမောင်နှမများအား ထိုသို့သောအရာများ ဖြန့်ဝေသူတို့ကို ပိုင်းခြားသိမြင်စေရန် ကူညီလျက် ထိုသူတို့အားချေပပြီး ဖော်ထုတ်ရန် ဘုရားသခင်၏ နှုတ်ကပတ်တော်များ သို့မဟုတ် ၎င်းတို့၏ကိုယ်ပိုင် သိနားလည်မှုကို အသုံးပြုနိုင်လျှင် ဤသည်မှာ သာ၍ပင် ကောင်းပေသည်။ ဤသည်မှာ စာတန်ကို တိုက်ခိုက်ခြင်းဖြစ်သည်။ အကယ်၍ သင်သည် ဝိညာဉ်ရင့်ကျက်မှု ကင်းမဲ့ပါက ၎င်းတို့ကို ပိုင်းခြားသိမြင်ပြီး ရှောင်ရှားရန် သင်ယူသင့်သည်။ အကယ်၍ သင်သည် ဝိညာဉ်ရင့်ကျက်မှု ရှိပါက ၎င်းတို့ကို ဖော်ထုတ်သင့်သည်။ ဤအရာကို သင် သင်တို့ လုပ်ဆောင်ဝံ့သလော။ ဤအရာကို မည်သို့ လုပ်ဆောင်ရမည်ဟူသည်ကို သင်တို့ သိကြသလော။ ဤအရာက တစ်စုံတစ်ဦးတွင် သမ္မာတရား လက်တွေ့ကျမှု ရှိမရှိဟူသည်ကို အထုတ်ဖော်ဆုံးဖြစ်သည်။ အချို့ယုံကြည်သူအသစ်များသည် ဘုရားသခင်နှင့်ပတ်သက်၍ ထိုသို့သောလူများ ဖြန့်ဝေသည့် အယူအဆများနှင့် အထင်လွဲမှားမှုများကို ကြားသည့်အခါ တုန်လှုပ်သွားပြီး “ဘုရားသခင်ကို ယုံကြည်သူတစ်ဦးက မည်သို့ဖြစ်ပြီး ဤကဲ့သို့ စကားပြောနိုင်ရသနည်း” ဟု ပြောဆိုကြသည်။ အကယ်၍ အခြေခံအုတ်မြစ်မရှိသော လူတို့သည် ဤအယူအဆများနှင့် မှားယွင်းသော အယူအဆများကို ကြားလျှင် ၎င်းတို့သည် အပျက်သဘောဆောင်ပြီး အားနည်းလာကြလိမ့်မည်လော။ ဤမှားယွင်းသော အယူအဆများကို ၎င်းတို့ လက်ခံကြလိမ့်မည်လော။ ၎င်းတို့သည် အထင်အမြင်မှားစေခြင်းခံရပြီး အသင်းတော်ကို စွန့်ခွာကြလိမ့်မည်လော။ ဤသည်တို့မှာ ဖြစ်နိုင်သည်ချည်းသာဖြစ်သည်။ အယူအဆများ ဖြန့်ဝေသူတစ်ဦးက “ကျွန်ုပ်သည် ဘုရားသခင်ကိုတစ်ဖန် လုံးဝ ယုံကြည်မည်မဟုတ်ပါ”ဟု ပြောဆိုသည့်အခါ ဤစကားကို ပြောချိန်တွင် မည်သည့် အခြေအနေမျိုး၌ ၎င်းတို့ရှိသည်ဖြစ်စေ၊ ယင်းက ၎င်းတို့သည် ဘုရားသခင်အပေါ် ယုံကြည်ခြင်း လုံးဝပျောက်ဆုံးသွားပြီး မယုံကြည်သူတစ်ဦးဖြစ်ကြောင်း ညွှန်ပြသည်။ ထိုသို့သောစကားများကို ဖြန့်ဝေခြင်းအတွက် ၎င်းတို့၏ ရည်ရွယ်ချက်က မည်သည့်အရာဖြစ်စေ၊ ယင်းတို့ကို ကြားရခြင်းမှ သင်သည် တည်ဆောက်မှု တစ်ခုတလေကို ရရှိနိုင်သလော။ (မရရှိနိုင်ပါ။) သင်သည် အားနည်းပြီး ဤစကားများကို ကြားသည့်အခါ “ဤလူက ငါ၏ နာကျင်မှုကို မျှဝေခံစားပေးသည်။ သူက သူ၏ အယူအဆတွေအကြောင်း ပြောချိန်တွင်၊ ငါ၏ အတွင်းကျကျ အတွေးများကို ဖွင့်ပြောပေးနေသကဲ့သို့ ဖြစ်သည်”ဟု သင်ခံစားကောင်းခံစားရနိုင်သည်။ သို့ရာတွင် ယုံကြည်ခြင်းရှိသူတစ်ဦးက ဤစကားများကို ကြားလျှင် “ဤသည်မှာ လုံးဝ မတန်တဆ ပုန်ကန်မှုပင်ဖြစ်သည်။ ထိုသို့သောစကားမျိုးကို မည်သို့ဖြစ်ပြီး ပြောနိုင်ရသနည်း။ ဤသည်မှာ ဘုရားသခင်ကို ပြစ်မှားစော်ကားခြင်း မဟုတ်လော။ ဘုရားသခင်၏ စိတ်သဘောထားကို ပြစ်မှားသောကြောင့် ထိုသို့သောအရာများကို ငါ ပြောဝံ့မည်မဟုတ်ပါ”ဟု ၎င်းတို့ စဉ်းစားပေမည်။ ၎င်းတို့က ဤအယူအဆများကို ဖြန့်ဝေနိုင်သည့်အချက်က ဤစိတ်ကူးများသည် အချိန်ကြာမြင့်စွာက ဖြစ်ပေါ်ခဲ့ပြီး ၎င်းတို့၏ စိတ်နှလုံးထဲတွင် အမြစ်တွယ်ပြီးဖြစ်ကြောင်းကို ညွှန်ပြသည်။ အကယ်၍ ထိုသို့သော စိတ်ကူးများသည် ယခုတင် ဖြစ်ပေါ်ပြီး အစပျိုးသည့်အဆင့်တွင်သာ ရှိနေသေးကာ အယူအဆများအဖြစ်သို့ အပြည့်အဝ မဖြစ်ပေါ်သေးပါက၊ လူတစ်ဦးက ယင်းတို့ကို နှုတ်ဖြင့်မပြောသရွေ့၊ ပြီးလျှင် အခြားသူများကို အထင်အမြင်မှားစေခြင်း သို့မဟုတ် နှောင့်ယှက်ခြင်း မပြုသရွေ့၊ ဤအရာက ၎င်းတို့တွင် ဆင်ခြင်တုံတရား အနည်းငယ်ရှိကြောင်း ပြသည်။ ၎င်းတို့သည် မိမိတို့၏ လျှာကို စောင့်ထိန်းနိုင်ပြီး ထိုသို့ဖြင့် ရှင်းလင်းပစ်ခြင်း၏ အကျိုးဆက်ကို ရှောင်ရှားနိုင်သည်။ သို့သော် ၎င်းတို့က ထုတ်ပြောပြီး အသင်းတော်အသက်တာကို နှောင့်ယှက်ပါက ၎င်းတို့ကို နောက်ထပ် လောကဝတ်ပြု၍ မရတော့ပေ။ ၎င်းတို့ကို ဖော်ထုတ်ပြီး ရှင်းလင်းပစ်သင့်သည်။ သမ္မာတရားကို မချစ်မြတ်နိုးသည့်အပြင်၊ သမ္မာတရားကို နားလည်သဘောပေါက်နိုင်စွမ်း ကင်းမဲ့သောလူများသည် အယူအဆများကို မကြာခဏ ဖြစ်ပေါ်လေ့ရှိသည်။ သို့ရာတွင် ဘုရားသခင်၏ နှုတ်ကပတ်တော်များကို မကြာခဏ ဖတ်ရှုပြီး နားလည်သဘောပေါက်နိုင်စွမ်းရှိသူတို့သည် အယူအဆများ ဖြစ်ပေါ်လာလျှင်ပင် ယင်းတို့ကို ဖြေရှင်းရန် သမ္မာတရားကို ရှာဖွေကြလိမ့်မည်။ အယူအဆများကို မကြာခဏ ဖြန့်ဝေသူတို့သည် ဘုရားသခင်၏အမှုတော်အားဖြင့် ထုတ်ဖော်ပြီး ဖယ်ရှားရှင်းလင်းခြင်းခံကြရသည်။ ၎င်းတို့သည် သမ္မာတရားကို ဘာဆိုဘာမျှ မချစ်မြတ်နိုးသူများနှင့် သမ္မာတရားကို လက်မခံနိုင်သူများဖြစ်သည်။ ၎င်းတို့အားလုံးသည် သမ္မာတရားကို အလွန်အမင်း မနှစ်မြို့သည့်အပြင်၊ သမ္မာတရားကို မုန်းတီးကြသည်။ ဤသည်မှာ လုံးဝ သံသယဖြစ်ဖွယ်မရှိပေ။

အမျိုးမျိုးသော နိုင်ငံများနှင့် နေရာများ အနှံ့ရှိ အသင်းတော်အသက်တာတွင် သမ္မာတရားကို မချစ်မြတ်နိုးသောလူများသည် နေရာအနှံ့တွင် ရှိနေသောကြောင့် အယူအဆများ ဖြန့်ဝေခြင်းဟူသည့် ပြဿနာက သေချာပေါက် တည်ရှိနေသည်။ သမ္မာတရားကို မလိုက်စားသူများ၊ သမ္မာတရားကို အလွန်အမင်း မနှစ်မြို့သူများ၊ ဇာတိပကတိဆိုင်ရာ သာယာမှုကို ရှာဖွေသူများအပြင် မယုံကြည်သူများ၊ ဆိုးယုတ်သောလူများနှင့် အခြားသူများသည် သမ္မာတရားကို မလိုက်စားကြသောကြောင့် ဘုရားသခင်၏ နှုတ်ကပတ်တော်များနှင့် လူ့ဇာတိခံယူသော ဘုရားသခင်နှင့်ပတ်သက်၍ အစဉ်အမြဲ အယူအဆများ ထားရှိကြသည်။ ၎င်းတို့၏ စိတ်နှလုံးများသည် အယူအဆများဖြင့် ပြည့်နေသည်၊ ဘုရားသခင်နှင့်ပတ်သက်သည့် စိတ်ကူးစိတ်သန်းများနှင့် သူ့အပေါ် တောင်းဆိုချက်များဖြင့် ပြည့်နေပြီး ဘုရားသခင်ပြောဆိုသည့် နှုတ်ကပတ်တော်တိုင်းကို ၎င်းတို့သည် ဖြူစင်စွာ သဘောပေါက်ပြီး နားလည်နိုင်ခြင်းမရှိပေ။ ၎င်းတို့သည် မိမိတို့၏ကိုယ်ပိုင် အယူအဆများ၊ နှစ်သက်မှုများနှင့် ၎င်းတို့၏ ကိုယ်ပိုင်အကျိုးအမြတ်များ၊ ဆုံးရှုံးမှုများကိုပင် အခြေခံ၍သာ ယင်းတို့ကို နားလည်ကြသည်။ ၎င်းတို့၏ စိတ်နှလုံးများသည် ဘုရားသခင်နှင့်ပတ်သက်သည့် အမျိုးမျိုးသော အထင်လွဲမှားမှုများနှင့် ဝေဖန်မှုများစသည်တို့နှင့်အတူ ဘုရားသခင်အပေါ် အမျိုးမျိုးသော အယူအဆများ၊ စိတ်ကူးစိတ်သန်းများနှင့် မလျော်ကန်သော တောင်းဆိုချက်များဖြင့် ပြည့်နေသည်။ ထို့ကြောင့် ဤလူများအတွက် အယူအဆများ ဖြန့်ဝေခြင်းက သဘာဝဖြစ်သည်။ ဤသည်မှာ ဘာမျှ အသစ်အဆန်းမဟုတ်ပေ။ ထိုသို့သောလူများ တည်ရှိနေသရွေ့ အယူအဆများ ဖြန့်ဝေခြင်းက အခါအားလျော်စွာ ဖြစ်ပေါ်လိမ့်မည်ဖြစ်ပြီး အချိန်မရွေး ဖြစ်ပျက်နိုင်သည်။ ဘုရားသခင်ပြောဆိုသည့် သို့မဟုတ် လုပ်ဆောင်သည့်အရာ တစ်စုံတစ်ခုသည် ၎င်းတို့၏ အယူအဆများ၊ ဆန္ဒများနှင့် မကိုက်ညီသည့်အခါတွင်လည်းကောင်း၊ ယင်းက ၎င်းတို့၏ အကျိုးစီးပွားများကို ထိခိုက်သည့်အခါတွင်လည်းကောင်း ၎င်းတို့သည် ဒေါသပေါက်ကွဲပြီး ၎င်းတို့၏ ကိုယ်ပိုင်အကျိုးစီးပွားများအတွက် စတင်ပြောဆိုကာ ဘုရားသခင်နှင့် သူ၏အမှုတော်ကို ထိပ်တိုက်ရင်ဆိုင်ကြသည်။ ဤလူများသည် ဘုရားသခင်၏ နှုတ်ကပတ်တော်များ၊ ဘုရားသခင်၏ စိတ်သဘောထားနှင့် ဘုရားသခင်၏ အမှုတော်တို့ကို စိတ်ဖြာလေ့လာဆွေးနွေးကာ စေ့စေ့စပ်စပ် ကြည့်ရှုစစ်ဆေးလျက် သမ္မာတရားနှင့် ဘုရားသခင်ကို အမြဲ ဆန့်ကျင်ရပ်တည်ကြသည်။ ၎င်းတို့သည် ဘုရားသခင်၏ နှုတ်ကပတ်တော်များနှင့် အမှုတော်၏ မှန်ကန်မှုကို အဆက်မပြတ် စေ့စေ့စပ်စပ် ကြည့်ရှုစစ်ဆေးပြီး ဆန်းစစ်ကြသည့်အပြင် ဘုရားသခင်၏ လူ့ဇာတိခံ ခန္ဓာသည် ဘုရားသခင်၏ ပင်ကိုလက္ခဏာနှင့်လည်းကောင်း၊ အဆင့်အတန်းနှင့်လည်းကောင်း ကိုက်ညီခြင်း ရှိမရှိဟူသည်ကိုလည်း စစ်ဆေးအတည်ပြုလိုကြသည်။ ၎င်းတို့၏ စစ်ဆေးအတည်ပြုခြင်း ဖြစ်စဉ်အတောအတွင်းတွင် တိကျသော အဖြေများရရှိရန် အလွန်ခက်ခဲကြသည်ကို ၎င်းတို့ တွေ့ရှိရသည်။ ၎င်းတို့၏ အမြင်တွင် ဘုရားသခင်၏ နှုတ်ကပတ်တော်များ ပြည့်စုံလာကာ အမှန်တကယ်ဖြစ်လာရန်ပင်လျှင် အလွန်ခက်ခဲလှသည်။ ထို့ကြောင့် ၎င်းတို့သည် အယူအဆများ ဖြန့်ဝေသည့်အခါ ပြောစရာများစွာ ရှိကြသည်။ ၎င်းတို့သည် အချိန်၊ နေရာ သို့မဟုတ် အခြေအနေကို ထည့်မစဉ်းစားဘဲ ၎င်းတို့၏ အယူအဆများကို ဖြန့်ဝေကြသည်။ ၎င်းတို့သည် ဘုရားသခင်အပေါ် မည်သည့်နည်းနှင့်မဆို မကျေမနပ်ဖြစ်သည့်အခါတိုင်း ၎င်းတို့၏ အယူအဆများကို အသုံးပြုလျက် အမှုအရာများကို တိုင်းတာကြသည်။ အကယ်၍ ဘုရားသခင်၏ နှုတ်ကပတ်တော်များနှင့် အမှုတော်က ၎င်းတို့၏ အယူအဆများနှင့် မကိုက်ညီပါက ၎င်းတို့၏ အယူအဆများကို အလျင်အမြန် ဖော်ပြကြသည်။ ဤဖော်ပြခြင်းမျိုးကို ဖြန့်ဝေခြင်းအဖြစ် စရိုက်လက္ခဏာကို ငါတို့ သရုပ်ဖော်သည်။ အဘယ်ကြောင့် “ဖြန့်ဝေခြင်း”ဟု ခေါ်သနည်း။ အဘယ်ကြောင့်ဆိုသော် ၎င်းတို့ဖော်ပြသည့်အရာများသည် ဘုရားသခင် ရွေးချယ်ထားသောလူများ၊ အသင်းတော်အသက်တာ သို့မဟုတ် ဘုရားအိမ်တော်၏အလုပ်အပေါ် အပြုသဘောဆောင်သော သက်ရောက်မှု မရှိသောကြောင့် ဖြစ်သည်။ ထိုအစား ၎င်းတို့သည် နှောင့်ယှက်ခြင်း၊ အဖျက်အမှောင့်လုပ်ခြင်းများနှင့် ထိခိုက်နစ်နာစေခြင်းတို့ကိုသာ ဖြစ်စေသည်။ ထို့ကြောင့် ထိုသို့သော မှတ်ချက်များနှင့်ဆိုင်သည့် ဆိုရိုးစကားကို “ဖြန့်ဝေခြင်း”အဖြစ် ရည်ညွှန်းခြင်းသည် တိကျမှန်ကန်ပေသည်။

သင်သည် အယူအဆများ ဖြန့်ဝေခြင်းဟူသည့် ကိစ္စရပ်နှင့် ပတ်သက်၍ အခြေခံ ပိုင်းခြားသိမြင်မှုအချို့ ရရှိပြီးနောက်၊ သင်သည် လူတို့၏ အမျိုးမျိုးသော မှားယွင်းသည့် အယူအဆများနှင့် မှတ်ချက်များကို သမ္မာတရားအပေါ် အခြေခံ၍ စိတ်ဖြာလေ့လာဆွေးနွေးပြီး ပိုင်းခြားသိမြင်သင့်ကာ၊ ထို့နောက်တွင် ဘုရားအိမ်တော်၏ စည်းမျဉ်းများနှင့်အညီ ယင်းတို့ကို ကိုင်တွယ်ဖြေရှင်းသင့်သည်။ ခေါင်းဆောင်များနှင့် အမှုဆောင်များတွင် ထိုသို့သော ကိစ္စရပ်များကို ဖြေရှင်းခြင်းအတွက် ရှောင်လွှဲ၍မရသော တာဝန်တစ်ခုရှိသည်မှာ အမှန်ပင် ဖြစ်သည်။ တစ်ချိန်တည်းတွင် ဘုရားသခင် ရွေးချယ်ထားသောလူအားလုံးသည် ဤမိတ်သဟာယကို နားထောင်ပြီးနောက် အယူအဆများ ဖြန့်ဝေသည့်လူများနှင့် ၎င်းတို့၏ စကားများ၊ အပြုအမူများကို ဖော်ထုတ်ရန်နှင့် စိတ်ဖြာလေ့လာဆွေးနွေးရန် ဝတ္တရားနှင့် တာဝန်လည်း ရှိပေသည်။ အကယ်၍ သင်သည် ၎င်းတို့ကို တားဆီးရန် သို့မဟုတ် ကန့်သတ်ရန် သတ္တိမရှိပါက၊ ဘုရားသခင်၏ နှုတ်ကပတ်တော်များနှင့် သင်နားလည်သည့် သမ္မာတရားအပေါ် အခြေခံ၍ ၎င်းတို့နှင့် မိတ်သဟာယဖွဲ့ပြီး ဝေဖန်ဆွေးနွေးနိုင်သည်။ ထိုသို့ ဝေဖန်ဆွေးနွေးငြင်းခုံခြင်း၏ ရည်ရွယ်ချက်မှာ အဘယ်နည်း။ ယင်းမှာ ဝိညာဉ်ရင့်ကျက်မှုသေးငယ်ပြီး သမ္မာတရားကို သိနားလည်မှုမရှိသူတို့အား အချို့လူတို့ ဖြန့်ဝေသည့် အယူအဆများနှင့် မှားယွင်းသော အယူအဆများ၏ ရှုပ်ထွေးစွာ အထင်အမြင်မှားစေခြင်းကို ခံရမည့်အစား၊ ဆွေးနွေးငြင်းခုံမှုကို ၎င်းတို့ နားထောင်ပြီးနောက် မည်သူ၏စကားများက သမ္မာတရားနှင့် ကိုက်ညီသည်ကို သိရှိနားလည်နိုင်စေရန် ဖြစ်သည်။ ဤသည်မှာ ဘုရားသခင် ရွေးချယ်ထားသောလူများနှင့် အသင်းတော်အသက်တာအတွက် အကျိုးရှိသည်။ တစ်စုံတစ်ဦးသည် သမ္မာတရားနှင့် မကိုက်ညီသော စကားများ ပြောဆိုနေသည်ကို တွေ့ရှိရသည့်အခါ၊ ယင်းတို့က လူ့အယူအဆများဖြစ်စေ၊ မှားယွင်းသော အယူအဆများဖြစ်စေ၊ ဝေဖန်ဆွေးနွေးမှုတစ်ခု ရှိသင့်ပေသည်။ ထိုသို့သော ဝေဖန်ဆွေးနွေးမှုများသည် လူတို့ကို တည်ဆောက်ပေးသည်။ အနည်းဆုံးအားဖြင့် ဤဝေဖန်ဆွေးနွေးမှုများကို နားထောင်ပြီးနောက် ပွဲကြည့်ပရိသတ်များသည်အယူအဆများ ဖြန့်ဝေသူတို့၏ စကားများက အမှန်တွင် အယူအဆများဖြစ်ကြောင်း ရှင်းလင်းစွာ မြင်နိုင်ပြီး၊ ဤအယူအဆများ၏ မည်သည့်သွင်ပြင်လက္ခဏာများက သမ္မာတရားနှင့် မကိုက်ညီသည်ကိုလည်းကောင်း၊ အယူအဆများ၏ အနှစ်သာရမှာ အဘယ်အရာဖြစ်သည်ကိုလည်းကောင်း၊ အဘယ်ကြောင့် ယင်းတို့က သမ္မာတရားနှင့် မကိုက်ညီသည်ကိုလည်းကောင်း၊ အဘယ်ကြောင့် ယင်းတို့ကို အယူအဆများအဖြစ် သတ်မှတ်သည်ကိုလည်းကောင်း၊ ယင်းတို့ကို ဖြန့်ဝေသူများအား အဘယ်ကြောင့် ကန့်သတ်သင့်သည်ကိုလည်းကောင်း စသည်တို့ကို နားလည်နိုင်ပေသည်။ ၎င်းတို့သည် မရှင်းမလင်းသောပုံစံဖြင့် အထင်အမြင်မှားစေခြင်းနှင့် ကစားစရာကဲ့သို့ အသုံးချခံရခြင်းကို ခံရမည့်အစား ဤကိစ္စရပ်များကို တိကျသော ထိုးထွင်းသိမြင်မှုတစ်ခု ရှိနိုင်ကြသည်။ လူတို့က ဖြန့်ဝေသည့် အယူအဆများသည် ဘုရားသခင် ရွေးချယ်ထားသောလူများ၏ အသက်ဝင်ရောက်မှုနှင့် အသင်းတော်အသက်တာကို အချို့သော နှောင့်ယှက်ခြင်းနှင့် ပျက်စီးစေခြင်းတို့ကို ဖြစ်စေနိုင်သော်လည်း ဤအရာများကို တွေ့ကြုံခြင်းသည် လူတို့အတွက် အမှန်တွင် မကောင်းသောအရာတစ်ခု မဟုတ်ပေ။ အနည်းဆုံးအနေဖြင့် ယင်းက ၎င်းတို့အား ပိုင်းခြားသိမြင်နိုင်စွမ်းတွင် ကြီးထွားခွင့်ပေးသည်၊ အယူအဆများ ဖြန့်ဝေသူတို့၏ စရိုက်အမှန်မှာ အဘယ်အရာဖြစ်သည်ကို မြင်ခွင့်ပေးသည်၊ အယူအဆများ ဖြန့်ဝေသည့်အခါ ၎င်းတို့ထုတ်ဖော်သည့် စိတ်သဘောထားများက အဘယ်အရာဖြစ်သည်ကို မြင်ခွင့်ပြီး ၎င်းတို့ဖြန့်ဝေသည့် အယူအဆများနှင့် သမ္မာတရားတို့ကြား ခြားနားချက်ကို မြင်ခွင့်သည်။ တစ်နည်းအားဖြင့် လူတို့သည် ဤမှတ်ချက်များကို ပိုင်းခြားသိမြင်နိုင်လိမ့်မည်ဖြစ်ပြီး ထိုအရာများကို ခံနိုင်ရည်တစ်ခု ရှိလာနိုင်လိမ့်မည်။ နောက်တစ်နည်းအားဖြင့်၊ ၎င်းတို့သည် ထိုသို့သောလူများအပေါ် ပိုင်းခြားသိမြင်မှုတစ်ခုခုလည်း ရှိလိမ့်မည်ဖြစ်ပြီး မယုံကြည်သူများ၊ သမ္မာတရားကို လုံးဝမပိုင်ဆိုင်ဘဲ ဘုရားသခင်အပေါ် အယူအဆများကို မကြာခဏ ထားရှိသူများက မည်သည့်စကားမျိုး ပြောဆိုသည်ကို သိရှိလာမည်ဖြစ်ကာ ထိုသူတို့၏ ယုံကြည်ခြင်းက စစ်မှန်ခြင်းမရှိသည်ကို သိရှိလာမည်ဖြစ်သည်။ အနည်းဆုံးအနေဖြင့် လူတို့သည် ဤပိုင်းခြားသိမြင်မှုမျိုးကို ရရှိနိုင်သည်။ အကယ်၍ သင်သည် ဤကိစ္စရပ်များကို မကြုံတွေ့သေးပါက “အို ဘုရားသခင်၊ လူတို့ဖြန့်ဝေသည့် အယူအဆများက မည်သည့်အရာ ဆိုလိုသည်ကို ကျွန်ုပ်မြင်နိုင်ရန်အတွက် ကျွန်ုပ်အတွက် ပတ်ဝန်းကျင်တစ်ခုကို စီစဉ်ပေးပါ”ဟု ပြောဆိုလျက် မဆင်မခြင် ဆုမတောင်းနှင့်။ အယူအဆများ ဖြန့်ဝေခြင်းကို မျက်မြင်တွေ့ရှိခြင်းသည် ကစားပွဲတစ်ခုမဟုတ်သည့်အပြင်၊ သင့်အား အလွယ်တကူ အထင်အမြင်မှားစေနိုင်သည်။ ပြီးလျှင် ဤအရာများ အမှန်တကယ် ဖြစ်ပျက်သည့်အခါ သင်သည် ယင်းတို့ကိုမှန်ကန်စွာ ကိုင်တွယ်သင့်သည်။ ၎င်းတို့ကို လွတ်သွားခွင့် မပြုနှင့် သို့မဟုတ် ရှောင်ရှားခြင်း မပြုနှင့်။ ယင်းတို့ကို မှန်ကန်စွာ ရင်ဆိုင်လော့။ ပြီးလျှင် ဘုရားသခင်က သင့်အတွက် စီစဉ်ပေးထားသည့် ပတ်ဝန်းကျင်တစ်ခုစီတိုင်းကို လေးနက်ပြီး ပြင်းထန်သောသဘောထားဖြင့် ချဉ်းကပ်လော့။ ဤသည်မှာ သမ္မာတရားကို ရရှိရန်အလို့ငှာ သမ္မာတရားကို လိုက်စားသူတစ်ဦး ရှိသင့်သည့် သဘောထားဖြစ်သည်။ တစ်စုံတစ်ဦးက အယူအဆများ ဖြန့်ဝေသည်ကို သင် ကြုံတွေ့သည့်အခါ ဘုရားသခင်ထံ “အို ဘုရားသခင်၊ ဤစကားများနှင့် ဤလူအမျိုးအစားကို ပိုင်းခြားသိမြင်နိုင်ရန်အလို့ငှာ ကျေးဇူးပြု၍ ကျွန်ုပ်နှင့်အတူ ရှိတော်မူပါ။ ကျွန်ုပ်အား ဉာဏ်ပွင့်စေပါ၊ လမ်းပြတော်မူပါ၊ ကျွန်ုပ်အတွင်း၌ ဤလူတို့၏ အယူအဆများ တစ်ခုခုရှိမရှိဟူသည်ကိုလည်း အသိအမှတ်ပြုနိုင်စေတော်မူပါ”ဟု ဆုတောင်းတတ်ရန် သင်ယူသင့်သည်။ ထို့နောက် ဆုတောင်းပြီးလျှင် ဤကိစ္စကို သွား၍ တွေ့ကြုံလော့။ ဤသည်မှာ သင့်အနေဖြင့် သမ္မာတရားကို အမှန်တကယ် မည်မျှနားလည်သည်ဟူသည်နှင့် သင်၏ ဝိညာဉ်ရင့်ကျက်မှု မည်မျှကြီးမားသည်ဟူသည်တို့ကို သင်စမ်းသပ်ခံရမည့်အချိန်လည်း ဖြစ်လိမ့်မည်မှာ အမှန်ပင် ဖြစ်သည်။ တစ်စုံတစ်ဦးက အယူအဆများ ဖြန့်ဝေနေသည့်အခါ သင်သည် ၎င်းတို့ကို ကြားပြီး စိတ်ထဲတွင် မည်သည့်တုံ့ပြန်မှုမျှ သို့မဟုတ် မည်သည့်အတွေးမျှမရှိဘဲ ထိုအစား ရေဒီယိုတစ်လုံးကဲ့သို့ပင်၊ မည်သည့်အတိုက်အခံလုပ်ခြင်းမျှမရှိဘဲ သို့မဟုတ် ငြင်းပယ်နိုင်စွမ်းမရှိဘဲ၊ ထို့ထက်ပင်ပို၍ ၎င်းတို့ကို ပိုင်းခြားသိမြင်နိုင်စွမ်းမရှိဘဲလျက် ၎င်းတို့ဖော်ပြပြီး ဖြန့်ဝေသည့် မည်သည့်အယူအဆများကိုမဆို လက်ခံနေမည်ဆိုလျှင် ဤသည်မှာ ပြဿနာကြီးတစ်ခုပင်ဖြစ်သည်။ အချို့လူများသည် တစ်စုံတစ်ဦးက အယူအဆများ ဖော်ပြနေသည်ကို ကြားသည့်အခါ ပြောဆိုနေသည့်အရာမှာ မှားသည်ဟု ၎င်းတို့၏ စိတ်နှလုံးထဲတွင် ခံစားရပြီး ထိုလူနှင့် မိတ်သဟာယဖွဲ့ကာ ဝေဖန်ဆွေးနွေးလိုကြသော်လည်း မိမိတို့ကိုယ်ကို မည်သို့ သင့်တင့်လျောက်ပတ်စွာ ဖော်ပြရမည်ကိုဖြစ်စေ၊ သ ထိုလူကို မည်သို့ဖော်ထုတ်ပြီး စိတ်ဖြာလေ့လာဆွေးနွေးသင့်သည်ကိုဖြစ်စေ မသိကြပေ။ ၎င်းတို့သည် ထိထိရောက်ရောက် ပြန်လည်ငြင်းခုံရန် ပျက်ကွက်ပါက မျက်နှာနှင့် နားရွက်များပင် နီမြန်းလာမည်ကိုလည်းကောင်း၊ ထို့နောက် နောက်ဆုံးတွင် ရှုံးနိမ့်သည့်အခါ သိက္ခာဆုံးရှုံးပြီး အကျပ်ရိုက်သည့် အခြေအနေတွင် ပိတ်မိနေမည်ကိုလည်းကောင်း ကြောက်ရွံ့ကြသည်။ သို့ရာတွင် ၎င်းတို့က၊ “တရားဒေသနာများစွာကို ငါ နားထောင်ပြီးဖြစ်ကာ အတော်များများကို နားလည်သည်။ ထို့ကြောင့် သူတို့ကို ချေပဖို့ ငါ့တွင် စကားလုံးများ အဘယ်ကြောင့် မရှိရသနည်း။ ငါသည် ဘုရားသခင်အပေါ် အယူအဆများ မရှိပါ။ ငါ့မှာ ဘုရားသခင်ကို စစ်မှန်သည့် ယုံကြည်ခြင်း ရှိသည်။ ထို့ကြောင့်သူတို့၏ မှားယွင်းသော အယူအဆများကို ချေပရမည့်အချိန်ရောက်သည့်အခါ အဘယ်ကြောင့် အမှုအရာများကို ငါ ရှင်းရှင်းလင်းလင်း မပြောပြနိုင်ရသနည်း”ဟု တွေးတောလျက် ဝေဖန်ဆွေးနွေးခြင်းမရှိဘဲ ယင်းကို လက်လွှတ်ခွင့်ပေးဖို့ကိုလည်း လိုလားခြင်း မရှိကြပေ။ ၎င်းတို့သည် အယူအဆများ ဖြန့်ဝေသူက ပို၍ပို၍ ပြောဆိုလာသည်ကို ကြည့်နေကြသည်၊ သူ၏စကားများမှာ ပို၍ပင် တရားလွန်ဖြစ်လာပြီး စက်ဆုပ်ဖွယ်ဖြစ်လာသော်လည်း ၎င်းတို့သည် ထိုသူတို့ကို ချေပခြင်း သို့မဟုတ် စိတ်ဖြာလေ့လာဆွေးနွေးခြင်း မပြုနိုင်သည့်အပြင် တားဆီးနိုင်ဖို့ မဆိုထားနှင့်၊ ထရပ်ပြီး ထိုသူတို့ကို ဖော်ထုတ်နိုင်ခြင်းမရှိပေ။ ယင်းက ၎င်းတို့ကို စိတ်ထဲတွင် အလွန့်အလွန် ပူပန်သောကဖြစ်ပြီး စိုးရိမ်စေခဲ့သည်။ ဤအခိုက်အတန့်တွင်မှ ၎င်းတို့သည် မိမိတို့၏ ဝိညာဉ်ရင့်ကျက်မှု အလွန်ငယ်သေးသည်ကို သိရှိနားလည်လာပြီး သမ္မာတရားအပေါ် ၎င်းတို့၏ သိနားလည်မှုက ပြည့်စုံကာ မှန်ကန်သော သဘောထားအမြင်တစ်ခုအဖြစ်သို့ မဖြစ်ပေါ်သေးကြောင်း၊ ယင်းသည် အပိုင်းအစ စကားစုများ၊ ပြန့်ကျဲနေသော နားလည်မှုများနှင့် စိတ်ကူးအချို့မျှသာဖြစ်ပြီး သမ္မာတရား၏ စစ်မှန်သော အသိပညာ လုံးဝမဟုတ်ကြောင်းကို မြင်တွေ့ကြလေသည်။ ဤလူသည် အယူအဆများ ဖြန့်ဝေပြီး လူတို့ကို အထင်အမြင်မှားစေနေကြောင်းနှင့် သူသည် မယုံကြည်သူတစ်ဦးဖြစ်ကြောင်းတို့ကို ၎င်းတို့က ကောင်းကောင်းသိကြပြီး ထိုသူကို ဖော်ထုတ်ကာ သူ၏ အမြင်များကို ချေပလိုကြသည်။ ၎င်းတို့အနေဖြင့် ထိုသို့ပြုလုပ်ရန် သင့်လျော်ပြီး အားကောင်းသော အသုံးအနှုန်း မရှိခြင်းသာ ဖြစ်သည်။ ၎င်းတို့က “ဘုရားသခင် လုပ်ဆောင်သမျှက ကောင်းမြတ်သည်။ သင် လက်ခံရမည်။ ဘုရားသခင်သည် သန့်ရှင်းပြီး စုံလင်သည်။ သူသည် သင်ပြောသကဲ့သို့ လုံးဝမဟုတ်ပါ။ ဘုရားသခင်သည် အရာခပ်သိမ်းအပေါ် အချုပ်အခြာအာဏာရှိပြီး လူတို့သည် ဖန်ဆင်းခံများ ဖြစ်ကြသည်။ ၎င်းတို့သည် ဘုရားသခင်ကို ကျိုးနွံနာခံသင့်သည်။ လူတို့သည် ဘုရားသခင်ကို ကျိုးနွံနာခံခြင်းဖြင့် ဆုံးရှုံးခြင်းမရှိပါ” ဟုသာ ပြောဆိုနိုင်သည်။ ၎င်းတို့သည် အဓိကကျသော အချက်များကို လုံးဝ မထိသည့် ဤအပေါ်ယံ သဘောတရားများကိုသာ ထုတ်ဖော်ပြောဆိုနိုင်ကြသည်။ ဤအထူးဖြစ်ရပ်ကို တွေ့ကြုံပြီးနောက် ၎င်းတို့သည် မိမိတို့၏ ဝိညာဉ်ရင့်ကျက်မှုက အလွန်ငယ်သေးသည်ကို သိရှိနားလည်လာပြီး “ငါသည် အဘယ်ကြောင့် အလွန် မတတ်စွမ်းနိုင်သနည်း။ ပုံမှန်အားဖြင့်၊ ငါသည် ကြီးကျယ်သည့် အယူဝါဒများအကြောင်းကို အတော်ပင် ကျွမ်းကျင်ပိုင်နိုင်စွာ ပြောဆိုလျက်၊ ပြောပြီးရင်းပြောနိုင်သည်။ စုဝေးပွဲတစ်ခုတွင် မည်သည့်ပြဿနာမျှမရှိဘဲ တစ်နာရီကြာ ငါ စကားပြောနိုင်ပြီး၊ ဤအရာနှင့်စပ်လျဉ်း၍ အလွန်ယုံကြည်စိတ်ချလျက် မျက်တောင်မခတ်ဘဲ တရားဒေသနာ မှတ်စုများကို သုံးမျက်နှာမှ ငါးမျက်နှာအထိ ရေးနိုင်သည်။ သို့သော် ဤကဲ့သို့ ဘုရားသခင်ကို ဝေဖန်ကာ ပြစ်မှားစော်ကားလျက် ဤကဲ့သို့သော အယူအဆများ ဖြန့်ဝေနေသည့် တစ်စုံတစ်ယောက်နှင့် ရင်ဆိုင်ရသည့်အခါ ငါသည် အဘယ်ကြောင့် နိုးကြားမှု၊ တုံ့ပြန်မှု မရှိရသနည်း။ ငါသည် အဘယ်ကြောင့် အားကောင်းသည့် ဖော်ထုတ်ခြင်းနှင့် ချေပချက်ကို မပေးနိုင်ရသနည်း”ဟု တွေးတောကြသည်။ ဤအရာမှနေ၍ မည်သည့်အရာကို ၎င်းတို့ ရှာဖွေတွေ့ရှိသနည်း။ သမ္မာတရားကို ၎င်းတို့ နားမလည်ကြောင်း သဘောပေါက်နားလည်လာခြင်းဖြစ်သည် မဟုတ်လော။ ဤသဘောပေါက်နားလည်မှုသည် ကောင်းသောအရာတစ်ခုလော သို့မဟုတ် မကောင်းသောအရာတစ်ခုလော။ (ကောင်းသောအရာ ဖြစ်ပါသည်။) နောက်ဆုံးတွင် ၎င်းတို့သည် မိမိတို့၏ တကယ့် ဝိညာဉ်ရင့်ကျက်မှုကို ရှာဖွေတွေ့ရှိကြသည်။ အကယ်၍ ၎င်းတို့သည် အယူအဆများ ဖြန့်ဝေသည့် တစ်စုံတစ်ဦးကို မကြုံတွေ့ခဲ့ပါက ၎င်းတို့တွင် ဝိညာဉ်ရင့်ကျက်မှုရှိသည်၊ သမ္မာတရားကို ၎င်းတို့ နားလည်သည်၊ ၎င်းတို့ ပိုင်းခြားသိမြင်မှုရှိသည်၊ အရာရာတိုင်းကို ထိုးထွင်းသိမြင်နိုင်သည်၊ အမျိုးမျိုးသော ဝိညာဉ်ရေးရာ အယူဝါဒများကို ဟောပြောနိုင်ပြီး၊ သမ္မာတရားတိုင်းကို အလွန်ရင်းနှီးကျွမ်းဝင်မှုဖြင့် အနည်းငယ် မိတ်သဟာယဖွဲ့နိုင်သည်ဟု ၎င်းတို့ တွေးထင်နေဆဲ ဖြစ်ကောင်းဖြစ်နိုင်သည်။ သို့ရာတွင် အယူအဆများ ဖြန့်ဝေသည့် တစ်စုံတစ်ယောက်နှင့် ရင်ဆိုင်ရသည့်အခါ ယင်းမှာ မှားယွင်းကြောင်း ၎င်းတို့ သိသော်လည်း မိမိတို့ကိုယ်ကို အကူအညီမဲ့သည်ကို တွေ့ရှိရပြီး မည်သည့်အရာမျှ မလုပ်ဆောင်နိုင်သည့်အပြင် နောက်ဆုံးတွင် ရှုံးနိမ့်သွားကြသည်။ ဤသည်မှာ အရှက်ရစရာဖြစ်သလော။ ဂုဏ်ကျက်သရေရှိသော ကိစ္စရပ်တစ်ခုလော။ (မဟုတ်ပါ။) သို့ဆိုလျှင် ဤအရာကို မည်သို့ ဖြေရှင်းသင့်သနည်း။ အကယ်၍ သင်သည် ၎င်းတို့နှင့် ငြင်းခုံရန် မှန်ကန်သော စကားလုံးများ မရှိသည့်အပြင် အရှက်ရခြင်းကိုလည်း ရှောင်ရှားလိုပြီး စာတန်ကို လုံးဝ အရှက်ရစေကာ ရှုံးနိမ့်စေရန် သင်၏ သက်သေခံချက်တွင် ခိုင်မာစွာ ရပ်တည်လိုပါက သင် မည်သည့်အရာကို လုပ်ဆောင်သင့်သနည်း။ ထိရောက်သော နည်းလမ်းတစ်ခုကို သင်တို့အား ငါပြောပြမည်။ ၎င်းတို့က အယူအဆများကို အတောမသတ် ဖြန့်ဝေနေကာ လူအများစုက ပိုင်းခြားသိမြင်မှု ကင်းမဲ့ပြီး ၎င်းတို့၏ လွှမ်းမိုးမှုကို ခံနေသည်ကို သင် မြင်သော်လည်း၊ သင်က ၎င်းတို့ကို ငြင်းခုံ၍ မနိုင်ပါက ပြင်းပြင်းထန်ထန် လုပ်ဆောင်ရမည့်အချိန် ဖြစ်သည်။ စားပွဲကိုရိုက်ပြီး “ပါးစပ်ပိတ်ထား။ မည်သည့်အရာကို သင် ပြောနေသနည်း။ ကျွန်ုပ်က သင့်ကို ငြင်းခုံ၍မနိုင်သော်လည်း၊ သင်မယုံကြည်သူတစ်ဦးဖြစ်သည်ကို ငါသိသည်။ မင်းပြောနေသည့်အရာကို ကြည့်ပါ။ သမ္မာတရားနှင့် ကိုက်ညီသည့် စကားတစ်ခွန်း ရှိသလော။ ဘုရားသခင်၏ ကျေးဇူးတော်ကို နှစ်ပေါင်းများစွာ မွေ့လျော်ခံစားပြီးဖြစ်သည်။ သင်သည် ဘုရားသခင်အတွက် ချီးမွမ်းခြင်း သို့မဟုတ် သက်သေခံခြင်း စကားတစ်ခွန်း ပြောဖူးသလော။ သင်သည်ဘုရားသခင်အပေါ် မကျေနပ်ချက်များ ရှိသည်။ သင့်တွင် လိုအပ်သည့်အရာရှိလျှင်၊ တတိယကောင်းကင်ဘုံသို့ တန်းသွားပြီး ဘုရားသခင်ကို တိုက်ရိုက်ပြောလော့။ ဤနေရာတွင် နှောင့်ယှက်မှုများ ဖြစ်စေခြင်းကို ရပ်လော့။ ယခု သင့်ကို ထွက်သွားဖို့ ငါ တရားဝင် အမိန့်ပေးသည်” ဟု ပြောလော့။ သင်တို့သည် ဤအရာကို ပြောဝံ့ကြသလော။ ဤသည်မှာ တဇောက်ကန်းဖြစ်ခြင်းလော။ (မဟုတ်ပါ။) ဤသည်မှာ စာတန်ထံ ကြေညာချက်တစ်ခု ထုတ်ပြန်ခြင်း ဖြစ်သည်။ ဤအရာကိုသာ လုပ်ဆောင်လော့။ ၎င်းတို့ကို “အသင်၊ မယုံကြည်သူများ၊ ယခုထွက်သွားလော့။ သင်သည် ဘုရားသခင်၏ ကျေးဇူးတော်များစွာကို အချည်းနှီး မွေ့လျော်ခံစားရပြီးဖြစ်သည်။ အသင် အသိတရားကင်းမဲ့သည့် အကောင်ယုတ်များ။ သင်တို့သည် လူသာမဖြစ်ထိုက်ကြပါ”ဟု ပြောလော့။ “ထွက်သွားပါ”ဟူသည့် စကားသုံးလုံးသာ ဖြစ်သည်။ ယင်းမှာ မည်သို့ထင်ရသနည်း။ အားကောင်းသည်၊ သို့သော် ယင်းကို မဆင်မခြင် အသုံးပြု၍ မရပေ။ သင်သည် ဤစကားကို ယုံကြည်ခြင်းသို့ ရောက်လာကာစဖြစ်ပြီး သမ္မာတရားကို နားမလည်သေးသော ညီအစ်ကိုမောင်နှမအသစ်များအား မပြောဆိုသင့်ပေ။ သို့သော် မယုံကြည်သူများနှင့် စာတန်၏ အစေခံများအား ထိုသို့သော အမိန့်များကို သနားညှာတာမှုကင်းမဲ့စွာ သင် ပေးနိုင်သည်။ “ဤသည်မှာ ဘုရားအိမ်တော်၊ စစ်မှန်သော ညီအစ်ကိုမောင်နှမများ၏ အိမ်၊ ဘုရားသခင်နောက်လိုက်သူတို့၏ အိမ် ဖြစ်သည်။ ဤသည်မှာ နတ်ဆိုးများနှင့် စာတန်များ၏ အိမ်မဟုတ်။ နတ်ဆိုးများနှင့် စာတန်များကို ဤနေရာတွင် မလိုအပ်။ သင်သည်နတ်ဆိုးတစ်ဦးနှင့် စာတန်တစ်ဦး ဖြစ်သည်။ ထို့ကြောင့် ယခုထွက်သွားလော့”။ ဤသည်မှာ သင့်လျော်သလော။ (သင့်လျော်ပါသည်။) ဤသည်မှာ အကောင်းဆုံးနည်းလမ်းမဟုတ်ပေ။ သင်တို့၏ ဝိညာဉ်ရင့်ကျက်မှု ငယ်သောကြောင့်၊ သင်တို့တွင် စာတန်နှင့် တိုက်ခိုက်ရန် လုံလောက်သော ဝိညာဉ်ရင့်ကျက်မှု မရှိသောကြောင့်သာ ဤနည်းလမ်းကို သင်တို့အား ငါ သင်ပေးနေခြင်း ဖြစ်သည်။ အမှန်တကယ်တွင် ယင်းမှာ အကောင်းဆုံး မဟုတ်ပေ။ အကောင်းဆုံး နည်းလမ်းမှာ သမ္မာတရားများစွာကို သင်တို့ နားလည်ပြီး ဘုရားသခင်အပေါ် စစ်မှန်သော ယုံကြည်ခြင်းနှင့် စစ်မှန်သော အသိပညာရှိပါက ၎င်းတို့ကို သင် ချေပနိုင်ပြီး ၎င်းတို့ လုံးဝ အရှက်ရသည်အထိ လုံးလုံးလျားလျား ချေပနိုင်သည်။ သို့မှသာ နောက်ဆုံးတွင် ၎င်းတို့က၊ “ကျွန်ုပ်ယုံကြည်ခြင်းကို ကျွန်ုပ် မထိန်းသိမ်းနိုင်ပါ။ သင်တို့အားလုံးကို ရင်ဆိုင်ဖို့ ကျွန်ုပ် အလွန်ရှက်မိပါသည်။ ကျွန်ုပ်က နတ်ဆိုးတစ်ဦးနှင့် စာတန်တစ်ဦးပင် ဖြစ်သည်။ ကျွန်ုပ်ဘာသာ အသင်းတော်ကို စွန့်ခွာပါမည်” ဟု ပြောဆိုကြလိမ့်မည်။ ယခု သင်တို့တွင် ဤအစွမ်းအစ မရှိသည့်အတွက်၊ အယူအဆများကို မကြာခဏ ဖြန့်ဝေသူတို့အား ငါသင်ပေးခဲ့သော နည်းလမ်းအတိုင်း သင်တို့ ဆက်ဆံသင့်သည်။

အသင်းတော်၌ အယူအဆများကို မကြာခဏ ဖြန့်ဝေသူတို့အား မည်သို့ကိုင်တွယ်ရမည်ကို ယခု သင်တို့ သိကြပြီလော။ လူတို့ကို အထင်အမြင်မှားစေရန် အယူအဆများ ဖြန့်ဝေသူတို့ကို သင်တို့ ယခု ပိုင်းခြားသိမြင်နိုင်ကြပြီလော။ (ပိုင်းခြားသိမြင်နိုင်ကြပါပြီ။) အယူအဆများ ဖြန့်ဝေသည့် အဓိက စကားအမျိုးအစားများမှာ အဘယ်အရာများ ဖြစ်သနည်း။ တစ်မျိုးမှာ ဘုရားသခင်၏ နှုတ်ကပတ်တော်များကို ပစ်မှတ်ထားသည်၊ နောက်တစ်မျိုးမှာ ဘုရားသခင်၏ အမှုတော်ကို ပစ်မှတ်ထားပြီး၊ နောက်ထပ်တစ်မျိုးမှာမူ ဘုရားသခင်၏ စိတ်သဘောထားနှင့် အနှစ်သာရကို ပစ်မှတ်ထားသည်။ ဤစကားအမျိုးအစားများသည် ဘုရားသခင်နှင့်ဆိုင်သည့် စိတ်ကူးစိတ်သန်းများနှင့် အဓိပ္ပာယ်ကောက်လွဲမှားမှုများဖြစ်သည့် မပြင်းထန်သောအမျိုးအစားမှသည် ဘုရားသခင်ကို ဝေဖန်ခြင်း၊ ပြစ်တင်ရှုတ်ချခြင်းနှင့် ပြစ်မှားစော်ကားခြင်းတည်းဟူသော ပြင်းထန်သည့်အရာများအထိပါဝင်သည်။ ဤအရာများအပြင်၊ ဘုရားသခင်အပေါ် မိမိတို့၏ မကျေနပ်ချက်များ၊ အာခံခြင်းနှင့် စိတ်တိုင်းမကျမှုများကဲ့သို့သော အရာများကို ဖော်ပြလျက် လူတို့၏ အပျက်သဘောဆောင်ပြီး အတိုက်အခံပြုသော မှတ်ချက်များလည်း ရှိသေးသည်။ အချုပ်ဆိုရလျှင်၊ အယူအဆများ ဖြန့်ဝေသည့် စကားများသည် ဘုရားသခင်ကို အာခံခြင်း၊ ဝေဖန်ခြင်း၊ ပြစ်တင်ရှုတ်ချခြင်းနှင့် ပြစ်မှားစော်ကားခြင်း သဘောသဘာဝရှိကြပြီး ထိုအရာများကဖြစ်စေသည့် အကျိုးဆက်မှာ လူတို့အား ဘုရားသခင်အပေါ် သံသယဝင်ပြီး သတိထားလာစေခြင်း၊ အထင်လွဲမှားစေပြီး သူနှင့် ခပ်ကင်းကင်းနေစေခြင်းအပြင်၊ သူ့ကို ငြင်းပယ်စေခြင်းပင် ဖြစ်သည်။ ဤအရာများကို ပိုင်းခြားသိမြင်ရန် လွယ်ကူသင့်ပေသည်။

ဂ။ အယူအဆများကို ဖြေရှင်းခြင်းအတွက် စည်းမျဉ်းများနှင့် လမ်းကြောင်းများ

အယူအဆများ ဖြန့်ဝေခြင်းနှင့်ပတ်သက်၍ မိတ်သဟာယဖွဲ့ရန် လိုအပ်သည့် အမှုအရာအချို့ ရှိနေသေးသည်။ အချို့လူများက “အယူအဆများ ဖြန့်ဝေခြင်းနှင့်ပတ်သက်လာသည့်အခါ ကျွန်ုပ်တို့သည် အသင်းတော်အသက်တာအတွင်းတွင် ဖော်ထုတ်ခြင်းနှင့် စိစစ်ခြင်းကို လက်တွေ့လုပ်ဆောင်ရမည်ဖြစ်ပြီး ချုပ်ချယ်ကန့်သတ်ရမည်ဖြစ်သည်။ သို့သော် ဘုရားသခင်ကို ယုံကြည်ခြင်းလမ်းကြောင်းအတောအတွင်းတွင် ကျွန်ုပ်တို့သည် အမျိုးမျိုးသော အယူအဆများ ဖြစ်ပေါ်တတ်သည်။ ဤသည်မှာ ကျွန်ုပ်တို့၏ ထိန်းချုပ်မှုထက် ကျော်လွန်သော တစ်စုံတစ်ရာ ဖြစ်သည်။ သို့ဖြစ်၍ အယူအဆများနှင့်ပတ်သက်လာသည့်အခါ ကျွန်ုပ်တို့အနေဖြင့် အသင်းတော်အသက်တာအတွင်းတွင် နှောင့်ယှက်ခြင်းများနှင့် အဖျက်အမှောင့်လုပ်ခြင်းများကို မဖြစ်ပေါ်စေဘဲ၊ အခြားသူများကို ထိခိုက်နစ်နာအောင် သက်ရောက်မှုမရှိစေဘဲ သို့မဟုတ် အခြားသူတို့၏ အသက်တာကို မထိခိုက်နစ်နာစေဘဲ တိကျမှန်ကန်စွာ လက်တွေ့လုပ်ဆောင်နိုင်ရန်အလို့ငှာ မည်သို့သော လက်တွေ့လုပ်ဆောင်ခြင်း လမ်းခရီးမျိုးကို လိုက်လျှောက်သင့်သနည်း။ ပြုမူရန် သင့်လျော်သော နည်းလမ်းမှာ အဘယ်နည်း”ဟု ပြောဆိုကြသည်။ လူတို့တွင် အယူအဆများရှိသည်မှာ အမှန်တရားတစ်ခု မဟုတ်လော။ ယင်းမှာ ရှောင်လွှဲ၍မရနိုင်သည် မဟုတ်လော။ (ဟုတ်ပါသည်။) အချို့လူများက “သမ္မာတရားကို မလိုက်စားသောသူများသာလျှင် အယူအဆများ ဖြစ်ပေါ်လိမ့်မည်” ဟု ပြောဆိုကြသည်။ ဤပြောဆိုချက်သည် မှန်ကန်သလော။ တစ်စိတ်တစ်ပိုင်းသာ မှန်ကန်သည်။ သမ္မာတရားကို လိုက်စားသောသူများသည်လည်း အထူးအခြေအနေများကို ကြုံတွေ့ရသည့်အခါ ဘုရားသခင်နှင့်ပတ်သက်၍ အယူအဆများ ရံဖန်ရံခါ ဖြစ်ပေါ်ကောင်း ဖြစ်ပေါ်နိုင်သည်။ အဘယ်ကြောင့်ဆိုသော် လူတို့သည် သမ္မာတရားနှင့် ဘုရားသခင်၏ ရည်ရွယ်ချက်များကို နားမလည်မီတွင်လည်းကောင်း၊ ဘုရားသခင်ကို သိကျွမ်းခြင်းမရှိမီတွင်လည်းကောင်း ဘုရားသခင်၏ နှုတ်ကပတ်တော်များနှင့် အမှုတော်နှင့်ပတ်သက်၍ အယူအဆအချို့ ဖြစ်ပေါ်လိမ့်မည်ဖြစ်သောကြောင့် ဖြစ်သည်။ ဤအယူအဆများသည် သမ္မာတရားနှင့် မကိုက်ညီသော မှားယွင်းပြီး အဓိပ္ပာယ်မဲ့သည့် လူ့စိတ်ကူးအချို့ ဖြစ်ကြသည်။ အချို့အယူအဆများသည် ကိုယ်ကျင့်တရား၊ အတွေးအခေါ်၊ ရိုးရာယဉ်ကျေးမှု၊ ကျင့်ဝတ်ဆိုင်ရာ သီအိုရီများစသည်တို့နှင့် ကိုက်ညီကောင်း ကိုက်ညီနိုင်ပြီး အပေါ်ယံအားဖြင့် ဤစိတ်ကူးများသည် မှန်ကန်ပုံရကောင်းရနိုင်သည်။ သို့သော်လည်း ထိုအရာများသည် သမ္မာတရားနှင့် မကိုက်ညီသည့်အပြင် ယင်းနှင့် ဆန့်ကျင်ကွဲလွဲနေသည်။ ဤသည်မှာ အမှန်တရားတစ်ခု ဖြစ်သည်။ လူတို့သည် ဤအယူအဆများကို မည်သို့ ရင်ဆိုင်သင့်သနည်း။ လူတို့သည် သမ္မာတရားကို မလိုက်စားမီတွင် ၎င်းတို့သည် အယူအဆများစွာကို မိမိတို့နှင့်အတူ သယ်ဆောင်နှင့်ပြီးဖြစ်သည်။ ဤသည်တို့မှာ ပင်ကိုအယူအဆများ ဖြစ်ကြသည်။ လူတို့ သမ္မာတရားကို လိုက်စားခြင်းဖြစ်စဉ်အတွင်းတွင် ပတ်ဝန်းကျင်များနှင့် အမျိုးမျိုးသော အခြေအနေများ ပြောင်းလဲမှုကြောင့် အယူအဆအသစ် အတော်များများ ၎င်းတို့ထဲတွင် ဖြစ်ပေါ်လိမ့်မည်။ ဤသည်တို့မှာ ဆည်းပူးရရှိသော အယူအဆများ ဖြစ်ကြသည်။ အယူအဆ အမျိုးအစားနှစ်မျိုးလုံးသည် ဘုရားသခင်ကို ယုံကြည်ခြင်းခရီးစဉ်တွင် လူတို့ ရင်ဆိုင်ရန် လိုအပ်သည့်အရာများ ဖြစ်ကြသည်။ သို့ဆိုလျှင် အယူအဆများကို ဖြေရှင်းရန်အတွက် ဖြေရှင်းချက်တစ်ခု ရှိသလော။ လက်တွေ့လုပ်ဆောင်ခြင်း လမ်းကြောင်းတစ်ခု ရှိသလော။ အချို့က “ဤအရာကို ကိုင်တွယ်ရန် လွယ်ကူပါသည်။ ကျွန်ုပ်တို့သည် ကျွန်ုပ်တို့၏ ပင်ကို အယူအဆများကို ဆန့်ကျင်ပုန်ကန်နိုင်သည်။ ယင်းတို့ကို ကျွန်ုပ်တို့ အလေးဂရုပြုရန် မလိုအပ်ပါ။ သမ္မာတရားကို လိုက်စားခြင်းဖြစ်စဉ်တွင် ကျွန်ုပ်တို့ သမ္မာတရားကို နားလည်သည်နှင့်အမျှ ဤအယူအဆများသည် တဖြည်းဖြည်း ပြေလည်ကာ ဖယ်ရှားခြင်းခံရမည်မှာ သေချာပါသည်။ ဆည်းပူးရရှိသော အယူအဆများနှင့်ပတ်သက်၍မူ ကျွန်ုပ်တို့သည် ယင်းတို့ကို ဖြေရှင်းရန် ဘုရားသခင်အပေါ် မှီခိုပြီး ယင်းတို့၏ ကန့်သတ်ချုပ်ချယ်မှုကိုလည်း ကျွန်ုပ်တို့ မခံရပါ။ ထို့ကြောင့် ယနေ့အထိ ကျွန်ုပ်တို့သည် ကျွန်ုပ်တို့၏ စိတ်နှလုံးထဲတွင် ဘုရားသခင်ကို အတိုက်အခံလုပ်ခြင်း၊ ပြစ်တင်ရှုတ်ချခြင်း သို့မဟုတ် ပြစ်မှားစော်ကားခြင်းကဲ့သို့သော အရာများဆီသို့ ဆိုက်ရောက်စေနိုင်သည့် အယူအဆများကို မဖြစ်ပေါ်စေခဲ့ပါ”ဟု ပြောဆိုကြသည်။ ဤလက်တွေ့လုပ်ဆောင်ခြင်းနည်းလမ်း၊ အယူအဆများကို ရင်ဆိုင်ပြီး ကိုင်တွယ်ခြင်း၏ ဤနည်းလမ်းသည် မည်သို့ရှိသနည်း။ ယင်းက အယူအဆများကို ဖြေရှင်းနိုင်သလော။ ယင်းတွင် အားနည်းချက်များ ရှိသလော။ အယူအဆများအပေါ် ဤသဘောထားသည် တက်ကြွပြီး အပြုသဘောဆောင်သလော။ (မဆောင်ပါ။) ဤသဘောထားသည် လူတို့အပေါ် အပြုသဘောဆောင်သည့် သက်ရောက်မှု တစ်ခုတလေ ရှိသလော။ သင်သည် ဤအယူအဆများကို လျစ်လျူရှုသည့် အပျက်သဘောဆောင်သော နည်းလမ်းတစ်ခုကို အသုံးပြု၍ သင့် စိတ်နှလုံး၏ အကွယ်ဝှက်ဆုံးသော နေရာများတွင် သိမ်းဆည်းထားကာ ယင်းတို့ ထွက်ပေါ်လာသည့်အခါတိုင်း ဖိနှိပ်ပြီး ဆုတောင်းပြီး၊ ထို့နောက် ပြေလည်ပြီးဖြစ်သည်ဟု မှတ်ယူလျက်၊ ယင်းတို့ပြန်ပေါ်လာသည့်အခါတိုင်း တူညီသောနည်းလမ်းဖြင့် ကိုင်တွယ်ဖြေရှင်းပြီး နောက်ပိုင်းတွင် ယင်းတို့အကြောင်းကို မစဉ်းစားဘဲ ပြဿနာမဟုတ်သကဲ့သို့ ပြုမူကာ “မည်သို့ပင်ဖြစ်စေ ကျွန်ုပ်ယုံကြည်သော ဘုရားသခင်သည် ကျွန်ုပ်၏ ဘုရားသခင်သာ ဖြစ်နေဆဲဖြစ်သည်၊ ကျွန်ုပ်သည် ဘုရားသခင်၏ ဖန်ဆင်းခံတစ်ဦးသာ ဖြစ်နေဆဲဖြစ်ပြီး ဘုရားသခင်သည် ကျွန်ုပ်၏ ဖန်ဆင်းရှင်သာ ဖြစ်နေဆဲဖြစ်သည်၊ ဤအရာက မပြောင်းလဲပါ” ဟု ယုံကြည်နေပါက၊ ဤသည်မှာ အယူအဆများကို ဖြေရှင်းရန် အထိရောက်ဆုံးသော နည်းလမ်းဖြစ်သလော။ ဤအရာက အပြုသဘောဆောင်သော ရလဒ်တစ်ခုကို စွမ်းဆောင်ရရှိစေသလော။ ဤသို့သော လက်တွေ့လုပ်ဆောင်ခြင်းမျိုးသည် အယူအဆများကို အရင်းအမြစ်မှ အကုန်အစင် ဖြေရှင်းပေးသလော။ သိသာထင်ရှားစွာပင် မဖြေရှင်းပေးပေ။ ဤအယူအဆများသည် မည်မျှ ကြီးသည်ဖြစ်စေ၊ ငယ်သည်ဖြစ်စေ သို့မဟုတ် မည်မျှ များသည်ဖြစ်စေ၊ နည်းသည်ဖြစ်စေ ယင်းတို့က လူတို့၏ စိတ်နှလုံးထဲတွင် တည်ရှိနေသရွေ့ ယင်းတို့သည် ၎င်းတို့၏ အသက်ဝင်ရောက်မှုနှင့် ဘုရားသခင်နှင့် ၎င်းတို့၏ ဆက်ဆံရေးအပေါ် နှောင့်ယှက်ခြင်းများကို ဖြစ်ပေါ်စေလျက် အပျက်သဘောဆောင်သော သက်ရောက်မှုအချို့ ရှိလိမ့်မည်ဖြစ်သည်။ အထူးသဖြင့် လူတို့ အားနည်းသည့်အခါ၊ ၎င်းတို့ မကျော်လွှားနိုင်သော ပတ်ဝန်းကျင်တစ်ခုကို ကြုံတွေ့ရသည့်အခါ၊ ဘုရားသခင်၏ ရည်ရွယ်ချက်များကို ၎င်းတို့ နားမလည်သည့်အခါ၊ လက်တွေ့လုပ်ဆောင်ခြင်း လမ်းကြောင်းမရှိသည့်အပြင် ဘုရားသခင်ကို မည်သို့ စိတ်ကျေနပ်စေရမည်ကို မသိသည့်အခါ၊ ပြီးလျှင် ၎င်းတို့တွင် ကယ်တင်ခြင်း မျှော်လင့်ချက်မရှိဟု ခံစားရသည့်အခါ၊ ဤအယူအဆများသည် ၎င်းတို့အတွင်း၌ လျင်မြန်စွာ ပေါ်ထွက်လာလိမ့်မည်၊ ၎င်းတို့၏ အတွေးများကို စိုးမိုးလိမ့်မည်၊ ၎င်းတို့၏ စိတ်နှလုံးများကို နေရာယူလိမ့်မည်ဖြစ်ပြီး ၎င်းတို့၏ နေခြင်း သို့မဟုတ် ထွက်ခွာခြင်းကိုပင် သက်ရောက်မှုရှိကောင်းရှိနိုင်ကာ ၎င်းတို့ရွေးချယ်သည့် လမ်းကြောင်းကို လွှမ်းမိုးကောင်းလွှမ်းမိုးနိုင်သည်။ သင် လုံးဝ ဂရုမစိုက်ခဲ့သည့်အပြင် သင့်ကို လုံးဝ သက်ရောက်မှုမရှိခဲ့သော သို့မဟုတ် သင့်ကို လုံးဝ မလဲပြိုစေခဲ့သော အယူအဆတစ်ခု ရှိကောင်းရှိနိုင်သည်။ သင်သည် ယင်း၏ သခင်ဖြစ်သည်၊ ယင်းကို သင် ထိန်းချုပ်နိုင်မည်ဟု အမြဲယုံကြည်ခဲ့သည်။ သို့သော် ရှုံးနိမ့်မှုတစ်ခုတစ်ခုခု၊ ဖြုတ်ချခြင်း သို့မဟုတ် ဖယ်ရှားရှင်းလင်းခြင်းတစ်ခုခုကို တွေ့ကြုံပြီးနောက် သို့မဟုတ် ဘုရားသခင်ထံမှ ပြင်းထန်သော ဆုံးမပဲ့ပြင်ခြင်းနှင့် ရိုက်နှက်ဆုံးမခြင်းကို တွေ့ကြုံပြီးနောက် သို့မဟုတ် သင်သည် အနက်ဆုံးသောတွင်းထဲသို့ ကျရောက်သွားသည့်အလား ခံစားရသည့်အခါတွင်ပင်၊ ထိုအချိန်၌ ထိုအယူအဆသည် သင်၏ အသုံးပြုသောတစ်ခုမျှသာ မဟုတ်တော့ပေ။ သင်က ထိုအရာကို လျစ်လျူရှုလျှင်ပင် ထိုအရာက သင်၏ အတွေးများကို နှောင့်ယှက်ပြီး အထင်အမြင်မှားစေနိုင်သည်၊ သင်၏ အတွေးများနှင့် သဘောထားများ၊ ဘုရားသခင်အပေါ် သင်၏ သဘောထားနှင့် ဘုရားသခင်၌ သင်၏ ယုံကြည်ခြင်းကိုပင် စိုးမိုးနိုင်သည်။ အကယ်၍ သင်သည် ဤအယူအဆများကို ကိုင်တွယ်ဖြေရှင်းရန် သင့်တင့်လျောက်ပတ်သော လက်တွေ့လုပ်ဆောင်ခြင်း နည်းလမ်း သို့မဟုတ် စည်းမျဉ်းတစ်ခု မရှိပါက သို့မဟုတ် သင်သည် ယင်းတို့အပေါ် ရှင်းလင်းသော သိနားလည်မှုတစ်ခု မရှိပါက ဤအယူအဆများသည် သင်၏ အသက်ဝင်ရောက်မှု သို့မဟုတ် သင်၏ လက်ငင်းရွေးချယ်မှုများကို အခါအားလျော်စွာ ထိခိုက်လိမ့်မည်။ ယင်းတို့သည် ဘုရားသခင်နှင့် သင်၏ ဆက်ဆံရေးနှင့် ဘုရားသခင်အပေါ် သင်၏ သဘောထားကိုပင် လွှမ်းမိုးနိုင်သည်။ သို့ဖြစ်၍ မည်သည့်အခြေအနေတွင်မဆို ပေါ်ပေါက်လာသော အမျိုးမျိုးသော အယူအဆများနှင့် ရင်ဆိုင်ရသည့်အခါ အန္တရာယ်ကို ရှောင်ရှားပြီး အပြုသဘောဆောင်သော ရလဒ်တစ်ခုကို ရရှိရန်အလို့ငှာ လူတို့သည် ယင်းတို့ကို ရင်ဆိုင်ပြီး ကိုင်တွယ်ရန် မည်သည့် သဘောထားနှင့် နည်းလမ်းမျိုးကို ခံယူသင့်သနည်း။ ဤသည်မှာ ရှင်းလင်းစွာ မိတ်သဟာယဖွဲ့သင့်သည့် မေးခွန်းတစ်ခု ဖြစ်သည်။

ဇာတိပကတိ၌ အသက်ရှင်သော လူတို့တွင် လွတ်လပ်သော ဆန္ဒနှင့် လွတ်လပ်သော အတွေးအခေါ်များ ရှိကြသည်။ ၎င်းတို့ ပညာတတ်သည်ဖြစ်စေ၊ မတတ်သည်ဖြစ်စေ၊ ၎င်းတို့၏ အစွမ်းအစ မည်သို့ရှိသည်ဖြစ်စေ သို့မဟုတ် ၎င်းတို့၏ လိင်မှာ မည်သည့်အရာဖြစ်သည်ဖြစ်စေ၊ လူတို့တွင် အတွေးများ ရှိနေသရွေ့ ၎င်းတို့က အယူအဆများကို ဖြစ်ပေါ်စေလိမ့်မည်။ အကယ်၍ အယူအဆတစ်ခုက သင်၏ ဖောက်ပြန်ပျက်စီးသော စိတ်သဘောထားကို စိုးမိုးပါက သင်သည် ဤအယူအဆကြောင့် ဘုရားသခင်ကို အာခံလိမ့်မည်။ ထို့ကြောင့် လူတို့တွင် အယူအဆများ ရှိခြင်းဟူသည့် ဤပြဿနာကို ဖြေရှင်းရမည်ဖြစ်သည်။ အယူအဆများကို ဖြစ်ပေါ်စေသူများမှာ အယူအဆများကို ဖြန့်ဝေသောသူများသာ မဟုတ်ပေ။ ၎င်းတို့သည် အလေးမထားဘဲ ဘုရားသခင်ကို ဆန့်ကျင်ဘက်၌ ရပ်တည်ပြီး ဘုရားနှင့်ပတ်သက်၍ အမျိုးမျိုးသော အမြင်များနှင့် ဝေဖန်မှုများကို ဖြန့်ဝေလျက် မိမိတို့၏ အယူအဆများကို ဖြန့်ဝေခြင်းသာ ဖြစ်သည်။ သို့သော် အယူအဆများကို မဖြန့်ဝေသောသူများတွင် အယူအဆတစ်ခုမျှမရှိဟု ဆိုလိုသလော။ လူတိုင်းတွင် အယူအဆများ ရှိကြသည်။ ဤသည်မှာ အမှန်တရားတစ်ခု ဖြစ်သည်။ ခြားနားချက်မှာ အယူအဆများကို တမင်တကာ ဖြန့်ဝေသောသူများတွင် ပင်ကိုအားဖြင့် သမ္မာတရားကို အလွန်အမင်း မနှစ်မြို့သော သဘာဝအနှစ်သာရတစ်ခု ရှိခြင်းဖြစ်သည်။ ၎င်းတို့သည် သမ္မာတရားကို လက်မခံသည့်အပြင် မိမိတို့၏ အယူအဆများက မှန်ကန်ပြီး သမ္မာတရားနှင့် လုံးဝကိုက်ညီသည်ဟုပင် ယုံကြည်သောကြောင့်၊ ၎င်းတို့၏ အယူအဆများက သမ္မာတရားနှင့် ဆန့်ကျင်ကွဲလွဲပါက၊ ၎င်းတို့သည် သမ္မာတရားထက် မိမိတို့၏ အယူအဆများကို လက်ခံရန် ရွေးချယ်ကြလေသည်။ ဤသည်မှာ ၎င်းတို့ ကျရှုံးသည့်နေရာနှင့် ၎င်းတို့ ကန့်သတ်ခြင်းနှင့် ပြစ်တင်ရှုတ်ချခြင်း ခံရသည့်အကြောင်းရင်း ဖြစ်သည်။ သို့ဆိုလျှင် သာမန်ဖြစ်သော၊ ပုံမှန်လူများသည် အယူအဆများ ဖြစ်ပေါ်သည့်အခါ အဘယ်ကြောင့် ပြစ်တင်ရှုတ်ချခြင်း မခံရသနည်း။ ဤသည်မှာ ၎င်းတို့အများစုသည် ဆင်ခြင်တုံတရားဖြင့် ပြောဆိုပြီး ပြုမူကြသည့်အပြင် လူ့အယူအဆများက သမ္မာတရားနှင့် မကိုက်ညီဘဲ မမှန်ကန်ကြောင်းကို ၎င်းတို့၏ စိတ်နှလုံးထဲတွင် သိရှိကြသောကြောင့် ဖြစ်သည်။ ၎င်းတို့သည် မိမိတို့၏ အယူအဆများကို ချက်ချင်း မဖြေရှင်းနိုင်သော်လည်း ယင်းတို့ကို စွန့်ပစ်ရန် လိုလားလျက်ရှိကြသည်။ ၎င်းတို့သည် သမ္မာတရားကို လက်ခံရန် ရွေးချယ်သည့်အခါ ၎င်းတို့၏ အတွင်းပိုင်း အယူအဆများသည် ထိုသို့ဖြင့် သမ္မာတရား၏ အစားထိုးခြင်းနှင့် ဖြေရှင်းခြင်းခံရသည်။ ၎င်းတို့သည် မိမိတို့၏ အယူအဆများကို လက်လွှတ်လိုက်ပြီး ယင်းတို့၏ လွှမ်းမိုးမှု၊ ချုပ်ချယ်ကန့်သတ်မှု သို့မဟုတ် စိုးမိုးမှုကို နောက်ထပ် မခံရတော့ပေ။ သို့ဖြစ်၍ ဤလူများသည် အယူအဆများ ရှိသော်လည်း မဖြန့်ဝေကြပေ။ ၎င်းတို့သည် မိမိတို့၏ တာဝန်များကို ပုံမှန်အတိုင်း ထမ်းဆောင်နိုင်သေးသည်၊ ဘုရားသခင်နောက်ကို ပုံမှန်အတိုင်း လိုက်နိုင်သေးသည်၊ ဘုရားသခင်၏ နှုတ်ကပတ်တော်များနှင့် ဘုရားသခင်၏ အမှုတော်ကို လက်ခံနိုင်ဆဲဖြစ်သည်၊ ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံနိုင်ပြီး ဘုရားသခင်၏ ကယ်တင်ခြင်းကို ကျိုးနွံနာခံနိုင်ဆဲဖြစ်သည်။ ၎င်းတို့သည် မိမိတို့က ဖန်ဆင်းခံများဖြစ်ပြီး ဘုရားသခင်က ဖန်ဆင်းရှင်ဖြစ်ကြောင်း အမြဲအသိအမှတ်ပြုကြသည်။ ၎င်းတို့၏ စိတ်နှလုံးထဲတွင် မည်သည့် အယူအဆများ ထားရှိသည်ဖြစ်စေ ၎င်းတို့သည် ဘုရားသခင်နှင့် ပုံမှန်ဆက်ဆံရေးတစ်ခုကို ထိန်းသိမ်းနိုင်သည်။ ဖန်ဆင်းခံတစ်ဦးနှင့် ဖန်ဆင်းရှင်ကြားမှ ဆက်ဆံရေးကို ထိန်းသိမ်းနိုင်သည်။ မိမိတို့၏ တာဝန်များ စွန့်လွှတ်ခြင်းကို လွဲရှောင်နိုင်သည်၊ ဘုရားသခင်၏ နာမတော်ကို စွန့်လွှတ်ခြင်းကို ရှောင်ရှားနိုင်ပြီး ဘုရားသခင်၌ ၎င်းတို့၏ ယုံကြည်ခြင်းက မပြောင်းမလဲရှိနေသည်။ ဤသို့ဖြစ်သော်လည်း အကယ်၍ အယူအဆများသည် မည်သည့်အခါမျှ ပြေလည်သွားခြင်းမရှိပါက၊ ယင်းတို့က လူတို့ကို ဖျက်ဆီးပြီး ၎င်းတို့၏ ပျက်စီးခြင်းသို့ ဦးတည်စေနိုင်သေးသည်။ ထို့ကြောင့် အယူအဆများကို မည်သို့ အကောင်းဆုံး ရင်ဆိုင်ပြီး ဖြေရှင်းရမည်ဟူသည်နှင့်ပတ်သက်၍ ငါတို့ မိတ်သဟာယဖွဲ့ရန် လိုအပ်နေဆဲဖြစ်သည်။

မည်သည့်အရာက ဖြေရှင်းရန် ပိုလွယ်ကူသည်ဟု သင်တို့ ထင်သနည်း။ ဘုရားသခင်ကို လူတို့ မယုံကြည်မီကရှိသော ပင်ကို အယူအဆများလော သို့မဟုတ် လူတို့ ဘုရားသခင်ကို ယုံကြည်လာပြီးနောက် အထူးပတ်ဝန်းကျင်များနှင့် အခြေအနေများတွင် ဖြစ်ပေါ်လာသော အယူအဆများလော။ (ပင်ကို အယူအဆများက ဖြေရှင်းရန် ပိုလွယ်ကူပါသည်။) လူတို့က ဘုရားသခင်ကို စတင်ယုံကြည်သည့်အခါ သူနှင့်ပတ်သက်၍ ရှိသော စိတ်ကူးများနှင့် အယူအဆများမှာ ဖြေရှင်းရန် ပိုလွယ်ကူသည်။ သို့သော် သူ့ကို ယုံကြည်လာပြီးနောက် ဘုရားသခင်၏ အမှုတော်ကို တွေ့ကြုံခံစားနေစဉ် ၎င်းတို့ ဖြစ်ပေါ်လာသော အယူအဆများမှာ ဖြေရှင်းရန် ထိုမျှမလွယ်ကူပေ။ ဤသည်မှာ သဘောတရားအရ ပြောဆိုခြင်းဖြစ်သော်လည်း အဆုံးတွင် အချက်အလက်များနှင့် မကိုက်ညီပေ။ “သဘောတရားအရ” ဆိုသည်မှာ အဘယ်အရာကို ဆိုလိုသနည်း။ ယင်းမှာ ဤသို့သော ကောက်ချက်မျိုးများကို လူတို့က အတွေးအခေါ်နှင့် ကျိုးကြောင်းဆင်ခြင်မှုအပေါ် အခြေခံ၍ ကောက်ချက်ချခြင်းဖြစ်သည်ဟု ဆိုလိုသည်။ လူတို့ ဘုရားသခင်ကို စတင်ယုံကြည်ပြီး ရူပါရုံများနှင့်ပတ်သက်သည့် သမ္မာတရားကို နားလည်ပြီးနောက် ၎င်းတို့၏ အယူအဆအချို့မှာ စွန့်ပစ်ခြင်းခံရပြီး ပြေလည်သွားရသည်။ အမှန်တကယ်တွင် ဤဖြေရှင်းခြင်းကို အယူဝါဒပိုင်းဆိုင်ရာ အဆင့်တွင်သာ စွမ်းဆောင်ရရှိခြင်းဖြစ်သည်။ ဤအယူအဆများက ပြေလည်သွားပြီးဖြစ်သည့်အလား ထင်ရသော်လည်း ဘုရားသခင်နောက်လိုက်နေစဉ် လူတို့ဖြစ်ပေါ်လာသော အယူအဆများစွာသည် ၎င်းတို့၏ ပင်ကို အယူအဆများနှင့် ဆက်စပ်နေသည်။ သဘောတရားအရအားဖြင့်၊ ဤအယူအဆ အမျိုးအစားနှစ်ခုအနက် ပင်ကို အယူအဆများမှာ ဖြေရှင်းရန် ပိုလွယ်ကူသည်။ သို့သော် အမှန်တွင် လူတို့သည် သမ္မာတရားကို လက်ခံနိုင်ပြီး အပြုသဘောဆောင်သော အရာများကို ချစ်သရွေ့၊ ၎င်းတို့သည် သမ္မာတရားကို နားလည်မှုတစ်ခုသို့ ရောက်ရှိသရွေ့ အယူအဆ နှစ်မျိုးလုံးကို ဖြေရှင်းရန် လွယ်ကူသည်။ ဥပမာအားဖြင့် သင်တို့အထဲမှ အချို့က ပင်ကို အယူအဆများမှာ ဖြေရှင်းရန် ပိုလွယ်ကူသည်ဟု ပြောကြသော်လည်း အလွန်ခေါင်းမာပြီး အရေးမပါသော အသေးစိတ်အချက်အလက်များအပေါ် အစွဲအလမ်းကြီးကာ သမ္မာကျမ်းစာ၊ ဝိညာဉ်ရေးရာ ဂန္ထဝင်ကျမ်းများနှင့် သမ္မာကျမ်းစာ ဖွင့်ဆိုသူများ၏ အနက်ဖွင့်ဆိုချက်များကို စစ်ဆေးသည့် လွဲမှားသော နားလည်သဘောပေါက်နိုင်စွမ်းရှိသည့် လူအချို့ကို သင် ကြုံတွေ့ရနိုင်သည်။ ဤလူများသည် ၎င်းတို့တွေ့ရှိသည့်အရာများကို သင့်အား ထပ်ခါတလဲလဲ ပြောဆိုကြပြီး သင်သည် သမ္မာတရားနှင့်ပတ်သက်၍ မည်သို့ပင် မိတ်သဟာယဖွဲ့သည်ဖြစ်စေ ၎င်းတို့က လက်မခံကြပေ။ ၎င်းတို့သည် ဖြူစင်သော ဒေသနာများ၊ သမ္မာတရား သို့မဟုတ် မှန်ကန်သော စကားများကို လက်မခံနိုင်ကြပေ။ ၎င်းတို့က ဤအရာများကို နားထောင်သည့်အခါ မခံယူကြပေ။ တစ်ချက်အနေဖြင့် ၎င်းတို့၏ နားလည်သဘောပေါက်နိုင်စွမ်းတွင် ပြဿနာတစ်ခု ရှိသည်၊ နောက်တစ်ချက်အနေဖြင့် ၎င်းတို့သည် အပြုသဘောဆောင်သော အရာများ သို့မဟုတ် သမ္မာတရားကို မချစ်ကြဘဲ၊ ထိုအစား ခေါင်းမာပြီး အရေးမပါသော အသေးစိတ်အချက်အလက်များအပေါ် စွဲစွဲလန်းလန်းရှိခြင်းကို နှစ်သက်ကြသည့်အပြင် အသုံးအနှုန်း လှည့်ပတ်သုံးနှုန်းခြင်းကို နှစ်သက်ကြပြီး သီအိုရီများနှင့် ဓမ္မပညာကို နှစ်သက်ကြသည်။ ထိုသို့သောလူများသည် မိမိတို့၏ အယူအဆများကို လက်လွှတ်နိုင်သလော။ (လက်မလွှတ်နိုင်ပါ။) အချက်အလက်များ၊ ထိုသို့သောလူများ၏ စိတ်သဘောထားနှင့် နှစ်သက်မှုများမှ အကဲဖြတ်သည့်အခါ၊ ၎င်းတို့သည် သမ္မာတရားကို လက်မခံနိုင်ကြပေ။ လူတို့၏ ကနဦးအယူအဆများသည် အမှန်တကယ်တွင် အလွန်ပေါ့တန်ပြီး အပေါ်ယံသာဖြစ်သည်။ ယင်းတို့သည် ဖြေရှင်းရန် အလွန်လွယ်ကူသည်။ လူတစ်ဦးသည် ပုံမှန်တွေးခေါ်မှုနှင့် ပုံမှန်နားလည်သဘောပေါက်နိုင်စွမ်းရှိပါက သင်သည် ရူပါရုံများနှင့်စပ်လျဉ်းသည့် သမ္မာတရားနှင့်ပတ်သက်၍ ၎င်းတို့နှင့် မိတ်သဟာယဖွဲ့သည့်အခါ ၎င်းတို့ နားလည်သရွေ့ ၎င်းတို့၏ အယူအဆများကို အလွယ်တကူ လက်လွှတ်နိုင်ကြသည်။ သို့သော် ပုံမှန်တွေးခေါ်မှုမရှိသော၊ သမ္မာတရားကို မခံယူနိုင်သော၊ သမ္မာတရားကို သဘောမပေါက်နိုင်သည့်အပြင် လက်မခံသော လူတစ်မျိုး ရှိသည်။ ထိုသို့သောလူများသည် မိမိတို့၏ အယူအဆများကို လက်လွှတ်နိုင်သလော။ (လက်မလွှတ်နိုင်ပါ။) ထို့ကြောင့် ထိုသို့သောလူများ၏ အယူအဆများက ဖြေရှင်းရန် ခက်ခဲသည်။ အကယ်၍ လူတစ်ဦးတွင် ပုံမှန်ဆင်ခြင်တုံတရားရှိပြီး သမ္မာတရားကို လက်ခံနိုင်ပါက၊ ဘုရားသခင်ကို ယုံကြည်ပြီးနောက် သူနှင့်ပတ်သက်၍ မည်သည့် အယူအဆများ ဖြစ်ပေါ်သည်ဖြစ်စေ၊ ဤအယူအဆများက မည်သည့်ပတ်ဝန်းကျင် သို့မဟုတ် အခြေအနေတွင် ပေါ်ပေါက်လာသည်ဖြစ်စေ ၎င်းတို့သည် ဘုရားသခင်နှင့် အငြင်းမပွားကြပေ။ ၎င်းတို့က “ကျွန်ုပ်က လူဖြစ်သည်၊ ကျွန်ုပ်တွင် ဖောက်ပြန်ပျက်စီးသော စိတ်သဘောထားများ ရှိသည်၊ ကျွန်ုပ်၏ တွေးခေါ်မှုနှင့် လုပ်ဆောင်ချက်များမှာ မှားနိုင်ပါသည်။ ဘုရားသခင်သည် သမ္မာတရားဖြစ်သည်၊ ဘုရားသခင်သည် မည်သည့်အခါမျှ မမှားပါ။ ကျွန်ုပ်၏ အတွေးများသည် မည်မျှပင် ကျိုးကြောင်းဆီလျော်သည်ဖြစ်စေ ယင်းတို့သည် လူ့အတွေးများသာ ဖြစ်နေဆဲဖြစ်သည်၊ ယင်းတို့သည် လူ့ထံမှလာပြီး သမ္မာတရားမဟုတ်ပါ။ အကယ်၍ ယင်းတို့သည် ဘုရားသခင်၏ နှုတ်ကပတ်တော်များ သို့မဟုတ် သမ္မာတရားနှင့် ဆန့်ကျင်ပါက ဤအတွေးများသည် မည်မျှပင် ကျိုးကြောင်းဆီလျော်စေကာမူ မှားယွင်းပါသည်” ဟု ပြောဆိုကြသည်။ ဤအယူအဆများက အဘယ်နေရာ၌ အတိအကျ မှားယွင်းနေသည်ကို ယခု ၎င်းတို့ မသိနိုင်ပေ။ သို့ဆိုလျှင် ၎င်းတို့သည် မည်သို့ လက်တွေ့လုပ်ဆောင်ကြသနည်း။ ၎င်းတို့က ကျိုးနွံနာခံခြင်းကို လက်တွေ့လုပ်ဆောင်ကြသည်၊ အရေးမပါသည့်အရာများအပေါ် အစွဲအလမ်းမထားဘဲ ထိုကိစ္စကို လက်လွှတ်လိုက်ကြပြီး တစ်နေ့တွင် ဘုရားသခင်က ယင်းကို ထုတ်ဖော်ပြလိမ့်မည်ဟု ယုံကြည်ကြသည်။ တစ်စုံတစ်ဦးက ၎င်းတို့ကို “ဘုရားသခင်က မထုတ်ဖော်ပြလျှင်ကော” ဟု မေးသည်။ ၎င်းတို့က “သို့ဆိုလျှင် ကျွန်ုပ် အစဉ်အမြဲ ကျိုးနွံနာခံမည်။ ဘုရားသခင်သည် မည်သည့်အခါမျှ မမှားပါ၊ ဘုရားသခင် လုပ်ဆောင်သည့်အရာသည်လည်း မည်သည့်အခါမျှ မမှားပါ။ အကယ်၍ ဘုရားသခင် လုပ်ဆောင်သည့်အရာသည် လူ့အယူအဆများနှင့် မကိုက်ညီပါက ဘုရားသခင် မှားသည်ဟု မဆိုလိုဘဲ လူသားများက သဘောမပေါက်နိုင်ခြင်း သို့မဟုတ် နားမလည်နိုင်ခြင်းသာ ဖြစ်သည်။ ထို့ကြောင့် လူတို့ အလုပ်ဆောင်သင့်ဆုံးသောအရာမှာ စေ့စေ့စပ်စပ် ကြည့်ရှုစစ်ဆေးခြင်းမဟုတ်၊ ၎င်းတို့၏ အယူအဆများအပေါ် တဝဲလည်လည် တွေးနေရန်မဟုတ်သည့်အပြင်၊ ဘုရားသခင်ကို ကျိုးနွံနာခံခြင်း မရှိရန်နှင့် သူ့ကို အာခံရန် အကြောင်းပြချက်နှင့် ဆင်ခြေအဖြစ် ၎င်းတို့၏ အယူအဆများကို အသုံးပြုလျက် ဘုရားသခင်နှင့်ပတ်သက်၍ အမှားကိုရှာဖို့အတွက် ၎င်းတို့၏ အယူအဆများကို အသုံးမပြုရန် ဖြစ်သည်”ဟု ပြန်ဖြေကြသည်။ ဤသည်မှာ ၎င်းတို့သည် မိမိတို့၏ အယူအဆများကို သဘောထားပုံ ဖြစ်သည်။ ဤလက်တွေ့လုပ်ဆောင်ခြင်းမျိုးသည် သမ္မာတရားကို လက်တွေ့လုပ်ဆောင်နေခြင်းဖြစ်သလော။ ဤသည်မှာ အမှန်ပင် သမ္မာတရားကို လက်တွေ့လုပ်ဆောင်နေခြင်း ဖြစ်သည်။ ၎င်းတို့သည် အယူအဆများ ဖြစ်ပေါ်လာသည့်အခါ ဘုရားသခင် စစ်မှန်ခြင်း ရှိမရှိဟူသည်ကိုဖြစ်စေ၊ ကိုယ်တော် တည်ရှိခြင်း ရှိမရှိဟူသည်ကိုဖြစ်စေ အတည်ပြုရန် သူ့ကို စေ့စေ့စပ်စပ် ကြည့်ရှုစစ်ဆေးဖို့အတွက် ဘုရားသခင်ကို ထိုအယူအဆများနှင့် နှိုင်းယှဉ်ခြင်းမရှိ သို့မဟုတ် ထိုအယူအဆများကို အသုံးပြုခြင်း မရှိပေ။ ထိုအစား ၎င်းတို့သည် မိမိတို့၏ အယူအဆများကို လက်လွှတ်ပြီး သမ္မာတရားကို လက်ခံရန်နှင့် ဘုရားသခင်ကို သိရှိရန် ကြိုးစားကြသည်။ သို့ရာတွင် ၎င်းတို့သည် ဘုရားသခင်ကို သိရှိရန် အစွမ်းကုန် ကြိုးစားသော်လည်း သူ့ကို သိရှိနိုင်ခြင်း မရှိသေးပေ။ ထိုအခါ ၎င်းတို့ မည်သည့်အရာကို လုပ်ဆောင်ကြသနည်း။ ၎င်းတို့သည် ကျိုးနွံနာခံနေဆဲဖြစ်သည်။ ၎င်းတို့က “ဘုရားသခင်သည် မည်သည့်အခါမျှ မမှားပါ။ ဘုရားသခင်သည် အစဉ်သဖြင့် ဘုရားသခင်ဖြစ်သည်။ ဘုရားသခင်သည် သမ္မာတရားကို ဖော်ပြသည့်အရှင် ဖြစ်သည်။ ဘုရားသခင်သည် သမ္မာတရား၏ မူလအစ ဖြစ်သည်”ဟု ပြောဆိုကြသည်။ ၎င်းတို့သည် ဤအယူအဆများကို ကိုင်တွယ်ဖြေရှင်းသည့်အခါ ဘုရားသခင်ကို ဘုရားသခင်၏နေရာ၌ ဦးစွာထားရှိပြီး မိမိတို့ကိုယ်ကို ဖန်ဆင်းခံများ၏နေရာ၌ ထားကြသည်။ ထို့ကြောင့် ၎င်းတို့သည် မိမိတို့၏ အယူအဆများကို ဘေးဖယ်မထားသေးလျှင်ပင် သို့မဟုတ် ဖြေရှင်းခြင်း မရှိသေးလျှင်ပင် ဘုရားသခင်အပေါ် ၎င်းတို့၏ ကျိုးနွံနာခံသော သဘောထားက မပြောင်းလဲပေ။ ဤသဘောထားသည် ၎င်းတို့ကို ဘုရား၏ရှေ့မှောက်တွင် သူအသိအမှတ်ပြုသော ဖန်ဆင်းခံများအဖြစ် ရှိနေခွင့်ပေးလျက်၊ ၎င်းတို့ကို ကာကွယ်ပေးသည်။ သို့ဆိုလျှင် ထိုသို့သောလူများ၏ အယူအဆများသည် ဖြေရှင်းရန် လွယ်ကူသလော။ (လွယ်ကူပါသည်။) ဤအရာကို မည်သို့ စွမ်းဆောင်ရရှိသနည်း။ ၎င်းတို့အနေဖြင့် အချို့အခြေအနေကို ကြုံတွေ့သည့်အခါ ဤနည်းအတိုင်း ပြောဆိုသည်ဟု ဆိုကြပါစို့- “ဘုရား လုပ်ဆောင်သမျှသည် သမ္မာတရားဖြစ်ပြီး မှန်ကန်သည်၊ ဘုရားသည် အနန္တတန်ခိုးရှင်ဖြစ်ပြီး အမှားများ မလုပ်နိုင်ဟု ပြောဆိုခြင်းသည် မမှားပါသလော။ ဘုရားသည် အမှားများ မလုပ်နိုင်ဟု ဆိုထားသော်လည်း ဤသည်မှာ သဘောတရားအရ ပြောဆိုခြင်းတစ်ခုသာ ဖြစ်သည်။ အမှန်တကယ်တွင် ဘုရား လုပ်ဆောင်သည့်အရာအချို့မှာ လူ့ခံစားချက်များကို မထောက်ထားသည့်အပြင် ထိုခံစားချက်များနှင့် မကိုက်ညီပါ။ ဤကိစ္စသည် သိပ်မမှန်ကန်ဟု ကျွန်ုပ်ထင်သည်။ သိပ်မမှန်ကန်သည့်အရာများအတွက် ယင်းတို့ကို ကျွန်ုပ် ကျိုးနွံနာခံရန် သို့မဟုတ် လက်ခံရန် မလိုအပ်ပါ။ မှန်သလော။ ကျွန်ုပ်သည် ဘုရား၏နာမတော် သို့မဟုတ် သူ၏ပင်ကိုလက္ခဏာကို မငြင်းပယ်သော်လည်း ယခု ကျွန်ုပ် ဖြစ်ပေါ်လာသော အယူအဆများက ကျွန်ုပ်အား ပိုမိုထိုးထွင်းသိမြင်စေပြီး ဘုရားကို ပိုသိနားလည်စေသည်။ ဘုရားသည်လည်း အချို့အရာများကို အမှားလုပ်ဆောင်ပြီး သူအမှားများလုပ်သည့်အချိန်များ ရှိသည်။ သို့ဖြစ်၍ ယခုမှစ၍ လူတို့က ဘုရား ဖြောင့်မတ်သည်၊ စုံလင်သည်၊ သန့်ရှင်းသည်ဟု ပြောသည့်အခါ ကျွန်ုပ် ယုံကြည်မည်မဟုတ်။ ဤပြောဆိုချက်များနှင့်ပတ်သက်၍ ကျွန်ုပ် သံသယအနည်းငယ်တော့ ထားရှိမည်။ ဘုရားသည် ဖန်ဆင်းရှင်ဖြစ်ပြီး သူ၏အချုပ်အခြာအာဏာကို ကျွန်ုပ် လက်ခံနိုင်သော်လည်း အနာဂတ်တွင် ကျွန်ုပ်သည် စိစိစစ်စစ် လက်ခံရန် လိုအပ်ပြီး မရှင်းမလင်းနှင့် ကြောင်းကျိုးမမြင်ဘဲ ကျိုးနွံနာခံ၍မရပါ။ အကယ်၍ ကျွန်ုပ် မှားယွင်းစွာ ကျိုးနွံနာခံမိလျှင်ကော အဘယ်သို့နည်း။ ကျွန်ုပ် ဆုံးရှုံးမှု ခံစားရမည် မဟုတ်လော။ ကျွန်ုပ်သည် မိုက်မဲစွာ ကျိုးနွံနာခံသောလူတစ်ဦးဖြစ်၍မရပါ”ဟူ၍ ဖြစ်သည်။ အကယ်၍ ၎င်းတို့သည် အယူအဆများနှင့် ဘုရားသခင်ကို ဤသဘောထားဖြင့် သဘောထားပါက ၎င်းတို့၏ အယူအဆများကို အလွယ်တကူ လက်လွှတ်နိုင်ကြသလော။ ဤ လက်တွေ့လုပ်ဆောင်ခြင်းမျိုးသည် သမ္မာတရားကို လက်တွေ့လုပ်ဆောင်ခြင်းဖြစ်သလော။ (မဟုတ်ပါ။) ၎င်းတို့နှင့် ဘုရားသခင်ကြားမှ ဆက်ဆံရေးသည် ပြဿနာရှိလာပြီ မဟုတ်လော။ ၎င်းတို့သည် ဘုရားသခင်ကို စဉ်ဆက်မပြတ် စေ့စေ့စပ်စပ် ကြည့်ရှုစစ်ဆေးနေကြသည် မဟုတ်လော။ ဘုရားသခင်သည် ၎င်းတို့၏ ကံကြမ္မာကို အုပ်စိုးသော အချုပ်အခြာအာဏာရှိသောသူထက် ၎င်းတို့၏ စေ့စေ့စပ်စပ် ကြည့်ရှုစစ်ဆေးခံရသည့်သူဖြစ်လာသည်။ ၎င်းတို့သည် မိမိတို့က ဖန်ဆင်းရှင်၏ အုပ်စိုးမှုအောက်တွင်ရှိသည့် ဖန်ဆင်းခံတစ်ဦးဖြစ်ကြောင်း အသိအမှတ်ပြုသော်လည်း ၎င်းတို့ လုပ်ဆောင်နေသည့်အရာမှာ ဖန်ဆင်းခံတစ်ဦး၏ တာဝန်များနှင့် ဝတ္တရားများကို ထမ်းဆောင်နေခြင်း မဟုတ်ပေ။ ၎င်းတို့သည် ဖန်ဆင်းခံတစ်ဦးအဖြစ် မိမိတို့၏ မူလနေရာမှ ဘုရားသခင်ကို ဆက်ဆံနေခြင်းမဟုတ်ဘဲ ထိုအစား ဖန်ဆင်းရှင်ကို ဆန့်ကျင်ဘက်၌ ရပ်တည်နေခြင်း၊ ဖန်ဆင်းရှင်အား စေ့စေ့စပ်စပ် ကြည့်ရှုစစ်ဆေးပြီး ဖန်ဆင်းရှင်၏ လုပ်ဆောင်ချက်များနှင့် အပြုအမူကို ဆန်းစစ်ကာ မိမိတို့၏ ကိုယ်ပိုင်ဆုံးဖြတ်ခွင့်အပေါ် အခြေခံ၍ ကျိုးနွံနာခံရန်နှင့် လက်ခံရန် ရွေးချယ်နေခြင်း ဖြစ်သည်။ ဤသဘောထားနှင့် လက်တွေ့လုပ်ဆောင်ခြင်းနည်းလမ်းသည် သမ္မာတရားကို လက်ခံသောသူတစ်ဦးတွင် ရှိသင့်သည့် သရုပ်သကန်များဖြစ်သလော။ ၎င်းတို့၏ အယူအဆများကို ဖြေရှင်းနိုင်သလော။ (မဖြေရှင်းနိုင်ပါ။) ယင်းတို့ကိုမည်သည့်အခါမျှ ဖြေရှင်းနိုင်မည်မဟုတ်ပေ။ ဤသည်မှာ အဘယ့်ကြောင့်ဆိုသော် ဘုရားသခင်နှင့် ၎င်းတို့၏ ဆက်ဆံရေးသည် မူမမှန်ဖြစ်နေသောကြောင့် ဖြစ်သည်။ ယင်းသည် ပုံမှန်ဆက်ဆံရေးတစ်ခုမဟုတ်၊ ဖန်ဆင်းခံတစ်ဦးနှင့် ဖန်ဆင်းရှင်ကြားက ဆက်ဆံရေး မဟုတ်ပေ။ ၎င်းတို့သည် ဘုရားသခင်ကို စေ့စေ့စပ်စပ် ကြည့်ရှုစစ်ဆေးရသည့် အရာတစ်ခုအဖြစ် သဘောထားကာ သူ့ကို အစဉ်မပြတ် စေ့စေ့စပ်စပ် ကြည့်ရှုစစ်ဆေးနေသည်။ ၎င်းတို့က မှန်ကန်ပြီး ကောင်းသည်ဟု ထင်သည့်အရာကို ၎င်းတို့ လက်ခံကြသော်လည်း လူ့အယူအဆများနှင့် စိတ်ကူးများ သို့မဟုတ် လူ့နှစ်သက်မှုများနှင့် မကိုက်ညီသည့်အရာပေါ်တွင်မူ စိတ်ထဲတွင် အတိုက်အခံလုပ်ပြီး ဘုရားသခင်နှင့် ယှဉ်ပြိုင်ကာ ဘုရားသခင်နှင့် ခပ်တန်းတန်းဖြစ်သွားကြသည်။ ထိုသို့သောလူတစ်ဦးသည် သမ္မာတရားကို လက်ခံသောသူတစ်ဦးဖြစ်သလော။ အပေါ်ယံအားဖြင့် မည်သည့်အဖြစ်အပျက်မှ မရှိသည့်အခါနှင့် ဘုရားသခင်နှင့်ပတ်သက်၍ မည်သည့်အယူအဆမျှ မရှိသည့်အခါတွင် ၎င်းတို့သည် ဘုရားသခင် ပြောဆိုသော နှုတ်ကပတ်တော်များကို ကျိုးနွံနာခံနိုင်သည်။ သို့သော် ၎င်းတို့က အယူအဆများ ဖြစ်ပေါ်လာသည်နှင့်တစ်ပြိုင်နက် ၎င်းတို့၏ ကျိုးနွံနာခံခြင်းက ပျောက်ကွယ်သွားသည်။ ယင်းကို မည်သည့်နေရာတွင်မျှ မမြင်ရတော့ဘဲ လက်တွေ့လုပ်ဆောင်ထားနိုင်ခြင်း မရှိပေ။ ဤနေရာတွင် မည်သည့်အရာ ဖြစ်ပျက်နေသနည်း။ ၎င်းတို့သည် သမ္မာတရားကို လက်တွေ့လုပ်ဆောင်သောလူများ မဟုတ်သည်မှာ သိသာထင်ရှားသည်။ ၎င်းတို့သည် ဘုရားသခင်ကို သမ္မာတရား၏ အရင်းအမြစ်အဖြစ် သို့မဟုတ် သမ္မာတရားကိုယ်တိုင်အဖြစ် လက်မခံကြပေ။ သမ္မာတရားကို လက်မခံသောလူများအတွက် ၎င်းတို့၏ အယူအဆများက မည်သည့်အချိန်တွင် ပေါ်ပေါက်သည်ဖြစ်စေ ယင်းတို့ကို လက်လွှတ်ရန် သို့မဟုတ် ဖြေရှင်းရန် ခက်ခဲလေသည်။

အထက်ပါ မိတ်သဟာယဖွဲ့ခြင်း၏ အကြောင်းအရာမှ အကဲဖြတ်သည့်အခါ၊ မည်သည့်အယူအဆအမျိုးအစားက ဖြေရှင်းရန် ပိုလွယ်ကူသည်ဟု သင်တို့ ထင်သနည်း။ ယင်းမှာ အခြေအနေအပေါ် မူတည်သည်။ သမ္မာတရားကို လက်ခံနိုင်သောသူများ၊ ဆင်ခြင်တုံတရားရှိပြီး မှန်ကန်သောသူများအတွက်မူ ၎င်းတို့၏ အယူအဆများသည် မည်သည့်အချိန်တွင် ပေါ်ပေါက်လာသည်ဖြစ်စေ ဖြေရှင်းရန် လွယ်ကူသည်။ သမ္မာတရားကို လက်မခံနိုင်သောသူများအတွက်မူ ၎င်းတို့၏ အယူအဆများသည် မည်သည့်အချိန်တွင် ပေါ်ပေါက်သည်ဖြစ်စေ ဖြေရှင်းရန် ခက်ခဲသည်။ အချို့လူများသည် ဘုရားသခင်ကို နှစ်နှစ်ဆယ် သို့မဟုတ် သုံးဆယ်ကြာ ယုံကြည်ပြီးဖြစ်သော်လည်း ယခုအချိန်တွင်ပင် ၎င်းတို့ပြောဆိုသည့် မည်သည့်အရာကမျှ သမ္မာတရားနှင့် မကိုက်ညီပေ။ ယင်းမှာ စကားလုံးများနှင့် အယူဝါဒများ၊ လူ့အယူအဆများချည်းသာ ဖြစ်သည်။ ၎င်းတို့သည် မည်သည့်သမ္မာတရားကိုမျှ လုံးဝနားမလည်ကြပေ။ ၎င်းတို့၏ အယူအဆများ ပေါ်ပေါက်လာသည့်အခါ ယင်းတို့ကို ၎င်းတို့ လက်လွှတ်နိုင်ကြသလော။ ဤသည်မှာ ပြောရန်ခက်သည်။ ၎င်းတို့အနေဖြင့် သမ္မာတရားကို လက်မခံလျှင် ၎င်းတို့၏ အယူအဆများကို လက်လွှတ်နိုင်မည်မဟုတ်ပေ။ လူတို့တွင် အယူအဆများ ရှိခြင်းမှာ ရှောင်လွှဲ၍မရပေ။ လူတိုင်း၏စိတ်သည် ပင်ကိုဖြစ်စေ၊ ဆည်းပူးရရှိသည်ဖြစ်စေ အမျိုးမျိုးသော အယူအဆများကို အချိန်မရွေး ဖြစ်ပေါ်စေနိုင်သည်။ လူတို့သည် ဘုရားသခင်ကို နှစ်ပေါင်းမည်မျှကြာ ယုံကြည်ပြီးသည်ဖြစ်စေ လူတိုင်း၏ စိတ်နှလုံးထဲတွင် အယူအဆများ ရှိကြသည်။ သို့ဆိုလျှင် မည်သည့်အရာကို လုပ်ဆောင်သင့်သနည်း။ ဤပြဿနာသည် ဖြေရှင်း၍မရနိုင်သော ပြဿနာတစ်ခုသာဖြစ်သလော။ ဖြေရှင်း၍ရနိုင်သည်၊ အောက်မေ့သတိရရန်စည်းမျဉ်းအနည်းငယ် ရှိသည်။ ဤစည်းမျဉ်းများသည် အလွန်အရေးကြီး၏။ သင်သည် ထိုသို့သောအခြေအနေများကို ကြုံတွေ့သည့်အခါ ဤစည်းမျဉ်းများအတိုင်း လက်တွေ့လုပ်ဆောင်လော့။ အချိန်အတန်ကြာ လက်တွေ့လုပ်ဆောင်ပြီးနောက် သင်သည် ရလဒ်များကို မြင်တွေ့လိမ့်မည်ဖြစ်ပြီး သမ္မာတရား လက်တွေ့ကျမှုထဲသို့ ဝင်ရောက်လိမ့်မည်။ အယူအဆများ ပေါ်ပေါက်လာသည့်အခါ မည်သည့်အယူအဆဖြစ်စေ ဤတွေးခေါ်မှုက မှန်ကန်ခြင်း ရှိမရှိဟူသည်ကို သင်၏စိတ်နှလုံးထဲတွင် ဦးစွာ စဉ်းစားဆင်ခြင်ပြီး စိစစ်လော့။ အကယ်၍ ဤတွေးခေါ်မှုသည် မမှန်ကန်ဘဲ လွဲချော်နေကြောင်းနှင့် ယင်းသည် ဘုရားသခင်ကို ပြစ်မှားစော်ကားကြောင်း သင် ရှင်းလင်းစွာ ခံစားရပါက ချက်ချင်းဆုတောင်းပြီး ဤပြဿနာ၏ အနှစ်သာရကို အသိအမှတ်ပြုရန် သင့်အား ဉာဏ်အလင်းပေးပြီး လမ်းပြပေးဖို့အတွက် ဘုရားသခင်ထံ တောင်းလျှောက်လော့။ ထို့နောက်တွင် စုဝေးပွဲတစ်ခုအတောအတွင်းတွင် သင်၏သိနားလည်မှုကို ဆွေးနွေးလော့။ သိနားလည်မှုရရှိပြီး အမှုအရာများကို တွေ့ကြုံခံစားနေသော်လည်း၊ သင်၏ အယူအဆများ ဖြေရှင်းခြင်းအပေါ် အာရုံစိုက်လော့။ အကယ်၍ ဤနည်းအတိုင်း လက်တွေ့လုပ်ဆောင်ခြင်းက သိသာထင်ရှားသော ရလဒ်များကို မရရှိပါက အခြားသူများထံမှ အကူအညီနှင့် ဘုရားသခင်၏ နှုတ်ကပတ်တော်များမှ ဖြေရှင်းချက်များကို ရရှိရန် ကြိုးပမ်းလျက် သင်သည် သမ္မာတရား၏ ဤကဏ္ဍနှင့်ပတ်သက်၍ သမ္မာတရားကို နားလည်သောသူတစ်ဦးနှင့် မိတ်သဟာယဖွဲ့သင့်ပေသည်။ ဘုရားသခင်၏ နှုတ်ကပတ်တော်များမှတစ်ဆင့်လည်းကောင်း၊ သင်၏ အတွေ့အကြုံများမှတစ်ဆင့်လည်းကောင်း သင်သည် ဘုရားသခင်၏ နှုတ်ကပတ်တော်များ မှန်ကန်ကြောင်းကို တဖြည်းဖြည်း အတည်ပြုလိမ့်မည်ဖြစ်ပြီး သင်၏ကိုယ်ပိုင် အယူအဆများကို ဖြေရှင်းခြင်းကိစ္စနှင့်စပ်လျဉ်း၍ ကြီးမားသော ရလဒ်များကို သင်သိရှိနားလည်လိမ့်မည်။ ဘုရားသခင်ထံမှ ထိုသို့သော နှုတ်ကပတ်တော်များနှင့် အမှုတော်ကို လက်ခံပြီး တွေ့ကြုံခံစားခြင်းအားဖြင့် သင်၏ အယူအဆများကို လက်လွှတ်ပြီး ဖြေရှင်းနိုင်စေလျက် သင်သည် နောက်ဆုံးတွင် ဘုရားသခင်၏ ရည်ရွယ်ချက်များကို နားလည်လိမ့်မည်ဖြစ်ကာ ဘုရားသခင်၏ စိတ်သဘောထားနှင့်ဆိုင်သည့် အသိပညာတစ်ခုခု ရှိလိမ့်မည်ဖြစ်သည်။ သင်သည် ဘုရားသခင်ကို နောက်ထပ် အထင်လွဲမှားခြင်း သို့မဟုတ် သတိထားခြင်း ပြုတော့မည်မဟုတ်သည့်အပြင်၊ ကျိုးကြောင်းမဆီလျော်သော တောင်းဆိုမှုများကိုလည်း ပြုလုပ်လိမ့်မည်မဟုတ်ပေ။ ဤသည်မှာ လွယ်ကူစွာ ဖြေရှင်းနိုင်သော အယူအဆများအတွက် ဖြစ်သည်။ သို့သော် လူတို့ နားလည်ရန်နှင့် ဖြေရှင်းရန် ခက်ခဲသော အခြားအယူအဆတစ်မျိုး ရှိသေးသည်။ ဖြေရှင်းရန် ခက်ခဲသော အယူအဆများအတွက် သင်စွဲကိုင်ရန် လိုအပ်သည့် စည်းမျဉ်းတစ်ခု ရှိသည်။ ယင်းတို့ကို မဖော်ပြနှင့်၊ မဖြန့်ဝေနှင့်။ အဘယ်ကြောင့်ဆိုသော် ထိုသို့သော အယူအဆများကို ဖော်ပြခြင်းသည် အခြားသူများအတွက် ကောင်းကျိုးမရှိသောကြောင့် ဖြစ်သည်။ ယင်းသည် ဘုရားသခင်ကို အာခံခြင်းဟူသည့် အမှန်တရားတစ်ခု ဖြစ်သည်။ အကယ်၍ သင်သည် အယူအဆများ ဖြန့်ဝေခြင်း၏ သဘောသဘာဝနှင့် အကျိုးဆက်များကို နားလည်ပါက မိမိဘာသာ ရှင်းလင်းစွာ ချင့်ချိန်ပြီး မဆင်မခြင် စကားပြောဆိုခြင်းကို ရှောင်ကြဉ်ခြင်းက အကောင်းဆုံး ဖြစ်ပေမည်။ အကယ်၍ သင်က “အသင်းတော်ထဲတွင် ကျွန်ုပ်၏စကားများကို ထိန်းသိမ်းရခြင်းက ဆိုးရွားသည်။ ကျွန်ုပ်ပွင့်ထက်တော့မလို ခံစားရသည်”ဟု ပြောဆိုပါက ဤအယူအဆများကို ဖြန့်ဝေခြင်းသည် ဘုရားသခင် ရွေးချယ်ထားသောလူများအတွက် အမှန်တကယ် အကျိုးရှိမရှိဟူသည်ကို သင်စဉ်းစားသင့်နေဆဲဖြစ်သည်။ အကယ်၍ ယင်းသည် အကျိုးမရှိသည့်အပြင်၊ အခြားသူများကို ဘုရားသခင်နှင့်ပတ်သက်၍ အယူအဆများ ရှိစေနိုင်လျှင် သို့မဟုတ် ဘုရားသခင်ကို အာခံပြီး ဝေဖန်စေနိုင်လျှင်ပင် သင်သည် ဘုရားသခင် ရွေးချယ်ထားသောလူများကို ထိခိုက်နစ်နာစေခြင်း မဟုတ်လော။ သင်သည် လူတို့ကို ထိခိုက်နစ်နာစေခြင်းဖြစ်သည်၊ ယင်းသည် ကပ်ရောဂါတစ်ခု ဖြန့်ဝေခြင်းနှင့် ခြားနားခြင်းမရှိပေ။ အကယ်၍ သင်သည် အမှန်တကယ် ဆင်ခြင်တုံတရားရှိပါက သင်သည် အယူအဆများကို ဖြန့်ဝေပြီး အခြားသူများကို ထိခိုက်နစ်နာစေခြင်းထက် နာကျင်မှုကို သင့်ဘာသာ သည်းညည်းခံချင်မည် ဖြစ်သည်။ သို့သော် သင်၏စကားများကို ထိန်းထားခြင်းက အလွန်ပင်ပန်းဆင်းရဲသည်ဟု သင် မြင်ပါက၊ ဘုရားသခင်ထံ သင် ဆုတောင်းသင့်သည်။ အကယ်၍ ပြဿနာ ပြေလည်သွားပါက ယင်းသည် ကောင်းသောအရာတစ်ခု မဟုတ်လော။ အကယ်၍ သင်သည် ဘုရားသခင်ထံဆုတောင်းသည့်အခါတွင်ပင် သင်၏ အယူအဆများဖြင့် ဘုရားသခင်ကို ဝေဖန်ပြီး အထင်အမြင်လွဲမှားပါက သင်သည် ကိုယ့်ဒုက္ခ ကိုယ်ရှာခြင်းသာ ဖြစ်သည်။ သင်သည် ဘုရားသခင်ထံ ဤသို့ ဆုတောင်းသင့်သည်- “ဘုရားသခင်၊ ကျွန်ုပ်တွင် ဤအတွေးများ ရှိပြီး လက်လွှတ်လိုသော်လည်း လက်မလွှတ်နိုင်ပါ။ ကျေးဇူးပြုပြီး ကျွန်ုပ်ကို ဆုံးမပဲ့ပြင်ပါ၊ အမျိုးမျိုးသော ပတ်ဝန်းကျင်များမှတစ်ဆင့် ကျွန်ုပ်ကို ထုတ်ဖော်ပြပြီး ကျွန်ုပ်၏ အယူအဆများ မှားယွင်းကြောင်းကို အသိအမှတ်ပြုခွင့်ပေးပါ။ ကျွန်ုပ်ကို ကိုယ်တော် မည်သို့ပင် ဆုံးမပဲ့ပြင်ပါစေ ကျွန်ုပ် လက်ခံလိုစိတ်ရှိပါသည်”ဟူ၍။ ဤစိတ်နေစိတ်ထားသည် မှန်ကန်သည်။ ဤစိတ်နေစိတ်ထားဖြင့် ဘုရားသခင်ထံ ဆုတောင်းပြီးနောက် သင်သည် ချုပ်တည်းခံထားရသည်ဟု သိပ်မခံစားရတော့သည် မဟုတ်လော။ အကယ်၍ သင်သည် ဘုရားသခင်ထံမှ ဉာဏ်အလင်းပေးခြင်းနှင့် အလင်းပြခြင်းကို လက်ခံရရှိလျက် ဆက်လက်ဆုတောင်းပြီး ရှာဖွေလျှင်၊ ဘုရားသခင်၏ ရည်ရွယ်ချက်များကို သင် နားလည်ပြီး သင်၏စိတ်နှလုံးက အားတက်လာပါက၊ သင်သည် မွန်းကျပ်တော့မည် မဟုတ်ပေ။ ထိုအခါ ပြဿနာ ပြေလည်သွားမည် မဟုတ်လော။ ဘုရားသခင်အပေါ် သင်၏ အယူအဆများ၊ အတိုက်အခံလုပ်ခြင်းနှင့် ပုန်ကန်ခြင်းတို့သည် ပျောက်ကွယ်လုနီးပါး ဖြစ်သွားလိမ့်မည်။ အနည်းဆုံးအနေဖြင့် သင်သည် ယင်းတို့ကို ဖော်ပြရန် လိုအပ်သည်ဟု ခံစားရတော့မည်မဟုတ်ပေ။ အကယ်၍ ထိုအရာက အလုပ်မဖြစ်သေးဘဲ ပြဿနာက လုံးဝ ပြေလည်သွားခြင်းမရှိသေးပါက၊ သင်၏ အယူအဆများကို ကူဖြေရှင်းပေးရန် အတွေ့အကြုံရှိသူတစ်ဦးကို ရှာလော့။ သင့်တွင်ရှိသော အယူအဆများကို ဖြေရှင်းခြင်းနှင့်ဆက်စပ်သည့် ဘုရားသခင်၏ နှုတ်ကပတ်တော်များမှ ကျမ်းပိုဒ်အနည်းငယ်ကို ၎င်းတို့အား ရှာဖွေစေပြီး အကြိမ် ဒါဇင်ချီ ပေါင်းများစွာ သို့မဟုတ် အကြိမ်ရာချီ ဖတ်ရှုစေလော့။ သင်၏ အယူအဆများက လုံးလုံးလျားလျား ပြေလည်ကောင်းပြေလည်သွားနိုင်သည်။ အချို့က “အကယ်၍ ကျွန်ုပ်သည် ညီအစ်ကိုမောင်နှမများနှင့် စုဝေးပွဲတစ်ခုအတွင်း အယူအဆများကို ဖော်ပြပါက ယင်းသည် အယူအဆများကို ဖြန့်ဝေခြင်းဖြစ်မည်၊ သို့ဖြစ်၍ ကျွန်ုပ် ထိုသို့မလုပ်နိုင်ပါ။ သို့သော် ယင်းတို့ကို ချုပ်တည်းထားရသည်မှာ အလွန်ဆိုးသည်။ ကျွန်ုပ်၏ မိသားစုနှင့် ထိုအကြောင်းများကို ပြောဆို၍ရနိုင်သလော”ဟု ပြောကောင်းပြောနိုင်သည်။ အကယ်၍ သင်၏ မိသားစုဝင်များသည်လည်း ယုံကြည်ခြင်းရှိသော ညီအစ်ကိုမောင်နှမများဖြစ်ပါက ၎င်းတို့အနီးတွင် ဤအယူအဆများကို ဖော်ပြခြင်းသည် ၎င်းတို့ကိုလည်း နှောင့်ယှက်မည်ဖြစ်သည်။ ဤသည်မှာ သင့်တင့်လျောက်ပတ်သလော။ (သင့်တင့်လျောက်ပတ်ခြင်းမရှိပါ။) အကယ်၍ သင်ပြောဆိုသည့်အရာသည် ထိခိုက်နစ်နာစေကာ အထင်အမြင်မှားစေလျက် အခြားသူများအပေါ် အကျိုးပျက်ပြားစေသော သက်ရောက်မှု ရှိမည်ဆိုလျှင် သင်သည် ယင်းကို လုံးဝ မပြောဆိုရပေ။ ထိုအစား ပြဿနာကို ဖြေရှင်းရန် ဘုရားသခင်ထံ ဆုတောင်းလော့။ သင်သည် ဘုရားတရားကိုင်းရှိုင်းသော စိတ်နှလုံး၊ ဖြောင့်မတ်ခြင်းတရားကို ဆာငတ်ပြီး မွတ်သိပ်သော စိတ်နှလုံးဖြင့် ဆုတောင်းပြီး ဘုရားသခင်၏ နှုတ်ကပတ်တော်များကို စားသောက်နေသရွေ့ သင်၏ အယူအဆများကို ဖြေရှင်း၍ရနိုင်သည်။ ဘုရားသခင်၏ နှုတ်ကပတ်တော်များတွင် ပြည့်စုံသော သမ္မာတရား ပါရှိသည်။ ယင်းတို့က မည်သည့်ပြဿနာကိုမဆို ဖြေရှင်းနိုင်သည်။ ယင်းမှာ သင်သည် သမ္မာတရားကို လက်ခံနိုင်ခြင်း ရှိမရှိဟူသည်နှင့် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်လိုခြင်း ရှိမရှိ၊ သင်၏ကိုယ်ပိုင် အယူအဆများကို လက်လွှတ်နိုင်ခြင်း ရှိမရှိတို့ဟူသည်တို့အပေါ်တွင်သာ မူတည်သည်။ ဘုရားသခင်၏ နှုတ်ကပတ်တော်များတွင် ပြည့်စုံသော သမ္မာတရား ပါရှိသည်ဟု သင် ယုံကြည်ပါက ပြဿနာများ ပေါ်ပေါက်လာသည့်အခါ သင်သည် ဘုရားသခင်ထံ ဆုတောင်းပြီး သမ္မာတရားကို ရှာဖွေကာ ဖြေရှင်းသင့်သည်။ အကယ်၍ အချိန်အတန်ကြာ ဆုတောင်းပြီးနောက် သင်သည် ဘုရားသခင်၏ ဉာဏ်အလင်းပေးခြင်းကို ခံစားရခြင်း မရှိသေးဘဲ မည်သည့်အရာလုပ်ဆောင်ရမည့်အပေါ် ဘုရားသခင်ထံမှ ရှင်းလင်းသော နှုတ်ကပတ်တော်များကို လက်ခံရရှိခြင်း မရှိသေးသော်လည်း မသိလိုက်ဘဲ သင်၏ အယူအဆများက သင့်ကို စိတ်ထဲတွင် နောက်ထပ် ထိခိုက်စေခြင်းမရှိရှိတော့သည့်အပြင်၊ သင်၏အသက်တာကို မနှောင့်ယှက်တော့ပါက၊ ယင်းသည် တဖြည်းဖြည်း မှေးမှိန်သွားပါက၊ ဘုရားသခင်နှင့် သင်၏ ပုံမှန်ဆက်ဆံရေးကို သက်ရောက်မှုမရှိတော့သည့်အပြင် သင်၏ တာဝန်ထမ်းဆောင်မှုကိုလည်း သက်ရောက်မှုမရှိတော့သည်မှာ အမှန်ပင်ဖြစ်ပါက၊ ဤအယူအဆသည် အခြေခံအားဖြင့် ပြေလည်သွားပြီးဖြစ်သည် မဟုတ်လော။ (ဟုတ်ပါသည်။) ဤသည်မှာ လက်တွေ့လုပ်ဆောင်ခြင်းလမ်းကြောင်း ဖြစ်သည်။

သမ္မာတရားကို နားမလည်သောသူတို့သည် ပထမဆုံးသတိရရမည်မှာ၊ ၎င်းတို့၌ အယူအဆများရှိသည့်အခါ ယင်းတို့ကို ဖြေရှင်းရန် သမ္မာတရားကို ရှာဖွေသင့်သည်ဟူ၍ ဖြစ်သည်။ ၎င်းတို့သည် ထိုအယူအဆများကို လုံးဝ မဖြန့်ဝေသင့်ပေ၊ သို့မဟုတ် “ကျွန်ုပ်တွင် လွတ်လပ်စွာ ပြောဆိုခွင့်ရှိသည်။ တကယ်တော့ ကျွန်ုပ်၏ ကိုယ်ပိုင် ပါးစပ်ဖြစ်သည်။ ကျွန်ုပ်ပြောချင်သည့်အရာကို ပြောချင်သောသူအား ပြောချင်သည့် မည်သည့်နေရာတွင်မဆို ပြော၍ရသည်”ဟုလည်း မပြောသင့်ပေ။ ဤသို့ ပြောဆိုခြင်းသည် မှားယွင်းသည်။ ကောင်းသော သို့မဟုတ် မှန်ကန်သော စကားအချို့ကို ပြောဆိုသည့်အခါ အခြားသူများကို အကျိုးပြုချင်မှ ပြုမည်ဖြစ်သော်လည်း အယူအဆများဖြစ်သည့် စကားများ သို့မဟုတ် စာတန်၏ စုံစမ်းသွေးဆောင်ခြင်းများဖြစ်သည့် စကားများသည် ပြောဆိုသည့်အခါ တိုင်းတာ၍မရနိုင်သော အကျိုးဆက်များကို ဖြစ်ပေါ်စေနိုင်သည်။ ဤအကျိုးဆက်များကို အခြေခံ၍ သင်သည် မရမက ဖော်ပြပြောဆိုနေသည့် အယူအဆတစ်ခုရှိပြီး ထိုသို့ပြောဆိုခြင်းက ကောင်းသည်ဟု ခံစားရကာ သင့်ကို ပျော်ရွှင်စေသည်ဟု ခံစားရပါက သင်၏လုပ်ရပ်များကို ဒုစရိုက်အမှုများအဖြစ် သတ်မှတ်ရလိမ့်မည်ဖြစ်ပြီး ဘုရားသခင်က ယင်းတို့ကို သင့်ကိုဆန့်ကျင်လျက် မှတ်တမ်းတင်လိမ့်မည်။ အဘယ်ကြောင့် ယင်းတို့အား သင့်ကိုဆန့်ကျင်လျက်မှတ်တမ်းတင်ထားမည်နည်း။ သင့်ကို အပြုသဘောဆောင်သော နည်းလမ်းများ၊ လမ်းကြောင်းများနှင့် လက်တွေ့လုပ်ဆောင်ခြင်း စည်းမျဉ်းများစွာကို ပြောပြပြီးဖြစ်သော်လည်း သင်က ယင်းတို့ကို မရွေးချယ်ခဲ့ပေ။ ထိုအစား သင်သည် လူတို့ကို ထိခိုက်နစ်နာစေသည့် လမ်းကြောင်းတစ်ခုကို ရွေးချယ်ခဲ့သည်။ ဤသည်မှာ ရည်ရွယ်ချက်ရှိရှိ လုပ်ဆောင်ခြင်းဖြစ်သည် မဟုတ်လော။ သို့ဆိုလျှင် သင်၏လုပ်ရပ်များကို ဒုစရိုက်အမှုများဟု ခေါ်ဆိုခြင်းသည် လွန်ကဲသလော။ (မလွန်ကဲပါ။) အခြားသူတို့ကို နှောင့်ယှက်ရန်နှင့် အထင်အမြင်မှားစေရန် သင်၏ အယူအဆများကို ထုတ်ဖော်ခြင်းထက် ဤပြဿနာကို တွေ့ကြုံမှုမှတစ်ဆင့်လည်းကောင်း၊ ဘုရားသခင်ထံ ဆုတောင်းခြင်းနှင့် ရှာဖွေခြင်းတို့မှတစ်ဆင့်လည်းကောင်း သင်ကိုယ်တိုင် ဖြေရှင်းရန် လုံးဝ ရွေးချယ်နိုင်သည်။ ဤသည်မှာ အသိစိတ်နှင့် ဆင်ခြင်တုံတရားရှိသော လူတစ်ဦး ရွေးချယ်သင့်သည့် နည်းလမ်းဖြစ်သည်။ သို့ဆိုလျှင် သင်သည် အဘယ်ကြောင့် ဤနည်းလမ်းကို မရွေးချယ်သနည်း။ အခြားသူတို့ကို ထိခိုက်နစ်နာစေပြီး နာကျင်စေသည့် နည်းလမ်းကို အဘယ်ကြောင့် ရွေးချယ်သနည်း။ ဤသည်မှာ စာတန်လုပ်ဆောင်မည့်အရာ မဟုတ်လော။ ဆိုးယုတ်သောလူများသည် အခြားသူများနှင့် မိမိတို့ကိုယ်ကို ထိခိုက်နစ်နာစေသည့်အရာများကို လုပ်ဆောင်ကြသည်။ သင်သည်လည်း ထိုသို့သောအရာများကို လုပ်ဆောင်ပါက ဘုရားသခင်က ထိုအရာကို မုန်းတီးသလော။ (မုန်းတီးပါသည်။) ဘုရားသခင်က သင်၏အယူအဆများကို ပြစ်တင်ရှုတ်ချခြင်းမပြုလျှင်ပင် သင်၏အယူအဆများကို ဖြေရှင်းရန် သင်ကိုယ်တိုင် သမ္မာတရားကို ရှာဖွေရမည်ဖြစ်ပြီး သမ္မာတရားကို လက်တွေ့လုပ်ဆောင်ရန် လမ်းကြောင်းတစ်ခု သင့်၌ ရှိရမည်။ အကယ်၍ သင်၏ အယူအဆများကို ကိုင်တွယ်သည့်နည်းလမ်းသည် အသင်းတော်အသက်တာကိုလည်းကောင်း၊ ညီအစ်ကိုမောင်နှမများ၏ အသက်ဝင်ရောက်မှုနှင့် ပုံမှန်အခြေအနေများကိုလည်းကောင်း နှောင့်ယှက်လျက် အခြားသူတို့ကို ရည်ရွယ်ချက်ရှိရှိ အထင်အမြင်မှားစေရန်နှင့် အန္တရာယ်ဖြစ်စေရန် ယင်းတို့ကို ဖြန့်ဝေခြင်းဖြစ်ပါက သင်၏လုပ်ရပ်များသည် ဒုစရိုက်အမှုများ ဖြစ်သည်။ ထိုသို့သော အခြေအနေတစ်ခုကို ကြုံတွေ့ရသည့်အခါ မည်သည့်ရွေးချယ်မှုကို ပြုလုပ်သင့်သနည်း။ သမ္မာတရားကို လိုက်စားသည့် လူ့သဘာဝရှိသော လူတစ်ဦးသည် အခြားသူတို့ကို အထင်အမြင်မှားစေပြီး ထိခိုက်နစ်နာစေသည့် နည်းလမ်းတစ်ခုကို ရွေးချယ်လိမ့်မည်မဟုတ်ပေ။ ၎င်းတို့သည် တက်ကြွပြီး အပြုသဘောဆောင်သော စည်းမျဉ်းများကို လက်တွေ့လုပ်ဆောင်ရန်နှင့် လိုက်နာစောင့်ထိန်းရန် ရွေးချယ်မည်ဖြစ်ပြီး ဆုတောင်းကာ သမ္မာတရားကို ရှာဖွေရန် ဘုရားသခင်ရှေ့မှောက်သို့လာမည်ဖြစ်ကာ ထိုပြဿနာကို ဖြေရှင်းရာတွင် ကူညီပေးရန် ဘုရားသခင်ကို တောင်းလျှောက်မည်ဖြစ်သည်။ အချို့က “ဘုရားသခင်ကို ကျွန်ုပ်အား ကူညီရန် တောင်းလျှောက်သည့်အခါ သူ၏ အကူအညီသည် လက်ဆုပ်လက်ကိုင်ပြ၍မရသည့်အပြင် မြင်၍မရနိုင်ဟု ကျွန်ုပ် အမြဲခံစားရသည်။ ထိုအစား လူတို့ထံမှ အကူအညီကို ရှာဖွေရန် ကျွန်ုပ် ရွေးချယ်၍ရနိုင်သလော” ဟု ပြောကြသည်။ ရနိုင်သည်၊ သင်သည် သင့်ထက် သမ္မာတရားကို ပိုနားလည်ပြီး ဝိညာဉ်ရင့်ကျက်မှု ပိုရှိသောသူတစ်ဦး၊ အားနည်းလာဖို့အတွက် သင့်အယူအဆများ၏ နှောင့်ယှက်ခြင်းနှင့် လွှမ်းမိုးခြင်းကို မခံရဘဲ သင်၏ပြဿနာကို ဖြေရှင်းပေးနိုင်သည်ဟု သင်ယုံကြည်သောသူတစ်ဦး၊ အလားတူသော ပြဿနာများကို တွေ့ကြုံဖူးပြီး ယင်းတို့အား မည်သို့ဖြေရှင်းရမည်ကို သင့်အား ပြောပြနိုင်သောသူတစ်ဦးကို သင် ရွေးချယ်နိုင်သည်။ ဤလမ်းကြောင်းသည်လည်း သင့်လျော်ပေသည်။ အကယ်၍ သင်သည် ပုံမှန်အားဖြင့် အတော်အတန် မရေမရာဖြစ်ပြီး မည်သည့်အရာကိုမျှ ထွင်းဖောက်မမြင်နိုင်သောသူတစ်ဦးကို ရွေးချယ်လျှင်၊ ဤကိစ္စအကြောင်း ကြားသည့်အခါ ၎င်းတို့သည် ချက်ချင်း ပွက်လောရိုက်သွားလျှင်၊ ထိုအယူအဆများကို နေရာတိုင်းသို့ ဖြန့်ဝေပြီး အနှောင့်အယှက်များ ဖြစ်စေလိုကာ ယုံကြည်ခြင်းကို ရပ်တန့်လိုလျှင်၊ သင်၏လုပ်ရပ်များသည် အသင်းတော်အသက်တာကို မရည်ရွယ်ဘဲ နှောင့်ယှက်ပြီးဖြစ်လိမ့်မည်။ ထိုအခါ သင်၏လုပ်ရပ်များကို ဒုစရိုက်အမှုများအဖြစ် သတ်မှတ်ခြင်းခံရမည် မဟုတ်လော။ (ဟုတ်ပါသည်။) ထို့ကြောင့် အယူအဆများကို မည်သို့ကိုင်တွယ်သင့်သည်ဟူသည်နှင့် ပတ်သက်လာသည့်အခါ သင်သည် ဂရုစိုက်ပြီး သတိထားရမည်၊ သင်သည် မရေမရာဖြစ်သည့် သို့မဟုတ် စိတ်လိုက်မာန်ပါဖြစ်သည့် ပုံစံဖြင့် မပြုမူရသည့်အပြင် အယူအဆများကို သမ္မာတရားအဖြစ် လုံးဝ သဘောမထားရပေ။ လူ့အတွေးအခေါ်များ မည်သို့ပင် မှန်ကန်နေပါစေ ယင်းတို့သည် သမ္မာတရား မဟုတ်ပေ။ ဤနည်းအားဖြင့် သင်သည် များစွာ ပို၍တည်ငြိမ်သည်ဟု ခံစားရလိမ့်မည်ဖြစ်ပြီး သင်၏အယူအဆများသည် မည်သည့်ဒုက္ခပြဿနာကိုမျှ ဖြစ်စေနိုင်လိမ့်မည် မဟုတ်ပေ။ အယူအဆများရှိခြင်းသည် ကြောက်ရွံ့ရမည့်အရာ မဟုတ်ပေ။ သမ္မာတရားကို သင် ရှာဖွေသရွေ့ ယင်းတို့သည် နောက်ဆုံးတွင် ပြေလည်သွားလိမ့်မည်ဖြစ်သည်။ အချို့လူများက “သို့သော် အယူအဆများသည် ဖြေရှင်းရန် မလွယ်ကူပါ”ဟု ပြောကြသည်။ အချို့အယူအဆများသည် အမှန်ပင် ဖြေရှင်းရန် ခက်ခဲသည်၊ သို့ဆိုလျှင် မည်သည့်အရာကို လုပ်ဆောင်သင့်သနည်း။ ယင်းမှာ ရိုးရှင်းပေသည်။ အချို့အယူအဆများသည် အချို့လူတို့၏ အတွေးများနှင့် စိတ်ထဲတွင် မည်သည့်အခါမျှ ပြေလည်သွားခြင်းမရှိပေ။ ဤသည်မှာ အမှန်တရားတစ်ခု ဖြစ်နှင့်ပြီးဖြစ်သော်လည်း အယူအဆတစ်ခုက မည်သို့ပင် ဖြေရှင်းရန် ခက်ခဲပါစေ ယင်းသည် သမ္မာတရား မဟုတ်သေးပေ။ သင်သည် ဤအချက်ကို နားလည်သရွေ့ ပြဿနာကို ကိုင်တွယ်ရန် လွယ်ကူသည်။ ဤနေရာတွင် ငါသည် သင်တို့ကို ပြောပြရမည့် အမှန်တရားတစ်ခု ရှိသည်၊ ဘုရားသခင်သည် လူတိုင်းကို သူလုပ်ဆောင်သည့်အရာတိုင်းအား အပြည့်အဝနားလည်ရန် သို့မဟုတ် ရှင်းလင်းစွာ သဘောပေါက်ရန် မတောင်းဆိုပေ။ သူသည် ထိုအရာအတွင်းရှိ သမ္မာတရားမှာ အဘယ်အရာဖြစ်သည်ကိုဖြစ်စေ၊ အဘယ်ကြောင့် ထိုသို့သောနည်းလမ်းဖြင့် သူ ပြုမူသည်ကို သိရန် လူတိုင်းအား မတောင်းဆိုပေ။ ဤသည်မှာ ဘုရားသခင် အလိုဆန္ဒရှိသည့်အရာ မဟုတ်ပေ။ သူသည် လူတို့အပေါ် ဤစံနှုန်းများကို မတောင်းဆိုပေ။ သင်၏အစွမ်းအစက လုံလောက်အောင် ကောင်းမွန်ပါက သင်စွမ်းဆောင်ရရှိသည့် မည်သည့်နားလည်မှုအဆင့်မဆို ကောင်းပေသည်။ အကောင်းဆုံးသာ လုပ်ဆောင်လော့။ သင်နားမလည်နိုင်ပါက သင်အသက်ကြီးလာသည်နှင့်အမျှ၊ သင်၏ အတွေ့အကြုံများက အဆက်မပြတ် ပို၍နက်ရှိုင်းသည်ထက် နက်ရှိုင်းလာသည်နှင့်အမျှ၊ အတွေ့အကြုံကို သင် ပိုမိုစုဆောင်းမိသည်နှင့်အမျှ သမ္မာတရားအပေါ် သင်၏ သိနားလည်မှုသည်လည်း တဖြည်းဖြည်း နက်ရှိုင်းလာလိမ့်မည်ဖြစ်ပြီး သင်၏အယူအဆများက လျော့နည်းသွားလိမ့်မည်။ သို့သော် လူအများစုသည် အချို့သော အထူးကိစ္စရပ်များကို နားလည်သဘောပေါက်နိုင်စွမ်းမရှိကြသည့်အပြင်၊ ယင်းတို့ကို မည်သည့်အခါမျှ နားမလည်ကြပေ။ ဘုရားသခင်သည် ဤကိစ္စရပ်များကို နားလည်ရန် ၎င်းတို့ကို အတင်းအကျပ်ပြုသလော။ သူ အတင်းအကျပ်မပြုပေ။ ဘုရားသခင်သည် သိနားလည်မှုကို ၎င်းတို့ထဲသို့ အတင်းအကျပ် မသွတ်သွင်းပေ။ ဥပမာအားဖြင့်၊ ဘုရားသခင် ဖန်ဆင်းခဲ့သော အရာခပ်သိမ်းတို့တွင် လူတို့ သိလိုသော်လည်း မသိနိုင်သည့် နက်နဲသောအရာများစွာ ရှိသည်။ သို့သော် ဘုရားသခင်၏ နှုတ်ကပတ်တော်များနှင့် အမှုတော်တွင် သူသည် လူတို့ကို သန့်စင်ရန်နှင့် ကယ်တင်ရန် သမ္မာတရားကို ဖော်ပြခြင်းအပေါ်၌သာ အာရုံစိုက်သည်။ သူသည် အခြားကိစ္စရပ်များကို ဖော်ပြခဲပြီး၊ ရံဖန်ရံခါ ဖော်ပြသည့်အခါတွင်ပင်၊ အကျဉ်းချုပ်ပုံစံဖြင့်သာ ဖြစ်သည်။ ဘုရားသခင်သည် ဤကိစ္စရပ်များကို လူတို့အား အကျယ်တဝင့် မည်သည့်အခါမျှ မရှင်းပြပေ။ အဘယ်ကြောင့်နည်း။ အဘယ်ကြောင့်ဆိုသော် လူတို့သည် ဤအရာများကို နားလည်ရန် မလိုအပ်သောကြောင့် ဖြစ်သည်။ ရှုထောင့်တစ်ခုအနေဖြင့်၊ လူတို့အပေါ် ဘုရားသခင်ပြုသော အမှုတွင် သူသည် သူ၏စိတ်သဘောထား အနှစ်သာရကို ထုတ်ဖော်ပြသည်။ နောက်ထပ်ရှုထောင့်တစ်ခုအနေဖြင့်၊ ဘုရားသခင်၌ သူ၏ အတွေးများ၊ အကြံအစည်များ၊ သူ လုပ်ဆောင်သည့်အရာများအတွက် ရင်းမြစ်များနှင့် ပန်းတိုင်များ၊ လူအမျိုးမျိုးအပေါ် အမှုပြုရန် သူအသုံးပြုသည့် နည်းလမ်းများ၊ အရာခပ်သိမ်းအပေါ် သူ အချုပ်အခြာအာဏာကိုင်စွဲပုံ နည်းလမ်းများ စသည်တို့ရှိသည်။ ဘုရားသခင်သည် လူတို့အနေဖြင့် ကယ်တင်ခြင်းခံရသည်ဟု မှတ်ယူခံရရန်အလို့ငှာ သမ္မာတရားအားလုံးကို နားလည်ပြီး ဝင်ရောက်ရမည်ဟု မည်သည့်အခါမျှ မပြောခဲ့ပေ။ ဤသည်မှာ အဘယ်ကြောင့်ဆိုသော် ဘုရားသခင်သည် အနန္တတန်ခိုးရှိလွန်းသောကြောင့် ဖြစ်သည်။ သူ၏ ပြုမူခြင်း၊ ပြောဆိုခြင်း၊ အလုပ်လုပ်ခြင်းနှင့် အရာခပ်သိမ်းအပေါ် အချုပ်အခြာအာဏာကိုင်စွဲခြင်း နည်းလမ်းများသည် သူ၏ စိတ်သဘောထား၊ အနှစ်သာရ၊ ပင်ကိုလက္ခဏာ စသည်တို့ကို အလိုအလျောက် ထုတ်ဖော်ပြသည်။ ဘုရားသခင်သည် သူ၏အရာအားလုံးနှင့် ဖြစ်ခြင်းတည်းဟူသော ဤအရာများကို အလိုအလျောက် ထုတ်ဖော်ပြသော်လည်း၊ ယင်းတို့အားလုံးကို လူတို့နားလည်ရန် သို့မဟုတ် သဘောပေါက်ရန် သူ မတောင်းဆိုပေ။ ဤသည်မှာ အဘယ့်ကြောင့်ဆိုသော် ဘုရားသခင်သည် အမြဲ ဘုရားသခင်ဖြစ်နေလိမ့်မည် ဖြစ်ပြီး သူသည် အနန္တတန်ခိုးရှင်ဖြစ်စဉ်တွင် ဖန်ဆင်းခံ လူသားမျိုးနွယ်မှာမူ မပြောပလောက်အောင် သေးနုပ်ပြီး တန်ခိုးအာဏာ လုံးဝ ကင်းမဲ့သောကြောင့် ဖြစ်သည်။ လူနှင့် ဘုရားသခင်ကြားတွင် ကွာဟမှု ချောက်ကြီးတစ်ခု ရှိသည်။ ထို့ကြောင့် လူတို့သည် ဘုရားသခင်နှင့်ပတ်သက်၍ အချို့သော အယူအဆများနှင့် စိတ်ကူးများ ဖြစ်ပေါ်လာခြင်းက အလွန် ပုံမှန်ဖြစ်သည်။ ဘုရားသခင်သည် ဤအရာကို မမှတ်ယူသော်လည်း၊ သင်သည် ယင်းကို အမြဲ အလွန်အလေးအနက်ထားပြီး ယင်းအပေါ် ခေါင်းမာစွာ အစွဲအလမ်းထားသည်။ ဤလုပ်နည်းကိုင်နည်းက အလုပ်ဖြစ်လိမ့်မည်မဟုတ်ပေ။ အကယ်၍ သင်သည် သမ္မာတရားကို လိုက်စားပြီး မြင့်မားသော အစွမ်းအစကို ပိုင်ဆိုင်သောသူတစ်ဦးဖြစ်ပါက၊ သမ္မာတရားကို သင် နားလည်ပြီး ဘုရားသခင်အပေါ် စစ်မှန်သော အသိပညာရှိသရွေ့၊ ဤအယူအဆများနှင့် စိတ်ကူးများသည် အလိုအလျောက်ဖြေရှင်းပြီးသား ဖြစ်သွားလိမ့်မည်။ အကယ်၍ သင်သည် သမ္မာတရားကို မလိုက်စားသည့်အပြင်၊ မည်သူက သင့်နှင့်အတူ သမ္မာတရားကို မိတ်သဟာယဖွဲ့ပါစေ၊ သင်သည် လက်မခံဘဲ သင်၏အယူအဆများကို အမြဲဖက်တွယ်ထားပါက၊ ဤအရာ၏ အကျိုးဆက်မှာ အဘယ်အရာဖြစ်လိမ့်မည်နည်း။ အကျိုးဆက်မှာ သင့်အနေဖြင့် သင်၏အသက်တာ အဆုံးသို့ရောက်သည့်တိုင် သို့မဟုတ် ဘုရားသခင်၏အမှုတော် လုံးဝပြီးဆုံးသည့်အချိန်သို့ ရောက်သည့်တိုင်၊ သင်သည် သမ္မာတရားကို ရရှိပြီးဖြစ်မည်မဟုတ်ဘဲ သင်၏အယူအဆများနှင့် စိတ်ကူးများကြောင့် သေခြင်းသို့ ပို့ဆောင်ခြင်းခံရပြီးဖြစ်လိမ့်မည်။ သင်သည် ဘုရားသခင်၏ ဝိညာဉ်ခန္ဓာ ပေါ်ထွန်းသည်ကို မြင်ရလျှင်ပင်၊ ဘုရားသခင်နှင့်ပတ်သက်သည့် သင်၏အယူအဆများနှင့် စိတ်ကူးများကို သင် ဖြေရှင်းနိုင်ဦးမည် မဟုတ်ပေ။ သင်သည် ဤအယူအဆများကို မဖြေရှင်းနိုင်သောကြောင့် ဘုရားသခင်က သင့်အား အချက်အလက်အားလုံးနှင့် မှန်ကန်သည့်အရာကို ပြောပြမည်လော။ တစ်နည်းအားဖြင့်၊ ထိုသို့ပြုလုပ်ရန် သူအတွက် မလိုအပ်ပေ။ နောက်တစ်နည်းအားဖြင့်၊ လူ့ဦးနှောက်နှင့် ဉာဏ်သည် ဤအရာများကို လက်ခံရန် လိုအပ်သော ထူးကဲသည့်တတ်စွမ်းနိုင်မှုမရှိဟူသည့် အမှန်တရားတစ်ခု ရှိနေသည်။ ဘုရားသခင် လုပ်ဆောင်သည့်အမှုသည် လူ့စိတ်ကူးထက် ကျော်လွန်ပြီး အရာခပ်သိမ်းထက် ကျော်လွန်သည်။ အရာခပ်သိမ်းနှင့် နှိုင်းယှဉ်လျှင်၊ လူသားများသည် ကမ်းခြေပေါ်ရှိ သဲတစ်ပွင့်နှင့် တူသည်။ ဤဖော်ပြချက်သည် အချက်အလက်များနှင့် နီးစပ်ပြီး သင့်တင့်လျောက်ပတ်သည်ဟု မှတ်ယူနိုင်သည်။ ဘုရားသခင်က သင့်အား အရာအားလုံးကို ပြောပြလိုလျှင်ပင်၊ ထိုအရာအားလုံးကို ခံယူရန် သင် တတ်စွမ်းနိုင်မှု ရှိသလော။ အချို့လူများက “အဘယ်ကြောင့် ထိုအရာအားလုံးကို ကျွန်ုပ် မခံယူနိုင်သနည်း။ ဘုရားသခင်က နောက်ထပ် ပြောဆိုလျှင်၊ ကျွန်ုပ် ပိုနားလည်နိုင်ပြီး ပိုရရှိနိုင်မည်ဖြစ်သည်။ ထိုသို့ဖြင့် ကျွန်ုပ် မျက်နှာသာပေးခံရမည် ဖြစ်သည်” ဟု ပြောကြသည်။ ယင်းမှာ မရနိုင်သည့် မျှော်လင့်ချက်ဖြစ်သည်။ သင်သည် သင်၏ ကိုယ်ပိုင်တတ်စွမ်းနိုင်မှုကို အထင်ကြီးလွန်းနေခြင်း ဖြစ်သည်။ ဤသည်မှာ အမှုအရာများ အမှန်တကယ် ဖြစ်သည့်ပုံစံမဟုတ်ပေ။ ဘုရားသခင်၏ အမြင်တွင်၊ သင့်ကို သူပြောပြသည့်အရာများသည် အလွန်ရိုးရှင်းပြီး သိသာထင်ရှားသည်၊ ယင်းတို့သည် လူတို့ နားလည်သဘောပေါက်နိုင်သည့်အရာများ ဖြစ်သည်။ အမှန်တွင်၊ လူတို့ နားလည်သဘောပေါက်နိုင်ခြင်းမရှိသောကြောင့် ဘုရားသခင် မပြောဆိုခဲ့သည့် အရာများစွာ ရှိသည်။ ထို့ကြောင့်၊ သင်၏အယူအဆအချို့သည် အဆုံးတွင် ပြေလည်မသွားခြင်းက အလွန် ပုံမှန်ကျသည်။ ဘုရားသခင်က သင့်အား နားလည်စေရန် လိုအပ်ပြီး ပြောပြလိုသည့်အရာများ၊ သို့မဟုတ် သင် ခံနိုင်ရည်ရှိပြီး နားလည်နိုင်သည့်အရာများကို သင် နားလည်လိမ့်မည်။ သင် ခံနိုင်ရည်မရှိနိုင်သောအရာများ သို့မဟုတ် နားလည်သဘောပေါက်နိုင်ခြင်းမရှိသောအရာများ၊ သင်၏ဇာတိမျက်စိများဖြင့် မမြင်နိုင်သော အရာများကိုမူ၊ ဘုရားသခင်က သင့်အား ပြောပြလျှင်ပင်၊ အချည်းနှီးဖြစ်မည်ဖြစ်ပြီး အားထုတ်မှု အလဟဿဖြစ်ပေမည်။ ထို့ကြောင့်၊ ဘုရားသခင်က သင့်အား ဤအရာများကို မပြောပြပေ။ ထိုသို့သောအယူအဆများနှင့်စပ်လျဉ်း၍၊ သင်သေဆုံးသည့်အချိန် သို့မဟုတ် ဘုရားသခင်၏အမှုတော် ပြီးဆုံးသည့်အချိန်တွင်ပင် သင် နားမလည်သေးလျှင်၊ ဤအရာက မည်သည့်အရာကို ထိခိုက်သနည်း။ ယင်းက ဘုရားသခင်အပေါ် သင်၏ကျိုးနွံနာခံမှုကို ထိခိုက်သလော။ ယင်းက ဖန်ဆင်းခံတစ်ဦး၏ အခန်းကဏ္ဍကို သင်ခံယူခြင်းအပေါ် ထိခိုက်သလော။ ယင်းက ဘုရားသခင်၏ ပင်ကိုလက္ခဏာနှင့် အနှစ်သာရကို သင်သိရှိခြင်းအပေါ် ထိခိုက်သလော။ သင်သည် ဤနည်းလမ်းများထဲမှ တစ်ခုတစ်လေဖြင့်မျှ ထိခိုက်ခြင်းမခံရပါက၊ သင်သည် ကယ်တင်ခြင်းခံရပြီးဖြစ်လိမ့်မည်။ သို့ဆိုလျှင် ဤအယူအဆမျိုးကို ဖြေရှင်းရန် လိုအပ်သေးသလော။ မလိုအပ်ပေ။ ဤသည်မှာ နောက်ဆုံးအမျိုးအစားဖြစ်သည့် အယူအဆ၊ သေခါနီးအချိန်တွင်ပင် မဖြေရှင်းနိုင်သည့် အမျိုးအစား ဖြစ်သည်။ အချို့လူများက “အို ဘုရားသခင်၊ ကိုယ်တော်လုပ်ဆောင်ခဲ့သော ဤအမှု၊ ကိုယ်တော်ပြောခဲ့သော ဤနှုတ်ကပတ်တော်များနှင့် ကိုယ်တော်ပြင်ဆင်ပေးခဲ့သော ဤပတ်ဝန်းကျင်ကို ကျွန်ုပ် နားမလည်သေးပါ။ ကျွန်ုပ် အေးချမ်းစွာ သေနိုင်ရန် ကျွန်ုပ်မသေမီ ကိုယ်တော် ကျွန်ုပ်ကို ပြောပြနိုင်မည်လော”ဟု ပြောကြသည်။ ဘုရားသခင်က ထိုသို့သော တောင်းဆိုမှုများကို လျစ်လျူရှုသည်။ သင်သည် အေးချမ်းစွာသွားနိုင်သည်။ ဝိညာဉ်ရေးရာ နယ်ပယ်တွင် အရာအားလုံးကို သင် နားလည်လိမ့်မည်။

ဘုရားသခင်၌ လူတို့ကို ကယ်တင်ရန် သူ၏ကိုယ်ပိုင်စံနှုန်း ရှိသည်။ ထိုစံနှုန်းမှာ သင်၏အယူအဆများကို သင် မည်မျှကောင်းစွာ ဖြေရှင်းပြီးဖြစ်သည်၊ သို့မဟုတ် ယင်းတို့ထဲမှ မည်မျှကို သင်စွန့်လွှတ်ပြီးဖြစ်သည်ဟူသည်တို့အပေါ် အခြေမခံပေ။ ထိုအစား ယင်းသည် ဘုရားသခင်ကို သင် မည်မျှကြောက်ရွံ့သည်၊ သူ့ကို သင်မည်မျှကျိုးနွံနာခံသည်၊ သူ့ကို သင်အမှန်တကယ် ကြောက်ရွံ့ပြီး ကျိုးနွံနာခံခြင်း ရှိမရှိဟူသည်တို့အပေါ် အခြေခံသည်။ ဘုရားသခင်လုပ်ဆောင်သည့်အရာတိုင်းတွင် အဓိပ္ပာယ်ရှိပြီး၊ ယင်းသည် သင်လက်ခံရန် လွယ်ကူသည်ဖြစ်စေ၊ သင်လက်ခံရန် ခက်ခဲပြီး သင့်၌ အယူအဆများ ဖြစ်ပေါ်စေနိုင်ခြေရှိသည်ဖြစ်စေ၊ မည်သို့ပင်ဖြစ်စေ အကျိုးဆက်အနေဖြင့် ဘုရားသခင်၏ ပင်ကိုလက္ခဏာက မပြောင်းလဲပေ။ သူသည် ဖန်ဆင်းရှင် အမြဲဖြစ်နေမည်ဖြစ်ပြီး၊ သင်သည် ဖန်ဆင်းခံတစ်ဦး အမြဲဖြစ်နေမည်ဖြစ်သည်။ အကယ်၍ သင်သည် အယူအဆတစ်ခုတလေ၏ ကန့်သတ်ခြင်းကိုမျှ မခံရသည့်အပြင်ဖန်ဆင်းခံတစ်ဦးနှင့် ဖန်ဆင်းရှင်၏ ဆက်ဆံရေးကို သင်သည် ဘုရားသခင်နှင့် ဆက်လက်၍ ထိန်းသိမ်းနိုင်ဆဲဖြစ်ပါက၊ သင်သည် ဘုရားသခင်၏ စစ်မှန်သော ဖန်ဆင်းခံတစ်ဦး ဖြစ်သည်။ အကယ်၍ သင်သည် အယူအဆတစ်ခုတလေ၏ လွှမ်းမိုးခြင်း သို့မဟုတ် နှောင့်ယှက်ခြင်းကို မခံရဘဲနေနိုင်လျှင်၊ သင်၏စိတ်နှလုံး အတွင်းနက်နက်နေရာများမှ သင်သည် ဘုရားသခင်ကို စစ်မှန်စွာ ကျိုးနွံနာခံနိုင်စွမ်းရှိပြီး၊ သင်၏ သမ္မာတရား သိနားလည်မှုက နက်နဲသည်ဖြစ်စေ၊ ပေါ့တန်သည်ဖြစ်စေ၊ ဘုရားသခင်သည် သမ္မာတရား၊ လမ်းခရီးနှင့် အသက်ဖြစ်ကြောင်း၊ ဘုရားသခင်သည် ထာဝစဉ်အမြဲ ဘုရားသခင် ဖြစ်လိမ့်မည်ဖြစ်ကြောင်း၊ ဘုရားသခင် လုပ်ဆောင်သည့်အရာသည် မည်သည့်အခါမျှ မမှားယွင်းကြောင်း ယုံကြည်လျက် အယူအဆများကို သင် ဘေးဖယ်ထားနိုင်ပြီး၊ ယင်းတို့၏ ဘောင်ခတ်ခြင်းကို မခံရလျှင်၊ သင်သည် ကယ်တင်ခြင်းခံရနိုင်ပေသည်။ အမှန်တွင်၊ လူတိုင်း၏ ဝိညာဉ်ရင့်ကျက်မှုက အကန့်အသတ်ရှိသည်။ လူတို့၏ဦးနှောက်ထဲတွင် အမှုအရာ မည်မျှ ထည့်၍ရနိုင်သနည်း။ ၎င်းတို့သည် ဘုရားသခင်ကို နားလည်နိုင်သလော။ ယင်းမှာ အလွန်ဆိုးရွားသော တွေခေါ်မှုဖြစ်သည်တကား။ မမေ့နှင့်။ လူတို့သည် ဘုရားသခင်ရှေ့မှောက်တွင် အမြဲပင် ကလေးသူငယ်များ ဖြစ်လိမ့်မည်။ အကယ်၍ သင်သည် သင်ကိုယ်သင် လိမ္မာပါးနပ်သည်ဟု ထင်လျှင်၊ သင်သည် အမြဲတစေ လူလည်ကျရန် ကြိုးစားပြီး၊ “ထိုအရာကို ငါ နားမလည်နိုင်လျှင်၊ သင်သည် ငါ၏ဘုရားဖြစ်ကြောင်း ငါ အသိအမှတ်မပြုနိုင်၊ သင်သည် ငါ၏ဘုရားဖြစ်ကြောင်း ငါ လက်မခံနိုင်၊ သင်သည် ဖန်ဆင်းရှင်ဖြစ်ကြောင်း ငါ အသိအမှတ်မပြုနိုင်ပါ။ သင်သည် ငါ၏အယူအဆများကို မဖြေရှင်းပေးလျှင်၊ သင် ဘုရားဖြစ်ကြောင်းကို ငါအသိအမှတ်ပြုလိမ့်မည်၊ သင်၏အချုပ်အခြာအာဏာကို ငါလက်ခံလိမ့်မည်၊ သင့်ကို ငါကျိုးနွံနာခံလိမ့်မည်ဟု သင်ထင်နေလျှင် သင်အိပ်မက်မက်နေခြင်းသာ ဖြစ်သည်”ဟု စဉ်းစားလျက် အရာရာကို နားလည်သဘောပေါက်ရန် ကြိုးစားပါက၊ ဤသည်မှာ ပြဿနာဖြစ်စေသည်။ မည်သို့ပြဿနာဖြစ်စေသနည်း။ ဘုရားသခင်သည် ထိုသို့သောအရာများနှင့်ပတ်သက်၍ သင်နှင့်အတူ အငြင်းမပွားပေ။ လူသားအပေါ် သူသည် အစဉ်သဖြင့် အောက်ပါအတိုင်း ဖြစ်လိမ့်မည်။ အကယ်၍ သင်သည် ဘုရားသခင်ကို သင်၏ဘုရားအဖြစ် လက်မခံပါက၊ သူသည် သင့်ကို သူ၏ဖန်ဆင်းခံများထဲမှ တစ်ဦးအဖြစ် လက်ခံမည်မဟုတ်။ ဘုရားသခင်က သင့်ကို သူ၏ဖန်ဆင်းခံများထဲမှ တစ်ဦးအဖြစ် လက်မခံသည့်အခါ၊ သူအပေါ် သင်၏သဘောထား၏ အကျိုးဆက်အဖြစ် သင်နှင့် ဘုရားသခင်ကြားရှိ သင်၏ဆက်ဆံရေးတွင် အပြောင်းအလဲတစ်ခု ဖြစ်ပေါ်သည်။ အကယ်၍ သင်သည် ဘုရားသခင်ကို ကျိုးနွံနာခံနိုင်ခြင်းမရှိသည့်အပြင် ဘုရားသခင်၏ ပင်ကိုလက္ခဏာနှင့် အနှစ်သာရကိုလည်းကောင်း၊ ဘုရားသခင် လုပ်ဆောင်သမျှကိုလည်းကောင်း လက်ခံနိုင်ခြင်းမရှိပါက၊ သင်၏ပင်ကိုလက္ခဏာတွင် အပြောင်းအလဲတစ်ခု ရှိလိမ့်မည်။ သင်သည် ဖန်ဆင်းခံတစ်ဦး ဖြစ်နေဆဲဖြစ်သလော။ ဘုရားသခင်က သင့်ကို အသိအမှတ်မပြုပေ။ အငြင်းပွားရန် အကြောင်းမရှိပေ။ ပြီးလျှင် သင်သည် ဖန်ဆင်းခံတစ်ဦး မဟုတ်သည့်အပြင်၊ ဘုရားသခင်က သင့်ကို အလိုမရှိပါက၊ သင့်တွင် ကယ်တင်ခြင်းမျှော်လင့်ချက် ရှိသေးသလော။ (မရှိပါ။) ဘုရားသခင်သည် အဘယ်ကြောင့် သင့်ကို ဖန်ဆင်းခံတစ်ဦးအဖြစ် မမှတ်ယူသနည်း။ သင်သည် ဖန်ဆင်းခံတစ်ဦး ထမ်းဆောင်သင့်သည့် တာဝန်များနှင့် ဝတ္တရားများကို မဖြည့်ဆည်းနိုင်သည့်အပြင်၊ သင်သည် ဖန်ဆင်းရှင်ကို ဖန်ဆင်းခံတစ်ဦး၏နေရာမှ ဆက်ဆံခြင်း မရှိပေ။ သို့ဆိုလျှင် ဘုရားသခင်က သင့်ကို မည်သို့ဆက်ဆံမည်နည်း။ သူက သင့်ကို မည်သို့ရှုမြင်မည်နည်း။ ဘုရားသခင်သည် သင့်ကို စံနှုန်းမီသော ဖန်ဆင်းခံတစ်ဦးအဖြစ် မရှုမြင်ဘဲ၊ ဆုတ်ယုတ်ကျဆင်းသောသူတစ်ဦး၊ နတ်ဆိုးတစ်ဦးနှင့် စာတန်တစ်ဦးအဖြစ် ရှုမြင်လိမ့်မည်။ သင်သည် သင်ကိုယ်သင် လိမ္မာပါးနပ်သည်ဟု တွေးထင်ခဲ့သည် မဟုတ်လော။ သင့်ကိုယ်သင် နတ်ဆိုးတစ်ဦးနှင့် စာတန်တစ်ဦးအဖြစ် မည်သို့ ဖြစ်သွားစေခဲ့သနည်း။ ဤသည်မှာ လိမ္မာပါးနပ်ခြင်းမဟုတ်၊ မိုက်မဲခြင်း ဖြစ်သည်။ ဤနှုတ်ကပတ်တော်များက လူတို့အား မည်သည့်အရာကို နားလည်စေသနည်း။ လူတို့သည် ဘုရားသခင်ရှေ့မှောက်တွင် စည်းကမ်းတကျနေရမည်ဟူ၍ ဖြစ်သည်။ သင်၏အယူအဆများအတွက် အကြောင်းပြချက်တစ်ခု သင့်၌ ရှိလျှင်ပင်၊ သမ္မာတရားကို သင် ပိုင်ဆိုင်သည်ဟုလည်းကောင်း၊ ဘုရားသခင်ကို ကန့်ကွက်ပြောဆိုရန်နှင့် သူ့ကို ဘောင်ခတ်ရန် အရင်းအနှီး သင့်၌ ရှိသည်ဟုလည်းကောင်း မထင်မှတ်နှင့်။ သင် မည်သည့်အရာကိုလုပ်ဆောင်သည်ဖြစ်စေ၊ ထိုသို့မဖြစ်နှင့်။ ဖန်ဆင်းခံတစ်ဦးအဖြစ် သင်၏ပင်ကိုလက္ခဏာကို သင် ဆုံးရှုံးသည်နှင့်တစ်ပြိုင်နက်၊ သင်သည် ဖျက်ဆီးခြင်းခံရလိမ့်မည်။ ဤသည်မှာ ရယ်စရာမဟုတ်ပေ။ ရလဒ်များက လုံးဝကွဲပြားခြားနားခြင်းမှာ လူတို့၌ အယူအဆများရှိသည့်အခါ၊ ၎င်းတို့သည် မတူညီသော ချဉ်းကပ်နည်းများကို သုံးပြီး၊ မတူညီသော ဖြေရှင်းနည်းများကို လက်ခံကျင့်သုံးကြသောကြောင့် အတိအကျ ဖြစ်သည်။

အယူအဆများနှင့်စပ်လျဉ်း၍ မည်သို့ လက်တွေ့လုပ်ဆောင်ရမည်ဟူသည်အတွက် သင်တို့တွင် စည်းမျဉ်းများ ရှိသလော။ သင်တို့အနေဖြင့် ဖန်ဆင်းခံများအဖြစ် ကောင်းမွန်စွာ ကျင့်ကြံပြုမူနိုင်ရန်အလို့ငှာ ဤစည်းမျဉ်းများက သင်တို့ကို ကာကွယ်ပေးသလော။ ဤလမ်းကြောင်းသည် ကောင်းမွန်သလော။ (ကောင်းမွန်ပါသည်။) သို့ဆိုလျှင် ယင်းကို အကျဉ်းချုပ်လော့။ (အကယ်၍ ယင်းသည် အတော်အတန် ဖြေရှင်းရန်လွယ်ကူသော အယူအဆတစ်ခုဖြစ်ပါက၊ ဘုရားသခင်၏ နှုတ်ကပတ်တော်များမှ ဤအယူအဆမျိုးကို စိတ်ဖြာလေ့လာဆွေးနွေးသည့် သမ္မာတရားအား ရှာဖွေလျက် ကျွန်ုပ်တို့သည် ဆုတောင်းပြီး ရှာဖွေရမည်ဖြစ်ပြီး၊ သမ္မာတရားကို နားလည်သော ညီအစ်ကိုမောင်နှမများနှင့်လည်း မိတ်သဟာယဖွဲ့နိုင်သည်။ ဤနည်းအားဖြင့်၊ ကျွန်ုပ်တို့သည် ထိုအယူအဆ၏ မှားယွင်းပြီး အဓိပ္ပာယ်မဲ့သော သွင်ပြင်လက္ခဏာများကို ထွင်းဖောက်မြင်နိုင်မည်ဖြစ်ပြီး၊ ထိုသို့ဖြင့် ယင်းကို ဖြေရှင်းနိုင်မည်ဖြစ်သည်။ ဖြေရှင်းရန်မလွယ်ကူသော အယူအဆအချို့လည်း ရှိသော်လည်း၊ ယင်းတို့ကို ကျွန်ုပ်တို့ မဖက်တွယ်ရပေ။ ကျွန်ုပ်တို့သည် ဖန်ဆင်းခံများဖြစ်ကြောင်းနှင့် ဘုရားသခင်လုပ်ဆောင်သည့်အရာသည် သေချာပေါက် မှန်ကန်ကြောင်းနှင့် ဤအရာကို ကျွန်ုပ်တို့ နားမလည်ကြသေးခြင်းသာဖြစ်ကြောင်း သိရှိလျက် သမ္မာတရားကို လက်ခံပြီး ဘုရားသခင်ကို ကျိုးနွံနာခံသည့် သဘောထားတစ်ခု ရှိရန်လိုအပ်သည်။ ကျွန်ုပ်တို့ နားလည်သည်ဖြစ်စေ၊ နားမလည်သည်ဖြစ်စေ၊ အယူအဆများကို ဖြန့်ဝေ၍မဖြစ်ပေ။ ကျွန်ုပ်တို့သည် ဘုရားသခင်ထံ မကြာခဏ ဆုတောင်းပြီး ရှာဖွေရန် သင်ယူသင့်ပြီး၊ တဖြည်းဖြည်းဖြင့် ဤအယူအဆများသည်လည်း ပြေလည်သွားနိုင်ပေသည်။ တတိယအခြေအနေမှာ အချို့အယူအဆများသည် အဆုံးတွင် မပြေလည်ဘဲ ရှိကောင်းရှိနေနိုင်သည်။ ထိုသို့သောအခြေအနေများတွင်၊ ကျွန်ုပ်တို့သည် ဤအယူအဆများ၏ ဘောင်ခတ်ခြင်းကို မခံရသည့်အပြင်၊ ယင်းတို့ကို မဖြန့်ဝေသရွေ့၊ ယင်းမှာ ကိစ္စမရှိပေ။ ဤအယူအဆများသည် အဆုံးတွင် မပြေလည်ဘဲရှိနေလျှင်ပင်၊ ယင်းတို့ကို ကျွန်ုပ်တို့ မဖက်တွယ်ဘဲ ယင်းတို့ကြောင့် မကောင်းမှုကို မကျူးလွန်သရွေ့၊ ဘုရားသခင်က ကျွန်ုပ်တို့ကို ပြစ်တင်ရှုတ်ချလိမ့်မည် မဟုတ်သည့်အပြင်၊ ယင်းသည် ကျွန်ုပ်တို့၏ ကယ်တင်ခြင်းကို ထိခိုက်လိမ့်မည် မဟုတ်ပါ။) စုစုပေါင်း စည်းမျဉ်း မည်မျှရှိသနည်း။ (သုံးခုရှိပါသည်။) စုစုပေါင်း စည်းမျဉ်းသုံးခု ရှိသည်။ အားလုံးကို သင်တို့ မှတ်သားပြီးဖြစ်သည် မဟုတ်လော။ သမ္မာတရားကို သင် နားလည်ပြီး စည်းမျဉ်းများကို သဘောပေါက်သည်နှင့်တစ်ပြိုင်နက်၊ သင်၏အယူအဆများသည် အလိုအလျောက် ဖြေရှင်းပြီးသား ဖြစ်သွားလိမ့်မည်။ သင်သည် အယူအဆများကို သင့်အား ဟန့်တားခွင့်မပြုရ သို့မဟုတ် ခလုတ်တိုက်ခွင့်မပြုရပေ။ ဖြေရှင်းနိုင်သော အယူအဆများကို သင်တတ်နိုင်သမျှ အကောင်းဆုံး ဖြေရှင်းလော့။ ပြီးလျှင် ယာယီအားဖြင့် ဖြေရှင်း၍မရနိုင်သော အယူအဆများအတွက်မူ၊ အနည်းဆုံး ယင်းတို့ကို သင့်အား ထိခိုက်ခွင့်မပေးနှင့်။ ယင်းတို့သည် သင်၏ တာဝန်ထမ်းဆောင်ခြင်းကို မတားဆီးသင့်သည့်အပြင်၊ ဘုရားသခင်နှင့် သင်၏ဆက်ဆံရေးကိုလည်း မထိခိုက်သင့်ပေ။ သင်၏ အဓိကအချက်မှာ အနည်းဆုံးအနေဖြင့် အယူအဆများကို မဖြန့်ဝေရန်၊ မကောင်းမှုကိုမကျူးလွန်ရန်၊ အဖျက်အမှောင့်လုပ်ခြင်းများ သို့မဟုတ် နှောင့်ယှက်ခြင်းများကို မဖြစ်စေရန်နှင့် စာတန်၏ အစေခံတစ်ဦး သို့မဟုတ် စာတန်အတွက် တန်ဆာပလာတစ်ခုအဖြစ် မပြုမူရန် ဖြစ်သည်။ သင် မည်မျှပင် အားထုတ်မှုကို သုံးသည်ဖြစ်စေ၊ အချို့အယူအဆများကို အပေါ်ယံမျှသာ ဖြေရှင်း၍ရနိုင်ပြီး စေ့စေ့စပ်စပ် ဖြေရှင်း၍မရနိုင်ပါက၊ ယင်းတို့ကို ယတိပြတ် လျစ်လျူရှုလိုက်လော့။ အယူအဆများကို သင်၏ သမ္မာတရားလိုက်စားခြင်း သို့မဟုတ် သင်၏ အသက်ဝင်ရောက်မှုအား ထိခိုက်ခွင့်မပေးနှင့်။ ဤစည်းမျဉ်းများကို ကျွမ်းကျင်အောင်လုပ်လော့။ ပြီးလျှင်ပုံမှန်အခြေအနေများအောက်တွင် သင်သည် ကာကွယ်ခြင်းခံရလိမ့်မည်။ အကယ်၍ သင်သည် သမ္မာတရားကို လက်ခံသောသူ၊ အပြုသဘောဆောင်သည့်အရာများကို ချစ်သောသူ၊ ဆိုးယုတ်သောသူတစ်ဦး မဟုတ်သူ၊ အဖျက်အမှောင့်လုပ်ခြင်းများ သို့မဟုတ် နှောင့်ယှက်ခြင်းများကို ဖြစ်စေရန် မလိုလားသည့်အပြင် အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ရည်ရွယ်ချက်ရှိရှိ မဖြစ်စေသူဖြစ်ပါက၊ သင်သည် ထုံးစံအတိုင်း အယူအဆများ ပေါ်ပေါက်လာသည့် ပြဿနာကို ကြုံတွေ့ရသည့်အခါ၊ ယေဘုယျအားဖြင့် ကာကွယ်ခြင်းခံရလိမ့်မည်။ အခြေခံမျှသာ အဖြစ်ဆုံးသော လက်တွေ့လုပ်ဆောင်ခြင်း စည်းမျဉ်းမှာ ဤသို့ဖြစ်သည်။ အကယ်၍ ဖြေရှင်းရန်ခက်ခဲသော အယူအဆတစ်ခု ပေါ်ပေါက်လာပါက၊ ထိုအယူအဆအပေါ် အလျင်စလို မတုံ့ပြန်နှင့်။ ပထမဆုံးအနေဖြင့်၊ ဘုရားသခင်လုပ်ဆောင်သည့်အရာ မမှားယွင်းနိုင်သည်ကို ယုံကြည်လျက်၊ ထိုအယူအဆကို ဖြေရှင်းရန် စောင့်ဆိုင်းပြီး သမ္မာတရားကို ရှာဖွေလော့။ ဤစည်းမျဉ်းကို သတိရလော့။ ထို့အပြင်၊ သင်၏တာဝန်ကို ဘေးဖယ်မထားနှင့် သို့မဟုတ် အယူအဆကို သင်၏ တာဝန်ထမ်းဆောင်ခြင်းအား မထိခိုက်စေနှင့်။ သင့်တွင် အယူအဆများရှိပြီး၊ “ဤတာဝန်ကို ငါ ဖြစ်သလိုသာ လုပ်လိုက်မည်။ ငါ စိတ်မကြည်ပါ။ ထို့ကြောင့် သင့်အတွက် ကောင်းစွာ လုပ်ပေးမည် မဟုတ်ပါ” ဟု စဉ်းစားပါက၊ ဤသည်မှာ မကောင်းပေ။ သင်၏သဘောထားက အပျက်သဘောဆောင်ပြီး ဝတ်ကျေတမ်းကျေဖြစ်သွားသည်နှင့်တစ်ပြိုင်နက်၊ ပြဿနာဖြစ်စေသောအရာဖြစ်လာသည်။ ဤသည်မှာ သင့်အတွင်း၌ အယူအဆများ ထကြွနေခြင်း ဖြစ်သည်။ အယူအဆများက သင့်အတွင်း၌ ထကြွပြီး သင်၏ တာဝန်ထမ်းဆောင်ခြင်းကို ထိခိုက်သည့်အခါ၊ ယင်းမှာ ဤအချိန်တွင် သင်နှင့် ဘုရားသခင်ကြားရှိ သင်၏ဆက်ဆံရေးက အမှန်တကယ် ပြောင်းလဲမှုတစ်ခုကို ကြုံရနှင့်ပြီးဖြစ်သည်ဟု ဆိုလိုပေသည်။ အချို့အယူအဆများသည် သင်၏ တာဝန်ထမ်းဆောင်ခြင်းကို ထိခိုက်နိုင်သည်။ ယင်းမှာ ပြင်းထန်သော ပြဿနာတစ်ခုဖြစ်ကာ၊ ချက်ချင်း ဖြေရှင်းရမည်ဖြစ်သည်။ အခြားအယူအဆများသည် သင်၏ တာဝန်ထမ်းဆောင်ခြင်း သို့မဟုတ် ဘုရားသခင်နှင့် သင်၏ဆက်ဆံရေးကို ထိခိုက်မှုမရှိပေ။ ထို့ကြောင့် ယင်းတို့သည် ကြီးမားသော ပြဿနာများ မဟုတ်ပေ။ အကယ်၍ သင်ဖြစ်ပေါ်လာသော အယူအဆများသည် သင့်အား ဘုရားသခင်ကို သံသယဝင်စေလျက်၊ သင်၏ တာဝန်ကို လုံ့လဝီရိယရှိစွာ မလုပ်ဆောင်စေဘဲ သင်၏ တာဝန်ထမ်းဆောင်ခြင်းကို ထိခိုက်နိုင်ပြီး သင်၏တာဝန်ကို မထမ်းဆောင်ခြင်းအတွက် အကျိုးဆက်များ ရှိမည်မဟုတ်ဟုပင် ခံစားရစေကာ၊ မည်သည့် ကြောက်ရွံ့ခြင်းမျှမရှိစေပါက သို့မဟုတ် ဘုရားသခင်ကို ကြောက်ရွံ့သော စိတ်နှလုံး မရှိစေပါက၊ ဤသည်မှာ အန္တရာယ်ရှိပေသည်။ ဤသည်မှာ သင်သည် စုံစမ်းသွေးဆောင်ခြင်းထဲသို့ ကျရောက်လိမ့်မည်ဖြစ်ပြီး၊ စာတန်၏ လှည့်စားခြင်းနှင့် ဖမ်းဆီးခြင်းကို ခံရလိမ့်မည်ဟု ဆိုလိုသည်။ သင်၏အယူအဆများအပေါ် သင်၏သဘောထားနှင့် သင်ပြုလုပ်သော ရွေးချယ်မှုများက အလွန်အရေးကြီးသည်။ အယူအဆများကို ဖြေရှင်း၍ရသည်ဖြစ်စေ၊ ဖြေရှင်း၍မရသည်ဖြစ်စေ၊ ယင်းတို့ကို မည်သည့်အတိုင်းအတာအထိ ဖြေရှင်း၍ရသည်ဖြစ်စေ၊ သင်နှင့် ဘုရားသခင်ကြားရှိ ပုံမှန်ဆက်ဆံရေးသည် မပြောင်းလဲရပေ။ အချက်တစ်ခုအနေဖြင့်၊ သင်သည် ဘုရားသခင်စီစဉ်ညွှန်ကြားသည့် ပတ်ဝန်းကျင်အားလုံးကို ကျိုးနွံနာခံနိုင်သင့်ပြီး၊ ဘုရားသခင်လုပ်ဆောင်သမျှသည် မှန်ကန်ပြီး အဓိပ္ပာယ်ရှိကြောင်း အတည်ပြုသင့်ကာ၊ သမ္မာတရားနှင့်ဆိုင်သည့် ဤအသိပညာနှင့် ဤသွင်ပြင်လက္ခဏာသည် သင့်အတွက် မည်သည့်အခါမျှ မပြောင်းလဲသင့်ပေ။ နောက်တစ်ချက်အနေဖြင့်၊ သင့်ကိုဘုရားသခင် ပေးအပ်ထားသည့် တာဝန်ကို သင် ဘေးဖယ်မထားရ။ သင်သည် ဤဝန်ကို သင့်ဘာသာ ဖယ်ရှားပစ်ခြင်း မပြုရပေ။ အကယ်၍ အတွင်းအားဖြင့်ဖြစ်စေ၊ အပြင်ပန်းအားဖြင့်ဖြစ်စေ၊ သင်သည် ဘုရားသခင်အပေါ် အတိုက်အခံလုပ်ခြင်း၊ ဆန့်ကျင်ခြင်း သို့မဟုတ် ပုန်ကန်ခြင်း မရှိပါက၊ ဘုရားသခင်သည် သင်၏ကျိုးနွံနာခံမှုနှင့် သင် စောင့်ဆိုင်းနေသည်ကိုသာ မြင်လိမ့်မည်ဖြစ်သည်။ သင့်၌ အယူအဆများ ရှိနေနိုင်သေးသော်လည်း၊ ဘုရားသခင်သည် သင်၏ပုန်ကန်မှုကို မမြင်ပေ။ သင့်တွင် ပုန်ကန်ခြင်းနှင့် အတိုက်အခံလုပ်ခြင်း မရှိသည်နှင့်အမျှ၊ ဘုရားသခင်သည် သင့်ကို သူ၏ဖန်ဆင်းခံများထဲမှ တစ်ဦးအဖြစ် မှတ်ယူနေဆဲဖြစ်သည်။ ဆန့်ကျင်ဘက်အားဖြင့်၊ သင်၏စိတ်နှလုံးသည် စောဒကတက်ခြင်းများနှင့် မကျေနပ်မှုများဖြင့် ပြည့်နေပါက၊ သင်သည် လက်တုံ့ပြန်ရန် အခွင့်အရေးကို ရှာဖွေနေပြီး၊ သင်၏တာဝန်ကို ထမ်းဆောင်လိုစိတ်မရှိဘဲ၊ ထိုအစား ယင်းဝန်ကို သင့်ဘာသာ ပစ်ပယ်လိုပါက၊ သင်၏စိတ်နှလုံးထဲ၌ ဘုရားသခင်အပေါ် အမျိုးမျိုးသော မကျေနပ်ချက်များ ရှိနေသည်အထိပင်ဖြစ်ပြီး၊ သင်၏တာဝန်ကို ထမ်းဆောင်စဉ်အတွင်း မကျေနပ်မှုနှင့် နာကြည်းမှု၏ အချို့သော သရုပ်သကန်များ ထုတ်ဖော်ပြသပါက၊ ဤအချိန်တွင်၊ ဘုရားသခင်နှင့် သင်၏ဆက်ဆံရေးသည် ကြီးမားသော ပြောင်းလဲမှုတစ်ခုကို တွေ့ကြုံနှင့်ပြီးဖြစ်သည်။ သင်သည် သင်၏ ဖန်ဆင်းခံတစ်ဦးနှင့်ဆိုင်သော နေရာမှ ပြောင်းနှင့်ပြီးဖြစ်သည်။ သင်သည် ဖန်ဆင်းခံတစ်ဦး မဟုတ်တော့ဘဲ၊ နတ်ဆိုးများနှင့် စာတန်အတွက် လမ်းကြောင်းတစ်ခု ဖြစ်လာပြီဖြစ်သည်။ ထို့ကြောင့် ဘုရားသခင်သည် သင့်ကို မည်သည့်သနားကြင်နာမှုကိုမျှ ပြလိမ့်မည်မဟုတ်ပေ။ တစ်စုံတစ်ဦးသည် ဤအဆင့်သို့ ရောက်သည့်အခါ၊ ၎င်းတို့သည် အန္တရာယ်ရှိသော နယ်မြေသို့ ချဉ်းကပ်နေခြင်းဖြစ်သည်။ ဘုရားသခင်က မည်သည့်အရာမျှ မလုပ်ဆောင်လျှင်ပင်၊ ၎င်းတို့သည် အသင်းတော်၌ ခိုင်မာစွာ ရပ်တည်နိုင်လိမ့်မည် မဟုတ်။ ထို့ကြောင့်၊ ၎င်းတို့ လုပ်ဆောင်သည့် အရာရာတွင်၊ အထူးသဖြင့် အယူအဆများကို ဖြေရှင်းခြင်းကဲ့သို့သော ပြဿနာများ ပါဝင်သည့်အခါ၊ လူတို့သည် ဘုရားသခင်ကို ပုန်ကန်ပြစ်မှားသည့်အရာများ၊ သို့မဟုတ် ဘုရားသခင်၏ ပြစ်တင်ရှုတ်ချခြင်းကို ခံရသည့်အရာများ၊ သို့မဟုတ် အခြားသူတို့ကို နာကျင်စေသည့် သို့မဟုတ် ထိခိုက်နစ်နာစေသည့် အရာများကို ရှောင်ရှားရန် ဂရုစိုက်ရမည်။ ဤသည်မှာ စည်းမျဉ်းဖြစ်သည်။

ဘုရားသခင်နှင့်ပတ်သက်၍ လူတို့တွင် အယူအဆများရှိခြင်းနှင့်ဆိုင်သော ပြဿနာသည် သေးငယ်သောကိစ္စတစ်ခု မဟုတ်ပေ။ လူတို့အတွက် ဘုရားသခင်နှင့် ပုံမှန်ဆက်ဆံရေးကို ထိန်းသိမ်းရန် အလွန်အရေးကြီးသော်လည်း၊ ဤဆက်ဆံရေးကို အထိခိုက်ဆုံးသောအရာမှာ လူတို့၏ အယူအဆများ ဖြစ်သည်။ ဘုရားသခင်နှင့်ပတ်သက်သည့် လူတို့၏အယူအဆများ ဖြေရှင်းပြီးမှသာ ဘုရားသခင်နှင့် ပုံမှန်ဆက်ဆံရေးကို ထိန်းသိမ်း၍ရနိုင်သည်။ လက်ရှိတွင်၊ လူများစွာ၌ ပြင်းထန်သော ပြဿနာတစ်ခု ရှိသည်။ ၎င်းတို့သည် ဘုရားသခင်ကို နှစ်ပေါင်းမည်မျှ ယုံကြည်ပြီးသည်ဖြစ်စေ၊ ၎င်းတို့အနေဖြင့် မိမိတို့၏ တာဝန်ထမ်းဆောင်ခြင်းတွင် ဆင်းရဲဒုက္ခကို ကြံ့ကြံ့ခံနိုင်ပြီး အဖိုးအခကို ပေးဆပ်နိုင်သော်လည်း၊ ၎င်းတို့၏ အယူအဆများကို တောက်လျှောက် လုံးဝ ဖြေရှင်းနိုင်ခြင်း မရှိပေ။ ဤအရာက ဘုရားသခင်နှင့် ၎င်းတို့၏ဆက်ဆံရေးကို ပြင်းထန်စွာ ထိခိုက်စေပြီး ဘုရားသခင်အပေါ် ၎င်းတို့၏ချစ်ခြင်းနှင့် သူ့အပေါ် ၎င်းတို့၏ကျိုးနွံနာခံမှုကို တိုက်ရိုက် သက်ရောက်မှုရှိသည်။ ထို့ကြောင့်၊ လူတို့သည် ဘုရားသခင်နှင့်ပတ်သက်၍ မည်သည့်အယူအဆများ ဖြစ်ပေါ်သည်ဖြစ်စေ၊ ယင်းသည် လျစ်လျူမရှုရမည့် ပြင်းထန်သောကိစ္စရပ်တစ်ခု ဖြစ်သည်။ အယူအဆများသည် နံရံတစ်ခုကဲ့သို့ ဖြစ်သည်။ ယင်းတို့က လူတို့ကို ဘုရားသခင်၏ ကယ်တင်ခြင်းအမှုနှင့် သက်ဆိုင်မှုမရှိစေရန်အတွက် လူတို့၏ ဘုရားသခင်နှင့် ဆက်ဆံရေးများကို ဖြတ်တောက်လေသည်။ သို့ဖြစ်၍၊ လူတို့၌ ဘုရားသခင်နှင့်ပတ်သက်သည့် အယူအဆများရှိခြင်းသည် လျစ်လျူရှု၍မရသည့် အလွန်ပြင်းထန်သော ပြဿနာတစ်ရပ် ဖြစ်သည်။ အကယ်၍ လူတို့၌ အယူအဆများရှိပြီး ယင်းတို့ကို သမ္မာတရားကို ရှာဖွေ၍ ချက်ချင်း မဖြေရှင်းနိုင်ပါက၊ ဤသည်မှာ အပျက်သဘောဆောင်ခြင်း၊ ဘုရားသခင်ကို အတိုက်အခံလုပ်ခြင်း၊ သူ့အပေါ် ရန်လိုမုန်းတီးမှုတို့ကိုပင် အလွယ်တကူ ဖြစ်ပေါ်စေနိုင်သည်။ ထိုအခါ ၎င်းတို့သည် သမ္မာတရားကို လက်ခံနိုင်သေးသလော။ ၎င်းတို့၏ အသက်ဝင်ရောက်မှုသည် ရပ်တန့်သွားလိမ့်မည်။ ဘုရားသခင်၏အမှုတော်ကို တွေ့ကြုံခြင်းလမ်းကြောင်းသည် မညီညာသည့်အပြင် ကြမ်းတမ်းသည်။ လူတို့၌ ဖောက်ပြန်ပျက်စီးသော စိတ်သဘောထားများ ရှိသောကြောင့်၊ ၎င်းတို့သည် လမ်းလွှဲများစွာကို လျှောက်လှမ်းနိုင်ပြီး၊ မည်သည့်အခြေအနေတွင်မဆို အယူအဆများ အလွယ်တကူ ဖြစ်ပေါ်လာတတ်ကြလေသည်။ ဤအယူအဆများကို သမ္မာတရား ရှာဖွေခြင်းဖြင့် မဖြေရှင်းလျှင်၊ လူတို့သည် ဘုရားသခင်ကို ပုန်ကန်နိုင်ပြီး သူ့အပေါ် ရန်လိုသည့်လမ်းကြောင်းကို လျှောက်လျက် သူ့ကို အာခံနိုင်သည်။ လူတို့သည် အန္တိခရစ်များ၏ လမ်းကြောင်းကို လျှောက်လှမ်းသည်နှင့်တစ်ပြိုင်နက်၊ ၎င်းတို့အတွက် ကယ်တင်ခြင်းအခွင့်အရေး ကျန်ရှိသေးသည်ဟု သင်တို့ ထင်သလော။ ထိုအခြေအနေတွင် ကိုင်တွယ်ရန် မလွယ်ကူသည့်အပြင်၊ မည်သည့်အခွင့်အရေးမျှ ကျန်ရှိလိမ့်မည် မဟုတ်ပေ။ ထို့ကြောင့်၊ ဘုရားသခင်က သင့်ကို သူ၏ဖန်ဆင်းခံတစ်ဦးအဖြစ် မငြင်းပယ်မီ၊ သင်သည် ဘုရားသခင်၏ ဖန်ဆင်းခံတစ်ဦး မည်သို့ဖြစ်ရမည်ကို သင်ယူသင့်သည်။ ဖန်ဆင်းရှင်ကို စေ့စေ့စပ်စပ်စစ်ဆေးရန် မကြိုးစားနှင့် သို့မဟုတ် သင်ယုံကြည်သော ဘုရားသခင်သည် ဖန်ဆင်းရှင်ဖြစ်ကြောင်း မည်သို့သက်သေပြပြီး အတည်ပြုရမည်ကို သိရှိရန် မကြိုးစားနှင့်။ ဤသည်မှာ သင်၏တာဝန် သို့မဟုတ် ဝတ္တရား မဟုတ်ပေ။ နေ့စဉ် သင်၏စိတ်နှလုံးထဲ၌ တွေးတောပြီး ဆင်ခြင်သုံးသပ်သင့်သည့်အရာမှာ၊ ဘုရားသခင်သည် ဖန်ဆင်းရှင်ဟုတ်မဟုတ်၊ သူသည် အမှန်တကယ် ဘုရားဟုတ်မဟုတ်ဟူသည်ကို သက်သေပြရမည်ဟူသည့်မစား၊ သို့မဟုတ် ဘုရားသခင်လုပ်ဆောင်ခဲ့သည့်အရာနှင့် သူ၏လုပ်ရပ်များက မှန်ကန်ခြင်း ရှိမရှိဟူသည်ကို စေ့စေ့စပ်စပ်စစ်ဆေးခြင်းအစား၊ သင်၏တာဝန်များကို မည်သို့ဖြည့်ဆည်းပြီး စံနှုန်းမီသော ဖန်ဆင်းခံတစ်ဦး ဖြစ်လာရမည်ဟူ၍သာဖြစ်သည်။ ဤသည်တို့မှာ သင် စေ့စေ့စပ်စပ်စစ်ဆေးသင့်သည့်အရာများ မဟုတ်ပေ။

၂၀၂၁ ခုနှစ်၊ ဇွန်လ ၁၉ ရက်


ခေါင်းဆောင်များနှင့် အမှုဆောင်များ၏ တာဝန်များ (၁၇)

အချက် ၁၂- ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို တားဆီးပြီး ချုပ်ချယ်ကန့်သတ်ကာ အမှုအရာများကို ပြောင်းလဲစေလော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့ (အပိုင်း ၅)

အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ

၉။ အပျက်သဘောဆောင်ခြင်းကို ပွင့်အံချခြင်း

ယနေ့တွင် ငါတို့သည် ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်ဖြစ်သည့် “ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို တားဆီးကာ ချုပ်ချယ်ကန့်သတ်ပြီး အမှုအရာများကို နဂိုအတိုင်းဖြစ်စေလော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့”ဟူသည်ကို ဆက်လက်၍ မိတ်သဟာယဖွဲ့ကြမည်။ အသင်းတော်အသက်တာတွင် ဖြစ်ပေါ်သည့် အဖျက်အမှောင့်လုပ်ခြင်းများနှင့် နှောင့်ယှက်ခြင်းများဆိုင်ရာ အမျိုးမျိုးသော ပြဿနာများနှင့်ပတ်သက်၍ အဋ္ဌမမြောက်ပြဿနာဖြစ်သည့် အယူအဆများကို ဖြန့်ဝေခြင်းအား ပြီးခဲ့သည့်အကြိမ်က ငါတို့ မိတ်သဟာယဖွဲ့ခဲ့ကြပြီး ယနေ့တွင် နဝမမြောက်ပြဿနာဖြစ်သည့် အပျက်သဘောဆောင်ခြင်းကို ထုတ်ဖော်ခြင်းအား မိတ်သဟာယဖွဲ့မည်ဖြစ်သည်။ အပျက်သဘောဆောင်ခြင်းကို ပွင့်အံချခြင်းသည် နေ့စဉ်ဘဝတွင် မကြာခဏ ကြားရလေ့ရှိသည့် အရာတစ်ခုလည်း ဖြစ်သည်။ အလားတူပင်၊ အပျက်သဘောဆောင်ခြင်းကို ထုတ်ဖော်သည့် အပြုအမူများ သို့မဟုတ် ပြောဆိုချက်များက အသင်းတော်အသက်တာတွင် ပေါ်ပေါက်လာသည့်အခါ ကန့်သတ်ခြင်းနှင့် တားဆီးခြင်း ခံရသင့်သည်၊ အဘယ်ကြောင့်ဆိုသော် အပျက်သဘောဆောင်ခြင်းကို ထုတ်ဖော်ခြင်းသည် မည်သည့်လူအတွက်မဆို တည်ဆောက်စရာမဖြစ်သောကြောင့်ဖြစ်သည်။ ထို့ထက် ယင်းသည် လူတို့ကို ထိခိုက်စေသည်၊ နှောင့်ယှက်ပြီး ဆုံးရှုံးနစ်နာမှုကို ဖြစ်စေသည်။ ထို့ကြောင့်၊ အပျက်သဘောဆောင်ခြင်းကို ထုတ်ဖော်ခြင်းသည် အသင်းတော်အသက်တာကို နှောင့်ယှက်သည့် အခြားသော အပြုအမူများ၊ လုပ်ဆောင်ချက်များ၊ ထွက်ဆိုချက်တို့နှင့် သဘောသဘာဝအားဖြင့် တူညီသည့် အပျက်သဘောဆောင်သည့်အရာတစ်ခု ဖြစ်သည်။ ယင်းသည် လူတို့ကို နှောင့်ယှက်နိုင်ပြီး ဆိုးကျိုးပေးသော သက်ရောက်မှုများလည်း ရှိနိုင်သည်။ မည်သူမျှ အပျက်သဘောဆောင်ခြင်းကို ထုတ်ဖော်ခြင်းအားဖြင့် အခြားသူများကို တည်ဆောက်ပေးနိုင်ခြင်း သို့မဟုတ် အကျိုးကျေးဇူးများ ဆောင်ကြဉ်းပေးနိုင်ခြင်းမရှိပေ။ ဆိုးကျိုးပေးသော သက်ရောက်မှုများကိုသာ ဆောင်ကြဉ်းပေးသည့်အပြင် လူတို့၏ ပုံမှန် တာဝန်ထမ်းဆောင်ခြင်းကိုလည်း ထိခိုက်စေနိုင်သည်။ သို့ဖြစ်၍၊ အသင်းတော်တွင် အပျက်သဘောဆောင်ခြင်းကို ထုတ်ဖော်ခြင်း ဖြစ်ပွားလာသည့်အခါ၊ လိုက်လျောခြင်း သို့မဟုတ် အားပေးခြင်းမပြုဘဲ၊ အလားတူပင် တားဆီးကာ ကန့်သတ်သင့်သည်။

(က) အပျက်သဘောဆောင်ခြင်းကို ပွင့်အံချခြင်းဟူသည် အဘယ်အရာဖြစ်သနည်း

ရှေးဦးစွာ အပျက်သဘောဆောင်ခြင်း ပွင့်အံချခြင်းကို မည်မျှ နားလည်ပြီး ပိုင်းခြားသိမြင်သင့်သည်ကို ကြည့်ကြစို့။ အပျက်သဘောဆောင်ခြင်းကို ပွင့်အံချခြင်းအား ငါတို့ မည်သို့ ပိုင်းခြားသိမြင်သင့်သနည်း။ လူတို့၏ မည်သည့်မှတ်ချက်များနှင့် သရုပ်သကန်များသည် အပျက်သဘောဆောင်ခြင်းကို ပွင့်အံချခြင်း၏ မှတ်ချက်များနှင့် သရုပ်သကန်များ ဖြစ်သနည်း။ အရေးကြီးဆုံးအနေဖြင့် လူတို့ ပွင့်အံချသည့် အပျက်သဘောဆောင်မှုသည် အပြုသဘောမဆောင်ပေ။ ယင်းသည် သမ္မာတရားနှင့် ဆန့်ကျင်ကွဲလွဲသည့် အပျက်သဆောင်သည့် အရာတစ်ခုဖြစ်သည်။ ပြီးလျှင် ၎င်းတို့၏ ဖောက်ပြန်ပျက်စီးသောစိတ်သဘောထားမှ ဖြစ်ပေါ်သောအရာတစ်ခု ဖြစ်သည်။ ဖောက်ပြန်ပျက်စီးသော စိတ်သဘောထားရှိခြင်းသည် သမ္မာတရားကို လက်တွေ့လုပ်ဆောင်ပြီး ဘုရားသခင်ကို ကျိုးနွံနာခံရာတွင် အခက်အခဲများဖြစ်ပေါ်စေသည်။ ဤအခက်အခဲများကြောင့် အပျက်သဘောဆောင်သောအတွေးများနှင့် အခြားအပျက်သဘောဆောင်သောအရာများက လူတို့တွင် ထုတ်ဖော်ပြသည်။ လူတို့က သမ္မာတရားကို လက်တွေ့လုပ်ဆောင်ရန် ကြိုးစားသည့် အခြေအနေတွင် ဤအရာများဖြစ်ပေါ်သည်။ ဤအရာတို့သည် လူတို့က သမ္မာတရားကို လက်တွေ့လုပ်ဆောင်ရန် ကြိုးစားသည့်အခါ လူတို့အပေါ် သက်ရောက်ပြီး နှောင့်ယှက်သော အတွေးများနှင့် အမြင်ရှုထောင့်များဖြစ်ပြီး အလုံးစုံ အပျက်သဘောဆောင်သောအရာများဖြစ်သည်။ ဤအပျက်သဘောဆောင်သောအတွေးများနှင့် အမြင်ရှုထောင့်များသည် လူသား၏ အယူအဆများနှင့် မည်မျှကိုက်ညီပါစေ၊ မည်မျှ ကျိုးကြောင်းသင့်သည့်ပုံစံရှိပါစေ ၎င်းတို့သည် ဘုရားနှုတ်ကပတ်တော်နှင့်ပတ်သက်သော အတွေ့အကြုံဆိုင်ရာ သိကျွမ်းခြင်း ဖြစ်ရန် မဆိုထားနှင့်၊ ဘုရားနှုတ်ကပတ်တော်ကို နားလည်ခြင်းမှ လာခြင်းမဟုတ်ပေ။ ဤအစား ၎င်းတို့သည် လူသား၏ စိတ်မှ ဖြစ်ပေါ်ပြီး သမ္မာတရားနှင့် လုံးဝ သဘောတူညီခြင်းမရှိပေ။ ထို့ကြောင့် ၎င်းတို့သည် အပျက်သဘောဆောင်ခြင်း၊ အပျက်သဘောဆောင်သောအရာများ၊ ဘေးဖြစ်စေတတ်သောအရာများ၏ ရှုထောင့်ဖြစ်သည်။ အပျက်သဘောဆောင်ခြင်းကို ပွင့်အံချသည့် လူတို့၏ ရည်ရွယ်ချက်မှာ သမ္မာတရားကို လက်တွေ့လုပ်ဆောင်ရန် ၎င်းတို့၏ ပျက်ကွက်မှုအတွက် မှန်ကန်သော အကြောင်းပြချက်များစွာ ရှာတွေ့ရန်ဖြစ်သည်။ အခြားလူတို့၏ သနားကြင်နာမှုနှင့် နားလည်မှုကို ရရှိရန်ဖြစ်သည်။ ဤအပျက်သဘောဆောင်သော စကားများသည် သမ္မာတရားကို လက်တွေ့လုပ်ဆောင်ရာတွင် လူတို့၏ စတင်လုပ်ဆောင်မှုကို မတူညီသော အတိုင်းအတာများဖြင့် လွှမ်းမိုးပြီး လျော့ပါးစေသည်၊ ပြီးလျှင် လူများစွာကိုပင် သမ္မာတရားကို လက်တွေ့လုပ်ဆောင်ခြင်းမှ တားဆီးနိုင်သည်။ ဤအကျိုးဆက်များနှင့် အပျက်သဘောဆောင်ခြင်းများက ဤအရာများကို အပျက်သဘောဆောင်သည့်အရာ၊ ဘုရားသခင်ကို ဆန့်ကျင်သည့်အရာနှင့် သမ္မာတရားကို လုံးဝရန်လိုသည့်အရာအဖြစ် ပို၍ပင် စရိုက်လက္ခဏာ သရုပ်ဖော်ထိုက်လေသည်။ အချို့သောသူတို့သည် အပျက်သဘောဆောင်ခြင်း၏ အနှစ်သာရကို ထိုးထွင်းမမြင်နိုင်ကြဘဲ မကြာခဏ အပျက်သဘောဆောင်ခြင်းသည် ပုံမှန်ဖြစ်သည်ဟုလည်းကောင်း၊ ယင်းသည် လူတို့၏ သမ္မာတရား လိုက်စားမှုအပေါ် ကြီးမားသော သက်ရောက်မှုမရှိဟုလည်းကောင်း ထင်မှတ်ကြ၏။ ဤသို့သော တွေးခေါ်ပုံသည် မှားယွင်း၏။ အမှန်စင်စစ် ယင်း၌ အလွန်ကြီးမားသော သက်ရောက်မှု ရှိလေသည်၊ ပြီးလျှင် တစ်စုံတစ်ဦး၏ အပျက်သဘောဆောင်ခြင်းသည် မိမိတို့ကိုယ်တိုင် မခံနိုင်လောက်အောင် ဖြစ်လာပါက သစ္စာဖောက်ခြင်းသို့ လွယ်ကူစွာ ဦးတည်သွားစေနိုင်၏။ ဤဆိုးဝါးသော အကျိုးဆက်သည် အပျက်သဘောဆောင်မှုကြောင့်သာ ဖြစ်သည်။ ဤသို့ဆိုလျှင် အပျက်သဘောဆောင်ခြင်းကို ပွင့်အံချခြင်းကို မည်သို့ ပိုင်းခြားသိမြင်ပြီး နားလည်သင့်သနည်း။ ရိုးရှင်းစွာဆိုရလျှင် အပျက်သဘောဆောင်ခြင်းကို ပွင့်အံချခြင်းသည် လူတို့ကို အထင်အမြင်မှားစေပြီး သမ္မာတရားကို လက်တွေ့လုပ်ဆောင်ခြင်းကို ရပ်တန့်စေခြင်းဖြစ်သည်။ ယင်းသည် လူတို့ကို အထင်အမြင်မှားစေပြီး အမှားပြုလုပ်မိစေရန်အတွက် သိမ်မွေ့သော နည်းဗျူဟာများ၊ သာမန်ဖြစ်ပုံရသည့် နည်းလမ်းများကို အသုံးပြုခြင်းဖြစ်သည်။ ဤသည်မှာ ၎င်းတို့ကို ထိခိုက်နစ်နာစေသလော။ ဤသည်မှာ အမှန်တကယ်တွင် လူတို့ကို ကြီးမားစွာ ထိခိုက်နစ်နာစေသည်။ ထို့ကြောင့် အပျက်သဘောဆောင်မှုကို ပွင့်အံချခြင်းသည် အပျက်သဘောဆောင်သော အရာတစ်ခုဖြစ်သည်။ ယင်းကို ဘုရားသခင်က ရှုတ်ချသည်။ ဤသည်မှာ အပျက်သဘောဆောင်မှုကို ပွင့်အံချခြင်းအား အရိုးရှင်းဆုံး အနက်ပြန်ဆိုခြင်းဖြစ်သည်။ ဤသို့ဆိုလျှင် အပျက်သဘောဆောင်မှုကို ပွင့်အံချခြင်း၏ အပျက်သဘောဆောင်သော အစိတ်အပိုင်းများမှာ အဘယ်နည်း။ မည်သည့်အရာများက အပျက်သဘောဆောင်ပြီး လူတို့အပေါ် ဘေးဖြစ်စေတတ်သော သက်ရောက်မှုရှိရန်၊ အသင်းတော်အသက်တာကို အနှောင့်အယှက်နှင့် ထိခိုက်မှုဖြစ်စေရန် ဖြစ်နိုင်သနည်း။ အပျက်သဘောဆောင်မှုတွင် မည်သည့်အရာ ပါဝင်သနည်း။ လူတို့တွင် ဘုရားသခင်၏ နှုတ်ကပတ်တော်အပေါ် ရှင်းလင်းစွာ သဘောပေါက်နားလည်မှုရှိလျှင် ၎င်းတို့ မိတ်သဟာယပြုသော စကားများက အပျက်သဘောဆောင်မှု တစ်ခုတလေ ပါဝင်မည်လော။ လူတို့တွင် ဘုရားသခင်က စီစဉ်ဖွဲ့စည်းပေးသော အခြေအနေများအပေါ်တွင် စစ်မှန်သော ကျိုးနွံနာခံခြင်း သဘောထားရှိလျှင် ဤအခြေအနေများအပေါ် ၎င်းတို့၏ သိမြင်မှုတွင် အပျက်သဘောဆောင်ခြင်းတစ်ခုတလေ ပါဝင်မည်လော။ ၎င်းတို့၏ အတွေ့အကြုံဆိုင်ရာ သိကျွမ်းမှုကို လူတိုင်းနှင့် ဝေမျှသည့်အခါတွင် ယင်း၌ အပျက်သဘောဆောင်မှုတစ်ခုတလေ ပါဝင်မည်လော။ သေချာပေါက် ပါဝင်မည်မဟုတ်ပေ။...အပျက်သဘောဆောင်ခြင်းတွင် လူတို့၏ အာခံခြင်း၊ ကျေနပ်မှုမရှိခြင်း၊ နာကြည်းခြင်း၊ မကျေမချမ်းဖြစ်ခြင်းတို့ မပါဝင်သလော။ ဆန့်ကျင်ခြင်း၊ အာခံခြင်းနှင့်၊ ပြန်၍ပင် ငြင်းခုံခြင်းကဲ့သို့သော အလွန်ဆိုးရွားသည့်အရာများလည်း ရှိသည်။ ဤအရိပ်လက္ခဏာများပါဝင်သော မှတ်ချက်များကို အပျက်သဘောဆောင်မှုကို ပွင့်လင်းစွာ ဖော်ထုတ်ပြခြင်းအဖြစ် အဓိပ္ပာယ်သတ်မှတ်နိုင်သည်။ အသင်းတော်တွင် သို့မဟုတ် ၎င်းတို့အနီးအနားတွင် ဖြစ်ပျက်သည့် မည်သည့်အရာမဆိုနှင့်စပ်လျဉ်း၍၊ လူတို့သည် ယင်းကို ဘုရားသခင်ထံမှ လက်ခံနိုင်လျှင်၊ မှန်ကန်သောချဉ်းကပ်နည်းရှိပြီး ရှာဖွေခြင်းနှင့် ကျိုးနွံနာခံခြင်း သဘောထားရှိနိုင်လျှင်၊ ဖြစ်ပျက်သည့်အရာနှင့်ဆိုင်သည့် ၎င်းတို့၏ အသိ၊ နားလည်မှုနှင့် အတွေ့အကြုံတို့တွင် အပျက်သဘောဆောင်မှု တစ်ခုတလေ ပါရှိလိမ့်မည်လော။ (ပါရှိလိမ့်မည်မဟုတ်ပါ။) လုံးဝ ပါရှိလိမ့်မည်မဟုတ်ပေ။ အဆိုပါကိစ္စနှင့်စပ်လျဉ်း၍၊ အပျက်သဘောဆောင်ခြင်းဟူသည် အဘယ်အရာနည်း။ ယင်းကို မည်သို့ နားလည်နိုင်သနည်း။ အပျက်သဘောဆောင်ခြင်းတွင် ဤသဘောသဘာဝရှိသော အရာများဖြစ်သည့် လူတို့၏ မနာခံခြင်း၊ ကျေနပ်မှုမရှိခြင်း၊ နာကြည်းခြင်းများနှင့် မကျေမချမ်းဖြစ်ခြင်းတို့ မပါဝင်သလော။ အပျက်သဘောဆောင်ခြင်းနှင့်ဆိုင်သည့် သာ၍ ဆိုးရွားသော အခြေအနေများတွင်လည်း အတိုက်အခံလုပ်ခြင်း၊ အာခံခြင်းနှင့် ကန့်ကွက်ခြင်းတို့ပင် ပါဝင်သည်။ ဤအရိပ်လက္ခဏာများပါဝင်သော မှတ်ချက်များကို ထုတ်ဖော်ပြောဆိုခြင်းသည် အပျက်သဘောဆောင်မှုကို ဖော်ထုတ်ခြင်းအဖြစ် သတ်မှတ်နိုင်သည်။ သို့ဖြစ်၍ ဤသရုပ်သကန်များမှ အကဲဖြတ်ရလျှင်၊ လူတစ်ဦးသည် အပျက်သဘောဆောင်မှုကို ထုတ်ဖော်သည့်အခါ၊ ၎င်း၏စိတ်နှလုံးထဲတွင် ဘုရားသခင်ကို ကျိုးနွံနာခံခြင်း တစ်ခုတလေ ရှိသလော။ သေချာပေါက် မရှိပေ။ ဇာတိပကတိကို ပုန်ကန်ပြီး မိမိတို့၏ အပျက်သဘောဆောင်မှုကို ဖြေရှင်းရန် လိုလားမှု တစ်ခုတလေ ရှိသလော။ မရှိပေ။ အတိုက်အခံလုပ်ခြင်း၊ ပုန်ကန်မှုနှင့် ဆန့်ကျင်ခြင်းတို့မှလွဲ၍ ဘာမျှမရှိပေ။ လူတို့၏ စိတ်နှလုံးများသည် ဤအရာများဖြင့် ပြည့်နေလျှင်၊ ၎င်းတို့၏ စိတ်နှလုံးများကို ဤအပျက်သဘောဆောင်သော အရာများက သိမ်းပိုက်ထားလျှင်၊ ဤအရာက ဘုရားသခင်အပေါ် အတိုက်အခံလုပ်ခြင်း၊ ပုန်ကန်မှုနှင့် အာခံခြင်းတို့ကို ဖြစ်ပေါ်စေလိမ့်မည်။ ဤသို့ဖြစ်လျှင်၊ ၎င်းတို့သည် သမ္မာတရားကို လက်တွေ့လုပ်ဆောင်ပြီး ဘုရားသခင်ကို ကျိုးနွံနာခံနိုင်လိမ့်ဦးမည်လော။ ကျိုးနွံနာခံနိုင်ကြလိမ့်မည်မဟုတ်ပေ။ ဖြစ်လာလိမ့်မည့်အရာဟူသမျှမှာ ၎င်းတို့သည် ဘုရားသခင်နှင့် ကင်းကွာလာကြလိမ့်မည်ဖြစ်ပြီး ပို၍ အပျက်သဘောဆောင်လာကြလိမ့်မည်ဖြစ်ကာ ဘုရားသခင်ကို သံသယဝင်ခြင်း၊ ငြင်းပယ်ခြင်းနှင့် သစ္စာဖောက်ခြင်းတို့ကိုပင် ပြုနိုင်ကြလိမ့်မည်။ ဤသည်မှာ အန္တရာယ်ရှိသည် မဟုတ်လော။ မကြာခဏ အပျက်သဘောဆောင်သောသူ မည်သူမဆိုသည် အပျက်သဘောဆောင်မှုကို ထုတ်ဖော်နိုင်စွမ်းရှိပြီး၊ အပျက်သဘောဆောင်မှုကို ထုတ်ဖော်ခြင်းသည် ဘုရားသခင်ကို ဆန့်ကျင်ခြင်းနှင့် ငြင်းပယ်ခြင်းပင် ဖြစ်သည်။ ထိုသို့ဖြင့်၊ မကြာခဏ အပျက်သဘောဆောင်မှုကို ထုတ်ဖော်သောလူတို့သည် အချိန် သို့မဟုတ် နေရာမရွေး ဘုရားသခင်ကို သစ္စာဖောက်ပြီး စွန့်ခွာတတ်ကြသည်။

“အပျက်သဘောဆောင်ခြင်း” ဟူသော စကားလုံး၏ အဓိပ္ပာယ်မှ အကဲဖြတ်ရလျှင်၊ လူတစ်ဦးသည် အပျက်သဘောဆောင်လာသည့်အခါ၊ ၎င်းတို့၏ စိတ်အခြေအနေသည် အလွန်နိမ့်ကျသော အခြေအနေသို့ ကျဆင်းသွားပြီး မကောင်းသော စိတ်အခြေအနေထဲသို့ ဝင်ရောက်သွားသည်။ ၎င်းတို့၏ စိတ်အခြေအနေသည် အပျက်သဘောဆောင်သော အရိပ်လက္ခဏာများဖြင့် ပြည့်နေသည်။ ၎င်းတို့တွင် တက်ကြွစွာ တိုးတက်အောင်လုပ်ဆောင်ခြင်းနှင့် ရှေ့ဆက်ကြိုးပမ်းခြင်း သဘောထား ကင်းမဲ့ကာ၊ အပြုသဘောဆောင်သည့်၊ တက်ကြွသော ပူးပေါင်းဆောင်ရွက်မှုနှင့် ရှာဖွေခြင်းတို့ ကင်းမဲ့နေသည်။ ထို့ထက်ပင်ပို၍၊ ၎င်းတို့သည် လိုလားသော ကျိုးနွံနာခံခြင်းကို မပြဘဲ၊ ထိုအစား အလွန်စိတ်ပျက်အားငယ်သော စိတ်အခြေအနေကို ပြသသည်။ စိတ်ပျက်အားငယ်သော စိတ်အခြေအနေသည် မည်သည့်အရာကို ကိုယ်စားပြုသနည်း။ ယင်းသည် လူ့သဘာဝ၏ အပြုသဘောဆောင်သော သွင်ပြင်လက္ခဏာများကို ကိုယ်စားပြုသလော။ အသိစိတ်နှင့် ဆင်ခြင်တုံတရားရှိခြင်းကို ကိုယ်စားပြုသလော။ ဂုဏ်သိက္ခာဖြင့် အသက်ရှင်ခြင်း၊ လူ့သဘာဝ၏ ဂုဏ်သိက္ခာအတွင်း၌ အသက်ရှင်ခြင်းကို ကိုယ်စားပြုသလော။ (မပြုပါ။) အကယ်၍ ယင်းသည် ဤအပြုသဘောဆောင်သော အရာများကို ကိုယ်စားမပြုလျှင်၊ မည်သည့်အရာကို ကိုယ်စားပြုသနည်း။ ယင်းသည် ဘုရားသခင်၌ စစ်မှန်သော ယုံကြည်ခြင်း ကင်းမဲ့ခြင်းအပြင်၊ သမ္မာတရားကို လိုက်စားပြီး တက်ကြွစွာ တိုးတက်မှု လုပ်ဆောင်ရန် စိတ်ပိုင်းဖြတ်ခြင်းနှင့် သန္နိဋ္ဌာန် ကင်းမဲ့ခြင်းကို ကိုယ်စားပြုနိုင်သလော။ ယင်းသည် လူတစ်ဦး၏ လက်ရှိအခြေအနေနှင့် အခက်အခဲများကို ပြင်းထန်သော မကျေနပ်မှုနှင့် နားလည်ရန် အခက်အခဲရှိခြင်း၊ ပစ္စုပ္ပန်၏ အဖြစ်မှန်များကို လက်ခံရန် မလိုလားခြင်းတို့ကို ကိုယ်စားပြုနိုင်သလော။ ယင်းသည် လူတစ်ဦး၏ စိတ်နှလုံးထဲတွင် မနာခံခြင်း၊ အာခံလိုသည့် ဆန္ဒ၊ လက်ရှိအခြေအနေကို လွတ်မြောက်ပြီး ပြောင်းလဲလိုသည့် ဆန္ဒတို့ဖြင့် ပြည့်နေသည့် အခြေအနေတစ်ခုကို ကိုယ်စားပြုနိုင်သလော။ (ကိုယ်စားပြုပါသည်။) ဤသည်တို့မှာ လူတို့က လက်ရှိအခြေအနေကို အပျက်သဘောဆောင်မှုဖြင့် ရင်ဆိုင်သည့်အခါ ပြသသည့် အခြေအနေများ ဖြစ်သည်။ တိုတိုပြောရလျှင်၊ မည်သို့ပင်ဖြစ်စေ၊ လူတို့ အပျက်သဘောဆောင်သည့်အခါ၊ လက်ရှိအခြေအနေနှင့် ဘုရားသခင် စီစဉ်ထားသည့်အရာတို့ကို ၎င်းတို့၏ မကျေနပ်မှုသည် ၎င်းတို့က အထင်အမြင်လွဲမှားမှုများရှိခြင်း၊ နားမလည်ခြင်း၊ သဘောမပေါက်ခြင်း သို့မဟုတ် မတွေ့ကြုံမခံစားနိုင်ခြင်းမျှသာကဲ့သို့ ရိုးရှင်းသည့်အရာတစ်ခုနှင့် မတူညီပေ။ သဘောမပေါက်ခြင်းသည် လူ့သဘာဝ၏ ပုံမှန်သရုပ်သကန်တစ်ခုဖြစ်သည့် အစွမ်းအစ သို့မဟုတ် အချိန်ကာလနှင့်ဆိုင်သည့် ကိစ္စတစ်ခု ဖြစ်နိုင်သည်။ မတွေ့ကြုံမခံစားနိုင်ခြင်းသည်လည်း အချို့သော ဓမ္မဓိဋ္ဌာန်ကျသည့် အကြောင်းရင်းများကြောင့် ဖြစ်နိုင်သော်လည်း၊ ဤအရာများကို အပျက်သဘောဆောင်သော အရာများအဖြစ် မယူဆထားပေ။ အချို့လူများသည်လည်း တွေ့ကြုံခံစားနိုင်ခြင်း မရှိကြပေ။ သို့သော် ၎င်းတို့ နားမလည်သောအရာများ သို့မဟုတ် ထိုးထွင်းမမြင်နိုင်သောအရာများ သို့မဟုတ် ၎င်းတို့ သဘောမပေါက်နိုင်သောအရာများ သို့မဟုတ် တွေ့ကြုံမခံစားနိုင်သော အမှုအရာများနှင့် ရင်ဆိုင်ရသည့်အခါ၊ ၎င်းတို့သည် ဘုရားသခင်ထံ ဆုတောင်းပြီး သူ၏လိုအင်ဆန္ဒများကို ရှာဖွေကြလိမ့်မည်။ ဘုရားသခင်၏ ဉာဏ်အလင်းပေးခြင်းနှင့် အလင်းပြခြင်းကို စောင့်ဆိုင်းမည်ဖြစ်ပြီး အခြားသူများထံမှ တက်ကြွစွာ ရှာဖွေပြီး မိတ်သဟာယဖွဲ့ကြလိမ့်မည်။ သို့သော်လည်း၊ အချို့လူများက ကွဲပြားသည်။ ၎င်းတို့တွင် ဤလက်တွေ့လုပ်ဆောင်ခြင်း လမ်းကြောင်းများမရှိသည့်အပြင်၊ ထိုသို့သော သဘောထားလည်း မရှိပေ။ စောင့်ဆိုင်းခြင်း၊ ရှာဖွေခြင်း သို့မဟုတ် မိတ်သဟာယဖွဲ့ရန် တစ်စုံတစ်ဦးကို ရှာဖွေခြင်းအစား၊ ၎င်းတို့သည် မိမိတို့ကြုံတွေ့ရသည့် ဖြစ်ရပ်များနှင့် အခြေအနေများက မိမိတို့၏ လိုအင်ဆန္ဒများ၊ နှစ်သက်မှုများ သို့မဟုတ် စိတ်ကူးများနှင့် မကိုက်ညီဟု ခံစားရလျက်၊ စိတ်နှလုံးထဲတွင် အထင်အမြင်လွဲမှားမှုများ ဖြစ်ပေါ်လာပြီး၊ ထိုသို့ဖြင့် မနာခံခြင်း၊ ကျေနပ်မှုမရှိခြင်း၊ အတိုက်အခံလုပ်ခြင်း၊ စောဒကတက်ခြင်းများ၊ အာခံခြင်း၊ ကန့်ကွက်ခြင်းနှင့် အခြားထိုသို့သော အပျက်သဘောဆောင်သည့်အရာများကို ဖြစ်ပေါ်စေသည်။ ဤအပျက်သဘောဆောင်သော အရာများကို ဖြစ်ပေါ်စေပြီးနောက်၊ ၎င်းတို့သည် ထိုအရာများကို များစွာ မစဉ်းစားကြသည့်အပြင်၊ မိမိတို့၏ ကိုယ်ပိုင်အခြေအနေနှင့် ဖောက်ပြန်ပျက်စီးခြင်းကို သိရှိလာရန် ဆုတောင်းပြီး ဆင်ခြင်သုံးသပ်ဖို့ ဘုရားသခင်ရှေ့မှောက်သို့လည်း မလာကြပေ။ အခြားသူများထံမှ ရှာဖွေပြီး မိတ်သဟာယဖွဲ့ရန် မဆိုထားနှင့်၊ ဘုရားသခင်၏ လိုအင်ဆန္ဒများကို ရှာဖွေရန် ဘုရားသခင်၏ နှုတ်ကပတ်တော်များကို ၎င်းတို့ မဖတ်ရှုကြပေ သို့မဟုတ် ပြဿနာများကို ဖြေရှင်းရန် ဘုရားသခင်၏ နှုတ်ကပတ်တော်များကို အသုံးမပြုကြပေ။ ထိုအစား၊ ၎င်းတို့သည် စိတ်နှလုံးထဲတွင် မနာခံခြင်းနှင့် မကျေနပ်မှုကို ထားရှိလျက် မိမိတို့ယုံကြည်သည့်အရာ မှန်ကန်တိကျသည်ဟု အခိုင်အမာဆိုကာ၊ အပျက်သဘောဆောင်သော စိတ်ခံစားချက်များထဲတွင် ပိတ်မိနေကြဆဲဖြစ်သည်။ ဤစိတ်ခံစားချက်များထဲတွင် ပိတ်မိနေသည့်အခါ၊ ၎င်းတို့သည် တစ်ရက် သို့မဟုတ် နှစ်ရက်ကြာ ထိုအရာများကို ဖုံးကွယ်ထားပြီး ကြံ့ကြံ့ခံနိုင်ကောင်း ခံနိုင်မည်ဖြစ်သော်လည်း၊ အချိန်ကာလကြာလာသည်နှင့်အမျှ၊ လူ့အယူအဆများနှင့် စိတ်ကူးစိတ်သန်းများ၊ လူ့ကျင့်ဝတ်များနှင့် ကိုယ်ကျင့်တရားများ၊ လူ့ယဉ်ကျေးမှု၊ ဓလေ့ထုံးတမ်းများနှင့် အသိပညာ စသည်တို့အပါအဝင် အမှုအရာများစွာသည် ၎င်းတို့၏ စိတ်ထဲတွင် ဖြစ်ပေါ်သည်။ ၎င်းတို့သည် မိမိတို့ရင်ဆိုင်နေရသည့် ပြဿနာများကို တိုင်းတာရန်၊ တွက်ချက်ရန်နှင့် နားလည်ရန် ဤအရာများကို အသုံးပြုကြပြီး၊ စာတန်၏ ကွန်ရက်တွင် လုံးဝ ကျော့မိကာ၊ ထိုသို့ဖြင့် မကျေနပ်မှုနှင့် မနာခံခြင်းတို့၏ အမျိုးမျိုးသော အခြေအနေများကို ဖြစ်ပေါ်စေကြသည်။ ဤဖောက်ပြန်ပျက်စီးသော အခြေအနေများမှနေ၍၊ အမျိုးမျိုးသော မှားယွင်းသည့် စိတ်ကူးများနှင့် သဘောထားအမြင်များ ထွက်ပေါ်လာပြီး၊ ၎င်းတို့၏ စိတ်နှလုံးထဲတွင် ဤအပျက်သဘောဆောင်သော အရာများကို ထိန်းချုပ်၍မရနိုင်တော့ချေ။ ထို့နောက် ၎င်းတို့သည် ဤအရာများကို ပွင့်အံထွက်စေရန်နှင့် ထုတ်ဖော်ရန် အခွင့်အရေးများကို ရှာဖွေကြသည်။ ၎င်းတို့၏ စိတ်နှလုံးများသည် အပျက်သဘောဆောင်မှုဖြင့် ပြည့်နေသည့်အခါ၊ ၎င်းတို့က “ကျွန်ုပ်သည် စိတ်ထဲတွင် အပျက်သဘောဆောင်သော အရာများနှင့် ပြည့်နေသည်။ အခြားသူများအား ထိခိုက်နစ်နာစေခြင်းကို ရှောင်ရှားဖို့ ကျွန်ုပ် မဆင်မခြင် စကားမပြောသင့်ပါ။ ကျွန်ုပ်စကားပြောချင်စိတ်ပေါက်ပြီး မထိန်းနိုင်လျှင်၊ နံရံကို စကားပြောမည် သို့မဟုတ်လူစကားနားမလည်သည့် အရာတစ်ခုခုကို ပြောမည်” ဟု ပြောဆိုကြသလော။ ၎င်းတို့သည် ဤအရာကို ပြောဆိုရလောက်အောင် ကြင်နာတတ်ကြသလော။ (မကြင်နာတတ်ကြပါ။) သို့ဆိုလျှင် ၎င်းတို့ မည်သည့်အရာကို လုပ်ဆောင်ကြသနည်း။ ၎င်းတို့သည် မိမိတို့၏ စိတ်နှလုံးထဲမှ မကျေနပ်မှု၊ မနာခံခြင်းနှင့် မကျေမချမ်းဖြစ်ခြင်းကဲ့သို့သော အမျိုးမျိုးသော အပျက်သဘောဆောင်သည့် ခံစားချက်များကို ပွင့်အံထွက်ရန် ဤအရာကို အသုံးပြုလျက်၊ မိမိတို့၏ အပျက်သဘောဆောင်သော အမြင်များ၊ မှတ်ချက်များနှင့် စိတ်ခံစားချက်များကို လက်ခံမည့် ပရိသတ်တစ်ဦးရရှိရန် အခွင့်အရေးများကို ရှာဖွေကြသည်။ အသင်းတော်အသက်တာအတောအတွင်းသည် ထုတ်ဖော်ရန် အကောင်းဆုံးအချိန်ဖြစ်ပြီး၊ ၎င်းတို့၏ အပျက်သဘောဆောင်မှု၊ မကျေနပ်မှုနှင့် မနာခံခြင်းတို့ကို ပွင့်အံထွက်ရန် ကောင်းသော အခါသမယဖြစ်သည်ဟု ၎င်းတို့ ယုံကြည်ကြသည်။ အဘယ်ကြောင့်ဆိုသော် နားထောင်သူများစွာရှိပြီး ၎င်းတို့၏ စကားများသည် အခြားသူတို့ကို အပျက်သဘောဆောင်လာစေရန် လွှမ်းမိုးနိုင်ကာ အသင်းတော်၏အလုပ်အပေါ် ဆိုးကျိုးဖြစ်စေသော သက်ရောက်မှုများကို ဆောင်ကြဉ်းပေးနိုင်သောကြောင့် ဖြစ်သည်။ အပျက်သဘောဆောင်ခြင်းကို ထုတ်ဖော်သောသူတို့သည် နောက်ကွယ်တွင်ပင် မချုပ်ထိန်းနိုင်ကြပေ။ ၎င်းတို့သည် မိမိတို့၏ အပျက်သဘောဆောင်သော စကားများကို အမြဲ ပွင့်အံထွက်စေကြသည်။ ၎င်းတို့ ထုတ်ဖော်ပြောဆိုသည်ကို နားထောင်ရန် လူများစွာမရှိသည့်အခါ ပျင်းစရာဟု ၎င်းတို့ မြင်ကြသည်။ သို့သော် လူတိုင်း အတူတကွ စုဝေးသည့်အခါတွင်မူ ၎င်းတို့သည် ပို၍ တက်ကြွလာကြသည်။ အပျက်သဘောဆောင်ခြင်းကို ထုတ်ဖော်ပြောဆိုသော သူတို့၏ စိတ်ခံစားချက်များ၊ အခြေအနေများနှင့် အခြားသွင်ပြင်လက္ခဏာများမှ အကဲဖြတ်ရလျှင်၊ ၎င်းတို့၏ ရည်ရွယ်ချက်မှာ လူတို့အား သမ္မာတရားကို နားလည်စေရန်၊ မှန်သည့်အရာကို ထိုးထွင်းမြင်စေရန်၊ ဘုရားသခင်နှင့်ပတ်သက်သော အထင်အမြင်လွဲမှားမှုများ သို့မဟုတ် သံသယများကို ရှင်းလင်းစေရန်၊ မိမိတို့ကိုယ်ကိုနှင့် မိမိတို့၏ ကိုယ်ပိုင် ဖောက်ပြန်ပျက်စီးသော အနှစ်သာရကို သိမြင်စေရန်၊ သို့မဟုတ် ၎င်းတို့အနေဖြင့် ဘုရားသခင်ကို မပုန်ကန် သို့မဟုတ် မဆန့်ကျင်ဘဲ ထို့ထက် သူ့ကို ကျိုးနွံနာခံရန်အလို့ငှာ ၎င်းတို့၏ ပုန်ကန်ခြင်းနှင့် ဖောက်ပြန်ပျက်စီးခြင်း ပြဿနာများကို ဖြေရှင်းပေးရန် မဟုတ်ပေ။ ၎င်းတို့၏ ရည်ရွယ်ချက်များမှာ အခြေခံအားဖြင့် နှစ်ခုဖြစ်သည်။ တစ်နည်းအားဖြင့်၊ ၎င်းတို့သည် မိမိတို့၏ ကိုယ်ပိုင်စိတ်ခံစားချက်များကို ပွင့်အံထွက်စေရန် အပျက်သဘောဆောင်ခြင်းကို ထုတ်ဖော်ကြသည်။ နောက်တစ်နည်းအားဖြင့်၊ ၎င်းတို့သည် ပိုများသောလူတို့ကို အပျက်သဘောဆောင်မှုထဲသို့လည်းကောင်း၊ ၎င်းတို့နှင့်အတူ ဘုရားသခင်ကို အတိုက်အခံလုပ်ခြင်းနှင့် ကန့်ကွက်ခြင်း ထောင်ချောက်ထဲသို့လည်းကောင်း ဆွဲသွင်းရန် ရည်ရွယ်ကြသည်။ ထို့ကြောင့်၊ အပျက်သဘောဆောင်ခြင်းကို ထုတ်ဖော်ခြင်းဟူသော အပြုအမူကို အသင်းတော်အသက်တာအတွင်း၌ လုံးဝ တားဆီးသင့်သည်။

(ခ) အပျက်သဘောဆောင်ခြင်းကို ပွင့်အံချသောလူများ၏ အမျိုးမျိုးသော အခြေအနေများနှင့် သရုပ်သကန်များ

၁။ ဖြုတ်ချခံရခြင်းအပေါ် မကျေမနပ်ဖြစ်နေစဉ် အပျက်သဘောဆောင်ခြင်းကို ပွင့်အံချခြင်း

အပျက်သဘောဆောင်ခြင်း၏ စိတ်ခံစားချက်များနှင့် သရုပ်သကန်များသည် အခြေခံအားဖြင့် ဤအရာများ ဖြစ်သည်။ ဤအရာများအကြောင်းကို ငါမိတ်သဟာယဖွဲ့ပြီးနောက်၊ လူတို့သည် မိမိတို့ကိုယ်ကို ယင်းတို့နှင့် နှိုင်းယှဉ်သင့်ပြီး လက်တွေ့ဘဝတွင် ၎င်းတို့၏ မည်သည့်အပြုအမူများ၊ မှတ်ချက်များနှင့် နည်းလမ်းများက အပျက်သဘောဆောင်ခြင်းအား ထုတ်ဖော်ခြင်းဖြစ်သည်ကိုလည်းကောင်း၊ မည်သည့်အခြေအနေများက ၎င်းတို့ကို အပျက်သဘောဆောင်မှုထဲသို့ ကျရောက်စေကာ၊ ထိုသို့ဖြင့် အပျက်သဘောဆောင်ခြင်းကို ထုတ်ဖော်ခြင်းသို့ ဆိုက်ရောက်စေသည်ကိုလည်းကောင်း ကြည့်သင့်သည်။ ငါ့ကို ပြောလော့၊ ပုံမှန်အခြေအနေများအောက်တွင်၊ မည်သည့်အခြေအနေများက လူတို့ကို အပျက်သဘောဆောင်စေသနည်း။ အပျက်သဘောဆောင်ခြင်း၏ အဖြစ်များသော ပုံစံများမှာ အဘယ်နည်း။ (တစ်စုံတစ်ဦး ဖြုတ်ချခံရသည့်အခါ သို့မဟုတ် ၎င်းတို့ ပြုပြင်ခြင်းခံရသည့်အခါ၊ ၎င်းတို့သည် မိမိတို့၏ စိတ်နှလုံးထဲတွင် အပျက်သဘောဆောင်မှုအချို့ ဖြစ်ပေါ်နိုင်တယ်။) ဖြုတ်ချခံရခြင်းသည် ဖြစ်နိုင်ချေတစ်မျိုးဖြစ်ပြီး၊ ပြုပြင်ခြင်းခံရခြင်းသည် နောက်တစ်မျိုးဖြစ်သည်။ အဘယ်ကြောင့် ဖြုတ်ချခံရခြင်းက အပျက်သဘောဆောင်မှုအဖြစ်သို့ ဆိုက်ရောက်စေသနည်း။ (အချို့လူများသည် ဖြုတ်ချခံရပြီးနောက်၊ မိမိကိုယ်ကို သိသော အသိမရှိဘဲ ၎င်းတို့၏ ကျဆုံးခြင်းကို ဖြစ်ပေါ်စေသည်မှာ ၎င်းတို့၏ အဆင့်အတန်းဖြစ်သည်ဟု တွေးထင်ကြသည်။ ထို့နောက် ၎င်းတို့သည် အပျက်သဘောဆောင်သော သဘောထားအမြင်အချို့ကို ထုတ်ဖော်ပြောဆိုလျက်၊ “သင် မြင့်မားစွာ တက်လေ၊ ပြင်းထန်စွာ ပြုတ်ကျလေဖြစ်သည်”ဟု ပြောဆိုကြသည်။ ၎င်းတို့သည် ဖြုတ်ချခံရခြင်းအပေါ် စင်ကြယ်သော နားလည်သဘောပေါက်မှုမရှိကြပေ။ ၎င်းတို့သည် မိမိတို့ စိတ်နှလုံးထဲတွင် အာခံကြပါသည်။) ၎င်းတို့စိတ်ထဲတွင် မနာခံခြင်းနှင့် မကျေနပ်မှုရှိသည်၊ ယင်းတို့သည် အပျက်သဘောဆောင်သော စိတ်ခံစားချက်များ ဖြစ်သည်။ ၎င်းတို့ စောဒကတက်ကြသလော။ (တက်ကြပါသည်။ ၎င်းတို့အနေဖြင့် အပြန်အလှန်အနေဖြင့် ကောင်းသည့်အရာတစ်ခုမျှ မရရှိဘဲ အမြဲတစေ ကြိုးစားပမ်းစား အလုပ်လုပ်ခဲ့ရလျက် ဆင်းရဲဒုက္ခကို ကြံ့ကြံ့ခံခဲ့ရပြီး အဖိုးအခပေးခဲ့သည့်တိုင်၊ ဖြုတ်ချခံခဲ့ရသည်ဟု ခံစားကြရသည်။ ထို့ကြောင့် ၎င်းတို့က “ခေါင်းဆောင်တစ်ဦးဖြစ်ရသည်မှာ ခက်ခဲလှသည်။ ခေါင်းဆောင်ဖြစ်လာသောသူ မည်သူမဆို ကံမကောင်းပါ။ နောက်ဆုံးတွင် လူတိုင်း ဖြုတ်ချခံရသည်” ဟု ပြောဆိုကြပါသည်။) ဤမှတ်ချက်များကို ဖြန့်ဝေခြင်းသည် အပျက်သဘောဆောင်ခြင်းကို ထုတ်ဖော်ခြင်း ဖြစ်သည်။ အကယ်၍ ၎င်းတို့သည် မနာခံသည့်အပြင် မကျေမနပ်ဖြစ်ရုံမျှသာဖြစ်ပြီး ယင်းကို မဖြန့်ဝေပါက၊ ယင်းသည် အပျက်သဘောဆောင်ခြင်းကို ထုတ်ဖော်ခြင်း မဖြစ်သေးပေ။ အကယ်၍ မနာခံခြင်းနှင့် မကျေနပ်မှုမှနေ၍ စောဒကတက်သည့် စိတ်အခြေအနေတစ်ခု တဖြည်းဖြည်း ပေါ်ပေါက်လာပြီး၊ ၎င်းတို့က မိမိတို့တွင် ညံ့ဖျင်းသော အစွမ်းအစရှိကာ အလုပ်ကို လုပ်ဆောင်နိုင်ခြင်းမရှိခဲ့ကြောင်း အဖြစ်မှန်ကို အသိအမှတ်မပြုဘဲ၊ ထို့နောက်တွင် ငြင်းခုံနေစဉ်တွင် အမျိုးမျိုးသော ပြောဆိုချက်များ၊ သဘောထားအမြင်များ၊ ဆင်ခြေများ၊ အကြောင်းပြချက်များ၊ ရှင်းလင်းချက်များ၊ ကျိုးကြောင်းပြချက်များ စသည်တို့ကို ဖြစ်ပေါ်စေလျက် ၎င်းတို့၏ မူမမှန်သော ဆင်ခြင်တွေးခေါ်မှုစနစ်ကို စတင်ဟောပြောလျှင် ဤမှတ်ချက်အမျိုးအစားများကို ပြုလုပ်ခြင်းသည် အပျက်သဘောဆောင်ခြင်းကို ထုတ်ဖော်ခြင်းနှင့် ညီမျှသည်။ အမှန်တကယ် အလုပ်မလုပ်သည့်အတွက် ဖြုတ်ချခံရသည့် အယောင်ဆောင် ခေါင်းဆောင်အချို့သည် မိမိတို့စိတ်နှလုံးထဲတွင် ကျိုးနွံနာခံခြင်းတစ်ခုမျှ လုံးဝ မရှိဘဲ မနာခံခြင်းနှင့် မကျေနပ်မှုကို ထားရှိကြသည်။ ၎င်းတို့က၊ “ငါ့နေရာကို မည်သူက ခေါင်းဆောင်အဖြစ် ယူနိုင်သည်ကို ကြည့်ကြစို့။ အခြားသူများသည် ငါ့ထက်မတော်ပါ။ အလုပ်ကို ငါ မလုပ်နိုင်လျှင်၊ သူတို့လည်း မလုပ်နိုင်ပါ”ဟု အမြဲ တွေးကြသည်။ မည်သည့်အရာက ၎င်းတို့ကို မနာခံစေသနည်း။ ၎င်းတို့က မိမိတို့၏ အစွမ်းအစ မညံ့ဖျင်းဟုလည်းကောင်း၊ ၎င်းတို့အနေဖြင့် အလုပ်များစွာ လုပ်ဆောင်ပြီးဖြစ်သည်ဟုလည်းကောင်း တွေးထင်ကြသည်။ သို့ဆိုလျှင် အဘယ်ကြောင့် ၎င်းတို့ ဖြုတ်ချခံခဲ့ရသနည်း။ ဤသည်တို့မှာ အယောင်ဆောင် ခေါင်းဆောင်များ၏ အတွင်းစိတ်အတွေးများ ဖြစ်သည်။ ၎င်းတို့သည် မိမိတို့ကိုယ်ကို သိမြင်ရန် ဆင်ခြင်သုံးသပ်ခြင်းမရှိဘဲ၊ မိမိတို့အနေဖြင့် တကယ့်အလုပ်တစ်ခုတလေကို လုပ်ဆောင်ခဲ့ခြင်း ရှိ၊ မရှိ၊ တကယ့်ပြဿနာ မည်မျှကို ဖြေရှင်းခဲ့သည်၊ သို့မဟုတ် အသင်းတော်၏အလုပ်ကို ၎င်းတို့က အမှန်တကယ် တုံ့ဆိုင်းစေခဲ့သည့်ဟူသည့် အဖြစ်မှန် ရှိ၊ မရှိဟူသည်တို့ကို မကြည့်ရှုကြပေ။ ဤအရာများကို ၎င်းတို့ ဆင်ခြင်စဉ်းစားခဲသည်။ ပြဿနာမှာ ၎င်းတို့က သမ္မာတရား လက်တွေ့ကျမှု ကင်းမဲ့ပြီး အမှုအရာများကို ထိုးထွင်းမမြင်နိုင်ခြင်းဖြစ်သည်ဟု ၎င်းတို့ မထင်ဘဲ၊ ထို့ထက် အလုပ်များစွာ လုပ်ဆောင်ပြီးဖြစ်သဖြင့်၊ အယောင်ဆောင် ခေါင်းဆောင်တစ်ဦးအဖြစ် သတ်မှတ်ခြင်း မခံရသင့်ဟု ၎င်းတို့ ယုံကြည်ကြသည်။ ဤသည်မှာ ၎င်းတို့၏ မနာခံခြင်းနှင့် မကျေနပ်မှုအတွက် အဓိကအကြောင်းရင်း ဖြစ်သည်။ ၎င်းတို့က၊ “ငါသည် နေ့စဉ်နေ့တိုင်း စောစောထပြီး ညမိုးချုပ်မှအိပ်လျက် နှစ်ပေါင်းများစွာ ငါ၏ တာဝန်များကို ထမ်းဆောင်ခဲ့သည်မှာ မည်သူ့အတွက်နည်း။ ဘုရားသခင်ကို ယုံကြည်ပြီးနောက်၊ ငါ၏ မိသားစုကို ငါ စွန့်ခွာခဲ့သည်၊ ငါ၏ အသက်မွေးဝမ်းကျောင်းကို စွန့်လွှတ်ခဲ့သည်၊ ငါ၏ တာဝန်များကို ထမ်းဆောင်ရန် ဖမ်းဆီးခံရပြီး ထောင်ကျမည့်အန္တရာယ်ကိုပင် စွန့်စားခဲ့သည်။ ငါ ဒုက္ခဆင်းရဲမည်မျှ ခံခဲ့ရလေသနည်း။ ယခုတွင်တော့ သူတို့က တကယ့်အလုပ်ကို ငါ မလုပ်ခဲ့ဟုဆိုကာ ငါ့ကို ဖြုတ်ချလိုက်သည်—ဤသည်မှာ အလွန်မတရားပါတကား။ အောင်မြင်မှုတစ်ခုမျှ မရရှိသေးလျှင်ပင် ဆင်းရဲဒုက္ခကို ငါ ခါးစည်းခံပြီးဖြစ်သည်။ ဆင်းရဲဒုက္ခမဟုတ်လျှင် ပင်ပန်းနွမ်းနယ်မှုဖြစ်သည်။ ငါကဲ့သို့ အစွမ်းအစရှိပြီး မိမိ၏အလုပ်တွင် အဖိုးအခပေးနိုင်စွမ်းရှိသူပင် စံမမီဟု ယူဆခံရပြီး ဖြုတ်ချခံရလျှင်၊ စံမီသော ခေါင်းဆောင် အနည်းငယ်မျှသာ ရှိသည်ဟု ငါထင်သည်” ဟု အမြဲ တွေးကြသည်။ ဤစကားများကို ပြောဆိုခြင်းဖြင့် ၎င်းတို့သည် အပျက်သဘောဆောင်ခြင်းကို ထုတ်ဖော်နေခြင်း မဟုတ်လော။ ယင်းတို့ထဲတွင် ကျိုးနွံနာခံခြင်းကို ဖော်ပြသည့် ဝါကျတစ်ကြောင်းမျှ ရှိသလော။ သမ္မာတရားကို ရှာဖွေလိုသည့် အရိပ်အမြွက်မျှပင် ရှိသလော။ “သူတို့က ငါ၏အလုပ်ကို စံမမီဟု ပြောသည်၊ သို့ဆိုလျှင် အတိအကျ မည်သည့်နေရာတွင် ငါ ချို့တဲ့နေသနည်း။ မည်သည့် တကယ့်အလုပ်ကို ငါမလုပ်ခဲ့သနည်း။ အယောင်ဆောင် ခေါင်းဆောင်တစ်ဦး၏ မည်သည့်သရုပ်သကန်များကို ငါပြသနေသနည်း” ဟူသကဲ့သို့သော မိမိကိုယ်ကို ဆင်ခြင်သုံးသပ်ခြင်း တစ်ခုတလေ ရှိသလော။ ၎င်းတို့သည် မိမိတို့ကိုယ်ကို ဤနည်းအတိုင်း ဆင်ခြင်သုံးသပ်ခဲ့ပြီလော။ (မသုံးသပ်ခဲ့ပါ။) သို့ဆိုလျှင်၊ ၎င်းတို့ပြောဆိုသည့် ဤစကားများ၏ သဘောသဘာဝမှာ အဘယ်နည်း။ ၎င်းတို့ စောဒကတက်နေခြင်းဖြစ်သလော။ ၎င်းတို့သည် မိမိတို့ကိုယ်ကို မှန်ကြောင်းပြနေခြင်းဖြစ်သလော။ မိမိတို့ကိုယ်ကို မှန်ကြောင်းပြခြင်း၌ ၎င်းတို့၏ ရည်ရွယ်ချက်မှာ အဘယ်နည်း။ ယင်းသည် လူတို့၏ သနားကြင်နာမှုနှင့် နားလည်မှုကို ရရှိရန် မဟုတ်လော။ ၎င်းတို့သည် ပိုများသောလူတို့က ၎င်းတို့အတွက် ခုခံကာကွယ်ပေးရန်၊ ၎င်းတို့ခံစားခဲ့ရသည့် မတရားမှုကို မြည်တမ်းပေးရန် မလိုလားကြသလော။ (လိုလားကြပါသည်။) သို့ဆိုလျှင် ၎င်းတို့သည် မည်သူ့ကို ကန့်ကွက်နေကြသနည်း။ ၎င်းတို့သည် ဘုရားသခင်ကို ငြင်းခုံပြီး ကန့်ကွက်နေကြခြင်း မဟုတ်လော။ (ဟုတ်ပါသည်။) ၎င်းတို့၏ စကားသည် ဘုရားသခင်အပေါ် စောဒကတက်ခြင်း၊ ဘုရားသခင်ကို ဆန့်ကျင်ခြင်း ဖြစ်သည်။ ၎င်းတို့၏ စိတ်နှလုံးများသည် နာကြည်းချက်များ၊ အတိုက်အခံဖြစ်ခြင်းနှင့် ပုန်ကန်မှုတို့ဖြင့် ပြည့်နေသည်။ ထိုမျှသာမက၊ အပျက်သဘောဆောင်ခြင်းကို ထုတ်ဖော်ခြင်းအားဖြင့်၊ ၎င်းတို့သည် ပိုများသောလူတို့က ၎င်းတို့ကို နားလည်စေရန်၊ သနားကြင်နာစေရန် ရည်ရွယ်ပြီး၊ ပိုများသောလူတို့က ၎င်းတို့ကဲ့သို့ အပျက်သဘောဆောင်မှု ဖြစ်ပေါ်လာစေရန်၊ ပိုများသောလူတို့က ဘုရားသခင်အပေါ် နာကြည်းချက်များ၊ အတိုက်အခံဖြစ်ခြင်းနှင့် အာခံခြင်းတို့ကို မွေးမြူစေရန်၊ သို့မဟုတ် သူ့ကို ကန့်ကွက်စေရန် ရည်ရွယ်သည်။ ၎င်းတို့သည် ဤရည်ရွယ်ချက်ကို စွမ်းဆောင်ရရှိရန် အပျက်သဘောဆောင်ခြင်းကို ထုတ်ဖော်ကြသည် မဟုတ်လော။ ၎င်းတို့၏ ရည်ရွယ်ချက်မှာ ပိုများသောလူတို့အား ကိစ္စရပ်၏ အမှန်တရားဟုခေါ်သည့်အရာကို သိစေရန်နှင့် အခြားသူတို့အား ၎င်းတို့ မတရားခံနေရသည်ကိုလည်းကောင်း၊ ၎င်းတို့လုပ်ဆောင်ခဲ့သည့်အရာ မှန်ကန်သည်ကိုလည်းကောင်း၊ ၎င်းတို့ ဖြုတ်ချမခံရသင့်သည်ကိုလည်းကောင်း၊ ၎င်းတို့ကို ဖြုတ်ချခြင်းသည် အမှားတစ်ခုဖြစ်သည်ကိုလည်းကောင်း ယုံကြည်လာစေရန်သာ ဖြစ်သည်။ ၎င်းတို့သည် ပိုများသောလူတို့ကို ၎င်းတို့အတွက် ခုခံကာကွယ်ပေးရန် အလိုရှိကြသည်။ ဤမှတစ်ဆင့်၊ ၎င်းတို့သည် မိမိတို့၏ သိက္ခာ၊ အဆင့်အတန်းနှင့် ဂုဏ်သတင်းကို ပြန်လည်ရရှိရန် မျှော်လင့်ကြသည်။ အယောင်ဆောင် ခေါင်းဆောင်များနှင့် အန္တိခရစ်များအားလုံးသည် ဖြုတ်ချခံရပြီးနောက်၊ လူတို့၏ စာနာမှုကို ရရှိရန် ဤကဲ့သို့ အပျက်သဘောဆောင်ခြင်းကို ထုတ်ဖော်ကြသည်။ ၎င်းတို့ထဲမှ တစ်ဦးတစ်ယောက်ကမျှ မိမိတို့ကိုယ်ကို ဆင်ခြင်သုံးသပ်ပြီး သိမြင်လာနိုင်ခြင်း၊ မိမိတို့၏ အမှားများကို ဝန်ခံခြင်း၊ သို့မဟုတ် စစ်မှန်သော နောင်တနှင့် နောင်တတရားကို ပြသနိုင်ခြင်းမရှိပေ။ ဤအဖြစ်မှန်က အယောင်ဆောင် ခေါင်းဆောင်များနှင့် အန္တိခရစ်များသည် သမ္မာတရားကို မချစ်မြတ်နိုးသည့်အပြင် လုံးဝလက်မခံသော လူများချည်းသာဖြစ်သည်ကို သက်သေပြသည်။ သို့ဖြစ်၍၊ ထုတ်ဖော်ခြင်းနှင့် ဖယ်ရှားရှင်းလင်းခြင်းခံရပြီးနောက်၊ ၎င်းတို့သည် သမ္မာတရားနှင့် ဘုရားသခင်၏ နှုတ်ကပတ်တော်များမှတစ်ဆင့် မိမိတို့ကိုယ်ကို သိမြင်လာနိုင်ခြင်းမရှိကြပေ။ ၎င်းတို့အနေဖြင့် နောင်တရခြင်းကို ပြသကြောင်း သို့မဟုတ် မိမိတို့ကိုယ်ကို စစ်မှန်သော သိမြင်မှုရှိကြောင်းကို မည်သူကမျှ မမြင်ခဲ့ရသည့်အပြင်၊ စစ်မှန်သော နောင်တ ပြသသည်ကိုလည်း မည်သူမျှ မမြင်တွေ့ခဲ့ရပေ။ ၎င်းတို့သည် မိမိတို့ကိုယ်ကို သိသည့်အသိအား မည်သည့်အခါမျှ ရရှိမည့်ပုံမရ သို့မဟုတ် မိမိတို့၏ အမှားများကို ဝန်ခံမည့်ပုံမရကြပေ။ ဤအဖြစ်မှန်မှ အကဲဖြတ်ရလျှင်၊ အယောင်ဆောင် ခေါင်းဆောင်များနှင့် အန္တိခရစ်များကို ဖြုတ်ချခြင်းသည် လုံးဝ သင့်လျော်ပြီး လုံးဝ မတရားခြင်းမရှိပေ။ မိမိတို့ကိုယ်ကို ဆင်ခြင်သုံးသပ်ခြင်းနှင့် သိမြင်ခြင်း လုံးဝ မရှိသည့်အပြင် နောင်တဟူသမျှ ကင်းမဲ့သည်ကို အခြေခံ၍ ၎င်းတို့၏ အန္တိခရစ် စိတ်သဘောထားသည် ပြင်းထန်ကြောင်းနှင့် သမ္မာတရားကို ၎င်းတို့ လုံးဝ မချစ်မြတ်နိုးကြောင်း သိသာထင်ရှားပေသည်။

အချို့သော အယောင်ဆောင် ခေါင်းဆောင်များသည် ဖြုတ်ချခံရပြီးနောက်၊ မိမိတို့၏ အမှားများကို လုံးဝအသိအမှတ်မပြုသကဲ့သို့၊ သမ္မာတရားကို ရှာဖွေခြင်း သို့မဟုတ် မိမိတို့ကိုယ်ကို ဆင်ခြင်သုံးသပ်ပြီး သိမြင်ခြင်းလည်း မရှိကြပေ။ ၎င်းတို့တွင် ကျိုးနွံနာခံခြင်း စိတ်နှလုံး သို့မဟုတ် သဘောထား အနည်းငယ်မျှပင် မရှိပေ။ ထိုအစား၊ ၎င်းတို့သည် မိမိတို့ကိုယ်ကို ကျိုးကြောင်းပြပြီး ခုခံကာကွယ်ရန် အမျိုးမျိုးသော ဆင်ခြေများနှင့် အကြောင်းပြချက်များကို ရှာဖွေဖို့ ဦးနှောက်ခြောက်အောင် စဉ်းစားလျက်၊ ဘုရားသခင်ကို အထင်အမြင်လွဲမှားပြီး ဘုရားသခင်က ၎င်းတို့ကို မတရားဆက်ဆံသည်ဟု စောဒကတက်ကြသည်။ အချို့က၊ “ကျွန်ုပ်သည် ခက်ခဲသောအလုပ်ဖြစ်သည်ကို သိခဲ့သောကြောင့် ယခင်က ခေါင်းဆောင်တစ်ဦးဖြစ်ရန် လုံးဝ မလိုလားခဲ့ပါ။ သင် ကောင်းစွာလုပ်ဆောင်လျှင်၊ သင် ဆုချီးမြှင့်ခြင်းမခံရဘဲ၊ သင် ကောင်းစွာမလုပ်ဆောင်လျှင်၊ ဖြုတ်ချခံရပြီး နာမည်ဆိုးဖြင့် ကျော်ကြားလာသည်၊ ညီအစ်ကိုမောင်နှမများ၏ ငြင်းပယ်ခြင်းကို ခံရပြီး၊ သိက္ခာ လုံးဝမရှိတော့ပေ။ ထို့နောက်တွင် တစ်စုံတစ်ဦးသည် မည်သို့ မျက်နှာပြနိုင်မည်နည်း။ ယခု ကျွန်ုပ် ဖြုတ်ချခံရပြီးဖြစ်သဖြင့်၊ ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ရသည်မှာ မလွယ်ကူကြောင်းကို ကျွန်ုပ် သာ၍ပင် ယုံကြည်လာသည်၊ ယင်းသည် ခက်ခဲကြမ်းတမ်းပြီး မည်သူမျှ အသိအမှတ်မပြုသောအလုပ် ဖြစ်သည်”ဟုပင် ပြောဆိုကြသည်။ “ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ခြင်းမှာ ခက်ခဲကြမ်းတမ်းပြီး မည်သူမျှ အသိအမှတ်မပြုသောအလုပ် ဖြစ်သည်” ဟူသော ပြောဆိုချက်သည် မည်သည့်အရာကို ဆိုလိုသနည်း။ ဤနေရာတွင် သမ္မာတရားကို ရှာဖွေရန် ရည်ရွယ်ချက်တစ်ခုတလေ ဖော်ပြထားသလော။ ဘုရားအိမ်တော်က ၎င်းတို့ကို ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ရန် စီစဉ်ခဲ့သည်ဟူသောအချက်ကို ၎င်းတို့ စတင်မုန်းတီးလာပြီး၊ ယခုအခါ အခြားသူများကို အထင်အမြင်မှားစေရန် ဤကဲ့သို့သော ပြောဆိုချက်ကို အသုံးပြုနေကြခြင်း မဟုတ်လော။ (ဟုတ်ပါသည်။) ဤပြောဆိုချက်က မည်သည့်အကျိုးဆက်များကို ဖြစ်စေနိုင်သနည်း။ ဤကိစ္စအပေါ် လူအများစု၏ စိတ်၊ အတွေးအခေါ်နှင့် ၎င်းတို့၏ နားလည်သဘောပေါက်မှုတို့သည် ဤစကားများ၏ လွှမ်းမိုးခြင်းနှင့် နှောင့်ယှက်ခြင်းကို ခံရလိမ့်မည်။ ဤသည်မှာ အပျက်သဘောဆောင်ခြင်းကို ထုတ်ဖော်ခြင်းက လူတို့အပေါ် ဖြစ်စေသည့် အကျိုးဆက် ဖြစ်သည်။ ဥပမာအားဖြင့်၊ သင်သည် ခေါင်းဆောင်တစ်ဦးမဟုတ်သည့်အပြင်။ ဤအရာကို ကြားလျှင်၊ သင်က “ယင်းမှာ မှန်သည်မဟုတ်လော။ ငါသည် ခေါင်းဆောင်အဖြစ် ရွေးချယ်ခံရမည်မဟုတ်ပါ။ ရွေးချယ်ခံရလျှင်၊ ငြင်းပယ်ဖို့ အကြောင်းပြချက်နှင့် ဆင်ခြေအမျိုးမျိုးကို အမြန်ရှာရမည်။ ငါ့တွင် အစွမ်းအစ ကင်းမဲ့ပြီးအလုပ်မလုပ်နိုင်ပါဟု ပြောရမည်”ဟု တွေးလျက် လန့်သွားလိမ့်မည်။ ခေါင်းဆောင်ဖြစ်သော အချို့သူများကလည်း၊ “ကြောက်စရာကောင်းလိုက်လေခြင်း။ အနာဂတ်တွင် ငါလည်း သူတို့ကဲ့သို့ တူညီသည့်ရလဒ်နှင့် ရင်ဆိုင်ရမည်လော။ ဤသည်မှာ အမှုအရာများ ဖြစ်လာမည့်ပုံဖြစ်လျှင်၊ ခေါင်းဆောင်တစ်ယောက်ဖြစ်ရန် ငါ လုံးဝ ငြင်းပယ်သည်” ဟု တွေးလျက်၊ ဤပြောဆိုချက်၏ ထိခိုက်ခြင်းခံရသည်။ ဤအပျက်သဘောဆောင်သော စိတ်ခံစားချက်များနှင့် ဤအပျက်သဘောဆောင်သော ပြောဆိုချက်သည် လူတို့ကို နှောင့်ယှက်သလော။ ၎င်းတို့သည် သိသာထင်ရှားစွာပင် အနှောင့်အယှက်များ ဖြစ်စေသည်။ မည်သည့်လူပင်ဖြစ်စေ၊ ၎င်းတို့တွင် ကောင်းသော အစွမ်းအစရှိသည်ဖြစ်စေ၊ ညံ့ဖျင်းသော အစွမ်းအစရှိသည်ဖြစ်စေ၊ ဤစကားများကို ကြားသည့်အခါ၊ ၎င်းတို့သည် ယင်းတို့ကို ပထမဆုံး အမှတ်တမဲ့ ခံယူမိလိမ့်မည်ဖြစ်ပြီး၊ ဤစကားများသည် ၎င်းတို့၏ စိတ်ထဲတွင် အဓိကနေရာကို နေရာယူကာ၊ မတူညီသော အတိုင်းအတာများဖြင့် ၎င်းတို့ကို သက်ရောက်မှုရှိစေလိမ့်မည်။ သက်ရောက်မှုခံရခြင်း၏ အကျိုးဆက်များမှာ အဘယ်နည်း။ လူအများစုသည် ခေါင်းဆောင်တစ်ဦးဖြစ်ခြင်းနှင့် ခေါင်းဆောင်ရာထူးမှ ဖြုတ်ချခံရခြင်း ကိစ္စကို မှန်ကန်စွာ သဘောထားနိုင်မည် မဟုတ်သည့်အပြင် ကျိုးနွံနာခံခြင်း သဘောထားလည်း ရှိမည်မဟုတ်ပေ။ ထိုအစား၊ ၎င်းတို့တွင် ဘုရားသခင်ကို အမြဲ အထင်အမြင်လွဲမှားပြီး သတိထားနေသော စိတ်နှလုံးရှိလာလိမ့်မည်။ ဤကိစ္စနှင့်စပ်လျဉ်း၍ အပျက်သဘောဆောင်သော စိတ်ခံစားချက်များ ဖြစ်ပေါ်လိမ့်မည်ဖြစ်ပြီး၊ ဤပြဿနာကို ဖော်ပြသည့်အခါ အထူးသဖြင့် ထိလွယ်ရှလွယ်ဖြစ်ပြီး ကြောက်ရွံ့ကြလိမ့်မည်။ လူတို့သည် ဤအပြုအမူများကို ပြသသည့်အခါ၊ ၎င်းတို့သည် စာတန်၏ စုံစမ်းသွေးဆောင်ခြင်းနှင့် အထင်အမြင်မှားစေခြင်းထဲသို့ ကျရောက်သွားပြီ မဟုတ်လော။ ၎င်းတို့သည် အပျက်သဘောဆောင်ခြင်းကို ထုတ်ဖော်သောလူများ၏ အထင်အမြင်မှားစေခြင်းနှင့် နှောင့်ယှက်ခြင်းကို ခံခဲ့ရသည်မှာ သိသာထင်ရှားပေသည်။ အဘယ်ကြောင့်ဆိုသော် အပျက်သဘောဆောင်ခြင်းကို ထုတ်ဖော်သောလူတို့ ထုတ်ဖော်သည့်အရာများသည် လူတို့၏ ဖောက်ပြန်ပျက်စီးသော စိတ်သဘောထားများနှင့် စာတန်ထံမှ အစပြုသောကြောင့်ဖြစ်ပြီး၊ ၎င်းတို့သည် သမ္မာတရားကို နားလည်ခြင်း သို့မဟုတ် ဘုရားသခင် ပြင်ဆင်ပေးသော ပတ်ဝန်းကျင်များကို ကျိုးနွံနာခံခြင်းဖြင့် ရရှိသည့် အတွေ့အကြုံဆိုင်ရာ ထိုးထွင်းသိမြင်မှုများ မဟုတ်သောကြောင့်၊ ယင်းတို့ကို ကြားရသောသူတို့သည် မတူညီသော အတိုင်းအတာများဖြင့် နှောင့်ယှက်ခြင်းကို ခံရလေသည်။ လူတို့ ထုတ်ဖော်သော အပျက်သဘောဆောင်မှုသည် လူတိုင်းအပေါ် အချို့သော ဆိုးကျိုးဖြစ်စေသည့် သက်ရောက်မှုများနှင့် စိတ်အနှောင့်အယှက်ဖြစ်စေသော အကျိုးသက်ရောက်မှုများကို ဖြစ်စေသည်။ သမ္မာတရားကို တက်ကြွစွာ ရှာဖွေသော အချို့သူများသည် ထိခိုက်နစ်နာမှုနည်းပါးလိမ့်မည်။ အခြားသူများမှာမူ၊ အတိုက်အခံဖြစ်ခြင်း လုံးဝမရှိဘဲ၊ ထိုစကားများက မှားယွင်းကြောင်း သိလျှင်ပင်၊ စိတ်အနှောင့်အယှက်ဖြစ်ခြင်းနှင့် နက်ရှိုင်းစွာ ထိခိုက်နစ်နာခြင်းကို မလွှဲမရှောင်သာ ခံစားရသည်။ ဘုရားသခင်က မည်သည့်အရာကိုပြောဆိုသည်ဖြစ်စေ၊ ထိုကိစ္စအပေါ် သူက မည်သို့ မိတ်သဟာယဖွဲ့သည်ဖြစ်စေ၊ သို့မဟုတ် သူ့တွင် မည်သည့်သတ်မှတ်ချက်များ ရှိသည်ဖြစ်စေ၊ ၎င်းတို့သည် ဤအရာအားလုံးကို လျစ်လျူရှုပြီး၊ ထိုအစား အပျက်သဘောဆောင်ခြင်းကို ထုတ်ဖော်သူတို့၏ စကားများကို စိတ်ထဲတွင် ထားရှိကာ၊ ဤအပျက်သဘောဆောင်သော ထွက်ဆိုချက်များက ၎င်းတို့၏ ကာကွယ်ပေးသောထီး၊ ၎င်းတို့၏ ဒိုင်းလွှားဖြစ်သည့်အလား၊ မိမိတို့၏ နိုးကြားမှုကို မဖြေလျှော့ရန် အမြဲ သတိပေးနေကြသည်။ ဘုရားသခင် မည်သို့ပင်ပြောစေကာမူ၊ ၎င်းတို့သည် မိမိတို့၏ သတိထားခြင်းနှင့် အထင်အမြင်လွဲမှားမှုများကို မစွန့်လွှတ်နိုင်ပေ။ သမ္မာတရား သို့မဟုတ် ဘုရားသခင်၏ နှုတ်ကပတ်တော်များထဲသို့ ဝင်ရောက်မှုမရှိဘဲ၊ သမ္မာတရား လက်တွေ့ကျမှုကို နားမလည်သော ဤလူတို့သည် ဤအပျက်သဘောဆောင်သော ပြောဆိုချက်များကို ပိုင်းခြားသိမြင်နိုင်စွမ်းမရှိသကဲ့သို့၊ ယင်းတို့ကို အတိုက်အခံလုပ်ခြင်းလည်း မရှိပေ။ ၎င်းတို့သည် နောက်ဆုံးတွင် ဤအပျက်သဘောဆောင်သော ပြောဆိုချက်များ၏ ကန့်သတ်ချုပ်ချယ်ခြင်းနှင့် ချည်နှောင်ခြင်းကို ခံရပြီး၊ ဘုရားသခင်၏ နှုတ်ကပတ်တော်များကို မလက်ခံနိုင်ကြတော့ပေ။ ၎င်းတို့သည် ဤအရာကြောင့် ထိခိုက်နစ်နာခဲ့ရသည် မဟုတ်လော။ မည်သည့်အတိုင်းအတာအထိ ၎င်းတို့ ထိခိုက်နစ်နာခဲ့ရသနည်း။ ၎င်းတို့သည် ဘုရားသခင်၏ နှုတ်ကပတ်တော်များကို မခံယူနိုင် သို့မဟုတ် နားမလည်နိုင်ဘဲ၊ ထိုအစား လူတို့ ဖွင့်ဟပြောဆိုသည့် အပျက်သဘောဆောင်သော စကားများ၊ မကျေနပ်မှု၊ မနာခံခြင်း၊ စောဒကတက်ခြင်းတို့နှင့်ဆိုင်သော စကားများကို အပြုသဘောဆောင်သော အရာများအဖြစ် မှတ်ယူကာ၊ မိမိတို့၏ ကိုယ်ရေးကိုယ်တာ ဆောင်ပုဒ်များအဖြစ် စိတ်နှလုံးထဲတွင် နီးကပ်စွာထားရှိပြီး၊ မိမိတို့၏ ဘဝများကို လမ်းညွှန်ရန်၊ ဘုရားသခင်ကို ဆန့်ကျင်ရန်နှင့် သူ၏နှုတ်ကပတ်တော်များကို အာခံရန် အသုံးပြုကြသည်။ ၎င်းတို့သည် စာတန်၏ ကွန်ရက်ထဲသို့ ကျရောက်သွားပြီ မဟုတ်လော။ (ဟုတ်ပါသည်။) ဤလူတို့သည် အမှုမဲ့အမှတ်မဲ့ စာတန်၏ ကွန်ရက်ထဲတွင် ကျော့မိသွားပြီး၊ စာတန်၏ ဖမ်းသွားခြင်းကို ခံကြရသည်။ ရာထူးမှ ဖြုတ်ချခံရခြင်းကဲ့သို့ ရိုးရှင်းသော ကိစ္စတစ်ခုနှင့်ပတ်သက်၍ ဤလူတို့ ဖွင့်ဟပြောဆိုသည့် အပျက်သဘောဆောင်သော ထွက်ဆိုချက်များသည် မည်သို့ပင်ဖြစ်စေ အခြားသူများအပေါ် ကြီးမားသော သက်ရောက်မှုများ ရှိလေသည်။ ဤအရာအတွက် အကြောင်းရင်းခံတစ်ခု ရှိသည်။ ဤအပျက်သဘောဆောင်သော ပြောဆိုချက်များကို လက်ခံသောသူတို့သည် ခေါင်းဆောင်တစ်ဦးဖြစ်ခြင်းနှင့်ပတ်သက်၍ အယူအဆများနှင့် စိတ်ကူးစိတ်သန်းများ၊ အချို့သော အထင်လွဲမှားမှုများနှင့် သတိထားခြင်းများဖြင့်ပင် ပြည့်နေပြီးသား ဖြစ်သည်။ ဤအထင်လွဲမှားမှုများနှင့် သတိထားခြင်းများသည် ၎င်းတို့၏ စိတ်ထဲတွင် အပြည့်အဝ မဖြစ်ပေါ်သေးသော်လည်း၊ ဤအပျက်သဘောဆောင်သော ပြောဆိုချက်များကို ကြားပြီးနောက်၊ ၎င်းတို့သည် မိမိတို့၏ သတိထားခြင်းနှင့် အထင်လွဲမှားမှုများ မှန်ကန်သည်ဟု ပို၍ ယုံကြည်လာကြသည်၊ ခေါင်းဆောင်တစ်ဦးဖြစ်ခြင်းသည် ကံအကြောင်းမလှမှုများစွာ ဆောင်ကြဉ်းပြီး ကောင်းမြတ်သောအရာများစွာ မဆောင်ကြဉ်းပေးကြောင်း၊ အမှားများလုပ်မိသည့်အတွက် ဖြုတ်ချခံရခြင်းနှင့် ငြင်းပယ်ခံရခြင်းကို ရှောင်ရှားရန် ခေါင်းဆောင်တစ်ဦး သို့မဟုတ် အမှုဆောင်တစ်ဦး လုံးဝမဖြစ်သင့်ကြောင်း ယုံကြည်ရန် ပို၍ပင် အကြောင်းပြချက်ရှိသည်ဟု ၎င်းတို့ ခံစားကြရသည်။ ၎င်းတို့သည် အပျက်သဘောဆောင်ခြင်းကို ထုတ်ဖော်သော သူတို့၏ လုံးဝ အထင်အမြင်မှားစေခြင်းနှင့် လွှမ်းမိုးခြင်းကို ခံခဲ့ရသည် မဟုတ်လော။ ဖြုတ်ချခံရသော လူတစ်ဦး ပြောဆိုသည့် အပျက်သဘောဆောင်သော ပြောဆိုချက်များအပြင် ၎င်းတို့၏ မနာခံခြင်းနှင့် မကျေနပ်မှု ခံစားချက်များသည် လူတို့ကို ထိုမျှ သိသာထင်ရှားသော သက်ရောက်မှုများနှင့် ထိခိုက်နစ်နာမှုကို ဖြစ်စေနိုင်သည်။ သင်တို့ မည်သို့ထင်သနည်း၊ လူတို့ ထုတ်ဖော်သော အပျက်သဘောဆောင်သည့် စိတ်ခံစားချက်များသည် သေခြင်း၏ လေထုဖြင့် ပြည့်နေသည်မှာ ပြင်းထန်သော ပြဿနာတစ်ခု ဖြစ်သလော။ (ဟုတ်ပါသည်။) မည်သည့်အရာက ယင်းကို အလွန် ပြင်းထန်စေသနည်း။ ယင်းမှာ ထိုအရာက လူတို့၏ ဘုရားသခင်အပေါ် နက်ရှိုင်းစွာ အမြစ်တွယ်နေသော သတိထားခြင်းများနှင့် အထင်အမြင်လွဲမှားမှုများကို လုံးဝ ဖြည့်ဆည်းပေးသည့်အပြင်၊ ဘုရားသခင်ကို အထင်လွဲမှားခြင်းနှင့် သံသယဝင်ခြင်းတို့နှင့်ဆိုင်သည့် လူတို့၏ အခြေအနေများအပြင် သူ့အပေါ် ၎င်းတို့၏ အတွင်းစိတ်သဘောထားကိုလည်း ထင်ဟပ်စေသောကြောင့် ဖြစ်သည်။ ထို့ကြောင့်၊ အပျက်သဘောဆောင်ခြင်းကို ထုတ်ဖော်သောသူတို့ ဖြန့်ဝေသည့် ပြောဆိုချက်များသည် လူတို့၏ အလွန်အရေးပါသော နေရာကို တည့်တည့်ထိမှန်ပြီး၊ လူတို့သည် မိမိတို့ကိုယ်ကို မလွတ်မြောက်စေနိုင်သည့် စာတန်၏ ကွန်ရက်ထဲသို့ လုံးလုံး ကျရောက်သွားလျက် ယင်းတို့ကိုအပြည့်အဝ လက်ခံကြလေသည်။ ဤသည်မှာ ကောင်းသောအရာလော သို့မဟုတ် မကောင်းသောအရာလော။ (မကောင်းသောအရာ ဖြစ်ပါသည်။) ဤအရာ၏ အကျိုးဆက်များမှာ အဘယ်နည်း။ (ယင်းသည် လူတို့ကို ဘုရားသခင်အား သစ္စာဖောက်စေပါသည်။) (ယင်းသည် လူတို့ကို ဘုရားသခင်အပေါ် သတိထားစေပြီး အထင်လွဲမှားစေသည်၊ မိမိတို့စိတ်နှလုံးများထဲတွင် ဘုရားသခင်နှင့် ကင်းကွာသွားစေသည်၊ မိမိတို့၏ တာဝန်များကို အပျက်သဘောဆောင်စွာ ချဉ်းကပ်စေပြီး၊ အရေးကြီးသော တာဝန်ပေးစေခိုင်းချက်များကို လက်ခံရန် ကြောက်ရွံ့သွားစေသည်။ ၎င်းတို့သည် သာမန်တာဝန်များကို ထမ်းဆောင်ခြင်းဖြင့် ကျေနပ်ရောင့်ရဲသွားကြပြီး ထိုသို့ဖြင့် စုံလင်အောင်ပြုခံရမည့် အခွင့်အရေးများစွာကို လွဲချော်သွားကြပါသည်။) ထိုသို့သောလူတို့သည် ကယ်တင်ခြင်းခံရနိုင်သလော။ (မခံရနိုင်ပါ။)

လွန်ခဲ့သော အနှစ်နှစ်ထောင်က ပေါလုသည် သဘောထားအမြင်များစွာကို ထုတ်ဖော်ခဲ့ပြီး ဩဝါဒစာများစွာကို ရေးသားခဲ့သည်။ ထိုဩဝါဒစာများထဲတွင် သူသည် မှားယွင်းပြီး အဓိပ္ပာယ်မဲ့သော အရာများစွာကို ပြောဆိုခဲ့သည်။ လူတို့သည် ပိုင်းခြားသိမြင်နိုင်စွမ်း ကင်းမဲ့သောကြောင့်၊ လွန်ခဲ့သော အနှစ်နှစ်ထောင်အတွင်း သမ္မာကျမ်းစာကို ဖတ်ရှုသောသူတို့သည် ဘုရားသခင်ထံမှ သမ္မာတရားများကို လက်မခံဘဲ၊ သခင်ယေရှု၏ နှုတ်ကပတ်တော်များကို ဘေးဖယ်ထားလျက်၊ ပေါလု၏ အတွေးအခေါ်များနှင့် သဘောထားအမြင်များကို အဓိကအားဖြင့် လက်ခံခဲ့ကြသည်။ ပေါလု၏ အတွေးအခေါ်များနှင့် သဘောထားအမြင်များကို လက်ခံသောသူတို့သည် ဘုရားသခင်ရှေ့မှောက်သို့ လာနိုင်ကြသလော။ ၎င်းတို့သည် သူ၏နှုတ်ကပတ်တော်များကို လက်ခံနိုင်ကြသလော။ (လက်မခံနိုင်ကြပါ။) အကယ်၍ ၎င်းတို့သည် ဘုရားသခင်၏ နှုတ်ကပတ်တော်များကို မလက်ခံနိုင်လျှင်၊ ၎င်းတို့သည် ဘုရားသခင်ကို ဘုရားသခင်အဖြစ် သဘောထားနိုင်သလော။ (သဘောမထားနိုင်ကြပါ။) ဘုရားသခင် ရောက်ရှိလာပြီး ၎င်းတို့ရှေ့တွင် ရပ်သည့်အခါ၊ ၎င်းတို့သည် ဘုရားသခင်ကို အသိအမှတ်ပြုနိုင်သလော။ ၎င်းတို့သည် သူ့ကို ၎င်းတို့၏ ဘုရားသခင်နှင့် သခင်အဖြစ် လက်ခံနိုင်သလော။ (လက်မခံနိုင်ပါ။) အဘယ်ကြောင့် ၎င်းတို့ လက်မခံနိုင်ကြသနည်း။ ပေါလု၏ မှားယွင်းပြီး အဓိပ္ပာယ်မဲ့သော အတွေးများနှင့် သဘောထားအမြင်များသည် အမျိုးမျိုးသော သီအိုရီများနှင့် ဆိုရိုးစကားများကို ဖြစ်ပေါ်စေလျက် လူတို့၏ စိတ်နှလုံးများတွင် ပြည့်သွားလေသည်။ လူတို့သည် ဘုရားသခင်၊ သူ၏အမှုတော်၊ သူ၏နှုတ်ကပတ်တော်များ၊ သူ၏စိတ်သဘောထားနှင့် လူတို့အပေါ် သူ၏သဘောထားတို့ကို တိုင်းတာရန် ဤအရာများကို အသုံးပြုသည့်အခါ၊ ၎င်းတို့သည် သာမန်၊ ရိုးရှင်းသောအမျိုးအစားဖြစ်သည့် ဖောက်ပြန်ပျက်စီးသော လူသားများ မဟုတ်တော့ဘဲ၊ ဘုရားသခင်ကို စေ့စေ့စပ်စပ် ကြည့်ရှုစစ်ဆေးကာ ဆန်းစစ်ရင်းနှင့် သူ့အပေါ် ရန်လိုလာရင်း သူ့ကို ဆန့်ကျင်ကြလေသည်။ ဘုရားသခင်သည် ထိုသို့သောလူတို့ကို ကယ်တင်နိုင်သလော။ (မကယ်တင်နိုင်ပါ။) ဘုရားသခင်က ၎င်းတို့ကို မကယ်တင်လျှင်၊ ၎င်းတို့သည် ကယ်တင်ခြင်းကို လက်ခံရရှိရန် အခွင့်အရေး ရှိလိမ့်ဦးမည်လော။ ဘုရားသခင်၏ ကြိုတင်သတ်မှတ်ခြင်းနှင့် ရွေးချယ်ခြင်းသည် လူတို့အား အခွင့်အရေးတစ်ခု ပေးခဲ့ပြီးဖြစ်သော်လည်း၊ ဘုရားသခင်၏ ကြိုတင်သတ်မှတ်ခြင်းနှင့် ရွေးချယ်ခြင်းပြီးသည့်နောက် လူတို့ရွေးချယ်သည့်လမ်းကြောင်းသည် ပေါလုနောက်လိုက်သည့်လမ်းကြောင်းဖြစ်ပါက၊ ကယ်တင်ခြင်းအတွက် ဤအခွင့်အရေးသည် တည်ရှိနေသေးသလော။ အချို့လူများက “ကျွန်ုပ်သည် ဘုရားသခင်၏ ကြိုတင်သတ်မှတ်ခြင်းနှင့် ရွေးချယ်ခြင်းကို ခံရသောကြောင့်၊ ကျွန်ုပ်သည် ဘေးကင်းလုံခြုံသော နယ်ပယ်တွင် ရှိနေပြီးဖြစ်သည်။ ကျွန်ုပ်သည် သေချာပေါက် ကယ်တင်ခြင်းခံရလိမ့်မည်”ဟု ပြောဆိုကြသည်။ ဤစကားများသည် ခိုင်လုံသလော။ ဘုရားသခင်၏ ကြိုတင်သတ်မှတ်ခြင်းနှင့် ရွေးချယ်ခြင်းခံရသည်ဟူသည်မှာ မည်သည့်အရာကို ဆိုလိုသနည်း။ သင့်အနေဖြင့် ကယ်တင်ခြင်းအတွက် သင့်တော်သူတစ်ဦး ဖြစ်လာသော်လည်း၊ ကယ်တင်ခြင်းခံရမည်၊ မခံရမည်မှာမူ သင်သည် မည်မျှကောင်းစွာ လိုက်စားသည်ဟူသည်နှင့် မှန်ကန်သောလမ်းကြောင်းကို ရွေးချယ်ပြီလောဟူသည်တို့အပေါ် မူတည်သည်ဟု ဆိုလိုပေသည်။ နောက်ဆုံးတွင် သင့်တော်သူအားလုံး ရွေးချယ်ခံရပြီး ကယ်တင်ခြင်းခံရလိမ့်မည်လော။ ကယ်တင်ခြင်းခံရလိမ့်မည် မဟုတ်ပေ။ ထိုနည်းတူစွာပင်၊ အကယ်၍ လူတို့သည် မနာခံခြင်း၊ မကျေနပ်မှုနှင့် နာကြည်းခြင်းကဲ့သို့သော ခံစားချက်များ၊ သို့မဟုတ် အပျက်သဘောဆောင်ခြင်းကို ထုတ်ဖော်သောသူတို့ ဖော်ပြသည့် မှတ်ချက်များ၊ အတွေးများနှင့် သဘောထားအမြင်များကို လက်ခံပြီး၊ ၎င်းတို့၏ စိတ်နှလုံးများသည် ဤအပျက်သဘောဆောင်သော အရာများဖြင့် ပြည့်ကာ ဖိစီးခြင်းခံရလျှင်၊ ဤအရာက ၎င်းတို့အနေဖြထင့် အနည်းငယ်မျှသာ လက်ခံသဘောတူသည်ကို မညွှန်ပြပေ။ ထိုအရာများကို ၎င်းတို့က အပြည့်အဝ လက်ခံပြီး ယင်းတို့အားဖြင့် အသက်ရှင်လိုကြသည်ကို ဆိုလိုသည်။ လူတို့သည် ဤအပျက်သဘောဆောင်သော အရာများအတိုင်း အသက်ရှင်သည့်အခါ၊ ဘုရားသခင်နှင့် ၎င်းတို့၏ ဆက်ဆံရေးသည် မည်သည့်အရာဖြစ်လာသနည်း။ ယင်းသည် ဆန့်ကျင်လိုသော ဆက်ဆံရေးအဖြစ်သို့ ပြောင်းလဲသွားသည်။ ယင်းသည် ဖန်ဆင်းရှင်နှင့် ဖန်ဆင်းခံများကြားက ဆက်ဆံရေးမဟုတ်သကဲ့သို့ ဘုရားသခင်နှင့် ဖောက်ပြန်ပျက်စီးသော လူသားမျိုးနွယ်ကြားက ဆက်ဆံရေးလည်းမဟုတ်သည့်အပြင်၊ ကယ်တင်ခြင်းကို လက်ခံရရှိသောသူတို့နှင့် ဘုရားသခင်ကြားက ဆက်ဆံရေးလည်း သေချာပေါက် မဟုတ်ပေ။ ထိုအစား၊ ယင်းသည် ဘုရားသခင်နှင့် စာတန်ကြားက ဆက်ဆံရေး၊ ဘုရားသခင်နှင့် သူ၏ရန်သူများကြားက ဆက်ဆံရေးအဖြစ်သို့ ပြောင်းလဲသွားသည်။ သို့ဖြစ်၍၊ လူတို့သည် ကယ်တင်ခြင်းကို လက်ခံရရှိနိုင်ခြင်း ရှိ၊ မရှိဟူသည်မှာ မေးခွန်းထုတ်စရာတစ်ခု၊ မသိရသောအရာတစ်ခု ဖြစ်လာသည်။ ဖြုတ်ချခံရသောသူတို့ ပြုလုပ်သည့် အပျက်သဘောဆောင်သော ပြောဆိုချက်များသည် စောဒကတက်မှုများ၊ အထင်လွဲမှားမှုများ၊ ကျိုးကြောင်းပြချက်များ၊ ခုခံပြောဆိုမှုများဖြင့် ပြည့်နေသည်။ ၎င်းတို့သည် လူတို့ကို အထင်အမြင်မှားစေပြီး ၎င်းတို့ထံသို့ ဆွဲဆောင်သည့် အချို့အရာများကိုပင် ပြောဆိုကြသည်။ ဤပြောဆိုချက်များကို ကြားပြီးနောက်၊ လူတို့သည် ဘုရားသခင်အပေါ် အထင်လွဲမှားမှုများနှင့် သတိထားခြင်းများ ဖြစ်ပေါ်လာပြီး၊ မိမိတို့စိတ်နှလုံးထဲတွင် သူနှင့် ကင်းကွာသွားကာ သူ့ကို ငြင်းပယ်သည်အထိပင် ဖြစ်လာသည်။ သို့ဖြစ်၍၊ ထိုသို့သောလူတို့သည် အပျက်သဘောဆောင်ခြင်းကို ထုတ်ဖော်သည့်အခါ၊ ၎င်းတို့ကို ချက်ချင်း ကန့်သတ်ပြီး တားဆီးသင့်သည်။ ၎င်းတို့သည် ဘုရားသခင်ထံမှ တွေ့ကြုံခံစားရသည့် အခြေအနေများကို လက်ခံနိုင်စွမ်းမရှိခြင်း၊ သမ္မာတရားကို ရှာဖွေနိုင်စွမ်းမရှိခြင်းနှင့် ဘုရားသခင်ကို မကျိုးနွံနာခံနိုင်ခြင်းသည်မှာ ၎င်းတို့ ကိုယ်ပိုင်ကိစ္စသာဖြစ်ပြီး၊ အခြားသူများကို သက်ရောက်မှုရှိစေရန် ၎င်းတို့အား ခွင့်မပြုသင့်ပေ။ အကယ်၍ ၎င်းတို့သည် ထိုအရာကို မလက်ခံနိုင်လျှင်၊ ၎င်းတို့ကို တဖြည်းဖြည်း စဉ်းစားကာ ဖြေရှင်းခွင့်ပေးလော့။ သို့သော် အကယ်၍ ၎င်းသည် အပျက်သဘောဆောင်ခြင်းကို ထုတ်ဖော်ပြီး အခြားလူတို့၏ ပုံမှန်ဝင်ရောက်မှုကို သက်ရောက်မှုရှိစေကာ နှောင့်ယှက်လျှင်၊ ၎င်းတို့ကို အချိန်မီ တားဆီးပြီး ကန့်သတ်ရမည်။ အကယ်၍ ၎င်းတို့ကို မကန့်သတ်နိုင်သည့်အပြင်၊ ၎င်းတို့သည် လူတို့ကို အထင်အမြင်မှားစေရန်နှင့် မိမိတို့ဘက်သို့ ဆွဲဆောင်ရန် အပျက်သဘောဆောင်ခြင်းကို ဆက်လက်ထုတ်ဖော်နေလျှင်၊ ၎င်းတို့ကို ချက်ချင်း ဖယ်ထုတ်ပစ်သင့်သည်။ အသင်းတော်အသက်တာကို ဆက်လက်နှောင့်ယှက်ရန် ၎င်းတို့အား ခွင့်မပြုသင့်ပေ။

၂။ ပြုပြင်ဆုံးမခြင်းကို လက်ခံရန် ငြင်းပယ်နေစဉ် အပျက်သဘောဆောင်ခြင်းကို ထုတ်ဖော်ခြင်း

လူတို့သည် အပျက်သဘောဆောင်ခြင်းကို ထုတ်ဖော်ဖွယ်ရှိသည့် အခြားအခြေအနေတစ်ခု ရှိသည်။ ၎င်းတို့သည် ပြုပြင်ခြင်းကို ရင်ဆိုင်ရပြီး ပြုပြင်သည့် စကားအချို့ကို လက်မခံနိုင်သည့်အခါ၊ ၎င်းတို့သည် မိမိတို့၏ စိတ်နှလုံးထဲတွင် နာခံမှုမရှိခြင်း၊ မကျေနပ်ခြင်းနှင့် နာကြည်းချက်တို့ကို ထားရှိကြလိမ့်မည်ဖြစ်ပြီး တစ်ခါတစ်ရံ မတရားခံရသည်ဟုပင် ခံစားရလိမ့်မည်။ မတရားမှုတစ်ခုရှိခဲ့သည်ဟု ၎င်းတို့က ယုံကြည်ကြသည်။ “အဘယ်ကြောင့် ကျွန်ုပ်ကို ရှင်းပြခွင့် သို့မဟုတ် မိမိကိုယ်ကို ရှင်းလင်းခွင့် မပြုရသနည်း။ အဘယ်ကြောင့် ကျွန်ုပ်သည် အဆက်မပြတ် ပြုပြင်ဆုံးမခြင်းခံနေရသနည်း”ဟူ၍ ဖြစ်သည်။ ဤလူတို့သည် မည်သို့သော အပျက်သဘောဆောင်သည့်အရာများကို ပုံမှန်အားဖြင့် ထုတ်ဖော်ကြသနည်း။ ၎င်းတို့သည် မိမိတို့ကိုယ်ကို မှန်ကြောင်းပြကာ ခုခံကာကွယ်ရန် အကြောင်းပြချက်များကိုလည်း ရှာဖွေကြသည်။ မိမိတို့၏ အမှားများကို စိတ်ဖြာလေ့လာဆွေးနွေးခြင်း၊ ထေမိစေရန်ပြုလုပ်ခြင်း သို့မဟုတ် ကုစားခြင်းတို့အစား၊ ၎င်းတို့က အဘယ်ကြောင့် တစ်စုံတစ်ခုကို ကောင်းစွာ မလုပ်ဆောင်ခဲ့ရကြောင်း၊ ထိုအရာ၏ နောက်ကွယ်တွင်ရှိသည့် အကြောင်းတရားများ၊ ဓမ္မဓိဋ္ဌာန်ကျသော အကြောင်းအချက်များနှင့် အခြေအနေများက အဘယ်အရာဖြစ်ခဲ့ကြောင်းနှင့် ၎င်းတို့အနေဖြင့် ထိုအရာကို မည်သို့ တမင်တကာ လုပ်ဆောင်ခဲ့ခြင်း မဟုတ်ကြောင်းဟူသည်တို့ကဲ့သို့သော အရာများကို ပြောဆိုလျက် မိမိတို့၏ အခြေအနေကို ကျိုးကြောင်းပြပြောဆိုကြသည်။ ၎င်းတို့သည် ပြုပြင်ခြင်းကို ငြင်းပယ်ခြင်းနှင့်ဆိုင်သည့် မိမိတို့၏ ရည်မှန်းချက်ကို စွမ်းဆောင်ရရှိရန် မိမိတို့ကိုယ်ကို မှန်ကြောင်းပြကာ ခုခံကာကွယ်ဖို့ ဤဆင်ခြေများကို အသုံးပြုကြသည်။ ဤလူတို့သည် ပြုပြင်ခြင်းက မှန်ကန်ကြောင်းကို အသိအမှတ်မပြုကြသည့်အပြင်၊ လူတိုင်း၏ရှေ့တွင် ကိစ္စရပ်ကို ရှင်းလင်းစွာ ရှင်းပြရန် ကြိုးစားလျက်၊ အခြားလူများစွာနှင့်အတူ ပြုပြင်ဆုံးမခြင်း အဖြစ်အပျက်ကို စိစစ်ကြသည်။ ၎င်းတို့သည် “ဤပြုပြင်ဆုံးမခြင်းမျိုးက လူတို့အား မိမိတို့၏ တာဝန်များကို ထမ်းဆောင်ခြင်းမှ အားလျော့စေလိမ့်မည်။ မည်သူမျှ မိမိတို့၏ တာဝန်များကို နောက်ထပ် ထမ်းဆောင်လိုတော့မည် မဟုတ်ပါ။ လူတို့သည် မည်သို့ ရှေ့ဆက်ရမည်ကို သိမည်မဟုတ်သည့်အပြင် လက်တွေ့လုပ်ဆောင်ခြင်း လမ်းကြောင်း ရှိမည်မဟုတ်ပါ”ဟူသည်ကဲ့သို့သော စိတ်ကူးများကိုပင် ဖြန့်ဝေကြသည်။ ၎င်းတို့အနေဖြင့် ပြုပြင်ခြင်းကို မည်သို့လက်ခံကြောင်း အပေါ်ယံအားဖြင့် မိတ်သဟာယဖွဲ့သော်လည်း၊ လက်တွေ့တွင်မူ မိမိတို့ကိုယ်ကို မှန်ကန်ကြောင်းပြကာ ခုခံကာကွယ်ရန် မိတ်သဟာယကို အသုံးပြုနေကြသည့် အချို့လူများပင် ရှိသည်။ ၎င်းတို့သည် ဘုရားအိမ်တော်က လူတို့ကို ဆက်ဆံရာတွင် လူတို့၏ ခံစားချက်များကို မထောက်ထားကြောင်းနှင့် အသေးအဖွဲအမှားလေးတစ်ခုကပင် ပြုပြင်ခြင်းကို ဖြစ်စေနိုင်ကြောင်း ပိုများသောလူတို့အား ယုံကြည်စေကြသည်။ အပျက်သဘောဆောင်ခြင်းကို ထုတ်ဖော်တတ်သော သူတို့သည် မိမိတို့ကိုယ်ကို မည်သည့်အခါမျှ ဆင်ခြင်သုံးသပ်ခြင်း မရှိကြပေ။ ပြုပြင်ခြင်းနှင့် ရင်ဆိုင်ရသည့်အခါတွင်ပင်၊ ၎င်းတို့သည် မိမိတို့အမှားများ၏ သဘောသဘာဝ သို့မဟုတ် မည်သည့်အရာက ထိုအမှားများအား ဖြစ်စေခဲ့သည်ကို ဆင်ခြင်သုံးသပ်ခြင်း မရှိကြပေ။ ၎င်းတို့သည် ဤပြဿနာများကို စိတ်ဖြာလေ့လာဆွေးနွေးခြင်းမရှိဘဲ ထိုအစား အစဉ်တစိုက် အငြင်းအခုံပြုကြသည်။ မိမိတို့ကိုယ်ကို မှန်ကန်ကြောင်း သက်သေပြပြီး ခုခံကာကွယ်ကြသည်။ အချို့လူများက “ကျွန်ုပ် ပြုပြင်ခြင်းမခံရမီတွင် လိုက်လျှောက်ရန် လမ်းကြောင်းတစ်ခုရှိသည်ဟု ကျွန်ုပ် ခံစားခဲ့ရပါသည်။ သို့သော် ကျွန်ုပ် ပြုပြင်ခြင်းခံရသည့်အခါ၊ စိတ်ရှုပ်ထွေးလာခဲ့သည်။ မည်သို့ လက်တွေ့လုပ်ဆောင်ရမည် သို့မဟုတ် ဘုရားသခင်ကို မည်သို့ ယုံကြည်ရမည်ကို ကျွန်ုပ် မသိတော့သည့်အပြင် ရှေ့ဆက်ရမည့်လမ်းကိုလည်း မမြင်နိုင်တော့ပါ” ဟုပင် ပြောဆိုကြသည်။ ၎င်းတို့သည် အခြားသူများကိုလည်း “သင်တို့သည် ပြုပြင်ခြင်းမခံရစေရန် အလွန်သတိထားရမည်။ ယင်းမှာ အရေခွံတစ်လွှားနွှာခံရသလိုမျိုး အလွန်နာကျင်လှပါသည်။ ကျွန်ုပ်၏ လမ်းဟောင်းကို မလိုက်ကြနှင့်။ ပြုပြင်ခြင်းခံရပြီးနောက် ကျွန်ုပ် မည်သို့ဖြစ်လာသည်ကို ကြည့်ကြလော့။ ကျွန်ုပ် ပိတ်မိနေသည်၊ ရှေ့တိုးမရ နောက်ဆုတ်မရ ဖြစ်နေသည်။ ကျွန်ုပ်လုပ်သမျှ မည်သည့်အရာမျှ မမှန်ကန်ပါ”ဟု ပြောဆိုကြသည်။ ဤစကားများသည် မှန်ကန်သလော။ ယင်းတို့နှင့်ပတ်သက်၍ ပြဿနာတစ်ခုတလေ ရှိသလော။ (ရှိပါသည်။ ၎င်းတို့သည် မိမိတို့ကိုယ်ကို မှန်ကြောင်းပြနေခြင်းဖြစ်ပြီး မည်သည့်အရာကိုမျှ အမှားမလုပ်ခဲ့ဟု အငြင်းအခုံပြုနေခြင်း၊ ပြောဆိုနေခြင်း ဖြစ်ပါသည်။) ဤကျိုးကြောင်းပြချက်နှင့် အကြောင်းပြချက်တို့မှတစ်ဆင့် မည်သည့်သတင်းစကားကို သိနေရသနည်း။ (ဘုရားအိမ်တော်က လူတို့ကို ပြုပြင်ခြင်းသည် မှားယွင်းကြောင်း ၎င်းတို့ ပြောဆိုနေခြင်း ဖြစ်ပါသည်။) အချို့သောသူများက ဤသို့ ဆိုကြသည်။ “ပြုပြင်ခြင်း မခံရမီက လိုက်လျှောက်ရန် လမ်းကြောင်းတစ်ခု ရှိသည်ဟု ကျွန်ုပ် ခံစားခဲ့ရပါသည်၊ သို့သော် ပြုပြင်ခြင်း ခံရပြီးသည့်နောက်၌မူ မည်သည့်အရာကို လုပ်ဆောင်ရမည်ကို မသိရှိတော့ပါ”ဟူ၍ ဖြစ်သည်။ သူတို့သည် ပြုပြင်ခြင်း ခံရပြီးနောက် မည်သည့်အရာလုပ်ဆောင်ရမည်ကို အဘယ်ကြောင့် မသိရှိကြသနည်း။ ဤအရာအတွက် အကြောင်းရင်းမှာ အဘယ်နည်း။ (ပြုပြင်ခြင်းနှင့် ရင်ဆိုင်ကြုံတွေ့ရသည့်အခါ သူတို့သည် သမ္မာတရားကို လက်မခံကြပါ သို့မဟုတ် မိမိတို့ကိုယ်ကို သိရှိရန်လည်း မကြိုးပမ်းကြပေ။ သူတို့သည် အယူအဆအချို့ကို သိုထားလျက် ယင်းတို့ကို ဖြေရှင်းရန် သမ္မာတရားကို မရှာဖွေကြပေ။ ဤသည်က သူတို့ကို လမ်းမဲ့သွားစေသည်။ မိမိတို့အတွင်း၌ အကြောင်းတရားကို ရှာဖွေမည့်အစား သူတို့သည် ပြုပြင်ခြင်းကို ခံရသဖြင့် လမ်းပျောက်သွားခဲ့ခြင်း ဖြစ်သည်ဟု ဆန့်ကျင်ဘက်ကို အခိုင်အမာပြောကြသည်။) ဤသည်မှာ တန်ပြန်စွပ်စွဲချက် မဟုတ်သလော။ ယင်းမှာ “ကျွန်ုပ် လုပ်ဆောင်ခဲ့သောအရာသည် စည်းမျဉ်းများနှင့်အညီ ဖြစ်ပါသည်၊ သို့သော် ကိုယ်တော်၏ ပြုပြင်ခြင်းက ကျွန်ုပ်အား စည်းမျဉ်းများနှင့်အညီ ကိစ္စရပ်များကို ကိုင်တွယ်ခွင့် မပြုကြောင်း ရှင်းလင်းစေသည်။ သို့ဖြစ်လျှင် အနာဂတ်၌ ကျွန်ုပ်သည် မည်သို့ လက်တွေ့လုပ်ဆောင်ရမည်နည်း” ဟူ၍ ပြောသကဲ့သို့ဖြစ်သည်။ ဤသည်မှာ ထိုသို့သော စကားများကို ပြောဆိုသည့် လူများက ဆိုလိုသည့်အရာ ဖြစ်သည်။ သူတို့သည် ပြုပြင်ခြင်းခံရသည်ကို လက်ခံကြသလော။ သူတို့သည် အမှားများ ပြုလုပ်ခဲ့သည်ဟူသောအချက်ကို လက်ခံကြသလော။ (လက်မခံကြပါ။) ဤစကားက ၎င်းတို့သည် မကောင်းမှုများကို မည်သို့မဆင်မခြင် ကျူးလွန်ရမည်ဆိုသည်ကို သိသော်လည်း ၎င်းတို့အား ပြုပြင်ပေးပြီး စည်းမျဉ်းများနှင့်အညီ ပြုမူဆောင်ရွက်ရန် ခိုင်းစေသောအခါတွင် ၎င်းတို့သည် မည်သည့်အရာကို လုပ်ဆောင်ရမှန်း မသိဘဲ စိတ်ရှုပ်ထွေးလာကြသည်ဟု စင်စစ်အားဖြင့် ဆိုလိုသည်မဟုတ်လော။ (ဟုတ်ပါသည်။) သို့ဆိုလျှင် သူတို့သည် ယခင်က အမှုအရာများကို မည်သို့ လုပ်ဆောင်ခဲ့ကြသနည်း။ တစ်စုံတစ်ဦးသည် ပြုပြင်ခြင်းခံရခြင်းနှင့် ရင်ဆိုင်ရသည့်အခါ ယင်းမှာ သူတို့သည် စည်းမျဉ်းများနှင့်အညီ မလုပ်ဆောင်ခဲ့သောကြောင့် ဖြစ်သည် မဟုတ်သလော။ (ဟုတ်ပါသည်။) သူတို့သည် မကောင်းမှုကို မဆင်မခြင် ကျူးလွန်ကြသည်၊ သမ္မာတရားကို မရှာဖွေကြဘဲ အမှုအရာများကို စည်းမျဉ်းများနှင့်အညီဖြစ်စေ၊ ဘုရားအိမ်တော်မှ စည်းကမ်းများနှင့်အညီဖြစ်စေ မလုပ်ဆောင်ကြသောကြောင့် ပြုပြင်ခြင်းကို ခံကြရသည်။ ပြုပြင်ခြင်း၏ ရည်ရွယ်ချက်မှာ လူတို့အား သမ္မာတရားကို ရှာဖွေစေရန်နှင့် စည်းမျဉ်းများအတိုင်း ပြုမူလုပ်ဆောင်စေရန် ထောက်ကူပေးဖို့၊ သူတို့ကို မကောင်းမှုကို မဆင်မခြင် ထပ်၍ ကျူးလွန်ခြင်းမှ ဟန့်တားဖို့အတွက် ဖြစ်သည်။ သို့ရာတွင် ပြုပြင်ခြင်းနှင့် ရင်ဆိုင်ရသည့်အခါ ထိုလူများက မည်သို့ပြုမူလုပ်ဆောင်ရမည်ကိုဖြစ်စေ၊ မည်သို့လက်တွေ့လုပ်ဆောင်ရမည်ကို မသိရှိတော့ဟု ဆိုကြသည်။ ဤစကားများတွင် မိမိကိုယ်ကို သိကျွမ်းခြင်းဆိုင်ရာ အရိပ်အယောင် တစ်ခုခု ပါဝင်သလော။ (မပါဝင်ပါ။) သူတို့၌ မိမိကိုယ်ကို သိရှိရန် သို့မဟုတ် သမ္မာတရားကို ရှာဖွေရန် ရည်ရွယ်ချက် လုံးဝ မရှိကြပေ။ ထိုအစား ၎င်းတို့သည် ဤသို့သွယ်ဝိုက်ညွှန်းဆိုကြသည်။ “ကျွန်ုပ်သည် ယခင်က ကျွန်ုပ်၏ တာဝန်များကို အလွန် ကောင်းမွန်စွာ ထမ်းဆောင်ခဲ့ဖူးပါသည်၊ သို့သော် ကိုယ်တော် ကျွန်ုပ်အား ပြုပြင်ခဲ့သည့်အချိန်မှစ၍ ကိုယ်တော်သည် ကျွန်ုပ်၏ အတွေးများကို ဖရိုဖရဲဖြစ်စေခဲ့ပြီး ကျွန်ုပ်၏ တာဝန်များအပေါ် ကျွန်ုပ်၏ လုပ်နည်းကိုင်နည်းကို ရှုပ်ထွေးစေခဲ့ပါသည်။ ယခုအခါ ကျွန်ုပ်၏ စဉ်းစားတွေးခေါ်ပုံမှာ ပုံမှန်မဟုတ်တော့ပါ၊ ထို့ပြင် ကျွန်ုပ်သည် ယခင်ကဲ့သို့ ပြတ်သားမှု သို့မဟုတ် ရဲစွမ်းသတ္တိလည်း မရှိတော့ပါ၊ ကျွန်ုပ်သည် ယခင်ကကဲ့သို့ ရဲရင့်ခြင်း မရှိတော့ဘဲ ဤအရာအားလုံးသည် ပြုပြင်ခြင်းခံရခြင်းကြောင့် ဖြစ်ရပါသည်။ ကျွန်ုပ် ပြုပြင်ခြင်းခံခဲ့ရသည့် အချိန်မှစ၍ ကျွန်ုပ်၏ နှလုံးသားသည် ပြင်းထန်စွာ ထိခိုက်နာကျင်ခဲ့ရပါသည်။ ထို့ကြောင့် ကျွန်ုပ်သည် အခြားသူတို့အား သူတို့၏ တာဝန်များကို ထမ်းဆောင်သည့်အခါ အလွန် သတိထားကြရန် ပြောဆိုရပါမည်။ သူတို့သည် မိမိတို့၏ ချို့ယွင်းချက်များကို မဖော်ပြသင့်ပါ သို့မဟုတ် ချွတ်ချော်မှု မဖြစ်စေသင့်ပါ၊ အကယ်၍ သူတို့ ချွတ်ချော်ခဲ့ပါက သူတို့သည် ပြုပြင်ခြင်းခံရမည်ဖြစ်ပြီး ထို့နောက် သူတို့သည် ကြောက်ရွံ့လာကာ သူတို့ တစ်ချိန်က ပိုင်ဆိုင်ခဲ့သော စိတ်အားထက်သန်မှုလည်း ပျောက်ဆုံးသွားလိမ့်မည်။ ၎င်းတို့၏ ရဲရင့်သော စိတ်ဓာတ်သည် သိသိသာသာ မှေးမှိန်သွားပြီး ၎င်းတို့၏ လူငယ်သတ္တိနှင့် အစွမ်းကုန်လုပ်ဆောင်ရန် လိုအင်ဆန္ဒတို့သည် ပျောက်ဆုံးသွားမည်ဖြစ်ကာ ၎င်းတို့အား ပျော့ညံ့သွားစေလျက် မိမိကိုယ်တိုင်၏ အရိပ်ကို ကြောက်သည့်အပြင် ၎င်းတို့ လုပ်ဆောင်သမျှက မမှန်ကန်ကြောင်း ခံစားရသွားစေသည်။ သူတို့သည် မိမိတို့၏ စိတ်နှလုံးထဲ၌ ဘုရားသခင်၏ မျက်မှောက်တော်ကို ခံစားရတော့မည် မဟုတ်ဘဲ ကိုယ်တော်နှင့် ပို၍ပို၍ ဝေးကွာသွားသည်ဟု ခံစားလာကြလိမ့်မည်။ ဘုရားသခင်ထံ ဆုတောင်းလျက် ဟစ်ခေါ်ခြင်းသည်ပင် အဖြေမရသကဲ့သို့ ဖြစ်နေလိမ့်မည်။ သူတို့၌ ယခင်ကကဲ့သို့ တက်ကြွလန်းဆန်းမှု၊ လှုပ်ရှားတက်ကြွမှုနှင့် ချစ်ခင်နှစ်လိုဖွယ်ကောင်းခြင်းတို့ မရှိတော့ဟု ခံစားရလိမ့်မည်ဖြစ်ပြီး မိမိကိုယ်ကိုပင် အထင်အမြင်သေးလာကြလိမ့်မည်” ဟူ၍ ဖြစ်သည်။ ဤသည်တို့မှာ အတွေ့အကြုံရှိသော ပုဂ္ဂိုလ်တစ်ဦးက မိတ်သဟာယဖွဲ့သည့် စိတ်ရင်းမှန်ဖြင့် ပြောဆိုသော စကားများလော။ ယင်းတို့သည် စစ်မှန်သလော။ ယင်းတို့သည် လူတို့အား တည်ဆောက်မှု ပေးသလော သို့မဟုတ် အကျိုးပြုသလော။ ဤသည်မှာ အဖြစ်မှန်ကို မလိမ့်တစ်ပတ်လုပ်ခြင်း သက်သက်သာ မဟုတ်ပါလော။ (ဟုတ်ပါသည်၊ ဤစကားများသည် အတော်ပင် အဓိပ္ပာယ်မရှိပါ။) ၎င်းတို့က “ကျွန်ုပ်၏ ခြေလှမ်းများနောက် မလိုက်ကြနှင့် သို့မဟုတ် ကျွန်ုပ်၏ လမ်းဟောင်းကို ထပ်မကျော့ကြနှင့်။ သင်တို့သည် ယခုအခါတွင် ကျွန်ုပ်ကို အတော်အတန် အမူအကျင့်ကောင်းသူအဖြစ် မြင်ကြသော်လည်း၊ အမှန်တွင် ထိုပြုပြင်ခြင်းနောက်ပိုင်း ကျွန်ုပ် ကြောက်လန့်သွားခဲ့ခြင်းသာဖြစ်ပြီး ယခင်လောက် လွတ်လပ်ခြင်းနှင့် လွတ်မြောက်ခြင်း မရှိတော့ပါ” ဟု ပြောဆိုကြသည်။ ဤစကားများသည် နားထောင်သူများအပေါ် မည်သည့် သက်ရောက်မှု ရှိသနည်း။ (ယင်းတို့သည် လူတို့အား ပြုပြင်ခြင်းခံရမည်ကို ကြောက်ရွံ့သည့်အတွက် သတိဖြင့် ပြုမူစေလျက် ဘုရားသခင်အပေါ် ပို၍ သတိထားစေပါသည်။) ၎င်းတို့တွင် ဤ အပျက်သဘောဆောင်သည့် သက်ရောက်မှုမျိုး ရှိသည်။ ဤအရာကို ကြားပြီးနောက်၊ လူတို့သည် “ငါ့ကို ထိုအကြောင်း ပြောပြလော့။ သတိမမူမိခြင်း အသေးအဖွဲတစ်ခုနှင့် သင် ပြုပြင်ခြင်းခံလိုက်ရသည်သာတည်း။ ယင်းကို တားဆီးရန် သင်လုပ်နိုင်သည့်အရာ ဘာမျှမရှိပါတကား။ ဘုရားအိမ်တော်၌ တာဝန်များကို ထမ်းဆောင်ခြင်းသည် အဘယ်ကြောင့် ဤမျှ ခက်ခဲရသနည်း။ သမ္မာတရား စည်းမျဉ်းများအကြောင်း အမြဲပြောနေသည်။ ယင်းသည် အလွန် ခက်ခဲလှသည်တကား။ ရိုးရှင်းပြီး တည်ငြိမ်သော ဘဝကို အသက်ရှင်နေထိုင်ရုံမျှဖြင့် မလုံလောက်ပါသလော။ ယင်းမှာ မြင့်မားသော တောင်းဆိုမှုတစ်ခု သို့မဟုတ် လွန်ကဲသော မျှော်လင့်ချက်တစ်ခု မဟုတ်ပါ။ သို့သော် အဘယ်ကြောင့် စွမ်းဆောင်ရရှိရန် အလွန်ခက်ခဲရသနည်း။ ကျွန်ုပ် ပြုပြင်မခံရရန် သေချာပေါက် မျှော်လင့်ပါသည်။ ကျွန်ုပ်သည် အလွန် ကြောက်တတ်သူတစ်ဦး ဖြစ်သည်။ ပုံမှန်အားဖြင့်၊ လူတို့က ကျွန်ုပ်ကို စူးစိုက်ကြည့်ပြီး အသံကျယ်ကျယ်ဖြင့် စကားပြောသည့်အခါ၊ ကျွန်ုပ်၏ နှလုံးခုန်နှုန်း မြန်လာသည်။ ကျွန်ုပ်သည် ပြုပြင်ခြင်းကို အမှန်တကယ် ရင်ဆိုင်ရပြီး အဖြစ်မှန်များကို ထိုသို့ စိတ်ဖြာလေ့လာဆွေးနွေးလျက် စကားလုံးများက ထိုမျှ ပြင်းထန်လျှင်၊ ထိုအရာကို ကျွန်ုပ် မည်သို့ ကိုင်တွယ်နိုင်မည်နည်း။ ယင်းက ကျွန်ုပ်ကို အိပ်မက်ဆိုးများ ပေးမည် မဟုတ်လော။ လူတိုင်းက ပြုပြင်ခြင်းသည် ကောင်းသည်ဟု ပြောကြသော်လည်း၊ အဘယ်သို့ဖြစ်ပြီး ထိုသို့ဖြစ်သည်ကို ကျွန်ုပ် မမြင်ပါ။ ထိုလူသည် ယင်းကြောင့် ကြောက်လန့်သွားခဲ့သည် မဟုတ်လော။ ပြုပြင်ခြင်းခံရလျှင်၊ ကျွန်ုပ်လည်း ကြောက်လန့်သွားမည် ဖြစ်သည်”ဟု စဉ်းစားကြလိမ့်မည်။ ဤသည်မှာ အပျက်သဘောဆောင်ခြင်းကို ထုတ်ဖော်သောသူတို့၏ စကားများကြောင့် ဖြစ်ပေါ်လာသော သက်ရောက်မှု မဟုတ်လော။ ဤသက်ရောက်မှုသည် အပြုသဘောဆောင်သလော သို့မဟုတ် အပျက်သဘောဆောင်သလော။ (အပျက်သဘောဆောင်ပါသည်။) ဤအပျက်သဘောဆောင်သော ပြောဆိုချက်များသည် သမ္မာတရားကို လိုက်စားလိုသောသူတို့အပေါ် ကြီးမားသော ထိခိုက်နစ်နာမှု ဖြစ်စေနိုင်သည်တကား။ သို့ဖြစ်၍ ငါ့ကို ပြောလော့၊ အပျက်သဘောဆောင်ခြင်းကို မကြာခဏ ထုတ်ဖော်ပြီး သေခြင်းတရားကို ဖြန့်ဝေသောသူတို့သည် စာတန်၏ အစေခံများ ဖြစ်ကြသလော။ ၎င်းတို့သည် အသင်းတော်၏ အလုပ်ကို နှောင့်ယှက်သောသူများ ဖြစ်ကြသလော။ (ဖြစ်ကြပါသည်။)

အချို့လူတို့သည် မိမိတို့၏ ကိုယ်ပိုင် စိတ်ကူးများအတိုင်း ပြုမူဆောင်ရွက်ပြီး စည်းမျဉ်းများကို ဆန့်ကျင်ကြသည်။ ပြုပြင်ခြင်းခံရပြီးနောက်၊ ၎င်းတို့သည် အလွန်ကြိုးစားလုပ်ဆောင်ပြီး အဖိုးအခတစ်ခု ပေးဆပ်ခဲ့ရလင့်ကစား၊ ပြုပြင်ခြင်းခံခဲ့ရဆဲဖြစ်သည်ဟု ခံစားရသောကြောင့် ၎င်းတို့၏ စိတ်နှလုံးများသည် မနာခံမှုဖြင့် ပြည့်လာပြီး ဖော်ထုတ်ခြင်း သို့မဟုတ် စိတ်ဖြာလေ့လာဆွေးနွေးခြင်းကို လက်မခံကြပေ။ ၎င်းတို့က ဘုရားသခင်သည် မဖြောင့်မတ်ကြောင်းနှင့် ဘုရားအိမ်တော်က ၎င်းတို့အပေါ် မမျှတကြောင်း ယုံကြည်ကြသည်။ အကြောင်းမှာ ၎င်းတို့ကဲ့သို့ အသုံးဝင်သော ပါရမီရှိသူတစ်ဦး၊ ဆင်းရဲဒုက္ခများစွာကို ကြံ့ကြံ့ခံပြီး ကြီးမားသော အဖိုးအခကို ပေးဆပ်သောသူတစ်ဦးသည် ဘုရားအိမ်တော်၏ ချီးမွမ်းခြင်းကို မခံရသည့်အပြင် ပြုပြင်ခြင်းပင် ခံရသောကြောင့်ဖြစ်သည်။ ၎င်းတို့၏ မနာခံမှုမှ နာကြည်းချက်များ ပေါ်ပေါက်လာပြီး ၎င်းတို့၏ အပျက်သဘောဆောင်ခြင်းကို ထုတ်ဖော်ကြလိမ့်မည်။ “ကျွန်ုပ်မြင်သည့်အတိုင်းဆိုလျှင်၊ ဘုရားကို ယုံကြည်ခြင်းထက် ပိုခက်သည့်အရာ ဘာမျှမရှိပါ။ ကောင်းချီးမင်္ဂလာအချို့ကို လက်ခံရရှိရန်နှင့် ကျေးဇူးတော်အနည်းငယ်ကို မွေ့လျော်ခံစားရန်မှာ အမှန်တကယ် ခက်ခဲလှပါသည်။ ကျွန်ုပ်သည် အလွန်မြင့်မားသော အဖိုးအခကို ပေးဆပ်ပြီးဖြစ်သော်လည်း၊ အမှုအရာတစ်ခုကို ညံ့ဖျင်းစွာ လုပ်ဆောင်မိခြင်းအတွက် ပြုပြင်ခြင်းခံခဲ့ရသည်။ ကျွန်ုပ်ကဲ့သို့သောသူတစ်ဦးသည် အလုပ်တာဝန်အတွက် စံမမီလျှင်၊ တစ်ဦးတလေက မည်သို့ စံမီနိုင်မည်နည်း။ ဘုရားသည် ဖြောင့်မတ်သည် မဟုတ်လော။ ဘုရားသခင်၏ ဖြောင့်မတ်ခြင်းကို အသိအမှတ်ပြုရန် ကျွန်ုပ် အဘယ်ကြောင့် စံမမီရသနည်း။ ဘုရား၏ဖြောင့်မတ်ခြင်းသည် အဘယ်သို့ဖြစ်ပြီး လူတို့၏ အယူအဆများနှင့် အလွန် မကိုက်ညီရသနည်း”ဟူ၍ ဖြစ်သည်။ စည်းမျဉ်းများကို ဆန့်ကျင်သည့် မည်သည့်အရာကို ၎င်းတို့ လုပ်ဆောင်ခဲ့သည် သို့မဟုတ် မည်သည့် ဖောက်ပြန်ပျက်စီးသော စိတ်သဘောထားများကို ၎င်းတို့ ထုတ်ဖော်ခဲ့သည်ဟူသည်တို့ကို စိတ်ဖြာလေ့လာဆွေးနွေးခြင်း မရှိကြပေ။ ၎င်းတို့တွင် နောင်တရခြင်း သို့မဟုတ် ကျိုးနွံနာခံခြင်း အရိပ်အယောင်တစ်ခုပင် မရှိသည်သာမက၊ ပွင့်လင်းစွာ ဝေဖန်ပြီး အတိုက်အခံပင် လုပ်ကြသည်။ ၎င်းတို့က ထိုသို့သော ပြောဆိုချက်တစ်ခုကို ပြုလုပ်သည်ကို ကြားပြီးနောက်၊ လူအများစုသည် ၎င်းတို့နှင့်ပတ်သက်၍ အတော်အတန် စာနာလာကြပြီး ၎င်းတို့၏ လွှမ်းမိုးခြင်းကို ခံကြရသည်။ “မှန်သည် မဟုတ်လော။ သူတို့သည် ဘုရားသခင်ကို နှစ်ပေါင်းနှစ်ဆယ်ကြာ ယုံကြည်ခဲ့ပြီးဖြစ်ကာ ထိုသို့သော ပြုပြင်ခြင်းကို ရင်ဆိုင်ရဆဲ ဖြစ်သည်။ နှစ်ပေါင်းနှစ်ဆယ်ကြာ ယုံကြည်ပြီးသောသူတစ်ဦးသည် မုချကယ်တင်မခံရနိုင်လျှင်၊ ကျွန်ုပ်တို့ကဲ့သို့သော လူများမှာ သာ၍ပင် မျှော်လင့်ချက်နည်းပေသည်”ဟူ၍ ဖြစ်သည်။ ၎င်းတို့သည် အဆိပ်ခတ်ခံရလေပြီ မဟုတ်လော။ အပျက်သဘောဆောင်ခြင်းကို ထုတ်ဖော်လိုက်သည်နှင့်တစ်ပြိုင်နက်၊ လူတို့၏ စိတ်နှလုံးထဲတွင် စိုက်ပျိုးလိုက်သော မျိုးစေ့တစ်စေ့ကဲ့သို့၊ ၎င်းတို့၏ စိတ်ထဲတွင် အမြစ်တွယ်၊ အညှောက်ပေါက်၊ ဖူးပွင့်ပြီး အသီးသီးလျက် အဆိပ်ကို စိုက်လိုက်ခြင်း ဖြစ်သည်။ လူတို့ မသိလိုက်မီတွင် ၎င်းတို့ အဆိပ်ခတ်ခံလိုက်ရပြီး၊ ဘုရားသခင်အပေါ် အတိုက်အခံပြုခြင်းနှင့် စောဒကတက်မှုများက ၎င်းတို့၌ ပေါ်ပေါက်လာကြသည်။ ထိုလူတို့ ပြုပြင်ခြင်းခံရသည့်အခါ၊ ၎င်းတို့သည် ဘုရားသခင်အပေါ် မနာမခံ ဖြစ်လာကြပြီး ၎င်းတို့ကို ဘုရားအိမ်တော်က ကိုင်တွယ်သည့်ပုံစံအပေါ် မကျေမနပ် ဖြစ်ကြသည်။ နောင်တရခြင်းနှင့် ဝန်ချခြင်း သဘောထားကို ခံယူမည့်အစား၊ ၎င်းတို့သည် အငြင်းအခုံပြုကြသည်၊ အကြောင်းပြချက်များပေးကာ မိမိတို့ကိုယ်ကို ခုခံကာကွယ်ကြသည်။ ၎င်းတို့ ယုံကြည်ခဲ့သည့် နှစ်ကာလများစွာတစ်လျှောက် အခက်အခဲမည်မျှကို ၎င်းတို့ ကြံ့ကြံ့ခံခဲ့ပုံနှင့် မည်သည့်အလုပ်ကို လုပ်ဆောင်ခဲ့ကြောင်း၊ မည်သည့်တာဝန်များကို ထမ်းဆောင်ခဲ့ကြောင်းနှင့် ယခုအခါ ဆုလာဘ်များ လက်ခံရရှိမည့်အစား ပြုပြင်ခြင်းကို ရင်ဆိုင်နေရကြောင်းတို့အား နေရာအနှံ့တွင် သိရှိစေကြသည်။ ၎င်းတို့သည် ပြုပြင်ခံရခြင်းမှ မိမိတို့၏ ကိုယ်ပိုင်ဖောက်ပြန်ပျက်စီးခြင်းနှင့် မိမိတို့ ပြုခဲ့သော အမှားများကို အသိအမှတ်ပြုရန် ပျက်ကွက်သည်သာမက၊ ဘုရားအိမ်တော်က ၎င်းတို့ကို ဆက်ဆံခဲ့သည့်နည်းလမ်းသည် မမျှတသည့်အပြင် ကျိုးကြောင်းဆီလျော်မှုမရှိလှကြောင်း၊ ၎င်းတို့ကို ထိုသို့ မဆက်ဆံသင့်ကြောင်း၊ အကယ်၍ ထိုသို့ဆက်ဆံပါက ဘုရားသခင်သည် ဖြောင့်မတ်ခြင်းမရှိဟူသည့် စိတ်ကူးကိုလည်း ဖြန့်ဝေကြသည်။ ဤအပျက်သဘောဆောင်ခြင်းကို ၎င်းတို့ ထုတ်ဖော်ရသည့်အကြောင်းရင်းမှာ ညီအစ်ကိုမောင်နှမများ၏ အသက်ဝင်ရောက်မှုနှင့် အသင်းတော်၏အလုပ်ကို ၎င်းတို့က ထိခိုက်နစ်နာစေခဲ့သည်ဟူသောအချက်ကို လက်ခံရန် မဆိုထားနှင့်၊ ၎င်းတို့အနေဖြင့် ပြုပြင်ခြင်း သို့မဟုတ် မိမိတို့ အမှားလုပ်ခဲ့သည်ဟူသောအချက်ကို လက်မခံနိုင်သောကြောင့်ဖြစ်သည်။ ၎င်းတို့သည် မိမိတို့ မှန်ကန်စွာ ပြုမူခဲ့ကြောင်းနှင့် ၎င်းတို့ကို ပြုပြင်သည့် ဘုရားအိမ်တော်ကသာ မှားယွင်းကြောင်း ယုံကြည်ကြသည်။ အပျက်သဘောဆောင်ခြင်းကို ထုတ်ဖော်ခြင်းအားဖြင့်၊ ၎င်းတို့သည် ဘုရားအိမ်တော်က လူတို့ကို ဆက်ဆံပုံတွင် မမျှတကြောင်း လူတို့ကို ပြောပြရန် ရည်ရွယ်သည်။ လူတစ်ဦး အမှားလုပ်သည်နှင့်တစ်ပြိုင်နက်၊ ထိုလူက အလျှော့ပေးလာကာ သူ့အနေဖြင့် မည်သည့် ပံ့ပိုးမှုများကိုမျှ မပြုခဲ့ကြောင်း တွေးထင်သည့်အဆင့်ထိ၊ သူ့ကို ပုဂ္ဂိုလ်ရေးကိုးကွယ်သူ မည်သူမျှမရှိသည့်အထိ၊ မိမိကိုယ်ကို တန်ဖိုးမထားတော့သည့်အပြင် ဘုရားသခင်ထံ ဆုလာဘ်များ မတောင်းဆိုဝံ့တော့သည်အထိ ဘုရားအိမ်တော်က ဤကိစ္စကို အမိအရအသုံးချကာ ၎င်းတို့ကို ရက်စက်စွာ ပြုပြင်ရင်း ထိုအမှားကို ၎င်းတို့အပေါ် လက်နက်သဖွယ် အသုံးချလိမ့်မည်။ ထိုအခါမှသာ ဘုရားအိမ်တော်သည် မိမိ၏ ရည်ရွယ်ချက်ကို စွမ်းဆောင်ရရှိပြီးဖြစ်လိမ့်မည်။ ဤအပျက်သဘောဆောင်ခြင်းကို ထုတ်ဖော်ရာတွင် ၎င်းတို့၏ ရည်မှန်းချက်မှာ ပိုများသော လူတို့ကို ၎င်းတို့အတွက် ခုခံကာကွယ်ပေးစေရန်၊ ပိုများသောလူတို့ကို “ကိစ္စရပ်၏အမှန်တရား”အား နားလည်စေရန်နှင့် ဘုရားသခင်ကို ၎င်းတို့ ယုံကြည်ခဲ့သည့် နှစ်ပေါင်းများစွာတစ်လျှောက် ၎င်းတို့ မည်မျှ ဆင်းရဲဒုက္ခခံစားခဲ့ရသည်၊ မိမိတို့၏ ပံ့ပိုးမှုများက မည်မျှ အရေးပါခဲ့သည်၊ မိမိတို့ မည်မျှ အရည်အချင်းပြည့်မီသည်ဟူသည်နှင့် မိမိတို့သည် မည်မျှ အတွေ့အကြုံရင့်ကျက်သော ယုံကြည်သူဖြစ်သည်ဟူသည်တို့ကို မြင်စေရန် ဖြစ်သည်။ ဤအရာဖြင့်၊ ၎င်းတို့သည် ဘုရားအိမ်တော်၏ စည်းမျဉ်းများနှင့် ဘုရားအိမ်တော်က ၎င်းတို့အား ပေးခဲ့သော ပြုပြင်ခြင်းတို့ကို အတူတကွ ဆန့်ကျင်ရာတွင် အခြားသူတို့အား မိမိတို့ဘက်၌ ရပ်တည်စေလိုကြသည်။ ဤသည်မှာ သဘောသဘာဝအားဖြင့် လူတို့ကို မိမိတို့ဘက်သို့ ဆွဲဆောင်ခြင်း မဟုတ်လော။ (ဟုတ်ပါသည်။) ဤနည်းလမ်းဖြင့် အပျက်သဘောဆောင်ခြင်းကို ထုတ်ဖော်ရာတွင် ၎င်းတို့၏ ပန်းတိုင်မှာ လူတို့ကို မိမိတို့ဘက်သို့ ဆွဲဆောင်ရန်နှင့် အထင်အမြင်မှားစေရန်ဖြစ်ပြီး၊ ၎င်းတို့သည် မိမိတို့၏ မကျေမချမ်းဖြစ်ခြင်းကို ထုတ်ဖော်ရန် အသင်းတော်၏အလုပ်ကို နှောင့်ယှက်ကြသည်။ အပျက်သဘောဆောင်ခြင်းကို ၎င်းတို့ ထုတ်ဖော်ပြီးသည့်အခါ နောက်ဆုံးတွင် လူတို့အပေါ် မည်သည့် အကျိုးသက်ရောက်မှု ရှိသည်ဖြစ်စေ၊ ထိုအကျိုးသက်ရောက်မှုနှင့် အကျိုးဆက်မှာ လူတို့ အထင်အမြင်မှားစေခြင်းခံရခြင်းနှင့် နှောင့်ယှက်ခြင်းခံရခြင်း၊ ၎င်းတို့ ထိခိုက်နစ်နာခြင်းတို့ ဖြစ်သည်။ ယင်းသည် တည်ဆောက်စရာ မဟုတ်ပေ။ အပျက်သဘောဆောင်သော အကျိုးသက်ရောက်မှု ဖြစ်သည်။

လူတို့သည် ပြုပြင်ခြင်းနှင့် ရင်ဆိုင်ရသည့်အခါ၊ ဤသည်တို့မှာ အခြေခံအားဖြင့် ၎င်းတို့ ထုတ်ဖော်သည့် အပျက်သဘောဆောင်သည့်အရာများ ဖြစ်ကြသည်။ ၎င်းတို့သည် ပြုပြင်ခံရခြင်းကို လက်မခံနိုင်သည့်အပြင်၊ မိမိတို့၏ စိတ်နှလုံးထဲတွင် မကျေမနပ်ဖြစ်ကာ နာခံမှုမရှိကြ၊ ဘုရားသခင်ထံမှ ယင်းကို လက်မခံနိုင်ကြပေ။ ၎င်းတို့၏ ပထမဦးဆုံး တုံ့ပြန်ချက်မှာ ပြုပြင်ခြင်းနှင့်စပ်လျဉ်း၍ သမ္မာတရားကို ရှာဖွေခြင်း၊ မိမိတို့ကိုယ်ကို ဆင်ခြင်သုံးသပ်ခြင်း၊ သိရှိခြင်းနှင့် စိတ်ဖြာလေ့လာဆွေးနွေးခြင်း၊ မိမိတို့ အတိအကျ မည်သည့်အရာကို အမှားလုပ်ခဲ့သည်၊ မိမိတို့၏ လုပ်ဆောင်ချက်များက စည်းမျဉ်းများနှင့် ကိုက်ညီခြင်း ရှိ၊ မရှိ၊ ဘုရားအိမ်တော်က ၎င်းတို့ကို အဘယ်ကြောင့် ပြုပြင်ခဲ့သည်ဟူသည်နှင့် ဤသို့ ၎င်းတို့ ဆက်ဆံခံရခြင်းမှာ ပုဂ္ဂိုလ်ရေးဆိုင်ရာ မကျေမချမ်းဖြစ်ခြင်းကြောင့် ဟုတ်မဟုတ်၊ မျှတပြီး ကျိုးကြောင်းဆီလျော်ခြင်း ရှိမရှိဟူသည်တို့ကို ကြည့်ခြင်း မဟုတ်ပေ။ ၎င်းတို့၏ ပထမဆုံး တုံ့ပြန်ချက်က ဤအရာများကို ရှာဖွေရန် မဟုတ်။ ထိုအစား၊ ၎င်းတို့၏ ပထမဆုံး တုံ့ပြန်ချက်မှာ ပြုပြင်ခြင်းကို ဆန့်ကျင်ရန် မိမိတို့၏ အရည်အချင်းများ၊ ခါးစည်းခံခဲ့ရသော ဆင်းရဲဒုက္ခများနှင့် အသုံးခံမှုများကို အားကိုးအားထားပြုခြင်း ဖြစ်သည်။ ထိုသို့ပြုလုပ်ရာတွင်၊ ၎င်းတို့၏ စိတ်နှလုံးများအတွင်း၌ ပေါ်ပေါက်လာသည့် အရာအားလုံးသည် အပြုသဘောဆောင်သည့်အရာ မည်သည့်အရာမျှမရှိဘဲ အပျက်သဘောဆောင်ရန် သေချာသည်။ သို့ဖြစ်၍ ၎င်းတို့သည် ပြုပြင်ခြင်းခံရပြီးနောက် မိမိတို့၏ ခံစားချက်များနှင့် သိနားလည်မှုအကြောင်း မိတ်သဟာယဖွဲ့သည့်အခါ၊ အပျက်သဘောဆောင်ခြင်းကို ထုတ်ဖော်ပြီး အယူအဆများကို သေချာပေါက် ဖြန့်ဝေကြလေသည်။ အပျက်သဘောဆောင်ခြင်းကို ထုတ်ဖော်ခြင်းနှင့် အယူအဆများကို ဖြန့်ဝေခြင်းတို့အား ချက်ချင်း တားဆီးကာ ကန့်သတ်သင့်သည်။ လိုက်လျောပြီး လျစ်လျူမရှုသင့်ပေ။ ဤအပျက်သဘောဆောင်သော အရာများသည် လူတစ်ဦးစီ၏ အသက်ဝင်ရောက်မှုကို ပိတ်ဆို့တားဆီးလိမ့်မည်၊ နှောင့်ယှက်ပြီး ထိခိုက်နစ်နာစေလိမ့်မည်ဖြစ်ကာ ယင်းတို့သည် ဘုရားသခင်ကို လူတို့၏ သစ္စာစောင့်သိမှု သို့မဟုတ် မိမိတို့တာဝန်များကို သစ္စာစောင့်သိသော ထမ်းဆောင်ခြင်းအား လှုံ့ဆော်ရန်မဆိုထားနှင့်၊ အပြုသဘောဆောင်သော အခန်းကဏ္ဍကို ပါဝင်ဆောင်ရွက်နိုင်ခြင်းမရှိပေ။ ထို့ကြောင့်၊ ထိုသို့သောလူတို့သည် အပျက်သဘောဆောင်ခြင်းကို ထုတ်ဖော်သည့်အခါ၊ ၎င်းတို့သည် အသင်းတော်အသက်တာကို နှောင့်ယှက်နေခြင်းဖြစ်ပြီး ကန့်သတ်ခြင်းခံရသင့်သည်။

၃။ မိမိ၏ ဂုဏ်သတင်း၊ အဆင့်အတန်းနှင့် အကျိုးစီးပွားများ ထိခိုက်နစ်နာသည့်အခါ အပျက်သဘောဆောင်ခြင်းကို ထုတ်ဖော်ခြင်း

ဖြုတ်ချခံရခြင်း သို့မဟုတ် ပြုပြင်ခြင်းခံရပြီးနောက် အပျက်သဘောဆောင်ခြင်းကို ထုတ်ဖော်ခြင်းအပြင်၊ အခြားမည်သည့်အခြေအနေများတွင် လူတို့သည် အပျက်သဘောဆောင်ခြင်းကို ထုတ်ဖော်ကြသနည်း။ (လူတို့၏ အကျိုးစီးပွားများ ထိခိုက်နစ်နာပြီး ဆုံးရှုံးမှုတစ်ခု ခံစားခဲ့ရသည်ဟု ၎င်းတို့ ခံစားရသည့်အခါ ဖြစ်ပါသည်။) (အချို့လူတို့သည် မိမိတို့၏ တာဝန်များကို နှစ်ပေါင်းများစွာ ထမ်းဆောင်ကြပြီးဖြစ်သော်လည်း၊ ၎င်းတို့ နာမကျန်းဖြစ်လာသည့်အခါ သို့မဟုတ် ၎င်းတို့၏ မိသားစုများအပေါ် ဘေးအန္တရာယ်များ ကျရောက်သည့်အခါ၊ ၎င်းတို့က “ဘုရားသခင်ကို နှစ်ပေါင်းများစွာ ယုံကြည်ခြင်းမှ ကျွန်ုပ် ဘာရခဲ့သနည်း” ဟု ပြောဆိုကြပါသည်။) အပျက်သဘောဆောင်တတ်သူများ၏ အသုံးများသော “ဆောင်ပုဒ်” မှာ “ကျွန်ုပ် ဘာရခဲ့သနည်း” ဟူ၍ ဖြစ်သည်။ အခြားမည်သည့်အခြေအနေများ ရှိသနည်း။ (အချို့လူတို့သည် မိမိတို့၏ တာဝန်များတွင် ရလဒ်များ စွမ်းဆောင်ရရှိရန် ပျက်ကွက်သည်သာမက၊ မကြာခဏ အမှားများလုပ်မိသောကြောင့် ၎င်းတို့က “အဘယ်ကြောင့် ဘုရားသခင်သည် အခြားသူများကို ဉာဏ်အလင်းပေးပြီး ကျွန်ုပ်ကိုမူ ဉာဏ်အလင်းမပေးသနည်း။ အဘယ်ကြောင့် ဘုရားသခင်သည် ၎င်းတို့ကို ထိုသို့သော အစွမ်းအစကောင်းကို ပေးစဉ်တွင် ကျွန်ုပ်၏ အစွမ်းအစမှာမူ အလွန်ညံ့ဖျင်းရသနည်း”ဟု ပြောဆိုကြပါသည်။ မိမိတို့၏ ကိုယ်ပိုင်ပြဿနာများကို ဆင်ခြင်သုံးသပ်မည့်အစား၊ ၎င်းတို့သည် ဘုရားသခင်က ၎င်းတို့ကို ဉာဏ်အလင်းမပေးခဲ့ကြောင်း သို့မဟုတ် လမ်းညွှန်ခြင်းမပြုခဲ့ကြောင်း ပြောဆိုလျက် တာဝန်ကို ဘုရားသခင်အပေါ်သို့ လွှဲချပြီးနောက်၊ ဘုရားသခင်အကြောင်းကို ဆက်လက်၍ စောဒကတက်ကြပါသည်။) ၎င်းတို့သည် အဘယ်ကြောင့် ဘုရားသခင်က အခြားသူတို့ကို အလင်းပေးပြီး ကျေးဇူးတော် ပေးသနားကာ ၎င်းတို့ကိုမူ မပေးရသနည်း၊ အဘယ်ကြောင့် မိမိတို့၏ တာဝန်များတွင် ရလဒ်များ မစွမ်းဆောင်မရရှိရသနည်းဟု မေးခွန်းထုတ်ကာ မြည်တမ်းလျက် ဘုရားသခင်က မျှတမှုမရှိကြောင်း အခိုင်အမာဆိုကြသည်။ ၎င်းတို့ စောဒကတက်နေကြပေသည်။ သင်တို့ ပေးခဲ့သော ဥပမာများက ကောင်းပေသည်။ နောက်ထပ် ရှိသေးသလော။ (အချို့လူတို့သည် မိမိတို့၏ တာဝန်ခန့်အပ်မှုများကို ချိန်ညှိခံရသည့်အခါ အဘယ်ကြောင့် ဤသို့ဖြစ်ခဲ့ရသည်ကို မေးခွန်းထုတ်လျက်၊ ခေါင်းဆောင်များနှင့် အမှုဆောင်များက ၎င်းတို့ကို ပစ်မှတ်ထားနေပြီး ၎င်းတို့အတွက် အမှုအရာများ အခက်အခဲဖြစ်အောင် လုပ်နေသည်ဟု သံသယဝင်ကြလျက် မကျေမချမ်းမှုများဖြင့် ပြည့်လာကြပါသည်။) ၎င်းတို့သည် ဘုရားအိမ်တော်က ၎င်းတို့ကို အထင်သေးသည်ဟု ခံစားရသလော။ (ခံစားရပါသည်။) လက်တွေ့အလုပ်မလုပ်သော အချို့လူတို့သည် ဖြုတ်ချပြီး ဖယ်ရှားခံရကာ၊ ၎င်းတို့၏ ဂုဏ်သတင်းနှင့် အဆင့်အတန်းတို့ ထိခိုက်နစ်နာခဲ့ရသည်ဟု ခံစားရသည်။ မိမိတို့၏ မကျေနပ်မှုကို ဖွင့်ထုတ်ရန်၊ ၎င်းတို့သည် အမြဲ ကွယ်ရာတွင် မကောင်းပြောဆိုကြသည်။ “ကျွန်ုပ်သည် ဘုရားကို ယုံကြည်သည်မှာ မကြာသေးပါ။ ကျွန်ုပ်၏ နားလည်နိုင်စွမ်းသည် မကောင်းသည့်အပြင်၊ ကျွန်ုပ်သည် ညံ့ဖျင်းသော အစွမ်းအစရှိပါသည်။ ကျွန်ုပ်သည် အခြားသူများနှင့် မယှဉ်သာပါ။ အကယ်၍ ၎င်းတို့က ကျွန်ုပ် မစွမ်းဆောင်နိုင်ဟု ပြောပါက၊ ကျွန်ုပ် မစွမ်းဆောင်နိုင်သည်သာ ဖြစ်ရမည်”ဟူ၍ ပြောကြသည်။ အပေါ်ယံအားဖြင့်၊ ၎င်းတို့သည် မိမိတို့၏ အားနည်းချက်များကို အသိအမှတ်ပြုနေခြင်းဖြစ်သော်လည်း၊ အမှန်တွင်မူ၊ ၎င်းတို့သည် မိမိတို့ ဆုံးရှုံးခဲ့သော အကျိုးကျေးဇူးများကို ပြန်လည်ရရှိရန် ကြိုးစားနေခြင်း၊ အဆက်မပြတ် ကွယ်ရာတွင် မကောင်းပြောဆိုနေခြင်းနှင့် လူတို့၏ စာနာမှုကို ရရှိရန်နှင့် ဘုရားအိမ်တော်က မမျှတကြောင်း ၎င်းတို့အား ခံစားရစေရန် အမှုအရာများကို ပြောဆိုနေခြင်း ဖြစ်သည်။ ၎င်းတို့၏ အကျိုးစီးပွားများ ထိခိုက်နစ်နာသည်နှင့်တစ်ပြိုင်နက်၊ ၎င်းတို့သည် အင်တင်တင်ဖြစ်လာကြပြီး မိမိတို့၏ ဆုံးရှုံးမှုများကို ပြန်လည်ရရှိရန်နှင့် လျော်ကြေး လက်ခံရရှိရန် အမြဲ မျှော်လင့်နေကြသည်။ အကယ်၍ မရရှိပါက၊ ၎င်းတို့သည် ဘုရားသခင်၌ မိမိတို့၏ ယုံကြည်ခြင်းကို ဆုံးရှုံးကြပြီး၊ “ဘုရားကို ယုံကြည်ခြင်းက ကောင်းမြတ်သည်ဟု ကျွန်ုပ် တွေးထင်လေ့ရှိခဲ့ပြီး၊ အသင်းတော်တွင် ခေါင်းဆောင် သို့မဟုတ် အမှုဆောင်အဖြစ် ဆောင်ရွက်ခြင်းက ကြီးမားသော ကောင်းချီးများကို သေချာပေါက် ဆောင်ကြဉ်းပေးလိမ့်မည်ဟု တွေးထင်ခဲ့သည်။ ဖြုတ်ချပြီး ဖယ်ရှားခံရမည်ကိုလည်းကောင်း၊ အခြားသူတို့၏ ငြင်းပယ်ခြင်း ခံရလိမ့်မည်ကိုလည်းကောင်း မည်သည့်အခါမျှ ကျွန်ုပ် မမျှော်လင့်ခဲ့ပါ။ ဘုရားအိမ်တော်၌ ဤသို့သောအရာတစ်ခု ဖြစ်ပျက်နိုင်သည်ကို စဉ်းစားကြည့်လော့။ ဘုရားကို ယုံကြည်သော လူတိုင်းသည် သေချာပေါက် လူကောင်းတစ်ဦး မဟုတ်သည့်အပြင်၊ ဘုရားအိမ်တော် လုပ်ဆောင်သည့် အရာတိုင်းသည် ဘုရား သို့မဟုတ် တရားမျှတမှုကို ကိုယ်စားပြုခြင်း မရှိပါ” ဟူသည်ကဲ့သို့သော အရာများကို ပြောဆိုလျက်၊ သူ့ကို မည်သို့ ယုံကြည်ရမည်ကို မသိကြတော့ပေ။ ဤ ပြောဆိုချက်များ၏ သဘောသဘာဝမှာ အဘယ်နည်း။ ၎င်းတို့၏ စကားများသည် သိသာထင်ရှားစွာဖြင့်ရော၊ သွယ်ဝိုက်သောအားဖြင့်ပါ တိုက်ခိုက်မှုတစ်ခုကို ဖော်ပြသည်။ ၎င်းတို့သည် ဝေဖန်မှုနှင့် အတိုက်အခံပြုခြင်းကို ဖော်ပြသည်။ အပေါ်ယံအားဖြင့်၊ ၎င်းတို့သည် ခေါင်းဆောင်တစ်ဦးဦး သို့မဟုတ် အသင်းတော်တစ်ပါးပါးကို ပစ်မှတ်ထားပုံရသော်လည်း၊ ၎င်းတို့၏ စိတ်နှလုံးထဲတွင် ဤစကားများကို အမှန်တကယ် ရည်ရွယ်နေသည့်အရာမှာ ဘုရားသခင်၊ သူ၏နှုတ်ကပတ်တော်များအပြင် သူ့အိမ်တော်၏ စီမံအုပ်ချုပ်ရေးဆိုင်ရာ အမိန့်များနှင့် စည်းမျဉ်းများ ဖြစ်သည်။ ၎င်းတို့သည် မိမိတို့၏ မကျေမချမ်းဖြစ်ခြင်းကို သက်သက် ဖွင့်ချနေခြင်း ဖြစ်သည်။ အဘယ်ကြောင့် ၎င်းတို့သည် မိမိတို့၏ မကျေမချမ်းဖြစ်ခြင်းကို ဖွင့်ချနေကြသနည်း။ ၎င်းတို့သည် ဆုံးရှုံးမှုတစ်ခု ခံစားရပြီးဖြစ်သည်ဟု ခံစားရလေသည်။ ၎င်းတို့၏ စိတ်နှလုံးထဲတွင်၊ ၎င်းတို့သည် မမျှတမှုနှင့် မကျေနပ်မှုကို ခံစားရပြီး၊ အမှုအရာများကို တောင်းဆိုကာ လျော်ကြေး လက်ခံရရှိလိုကြသည်။ ထိုသို့သောလူတို့ ထုတ်ဖော်သည့် အပျက်သဘောဆောင်ခြင်းသည် လူအများစုအတွက် သိသာထင်ရှားသော ခြိမ်းခြောက်မှုတစ်ခု မဖြစ်စေသော်လည်း၊ ဤစက်ဆုပ်ဖွယ် စကားများသည် လူတို့၏ စိတ်ထဲတွင် အသင့်အတင့် နှောင့်ယှက်မှုကို ဖြစ်စေသည့် နှောင့်ယှက်သော ယင်ကောင်များ သို့မဟုတ် ကြမ်းပိုးများနှင့် တူသည်။ လူအများစုသည် ဤစကားများကို ကြားပြီးသည့်အခါ ရွံရှာစက်ဆုပ်ပြီး အလွန်အမင်း မနှစ်မြို့ခြင်းကို ခံစားရသော်လည်း၊ ထိုလူတို့ကဲ့သို့သော တစ်မျိုးတစ်စားတည်းဖြစ်သော၊ တူညီသော စိတ်သဘောထားများ၊ အနှစ်သာရများနှင့် နှစ်သက်မှုများရှိသော ၎င်းတို့၏ အမျိုးအစားတူ အပေါင်းအဖော်များ၊ ၎င်းတို့၏ လွှမ်းမိုးခြင်းနှင့် နှောင့်ယှက်ခြင်းကို ခံရသောသူတို့ မလွဲမသွေ ရှိလိမ့်မည်။ ယင်းမှာ ရှောင်လွှဲမရနိုင်ပေ။ ထို့အပြင်၊ ပိုင်းခြားသိမြင်မှု ကင်းမဲ့သော သေးငယ်သည့် ဝိညာဉ်ရင့်ကျက်မှုရှိသူ အချို့လူတို့သည် ဤအပျက်သဘောဆောင်သော မှတ်ချက်များ၏ နှောင့်ယှက်ခြင်းကို ခံရနိုင်ပြီး၊ ဘုရားသခင်အပေါ် ၎င်းတို့၏ ယုံကြည်ခြင်းက လွှမ်းမိုးခြင်းခံရနိုင်သည်။ ဤလူတို့သည် ဘုရားသခင်ကို ယုံကြည်ခြင်းက မည်သည့်အရာအတွက် အတိအကျဖြစ်သည်ကို မသိကြသေးသည့်အပြင်၊ ရူပါရုံများ၏ သမ္မာတရားများအကြောင်းကို မရှင်းလင်းသည့်အပြင်၊ သမ္မာတရားကို နားလည်သဘောပေါက်နိုင်စွမ်းလည်း ညံ့ဖျင်းလှသည်။ ၎င်းတို့သည် ဤအပျက်သဘောဆောင်သော ဖော်ပြချက်များကို ကြားပြီးသည့်အခါ၊ ယင်းတို့ကို အလွန်အမင်း အမှတ်တမဲ့ လက်ခံဖွယ်ရှိပြီး၊ ထို့ကြောင့် ယင်းတို့၏ လွှမ်းမိုးမှုကို ခံစားရသည်။ ဤစကားများသည် အဆိပ် ဖြစ်သည်။ ၎င်းတို့သည် လူတို့၏ စိတ်နှလုံးထဲတွင် အလွယ်တကူ စိုက်ပျိုးခြင်းခံရနိုင်သည်။ တစ်စုံတစ်ဦးသည် ဤအပျက်သဘောဆောင်သော မှတ်ချက်များကို လက်ခံပြီးသည်နှင့်တစ်ပြိုင်နက်၊ ဘုရားအိမ်တော်က ၎င်းတို့ကို တာဝန်တစ်ခု ထမ်းဆောင်ရန် တောင်းဆိုသည့်အခါ၊ ၎င်းတို့က လျစ်လျူရှုခြင်းဖြင့် တုံ့ပြန်ကြသည်။ ဘုရားအိမ်တော်က အချို့သောအလုပ်တာဝန်နှင့်ပတ်သက်၍ ၎င်းတို့၏ ပူးပေါင်းဆောင်ရွက်မှုကို တောင်းဆိုသည့်အခါ၊ ၎င်းတို့က မပြတ်မသားဖြစ်ကြသည်။ ၎င်းတို့သည် စိတ်ရှိလျှင်သာ ယင်းကို လက်ခံကြမည်ဖြစ်ပြီး၊ သို့မဟုတ်ပါက၊ အကြောင်းပြချက်များနှင့် ဆင်ခြေမျိုးစုံတို့ဖြင့် အမြဲတစေ မလုပ်ဆောင်ဘဲ နေလိမ့်မည်။ ထိုအပျက်သဘောဆောင်သော မှတ်ချက်များကို မကြားမီတွင်၊ ၎င်းတို့သည် ဘုရားသခင်၌ မိမိတို့၏ ယုံကြည်ခြင်းတွင် ရိုးသားမှုအနည်းငယ် ရှိခဲ့ပြီး၊ မိမိတို့၏ တာဝန်များကို ထမ်းဆောင်နေချိန်တွင် အပြုသဘောဆောင်သော၊ တက်ကြွသော သဘောထားနှင့်ဆိုင်သည့် တစ်စုံတစ်ရာ ရှိခဲ့သည်။ သို့သော် ထိုအပျက်သဘောဆောင်သော မှတ်ချက်များကို ကြားပြီးနောက်၊ ၎င်းတို့သည် လျစ်လျူရှုလာကြပြီး၊ မိမိတို့၏ ညီအစ်ကိုမောင်နှမများအပေါ်တွင်လည်း အေးစက်လာကြသည်။ ၎င်းတို့သည် ထိုညီအစ်ကို မောင်နှမများအပေါ် သတိထားကြသည်။ အသင်းတော်က ၎င်းတို့ကို တာဝန်တစ်ခု ထမ်းဆောင်ရန် စီစဉ်သည့်အခါ၊ ၎င်းတို့သည် အလွန်မထုံတက်တေးဖြစ်ခြင်းကို ပြသလျက်၊ ရှောင်လွှဲမြဲရှောင်နေပြီး ထပ်ခါတလဲလဲ တွန်းထုတ်နေကြသည်။ ယခင်က၊ ၎င်းတို့သည် စုဝေးပွဲများကို အချိန်မှန် တက်ရောက်ခဲ့ကြသော်လည်း၊ ထိုမှတ်ချက်များကို ကြားပြီးနောက်၊ ၎င်းတို့၏ တက်ရောက်မှုက မမှန်တော့ပေ။ ၎င်းတို့သည် စိတ်အခြေအနေကောင်းသည့်အခါ လာပြီး စိတ်အခြေအနေ မကောင်းသည့်အခါ မလာကြပေ။ အိမ်တွင် မနှစ်မြို့ဖွယ်ရာတစ်ခုခု ဖြစ်ပွားပါက၊ ဘေးအန္တရာယ်တစ်ခုခု ဖြစ်ပွားမည်ကို ၎င်းတို့ စိုးရိမ်သောကြောင့်၊ စုဝေးပွဲများကို ပိုမိုတက်ရောက်ပြီး ဘုရားသခင်၏ နှုတ်ကပတ်တော်များကို ပိုမိုဖတ်ရှုကြသည်။ ဘုရားသခင်၏ နှုတ်ကပတ်တော်များကို ဖတ်ရှုပြီးနောက် စိတ်လှုပ်ရှားကာ၊ ပျော်ရွှင်ပြီး တို့ထိခြင်းခံရပါက၊ ငွေအချို့ကိုပင် ပေးကြလိမ့်မည်။ သို့သော် အိမ်တွင် အခြေအနေများ ငြိမ်သက်သွားသည်နှင့်တစ်ပြိုင်နက်၊ ၎င်းတို့သည် စုဝေးပွဲများ တက်ရောက်ခြင်းအား တစ်ဖန် ရပ်တန့်လိုက်ကြသည်။ ညီအစ်ကိုမောင်နှမများက ၎င်းတို့ကို ထောက်ပံ့ရန် မျှော်လင့်ချက်ဖြင့် ၎င်းတို့နှင့်အတူ မိတ်သဟာယဖွဲ့ရန် ကြိုးစားသည့်အခါ၊ ၎င်းတို့သည် ငြင်းပယ်ရန် ဆင်ခြေများကို ရှာဖွေကြသည်။ ညီအစ်ကိုမောင်နှမများက ၎င်းတို့၏ အိမ်သို့ သွားသည့်အခါ၊ ၎င်းတို့ အိမ်တွင် သိသိသာသာ ရှိနေသည့်အခါတွင်ပင် တံခါးဖွင့်ပေးမည် မဟုတ်ပေ။ ဤနေရာတွင် မည်သည့်အရာ ဖြစ်ပျက်နေသနည်း။ ၎င်းတို့သည် ထိုအပျက်သဘောဆောင်သော မှတ်ချက်များ၏ လွှမ်းမိုးခြင်းကို ခံရပြီဖြစ်သည်။ ၎င်းတို့သည် အဆိပ်ခတ်ခြင်းခံရပြီး ဘုရားသခင်ကို ယုံကြည်သူများက စိတ်ချ၍မရဟု ယုံကြည်ကြသည်။ ပထမတွင်၊ ၎င်းတို့သည် ဤလူတို့ကို အတော် ယုံကြည်ခဲ့ကြပြီး၊ ဘုရားသခင်၏ နှုတ်ကပတ်တော်များကို ဖတ်ရှုသည့်အခါ ၎င်းတို့က “ဤသည်တို့မှာ ဘုရားသခင်၏ နှုတ်ကပတ်တော်များ ဖြစ်သည်၊ ဤလူတို့သည် ကျွန်ုပ်၏ ညီအစ်ကိုမောင်နှမများ ဖြစ်ကြသည်၊ ဤသည်မှာ ဘုရားအိမ်တော် ဖြစ်သည်၊ အလွန် အံ့ဩဖွယ်ကောင်းပါသည်တကား” ဟု တွေးထင်ခဲ့ကြသည်။ သို့သော် အချို့သောလူတို့ ဖြန့်ဝေသည့် အပျက်သဘောဆောင်သော မှတ်ချက်များကို ကြားပြီးနောက်၊ ၎င်းတို့ ပြောင်းလဲသွားခဲ့သည်။ ၎င်းတို့ လွှမ်းမိုးခြင်းခံခဲ့ရသည် မဟုတ်လော။ ၎င်းတို့၏ အသက်ဝင်ရောက်မှု ထိခိုက်နစ်နာခဲ့ရသည် မဟုတ်လော။ (ဟုတ်ပါသည်။) မည်သူက ၎င်းတို့ကို လွှမ်းမိုးခဲ့သနည်း။ ယင်းမှာ အပျက်သဘောဆောင်ခြင်းကို ထုတ်ဖော်သောလူများ၊ ထိုမှတ်ချက်များကို ပြောဆိုခဲ့သောသူတို့ ဖြစ်သည်။ တစ်စုံတစ်ဦးသည် မှန်သော လမ်းခရီး၌ ခိုင်မာသော အခြေခံအုတ်မြစ်ကို မချရသေးပါက သို့မဟုတ် သမ္မာတရားကို နားလည်သည့်အဆင့်ထိ ဘုရားသခင်၏ နှုတ်ကပတ်တော်များကို မစားသောက်ရသေးပါက၊ ၎င်းတို့သည် အပျက်သဘောဆောင်သော အရာများ၏ လွှမ်းမိုးခြင်းကို အလွယ်တကူ ခံရနိုင်သည်။ အထူးသဖြင့်၊ သမ္မာတရားကို နားလည်သဘောပေါက်နိုင်စွမ်းမရှိဘဲ၊ ရေပန်းစားမှုများကိုသာ လေ့လာကြည့်ရှုကာ၊ အခြေအနေကို လေ့လာပြီး၊ အပေါ်ယံဖြစ်စဉ်များကို ကြည့်ရှုသောသူတို့သည် အပျက်သဘောဆောင်သော စကားများ၏ လွှမ်းမိုးခြင်းကို သာ၍ပင် အလွယ်တကူ ခံရသည်။ အထူးသဖြင့် ၎င်းတို့က “ဘုရားအိမ်တော်သည် သေချာပေါက် မျှတခြင်း မရှိသည့်အပြင်၊ ဘုရားအိမ်တော် လုပ်ဆောင်သည့် အရာတိုင်းသည် အပြုသဘောဆောင်ခြင်း မရှိပါ” ဟူသည်ကဲ့သို့သော မှားယွင်းပြီး အဓိပ္ပာယ်မဲ့သော အရာများအား ပြောဆိုသည်ကို ကြားပြီးသည့်အခါ၊ ၎င်းတို့၏ သတိထားမှုသည် သာ၍ပင် ကြီးထွားလာသည်။ သမ္မာတရားနှင့် ကိုက်ညီသော ဖော်ပြချက်တစ်ခုသည် အမြဲတစေ အလွယ်တကူ လက်ခံခြင်းမခံရသော်လည်း၊ အပျက်သဘောဆောင်သော ဖော်ပြချက်တစ်ခု၊ အဓိပ္ပာယ်မဲ့သော ဖော်ပြချက်တစ်ခု၊ သမ္မာတရားကို ဆန့်ကျင်သော ဖော်ပြချက်တစ်ခုတို့သည် လူတို့၏ စိတ်နှလုံးများထဲတွင် အလွန်အလွယ်တကူ အမြစ်တွယ်နိုင်ပြီး၊ ယင်းင်းတို့ကို ဖယ်ရှားခြင်းသည် မလွယ်ကူပေ။ လူတို့အတွက် သမ္မာတရားကို လက်ခံရန် အလွန်ခက်ခဲပြီး မှားယွင်းပြီး အဓိပ္ပာယ်မဲ့သော အရာများကို လက်ခံရန်မှာ ၎င်းတို့အတွက် အလွန်လွယ်ကူလှသည်တကား။

မကောင်းသော လူ့သဘာဝရှိသည့် အချို့လူတို့သည် မိမိတို့၏ ကိုယ်ပိုင်ဂုဏ်သိက္ခာ၊ ကျော်ကြားမှု၊ ဇာတိပကတိဆိုင်ရာ ပျော်ရွှင်မှုနှင့် ကိုယ်ပိုင်ဥစ္စာပစ္စည်းအပြင်၊ အကျိုးစီးပွားများကို အလွန်အရေးထားကြသည်။ ၎င်းတို့၏ ဂုဏ်သတင်း၊ အဆင့်အတန်းနှင့် တိုက်ရိုက်အကျိုးစီးပွားများက ဆုံးရှုံးမှုများကို ခံစားရသည့်အခါ၊ ၎င်းတို့သည် ဤအရာကို ဘုရားသခင်ထံမှ လက်မခံကြပေ၊ သို့မဟုတ် ၎င်းတို့အတွက် ဘုရားသခင် ပြင်ဆင်ပေးသော ပတ်ဝန်းကျင်ကို လက်မခံကြသည့်အပြင်၊ ဤအရာများကို လက်လွှတ်ရန်လည်းကောင်း၊ မိမိတို့၏ ကိုယ်ပိုင်အကျိုးအမြတ်နှင့် ဆုံးရှုံးမှုကို လျစ်လျူရှုရန်လည်းကောင်း မတတ်နိုင်ကြပေ။ ထိုအစား၊ ၎င်းတို့သည် မိမိတို့၏ မကျေနပ်မှုနှင့် မနာခံမှုတို့ကို ထုတ်ဖော်ရန်နှင့် မိမိတို့၏ အပျက်သဘောဆောင်သော စိတ်ခံစားချက်များကို ဖွင့်ချရန် အခွင့်အရေးအမျိုးမျိုးကို အသုံးပြုကြသည်။ အကျိုးဆက်အနေဖြင့် အချို့လူတို့ကို ကြီးစွာ ဆင်းရဲဒုက္ခခံစားရစေသည်။ ထို့ကြောင့်၊ ထိုသို့သော လူတို့သည် အပျက်သဘောဆောင်ခြင်းကို ထုတ်ဖော်သည့်အခါ၊ အသင်းတော်ခေါင်းဆောင်များသည် ပထမဦးဆုံး အခြေအနေကို ချက်ချင်း သဘောပေါက်ရမည်ဖြစ်ပြီး၊ ထိုလူတို့ကို အချိန်မီ တားဆီးကာ ကန့်သတ်ရမည်ဖြစ်သည်။ အသင်းတော်ခေါင်းဆောင်များသည် ထိုလူတို့ကို တက်ကြွစွာ ဖော်ထုတ်သင့်ပြီး ၎င်းတို့ကို မည်သို့ ပိုင်းခြားသိမြင်ရမည်ဟူသည်နှင့် အဘယ်ကြောင့် ၎င်းတို့က ဤအပျက်သဘောဆောင်ပြီး အဓိပ္ပာယ်မဲ့သော အရာများအား ပြောဆိုရသည်ဟူသည့်အရာအပြင်၊ အထင်အမြင်မှားစေခြင်းနှင့် ဆိုးရွားစွာ ထိခိုက်နစ်နာစေခြင်းမှ မိမိကိုယ်ကို ကာကွယ်ရန်အလို့ငှာ ဤစကားများအား မည်သို့ သဘောထားပြီး ပိုင်းခြားသိမြင်ရမည်ဟူသည်တို့ကို မိတ်သဟာယဖွဲ့သင့်သည်မှာ အမှန်ပင်ဖြစ်သည်။ ထိုသို့သောလူတို့ကို ပိုင်းခြားသိမြင်နိုင်ပြီး စိတ်ဖြာလေ့လာဆွေးနွေးနိုင်ရန် လိုအပ်ကာ ထိုသို့ဖြင့် ၎င်းတို့ကို ရှောင်ရှားကာ ငြင်းပယ်ပြီး၊ ၎င်းတို့၏ အထင်အမြင်မှားစေခြင်းကို နောက်ထပ် မခံရတော့ရန် လိုအပ်သည်။ ဤသည်မှာ အသင်းတော်ခေါင်းဆောင်များ လုပ်ဆောင်သင့်သော အလုပ်ဖြစ်သည်။ သာမန်ညီအစ်ကိုမောင်နှမများက ထိုသို့သောလူတို့ကို ရှာဖွေတွေ့ရှိပြီး ၎င်းတို့၏ လူ့သဘာဝ အနှစ်သာရကို ပိုင်းခြားသိမြင်ပါက၊ ၎င်းတို့သည်လည်း ထိုသူတို့နှင့် ဝေးဝေးနေသင့်သည်မှာ အမှန်ပင်ဖြစ်သည်။ အကယ်၍ သင်သည် အတိုက်အခံလုပ်ရန် လုံလောက်သော အစွမ်းအစမရှိပါက၊ သို့မဟုတ် ၎င်းတို့ကို အားပေးရန်၊ ကူညီရန်နှင့် ပြောင်းလဲရန် ဝိညာဉ်ရင့်ကျက်မှု မရှိသည့်အပြင်၊ ၎င်းတို့၏ အပျက်သဘောဆောင်သော မှတ်ချက်များကိုလည်းကောင်း၊ ၎င်းတို့၏ မကျေနပ်မှုနှင့် နာခံမှုမရှိခြင်း စကားများကိုလည်းကောင်း သင် မခံနိုင်ဟု ခံစားရပါက၊ အကောင်းဆုံး လုပ်နည်းကိုင်နည်းမှာ ရှောင်ရှားခြင်း ဖြစ်သည်။ အကယ်၍ သင်သည် အလွန်အားကောင်းကြောင်း၊ ဝိညာဉ်ရင့်ကျက်မှုအချို့ ရှိပြီး မည်သူမဆိုက မည်သည့်အရာကို ပြောသည်ဖြစ်စေ ပိုင်းခြားသိမြင်မှုကို ကျင့်သုံးနိုင်ပြီး မထိမခိုက်ဘဲ နေနိုင်ကြောင်း၊ ၎င်းတို့ ထုတ်ဖော်သည့် အပျက်သဘောဆောင်ခြင်းသည် မည်မျှ ပြင်းထန်သည်ဖြစ်စေ ဘုရားသခင်အပေါ် သင်၏ယုံကြည်ခြင်းကို ပြောင်းလဲစေမည်မဟုတ်ကြောင်း၊ သင်သည် ထိုသို့သောလူတို့ကို ပိုင်းခြားသိမြင်နိုင်ကြောင်း၊ ၎င်းတို့ အပျက်သဘောဆောင်ခြင်းကို ထုတ်ဖော်သည့်အခါ ၎င်းတို့ကို ဖော်ထုတ်ပြီး တားဆီးနိုင်ကြောင်း သင် ခံစားရပါက၊ သင်သည် ထိုသို့သောလူတို့ကို ရှောင်ရှားရန် သို့မဟုတ် သတိထားရန် မလိုအပ်ပေ။ သို့သော် အကယ်၍ သင့်တွင် ထိုသို့သော ဝိညာဉ်ရင့်ကျက်မှု မရှိဟု ခံစားရပါက၊ ထိုသို့သောလူတို့ကို ကိုင်တွယ်ရန် နည်းလမ်းနှင့် စည်းမျဉ်းမှာ ၎င်းတို့နှင့် ဝေးဝေးနေခြင်း ဖြစ်သည်။ ဤအရာကို စွမ်းဆောင်ရရှိရန် လွယ်ကူသလော။ (လွယ်ကူပါသည်။) အချို့လူများက “ကျွန်ုပ်သည် ၎င်းတို့ကို သည်းခံ၍ရသလော၊ ကြံ့ကြံ့ခံ၍ရသလော၊ ခွင့်လွှတ်၍ရသလော”ဟု ပြောဆိုကြသည်။ ယင်းမှာလည်း အဆင်ပြေပြီး၊ မှားယွင်းခြင်းမရှိသော်လည်း၊ အရေးအကြီးဆုံး သို့မဟုတ် အကောင်းဆုံး လက်တွေ့လုပ်ဆောင်မှု မဟုတ်ပေ။ သင်သည် ၎င်းတို့ကို ကြံ့ကြံ့ခံသည်၊ သည်းခံပြီး လိုက်လျောကာ အဆုံးတွင်၊ သင်သည် ၎င်းတို့၏ အထင်အမြင်မှားစေခြင်းကို ခံရပြီး ၎င်းတို့ဘက်သို့ ဆွဲဆောင်ခြင်းခံရသည်ဆိုပါစို့။ ဘုရားအိမ်တော်က သင့်ကို မည်သို့ပင် ထောက်ပံ့ပြီး ကူညီသည်ဖြစ်စေ၊ သင် မခံစားရဟု ဆိုပါစို့။ သို့မဟုတ် သင်သည် ဘုရားသခင်၏ နှုတ်ကပတ်တော်များကို ဖတ်ရှုသည့်အခါ၊ သင်သည် ၎င်းတို့၏ အတွေးများနှင့် မှတ်ချက်များ၏ လွှမ်းမိုးခြင်းကို မကြာခဏ ခံရပြီး၊ ၎င်းတို့ ပြောခဲ့သည့် တစ်စုံတစ်ခုကို သင် တွေးမိသည်နှင့်တစ်ပြိုင်နက်၊ သင်၏စိတ်သည် ထိခိုက်ခြင်းခံရကာ၊ သင် ဆက်လက်ဖတ်ရှုနိုင်ခြင်း မရှိတော့ပေ။ ညီအစ်ကိုမောင်နှမများက သမ္မာတရားနှင့်ပတ်သက်၍ ၎င်းတို့၏ သိနားလည်မှုကို မိတ်သဟာယဖွဲ့သည့်အခါ၊ အထူးသဖြင့် ၎င်းတို့က ထိုသို့သောလူတို့၏ မှတ်ချက်များကို ပိုင်းခြားသိမြင်ခြင်းအကြောင်း မိတ်သဟာယဖွဲ့သည့်အခါ၊ သင်၏ စိတ်ကို ကစဉ့်ကစားဖြစ်စေလျက် သင်သည် ၎င်းတို့ စကားများ၏ လွှမ်းမိုးခြင်းနှင့် သက်ရောက်ခြင်းကို တစ်ဖန် ခံရလေသည်။ အကယ်၍ ဤသို့ဖြစ်ပါက၊ သင်သည် ထိုသို့သောလူတို့နှင့် ဝေးဝေးနေသင့်သည်။ သင်၏ သည်းခံခြင်းနှင့် ကြံ့ကြံ့ခံခြင်းသည် ထိရောက်မှု ရှိလိမ့်မည်မဟုတ်သည့်အပြင်၊ ထိုသို့သောလူတို့ကို ခုခံကာကွယ်ရန် အကောင်းဆုံးနည်းလမ်းများ မဟုတ်ပေ။ သင်၏ သည်းခံခြင်းနှင့် ခံနိုင်ရည်ရှိခြင်းသည် ဟန်ဆောင်ထားသော၊ အပြင်ပန်း အပြုအမူတစ်ခု မဟုတ်ဘဲ၊ ထို့ထက် သင်သည် ထိုသို့သောလူတို့ကို ရင်ဆိုင်ရန် လုံလောက်သော ဝိညာဉ်ရင့်ကျက်မှု အမှန်တကယ် ရှိသည်ဆိုပါစို့။ ၎င်းတို့ မည်သည့်အရာကို ပြောသည်ဖြစ်စေ၊ သင် ထုတ်မပြောလျှင်ပင်၊ သင်၏စိတ်နှလုံးထဲတွင် ၎င်းတို့ကို ပိုင်းခြားသိမြင်နိုင်ဆဲဖြစ်သည်။ သင်သည် ၎င်းတို့အပေါ် သည်းခံခြင်းကို ကျင့်သုံးနိုင်ပြီး ၎င်းတို့ကို လျစ်လျူရှုနိုင်သော်လည်း၊ ၎င်းတို့ ပြောဆိုသည့် အပျက်သဘောဆောင်သည့် စကားများ သို့မဟုတ် ဘုရားသခင်နှင့်ပတ်သက်သည့် အထင်အမြင်လွဲမှားခြင်းနှင့် စောဒကတက်ခြင်း စကားများ တစ်ခုတလေက ဘုရားသခင်၌ သင်၏ယုံကြည်ခြင်းကို အနည်းငယ်မျှပင် ထိခိုက်လိမ့်မည်မဟုတ်သည့်အပြင်၊ သင်၏တာဝန်ကို ထမ်းဆောင်ရာတွင် သင်၏သစ္စာစောင့်သိမှု သို့မဟုတ် ဘုရားသခင်အပေါ် သင်၏ကျိုးနွံနာခံမှုကိုလည်း ထိခိုက်လိမ့်မည်မဟုတ်ပေ။ ထိုအခြေအနေတွင်၊ သင်သည် ၎င်းတို့ကို သည်းခံပြီး ခံနိုင်ရည်ရှိနိုင်သည်။ သည်းခံခြင်းနှင့် ခံနိုင်ရည်ရှိခြင်းကို လက်တွေ့လုပ်ဆောင်ခြင်း၏ စည်းမျဉ်းမှာ အဘယ်နည်း။ ထိခိုက်နစ်နာမှု မခံရခြင်း ဖြစ်သည်။ ၎င်းတို့ကို လျစ်လျူရှုလော့၊ ၎င်းတို့ ပြောလိုသည့် မည်သည့်အရာကိုမဆို ပြောခွင့်ပေးလော့။ အမှန်တွင်တော့၊ ထိုသို့သောလူတို့သည် အရှက်မရှိဘဲ ခေါင်းမာကာ မလျော်ကန်သည့် ပြဿနာဖန်တီးသူများ ဖြစ်ကြသည်။ သင်သည် ၎င်းတို့နှင့်အတူ သမ္မာတရားကို မည်သို့ပင် မိတ်သဟာယဖွဲ့သည်ဖြစ်စေ၊ ၎င်းတို့ လက်ခံလိမ့်မည်မဟုတ်ပေ။ ၎င်းတို့သည် နတ်ဆိုးများနှင့် စာတန်နှင့်ဆိုင်ပြီး၊ ၎င်းတို့နှင့်အတူ မိတ်သဟာယဖွဲ့ခြင်းသည် အချည်းနှီးဖြစ်သည်။ ထို့ကြောင့်၊ ဘုရားအိမ်တော်က ၎င်းတို့ကို ရှင်းလင်းပစ်ပြီး ကိုင်တွယ်ခြင်းမပြုမီ၊ သင်သည် ထိခိုက်နစ်နာမှုမခံရဘဲ ၎င်းတို့ကို သည်းခံပြီး ခံနိုင်ရည်ရှိရန်အတွက် ဝိညာဉ်ရင့်ကျက်မှု ရှိပါက၊ ယင်းမှာ အကောင်းဆုံး ဖြစ်သည်။ သင်တို့သည် အများအားဖြင့် သည်းခံခြင်းနှင့် ခံနိုင်ရည်ရှိခြင်းဟူသော ဤစည်းမျဉ်းကို ခံယူကျင့်သုံးကြသလော။ လူအမျိုးမျိုးကို သင်တို့ သည်းခံကြသော်လည်း၊ တစ်ခါတစ်ရံ သင်တို့သည် သတိမထားမိဘဲ အနည်းငယ် အထင်အမြင်မှားစေခြင်းကို ခံရသည်။ နောက်ပိုင်းတွင် ယင်းကို သင်တို့ သတိပြုမိလာပြီး၊ ဘုရားသခင်အပေါ် အကြွေးတင်သည်ဟု ခံစားရကာ၊ ရက်အနည်းငယ် ဆုတောင်းပြီး၊ သင်တို့၏ အခြေအနေကို ပြောင်းလဲသည့်အပြင် ဘုရားသခင်နှင့် ပိုမိုနီးစပ်လာကြသည်။ အချိန်အများစုတွင်၊ ထိုသို့သောလူတို့က မကောင်းကြောင်းနှင့် ၎င်းတို့သည် နတ်ဆိုးများနှင့်ဆိုင်ကြောင်းကို သင်တို့ ရှင်းလင်းစွာ မြင်နိုင်ကြသည်။ သင်သည် ၎င်းတို့နှင့်အတူ ပုံမှန် အပြန်အလှန်ဆက်ဆံနိုင်သော်လည်း၊ သင်သည် အတွင်းစိတ်အားဖြင့် ၎င်းတို့နှင့် အလှမ်းဝေးပြီး ၎င်းတို့ကို ရွံရှာစက်ဆုပ်သည်။ ၎င်းတို့ မည်သည့်အရာကို ပြောသည်ဖြစ်စေ သို့မဟုတ် မည်သည့် အပျက်သဘောဆောင်သော မှတ်ချက်များနှင့် အမြင်များကို ထုတ်ဖော်ပြောဆိုသည်ဖြစ်စေ၊ သင်သည် လျစ်လျူရှုလျက် အလေးမထားဘဲဘဲ “သင် ပြောလိုသည့်အရာ မည်သည့်အရာကိုမဆို ပြောလော့။ သင့်ကို ငါ ပိုင်းခြားသိမြင်နိုင်သည်။ ငါသည် သင်တို့ကဲ့သို့သော လူများနှင့် မပေါင်းသင်းပါ”ဟု တွေးလေသည်။ ဤသည်မှာ ထိုသို့သောကိစ္စရပ်များကို ကိုင်တွယ်သည့်အခါ အချိန်အများစုတွင် သင်တို့ လိုက်နာသည့် စည်းမျဉ်းလော။ ဤအရာကို စွမ်းဆောင်ရရှိခြင်းသည်လည်း မဆိုးပေ။ ယင်းမှာ မလွယ်ကူသည့်အပြင် သမ္မာတရားအချို့ကို သိနားလည်ခြင်းနှင့် ဝိညာဉ်ရင့်ကျက်မှုတစ်ခုခု ရှိခြင်း လိုအပ်သည်။ သင်သည် ဤဝိညာဉ်ရင့်ကျက်မှုအဆင့်ပင် မရှိပါက၊ သင်သည် ခိုင်မာစွာ ရပ်တည်နိုင်မည်မဟုတ်သည့်အပြင်၊ သင်၏တာဝန်ကို ကောင်းစွာ ထမ်းဆောင်နိုင်မည်မဟုတ်ပေ။

၄။ ကောင်းချီးမင်္ဂလာများ ရရှိလိုသောဆန္ဒ ပျက်စီးသွားသည့်အခါ အပျက်သဘောဆောင်ခြင်းကို ထုတ်ဖော်ခြင်း

အပျက်သဘောဆောင်ခြင်းကို ထုတ်ဖော်ခြင်းတွင် အခြားသော သရုပ်သကန်တစ်ခု ရှိသည်။ အချို့လူများက “ကျွန်ုပ်သည် ဘုရားသခင်ကို နှစ်ပေါင်းများစွာ ယုံကြည်ပြီးဖြစ်ဖြစ်ကာ အဘယ်အရာ ရရှိပြီးပြီနည်း” ဟု ပြောဆိုကြသည်။ ထိုသို့သောလူတို့သည် အပျက်သဘောဆောင်ခြင်းကို ထုတ်ဖော်သည့်အခါ ၎င်းတို့ပြောဆိုသည့် အဓိကအရာမှာ “ကျွန်ုပ်သည် အဘယ်အရာ ရရှိပြီးပြီနည်း” ဟူ၍ဖြစ်သည်။ ယင်းမှာ ၎င်းတို့သည် မည်သည့်အရာမျှ မရရှိသေးဟု ဆိုလိုခြင်းဖြစ်သည်။ ၎င်းတို့သည် ဘုရားသခင်ကို ယုံကြည်နေစဉ်တွင် ဘုရားအိမ်တော်ထံမှ သို့မဟုတ် ဘုရားသခင်ထံမှ အကျိုးကျေးဇူးအချို့ သို့မဟုတ် ကောင်းချီးမင်္ဂလာအချို့ကို ရရှိရန်မှာ အထူးသဖြင့် ခက်ခဲကြောင်းနှင့် လူတို့သည် ကြီးမားသော ချစ်ခြင်းမေတ္တာကို ပူဇော်ဆက်ကပ်ရမည်ဖြစ်ပြီး မယုံနိုင်လောက်သော သည်းခံခြင်း ရှိရမည်ဖြစ်ကာ လျင်မြန်သောရလဒ်များအတွက် စိတ်မထက်သန်သင့်ကြောင်း ယုံကြည်ကြသည်။ လူတို့ကို ဖော်ထုတ်သည့်၊ လူတို့ကို ပြုပြင်သည့်၊ လူတို့ကို စစ်ဆေးသည့်၊ လူတို့၏ ဖောက်ပြန်ပျက်စီးမှုကို သန့်စင်သည့် ဘုရားသခင်၏ နှုတ်ကပတ်တော်များနှင့် ပတ်သက်၍မူ၊ ဤသည်မှာ အပြည့်အဝ ယုံကြည်၍မရနိုင်သော အပေါ်ယံဆန်သည့်၊ အဆင့်မြင့်ပုံရသော လေလုံးသာဖြစ်သည်ဟု ယုံကြည်ကြသည်။ ၎င်းတို့သည် ဘုရားသခင်၏ နှုတ်ကပတ်တော်များအတိုင်း လက်တွေ့လုပ်ဆောင်ပါက ကြီးမားသော ဆုံးရှုံးမှုကို အမှန်တကယ် ခံစားရလိမ့်မည်ဟု တွေးထင်ကြသည်။ အကျိုးကျေးဇူးများနှင့် အကျိုးအမြတ်များကို ရရှိခြင်းနှင့် မိမိတို့၏ ရည်မှန်းချက်များ၊ ဆန္ဒများကို အကောင်အထည်ဖော်ခြင်းသည် အချိန်တိုင်းတွင် အရေးကြီးဆုံးသောအရာဖြစ်သည်ဟုလည်းကောင်း၊ သမ္မာတရားကို ၎င်းတို့ လက်တွေ့လုပ်ဆောင်ခြင်း ရှိမရှိဟူသည်မှာ လုံးဝ အရေးမကြီးဟုလည်းကောင်း ၎င်းတို့က တွေးထင်ကြသည်။ ၎င်းတို့သည် မကောင်းမှုကို မပြုသရွေ့ ယင်းမှာ လုံလောက်ပြီး အသင်းတော်၏ ဖယ်ရှားရှင်းလင်းခြင်းကို ခံရမည်မဟုတ်ဟု ယုံကြည်ကြသည်။ ဤအပျက်သဘောဆောင်သော စကားများကို ကြားပြီးနောက် လူအများစုသည် မည်သို့ ခံစားရသနည်း။ ၎င်းတို့သည် ဤစကားများကို စိတ်ထဲတွင် သဘောတူပြီး လက်ခံကြသလော၊ သို့မဟုတ် ဤစကားများအပေါ် အထင်အမြင်သေးမှုတစ်ခုခုကို ခံစားရပြီး ဤလူတို့သည် တစ်ကိုယ်ကောင်းဆန်သည်၊ စက်ဆုပ်ဖွယ်ကောင်းသည်၊ ကောက်ကျစ်ဆိုးယုတ်သည်၊ ယုတ်ညံ့သည်ဟု တွေးထင်ကာ ၎င်းတို့အား အပျက်သဘောဆောင်ခြင်းနှင့် သေခြင်းတရားကို ဆက်လက်ဖြန့်ဝေခြင်းမှ တားဆီးလျက် ပိုင်းခြားသိမြင်နိုင်ပြီး ဖော်ထုတ်ကာ ကန့်သတ်နိုင်သလော။ လူအများစုသည် ထိုသို့သော အပျက်သဘောဆောင်သည့် စကားများကို ရွံရှာမုန်းတီးပြီး ပြစ်တင်ရှုတ်ချကြသလော၊ သို့မဟုတ် ယင်းတို့၏ အထင်အမြင်မှားစေခြင်းကို ခံရပြီး အပျက်သဘောဆောင်လာနိုင်ကြသလော။ လူအချို့သည် ဤစကားများကို ကြားပြီး မိမိတို့လက်ထဲတွင် မည်သည့်အရာမျှမရှိသည်ကို မြင်တွေ့ပြီးနောက်၊ “မှန်သည် မဟုတ်လော။ ကျွန်ုပ်လည်း မည်သည့်အရာမျှ မရရှိခဲ့ပါ။ ဘုရားအိမ်တော်တွင် ကျွန်ုပ်သည် တစ်နေ့သုံးနပ်သာ စားရပြီး အချိန်ပြည့် အလုပ်ရှုပ်နေကာ အခြားမည်သည့်အရာကိုမျှ အမှန်တကယ် မရရှိခဲ့ပါ” ဟု တွေးကြသည်။ သင်တို့တွင် ထိုသို့သော အတွေးများ ရှိသလော။ ထို့အတူပင် သင်တို့ ခံစားရသလော။ သမ္မာတရားကို နားလည်သောသူတို့က “သင် မည်သည့်အရာမျှ မရရှိခဲ့ဟု ဆိုရာတွင် မည်သည့်အရာကို ဆိုလိုသနည်း။ ကျွန်ုပ်တို့သည် ဘုရားသခင်ထံမှ အလွန်များစွာ ရရှိပြီးဖြစ်သည်။ ကျွန်ုပ်တို့သည် သမ္မာတရားများစွာကို နားလည်လာခဲ့ကြပြီးဖြစ်သည်”ဟု ပြောဆိုကြလိမ့်မည်။ သို့သော် အချို့လူများက “ကျွန်ုပ်တို့အနေဖြင့် ‘အလွန်များစွာ’ ရရှိခဲ့သည်ဟု ပြောဆိုခြင်းသည် သိပ်ပြီး လက်တွေ့မကျသည့်ပုံပေါက်ပါသည်။ ကျွန်ုပ်တို့သည် ကျေးဇူးတော်အနည်းငယ်ကိုသာ လက်ခံရရှိခဲ့သည်၊ ကျွန်ုပ်တို့၏ တာဝန်များကို ထမ်းဆောင်ရန် အခွင့်အရေးအချို့ ရရှိခဲ့သည်၊ မိမိတို့ကိုယ်ကို မည်သို့ ကျင့်ကြံပြုမူရမည်နှင့်ပတ်သက်၍ အယူဝါဒအချို့ကို နားလည်ခဲ့သည်၊ နေရာအမျိုးမျိုးမှ ညီအစ်ကိုမောင်နှမများစွာနှင့် တွေ့ဆုံပြီး သိကျွမ်းခဲ့ရကာ ကျွန်ုပ်တို့ များစွာ အမြင်ကျယ်လာပြီးဖြစ်သည်။ ဤသည်မှာ အနည်းငယ်မျှသာ ရရှိခဲ့သည်ဟု ဆိုနိုင်သည်”ဟု ပြောဆိုလျက် ထိုသူတို့ကို သဘောတူကောင်းတူမည် မဟုတ်ပေ။ သင်တို့သည် ဤအမျိုးအစားများထဲတွင် မည်သည့်အမျိုးအစား၌ ပါဝင်သနည်း။ ဤအမျိုးအစားအားလုံးတွင်ရှိသည့် လူများ ရှိကြသည် မဟုတ်လော။ (ရှိပါသည်။) ငါတို့သည် ဤအရာကို ရှုထောင့်နှစ်မျိုးမှ ဆွေးနွေးကြမည်။ ပထမဦးစွာ၊ ကျေးဇူးတော်ကို ရရှိခြင်းအတွက် အစဉ်သဖြင့် ဘုရားသခင်ကို ယုံကြည်သောသူတို့နှင့် ပတ်သက်၍ မည်သည့်အရာဖြစ်နေသည်ကို ပြောဆိုကြစို့။ ၎င်းတို့အနေဖြင့် ကယ်တင်ခြင်းကို ရရှိနိုင်ရန်အလို့ငှာ သမ္မာတရားကို ရရှိခြင်းအား လိုက်စားရန် ဘုရားသခင်ကို ယုံကြည်ကြသလော။ (မဟုတ်ပါ။ သူတို့သည် ကောင်းချီးမင်္ဂလာများ ရရှိခြင်းအလို့ငှာ ယုံကြည်ကြပါသည်။) သို့ဆိုလျှင် ဘုရားသခင်သည် ၎င်းတို့အား ကျေးဇူးတော်၊ ကွယ်ကာခြင်း၊ ကြင်နာမှု၊ ဉာဏ်အလင်းပေးခြင်းနှင့် အလင်းပြခြင်းတို့ကို အနည်းငယ်သာ ပေးလေပြီလော။ (ဘုရားသခင်သည် သူတို့အား ဤအရာများစွာကို ပေးပြီးဖြစ်ပါသည်။) ဘုရားသခင်ကို ယုံကြည်သော လူတိုင်းသည် ဘုရားသခင်၏ ကွယ်ကာခြင်းကို ရရှိပြီးဖြစ်သည်ဟု ဆိုနိုင်သည်။ ဘုရားသခင်၏ ကွယ်ကာခြင်းသည် ခိုင်လုံသလော။ ဤအရာနှင့်ပတ်သက်၍ လက်တွေ့ဘဝ ဥပမာအချို့ ရှိသလော။ လူတို့သည် မည်သည့် ကွယ်ကာခြင်းအမျိုးအစားများကို ရရှိကြပြီနည်း။ (အတော်အတန် သိသာထင်ရှားသော အမျိုးအစားတစ်ခုမှာ ဘုရားသခင်ကို ယုံကြည်ပြီးနောက် ကျွန်ုပ်တို့သည် လောက၏ ကောက်ကျစ်ဆိုးယုတ်သော ရေပန်းစားမှုများ၏ လွှမ်းမိုးခြင်းကို မခံရတော့ခြင်း ဖြစ်သည်။ ကျွန်ုပ်တို့သည် ယိုယွင်းကျဆင်းခြင်းထဲသို့ မကျရောက်တော့ပါ သို့မဟုတ် နိုက်ကလပ်များသို့ သွားခြင်း၊ ဆေးလိပ်သောက်ခြင်း၊ အရက်သောက်ခြင်း စသည်တို့ကဲ့သို့သော ကောက်ကျစ်ဆိုးယုတ်သည့်အရာများကို မလိုက်စားကြတော့ပါ။ အနည်းဆုံးအားဖြင့် ကျွန်ုပ်တို့သည် ဤအရာများနှင့် မပတ်သက်ကြတော့သည့်အပြင်၊ ဤကိစ္စနှင့်စပ်လျဉ်း၍ အတော်အတန် ကွယ်ကာခြင်းခံရသည်ဟု ကျွန်ုပ် ယုံကြည်ပါသည်။) ဤသည်မှာ လူတို့ မြင်နိုင်ပြီး ကိုယ်တိုင် တွေ့ကြုံခံစားနိုင်သည့် အလွန် လက်ဆုပ်လက်ကိုင်ပြနိုင်သော ကဏ္ဍတစ်ခု ဖြစ်သည်။ လောက၏ ကောက်ကျစ်ဆိုးယုတ်သော ရေပန်းစားမှုများ၏ လွှမ်းမိုးခြင်းနှင့် အထင်အမြင်မှားစေခြင်းကို မခံရဘဲ၊ လူတစ်ဦးကဲ့သို့ အသက်ရှင်လျက်၊ လူသားတစ်ဦး၏ ပုံသဏ္ဌာန်ဖြင့် ပုံမှန်လူ့သဘာဝအတွင်း၌ အသက်ရှင်နေထိုင်ခြင်းသည် ဘုရားသခင်၏ ကွယ်ကာခြင်းနှင့်ဆိုင်သော လက်တွေ့ကျသည့် ဥပမာတစ်ခုနှင့် သက်သေအထောက်အထားတစ်ခု ဖြစ်သည်။ နောက်ထပ် ရှိသေးသလော။ (ဝိညာဉ်ဆိုးများ၏ နှောင့်ယှက်ခြင်းကို မခံရခြင်းနှင့် ဘုရားသခင်၏ ကွယ်ကာခြင်းအောက်တွင် အသက်ရှင်နေထိုင်နိုင်ခြင်း ဖြစ်ပါသည်။) ဤသည်မှာလည်း လက်တွေ့ကျသော ဥပမာတစ်ခု ဖြစ်သည်။ လူအများစုသည် ဤအတွေ့အကြုံ ရှိကြပြီလော။ သင်တို့သည် ဤအရာအတွင်းရှိ အဓိပ္ပာယ်ကို နားလည်သဘောပေါက်နိုင်သလော။ အချို့လူများက “ဘာသာတရားမရှိသူများသည်လည်း ဝိညာဉ်ဆိုးများ၏ နှောင့်ယှက်ခြင်းကို မခံရပါ။ ဘာသာတရားမရှိသူ မည်မျှသည် ဝိညာဉ်ဆိုးများ၏ နှောင့်ယှက်ခြင်းကို ခံရသနည်း”ဟု ပြောဆိုကြသည်။ ဤပြောဆိုချက်သည် မှန်ကန်သလော။ ဤပြောဆိုချက်သည် အဖြစ်မှန်များနှင့် ကိုက်ညီသည်ဟု သင်တို့ ခံစားရသလော။ (ကျွန်ုပ်၏ အတန်းဖော် အတော်များများမှာ ဝိညာဉ်ဆိုးများ၏ နှောင့်ယှက်ခြင်းကို ခံခဲ့ကြရပါသည်။ အချို့မှာ အိပ်စက်စဉ် မလှုပ်ရှားနိုင်ခြင်းကို တွေ့ကြုံရပြီး အခြားသူများက အသံများကို ကြားရပါသည်။ သူတို့သည် ဘုရားသခင်ကို မယုံကြည်ကြသည့်အပြင် မည်သည့်အရာ ဖြစ်ပျက်နေသည်ကိုလည်း မသိကြပါ။ သူတို့သည် နေရာတိုင်းတွင် ကုသမှုကို ရှာဖွေကြသော်လည်း ဤအရာကို မကုသနိုင်ကြပါ။ သူ်တို့သည် ကြောက်ရွံ့ခြင်းနှင့် ထိတ်လန့်မှုဖြင့် အသက်ရှင်နေကြရသည်။ ယင်းမှာ စိတ်ဒုက္ခရောက်ရပါသည်။ သို့သော်လည်း ကျွန်ုပ်သည် ငယ်စဉ်ကတည်းက ဘုရားသခင်ကို ယုံကြည်ခဲ့သောကြောင့် ဤပုံစံဖြင့် နှောင့်ယှက်ခြင်း သို့မဟုတ် ဒုက္ခခံစားရခြင်းကို မည်သည့်အခါမျှ မခံစားခဲ့ရပါ။ အချိန်အများစုတွင် ကျွန်ုပ်၏ စိတ်နှလုံးသည် အတော်အတန် တည်ငြိမ်ပြီး အေးချမ်းသည်ဟု ခံစားရပါသည်။) ဘုရားသခင်၌ စစ်မှန်သော ယုံကြည်သူတို့တွင် ဤပူပန်မှု မရှိပေ။ ငါတို့သည် စိတ်ဖောက်ပြန်မှုရောဂါဖြင့် ဖိစီးနှိပ်စက်ခံရမည်ကို သို့မဟုတ် ဝိညာဉ်ဆိုးများ၏ နှောင့်ယှက်ခြင်း သို့မဟုတ် ပူးကပ်ခြင်းကို ခံရမည်ကို မစိုးရိမ်ကြပေ။ ငါတို့တွင် ဘုရားသခင် ရှိသောကြောင့် ငါတို့ မကြောက်ရွံ့ကြပေ။ ထို့အပြင် လက်တွေ့ဘဝတွင် ဘာသာတရားမရှိသူများသည် မျက်နှာဖတ်ခြင်း၊ ဖုန်းရွှေနှင့် ဗေဒင်ဟောခြင်းတို့အကြောင်းကို အဆက်မပြတ် ပြောဆိုကြသည်။ အနောက်တိုင်းတွင် နက္ခတ်ဗေဒင်ပင် ရှိသေးသည်။ အချို့လူများသည် ကျော်ကြားသော ဗုဒ္ဓရုပ်ပွားတော်များ၊ ဝိညာဉ်ဆိုးများနှင့် ရုပ်တုများကို ကိုးကွယ်ကြပြီး အချို့မှာ မကိုးကွယ်ကြပေ။ သို့သော် ၎င်းတို့ ကိုးကွယ်သည်ဖြစ်စေ၊ မကိုးကွယ်သည်ဖြစ်စေ ၎င်းတို့အားလုံးသည် ဤအရာများ၏ လွှမ်းမိုးခြင်းနှင့် ကန့်သတ်ခြင်းကို အတိုင်းအတာတစ်ခုအထိ ခံကြရသည်။ ဥပမာအားဖြင့် အိမ်မှမထွက်ခွာမီ ၎င်းတို့သည် မည်သည့်အရပ်မျက်နှာက မင်္ဂလာရှိပြီး မည်သည့်အရပ်မျက်နှာက မင်္ဂလာမရှိသည်ကို သိရှိရန် ဂမ္ဘီရဉာဏ်ကို အနည်းငယ် မေးမြန်းရသည်။ ဆိုင်တစ်ဆိုင် ဖွင့်သည့်အခါ ၎င်းတို့သည် ကောင်တာအတွက် မည်သည့်နေရာက ငွေဝင်စေလိမ့်မည်ဖြစ်ပြီး မည်သည့်နေရာက ငွေဝင်စေလိမ့်မည် မဟုတ်သည်ကိုလည်းကောင်း၊ ဥစ္စာဓနကို ဆွဲဆောင်ရန် ဆိုင်ထဲတွင် မည်သည့်အရာများကို ထားရှိရမည်ဖြစ်ပြီး မည်သည့်ရုပ်တုများကို ကိုးကွယ်ရမည်ကိုလည်းကောင်း၊ ဖုန်းရွှေကို မထိခိုက်စေရန် အချို့သော အရာများကို မည်သည့်နေရာတွင် ထားရှိရမည်ကိုလည်းကောင်း ဆုံးဖြတ်ကြသည်။ အိမ်ပြောင်းသည့်အခါ ၎င်းတို့သည် မိသားစု၏ အနာဂတ် ကြီးပွားချမ်းသာခြင်းကို သေချာစေရန်နှင့် မတော်တဆမှုများကို ရှောင်ရှားရန်အတွက် ပြောင်းရွှေ့ရမည့် မင်္ဂလာရှိသော အချိန်ကို ဆုံးဖြတ်ရပြီး မည်သည့်အချိန်များက မင်္ဂလာမရှိသည်ကိုလည်း ဆုံးဖြတ်ရသည်။ ကျောင်းသားများပင်လျှင် ဝင်ခွင့်စာမေးပွဲများ ဖြေဆိုသည့်အခါ ဤယုံကြည်မှုများ၏ လွှမ်းမိုးခြင်းကို ခံကြရသည်။ စာမေးပွဲဖြေဆိုသည့်နေ့တွင် ၎င်းတို့သည် ကျရှုံးခြင်းကို သွယ်ဝိုက်ညွှန်းဆိုသည့် စကားလုံးများကို ရှောင်ကြဉ်ပြီး ထိုအစား “ထူးချွန်ခြင်း” နှင့် “အောင်မြင်ခြင်း” ကဲ့သို့သော စကားလုံးများကို ပြောဆိုရသည်။ ကလေးများ ကျောင်းတက်ခြင်းမှသည် မိဘများက နေ့စဉ်ဘဝများကို အသက်ရှင်နေထိုင်ခြင်း၊ ငွေရှာခြင်း၊ အိမ်ပြောင်းခြင်း၊ အလုပ်အကိုင်ရှာဖွေခြင်းအပြင် သားသမီးများ၏ အိမ်ထောင်ရေး စသည်တို့အထိ ဘဝ၏ ကဏ္ဍတစ်ခုစီတိုင်းသည် အခြားအယူအဆများထဲတွင်မှ ဖုန်းရွှေနှင့် ကံကြမ္မာကဲ့သို့သော အရာများ၏ လွှမ်းမိုးခြင်းကို ခံရသည်။ သို့ဖြစ်၍ လူတို့သည် ဤအရာများ၏ လွှမ်းမိုးခြင်းကို ခံရသည့်အခါ ၎င်းတို့သည် မည်သည့်အရာ၏ ကန့်သတ်ခြင်းကို ခံနေရသနည်း။ ၎င်းတို့သည် ဝိညာဉ်ဆိုးများ၏ ကန့်သတ်ခြင်းကို ခံနေရခြင်းဖြစ်သည်၊ ဤအရာအားလုံးကို ဝိညာဉ်ဆိုးများက ထိန်းချုပ်ထားသည်။ သို့ဆိုလျှင် အဘယ်ကြောင့် လူတို့သည် ထိုဝိညာဉ်ဆိုးများကို ကိုးကွယ်ကြသနည်း။ အဘယ်ကြောင့် ၎င်းတို့သည် ဤအရာများ၏ လွှမ်းမိုးခြင်းကို ခံကြရသနည်း။ အိမ်ပြောင်းခြင်းကဲ့သို့သော ရိုးရှင်းသည့်ကိစ္စရပ်တစ်ခုအတွက်၊ အဘယ်ကြောင့် လူတို့သည် မည်သည့်အချိန်က ပြောင်းရွှေ့ရန် မင်္ဂလာရှိပြီး မည်သည့်အချိန်က မင်္ဂလာမရှိသည်ကိုလည်းကောင်း၊ မည်သည့်အရာက ဦးစွာပြောင်းရွှေ့ရန် မင်္ဂလာရှိပြီး မည်သည့်အရာက မပြောင်းရွှေ့ရန် မင်္ဂလာရှိသည်ကိုလည်းကောင်း အစဉ်သဖြင့် တွေးဆနေရမည်နည်း။ အဘယ်ကြောင့် ၎င်းတို့သည် ဤအရာများကို အစဉ်သဖြင့် ထည့်သွင်းစဉ်းစားနေရမည်နည်း။ ၎င်းတို့အနေဖြင့် ထိုသို့မစဉ်းစားပါက ဝိညာဉ်ဆိုးများက ၎င်းတို့ကို ညှဉ်းပန်းကာ နှိပ်စက်လျက် လုပ်လိမ့်မည်ဖြစ်သောကြောင့် ထိုအရာများကို ထည့်သွင်းစဉ်းစားရခြင်း ဖြစ်သည်။ ဤကိစ္စရပ်များမှ အဘယ်အရာကို သင်တို့ မြင်တွေ့ကြသနည်း။ လူသားမျိုးနွယ်အားလုံးသည် ဆိုးယုတ်သောသူတို့၏ ထိန်းချုပ်မှုအောက်တွင် အသက်ရှင်နေထိုင်ကြသည်။ ဆိုးယုတ်သောသူတို့ကား မည်သူတို့နည်း။ ပို၍ကြီးမားသော ဆိုးယုတ်သူတို့မှာ စာတန်နှင့် နတ်ဆိုးများဖြစ်ကြပြီး၊ ပို၍သေးငယ်သော ဆိုးယုတ်သူတို့မှာ လူမျိုးနွယ် အမျိုးမျိုးကို ထိန်းချုပ်သည့်သူများဖြစ်သော နေရာအမျိုးမျိုးတွင်ရှိသည့် ဝိညာဉ်ဆိုးများဖြစ်ကြသည်။ လူ့ဘဝ၏ ကဏ္ဍတိုင်းသည် ဤဝိညာဉ်ဆိုးများ၏ ကန့်သတ်ခြင်းနှင့် ထိန်းချုပ်ခြင်းကို ခံရသည်။ အိမ်တစ်လုံး ဆောက်လုပ်သည့်အခါတွင်ပင် အိမ်အမိုးတိုင်ကို တပ်ဆင်နေစဉ်အတွင်း လူတို့သည် ကံကောင်းခြင်းအနည်းငယ်အတွက် အဝတ်နီကို ချိတ်ဆွဲပြီး ဗြောက်အိုးများကို ဖောက်ကြကာ၊ ဆောက်လုပ်ရေး အလုပ်သမားများအားလုံးသည် ငွေကြေးဆိုင်ရာ ချမ်းသာကြွယ်ဝမှုကို ဆောင်ကြဉ်းရန်နှင့် မတော်တဆမှုများကို ရှောင်ရှားရန်အတွက် အနီရောင်အဝတ်အစားများကို ဝတ်ဆင်ကြသည်။ ဤအရာအားလုံးနှင့်ပတ်သက်၍ အချို့သော အထူး သတ်မှတ်ချက်များနှင့် ဆိုရိုးစကားများအပြင် ရှောင်ကြဉ်ရမည့်အရာများရှိပြီး၊ ၎င်းတို့သည် ရှောင်ကြဉ်ရမည့်အရာများကို ရှောင်ကြဉ်ကာ ဤဆိုရိုးစကားများကို လိုက်နာရမည်ဖြစ်သည်။ ဥပမာအားဖြင့် အချို့လူများသည် မကြာခဏ အခက်အခဲများနှင့် ရင်ဆိုင်ရပြီး အမှုအရာများက ၎င်းတို့အတွက် ချောမွေ့စွာ မဖြစ်ပေ။ ၎င်းတို့သည် မိမိတို့အလုပ်များ ဆုံးရှုံးသည်၊ ၎င်းတို့၏ ဇနီးများက ၎င်းတို့ကို စွန့်ခွာသွားကြပြီး အိမ်တွင် မည်သည့်အရာမျှ မကျန်တော့ပေ။ ၎င်းတို့သည် မိမိတို့၏ အိမ်အပေါင်ချေးငွေများကိုပင် ပြန်မဆပ်နိုင်တော့သည့်အပြင်၊ မည်သည့်အရာမျှ မှန်ကန်ပုံမရပေ။ ၎င်းတို့သည် မည်သည့်မကောင်းသည့်အရာကိုမျှ မလုပ်ဆောင်ခဲ့ပေ။ သို့ဖြစ်၍ ဤအရာများသည် ၎င်းတို့ထံ အဘယ်ကြောင့် ဖြစ်ပျက်ရသနည်း။ အခြားရွေးချယ်စရာများ မရှိသဖြင့် ၎င်းတို့သည် အတုအယောင် ဘုရားများနှင့် ဝိညာဉ်ဆိုးများကို ကိုးကွယ်ခြင်းကို အားကိုးအားထားပြုကြသည်၊ သို့မဟုတ် မိမိတို့၏ ကံကို ပြောင်းလဲရန် ၎င်းတို့၏ ဖုန်းရွှေကို စစ်ဆေးပေးဖို့ တစ်စုံတစ်ဦးကို အရေးတကြီး ရှာဖွေကြပြီး ထိုသို့ပြုလုပ်ပြီးနောက်တွင် ၎င်းတို့အတွက် အမှုအရာများ တဖြည်းဖြည်း ကောင်းမွန်လာကြသည်။ ယခင်က ဤအရာများကို ၎င်းတို့ မယုံကြည်ခဲ့ကြသော်လည်း ယခုတွင် ပြဿနာများ ပေါ်ပေါက်လာသည့်အခါ ၎င်းတို့သည် အတုအယောင်ဘုရားများနှင့် ဝိညာဉ်ဆိုးများကို စိတ်ရင်းမှန်ဖြင့် ကိုးကွယ်ကြပြီး မည်သည့်အရာကိုမျှ မလုပ်ဆောင်မီ ဂမ္ဘီရမေးခြင်း သို့မဟုတ် ဗေဒင်ဟောခြင်းတို့ကို တိုင်ပင်ရမည်ဖြစ်သည်။ ဤသို့ အသက်ရှင်နေထိုင်ခြင်းသည် ပင်ပန်းသလော သို့မဟုတ် အဘယ်သို့နည်း။ (ပင်ပန်းပါသည်။) တကယ့်ကို ပင်ပန်းနွမ်းနယ်စရာပင်တကား။ ၎င်းတို့ အလိုရှိသော်ငြားလည်း ၎င်းတို့သည် လွတ်လပ်စွာနှင့် အေးချမ်းစွာ အသက်မရှင်နိုင်ကြ၊ သို့မဟုတ် ဤဆိုရိုးစကားများနှင့် စည်းမျဉ်းများ၏ ချုပ်ချယ်မှုများမှ မလွတ်မြောက်နိုင်ကြပေ။ ၎င်းတို့သည် ဤစည်းမျဉ်းများကို ချိုးဖောက်ပါက ဝိညာဉ်ဆိုးများက အလုပ်လုပ်ပြီး ၎င်းတို့ကို နှောင့်ယှက်ကြကာ ၎င်းတို့သည် ထိုဝိညာဉ်ဆိုးများ၏ အတင်းအကျပ် ထိန်းချုပ်ခြင်းကို ခံကြရသည့်အပြင် မိမိတို့၏ ဘဝများ ချောမွေ့စွာ ဖြစ်ရန်အလို့ငှာ ၎င်းတို့ကို နေ့စဉ် ကိုးကွယ်ရမည်ဖြစ်သည်။ သို့သော်လည်း ဘုရားသခင်ကို ယုံကြည်သောသူတို့သည် ဤကံကျွေးချစနစ် အယူသီးမှုများ သို့မဟုတ် ဝိညာဉ်ဆိုးများ၏ လုပ်ဆောင်ချက်များဖြင့် ပိတ်လှောင်ခြင်းကို မခံရကြပေ။ ၎င်းတို့သည် မည်သည့် ရှောင်ကြဉ်ရမည့်အရာများကိုမျှ ရှောင်ရှားရန်မလိုဘဲ မိမိတို့အလိုရှိသည့်အတိုင်း အိမ်ပြောင်းနိုင်သည် သို့မဟုတ် သွားလာနိုင်သည်။ တရုတ်ပြည်မကြီးတွင် ကွန်မြူနစ်ပါတီသည် ဘာသာရေးယုံကြည်မှုများကို အစဉ်သဖြင့် ဖိနှိပ်ပြီး ညှဉ်းပန်းနှိပ်စက်သည်။ အကယ်၍ ယုံကြည်သူတစ်ဦးသည် နေရာတစ်ခုတွင် နောက်ထပ် မနေထိုင်နိုင်တော့ပါက လျင်မြန်စွာ ပြောင်းရွှေ့ရမည်ဖြစ်သည်။ ဤအတွက် မင်္ဂလာရှိသော နေ့ရက် သို့မဟုတ် အချိန်နာရီကို ရွေးချယ်ရန် သို့မဟုတ် တစ်စုံတစ်ခုကို ကိုးကွယ်ရန် ၎င်းတို့ လိုအပ်သလော။ မလိုအပ်ပေ။ ၎င်းတို့သည် ဘုရားသခင်ထံ ဆုတောင်းပြီး ဘုရားသခင်က ၎င်းတို့ကို ကွယ်ကာသည်။ အရာရာတိုင်းသည် ဘုရားသခင်၏ လက်ထဲတွင် ရှိသည်၊ ၎င်းတို့သည် ဤအရာများ၏ ချည်နှောင်ခြင်းကို မခံရကြပေ။ ၎င်းတို့သည် တစ်စုံတစ်ခုကို စားလိုသည့်အခါတိုင်း သို့မဟုတ် အိမ်မှထွက်ခွာလိုသည့်အခါတိုင်း နက္ခတ်ဗေဒကျမ်းကို တိုင်ပင်ရန် သို့မဟုတ် ရှောင်ကြဉ်ရမည့်အရာတစ်ခုကို ချိုးဖောက်ခြင်း ရှိမရှိ ကြည့်ရှုရန် လိုအပ်သလော။ မလိုအပ်ပေ၊ ၎င်းတို့သည် ဘုရားသခင်ထံ ဆုတောင်းပြီး အရာရာတိုင်းသည် ဘုရားသခင်၏ လက်ထဲတွင် ရှိသည်။ လူတို့သည် ဘုရားသခင်၏ အုပ်စိုးမှုနှင့် အချုပ်အခြာအာဏာအောက်တွင် ဘုရားသခင်၏ ကွယ်ကာခြင်းနှင့် လမ်းပြမှုတို့ဖြင့် အသက်ရှင်နေထိုင်သည့်အခါ၊ ဝိညာဉ်ဆိုးများနှင့် ညစ်ညမ်းသော နတ်ဆိုးများ အကြီး၊ အသေးနှစ်ခုလုံးက အနားမကပ်နိုင်အောင် တားဆီးခြင်းခံရသည်။ ၎င်းတို့သည် ဘုရားသခင်ကို ယုံကြည်သောသူတို့အပေါ် အလုပ်မလုပ်ဝံ့ကြပေ။ ဤလူတို့သည် ကွယ်ကာခြင်းခံရသည် မဟုတ်လော။ ၎င်းတို့သည် လွတ်လပ်စွာနှင့် လွယ်ကူစွာ အသက်ရှင်နေထိုင်ကြသည် မဟုတ်လော။ (ဟုတ်ပါသည်။) ဤကျေးဇူးတော်သည် ကြီးမြတ်သလော။ (ကြီးမြတ်ပါသည်။) သင်သည် သမ္မာတရားကို ရရှိပြီးဖြစ်သည်ဖြစ်စေ၊ မရရှိသေးသည်ဖြစ်စေ၊ သင်သည် ဘုရားသခင်ကို စိတ်ရင်းမှန်ဖြင့် ယုံကြည်သောသူတစ်ဦး ဖြစ်နေသရွေ့၊ သင်သည် ဘုရားသခင်က ကြိုတင်သတ်မှတ်ပြီး ရွေးချယ်ထားသော သူတစ်ဦးဖြစ်ကာ၊ ဘုရားသခင်ရှေ့မှောက်သို့ သင်လာသည့်အခါ၊ သူသည် သင့်ကို ထိုသို့သော ကျေးဇူးတော်အား မွေ့လျော်ခံစားခွင့်ပေးလျက် ဤသို့ ကွယ်ကာပေးသည်။ ဤသည်မှာ အလွန်ကြီးမားသော ကျေးဇူးတော်ပင်တကား။ သင်၏ ပုဂ္ဂိုလ်ရေးဆိုင်ရာ လုံခြုံမှုနှင့် သင်၏ လှုပ်ရှားမှုအားလုံးသည် ဘေးကင်းလုံခြုံလျက်ရှိသည်။ ဘုရားသခင်သည် ဤအရာများအတွက် တာဝန်ယူပြီး ယင်းတို့ကို ကွယ်ကာသည်။ သို့ဖြစ်၍ သင် စိုးရိမ်ပူပန်ရန် မလိုအပ်ပေ။ အချိန်အများစုတွင် လူတို့သည် ဆုပင်မတောင်းကြ၊ သို့မဟုတ် “ငါ ဘုရားသခင်ထံ ဆုတောင်းမည်၊ ဘုရားသခင်ကို ငါ့အား ကွယ်ကာပေးရန် တောင်းလျှောက်မည်။ အရာရာ အဆင်ပြေပြီး မကောင်းသည့်အရာ မည်သည့်အရာမျှ မဖြစ်ဖို့ ငါ မျှော်လင့်သည်”ဟု မိမိတို့ဘာသာ သတိရှိရှိဖြင့် မစဉ်းစားကြပေ။ သင် ဆုတောင်းရန်ပင် မလိုအပ်ပေ။ သင့်စိတ်နှလုံးထဲတွင် “ငါ ဘုရားသခင်ကို ယုံကြည်သည်၊ အရာရာတိုင်းသည် ဘုရားသခင်၏ လက်ထဲတွင် ရှိသည်” ဟူသော ရိုးရှင်းသည့် ယုံကြည်စိတ်ချမှု ရှိနေသရွေ့ ဘုရားသခင်က ပြုမူဆောင်ရွက်လိမ့်မည်။ လူတို့သည် ဘုရားသခင်ထံမှ ထိုသို့သော ကြီးမားသည့် ကျေးဇူးတော်ကို မွေ့လျော်ခံစားကြရသည်။ ဤသည်မှာ အနည်းငယ်မျှ ရရှိခြင်းလော။ (အတော်အတန် များစွာ ရရှိခြင်း ဖြစ်ပါသည်။) ဘုရားသခင်သည် လောကတွင် တစ်ဆူတည်းသော အချုပ်အခြာအာဏာရှင် ဖြစ်သည်။ သင်၏ အသက်နှင့် သင်ပိုင်ဆိုင်သမျှအရာအားလုံးသည် ဘုရားသခင်၏ လက်ထဲတွင်၊ ဤအချုပ်အခြာအာဏာရှင်၏ လက်ထဲတွင် ရှိသည်။ သင်၏ စိတ်နှလုံးက အေးချမ်းသည်၊ တည်ငြိမ်သည်၊ ငြိမ်သက်သည်ဟု ခံစားရပြီး သင်သည် မည်သည့်အရာကိုမျှ စိုးရိမ်ပူပန်ရန် မလိုအပ်ပေ။ ဘုရားသခင်နှင့်ပတ်သက်၍ အသိပညာ မည်မျှ သင်ရှိသည်ဖြစ်စေ၊ သမ္မာတရားမည်မျှကို သင် နားလည်သည်ဖြစ်စေ၊ သင့်စိတ်နှလုံးထဲတွင် ဤအရာကို သင် လုံးဝ သေချာနိုင်ပေသည်။ အရာရာသည် ဘုရားသခင်၏ လက်ထဲတွင် ရှိသည်။ ဘုရားသခင်ကို ယုံကြည်သူတို့သည် မိမိတို့၏ စိတ်နှလုံးထဲတွင် သူ့အတွက် နေရာတစ်ခုရှိပြီး သမ္မာတရားကို နားလည်ပါက၊ ဝိညာဉ်ဆိုးများသည် နှောင့်ယှက်ရန်၊ ထိခိုက်နစ်နာစေရန် သို့မဟုတ် အနားမကပ်ဝံ့ကြပေ။ အကျိုးဆက်အနေဖြင့် ယုံကြည်သူတို့သည် ထိုမလိုအပ်သော လုပ်ငန်းစဉ်များတွင် ပါဝင်ရန် မလိုအပ်ပေ။ ဤသည်မှာ အလွန်ကြီးမားသော ကျေးဇူးတော်ပင်ဖြစ်သည်။ သင်သည် ဘုရားသခင်ကို ယုံကြည်ခြင်းမှ မည်သည့်အရာမျှ မရရှိခဲ့ဟု အဘယ်သို့ ပြောဆိုနိုင်သေးသနည်း။ သင်သည် ဩတ္တပစိတ်ကင်းမဲ့နေသည် မဟုတ်လော။ အခြားမည်သည့်အရာကိုမျှ မကြည့်ဘဲ၊ မည်သည့်အရာမျှ မရရှိခဲ့ဟု ဆိုရုံမျှသည် လူတစ်ဦး၏ လုံးဝ ဩတ္တပစိတ်ကင်းမဲ့ခြင်းကို သက်သေပြပြီး၊ ထိုသူ၏ အသိစိတ်သည် လုံးလုံးလျားလျား ဆိုးရွားနေကြောင်းကို သက်သေပြသည်။ ကျန်သည့်အရာများနှင့်ပတ်သက်၍ နောက်ထပ် မည်သည့်အရာကိုမျှ ပြောဆိုရန် မလိုအပ်ပေ။

ဘုရားသခင်သည် အပြန်အလှန်အားဖြင့် မည်သည့်အရာကိုမျှ မတောင်းဆိုဘဲ သူ၏နှုတ်ကပတ်တော်များကို လူတို့အား ထောက်ပံ့ပေးလျက် သမ္မာတရားနှင့် အသက်ကို ပေးသည်။ လူတို့သည် မိမိတို့၏ ဝိညာဉ်ရင့်ကျက်မှုမှာ မကြီးသေးကြောင်း၊ သမ္မာတရားများစွာကို နားမလည်သေးကြောင်းနှင့် မိမိတို့နားလည်သည့်အနည်းငယ်ကို ရှင်းလင်းစွာ မဖော်ပြနိုင်ကြောင်း ခံစားရနိုင်သော်လည်း၊ ဘုရားသခင်က ၎င်းတို့အား ပေးပြီးဖြစ်သော ဤအရာများ၊ ဘုရားသခင်၏ ဤချစ်ခင်မှုနှင့် မေတ္တာသည် အလွန်ကြီးမားသော ကျေးဇူးတော်ပင်တကား။ ဘုရားသခင်သည် လူတို့အား အဖိုးတန်ဆုံးသောအရာများကို ပေးပြီးဖြစ်သည်။ လူတို့သည် လောကတွင် တန်ဖိုးအရှိဆုံးသောအရာများကို ဘုရားသခင်ထံမှ လက်ခံရရှိခဲ့ပြီးဖြစ်သည်။ ထိုအရာကို သင် ခံစားရသည်ဖြစ်စေ၊ မခံစားရသည်ဖြစ်စေ၊ ဘုရားသခင်သည် ဤအရာများကို လူသားအား ပေးထားပြီးသားဖြစ်သည်။ လူတို့သည် အဘယ်အရာကို စောဒကတက်ရန် ရှိသေးသနည်း။ ၎င်းတို့သည် ဤအရာများကို လက်ခံရရှိရန် ထိုက်တန်ကြသလော။ ဘုရားသခင်က ရွေးချယ်ထားသောသူတို့သည် လောကတွင် အပျော်ရွှင်ဆုံးသောလူများ ဖြစ်ကြသည်။ သင်သည် ဘုရားသခင်၏ ရွေးချယ်ခြင်းနှင့် ရွေးကောက်ခြင်းကို ခံရပြီးဖြစ်သည်။ သင်သည် လောကတွင် အပျော်ရွှင်ဆုံးနှင့် ကံအကောင်းဆုံးသောလူများထဲမှ တစ်ဦးဖြစ်သည်။ သင်သည် မည်သည့်အရာမျှ မရရှိခဲ့ဟု အဘယ်သို့ ပြောဆိုနိုင်သနည်း။ ဘုရားသခင်က သင့်ကို ရွေးချယ်ကာ ရွေးကောက်ပြီးဖြစ်သောကြောင့် သင်သည် အပျော်ရွှင်ဆုံးနှင့် ကံအကောင်းဆုံးသောလူများထဲမှ တစ်ဦး ဖြစ်လာခဲ့ပြီးဖြစ်ကာ၊ ထို့ကြောင့် ဝိညာဉ်ဆိုးများနှင့် ညစ်ညူးသော မကောင်းဆိုးဝါးများသည် သင့်အနားသို့ မကပ်ဝံ့ကြပေ။ အချို့လူများက “ယင်းမှာ ကျွန်ုပ်၏ အဆင့်အတန်းနှင့် ပင်ကိုလက္ခဏာသည် ဂုဏ်ယူဖွယ်ဖြစ်လာသည်ဟု ဆိုလိုပါသလော”ဟု မေးကြသည်။ ဤသို့ ပြော၍ရသလော။ ပြော၍မရပေ။ အဘယ်ကြောင့်ဆိုသော် ဤသည်မှာ ဘုရားသခင်၏ မေတ္တာနှင့် ဘုရားသခင်၏ လုပ်ဆောင်ချက်များကြောင့်သာ ဖြစ်သောကြောင့်ဖြစ်သည်။ လူတို့သည် အလွန်များစွာ ရရှိပြီးဖြစ်သည်။ ဤဘဝတစ်ခုတည်း၌ပင် လူတို့သည် အလွန်များစွာ ရရှိပြီးဖြစ်သည်။ လူတို့သည် ဤအရာအားလုံးကို လက်ခံရရှိရန် မည်သို့ဖြစ်ပြီး လုံးဝ အရည်အချင်းပြည့်မီကြသနည်း။ ဘုရားသခင်ကို ယုံကြည်သောသူအချို့သည် သမ္မာတရားကို လုံးဝမလိုက်စားသည့်အပြင်၊ “ဘုရားသခင်ကို နှစ်ပေါင်းများစွာ ယုံကြည်ခြင်းမှ ကျွန်ုပ် အဘယ်အရာ ရရှိလေပြီနည်း”ဟု ဆက်လက်ပြောဆိုနေကြဆဲဖြစ်သည်။ ထိုအရာကို သင်ကိုယ်တိုင် တွက်ချက်၍မရနိုင်သလော။ သင့်အနေဖြင့် သမ္မာတရားကို နားလည်ခြင်း ရှိမရှိ၊ မကောင်းမှုကို မည်မျှလျော့နည်းစွာ သင် ကျူးလွန်ပြီးဖြစ်သည်ဟူသည်တို့ကို သင်၏စိတ်နှလုံးထဲတွင် သင်သိသည်။ ထို့ထက်ပင်ပို၍ ကျေးဇူးတော်မည်မျှအား သင် မွေ့လျော်ခံစားရပြီးဖြစ်သည်ကို သင်၏စိတ်နှလုံးထဲတွင် သင်သိသည်။ သင်၏စိတ်နှလုံးထဲတွင် သင်သည် ဤအချက်များအပေါ် ရှင်းလင်းနေပါက၊ သင်သည် အလွန် အသိစိတ် ကင်းမဲ့သော ထိုသို့သောအရာများကို ပြောဆိုမည်မဟုတ်ပေ။ အချို့ကလည်း “ဘုရားအိမ်တော်သည် ကျွန်ုပ်၏ အစားအစာ၊ အဝတ်အစားနှင့် အမိုးအကာကိုလည်း ထောက်ပံ့ပေးသည်”ဟု ပြောဆိုကြသည်။ ဤသည်မှာ ဘုရားသခင်၏ ကျေးဇူးတော်၊ ကွယ်ကာခြင်းတို့နှင့် နှိုင်းယှဉ်လျှင် အလွန်သေးငယ်သည် မဟုတ်လော။ ဤသည်မှာ ပြောပင်မပြောထိုက်သည် မဟုတ်လော။ သို့သော်လည်း ဩတ္တပစိတ်ရှိသောသူတို့သည် ယင်းမှာ မပြောထိုက်သော်လည်း၊ ဘုရားသခင့် ကျေးဇူးတော်နှင့်သက်ဆိုင်နေဆဲဖြစ်သည်ကို ခံစားကြရသည်။ ဘုရားသခင်၏ ကျေးဇူးတော်သည် အတိုင်းမသိဖြစ်သည်။ ဘုရားသခင်သည် လူတို့အား အလွန်များစွာ ပေးပြီးဖြစ်သည်။ ထိုရုပ်ဝတ္ထုဆိုင်ရာ အရာများနှင့် ပတ်သက်၍မူ၊ ဘုရားသခင်၏ ရှုထောင့်အမြင်မှကြည့်လျှင်၊ သူသည် ထိုအရာများကို ထည့်ပင်ထည့်မတွက်ပေ။

ဘုရားသခင်၏ လုပ်ဆောင်ချက်များထဲမှ ကဏ္ဍတစ်ခုမှာ လူတို့ကို ကွယ်ကာရန်ဖြစ်ပြီး၊ နောက်တစ်ခုမှာ ၎င်းတို့ ကယ်တင်ခြင်းခံနိုင်ရန်အလို့ငှာ ကယ်တင်ခြင်းလမ်းကြောင်းပေါ်သို့ ၎င်းတို့ကို ဦးဆောင်လမ်းပြရန် ဖြစ်သည်။ လူတို့သည် ဘုရားသခင်၏ ဤချစ်ခင်မှုနှင့် ၎င်းတို့အပေါ်ထားသည့် သူ၏ မေတ္တာကို မွေ့လျော်ခံစားကြရပြီးဖြစ်ကာ၊ ဘုရားသခင်သည် ၎င်းတို့အပေါ် ကြွယ်ဝသော ကျေးဇူးတော်ကို ပေးသနားခဲ့သည်တကား။ ထို့အပြင်၊ အရေးကြီးဆုံးသောအရာတစ်ခု ရှိသည်။ ယင်းမှာ ဘုရားသခင်က လူတို့အပေါ် ပေးသနားခဲ့သည့် သမ္မာတရား၊ တိတိကျကျဆိုရလျှင်၊ လူ့သမိုင်းတစ်လျှောက်၊ မည်သည့်ခေတ်အခါတွင်မျှ မည်သူမျှ မကြားဖူး၊ မရရှိဖူးသော နှုတ်ကပတ်တော်များ ဖြစ်သည်။ ဘုရားသခင်သည် လူသားမျိုးနွယ်ကို အကြိမ်မည်မျှ ဖန်ဆင်းပြီးဖြစ်သည်ဖြစ်စေ၊ သူသည် ဤအမှုကို မည်သည့်အခါမျှ မလုပ်ဆောင်ခဲ့သည့်အပြင် ဤနှုတ်ကပတ်တော်များကို မမိန့်မြွက်ခဲ့ပေ။ လူသားမျိုးနွယ်နှင့် ဆက်စပ်သော နက်နဲမှုအားလုံး၊ လူတို့ ခံနိုင်သော၊ သဘောပေါက်နိုင်သော၊ နားလည်နိုင်သောအရာအားလုံးကို ဘုရားသခင်သည် သင်တို့အား ပြောပြပြီးဖြစ်ပေသည်။ ဤနက်နဲမှုများ၊ ဤသမ္မာတရားများကို ပမာဏတစ်ခုတလေဖြင့် တိုင်းတာ၍ရနိုင်သလော။ ယင်းတို့ကို တိုင်းတာ၍မရနိုင်ပေ။ လူတို့သည် ဘဝပေါင်းများစွာတိုင် ယင်းတို့ကို ကုန်ခမ်းသွားအောင် မွေ့လျော်မခံစားနိုင်ကြပေ။ ငါ အဘယ်ကြောင့် ဤသို့ပြောဆိုရသနည်း။ အဘယ်ကြောင့်ဆိုသော်ဘုရားသခင်ထံမှ ဤနှုတ်ကပတ်တော်များသည် လူတို့၏ ဖြစ်တည်မှုအတွက် အခြေခံအုတ်မြစ်ဖြစ်ပြီး ထာဝရကာလတိုင် တည်ရှိနိုင်သောကြောင့် ဖြစ်သည်။ သင်သည် တကယ်ပင် ရှင်သန်ကျန်ရစ်ပြီး ထာဝရအသက်ရှင်နိုင်လောက်အောင် ကံအကြောင်းလှမည်ဆိုလျှင်၊ ဘုရားသခင်ထံမှ ဤနှုတ်ကပတ်တော်များနှင့် သမ္မာတရားများသည် သင့်ကို ထာဝရ ထောက်ပံ့ပေးနိုင်လိမ့်မည်။ ထာဝရ၏ အဓိပ္ပာယ်မှာ အဘယ်နည်း။ ယင်းမှာ အချိန်၏ ကန့်သတ်ခြင်းမခံရဟု ဆိုလိုသည်၊ အကန့်အသတ်မဲ့ဟု ဆိုလိုသည်။ ယင်းကို ငါတို့ တိုက်ရိုက်အနက်ပြန်ဆိုလျှင် အဆုံးမရှိခြင်း၊ ဘုရားသခင်ကိုယ်တိုင်ကဲ့သို့ပင် ထာဝရ အသက်ရှင်ခြင်းကို ဆိုလိုသည်။ ဘုရားသခင်ထံမှ ဤနှုတ်ကပတ်တော်များနှင့် သမ္မာတရားများသည် ထိုအချိန်အထိ တည်ရှိနိုင်၏။ “ထိုအချိန်” ဟူသည်မှာ လူ့ဘာသာစကားဖြင့် ဖော်ပြထားသော အချိန်နှင့်ဆိုင်သည့် အယူအဆနှင့် အဓိပ္ပာယ်ဖွင့်ဆိုချက်တစ်ခုဖြစ်သော်လည်း ယင်းမှာ အမှန်တကယ်တွင် အကန့်အသတ်မရှိဟု ဆိုလိုသည်။ ငါ့ကို ပြောလော့၊ ဘုရားသခင်ထံမှ ဤနှုတ်ကပတ်တော်များ၏ တန်ဖိုးသည် ကြီးမြတ်သလော၊ မကြီးမြတ်သလော။ ယင်းမှာ အလွန့်အလွန်ကြီးမြတ်လှပေသည်။ သင်သည် ယင်းတို့ကို မလိုက်စားလျှင်၊ သင်၏ ဆုံးရှုံးမှုဖြစ်သည်။ သင် မိုက်မဲခြင်း ဖြစ်သည်။ သို့သော် သင်သည် ယင်းတို့ကို လိုက်စားလျှင်၊ ဤနှုတ်ကပတ်တော်များသည် သင့်အတွက် ဤဘဝသက်သက်ထက် များစွာကျော်လွန်သော တန်ဖိုးတစ်ခုကို ပိုင်ဆိုင်သည်။ ယင်းသည် ထာဝရကာလထဲထိ ကျယ်ပြန့်သည်။ ယင်းတို့သည် သင့်အတွက် အစဉ် ထိရောက်ပြီး အသုံးဝင်မည်ဖြစ်ကာ၊ သင့်ကို ထာဝရ ထောက်ပံ့ပေးလျက် ထာဝရ တန်ဖိုးနှင့် အဓိပ္ပာယ်ရှိနေလိမ့်မည်။ သင်သည် ဤနှုတ်ကပတ်တော်များကို နားလည်ပြီး၊ ရရှိကာ၊ ယင်းတို့အားဖြင့် အသက်ရှင်မည်ဆိုလျှင်၊ သင်သည် ထာဝရ အသက်ရှင်နိုင်ပေလိမ့်မည်။ ပို၍ရိုးရှင်းသော ဝေါဟာရများဖြင့် ပြောရလျှင်၊ သင်သည် သေခြင်းအရသာကို မမြည်းစမ်းရဘဲ ထာဝရ အသက်ရှင်လိမ့်မည်။ ဤသည်မှာ လူတို့ အိပ်မက်မက်သည့်အရာတစ်ခု မဟုတ်လော။ မရေမတွက်နိုင်သော ခေတ်ကာလများ ကုန်လွန်သွားလိမ့်မည်။ မရေမတွက်နိုင်သော လူတို့ သေဆုံးသွားပြီးဖြစ်လိမ့်မည်ဖြစ်သော်လည်း၊ သင်သည် အသက်ရှင်နေလိမ့်ဦးမည်။ မည်သည့်နည်းလမ်းအားဖြင့် သင် အသက်ရှင်နေလိမ့်ဦးမည်နည်း။ သင်သည် ဘုရားသခင်၏ နှုတ်ကပတ်တော်များအားဖြင့်၊ သမ္မာတရားအားဖြင့် ဤသို့ ဆက်လက်အသက်ရှင်ရန် အရည်အချင်းများ ရှိနေမည်ဖြစ်သည်။ ဤသို့ အဆက်မပြတ်သောအသက်ဖြင့် သင်သည် အဘယ်အရာကို လုပ်ဆောင်မည်နည်း။ သင့်တွင် ဘုရားသခင်၏ တာဝန်ပေးစေခိုင်းချက်၊ ဘုရားသခင်၏ ဦးဆောင်မှု ရှိပြီး၊ သင့်တွင် အထူးတာဝန်တစ်ခုလည်း ရှိသည်။ သင်၏ အထူးတာဝန်မှာ အဘယ်နည်း။ သင်သည် သူ၏ နှုတ်ကပတ်တော်များကို အသက်ရှင်နေထိုင်ခြင်းအားဖြင့်၊ ဘုရားသခင်သည် သင့်အား သူ့ကို ဘုန်းထင်ရှားစေချင်ပြီး သူ၏ သက်သေခံချက် ဖြစ်စေလိုသည်။ ဤသည်မှာ ဘုရားသခင့် နှုတ်ကပတ်တော်များ၏ တန်ဖိုး ဖြစ်သည်။ ဤခေတ်တွင် လူတို့ကြားရသော၊ ထိတွေ့ရသော၊ တွေ့ကြုံခံစားရသော သမ္မာတရားနှင့် နှုတ်ကပတ်တော်များ၏ တန်ဖိုးနှင့် အရေးပါမှုသည် ထာဝရကာလတိုင် တည်ရှိလိမ့်မည်။ အဘယ်ကြောင့် ယင်းတို့သည် ထာဝရကာလတိုင် တည်ရှိလိမ့်မည်နည်း။ ဘုရားသခင်၏ ဤနှုတ်ကပတ်တော်များသည် ဓမ္မပညာတစ်ခု၊ သီအိုရီတစ်ခု၊ ဆောင်ပုဒ်တစ်ခု သို့မဟုတ် အသိပညာတစ်မျိုးမျိုး မဟုတ်ဘဲ၊ အသက်၏ နှုတ်ကပတ်တော်များ ဖြစ်သည်။ သင်သည် ဤနှုတ်ကပတ်တော်များကို ရရှိသရွေ့၊ ယင်းတို့အားဖြင့် အသက်ရှင်ပြီး၊ ယင်းတို့အားဖြင့် ရှင်သန်နေသရွေ့၊ ဘုရားသခင်သည် သင့်ကို ဆက်လက်အသက်ရှင်ခွင့်ပြုလိမ့်မည်ဖြစ်ပြီး သေခွင့်ပြုလိမ့်မည်မဟုတ်ပေ။ ဆိုလိုသည်မှာ၊ သူသည် သင့်ကို ဖျက်ဆီးလိမ့်မည်မဟုတ် သို့မဟုတ် သင်၏အသက်ကို သိမ်းဆည်းလိမ့်မည်မဟုတ်ပေ။ သူသည် သင့်ကို ဆက်လက်အသက်ရှင်ခွင့်ပြုလိမ့်မည်။ ဤသည်မှာ ကြီးမားသော ကောင်းချီးမင်္ဂလာတစ်ခု မဟုတ်လော။ (ဟုတ်ပါသည်၊ ကြီးမြတ်ပါသည်။) ဤနှုတ်ကပတ်တော်များမှတစ်ဆင့် ဘုရားသခင်သည် သင့်အား ဤဘဝတွင် ဤကောင်းချီးမင်္ဂလာကို ကြိုတင်မြည်းစမ်းစေချင်ပြီး နောင်ဘဝတွင် ယင်းကို ရရှိစေလိုသည်။ ဤသည်မှာ ဘုရားသခင်၏ ကတိတော် ဖြစ်သည်။ ဘုရားသခင်က လူသားမျိုးနွယ်အား ပေးထားပြီးဖြစ်သည့် အလွန်ကြီးမားသော ကတိတော်ကို စဉ်းစားဆင်ခြင်ကြည့်သည့်အခါ၊ လူတို့သည် များစွာ ရရှိပြီးပြီလော။ (ရရှိပြီးဖြစ်ပါသည်။) ဘုရားသခင်သည် အားလုံးထံ အသိပေးလျက် လူသားမျိုးနွယ်အား ထိုသို့သော ကြီးမားသည့် ကတိတော်တစ်ခုကို ပြုပြီးဖြစ်သည်။ သူသည် သင့်အား ထိုအရာကို အခမဲ့ လာယူခွင့်ပေးလျက် ထိုအကြောင်းကို ပြောပြပြီးဖြစ်သည်။ သင်သည် သင်၏အသက်ကို စတေးရန် သို့မဟုတ် သင်၏ ပိုင်ဆိုင်မှုအားလုံးကို လွှဲအပ်ရန် မလိုအပ်ပေ။ သင်သည် ဘုရားသခင်၏ နှုတ်ကပတ်တော်များကို နားထောင်ရန်သာ လိုအပ်ပြီး၊ ဘုရားသခင်၏ သတ်မှတ်ချက်များနှင့် သူ၏ လိုအင်ဆန္ဒများအတိုင်း ပြုမူဆောင်ရွက်ရန်သာ လိုအပ်သည်။ ပြီးလျှင် သင်သည် ဘုရားသခင်ထံမှ ဤကတိတော်ကို ရရှိနိုင်ပေသည်။ ဘုရားသခင်သည် လူသားမျိုးနွယ်အား များစွာ ပေးထားပြီးဖြစ်သည် မဟုတ်လော။ သင်သည် လက်ရှိတွင် ဤကတိတော်ကို ရရှိမည့် လမ်းကြောင်းပေါ်၌ ရှိနေသည်။ သင်သည် ယင်းကို အပြည့်အဝ မရရှိသေးသော်လည်း၊ အနည်းငယ်သာ ရရှိပြီးခြင်းဖြစ်သလော။ ဘုရားသခင်က လူသားမျိုးနွယ်အပေါ် ပေးသနားပြီးဖြစ်သည့် ကတိတော်ကို ကြည့်သည့်အခါ၊ လူတို့သည် အတော်အတန် များစွာ ရရှိပြီးဖြစ်သည်။ ၎င်းတို့သည် သိသာထင်ရှားသော အကျိုးကျေးဇူးတစ်ခုကို ရရှိပြီးဖြစ်သည်။ ၎င်းတို့သည် ဆုံးရှုံးခြင်းမရှိသေး သို့မဟုတ် မည်သည့်ဆုံးရှုံးမှုများကိုမျှလည်း လုံးဝ မခံစားခဲ့ရပေ။ ၎င်းတို့သည် အချိန်အနည်းငယ်ကိုသာ ရင်းနှီးမြှုပ်နှံခဲ့ပြီး၊ ၎င်းတို့၏ ခန္ဓာသည် ပင်ပန်းဆင်းရဲမှုအချို့ကို ကြံ့ကြံ့ခံရပြီးဖြစ်ကောင်းဖြစ်မည်။ ၎င်းတို့သည် အချို့သော ကိုယ်ရေးကိုယ်တာ အိမ်တွင်းသာယာမှုတစ်ခုခု၊ ကိုယ်ရေးကိုယ်တာ ဇာတိပကတိဆိုင်ရာ နှစ်သက်မှုများနှင့် လိုအင်ဆန္ဒများကို စတေးပြီးဖြစ်ကောင်းဖြစ်နိုင်သည်။ မိမိတို့၏ ကိုယ်ပိုင် ရည်မှန်းချက်များ၊ အကျိုးစီးပွားများနှင့် ဆန္ဒများအချို့၊ စသည်တို့ကို စွန့်လွှတ်ပြီး ဖြစ်ကောင်းဖြစ်နိုင်သည်။ သို့သော်လည်း၊ သမ္မာတရားကို နားလည်ခြင်း၊ ကယ်တင်ခြင်းကို ရရှိခြင်းနှင့် ဘုရားသခင်၏ ကတိတော်ကို လက်ခံရရှိခြင်းတို့နှင့် နှိုင်းယှဉ်လျှင်၊ ထိုကိုယ်ရေးကိုယ်တာ အလားအလာများ၊ ပန်းတိုင်များနှင့် ရည်မှန်းချက်များအားလုံးသည် မဖော်ပြထိုက်ပေ။ အကြောင်းမှာ ထိုအရာများသည် သင့်ကို ငရဲသို့သာ ပို့ဆောင်နိုင်ပြီး၊ ဘုရားသခင်သည် ထိုအရာများအတွက် သူ၏ ကတိတော်ကို သင့်အား ပေးအပ်မည်မဟုတ်သောကြောင့် ဖြစ်သည်။ ဆန့်ကျင်ဘက်အားဖြင့်၊ လူတို့သည် အကန့်အသတ်ရှိသော အချိန်ပမာဏတစ်ခု၊ ၎င်းတို့ ပေးဆပ်ရန် လိုလားပြီး ပေးဆပ်နိုင်စွမ်းရှိသော အဖိုးအခတစ်ခုကို ရင်းနှီးမြှုပ်နှံသည့်အခါ၊ နောက်ဆုံးတွင် ၎င်းတို့သည် သမ္မာတရားကို နားလည်လာကြပြီး၊ ဘုရားသခင်၏ ဖန်ဆင်းခြင်းအချိန်ကတည်းက လူသားမျိုးနွယ်အနေဖြင့် နားမလည်ခဲ့သည့်အချို့သော နက်နဲမှုများ၊ မိမိကိုယ်ကို ကျင့်ကြံပြုမူခြင်းအတွက် စည်းမျဉ်းများ၊ အဖြစ်အပျက်များနှင့် အမှုအရာအားလုံး၏ အချို့သော အနှစ်သာရများနှင့် အရင်းခံအကြောင်းရင်းများ စသည်တို့ကို သဘောပေါက်လာကြသည်။ သာ၍ပင် အရေးကြီးသည်မှာ၊ ၎င်းတို့သည် ဘုရားသခင်နှင့်ပတ်သက်၍ အသိပညာအချို့ကို ရရှိပြီး သူ့ကို ကြောက်ရွံ့နိုင်ကြခြင်း ဖြစ်သည်။ ဤအရာအားလုံးကို ရရှိပြီးဖြစ်ရာ၊ ထိုသို့သော အဖိုးအခကို ပေးဆပ်ရကျိုးနပ်သည် မဟုတ်လော။ လူတို့တွင် မည်သည့် နာကြည်းချက်များ ရှိသနည်း။ ဘုရားသခင်ကို ယုံကြည်ခြင်းမှ မည်သည့်အရာမျှ မရရှိဟု ၎င်းတို့ အဘယ်ကြောင့် ပြောဆိုကြသနည်း။ ၎င်းတို့၏ ဩတ္တပစိတ်သည် လုံးဝ ပုပ်ပျက်သွားပြီ မဟုတ်လော။ သင်သည် အလွန်များစွာ ရရှိပြီးဖြစ်ကာ၊ သင် ကျေနပ်ရောင့်ရဲခြင်း မရှိသေးပေ။ နောက်ထပ် မည်သည့်အရာကို သင် လိုချင်သနည်း။ သင့်ကို သမ္မတတစ်ဦး သို့မဟုတ် ဘီလျံနာတစ်ဦး ဖြစ်စေလျှင် သင် စိတ်ကျေနပ်မည်လော။ ဘုရားသခင်က သင့်အား ထိုအရာများကို ပေးမည်ဆိုလျှင်၊ သင်သည် ဘုရားသခင်၏ ရွေးချယ်ခြင်းကို ခံရပြီးဖြစ်မည်မဟုတ်ပေ။ ဘုရားသခင်သည် ဤသို့သောလူများကို ရယူရန် အလိုမရှိပေ။

လူတို့သည် ဘုရားသခင်ကို ယုံကြည်ခြင်းမှ မည်သည့်အရာမျှ မရရှိခဲ့ဟု အစဉ်အမြဲ ပြောဆိုကြသည်။ ယင်းက ၎င်းတို့အနေဖြင့် အသိစိတ်ကင်းမဲ့ကြောင်း၊ သမ္မာတရားကို နားလည်သဘောပေါက်နိုင်စွမ်း တစ်ခုတလေ ကင်းမဲ့ကြောင်း၊ သမ္မာတရားကို မလိုက်စားကြောင်းနှင့် ကိုယ်ကျင့်စရိုက်အထူးပင် နိမ့်ကျကြောင်းကို ပြသသည်။ ထိုသို့သောလူတို့သည် ဘုရားသခင် လုပ်ဆောင်သည့်အရာ၊ ဘုရားသခင်က လူတို့အပေါ် သတ်မှတ်သည့်အရာနှင့် ဘုရားသခင်က လူတို့အပေါ် ပေးသနားပြီးဖြစ်သည့်အရာ စသည်တို့နှင့်ပတ်သက်၍ ဖြူစင်သော နားလည်သဘောပေါက်မှု မရှိကြပေ။ နောက်ဆုံးတွင်၊ အမှုအရာများက ၎င်းတို့ကို အနည်းငယ် မကျေမနပ်ဖြစ်စေရန် ဖြစ်ပျက်လာသည့်အခါ၊ ၎င်းတို့ မျိုသိပ်ထားရသော အလွန်များသည့် ဒေါသက ချက်ချင်း ပေါက်ကွဲထွက်လေသည်။ “ဘုရားသခင်ကို ယုံကြည်ခြင်းမှ ကျွန်ုပ် ဘာရခဲ့သနည်း။ ကျွန်ုပ်၏ ခန္ဓာသည်အလွန်များစွာ ဆင်းရဲဒုက္ခခံရပြီးဖြစ်သည်။ အသင်းတော်က ကျွန်ုပ်ကို ပေးအပ်သည့် မည်သည့်တာဝန်ကိုမဆို ကျွန်ုပ် ထမ်းဆောင်ခဲ့သည်။ မည်မျှပင်ပန်းသည်ဖြစ်စေ၊ မည်မျှမောပန်းသည်ဖြစ်စေ၊ ကျွန်ုပ် မည်သည့်အခါမျှ မညည်းညူခဲ့ပါ။ အခက်အခဲများ မည်မျှကြီးမားသည်ဖြစ်စေ၊ မည်သည့်အရာမျှ ကျွန်ုပ် မပြောခဲ့ပါ။ ဘုရားအိမ်တော်အပေါ် မည်သည့်တောင်းဆိုမှုကိုမျှ ကျွန်ုပ် မည်သည့်အခါမျှ မပြုလုပ်ခဲ့ပါ။ ကျွန်ုပ်၏ ကြီးမားသော ချစ်ခြင်းနှင့် ကြီးမားသော သစ္စာစောင့်သိမှုတို့ဖြင့်၊ ကျွန်ုပ် မည်သည့်အရာကို ရရှိလေပြီနည်း။ ကျွန်ုပ်ပင်လျှင် မည်သည့်အရာမျှ မရရှိပါက၊ အခြားသူများမှာ တစ်ခုတလေကို ရရှိရန် မျှော်လင့်ချက် သာ၍ပင် နည်းပါးသည်တကား”ဟူ၍ ဖြစ်သည်။ သွယ်ဝိုက်ညွှန်းဆိုချက်မှာ “သင်တို့သည် ကျွန်ုပ်လောက် ပူဇော်ဆက်ကပ်ခြင်း မရှိလေပြီ။ ကျွန်ုပ် ပေးပြီးသော အဖိုးအခကို သင်တို့ မပေးရလေပြီ။ ကျွန်ုပ်ပင်လျှင် မည်သည့်အရာမျှ မရရှိခဲ့ပါက၊ သင်တို့ အဘယ်အရာကို ရနိုင်မည်နည်း။ သင်တို့အားလုံး သတိထားရန် လိုအပ်သည်၊ မမိုက်မဲကြနှင့်”ဟူ၍ ဖြစ်သည်။ ထိုသို့သောလူတို့သည် ဩတ္တပစိတ်ကင်းမဲ့ကြသည် မဟုတ်လော။ ဩတ္တပစိတ်ကင်းမဲ့သောသူတစ်ဦးသည် မိုက်မဲပြီး ခေါင်းမာသော စကားများကို အစဉ်အမြဲ ပြောဆိုသည်။ ၎င်းတို့သည် ဘုရားသခင် ပြောဆိုခဲ့သော များပြားလှသည့် သမ္မာတရားများထဲမှ တစ်ခုကိုမျှ၊ သို့မဟုတ် ဖြူစင်ပြီး အပြုသဘောဆောင်သည့် အရာများစွာနှင့် ဖော်ပြချက်များအားလုံးထဲမှ တစ်ခုကိုမျှ နားမလည်နိုင်ဘဲ၊ ထိုအစား ၎င်းတို့သည် မိမိတို့၏ ကိုယ်ပိုင်သဘောထားအမြင်များကို ခေါင်းမာစွာ ဖက်တွယ်ထားကြသည်- “ကျွန်ုပ်သည် ဘုရားသခင်အတွက် ဆင်းရဲဒုက္ခများကို ခါးစည်းခံပြီး အဖိုးအခကို ပေးသည်။ ထို့ကြောင့် ဘုရားသခင်သည် ကျွန်ုပ်ကို ကောင်းချီးပေးရမည်ဖြစ်ပြီး၊ အခြားသူများထက် ပို၍ ရရှိခွင့်ပြုရမည်။ ထိုသို့မဟုတ်လျှင်၊ ကျွန်ုပ်သည် ပွင့်အံချမည်၊ ပေါက်ကွဲမည်၊ ကျွန်ုပ် ဆဲဆိုကြိမ်းမောင်းမည်။ ကျွန်ုပ် အလိုရှိသည့် မည်သည့်အရာကိုမဆို ဘုရားသခင်က ကျွန်ုပ်ကို ပေးအပ်ရမည်ဖြစ်ပြီး၊ ကျွန်ုပ် မရရှိပါက၊ ဘုရားသခင်သည် မဖြောင့်မတ်သည့်အပြင်၊ မည်သည့်အရာမျှ မရရှိခဲ့ဟု ကျွန်ုပ် ပြောဆိုမည်။ ဤသည်မှာ အမှန်တရားကို တဲ့တိုးပြောဆိုခြင်း ဖြစ်သည်။” ၎င်းတို့သည် လူ့သဘာဝကင်းမဲ့ကြသည် မဟုတ်လော။ လူ့သဘာဝကင်းမဲ့သောသူတစ်ဦး၏ စကားများသည် သမ္မာတရားနှင့် ကိုက်ညီရန် မဆိုထားနှင့်၊ သေချာပေါက် ခိုင်မာစွာ မရပ်တည်နိုင်ပေ။ နောက်ပိုင်းအချက်မှာ ၎င်းတို့ထံမှ တောင်းဆိုရန် အနည်းငယ် များလွန်းပေသည်။ လူတစ်ဦး ပြောဆိုသည့် စကားများသည် မူမမှန်သော အကြောင်းပြချက်များမဟုတ်ဘဲ၊ တရားနည်းလမ်းကျသော တောင်းဆိုချက်များ၊ တရားနည်းလမ်းကျသော ဖော်ပြချက်များ ဖြစ်ရမည်။ မည်သူက နားထောင်သည်ဖြစ်စေ၊ မည်သူက အကဲဖြတ်သည်ဖြစ်စေ၊ ၎င်းတို့ ခိုင်မာစွာ ရပ်တည်ရမည်။ သို့သော်လည်း၊ ညံ့ဖျင်းသော လူ့သဘာဝရှိသည့် လူတို့၏ စကားများနှင့် လုပ်ဆောင်ချက်များသည် ခိုင်မာစွာ မရပ်တည်နိုင်ပေ။ ၎င်းတို့သည် ဝုန်းဒိုင်းကြဲသောင်းကျမ်းပြီး မိမိတို့၏ နာကြည်းချက်များကို ဖွင့်ချသည့်အခါ၊ အချို့လူများက “အဘယ်ကြောင့် ၎င်းတို့က မည်သည့်အရာမျှ မရရှိခဲ့ဟု ပြောဆိုကြသနည်း။ ဘုရားအိမ်တော်က ၎င်းတို့ကို တစ်နည်းနည်းဖြင့် မတရားဆက်ဆံခဲ့ခြင်း ဖြစ်နိုင်သလော။ ဘုရားအိမ်တော်၏ လုပ်ဆောင်ချက်အချို့သည် စည်းမျဉ်းများနှင့် မကိုက်ညီသည့်အပြင် ဖော်ထုတ်မရနိုင်ခြင်းကြောင့်လော။ ထိုသူသည် ပုံမှန်အားဖြင့် ဆင်းရဲဒုက္ခများကို ခါးစည်းခံနိုင်ပြီး အဖိုးအခကို ပုံမှန် ပေးဆပ်နိုင်စွမ်း အတော်ရှိပုံရသော်လည်း၊ ယနေ့တွင် သူသည် မည်သည့်အရာမျှ မရရှိခဲ့ဟု ဆိုလျက် အလွန်ပြင်းထန်စွာ ပေါက်ကွဲထွက်လေသည်။ သူသည် အမှန်တကယ်ပင် မည်သည့်အရာမျှ မရရှိခဲ့ပုံရသည်။ ဤသည်မှာ လိမ္မာသောသူတစ်ဦးကို ဒေါသထွက်အောင် လှုံ့ဆော်ခြင်း မဟုတ်လော။ ကျွန်ုပ် သတိထားခြင်းက ပိုကောင်းပေမည်။ ကျွန်ုပ်၏ တာဝန်များကို ထမ်းဆောင်သည့်အခါ ယခင်ကကဲ့သို့ ထိုသို့သော ဆင်းရဲဒုက္ခကို ကြံ့ကြံ့မခံသင့်ပါ သို့မဟုတ် ထိုသို့သော အဖိုးအခကို မပေးဆပ်သင့်ပါ”ဟု တွေးကြသည်။ ဤသည်မှာ ပိုင်းခြားသိမြင်မှုကင်းမဲ့သော နားဝေတိမ်တောင်ဖြစ်သည့် လူအချို့ လွှမ်းမိုးခြင်းခံရပုံ ဖြစ်သည်။

အပျက်သဘောဆောင်ခြင်းကို မကြာခဏ ပွင့်အံချတတ်သော လူတို့အတွက်၊ ၎င်းတို့တွင် အမှန်တကယ် ဖော်ပြရန် သဘောထားအမြင်များ သို့မဟုတ် စိတ်ကူးများ ရှိပါက၊ ၎င်းတို့ကို ဦးစွာ စကားပြောခွင့်ပေးပြီး ၎င်းတို့၏ အမြင်များကို ဖော်ထုတ်ခွင့်ပေးလော့။ ၎င်းတို့ ဖော်ထုတ်ပြီးသည့်နောက်တွင်၊ လူတိုင်းက ဤသို့ နားလည်သွားလိမ့်မည်- “၎င်းတို့ ပေးဆပ်ခဲ့သော အဖိုးအခသည် ၎င်းတို့ရရှိခဲ့သည့်အရာနှင့် မမျှဟု ၎င်းတို့ ခံစားရသည်။ ၎င်းတို့သည် မည်သည့်အကျိုးကျေးဇူးမျှ မရရှိခဲ့ဟူ၍လည်းကောင်း၊ ဆုံးရှုံးမှုများကို ခံစားခဲ့ရသည်ဟူ၍လည်းကောင်း ခံစားရသောကြောင့် မလိုမလားဖြစ်လာကြသည်။ ၎င်းတို့သည် ဘုရားသခင်နှင့် အပေးအယူလုပ်ရန် မျှော်လင့်လျက်၊ ကျေးဇူးတော်နှင့် အကျိုးကျေးဇူးများကို တောင်းဆိုလျက် ဘုရားသခင်အပေါ် စောဒကတက်နေကြခြင်း ဖြစ်သည်။” သာမန်လူတစ်ဦးသည် ထိုသို့သောသူတစ်ဦးအား ၎င်းတို့ စကားပြောသည်ကို ကြားပြီးသည်နှင့်တစ်ပြိုင်နက် ပိုင်းခြားသိမြင်နိုင်သလော။ လူတိုင်းက ၎င်းတို့ကို ပိုင်းခြားသိမြင်နိုင်သည်နှင့်တစ်ပြိုင်နက်၊ ထိုသူကို “သင် စကားပြောခြင်း ပြီးပြီလော။ သင့်တွင် နောက်ထပ်ပြောစရာမရှိတော့လျှင် နှုတ်ဆိတ်လိုက်ပါ။ သို့မဟုတ် သင့်ကိုယ်သင် မိုက်မဲစေလိမ့်မည်။ သင်၏ ကောက်ကျစ်ဆိုးယုတ်သော သဘာဝသည် လူတိုင်း၏ရှေ့မှောက်တွင် ဖော်ထုတ်ခြင်းခံရပြီး ချက်ချင်း မချုပ်တည်းပါက၊ ယင်းသည် လူအများ၏ ဒေါသကို ဆွပေးလိမ့်မည်။ လူတိုင်းက သင့်ကို ဖော်ထုတ်ပြီး ငြင်းပယ်သည့်အခါ၊ နောင်တရဖို့အတွက် အလွန်နောက်ကျသွားလိမ့်မည်”ဟု ပြောလော့။ ၎င်းတို့ကို ဤနည်းလမ်းဖြင့် သတိပေးလော့၊ ပြီးလျှင် ထိုသို့ပြုလုပ်ခြင်းအားဖြင့် သင်သည် ၎င်းတို့ကို ကန့်သတ်ပြီး ဖြစ်လိမ့်မည်။ သို့မဟုတ် သင်က၊ “သင် ဆုံးရှုံးသည်ဟု ခံစားရလျှင်၊ ဘုရားသခင်ကို သင် ယုံကြည်ရန် မလိုအပ်ပေ။ သင်သည် မည်သည့်အရာမျှ မရရှိခဲ့ဟု ခံစားရသည်၊ သို့ဆိုလျှင် သင် အတိအကျ မည်သည့်အရာကို ရရှိချင်သနည်း။ အကယ်၍ ယင်းမှာ ငွေအမြောက်အမြားရှာပြီး သူဌေးဖြစ်ရန်၊ သို့မဟုတ် ရာထူးမြင့်မြင့် ကိုင်စွဲဖြစ်ပါက၊ ကျွန်ုပ် စိတ်မကောင်းပါ။ သို့သော် ဤအရာများသည် လူတစ်ဦးက လိုချင်ရုံမျှဖြင့် ရရှိနိုင်သောအရာများ မဟုတ်ပါ။ ဤအရာများသည် ဘုရားသခင်က ကြိုတင်သတ်မှတ်ထားသော ကိစ္စရပ်များ ဖြစ်သည်။ ဘုရားသခင်၏ ပေါ်ထွန်းခြင်းနှင့် သူ၏ လူသားကယ်တင်ခြင်းအမှုတော်သည် လူတို့အား ဤအရာများကို ပေးရန်အတွက် မဟုတ်ပါ။ သင် ထိုအရာများကို ရနိုင်သည့် မည်သည့်နေရာသို့မဆိုသို့ သွားလော့။ ဘုရားအိမ်တော်သည် လောကမဟုတ်၊ ယင်းသည် နတ်ဆိုးများနှင့် စာတန်များကို ဖြည့်ဆည်းမပေးနိုင်ပါ။ သင်သည် ထိုသို့သောအရာများကို ဘုရားအိမ်တော်ထံမှလည်းကောင်း၊ ညီအစ်ကိုမောင်နှမများထံမှလည်းကောင်း မတောင်းဆိုလျှင် ပိုကောင်းမည်။ အကယ်၍ သင်သည် ဘုရားသခင်ကို ဤအရာများ တောင်းဆိုဝံ့ပါက၊ သူ၏ စိတ်သဘောထားကို သင် ပုန်ကန်ပြစ်မှားလိမ့်မည်ဖြစ်ပြီး သူ၏ အမျက်ဒေါသကို ဆွမိလိမ့်မည်။ ဤသည်မှာ အဘယ့်ကြောင့်ဆိုသော် ဘုရားသခင်သည် လူတို့အား ကျေးဇူးတော်များစွာကို ပေးသနားခဲ့ပြီးဖြစ်သည့်အပြင်၊ လူတို့အား ၎င်းတို့၏အသက်ဖြစ်စေရန် သာ၍ပင် များပြားသော သမ္မာတရားများကို ပေးသနားခဲ့ပြီးဖြစ်သောကြောင့် ဖြစ်သည်။ သင်သည် သမ္မာတရားကို ရရှိခြင်းအား အဖိုးတန်သည်ဟု မရှုမြင်ခြင်းမှာ သင်၏ မိုက်မဲခြင်းနှင့် အသိဉာဏ်မဲ့ခြင်းကြောင့် ဖြစ်သည်”ဟုလည်း ပြောနိုင်သည်။ လူတိုင်းက ၎င်းတို့ကို ဤသို့ ပြစ်တင်ကြပြီး ပြုပြင်ကြသည်။ ဤလက်တွေ့လုပ်ဆောင်မှုကို သင်တို့ မည်သို့ထင်သနည်း။ သို့မဟုတ် သင်က၊ “ဘုရားအိမ်တော်သည် သင့်အပေါ် မည်သည့်အကြွေးမျှ မတင်ပါ။ သင်၏ ဘုရားသခင်အတွက် အသုံးခံခြင်းနှင့် သင်၏ တာဝန်များကို ထမ်းဆောင်ခြင်းတို့သည် အားလုံး မိမိသဘောဆန္ဒအလျောက် ဖြစ်သည်။ သင်သည် ဘုရားသခင်ကို ယုံကြည်ပြီး တာဝန်များကို ထမ်းဆောင်စပြုသည့်အချိန်မှစ၍ ဘုရားသခင်ထံမှ ကျေးဇူးတော်မည်မျှကို မွေ့လျော်ခံစားခဲ့ရသည်ကို သင် သိပါသလော။ သင့်တွင် ဩတ္တပစိတ် တစ်ခုတလေမျှ ရှိပါက၊ မည်သည့်အရာမျှ မရရှိခဲ့ဟု ဘုရားသခင်ကို မပြောသင့်ပါ။ သင်သည် ဘုရားသခင်ရှေ့မှောက်သို့ လာရောက်ပြီး သင်၏ ကိုယ်ပိုင်ပြဿနာများကို အသိအမှတ်ပြုသင့်သည်။ ဘုရားသခင်က သမ္မာတရားဖြစ်ကြောင်း၊ ဘုရားသခင် လုပ်ဆောင်သမျှသည် သမ္မာတရားဖြစ်ပြီး သူ၏ နှုတ်ကပတ်တော်များက သမ္မာတရားဖြစ်ကြောင်းကို သင် အမှန်တကယ် ယုံကြည်ပါက၊ သင်သည် ထိုသို့ မပြောဆိုသင့်ပါ။ သင် မညည်းညူသင့်ပါ။ သင်၏ လက်ရှိသဘောထားသည် ဘုရားသခင်ကို ယုံကြည်သောသူတစ်ဦး၌ ရှိသင့်သော သဘောထားမဟုတ်သည့်အပြင်၊ သမ္မာတရားကို ရှာဖွေသောသူတစ်ဦး၌ ရှိသင့်သော သဘောထားလည်း မဟုတ်ပေ။ သင်သည် ဖီဆန်ရန် ကြိုးစားနေခြင်း၊ ဘုရားသခင်နှင့် ပြဿနာဟောင်းများကို ပြန်နွေးရန် ကြိုးစားနေခြင်း ဖြစ်သည်တကား။ သင်သည် ဘုရားသခင်နှင့် လမ်းခွဲရန်၊ နောက်ဆုံးစာရင်းကို ရှင်းရန် ကြိုးစားနေခြင်း ဖြစ်သည်တကား။ သို့သော် ဘုရားသခင်သည် သင့်အပေါ် မည်သည့်အကြွေးမျှ မတင်သည့်အပြင်၊ ဘုရားအိမ်တော်သည်လည်း သင့်အပေါ် မည်သည့်အကြွေးမျှ မတင်ပေ။ အကယ်၍ သင်သည် ဘုရားအိမ်တော်နှင့် စာရင်းရှင်းမည်ဆိုလျှင်၊ သူ၏ အိမ်တော်မှ အမြန်လုပ်ကာ ထွက်သွားလော့။ ဘုရားအိမ်တော်ကို မနှောင့်ယှက်နှင့်၊ သို့မဟုတ်ပါက သင်သည် သူ၏ အမျက်ကို ဆွပေးပြီး သူက သင့်ကို ဒဏ်ခတ်လိမ့်မည်။ ယင်းမှာ ကောင်းသော အကျိုးဆက်တစ်ခု ဖြစ်မည်မဟုတ်ပေ။ သင့်တွင် အသိစိတ် သို့မဟုတ် ဆင်ခြင်တုံတရား တစ်ခုတလေ ရှိပါက၊ သင်၏ ဘုရားသခင်ကို ယုံကြည်ခြင်းဖြင့် သင်၏ လိုက်စားမှုနောက်ကွယ်ရှိ အမြင်ရှုထောင့်နှင့် ပတ်သက်သည့်အရာ တစ်ခုတလေ မှားယွင်းခြင်း ရှိ၊ မရှိဟူသည်နှင့် သင် ရှိနေသော လမ်းကြောင်းသည် ဘုရားသခင်က သင့်အား လျှောက်လှမ်းရန် သတ်မှတ်သော လမ်းကြောင်း ဟုတ်၊ မဟုတ်ဟူသည်တို့ကို သိမြင်ရန် သင်သည် ဆုတောင်းပြီး ရှာဖွေရန် စိတ်ငြိမ်ငြိမ်ထားသင့်သည်။ သင်သည် ဘုရားသခင်အပေါ် အကျိုးအကြောင်းမညီညွတ်သော တောင်းဆိုမှုများစွာ၊ ကြီးမားသော နာကြည်းမှုများ ရှိနေသည်၊ ဤအရာက သင်၏ လိုက်စားမှုနှင့်ပတ်သက်၍ တစ်စုံတစ်ရာ မှားယွင်းသွားပြီဖြစ်ကြောင်းကို ညွှန်ပြသည်။ သင်သည် ထိုသို့သော နက်ရှိုင်းသည့် နာကြည်းမှုကို တစ်ရက် သို့မဟုတ် နှစ်ရက်အတွင်း ကြီးထွားလာခဲ့ခြင်း မဟုတ်ပေ။ ယင်းသည် အချိန်ကြာမြင့်စွာ တည်ဆောက်လာခဲ့ခြင်း ဖြစ်သည်။ သို့မဟုတ် သင်သည် ဘုရားသခင်ကို ယုံကြည်ခြင်းစတင်ခဲ့သည့်အချိန်မှစ၍ မှားယွင်းသော သဘောထားအမြင်တစ်ခုကို စိတ်ထဲတွင်ထားလျက် ဘုရားသခင်ရှေ့မှောက်သို့ လာရောက်နေခဲ့ခြင်း ဖြစ်ကောင်းဖြစ်နိုင်ပြီး၊ သူ မည်သည့်အရာကို ပြောဆိုခဲ့သည်ဖြစ်စေ သင်သည် ထုံကျင်နေခဲ့ကာ၊ ရလဒ်အနေဖြင့် သင်သည် မည်သည့်နောင်တ သို့မဟုတ် မည်သည့် အကြွေးတင်ရှိခြင်းကိုမျှ လုံးဝ မခံစားရပေ။ ယနေ့ အမှုအရာများ ဤသို့ဖြစ်နေသည့်အခြေအနေသို့ ဆိုက်ရောက်စေခဲ့သည်မှာ ထိုအရာဖြစ်ကောင်းဖြစ်နိုင်သည်။ သင့်အနေဖြင့် အမြန်ဆုံး ဝန်ခံပြီး နောင်တရလျှင် ပိုကောင်းမည်။ နောင်တရရန် အချိန်ရှိသေးသည်။ သင်သည် နောင်တမရသည့်အပြင်၊ မကောင်းမှုကို ဆက်လက်လုပ်ဆောင်ပြီး အပျက်သဘောဆောင်ခြင်းကို ပွင့်အံချနေမည်ဆိုလျှင်၊ သင်သည် နတ်ဆိုးတစ်ဦး၊ အန္တိခရစ်တစ်ဦး ဖြစ်လာလိမ့်မည်။ ဘုရားအိမ်တော်က သင့်ကို ရှင်းလင်းပစ်သည့်အခါ၊ သင်သည် ကယ်တင်ခြင်းခံရရန် မည်သည့်အခွင့်အရေးမျှ ရှိတော့မည်မဟုတ်ပေ။ ဘုရားအိမ်တော်က ပြစ်တင်ရှုတ်ချသည့်အရာကို ဘုရားသခင်ကလည်း ပြစ်တင်ရှုတ်ချသည်။ သင်သည် ဘုရားသခင်ကို ယုံကြည်ခဲ့သော နှစ်ပေါင်းများစွာတစ်လျှောက် ဆင်းရဲဒုက္ခကို ကြံ့ကြံ့ခံနိုင်ပြီး အဖိုးအခကို ပေးဆပ်နိုင်စွမ်းရှိသည်ကို ထောက်ထား၍ ငါတို့သည် သင့်အား ဤသတိပေးချက်ကို ပေးနေခြင်း ဖြစ်သည်။ ငါတို့သည် သင့်အား အခွင့်အရေးတစ်ခု ပေးနေခြင်း ဖြစ်သည်။ အကယ်၍ သင်သည် သင်၏ ကိုယ်ပိုင်နည်းလမ်းကိုသာ မလျှော့တမ်းလုပ်ဆောင်ပြီး အကြံဉာဏ်ကို နားမထောင်ရန် ငြင်းဆန်ပါက၊ ဘုရားအိမ်တော်က သင့်ကို ရှင်းလင်းပစ်ရန် ဆုံးဖြတ်လိုက်သည့်အခါ၊ သင်သည် ညီအစ်ကို သို့မဟုတ် ညီအစ်မတစ်ဦး မဟုတ်တော့ပေ။ သင် ကယ်တင်ခြင်းခံရမည့် မျှော်လင့်ချက်မှာ သုညဖြစ်သွားလိမ့်မည်။ ထိုအချိန်ကျရောက်သည့်အခါ၊ သင်သည် အမှန်တကယ်ပင် မည်သည့်အရာမျှ ရရှိပြီးဖြစ်လိမ့်မည်မဟုတ်ပေ။ ထိုအခါ နောင်တမရနှင့်။ ယခု သင့်အတွက် အရေးအကြီးဆုံးမှာ သင်၏ အတွေးများ၊ သဘောထားအမြင်များနှင့် သင်၏ လိုက်စားမှု ဦးတည်ချက်တို့ကို ပြောင်းလဲပစ်ရန် ဖြစ်သည်။ အမှုအရာတစ်ခုခုကို ရရှိရန် အစဉ်အမြဲ မရှာဖွေနှင့်။ ဘုရားသခင်၏ နှုတ်ကပတ်တော်များကို နားထောင်လော့။ ဘုရားသခင်က လူတို့၏ ဖောက်ပြန်ပျက်စီးသော စိတ်သဘောထားများအကြောင်း ဖော်ထုတ်သည့်အရာထဲမှ မည်မျှကို သင် ဆင်ခြင်သုံးသပ်ပြီး မိမိကိုယ်တိုင်၌ သိရှိနိုင်သည်ကို ကြည့်ရှုလော့။ သင်ကိုယ်တိုင်၌ သင် ဖော်ထုတ်နိုင်သော ပြဿနာများ၊ သင် ရှင်းလင်းစွာ မြင်နိုင်သော ပြဿနာများကို သင် ဖြေရှင်းပြီးပြီလော။ ဘုရားသခင်အပေါ် သင်၏ ပုန်ကန်မှုကို သင် အသိအမှတ်ပြုပြီးပြီလော။ သင် ယင်းကို ဖြေရှင်းပြီးပြီလော။ သင် ယခု ရင်ဆိုင်နေရသော အကြီးမားဆုံးပြဿနာမှာ ဘုရားသခင်နှင့် အစဉ်အမြဲ စာရင်းရှင်းလိုခြင်း ဖြစ်သည်။ ဤသည်မှာ အဘယ်ပြဿနာဖြစ်သနည်း။ ဤသည်မှာ ဖြေရှင်းရန်လိုအပ်သော ပြဿနာတစ်ခု မဟုတ်လော။ သင်သည် ဘုရားသခင်ကို အချို့သော ရည်ရွယ်ချက်ဖြင့်၊ စိတ်ထဲတွင် အပေးအယူတစ်ခုဖြင့် အစဉ်အမြဲ ယုံကြည်သည်။ သင်သည် ကောင်းကင်နိုင်ငံတော်၏ ကောင်းချီးမင်္ဂလာများအတွက် ကြိုးစားအားထုတ်မှု၊ အသုံးခံခြင်းနှင့် ဇာတိပကတိဆိုင်ရာ ဆင်းရဲဒုက္ခတို့ကို လဲလှယ်ရန် မျှော်လင့်လျက် ကောင်းချီးများရရှိရန် အစဉ်အမြဲ စိတ်အားထက်သန်နေသည်။ ဤသည်မှာ ဓားပြတစ်ဦး၏ ဆင်ခြင်တွေးခေါ်မှုစနစ် မဟုတ်လော။ ဘုရားသခင်သည် မည်သို့သောလူစားမျိုးအပေါ် ကောင်းချီးများ ပေးသနားသည်၊ လူတို့အတွက် ဘုရားသခင်၏ သတ်မှတ်ချက်များမှာ အဘယ်အရာဖြစ်သည်၊ ဘုရားသခင်သည် လူတို့အား မည်သည့်အရာကို ပြောဆိုခဲ့သည်၊ ဘုရားသခင်၏ ကတိတော်များကို လက်ခံရရှိရန် လူတို့ မည်သည့်အရာကို စွမ်းဆောင်ရရှိရန် လိုအပ်သည်ဟူသည်တို့ကို သင် အဘယ်ကြောင့် မကြည့်ရှုသနည်း။ အကယ်၍ သင်သည် ဘုရားသခင်ကို အမှန်တကယ် ယုံကြည်ပြီး အမှန်တကယ် ကယ်တင်ခြင်းခံရလိုလျှင်၊ ဘုရားသခင်ထံမှ တစ်စုံတစ်ခုကို ရရှိရန် အမြဲ မကြိုးစားနှင့်။ သင်သည် ဘုရားသခင်၏ နှုတ်ကပတ်တော်များထဲမှ မည်မျှကို လက်တွေ့လုပ်ဆောင်ပြီးဖြစ်သည်၊ သင့်အနေဖြင့် ဘုရားသခင်၏ နှုတ်ကပတ်တော်များကို လိုက်နာသောသူတစ်ဦး ဟုတ်၊ မဟုတ်ဟူသည်တို့ကို ကြည့်ရှုရန် လိုအပ်သည်။ ဘုရားသခင်၏ နှုတ်ကပတ်တော်များကို လိုက်နာခြင်းသည် ရုပ်ပိုင်းအရ အနည်းငယ် ဆင်းရဲဒုက္ခခံကာ အဖိုးအခအနည်းငယ် ပေးဆပ်ရုံမျှသာမဟုတ်ဘဲ၊ ဘုရားသခင်၏ သတ်မှတ်ချက်များနှင့် သမ္မာတရား စည်းမျဉ်းများအတိုင်း လက်တွေ့လုပ်ဆောင်ပြီး အသက်ရှင်နေထိုင်ခြင်း ဖြစ်သည်။ သင်၏ ဖောက်ပြန်ပျက်စီးသော စိတ်သဘောထားသည် မဖြေရှင်းရသေးသည့်အပြင်၊ သင် ပေးဆပ်သော အဖိုးအခအားလုံးနှင့် သင် ကြုံတွေ့ရသော ဆင်းရဲဒုက္ခအားလုံးတွင် ရည်ရွယ်ချက်များ ရှိနေသည်။ ဘုရားသခင်သည် ဤအရာကို အသိအမှတ်မပြုပေ။ သူသည် ထိုသို့သော အဖိုးအခကို အလိုမရှိပေ။ အကယ်၍ သင်သည် ဘုရားသခင်နှင့် စာရင်းရှင်းရန် မလျှော့တမ်းလုပ်ဆောင်ပါက၊ အကယ်၍ သင်သည် ဘုရားသခင်နှင့် ငြင်းခုံပြီး ယှဉ်ပြိုင်ရန် မလျှော့တမ်းလုပ်ဆောင်ပါက၊ သင်သည် သူ၏ စိတ်သဘောထားကို ပုန်ကန်ပြစ်မှားနေခြင်းဖြစ်ပြီး၊ သူသည် သင့်ကို သင့်သဘောအတိုင်း နေခွင့်ပြုလိမ့်မည်၊ ငရဲသို့ အပြစ်ဒဏ်ခံရန် စေလွှတ်လိမ့်မည်။ ဤသည်မှာ မကောင်းမှုပြုခြင်းအတွက် အပြစ်ဒဏ်ဖြစ်သည်။ သင်သည် ဘုရားသခင်ထံမှ ကောင်းချီးမင်္ဂလာများနှင့် ကျေးဇူးတော်များစွာကို မွေ့လျော်ခံစားခဲ့ရပြီး၊ သူသည် သင့်အား အချို့သော အထူးရုပ်ဝတ္ထုဆိုင်ရာ ဆက်ဆံမှုကို ပေးသနားခဲ့ပြီးဖြစ်သည်။ သင် ရသင့်သည့်အရာကို သင် ရရှိပြီးဖြစ်သည်၊ သင်သည် ဘုရားသခင်ထံမှ နောက်ထပ် ဘာလိုချင်သေးသနည်း”ဟု ပြောနိုင်သည်။ သင်သည် ဤနှုတ်ကပတ်တော်များကို မိတ်သဟာယဖွဲ့ခဲ့လျှင်၊ အသိစိတ်နှင့် ဆင်ခြင်တုံတရား အနည်းငယ်ရှိသောသူတစ်ဦး၏ ညည်းညူသော စိတ်အခြေအနေသည် ယင်းတို့ကို ကြားရသည့်အခါ အနည်းငယ် လျော့ပါးသွားမည် မဟုတ်လော။ ဖြူစင်သော နားလည်သဘောပေါက်ခြင်းနှင့်ဆိုင်သည့် ဤစကားများသည် သမ္မာတရားနှင့် ကိုက်ညီသလော။ (ကိုက်ညီပါသည်။) အကယ်၍ လူတစ်ဦးတွင် လူ့သဘာဝနှင့် ဆင်ခြင်တုံတရား ရှိပါက၊ ယင်းတို့ကို နားလည်ပြီး လက်ခံနိုင်သည်။ လူ့သဘာဝမရှိသောသူများ၊ အသိစိတ်နှင့် ဆင်ခြင်တုံတရားကင်းမဲ့သောသူများသာလျှင် ဤစကားများသည် ၎င်းတို့ကို လှည့်စားရန် ကြိုးစားနေခြင်းဖြစ်သည်ဟုလည်းကောင်း၊ မယုံကြည်ထိုက်သည့် နားထောင်ကောင်းသော လေလုံးသာဖြစ်သည်ဟုလည်းကောင်း၊ မြင်နိုင်သော ကျေးဇူးတော် သို့မဟုတ် ရုပ်ဝတ္ထုဆိုင်ရာ ကောင်းချီးမင်္ဂလာများကဲ့သို့ လက်ဆုပ်လက်ကိုင်ပြနိုင်သော အကျိုးကျေးဇူးမရှိဟုလည်းကောင်း တွေးထင်ကြလိမ့်မည်။ သို့ဖြစ်၍၊ ၎င်းတို့က ထိုလက်ဆုပ်လက်ကိုင်ပြနိုင်သော အကျိုးကျေးဇူးများကို မမြင်မီတွင်၊ သင် ပြောဆိုသည့် မည်သည့်အရာမဆိုက အချည်းနှီးဖြစ်သည်။ ၎င်းတို့ လက်ခံလိမ့်မည်မဟုတ်ပေ။ ၎င်းတို့သည် သင့်ကို တိုက်ရိုက် ဆန့်ကျင်မည်မဟုတ်သော်လည်း၊ သင့်ကွယ်ရာတွင် မိမိတို့၏ စိတ်နှလုံးထဲ၌ ဆက်လက်၍ အတိုက်အခံလုပ်နေမည်ဖြစ်ပြီး၊ အခါအားလျော်စွာ အပျက်သဘောဆောင်ခြင်းကို ပွင့်အံချကာ၊ မိမိတို့၏ ကိုယ်ပိုင် ပံ့ပိုးမှုများကို ထုတ်ဖော်ပြသပြီး၊ မိမိတို့ ခံခဲ့ရသော ဆင်းရဲဒုက္ခများကို ရေတွက်လျက်၊ ဘုရားအိမ်တော်က ၎င်းတို့ကို မည်သို့ဆက်ဆံသည်၊ ၎င်းတို့သည် ဘုရားအိမ်တော်ကို မည်သို့ ခါးစည်းခံခဲ့သည်ဟူသည်တို့ကို ရေတွက်နေမည်ဖြစ်သည်။ ၎င်းတို့သည် ဤအရာများကို မိမိတို့၏ စိတ်နှလုံးထဲတွင် အစဉ်အမြဲ ထားရှိကြသည်။ ၎င်းတို့အပေါ် မည်သည့်အရာ ဖြစ်ပျက်သည်ဖြစ်စေ၊ ၎င်းတို့ လိုချင်သည့်အရာကို မရရှိသရွေ့၊ မိမိတို့၏ ရှက်ဖွယ်ကောင်းသော အပြုအမူကို ဖော်ထုတ်လျက်၊ ၎င်းတို့၏ လူမဆန်မှုက ပေါက်ကွဲထွက်လာပြီး၊ ဒေါသတကြီး ပေါက်ကွဲကာ၊ အပျက်သဘောဆောင်ခြင်းကို ပွင့်အံချကြသည်။ ထိုသို့သောလူတစ်ဦးကို သင် ဆက်လက်၍ ဖျောင်းဖျသင့်သေးသလော။ ရိုးရှင်းသော တိုက်တွန်းမှုတစ်ခုနောက်တွင်၊ ၎င်းတို့သည် မပြောင်းလဲသော အကျင့်စရိုက်ကိုသာ ဆက်လက်ပြသနေမည်ဆိုလျှင်၊ ၎င်းတို့၏ ပြဿနာဟောင်းများ ပြန်ပေါ်လာပြီး၊ ၎င်းတို့၏ နတ်ဆိုးသဘာဝက တစ်ဖန် ပြန်လည်ထကြွလာပါက၊ မည်သည့်အရာကို လုပ်ဆောင်သင့်သနည်း။ ထိုအခါ ကန့်သတ်ချက်များ ချမှတ်ရန် အချိန်ကျရောက်ပြီဖြစ်သည်။ ၎င်းတို့အား နောင်တရရန် အခွင့်အရေး မပေးနှင့်။ ၎င်းတို့သည် ကူညီ၍မရနိုင်တော့သည့်သူကဲ့သို့ ဖြစ်ကြသည်။ ၎င်းတို့သည် မိုက်မဲသည့်၊ ခေါင်းမာသော အကောင်ယုတ်များ ဖြစ်ကြသည်။ မည်သည့်သဘောဖြင့် ၎င်းတို့သည် “မိုက်မဲသည့်၊ ခေါင်းမာသော အကောင်ယုတ်များ” ဖြစ်ကြသနည်း။ ၎င်းတို့သည် ဖြူစင်သော လမ်းခရီးကို လက်မခံသည့်အပြင် အပြုသဘောဆောင်သည့်အရာများကို လက်မခံသည့်သဘောဖြင့် ဖြစ်သည်။ ထိုအစား၊ ၎င်းတို့သည် လက်ဆုပ်လက်ကိုင်ပြနိုင်သော အကျိုးကျေးဇူးများရရှိခြင်း၊ အခွင့်အရေးယူခြင်းနှင့် ဆုံးရှုံးမှုများ မခံစားရခြင်းတို့နှင့်ဆိုင်သည့် မိမိတို့၏ ကိုယ်ပိုင်သဘောထားအမြင်များကို ဖက်တွယ်လျက်၊ မူမမှန်သော အကြောင်းပြချက်များ၊ မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သော အယူအဆများကို လက်ခံကြသည်။ ဘုရားအိမ်တော်က သမ္မာတရားကို မည်သို့ပင် မိတ်သဟာယဖွဲ့စေကာမူ၊ ၎င်းတို့က “ထိုအရာများသည် နားထောင်ကောင်းသော စကားများချည်းသာ ဖြစ်သည်။ ကောင်းမွန်သော စကားအနည်းငယ်ကို မည်သူ မပြောနိုင်သနည်း။ သင်သာ ဆုံးရှုံးမှုခံရလျှင်၊ ထိုသို့ သင် ပြောဆိုမည်မဟုတ်”ဟု အစဉ်အမြဲ ပြောဆိုကြသည်။ ၎င်းတို့သည် ထိုသို့သော အမြင်များကို ခေါင်းမာစွာ ဖက်တွယ်ထားကြပြီး၊ မနှစ်သက်ဖွယ်ရာတစ်ခုခု ဖြစ်ပျက်သည့်အခါ သို့မဟုတ် ဆုံးရှုံးမှုတစ်ခုခု ကြုံတွေ့ရသည့်အခါ၊ ၎င်းတို့သည် ဘုရားသခင်ကို ယုံကြည်ခြင်းမှ မည်သည့်အရာမျှ မရရှိခဲ့ဟု ခံစားရပြီး၊ အပျက်သဘောဆောင်ခြင်းကို တစ်ဖန် ပွင့်အံချကြလိမ့်မည်။ ၎င်းတို့ကို အခွင့်အရေး ဆက်ပေးသင့်သေးသလော။ နောက်ထပ် အခွင့်အရေး မရှိတော့ပေ။ ၎င်းတို့သည် မိမိတို့၏ တာဝန်များကို ကောင်းစွာမထမ်းဆောင်ဘဲ၊ ထိုအစား အခြားသူများကို နှောင့်ယှက်ပါက၊ ၎င်းတို့ကို ချက်ချင်း တားဆီးပြီး ကန့်သတ်လော့။ ၎င်းတို့ကို လွတ်လပ်စွာ စကားပြောခွင့် မပြုနှင့်။ အကယ်၍ ၎င်းတို့သည် အပျက်သဘောဆောင်ခြင်းကို ဆက်လက်ဖြန့်ဝေပြီး အခြားသူများကို နှောင့်ယှက်နေမည်ဆိုလျှင်၊ ၎င်းတို့ကို နောက်ထပ် မည်သည့်လောကဝတ်မျှ နောက်ထပ် မပြနှင့်။ ၎င်းတို့ကို အလျင်အမြန် ရှင်းလင်းပစ်လော့။ ဤသည်မှာ မချစ်ခင်ခြင်း မဟုတ်ပေ၊ ဟုတ်ပါသလော။ (မဟုတ်ပါ။) သမ္မာတရားကို ၎င်းတို့အား နို့သက်ခံစေ၍ သင်ကြားပေးပြီးဖြစ်သော်လည်း၊ မည်သို့ပင် မိတ်သဟာယဖွဲ့စေကာမူ ၎င်းတို့ မခံယူနိုင်ကြပေ။ ဤသည်မှာ အဘယ်အရာကို ညွှန်ပြသနည်း။ အပေါ်ယံအားဖြင့်၊ ဤသူသည် မယုံကြည်သူတစ်ဦးဟု ထင်ရသော်လည်း၊ အနှစ်သာရအားဖြင့် ၎င်းတို့သည် နတ်ဆိုးတစ်ကောင် ဖြစ်သည်။ ၎င်းတို့သည် ဘုရားသခင်ထံမှ ကျေးဇူးတော်နှင့် ကောင်းချီးမင်္ဂလာများကို တောင်းဆိုရန်၊ အကျိုးကျေးဇူးများ ရရှိရန် ဘုရားအိမ်တော်သို့ ရောက်လာခဲ့ခြင်းဖြစ်ပြီး၊ ယင်းတို့ကို မရမချင်း ၎င်းတို့ အနားယူမည်မဟုတ်ပေ။ အကယ်၍ ၎င်းတို့သည် အချိန်အတန်ကြာ ယုံကြည်ပြီးနောက် မည်သည့်အကျိုးကျေးဇူးမျှ မရရှိခဲ့ပါက၊ ၎င်းတို့၏ စာတန်ဆန်သော စိတ်သဘောထားများ ပွင့်ထွက်လာလိမ့်မည်၊ ၎င်းတို့သည် ဘုရားသခင်နှင့်ပတ်သက်သည့် မိမိတို့၏ မကျေနပ်မှုကို သွန်ချကြလိမ့်မည်ဖြစ်ပြီး၊ မကောင်းမှုကို ကျူးလွန်ကာ၊ နှောင့်ယှက်မှုများကို ဖြစ်စေလိမ့်မည်။ ဤသည်မှာ နတ်ဆိုးတစ်ကောင် ဖြစ်သည်။ ၎င်းတို့ ခံခဲ့ရသော ဆင်းရဲဒုက္ခနှင့် အသုံးခံခြင်းအနည်းငယ်သည် အခြေခံအားဖြင့် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်း မဟုတ်ပေ။ ယင်းတို့သည် မိမိတို့ကိုယ်တိုင်အတွက် အကျိုးကျေးဇူးများနှင့် ကောင်းချီးမင်္ဂလာများ ရရှိခြင်းအကြောင်း၊ အပေးအယူလုပ်ခြင်းအကြောင်း သက်သက်သာ ဖြစ်သည်။ မိမိတို့၏ ဘုရားသခင်ကို ယုံကြည်ခြင်းမှ တစ်စုံတစ်ခုကို အစဉ်အမြဲ ရယူလိုသောသူတို့အပေါ် အမှုအရာများ ကျရောက်သည့်အခါ၊ ၎င်းတို့သည် အပျက်သဘောဆောင်ပြီး အားနည်းကြကာ၊ “ကျွန်ုပ်သည် ဘုရားသခင်ကို ယုံကြည်ခြင်းမှ မည်သည့်အရာမျှ မရရှိခဲ့ပါ”ဟု အမြဲ ပြောဆိုကြသည်။ ထို့နောက်၊ ၎င်းတို့သည် လက်လျှော့ပြီး မဆင်မခြင် ပြုမူရန် စတင်ကြသည်။ လက်စားချေရန် ကြိုးစားပြီး၊ မိမိတို့၏ မကျေနပ်မှု စိတ်ခံစားချက်များကို ထုတ်ဖော်ရန် အပျက်သဘောဆောင်ခြင်းကို မကြာခဏ ပွင့်အံချကြသည်။ ထိုသို့သောလူတို့အား မည်သို့ဆက်ဆံရမည်ဟူသည်နှင့်ပတ်သက်၍ ငါတို့ မိတ်သဟာယဖွဲ့ပြီးဖြစ်သည်။ ၎င်းတို့ကို စည်းမျဉ်းများအတိုင်း ကိုင်တွယ်သင့်သည်။ အကယ်၍ ၎င်းတို့သည် သမ္မာတရားကို လက်ခံနိုင်ပြီး အနာဂတ်တွင် နောက်ထပ် နှောင့်ယှက်မှုများ ဖြစ်စေမည်မဟုတ်ကြောင်း အာမခံနိုင်ပါက၊ ၎င်းတို့အား အသင်းတော်တွင် ဆက်လက်ရှိနေရန် နောက်တစ်ကြိမ် အခွင့်အရေးပေး၍ရသည်။ အကယ်၍ ၎င်းတို့သည် အသင်းတော်၏ အလုပ်နှင့် အသက်တာကို အစဉ်အမြဲ နှောင့်ယှက်ပြီး ထိခိုက်နစ်နာစေရန် ကြိုးစားနေပါက၊ ၎င်းတို့ကို ရှင်းလင်းပစ်လော့။ ဤသည်မှာ အသင်းတော်၏ အလုပ်ကို ကာကွယ်ရန်နှင့် ဘုရားသခင် ရွေးချယ်ထားသောလူများက အသင်းတော်အသက်တာကို အနှောင့်အယှက်မရှိဘဲ အသက်ရှင်နေထိုင်နိုင်ရန် သေချာစေဖို့အတွက် ဖြစ်သည်။ ဤစည်းမျဉ်းကို အခြေခံ၍ ဤဆုံးဖြတ်ချက်ကို ချမှတ်ပြီး ဤနည်းလမ်းကို အသုံးပြုခြင်း ဖြစ်သည်။ ယင်းမှာ သင့်တင့်လျောက်ပတ်ပေသည်။

အသင်းတော်အသက်တာတွင် အခြားမည်သူက အပျက်သဘောဆောင်ခြင်းကို ပွင့်အံချတတ်သနည်း။ အချို့လူများသည် အမြဲ နမော်နမဲ့ဖြစ်လျက် မိမိတို့၏ တာဝန်ကို ရလဒ်များမရှိဘဲ ထမ်းဆောင်ကြသည်။ ၎င်းတို့သည် မိမိတို့ကိုယ်ကို ဆင်ခြင်သုံးသပ်ခြင်းမပြုဘဲ ဘုရားသခင်သည် ဖြောင့်မတ်ခြင်း သို့မဟုတ် တရားမျှတခြင်း မရှိကြောင်း၊ ဘုရားသခင်သည် အခြားသူများကို အမြဲ ကျေးဇူးပြုသည့်သဘောဖြင့် ဆက်ဆံပြီး ၎င်းတို့ကိုမူ ထိုသို့မဆက်ဆံကြောင်း၊ ဘုရားသခင်က ၎င်းတို့ကို အထင်သေးပြီး မည်သည့်အခါမျှ ဉာဏ်အလင်းမပေးကြောင်း အမြဲ ခံစားကြရသည်။ ထို့ကြောင့်ပင် ၎င်းတို့၏ တာဝန်ထမ်းဆောင်မှုမှ မည်သည့်ရလဒ်မျှ တစ်ကြိမ်တစ်ခါမျှထွက်မလာသည့်အပြင်၊ ၎င်းတို့အနေဖြင့် ထင်ပေါ်ပြီး အထင်ကြီးလေးစားခြင်းခံရမည့် ၎င်းတို့၏ ပန်းတိုင်ကို မည်သည့်အခါမျှ မရောက်နိုင်ကြခြင်း ဖြစ်သည်။ ၎င်းတို့သည် မိမိတို့၏ စိတ်နှလုံးထဲတွင် ဘုရားသခင်အပေါ် မကျေနပ်ချက်များကို စတင်ထားရှိကြပြီး ထိုသို့ပြုသည်နှင့်အမျှ မိမိတို့၏ တာဝန်များကို သစ္စာရှိစွာ ထမ်းဆောင်သောသူများအပေါ် မနာလိုခြင်း၊ စက်ဆုပ်ရွံရှာခြင်းနှင့် မုန်းတီးခြင်းတို့ ဖြစ်ပေါ်လာကြသည်။ ထိုသို့သောလူများ၌ မည်သည့် လူ့သဘာဝမျိုး ရှိသနည်း။ ၎င်းတို့သည် စိတ်ထားကျဉ်းမြောင်းကြသည် မဟုတ်လော။ ထို့အပြင် ၎င်းတို့သည် ဘုရားသခင်ကို ယုံကြည်ခြင်း၌ သမ္မာတရားအား မည်သို့လိုက်စားရမည်ကို နားမလည်ကြသည် မဟုတ်လော။ ဘုရားသခင်ကို ယုံကြည်ခြင်းဆိုသည်မှာ အဘယ်အရာဖြစ်သည်ကို ၎င်းတို့ နားမလည်ကြပေ။ ဘုရားသခင်ကို ယုံကြည်ခြင်းနှင့် တာဝန်ထမ်းဆောင်ခြင်းသည် အမှတ်များနှင့် အဆင့်များကို အမြဲ နှိုင်းယှဉ်ရန် လိုအပ်သည့် ကျောင်းသားတစ်ဦးအဖြစ် တက္ကသိုလ်ဝင်တန်းဖြေဆိုခြင်းကဲ့သို့ ဖြစ်သည်ဟု ၎င်းတို့က တွေးထင်ကြသည်။ သို့ဖြစ်၍ ၎င်းတို့သည် ဤအရာများကို အလွန်အရေးထားကြသည်။ ယင်းမှာ ၎င်းတို့၏ အခြေအနေ မဟုတ်လော။ ပထမဦးစွာ သမ္မာတရားကို သဘောပေါက်နားလည်ခြင်း၏ ရှုထောင့်အမြင်မှကြည့်လျှင် ထိုသို့သောလူများ၌ ဝိညာဉ်ရေးရာ သိနားလည်မှု ရှိသလော။ ၎င်းတို့၌ မရှိသည့်အပြင် ဘုရားသခင်ကို ယုံကြည်ခြင်းနှင့် သမ္မာတရားကို လိုက်စားခြင်းဆိုသည်မှာ အဘယ်အရာဖြစ်သည်ကိုလည်း ၎င်းတို့ နားမလည်ကြပေ။ တစ်ဖက်တွင် ၎င်းတို့သည် အခြားသူများကြားတွင်ရှိသော မိမိတို့၏ အဆင့်အတန်းကို အလွန်အရေးထားကြသည်။ အခြားတစ်ဖက်တွင်မူ ၎င်းတို့သည် လူတို့၏ ဘုရားသခင်ကို ယုံကြည်မှုနှင့် တာဝန်ထမ်းဆောင်ခြင်းကို ဤနည်းလမ်းဖြင့် တိုင်းတာလျက်၊ ကျောင်းတွင်ရှိသည့် ကျောင်းသားများကို အကဲဖြတ်နေသည့်အလား အခြားသူများက မိမိတို့၏ တာဝန်များကို မည်မျှကောင်းစွာ ထမ်းဆောင်သည်ကိုလည်းကောင်း၊ မိမိတို့ကိုယ်တိုင် မည်မျှကောင်းစွာ ထမ်းဆောင်သည်ကိုလည်းကောင်း အကဲဖြတ်ရန် အမှတ်ပေးသည့်နည်းလမ်းကို အမြဲအသုံးပြုကြသည်။ ဤအရာနှင့်ပတ်သက်၍ တစ်စုံတစ်ခု မှားယွင်းနေသည် မဟုတ်လော။ ထို့အပြင် ၎င်းတို့၏ တာဝန်များကို ထမ်းဆောင်သည့် အားထုတ်ကြိုးပမ်းသော နည်းလမ်းသည် မှားယွင်းနေသည် မဟုတ်လော။ ၎င်းတို့သည် စာလေ့လာခြင်း၊ စာမေးပွဲဖြေဆိုခြင်းတို့နှင့်ဆိုင်သည့် အားထုတ်မှုဖြင့် မိမိတို့၏ တာဝန်များကို ထမ်းဆောင်ကြသည် မဟုတ်လော။ (ဟုတ်ပါသည်။) အဘယ်ကြောင့် ငါတို့သည် ထိုသို့ပြောရသနည်း။ ထိုသို့သောလူများသည် ဘုရားသခင်ကို ယုံကြည်ပြီး မိမိတို့၏ တာဝန်များကို ထမ်းဆောင်သည့်အခါ စည်းမျဉ်းများအား မည်သို့ရှာဖွေရမည်ကို နားလည်ကြသလော။ ၎င်းတို့သည် စည်းမျဉ်းများကို ရှာဖွေနိုင်ကြသလော။ ရှုထောင့်တစ်မျိုးအားဖြင့် ၎င်းတို့သည် စည်းမျဉ်းများအား မည်သို့ရှာဖွေရမည်ကို မသိကြပေ။ လူတို့က ဘုရားသခင်၏ နှုတ်ကပတ်တော်များကို မည်သို့ဖတ်ရှုသင့်သည်၊ သမ္မာတရားကို မည်သို့မိတ်သဟာယဖွဲ့သင့်သည်၊ မိမိတို့၏ တာဝန်များကို ကောင်းစွာ မည်သို့ထမ်းဆောင်သင့်သည်ဟူသည့် ဤကိစ္စရပ်များကို ၎င်းတို့ နားမလည်သည့်အပြင် ဂရုလည်းမစိုက်ကြပေ။ စည်းမျဉ်းများကို ရှာဖွေပြီး ယင်းတို့နှင့်အညီ လုပ်ဆောင်ရမည်ကိုသာ ၎င်းတို့ သိကြသော်လည်း စည်းမျဉ်းများက မည်သည့်အရာကို ပြဋ္ဌာန်းထားသည်၊ ဘုရားသခင်က မည်သည့်အရာကို တောင်းဆိုသည် သို့မဟုတ် အခြားသူများက စည်းမျဉ်းများနှင့်အညီ မည်သို့လုပ်ဆောင်သည်ဟူသည်တို့နှင့်ပတ်သက်၍မူ ၎င်းတို့၌ သိနားလည်မှု ကင်းမဲ့ကြသည်။ ထိုအရာကို ၎င်းတို့ နားကိုမလည်ကြပေ။ အခြားရှုထောင့်တစ်မျိုးအားဖြင့်မူ လူတို့၏ တာဝန်ထမ်းဆောင်မှုက စံနှုန်းပြည့်မီခြင်း ရှိမရှိဟူကို တိုင်းတာရန် ဘုရားသခင်၏ စံနှုန်းများနှင့် တာဝန်ထမ်းဆောင်ရာတွင် လူတို့အပေါ် သူတောင်းဆိုသော စည်းမျဉ်းများကို အခြေခံ၍ တာဝန်ထမ်းဆောင်မှုကို ၎င်းတို့ အကဲဖြတ်နိုင်စွမ်း ရှိကြသလော။ ဤကိစ္စရပ်များကို ဘုရားသခင်၏ နှုတ်ကပတ်တော်များနှင့် ညီအစ်ကိုမောင်နှမများ၏ မိတ်သဟာယဖွဲ့ခြင်းတို့မှ ၎င်းတို့ နားလည်နိုင်ကြသလော။ ပထမဦးစွာ ၎င်းတို့သည် ဘုရားသခင်၏ နှုတ်ကပတ်တော်များကို နားမလည်ကြသည့်အပြင် တာဝန်ထမ်းဆောင်ခြင်းဆိုင်ရာ ကိစ္စရပ်များကိုလည်း နားမလည်ကြပေ။ ၎င်းတို့ ဘုရားသခင်ကို စတင်ယုံကြည်ပြီး တာဝန်များ ထမ်းဆောင်လာပြီးနောက် ၎င်းတို့က၊ “ငါကျောင်းတက်နေခဲ့ချိန်တွင် စည်းမျဉ်းတစ်ခုကို ငါရှာဖွေတွေ့ရှိခဲ့သည်။ သင်သည် အလုပ်ကြိုးစားလုပ်ဆောင်ပြီး ပို၍စာကြိုးစားလိုစိတ်ရှိသရွေ့ မြင့်မားသော အမှတ်များကို ရရှိနိုင်သည်။ သို့ဖြစ်၍ ဘုရားသခင်ကို ယုံကြည်ရာ၌လည်း ထိုသို့ပင် ငါလုပ်ဆောင်မည်။ ဘုရားနှုတ်ကပတ်တော်များကို ကျွန်ုပ် ပို၍ဖတ်ရှုမည်၊ ပို၍ဆုတောင်းမည်။ အခြားသူများ စကားစမြည်ပြောနေစဉ် သို့မဟုတ် အစာစားနေစဉ်တွင် ငါသည် ဓမ္မတေးများကို သင်ယူပြီး ဘုရားနှုတ်ကပတ်တော်များကို အလွတ်ကျက်မှတ်မည်။ ထိုသို့သော အားထုတ်မှုဖြင့် ဘုရားသခင်သည် ငါ၏ အလုပ်ကြိုးစားမှု၊ လုံ့လဝီရိယရှိမှုနှင့် ဇွဲလုံ့လရှိမှုတို့အရ ငါ့ကို သေချာပေါက် ကောင်းချီးပေးလိမ့်မည်ဖြစ်ပြီး ငါ၏ တာဝန်ထမ်းဆောင်မှုသည်လည်း ဧကန်မုချ အကျိုးဖြစ်ထွန်းလိမ့်မည်။ ငါသည် အခြားသူများကြားတွင် မြင့်မားသော အမှတ်များရရှိရန် သေချာပြီး တန်ဖိုးထားခြင်းနှင့် ရာထူးတိုးမြှင့်ခြင်းတို့ကို ခံရလိမ့်မည်” ဟူ၍ တွေးဆသည်။ သို့သော်လည်း ထိုသို့ပြုလုပ်လင့်ကစား၊ ၎င်းတို့သည် မိမိတို့၏ ဆန္ဒများကို စွမ်းဆောင်ရရှိနိုင်ခြင်း မရှိသေးပေ။ “အဘယ်ကြောင့် ငါသည် မိမိ၏ တာဝန်ကို ထမ်းဆောင်ရာတွင် အခြားသူများထက် ထိရောက်မှု နည်းနေရဆဲ ဖြစ်သနည်း။ ငါသည် ရာထူးတိုးမြှင့်ခြင်း သို့မဟုတ် အရေးကြီးသော အလုပ်များအတွက် အသုံးပြုခြင်းကို အဘယ်သို့ဖြစ်ပြီး တစ်ကြိမ်တစ်ခါမျှခံရမည်နည်း။ ဤသည်မှာ မျှော်လင့်ချက်မရှိဟု ဆိုလိုသည် မဟုတ်လော။ ငါသည် မွေးရာပါ ယှဉ်ပြိုင်လိုစိတ်ရှိပြီး အခြားသူများနောက်တွင် ကျန်ရစ်ရန် မလိုလားသူ ဖြစ်သည်။ ငါ ကျောင်းတက်စဉ်က ထိုသို့ဖြစ်ခဲ့ပြီး ဘုရားကို ငါ၏ ယုံကြည်ခြင်း၌လည်း ထိုသို့ပင် ဖြစ်နေဆဲဖြစ်သည်။ ငါ့ထက်သာသောသူ မည်သူကိုမဆိုထက် သာလွန်ဖို့ ငါ စိတ်ပိုင်းဖြတ်ထားသည်။ ထိုသို့မသာမချင်း ငါနားမည်မဟုတ်ပါ” ဟူ၍ ဖြစ်သည်။ မှန်ကန်သော နည်းလမ်းနှင့် ချဉ်းကပ်မှုဖြင့်၊ ဘုရားသခင်၏ နှုတ်ကပတ်တော်များကို ပို၍ဖတ်ရှုခြင်းနှင့် ဓမ္မတေးများကို ပို၍သင်ယူခြင်းအပေါ် ခံနိုင်ရည်ရှိရန် စာကြိုးစားခြင်း၏ အားထုတ်မှုအား အသုံးချရုံမျှဖြင့်လည်းကောင်း၊ အကျိုးမရှိသော စကားစမြည်ပြောခြင်းတွင် မပါဝင်ခြင်း၊ ဝတ်စားဆင်ယင်မှုကို အာရုံမစိုက်ခြင်း၊ အိပ်ချိန်လျော့ခြင်းနှင့် မိမိတို့ကိုယ်ကို မွေ့လျော်မှုလျှော့ခြင်း။ မိမိတို့၏ ကိုယ်ကိုထိုး၍နှိပ်စက်ခြင်းနှင့် ဇာတိပကတိဆိုင်ရာ သက်သောင့်သက်သာရှိမှုများတွင် မမွေ့လျော်ခြင်းတို့ဖြင့် ဘုရားသခင်၏ ကောင်းချီးမင်္ဂလာများကို ရရှိနိုင်မည်ဖြစ်ပြီး မိမိတို့၏ တာဝန်ကို ထမ်းဆောင်ရာတွင် ရလဒ်များ ရရှိရန် သေချာသည်ဟု ၎င်းတို့က ယုံကြည်ကြသည်။ သို့သော်လည်း အမှုအရာများသည် ၎င်းတို့ မျှော်လင့်ထားသည်နှင့် အမြဲတစေ ကွဲပြားစွာ ဖြစ်ပေါ်လာသည်။ “အဘယ်ကြောင့် ငါသည် မိမိ၏ တာဝန်ကို ထမ်းဆောင်ရာတွင် အမြဲတစေ အမှားများ ပြုလုပ်နေရဆဲဖြစ်သနည်း။ ပြီးလျှင် အဘယ်ကြောင့် အခြားသူများလောက် ကောင်းစွာ မထမ်းဆောင်နိုင်ရသေးသနည်း။ အခြားသူများက အမှုအရာများကို လျင်မြန်စွာနှင့် ကောင်းမွန်စွာ လုပ်ဆောင်ကြပြီး ခေါင်းဆောင်က ၎င်းတို့ကို အမြဲ ချီးမွမ်းကာ အထင်ကြီးလေးစားသည်။ ငါသည် ဆင်းရဲဒုက္ခနှင့် အခက်အခဲများစွာကို ခါးစည်းခံခဲ့ရပြီးဖြစ်သည်။ အဘယ်ကြောင့် ငါသည် ရလဒ်များ မရရှိသေးသနည်း” ဟူ၍ ဖြစ်သည်။ ဤအရာကို ၎င်းတို့ တွေးဆသည်နှင့်အမျှ နောက်ဆုံးတွင် အရေးပါသည့် တွေ့ရှိချက်တစ်ခုကို ရရှိကြသည်။ “လက်စသတ်တော့၊ ဘုရားက မဖြောင့်မတ်ပါ။ ငါသည် ဘုရားကို အချိန်ကြာမြင့်စွာ ယုံကြည်ခဲ့ပြီးဖြစ်သော်လည်း အခုမှသာ ထိုရာကို သိမြင်သည်။ ဘုရားက သူကျေးဇူးပြုချင်သည့်သူ မည်သူမဆိုကို ကျေးဇူးပြုသည်။ ထို့ကြောင့် သူက ငါ့ကို အဘယ်ကြောင့် ကျေးဇူးပြုချင်စိတ် မရှိရသနည်း။ ငါသည် မိုက်မဲသောကြောင့်လော၊ မြှောက်ပင့်ခြင်းနှင့်အပြောကောင်းခြင်းတို့ကို ငါ ဉာဏ်မမီနိုင်သောကြောင့်လော၊ ငါသည် ဉာဏ်မထက်မြက်သောကြောင့်လော။ သို့မဟုတ် ငါသည် အလွန် သာမန်ဖြစ်ပုံရပြီး ပညာသိပ်မတတ်သောကြောင့်လော။ ဤသည်မှာ ဘုရားက ငါ့ကို ဖော်ထုတ်နေခြင်း မဟုတ်လော။ ဘုရားနှုတ်ကပတ်တော်များစွာကို ငါ ဖတ်ပြီးဖြစ်သည်၊ ဘုရားက ငါ့ကို အဘယ်ကြောင့် ကျေးဇူးမပြုဘဲ ထိုအစား ဖော်ထုတ်နေရသနည်း” ဟူ၍ ဖြစ်သည်။ ထိုအကြောင်းကို ၎င်းတို့ တွေးတောသည်နှင့်အမျှ အပျက်သဘောဆောင်လာကြသည်။ “ငါ့တာဝန်ကို ငါ မထမ်းဆောင်ချင်တော့ပါ။ ငါ တာဝန်ထမ်းဆောင်နေစဉ်တွင် ဘုရား၏ကောင်းချီးပေးခြင်းကို မခံခဲ့ရပါ။ ပြီးလျှင် ဘုရား၏နှုတ်ကပတ်တော်များကို ပိုဖတ်ရှုသော်လည်းသူက ငါ့ကို ဉာဏ်အလင်းမပေးခဲ့ပါ။ ဘုရားက သူကျေးဇူးပြုချင်သည့်သူကို ကျေးဇူးပြုပြီး သူကရုဏာပြချင်သည့်သူကို ကရုဏာပြသည်ဟု ဘုရားနှုတ်ကပတ်တော်များတွင် ပြောထားသည်။ ငါသည် ဘုရား ကရုဏာပြသည့်သူ သို့မဟုတ် ကျေးဇူးပြုသည့်သူ မဟုတ်ပါ။ ဤညှဉ်းဆဲခြင်းကို ငါ အဘယ်ကြောင့် ခံစားရမည်နည်း” ဟူ၍ ဖြစ်သည်။ ၎င်းတို့ ပို၍တွေးလေ၊ ပို၍ အပျက်သဘောဆောင်လာလေဖြစ်ပြီး ရှေ့ဆက်ရန် နည်းလမ်းမရှိဟု ပို၍ ခံစားလာရလေဖြစ်သည်။ ၎င်းတို့သည် မိမိတို့၏ နာကြည်းချက်များကြောင့် မွန်းကျပ်သည်ဟု ခံစားရပြီး မိမိတို့၏ တာဝန်ကို မထမ်းဆောင်ချင်တော့ပေ။ ပြီးလျှင် မိမိတို့၏ တာဝန်ကို ထမ်းဆောင်သည့်အခါ ဟန်ပြသာလုပ်ဆောင်ကြသည်။ အခြားသူများက စည်းမျဉ်းများကို မည်သို့ပင် မိတ်သဟာယဖွဲ့ပါစေ ၎င်းတို့ နားမဝင်ပေ။ ၎င်းတို့စိတ်ထဲ၌ မည်သည့်တုံ့ပြန်မှုမျှ မရှိပေ။ ၎င်းတို့သည် ဤ အခြေအနေမျိုးတွင် ရှိနေသည့်အခါ ၎င်းတို့၌ အသက် ဝင်ရောက်မှုတစ်ခုတလေ ရှိသလော။ မိမိတို့၏ တာဝန်ကို ထမ်းဆောင်ရာတွင် သစ္စာစောင့်သိမှုတစ်ခုတလေ ရှိသလော။ မရှိတော့သည့်အပြင် တစ်ချိန်က ၎င်းတို့ရှိခဲ့သော အားထုတ်မှုနှင့် လုံ့လဝီရိယ အနည်းငယ်သည်လည်း မရှိတော့ပေ။ သို့ဆိုလျှင် ၎င်းတို့၏ စိတ်နှလုံးထဲတွင် မည်သည့်အရာ ကျန်ရှိသနည်း။ “ဖြစ်လာသည့်အတိုင်းသာ အစီအစဉ်များကို ငါလုပ်သွားမည်ဖြစ်ပြီး ဖြစ်လာသည့်အတိုင်းသာ လက်ခံလိုက်မည်။ ဘုရားက ငါ့ကို စွန့်လွှတ်လျက် ယခုအချိန်၌ မည်သည့်နေ့တွင်မဆို ဖော်ထုတ်ပြီး ဖယ်ရှားရှင်းလင်းနိုင်သည်။ ငါ့ကို တာဝန်မထမ်းဆောင်ခွင့် မပြုတော့သည့်နေ့ ရောက်လာသောအခါ ငါ တာဝန်ထမ်းဆောင်မည်မဟုတ်။ ငါ လုံလောက်အောင် မတော်မှန်း ငါသိသည်။ ဘုရားက ငါ့ကို အခုထိ မဖယ်ရှားသေးသော်လည်း၊ သူ ငါ့ကို မနှစ်သက်မှန်း ငါသိသည်။ ငါ ဖယ်ရှားခံရဖို့ကအချိန်နှင့်သာဆိုင်သည်”ဟူ၍ ဖြစ်သည်။ ဤအတွေးများနှင့် အမြင်များသည် ၎င်းတို့၏ စိတ်နှလုံးထဲတွင် ဖြစ်ပေါ်လာပြီး အခြားသူများနှင့် ၎င်းတို့ဆက်ဆံသည့်အခါ ထိုသို့သော မှတ်ချက်စကားများကို ရံဖန်ရံခါ လွှတ်ခနဲ ပြောမိကြသည်။ “သင်တို့အားလုံးပဲ လေးလေးနက်နက် ဆက်ယုံကြည်ကြလော့။ သင်တို့၏ ယုံကြည်ခြင်းနှင့် တာဝန်ထမ်းဆောင်မှုများသည် ဘုရား၏ ကောင်းချီးပေးခြင်းကို ခံရဖို့ သေချာသည်။ ကျွန်ုပ်အတွက် ရှေ့ဆက်စရာလမ်းမရှိတော့ပြီ။ ကျွန်ုပ် မည်မျှပင် လုံ့လဝီရိယရှိသည်ဖြစ်စေ၊ အလုပ်ကြိုးစားသည်ဖြစ်စေ၊ အသုံးမဝင်ပါ။ ဘုရားက တစ်စုံတစ်ယောက်ကို မနှစ်သက်လျှင်၊ သူ ထားရှိသည့် မည်သည့် အားထုတ်မှုပမာဏကမျှ အသုံးမဝင်ပါ။ ကျွန်ုပ်သည် ကိုယ်တတ်နိုင်သည့်အတိုင်း အားထုတ်ပြီး တာဝန်ထမ်းဆောင်သည်။ ကျွန်ုပ်၏ အားထုတ်မှုများ အရာမထင်လျှင်၊ ထိုအရာနှင့်ပတ်သက်၍ မည်သည့်အရာမျှ လုပ်စရာမရှိပါ။ ဘုရားက လူတို့ကို မိမိတို့တတ်နိုင်သည်ထက် ပိုပြီး လုပ်ဆောင်ရန် အနိုင်အထက်ပြုစေခိုင်းနိုင်သလော။ ဘုရားက ငါးတစ်ကောင်ကို ကုန်းပေါ်တွင် အတင်းနေခိုင်း၍ မရပါ” ဟူ၍ ဖြစ်သည်။ ဤနေရာတွင် မည်သည့်အရာကို ပြောဆိုနေခြင်း ဖြစ်သနည်း။ သွယ်ဝိုက်ညွှန်းဆိုချက်မှာ “ဤသည်မှာ ကျွန်ုပ်ဖြစ်သည့်ပုံစံဖြစ်သည်။ ဘုရားက ကျွန်ုပ်ကို မည်သို့ ဆက်ဆံပါစေ၊ ဤသည်မှာကျွန်ုပ်၏ သဘောထားပဲ ဖြစ်လိမ့်မည်” ဟူ၍ ဖြစ်သည်။ ငါ့ကို ပြောလော့၊ ထိုသို့သော သဘောထားနှင့် ကြံရွယ်ချက်ရှိသော တစ်စုံတစ်ဦးသည် အဘယ်ကြောင့် ဘုရားသခင်၏ ကောင်းချီးမင်္ဂလာများကို ရရှိလိုနေဆဲ ဖြစ်သနည်း။ ၎င်းတို့ ဖြစ်ပေါ်လာသော ဤအခြေအနေနှင့် ဤသဘောထားသည် အခြားသူများကို လွှမ်းမိုးနိုင်သလော။ ၎င်းတို့သည် အခြားသူများကို အပျက်သဘောနှင့် အားနည်းခြင်းထဲသို့ ပို့ဆောင်လျက် အပျက်သဘောဆောင်ပြီး ဆိုးရွားသော လွှမ်းမိုးမှု အလွယ်တကူ ရှိနိုင်သည်။ ဤသည်မှာ အခြားသူများကို အထင်အမြင်မှားစေပြီး ထိခိုက်နစ်နာစေခြင်း မဟုတ်လော။ ထိုသို့သော အတိုင်းအတာအထိ အပျက်သဘောဆောင်သော လူများသည် နတ်ဆိုးများ ဖြစ်သည် မဟုတ်လော။ နတ်ဆိုးများသည် သမ္မာတရားကို မည်သည့်အခါမျှ မချစ်ကြပေ။

အချို့လူများသည် ၎င်းတို့၏ အပျက်သဘောဆောင်ခြင်းကို ရှည်လျားသော ရှင်းလင်းချက်များဖြင့် ပွင့်အံချခြင်းမရှိကြပေ။ ၎င်းတို့က၊ “သင်တို့အားလုံးသည် ကျွန်ုပ်ထက် ပိုတော်ကြသည်။ သင်တို့အားလုံးသည် ကြီးစွာ ကောင်းချီးခံစားကြရသည်။ ကျွန်ုပ်က မျှော်လင့်ချက်မဲ့နေပြီ။ ကျွန်ုပ် မည်မျှကြိုးစားသည်ဖြစ်စေ အသုံးမဝင်ပါ။ ကျွန်ုပ်သည် ဘုရားသခင်၏ ကောင်းချီးမင်္ဂလာများကို လက်ခံရရှိဖို့ မျှော်လင့်ချက် မရှိပါ” ဟူ၍ စကားစုအနည်းငယ်ဖြင့် ရိုးရှင်းစွာပြောဆိုကြသည်။ စကားလုံးများသည် ရိုးရှင်းပြီး ပြဿနာမရှိဟု ထင်ရသော်လည်း၊ ၎င်းတို့သည် မိမိတို့ကိုယ်ကို ဆန်းစစ်နေသည့်အလား၊ မိမိတို့ကိုယ်ကို စိတ်ဖြာလေ့လာနေသည့်အလားဖြစ်ပြီး မိမိတို့၏ ညံ့ဖျင်းသော အစွမ်းအစနှင့် အားနည်းချက်များကဲ့သို့သော အဖြစ်မှန်များကို လက်ခံနေသည့်အလား ထင်ရသော်လည်း၊ လက်တွေ့တွင် ၎င်းတို့သည် မမြင်နိုင်သော အပျက်သဘောဆောင်ခြင်းတစ်မျိုးကို ပွင့်အံချနေခြင်း ဖြစ်သည်။ ဤစကားလုံးများသည် သရော်ခြင်းနှင့် လှောင်ပြောင်ခြင်းတို့အပြင် အတိုက်အခံပြုခြင်းလည်း သယ်ဆောင်ပြီး၊ ထို့ထက်ပင်ပို၍ အပျက်သဘောဆောင်ပြီး ညှိုးငယ်သော စိတ်အခြေအနေနှင့်အတူ ဘုရားသခင်နှင့်ပတ်သက်သည့် မကျေနပ်မှုကိုလည်း သယ်ဆောင်သည်မှာ အမှန်ပင် ဖြစ်သည်။ ဤအပျက်သဘောဆောင်သော စကားလုံးများသည် အနည်းငယ်သာ ဖြစ်ကောင်းဖြစ်နိုင်သော်လည်း၊ ဤစိတ်အခြေအနေသည် ကူးစက်ရောဂါတစ်ခုကဲ့သို့ အခြားသူများကို ထိခိုက်နိုင်သည်။ ၎င်းတို့က “ကျွန်ုပ်၏ တာဝန်များကို ကျွန်ုပ် ဆက်မထမ်းဆောင်ချင်တော့ပါ။ ကျွန်ုပ်တွင် ကယ်တင်ခြင်းအတွက် မျှော်လင့်ချက်မရှိပါ။ ပြီးလျှင် သင်တို့အားလုံးလည်း အန္တရာယ်ရှိကြသည်”ဟု ပွင့်ပွင့်လင်းလင်း မပြောဆိုသော်လည်း၊ ဤပုဂ္ဂိုလ်က ကြိုးစားအားထုတ်နေသော်လည်း ကယ်တင်ခြင်းအတွက် မျှော်လင့်ချက်မရှိပါက ကြိုးစားအားထုတ်ခြင်းမရှိသူများသည် မျှော်လင့်ချက် ပို၍ပင် နည်းနိုင်ဖွယ်ရှိသည်ဟု လူတို့ကို ခံစားစေသည့် အချက်ပြမှုတစ်ခုကို ပေးပို့နေကြပေသည်။ ဤအချက်ပြမှုကို ထုတ်လွှင့်ခြင်းအားဖြင့် ၎င်းတို့သည် လူတိုင်းကို “မျှော်လင့်ချက်က အရေးကြီးသည်။ ဘုရားသခင်က သင့်ကို မျှော်လင့်ချက်မပေးလျှင်၊ ဘုရားသခင်က သင့်ကို ကောင်းချီးမပေးလျှင်၊ သင် မည်မျှ အားထုတ်ကြိုးပမ်းသည်ဖြစ်စေ အချည်းနှီးသာဖြစ်သည်” ဟု ပြောနေခြင်းဖြစ်သည်။ လူအများစုက ဤအချက်ပြမှုကို လက်ခံပြီးနောက်၊ ၎င်းတို့၏ အတွင်းစိတ်ထဲရှိ ဘုရားသခင်အပေါ် ယုံကြည်ခြင်းက မယုတ်လျော့ဘဲမနေနိုင်ဖြစ်သွားပြီး ၎င်းတို့၏ တာဝန်များကို ထမ်းဆောင်သည့်အခါ ပြသသင့်သည့် သစ္စာစောင့်သိမှုနှင့် ရိုးသားစစ်မှန်ခြင်းတို့သည်လည်း အလွန် လျော့နည်းသွားသည်။ ၎င်းတို့သည် လူတို့ကို အထင်အမြင်မှားစေရန် သို့မဟုတ် မိမိတို့ဘက်သို့ ဆွဲဆောင်ရန် ရှင်းလင်းသော ကြံရွယ်ချက်မရှိဘဲ ဤအပျက်သဘောဆောင်ခြင်းကို ပွင့်အံချသော်လည်း၊ ဤအပျက်သဘောဆောင်သော စိတ်အခြေအနေသည် အခြားသူများအား အကျပ်အတည်းတစ်ခုကို ခံစားရစေလျက်၊ ၎င်းတို့၏ အားထုတ်မှုများက အလွယ်တကူ အလဟဿဖြစ်သွားသည်ဟု ခံစားရစေလျက် လျင်မြန်စွာ ထိခိုက်လေသည်။ ယင်းက လူတို့ကို မိမိတို့၏ ခံစားချက်များအတွင်း၌ အသက်ရှင်စေပြီး၊ ဘုရားသခင်အကြောင်း ထင်ကြေးပေးရန် ခံစားချက်များကို အသုံးပြုစေကာ၊ အပေါ်ယံ အသွင်အပြင်များကို အခြေခံ၍ လူသားများအပေါ် ဘုရားသခင်၏ သဘောထားနှင့် ရိုးသားစစ်မှန်မှုကို စေ့စေ့ကြည့်ရှုစစ်ဆေးစေသည်။ ဤအပျက်သဘောဆောင်သော စိတ်အခြေအနေသည် အခြားသူများထံသို့ ကူးစက်သွားသည့်အခါ၊ ၎င်းတို့သည် ဘုရားသခင်နှင့် ခပ်ကင်းကင်းနေကာ ဘုရားသခင်၏ စကားများကို မယုံကြည်တော့ဘဲ ဘုရားသခင် ပြောဆိုပြီးသည့်အရာကို အထင်အမြင်လွဲမှားပြီး သံသယမဝင်ဘဲမနေနိုင်ကြပေ။ တစ်ချိန်တည်းတွင်၊ ၎င်းတို့သည် မိမိတို့၏ တာဝန်များအပေါ် ရိုးသားစစ်မှန်ခြင်း မရှိတော့ပေ။ ၎င်းတို့သည် အဖိုးအခပေးရန် မလိုလားတော့သည့်အပြင် မည်သည့်သစ္စာစောင့်သိမှုမျှ ရှိရန်လည်း မလိုလားတော့ပေ။ ဤသည်မှာ ဤအပျက်သဘောဆောင်သော မှတ်ချက်စကားများက လူတို့အပေါ် သက်ရောက်မှု ဖြစ်သည်။ ဤသက်ရောက်မှု၏ အကျိုးဆက်ကား အဘယ်နည်း။ ဤစကားများကို ကြားပြီးနောက်၊ လူတို့သည် မိမိကိုယ်ကို သိရှိခြင်းကို ရရှိရန်၊ မိမိတို့၏ အားနည်းချက်များကို ရှာဖွေတွေ့ရှိရန်၊ သို့မဟုတ် သမ္မာတရားကို လက်တွေ့လုပ်ဆောင်လာနိုင်ပြီး စည်းမျဉ်းများနှင့်အညီ တာဝန်များကို ထမ်းဆောင်နိုင်ရန် မဆိုထားနှင့်၊ တည်ဆောက်ခြင်းပင် မရရှိကြပေ။ ၎င်းတို့သည် ဤအပြုသဘောဆောင်သော အကျိုးရလဒ်များကို တစ်ခုမျှ မရရှိကြပေ။ ထိုအစား၊ ဤသက်ရောက်မှုသည် လူတို့ကို ပို၍ အပျက်သဘောဆောင်လာစေသည်။ သမ္မာတရားကို လိုက်စားခြင်းအား စွန့်လွှတ်ရန် စဉ်းစားစေကာ၊ မိမိတို့၏ တာဝန်များ၌ စိတ်ပိုင်းဖြတ်မှု မရှိကြတော့ပေ။ ၎င်းတို့သည် အဘယ်ကြောင့် ယုံကြည်ခြင်း ပျောက်ဆုံးသွားရသနည်း။ (သူတို့သည် မိမိတို့၌ ကယ်တင်ခြင်းနှင့်ဆိုင်သည့် မျှော်လင့်ချက်မရှိဟု ခံစားရသောကြောင့် ဖြစ်ပါသည်။) မှန်သည်၊ သင်သည် ဤသတင်းစကားကို လက်ခံခဲ့ပြီးဖြစ်ကာ သင်၌ ကယ်တင်ခြင်းနှင့်ဆိုင်သည့်မျှော်လင့်ချက်မရှိဟု ခံစားရသောကြောင့် သင်၏ တာဝန်ကို ထမ်းဆောင်ရန် အားထုတ်မှုပြုဖို့ မလိုလားခြင်း ဖြစ်သည်။ ဤအပြုအမူက သင်သည် သမ္မာတရားကို စစ်မှန်စွာ လိုက်စားနေခြင်းမဟုတ်ဘဲ၊ ဘုရားသခင်သည် သင့်ကို နှစ်သက်ခြင်း ရှိမရှိ၊ သင်၌ ကယ်တင်ခြင်းနှင့်ဆိုင်သည့် မျှော်လင့်ချက် ရှိမရှိ၊ သင်၏ တာဝန်ထမ်းဆောင်မှုကို ဘုရားသခင်က အသိအမှတ်ပြုခြင်း ရှိမရှိဟူသည်တို့ကို ခံစားချက်များ၊ စိတ်အခြေအနေများနှင့် ထင်ကြေးပေးခြင်းတို့ကို အခြေခံ၍ အမြဲတစေ အကဲဖြတ်နေကြောင်း ပြသသည်။ လူတို့သည် ဤအရာများကို ထင်ကြေးပေးခြင်းအပေါ် အခြေခံ၍ အကဲဖြတ်သည့်အခါ၊ ၎င်းတို့၌ သမ္မာတရားကို လက်တွေ့လုပ်ဆောင်ရန် စေ့ဆော်မှု များများစားစား မရှိကြပေ။ အဘယ်ကြောင့် ဤသို့ဖြစ်ရသနည်း။ လူတို့သည် ထင်ကြေးပေးခြင်းအပေါ် အခြေခံ၍ ဘုရားသခင်ကို အကဲဖြတ်သည့်အခါ တိကျစွာ အကဲဖြတ်နိုင်ကြသလော။ လူတို့သည် ဘုရားသခင်၌ရှိသော အတွေးအခေါ်နှင့် စိတ်ကူးတိုင်းကို တိကျစွာ ထင်ကြေးများပေးနိုင်သလော။ (မပေးနိုင်ပါ။) လူတို့၏ စိတ်များသည် လှည့်ဖြားတတ်ခြင်း၊ အပေးအယူလုပ်ခြင်းများ၊ လောကီဆိုင်ရာ ဆက်ဆံမှုများအတွက် အတွေးအခေါ်များ၊ စာတန်၏ တွေးခေါ်မှုစနစ် စသည်တို့ဖြင့် ပြည့်နေသည်။ ဤအရာများကို အခြေခံ၍ ဘုရားသခင်အကြောင်း ထင်ကြေးပေးခြင်း၏ အကျိုးဆက်များကား အဘယ်နည်း။ ယင်းသည် ဘုရားသခင်ကို သံသယဝင်ခြင်း၊ ဘုရားသခင်နှင့် ခပ်ကင်းကင်းနေခြင်းအပြင်၊ ဘုရားသခင်၌ ယုံကြည်ခြင်း လုံးဝ ပျောက်ဆုံးသွားသည်အထိပင် ဖြစ်စေသည်။ လူတစ်ဦးသည် ဘုရားသခင်၌ ယုံကြည်ခြင်း လုံးဝ ပျောက်ဆုံးသွားသည့်အခါ၊ ဘုရားသခင် တည်ရှိခြင်း ရှိမရှိနှင့်ပတ်သက်၍ ၎င်း၏ စိတ်နှလုံးထဲတွင် ကြီးမားသော မေးခွန်းထုတ်စရာတစ်ခုကို မလွဲမသွေ ထားရှိခြင်းခံရလိမ့်မည်။ ထိုအချိန်တွင်၊ ဘုရားသခင်ကို ယုံကြည်သူတစ်ဦးအဖြစ် ၎င်း၏ အချိန်ကာလက ကုန်ဆုံးသွားလိမ့်မည်။ ၎င်းသည် လုံးလုံးလျားလျား ပျက်စီးသွားပေသည်။ ထို့အပြင်၊ လူတို့က ဘုရားသခင်အကြောင်း ထင်ကြေးပေးခြင်းသည် မှန်ကန်သလော။ ဤသည်မှာ ဖန်ဆင်းခံတစ်ဦးက ဖန်ဆင်းရှင်အပေါ် ထားရှိသင့်သည့် သဘောထားမျိုး ဖြစ်သလော။ သိသာထင်ရှားစွာပင်၊ မဟုတ်ပေ။ လူတို့သည် ဘုရားသခင်အကြောင်း ထင်ကြေးများမပေးသင့်သည့်အပြင်၊ ဘုရားသခင်၏ တွေးခေါ်မှု သို့မဟုတ် လူသားများအပေါ် သူ၏ စိတ်သဘောထားကိုလည်း မမှန်းဆသင့်ပေ။ ဤအရာကိုယ်၌က မှားယွင်းပေသည်။ လူတို့သည် မမှန်သော ရှုထောင့်အမြင်နှင့် နေရာကို ခံယူထားကြပြီး ဖြစ်သည်။

လူတို့သည် ဘုရားသခင်ကို ထင်ကြေးပေးခြင်း၊ မှန်းဆခြင်း၊ သံသယဝင်ခြင်း သို့မဟုတ် မယုံသင်္ကာဖြစ်ခြင်းတို့ဖြင့် မဆက်ဆံသင့်သည့်အပြင်၊ လူ့အတွေးများနှင့် သဘောထားအမြင်များ၊ လောကီဆိုင်ရာ ဆက်ဆံမှုများအတွက် အတွေးအခေါ်များ သို့မဟုတ် ပညာရပ်ဆိုင်ရာ အသိပညာတို့ကို အခြေခံ၍လည်း သူ့ကို မဝေဖန်သင့်ပေ။ သို့ဆိုလျှင် လူတို့သည် ဘုရားသခင်ကို မည်သို့ဆက်ဆံသင့်သနည်း။ ပထမဦးစွာ ဘုရားသခင်သည် သမ္မာတရားဖြစ်ကြောင်း လူတို့ ယုံကြည်သင့်သည်။ လူတို့အတွက် ဘုရားသခင်၏ သတ်မှတ်ချက်များ၊ ၎င်းတို့အပေါ် သူ၏ ရည်ရွယ်ချက်များ၊ လူတို့အပေါ်သူ၏ ချစ်ခြင်းနှင့် မုန်းတီးခြင်း၊ အမျိုးမျိုးသော လူစားများအတွက် သူ၏ အစီအစဉ်များ၊ အတွေးများနှင့် စိတ်ကူးများ စသည်တို့သည် သင်၏ မှန်းဆခြင်းကို မလိုအပ်ပေ။ ဤကိစ္စရပ်များသည် ဘုရားသခင်၏ နှုတ်ကပတ်တော်များထဲတွင် ရှင်းလင်းသော ရှင်းပြချက်များနှင့် ရှင်းလင်းသော အဓိပ္ပာယ်များ ရှိသည်။ သင့်အနေဖြင့် ယုံကြည်ရန်၊ ရှာဖွေရန်၊ ထို့နောက် ဘုရားသခင်၏ နှုတ်ကပတ်တော်များနှင့်အညီ လက်တွေ့လုပ်ဆောင်ရန်သာ လိုအပ်သည်။ ထိုမျှ ရိုးရှင်းလှပေသည်။ ဘုရားသခင်သည် သင်နှင့်ပတ်သက်၍ သူလုပ်ဆောင်ရန် ရည်ရွယ်သည့်အရာ သို့မဟုတ် သင့်ကို သူမည်သို့ရှုမြင်သည်ဟူသည်ကို ခံစားချက်များအပေါ် အခြေခံ၍ အကဲဖြတ်ရန် သင့်ကို မတောင်းဆိုပေ။ သို့ဖြစ်၍ သင်၌ ကယ်တင်ခြင်းနှင့်ဆိုင်သည့် မျှော်လင့်ချက်မရှိဟု သင်ထင်သည်။ ဤသည်မှာ ခံစားချက်တစ်ခုလော သို့မဟုတ် အဖြစ်မှန်တစ်ခုလော။ ဘုရားသခင်၏ နှုတ်ကပတ်တော်များက ထိုသို့ပြောဆိုခဲ့သလော။ (မပြောဆိုခဲ့ပါ။) သို့ဆိုလျှင် ဘုရားသခင်၏ နှုတ်ကပတ်တော်များက မည်သည့်အရာကို ပြောဆိုသနည်း။ ဘုရားသခင်သည် လူတို့အား မည်သည့်ပြဿနာကိုမဆို ရင်ဆိုင်ရသည့်အခါ သို့မဟုတ် ဖောက်ပြန်ပျက်စီးသော စိတ်သဘောထားများကို ထုတ်ဖော်သည့်အခါတိုင်းတွင် ဖြေရှင်းချက်များအတွက် သမ္မာတရားကို မည်သို့ရှာဖွေကာ သမ္မာတရားအား လက်တွေ့လုပ်ဆောင်ရန် လမ်းကြောင်းကို ရှာဖွေရမည်ဟူသည်ကို ပြောပြသည်။ ဤအရာက အချက်တစ်ချက်ကို အတည်ပြုသည်- ဘုရားသခင်သည် လူတို့ကို ကယ်တင်လိုပြီး ၎င်းတို့၏ ဖောက်ပြန်ပျက်စီးသော စိတ်သဘောထားများကို ပြောင်းလဲပေးလိုသည်မှာ မှန်ကန်ပေသည်။ ဘုရားသခင်သည် သင့်ကို လှည့်ဖြားနေခြင်းမဟုတ်သည့်အပြင်၊ ဤသည်မှာ အနှစ်မဲ့စကား မဟုတ်ပေ။ သင်၌ ကယ်တင်ခြင်းနှင့်ဆိုင်သည့် မျှော်လင့်ချက်မရှိဟု သင်ထင်သော်လည်း၊ ယင်းမှာ ယာယီစိတ်အခြေအနေတစ်ခု၊ ပတ်ဝန်းကျင်တစ်ခုခုအောက်တွင် ဖြစ်ပေါ်လာသော ခံစားချက်တစ်ခုမျှသာ ဖြစ်သည်။ သင်၏ ခံစားချက်များသည် ဘုရားသခင်၏ အတွေးများကို ကိုယ်စားပြုရန် မဆိုထားနှင့်၊ သူ၏ လိုအင်ဆန္ဒများ သို့မဟုတ် ရည်ရွယ်ချက်များကို ကိုယ်စားမပြုသည့်အပြင် သမ္မာတရားကိုလည်း ကိုယ်စားမပြုပေ။ ထို့ကြောင့် သင်သည် ဤခံစားချက်ဖြင့် အသက်ရှင်နေထိုင်ပါက၊ ဘုရားသခင်၏ လိုအင်ဆန္ဒများကို အစားထိုးရန် သင်၏ ခံစားချက်ကို အသုံးပြုလျက် ဤခံစားချက်ကို အခြေခံ၍ ဘုရားသခင်အကြောင်း ထင်ကြေးများပေးပါက၊ သင်သည် ကြီးစွာ မှားယွင်းပြီး စာတန်၏ ထောင်ချောက်ထဲသို့ ကျရောက်သွားပြီ ဖြစ်သည်။ ဤအခြေအနေတွင် မည်သည့်အရာကို လုပ်ဆောင်သင့်သနည်း။ ခံစားချက်များကို အမှီမပြုနှင့်။ အချို့လူများက “ကျွန်ုပ်တို့အနေဖြင့် ခံစားချက်များကို အမှီမပြုသင့်လျှင်၊ မည်သည့်အရာကို အမှီပြုသင့်သနည်း” ဟု ပြောကြသည်။ သင်နှင့်ဆိုင်သည့် မည်သည့်အရာကိုမဆို အမှီပြုခြင်းသည် အသုံးမဝင်ပေ။ လူ့ခံစားချက်များသည် သမ္မာတရားကို ကိုယ်စားမပြုပေ။ သင်၏ ခံစားချက်က မည်သို့ဖြစ်ပေါ်လာသည်၊ အမှန်တကယ် မည်သည့်နေရာမှ လာသည်ကို မည်သူသိနိုင်သနည်း။ ယင်းသည် စာတန်၏ အထင်အမြင်မှားစေခြင်းခံရခြင်းကြောင့် ဖြစ်ပေါ်လာပါက ဒုက္ခဖြစ်စေတတ်ပေမည်။ မည်သို့ပင်ဖြစ်စေ၊ ထိုခံစားချက်က မည်သို့ဖြစ်ပေါ်လာသည်ဖြစ်စေ၊ သမ္မာတရားကို ကိုယ်စားမပြုပေ။ လူတစ်ဦး၏ ခံစားချက်များနှင့် အလိုလိုသိခြင်းက ပို၍ပြင်းထန်လေ၊ သမ္မာတရားကို ရှာဖွေရန်၊ ဘုရားသခင်ရှေ့မှောက်သို့ လာရောက်ပြီး မိမိကိုယ်ကို ဆင်ခြင်သုံးသပ်ရန် ပို၍လိုအပ်လေ ဖြစ်သည်။ လူ့ခံစားချက်များ၊ အဖြစ်မှန်များနှင့် သမ္မာတရားတို့သည် မတူညီသော အရာနှစ်ခု ဖြစ်သည်။ ခံစားချက်များက သင့်ကို သမ္မာတရားဖြင့် ထောက်ပံ့ပေးနိုင်သလော။ ယင်းတို့က သင့်ကို လက်တွေ့လုပ်ဆောင်ခြင်းလမ်းကြောင်းတစ်ခု ဆောင်ကြဉ်းပေးနိုင်သလော။ မပေးနိုင်ပေ။ ဘုရားသခင်၏ နှုတ်ကပတ်တော်များ၊ သမ္မာတရားကသာလျှင် သင့်ကို လက်တွေ့လုပ်ဆောင်ခြင်းလမ်းကြောင်းတစ်ခု ဆောင်ကြဉ်းပေးနိုင်သည်၊ သင့်ကို အလှည့်အပြောင်းတစ်ခုကို ဆောင်ကြဉ်းပေးနိုင်ပြီး ထွက်ပေါက်တစ်ခုကို ဖွင့်ပေးနိုင်သည်။ ထို့ကြောင့် သင်လက်တွေ့လုပ်ဆောင်သင့်သည့်အရာမှာ သင်၏ ကိုယ်ပိုင်ခံစားချက်များကို ရှာဖွေခြင်းမဟုတ်ပေ။ သင်၏ ခံစားချက်များက အရေးမကြီးပေ။ သင်လုပ်ဆောင်သင့်သည့်အရာမှာ သမ္မာတရားကို ရှာဖွေရန်၊ သူ၏နှုတ်ကပတ်တော်များမှတစ်ဆင့် ဘုရားသခင်၏ ရည်ရွယ်ချက်များကို နားလည်ရန် ဘုရားသခင်ရှေ့မှောက်သို့ လာရောက်ခြင်း ဖြစ်သည်။ သင်သည် ခံစားချက်များကို ပို၍အမှီပြုလေ၊ ရှေ့ဆက်ရန် နည်းလမ်းမရှိသည်ကို ပို၍တွေ့ရှိလေ၊ အပျက်သဘောဆောင်ခြင်းထဲသို့ ပို၍နက်ရှိုင်းစွာ ကျရောက်လေဖြစ်ကာ၊ ဘုရားသခင်သည် မမျှတကြောင်း၊ ဘုရားသခင်သည် သင့်ကို ကောင်းချီးမပေးကြောင်း ပို၍ ယုံကြည်လေ ဖြစ်သည်။ ဆန့်ကျင်ဘက်အားဖြင့်၊ သင်သည် သမ္မာတရား စည်းမျဉ်းများကို ရှာဖွေရန်၊ သင်၏ တာဝန်ကို ထမ်းဆောင်သည့် ဖြစ်စဉ်တွင် မည်သည့်လုပ်ဆောင်ချက်များက သမ္မာတရား စည်းမျဉ်းများကို ချိုးဖောက်ခဲ့သည်၊ မည်သည့်လုပ်ဆောင်ချက်များကို သင်၏ ကိုယ်ပိုင်အလိုဆန္ဒအတိုင်း လုပ်ဆောင်ခဲ့ခြင်းဖြစ်ပြီး သမ္မာတရား စည်းမျဉ်းများနှင့် လုံးဝမသက်ဆိုင်သည်ဟူသည်တို့ကို သိမြင်ရန်၊ ဤခံစားချက်များကို ဘေးဖယ်ထားပါက၊ ရှာဖွေသည့် ဖြစ်စဉ်တွင် သင်၌ ကိုယ်ပိုင်အလိုဆန္ဒ အလွန်များကြောင်း၊ စိတ်ကူးစိတ်သန်းများ အလွန်များကြောင်းကို သင်တွေ့ရှိရလိမ့်မည်။ ဤအလေးအနက်ထားမှု အနည်းငယ်ကို ကျင့်သုံးခြင်းဖြင့်ပင်၊ ပြဿနာများစွာကို သင်ဖော်ထုတ်လိမ့်မည်။ “ကျွန်ုပ်သည် အလွန်ပုန်ကန်တတ်သည်၊ အလွန် တစ်ဇွတ်ထိုးလုပ်သည်၊ အလွန်မာနထောင်လွှားပါတကား။ ကျွန်ုပ်၌ ကယ်တင်ခြင်းနှင့်ဆိုင်သည့် မျှော်လင့်ချက်မရှိခြင်း မဟုတ်ပါ။ ကျွန်ုပ်၏ ခံစားချက်များက မတိကျခြင်းသာ ဖြစ်သည်။ ဘုရားသခင်၏ နှုတ်ကပတ်တော်များကို ကျွန်ုပ် အလေးအနက်မထားခဲ့ခြင်းနှင့် သမ္မာတရား စည်းမျဉ်းများအတိုင်း လက်တွေ့မလုပ်ဆောင်ခဲ့ခြင်းသာ ဖြစ်သည်။ ဘုရားသခင်က ကျွန်ုပ်ကို ကောင်းချီးမပေးကြောင်း၊ လမ်းမပြခဲ့ကြောင်းနှင့် မျက်နှာလိုက်ကြောင်းတို့ကို ကျွန်ုပ် အမြဲတစေ ညည်းညူခဲ့သော်လည်း၊ အမှန်တကယ်တွင် ကျွန်ုပ်သည် မိမိ၏ တာဝန်ထမ်းဆောင်မှု၌ ဝတ်ကျေတမ်းကျေဖြစ်ကြောင်း၊ တဇွတ်ထိုးလုပ်တတ်ပြီး မဆင်မခြင် ဖြစ်ခဲ့ကြောင်းကို အသိအမှတ်မပြုခဲ့ပါ။ ဤသည်မှာ ကျွန်ုပ်၏ အပြစ် ဖြစ်သည်။ ယခု ကျွန်ုပ် နားလည်သဘောပေါက်သွားပြီဖြစ်သည်၊ ဘုရားသခင်သည် မျက်နှာလိုက်ခြင်း မရှိပေ။ လူတို့သည် သမ္မာတရားကို မရှာဖွေသည့်အခါ သို့မဟုတ် ဘုရားသခင်ရှေ့မှောက်သို့ မလာသည့်အခါ၊ ဘုရားသခင်သည် တာဝန်ထမ်းဆောင်ရန် ၎င်းတို့၏ အရည်အချင်းကို မရုပ်သိမ်းခြင်းဖြင့်ပင် ၎င်းတို့အပေါ် ကောင်းမြတ်နှင့်နေပြီး ဖြစ်သည်၊ ဘုရားသခင်သည် ဤကိစ္စ၌ အလွန်ပင် သက်ညှာနှင့်နေပြီး ဖြစ်သည်။ သို့သော်လည်း ကျွန်ုပ်သည် မကျေနပ်ချက်များဖြင့် ပြည့်နေသည်ဟု ခံစားရဆဲဖြစ်ခဲ့ပြီး ဘုရားသခင်နှင့်ပင် ယှဉ်ပြိုင်ကာ အငြင်းအခုံပြုခဲ့သည်။ ယခင်က ကျွန်ုပ်သည် မိမိကိုယ်ကို အတော်ကောင်းသည်ဟု ထင်ခဲ့သော်လည်း၊ ယခုအခါတွင် ထိုသို့ လုံးဝမဟုတ်ကြောင်း ကျွန်ုပ် မြင်တွေ့ရပြီ။ ကျွန်ုပ်လုပ်ဆောင်သည့်အရာ မည်သည့်အရာမဆိုသည် စည်းမျဉ်းများကို အခြေမခံခဲ့ပါ။ ဘုရားသခင်က ကျွန်ုပ်ကို ဆုံးမပဲ့ပြင်ခြင်းမပြုခဲ့သည်မှာ သူ၏ ကျေးဇူးတော်သာ ဖြစ်သည်။ သူသည် ကျွန်ုပ်၏ သေးငယ်သော ဝိညာဉ်ရင့်ကျက်မှုကို အသိအမှတ်ပြုခဲ့သည်တကား” ဟူ၍ ဖြစ်သည်။ ထိုသို့သော ရှာဖွေခြင်းမှတစ်ဆင့် သင်သည် အချို့သော သမ္မာတရားများကို နားလည်လာပြီး သမ္မာတရား စည်းမျဉ်းများအတိုင်း တက်ကြွစွာ လက်တွေ့လုပ်ဆောင်ရန် အစပြုနိုင်လိမ့်မည်။ တဖြည်းဖြည်းနှင့် သင်သည် နေထိုင်ပြုမူရာ၌လည်းကောင်း၊ မိမိ၏ တာဝန်ကို ထမ်းဆောင်ရာ၌လည်းကောင်း အချို့သော စည်းမျဉ်းများရှိသည်ဟု ခံစားလာရလိမ့်မည်။ ဤအချိန်တွင် သင်၏ အသိစိတ်၌ ပို၍ စိတ်အေးလက်အေးဖြစ်မည် မဟုတ်လော။ “ယခင်က ကျွန်ုပ်၌ ကယ်တင်ခြင်းနှင့်ဆိုင်သည့် မျှော်လင့်ချက်မရှိဟု ခံစားခဲ့ရသော်လည်း၊ ယခုတွင် အဘယ်ကြောင့် ဤခံစားချက်၊ ဤအသိစိတ်သည် တိုး၍တိုး၍ မှေးမှိန်သွားရသနည်း။ ဤအခြေအနေသည် မည်သို့ ပြောင်းလဲသွားရသနည်း။ ယခင်က ကျွန်ုပ်၌ မျှော်လင့်ချက်မရှိဟု ထင်ခဲ့သည်။ ယင်းသည် အပျက်သဘောဆောင်ခြင်းနှင့် အတိုက်အခံပြုခြင်း၊ ဘုရားသခင်ကို ဆန့်ကျင်တိုက်ခိုက်ခြင်းမျှသာ မဟုတ်ခဲ့သလော။ ကျွန်ုပ်သည် အလွန်ပင် ပုန်ကန်တတ်လွန်းခဲ့ပါတကား” ဟူ၍ ဖြစ်သည်။ ကျိုးနွံနာခံပြီးနောက်၊ သင်၏ တာဝန်ကို ထမ်းဆောင်သည့် ဖြစ်စဉ်တွင် မသိလိုက်ဘဲ သင်သည် အချို့သော စည်းမျဉ်းများကို စတင်နားလည်လာလိမ့်မည်ဖြစ်ပြီး၊ အခြားသူများနှင့် မိမိကိုယ်ကို နှိုင်းယှဉ်တော့မည် မဟုတ်ပေ။ သင်သည် ဝတ်ကျေတမ်းကျေဖြစ်ခြင်းအား မည်သို့ရှောင်ရှားရမည်ဟူသည်နှင့် သင်၏ တာဝန်များကို စည်းမျဉ်းများနှင့်အညီ မည်သို့ထမ်းဆောင်ရမည်ဟူသည်တို့ကိုသာ အာရုံစိုက်လိမ့်မည်။ မသိလိုက်ဘဲနှင့်၊ သင်သည် ကယ်တင်ခြင်းမခံရနိုင်ဟု ခံစားရလိမ့်မည် မဟုတ်တော့သည့်အပြင်၊ ထိုအပျက်သဘောဆောင်သော အခြေအနေတွင် ပိတ်မိနေတော့မည် မဟုတ်ပေ။ သင်သည် သင်၏ တာဝန်များကို စည်းမျဉ်းများအတိုင်း ထမ်းဆောင်လိမ့်မည်ဖြစ်ပြီး၊ ဘုရားသခင်နှင့် သင်၏ ဆက်ဆံရေးသည်လည်း ပုံမှန်ဖြစ်လာသည်ဟု ခံစားရလိမ့်မည်။ သင့်တွင် ဤခံစားချက်ရှိသည့်အခါ၊ သင်က “ဘုရားသခင်က ကျွန်ုပ်ကို မစွန့်ပစ်သေးပါတကား။ ကျွန်ုပ်သည် ကျွန်ုပ်၏ တာဝန်များကို ထမ်းဆောင်စဉ် ဘုရားသခင်ကို ရှာဖွေသည့်အခါ ဘုရားသခင်၏ မျက်မှောက်တော်ကို ခံစားရပြီး သူ၏ လမ်းညွှန်မှုနှင့် ကောင်းချီးမင်္ဂလာများကို ခံစားနိုင်သည်။ ဘုရားသခင်သည် အခြားသူများကို ကောင်းချီးပေးပြီး ကျွန်ုပ်ကိုလည်း ကောင်းချီးပေးကြောင်း၊ ဘုရားသခင်သည် မျက်နှာလိုက်ခြင်းမရှိကြောင်းတို့ကို ကျွန်ုပ် နောက်ဆုံးတွင် ခံစားရလေပြီ။ ကျွန်ုပ်၌ ကယ်တင်ခြင်းနှင့်ဆိုင်သည့် မျှော်လင့်ချက် ရှိနေသေးပုံရသည်။ လက်စသတ်တော့၊ ယခင်က ကျွန်ုပ် လျှောက်လှမ်းခဲ့သော လမ်းကြောင်းက မှားယွင်းခဲ့ပေသည်။ ကျွန်ုပ်သည် မိမိ၏ တာဝန်ကို ထမ်းဆောင်ရာတွင် အမြဲတစေ ဝတ်ကျေတမ်းကျေ လုပ်ဆောင်ပြီး မဆင်မခြင်သော ဒုစရိုက်မှုများကို ကျူးလွန်ခဲ့သည့်အပြင်၊ မိမိ၏ ကိုယ်ပိုင်ကမ္ဘာငယ်လေးထဲတွင် အသက်ရှင်ပြီး မိမိကိုယ်ကို အထင်ကြီးလေးစားနေခဲ့လျက် မိမိကိုယ်ကို အဆင်ပြေသည်ဟုပင် ထင်ခဲ့သည်။ ယခုအခါတွင် ထိုသို့လုပ်ဆောင်ခြင်းက ကြီးစွာသော အမှားဖြစ်ကြောင်း ကျွန်ုပ် မြင်တွေ့ရပြီ။ ဘုရားသခင်ကို ကန့်ကွက်ပြောဆိုပြီး အတိုက်အခံပြုသော အခြေအနေတစ်ခုတွင် လုံးလုံး အသက်ရှင်နေထိုင်ခဲ့သည့်အခါ၊ ဘုရားသခင်၏ ဉာဏ်အလင်းပေးခြင်းကို ကျွန်ုပ် မရရှိခဲ့သည်မှာ အံ့ဩစရာမရှိပါ။ ကျွန်ုပ်သည် စည်းမျဉ်းများအတိုင်း မလုပ်ဆောင်ပါက ဘုရားသခင်၏ ဉာဏ်အလင်းပေးခြင်းကို မည်သို့ ရရှိနိုင်မည်နည်း”ဟု စဉ်းစားမိလိမ့်မည်။ သင်တို့ မြင်သည် မဟုတ်လော၊ လုံးဝကွဲပြားခြားနားသော လက်တွေ့လုပ်ဆောင်ခြင်းနည်းလမ်းနှစ်မျိုး၊ မိမိ၏ ကိုယ်ပိုင်စိတ်ကူးများကို ကိုင်တွယ်ဖြေရှင်းသည့် လုံးဝကွဲပြားခြားနားသော နည်းလမ်းနှစ်မျိုးသည် နောက်ဆုံးတွင် မတူကွဲပြားသောရလဒ်များကို ဖြစ်ပေါ်စေသည်။

လူတို့သည် ဘုရားသခင်ကို ယုံကြည်ခြင်း၌ မိမိတို့၏ ခံစားချက်များဖြင့် အသက်ရှင်၍မရပေ။ လူတို့၏ ခံစားချက်များသည် ယာယီစိတ်အခြေအနေများသာ ဖြစ်သည်။ ယင်းတို့သည် ၎င်းတို့၏ အဆုံးသတ်များနှင့် ပတ်သက်မှု တစ်ခုတလေရှိသလော။ အဖြစ်မှန်များနှင့်ကော ပတ်သက်မှုရှိသလော။ (မရှိပါ။) လူတို့သည် ဘုရားသခင်ထံမှ ဝေးရာသို့ လမ်းလွဲသောအခါ၊ ဘုရားသခင်ကို နားလည်မှုလွဲသည့် စိတ်အခြေအနေတစ်ခုတွင် ၎င်းတို့ ရှင်သန်သောအခါ၊ သို့မဟုတ် ဘုရားသခင်ကို အာခံပြီး အတိုက်အခံလုပ်သောအခါ၊ ဘုရားသခင်ကို ပွက်ပွက်ညံအောင် ကန့်ကွက်သောအခါတွင် ၎င်းတို့သည် ဘုရားသခင်၏ စောင့်ရှောက်မှုနှင့် ကွယ်ကာမှုကို လုံးဝ စွန့်ပစ်ပြီးဖြစ်သည်၊ ပြီးလျှင် ၎င်းတို့၏ စိတ်နှလုံးထဲတွင် ဘုရားသခင်အတွက် နေရာတစ်ခု မရှိတော့ပေ။ လူတို့သည် ဤသို့သော အခြေအနေတွင် အသက်ရှင်သောအခါ ၎င်းတို့သည် ကိုယ်ပိုင်ခံစားချက်များဖြင့် အသက်မရှင်ဘဲ မနေနိုင်ပေ။ အတွေးလေးအချို့သည် ၎င်းတို့ကို မစားနိုင်၊ သို့မဟုတ် မအိပ်နိုင်သည်အထိ အလွန် စိတ်ဆင်းရဲစေနိုင်သည်၊ တစ်စုံတစ်ယောက်ထံမှ ပေါ့ပေါ့တန်တန် မှတ်ချက်တစ်ခုသည် ၎င်းတို့ကို မှန်းချက်နှင့် စိတ်ရှုပ်ထွေးမှုထဲသို့ ကျရောက်စေနိုင်ပြီး အိပ်မက်ဆိုးတစ်ခုမျှကပင် ၎င်းတို့ကို အပျက်သဘောဆောင်ပြီး ဘုရားသခင်ကို နားလည်မှုလွဲစေနိုင်သည်။ ဤရုန်းမထွက်နိုင်သည့် သံသရာဝဲဂယက်ဖြစ်ပေါ်လာသည်နှင့် လူတို့က ၎င်းတို့အတွက် ဇာတ်သိမ်းသွားပြီဟုလည်းကောင်း၊ ကယ်တင်ခြင်းခံရရန် မျှော်လင့်ချက်အားလုံး ဆုံးရှုံးသွားပြီဟုလည်းကောင်း၊ ဘုရားသခင်၏ စွန့်ပစ်ခြင်းကို ခံရပြီဟုလည်းကောင်း၊ ပြီးလျှင် ဘုရားသခင်က ၎င်းတို့ကို ကယ်တင်မည်မဟုတ်ဟုလည်းကောင်း တွက်ချက်ကြသည်။ ဤသို့ ထင်လေလေ၊ ဤသို့သော ခံစားချက်ရှိလေလေ၊ အပျက်သဘောဆောင်မှုထဲသို့ ၎င်းတို့ကျရောက်လေလေဖြစ်သည်။ လူတို့တွင် ဤခံစားချက်များရှိရသည့် တကယ့်အကြောင်းပြချက်သည် သမ္မာတရားကို ၎င်းတို့ မရှာသောကြောင့်၊ သို့မဟုတ် သမ္မာတရားစည်းမျဉ်းများနှင့်အညီ လက်တွေ့လုပ်ဆောင်ခြင်း မရှိသောကြောင့်ဖြစ်သည်။ လူတို့သည် တစ်စုံတစ်ရာ ကြုံတွေ့ရသည့်အခါ သမ္မာတရားကို မရှာဖွေ၊ သမ္မာတရားကို လက်တွေ့မလုပ်ဆောင်ဘဲ မိမိတို့၏ သဘောအတိုင်း အစဉ်လုပ်ဆောင်ကာ မိမိတို့၏ သေးနုပ်သော ဉာဏ်နီဉာဏ်နက်များအလယ်တွင် အသက်ရှင်နေထိုင်ကြ၏။ သူတို့သည် နေ့ရက်တိုင်းကို မိမိတို့ကိုယ်ကို သူတစ်ပါးနှင့် နှိုင်းယှဉ်ခြင်း၊ ယှဉ်ပြိုင်ခြင်းတို့ဖြင့် ကုန်ဆုံးစေကြပြီး မိမိတို့ထက် သာသည်ဟု ယူဆသူတိုင်းကို မနာလို၍ မုန်းတီးကာ မိမိတို့ထက် နိမ့်ကျသည်ဟု ယူဆသူတိုင်းကိုမူ လှောင်ပြောင်ပြီး သရော်ကြ၏၊ စာတန်၏ စိတ်သဘောထားဖြင့် အသက်ရှင်နေထိုင်လျက် သမ္မာတရား စည်းမျဉ်းများနှင့်အညီ အမှုအရာတို့ကို မလုပ်ဆောင်ဘဲ လူတစ်ဦးတလေ၏ အကြံဉာဏ်ကိုမဆို လက်ခံရန် ငြင်းပယ်ကြ၏။ ဤအရာက အဆုံးတွင် သူတို့ကို အမျိုးမျိုးသော ထင်ယောင်ထင်မှားဖြစ်ခြင်းများ၊ ထင်ကြေးပေးမှုများနှင့် ဝေဖန်သုံးသပ်များ ဖြစ်ပေါ်လာစေပြီး မိမိတို့ကိုယ်ကို အစဉ်အမြဲ စိုးရိမ်ပူပန်စေ၏။ ထိုသို့သော ခါးသီးသည့် အကျိုးတရားကို မိမိတို့ကိုယ်တိုင်သာ ဖြစ်စေနိုင်ပြီး သူတို့သည် ထိုအရာနှင့် အမှန်တကယ် ထိုက်တန်ပေသည်။ ဤအရာအားလုံးကို မည်သည့်အရာက ဖြစ်စေသနည်း။ ဤသည်မှာ အဘယ်ကြောင့်ဆိုသော် လူတို့သည် သမ္မာတရားကို မရှာဖွေကြသောကြောင့်လည်းကောင်း၊ အလွန်အမင်း မာနထောင်လွှားပြီး မိမိကိုယ်ကို အမှန်ထင်သောကြောင့်လည်းကောင်း၊ ၎င်းတို့ကိုယ်တိုင်၏ စိတ်ကူးများနှင့်အညီ အစဉ်သဖြင့် ပြုမူလုပ်ဆောင်နေကြသောကြောင့်လည်းကောင်း၊ အစဉ်သဖြင့် ကြွားဝါပြီး မိမိတို့ကိုယ်ကို သူတစ်ပါးတို့နှင့် နှိုင်းယှဉ်ကြသောကြောင့်လည်းကောင်း၊ အစဉ်သဖြင့် မိမိတို့ကိုယ်ကို အသိအမှတ်ပြုခံရရန် ကြိုးစားနေသောကြောင့်လည်းကောင်း၊ အစဉ်သဖြင့် ဘုရားသခင်အား ကျိုးကြောင်းမသင့်သော တောင်းဆိုမှုများပြုနေကြသောကြောင့်လည်းကောင်း စသဖြင့်တို့ကြောင့် ဖြစ်သည်။ ဤအရာအားလုံးတို့သည် လူတို့ကို ဘုရားသခင်ထံမှ တဖြည်းဖြည်းချင်း သွေဖည်စေသည်။ ထပ်ခါထပ်ခါ ဘုရားသခင်ကို အတိုက်အခံလုပ်ပြီး သမ္မာတရားကို ချိုးဖောက်စေသည်။ အဆုံးတွင် ၎င်းတို့သည် မှောင်မိုက်ခြင်းနှင့် အပျက်သဘောဆောင်ခြင်းထဲသို့ မိမိတို့ကိုယ်ကို ကျရောက်စေသည်။ ထိုသို့သောအချိန်များတွင် လူတို့သည် ဤအမှုအရာများကို မှန်ကန်သော သဘောထားဖြင့် ချဉ်းကပ်နိုင်ရန်မှာ မဆိုထားနှင့်၊ မိမိတို့၏ ပုန်ကန်မှုနှင့် ဆန့်ကျင်ခြင်းကို အမှန်တကယ် နားလည်ခြင်း မရှိကြပေ။ ယင်းအစား သူတို့သည် ဘုရားသခင်ကို စောဒကတက်ကြပြီး ဘုရားသခင်ကို အထင်အမြင်လွဲမှားကာ ကိုယ်တော်နှင့်ပတ်သက်၍ ထင်ကြေးပေးကြလေသည်။ ဤသို့ဖြစ်ပျက်သောအခါ လူတို့သည် နောက်ဆုံးတွင် ၎င်းတို့၏ ဖောက်ပြန်ပျက်စီးမှုက အလွန်နက်နဲသည်ကိုလည်းကောင်း၊ ၎င်းတို့သည် အလွန်ပင် ဒုက္ခပေးတတ်သည်ကိုလည်းကောင်း သဘောပေါက်ကြသည်။ ထို့ကြောင့် ၎င်းတို့သည် ဘုရားသခင်ကို ဆန့်ကျင်သော လူစားမျိုးဖြစ်သည်ဟု သတ်မှတ်ကြပြီး မထိန်းနိုင်ဘဲ အပျက်သဘောဆောင်ခြင်းထဲသို့သာ ကျရောက်သွားကာ မိမိတို့ကိုယ်ကို ပြန်၍ ဆွဲမထုတ်နိုင်ကြပေ။ ၎င်းတို့ယုံကြည်ကြသည်မှာ “ဘုရားသခင်က ငါ့ကို ပစ်ပစ်ခါခါ ငြင်းတယ်။ ဘုရားသခင်က ငါ့ကို အလိုမရှိဘူး။ ငါက အရမ်းပုန်ကန်လွန်းတယ်။ ဒါက ငါနဲ့တန်တယ်။ ဘုရားသခင်က သေချာပေါက် ငါ့ကို ကယ်တင်မှာမဟုတ်တော့ဘူး။” ဟူ၍ ဖြစ်သည်။ ဤအရာအားလုံးမှာ အမှန်တရားများဖြစ်သည်ဟု ၎င်းတို့က ယုံကြည်ကြသည်။ ၎င်းတို့စိတ်နှလုံးအတွင်းရှိ ခန့်မှန်းချက်များကို အမှန်ဖြစ်သည်ဟု သတ်မှတ်ကြသည်။ ၎င်းတို့နှင့် မည်သူက သမ္မာတရားကို မိတ်သဟာယပြသည်ဖြစ်စေ အကျိုးမထူးပေ။ ဤအရာကို ၎င်းတို့ လက်မခံကြချေ။ ၎င်းတိုထင်မြင်သည်မှာ “ဘုရားက ငါ့ကို ကောင်းချီးပေးမှာမဟုတ်ဘူး။ ကယ်တင်မှာမဟုတ်ဘူး။ ဒီတော့ ဘုရားကို ယုံကြည်နေလို့ ဘာအကျိုးရှိမှာလဲ။” ဟူ၍ ဖြစ်သည်။ ဘုရားသခင်အပေါ် ၎င်းတို့၏ ယုံကြည်ခြင်းလမ်းကြောင်းသည် ဤအခြေအနေသို့ ရောက်သောအခါတွင် လူတို့သည် ယုံကြည်နိုင်စွမ်းရှိသေးသလော။ မရှိပေ။ ၎င်းတို့သည် အဘယ်ကြောင့် ရှေ့မဆက်နိုင်တော့သနည်း။ ဤတွင် အမှန်တရားတစ်ခုရှိသည်။ လူတို့၏ အပျက်သဘောဆောင်ခြင်းသည် အတိုင်းအတာတစ်ခုသို့ ရောက်ရှိပြီး သူတို့၏စိတ်နှလုံးများက အတိုက်အခံလုပ်ခြင်းနှင့် စောဒကတက်ခြင်းတို့ဖြင့် ပြည့်နှက်ကာ ဘုရားသခင်နှင့် သူတို့၏ဆက်ဆံရေးကို အပြီးတိုင် ဖြတ်တောက်လိုသည့်အခါ ၎င်းသည် သူတို့ ဘုရားသခင်ကို မကြောက်ရွံ့ခြင်း၊ ဘုရားသခင်ကို ကျိုးနွံနာခံမှုမရှိခြင်း၊ သမ္မာတရားကို မချစ်ခြင်းနှင့် သမ္မာတရားကို လက်မခံခြင်းကဲ့သို့ ရိုးရှင်းသော အရာတစ်ခုမျှသာ မဟုတ်တော့ချေ။ ယင်းအစား ၎င်းသည် အဘယ်အရာဖြစ်သနည်း။ သူတို့၏ စိတ်နှလုံးထဲတွင် ဘုရားသခင်အပေါ် သူတို့၏ယုံကြည်ခြင်းကို စွန့်လွှတ်ရန် တက်ကြွစွာ ရွေးချယ်ကြခြင်း ဖြစ်သည်။ ဖယ်ရှားရှင်းလင်းခြင်းခံရမည်ကို ဘာသိဘာသာ စောင့်ဆိုင်းနေခြင်းသည် ရှက်ဖွယ်ရာဖြစ်ပြီး အရှုံးပေးရန် ရွေးချယ်ခြင်းက ပို၍ ဂုဏ်သိက္ခာရှိသည်ဟု သူတို့ ထင်ကြသောကြောင့် သူတို့သည် မိမိတို့၏အခွင့်အရေးကို စွန့်လွှတ်ရန် အလျင်ဦးအောင် လုပ်ဆောင်ကာ အမှုအရာများကို မိမိတို့ဘာသာ အဆုံးသတ်လိုက်ကြသည်။ သူတို့သည် ဘုရားသခင်ကို ယုံကြည်ခြင်းသည် မကောင်းဟု ပြစ်တင်ရှုတ်ချကြပြီး သမ္မာတရားသည် လူတို့ကို မပြောင်းလဲနိုင်ဟု ပြစ်တင်ရှုတ်ချကြကာ ဘုရားသခင်သည် ဖြောင့်မတ်ခြင်းမရှိဟု ပြစ်ရှုတ်ချလျက် ကိုယ်တော်က သူတို့ကို မကယ်တင်သည့်အတွက် စောဒကတက်ကြသည်။ “အကျွန်ုပ်သည် အလွန်လုံ့လဝီရိယရှိပါ၏၊ အခြားသူများထက် များစွာသော ဆင်းရဲဒုက္ခကို ပို၍ခံရပြီး လူအပေါင်းတို့ထက် များစွာသော အဖိုးအခကို ပို၍ပေးဆပ်ပါ၏၊ အကျွန်ုပ်၏တာဝန်ကို ရိုးသားစွာ ထမ်းဆောင်ပါ၏၊ သို့တိုင် ဘုရားသခင်သည် ကျွန်ုပ်ကို ကောင်းချီးမပေးပါ။ ယခုမူ ဘုရားသခင်သည် ကျွန်ုပ်ကို မနှစ်သက်ကြောင်းနှင့် လူတို့ကို ညီတူညီမျှ မဆက်ဆံကြောင်းကို ကျွန်ုပ် ရှင်းလင်းစွာ သိမြင်ရလေပြီ” ဟူ၍ ဖြစ်သည်။ သူတို့သည် ဘုရားသခင်နှင့်ပတ်သက်သော သူတို့၏သံသယများကို ဘုရားသခင်အား ပြစ်တင်ရှုတ်ချခြင်းနှင့် ကိုယ်တော်အား ပြစ်မှားစော်ကားခြင်းအဖြစ်သို့ ပြောင်းလဲပစ်ဝံ့ကြသည်။ ဤအဖြစ်မှန် ပုံပေါ်လာသည့်အခါ သူတို့သည် ဘုရားသခင်ကို ယုံကြည်ခြင်း၏ လမ်းခရီးပေါ်တွင် ဆက်လက်ရှိနေနိုင်ဦးမည်လော။ ၎င်းတို့သည် ဘုရားသခင်ကို ပုန်ကန်ပြီး ဆန့်ကျင်သောကြောင့်၊ သမ္မာတရားကို လက်မခံသောကြောင့်၊ သို့မဟုတ် မိမိတို့ကိုယ်ကို လုံးဝ ပြန်လည်သုံးသပ်ခြင်းမရှိသောကြောင့် ၎င်းတို့သည် ပျက်စီးဆုံးရှုံးရပြီးဖြစ်သည်။ တစ်စုံတစ်ဦးသည် မိမိ၏ ကိုယ်ပိုင်အစပြုမှုဖြင့် ဘုရားသခင်ကို စွန့်လွှတ်ပြီးနောက် ဘုရားသခင်က ၎င်းတို့ကို ကောင်းချီးမပေးကြောင်း သို့မဟုတ် ကျေးဇူးတော်မပြကြောင်း ညည်းညူခြင်းသည် ယုတ္တိမတန်ဖြစ်သည် မဟုတ်လော။ လူတိုင်းသည် မိမိတို့၏ ကိုယ်ပိုင်လမ်းကြောင်းကို ရွေးချယ်ပြီး မိမိတို့ဘာသာ လျှောက်လှမ်းကြသည်။ မည်သူမျှ ၎င်းတို့အတွက် ထိုသို့မလုပ်ဆောင်ပေးနိုင်ပေ။ တစ်ဖက်ပိတ်လမ်းကို ရွေးချယ်ပြီးသည့်သူမှာ သင်သာလျှင် ဖြစ်သည်။ ဘုရားသခင်ကို စွန့်လွှတ်ပြီး သူ့ကို ငြင်းပယ်ခဲ့သူမှာ သင်သာလျှင် ဖြစ်သည်။ အစမှအဆုံးတိုင်အောင် ဘုရားသခင်က သူ့အနေဖြင့်သင့်ကို အလိုမရှိကြောင်း၊ သို့မဟုတ် သင့်အပေါ် လက်လျှော့ပြီးဖြစ်ကြောင်း၊ သို့မဟုတ် သင့်ကို ကယ်တင်ရန် ငြင်းဆိုကြောင်း မည်သည့်အခါမျှ မပြောဆိုခဲ့ပေ။ သင်၏ မှန်းဆချက်များကို အခြေခံ၍ ဘုရားသခင်ကို ဘောင်ခတ်သတ်မှတ်ခဲ့သူမှာ သင် ဖြစ်သည်။ သင်သည် ဘုရားသခင်ကို အမှန်တကယ် ယုံကြည်ပြီး၊ သူကသင့်ကို အလိုမရှိလျှင်ပင် သို့မဟုတ် စက်ဆုပ်ရွံရှာလျှင်ပင်၊ သူ၏ နှုတ်ကပတ်တော်များကို ဆက်လက်ဖတ်ရှုကာ၊ သမ္မာတရားကို လက်ခံပြီး သင်၏ တာဝန်များကို ပုံမှန်အတိုင်း ထမ်းဆောင်နေမည်ဆိုလျှင်၊ သင့်ကို မည်သူက ကန့်သတ်နိုင်မည်နည်း သို့မဟုတ် တားဆီးနိုင်မည်နည်း။ သင်၏ ကိုယ်ပိုင်ရွေးချယ်မှုများနှင့် လိုက်စားမှုများနှင့် သက်ဆိုင်သည်ချည်းသာ မဟုတ်လော။ သင်ကိုယ်တိုင်သည် ယုံကြည်ခြင်း ကင်းမဲ့နေပါလျက် ဘုရားသခင်ကို စောဒတက်ရန် လှည့်လာသည်။ ဤသည်မှာ ယုတ္တိမတန်ခြင်း ဖြစ်သည်။ သင်သည် ဘုရားသခင်နှင့် သင်၏ ဆက်ဆံရေးကို မထိန်းသိမ်းသည့်အပြင် ယင်းကို မရမက ဖျက်ဆီးနေသည်။ အက်ကြောင်းတစ်ခု ဖြစ်သည်နှင့်တစ်ပြိုင်နက် ယင်းကို နဂိုအခြေအနေသို့ ပြန်ရောက်စေနိုင်သလော။ ကွဲနေသောမှန်ကို ပြန်ဆက်ရန်ခက်ပြီး၊ ပြန်ဆက်လျှင်ပင် ထိုအက်ကြောင်းက ရှိနေလိမ့်ဦးမည်ဖြစ်သည်။ ယခု ဆက်ဆံရေး ပြိုကွဲသွားပြီဖြစ်သောကြောင့် ယင်းကို မူလအခြေအနေသို့ မည်သည့်အခါမျှ ပြန်လည်ရောက်ရှိစေ၍ မရနိုင်ပေ။ သို့ဖြစ်၍ ဘုရားသခင်ကို ယုံကြည်သည့်လမ်းကြောင်းတစ်လျှောက်တွင် မည်သည့်ပတ်ဝန်းကျင်မျိုးကို ကြုံတွေ့ရသည်ဖြစ်စေ၊ လူတို့သည် ကျိုးနွံနာခံတတ်ရန် သင်ယူသင့်ပြီး သမ္မာတရားကို ရှာဖွေသင့်သည်။ ထိုသို့ပြုမှသာ ၎င်းတို့သည် ခိုင်မာစွာ ရပ်တည်နိုင်မည်ဖြစ်သည်။ သင်သည် လမ်းဆုံးတိုင်အောင် ဘုရားသခင်နောက်သို့ လိုက်လိုပါက သမ္မာတရားကို လိုက်စားရန် အလွန်အရေးကြီးသည်။ သင်၏ တာဝန်များကို ထမ်းဆောင်ရာ၌ဖြစ်စေ၊ အခြားအရာတစ်ခုတလေကို လုပ်ဆောင်ရာ၌ဖြစ်စေ၊ သမ္မာတရား စည်းမျဉ်းများကို နားလည်ပြီး ယင်းတို့ကို လက်တွေ့လုပ်ဆောင်ကာ အကောင်အထည်ဖော်ခြင်းသည် မရှိမဖြစ်လိုအပ်သည်။ အဘယ်ကြောင့်ဆိုသော် ဘုရားသခင်ကို သင် သိလာရသည်မှာ၊ ဘုရားသခင်ကို သင်နားလည်လာပြီး သူ့ကို သဘောပေါက်လာရသည်မှာ၊ ဘုရားသခင်၏ အနှစ်သာရကို သဘောပေါက်နားလည်ခြင်းနှင့် လက်ခံခြင်းတို့အား ရရှိလျက် ဘုရားသခင်၏ ရည်ရွယ်ချက်များကို သင် သဘောပေါက်ပြီး သူနှင့်သဟဇာတဖြစ်ခြင်းအား သင် စွမ်းဆောင်ရရှိသည်မှာ သမ္မာတရားကို သိနားလည်ခြင်းနှင့် သမ္မာတရား စည်းမျဉ်းများအတိုင်း လက်တွေ့လုပ်ဆောင်ခြင်းတို့မှတစ်ဆင့် ဖြစ်သောကြောင့် ဖြစ်သည်။ သင်သည် သမ္မာတရား စည်းမျဉ်းများကို လက်တွေ့မလုပ်ဆောင်သည့်အပြင်၊ သင်၏ ကိုယ်ပိုင်အလိုဆန္ဒအတိုင်းသာ ပြုမူပါက သို့မဟုတ် သင်၏ တာဝန်များကို ထမ်းဆောင်ပါက၊ သင်သည် သမ္မာတရားကို မည်သည့်အခါမျှ ထိတွေ့လာရလိမ့်မည် မဟုတ်ပေ။ သမ္မာတရားကို မည်သည့်အခါမျှ ထိတွေ့လာရလိမ့်မည်မဟုတ်ဟူသည်မှာ မည်သည့်အရာကို ဆိုလိုသနည်း။ ယင်းမှာ သင်သည် အရာရာတိုင်းအပေါ် ဘုရားသခင်၏ သဘောထား၊ သူ၏ သတ်မှတ်ချက်များ သို့မဟုတ် သူ၏ အတွေးအခေါ်များနှင့် မည်သည့်အခါမျှ ထိတွေ့ရလိမ့်မည်မဟုတ်ဟု ဆိုလိုသည်။ ပြီးလျှင် သူ၏ အမှုတော်တွင် ထုတ်ဖော်ထားသည့်အတိုင်း ဘုရားသခင်၏ စိတ်သဘောထား၊ အနှစ်သာရတို့နှင့် သင်ထိတွေ့ရန်မှာ သာ၍ပင် ဖြစ်နိုင်ခြေနည်းပေသည်။ သင်သည် ဘုရားသခင်၏ အမှုတော်နှင့်ဆိုင်သော ဤအဖြစ်မှန်များနှင့် ထိတွေ့နိုင်ခြင်းမရှိပါက၊ ဘုရားသခင်အပေါ် သင်၏ နားလည်သဘောပေါက်မှုသည် လူ့စိတ်ကူးစိတ်သန်းများနှင့် အယူအဆများထိသာ အစဉ်အမြဲကန့်သတ်ခံရလိမ့်မည်။ ယင်းသည် စိတ်ကူးစိတ်သန်းများနှင့် အယူအဆများ နယ်ပယ်အတွင်း၌သာ ရှိနေလိမ့်မည်ဖြစ်ပြီး ဘုရားသခင်၏ အနှစ်သာရ၊ စစ်မှန်သော စိတ်သဘောထားတို့နှင့် မည်သည့်အခါမျှ ကိုက်ညီလိမ့်မည် မဟုတ်ပေ။ ဤနည်းအားဖြင့် သင်သည် ဘုရားသခင်အပေါ် စစ်မှန်သော နားလည်သဘောပေါက်မှုတစ်ခုကို စွမ်းဆောင်ရရှိနိုင်လိမ့်မည် မဟုတ်ပေ။

မိမိတို့၏ တာဝန်များကို ထမ်းဆောင်သည့် လုပ်ငန်းစဉ်တွင် လူတို့သည် အပျက်သဘောဆောင်ပြီး ပုန်ကန်သော အခြေအနေများကို မကြာခဏ တွေ့ကြုံရသည်။ အကယ်၍ ၎င်းတို့သည် သမ္မာတရားကို ရှာဖွေနိုင်ပြီး ဤပြဿနာများကို ကိုင်တွယ်ဖြေရှင်းရန် သမ္မာတရား စည်းမျဉ်းများကို အသုံးပြုနိုင်ပါက၊ ၎င်းတို့၏ အပျက်သဘောဆောင်သော စိတ်ခံစားမှုများသည် မကျေနပ်ချက်များ၊ အတိုက်အခံလုပ်ခြင်း၊ အာခံခြင်း၊ ကန့်ကွက်ခြင်း သို့မဟုတ် ပြစ်မှားစော်ကားခြင်းအဖြစ်သို့ပင် ပြောင်းလဲသွားလိမ့်မည် မဟုတ်ပေ။ သို့သော်လည်း လူတို့သည် မိမိတို့၏ သေးနုတ်သော ပါးနပ်မှု၊ လူ့ကိုယ်ပိုင်ချုပ်တည်းမှု၊ လူ့အားထုတ်မှု၊ လုံ့လဝီရိယ၊ ကိုယ့်ကို ထိုး၍နှိပ်စက်ခြင်းနှင့် အခြားထိုသို့သော ချဉ်းကပ်နည်းများအပေါ်တွင်သာ မှီခို၍ ဤအရာများကို ကိုင်တွယ်ဖြေရှင်းပါက၊ အနှေးနှင့်အမြန် ဤလူ့စိတ်ကူးစိတ်သန်းများ၊ ဝေဖန်အကဲဖြတ်ချက်များနှင့် ထင်ကြေးပေးခြင်းတို့သည် ဘုရားသခင်အပေါ် အပြစ်တင်မြည်တမ်းခြင်း၊ အာခံခြင်း၊ အတိုက်အခံလုပ်ခြင်း၊ ကန့်ကွက်ပြောဆိုခြင်းနှင့် ပြစ်မှားစော်ကားခြင်းအဖြစ်သို့ပင် ပြောင်းလဲသွားလိမ့်မည်။ လူတို့သည် ထိုသို့သော အပျက်သဘောဆောင်သည့် စိတ်ခံစားချက်များတွင် ပိတ်မိနေသည့်အခါ၊ ၎င်းတို့သည် အခြားထိုသို့သော ခံစားချက်များ သို့မဟုတ် အတွေးများထဲတွင် ဘုရားသခင်အပေါ် နာခံမှုမရှိခြင်း၊ စိတ်မကျေနပ်ခြင်းနှင့် မကျေနပ်ချက်များကို ဖြစ်ပေါ်စေနိုင်သည်။ ဤအတွေးများသည် လူတို့အတွင်း၌ အချိန်ကြာလာသည်နှင့်အမျှ စုပုံလာပြီး ၎င်းတို့သည် သမ္မာတရားကို မရှာဖွေသေးသည့်အခါ သို့မဟုတ် ၎င်းတို့ကို ဖြေရှင်းရန် သမ္မာတရားကို အသုံးမပြုသေးသည့်အခါ၊ ၎င်းတို့၏ နာခံမှုမရှိခြင်း၊ စိတ်မကျေနပ်ခြင်းနှင့် မကျေနပ်ချက်များသည် အာခံခြင်းအဖြစ်သို့ ပြောင်းလဲသွားလိမ့်မည်။ ၎င်းတို့သည် မိမိတို့၏ မနာခံခြင်းနှင့် စိတ်မကျေနပ်မှုကို ဖော်ပြရန်နှင့် ထိုသို့ဖြင့် ဘုရားသခင်ကို အာခံခြင်းဟူသည့် မိမိတို့၏ ရည်မှန်းချက်ကို စွမ်းဆောင်ရရှိရန်၊ အခြားသော အပျက်သဘောဆောင်သည့် အပြုအမူများထဲတွင် မိမိတို့၏တာဝန်များကို ဝတ်ကျေတမ်းကျေ ထမ်းဆောင်ခြင်း သို့မဟုတ် အသင်းတော်၏အလုပ်ကို တမင်တကာ နှောင့်ယှက်ပြီး အဖျက်အမှောင့်လုပ်ခြင်းကဲ့သို့သော ပုန်ကန်သည့်အပြုအမူတွင် ပါဝင်ကြလိမ့်မည်။ အချို့လူများသည် အခြားလူတို့၏ တာဝန်ထမ်းဆောင်ခြင်းကို ဖျက်ဆီးပြီး နှောင့်ယှက်ကြသည်။ ၎င်းတို့၏ လုပ်ဆောင်ချက်များနောက်ကွယ်မှ အဓိပ္ပာယ်မှာ- “ကျွန်ုပ်၏ တာဝန်ကို ကျွန်ုပ် မထမ်းဆောင်နိုင်လျှင်၊ သို့မဟုတ် ကျွန်ုပ်၏ တာဝန်တွင် ဘုရားက ကျွန်ုပ်ကို ကောင်းချီးမပေးလျှင်၊ သင်တို့ထဲမှ မည်သူမျှ သင်တို့၏ တာဝန်များကို ကောင်းစွာ မထမ်းဆောင်နိုင်စေရန် ကျွန်ုပ် သေချာအောင်လုပ်မည်”ဟူ၍ဖြစ်ပြီး ထို့နောက်တွင် ၎င်းတို့သည် အနှောင့်အယှက်များကို စတင်ဖြစ်ပေါ်စေသည်။ အချို့လူများသည် ဤအရာကို စကားများမှတစ်ဆင့် လုပ်ဆောင်ကြစဉ်တွင် အခြားသူများမှာမူ အချို့သော လုပ်ဆောင်ချက်များကို အသုံးပြုကြသည်။ မိမိတို့၏ လုပ်ဆောင်ချက်များဖြင့် အခြားသူတို့ကို နှောင့်ယှက်သောသူတို့သည် မည်သည့်အရာများကို လုပ်ဆောင်ကောင်းလုပ်ဆောင်နိုင်သနည်း။ ဥပမာအားဖြင့်၊ ၎င်းတို့သည် တစ်စုံတစ်ဦး၏ တာဝန်နှင့်ဆိုင်သော ရလဒ်များကို ထိခိုက်စေရန် ထိုသူ၏ ကွန်ပျူတာမှ ဖိုင်များကို တမင်တကာ ဖျက်ပစ်ကောင်းဖျက်ပစ်နိုင်သည်၊ သို့မဟုတ် အွန်လိုင်းစုဝေးပွဲများကို တမင်တကာ နှောင့်ယှက်ကောင်းနှောင့်ယှက်နိုင်သည်။ ဤသည်မှာ နတ်ဆိုးများနှင့် စာတန်များက လူတို့ကို နှောင့်ယှက်ခြင်း ဖြစ်သည်။ လူတို့က “ထိုသို့သောအရွယ်ရှိသူတစ်ဦးက ထိုသို့သော ဆိုးရွားသည့်အရာများကို မည်သို့လုပ်ဆောင်နိုင်သနည်း။ ၎င်းတို့သည် အမှန်တွင် ဆယ်ကျော်သက်တစ်ဦး မဟုတ်ပါ။ ဤသို့သော ယုတ်မာသည့်လုပ်ရပ်များကို ၎င်းတို့ မည်သို့ ဆက်လက်လုပ်ဆောင်နိုင်သေးသနည်း” ဟု နားမလည်ကြပေ။ အမှန်တွင်၊ အသက်သုံးဆယ်၊ လေးဆယ်၊ ငါးဆယ် သို့မဟုတ် ခြောက်ဆယ်အရွယ်ရှိ လူတို့သည်လည်း ဤအရာများကို လုပ်ဆောင်နိုင်သည်။ ဤအမျိုးမျိုးသော အပြုအမူများသည် စိတ်ကူကြံစည်၍မရနိုင်သောအရာ ဖြစ်သည်။ ဤအရာများသည် အသိစိတ်နှင့် ဆင်ခြင်တုံတရားရှိသော လူတစ်ဦး၏ လုပ်ဆောင်ချက်များမဟုတ်ဘဲ၊ နတ်ဆိုးများနှင့် စာတန်များ၏ လုပ်ဆောင်ချက်များ ဖြစ်သည်။ အခြားသူများ မထိခိုက်သည်ကိုလည်းကောင်း၊ မိမိတို့၏ ပန်းတိုင်များ မအောင်မြင်သည်ကိုလည်းကောင်း မြင်သောအခါ၊ ထိုသို့သောလူတစ်ဦးသည် လူများစွာရှိနေသည့်အချိန်များတွင် သို့မဟုတ် စုဝေးပွဲများအတွင်းတွင် အပျက်သဘောဆောင်ခြင်းကို ပွင့်အံချပြီး အနှောင့်အယှက်များကို ဖြစ်စေလိမ့်မည်။ ၎င်းတို့သည် မိမိတို့၏ စိတ်မကျေနပ်မှုကို လုပ်ဆောင်ချက်များမှတစ်ဆင့် ထုတ်ဖော်သည့်အခါ၊ အခြေအနေကို ထိန်းချုပ်ရန် ခက်ခဲလာနှင့်ပြီးဖြစ်သည်။ ၎င်းတို့ကို ချုပ်တည်းရန် အလွန်ခက်ခဲပြီး၊ အကယ်၍ အခြေအနေက ဆက်လက်၍ ဖြစ်ပေါ်နေပါက၊ သဘာဝအားဖြင့် ပို၍ပို၍ ပြင်းထန်လာကာ ပိုမိုဆိုးရွားလာနိုင်ရုံသာ ရှိသည်။ ၎င်းတို့သည် ၎င်းတို့၏ လုပ်ဆောင်ချက်များဖြင့် အနှောင့်အယှက်များ ဖြစ်စေရုံသာမက၊ ၎င်းတို့၏ တာဝန်ကို ထမ်းဆောင်နေစဉ် အခြားသူတို့ကို နှောင့်ယှက်ရန် ရန်လိုပြီး ဝေဖန်တတ်သော အသုံးအနှုန်းကို အသုံးပြုလျက် အမျိုးမျိုးသော နည်းလမ်းများနှင့် နည်းစနစ်များကို အသုံးပြုကြသည်။ မိမိတို့၏ ပန်းတိုင်များကို စွမ်းဆောင်ရရှိသည်ဖြစ်စေ၊ မရရှိသည်ဖြစ်စေ၊ ၎င်းတို့သည် မိမိတို့၏ စိတ်နှလုံးထဲတွင် ဘုရားသခင်ကို အတိုက်အခံလုပ်ကြသည်။ ၎င်းတို့သည် ဘုရားသခင်၏ နှုတ်ကပတ်တော်များကို မဖတ်ကြ သို့မဟုတ် ဓမ္မတေးများကို မသင်ယူကြသည့်အပြင်၊ ဘုရားသခင်၏ နှုတ်ကပတ်တော်များ သို့မဟုတ် သမ္မာတရားနှင့် ဆက်စပ်သော မည်သည့်စာအုပ်ကိုမဆို ဖတ်ရှုရန် ငြင်းပယ်ကြသည်။ ၎င်းတို့သည် အိမ်တွင် မည်သည့်အရာကို လုပ်ဆောင်ကြသနည်း။ ၎င်းတို့သည် ဝတ္ထုများဖတ်သည်၊ တီဗီဇာတ်လမ်းတွဲများ ကြည့်သည်၊ ချက်ပြုတ်နည်းများ သင်ယူသည်၊ မိတ်ကပ်နှင့် ဆံပင်ပုံစံသွင်းခြင်းကို လေ့လာသည်...။ စုဝေးပွဲများအတွင်းတွင်၊ ၎င်းတို့သည် ဘုရားသခင်၏ နှုတ်ကပတ်တော်များနှင့်ပတ်သက်သည့် မိမိတို့၏ နားလည်မှုကို မိတ်သဟာယမဖွဲ့သည့်အပြင်၊ ဖောက်ပြန်ပျက်စီးသော စိတ်သဘောထားများနှင့် ဖောက်ပြန်ပျက်စီးခြင်း ထုတ်ဖော်ပြမှုများအား မည်သို့ဖြေရှင်းရမည်ကိုလည်း မိတ်သဟာယမဖွဲ့ကြပေ။ အခြားသူများ မိတ်သဟာယဖွဲ့သည့်အခါ၊ ၎င်းတို့သည် စကားစမြည်ပြောဆိုခြင်းကို တမင်တကာ လွှမ်းမိုးသည်၊ စကားပြောနေသူ မည်သူ့ကိုမဆို ဖြတ်ပြောသည်၊ အကြောင်းအရာကို တမင်တကာ ပြောင်းသည် စသည်ဖြင့် အမြဲတစေ ယုတ်လျော့စေပြီး နှောင့်ယှက်သည့်အရာများကို ပြောဆိုကြသည်။ ၎င်းတို့သည် အဘယ်ကြောင့် ဤနည်းအတိုင်း ပြုမူကြသနည်း။ အကြောင်းရင်းမှာ ၎င်းတို့အနေဖြင့် ကယ်တင်ခြင်း မျှော်လင့်ချက်မရှိဟု ယုံကြည်မှုတွင် တည်ရှိသည်။ ယင်းက ၎င်းတို့ကို အရှုံးပေးပြီး မဆင်မခြင် စတင်ပြုမူလာစေသည်။ ၎င်းတို့သည် အသင်းတော်မှ ရှင်းလင်းပစ်ခြင်း သို့မဟုတ် နှင်ထုတ်ခြင်းမခံရမီ အပေါင်းအဖော်အနည်းငယ်ကို ရှာဖွေကြသည်၊ အကယ်၍ ၎င်းတို့ ကောင်းချီးမခံစားရနိုင်လျှင်၊ အခြားသူများလည်း မခံစားရနိုင်စေရန် သေချာအောင်လုပ်ကြသည်။ ၎င်းတို့သည် အဘယ်ကြောင့် ဤနည်းအတိုင်း တွေးကြသနည်း။ ၎င်းတို့ ယုံကြည်သည့် ဘုရားသခင်သည် ၎င်းတို့ အစ၌ စိတ်ကူးခဲ့သည့် ဘုရားနှင့် မတူကြောင်း၊ သူသည် ၎င်းတို့ စိတ်ကူးခဲ့သလောက် လူတို့ကို မချစ်ကြောင်းနှင့် ဖြောင့်မတ်ခြင်းလည်း မရှိကြောင်း၊ ပြီးလျှင် သူသည် ၎င်းတို့ စိတ်ကူးခဲ့သလောက် လူတို့အပေါ် ရိုးသားစစ်မှန်စွာ ကြင်နာခြင်း မရှိသည်မှာ သေချာကြောင်း ၎င်းတို့ ယုံကြည်ကြသည်။ ဘုရားသခင်သည် အခြားသူတို့ကို ချစ်သော်လည်း ၎င်းတို့ကို မချစ်ပေ။ ဘုရားသခင်သည် အခြားသူတို့ကို ကယ်တင်သော်လည်း ၎င်းတို့ကို မကယ်တင်ပေ။ ယခုအခါ ၎င်းတို့သည် မိမိတို့ကိုယ်တိုင်အတွက် မျှော်လင့်ချက်မရှိသည်ကို မြင်တွေ့ပြီး ကယ်တင်ခြင်းမခံရနိုင်ဟု ခံစားရသောအခါ၊ လက်လျှော့ပြီးမဆင်မခြင် ပြုမူလာကြသည်။ သို့သော် ထိုမျှသာ မဟုတ်သေးပေ။ ၎င်းတို့အတွက် မျှော်လင့်ချက်မရှိသည့်အတွက် အခြားသူများအတွက်လည်း မျှော်လင့်ချက်မရှိသည်ကို အခြားသူများ မြင်စေလိုကြပြီး၊ လူတိုင်းကို ဘုရားသခင်အပေါ် ၎င်းတို့၏ ယုံကြည်ခြင်းအား စွန့်လွှတ်စေပြီး ၎င်းတို့၏ ယုံကြည်မှုမှ နုတ်ထွက်စေသည့်အခါတွင်သာ ၎င်းတို့ ကျေနပ်ကြသည်။ ဤသို့လုပ်ဆောင်ခြင်း၌ ၎င်းတို့၏ ပန်းတိုင်မှာ- “ငါသည် ကောင်းကင်နိုင်ငံတော်၏ ကောင်းချီးများကို မခံစားရနိုင်လျှင်၊ သင်တို့သည်လည်း ယင်းတို့ကို ရရှိရန် အိပ်မက်ပင် မမက်လေနှင့်” ဟူ၍ ဖြစ်သည်။ ထိုသို့သောလူသည် မည်သည့် အယုတ်တမာမျိုးဖြစ်သနည်း။ ၎င်းတို့သည် နတ်ဆိုးတစ်ဦး မဟုတ်လော။ ၎င်းတို့သည် ငရဲသို့ ဦးတည်နေသော နတ်ဆိုးတစ်ဦး၊ အခြားသူများကို ဘုရားသခင်အား ယုံကြည်ခြင်းနှင့် ကောင်းကင်နိုင်ငံတော်သို့ ဝင်ရောက်ခြင်းမှ တားမြစ်သည့် နတ်ဆိုးတစ်ဦး ဖြစ်သည်။ ၎င်းတို့သည် တစ်ဖက်ပိတ်လမ်းသို့ တည့်တည့်မတ်မတ် ချီတက်နေခြင်းဖြစ်ပေသည်တကား။ အသိစိတ် အနည်းငယ်နှင့် ဘုရားသခင်ကို ကြောက်ရွံ့သော စိတ်နှလုံး အနည်းငယ်ရှိသော မည်သူမဆို ဤနည်းအတိုင်း မပြုမူသင့်ပေ။ အကယ်၍ ၎င်းတို့သည် ကြီးမားသော မကောင်းမှုကို အမှန်တကယ် ကျူးလွန်ပြီး ၎င်းတို့အား မျှော်လင့်ချက်မရှိတော့ဟု ခံစားရစေလျက် ထုတ်ဖော်ခြင်းခံရပါက၊ ၎င်းတို့သည် အခြားသူများကို ဘုရားသခင်အား စိတ်ရင်းမှန်ဖြင့် ယုံကြည်စေလျက် မိမိတို့၏ စံနမူနာအတိုင်း မလိုက်စေဘဲ၊ အခြားသူများ စုံလင်အောင်ပြုလုပ်ပေးနေဦးမည်ဖြစ်သည်။ ၎င်းတို့က “ကျွန်ုပ် အလွန်အားနည်းပါသည်၊ ကျွန်ုပ်၏ ဇာတိပကတိဆိုင်ရာ အလိုဆန္ဒများက အားကောင်းပြီး၊ ကျွန်ုပ်သည် လောကကို အလွန်အမင်း စွဲလန်းမိပါသည်။ ဤသည်မှာ ကျွန်ုပ်၏ ကိုယ်ပိုင်အမှားဖြစ်သည်၊ ကျွန်ုပ် ထိုအရာနှင့် ထိုက်တန်သည်။ သင်တို့သည် လေးနက်သော ယုံကြည်သူများအဖြစ် ဆက်လက်ရှိနေကြလော့။ ကျွန်ုပ်၏ လွှမ်းမိုးမှုကို မခံပါနှင့်။ စုဝေးပွဲများအတွင်းတွင် ကျွန်ုပ် ကင်းစောင့်ပေးပါမည်၊ အကယ်၍ အဆင်းနီသော နဂါးကြီး၏ ရဲများက ရွာထဲသို့ ဝင်လာပါက၊ ကျွန်ုပ် သင်တို့ကို သတိပေးပါမည်”ဟု ပြောကောင်းပြောနိုင်သည်။ လူ့သဘာဝ အနည်းငယ်မျှရှိသောသူ မည်သူမဆို အနည်းဆုံး ဤမျှလောက် လုပ်ဆောင်သင့်ပြီး၊ အခြားသူများ၏ သမ္မာတရားကို လိုက်စားခြင်းအား မနှောင့်ယှက်သင့်ပေ။ သို့သော်လည်း လူ့သဘာဝမရှိသောသူတို့မူကား၊ အမှုအရာများက မိမိတို့အလိုအတိုင်း မဖြစ်သည့်အခါ သို့မဟုတ် ညီအစ်ကိုမောင်နှမများက ၎င်းတို့ကို အထင်သေးပြီး ခပ်ကင်းကင်းနေသည်ကို မြင်သည့်အခါ၊ ဘုရားသခင်က ၎င်းတို့ကို ထုတ်ဖော်ပြီး ဖယ်ရှားရှင်းလင်းလိုက်ပြီဖြစ်ကြောင်း၊ ၎င်းတို့တွင် ကယ်တင်ခြင်း မျှော်လင့်ချက်မရှိတော့ကြောင်း ခံစားကြရသည်။ ၎င်းတို့သည် ထိုသို့သော စိတ်ကူးများနှင့် အတွေးများကို ထားရှိသည့်အခါ၊ အပျက်သဘောဆောင်ခြင်းကို ပွင့်အံချပြီး အသင်းတော်အသက်တာကို အဆီးအတားမရှိ နှောင့်ယှက်လျက်၊ လက်လျှော့ပြီး မဆင်မခြင် ပြုမူလာကြကာ၊ ဤအရာကို မည်သည့်လူစားမျိုးများက လုပ်ဆောင်ကြသနည်း။ ၎င်းတို့သည် နတ်ဆိုးများဖြစ်သည် မဟုတ်လော။ (ဟုတ်ပါသည်။) နတ်ဆိုးစာတန်များဖြစ်သော လူတို့ကို လောကဝတ်ပြုသင့်သလော။ (မပြုသင့်ပါ။) သို့ဆိုလျှင် ဤအရာကို မည်သို့ ကိုင်တွယ်သင့်သနည်း။ သင်က “သင်သည် စုဝေးပွဲများသို့ လာသော်လည်း ဘုရားသခင်၏ နှုတ်ကပတ်တော်များကို မဖတ်သည့်အပြင် သမ္မာတရားကိုလည်း လက်မခံပေ။ သို့ဆိုလျှင် သင်သည် ဤနေရာသို့ အဘယ်အတွက် လာသနည်း။ အနှောင့်အယှက်များ ဖြစ်စေရန်လော၊ မှန်သလော။ သင်သည် ကယ်တင်ခြင်း မျှော်လင့်ချက်မရှိဟု ထင်သည်။ အမှန်တွင်၊ ကျွန်ုပ်တို့လည်း မျှော်လင့်ချက်များစွာရှိသည်ဟု မခံစားရသော်လည်း ကျွန်ုပ်တို့ ကြိုးပမ်းကြသည်။ ဘုရားသခင်သည် ဘက်လိုက်ခြင်းမရှိကြောင်း၊ သူသည် ယုံကြည်ကိုးစားထိုက်ကြောင်း၊ လူတို့ကို ကယ်တင်ရာတွင် သူ၏ စိတ်နှလုံးက ရိုးသားစစ်မှန်ကြောင်းနှင့် သူ၏ စိတ်နှလုံးသည် ပြောင်းလဲမည်မဟုတ်ကြောင်း ကျွန်ုပ်တို့ ယုံကြည်သည်။ မျှော်လင့်ချက် အနည်းငယ်မျှ ရှိနေသရွေ့၊ ကျွန်ုပ်တို့ လက်လျှော့မည်မဟုတ်ပါ။ ကျွန်ုပ်တို့သည် သင်ကဲ့သို့ ဘုရားသခင်ကို စဉ်ဆက်မပြတ် အပျက်သဘောဆောင်ပြီး အထင်အမြင်လွဲမှားမည် မဟုတ်ပါ။ သင်က ကျွန်ုပ်တို့ကို နှောင့်ယှက်နိုင်သည် သို့မဟုတ် ချုပ်ထိန်းနိုင်သည်ဟု ထင်လျှင် အိပ်မက်မက်နေခြင်းသာ ဖြစ်သည်။ အကယ်၍ သင်သည် ခေါင်းမာစွာ မလျှော့တမ်းလုပ်ပြီး၊ ဤနည်းဖြင့် ဆက်လက်ယုံကြည်ကာ၊ ကျွန်ုပ်တို့ကို မလိုမုန်းထားခြင်းဖြင့် ဆက်လက်နှောင့်ယှက်လိုပါက၊ သင့်ကို ကျွန်ုပ်တို့ ရိုင်းစိုင်းသည့်အတွက် အပြစ်မတင်ပါနှင့်။ ယနေ့မှစ၍၊ သင်သည် ရှင်းလင်းပစ်ခြင်းခံရပြီ၊ အသင်းတော်တွင် သင့်အတွက် နေရာမရှိတော့ပါ။ အခုချက်ချင်း ထွက်သွားလော့”ဟု ဆိုရမည်။ ဤနည်းအားဖြင့်၊ ပြဿနာသည် ကိုင်တွယ်ခြင်းခံရသည် မဟုတ်လော။ ယင်းမှာ ရိုးရှင်းသည်၊ စကားအနည်းငယ်မျှဖြင့် ၎င်းတို့ကို ရှင်းလင်းပစ်လိုက်ခြင်း ဖြစ်သည်။ ယင်းမှာ လုပ်ဆောင်ရန် ထိုမျှလွယ်ကူသည့်အရာတစ်ခုဖြစ်သည်။ အဘယ်ကြောင့် ဤနည်းအတိုင်း ကိုင်တွယ်ရသနည်း။ အဘယ်ကြောင့်ဆိုသော် ထိုသို့သောလူတို့၏ သဘာဝ အနှစ်သာရသည် ပြောင်းလဲနိုင်ခြင်းမရှိသောကြောင့် ဖြစ်သည်။ ၎င်းတို့သည် သမ္မာတရားကို လက်ခံကြလိမ့်မည်မဟုတ်ပေ။ ၎င်းတို့တွင် ကယ်တင်ခြင်း မျှော်လင့်ချက်မရှိဟု ၎င်းတို့ ထင်ကြသည်။ ဘုရားသခင်သည် ဤသို့ မပြောခဲ့သည့်အပြင်၊ ညီအစ်ကိုမောင်နှမများကလည်း မပြောခဲ့ပေ၊ သို့သော် ၎င်းတို့သည် ဤနည်းအတိုင်း မကောင်းမှုကို ကျူးလွန်ပြီး အနှောင့်အယှက်များ ဖြစ်စေသည်။ အကယ်၍ တစ်နေ့တွင် ၎င်းတို့သည် မကောင်းမှုကို ကျူးလွန်ပြီး အသင်းတော်၏အလုပ်ကို နှောင့်ယှက်သည့်အတွက် အမှန်တကယ် နှင်ထုတ်ခြင်းခံရလျှင်၊ သို့မဟုတ် သမ္မာတရားကို ၎င်းတို့ မလိုက်စားသောကြောင့် ဘုရားသခင်က ၎င်းတို့ကို ဆုံးမပဲ့ပြင်လျှင် ၎င်းတို့ မည်သည့်အရာကို လုပ်ဆောင်လိမ့်မည်နည်း။ ၎င်းတို့သည် ဘုရားသခင်၏ ရန်သူများ ဖြစ်လာနိုင်သလော၊ ၎င်းတို့ လက်စားချေနိုင်သလော။ အလွန် ဖြစ်နိုင်ပေသည်။ ထိုသို့သောလူတို့သည် ဒုစရိုက်တစ်ခုတလေကို မပြီးမြောက်မီ သို့မဟုတ် ကြီးမားသော မကောင်းမှုတစ်ခုတလေကို မကျူးလွန်မီတွင် ထုတ်ဖော်ခြင်းခံရသည်မှာ ကောင်းပေသည်။ ဤသည်မှာ ဘုရားသခင်၏ လုပ်ဆောင်မှုဖြစ်သည်။ ဘုရားသခင်က ၎င်းတို့ကို ထုတ်ဖော်ခဲ့ခြင်း ဖြစ်သည်။ ယခု၊ ၎င်းတို့ကို ရှင်းလင်းပစ်ခြင်းသည် မှန်သည်သာဖြစ်သည်။ အခြားလူတို့သည် မည်သည့်ဆုံးရှုံးမှုကိုမျှ မခံစားရသေးပေ။ ဤနည်းအတိုင်း ကိုင်တွယ်ခြင်းသည် အချိန်မီပြီး သင့်လျော်သည်။ လူတိုင်းက ပိုင်းခြားသိမြင်မှု ရရှိကြပြီး၊ ဆိုးယုတ်သောလူများက ကိုင်တွယ်ဖြေရှင်းခြင်းခံရသည်။ အဖြည့်ခံအဖြစ် ၎င်းတို့၏အခန်းကဏ္ဍသည် လုံလောက်စွာ ပြီးပြည့်စုံပြီး ဖြစ်သည်။

အခြေခံအားဖြင့် ဤအရာများသည် အပျက်သဘောဆောင်ခြင်းကို ပွင့်အံချသော လူတို့၏ အမျိုးမျိုးသော အခြေအနေများနှင့် သရုပ်သကန်များဖြစ်သည်။ အဆင့်အတန်း၊ ကျော်ကြားမှုနှင့် အကျိုးအမြတ်တို့ကို လိုက်စားခြင်းအတွက် ၎င်းတို့၏ လိုအင်ဆန္ဒသည် မပြည့်စုံသောအခါ၊ ၎င်းတို့၏ အယူအဆများနှင့် စိတ်ကူးထင်မြင်ချက်များ၊ ၎င်းတို့၏ အကျိုးစီးပွားများ ပါဝင်သောအရာများနှင့် ဆန့်ကျင်သော အရာများကို ဘုရားသခင်က လုပ်ဆောင်သောအခါ ၎င်းတို့သည် မနာခံခြင်းနှင့် မကျေမနပ်ဖြစ်ခြင်းကဲ့သို့သော ခံစားချက်များတွင် ထောင်ဖမ်းခံလာရသည်။ ပြီးလျှင် ၎င်းတို့တွင် ဤစိတ်ခံစားချက်များ ရှိသောအခါ ၎င်းတို့၏စိတ်သည် ဆင်ခြေများ၊ အတုအယောင် အကြောင်းပြချက်များ၊ ကျိုးကြောင်းပြချက်များ၊ ခုခံကာကွယ်မှုများနှင့် အခြား စောဒကတက်သော အတွေးများ စတင်ဖြစ်ပေါ်လာသည်။ ထိုအချိန်တွင် ၎င်းတို့သည် ဘုရားသခင်ကို မချီးမွမ်းကြသည့်အပြင် သို့မဟုတ် သူ့ကို ကျိုးနွံနာခံခြင်း မရှိကြသည့်အပြင် မိမိတို့ကိုယ်ကို သိမြင်ရန် သမ္မာတရားကို ရှာဖွေခြင်း သာ၍ပင် နည်းပါးလေသည်။ ထိုအစား ၎င်းတို့၏ အယူအဆများ၊ စိတ်ကူးထင်မြင်မှုများ၊ အတွေးအခေါ်များနှင့် ထင်မြင်ချက်များ၊ သို့မဟုတ် တဇောက်ကန်းဖြစ်ခြင်းများကို အသုံးပြုလျက် ဘုရားသခင်ကို ယှဉ်ပြိုင်တိုက်ခိုက်ကြသည်။ ၎င်းတို့က မည်သို့ ယှဉ်ပြိုင်တိုက်ခိုက်ကြသနည်း။ ၎င်းတို့၏ မနာခံခြင်းနှင့် မကျေနပ်ဖြစ်ခြင်း ခံစားချက်များကို ဖြန့်ကြပြီး ၎င်းတို့၏ အတွေးများနှင့် အမြင်ရှုထောင့်များကို ဘုရားသခင်အတွက် ရှင်းလင်းစေရန် ဤအရာကို အသုံးပြုကြသည်။ ၎င်းတို့၏ ဆန္ဒများကို ဖြည့်ဆည်းရန်အတွက် ၎င်းတို့၏ အလို၊ ၎င်းတို့၏ တောင်းဆိုမှုများနှင့်အညီ ဘုရားသခင်က လုပ်ဆောင်စေဖို့ ကြိုးစားကြသည်။ ထိုအခါမှသာ ၎င်းတို့၏ ခံစားချက်များက ပြေပျောက်လေသည်။ အထူးသဖြင့် ဘုရားသခင်သည် လူတို့ကို တရားစီရင်ပြီး ပြစ်တင်ဆုံးမရန်၊ လူတို့၏ ဖောက်ပြန်ပျက်စီးသော စိတ်သဘောထားများကို သန့်စင်ရန်၊ လူတို့ကို စာတန်၏ လွှမ်းမိုးမှုမှ ကယ်တင်ရန် သမ္မာတရားများစွာကို ဖော်ပြလေသည်။ ပြီးလျှင် လူများ နေ့နေ့၊ ညညမျှော်လင့်သော ကောင်းကင်နိုင်ငံတော်သို့ ချီဆောင်ခံရခြင်း စိတ်ကူးယဉ်မှု ကွဲကြေသွားလျက်၊ လူမည်မျှ၏ ကောင်းချီးခံစားရရန် အိပ်မက်များသည် ဤသမ္မာတရားများအားဖြင့် အဆုံးသတ်သွားခဲ့ရသည်ကို မည်သူသိနိုင်မည်နည်း။ အမှုကိစ္စများကို ပြောင်းလဲပစ်ရန် ၎င်းတို့တတ်နိုင်သမျှအရာရာတိုင်းကို လုပ်ဆောင်ချင်ကြသည်။ သို့သော် ၎င်းတို့သည် အစွမ်းမရှိပေ။ ၎င်းတို့သည် အပျက်သဘောဆောင်ခြင်း၊ မကျေမနပ်ဖြစ်ခြင်းတို့နှင့်အတူ ကပ်ဘေးအတွင်းသို့သာ သက်ဆင်းသွားနိုင်သည်။ ၎င်းတို့သည် ဘုရားသခင်စီစဉ်ခဲ့သော ဤအရာအားလုံးအပေါ် မနာခံကြပေ။ အဘယ်ကြောင့်ဆိုသော် ဘုရားသခင် လုပ်ဆောင်သောအရာသည် ၎င်းတို့၏ အယူအဆများ၊ အကျိုးစီးပွားများ၊ စဉ်းစားပုံများနှင့် ကွဲလွဲနေသောကြောင့်ဖြစ်သည်။ အထူးသဖြင့် အသင်းတော်က လူများစွာကို ရှင်းလင်းပစ်ပြီး ဖယ်ရှားရှင်းလင်းသည့်အမှုကို လုပ်ဆောင်သောအခါ ဘုရားသခင်က သူတို့ကို မကယ်တင်၊ သူသည် ၎င်းတို့ကို ပစ်ပစ်ခါခါ ငြင်းသည်၊ ၎င်းတို့သည် တရားမမျှတစွာ ဆက်ဆံခံရသည်ဟု ဤလူတို့က ထင်ကြသောကြောင့် ၎င်းတို့သည် ဘုရားသခင်ကို အာခံရန် ပေါင်းစည်းကြလိမ့်မည်။ ဘုရားသခင်က သမ္မာတရားဖြစ်သည်ကို ၎င်းတို့ ငြင်းဆန်ဖို့ ကြိုးစားကြသည်။ ဘုရားသခင်၏ ပင်ကိုလက္ခဏာနှင့် အနှစ်သာရကို ငြင်းဆန်ကြသည်။ ဘုရားသခင်၏ ဖြောင့်မတ်သော စိတ်သဘောထားကို ငြင်းဆန်ကြသည်။ အရာအားလုံးအပေါ် ဘုရားသခင်၏ အချုပ်အခြာအာဏာ ကိုင်စွဲခြင်း အမှန်တရားကိုလည်း ၎င်းတို့ ငြင်းဆန်ရန် ကြိုးစားကြမည်မှာ မှန်ပေသည်။ ဤအရာအားလုံးကို မည်သည့်နည်းလမ်းများဖြင့် ၎င်းတို့ငြင်းဆန်ကြသနည်း။ မနာခံခြင်းနှင့် ဆန့်ကျင်ခြင်းမှတစ်ဆင့်ဖြစ်သည်။ ဆိုလိုသည်မှာ “ဘုရားသခင် လုပ်ဆောင်သောအရာသည် ငါ၏ အယူအဆများနှင့် ကွဲလွဲနေသည်။ ထို့ကြောင့် ငါ ကျိုးနွံနာခံခြင်း မရှိပေ။ ကိုယ်တော်က သမ္မာတရားဖြစ်သည်ဟု ငါမယုံကြည်။ ငါသည် ကိုယ်တော့်ကို ပွက်လောညံအောင် ကန့်ကွက်မည်။ ပြီးလျှင် အသင်းတော်ရှိအရာများသို့လည်းကောင်း၊ လူများအလယ်တွင်လည်းကောင်း ဤအယူအဆများကို ဖြန့်မည်။ ငါပြောချင်သည့်အရာကို ပြောမည်။ အကျိုးဆက်က မည်သည့်အရာဖြစ်သည်ကို ငါ ဂရုမစိုက်။ ငါသည် လွတ်လပ်စွာပြောဆိုခွင့်ရှိသည်။ ငါ့ကို ပါးစပ်ပိတ်ခိုင်း၍ မရ။ ငါပြောချင်သည့်အရာကို ပြောမည်။ ကိုယ်တော် ဘာလုပ်နိုင်သနည်း” ဟူ၍ ဖြစ်သည်။ ၎င်းတို့၏ မှားယွင်းသော အတွေးအခေါ်များနှင့် အမြင်ရှုထောင့်များကို ထုတ်ပြောရန် ဤလူတို့က မလျှော့တမ်းလုပ်ဆောင်သည့်အခါ ၎င်းတို့သည် ၎င်းတို့၏ ကိုယ်ပိုင်နားလည်မှုအကြောင်းကို ပြောနေခြင်းဖြစ်သလော။ ၎င်းတို့က သမ္မာတရားကို မိတ်သဟာယဖွဲ့နေခြင်းလော။ လုံးဝ မဟုတ်ပေ။ ၎င်းတို့သည် အပျက်သဘောဆောင်မှုကို ဖြန့်ဝေနေခြင်းဖြစ်သည်။ မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သော အရာများကို ထုတ်ပြောနေခြင်းဖြစ်သည်။ ၎င်းတို့သည် ၎င်းတို့၏ ကိုယ်ပိုင်ဖောက်ပြန်ပျက်စီးခြင်းကို သိရန် ကြိုးစားနေခြင်း မဟုတ်၊ သို့မဟုတ် ယင်းကို ဖော်ထုတ်နေခြင်း မဟုတ်ပေ၊ ၎င်းတို့လုပ်ဆောင်ခဲ့သည့် သမ္မာတရားနှင ကွဲလွဲသောအရာများကို ဖော်ထုတ်နေခြင်း မဟုတ်သကဲ့သို့ ၎င်းတို့လုပ်ဆောင်နေသည့် အမှားများကို ဖော်ထုတ်နေခြင်းမဟုတ်ပေ။ ထိုအစား ၎င်းတို့မှန်ကန်သည်ကို သက်သေပြရန် ၎င်းတို့၏ အမှားများကို ကျိုးကြောင်းသင့်ရှင်းပြပြီး ကာကွယ်ရန် အစွမ်းကုန် လုပ်ဆောင်နေခြင်းဖြစ်သည်။ တစ်ချိန်တည်းတွင်လည်း ၎င်းတို့သည် အဓိပ္ပာယ်မဲ့သော ကောက်ချက်များကို ချမှတ်ကာ အပျက်သဘောဆောင်ပြီး လွဲချော်နေသော အမြင်ရှုထောင့်များအပြင် မူမမှန်သော အကြောင်းပြချက်များနှင့် မိစ္ဆာဒိဋ္ဌိအယူများကိုပါ လူအများသိအောင်ပြုလုပ်သည်။ သက်ရောက်မှုအနေဖြင့် အသင်းတော်ရှိ ဘုရားသခင် ရွေးချယ်ထားသောလူများကို အထင်အမြင်မှားစေပြီး နှောင့်ယှက်လေသည်။ အချို့လူများကို အပျက်သဘောဆောင်ပြီး စိတ်ရှုပ်ထွေးသည့်အခြေအနေသို့ပင် သက်ဆင်းစေသည်။ ဤအရာအားလုံးသည် အပျက်သဘောဆောင်ခြင်းကို ပွင့်အံချသည့် လူတို့အားဖြင့် ဖြစ်ပေါ်သော ဘေးဖြစ်စေသည့် သက်ရောက်မှုများနှင့် အဖျက်အမှောင့်လုပ်ခြင်းများ ဖြစ်သည်။ ထို့ကြောင့် အပျက်သဘောဆောင်မှုကို ပွင့်အံချသောသူတို့သည် ၎င်းတို့၏ စကားနှင့် အပြုအမူတို့နှင့်အတူ ကန့်သတ်ခြင်းခံရသင့်သည်။ ၎င်းတို့ကို မလိုက်လျောသင့်၊ သို့မဟုတ် ခွင့်မပြုသင့်ပေ။ အသင်းတော်သည် ဤလူတို့ကို ကိုင်တွယ်ဖြေရှင်းရန် သင့်လျော်သော နည်းလမ်းများနှင့် စည်းမျဉ်းများ ရှိသင့်သည်။ တစ်ချက်အနေဖြင့်၊ ညီအစ်ကိုမောင်နှမများသည် ဤလူတို့နှင့် ၎င်းတို့၏ အပျက်သဘောဆောင်သော မှတ်ချက်များကို ပိုင်းခြားသိမြင်သင့်သည်။ နောက်တစ်ချက်အနေဖြင့်၊ ဘုရားသခင် ရွေးချယ်ထားသောလူများက ပိုင်းခြားသိမြင်မှုရှိသည့်အခါ၊ ပိုများသောလူတို့အား လွှမ်းမိုးခြင်းနှင့် နှောင့်ယှက်ခြင်းခံရခြင်းမှ ကာကွယ်ရန်၊ အသင်းတော်သည် ဤပုဂ္ဂိုလ်များကို သမ္မာတရား စည်းမျဉ်းများနှင့်အညီ ချက်ချင်း ရှင်းလင်းပစ်ခြင်း သို့မဟုတ် နှင်ထုတ်ခြင်း ပြုသင့်သည်။ အပျက်သဘောဆောင်မှုကို ပွင့်အံချခြင်း၏ အမျိုးမျိုးသော သွင်ပြင်လက္ခဏာများနှင့်ပတ်သက်၍ ကျွန်ုပ်တို့၏ မိတ်သဟာယသည် ဤနေရာတွင် အဆုံးသတ်သည်။

ဂ။ အပျက်သဘောဆောင်မှုကို ဖြေရှင်းခြင်းအတွက် စည်းမျဉ်းများနှင့် လမ်းကြောင်းများ

လူတို့သည် စာတန်ဆန်သော သဘာဝကို ပိုင်ဆိုင်ကြသည်၊ စာတန်ဆန်သော စိတ်သဘောထားဖြင့် အသက်ရှင်သည့်အခါ၊ အပျက်သဘောဆောင်သော အခြေအနေများကို ရှောင်ရှားရန် ခက်ခဲသည်။ အထူးသဖြင့် လူတစ်ဦးသည် သမ္မာတရားကို နားမလည်သည့်အခါ၊ အပျက်သဘောဆောင်ခြင်းက မြင်နေကျ ဖြစ်ရပ်တစ်ခု ဖြစ်လာသည်။ လူတိုင်းတွင် အပျက်သဘောဆောင်သည့် အခိုက်အတန့်များ ရှိသည်။ အချို့မှာ မကြာခဏ ပိုဖြစ်ပြီး၊ အချို့မှာ နည်းသည်၊ အချို့မှာ အချိန်ကြာမြင့်စွာ ဖြစ်ပြီး၊ အချို့မှာမူ ဖြစ်ချိန်ပိုတိုတောင်းသည်။ လူတို့၏ ဝိညာဉ်ရင့်ကျက်မှုသည် ကွဲပြားသောကြောင့် ၎င်းတို့၏ အပျက်သဘောဆောင်သော အခြေအနေများလည်း ကွဲပြားသည်။ ပိုကြီးမားသော ဝိညာဉ်ရင့်ကျက်မှုရှိသူတို့သည် စမ်းသပ်မှုများနှင့် ရင်ဆိုင်ရသည့်အခါမှသာ အတော်အတန် အပျက်သဘောဆောင်လာကြပြီး၊ ပိုနည်းသော ဝိညာဉ်ရင့်ကျက်မှုရှိသူတို့မှာမူ သမ္မာတရားကို နားမလည်သေးပေ၊ အခြားသူများက အယူအဆအချို့ကို ဖြန့်ဝေသည့်အခါ သို့မဟုတ် အဓိပ္ပာယ်မဲ့သောစကားများ ပြောသည့်အခါ ပိုင်းခြားသိမြင်နိုင်ခြင်း မရှိပေ။ ၎င်းတို့သည် နှောင့်ယှက်ခြင်း၊ လွှမ်းမိုးခြင်းခံရနိုင်ပြီး အပျက်သဘောဆောင်လာနိုင်သည်။ ဖြစ်ပေါ်လာသော ပြဿနာတစ်ခုတလေ၊ ဖော်ပြရန်ပင် မထိုက်တန်သော မပြောပလောက်သည့်ကိစ္စများကပင်လျှင် ၎င်းတို့၏ အပျက်သဘောဆောင်မှုကို ဖြစ်ပေါ်စေနိုင်သည်။ မကြာခဏ အပျက်သဘောဆောင်ခြင်းဟူသည့် ဤပြဿနာကို မည်သို့ ဖြေရှင်းသင့်သနည်း။ အကယ်၍ တစ်စုံတစ်ဦးသည် သမ္မာတရားအား မည်သို့ရှာဖွေရမည်ကို မသိပါက၊ ဘုရားသခင်၏ နှုတ်ကပတ်တော်များကို မည်သို့စားသောက်ရမည်ကို မသိပါက၊ သို့မဟုတ် ဘုရားသခင်ထံ ဆုမတောင်းရမည်ကို မသိပါက၊ ယင်းသည် အလွန်ပြဿနာရှိလာသည်။ ၎င်းတို့သည် ညီအစ်ကိုမောင်နှမများ၏ ထောက်ပံ့မှုနှင့် အကူအညီကိုသာ အားကိုးနိုင်သည်။ အကယ်၍ မည်သူကမျှ ကူညီနိုင်ခြင်းမရှိပါက၊ သို့မဟုတ် ၎င်းတို့သည် အကူအညီကို လက်မခံပါက၊ ၎င်းတို့သည် ပြန်လည်မထူထောင်နိုင်အောင် အလွန်အပျက်သဘောဆောင်နေနိုင်ပြီး ယုံကြည်ခြင်းကိုပင် ရပ်တန့်သွားနိုင်သည်။ ကြည့်လော့၊ လူတစ်ဦးအတွက် အမြဲတစေ အယူအဆများရှိပြီး အလွယ်တကူ အပျက်သဘောဆောင်လာခြင်းက အလွန်အန္တရာယ်များသည်။ ထိုသို့သောလူတို့ထံ သမ္မာတရားကို မည်သို့ပင် မိတ်သဟာယဖွဲ့စေကာမူ၊ ၎င်းတို့က လက်မခံကြပေ။ မိမိတို့၏ ကိုယ်ပိုင်အယူအဆများနှင့် စိတ်ကူးစိတ်သန်းများ မှန်ကန်သည်ဟု အမြဲတစေ အခိုင်အမာဆိုကြသည်။ ၎င်းတို့သည် အလွန့်အလွန် ဒုက္ခပေးသောသူများ ဖြစ်ကြသည်။ သင်သည် မည်မျှပင် အပျက်သဘောဆောင်နေပါစေ၊ အယူအဆများရှိခြင်းသည် ထိုအယူအဆများကသမ္မာတရားနှင့် ကိုက်ညီသည်ဟု မဆိုလိုကြောင်းသင်၏စိတ်နှလုံးထဲတွင် နားလည်သင့်သည်။ ယင်းမှာ သင်၏ နားလည်သဘောပေါက်မှုတွင် ပြဿနာရှိသည်ဟု ဆိုလိုပေသည်။ အကယ်၍ သင်သည် ဆင်ခြင်တုံတရားတစ်ခုခုရှိပါက၊ ဤအယူအဆများကို မဖြန့်ဝေသင့်ပေ။ ဤသည်မှာ လူတို့ အနည်းဆုံး စောင့်ထိန်းသင့်သည့်အရာ ဖြစ်သည်။ အကယ်၍ သင်သည် ဘုရားသခင်ကို ကြောက်ရွံ့သော စိတ်နှလုံး အနည်းငယ်ရှိပြီး သင်သည် ဘုရားသခင်၏ နောက်လိုက်တစ်ဦးဖြစ်ကြောင်း ဝန်ခံနိုင်ပါက၊ သင်၏ အယူအဆများကို ဖြေရှင်းရန် သမ္မာတရားကို ရှာဖွေသင့်သည်၊ သမ္မာတရားကို ကျိုးနွံနာခံသင့်ပြီး၊ အဖျက်အမှောင့်လုပ်ခြင်းနှင့် နှောင့်ယှက်ခြင်းများကို ဖြစ်စေခြင်းအား ရှောင်ကြဉ်သင့်သည်။ အကယ်၍ သင်သည် ဤအရာကို မလုပ်ဆောင်နိုင်သည့်အပြင် အယူအဆများ ဖြန့်ဝေခြင်းအား မရမကလုပ်ဆာင်ပါက၊ သင်၏ ဆင်ခြင်တုံတရားကို သင် ဆုံးရှုံးသွားပြီဖြစ်သည်။ သင်သည် စိတ်ပိုင်းဆိုင်ရာ မူမမှန်ပေ၊ နတ်ဆိုးများ ပူးကပ်ခြင်းခံရပြီး၊ သင့်ကိုယ်သင် မထိန်းချုပ်နိုင်တော့ပေ။ နတ်ဆိုးများ၏ စိုးမိုးခြင်းကို ခံရလျက်၊ သင်သည် မည်သို့ပင်ဖြစ်စေ ဤအယူအဆများကို ထုတ်ပြောပြီး ဖြန့်ဝေသည်။ ယင်းကို ကူညီ၍မရနိုင်၊ ဤသည်မှာ ဝိညာဉ်ဆိုးများ၏ အလုပ်ဖြစ်သည်။ အကယ်၍ သင်သည် အသိစိတ်နှင့် ဆင်ခြင်တုံတရားအချို့ရှိပါက၊ ဤအရာကို သင်လုပ်ဆောင်နိုင်သင့်သည်။ အယူအဆများကို မဖြန့်ဝေခြင်းနှင့် ညီအစ်ကိုမောင်နှမများကို မနှောင့်ယှက်ခြင်းတို့ ဖြစ်သည်။ သင်သည် အပျက်သဘောဆောင်လာလျှင်ပင်၊ ညီအစ်ကိုမောင်နှမများကို ထိခိုက်စေသည့်အရာများအား မလုပ်ဆောင်သင့်ပေ။ သင်သည် သင်၏တာဝန်ကိုသာ ကောင်းစွာ ထမ်းဆောင်သင့်သည်။ သင်လုပ်ဆောင်သင့်သည့်အရာကို ကောင်းစွာလုပ်ဆောင်သင့်ပြီး၊ သင်သည် မိမိကိုယ်ကို အပြစ်တင်စရာမရှိကြောင်း သေချာစေသင့်သည်။ ဤသည်မှာ ကျင့်ကြံပြုမူရာခြင်းအတွက် အနိမ့်ဆုံးသော စံနှုန်းဖြစ်သည်။ သင်သည် တစ်ခါတစ်ရံ အပျက်သဘောဆောင်သော်လည်း၊ ဘောင်ကျော်သည့် မည်သည့်အရာကိုမျှ မလုပ်ဆောင်ခဲ့ပါက၊ ဘုရားသခင်သည် သင်၏ အပျက်သဘောဆောင်မှုခြင်းနှင့်ပတ်သက်၍ ရေးကြီးခွင့်ကျယ်လုပ်လိမ့်မည် မဟုတ်။ သင်သည် အသိစိတ်နှင့် ဆင်ခြင်တုံတရားကို ပိုင်ဆိုင်သရွေ့၊ ဘုရားသခင်ထံ ဆုတောင်းပြီး အားကိုးနိုင်သရွေ့၊ သမ္မာတရားကို ရှာဖွေသရွေ့၊ နောက်ဆုံးတွင် သမ္မာတရားကို သင် နားလည်လာပြီး သင့်ကိုယ်သင် ပြောင်းလဲနိုင်လိမ့်မည်။ အကယ်၍ သင်သည် ခေါင်းဆောင်တစ်ဦးအနေဖြင့် တကယ့်အလုပ်ကို မလုပ်ဆောင်သည့်အတွက် ဖြုတ်ချပြီး ဖယ်ရှားရှင်းလင်းခြင်းခံရခြင်းကဲ့သို့သော သိသာထင်ရှားသည့် အဖြစ်အပျက်များနှင့် ရင်ဆိုင်ရကာ၊ ကယ်တင်ခြင်း မျှော်လင့်ချက်မရှိဟု ခံစားရပြီး အပျက်သဘောဆောင်လာလျှင်၊ သင်သည် ပြစ်တင်ရှုတ်ချခြင်းနှင့် ကျိန်ဆဲခြင်းခံရသည်ဟု ခံစားရလျက်၊ ပြန်လည်မထူထောင်နိုင်သည့်အထိ အလွန်အမင်း အပျက်သဘောဆောင်လာပြီး၊ ဘုရားသခင်အပေါ် အထင်အမြင်လွဲမှားမှုများနှင့် မကျေနပ်ချက်များ ဖြစ်ပေါ်လာလျှင်၊ မည်သည့်အရာကို သင် လုပ်ဆောင်သင့်သနည်း။ ဤအရာကို ကိုင်တွယ်ရန် အလွန်လွယ်ကူသည်။ သမ္မာတရားကို နားလည်သောလူအချို့ကို ရှာဖွေပြီး မိတ်သဟာယဖွဲ့ကာ ၎င်းတို့နှင့်အတူ ရှာဖွေလော့။ ပြီးလျှင် ဤလူတို့နှင့် ရင်ဖွင့်ပြောဆိုလော့။ ပို၍အရေးကြီးသည်မှာ၊ သင်၏ အပျက်သဘောဆောင်မှုနှင့် အားနည်းမှုအပြင်၊ သင်နားမလည်သောအရာ၊ မကျော်လွှားနိုင်သော အရာအချို့ကို တစ်ခုပြီးတစ်ခု ဘုရားသခင်ရှေ့မှောက်သို့ လာ၍ မှန်ကန်စွာ ဆုတောင်းလော့။ ဘုရားသခင်နှင့် မိတ်သဟာယဖွဲ့လော့။ မည်သည့်အရာကိုမျှ မဖုံးကွယ်နှင့်။ အကယ်၍ အခြားသူများအား သင် မဖော်ပြနိုင်သော ပြောမထွက်နိုင်သည့်အရာများ ရှိပါက၊ ဘုရားသခင်ရှေ့မှောက်သို့ လာ၍ ဆုတောင်းရန် သာ၍ပင် မရှိမဖြစ်လိုအပ်သည်။ အချို့လူများက “ဘုရားသခင်ကို ထိုအကြောင်း ပြောဆိုခြင်းက ပြစ်တင်ရှုတ်ချခြင်းကို ဖြစ်စေသည် မဟုတ်လော” ဟု မေးကြသည်။ သင်သည် ဘုရားသခင်ကို ဆန့်ကျင်ပြီး သူ၏ ပြစ်တင်ရှုတ်ချခြင်းကို ရရှိစေသည့်အရာများစွာကို လုပ်ဆောင်ပြီးဖြစ်သည် မဟုတ်လော။ ဤနောက်ထပ်တစ်ခုအတွက် အဘယ်ကြောင့် စိုးရိမ်ပူပန်နေသနည်း။ သင်သည် ထိုအကြောင်းကို မပြောပါက၊ ဘုရားသခင် မသိဟု သင်ထင်သလော။ သင်တွေးသမျှကို ဘုရားသခင် သိသည်။ သင်သည် သင်၏ စိတ်နှလုံးထဲတွင်ရှိသည့်အရာကို ထုတ်ပြောလျက်၊ သင်၏ ပြဿနာများနှင့် အခြေအနေများကို သူ့ထံသို့ မှန်ကန်စွာ တင်ပြလျက်၊ ဘုရားသခင်နှင့် ပွင့်လင်းစွာ မိတ်သဟာယဖွဲ့သင့်သည်။ သင်၏ အားနည်းမှု၊ ပုန်ကန်မှုနှင့် သင်၏ မကျေနပ်ချက်များကိုပင် ဘုရားသခင်အား ပြောဆိုနိုင်သည်။ သင်သည် ပွင့်အံချလိုလျှင်ပင်၊ အဆင်ပြေသည်၊ ဘုရားသခင်က ဤအရာကို ပြစ်တင်ရှုတ်ချမည်မဟုတ်ပေ။ အဘယ်ကြောင့် ဘုရားသခင်က ဤအရာကို ပြစ်တင်ရှုတ်ချခြင်းမရှိသနည်း။ ဘုရားသခင်သည် လူ၏ ဝိညာဉ်ရင့်ကျက်မှုကို သိသည်။ သင်သည် သူနှင့်စကားမပြောလျှင်ပင်၊ သူသည် သင်၏ ဝိညာဉ်ရင့်ကျက်မှုကို သိနေဆဲဖြစ်သည်။ ဘုရားသခင်နှင့် စကားပြောဆိုခြင်းအားဖြင့်၊ တစ်ဖက်တွင်၊ ဤသည်မှာ သင့်ကိုယ်သင် ဖွင့်ချပြီး ဘုရားသခင်ထံ ပွင့်လင်းရန် သင်၏ အခွင့်အရေးဖြစ်သည်။ အခြားတစ်ဖက်တွင်၊ ယင်းသည် ဘုရားသခင်အပေါ် သင်၏ ကျိုးနွံနာခံခြင်း သဘောထားကိုလည်း ပြသပေသည်။ အနည်းဆုံးအနေဖြင့် သင်၏စိတ်နှလုံးသည် သူ့အပေါ် ပိတ်ထားခြင်းမရှိကြောင်း၊ သင်သည် အားနည်းခြင်းသာဖြစ်ကြောင်း၊ ဤကိစ္စကို ကျော်လွှားအောင်မြင်ရန် လုံလောက်သော ဝိညာဉ်ရင့်ကျက်မှု မရှိကြောင်း၊ ထိုမျှသာဖြစ်ကြောင်း ဘုရားသခင်ကို သင်မြင်ခွင့်ပေးခြင်း ဖြစ်သည်။ သင်သည် အာခံရန် ရည်ရွယ်ခြင်းမရှိ၊ သင်၏ သဘောထားသည် ကျိုးနွံနာခံရန်ဖြစ်သည်။ သင်၏ ဝိညာဉ်ရင့်ကျက်မှုက အလွန်သေးငယ်ပြီး၊ ဤကိစ္စရပ်ကို သင်မခံနိုင်ခြင်းသာ ဖြစ်သည်။ သင်သည် ဘုရားသခင်ထံ သင်၏စိတ်နှလုံးကို အပြည့်အဝ ဖွင့်ဟပြီး သင်၏ အနက်ရှိုင်းဆုံးသော အတွေးများကို သူ့အား မျှဝေနိုင်သည့်အခါ၊ သင်ပြောဆိုသည့်အရာတွင် အားနည်းမှုနှင့် စောဒကတက်ခြင်းများ ပါဝင်နိုင်သော်လည်း၊ အထူးသဖြင့်၊ အပျက်သဘောဆောင်သည့်အရာများစွာ ပါဝင်သော်လည်း၊ ဤအရာတွင် မှန်ကန်သည့်အရာတစ်ခု ရှိသည်။ ဖောက်ပြန်ပျက်စီးသော စိတ်သဘောထားကို သင် ပိုင်ဆိုင်ကြောင်း သင်ဝန်ခံသည်၊ သင်သည် ဖန်ဆင်းခံတစ်ဦးဖြစ်ကြောင်း သင်ဝန်ခံသည်၊ သင်သည် ဖန်ဆင်းရှင်အဖြစ် ဘုရားသခင်၏ ပင်ကိုလက္ခဏာကို မငြင်းပယ်သည့်အပြင်၊ သင်နှင့် ဘုရားသခင်ကြားရှိ ဆက်ဆံရေးသည် ဖန်ဆင်းခံတစ်ဦးနှင့် ဖန်ဆင်းရှင်၏ ဆက်ဆံရေးဖြစ်သည်ကိုလည်း သင်မငြင်းပယ်ပေ။ အောင်မြင်ကျော်လွှားရန် သင် အခက်အတွေ့ဆုံးသောအရာများ၊ သင့်ကို အားအနည်းဆုံးဖြစ်စေသည့်အရာများကို ဘုရားသခင်ထံ အပ်နှံပြီး၊ သင်၏ အတွင်းကျကျ ခံစားချက်အားလုံးကို ဘုရားသခင်အား ပြောပြသည်။ ဤအရာက သင်၏ သဘောထားကို ပြသသည်။ အချို့လူများက “ကျွန်ုပ် ဘုရားသခင်ထံ တစ်ကြိမ် ဆုတောင်းခဲ့ပြီး ယင်းက ကျွန်ုပ်၏ အပျက်သဘောဆောင်မှုကို မဖြေရှင်းပေးပါ။ ကျွန်ုပ် ယင်းကို အောင်မြင်ကျော်လွှားနိုင်ခြင်း မရှိသေးပါ”ဟု ဆိုကြသည်။ အရေးမကြီးပေ။ သင်သည် သမ္မာတရားကို လေးလေးနက်နက် ရှာဖွေရန်သာ လိုအပ်သည်။ သင်မည်မျှ နားလည်သည်ဖြစ်စေ၊ ဘုရားသခင်သည် သင့်ကို တဖြည်းဖြည်း ခွန်အားပေးမည်ဖြစ်ပြီး သင်သည် အစကလောက် အားနည်းတော့မည်မဟုတ်ပေ။ သင်၌ အားနည်းခြင်းနှင့် အပျက်သဘောဆောင်ခြင်း မည်မျှပင် ရှိသည်ဖြစ်စေ၊ သင်၌ စောဒကတက်ခြင်းများနှင့် အပျက်သဘောဆောင်သော စိတ်ခံစားချက်များ မည်မျှပင် ရှိသည်ဖြစ်စေ ဘုရားသခင်နှင့် စကားပြောလော့။ ဘုရားသခင်ကို အပြင်လူတစ်ဦးကဲ့သို့ မဆက်ဆံနှင့်။ သင်သည် မည်သူ့ထံမှ အမှုအရာများကို ဖုံးကွယ်သည်ဖြစ်စေ၊ ဘုရားသခင်ထံမှ မည်သည့်အရာကိုမျှ မဖုံးကွယ်နှင့်၊ အကြောင်းမူကား ဘုရားသခင်သည် သင်၏ တစ်ခုတည်းသော အားကိုးရာဖြစ်ပြီး သင်၏ တစ်ခုတည်းသော ကယ်တင်ခြင်းလည်း ဖြစ်သောကြောင့်ဖြစ်သည်။ ဘုရားသခင်၏ ရှေ့မှောက်သို့ လာခြင်းအားဖြင့်သာ ဤပြဿနာများကို ဖြေရှင်းနိုင်သည်၊ လူတို့ကို အားကိုးခြင်းသည် အသုံးမဝင်ပေ။ ထို့ကြောင့် အပျက်သဘောဆောင်ခြင်းနှင့် အားနည်းခြင်းကို ရင်ဆိုင်ရသောအခါ ဘုရားသခင်၏ ရှေ့မှောက်သို့ လာ၍ သူ့ကို အားကိုးသောသူတို့သည် အပါးနပ်ဆုံး ဖြစ်ကြသည်။ မိုက်မဲပြီး ခေါင်းမာသောလူများသာလျှင်၊ အရေးပါပြီး အရေးကြီးသော အဖြစ်အပျက်များနှင့် ရင်ဆိုင်ရကာ ဘုရားသခင်ထံ မိမိတို့၏ စိတ်နှလုံးကို ဖွင့်ထုတ်ပြောဆိုရန် လိုအပ်သည့်အခါ၊ မိမိတို့၏ စိတ်ထဲတွင် ကြံစည်လျက် ဘုရားသခင်ထံမှ သာ၍ပင် ဝေးကွာသွားပြီး ရှောင်ရှားကြသည်။ ဤကြံစည်မှုအားလုံး၏ ရလဒ်မှာ အဘယ်နည်း။ ၎င်းတို့၏ အပျက်သဘောဆောင်ခြင်းနှင့် စောဒကတက်ခြင်းများသည် အာခံခြင်းအဖြစ်သို့ ပြောင်းလဲသွားပြီး၊ အာခံခြင်းသည် ဘုရားသခင်ကို အတိုက်အခံလုပ်ခြင်းနှင့် ကန့်ကွက်ခြင်းအဖြစ်သို့ ပြောင်းလဲသွားသည်။ ဤလူတို့သည် ဘုရားသခင်နှင့် လုံးဝ မသင့်မြတ်နိုင်အောင်ဖြစ်သွားပြီး၊ ဘုရားသခင်နှင့် ၎င်းတို့၏ ဆက်ဆံရေးက လုံးဝ ပြိုကွဲပျက်စီးသွားသည်။ သို့သော်လည်း၊ သင်သည် ထိုသို့သော အပျက်သဘောဆောင်ခြင်းနှင့် အားနည်းခြင်းကို ရင်ဆိုင်ရသည့်အခါ၊ အကယ်၍ သင်သည် သမ္မာတရားကို ရှာဖွေရန်အတွက် ဘုရားသခင်ရှေ့မှောက်သို့ ဆက်လက်လာရောက်ရန် ရွေးချယ်နိုင်ပြီး၊ ဘုရားသခင်၏ စီစဉ်ညွှန်ကြားခြင်းများနှင့် အစီအစဉ်များကို ကျိုးနွံနာခံရန် ရွေးချယ်နိုင်ကာ၊ စစ်မှန်သော ကျိုးနွံနာခံသည့် သဘောထားကို သင် ခံယူပါက၊ သင့်အနေဖြင့် အပျက်သဘောဆောင်ပြီး အားနည်းနေသည့်အခါတွင်ပင် သူ့ကို စိတ်ရင်းမှန်ဖြင့် ကျိုးနွံနာခံလိုသေးသည်ကို မြင်သည့်အတွက် ဘုရားသခင်သည် သင့်ကို သင်၏ အပျက်သဘောဆောင်ခြင်းနှင့် အားနည်းခြင်းမှ ထုတ်ဆောင်လျက်၊ သင့်အား မည်သို့လမ်းညွှန်ရမည်ကို သိလိမ့်မည်။ ဤအတွေ့အကြုံများ ရှိပြီးနောက်၊ သင်သည် ဘုရားသခင်၌ စစ်မှန်သော ယုံကြည်ခြင်း ဖြစ်ပေါ်လာလိမ့်မည်။ သင့်အနေဖြင့် မည်သည့်အခက်အခဲများကို ရင်ဆိုင်ရသည်ဖြစ်စေ၊ ဘုရားသခင်ကို ရှာဖွေပြီး သူ့ကို စောင့်ဆိုင်းနေသရွေ့၊ သူသည် သင်မသိလိုက်ဘဲ သင့်အတွက် ထွက်မြောက်ရာလမ်းတစ်ခုကို စီစဉ်ပေးလိမ့်မည်ဖြစ်ပြီး၊ သင်သတိပင်မထားမိလိုက်ဘဲ အခြေအနေများက ပြောင်းလဲသွားသည်ကို မြင်တွေ့ခွင့်ပြုကာ၊ သင့်ကို အားနည်းခြင်းမရှိတော့ဘဲ အားကောင်းလာစေပြီး၊ ဘုရားသခင်၌ သင်၏ ယုံကြည်ခြင်းကို တိုးပွားစေမည်ဟု သင်ခံစားရလိမ့်မည်။ သင်သည် ဤအဖြစ်အပျက်များကို ပြန်လည်ဆင်ခြင်သုံးသပ်သည့်အခါ၊ ထိုအချိန်က သင်၏ အားနည်းမှုသည် မည်မျှ ကလေးဆန်ခဲ့သည်ကို သင်ခံစားရလိမ့်မည်။ အမှန်တွင်၊ လူတို့သည် ထိုသို့ကလေးဆန်ကြခြင်းသာ ဖြစ်ပြီး၊ ဘုရားသခင်၏ ထောက်ပံ့မှုမရှိဘဲ၊ ၎င်းတို့သည် မိမိတို့၏ ကလေးဆန်ခြင်းနှင့် မသိနားမလည်ခြင်းမှ မည်သည့်အခါမျှ ရင့်ကျက်လာမည်မဟုတ်ပေ။ ဤအရာများကို တွေ့ကြုံခံစားသည့် ဖြစ်စဉ်တွင် ဘုရားသခင်၏ အချုပ်အခြာအာဏာကို တဖြည်းဖြည်း လက်ခံပြီး ကျိုးနွံနာခံခြင်းအားဖြင့်၊ ဤအဖြစ်မှန်များကို အပြုသဘောဆောင်စွာနှင့် တက်ကြွစွာ ရင်ဆိုင်ခြင်းအားဖြင့်၊ စည်းမျဉ်းများကို ရှာဖွေခြင်းအားဖြင့်၊ ဘုရားသခင်၏ ရည်ရွယ်ချက်များကို ရှာဖွေခြင်းအားဖြင့်၊ ဘုရားသခင်ကို ရှောင်ရှားခြင်း သို့မဟုတ် ခပ်ကင်းကင်းနေခြင်း မရှိတော့ဘဲ၊ ဘုရားသခင်ကို ပုန်ကန်ခြင်းလည်း မရှိတော့ဘဲ၊ ပုန်ကန်မှု နည်းသည်ထက်နည်းလာလျက်၊ ပို၍ပို၍ ကျိုးနွံနာခံလာခြင်းအားဖြင့်၊ ဘုရားသခင်နှင့် ပို၍ပို၍ ရင်းနှီးလာခြင်းအားဖြင့်၊ ဘုရားသခင်ကို ပို၍ပို၍ ကျိုးနွံနာခံနိုင်လာခြင်းအားဖြင့်၊ ဤသို့ တွေ့ကြုံခံစားခြင်းအားဖြင့်သာ လူတစ်ဦး၏အသက်တာသည် လူလားမြောက်သည့် ဝိညာဉ်ရင့်ကျက်မှုအဖြစ်သို့ အပြည့်အဝ ကြီးထွားလာလျက် တဖြည်းဖြည်း ကြီးထွားပြီး ရင့်ကျက်လာပေသည်။

အပျက်သဘောဆောင်သော အခြေအနေများကို မည်သို့ သဘောထားပြီး ဖြေရှင်းသင့်သနည်း။ အပျက်သဘောဆောင်ခြင်းသည် ကြောက်ရွံ့ရမည့်အရာ မဟုတ်ပေ။ အဓိကအချက်မှာ ဆင်ခြင်တုံတရားရှိရန် ဖြစ်သည်။ လူတစ်ဦးသည် အဆက်မပြတ် အပျက်သဘောဆောင်နေချိန်တွင် မိုက်မဲစွာ ပြုမူရန် လွယ်ကူသည် မဟုတ်လော။ လူတစ်ဦးသည် အပျက်သဘောဆောင်သည့်အခါ၊ ၎င်းတို့သည် စောဒကတက်ခြင်း သို့မဟုတ် မိမိတို့ကိုယ်ကို လက်လျှော့ခြင်းသာ ပြုကြပြီး၊ မည်သည့်ဆင်ခြင်တုံတရားမျှမရှိဘဲ ပြောဆိုပြုမူကြသည်၊ ဤသည်မှာ ၎င်းတို့၏ တာဝန်ထမ်းဆောင်ခြင်းကို ထိခိုက်သည် မဟုတ်လော။ အကယ်၍ လူတစ်ဦးသည် စိတ်ပျက်အားငယ်ခြင်းကို မလွန်ဆန်နိုင်သည့်အပြင် အပျက်သဘောဆောင်မှုဖြင့် ပျင်းရိပေါ့ဆနိုင်ပါက၊ ဤသည်မှာ ဘုရားသခင်ကို သစ္စာဖောက်ခြင်း မဟုတ်လော။ ပြင်းထန်သော အပျက်သဘောဆောင်ခြင်းသည် စိတ်ရောဂါရှိခြင်းနှင့် တူသည်။ ယင်းသည် နတ်ဆိုးများ ပူးကပ်နေခြင်းနှင့် အတော်အတန် ဆင်တူသည်၊ ယင်းမှာ ဆင်ခြင်တုံတရား ကင်းမဲ့ခြင်း ဖြစ်သည်။ ဖြေရှင်းချက်များအတွက် သမ္မာတရားကို မရှာဖွေခြင်းသည် အမှန်ပင် အန္တရာယ်များသည်။ လူတို့သည် အပျက်သဘောဆောင်သည့်အခါ၊ အကယ်၍ ၎င်းတို့သည် ဘုရားသခင်ကို ကြောက်ရွံ့သော စိတ်နှလုံး လုံးဝကင်းမဲ့ပါက၊ ၎င်းတို့သည် ဆင်ခြင်တုံတရားကို အလွယ်တကူ ဆုံးရှုံးသွားလိမ့်မည်။ ၎င်းတို့သည် မိမိတို့၏ အပျက်သဘောဆောင်မှု၊ စိတ်မကျေနပ်မှုနှင့် အယူအဆများကို နေရာအနှံ့ ဖြန့်ဝေကြလိမ့်မည်။ ဤသည်မှာ ဘုရားသခင်ကို တမင်တကာ ဆန့်ကျင်ခြင်းဖြစ်ပြီး အသင်းတော်၏အလုပ်ကို အလွန်လွယ်ကူစွာ အဖျက်အမှောင့်လုပ်ပြီး နှောင့်ယှက်နိုင်သည်၊ အကျိုးဆက်မှာ စဉ်းစားဆင်ခြင်ရန်ပင် အလွန်ဆိုးဝါးပြီး ၎င်းတို့သည် ဘုရားသခင်၏ ပစ်ပစ်ခါခါငြင်းခြင်းကို ခံရနိုင်ခြေ အလွန်များသည်။ သို့သော်လည်း၊ မိမိ၏ အပျက်သဘောဆောင်မှုဖြင့် လူတစ်ဦးသည် သမ္မာတရားကို ရှာဖွေနိုင်ပြီး၊ ဘုရားသခင်ကို ကြောက်ရွံ့သော စိတ်နှလုံးအား ထိန်းသိမ်းကာ၊ အပျက်သဘောဆောင်သောစကားကို မပြောဘဲ၊ မိမိ၏ ကိုယ်ပိုင်အပျက်သဘောဆောင်မှုနှင့် အယူအဆများကိုလည်း မဖြန့်ဝေဘဲ၊ ဘုရားသခင်၌ မိမိ၏ ယုံကြည်ခြင်းနှင့် သူ့အပေါ် ကျိုးနွံနာခံသော သဘောထားကို ထိန်းသိမ်းပါက၊ ထိုသို့သောလူသည် အပျက်သဘောဆောင်ခြင်းမှ အလွယ်တကူ လွတ်လာနိုင်သည်။ လူတိုင်းတွင် အပျက်သဘောဆောင်သည့် အခိုက်အတန့်များ ရှိသည်။ ယင်းတို့သည် ပြင်းထန်မှု၊ ကြာချိန်နှင့် အကြောင်းရင်းများသာ ကွဲပြားကြသည်။ အချို့လူများသည် ယေဘုယျအားဖြင့် အပျက်သဘောမဆောင်သော်လည်း တစ်စုံတစ်ခုတွင် ကျရှုံးခြင်း သို့မဟုတ် ယိမ်းယိုင်ခြင်းနှင့် ရင်ဆိုင်ရသည့်အခါ ထိုသို့ဖြစ်လာကြသည်။ အခြားသူများမှာမူ မပြောပလောက်သည့်ကိစ္စများကြောင့် အပျက်သဘောဆောင်လာနိုင်သည်၊ တစ်စုံတစ်ဦးက ၎င်းတို့၏မာနကို ထိခိုက်စေသည့်စကားတစ်ခွန်း ပြောဆိုခြင်းမျှပင်လျှင် ဖြစ်နိုင်သည်။ အချို့မှာမူ အနည်းငယ် မသင့်လျော်သော အခြေအနေများကြောင့် အပျက်သဘောဆောင်ကြသည်။ ထိုသို့သောလူတို့သည် ဘဝကို မည်သို့အသက်ရှင်ရမည်ကို နားလည်ကြသလော။ ၎င်းတို့တွင် ထိုးထွင်းသိမြင်မှု ရှိသလော။ ၎င်းတို့သည် ပုံမှန်လူတစ်ဦး၏ စိတ်သဘောထားကြီးမှုနှင့် သည်းခံနိုင်စွမ်းကို ပိုင်ဆိုင်ကြသလော။ မပိုင်ဆိုင်ပါ။ အခြေအနေများ မည်သို့ပင်ဖြစ်စေ၊ လူတစ်ဦးသည် မိမိ၏ ဖောက်ပြန်ပျက်စီးသော စိတ်သဘောထားများအတွင်း၌ အသက်ရှင်နေသရွေ့၊ ၎င်းတို့သည် အချို့သော အပျက်သဘောဆောင်သည့် အခြေအနေများထဲသို့ မကြာခဏ ကျဆင်းလိမ့်မည်။ အကယ်၍ လူတစ်ဦးသည် သမ္မာတရားကို နားလည်ပြီး အမှုအရာများကို ထိုးထွင်းသိမြင်နိုင်ပါက၊ ၎င်းတို့၏ အပျက်သဘောဆောင်သော အခြေအနေများသည် တိုး၍ရှားပါးလာမည်ဖြစ်ပြီး ၎င်းတို့၏ ဝိညာဉ်ရင့်ကျက်မှု ကြီးထွားလာသည်နှင့်အမျှ ၎င်းတို့၏ အပျက်သဘောဆောင်မှုသည် တဖြည်းဖြည်း ပျောက်ကွယ်သွားကာ၊ နောက်ဆုံးတွင် လုံးဝ ပျောက်ကွယ်သွားလိမ့်မည်မှာ အမှန်ပင်ဖြစ်သည်။ သမ္မာတရားကို မချစ်သောသူများ၊ သမ္မာတရားကို လုံးဝလက်မခံသောသူများ၌ အပျက်သဘောဆောင်သော စိတ်ခံစားမှုများ၊ အပျက်သဘောဆောင်သော အခြေအနေများအပြင်၊ အပျက်သဘောဆောင်သော အတွေးများနှင့် သဘောထားများ ပို၍များပြားလာမည်ဖြစ်ပြီး၊ ယင်းတို့သည် စုပုံလာလေ ပို၍ပြင်းထန်လာလေ ဖြစ်လိမ့်မည်ဖြစ်ပြီး ဤအရာများက ၎င်းတို့ကို လွှမ်းမိုးသွားသည်နှင့်တစ်ပြိုင်နက်၊ ၎င်းတို့ နာလန်ထူနိုင်ကြလိမ့်မည် မဟုတ်။ ယင်းမှာ အလွန်အန္တရာယ်များပေသည်။ ထို့ကြောင့်၊ အပျက်သဘောဆောင်မှုကို ချက်ချင်းဖြေရှင်းခြင်းသည် အရေးကြီးသည်။ အပျက်သဘောဆောင်မှုကို ဖြေရှင်းရန်၊ လူတစ်ဦးသည် တက်ကြွစွာ သမ္မာတရားကို ရှာဖွေရမည်။ သူ၏ မျက်မှောက်တွင် ငြိမ်သက်ခြင်း အခြေအနေကို ထိန်းသိမ်းရင်း ဘုရားသခင်၏ နှုတ်ကပတ်တော်များကို ဖတ်ရှုခြင်းနှင့် တွေးဆခြင်းသည် ဉာဏ်အလင်းရခြင်းနှင့် အလင်းပေးခြင်းကို ရရှိစေမည်ဖြစ်ပြီး၊ လူတစ်ဦးအား သမ္မာတရားကို နားလည်စေကာ အပျက်သဘောဆောင်ခြင်း၏ အနှစ်သာရကို ထိုးထွင်းသိမြင်စေလျက်၊ ထိုသို့ဖြင့် အပျက်သဘောဆောင်ခြင်း ပြဿနာကို ဖြေရှင်းစေမည်ဖြစ်သည်။ အကယ်၍ သင်သည် သင်၏ ကိုယ်ပိုင်အယူအဆများနှင့် အကြောင်းပြချက်များကို ဆက်လက်ဖက်တွယ်ထားသေးပါက၊ သင်သည် အလွန်မိုက်မဲပြီး၊ သင်၏ မိုက်မဲခြင်းနှင့် မသိနားမလည်ခြင်းကြောင့် သင်ပျက်စီးခြင်းသို့ ရောက်လိမ့်မည်။ မည်သို့ပင်ဖြစ်စေ၊ အပျက်သဘောဆောင်မှုကို ဖြေရှင်းခြင်းသည် တက်ကြွစွာ ဖြစ်သင့်သည်၊ မထုံတက်သေး မဖြစ်သင့်ပေ။ အပျက်သဘောဆောင်မှု ဖြစ်ပေါ်လာသည့်အခါ၊ ယင်းကို လျစ်လျူရှုထားသင့်သည်၊ ၎င်းတို့ ပျော်ရွှင်လာသည့်အခါ၊ ၎င်းတို့၏ အပျက်သဘောဆောင်မှုက အလိုအလျောက် ဝမ်းမြောက်ခြင်းအဖြစ်သို့ ပြောင်းလဲသွားလိမ့်မည်ဟု လူအချို့က ထင်ကြသည်။ ဤသည်မှာ စိတ်ကူးယဉ်တစ်ခုသာ ဖြစ်သည်၊ သမ္မာတရားကို မရှာဖွေဘဲ သို့မဟုတ် လက်မခံဘဲ၊ အပျက်သဘောဆောင်မှုသည် အလိုအလျောက် သူ့ဘာသာ ပျောက်ကွယ်သွားမည်မဟုတ်ပေ။ သင်သည် ယင်းကို မေ့သွားပြီး သင်၏စိတ်နှလုံးထဲတွင် မည်သို့မျှ မခံစားရလျှင်ပင်၊ သင်၏ အပျက်သဘောဆောင်မှုနှင့်ဆိုင်သည့် အရင်းခံအကြောင်းရင်းကို ဖြေရှင်းပြီးဖြစ်သည်ဟု မဆိုလိုပေ။ သင့်လျော်သော အခြေအနေများ ဖြစ်ပေါ်လာသည်နှင့်တစ်ပြိုင်နက်၊ ယင်းသည် တစ်ဖန် ပြန်ထလာလိမ့်မည်၊ ယင်းမှာ သာမန်ဖြစ်စဉ်တစ်ခု ဖြစ်သည်။ အကယ်၍ လူတစ်ဦးသည် ချက်ချာပါးနပ်ပြီး ဆင်ခြင်တုံတရားရှိပါက၊ အပျက်သဘောဆောင်မှု ဖြစ်ပေါ်လာသည့်အခါ ချက်ချင်း သမ္မာတရားကို ရှာဖွေသင့်ပြီး၊ ယင်းကို ဖြေရှင်းရန် သမ္မာတရားအား လက်ခံခြင်း၊ ထိုသို့ဖြင့် အပျက်သဘောဆောင်ခြင်း ပြဿနာကို ယင်း၏ အရင်းအမြစ်မှ ဖြေရှင်းခြင်းနည်းလမ်းကို အသုံးပြုသင့်ပေသည်။ မကြာခဏ အပျက်သဘောဆောင်သောသူအားလုံးသည် သမ္မာတရားကို လက်မခံနိုင်သောကြောင့် ထိုသို့ဖြစ်ကြသည်။ အကယ်၍ သင်သည် သမ္မာတရားကို လက်မခံပါက၊ အပျက်သဘောဆောင်ခြင်းသည် သင့်ကို အမြဲတစေ အပျက်သဘောဆောင်စေပြီး၊ ဘုရားသခင်အပေါ် နာခံမှုမရှိခြင်း၊ စိတ်မကျေနပ်ခြင်းနှင့် နာကြည်းချက်ဟူသော ခံစားချက်များကို ဖြစ်ပေါ်စေလျက် ဘုရားသခင်ကို သင် အတိုက်အခံလုပ်ခြင်း၊ တိုက်ခိုက်ခြင်းနှင့် ဆူပူအော်ဟစ်ခြင်းတို့ကို ပြုလုပ်မိသည့်အထိ နတ်ဆိုးတစ်ကောင်ကဲ့သို့ သင့်ကို တွယ်ကပ်နေလိမ့်မည်။ ထိုအခါ သင်သည် အဆုံးသို့ ရောက်သွားလိမ့်မည်ဖြစ်ပြီး၊ သင်၏ အကျည်းတန်သောမျက်နှာသည် ဖော်ထုတ်ခြင်းခံရလိမ့်မည်။ လူတို့သည် သင့်ကို စတင် ဖော်ထုတ်သည်၊ သင့်ကို စတင် စိတ်ဖြာလေ့လာဆွေးနွေးပြီး သင့်ကို စတင် သရုပ်ဖော်သတ်မှတ်ကာ ကြောက်မက်ဖွယ်ကောင်းသော လက်တွေ့အရှိတရားနှင့် ရင်ဆိုင်ရသည့် ယခုအခါတွင်မှ သင်၏ မျက်ရည်များ စတင်ကျလာသည်။ ဤသည်မှာ သင်သည် ပြိုလဲပြီး စိတ်ပျက်အားငယ်မှုဖြင့် စတင်ရင်ဘတ်စည်တီးသည့်အချိန်ဖြစ်သည်။ ဘုရားသခင်၏ အပြစ်ဒဏ်ပေးခြင်းကို လက်ခံရန်သာ သင် စောင့်နေပေသည်။ အပျက်သဘောဆောင်ခြင်းသည် လူတို့ကို အားနည်းစေရုံသာမက၊ ယင်းသည် ၎င်းတို့အား ဘုရားသခင်နှင့်ပတ်သက်၍ စောဒကတက်စေသည်၊ ဘုရားသခင်ကို ဝေဖန်စေသည်၊ ဘုရားသခင်ကို ငြင်းပယ်စေပြီး ဘုရားသခင်ကို တိုက်ရိုက် တိုက်ခိုက်ကာ ကန့်ကွက်သည်အထိပင် ဖြစ်စေသည်။ ထို့ကြောင့်၊ အကယ်၍ တစ်စုံတစ်ဦး၏ အပျက်သဘောဆောင်မှုကို ဖြေရှင်းခြင်းသည် နှောင့်နှေးသွားပါက၊ ၎င်းတို့သည် ပြစ်မှားစော်ကားသော စကားများကို ထုတ်ဖော်ပြီး ဘုရားသခင်၏ စိတ်သဘောထားကို ပုန်ကန်ပြစ်မှားသည်နှင့်တစ်ပြိုင်နက်၊ အကျိုးဆက်များက အလွန်ပြင်းထန်သည်။ အကယ်၍ သင်သည် အဖြစ်အပျက်တစ်ခု၊ စကားတစ်ခွန်း၊ သို့မဟုတ် အတွေး သို့မဟုတ် သဘောထားအမြင်တစ်ခုကြောင့် အပျက်သဘောဆောင်ခြင်းထဲသို့ ကျရောက်ပြီး မကျေနပ်ချက်များ ထားရှိပါက၊ ဤသည်မှာ ထိုကိစ္စရပ်အပေါ် သင်၏ နားလည်မှုသည် လွဲချော်နေပြီး၊ သင်သည် ယင်းနှင့်ပတ်သက်၍ အယူအဆများနှင့် စိတ်ကူးများ ရှိနေသည်ကို ပြသပေသည်။ ဤကိစ္စရပ်အပေါ် သင်၏ အမြင်များက သမ္မာတရားနှင့် သေချာပေါက် မကိုက်ညီပေ။ ဤအချိန်တွင်၊ သင်သည် ဤမှားယွင်းသော အယူအဆများနှင့် စိတ်ကူးများကို တတ်နိုင်သမျှ အစောဆုံး အလျင်အမြန် ပြုပြင်ရန် ကြိုးစားလျက်၊ သမ္မာတရားကို ရှာဖွေပြီး ယင်းကို မှန်ကန်စွာ ရင်ဆိုင်ရန် လိုအပ်သည်။ သင့်ကိုယ်သင် ဤအယူအဆများဖြင့် ချည်နှောင်ခြင်းနှင့် လမ်းလွဲစေခြင်းကို ခံရကာ ဘုရားသခင်အပေါ် မနာခံခြင်း၊ စိတ်မကျေနပ်ခြင်းနှင့် နာကြည်းချက် အခြေအနေသို့ ကျရောက်စေရန် ခွင့်မပြုသင့်ပေ။ အပျက်သဘောဆောင်မှုကို ချက်ချင်းဖြေရှင်းခြင်းသည် အရေးကြီးပြီး၊ ယင်းကို လုံးဝဖြေရှင်းခြင်းသည်လည်း အလွန်အရေးကြီးသည်။ အပျက်သဘောဆောင်မှုကို ဖြေရှင်းရန် အကောင်းဆုံးနည်းလမ်းမှာ သမ္မာတရားကို ရှာဖွေခြင်း၊ ဘုရားသခင်၏ နှုတ်ကပတ်တော်များကို ပိုမိုဖတ်ရှုခြင်းနှင့် ဘုရားသခင်၏ ဉာဏ်အလင်းပေးခြင်းကို ရှာဖွေရန် သူ့ရှေ့မှောက်သို့ လာရောက်ခြင်းဖြစ်သည်။ တစ်ခါတစ်ရံ၊ သင်သည် သင်၏ အတွေးများနှင့် သဘောထားအမြင်များကို ယာယီအားဖြင့် ပြောင်းပြန်လှန်နိုင်ခြင်းမရှိ ဖြစ်ကောင်းဖြစ်နိုင်သော်လည်း၊ အနည်းဆုံးအနေဖြင့် သင်သည် မှားယွင်းနေကြောင်းနှင့် သင်၏ ဤအတွေးများသည် လွဲချော်နေကြောင်းကို သင်သိသင့်သည်။ ဤနည်းအားဖြင့်၊ အနိမ့်ဆုံးရလဒ်မှာ သင်၏ တာဝန်ကို ထမ်းဆောင်ရာတွင် ဤမှားယွင်းသော အတွေးများနှင့် အမြင်ရှုထောင့်များက သင်၏ သစ္စာစောင့်သိခြင်းကို ထိခိုက်လိမ့်မည်မဟုတ်၊ ဘုရားသခင်နှင့် သင်၏ ဆက်ဆံရေးကို ထိခိုက်လိမ့်မည်မဟုတ်သည့်အပြင်၊ သင်၏စိတ်နှလုံးကို ဖွင့်ဟပြီး ဆုတောင်းရန် ဘုရားသခင်ရှေ့မှောက်သို့ သင်လာရောက်ခြင်းကို ထိခိုက်လိမ့်မည်မဟုတ်ပေ။ အနည်းဆုံးအနေဖြင့်၊ ဤသည်မှာ စွမ်းဆောင်ရရှိရမည့် ရလဒ်ဖြစ်သည်။ သင်သည် အပျက်သဘောဆောင်မှုဖြင့် လွမ်းမိုးခြင်းခံရပြီး နာခံမှုမရှိသည့်အပြင် စိတ်မကျေနပ်ဖြစ်နေသည့်အခါ၊ ဘုရားသခင်အပေါ် စောဒကတက်မှုများကို ထားရှိသော်လည်း ဖြေရှင်းခြင်းအတွက် သမ္မာတရားကို မရှာဖွေလိုဘဲ၊ အမှန်တွင် သင်၏စိတ်နှလုံးက ဘုရားသခင်ထံမှ အလှမ်းဝေးနေပြီး သူ၏နှုတ်ကပတ်တော်များကို မဖတ်လိုတော့ သို့မဟုတ် ဆုမတောင်းလိုတော့သည့်အချိန်တွင် ဘုရားသခင်နှင့် သင်၏ ဆက်ဆံရေးက ပုံမှန်ဖြစ်သည်ဟု သင် တွေးထင်နေပါက၊ ပြဿနာသည် ပြင်းထန်လာပြီ မဟုတ်လော။ သင်က “ကျွန်ုပ် မည်မျှပင် အပျက်သဘောဆောင်နေပါစေ၊ ကျွန်ုပ်၏ တာဝန်ထမ်းဆောင်ခြင်းက အဟန့်အတားမဖြစ်ခဲ့သည့်အပြင် ကျွန်ုပ်၏အလုပ်ကိုလည်း ကျွန်ုပ် မစွန့်ပစ်ခဲ့ပါ။ ကျွန်ုပ်သည် သစ္စာစောင့်သိပါသည်”ဟု ဆိုသည်။ ဤစကားများသည် ခိုင်လုံသလော။ အကယ်၍ သင်သည် မကြာခဏ အပျက်သဘောဆောင်ပါက၊ ယင်းသည် ဖောက်ပြန်ပျက်စီးသော စိတ်သဘောထားတစ်ခုမျှသာ မဟုတ်ပေ။ ပို၍ပြင်းထန်သော ပြဿနာများ ရှိသည်။ သင်သည် ဘုရားသခင်နှင့်ပတ်သက်သည့် အယူအဆများရှိသည်၊ သူ့ကို သင် အထင်အမြင်လွဲမှားပြီး သင်ကိုယ်တိုင်နှင့် ဘုရားသခင်ကြားတွင် အတားအဆီးများ ဖန်တီးမိပြီးဖြစ်သည်။ အကယ်၍ သင်သည် ဤအရာကို ဖြေရှင်းရန် သမ္မာတရားကို မရှာဖွေပါက၊ အလွန်အန္တရာယ်များသည်။ လူတစ်ဦးသည် မကြာခဏ အပျက်သဘောဆောင်ပါက၊ ၎င်းအနေဖြင့် မိမိ၏တာဝန်ကို အဆုံးတိုင် သစ္စာစောင့်သိစွာနှင့် ဝတ်ကျေတမ်းကျေမရှိဘဲ ထမ်းဆောင်ကြောင်း မည်သို့ သေချာစေနိုင်မည်နည်း။ အကယ်၍ ဖြေရှင်းခြင်းမရှိပါက အပျက်သဘောဆောင်ခြင်းသည် သူ့အလိုလို ထွက်သွားနိုင်သလော သို့မဟုတ် ပျောက်ကွယ်သွားနိုင်သလော။ လူတစ်ဦးသည် ဖြေရှင်းချက်အတွက် သမ္မာတရားကို အချိန်မီ မရှာဖွေပါက၊ အပျက်သဘောဆောင်ခြင်းသည် ဆက်လက်ဖြစ်ပေါ်နေလိမ့်မည်ဖြစ်ပြီး ပို၍ဆိုးရွားလာရုံသာ ရှိလိမ့်မည်။ ယင်းက ဖြစ်ပေါ်စေသော အကျိုးဆက်များက ပို၍ဆိုးရွားလာရုံသာ ရှိမည်။ ၎င်းတို့သည် အပြုသဘောဆောင်သောဘက်သို့ လုံးဝ တိုးတက်ဖြစ်ပေါ်လိမ့်မည်မဟုတ်ဘဲ၊ ပို၍ဆိုးဝါးသောဘက်သို့သာ ကြီးထွားလာကြလိမ့်မည်ဖြစ်သည်။ ထို့ကြောင့်၊ အပျက်သဘောဆောင်မှု ဖြစ်ပေါ်လာသည့်အခါ၊ ဖြေရှင်းရန် သမ္မာတရားကို အမြန်ရှာဖွေရမည်။ ဤအရာကသာ သင်၏တာဝန်များကို သင် ကောင်းစွာထမ်းဆောင်နိုင်ကြောင်း သေချာစေသည်။ အပျက်သဘောဆောင်မှုကို ဖြေရှင်းခြင်းက အရေးကြီးပြီး၊ ယင်းကို နှောင့်နှေး၍မရပေ။

၂၀၂၁ ခုနှစ်၊ ဇွန်လ ၁၆ ရက်


ခေါင်းဆောင်များနှင့် အမှုဆောင်များ၏ တာဝန်များ (၁၈)

အချက် ၁၂- ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို တားဆီးပြီး ချုပ်ချယ်ကန့်သတ်ကာ အခြေအနေများကို ပြန်လည်ကောင်းမွန်အောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့ (အပိုင်း ၆)

အသင်းတော်အသက်တာကို နှောင့်ယှက်ပြီး အဖျက်အမှောင့်လုပ်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ

၁၀။ အခြေအမြစ်မရှိသော ကောလာဟလများကို ဖြန့်ဝေခြင်းနှင့်

ပြီးခဲ့သည့် စုဝေးပွဲတွင် ငါတို့သည် ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်ဖြစ်သည့် “ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို တားဆီးကာ ချုပ်ချယ်ကန့်သတ်ပြီး အခြေအနေများကို ပြန်လည်ကောင်းမွန်အောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့”ဟူသည်နှင့်ပတ်သက်၍ မိတ်သဟာယဖွဲ့ခဲ့ကြသည်။ အသင်းတော်အသက်တာတွင် ပေါ်ပေါက်သည့် ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများနှင့်ပတ်သက်၍၊ ငါတို့သည် ဤအရာများကို အချက်ဆယ့်တစ်ချက်အဖြစ် ခွဲခြားခဲ့သည်။ ၎င်းတို့ကို တစ်ဖန် ပြန်ဖတ်ကြည့်ကြစို့။ (ပထမအချက်၊ သမ္မာတရားကို မိတ်သဟာယဖွဲ့သည့်အခါ အကြောင်းအရာမှ မကြာခဏ သွေဖည်သွားခြင်း၊ ဒုတိယအချက်၊ လူတို့ကို အထင်အမြင်မှားစေပြီး ၎င်းတို့၏ လေးစားမှုကို ရယူရန် စကားလုံးများနှင့် အယူဝါဒများကို ပြောဆိုခြင်း၊ တတိယအချက်၊ အိမ်တွင်းရေးရာများကို တတွတ်တွတ် ပြောဆိုခြင်း၊ ပုဂ္ဂိုလ်ရေးဆိုင်ရာ အဆက်အသွယ်များ တည်ဆောက်ခြင်းနှင့် ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်ခြင်း၊ စတုတ္ထအချက်၊ အုပ်စုဖွဲ့ခြင်း၊ ပဉ္စမအချက်၊ အဆင့်အတန်းအတွက် ပြိုင်ဆိုင်ခြင်း၊ ဆဋ္ဌမအချက်၊ မလျော်ကန်သော ဆက်ဆံရေးများတွင် ပါဝင်ခြင်း၊ သတ္တမအချက်၊ အပြန်အလှန် တိုက်ခိုက်ခြင်းနှင့် စကားစစ်ထိုးခြင်း၊ အဋ္ဌမအချက်၊ အယူအဆများကို ဖြန့်ဝေခြင်း၊ နဝမအချက်၊ အပျက်သဘောဆောင်ခြင်းကို ပွင့်အံချခြင်း၊ ဒသမအချက်၊ အခြေအမြစ်မရှိသော ကောလာဟလများကို ဖြန့်ဝေခြင်းနှင့် ဆယ့်တစ်ချက်မြောက် ဆယ့်တစ်ချက်မြောက် ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် နှောင့်ယှက်ခြင်းတို့ ဖြစ်ပါသည်။) ပြီးခဲ့သည့်အကြိမ်က ငါတို့သည် နဝမအချက်နှင့်ပတ်သက်၍ မိတ်သဟာယဖွဲ့ခဲ့ကြသည်။ ယနေ့တွင် ဒသမအချက်ဖြစ်သည့် အခြေအမြစ်မရှိသော ကောလာဟလများကို ဖြန့်ဝေခြင်းနှင့်ပတ်သက်၍ ငါတို့ မိတ်သဟာယဖွဲ့ကြမည်။

က။ အခြေအမြစ်မရှိသော ကောလာဟလများကို ဖြန့်ဝေခြင်းနှင့်ဆိုင်သော သရုပ်သကန်များ

အခြေအမြစ်မရှိသော ကောလာဟလများကို ဖြန့်ဝေသည့် အဖြစ်အပျက်များသည် အသင်းတော်တွင် ဖြစ်ပွားပြီးဖြစ်သည်။ အချို့လူများသည် သမ္မာတရားကို မချစ်ကြသည့်အပြင် မိမိတို့၏ တာဝန်ကို ထမ်းဆောင်ရာတွင် သမ္မာတရားကို လက်တွေ့လုပ်ဆောင်ခြင်းအား အာရုံမစိုက်ကြပေ။ သမ္မာတရား စည်းမျဉ်းများနှင့် ဆက်စပ်သောကိစ္စရပ်များတွင်ဖြစ်စေ၊ ၎င်းတို့၏ ပုဂ္ဂိုလ်ရေးဆိုင်ရာ လိုက်စားမှုများတွင်ဖြစ်စေ၊ ၎င်းတို့သည် သမ္မာတရားကို ရှာဖွေခြင်းအား အာရုံမစိုက်ကြပေ။ ဤအရာများသည် ၎င်းတို့၏ စိတ်နှလုံးထဲတွင် နေရာမရှိပေ။ ဘုရားသခင်ကို ၎င်းတို့၏ ယုံကြည်ခြင်း၌၊ ၎င်းတို့သည် အတင်းအဖျင်းများနှင့် ပုဂ္ဂိုလ်ရေးဆိုင်ရာ အချက်အလက်များအကြောင်း စုံစမ်းမေးမြန်းရန်နှင့် ထူးဆန်းပြီး မူမမှန်သော ဇာတ်လမ်းများကို စုဆောင်းရန်သာ နှစ်သက်ကြသည်။ ၎င်းတို့ ပို၍ စိတ်အားထက်သန်သည့်အရာမှာ ဘုရားသခင်နှင့်လည်းကောင်း၊ ဘုရားသခင်၏ အမှုတော်နှင့်လည်းကောင်း ဆက်စပ်သော ကိစ္စရပ်များအပြင်၊ ဘုရားအိမ်တော်နှင့်လည်းကောင်း၊ အသင်းတော်၏ ခေါင်းဆောင်များနှင့် အမှုဆောင်များနှင့်လည်းကောင်း ဆက်စပ်သော ကိစ္စရပ်များကို စပ်စုခြင်းဖြစ်သည်မှာ အမှန်ပင် ဖြစ်၏။ တစ်ချိန်တည်းတွင်၊ ၎င်းတို့သည် မိမိတို့ကြားပြီးသည့် သို့မဟုတ် စိတ်ကူးထားသည့် လုံးဝမမှန်ကန်သောအရာများကို ဖြန့်ဝေလျက် အခြေအမြစ်မရှိစွာ အတင်းအဖျင်းများကို ဖြန့်ဝေရန် နှစ်သက်ကြသည့်အပြင်၊ ထိုသို့သောလူများသည် ဘုရားသခင်၏ နှုတ်ကပတ်တော်များကို ဖတ်ရှုခြင်းအား မနှစ်သက်ကြပေ။ ၎င်းတို့သည် ဆုတောင်းခဲပြီး စုဝေးပွဲများအတွင်းတွင် သမ္မာတရားကို မိတ်သဟာယဖွဲ့ခြင်း မရှိသလောက်ပင်ဖြစ်ကာ မိမိတို့၏ ကိုယ်ပိုင်အခြေအနေ၊ ပုဂ္ဂိုလ်ရေးဆိုင်ရာ လိုက်စားမှုများနှင့် ဝင်ရောက်မှု သို့မဟုတ် ဘုရားသခင်၏ အမှုတော်နှင့်ဆိုင်သော မိမိတို့၏ နားလည်သဘောပေါက်မှု စသည်တို့ကို ပြောခဲဆိုခဲသည်။ ၎င်းတို့သည် သမ္မာတရားကို မိတ်သဟာယဖွဲ့သောသူများ သို့မဟုတ် မိမိတို့၏ အတွေ့အကြုံဆိုင်ရာ သက်သေခံချက်ကို မိတ်သဟာယဖွဲ့သောသူများကိုလည်းကောင်း၊ ဤကိစ္စရပ်များကိုလည်းကောင်း စိတ်မဝင်စားကြသည်မှာ အမှန်ပင်ဖြစ်သည်။ သို့သော်လည်း၊ ဘုရားသခင်၏အမှုတော်က မည်သည့်အဆင့်သို့ ရောက်ရှိနေပြီဖြစ်ကြောင်း တစ်စုံတစ်ဦး ပြောဆိုသည်ကို ၎င်းတို့ ကြားသည်နှင့်တစ်ပြိုင်နက် သို့မဟုတ် ကပ်ဘေးများ၊ လူတို့၏ ပန်းတိုင်များ၊ ဘုရားသခင်က သူ၏ပုံသဏ္ဌာန်ကို ပြောင်းလဲခြင်း စသည်တို့နှင့်ပတ်သက်သည့် အကြောင်းအရာကို ဘုရားသခင်၏ နှုတ်ကပတ်တော်များထဲတွင် တွေ့မြင်သည်နှင့်တစ်ပြိုင်နက်၊ ၎င်းတို့၏ မျက်လုံးများ ရုတ်တရက် လင်းလက်လာပြီး ၎င်းတို့ အထူးပင် အာရုံစိုက်လာကြသည်။ ဤနှုတ်ကပတ်တော်များကို ၎င်းတို့ ဖတ်ရှုသည်နှင့်တစ်ပြိုင်နက်၊ သို့မဟုတ် ကြားသည်နှင့်တစ်ပြိုင်နက်၊ ၎င်းတို့၏ စိတ်ဝင်စားမှုက ချက်ချင်း နှိုးဆွခြင်းခံရသည်။ ဤလူတို့၏ သရုပ်သကန်များမှ အကဲဖြတ်ရလျှင်၊ ၎င်းတို့သည် သမ္မာတရားကို လိုက်စားရန် သို့မဟုတ် မိမိတို့၏ တာဝန်ကို ထမ်းဆောင်ပြီး ဘုရားသခင်နောက်သို့လိုက်ရန် ဘုရားသခင်ကို ယုံကြည်ခြင်းမဟုတ်သည့်အပြင်၊ ဘုရားသခင်ကို ကျိုးနွံနာခံပြီး ဝတ်ပြုကိုးကွယ်ရန်လည်း သေချာပေါက် မဟုတ်ကြောင်း သိသာထင်ရှားပေသည်။ ၎င်းတို့သည် ဘုရားအိမ်တော်သို့လာပြီး တာဝန်တစ်ခုတလေကို ထမ်းဆောင်ရန် မစဉ်းစားကြပေ။ ၎င်းတို့သည် အတင်းအဖျင်းအချို့ကို စပ်စုပြီး စုဆောင်းရန် သို့မဟုတ် ကောလာဟလအချို့ကို ဖြန့်ဝေရန်သာ အလိုရှိကြသည်။ ၎င်းတို့သည် ဤလုပ်ဆောင်မှုများတွင် ပျော်မွေ့ကြပြီး ဘုရားအိမ်တော်၏ အတွေ့အကြုံဆိုင်ရာ သက်သေခံချက်များ၊ ဓမ္မတေးများနှင့် ရုပ်ရှင်များကို လုံးဝ စိတ်ဝင်စားမှုမရှိကြပေ။ ၎င်းတို့သည် ဘာသာရေးလောကရှိ အန္တိခရစ် အင်အားစုများက ဘုရားအိမ်တော်၊ အသင်းတော်၏အလုပ်နှင့် လူ့ဇာတိခံယူသော ဘုရားသခင်တို့အကြောင်း ပြုလုပ်ထားကြသည့် ဖော်ပြချက်များနှင့် အကဲဖြတ်ချက်များကို စုစည်းရန် အွန်လိုင်းတက်ရသည်ကိုသာ နှစ်သက်ကြသည်။ ၎င်းတို့သည် ဘုရားအိမ်တော်မှ ဗီဒီယိုများကို ရံဖန်ရံခါ ကြည့်လျှင်ပင်၊ ယင်းမှာ မိမိတို့၏ ကိုယ်ပိုင်ပြဿနာများကို ဖြေရှင်းရန် သမ္မာတရားကို ရှာဖွေလိုသည့် အတွင်းစိတ်တောင့်တမှုကြောင့် မဟုတ်ပေ။ သို့ဆိုလျှင် ၎င်းတို့သည် မည်သည့်အရာကို ကြည့်ကြသနည်း။ ၎င်းတို့သည် ဗီဒီယိုများအောက်ရှိ မှတ်ချက်များကို ကြည့်ကြပြီး မိမိတို့ဖတ်ရှုသည့်အရာကို စိစိစစ်စစ်ကြသည်။ ၎င်းတို့သည် အသင်းတော်မှ ညီအစ်ကိုမောင်နှမများ၏ မှတ်ချက်များကို ကျော်သွားကြသော်လည်း ဘာသာရေးလောကနှင့် ဘာသာတရားမရှိသူများထံမှ မှတ်ချက်များကိုမူ အထူးစိတ်ဝင်စားကြသည်။ အချို့အရာများကို ရှာဖွေတွေ့ရှိရန် ကြိုးစားလျက် အဆင်းနီသော နဂါးကြီးထံမှ မှတ်ချက်များနှင့် ဖော်ပြချက်များကိုပင် ၎င်းတို့က သီးသန့်ကြည့်ရှုကြသည်။ ဤအပျက်သဘောဆောင်သော ဝါဒဖြန့်မှုများ၊ ဖော်ပြချက်များနှင့် လုပ်ကြံဖန်တီးထားသော ကောလာဟလများကို ၎င်းတို့ မြင်သောအခါ၊ ၎င်းတို့သည် သမ္မာတရားကို မရှာဖွေသည့်အပြင် ယင်းတို့ကို ပိုင်းခြားခြင်း မရှိကြပေ။ ထိုအစား၊ ၎င်းတို့သည် ဤအပျက်သဘောဆောင်သော မှတ်ချက်များနှင့် ဖော်ပြချက်အချို့ကို လက်ခံပင်လက်ခံနိုင်ပြီး၊ အဖြစ်မှန်များအဖြစ် မှတ်ယူကြသည်။ အပြုသဘောဆောင်သော မှတ်ချက်များ မည်မျှပင်ရှိပါစေ၊ ၎င်းတို့သည် ဖတ်ရှုရန် မလိုလားကြသည့်အပြင် မှန်သည်ဟုလည်း မယုံကြည်ကြပေ။ ထိုအပျက်သဘောဆောင်သော မှတ်ချက်များ သို့မဟုတ် ကောလာဟလများသာ ၎င်းတို့၏ အာရုံကို ဆွဲဆောင်ပြီး ၎င်းတို့၏ အာသီသကို လှုံ့ဆော်ပေးသည်။ ဤအပျက်သဘောဆောင်သော မှတ်ချက်များကို ၎င်းတို့ မြင်သည့်အခါတိုင်း၊ ၎င်းတို့သည် စိတ်ထဲတွင် အလွန် အားရကျေနပ်ပြီး နှစ်သိမ့်မှုရသည်ဟု ခံစားရသည်။ ၎င်းတို့သည် လောကတွင်၊ ဘာသာရေးလောကတွင် သို့မဟုတ် အွန်လိုင်းတွင် ပျံ့နှံ့နေသည့် လုံးလုံးလျားလျား မမှန်ကန်သော ကောလာဟလများနှင့် ဝေဖန်ချက်များ၊ ဘုရားသခင်ကို တိုက်ခိုက်ခြင်းများနှင့် အသရေဖျက်ခြင်းများကိုပင် အထူးစိတ်ဝင်စားကြပြီး၊ ဤအရာများကို အမြဲတစေ လုံ့လဝီရိယရှိစွာ လေ့လာကာ စုဆောင်းကြသည်။ ဆန့်ကျင်ဘက်အားဖြင့်၊ ၎င်းတို့သည် ဘုရားသခင်၏ နှုတ်ကပတ်တော်များ၊ တရားဒေသနာများနှင့် မိတ်သဟာယများ၊ ညီအစ်ကိုမောင်နှမများ၏ အတွေ့အကြုံဆိုင်ရာ သက်သေခံချက်များနှင့် အခြားထိုသို့သောအရာများကို လုံးဝ စိတ်ဝင်စားမှုမရှိကြပေ။ သို့ဖြစ်၍၊ အခြားသူများက စုဝေးပွဲများအတွင်းတွင် ဘုရားသခင်၏ နှုတ်ကပတ်တော်များကို ဖတ်ရှုသည့်အခါ၊ သမ္မာတရားကို မိတ်သဟာယဖွဲ့ပြီး အတွေ့အကြုံဆိုင်ရာ သက်သေခံချက်ကို မျှဝေသည့်အခါတွင်၊ ၎င်းတို့သည် အလွန်အမင်း မနှစ်မြို့မှုကို ခံစားရပြီး၊ ဤအရာများကို အနှောင့်အယှက်ပေးသောအရာများနှင့် မလိုလားအပ်သော အများဖြစ်သည်ဟု ရှုမြင်ကြသည်။ ၎င်းတို့၏ စိတ်နှလုံးထဲတွင် သမ္မာတရားကို မိတ်သဟာယဖွဲ့ခြင်းနှင့် မိမိကိုယ်ကို သိရှိခြင်းအကြောင်း ပြောဆိုခြင်းကို အထူးပင် မနှစ်မြို့ကြပေ။ သို့ဆိုလျှင် ၎င်းတို့သည် မည်သည့်အရာကို ကြားလိုကြသနည်း။ ၎င်းတို့သည် ဝိညာဉ်ရေးရာနယ်ပယ်မှ နက်နဲသောအရာများဖြစ်စေ၊ ဘာသာရေးလောကမှ ပျံ့နှံ့နေသော ကောလာဟလများ သို့မဟုတ် အတင်းအဖျင်းများဖြစ်စေ၊ ထူးဆန်းပြီး ယုတ္တိနှင့်မညီသောအရာများကိုသာ ကြားလိုကြသည်။ ၎င်းတို့သည် ဤအရာများကို နားထောင်ရန်သာ လိုလားကြသည်။ ၎င်းတို့၏ စိတ်နှလုံးများသည် ဤအပျက်သဘောဆောင်သော အရာများဖြင့် ပြည့်နှက်ပြီး နေရာယူထားကာ မည်သူကမျှ ဤအပျက်သဘောဆောင်သော အရာများကို ၎င်းတို့ထံမှ ယူဆောင်သွားနိုင်ခြင်း သို့မဟုတ် ဖယ်ရှားနိုင်ခြင်း မရှိပေ။ ဤသည်မှာ အဘယ်ကြောင့်နည်း။ အဘယ်ကြောင့်ဆိုသော် ၎င်းတို့သည် ထိုအရာများကို အလွန် စိတ်ဝင်စားပြီး နှစ်သက်လွန်းကြသောကြောင့် ဖြစ်သည်။ ထို့ကြောင့်၊ ၎င်းတို့သည် ညီအစ်ကိုမောင်နှမများအကြားတွင် ရှိသည့်အခါ၊ အထူးသဖြင့် စုဝေးပွဲများအတောအတွင်းတွင်၊ ၎င်းတို့သည် အခြေအမြစ်မရှိသော အတင်းအဖျင်းအချို့ကို ပြောဆိုရန်နှင့် အွန်လိုင်းတွင် ၎င်းတို့တွေ့ရှိသည့် ဘုရားအိမ်တော်နှင့် အသင်းတော်နှင့်ပတ်သက်သော အပျက်သဘောဆောင်သည့် မှတ်ချက်အချို့ကိုပင် ဖြန့်ဝေရန် နှစ်သက်ကြသည်။ ဤလူများသည် ဤကောလာဟလများကို အလွန်အမင်း စိတ်ဝင်စားကြသည်။ ဤအရာများကို ဖြန့်ဝေခြင်းသည် အခြားသူများအတွက် အကျိုးမရှိကြောင်း ၎င်းတို့ ရှင်းလင်းစွာ သိရှိသော်လည်း၊ ၎င်းတို့သည် မိမိတို့ကိုယ်ကို မထိန်းချုပ်နိုင်သည့်အပြင်၊ ထိုအရာများကို မရမက ဖြန့်ဝေကြသည်။ ဤကောလာဟလများနှင့် အပျက်သဘောဆောင်သော ဝါဒဖြန့်မှုများကို ဖြန့်ဝေရန် အခွင့်အရေးများကို ၎င်းတို့ ရှာဖွေဖို့ လိုအပ်လျှင်ပင် သို့မဟုတ် ထိုသို့သောအရာများကို စုဆောင်းရင်း အချိန်ကုန်ခံရန် လိုအပ်လျှင်ပင် သို့မဟုတ် ထိုသို့သောအရာများကို လုပ်ကြံဖန်တီးရန် မိမိတို့၏ဉာဏ်ကို အသုံးပြုဖို့ လိုအပ်လျှင်ပင်၊ ၎င်းတို့သည် ဤတွက် မမောမပန်းနိုင် စိတ်အားထက်သန်နေဆဲ ဖြစ်သည်။ အကယ်၍၊ အသင်းတော်တစ်ခုတွင်၊ အသင်းတော်ခေါင်းဆောင်များသည် ညံ့ဖျင်းသော အစွမ်းအစရှိပြီး လက်တွေ့အလုပ်ကို မလုပ်ဆောင်နိုင်လျှင် သို့မဟုတ် လူတို့ကို မပိုင်းခြားနိုင်လျှင်၊ ကောလာဟလများနှင့် မှားယွင်းသော အယူအဆများကို ဖြန့်ဝေသည့်လူများ ရှိသည်နှင့်တစ်ပြိုင်နက်၊ အသင်းတော်အသက်တာသည် နှောင့်ယှက်ခံရပြီး ထိခိုက်ခံရလိမ့်မည်ဖြစ်ကာ အချို့လူများသည် ဤပုဂ္ဂိုလ်များ၏ အထင်အမြင်မှားစေခြင်းနှင့် ထိန်းချုပ်ခြင်းကိုပင် ခံရလိမ့်မည်။ အဘယ်ကြောင့် လူများစွာတို့သည် အခြားသူများ၏ နှောင့်ယှက်ခြင်းနှင့် အထင်အမြင်မှားစေခြင်းကို မကြာခဏ ခံရနိုင်သနည်း။ အကြောင်းရင်းတစ်ခုမှာ ၎င်းတို့သည် သမ္မာတရားကို နားမလည်သည့်အပြင် ဘုရားအိမ်တော်ကို အသရေဖျက်သည့် ကောလာဟလများနှင့်ပတ်သက်၍ ပိုင်းခြားသိမြင်မှု မရှိသောကြောင့် ဖြစ်သည်။ နောက်တစ်ခုမှာ ယုံကြည်သည်မှာ မကြာသေးသည့် ညီအစ်ကိုမောင်နှမအချို့သည် ဝိညာဉ်ရင့်ကျက်မှု နုနယ်ကြပြီး၊ ရူပါရုံဆိုင်ရာ သမ္မာတရားကို နားမလည်ကြသည့်အပြင်၊ ဘုရားသခင်၏ လူ့ဇာတိခံယူခြင်း၊ နောက်ဆုံးသောကာလ၌ ဘုရားသခင်၏ တရားစီရင်ခြင်းအမှုတော်နှင့် လူတို့ကို ကယ်တင်ရန် ဘုရားသခင်၏ ရည်ရွယ်ချက်တို့နှင့်ပတ်သက်၍ မသဲမကွဲဖြစ်နေကြသောကြောင့် ဖြစ်သည်။ ၎င်းတို့သည် ဤအရာများကို ရှင်းလင်းစွာ မသိမြင်နိုင်ကြသည့်အပြင်၊ ဤအမှုတော်အဆင့်သည် ဘုရားသခင်၏ ပေါ်ထွန်းခြင်းနှင့် အမှုတော် ဟုတ်မဟုတ်ဟူသည်ကို မသေချာကြပေ။ အကျိုးဆက်အနေဖြင့်၊ ၎င်းတို့တွင် စစ်မှန်သော ယုံကြည်ခြင်းမရှိသည့်အပြင် ဘုရားသခင်နောက်သို့ ၎င်းတို့ မည်မျှကြာအောင် လိုက်နိုင်မည်ကိုပင် မသိကြပေ။ အလိုလိုဖြင့်၊ ၎င်းတို့သည် ကောလာဟလများကို ဖြန့်ဝေသောသူတို့၏ အထင်အမြင်မှားစေခြင်း၊ လွှမ်းမိုးခြင်းနှင့် ထိန်းချုပ်ခြင်းတို့ကိုလည်း အလွန် လွယ်ကူစွာ ခံရလေသည်။

ခ။ အခြေအမြစ်မရှိသော ကောလာဟလများကို ဖြန့်ဝေခြင်း၏ အနှစ်သာရမှာ စာတန်၏ အစေခံတစ်ဦးအဖြစ် ပြုမူဆောင်ရွက်ခြင်း ဖြစ်သည်

အခြေအမြစ်မရှိသော ကောလာဟလများကို ဖြန့်ဝေသည့် ဤလူတို့သည် သမ္မာတရားနှင့် ဘုရားသခင်၏ နှုတ်ကပတ်တော်များကို မယုံကြည်သည်သာမက၊ အမှားနှင့်အမှန်ကိုလည်း မပိုင်းခြားနိုင်ကြပေ။ ၎င်းတို့သည် အပြုသဘောဆောင်သော အရာများကို အမြဲတစေ သံသယဝင်တတ်ပြီး ကောလာဟလများနှင့် နတ်ဆိုးဆန်သော စကားများကို လွယ်ကူစွာ လက်ခံယုံကြည်တတ်ကြသည်။ ဤလူတို့သည် ဘုရားသခင်ကို ယုံကြည်ပြီး ဘုရားသခင်နောက်သို့ လိုက်သည်ဟု အခိုင်အမာဆိုကြသော်လည်း၊ ဘုရားသခင်နှင့် အသင်းတော်ကို အသရေဖျက်သည့် ကောလာဟလများကို ဖြန့်ဝေနေကြဆဲဖြစ်ပြီး၊ ၎င်းတို့ စုဆောင်းထားသည့် အမျိုးမျိုးသော ကောလာဟလများကို ညီအစ်ကိုမောင်နှမများထံ ဖြန့်ဝေကာ၊ ယင်းတို့ကို နေရာတိုင်းတွင် လက်လွတ်စပယ်နှင့် ထပ်ခါတလဲလဲ ဖြန့်ဝေပြီး လူသိရှင်ကြား ကြေညာသည်အထိပင် ပြုလုပ်ကြသည်။ ဤအချက်မှနေ၍ ဤလူတို့သည် သမ္မာတရားကို မချစ်ကြသည့်အပြင် ဘာသာတရားမရှိသူများ၏ နတ်ဆိုးဆန်သော စကားများကိုသာ ယုံကြည်ကြကြောင်း သိသာထင်ရှားပေသည်။ တင်းတင်းကျပ်ကျပ်ဆိုရလျှင် ၎င်းတို့သည် ဘုရားသခင် ရွေးချယ်ထားသောလူများ လုံးဝမဟုတ်ကြသည့်အပြင် ဘုရားအိမ်တော်၏ အဖွဲ့ဝင်များ မဟုတ်ကြပေ။ သို့ဆိုလျှင် ၎င်းတို့သည် အဘယ်အရာများ ဖြစ်ကြသနည်း။ တိတိကျကျဆိုရလျှင်၊ ဤလူများသည် မယုံကြည်သူများဖြစ်ကြသည်၊ စာတန်၏ အစေခံများ ဖြစ်ကြသည်။ အချို့လူများက “စာတန်၏ အစေခံများသည် စီစီပီက စေလွှတ်ထားသော သူလျှိုများဖြစ်ကြသလော။ သူတို့သည် ဘုရားအိမ်တော်သို့ စိမ့်ဝင်နေသော အေးဂျင့်များဖြစ်ကြသလော” ဟု ပြောဆိုကြသည်။ သေချာပေါက် မဟုတ်ပေ။ ထိုအေးဂျင့်များနှင့် သူလျှိုများကို ပိုင်းခြားရန် လွယ်ကူသော်လည်း၊ ကောလာဟလများကို ဖြန့်ဝေသည့် ဤလူတို့သည် အပေါ်ယံအားဖြင့် စစ်မှန်သော ယုံကြည်သူများဖြစ်သည့်ပုံပေါ်ကြသည်။ သို့သော်လည်း၊ ၎င်းတို့သည် သမ္မာတရားကို မလိုက်စားကြသည့်အပြင် မကြာခဏ စာတန်၏ နှုတ်သံများအဖြစ် ဆောင်ရွက်ကာ၊ စာတန်၏ကိုယ်စား ဘုရားသခင်ကို အသရေဖျက်ပြီး တိုက်ခိုက်သည့် စကားများကို ဖြန့်ဝေလျက်၊ အသင်းတော်နှင့် ဘုရားအိမ်တော်အကြောင်း ၎င်းလုပ်ကြံဖန်တီးသည့် ကောလာဟလများကို ဖြန့်ဝေကြသည်။ ဤအချက်ကို အခြေခံ၍ အကဲဖြတ်သည့်အခါ၊ ၎င်းတို့ကို မည်သူက စေလွှတ်သည်ဖြစ်စေ၊ ဤလူများသည် စာတန်၏ အစေခံများဖြစ်ကြသည် မဟုတ်လော။ (ဟုတ်ပါသည်။) ဤကောလာဟလများကို ၎င်းတို့က တက်ကြွစွာ စုဆောင်းခဲ့သည်ဖြစ်စေ သို့မဟုတ် မထုံတက်သေးကြားခဲ့ရသည်ဖြစ်စေ၊ ဤလူတို့သည် သမ္မာတရားကို ရှာဖွေခြင်းနှင့် ယင်းတို့ကို ပိုင်းခြားခြင်းအကြောင်းအား မစဉ်းစားဘဲ၊ ထိုအစား ယင်းတို့ကို အဖြစ်မှန်များအဖြစ် ယုံကြည်ကြလေသည်။ ၎င်းတို့သည် မရိုးဖြောင့်စွာနှင့် သိမ်းမနိုင်သိမ်းမရဖြစ်စွာ ယင်းတို့ကို ဖြန့်ဝေကာ ပျံ့နှံ့စေပြီး ထိုသို့လုပ်ဆောင်သည်မှာ တစ်နေရာတည်းတွင် မဟုတ်၊ အခါသမယတစ်မျိုးတည်းတွင် မဟုတ်ပေ။ ဤကောလာဟလများကို ဖြန့်ဝေရာတွင် ၎င်းတို့၏ ရည်ရွယ်ချက်မှာ ပိုများသောလူတို့ကို ထိုအရာများအား သိရှိလာစေရန်၊ အားနည်းသူများကို သာ၍ပင် အားနည်းသွားစေရန်နှင့် အားကြီးပြီး ဘုရားသခင်အပေါ် ယုံကြည်ခြင်းရှိသူများကို ကောလာဟလများကြောင့် ဘုရားသခင်နှင့် သူ၏အမှုတော်ကို သံသယဝင်လာစေရန် ဖြစ်သည်။ ယင်းမှာ လူတိုင်းကို သမ္မာတရား၊ ဘုရားသခင်၏ နှုတ်ကပတ်တော်များ၊ ဘုရားသခင်၏ အမှုတော်နှင့် ကယ်တင်ခြင်းခံရခြင်းတို့ကို စိတ်မဝင်စားတော့စေရန်ဖြစ်ပြီး၊ ထိုအစား လူတို့ စုဝေးသည့်အခါတိုင်း၊ ဤအပျက်သဘောဆောင်သော အရာများအကြောင်းကို ပြောဆိုကြရန် အလို့ငှာ၊ ဤပုဂ္ဂိုလ်များ ကိုယ်တိုင်ကဲ့သို့ပင်၊ အမျိုးမျိုးသော ကောလာဟလများနှင့် အပျက်သဘောဆောင်သော ဝါဒဖြန့်မှုများကို စိတ်ဝင်စားလာစေရန် ဖြစ်သည်။ ပုံမှန်လူများသည်လည်းကောင်း၊ လူ့သဘာဝနှင့် ဆင်ခြင်တုံတရားရှိသော လူတို့သည်လည်းကောင်း ထိုသို့သောအရာများကို လုပ်ဆောင်ကြမည်လော။ လူအများစုသည် ကောလာဟလများ သို့မဟုတ် အမျိုးမျိုးသော အပျက်သဘောဆောင်သည့် ဝါဒဖြန့်မှုများကို ကြားသည့်အခါ၊ ကောလာဟလများက မှန်သည်ဖြစ်စေ မှားသည်ဖြစ်စေ မသိလျှင်ပင်၊ ဘုရားသခင်၌ ၎င်းတို့၏ ယုံကြည်ခြင်းနှင့် ၎င်းတို့၌ရှိသော ဘုရားသခင်ကို ကြောက်ရွံ့သော စိတ်နှလုံးအနည်းငယ်ကြောင့်၊ ၎င်းတို့သည် ဆုတောင်းပြီး သမ္မာတရားကို ရှာဖွေရန် ဘုရားသခင်ရှေ့မှောက်သို့ လာကြလိမ့်မည်။ ၎င်းတို့သည် ကောလာဟလများ၏ လွှမ်းမိုးခြင်းကို ခံရပြီး အနည်းငယ် အားနည်းကာ သံသယဝင်လျှင်ပင်၊ ယင်းသည် ၎င်းတို့၏ တာဝန်ထမ်းဆောင်ခြင်း သို့မဟုတ် ၎င်းတို့၏ ဘုရားသခင်နောက်သို့လိုက်ခြင်းအား ထိခိုက်မည် မဟုတ်ပေ။ ၎င်းတို့သည် မိမိတို့၏ လျှာများကို စောင့်စည်းရန်နှင့် ဘုရားသခင်ကို အတိုက်အခံလုပ်သော သို့မဟုတ် ပုန်ကန်ပြစ်မှားသော အမှုများကို လုပ်ဆောင်ခြင်းအား ရှောင်ရှားရန် မိမိတို့ကိုယ်ကိုပင် သတိပေးကြလိမ့်မည်။ ဤသို့သော လုပ်နည်းကိုင်နည်းမျိုးသည် ညီအစ်ကိုမောင်နှမအများစု စွမ်းဆောင်ရရှိနိုင်သည့်အရာတစ်ခု ဖြစ်သည်။ လူတို့၌ လူ့သဘာဝအချို့၊ စစ်မှန်သော ယုံကြည်ခြင်းအနည်းငယ်နှင့် ဘုရားသခင်ကို ကြောက်ရွံ့သော စိတ်နှလုံးအနည်းငယ် ရှိသရွေ့၊ ဤအရာကို ၎င်းတို့ စွမ်းဆောင်ရရှိနိုင်သည်။ လူတို့သည် ဘုရားသခင် တည်ရှိသည်ကို ယုံကြည်သည့်အတွက်၊ ဘုရားသခင် လုပ်ဆောင်သမျှ မှန်ကန်သည်ကို ၎င်းတို့ ယုံကြည်သင့်သည်။ ယင်းကို ဘုရားသခင်က လုပ်ဆောင်ထားသည့်အတွက်၊ လူတို့သည် ယင်းနှင့်ပတ်သက်၍ မည်သည့်အကဲဖြတ်မှုကိုမျှ မပြုလုပ်သင့်ပေ။ ၎င်းတို့သည် “အသင်းတော်ပြင်ပမှ ကောလာဟလများက မည်သည့်အရာကို ပြောဆိုသည်ဖြစ်စေ၊ ကျွန်ုပ်သည် ယင်းတို့ကို ယုံကြည်၍မရသည့်အပြင်၊ ယင်းတို့ကို သေချာပေါက် ဖြန်ဝေ၍မရပါ။ ကျွန်ုပ်၏ စိတ်နှလုံးထဲတွင် အနည်းငယ် အားနည်းပြီး တုန်လှုပ်သည်ဟု ခံစားရလျှင်ပင်၊ ဘုရားသခင်၏ တည်ရှိမှုကို ကျွန်ုပ် မငြင်းပယ်ရပါ” ဟု သေချာနေသင့်သည်။ အကယ်၍ တစ်ဦးတစ်ယောက်သည် ဘုရားသခင်၏ တည်ရှိမှုကို ယုံကြည်လျှင်၊ ဘုရားသခင် လုပ်ဆောင်သမျှ မှန်ကန်သည်ကို ယုံကြည်သင့်သည်။ ၎င်းတို့သည် ဘုရားသခင်၏ တည်ရှိမှုကို ယုံကြည်လျှင်၊ ဘုရားသခင်ကို ကြောက်ရွံ့ရိုသေသော စိတ်နှလုံးရှိသင့်သည်။ ဤသည်မှာ လုံးဝမှန်ကန်သည်။ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံးရှိသောကြောင့်၊ မည်သည့်ကောလာဟလများကို ၎င်းတို့ ကြားသည်ဖြစ်စေ၊ ၎င်းတို့သည် မိမိတို့၏ နုတ်များကို စောင့်စည်းကြလိမ့်မည်၊ ကောလာဟလများကို ဖြန့်ဝေသူများ ဖြစ်လာမည်မဟုတ်၊ စာတန်၏ ပရိယာယ်များကြောင့် သိမ်းသွင်းခြင်းမခံရသည့်အပြင် စာတန်၏ အကြံအစည်များအတွက် လှည့်စားခြင်းခံရမည် မဟုတ်ပေ။ ဤသည်မှာ လူအများစု လွယ်ကူစွာ စွမ်းဆောင်နိုင်သည့်အရာတစ်ခု မဟုတ်လော။ (ဟုတ်ပါသည်။) သင်သည် ပုံမှန် စဉ်းစားတွေးခေါ်မှုနှင့် ဆင်ခြင်တုံတရားကို ပိုင်ဆိုင်သောကြောင့် ကောလာဟလများကို သင် ကြားသည့်အခါ၊ ယင်းတို့ကို ဖြန့်ဝေခြင်း ရှိမရှိဟူသည်မှာ သင်၏အပေါ်တွင်သာ လုံးလုံးမူတည်သည်။ အခြားတစ်ဦးတလေက သင့်ကို ထိန်းချုပ်နေသလော။ (မထိန်းချုပ်ပါ။) သို့ဆိုလျှင်၊ ဤကောလာဟလများကို ကြားပြီးနောက်၊ လူတို့သည် ယင်းတို့ကို မည်သို့ကိုင်တွယ်သင့်သည်၊ စည်းမျဉ်းများ၊ လူ့သဘာဝနှင့် ဆင်ခြင်တုံတရားတို့နှင့် ကိုက်ညီရန်အလို့ငှာ ယင်းတို့ကို မည်သို့သဘောထားပြီး လက်တွေ့လုပ်ဆောင်သင့်သည်ဟူသည်တို့ကို ရှင်းလင်းနေသင့်သည် မဟုတ်လော။ လူတိုင်းသည် ဤပိုင်းခြားနိုင်စွမ်း အနည်းငယ် ရှိသင့်ပြီး အခြားသူများ၏ သင်ကြားပေးခြင်း မလိုအပ်ဘဲ ဤကျင့်သုံးနည်းနှင့် ကျင့်သုံးရာလမ်းကြောင်းကို နားလည်သင့်သည်။ ကလေးများပင်လျှင် အတင်းအဖျင်း မဖြန့်ဝေရသည်ကိုလည်းကောင်း၊ ယင်းမှာ ရိုသေမှုမရှိခြင်း၊ ကိုယ်ကျင့်တရားမရှိခြင်းနှင့် သွေးခွဲခြင်းဖြစ်သည့်အပြင်၊ လူတစ်ဦးသည် ဤသို့သောလူစားမျိုး မဖြစ်သင့်သည်ကိုလည်းကောင်း သိကြသည်။ ဤသည်တို့မှာ ပုံမှန် ဆင်ခြင်တုံတရားရှိသော လူတို့ ပိုင်ဆိုင်သင့်သည့် အတွေးအခေါ်များနှင့် အပြုအမူ ဖြစ်သည်။ သို့သော်လည်း၊ ထိုသို့သော ဆင်ခြင်တုံတရား ကင်းမဲ့သည့်အပြင်၊ သာ၍ပင် ကြီးမားသော အတိုင်းအတာအထိ ထိုသို့သော လူ့သဘာဝ ကင်းမဲ့သည့် လူစားတစ်မျိုး ရှိသည်။ ဤအရာက ၎င်းတို့အား ဤအရာများကို ကြားပြီးနောက် မိမိတို့နှင့် ရင်းနှီးသူများထံ ကောလာဟလများနှင့် အပျက်သဘောဆောင်သော ဝါဒဖြန့်မှုများကို တတ်နိုင်သမျှ အမြန်ဆုံး ဖြန့်ဝေလိုစေသည်၊ သို့မှသာ လူတိုင်းက ယင်းတို့ကို အတူတကွ စိစစ်၊ ဝေဖန်ပြီး စိတ်ဝင်စားအောင် တန်ဆာဆင်နိုင်မည်ဖြစ်ကာ၊ ထို့နောက် ဤကောလာဟလများကို ပိုမိုကျယ်ပြန့်သော ပရိသတ်ထံ ဖြန့်ဝေနိုင်မည် ဖြစ်သည်။ ၎င်းတို့က “ဤသည်မှာ အလွန်ကောင်းသည် မဟုတ်လော။ ဤသည်မှာ အသက်ဝင်သည် မဟုတ်လော။ အသင်းတော်အသက်တာသည်သာ ဤအကြောင်းအရာနှင့် ပြည့်နေမည်ဆိုလျှင်၊ စိုပြည်ဆန်းစုံလိုက်မည့် ဖြစ်ခြင်းပါတကား။ လူတို့သည် အလွန်များသော အသိပညာကို ရရှိကြလိမ့်မည်ပါတကား”ဟု တွေးထင်ကြသည်။ ဤသည်တို့မှာ မည်သည့် အတွေးများနှင့် သဘောထားအမြင်များ ဖြစ်ကြသနည်း။ ဤသည်တို့မှာ လူဆိုးတစ်ဦး၏ အတွေးများနှင့် သဘောထားအမြင်များ မဟုတ်လော။ ဤသည်မှာ မည်သည့် ဆင်ခြင်တွေးခေါ်မှုစနစ်မျိုး ဖြစ်သနည်း။ ၎င်းတို့သည် ပရမ်းပတာအခြေအနေဖြစ်ဖို့အတွက် အရူးအမူးလိုချင်သောသူများ မဟုတ်လော။ ၎င်းတို့သည် အခြားသူများ အဆင်ပြေသည်ကို မမြင်လိုကြသည် မဟုတ်လော။ ၎င်းတို့၏ စိတ်နှလုံးထဲတွင်၊ ၎င်းတို့သည် ညီအစ်ကိုမောင်နှမများကိုပင် လှောင်ပြောင်ကြသည်- “အသင်လူမိုက်များတို့၊ ကောလာဟလများက အသင်းတော်ပြင်ပတွင် နေရာအနှံ့ ပျံ့နှံ့နေသည်။ ဘုရားအိမ်တော်အပေါ်၊ အထူးသဖြင့် ခရစ်တော်နှင့် ဘုရားသခင်၏ အမှုတော်အပေါ် ဆန့်ကျင်သည့် အပျက်သဘောဆောင်သော အကဲဖြတ်ချက်များ၊ တိုက်ခိုက်မှုများနှင့် အသရေဖျက်မှုများက နေရာတကာတွင် ရှိနေသည်။ ဘာသာရေးလောက၏ ဘုရားကျောင်းများတွင်၊ အမျိုးမျိုးသော အပျက်သဘောဆောင်သည့် ဝါဒဖြန့်ချိရေး စာရွက်စာတမ်းများကို ချိတ်ဆွဲထားသည်။ ထိုနေရာတွင်ရှိသည့် လူတို့က ‘အရှေ့အရပ်မှ လျှပ်ပြက်ခြင်း’ အကြောင်း ကြားသည်နှင့်တစ်ပြိုင်နက်၊ ၎င်းတို့သည် ပြစ်တင်ရှုတ်ချမှုများကို အသံကုန်ဟစ်ပြီး ခပ်ကင်းကင်းနေကြသည်။ လူတိုင်းက သင်တို့ကို ဝေဖန်ပြီး ပြစ်တင်ရှုတ်ချနေကြသည့်တိုင်၊ အသင်လူမိုက်များက ဘုရားသခင်ကို ယုံကြည်ပြီး သမ္မာတရားကို လိုက်စားလျက် ဤနေရာတွင် ရှိနေကြဆဲပါတကား”ဟူ၍ ဖြစ်သည်။ ဤလူတို့သည် ဘုရားသခင်နောက်သို့ ထိုသို့သော ခိုင်မာသည့် ယုံကြည်ခြင်းဖြင့် လိုက်သည်ကို မြင်ရခြင်းက ၎င်းတို့အား မသက်မသာဖြစ်စေသည့်အပြင် အလွန်လည်း စက်ဆုပ်ရွံရှာစေသည်။ အထူးသဖြင့်၊ တစ်စုံတစ်ဦး၏ သမ္မာတရားနှင့်ပတ်သက်သော မိတ်သဟာယဖွဲ့ခြင်းက စစ်မှန်သော နားလည်သဘောပေါက်မှုနှင့် စိတ်သဘောထား ပြောင်းလဲခြင်းအား ပြသသည်ကိုလည်းကောင်း၊ လူတိုင်းက ၎င်းတို့အား လေးစားအားကျသည်ကိုလည်းကောင်း ၎င်းတို့ မြင်သောအခါ၊ ၎င်းတို့သည် ထိုလူကို မုန်းတီးကြသည်။ အကယ်၍ တစ်စုံတစ်ဦးက ဘုရားအိမ်တော်၌ မိမိ၏ တာဝန်ကို ထမ်းဆောင်ရာတွင် စည်းမျဉ်းများကို ထိန်းသိမ်းခြင်း၊ ရလဒ်များ ရရှိခြင်းနှင့် သစ္စာစောင့်သိခြင်းကို ပြသခြင်းတို့အား ၎င်းတို့ မြင်ပါက၊ ဒေါသထွက်ပြီး “သင်သည် အသင်းတော်ပြင်ပမှ ကောလာဟလများ သို့မဟုတ် ဝါဒဖြန့်မှုများကို အဘယ်ကြောင့် နားမထောင်သနည်း။ သင်သည် အဘယ်ကြောင့် ဤမျှ မိုက်မဲပြီး စစ်မှန်ရိုးသားရသနည်း။ ငါ မည်မျှ လိမ္မာပါးနပ်သည်ကို ကြည့်ပါလော့။ ငါသည် လှေနံနှစ်ဖက်နင်းသည်။ ငါသည် ဘုရားအိမ်တော်၏ အသင်းတော်အသက်တာတွင် ပါဝင်ပြီး ဘုရားကို မယုံကြည်ဟု ငါမပြောသည့်အပြင်၊ ငါ့ကို တာဝန်တစ်ခု ထမ်းဆောင်ခွင့်မပြုလျှင်၊ ငါသည် ထိုတာဝန်ကို သဘောတူမည်မဟုတ်ဘဲ၊ အသင်းတော်ပြင်ပမှ သတင်းများကိုလည်း ငါ စပ်စုသည်။ ငါသည် ဘာသာရေးလောက၊ ဘာသာတရားမရှိသော လောကနှင့် အင်တာနက်မှ အပျက်သဘောဆောင်သော ဝါဒဖြန့်မှုများနှင့် မှတ်ချက်များကို ဆက်လက်၍ အာရုံစိုက်နေသည်”ဟု ပြောဆိုကြသည်။ ၎င်းတို့တွင် အမြဲတစေ မလျော်ကန်သော သဘောထားအမြင်တစ်ခု ရှိသည်။ ညီအစ်ကိုမောင်နှမများက သမ္မာတရားကို လိုက်စားပြီး မိမိတို့၏ တာဝန်များအား ထမ်းဆောင်နေသည်ကို မြင်ရခြင်းက ၎င်းတို့ကို စိတ်ထဲတွင် မကျေမနပ်ဖြစ်စေသည်။ ၎င်းတို့သည် ထိုလူများထဲမှ တစ်ဦး သို့မဟုတ် နှစ်ဦးကို အထင်အမြင်မှားစေပြီး ဆွဲခေါ်သွားလိုကြသည့်အပြင်၊ ၎င်းတို့ထဲမှ အချို့ကို စဉ်ဆက်မပြတ် နှောင့်ယှက်ကာ လွှမ်းမိုးလိုကြသည်အထိပင် ဖြစ်သည်။ ၎င်းတို့သည် ကောလာဟလများကို ဖြန့်ဝေခြင်းအားဖြင့် အချို့လူများကို “နိုးထစေရန်”လည်း စဉ်ဆက်မပြတ် ဆန္ဒရှိကြသည်။ သို့မှသာ ထိုသူတို့သည် ကောလာဟလများကို ယုံကြည်ပြီး အထင်အမြင်မှားစေခြင်းကို ခံရမည် ဖြစ်သည်။ ငါ့ကို ပြောလော့၊ ဤသည်မှာ မည်သို့သော လူစားမျိုး အတိအကျဖြစ်သနည်း။ ထိုသို့သောလူများကို ဘုရားအိမ်တော်၏ တစ်စိတ်တစ်ပိုင်းအဖြစ်လည်းကောင်း၊ ညီအစ်ကိုမောင်နှမများအဖြစ်လည်းကောင်း မှတ်ယူခြင်းသည် သင့်လျော်သလော။ (မသင့်လျော်ပါ။) သို့ဆိုလျှင် ၎င်းတို့ကို မှတ်ယူရန် အသင့်လျော်ဆုံးသော နည်းလမ်းမှာ အဘယ်နည်း။ ၎င်းတို့ကို မယုံကြည်သူများအဖြစ်၊ စာတန်၏ အစေခံများအဖြစ် မှတ်ယူခြင်းက အသင့်လျော်ဆုံး ဖြစ်သည်။ ဤသည်မှာ အခြေအမြစ်မရှိသော ပြစ်တင်ရှုတ်ချခြင်း သို့မဟုတ် ၎င်းတို့ကို မတရားဆက်ဆံခြင်း မဟုတ်ပေ။ ယင်းမှာ အဖြစ်မှန်တစ်ခု ဖြစ်သည်။

အခြေအမြစ်မရှိသော ကောလာဟလများကို ဖြန့်ဝေသည့် ဤလူတို့နှင့်ပတ်သက်၍ စက်ဆုပ်ဖွယ်ဖြစ်သည့်အရာမှာ အဘယ်နည်း။ ၎င်းတို့သည် မည်သည့်လမ်းကြောင်းမှ အပျက်သဘောဆောင်သော ဝါဒဖြန့်မှုကို ကြားသည်ဖြစ်စေ၊ ထိုအရာက အချက်အလက်ဆိုင်ရာ အခြေအမြစ်မရှိသော ကောလာဟလများနှင့် နတ်ဆိုးဆန်သော စကားများ ဖြစ်သည်ကို ရှင်းလင်းစွာ သိသည့်အခါတွင်ပင်၊ ၎င်းတို့သည် မမောနိုင်မပန်းနိုင်သော စိတ်အားထက်သန်မှုဖြင့် အခြားသူများထံသို့ ထိုအရာများကို ဖြန့်ဝေနေဆဲ ဖြစ်သည်။ ဤအရာ၏ သဘောသဘာဝမှာ အဘယ်နည်း။ ဘုရားသခင်ကို ကြောက်ရွံ့သော စိတ်နှလုံးရှိသူတစ်ဦးသည် ကောလာဟလများကို ကြားသည့်အခါ ရွံရှာစက်ဆုပ်သည်ဟု ခံစားရလိမ့်မည်။ အထူးသဖြင့် ဘုရားသခင်ကို တိုက်ခိုက်ပြီး စော်ကားသည့် စကားများနှင့်ပတ်သက်လာသည့်အခါ၊ မိမိတို့၏ ပါးစပ်ကို မညစ်ညူးစေရန်အလို့ငှာ ၎င်းတို့သည် ထိုစကားများကို လုံးဝ ဖော်ပြလိမ့်မည်မဟုတ်ပေ။ ယင်းက ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံးရှိကြောင်း သက်သေပြသည်။ ၎င်းတို့က “အခြားသူများက ဘုရားသခင်ကို ဝေဖန်ခြင်းနှင့် အသရေဖျက်ခြင်း၊ အသင်းတော်ကို တိုက်ခိုက်ခြင်းနှင့် သိက္ခာချခြင်းတို့သည် ၎င်းတို့၏ အရေးကိစ္စသာ ဖြစ်သည်။ ၎င်းတို့၏ အပြစ်များတွင် ကျွန်ုပ် မပါဝင်သင့်ပါ။ ဘုရားသခင်ကို ၎င်းတို့၏ အသရေဖျက်ခြင်းသည် လက်ခံနိုင်ဖွယ်မရှိသော ပုန်ကန်မှုတစ်ခုနှင့် စက်ဆုပ်ရွံရှာဖွယ်ကောင်းသော အပြစ်တစ်ခု ဖြစ်နှင့်ပြီး ဖြစ်သည်။ ဤစကားများကို ကျွန်ုပ်၏ ကိုယ်ပိုင်ပါးစပ်ဖြင့် ကျွန်ုပ် မပြောဆိုနိုင်ပါ။ ၎င်းတို့ကဲ့သို့ အလားတူအရာများကို ကျွန်ုပ် မပြောဆိုရပါ။ ဤအရာကို ကျွန်ုပ် လုံးဝ လုပ်ဆောင်လိမ့်မည်မဟုတ်ပါ” ဟု ပြောဆိုကြသည်။ သို့သော်လည်း စာတန်၏ အစေခံများဖြစ်ကြသူတို့သည် ၎င်းတို့ကြားရသည့် အပျက်သဘောဆောင်သော ဝါဒဖြန့်မှုနှင့် ကောလာဟလများကို တစ်လုံးမကျန် အသေးစိတ် ပြန်ပြောပြနိုင်ကြပြီး ၎င်းတို့သည် ထပ်ခါတလဲလဲနှင့် မည်သည့်စိုးရိမ်ပူပန်မှုမျှမရှိဘဲ ထိုသို့ပြုကြကာ နေရာတကာတွင်ပင် ဖြန့်ဝေကြသည်။ ဤလူတို့တွင် ဘုရားသခင်ကို ကြောက်ရွံ့သော စိတ်နှလုံး အနည်းငယ်မျှပင် ရှိသလော။ ၎င်းတို့သည် ဘုရားသခင်ကို ကြောက်ရွံ့ကြသလော။ မကြောက်ရွံ့ကြပါ။ အပေါ်ယံအားဖြင့် ၎င်းတို့သည်လည်း ဘုရားသခင်၏ တည်ရှိမှုကို ယုံကြည်ကြသော်လည်း ယုံကြည်ခြင်းသည် ဘုရားသခင်က အရာခပ်သိမ်းအပေါ် အချုပ်အခြာအာဏာရှိသည့် ဖန်ဆင်းရှင်ဖြစ်ကြောင်း အသိအမှတ်ပြုခြင်းနှင့် မညီမျှပေ။ စာတန်သည်လည်း လောက၊ စကြဝဠာနှင့် အရာခပ်သိမ်းတို့တွင် ဘုရားသခင် ရှိသည်ကို ယုံကြည်သည်။ သို့သော် ဘုရားသခင်က သူ့ကို စကားပြောသည့်အခါ သူက ဘုရားသခင်ကို မည်သို့ဆက်ဆံသနည်း။ သူသည် ဘုရားသခင်နှင့် မည်သို့ စကားစမြည်ပြောဆိုသနည်း။ သူ့တွင် ဘုရားသခင်ကို ကြောက်ရွံ့သော စိတ်နှလုံး ရှိသလော။ သူသည် ဘုရားသခင်ကို ဘုရားအဖြစ် ဆက်ဆံသလော။ မဆက်ဆံပေ။ သူသည် ဘုရားသခင်နှင့် စကားစမြည်ပြောဆိုရန် မည်သည့်နည်းလမ်းကို အသုံးပြုသနည်း။ သူသည် ကစားနောက်ပြောင်နေသည့်အလား ဘုရားသခင်ကို စမ်းသပ်သည်၊ လှည့်စားသည်၊ လှောင်ပြောင်သည်။ ဘုရားသခင်က “အသင် အဘယ်အရပ်က လာသနည်း” ဟု မေးသောအခါ စာတန်က မည်သို့ ပြန်ဖြေခဲ့သနည်း။ (“မြေကြီးပေါ်တွင် ခေါက်တုံ့ခေါက်ပြန်၊ အနိမ့်အမြင့် သွားလာရာမှ လာသည်။” (ယောဘ ဝတ္ထု ၁:၇)) ဤသည်တို့မှာ လူ့စကားများ ဖြစ်သလော။ (မဟုတ်ပါ။) သို့ဆိုလျှင် ဤစကားများက မည်သည့်အရာကို ဆိုလိုသနည်း။ စာတန်သည် အဘယ်ကြောင့် ဤပုံစံဖြင့် ပြောဆိုခဲ့သနည်း။ မည်သည့် သဘောထားမျိုးက ထိုသို့သော စကားများကို ဖြစ်ပေါ်စေသနည်း။ ယင်းမှာ လှောင်ပြောင်ခြင်းတစ်ခု မဟုတ်လော။ (ဟုတ်ပါသည်။) လှောင်ပြောင်ခြင်းဟူသည် အဘယ်အရာကို ဆိုလိုသနည်း။ ယင်းမှာ တစ်စုံတစ်ဦးကို ထိကပါးရိကပါးလုပ်ခြင်း ဖြစ်သည်၊ ဟုတ်သည် မဟုတ်လော။ “ငါ အဘယ်မှလာသည်ကို သင့်အား ငါပြောမည်မဟုတ်။ သင် ယင်းနှင့်ပတ်သက်၍ အဘယ်အရာ လုပ်နိုင်သနည်း”ဟူ၍ ဖြစ်သည်။ စကားများကို သင့်အား ပြောဆိုပြီးဖြစ်သော်လည်း အမှန်တကယ် ဖြစ်ပျက်နေသည့်အရာကို သင့်အား သိစေရန် ရည်ရွယ်ခြင်း မဟုတ်ပေ။ စကားပြောသူက သင့်အား ထိုအရာကို ပြောပြရန် ငြင်းဆန်ပြီး သင့်ကို ထိကပါးရိကပါး လုပ်နေခြင်းသာ ဖြစ်သည်။ ဤသည်မှာ လှောင်ပြောင်ခြင်း ဖြစ်သည်။ ဤသဘောထားသည် ဘုရားသခင်ကို ဘုရားအဖြစ် ဆက်ဆံသည့် အသိစိတ်တစ်ခုတလေကို ပြသသလော။ ယင်းတွင် ဘုရားသခင်ကို ရိုသေလေးစားခြင်း သို့မဟုတ် ကြောက်ရွံ့ခြင်း အဓိပ္ပာယ်တစ်ခုတလေရှိသလော။ လုံးဝမရှိပေ။ ဤသည်မှာ စာတန်၏ သဘောသဘာဝအမှန် ဖြစ်သည်။ ကောလာဟလများကို ဖြန့်ဝေသောသူတို့သည် ညီအစ်ကိုမောင်နှမများအကြားတွင် ထိုကောလာဟလများကို သာမန်ကာလျှံကာဖြန့်ဝေနိုင်သည်။ ဤကောလာဟလများသည် အဖြစ်မှန်မဟုတ်ကြောင်း ၎င်းတို့ ကောင်းစွာသိသော်လည်း ထိုသို့ပြုလုပ်ရန် အခွင့်အရေးနှင့် အခါအခွင့်မျိုးစုံကို ရှာဖွေလျက် ဖြန့်ဝေရန် အစွမ်းကုန် ကြိုးစားကြသည်။ ဤသည်မှာ စာတန်၏ အပြုအမူနှင့် လုပ်နည်းကိုင်နည်း မဟုတ်လော။ ဤသည်မှာ စာတန် ပြုမူပုံဖြစ်သည်။ ၎င်းသည် ဘုရားသခင်၏ တည်ရှိမှုကို အသိအမှတ်ပြုပြီး ဘုရားသခင်က အရာခပ်သိမ်းအပေါ် အချုပ်အခြာအာဏာရှိသည်ကို သိသော်လည်း သူ့ကို အနည်းငယ်မျှပင် မကြောက်ရွံ့ပေ။ ဤသည်မှာ စာတန်၏ သဘောသဘာဝ အမှန်ဖြစ်သည်။ စာတန်၏ သဘာဝအနှစ်သာရ ဖြစ်သည်။ အချို့ညီအစ်ကိုမောင်နှမများက “ဤလူသည် သမ္မာတရားကို မလိုက်စားသော်လည်း ဘုရားသခင်ကို သူ၏ ယုံကြည်ခြင်းသည် ရိုးသားစစ်မှန်ပါသည်။ အသင်းတော်က သူ့ကို သီးခြားခွဲထားမည် သို့မဟုတ် ဖယ်ထုတ်ပစ်မည်ဟု သူကြားသောအခါ သူသည် အလွန်စိုးရိမ်သောကရောက်ကာ ငိုကြွေးပြီး အလွန်ပင် စိတ်ပူပန်ခဲ့သည်။ ပါးစပ်အနာများပင် သူ ပေါက်ခဲ့သည်။ သူသည် ဘုရားအိမ်တော်မှ ထွက်ခွာရန် မလိုလားပါ၊ သူသည် ဘုရားသခင်၏ တည်ရှိမှုကို ယုံကြည်သည်။ သို့ဖြစ်၍ သူမည်သည့်အရာကို လုပ်ဆောင်သည်ဖြစ်စေ၊ ကျွန်ုပ်တို့သည် သူ့ကို ညီအစ်ကိုတစ်ဦးအဖြစ် ဆက်ဆံသင့်ပြီး သူ့ကို ချစ်ခြင်းမေတ္တာနှင့် သည်းခံမှုပေးသင့်သည်။ သူက ကောလာဟလများကို ဖြန့်ဝေသည့်အခါတွင်ပင် သူ့ကို ကူညီရန်နှင့် အားပေးရန် ချစ်ခြင်းမေတ္တာဖြင့် ကျွန်ုပ်တို့ ဆက်ဆံသင့်နေဆဲဖြစ်သည်”ဟု ပြောကောင်းပြောနိုင်သည်။ ဤစကားများသည် မှန်ကန်သလော။ ယင်းတို့သည် သမ္မာတရား ဖြစ်သလော။ (မဟုတ်ပါ။) ဘုရားသခင်သည် နှုတ်ကပတ်တော်များစွာကို ပြောဆိုပြီးဖြစ်သော်လည်း ဤလူတို့သည် ထိုနှုတ်ကပတ်တော်များကို ယုံကြည်ခြင်း မရှိကြသေးပေ။ သို့တိုင် နတ်ဆိုးများနှင့် စာတန်များက မည်မျှများသော ကောလာဟလများကို ပြောဆိုသည်ဖြစ်စေ ဤလူတို့သည် ထိုအရာအားလုံးကို ယုံကြည်ကြပြီး ဘုရားသခင်ကို တိုက်ခိုက်ရန်နှင့် အသရေဖျက်ရန် ဤကောလာဟလများကို အရှက်မရှိ ဖြန့်ဝေကြသည်။ ဤအချက်ကို အခြေခံရုံမျှဖြင့် ၎င်းတို့သည် ညီအစ်ကိုမောင်နှမများဟု ခေါ်ဆိုခြင်းကို မခံထိုက်ပေ။ ဤသည်မှာ မှန်ကန်သလော။ (မှန်ပါသည်။) ၎င်းတို့သည် ကောလာဟလများကို အရှက်မရှိ ဖြန့်ဝေနိုင်သောကြောင့်၊ ဘုရားသခင်ကို အသရေဖျက်နိုင်သောကြောင့်၊ ဘုရားသခင်ကို တိုက်ခိုက်နိုင်သောကြောင့်၊ ဘုရားအိမ်တော်နှင့် အသင်းတော်ကို အသရေဖျက်နိုင်သောကြောင့် ၎င်းတို့ကို စာတန်၏ အစေခံများအဖြစ်၊ စာတန်များအဖြစ် မှတ်ယူရန် ငါတို့တွင် အကြောင်းပြချက်ကောင်း ရှိသည်။ ၎င်းတို့သည် ဘုရားသခင်၏ ရန်သူများဖြစ်ပြီး ဘုရားသခင် ရွေးချယ်ထားသောလူများအားလုံး၏ ရန်သူများ ဖြစ်ကြသည်။ သို့ဆိုလျှင် ငါတို့၏ ရန်သူများကို မည်သို့ ဆက်ဆံသင့်သနည်း။ (သူတို့ကို ပစ်ပယ်ပါ။) မှန်ပေသည်၊ ငါတို့သည် ၎င်းတို့ကို ပစ်ပယ်သင့်သည်။

အချို့လူတို့သည် သမ္မာတရားကို မချစ်ကြပေ။ ကောလာဟလများကို ကြားပြီးနောက်တွင်၊ ၎င်းတို့သည် အသင်းတော်၌ ပွင့်လင်းစွာ မဖြန့်ဝေကြသော်လည်း၊ ၎င်းတို့နှင့် ရင်းနှီးသူတို့ထံသို့ မမြင်ကွယ်ရာတွင် ဖြန့်ဝေကြသည်။ ပိုင်းခြားသိမြင်မှုမရှိသော လူအချို့သည် ဤကောလာဟလများကို ကြားရသည့်အခါ အပျက်သဘောဆောင်ပြီး အားနည်းလာကြသည်။ အချို့သည် စုဝေးပွဲများ တက်ရောက်ခြင်းကို ရပ်တန့်ကြပြီး အချို့က အသင်းတော်မှ နုတ်ထွက်သွားကြသည်။ သို့တိုင် ကောလာဟလဖြန့်ဝေသူက ဤသည်မှာ ၎င်းတို့၏ ကောလာဟလဖြန့်ဝေခြင်းကြောင့် ဖြစ်သည်ကို ဝန်ခံခြင်းမရှိသေးပေ။ ထပ်ခါတလဲလဲ ဆုံးမခြင်းများနှင့် မိတ်သဟာယဖွဲ့ခြင်းများရှိလင့်ကစား၊ ၎င်းတို့သည် ထိုသို့သောကိစ္စရပ်များကို ကြုံတွေ့ရသည့်အခါ ဤသို့ ဆက်လက်လုပ်ဆောင်ကြပြီး၊ မိမိတို့ကိုယ်ကို ဖော်ထုတ်ခြင်းခံရမည်ကို၊ ညီအစ်ကိုမောင်နှမများ၏ စွန့်ပယ်ခြင်းကို ခံရမည်ကို ကြောက်ရွံ့သည့်အတွက် သို့မဟုတ် အသင်းတော်၏ ဖယ်ထုတ်ပစ်ခြင်းကို ခံရမည်ကို ကြောက်ရွံ့သည့်အတွက် စုဝေးပွဲများအတွင်း သို့မဟုတ် လူအများရှေ့တွင် ပွင့်လင်းစွာနှင့် ဗြောင်ကျကျ ကောလာဟလများ ဖြန့်ဝေခြင်းကိုသာ ရှောင်ကြဉ်ကြပြီး၊ ထိုအစား အခြားသူများထံ စာတိုများပို့ခြင်းဖြင့် သို့မဟုတ် လူတို့နှင့် ဆက်သွယ်ခြင်းမှတစ်ဆင့် အချို့သော ကောလာဟလများကို တိတ်တဆိတ် ဖြန့်ဝေရန် ရွေးချယ်ကြသည်။ သို့ဆိုလျှင် ထိုသို့သောလူတို့သည် ဆိုးယုတ်သူများဖြစ်သည် မဟုတ်လော။ အမှန်စင်စစ်၊ ၎င်းတို့သည် ပို၍ပင် ယုတ်မာကြသည်။ ၎င်းတို့ မည်မျှ တိတ်တဆိတ် ပြုမူသည်ဖြစ်စေ၊ ၎င်းတို့၏ ကြံရွယ်ချက်များသည်လည်းကောင်း၊ ၎င်းတို့ လုပ်ရပ်များ၏ သဘောသဘာဝသည်လည်းကောင်း စာတန်၏ အစေခံများ၏ ကြံရွယ်ချက်များ၊ သဘောသဘာဝနှင့် တူညီပေသည်။ ကောလာဟလများကို ဖြန့်ဝေခြင်းရာတွင် ၎င်းတို့၏ ရည်ရွယ်ချက်မှာ လူတို့၏ တာဝန်ထမ်းဆောင်ခြင်းကို နှောင့်ယှက်ရန်၊ လူတို့ကို အပျက်သဘောဆောင်စေပြီး အားနည်းစေရန်၊ လူတို့ကို ဘုရားသခင်အား ငြင်းပယ်စေရန်၊ ဘုရားသခင်နှင့် ခပ်ကင်းကင်းနေစေရန်နှင့် ၎င်းတို့၏ တာဝန်များကို စွန့်ပစ်စေရန် ဖြစ်သည်။ “ကောလာဟလများကို ဖြန့်ဝေရာတွင် ကျွန်ုပ်၏ ရည်ရွယ်ချက်မှာ လူတို့၏ တာဝန်ထမ်းဆောင်ခြင်းကို နှောင့်ယှက်ရန် သို့မဟုတ် ၎င်းတို့၏ ကိုယ်စွမ်းကိုယ်စ လျော့ပါးစေရန်မဟုတ်ဘဲ၊ ၎င်းတို့အား ပိုင်းခြားသိမြင်မှု တိုးပွားလာစေရန်နှင့် ၎င်းတို့၏ ခံနိုင်ရည်ကို တိုးမြှင့်ပေးရန်ဖြစ်ပြီး၊ သို့မှသာ ၎င်းတို့အနေဖြင့် ကောလာဟလများကို ကြားသည့်အခါ ယင်းတို့ကို ခံနိုင်ရည်ရှိလိမ့်မည်။ ယုံကြည်လိမ့်မည်မဟုတ်။ သမ္မာတရားကို ကောင်းစွာ လိုက်စားနိုင်ပြီး၊ ငြိမ်သက်ခြင်းဖြင့် မိမိတို့၏ တာဝန်များကို ထမ်းဆောင်နိုင်မည် ဖြစ်သည်” ဟု တစ်ဦးတလေက ဆိုဖူးသလော။ တစ်ဦးတလေက ဤရည်ရွယ်ချက်ဖြင့် ကောလာဟလများကို ဖြန့်ဝေဖူးသလော။ (မဖြန့်ဝေဖူးပါ။) ဤပြောဆိုချက်သည် ခိုင်လုံသလော။ အမှန်တွင်၊ ယင်းသည် မခိုင်လုံပေ။ ၎င်းတို့သည် ကောလာဟလများကို ဖြန့်ဝေနိုင်သရွေ့၊ အထူးသဖြင့် ဘုရားသခင်ကို တိုက်ခိုက်၊ အသရေဖျက်ပြီး ပြစ်မှားစော်ကားသည့် ကောလာဟလများဖြစ်သည့် ဤအရာများကို ပါးစပ်ဖွင့်လိုက်တိုင်း သာမန်ကာလျှံကာ ပြောဆိုပြီး နေရာတိုင်းတွင် အရှက်မဲ့စွာ ဖြန့်ဝေသည်။ ၎င်းတို့ ကောလာဟလ မည်မျှ ဖြန့်ဝေသည်ဖြစ်စေ၊ ကောလာဟလများကို ပွင့်လင်းစွာ ဖြန့်ဝေသည်ဖြစ်စေ သို့မဟုတ် မမြင်ကွယ်ရာတွင် ဖြန့်ဝေသည်ဖြစ်စေ၊ လူတို့အပေါ် သက်ရောက်မှု မည်သို့ပင်ရှိစေကာမူ၊ တိုတိုပြောရလျှင်၊ ကောလာဟလများကို ဖြန့်ဝေရာ၌ ၎င်းတို့၏ ရည်ရွယ်ချက်မှာ လူတို့အား သမ္မာတရားနားလည်ပြီး ပိုင်းခြားသိမြင်မှု တိုးပွားလာစေရန် ကူညီဖို့မဟုတ်ဘဲ၊ လူတို့ကို နှောင့်ယှက်ရန်နှင့် အထင်အမြင်မှားစေရန်ဖြစ်ပြီး ၎င်းတို့ကို ဘုရားသခင်အား သံသယဝင်စေရန်နှင့် ခပ်ကင်းကင်းနေစေရန် ဖြစ်သည်။ ၎င်းတို့ လုပ်ဆောင်နေသည့်အရာမှာ အသင်းတော်၏ အလုပ်ကို နှောင့်ယှက်ပြီး ဖြိုဖျက်ရန် ဖြစ်သည်။ ဤရှုထောင့်အမြင်မှကြည့်လျှင်၊ ကောလာဟလများ ဖြန့်ဝေသည့် အကြောင်းရင်း သို့မဟုတ် အခြေအနေ မည်သို့ပင်ဖြစ်စေ၊ ကောလာဟလများ ဖြန့်ဝေသည့်လူတို့၏ အနှစ်သာရသည် စာတန်၏ အစေခံများနှင့်ဆိုင်သည့် အနှစ်သာရ ဧကန် ဖြစ်ပေသည်။ ဘုရားသခင်ကို အသရေဖျက်၊ တိုက်ခိုက်ပြီး ပြစ်မှားစော်ကားသည့် ကောလာဟလများကို ပြောဆိုသူ မည်သူမဆိုသည် ဘုရားသခင်ကို အတိုက်အခံလုပ်နေခြင်းဖြစ်ပြီး ဘုရားသခင်၏ ရန်သူဖြစ်သည်။ ဤသည်မှာ မှန်ကန်သလော။ (မှန်ကန်ပါသည်။) သင်သည် ကောလာဟလများကို အစပြုသူမဟုတ်သော်လည်း၊ ယင်းတို့ကို သင် ဖြန့်ဝေနိုင်သည့်အချက်က သင်သည် ကောလာဟလများ မှန်ကန်သည်ဟု ယုံကြည်ကြောင်း သို့မဟုတ် စိတ်ထဲတွင် ၎င်းတို့ကို ယုံကြည်ရန် အလွန်လိုလားကြောင်း သက်သေပြသည်။ “ကောလာဟလများသာ မှန်ခဲ့လျှင်၊ ဘုရားကို ငါ ယုံကြည်ရန် လိုမည်မဟုတ်ပါ။ ဘုရားက ဘုရားဖြစ်မည် မဟုတ်သည့်အပြင်၊ ဘုရား၏ လူ့ဇာတိခံယူခြင်းဟူသည့် အချက်လည်း ရှိမည်မဟုတ်ပါ။ သူသည် လူတစ်ဦးသာ ဖြစ်မည်ဖြစ်ပြီး ငါသည် သူ့အကြောင်း ကောလာဟလများကို လွတ်လပ်စွာ ဖန်တီးနိုင်မည်၊ သူ့ကို သိက္ခာချနိုင်မည်ဖြစ်ပြီး သူ့ကို တိုက်ခိုက်ကာ အသရေဖျက်နိုင်မည်ဖြစ်သည်” ဟူ၍ ဖြစ်သည်။ ယင်းမှာ ပန်းတိုင် မဟုတ်လော။ သင်သည် ဘုရားသခင်ကို ယုံကြည်သော်လည်း အမြဲတစေ ထင်ရာမြင်ရာ ပြောဆိုကာ ပြုမူလိုပါက၊ ဤသည်မှာ ဘုရားသခင်ကို ဆန့်ကျင်လိုခြင်း မဟုတ်လော။ (ဟုတ်ပါသည်။) အချို့လူများက “ဤသည်မှာ ဘုရားသခင်ကို ပုန်ကန်ခြင်းလော။ ဤသည်မှာ ဘုရားသခင်ကို ယုံကြည်ခြင်းမရှိခြင်းလော”ဟု ပြောဆိုကြသည်။ ဤအရာ၏ သဘောသဘာဝက များစွာ ပို၍ ဆိုးရွားသည်။ ဤသည်မှာ ဘုရားသခင်ကို အတိုက်အခံလုပ်ခြင်းနှင့် ဘုရားသခင်ကို ဆန့်ကျင်ခြင်း ဖြစ်သည်။ ဘုရားသခင်၏ ရန်သူများသာလျှင် ဤနည်းဖြင့် ဘုရားသခင်ကို အတိုက်အခံလုပ်ပြီး ဆန့်ကျင်ကြသည်။ ဖောက်ပြန်ပျက်စီးသော လူသားမျိုးနွယ်သည် စာတန်၏ ဖောက်ပြန်ပျက်စီးသော စိတ်သဘောထားရှိခြင်းကြောင့်လည်းကောင်း၊ သမ္မာတရားကို သိနားလည်မှုနှင့် ဘုရားသခင်ကို သိကျွမ်းခြင်း ကင်းမဲ့ခြင်းတို့ကြောင့်လည်းကောင်း ဘုရားသခင်ကို ပုန်ကန်နိုင်သည်။ သို့သော်လည်း စာတန်သည် ဘုရားသခင်ကို ပုန်ကန်ရုံမျှထက်မက လုပ်ဆောင်သည်။ ၎င်းသည် ဘုရားသခင်ကို သစ္စာဖောက်သည်၊ ဘုရားသခင်ကို အတိုက်အခံလုပ်ပြီး ဘုရားသခင်ကို ဆန့်ကျင်သည်။ ဤအရာက ၎င်းကို ဘုရားသခင်၏ ရန်သူဖြစ်စေသည်။ ဘုရားသခင်၏ ရန်သူများနှင့် ဘုရားသခင်ကြားရှိ ဆက်ဆံရေးသည် ဆန့်ကျင်ဘက်ဖြစ်ခြင်းတစ်ခု ဖြစ်သည်။ ဆန့်ကျင်ဘက်ဖြစ်ခြင်းဟူသည် အဘယ်အရာကို ဆိုလိုသနည်း။ ယင်းမှာ မသင့်မြတ်နိုင်ခြင်းကို ဆိုလိုသည်။ အခြေအနေ သို့မဟုတ် ပတ်ဝန်းကျင် မည်သို့ပင်ဖြစ်စေ၊ ဘုရားသခင်အပေါ် စာတန်၏ ဆန့်ကျင်ခြင်းသည် အချိန် သို့မဟုတ် ပထဝီဝင်အနေအထားအရ ပြောင်းလဲခြင်းမရှိပေ။ စာတန်၏ အနှစ်သာရသည် ဘုရားသခင်ကို ဆန့်ကျင်ရန်ဖြစ်ပြီး ဤသည်မှာ မပြောင်းပေ။ စာတန်သည် ဘုရားသခင်၏ ရန်သူသာ ဖြစ်သည်။ ဘုရားသခင်ကို စာတန်၏ အတိုက်အခံလုပ်ခြင်းနှင့် သူနှင့် ပြန်လည်သင့်မြတ်၍မရနိုင်ခြင်းသည် တစ်ရက်တာ သို့မဟုတ် နှစ်အနည်းငယ် သို့မဟုတ် ဆယ်စုနှစ်အနည်းငယ် ကြာရှည်ခဲ့ခြင်းမဟုတ်ပေ။ ၎င်းသည် ဘုရားသခင်ကို သစ္စာဖောက်သည့်အချိန်မှစ၍ ဘုရားသခင်ကို စတင်ဆန့်ကျင်ခဲ့ခြင်း ဖြစ်သည်။ သို့ဆိုလျှင် ဤဆန့်ကျင်မှုသည် မည်သည့်အချိန်တွင် အဆုံးသတ်လိမ့်မည်နည်း။ စာတန်သည် ဘုရားသခင်၏ တို့ထိခြင်းနှင့် ပြုပြင်ပြောင်းလဲပေးခြင်းကို ခံရလိမ့်မည်လော။ ဘုရားသခင်ကို သူ၏ ဆန့်ကျင်ခြင်းသည် အချိန်ကြာလာသည်နှင့်အမျှ တဖြည်းဖြည်း လျော့နည်းသွားလိမ့်မည်လော။ လျော့နည်းသွားလိမ့်မည်မဟုတ်။ ၎င်းသည် ဘုရားသခင်ကို ဆက်လက်၍ ဆန့်ကျင်သွားလိမ့်မည် ဖြစ်သည်။ ဤဆန့်ကျင်မှုသည် မည်သည့်အချိန်တွင် မရှိတော့မည်နည်း။ ဘုရားသခင်၏ အမှုတော် ပြီးဆုံးသွားကာ စာတန်က သူ၏ အစေခံမှုပေးခြင်းကို ပြီးစီးသွားပြီး မည်သည့်အသုံးဝင်ခြင်းမျှ မရှိတော့ဘဲ ဘုရားသခင်က ၎င်းကို ဖျက်ဆီးလိုက်သည့်အခါ၊ ထိုအချိန်တွင် ဆန့်ကျင်မှုက ရပ်စဲသွားလိမ့်မည်။ စာတန်၏ အစေခံများဖြစ်ကြသည့် ထိုသူတို့နှင့်ပတ်သက်၍ကော အဘယ်သို့နည်း။ ၎င်းတို့သည် အသင်းတော်၌ ရှိနေသရွေ့၊ အသင်းတော်၊ ဘုရားအိမ်တော်နှင့် ဘုရားသခင်ကို ဆက်လက်၍ ဆန့်ကျင်နေကြလိမ့်မည် ဖြစ်သည်။ အချို့လူများက “၎င်းတို့သည် ဘုရားသခင်ကို ယုံကြည်ကြသည်၊ တစ်ခါတစ်ရံ အလှူငွေများ ထည့်ဝင်ကြသည်၊ စွန့်ကြဲပေးကမ်းကြသည်၊ ညီအစ်ကိုမောင်နှမများကိုပင် ဧည့်ခံကြသည်။ ၎င်းတို့သည် ဘုရားသခင်ကို မည်သို့ ဆန့်ကျင်နေကြသနည်း။ သူ့ကို ၎င်းတို့ ဆန့်ကျင်နေခြင်းမဟုတ်ပါ၊ ၎င်းတို့သည် ကောင်းမှုအချို့ကိုပင် ပြုကြသည်” ဟု ပြောဆိုကြသည်။ ဤစကားများသည် မှန်ကန်သလော။ ညီအစ်ကိုမောင်နှမများကို ဧည့်ခံခြင်းနှင့် ဆင်းရဲသော ညီအစ်ကိုမောင်နှမများအား ငွေအနည်းငယ် ပေးကမ်းခြင်းက ၎င်းတို့၏ ဘုရားသခင်ကို ဆန့်ကျင်ခြင်းအား ပယ်ဖျက်ပေးနိုင်သလော။ ယင်းက ၎င်းတို့အနေဖြင့် ဘုရားသခင်နှင့် သဟဇာတဖြစ်ကြောင်း သက်သေပြနိုင်သလော။ (မပြနိုင်ပါ။) သို့ဆိုလျှင် ဤဆန့်ကျင်မှုသည် မည်သို့ ဖြစ်ပေါ်လာသနည်း။ (ယင်းကို ၎င်းတို့၏ သဘာဝအနှစ်သာရက ဆုံးဖြတ်ပါသည်။) မှန်ပေသည်၊ ၎င်းတို့၏ သဘာဝအနှစ်သာရမှာ ဘုရားသခင်ကို အတိုက်အခံလုပ်ပြီး ရန်ဘက်ပြုရန် ဖြစ်သည်။ ထိုသို့သောလူတို့အတွက်၊ သင်တို့သည် ဘုရားသခင်၏ နှုတ်ကပတ်တော်များကို အခြေခံ၍ ၎င်းတို့ကို ပိုင်းခြားသိမြင်ရန် လိုအပ်သည်။ မည်သူသည် အမျိုးမျိုးသော လမ်းကြောင်းများမှ အပျက်သဘောဆောင်သော ဝါဒဖြန့်မှု သို့မဟုတ် ဘုရားအိမ်တော်နှင့် အသင်းတော်ကို တိုက်ခိုက်ပြီး အသရေဖျက်သည့် ကောလာဟလများကို စုဆောင်းရန် နှစ်သက်သည်ကိုလည်းကောင်း၊ မည်သူသည် ဤအပျက်သဘောဆောင်သော အရာများကို စိတ်ဝင်စားပြီး ဤကောလာဟလများနှင့် နတ်ဆိုးဆန်သော စကားများကို ယုံကြည်ရန် လိုလားသည်ကိုလည်းကောင်း ကြည့်ရှုလော့။ ဤအရာက ဤမယုံကြည်သူများ၏ သဘောသဘာဝအမှန်များကို သင်တို့အား မြင်တွေ့ခွင့်ပေးလိမ့်မည်။ ဤလူတို့သည် ပုံမှန်အားဖြင့် ဘုရားသခင်၏ နှုတ်ကပတ်တော်များကို မဖတ်ကြပေ၊ ညီအစ်ကိုမောင်နှမများက သမ္မာတရားကို မိတ်သဟာယဖွဲ့သည်ကို နားထောင်သည့်အခါ စိတ်အားထက်သန်မှုမရှိကြသည့်အပြင် မိမိတို့၏ တာဝန်များကို ထမ်းဆောင်ရာတွင် ဟက်ဟက်ပက်ပက် မရှိကြပေ။ ဘုရားသခင်ကို ယုံကြည်ခြင်းသည် စိတ်ဝင်စားစရာမကောင်းဟု ၎င်းတို့ အမြဲတစေ ခံစားရသည်။ ဘုရားအိမ်တော်၏ ဗီဒီယိုများနှင့် အစီအစဉ်များကို ကြည့်ရှုသည့်အခါ ၎င်းတို့သည် မည်သည့်အရာကို အာရုံစိုက်ကြသနည်း။ ဘာသာရေးသမားများ ချန်ထားသည့် အပြုသဘောဆောင်သော မှတ်ချက်များကို တွေ့မြင်သည့်အခါ၊ ၎င်းတို့သည် ကသိကအောက်ဖြစ်ကြပြီး ထိုအရာများကို ကျော်သွားကြသည်။ သို့သော် ဘာသာရေးသမားများနှင့် မယုံကြည်သူများက အဆင်းနီသော နဂါးကြီးနှင့်အတူ ရပ်တည်ခြင်း၊ အသင်းတော်ကို စော်ကားခြင်း၊ ဘုရားအိမ်တော်ကို စော်ကားခြင်းနှင့် ညီအစ်ကိုမောင်နှမများကို ၎င်းတို့၏ နတ်ဆိုးဆန်သော စကားများဖြင့် စော်ကားခြင်းတို့ကို တွေ့မြင်သည့်အခါ၊ ၎င်းတို့သည် အထူးပင် ပျော်ရွှင်ပြီး စိတ်လှုပ်ရှားကြသည်။ ဤအပျက်သဘောဆောင်သော ဝါဒဖြန့်မှုနှင့် ကောလာဟလများကို ကြားရသည့်အခါတိုင်းတွင်၊ ၎င်းတို့သည် သွေးကြောထဲ အားဆေးထိုးခံလိုက်ရသကဲ့သို့ စိတ်လှုပ်ရှားကြပြီး၊ ခြေလှမ်းများပင် ပေါ့ပါးသွက်လက်လာကာ အိပ်ရာမှပင် ပျော်ရွှင်စွာ နိုးထလာကြသည်။ ဤသည်မှာ ကောက်ကျစ်ဆိုးယုတ်သည် မဟုတ်လော။ ဤလူစားမျိုးတွင် မည်သူပါဝင်သည်ကို သိရှိရန် သင့်ပတ်ဝန်းကျင်ရှိသူများကို စောင့်ကြည့်လေ့လာလော့။ ၎င်းတို့တွင် သမ္မာတရားကို မုန်းတီးပြီး ဘုရားသခင်ကို မုန်းတီးသည့် စိတ်သဘောထား ရှိမရှိဟူသည်ကို ကြည့်ရှုလော့။ အကယ်၍ သင်သည် ထိုသို့သောလူတစ်ဦးကို အမှန်တကယ် တွေ့ရှိပါက၊ သင်သည် အထူးသဖြင့် သတိထားပြီး ၎င်းတို့ကို ပိုင်းခြားသိမြင်သင့်သည်။ ၎င်းတို့၏ စကားများ၊ လုပ်ရပ်များနှင့် ပြောဆိုပြုမူပုံကို စောင့်ကြည့်လေ့လာလော့။ ၎င်းတို့သည် ဆိုးယုတ်သောလူတစ်ဦး၊ စာတန်၏ အစေခံတစ်ဦးဖြစ်ကြောင်း သင် အတည်ပြုသည်နှင့်တစ်ပြိုင်နက်၊ သင်သည် ၎င်းတို့ကို ပစ်ပယ်သင့်ပြီး ညီအစ်ကို သို့မဟုတ် ညီအစ်မတစ်ဦးအဖြစ် မဆက်ဆံသင့်ပေ။ ထိုသို့သောလူတို့ကို အသင်းတော်မှ တတ်နိုင်သမျှ အမြန်ဆုံး ဖယ်ထုတ်ပစ်သင့်သည်။ အချို့လူများက “ဤလူတို့ကို အဘယ်ကြောင့် ကျွန်ုပ်တို့ ဖယ်ထုတ်ပစ်သင့်သနည်း။ ဘုရားအိမ်တော်၌ လူတစ်ဦးပိုရှိခြင်းသည် အလုပ်လုပ်ရန်အတွက် ခွန်အားအရင်းအမြစ် ပိုရှိသည့် သဘောဖြစ်သည်။ လူတစ်ဦးပိုရှိခြင်းက အနည်းငယ် ပို၍ သက်ဝင်လှုပ်ရှားစေသည်။ ၎င်းတို့သည် ဘုရားသခင်ကို နှစ်ပေါင်းများစွာ ယုံကြည်ကြပြီးဖြစ်ကာ သမ္မာတရားကို မချစ် သို့မဟုတ် လက်တွေ့မလုပ်ဆောင်ကြသော်လည်း၊ ကောင်းကင်က အဘိုးအိုကို ယုံကြည်လျက်၊ ငယ်စဉ်ကတည်းက ဘုရားသခင်၏ တည်ရှိမှုကို ယုံကြည်ခဲ့ကြသည်။ သင့်အထက် သုံးပေအကွာတွင် နတ်တစ်ပါး ရှိသည်ကိုလည်း ၎င်းတို့ ယုံကြည်ကြပြီး၊ ကောင်းမှုနှင့် မကောင်းမှုတို့တွင် ယင်းတို့၏ဆိုင်ရာ အကျိုးအပြစ်ရှိသည်ကို သာ၍ပင် ယုံကြည်ကြသည်။ ၎င်းတို့သည် ယေဘုယျအားဖြင့် သိသာထင်ရှားသော မကောင်းမှုများကို မကျူးလွန်ဝံ့ကြသည့်အပြင်၊ အခြားသူများကို ကူညီရန် လိုလားကြသည်။ ၎င်းတို့တွင် ဤသေးငယ်သော ဝါသနာတစ်ခု ရှိခြင်းသာဖြစ်သည်။ ၎င်းတို့သည် ကောလာဟလများနှင့် အတင်းအဖျင်းများကို ဖြန့်ဝေခြင်းအား နှစ်သက်ကြသည်။ အထူးသဖြင့်၊ ၎င်းတို့သည် ဘုရားသခင်ကို အသရေဖျက်သည့် အဆင်းနီသော နဂါးကြီးထံမှလာသော ကောလာဟလများကို ဖြန့်ဝေကြပြီး၊ ဤအရာများကို များစွာမစဉ်းစားဘဲ ထပ်ခါတလဲလဲ ပြောဆိုကြသည်။ ၎င်းတို့သည် မသိနားမလည်သည့်အပြင် မသိနိုင်သောကြောင့် ဖြစ်နိုင်သည်”ဟု ပြောဆိုကြသည်။ အပေါ်ယံအားဖြင့်၊ ၎င်းတို့သည် ဆိုးယုတ်သောလူများကဲ့သို့ မထင်ရသည့်အပြင်၊ အသင်းတော်၏ အလုပ်ကို အဖျက်အမှောင့်လုပ်ခြင်း သို့မဟုတ် နှောင့်ယှက်ခြင်း မရှိခဲ့သော်လည်း၊ ၎င်းတို့သည် ကောလာဟလများကို ဖြန့်ဝေရာတွင် အထူးသဖြင့် တက်ကြွပြီး ယင်းတို့ကို ဦးစွာပထမ ဖြန့်ဝေချင်ကြသည်။ လူတို့သည် ထိုသို့သော ပုဂ္ဂိုလ်များအပေါ် သတိရှိသင့်သည် မဟုတ်လော။ ၎င်းတို့သည် စာတန်၏ အစေခံများဖြစ်သည် မဟုတ်လော။ ထိုသို့သောလူတို့၏ အနှစ်သာရသည် သိသာထင်ရှားလွန်းလှသည်တကား။ ၎င်းတို့သည် ဘုရားသခင်၏ နှုတ်ကပတ်တော်များ သို့မဟုတ် သမ္မာတရားကို မည်သည့်အခါမျှ စိတ်မဝင်စားကြသည့်အပြင်၊ မိမိတို့၏ တာဝန်ကို ထမ်းဆောင်သည့်အခါ သမ္မာတရား စည်းမျဉ်းများကို မည်သည့်အခါမျှ မရှာဖွေကြပေ။ ၎င်းတို့လုပ်ဆောင်သည့် မည်သည့်အရာတွင်မဆို၊ ၎င်းတို့သည် လေးနက်တည်ကြည်မှုကို မပြသကြ၊ မိမိတို့၏ စိတ်နှလုံးကို အသုံးမပြုကြသည့်အပြင်၊ ဆင်းရဲဒုက္ခကို ကြံ့ကြံ့ခံရန် လိုလားခြင်းမရှိကြပေ။ ၎င်းတို့သည် ဝတ်ကျေတမ်းကျေ ပြုမူပြီး စဉ်ဆက်မပြတ် နောက်ပြောင်လျက် ဖြစ်သလိုလုပ်ဆောင်ကြသည်။ ၎င်းတို့၏ စကားနှင့် လုပ်ရပ်များတွင် ၎င်းတို့သည် မည်သူ့ကိုမျှ စိတ်မဆိုးစေသည့်အပြင်၊ အခြားသူများကို ဖော်ရွေပုံရလျက် လူတိုင်းနှင့် အဆင်ပြေအောင် ပေါင်းသင်းနိုင်သည်။ ၎င်းတို့သည် ကောလာဟလများကို စုဆောင်းပြီး ဖြန့်ဝေရန်သာ နှစ်သက်ကြသည်။ ဤလုပ်ရပ်များမှနေ၍ ဤလူတို့ကို စာတန်၏ အစေခံများအဖြစ် ငါတို့ သတ်မှတ်နိုင်သလော။ (သတ်မှတ်နိုင်ပါသည်။) အဘယ်ကြောင့် ငါတို့ သတ်မှတ်နိုင်သနည်း။ ဤသည်မှာ အမှုအရာများကို အလွန်အကျွံပြောဆိုခြင်းဖြစ်သလော။ (မဟုတ်ပါ။) ၎င်းတို့သည် သမ္မာတရားကို လိုက်စားရာတွင် လုံးဝ စိတ်ဝင်စားမှုမရှိကြပေ။ တရားဒေသနာတစ်ခုကို နားထောင်သည်နှင့်တစ်ပြိုင်နက် ၎င်းတို့ ငိုက်မျဉ်းလာကြသည်။ ဘုရားသခင်၏ နှုတ်ကပတ်တော်များကို မိတ်သဟာယဖွဲ့သည်နှင့်တစ်ပြိုင်နက် ၎င်းတို့သည် ရွံရှာစက်ဆုပ်ပြီး ဂနာမငြိမ်ဖြစ်ကြသည်။ ရေသောက်ရန် သို့မဟုတ် အိမ်သာသွားရန် အဆက်မပြတ် ထသွားကြပြီး၊ စိတ်ထဲတွင် အမြဲတစေ မသက်မသာ ခံစားရသည်။ မိတ်သဟာယဖွဲ့ခြင်းကို နားထောင်ခြင်းက ၎င်းတို့အတွက် ညှဉ်းဆဲကို ကြုံနေရသကဲ့သို့ အလွန့်အလွန် ခက်ခဲပုံရသည်။ သို့သော်လည်း စာတန်၏ ကောလာဟလများ သို့မဟုတ် မယုံကြည်သူများ၏ နတ်ဆိုးဆန်သော စကားများကို ကြားသည်နှင့်တစ်ပြိုင်နက်၊ ၎င်းတို့၏ စိတ်ဝင်စားမှုက မြင့်တက်လာသည်။ ၎င်းတို့သည် လန်းဆန်းလာပြီး ဤကောလာဟလများနှင့် နတ်ဆိုးဆန်သော စကားများကို အလွန် စိတ်အားထက်သန်မှုဖြင့် စတင်ဖြန့်ဝေကြသည်။ ထိုသို့သောလူတို့သည် ညီအစ်ကိုမောင်နှမများ ဖြစ်ကြသလော။ မဟုတ်ပေ။ ၎င်းတို့သည် သမ္မာတရားကို အရိုးတွင်းခြင်ဆီထဲမှ အလွန်အမင်း မနှစ်မြို့ကြသည့်အပြင် စက်ဆုပ်ကြသည်။ ဘုရားသခင်၊ သူ၏အမှုတော်နှင့် ဆက်စပ်သည့် ကိစ္စရပ်များနှင့်စပ်လျဉ်း၍၊ ဘုရားသခင်၏ ပင်ကိုလက္ခဏာနှင့် အနှစ်သာရ၊ ဘုရားသခင်၏ အဆင့်အတန်း၊ ဘုရားသခင်၏ ဂုဏ်သိက္ခာဖြစ်စေ၊ ဘုရားသခင် လူ့ဇာတိခံယူသည့် ဇာတိပကတိဖြစ်စေ၊ ၎င်းတို့သည် ဤအရာများကို မိမိတို့၏ စိတ်နှလုံးထဲတွင် မထီမဲ့မြင်ပြုကြသည်။ ၎င်းတို့သည် ဘုရားသခင်ကို ကြောက်ရွံ့သော စိတ်နှလုံး လုံးဝကင်းမဲ့ကြသည်။ သို့ဖြစ်၍ ၎င်းတို့သည် ဘုရားသခင်နှင့် သူ၏အမှုတော်အပေါ် အမြဲတစေ အယူအဆများ ထားရှိကြသည်။ စာတန်၏ ကောလာဟလများနှင့် နတ်ဆိုးဆန်သော စကားအမျိုးမျိုးကို အလွယ်တကူ ၎င်းတို့ ထပ်ခါတလဲလဲ ပြောဆိုနိုင်ကြပြီး၊ ထိုသို့ဖြင့် အသိစိတ်၏ စွဲချက်တစ်ခုတလေမျှမရှိဘဲ ထိုအရာများကို ဖြန့်ဝေခြင်းဟူသော ၎င်းတို့၏ ပန်းတိုင်ကို စွမ်းဆောင်ရရှိကြသည်။ ဤသည်မှာ မည်သည့် အယုတ်တမာမျိုး ဖြစ်သနည်း။ ၎င်းတို့သည် ဘုရားသခင်ကို ယုံကြည်သူများ ဖြစ်ကြသလော။ (မဟုတ်ပါ။) ဤသည်တို့မှာ ဘုရားသခင်ကို နှုတ်ဖြင့် အသိအမှတ်ပြုပြီး ဘုရားသခင်နောက်လိုက်သည်ဟု အခိုင်အမာဆိုသူများ၊ ကောင်းကင်တွင် အဘိုးအိုတစ်ဦးရှိသည်ဟု ယုံကြည်သူများ၊ သင့်အထက် သုံးပေအကွာတွင် ဘုရားတစ်ဆူ ရှိသည်ကို ယုံကြည်သူများနှင့် ကောင်းမှုနှင့် မကောင်းမှုတို့တွင် ယင်းတို့၏ဆိုင်ရာ အကျိုးအပြစ်ရှိသည်ဟု ယုံကြည်သူများ၏ လုပ်ဆောင်ချက်များ ဖြစ်ကြသည်။ ဤသည်မှာ ဘုရားသခင်အပေါ် ၎င်းတို့၏ သဘောထား ဖြစ်သည်။ အကယ်၍ တစ်စုံတစ်ဦးက ၎င်းတို့၏ မိဘများကို စော်ကားလျှင် သို့မဟုတ် ၎င်းတို့၏ မိဘများအကြောင်း ကောလာဟလများကို နောက်ကွယ်တွင် လုပ်ကြံဖန်တီးလျှင်၊ ၎င်းတို့သည် သေသည်အထိ ဧကန်မုချ တိုက်ခိုက်ကြမည်ဖြစ်သည်။ သို့သော်လည်း တစ်စုံတစ်ဦးက ဘုရားသခင်ကို စော်ကားသည့်အခါ၊ ဘုရားသခင်ကို တိုက်ခိုက်သည့်အခါ သို့မဟုတ် ဘုရားသခင်ကို အသရေဖျက်သည့်အခါ၊ ၎င်းတို့သည် စိတ်မဆိုးရုံသာမက၊ ယင်းကို ဟာသတစ်ခုကဲ့သို့ ထပ်ခါတလဲလဲ ပြောဆိုနိုင်ပြီး နေရာတကာတွင်ပင် ဖြန့်ဝေနိုင်ကြသည်။ ဤသည်မှာ ဘုရားသခင်၏ နောက်လိုက်တစ်ဦးက လုပ်ဆောင်သင့်သည့်အရာလော။ (မဟုတ်ပါ။) သို့ဆိုလျှင် လူများစွာတို့က ဤမယုံကြည်သူများကို ညီအစ်ကိုမောင်နှမများအဖြစ် ဆက်ဆံခြင်းသည် သင့်လျော်သလော။ (မသင့်လျော်ပါ။) ထို့ကြောင့်၊ ထိုသို့သောလူတို့ကို စာတန်၏ အစေခံများဖြစ်သည်ဟု သံသယရှိသည့်အခါ၊ အခြားသူများက သတိထားသင့်သည်။ လူတိုင်းက ၎င်းတို့ကို ပိုင်းခြားသိမြင်နိုင်ရန်အလို့ငှာ ခေါင်းဆောင်များနှင့် အမှုဆောင်များသည် ညီအစ်ကိုမောင်နှမများအား ဤလူတို့ကို သတိထားရန် ချက်ချင်း အကြောင်းကြားရမည်ဖြစ်သည်။ ၎င်းတို့သည် စာတန်၏ အစေခံများ၊ နတ်ဆိုးများဖြစ်ကြောင်း အတည်ပြုပြီးသည်နှင့်တစ်ပြိုင်နက်၊ လူတိုင်းသည် စုပေါင်း၍ ၎င်းတို့ကို ပစ်ပယ်ကာ အသင်းတော်မှ ဖယ်ထုတ်ပစ်သင့်သည်။ ဤသည်မှာ စည်းမျဉ်းများနှင့် ကိုက်ညီသလော။ (ကိုက်ညီပါသည်။) သို့ဆိုလျှင် ဤသည်မှာ လုပ်ဆောင်သင့်သည့်အရာ ဖြစ်သည်။

ဂ။ ဘုရားသခင်ကို အသရေဖျက်ပြီး တိုက်ခိုက်သည့် တရုတ်ကွန်မြူနစ်အစိုးရနှင့် ဘာသာရေးလောက၏ အခြေအမြစ်မရှိသော ကောလာဟလများကို သဘောထားရမည့် နည်းလမ်း

တရုတ်ကွန်မြူနစ်အစိုးရနှင့် ဘာသာရေးလောကသည် ညီအစ်ကိုမောင်နှမများက ဧဝံဂေလိတရားကို လက်ခံရန် လူတို့ကို အတင်းအကျပ်ခိုင်းသည်၊ စသည်ဖြင့် မှားယွင်းစွာ အခိုင်အမာဆိုလျက် ဘုရားအိမ်တော်နှင့်ပတ်သက်၍ အခြေအမြစ်မရှိသော ကောလာဟလများစွာကို လုပ်ကြံဖန်တီးခဲ့ကြသည်။ ဤကောလာဟလများကို ကြားပြီးနောက် သင်တို့သည် မည်သို့ ခံစားရသနည်း။ (ဒေါသထွက်သည်၊ မခံမရပ်နိုင်ဖြစ်ပါသည်။) ဤသည်တို့မှာ သင်တို့နှင့်ပတ်သက်သော ကောလာဟလများဖြစ်ပြီး သင်တို့ မခံမရပ်နိုင်ဖြစ်ကြသည်။ သင်တို့ မည်သည့်အတိုင်းအတာအထိ မခံမရပ်နိုင်ဖြစ်ကြသနည်း။ ကောလာဟလများကို လုပ်ကြံဖန်တီးသူများအား ရှာဖွေပြီး ၎င်းတို့နှင့် အငြင်းအခုံပြုရန်၊ ၎င်းတို့ကို သင်ခန်းစာပေးရန်ပင် သင်တို့ အလိုရှိကြသလော။ (အလိုရှိပါသည်။) ဤကောလာဟလများသည် အပေါ်ယံအားဖြင့် အသင်းတော်ကို ပစ်မှတ်ထားသော်လည်း အမှန်တွင် အသင်းတော်၏ အသင်းသားတိုင်းနှင့် အသင်းသားတစ်ဦးစီ၏ ဂုဏ်သတင်း၊ တည်ကြည်မှုတို့နှင့် ပါဝင်ပတ်သက်ပေသည်။ ယင်းတို့ကို ကြားပြီးနောက် သင်တို့က၊ “ကျွန်ုပ်တို့ ထိုသို့ မလုပ်ခဲ့ပါ။ ကျွန်ုပ်တို့သည် သမ္မာတရား စည်းမျဉ်းများနှင့်အညီ ဧဝံဂေလိတရားကို ဟောပြောပါသည်။ ဘုရားသခင်ကို မယုံကြည်လိုသောသူများအတွက်မူ ၎င်းတို့ကို ကျွန်ုပ်တို့ အတင်းအကျပ် လုံးဝ မလုပ်ပါ။ ယုံကြည်ခြင်းသည် မိမိသဘောဆန္ဒအလျောက် ဖြစ်ပါသည်။ မည်သူ့ကိုမျှ ကျွန်ုပ်တို့ အကျပ်မကိုင်သည့်အပြင်၊ လူတို့ကို ထိခိုက်နစ်နာစေခြင်း သို့မဟုတ် လက်တုံ့ပြန်ခြင်းတို့ကို သာ၍ပင် မပြုလုပ်ပါ။ ဆန့်ကျင်ဘက်အားဖြင့် ဧဝံဂေလိတရားကို ဟောပြောသော ကျွန်ုပ်တို့သည် ဘာသာရေးသမားများ၏ ရက်စက်စွာ ရိုက်နှက်ခြင်းကို ခံခဲ့ရပြီး ၎င်းတို့၏ ရဲတိုင်ခြင်းကို ခံခဲ့ရသည်။ ညှဉ်းဆဲခြင်းခံရရန် အဆင်းနီသော နဂါးကြီးထံသို့ လွှဲအပ်ခြင်းခံခဲ့ရပါသည်။ ကျွန်ုပ်တို့ထဲမှ များလှစွာသောသူတို့သည် အကျဉ်းချခံခဲ့ရပြီး အတော်များများမှာ ဘာသာရေးသမားများ တည်ထောင်ထားသည့် ကိုယ်ပိုင်အကျဉ်းထောင်များတွင်ပင် ချုပ်နှောင်ခြင်းခံခဲ့ရပါသည်။ ကျွန်ုပ်တို့သည် မတရားဆက်ခံခြင်းခံရသူများ ဖြစ်ပါသည်တကား”ဟု ဆိုလျက် မခံမရပ်နိုင်ဖြစ်ကြသည်။ ဤကောလာဟလများကို ကြားပြီးနောက် သင်တို့သည် မခံမရပ်နိုင်ဖြစ်ကြပြီး ၎င်းတို့နှင့် အမြဲတစေ အငြင်းအခုံပြုလိုကြသည်။ ဤကောလာဟလများသည် အသင်းတော်နှင့် ဘုရားသခင် ရွေးချယ်ထားသောလူများကို တိုက်ရိုက်တိုက်ခိုက်ပြီး အသရေဖျက်သောကြောင့် သင်တို့တွင် ဤတုံ့ပြန်မှုရှိခြင်း ဖြစ်သည်။ ဘုရားသခင်ကို သိက္ခာချပြီး ဝေဖန်သည့် ကောလာဟလများကို ကြားရသည့်အခါ သင်တို့ မည်သို့ ခံစားရသနည်း။ ဤအရာများသည် သင်တို့၏ ပုဂ္ဂိုလ်ရေးဆိုင်ရာ အကျိုးစီးပွားများ သို့မဟုတ် သင်တို့၏ တည်ကြည်မှု၊ ဂုဏ်သိက္ခာတို့ ပါဝင်ပတ်သက်ခြင်း မရှိပေ။ ယင်းတို့သည် ဘုရားသခင်နှင့်စပ်ဆိုင်သော ကောလာဟလများ ဖြစ်ကြသည်။ ဥပမာအားဖြင့် သင်သည် ယခင်က ယေရှုကို ယုံကြည်ခဲ့ချိန်တွင် ယေရှုသည် အပျိုစင်တစ်ဦးမှ မွေးဖွားခဲ့ပြီး ဖခင်မရှိဟု လူအချို့က ပြောဆိုခဲ့ကြသည်။ ထိုအရာကို သင်ကြားရသည့်အခါ မည်သို့ ခံစားခဲ့ရသနည်း။ သင်သည် ၎င်းတို့နှင့် အငြင်းအခုံပြုလိုခဲ့သလော။ “ငါတို့ ယုံကြည်သည်မှာ ဘုရားသခင်ဖြစ်သည်”ဟူ၍ ဖြစ်သည်။ ထို့နောက် သင်က ထိုအရာကို အချိန်ယူစဉ်းစားခဲ့သည်- “မာရိသည် အပျိုစင်တစ်ဦးဖြစ်ပြီး သခင်ယေရှုသည် အပျိုစင်တစ်ဦးမှ မွေးဖွားခဲ့သည်။ သန့်ရှင်းသောဝိညာဉ်တော်အားဖြင့် ပဋိသန္ဓေစွဲယူခဲ့သည်။ ဤသည်မှာ အမှန်တရားတစ်ခုဖြစ်သော်လည်း မယုံကြည်သူများက ဤအကြောင်းကို ရိုင်းစိုင်းစွာ ပြောဆိုကြပြီး ထိုအရာကို ငါနားမထောင်လိုပါ”ဟူ၍ ဖြစ်သည်။ သင်သည် အလွန်ဆုံးအနေဖြင့် ထိုသို့သော ခံစားချက်များ ရှိကောင်းရှိမည်ဖြစ်သော်လည်း၊ သင်၏စိတ်နှလုံးထဲတွင် သန့်ရှင်းသောဝိညာဉ်တော်အားဖြင့် ပဋိသန္ဓေစွဲယူခြင်းသည် လူ့အယူအဆများနှင့် အလွန်ပင် ဆန့်ကျင်နေသည်ဟု သင်ခံစားနေဆဲ ဖြစ်သည်။ သင်သည် သိပ္ပံပညာကို ယုံကြည်သောကြောင့် ဤကိစ္စရပ်ကို မယုံကြည်နိုင်ခဲ့ပေ။ သင်သည် သင်၏စိတ်နှလုံးထဲမှနေ၍ ဘုရားသခင်၏ အနန္တတန်ခိုးကို မယုံကြည်သည့်အပြင်၊ ဘုရားသခင်ပြောဆိုပြီး လုပ်ဆောင်သမျှတိုင်းက သမ္မာတရားဖြစ်သည်ကိုလည်း မယုံကြည်ပေ။ ထို့နောက် သင်သည် မယုံကြည်သူများ၏ နတ်ဆိုးဆန်သော စကားများကို သွားချေပမည်မဟုတ်ပေ။ သင်သည် သမ္မာတရားကို မပိုင်ဆိုင်သည့်အပြင် သမ္မာတရားကို နားမလည်သောကြောင့် အလွန်ဆုံးအနေဖြင့် ဤကောလာဟလများသည် သင်၏ ဂုဏ်သတင်းနှင့် သက်ဆိုင်သောကြောင့် လူတို့ပြောဆိုသည့် ကောလာဟလများကို သင်ကြားရသည်မှာ မနှစ်မြို့ဖွယ်ဖြစ်သည်ဟု သင်မြင်ပြီး လူတို့သည် ထိုသို့ မပြောဆိုသင့်ဟု တွေးလေသည်။ သင်က “မယုံကြည်သူများသည် အလွန် ရွံရှာဖွယ်ကောင်းပြီး ယုတ်ညံ့လှပါသည်တကား။ ၎င်းတို့သည် မည်သည့် ညစ်ညမ်းသော စကားလုံးများကိုမဆို အသုံးပြုရန် သတ္တိရှိကြသည်တကား။ ၎င်းတို့သည် အမှန်ပင် မယုံကြည်သူများ ဖြစ်ကြသည်။ အမှန်ပင် နတ်ဆိုးများ ဖြစ်ကြသည်” ဟု စဉ်းစားပေမည်။ ထိုမျှသာဖြစ်ပြီး ယင်းမှာ အလွန်ဆုံး သင်စွမ်းဆောင်နိုင်သည့် အရာဖြစ်၏။ ထိုသို့သော ကောလာဟလများအား ၎င်းတို့ပြောဆိုသည်ကို ကြားပြီးနောက် သင်သည် အဘယ်ကြောင့် ထိခိုက်ခံစားရပြီး မယုံကြည်သူများကို ယုတ်ညံ့ကာ ရွံရှာဖွယ်ကောင်းသည်ဟု မြင်သနည်း။ အဘယ်ကြောင့်ဆိုသော် ယင်းတို့သည် သင်၏ ဂုဏ်သတင်းနှင့် သက်ဆိုင်သောကြောင့် ဖြစ်သည်။ ဤကောလာဟလများက သင့်အား ဂုဏ်သိက္ခာကျဆင်းသည်ဟု ခံစားရစေလျက် သင်၏ စိတ်နှလုံးကို လှုံ့ဆော်သောကြောင့် သင်၏ ဒေါသကို နှိုးဆွပေးပြီး သင်သည် ချေပသည့်အနေဖြင့် အပြုသဘောဆောင်သော စကားအချို့ကို ထပြောလေသည်။ ထိုသို့သော ချေပမှုသည် ဘုရားသခင်၏ ဘက်တွင် လုံးလုံးလျားလျား ရပ်တည်နေခြင်း ဖြစ်သလော။ ယင်းသည် ဘုရားသခင်၏ သက်သေခံချက်ကို ကာကွယ်ရန်ဖြစ်သလော။ မဟုတ်ပေ။ သင်၏ သိက္ခာနှင့် တည်ကြည်မှုကို လုံးလုံးလျားလျား ကာကွယ်ခြင်းသာ ဖြစ်သည်။ အဘယ်ကြောင့် ဤသို့ပြောရသနည်း။ အဘယ်ကြောင့်ဆိုသော် သင်သည် ပြဿနာ၏ အနှစ်သာရကို ထွင်းဖောက်၍ မမြင်သေးသောကြောင့် ဖြစ်သည်။ ထို့ထက်ပင်ပို၍ သင်သည် ဘုရားသခင်၏ ရည်ရွယ်ချက်များ သို့မဟုတ် ဘုရားသခင်က သင့်ထံမှ တောင်းဆိုသည့်အရာကို နားမလည်ပေ။ သင်နားလည်ပြီး ခံစားရသည့်အရာသည် ဘုရားသခင်၏ ရည်ရွယ်ချက်များနှင့် မကိုက်ညီပေ။ ယင်းသည် လူ၏ စိတ်လိုက်မာန်ပါဖြစ်ခြင်းနှင့် လူ၏ ကောင်းသောအပြုအမူမျှသာ ဖြစ်သည်။ လူ၏ ကောင်းသောအပြုအမူသည် ဘုရားသခင်အတွက် သင်ခံသော သက်သေခံချက်ကို ကိုယ်စားမပြုပေ။ သင်သည် သင်၏ သက်သေခံချက်တွင် ခိုင်မာစွာ မရပ်တည်လေပြီ။ သင်သည် သင်၏ သိက္ခာနှင့် တည်ကြည်မှုကို ကာကွယ်နေခြင်းမျှသာ ဖြစ်သည်။ သင်သည် သင်၏ သိစိတ်ကို အနည်းငယ် သက်သာစေရန်အလို့ငှာ ကောလာဟလများကို ချေပနေခြင်း ဖြစ်သည်။ သင်သည် သူ့အတွက် စကားပြောဆိုရန် ဘုရားသခင်၏ ဘက်တွင် ရပ်တည်နေခြင်း မဟုတ်သည့်အပြင် ကောလာဟလများကို ချေပရန်နှင့် ဘုရားသခင်အတွက် သက်သေခံရန် သမ္မာတရား သို့မဟုတ် အဖြစ်မှန်များကို အသုံးပြုနေခြင်းလည်း မဟုတ်ပေ။ သင်သည် ဘုရားသခင်အတွက် စကားပြောဆိုနေခြင်း မဟုတ်သည့်အပြင် သင်ပြောဆိုသည့်အရာသည် သမ္မာတရားနှင့် သေချာပေါက် မကိုက်ညီပေ။ ယင်းသည် သင်၏ ဇာတိပကတိဆိုင်ရာ အကျိုးစီးပွားများနှင့်သာ ကိုက်ညီသည်။ ယင်းမှာ သင်၏စိတ်နှလုံး ဝမ်းနည်းခြင်းကို အနည်းငယ် သက်သာစေဖို့နှင့် သခင်ယေရှုကို ယုံကြည်ခြင်းသည် ရှက်ဖွယ်ဖြစ်သည်ဟု သင်မခံစားရစေရန်အတွက်သာ ဖြစ်သည်။ ထိုမျှသာ ဖြစ်သည်။ ထို့ကြောင့် သင်တို့သည် တစ်စုံတစ်ဦးက ဘုရားသခင်ကို တိုက်ခိုက်ပြီး ပြစ်တင်ရှုတ်ချသည်ကို ကြားသည့်အခါ၊ ဘုရားအိမ်တော်ကို အသရေဖျက်ပြီး ဝေဖန်သည်ကို ကြားသည့်အခါ သို့မဟုတ် သင်တို့ကိုပင် ပြစ်တင်ရှုတ်ချသည်ကို ကြားရသည့်အခါ သင်တို့သည် အထူးသဖြင့် မခံမရပ်နိုင်ဖြစ်ကြပြီး သင်တို့၏ ဂုဏ်သတင်းကို ပြန်လည်ရရှိရန်နှင့် ဤကိစ္စရပ်များကို ရှင်းလင်းသွားစေရန် ၎င်းတို့နှင့် အငြင်းအခုံပြုပြီး စကားအခြေအတင်ပြောလိုကြသည်။ သို့သော် ဤသည်မှာ သင်တို့သည် မိမိတို့၏ သက်သေခံချက်တွင် ခိုင်မာစွာ ရပ်တည်ပြီးဖြစ်သည်ဟု ဆိုလိုသလော။ ယင်းသည် ထိုစံကို မမီပေ။ သမ္မာတရားကို နားလည်ခြင်းမရှိဘဲနှင့်၊ သက်သေခံချက်ဟူ၍ မရှိပေ။

သင်တို့သည် အပြင်လောကတွင် ပျံ့နှံ့နေသည့် ဘုရားသခင်ကို အသရေဖျက်ပြီး တိုက်ခိုက်သော ကောလာဟလများကို ကြားရသည့်အခါ၊ ယင်းတို့က ကောင်းကင်ဘုံရှိ ဘုရားသခင်ကို တိုက်ခိုက်သည်ဖြစ်စေ၊ မြေကြီးပေါ်ရှိ လူ့ဇာတိခံ ဘုရားသခင်ကို တိုက်ခိုက်သည်ဖြစ်စေ၊ သင်တို့ မည်သို့ ခံစားရသနည်း။ သင်တို့သည် ဂရုမစိုက်ဘဲနေသလော၊ သို့မဟုတ် နာကျင်မှု အနည်းငယ် ခံစားရသလော။ သင်တို့သည် ယင်းကို မခံနိုင်ဖြစ်ပြီး လက်မခံနိုင်ဖြစ်သလော၊ သို့မဟုတ် သင်သည် ကူကယ်ရာမဲ့ဖြစ်နေသလော။ အချို့လူများသည် ဤကောလာဟလများကို ကြားပြီးနောက်၊ “ဘုရားသခင်သည် အပြစ်ကင်းစင်သည်၊ ဤအရာများကို ဘုရားသခင် မလုပ်ဆောင်ခဲ့ပါ။ အဘယ်ကြောင့် သူသည် လောကနှင့် ဘာသာရေးလောက၏ ဤသို့ တိုက်ခိုက်ခြင်းနှင့် အသရေဖျက်ခြင်းကို ခံနေရသနည်း။ ကျွန်ုပ်တို့သည် လုံ့လဝီရိယရှိစွာ မိမိတို့ကိုယ်ကို အသုံးခံပြီး တာဝန်များကို ထမ်းဆောင်ကာ ဘုရားသခင်၏ နာမတော်ကို ကာကွယ်ရမည်။ ဘုရားသခင်၏ ကြီးမြတ်သော အမှုတော် ပြီးမြောက်သည့်အခါ၊ အရာရာတိုင်း၏ အမှန်တရားက ပေါ်ထွက်လာလိမ့်မည်ဖြစ်ပြီး၊ ကျွန်ုပ်တို့ ယုံကြည်သော လူ့ဇာတိခံ ဘုရားသခင်သည် စစ်မှန်သည့် တစ်ပါးတည်းသော ဘုရားသခင်၊ ကောင်းကင်ဘုံရှိ ဘုရားသခင်ဖြစ်ကြောင်းနှင့် ဤသည်မှာ လုံးဝမှားယွင်းခြင်းမရှိကြောင်းကို လောကလူမျိုးအားလုံး မြင်တွေ့ကြလိမ့်မည်”ဟု စဉ်းစားကြသည်။ အခြားသူများကမူ၊ “ဘုရားသခင်သည် သမ္မာတရားများစွာကို ဖော်ပြခဲ့ပြီးဖြစ်ကာ၊ ဤဘာသာမဲ့ ဆိုးယုတ်သောလူများနှင့် နတ်ဆိုးများသည် ဘုရားသခင်၏ နှုတ်ကပတ်တော်များက သမ္မာတရားဖြစ်သည်ကို အပြည့်အဝ သိကြသည့်တိုင် ဘုရားသခင်ကို အသရေဖျက်ပြီး တိုက်ခိုက်နေဆဲ ဖြစ်သည်။ ဘုရားသခင်သည် မည်မျှကြာကြာ ဒုက္ခခံရမည်နည်း”ဟု တွေးကြသည်။ အခြားသူများကမူ “လူတို့အနေဖြင့် မိမိတို့အလိုရှိသည့် မည်သည့်အရာကိုမဆို ပြောဆိုနိုင်သည်။ ကျွန်ုပ်တို့က ၎င်းတို့ကို အရေးမလုပ်ပါ။ ဘုရားသခင်သည် သူ့အပေါ် အသရေဖျက်သည့် ကောလာဟလများကို မည်သည့်အခါမျှ မချေပခဲ့ပါ။ သူသည် ၎င်းတို့ကို တုံ့ပြန်ခြင်းမရှိပါ။ သို့ဆိုလျှင် မပြောပလောက်သော လူသားများဖြစ်သည့် ကျွန်ုပ်တို့သည် မည်သည့်အရာကို လုပ်ဆောင်နိုင်မည်နည်း။ ဘုရားသခင်သည် ဤကဲ့သို့ပင် လူသားမျိုးနွယ်၏ အထင်အမြင်လွဲမှားခြင်း၊ တိုက်ခိုက်ခြင်း၊ ပြစ်မှားစော်ကားခြင်းနှင့် ပစ်ပယ်ခြင်းတို့ကို အစဉ်သဖြင့် ခံခဲ့ရသည် မဟုတ်လော။ ဘုရားသခင်တွင် မည်သည့် မကျေနပ်ချက်မျှ အလျှင်းမရှိသည့်အပြင်၊ သူသည် လူတို့ကို ကယ်တင်နေဆဲ ဖြစ်သည်။ အရာရာတိုင်းကို အချိန်က ထုတ်ဖော်ပါစေ။ ဘုရားသခင်သည် သူ၏ကိုယ်ပိုင်သက်သေခံချက်ကို သက်သေခံလိမ့်မည်” ဟု ဆိုကြသည်။ သင်တို့၏ သဘောထားအမြင်မှာ အဘယ်နည်း။ ယခုတင် ငါပြောခဲ့သည့် အလျော့မပေးခြင်း၊ မခံမရပ်နိုင်ဖြစ်ခြင်း၊ လက်မခံနိုင်ခြင်း၊ ကူကယ်ရာမဲ့ဖြစ်ခြင်းတို့တွင် သင်တို့သည် မည်သည့်တစ်ခုကို ခံစားရသနည်း။ မည်သည့် ခံစားချက်သည် အမှန်ကန်ဆုံးဖြစ်သနည်း။ ဤကိစ္စရပ်များကို သမ္မာတရား စည်းမျဉ်းများနှင့်အညီ မည်သို့ သဘောထားသင့်သနည်း။ ဤကောလာဟလများကို ကြားရသည့်အခါ သင်တို့ မည်သို့ ခံစားရသနည်း။ (မခံမရပ်နိုင်ဖြစ်ပါသည်။) မခံမရပ်နိုင်ဖြစ်ပြီး ထို့နောက်တွင် သင်တို့သည် ဤကောလာဟလ လုပ်ကြံဖန်တီးသူများ၊ ဤဘာသာရေး လိမ်လည်မှုများနှင့် ဘာသာရေး၏ ဆိုးယုတ်သောလူများကို ကြိမ်းမောင်းသည့် စာတစ်စောင်ကို ရေးသားလိုကြသည်။ သင်တို့တွင် ထိုသို့သော အတွေးများ ရှိသလော။ ဒေါသဖြင့် လက်သီးဆုပ်ရုံမျှက လုံလောက်သည်ဟု သင်တို့ ခံစားရမည် မဟုတ်ပေ၊ မှန်သလော။ သင်တို့သည် ထိုအကြောင်းနှင့်ပတ်သက်၍ တစ်စုံတစ်ခု လုပ်ဆောင်ရန် စိတ်အားထက်သန်မှုကို ခံစားရသလော။ သို့မဟုတ် ယင်းသည် အနှစ်မဲ့သော မကျေမချမ်းဖြစ်ခြင်းမျှသာလော။ (အမုန်းတရားနှင့် ငြင်းပယ်ခြင်းလည်း ရှိပါသည်။) မကျေမချမ်းဖြစ်ခြင်း၊ အမုန်းတရား၊ ငြင်းပယ်ခြင်း၊ ဤသည်တို့မှာ တိကျသော စကားလုံးများ၊ အပြုအမူများ သို့မဟုတ် လုပ်ဆောင်ချက်များမရှိဘဲ စိတ်ပိုင်းဆိုင်ရာ လှုပ်ရှားမှုများမှ ဖြစ်ပေါ်လာသော စိတ်ခံစားမှုများ ဖြစ်သည်။ ယင်းတို့သည် စိတ်ခံစားမှုများမျှသာဖြစ်ပြီး၊ အချို့သော သဘောထားများကိုလည်း ကိုယ်စားပြုသည်မှာ အမှန်ဖြစ်၏။ (မကျေမချမ်းဖြစ်ခြင်းအပြင်၊ တစ်ခါတစ်ရံတွင် အဖြစ်မှန်များကို ရှင်းလင်းသွားစေရန်နှင့် ၎င်းတို့ လုပ်ဆောင်ချက်များ၏ အနှစ်သာရက သမ္မာတရားနှင့် ဘုရားသခင်ကို မုန်းတီးခြင်းဖြစ်ကြောင်း ဖော်ထုတ်ရန် ဆောင်းပါးများ ရေးသားခြင်း သို့မဟုတ် အစီအစဉ်များ ဖန်တီးခြင်းတို့ကို ကျွန်ုပ်တို့ ပြုလုပ်ပါသည်။ သို့မှသာ လူတို့သည် စစ်မှန်သော အဖြစ်မှန်များကို မြင်နိုင်မည် ဖြစ်ပါသည်။) ထိုလူတို့သည် မှန်ကန်သော အဖြစ်မှန်များကို မြင်ပြီးနောက် ယင်းကို လက်ခံကြလိမ့်မည်လော။ သင်တို့ပြောဆိုသည့်အရာ မှန်ကန်ကြောင်းကို ၎င်းတို့ လက်ခံပြီးနောက်၊ “သင်တို့၏ ယုံကြည်ခြင်းသည် မှန်ကန်သည်၊ ဆက်လက်ယုံကြည်ကြပါ၊ ကျွန်ုပ်တို့ သင်တို့ကို ထောက်ခံပါသည်” ဟုဆိုလျက် မျှတသော မှတ်ချက်တစ်ခုကို ပေးကာ၊ ဘာသာရေး လိမ်လည်သူများက အရှက်ရပြီး “တောင်းပန်ပါသည်၊ ကျွန်ုပ်တို့ မှားသွားပါသည်၊ ကျွန်ုပ်တို့ ပြောဆိုခဲ့သည့်အရာသည် အချက်အလက်နှင့် မညီပါ၊ ယခုမှစ၍ သင်တို့သည် သင်တို့၏ လမ်းခရီးကို ယုံကြည်ကြပါ၊ ကျွန်ုပ်တို့သည်လည်း ကျွန်ုပ်တို့၏ လမ်းစဥ်ကို ယုံကြည်ပါမည်”ဟု ပြောဆိုလျှင်ပင်၊ ထိုအရာက သင်တို့ကို စိတ်သက်သာရာရစေမည်လော။ ဤသည်မှာ သင်တို့ ရည်မှန်းနေသည့် တစ်ခုတည်းသော ပန်းတိုင်လော။ (ကျွန်ုပ်တို့သည် မှန်သော လမ်းခရီးကို စူးစမ်းရှာဖွေနေသောသူများနှင့် သမ္မာတရားကို ဆာငတ်သောသူတို့အနေဖြင့် အမှားနှင့်အမှန်ကို ရှင်းလင်းစွာ ပိုင်းခြားသိမြင်နိုင်ပြီး မှန်သော လမ်းခရီးကို လက်ခံနိုင်ရန် ဘုရားသခင်အတွက်လည်း သက်သေခံလိုပါသည်။) ဤသည်မှာ လမ်းကြောင်းတစ်ခု ဖြစ်သည်။ ဤသည်မှာ အပြုသဘောဆောင်သော လက်တွေ့လုပ်ဆောင်မှု နည်းလမ်းတစ်ခုဖြစ်သည်။ ဒေါသထွက်ခြင်းနှင့် မုန်းတီးခြင်းမျှသာ အသုံးဝင်သလော။ သင်တို့၏ ဒေါသနှင့် အမုန်းတရားအတွက် အကြောင်းရင်းမှာ အဘယ်နည်း။ အဘယ်ကြောင့် ဒေါသထွက်ပြီး မုန်းတီးရသနည်း။ (ဘုရားသခင်သည် လူတို့ကို ကယ်တင်ရန် လူ့ဇာတိခံယူခဲ့သည်၊ ယင်းမှာ တရားအမျှတဆုံးသော အမှုအရာဖြစ်သော်လည်း၊ ၎င်းတို့သည် ဘုရားသခင်ကို ဝေဖန်ရန်နှင့် အသရေဖျက်ရန် ကောလာဟလများကို ဖြန့်ဝေကြသည်။ ၎င်းတို့သည် အမှန်တကယ်ပင် အဖြူကိုအမည်း၊ အမည်းကိုအဖြူအဖြစ် ပြောင်းပြန်လှန်ပြီး အဓိပ္ပာယ်မဲ့သော စကားများ ပြောဆိုနေသည်ဟု စဉ်းစားရင်း ကျွန်ုပ်တို့ အလွန် မခံမရပ်နိုင်ဖြစ်ကြပါသည်။) ဘုရားသခင်အပေါ် လူသားမျိုးနွယ်နှင့် လောက၏ ပစ်ပယ်ခြင်းနှင့် ဘုရားသခင်အပေါ် ၎င်းတို့၏ သဘောထားသည် ဘုရားသခင်၏ ဤလူ့ဇာတိခံယူခြင်း ကာလအတွင်း၌သာ ဤသို့ဖြစ်သည်ဟု သင်တို့ တွေးထင်ကြသလော။ ဘုရားသခင်အပေါ် လူသားမျိုးနွယ်နှင့် လောက၏ သဘောထားသည် အစမှအဆုံးတိုင် အစဉ်သဖြင့် တူညီခဲ့သည်။ အစဉ်သဖြင့် ပြစ်တင်ရှုတ်ချခြင်း၊ အသရေဖျက်ခြင်း၊ တိုက်ခိုက်ခြင်းနှင့် ပြစ်မှားစော်ကားခြင်းတို့ ဖြစ်ခဲ့သည်။ ဘုရားသခင်သည် သူ၏အမှုတော်ကို စတင်ခဲ့သည့်အချိန်မှ ယခုအချိန်အထိ၊ ဘုရားသခင်လုပ်ဆောင်ခဲ့သမျှ အရာရာတိုင်းအပေါ်တွင်လည်းကောင်း၊ လူ့ဇာတိခံ ဘုရားသခင်အပေါ်တွင်လည်းကောင်း လူသားမျိုးနွယ်၏ သဘောထားက မပြောင်းလဲခဲ့ပေ။ ဘုရားသခင်၏ ပထမအကြိမ် လူ့ဇာတိခံယူခြင်းနောက်ပိုင်းမှသာ လူသားမျိုးနွယ်သည် ဘုရားသခင်ကို စတင် တိုက်ခိုက်ပြီး ပြစ်မှားစော်ကားကာ လူ့ဇာတိခံ ဘုရားသခင်နှင့်ပတ်သက်သည့် အမျိုးမျိုးသော ကောလာဟလများကို လုပ်ကြံဖန်တီးခဲ့ခြင်း မဟုတ်ပေ။ ဤအရာအားလုံးသည် ဘုရားသခင်က သူ၏အမှုတော်ကို စတင်ခဲ့သည့်အချိန်မှစ၍လည်းကောင်း၊ လူသားမျိုးနွယ်က ဘုရားသခင်နှင့် သူ၏အမှုတော်ကို ပထမဆုံးအကြိမ် ထိတွေ့ခဲ့သည့်အချိန်မှစ၍လည်းကောင်း ဖြစ်ပျက်နေခဲ့ခြင်းဖြစ်ပြီး ယခုအချိန်အထိ ဆက်လက်ဖြစ်ပျက်နေပေသည်။ ပြီးလျှင် ဘုရားသခင်နောက်သို့ လိုက်သောသူတို့သည် ဘုရားသခင်နှင့် အသင်းတော်ကို ဆန့်ကျင်သည့် စာတန်၏ အစိုးရစနစ်များနှင့် ဘာသာရေး အန္တိခရစ် အင်အားစုများထံမှ အသရေဖျက်ခြင်း၊ တိုက်ခိုက်ခြင်း၊ ဝေဖန်ခြင်းများ၊ ပြစ်မှားစော်ကားခြင်း၊ အမျိုးမျိုးသော ကောလာဟလများနှင့် နောက်ထပ်အမှုအရာများကို အစဉ်သဖြင့် ခံခဲ့ကြရသည်။ ဘုရားသခင်နောက်သို့ လိုက်သောသူတို့အနေဖြင့် ဤအမှုအရာများကို ခါးစည်းခံရမည့်သဘော ဖြစ်နိုင်မည်လော။ အချို့က “၎င်းတို့သည် အဖြစ်မှန်များကို လုံးလုံးလျားလျား မလိမ့်တစ်ပတ်လုပ်ပြီး အဖြူကိုအမည်း၊ အမည်းကိုအဖြူ ပြောင်းပြန်လှန်သောကြောင့် ကျွန်ုပ်တို့သည် ဤကောလာဟလများကို အလွန် စက်ဆုပ်ရွံရှာပါသည်။ ကျွန်ုပ်တို့သည် ၎င်းတို့ကို ကြားသည်နှင့်တစ်ပြိုင်နက် ဒေါသူပုန်ထကြပြီး၊ ကောလာဟလများကို လုပ်ကြံဖန်တီးပြီး ဖြန့်ဝေသောသူတို့ကို ကျွန်ုပ်တို့၏ စိတ်နှလုံး နက်ရှိုင်းသောနေရာမှ မုန်းတီးကြသည်။ ဤကောလာဟလများသည် ဘာသာရေးလောကမှ လာသည်ဖြစ်စေ၊ နတ်ဆိုးဆန်သော တရုတ်ကွန်မြူနစ်အစိုးရထံမှ လာသည်ဖြစ်စေ၊ ကျွန်ုပ်တို့တွင် သဘောထားတစ်ခုတည်းသာ ရှိပြီး၊ ယင်းမှာ အမုန်းတရားနှင့် ဒေါသဖြစ်သည်။ ထို့နောက် ကျွန်ုပ်တို့သည် ၎င်းတို့ကို ချေပပြီး အရာရာကို ရှင်းလင်းလိုကြသည်”ဟု ဆိုကြသည်။ အချို့ကပင်၊ “ကျွန်ုပ်တို့သည် စာတန်ကို အရှက်ရစေပြီး အရှက်တကွဲဖြစ်စေနိုင်ဖို့အလို့ငှာ ဤဆိုးယုတ်သော နတ်ဆိုးများ၊ အန္တိခရစ်များနှင့် စကားအချေအတင်ပြောလိုပါသည်” ဟု ဆိုကြသည်။ ဤသည်မှာ လူအများစု၏ သဘောထားအမြင်လော။ ဤသဘောထားအမြင်သည် မှန်ကန်သလော။ ပုံမှန် လူ့သဘာဝ၏ ရှုထောင့်အမြင်မှ ကြည့်လျှင်၊ ယင်းမှာ ကျိုးကြောင်းဆီလျော်ပေသည်။ လူတို့တွင် အချို့သော တည်ကြည်ဖြောင့်မှန်ခြင်းနှင့် ပုံမှန် စိတ်ခံစားမှု အကုန်အစဉ်ရှိသင့်သည်။ ၎င်းတို့သည် ချစ်သင့်သည့်အရာကို ချစ်ပြီး မုန်းသင့်သည့်အရာကို မုန်းလျက် ရှင်းလင်းစွာ ချစ်သင့်ပြီး မုန်းသင့်သည်။ ပုံမှန် လူ့သဘာဝရှိသော လူတို့သည် ဤအရည်အသွေးများကို ပိုင်ဆိုင်သင့်သည်။ သို့သော်၊ ပုံမှန် လူ့သဘာဝ၏ ရှုထောင့်အမြင်မှ ရပ်တည်ရုံမျှသည် သမ္မာတရား စည်းမျဉ်းများနှင့် ကိုက်ညီရန် လုံလောက်သလော။ ပို၍ ရှင်းလင်းစွာ ပြောရလျှင်၊ ဤလုပ်နည်းကိုင်နည်းသည် ဘုရားသခင်၏ ရည်ရွယ်ချက်များနှင့် ကိုက်ညီသလော။ သို့တည်းမဟုတ်၊ ထို့ထက် ဤသည်မှာ ဘုရားသခင် နှစ်သက်သည့် သဘောထားနှင့် လုပ်နည်းကိုင်နည်းတစ်ခုလော။ ဤသို့ငါပြောဆိုသည့်အခါ၊ လူအများစုက၊ “ဤသည်မှာ ပုံမှန် လူ့သဘာဝ၏ ရှုထောင့်အမြင်မှ အမှုအရာများကို ရှုမြင်ခြင်းမျှသာဖြစ်သည်ဟု သင် ပြောဆိုခဲ့သည်။ သင်ပြောဆိုခဲ့သည့်အရာ၏ သွယ်ဝိုက်ညွှန်းဆိုချက်များမှ အကဲဖြတ်ရလျှင်၊ ဤလုပ်နည်းကိုင်နည်းသည် လူ၏ တဇောက်ကန်းဖြစ်ခြင်းတစ်ခုဖြစ်သည်။ သမ္မာတရား စည်းမျဉ်းများနှင့် မကိုက်ညီသည့်အပြင်၊ ဘုရားသခင်၏ ရည်ရွယ်ချက်များနှင့်လည်း မကိုက်ညီကြောင်း ထင်ရှားပါသည်” ဟု တွေးလျက်၊ တစ်စုံတစ်ရာကို သဘောပေါက်ကောင်း သဘောပေါက်ပေမည်။ ဘုရားသခင်၏ ရည်ရွယ်ချက်များနှင့် မကိုက်ညီခြင်းဟူသည် အဘယ်အရာကို ဆိုလိုသနည်း။ ယင်းမှာ ဘုရားသခင်က လူတို့အား ဤနည်းအတိုင်း ပြုမူရန် အလိုမရှိကြောင်းကို ဆိုလိုသည်။ ဘုရားသခင်၏ အလိုဆန္ဒများနှင့် လူတို့အတွက် သူ၏ တောင်းဆိုထားသော စံနှုန်းများသည် ဤသို့မဟုတ်ပေ။ သင်သည် ဤနည်းအတိုင်း ပြုမူလျှင်၊ ဘုရားသခင်က ထိုအရာကို ပြစ်တင်ရှုတ်ချခြင်းမပြုသော်လည်း၊ သူ၏ ရှုထောင့်အမြင်မှကြည့်လျှင်၊ ယင်းမှာ သင်သည် သူ၏အလိုတော်ကို လိုက်လျှောက်နေသည်ဟု မဆိုလိုသည့်အပြင်၊ ထိုအရာကို သူ အသိအမှတ်ပြုခြင်းလည်း မဟုတ်ပေ။ အပေါ်ယံအားဖြင့်၊ သင်သည် အမုန်းတရားနှင့် ချစ်ခြင်း နှစ်မျိုးလုံးရှိလျက်၊ ဘုရားသခင်သည် ဘုရားသခင်ဖြစ်ကြောင်း၊ ဘုရားသခင်သည် လူသားမျိုးနွယ်အားလုံး၏ ဘုရားသခင်ဖြစ်ကြောင်းနှင့် လူတိုင်းသည် ဘုရားသခင်ကို ဝတ်ပြုကိုးကွယ်သင့်ပြီး ဘုရားသခင်၏ ကယ်တင်ခြင်းကို လက်ခံသင့်ကြောင်းကို တစ်ကမ္ဘာလုံးက သိရှိစေရန်အလို့ငှာ ဘုရားသခင်အတွက် ဤအဖြစ်မှန်များကို ရှင်းလင်းလိုပုံရလျက် ဤအမှုအရာများကို လုပ်ဆောင်ရာတွင် ဆင်ခြင်တုံတရားဖြင့် ပြုမူနေပုံရသည်။ အပေါ်ယံအားဖြင့်၊ သင်လုပ်ဆောင်နေသည့်အရာသည် အပြစ်ဆိုဖွယ်မရှိသော၊ ကျိုးကြောင်းဆီလျော်သော၊ ပညတ်တရား၊ လူ့သဘာဝ၊ ကိုယ်ကျင့်တရားတို့နှင့် ကိုက်ညီပြီး၊ ထို့ထက်ပင်ပို၍ လူအားလုံး၏ အကြိုက်များနှင့် ကိုက်ညီပုံရသည်။ သို့သော် သင်သည် ဤအကြောင်းနှင့်ပတ်သက်၍ ဘုရားသခင်ကို မေးမြန်းပြီးပြီလော။ သင်သည် ဘုရားသခင်ကို ရှာဖွေပြီးပြီလော။ သူ၏နှုတ်ကပတ်တော်များမှ ဘုရားသခင်က လူတို့ထံမှ တောင်းဆိုသည့် လုပ်ဆောင်ချက်များနှင့်ဆိုင်သောစည်းမျဉ်းများကို သင်ရှာတွေ့ပြီးပြီလော။ ဘုရားသခင်၏ ရည်ရွယ်ချက်များသည် အတိအကျ အဘယ်အရာများ ဖြစ်သနည်း။ အချို့လူများက “ဘုရားသခင်၏ နှုတ်ကပတ်တော်များ အလွန်များပြားလှသည်။ ကိစ္စရပ်တိုင်းတွင် လူတို့အတွက် ဘုရားသခင်၏ တိကျသော သတ်မှတ်ချက်များကို ရှာဖွေရန် မလွယ်ကူပါ”ဟု ဆိုကြသည်။ သင်သည် ဘုရားသခင်၏ တိကျပြတ်သားသော နှုတ်ကပတ်တော်များကို မတွေ့ရှိသေးသောကြောင့်၊ သင်သည် ဤ ကောလာဟလ အမျိုးအစားများအပေါ် ဘုရားသခင်၏ သဘောထားမှ အရိပ်အမြွက်များကို ရှာဖွေနိုင်သည်။ သို့ဆိုလျှင် ဤကိစ္စရပ်အပေါ် ဘုရားသခင်၏ သဘောထားကို အခြေခံ၍ ဤကိစ္စရပ်အပေါ် လူတို့၏ သဘောထားက မည်သို့ဖြစ်သင့်သည်ဟူသည်နှင့် ၎င်းတို့ လက်တွေ့လုပ်ဆောင်သင့်သည့် စည်းမျဉ်းများက အဘယ်အရာများဖြစ်သည်ဟူသည်တို့ကို သင်ဆုံးဖြတ်နိုင်သည် မဟုတ်လော။ (ဆုံးဖြတ်နိုင်ပါသည်။) ထို့ကြောင့်၊ ဤကိစ္စရပ်အပေါ် ဘုရားသခင်၏ သဘောထားက အတိအကျ အဘယ်အရာဖြစ်သည်ကို ကြည့်ကြစို့။

လူသားမျိုးနွယ်က ဘုရားသခင်၏အမှုတော်နှင့် စတင်တွေ့ကြုံသည့်အချိန်မှစ၍ လူတို့သည် ဘုရားသခင်အပေါ် အခြားစကားများထဲမှ မယုံသင်္ကာဖြစ်ခြင်း၊ သံသယနှင့် ငြင်းပယ်ခြင်းတို့ဖြစ်သည့် စက်ဆုပ်ဖွယ်ရာ စကားများစွာကိုပင် တိတ်တဆိတ် ပြောဆိုလျက် ဘုရားသခင်နှင့်ပတ်သက်၍ စောဒကတက်ခဲ့ကြပြီး စိတ်မကျေမနပ်ဖြစ်ခဲ့ကြသည်။ အဖြစ်မှန်များနှင့် လုံးဝမကိုက်ညီသကဲ့သို့ သမ္မာတရားနှင့်လည်း မကိုက်ညီသည့် အုပ်ချုပ်သူပါတီနှင့် ဘာသာရေးလောကမှ အမျိုးမျိုးသော ကောလာဟလများလည်း ရှိသေးသည်။ ဤစကားများသည် ဘုရားသခင်အတွက် အဘယ်အရာများ ဖြစ်သနည်း။ ယင်းတို့သည် သံသယများဖြစ်စေ၊ အထင်အမြင်လွဲမှားမှုများဖြစ်စေ သို့မဟုတ် မကျေမနပ်ချက်များဖြစ်စေ၊ ဘုရားသခင်ကို ဆန့်ကျင်သည့် တိုက်ခိုက်ခြင်းများ၊ အသရေဖျက်ခြင်းများနှင့် ပြစ်မှားစော်ကားခြင်းတို့ဖြင့် ပြည့်နှက်နေပြီး ဘုရားသခင်ကို ကြောက်ရွံ့သော စိတ်နှလုံး စိုးစဉ်းမျှပင် မထင်ဟပ်ပေ။ အစကတည်းက ဤအတိုင်းပင် ဖြစ်ခဲ့သည်။ အသင်းတော်ထဲတွင် သမ္မာတရားကို မနှစ်သက်သောသူ အချို့ အမြဲ ရှိသည်။ ဤသူတို့သည် ဘုရားသခင်၏ နှုတ်ကပတ်တော်များနှင့် သမ္မာတရားကို သံသယဝင်ကြပြီး ဘုရားသခင်အပေါ် ထိုသို့သော သဘောထားကို ပြသကြသည့် မယုံကြည်သူများ ဖြစ်ကြသည်။ ဘာသာတရားမရှိသူများနှင့် ဘုရားမဲ့ဝါဒီ အာဏာရ ပါတီများ၊ သမ္မာတရားကို အလွန်အမင်း မနှစ်မြို့သူများအတွက်မူ သာ၍ပင် ဆိုးသေးသည်။ ဘုရားသခင်အပေါ် ၎င်းတို့၏ သဘောထားမှာ ရှင်းပြရန်မလိုအပ်ပေ။ ၎င်းတို့သည် မိမိတို့အလိုရှိသည့် မည်သည့်အရာကို ပြောဆိုလျက် မရိုးမဖြောင့် တိုက်ခိုက်ကာ ပြစ်တင်ဝေဖန်ကြသည်။ အထူးသဖြင့် ဘာသာရေးလောကရှိ ထိုဖာရိရှဲများသည် လက်လွတ်စပယ် ဝေဖန်ကာ ပြစ်တင်ရှုတ်ချကြရန် သာ၍ပင် အခွင့်အရေးယူကြသည်။ ဤမှတ်ချက်အားလုံးသည် အပြုသဘောမဆောင်သည့်အပြင် ဓမ္မဓိဋ္ဌာန်ကျပြီး တိကျမှန်ကန်မှုလည်း သေချာပေါက် မရှိပေ။ သို့ဆိုလျှင် ဤမှတ်ချက်များ၏ အနှစ်သာရမှာ အဘယ်နည်း။ ဘုရားသခင်အတွက်၊ ဤစကားလုံးများသည် ဖော်ပြချက်များ သို့မဟုတ် သဘောထားအမြင်များမျှသာ မဟုတ်ဘဲ၊ ထို့ထက် သူ့အပေါ် ကဲ့ရဲ့ခြင်းများ၊ တိုက်ခိုက်ခြင်းများ၊ အသရေဖျက်ခြင်းများနှင့် ပြစ်မှားစော်ကားခြင်းများ ဖြစ်ကြသည်။ အဘယ်ကြောင့် ငါက “ဘုရားသခင်၏ ရှုထောင့်အမြင်မှ” ဟု ပြောဆိုရသနည်း။ အဘယ်ကြောင့်ဆိုသော် ဘုရားသခင်သည် ဤအရာအားလုံးကို အတိကျဆုံး တိုင်းတာသောကြောင့် ငါတို့သည် ရှေ့တွင် အထူးပြုစကားရပ်တစ်ခုကိုသာ ပေါင်းထည့်နိုင်ခြင်း ဖြစ်သည်။ သမိုင်းတစ်လျှောက်လုံးတွင် ဘုရားသခင်အပေါ် လူသားမျိုးနွယ်၏ သဘောထားသည် ဤကဲ့သို့ ဖြစ်ခဲ့သည်။ ကောင်းစွာ ရည်ရွယ်ထားသည့် စကားတစ်လုံးမျှမရှိဘဲ ဘုရားသခင်ကို တိုက်ခိုက်ပြီး စော်ကားသည့် လူတို့၏ စကားများသည် အလွန်ပင် များပြားလွန်းခဲ့သည်။ ယနေ့တွင်ပင် သင်တို့၏ နားများက ကြားရသည့်အရာနှင့် သင်တို့၏ မျက်စိများက မြင်ရသည့်အရာသည် အတူတူပင် ဖြစ်သည်။ အစကတည်းမှစ၍၊ လူသားမျိုးနွယ်တစ်ရပ်လုံး၏ ဘုရားသခင်အပေါ် သဘောထားသည် မပြောင်းလဲခဲ့ပေ။ ဘုရားသခင်သည် ဤကိစ္စရပ်များကို မည်သို့ ကိုင်တွယ်ဖြေရှင်းသနည်း။ ဘုရားသခင်သည် မိမိကိုယ်ကို ခုခံကာကွယ်ရန်၊ သူ၏အမှုတော်နှင့်ဆိုင်သည့် တကယ့်အဖြစ်မှန်များကို ရှင်းလင်းရန်၊ လူသားမျိုးနွယ်ထံ မိမိကိုယ်ကို မှန်ကန်ကြောင်းပြရန် ကမ္ဘာလုံးဆိုင်ရာ ဘာသာရေးညီလာခံတစ်ခုကို ခေါ်ယူကျင်းပရန် အခြေအနေများ သို့မဟုတ် တတ်နိုင်စွမ်း ရှိသလော။ ဘုရားသခင်သည် ဤအရာကို လုပ်ဆောင်ပြီးပြီလော။ မလုပ်ဆောင်ခဲ့ပေ။ ဘုရားသခင်သည် တိတ်ဆိတ်စွာ နေမြဲနေသည်။ အခြေအနေတစ်ခုလုံးကို သူက မရှင်းလင်းသည့်အပြင် မိမိကိုယ်ကို တစ်ကြိမ်တစ်ခါမျှ ခုခံကာကွယ်ခြင်း သို့မဟုတ် မှန်ကန်ကြောင်းပြခြင်းလည်း မပြုပေ။ သို့ရာတွင် ဘုရားသခင်ကို အထူးသဖြင့် ယုတ်ညံ့သောပုံစံဖြင့် တိုက်ခိုက်သောသူတို့အတွက်မူ ဘုရားသခင်သည် အချို့သော အဖြစ်မှန်များ ၎င်းတို့အပေါ် ကျရောက်စေလျက် အပြစ်ဒဏ်အချို့ကို စီရင်ပြီးဖြစ်သည်။ လူသိရှင်ကြား တိုက်ခိုက်မှုများ၊ အသရေဖျက်မှုများနှင့် ပြစ်မှားစော်ကားမှုများနှင့်ပတ်သက်၍မူ ဘုရားသခင်၏ သဘောထားမှာ အဘယ်နည်း။ ဘုရားသခင်သည် ဤအရာကို မည်သို့ ကိုင်တွယ်သနည်း။ သူသည် ယင်းကို လျစ်လျူရှုသည်။ သူသည် ရွေးချယ်သင့်သည့်သူကို ရွေးချယ်ပြီး လမ်းညွှန်သင့်သည့်သူကို လမ်းညွှန်လျက်၊ လုပ်ဆောင်ရန် လိုအပ်သည့်အရာကို လုပ်ဆောင်သည်၊ လုပ်ဆောင်သင့်သည့် နည်းလမ်းအတိုင်း လုပ်ဆောင်လေသည်။ တစ်လောကလုံးသည် ဘုရားသခင်၏ လက်ထဲတွင် စနစ်တကျရှိသည်။ သူသည် လူသား၏ တိုက်ခိုက်မှုများ၊ အသရေဖျက်မှုများ သို့မဟုတ် ပြစ်မှားစော်ကားမှုများကြောင့် သူ၏ အစီအစဉ်များကို မည်သည့်အခါမျှ အဖျက်အမှောင့်မလုပ်ခဲ့ သို့မဟုတ် မပြောင်းလဲခဲ့ပေ။ စာတန်၏ ဆိုးယုတ်သော အင်အားစုများက ဘုရားသခင် ရွေးချယ်ထားသောလူများကို ဖိနှိပ်ပြီး ဖမ်းဆီးသည့်အခါ မည်မျှပင် သွေးရူးသွေးတန်းဖြစ်စေကာမူ ဘုရားသခင်သည် သူ၏ အစီအစဉ်များ သို့မဟုတ် သူ၏စိတ်ကို မည်သည့်အခါမျှ မပြောင်းလဲခဲ့ပေ။ သူ၏ အတွေးအခေါ်များနှင့် စိတ်ကူးများသည် လုံးလုံးလျားလျား မပြောင်းလဲဘဲ ရှိနေသည်။ သူသည် မိမိ၏ လူသားမျိုးနွယ်ကို စီမံခန့်ခွဲလျက် မိမိလုပ်ဆောင်ရန် ရည်ရွယ်သည့်အလုပ်ကို အမြဲ ဆောင်ရွက်သည့်အတိုင်း ဆက်လက်ဆောင်ရွက်သည်။ ဘုရားသခင်အတွက်မူ ဤတိုက်ခိုက်မှုများ၊ အသရေဖျက်မှုများနှင့် ပြစ်မှားစော်ကားမှုများသည် မည်သည့်ကြားဖြတ်နှောင့်ယှက်မှုကိုမျှ လုံးဝ မဖြစ်စေခဲ့ပေ။ ဘုရားသခင်သည် ယင်းတို့ကို အရေးမစိုက်ပေ။ အဘယ်ကြောင့် ဘုရားသခင်သည် မိမိကိုယ်ကို မှန်ကန်ကြောင်းမပြသနည်း သို့မဟုတ် ခုခံကာကွယ်ခြင်း မပြုသနည်း။ ဘုရားသခင်အတွက်မူ ဤအရာများသည် လုံးဝ ပုံမှန်ဖြစ်ပေသည်။ လူသားမျိုးနွယ်သည် လူသားမျိုးနွယ်ဖြစ်ပြီး စာတန်သည် စာတန်ဖြစ်သည်။ သမ္မာတရား သို့မဟုတ် တကယ့်အဖြစ်မှန်များကို နားမလည်သော လူသားများအဖို့ ထိုသို့သောအရာများကို လုပ်ဆောင်ခြင်းသည် အလွန် ပုံမှန်ဖြစ်ပေသည်။ ဤအရာသည် ဘုရားသခင်၏အမှုတော် အဆင့်များကို ထိခိုက်သလော။ မထိခိုက်ပေ။ ဘုရားသခင်သည် ကြီးမားသော တန်ခိုးကို ပိုင်ဆိုင်သည်။ သူသည် အရာခပ်သိမ်းအပေါ် အချုပ်အခြာအာဏာကို ကိုင်စွဲထားသည်။ အရာခပ်သိမ်းနှင့် အရာရာတိုင်းသည် ဘုရားသခင်၏ နှုတ်ကပတ်တော်များအတွင်း၌၊ ဘုရားသခင်၏ အတွေးများအတွင်း၌လည်းကောင်း၊ ဘုရားသခင်၏ အချုပ်အခြာအာဏာအောက်တွင်လည်းကောင်း စနစ်တကျ အလုပ်လုပ်သည်။ လူသားမျိုးနွယ်က မည်သည့်အရာကို ပြောဆိုသည်ဖြစ်စေ၊ လုပ်ဆောင်သည်ဖြစ်စေ၊ ယင်းက ဘုရားသခင်၏အမှုတော်ကို မည်သည့်နည်းနှင့်မျှ မသက်ရောက်နိုင်ပေ။ ဤသည်မှာ ဘုရားအဖြစ်တော်နှင့်ဆိုင်သော အနှစ်သာရရှိသည့် ဘုရားသခင်တစ်ပါးက လုပ်ဆောင်နိုင်စွမ်းရှိသည့်အရာ ဖြစ်သည်။ ဘုရားသခင်သည် သူ၏ အစီအစဉ်များကို အနည်းငယ်မျှ ကွဲလွဲမှုမရှိဘဲ ဖြည့်ဆည်းလျက် အချိန်တန်သည့်အခါ အမှုပြုပြီး မည်သူမျှ ဤအရာတစ်ခုတလေကို မပြောင်းလဲနိုင်ပေ။ လူသား၏ မှတ်ချက်များနှင့် ဘုရားသခင်အပေါ် လူသား၏ တိုက်ခိုက်မှုများ သို့မဟုတ် အသရေဖျက်မှုများ တစ်ခုတလေသည် ဘုရားသခင်၏အမှုတော်ကို ပိတ်ဆို့ကာ ဖျက်ဆီးရန် တမင်တကာ ကြိုးပမ်းခြင်းများဖြစ်စေ၊ ဘုရားသခင်၏အမှုတော်ကို မရည်ရွယ်ဘဲ နှောင့်ယှက်ခြင်းများနှင့် ဖျက်ဆီးခြင်းများဖြစ်စေ၊ ၎င်းတို့၏ ရည်ရွယ်ထားသော ပန်းတိုင်များကို မည်သည့်အခါမျှ မအောင်မြင်ခဲ့ပေ။ အဘယ်ကြောင့်နည်း။ ဤသည်မှာ ဘုရားသခင်၏ ဩဇာအာဏာဖြစ်၏။ ဤအရာက ဘုရားသခင်၏ ဩဇာအာဏာသည် မည်သည့်အင်အားစုကမျှ အစားမထိုးနိုင်သည့်အပြင် မည်သည့်အင်အားစုကမျှ မကျော်လွန်နိုင်သည့် တစ်မူထူးခြားသောအရာဖြစ်ကြောင်း အတည်ပြုလေသည်။ ဤသည်မှာ အမှန်တရားတစ်ခု ဖြစ်သည်။ ဘုရားသခင်တွင် ဤဩဇာအာဏာနှင့် ဤတန်ခိုးရှိသည်၊ ဘုရားသခင်တွင် သူ၏ စစ်မှန်သော ပင်ကိုလက္ခဏာရှိပြီး မည်သည့်အင်အားစုကမျှ မည်သည့်အရာကိုမျှ မပြောင်းလဲနိုင်ပေ။ သို့ဖြစ်၍ ဘုရားသခင်သည် လူတို့၏ မဖြစ်စလောက်သောတိုက်ခိုက်မှုများနှင့် အသရေဖျက်မှုများကို အဘယ်ကြောင့် အရေးစိုက်ရမည်နည်း။ ဘုရားသခင်အတွက်မူ လူသားမျိုးနွယ်ထဲက အရေးပါသော ပုဂ္ဂိုလ်မည်မျှက သို့မဟုတ် တန်ခိုးကြီးသော အင်အားစု မည်မျှက သူ့ကို ကြားဖြတ်နှောင့်ယှက်ရန်၊ အသရေဖျက်ရန်၊ တိုက်ခိုက်ရန် သို့မဟုတ် ပြစ်မှားစော်ကားရန် ကြိုးစားသည်ဖြစ်စေ၊ ယင်းသည် ဘုရားသခင်၏အမှုတော်ကို အနည်းငယ်မျှပင် မနှောင့်ယှက်နိုင်ပေ။ ထို့ထက် ဤလုပ်ဆောင်ချက်များသည် ဘုရားသခင်၏ ဖြောင့်မတ်သော စိတ်သဘောထားနှင့် အနန္တတန်ခိုးကိုသာ မီးမောင်းထိုးရန် ဆောင်ရွက်ပေးသည်။ စာတန်၏ ဆိုးယုတ်သော အင်အားစုများ၏ နှောင့်ယှက်မှုများသည် လူ့သမိုင်းတစ်လျှောက်တွင် သေးငယ်သော ဖြစ်ရပ်တစ်ခုမျှသာ ဖြစ်သည်။ လူသားမျိုးနွယ်အားလုံးအပေါ် အချုပ်အခြာအာဏာကိုင်စွဲနိုင်သည့်အရာ၊ လူသားမျိုးနွယ်အားလုံးကို လွှမ်းမိုးနိုင်သည့်အရာနှင့် လူသားမျိုးနွယ်အားလုံးကို ပြောင်းလဲစေနိုင်သည့်အရာသည် ဘုရားသခင်၏အမှုတော်၊ ဘုရားသခင်၏ အစီအစဉ်အပြင်၊ ဘုရားသခင်၏ ကြီးမြတ်သော တန်ခိုးနှင့် ဩဇာအာဏာတို့ ဖြစ်ကြသည်။ ဤသည်မှာ အမှန်တရား ဖြစ်သည်။ ပြောင်းပြန်အားဖြင့်၊ ဘုရားသခင်သည် သူ့အပေါ် လူတို့၏ ဝေဖန်ရှုတ်ချခြင်းများ၊ တိုက်ခိုက်ခြင်းများ၊ အသရေဖျက်ခြင်းများနှင့် ပြစ်မှားစော်ကားခြင်းတို့ကို အရေးစိုက်ရန် လိုအပ်သလော။ မလိုအပ်ပေ။ အဘယ်ကြောင့်ဆိုသော် ဘုရားသခင်တွင် ဩဇာအာဏာရှိသောကြောင့်၊ ဘုရားသခင်အတွက်မူ “ငါပြောသည့်အရာကို ငါအမှန်တကယ် ရည်ရွယ်သည်၊ ငါ ပြောဆိုသည့်အရာကို လုပ်ဆောင်ရမည်ဖြစ်ပြီး၊ ငါလုပ်ဆောင်သည့်အရာက ထာဝရတည်တံ့ရမည်” ဟူသော သူ၏ ပြောဆိုချက်သည် အစဉ်သဖြင့် အမှန်တကယ် ဖြစ်လာလိမ့်မည်ဖြစ်သောကြောင့် ဖြစ်သည်။ ယင်းသည် နေ့စဉ်နေ့တိုင်း အမှန်တကယ် ဖြစ်လာနေပြီး ပြည့်စုံလာနေသည်။ ဤသည်မှာ ဘုရားသခင်၏ ဩဇာအာဏာ ဖြစ်သည်။ အချို့လူများက “ဤသည်မှာ ဘုရားသခင်၏ ယုံကြည်စိတ်ချမှု၊ သူ၏ ယုံကြည်ခြင်းဖြစ်သလော”ဟု မေးကြသည်။ သင် မှားပေသည်။ လူသားများတွင် ယုံကြည်စိတ်ချမှုရှိသည်၊ လူသားများက ယုံကြည်ခြင်းလိုအပ်သော်လည်း ဘုရားသခင်က မလိုအပ်ပေ။ အဘယ်ကြောင့်နည်။ အဘယ်ကြောင့်ဆိုသော် ဘုရားသခင်တွင် ဩဇာအာဏာနှင့် တန်ခိုးရှိပြီး လူသားမျိုးနွယ်က သူ့ကို မည်သို့ပင် အသရေဖျက်သည်ဖြစ်စေ၊ ပြစ်တင်ရှုတ်ချသည်ဖြစ်စေ၊ စာတန်၏ ရန်လိုသော အင်အားစုများက မည်သို့ပင် နှောင့်ယှက်ကာ ဖျက်ဆီးသည်ဖြစ်စေ၊ မည်သည့်အရာမျှ ပြောင်းလဲလိမ့်မည် မဟုတ်သောကြောင့် ဖြစ်သည်။ ထို့ကြောင့် ဘုရားသခင်သည် သူ၏အမှုတော်ကို မဆောင်ရွက်မီတွင် သူ့ကို တိုက်ခိုက်၊ အသရေဖျက်ပြီး ပြစ်မှားစော်ကားသည့် ဖောက်ပြန်ပျက်စီးသော လူသားမျိုးနွယ်ထဲက ရန်လိုသော အင်အားစုများကို ဖယ်ရှားရန် မလိုအပ်ပေ။ ဘုရားသခင်သည် မည်သည့်အခြေအနေများအောက်တွင် အမှုပြုသနည်း။ သူသည် မည်သည့်အခြေအနေများအောက်တွင် အောင်ပွဲကို စွမ်းဆောင်ရရှိသနည်း။ မည်သည့်အခြေအနေများအောက်တွင် သူ၏အမှုတော်ကို သူ ပြီးမြောက်စေသနည်း။ ယင်းကို လူသားမျိုးနွယ်အားလုံးနှင့် ရန်လိုသော အင်အားစုအားလုံး၏ တိုက်ခိုက်မှုများ၊ အသရေဖျက်မှုများနှင့် ပြစ်မှားစော်ကားမှုများ၏ ဆူညံသံများအလယ်တွင် လုပ်ဆောင်ခြင်း ဖြစ်သည်။ သူ၏အမှုတော်ကို သူ ပြီးမြောက်စေသည်မှာ ထိုသို့သော ပတ်ဝန်းကျင်နှင့် နောက်ခံအခြေအနေတွင် ဖြစ်သည်။ ဤသည်မှာ ဘုရားသခင်၏ ကြီးမြတ်သော တန်ခိုး ထင်ရှားခြင်း မဟုတ်လော။ ဤသည်မှာ ဘုရားသခင်၏ ဩဇာအာဏာ မဟုတ်လော။ (ဟုတ်ပါသည်။) ဤအမှန်တရားကို မည်သူ ငြင်းပယ်နိုင်သနည်း။ ဤသည်မှာ အမှန်တရားဖြစ်ကြောင်းကို သင် အသိအမှတ်မပြုဘဲ နေဝံ့သလော။

သမိုင်းတစ်လျှောက်တွင် လူသားမျိုးနွယ်သည် ဘုရားသခင်ကို အဆက်မပြတ် အသရေဖျက်ပြီး ပြစ်မှားစော်ကားခဲ့ကြကာ နောက်ဆုံးသောကာလတွင် ဘုရားသခင်ကို အတိုက်အခံလုပ်သည့် လူသားမျိုးနွယ်အားလုံးထဲက အင်အားစုများသည် ဘုရားသခင်ကို အသရေဖျက်ပြီး ပြစ်တင်ရှုတ်ချသည့် အသံများ ပိုမိုများပြားလာလျက် သာ၍ပင် အားကောင်းလာခဲ့ကြသည်။ လူသားမျိုးနွယ်သည် ဘုရားသခင်ကို အသရေဖျက်ရန်နှင့် တိုက်ခိုက်ရန် သတင်းစာများ၊ ရုပ်မြင်သံကြား၊ အင်တာနက်နှင့် အခြားမီဒီယာများမှတစ်ဆင့် နည်းလမ်းအမျိုးမျိုးကို အသုံးချကြသည်။ သို့သော် ငါတို့၏ စုဝေးပွဲများအားလုံးတွင် ဤကောလာဟလများကို ငါတို့ စိတ်ဖြာလေ့လာဆွေးနွေးခဲ့ဖူးသလော။ (မဆွေးနွေးဖူးပါ။) အဘယ်ကြောင့် မဆွေးနွေးသနည်း။ အချို့လူများက “အပြစ်ကင်းသောသူသည် အပြစ်ကင်းမြဲကင်းနေပြီး ကောလာဟလများက အမြော်အမြင်ရှိသူထံသို့ ရောက်သည့်အခါ ပျောက်ကွယ်သွားသောကြောင့်လော”ဟု ပြောဆိုကြသည်။ ထိုအကြောင်းကြောင့်လော။ (ဤကောလာဟလများသည် ဘုရားသခင်၏အမှုတော်ကို အခြေခံအားဖြင့် မထိခိုက်နိုင်ပါ။ စာတန်က မည်သို့ပင် နှောင့်ယှက်စေကာမူ၊ ယင်းသည် ဘုရားသခင်၏အမှုတော်နှင့် အစီအစဉ်၏ တိုးတက်မှုကို မဖျက်ဆီးနိုင် သို့မဟုတ် မပိတ်ဆို့နိုင်ပါ။) စာတန်သည် ထိုသို့သောအရာတစ်ခုသာ ဖြစ်သည်။ ဘုရားသခင် ပြုမူဆောင်ရွက်သရွေ့၊ ဘုရားသခင် အမှုပြုသရွေ့၊ ၎င်းက နှောင့်ယှက်ရန် ရောက်လာသည်။ ဤသည်မှာ ၎င်းက ပါဝင်ဆောင်ရွက်သည့် အခန်းကဏ္ဍ အတိအကျ ဖြစ်သည်။ ၎င်းကို အသုံးတော်ခံခြင်းမှ သင် တားဆီးရန် သင့်လျော်သလော။ သင်သည် ၎င်းကို သရုပ်ဆောင်ရန် လုံလောက်သော နေရာ၊ လုံလောက်သော စင်မြင့်၊ လုံလောက်သော အခွင့်အရေးကို ပေးရမည်ဖြစ်သည်။ ၎င်းကလုံလောက်စွာ အသုံးတော်ခံပြီးသည့်အခါ၊ ၎င်း၏ ဝရုန်းသုန်းကား အခြေအနေကြောင့် မောပန်းနွမ်းနယ်သည့်အခါနှင့် လုံလောက်သော မကောင်းမှုကို ပြုပြီးသည့်အခါ၊ ၎င်း၏ နေ့ရက်ကာလများသည် ကုန်ဆုံးသွားပြီဖြစ်သည်။ ငါတို့သည် ဤကောလာဟလများကို ဖော်ထုတ်ချေပရန် ၎င်း၏အမျိုးမျိုးသော ကောလာဟလများနှင့် ဒုစရိုက်အမှုများကို စိတ်ဖြာလေ့လာဆွေးနွေးကာ စိစစ်ရင်း အဖိုးတန်သောအချိန်ကို ဖြုန်းတီးရန် မလိုအပ်ပေ။ ထိုသို့လုပ်ဆောင်ခြင်းသည် အသုံးမဝင်သည့်အပြင် တန်ဖိုးမဲ့ပေသည်။ ထိုအရာများကို စိတ်ဖြာလေ့လာဆွေးနွေးခြင်းသည် အဘယ်အသုံးဝင်သနည်း။ ယင်းသည် သမ္မာတရားကို လူတို့ နားလည်ခြင်းအား ကိုယ်စားပြုနိုင်သလော။ လူတို့ နားလည်သင့်သည့် သမ္မာတရားများ အလွန်များပြားလှသည်။ ၎င်းတို့သည် ဤကောလာဟလများကို ဖော်ထုတ်ချေပရန် မဆိုထားနှင့်၊ ဤသမ္မာတရားများအားလုံးကိုပင် နားမထောင်နိုင်ကြပေ။ လူတို့တွင် ထိုသို့သော အချိန်ပိုရှိသလော။ ရိုးရိုးသားသား ပြောရလျှင်၊ ငါသည် ထိုကိစ္စရပ်များကို အမှန်တကယ် စိတ်မဝင်စားသည့်အပြင်၊ ယင်းတို့ကို ဖော်ပြရန် သို့မဟုတ် အာရုံစိုက်ရန်လည်း ငါ လိုလားခြင်းမရှိပေ။ အချို့လူများက “ဤနှစ်များတွင် ကိုယ်တော်သည် မည်သည့်နေရာကိုမျှ မသွားဝံ့သောကြောင့်လော။ ကိုယ်တော် သွားသည့်နေရာတိုင်းတွင် အစဉ်သဖြင့် စိုးရိမ်ထိတ်လန့်နေသည်မှာ ပျံ့နှံ့နေသော ကောလာဟလများ အလွန်များသောကြောင့်လော”ဟု ပြောဆိုကြသည်။ ငါ လုံးဝဘာမျှမခံစားရဟု ငါပြောသည်။ အချို့လူများက “ကိုယ်တော် မလုပ်ဆောင်ခဲ့သည့်အရာများအပေါ် ကိုယ်တော်သည် မိမိကိုယ်ကို ခုခံကာကွယ်လိုခြင်း မရှိသလော”ဟု ပြောဆိုကြသည်။ ခုခံကာကွယ်ရမည့်အရာ အဘယ်အရာ ရှိသနည်း။ ငါ၏ သင့်လျော်သော အလုပ်ကိုပင် ငါ အမီမလိုက်နိုင်ပေ။ ငါသည် လူများ၊ ဖန်ဆင်းခံများနှင့် စကားပြောဆိုသည်၊ နတ်ဆိုးများနှင့် စကားမပြောပေ။ အချို့လူများက “ဤကောလာဟလများကို ကြားရခြင်းက ကိုယ်တော့်ကို အမျက်မထွက်စေသလော” ဟု မေးကြသည်။ ငါသည် ၎င်းတို့အပေါ် ဘာမျှမခံစားရ၊ ၎င်းတို့သည် ငါ့ကို ဘာမျှခံစားစေခြင်းမရှိဟု ငါပြောသည်။ ငါသည် ဤကိစ္စရပ်များကို အဖက်မလုပ်ပေ။ အချို့လူများက “ကိုယ်တော်အနေဖြင့် မတရားခံရသည်ဟု မခံစားရသလော”ဟု မေးကြသည်။ ငါသည် မတရားခံရသည်ဟု မခံစားရပေ။ မတရားခံရသည်ဟု ခံစားရရန် အဘယ်အရာ ရှိသနည်းဟု ငါပြောသည်။ ငါလုပ်နိုင်သည့်အရာကို လုပ်ဆောင်သည်၊ ငါလုပ်သင့်သည့်အရာကို လုပ်ဆောင်သည်၊ ငါလုပ်နိုင်သည့်အရာနှင့် လုပ်သင့်သည့်အရာကို ကောင်းစွာလုပ်ဆောင်သည်။ ငါ၏ တာဝန်ဝတ္တရားများကို ဖြည့်ဆည်းသည်။ ဤသည်မှာ အကောင်းဆုံးအရာဖြစ်သည်။ ဤသည်မှာ အဓိပ္ပာယ်ရှိသည်။ ငါသည် ထိုအဓိပ္ပာယ်မရှိသော၊ တန်ဖိုးမရှိသော အရာများကြောင့် အာရုံပျက်ခံမည်မဟုတ် သို့မဟုတ် အချိန်ကုန်မည်မဟုတ်ပေ။ ထိုကိစ္စရပ်များကို အရေးစိုက်ရန် ငါ့တွင် အချိန်မရှိပေ။ အချို့လူများက “ကိုယ်တော် အားလပ်ချိန်ရှိသည့်အခါတွင်ကော၊ ထိုအခါတွင် ထိုအရာများကို အရေးစိုက်မည်လော”ဟု ပြောဆိုကြသည်။ မဟုတ်ပေ၊ ငါအားလပ်ချိန်ရှိသည့်အခါတွင်ပင် အရေးစိုက်မည်မဟုတ်ပေ။ ငါသည် နတ်ဆိုးများနှင့် စကားစမြည်ပြောဆိုခြင်းထက် ငါ၏ခွေးကို စကားပြောဆိုလိုက်မည်။ ယင်းသည် နတ်ဆိုးတစ်ဦးက ၎င်းင်း၏ နတ်ဆိုးဆန်သော စကားပြောခြင်းဖြစ်ကြောင်းကို သင် ရှင်းလင်းစွာ သိပါက၊ အဘယ်ကြောင့် ယင်းကို အရေးစိုက်မည်နည်း။ သင်သည် လုံးဝ အရေးမစိုက်သင့်ပေ။ နတ်ဆိုးကို လုံးလုံးလျားလျား အရှက်ရစေခြင်းသည် လုပ်ဆောင်ရန် မှန်ကန်သည့်အရာ ဖြစ်သည်။ တိုတိုပြောရလျှင်၊ ဤကောလာဟလများအပေါ် ဘုရားသခင်၏ သဘောထားမှာ အောက်ပါအတိုင်း ဖြစ်သည်- မည်သည့်အရာကိုမဆို လုပ်ဆောင်ရာတွင် သို့မဟုတ် ဝါကျတစ်ခုစီကို ပြောဆိုရာတွင်၊ ဘုရားသခင်သည် မိမိကိုယ်ကို မှန်ကန်ကြောင်းပြနေခြင်းမဟုတ်၊ လူသားမျိုးနွယ်ထံ မိမိကိုယ်ကို သက်သေပြနေခြင်းမဟုတ်သည့်အပြင်၊ မိမိသည် စင်ကြယ်ပြီး အပြစ်ကင်းကြောင်းနှင့် အပြစ်မရှိကြောင်း ပြောဆိုလျက် သူ၏ရန်သူဖြစ်သော စာတန်ထံ မိမိကိုယ်ကို မှန်ကန်ကြောင်းပြနေခြင်းလည်း သေချာပေါက် မဟုတ်ပေ။ ဘုရားသခင် လုပ်ဆောင်သမျှသည် သူ၏ စီမံခန့်ခွဲမှုအတွက်၊ သူကယ်တင်ရန် ရည်ရွယ်သည့် လူသားများကို ကယ်တင်ရန်အတွက် ဖြစ်သည်။ သူ၏ စီမံခန့်ခွဲမှုအစီအစဉ်အတိုင်း သူသည် တစ်ဆင့်ပြီးတစ်ဆင့် လိုက်နာလုပ်ဆောင်နေခြင်းဖြစ်သည်။ မည်သူ့ကိုမျှ မည်သည့်အရာကိုမျှ ဖော်ပြရန်အတွက် သို့မဟုတ် သူ၏ ပင်ကိုလက္ခဏာကို အတည်ပြုရန်အတွက် လုပ်ဆောင်နေခြင်း မဟုတ်ပေ။ လူ့အသုံးအနှုန်းဖြင့် ပြောရလျှင်၊ ဘုရားသခင် လုပ်ဆောင်သမျှတိုင်းသည် မည်သည့်မရိုးသားမှု သို့မဟုတ် တွန်းအားပေးခံရမှုမရှိဘဲ အလိုအလျောက် လုပ်ဆောင်ခြင်း ဖြစ်သည်။ ဘုရားသခင်က ဤအလုပ်တာဝန်အားလုံးကို ပင်ကိုသဘာဝအတိုင်း ဆောင်ရွက်ခြင်းသည် သူ၏ ပင်ကိုလက္ခဏာနှင့် သူ၏ အနှစ်သာရကို အတည်ပြုလေသည်။ လူသားမျိုးနွယ်သည် ဘုရားသခင်၏ အစီအစဉ်ကို မပြောင်းလဲနိုင်သည့်အပြင်၊ ဘုရားသခင်၏ ဩဇာအာဏာနှင့် တန်ခိုးကိုလည်း မကျော်လွန်နိုင်ပေ။ ဤသည်မှာ အမှန်တရားတစ်ခု ဖြစ်သည်။ ထို့ကြောင့် ဘုရားသခင်သည် လူသားမျိုးနွယ်အတွင်းတွင် မည်သည့်ဘက်ကမဆို သူ့ကို တိုက်ခိုက်ပြီး အသရေဖျက်သည့် ကောလာဟလများနှင့် နတ်ဆိုးဆန်သော စကားများကို လျစ်လျူရှုလေသည်။ ငါ့ကို ပြောလော့၊ ဘုရားသခင်အဖို့ လောကရှိ ဘုရားမဲ့ဝါဒီ အုပ်ချုပ်သူပါတီများနှင့် ဘာသာရေးလောက၏ ဘုရားသခင်အပေါ် တိုက်ခိုက်မှုများနှင့် ဆန့်ကျင်မှုများကို ပြင်းထန်စွာ ဝေဖန်ပြောဆိုရန်အတွက် နှုတ်ကပတ်တော် အခန်းကြီးတစ်ခန်းကို မိန့်မြွက်ရန် သို့မဟုတ် ပြစ်တင်ရှုတ်ချသည့် စာတစ်စောင်ကို ရေးသားရန်မှာ အလွန်လွယ်ကူမည် မဟုတ်လော။ သို့သော် ဘုရားသခင်သည် စာတန်အပေါ် ဤနည်းအတိုင်း ပြုမူဆောင်ရွက်မည် မဟုတ်ပေ။ ဘုရားသခင်သည် စည်းမျဉ်းများအတိုင်း လုပ်ဆောင်သည်။ ဘုရားသခင်က စာတန်၏ ဆိုးယုတ်သော အင်အားစုများကို ဖျက်ဆီးခြင်းနှင့်ပတ်သက်လာသည့်အခါ သူ၏ ကိုယ်ပိုင်အချိန်အခါ ရှိသည်။ ဘုရားသခင်အတွက်၊ အမှုဆောင်ရွက်ခြင်းက အလွန်လွယ်ကူသည်။ ဘုရားသခင်သည် ကောင်းကင်ဘုံ၌ အံ့ဖွယ်လုပ်ဆောင်ချက်အချို့ကို ပြုလုပ်နိုင်ပြီး ရုတ်တရက် ကောင်းကင်သည် “ငါသည် သင်တို့ အသရေဖျက်၊ တိုက်ခိုက်ပြီး ပြစ်မှားစော်ကားသည့် တစ်ဆူတည်းသော စစ်မှန်သည့် ဘုရားသခင်ဖြစ်သည်၊ ငါသည် သင်တို့ လက်ရှိ အသရေဖျက်ပြီး ပြစ်မှားစော်ကားနေသည့် အနန္တတန်ခိုးရှင် ဖြစ်သည်” ဟု ဆိုသော အသံတစ်ခုဖြင့် ကွဲအက်သွားပေမည်။ ဤအရာကို ကြားသည့်အခါ လူသားမျိုးနွယ်သည် ချက်ချင်း မှင်တက်သွားပြီး ဘာလုပ်ရမှန်းမသိဖြစ်ကြပေမည်။ မြေပေါ်တွင် ပျပ်ဝပ်လျက် ငိုကြွေးမြည်တမ်းပြီး အံသွားခဲကြိတ်ခြင်းကိုသာ ပြုလုပ်နိုင်ကြပေမည်။ ဤဝါကျတစ်ကြောင်းသည် အရာရာတိုင်းကို ဖြေရှင်းပေမည်၊ အရာရာတိုင်းကို သက်သေပြပေမည်။ ထိုအခါ တစ်ဦးတလေက ဘုရားသခင်ကို စော်ကားဝံ့မည်လော။ ဘာသာရေးလောကရှိ ထိုနတ်ဆိုးများသည် သဲလွန်စမရှိဘဲ ပျောက်ကွယ်သွားသည်အထိ ကြောက်လန့်ကြမည် မဟုတ်လော။ စာတန်သည် ဘုရားသခင်နှင့်ပတ်သက်၍ ကောလာဟလများကို လုပ်ကြံဖန်တီးသည်၊ ယင်းသည် ဘုရားသခင်ကို အသရေဖျက်ပြီး တိုက်ခိုက်ကာ၊ ဘုရားသခင်ကို ယုံကြည်သောသူတို့ကို အမျက်ထွက်စေပြီး မုန်းတီးစေလျက်၊ အစားမစားနိုင်၊ အိပ်မပျော်နိုင်ဖြစ်စေကာ၊ ဘုရားသခင်က ရိုးရှင်းစွာ ပြုမူဆောင်ရွက်နေစဉ်တွင် ၎င်းတို့အား ထိုအရာကို ချေပရန် ဆောင်းပါးများရေးသားပြီး အစီအစဉ်များ ထုတ်လုပ်လိုစေသည်။ ဘုရားသခင်သည် စကားအနည်းငယ်ကိုသာ ပြောဆိုနိုင်မည်ဖြစ်ပြီး လူသားမျိုးနွယ်အားလုံးသည် သူ့ကို နောက်တစ်ကြိမ် တိုက်ခိုက်ရန် သို့မဟုတ် ပြစ်မှားစော်ကားရန် မဝံ့တော့ဘဲ လုံးလုံး ကျိုးနွံနာခံကြပေမည်။ ပေါလုသည် နာခံတတ်ဖို့အတွက် မည်သို့ ပြုခြင်းခံခဲ့ရသနည်း။ (ဘုရားသခင်သည် ဒမာသက်မြို့သို့ သွားရာလမ်းတွင် သူ့ထံ ပေါ်ထွန်းခဲ့ပါသည်။) ဘုရားသခင်သည် သူ့ထံ ပေါ်ထွန်းခဲ့သည်။ အမှန်တွင် သူသည် ဘာမျှမမြင်ခဲ့ပေ။ ပေါလုကို အလွန်ကြောက်လန့်စေသည့် အလင်းတစ်ခုသာ ရှိခဲ့ပြီး သူသည် မြေပေါ်တွင် ပျပ်ဝပ်လဲကျကာ ယေရှုကို နောက်တစ်ကြိမ် ညှဉ်းပန်းနှိပ်စက်ရန် မဝံ့ရဲတော့ပေ။ စာတန်ကို ကိုင်တွယ်ဖြေရှင်းခြင်းသည် ထိုမျှ ရိုးရှင်းသည်။ အမှန်တွင်၊ ယင်းသည် ဘုရားသခင်အတွက် အလွန်လွယ်ကူသည်။ ဘုရားသခင်သည် ထိုအရာကို စကားတစ်ခွန်းတည်းဖြင့် ဖြေရှင်းနိုင်ခဲ့သည်။ ဤအရာကို လုပ်ဆောင်ခြင်းသည် သင်တို့နှင့် ဆယ်စုနှစ်ချီ စကားပြောဆိုခြင်းနှင့် သင်တို့အပေါ် ဤကြိုးပမ်းအားထုတ်မှုအားလုံးကို ထားရှိခြင်းထက် များစွာ ပိုမိုလွယ်ကူပေမည်။ သို့သော် ဘုရားသခင်သည် ဤနည်းအတိုင်း ပြုမူဆောင်ရွက်ခြင်းမရှိပေ။ အဘယ်ကြောင့်နည်း။ ငါ သင်တို့ကို ပြောပြရမည့် လျှို့ဝှက်ချက်တစ်ခု ရှိသည်။ ဘုရားသခင် ကယ်တင်သည်မှာ လူသားများ၊ ဆိုလိုသည်မှာ ဘုရားသခင် ရွေးချယ်ထားသောသူများဖြစ်သည်။ ဘုရားသခင် ရွေးချယ်ခြင်းမရှိသည့် ကျန်လူတို့ကို လူသားများဟု ယူဆခြင်းမရှိဘဲ ဘုရားသခင်၏ အသံတော်ကို ကြားရန်၊ ဘုရားသခင်၏ မျက်နှာကို မြင်ရန် သို့မဟုတ် ဘုရားသခင်နှင့်ပတ်သက်သည့် မည်သည့်အချက်အလက်ကိုမဆို သိရှိရန် သာ၍ပင် မထိုက်တန်သည့် သားရဲတိရစ္ဆာန်များ၊ နတ်ဆိုးများအဖြစ် ယူဆခြင်းခံရသည်။ ထို့ကြောင့် ဘုရားသခင်သည် ဤနည်းအတိုင်း ပြုမူဆော်ရွက်ခြင်းမရှိပေ။ ဘုရားသခင်၏ ပင်ကိုလက္ခဏာသည် ဂုဏ်အသရေရှိသည်။ သူ့ကို မြင်လိုသောသူ မည်သူမဆိုက ထိုသို့မမြင်နိုင်သည့်အပြင်၊ တစ်စုံတစ်ဦးသည် ကောင်းကင်ရှိ နေရာတစ်ခုခုကို အစဉ်သဖြင့် စူးစိုက်စွာ၊ စိတ်အားထက်သန်စွာနှင့် စိတ်နှလုံးအကြွင်းမဲ့ ကြည့်ရှုနေသောကြောင့် သူသည် ထိုသူထံ ပေါ်ထွန်းလိမ့်မည် မဟုတ်ပေ။ ဘုရားသခင်ကို မြင်လိုသောသူ မည်သူမဆိုက သူ့ကို မြင်၍ရသည်ဟု သင်ထင်သလော။ ဘုရားသခင်တွင် ဂုဏ်သိက္ခာရှိသည်။ ဘုရားသခင်သည် သူ့ကို ကြောက်ရွံ့ပြီး မကောင်းမှုကို ရှောင်သောသူတို့ထံ ပေါ်ထွန်းသည်။ သူသည် သန့်ရှင်းသော နေရာများတွင် ပေါ်ထွန်းပြီး ညစ်ညမ်းသော နေရာများမှ ပုန်းရှောင်သည်။ လူသားမျိုးနွယ်တစ်ရပ်လုံးသည် ညစ်ညမ်းခြင်းရှိမရှိ သို့မဟုတ် သန့်ရှင်းခြင်းရှိမရှိဟူသည်ကို ဆွေးနွေးရန် မလိုအပ်ပေ။ ဤလူသားမျိုးနွယ်သည် ဘုရားသခင်ကို မြင်ရန် မထိုက်တန်ပေ။ ဘုရားသခင်တစ်ပါး ရှိသည်ကို ၎င်းတို့ အသိအမှတ်မပြုကြပေ။ သို့ဖြစ်၍ ဘုရားသခင်သည် ၎င်းတို့ထံ အဘယ်ကြောင့် ပေါ်ထွန်းမည်နည်း။ ၎င်းတို့သည် မထိုက်တန်ကြပေ။ ဘုရားသခင်သည် အမှုအရာများကို လုပ်ဆောင်နိုင်စွမ်းရှိသော်လည်း မလုပ်ဆောင်ပေ။ ဤသည်မှာ ဘုရားသခင်၏ နှိမ့်ချခြင်းနှင့် ကွယ်ဝှက်ခြင်းအပြင်၊ သူ၏ ပင်ကိုလက္ခဏာနှင့်ဆိုင်သည့် ဂုဏ်အသရေရှိခြင်းကို အတည်ပြုလေသည်။ ငါ့ကို ပြောလော့၊ စာတန်သာ ထိုအရာများကို လုပ်ဆောင်နိုင်မည်ဆိုလျှင်၊ တစ်နေ့လျှင် အကြိမ်မည်မျှ လုပ်ဆောင်မည်နည်း၊ မည်မျှ ကြွားဝါမည်နည်း။ စာတန်၏ ဖောက်ပြန်ပျက်စီးစေခြင်းကို ခံရသော လူသားများသည် အသေးအဖွဲဖြစ်သော ရာထူးတစ်ခုကို ရယူပြီး တန်ခိုးအနည်းငယ်ကို ကိုင်စွဲသည့်အခါ၊ ဤတန်ခိုးကို ၎င်းတို့ မည်သည့်အတိုင်းအတာအထိ ကြွားဝါမည်ကို မည်သူသိမည်နည်း၊ မိမိပိုင်ဆိုင်သည့် မည်သည့်တန်ခိုးအနည်းငယ်ကိုမဆို မတွေးတတ်အောင်ကြီးမားသည့် နည်းလမ်းများဖြင့် အလွဲသုံးစားလုပ်ပြီး ကြွားဝါမည့် စာတန်အကြောင်းကို ပြောစရာမလိုပေ။ ဘုရားသခင်သည် ဤနည်းအတိုင်း အမှုမပြုပေ။ ဘုရားသခင်ကို စာတန်၏ ဆင်ခြင်တွေးခေါ်မှုစနစ်ဖြင့် မတိုင်းတာနှင့်၊ ယင်းသည် ကြီးလေးသော အမှားတစ်ခု ဖြစ်ပေမည်။ ဘုရားသခင် လုပ်ဆောင်နိုင်သည့်အရာနှင့်ပတ်သက်၍မူ၊ ယင်းကို သူလုပ်ဆောင်လိုခြင်း ရှိမရှိမှာ ဘုရားသခင်အပေါ်တွင် မူတည်သည်။ ဘုရားသခင် ဆန္ဒရှိပါက၊ ယင်းကို တစ်ခဏအတွင်း လုပ်ဆောင်နိုင်ပြီး၊ သူ လုပ်ဆောင်ရန် ဆန္ဒမရှိပါက၊ မည်သူမျှ သူ့ကို အတင်းအကျပ်မပြုနိုင်ပေ။ ကောလာဟလများအပေါ် ဘုရားသခင်၏ သဘောထားသည် ဤအတိုင်းပင်ဖြစ်သည်။ ထိုအရာများကို သူ လျစ်လျူရှုသည်။ ဘုရားသခင်သည် သူ လုပ်ဆောင်သင့်သည့်အရာကို လုပ်ဆောင်နေဆဲ ဖြစ်သည်။ မည်သည့်လူ၊ မည်သည့်အင်အားစုကမျှ သူ၏ အစီအစဉ်ကို မဖျက်ဆီးနိုင် သို့မဟုတ် မပြောင်းလဲနိုင်ပေ။ ဘုရားသခင်ကို တိုက်ခိုက်၊ အသရေဖျက်ပြီး ရှုတ်ချဝေဖန်သည့် ဤကောလာဟလများသည် မည်သည့်အရာကိုမျှ မပြောင်းလဲစေပေ။ ကောလာဟလများသည် နောက်ဆုံးတွင် ကောလာဟလများသာဖြစ်ပြီး မည်သည့်အခါတွင်မျှ အမှန်တရားများ ဖြစ်မလာနိုင်ပေ။ ယင်းတို့သည် လူ့အတွေးအခေါ်၊ သိပ္ပံ၊ ကိုယ်ကျင့်တရား၊ သီအိုရီ စသည်တို့နှင့် ကိုက်ညီလျှင်ပင်၊ လူသားမျိုးနွယ်အားလုံးက ဘုရားသခင်ကို တိုက်ခိုက်ရန် ထကြွလျှင်ပင်၊ သမ္မာတရားသည် လူသားမျိုးနွယ်နှင့်အတူ ရပ်တည်လိမ့်မည်မဟုတ်သည့်အပြင် လူသားမျိုးနွယ်သည်လည်း သမ္မာတရားကို ပိုင်ဆိုင်သူ ဖြစ်လာလိမ့်မည် မဟုတ်ပေ။ ဘုရားသခင်သည် ထာဝရ ဘုရားသခင် ဖြစ်သည်။ သူ၏ ပင်ကိုလက္ခဏာနှင့် အဆင့်အတန်းသည် မည်သည့်အခါမျှ မပြောင်းလဲပေ။ ထို့ကြောင့် စာတန်က မည်သို့ပင် နှောင့်ယက်စေကာမူ၊ ဘုရားသခင်၏အမှုတော်သည် စနစ်ကျသော ပုံစံဖြင့် ဆက်လက်လုပ်ဆောင်နေဆဲဖြစ်သည်။ အဘယ်ကြောင့်ဆိုသော် ဤသည်မှာ ဘုရားသခင်၏အမှုတော် ဖြစ်သောကြောင့် ဖြစ်သည်။ ယင်းသာ လူ့အမှုဖြစ်ခဲ့မည်ဆိုလျှင်၊ စာတန်၏ အစိုးရစနစ်က ထိုသို့သော နှောင့်ယှက်မှုများကို ဖြစ်စေခြင်းနှင့် အမျိုးမျိုးသော လူ့အဖွဲ့အစည်းဆိုင်ရာ အင်အားစုများက ထိုသို့သော တိုက်ခိုက်မှုများနှင့် အသရေဖျက်မှုများကို ပြုလုပ်ခြင်းတို့က ယင်းကို ပြိုလဲစေပြီး တည်ရှိမှု ရပ်စဲသွားစေနှင့်ပြီးဖြစ်ပေမည်။ ဘုရားသခင်က ပြောဆိုပြီး အလုပ်လုပ်သည့်အခါတွင်သာ၊ သန့်ရှင်းသောဝိညာဉ်တော် အလုပ်လုပ်သည့်အခါတွင်သာ အသင်းတော်သည် ပို၍ပို၍ ကြီးပွားစည်ပင်လာသည်။ ဤသည်မှာ အမှန်တရားတစ်ခု မဟုတ်လော။ သင်တို့သည် ဤအမှန်တရားကို မြင်ကြပြီလော။ (မြင်ကြပါပြီ။) အဘယ်အရာကို သင်တို့ မြင်ကြလေပြီနည်း။ (နိုင်ငံတော် ဧဝံဂေလိတရားသည် ဒါဇင်ချီသော နိုင်ငံများဆီသို့ ပျံ့နှံ့ပြီးဖြစ်ကာ၊ စာတန်က လုပ်ကြံဖန်တီးပြီး ဖြန့်ဝေခဲ့သည့် ထိုကောလာဟလများသည် သမ္မာတရားကို နှစ်သက်သောသူတို့အား ဘုရားသခင်ထံသို့ လှည့်ပြန်လာခြင်းမှ လုံးဝ မတားဆီးခဲ့ပါ။) ဤသည်မှာ ဘုရားသခင်၏ လုပ်ဆောင်မှု ဖြစ်သည်။ ဘုရားသခင်၏အမှုတော်က ဤအကျိုးတရားကို စွမ်းဆောင်ရရှိနိုင်သည်၊ ဘုရားသခင်၏ နှုတ်ကပတ်တော်များသည် ဤအကျိုးတရားကို စွမ်းဆောင်ရရှိနိုင်သည်၊ ဤသည်မှာ စာတန်၏ မျှော်လင့်ချက်များထက် ကျော်လွန်ပေသည်။ ဘုရားသခင်၏ နှုတ်ကပတ်တော်များက ထိုသို့သော ကြီးမားလှသည့် တန်ခိုးရှိသည်။ ဧဝံဂေလိတရားသည် အရှိန်အဟုန်ကောင်းဖြင့် ပျံ့နှံ့နေပြီး အရာရာတိုင်းသည် မည်သည့်ကွဲလွဲမှုမျှမရှိဘဲ ဘုရားသခင်၏ အစီအစဉ်အတိုင်း စနစ်တကျ ဆက်လက်ဖြစ်နေသည်။ ဘုရားသခင်၏အမှုတော်နှင့် ဘုရားသခင်၏ နှုတ်ကပတ်တော်များသည် ကြာမြင့်စွာကတည်းက ကြိုတင်သတ်မှတ်ထားသည့်အတိုင်း ဘုရားသခင် ရွေးချယ်ထားသောလူများထဲတွင် ပျံ့နှံ့နေသည်။ ဧဝံဂေလိတရားကို ဟောပြောခြင်းမှ ရရှိသောလူအရေအတွက်နှင့် မှန်သောလမ်းခရီးကို စူးစမ်းလေ့လာနေသော လူအရေအတွက်သည် တစ်လပြီးတစ်လ တိုးပွားလျက်ရှိသည်။ ဤအရာက ဧဝံဂေလိအမှုတော် ပျံ့နှံ့သွားပုံကို မပြသလော။ ယင်းသာ ဘုရားသခင်၏အမှုတော် မဟုတ်ခဲ့ပါက၊ လူမည်မျှက မည်မျှကြီးမားသော အဖိုးအခ ပေးသည်ဖြစ်စေ၊ ဤအကျိုးတရားကို ၎င်းတို့ မစွမ်းဆောင်မရရှိနိုင်ပေ။ ဤသည်မှာ ဘုရားသခင်၏ အစွမ်းတန်ခိုးဖြစ်သည်၊ ဘုရားနှုတ်ကပတ်တော်များ၏ တန်ခိုးဖြင့် စွမ်းဆောင်ရရှိသော အကျိုးတရား ဖြစ်သည်။

အမျိုးမျိုးသော ကောလာဟလများကို လူတို့ မည်သို့ သဘောထားသည်ကို ပြန်လည်ဆွေးနွေးကြစို့။ လူတို့သည် အမျိုးမျိုးသော ကောလာဟလများအပေါ် ဘုရားသခင်ကဲ့သို့ တူညီသော သဘောထားကို မရရှိနိုင်ကြပေ။ ၎င်းတို့သည် ဘုရားသခင်၏ ရည်ရွယ်ချက်များကို နားမလည်ကြသည့်အပြင်၊ ကောလာဟလများကို ကြားသည့်အခါ၊ “တစ်စုံတစ်ရာကို ကျွန်ုပ် မလုပ်ဆောင်လျှင် ကျွန်ုပ်၏ အသိစိတ်ကို လစ်လျူရှုရာကျမည်။ ကောလာဟလများကို လုပ်ကြံဖန်တီးသည့်လူများ အနိုင်ရသွားပါက ကျွန်ုပ်သည် စိတ်ကမောက်ကမဖြစ်လျက် မသက်မသာခံစားရလိမ့်မည်၊ မကျေမနပ်ဖြစ်လိမ့်မည်၊ မခံမရပ်နိုင်ဖြစ်လိမ့်မည်။ ထို့ကြောင့် ၎င်းတို့ကို ငါ ချေပရမည်။ ကောလာဟလများကို ရှင်းလင်းရန် ဗီဒီယိုတစ်ခု ပြုလုပ်ရမည် သို့မဟုတ် ဆောင်းပါးတစ်ပုဒ် ရေးရမည်”ဟု အစဉ်သဖြင့် ခံစားကြရသည်။ ထိုသို့သော စိတ်နေစိတ်ထားအောက်တွင် အမှုအရာများကို လုပ်ဆောင်ခြင်းသည် ဘုရားသခင်၏ ရည်ရွယ်ချက်များနှင့် ကိုက်ညီခြင်း ရှိမရှိ၊ သမ္မာတရား စည်းမျဉ်းများနှင့် ကိုက်ညီခြင်း ရှိမရှိဟူသည်မှာ ပြန်လည်ဆင်ခြင်သုံးသပ်ထိုက်ပေသည်။ အကယ်၍ သင်တို့၏ အသင်းတော်အလုပ်ကို လုပ်ဆောင်ခြင်းနှင့် သင်တို့၏ တာဝန်များကို ထမ်းဆောင်ခြင်းတို့၌ သင်တို့၏ ရည်ရွယ်ချက်နှင့် စေ့ဆော်မှုသည် ကောလာဟလများကို ရှင်းလင်းရန်၊ သင်တို့ယုံကြည်သော ဘုရားက စစ်မှန်သော ဘုရားသခင်ဖြစ်ကြောင်း၊ သင်တို့သည် ဘဝ၏ မှန်ကန်သော လမ်းကြောင်းပေါ်၌ ရှိနေကြောင်း၊ ပြီးလျှင် ဧဝံဂေလိတရားကို ဟောပြောရန်နှင့် ဘုရားသခင်ကို သက်သေခံရန် သင်တို့လုပ်ဆောင်ခဲ့သမျှသည် တရားမျှတခဲ့ကြောင်းတို့ကို ရှင်းလင်းစွာ ရှင်းပြရန်သက်သက်သာဖြစ်ပြီး၊ ထိုသို့ဖြင့် လောကသည် ဤအဖြစ်မှန်အားလုံး၏ သမ္မာတရားကို မသိနားမလည်သောကြောင့်သာ သင်တို့ကို အခြေအမြစ်မရှိသော ပြစ်မှုများစွာဖြင့် စွပ်စွဲခဲ့ခြင်းဖြစ်ကြောင်း အရာရာကို ရှင်းလင်းပြီးသည့်အခါတွင် လောကက သင်တို့ကို အပြစ်ကင်းသူများအဖြစ် အသိအမှတ်ပြုလိမ့်မည်ဟူ၍လည်းကောင်း၊ လောကရှိ အဖွဲ့အစည်းအားလုံးက ‘သင်တို့ ယုံကြည်သော ဘုရားသည် စစ်မှန်သော ဘုရားသခင်ဖြစ်သည်၊ သင်တို့သည် ဘဝ၏ မှန်ကန်သော လမ်းကြောင်းပေါ်၌ ရှိနေပြီး ဘုရားသခင်က သင်တို့ကို လုပ်ဆောင်ရန် တောင်းဆိုခဲ့သမျှ အရာရာတိုင်းသည် မှန်ကန်ပြီး တရားမျှတသော အကြောင်းတရားတစ်ခုဖြစ်သည်’ဟု နေရာတကာ အသိအမှတ်ပြုကြလိမ့်မည်ဟူ၍လည်းကောင်း မျှော်လင့်နေမည်ဆိုလျှင်၊ အဘယ်သို့နည်း။ သို့ဆိုလျှင် သင်တို့သည် သင်တို့၏ ယုံကြည်ခြင်း၌ စိတ်အေးလက်အေးဖြစ်ပြီး ခိုင်လုံသည်ဟု ခံစားရလိမ့်မည်လော။ သင်တို့သည် ဘုရားသခင်ကို ယုံကြည်ခြင်း၌ လမ်းကြောင်းမှန်ပေါ်သို့ စတင်ရောက်ရှိပြီး ဖြစ်လိမ့်မည်လော။ သင်တို့သည် မည်သည့် ပြင်ပနှောင့်ယှက်မှုမျှမရှိဘဲ ကယ်တင်ခြင်းလမ်းကြောင်းပေါ်သို့ စတင်ရောက်ရှိပြီး ဖြစ်လိမ့်မည်လော။ သင်တို့သည် ဘုရားသခင်ကို ကြောက်ရွံ့သော စိတ်နှလုံးဖြစ်ပေါ်ပြီး ဖြစ်လိမ့်မည်လော။ သို့ဆိုလျှင် သင်သည် ဘုရားသခင်ကို ကျိုးနွံနာခံခြင်းအား စွမ်းဆောင်ရရှိနိုင်မည်လော။ သို့ဆိုလျှင် သင်သည် ဘုရားသခင်၏ အသိအမှတ်ပြုခြင်းကို လက်ခံရရှိနိုင်မည်လော။ (မရရှိနိုင်ပါ။) လူတို့သည် သင့်အပေါ် အထင်အမြင်လွဲမှားမှုများ မရှိဘဲ သင့်ကို ချီးမွမ်းပြီး ရိုသေလေးမြတ်ခြင်းသာ ရှိပြီးနောက်တွင် သင်သည် ကြည်လင်သော အသိစိတ်ဖြင့် ဘုရားသခင်ကို ယုံကြည်နိုင်ရန် ဖြစ်နိုင်မည်လော။ လုံးဝ မဖြစ်နိုင်ပေ။ လူတို့သည် ကောလာဟလများအပေါ် ဘုရားသခင်ကဲ့သို့ တူညီသော သဘောထားကို မရရှိနိုင်ကြသော်လည်း၊ လူတစ်ဦးက၊ “ဤကောလာဟလများသည် အမှန်ပင် မုန်းတီးဖွယ်ကောင်းပြီး စက်ဆုပ်ရွံရှာဖွယ်ကောင်းပါသည်။ ဤကောလာဟလများမှနေ၍ ဤဖောက်ပြန်ပျက်စီးသော လူသားမျိုးနွယ်သည် အမှန်ပင် ဘုရားသခင်၏ ရန်သူဖြစ်သည်ကို မြင်နိုင်သည်။ ဤသည်မှာ လုံးဝမှန်ကန်ပေသည်။ ဘုရားသခင်၏အမှုတော်က စစ်မှန်ခြင်း ရှိမရှိဟူသည်ကို စာတန်၏ ကောလာဟလများကို အခြေခံ၍ ကျွန်ုပ် ဝေဖန်ရမည်မဟုတ်ပါ။ ဘုရားသခင်၏ နှုတ်ကပတ်တော်များကို ဖတ်ရှုခြင်းမှတစ်ဆင့်လည်းကောင်း၊ ကျွန်ုပ်၏ တာဝန်ကို ထမ်းဆောင်ရာတွင် အတွေ့အကြုံများမှတစ်ဆင့်လည်းကောင်း ဘုရားသခင်၏ နှုတ်ကပတ်တော်အားလုံးက သမ္မာတရားဖြစ်ကြောင်းနှင့် သူလုပ်ဆောင်သမျှသည် လူတို့ကို ကယ်တင်ခြင်းခံရစေနိုင်ကြောင်း ကျွန်ုပ် အတည်ပြုပါသည်။ ယနေ့တွင် ဘုရားသခင်၏ ကယ်တင်ခြင်းကို လက်ခံရန် သူ၏ရှေ့မှောက်သို့ ရောက်ရှိလာသည့်နောက်တွင်၊ ကျွန်ုပ်သည် ဘုရားသခင် ရွေးချယ်ထားသောသူတို့က ဘုရားသခင်၏ အိမ်တော်သို့ ပြန်လာနိုင်ရန်၊ သူ၏အသံတော်ကို ကြားနိုင်ရန်နှင့် သူ့ထံမှ နှုတ်ကပတ်တော်များနှင့် အသက်၏ ထောက်ပံ့မှုကို အမြန်ဆုံး လက်ခံရရှိနိုင်ရန်အလို့ငှာ ဘုရားသခင်၏ နှုတ်ကပတ်တော်များကို ဖြန့်ချိရန်၊ သူ၏နာမတော်ကို ကြွေးကြော်ရန်နှင့် ဘုရားသခင်၏အမှုတော်နှင့် သူ၏ ရည်ရွယ်ချက်များကို သက်သေခံရန် ကျွန်ုပ်၏ တာဝန်ကို ထမ်းဆောင်သင့်ပြီး၊ ကျွန်ုပ်၏ တာဝန်ဝတ္တရားများနှင့် တာဝန်များကို ဖြည့်ဆည်းသင့်ပါသည်။ ဤသည်မှာ ကျွန်ုပ်၏ တာဝန်ဝတ္တရား၊ ကျွန်ုပ်၏ တာဝန် ဖြစ်သည်။ ကျွန်ုပ်သည် ဘုရားသခင်၏ အမှုတော်နှင့် ပူးပေါင်းဆောင်ရွက်နေခြင်း ဖြစ်သော်လည်း၊ ကျွန်ုပ် လိုက်လျှောက်သော လမ်းကြောင်းက လမ်းကြောင်းမှန်တစ်ခုဖြစ်ကြောင်း သို့မဟုတ် ကျွန်ုပ် လုပ်ဆောင်သော အကြောင်းတရားက တရားမျှတကြောင်းကို သက်သေပြရန်အတွက် မဟုတ်ပါ။ ဤအရာများအတွက် မဟုတ်ပါ။ ကျွန်ုပ်သည် ဘုရားသခင်အပေါ် စာတန်၏ တိုက်ခိုက်ခြင်းများနှင့် အသရေဖျက်ခြင်းများကို လက်တုံ့ပြန်ရန် ကျွန်ုပ်၏ တာဝန်ကို ထမ်းဆောင်နေခြင်း မဟုတ်ပါ။ ထို့ထက် ဘုရားသခင်၏ ချစ်ခြင်းမေတ္တာကို ပြန်လည်ပေးဆပ်ရန်၊ ဘုရားသခင်၏ တာဝန်ပေးစေခိုင်းချက်ကို လက်ခံရန်နှင့် ဘုရားသခင်၏ အမှုတော်နှင့်အတူ ပူးပေါင်းဆောင်ရွက်ရန် ကျွန်ုပ်၏ ကိုယ်ပိုင် ဝတ္တရားများနှင့် တာဝန်များကို ဖြည့်ဆည်းနေခြင်း ဖြစ်သည့်အပြင်၊ ကျွန်ုပ်၏ ကိုယ်ပိုင် သစ္စာစောင့်သိမှုကိုလည်း ဖြည့်ဆည်းနေခြင်း ဖြစ်သည်မှာ အမှန်ပင်ဖြစ်သည်”ဟု ပြောဆိုလျက် မှန်ကန်သော ရှုထောင့်အမြင်တစ်ခု၊ မှန်ကန်တိကျသော သဘောထားနှင့် ရပ်တည်ချက်တစ်ခု ရှိသင့်သည်မှာ အမှန်ပင်ဖြစ်သည်။ ဤသည်မှာ မှန်ကန်သော ရှုထောင့်အမြင်ဖြစ်သလော။ ဤသည်မှာ လူတို့ ရှိသင့်သော ရှုထောင့်အမြင်ဖြစ်သလော။ (ဟုတ်ပါသည်။) ဤရှုထောင့်မှကြည့်လျှင်၊ ဓမ္မတေးများ သီဆိုခြင်း၊ ကခုန်ခြင်း၊ ရုပ်ရှင်များ ပြုလုပ်ခြင်း သို့မဟုတ် အတွေ့အကြုံဆိုင်ရာ သက်သေခံချက်များနှင့်ပတ်သက်၍ ပြဇာတ်များ ထုတ်လုပ်ခြင်းဖြစ်စေ၊ အမျိုးမျိုးသော အစီအစဉ်များကို ဖန်တီးသည့်အခါ၊ လူတို့၏ ရပ်တည်ချက်၊ ၎င်းတို့ ရပ်တည်သည့် ရှုထောင့်နှင့် ၎င်းတို့ပြောဆိုသည့် အချို့သော တိကျသည့် ဖော်ပြချက်များသည် အပြောင်းအလဲအချို့ကို ကြုံတွေ့သင့်သည် မဟုတ်လော။ (ကြုံတွေ့သင့်ပါသည်။) သို့သော်လည်း လူအများစုသည် ဤအလုပ်တာဝန်အားလုံးကို ထမ်းဆောင်နေစဉ်တွင် တဇောက်ကန်းဖြစ်ခြင်းနှင့် မုန်းတီးခြင်းတို့ဖြင့်လည်းကောင်း လုပ်ဆောင်ပြီး လူ့စိတ်ခံစားမှုများနှင့် ရောနှောစေမိကြသည်။ ထို့ကြောင့် ၎င်းတို့သည် တစ်ပါးအမျိုးသားများ၊ အုပ်ချုပ်သူပါတီနှင့် ဘာသာရေးလောကတို့၏ လုပ်ဆောင်ချက်များနှင့် အပြုအမူများအကြောင်းကို အလွန်အကျွံ ပေါ်လွင်စေခဲ့ကြပြီး ထိုသို့သော အစီအစဉ်များကို ကြည့်ရှုပြီးနောက် အခြားသူများအပေါ် အနည်းငယ် အပျက်သဘောဆောင်သော သက်ရောက်မှုတစ်ခုကို ချန်ထားလျက် ၎င်းတို့၏ စကားလုံးများက အလွန်ကြမ်းတမ်းခဲ့သည်။ အကြောင်းရင်းမှာ ရိုးရှင်းပါသည်။ လူတို့သည် ဤလုပ်ဆောင်မှုအားလုံးကို စိတ်ခံစားမှုတစ်ခုခုဖြင့် အတော်အတန် မမှန်ကန်သော ရှုထောင့်မှနေ၍၊ ဆောင်ရွက်ကြလေသည်။ ပြီးလျှင် လူတို့က၊ “၎င်းတို့က ကျွန်ုပ်တို့ကို တိုက်ခိုက်သည်၊ ကဲ့ရဲ့သည်၊ ကျွန်ုပ်တို့အကြောင်း ကောလာဟလများကို လုပ်ကြံဖန်တီးသည်၊ ၎င်းတို့ကို ဖော်ထုတ်ရာတွင် အဘယ်အရာ မှားသနည်း။ ဤသည်မှာ တရားဝင်သော မိမိကိုယ်ကို ခုခံကာကွယ်ခြင်း ဖြစ်သည်။ မိမိကိုယ်ကို တရားဝင် ခုခံကာကွယ်ခြင်းသည် တရားမဝင်ခြင်း မဟုတ်သည့်အပြင် ကျွန်ုပ်တို့သည် အမှုအရာများကို လုပ်ကြံဖန်တီးနေခြင်းလည်း မဟုတ်ပါ။ ကျွန်ုပ်တို့အားလုံးသည် အဖြစ်မှန်များကို အခြေခံ၍ အမှုအရာများကို စိတ်ဖြာလေ့လာဆွေးနွေးနေခြင်း ဖြစ်သည်။ ၎င်းတို့က ဘာမဟုတ်သည့်အရာမှနေ၍ ကျွန်ုပ်တို့အကြောင်း ကောလာဟလများကို လုပ်ကြံဖန်တီးသည်။ ၎င်းတို့ကို ကျွန်ုပ်တို့ ဖော်ထုတ်ပြီး စိတ်ဖြာလေ့လာဆွေးနွေးခြင်းသည် မှားသလော။ ကျွန်ုပ်တို့ လက်တုံ့မပြန်နိုင်ဘူးလော”ဟု ပြောဆိုလျက် ဤသည်မှာ အတော်အတန် တရားမျှတသည်ဟု ခံစားနေကြဆဲဖြစ်သည်။ လက်တုံ့ပြန်ခြင်းသည် အဘယ်အသုံးဝင်သနည်း။ နတ်ဆိုးများသည် လိမ်ညာမှုများဖြင့် ပြည့်နေပြီး မှန်ကန်သော စကားတစ်ခွန်းကိုမျှ မည်သည့်အခါမျှ မပြောဆိုပေ။ ၎င်းတို့ပြောဆိုသည့်အရာသည် လိမ်ညာမှုများဖြစ်ကြောင်း ၎င်းတို့ကို အသိအမှတ်ပြုစေရန်နှင့် လိမ်ညာကြောင်း ဝန်ခံပြီးနောက် ၎င်းတို့ နောက်တစ်ဖန် လိမ်ညာခြင်း မရှိတော့စေရန် ၎င်းတို့၏ လိမ်ညာမှုများကို အဆက်မပြတ် စိတ်ဖြာလေ့လာဆွေးနွေးခြင်းသည် တန်ဖိုးတစ်ခုတလေ ရှိသလော။ ၎င်းတို့သည် ဤအရာကို စွမ်းဆောင်ရရှိနိုင်သလော။ (မရရှိနိုင်ပါ။) ထိုလုပ်နည်းကိုင်နည်းသည် မိုက်မဲပြီး မသိနားမလည်သော လုပ်နည်းကိုင်နည်း မဟုတ်လော။ ငါတို့၏ အဓိကအလုပ်တာဝန်မှာ ဘုရားသခင်၏အမှုတော်ကို သက်သေခံရန်၊ သူ၏အမှုတော်ဖြင့် စွမ်းဆောင်ရရှိခဲ့သော အကျိုးသက်ရောက်မှုများ၊ သူ၏နှုတ်ကပတ်တော်များနှင့် လူတို့အပေါ် သူ့နှုတ်ကပတ်တော်များ၏ အကျိုးသက်ရောက်မှုများကို သက်သေခံရန်ဖြစ်ကြောင်းနှင့် အာဏာရ ပါတီ၏ ဖိနှိပ်ခြင်းနှင့် ညှဉ်းပန်းနှိပ်စက်ခြင်း၊ ဘာသာရေးလောက၏ အတိုက်အခံပြုခြင်းနှင့် ပြစ်တင်ရှုတ်ချခြင်းတို့နှင့်စပ်လျဉ်း၍ ပါဝင်ပတ်သက်နေသော နောက်ခံအချို့ကို အကျဉ်းချုံး ဖော်ပြရုံမျှဖြင့် လုံလောက်ပေကြောင်းကို ငါ ပြောခဲ့သည်မှာ ကြာပြီဖြစ်သည်။ သို့သော် လူတို့သည် ဤအရာကို မည်သို့ပင် ကြားသည်ဖြစ်စေ နားမလည်နိုင်ကြပေ။ ၎င်းတို့သည် ဤပြဿနာများကို တဇောက်ကန်းဖြစ်ခြင်းဖြင့် အမြဲဆက်ဆံပြီး အငြင်းအခုံပြုလိုကြသည်။ ပြီးလျှင် ရလဒ်မှာ အဘယ်နည်း။ စာတန်၏ ဆိုးယုတ်သော အင်အားစုများသည် အကျိုးသင့်အကြောင်းသင့် ပြော၍မရနိုင်သည့်အတွက် ယင်းသည် မည်သည့်အကျိုးတရားမျှ လုံးဝ မဖြစ်ထွန်းပေ။ ဤသည်မှာ လူတို့၏ မိုက်မဲခြင်းနှင့် မသိနားမလည်ခြင်း ဖြစ်သည် မဟုတ်လော။

အချို့လူများသည် ဧဝံဂေလိတရားကို ဟောပြောသည်၊ အချို့သော နည်းပညာဆိုင်ရာ အလုပ်အကိုင်တစ်ခုခုကို သင်ယူသည်၊ သို့မဟုတ် ကောလာဟလများကို ရှင်းလင်းရန်နှင့် လူတို့အား မှန်ကန်သည့်အရာကို ရှင်းပြရန်၊ မှောင်မိုက်သောလောကနှင့် ဘုရားသခင်ကို ဆန့်ကျင်သော ဆိုးယုတ်သည့် လူသားများအပေါ် စစ်ကြေညာရန်ဟူသည့် တစ်ခုတည်းသော စေ့ဆော်မှုဖြင့် တာဝန်တစ်မျိုးမျိုးကို ထမ်းဆောင်ကြသည်။ ဤသည်မှာ တရားမျှတသော လုပ်ရပ်တစ်ခုလော။ ဤအရာကို လုပ်ဆောင်ရာတွင် သင်သည် မှန်သည်ဖြစ်စေ၊ မှားသည်ဖြစ်စေ၊ သင်နားလည်ရန် လိုအပ်သည်မှာ- ဘုရားသခင်သည် သူ့ကို ရန်လိုသော ကောက်ကျစ်ဆိုးယုတ်သည့် သူများကို ကယ်တင်နိုင်သလော။ ဤအရာကို သင်လုပ်ဆောင်ရာတွင် တန်ဖိုးတစ်ခုတလေ ရှိသလော။ အကယ်၍ သင်သည် ဘုရားသခင်က မည်သည့် လူစားမျိုးအား ကယ်တင်သည်ကို နားမလည်သည့်အပြင်၊ မှန်ကန်ပုံရသော်လည်း အမှန်တကယ်တွင် မှားယွင်းသော ရှုထောင့်အမြင်အချို့ကို အစဉ်သဖြင့် ဖော်ပြနေမည်ဆိုလျှင်၊ ဤသည်မှာ သင်၏ ကိုယ်ပိုင်ကယ်တင်ခြင်းကို တားဆီးနေခြင်းဖြစ်သည် မဟုတ်လော။ အချို့လူများသည် ဘုရားသခင်ကို ဆန့်ကျင်သော ဆိုးယုတ်သည့် အင်အားစုများကို တိုက်ခိုက်ရန်နှင့် လောကီ ရေပန်းစားမှုများကို ဆန့်ကျင်ရန်သာ မိမိတို့၏ တာဝန်ကို ထမ်းဆောင်ကြသည်။ “၎င်းတို့က ကျွန်ုပ်တို့အနေဖြင့် မိမိတို့၏ မိသားစုများကို လစ်လျူရှုပြီး ပုံမှန်ဘဝများကို အသက်ရှင်ခြင်း မရှိဟု ပြောကြသည်။ ထို့ကြောင့် ကျွန်ုပ်၏ တာဝန်များကို ကောင်းစွာ ထမ်းဆောင်ခြင်းဖြင့် ကိုယ့်ကိုယ်ကိုယ် ကျွန်ုပ် သက်သေပြလိုပါသည်။ အနာဂတ်တွင် ကျွန်ုပ် ကောင်းကင်ဘုံသို့ သွားပြီး နိုင်ငံတော်သို့ ဝင်ရောက်ကာ ၎င်းတို့ တရားစီရင်ခြင်းခံရသည့်အခါ၊ ကျွန်ုပ် မှန်ကန်ကြောင်း ၎င်းတို့ မြင်တွေ့ကြလိမ့်မည်”ဟူ၍ ဖြစ်သည်။ ထိုသို့ မိမိကိုယ်ကိုယ် သက်သေပြခြင်းသည် အဘယ်အသုံးဝင်သနည်း။ သင်သည် မိမိကိုယ်ကိုယ် သက်သေပြပြီးဖြစ်လျှင်ပင်၊ ယင်းက အဘယ်အကျိုးကျေးဇူးကို ပြုနိုင်သနည်း။ ယင်းက အဘယ်အရာကို ကိုယ်စားပြုသနည်း။ ယင်း၏ တန်ဖိုးမှာ အဘယ်နည်း။ အကယ်၍ ထိုအရာက သင့်အား နိုင်ငံတော်သို့ ဝင်ရောက်ခွင့်နှင့် ဘုရားသခင်၏ အသိအမှတ်ပြုခြင်းကို အမှန်တကယ် ရရှိခွင့်ပေးနိုင်မည်ဆိုလျှင်၊ ယင်းသည် ထိုက်တန်မည်ဖြစ်ပြီး သင်၏ လမ်းကြောင်းက မှန်ကန်မည်ဖြစ်သည်။ သို့သော် ကံအကြောင်းမလှစွာပင်၊ ဤလမ်းကြောင်းသည် မဖြစ်နိုင်ပေ။ ဤသည်မှာ ဘုရားသခင်က လူတို့အတွက် ကြိုတင်သတ်မှတ်ထားသော လမ်းကြောင်းမဟုတ်သည့်အပြင်၊ ဘုရားသခင်က လူတို့ကို ဤနည်းဖြင့် ပြုမူရန် မတောင်းဆိုပေ။ လူတို့သည် မိမိတို့က သမ္မာတရားဘက်တွင် ရပ်တည်ကာ သမ္မာတရားရှိသောကြောင့် ဤဆိုးယုတ်သော လောကနှင့် ကောလာဟလများကို လုပ်ကြံဖန်တီးသူအားလုံးအပေါ် စစ်ကြေညာလျက် တရားမျှတသော အကြောင်းတရားများကို လုပ်ဆောင်ရမည်ဟု စဉ်းစားရင်း အစဉ်သဖြင့် မိုက်မဲကြသည်။ “ကျွန်ုပ်တို့သည် ဘုရားသခင်ကို ယုံကြည်ပြီး ဘုရားသခင်နောက်သို့ လိုက်သည်၊ ကျွန်ုပ်တို့သည် မိမိတို့၏ တာဝန်ကို ထမ်းဆောင်သည်၊ မည်သူက လမ်းကြောင်းမှန်ပေါ်၌ ရှိသည်ကို သင်တို့အား ကျွန်ုပ်တို့ ပြမည်”ဟူ၍ ဖြစ်သည်။ ဤသည်မှာ တဇောက်ကန်းဖြစ်ခြင်း မဟုတ်လော။ ဤအရာများအပေါ် ငြင်းခုံရာတွင် အသုံးဝင်ခြင်းတစ်ခုတလေ ရှိသလော။ ယင်း၌ တန်ဖိုး လုံးဝမရှိပေ။ အကယ်၍ သင်၌ အချိန်နှင့် အားအင် အမှန်တကယ်ရှိလျှင်၊ အလုပ်အကိုင်တစ်ခုအကြောင်း အနည်းငယ်ပို၍ သင်ယူခြင်း၊ အလုပ်အကိုင်တစ်ခုနှင့် ဆက်စပ်သော အသိပညာနှင့် သာမန်အသိပညာအချို့ကို ပို၍လေ့လာခြင်းက ပိုကောင်းပေမည်။ ဤသည်မှာ သင်၏ တာဝန်ထမ်းဆောင်မှုအတွက် အကျိုးရှိပြီး အထောက်အကူပြုသည်။ သင်သည် အဘယ်ကြောင့် လောက၏ ဆိုးယုတ်သော အင်အားစုများနှင့် အစဉ်သဖြင့် ပြိုင်ဆိုင်နေရသနည်း။ အဘယ်ကြောင့် ကောလာဟလများနှင့်ပတ်သက်၍ အစဉ်သဖြင့် ပြိုင်ဆိုင်နေရသနည်း။ ဤသည်မှာ မလိုအပ်သည့်အချိန်တွင် အားထုတ်မှုကို ဖြုန်းတီးနေခြင်း မဟုတ်လော။ အခြားသူတို့က သင့်ကို မည်သို့ပင် တိုက်ခိုက်သည်ဖြစ်စေ၊ ၎င်းတို့ကို အရေးစိုက်ရန် မလိုအပ်ပေ။ ၎င်းတို့သည် နတ်ဆိုးသဘာဝရှိကြပြီး သားရဲတိရစ္ဆာန်များဖြစ်ကြသည်၊ ၎င်းတို့သည် ထိုသို့သောအရာမျိုးသာ ဖြစ်သည်။ ဘုရားသခင်သည် ၎င်းတို့ကို မကယ်တင်၊ မပြောင်းလဲစေသည့်အပြင် ၎င်းတို့အား စကားမပြောဆိုပေ။ ဘုရားသခင်သည် ၎င်းတို့ကို လျစ်လျူရှုသည်၊ သို့ဖြစ်၍ သင်သည် ၎င်းတို့ကို အရေးစိုက်ရန် လိုအပ်သလော။ အကယ်၍ လူတို့သည် ဘုရားသခင် မလုပ်ဆောင်သည့်အရာကို ခေါင်းမာစွာ မရမက လုပ်ဆောင်လျှင်၊ ဤသည်မှာ အနည်းငယ် မိုက်မဲပြီး မသိနားမလည်ခြင်း မဟုတ်လော။ အနည်းဆုံးအားဖြင့် သင်သည် ဘုရားသခင်ကို ကျိုးနွံနာခံသော စိတ်နှလုံးမရှိသူဖြစ်ပြီး၊ ဘုရားသခင် ချစ်သောအရာကို သင်မချစ်၊ သို့မဟုတ် ဘုရားသခင် မုန်းသောအရာကို သင်မမုန်းပေ။ ဤအမှုအရာများအပေါ် ဘုရားသခင်၏ သဘောထားက အဘယ်အရာဖြစ်သည်ကို သင်မမြင်ပေ။ ဘုရားသခင်သည် ၎င်းတို့ကို လျစ်လျူရှုသည်။ အဘယ်ကြောင့် ထိုသို့ဖြစ်သည်ကို သင် သဘောပင်မပေါက်ပေ။ ဘုရားသခင်၏ အမှုတော် အဆင့်သုံးဆင့်၏ တစ်ခုစီတွင် ဘုရားသခင်သည် နှုတ်ကပတ်တော်များစွာကို ပြောဆိုခဲ့ပြီးဖြစ်သည်။ ဘုရားသခင်နှင့် လူသားမျိုးနွယ်အကြား များစွာသော စကားပြောဆိုမှုများရှိပြီး၊ ဤစကားပြောဆိုမှုများမှနေ၍ လူတစ်ဦးသည် ဘုရားသခင်၏ ရည်ရွယ်ချက်များ၊ ဘုရားသခင်၏ စိတ်သဘောထားနှင့် အနှစ်သာရတို့ကို မြင်တွေ့နိုင်သည်။ သို့သော်လည်း ဘုရားသခင်သည် အချို့သော တိကျသည့် ကိစ္စရပ်များတွင် စာတန်နှင့် သူမည်သို့ ပြောဆိုသည်ကို မည်သည့်အခါမျှ မပြောဆိုပေ။ ထိုသို့ဖြင့် လူသားမျိုးနွယ်အား စာတန်၏ စစ်မှန်သော သဘောသဘာဝကို ရှင်းလင်းစွာ မြင်စေပြီး၊ စာတန်က ဘုရားသခင်ကို မည်သို့ဆက်ဆံသည်ကို ရှင်းလင်းစွာ မြင်စေလျက် စာတန်ကို ဖော်ထုတ်လေသည်။ ထိုသို့သော ကိစ္စရပ်များ အလွန်များပြားသော်လည်း ဘုရားသခင်သည် ယင်းတို့ကို မဖော်ပြပေ။ ဘုရားသခင်သည် အဘယ်ကြောင့် ယင်းတို့ကို မဖော်ပြသနည်း။ အဘယ်ကြောင့်ဆိုသော် ထိုအရာများအကြောင်း ပြောဆိုခြင်းသည် သင့်အတွက် အကျိုးမရှိသောကြောင့် ဖြစ်သည်။ သင့်အတွက် အကျိုးအရှိဆုံးသောအရာမှာ ဘုရားသခင်၏ အသက်နှင့်ဆိုင်သော နှုတ်ကပတ်တော်များ ဖြစ်သည်။ သင့်အား ဘုရားသခင်ရှေ့မှောက်သို့ ရောက်ရှိလာစေနိုင်ပြီး ဘုရားသခင်ကို ကျိုးနွံနာခံသောသူ၊ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သောသူ ဖြစ်လာစေနိုင်သည့် ဤနှုတ်ကပတ်တော်များသည် သင့်အတွက် အကျိုးအရှိဆုံး ဖြစ်သည်။ ဘုရားသခင်သည် သင့်အား မည်သို့အသက်ရှင်ရမည်၊ မည်သို့စကားပြောရမည်ဟူသည်နှင့် အမျိုးမျိုးသော ပတ်ဝန်းကျင်များနှင့် အခြေအနေများတွင် လူများနှင့် ကိစ္စရပ်များကို ပိုင်းခြားသိမြင်ရန်နှင့် သမ္မာတရားကို လက်တွေ့လုပ်ဆောင်တတ်ရန်အပြင်၊ ပညာရှိရန် သင်ယူတတ်ဖို့တို့ကို ပြောပြသည်၊ ဤအရာအားလုံးသည် သင့်အတွက် အကျိုးရှိ၏။ ဘုရားသခင်သည် သင့်အတွက် အကျိုးရှိသည့် မည်သည့်အရာကိုမဆို ပြောဆိုပြီး လုပ်ဆောင်သည်။ ဘုရားသခင်သည် သင့်အတွက် အကျိုးမရှိသော စကားတစ်ခွန်းကို မပြောဆိုပေ။ ဘုရားသခင်အတွက် ထိုစကားများကို ပြောဆိုရန် အလွန်လွယ်ကူမည် မဟုတ်လော။ သို့ဆိုလျှင် သူသည် အဘယ်ကြောင့် ထိုစကားများကို မပြောဆိုသနည်း။ အဘယ်ကြောင့်ဆိုသော် ဖောက်ပြန်ပျက်စီးသော လူသားမျိုးနွယ်သည် ထိုစကားများကို မလိုအပ်သောကြောင့် ဖြစ်သည်။ ဤကောလာဟလများသည် နတ်ဆိုးများနှင့် စာတန်၏ စကားများနှင့် ညီမျှပြီး၊ ဘုရားသခင်သည် ယင်းတို့ကို လျစ်လျူရှုသည်။ ထို့ကြောင့် သင်သည်လည်း ယင်းတို့နှင့်ပတ်သက်၍ မပြိုင်ဆိုင်သင့်ပေ။ နားလည်သလော။ (နားလည်ပါသည်။) သင်နားလည်သည်နှင့်တစ်ပြိုင်နက်၊ မည်သို့ လက်တွေ့လုပ်ဆောင်ရမည်ကို သင်သိသည် မဟုတ်လော။ ကောလာဟလများကို စိတ်ဖြာလေ့လာဆွေးနွေးခြင်း၊ ကောလာဟလများကို ချေပခြင်း၊ ကောလာဟလများ၏ ရင်းမြစ်များကို ရှာဖွေခြင်း စသည်တို့အပေါ် အားမစိုက်နှင့်။ အကယ်၍ သင်သည် ဘုရားသခင်အတွက် သက်သေခံရန် စိတ်နှလုံး အမှန်တကယ်ရှိပြီး သင်၏ သက်သေခံချက်တွင် ခိုင်မာစွာ ရပ်တည်ကာ ဘုရားသခင်၏ အသိအမှတ်ပြုခြင်းကို ရရှိလိုလျှင်၊ သင်ပြော၍ရသည့် စကားများစွာရှိပြီး သင်လုပ်ဆောင်နိုင်သော အမှုအရာများစွာ ရှိပါသည်။ ဘုရားသခင်က လူတို့အား ထောက်ပံ့ပေးသော နှုတ်ကပတ်တော်များနှင့် သမ္မာတရားများသည် နောက်ဆုံးတွင် သင်၏ ကိုယ်ပိုင် အသက်ဖြစ်လာလျက် သင်၏ ကိုယ်ပိုင် လက်တွေ့လုပ်ဆောင်ခြင်း စည်းမျဉ်းများနှင့် လမ်းကြောင်းများ ဖြစ်လာရန်အလို့ငှာ သင် တွေးဆရန်နှင့် တွေ့ကြုံခံစားရန် လိုအပ်သည်။ ဤအရာကို အကောင်အထည်ဖော်ရန် သင်သည် အချိန်နှင့်ခွန်အားကို အသုံးပြုရန် လိုအပ်သည်။ အကယ်၍ သင်သည် မိုက်မဲပြီး မသိနားမလည်လျှင်၊ ကောလာဟလများအပေါ် အစဉ်သဖြင့် အားစိုက်နေလျှင်၊ လောကထံ သင်၏နာမည်ကို ရှင်းလင်းစေရန်နှင့် သင့်ကိုယ်သင် ရှင်းလင်းစေရန် အစဉ်သဖြင့် အလိုရှိနေမည်ဆိုလျှင်၊ ယင်းက ပြဿနာဖြစ်စေသည်။ သင်သည် သမ္မာတရားကို ရရှိမည်မဟုတ်သည့်အပြင်၊ ဤလောကီကောလာဟလများက သင့်ကို လုံးလုံးလျားလျား ရစ်ပတ်နှောင်ဖွဲ့ပြီး ပင်ပန်းနွမ်းနယ်စေလိမ့်မည်။ အဆုံးတွင် သင်သည် အမှုအရာများကို ရှင်းလင်းစွာ ရှင်းပြနိုင်လိမ့်မည်မဟုတ်ပေ။ အဘယ်ကြောင့် သင်သည် ယင်းတို့ကို ရှင်းလင်းစွာ ရှင်းပြနိုင်လိမ့်မည်မဟုတ်သနည်း။ အဘယ်ကြောင့်ဆိုသော် သင်သည် နတ်ဆိုးကို ရင်ဆိုင်နေရပြီး၊ ၎င်းက အရှက်မရှိဗြောင်ကျသော အလိမ်အညာများကို ပြောသောကြောင့်ဖြစ်သည်။ ယခုတွင် နတ်ဆိုးက အဘယ်အရာကို ပြောဆိုသနည်း။ အဆင်းနီသော နဂါးကြီးက “တရုတ်နိုင်ငံသည် ကမ္ဘာလောက၏ ဖွဲ့စည်းပုံစနစ်ကို ကာကွယ်သူ၊ ကမ္ဘာ့ငြိမ်းချမ်းရေးကို ကာကွယ်သူဖြစ်ပြီး၊ ကမ္ဘာ့ငြိမ်းချမ်းရေးနှင့် ဖွဲ့စည်းပုံစနစ်ကို ထိန်းသိမ်းရာတွင် ၎င်း၏ အခန်းကဏ္ဍက အလွန်အရေးကြီးသည်”ဟု ပြောဆိုသည်။ ၎င်းပြောဆိုသည့် မည်သည့်စကားက အဖြစ်မှန် ဖြစ်သနည်း။ ဤစကားများသည် အဖြစ်မှန်များဖြစ်သလော။ သင်သည် ဤစကားကို ကြားသည့်အခါ၊ ဒေါသမထွက်သလော။ ဤအရာကို ကြားပြီးနောက်၊ စာတန်သည် ထိုသို့သောအရာများကိုပင် ပြောဆိုရန် အလွန် အရှက်မဲ့သည်ဟု သင်တွေးသည်။ သင်သည် အဘယ်ကြောင့် ထိုအရာနှင့်ပတ်သက်၍ သင် ငြင်းခုံမည်နည်း။ သင်သည် မိုက်မဲနေခြင်း မဟုတ်လော။ ဤသည်မှာ ထိုအမှုအရာမျိုးသာ ဖြစ်သည်။ ဘုရားသခင်က ယင်းကို အစေခံမှုပေးရန်သာ အသုံးပြုသည်။ သူသည် ထိုအရာကို ကယ်တင်ရန် သို့မဟုတ် ပြောင်းလဲရန် လုံးဝ မရည်ရွယ်ပေ။ ထိုအရာနှင့်ပတ်သက်၍ ငြင်းခုံခြင်းက မိုက်မဲသည် မဟုတ်လော။ ထိုသို့သော မိုက်မဲသည့်အရာများကို မပြုနှင့်။ အမြော်အမြင်ရှိသောလူတို့သည် ဤကောလာဟလများကို နားမထောင်သည့်အပြင် ယင်းတို့၏ ချုပ်ချယ်ကန့်သတ်မှုကိုလည်း မခံရကြပေ။ အချို့လူများက “ကောလာဟလများကို ကြားပြီးနောက်၊ ကျွန်ုပ် အနှောင့်အယှက်ဖြစ်ရသည်”ဟု ပြောဆိုကြသည်။ သို့ဆိုလျှင် သင်၏ စိတ်နှလုံးထဲတွင် သင် ဆုတောင်းသင့်သည်၊ ပိုင်းခြားသိမြင်ရန် သမ္မာတရားကို အသုံးပြုသင့်ပြီး၊ ထို့နောက်တွင် ထိုနတ်ဆိုးများနှင့် စာတန်ကို ကျိန်ဆဲသင့်ကာ ဤကောလာဟလများသည် သင်၏ စိတ်နှလုံးအပေါ် မည်သည့်အကျိုးသက်ရောက်မှုမျှ ရှိတော့မည်မဟုတ်ပေ။ နောက်ထပ်နည်းလမ်းတစ်ခု ရှိသေးသည်- သင်သည် အနှစ်သာရကို ထိုးထွင်းသိမြင်ရမည်။ သင်က “ဘုရားသခင်၏ လုပ်ဆောင်ချက်များသည် ကျွန်ုပ်၏ အယူအဆများနှင့် မကိုက်ညီသည့်အပြင်၊ ဖောက်ပြန်ပျက်စီးသော လူသားမျိုးနွယ်၏ ပြစ်တင်ရှုတ်ချခြင်းနှင့် ပစ်ပယ်ခြင်းကို ခံရလျှင်ပင်၊ သူသည် သမ္မာတရားဖြစ်ပြီး၊ နတ်ဆိုးများနှင့် စာတန်သည် သမ္မာတရားမရှိသည်ကို ကျွန်ုပ် မြင်တွေ့ပါသည်။ ကျွန်ုပ်သည် ဘုရားသခင်ကို ယုံကြည်ရန် စိတ်ပိုင်းဖြတ်ထားသည်။ ဘုရားသခင်သာလျှင် ကျွန်ုပ်ကို ကယ်တင်နိုင်သည်။ သူ၌ ဘုရားသခင်၏ အနှစ်သာရရှိသည်၊ သူသည် ဘုရားသခင်ဖြစ်ပြီး၊ သူ၏ အနှစ်သာရသည် မည်သည့်အခါမျှ မပြောင်းလဲပေ။ နတ်ဆိုးများနှင့် စာတန်က ဘုရားသခင်ကို မည်မျှပင် ဆန့်ကျင်သည်ဖြစ်စေ၊ ၎င်းတို့၌ သမ္မာတရားမရှိသည့်အပြင်၊ နတ်ဆိုးများနှင့် စာတန်၏ စကားများကို ကျွန်ုပ် မယုံကြည်ပါ”ဟု ပြောဆိုရမည်။ သင့်၌ ဤယုံကြည်ခြင်း ရှိသလော။ (ရှိပါသည်။) သင့်၌ ဤယုံကြည်ခြင်း ရှိလျှင်၊ သင်သည် မည်သည့်လူ၊ ဖြစ်ရပ် သို့မဟုတ် အမှုအရာများကြောင့်မျှ စိတ်အနှောင့်အယှက်မဖြစ်သင့်သည့်အပြင်၊ စာတန်၏ အထင်အမြင်မှားစေခြင်း သို့မဟုတ် တိုက်ခိုက်ခြင်းကို သာ၍ပင် မခံရသင့်ပေ။ သို့ဆိုလျှင် အဘယ်အရာကို သင် လုပ်ဆောင်သင့်သနည်း။ ၎င်းကို လျစ်လျူရှုလော့။ သမ္မာတရားကို လိုက်စားခြင်းနှင့် သင်၏ သက်သေခံချက်တွင် ခိုင်မာစွာ ရပ်တည်ခြင်းတို့ကိုသာ အာရုံစိုက်လော့။ ပြီးလျှင် စာတန်သည် အရှက်ရလိမ့်မည်။

ယခုလေးတင်၊ ငါတို့သည် အသင်းတော်အတွင်း၌ ကောလာဟလများ ဖြန့်ဝေခြင်းနှင့် ဆက်စပ်သော ပြဿနာအချို့ကို မိတ်သဟာယဖွဲ့ခဲ့ကြသည်။ လူအများစုသည် တရုတ်ကွန်မြူနစ်အစိုးရနှင့် ဘာသာရေးလောကထံမှ ကောလာဟလအချို့ကို ကြားကြရပြီးဖြစ်သည်။ ဤကောလာဟလများကို မည်သို့ သဘောထားပြီး ကိုင်တွယ်ရမည်ကိုလည်း ငါတို့ ယခုလေးတင် မိတ်သဟာယဖွဲ့ခဲ့ကြသည်။ လူတို့သည် သမ္မာတရား စည်းမျဉ်းများကို နားလည်သည်နှင့်တစ်ပြိုင်နက်၊ ၎င်းတို့သည် ကောလာဟလများ၏ အထင်အမြင်မှားစေခြင်း သို့မဟုတ် နှောင့်ယှက်ခြင်းကို ခံရလိမ့်မည် မဟုတ်တော့ပေ။ အသင်းတော်တွင် ကောလာဟလများကို ဖြန့်ဝေသောသူတစ်ဦး ပေါ်လာသည့်အခါ၊ ၎င်းတို့အနေဖြင့် မည်သည့် ကောလာဟလမျိုးကိုမဆို မည်သည့်ပုံစံ သို့မဟုတ် မည်သည့်လေသံဖြင့် ဖြန့်ဝေသည်ဖြစ်စေ၊ ငါတို့သည် ယင်းကို မည်သို့ ချဉ်းကပ်သင့်သနည်း။ ငါတို့သည် ကြားဝင်မစွက်ဖက်ဘဲ ဖြစ်ခွင့်ပေးသင့်သလော၊ သို့မဟုတ် ထိုလူကို ဖော်ထုတ်၊ စိတ်ဖြာလေ့လာဆွေးနွေးပြီး ကိုင်တွယ်ဖြေရှင်းသင့်သလော။ မည်သည့်နည်းလမ်းသည် စည်းမျဉ်းများနှင့် ကိုက်ညီသနည်း။ “လွတ်လပ်စွာ ပြောဆိုခွင့် မရှိဘူးလော။ အဘယ်ကြောင့် ထိုလူကို စကားပြောခွင့်မပေးရသနည်း။ ၎င်းတို့ကို ပြောခွင့်ပေးလိုက်ပါ။ ကောလာဟလများကို နားထောင်ပြီးနောက်၊ လူတိုင်းက ၎င်းတို့၏ အဖြစ်မှန်ကို ပိုင်းခြားသိမြင်နိုင်သည်နှင့်တစ်ပြိုင်နက်၊ ၎င်းတို့သည် ဤနတ်ဆိုးဆန်သော စကားများကို ယုံကြည်ကြလိမ့်မည် မဟုတ်တော့သည့်အပြင်၊ ကောလာဟလများက အလိုအလျောက် ပျက်ပြယ်သွားလိမ့်မည်”ဟု ပြောဆိုသူအချို့ ရှိသည်။ အခြားသူများကမူ “၎င်းတို့က ကောလာဟလများကို ဖြန့်ဝေပြီး ဘုရားသခင်ကို အသရေဖျက်ခြင်းသည် လက်မခံနိုင်စရာဖြစ်ပါသည်။ ဘုရားသခင်အား အသရေဖျက်သည့်အရာများကို ၎င်းတို့အား ငါတို့ လုပ်ဆောင်ခွင့်ပေး၍မရပါ။ ၎င်းတို့ကို နိုးကြားလာစေရန် ငါတို့ သင်ခန်းစာတစ်ခု ပေးသင့်ပါသည်။ ဘုရားသခင်သည် ငါတို့ကို ကယ်တင်ရန် စကားပြောဆိုပြီး အမှုပြုဖို့ အလွန်များစွာသော ဆင်းရဲဒုက္ခကို ခံခဲ့ရသည့်တိုင်၊ ၎င်းတို့က ကောလာဟလများကို ဖြန့်ဝေနေကြသည်။ ၎င်းတို့၌ အသိစိတ်မရှိပါ။ ၎င်းတို့ကို ကျိန်ဆဲခြင်းအားဖြင့်သာ ငါတို့၏ မုန်းတီးမှုကို ငါတို့ သက်သာစေနိုင်သည်။ အကယ်၍ ငါတို့က ၎င်းတို့ကို မကိုင်တွယ်လျှင်၊ ဘုရားသခင်ကို ငါတို့ စိတ်ပျက်စေမည်ဖြစ်သည်”ဟု ပြောဆိုကြသည်။ မည်သည့်နည်းလမ်းက ကောင်းမွန်သနည်း။ ဤလုပ်နည်းကိုင်နည်းများအားလုံးသည် မကောင်းပေ။ အစောပိုင်းတွင် ငါတို့ မိတ်သဟာယဖွဲ့ခဲ့သည့်အတိုင်း၊ ကောလာဟလများကို ဖြန့်ဝေသောသူတို့သည် မည်သည့်အရာမျှ မကောင်းသည်မှာ သေချာပြီး၊ ထိုသို့သော လူပုဂ္ဂိုလ်များကို ပိုင်းခြားသိမြင်ရန် လိုအပ်သည်။ အကယ်၍ ၎င်းတို့သည် ရံဖန်ရံခါသာ ကောလာဟလများကို ဖြန့်ဝေလျှင်၊ ၎င်းတို့ကို သတိပေးသင့်သည်။ အကယ်၍ ၎င်းတို့အနေဖြင့် တစ်စိုက်မတ်မတ် ကောလာဟလများကို ဖြန့်ဝေလျှင်၊ ၎င်းတို့ကို ဖော်ထုတ်၊ စိတ်ဖြာလေ့လာဆွေးနွေးရမည်ဖြစ်ပြီး၊ ထို့နောက် လူတို့ကို နောက်ထပ် အထင်အမြင်မှားစေခြင်း သို့မဟုတ် အန္တရာယ်မပေးနိုင်တော့ရန် အသင်းတော်မှ ရှင်းလင်းပစ်ရမည်။ ဤကိစ္စရပ်ကို ကိုင်တွယ်ဖြေရှင်းရန် လွယ်ကူသလော။ သင်တို့သည် ဤနည်းအတိုင်း ကိုင်တွယ်မည်လော၊ သို့မဟုတ် အသင်းတော်ခေါင်းဆောင်များက အမိန့်များပေးသည်ကို သင်တို့ စောင့်ဆိုင်းမည်လော။ တစ်စုံတစ်ဦးသည် တစ်စိုက်မတ်မတ် ကောလာဟလများ ဖြန့်ဝေနေကြောင်း၊ စုဝေးပွဲသို့ ရောက်လာတိုင်း ဤအရာများအကြောင်းကို ပြောဆိုပြီး၊ ဘုရားသခင်၏ နှုတ်ကပတ်တော်များကို မည်သည့်အခါမျှ မဖတ်ရှုကြောင်း၊ မည်သည့်အခါမျှ ဆုမတောင်းကြောင်း၊ ဓမ္မတေးများကို မသင်ယူကြောင်း၊ ထို့ထက်ပင်ပို၍၊ ၎င်းတို့သည် ဘုရားသခင်၏ နှုတ်ကပတ်တော်များအပေါ် မိမိတို့၏ အတွေ့အကြုံဆိုင်ရာ သိနားလည်မှုကို မမျှဝေကြောင်း၊ တစ်ဦးတလေကဘုရားသခင်၏ နှုတ်ကပတ်တော်များအကြောင်း မိတ်သဟာယဖွဲ့ပြီး အတွေ့အကြုံဆိုင်ရာ သက်သေခံချက်ကို မျှဝေသည့်အခါတိုင်း၊ ၎င်းတို့သည် ထိုအရာကို စက်ဆုပ်ရွံရှာပြီး အလွန်အမင်း မနှစ်မြို့သော်လည်း၊ ဘာသာတရားမရှိသူများ၏ ကောလာဟလများအပေါ် ထိုသို့သော အလွန်အမင်း မနှစ်မြို့ခြင်းကို မခံစားရသည့်အပြင်၊ ၎င်းတို့နှင့်ပတ်သက်၍ အလွန် စိတ်လှုပ်ရှားနေကြောင်း၊ ဤအရာအားလုံးကို တွေ့ရှိသည်နှင့်တစ်ပြိုင်နက်၊ ထိုသို့သောလူတစ်ဦးကို အဘယ်ကြောင့် လောကဝတ်တစ်ခုခု ပြသနေသနည်း။ ၎င်းတို့သည် ဘုရားသခင် ရွေးချယ်ထားသောလူများကို ဘုရားသခင်နောက်မလိုက်အောင် နှောင့်ယှက်ဖျက်ဆီးရန် အသင်းတော်ထဲသို့ စိမ့်ဝင်လာသော စာတန်၏ အစေခံဖြစ်သည်မှာ သိသာထင်ရှားပေသည်။ သင်သည် ၎င်းတို့၏ နှောင့်ယှက်မှုကို ခွင့်ပြုသလော။ (ခွင့်မပြုပါ။) အကယ်၍ သင်သည် ခွင့်မပြုလျှင်၊ ထ၍ “မည်သူမည်ဝါသည် အသင်းတော်သို့ လာပြီး အစဉ်သဖြင့် ကောလာဟလများကို ဖြန့်ဝေသည်၊ ဘုရားသခင်၏ နှုတ်ကပတ်တော်များကို မဖတ်ရှုသည့်အပြင်၊ ဘုရားသခင်၏ နှုတ်ကပတ်တော်များအပေါ် ၎င်း၏ အတွေ့အကြုံဆိုင်ရာ သိနားလည်မှုကိုလည်း မမျှဝေပါ။ ၎င်းတို့သည် မယုံကြည်သူဖြစ်ပြီး အသင်းတော်မှ ရှင်းလင်းပစ်သင့်သည်။ ကန့်ကွက်ချက်တစ်ခုတလေ ရှိသောသူ တစ်ဦးတလေ ရှိသလော” ဟု ပြောဆိုလော့။ လူတိုင်းက ၎င်းတို့တွင် ကန့်ကွက်စရာမရှိဟု ပြောဆိုပြီး သဘောတူညီကြောင်း လက်ထောင်ပြလျှင်၊ ထိုလူကို ဖယ်ထုတ်ပစ်သင့်သည်။ ကောလာဟလဖြန့်သူတစ်ဦးကို ဤနည်းဖြင့် ကိုင်တွယ်ခြင်းသည် အားရကျေနပ်စရာကောင်းသည် မဟုတ်လော။ (ကောင်းပါသည်။) ဤသည်မှာ ထိုသို့သောလူများကို ကိုင်တွယ်သင့်သည့် နည်းလမ်း ဖြစ်သည်။

ဃ။ ဘုရားနှုတ်ကပတ်တော်များကို အဓိပ္ပာယ်ကောက်လွဲကာ ဘုရားသခင်၏အမှုကို ဝေဖန်သော အခြေအမြစ်မရှိသည့် ကောလာဟလအမျိုးမျိုးကို ပိုင်းခြားသိမြင်ခြင်း

ငါတို့ ယခုလေးတင် ပြောခဲ့သော ကောလာဟလအမျိုးအစားများသည် မည်သည့်နေရာမှလာသနည်း။ ယင်းတို့သည် အဆင်းနီသော နဂါးကြီးထံမှလည်းကောင်း၊ ဘာသာရေးလောကမှလည်းကောင်း၊ ဘာသာတရား မရှိသူများထံမှလည်းကောင်း လာသည်။ အပြင်လောကမှ ကောလာဟလများအပြင်၊ အသင်းတော်အတွင်းပိုင်းနှင့်ပတ်သက်သော ပြောဆိုချက်အချို့နှင့် အတင်းအဖျင်းစကားလည်း ရှိသေးသည်။ ဘုရားသခင်၊ ဘုရားသခင်၏ အမှုတော်၊ ဘုရားသခင်၏ နေ့ရက်နှင့် ဘုရားသခင်၏ နှုတ်ကပတ်တော်အချို့အပြင်၊ ဘုရားသခင်နှင့် သူ၏အမှုတော်တို့ပါဝင်သော နက်နဲမှုအချို့နှင့်ပတ်သက်၍ လူတို့က ၎င်းတို့၏ စိတ်ကူးများနှင့် အယူအဆများကို အခြေခံ၍ဖြစ်စေ၊ မှားယွင်းသော သတင်းအချက်အလက်ကို အဆက်မပြတ် လက်ဆင့်ကမ်းခြင်းနှင့် အခြေအမြစ်မရှိသော မှန်းဆချက်တို့ကို အခြေခံ၍ဖြစ်စေ ဖန်တီးသည့် လုံးဝမမှန်ကန်သော အဆိုများပင် ရှိသေးသည်။ ပြီးလျှင် လူတို့က ထိုသို့သော ပြောဆိုချက်များ၊ အတင်းအဖျင်းများနှင့် အဆိုများကို စိတ်ဝင်စားအောင် တန်ဆာဆင်ကြသောကြောင့် ဤကောလာဟလများ ဖြစ်ပေါ်လာပေသည်။ ကောလာဟလများ ဖြစ်ပေါ်လာသည်နှင့်တစ်ပြိုင်နက် ကောလာဟလများကို နှစ်ခြိုက်မှုရှိသော အချို့လူတို့သည် ကောလာဟလများကို စစ်မှန်သောအရာအဖြစ် သဘောထားကာ နေရာတိုင်း ဖြန့်ဝေလျက်၊ ၎င်းတို့ကို ဖြန့်ဝေခြင်းကိစ္စကို စိတ်အားထက်သန်လာကြသည်။ ယင်းတို့ကို အလွန် ကွက်ကွက်ကွင်းကွင်းနှင့် အကုန်အစင် ဖော်ပြကြသည်မှာ အရေးကိစ္စများ၏ အခြေအနေမှန်ကို မသိသည့်အပြင်၊ သမ္မာတရားကို နားမလည်သည့်၊ မိုက်မဲပြီး အသိဉာဏ်မဲ့သော အချို့လူတို့သည် ဤကောလာဟလများ၏ အမှန်တကယ် အထင်အမြင်မှားစေခြင်းကို ခံကြရလေသည်။ အထင်အမြင်မှားစေခြင်းခံရသည်နှင့်တစ်ပြိုင်နက် ၎င်းတို့သည် ထိခိုက်ပြီး နှောင့်ယှက်ခြင်းခံရသည် မဟုတ်လော။ (ဟုတ်ပါသည်။) ဤသည်တို့မှာ အသင်းတော်၌ ဖြစ်ပေါ်တတ်သော မြင်နေကျ ပြဿနာများလည်း ဖြစ်ကြသည်။ ဤကောလာဟလများသည် ဘုရားသခင်နှင့် ဘုရားအိမ်တော်ကို အသရေဖျက်ပြီး တိုက်ခိုက်သော ကောလာဟလများနှင့် နှိုင်းယှဉ်လျှင် သေးနုတ်သော်လည်း၊ ယင်းတို့သည် ဘုရားသခင်ကို အသရေဖျက်ခြင်း သို့မဟုတ် ပြစ်မှားစော်ကားခြင်း မပြုသည့်အပြင်၊ ဘုရားသခင်၏ အမှုတော်ကို နှောင့်ယှက်မှုများ တစ်ခုတလေ သို့မဟုတ် ထိခိုက်နစ်နာမှု တစ်ခုတလေကို မဖြစ်စေသော်လည်း၊ အချို့လူတို့၏ အသက် ဝင်ရောက်မှုကို မည်သို့ပင်ဖြစ်စေ ထိခိုက်စေပြီး ယင်းတို့ကို တားဆီးသင့်ပေသည်။ ဥပမာအားဖြင့်၊ အချို့လူတို့သည် ဟုတ်မှန်သယောင်ရှိသော်လည်း စင်စစ်မှားနေသော မှတ်ချက်စကားအချို့ကို ကြားသည့်အခါ၊ ၎င်းတို့သည် မိမိတို့၏ စိတ်နှလုံးထဲ၌ ယုံကြည်ကြပြီး မိမိတို့နှင့် ရင်းနှီးသော ပတ်ဝန်းကျင်ရှိသူတို့ထံ လျင်မြန်စွာ ဖြန့်ဝေကြသည်။ ကောလာဟလများ ပျံ့နှံ့သည်နှင့်အမျှ အသေးစိတ်အချက်အလက်များက ပို၍ များပြားကာ ပြည့်စုံလာပြီး၊ နောက်ဆုံးတွင် ကောလာဟလများသည် စစ်မှန်သော ဖြစ်ရပ်များကဲ့သို့ ဖြစ်လာသည်။ အချိန်၊ နေရာနှင့် ဇာတ်ကောင်များကဲ့သို့သော အချက်များအားလုံးက နေရာတကျဖြစ်နေသည်။ ထိုသို့သော ကောလာဟလများသည် လူသိရှင်ကြား ဖြန့်ဝေနိုင်သည့် သတ်မှတ်ချက်များကို ပြည့်မီသည် မဟုတ်လော။ မည်သည့် သတင်းအချက်အလက်ကို ဖြန့်ဝေနေခြင်းဖြစ်သနည်း။ ကောလာဟလဖြန့်သူက “ယနေ့နှင့်ပတ်သက်၍ ပြောရမည့် အရေးကြီးသည့်အရာတစ်ခုရှိသည်။ ကျွန်ုပ်မပြောလျှင် စိတ်ထဲတွင် မသက်မသာ ခံစားရလိမ့်မည်။ ဘုရားသခင်၏ နှုတ်ကပတ်တော်များအား ဖတ်ရှုခြင်းကိုပင် အာရုံစိုက်နိုင်မည် မဟုတ်ပါ။ ဤကိစ္စနှင့်ပတ်သက်၍ ကျွန်ုပ် အလွန် စိတ်လှုပ်ရှားမိပါသည်။ ယခု ဘုရားသခင်ကို ယုံကြည်သော ကျွန်ုပ်တို့သည် နောက်ဆုံးတွင် မျှော်လင့်ချက် ရှိပြီဖြစ်သည်”ဟု ပြောဆိုကြသည်။ မျှော်လင့်ချက်ရှိသည်ဟု လူတိုင်းကြားသည့်အခါ၊ ၎င်းတို့သည် စိတ်ဝင်စားလာကြပြီး စိတ်အားထက်သန်လာကြသည်၊ ဤအကြောင်းအရာက အလွန် စိတ်ဝင်စားဖွယ်ကောင်းပေသည်။ ၎င်းတို့က “ဘုရားသခင်၏ အမှုတော်သည် မကြာမီ ပြီးဆုံးတော့မည်။ သူ၏အမှုတော် အဆုံးသတ်ခြင်းနှင့်ပတ်သက်၍ ယခင်က ဘုရားသခင် ပရောဖက်ပြုခဲ့သော နိမိတ်လက္ခဏာအချို့ ဖြစ်ပေါ်နှင့်ပြီးဖြစ်သည်။ ဥပမာအားဖြင့်၊ လနှင့် နေ၏ အခြေအနေ၊ အရှေ့နှင့် အနောက်တိုင်းက အခြေအနေ၊ နိုင်ငံတစ်ခုစီရှိ ဘုရားသခင် ရွေးချယ်ထားသောလူများ၏ အရေအတွက်၊ မိမိတို့၏ တာဝန်များကို ထမ်းဆောင်နိုင်သော လူမည်မျှရှိသည် စသည်တို့ဖြစ်သည်။ ဘုရားသခင်၏ အမှုတော် ပြီးဆုံးခြင်းနှင့်ဆိုင်သော ဤနိမိတ်လက္ခဏာများသည် ယခုတွင် ကျွန်ုပ်တို့၏ ရှေ့မှောက်၌ ရှိနေပြီ။ ကျွန်ုပ်တို့ အမြန် ပြင်ဆင်ရန် လိုအပ်သည်”ဟု ပြောဆိုကြသည်။ တစ်စုံတစ်ဦးက “ကျွန်ုပ်တို့ မည်သည့်အရာ ပြင်ဆင်သင့်သနည်း” ဟု မေးသည်။ ကောလာဟလဖြန့်သူက “ကျွန်ုပ်တို့သည် ကောင်းမှုများကို ပြင်ဆင်သင့်ပြီး အစားအစာကို ပြင်ဆင်သင့်သည်။ ပြီးလျှင် ကျွန်ုပ်တို့၏ စုဆောင်းငွေအားလုံးကို ဘုရားသခင်ထံ အလှူငွေအဖြစ် အမြန်ပေးသင့်သည်။ ထိုသို့ဆိုလျှင် ကျွန်ုပ်တို့သည် ကောင်းသော ပန်းတိုင်တစ်ခုကို ရရှိနိုင်မည်” ဟု ပြောဆိုသည်။ ၎င်းတို့က “ထိုထိုသော နှစ်နှင့်လ၊ ထိုထိုသော ရက်စွဲနှင့် ထိုထိုသော အချိန်တစ်ခုတွင် ကျွန်ုပ်တို့ကို ခေါ်ဆောင်သွားရန် ဘုရားသခင် စောင့်ဆိုင်းနေမည့် သတ်မှတ်ထားသော နေရာတစ်ခု၌ ကျွန်ုပ်တို့ စုဝေးရန် လိုအပ်သည်။ ဘုရားသခင်က ‘သင်သည် အရာရာကို မစွန့်လွှတ်လျှင်၊ ငါ၏ တပည့်တစ်ဦးဖြစ်ရန် မထိုက်တန်၊ ငါ၏ နောက်လိုက်တစ်ဦးဖြစ်ရန် မထိုက်တန်’ဟု မိန့်တော်မူခဲ့သည်။ ယခုတွင် ဘုရားသခင်၏ နေ့ရက်သည် နောက်ဆုံးတွင် ရောက်ရှိလာခဲ့ပြီး၊ ဘုရားသခင်၏ နှုတ်ကပတ်တော်များ ပြည့်စုံပြီဖြစ်သည်။ ကျွန်ုပ်တို့သည် လောကီအရာအားလုံးကို လက်လွှတ်ရမည်၊ ကျွန်ုပ်တို့၏ အလားအလာများနှင့် အသက်မွေးဝမ်းကျောင်းများကိုသာမက၊ ကျွန်ုပ်တို့၏ မိသားစုများ၊ ဆွေမျိုးများနှင့် ဇာတိပကတိဆိုင်ရာ ဆက်ဆံရေးများကိုပါ လက်လွှတ်ရမည်။ ကျွန်ုပ်တို့သည် လောကီယှက်နွှယ်မှုများအားလုံးကို စွန့်လွှတ်ရမည်။ ဘုရားသခင်နှင့် ကျွန်ုပ်တို့တွေ့ဆုံကြတော့မည်”ဟုလည်း ပြောဆိုကြသည်။ လူအများစုက “ဤအရာသည် မှန်သလော”ဟု မေးကြသည်။ ကောလာဟလဖြန့်သူက “ဟုတ်ပါသည်။ ကျွန်ုပ်၏ အိမ်နှင့် ကားကို ရောင်းပြီးဖြစ်ကာ ကျွန်ုပ်၏ စုဆောင်းငွေများကိုလည်း ထုတ်ယူပြီးဖြစ်သည်။ ကျွန်ုပ်ကို သင် မယုံကြည်လျှင်၊ ဘုရားသခင်၏ နှုတ်ကပတ်တော်များကို ကြည့်ရှုလော့။ အခန်းကြီးတစ်ခန်းတွင်၊ ဝါကျတစ်ကြောင်းကို အနက်ကောက်ခြင်းက လိပ်စာတစ်ခုကို ထုတ်ဖော်ပြသည်၊ ပြီးလျှင် အခြားအခန်းကြီးတစ်ခန်းတွင်၊ ကျမ်းပိုဒ်တစ်ပိုဒ်ကို အဓိပ္ပာယ်ဖော်ခြင်းက နှစ်နှင့် လကို ထုတ်ဖော်ပြသည်”ဟု ပြောဆိုသည်။ ဤအရာကို ကြားသည့်အခါ၊ စိတ်လှုံ့ဆော်ခြင်းမခံရသူ တစ်ဦးတလေ ရှိသလော။ ဤစကားများကို ပိုင်းခြားသိမြင်နိုင်သူ တစ်ဦးတလေ ရှိသလော။ ဤအရာများသည် လူတို့ အလွန်အရေးထားကြသည့်အရာများ မဟုတ်လော။ ဤအရာများသည် လူတို့ အချိန်ကြာမြင့်စွာ မျှော်လင့်ခဲ့ကြသည့်အရာများ မဟုတ်လော။ အချို့လူတို့သည် ဤအရာကို ကြားပြီးနောက် ဘုရားသခင်၏ နှုတ်ကပတ်တော်များကို ကြည့်ရှုကာ အမှန်တကယ် ကိုက်ညီသည်ဟု တွေးထင်ပြီးနောက် အရန်အစီအစဉ်တစ်ခုကို စတင်စဉ်းစားကြသည်။ အချို့လူတို့သည် စိတ်ထဲတွင် သံသယရှိသော်လည်း၊ “ဖော်ပြထားသော နှစ်နှင့် နေ့ရက်သည် အနည်းငယ် လှမ်းသေးသော်လည်း၊ အနည်းဆုံးအနေဖြင့် တိကျသော နေ့စွဲနှင့် အချိန်တစ်ခု ရှိသည်၊ ထို့ကြောင့် ကျွန်ုပ်တို့၌ မျှော်လင့်ချက် ရှိသည်”ဟု တွေးလျက် ယင်းမှာ အမှန်ဖြစ်သည်ဟု မျှော်လင့်နေကြဆဲ ဖြစ်သည်။ ၎င်းတို့သည် ယင်းကို အမှန်တကယ် မယုံကြည်သော်လည်း၊ အတိုင်းအတာတစ်ခုအထိ အာရုံစိုက်နေကြဆဲ ဖြစ်သည်။ ဤအာရုံစိုက်မှုက မည်သည့်အရာကို ညွှန်ပြသနည်း။ လူတို့သည် ဤအရာများ၏ လွယ်ကူစွာ လွှမ်းမိုးခြင်းနှင့် စိတ်အနှောင့်အယှက်ပေးခြင်းကို ခံရကြောင်း ယင်းက ပြသသည်။ ဤကောလာဟလအမျိုးအစားသည် အသင်းတော်၌ ကျယ်ပြန့်စွာ စတင်ပျံ့နှံ့သည်နှင့်တစ်ပြိုင်နက်၊ လူ ၈၀ မှ ၉၀ ရာခိုင်နှုန်းသည် အလွန်အမင်း စိတ်လှုပ်ရှားကြပြီး၊ “ငါတို့ မျှော်လင့်နေခဲ့သောနေ့ရက်သည် နောက်ဆုံးတွင် ရောက်လာတော့မည်။ ဘုရားသခင်သည် ငါတို့၏ ဆုတောင်းချက်များကို ကြားရလေပြီ။ ဘုရားသခင်သည် ငါတို့ကို ချစ်ပြီး ငါတို့ကို စွန့်ပစ်ခြင်းမရှိလေပြီ”ဟု တွေးလျက် စိတ်ခံစားမှုများ တဟုန်ထိုး တက်လာကြသည်။ စုဝေးပွဲများအတွင်းတွင် ထိုသို့သော အကြောင်းအရာများကို ဖြန့်ဝေခြင်း၏ အကျိုးဆက်များမှာ အဘယ်အရာ ဖြစ်မည်နည်း။ ယင်းသည် လူတိုင်း၏ စိတ်ခံစားမှုများကို ထိခိုက်စေမည်လော။ လူတို့သည် ငြင်းပယ်လိုလျှင်ပင် ငြင်းပယ်နိုင်မည် မဟုတ်ပေ။ ကောလာဟလ၏ ဝါကျတိုင်းသည် မယုံကြည်ဖို့ မဖြစ်နိုင်အောင်ဖြစ်စေလျက် ၎င်းတို့၏ စိတ်နှလုံးများကို ထိမှန်မည်ဖြစ်သည်။ လူတို့သည် ဤစကားများကို ယုံကြည်ရန် အလားအလာ အများဆုံးဖြစ်သည်၊ ၎င်းတို့အနေဖြင့် ရာနှုန်းပြည့် မသေချာလျှင်ပင်၊ “ဘုရားသခင်နောက်လိုက်ရင်း ကျွန်ုပ်တို့ ဆင်းရဲဒုက္ခ မည်မျှခါးစည်းခံရပြီဖြစ်သည်ကို ဆင်ခြင်သုံးသပ်သည့်အခါ၊ လောက၏ ငြင်းပယ်ခြင်းကို ခံရခြင်း၊ အစိုးရ၏ လိုက်လံဖမ်းဆီးခြင်းကို ခံရခြင်း၊ ဘာသာရေးလောက၏ ညှဉ်းပန်းနှိပ်စက်ခြင်းကို ခံရခြင်း၊ အသက်ပင် မရှူနိုင်လုမတတ်ဖြစ်ခြင်း၊ အစဉ်သဖြင့် ကြောက်ရွံ့မှုဖြင့် အသက်ရှင်နေရခြင်းဟူသည့် ဤနေ့ရက်များသည် မည်သည့်အချိန်တွင် ကုန်ဆုံးမည်နည်း။ ယခု ဘုရားသခင်၏ နေ့ရက်သည် နောက်ဆုံးတွင် ရောက်ရှိလာပေပြီ” ဟု တွေးလျက် ယင်းကို အမှန်ဖြစ်ဖို့ ဆန္ဒရှိနေကြဆဲ ဖြစ်သည်။ ဤအတွေးများသည် သင်၏ စိတ်နှလုံးကို အုံကြွစေသည်- “ကျွန်ုပ်တို့သည် ဘုရားသခင်အတွက် မိမိတို့ကိုယ်ကို အလွန်များစွာ အသုံးခံပြီးဖြစ်သည်။ ဘုရားသခင်နောက်လိုက်ရာတွင် ကျွန်ုပ်တို့၏ ယုံကြည်ခြင်းသည် အလွန်ခိုင်မာပြတ်သားသည်။ ကျွန်ုပ်တို့ ကြားနေရသည့်အရာသည် အမှန်ဖြစ်ရမည်။ ကျွန်ုပ်တို့သည် ဤလောက၌ လှည့်လည်သွားလာပြီး ဆင်းရဲဒုက္ခ မခံစားသင့်တော့ပါ။ ထိုသို့မခံစားရဖို့ ကျွန်ုပ်တို့ ထိုက်တန်ပါသည်” ဟူ၍ ဖြစ်သည်။ သင်၌ ဤအတွေးရှိသည့်အခါ၊ ပြီးလျှင် သင်သည် ဤကောလာဟလနှင့်ပတ်သက်၍ အလွန်ယုံကြည်စိတ်ချပြီး စိတ်ပြင်းပြနေသည့်အခါ၊ သင်သည် ဘုရားသခင်၏ နှုတ်ကပတ်တော်များကို ဖတ်ရှုလိုသေးသလော။ ဤအချိန်တွင်၊ ဘုရားသခင်၏ နှုတ်ကပတ်တော် မည်သည့်ကျမ်းပိုဒ်ကိုမဆို ဖတ်ရှုခြင်းက မလိုလားအပ်ဟု ထင်ရသည် မဟုတ်လော။ သင်က၊ “အဘယ်ကြောင့် ယခုအခါတွင် ဘုရားသခင်၏ နှုတ်ကပတ်တော်များနှင့်ဆိုင်သော အတွေ့အကြုံဆိုင်ရာ သိနားလည်မှုကို မျှဝေခြင်းသည် အလွန်မလိုအပ်ဟု ထင်ရသနည်း။ ဘုရားသခင်ထံ ဆုတောင်းရန် မလိုအပ်တော့ပါ၊ မှန်သလော။ ဘုရားသခင်၏ နေ့ရက်သည် ရောက်ရှိလာခဲ့ပြီဖြစ်ပြီး ငါတို့သည် မကြာမီ ဘုရားသခင်နှင့် မျက်နှာချင်းဆိုင် တွေ့ဆုံကြတော့မည်၊ သို့ဖြစ်၍ ယခု ဘုရားသခင်ထံ ဆုတောင်းခြင်းသည် ငါတို့က ဘုရားသခင်ကို မလေးစားသည့်သဘောဖြစ်မည် မဟုတ်လော။ ဇာတိပကတိဖြင့် အသက်ရှင်ချိန်၊ ဘုရားသခင်နှင့် အလှမ်းဝေးကွာနေချိန်တွင်၊ ငါတို့၏ တမ်းတမှုကို သက်သာစေရန် ဘုရားသခင်၏ နှုတ်ကပတ်တော်များကို ဖတ်ရှုဖို့ လိုအပ်ခဲ့သည်။ ယခု၊ ငါတို့သည် ဤလောကကို ကျော်လွန်ပြီး မကြာမီ ဘုရားသခင်နှင့် လူကိုယ်တိုင် တွေ့ဆုံကြတော့မည်။ ထို့ကြောင့် ဘုရားသခင်၏ နှုတ်ကပတ်တော်များကို ဖတ်ရှုရန် မလိုအပ်တော့ပါ။ ငါတို့ ယခုလုပ်ဆောင်နေသည့် မည်သည့်အရာကမျှ ထိုသတ်မှတ်ထားသော နှစ်၊ လ၊ ရက်၊ အချိန်တွင် ဘုရားသခင်နှင့် တွေ့ဆုံခြင်းလောက် အနှစ်သာရ မရှိပါ။ ယင်းသည် မည်မျှ အံ့ဖွယ်ကောင်းသော အရာဖြစ်လိမ့်မည်နည်း။ ထိုနေ့၊ ထိုနေရာတွင် ဘုရားသခင်နှင့် တွေ့ဆုံခြင်းနှင့် နှိုင်းယှဉ်လျှင်၊ ဘုရားသခင်၏ နှုတ်ကပတ်တော်များကို ဖတ်ရှုခြင်းသည် အလွန်အရေးမပါဟု ထင်ရသည်”ဟု ခံစားရသည်။ သင်သည် ဘုရားသခင်၏ နှုတ်ကပတ်တော်များကို ဖတ်ရှုရာ၌ နောက်ထပ် အာရုံမစိုက်နိုင်တော့ပေ။ သင်၏ စိတ်နှလုံးသည် ထိုနေ့ရက် ချက်ချင်းရောက်ရှိလာရန် တမ်းတရင်း ဂနာမငြိမ်ဖြစ်လာသည်။ ဤစိတ်အခြေအနေကို ဖော်ပြရန် ခက်ခဲသည် မဟုတ်လော။ ထိုသို့သော ကောလာဟလများသည် လူအများ၏ အကြိုက်များနှင့် အလွန်ကိုက်ညီပြီး အသင်းတော်အတွင်း၌ အလွန်လွယ်ကူစွာ ပျံ့နှံ့နိုင်သည်။ လူတစ်ဦးက နှစ်ဦးထံ ဖြန့်ဝေသည်၊ နှစ်ဦးက ဆယ်ဦးထံ ပြောပြသည်၊ ပြီးလျှင် ကောလာဟလများက အသင်းတော်တစ်ပါးမှ နှစ်ပါးသို့၊ နှစ်ပါးမှ ငါးပါးသို့ ပို၍ ပိုကျယ်ပြန့်သည်ထက် ကျယ်ပြန့်စွာ ပျံ့နှံ့လျက် ပိုပိုပြီး ပျံ့နှံ့လာသည်။ အကျိုးဆက်များမှာ အဘယ်နည်း။ ဤကောလာဟလများသည် လူတို့အား ဘုရားသခင်ကို သံသယဝင်စေသည်၊ ဘုရားသခင်နှင့် ခပ်ကင်းကင်းနေစေသည်၊ လူသားမျိုးနွယ်ကို ကယ်တင်ရာတွင် ဘုရားသခင်၏ စစ်မှန်သော ချစ်ခြင်းမေတ္တာကို မေ့လျော့စေသည်၊ ၎င်းတို့ ထမ်းဆောင်သင့်သော တာဝန်ကို မေ့လျော့စေပြီး ၎င်းတို့ လိုက်လျှောက်သင့်သော လမ်းခရီးကို မေ့လျော့စေသည်။ ထိုအစား၊ ၎င်းတို့သည် ဘုရားသခင်၏ နေ့ရက် ရောက်ရှိလာသည်ကို မြင်တွေ့ရန်နှင့် ၎င်းတို့ ကောင်းချီးမင်္ဂလာများ ရရှိနိုင်ခြင်း ရှိ၊ မရှိဟူသည်ကို မြင်တွေ့ရန် စွဲစွဲမြဲမြဲ လိုက်စားကြသည်။ ထိုနေ့ရက် အမှန်တကယ် ရောက်ရှိလာပြီး မည်သည့်အရာမျှ မဖြစ်ပျက်သည့်အခါမှသာ၊ ကောလာဟလများကို ယုံကြည်ခြင်းသည် ၎င်းတို့၏ အသက်တာကို နစ်နာဆုံးရှုံးစေခဲ့ကြောင်း လူတို့ နားလည်ကြသည်။ ထိုအခါ သင်သည် လိမ္မာသော ပုံစံဖြင့် ကျင့်ကြံပြုမူလျက်၊ သင်၏ တာဝန်ကို စွဲကိုင်လျက်၊ လက်တွေ့ကျကျ သမ္မာတရားကို လိုက်စားလျက်၊ အမှုအရာအားလုံး၌ သမ္မာတရား စည်းမျဉ်းများကို ရှာဖွေလျက်၊ ဘုရားသခင်၏ နှုတ်ကပတ်တော်များအတိုင်း ကျင့်ကြံပြုမူပြီး သင်၏ တာဝန်ကို ထမ်းဆောင်လျက် ယခင်ကကဲ့သို့ ပြန်ဖြစ်နိုင်သေးသလော။ အချိန်သည် ကုန်လွန်နှင့်ပြီး ဖြစ်လိမ့်မည်ဖြစ်ကာ ပြန်လည်ရယူနိုင်ခြင်း မရှိပေ။ ဤအတွက် မည်သူ့ကို အပြစ်တင်ရမည်နည်း။ သမ္မာတရားကို လိုက်စားသူတစ်ဦး မည်သည့်အခါကမျှ မဟုတ်ခဲ့သည့်အတွက် သင့်ကိုယ်သင် အပြစ်တင်လော့။ သင်သည် လေထဲတွင် တိုက်အိမ်ဆောက်တတ်သူဖြစ်ပြီး အကျိုးဆက်အနေဖြင့် ကောလာဟလများ၏ လှည့်ဖြားခြင်းကို ခံခဲ့ရပေသည်။

ဘုရားသခင်ကို ယုံကြည်သော်လည်း သမ္မာတရားကို နားမလည်သောသူတို့အတွက်မူ၊ ကောလာဟလတစ်ခုတည်းက ၎င်းတို့ကို အတိုင်းအဆမရှိသော ချောက်နက်ကြီးထဲသို့ ပို့ဆောင်နိုင်ပြီး ပျက်စီးစေနိုင်သည်။ အတိုင်းအဆမရှိသော ချောက်နက်ကြီးဟူသည်မှာ အဘယ်အရာကို ဆိုလိုသနည်း။ မူလက၊ သင်သည် ဘုရားသခင်ကို ပုံမှန်ယုံကြည်ခြင်း ရှိခဲ့ပြီး ကယ်တင်ခြင်းခံရမည့် မျှော်လင့်ချက်ရှိခဲ့သော်လည်း၊ ကောလာဟလတစ်ခုတည်းက သင့်ကို လမ်းလွဲသွားစေခဲ့သည်။ ထိုအရာကို မသိလိုက်ဘဲ၊ သင်သည် စာတန်၏ အထင်အမြင်မှားစေခြင်းကို ခံခဲ့ရသည်၊ သင်သည် စာတန်ပြောသော နတ်ဆိုးဆန်သည့် စကားများကို ယုံကြည်ခဲ့ပြီး ၎င်းနောက်သို့ လိုက်ခဲ့ပြီဖြစ်သည်။ သင်သည် စာတန်က သင့်အတွက် ချမှတ်ပေးသော လမ်းကြောင်းအတိုင်း လျှောက်လှမ်းပြီး လိုက်စားကာ သင် ရှေ့ဆက်သွားလေ၊ သင်၏ စိတ်နှလုံးက ပို၍ မှောင်မိုက်လေဖြစ်လာပြီး သင်သည် ဘုရားသခင်ထံမှ ပို၍ လမ်းလွဲလေ ဖြစ်သည်။ သင်သည် ဘုရားသခင်ကို လုံးဝ စွန့်ခွာပြီး ငြင်းပယ်ပြီးဖြစ်သည့်အခါ၊ သင်၏ စိတ်နှလုံးထဲတွင် ဘုရားသခင်နှင့်ပတ်သက်၍ သံသယများ ရှိရုံသာမက၊ ပို၍ ဆိုးရွားသည်မှာ၊ သင်သည် ဘုရားသခင်နှင့်ပတ်သက်၍ မကျေနပ်ချက်များနှင့် ဘုရားသခင်ကို ငြင်းပယ်ခြင်းတို့ ဖြစ်ပေါ်လာသည်။ သင်သည် ဤအဆင့်သို့ ရောက်သည့်အခါ၊ သင့်အတွက် လမ်းဆုံးဖြစ်သည် မဟုတ်လော။ ဤသည်မှာ အတိုင်းအဆမရှိသော ချောက်နက်ကြီး မဟုတ်လော။ ဤသည်မှာ သင် မြင်လိုသည့်အရာတစ်ခုလော။ သင်သည် ဤအဆင့်သို့ ရောက်သည့်အခါ၊ ကယ်တင်ခြင်းကို ရရှိနိုင်သေးသလော။ မရရှိနိုင်တော့သည့်အပြင်၊ ပြန်လှည့်ရန် အလွန်ခက်ခဲသွားသည်။ အဘယ်ကြောင့်နည်။ အဘယ်ကြောင့်ဆိုသော် ဘုရားသခင်သည် အလုပ်လုပ်ခြင်းကို ရပ်တန့်လိုက်ပြီးဖြစ်သည်။ သန့်ရှင်းသောဝိညာဉ်တော်သည် အလုပ်လုပ်ခြင်းကို ရပ်တန့်ပြီးဖြစ်ကာ သင်သည် အမှောင်ထုဖြင့် ပြည့်နေသောကြောင့် ဖြစ်သည်။ သင်နှင့် ဘုရားသခင်အကြားတွင် မြင့်မားသော တံတိုင်းတစ်ခုကို ထူထောင်ထားပြီးဖြစ်သည်။ ဤတံတိုင်းကား အဘယ်နည်း။ ယင်းမှာ စာတန်က သင့်ထဲသို့ သွတ်သွင်းခဲ့သော အယူအဆများ၊ စိတ်ကူးများနှင့် ကောလာဟလများအပြင်၊ ပုဂ္ဂိုလ်ရေးဆိုင်ရာ လိုအင်ဆန္ဒများ ဖြစ်သည်။ ဘုရားသခင်၏ ပင်ကိုလက္ခဏာ၊ အနှစ်သာရ၊ အဆင့်အတန်း စသည်တို့ကဲ့သို့သော အပြုသဘောဆောင်သည့် အရာများနှင့်ပတ်သက်၍ သင်၏ အသိပညာသည် ရုတ်တရက် ဝါးလာပြီး တဖြည်းဖြည်း ပျောက်ကွယ်သွားသည်အထိပင် ဖြစ်သည်။ ဤသည်မှာ အလွန် ကြောက်လန့်ဖွယ်ကောင်းသည်။ ဤသည်မှာ အတိုင်းအဆမရှိသော ချောက်နက်ကြီးထဲသို့ ကျရောက်ခြင်း မဟုတ်လော။ (ဟုတ်ပါသည်။) ဤအခြေအနေသို့ သင် ကျရောက်သည့်အခါ၊ သင်၏ တာဝန်ကို ထမ်းဆောင်ရန် ဆင်းရဲဒုက္ခကို ကြံ့ကြံ့ခံပြီး အဖိုးအခကို ပေးနိုင်သေးသလော။ ကယ်တင်ခြင်းကို ရရှိရန် သမ္မာတရားကို လိုက်စားခြင်းလမ်းကြောင်းပေါ်တွင် သင် လျှောက်လှမ်းနိုင်သေးသလော။ သင့်ကို ငါ ပြောမည်၊ ပြန်လှည့်ရန် အလွန်ခက်ခဲပေသည်။ ဤသည်မှာ လမ်းလွဲစေခြင်းကို ခံရခြင်းဖြစ်သည်။ ကောလာဟလတစ်ခုတည်းသာ၊ သင်သည် ခဏတာ သတိမထားဘဲ အထင်အမြင်မှားစေခြင်းကို ခံရလျှင်၊ မတွေးဝံ့စရာ ရလဒ်များ ရှိနိုင်သည်။ ထို့ကြောင့်၊ ဘုရားသခင်၏ အမှုတော်နှင့်ပတ်သက်သည့် ထိုသို့သော ကောလာဟလများ အသင်းတော်၌ ပေါ်ပေါက်လာသည့်အခါ၊ ယင်းတို့ကို ချက်ချင်း တားဆီးပြီး ကန့်သတ်သင့်သည်။ လူတစ်ဦးသည် မရှိသည့်အရာကို အရှိလုပ်၍ လုပ်ကြံဖန်တီးခြင်းမပြုရသည့်အပြင်၊ လူတို့ကို အထင်အမြင်မှားစေပြီး လမ်းကြောင်းမှန်မှ သွေးဆောင်ဖယ်ရှားရန်အလို့ငှာ လူတို့ ကြားလိုသည့် အလိမ်အညာအမျိုးမျိုးကို မဖန်တီးရပေ။ လူတို့သည် ဤအကြောင်းအရာများကို နှစ်သက်လျှင်ပင်၊ မိမိ၏ စိတ်နှလုံးထဲတွင် ထိုအရာများကို အာရုံစိုက်ပြီး ဖြန့်ဝေခြင်းက အဘယ်အကျိုးရှိသနည်း။ ထိုအရာက မည်သည့် အကျိုးကျေးဇူးကို ရရှိနိုင်မည်နည်း။ အချို့လူများက “သူ၏ နှုတ်ဖြစ်သည့် သူအလိုရှိသမျှကို ထိုလူပြောနိုင်သည်။ သို့ဖြစ်၍ သူဆန္ဒရှိသည့်အတိုင်း ပြောပါစေ”ဟု ဆိုကြသည်။ ယင်းမှာ မည်သည့်အရာ ပြောဆိုလျက်ရှိသည်ဟူသည့်အပေါ် မူတည်သည်။ အကယ်၍ ယင်းသည် လူတို့ကို တည်ဆောက်ပေးသည့်အရာတစ်ခုဖြစ်ပါက၊ ပြော၍ရပြီး ဖြန့်ဝေ၍ရသည်။ မည်သည့်နည်းလမ်းဖြင့်မဆို ဖြန့်ဝေနိုင်သည်။ သို့သော် ဤကောလာဟလများသည် လူတို့ကို အနည်းငယ်မျှပင် တည်ဆောက်ပေးခြင်း မရှိပေ။ ယင်းတို့သည် လူတို့ကို အထင်အမြင်မှားစေပြီး ၎င်းတို့၏ အာရုံကို လွှဲသွားစေသည်။ ၎င်းတို့၏ လိုက်စားမှုကို နှောင့်ယှက်ပြီး လမ်းကြောင်းမှန်မှ လမ်းလွဲစေသည်။ ဘုရားသခင်နှင့် ၎င်းတို့၏ ဆက်ဆံရေးကို ထိခိုက်စေသည်၊ ၎င်းတို့၏ တာဝန်ကို ပုံမှန်ထမ်းဆောင်ခြင်းအား ထိခိုက်စေပြီးအသင်းတော်အလုပ်၏ ပုံမှန် အစီအစဉ်ကို ထိခိုက်စေသည်။ လူတို့သည် ဤကောလာဟလများကို လက်ခံသည်နှင့်တစ်ပြိုင်နက်၊ ယင်းမှာ ၎င်းတို့ မလွတ်မြောက်နိုင်သော ဝင်္ကပါထဲတွင် ပိတ်မိနေသကဲ့သို့ ဖြစ်သည်။ သို့ဖြစ်၍၊ ဤကောလာဟလများကို သင် ကြားသည့်အခါ၊ တစ်စုံတစ်ဦးက သင့်ကို တစ်ဦးတည်း ပြောလျှင်၊ ယင်းတို့ကို သင်ငြင်းပယ်သင့်သည်။ အကယ်၍ သူသည် ထိုအရာများကိုအခြားသူများအကြားတွင် ပြောဆိုလျှင်၊ သင်သည် ယင်းတို့ကို ငြင်းပယ်ရုံသာမက ဖော်ထုတ်ပြီး စိတ်ဖြာလေ့လာဆွေးနွေးသင့်သည်။ ပိုများသောလူတို့အား အထင်အမြင်မှားစေခြင်းကို မခံစေနှင့်။ အထူးသဖြင့် တစ်နှစ် သို့မဟုတ် နှစ်နှစ်၊ သို့မဟုတ် နှစ်နှစ် သို့မဟုတ် သုံးနှစ်သာ ယုံကြည်သူဖြစ်သေးသည့် သူတို့၏ အခြေအနေတွင်၊ ၎င်းတို့သည် ပန်းတိုင်၊ ဘုရားသခင်နှင့် တွေ့ဆုံခြင်းနှင့် ချီဆောင်ခြင်း ကိစ္စရပ်များကို ထိုးထွင်းမသိမြင်နိုင်သေးပေ။ ၎င်းတို့သည် သမ္မာတရားကို စိတ်ဝင်စားမှု မဖြစ်ပေါ်သေးသည့်အပြင်၊ ၎င်းတို့၏ ယုံကြည်ခြင်း၌ သမ္မာတရားကို လိုက်စားခြင်းနှင့် စိတ်သဘောထား ပြောင်းလဲခြင်းကို လိုက်စားခြင်းအတွက် လမ်းကြောင်းမရှိကြပေ။ ထိုသို့သော အခြေအနေများတွင်၊ ၎င်းတို့သည် ဤကောလာဟလများ၏ အလွယ်ကူဆုံး အထင်အမြင်မှားစေခြင်းနှင့် လွှမ်းမိုးခြင်းကို ခံရပြီး၊ ၎င်းတို့ အထင်အမြင်မှားစေခြင်းကို ခံရသည်နှင့်တစ်ပြိုင်နက်၊ အကျိုးဆက်များမှာ မတွေးဝံ့စရာ ဖြစ်သည်။ ယင်းမှာ အဆိပ်ကို စားသုံးခြင်းနှင့်တူသည်။ ဖြေဆေးရှိလျှင်ပင်၊ သင်၏ ခန္ဓာကိုယ်ကို ပျက်စီးစေပြီး ဖြစ်ဆဲပင် မဟုတ်လော။ သင် အသက်ရှင်လျှင်ပင်၊ သင်၏ ခန္ဓာကိုယ်က ခံစားရသော ဆင်းရဲဒုက္ခနှင့် ပျက်စီးစေခြင်းတို့ကို လျစ်လျူရှု၍ရနိုင်သလော။ ထို့ကြောင့်၊ ဤကောလာဟလများနှင့် ရင်ဆိုင်ရသည့်အခါ၊ သင်သည် ယင်းတို့ကို ပုံပြင်များအဖြစ်ဖြစ်စေ၊ စစ်မှန်သောဖြစ်ရပ်များအဖြစ်ဖြစ်စေ သဘောမထားဘဲ၊ ပိုင်းခြားသိမြင်ပြီး ငြင်းပယ်ရမည်။ အချို့လူတို့သည် ဤကောလာဟလများကို သမ္မာတရားဖြစ်သည့်အလား မျှဝေလျက် အထူးစိတ်ဝင်စားကြပြီး နေရာတိုင်းတွင် ဖြန့်ဖြူးကာ ဖြန့်ဝေကြသည်။ ဤအရာ၏ သဘောသဘာဝမှာ အဘယ်နည်း။ ဤသည်မှာ စာတန်၏ အစေခံများအဖြစ် ပြုမူဆောင်ရွက်ခြင်း မဟုတ်လော။ ထိုသို့သော လူတို့ကို ပြုပြင်ပြီး သတိပေးသင့်သည်။ အကယ်၍ ၎င်းတို့ နောင်တမရလျှင်၊ ရှင်းလင်းပစ်သင့်သည်။ တစ်ချိန်ချိန်တွင် ၎င်းတို့ အသိဝင်လာပြီး “ကောလာဟလများကို ဖြန့်ဝေခြင်းသည် မှားယွင်းခဲ့သည်။ ကျွန်ုပ်သည် စာတန်၏ အစေခံတစ်ဦးအဖြစ် ပြုမူဆောင်ရွက်နေမိခဲ့ပြီး ယင်းတို့ကို တစ်ဖန် လုံးဝ ဖြန့်ဝေတော့မည်မဟုတ်ပါ”ဟု ဆိုလျှင်၊ ၎င်းတို့ကို စောင့်ကြည့်လေ့လာနိုင်သည်။ အကယ်၍ ၎င်းတို့သည် နောင်တရပြီး ကောင်းသော အပြုအမူကို ပြသလျှင်၊ ၎င်းတို့ကို အသင်းတော်ထဲသို့ လောလောဆယ် ပြန်လည်လက်ခံ၍ရသည်။ အကယ်၍ ၎င်းတို့ အကျင့်ဟောင်းပြန်ပေါ်လာလျှင် ၎င်းတို့ကို ရှင်းလင်းပစ်သင့်ပေသည်။

ဘုရားသခင်၏ အမှုတော်နှင့်ပတ်သက်သော ကောလာဟလများသည် ဤအရာများနှင့်သာ ကန့်သတ်မထားပါ။ လူတို့သည် စိတ်ဖြာလေ့လာပြီး စိစစ်သုံးသပ်ရန် မိမိတို့၏ စိတ်ကူးများနှင့် အယူအဆများအပြင်၊ မိမိတို့၏ စိတ်များကို အသုံးပြုကြသည်။ ၎င်းတို့သည် ဘုရားသခင်၏ အမှုတော်ကို လွတ်လပ်စွာ မှတ်ချက်ပေးရန် မိမိတို့၏ အိပ်မက်များကိုပင် မှီခိုအားကိုးလျက် ဘုရားသခင်၏ နှုတ်ကပတ်တော်များနှင့် ပရောဖက်ပြုချက်အမျိုးမျိုးတို့အပြင်၊ လူ့အဖွဲ့အစည်းနှင့် လောကထဲက အမျိုးမျိုးသော ကပ်ဘေးများ၊ နိမိတ်လက္ခဏာများနှင့် ဖြစ်ရပ်များကို စေ့စေ့စပ်စပ် ကြည့်ရှုစစ်ဆေးကြသည်။ ၎င်းတို့သည် ကောလာဟလများစွာကို လုပ်ကြံပြောဆိုကြသည်။ လူများစွာတို့သည် မိမိတို့၏ တာဝန်များကို ထမ်းဆောင်ရာတွင် စည်းမျဉ်းများကို ရှာဖွေခြင်း၌ ပုံမှန် ကြိုးစားအားထုတ်ရန် မဆိုထားနှင့်၊ ဘုရားသခင်၏ နှုတ်ကပတ်တော်များကို ပုံမှန်ဖတ်ရှုခြင်းမရှိ သို့မဟုတ် သမ္မာတရား၌ ပုံမှန် ကြိုးစားအားထုတ်ခြင်း မရှိကြပေ။ ထိုအစား၊ ၎င်းတို့သည် “ဘုရားသခင်၏ ပေါ်ထွန်းခြင်းနှင့် အမှုတော်သည် မည်သို့ အစပြုခဲ့သနည်း။ မည်သူက အားလုံးကို အစပြုခဲ့သနည်း။ လူတို့သည် မည်သည့်အခန်းကဏ္ဍကို ပါဝင်ဆောင်ရွက်ခဲ့ကြသနည်း။ မည်သည့် ဖြစ်ရပ်များ ဖြစ်ပွားခဲ့သနည်း” ဟူသကဲ့သို့သော မေးခွန်းများကို တွေးဆကြသည်။ ၎င်းတို့သည် ဤအပြင်ပန်းဖြစ်စဉ်များနှင့် အသင်းတော်၏ စီမံအုပ်ချုပ်မှုဆိုင်ရာ ဖွဲ့စည်းပုံ၊ ဝန်ထမ်းရေးရာ စသည်တို့ကို စေ့စေ့စပ်စပ် ကြည့်ရှုစစ်ဆေးကြသည်။ ဤသို့သာ စေ့စေ့စပ်စပ် ကြည့်ရှုစစ်ဆေးပြီးနောက်၊ ၎င်းတို့သည် ထိုအရာအားလုံးကို အကျဉ်းချုပ်ပြီး စည်းမျဉ်းများ သို့မဟုတ် ဖြစ်စဉ်များဟုဆိုသော အရာအချို့ကို စိတ်ကူးရပြီး ထိုအရာများကို သမ္မာတရားဖြစ်သည့်အလား အသင်းတော်၌ ဖြန့်ဝေကြသည်။ ၎င်းတို့ကို ဖြန့်ဝေသည့်အခါ၊ ၎င်းတို့သည် အထင်းသားပြီး စေ့စပ်သေချာသော ပုံစံဖြင့် ဖော်ပြကြကာ ပိုင်းခြားသိမြင်မှုမရှိသောသူတို့သည် ၎င်းတို့က ဘုရားသခင်၏ အမှုတော်ကို ဆွေးနွေးနေကြသည်ဟုပင် ထင်ကောင်းထင်ကြပေမည်။ သို့သော်လည်း၊ ပိုင်းခြားသိမြင်မှုရှိသောသူတို့ကမူ၊ “သင်သည် အဓိပ္ပာယ်မရှိသောအရာကို လေရှည်နေပြီး မိစ္ဆာအယူဝါဒများနှင့် မှားယွင်းသော အဆိုများကို ထုတ်လွှင့်နေခြင်း မဟုတ်လော။ သင်သည် ဘုရားသခင်၏ အမှုတော်ကို ဝေဖန်နေခြင်း မဟုတ်လော။ ဤသည်မှာ သိနားလည်မှုနှင့် အတွေ့အကြုံများကို မျှဝေနေခြင်းမဟုတ်။ ယင်းမှာ သမ္မာတရားနှင့် ဆက်စပ်ခြင်းမရှိပေ။ ဤသည်မှာ ကောလာဟလများကို လုပ်ကြံဖန်တီးနေခြင်းဖြစ်ပြီး ချက်ချင်း တားဆီးရမည်။ သို့မဟုတ်ပါက အချို့လူတို့သည် အထင်အမြင်မှားစေခြင်းကို ခံကြရလိမ့်မည်”ဟု တွေးကြသည်။ ကောလာဟလများအဖြစ် သတ်မှတ်ချက်ပြည့်မီသည့် ဤမှားယွင်းသော အဆိုများနှင့် မိစ္ဆာအယူဝါဒများသည် သမ္မာတရားနှင့် မကိုက်ညီသည့်အပြင် လူတို့၏ သမ္မာတရားကို သိနားလည်မှုအား နှောင့်ယှက်သည်။ ကောလာဟလများကို ဖြန့်ဝေခြင်း လုပ်ရပ်က အသင်းတော်၌ ပေါ်ပေါက်လာသည့်အခါ၊ ချက်ချင်း တားဆီးသင့်သည်။

ဘုရားသခင်၏ အမှုတော်ကို ဝေဖန်သည့် နတ်ဆိုးဆန်သော စကားများဖြစ်သည့် ကောလာဟလအချို့လည်း ရှိသည်။ ဥပမာအားဖြင့်၊ ဘုရားသခင် မည်သူ့ကို ချစ်သည်၊ မည်သူ့ကို ကယ်တင်သည်၊ မည်သူ့ကို စုံလင်အောင်ပြုသည်ဟူသည်တို့နှင့်စပ်လျဉ်း၍၊ အချို့လူတို့သည် မိမိတို့၏ မဖြစ်စလောက်သော ပါးနပ်မှုကို အသုံးချလျက်၊ “လောက၌ တတ်စွမ်းသောသူများ၊ အရာရှိများအဖြစ် အမှုထမ်းပြီးသောသူများနှင့် လုပ်ငန်းများတွင် ဌာနမှူးများ သို့မဟုတ် စီအီးအိုများ ဖြစ်ခဲ့သောသူတို့သည် ဘုရားအိမ်တော်သို့ ရောက်လာသည့်အခါ၊ ခေါင်းဆောင်များ တိုက်ရိုက် ဖြစ်လာကြသည် သို့မဟုတ် ချက်ချင်းပင် အထွေထွေ အရေးကိစ္စများနှင့် ဘဏ္ဍာရေးရာများကို တာဝန်ယူကြသည်။ ဤလူတို့သည် ဘုရားက စုံလင်အောင်ပြုသောသူများ ဖြစ်သည်”ဟု ပြောဆိုလျက် စောင့်ကြည့်လေ့လာပြီး အကျဉ်းချုပ်ကြသည်။ ဤသည်မှာ ကောလာဟလများကို လုပ်ကြံဖန်တီးနေခြင်း မဟုတ်လော။ ဤသည်မှာ အမှန်ပင် ကောလာဟလများကို လုပ်ကြံဖန်တီးနေခြင်း ဖြစ်သည်။ ကောလာဟလဟူသည် အဘယ်နည်း။ ယင်းမှာ အဖြစ်မှန်များနှင့် မကိုက်ညီသော နည်းလမ်းဖြင့် တာဝန်မဲ့စွာ ပြောဆိုခြင်း၊ ကြောင်းကျိုးမမြင်သော ဝေဖန်ခြင်းများနှင့် အခြေအမြစ်မရှိသော ကောက်ချက်များကို ချခြင်းတို့ ဖြစ်သည်။ ဤစကားများအားလုံးသည် ကောလာဟလများချည်းသာ ဖြစ်ကြသည်။ အခြားလူများက “မည်သူမည်ဝါက ယွမ်သောင်းချီ အလှူငွေထည့်ခဲ့သည်။ သူ၏ ယုံကြည်ခြင်းသည် ကြီးမားသည်၊ သူသည် နိုင်ငံတော်ထဲသို့ ဝင်ရောက်နိုင်သည်”ဟု ပြောဆိုကြသည်။ ဤအရာသည် ငွေမရှိသောသူတို့ကို အပျက်သဘောဆောင်စေပြီး စိတ်ဆင်းရဲစေသည်။ ၎င်းတို့က “ကျွန်ုပ်သည်လည်း အတော်များများ အလှူငွေထည့်ခဲ့သော်လည်း၊ သူတို့ တစ်ကြိမ်တည်း ထည့်ဝင်ခဲ့သလောက် ပမာဏကို မမီပါ။ ဤသည်မှာ ကျွန်ုပ်သည် ကယ်တင်ခြင်းနှင့် စုံလင်အောင်ပြုခြင်းကို မခံရနိုင်ဟု ဆိုလိုသလော။ ဘုရားသခင်သည် ကျွန်ုပ်ကဲ့သို့သောသူတစ်ဦးကို မအလိုရှိသလော” ဟု ဆိုကြသည်။ ထို့နောက် ကောလာဟလများကို လုပ်ကြံဖန်တီးသော အခြားသူများက “ငွေချမ်းသာသောသူတို့သည် နိုင်ငံတော်ထဲသို့ မဝင်ရောက်နိုင်၊ ဘုရားသခင်သည် ဆင်းရဲသောသူတို့ကို အလိုရှိသည်” ဟု ဆိုကြသည်။ ထိုအခါ ထိုဆင်းရဲသောသူတို့သည် ပျော်ရွှင်လာကြသည်။ “ကျွန်ုပ်သည် ငွေများများ မလှူဒါန်းခဲ့သော်လည်း၊ ချမ်းသာသောသူများ ချန်ထားခံရစဉ်တွင် နိုင်ငံတော်ထဲသို့ ကျွန်ုပ် ဝင်ရောက်နိုင်သေးသည်” ဟူ၍ ဖြစ်သည်။ ကောလာဟလများကို လုပ်ကြံဖန်တီးသောသူတို့က မည်သည့်အရာကို ပြောဆိုစေကာမူ၊ ထိုအရာက ဆင်းရဲသောသူတို့ကို တစ်နည်းမဟုတ်တစ်နည်းဖြင့် လွှမ်းမိုးသည်။ ၎င်းတို့သည် ထိုအရာအားလုံးမှာ ကောလာဟလများနှင့် နတ်ဆိုးဆန်သော စကားများသာဖြစ်သည်ဟူသည့်အချက်ကို ထိုးထွင်းမမြင်နိုင်ကြပေ။ အဘယ်ကြောင့် ဤသို့ဖြစ်ရသနည်း။ အဘယ်ကြောင့်ဆိုသော် ၎င်းတို့သည် သမ္မာတရားကို နားမလည်သည့်အပြင် ပိုင်းခြားသိမြင်မှု ကင်းမဲ့သောကြောင့်ဖြစ်သည်။ ထို့ကြောင့် ၎င်းတို့သည် စဉ်ဆက်မပြတ် အထင်အမြင်မှားစေခြင်းကို ခံကြရသည်။ ကောလာဟလများကို လုပ်ကြံဖန်တီးသောသူများနှင့် ဖြန့်ဝေသောသူများ နှစ်ဦးလုံးသည် နတ်ဆိုးများ ဖြစ်ကြသည်။ ၎င်းတို့ မည်မျှပင် ပြောဆိုစေကာမူ၊ မည်သည့်စကားများက အမှန်ဖြစ်ပြီး မည်သည့်စကားများက အမှားဖြစ်သည်ကိုလည်းကောင်း၊ ဤစကားများသည် အတိအကျ အဘယ်မှ လာသည်ကိုလည်းကောင်း၊ ဤစကားများကို ဖြန့်ဝေရာတွင် ၎င်းတို့၏ ရည်ရွယ်ချက်များက အတိအကျ အဘယ်အရာဖြစ်သည်ကိုလည်းကောင်း၊ မည်သည့်ပန်းတိုင်များကို စွမ်းဆောင်ရရှိရန် ၎င်းတို့ မျှော်လင့်သည်ကိုလည်းကောင်း သင် မသိပေ။ အကယ်၍ တစ်စုံတစ်ဦးသည် ဤအရာများကို ထိုးထွင်းမမြင်နိုင်သည့်အပြင်၊ ကောလာဟလများကို ကြောင်းကျိုးမမြင်ဘဲ လက်ခံပြီး ဖြန့်ဝေလျှင်၊ ယင်းက ၎င်းတို့ကို လူမိုက်တစ်ဦး ဖြစ်စေသည် မဟုတ်လော။ လူမိုက်တစ်ဦးကို လူလိမ်လူညစ်ဟုလည်း ခေါ်သည် မဟုတ်လော။ ဤစကားလုံးသည် မယဉ်ကျေးသော်လည်း၊ အတော်လေး သင့်လျော်သည်ဟု ငါ မြင်သည်။ အဘယ်ကြောင့် သင့်လျော်သနည်း။ အဘယ်ကြောင့်ဆိုသော် ထိုသို့သောလူတို့သည် တာဝန်မဲ့စွာ ပြောဆိုသောကြောင့် ဖြစ်သည်။ ၎င်းတို့သည် အချို့သော ဖြစ်စဉ်များကို အခြေခံ၍ မဆင်မခြင် ကောက်ချက်များချပြီး ကောလာဟလများကို လုပ်ကြံဖန်တီးကာ၊ ထို့နောက် ဤကောလာဟလများကို ပေါ့ပေါ့ဆဆ ဖြန့်ဝေပြီး ၎င်းတို့ကို အမှန်တကယ် ဖြစ်ရပ်များကဲ့သို့ ယုံကြည်ဖွယ်ရာ ဖော်ပြကြလျက် ကောလာဟလများကို သာမန်ကာလျှံကာ ဖြန့်ဝေကြလေသည်။ ရလဒ်အနေဖြင့် ယင်းသည် အချို့လူတို့ကို ထိခိုက်စေပြီး နှောင့်ယှက်သည်။ ၎င်းတို့သည် ဘုရားသခင်၏ နှုတ်ကပတ်တော်များကို မဖတ်ရှုကြ သို့မဟုတ် သမ္မာတရားကို နားမလည်ကြပေ။ ၎င်းတို့သည် အသင်းတော်၌ ကောလာဟလများကို ဖြန့်ဝေပြီး အဓိပ္ပာယ်မရှိသောစကားကို ပြောဆိုခြင်းဖြင့် ၎င်းတို့၏ နေ့ရက်များကို ကုန်ဆုံးကြသည်။ ယနေ့၊ ၎င်းတို့သည် တစ်စုံတစ်ဦးက အလှူငွေများစွာ ထည့်ဝင်သည်ကို မြင်ပြီး ထိုလူ ကယ်တင်ခြင်းခံရနိုင်သည်ဟု ဆိုကြသည်။ နက်ဖြန်၊ ထောင်ကျခဲ့ပြီး ယုဒတစ်ဦး ဖြစ်မလာခဲ့သော တစ်စုံတစ်ဦးကို ၎င်းတို့က မြင်ပြီး၊ “ထိုလူသည် ဘုရားသခင်နှင့် တစ်စိတ်တစ်ဝမ်းတည်းဖြစ်သည်။ သူသည် နိုင်ငံတော်ထဲသို့ ဝင်ရောက်နိုင်ပြီး ကောင်းသော ပန်းတိုင်တစ်ခု ရှိသည်။ အနာဂတ်တွင်၊ သူသည် ဘုရားအိမ်တော်၌ မြို့နှစ်ဆယ်ကို အုပ်စိုးလိမ့်မည်။ ကျွန်ုပ်တို့သည် သူနှင့် မယှဉ်သာသော ခြေကျင်တပ်သားများသာ ဖြစ်သည်” ဟု ဆိုကြသည်။ ဤသည်မှာ နတ်ဆိုးဆန်သော စကား မဟုတ်လော။ ဤသည်တို့မှာ ကောလာဟလများ မဟုတ်လော။ (ဟုတ်ပါသည်။) ဤစကားများကို ပြောဆိုသောလူတို့၏ ကြံရွယ်ချက်များနှင့် ပန်းတိုင်များ မည်သို့ပင်ဖြစ်စေ၊ ထိုသို့သော စကားများသည် အချို့လူတို့ကို ထိခိုက်စေပြီး နှောင့်ယှက်မည် မဟုတ်လော။ အချို့လူတို့သည် ယုံကြည်ခြင်း အနည်းငယ်သာ ရှိခဲ့ပြီး၊ ဤကောလာဟလများနှင့် နတ်ဆိုးဆန်သော စကားများကို ကြားသည့်အခါ၊ ၎င်းတို့က “ငါ ကယ်တင်ခြင်းခံရနိုင်သလော။ ဘုရားသခင်သည် ငါ့ကို နှစ်သက်တော်မူသလော”ဟု စတင်တွေးဆကြသည်။ ၎င်းတို့၏ စိတ်နှလုံးထဲတွင် ဤအရာများနှင့်ပတ်သက်၍ ချီတုံချတုံဖြစ်ပြီး စိုးရိမ်ပူပန်လျက် တစ်နေ့လုံး တွေးတောကြသည်။ ကောလာဟလများကို လုပ်ကြံဖန်တီးသောသူတို့၏ အခြေအမြစ်မရှိသော အဓိပ္ပာယ်မဲ့စကားများကြောင့်၊ ၎င်းတို့သည် မိမိတို့၌ ကယ်တင်ခြင်းခံရရန် မျှော်လင့်ချက်မရှိဟု ခံစားရသဖြင့်၊ ဘုရားသခင်ရှေ့မှောက်သို့ လာပြီး၊ “ဘုရားသခင်၊ ကိုယ်တော်သည် ကျွန်ုပ်ကို မချစ်ဘူးလော။ ကျွန်ုပ်သည် ကိုယ်တော့်အတွက် အလွန်များစွာ စွန့်လွှတ်ခဲ့ပါသည်။ မည်သည့်အချိန်တွင် ကျွန်ုပ်သည် ကိုယ်တော့်ကို ကျေနပ်စေနိုင်မည်နည်း”ဟု ဆုတောင်းကြသည်။ ၎င်းတို့သည် မကျေနပ်ချက်များဖြင့် ပြည့်နှက်နေသည်။ မည်သည့်အရာမျှ မဖြစ်ပျက်ခဲ့ပေ။ သို့ဖြစ်လျှင် ဤမကျေနပ်ချက်များသည် အဘယ်မှ လာသနည်း။ ယင်းတို့သည် ထိုကောလာဟလများကြောင့် ဖြစ်သည်။ ဤပုဂ္ဂိုလ်များသည် အဆိပ်ခပ်ခံရပြီး ပြိုလဲသွားကြပြီဖြစ်သည်။ ၎င်းတို့သည် မိမိတို့ ထုတ်ဖော်သည့် မည်သည့် ဖောက်ပြန်ပျက်စီးသော စိတ်သဘောထားများအတွက်မဆို သို့မဟုတ် မိမိတို့ ကျူးလွန်မိပြီးဖြစ်သည့် မည်သည့် ပြစ်မှားခြင်းများအတွက်မဆို နောင်တတစ်ခုတလေ သို့မဟုတ် အပြစ်ရှိသည့်စိတ် တစ်ခုတလေ မခံစားရသော်လည်း၊ ဤအတွက်ကြောင့် မည်သည့်အခါမျှ မငိုကြွေးသော်လည်း၊ မျက်ရည်တစ်စက်မျှပင် မကျသော်လည်း၊ ကောလာဟလများကို လုပ်ကြံဖန်တီးသောသူတို့က ၎င်းတို့ကဲ့သို့သောလူတို့၌ ကယ်တင်ခြင်းခံရရန် မျှော်လင့်ချက်မရှိဟု ပြောဆိုသည်ကို ကြားသည့်အခါ၊ ၎င်းတို့သည် ချက်ချင်း စိတ်သောကရောက်သွားကြသည်။ ၎င်းတို့ ထိခိုက်ခံရလေပြီ မဟုတ်လော။ ၎င်းတို့သည် ထိခိုက်ကာ နှောင့်ယှက်ခြင်းကို ခံရပြီးဖြစ်သည်။ ဤလူတို့သည် ဝိညာဉ်ရင့်ကျက်မှု၌ နုနယ်ကြသည်။ သမ္မာတရားကို နားမလည်ကြသည့်အပြင်၊ အလွန်မိုက်မဲကြသည်။ ကောလာဟလများကို လုပ်ကြံဖန်တီးသောသူတို့သည် ထိုသို့သောလူတို့ကို လွယ်လွယ် ကစား၍ရသောသူအဖြစ် မြင်ပြီး ၎င်းတို့ကို အရူးလုပ်ရန် ကောလာဟလအချို့ကို လုပ်ကြံဖန်တီးကြသည်။ ယနေ့တွင်၊ ၎င်းတို့က သင်၌ ကယ်တင်ခြင်းခံရရန် မျှော်လင့်ချက်ရှိသည်ဟု ဆိုပြီး၊ သင် ပျော်ရွှင်သည်၊ မနက်ဖြန်တွင် ၎င်းတို့က သင်၌ ကယ်တင်ခြင်းခံရရန် မျှော်လင့်ချက်မရှိဟု ဆိုကာ သင် ငိုကြွေးပြီး စိတ်သောကရောက်သည်။ အဘယ်ကြောင့် သင်သည် ၎င်းတို့၏ စကားကို နားထောင်သနည်း။ အဘယ်ကြောင့် သင်သည် ၎င်းတို့၏ ဘောင်ခတ်ခြင်းကို အမြဲခံရသနည်း။ ၎င်းတို့က အဆုံးအဖြတ်ပေးပိုင်ခွင့် ရှိသလော။ အလွန်ဆုံးအနေဖြင့်၊ ၎င်းတို့သည် လူပြက်များသာ ဖြစ်သည်။ ၎င်းတို့၏ ကံကြမ္မာပင်လျှင် ဘုရားသခင်၏ လက်ထဲ၌ ရှိသည်၊ သို့ဖြစ်လျှင် အခြားသူများကို အကဲဖြတ်ရန် ၎င်းတို့၌ မည်သည့် အရည်အချင်းများ ရှိသနည်း။ မည်သူက ကယ်တင်ခြင်းခံရနိုင်ပြီး မည်သူက မခံရနိုင်သည်၊ သို့မဟုတ် မည်သို့သောလူစားမျိုးက စုံလင်အောင်ပြုခြင်းခံရနိုင်ပြီး မည်သို့သောလူစားမျိုးက မခံရနိုင်သည်ဟူသည်တို့ကို ပြောဆိုရန် ၎င်းတို့၌ မည်သည့် အရည်အချင်းများ ရှိသနည်း။ ၎င်းတို့သည် သမ္မာတရားကို နားလည်ကြသလော။ ၎င်းတို့၏ မည်သည့်စကားလုံးက ဘုရားသခင်၏ ရည်ရွယ်ချက်များနှင့်လည်းကောင်း၊ ဘုရားသခင်၏ နှုတ်ကပတ်တော်များနှင့်လည်းကောင်း ကိုက်ညီသနည်း။ ၎င်းတို့၏ စကားလုံးတစ်လုံးကမျှ ဘုရားသခင်၏ နှုတ်ကပတ်တော်များနှင့် မကိုက်ညီပေ။ သို့ဖြစ်လျှင် အဘယ်ကြောင့် သင်သည် ၎င်းတို့ကို ယုံကြည်သနည်း။ အဘယ်ကြောင့် သင်သည် ၎င်းတို့၏ နှောင့်ယှက်ခြင်းကို ခံရသနည်း။ ဤသည်မှာ မိုက်မဲခြင်းကြောင့် ဖြစ်သည် မဟုတ်လော။ (ဟုတ်ပါသည်။) ဤသည်မှာ မိုက်မဲခြင်းနှင့် မသိနားမလည်ခြင်းကြောင့်ဖြစ်သည်ဖြစ်စေ သို့မဟုတ် သင်၏ ဝိညာဉ်ရင့်ကျက်မှုက အလွန်သေးငယ်ပြီး သင်သည် သမ္မာတရားကို နားမလည်သောကြောင့်ဖြစ်သည်ဖြစ်စေ၊ မည်သို့ပင်ဖြစ်စေ၊ အသင်းတော်၌ ကောလာဟလများကို ဖြန့်ဝေသောသူတို့သည် စက်ဆုပ်ရွံရှာဖွယ်အကောင်းဆုံး ဖြစ်သည်။ ၎င်းတို့ကို ပိုင်းခြားသိမြင်ပြီး ဖော်ထုတ်သင့်သည်၊ ထို့နောက် ကန့်သတ်သင့်သည် သို့မဟုတ် ရှင်းလင်းပစ်သင့်ပေသည်။

အချို့လူများက “မည်သူမည်ဝါကို ကြည့်လော့၊ သူ၏ ရုပ်ရည်ရူပကာ ပြေပြစ်သဖြင့်၊ သူသည် အသင်းတော်ခေါင်းဆောင်အဖြစ် ရွေးချယ်ခံခဲ့ရသည်။ မည်သူမည်ဝါသည် လူမှုအသိုင်းအဝိုင်းတွင် အောင်မြင်ကြီးပွားသည်၊ သူ့ကို မြင်သူတိုင်းက နှစ်သက်သည်၊ သူသည် ဘုရားသခင်ကို ယုံကြည်ပြီးနောက်၊ ညီအစ်ကိုမောင်နှမများသည်လည်း သူ့ကို နှစ်သက်ကြပြီး၊ ဘုရားသခင်သည်လည်း သူ့ကို နှစ်သက်တော်မူသည်” ဟု ဆိုကြသည်။ ဤစကားများတွင် မှန်ကန်သော ပြောဆိုချက်တစ်ခုတလေ ရှိသလော။ (မရှိပါ။) အဘယ်ကြောင့်နည်း။ (ယင်းတို့သည် သမ္မာတရားနှင့် မကိုက်ညီပါ။) မှန်သည်၊ ဤစကားများသည် သမ္မာတရားနှင့် မကိုက်ညီပေ။ ၎င်းတို့အားလုံးသည် နတ်ဆိုးဆန်သော စကားများ ဖြစ်ကြသည်။ အချို့က “မည်သူမည်ဝါ၏ မိသားစုသည် ချမ်းသာသည်၊ ကောင်းမွန်သော အသက်ရှင်နေထိုင်မှုအခြေအနေများ ရှိသည်။ ပြီးလျှင် ၎င်းတို့သည် အသိနှံ့စပ်သည်။ သို့ဖြစ်၍၊ ဘုရားအိမ်တော်၌၊ ၎င်းတို့သည် ဘဏ္ဍာရေးနှင့် အထွေထွေကိစ္စရပ်များကို ကိုင်တွယ်ကြသည်။ ၎င်းတို့သည် အသုံးဝင်ပြီး ဤတာဝန်ကို တာဝန်ယူနိုင်သည်။ ဤသည်မှာ ဘုရားသခင်၏ ကြိုတင်သတ်မှတ်ချက် ဖြစ်သည်”ဟု ဆိုကြသည်။ “ဘုရားသခင်၏ ကြိုတင်သတ်မှတ်ချက်” ဟူသည်ကို ထည့်သွင်းခြင်းက ဤပြောဆိုချက်ကို သမ္မာတရားနှင့် ကိုက်ညီစေသလော။ ဤသည်မှာ နတ်ဆိုးဆန်သော စကား မဟုတ်လော။ ထိုသို့သော နတ်ဆိုးဆန်သော စကားကို စုပေါင်း၍ ကောလာဟလများဟု ခေါ်သည်။ အဖြစ်မှန်များနှင့် မကိုက်ညီသော၊ ဘုရားသခင် ပြဋ္ဌာန်းထားသော အဖြစ်မှန်များနှင့် ဆန့်ကျင်သော တာဝန်မဲ့ပြောဆိုချက် တစ်ခုတလေသည် အဆင်ခြင်မဲ့ စကားများနှင့် ထင်ရာမြင်ရာ ကောက်ချက်များ ဖြစ်ကြသည်။ ထိုသို့သော ပြောဆိုချက်များအားလုံးသည် ကောလာဟလများ ဖြစ်ကြသည်။ အဘယ်ကြောင့် ၎င်းတို့ကို ကောလာဟလများအဖြစ် သတ်မှတ်သနည်း။ အကြောင်းမှာ ဤပြောဆိုချက်များသည် ထုတ်ပြန်လိုက်သည်နှင့်တစ်ပြိုင်နက်၊ အချို့လူတို့၏ ပုံမှန်စိတ်နေစိတ်ထားနှင့် လိုက်စားမှုပန်းတိုင်များကို နှောင့်ယှက်ပြီး ပျက်စီးစေမည်ဖြစ်သောကြောင့်၊ ယင်းတို့ကို ကောလာဟလများအဖြစ် သတ်မှတ်ခြင်း ဖြစ်သည်။ ဘုရားသခင်၏ နှုတ်ကပတ်တော်များအရ၊ ဘုရားသခင်သည် လူတို့၏ မွေးဖွားရာအရပ်၊ မိသားစုနောက်ခံ၊ ရုပ်ရည်၊ ပညာရေးအဆင့် စသည်တို့ကို ဘုရားသခင်က ပြဋ္ဌာန်းထားကြောင်းသာ ပြောဆိုည်။ မည်သည့်လူအမျိုးအစား၏ ရုပ်ရည်၊ လူမှုနောက်ခံ သို့မဟုတ် ပင်ကိုအရည်အချင်းများသည် ကောင်းချီးခံစားရခြင်းအတွက် သတ်မှတ်ချက်များဖြစ်သည်ဟု လူတို့အား သူသည် မည်သည့်အခါမျှ မပြောခဲ့ပေ။ ဘုရားသခင်က လူတို့အပေါ် တောင်းဆိုသည့် တစ်ခုတည်းသော စံနှုန်းမှာ ၎င်းတို့သည် သမ္မာတရားကို လိုက်စားနိုင်ပြီး ဘုရားသခင်ကို ကျိုးနွံနာခံခြင်းအား စွမ်းဆောင်ရရှိနိုင်ရန် ဖြစ်သည်။ ဤသည်မှာ အရေးအကြီးဆုံး ဖြစ်သည်။ အကယ်၍ ဘုရားသခင်၏ နှုတ်ကပတ်တော်များက တစ်စုံတစ်ခုကို ပြတ်ပြတ်သားသား မဖော်ပြထားဘဲ၊ ယင်းမှာ လူတို့၏ ခံစားချက်အရဖြစ်သော စိတ်ကူးများ သို့မဟုတ် ၎င်းတို့၏ မှန်းဆချက်များနှင့်ဆိုင်သည့် ရလဒ်သက်သက်သာဖြစ်ပါက၊ ထိုသို့သော ပြောဆိုချက်များကိုလည်း ကောလာဟလများအဖြစ် မှတ်ယူသည်။ လူတို့သည် တစ်စုံတစ်ဦး ကောင်းချီးခံစားရနိုင်ခြင်း ရှိ၊ မရှိဟူသည်ကို ၎င်းတို့၏ စောင့်ကြည့်လေ့လာမှုများနှင့် နားလည်မှုတို့မှတစ်ဆင့်၊ ပြီးလျှင် ထပ်လောင်း၍ ၎င်းတို့၏ ကိုယ်ပိုင်အယူအဆများနှင့် စိတ်ကူးများကို အခြေခံ၍ အမြဲတစေ ဝေဖန်လိုကြသည်။ ထို့နောက်၊ ၎င်းတို့သည် မည်သူက ကယ်တင်ခြင်းခံရနိုင်ပြီး မည်သူက မခံရနိုင်သည်၊ မည်သူက ဘုရားသခင်၏ လူများဖြစ်ပြီး မည်သူက အစေခံသူများဖြစ်သည်ဟူသည်ကို ထင်ရာမြင်ရာ ဆုံးဖြတ်လျက်၊ အခြားသူတို့၏ သမ္မာတရားကို လိုက်စားခြင်းအပေါ် လွှမ်းမိုးရန် ဤမှားယွင်းပြီး အဓိပ္ပာယ်မဲ့သောအရာများကို ထုတ်ပြန်သည်။ ဤသည်တို့အားလုံးသည် ကောလာဟလများ ဖြစ်ကြသည်။ ကောလာဟလများနှင့်စပ်လျဉ်း၍၊ ယင်းတို့ကို နတ်ဆိုးဆန်သော စကားများဟုလည်း ကျွန်ုပ်တို့ ခေါ်ဆိုနိုင်သည်။ မည်သည့် ကောလာဟလမျိုးများ သို့မဟုတ် နတ်ဆိုးဆန်သော စကားမျိုးများ ပေါ်ပေါက်လာသည်ဖြစ်စေ၊ အသင်းတော်ခေါင်းဆောင်များသည် ၎င်းတို့ကို တားဆီးပြီး ကန့်သတ်ရန် ချက်ချင်း ရှေ့ထွက်သင့်သည်။ ညီအစ်ကို မောင်နှမ တစ်ဦးတလေက ပိုင်းခြားသိမြင်မှုရှိလျှင်၊ ၎င်းတို့သည်လည်း ကောလာဟလများ အဘယ်မှ လာသည်ဟူသည်နှင့် ယင်းတို့၏ သဘောသဘာဝက အဘယ်အရာဖြစ်သည်ဟူသည်တို့ကို စိတ်ဖြာလေ့လာဆွေးနွေးပြီး ပိုင်းခြားသိမြင်ရန် ရှေ့ထွက်သင့်သည်မှာ အမှန်ပင်ဖြစ်သည်။ ဤညီအစ်ကိုမောင်နှမများသည် ဤအရာများအပေါ် သိနားလည်မှု ရရှိသည့်အခါ၊ ဤကောလာဟလများကို ချေပပြီး အငြင်းပွားရန်၊ ပြီးလျှင် ကောလာဟလများကို ဖြန့်ဝေသောသူတို့ကို ကန့်သတ်ရန်၊ စုပေါင်း၍ ၎င်းတို့ကို ဆန့်ကျင်တိုက်ခိုက်ရန် မတ်တပ်ရပ်နိုင်သည်။ ၎င်းတို့သည် ဤအရာကို မည်သို့ လုပ်ဆောင်သင့်သနည်း။ ထိုလူတို့ကို လူတိုင်း၏ရှေ့တွင် ပွင့်လင်းစွာ ပြစ်တင်ရှုတ်ချခြင်းအားဖြင့် ဖြစ်သည်။ “သင် ပြောဆိုနေသည့်အရာသည် ကောလာဟလများနှင့် နတ်ဆိုးဆန်သော စကားများသာ ဖြစ်သည်၊ ယင်းသည် ဘုရားသခင်၏ နှုတ်ကပတ်တော်များနှင့် မကိုက်ညီသည့်အပြင်၊ ကျွန်ုပ်တို့၏ လိုအပ်ချက်များနှင့်လည်း မကိုက်ညီပါ။ အကယ်၍ သင်သည် ဆုံးမစကားများရှိလင့်ကစား ကောလာဟလများကို ဆက်လက်ဖြန့်ဝေမည်ဆိုလျှင်၊ ကျွန်ုပ်တို့သည် သင့်ကို ဖယ်ထုတ်ပစ်မည်ဖြစ်ပြီး၊ အသင်းတော်၌ ကောလာဟလများကို လုပ်ကြံဖန်တီးပြီး နှောင့်ယှက်မှုများ ဖြစ်စေရန် သင့်အတွက် အခွင့်အရေးတစ်စုံတစ်ရာ ရှိစေတော့မည်မဟုတ်ပါ” ဟူ၍ ဖြစ်သည်။ ဤသို့ လက်တွေ့လုပ်ဆောင်ခြင်းသည် မည်သို့နည်း။ (ကောင်းပါသည်။) ဤကဲ့သို့ လုပ်ဆောင်ခြင်းသည် သမ္မာတရား စည်းမျဉ်းများနှင့် ကိုက်ညီသည်။ အကယ်၍ သင်သည် လူတို့ကို တည်ဆောက်ပေးသည့်အရာများအား ပြောဆိုလျက်၊ သင်၏ ပုဂ္ဂိုလ်ရေးဆိုင်ရာ အတွေ့အကြုံဆိုင်ရာ သိနားလည်မှုများကို မိတ်သဟာယဖွဲ့မည်ဆိုလျှင်၊ သင် မည်သို့ပင် ပြောဆိုသည်ဖြစ်စေ အဆင်ပြေသည်။ သမားရိုးကျဆန်သော စကားဖြစ်စေ၊ အရပ်သုံးစကားဖြစ်စေ၊ သင်နှစ်သက်သည့် မည်သည့်စကားလုံးကိုမဆို အသုံးပြုနိုင်သည်။ အားလုံးကို ခွင့်ပြု၍ရသည်။ သင် မလုပ်ဆောင်ရမည့် တစ်ခုတည်းသောအရာမှာ ကောလာဟလများကို ဖြန့်ဝေခြင်း ဖြစ်သည်။

င။ အခြေအမြစ်မရှိသော ကောလာဟလများက ဖြစ်စေသည့် အန္တရာယ်

အသင်းတော်အတွင်း၌ ဖြန့်ဝေခြင်းခံရသော ကောလာဟလများသည် ဘုရားသခင်ကို ငြင်းပယ်ခြင်း သို့မဟုတ် ဘုရားသခင်၏ အမှုကို ဝေဖန်အပြစ်တင်ခြင်းတို့နှင့်ပတ်သက်၍သာ မဟုတ်ပေ၊ အခြားသော ကောလာဟလ အမျိုးအစားများလည်း ရှိသေးသည်။ ဤကောလာဟလများကို ပိုင်းခြားသိမြင်ပြီး စိစစ်ရန် လိုအပ်သည့်အပြင်၊ ၎င်းတို့ကို တားဆီးပြီး ကန့်သတ်သင့်သည်လည်း ဖြစ်သည်။ အတိုချုပ်အားဖြင့်၊ ကောလာဟလများသည် မည်သည့်အရာမျှ ကောင်းကျိုးမပြုသည်မှာ သေချာသည်။ ၎င်းတို့သည် လူတို့အား မည်သည့် အကျိုးကျေးဇူးမျှ မဆောင်ကြဉ်းပေးပေ။ အချို့သောသူများက “ကောလာဟလများသည် အတိအကျ အဘယ်အရာကို ပြောဆိုနေကြသည်ကို သိရှိရန်၊ ၎င်းတို့ထံမှ ပိုင်းခြားသိမြင်မှုနှင့် ဉာဏ်ပညာကို ရယူရန် ကျွန်ုပ် နားထောင်လိုပါသည်” ဟု ဆိုကြသည်။ အကယ်၍ သင်သည် အမှန်တကယ် အချို့သော ပိုင်းခြားသိမြင်နိုင်စွမ်း ရှိပြီး ကောလာဟလများ၏ နှောင့်ယှက်ခြင်းကို ခံရမည်ကို မစိုးရိမ်ပါက၊ သင် နားထောင်နိုင်သည်၊ သို့သော် အကျိုးဆက်များမှာ အဘယ်အရာ ဖြစ်မည်နည်း။ အကယ်၍ သင်သည် စိတ်ရှုပ်ထွေးလာပြီး ဘုရားသခင်နှင့် ဘုရားသခင်၏ အမှုကို သံသယဝင်လာပါက၊ ၎င်းမှာ အန္တရာယ်ရှိသည်။ ၎င်းမှာ သင်သည် အထင်အမြင်မှားစေခြင်း ခံခဲ့ရသည်ဟု ဆိုလိုသည်။ အကယ်၍ သင်သည် ပိုင်းခြားသိမြင်နိုင်ခြင်း မရှိဘဲ ထိုအစား အထင်အမြင်မှားစေခြင်းကို ခံရပါက၊ ၎င်းသည် ဒုက္ခဖြစ်စေသည် မဟုတ်လော။ သင်၌ ထိုဝိညာဉ်ရင့်ကျက်မှု ရှိပါသလော။ သင်၌ ယုံကြည်ခြင်း ရှိသည်ဟု သင် ထင်သည။ သို့သော် သင်သည် သမ္မာတရားကို နားလည်ပါသလော။ အကယ်၍ သင်သည် သမ္မာတရားကို နားမလည်ပါက၊ သင်၏ ယုံကြည်ခြင်းသည် စစ်မှန်သည် မဟုတ်ဘဲ၊ သင်သည် အထင်အမြင်မှားစေခြင်းကို ခံရဆဲ ဖြစ်ပေမည်။ အကယ်၍ သင်သည် အချို့သော သမ္မာတရားကို နားလည်ပြီး၊ ဘုရားသခင်နှင့်ပတ်သက်သော စစ်မှန်သည့် အသိပညာအချို့ ရှိကာ၊ ဤကောလာဟလများကို ပိုင်းခြားသိမြင်ပြီး ခုခံတွန်းလှန်နိုင်ပါက၊ သင်သည် ၎င်းတို့ကို နားထောင်ခြင်းမှ ဉာဏ်ပညာကို ရယူနိုင်ပါသည်။ အကယ်၍ သင်သည် သင့်၌ ယုံကြည်ခြင်း ရှိသည်ဟုသာ ထင်မှတ်သော်လည်း၊ အမှန်တကယ်တွင်၊ ဤယုံကြည်ခြင်းသည် စစ်မှန်သော ဝိညာဉ်ရင့်ကျက်မှု မဟုတ်သေးဘဲ၊ သင်သည် သမ္မာတရားကို နားမလည်သေးပါက၊ ကောလာဟလများမှ ပိုင်းခြားသိမြင်မှုနှင့် ဉာဏ်ပညာကို အမှန်တကယ် ရရှိရန်မှာ သင့်အတွက် အလွန် ခက်ခဲလိမ့်မည်ဟု ငါ ဆိုသည်။ ကောလာဟလများသည် အဘယ်မှ လာသနည်း။ ၎င်းတို့သည် စာတန်ထံမှ လာသည်။ စာတန်သည် ဘုရားသခင်၏ နှုတ်ကပတ်တော်များ၌ အသုံးပြုသော စကားစုများကို အပြစ်ရှာရန် နှင့် ဘုရားသခင်၏ နှုတ်ကပတ်တော်များ၌ ခုတုံးဖြစ် အသုံးပြုနိုင်သော တစ်စုံတစ်ရာကို ရှာဖွေရန်၊ ဘုရားသခင်၏ နှုတ်ကပတ်တော်များကို အခြေအနေနှင့်မကိုက်ညီဘဲ ထုတ်နှုတ်ကိုးကားရန် ဟာကွက်တိုင်းကို အသုံးချပြီး အခွင့်အရေးတိုင်းကို ဆုပ်ကိုင်သည်။ ၎င်းသည် အခြေခံအကြောင်းရင်းတစ်ခု ရှိပုံရသော်လည်း၊ အမှန်တကယ်တွင်၊ ဤသည်မှာ လူတို့ကို အထင်အမြင်မှားစေရန် အခြေအနေနှင့်မကိုက်ညီဘဲ လုပ်ဆောင်ခြင်း ဖြစ်သည်။ ဤကောလာဟလများကို ကြားပြီးသည့်နောက်၊ သမ္မာတရားကို နားမလည်သောသူတို့သည် “သူတို့ ဆိုသောစကား၌ ဘုရားသခင်၏ နှုတ်ကပတ်တော်များတွင် အခြေခံအကြောင်းရင်း ရှိသည်။ ၎င်းသည် မှန်ကန်သင့်သည်။ ၎င်းသည် ကောလာဟလတစ်ခု မဟုတ်နိုင်ပါ၊ ဟုတ်သည် မဟုတ်လော” ဟု သူတို့ဘာသာ တွေးထင်ကြသည်။ ရလဒ်အနေဖြင့်၊ သူတို့သည် အထင်အမြင်မှားစေခြင်းကို ခံကြရသည်။ အချို့သော ကောလာဟလများသည် ထင်ရှားပြီး ပိုင်းခြားသိမြင်ရန် လွယ်ကူသည်။ သို့သော်လည်း၊ အချို့သော ကောလာဟလများသည် ပိုင်းခြားသိမြင်ရန် ခက်ခဲသည်၊ အပေါ်ယံအားဖြင့်၊ ၎င်းတို့သည် အဖြစ်မှန်များနှင့် ကိုက်ညီပုံရသော်လည်း၊ ၎င်းတို့၏ အနှစ်သာရမှာ ထိုသို့ မဟုတ်ပေ။ ဤကောလာဟလများသည် အပေါ်ယံအားဖြင့် ဘုရားသခင်၏ နှုတ်ကပတ်တော်များ၏ တိုက်ရိုက်အဓိပ္ပာယ်နှင့် ကိုက်ညီသောကြောင့်သက်သက်ဖြင့် ၎င်းတို့ မှန်ကန်သည်ဟု မထင်မှတ်နှင့်။ အမှန်တကယ်တွင်၊ ဤပြောဆိုချက်များစွာတို့သည် အနှစ်မဲ့ သီအိုရီများ ဖြစ်ကြသည်၊ ၎င်းတို့သည် ထောင်ချောက်များ ဖြစ်ကြပြီး၊ ၎င်းတို့သည် လူတို့အား မည်သည့် တည်ဆောက်စရာ သို့မဟုတ် အကျိုးကျေးဇူးမျှ မဆောင်ကြဉ်းပေးပေ။ ဤပြောဆိုချက်အားလုံးကို ပယ်ချသင့်သည်။ အကြောင်းမှာ လူတို့ ဘုရားသခင်၏ နှုတ်ကပတ်တော်များကို နားလည်သည့် အတိုင်းအတာသည် ကွဲပြားခြားနားပြီး၊ ဘုရားသခင် စကားပြောဆိုသည့် အခြေအနေများသည်လည်း ကွဲပြားခြားနားသောကြောင့်၊ ဘုရားသခင်၏ နှုတ်ကပတ်တော်များကို မျက်စိမှိတ် အသုံးချခြင်းနှင့် အနက်ဖွင့်ဆိုခြင်းသည် အမှားများကို ဖြစ်စေနိုင်ဖွယ် အရှိဆုံးသော အရာ ဖြစ်သည်။ စာတန်သည် ဘုရားသခင်၏ နှုတ်ကပတ်တော်များကို အခြေအနေနှင့်မကိုက်ညီဘဲ ထုတ်နှုတ်ကိုးကားပြီး ၎င်းတို့ကို မှားယွင်းစွာ အနက်ဖွင့်ဆိုခြင်းအားဖြင့် လူတို့ကို မကြာခဏ အထင်အမြင်မှားစေသည်။ သမ္မာကျမ်းစာ သို့မဟုတ် ဘုရားသခင်၏ နှုတ်ကပတ်တော်များကို အခြေခံ၍ ဘုရားသခင်၏ အမှုကို မည်သည့် ပြစ်တင်ရှုတ်ချခြင်းများမဆိုသည် စာတန်၏ လှည့်ဖြားခြင်းဖြစ်ပြီး၊ လူတို့ကို အထင်အမြင်မှားစေသည့် ၎င်း၏ နည်းလမ်းများ ဖြစ်ကြသည်၊ ၎င်းတို့သည် ထောင်ချောက်များ ဖြစ်ကြပြီး၊ ထိုသို့သော ပြောဆိုချက်အားလုံးကို ပယ်ချသင့်သည်။ အပေါ်ယံအားဖြင့်၊ ကောလာဟလများသည် မှတ်ချက တစ်ခု သို့မဟုတ် နှစ်ခု၊ သို့မဟုတ် မှတ်ချက် အနည်းငယ်မျှသာ ဖြစ်ကြသည်၊ ၎င်းတကို ကြောက်ရွံ့ရန် မလုံလောက်ဘဲ၊ ကြောက်ရွံ့စရာမရှိပေ။ ကြောက်ရွံ့ရန်အရာမှာ အခြေအနေနှင့်မကိုက်ညီဘဲ ထုတ်နှုတ်ကိုးကားထားသော သမ္မာကျမ်းစာ သို့မဟုတ် သမ္မာတရားအပေါ် အခြေခံ၍ ကောက်ချက်ဆွဲသော ကောလာဟလများ ဖြစ်သည်။ ဤသည်မှာ လူတို့ကို အထင်အမြင်မှားစေရန် အတတ်နိုင်ဆုံးသော အရာ ဖြစ်သည်၊ ၎င်းမှာ လူတို့၏ စိတ်ကို အများဆုံး နှောင့်ယှက်သောအရာ ဖြစ်သည်။ ၎င်းသည် ပိုင်းခြားသိမြင်မှု မရှိသော လူတို့ကို ခလုတ်တိုက်လဲကျစေမည်။ သမ္မာတရားကို နားလည်သောသူတို့သာလျှင် ထိုသို့သော အထင်အမြင်မှားစေသည့် နတ်ဆိုးဆန်သော စကားကို ပိုင်းခြားသိမြင်နိုင်သည်။ ဥပမာအားဖြင့်၊ အချို့သောသူတို့သည် ဘုရားသခင်သည် ဤလူအမျိုးအစားကို ချစ်တော်မူပြီး ထိုအမျိုးအစားကို မချစ်၊ ဘုရားသခင်သည် ဤလူအမျိုးအစားကို ကယ်တင်တော်မူပြီး ထိုအမျိုးအစားကို မကယ်တင်၊ ဤလူအမျိုးအစားသည် ဘုရားသခင်၏ ဖယ်ရှားရှင်းလင်းခြင်းကို ခံရပြီး၊ ထိုအမျိုးအစားသည် ဘုရားသခင်အတွက် ဘာမျှ အဓိပ္ပာယ်မရှိ စသည်ဖြင့် ပြောဆိုရန် အခြေခံအဖြစ် အသုံးပြုရန် ဘုရားသခင်၏ နှုတ်ကပတ်တော်အချို့ကို ရှာဖွေကြသည်။ ဤပြောဆိုချက်များသည် ကောက်ချက်များ မဟုတ်ကြပါလော။ ဤကောက်ချက်များသည် အမှန်စင်စစ် ဘုရားသခင်၏ နှုတ်ကပတ်တော်များနှင့် မကိုက်ညီကြပေ။ သူတို့ ရှာဖွေသော အခြေခံအချက်များသည် အမှန်တကယ်တွင် အခြေအနေနှင့်မကိုက်ညီဘဲ ထုတ်နှုတ်ကိုးကားထားခြင်း ဖြစ်သည်၊ ၎င်းတို့သည် ကွဲပြားသော အခြေအနေများနှင့် သက်ဆိုင်ပြီး ၎င်းတို့သည် ကွဲပြားသော ပြောဆိုချက်များ ဖြစ်ကြသည်။ ဤသည်မှာ လုံးဝ မှားယွင်းသော အနက်ဖွင့်ဆိုခြင်း ဖြစ်သည်။ သူတို့သည် အနှစ်သာရကို ထွင်းဖောက်မမြင်ကြဘဲ၊ စည်းမျဉ်းများကို စိတ်ကူးပေါက်သလိုအသုံးချကြသည်။ သို့သော် ပိုင်းခြားသိမြင်မှု မရှိသောသူတို့သည် ဤမှားယွင်းပြီး အဓိပ္ပာယ်မဲ့သော အဆိုများကို ကြားပြီးနောက် အဆိပ်သင့်ပြီး အထင်အမြင်မှားစေခြင်းကို ခံကြရကာ၊ သူတို့၏ စိတ်နှလုံးထဲ၌ အပျက်သဘောဆောင်လာကြပြီး၊ ပြောဆိုခဲ့သောအရာသည် ဘုရားသခင်၏ နှုတ်ကပတ်တော်များကို အခြေခံသောကြောင့်၊ ၎င်းသည် တိကျရမည်ဟု ထင်မှတ်ကြသည်။ သူတို့သည် ဤမှားယွင်းပြီး အဓိပ္ပာယ်မဲ့သော အဆိုများထဲမှ ချို့ယွင်းချက်များကို ရှာဖွေရန် ဘုရားသခင်၏ နှုတ်ကပတ်တော်များကို နောက်ပိုင်းတွင် ဂရုတစိုက် မဖတ်ရှုကြဘဲ၊ ထိုအစား ၎င်းတို့သည် မှန်ကန်သည်ဟု အပြည့်အဝ ယုံကြည်ကြသည်။ သူတို့သည် အထင်အမြင်မှားစေခြင်းကို ခံနေကြရသည် မဟုတ်လော။ အကယ်၍ သမ္မာတရားကို နားလည်သော မည်သူမျှ သူတို့နှင့် မိတ်သဟာယမဖွဲ့ပါက၊ ၎င်းသည် အလွန် အန္တရာယ်ရှိသည်။ အနည်းဆုံးအားဖြင့်၊ ဤလူများသည် ခြောက်လမှ တစ်နှစ်အထိ အပျက်သဘောဆောင်နိုင်သည်၊ ၎င်းသည် သူတို့၏ အသက်ဝင်ရောက်မှုကို နှောင့်နှေးကြန့်ကြာစေရုံသာမက၊ အကယ်၍ သူတို့သည် ဆုတ်ခွာပြီး ယုံကြည်ခြင်းကို စွန့်လွှတ်ပါက၊ သူတို့သည် လုံးဝ ပျက်စီးသွားမည်ဖြစ်ပြီး ဘုရားသခင်၏ ကယ်တင်ခြင်းကို လုံးလုံး ဆုံးရှုံးသွားပေမည်။ ထို့ကြောင့်၊ သမ္မာတရားကို နားမလည်သော ဝိညာဉ်ရင့်ကျက်မှု နည်းပါးသည့် လူတို့သည် စာတန်၏ အထင်အမြင်မှားစေခြင်းကို ခံရမည့် ကြီးမားသော အန္တရာယ်၌ ရှိနေကြသည်။ သမ္မာတရားကို နားလည်သောသူတို့သာလျှင် ဘေးကင်းပြီး တည်ငြိမ်ကြသည်။ အကယ်၍ တစ်နေ့တွင် သင်သည် လူတို့ကို အထင်အမြင်မှားစေရန် ကောလာဟလများ ဖြန့်ဝေနေသော တစ်စုံတစ်ဦးနှင့် အမှန်တကယ် ကြုံတွေ့ပါက၊ အထိရောက်ဆုံးသော နည်းလမ်းမှာ မိတ်သဟာယဖွဲ့ရန် သမ္မာတရားကို နားလည်သော တစ်စုံတစ်ဦးကို လျင်မြန်စွာ ရှာဖွေရန် ဖြစ်သည်။ ထိုသို့မှသာ သင်သည် ဤအခြေအနေမှ ကယ်တင်ခံရနိုင်မည် ဖြစ်သည်။ စည်းမျဉ်းများကို မျက်စိမှိတ် အသုံးချသော ဝိညာဉ်ရေးရာ နားလည်သဘောပေါက်မှု မရှိသူတို့ထံမှ အကူအညီကို ရှာဖွေခြင်းသည် ပြဿနာကို ဖြေရှင်းရန် ပျက်ကွက်ရုံသာမက သင့်ကို ပို၍ အထင်အမြင်မှားစေလိမ့်မည်။ သို့ဖြစ်၍၊ အထင်အမြင်မှားစေခြင်းကို ခံရခြင်းသည် ဘာသာတရား၌သာ ဖြစ်ပျက်သော တစ်စုံတစ်ရာ မဟုတ်ပေ။ သင်သည် ဘုရားသခင်ကို ယုံကြည်ပြီး အသင်းတော် အသက်တာကို အသက်ရှင်လျှင်ပင်၊ အကယ်၍ သင်သည် သမ္မာတရားကို မလိုက်စားပါက၊ သင်သည် အထင်အမြင်မှားစေခြင်းကို အလွယ်တကူ ခံရဆဲ ဖြစ်နိုင်ပါသည်။ သင်သည် သုံးနှစ်မှ ငါးနှစ်၊ သို့မဟုတ် ခုနစ်နှစ်မှ ရှစ်နှစ်အထိ ယုံကြည်ခဲ့ပြီးလျှင်ပင်၊ အကယ်၍ သင်သည် သမ္မာတရားကို မရရှိသေးပါက၊ သင်သည် အထင်အမြင်မှားစေခြင်းကို ခံရမည့် အန္တရာယ်၌ ရှိနေဆဲ ဖြစ်သည်၊ အထူးသဖြင့်၊ အယူအဆများ မကြာခဏ ရှိတတ်ပြီး မကြာခဏ အပျက်သဘောဆောင်တတ်သောသူတို့သည် အထင်အမြင်မှားစေခြင်းကို ခံရရန် အဖြစ်နိုင်ဆုံး ဖြစ်ကြပြီး မည်သည့်အချိန်၌မဆို ဘုရားသခင်ကို သစ္စာဖောက်နိုင်ကြသည်။ အကြောင်းမှာ စာတန်သည် မျိုချရန် လူတို့ကို ရှာဖွေလျက်၊ ဟောက်သော ခြင်္သေ့ကဲ့သို့ မြေကြီးပေါ် လှည့်လည်သောကြောင့် ဖြစ်သည်၊ ဤသည်မှာ အမှန်တရားတစ်ခု ဖြစ်သည်။ ဤစာတန်ကား မည်သူနည်း။ ၎င်းမှာ သမ္မာတရားကို အလွန်အမင်း မနှစ်မြို့ပြီး သမ္မာတရားကို မုန်းတီးသောသူအားလုံး ဖြစ်သည်၊ အန္တိခရစ်များ၊ အယောင်ဆောင်ခေါင်းဆောငများ၊ ထအဓိပ္ပာယ်ရှိသောသူများနှင့် အခြားသူတို့ကို အထင်အမြင်မှားစေသောသူများ အပါအဝင် ဖြစ်သည်၊ သူတို့အားလုံးသည် စာတန်များ ဖြစ်ကြသည်။ ဤလူများသည် နေရာတိုင်း၌ လှည့်လည်ကြပြီး၊ သူတို့ သွားလေရာရာ၌ ဘုရားသခင် ရွေးချယ်ထားသောသူများကို အထင်အမြင်မှားစေပြီး နှောင့်ယှက်ကြသည်၊ သို့ဖြစ်၍ သူတို့အားလုံးသည် ဘုရားသခင်ကို အတိုက်အခံပြုသော နတ်ဆိုးများ ဖြစ်ကြသည်။ ဘုရားသခင် ရွေးချယ်ထားသောသူများသည် သူတို့ အထင်အမြင်မှားစေခြင်းကို မခံရဘဲ ခိုင်မာစွာ ရပ်တည်နိုင်ကြဖို့ သေချာစေရန် အထူးသဖြင့် သတိဝီရိယရှိသင့်သည်။

အသင်းတော်၌ အချို့သော ယုံကြည်သူအသစ်များ သို့မဟုတ် ဘုရားသခင်၏ နှုတ်ကပတ်တော်များကို နားလည်နိုင်စွမ်းမရှိသည့် အစွမ်းအစ အလွန်ညံ့ဖျင်းသူများသည် အမျိုးမျိုးသော ကောလာဟလများ၏ အထင်အမြင်မှားစေခြင်း၊ လွှမ်းမိုးခြင်းနှင့် နှောင့်ယှက်ခြင်းတို့ကို မကြာခဏ ခံကြရသည်မှာ ငြင်းမရနိုင်ပေ။ ကောလာဟလများကို လုပ်ကြံဖန်တီးသူများသည် သာမန်ကာလျှံကာ ကောက်ချက်တစ်ခုဖြင့် လူတစ်စုကို အလွယ်တကူ ဆွဲချနိုင်သည်။ ၎င်းတို့ မဆင်မခြင် ရှေ့နောက်မစဉ်းစားဘဲ ပြောဆိုလိုက်သည့် စကားလုံးများနှင့် ပြောဆိုချက်များသည် အချို့လူတို့ကို အပျက်သဘောဆောင်စေကာ အားနည်းစေပြီး မိမိတို့၏ တာဝန်ကို ထမ်းဆောင်လိုစိတ်မရှိဖြစ်စေနိုင်ပေ။ ဘုရားအိမ်တော်က ခေါ်သည့်အခါ ဤလူတို့သည် ငြင်းပယ်ရန်နှင့် ရှောင်လွှဲရန် အမျိုးမျိုးသော အကြောင်းပြချက်များနှင့် ဆင်ခြေများကို ရှာဖွေလျက် ကြောက်ရွံ့မှုများဖြင့် ပြည့်နေကြသည်။ သိသာထင်ရှားစွာပင် အသင်းတော်၌ ကောလာဟလများကို လုပ်ကြံဖန်တီးသူတို့သည် မည်သည့်အခန်းကဏ္ဍတွင် ပါဝင်လုပ်ဆောင်ကြသနည်း။ ၎င်းတို့သည် သေချာပေါက် စာတန်၏ အစေခံများအဖြစ် ပြုမူကြပေသည်။ ဥပမာအားဖြင့် အချို့လူများက “သင်သည် သင်၏ တာဝန်ကို ထမ်းဆောင်သည့်အခါ အရန်အစီအစဉ်တစ်ခု ရှိရန် လိုအပ်သည်။ ဘုရားအိမ်တော်က သင့်ကို တာဝန်တစ်ခု ထမ်းဆောင်ရန် ခေါ်ပြီး သင်က ကောင်းစွာမထမ်းဆောင်လျှင် ဘုရားအိမ်တော်က သင့်ကို အချိန်မရွေး အသုံးမပြုတော့ဘဲ နေနိုင်သည်။ ထိုအချိန်တွင် သင်အိမ်ပြန်သွားပါက သင်သည် အဆင်ပြေဖို့ ခက်ခဲလိမ့်မည်။ ထိုအခါ သင့်ကို မည်သူကမျှ ထောက်ပံ့မည် မဟုတ်ပါ”ဟု ပြောဆိုကြသည်။ ဤစကားသည် “ကြည်နူးအားရဖွယ်”ဖြစ်ပုံရသည် မဟုတ်လော။ ယင်းသည် လူ့ခံစားချက်များနှင့် ကိုက်ညီပြီး အတော်ပင် ချစ်ခင်ကာ စာနာတတ်ပုံရသော်လည်း ဤစကားများထဲတွင် ဘုရားသခင်၏ စိတ်နှလုံးကို ထောက်ထားခြင်း တစ်ခုတလေကို သင်တွေ့ရှိသလော။ ယင်းတို့သည် လူတို့အား အားပေးမှု၊ ထောက်ပံ့ပေးခြင်း၊ အကူအညီ သို့မဟုတ် ခွန်အားပေးခြင်း တစ်ခုတလေကို ပေးသလော။ (မပေးပါ။) လူတို့အား အရန်အစီအစဉ်တစ်ခု ပြင်ဆင်ရန် ပြောခြင်းသည် ထိုလူတို့ကို ထိန်းချုပ်ထားခြင်းဖြစ်သည် မဟုတ်လော။ ဤအရာအားဖြင့် ၎င်းတို့သည် မည်သည့်အရာကို ဆိုလိုသနည်း။ “သင်သည် သတိရှိရမည်၊ ဘုရားသခင်က မျက်နှာလွှဲခဲပစ် လုပ်ကောင်း လုပ်နိုင်သည်”ဟူ၍ ဖြစ်သည်။ ဤသည်မှာ ၎င်းတို့က လူတို့ထဲတွင် စိုက်ပျိုးသည့် အဆိပ်အတောက် ဖြစ်သည်။ ဤအရာကို ကြားပြီးနောက် လူတို့က “မှန်ပေသည်၊ ကျွန်ုပ်သည် အဘယ်သို့ဖြစ်ပြီး ဤမျှ မိုက်မဲနိုင်ရသနည်း။ ကျွန်ုပ်၏အိမ်ကို ကျွန်ုပ် ရောင်းလုနီးပါးဖြစ်ခဲ့သည်။ ကျွန်ုပ်၏ တာဝန်ကို ကောင်းစွာမထမ်းဆောင်သည့်အပြင် ဖြုတ်ချခံရလျှင် ပြန်သွားရန် အိမ်တစ်လုံးပင် ရှိတော့မည် မဟုတ်ပါ။ ကံကောင်းထောက်မ၍ သူတို့က ကျွန်ုပ်ကို သတိပေးခဲ့သည်။ မဟုတ်လျှင် မိုက်မဲသောအရာတစ်ခုကို ကျွန်ုပ် လုပ်မိပေမည်”ဟု စဉ်းစားကြသည်။ အလွန် “ကြင်နာသော” သတိပေးချက်ပါတကား။ သို့သော် ယင်းထဲတွင် အဆိပ်အတောက် အတော်များများရှိပြီး ယင်းသည် နက်ရှိုင်းလှသည်တကား။ သင်တို့သည် ထိုသို့သော ကောလာဟလများကို ကြားဖူးသလော။ ၎င်းတို့သည် အင်မတန် ကြီးမားသော “ချစ်ခြင်းမေတ္တာ”ဖြင့် လူတို့အပေါ် အလွန်ကောင်းပုံရသည်၊ အလွန်ထောက်ထားတတ်ပုံရသည်၊ ဤလူတို့သည် ၎င်းတို့ စကားပြောဆိုသည့်သူများနှင့် ဆွေမျိုးများလည်း မဟုတ်သကဲ့သို့ မိတ်ဆွေများလည်း မဟုတ်ပေ။ ၎င်းတို့အကြားတွင် မည်သည့်သွေးသားတော်စပ်မှုမျှ မရှိပေ။ ၎င်းတို့အားလုံးသည် ဘုရားသခင်ကို ယုံကြည်သောကြောင့်သာ ဤလူတို့သည် ၎င်းတို့ စကားပြောဆိုသည့်သူများအပေါ် ထိုမျှကြီးမားသော “ချစ်ခြင်းမေတ္တာ” ရှိနိုင်ခြင်း ဖြစ်သည်။ လူတို့က “ဤသည်မှာ အမှန်ပင် ဘုရားသခင်၏ ကွယ်ကာခြင်း ဖြစ်သည်တကား။ သို့ဆိုလျှင် ကျွန်ုပ်သည် အမှုအရာများကို ဦးစွာ သေချာစဉ်းစားခြင်းက ပိုကောင်းမည်။ ကျွန်ုပ်သည် ကျွန်ုပ်၏ တာဝန်ကို သွားထမ်းဆောင်သည့်အခါ အမြဲတစေ ဝတ်ကျေတမ်းကျေဖြစ်နေလျှင်၊ ကျွန်ုပ် နှင်ထုတ်ခံရလျှင် မည်သည့်အရာ လုပ်ရမည်နည်း။ သို့ဖြစ်၍ ကျွန်ုပ်၏ တာဝန်ကို ထမ်းဆောင်သည့်အခါ ကျွန်ုပ် သတိထားရန် လိုအပ်သည်။ ကျွန်ုပ်ကို အမြင်ကောင်းစေမည့် အလုပ်ကို ပို၍လုပ်ဆောင်သင့်သည်၊ အမှားများလုပ်မိခြင်းကို ရှောင်ရှားသင့်ပြီး အမှားများလုပ်မိလျှင်ပင် အခြားသူများကို သိခွင့်ပေး၍မရပါ။ ထိုနည်းအားဖြင့် ကျွန်ုပ်သည် နှင်ထုတ်ခံရမည်မဟုတ်၊ မှန်သလော။ ကျွန်ုပ် နှင်ထုတ်ခံရလျှင်ပင် ကိစ္စမရှိပါ။ ကျွန်ုပ်တွင် အရန်အစီအစဉ်တစ်ခု ရှိသည်၊ စုဆောင်းငွေများရှိပြီး ကျွန်ုပ်၏အိမ် ရှိနေသေးသည်။ ဘုရားသခင်သည် လူတို့၏ ခံစားချက်များကို မထောက်ထားသည့်အပြင် ဇာတိပကတိဆိုင်ရာ ခံစားချက်များဖြင့် မလုပ်ဆောင်ခြင်းသာ ဖြစ်သည် မဟုတ်လော။ မည်သို့ပင်ဖြစ်စေ ကြောက်ရွံ့စရာ အဘယ်အရာရှိသနည်း။ လူတို့သည် မိမိတို့၏ ခံစားချက်များအတိုင်း လုပ်ဆောင်ကြသည်၊ လူ့လောကတွင် နေရာတိုင်း၌ ချစ်ခြင်းမေတ္တာ ရှိသည်တကား”ဟု တွေးထင်ကြသည်။ ဤ“ကြည်နူးအာရဖွယ်” ပြောဆိုချက်တစ်ခုသည် လူတို့အကြားတွင် “ခင်မင်ရင်းနှီးမှု”ကို ဖန်တီးပေးသော်လည်း ယင်းက ဘုရားသခင်ကို မည်သည့်နေရာတွင် ထားသနည်း။ ယင်းက ဘုရားသခင်ကို တတိယဦးစားပေး သို့မဟုတ် စတုတ္ထဦးစားပေး ဖြစ်စေသည်၊ ဘုရားသခင်သည် မယုံကြည်ထိုက်သူဖြစ်ပြီး လူတို့သာလျှင် ယုံကြည်ထိုက်သူများဖြစ်သည့်အလား၊ လူတို့သာလျှင် အခြားသူများကို ထောက်ထားတတ်သည့်အလား ဘုရားသခင်ကို အပြင်လူတစ်ဦး ဖြစ်စေသည်။ ဤပြောဆိုချက်တစ်ခုသည် ထိုသို့သော သိသာထင်ရှားသည့် အကျိုးသက်ရောက်မှုတစ်ခုကို ဖြစ်ပေါ်စေသည်၊ ယင်းမှာ အလွန် “အချိန်ကိုက်” ဖြစ်သည်တကား။ သင်တို့သည် ထိုသို့သော စကားများကို ကြားရခြင်းအား နှစ်သက်သလော။ ၎င်းတို့၏ စကားများထဲတွင် မလိုမုန်းထားမှု ဖုံးကွယ်ထားသည်ကို သင်တို့သိသော်လည်း တစ်စုံတစ်ဦးက သင့်ကို အရိပ်အမြွက်ပြနိုင်ရန်၊ သင့်ကို ကူညီနိုင်ရန်၊ ရှေ့တွင် မည်သည့်အရာရှိသည်ကို သင်မသိသည့်အခါ ထိုနေရာသို့ ရောက်ဖူးသောသူတစ်ဦးထံမှ သတိပေးစကားတစ်ခုကို သင့်အား ပေးနိုင်ရန်၊ သင့်အား ရင်ထဲမှစကားတစ်ခွန်း ပြောနိုင်ရန် သင်တို့ မျှော်လင့်နေဆဲဖြစ်သည်။ ဤပြောချက်သည် အလွန် “အရေးပါ” လှသည်၊ အလွန် “အရေးကြီး” လှသည်တကား။ ဤသည်မှာ ၎င်းတို့၏ စကားများကို လုံးလုံးလျားလျား ယုံကြည်လက်ခံနေခြင်း မဟုတ်လော။ ဤကောလာဟလကို လုပ်ကြံဖန်တီးသူ၏ “မဆင်မခြင်” ပြောသော စကားများသည် လူများကို စည်းရုံးသိမ်းသွင်းပြီး ဘုရားသခင်ကို သစ္စာဖောက်ပြီးဖြစ်သည်။ ဤလုပ်ဆောင်ချက်သည် မည်သို့ရှိသနည်း။ ယင်းမှာ လျောက်ပတ်သလော။ (မလျောက်ပတ်ပါ။) ဤသူသည် မည်သည့် လူစားမျိုးဖြစ်သည်ဟု သင်တို့ ပြောမည်နည်း။ လူတို့၏ အမြင်တွင် ၎င်းသည် လူကောင်းတစ်ဦး၊ ကြင်နာတတ်သူတစ်ဦး ဖြစ်သော်လည်း သမ္မာတရားကို နားလည်သောသူတို့၏ အမြင်တွင် ဤသူသည် နားဝေတိမ်တောင်ဖြစ်သူတစ်ဦး ဖြစ်သည်။ ၎င်းတို့၏ လုပ်ဆောင်ချက်များနှင့် အပြုအမူများမှ အကဲဖြတ်ရသော် ၎င်းတို့သည် စာတန်၏ အစေခံတစ်ဦးအဖြစ် လုံးလုံးလျားလျား ပြုမူကြသည်၊ ၎င်းတို့သည် အစစ်အမှန် နတ်ဆိုးတစ်ကောင် ဖြစ်သည်။ ဤသို့ပြောခြင်းသည် တိကျမှန်ကန်သလော။ (တိကျမှန်ကန်ပါသည်။) အလွန် တိကျမှန်ကန်သည်တကား။ ယင်းမှာ အနည်းငယ်မျှပင် မလွဲချော်ပေ။ ၎င်းတို့သည် ဘုရားသခင်ကို သတိထားရှောင်ရန်၊ ဘုရားသခင်ကို ဆန့်ကျင်ရန် လူတိုင်းကို စည်းရုံးပြီး လူတို့ကို တည်ဆောက်ပေးနိုင်သည့် စကားတစ်ခွန်းကိုမျှ မပြောဆိုကြပေ။ အဘယ်ကြောင့် ၎င်းတို့ မပြောဆိုသနည်း။ အဘယ်ကြောင့်ဆိုသော် ၎င်းတို့၏ စိတ်နှလုံးသည် ဘုရားသခင်အပေါ် ရန်လိုမှုနှင့် အမုန်းတရားတို့ဖြင့် ပြည့်နေသောကြောင့် ဖြစ်သည်၊ ၎င်းတို့၏ သဘာဝအနှစ်သာရသည် စာတန်၏ သဘာဝအနှစ်သာရဖြစ်ပြီး ၎င်းတို့သည် ပင်ကိုအားဖြင့် ဘုရားသခင်ကို အတိုက်အခံလုပ်ကာ ဆန့်ကျင်ဘက်တွင် ရပ်တည်ကြသည်။ အချို့လူများက “သူတို့သည် ပင်ကိုအားဖြင့် ဘုရားသခင်ကို ဆန့်ကျင်ဘက်တွင် ရပ်တည်ကြသည်၊ သို့ဆိုလျှင် အဘယ်ကြောင့် ၎င်းတို့သည် ဘုရားသခင်နောက် လိုက်နေကြသေးသနည်း”ဟု ပြောဆိုကြသည်။ ကောင်းချီးမင်္ဂလာများ ရရှိရန် ဖြစ်သည်။ ၎င်းတို့သည် ဘုရားအိမ်တော်မှ ကောင်းချီးပေးခြင်းခံရသည့် ရလဒ်ကို အချောင်ရယူလိုကြသော်လည်း မည်သည့်အဖိုးအခကိုမျှ ပေးလိုခြင်း သို့မဟုတ် သမ္မာတရားကို လိုက်စားလိုခြင်း မရှိကြပေ။ ၎င်းတို့သည် ဘုရားသခင်ကို အရိုအသေတန်လိုသည်၊ ဘုရားသခင် ရွေးချယ်ထားသောလူတို့ကို နှောင့်ယှက်လိုပြီး ထိုသူတို့ကို ဘုရားသခင်နှင့် ခပ်ကင်းကင်းနေစေကာ ဘုရားသခင်ကို သစ္စာဖောက်စေလိုကြသည်။ ထိုသို့သောလူသည် ဧကန် အစစ်အမှန် နတ်ဆိုးတစ်ကောင် ဖြစ်သည်။ သို့သော် အချို့သော မိုက်မဲသည့်လူများသည် ထိုသို့သောလူတို့၏ နတ်ဆိုးဆန်သော မျက်နှာများကို အမြဲတစေ ထိုးထွင်းမမြင်နိုင်ကြသည့်အပြင် သတိမမူနိုင်ကြပေ။ ဤလူတို့ပြောဆိုသည့် လူ့အယူအဆများနှင့်လည်းကောင်း၊ ဇာတိပကတိဆိုင်ရာ ခံစားချက်များ၏ လိုအပ်ချက်များနှင့်လည်းကောင်း ကိုက်ညီသော နတ်ဆိုးဆန်သော စကားများအားလုံးကို ၎င်းတို့ လက်ခံနိုင်သည်။ ဤလူတို့၏ အထင်အမြင်မှားစေခြင်းအောက်တွင် ၎င်းတို့သည် ဘုရားသခင်ကို အချိန်မရွေး သစ္စာဖောက်ပြီး ငြင်းပယ်နိုင်သည်။ ၎င်းတို့သည် သူ့ကို မငြင်းပယ်လိုလျှင်ပင် ယင်းမှာ ၎င်းတို့၏ ထိန်းချုပ်မှုထက် ကျော်လွန်နေသည်။ စာတန်၊ နတ်ဆိုးများနှင့် စာတန်၏ အစေခံများသည် အလွန်ပင် မသိမသာဒုက္ခပေးတတ်ပြီး လှည့်ဖြားတတ်ကြသည်တကား။ ၎င်းတို့ကိုယ်တိုင်သည် ဘုရားသခင်ကို အတိုက်အခံလုပ်ပြီး သူ့ကို ဆန့်ကျင်လျက် ရပ်တည်ကြသည်၊ ၎င်းတို့သည် သမ္မာတရားကို စက်ဆုပ်ပြီး လက်မခံကြသည့်အပြင် ပိုများသောလူတို့အား ဘုရားသခင်နောက်လိုက်ခြင်းနှင့် သမ္မာတရားကို လိုက်စားခြင်းတို့မှပင် တားဆီးလိုကြသည်။ ဘုရားအိမ်တော်၌ ဤလူတို့သည် စာတန်အတွက် စကားပြောဆိုကာ ပြုမူလျက် စာတန်၏ တန်ဆာပလာဖြစ်ခြင်းဟူသည့် အခန်းကဏ္ဍမှ ပါဝင်ကြသည်။ ၎င်းတို့သည် လူတို့အား ပိုင်းခြားသိမြင်နိုင်စွမ်း၌ ကြီးထွားလာစေရန် အထူးအသုံးပြုခံရသည့် အဖြည့်ခံများအဖြစ် အစေခံကြသည်။ သို့ဖြစ်၍ ၎င်းတို့ပြောဆိုသည့် အမှုအရာများစွာသည် အပေါ်ယံအားဖြင့် အလွန်အမင်း ပြဿနာရှိပုံမရပေ။ ၎င်းတို့သည် ဘုရားသခင်၏ နှုတ်ကပတ်တော်များထဲတွင် သက်သေအထောက်အထားအချို့နှင့် ဆိုရိုးစကားအချို့ကို ရှာဖွေလျက် ဘုရားသခင်၏ နှုတ်ကပတ်တော်များကို မကြာခဏ ကိုးကားကြပြီး ထို့နောက်တွင် ၎င်းတို့ပြောဆိုသည့်အရာသည် ဘုရားသခင်၏ နှုတ်ကပတ်တော်များနှင့် အလွန်ကိုက်ညီပုံပေါက်စေလျက် အချို့သော တန်ဆာဆင်မှုများကို ဖြည့်စွက်ကြသည်။ သို့သော် အချက်တစ်ချက်မှာ သေချာသည်။ ၎င်းတို့ပြောဆိုသည့်အရာသည် သမ္မာတရားနှင့် ဆန့်ကျင်နေသည်။ သင်သည် ၎င်းတို့ပြောဆိုသည့်အရာကို ကြားသည့်အခါ မှန်ကန်သည်ဟု ထင်ကောင်းထင်ရနိုင်သော်လည်း ယင်းကို ဘုရားသခင်၏ နှုတ်ကပတ်တော်များနှင့် သေချာနှိုင်းယှဉ်ကြည့်လျှင် ယင်းသည် အခြေခံအားဖြင့် သမ္မာတရားနှင့် မကိုက်ညီကြောင်းကို သင် ပိုင်းခြားသိမြင်နိုင်သည်။ ၎င်းတို့ပြောဆိုသည့် ထိုဟုတ်မှန်သယောင်ရှိသော်လည်း စင်စစ်မှားနေသော စကားများအားလုံးသည် စာတန်ထံမှ လာပေသည်။ ၎င်းတို့သည် ဘုရားသခင်ကို စမ်းသပ်နေကြသည်၊ ဘုရားသခင်၏ နှုတ်ကပတ်တော်များအတွင်းမှ နိုင်ကွက်ရရန် ကြိုးစားနေကြသည်၊ ဘုရားသခင်ကို ပြစ်တင်ရှုတ်ချရန်နှင့် ဘုရားသခင် ရွေးချယ်ထားသောလူတို့ကို အထင်အမြင်မှားစေရန် ဘုရားသခင်၏ နှုတ်ကပတ်တော်များကို တလွဲအဓိပ္ပာယ်ကောက်ကာ ထိုလူတို့ကို ဘုရားသခင်နှင့်ပတ်သက်၍ ထင်ကြေးပေးစေခြင်း၊ အထင်လွဲမှားစေခြင်း၊ သစ္စာဖောက်စေခြင်းနှင့် ငြင်းပယ်စေခြင်း စသည်တို့ကို ဖြစ်စေသည်။ ထို့ကြောင့် အန္တိခရစ်များနှင့် ဆိုးယုတ်သောလူများအပြင် အခြားသူများကို အထင်အမြင်မှားစေရန် ကောလာဟလများကို လုပ်ကြံဖန်တီးသူများသည်လည်း အသင်းတော်၌ ပိုင်းခြားသိမြင်သင့်သည့်၊ သတိထားကာ ဖယ်ထုတ်သင့်သည့် လူအမျိုးအစားတစ်ရပ် ဖြစ်သည်။

စ။ အခြေအမြစ်မရှိသော ကောလာဟလများ ဖြန့်ဝေသူတို့ကို ပိုင်းခြားသိမြင်ခြင်းနှင့် ၎င်းတို့ကို ကိုင်တွယ်ခြင်းအတွက် စည်းမျဉ်းများ

အခြားသူတို့ကို အထင်အမြင်မှားစေရန် ကောလာဟလများ ဖန်တီးသော အသင်းတော်အတွင်းရှိ ထိုသူတို့ကို ငါတို့ မည်သို့ ပိုင်းခြားသိမြင်သင့်သနည်း။ ပထမဦးစွာ၊ ကောလာဟလများ ဖန်တီးသောသူတို့သည် သမ္မာတရားကို လုံးဝ မလိုက်စားကြပေ၊ သူတို့သည် ၎င်းကို အလွန်အမင်း မနှစ်မြို့ကြပေ။ ထို့အပြင်၊ သူတို့သည် နတ်ဆိုးဆန်သော စကားအမျိုးမျိုးနှင့် အဓိပ္ပာယ်မဲ့သော ပြောဆိုချက်များကို မကြာခဏ ဖန်တီးကြပြီး၊ ဝိညာဉ်ရင့်ကျက်မှု နည်းပါးသော၊ တိမ်သောအခြေခအုတ်မြစ်ရှိသော၊ သမ္မာတရားကို နားမလည်သော ညီအစ်ကိုမောင်နှမအချို့ကို အထင်အမြင်မှားစေရန်နှင့် ဆွဲဆောင်ရန် ၎င်းတို့ကို အသုံးပြုကြသည်။ သူတို့ ရရှိသော အကျိုးသက်ရောက်မှုမှာ အသင်းတော် အသက်တာ၏ ပုံမှန် အစီအစဉ်ကို နှောင့်ယှက်ခြင်းနှင့် ပျက်စီးစေခြင်း၊ လူတို့၏ ပုံမှန် လိုက်စားမှုကို နှောင့်ယှက်ပြီး သူတို့ကို မှန်ကန်သော လမ်းခရီးမှ လမ်းလွဲစေခြင်း၊ လူတို့ကို အပျက်သဘောဆောင်ပြီး အားနည်းစေခြင်း၊ သူတို့၏ တာဝန်များကို စွန့်လွှတ်ပြီး ဘုရားသခင်ကို ယုံကြည်ခြင်းကို စွန့်ပယ်သည်အထိပင် ဖြစ်စေခြင်း ဖြစ်သည်၊ ဤသည်က သူတို့ကို သာ၍ပင် ပျော်ရွှင်စေသည်။ ထို့ကြောင့်၊ ကောလာဟလများ ဖန်တီးသောသူတို့ကို စာတန်၏ အစေခံများဟု ခေါ်ဆိုခြင်းသည် လုံးဝ တိကျသော ဖော်ပြချက် ဖြစ်သည်၊ ဤသည်မှာ ထိုသို့သော လူတို့၏ စစ်မှန်သော မျက်နှာနှင့် အနှစ်သာရ ဖြစ်ပြီး၊ ပိုင်းခြားသိမြင်ရန် လွယ်ကူသည်။ အချို့သောသူတို့၌ အနည်းငယ် ဆင်ခြင်တုံတရား ရှိသည်၊ သူတို့သည် သမ္မာတရားကို ကိုယ်တိုင် မချစ်မြတ်နိုးသော်လည်း၊ သူတို့သည် အခြားသူတို့ သမ္မာတရားကို မည်သို့ လိုက်စားသည်ကို ထင်မြင်ယူဆချက်များ မပေး သို့မဟုတ် ဝင်ရောက်စွက်ဖက်ခြင်း မပြုကြပေ။ ဤလူတို့ကို လျစ်လျူရှုနိုင်သည်။ သို့သော် အချို့သောသူတို့သည် သမ္မာတရားကို လိုက်စားသောသူတို့ကို မနာလိုဖြစ်ပြီး မုန်းတီးကြသည်၊ သူတို့သည် အချို့သော ရည်ရွယ်ချက်များကို သိုထားလျက် သူတို့ကို အစဉ်သဖြင့် တရားစီရင်ပြီး တိုက်ခိုက်ကြသည်၊ သူတို့ကို ပြစ်တင်ရှုတ်ချရန် ်ခုတုံးပင်လုပ်ကြသည်။ ထိုသို့သော လူတို့ကို သတိထားသင့်သည်။ ဤလူတို့ ဆိုသောစကားသည် အလွန်ပင် မှန်ကန်သည်၊ ကျိုးကြောင်းဆီလျော်သည်၊ ဘုရားသခင်၏ နှုတ်ကပတ်တော်များ၏ တိုက်ရိုက်အဓိပ္ပာယ်နှင့် ကိုက်ညီသည်ဟု ထင်ရနိုင်သော်လည်း၊ စေ့စပ်သော ပိုင်းခြားသိမြင်မှု ပြုလျှင်၊ ၎င်းသည် များသောအားဖြင့် လိမ်လည်မှုများနှင့် ကောလာဟလများ၊ လုံးဝ အဓိပ္ပာယ်မဲ့သော စကားများ ဖြစ်သည်။ ဤအပေါ်ယံကြည့်ကောင်းသော ကောလာဟလများနှင့် လိမ်လည်မှုများကို ပိုင်းခြားသိမြင်သင့်သည်။ အချို့သောသူများက “ကျွန်ုပ်သည် ဘုရားသခင်ကို အချိန်တိုအတွင်းသာ ယုံကြည်ခဲ့သည်၊ ဘုရားသခင်၏ နှုတ်ကပတ်တော်များကို အနည်းငယ်သာ ဖတ်ရှုခဲ့သည်၊ သမ္မာတရားကိုလည်း နားမလည်ပါ။ ကောလာဟလများနှင့် လိမ်လည်မှုများကို ကျွန်ုပ် မည်သို့ ပိုင်းခြားသိမြင်နိုင်မည်နည်း” ဟု ဆိုကြသည်။ တစ်ခုတည်းသော နည်းလမ်းမှာ၊ ယနေ့မှစ၍၊ ဘုရားသခင်၏ နှုတ်ကပတ်တော်များကို ဖတ်ရှုခြင်းအပေါ် ပို၍ အာရုံစိုက်ရန် နှင့် ဘုရားသခင်၏ နှုတ်ကပတ်တော်များထဲ၌ သမ္မာတရားကို ပို၍ ရှာဖွေရန်၊ ဘုရားသခင်၏ နှုတ်ကပတ်တော်များကို သင်၏ စိတ်နှလုံးထဲ၌ အမြစ်စွဲစေရန် ဖြစ်သည်။ ဘုရားသခင်၏ နှုတ်ကပတ်တော်များ၏ လမ်းညွှန်မှုဖြင့် နှင့် သမ္မာတရားအတိုင်း ကိစ္စရပ်များကို ရှုမြင်ခြင်းဖြင့်၊ သင်၌ ပိုင်းခြားသိမြင်မှု ရှိလိမ့်မည်။ ဤလူများ ဖြန့်ဝေသော ကောလာဟလများသည် သင့်အပေါ် မည်သည့်အကျိုးသက်ရောက်မှုမျှ ရှိတော့မည် မဟုတ်ဘဲ သင်၏ ပုံမှန် လိုက်စားမှုကို နှောင့်ယှက်လိမ့်မည် မဟုတ်ပေ။ သူတို့ မည်သည့် ကောလာဟလများကို ဆွေးနွေးသည်ဖြစ်စေ သို့မဟုတ် မည်သို့သော အဓိပ္ပာယ်မဲ့သော စကားများကို ပြောဆိုသည်ဖြစ်စေ မသက်ဆိုင်ဘဲ၊ သင်သည် ၎င်းကို ကြားပြီးနောက် တုန်လှုပ်ခြင်း ရှမည် မဟုတ်သကဲ့သို့၊ သင်သည် အပျက်သဘောဆောင်ပြီး အားနည်းသွားမည်လည်း မဟုတ်ပေ၊ သို့မဟုတ် ထို့ထက်ပို၍ ဘုရားသခင်အပေါ် မည်သည့် နားလည်မှုလွဲမှားခြင်းများမျှ ရှိတော့မည် မဟုတ်ပေ၊ သင်သည် မှန်ကန်သော လားရာ၌ လိုက်စားခြင်းအပေါ်သာ အာရုံစိုက်ပေမည်။ ဤသည်မှာ သင့်၌ ခုခံနိုင်စွမ်း ရှိသည်ဟု ဆိုလိုသည်။ ထိုသို့သော စာတန်၏ အစေခံများသည် အသင်းတော်အတွင်း၌ မည်သည့် အကျိုးသက်ရောက်မှုမျှ ရှိတော့မည် မဟုတ်ပေ။ ကောလာဟလများကို မည်သို့ ပိုင်းခြားသိမြင်ရမည်ကို သင်ယူရန် ဖြတ်လမ်းမရှိပေ။ တစ်ခုတည်းသော နည်းလမ်းမှာ တရားဒေသနာများကို ပို၍ နားထောင်ရန်၊ ဘုရားသခင်၏ နှုတ်ကပတ်တော်များကို ပို၍ ဖတ်ရှုရန်နှင့် သမ္မာတရားကို ပို၍ မိတ်သဟာယဖွဲ့ရန် ဖြစ်သည်။ သင်သည် သမ္မာတရားကို နားလည်မှု ရရှိသောအခါ၊ သင်၌ ပိုင်းခြားသိမြင်မှု သဘာဝအတိုင်း ရှိလာပေမည်။ ဘုရားသခင်၏ နှုတ်ကပတ်တော်များကို ဖတ်ရှုခြင်းနှင့် သမ္မာတရားကို မိတ်သဟာယဖွဲ့ခြင်း၏ ရည်ရွယ်ချက်မှာ အဘယ်နည်း။ ၎င်းမှာ ဘုရားသခင်၏ နှုတ်ကပတ်တော်များကို ဖတ်ရှုခြင်းမှတစ်ဆင့် သမ္မာတရားကို နားလည်ရန် နှင့် ထိုကောလာဟလများနှင့် မှားယွင်းပြီး အဓိပ္ပာယ်မဲ့သော အဆိုများကို ပိုင်းခြားသိမြင်ရန် ဖြစ်သည်။ အကယ်၍ ထိုကောလာဟလများသည် ဘုရားသခင်၏ နှုတ်ကပတ်တော်များကို ဆန့်ကျင်ပြီး ကွဲလွဲသည်ကို၊ သမ္မာတရားနှင့် လုံးဝ ဆန့်ကျင်ကွဲလွဲနေသည်ကို သင် မြင်တွေ့ပါက၊ ထိုကောလာဟလများသည် သူ့အလိုလို ပြိုကျသွားပေမည်။ အချို့သောသူများက “ကျွန်ုပ်သည် ဘုရားသခင်၏ နှုတ်ကပတ်တော်များကို ဖတ်ရှုရန် ကြိုးပမ်းအားထုတ်ခြင်း မရှိခဲ့ပါ၊ ဘုရားသခင်၏ နှုတ်ကပတ်တော်များထဲရှိ သမ္မာတရားမှာ အတိအကျ အဘယ်အရာဖြစ်သည်ကိုလည်း နားမလည်ပါ။ ကျွန်ုပ်သည် အချက်တစ်ချက်ကိုသာ မှတ်မိသည်။ ကျင့်ကြံပြုမူခြင်း ရှုထောင့်မှကြည့်လျှင်၊ ကျွန်ုပ်သည် လူအုပ်နောက် လိုက်ရမည်။ လူအများစု ပယ်ချသော မည်သည့်အရာကိုမဆို၊ ကျွန်ုပ်လည်း ပယ်ချသည်။ လူအများစု လက်ခံသော မည်သည့်အရာကိုမဆို၊ ကျွန်ုပ်လည်း လက်ခံသည်။ ကျွန်ုပ်သည် လူအုပ်နောက်ကိုသာ လိုက်သည်” ဟု ဆိုကြသည်။ ဤသည်မှာ မှန်ကန်ပါသလော။ (မမှန်ကန်ပါ။) တစ်ခါတစ်ရံ လူအုပ်သည်လည်း မှားယွင်းတတ်ပြီး၊ လူအုပ်နောက် လိုက်ခြင်းသည် သူတို့နှင့်အတူ အမှားများ ပြုလုပ်ခြင်းဟု ဆိုလိုသည်။ သမ္မာတရားကိုနားလည်သူတို့နောက်သို့လိုက်ရန် သင် သင်ယူရမည်။ ဤသည်ကသာ ကောင်းသောနည်းလမ်းတစ်ခုဖြစ်သည်။

အခြေအမြစ်မရှိသော ကောလာဟလများ ဖြန့်ဝေခြင်းသည် အသင်းတော်၌ မကြာခဏ ဖြစ်ပျက်သော အရာတစ်ခု ဖြစ်သည်။ ဤပြဿနာသည် အဓိက ပြဿနာတစ်ရပ် မဟုတ်သော်ငြားလည်း၊ ဘုရားသခင် ရွေးချယ်ထားသောသူများအပေါ် ၎င်း၏ အနှောင့်အယှက်နှင့် အန္တရာယ်မှာ မသေးငယ်ပေ။ အနည်းဆုံးအားဖြင့်၊ ၎င်းသည် လူတို့ကို အပျက်သဘောဆောင်ပြီး အားနည်းစေနိုင်သည်။ အဆိုးဆုံးအားဖြင့်၊ ၎င်းသည် လူတို့ကို ဘုရားသခင်ထံမှ ဝေးကွာသွားစေပြီး ကိုယ်တော့်ကို သစ္စာဖောက်စေသည်အထိပင် ဖြစ်စေနိုင်သည်။ ထို့ကြောင့်၊ ကောလာဟလများ ဖြန့်ဝေခြင်းကို လျစ်လျူရှု၍ မရနိုင်ပေ။ ၎င်းသည် အသင်းတော်၌ ဖြစ်ပွားသည်နှင့်တပြိုင်နက်၊ ၎င်းကို ချက်ချင်း တားဆီးပြီး ကန့်သတ်သင့်သည်။ အကယ်၍ အသင်းတော် ခေါင်းဆောင်များသည် ထုံထိုင်းပြီး ဉာဏ်ထိုင်းကာ၊ တကယ့်အလုပ်ကို မလုပ်နိုင်ဘဲ၊ ဤပြဿနာကို မတွေ့ရှိနိုင်ပါက၊ သို့သော် အရည်အချင်းကောင်း ရှိသော အချို့သောသူတို့၊ သမ္မာတရားကို လိုက်စားပြီး နားလည်သောသူတို့သည် ၎င်းကို ရှာဖွေတွေ့ရှိပါက၊ ထိုအခါ ဒုတိယ အုပ်စုသည် ဤပြဿနာကို ဖြေရှင်းရန် ရှေ့တက်လာသင့်သည်။ သဘောတူညီမှုတစ်ခုသို့ ရောက်ရှိရန် နှင့် အတည်ပြုချက်ကို ရယူရန် လူများစွာတို့နှင့်အတူ ရှာဖွေခြင်းနှင့် မိတ်သဟာယဖွဲ့ခြင်းမှတစ်ဆင့် ကောလာဟလများ ဖြန့်ဝေနေခြင်း ဖြစ်ကြောင်း ဆုံးဖြတ်ပြီးသည်နှင့်တပြိုင်နက်၊ လူတို့သည် ပြဿနာကို ဖြေရှင်းရန် သမ္မာတရားကို ရှာဖွေသင့်သည်။ အကယ်၍ မှတ်ချက်စကားတစ်ခုခုသည် မှားယွင်းပြီး အဓိပ္ပာယ်မဲ့သော အဆိုတစ်ခု ဖြစ်ကြောင်း ရှင်းလင်းခြင်း မရှိပါက၊ ၎င်းကို မျက်စိမှိတ်၍ စရိုက်လက္ခဏာကို သရုပ်မဖော်နှင့်။ ထင်ရှားပြီး မှားစရာမရှိသော၊ ကောလာဟလများနှင့် မှားယွင်းပြီး အဓိပ္ပာယ်မဲ့သော အဆိုများအဖြစ် လွယ်ကူစွာ ပိုင်းခြားသိမြင်နိုင်သော မှတ်ချက်စကားများအတွက်မူ၊ လူတိုင်း ၎င်းတို့ကို ပိုင်းခြားသိမြင်နိုင်ရန်အလို့ငှာ ၎င်းတို့ကို ချက်ချင်း ဖော်ထုတ်ပြီး စိစစ်သင့်သည်။ အကယ်၍ သင်သည် တစ်စုံတစ်ဦး ပြောဆိုသောအရာမှာ ကောလာဟလတစ်ခု သို့မဟုတ် မှားယွင်းပြီး အဓိပ္ပာယ်မဲ့သော အဆိုတစ်ခု ဟုတ်မဟုတ်ကို ထိုသူက ဝါကျ တစ်ကြောင်း သို့မဟုတ် နှစ်ကြောင်း ပြောဆိုသည်ကို ကြားပြီးနောက် ပိုင်းခြားသိမြင်နိုင်ခြင်း မရှိပါက၊ သင်သည် ၎င်းကို သတိဖြင့် ကိုင်တွယ်သင့်ပြီး ကောက်ချက်များကို မျက်စိမှိတ် မဆွဲသင့်ပေ။ ရှင်းလင်းစွာ ပိုင်းခြားသိမြင်ရန် ထိုသစကားပြောဆိုပြီးသည်အထိ စောင့်ဆိုင်းလော့။ ၎င်းသည် ကောလာဟလတစ်ခု သို့မဟုတ် မှားယွင်းပြီး အဓိပ္ပာယ်မဲ့သော အဆိုတစ်ခု ဖြစ်ကြောင်း အတည်ပြုပြီးသည်နှင့်တပြိုင်နက်၊ ဤပုဂ္ဂိုလ်ကို ချက်ချင်း တားဆီးပြီး ကန့်သတ်သင့်သည်။ အကယ်၍ ထပ်ခါတလဲလဲ သတိပေးဆုံးမခြင်းများနှင့် ကန့်သတ်ချက်များသည် သူတို့ကို မကန့်သတ်နိုင်ဘဲ၊ သူတို့သည် ကောလာဟလများကို ဆက်လက်၍ ဆက်တိုက်ဖြန့်ဝေနေပါက၊ သူတို့ကို အသင်းတော်မှ ရှင်းလင်းဖယ်ထုတ်သင့်သည်။ အသင်းတော်၌ ကောလာဟလများ ဖြန့်ဝေနေသော တစ်စုံတစ်ဦးကို ရှာဖွေတွေ့ရှိသည့်အခါ အဘယ်အရာ လုပ်ဆောင်ရမည် နှင့် မည်သို့ လက်တွေ့လုပ်ဆောင်ရမည်အပေါ် စည်းမျဉ်းနှင့် လမ်းကြောင်းသည် ရှင်းလင်းပါသလော။ (ရှင်းပါသည်။)

ကောလာဟလများ၏ အကြောင်းအရာသည် ငါဖော်ပြခဲ့သည့် အဓိကပြဿနာများသာ ပါဝင်သည်မဟုတ်ပေ။ ပြုပြင်ခြင်းနှင့်ပတ်သက်သည့် မှတ်ချက်များ သို့မဟုတ် ဘုရားအိမ်တော်က မည်သူ့ကို အသုံးပြုပြီး မည်သူ့ကို ဖယ်ရှားရှင်းလင်းသည်ဟူသည့်အကြောင်းနှင့် အခြား မမှန်ကန်သည့် ပြောဆိုချက်များကဲ့သို့သော တိုလီမုတ်စ အချက်များသာဖြစ်သည့် ကောလာဟလအချို့လည်း ရှိသေးသည်။ အသင်းတော်ကို လုံးလုံးလျားလျား သန့်စင်ခြင်းမပြုမီတွင် အယောင်ဆောင်ခေါင်းဆောင်များ၊ အန္တိခရစ်များ၊ အမျိုးမျိုးသော ဆိုးယုတ်သောလူများ၊ နားဝေတိမ်တောင်ဖြစ်သောလူများ၊ ဝိညာဉ်ရေးရာ နားလည်သဘောပေါက်မှုမရှိသည့် ဉာဏ်မရှိသူများ ရှိကြသည်။ ယင်းထဲတွင် လူမျိုးစုံရှိသည်။ လိမ်ညာသူများနှင့် ကောလာဟလများကို လုပ်ကြံဖန်တီးသူများသည် မြင်နေကျ မြင်ကွင်းတစ်ခုဖြစ်ပြီး လူတို့အကြားတွင် ကောလာဟလမျိုးစုံနှင့် နတ်ဆိုးဆန်သော စကားမျိုးစုံ ရှိသည်။ တစ်ဖက်တွင် ဤကောလာဟလများနှင့်ပတ်သက်၍ လူတို့သည် ယင်းတို့ကို ဝေဖန်သုံးသပ်ရန် ပုံမှန်ဆင်ခြင်တုံတရား ရှိဖို့ လိုအပ်သည်။ အခြားတစ်ဖက်တွင် ဘုရားသခင်၏အမှုတော်၊ ဘုရားသခင်၏ စီမံခန့်ခွဲမှုအစီအစဉ်၊ ဘုရားသခင်ကိုယ်တော်တိုင်နှင့် ဘုရားအိမ်တော်၏ စီမံအုပ်ချုပ်ရေးဆိုင်ရာ အမိန့်များအပြင် အခြားကိစ္စရပ်များပါဝင်သည့် ပို၍ဆိုးရွားသော ကောလာဟလများအတွက်မူ လူတို့သည် ဤအရာများကို ပိုင်းခြားသိမြင်ရန် သမ္မာတရားရှိဖို့ လိုအပ်သည်။ အပြင်ပိုင်းကိစ္စရပ်များအတွက် လူတို့သည် ယင်းတို့ကိုဝေဖန်သုံးသပ်ရန် ပုံမှန်လူ့သဘာဝ၏ ဆင်ခြင်တုံတရား ရှိဖို့ လိုအပ်သည်။ ဘုရားသခင်၏အမှုတော်နှင့် သမ္မာတရားတို့ ပါဝင်သည့် ကိစ္စရပ်များအတွက်မူ လူတို့သည် ယင်းတို့ကို ပိုင်းခြားသိမြင်ရန်အတွက် သမ္မာတရား လက်တွေ့ကျမှုနှင့် ဝိညာဉ်ရင့်ကျက်မှု ရှိရန် လိုအပ်သည်။ တိုတိုပြောရလျှင် ကောလာဟလအမျိုးအစား မည်သို့ပင်ဖြစ်စေ လူတို့သည် ယင်းတို့ကို လက်မခံသင့်သည့်အပြင် ပိုင်းခြားသိမြင်ကာ ငြင်းပယ်သင့်သည်။ အချို့လူတို့သည် သမ္မာတရားကို မလိုက်စားသည့်အပြင် ဤကောလာဟလများဖြင့် အသက်ရှင်ကြသည်မှာ အမှန်ပင်ဖြစ်သည်။ ယနေ့တွင် တစ်စုံတစ်ဦးက ဆိုရိုးစကားတစ်ခုကို ဖြန့်ဝေပြီး လမ်းလွဲစေသောအခါ ဤလူတို့သည် ထိုနောက်သို့ လိုက်လုပ်ကြသည်။ နက်ဖြန်တွင် အခြားဆိုရိုးစကားတစ်ခုက နောက်ထပ် လမ်းလွဲစေသောအခါ ၎င်းတို့သည် ထိုနောက်သို့ လိုက်လုပ်ကြပြန်သည်။ ဥပမာအားဖြင့် အချို့သော ခေါင်းဆောင် သို့မဟုတ် အမှုဆောင်က သက်သေခံချက်ဆောင်းပါးများကို ရေးသားနိုင်သောသူများသည် စုံလင်အောင်ပြုခြင်းကို ခံရနိုင်သည်ဟု ပြောဆိုသောကြောင့် ၎င်းတို့က ဆောင်းပါးများရေးသားခြင်းကို လေ့ကျင့်ကြသည်၊ စာပေကို လေ့လာပြီး အရင်းအမြစ်များကို ရှာဖွေကြသည်။ နောက်တစ်နေ့တွင် အခြားခေါင်းဆောင် သို့မဟုတ် အမှုဆောင်တစ်ဦးက မိမိတို့၏ တာဝန်ကို ထမ်းဆောင်သောသူများသည် ကယ်တင်ခြင်းကို ခံရနိုင်သည်ဟု ပြောဆိုသောကြောင့် ၎င်းတို့သည် တာဝန်ထမ်းဆောင်ခြင်းဖြင့် မိမိတို့ကိုယ်ကို အလုပ်များစေတော့သည်။ သို့သော် ၎င်းတို့ မည်မျှ အလုပ်များသည်ဖြစ်စေ အရေးကြီးဆုံးသော ကိစ္စရပ်ဖြစ်သည့် သမ္မာတရားနှင့် အသက်ဝင်ရောက်မှုတို့ကို လိုက်စားခြင်းနှင့်ပတ်သက်၍ ၎င်းတို့သည် မည်သည့်အခါမျှ စိုးရိမ်ပူပန်ခြင်း သို့မဟုတ် စိတ်ဝင်စားခြင်း မရှိကြပေ။ အသင်းတော်ရှိ မတူညီသော အုပ်စုများကြား ဖွဲ့စည်းဖြစ်ပေါ်သည့် အမျိုးမျိုးသော ကောက်ကျစ်ဆိုးယုတ်သည့် ရေပန်းစားမှုများသည် အချို့လူတို့ကို အမြဲတစေ တစ်ပါတည်းဆွဲဆောင်သွားသည်။ အသင်းသားများအကြားတွင် ဖြစ်ပေါ်သည့် အမျိုးမျိုးသော ကောလာဟလများသည် အချို့လူတို့ကို အမြဲတစေ အထင်အမြင်မှားစေပြီး လွှမ်းမိုးသည်။ သို့သော်လည်း ၎င်းတို့ကြားရသည့် ဤကောလာဟလများကို စိတ်မဝင်စားသည့်အပြင် အာရုံမစိုက်သည့် အချို့လူများလည်း ရှိသေးသည်။ ၎င်းတို့သည် ဘုရားအိမ်တော် လုပ်ဆောင်နေသည့် မည်သည့်အလုပ်ကိုမျှ အရေးမစိုက်ကြပေ။ ၎င်းတို့သည် ဘုရားသခင်ကို ယုံကြည်ခြင်းအား စိတ်မဝင်စားကြသည့်အပြင် စစ်မှန်သော ယုံကြည်သူများလည်း မဟုတ်ကြပေ။ ဤလူတို့သည် အမည်ခံ ယုံကြည်သူများ ဖြစ်ကြသည်။ အတော်အတန် ပိုမိုကောင်းမွန်သည့် အခြားလူတစ်စုလည်း ရှိသေးသည်။ ၎င်းတို့သည် သမ္မာတရားကို ရှာဖွေနိုင်ပြီး သမ္မာတရားကို လက်ခံနိုင်သောကြောင့် ဤအပျက်သဘောဆောင်သော အရာများနှင့် အပျက်သဘောဆောင်သော လူတို့၏ ထိခိုက်စေခြင်းကို မခံကြရပေ။ ဝိညာဉ်ရင့်ကျက်မှု သေးငယ်ပြီး အခြေခံအုတ်မြစ်မရှိသည့်အပြင် သမ္မာတရားကို လုံးဝမလိုက်စားသောသူတို့သာလျှင် မတူညီသော ဆိုရိုးစကားများနှင့် မှတ်ချက်များ၏ ဩဇာလွှမ်းမိုးခြင်းကို အမြဲခံကြရသည်။ ဤလူတို့သည် အမြဲတစေ လိုက်လုပ်ကြသောကြောင့်၊ ပြဿနာလှုံ့ဆော်ဖို့အတွက် အမျိုးမျိုးသော ကောလာဟလများကို လုပ်ကြံဖန်တီးသည့် လူအချို့ အမြဲရှိနေသည်။ ဤအရာကသာ ဘုရားသခင်ကို ယုံကြည်ခြင်းအား သက်ဝင်လှုပ်ရှားစေပြီး စိတ်လှုပ်ရှားဖွယ်ဖြစ်စေကာ ငြီးငွေ့ဖွယ်မဖြစ်စေကြောင်းနှင့် ၎င်းတို့ အရေးပါသည်ဟု ခံစားရစေရန်အတွက် တစ်ခုတည်းသော နည်းလမ်းဖြစ်ကြောင်း ၎င်းတို့က ခံစားကြရသည်။ ဤအရာများသည် ယုံကြည်သူအသစ်များအကြားတွင် မကြာခဏ ဖြစ်ပေါ်တတ်သည်။ အသင်းတော်တစ်ခုသည် ကောလာဟလများ ဖြန့်ဝေခြင်းနှင့် လူတို့ အထင်အမြင်မှားစေခြင်းတို့ဖြင့် ပြည့်နှက်နေပါက ထိုအသင်းတော်၌ သမ္မာတရားကို နားလည်သောသူ အလွန်နည်းပါးသည်မှာ သေချာသည်ဟု ဆိုလိုသည်။ အသင်းတော်၌ အထက်တွင်ဖော်ပြခဲ့သော လူတို့သည် မသမာသော ကြံရွယ်ချက်များရှိသူတို့ ဖန်တီးသည့် မည်သည့်ကောလာဟလများနှင့် မည်သည့်သွေးထိုးလှုံ့ဆော်မှုများကိုမဆို လိုက်နာကြသည်။ ယင်းမှာ အလွန် ပြဿနာဖြစ်စေတတ်သည်။ ဤသည်မှာ တစ်စိတ်တစ်ပိုင်းအားဖြင့် ညံ့ဖျင်းသော အစွမ်းအစကြောင့်ဖြစ်ပြီး သမ္မာတရားကို နားမလည်ခြင်းနှင့်ဆိုင်သည့် စစ်မှန်သော သရုပ်သကန်တစ်ခုလည်း ဖြစ်သည်။ သမ္မာတရားကို နားမလည်သောသူ မည်သူမဆို ပြောဆိုသည့်အရာအများစုသည် လက်တွေ့မကျသည့်အပြင် မသန့်စင်မှုများဖြင့် ရောနှောနေသည်။ တိတိကျကျ ပြောရလျှင် ထိုအရာအားလုံးသည် လိမ်ညာမှုများသာ ဖြစ်သည်။ အကယ်၍ ယင်းက ကြံရွယ်ချက်များနှင့် ရည်ရွယ်ချက်များကို သယ်ဆောင်ထားပါက ယင်းသည် လိမ်ညာမှုတစ်ခုသာမက သာ၍ပင် စာတန်၏ အကြံအစည်တစ်ခုနှင့် ဆိုးယုတ်သောလူတို့၏ ပူးပေါင်းကြံစည်မှုတစ်ခု ဖြစ်သည်။ ထို့ကြောင့် သမ္မာတရားမရှိသော လူတို့ပြောဆိုသည့်အရာ အများစုသည် နတ်ဆိုးဆန်သော စကားဖြစ်ပြီး ယုံကြည်ရမည့်အရာ မဟုတ်ပေ။

ကောလာဟလများကို ဖြန့်ဝေခြင်းဟူသည့် အကြောင်းအရာနှင့်ပတ်သက်၍ မိတ်သဟာယဖွဲ့ခြင်းက ဤတွင် ပြီးဆုံးသည်။ ကောလာဟလများကို ဖြန့်ဝေခြင်းဟူသည့် ဤကိစ္စရပ်သည် လူတို့ကို အထုတ်ဖော်ဆုံးဖြစ်ပြီး မတူညီသော လူတို့၏ အပြုအမူများကို ရှင်းလင်းစွာ မြင်တွေ့ခွင့်ပေးသည်။ ကောလာဟလများနှင့် ထိုကောလာဟလများကို ဖြန့်ဝေသောသူတို့အပေါ် မည်သည့် သဘောထားမျိုးထားရှိသင့်သည်ကိုလည်းကောင်း၊ ၎င်းတို့ကို ကိုင်တွယ်ရန် မည်သည့် နည်းလမ်းများအား အသုံးပြုသင့်သည်ကိုလည်းကောင်း သင်တို့ ယခု နားလည်သင့်ပေပြီ၊ မှန်သလော။ (မှန်ပါသည်။) သင်တို့ နားလည်သည်နှင့်တစ်ပြိုင်နက် ထိုသို့သော ကိစ္စရပ်များကို တစ်ဖန် ကြုံတွေ့ရသည့်အခါ သင်တို့သည် ယင်းတို့ကို ငါတို့၏ မိတ်သဟာယဖွဲ့ခြင်းနှင့် နှိုင်းယှဉ်သင့်ပြီး ဤပြဿနာများကို ဖြေရှင်းရန် အမှန်ကန်ဆုံးသော နည်းလမ်းများကို အသုံးပြုသင့်သည်။ ဤသည်မှာ စည်းမျဉ်းများနှင့် ကိုက်ညီပေသည်။

၂၀၂၁ ခုနှစ်၊ ဇူလိုင်လ ၁၇ ရက်


ခေါင်းဆောင်များနှင့် အမှုဆောင်များ၏ တာဝန်များ (၁၉)

အချက် ၁၂- ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို တားဆီးကာ ချုပ်ချယ်ကန့်သတ်ပြီး အခြေအနေများကို ပြန်လည်ကောင်းမွန်အောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့ (အပိုင်း ၇)

အသင်းတော်အသက်တာကို နှောင့်ယှက်ပြီး အဖျက်အမှောင့်လုပ်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ

မလျော်ကန်သော ဆက်ဆံရေးများတွင် ပါဝင်ပတ်သက်သူများကို ကိုင်တွယ်ခြင်းအတွက် စည်းမျဉ်းများ

ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများနှင့်စပ်လျဉ်း၍၊ ငါတို့သည် ယင်းတို့ကို စုစုပေါင်း အချက်ဆယ့်တစ်ချက်အဖြစ် ခွဲခြားခဲ့ပြီးဖြစ်သည်။ ယခင်က၊ ငါတို့သည် ဆဋ္ဌမမြောက်အချက်ဖြစ်သည့် မလျော်ကန်သော ဆက်ဆံရေးများတွင် ပါဝင်ပတ်သက်ခြင်းကို မိတ်သဟာယဖွဲ့ခဲ့ကြသည်။ ဤအရာက အဓိကအားဖြင့် မည်သည့်အရာကို ရည်ညွှန်းသနည်း။ အခြားသူများကို မဆင်မခြင် သွေးဆောင်ဖြားယောင်းခြင်းနှင့် ရာဂစိတ်ပြင်းထန်သော တပ်မက်မှုဆိုင်ရာ ဆက်ဆံရေးများတွင် ပါဝင်ပတ်သက်ခြင်းတို့ ဖြစ်သည်။ ဤကဏ္ဍနှင့်စပ်လျဉ်း၍ မည်သည့်အရာကို မိတ်သဟာယဖွဲ့ခဲ့သနည်း။ အသင်းတော်တွင် ထိုသို့သောလူများ ပေါ်လာသည့်အခါ ၎င်းတို့ကို မည်သို့ ကိုင်တွယ်သင့်သနည်း။ မည်သည့်ဖြေရှင်းချက်များ ရှိသနည်း။ ငါတို့သည် မသိကျိုးကျွံပြုပြီး ယင်းကို အတားအဆီးမဲ့ဖြစ်စေသင့်သလော သို့မဟုတ် သမ္မာတရား စည်းမျဉ်းများအတိုင်း ပြဿနာကို ဖြေရှင်းသင့်သလော။ ငါတို့သည် ယင်းကို ရှောင်ရှားသင့်သလော သို့မဟုတ် ပါဝင်ပတ်သက်သူများကို မေတ္တာဖြင့် လွှမ်းမိုးသင့်သလော။ ငါတို့သည် ၎င်းတို့ထံ သမ္မာတရားကို မိတ်သဟာယဖွဲ့သင့်သလော သို့မဟုတ် ၎င်းတို့ကို သတိပေးပြီး ရှင်းလင်းပစ်သင့်သလော။ မည်သည့်နည်းလမ်းမှာ ကိုင်တွယ်ဖြေရှင်းရန် အသင့်တော်ဆုံးဖြစ်သနည်း။ (ပါဝင်ပတ်သက်သူများကို သတိပေးပြီး ချုပ်ချယ်ကန့်သတ်ပါ။ ၎င်းတို့ကို ချုပ်ချယ်ကန့်သတ်၍မရပါက ရှင်းလင်းပစ်ပါ။) ၎င်းတို့ကို မည်သို့ ချုပ်ချယ်ကန့်သတ်သင့်သနည်း။ ဤအရာကို လုပ်ဆောင်ရန် လွယ်ကူသလော။ ထိုသို့သော ကိစ္စရပ်များ ဖြစ်ပွားသည့်အခါ၊ ပါဝင်ပတ်သက်သူများကို ချုပ်ချယ်ကန့်သတ်ရန် ယေဘုယျအားဖြင့် သိပ်မလွယ်ကူပေ။ အချို့လူများသည် ထိုသို့သောအခြေအနေကို သတိပြုမိပြီး သင့်တင့်လျောက်ပတ်ခြင်းမရှိဟု ခံစားရသော်လည်း ဖွင့်ပြောရန် ရှက်ကြောက်နေကြသည်။ အချို့လူများသည် သွယ်ဝိုက်၍ အရိပ်အမြွက်ပြောကောင်းပြောနိုင်သော်လည်း ပါဝင်ပတ်သက်သူများက သေချာပေါက် နားမထောင်ကြပေ။ အခြားသူများကို မဆင်မခြင် သွေးဆောင်ဖြားယောင်းနိုင်သော လူအားလုံး၏ လူ့သဘာဝသည် မည်သို့ရှိသနည်း။ ၎င်းတို့သည် ဂုဏ်သိက္ခာရှိပြီး ဖြောင့်မှန်သောသူများ ဖြစ်ကြသလော။ ၎င်းတို့သည် သန့်ရှင်းသူတို့၏ သင့်တင့်လျောက်ပတ်သော အမူအကျင့်ရှိသူများ ဖြစ်ကြသလော။ ၎င်းတို့သည် ဂုဏ်သိက္ခာနှင့် အရှက်တရားရှိသောသူများ ဖြစ်ကြသလော။ (မဟုတ်ပါ။) တစ်စုံတစ်ဦးက ၎င်းတို့အား စကားလုံးများဖြင့် သတိပေးရုံမျှသတိပေးလျှင် သို့မဟုတ် သမ္မာတရားကို ပုံမှန်အတိုင်း မိတ်သဟာယဖွဲ့ရုံမျှဖွဲ့လျှင် ထိုအရာက ပြဿနာကို ဖြေရှင်းနိုင်သလော။ မဖြေရှင်းနိုင်ပေ။ ထိုသို့သော ကိစ္စရပ်တစ်ခု ဖြစ်ပွားသည့်အခါ၊ ယင်းမှာ ၎င်းတို့၏ စိတ်နှလုံးထဲတွင် အချိန်အတော်ကြာ အစပျိုးနေပြီးဖြစ်သည်ကို ဆိုလိုသည်။ ထိုအချိန်တွင် ထိန်းချုပ်ရန် လွယ်ကူသလော။ ကူညီခြင်းနှင့် မေတ္တာဖြင့် ၎င်းတို့ကို လွှမ်းမိုးရန် ကြိုးပမ်းခြင်းက ပြဿနာကို ဖြေရှင်းနိုင်သလော။ (မဖြေရှင်းနိုင်ပါ။) သို့ဆိုလျှင် အကောင်းဆုံးသော ဖြေရှင်းချက်မှာ အဘယ်နည်း။ ထိုသို့သောလူများကို ရှင်းလင်းပစ်ရန်၊ ဘုရားသခင်ကို စစ်မှန်စွာ ယုံကြည်ပြီး မိမိတို့၏ တာဝန်များကို ထမ်းဆောင်သောသူများနှင့် ၎င်းတို့ကို သီးခြားခွဲထားရန်နှင့် အခြားသူများကို ဆက်လက်၍ နှောင့်ယှက်ကာ ထိခိုက်နစ်နာစေခွင့် မပြုရန် ဖြစ်သည်။

လက်ရှိတွင် အချို့သော အသင်းတော်များ၌ အမျိုးသားများနှင့် အမျိုးသမီးများ အချင်းချင်း သွေးဆောင်ဖြားယောင်းသည့် ဖြစ်ရပ်များ အမြဲ ပေါ်ပေါက်နေသည်။ ဤလူတို့သည် အခွင့်အရေးရသရွေ့ အထူးသဖြင့် လျှပ်ပေါ်လော်လည်စွာ ပြုမူကာ မည်သည့်ရှက်စိတ်မျှ မရှိဘဲ၊ အချင်းချင်း သွေးဆောင်ဖြားယောင်းကြသည်။ အမျိုးသမီးအများအပြားကို သွေးဆောင်ဖြားယောင်းခဲ့သည့် အမျိုးသားတစ်ဦးအကြောင်း ငါ ကြားခဲ့ရသည်။ သူသည် လေးနက်သော ပိုးပန်းခြင်းကို မလုပ်ဆောင်ဘဲ သူတွေ့သည့် မည်သည့်အမျိုးသမီးကိုမဆို မဆင်မခြင် သွေးဆောင်ဖြားယောင်းပြီး တွယ်ကပ်နေခြင်းသာ ဖြစ်သည်။ အချို့လူများက “သူသည် ပုံမှန်အတိုင်း ဆက်ဆံနေခြင်းသာ ဖြစ်သည်။ ဤသည်မှာ သူ၏ ဆက်ဆံပုံဆက်ဆံနည်းသာ ဖြစ်သည်” ဟု ပြောဆိုကြသည်။ လူအများစုက ထိုဆက်ဆံပုံနည်းလမ်းသည် တည်ဆောက်စရာမဖြစ်ဘဲ၊ ရွံရှာဖွယ်ဖြစ်ပြီး စက်ဆုပ်ဖွယ်ဖြစ်သည်ဟု မြင်ကြသည်။ ဤသည်မှာ ပြဿနာတစ်ခု မဟုတ်လော။ ထိုသို့သော ဆက်ဆံရေးများက သင့်တင့်လျောက်ပတ်မှုမရှိကြောင်းကို ဤအရာက သက်သေပြနိုင်သလော။ အကယ်၍ လူနှစ်ဦး ချိန်းတွေ့ခြင်းသည် ၎င်းတို့၏ တာဝန်ထမ်းဆောင်မှုကိုသာမက အခြားသူများ၏ တာဝန်ထမ်းဆောင်မှုကိုပါ ထိခိုက်ပါက ၎င်းတို့ကို ချုပ်ချယ်ကန့်သတ်သင့်သည်။ ၎င်းတို့အား အသင်းတော်အသက်တာအတွင်း၌၊ အထူးသဖြင့် အချိန်ပြည့်တာဝန်ထမ်းဆောင်သော အသင်းတော်၌ ချိန်းတွေ့ခွင့်မပြုသင့်ပေ။ အဘယ်ကြောင့်ဆိုသော် ဤအရာသည် အခြားသူများ၏ တာဝန်ထမ်းဆောင်မှုကို ထိခိုက်ပြီး အသင်းတော်အလုပ်အတွက် အန္တရာယ်ရှိသောကြောင့် ဖြစ်သည်။ ၎င်းတို့သည် မိမိတို့၏ တာဝန်များကို အာရုံစိုက်နိုင်သည့်အခါ၊ မိမိတို့တာဝန်များထမ်းဆောင်ရန် အချိန်ပြည့်တာဝန်ထမ်းဆောင်သော အသင်းတော်သို့ ပြန်လာနိုင်သည်။ အချို့ည် အလေးအနက်ထား ချိန်းတွေ့ခြင်းမရှိဘဲ၊ ထိုအစား မဆင်မခြင် သွေးဆောင်ဖြားယောင်းကာ အခြားသူများကို တွယ်ကပ်ခြင်း၊ ရာဂစိတ်ပြင်းထန်သော တပ်မက်မှုများဖြင့် ကစားခြင်း၊ အသင်းတော်အသက်တာကို နှောင့်ယှက်ခြင်း၊ လူတို့၏ စိတ်အခြေအနေများကို ထိခိုက်စေခြင်းနှင့် အခြားသူများကို နှောင့်ယှက်ခြင်းတို့ကို ပြုလုပ်ကြသည်။ ဤအခြေအနေသည် အသင်းတော်အလုပ်ကို နှောင့်ယှက်ခြင်းဖြစ်ပြီး စည်းမျဉ်းများအတိုင်း ဖြေရှင်းကာ ကိုင်တွယ်သင့်သည်။ ဤလူတို့ကို အချိန်မီ သီးခြားခွဲထုတ်ပြီး ရှင်းလင်းပစ်သင့်သည်။ ဤပြဿနာသည် ကိုင်တွယ်ရန် လွယ်ကူသလော။ မည်သူ့ကိုမျှ အသင်းတော်အသက်တာနှင့် အသင်းတော်အလုပ်ကို နှောင့်ယှက်ကာ အဖျက်အမှောင့်လုပ်ခွင့် မပြုသင့်ပေ။ ပြီးလျှင် ထိုသို့သော ပြဿနာများကို စည်းမျဉ်းများအတိုင်း ကိုင်တွယ်သင့်သည်။ အချို့လူများက “အကယ်၍ သူတို့ကို ကိုင်တွယ်ဖြေရှင်းလိုက်ပါက သူတို့၏ တာဝန်များကို ယူမည့်သူ မည်သူမျှ ရှိတော့မည်မဟုတ်သည့် အခြေအနေများတွင် သူတို့ကို ကိုင်တွယ်ဖြေရှင်း၍မရပါ။ သူတို့အား မိမိတို့အလိုရှိသည့်အတိုင်း ဆက်လက်လုပ်ဆောင်ပြီး အခြားသူများကို သွေးဆောင်ဖြားယောင်းခွင့် ပြုသင့်သည်။ သူတို့ မည်သို့ပင် အခြားသူများကို သွေးဆောင်ဖြားယောင်းပါစေ၊ ခွင့်ပြုသင့်သည်” ဟု ပြောဆိုကြသည်။ ဘုရားအိမ်တော်တွင် ထိုသို့သော စည်းမျဉ်းရှိသလော။ ထိုသို့သောလူများကို မည်သို့ကိုင်တွယ်ရမည်နှင့်ပတ်သက်၍ နောက်ဆုံးစုဝေးပွဲ၏ မိတ်သဟာယဖွဲ့ခြင်းတွင် ထိုသို့သော စည်းမျဉ်းတစ်ခု ရှိခဲ့သလော။ (မရှိခဲ့ပါ။) ထိုသို့သောအခြေအနေများကို ကြုံတွေ့ရသည့်အခါ၊ အသင်းတော်ခေါင်းဆောင်များနှင့် ကြီးကြပ်ရေးမှူးများသည် စိတ်ရှုပ်ထွေးလာကြပြီး မည်သို့ကိုင်တွယ်ရမည်ကို မသိကြဘဲ၊ ဤလူတို့အား အသင်းတော်ထဲတွင် မဆင်မခြင် သွေးဆောင်ဖြားယောင်းခွင့်ပြုကြသည်။ ယင်းက လူအများစုကို မသက်မသာဖြစ်စေပြီး တည်ဆောက်စရာမဖြစ်သည့်အပြင်၊ မိမိတို့၏ စိတ်နှလုံးထဲတွင် ရွံရှာစက်ဆုပ်နေသော်လည်း ဖွင့်မပြောဝံ့ဘဲ ကြိတ်မှိတ်ခံစားနေရစေသည်။ ခေါင်းဆောင်များနှင့် ကြီးကြပ်ရေးမှူးများသည် အသင်းတော်အလုပ်နှင့် ဘုရားအိမ်တော်သည် ဤလူများမရှိဘဲ မဖြစ်နိုင်ဟုလည်းကောင်း၊ အကယ်၍ ဤမဆင်မခြင် သွေးဆောင်ဖြားယောင်းသူများကို နှင်ထုတ်ပါက၊ အလုပ်လုပ်မည့်သူ နည်းသွားမည်ဟုလည်းကောင်း ယုံကြည်ကြသည်။ ဤဆင်ခြင်တွေးခေါ်မှုစနစ်သည် မှန်ကန်သလော။ (မမှန်ကန်ပါ။) မည်သို့ မမှန်ကန်သနည်း။ (ဤလူတို့သည် အလုပ်မလုပ်နိုင်ကြပါ။ သူတို့သည် အလုပ်လုပ်လိုစိတ်မရှိပါ။) ဤသည်မှာ ကွက်တိမှန်ပေသည်။ အခြားသူများကို မဆင်မခြင် သွေးဆောင်ဖြားယောင်းနိုင်သောသူများသည် မည်သို့သောလူစားမျိုးဖြစ်သည်ဟု သင်တို့ ထင်သနည်း။ ၎င်းတို့တွင် ချုပ်တည်းမှု ဘာဆိုဘာမျှမရှိပေ။ ၎င်းတို့သည် မယုံကြည်သူများ၊ ဘာသာတရား မရှိသူများ ဖြစ်ကြသည်။ ၎င်းတို့သည် သမ္မာတရားကို မချစ်မြတ်နိုးခြင်း၊ သမ္မာတရားကို အလွန်အမင်း မနှစ်မြို့ခြင်း၊ ယုံကြည်ခြင်းအနည်းငယ်သာရှိခြင်း၊ ငယ်ရွယ်ခြင်းနှင့် ပေါ့တန်သော အခြေခံအုတ်မြစ်ရှိခြင်းမျှသာ မဟုတ်ပေ။ ထိုမျှသာ မဟုတ်ပေ။ ဘုရားသခင်ကို မယုံကြည်သော ဘာသာတရားမရှိသူအားလုံးသည် မဆင်မခြင် သွေးဆောင်ဖြားယောင်းနိုင်စွမ်း ရှိကြသလော။ ၎င်းတို့အားလုံးသည် ကာမဂုဏ် လိုက်စားသော အပြုအမူများတွင် ပါဝင်နိုင်စွမ်း ရှိကြသလော။ ၎င်းတို့ထဲမှ တစ်စိတ်တစ်ပိုင်းသာ ပါဝင်နိုင်စွမ်းရှိကြသည်။ အနည်းစုက တည်ကြည်မှုနှင့် ဂုဏ်သိက္ခာကို တန်ဖိုးထားဆဲဖြစ်ပြီး၊ မိမိတို့၏ ဂုဏ်သတင်းကို ဂရုစိုက်ကာ၊ မိမိတို့၏ ပြုမူကျင့်ကြံမှုအတွက် အခြေခံစည်းမျဉ်းတစ်ခု ရှိကြသည်။ ဘုရားသခင်ကို ယုံကြည်သူများဟုခေါ်သော ဤလူတို့သည် ဘာသာတရားမရှိသူများထက် မသာကြပေ။ သို့ဖြစ်၍ ၎င်းတို့ကို ဘာသာတရားမရှိသူများနှင့် မယုံကြည်သူများဟု ခေါ်ဆိုခြင်းသည် လွန်ကဲသလော။ (မလွန်ကဲပါ။) ဤလူတို့သည် ဘုရားအိမ်တော်၌ အလုပ်အချို့ကို လုပ်ဆောင်နိုင်သော်လည်း၊ ၎င်းတို့၏ သဘာဝအရ၊ ၎င်းတို့သည် မယုံကြည်သူများနှင့် ဘာသာတရားမရှိသူများ ဖြစ်ကြသည်။ ၎င်းတို့လုပ်ဆောင်သည့် မည်သည့်အရာတွင်မျှ စည်းမျဉ်းများမရှိသည့်အပြင် အခြေခံစည်းမျဉ်းမရှိ၊ ဂုဏ်သိက္ခာမရှိ၊ ရှက်စိတ်မရှိဘဲ ပြုမူကျင့်ကြံကြသည်။ ဘာသာတရားမရှိသူများပင်လျှင် “သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်” ဟူသော အယူအဆကို ထောက်ခံကြသည်။ သို့ရာတွင် ဤလူတို့သည် မိမိတို့၏ ဂုဏ်သိက္ခာကိုပင် မထိန်းသိမ်းလိုကြပေ။ သို့ဆိုလျှင် ၎င်းတို့သည် သမ္မာတရားကို အလိုရှိနိုင်ကြသလော။ ၎င်းတို့သည် ဘုရားသခင်အတွက် စစ်မှန်စွာ အသုံးခံနိုင်ကြသလော။ ၎င်းတို့သည် မိမိတို့၏ တာဝန်တွင် စည်းမျဉ်းများအတိုင်း ပြုမူနိုင်ကြသလော။ လုံးဝမပြုမူနိုင်ကြပေ။ ၎င်းတို့သည် အလုပ်လုပ်ပေးခြင်း သက်သက် ဖြစ်သည်။ အလုပ်လုပ်ပေးသောသူများသည် မည်သည့်သမ္မာတရားကိုမျှ မပိုင်ဆိုင်ကြပေ။ ၎င်းတို့၏ အလုပ်က အဖျက်အမှောင့်လုပ်ပြီး နှောင့်ယှက်သည့်အပြင် တာဝန်ထမ်းဆောင်ခြင်း၏ စံနှုန်းကို မပြည့်မီပေ။ အပြင်ပန်းအားဖြင့် ၎င်းတို့သည် မိမိတို့၏ တာဝန်ကို ထမ်းဆောင်နေပုံရသော်လည်း၊ သင်သည် ၎င်းတို့အား စည်းမျဉ်းများကို မည်သို့ပင် မိတ်သဟာယဖွဲ့သည်ဖြစ်စေ၊ ၎င်းတို့သည် တကယ်ကို နားမထောင်ကြပေ။ ၎င်းတို့သည် စည်းမျဉ်းများအတိုင်း မပြုမူဘဲ မိမိတို့အလိုရှိသည့် မည်သည့်အရာကိုမဆို လုပ်ဆောင်ကြသည်။ ဤလူတို့သည် တရားဒေသနာများကို နားထောင်သည့်အခါ၊ ၎င်းတို့၏ အမူအရာနှင့် မျက်နှာထားတို့က မယုံကြည်သူများအဖြစ် ၎င်းတို့၏ အနှစ်သာရကို ဖော်ထုတ်သည်။ အခြားသူများသည် တည့်မတ်စွာထိုင်ကာ အလေးအနက်နှင့် စူးစိုက်စွာ နားထောင်ကြသော်လည်း၊ ဤလူတို့သည် မည်သို့ နားထောင်ကြသနည်း။ အချို့သည် မကြာခဏ အကြောဆန့်ကာ သမ်းဝေလျက်၊ ကောင်းစွာမထိုင်ဘဲ၊ စားပွဲကိုမှီ၍ လူသားနှင့် မည်သည့်အရာမျှ မတူကြပေ။ လူနှင့် မည်သည့်အရာမျှ မတူသည့် ထိုသူများသည် မည်သို့သောလူစားမျိုး ဖြစ်သနည်း။ ၎င်းတို့သည် လူသားများ လုံးဝ မဟုတ်ကြပေ။ ၎င်းတို့သည် လူသားများ၏ အယောင်ဆောင်သော အဆင်တန်ဆာများကို ဆင်မြန်းထားခြင်းမျှသာ ဖြစ်သည်။ ဤ “တွားသွားသတ္တဝါများ”တစ်စုက တရားဒေသနာများ နားထောင်ရန် လာသည်ကို သင်တို့ မြင်သည့်အခါ မည်သို့ ခံစားရသနည်း။ ယင်းက သင်တို့ကို မသက်မသာဖြစ်စေသည် မဟုတ်လော။ (ဟုတ်ပါသည်။) ဤအုပ်စုသည် စက်ဆုပ်ဖွယ်ကောင်းပုံရပြီး ၎င်းတို့ကို မြင်ရခြင်းက ငါ့ကို စကားမပြောချင်အောင်ဖြစ်စေသည်။ ငါသည် “တွားသွားသတ္တဝါများ”ကို မဟုတ်ဘဲ၊ လူသားများကို စကားပြောခြင်းဖြစ်သည်။ ဤကဲ့သို့ တရားဒေသနာများကို နားထောင်သောလူတို့၏ အခြေအနေများသည် ၎င်းတို့၏ တာဝန်ကို ထမ်းဆောင်သည်နှင့်အမျှ တိုးတက်နိုင်သလော။ ဘုရားသခင်အပေါ် ၎င်းတို့၏ ယုံကြည်ခြင်းသည် ကြီးထွားနိုင်ပြီး ၎င်းတို့၏ တာဝန်ကို ပို၍ထမ်းဆောင်လေ သမ္မာတရားကို ပို၍ ရှင်းလင်းစွာ နားလည်နိုင်ကြသလော။ လုံးဝမဖြစ်နိုင်ပေ။ ၎င်းတို့သည် မိမိတို့၏ တာဝန်ကို မည်သို့ပင် ထမ်းဆောင်ပါစေ၊ ၎င်းတို့၏ ဝိညာဉ်ရင့်ကျက်မှုနှင့် ယုံကြည်ခြင်းသည် မကြီးထွားပေ။ ၎င်းတို့သည် အရာရာကို လက်လွတ်စပယ်နှင့်ချုပ်တည်းမှုမရှိဘဲ လုပ်ဆောင်ကြပြီး၊ ဇာတိပကတိ၏ တပ်မက်မှုများနှင့် ဖောက်ပြန်ပျက်စီးသော စိတ်သဘောထားများအတွင်း၌ မည်သည့်သိနားလည်မှုမျှမရှိ၊ မိမိကိုယ်ကို အပြစ်တင်ခြင်း သို့မဟုတ် စည်းကမ်းမရှိဘဲ အသက်ရှင်ကြသည်။ ၎င်းတို့သည် လူသားမဟုတ်သူများ ဖြစ်ကြသည်။ ထိုသို့သောလူများအတွက်၊ ၎င်းတို့လုပ်ဆောင်ခဲ့သည့် အခြားမကောင်းသည့်အရာများကိုဖြစ်စေ၊ စည်းမျဉ်းများကို ချိုးဖောက်ပြီး ဘုရားအိမ်တော်၏ အကျိုးစီးပွားများကို ထိခိုက်နစ်နာစေခဲ့သည့် ၎င်းတို့၏ လုပ်ဆောင်ချက်များကိုဖြစ်စေ ထည့်မစဉ်းစားဘဲ၊ မတော်လျော်သော ဆက်ဆံရေးများတွင် ပါဝင်ပတ်သက်ခြင်းတစ်ခုတည်းကပင် ရှင်းလင်းပစ်ခြင်းခံရဖို့ ၎င်းတို့အတွက် လုံလောက်ပေသည်။ ဤသည်မှာ အလွန်ရိုးရှင်းသော ကိစ္စရပ်တစ်ခုဖြစ်သော်လည်း၊ အသင်းတော်ခေါင်းဆောင်များနှင့် ကြီးကြပ်ရေးမှူးများသည် မည်သို့ကိုင်တွယ်ရမည်ကို မသိဘဲ ခေါင်းကုတ်နေကြသည်။ ဤကိစ္စရပ်သည် ကိုင်တွယ်ရန် အလွန်လွယ်ကူသည်။ ယင်းကို ယခင်က မိတ်သဟာယဖွဲ့ပြီးဖြစ်သည်။ ယင်းကို စည်းမျဉ်းများအတိုင်း ကိုင်တွယ်သင့်ပြီး၊ ရှင်းလင်းပစ်သင့်သောသူများကို ရှင်းလင်းပစ်သင့်သည်။ ထိုအရာကို အလွန်အကျွံ မစဉ်းစားနှင့်။ ဘုရားအိမ်တော်၏ အလုပ်သည် ၎င်းတို့မရှိဘဲ ကောင်းမွန်စွာ ဆက်လက်လည်ပတ်သွားလိမ့်မည်ဖြစ်သည်။ ငါ့ကို ပြောလော့၊ တစ်စုံတစ်ဦးသည် တစ်နေရာရာတွင် ခွေးချေး သို့မဟုတ် မစင်ကို တွေ့ရှိပါက မည်သည့်အရာကို လုပ်ဆောင်သင့်သနည်း။ ၎င်းတို့သည် ထိုအရာကို ချက်ချင်း သန့်ရှင်းရေးလုပ်သင့်သည်။ အချိန်မီ မသန့်ရှင်းပါက ယင်ကောင်များနှင့် ခြင်များ ချက်ချင်းရောက်လာမည်ဖြစ်ပြီး၊ ထိုသို့သောနေရာတွင် လူတို့အနေဖြင့် အေးချမ်းမှုရှိနိုင်မည်မဟုတ်ပေ။ ဤအရာအားလုံးဖြင့် ငါသည် မည်သည့်အရာကို ဆိုလိုသနည်း။ (အသင်းတော်၌ မတော်လျော်သော ဆက်ဆံရေးများတွင် ပါဝင်ပတ်သက်ခြင်း ပြဿနာကို ဖြေရှင်းရန်၊ ပထမအဆင့်မှာ ထိုဆိုးယုတ်သော မယုံကြည်သူများကို သန့်စင်ဖယ်ရှားပစ်ရန် ဖြစ်ပါသည်။) ဟုတ်သည်၊ ယင်းမှာငါဆိုလိုသည့်အရာ အတိအကျပင်ဖြစ်သည်။ အကယ်၍ အသင်းတော်၌ “နံစော်သော ခွေးချေး” အမျိုးအစားဝင် လူများရှိပါက၊ ၎င်းတို့သည် “နံစော်သော ယင်ကောင်” အချို့ကို သေချာပေါက် ဆွဲဆောင်လိမ့်မည်။ နံစော်သော ခွေးချေးကို သန့်စင်ဖယ်ရှားခြင်းအားဖြင့်၊ ဤယင်ကောင်များသည် အလိုအလျောက် ပျောက်ကွယ်သွားလိမ့်မည်။ ဤသည်မှာ ဖြေရှင်းနည်းတစ်ခု မဟုတ်လော။ ဤဖြေရှင်းနည်းသည် ကျိုးကြောင်းဆီလျော်သလော။ (ကျိုးကြောင်းဆီလျော်ပါသည်။) ထိုသို့သော ပြဿနာများကို ကိုင်တွယ်သည့်အခါ၊ အချို့သော အသင်းတော်ခေါင်းဆောင်များသည် “အကယ်၍ ကျွန်ုပ်တို့သည် မဆင်မခြင် သွေးဆောင်ဖြားယောင်းသူများကို သန့်စင်ဖယ်ရှားလိုက်ပါက၊ အလုပ်လုပ်ရန် လူနည်းသွားမည် မဟုတ်လော” ဟု ဆိုလျက် အမြဲတစေ စိုးရိမ်ပူပန်မှုများ ရှိကြသည်။ ဤသည်မှာ ပြဿနာတစ်ခုဖြစ်သလော။ (မဟုတ်ပါ။) အဘယ်ကြောင့် မဟုတ်သနည်း။ ဤစိုးရိမ်ပူပန်မှုကို မည်သို့ ဖြေရှင်းသင့်သနည်း။ လူတို့အပေါ် တောင်းဆိုချက်များ အလွန်တင်းကျပ်ပြီး အလုပ်လုပ်နိုင်သောသူများ သန့်စင်ဖယ်ရှားခြင်းခံရမည်ဆိုလျှင်၊ ဤအလုပ်ခွဲတမ်းကို လုပ်ဆောင်ရန် မည်သူမျှ ရှိတော့မည်မဟုတ်ဟု တွေးထင်လျက်၊ ၎င်းတို့၏ စိုးရိမ်ပူပန်မှုက အဓိပ္ပာယ်ရှိလျှင်ပင်၊ ၎င်းတို့ကို အစားထိုးရန် အခြားလုပ်နိုင်စွမ်းရှိသော လူအချို့ကို ရှာဖွေဖို့ လွယ်ကူမည် မဟုတ်လော။ (လွယ်ကူပါသည်။) ပြီးလျှင် အစားထိုးမည့်သူများကို ချက်ချင်း ရှာမတွေ့နိုင်လျှင်ပင်၊ ဘုရားအိမ်တော်၏ အလုပ်ကို မထိခိုက်စေဘဲ သင့်တော်သောလူများကို တွေ့ရှိသည့်နောက်ပိုင်းတွင် အလုပ်ကို လုပ်ဆောင်နိုင်သည်။ ဘုရားအိမ်တော်သည် မှန်ကန်သောအလုပ်ကို မလုပ်ဆောင်သော ဤလူတို့ကို မထောက်ပံ့ပေ။ အကယ်၍ ၎င်းတို့သည် နောင်တရနိုင်ပြီး မည်မည်ရရ အလုပ်တာဝန်များကို ထမ်းဆောင်နိုင်ပါက၊ ၎င်းတို့သည် အလုပ်ကို ဆက်လက်လုပ်ဆောင်နိုင်သည်။ သို့သော် ၎င်းတို့ နောင်တမရပါက၊ ၎င်းတို့၏ တာဝန်ထမ်းဆောင်ခြင်းကို ပိတ်ပင်သင့်သည်။ ဤသည်မှာ တရားပြီး ကျိုးကြောင်းဆီလျော်သည် မဟုတ်လော။ ဘုရားအိမ်တော်သည် မယုံကြည်သူများနှင့် ဘာသာတရားမရှိသူများကို ထောက်ပံ့ခြင်းထက် အစေခံများကို ထောက်ပံ့လိုသည်။ ဤစည်းမျဉ်းသည် မှန်ကန်သလော။ (မှန်ကန်ပါသည်။) မည်သည့်နည်းလမ်းဖြင့် မှန်ကန်သနည်း။ အလုပ်လုပ်သူတစ်ဦးသည် သမ္မာတရားကို မလိုက်စားလျှင်ပင်၊ သူသည် အလုပ်လုပ်ရန် လိုလားဆဲဖြစ်ပြီး၊ ဘုရားအိမ်တော်၌ ကောင်းမွန်စွာ ပြုမူကာ နာခံသောနည်းလမ်းဖြင့် အားထုတ်နိုင်သည်။ ၎င်းတို့သည် အားထုတ်နေခြင်းသာ ဖြစ်သော်လည်း၊ သစ္စာစောင့်သိကြပြီး၊ အနည်းဆုံးအနေဖြင့်လူဆိုးများ မဟုတ်ကြပေ။ ဤသည်တို့မှာ ဘုရားအိမ်တော်က ထိန်းသိမ်းသည့် လူစားမျိုးများ ဖြစ်ကြသည်။ အကယ်၍ လူတစ်ဦးသည် ဆိုးသွမ်းပြီး ယုတ်မာကာ၊ အမြဲတစေ ကောက်ကျစ်စဉ်းလဲပြီး ယုတ်ညံ့သော အလေ့အကျင့်များတွင် ပါဝင်ပတ်သက်နေပါက၊ ပြီးလျှင် ၎င်းတို့သည် အလုပ်ပင် ကောင်းစွာမလုပ်နိုင်ဘဲ အလုပ်လုပ်သူတစ်ဦးအဖြစ် စံမမီပါက၊ ထိုသို့သောလူများသည် ဘာသာတရားမရှိသူများဖြစ်ကြပြီး၊ ဘုရားအိမ်တော်က ၎င်းတို့ကို မထားရှိပေ။ ထို့ကြောင့်၊ ဘုရားအိမ်တော်က ၎င်းတို့ကို မထားရှိခြင်းမှာ ၎င်းတို့သည် အလုပ်လုပ်သူများဖြစ်သောကြောင့်မဟုတ်ဘဲ၊ ၎င်းတို့၏ အလုပ်လုပ်ခြင်းသည် စံပင်မမီသောကြောင့်ဖြစ်သည်။ ၎င်းတို့၏ အစေခံခြင်းသည်ပင် အပေးအယူဆန်သောကြောင့် ဖြစ်သည်။ ယင်းမှာ အဘယ့်ကြောင့်ဆိုသော် ၎င်းတို့သည် အမြဲတစေ မကောင်းမှုကို လုပ်ဆောင်လိုပြီး အနှောင့်အယှက်များ ဖြစ်စေလိုသောကြောင့်၊ အသင်းတော်၌ ကောက်ကျစ်စဉ်းလဲပြီး ယုတ်ညံ့သော အလေ့အကျင့်များတွင် ပါဝင်ပတ်သက်ရန် အမြဲကြိုးစားခြင်း၊ အသင်းတော်အလုပ်၏ အစီအစဉ်ကို ကမောက်ကမဖြစ်စေခြင်းနှင့် လူအများစု၏ တာဝန်ထမ်းဆောင်မှုကို ထိခိုက်စေခြင်းတို့ကြောင့် ဖြစ်သည်။ ၎င်းတို့သည် အသင်းတော်၏ သွင်ပြင်အခြေအနေကို ဖောက်ပြန်ပျက်စီးစေပြီး ဘုရားသခင်၏ နာမကို ဂုဏ်သရေပျက်စေသည်၊ ၎င်းတို့ကို သန့်စင်ဖယ်ရှားခြင်းထက် ပို၍ သင့်တော်သောအရာ မရှိနိုင်ပေ။ “နံစော်သော ခွေးချေး” အမျိုးအစားဝင် လူများရှိသည့် နေရာတိုင်းတွင် ၎င်းတို့ကို ချက်ချင်း သန့်စင်ဖယ်ရှားသင့်သည်။ နားလည်ပြီလော။ (နားလည်ပါပြီ။)

၁၁။ ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်း

ယနေ့တွင် ငါတို့သည် ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်ဖြစ်သည့် “ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို တားဆီးကာ ချုပ်ချယ်ကန့်သတ်ပြီး အခြေအနေများကို ပြန်လည်ကောင်းမွန်အောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူစေရန် သမ္မာတရားကို မိတ်သဟာယဖွဲ့လော့”ဟူသည်ကို ဆက်လက်၍ မိတ်သဟာယဖွဲ့ကြမည်။ ဤဆယ့်နှစ်ခုမြောက် တာဝန်၏ ဆယ့်တစ်ချက်မြောက်အချက်မှာ အဘယ်အရာဖြစ်သနည်း။ (ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်း ဖြစ်ပါသည်။) ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်းအပေါ် အန္တိခရစ်တို့၏ အမျိုးမျိုးသော သရုပ်သကန်များကို မိတ်သဟာယဖွဲ့ပြီး ဖော်ထုတ်ခဲ့ချိန် ယခင်က အချို့ကို ငါတို့ မိတ်သဟာယဖွဲ့ခဲ့ပြီးဖြစ်သည် မဟုတ်လော။ (ဟုတ်ပါသည်။) ဘုရားအိမ်တော်၏ အလုပ်အစီအစဉ်များတွင် အသင်းတော် ရွေးကောက်ပွဲများအတွက် စည်းမျဉ်းများ ပါဝင်သည်။ ရွေးကောက်ပွဲများကို တစ်နှစ်တစ်ကြိမ် ကျင်းပနိုင်ပြီး အချို့သော အထူးအခြေအနေများအောက်တွင် ကျင်းပသည့် ရွေးကောက်ပွဲများလည်း ရှိနိုင်သည်။ အသင်းတော်အားလုံးသည် ဘုရားအိမ်တော်မှ သတ်မှတ်ထားသော စည်းမျဉ်းများအတိုင်း အဆင့်အားလုံးတွင် ခေါင်းဆောင်များနှင့် အမှုဆောင်များကို ရွေးချယ်သင့်သည်။ ရွေးကောက်ပွဲများအတွက် စည်းမျဉ်းများတွင် ရွေးကောက်ပွဲဆိုင်ရာ မူများ၊ လူများကို ရွေးချယ်ခြင်းအတွက် စံသတ်မှတ်ချက်များ၊ ရွေးကောက်ပွဲများ၏ နည်းလမ်းများနှင့် လုပ်နည်းကိုင်နည်းများအပြင် ရွေးကောက်ပွဲများအတွင်း ညီအစ်ကိုမောင်နှမများ သိရှိရန်လိုအပ်သည့် သတိပြုရန် လိုအပ်သည့်အချက်အမျိုးမျိုးတို့ ပါဝင်သည်။ ရွေးကောက်ပွဲတစ်ခုစီမတိုင်မီ အဆင့်အားလုံးတွင်ရှိသည့် ခေါင်းဆောင်များနှင့် အမှုဆောင်များသည် ဘုရားသခင် ရွေးချယ်ထားသောလူများ ရှင်းလင်းစွာ နားလည်နိုင်သည်ကို သေချာစေရန်အတွက် ရွေးကောက်ပွဲ စည်းမျဉ်းများ၏ ကဏ္ဍအားလုံးနှင့်ပတ်သက်၍ မိတ်သဟာယဖွဲ့သင့်သည်။ ဤနည်းအားဖြင့် ရွေးကောက်ပွဲ၏ ရလဒ်များက ပို၍ကောင်းမွန်လိမ့်မည်။ ယနေ့တွင် ရွေးကောက်ပွဲများ၏ အသေးစိတ်အချက်အလက်များကို ငါတို့ မိတ်သဟာယဖွဲ့မည်မဟုတ်ပေ။ ယနေ့ မိတ်သဟာယ၏ အဓိကအကြောင်းအရာမှာ ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်း၏ သရုပ်သကန်အချို့ ဖြစ်သည်။

က။ ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်း၏ သရုပ်သကန်များ

အသင်းတော် ရွေးကောက်ပွဲများသည် ခေါင်းဆောင်များနှင့် အမှုဆောင်များဖြစ်ခြင်းအတွက် အသင့်တော်ဆုံးသော ကိုယ်စားလှယ်လောင်းများကို ရွေးချယ်ရန် ဘုရားအိမ်တော်မှ ချမှတ်ထားသော ရွေးကောက်ပွဲ စည်းမျဉ်းများကို တင်းကြပ်စွာ လိုက်နာရမည်။ အကယ်၍ ရွေးကောက်ပွဲ စည်းမျဉ်းများကို ချိုးဖောက်ပြီး အခြားရွေးကောက်ပွဲ နည်းလမ်းများကို အသုံးပြုပါက ဤသည်မှာ အတုအယောင် ခေါင်းဆောင်များနှင့် အန္တိခရစ်တို့၏ လုပ်ဆောင်ချက်ဖြစ်သည်။ ဘုရားအိမ်တော်သည် ထိုသို့သော ချိုးဖောက်မှုများကို တားမြစ်ရမည်ဖြစ်ပြီး ရွေးကောက်ပွဲများကို ကြိုးကိုင်ခြယ်လှယ်ခဲ့သည့် အဓိကလူပုဂ္ဂိုလ်များကို စုံစမ်းစစ်ဆေးကာ ကိုင်တွယ်ဖြေရှင်းရမည်။ အသင်းတော် ရွေးကောက်ပွဲများအတောအတွင်းတွင် အမျိုးမျိုးသော လူများ ထုတ်ဖော်ခြင်းခံရလိမ့်မည်ဖြစ်ပြီး လူတို့၏ အမျိုးမျိုးသော စိတ်နေစိတ်ထားများလည်း ဖော်ထုတ်ခြင်းခံရလိမ့်မည်ဖြစ်သည်။ အချို့လူများသည် မိမိတို့ကိုယ်တိုင် ခေါင်းဆောင်များအဖြစ် ရွေးကောက်တင်မြှောက်ခံရရန် သို့မဟုတ် မိမိတို့အတွက် အကျိုးရှိသောသူများ ရွေးကောက်တင်မြှောက်ခံရရန် နောက်ကွယ်မှ မသမာသော လှည့်ကွက်များစွာကို ပြုလုပ်ကြသည်။ ဥပမာအားဖြင့် အချို့လူများသည် သမ္မာတရားကို လိုက်စားသောသူများက ခေါင်းဆောင်များအဖြစ် ရွေးကောက်တင်မြှောက်ခံရပြီး မိမိတို့၏ အဆင့်အတန်း ခြိမ်းခြောက်ခြင်းခံရလိမ့်မည်ကို ကြောက်ရွံ့ကြသောကြောင့် ၎င်းတို့သည် ဤလူတို့အား ရွေးကောက်ပွဲတွင် ရှုံးနိမ့်စေရန် ကြိုးပမ်းမှုသက်သက်တစ်ခုအနေဖြင့် ထိုသူတို့ကို အန္တိခရစ်၏ စိတ်သဘောထားဖြင့် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်သောသူများအဖြစ် ပြစ်တင်ရှုတ်ချလျက် ထိုသူတို့ပြသခဲ့သော အားနည်းချက်များနှင့် ပြုလုပ်ခဲ့သော အမှားများအကြောင်း၊ စသည်တို့ကို နောက်ကွယ်မှနေ၍ ဝေဖန်ရန် တတ်နိုင်သမျှအားထုတ်ကြလေသည်။ အခြားသူများမှာမူ ခေါင်းဆောင်များအဖြစ် ရွေးကောက်တင်မြှောက်ခံရရန်အလို့ငှာ ရွေးကောက်ပွဲကာလအတောအတွင်းတွင် လူများကို လာဘ်ထိုးဖို့ ပစ္စည်းကောင်းများကို ဝယ်ပေးခြင်း သို့မဟုတ် နားကြားကောင်းသောစကားများဖြင့် ကတိများပေးခြင်းတို့ကို ပြုလုပ်ကြသည့်အပြင် မည်သူ့ကို မဲပေးရန် သို့မဟုတ် မဲမပေးရန် အခြားသူများကို သွေးထိုးလှုံ့ဆော်ဖို့အတွက် နည်းလမ်းအမျိုးမျိုးကိုလည်း အသုံးပြုကြသည်။ ၎င်းတို့အနေဖြင့် မည်သည့် နည်းလမ်းများနှင့် နည်းစနစ်များကို အသုံးပြုသည်ဖြစ်စေ ယင်းတို့သည် ရွေးကောက်ပွဲများကို ကြိုးကိုင်ခြယ်လှယ်ရန်နှင့် ရွေးကောက်ပွဲရလဒ်များကို လွှမ်းမိုးရန်အတွက်ချည်းသာ ဖြစ်သည်။ ကောင်းသောလူ့သဘာဝရှိသူများ၊ သမ္မာတရားကို လိုက်စားသူများနှင့် ညီအစ်ကိုမောင်နှမများကို ၎င်းတို့၏ တာဝန်များအား ပုံမှန်ထမ်းဆောင်ရန်၊ ဘုရားသခင်၏ နှုတ်ကပတ်တော်များကို ပုံမှန်ဖတ်ရှုရန်၊ သမ္မာတရား လက်တွေ့ကျမှုထဲသို့ ဝင်ရောက်ရန် ဦးဆောင်နိုင်သောသူများကို ရွေးချယ်ခြင်း စသည့် ရွေးကောက်ပွဲများ၏ စည်းမျဉ်းများကို အသင်းတော်က ထပ်ခါတလဲလဲ မိတ်သဟာယဖွဲ့သော်လည်း ဤလူတို့သည် နားမထောင်ဘဲ မသမာသော လှည့်ကွက်များကို ပြုလုပ်လိုကြသည်။ မသမာသော လှည့်ကွက်များကို ပြုလုပ်ခြင်းဟူသည် အဘယ်အရာကို ဆိုလိုသနည်း။ ယင်းမှာ ၎င်းတို့သည် အမြဲတစေ လိမ်လည်လှည့်ဖြားလိုကြသည်ဟု ဆိုလိုသည်။ ၎င်းတို့သည် အမြဲတစေ နောက်ကွယ်မှ မသမာသော လှည့်ကွက်များကို ပြုလုပ်ကာ စဉ်းလဲသော အကြံအစည်များနှင့် ပရိယာယ်များတွင် ပါဝင်ပတ်သက်လိုလျက် မည်သူကောင်းသည်၊ မည်သူမကောင်းသည်ကို မည်သည့်အခါမျှ ပွင့်လင်းစွာ အကဲဖြတ်ခြင်းမရှိကြပေ။ ၎င်းတို့သည် လူတိုင်းကို သဘောတူညီမှုတစ်ခု ရရှိစေရန် ကြိုးစားလျက် မည်သူ့ကို ရွေးကောက်သင့်ပြီး မည်သူ့ကို မရွေးကောက်သင့်ဟူသည်နှင့်ပတ်သက်၍ နောက်ကွယ်မှပင် ကြံစည်ကြသည်။ ဤသည်တို့မှာ မသမာသော လှည့်ကွက်များ မဟုတ်လော။ ဤသည်မှာ လိမ်လည်လှည့်ဖြားခြင်း မဟုတ်လော။ (ဟုတ်ပါသည်။) ဤသည်မှာ သမ္မာတရား စည်းမျဉ်းများအတိုင်း ပွင့်လင်းမြင်သာသော နည်းလမ်းဖြင့် ရွေးကောက်ပွဲများကို ကာကွယ်စောင့်ရှောက်ခြင်း ဟုတ်သလော။ မဟုတ်ပေ။ ၎င်းတို့သည် ရွေးကောက်ပွဲများကို ကြိုးကိုင်ခြယ်လှယ်ရန် ရဲတင်းသော ကြိုးပမ်းမှုတစ်ခုအနေဖြင့် လူ့အကြံအစည်များနှင့် နည်းလမ်းများကို အသုံးပြုနေကြခြင်း ဖြစ်သည်။ ရွေးကောက်ပွဲများကို ကြိုးကိုင်ခြယ်လှယ်ရာတွင် ၎င်းတို့၏ ရည်ရွယ်ချက်မှာ အဘယ်နည်း။ ၎င်းတို့သည် ရွေးကောက်ပွဲရလဒ်များကို ထိန်းချုပ်လိုကြသည်၊ ၎င်းတို့ကိုယ်တိုင် ရွေးကောက်တင်မြှောက်ခံရလိုကြသည်၊ အကယ်၍ ၎င်းတို့ ရွေးကောက်တင်မြှောက်မခံရပါက မည်သူက ရွေးကောက်တင်မြှောက်ခံရမည်ကို ၎င်းတို့ ဆုံးဖြတ်လိုကြသည်။ ထို့ကြောင့် ၎င်းတို့သည် နောက်ကွယ်မှ မသမာသော လှည့်ကွက်များကို ပြုလုပ်ကြသည်။ အသင်းတော်၏ အလုပ်အတွက် သို့မဟုတ် ညီအစ်ကိုမောင်နှမများ၏ အသက်ဝင်ရောက်မှုအတွက် ၎င်းတို့ ထည့်မစဉ်းစားကြပေ။ ၎င်းတို့သည် ဘုရားအိမ်တော်၏ အကျိုးစီးပွားများ သို့မဟုတ် ညီအစ်ကိုမောင်နှမများ၏ အကျိုးစီးပွားများကို မစဉ်းစားကြပေ။ မိမိတို့၏ ကိုယ်ပိုင်အကျိုးစီးပွားများကိုသာ ၎င်းတို့ ထည့်သွင်းစဉ်းစားကြသည်။ ရွေးကောက်ပွဲများ ကျင်းပသည့်အခါ ၎င်းတို့၏ ကိုယ်ပိုင်ရည်ရွယ်ချက်များနှင့် လိုအင်ဆန္ဒများမှာ ၎င်းတို့၏ ထိပ်တန်းဦးစားပေး ဖြစ်သည်။ သို့ဆိုလျှင် ၎င်းတို့သည် အဘယ်ကြောင့် ရွေးကောက်ပွဲများကို ကြိုးကိုင်ခြယ်လှယ်လိုကြသနည်း။ အကယ်၍ တစ်စုံတစ်ဦးသည် ညီအစ်ကိုမောင်နှမများကို ဘုရားသခင်ရှေ့မှောက်သို့လည်းကောင်း၊ သမ္မာတရား လက်တွေ့ကျမှုထဲသို့လည်းကောင်း အမှန်တကယ် ခေါ်ဆောင်လိုပါက ၎င်းတို့သည် ဤနည်းအတိုင်း ပြုမူကြမည်လော။ ၎င်းတို့တွင် ထိုသို့သော ရည်မှန်းချက်များ ရှိကြမည်လော။ ထိုသို့သော အပြုအမူကို ၎င်းတို့ ပြသကြမည်လော။ ပြသကြမည် မဟုတ်ပေ။ အသင်းတော်၏ ရွေးကောက်ပွဲများကို ကြိုးကိုင်ခြယ်လှယ်လိုသော ဖုံးကွယ်ထားသည့် ရည်ရွယ်ချက်များ၊ ရည်မှန်းချက်များနှင့် လိုအင်ဆန္ဒများရှိသူများသာလျှင် ဤနည်းအတိုင်း ပြုမူကြပေမည်။ အသင်းတော်အတွင်း၌ ၎င်းတို့သည် မိမိတို့နှင့် အတော်အတန် အဆင်ပြေသော၊ မိမိတို့၏ အမြင်များကို မျှဝေခံစားပြီး တူညီသော ကြံရွယ်ချက်များနှင့် ရည်မှန်းချက်များရှိသည့် လူအချို့ကို ဆွဲဆောင်ကြသည့်အပြင် အသင်းတော်၏ ရွေးကောက်ပွဲအလုပ်ကို နှောင့်ယှက်ရန် အင်အားစုတစ်ခု ဖွဲ့စည်းလျက်၊ ပုံမှန်အားဖြင့် အားနည်းသောသူအချို့၊ သမ္မာတရားကို များစွာမလိုက်စားသည့်အပြင်၊ မရေမရာဖြစ်သည့်၊ မသိနားမလည်သည့်အပြင် လွယ်ကူစွာ ယိမ်းယိုင်တတ်ပြီး ကြိုးကိုင်ခြယ်လှယ်ခံရသော လူအချို့ကိုလည်း ထောင်ချောက်ဆင်ဖမ်းကြလေသည်။ အသင်းတော်ကို ဆန့်ကျင်ရာတွင် ၎င်းတို့၏ ရည်ရွယ်ချက်မှာ မိမိတို့ကိုယ်တိုင် ရွေးကောက်တင်မြှောက်ခံရရန်၊ ရွေးကောက်ပွဲရလဒ်များတွင် မိမိတို့ကိုယ်တိုင် အဆုံးအဖြတ်ပေးနိုင်ရန် ဖြစ်သည်။ ၎င်းတို့သည် မိမိတို့ ကြိုတင်သတ်မှတ်ထားသောလူများ၊ ၎င်းတို့အတွက် အကျိုးရှိသောသူများကို ရွေးကောက်တင်မြှောက်လိုကြသည်။ အကယ်၍ ဤလူများ ရွေးကောက်တင်မြှောက်ခံရပါက ၎င်းတို့၏ အကြံ အောင်မြင်သွားပြီဖြစ်သည်။ ထိုသို့သော ရွေးကောက်ပွဲ၏ ရလဒ်သည် မှန်ကန်မည်လော သို့မဟုတ် မမှန်ကန်ဘဲဖြစ်မည်လော။ (မှန်ကန်မည်မဟုတ်ပါ။) သေချာပေါက် မှန်ကန်မည် မဟုတ်ပေ။ ဆိုးယုတ်သောလူများက လိမ်လည်လှည့်ဖြားထားသော ရွေးကောက်ပွဲမှတစ်ဆင့် ရွေးကောက်တင်မြှောက်ခံရသူများသည် ဆိုးယုတ်သောလူများအတွက် သေချာပေါက် အကျိုးရှိပေမည်။ အဘယ်ကြောင့် ၎င်းတို့သည် ဤဆိုးယုတ်သောလူများအတွက် အကျိုးရှိမည်နည်း။ အကြောင်းမှာ ဆိုးယုတ်သောလူများသည် မည်သူမျှ ၎င်းတို့ကို ဖော်ထုတ်ရန် သို့မဟုတ် ချုပ်ချယ်ကန့်သတ်ရန် မဝံ့ရဲဘဲ အသင်းတော်၌ မိမိတို့သဘောအတိုင်း တစ်ဇွတ်ထိုးနှင့် မဆင်မခြင် ပြုမူနိုင်ပြီး သောင်းကျန်းနိုင်သောကြောင့် ဖြစ်သည်။ ၎င်းတို့သည် ရှင်းလင်းပစ်ခြင်းခံရမည်မဟုတ်ဘဲ သမ္မာတရားကို လိုက်စားသောသူများမှာမူ ၎င်းတို့၏ ဖယ်ကြဉ်ခြင်းနှင့် ဖိနှိပ်ခြင်းကို ခံရမည်ဖြစ်ပြီး အသင်းတော်သည် ဆိုးယုတ်သောသူတို့၏ စိုးမိုးရာ ဖြစ်လာပေမည်။ သိသာထင်ရှားစွာပင်၊ ဆိုးယုတ်သောလူများက ကြိုးကိုင်ခြယ်လှယ်သော ရွေးကောက်ပွဲတစ်ခု၏ နောက်ဆုံးရလဒ်သည် သေချာပေါက် မမှန်ကန်ပေ။ ယင်းသည် လူထုအမြင်ကို သေချာပေါက် ဆန့်ကျင်ပြီး စည်းမျဉ်းများကို ချိုးဖောက်သည်။ အသင်းတော်ခေါင်းဆောင်များနှင့် ညီအစ်ကိုမောင်နှမများအနေဖြင့် ရွေးကောက်ပွဲများအတောအတွင်း ဤလူတို့၏ အပြုအမူများနှင့် လုပ်ဆောင်ချက်အားလုံးကို သတိပြုမိပြီး သတိဝီရိယရှိသင့်သည်။ ၎င်းတို့သည် ဤအရာနှင့်ပတ်သက်၍ နားဝေတိမ်တောင် မဖြစ်သင့်ပေ။ ရွေးကောက်ပွဲတစ်ခုကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်း၏ အရိပ်အယောင်များကို တွေ့ရှိသည်နှင့်တစ်ပြိုင်နက် ပါဝင်ပတ်သက်သူများကို ချုပ်ချယ်ကန့်သတ်ရန် အစီအမံများကို ချက်ချင်းပြုလုပ်သင့်ပြီး အကယ်၍ ဤလူများကို ချုပ်ချယ်ကန့်သတ်၍မရပါက ၎င်းတို့ကို သီးခြားခွဲထုတ်သင့်သည်။ ဤလူတို့သည် အထူးသဖြင့် ရဲတင်းပြီး ထိန်းမနိုင်သိမ်းမရဖြစ်ကာ ထိန်းချုပ်ရန် ခက်ခဲသည်။ ရွေးကောက်ပွဲများကို အဖျက်အမှောင့်လုပ်ပြီး ရလဒ်များကို ကြိုးကိုင်ခြယ်လှယ်ရန် ၎င်းတို့သည် များစွာသောအမှုအရာများကို ပြောဆိုကာ လုပ်ဆောင်လျက် နောက်ကွယ်မှ မသမာသော လှည့်ကွက်များကို သေချာပေါက် ပြုလုပ်ကြလိမ့်မည် ဖြစ်သည်။ ဤအရာနှင့်ပတ်သက်၍ မည်သည့်အရာကို လုပ်ဆောင်သင့်သနည်း။ ဤကိစ္စရပ်သည် ကိုင်တွယ်ရန် လွယ်ကူသည်။ အကယ်၍ အသင်းတော်ခေါင်းဆောင်များက ပြဿနာကို တွေ့ရှိပါက ညီအစ်ကိုမောင်နှမများအား ဤကိစ္စရပ်၏ ပြင်းထန်မှုနှင့် အကျိုးဆက်များအကြောင်းကိုလည်းကောင်း၊ ထိုသို့သောလုပ်ရပ်များ၏ သဘောသဘာဝမှာ အတိအကျ မည်သည့်အရာဖြစ်သည်ကိုလည်းကောင်း မိတ်သဟာယဖွဲ့စေလျက် ထိုပြဿနာကို ဖော်ထုတ်ကာ လူသိရှင်ကြား ဖြစ်စေသင့်သည်။ နောက်ဆုံးတွင် ၎င်းတို့သည် အချို့သော အစီအမံများကို ပြုလုပ်သင့်သည်။ မည်သည့်အစီအမံများကို ပြုလုပ်သင့်သနည်း။ နောက်ကွယ်မှ အမြဲတစေ မသမာသော လှည့်ကွက်များကို ပြုလုပ်ပြီး ရွေးကောက်ပွဲများကို ကြိုးကိုင်ခြယ်လှယ်ကာ နှောင့်ယှက်ရန် ကြိုးပမ်းသူ မည်သူ့ကိုမဆို ဟိတ်ဟန်မလုပ်ဘဲကိုင်တွယ်သင့်ပြီး ရွေးကောက်ပွဲများတွင် ပါဝင်ခြင်းမှ ပိတ်ပင်သင့်သည်။ ဤသည်မှာ မည်သည့်အရာကို ဆိုလိုသနည်း။ ယင်းမှာ ၎င်းတို့၏ မဲသည် အကျုံးမဝင်ဟု ဆိုလိုသည်။ ရွေးကောက်ပွဲတစ်ခုကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်းတွင် လူမည်မျှ ပါဝင်သည်ဖြစ်စေ ၎င်းတို့၏ မဲများအားလုံးကို ပယ်ဖျက်သင့်ပြီး ၎င်းတို့အား ရွေးကောက်ပွဲတွင် ပါဝင်ခွင့်မပြုသင့်ပေ။ အထင်အမြင်မှားစေခြင်းနှင့် နှောင့်ယှက်ခြင်းခံရသူ မည်သူဖြစ်စေ ၎င်းတို့အနေဖြင့် ရွေးကောက်ပွဲကို ကြိုးကိုင်ခြယ်လှယ်သူများ၏ နည်းလမ်းများအား လိုက်နာပြီး ရွေးကောက်ပွဲကို တမင်တကာ ထိခိုက်နစ်နာစေရန် ဆိုးယုတ်သောလူများနှင့် ပူးပေါင်းကြံစည်သရွေ့ ဘုရားသခင် ရွေးချယ်ထားသောလူများသည် ၎င်းတို့ကို ဖော်ထုတ်ရန်နှင့် ရွေးကောက်ပွဲများတွင် ထိုသူတို့၏ပါဝင်ခွင့်ကို ရုပ်သိမ်းရန် ထကြွသင့်သည်။ ဤသည် ကောင်းမွန်သော လုပ်နည်းကိုင်နည်းဖြစ်သလော။ (ဟုတ်ပါသည်။) ဤသည်မှာ အသင်းတော်၏ အလုပ်ကို ကာကွယ်စောင့်ရှောက်ရန်အတွက် လုံးလုံးလျားလျား လုပ်ဆောင်ထားခြင်းဖြစ်သည်။ သင်သည် ချုပ်ချယ်ကန့်သတ်မှုများကို လက်ခံရန် ငြင်းပယ်သည် မဟုတ်လော။ သင်သည် ဘုရားအိမ်တော်၏ ရွေးကောက်ပွဲ စည်းမျဉ်းများကို လက်ခံရန် ငြင်းပယ်သည် မဟုတ်လော။ သင်သည် အဆုံးအဖြတ်ပေးလိုသည် မဟုတ်လော။ အကယ်၍ သင်သည် အဆုံးအဖြတ်ပေးပိုင်ခွင့်ရှိပါက စာတန်က အဆုံးအဖြတ်ပေးပိုင်ခွင့်ရှိနေခြင်း ဖြစ်သည်။ ဘုရားအိမ်တော်နှင့် အသင်းတော်သည် သမ္မာတရား စိုးမိုးသောနေရာများ ဖြစ်သည်။ စာတန်ကို အဆုံးအဖြတ်ပေးခွင့်ပြု၍ မရပေ။ သင်သည် မသမာသော လှည့်ကွက်များကို ပြုလုပ်လိုပြီး ဤရွေးကောက်ပွဲကို တမင်တကာ ကြိုးကိုင်ခြယ်လှယ်ကာ အဖျက်အမှောင့်လုပ်လိုသည့်အတွက်၊ ယင်းမှာ ရိုးရှင်းသည်။ သင်၏မဲက ပယ်ဖျက်ခြင်းခံရသည်။ မည်သူ့ကို သင် မဲပေးသည်ဖြစ်စေ အသုံးမဝင်ပေ။ သင်၏ အမြင်များထဲမှ မည်သည့်အရာမျှ ကျိုးကြောင်းညီညွှန်ခြင်းမရှိသည့်အပြင်၊ သင်သည် ရွေးကောက်ပွဲတွင် မရမက ဝင်ရောက်ယှဉ်ပြိုင်လျှင်ပင်၊ အလုပ်ဖြစ်မည်မဟုတ်ပေ။ ဘုရားအိမ်တော်တွင် စီမံအုပ်ချုပ်ရေးဆိုင်ရာ အမိန့်များနှင့် စည်းမျဉ်းများရှိပြီး ဤရွေးကောက်ပွဲတွင် ပါဝင်ရန် သင်၏အခွင့်အရေးသည် ရုပ်သိမ်းခံရပြီး ပယ်ဖျက်ခြင်းခံလိုက်ရပြီ ဖြစ်သည်။ အကယ်၍ သင်သည် နောက်ရွေးကောက်ပွဲကို အဖျက်အနှောင့်နေသေးလျှင်၊ ရွေးကောက်ပွဲများတွင် ပါဝင်ရန် သင်၏အခွင့်အရေးသည် လုံးလုံးလျားလျား ရုပ်သိမ်းခြင်းခံရမည်ဖြစ်ပြီး သင်သည် လုံးဝ ပါဝင်ခွင့်ရတော့မည်မဟုတ်ပေ။ ရွေးကောက်ပွဲများကို ကြိုးကိုင်ခြယ်လှယ်ကာ အဖျက်အမှောင့်လုပ်ရန် အမြဲတစေ မသမာသော လှည့်ကွက်များကို ပြုလုပ်သောသူများအား ဤသို့ ကိုင်တွယ်သင့်သည်။

အသင်းတော် ရွေးကောက်ပွဲတစ်ခု ရှိသည့်အခါတိုင်း အမြဲတစေ ဂနာမငြိမ်ဖြစ်လာသည့် ဆိုးယုတ်သောလူအချို့ ရှိသည်။ အချို့သည် ရွေးကောက်ပွဲကို ကြိုးကိုင်ခြယ်လှယ်ရန်နှင့် အဖျက်အမှောင့်လုပ်ရန် ကြိုးပမ်းမှုအနေဖြင့် နောက်ကွယ်မှ မသမာသော လှည့်ကွက်များကို ပြုလုပ်ကြစဉ်တွင်အချို့မှာမူ ခေါင်းဆောင်နေရာအတွက် အခြားသူများနှင့် ပွင့်လင်းစွာ ယှဉ်ပြိုင်ရန် စိတ်ထက်သန်နေကြကာ မျက်နှာနီလာသည်အထိ အငြင်းအခုံပြုကြပြီး တဇွတ်ထိုးပြုမူခြင်း၊ အကြမ်းဖက်မှုကို အားကိုးအားထားပြုပြီး ထိုးကြိတ်တိုက်ခိုက်ခြင်းများ ပြုလုပ်လုနီးပါးအထိပင် ဖြစ်ကာ ညီအစ်ကိုမောင်နှမများအား မည်သူ့စကားကို နားထောင်ရမည် သို့မဟုတ် မည်သူ့ကို ရွေးကောက်ရမည်ကို မသေမချာဖြစ်စေသည်။ ရွေးကောက်ပွဲအတွင်း ၎င်းတို့သည် သမ္မာတရားကို မိတ်သဟာယမဖွဲ့ကြသည့်အပြင် ခေါင်းဆောင်အဖြစ် ရွေးကောက်တင်မြှောက်ခံရပါက အသင်းတော်အလုပ်ကို မည်သို့လုပ်ဆောင်မည်၊ အလုပ်တွင် မည်သည့် လမ်းကြောင်းများ ရှိမည် သို့မဟုတ် မည်သည့် အလုပ် စိတ်ကူးများနှင့် အစီအစဉ်များအား အဆိုပြုမည်ကိုလည်း မဆွေးနွေးကြပေ။ ထိုအစား ၎င်းတို့သည် အခြားကိုယ်စားလှယ်လောင်းများ၏ အားနည်းချက်များကို ဖော်ထုတ်ပြီး ၎င်းတို့ကို တိုက်ခိုက်ရန် သေချာအောင်လုပ်သည့်တစ်ချိန်တည်းတွင် အသင်းတော်၌ ကွဲပြားစေသော အခြေအနေတစ်ခုကို ဖန်တီးလျက်၊ လူတစ်စုကို ဆွဲဆောင်ကာ အခြားအုပ်စုတစ်ခုနှင့် ဆန့်ကျင်ဘက်ဖြစ်စေကြသည်။ ထိုသို့သော ရွေးကောက်ပွဲသည် မည်သည့်အရာဖြစ်လာသနည်း။ ယင်းသည် အသင်းတော်ကို ကွဲစေသည့်အရာတစ်ခု ဖြစ်လာသည်။ ရွေးကောက်ပွဲရလဒ်များ မထွက်မီမှာပင် အသင်းတော်သည် ကွဲနှင့်နေပြီဖြစ်သည်။ ဤသည်မှာ အသင်းတော် ရွေးကောက်ပွဲတစ်ခုအတွင်း ပေါ်ပေါက်သင့်သော ဖြစ်စဉ်တစ်ခုလော။ ဤသည်မှာ ပုံမှန်ဖြစ်စဉ်တစ်ခုလော။ မဟုတ်ပေ။ အကယ်၍ သင်သည် ခေါင်းဆောင်တစ်ဦးဖြစ်လိုပြီး သင့်တွင် အရည်အချင်းအချို့နှင့် ဝန်တာစိတ်တစ်ခုရှိကာ ဤအလုပ်အတွက် အရည်အချင်းပြည့်မီသည်ဟု ယုံကြည်ပါက သင်သည် ဘုရားအိမ်တော်၏ စည်းမျဉ်းများအတိုင်း ရွေးကောက်ပွဲတွင် ပါဝင်နိုင်သည်။ ညီအစ်ကိုမောင်နှမများက အသင်းတော် ခေါင်းဆောင်မှုနှင့်ဆိုင်သည့် အလုပ်ကို တာဝန်ယူရန် သင့်ကို ယုံကြည်လက်ခံပြီး ကိုးစားနိုင်ရန်အလို့ငှာ သင်သည် သင်၏ အားသာချက်များနှင့် အရည်အချင်းများကို ဖော်ပြနိုင်ပြီး သင်၏ နားလည်သဘောပေါက်မှုများနှင့် အတွေ့အကြုံများကိုလည်း မိတ်သဟာယဖွဲ့နိုင်သည်မှာ အမှန်ပင်ဖြစ်၏။ သို့သော်လည်း သင်သည် အခြားသူများကို တိုက်ခိုက်ခြင်းဖြင့် ရွေးကောက်တင်မြှောက်ခံရရန်ဖြစ်သော သင်၏ပန်းတိုင်ကို မစွမ်းဆောင်သင့်ပေ။ အကြောင်းမှာ ဤအရာသည် လူတို့ကို လွယ်ကူစွာ အထင်အမြင်မှားစေပြီး အပျက်သဘောဆောင်သော အကျိုးဆက်များကို ဖြစ်စေနိုင်သောကြောင့် ဖြစ်သည်။ ဝိညာဉ်ရင့်ကျက်မှုနုနယ်ပြီး ပိုင်းခြားသိမြင်မှုမရှိသော ညီအစ်ကိုမောင်နှမများသည် သင်၏ အထင်အမြင်မှားစေခြင်းကို လွယ်ကူစွာ ခံရနိုင်ပြီး မည်သူ့အား ရွေးချယ်ရမည်ကို သိမည်မဟုတ်သည့်အပြင် အသင်းတော်သည်လည်း ဖရိုဖရဲဖြစ်ကာ အစိတ်စိတ်အမြွှာမြွှာ ကွဲသွားနိုင်သည်။ ယင်းမှာ စာတန်အား အခွင့်ကောင်းယူရန် အခွင့်အရေးပေးခြင်းဖြစ်သည် မဟုတ်လော။ တိုတိုပြောရလျှင် စည်းမျဉ်းများကို မလိုက်နာဘဲ ရွေးကောက်ပွဲတစ်ခုတွင် ပါဝင်ခြင်းနှင့် အမြဲတစေ ရည်မှန်းချက်များနှင့် လိုအင်ဆန္ဒများရှိပြီး ရွေးကောက်တင်မြှောက်ခံရရန်ဖြစ်သည့် မိမိ၏ပန်းတိုင်ကို စွမ်းဆောင်ရရှိရန် စက်ဆုပ်ဖွယ်ကောင်းသော နည်းလမ်းများကို အသုံးပြုခြင်းတို့အားလုံးသည် ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်း၏ သဘောသဘာဝရှိပြီး မလျော်ကန်သော ရွေးကောက်ပွဲ အပြုအမူများ ဖြစ်ကြသည်။ အချို့လူများတွင် ဤအရာနှင့် ခွဲခြားသိမြင်သင့်သော မှန်ကန်သည့် အပြုအမူများ ရှိကြသည်မှာ အမှန်ပင်ဖြစ်၏။ ဥပမာအားဖြင့် ကိုယ်စားလှယ်လောင်းတစ်ဦးသည် ဧဝံဂေလိအလုပ်၊ စာနှင့်ပတ်သက်သောအလုပ်နှင့် အထွေထွေကိစ္စရပ်များဆိုင်ရာ အလုပ်ကဲ့သို့သော အသင်းတော်အလုပ်၏ အမျိုးမျိုးသော အချက်အလက်များကို ကောင်းစွာလုပ်ဆောင်နည်း သို့မဟုတ် အသင်းတော်အသက်တာကို တိုးတက်စေနည်း၊ ဘုရားသခင် ရွေးချယ်ထားသောလူများ၏ အသက်ဝင်ရောက်မှုဆိုင်ရာ အခက်အခဲများကို ဖြေရှင်းနည်း စသည်တို့ကို မိတ်သဟာယဖွဲ့ပါက ဤအရာအားလုံးက မှန်ကန်ပေသည်။ မိမိ၏ သဘောထားအမြင်များနှင့် နားလည်သဘောပေါက်မှုများကို မှန်ကန်စွာ ဖော်ပြခြင်း၊ အသင်းတော်အလုပ်နှင့်စပ်လျဉ်း၍ မိမိ၏ တွေးခေါ်မှုနှင့် အစီအစဉ်များကို မျှဝေခြင်း စသည်တို့သည် ပုံမှန်စကားနှင့် အပြုအမူ၏ အစိတ်အပိုင်းများဖြစ်ကြပြီး အသင်းတော်မှ ချမှတ်ထားသော ရွေးကောက်ပွဲ စည်းမျဉ်းများနှင့် ကိုက်ညီသည်။ ဤအရာများမှလွဲ၍ ရွေးကောက်ပွဲကာလများအတောအတွင်း ပြသသော အထူးသဖြင့် သိသာသည့် မလျော်ကန်သော အပြုအမူတစ်ခုတလေသည် လူတို့၏ အာရုံစိုက်မှုကို ဆွဲဆောင်သင့်သည်။ လူတို့သည် ဤအရာများအပေါ် သတိဝီရိယရှိပြီး ပိုင်းခြားသိမြင်ရန် လိုအပ်သည်၊ ပေါ့ဆခြင်းမရှိနှင့်။

အချို့လူများသည် မိမိတို့၏ တာဝန်များကို မထမ်းဆောင်ခြင်းနှင့် အသင်းတော်အသက်တာတွင် မပါဝင်ခြင်းအတွက် အလုပ်များခြင်း၊ မိမိတို့၏ မိသားစုနှင့်ဆိုင်သော ပြဿနာများစွာ ရှိခြင်း သို့မဟုတ် မသင့်လျော်သော ပတ်ဝန်းကျင်တစ်ခုရှိခြင်းတို့ကို အကြောင်းပြချက်များအဖြစ် မကြာခဏ ဖော်ပြကြသည်။ သို့သော်လည်း အသင်းတော်ခေါင်းဆောင်များကို ရွေးကောက်တင်မြှောက်ရန် အချိန်ကျရောက်သောအခါ ဤအခက်အခဲများသည် ရုတ်တရက် မရှိတော့သည့်အပြင် ၎င်းတို့သည် ထိုအခါသမယအတွက် မိမိတို့ကိုယ်ကို စေ့စေ့စပ်စပ် ဝတ်စားဆင်ယင်ကာ ရွေးကောက်ပွဲတွင် ပါဝင်ရန် ရောက်လာကြသည်။ ၎င်းတို့သည် အချိန်ကြာမြင့်စွာ ပေါ်မလာခဲ့သော်လည်း အသင်းတော် ရွေးကောက်ပွဲနှင့်ဆိုင်သော သတင်းကောင်းကို ကြားသိရသည်နှင့်တစ်ပြိုင်နက် စိတ်ထက်သန်စွာ အပြေးအလွှားရောက်လာသည်။ ၎င်းတို့သည် အဘယ်အရာအတွက် လာကြသနည်း။ ရွေးကောက်ပွဲအတွက်၊ အသင်းတော်ခေါင်းဆောင် ရာထူးအတွက်၊ ဤ “အရာရှိရာထူး” အတွက် ရောက်လာကြခြင်း ဖြစ်သည်။ ထိုသို့သော လူများသည် ၎င်းတို့၏ လုပ်ရပ်များတွင် အထူးပင် လိမ္မာပါးနပ်ကြသည်။ အခြားသူများက ၎င်းတို့သည် အသင်းတော်ခေါင်းဆောင်တစ်ဦး ဖြစ်လာချင်ကြသည်ဟု သံသယဝင်မည်ကို ကြောက်ရွံ့သဖြင့် ၎င်းတို့သည် ရွေးကောက်ပွဲအကြောင်း ဖော်ပြပြောဆိုခြင်းကို ရှောင်ကြဉ်ပြီး လူတို့၏ လေးစားမှုကို ရရှိရန် မိမိတို့၏ သိနားလည်မှုများနှင့် အတွေ့အကြုံများကို မိတ်သဟာယဖွဲ့ခြင်းအပေါ်တွင်သာ အာရုံစိုက်ကြသည်။ ၎င်းတို့သည် ဘုရားသခင်၏ နှုတ်ကပတ်တော်များကို လူသိရှင်ကြား စားသောက်ကြသည်၊ ဘုရားသခင်၏ နှုတ်ကပတ်တော်များအကြောင်း မိတ်သဟာယဖွဲ့ရန် လူတိုင်းကို ဦးဆောင်ကြပြီး မိမိတို့၏ ကိုယ်ပိုင် အတွေ့အကြုံဆိုင်ရာ သက်သေခံချက်ကို မျှဝေကြသည်။ လက်တွေ့တွင်မူ ၎င်းတို့သည် ယေဘုယျအားဖြင့် အသင်းတော်အသက်တာတွင် ပါဝင်ခဲပြီး သမ္မာတရားကို မိတ်သဟာယဖွဲ့ခဲသည့်အပြင် မည်သည့် အတွေ့အကြုံဆိုင်ရာ သိနားလည်မှုများကိုမျှ မပြောနိုင်ကြပေ။ သို့သော်လည်း ရွေးကောက်ပွဲ နီးကပ်လာသည်နှင့်အမျှ ၎င်းတို့သည် အလွန် ကွဲပြားလာကြသည်။ ၎င်းတို့သည် အထူးပင် စိတ်အားထက်သန်ပြီး တက်ကြွပုံရကာ ပေါ်ပေါ်လွင်လွင် ထင်ပေါ်လျက် အသင်းတော်အသက်တာတွင် တက်ကြွစွာ ပါဝင်ကြပြီး ဆုတောင်းရန်၊ ဓမ္မတေးများ သီဆိုရန်နှင့် မိတ်သဟာယဖွဲ့ရန် စိတ်အားထက်သန်ကြလေသည်။ စုဝေးပွဲများအပြီးတွင် ၎င်းတို့သည် ညီအစ်ကိုမောင်နှမများနှင့် မိသားစုအရေးကိစ္စများအကြောင်း စကားစမြည်ပြောဆိုရန်နှင့် အဆက်အသွယ်များ တည်ဆောက်ရန် အခွင့်အလမ်းများကို ရှာဖွေကြသည်။ အသင်းတော်ခေါင်းဆောင်တစ်ဦးကို တွေ့မြင်သောအခါ ၎င်းတို့က၊ “သင်သည် ယခုရက်ပိုင်းအတွင်း ကြည့်ရသည်မှာ မကောင်းလှပါလား။ ကျွန်ုပ်အိမ်တွင် စွန်ပလွံသီးအချို့ ရှိသည်၊ သင့်အတွက် အချို့ ယူဆောင်လာပေးပါမည်”ဟု ပြောဆိုကြသည်။ ညီအစ်မတစ်ဦးဦးကို တွေ့မြင်သောအခါ ၎င်းတို့က၊ “သင်၏ မိသားစုတွင် ငွေကြေးအခက်အခဲများ ရှိနေသည်ဟု ကျွန်ုပ်ကြားပါသည်။ အကူအညီတစ်ခုခု လိုအပ်ပါသလော။ သင့်အား အဝတ်အစားအချို့ ပေးနိုင်ပါသည်”ဟု ပြောဆိုကြသည်။ ၎င်းတို့သည် ယခင်နှင့် အလွန်ကွာခြားလျက် စုဝေးပွဲတိုင်းတွင် အထူးပင် တက်ကြွကြသည်။ ယခင်က ၎င်းတို့သည် စာရင်းသွင်းရန်သာ ရံဖန်ရံခါ ပေါ်လာတတ်ပြီး စုဝေးပွဲတက်ရန် မည်သူက ခေါ်သည်ဖြစ်စေ အလုပ်များသည်ဟု ခွင့်ပန်လေ့ရှိသည်။ သို့သော် ရွေးကောက်ပွဲကာလအတွင်းတွင် ၎င်းတို့သည် ရုတ်တရက် ထွက်ပေါ်လာပြီး စုဝေးပွဲတိုင်းကို တစ်ကြိမ်မျှမလွတ်ဘဲ ပါဝင်ကြသည်။ စုဝေးပွဲတစ်ခုစီတိုင်းတွင် ညီအစ်ကိုမောင်နှမများသည် ရွေးကောက်ပွဲနှင့် သက်ဆိုင်သော အမှုအရာများနှင့် စည်းမျဉ်းများအကြောင်း မိတ်သဟာယဖွဲ့ကြပြီး အမှန်ပင် ၎င်းတို့လည်း ပါဝင်ကြသည်။ ဤကာလအတွင်းတွင် ၎င်းတို့သည် ညီအစ်ကိုမောင်နှမများနှင့် ကောင်းမွန်သော ဆက်ဆံရေးများ တည်ဆောက်ရန် တတ်နိုင်သမျှအားထုတ်ကြပြီး ၎င်းတို့ထဲမှ တစ်စိတ်တစ်ပိုင်းကို စည်းရုံးသိမ်းသွင်းရန် ကြိုးပမ်းကြသည်။ ၎င်းတို့သည် ညီအစ်ကို မောင်နှမများရှေ့တွင် အကြိမ်များစွာ အလှူငွေများပင် ပေးကြရာ၊ လူအများစုမှာ အံ့အားသင့်ကာ “သူတို့သည် ဘုရားသခင်ကို အလွန်ကြာမြင့်စွာ ယုံကြည်ခဲ့ပြီးဖြစ်သော်လည်း သူတို့ အလှူငွေပေးသည်ကို ငါတို့ မည်သည့်အခါကမျှ မမြင်ဖူးခဲ့ပါ။ ဤတစ်ကြိမ်တွင် အဘယ်ကြောင့် ဤမျှ ရက်ရောနေကြသနည်း။ သူတို့သည် အမှန်တကယ် ပိုကောင်းဖို့အတွက် ပြောင်းလဲပြီး မိမိတို့ကိုယ်ကို ပြုပြင်ခဲ့ကြပြီလော” ဟု တွေးထင်ကြလေသည်။ အမှုအရာများကို မပိုင်းခြားနိုင်ကြသည့် မိုက်မဲပြီး မသိနားမလည်သောသူအချို့သည် ဤလူအနေဖြင့် အမှန်တကယ် ပိုကောင်းဖို့အတွက် ပြောင်းလဲခဲ့ပြီးဖြစ်ကြောင်း၊ ဤလူကို ယခင်က ၎င်းတို့ အထင်အမြင်လွဲမှားခဲ့ကြောင်း တွေးထင်ကြပြီး ၎င်းတို့၏ စိတ်နှလုံးထဲတွင် ထိုသူတို့အပေါ် သဘောကျသည့် အထင်အမြင်တစ်ခုကို မသိလိုက်မသိဘာသာ ဖြစ်ပေါ်လာကြကာ၊ “ဤလူ၏ မိသားစုသည် ချမ်းသာကြွယ်ဝသည်၊ ၎င်းတို့တွင် အမှုအရာများကို ပြီးမြောက်အောင် လုပ်ဆောင်ရန် အဆက်အသွယ်များနှင့် နည်းလမ်းများ ရှိသည်။ ၎င်းတို့သာ အသင်းတော်ခေါင်းဆောင်တစ်ဦး ဖြစ်လာပါက အသင်းတော်အတွက် အမှုအရာများစွာကို ပြီးမြောက်အောင် လုပ်ဆောင်ပေးနိုင်သည်။ ဤသည်မှာ ဧဝံဂေလိတရားကို ဟောပြောရာတွင်လည်းကောင်း၊ လိုက်လံဖမ်းဆီးခြင်းခံရပြီး အခက်အခဲများရှိသော ညီအစ်ကိုမောင်နှမအချို့ကို ဧည့်ခံရာတွင်လည်းကောင်း ငါတို့၏ အသင်းတော်အတွက် အထောက်အကူ ဖြစ်စေမည် မဟုတ်လော။ ၎င်းတို့သာ ဤသို့ တက်ကြွနေနိုင်မည်ဆိုလျှင် အလွန်ကောင်းပေမည်၊ သို့သော် ၎င်းတို့ ဆက်လက်တက်ကြွနိုင်ခြင်း ရှိ၊ မရှိကိုဖြစ်စေ၊ ငါတို့၏ အသင်းတော်ခေါင်းဆောင် ဖြစ်လိုစိတ်ရှိ၊ မရှိကိုဖြစ်စေ ငါမသေချာပါ”ဟု တွေးကြသည်။ အချို့လူများသည် အထင်အမြင်မှားစေခြင်းနှင့် လှည့်စားခြင်းခံခဲ့ရသည် မဟုတ်လော။ ဤလူ လုပ်ဆောင်နေပြီးဖြစ်သည့် အရာအားလုံးသည် စတင် အကျိုးဖြစ်ထွန်းနေသည် မဟုတ်လော။ ကိစ္စများက နေရာတကျဖြစ်ပြီး မကြာမီ ရလဒ်များ ရလာတော့မည် မဟုတ်လော။ ဤသည်မှာ ၎င်းတို့ အလိုရှိသည့်အရာ မဟုတ်လော။ (ဟုတ်ပါသည်။) ထို့အပြင် ၎င်းတို့သည် လူတစ်ဦးကို အဝတ်အစားနှစ်စုံ၊ နောက်တစ်ဦးကို ဟင်းသီးဟင်းရွက်တစ်ခြင်းနှင့် နောက်ထပ်တစ်ဦးကို ကျန်းမာရေးဖြည့်စွက်စာအချို့ ပေးကြကာ လူတိုင်း ဂရုစိုက်ခံရကြောင်းကို သေချာစေသည်။ ဤသည်မှာ လူတို့ကို၊ “ဤလူသာ အသင်းတော်ခေါင်းဆောင်တစ်ဦး ဖြစ်လာပါက ကြီးမြတ်သော သိုးထိန်းတစ်ဦး ဖြစ်လာမည် မဟုတ်လော။ သူတို့သည် လူအများစု အားကိုးလိုသည့် တစ်စုံတစ်ဦးဖြစ်သည် မဟုတ်လော”ဟု တွေးထင်စေသည်။ ယခုအခါ အချိန်အခါသင့်ပြီ မဟုတ်လော။ ညီအစ်ကိုမောင်နှမများသည် ဤသို့သော တစ်စုံတစ်ဦးကို အလွယ်တကူ ရွေးချယ်ကြမည် မဟုတ်လော။ ဤလူသည် ပညာတတ်ဖြစ်သည်၊ ရှင်းလင်းစွာ စကားပြောနိုင်ပြီးပြီး လူ့အသိုင်းအဝိုင်းတွင် အဆင့်အတန်းတစ်ခုခု ရှိသည်။ အသင်းတော်က ဖမ်းဆီးမှုများနှင့် ရင်ဆိုင်ရပါက ၎င်းတို့သည် ညီအစ်ကိုမောင်နှမများကို ကာကွယ်ပေးနိုင်သည်။ ညီအစ်ကိုမောင်နှမများ၏ မိသားစုများထဲမှ တစ်စုစုတွင် အခက်အခဲများရှိပါက ၎င်းတို့သည် အကူအညီပေးနိုင်ပြီး လူအင်အားလိုအပ်သည့်အခါတွင်လည်း အသင်းတော်အလုပ်ကို ကူညီနိုင်သည်။ သို့သော်လည်း လူအများစု မသေချာသည့် အချက်တစ်ချက် ရှိသည်- “၎င်းတို့သည် ယခင်က သမ္မာတရားကို မလိုက်စားခဲ့သည့်အပြင် အချိန်ကြာမြင့်စွာ စုဝေးပွဲများကို တက်ရောက်ခဲသည်။ သို့သော် ယခု ရွေးကောက်ပွဲအချိန်ကျရောက်သောအခါ ၎င်းတို့သည် စုဝေးပွဲအချို့ကို ကပျာကယာ တက်ရောက်ကြသည်။ ၎င်းတို့သာ ခေါင်းဆောင်တစ်ဦးအဖြစ် ရွေးကောက်တင်မြှောက်ခြင်းခံရပါက သမ္မာတရားကို နားလည်မည်လော။ ၎င်းတို့သာ သမ္မာတရားကို နားမလည်သည့်အပြင် ဤလူတို့ကို ကာကွယ်ပေးနိုင်ရုံ သို့မဟုတ် ၎င်းတို့အား အကျိုးကျေးဇူးအချို့ ပေးနိုင်ရုံသာဖြစ်လျှင် လူတို့ကို သမ္မာတရား နားလည်အောင် ကူညီနိုင်မည်လော။ ၎င်းတို့သည် လူတို့ကို ဘုရားသခင်ရှေ့မှောက်သို့ ပို့ဆောင်နိုင်မည်လော။ ဤသည်မှာ မေးခွန်းထုတ်စရာ ဖြစ်သည်” ဟူ၍ ဖြစ်သည်။ အချို့သည် မိမိတို့၏ စိတ်နှလုံးထဲတွင် သံသယများ ရှိကြစဉ်တွင် အခြားသူများမှာမူ ဤလူ၏ အကျိုးကျေးဇူးများ လွှမ်းမိုးခြင်းနှင့် ဝယ်ယူခြင်းကို ခံခဲ့ရပြီး ဖြစ်သည်။ ဤအခြေအနေသည် အလွန် အန္တရာယ်များလှသည် မဟုတ်လော။ မဲတစ်မဲတည်းက ၎င်းတို့ ရွေးကောက်တင်မြှောက်ခံရခြင်းတွင် ကွာခြားမှုကို ဖြစ်စေနိုင်သည်။ နောက်ဆုံး ရွေးကောက်ပွဲရလဒ် မည်သို့ပင်ဖြစ်စေ၊ ထိုသို့သော လူတို့၏ လုပ်ရပ်များနှင့် အပြုအမူများသည် သင့်လျော်သလော။ (မသင့်လျော်ပါ။) အချိန်အခါအသင့်ဆုံးအခိုက်အတန့်များတွင် ၎င်းတို့သည် အလှူဒါနများ ပေးကြသည်၊ အလှူငွေများ ပေးကြပြီး ညီအစ်ကိုမောင်နှမများကို လက်တွေ့အခက်အခဲအချို့အား ဖြေရှင်းရာတွင် ကူညီကြသည်။ အချို့သော ညီအစ်ကိုမောင်နှမများ အိမ်ပြောင်းသည့်အခါ ၎င်းတို့သည် သယ်ယူပို့ဆောင်ရေးကို စီစဉ်ပေးပြီး ညီအစ်ကိုမောင်နှမများ၏ မိသားစုအချို့ ငွေကြေးလိုအပ်သည့်အခါ ၎င်းတို့က ချေးငှားပေးကြသည်။ အချို့က ဖုန်းမရှိသည့်အခါ ၎င်းတို့က တစ်ခု ဝယ်ပေးပြီး အချို့က ကွန်ပျူတာမရှိသည့်အခါ ၎င်းတို့က မိမိတို့ကိုယ်ပိုင် ကွန်ပျူတာကို ပေးကြသည်။ ... ၎င်းတို့သည် ဤအမှုအရာများကို အချိန်အ ခါအသင့်ဆုံး အခိုက်အတန့်များ၊ အရေးကြီးဆုံးသော အချိန်အခါများတွင် လုပ်ဆောင်ကြသည်။ ဤသည်မှာ မည်သည့် အပြုအမူမျိုး ဖြစ်သနည်း။ ခေါင်းဆောင်နေရာအတွက် ယှဉ်ပြိုင်ရန် ရည်ရွယ်ချက်ဖြင့်၊ မပြောဆိုအပ်သော လျှို့ဝှက်ချက်များနှင့် ရည်ရွယ်ချက်များဖြင့် ဤအမှုအရာများကို လုပ်ဆောင်ခြင်းသည် ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်းပင် မဟုတ်လော။ (ဟုတ်ပါသည်။) ၎င်းတို့သည် စောစောလည်းမလာ၊ နောက်ကျပြီးမှလည်းမလာဘဲ ခေါင်းဆောင်ရွေးကောက်ပွဲ အချိန်တွင် အတိအကျ ပေါ်လာကြသည်။ ၎င်းတို့သည် မပြောဆိုအပ်သော လျှို့ဝှက်ချက်များကို ထားရှိကြသည် မဟုတ်လော။ ဤသည်မှာ အသိသာအထင်ရှားဆုံးဖြစ်သည်၊ ၎င်းတို့သည် မပြောဆိုအပ်သော လျှို့ဝှက်ချက်များကို ထားရှိခြင်း ဖြစ်ရပေမည်။ ၎င်းတို့သည် ရုတ်တရက် အသိစိတ်ဝင်လာပြီး ကောင်းမှုအချို့ကို လုပ်ဆောင်လိုခြင်း မဟုတ်ပေ။ ၎င်းတို့၏ ပန်းတိုင်မှာ အသင်းတော်ခေါင်းဆောင်နေရာအတွက် ယှဉ်ပြိုင်ရန်၊ အသင်းတော်ကို ကြီးကြပ်သောလူဖြစ်လာရန်၊ အသင်းတော်နှင့် ဘုရားသခင် ရွေးချယ်ထားသောလူများကို ကြိုးကိုင်ခြယ်လှယ်ရန် ဖြစ်သည်။ ၎င်းတို့အနေဖြင့် ဤလူတို့ကို အမှန်တကယ် အမှုကိစ္စများ လုပ်ဆောင်ပေးနိုင်ရန်အလို့ငှာ ကြိုးကိုင်ခြယ်လှယ်လိုကြခြင်း ဖြစ်သလော။ (မဟုတ်ပါ။) သို့ဆိုလျှင် ၎င်းတို့သည် အဘယ်အရာကို လုပ်ဆောင်လိုကြသနည်း။ ၎င်းတို့သည် ဘုရားသခင် ရွေးချယ်ထားသောလူများကို ထိန်းချုပ်လိုကြသည်၊ အသင်းတော်ကို ထိန်းချုပ်လိုကြပြီး အသင်းတော်၌ အရာရှိတစ်ဦးအဖြစ် ပြုမူကာ ဆုံးဖြတ်ချက်ပေးနိုင်သည့် ရာထူးတစ်ခုကို ရယူလိုကြခြင်း ဖြစ်သည်။ ဤ မူမမှန်သည့် နည်းလမ်းများနှင့် လုပ်ထုံးလုပ်နည်းများသည် ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်းအဖြစ် မှတ်ယူ၍ရသည် မဟုတ်လော။ (ဟုတ်ပါသည်။)

အသင်းတော် ရွေးကောက်ပွဲများအတွင်းတွင် မဲအလုံအလောက် မရရှိမည်ကို စိုးရိမ်သော အချို့လူများသည် မိမိတို့ကိုယ်ကို မဲပေးကြသည်။ ဤသည်မှာ ရယ်ဖွယ်ကောင်းပြီး ထူးဆန်းသည်ဟု မထင်ရသလော။ တစ်စုံတစ်ဦးက မိမိကိုယ်ကို မဲပေးခြင်း၏ သဘောသဘာဝမှာ အဘယ်နည်း။ ယင်းသည် ယုံကြည်စိတ်ချမှုကင်းမဲ့ခြင်း၊ အရှက်မရှိခြင်း သို့မဟုတ် လွန်ကဲသော ရည်မှန်းချက်တို့နှင့်ဆိုင်သည့် သရုပ်သကန်တစ်ခုဖြစ်သလော။ ဤအရာအားလုံးပင် ဖြစ်သည်။ ၎င်းတို့သည် ရွေးကောက်တင်မြှောက်ခြင်း မခံရမည်ကို စိုးရိမ်သဖြင့် မိမိတို့ကိုယ်ကို မဲပေးခြင်းမှတစ်ပါး အခြားရွေးချယ်စရာ မရှိကြပေ။ ဤသည်မှာ ယုံကြည်စိတ်ချမှုကင်းမဲ့ခြင်း ဖြစ်သည်။ ၎င်းတို့တွင် လိုအပ်သည့် အရည်အချင်းမရှိဘဲနှင့် ခေါင်းဆောင်တစ်ဦး ဖြစ်ချင်နေသေးသည်။ အခြားသူများက ၎င်းတို့အား မဲမပေးမည်ကို စိုးရိမ်သဖြင့် မိမိတို့ကိုယ်ကို ၎င်းတို့ မဲပေးကြသည်။ ဤသည်မှာ အရှက်မရှိခြင်း မဟုတ်လော။ ထို့အပြင် ၎င်းတို့၏ လွန်ကဲသော ရည်မှန်းချက်ကြောင့် ၎င်းတို့၏ ဝေဖန်ပိုင်းခြားနိုင်စွမ်း မရှင်းမလင်းဖြစ်သွားသည်မှာ မာနကိုပင် ဂရုမစိုက်တော့ဘဲ တည်ကြည်မှုနှင့် ဂုဏ်သိက္ခာ ကင်းမဲ့သွားသည်အထိ ဖြစ်သည်- “သင်က ကျွန်ုပ်ကို မဲမပေးလျှင် ကျွန်ုပ် လက်ခံမည်မဟုတ်၊ ကျွန်ုပ်သည် အသင်းတော်ခေါင်းဆောင်တစ်ဦး ဖြစ်ရမည်။ ကျွန်ုပ်သာ ခေါင်းဆောင်တစ်ဦး မဖြစ်နိုင်ပါက ဘုရားကို နောက်ထပ် ယုံကြည်တော့မည်မဟုတ်ပါ”ဟူ၍ ဖြစ်သည်။ ၎င်းတို့သည် ခေါင်းဆောင်တစ်ဦးဖြစ်ရန်၊ အရာရှိတစ်ဦးအဖြစ် ပြုမူရန် မရမက လုပ်ဆောင်ကြပြီး အဆင့်အတန်းရှိမှသာ ဘဝတွင် စိတ်အေးလက်အေးဖြစ်ပြီး ကျေနပ်ကြသည်။ ၎င်းတို့တွင်ရှိသည့် ရည်မှန်းချက်များနှင့် လိုအင်ဆန္ဒများက ကြီးမားလိုက်လေခြင်းပါတကား။ ၎င်းတို့သည် ခေါင်းဆောင်တစ်ဦးဖြစ်လာရန်အတွက်သာ ဘုရားသခင်ကို ယုံကြည်လျက် အဆင့်အတန်းကို အလွန်အမင်း တန်ဖိုးထားကြသည်။ ခေါင်းဆောင်တစ်ဦးဖြစ်ခြင်းသည် အဘယ်မှာ ထူးမြတ်နေသနည်း။ သင်သည် အဆင့်အတန်း၏ အကျိုးအမြတ်များကို တန်ဖိုးမထားသည့်အပြင်၊ ထိုအဆင့်အတန်းက ဆောင်ကြဉ်းပေးသည့် အထူးအခွင့်အရေးပေးသော ဆက်ဆံမှုအားလုံးကို မမွေ့လျော်ပါက ဤရာထူးကို တပ်မက်နေဦးမည်လော။ သင့်ကိုယ်သင် မဲပေးနေဦးမည်လော။ သင်၏ ရည်မှန်းချက်များနှင့် လိုအင်ဆန္ဒများသည် အလွန်ကြီးမားနေဦးမည်လော။ သင်သည် အဆင့်အတန်းကို အလွန်တန်ဖိုးထားနေဦးမည်လော။ ထားတော့မည် မဟုတ်ပေ။ ထိုသို့သော လူများသည် မည်သည့် မသမာသော လုပ်ရပ်များကိုမဆို အားကိုးအားထားပြုလျက် ရွေးကောက်ပွဲများကို ဝင်ရောက်စွက်ဖက်ရန်နှင့် အားထုတ်ကြိုးပမ်းရန် အမြဲတစေ အလိုရှိကြသည်။ ထိုသို့သော နည်းလမ်းဖြင့် ပြုမူခြင်းသည် ဂုဏ်သိက္ခာမဲ့ကြောင်း၊ ပွင့်လင်းမြင်သာမှုမရှိကြောင်းနှင့် အတော်အတန်အဆင့်အတန်းနိမ့်ကျကြောင်း ၎င်းတို့ကိုယ်တိုင် ခံစားရသော်လည်း အတန်ငယ် စဉ်းစားပြီးနောက် ၎င်းတို့က၊ “မည်သို့ပင်ဖြစ်စေ၊ အရေးကြီးသည်မှာ ခေါင်းဆောင်အဖြစ် ရွေးကောက်တင်မြှောက်ခံရခြင်းပင် ဖြစ်သည်” ဟု တွေးကြသည်။ ဤသည်မှာ အရှက်မရှိခြင်း ဖြစ်သည်။ ၎င်းတို့သည် ဒီမိုကရေစီနိုင်ငံများ၏ ရွေးကောက်ပွဲများတွင် အသုံးပြုသည့် စကားအချေအတင်ပြောဆိုသည့် နည်းလမ်းများကိုပင် အတုယူလိုကြသည်။ ထိုနည်းလမ်းတွင် ကိုယ်စားလှယ်လောင်းများသည် တစ်ဦး၏ အားနည်းချက်များကို တစ်ဦး ဖော်ထုတ်ကြသည်၊ တစ်ဦးကိုတစ်ဦး ဝေဖန်ပိုင်းခြားပြီး တိုက်ခိုက်ကြကာ စကားစစ်ထိုးပွဲများတွင် ပါဝင်ကြပြီး ဤနည်းဗျူဟာများကို အသင်းတော်၏ ရွေးကောက်ပွဲများတွင် အသုံးချကြသည်။ ဤသည်မှာ ကြီးလေးသော အမှားတစ်ခု မဟုတ်လော။ ဤသည်မှာ ထိုသို့သော နည်းဗျူဟာများအတွက် မှားယွင်းသော နေရာတစ်ခု မဟုတ်လော။ သင်သည် ဤမသမာသည့်နည်းလမ်းများတွင် ပါဝင်ရန်နှင့် ရွေးကောက်ပွဲများကို ကြိုးကိုင်ခြယ်လှယ်ကာ အဖျက်အမှောင့်လုပ်ရန် ကြိုးစားဖို့ အသင်းတော်သို့ လာပါက ငါ သင့်ကိုပြောမည်၊ သင်သည် ထိုသို့ လုပ်ဆောင်ဖို့ မှားယွင်းသောနေရာကို ရွေးချယ်မိပြီဖြစ်သည်။ ဤသည်မှာ ဘုရားအိမ်တော်ဖြစ်သည်၊ လူ့အဖွဲ့အစည်း မဟုတ်ပေ၊ ရွေးကောက်ပွဲများကို ကြိုးကိုင်ခြယ်လှယ်ပြီး အဖျက်အမှောင့်လုပ်သောသူ မည်သူမဆို တစ်ယောက်မကျန် ပြစ်တင်ရှုတ်ချခြင်းခံရလိမ့်မည်။ အသင်းတော်၌ ရွေးကောက်ပွဲများကို ကြိုးကိုင်ခြယ်လှယ်ရန်နှင့် အဖျက်အမှောင့်လုပ်ရန် ကြိုးပမ်းရာတွင် မည်သည့် အကြောင်းပြချက်များ၊ ဆင်ခြေများ သို့မဟုတ် နည်းလမ်းများကို အသုံးပြုသည်ဖြစ်စေ ယင်းတို့သည် လက်မခံနိုင်ဖွယ်ဖြစ်ပြီး ဤသည်မှာ ဒုစရိုက်အမှုတစ်ခု ဖြစ်သည်။ ထာဝရ ဒုစရိုက်အမှုတစ်ခု ဖြစ်သည်။ ရွေးကောက်ပွဲများကို ကြိုးကိုင်ခြယ်လှယ်ရန်နှင့် အဖျက်အမှောင့်လုပ်ရန် ကြိုးပမ်းသောသူအားလုံးသည် ပြစ်တင်ရှုတ်ချခြင်းကို ခံရသည်။ ထိုသို့သော လူများသည် ဘုရားအိမ်တော်သားများအဖြစ် သို့မဟုတ် ညီအစ်ကိုမောင်နှမများအဖြစ် အသိအမှတ်ပြုခြင်း မခံရသည့်အပြင် ထိုအစား စာတန်၏ အစေခံများအဖြစ် သရုပ်ဖော်ခြင်းခံရသည်။ စာတန်၏ အစေခံများသည် မည်သည့်အရာမျိုးများကို လုပ်ဆောင်ကြသနည်း။ ၎င်းတို့သည် ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမှုအရာအမျိုးမျိုးကို လုပ်ဆောင်ရာတွင် အထူးကျွမ်းကျင်ကြသည်။ ရွေးကောက်ပွဲများကို ကြိုးကိုင်ခြယ်လှယ်ပြီး အဖျက်အမှောင့်လုပ်သော သူတို့သည် စာတန်၏ အစေခံများ လုပ်ဆောင်သည့်အရာများကို လုပ်ဆောင်လျက် ဤအပျက်သဘောဆောင်သော အခန်းကဏ္ဍများတွင် ပါဝင်နေကြခြင်း ဖြစ်သည်။ အသင်းတော်က မည်သည့်အလုပ်ကို လုပ်ဆောင်သည်ဖြစ်စေ ဤလူတို့သည် ဘုရားအိမ်တော်၏ အလုပ်အစီအစဉ်များနှင့် စည်းမျဉ်းများကို လျစ်လျူရှုလျက်၊ ဘုရားသခင်၏ စီမံအုပ်ချုပ်ရေးဆိုင်ရာ အမိန့်များကို လျစ်လျူရှုလျက်၊ သာ၍ပင် ဘုရားသခင်ကို လျစ်လျူရှုလျက် ယင်းကို အဖျက်အမှောင့်လုပ်ကာ ဖျက်ဆီးရန် ထကြွကြသည်။ ၎င်းတို့သည် အသင်းတော်ဆိုင်ရာ အရေးကိစ္စအမျိုးမျိုးကို ကြိုးကိုင်ခြယ်လှယ်လျက်၊ ထို့ထက်ပင်ပို၍ အသင်းတော်အဖွဲ့ဝင်များကို ကြိုးကိုင်ခြယ်လှယ်လျက်၊ အသင်းတော် ရွေးကောက်ပွဲများကို ကြိုးကိုင်ခြယ်လှယ်ပြီး အဖျက်အမှောင့်လုပ်သည်အထိပင် လုပ်ဆောင်လျက် အသင်းတော်တွင် ၎င်းတို့ အလိုရှိသည့် မည်သည့်အရာကိုမဆို လုပ်ဆောင်ရန် ကြိုးပမ်းကြသည်။ ၎င်းတို့သည် အသင်းတော်ဝန်ထမ်းများကို မည်သည့်နည်းလမ်းများဖြင့် ကြိုးကိုင်ခြယ်လှယ်ရန် ကြိုးပမ်းကြသနည်း။ ၎င်းတို့သည် အသင်းတော် ရွေးကောက်ပွဲများကို ကြိုးကိုင်ခြယ်လှယ်ရန်နှင့် အဖျက်အမှောင့်လုပ်ရန် အခွင့်အလမ်းများကို ရှာဖွေကြသည်။ ရွေးကောက်ပွဲတစ်ခုသည် ဤစာတန်၏ အစေခံများ၏ ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်းတို့ကို ခံရသည်နှင့်တစ်ပြိုင်နက် ထိုရွေးကောက်ပွဲက ကျရှုံးသွားလေသည်။ ဤစာတန်၏ အစေခံများသည် မိမိတို့အလိုရှိသည့်အတိုင်း လုပ်ဆောင်ပြီး အသင်းတော်ခေါင်းဆောင်များ ဖြစ်လာပါက ထိုရွေးကောက်ပွဲရလဒ်သည် မှန်ကန်သလော သို့မဟုတ် မမှန်ကန်သလော။ အမှန်ပင် ယင်းမှာ မှန်ကန်ခြင်းမရှိပေ။ သမ္မာတရားကို မိတ်သဟာယဖွဲ့ခြင်းနှင့် သင်ယူခဲ့သော သင်ခန်းစာများကို အကျဉ်းချုပ်ခြင်းတို့မှတစ်ဆင့် ရွေးကောက်ပွဲကို ပြန်လည်ကျင်းပသင့်သည်။

ခ။ အသင်းတော် ရွေးကောက်ပွဲများကို ကြိုးကိုင်ခြယ်လှယ်သော ဆိုးယုတ်သည့်လူများကို ကိုင်တွယ်ခြင်းအတွက် စည်းမျဉ်းများ

ဆိုးယုတ်သောလူများက ရွေးကောက်ပွဲများကို ကြိုးကိုင်ခြယ်လှယ်သည့် ကိစ္စရပ်တစ်ခု ဖြစ်ပေါ်လာသည့်အခါ ရွေးကောက်ပွဲကို ပြန်လည်ကျင်းပရန် လိုအပ်သည်။ ဤအရာကို မည်သို့ လက်တွေ့လုပ်ဆောင်သင့်သနည်း။ (ရွေးကောက်ပွဲရလဒ်များကို ပယ်ဖျက်သင့်ပြီး အခြားရွေးကောက်ပွဲတစ်ခုကို ကျင်းပသင့်ပါသည်။) ဤသည်မှာ နည်းလမ်းတစ်ခု ဖြစ်သည်။ လူတိုင်းက ရွေးကောက်ပွဲဖြစ်စဉ်သည် မည်သို့ဖြစ်ခဲ့ကြောင်းနှင့် ရလဒ်များ မည်သို့ ထွက်ပေါ်လာခဲ့ကြောင်းကို သိရှိနိုင်ရန်အလို့ငှာ ဤရွေးကောက်ပွဲကို ဆိုးယုတ်သောလူများက မည်သို့ ကြိုးကိုင်ခြယ်လှယ်ခဲ့သည်နှင့်ပတ်သက်သည့် အတွင်းသတင်းအချက်အလက်ကို ဖွင့်ပြောကာ လူသိရှင်ကြား ထုတ်ပြန်သင့်သည်။ ဤအတွင်းသတင်းအချက်အလက်များကို သိရှိလာရပြီးနောက်တွင် ရွေးကောက်ပွဲရလဒ်များကို ပယ်ဖျက်သင့်ပြီး ရွေးကောက်ပွဲကို ပြန်လည်ကျင်းပသင့်သည်။ ထိုသို့သော ရွေးကောက်ပွဲကို ဘုရားသခင် ရွေးချယ်ထားသောလူများ အများစုက အသိအမှတ်ပြုခြင်း မပြုရ၊ မည်သူ ရွေးကောက်တင်မြှောက်ခံရသည်ဖြစ်စေ အရေးမကြီးပေ—ထိုရလဒ်များကို လက်ခံ၍မရပေ။ ပုံမှန်အခြေအနေများအောက်တွင် သမ္မာတရားကို မိတ်သဟာယဖွဲ့ခြင်းနှင့် အတွင်းသတင်းအချက်အလက်များကို ဖော်ထုတ်ခြင်းတို့မှတစ်ဆင့် ရွေးကောက်ပွဲရလဒ်များကို ငြင်းပယ်နိုင်ပြီး ရွေးကောက်ပွဲကို ပြန်လည်ကျင်းပနိုင်သည်။ သို့သော် တစ်ခါတစ်ရံတွင် အချို့သော အထူးအခြေအနေများ၌ လူနည်းစုတစ်စုက ရွေးကောက်ပွဲရလဒ်များကို စာတန်၏ အစေခံများက ကြိုးကိုင်ခြယ်လှယ်ခဲ့ကြောင်းနှင့် ရွေးကောက်တင်မြှောက်ခံရသူသည် အလုပ်ကို လုံးဝမလုပ်ဆောင်နိုင်ဘဲ ရုပ်သေးရုပ်တစ်ခုသာဖြစ်ကြောင်း သိရှိသွားလျှင်ပင်၊ လူနည်းစုသာလျှင် အချို့သော ပိုင်းခြားသိမြင်မှုရှိပြီး အတွင်းသတင်းအချက်အလက်များကို သိရှိနေစဉ် အသင်းတော်ရှိ လူအများစုသည် ဆိုးယုတ်သောလူများ၏ အထင်အမြင်မှားစေခြင်းကို ခံရပြီး စာတန်၏ အစေခံများဘက်တွင် ရပ်တည်နေဆဲဖြစ်ကြသောကြောင့်၊ ဤလူနည်းစုကို မည်သူမျှ မယုံကြည်သကဲ့သို့ ၎င်းတို့ ထုတ်ဖော်ပြောဆိုသည့်အခါတွင်လည်း မည်သူမျှ နားမထောင်သောကြောင့်၊ ၎င်းတို့သည် အထီးကျန်ပြီး အာဏာမဲ့ကာ အခြေအနေကို ပြောင်းပြန်လှန်ရန် အခြေခံအားဖြင့် အစွမ်းခွန်အား ကင်းမဲ့နေသည်။ ထိုသို့သော အခြေအနေများတွင် သင်သည် ရွေးကောက်ပွဲကို ကြိုးကိုင်ခြယ်လှယ်ခြင်းနှင့်ပတ်သက်သည့် အတွင်းသတင်းအချက်အလက်များကို ဖော်ထုတ်လိုကောင်း ဖော်ထုတ်လိုပေမည်၊ သို့သော် အခြေအနေကို ရှင်းလင်းစွာ နားလည်ရန် မလွယ်ကူပေ။ ထိုသို့သောအခြေအနေတွင် အထက်အဆင့် ခေါင်းဆောင်များနှင့် အမှုဆောင်များကို တိုင်ကြားခြင်းအပြင် အခြားမည်သည့်အရာကို သင်တို့ လုပ်ဆောင်နိုင်သေးသနည်း။ သင်သည် အသင်းတော်အသက်တာကို ဆက်လက်အသက်ရှင်နေထိုင်ပါက ဖယ်ကြဉ်ခြင်းခံရလိမ့်မည်။ လူတို့သည် သူစိမ်းတစ်ဦးကို ကြုံရာကျပန်း ဧည့်ခံနိုင်မည်မဟုတ်သည်နှင့်အမျှ အခြားအသင်းတော်တစ်ခုရှိ စုဝေးပွဲများကို တက်ရောက်ခြင်းသည်လည်း မသင့်လျော်ဟု ထင်ရသည်။ အကြောင်းမှာ ဤသည်မှာ သင့်ကို အမှန်တကယ်ပင် အကျပ်အတည်းဖြစ်စေသည်။ ရွေးကောက်တင်မြှောက်ခံရသော အသင်းတော်ခေါင်းဆောင်တွင် မကောင်းသော လူ့သဘာဝရှိကြောင်း၊ နတ်ဆိုးတစ်ကောင်ဖြစ်ကြောင်းနှင့် ရွေးကောက်တင်မြှောက်ခြင်း ခံရသင့်သူတစ်ဦး မဟုတ်ကြောင်းတို့ကို သင်မြင်တွေ့ရသဖြင့် ၎င်းတို့ကို မြင်ရုံမျှဖြင့် သင် ဒေါသထွက်လေသည်။ စုဝေးပွဲများသို့ သွားခြင်းသည် သင့်ကို မသက်မသာဖြစ်စေသော်လည်း မသွားဘဲနေ၍လည်း မရနိုင်ပေ။ သင်သာ မသွားဘဲ အသင်းတော်နှင့် သင်၏ ဆက်ဆံရေးကို ဖြတ်တောက်လိုက်ပါက သင်၏ အသင်းတော်အသက်တာကို ဆုံးရှုံးရလိမ့်မည်ဖြစ်သည်။ ယင်းမှာ သင်လုပ်ဆောင်နိုင်သည့်အရာတစ်ခု မဟုတ်ပေ။ သို့ဆိုလျှင် ဤပြဿနာအတွက် ကောင်းမွန်သော ဖြေရှင်းချက်တစ်ခု ရှိသလော။ ဤအရာက ဉာဏ်ပညာ လိုအပ်သည်။ သင်သည် ၎င်းတို့ကို မဆင်မခြင် ဖော်ထုတ်ပါက အကျိုးဆက်မှာ အဘယ်အရာ ဖြစ်မည်နည်း။ ထိုလူများသည် သင့်ကို ဖိနှိပ်ရန်၊ သင့်ကို မောင်းထုတ်ရန် အတူတကွ ပူးပေါင်းကောင်း ပူးပေါင်းပေမည်၊ သို့မဟုတ် အခြေအနေများ အမှန်တကယ် အဆင်မပြေပါက ၎င်းတို့သည် သင့်ကို မတရားခံရသူတစ်ဦး ဖြစ်စေလျက် ရှင်းလင်းဖယ်ရှားသည်အထိပင် ပြုကောင်းပြုပေမည်။ ဤသည်မှာ ဖြစ်နိုင်ခြေအရှိဆုံးသော အကျိုးဆက် ဖြစ်သည်။ သို့ဆိုလျှင် အကောင်းဆုံးသော ဖြေရှင်းချက်မှာ အဘယ်နည်း။ (ပိုင်းခြားသိမြင်မှုရှိသော ညီအစ်ကိုမောင်နှမအချို့နှင့် ပူးပေါင်းပြီး ဤလူတို့၏ ရွေးကောက်ပွဲကို လျှို့ဝှက်စွာ ကြိုးကိုင်ခြယ်လှယ်သည့် ဒုစရိုက်အမှုများနှင့်ဆိုင်သော သက်သေအထောက်အထားအားလုံးကို စုဆောင်းပါ။ ယင်းကို အထက်အဆင့် ခေါင်းဆောင်များနှင့် အမှုဆောင်များထံ တိုင်ကြားပြီး အထင်အမြင်မှားစေခြင်းခံရသော ညီအစ်ကိုမောင်နှမများကို ပြန်လည်ခေါ်ဆောင်လာရန်လည်း သမ္မာတရားကို အလျင်အမြန် မိတ်သဟာယဖွဲ့ပါ။) ဤအရာကို ကောင်းမွန်သော ဖြေရှင်းနည်းတစ်ခုအဖြစ် မှတ်ယူ၍ရသလော။ ထိုသို့သောအမှုအရာများကို အလျင်စလို လုပ်ဆောင်ရန် အဆင်ပြေသလော။ အလျင်စလိုဖြစ်ခြင်း၏ အကျိုးဆက်မှာ အဘယ်နည်း။ (ယင်းက ရန်သူကို သတိပေးလိုက်သလို ဖြစ်လွယ်စေပါသည်။) ဤသို့သော ကိစ္စရပ်များနှင့် သင်တို့ ကြုံတွေ့ရသည့်အခါ သင်တို့ ကြောက်ရွံ့သလော သို့မဟုတ် စိတ်လှုပ်ရှားသလော။ သင်တို့ ကြောက်ရွံ့သင့်သလော၊ သို့မဟုတ် စိတ်လှုပ်ရှားသင့်သလော။ (မဖြစ်သင့်ပါ။) သဘောတရားအရ၊ သင်တို့ မကြောက်ရွံ့သင့်ပေ။ ဤသည်မှာ သင်၏ ဆင်ခြင်တုံတရားက သင့်ကို ပြောပြသည့်အရာ ဖြစ်သည်။ သို့သော် လက်တွေ့တွင် လူတို့အတွက် မည်သို့ရှိသနည်း။ အရေးကြီးဆုံးမှာ လူတို့က သမ္မာတရားကို နားလည်ခြင်း ရှိ၊ မရှိပင် ဖြစ်သည်။ လူတို့သည် သမ္မာတရားကို နားမလည်သည့်အပြင်၊ ၎င်းတို့၏ စိတ်ပိုင်းဖြတ်မှုသာ ရှိပါက ၎င်းတို့သည် စိတ်ထဲတွင် ကြောက်ရွံ့နေဆဲ ဖြစ်လိမ့်မည်။ သင့်အနေဖြင့် ကြောက်ရွံ့နေသည့်အခါ မည်သည့်အရာကို သင် လုပ်ဆောင်သည်ဖြစ်စေ သို့မဟုတ် မည်သို့လုပ်ဆောင်သည်ဖြစ်စေ ရလဒ်များ စွမ်းဆောင်ရရှိရန် လွယ်ကူသလော။ (မလွယ်ကူပါ။) သင် ကြောက်ရွံ့နေသည့်အခါ သင်သည် မည်သည့် အခြေအနေမျိုးတွင် ရှိနေသနည်း။ သင်သည် ဤလူတို့၏ အာဏာစက်ကို ကြောက်ရွံ့သည်၊ ၎င်းတို့ကို သင် ပိုင်းခြားသိမြင်ကြောင်းနှင့် ၎င်းတို့အပေါ် သတိဖြင့် ခုခံကာကွယ်နေကြောင်း ၎င်းတို့ သိရှိသွားမည်ကို သင် ကြောက်ရွံ့ပြီး ၎င်းတို့ဘက်တွင် သင် မရှိသည်ကို ၎င်းတို့ မြင်တွေ့သည့်အခါ သင့်ကို ဖိနှိပ်ပြီး ဖယ်ကြဉ်ကာ နောက်ဆုံးတွင် အသင်းတော်မှ သင့်ကို ရှင်းလင်းဖယ်ရှားမည်ကို ကြောက်ရွံ့သည်။ သင်၏ စိတ်နှလုံးထဲတွင် ဤစိုးရိမ်ပူပန်မှုများ ရှိလိမ့်မည်။ သင့်တွင် ထိုသို့သော စိုးရိမ်ပူပန်မှုများ ရှိသည့်အခါ သင်သည် ဤလူတို့နှင့် အပြန်အလှန်ဆက်ဆံရန်၊ ၎င်းတို့ ဖြစ်ပေါ်စေခဲ့သော ပြဿနာများကို ဖြေရှင်းရန် သို့မဟုတ် ညီအစ်ကိုမောင်နှမများက ပိုင်းခြားသိမြင်မှုရှိပြီး အထင်အမြင်မှားစေခြင်း မခံရစေရန်အလို့ငှာ ၎င်းတို့၏ ဒုစရိုက်အမှုများကို ဖော်ထုတ်ရန် ဉာဏ်ပညာ၊ သတ္တိနှင့် နည်းလမ်းများ ရှိနိုင်သလော။ ပြုမူရန် အသင့်တော်ဆုံးသော နည်းလမ်းမှာ အဘယ်နည်း။ သင် ကြောက်ရွံ့နေသည့်အခါ သင်သည် အားနည်းသော အခြေအနေတွင် ရှိနေသည် မဟုတ်လော။ ပထမဦးစွာ သင်သည် အားနည်းပြီး မလှုပ်မယှက်ဖြစ်နေသည်။ တစ်ချက်အနေဖြင့်၊ သင်သည် ဘုရားသခင်အပေါ် ခိုင်မာသော ယုံကြည်ခြင်း ကင်းမဲ့နေပြီး နောက်တစ်ချက်အနေဖြင့်၊ သင်က၊ “သို့ဆိုလျှင် ဤဆိုးယုတ်သောလူများ အောင်မြင်သွားပြီဖြစ်သည်။ ယခု ဤကိစ္စရပ်ကို ပိုင်းခြားသိမြင်သူမှာ ငါတစ်ဦးတည်းသာ အဘယ်ကြောင့် ဖြစ်နေရသနည်း။ အခြားသူများတွင် ပိုင်းခြားသိမြင်မှု တစ်ခုခု ရှိပါသလော။ အခြေအနေမှန်အကြောင်းကို အခြားသူများအား ငါပြောပြပါက ၎င်းတို့ ငါ့ကို ယုံကြည်ကြလိမ့်မည်လော။ ငါ့ကို ၎င်းတို့ မယုံကြည်ပါက ငါ့ကို ဖော်ထုတ်ကြလိမ့်မည်လော။ ၎င်းတို့အားလုံး ငါ့ကို ကိုင်တွယ်ရန် ပူးပေါင်းကြပြီး ငါတစ်ဦးတည်းဖြစ်ကာ အာဏာမရှိဖြစ်နေပါက ထိုဆိုးယုတ်သောလူများသည် ငါ့ကို ရှင်းလင်းဖယ်ရှားရန် အကြောင်းပြချက်မျိုးစုံ ရှာတွေ့ကြမည်လော”ဟု စဉ်းစားလေသည်။ သင့်တွင် ထိုသို့သော စိုးရိမ်ပူပန်မှုများ ရှိလိမ့်မည် မဟုတ်လော။ သင့်တွင် ဤစိုးရိမ်ပူပန်မှုများ ရှိသည့်အခါ ထိုလူများကို သင် မည်သို့ ကိုင်တွယ်ဖြေရှင်းနိုင်မည်နည်း။ အသင့်တော်ဆုံးနှင့် အလိမ္မာဆုံးသော နည်းလမ်းဖြင့် ၎င်းတို့နှင့် သင် မည်သို့ အပြန်အလှန်ဆက်ဆံနိုင်မည်နည်း။ ဤအချိန်တွင် သင် လိုက်လျှောက်ရန် ဦးတည်ချက် သို့မဟုတ် လမ်းခရီး မရှိဖြစ်နေသည် မဟုတ်လော။ တိတိကျကျဆိုရလျှင် သင်သည် အကြောက်ရွံ့ဆုံးနှင့် အားအနည်းဆုံးဖြစ်နေသည့်အချိန်တွင် ၎င်းတို့နှင့် ယှဉ်ပြိုင်ရင်ဆိုင်ရန် သို့မဟုတ် ၎င်းတို့နှင့် အပြန်အလှန်ဆက်ဆံပြီး ၎င်းတို့ ဖြစ်ပေါ်စေခဲ့သော ပြဿနာများကို ကိုင်တွယ်ရန် သင် လုံးဝ မတတ်နိုင်ပေ။ သို့ဆိုလျှင် ဤအချိန်တွင် သင့်အတွက် အကောင်းဆုံးသော လုပ်နည်းကိုင်နည်းမှာ အဘယ်နည်း။ ယင်းမှာ မိမိကိုယ်ကို ကာကွယ်ရန် ၎င်းတို့နှင့် ရင်ဆိုင်ပြီး ၎င်းတို့၏ ဒုစရိုက်အမှုများကို ဖော်ထုတ်လျက် မိမိဘက်မှ စတင်၍ ဦးစွာ တိုက်ခိုက်ခြင်းလော။ ဤနည်းလမ်းသည် သင့်လျော်ပါသလော။ (မသင့်လျော်ပါ။) အဘယ်ကြောင့် မသင့်လျော်သနည်း။ သင့်အနေဖြင့် မည်သို့ ပြုမူရမည်ကို သေချာမစဉ်းစားရသေးသောကြောင့်၊ အထင်အမြင်မှားစေခြင်းခံရသောသူတို့က သမ္မာတရားကို လက်ခံပြီး လမ်းကြောင်းပြောင်းနိုင်ခြင်း ရှိ၊ မရှိဟူသည်ကို မဆိုထားနှင့်၊ သင်သည် ၎င်းတို့၏ အနှစ်သာရကို ထွင်းဖောက်မမြင်နိုင်သည့်အပြင် ၎င်းတို့အား မည်သို့ ဖော်ထုတ်ရမည်ကို သင် မသိပေ။ ဤအမျိုးမျိုးသော အမှုအရာများထဲမှ တစ်ခုကိုမျှ သင် မသိသည့်အပြင်၊ သင့်အတွက် အကျိုးအရှိဆုံးနှင့် အထိရောက်ဆုံးသော ဖြေရှင်းနည်းမှာ အဘယ်အရာဖြစ်သည်ကို သင် မရှင်းလင်းပေ။ သင်သည် အပျက်သဘောဆောင်ခြင်း အဆင့်တစ်ခုသို့ မရောက်သေးသော်လည်း သင်၏ လက်ရှိအနေအထားသည် အနည်းဆုံးအနေဖြင့် အားနည်းခြင်းနှင့် ကြောက်ရွံ့ခြင်း အခြေအနေတစ်ခုဖြစ်ပြီး စိတ်ထဲတွင် သင့်၌ စိုးရိမ်ပူပန်မှုများစွာ ရှိနေသည်။ ဤစိုးရိမ်ပူပန်မှုများသည် တရားနည်းလမ်းကျသည်ဖြစ်စေ သို့မဟုတ် သင်၏ အားနည်းခြင်းနှင့် ကြောက်ရွံ့ခြင်းကြောင့် ဖြစ်ပေါ်လာသည်ဖြစ်စေ တိုတိုပြောရလျှင် ဤသည်တို့မှာ အဖြစ်မှန်များ ဖြစ်သည်။ ဤအဖြစ်မှန်များ ဖြစ်ပေါ်လာသည့်အခါ အကောင်းဆုံးသော ဖြေရှင်းနည်းမှာ စောင့်ဆိုင်းပြီး ဘာမျှမလုပ်ဘဲနေရန် သင်ယူခြင်း ဖြစ်သည်။ ဘာမျှမလုပ်ဘဲနေခြင်းဆိုသည်မှာ အဘယ်အရာကို ဆိုလိုသနည်း။ ယင်းမှာ လှည့်စားခြင်းခံခဲ့ရသောသူတို့ထံ ရွေးကောက်ပွဲနှင့်ပတ်သက်သည့် အခြေအနေမှန်ကို ဖော်ထုတ်ရန် အလျင်စလိုမလုပ်ခြင်းနှင့် အသစ်ရွေးကောက်တင်မြှောက်ခံရသော အသင်းတော်ခေါင်းဆောင်များ သို့မဟုတ် ရွေးကောက်ပွဲကို ကြိုးကိုင်ခြယ်လှယ်ပြီး အဖျက်အမှောင့်လုပ်ခဲ့သော လူအုပ်စုကို ဆန့်ကျင်ရန် အလျင်စလိုမလုပ်ခြင်းကို ဆိုလိုသည်။ ၎င်းတို့ကို မဖော်ထုတ်နှင့်။ ဤအချိန်တွင် သင်သည် စောင့်ဆိုင်းတတ်ရန် သင်ယူရမည်။ အချို့လူများက၊ “စောင့်ဆိုင်းခြင်းသည် အလွန် မလှုပ်မယှက်နိုင်လွန်းသည်၊ ကျွန်ုပ် မည်မျှကြာအောင် စောင့်ဆိုင်းရမည်နည်း”ဟု ပြောဆိုကြသည်။ အလွန်ကြာမြင့်စွာ စောင့်ဆိုင်းရန် မလိုအပ်ပေ။ သင် စောင့်ဆိုင်းနေစဉ်တွင် ဆုတောင်းရန်၊ ဘုရားသခင်၏ နှုတ်ကပတ်တော်များကို ဖတ်ရှုရန်နှင့် သမ္မာတရားကို ရှာဖွေရန် ဘုရားသခင်ရှေ့မှောက်သို့ လာလော့။ ထိုသို့သော အခြေအနေများတွင် သင် အကြောက်ရွံ့ဆုံးနှင့် အားအနည်းဆုံးဖြစ်နေသည့်အခါ သင်၏ ဆုတောင်းချက်များသည် အစစ်မှန်ဆုံးနှင့် အရိုးသားဆုံး ဖြစ်သည်။ သင်သည် သင့်ကို လမ်းညွှန်ရန်နှင့် ကာကွယ်ရန် ဘုရားသခင်ကို လိုအပ်သည်။ သင်သည် ဘုရားသခင်ကို အားကိုးရန် လိုအပ်သည်။ သင် ဆုတောင်းသည်နှင့်အမျှ သင်၏ ကြောက်ရွံ့ခြင်းက မရှိတော့သည်အထိ တဖြည်းဖြည်း လျော့နည်းသွားလိမ့်မည်။ သင်၏ ကြောက်ရွံ့ခြင်း မရှိတော့သည့်အခါ သင်သည် အားနည်းခြင်းလည်း လျော့နည်းသွားမည် မဟုတ်လော။ (ဟုတ်ပါသည်။) သင်၏ စိုးရိမ်ပူပန်မှုများသည်လည်း တဖြည်းဖြည်း နည်းပါးသွားလိမ့်မည်။ ဤကြောက်ရွံ့ခြင်းများ၊ အားနည်းခြင်းများနှင့် စိုးရိမ်ပူပန်မှုများသည် အကြောင်းမဲ့ ပျောက်ကွယ်သွားခြင်း မဟုတ်ပေ။ ထို့ထက် ဤပြောင်းလဲမှုဖြစ်စဉ်အတွင်းတွင် သင်သည် အချို့သော အမှုအရာများကို တဖြည်းဖြည်း နားလည်လာလိမ့်မည်။ မည်သည့်အမှုအရာများကို သင် နားလည်လာမည်နည်း။ တစ်ချက်အနေဖြင့်၊ သင်သည် ဤလူတို့အား မည်သို့ ကိုင်တွယ်ရမည်၊ မည်သူ့ကို ဦးစွာ ဖော်ထုတ်ရမည်ဟူသည်နှင့် ဘုရားအိမ်တော်၏ အလုပ်ကို အကျိုးပြုသည့် နည်းလမ်းဖြင့် မည်သို့ ပြောဆိုပြုမူရမည်ဟူသည်တို့ကို သိရှိလာလိမ့်မည်။ ထို့အပြင် သင်သည် ဤလူတို့၏ အပြုအမူနှင့်ဆိုင်သည့် သဘောသဘာဝကို သိရှိလာလိမ့်မည်။ သင်သည် ဤအရာများကို မည်သို့ နားလည်လာသနည်း။ သင့်အနေဖြင့် တဖြည်းဖြည်း နားလည်လာခြင်းမှာ သင်၏ စောင့်ဆိုင်းခြင်းဖြစ်စဉ်အတွင်းတွင် သမ္မာတရားကို ရှာဖွေခြင်းအားဖြင့် ဖြစ်သည်။ သင်သည် ဤအရာကို ရှင်းလင်းစွာ မြင်တွေ့သည့်အခါ ဉာဏ်ပညာကို မည်သို့ သင် အသုံးချသင့်သည်၊ မည်သူနှင့် စကားပြောရန် သင့်လျော်သည်ဟူသည်နှင့် ၎င်းတို့အား တို့ထိသည့် နည်းလမ်းတစ်ခု၊ ဆိုးယုတ်သောလူများ ရွေးကောက်ပွဲကို ကြိုးကိုင်ခြယ်လှယ်ခြင်းနှင့်ပတ်သက်သည့် အဖြစ်မှန်များကို ၎င်းတို့အား သိရှိစေသည့် နည်းလမ်းတစ်ခုဖြင့်လည်းကောင်း၊ ၎င်းတို့အား လမ်းကြောင်းပြောင်းစေနိုင်သည့်၊ ရွေးကောက်ပွဲကို ထိန်းချုပ်ခြယ်လှယ်ပြီး နှောင့်ယှက်ခဲ့သောသူတို့၏ စရိုက်မှန်များကို ပိုင်းခြားသိမြင်စေကာ ရွေးကောက်တင်မြှောက်ခံရသည့် ခေါင်းဆောင်များဟု ခေါ်သောသူများသည် အမှန်တကယ်တွင် မည်သည့် လူစားမျိုးဖြစ်သည်ကို ပိုင်းခြားသိမြင်စေသည့် နည်းလမ်းတစ်ခုဖြင့်လည်းကောင်း မည်သို့ ပြောဆိုရမည်ဟူသည်တို့ကို အလိုအလျောက် သင် တွေးဆလိမ့်မည်။ သင်သည် ဤဉာဏ်ပညာမျိုး ရှိလိမ့်မည်ဖြစ်ပြီး သင်၏ လုပ်ဆောင်ချက်များသည်လည်း စနစ်တကျ ဖြစ်လာလိမ့်မည်။ သို့ဆိုလျှင် ဤအပြုသဘောဆောင်သော အကျိုးကျေးဇူးများသည် မည်သို့ ဖြစ်ပေါ်လာသနည်း။ ယင်းတို့အားလုံးကို သင်၏ စောင့်ဆိုင်းခြင်းဖြစ်စဉ်အတွင်းတွင် ဘုရားသခင်က သင့်အား ပေးသနားခဲ့ခြင်း ဖြစ်သည်။ ယင်းတို့ထဲမှ အချို့သည် သန့်ရှင်းသောဝိညာဉ်တော်၏ အလုပ်နှင့် ဉာဏ်အလင်းပေးခြင်းတို့ကြောင့် ဖြစ်ပေါ်လာခြင်းဖြစ်ပြီး အချို့မှာ ဘုရားသခင်က သူ၏ နှုတ်ကပတ်တော်များထဲတွင် သင့်အား မြင်တွေ့စေကာ နားလည်စေသည့်အရာများ ဖြစ်သည်။ ဘုရားသခင်၏ နှုတ်ကပတ်တော်များက ပြင်ဆင်မှုမရှိသည့် စစ်ပွဲကို မတိုက်ရန် ပြောဆိုသည်။ ဤသည်မှာ အဘယ်အရာကို ဆိုလိုသနည်း။ ယင်းမှာ သင်သည် စာတန်ကို တိုက်ခိုက်နေသည်ဖြစ်စေ သို့မဟုတ် စာတန်၏ အစေခံများနှင့်ဆိုင်သည့် ဒုစရိုက်အမှုများကို ဖော်ထုတ်နေသည်ဖြစ်စေ၊ သင်သည် စာတန်နှင့် မည်သို့ပင် စစ်တိုက်သည်ဖြစ်စေ သင်ကိုယ်တိုင် ခိုင်ခံ့စေရမည်၊ သမ္မာတရား စည်းမျဉ်းများကို နားလည်ရမည်ဖြစ်ပြီး စာတန်နှင့် ဆိုးယုတ်သောလူများ၏ အနှစ်သာရနှင့် ဒုစရိုက်အမှုများကို ထွင်းဖောက်မြင်နိုင်ကာ ထို့နောက်တွင် ၎င်းတို့ကို ဖော်ထုတ်နိုင်ရမည်ဟူသည်ကို ဆိုလိုသည်။ ဤသို့လုပ်ဆောင်ခြင်းအားဖြင့်သာ သင်သည် အဆုံးတွင် ကောင်းမွန်သော ရလဒ်များကို စွမ်းဆောင်ရရှိလိမ့်မည်။ ဤအမှုအရာများကို သင် နားလည်သည်နှင့်တစ်ပြိုင်နက် သင်၏ ကြောက်ရွံ့ခြင်းများ၊ အားနည်းခြင်းများနှင့် စိုးရိမ်ပူပန်မှုများသည် ပြင်းထန်မှု လျော့နည်းသွားမည်ဖြစ်ပြီး သိသာထင်ရှားမှု လျော့နည်းသွားမည် မဟုတ်လော။ သင်သည် အလွန်ကြောက်ရွံ့တော့မည်မဟုတ်ပေ။ သင်ခံစားရသည့် ဤအရာများက တဖြည်းဖြည်း ပြောင်းလဲသွားလိမ့်မည်။ အခြေအနေ စတင်ဖြစ်ပေါ်ခဲ့စဉ်ကလောက် သင် အားမနည်းတော့ကြောင်းကို သင်တွေ့ရှိလိမ့်မည်။ ထိုအစား သင်သည် ယခင်ကထက် အတော်အတန် အားကောင်းပြီး မိမိကိုယ်ကိုမိမိယုံကြည်လာသည်ဟု ခံစားရလိမ့်မည်ဖြစ်ကာ သင် ဘာလုပ်ရမည်ကို သိရှိလာလိမ့်မည်။ ဤအချိန်တွင် ဘုရားသခင်ထံ နောက်တစ်ကြိမ် ဆုတောင်းပြီး သင့်လျော်သော အခွင့်အရေးကို ပြင်ဆင်ပေးရန် သူ့အား တောင်းလျှောက်လော့။ ထို့နောက် အရေးယူဆောင်ရွက်လော့။ အခြေအနေကို အထက်အဆင့် ခေါင်းဆောင်များနှင့် အမှုဆောင်များထံ တိုင်ကြားသည့်တစ်ချိန်တည်းတွင် ဆိုးယုတ်သောလူများက ရွေးကောက်ပွဲကို ကြိုးကိုင်ခြယ်လှယ်ခြင်းနှင့်ပတ်သက်သည့် အတွင်းသတင်းအချက်အလက်များကို ၎င်းတို့ထံ ဖော်ထုတ်ပြောဆိုလျက်၊ လူ့သဘာဝကောင်းရှိပြီး ဘုရားသခင်ကို စစ်မှန်စွာ ယုံကြည်သော်လည်း သမ္မာတရားကို နားမလည်သောကြောင့် လှည့်စားခြင်းနှင့် အထင်အမြင်မှားစေခြင်းကို ခံခဲ့ရသောသူတို့နှင့်လည်း မိတ်သဟာယဖွဲ့လော့။ သင်သည် ဤလူတို့ထဲမှ တစ်ဦး သို့မဟုတ် နှစ်ဦးကို စည်းရုံးသိမ်းသွင်းပြီးသည်နှင့်တစ်ပြိုင်နက်၊ သင်၏ ကြောက်ရွံ့ခြင်းသည် အခြေခံအားဖြင့် ပျောက်ကွယ်သွားလိမ့်မည်။ ဤအရာအားလုံးကို စိတ်မြန်လက်မြန်ဖြစ်ခြင်းဖြင့် လုပ်ဆောင်ရန် မဆိုထားနှင့်၊ လူ့အစွမ်းခွန်အားကို အားကိုးခြင်းဖြင့် လုပ်ဆောင်၍မရနိုင်ကြောင်းကို သင် သဘောပေါက်လိမ့်မည်။ သင်သည် ခဏတာ စိတ်လိုက်မာန်ပါဖြစ်ခြင်းကိုဖြစ်စေ၊ ဒေါသကိုဖြစ်စေ၊ ယာယီ တရားမျှတစိတ်ဟုခေါ်သည့်အရာကိုဖြစ်စေ အားကိုး၍မရနိုင်ပေ။ ဤအရာအားလုံးက အချည်းနှီးဖြစ်သည်။ ဘုရားသခင်သည် သင့်အတွက် သင့်လျော်သော အချိန်ကို ပြင်ဆင်ပေးလိမ့်မည်ဖြစ်ပြီး သင်ပြောရမည့်အရာကို သင့်အား ဉာဏ်အလင်းပေးလိမ့်မည်ဖြစ်ကာ သင်နားလည်သည့်အရာကို အခြေခံ၍ သူသည် သင့်အား လိုက်လျှောက်ရန် လမ်းကြောင်းတစ်ခုကို ပေးလျက် တစ်ဆင့်ပြီးတစ်ဆင့် ဦးဆောင်လမ်းပြလိမ့်မည်။ အစပိုင်းတွင် အားနည်းပြီး ကြောက်ရွံ့ခြင်းမှ စည်းမျဉ်းများနှင့် လမ်းကြောင်းကို ရှာဖွေပြီး နားလည်ခြင်းအထိ၊ ဤကာလအတွင်းတွင် သင်သည် ဤဆိုးယုတ်သောလူများနှင့် ပုံမှန်အတိုင်း အပြန်အလှန်ဆက်ဆံနိုင်နေဆဲ ဖြစ်သည်။ ပုံမှန် အပြန်အလှန်ဆက်ဆံမှုများအတွင်းတွင် လူတိုင်း၏ စိတ်များက ငေးငိုင်နေခြင်း မရှိပေ။ ၎င်းတို့တွင် ကိုယ်ပိုင်အတွေးများ ရှိကြသည်။ သင်သည် ရှာဖွေပြီး ဆုတောင်းနေစဉ်တွင် ဤလူတို့ကို သင် စောင့်ကြည့်လေ့လာသည်။ အဘယ်အရာကို သင် စောင့်ကြည့်လေ့လာသနည်း။ ၎င်းတို့အနေဖြင့် မည်သည့် လမ်းကြောင်းမျိုးကိုသာ လျှောက်လှမ်းနေသည်ဟူသည်နှင့် ၎င်းတို့၏ အနှစ်သာရက အမှန်တကယ်တွင် အဘယ်အရာဖြစ်သည်ဟူသည်တို့ကို သင် ကြည့်ရှုသည်။ ၎င်းတို့ ပြောဆိုသည့်အရာသည် မှန်ကန်ပြီး အသင်းတော်အလုပ်၏ စည်းမျဉ်းများနှင့် ကိုက်ညီပါက သင်သည် ၎င်းတို့ကို နားထောင်နိုင်သည်။ ၎င်းတို့ ပြောဆိုသည့်အရာသည် အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်ပါက သင့်အနေဖြင့် နားမထောင်ရန် သို့မဟုတ် အချိန်ဆွဲရန် အကြောင်းပြချက်တစ်ခုကို ရှာဖွေနိုင်ပြီး ၎င်းတို့ကို သတိမပေးဘဲ ၎င်းတို့နှင့် “ခင်ခင်မင်မင်” ပေါင်းသင်းဆက်ဆံရန် ဉာဏ်ပညာရှိသော နည်းလမ်းတစ်ခုကို အသုံးပြုနိုင်သည်။ ၎င်းတို့နှင့် “ခင်ခင်မင်မင်” ပေါင်းသင်းဆက်ဆံနေစဉ်တွင် သင်သည် ၎င်းတို့၏ ဒုစရိုက်အမှုများနှင့်ဆိုင်သော သက်သေအထောက်အထားများကို စုဆောင်းသည်၊ သမ္မာတရား စည်းမျဉ်းများကို ချိုးဖောက်သည့် ၎င်းတို့၏ အမျိုးမျိုးသော လုပ်ရပ်များနှင့် မှားယွင်းသော အယူအဆများကို အခြေခံ၍ ၎င်းတို့ကို ပိုင်းခြားသိမြင်ပြီး ဤလူများသည် စာတန်၏ အစေခံများဖြစ်ကြောင်းကို ပိုမို၍ အတည်ပြုသည်။ ဤနည်းလမ်းဖြင့် လက်တွေ့လုပ်ဆောင်ခြင်းသည် သင့်အား ၎င်းတို့၏ ဘောင်ခတ်ခြင်းကို မခံရစေသည့်အပြင် သင်၏ တာဝန်ဝတ္တရားကိုလည်း ဖြည့်ဆည်းနေခြင်း ဖြစ်သည်။ ဤသည်မှာ အမြော်အမြင်ရှိသောလူတစ်ဦး လုပ်ဆောင်သည့်အရာ ဖြစ်သည်။ လူ့သဘာဝ၊ ဉာဏ်ပညာနှင့် သမ္မာတရားကို ချစ်မြတ်နိုးမှုရှိသောသူတို့သာလျှင် မှန်ကန်သော လမ်းကြောင်းကို လျှောက်လှမ်းနိုင်သည်။ မဆင်မခြင်နှင့် ရမ်းကားစွာ ပြုမူသော ဉာဏ်ပညာမရှိသည့် လူများအတွက်မူ ၎င်းတို့ မည်သည့်အရာကို လုပ်ဆောင်နေသည်ဖြစ်စေ သို့မဟုတ် မည်သို့သော အခြေအနေများနှင့် ရင်ဆိုင်နေရသည်ဖြစ်စေ အမြဲတစေ စိတ်မြန်လက်မြန်ဖြစ်ခြင်းနှင့် စိတ်လိုက်မာန်ပါဖြစ်ခြင်းကို အားကိုးအားထားပြုသဖြင့် ၎င်းတို့၏ လုပ်ဆောင်ချက်များသည် မကြာခဏဆိုသလို ညံ့ဖျင်းသော ရလဒ်များဆီသို့ ဦးတည်လေ့ရှိသည်။ ထိုသို့သော လူများသည် အသင်းတော်၏ အလုပ်ကို အဖျက်အမှောင့်လုပ်ပြီး နှောင့်ယှက်သည်သာမက မိမိတို့ကိုယ်တိုင်အပေါ်တွင်လည်း မလိုအပ်သော ဒုက္ခများနှင့် စိတ်အနှောင့်အယှက်များစွာကို ဖြစ်စေသည်။ ထိုစဉ်အတောအတွင်းတွင်ဉာဏ်ပညာရှိသော လူများမှာမူ ကွဲပြားသည်။ ၎င်းတို့သည် မည်သည့်အရာကို လုပ်ဆောင်သည်ဖြစ်စေ စောင့်ဆိုင်းသည်၊ စောင့်ကြည့်လေ့လာသည်၊ ရှာဖွေသည်၊ သင့်လျော်သော အချိန်၊ ဘုရားသခင်၏ စီစဉ်မှုများနှင့် စီစဉ်ညွှန်ကြားခြင်းကို စောင့်ဆိုင်းသည်။ စောင့်ဆိုင်းခြင်းကာလအတွင်းတွင် ၎င်းတို့သည် ဘုရားသခင်၏ ရည်ရွယ်ချက်များကို ရှာဖွေနိုင်သည်၊ ဘုရားသခင်၏ နှုတ်ကပတ်တော်များကို ရည်ရွယ်ချက်ဖြင့် စားသောက်နိုင်သည်၊ သမ္မာတရား စည်းမျဉ်းများကို ပိုမိုတိကျစွာ သဘောပေါက်နိုင်ပြီး ဘုရားသခင်၏ ရည်ရွယ်ချက်များအတိုင်း ပြုမူနိုင်သည်။ ၎င်းတို့သည် စိတ်မြန်လက်မြန်ဖြစ်ခြင်းဖြင့် လူတို့နှင့် တိုက်ခိုက်ခြင်း သို့မဟုတ် စကားစစ်ထိုးခြင်းတို့တွင် ပါဝင်ခြင်းထက် ကောင်းသော တိုက်လှန်ခြင်းကို ပြုရန်နှင့် ဘုရားသခင်အတွက် သက်သေခံရန် ဘုရားသခင်၏ နှုတ်ကပတ်တော်များနှင့် သမ္မာတရားကို အသုံးပြုကြလေသည်။

ဆိုးယုတ်သောသူများက ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်းကဲ့သို့သော အမှုအရာများနှင့် ကြုံတွေ့လာရသည့်အခါ အရေးကြီးဆုံးအရာမှာ ဤလူတို့ကို သင် ထွင်းဖောက်မြင်နိုင်ခြင်း ရှိ၊ မရှိ သို့မဟုတ် ၎င်းတို့ကို မည်သို့ ဖော်ထုတ်ရန် သင် စီစဉ်သည်ဟူသည်တို့ မဟုတ်ပေ။ ယင်းမှာ အခြေအနေကို အထက်သို့ အချိန်မီ သတင်းပို့ရန် ဖြစ်သည်။ သင်သည် ၎င်းတို့နှင့် ရင်ဆိုင်ယှဉ်ပြိုင်ရန် ဉာဏ်ပညာကို အသုံးပြုသင့်သည်၊ ဘုရားသခင်၏ အချိန်အခါကို စောင့်ဆိုင်းသင့်သည်၊ ဘုရားသခင်၏ ရည်ရွယ်ချက်များကို ရှာဖွေသင့်ပြီး၊ သင်၏ တာဝန်ကို မကြန့်ကြာစေဘဲ သမ္မာတရား စည်းမျဉ်းများကို ရှာဖွေသင့်သည်။ ဤသို့ပြုခြင်း၏ အဆုံးစွန်ရလဒ်မှာ အဘယ်နည်း။ သင်သည် သင်၏ တာဝန်နှင့် ဝတ္တရားကို ဖြည့်ဆည်းခြင်း ဖြစ်သည်။ အခြေအနေကို အထက်သို့ သတင်းပို့ပြီး ဖြေရှင်းချက်တစ်ခုကို ရှာဖွေခြင်းအားဖြင့် ပြဿနာကို ဖြေရှင်းနိုင်ရုံသာမက သင်သည် ထိုးထွင်းသိမြင်ခြင်းကိုလည်း ရရှိသည်၊ သင်၏ ပိုင်းခြားသိမြင်နိုင်စွမ်းနှင့် ဉာဏ်ပညာကို တိုးပွားစေသည်၊ ဝိညာဉ်ရင့်ကျက်မှုတွင် ကြီးထွားလာပြီး ဘုရားသခင်အပေါ် သင်၏ ယုံကြည်ခြင်းကို အားကောင်းစေသည်။ လူတို့သည် စာတန်နှင့် ထိပ်တိုက်ရင်ဆိုင်မှုကို တွေ့ကြုံခံစားခြင်းမှ အကျိုးများစွာရရှိကြပြီး ယင်းသည် ၎င်းတို့အတွက် အလွန် အကျိုးရှိပေသည်။ ဆန့်ကျင်ဘက်အားဖြင့်၊ သင်သည် ဤလူတို့နှင့် ပြင်းထန်သော ရန်ပွဲဖြစ်ကာ ၎င်းတို့နှင့် မျက်နှာချင်းဆိုင် အငြင်းအခုံပြုလျက်၊ “သင်တို့သည် ရွေးကောက်ပွဲကို ထိန်းချုပ်ခြယ်လှယ်ပြီး နှောင့်ယှက်နေခြင်း ဖြစ်သည်။ သင်တို့သည် ကြီးမားသော တန်ခိုးအာဏာကို ကိုင်စွဲထားသော်လည်း ကျွန်ုပ်သည် သင်တို့ကို အလျှော့ပေးမည်မဟုတ်၊ သင်တို့ကို မကြောက်ပါ” ဟု ပြောဆိုလျက် စိတ်မြန်လက်မြန်နှင့် စိတ်လိုက်မာန်ပါ ပြုမူသည် ဆိုပါစို့။ ဤလုပ်နည်းကိုင်နည်း၏ ရလဒ်မှာ အသင်းတော်မှ နှင်ထုတ်ခြင်းခံရခြင်းဖြစ်ပြီး၊ လပေါင်းများစွာ အိမ်တွင် သင့်ကို ငိုကြွေးစေကာ ဒုက္ခခံစားရင်း ကျန်ရစ်စေခြင်း ဖြစ်သည်။ သို့သော်လည်း သင်သည် ဘုရားသခင်၏ ရည်ရွယ်ချက်များကို နားမလည်သေးပေ။ “အဘယ်ကြောင့် ကျွန်ုပ်သည် ဤသို့သော အခြေအနေဆိုးသို့ ကျရောက်ခဲ့ရသနည်း။ ကိုယ်တော်၊ ကိုယ်တော်သည် ကျွန်ုပ်ကို အလိုမရှိသလော။ ကိုယ်တော်သည် ကျွန်ုပ်ကို ဂရုမစိုက်သလော”ဟု ဆိုနေဆဲ ဖြစ်သည်။ လပေါင်းများစွာ သင်သည် တရားဒေသနာအသစ်များနှင့် ဓမ္မတေးသီချင်းများကို လွတ်သွားသည်။ အသင်းတော်က မည်သည့်အလုပ်အား လုပ်ဆောင်နေသည်ကို မသိရှိပေ။ သင်သည် သင်၏ တာဝန်များကို မထမ်းဆောင်နိုင်ဘဲ လုံးဝ အထီးကျန်ဖြစ်လာကာ လုံးလုံးလျားလျား အမှောင်ထုထဲသို့ ကျရောက်သွားသည်။ နေ့စဉ်နေ့တိုင်း ငိုကြွေးခြင်းအပြင်၊ သင်လုပ်သမျှမှာ စိုးရိမ်ပူပန်ခြင်းသာ ဖြစ်သည်။ သင်သည် ဤပတ်ဝန်းကျင်တွင် ရှုပ်ထွေးသော အခြေအနေများတွင် သမ္မာတရား စည်းမျဉ်းများကို ရှာဖွေရန် သင်ယူဖို့မဆိုထားနှင့်၊ ဘုရားသခင်ထံ ဆုတောင်းရန် သို့မဟုတ် သူ၏ ဆီလျော်မှုရှိသော နှုတ်ကပတ်တော်များကို စားသောက်ရန် မသင်ယူပေ။ သင်သည် ဉာဏ်ပညာ၌ လုံးဝ ကြီးထွားလာခြင်း မရှိပေ။ လအနည်းငယ်ကြာ ငိုကြွေးပြီးနောက်၊ နောက်ဆုံးတွင် တစ်နေ့၌ တစ်စုံတစ်ဦးက သင့်ကို အသင်းတော်သို့ ပြန်ခေါ်လာပြီး ဤကာလအတောအတွင်း သင်၏ အတွေ့အကြုံကို မျှဝေရန် သင့်အား တောင်းဆိုသော်လည်း၊ သင်သည် မျက်ရည်ကျလျက် “ကျွန်ုပ် အလွန် မတရားခံခဲ့ရပါသည်တကား။ ကျွန်ုပ်သည် အသင်းတော်ကို မနှောင့်ယှက်ခဲ့ပါ။ ကျွန်ုပ်သည် ဆိုးယုတ်သောသူတစ်ဦး မဟုတ်ပါ။ ကျွန်ုပ်သည် ဆိုးယုတ်သောသူများ၏ အမှုဆင်ခြင်းကို ခံခဲ့ရခြင်း ဖြစ်ပါသည်”ဟု ညည်းတွားရုံသာ ပြုသည်။ “ဤအချိန်အတွင်းတွင် သင်သည် မည်သည့်သင်ခန်းစာများကို သင်ယူခဲ့သနည်း။ သင် တစ်စုံတစ်ရာ ရရှိခဲ့သလော”ဟု မေးမြန်းခံရသည့်အခါ သင်က “ကျွန်ုပ် ဘာရနိုင်မည်နည်း။ သူတို့က ကျွန်ုပ်ကို သီးခြားခွဲထုတ်ထားခဲ့သည်၊ ဘုရားသခင်၏ နှုတ်ကပတ်တော် စာအုပ်များနှင့် ဓမ္မတေးစာအုပ်များကို ယူသွားခဲ့ကြပြီး၊ တရားဒေသနာ တစ်ခုတလေကိုမျှ ကျွန်ုပ် နားမထောင်နိုင်ခဲ့ပါ။ ကျွန်ုပ်လုပ်နိုင်သမျှမှာ ယုံကြည်ခြင်းအကြောင်း ပြောဆိုပြီး ရံဖန်ရံခါ ကျွန်ုပ်မှတ်မိသော ဓမ္မတေးအနည်းငယ်ကို သီဆိုခြင်းသာ ဖြစ်သည်။ ကျွန်ုပ် မည်သည့်အရာမျှ မရရှိခဲ့ပါ။ ကျေးဇူးတင်စရာမှာ၊ ဘုရားသခင်သည် ကျွန်ုပ်ကို ပြန်ခေါ်ဆောင်ရန် အချိန်တစ်ခုကို ပြင်ဆင်ခဲ့ခြင်း ဖြစ်သည်။ သို့မဟုတ်ပါက၊ မည်သို့ပင်ဖြစ်စေ ကယ်တင်ခြင်းအတွက် မျှော်လင့်ချက်မရှိတော့သောကြောင့် ကျွန်ုပ်သည် စီးပွားရေးလုပ်ငန်းလုပ်ကာ ငွေရှာရန် အပြင်ထွက်ဖို့ စီစဉ်နေခဲ့ခြင်း ဖြစ်သည်။ ဘုရားသခင်သည် ကျွန်ုပ်ကို မလိုချင်တော့သည့်အပြင်၊ ကျွန်ုပ်သည် ဆက်လက်၍ မယုံကြည်နိုင်တော့ပါ။ ကျွန်ုပ်၏ စိတ်နှလုံးသည် လုံးဝ အမှောင်ကျသွားခဲ့သည်”ဟု ပြန်ဖြေသည်။ အဆုံးတွင် သင်က “ဘုရားသခင်၏ သိုးများသည် ဘုရားသခင်၏ စွန့်ပစ်ခြင်းကို မည်သည့်အခါမျှ ခံရလိမ့်မည်မဟုတ်”ဟု ဖြည့်စွက်ကာ ဤကောက်ချက်ကို ချလေသည်။ ဤမျှ အရေးပါပြီး ထူးခြားသော ဖြစ်ရပ်တစ်ခုကို တွေ့ကြုံခံစားရကာ အလွန်နည်းပါးစွာသာ ရရှိခြင်းသည် အနည်းငယ် သနားစဖွယ်ဖြစ်သည် မဟုတ်လော။ ဤသည်မှာ သင့်တင့်လျောက်ပတ်ခြင်းမရှိသည် မဟုတ်လော။ ဤမျှ ကြီးမားသော အခြေအနေနှင့် ရင်ဆိုင်ရသော်လည်း သင်သည် မည်သည့်သင်ခန်းစာကိုမျှ မသင်ယူခဲ့သည့်အပြင် သင်၏ ဉာဏ်ပညာ သို့မဟုတ် ယုံကြည်ခြင်းကိုလည်း မတိုးပွားစေခဲ့ပေ။ သင်သည် သင်၏ စိတ်နှလုံးထဲတွင် ဘုရားသခင်ကို ယုံကြည်နေဆဲဖြစ်သော်လည်း၊ ယုံကြည်ခြင်းကို ရပ်တန့်လုနီးပါးဖြစ်သည့်အထိ စာတန်များ၊ နတ်ဆိုးများနှင့် အန္တိခရစ်များ၏ ညှဉ်းဆဲခြင်းကို ခံခဲ့ရသည်။ သင်သည် ဘုရားသခင်အတွက် သက်သေခံနိုင်သေးသလော။ သင်သည် အသုံးမကျသော သူရဲဘောကြောင်သူတစ်ဦး မဟုတ်လော။ အိမ်တွင် ငိုနေခြင်းက အဘယ်အသုံးဝင်သနည်း။ သင် မျက်စိကွယ်သည်အထိ ငိုလျှင်ပင် အထောက်အကူဖြစ်မည်လော။ ယင်းက အန္တိခရစ်များနှင့်ပတ်သက်သော ပြဿနာကို ဖြေရှင်းနိုင်သလော။ ဆိုးယုတ်သောသူများ အောင်မြင်သွားခဲ့ပြီး၊ အဆုံးတွင် သင်ရရှိသမျှမှာ အခြားမည်သည့်အရာကိုမျှ မရရှိဘဲ “ဘုရားသခင်၏ သိုးများသည် ဘုရားသခင်၏ စွန့်ပစ်ခြင်းကို မည်သည့်အခါမျှ ခံရမည်မဟုတ်” ဟူသော ဆိုရိုးစကားသာ ဖြစ်သည်။ သင့်တွင် ဉာဏ်ပညာမရှိ၊ ဆောင်ရွက်ပုံနည်းလမ်းမရှိသည့်အပြင်၊ ဘုရားသခင် ပေးသော လမ်းကြောင်းအတိုင်း ဘုရားသခင်ကို ရှာဖွေရန်၊ စာတန်ကို တိုက်ခိုက်ရန်၊ ဘုရားသခင်၏ နှုတ်ကပတ်တော်များနှင့် သမ္မာတရားကို ခံယူရန်၊ ဘုရားသခင်ရှေ့မှောက်သို့ လာရောက်ဖို့ သင်မသိပေ။ သင် ပုံမှန်အားဖြင့် တတွတ်တွတ် ပြောဆိုလေ့ရှိသော အယူဝါဒအနည်းငယ်သည် သင့်အတွက် အကျိုးမပြုပေ။ ထိုသို့သော ကိစ္စရပ်များနှင့် ရင်ဆိုင်ရသည့်အခါ၊ ငိုကြွေးခြင်းအပြင်၊ သင်လုပ်သမျှမှာ မတရားခံရသည်ဟု ခံစားရပြီး ညည်းတွားခြင်းသာ ဖြစ်သည်။ ဤသည်မှာ အသုံးမကျသူတစ်ဦး ဖြစ်သည်။ အသုံးမကျသော သူရဲဘောကြောင်သူများတွင် ၎င်းတို့၏ အဓိကကျသော စရိုက်လက္ခဏာများလည်းဖြစ်သည့် သရုပ်သကန်အချို့ ရှိတတ်သည်မှာ။ ပထမအချက်မှာ ၎င်းတို့ ငိုကြွေးခြင်း ဖြစ်သည်။ ဒုတိယအချက်မှာ ၎င်းတို့ မတရားခံရသည်ဟု ခံစားရခြင်း ဖြစ်သည်။ တတိယအချက်မှာ ၎င်းတို့၏ စိတ်နှလုံးထဲတွင် ညည်းတွားခြင်း ဖြစ်သည်။ ၎င်းတို့၏ စိတ်နှလုံးထဲတွင် ၎င်းတို့က “ဘုရားသခင်၊ ကိုယ်တော် အဘယ်မှာရှိသနည်း။ အဘယ်ကြောင့် ကိုယ်တော်သည် ကျွန်ုပ်ကို ဂရုမစိုက်သနည်း။ ကျွန်ုပ်သည် စာတန်၏ ဆိုးရွားစွာ ထိခိုက်စေခြင်းကို ခံခဲ့ရပြီးဖြစ်သည်၊ ကျွန်ုပ် ဆက်လက်အသက်မရှင်နိုင်တော့ပါ။ ကျေးဇူးပြု၍ ကျွန်ုပ်ကို အမြန်ကယ်တင်တော်မူပါ”ဟုလည်း ပြောဆိုကြသည်။ ဘုရားသခင်က “သင်သည် အသုံးမကျသူတစ်ဦး၊ လူ့အရေခွံခြုံထားသော အမှိုက်သရိုက်တစ်ခု ဖြစ်သည်။ သင်သည် ဘုရားသခင်ကို ယုံကြည်ပါက၊ အဘယ်အရာကို ကြောက်ရွံ့သနည်း။ စာတန်နှင့်ပတ်သက်၍ ကြောက်ရွံ့စရာ အဘယ်အရာရှိသနည်း” ဟု ပြောသည်။ စာတန်သည် သူ၏အကြံအစည်များနှင့် လှည့်ဖြားမှုများ မည်သို့ပင် အသုံးပြု၍ ပြုမူသည်ဖြစ်စေ၊ ငါတို့ မကြောက်ရွံ့ပေ။ ငါတို့တွင် ဘုရားသခင်ရှိသည်၊ ငါတို့တွင် သမ္မာတရားရှိသည်။ ဘုရားသခင်သည် ငါတို့ကို ဉာဏ်ပညာ ပေးသနားလိမ့်မည်။ ဘုရားသခင်သည် အရာခပ်သိမ်းကို အုပ်စိုးသည်၊ အရာခပ်သိမ်းသည် ဘုရားသခင်၏ စီစဉ်ညွှန်ကြားမှုအောက်တွင် ရှိသည်။ သင်သည် အဘယ်အရာကို ကြောက်ရွံ့သနည်း။ သင် ငိုခြင်းသည် သင် ကြောက်တတ်ပြီး အရည်အချင်းမရှိကြောင်း ပြသသည်။ သင်သည် အမှိုက်တစ်စ၊ လေကိုဖြုန်းတီးသူတစ်ဦး ဖြစ်သည်။ ငိုခြင်းက သင်သည် စာတန်ကို အလျှော့ပေးခြင်းနှင့် စာတန်ထံမှ သနားကရုဏာကို တောင်းခံခြင်းအား ဆိုလိုသည်။ ဘုရားသခင်သည် ထိုသို့သော အသုံးမကျသူများကို နှစ်သက်သလော။ (မနှစ်သက်ပါ။) ဘုရားသခင်သည် သင့်ကို သက်သေခံချက်မရှိ၊ ဉာဏ်ပညာလုံးဝမရှိသည့် အသုံးမကျသူတစ်ဦး၊ လူအတစ်ဦး၊ အမှိုက်တစ်စအဖြစ် မြင်သည်။ သင်နားလည်ခဲ့သော သမ္မာတရားမှ အဘယ်အရာ ဖြစ်လာသနည်း။ ဘုရားသခင် ဖော်ထုတ်သော အန္တိခရစ်များနှင့် စာတန်၏ သရုပ်သကန်များအကြောင်းကို သင် လုံလောက်စွာ မကြားဖူးသေးသလော။ သင်သည် ဤအရာများကို နားမလည်သလော သို့မဟုတ် ထွင်းဖောက်မမြင်သလော။ ၎င်းတို့သည် စာတန်များဖြစ်ကြောင်း သင်မသိသလော။ ၎င်းတို့သည် စာတန်များဖြစ်ကြောင်း သင်သိပါက၊ သင်သည် အဘယ်အရာကို ကြောက်ရွံ့သနည်း။ အဘယ်ကြောင့် သင်သည် ဘုရားသခင်ကို ကြောက်ရွံ့ခြင်းနှင့် ကြောက်လန့်ခြင်း မရှိသနည်း။ သင်သည် စာတန်ကို ကြောက်ရွံ့ခြင်းဖြင့် ဘုရားသခင်ကို ပုန်ကန်ပြစ်မှားမိမည်ကို မကြောက်ရွံ့သလော။ ယင်းသည် ကောက်ကျစ်ဆိုးယုတ်မှုနှင့်ဆိုင်သည့် လုပ်ရပ်တစ်ခု မဟုတ်လော။ ထိုသို့သော အခြေအနေများ ဖြစ်ပေါ်လာသည့်အခါ၊ သင်သည် ကြောက်ရွံ့ပြီး ဖြေရှင်းချက်မရှိ၊ ဉာဏ်ပညာ သို့မဟုတ် တန်ပြန်ဖြေရှင်းနည်းများ လုံးဝမရှိပေ။ ဤနှစ်များတစ်လျှောက်လုံး တရားဒေသနာများကို နားထောင်ခြင်းမှ သင် အဘယ်အရာ ရရှိလေပြီနည်း။ အားလုံး အချည်းနှီးဖြစ်သွားပြီလော။ ထိုသို့သော အသုံးမကျသည့် သူရဲဘောကြောင်သူများသည် ၎င်းတို့၏ သက်သေခံချက်တွင် ခိုင်မာစွာ ရပ်တည်နိုင်သလော။ (မရပ်တည်နိုင်ပါ။) စာတန်များနှင့် ဆိုးယုတ်သောသူများက ရွေးကောက်ပွဲများကို ကြိုးကိုင်ခြယ်လှယ်ပြီး အဖျက်အမှောင့်လုပ်သည့် အခြေအနေများနှင့် ပတ်သက်လာသည့်အခါ၊ သင်သည် တစ်ယောက်တည်းဖြစ်ပြီး တန်ခိုးအာဏာမဲ့နေသည်ဖြစ်စေ သို့မဟုတ် သင်နှင့် တစ်စိတ်တစ်ဝမ်းတည်းဖြစ်သော ညီအစ်ကိုမောင်နှမ အနည်းငယ် အမှန်တကယ် ရှိသည်ဖြစ်စေ၊ အလျင်စလို မလုပ်ဆောင်နှင့်။ ပထမဦးစွာ၊ စောင့်ဆိုင်းရန် သင်ယူလော့။ ဒုတိယအနေဖြင့်၊ ရှာဖွေရန် သင်ယူလော့။ စောင့်ဆိုင်းခြင်းနှင့် ရှာဖွေခြင်း ကာလအတောအတွင်းတွင်၊ သင်၏ တာဝန်ကို မစွန့်လွှတ်နှင့်။ စောင့်ဆိုင်းခြင်းဆိုသည်မှာ အဘယ်အရာကို ဆိုလိုသနည်း။ ယင်းမှာ ဘုရားသခင်က မှန်ကန်သော အချိန်နှင့် အခွင့်အရေးကို ပြင်ဆင်ပေးရန် စောင့်ဆိုင်းခြင်းကို ဆိုလိုသည်။ ပြီးလျှင် သင်သည် အဘယ်အရာကို ရှာဖွေသင့်သနည်း။ ဘုရားသခင်ကို ယုံကြည်ခြင်းနှင့် နောက်လိုက်ခြင်း၌ သင် လက်တွေ့လုပ်ဆောင်သင့်သော စည်းမျဉ်းများနှင့် လမ်းကြောင်းကို ရှာဖွေလော့။ ဘုရားသခင်၏ ရည်ရွယ်ချက်များနှင့် ကိုက်ညီစေရန် မည်သို့ ပြုမူရမည်ဟူသည်ကိုလည်းကောင်း၊ စာတန်နှင့် အန္တိခရစ်များ၏ အင်အားစုများကို တိုက်ခိုက်ရန်၊ နောက်ဆုံးတွင် အောင်မြင်သောသူတစ်ဦး ဖြစ်လာရန် စာတန်၏ အင်အားစုများကို အောင်နိုင်ရန် မည်သို့ ပြုမူရမည်ကိုလည်းကောင်း ရှာဖွေလော့။ သင်သည် တစ်ယောက်တည်းဖြစ်ပါက၊ သင်သည် ဘုရားသခင်ထံ ပို၍ ဆုတောင်းရမည်၊ စောင့်ဆိုင်းကာ ရှာဖွေရမည်။ သင်နှင့် တစ်စိတ်တစ်ဝမ်းတည်းဖြစ်သော အခြားသူနှစ်ဦး သို့မဟုတ် သုံးဦးရှိပါက၊ သင်တို့သည် အတူတကွ မိတ်သဟာယဖွဲ့နိုင်သည်၊ ဆုတောင်းနိုင်သည်၊ စောင့်ဆိုင်းပြီး ရှာဖွေနိုင်သည်။ ဘုရားသခင်က သင့်လျော်သော အချိန်တစ်ခုကို ပြင်ဆင်ပေးသည့်အခါ၊ သင်လုပ်ဆောင်သမျှနှင့် သင်ပြောဆိုသည့် စကားလုံးတိုင်း သင့်လျော်စေရန်အလို့ငှာ ဘုရားသခင်ထံမှ ခွန်အားနှင့် ဉာဏ်ပညာကို တောင်းခံလော့။ ထိုသို့ပြုခြင်းဖြင့်၊ တစ်ချက်အနေဖြင့် သင်သည် ဖန်ဆင်းခံတစ်ဦးအနေဖြင့် သင်၏ တာဝန်ကို ဖြည့်ဆည်းပြီး၊ နောက်တစ်ချက်အနေဖြင့် သင်သည် စာတန်၏ အစေခံများနှင့် အန္တိခရစ်များ၏ အကြံအစည်များကို လုံးလုံးလျားလျား ဖော်ထုတ်ပြီး တားဆီးလျက် စာတန်ကို အားကောင်းစွာနှင့် ထိရောက်စွာ ဖော်ထုတ်နိုင်သည်။ ဤသည်မှာ သင့်လျော်သလော။ ဤနည်းလမ်းများ၊ နည်းစနစ်များ၊ လမ်းကြောင်းများနှင့် စည်းမျဉ်းများကို သင်တို့အား ပြောပြပြီးဖြစ်သည်။ ထို့ကြောင့် ယင်းတို့ကို မည်သို့ အသုံးချသည်မှာ သင်တို့အပေါ်တွင် မူတည်သည်။ ဤလမ်းကြောင်းသည် လုံလောက်အောင် ရှင်းလင်းသလော။ (ရှင်းလင်းပါသည်။) သို့ဆိုလျှင်၊ သင်တို့သည် ထိုသို့သော ကိစ္စရပ်များနှင့် ကြုံတွေ့ရသည့်အခါ၊ ဤစည်းမျဉ်းအတိုင်း လက်တွေ့လုပ်ဆောင်လော့။ ဤသည်မှာ စွမ်းဆောင်ရရှိရန် လွယ်ကူသည်။

အသင်းတော် ရွေးကောက်ပွဲတစ်ခုစီတိုင်းတွင် ခေါင်းဆောင်များနှင့် အမှုဆောင်များအပြင်၊ ဘုရားသခင် ရွေးချယ်ထားသောလူများပါ ရွေးကောက်ပွဲအလုပ်ကို ကာကွယ်စောင့်ရှောက်ရန် တာဝန်နှင့် ဝတ္တရားရှိကြသည်။ ခေါင်းဆောင်များနှင့် အမှုဆောင်များသည် သမ္မာတရားနှင့် ရွေးကောက်ပွဲ စည်းမျဉ်းများကို မိတ်သဟာယဖွဲ့ခြင်းအလုပ်အား တာဝန်ယူရမည်။ ဘုရားသခင် ရွေးချယ်ထားသောလူများသည် ၎င်းတို့တွင်ရှိသော မည်သည့်ပြဿနာမဆိုကို တင်ပြသင့်ပြီး၊ ထို့နောက်တွင် ဤပြဿနာများကို ဖြေရှင်းရန် သမ္မာတရားကို မိတ်သဟာယဖွဲ့သင့်သည်။ ဤနည်းလမ်းဖြင့်သာ ရွေးကောက်ပွဲ ချောမွေ့စွာဖြစ်မည်ကို သေချာစေနိုင်သည်။ တစ်ချက်အနေဖြင့်၊ ခေါင်းဆောင်များနှင့် အမှုဆောင်များသည် ဘုရားအိမ်တော်၏ ရွေးကောက်ပွဲ စည်းမျဉ်းများကို တင်းကျပ်စွာ လိုက်နာသင့်ပြီး ဤစည်းမျဉ်းများကို အခြေခံ၍ ဘုရားအိမ်တော်ရှိ ရွေးကောက်ပွဲတစ်ခုစီ၏ အလုပ်ကို လုပ်ဆောင်သင့်သည်။ နောက်တစ်ချက်အနေဖြင့်၊ ၎င်းတို့သည် ရွေးကောက်ပွဲများကို ကြိုးကိုင်ခြယ်လှယ်ပြီး အဖျက်အမှောင့်လုပ်သည့် ဆိုးယုတ်သောသူများနှင့် အန္တိခရစ်များကိုလည်း ကာကွယ်ရမည်။ ဤပုဂ္ဂိုလ်များသည် စာတန်၏ အစေခံများဖြစ်သည်၊ စာတန်၏ အပေါင်းအပါများ ဖြစ်ကြသည်။ ခေါင်းဆောင်များနှင့် အမှုဆောင်များသည် ၎င်းတို့ကို တင်းကျပ်စွာ တားဆီးကာကွယ်ရမည်ဖြစ်ပြီး၊ ၎င်းတို့နှင့်ပတ်သက်၍ သတိထားရမည်ဖြစ်ကာ၊ ရွေးကောက်ပွဲများအတွင်း မသမာသည့်နည်းလမ်းများသုံး၍ နောက်ကွယ်မှ ကြိုးကိုင်ခြယ်လှယ်ရန်နှင့် လုပ်ငန်းစဉ်ကို မသမာသောနည်းဖြင့် လျှို့ဝှက်ကြိုးကိုင်ရန် ၎င်းတို့၏ ကြိုးပမ်းမှုများအပေါ်တွင် နိုးနိုးကြားကြားရှိနေရမည်။ အကယ်၍ ရွေးကောက်ပွဲသည် ဆိုးယုတ်သောသူများ၏ အမှန်တကယ် ကြိုးကိုင်ခြယ်လှယ်ခြင်း ခံခဲ့ရပြီး၊ ထိုက်တန်သော ရွေးချယ်ခံရသူကို ဖယ်ထုတ်ခြင်းနှင့် လူအများစုကို အထင်အမြင်မှားစေခြင်းတို့ ဖြစ်ပေါ်ကာ၊ ရာထူးနှင့်မသင့်တော်သော မှားယွင်းသည့် ပုဂ္ဂိုလ်တစ်ဦးက ရွေးကောက်တင်မြောက်ခံရသည့် ခေါင်းဆောင်ဖြစ်ခဲ့ပါက၊ ထိုသို့သော အခြေအနေမျိုး ဖြစ်ပေါ်လာလျှင် ဖြေရှင်းချက်တစ်ခု ရှိနေသေးသည်။ ရွေးကောက်ခံရသူ၏ စစ်မှန်သော အခြေအနေကို ဖော်ထုတ်သင့်သည်။ လူအများစု သဘောတူပါက ရွေးကောက်ပွဲကို ပြန်လည်ကျင်းပနိုင်သည်။ စာတန်နှင့် ဆိုးယုတ်သောသူများ၏ ထိန်းချုပ်ခြယ်လှယ်ခြင်းကို ခံရသော ရွေးကောက်ပွဲသည် သမ္မာတရား စည်းမျဉ်းများကို အခြေခံ၍ အသင်းတော်က ပုံမှန်ပြုလုပ်သော ရွေးကောက်ပွဲ၏ ရလဒ်မဟုတ်ပေ။ ဤသည်မှာ အပြုသဘောဆောင်သော အရာမဟုတ်သည့်အပြင်၊ အနှေးနှင့်အမြန် ယင်းသည် ဖော်ထုတ်ခြင်း၊ ထုတ်ဖော်ခြင်းနှင့် ပယ်ဖျက်ခြင်းတို့ကို ခံရလိမ့်မည်။ ဤအရာကို ယုံကြည်လျက်၊ သင်သည် ထိုသို့သော အခြေအနေများနှင့် ကြုံတွေ့ရပါက၊ မည်သို့ ပြုမူသင့်သနည်း။ သင်သည် ရပ်ကြည့်မနေဘဲ၊ အချိန်မရွေး နေရာမရွေး စာတန်ကို တိုက်ခိုက်ရန် အသင့်ရှိနေသင့်သည်။ သင်သည် သူရဲဘောကြောင်သူတစ်ဦး၊ နားဝေတိမ်တောင်ဖြစ်သောသူတစ်ဦး သို့မဟုတ် အသုံးမကျသော သူရဲဘောကြောင်သူတစ်ဦး ဖြစ်ပါက၊ ၎င်းတို့နှင့် အပေးအယူလုပ်ပြီး ပူးပေါင်းကောင်း ပူးပေါင်းနိုင်သည်၊ သို့မဟုတ် ၎င်းတို့၏ ရိုက်နှက်ခြင်းကို အလွန်ခံရသဖြင့် အပျက်သဘောဆောင်ပြီး ပြန်လည်နာလန်မထူနိုင်အောင် ဖြစ်သွားနိုင်သည်။ အချို့လူများက “မည်သို့ပင်ဖြစ်စေ ကျွန်ုပ်သည် အသင်းတော်ခေါင်းဆောင်တစ်ဦး မဖြစ်နိုင်ပါ။ မည်သူ အစေခံသည်ဖြစ်စေ အတူတူပင် ဖြစ်သည်။ အရည်အချင်းရှိသူ မည်သူမဆို ရှေ့ဆက်ပြီး အစေခံနိုင်သည်။ အန္တိခရစ်တစ်ဦးက အစေခံလိုလျှင်လည်း၊ ယင်းသည် ကျွန်ုပ်နှင့် မည်သို့မျှမဆိုင်ပါ။ သူတို့က ကျွန်ုပ်ကို မရှင်းလင်းသရွေ့ အဆင်ပြေသည်”ဟု ဆိုလျက် လက်ပိုက်ကြည့်နေရုံသာ နေကြသည်။ ဤသို့ပြောဆိုသူများသည် ဘာမျှမကောင်းကြပေ။ အန္တိခရစ်တစ်ဦးက ခေါင်းဆောင်အဖြစ် အစေခံပါက မည်သည့် အကျိုးဆက်များ ဖြစ်လာမည်ကိုလည်းကောင်း၊ ယင်းက ဘုရားသခင်အပေါ် ၎င်းတို့၏ ယုံကြည်ခြင်းနှင့် ၎င်းတို့၏ ကယ်တင်ခြင်းအပေါ် မည်သို့သော သက်ရောက်မှု ရှိမည်ကိုလည်းကောင်း ၎င်းတို့ မစဉ်းစားနိုင်ကြပေ။ သမ္မာတရားကို နားလည်သောလူများသာလျှင် ဤအရာကို အရှိအတိုင်း မြင်နိုင်သည်။ ၎င်းတို့က “အန္တိခရစ်တစ်ဦးသည် အသင်းတော်ခေါင်းဆောင် ဖြစ်လာပါက၊ ဒုက္ခခံစားရမည်မှာ ဘုရားသခင် ရွေးချယ်ထားသောလူများ ဖြစ်သည်။ အထူးသဖြင့်၊ သမ္မာတရားကို လိုက်စားသောသူများ၊ တရားမျှတစိတ်ရှိသောသူများနှင့် မိမိတို့၏ တာဝန်ကို လိုလိုလားလား ထမ်းဆောင်သောသူများအားလုံးသည် ဖိနှိပ်ခံရပြီး ဖယ်ထုတ်ခြင်းခံရလိမ့်မည်။ ထိုနားဝေတိမ်တောင်ဖြစ်သောသူများနှင့် လူ့အကြိုက်လိုက်သူများသာ မျက်နှာသာပေးခြင်းခံရလိမ့်မည်ဖြစ်ပြီး၊ ၎င်းတို့သည် လှောင်ပိတ်ခံရပြီး အန္တိခရစ်၏ တန်ခိုးအာဏာအောက်တွင် ထားရှိခြင်း ခံကြရလိမ့်မည်”ဟု ပြောဆိုကြလိမ့်မည်။ သို့သော် သမ္မာတရားကို မလိုက်စားသောသူများသည် ဤအရာများကို မည်သည့်အခါမျှ မစဉ်းစားကြပေ။ ၎င်းတို့က “လူတစ်ဦးသည် ကယ်တင်ခြင်းခံရရန်အလို့ငှာ ဘုရားသခင်ကို ယုံကြည်သည်။ လူတိုင်းသည် မိမိတို့၏ ကိုယ်ပိုင်လမ်းကြောင်းကို လျှောက်လှမ်းကြသည်။ အန္တိခရစ်တစ်ဦး ခေါင်းဆောင်ဖြစ်လာလျှင်ပင်၊ ယင်းသည် ကျွန်ုပ်အပေါ် သက်ရောက်မှုရှိမည် မဟုတ်ပါ။ မကောင်းမှုများကို ကျွန်ုပ်မလုပ်သရွေ့၊ သူတို့သည် ကျွန်ုပ်ကို မဖိနှိပ်နိုင်ပါ သို့မဟုတ် မဖယ်ထုတ်နိုင်ပါ သို့မဟုတ် အသင်းတော်မှ ကျွန်ုပ်ကို မရှင်းလင်းနိုင်ပါ”ဟု တွေးထင်ကြသည်။ ဤအမြင်သည် မှန်ကန်သလော။ (မမှန်ကန်ပါ။) ဘုရားသခင် ရွေးချယ်ထားသောလူများထဲမှ တစ်ဦးတစ်ယောက်မျှ အသင်းတော် ရွေးကောက်ပွဲများကို အလေးမထားပါက၊ ၎င်းတို့က အန္တိခရစ်တစ်ဦးကို အာဏာရယူခွင့်ပြုသည်နှင့်တစ်ပြိုင်နက်၊ အကျိုးဆက်များက အဘယ်အရာ ဖြစ်လိမ့်မည်နည်း။ ယင်းသည် လူတို့ စိတ်ကူးသလောက် အမှန်တကယ် ရိုးရှင်းလိမ့်မည်လော။ အသင်းတော်အသက်တာသည် မည်သည့် ပြောင်းလဲမှုများကို ကြုံတွေ့ရလိမ့်မည်နည်း။ ဤသည်မှာ ဘုရားသခင် ရွေးချယ်ထားသောလူများ၏ အသက် ဝင်ရောက်မှုနှင့် တိုက်ရိုက်ဆက်စပ်သည်။ အကယ်၍ အန္တိခရစ်တစ်ဦးသည် အသင်းတော်တစ်ခုတွင် အာဏာစွဲကိုင်ထားပါက၊ မည်သည့်အရာ ဖြစ်လိမ့်မည်နည်း။ ထိုအသင်းတော်တွင် သမ္မာတရားသည် တန်ခိုးအာဏာ ရှိတော့မည်မဟုတ်သည့်အပြင်၊ ဘုရားသခင်၏ နှုတ်ကပတ်တော်များလည်း တန်ခိုးအာဏာ ရှိတော့မည်မဟုတ်ပေ။ ထိုအစား၊ မယုံကြည်သူများနှင့် စာတန်တို့သည် ထိုနေရာတွင် အာဏာစွဲကိုင်ကြလိမ့်မည်။ စုဝေးပွဲများတွင် ဘုရားသခင်၏ နှုတ်ကပတ်တော်များကို ဖတ်ရှုနိုင်သေးသော်လည်း၊ အန္တိခရစ်က ပြောဆိုပိုင်ခွင့်ကို ထိန်းချုပ်ထားသည်။ အန္တိခရစ်သည် သမ္မာတရားအကြောင်းကို ရှင်းလင်းစွာ မိတ်သဟာယဖွဲ့နိုင်သလော။ အန္တိခရစ်သည် ဘုရားသခင် ရွေးချယ်ထားသောလူများကို သမ္မာတရားအကြောင်း လွတ်လပ်စွာနှင့် ချုပ်တည်းမှုမရှိဘဲ မိတ်သဟာယဖွဲ့ခွင့်ပြုနိုင်သလော။ ယင်းမှာ မဖြစ်နိုင်ပေ။ အန္တိခရစ်တစ်ဦးက အာဏာစွဲကိုင်သည်နှင့်တစ်ပြိုင်နက်၊ အဖျက်အမှောင့်လုပ်ခြင်းများနှင့် နှောင့်ယှက်ခြင်းများ ပို၍ပို၍ များပြားလာလိမ့်မည်။ အသင်းတော်အသက်တာ၏ ရလဒ်များက တိုး၍ လျော့နည်းလာလိမ့်မည်ဖြစ်ကာ၊ ဘုရားသခင် ရွေးချယ်ထားသောလူများသည် စုဝေးသည့်အခါ များစွာ အကျိုးဖြစ်ထွန်းလိမ့်မည် မဟုတ်။ ယင်းက ဘုရားသခင် ရွေးချယ်ထားသောလူများ၏ အသက် ဝင်ရောက်မှုအတွက် အခက်အခဲများကို ဖြစ်စေလိမ့်မည်။ ဘုရားသခင် ရွေးချယ်ထားသောလူများ၏ ပြဿနာများသည်လည်း များပြားလာပြီး ပြေလည်သွားလိမ့်မည်မဟုတ်သည့်အပြင်၊ သမ္မာတရားကို လက်တွေ့လုပ်ဆောင်နိုင်သော အချို့သည်လည်း ရတက်မအေးဖြစ်ရကြလိမ့်မည်။ အသင်းတော်အသက်တာ၏ အခြေအနေသည် နေကို ဖုံးအုပ်ရန် တိမ်မည်းများ ရောက်လာသည့်အလား လုံးဝ ပြောင်းလဲသွားလိမ့်မည်။ ထိုအခါ အသင်းတော်အသက်တာတွင် ပျော်ရွှင်မှု ရှိနေလိမ့်ဦးမည်လော။ ယင်းသည် ဧကန်မုချ ကြီးမားစွာ ထိခိုက်နစ်နာလိမ့်မည်။ အသင်းတော်တွင်၊ သမ္မာတရားကို လိုက်စားသောသူများသည် လူနည်းစုဖြစ်သည်။ ဤလူနည်းစုသည် ဖိနှိပ်ပြီး ဖယ်ထုတ်ခြင်းခံရပါက၊ အသင်းတော်အသက်တာ ရှိလိမ့်မည် မဟုတ်တော့ဟုဆိုနိုင်သည်။ လူတို့သည် ဤအကျိုးဆက်ကို ထွင်းဖောက်မမြင်နိုင်ပါက၊ ၎င်းတို့သည် ရွေးကောက်ပွဲများကို အာရုံစိုက်မည်မဟုတ် သို့မဟုတ် ဂရုစိုက်မည်မဟုတ်ပေ။ လူအများစုသည် ရွေးကောက်ပွဲများကို အလေးအနက်မထားပါက၊ စည်းမျဉ်းများကို မလိုက်နာပါက၊ ရွေးကောက်ပွဲများကို အလွန်အပျက်သဘောဆောင်စွာ ဆက်ဆံပြီး အတုအယောင် ခေါင်းဆောင်များနှင့် အန္တိခရစ်များထံမှ မျက်နှာရိပ်မျက်နှာကဲကို ကြည့်ရှုလုပ်ဆောင်ပါက၊ ဆိုးယုတ်သောသူများ သို့မဟုတ် သမ္မာတရားကို မချစ်သောသူများအနေဖြင့် အသင်းတော်ခေါင်းဆောင်များ ဖြစ်လာသည်နှင့်တစ်ပြိုင်နက်၊ ဘုရားသခင် ရွေးချယ်ထားသောလူများအများစုသည် ၎င်းတို့၏ အသက် ဝင်ရောက်မှုတွင် ဆုံးရှုံးမှုများကို ခံစားရလိမ့်မည်။ သို့ဖြစ်၍၊ အသင်းတော် ရွေးကောက်ပွဲများ၏ ရလဒ်များသည် ဘုရားသခင် ရွေးချယ်ထားသောလူများ၏ အသက်တာ ကြီးထွားမှုနှင့် အသင်းတော်၏ အနာဂတ်ကို တိုက်ရိုက် သက်ရောက်မှုရှိသည်။ ဘုရားသခင် ရွေးချယ်ထားသောလူများသည် ဤအရာကို ရှင်းလင်းစွာ သိမြင်သင့်ပြီး အပျက်သဘောဆောင်သော သဘောထားကို လုံးဝ မခံယူရပေ။ အချို့သော ရေရာပြတ်သားမှုမရှိသူများသည် ဤကိစ္စရပ်ကို ထွင်းဖောက်မမြင်နိုင်ပေ။ ၎င်းတို့သည် “အသင်းတော်ရှိ လူတိုင်းက စစ်မှန်သော ယုံကြည်သူများဖြစ်သည်၊ ထို့ကြောင့် မည်သူ့ကိုမဆို ရွေးကောက်တင်မြှောက်နိုင်သည်။ ညီအစ်ကို သို့မဟုတ် ညီအစ်မတစ်ဦးဖြစ်သရွေ့ မည်သူမဆို ခေါင်းဆောင်ဖြစ်နိုင်သည်”ဟု တွေးထင်လျက် မိမိတို့၏ ကိုယ်ပိုင် စိတ်ကူးစိတ်သန်းများကို အမြဲ အားကိုးကြသည်။ ၎င်းတို့သည် အသင်းတော် ရွေးကောက်ပွဲများကို အလွန် ရိုးရှင်းစွာ ရှုမြင်ကြသောကြောင့် အလွန်များစွာသော အပျက်သဘောဆောင်သည့်၊ မှားယွင်းသည့် စိတ်ကူးများနှင့် သဘောထားအမြင်များ ဖြစ်ပေါ်လာရခြင်း ဖြစ်သည်။ အတုအယောင် ခေါင်းဆောင်များနှင့် အန္တိခရစ်များကို ခေါင်းဆောင်များနှင့် အမှုဆောင်များအဖြစ် အမှန်တကယ် ရွေးကောက်တင်မြှောက်ခဲ့ပါက၊ အသင်းတော်၏ အလုပ်သည် ပျက်စီးသွားမည်ဖြစ်ပြီး၊ ဘုရားသခင် ရွေးချယ်ထားသောလူများ၏ အသက် ဝင်ရောက်မှုသည် မလွဲမသွေ ထိခိုက်နစ်နာလိမ့်မည်။ ထိုအချိန်တွင်၊ လူတို့သည် စည်းမျဉ်းများအတိုင်း ရွေးကောက်ပွဲများ ကျင်းပခြင်းက မည်မျှ အရေးကြီးသည်ကို သဘောပေါက်နားလည်လာကြလိမ့်မည်။

အသင်းတော်တိုင်းတွင် လူ့အကြိုက်လိုက်သူအချို့ ရှိသည်။ ဤလူ့အကြိုက်လိုက်သူများသည် ဆိုးယုတ်သောလူများက ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်းနှင့်ပတ်သက်၍ ပိုင်းခြားသိမြင်နိုင်စွမ်း မရှိကြပေ။ ပိုင်းခြားသိမြင်နိုင်စွမ်း အနည်းငယ်ရှိလျှင်ပင် ၎င်းတို့က လျစ်လျူရှုကြသည်။ အသင်းတော်ရွေးကောက်ပွဲများတွင် ဖြစ်ပေါ်သည့် မည်သည့်ပြဿနာများမဆိုအပေါ် ၎င်းတို့၏ သဘောထားမှာ “ပုဂ္ဂိုလ်ရေးအရ မထိခိုက်ပါက အကြောင်းကိစ္စများကို လက်လွှတ်လိုက်ပါ”ဟူ၍ ဖြစ်သည်။ မည်သူခေါင်းဆောင်ဖြစ်လာသည်မှာ အရေးမကြီးကြောင်း၊ ယင်းမှာ ၎င်းတို့နှင့် မည်သည့် ပတ်သက်မှုမျှမရှိကြောင်း ၎င်းတို့က တွေးထင်ကြသည်။ ၎င်းတို့အနေဖြင့် နေ့စဉ်ဘဝကို ပျော်ရွှင်စွာ ဖြတ်သန်းနိုင်သရွေ့ အဆင်ပြေနေပေသည်။ ဤကဲ့သို့သော လူများနှင့်ပတ်သက်၍ သင်အဘယ်အရာကို စဉ်းစားမိသနည်း။ ၎င်းတို့သည် သမ္မာတရားကို ချစ်သောလူများ ဖြစ်ကြသလော။ (မဟုတ်ပါ။) ၎င်းတို့သည် မည်သည့် လူစားမျိုးများ ဖြစ်ကြသနည်း။ ဤသူတို့သည် လူ့အကြိုက်လိုက်သူများဖြစ်ကြပြီး ၎င်းတို့ကို မယုံကြည်သူများဟုလည်း ခေါ်ဆိုနိုင်သည်။ ဤလူတို့သည် သမ္မာတရားကို မလိုက်စားကြပေ။ ၎င်းတို့သည် ဇာတိပကတိဆိုင်ရာ သက်သောင့်သက်သာရှိမှုကို တပ်မက်လျက် လွယ်ကူသောဘဝကို အသက်ရှင်ရန်သာ ကြိုးစားကြသည်။ ၎င်းတို့သည် အလွန်တစ်ကိုယ်ကောင်းဆန်ပြီး အလွန်ပါးနပ်လွန်းကြသည်။ လူ့အဖွဲ့အစည်းတွင် ထိုသို့သောလူများ များစွာရှိသလော။ မည်သည့်နိုင်ငံရေးပါတီက အာဏာရှိသည်ဖြစ်စေ၊ မည်သူက ရာထူးလက်ကိုင်ရှိသည်ဖြစ်စေ ၎င်းတို့သည် လူချစ်လူခင်ပေါများကြသည်၊ မိမိတို့၏ လူမှုရေးဆက်ဆံမှုများကို အလွန်အောင်မြင်စွာ ၎င်းတို့ ကိုင်တွယ်နိုင်ကြပြီး သက်သောင့်သက်သာ အသက်ရှင်နေထိုင်ကြသည်။ မည်သည့်နိုင်ငံရေးလှုပ်ရှားမှု ဖြစ်ပေါ်သည်ဖြစ်စေ ၎င်းတို့ ပါဝင်ပတ်သက်ခြင်း မရှိကြပေ။ ဤသူတို့သည် မည်သည့်လူစားမျိုးများ ဖြစ်ကြသနည်း။ ၎င်းတို့သည် “ကိုင်တွယ်ရခက်သော ငါးရှဉ့်များ” နှင့် “မြွေအိုများ”အဖြစ် သိကြသည့် အလှည့်စားတတ်ဆုံးသော၊ အပါးနပ်ဆုံးသော လူများဖြစ်ကြသည်။ ၎င်းတို့သည် စည်းမျဉ်းစည်းကမ်း တစ်စက်မျှမရှိဘဲ စာတန်၏ အတွေးအခေါ်များဖြင့် အသက်ရှင်ကြသည်။ မည်သူပင် အာဏာရှိပါစေ ၎င်းတို့က ထိုသူတို့ကို ဖြည့်ဆည်းပေးသည်၊ မြှောက်ပင့်ကြသည်၊ ၎င်းတို့၏ ကောင်းကွက်များကို ချီးမွမ်းသီဆိုကြသည်။ ၎င်းတို့သည် မိမိတို့၏ အထက်လူကြီးများကို ကာကွယ်ပေးခြင်းမှလွဲ၍ ဘာမျှမလုပ်သည့်အပြင် ၎င်းတို့ကို မည်သည့်အခါမျှ စိတ်အနှောင့်အယှက်မပေးကြပေ။ ၎င်းတို့၏ အထက်လူကြီးများက မည်မျှပင် ဆိုးယုတ်မှုကို ပြုသည်ဖြစ်စေ ၎င်းတို့သည် ထိုအရာကို ဆန့်ကျင်ခြင်း သို့မဟုတ် ထောက်ခံခြင်း မပြုဘဲ မိမိတို့၏ အတွေးများကို စိတ်ထဲတွင် နက်ရှိုင်းစွာ ဖုံးကွယ်ထားကြသည်။ မည်သူပင် အာဏာရှိသည်ဖြစ်စေ ၎င်းတို့သည် လူချစ်လူခင်ပေါများကြသည်။ စာတန်နှင့် နတ်ဆိုးဘုရင်များသည် ဤလူစားမျိုးကို နှစ်သက်ကြသည်။ နတ်ဆိုးဘုရင်များသည် ဤလူစားမျိုးကို အဘယ်ကြောင့် နှစ်သက်ကြသနည်း။ အကြောင်းမှာ ၎င်းတို့သည် နတ်ဆိုးဘုရင်များ၏ အမှုကိစ္စများကို မဖျက်ဆီးကြသည့်အပြင် သူ့အပေါ် မည်သည့်ခြိမ်းခြောက်မှုမျှ မပြုသောကြောင့် ဖြစ်သည်။ ဤ လူစားမျိုးသည် စည်းကမ်းမဲ့ပြီး ၎င်းတို့၏ ကျင့်ကြံပြုမူခြင်းအတွက် အခြေခံစည်းမျဉ်းမရှိသည့်အပြင် တည်ကြည်မှုနှင့် ဂုဏ်သိက္ခာ ကင်းမဲ့ကြသည်။ ၎င်းတို့သည် လူ့အဖွဲ့အစည်း၏ ရေပန်းစားမှုများနောက်သို့သာ လိုက်ကာ နတ်ဆိုးဘုရင်များ၏ ရှေ့မှောက်တွင် ဦးညွှတ်လျက် သူတို့၏ အကြိုက်များနှင့် လိုက်လျောညီထွေဖြစ်အောင် နေကြသည်။ အသင်းတော်၌လည်း ထိုသို့သောလူများ ရှိသည်မဟုတ်လော။ ထိုသို့သောလူများသည် အောင်မြင်သောသူများ ဖြစ်နိုင်ကြသလော။ ၎င်းတို့သည် ခရစ်တော်၏ စစ်သူရဲကောင်းများ ဖြစ်ကြသလော။ ၎င်းတို့သည် ဘုရားသခင်အတွက် သက်သေခံများ ဖြစ်ကြသလော။ ဆိုးယုတ်သောလူများနှင့် အန္တိခရစ်တို့သည် ထကြွပြီး အသင်းတော်အလုပ်ကို နှောင့်ယှက်သည့်အခါ ထိုသို့သောလူများသည် ၎င်းတို့ကို ဆန့်ကျင်၍ စစ်ဖြစ်ရန်၊ ၎င်းတို့ကို ဖော်ထုတ်ရန်၊ ပိုင်းခြားသိမြင်ရန်နှင့် စွန့်ပယ်ရန်၊ ၎င်းတို့၏ ဒုစရိုက်အမှုများကို အဆုံးသတ်စေကာ ဘုရားသခင်အတွက် သက်သေခံရန် ထရပ်နိုင်ကြသလော။ လုံးဝ မပြုလုပ်နိုင်ကြပေ။ ဤကိုင်တွယ်ရခက်သော ငါးရှဉ့်များသည် ဘုရားသခင် စုံလင်အောင်ပြုမည့်သူများလည်းမဟုတ်၊ သူကယ်တင်မည့်သူများလည်း မဟုတ်ကြပေ။ ၎င်းတို့သည် ဘုရားသခင်အတွက် မည်သည့်အခါမျှ သက်သေမခံကြသကဲ့သို့ သူ့အိမ်တော်၏ အကျိုးစီးပွားများကိုလည်း မထိန်းသိမ်းကြပေ။ ၎င်းတို့ကို ဘုရားသခင် ရှုမြင်သည့်အတိုင်းဆိုရလျှင်၊ ဤလူတို့သည် သူ့နောက်သို့လိုက်သောသူများ သို့မဟုတ် သူ့ကို ကျိုးနွံနာခံသောသူများမဟုတ်ဘဲ ကြောင်းကျိုးမမြင်ဘဲ ပြဿနာကို လှုံ့ဆော်သောသူများ၊ စာတန်၏ ဂိုဏ်းဝင်များ ဖြစ်ကြသည်။ သူ၏အမှုတော် ပြီးဆုံးသည့်အခါ သူဖယ်ရှားရှင်းလင်းမည့်သူများမှာ ၎င်းတို့ပင် ဖြစ်သည်။ ဘုရားသခင်သည် ထိုသို့သော အသုံးမကျသူများကို တန်ဖိုးမထားပေ။ ၎င်းတို့၌ သမ္မာတရား သို့မဟုတ် အသက် မရှိပေ။ ၎င်းတို့သည် တိရစ္ဆာန်များနှင့် နတ်ဆိုးများဖြစ်သည်။ ၎င်းတို့သည် ဘုရားသခင်၏ ကယ်တင်ခြင်းနှင့် မထိုက်တန်သည့်အပြင် သူ၏ချစ်ခြင်းမေတ္တာကို မွေ့လျော်ခံစားရန်လည်း မထိုက်တန်ပေ။ သို့ဖြစ်၍ ဘုရားသခင်သည် ထိုသို့သောလူများကို လွယ်ကူစွာ စွန့်ပစ်ပြီး ဖယ်ရှားရှင်းလင်းကာ အသင်းတော်သည်လည်း ၎င်းတို့ကို မယုံကြည်သူများအဖြစ် ချက်ချင်း ရှင်းလင်းပစ်သင့်သည်။ ၎င်းတို့၌ ဘုရားသခင်အတွက် စစ်မှန်သော စိတ်နှလုံးမရှိသောကြောင့် ဘုရားသခင်သည် ၎င်းတို့အား စစ်မှန်သော ထောက်ပံ့မှုကို ပေးလိမ့်မည်လော။ သူသည် ၎င်းတို့ကို ဉာဏ်အလင်းပေးပြီး ကူညီလိမ့်မည်လော။ ကူညီလိမ့်မည်မဟုတ်ပေ။ အသင်းတော်ရွေးကောက်ပွဲများအတွင်းတွင် ကြားဝင်နှောင့်ယှက်မှုများနှင့် နှောင့်ယှက်မှုများ ဖြစ်ပေါ်ပြီး ရွေးကောက်ပွဲရလဒ်များကို ဆိုးယုတ်သောလူများက ထိန်းချုပ်ကာလွှမ်းမိုးသည့်အခါတွင် ဤလူတို့သည် ဘုရားအိမ်တော်၏ အကျိုးစီးပွားများကို ကာကွယ်ရန် ဘုရားသခင်၏ ဘက်တွင် လုံးဝ ရပ်တည်ကြလိမ့်မည်မဟုတ်ပေ။ ၎င်းတို့သည် ဆိုးယုတ်သောလူများနှင့် အန္တိခရစ်တို့ကို တိုက်ခိုက်ရန်လည်းကောင်း၊ စာတန်၏ အင်အားစုများကို အဆုံးတိုင် တိုက်ခိုက်ရန်လည်းကောင်း သမ္မာတရား စည်းမျဉ်းများကို လုံးဝ လိုက်နာကြလိမ့်မည်မဟုတ်ပေ။ ၎င်းတို့သည် ဤအရာကို လုံးဝ လုပ်ဆောင်ကြလိမ့်မည်မဟုတ်။ ၎င်းတို့ သတ္တိ ကင်းမဲ့ကြသည်။ ထို့ကြောင့် ဘုရားသခင်အတွက် သက်သေခံနိုင်သောသူတို့သည် ဤလူတို့ကို ပိုင်းခြားသိမြင်သင့်ပြီး ၎င်းတို့ နားလည်သော သမ္မာတရားများကိုဖြစ်စေ၊ စာတန်အပေါ် ၎င်းတို့၏ ပိုင်းခြားသိမြင်မှုကိုဖြစ်စေ ဤလူတို့နှင့် မိတ်သဟာယမဖွဲ့သင့်ပေ။ သင်သည် ဤအရာများကို ၎င်းတို့နှင့် မိတ်သဟာယဖွဲ့လျှင်ပင် အသုံးဝင်လိမ့်မည်မဟုတ်။ ၎င်းတို့သည် သမ္မာတရား၏ ဘက်တွင် ရပ်တည်ကြလိမ့်မည်မဟုတ်ပေ။ လုပ်ဖော်ဆောင်ဖက်များနှင့် တွဲဖက်များကို ရွေးချယ်သည့်အခါ သင်သည် ထိုသို့သောလူများကို ချန်လှပ်ထားသင့်ပြီး မရွေးချယ်သင့်ပေ။ ၎င်းတို့ကို အဘယ်ကြောင့် မရွေးချယ်သင့်သနည်း။ အကြောင်းမှာ ၎င်းတို့သည် ကိုင်တွယ်ရခက်သော ငါးရှဉ့်များ ဖြစ်သောကြောင့် ဖြစ်သည်။ ၎င်းတို့သည် ဘုရားသခင်၏ ဘက်တွင် ရပ်တည်လိမ့်မည်မဟုတ်၊ သမ္မာတရား၏ ဘက်တွင် ရပ်တည်လိမ့်မည်မဟုတ်သည့်အပြင် စာတန်ကို တိုက်ခိုက်ရန် သင်နှင့် တစ်စိတ်တစ်ဝမ်းတည်း စည်းလုံးကြလိမ့်မည်မဟုတ်ပေ။ သင်သည် သင်၏ စိတ်ရင်းမှန်သော စကားများကို ၎င်းတို့အား ဖွင့်ဟပြောဆိုလျှင် သင်သည် မိုက်မဲပြီး စာတန်အတွက် ဟားတိုက်စရာ ဖြစ်လာလိမ့်မည်။ ထိုသို့သောလူတို့အား သမ္မာတရားကို မိတ်သဟာယမဖွဲ့နှင့် သို့မဟုတ် တိုက်တွန်းအားပေးခြင်းများ မပြုနှင့်။ ပြီးလျှင် ၎င်းတို့အပေါ် မည်သည့်မျှော်လင့်ချက်မျှ မထားနှင့်၊ အဘယ်ကြောင့်ဆိုသော် ဘုရားသခင်သည် ဤလူတို့ကို လုံးဝ မကယ်တင်သောကြောင့် ဖြစ်သည်။ ၎င်းတို့သည် ဘုရားသခင်နှင့် တစ်စိတ်တစ်ဝမ်းတည်းဖြစ်သော လူများမဟုတ်ကြပေ။ ၎င်းတို့သည် အဝေးမှနေ၍ တိုက်ပွဲပြင်းထန်နေသည်ကို ကြည့်ရှုနေသော ပွဲကြည့်ပရိသတ်များ ဖြစ်ကြသည်။ ၎င်းတို့သည် ကိုင်တွယ်ရခက်သော ငါးရှဉ့်များ ဖြစ်ကြသည်။ ဤလူစားမျိုးများသည် စိတ်လှုပ်ရှားဖွယ်ရာကို ကြည့်ရှုရန်နှင့် ကြောင်းကျိုးမမြင်ဘဲ ပြဿနာကို လှုံ့ဆော်ရန်သာ ဘုရားအိမ်တော်ထဲသို့ စိမ့်ဝင်ကြသည်။ ၎င်းတို့၌ တရားမျှတစိတ်နှင့် တာဝန်သိစိတ် မရှိကြပေ။ ဆိုးယုတ်သောလူများ၏ ထိခိုက်နစ်နာစေခြင်းကို ခံရသော လူကောင်းများအပေါ်၌ပင် ၎င်းတို့ စာနာမှု မရှိကြပေ။ ထိုသို့သောလူများကို နတ်ဆိုးများနှင့် စာတန်များဟု ခေါ်ဆိုခြင်းသည် အသင့်တော်ဆုံး ဖြစ်သည်။ တရားမျှတစိတ်ရှိသူတစ်ဦးက ဆိုးယုတ်သောလူများကို ဖော်ထုတ်လျှင် ၎င်းတို့သည် ထိုသူကို အားပေးခြင်း သို့မဟုတ် ထောက်ခံခြင်းပင် ပြုကြလိမ့်မည်မဟုတ်ပေ။ သို့ဖြစ်၍ ဤလူတို့ကို မည်သည့်အခါမျှ မယုံကြည်နှင့်။ ၎င်းတို့သည် ကိုင်တွယ်ရခက်သော ငါးရှဉ့်များ၊ ပုတ်သင်ညိုများ၊ မြွေအိုများ ဖြစ်ကြသည်။ ၎င်းတို့သည် ဘုရားသခင်ကို ရိုးသားစွာ ယုံကြည်သူများမဟုတ်ဘဲ စာတန်၏ အစေခံများ ဖြစ်ကြသည်။ ဤလူတို့သည် မည်သည့်အခါမျှ ကယ်တင်ခြင်းမခံရနိုင်သည့်အပြင်၊ ဘုရားသခင်က ၎င်းတို့ကို အလိုမရှိပေ။ ဤသည်မှာ ဘုရားသခင်၏ ရှင်းလင်းသော အလိုဆန္ဒ ဖြစ်သည်။ အသင်းတော်အများစုတွင် ထိုသို့သောလူများ ရှိကောင်းရှိနိုင်သည်။ သင်၏ အသင်းတော်တွင် ထိုသူတို့က မည်သူများဖြစ်သည်ကို လှည့်ပတ်ကြည့်ရှုလော့။ အမှုအရာများ ဖြစ်ပျက်သည့်အခါ ၎င်းတို့နှင့် သမ္မာတရားကို မည်သည့်အခါမျှ မိတ်သဟာယမဖွဲ့နှင့်၊ သင်နှင့်ပတ်သက်၍ အမှန်တကယ် ဖြစ်ပျက်နေသည့်အရာကို ၎င်းတို့အား သိခွင့်မပေးနှင့်။ ထိုသို့သောလူများကို သတိထားပြီး ၎င်းတို့နှင့် မပတ်သက်နှင့်။ ဘုရားသခင်ကို အမှန်တကယ် ယုံကြည်ပြီး တရားမျှတစိတ်ရှိသောသူတို့ကို ရှာဖွေလော့။ ဘုရားအိမ်တော်၏ အကျိုးစီးပွားများ ထိခိုက်နစ်နာနေသည်ကိုလည်းကောင်း၊ အသင်းတော်အလုပ်နှင့် အသင်းတော်အသက်တာ၏ အစီအစဉ်တို့ နှောင့်ယှက်ခြင်း သို့မဟုတ် ကြိုးကိုင်ခြယ်လှယ်ခြင်း ခံနေရသည်ကိုလည်းကောင်း မြင်သည့်အခါ ၎င်းတို့သည် စိုးရိမ်ပူပန်ပြီး ဒေါသထွက်ကြသည်။ ၎င်းတို့သည် အသင်းတော်ကို နှောင့်ယှက်သော ဤဆိုးယုတ်သည့်လူများကို အလွန်မုန်းတီးကြသည်။ ၎င်းတို့သည် ထရပ်ပြီး ဆိုးယုတ်သောလူများကို ဖော်ထုတ်လိုကြကာ ဆိုးယုတ်သော နတ်ဆိုးများကို တိုက်ခိုက်ရန် ပေါင်းစည်းဖို့အတွက် သမ္မာတရားကို နားလည်သောလူများကို ရှာဖွေရန် စိတ်အားထက်သန်ကြသည်။ ထိုသို့သောလူများနှင့် မိတ်သဟာယဖွဲ့ပြီး စာတန်ကို တိုက်ခိုက်ရန် ၎င်းတို့နှင့် လက်တွဲလော့။ ဤလူတို့သည် အောင်မြင်သောသူများ၊ ခရစ်တော်၏ စစ်သူရဲကောင်းများ ဖြစ်ကြသည်။ ဤလူတို့သာလျှင် ခရစ်တော်၏ နိုင်ငံတော်၌ ဝေစုတစ်စု ရှိကြသည်။ လူ့အကြိုက်လိုက်သူများ၊ မြွေအိုများ၊ ပုတ်သင်ညိုများနှင့် ထုံထိုင်းပြီး ဉာဏ်ထိုင်းသော သူတို့အားလုံးသည် ထုတ်ဖော်ခြင်းခံရပြီး ဖြစ်သည်။ ၎င်းတို့သည် ဖယ်ရှားရှင်းလင်းခြင်းခံရမည့် သူများ ဖြစ်ကြသည်။ ၎င်းတို့သည် ညီအစ်ကိုမောင်နှမများ မဟုတ်ကြ၊ ဘုရားအိမ်တော်သားများ မဟုတ်ကြဘဲ မယုံကြည်သူများနှင့် ယုံကြည်ကိုးစားထိုက်ခြင်းမရှိသည့် အခွင့်အရေးသမားများ ဖြစ်ကြသည်။ ဤသည်မှာ ဤလူတို့ကို ကိုင်တွယ်ရန် နည်းလမ်းဖြစ်သည်။ ၎င်းတို့က မကောင်းမှုကို ပြုလုပ်နိုင်လျှင် ၎င်းတို့ကို ရှင်းလင်းဖယ်ရှားလော့။ ၎င်းတို့သည် ဆိုးယုတ်သော လူများမဟုတ်သည့်အပြင် အသင်းတော်ကို နှောင့်ယှက်ရန် ဆိုးယုတ်သောလူများနောက်သို့ မလိုက်လျှင် ၎င်းတို့၏ နောင်တကို သင်စောင့်ဆိုင်းနေစဉ်တွင် ၎င်းတို့အနေဖြင့် အသင်းတော်၌ လောလောဆယ် နေ၍ရသည်။ နေ တစ်ချက်အနေဖြင့်၊ ထိုသို့သောလူတို့၏ အနှစ်သာရကို ရှာဖွေဖော်ထုတ်လျက်၊ ဤလူတို့၏ စိတ်သဘောထားများ၊ လူ့သဘာဝနှင့် အမျိုးမျိုးသော ကိစ္စရပ်များအပေါ် ၎င်းတို့၏ အမြင်များနှင့် သဘောထားများကို စောင့်ကြည့်လေ့လာပြီး သဘောပေါက်ကာ ပိုင်းခြားသိမြင်မှုကို ကျင့်သုံးလော့။ တစ်ချိန်တည်းတွင် ဆိုးယုတ်သောလူများက ရွေးကောက်ပွဲများကို ကြိုးကိုင်ခြယ်လှယ်ပြီး အဖျက်အမှောင့်လုပ်သည့်အခါ၊ ဤလူ့အကြိုက်လိုက်သူများက ဆိုးယုတ်သောလူများ၏ ဘက်တွင် ရပ်တည်ကာ ၎င်းတို့၏ လက်ပါးစေများနှင့် ကြံရာပါများအဖြစ် ဆောင်ရွက်ခြင်းကို သတိဝီရိယရှိလော့။ တိုတိုပြောရလျှင် ဆိုးယုတ်သောလူများက ရွေးကောက်ပွဲများကို ကြိုးကိုင်ခြယ်လှယ်ပြီး အဖျက်အမှောင့်လုပ်သည့် မလျော်ကန်သော အပြုအမူအားလုံးအတွက် ဘုရားသခင်၏ နှုတ်ကပတ်တော်များနှင့်အညီ ပိုင်းခြားသိမြင်မှုကို ကျင့်သုံးရန် လိုအပ်သည်။ ၎င်းတို့၏ အနှစ်သာရကို သင်ရှင်းလင်းစွာ မြင်သည့်အခါ ၎င်းတို့ကို စည်းမျဉ်းများနှင့်အညီ သင့်တင့်လျောက်ပတ်စွာ မည်သို့ကိုင်တွယ်ရမည်ကို သင်သိလိမ့်မည်။

ယခုလေးတင်၊ ငါတို့သည် ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်း၏ အချို့သော ဖြစ်စဉ်များနှင့် အချို့လူတို့၏ လုပ်ဆောင်ချက်များအကြောင်း မိတ်သဟာယဖွဲ့ခဲ့ကြသည်။ ကဏ္ဍတိုင်းကို ခြုံငုံခြင်းမရှိသော်လည်း၊ ဤပြဿနာများကို ဖြေရှင်းခြင်းအတွက် စည်းမျဉ်းများကို အခြေခံအားဖြင့် မိတ်သဟာယဖွဲ့ပြီးဖြစ်သည်။ သင်တို့သည် အသင်းတော်အတွင်း၌ ရွေးကောက်ပွဲများကို ကြိုးကိုင်ခြယ်လှယ်ပြီး အဖျက်အမှောင့်လုပ်သောလူများကို တွေ့ရှိသည်နှင့်တစ်ပြိုင်နက်၊ ထရပ်ပြီး ၎င်းတို့ကို ကန့်သတ်သင့်သည်။ လိုက်လျောသူ မဖြစ်ကြနှင့်၊ လူ့အကြိုက်လိုက်သူများကဲ့သို့ မပြုမူကြနှင့်။ တစ်ဦးတလေက ရွေးကောက်ပွဲများကို အမြဲတစေ ကြိုးကိုင်ခြယ်လှယ်ရန်နှင့် အဖျက်အမှောင့်လုပ်ရန်ကြိုးစားပါက၊ ဤအခြေအနေမျိုး ဖြစ်ပေါ်လာသည်နှင့်တစ်ပြိုင်နက်၊ ညီအစ်ကိုမောင်နှမများသည် ၎င်းတို့ကို တားဆီးရန်နှင့် ဖော်ထုတ်ရန် စုပေါင်း၍ ထရပ်သင့်သည်။ ၎င်းတို့အနေဖြင့် ဤအရာက ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်းဖြစ်သည်ကို မသိဘဲ ရှုပ်ထွေးစွာဖြင့် လုပ်ဆောင်နေပါက၊ သင်တို့က၊ “သင်လုပ်ဆောင်နေသည့်အရာမှာ ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်း ဖြစ်သည်။ စာတန်၏ အစေခံအခန်းကဏ္ဍကို မဆောင်ရွက်နှင့်။ ဤသည်မှာ အသင်းတော်ခေါင်းဆောင်များ ရွေးကောက်ပွဲဖြစ်သည်၊ မြို့တော်ဝန်များ သို့မဟုတ် မြို့နယ်သူကြီးများ ရွေးကောက်ပွဲမဟုတ်ပါ။ ဤအလုပ်ကို လုပ်ဆောင်ခြင်းအတွက် ဘုရားအိမ်တော်၌ ၎င်း၏ကိုယ်ပိုင် စည်းမျဉ်းများရှိပြီး ၎င်း၏ စည်းမျဉ်းများ ရှိသည်။ လူ့ရည်ရွယ်ချက်များ ရောနှောခြင်းမရှိသင့်ပေ။ ကျွန်ုပ်တို့သည် ဤအလုပ်အတွက် သမ္မာတရား စည်းမျဉ်းများကို တင်းကျပ်စွာ လိုက်နာသင့်သည်။ သင်၏ အစွမ်းအစ ညံ့ဖျင်းပြီး သမ္မာတရား စည်းမျဉ်းများကို နားမလည်နိုင်လျှင်၊ သို့မဟုတ် သင်သည် ရွေးကောက်ပွဲများတွင် ပါဝင်ရန် လိုအပ်သော ဉာဏ်ရည်ဉာဏ်သွေး ကင်းမဲ့လျက်၊ အသက်ကြီးပြီး မရေမရာဖြစ်နေလျှင်၊ သင်သည် မဲမပေးဘဲနေ၍ရပြီး ရလဒ်ကို ရိုးရှင်းစွာ စောင့်ဆိုင်းနိုင်သည်။ သို့သော် မည်သည့်နည်းနှင့်မျှ သင်သည် ရွေးကောက်ပွဲကို ကြိုးကိုင်ခြယ်လှယ်ခြင်း သို့မဟုတ် အဖျက်အမှောင့်လုပ်ခြင်း၊ သို့မဟုတ် ကြားဝင်စွက်ဖက်ပြီး နှောင့်ယှက်မှုများ ဖြစ်စေခြင်းတို့ကို မပြုလုပ်သင့်ပေ။ ဤအရာများသည် ဒုစရိုက်အမှုများဖြစ်ပြီး ဘုရားသခင်က ယင်းကို စက်ဆုပ်ရွံရှာတော်မူသည်။ ထိုသို့သော ဒုစရိုက်အမှုများသည် ထာဝရ ပြစ်တင်ရှုတ်ချခြင်းခံရသည်။ မည်သည့်အခါတွင်မျှ ထိုသို့သောလူစားမျိုး မဖြစ်စေနှင့် သို့မဟုတ် ဤလမ်းကြောင်းကို မလိုက်နှင့်။ သင်သည် အကယ်စင်စစ် လူသားတစ်ဦးဖြစ်ပါက၊ ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်းတို့တွင် မပါဝင်နှင့်။ အဘယ်ကြောင့်ဆိုသော် ယင်းသည် အဖြစ်မှန်တစ်ခု ဖြစ်လာသည်နှင့်တစ်ပြိုင်နက်၊ သင်သည် စာတန်၏ အစေခံအဖြစ် သတ်မှတ်ခြင်းခံရလိမ့်မည်ဖြစ်ပြီး အသင်းတော်မှ ရှင်းလင်းပစ်ခြင်းခံရလိမ့်မည်ဖြစ်သည်”ဟု ၎င်းကို ရှင်းပြနိုင်သည်။ ရွေးကောက်ပွဲများကို ကြိုးကိုင်ခြယ်လှယ်ပြီး အဖျက်အမှောင့်လုပ်သောလူများကို တွေ့ရှိခဲ့လျှင်၊ ၎င်းတို့အထဲမှ အမှန်တကယ် ဖြစ်ပျက်ခဲ့သည့်အရာကို နားမလည်သော အစွမ်းအစ ညံ့ဖျင်းသည့် သူတို့အား မေတ္တာဖြင့် မိတ်သဟာယဖွဲ့ခြင်း၊ အားပေးခြင်း၊ ပံ့ပိုးခြင်းနှင့် ကူညီခြင်းတို့ကို ပြုလုပ်ပေးနိုင်သည်။ သို့သော် သမ္မာတရား စည်းမျဉ်းများကို အပြည့်အဝ သိရှိလင့်ကစား၊ ဤအရာကို ဆန့်ကျင်သည့် သတိပေးချက်များကိုပင် လျစ်လျူရှုလျက် တမင်တကာ ရွေးကောက်ပွဲကို ကြိုးကိုင်ခြယ်လှယ်ပြီး အဖျက်အမှောင့်လုပ်နေဆဲဖြစ်သော ထိုသူတို့နှင့်ပတ်သက်၍မူ အဘယ်သို့နည်း။ ၎င်းတို့အတွက်လည်း ဖြေရှင်းချက်တစ်ခု ရှိသည်။ ၎င်းတို့အား ရွေးကောက်ပွဲများတွင် နောက်ထပ် ပါဝင်ခွင့်မပြုတော့ပေ။ ၎င်းတို့၏ မဲပေးပိုင်ခွင့်ကို ရုပ်သိမ်းလော့။ တိုတိုပြောရလျှင်၊ အခြေအနေကို ပြောင်းပြန်လှန်နိုင်ရန် ရွေးကောက်ပွဲများကို ကြိုးကိုင်ခြယ်လှယ်ခြင်းနှင့် အဖျက်အမှောင့်လုပ်ခြင်း၏ လုပ်ရပ်အားလုံးကို တစ်ညီတစ်ညွတ်တည်း ပိုင်းခြားသိမြင်ခြင်း၊ တားဆီးခြင်း၊ ကန့်သတ်ခြင်းတို့ ပြုလုပ်ရမည်။ မှားယွင်းသော ရွေးကောက်ပွဲရလဒ်များကိုလည်းကောင်း၊ အသင်းတော်အလုပ်အား နှောင့်ယှက်ခြင်းနှင့် ပျက်စီးစေခြင်းကိုလည်းကောင်း တားဆီးကာကွယ်ရန် ထိုသို့သော အပြုအမူများနှင့် လုပ်ဆောင်ချက်များကို အသင်းတော်၌ ရှိခွင့် မပြုရပေ။

အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ၏ အကျဉ်းချုပ်

ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်တွင် ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ ပါဝင်သည်။ ငါတို့သည် ဤအရာများကို မိတ်သဟာယဖွဲ့ရန်အတွက် ပြဿနာ ဆယ့်တစ်ချက်အဖြစ် ခွဲခြားခဲ့ပြီး ဖြစ်သည်။ ကိစ္စတစ်ခုစီတွင် စာရင်းပြုစုထားသော အဖျက်အမှောင့်လုပ်ခြင်းများနှင့် နှောင့်ယှက်ခြင်းများဆိုင်ရာ ပြဿနာများ သို့မဟုတ် ဖြစ်ရပ်များတွင် လူတို့၏ တာဝန်ထမ်းဆောင်ခြင်းနှင့် ဘုရားသခင်အပေါ် ၎င်းတို့၏ စစ်မှန်သော ယုံကြည်ခြင်းတို့ ပါဝင်သည်။ ၎င်းတို့ကို အဘယ်ကြောင့် အလွန် အသေးစိတ်ကျကျ ခွဲခြားထားသနည်း။ အဘယ်ကြောင့် ငါသည် အကြောင်းအရာတစ်ခုစီကို မိတ်သဟာယဖွဲ့ရန်နှင့် စိတ်ဖြာလေ့လာဆွေးနွေးရန်အတွက် တင်ပြရသနည်း။ အကြောင်းအရာတစ်ခုစီ၏ ခေါင်းစဉ်မှ အကဲဖြတ်ရလျှင် ဤအမှုအရာများကို လုပ်ဆောင်သောလူတို့၏ လူ့သဘာဝသည် မကောင်းပေ။ သမ္မာတရားကို မိတ်သဟာယဖွဲ့သည့်အခါ မကြာခဏ အကြောင်းအရာမှ သွေဖည်သွားခြင်းတည်းဟူသော ပြင်းထန်သည်ဟု မယူဆသည့် ပထမပြဿနာမှလွဲ၍ ကျန်ရှိသော အခြားအရာအားလုံးသည် သဘာဝအနေဖြင့် အတော်ပင် ပြင်းထန်သည်။ ဤသရုပ်သကန်အားလုံးတွင် အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် သဘာဝတစ်ခုရှိပြီး ယင်းတို့အားလုံးသည် အသင်းတော်အလုပ်အပေါ် အဖျက်အမှောင့်လုပ်ခြင်းများနှင့် နှောင့်ယှက်ခြင်းများ ဖြစ်သည်။ ထို့ကြောင့် ငါတို့သည် ထိုအရာများကို တစ်ခုပြီးတစ်ခု မိတ်သဟာယဖွဲ့ရန်နှင့် စိတ်ဖြာလေ့လာဆွေးနွေးရန် တင်ပြရခြင်းဖြစ်သည်။ ဤပြဿနာများသည် အသင်းတော်အသက်တာတွင် သို့မဟုတ် လူတစ်ဦး၏ တာဝန်ကို ထမ်းဆောင်ခြင်းဖြစ်စဉ်တွင် ပေါ်ပေါက်လာသည့်အခါ လူတို့သည် အထူးသဖြင့် သတိရှိသင့်ပြီး ယင်းတို့ကို ပိုင်းခြားသိမြင်ကာ ထွင်းဖောက်မြင်သင့်သည်။ အဖျက်အမှောင့်လုပ်ခြင်းနှင့် နှောင့်ယှက်ခြင်းကို ဖြစ်စေသည့် ထိုသို့သော ဖြစ်ရပ်များ ဖြစ်ပေါ်သည်ကို လူတို့ မြင်သည့်အခါ တားဆီးရန်နှင့် ကန့်သတ်ရန် ထရပ်သင့်သည်။ “သမ္မာတရားကို မိတ်သဟာယဖွဲ့သည့်အခါ မကြာခဏ အကြောင်းအရာမှ သွေဖည်သွားခြင်း” တည်းဟူသော ပထမပြဿနာနှင့်စပ်လျဉ်း၍ လူတို့သည် တစ်ခါတစ်ရံ ဤအရာကို မရည်ရွယ်ဘဲ လုပ်ဆောင်မိကြပြီး ပါဝင်သည့် အခြေအနေများနှင့် ၎င်း၏ သဘာဝသည် အလွန်မပြင်းထန်ပေ။ သို့သော် ၎င်းတို့သည် နားထောင်သူများကို စိတ်အနှောင့်အယှက်ဖြစ်စေပြီး ထိုသို့ဖြင့် အသင်းတော်အသက်တာတွင် ကောင်းသောရလဒ်များ မရရှိစေနိုင်ဘဲလျက် မကြာခဏ အကြောင်းအရာမှ သွေဖည်သွားပြီး ရှေ့နောက်မညီဘဲ ပြောဆိုပါက ဤသည်မှာ အသင်းတော်အလုပ်ကို အဖျက်အမှောင့်လုပ်ခြင်းနှင့် နှောင့်ယှက်ခြင်း၏ အကျိုးဆက်များသို့ ဦးတည်ပေသည်။ ကျန်ရှိသော ပြဿနာများကို ပြောရန်ပင် မလိုအပ်တော့ပေ။ ၎င်းတို့ထဲမှ တစ်ခုတလေသည် အသင်းတော်အလုပ်နှင့် အသင်းတော်အသက်တာ၏ အစီအစဉ်အပေါ် အဖျက်အမှောင့်လုပ်ခြင်းများနှင့် နှောင့်ယှက်ခြင်းများ ဖြစ်စေရန် လုံလောက်သည်။ ထို့ကြောင့် ဤပြဿနာတစ်ခုစီတိုင်းကို အသေးစိတ် မိတ်သဟာယဖွဲ့ခြင်း၊ သုံးသပ်ခြင်းနှင့် စိတ်ဖြာလေ့လာဆွေးနွေးခြင်းပြုရန် လိုအပ်သည်။ မလိုမုန်းထားသော ဖြစ်ရပ်များ ဖြစ်ပေါ်သည့်အခါ သင်သည် အသင်းတော်ကို နှောင့်ယှက်သော ဒုစရိုက်အမှုများကို ပိုင်းခြားသိမြင်မှုနှင့် အသိရှိပါက ယင်းတို့ကို တားဆီးရန်နှင့် ကန့်သတ်ရန် ထရပ်သင့်သည်။ ပိုမိုကျယ်ပြန့်သောအဓိပ္ပာယ်အနေဖြင့်၊ ဤသည်မှာ ဖန်ဆင်းခံတစ်ဦး၏ တာဝန်ကို ထမ်းဆောင်ခြင်းဖြစ်ပြီး ပိုမိုကျဉ်းမြောင်းသောအဓိပ္ပာယ်အနေဖြင့်၊ ဤသည်မှာ အနည်းဆုံးအနေဖြင့် အသင်းသားတစ်ဦး၏ တာဝန်နှင့် ဝတ္တရားကို ဖြည့်ဆည်းခြင်း ဖြစ်သည်။ ဤသည်မှာ သင်တို့ လုပ်ဆောင်နိုင်သင့်သည့်အရာ မဟုတ်လော။ (ဟုတ်ပါသည်။) သင်တို့သည် ဤအရာကို မလုပ်ဆောင်နိုင်လျှင် အကျိုးဆက်များမှာ အဘယ်နည်း။ ဤအရာကို သင်တို့ မလုပ်ဆောင်နိုင်ခြင်းအား ငါတို့အနေဖြင့် မည်သို့ သတ်မှတ်သင့်သနည်း။ အနည်းဆုံးအနေဖြင့်၊ သင်တို့သည် မရေရာမပြတ်သားသောသူတစ်ဦး ဖြစ်သည်ဟု ဆိုလိုသည်။ ထို့အပြင်၊ သင်သည် စာတန်ကို ကြောက်သော အသုံးမကျသည့် သူရဲဘောကြောင်သူတစ်ဦး ဖြစ်သည်။ ထို့အပြင်၊ စာတန်များနှင့် နတ်ဆိုးများက ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို နှောင့်ယှက်ရန် ပေါ်လာသည့်အခါ သင်သည် လျစ်လျူရှုပြီး အစွမ်းမဲ့နေသည်။ မည်သည့်တုံ့ပြန်မှုမျှ မပြသည့်အပြင်၊ စာတန်ကို ဆန့်ကျင်တိုက်ခိုက်ရန်နှင့် ဘုရားသခင်အတွက် သက်သေခံရန် ထရပ်ဖို့ ယုံကြည်ခြင်းနှင့် သတ္တိ ကင်းမဲ့နေသည်။ ထိုသို့ဆိုလျှင်၊ သင်သည် ဘုရားသခင်၏ နောက်လိုက်တစ်ဦးမဖြစ်ထိုက်သည့်၊ အသုံးမကျသော လူတစ်ဦး ဖြစ်သည်။

ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်တွင် ဘုရားသခင်၏ အလုပ်ကို အဖျက်အမှောင့်လုပ်ပြီး နှောင့်ယှက်သည့် အသင်းတော်ထဲက အဖြစ်အပျက် အမျိုးမျိုးကို စာရင်းပြုစုထားသည်။ အဖြစ်အပျက်တစ်ခုစီတွင် ဘုရားသခင်အပေါ် ခေါင်းဆောင်များနှင့် အမှုဆောင်များအပြင် သာမန်ညီအစ်ကိုမောင်နှမများ၏ သဘောထားများ ပါဝင်သည်။ ယင်းတွင် တာဝန်နှင့် တာဝန်ဝတ္တရားများအပေါ် လူတစ်ဦးစီ၏သဘောထားအပြင်၊ ဘုရားအိမ်တော်၏ အလုပ်ကို နှောင့်ယှက်သည့် ဤအပျက်သဘောဆောင်သော ဖြစ်ရပ်များနှင့် အမှုအရာများအပေါ် ၎င်းတို့၏ ရပ်တည်ချက်နှင့် သဘောထားအမြင်တို့လည်း ပါဝင်သည်။ ဤအပျက်သဘောဆောင်သော ဖြစ်ရပ်များနှင့် အမှုအရာများ ပေါ်ပေါက်လာသည့်အခါ ဘုရားသခင်ကို ယုံကြည်ပြီး နှစ်ပေါင်းများစွာ တရားဒေသနာများကို ကြားနာခဲ့သော လူတစ်ဦးတွင် စာတန်ကို တိုက်လှန်ရန်နှင့် ဘုရားသခင်အတွက် သက်သေခံရန် လုံလောက်သော ဝိညာဉ်ရင့်ကျက်မှုနှင့် ယုံကြည်ခြင်း ရှိမရှိဟူသည့်အရာလည်း ပါဝင်သည်မှာ အမှန်ပင်ဖြစ်သည်။ ဤအရာက အဓိကကျသော ပြဿနာများကို ထည့်သွင်းစဉ်းစားသလော။ ယင်းသည် လူတစ်ဦး၏ ရပ်တည်ချက်နှင့် ၎င်းလျှောက်လှမ်းသော လမ်းကြောင်းအပြင်၊ ဘုရားသခင်အပေါ်၊ သမ္မာတရားအပေါ်နှင့် မိမိ၏ တာဝန်အပေါ် ၎င်း၏ သဘောထားတို့ကိုလည်း ထည့်သွင်းစဉ်းစားသည်။ ထို့ကြောင့် ဤနှုတ်ကပတ်တော်များကို ကြားပြီးနောက်တွင်၊ ဤအရာများမှာ လူတို့အတွက် ဘုရားသခင်၏ သတ်မှတ်ချက်များဖြစ်ကြောင်း သင်တို့ နားလည်သင့်သည်။ ယင်းတို့ကို လိုက်နာဆောင်ရွက်ရန်နှင့် အကောင်အထည်ဖော်ရန် အယူဝါဒများ၊ စည်းမျဉ်းများ သို့မဟုတ် စည်းမျဉ်းစည်းကမ်းများအဖြစ် သဘောမထားဘဲ၊ ထို့ထက် သမ္မာတရားကို နားလည်ရန် ယင်းတို့ကို ပို၍ ချင့်ချိန်တွေးတောလော့။ ထို့နောက်တွင် ယင်းတို့ကို လက်တွေ့လုပ်ဆောင်ပြီး ဝင်ရောက်ကာ ထိုသို့ဖြင့် ဘုရားသခင်၏ သတ်မှတ်ချက်များကို ပြည့်မီစေလော့။ ဆိုးယုတ်သောလူများက အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်သော်လည်း အကြောင်းမဲ့သက်သက် ရပ်မနေနှင့်၊ သင့်အနေဖြင့် ဘုရားသခင်ကို အချိန်တိုအတွင်းသာ ယုံကြည်ရသေးကြောင်း၊ ဝိညာဉ်ရင့်ကျက်မှု နည်းပါးကြောင်း သို့မဟုတ် ငယ်ရွယ်သေးကြောင်း စသည်တို့ကို ပြောဆိုလျက်၊ အမျိုးမျိုးသော ဆင်ခြေများဖြင့် သင်၏ တာဝန်ဝတ္တရားများကို မရှောင်လွှဲနှင့်။ ဘုရားသခင်က အလုပ်ကို ဆန်းစစ်သည့်အခါ၊ သင်၏ သဘောထားကို သိမြင်ရန် သူက ပတ်ဝန်းကျင်များကို ပြင်ဆင်ပေးသည့်အခါ၊ သူသည် သင်၏ အသက်ကိုလည်းကောင်း၊ သူ့ကို သင် နှစ်ပေါင်းမည်မျှ ယုံကြည်ပြီးဖြစ်သည်ကိုလည်းကောင်း၊ သို့မဟုတ် တစ်ချိန်က မည်သည့်အဖိုးအခကို သင် ပေးဆပ်ခဲ့ပြီး မည်သည့် ကောင်းကျိုးများ စွမ်းဆောင်ရရှိပြီးဖြစ်သည်ကိုလည်းကောင်း မကြည့်ပေ။ ဘုရားသခင်သည် ထိုအခိုက်အတန့်တွင် သင်၏ သဘောထားကို အလိုရှိသည်။ အကယ်၍ သင်သည် ဤကိစ္စရပ်များနှင့်ပတ်သက်၍ ပုံမှန်အားဖြင့် မည်သည့်အခါမျှ မတွေးဆခဲ့ သို့မဟုတ် မရှာဖွေခဲ့သည့်အပြင်၊ မည်သည့်အရာကိုမျှ မှတ်သားခြင်းမရှိဘဲ၊ သမ္မာတရားကို ရှာဖွေခြင်း မရှိဘဲ၊ သင်၏ သင်ခန်းစာကို သင်ယူခြင်းမရှိဘဲ သို့မဟုတ် ဘုရားသခင် ပြင်ဆင်ပေးသည့် အမျိုးမျိုးသော ပတ်ဝန်းကျင်များကို အလေးအနက်မထားဘဲ ကိစ္စရပ်တိုင်းကို နားဝေတိမ်တောင်ဖြစ်သော အခြေအနေဖြင့် ဖြတ်သန်းသွားပါက၊ ဆိုးယုတ်သောလူများက နှောင့်ယှက်ခြင်းများနှင့် အဖျက်အမှောင့်လုပ်ခြင်းများကို ဖြစ်စေသည်ကို သင်မြင်သည့်အခါ ထွက်ပြေးသွားပြီး၊ ဤအရာကို ဘုရားအိမ်တော်ထံသို့ မည်သည့်အခါမျှ မတိုင်ကြားလျှင် သို့မဟုတ် သင်၏သဘောထားကို မပြလျှင်၊ သင်သည် ဒုစရိုက်မှုတွင် မပါဝင်ခဲ့သော်လည်း ဤကိစ္စရပ်တွင် သင်၏ အပြုအမူသည် သင်၏ ရပ်တည်ချက်နှင့် သဘောထားအမြင်တို့ကို ဖော်ထုတ်နှင့်ပြီးဖြစ်သည်။ သင်သည် စာတန်အတွက် ရပ်တည်ပေးသည့်ဘေးမှ ရပ်ကြည့်သူတစ်ဦး ဖြစ်သည်။ ဘုရားသခင်သည် အရာခပ်သိမ်းကို စေ့စေ့စပ်စပ် ကြည့်ရှုစစ်ဆေးပြီး သင်သည် သူ့ကို လှည့်ဖြား၍မရနိုင်ပေ။ ထို့ကြောင့် ဤအပျက်သဘောဆောင်သော ကိစ္စရပ်များ ဖြစ်ပွားသည့်အခါ၊ အသင်းတော်အလုပ်နှင့် အသင်းတော်အသက်တာ၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို သင်တွေ့ရှိသည့်အခါ၊ ယင်းက ဘုရားသခင်အပေါ် သင်၏ သဘောထားကို သိသာထင်ရှားစွာထုတ်ဖော်သည်။ သင့်အနေဖြင့် ဘုရားသခင်ကို ယုံကြည်သည်မှာ မကြာသေးခြင်း ဖြစ်ကောင်းဖြစ်နိုင်သည်၊ သင်သည် အတော်အတန် ငယ်ရွယ်ပြီး သင်တို့၏ ဝိညာဉ်ရင့်ကျက်မှုက နည်းပါးခြင်း ဖြစ်ကောင်း ဖြစ်နိုင်သော်လည်း၊ ဤအမှုအရာများ ဖြစ်ပျက်သည့်အခါ သင်သည် ဘုရားအိမ်တော်၏ အကျိုးစီးပွားများကို ရပ်တည်ကာကွယ်ရန် သင်တို့၏ ကိုယ်ပိုင်လုံခြုံရေးကို လျစ်လျူရှုပြီး စွန့်စားမှုများ ပြုလုပ်လျက် စည်းမျဉ်းများအတိုင်း ပြုမူပြီး၊ ဆိုးယုတ်သောလူများကို တားဆီးရန်၊ ကန့်သတ်ရန် သို့မဟုတ် ဖော်ထုတ်ရန်ပင် ကြိုးစားလျှင်၊ သင့်တွင် ဤစိတ်နှလုံးရှိပါက၊ ဘုရားသခင်အပေါ် သင်၏ သဘောထားအပြင် ဘုရားသခင်အတွက် သက်သေခံရန်နှင့် စာတန်ကို တိုက်လှန်ရန် သင်၏ စိတ်ပိုင်းဖြတ်ချက်သည် လူများနှင့် ဘုရားသခင် မြင်တွေ့သော သက်သေခံချက်တစ်ခု ဖြစ်လာလိမ့်မည်။ လူတို့၏ ဒုစရိုက်အမှုများ၊ ဘုရားသခင်ထံမှ ၎င်းတို့၏ လှည့်စားခြင်းနှင့် ဖုံးကွယ်ခြင်း၊ မိမိတို့၏တာဝန်ဝတ္တရားများကို ရှောင်လွှဲခြင်း၊ စာတန်က မကောင်းမှုပြုသည့်အခါ သူ့ကို အလျှော့ပေးခြင်းနှင့် အပေးအယူလုပ်ခြင်းတို့ကို ဘုရားသခင် မြင်တွေ့လိမ့်မည်ဖြစ်ပြီး၊ ဤဒုစရိုက်အမှုများသည် တစ်နေ့တွင် စာရင်းရှင်းခံရမည်ဖြစ်ကာ အဆုံးအဖြတ်တစ်ခု ရှိလိမ့်မည်ဖြစ်သည်။ သို့သော် အလားတူပင်၊ လူတို့သည် ဘုရားအိမ်တော်အတွက်လည်းကောင်း၊ ညီအစ်ကိုမောင်နှမများအတွက်လည်းကောင်း စကားပြောဆိုရန် စာတန်၏ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဆန့်ကျင်၍ ရပ်တည်သည့်အခါ၊ ဘုရားသခင်အတွက် သက်သေခံရန် စိတ်ပိုင်းဖြတ်ချက်ဖြင့် သမ္မာတရားကို ရှာဖွေလျက်၊ ဘုရားအိမ်တော်၏ အကျိုးစီးပွားများကို ကာကွယ်ရန် စာတန်ကို တိုက်လှန်သည့်အခါ၊ တစ်ခါတစ်ရံ ၎င်းတို့သည် ဉာဏ်ပညာ ကင်းမဲ့လျက်၊ သမ္မာတရားကို ပေါ့တန်သော သိနားလည်မှုသာ ရှိလျက် သို့မဟုတ် သမ္မာတရားအကြောင်း မိတ်သဟာယဖွဲ့လိုသော်လည်း မိမိတို့ကိုယ်ကို ရှင်းလင်းစွာ မဖော်ပြနိုင်ဘဲလျက်၊ အချို့အား ၎င်းတို့ကို လှောင်ပြောင်ပြီး အထင်သေးစေသည်အထိ ဖြစ်လျက်၊ အင်အားမရှိသည့်အပြင် တစ်ကိုယ်တည်းဖြစ်သည်ဟု ခံစားရလျှင်ပင်၊ ဘုရားသခင်၏ အမြင်တွင်မူ သူသည် ၎င်းတို့၏ ရိုးသားစစ်မှန်မှုကို မြင်ပြီး၊ ဤလုပ်ဆောင်ချက်များနှင့် အပြုအမူများကို ကောင်းမှုများအဖြစ် သူ မှတ်ယူသည်။ ဒုစရိုက်အမှုများသည် တစ်နေ့တွင် ဘုရားသခင်ရှေ့မှောက်၌ စီရင်ချက်တစ်ခု ရရှိလိမ့်မည်ဖြစ်ပြီး ၎င်းတို့၏ နိဂုံးအဆုံးသတ် ရှိလိမ့်မည်ဖြစ်ကာ ကောင်းမှုများသည်လည်း ထိုသို့ပင်ဖြစ်လိမ့်မည်။ သို့သော် ဤအပြုအမူအမျိုးအစား နှစ်ခုစီအတွက် နောက်ဆုံး အဆုံးသတ်နိဂုံးမှာ လုံးဝ ကွဲပြားခြားနားလိမ့်မည်။ ဒုစရိုက်အမှုများသည် ထိုက်တန်သော အပြစ်ဒဏ်ကို ရရှိလိမ့်မည်ဖြစ်ပြီး၊ ကောင်းမှုများမှာ ကောင်းသောဆက်ဆံခြင်းများဖြင့် ပြန်ဆပ်ခံရလိမ့်မည်။ ဘုရားသခင်သည် လူတိုင်းအတွက် ဤအရာကို အချိန်ကြာမြင့်စွာကတည်းက ဆုံးဖြတ်ထားပြီးဖြစ်သည်။ ကောင်းမှုကို ဆုချပြီး မကောင်းမှုကို အပြစ်မပေးမီ ဘုရားသခင်၏ အမှုတော်ကာလအတွင်း လူတို့၏ အမျိုးမျိုးသော သရုပ်သကန်များက အတည်ပြုပြီးဖြစ်သော အဖြစ်မှန်များ ဖြစ်လာရန်ကိုသာ စောင့်ဆိုင်းနေခြင်း ဖြစ်သည်။

ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်တွင် အသင်းတော်၏ အလုပ်ကို အဖျက်အမှောင့်လုပ်ပြီး နှောင့်ယှက်သည့် လူများ၊ ဖြစ်ရပ်များနှင့် အမှုအရာများနှင့်စပ်လျဉ်း၍ ပြဿနာဆယ့်တစ်ချက်ကို စာရင်းပြုစုထားသည်။ ဤပြဿနာဆယ့်တစ်ချက်သည် အရေးကြီးသလော။ ယင်းတို့သည် လူတို့ကို ရှင်းလင်းစွာ ဖော်ထုတ်သလော။ သင်တို့သည် ပြဿနာတစ်ခုစီတိုင်းနှင့်ပတ်သက်၍ မိတ်သဟာယဖွဲ့သည့်အခါ၊ သမ္မာတရားကို ရှင်းလင်းစွာ နားလည်နိုင်ရန်အလို့ငှာ ယင်းတို့ကို ပို၍ အားထုတ်သင့်သည်။ ဤသည်မှာ လူတို့သည် တရားမျှတမှုနှင့် အပြုသဘောဆောင်သော အရာများကို ထိန်းသိမ်းပုံနှင့် ဘုရားသခင်၏ သက်သေခံချက်ကို ထိန်းသိမ်းပုံတို့ ပါဝင်သည်။ ယင်းတွင် လူတို့အနေဖြင့် စာတန်ကို တိုက်လှန်ရန်၊ စာတန်၏ စရိုက်မှန်ကို ဖော်ထုတ်ပြီး ဖွင့်ချရန်နှင့် စာတန်၏ ဒုစရိုက်အမှုများကို တားဆီးကာ ကန့်သတ်ရန် ရပ်တည်ကြပုံလည်း ပါဝင်သည်။ ဤသည်တို့မှာ ပါဝင်သော ကဏ္ဍနှစ်ခု ဖြစ်သည်။ စာတန်က အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်သည့်အခါ၊ သင်သည် အခန်းကဏ္ဍတစ်ခုမှ ပါဝင်ပါသလော။ မည်သည့်အခန်းကဏ္ဍမှ သင် ပါဝင်သနည်း။ ဘုရားသခင်က သင့်အပေါ် တောင်းဆိုသည့်အရာကို သင် လုပ်ဆောင်ပြီးပြီလော။ ဘုရားသခင်၏ နောက်လိုက်တစ်ဦးက ဖြည့်ဆည်းသင့်သော ဝတ္တရားများနှင့် တာဝန်ဝတ္တရားများကို သင်ဖြည့်ဆည်းပြီးပြီလော။ ဤပြဿနာများ ပေါ်ပေါက်လာသည့်အခါ၊ သင်သည် လူ့အကြိုက်လိုက်သူတစ်ဦးအဖြစ် အလျှော့ပေးလိုက်လျောခြင်း၊ အမှုအရာများကို ရင်ကြားစေ့ပေးပြီး ကြားနေလမ်းစဉ်ကို လိုက်ခြင်းတို့ ပြုသလော၊ သို့မဟုတ် ဘုရားအိမ်တော်၏ အကျိုးစီးပွားများကို ကာကွယ်ရန် ပို၍ စစ်မှန်သော ညီအစ်ကိုမောင်နှမများနှင့် တစ်စိတ်တစ်ဝမ်းတည်းဖြင့် လုပ်ဆောင်လျက် စာတန်၏ ဒုစရိုက်အမှုများကို တားဆီးကာ ကန့်သတ်ရန် ရပ်တည်သလော။ မည်သည့်အရာကို သင် ကာကွယ်သနည်း။ သင်သည် ဆိုးယုတ်သောလူများ၏ အကျိုးစီးပွားများ၊ စာတန်၏ အကျိုးစီးပွားများကို ကာကွယ်သလော၊ သို့မဟုတ် ဘုရားအိမ်တော်၏ အကျိုးစီးပွားများကို ကာကွယ်သလော။ အသင်းတော်အလုပ်ကို အဖျက်အမှောင့်လုပ်သောအရာ သို့မဟုတ် နှောင့်ယှက်သောအရာ တစ်ခုတလေ ဖြစ်ပျက်ပြီး သင်သည် လူ့ကြိုက်လိုက်သူတစ်ဦးအဖြစ်သာ ပြုမူကာ မိမိကိုယ်ကို ထိန်းသိမ်းလျက်၊ သင်၏ လူအချင်းချင်း ဆက်ဆံရေးများကို အောင်မြင်စွာ ကိုင်တွယ်နိုင်ပြီး သင် မထိမခိုက်ဘဲရဖို့ သေချာအောင်လုပ်ဆောင်လျက်၊ အသင်းတော်အလုပ် နှောင့်ယှက်ခံရခြင်းနှင့်ပတ်သက်၍ မည်သည့်အခါမျှ စိုးရိမ်ပူပန်ခြင်း သို့မဟုတ် သောကရောက်ခြင်းမရှိဘဲ၊ ဆိုးယုတ်သောလူများ၏ ဒုစရိုက်အမှုများအပေါ် မည်သည့် မုန်းတီးခြင်း သို့မဟုတ် ဒေါသထွက်ခြင်းမျှမရှိဘဲ၊ ဘုရားအိမ်တော်၏ အကျိုးစီးပွားများနှင့် ညီအစ်ကိုမောင်နှမများအားလုံးအတွက် မည်သည့် ဝန်ထုပ်ဝန်ပိုးမျှမရှိဘဲ၊ ဘုရားသခင်အပေါ် မည်သည့် အကြွေးတင်သော စိတ်မျှမရှိဘဲနှင့် မိမိကိုယ်ကို အပြစ်တင်ခြင်း တစ်ခုတလေမျှ မခံစားရဘဲ၊ မည်သည့်အရာကိုမျှ မလုပ်ဆောင်လျှင်၊ သင် အန္တရာယ်ရှိနေပေသည်။ ဘုရားသခင်၏ အမြင်တွင်၊ သင်သည် မည်သည့်အရာပင်ဖြစ်စေ လက်ပိုက်ကြည့်နေပြီး ရှောင်တိမ်းကာ၊ သင်၏ တာဝန် သို့မဟုတ် ဝတ္တရားများ တစ်ခုတစ်လေကိုမျှ လုံးဝမဖြည့်ဆည်းဘဲလျက် လုံးလုံးလျားလျား လူ့အကြိုက်လိုက်သူတစ်ဦးဖြစ်ပါက၊ သင်သည် အမှန်တကယ် အန္တရာယ်ရှိနေပြီး ဘုရားသခင်၏ ဖယ်ရှားရှင်းလင်းခြင်းကို ခံရဖွယ်ရှိသည်။ ဘုရားသခင်တွင် သင်တို့ကို အလုပ်လုပ်ပေးခွင့်ပြုရန် ရည်ရွယ်ချက်ပင်မရှိတော့သည့် အတွေးတစ်ခုရှိပြီး၊ သူသည် သင့်ကို စိတ်ကုန်လျှင်၊ ဤအချိန်တွင် သင်သည် ဖယ်ရှားရှင်းလင်းခြင်းခံရရန် ကံကြမ္မာပါလာပေသည်။ ယင်းမှာ အလွန်ပင် အန္တရာယ်ကြီးလှသည်တကား။ သင်ကဲ့သို့သော လူများကို ဘုရားသခင်က နောက်ထပ် မမြင်လိုတော့ကြောင်းနှင့် သင်ကဲ့သို့သော လူများက ဘုရားအိမ်တော်တွင် တာဝန်တစ်ခုတလေ ထမ်းဆောင်ခြင်း သို့မဟုတ် အလုပ်လုပ်ပေးခြင်းကို သူ တန်ဖိုးမထားတော့ကြောင်း ပြောဆိုသည့်အခါ၊ တစ်နေ့၊ မဝေးတော့သောအနာဂတ် တစ်ခဏတွင် သင်သည် အသင်းတော်၏ ဖယ်ရှားရှင်းလင်းခြင်းကို ခံရနိုင်ပြီး၊ ယင်းက သင်၏ ကံကြမ္မာကို ပြောင်းလဲစေလိမ့်မည်။ ယင်းမှာ အဘယ်ကြောင့်ဆိုသော်ဘုရားသခင်နှင့် သင်၏ ဆက်ဆံရေးသည် ပုံမှန်မဟုတ်တော့သောကြောင့်ဖြစ်သည် သို့မဟုတ် သင်သည် ဘုရားသခင်နှင့် အလှမ်းဝေးသွားပြီး သူ့ကို သစ္စာဖောက်ပြီးဖြစ်သောကြာင့် ဤအရာက အကျိုးဆက်တစ်ခုကို ဖြစ်ပေါ်စေခဲ့ခြင်း ဖြစ်သည်။ သင်သည် ဤအဖြစ်မှန်ကို မြင်နိုင်သလော။ ဤအဖြစ်မှန်ကို သင် နားလည်သဘောပေါက်သည့်အခါ၊ ယင်းကို သင် လက်ခံနိုင်သည်ဖြစ်စေ လက်မခံနိုင်သည်ဖြစ်စေ၊ သင်၏စိတ်နှလုံးထဲက လှပသော မျှော်လင့်ချက်အားလုံးသည် တစ်ခဏချင်းတွင် ပျောက်ကွယ်သွားလိမ့်မည်။

လူတို့သည် ဘုရားသခင်ကို ပထမဆုံး ယုံကြည်သည့်အခါ၊ ၎င်းတို့အားလုံးတွင် ထက်သန်သောစိတ်နှလုံးတစ်ခု ရှိကြသည်။ ၎င်းတို့သည် မိမိတို့၏ အနာဂတ် ပန်းတိုင် သို့မဟုတ် အလားအလာများကို မမြင်နိုင်ကြသော်လည်း၊ ဘုရားသခင်အပေါ် မှီခိုအားထားခြင်းတစ်မျိုးကို အမြဲ ခံစားရသည်။ ၎င်းတို့သည် လှပပြီး အပြုသဘောဆောင်သော အရာများကို အမြဲ ဆန္ဒပြင်းပြကြသည်။ ဤအစွမ်းခွန်အားသည် အဘယ်မှ လာသနည်း။ လူတို့ မသိကြပေ။ ထိုအရာကို၎င်းတို့ နားမလည်နိုင်ကြပေ။ “လူအားလုံးက အတူတူပင်၊ အားလုံးက တူညီသောလေထုထဲတွင်လည်းကောင်း၊ တူညီသောနေရောင်အောက်တွင်လည်းကောင်း အသက်ရှင်နေကြသည်။ သို့ဆိုလျှင် အဘယ်ကြောင့် ဘာသာတရား မရှိသူတို့သည် မိမိတို့၏ စိတ်နှလုံးထဲတွင် ဤအရာများ ကင်းမဲ့နေပြီး ကျွန်ုပ်တို့တွင်မူ ရှိနေရသနည်း”ဟူ၍ ဖြစ်သည်။ ဤသည်မှာ နက်နဲသောအရာတစ်ခု မဟုတ်လော။ ဤအစွမ်းခွန်အားက ဘုရားသခင်ထံမှ လာသည်။ ယင်းသည် အလွန်ပင် အဖိုးတန်သော အရာတစ်ခုဖြစ်သည်။ ယင်းမှာ လူတို့ မွေးရာပါပါလာသည့်အရာတစ်ခု မဟုတ်ပေ။ လူတိုင်းသာ မွေးကတည်းက ထိုအရာကိုပိုင်ဆိုင်ပါက၊ ၎င်းတို့သည် အတူတူပင် ဖြစ်ကြလိမ့်မည်။ လူသားမျိုးနွယ်အကြားတွင် အမြင့်အနိမ့်၊ မြင့်မြတ်သောသူ သို့မဟုတ် ယုတ်ညံ့သောသူနှင့်ဆိုင်သည့် ကွဲပြားမှုများ ရှိမည်မဟုတ်သည့်အပြင် ဘုရားသခင်ကို ယုံကြည်သောသူများနှင့် မယုံကြည်သောသူများအကြား ခြားနားချက် ရှိမည်မဟုတ်ပေ။ ၎င်းတို့ မပိုင်ဆိုင်သည့်အရာကို သင် ပိုင်ဆိုင်နိုင်သည်။ လူသားမျိုးနွယ်အကြား တည်ရှိသော အဖိုးတန်ဆုံးအရာကို သင်ပိုင်ဆိုင်နိုင်သည်။ ယင်းကို အဖိုးတန်ဆုံးအရာဟု အဘယ်ကြောင့် ခေါ်သနည်း။ ဤမျှော်လင့်ချက်နှင့် မျှော်မှန်းချက်ကြောင့် အတိအကျပင်၊ သင်သည် ဘုရားအိမ်တော်၌ သင်၏ တာဝန်များကို ထမ်းဆောင်ရန် သင်၏ စိတ်ကို စွဲမြဲစွာ ထားရှိနိုင်ခြင်းဖြစ်သည်။ ဤသည်မှာ လူတစ်ဦးက ကယ်တင်ခြင်း ရရှိနိုင်ရန်အတွက် အခြေခံအကျဆုံးသော အခြေအနေ ဖြစ်သည်။ ဤမျှော်မှန်းချက်ကြောင့်ပင် သင့်တွင် အခွင့်အရေးတစ်ခု ရှိပြီး၊ ဘုရားသခင်အတွက် အသုံးခံရန်၊ ဖန်ဆင်းခံတစ်ဦးအဖြစ် သင်တို့၏ တာဝန်ကို ထမ်းဆောင်ရန်နှင့် ကောင်းသောလူတစ်ဦး၊ ကယ်တင်ခြင်းခံရသော လူတစ်ဦး ဖြစ်ရန် အနည်းငယ်သော စိတ်ပိုင်းဖြတ်ချက် ရှိခြင်းဖြစ်သည်။ ဤအရာက ဆောင်ကြဉ်းပေးသော အကျိုးကျေးဇူးများက အလွန်ကြီးမားလှသည်။ သို့ဆိုလျှင် ဤအရာသည် အဘယ်မှ လာသနည်း။ ဘုရားသခင်ထံမှ လာသည်၊ ဘုရားသခင်က ပေးထားခြင်း ဖြစ်သည်။ သို့သော်လည်း၊ ဘုရားသခင်က တစ်စုံတစ်ဦးကို နောက်ထပ် အလိုမရှိတော့သည့်အခါ၊ ဤအရာသည် ရုပ်သိမ်းခြင်းခံရသည်။ ၎င်းတို့သည် လှပသော အရာများကို နောက်ထပ် မတောင့်တ သို့မဟုတ် မမျှော်လင့်ကြတော့ပေ။ ၎င်းတို့သည် မိမိတို့၏ မျှော်လင့်ချက်များကို ယင်းတို့အပေါ် နောက်ထပ် မထားရှိကြတော့ပေ။ ၎င်းတို့၏ စိတ်နှလုံးသည် မှောင်မိုက်သွားပြီး စတင်ကျဆင်းလာသည်။ ၎င်းတို့သည် မည်သည့် လှပသောအရာကိုမဆို သို့မဟုတ် အပြုသဘောဆောင်သော အရာကိုမဆို လိုက်စားရန် စိတ်အားထက်သန်မှုအပြင် ဘုရားသခင်၏ ကတိတော်များကို ဆုံးရှုံးသွားကြသည်။ ၎င်းတို့သည် ဘာသာတရား မရှိသူတစ်ဦးကဲ့သို့ပင် ဖြစ်လာကြသည်။ ဤအရာကို ဆုံးရှုံးသွားသည်နှင့်တစ်ပြိုင်နက်၊ ၎င်းတို့သည် ဘုရားအိမ်တော်၌ နေပြီး ဘုရားသခင်ကို ဆက်လက်ယုံကြည်ကာ သူ့နောက်သို့ လိုက်နိုင်ကြသေးသလော။ ဘုရားသခင်ကို ယုံကြည်ခြင်း၌ ၎င်းတို့၏ လမ်းကြောင်းက အဆုံးသို့ ရောက်လာပြီ မဟုတ်လော။ လိုက်စားရန် စိတ်ပိုင်းဖြတ်ချက်ရှိခြင်းဟူသော ဤကြိုတင်လိုအပ်ချက်ကို သင်တို့ ဆုံးရှုံးသည့်အခါ၊ သင်တို့သည် လမ်းလျှောက်နေသော အလောင်းကောင်အဖြစ်သို့ ပြောင်းလဲသွားသည်။ “လမ်းလျှောက်နေသော အလောင်းကောင်” ဖြစ်ခြင်းဟူသည်မှာ အဘယ်အရာကို ဆိုလိုသနည်း။ ယင်းမှာ သင်သည်ဘုရားသခင်၏ နှုတ်ကပတ်တော်များကို နောက်ထပ်နားမလည်နိုင်တော့ဟု ဆိုလိုသည်။ သင့်တွင်ဤကြိုတင်လိုအပ်ချက် ရှိသည့်အခါ၊ ဘုရားသခင်၏ နှုတ်ကပတ်တော်များကို နားလည်နိုင်သည်၊ မျှော်လင့်ချက်ရှိသည်၊ သင်၏ ယုံကြည်ခြင်းက လှုံ့ဆော်ခံရနိုင်ပြီး၊ ဤကြိုတင်လိုအပ်ချက်က သင့်ကိုသမ္မာတရား လိုက်စားရန် တွန်းအားပေးနိုင်သည်။ သို့သော်လည်း၊ သင်သည်ဤအခြေခံကျသော ကြိုတင်လိုအပ်ချက်ကို ဆုံးရှုံးသည့်အခါ၊ ဤလှုံ့ဆော်မှုက ပျောက်ကွယ်သွားသည်။ သင်သည် ဘုရားသခင်၏ နှုတ်ကပတ်တော်များကို နားထောင်ရာတွင် စိတ်အားထက်သန်မှု သို့မဟုတ် စိတ်ဝင်စားမှု မရှိပေ။ ကတိတော်များနှင့် မျှော်လင့်ချက်များသည် သင့်ကို နောက်ထပ် စိတ်ဝင်စားစေခြင်း သို့မဟုတ် လှုံ့ဆော်ပေးခြင်း မရှိတော့ပေ။ သင့်အတွက်၊ ဘုရားသခင်၏ နှုတ်ကပတ်တော်များသည် အဆင့်မြင့်သော သီအိုရီတစ်ခု ဖြစ်လာသည်။ သင်သည် ယင်းတို့အတွက် မကြိုးပမ်းတော့သည့်အပြင် ဘုရားသခင်က သင့်ကို နောက်ထပ် ဉာဏ်အလင်းပေးတော့မည် မဟုတ်ပေ။ ဘုရားသခင်၏ နှုတ်ကပတ်တော်များမှ မည်သည့်သမ္မာတရားကိုမျှ သင် မရရှိနိုင်ပေ။ ဘုရားသခင်ကို ယုံကြည်ခြင်းနှင့်ဆိုင်သည့် ဤလမ်းကြောင်းသည် သင့်အတွက် အဆုံးသို့ ရောက်လာပြီ မဟုတ်လော။ ဤအဆင့်သို့ ရောက်သည့်အခါ၊ ဘုရားသခင်သည် သင့်ကို ပစ်ပယ်ပြီးဖြစ်သည်။ သင်သည် ဘုရားသခင်အား သူ၏စိတ်ကို ပြောင်းလဲစေနိုင်သေးသလော။ လွယ်ကူမည် မဟုတ်ပေ။ ဘုရားသခင်က လူတစ်ဦးကို နောက်ထပ် အလိုမရှိတော့ကြောင်း ဆုံးဖြတ်ပြီးသည့်အခါ၊ ဤသည်မှာ ၎င်းတို့ စိတ်ထဲတွင် ခံစားရသည့်အရာ ဖြစ်သည်။ ဤအရာကို ဖယ်ရှားခြင်းခံရသည့်အခါ၊ ဘုရားသခင်ကို ယုံကြည်ခြင်း၊ သင်၏ တာဝန်များကို ထမ်းဆောင်ခြင်းနှင့် ကယ်တင်ခြင်းခံရခြင်းကဲ့သို့သော အမျိုးမျိုးသော ကိစ္စရပ်များအပေါ် သင်၏သဘောထားက ယခင်နှင့် လုံးဝ ကွဲပြားခြားနားသွားလိမ့်မည်။ တစ်ချိန်က ပြင်းပြခဲ့သော သင်၏ လိုက်စားမှုကို ပြန်လည်သုံးသပ်သည့်အခါ၊ ယင်းကို ရှင်းပြမရနိုင်၊ နားမလည်နိုင်၊ မယုံနိုင်စရာအဖြစ် သင် မြင်ရလိမ့်မည်။ ယင်းကို မယုံနိုင်စရာအဖြစ် သင် မြင်သည့်အခါ၊ ယခု သင် ဖြစ်နေသည့်ပုံနှင့်သင်၏ ယခင်ပုံစံကို နှိုင်းယှဉ်သည့်အခါ၊ သင်၏ အတွင်းပိုင်းအခြေအနေသည် အရည်အသွေးပိုင်းဆိုင်ရာ ပြောင်းလဲမှုတစ်ခုကို ကြုံတွေ့ပြီးဖြစ်လိမ့်မည်။ သင်သည် လုံးဝ ကွဲပြားခြားနားသော လူတစ်ဦး ဖြစ်လိမ့်မည်။ သင်သည် ယခင်ကဲ ဖြစ်ခဲ့သည့်အတိုင်းတူညီသော လူတစ်ဦး ဖြစ်မည်မဟုတ်ပေ။ အဘယ်ကြောင့် ဤသို့ ဖြစ်လိမ့်မည်နည်း။ ယင်းမှာ ပတ်ဝန်းကျင် ပြောင်းလဲသွားသောကြောင့် မဟုတ်ပေ။ သင် အသက်ကြီးလာပြီး ပို၍ အကြံအစည်များလာသောကြောင့် မဟုတ်ပေ။ သင်က အတွေ့အကြုံများနှင့် ဘဝထိုးထွင်းသိမြင်မှုများ ပိုမိုရရှိကာ သင်တို့၏ အတွေးများနှင့် သဘောထားအမြင်များကို ပြောင်းလဲစေသောကြောင့် မဟုတ်ပေ။ ထိုအစား၊ ယင်းမှာ ဘုရားသခင်က သူ၏စိတ် ပြောင်းလဲပြီးဖြစ်သောကြောင့်၊ သူ၏ အတွေးများ ပြောင်းလဲသွားသောကြောင့်နှင့် သင့်အပေါ် သူ၏ သဘောထားနှင့် မျှော်လင့်ချက်များ ပြောင်းလဲသွားသောကြောင့် ဖြစ်လိမ့်မည်။ သို့ဖြစ်၍ သင်သည် မရည်ရွယ်ဘဲနှင့်ကွဲပြားခြားနားသော လူတစ်ဦး ဖြစ်လာပြီးဖြစ်သည်။ ထိုအရာကို ယခု ကြည့်သည့်အခါ၊ အကယ်၍ လူတစ်ဦးသည် ဘုရားသခင်က ၎င်းအား ပေးသော်လည်း အသေးငယ်ဆုံး၊ အရေးမပါဆုံးသောအရာအဖြစ် ၎င်းက မှတ်ယူသည့်အရာကို ဆုံးရှုံးပါက၊ ဤအချိန်တွင် ထိုလူသည် ပြောစရာ ပျော်ရွှင်မှုမရှိဘဲ ဆင်းရဲဒုက္ခထဲတွင် ပိတ်မိနေလိမ့်မည်။ သို့ဖြစ်၍ ထိုအဆင့်သို့ မည်သည့်အခါတွင်မျှ မရောက်စေနှင့်။ ရောက်သွားပါက၊ သင်၏ ပခုံးထက်မှ ဝန်ထုပ်ဝန်ပိုးတစ်ခုကို ချလိုက်ရသည့်အလား၊ လွတ်မြောက်သွားသည့်အလား၊ သက်သောင့်သက်သာဖြစ်သွားသည့်အလား၊ ဘုရားသခင်ကို ယုံကြည်ရန် သို့မဟုတ် တာဝန်များကို ထမ်းဆောင်ရန် မလိုအပ်တော့သည့်အလား၊ ပြီးလျှင် ဘာသာတရား မရှိသူများကဲ့သို့၊ လှောင်အိမ်ထဲမှ ငှက်တစ်ကောင်ကဲ့သို့ လွတ်လပ်စွာနှင့် အကျင့်ပျက်စွာ သင် နေ၍ရသည့်အလား ခံစားရနိုင်ပေသည်။ သို့သော် ယင်းမှာ ယာယီ သက်သာမှု၊ ဝမ်းမြောက်ခြင်းနှင့် စိတ်အလိုလိုက်ခြင်းမျှသာ ဖြစ်သည်။ သင် ရှေ့ဆက်သွားသည့်အခါ၊ ရှေ့ကလမ်းကို ကြည့်လော့။ သင်သည် ဤမျှ ပျော်ရွှင်နေလိမ့်ဦးမည်လော။ ပျော်ရွှင်မည် မဟုတ်ပေ။ ခက်ခဲသော အချိန်များက သင့်ကို ရှေ့တွင် စောင့်ကြိုနေသည်။ သင်သည် ဖန်ဆင်းရှင်၏ အုပ်စိုးမှုအောက်တွင် အသက်ရှင်သည့်အခါ၊ ဖန်ဆင်းရှင်က အမှုအရာများကို သင့်အတွက် မည်သို့ စီစဉ်ညွှန်ကြားသည်ဖြစ်စေ၊ သူသည် သင့်အတွက် မည်သည့်အရာ လုပ်ဆောင်ပြီး မည်သို့ လုပ်ဆောင်သည်ဖြစ်စေ၊ စမ်းသပ်မှုများနှင့် အတိဒုက္ခများကို သူ မည်မျှ ဆောင်ကြဉ်းပေးသည်ဖြစ်စေ၊ ဆင်းရဲဒုက္ခ မည်မျှ သင် ခါးစည်းခံရသည်ဖြစ်စေ၊ သို့မဟုတ် နားလည်သဘောပေါက်မှုမရှိခြင်း၊ အထင်လွဲမှားမှုများနှင့် အခြားအရာများ ပေါ်ပေါက်လာလျှင်ပင်၊ အနည်းဆုံးအနေဖြင့် သင်သည် ဘုရားသခင်၏ လက်ထဲတွင် ရှိနေကြောင်း၊ ဘုရားသခင်သည် သင်၏ မှီခိုအားထားရာဖြစ်ပြီး၊ သင်၏ စိတ်နှလုံးသည် ငြိမ်သက်နေကြောင်း သင် ခံစားရလိမ့်မည်။ သို့သော် ဘုရားသခင်က သင့်ကို နောက်ထပ် အလိုမရှိတော့သည့်အခါ၊ ဘုရားသခင်က သင့်အား ဆက်ဆံပုံကို သင် နောက်ထပ် မခံစားနိုင်တော့သည့်အခါ၊ ဤမှီခိုအားထားရာကို သင် ဆုံးရှုံးသွားသည့်အခါ၊ ယင်းမှာ လောကကြီးတစ်ခုလုံးက ပြိုကျလာသကဲ့သို့ ဖြစ်လေသည်။ ယင်းမှာ သင် ကလေးငယ်တစ်ဦးဖြစ်ခဲ့ပြီး၊ “အမေက အချစ်ခင်ဆုံး၊ အမေက ကျွန်ုပ်ကို ဂရုအစိုက်ဆုံးနှင့် အချစ်ဆုံး၊ အမေ မသေနိုင်ပါ” ဟုသာ တွေးခဲ့သည့်အချိန်ကဲ့သို့ ဖြစ်သည်။ သင်၏ မိခင် နေမကောင်းဖြစ်သည်ဟု သင် ကြားသည့်အခါ မခံမရပ်နိုင်ဖြစ်ခဲ့သည်။ သင်၏ မိခင် အမှန်တကယ် သေဆုံးသွားပါက၊ ကောင်းကင်သည် ပြိုကျလိမ့်မည်ဖြစ်ပြီး၊ သင့်တွင် ဆက်လက်အသက်ရှင်ရန် နည်းလမ်းမရှိတော့ဟု သင် တွေးခဲ့သည်။ တူညီသော တွေးခေါ်မြော်မြင်မှုကိုပင် ဘုရားသခင်ကို ယုံကြည်ခြင်းအတွက် ကျင့်သုံးပေသည်။ လူတစ်ဦး၏ ဘုရားသခင်ကို ယုံကြည်ခြင်း၌ အကြီးမားဆုံးသော ငြိမ်သက်ခြင်းနှင့် ဝမ်းမြောက်ခြင်းသည် ဘုရားသခင်အပေါ် မှီခိုအားထားခြင်း၊ လူတစ်ဦး၏ ကံကြမ္မာက ဖန်ဆင်းရှင်၏ လက်ထဲတွင် ရှိသည်ဟု ယုံကြည်ခြင်းမှ လာပေသည်။ လူတစ်ဦး၏ တည်ငြိမ်မှုအသိစိတ်သည် ဤစစ်မှန်သော ယုံကြည်ကိုးစားခြင်းနှင့် မှီခိုအားထားမှု ရှိခြင်းမှ လာသည်။ ဤယုံကြည်ကိုးစားခြင်းနှင့် မှီခိုအားထားခြင်း မရှိတော့ဟု သင် ခံစားရပြီး၊ သင်၏ စိတ်နှလုံးက လောလောလတ်လတ် တူထားသော တွင်းတစ်တွင်းကဲ့သို့ ဟာလာဟင်းလင်းဖြစ်သည်ဟု ခံစားရသည့်အခါ၊ သင်၏ ကောင်းကင်သည် ပြိုကျသွားပြီ မဟုတ်လော။ သင်၏ မှီခိုအားထားရာကို ဆုံးရှုံးသည့်အခါ ဆက်လက်အသက်ရှင်ရန် သင် ခွန်အားရှိသေးသလော။ ထိုသို့သောလူများသည် မိမိတို့၏ အဆုံးသတ်ကို စောင့်ဆိုင်းနေစဉ် မျိုသာဆို့နေသည့် လမ်းလျှောက်နေသော အလောင်းကောင်များကဲ့သို့ ဖြစ်သည်။

ယခုတွင် အချို့လူများသည် ညံ့ဖျင်းသော အပြုအမူကို တစ်သမတ်တည်း ပြသကြပြီး၊ မိမိတို့၏ တာဝန်များကို ထမ်းဆောင်နေစဉ်တွင် အဆက်မပြတ် မကောင်းမှု ပြုကာ အသင်းတော်အလုပ်ကို အဖျက်အမှောင့်လုပ်သည်၊ နှောင့်ယှက်သည်၊ ပျက်စီးစေသည်မှာ ဘုရားအိမ်တော်၏ အကျိုးစီးပွားများအတွက် ကြီးမားသော ဆုံးရှုံးမှုများကို ဖြစ်စေသည်အထိပင် ဖြစ်သည်။ ၎င်းတို့သည် ဘုရားသခင်ကို ကျိုးနွံနာခံခြင်း တစ်ခုတလေကို ပြရန် မဆိုထားနှင့်၊ ရိုးသားစစ်မှန်မှု သို့မဟုတ် သစ္စာစောင့်သိခြင်းကို မည်သည့်အခါမျှ မပြသခဲ့ကြပေ။ သို့ဖြစ်၍ ဘုရားသခင်သည် ၎င်းတို့ကို မည်သည့်အခါမျှ အသိအမှတ်မပြုခဲ့ပေ။ ၎င်းတို့သည် ကောင်းချီးများရရှိရန် ကြံရွယ်ချက်ဖြင့် ဘုရားအိမ်တော်ထဲသို့ စိမ့်ဝင်လာခဲ့သော ဆိုးယုတ်သည့်လူများ ဖြစ်ကြသည်။ ဘုရားသခင် ရွေးချယ်ထားသောလူများက သင်ခန်းစာများ သင်ယူနိုင်ပြီး ပိုင်းခြားသိမြင်နိုင်စွမ်းတွင် ကြီးထွားလာနိုင်ရန်အလို့ငှာ ဘုရားသခင်က ၎င်းတို့ကို ဝင်ရောက်ခွင့်ပြုခြင်း ဖြစ်သည်။ ၎င်းတို့သည် ခေါ်ခြင်းခံရသောသူများတွင် ပါဝင်သော်လည်း၊ ၎င်းတို့ တစ်သမတ်တည်း ပြသသော အပြုအမူကြောင့် ရွေးချယ်ခြင်းမခံခဲ့ရပေ။ ၎င်းတို့၏ အခြေအနေသည် မည်သို့ရှိသနည်း။ သင်တို့ စုံစမ်းမေးမြန်းနိုင်သည်။ ၎င်းတို့၏ ဘဝများထဲမှ တစ်ခုမျှ အဆင်မပြေပေ။ အချိန်မရွေး၊ နေရာမရွေး ဘုရားသခင်အပေါ် မှီခိုအားထားပြီး သူ၏ ထောက်ပံ့မှုကို လက်ခံရရှိသောသူများအတွက် ဘဝအဆင့်အတန်းသည် ဘုရားသခင်၏ ထောက်ပံ့မှုနှင့် အကူအညီကို မရရှိသည့်အပြင် အခြေအနေများကို ရင်ဆိုင်ရသည့်အခါ အမြဲတစေ အနက်ဆုံးသောတွင်းထဲသို့ ကျရောက်သောသူများနှင့် လုံးဝကွဲပြားခြားနားလေသည်။ ဘုရားသခင်၏ ထောက်ပံ့မှုကို မရရှိသောသူတို့တွင် ငြိမ်သက်ခြင်း သို့မဟုတ် ဝမ်းမြောက်ခြင်း မရှိပေ။ တစ်နေ့လုံး ၎င်းတို့သည် ကြောက်ရွံ့ခြင်း၊ မသက်မသာဖြစ်ခြင်း၊ ဂနာမငြိမ်ဖြစ်ခြင်းနှင့် စိုးရိမ်ပူပန်ခြင်းတို့ကို တွေ့ကြုံခံစားရသည်။ ၎င်းတို့သည် မည်သည့် နေ့ရက်ကာလမျိုးများကို ကုန်ဆုံးကြရသနည်း။ အနက်ဆုံးသောတွင်းထဲတွင် မိမိ၏ နေ့ရက်ကာလများကို ကုန်ဆုံးရခြင်းက လွယ်ကူသလော။ မလွယ်ကူပေ။ ဤအနက်ဆုံးသောတွင်းကို ဘေးဖယ်ထားလျှင်ပင်၊ သင်သည် အပျက်သဘောဆောင်ခြင်းဖြင့် ရက်အနည်းငယ်ကို ဆက်တိုက် ကုန်ဆုံးပါက၊ အလွန်အမင်း ဒုက္ခခံစားရလိမ့်မည်။ ထို့ကြောင့် ပစ္စုပ္ပန်အချိန်ကို တန်ဖိုးထားပြီး၊ ဤကြီးမြတ်သော အခွင့်အရေးကို လက်လွတ်မခံနှင့်။ ဘုရားသခင်၏ အနှစ်ခြောက်ထောင် စီမံခန့်ခွဲမှု အမှုတွင် သင်၏ တာဝန်ကို ထမ်းဆောင်နိုင်ခြင်းသည် ဂုဏ်ယူစရာတစ်ခု ဖြစ်သည်။ ဤသည်မှာ လူတိုင်းအတွက် ဂုဏ်ယူစရာတစ်ခု ဖြစ်သည်။ ယင်းမှာ အရှက်ရသည့်ကိစ္စတစ်ခု မဟုတ်ပေ။ အဓိကအချက်မှာ ဘုရားသခင်ထံမှ သင်ရရှိခဲ့သော ဤဂုဏ်ယူစရာကို မည်သို့ သဘောထားပြီး ပြန်လည်ပေးဆပ်သည်ဟူသည့်အရာ ဖြစ်သည်။ ဘုရားသခင်သည် သင့်ကို ချီးမြှောက်ပြီးဖြစ်သည်၊ သူ၏ ကြင်နာမှုကို တန်ဖိုးထားရန် မပျက်ကွက်နှင့်။ သင်သည် ဘုရားသခင်၏ ကျေးဇူးတော်ကို ပြန်လည်ပေးဆပ်ရန် သိသင့်သည်။ ယင်းကို မည်သို့ သင် ပြန်လည်ပေးဆပ်သင့်သနည်း။ ဘုရားသခင်သည် သင်၏ ငွေ သို့မဟုတ် သင်၏ အသက်ကို အလိုမရှိသည့်အပြင်၊ သင်၏ မိသားစုမှတစ်ဆင့် လက်ဆင့်ကမ်းလာသော အမွေဆက်ခံသည့် မည်သည့်ရတနာများကိုမျှ သူ အလိုမရှိပေ။ ဘုရားသခင်သည် မည်သည့်အရာကို အလိုရှိသနည်း။ ဘုရားသခင်သည် သင်၏ ရိုးသားစစ်မှန်မှုနှင့် သစ္စာစောင့်သိခြင်းကို အလိုရှိသည်။ ဤရိုးသားစစ်မှန်မှုနှင့် သစ္စာစောင့်သိခြင်းသည် မည်သို့ ပေါ်လွင်ထင်ရှားသနည်း။ ထိုအရာ ပေါ်လွင်ထင်ရှားသည့် နည်းလမ်းမှာ ဘုရားသခင် မည်သည့်အရာကို ပြောဆိုသည်ဖြစ်စေ၊ သင့်အနေဖြင့်ရိုးသားသောစိတ်နှလုံးကို ထုတ်ဖော်ပြီး ဘုရားသခင်၏ နှုတ်ကပတ်တော်များနှင့်အညီ ပြုမူရန် အစွမ်းကုန် ကြိုးစားသင့်သည်ဟူ၍ ဖြစ်သည်။ ဘုရားသခင်၏ နှုတ်ကပတ်တော်များကား အဘယ်နည်း။ ယင်းတို့သည် သမ္မာတရား ဖြစ်သည်။ သင်သည် သမ္မာတရားကို အသိအမှတ်ပြုပြီး လက်ခံပြီးသည်နှင့်တစ်ပြိုင်နက်၊ ယင်းကို မည်သို့ ကျင့်သုံးသင့်သနည်း။ သမ္မာတရား စည်းမျဉ်းများအတိုင်း သင် လက်တွေ့လုပ်ဆောင်သင့်သည်။ ဘုရားသခင် ပြောဆိုသည့်အတိုင်း အတိအကျ လုပ်ဆောင်လော့။ သမ္မာတရားကို လက်တွေ့လုပ်ဆောင်မည်ဟု နှုတ်ဖြင့်သာ ဝန်ခံပြီးနောက် အခြေအနေများနှင့် ရင်ဆိုင်ရသည့်အခါ သင်၏ ကိုယ်ပိုင်အလိုဆန္ဒအတိုင်း ပြုမူကာ၊ နောက်ပိုင်းတွင် ဆင်ခြေများပေးပြီး ဖုံးကွယ်သောစကားများနှင့် လှည့်ဖြားတတ်သော စကားများကို ပြောဆိုခြင်းမပြုနှင့်။ ဤသည်မှာ ရိုးသားစစ်မှန်မှုနှင့် သစ္စာစောင့်သိမှု ကင်းမဲ့ခြင်းဖြစ်ပြီး၊ ဘုရားသခင်သည် ဤအရာကို မမြင်လိုပေ။ လူတစ်ဦးတွင် အဖိုးတန်ဆုံးအရာမှာ ရိုးသားစစ်မှန်မှု ဖြစ်သည်။ ရိုးသားစစ်မှန်မှုရှိသော လူတစ်ဦးသည် မည်သို့ ပြုမူသင့်သနည်း။ ဘုရားသခင်၏ နှုတ်ကပတ်တော်များကို တစ်စိုက်မတ်မတ် လိုက်လျှောက်လျက်ဘုရားသခင် တောင်းဆိုသည့်အတိုင်း အတိအကျ သင် လုပ်ဆောင်သင့်သည်။ သင်သည် ထိုအရာကို အလွန်အကျွံလုပ်ပြီး စည်းမျဉ်းများကို လိုက်နာသည့်အလား ပြုမူလျှင်ပင်၊ အခြားသူများက ဤအရာကို မြင်သည့်အခါ သင့်ကို အနည်းငယ် မိုက်မဲသည်ဟု မှတ်ယူလျှင်ပင် သင်သည် ဂရုမစိုက်ဘဲ ဘုရားသခင်ပြောဆိုသည့်အတိုင်း ဆက်လက်ပြုမူသည်၊ ဤသည်မှာ ဘုရားသခင်က လူတို့ထံမှ အလိုရှိသော ရိုးသားစစ်မှန်မှု ဖြစ်သည်။ သင်သည် အမြဲတစေ ကြံစည်ပြီး စိတ်မချရဖြစ်ကာ အခြားသူများ၏ အမြင်တွင် လူမိုက်တစ်ဦးအဖြစ် မြင်ခံရရန်၊ သင်၏ ကိုယ်ပိုင်အကျိုးစီးပွားများ အနည်းငယ်မျှ ဆုံးရှုံးမှုကို ခံစားရရန် မည်သည့်အခါမျှ မလိုလားပါက၊ သင့်အနေဖြင့်ရိုးသားစစ်မှန်မှု ကင်းမဲ့သောကြောင့် သမ္မာတရားကို လက်တွေ့မလုပ်ဆောင်နိုင်ပေ။ ရိုးသားစစ်မှန်မှု ကင်းမဲ့ပြီး လှည့်ဖြားတတ်သော လှည့်ကွက်များကို ကြိုးစားအသုံးချဆဲဖြစ်သော လူတို့သည် အလွန်ပါးနပ်လွန်းပြီး၊ ဘုရားသခင်က ၎င်းတို့ကို မနှစ်သက်ပေ။ ၎င်းတို့သည် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်သည့်အခါ၊ ၎င်းတို့အား အကျိုးပြုသည့်အရာကိုသာ လုပ်ဆောင်ပြီး အကျိုးမပြုသည့်အရာကို ရှောင်ရှားလျက် ဇီဇာကြောင်ကြသည်။ ၎င်းတို့သည် ပုံမှန်အားဖြင့် နှစ်လိုဖွယ်ဖြစ်အောင် ပြောဆိုကြပြီး၊ အနှစ်မရှိသော စကားလုံးကြီးကြီးကျယ်ကျယ်များကိုသာ ပြောဆိုကြသော်လည်း၊ ပြဿနာများ ပေါ်ပေါက်လာသည့်အခါ၊ အရိပ်အယောင်မျှမကျန် ပျောက်ကွယ်သွားလျက် ပုန်းကွယ်ကြပြီး အခြားသူများက ပြဿနာများကို ဖြေရှင်းပြီးသည့်အခါမှသာ ပြန်ပေါ်လာကြသည်။ ထိုသို့သောလူတစ်ဦးသည် အဘယ်သည့် အယုတ်တမာမျိုး ဖြစ်သနည်း။ တစ်စုံတစ်ခုက ၎င်းတို့အတွက် အကျိုးပြုသည့်အခါ၊ ၎င်းတို့သည် အစပြုလုပ်ဆောင်ပြီး ရှေ့ဆက်ကြသည်။ ၎င်းတို့သည် အခြားမည်သူမဆိုထက် ပို၍ တက်ကြွကြသည်။ သို့သော်လည်း၊ ၎င်းတို့၏ ပုဂ္ဂိုလ်ရေးဆိုင်ရာ အကျိုးစီးပွားများ အန္တရာယ်ရှိသည့်အခါ၊ ၎င်းတို့သည် နောက်ဆုတ်ပြီး အပျက်သဘောဆောင်လာကြသည်။ ၎င်းတို့သည် မိမိတို့၏ နှစ်လိုဖွယ်ဖြစ်သော စကားများ၊ မိမိတို့၏ ရပ်တည်ချက်နှင့် သဘောထားအမြင်များအားလုံးကို ဆုံးရှုံးသွားကြသည်။ ဘုရားသခင်သည် ဤလူစားမျိုးကို မနှစ်သက်ပေ။ သူသည် ဤကဲ့သို့ စဉ်းလဲသောသူတစ်ဦးထက် အခြားသူများ၏ အမြင်တွင် မိုက်မဲပုံရသောသူတစ်ဦးကို ပို၍ အလိုရှိမည်ဖြစ်သည်။

၁၂။ နိုင်ငံရေးကို ဆွေးနွေးခြင်း

ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်တွင်ပါရှိသော အချက်ဆယ့်တစ်ချက်ကို ငါတို့ မိတ်သဟာယဖွဲ့ပြီးဖြစ်သည်။ အချက်ဆယ့်တစ်ချက်အပြင်၊ နောက်တစ်ခုကို ဖြည့်စွက်ကြစို့။ ထိုအချက်ကို အသင်းတော်အသက်တာတွင် တွေ့မြင်နေကျမဟုတ်သော်လည်း၊ ဤနေရာတွင် ဖော်ပြရန် လိုအပ်ပြီး ယင်းမှာ ဆယ့်နှစ်ခုမြောက်အချက်ဖြစ်သည့် နိုင်ငံရေးကို ဆွေးနွေးခြင်း ဖြစ်သည်။ အသင်းတော်အသက်တာတွင် နိုင်ငံရေးဆိုင်ရာ အကြောင်းအရာများကို ဆွေးနွေးခြင်းသည် သင့်လျော်သလော။ (မသင့်လျော်ပါ။) အသင်းတော်အသက်တာသည် ဘုရားသခင်၏ နှုတ်ကပတ်တော်ကို ဖတ်ရှုခြင်း၊ ဘုရားသခင်ကို ဝတ်ပြုကိုးကွယ်ခြင်းနှင့် ဘုရားသခင်အပေါ် လူတစ်ဦး၏ သိနားလည်မှုနှင့် ဘုရားသခင်၏ နှုတ်ကပတ်တော်များဆိုင်ရာ တွေ့ကြုံသိမြင်မှုတို့ကို မျှဝေခြင်းအတွက် ဖြစ်သည်။ သို့သော်လည်း ဤအချိန်အတောအတွင်းတွင် အချို့လူများသည် နိုင်ငံရေးအခြေအနေများ၊ နိုင်ငံရေး ပုဂ္ဂိုလ်များ၊ နိုင်ငံရေးအခင်းအကျင်း၊ နိုင်ငံရေး သဘောထားအမြင်များနှင့် နိုင်ငံရေးရပ်တည်ချက်များကဲ့သို့သော နိုင်ငံရေးအကြောင်းကို အကျယ်တဝင့် ပြောဆိုကြသည်။ ဤသည်မှာ သင့်လျော်သလော။ အရာခပ်သိမ်းနှင့် လူသားမျိုးနွယ်အပေါ် ဘုရားသခင် အချုပ်အခြာအာဏာစွဲကိုင်ခြင်းနှင့်ဆိုင်သော အကြောင်းအရာများကို ဆွေးနွေးသည့်အခါ အချို့လူများသည် အချို့သော နိုင်ငံရေးပုဂ္ဂိုလ်များကလည်း ဘုရားသခင်ကို ယုံကြည်ပြီး နောက်လိုက်ကြကြောင်း၊ ဝိညာဉ်ရေးရာ မှတ်စုများနှင့် အခြားအရာများကိုပင် ရေးသားကြကြောင်း ပြောဆိုလျက် နိုင်ငံရေးပုဂ္ဂိုလ်များသည်လည်း ဘုရားသခင်၏ လက်ထဲတွင် ရှိသည်ဟူသော အတွေးအခေါ်ကို စက်ရုပ်ဆန်ဆန် ကျင့်သုံးကြသည်။ ဤသည်မှာ အခြားသူများကို စိတ်ရှုပ်ထွေးစေခြင်း မဟုတ်လော။ “ကျွန်ုပ်တို့ ခရစ်ယာန်များသည် ဤနိုင်ငံရေးသမားကို ထောက်ခံသင့်သည်။ အကြောင်းမှာ သူတို့သည် ယုံကြည်သူတစ်ဦးဖြစ်သည်သာမက ကျွန်ုပ်တို့ ယုံကြည်သူများ၏ အကျိုးစီးပွားကိုလည်း ကာကွယ်ပေးသောကြောင့် ဖြစ်သည်။ သတို့သည် ကျွန်ုပ်တို့နှင့် တစ်သဘောတည်းဖြစ်ပြီး ကျွန်ုပ်တို့သည် သူတို့ကို ထောက်ခံကာ မဲပေးသင့်သည်” ဟု ပြောဆိုသော လူအချို့ပင် ရှိသေးသည်။ အသင်းတော်အသက်တာတွင် ၎င်းတို့သည် ဤနိုင်ငံရေးပုဂ္ဂိုလ်ကို အကျယ်တဝင့်ပင် မြှင့်တင်ကြသည်။ ဤသည်မှာ သင့်လျော်သလော။ ခရစ်ယာန်များသည် နိုင်ငံရေးတွင် ပါဝင်ကြသလော။ (မပါဝင်ကြပါ။) ပါဝင်ခြင်းကို ရှောင်ရှားရန်အလို့ငှာ သင်တို့ မည်သည့်အရာကို လုပ်ဆောင်နိုင်သနည်း။ ပထမဆုံးအနေဖြင့် မည်သည့်ပါတီကို သင် ထောက်ခံသည်ဖြစ်စေ၊ သင်၏ နိုင်ငံရေးအမြင်များက မည်သည့်အရာပင်ဖြစ်စေ၊ ယင်းတို့ကို အသင်းတော်အသက်တာထဲသို့ ဆွေးနွေးရန် ယူဆောင်မလာနှင့်။ မတူညီသော နိုင်ငံရေးအမြင်များရှိသည့် လူများအကြားတွင် အငြင်းအခုံများသည်လည်း အသင်းတော်အသက်တာတွင် မပေါ်ပေါက်သင့်ခြင်းက ပို၍ပင် အရေးကြီးသည်မှာ အမှန်ပင်ဖြစ်သည်။ ဥပမာအားဖြင့် သင်နှင့် အခြားတစ်စုံတစ်ဦးသည် မတူညီသော အမြင်များရှိပြီး မတူညီသော နိုင်ငံရေးပုဂ္ဂိုလ်များကို ထောက်ခံပါက၊ သင်တို့ အချင်းချင်း တွေ့ဆုံသည့်အခါ ယင်းကို ဆွေးနွေးလိုကောင်း ဆွေးနွေးနိုင်ပေသည်။ ယင်းကို ခွင့်ပြု၍ရသော်လည်း စုဝေးပွဲများတွင်မူ ထိုသို့ လုံးဝ မပြုလုပ်ရပေ။ သင်တို့နှစ်ဦးသည် သီးသန့်စာများ ပေးပို့နိုင်သည်၊ တွေ့ဆုံပြီး စကားပြောနိုင်သည် သို့မဟုတ် မျက်နှာများ နီမြန်းလာသည်အထိပင် အငြင်းအခုံပြုနိုင်ပြီး မည်သူမျှ ဝင်ရောက်စွက်ဖက်မည် မဟုတ်ပေ။ ဤသည်မှာ ဒီမိုကရေစီစနစ်အောက်တွင်ရှိသည့် နိုင်ငံသားတစ်ဦး၏ အခွင့်အရေး ဖြစ်သည်။ သို့သော် အသင်းတော်အသက်တာအတွင်းတွင် သင်သည် နိုင်ငံတစ်နိုင်ငံ၏ နိုင်ငံသားတစ်ဦးမျှသာ မဟုတ်ပေ။ ပို၍အရေးကြီးသည်မှာ သင်သည်အနန္တတန်ခိုးရှင် ဘုရားသခင် အသင်းသားတစ်ဦး ဖြစ်သည်။ ဤနေရာတွင် ယင်းမှာ သင်၏ပင်ကိုလက္ခဏာ ဖြစ်သည်။ နိုင်ငံရေးဆိုင်ရာ အကြောင်းအရာများ သို့မဟုတ် နိုင်ငံရေးပုဂ္ဂိုလ်များနှင့် သက်ဆိုင်သော အကြောင်းအရာများကို အသင်းတော်ထဲသို့ ယူဆောင်မလာနှင့်။ သင် ဆွေးနွေးသည့်အရာသည် အသင်းတော်ကို ကိုယ်စားမပြုဘဲ သင်၏ ပုဂ္ဂိုလ်ရေးဆိုင်ရာ ရပ်တည်ချက်နှင့် အမြင်များကိုသာ ကိုယ်စားပြုသည်။ အသင်းတော်သည် နိုင်ငံရေးကို စိတ်မဝင်စားသည့်အပြင်၊ မည်သည့် နိုင်ငံရေးစနစ်များ၊ ပုဂ္ဂိုလ်များ၊ ခေါင်းဆောင်များ သို့မဟုတ် အုပ်စုများကိုမျှ စိတ်မဝင်စားပေ။ အကြောင်းမှာ ဤအရေးကိစ္စများသည် သမ္မာတရားနှင့် မသက်ဆိုင်သည့်အပြင် ဘုရားသခင်ကို ယုံကြည်ခြင်းနှင့်လည်း မသက်ဆိုင်သောကြောင့် ဖြစ်သည်။ နိုင်ငံရေးနှင့် စပ်လျဉ်းသည့်မည်သည့်အကြောင်းအရာကိုမဆို အသင်းတော်အသက်တာတွင် မဆွေးနွေးသင့်ပေ။ အချို့က “သို့ဆိုလျှင် အသင်းတော်အသက်တာပြင်ပတွင် လူတိုင်း တွေ့ဆုံပြီး ဤအကြောင်းကို ဆွေးနွေးရန် သင့်လျော်ပါသလော” ဟု ပြောဆိုကြသည်။ မဆွေးနွေးခြင်းသည် အကောင်းဆုံး ဖြစ်သည်။ အကယ်၍ သင်သည် မတူညီသော နိုင်ငံရေးအမြင်များရှိသည့် ဘာသာတရားမရှိသူများအကြားတွင်ရှိသော ဆွေးနွေးမှုတစ်ခုတွင် ပါဝင်လိုပါက ယင်းမှာ သင်၏သဘောအတိုင်း ဖြစ်သည်။ ယင်းမှာ သင်၏ လွတ်လပ်ခွင့်ဖြစ်ပြီး ဘုရားအိမ်တော်က ဝင်ရောက်စွက်ဖက်မည် မဟုတ်ပေ။ သို့သော် အသင်းသားများ အတူတကွ စုဝေးသရွေ့ သို့မဟုတ် တရားဝင် စုဝေးချိန်များအတွင်းတွင် ဤနိုင်ငံရေးအမြင်များ သို့မဟုတ် အငြင်းအခုံများကို အဓိကအကြောင်းအရာများအဖြစ် မတင်ပြနှင့်။ သင်၏ နိုင်ငံရေးအမြင်များသည် ဘုရားသခင်၏ နှုတ်ကပတ်တော်များ၊ သမ္မာတရား သို့မဟုတ် ဘုရားသခင်၏ အချုပ်အခြာအာဏာတို့နှင့် ပတ်သက်မှု တစ်ခုတလေရှိသည်ဟု မမှန်မကန် ဟန်မဆောင်နှင့်။ သင်၏ နိုင်ငံရေးအမြင်များသည် သမ္မာတရားနှင့် လုံးလုံး ဆက်စပ်မှုမရှိပေ။ ယင်းတို့ကြားတွင် ဆက်စပ်မှု တစ်စက်မျှမရှိသောကြောင့် ထိုသို့ ဟန်မဆောင်နှင့်။

အချို့လူများသည် နိုင်ငံရေးအကြောင်း ပြောဆိုလိုသော်လည်း အိမ်တွင် ဤအကြောင်းအရာကို ဆွေးနွေးပေးမည့် မည်သူမျှမရှိသဖြင့် ထိုစကားဝိုင်းသည် မည်သည့်အခါမျှ မဖြစ်နိုင်ပေ။ ညီအစ်ကိုမောင်နှမများအားလုံးက အရွယ်ရောက်သောသူများချည်းသာ ဖြစ်သည်ကို မြင်သောအခါ ၎င်းတို့အနေဖြင့် နိုင်ငံရေးကို ဆွေးနွေးရန်နှင့် ၎င်းတို့၏ နိုင်ငံရေးအမြင်များကို ထုတ်ဖော်ရန် ထွက်ပေါက်တစ်ခုကို တွေ့ရှိပြီဟု ယုံကြည်ကြသည်။ ၎င်းတို့သည် နိုင်ငံရေးအမြင်များ၊ လက်ရှိဖြစ်ရပ်များနှင့် နိုင်ငံတကာအခြေအနေတို့အကြောင်းကို ပြောဆိုလိုကြလျက် ဤအခွင့်အရေးကောင်းကို တွေ့ရှိသည့်အတွက် စိတ်လှုပ်ရှားကြလေသည်။ ဤအကြောင်းအရာများကို ဆွေးနွေးသည့်အခါ ၎င်းတို့က “ဤအရာအားလုံးသည် ဘုရားသခင်၏ အချုပ်အခြာအာဏာအောက်တွင် ရှိသည်။ လူသားမျိုးနွယ်၏ နိုင်ငံရေးနှင့် ဤနိုင်ငံရေးသမားများသည်လည်း ဘုရားသခင်၏ အချုပ်အခြာအာဏာအောက်တွင် ရှိသည်။ သူတို့သည် ဘုရားသခင် ခန့်အပ်ထားသောသူများ ဖြစ်သည်” ဟူ၍ အစပြုပြောဆိုကြသည်။ ဤနိဒါန်းစကားကို ပြောပြီးနောက် ၎င်းတို့သည် နိုင်ငံရေးနှင့် လက်ရှိဖြစ်ရပ်များကို အကျယ်တဝင့် စတင်ဆွေးနွေးကြပြီး “နိုင်ငံရေးသည် ဘုရားသခင်၏ အချုပ်အခြာအာဏာမှ မလွတ်မြောက်နိုင်ပါ။ ယင်းအားလုံးတွင် ဘုရားသခင်၏ ရည်ရွယ်ချက်ကောင်းများ ရှိသည်” ဟူ၍ နိဂုံးချုပ်ကြသည်။ အကယ်၍ လူတို့သည် ဤအရေးကိစ္စများကို ထွင်းဖောက်မမြင်နိုင်လျှင်၊ ယင်းတို့အပေါ် သတိလက်လွတ် မပြောဆိုသင့်ပေ။ သမ္မာတရားကို မိတ်သဟာယဖွဲ့ခြင်းသည် သမ္မာတရားကို မိတ်သဟာယဖွဲ့ခြင်း ဖြစ်သည်။ နိုင်ငံရေး သို့မဟုတ် နိုင်ငံရေးပုဂ္ဂိုလ်များအကြောင်းကို မဆွေးနွေးနှင့်။ နိုင်ငံရေးကို ဆွေးနွေးခြင်းသည် သမ္မာတရားကို မိတ်သဟာယဖွဲ့ခြင်းမဟုတ်။ လူတို့ကို အထင်အမြင်မှားစေခြင်း ဖြစ်သည်။ အကယ်၍ သင်သည် နိုင်ငံရေးအကြောင်း ပြောဆိုလိုပါက နိုင်ငံရေးကို ချစ်မြတ်နိုးသော လူတစ်စုကို ရှာဖွေပြီး သင်ကိုယ်တိုင် ၎င်းတို့နှင့် သွားဆွေးနွေးပြောဆိုလော့။ သင်သည် မိမိစိတ်တိုင်းကျ ပြောဆိုနိုင်ပေလိမ့်မည်။ အသင်းတော်တွင် ဤအကြောင်းအရာများကို အမြဲ ပြောဆိုခြင်းဖြင့် သင်သည် မည်သည့်အရာကို ရည်မှန်းနေသနည်း။ လူတို့က သင့်ကို လေးစားအားကျစေရန်နှင့် ခေါင်းဆောင်တစ်ဦးအဖြစ် ရွေးချယ်စေရန် တမင်တကာ သင် ကြိုးစားနေခြင်းဖြစ်သလော။ ဤသည်မှာ မသမာသော ရည်ရွယ်ချက်များ ရှိခြင်းပါတကား။ နိုင်ငံရေးအကြောင်း ပြောဆိုခြင်းကို နှစ်သက်သောလူများသည် မိမိတို့၏ သင့်လျော်သော အလုပ်များကို မလုပ်ဆောင်သောသူများဖြစ်ပြီး သမ္မာတရားကို သေချာပေါက် လိုက်စားခြင်း မရှိကြပေ။ အသင်းတော်စုဝေးပွဲများတွင် နိုင်ငံရေးဆိုင်ရာ အကြောင်းအရာများကို မည်သည့်အခါမျှ မဆွေးနွေးနှင့်။ အချို့လူများက “လွတ်လပ်သော နိုင်ငံများ၏ ဒီမိုကရေစီ ရွေးကောက်ပွဲများ၊ နိုင်ငံရေးစနစ်များနှင့် မူဝါဒများအကြောင်းကို ကျွန်ုပ်တို့ ပြော၍မရလျှင်၊ အကျင့်ပျက်အရာရှိတစ်ဦးက ရွှေမည်မျှ ယူထားကြောင်း၊ မယားငယ်မည်မျှ ထားရှိကြောင်း ဟူသကဲ့သို့သော အဆင်းနီသော နဂါးကြီးနိုင်ငံမှ နိုင်ငံရေးနှင့် အထက်တန်းအရာရှိများ၏ အရှုပ်တော်ပုံများအကြောင်းကိုကော အဘယ်သို့နည်း။ ဤအရာများကို ကျွန်ုပ်တို့ ဆွေးနွေး၍ရသလော”ဟု ပြောဆိုကြသည်။ ဤအကြောင်းအရာများသည် သင့်ကို စက်ဆုပ်ရွံရှာစေသည် မဟုတ်လော။ သင်သည် ဤရွံရှာဖွယ်ကောင်းသော အမှုအရာများကို အဘယ်ကြောင့် အလွန် ဂရုစိုက်သနည်း။ ဤအရေးကိစ္စများကို ဂရုစိုက်ခြင်းနှင့် ဖတ်ရှုခြင်းသည် ရွံရှာဖွယ်ကောင်းသည်ဟု ငါ အဘယ်ကြောင့် ခံစားရသနည်း။ အချို့လူများသည် ဤအမှုအရာများကို အထူးစိတ်ဝင်စားကြပြီး ယင်းတို့ကို လုံးဝ ရွံရှာဖွယ်ကောင်းသည်ဟု မထင်ကြပေ။ ၎င်းတို့သည် အချိန်ရသည့်အခါတိုင်း ဤအမှုအရာများကို အွန်လိုင်းပေါ်တွင် ဖတ်ရှုရန် လိုလားကြသည်။ ဤအမှုအရာများကို ဖတ်ရှုသည့်အခါ ၎င်းတို့၏ စိတ်နှလုံးများသည် သက်သောင့်သက်သာရှိသည်၊ လုံခြုံစိတ်ချရပြီး ပြည့်ဝသည်ဟု ခံစားရသည်။ ဘုရားသခင်၏ နှုတ်ကပတ်တော်ကို ဖတ်ရှုသည့်အခါ ၎င်းတို့သည် အဘယ်ကြောင့် ဤသို့ ပြည့်ဝသည်ဟု မခံစားရသနည်း။ ဤသည်မှာ အနည်းငယ် မသတီစရာဖြစ်သည် မဟုတ်လော။ ဤသည်မှာ သင့်လျော်သော အလုပ်များကို လျစ်လျူရှုခြင်း မဟုတ်လော။ ထိုသို့သော တန်ဖိုးရှိသည့်အချိန်များတွင် ခြံထဲ၌ လမ်းလျှောက်ခြင်း၊ လေကောင်းလေသန့်ရှူခြင်းနှင့် ရှုခင်းကို ရှုစားခြင်းကပင် သင်တို့၏ စိတ်ကို ကြည်လင်စေပေမည်။ သို့သော် အချို့က ဤအရာများကို လုပ်ဆောင်ရန် ငြင်းပယ်ကြသည်။ ထိုအစား အားလပ်ချိန် အနည်းငယ်ရသည့်အခါတိုင်း ၎င်းတို့သည် သတင်းများကို စစ်ဆေးလျက်၊ မည်သည့်အကျင့်ပျက်အရာရှိက မယားငယ်မည်မျှ ထားရှိကြောင်းကို တွေ့ရှိခဲ့သည်၊ မည်သည့်အကျင့်ပျက်အရာရှိ၏ ပိုင်ဆိုင်မှုမည်မျှကို ၎င်းတို့၏အိမ်မှ သိမ်းဆည်းခဲ့သည်၊ အဆင်းနီသော နဂါးကြီး၏ အထက်လူကြီးများထဲမှ မည်သူက မည်သူ့ကို ဖြုတ်ချခဲ့သည် သို့မဟုတ် မည်သူက မည်သူ့ကို လုပ်ကြံခဲ့သည်ဟူသော အတင်းအဖျင်းများကို စုဆောင်းလျက် ကွန်ပြူတာကိုသာ ငေးစိုက်ကြည့်ကြလေသည်။ ဤအရာများမှာ ၎င်းတို့ ပုံမှန်အားဖြင့် စိတ်ဝင်စားကြသည့် ဖြစ်သည်။ ၎င်းတို့သည် ဤအချက်အလက်များကို စုဆောင်းပြီးနောက် အသိပညာပြည့်ဝသည်ဟု ခံစားရပြီး စုဝေးပွဲများတွင် လူတိုင်းကို ထုတ်ဖော်ပြောဆိုကြသည်။ ဤသည်မှာ အဆိပ်ကို ဖြန့်ဝေခြင်း မဟုတ်လော။ ထိုဆိုးယုတ်သော နတ်ဆိုးများအတွက် ဒုစရိုက်မှုများ ကျူးလွန်ခြင်းသည် အလွန်ပင် သာမန်ဖြစ်သည် မဟုတ်လော။ အချို့လူများက “၎င်းတို့အတွက် ဒုစရိုက်မှုများ ကျူးလွန်ခြင်းသည် သာမန်ဖြစ်သော်လည်း ၎င်းတို့လုပ်ဆောင်သည့် ဆိုးရွားသော အမှုအရာအချို့ကို သင်တို့ စိတ်ကူးပင် စိတ်ကူးနိုင်မည်မဟုတ်ပါ”ဟု ပြောဆိုကြသည်။ ယင်းတို့ကို စိတ်ကူးကြည့်ခြင်းက အဘယ်အသုံးဝင်သနည်း။ ၎င်းတို့လုပ်ဆောင်သည့် ဆိုးယုတ်သော အမှုအရာများကို သင်စိတ်ကူးကြည့်နိုင်ရန်အလို့ငှာ သင့်ကို ဦးနှောက်ကို ပေးထားခြင်းဖြစ်သလော။ ဤသည်မှာ သင်တို့၏ သင့်လျော်သော အလုပ်များကို လျစ်လျူရှုခြင်း မဟုတ်လော။ စိတ်ကူးကြည့်၍မရနိုင်သော ဆိုးယုတ်မှုအချို့ကို သိရှိခြင်းက သင့်ကို သာလွန်စေသည်ဟု သင်ထင်သလော။ ဤအရာမှ မည်သည့်အရာကို သင် ရရှိနိုင်သနည်း။ ယင်းက သင့်ကို ပို၍ပင် ရွံရှာစေမည် မဟုတ်လော။ မိမိတို့၏ သင့်လျော်သော အလုပ်များကို လျစ်လျူရှုသော ဤလူများသည် နိုင်ငံရေးအခင်းအကျင်း၏ ဤညစ်ပတ်၊ ယုတ်ညံ့သည့် အရာများကိုသာ အမြဲ ဂရုစိုက်ကြသည်။ ၎င်းတို့သည် နုံသောသူများဖြစ်သည် မဟုတ်လော။ သင်၏ကိုယ်ပိုင်ဘဝကို အသက်ရှင်မည့်အစား၊ အဘယ်ကြောင့် ၎င်းတို့၏ အရေးကိစ္စများကို အမြဲ စိုးရိမ်နေသနည်း။ ဤသည်မှာ မိုက်မဲခြင်း မဟုတ်လော။ ဤသည်မှာ လုပ်ဆောင်ရန် ပိုကောင်းသည့်အရာ မည်သည့်အရာမျှမရှိခြင်း မဟုတ်လော။ အချို့လူများက “ယုံကြည်သူများသည် အဆင်းနီသော နဂါးကြီး၏ ညှဉ်းပန်းနှိပ်စက်ခြင်းကို ခံရသည်။ သူတို့သည် အဆင်းနီသော နဂါးကြီးကို မုန်းတီးရမည်။ ယုံကြည်သူများသည် အဆင်းနီသော နဂါးကြီး၏ အထက်တန်းအရာရှိများနှင့်ဆိုင်သည့် အရှုပ်တော်ပုံများ၊ အကျင့်ပျက်ခြစားမှု၊ အလွဲသုံးစားပြုမှုနှင့် ကာမဂုဏ်လိုက်စားမှုတို့အပြင် သူတို့ စီစဉ်သည့် မသမာသော အမှုအရာများကို စိတ်ဝင်စားကြမည်မှာ သေချာသည်။ ဤအရှုပ်တော်ပုံများ ဖော်ထုတ်ခံရသည့်အခါ ယုံကြည်သူများသည် လက်ခုပ်တီးပြီး ဝမ်းမြောက်သင့်သည် မဟုတ်လော”ဟု ပြောဆိုကြသည်။ သင်သည် ဤအရာများကို ရရှိရန် ဘုရားသခင်ကို ယုံကြည်ပြီး နောက်လိုက်သလော။ အသင်းတော်တွင် နိုင်ငံရေးဆိုင်ရာ အရေးကိစ္စများ၊ အထူးသဖြင့် အဆင်းနီသော နဂါးကြီး၏ အထက်တန်းအရာရှိများနှင့်ဆိုင်သည့် ဖော်ထုတ်ခံရသော အရှုပ်တော်ပုံများအကြောင်း ပြောဆိုခြင်းသည် စက်ဆုပ်ဖွယ်အကောင်းဆုံး ဖြစ်သည်။ သင်သည် ယင်းကို လုံးဝ မဆွေးနွေးရပေ။ ပြီးလျှင် ထိုအကြောင်းကို ငါ့အားလည်း မပြောနှင့်။ ယင်းက ငါ့ကို စက်ဆုပ်စေသည်။ ငါ သင့်ကို ပြောသည်၊ ထိုအကြောင်းကို မပြောနှင့်၊ ထိုအကြောင်းကို ဖတ်ပင်မဖတ်နှင့်၊ သို့မဟုတ်ပါက ထိုအရာများကို ဖတ်ရှုခဲ့သည့်အတွက် သင် နောင်တရမည့်နေ့တစ်နေ့ အနှေးနှင့်အမြန် ရောက်လာလိမ့်မည်။ သင် နောင်တရသည့်အခါ မည်သို့ခံစားရသည်ကို သင် သိလိမ့်မည်။ ဤအရာများသည် မည်မျှ ရွံရှာဖွယ်ကောင်းနိုင်သည်မှာ အဆုံးမရှိပေ။ ဤအရာများအကြောင်းကို အလွန်အကျွံ ကြားခြင်းနှင့် ဖတ်ရှုခြင်းသည် မည်သည့်အကျိုးကျေးဇူးကိုမျှ မဆောင်ကြဉ်းပေ။ အဘယ်ကြောင့် မည်သည့်အကျိုးကျေးဇူးကိုမျှ မဆောင်ကြဉ်းဟု ငါ ပြောရသနည်း။ အကြောင်းမှာ သင်တို့၏စိတ်ကို ဤရွံရှာဖွယ်ကောင်းသော အရေးကိစ္စများဖြင့် လွှမ်းမိုးစေခြင်းသည် သင်တို့ကို ဘုရားသခင်၏ နှုတ်ကပတ်တော်များအား ကြားလိုသည့်ဆန္ဒ မရှိဘဲရှိနေစေမည်ဖြစ်သောကြောင့် ဖြစ်သည်။ ဤအကြောင်းအရာများသည် နိုင်ငံရေးနှင့် ပတ်သက်သော်လည်း ထိုအရေးကိစ္စများသည် သာ၍ပင် ရွံရှာဖွယ်ကောင်းသည်။ အကယ်၍ သင်သည် ဤအရာများအကြောင်းကို ပြောဆိုလိုပါက ဘာသာတရားမရှိသူအချို့ထံ သွားရောက်ပြီး စိတ်ကြိုက် ပြောဆိုလော့၊ သင်ပြောလိုသည့် မည်သည့်အရာကိုမဆို ၎င်းတို့အား ပြောဆိုလော့။ သို့သော် မည်သို့ပင်ဖြစ်စေ အသင်းတော်အသက်တာတွင် သို့မဟုတ် ညီအစ်ကိုမောင်နှမများအကြားတွင် ထိုအကြောင်းကို မပြောနှင့်။ အချို့လူများက “အဆင်းနီသော နဂါးကြီး၏ အထက်တန်းအရာရှိများ၏ ညစ်ညမ်းပြီး ဆိုးယုတ်သော လုပ်ရပ်များအကြောင်း ပြောဆိုခြင်းသည် ညီအစ်ကိုမောင်နှမများကို ပိုင်းခြားသိမြင်မှု၌ ကြီးထွားစေပြီး သူတို့၏ ဒေါသကို ဖြေဖျောက်စေသည်”ဟု ပြောဆိုကြသည်။ ဒေါသကို ဖြေဖျောက်ခြင်းက အဘယ်အသုံးဝင်သနည်း။ ဒေါသကို ဖြေဖျောက်ခြင်းသည် သက်သေခံခြင်းဖြစ်သလော။ ယင်းမှာ သင်၏ ဝတ္တရား သို့မဟုတ် တာဝန်ဖြစ်သလော။ ထိုအရာများအကြောင်း ပြောဆိုခြင်းသည် လုံးဝ တန်ဖိုးမရှိဘဲ အသုံးမဝင်ပေ။ အဆင်းနီသော နဂါးကြီး၏ ဆိုးယုတ်သော လုပ်ရပ်များကို သင် မည်မျှပင် ဖော်ထုတ်သည်ဖြစ်စေ ဘုရားသခင်က ယင်းကို အမှတ်ရမည်မဟုတ်ပေ။ ဆန့်ကျင်ဘက်အားဖြင့်၊ အကယ်၍ သင်သည် အဆင်းနီသော နဂါးကြီး၏ ညှဉ်းပန်းနှိပ်စက်မှုကို မည်သို့ တွေ့ကြုံခံစားခဲ့ရသည်၊ ၎င်း၏ ခြိမ်းခြောက်အကြပ်ကိုင်မှုနှင့် ခြိမ်းခြောက်မှုများမှ မည်သို့ လွတ်မြောက်ပြီး ကျော်လွှားအောင်မြင်ခဲ့သည်၊ ပြီးလျှင် ထိုသို့သော ပတ်ဝန်းကျင်တွင် ဘုရားသခင်ကို မည်သို့ အားကိုးပြီး သင်၏ သက်သေခံချက်၌ ခိုင်မာစွာ ရပ်တည်ခဲ့သည်ဟူသည်တို့ကို ပြောဆိုပါက ဘုရားသခင်သည် ဤအရာကို လက်ခံပေသည်။ သို့သော် နိုင်ငံရေးအကြောင်း ပြောဆိုခြင်းသည် အသက်ဝင်ရောက်မှုနှင့် မည်သည့် ပတ်သက်မှုမျှ မရှိသည့်အပြင်၊ ဘုရားသခင်က လက်မခံပေ။ အချို့လူများက “အဆင်းနီသော နဂါးကြီး၏ အရာရှိများ၏ အကျင့်ပျက်ခြစားမှု၊ တစ်နပ်စာအတွက် ယွမ်ငွေ သောင်းနှင့်ချီ၍ သူတို့ မည်သို့ သုံးစွဲသည် သို့မဟုတ် ဇိမ်ခံဟိုတယ်များတွင် မည်မျှ သုံးစွဲသည်ဟူသည်တို့ကို ကျွန်ုပ် ဖော်ထုတ်သည်။ ဤသည်မှာ သင့်လျော်ပါသလော” ဟု ပြောဆိုကြသည်။ ယင်းက သင်နှင့် ပတ်သက်မှု တစ်ခုတလေ ရှိနိုင်သလော။ ယင်းမှာ ဤလောကနှင့် ဤလူ့အဖွဲ့အစည်း ဖြစ်သည့်ပုံစံသာ ဖြစ်သည် မဟုတ်လော။ သင်သည် မည်သူ့အတွက် ရပ်တည်ပေးနေသနည်း။ ဤသည်မှာ ဘုရားသခင်အတွက် သက်သေခံခြင်းမဟုတ်သည့်အပြင်၊ အဆင်းနီသော နဂါးကြီး၏ အနှစ်သာရကို ဖော်ထုတ်ခြင်းလည်းမဟုတ်၊ အဆင်းနီသော နဂါးကြီးကို ပုန်ကန်ခြင်း၏ သရုပ်သကန်တစ်ခုလည်း မဟုတ်ပေ။ လူတို့ကို ရှုပ်ထွေးအောင် မလုပ်နှင့်၊ သူတော်ကောင်းမယောင်ဆောင်နှင့်။ ဤအရာတစ်ခုမျှ သမ္မာတရားကို လက်တွေ့လုပ်ဆောင်ခြင်း မဟုတ်ပေ။ အကျင့်ပျက်အရာရှိများနှင့် နိုင်ငံရေးသမားများ၏ အကျင့်ပျက်ခြစားမှုသည် ငါတို့နှင့် မသက်ဆိုင်သည့်အပြင်၊ ငါတို့ ဖော်ထုတ်ရန် လိုအပ်သည့်အရာလည်း မဟုတ်ပေ။ ဤအရေးကိစ္စများကို စိတ်မဝင်စားနှင့်။ ဤအရာများသည် စာတန်၏ အစိုးရစနစ်တွင် သမိုင်းတစ်လျှောက် တည်ရှိခဲ့ပြီး ၎င်းတို့လုပ်ဆောင်သည့်အရာသည် ဘုရားသခင်၏အမှုတော်ကို ငါတို့ တွေ့ကြုံခံစားခြင်း သို့မဟုတ် ဘုရားသခင်အတွက် သက်သေခံခြင်းနှင့် ပတ်သက်သည့်အရာ ဘာဆိုဘာမျှ မရှိပေ။ သို့ဖြစ်၍ မည်သို့ပင်ဖြစ်စေ ထိုအကြောင်းအရာများကို “အဆင်းနီသော နဂါးကြီးအား ပုန်ကန်ခြင်းနှင့် ဘုရားသခင်အတွက် သက်သေခံရန် ယင်းကို ဖော်ထုတ်ခြင်း”တည်းဟူသော အကြောင်းအရာထဲသို့ မရောနှောနှင့်၊ ပြီးလျှင် ဤထူးဆန်းသော၊ ရွံရှာဖွယ်ကောင်းသော၊ ကောက်ကျစ်ဆိုးယုတ်သော အရေးကိစ္စများကို အသင်းတော်အသက်တာထဲသို့ သို့မဟုတ် ညီအစ်ကိုမောင်နှမများအကြားသို့ ဆွေးနွေးရန် မယူဆောင်လာနှင့်။ နိုင်ငံရေးကို သင် အမှန်တကယ် ဆွေးနွေးလိုပါက ဘာသာတရားမရှိသူများနှင့် ဆွေးနွေးလော့။ ထိုသို့သော ဝါသနာများ၊ စိတ်ဝင်စားမှုများရှိသူများနှင့် သင် မည်သို့ပင် ကိုယ်ပိုင်သီးသန့် ဆွေးနွေးသည်ဖြစ်စေ အဆင်ပြေသည်။ ယင်းမှာ သင်၏ ပုဂ္ဂိုလ်ရေးဆိုင်ရာ ဝါသနာနှင့် စိတ်ဝင်စားမှု ဖြစ်သည်။ ယင်းမှာ သင်၏ လွတ်လပ်ခွင့်နှင့် အခွင့်အရေးဖြစ်ပြီး မည်သူမျှ ဝင်ရောက်မစွက်ဖက်ပေ။ သို့သော် စုဝေးချိန်များအတွင်းနှင့် ညီအစ်ကိုမောင်နှမများရှေ့တွင် ဤအရေးကိစ္စများကို မဆွေးနွေးနှင့်။ ယင်းက အသင်းတော်အသက်တာကို ထိခိုက်စေပြီး ဘုရားသခင် ရွေးချယ်ထားသောလူများ၏ သမ္မာတရားကို နားလည်သဘောပေါက်မှုကိုလည်း ထိခိုက်စေသည်နှင့်အမျှ၊ တစ်စုံတစ်ဦးက နားထောင်ရန် လိုလားလျှင်ပင် ထိုအကြောင်းကို မပြောနှင့်။

နိုင်ငံရေးနှင့် သက်ဆိုင်သည်ဖြစ်စေ၊ နိုင်ငံရေးသမားများ၏ ကိုယ်ပိုင်ဘဝ အရှုပ်တော်ပုံများနှင့် သက်ဆိုင်သည်ဖြစ်စေ၊ ဤအကြောင်းအရာများကို အသင်းတော်အသက်တာထဲသို့ ဆွေးနွေးရန် မယူဆောင်လာနှင့်။ အကယ်၍ တစ်စုံတစ်ဦးသည် အသင်းတော်အသက်တာရှိ စုဝေးပွဲများ၏ အကြောင်းအရာကို စိတ်မဝင်စားသည့်အပြင်၊ စုဝေးပွဲတိုင်းတွင် ပြောဆိုလျက် ဤအရေးကိစ္စများကို အမြဲ ဆွေးနွေးခြင်းအား နှစ်သက်ပါက၊ ညီအစ်ကိုမောင်နှမများက မည်သည့်အရာကို လုပ်ဆောင်သင့်သနည်း။ ၎င်းတို့က၊ “ဤသည်မှာ စုဝေးချိန်ဖြစ်သည်၊ အမှိုက်သရိုက်ကဲ့သို့သော အရာများအကြောင်း မပြောနှင့်။ အကယ်၍ ထိုအကြောင်းကို သင် ပြောလိုလျှင် အိမ်ပြန်ပြီး ပြောလော့”ဟု ပြောဆိုလျက် ထိုသို့သောလူတို့ကို ကန့်သတ်သင့်သည်။ အကယ်၍ ၎င်းတို့ကို ကန့်သတ်၍မရသည့်အပြင် ထိုအကြောင်းကို ၎င်းတို့ ဆက်လက်ပြောဆိုနေလျှင်ကော၊ အဘယ်သို့နည်း။ ၎င်းတို့ကို မောင်းထုတ်လိုက်လော့၊ ပြီးလျှင် ၎င်းတို့ ရပ်သွားသည့်အခါမှ ပြန်လာရန် ပြောလော့။ သာ၍ပင် ထိရောက်သော အခြားနည်းလမ်းတစ်ခုလည်း ရှိသေးသည်။ နိုင်ငံရေးအကြောင်း ပြောရန် ၎င်းတို့ ပါးစပ်ဟလိုက်သည်နှင့်တစ်ပြိုင်နက် ညီအစ်ကိုမောင်နှမများသည် မတ်တပ်ရပ်ပြီး အခြားအခန်းသို့ သွားကာ ၎င်းတို့ကို တစ်ယောက်တည်း ပြောဆိုရန် ထားခဲ့လော့။ တိုတိုပြောရလျှင် နိုင်ငံရေးအကြောင်း ပြောဆိုခြင်းကို နှစ်သက်သောလူများက သေချာပေါက် ရှိပေသည်။ ထိုသို့သောလူများသည် သင့်လျော်သော အလုပ်များကို လျစ်လျူရှုသည်၊ သမ္မာတရားကို မလိုက်စားပေ၊ မိမိတို့၏ တာဝန်များကို ကောင်းမွန်စွာ မည်သို့ထမ်းဆောင်ရမည်ကို မစဉ်းစားကြပေ။ မည်သည့် ပြဿနာများက အသင်းတော်၏အလုပ်တွင် ရှိနေသည် သို့မဟုတ် ညီအစ်ကိုမောင်နှမများ ရင်ဆိုင်နေရသည်ဟူသည်ကို မစဉ်းစားကြသည့်အပြင်၊ ဖြေရှင်းချက်လိုအပ်သော မိမိတို့၏ ကိုယ်ပိုင် စစ်မှန်သော ပြဿနာများအကြောင်းကိုလည်း မစဉ်းစားကြပေ။ ၎င်းတို့သည် ဤသင့်လျော်သော အရေးကိစ္စများကို မစဉ်းစားကြပေ။ ထိုအစား ၎င်းတို့သည် ထိုယုတ်ညံ့၊ ကောက်ကျစ်သော အရေးကိစ္စများကိုသာ စဉ်းစားကြပြီး ယင်းတို့နှင့်ပတ်သက်၍ အထူးစိတ်အားထက်သန်ကြသည်။ အထူးသဖြင့် ယခုအခါတွင် သတင်းအချက်အလက်များက ပျံ့နှံ့နေပြီးနည်းလမ်းမျိုးစုံမှ ရရှိနိုင်သည်နှင့်အညီ ဤအရာက ဤလူတို့အား ၎င်းတို့၏ ဝါသနာများနှင့် စိတ်ဝင်စားမှုများကို ဖြည့်ဆည်းခွင့်ပြုသည်။ ငါတို့သည် ၎င်းတို့၏ ဝါသနာများနှင့် စိတ်ဝင်စားမှုများကို ဝင်ရောက်မစွက်ဖက်သော်လည်း စုဝေးပွဲများတွင် နိုင်ငံရေးဆိုင်ရာ အကြောင်းအရာများကို ဆွေးနွေးခြင်းသည် အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်ခြင်းဟူသော ပြဿနာအောက်တွင် ထည့်သွင်းသတ်မှတ်သည်ဟူသည့် စည်းမျဉ်းတစ်ခု အသင်းတော်တွင်ရှိသည်။ သို့ဖြစ်၍ ဤအကြောင်းအရာများကို အသင်းတော်အသက်တာအတွင်းနှင့် ညီအစ်ကိုမောင်နှမများ အတူတကွ စုဝေးသည့်အခါတွင် တင်းကျပ်စွာ တားမြစ်ထားသည်။ အချို့လူများက “ဤအကြောင်းအရာများကို တားမြစ်ထားသော်လည်း ကျွန်ုပ်တို့၏ အမျိုးမျိုးသော နိုင်ငံရေးအမြင်များ၊ ကျွန်ုပ်တို့ ကြိုက်သောပါတီ သို့မဟုတ် မကြိုက်သော ပါတီ၊ ကျွန်ုပ်တို့ မဲပေးသောသူတို့ သို့မဟုတ် မဲမပေးသောသူတို့အကြောင်းကိုကော အသင်းတော်က ဝင်ရောက်စွက်ဖက်ပါသလော”ဟု ပြောဆိုကြသည်။ ရှင်းအောင် ပြောကြစို့။ သင် ကြိုက်နှစ်သက်သော မည်သူ့ကိုမဆို မဲပေးလော့၊ သင် ကြိုက်နှစ်သက်လိုသော မည်သူ့ကိုမဆို ကြိုက်နှစ်သက်လော့။ အသင်းတော်သည် ဤအရေးကိစ္စများကို ဝင်ရောက်မစွက်ဖက်ပေ။ ယင်းမှာ သင်တို့၏ လွတ်လပ်ခွင့် ဖြစ်သည်။ ဤသို့ ဝင်မစွက်ဖက်ခြင်းသည် အတော်လေး သက်ညှာပြီးသားဖြစ်သည် မဟုတ်လော။ သင်သည် နိုင်ငံသားတစ်ဦးအနေဖြင့် သင်၏ တာဝန်ဝတ္တရားများနှင့် လူ့အခွင့်အရေးများကို အပြည့်အဝ မွေ့လျော်ခံစားပြီး ဖြစ်သည်။ ယင်းမှာ လုံလောက်သော လေးစားမှု မဟုတ်လော။ ဤသည်မှာ လုံလောက်အောင် ကောင်းမွန်နေပြီး ဖြစ်သည်၊ သို့တိုင် သင်သည် အသင်းတော်တွင် လွတ်လပ်စွာနှင့် စိတ်တိုင်းကျ ပြောဆိုလိုသေးသလော။ ယင်းမှာ စည်းမျဉ်းကို ဆန့်ကျင်ပေသည်။ အကယ်၍ သင်သည် ထိုသို့သောလူများနှင့် ကြုံတွေ့ပါက ၎င်းတို့ကို ကန့်သတ်ရန် နည်းလမ်းတစ်ခုကို ရှာလော့။ ပထမဦးစွာ “သင်သည် ယုံကြည်ခြင်းနှင့် စိမ်းနေသေးသလော။ ဤသည်မှာ စုဝေးပွဲသို့ ပထမဆုံးအကြိမ် သင် လာရောက်ခြင်းဖြစ်ပြီး ဘုရားအိမ်တော်၏ စည်းမျဉ်းများကို မသိခြင်းဖြစ်သလော။ သို့ဆိုလျှင် ကျွန်ုပ် သင့်ကို ပြောရမည်။ ဤနေရာသည် စုဝေးရာနေရာဖြစ်ပြီး ဤအချိန်သည် စုဝေးချိန် ဖြစ်သည်။ သင့်တွင် မည်သို့သော နိုင်ငံရေးအမြင်များ သို့မဟုတ် အတွေးအခေါ်များ ရှိသည်ဖြစ်စေ၊ သင်သည် ယင်းတို့ကို အသင်းတော်တွင် လုံးဝ မဖြန့်ဝေရသည့်အပြင် စုဝေးပွဲများတွင်လည်း မဆွေးနွေးရပါ။ ယင်းကို ကျွန်ုပ်တို့ မကြားလိုသည့်အပြင်၊ ဤအရာများအကြောင်း သင် ပြောဆိုသည်ကို နားထောင်ရမည့် တာဝန်လည်း မရှိပါ။ သင် နေရာရွေးမှားသည်။ စုဝေးပွဲပြီးနောက် ဤနေရာမှ သင် ထွက်ခွာသည့်အခါ သင် ပြောလိုသည့် မည်သည့်အရာကိုမဆို ပြောနိုင်သည်။ မည်သူမျှ ဝင်ရောက်စွက်ဖက်မည်မဟုတ်ပါ။ ယင်းမှာ သင်၏ လွတ်လပ်ခွင့် ဖြစ်သည်”ဟု ပြောဆိုလျက် ၎င်းတို့နှင့်အတူ ရှင်းလင်းစွာ မိတ်သဟာယပြုလော့။ အကယ်၍ သင် ပြောသည့်အရာကို ၎င်းတို့ နားလည်ပြီး သတိရကာ နောက်တစ်ကြိမ်တွင် ထိုအကြောင်းကို မပြောဆိုပါက၊ ယင်းမှာ အဆင်ပြေပြီး ၎င်းတို့တွင် ဆင်ခြင်တုံတရားအချို့ရှိကြောင်း ၎င်းတို့ ပြသပြီးဖြစ်သည်။ သို့သော် မိတ်သဟာယဖွဲ့ပြီးနောက် ၎င်းတို့သည် စုဝေးပွဲတိုင်းတွင် နိုင်ငံရေးအမြင်များကို အမြဲ မျှဝေလျက် ဤသို့ ဆက်လက်ပြောဆိုနေလျှင်၊ ၎င်းတို့ကို စကားပြောခြင်းမှ ကန့်သတ်သင့်သလော။ (ကန့်သတ်သင့်ပါသည်။) နိုင်ငံရေးတွင် ၎င်းတို့ ပါဝင်သည်ဖြစ်စေ၊ မပါဝင်သည်ဖြစ်စေ၊ တစ်စုံတစ်ဦးက နိုင်ငံရေးဆိုင်ရာ အကြောင်းအရာများကို ပြောဆိုသရွေ့၊ ဤအရာကို ဂိုဏ်းဂဏဖွဲ့ခြင်း၊ ရာထူးအဆင့်အတန်းအတွက် ပြိုင်ဆိုင်ခြင်း၊ အပျက်သဘောဆောင်မှုကို ပွင့်အံချခြင်းနှင့် ဘုရားအိမ်တော်၏အလုပ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကဲ့သို့သော အခြားအပြုအမူများနှင့်အတူ အမျိုးအစားခွဲခြားသင့်သည်။ ထိုသို့သောလူများကို မည်သည့် ယဉ်ကျေးမှုမျှ ပေး၍မရပေ။ ၎င်းတို့ကို တားဆီးပြီး ကန့်သတ်ရမည်။ နိုင်ငံရေးအကြောင်း ပြောဆိုသောလူများသည် သေချာပေါက် မကောင်းသောသူများဖြစ်စေ၊ ကောင်းသောသူများဖြစ်စေ မဟုတ်သည်မှာ အမှန်ပင်ဖြစ်သည်။ ၎င်းတို့သည် ဤအချက်များနှင့် အကြောင်းအရာများကို ရိုးရှင်းစွာ နှစ်သက်ခြင်း ဖြစ်ကောင်းဖြစ်နိုင်သည်။ သို့သော် ဤလူများသည် သမ္မာတရားကို အမှန်တကယ် မလိုက်စားကြောင်း ငါတို့ သေချာပြောနိုင်သည်။ တိုတိုပြောရလျှင် ဤလူများကို ကိုင်တွယ်ခြင်းအတွက် စည်းမျဉ်းကို ရှင်းလင်းစွာ မိတ်သဟာယဖွဲ့ပြီးသား ဖြစ်သည်။ ဘုရားအိမ်တော်၏ စည်းမျဉ်းများကို ၎င်းတို့အား ပြောပြလော့။ အကယ်၍ ၎င်းတို့အား ရှင်းလင်းစွာ ရှင်းပြပြီးနောက် ၎င်းတို့သည် နိုင်ငံရေးဆိုင်ရာ အကြောင်းအရာများကို ဆက်လက်ပြောဆိုပြီး သတိပေးချက်များကို အလေးဂရုမပြုပါက ၎င်းတို့ကို သီးခြားခွဲထားလော့။ နောင်တရပြီးမှသာ အသင်းတော်အသက်တာကို ၎င်းတို့ ဆက်လက် အသက်ရှင်နေထိုင်နိုင်သည်။ အကယ်၍ ၎င်းတို့ မည်သည့်အခါမျှ နောင်တမရပါက စုဝေးပွဲများသို့ လာခွင့်မပေးနှင့်။ ဤအရေးကိစ္စကို ကိုင်တွယ်ခြင်းသည် ထိုမျှ ရိုးရှင်းသင့်သည်။ ရိုးရှင်းသောကိစ္စကို ရှုပ်ထွေးအောင် မလုပ်နှင့်၊ ဤသည်မှာ မည်သူ့ကိုမျှ အကျိုးမပြုပေ။

၂၀၂၁ ခုနှစ်၊ ဇူလိုင်လ ၂၄ ရက်


ခေါင်းဆောင်များနှင့် အမှုဆောင်များ၏ တာဝန်များ (၂၀)

အချက် ၁၂- ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို တားဆီးကာ ချုပ်ချယ်ကန့်သတ်ပြီး အခြေအနေများကို ပြန်လည်ကောင်းမွန်အောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့ (အပိုင်း ၈)

ပြီးခဲ့သည့် စုဝေးပွဲတွင် ငါတို့သည် ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်နှင့်ပတ်သက်၍ မိတ်သဟာယဖွဲ့ခြင်းကို ပြီးစီးခဲ့သည်။ သင်တို့သည် ဤမိတ်သဟာယဖွဲ့ခြင်း၏ အကြောင်းအရာနှင့် မိမိတို့ကိုယ်ကို တိုက်ဆိုင်စစ်ဆေးပြီးပြီလော။ သင်တို့သည် ဤမိတ်သဟာယဖွဲ့ခြင်းကို တွေးဆနေပြီးပြီလော။ ငါ၏ မိတ်သဟာယဖွဲ့ခြင်းကို ကြားပြီးသည်နှင့်တစ်ပြိုင်နက် သမ္မာတရားကို ချစ်သောသူများ၊ တရားမျှတစိတ်နှင့် လူ့သဘာဝအချို့ရှိသောသူတို့သည် သမ္မာတရားအချို့ကို နားလည်ပြီးနောက် လက်တွေ့လုပ်ဆောင်နိုင်ကြသည်။ ပထမဦးစွာ၊ ၎င်းတို့သည် မိမိတို့နားလည်သော သမ္မာတရားများကို မိမိတို့၏ အခြေအနေနှင့် တိုက်ဆိုင်စစ်ဆေးနိုင်သည်၊ သမ္မာတရားနှင့် မိမိတို့ကိုယ်ကို ဆန်းစစ်နိုင်သည်။ မိမိတို့၏ ပြဿနာများကို ဖော်ထုတ်နိုင်သည်။ ထို့နောက် ဤပြဿနာများကို ဖြေရှင်းရန် လက်တွေ့ဘဝနှင့် တာဝန်များထမ်းဆောင်ရာတွင် အမှုအရာအချို့နှင့် ပတ်ဝန်းကျင်အချို့ကို အသုံးပြုနိုင်သည်။ တဖြည်းဖြည်းဖြင့်၊ ၎င်းတို့နားလည်သော သမ္မာတရားများနှင့်စပ်လျဉ်း၍၊ လူတို့ လက်တွေ့လုပ်ဆောင်သင့်ပြီး လိုက်နာသင့်သော စည်းမျဉ်းများကို ၎င်းတို့ နားလည်သဘောပေါက်ကြသည်။ တစ်ချက်အနေဖြင့်၊ ၎င်းတို့သည် မိမိတို့ကိုယ်ကို ပိုမိုနက်ရှိုင်းစွာ နားလည်ပြီး သိရှိလာကြကာ၊ နောက်တစ်ချက်အနေဖြင့်၊ သမ္မာတရားက အမှန်တကယ် မည်သည့်အရာကို ဆိုလိုပြီး မည်သည့်အရာများ ပါဝင်သည်ကို ပို၍ လက်တွေ့ကျကျနှင့် တိတိကျကျ နားလည်လာကြသည်။ သို့သော်လည်း၊ သမ္မာတရားကို မချစ်သောသူများနှင့် အလွန်အမင်း မနှစ်မြို့သောသူတို့မူကား၊ မည်မျှပင် သမ္မာတရားကို ကြားရသည်ဖြစ်စေ၊ အသိရှိခြင်း သို့မဟုတ် ပြောင်းလဲမှု မရှိကြပေ။ ၎င်းတို့၏ အခြေအနေ၊ တာဝန်ထမ်းဆောင်သည့်အခါ သဘောထား၊ လိုက်စားသော ပန်းတိုင်များ၊ ဘဝနေထိုင်မှုပုံစံနှင့် ကျင့်ကြံပြုမူခြင်းဆိုင်ရာ စည်းမျဉ်းများသည် လုံးဝ ပြောင်းလဲခြင်းမရှိပေ။ ၎င်းတို့သည် မိမိတို့အလိုရှိသည့်အတိုင်း ဆက်လက်လုပ်ဆောင်ကြပြီး မိမိတို့နှစ်သက်သည့်အတိုင်း နေထိုင်ကြသည်။ ဤသမ္မာတရားများသည် ၎င်းတို့အပေါ် သက်ရောက်မှုမရှိသည့်အပြင်၊ မိမိတို့ကိုယ်ကို မုန်းတီးသည့်အဆင့်အထိ မိမိတို့ကိုယ်ကို ဆင်ခြင်သုံးသပ်ပြီး သိရှိနိုင်ခြင်းလည်း မရှိကြပေ။ ၎င်းတို့သည် မိမိတို့ကိုယ်ကို မုန်းတီးသည့်အဆင့်သို့ မရောက်နိုင်လျှင်၊ စစ်မှန်သော နောင်တကို သေချာပေါက် မရရှိနိုင်ပေ။ စစ်မှန်သော နောင်တမရှိဘဲ၊ စစ်မှန်သော ဝင်ရောက်မှုမရှိပေ။ စစ်မှန်သော ဝင်ရောက်မှုမရှိဘဲ၊ စိတ်သဘောထား ပြောင်းလဲခြင်းလည်း သေချာပေါက် မရှိပေ။ ထို့ကြောင့်၊ နှစ်ပေါင်းများစွာ ဘုရားသခင်ကို ယုံကြည်ပြီးသည့် လူများစွာတို့သည် စုဝေးပွဲများတက်ခြင်း၊ တာဝန်များထမ်းဆောင်ခြင်း၊ နှစ်ပေါင်းများစွာ တရားဒေသနာများကို နားထောင်ခြင်းနှင့် ညီအစ်ကိုမောင်နှမများနှင့် မကြာခဏ ထိတွေ့ဆက်ဆံခြင်းတို့ ပြုလုပ်ကြသော်လည်း၊ မိမိတို့ကိုယ်ကို သိနားလည်မှု တစ်ခုတလေမျှမရှိ၊ မည်သည့် ပြောင်းလဲမှုမျှ မပြသည့်အပြင်၊ ဘုရားသခင်အပေါ် ၎င်းတို့၏ ယုံကြည်ခြင်းသည် လုံးဝ တိုးပွားလာခြင်းမရှိပေ။ ၎င်းတို့သည် မိမိတို့၏ ကနဦး အယူအဆများနှင့် စိတ်ကူးများဖြင့်လည်းကောင်း၊ ကောင်းချီးများကို ရရှိလိုသော ရည်ရွယ်ချက်နှင့် ဆန္ဒဖြင့်လည်းကောင်း ဘုရားသခင်နောက်သို့ လိုက်ကြသည်။ ၎င်းတို့အနေဖြင့် ဘုရားသခင်ကို နှစ်ပေါင်းမည်မျှကြာအောင် ယုံကြည်ပြီးသည်ဖြစ်စေ၊ ဘုရားသခင်ကို ယုံကြည်ခြင်းနှင့်ပတ်သက်သော ၎င်းတို့၏ သဘောထားအမြင်များ၊ အမှုအရာများနှင့်ပတ်သက်သော ၎င်းတို့၏ အမြင်များ၊ ၎င်းတို့၏ လိုက်စားမှုနည်းလမ်းများနှင့် လိုက်စားသော ပန်းတိုင်များအပြင်၊ တာဝန်များထမ်းဆောင်သည့်အခါ ၎င်းတို့၏ သဘောထားများသည် လုံးဝ ပြောင်းလဲခြင်းမရှိခဲ့ပေ။ ၎င်းတို့၏ လက်ရှိ ထုတ်ဖော်ပြသမှုများနှင့် ၎င်းတို့ အသက်ရှင်နေထိုင်သည့် သရုပ်သကန်များသည် သမ္မာတရားကို မလိုက်စားခြင်း၏ ရလဒ်ဖြစ်သည်။ ငါတို့သည် ခေါင်းဆောင်များနှင့် အမှုဆောင်များ၏ တာဝန် ဆယ့်နှစ်ခုကို မိတ်သဟာယဖွဲ့ခဲ့သော်လည်း၊ အချို့သော ခေါင်းဆောင်များနှင့် အမှုဆောင်များ၏ အပြုအမူသည် လုံးဝ မပြောင်းလဲသေးပေ။ တာဝန်များထမ်းဆောင်သည့်အခါ ၎င်းတို့၏ သဘောထားများနှင့် ဘုရားသခင်၏ သတ်မှတ်ချက်များအပေါ်ထားသည့် သဘောထားများသည် လုံးဝ ပြောင်းလဲခြင်းမရှိခဲ့ပေ။ မိတ်သဟာယဖွဲ့ခဲ့သော အကြောင်းအရာသည် သမ္မာတရားကို အတော်အတန် လိုက်စားသောသူများ၊ လူ့သဘာဝအချို့ရှိပြီး အသိစိတ်က အနည်းငယ် အသိရှိသောသူများအပေါ် သတိပေးခြင်း၊ ကြီးကြပ်ခြင်းနှင့် တိုက်တွန်းနှိုးဆော်ခြင်းတို့ ဆောင်ရွက်ခဲ့သည်။ သို့သော်လည်း၊ ပို၍ နှလုံးခိုင်မာသော၊ စဉ်းလဲပြီး သမ္မာတရားကို လုံးဝလက်မခံသော အချို့သူများအပေါ်တွင်မူ အကျိုးသက်ရောက်မှု တစ်စုံတစ်ရာ မရှိခဲ့ပေ။ ဤသည်မှာ အဘယ်ကြောင့်နည်း။ အဘယ်ကြောင့်ဆိုသော် ဤလူတို့၏ သမ္မာတရားအပေါ် သဘောထားသည် အတိုက်အခံလုပ်ခြင်းနှင့် စက်ဆုပ်ရွံရှာခြင်းတစ်ခု ဖြစ်သောကြောင့်ဖြစ်သည်။ မည်မျှပင် သမ္မာတရားကို မိတ်သဟာယဖွဲ့သည်ဖြစ်စေ၊ ၎င်းတို့၏ သဘောထားသည် အတူတူပင် ဖြစ်သည်။ “မည်သို့ပင်ဖြစ်စေ၊ ကျွန်ုပ်သည် ကျွန်ုပ်၏ တာဝန်ကို ထမ်းဆောင်နေပြီး ဘုရားသခင်နောက်သို့ လိုက်နေခြင်းဖြစ်သည်။ ကျွန်ုပ်သည် ဘုရားသခင်အတွက် စစ်မှန်စွာ အသုံးခံနေခြင်း ဖြစ်သည်။ ကျွန်ုပ် မည်သို့ပင် ပြုမူသည်ဖြစ်စေ၊ အဆုံးတိုင်အောင် ကျွန်ုပ် မဆုတ်မနစ်ကြိုးပမ်းသရွေ့ ကောင်းချီးများကို ရနိုင်သည်” ဟူ၍ ဖြစ်သည်။ ဤအတွေးအခေါ်မျိုးတွင် ဆင်ခြင်တုံတရား တစ်ခုတလေ ရှိသလော။ ၎င်းတို့သည် လုံးဝ ပြုပြင်၍မရနိုင်သည့်အပြင် အရှက်တရား ခေါင်းပါးကြသည် မဟုတ်လော။ ဤသည်မှာ မည်သို့ပင်ဖြစ်စေ ခေါင်းမာကာ နောင်တရရန် ငြင်းပယ်နေခြင်း မဟုတ်လော။ (ဟုတ်ပါသည်။)

ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်မှာ “ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်လော့။ ပြီးလျှင် ၎င်းတို့ကို တားဆီးကာ ချုပ်ချယ်ကန့်သတ်ပြီး အခြေအနေများကို ပြန်လည်ကောင်းမွန်အောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့” ဟူ၍ ဖြစ်သည်။ ယခင်က၊ ငါတို့သည် ဤတာဝန်နှင့်ပတ်သက်သော ငါတို့၏ မိတ်သဟာယဖွဲ့ခြင်းကို အချက်ဆယ့်နှစ်ချက်အဖြစ် ခွဲခြားခဲ့သည်။ ဤအချက်ဆယ့်နှစ်ချက်၏ အကြောင်းအရာသည် အသင်းတော်၌ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသော အမျိုးမျိုးသော လူများ၊ ဖြစ်ရပ်များနှင့် အမှုအရာများ ပေါ်ပေါက်လာသည့်အခါ၊ ဘုရားအိမ်တော်၏ အလုပ်နှင့် အသင်းတော်၏ ပုံမှန်အစီအစဉ်ကို ကာကွယ်စောင့်ရှောက်ခြင်း၏ အကျိုးတရားကို စွမ်းဆောင်ရရှိရန်အလို့ငှာ ခေါင်းဆောင်များနှင့် အမှုဆောင်များအနေဖြင့် ဤပြဿနာများအား မည်သို့ကိုင်တွယ်ဖြေရှင်းသင့်ပြီး ထိုသို့ဖြင့် ခေါင်းဆောင်များနှင့် အမှုဆောင်များက မိမိတို့ ပါဝင်သင့်သော အခန်းကဏ္ဍများနှင့် မိမိတို့ ထမ်းဆောင်သင့်သော တာဝန်များကို ဖြည့်ဆည်းနိုင်မည်ဟူသည်ကို အဓိက ရည်ညွှန်းပြောဆိုထားသည်။ ငါတို့သည် အချက်တိုင်း၏ တိကျသော သရုပ်သကန်အချို့ကို မိတ်သဟာယဖွဲ့ခဲ့ပြီး၊ တိကျသော ဥပမာအချို့ကိုလည်း ကိုးကားလျက် ဤတာဝန်အတွင်းရှိ အချက်တစ်ခုချင်းစီနှင့်ပတ်သက်၍ အသေးစိတ် မိတ်သဟာယဖွဲ့ခဲ့ပြီးဖြစ်သည်။ စည်းမျဉ်းများအရ၊ မိတ်သဟာယဖွဲ့ခဲ့ပြီးဖြစ်သော အကြောင်းအရာသည် အတော်အတန် လက်တွေ့ကျသည်။ ပေးခဲ့သော ဥပမာများသည် အရာအားလုံးကို ခြုံငုံကောင်းခြုံငုံနိုင်ခြင်း မရှိသော်လည်း၊ အမျိုးမျိုးသော လူများ၊ ဖြစ်ရပ်များနှင့် အမှုအရာများ၏ အနှစ်သာရပိုင်းဆိုင်ရာ ပြဿနာများကို ရှင်းလင်းစွာ မိတ်သဟာယဖွဲ့ခဲ့ပြီးဖြစ်သည်။ အထူးသဖြင့်၊ သင်တို့သည် ခေါင်းဆောင်များနှင့် အမှုဆောင်များအနေဖြင့် အသင်းတော်၌ ပေါ်ပေါက်လာသော အမျိုးမျိုးသော ပြဿနာများကို ဖြေရှင်းရန်အလို့ငှာ သမ္မာတရား၏ ဤကဏ္ဍကို နားလည်သင့်သည်။ ပထမဆုံးအနေဖြင့်၊ သင်တို့သည် မိတ်သဟာယဖွဲ့ခဲ့သော အကြောင်းအရာမှ ပြဿနာများ၏ အနှစ်သာရကို စိတ်ဖြာလေ့လာဆွေးနွေးသည့် နှုတ်ကပတ်တော်များကို ရှာဖွေရန်လိုအပ်ပြီး ယင်းတို့ကို ပြဿနာများနှင့် တိုက်ဆိုင်စစ်ဆေးရန် လိုအပ်သည်။ ပြဿနာများ၏ အနှစ်သာရကို နားလည်ခြင်းက လိုက်လျောညီထွေသော ဖြေရှင်းနည်းများကို ရှာဖွေရန်နှင့် သမ္မာတရား စည်းမျဉ်းများအတိုင်း ပြဿနာများကို ဖြေရှင်းရန် ပိုမိုလွယ်ကူစေသည်။ ပြဿနာတစ်ခုကို မဖြေရှင်းမီတွင် ထိုပြဿနာ၏ အနှစ်သာရကို နားလည်ခြင်းက အလွန်အရေးကြီးသည်။ ပြဿနာ၏ အနှစ်သာရကို သင်နားလည်သည်နှင့်တစ်ပြိုင်နက်၊ ဤပြဿနာကို ကိုင်တွယ်ခြင်းအတွက် စည်းမျဉ်းများကိုလည်း သင်နားလည်ပြီး သဘောပေါက်သင့်သည်။ ကဏ္ဍနှစ်ခုစလုံးသည် မရှိမဖြစ် လိုအပ်သည်။ တစ်ခုမှာ ပြဿနာ၏ အနှစ်သာရဖြစ်ပြီး၊ နောက်တစ်ခုမှာ ထိုသို့သော ပြဿနာများကို ဖြေရှင်းခြင်းအတွက် စည်းမျဉ်းများ ဖြစ်သည်။ ဤသည်တို့မှာ ခေါင်းဆောင်များနှင့် အမှုဆောင်များ ရှင်းလင်းနေသင့်သော အရာများဖြစ်သည်။ ဤစည်းမျဉ်းနှစ်ခုကို နားလည်သဘောပေါက်ခြင်းအားဖြင့်သာ သင်တို့သည် စည်းမျဉ်းများကို ကျင့်သုံးခြင်းနှင့် ကိစ္စရပ်များကို အတိုင်းထက်အလွန် ချဲ့ကားပြောဆိုခြင်းထက်၊ ပြဿနာအားလုံးကို တိကျစွာ ဖြေရှင်းနိုင်ပြီး အမျိုးမျိုးသော ကိစ္စရပ်များတွင် ပါဝင်သော လူများ၊ ဖြစ်ရပ်များနှင့် အမှုအရာများကို မှန်ကန်စွာ ကိုင်တွယ်နိုင်ပေသည်။ လက်ရှိတွင်၊ အချို့သော ခေါင်းဆောင်များနှင့် အမှုဆောင်များသည် အချို့သော ကိစ္စရပ်များကို ကိုင်တွယ်သည့်အခါ၊ တစ်စိတ်တစ်ပိုင်းအားဖြင့်၊ ၎င်းတို့သည် စည်းမျဉ်းများကိုသာ လိုက်နာကြပြီး၊ တစ်စိတ်တစ်ပိုင်းအားဖြင့် ကိစ္စရပ်များ၏ အနှစ်သာရကို သဘောမပေါက်နိုင်ကြဘဲ၊ လူများကို အလွယ်တကူ မတရားဆက်ဆံကာ သွေဖည်မှုများ ဖြစ်စေကြသည်။ ဤသည်မှာ ကိစ္စရပ်များ၏ အသေးစိတ်အချက်အလက်များ၊ တိကျသော အခြေအနေများနှင့် နောက်ခံအကြောင်းအရာများကို ရှင်းလင်းစွာ နားလည်ရန် လိုအပ်သည်။ ထို့အပြင်၊ လူတစ်ဦးသည် မည်သည့်အမျိုးအစားနှင့် သက်ဆိုင်သည်ကို ဆုံးဖြတ်ရန် ထိုသူ၏ တစ်သမတ်တည်းဖြစ်သော အပြုအမူကို ကြည့်ရှုရန် အရေးကြီးသည်။ ဤကဏ္ဍများကို ကျွမ်းကျင်မှသာ ကိစ္စရပ်များကို စည်းမျဉ်းများအတိုင်း ကိုင်တွယ်၍ရနိုင်ပေသည်။ အချို့သော ခေါင်းဆောင်များနှင့် အမှုဆောင်များသည် မိမိတို့၏ အလုပ်ကို လုပ်ဆောင်သည့်အခါ၊ ပြဿနာများအပေါ် စည်းမျဉ်းများကိုသာ ကျင့်သုံးကြပြီး ကိစ္စရပ်များကို အတိုင်းထက်အလွန် ချဲ့ကားပြောဆိုကြစဉ်တွင်၊ ပါဝင်ပတ်သက်နေသော လူတို့က လူကောင်းများလော သို့မဟုတ် လူဆိုးများလော၊ ၎င်းတို့၏ အပြုအမူသည် လုပ်လေ့လုပ်ထရှိသောအရာလောသို့မဟုတ် ရံဖန်ရံခါ ပြစ်မှားခြင်းမျှသာလောဟူ၍ ၎င်းတို့၏ တကယ့်အနှစ်သာရကိုမူ ၎င်းတို့ မရိပ်စားမိနိုင်ကြပေ။ ၎င်းတို့သည် ဤကဏ္ဍများကို မပိုင်းခြားနိုင်ကြသောကြောင့် အမှားများ ပြုလုပ်ရန် အလွန်အလားအလာရှိသည်။ ထိုသို့သော အခြေအနေများတွင်၊ အသင်းတော်က မဲခွဲဆုံးဖြတ်နိုင်လျှင်၊ အမှားအချို့ကို ထိရောက်စွာ ရှောင်ရှားနိုင်သည်။ ခေါင်းဆောင်များနှင့် အမှုဆောင်များ၏ အလုပ်တွင် ဤသွေဖည်မှုများနှင့် အမှားများ ရှိနေခြင်းက ၎င်းတို့တွင် ပိုင်းခြားသိမြင်မှု ရှိမရှိနှင့် ကိစ္စရပ်များကို စည်းမျဉ်းများအတိုင်း ကိုင်တွယ်ခြင်း ရှိမရှိဟူသည်ကို အရှင်းလင်းဆုံး ထုတ်ဖော်နိုင်သည်။ ယင်းက ခေါင်းဆောင်များနှင့် အမှုဆောင်များတွင် သမ္မာတရား လက်တွေ့ကျမှု ရှိမရှိကိုလည်း ထုတ်ဖော်သည်။ အကယ်၍ ဘုရားသခင်ကို နှစ်ပေါင်းများစွာ ယုံကြည်ပြီးဖြစ်သည့် ခေါင်းဆောင်တစ်ဦး သို့မဟုတ် အမှုဆောင်တစ်ဦးသည် ဤလက်တွေ့ကျသော ပြဿနာများကို မကိုင်တွယ်နိုင်လျှင် ဤခေါင်းဆောင် သို့မဟုတ် အမှုဆောင်သည် သမ္မာတရားကို လိုက်စားသောသူတစ်ဦး မဟုတ်ကြောင်း သက်သေပြရန် လုံလောက်ပေသည်။

ခေါင်းဆောင်များနှင့် အမှုဆောင်များ ထမ်းဆောင်သင့်သော တာဝန်များ၊ ၎င်းတို့ လိုက်နာသင့်သော စည်းမျဉ်းများနှင့် ၎င်းတို့ အလုပ်၏ အတိုင်းအတာကို နားလည်ပြီးနောက်၊ ငါတို့သည် ဤမိတ်သဟာယဖွဲ့ခြင်းအဆင့်၏ အဓိကအကြောင်းအရာဖြစ်သည့် အတုအယောင် ခေါင်းဆောင်များကို ဖော်ထုတ်ခြင်းသို့ ပြန်သွားသင့်သည်။ ဤသည်မှာ အဓိကအကြောင်းအရာ ဖြစ်သည်။ ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်နှင့်စပ်လျဉ်း၍၊ ယနေ့ ငါတို့ မိတ်သဟာယဖွဲ့မည့် အကြောင်းအရာမှာ အတုအယောင် ခေါင်းဆောင်များက မိမိတို့၏ တာဝန်များတွင် တမင်ပျက်ကွက်သည့် ကဏ္ဍများနှင့် ၎င်းတို့၏ လက်တွေ့အလုပ် မလုပ်ခြင်းနှင့်ဆိုင်သည့် သရုပ်သကန်များ ဖြစ်သည်။ ပထမဆုံးအနဖြင့်၊ ဆယ့်နှစ်ခုမြောက် တာဝန်၏ အကြောင်းအရာကို ဖတ်ကြစို့။ (အချက် ၁၂ - ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်လော့။ ပြီးလျှင် ၎င်းတို့ကို တားဆီးကာ ချုပ်ချယ်ကန့်သတ်ပြီး အခြေအနေများကို ပြန်လည်ကောင်းမွန်အောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့။) ဆယ့်နှစ်ခုမြောက် တာဝန်သည် ခေါင်းဆောင်များနှင့် အမှုဆောင်များ နားလည်သင့်သော အလုပ်၏ ကဏ္ဍသုံးရပ်ကို ရှင်းလင်းစွာ ဖော်ပြထားသည်။ ဤသည်မှာ အတုအယောင် ခေါင်းဆောင်များကို ဖော်ထုတ်ခြင်းနှင့် မည်သို့ ဆက်စပ်သနည်း။ (ပထမဆုံးအနေဖြင့်၊ ငါတို့သည် ဤအလုပ်တွင် ခေါင်းဆောင်များနှင့် အမှုဆောင်များ၏ တာဝန်အချို့ကို နားလည်ရမည်။ ထို့နောက်၊ အတုအယောင် ခေါင်းဆောင်များက ဤတာဝန်များကို ဖြည့်ဆည်းပြီးခြင်း ရှိမရှိနှင့် အတုအယောင် ခေါင်းဆောင်များ၏ သရုပ်သကန်များက အဘယ်အရာဖြစ်သည်ကို မြင်ရန်အတွက် နှိုင်းယှဉ်ရမည်။ ဤစံနှုန်းအတိုင်း ၎င်းတို့ကို တိုင်းတာခြင်းသည် အတော်အတန် တိကျပါသည်။) မှန်ပေသည်။ လူတစ်ယောက်သည် အယောင်ဆောင်ခေါင်းဆောင်ဟုတ်မဟုတ်ကို ပိုင်းခြားသိမြင်ခြင်းသည် ထိုသူ၏ မျက်နှာကိုကြည့်ပြီး မျက်နှာအသွင်အပြင်တို့က ကောင်းမွန်သည်၊ ဆိုးယုတ်သည်ကိုကြည့်ရှုရန် မိမိမျက်လုံးများကို အသုံးပြုပြီး လုပ်ဆောင်ရခြင်းမဟုတ်သကဲ့သို့၊ အပြင်ပန်းတွင် ထိုသူသည် မည်မျှ ဒုက္ခခံသည့်ပုံစံရှိသည်၊ သို့မဟုတ် မည်မျှ လှည့်လည်သွားလာပြီးဖြစ်သည်တို့ကို ကြည့်ခြင်းအားဖြင့် လုပ်ဆောင်ခြင်းလည်းမဟုတ်ပေ။ ထိုအစား ၎င်းတို့သည် မိမိတို့တာဝန်များကို ခေါင်းဆောင်အနေဖြင့် ဖြည့်ဆည်းခြင်းရှိမရှိ၊ လက်တွေ့ပြဿနာများကို ဖြေရှင်းရန် သမ္မာတရားကို အသုံးပြုနိုင်ခြင်းရှိမရှိတို့ကို သင်ကြည့်ရမည်။ ဤသည်မှာ ထိုကိစ္စကို အကဲဖြတ်ရန် တစ်ခုတည်းသော တိကျမှန်ကန်သည့် စံနှုန်းဖြစ်သည်။ ဤသည်မှာ လူတစ်ယောက်သည် အယောင်ဆောင်ခေါင်းဆောင်ဟုတ်မဟုတ်ကို စိစစ်သည့်၊ ပိုင်းခြားသိမြင်သည့်၊ ဆုံးဖြတ်သည့်စည်းမျဉ်းဖြစ်သည်။ ဤနည်းအားဖြင့်သာ အကဲဖြတ်ခြင်းသည် တရားမျှတနိုင်သည်။ စည်းမျဉ်းများနှင့် ကိုက်ညီနိုင်သည်။ သမ္မာတရားနှင့် ညီပြီး လူတိုင်းအပေါ် မျှတနိုင်သည်။ လူတစ်ယောက်ကို အယောင်ဆောင်ခေါင်းဆောင်၊ သို့မဟုတ် အယောင်ဆောင်အမှုဆောင်အဖြစ် စရိုက်လက္ခဏာဖော်ပြခြင်းကို လုံလောက်သည့် အချက်အလက်များအပေါ်တွင် အခြေခံရမည်။ ယာယီဖောက်ပြန်ပျက်စီးမှုကို အခြေပြုချက်အဖြစ် အသုံးပြုနိုင်ဖို့ မဆိုထားနှင့်၊ ဖြစ်ရပ်၊ သို့မဟုတ် ပြစ်မှားမှုတစ်ခု၊ နှစ်ခုအပေါ်တွင်ပင် အခြေမခံရပေ။ လူတစ်ယောက်ကို စရိုက်လက္ခဏာဖော်ပြရန် တစ်ခုတည်းသော တိကျမှန်ကန်သည့်စံနှုန်းများမှာ ထိုသူသည် လက်တွေ့အလုပ်ကို လုပ်ဆောင်နိုင်ပြီး ပြဿနာများကို ဖြေရှင်းရန် သမ္မာတရားကို အသုံးပြုနိုင်ခြင်းရှိမရှိ၊ ထို့အပြင် ထိုသူသည် မှန်ကန်သောသူ ဟုတ်မဟုတ်၊ သမ္မာတရားကို ချစ်ပြီး ဘုရားသခင်ကို နာခံနိုင်သောသူဟုတ်မဟုတ်၊ သန့်ရှင်းသောဝိညာဉ်တော်၏ လုပ်ဆောင်မှုနှင့် ဉာဏ်အလင်းဖွင့်ပြမှုကို ပိုင်ဆိုင်ခြင်း ရှိမရှိတို့ဖြစ်သည်။ ဤအချက်အလက်များကို အခြေခံခြင်းအားဖြင့်သာ လူတစ်ယောက်ကို အယောင်ဆောင်ခေါင်းဆောင်၊ သို့မဟုတ် အယောင်ဆောင်အမှုဆောင်အဖြစ် မှန်ကန်စွာ စရိုက်လက္ခဏာဖော်ပြနိုင်သည်။ ဤအချက်အလက်များသည် လူတစ်ယောက်က အယောင်ဆောင်ခေါင်းဆောင်၊ သို့မဟုတ် အယောင်ဆောင်အမှုဆောင် ဟုတ်မဟုတ်ကို အကဲဖြတ်ပြီး ဆုံးဖြတ်ခြင်းအတွက် စံနှုန်းများနှင့် စည်းမျဉ်းများဖြစ်သည်။

ခေါင်းဆောင်များနှင့် အမှုဆောင်များက ဆယ့်နှစ်ခုမြောက် တာဝန်အတွင်း ထမ်းဆောင်သင့်သော အလုပ်သုံးခု

၁။ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်ခြင်း

ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်တွင် အလုပ်သုံးခု သို့မဟုတ် အဆင့်သုံးဆင့် ပါဝင်သည်။ ဤအလုပ်ကို ပြီးမြောက်ရန် ဤအဆင့်သုံးဆင့်ကို လိုက်နာခြင်းအားဖြင့်၊ ဤအလုပ်၏ စည်းမျဉ်းများကို ထိန်းသိမ်းခြင်းဖြစ်ကာ ဤအလုပ်၏ တာဝန်များကိုလည်း ဖြည့်ဆည်းခြင်း ဖြစ်သည်။ ဤအလုပ်သုံးခုမှာ အဘယ်နည်း။ (ပထမအနေဖြင့်၊ ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်လော့။ ဒုတိယအနေဖြင့်၊ ၎င်းတို့ကို တားဆီးကာ ချုပ်ချယ်ကန့်သတ်ပြီး အခြေအနေများကို ပြန်လည်ကောင်းမွန်အောင် ပြုလုပ်လော့။ တတိယအနေဖြင့်၊ ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း ဖြစ်ပေါ်ပြီး ယင်းတို့ထံမှ သင်ယူရန် သမ္မာတရားကို မိတ်သဟာယဖွဲ့လော့။) ဤအလုပ်သုံးခုသည် ခေါင်းဆောင်များနှင့် အမှုဆောင်များအတွက် ဆယ့်နှစ်ခုမြောက် တာဝန်တွင်ရှိသည့် သတ်မှတ်ချက်များ ဖြစ်သည်။ အစပြုသူများအတွက်၊ ခေါင်းဆောင်များနှင့် အမှုဆောင်များအတွက် ပထမဆုံး သတ်မှတ်ချက်မှာ ဘုရားသခင်၏ အလုပ်နှင့် အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်ရန် ဖြစ်သည်။ ယင်းမှာ နှေးကွေးလေးကန်စွာနှင့် မခံစားတတ်ဘဲ တုံ့ပြန်ရန်မဟုတ်သည့်အပြင်၊ ကြောင်းကျိုးမမြင်သည့်၊ မဆင်မခြင် သတ်မှတ်ချက်များ ပြုလုပ်ရန် မဟုတ်ဘဲ၊ ချက်ချင်း တိကျစွာ ဖော်ထုတ်ရန် ဖြစ်သည်။ မဆင်မခြင် သတ်မှတ်ခြင်းများမှာ လက်မနိုင်စရာမရှိပေ။ အချို့သော ခေါင်းဆောင်များနှင့် အမှုဆောင်များသည် ၎င်းတို့၏ ညံ့ဖျင်းသော အစွမ်းအစနှင့် မပြတ်သားမှုတို့ကြောင့်၊ အသေးအဖွဲကိစ္စများအပေါ် လူတို့ကို မဆင်မခြင် ပြုပြင်ပြီး ဩဝါဒပေးကြကာ၊ စည်းမျဉ်းများကို မလိုက်နာဘဲ ထင်ရာမြင်ရာ သတ်မှတ်ခြင်းများပြုလုပ်ပြီး ကြောင်းကျိုးမမြင်ဘဲ အမှုအရာများကို အဓိပ္ပာယ်ဖွင့်ဆိုကြသည်။ ဤနည်းဖြင့် အလုပ်လုပ်ခြင်းသည် သမ္မာတရား စည်းမျဉ်းများကို ချိုးဖောက်သည်။ ထို့ကြောင့်၊ ဘုရားအိမ်တော်ရှိ ခေါင်းဆောင်များနှင့် အမှုဆောင်များသည် အနည်းဆုံးအနေဖြင့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ပိုင်းခြားသိမြင်နိုင်ရမည်။ ပိုင်းခြားသိမြင်ခြင်းဖြင့်သာ ၎င်းတို့သည် အသင်းတော်၌ ပေါ်ပေါက်လာသော အမျိုးမျိုးသော ပြဿနာများကို ချက်ချင်း တိကျစွာ ဖော်ထုတ်နိုင်မည် ဖြစ်သည်။ အမျိုးမျိုးသော လူများ၊ ဖြစ်ရပ်များနှင့် အမှုအရာများကို ပိုင်းခြားသိမြင်နိုင်စွမ်း ရရှိရန်၊ ပထမဆုံး သတ်မှတ်ချက်မှာ အဘယ်နည်း။ ပထမဆုံးအနေဖြင့်၊ မတူကွဲပြားသော လူအမျိုးအစားများအတွက် ဘုရားသခင်၏ သတ်မှတ်ချက်များမှာ အဘယ်အရာဖြစ်သည်ကိုလည်းကောင်း၊ ဘုရားသခင်က အမျိုးမျိုးသော လူများနှင့် ၎င်းတို့တွင် ဖြစ်ပေါ်လာသော မတူညီသည့် အခြေအနေများအား မည်သို့ သတ်မှတ်သည်ကိုလည်းကောင်း နားလည်ရန် လိုအပ်သည်။ ထို့အပြင်၊ အမျိုးမျိုးသော အပျက်သဘောဆောင်သည့် အခြေအနေများ မည်သို့ ပေါ်ပေါက်လာသည်ဟူသည်နှင့် ၎င်းတို့၏ ဇာစ်မြစ်များက အဘယ်အရာဖြစ်သည်ဟူသည်တို့ကို စိတ်ဖြာလေ့လာဆွေးနွေးရန် အရေးကြီးသည်။ ထို့အပြင်၊ လူတစ်ဦးသည် ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်အပေါ် အမျိုးမျိုးသော လူများ၊ ဖြစ်ရပ်များနှင့် အမှုအရာများ၏ သက်ရောက်မှုကို နားလည်ရမည်။ ဤသတ်မှတ်ချက်များကို ပြည့်မီခြင်းအတွက် အခြေခံမှာ အဘယ်နည်း။ ခေါင်းဆောင်များနှင့် အမှုဆောင်များသည် ပထမဦးစွာ မည်သည့်အလုပ်ကို လုပ်ဆောင်သင့်သနည်း။ အကယ်၍ ခေါင်းဆောင်များနှင့် အမှုဆောင်များသည် ဗျူကရက်အရာရှိကဲ့သို့ ဟန်လုပ်ပြီး ညီအစ်ကိုမောင်နှမများနှင့် ထိတွေ့ဆက်ဆံခြင်းမရှိဘဲ၊ ညီအစ်ကိုမောင်နှမများ၏ အမျိုးမျိုးသော အခြေအနေများကို သဘောမပေါက်ဘဲ၊ မတူညီသော လူအမျိုးအစားများနှင့် ရင်းနှီးစွာ ထိတွေ့ဆက်ဆံမှုမရှိသည့်အပြင်၊ ၎င်းတို့အပေါ် အသေးစိတ်လေ့လာမှုနှင့် နက်ရှိုင်းသော သိနားလည်မှု ကင်းမဲ့လျက်၊ အစဉ်သဖြင့် ဟိတ်ကြီးဟန်ကြီးဖြင့် အဖက်မလုပ်ဘဲနေလျှင်၊ ဤသည်မှာ လက်ခံနိုင်ဖွယ်ရှိသလော။ ဤသည်မှာ သေချာပေါက် လက်ခံနိုင်ဖွယ်မရှိပေ။ အချို့သော ခေါင်းဆောင်များနှင့် အမှုဆောင်များသည် အသင်းတော်၏ အလုပ်ကို လျစ်လျူရှုရန်နှင့် သဘောမပေါက်ရန်အတွက် ဝိညာဉ်ရေးရာ ဆက်ကပ်ခြင်းနှင့် အတွေ့အကြုံဆိုင်ရာ သက်သေခံချက် ဆောင်းပါးများ ရေးသားခြင်းကို ဆင်ခြေများအဖြစ် အသုံးပြုလျက် မိမိတို့၏ အခန်းများတွင် မကြာခဏ ပုန်းအောင်းနေကြသည်။ အပေါ်ယံတွင်၊ ၎င်းတို့သည် မိမိတို့ အခန်းများတွင် ပုန်းအောင်းနေရင်း အသင်းတော်ကိစ္စရပ်များကို လုပ်ဆောင်နေပုံရသော်လည်း၊ အမှန်တွင်၊ ၎င်းတို့သည် အသင်းတော်၏ အလုပ်နှင့် ဘုရားသခင် ရွေးချယ်ထားသောလူများထံမှ မိမိတို့ကိုယ်ကို သီးခြားခွဲထုတ်ပြီးဖြစ်သည်။ ဤအလုပ်လုပ်နည်းသည် အသင်းတော်အလုပ်၏ အမျိုးမျိုးသော ကိစ္စများတွင် တည်ရှိနေသော ပြဿနာများကို ဖြေရှင်းနိုင်သလော။ ယင်းက ဘုရားသခင် ရွေးချယ်ထားသောလူများအား မိမိတို့၏ တာဝန်များကို ကောင်းမွန်စွာ ထမ်းဆောင်ရန် ကူညီနိုင်သလော။ ၎င်းတို့သည် သက်သေခံချက် ဆောင်းပါးများ ရေးသားရန် မိမိတို့၏ အခန်းများ၌ ပုန်းအောင်းနေချိန်တွင်၊ ၎င်းတို့သည် ဘုရားသခင်၏ အလုပ်ကို တွေ့ကြုံခံစားနေခြင်းလော။ ထို့ကြောင့်၊ ဤလုပ်နည်းကိုင်နည်းသည် မသင့်လျော်ပေ။ ဆယ့်နှစ်ခုမြောက် တာဝန်အရ၊ ခေါင်းဆောင်များနှင့် အမှုဆောင်များ၏ ပထမဆုံးအလုပ်မှာ အသင်းတော်၏ အလုပ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ဘုရားသခင်၏ နှုတ်ကပတ်တော်များနှင့် သမ္မာတရား စည်းမျဉ်းများကို အခြေခံ၍ ချက်ချင်း ဖော်ထုတ်ရန် ဖြစ်သည်။ အချို့လူများက “ခေါင်းဆောင်များနှင့် အမှုဆောင်များကို အသင်းတော်အသက်တာတွင် အလွန်အမင်း ပါဝင်စေခြင်းသည် နှောင့်ယှက်ခြင်းများနှင့် အဖျက်အမှောင့်လုပ်ခြင်းများကို ဖြစ်စေသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျစွာ ဖော်ထုတ်နိုင်ရန်အတွက်သာ ဖြစ်သလော”ဟု မေးကြသည်။ ဤနားလည်သဘောပေါက်မှုသည် မှန်ကန်သလော။ (မမှန်ကန်ပါ။) ဤသည်မှာ လွဲချော်သော နားလည်သဘောပေါက်မှု ဖြစ်သည်။ ခေါင်းဆောင်များနှင့် အမှုဆောင်များသည် မိမိတို့၏ အလုပ်အတွက် မှန်ကန်သော သဘောထားနှင့် လုပ်နည်းကိုင်နည်း ရှိရမည်ဖြစ်ပြီး အောက်ခြေထိလည်း ဆင်းလုပ်ရမည်။ ဤနည်းအားဖြင့်သာ ၎င်းတို့သည် ပြဿနာများကို ချက်ချင်း တိကျစွာ ဖော်ထုတ်ပြီး ဖြေရှင်းနိုင်ပေသည်။ အကယ်၍ ၎င်းတို့သည် အောက်ခြေတွင် မိမိတို့ကိုယ်ကို မြှုပ်နှံခြင်းမရှိဘဲ ဘုရားသခင် ရွေးချယ်ထားသောလူများနှင့်အတူ မနေထိုင်လျှင်၊ အသင်းတော်၏ အလုပ်ရှိ ပြဿနာအားလုံးကို ဖော်ထုတ်ရန် အလွန်ခက်ခဲပေလိမ့်မည်။ အကယ်၍ လူတို့က အစီရင်ခံစာများ တင်သွင်းပြီး ဖြေရှင်းနည်းများ ရှာဖွေပြီးမှသာ ပြဿနာအနည်းငယ်ကို ၎င်းတို့ဖြေရှင်းနိုင်လျှင်၊ ဤအလုပ်၏ အကျိုးတရားက အလွန်အကန့်အသတ်ရှိပေလိမ့်မည်။ ခေါင်းဆောင်များနှင့် အမှုဆောင်များအတွက် အလုပ်လုပ်ရန် အမှားယွင်းဆုံးသော နည်းလမ်းမှာ ပြင်ပကိစ္စများကို လုံးဝဂရုမစိုက်ဘဲ ပညာရှိတို့၏ စာပေများကို လေ့လာရန်သာ လုံးလုံးလျားလျား အာရုံစိုက်ခဲ့ကြသော ရှေးခေတ်ပညာရှင်များကဲ့သို့ တသီးတသန့်နေကာ မမြင်ကွယ်ရာတွင် အလုပ်လုပ်ခြင်း ဖြစ်သည်။ ဤသဘောထားနှင့် ဘဝနေထိုင်မှုပုံစံသည် ခေါင်းဆောင်များနှင့် အမှုဆောင်များအတွက် လက်မခံနိုင်စရာ ဖြစ်သည်။ သင်သည် တရားဒေသနာများကို နားထောင်ရင်း၊ ဘုရားသခင်၏ နှုတ်ကပတ်တော်များကို ဖတ်ရှုရင်း၊ ဝိညာဉ်ရေးရာ ဆက်ကပ်ခြင်းဆိုင်ရာ မှတ်စုများ ရေးသားကာ တရားဒေသနာများ ရေးသားရင်း သင့်အခန်းထဲတွင် တစ်ဦးတည်းနေသော်လည်း အယူဝါဒအချို့နှင့် စကားလုံးအချို့ကို ဆည်းပူးရရှိခြင်းက သင်သည် သမ္မာတရားကို နားလည်သည်ဟု ဆိုလိုသလော။ ယင်းက သမ္မာတရားက ဖော်ထုတ်ထားသော လူတို့၏ တကယ့် အနေအထားများနှင့် စစ်မှန်သော အခြေအနေများကို သင်နားလည်သည်ဟု ဆိုလိုသလော။ (မဆိုလိုပါ။) သို့ဖြစ်၍၊ ခေါင်းဆောင်များနှင့် အမှုဆောင်များ၏ အလုပ်တွင် ဝိညာဉ်ရေးရာ ဆက်ကပ်ခြင်းဆိုင်ရာ အသက်တာသည် မရှိမဖြစ် လိုအပ်သော်လည်း၊ အရေးကြီးဆုံးအရာမှာ မှန်ကန်သော အလုပ်လုပ်နည်းများနှင့် ဘဝနေထိုင်မှုပုံစံ ရှိရန် ဖြစ်သည်။

၂။ ဆိုးယုတ်သောလူများကို ချက်ချင်း တားဆီးက ကန့်သတ်ခြင်း

ဆယ့်နှစ်ခုမြောက် တာဝန်တွင် ဖော်ပြထားသော ခေါင်းဆောင်များနှင့် အမှုဆောင်များအတွက် ဒုတိယမြောက် သတ်မှတ်ချက်မှာ၊ ၎င်းတို့သည် အသင်းတော်၏ အလုပ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ဖော်ထုတ်သည့်အခါ၊ ချက်ချင်းတိကျစွာ ဆုံးဖြတ်ချက်များ ချနိုင်ရမည် ဖြစ်သည်။ ၎င်းတို့သည် အမျိုးမျိုးသော လူများနှင့် ဖြစ်ရပ်များ၏ သဘောသဘာဝကို ရှင်းလင်းစွာ ပိုင်းခြားသိမြင်ရန် လိုအပ်ပြီး၊ ယင်းတို့က အသင်းတော်အသက်တာအား မည်သို့ သက်ရောက်မှုရှိသည်၊ ဘုရားသခင် ရွေးချယ်ထားသောလူများ၏ အခြေအနေများ၊ အသက်ဝင်ရောက်မှုနှင့် တာဝန်ထမ်းဆောင်ခြင်းတို့အား ခြိမ်းခြောက်ခြင်း၊ နှောင့်ယှက်ခြင်း သို့မဟုတ် ဖျက်ဆီးခြင်း ရှိမရှိဟူသည်နှင့် လူတို့၏ တာဝန်ထမ်းဆောင်ခြင်း ရလဒ်များကို သက်ရောက်မှု ရှိမရှိဟူသည်တို့ကို နားလည်ရန် လိုအပ်သည်။ ခေါင်းဆောင်များနှင့် အမှုဆောင်များသည် ဤကိစ္စရပ်များကို ချက်ချင်း တိကျစွာ အကဲဖြတ်ပြီး ဆန်းစစ်ရမည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်ဖြစ်သည်။ အကယ်၍ ၎င်းတို့တွင် ဤအတွက် စဉ်းစားဉာဏ်မရှိသည့်အပြင် မှန်ကန်သော အစွမ်းအစလည်း မရှိလျှင်၊ အသင်းတော်၏ အလုပ်ကို ၎င်းတို့ လုပ်ဆောင်နိုင်လိမ့်မည် မဟုတ်ပေ။ ထို့အပြင်၊ ခေါင်းဆောင်များနှင့် အမှုဆောင်များသည် အမျိုးမျိုးသော လူများ၊ ဖြစ်ရပ်များနှင့် အမှုအရာများအပေါ် ပြတ်သားသော တုံ့ပြန်မှုနှင့် ပိုင်းခြားသိမြင်နိုင်စွမ်း ရှိရန် လိုအပ်သည်။ ဥပမာအားဖြင့်၊ အသင်းတော်၌ အငြင်းပွားမှုများ ပေါ်ပေါက်ပြီး အမျိုးမျိုးသော အဖျက်အမှောင့်လုပ်ခြင်းများနှင့် နှောင့်ယှက်ခြင်းများ ဖြစ်ပေါ်သည့်အခါ၊ သင်သည် ပြဿနာကို ဖော်ထုတ်နိုင်ဘဲ ယင်းကို အရေးမပါဟု တွေးထင်လျှင်၊ ယင်းက များစွာသောလူများ ထိခိုက်ခံရပြီး မိမိတို့၏ တာဝန်များကို ကောင်းမွန်စွာ မထမ်းဆောင်နိုင်သည့် ရလဒ်ကို ဖြစ်ပေါ်စေသည်။ ထိုသို့သော ခေါင်းဆောင် သို့မဟုတ် အမှုဆောင်သည် ထုံထိုင်းပြီး ကြောင်းကျိုးမမြင်ဖြစ်နေသည် မဟုတ်လော။ (ဟုတ်ပါသည်။) ဤသည်မှာ ခေါင်းဆောင်များ၊ အမှုဆောင်များနှင့်ပတ်သက်သည့် ပြဿနာပင် ဖြစ်သည်။ တစ်စုံတစ်ဦးက အသင်းတော်၏ အလုပ်ကို အဖျက်အမှောင့်လုပ်ပြီး နှောင့်ယှက်နေသည်ကို သင်တွေ့ရှိသည့်အခါ သင်မည်သည့်အရာကို လုပ်ဆောင်သင့်သနည်း။ ပထမဆုံးအနေဖြင့်၊ သင်သည် ကိစ္စရပ်၏ လေးနက်မှုကို သေချာအောင် လေ့လာစိစစ်ရန်နှင့် ထိုသို့သောလူများ၏ အနှစ်သာရကိုလည်းကောင်း၊ အသင်းတော်၏ အလုပ်နှင့် အသင်းတော်အသက်တာအပေါ် ထိုသို့သောအရာများ၏ သက်ရောက်မှုနှင့် အကျိုးဆက်များကိုလည်းကောင်း ဆန်းစစ်ပြီး အကဲဖြတ်ရန် လိုအပ်သည်။ ထိုသို့သော အကဲဖြတ်ခြင်းအတွက် အခြေခံမှာ အဘယ်အရာဖြစ်သင့်သနည်း။ ယင်းသည် ဘုရားသခင်၏ နှုတ်ကပတ်တော်များနှင့် သမ္မာတရားအပေါ် အခြေခံသင့်သည်။ အချို့လူများက “သင်က ထိုအရာကို ဘုရားသခင်၏ နှုတ်ကပတ်တော်များအပေါ် အဘယ်သို့ အခြေခံသနည်း။ ကျွန်ုပ်ကတော့ ဤအရာကို အနှစ်မဲ့သော စကားအဖြစ် မြင်သည်” ဟု ပြောကြသည်။ အမှန်တကယ်တွင်၊ ယင်းမှာ အနှစ်မဲ့သော စကားမဟုတ်ပေ။ ငါအဘယ်ကြောင့် ဤသို့ပြောရသနည်း။ သင်သည် ထိုသို့သောအရာများကို ကြုံတွေ့သည့်အခါ သို့မဟုတ် ယင်းတို့အကြောင်းကို မြင်သည့်အခါ သို့မဟုတ် ကြားသည့်အခါ၊ သင်သည် ယင်းတို့ကို ဘုရားသခင်၏ နှုတ်ကပတ်တော်များက ဖော်ထုတ်ထားသည့် ကိစ္စရပ်များနှင့် နှိုင်းယှဉ်ကြည့်ရန်သာ လိုသည်။ ဘုရားသခင်၏ နှုတ်ကပတ်တော်များက ထိုသို့သော လူများနှင့် ကိစ္စရပ်များအား မည်သို့ ဖော်ထုတ်ပြီး စိတ်ဖြာလေ့လာဆွေးနွေးသည်ကိုလည်းကောင်း၊ အတုအယောင် ခေါင်းဆောင်များနှင့် အန္တိခရစ်များအား သူမည်သို့ ဖော်ထုတ်သည် သို့မဟုတ် အမျိုးမျိုးသော လူတို့၏ ဖောက်ပြန်ပျက်စီးသော စိတ်သဘောထားများကို သူမည်သို့ ဖော်ထုတ်သည်စသည့် ဤကိစ္စရပ်များအား သူမည်သို့ သတ်မှတ်သည်ကိုလည်းကောင်း ကြည့်ရှုလော့။ ထို့နောက်၊ သင်သည် ဤကိစ္စရပ်များကို ထိုနှုတ်ကပတ်တော်များအတိုင်း နှိုင်းယှဉ်ပြီး စိတ်ဖြာလေ့လာဆွေးနွေးကာ၊ ညီအစ်ကိုမောင်နှမများနှင့် မိတ်သဟာယဖွဲ့ခြင်းအပြင် သင်၏ ကိုယ်ပိုင်လေ့လာတွေ့ရှိချက်များမှတစ်ဆင့်၊ သင်မြင်ရသော လူများ၊ ဖြစ်ရပ်များနှင့် အမှုအရာများအပေါ် တိကျသော အကဲဖြတ်ချက်နှင့် သတ်မှတ်ချက်တစ်ခု နောက်ဆုံးတွင် ပြုလုပ်နိုင်ပြီး၊ လိုက်လျောညီထွေသောဖြေရှင်းချက်များကို ဖော်ထုတ်နိုင်သည်။ အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများထဲတွင် ပါဝင်သောသူများအဖြစ် သတ်မှတ်ခံရသူများကို မည်သို့ ကိုင်တွယ်သင့်သနည်း။ လူတို့အား ၎င်းတို့အပေါ် ပိုင်းခြားသိမြင်နိုင်အောင် ကူညီဖို့ ၎င်းတို့ကို ဖော်ထုတ်ပြီး စိတ်ဖြာလေ့လာဆွေးနွေးသင့်သည်သာမက၊ ၎င်းတို့ကို တားဆီးကာ ချုပ်ချယ်ကန့်သတ်ရမည်ဖြစ်ပြီး၊ ထပ်တလဲလဲ ဆိုဆုံးမမှုများရှိလင့်ကစား ပြုပြင်မရသူများကိုမူ ရှင်းလင်းပစ်သင့်သည်။ ၎င်းတို့ကို တားဆီးကာ ချုပ်ချယ်ကန့်သတ်ရန်အတွက် နည်းလမ်းများနှင့် တိကျသော လုပ်နည်းကိုင်နည်းများမှာ အဘယ်နည်း။ (၎င်းတို့ကို ပြုပြင်ပြီး သတိပေးပါ။) ပြုပြင်ခြင်းသည် ကောင်းသော နည်းလမ်းတစ်ခုလော။ (ဟုတ်ပါသည်။) ၎င်းတို့၏ လုပ်ဆောင်ချက်များကို ဖော်ထုတ်ခြင်း၊ ၎င်းတို့၏ အဆိုးရွားဆုံးသော ပြဿနာများကို ထောက်ပြခြင်း၊ ၎င်းတို့၏ အနှစ်သာရကို စိတ်ဖြာလေ့လာခြင်းနှင့် သတိပေးချက်များ ပေးခြင်း၊ ဤသည်တို့အားလုံးမှာ ဖြစ်နိုင်ခြေရှိသော နည်းလမ်းများ မဟုတ်လော။ အရေးကြီးဆုံးအရာမှာ ၎င်းတို့အား ဘုရားသခင်၏ နှုတ်ကပတ်တော်များကို ဖတ်ပြရန်နှင့် ၎င်းတို့ကို ဖျောင်းဖျပြီး စိတ်ဖြာလေ့လာဆွေးနွေးပေးရန် အခြေခံအဖြစ် ဘုရားသခင်၏ နှုတ်ကပတ်တော်များကို အသုံးပြုရန် ဖြစ်သည်။ အကယ်၍ ၎င်းတို့သည် သမ္မာတရားကို လက်မခံဘဲ မိမိတို့၏ အမှားများကို ဝန်ခံရန် ခေါင်းမာစွာ ငြင်းပယ်လျှင် ပိုမိုပြင်းထန်သော စီမံချက်များ လိုအပ်သည်။ ပထမဦးစွာ၊ ၎င်းတို့အား သတိပေးချက်တစ်ခု ပေးလော့၊ ထို့နောက် ၎င်းတို့ကို မဆင်မခြင် မကောင်းမှုများ ကျူးလွန်ပြီး ညီအစ်ကို မောင်နှမများအား နှောင့်ယှက်ခွင့် မပြုဘဲ၊ ချုပ်ချယ်ကန့်သတ်ရန် အသင်းတော်၏ စီမံအုပ်ချုပ်ရေးဆိုင်ရာ အမိန့်များကို အသုံးပြုလော့။ ၎င်းတို့ကိုလည်း ပြုပြင်ပြီးနောက် ကြီးကြပ်သင့်သည်။ ဤနည်းလမ်းများသည် ၎င်းတို့အား မှန်ကန်သော လမ်းကြောင်းပေါ်သို့ ဦးဆောင်လမ်းပြရင်း အသင်းတော်၏ အလုပ်အား ကောင်းမွန်စွာ ပြီးမြောက်စေရန်နှင့် လူတို့ကို ကယ်တင်ရန် သေချာစေဖို့အတွက်သာ လိုအပ်ပေသည်။ ဤနည်းလမ်းများကို အသုံးပြုခြင်းသည် ကောင်းသော ရလဒ်များကို သေချာပေါက် ရရှိစေလိမ့်မည်။ တစ်ဖက်တွင်၊ လူတို့နားလည်သော သမ္မာတရားကို အသုံးပြု၍ ၎င်းတို့ကို ဖျောင်းဖျပြီး ဖော်ထုတ်ကာ၊ ၎င်းတို့၏ စိတ်သဘောထားနှင့် အနှစ်သာရကို စိတ်ဖြာလေ့လာဆွေးနွေးပြီး၊ ၎င်းတို့ လုပ်ဆောင်ချက်များ၏ သဘောသဘာဝနှင့် ၎င်းတို့ကြောင့် ဖြစ်ပေါ်လာသော ဆိုးရွားသည့် အကျိုးဆက်များကို ဖော်ထုတ်လော့။ ဤသည်မှာ လူတို့ အနည်းဆုံး လုပ်ဆောင်နိုင်သည့်အရာ ဖြစ်သည်။ နောက်တစ်ဆင့်မှာ ဘုရားသခင်၏ နှုတ်ကပတ်တော်များကို အခြေခံ၍ ၎င်းတို့ကို စိတ်ဖြာလေ့လာပြီး ပိုင်းခြားသိမြင်ကာ၊ သင့်တော်သလို ၎င်းတို့ကို သတ်မှတ်ရန် ဖြစ်သည်။ အကယ်၍ ၎င်းတို့သည် အကြံဉာဏ်ကို အလေးဂရုပြုပြီး၊ လက်ခံကာ၊ နောင်တရလျှင်၊ ယင်းက အကောင်းဆုံး ဖြစ်မည်မှာ အမှန်ပင်ဖြစ်သည်။ သို့သော်လည်း၊ ၎င်းတို့သည် ထိုအရာကို လက်မခံဘဲ အသင်းတော်၏ အလုပ်ကို ဆက်လက်နှောင့်ယှက်နေလျှင်၊ မည်သည့်အရာကို လုပ်ဆောင်သင့်သနည်း။ ထိုအခြေအနေတွင်၊ ယဉ်ကျေးနေရန် မလိုအပ်တော့ပေ။ ဘုရားအိမ်တော်တွင် စီမံအုပ်ချုပ်ရေးဆိုင်ရာ အမိန့်များ ရှိပြီး၊ ဤအချိန်တွင်၊ ထိုလူကို ဘုရားအိမ်တော်၏ စီမံအုပ်ချုပ်ရေးဆိုင်ရာ အမိန့်များအတိုင်း တားဆီးပြီးချုပ်ချယ်ကန့်သတ်သင့်သည်။ အကယ်၍ ထိုလူသည် သမ္မာတရားကို နားမလည်သော သေးငယ်သည့် ဝိညာဉ်ရင့်ကျက်မှုရှိသော ယုံကြည်သူအသစ်ဖြစ်လျှင်၊ ၎င်းတို့ကို မေတ္တာဖြင့် ကူညီနိုင်သည်။ သင်သည် ၎င်းတို့အား မိမိတို့ကိုယ်ကို သိရှိလာစေရန် သမ္မာတရားကို မိတ်သဟာယဖွဲ့နိုင်သည်။ သမ္မာတရားကို လက်ခံပြီး နောင်တရနိုင်သောသူများအတွက်၊ ၎င်းတို့ကို တားဆီးရန်၊ ချုပ်ချယ်ကန့်သတ်ရန် သို့မဟုတ် ပြုပြင်ရန် မလိုအပ်ပေ။ အကယ်၍ ၎င်းတို့သည် သမ္မာတရားကို လက်မခံလျှင်၊ ယင်းမှာ အခြေခံအုတ်မြစ် တိမ်ခြင်း သို့မဟုတ် သေးငယ်သော ဝိညာဉ်ရင့်ကျက်မှုရှိပြီး သမ္မာတရားကို နားမလည်ခြင်းနှင့် မသက်ဆိုင်ပေ။ ယင်းမှာ ၎င်းတို့၏ လူ့သဘာဝတွင် ရှိသော ပြဿနာတစ်ခု ဖြစ်သည်။ ထိုသို့သောလူများအတွက်၊ ၎င်းတို့ကို တားဆီးပြီး ချုပ်ချယ်ကန့်သတ်ရန် စီမံအုပ်ချုပ်ရေးဆိုင်ရာ စီမံခန့်ခွဲမှုနှင့် စီမံအုပ်ချုပ်ရေးဆိုင်ရာ အပြစ်ဒဏ်ကို အသုံးပြုသင့်သည်။ ရရှိလာသော အဆုံးစွန်အကျိုးတရားမှာ အသင်းတော်၏ အလုပ်နှင့် အသင်းတော်အသက်တာ၏ ပုံမှန်အစီအစဉ်ကို ထိန်းသိမ်းခြင်းဖြစ်ပြီး၊ အသင်းတော်အသက်တာကို စနစ်ကျသည့်ပုံစဖြင့် ရှေ့ဆက်ခွင့်ပြုခြင်း ဖြစ်သည်။ ဤသည်ကို အခြေအနေများအား ပြန်လည်ကောင်းမွန်အောင် ပြုလုပ်ခြင်းဟု ခေါ်ပြီး၊ ဤသည်မှာ ခေါင်းဆောင်များနှင့် အမှုဆောင်များ မိမိတို့၏ အလုပ်တွင် ရရှိသင့်သော အကျိုးတရား ဖြစ်သည်။ ဤအကျိုးတရားကို ရရှိမှသာ ၎င်းတို့သည် မိမိတို့၏ တာဝန်ကို ဖြည့်ဆည်းနေခြင်း ဖြစ်သည်။ အကယ်၍ ခေါင်းဆောင်များနှင့် အမှုဆောင်များသည် ပေါ်ပေါက်လာသော မည်သည့်ပြဿနာကိုမဆို လျစ်လျူရှုပြီး၊ စကားလုံးအချို့နှင့် အယူဝါဒအချို့ဖြင့် ဝတ်ကျေတမ်းကျေ တုံ့ပြန်ရုံမျှသာ သို့မဟုတ် အသင်းတော်၏ အလုပ်ကို အဖျက်အမှောင့်လုပ်ပြီး နှောင့်ယှက်သောသူတို့အား စကားအနည်းငယ်မျှဖြင့်သာ ရိုးရှင်းသောပုံစံဖြင့် ပြစ်တင်ကြိမ်းမောင်းပြီး ပြုပြင်ရုံမျှသာ ပြုလုပ်လျှင်၊ ဤအရာက ပြဿနာကို ဖြေရှင်းနိုင်သလော။ ဤအရာက ပြဿနာကို မဖြေရှင်းနိုင်သည်သာမက၊ အသင်းတော်၌ ပိုမိုကြီးမားသော ပရမ်းပတာအခြေအနေကိုလည်း ဖြစ်စေသည်။ လူအများစုသည် မိမိတို့၏ တာဝန်များကို ထမ်းဆောင်ရန် စိတ်ဆန္ဒ ပျောက်ဆုံးသွားပြီး မတူကွဲပြားသော အတိုင်းအတာများဖြင့် နှောင့်ယှက်ခြင်းခံရကာ၊ ၎င်းတို့၏ တာဝန်ထမ်းဆောင်ခြင်းကို ထိခိုက်စေသည်။ ထိုသို့သော ခေါင်းဆောင်များနှင့် အမှုဆောင်များသည် မိမိတို့၏ တာဝန်ကို ဖြည့်ဆည်းပြီးပြီလော။ (မဖြည့်ဆည်းသေးပါ။) ဤအရာက ဤခေါင်းဆောင်များနှင့် အမှုဆောင်များအနေဖြင့် မိမိတို့အလုပ်တွင် အရည်အချင်းမပြည့်မီသည်ကို ပြပေသည်။

၃။ ဘုရားသခင် ရွေးချယ်ထားသော လူတို့က ပိုင်းခြားသိမြင်နိုင်စွမ်း ဖြစ်ပေါ်ပြီး သင်ခန်းစာများ သင်ယူနိုင်ရန်အလို့ငှာ ဆိုးယုတ်သောလူတို့၏ ဒုစရိုက်အမှုများကို ဖော်ထုတ်ခြင်း

ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်၏ တတိယမြောက် သတ်မှတ်ချက်မှာ ဆိုးယုတ်သော လူတို့ဖြစ်စေသည့် အနှောင့်အယှက်များနှင့် အဖျက်အမှောင့် လုပ်ခြင်းများကို ကိုင်တွယ်ဖြေရှင်းသည့်အခါ ခေါင်းဆောင်များနှင့် အမှုဆောင်များသည် မိမိတို့ကိုယ်ကို ပြန်လည်သုံးသပ်ကာ သိရှိရန်နှင့် စစ်မှန်သော အပြောင်းအလဲရှိရန်အတွက် ဘုရားသခင် ရွေးချယ်ထားသော လူတို့နှင့်အတူ ဘုရားနှုတ်ကပတ်တော်များကို စားသောက်သင့်ခြင်း ဖြစ်သည်။ ၎င်းတို့သည် ဘုရားသခင် ရွေးချယ်ထားသော လူတို့ကို သမ္မာတရား စစ်မှန်မှုထဲသို့ ဝင်ရောက်ရန်၊ ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားရန်နှင့် ဘုရားသခင်နောက်လိုက်ခြင်း၊ ဘုရားသခင်ကို ကျိုးနွံနာခံခြင်းနှင့် ဘုရားသခင်ကို သက်သေခံခြင်းတို့အား စွမ်းဆောင်ရရှိရန် ဦးဆောင်လမ်းပြနိုင်သင့်ပေသည်။ ဤအလုပ်မျိုးသည်သာ ဘုရားသခင်၏ ရည်ရွယ်ချက်များနှင့် ကိုက်ညီသည်။ တစ်နည်းအားဖြင့် ဤသို့အလုပ်လုပ်သည့် ခေါင်းဆောင်များနှင့် အမှုဆောင်များသည် ပြဿနာများကို ဖြေရှင်းနိုင်ကြပြီး အလုပ်လုပ်နေစဉ် သမ္မာတရားဖြင့် မိမိတို့ကိုယ်ကို ပြင်ဆင်နိုင်ကြသည်။ ထို့အပြင် ပြဿနာများကို ဖြေရှင်းရန် သမ္မာတရားကို မိတ်သဟာယပြုခြင်းမှတစ်ဆင့် ၎င်းတို့သည် ညီအစ်ကို မောင်နှမများအား သမ္မာတရားကို နားလည်ရန်၊ မိမိတို့ကိုယ်ကို မည်သို့ ပြန်လည်သုံးသပ်ကာ သိကျွမ်းရမည်ဆိုသည်ကို သိရှိရန်၊ ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားရန်၊ ၎င်းတို့၏ တာဝန်များကို ကောင်းစွာ ထမ်းဆောင်ရန်၊ လူတို့ကို မည်သို့ ပိုင်းခြားသိမြင်ကာ သဘောထားရမည်ဆိုသည်ကို သိရှိရန်၊ ဘုရားသခင်နောက်လိုက်ခြင်းနှင့် ဘုရားသခင်ကို ကျိုးနွံနာခံခြင်းအား စွမ်းဆောင်ရရှိရန်၊ အခြားသူများ၏ ဘောင်ခတ်ခြင်းမခံရရန်နှင့် ၎င်းတို့၏ သက်သေခံချက်တွင် ခိုင်မာစွာ ရပ်တည်နိုင်ရန် ကူညီကြလေသည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်များကို ကောင်းမွန်စွာ ဖြည့်ဆည်းခြင်းဖြစ်သည်။ ဤသည်မှာ အသင်းတော်၏ အလုပ်ကို ဆောင်ရွက်နေစဉ် ပြဿနာများကို ဖြေရှင်းခြင်းအတွက် ခေါင်းဆောင်များနှင့် အမှုဆောင်များက လက်တွေ့လုပ်ဆောင်သင့်သည့် စည်းမျဉ်းဖြစ်သည်။ အသင်းတော်တွင် မည်သည့် ပြဿနာများ ထွက်ပေါ်သည်ဖြစ်စေ ဦးစွာပထမဆိုသလို ခေါင်းဆောင်များနှင့် အမှုဆောင်များသည် သမ္မာတရားကို ရှာဖွေသင့်သည်၊ ဘုရားသခင်၏ ရည်ရွယ်ချက်များကို သဘောပေါက်သင့်ပြီး ဘုရားသခင်၏ လမ်းပြမှုကို အတူတကွ ရှာဖွေသင့်ကြပေသည်။ ထို့နောက်တွင် ၎င်းတို့သည် ရှိရင်းစွဲပြဿနာအမျိုးမျိုးကို ဖြေရှင်းရန် ဆီလျော်သည့် ဘုရားနှုတ်ကပတ်တော်များကို ရှာဖွေသင့်သည်။ ပြဿနာများကို ဖြေရှင်းသည့် ဖြစ်စဉ်တွင် ခေါင်းဆောင်များနှင့် အမှုဆောင်များသည် ညီအစ်ကို မောင်နှမများနှင့်အတူ ဆီလျော်သည့် ဘုရားနှုတ်ကပတ်တော်များကို ပိုမို မိတ်သဟာယပြုသင့်ပြီး ဘုရားနှုတ်ကပတ်တော်များပေါ် အခြေခံ၍ ပြဿနာများ၏ အနှစ်သာရကို နားလည်သင့်ပေသည်။ ၎င်းတို့သည် ဘုရားသခင် ရွေးချယ်ထားသော လူတို့အား ဤပြဿနာများကို ပိုင်းခြားသိမြင်စေရန် ထိုသူတို့၏ ကိုယ်ပိုင်သိနားလည်မှုကိုလည်း မိတ်သဟာယပြုခိုင်းသင့်သည်။ အများစုက တူညီသည့် သိနားလည်မှုရှိကာ အများသဘောတူညီမှုကို ရရှိနိုင်သည်နှင့်တစ်ပြိုင်နက် ပြဿနာများက ဖြေရှင်းရန် ပိုမိုလွယ်ကူလာလေသည်။ ပြဿနာများကို ဖြေရှင်းရာတွင် အဖြစ်အပျက်များကို အစဉ်သဖြင့် ထပ်တလဲလဲ အသေးစိတ် ပြန်မပြောပြနှင့်၊ သို့မဟုတ် အရေးမပါသော အသေးစိတ်အချက်များကို ရရှိအောင် အားမထုတ်နှင့် သို့မဟုတ် ပြဿနာများတွင် ပါဝင်ပတ်သက်သည့် လူတစ်ဦးချင်းစီကို အပြစ်မတင်နှင့်။ ပထမဆုံးအနေဖြင့် အသေးအဖွဲ ကိစ္စများကို အာရုံမစိုက်နှင့်။ ထိုအစား ပြဿနာများ၏ သဘောသဘာဝကို ဤအရာက ထုတ်ဖော်ပြလိမ့်မည် ဖြစ်သည်နှင့်အမျှ သမ္မာတရားကို ရှင်းလင်းစွာ မိတ်သဟာယပြုလော့။ ဤလုပ်နည်းကိုင်နည်းကသာ ဘုရားသခင် ရွေးချယ်ထားသောလူတို့အား ဘုရားနှုတ်ကပတ်တော်ပေါ် အခြေခံ၍ ကိစ္စရပ်များကို ပိုင်းခြားသိမြင်ရန် သင်ယူဖို့၊ ဖြစ်ပေါ်လာသည့် လူများ၊ ဖြစ်ရပ်များနှင့် အမှုအရာများမှ ပိုင်းခြားသိမြင်မှု ရရှိရန်နှင့် ယင်းတို့မှ လက်တွေ့ကျသော သင်ခန်းစာများကို သင်ယူရန် ကူညီလိမ့်မည် ဖြစ်သည်။ ထိုအရာက ၎င်းတို့အား သမ္မာတရားကို အမှန်တကယ် သိနားလည်ရန် ထောက်ကူပေးလျက် ၎င်းတို့ နားလည်နေကျ စကားများနှင့် အယူဝါဒများကို လက်တွေ့ဘဝနှင့် နှိုင်းယှဉ်ခွင့်လည်း ပေးသည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သည့်အရာ မဟုတ်လော။ ဘုရားသခင် ရွေးချယ်ထားသော လူတို့ကို သမ္မာတရား လက်တွေ့ကျမှုထဲသို့ ဦးဆောင်ခြင်းသည် အဓိကအားဖြင့် ဘုရားသခင် ရွေးချယ်ထားသော လူများ၏ အယူအဆများ၊ စိတ်ကူးများနှင့် ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် သမ္မာတရားကို အသုံးပြုခြင်း ပါဝင်သည်။ ဤလုပ်နည်းကိုင်နည်းက အကောင်းဆုံးသော ရလဒ်များကို ဖြစ်ထွန်းစေသည်။ ခေါင်းဆောင်များနှင့် အမှုဆောင်များက ပြဿနာများကို ဖြေရှင်းရန် သမ္မာတရားကို ပို၍ အသုံးပြုနိုင်လေလေ၊ ဘုရားသခင် ရွေးချယ်ထားသော လူတို့က သမ္မာတရားကို ပို၍ လွယ်ကူစွာ နားလည်နိုင်လေလေ ဖြစ်သည်။ ဤနည်းအားဖြင့် ၎င်းတို့သည် လက်တွေ့ဘဝတွင် ဘုရားနှုတ်ကပတ်တော်ကို မည်သို့ လက်တွေ့လုပ်ဆောင်ပြီး ကျင့်သုံးရမည်ကို သိရှိလာကြလိမ့်မည်။ ခေါင်းဆောင်များနှင့် အမှုဆောင်များက ဘုရားသခင် ရွေးချယ်ထားသော လူတို့ကို လက်တွေ့ကျသော ပြဿနာများ ဖြေရှင်းရန် မကြာခဏ ဦးဆောင်ပါက ၎င်းတို့သည် ဘုရားသခင် ရွေးချယ်ထားသော လူတို့ကို သမ္မာတရား လက်တွေ့ကျမှုထဲသို့ ခေါ်ဆောင်နိုင်လိမ့်မည်ဖြစ်ပြီး ထိုသူတို့၏ နေ့စဉ်အသက်တာများထဲတွင်လည်း ဘုရားနှုတ်ကပတ်တော်ကို တစ်သားတည်း ဖြစ်အောင်လုပ်နိုင်လိမ့်မည်ဖြစ်သည်။ အချို့လူများက “ခေါင်းဆောင်များနှင့် အမှုဆောင်များအတွက် ဤတောင်းဆိုချက်က အလွန်မညှာမတာ ဖြစ်လွန်းသည် မဟုတ်လော။ ကျွန်ုပ်တို့သည် ထိုမျှများသော သိနားလည်မှုကို မည်သို့ ရနိုင်မည်နည်း” ဟု ပြောဆိုကြသည်။ သင်သည် ယခင်က ထိုအရာကို မရှိခဲ့ကောင်း မရှိခဲ့နိုင်သော်လည်း ဤရလဒ်ကို စွမ်းဆောင်ရရှိရန် သင် လေ့လာပြီး လက်တွေ့လုပ်ဆောင်၍ မရနိုင်သလော။ ဤသည်မှာ ဘုရားသခင်၏ အမှုတော်က ခေါင်းဆောင်များနှင့် အမှုဆောင်များအပြင် ဘုရားသခင် ရွေးချယ်ထားသော လူတို့အား သမ္မာတရား လက်တွေ့ကျမှုထဲသို့ ဝင်ရောက်ရန် လေ့ကျင့်ပေးသည့် နည်းလမ်း ဖြစ်သည်။ သင် မည်သို့လုပ်ဆောင်ရမည်ကို မသိလျှင် သင် လေ့လာပြီး လက်တွေ့လုပ်ဆောင်နိုင်သည်။ မည်သည့်ပြဿနာများ ပေါ်ပေါက်သည်ဖြစ်စေ သင်သည် ဘုရားနှုတ်ကပတ်တော်များကို အခြေခံ၍ မိမိကိုယ်ကို ဆင်ခြင်သုံးသပ်ရန်နှင့် သိရှိရန် သင်ယူရမည်။ ဤသည်မှာ လက်တွေ့လုပ်ဆောင်ခြင်း၏ လုပ်ငန်းစဉ် ဖြစ်သည်။ အကြိမ်အနည်းငယ် လက်တွေ့လုပ်ဆောင်ပြီး ရလဒ်များ စွမ်းဆောင်ရရှိပြီးနောက်တွင် သင်သည် လမ်းကြောင်းတစ်ခု ရှိလိမ့်မည်ဖြစ်ပြီး သမ္မာတရားကို မည်သို့ လက်တွေ့လုပ်ဆောင်ရမည်ကို သိရှိလာလိမ့်မည်။ ဘုရားသခင်သည် အမှုပြုရန် ကြွလာသောအခါ လူတို့ကို သမ္မာတရား လက်တွေ့ကျမှုထဲသို့ ဝင်ရောက်ရန် သင်ယူစေဖို့ သူ ဦးဆောင်သည်မှာ ဤနည်းလမ်းဖြင့် ဖြစ်သည်။ ခေါင်းဆောင်များနှင့် အမှုဆောင်များသည် ညီအစ်ကိုမောင်နှမများနှင့် မကြာခဏ ဆက်သွယ်ပြောဆိုသင့်သည်၊ ပြဿနာများကို အတူတကွ ရင်ဆိုင်သင့်သည်၊ ပြဿနာများကို အတူတကွ ဖြေရှင်းသင့်ပြီး အသင်းတော်အလုပ်ကို ကောင်းမွန်စွာ လုပ်ဆောင်သင့်သည်။ အသင်းတော် ခေါင်းဆောင်များသည် ဘုရားသခင် ရွေးချယ်ထားသော လူတို့ကို မည်သို့ ဦးဆောင်သင့်သနည်း။ အဓိက နည်းလမ်းမှာ ဘုရားသခင် ရွေးချယ်ထားသော လူတို့အနေဖြင့် သမ္မာတရားကို လက်တွေ့လုပ်ဆောင်နိုင်ရုံမျှမက အပျက်သဘောဆောင်သည့် အရာများနှင့် အပျက်သဘောဆောင်သည့် လူများဖြစ်သော အယောင်ဆောင်ခေါင်းဆောင်များ၊ အယောင်ဆောင် အမှုဆောင်များ၊ ဆိုးယုတ်သော လူများ၊ မယုံကြည်သူများနှင့် အန္တိခရစ်များကိုလည်း ပိုင်းခြားသိမြင်နိုင်ရန်အလို့ငှာ လက်တွေ့ဘဝတွင်ရှိသည့် ပြဿနာများကို ပိုင်းခြားသိမြင်ကာ ဖြေရှင်းရန်၊ လက်တွေ့ဘဝတွင် ဘုရားနှုတ်ကပတ်တော်ကို လက်တွေ့လုပ်ဆောင်ကာ တွေ့ကြုံရန် ၎င်းတို့အား ဦးဆောင်ခြင်း ဖြစ်သည်။ လူအမျိုးမျိုးကို ပိုင်းခြားသိမြင်ခြင်း၏ ရည်ရွယ်ချက်မှာ ပြဿနာများကို ဖြေရှင်းရန် ဖြစ်သည်။ ဆိုးယုတ်သော လူများနှင့် အန္တိခရစ်များက ဖြစ်စေသည့် အဖျက်အမှောင့်လုပ်ခြင်းများကို အကုန်အစင် ဖြေရှင်းခြင်းအားဖြင့်သာ အသင်းတော်၏ အလုပ်သည် ချောမောစွာ တိုးတက်နိုင်ပြီး ဘုရားသခင်၏ အလိုတော်ကို အသင်းတော်တွင် ဆောင်ရွက်ခြင်း ရှိလိမ့်မည် ဖြစ်သည်။ တစ်ချိန်တည်းတွင် ဆိုးယုတ်သော လူတို့ကို ကိုင်တွယ်ခြင်းသည် ဘုရားသခင်ကို ကြောက်ရွံ့ခြင်းနှင့် မကောင်းမှုကို ရှောင်ကြဉ်ခြင်းတို့အား ကိုယ်တိုင် စွမ်းဆောင်ရရှိစေရန် ထောက်ကူပေးလျက် အမှားများ ပြုလုပ်ခြင်း သို့မဟုတ် မကောင်းမှု လုပ်ဆောင်ခြင်းအား ရှောင်ရှားဖို့ သတိပေးချက်တစ်ခုအဖြစ်လည်း ဆောင်ရွက်ပေသည်။ ဤနည်းဖြင့် သင်သည် သင်၏ တာဝန်ကို ကောင်းစွာ ဖြည့်ဆည်းသည့်အပြင် အသက်ဝင်ရောက်မှုကို ရရှိသည်သာမက သမ္မာတရားကိုလည်း နားလည်ပြီး သမ္မာတရား လက်တွေ့ကျမှုထဲသို့ ဝင်ရောက်လေသည်။ ဤသည်မှာ တစ်ချက်ခုတ်၊ နှစ်ချက်ပြတ်ခြင်း မဟုတ်လော။ သမ္မာတရားကို သင် နားလည်ပြီး ပြဿနာများကို ဖြေရှင်းနိုင်သည့်အခါ ဤအရာက သင်သည် ခေါင်းဆောင် သို့မဟုတ် အမှုဆောင်တစ်ဦးဖြစ်ဖို့ အစွမ်းအစ ပိုင်ဆိုင်ကာ ဘုရားအိမ်တော်တွင် ပျိုးထောင်ခြင်းခံရဖို့အတွက် သတ်မှတ်ချက်များ ပြည့်မီကြောင်း သက်သေပြသည်။ ထို့ကြောင့် သင်သည် လက်တွေ့ဘဝတွင်ရှိသည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ပိုင်းခြားသိမြင်ရန် သင်ယူရာတွင် ညီအစ်ကို မောင်နှမများကို ဦးဆောင်ပြီး လမ်းပြသင့်သည်။ သမ္မာတရား သိနားလည်မှုကို စွမ်းဆောင်ရရှိသင့်သည်။ အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်သည့် လူမျိုးစုံအား မည်သို့ ဆက်ဆံရမည်ကို သိရှိသင့်သည်၊ သမ္မာတရားအား မည်သို့ လက်တွေ့လုပ်ဆောင်ရမည်ကို သိသင့်သည်၊ အမျိုးမျိုးသော လူတို့ကို စည်းမျဉ်းများအတိုင်း ဆက်ဆံပြီး ပြဿနာများကို ဖြေရှင်းရန် သမ္မာတရားကို မိတ်သဟာယပြုသင့်သည်။ ဤသည်မှာ သင်၏ တာဝန်ဖြစ်သည်။ ဤနည်းဖြင့် လက်တွေ့လုပ်ဆောင်ခြင်းအားဖြင့် သင်သည် ဘုရားနှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်သည်။ သင်သည် ကိစ္စရပ်များကို သင်၏ ကိုင်တွယ်ပုံ၊ လူတို့ကို ဆက်ဆံပုံနှင့် သင်၏ တာဝန်များကို ထမ်းဆောင်ပုံတို့တွင် လက်တွေ့လုပ်ဆောင်ခြင်း စည်းမျဉ်းများ ရှိလျက် လက်တွေ့ဘဝတွင် သင်ကြုံရသည့် ကိစ္စရပ်တိုင်း၌ သင်ခန်းစားများကို သင်ယူလိမ့်မည်၊ ပိုင်းခြားသိမြင်နိုင်စွမ်းကို ရရှိကာ ဘုရားသခင်၏ ရည်ရွယ်ချက်များကို နားလည်လိမ့်မည်။ ဤနည်းဖြင့် သင်သည် သမ္မာတရားကို လက်တွေ့လုပ်ဆောင်နိုင်လိမ့်မည်။ လူတို့အတွက် ဘုရားသခင်၏ တောင်းဆိုချက်မှာ ထိုသို့သော ရလဒ်များကို စွမ်းဆောင်ရရှိရန် ဖြစ်သည်။ ထို့ကြောင့် မည်သည့်ကိစ္စများဖြစ်ပေါ်ပါစေ သင်သည် အစဉ်သဖြင့် သင်ခန်းစာယူရမည်ဖြစ်ပြီး ပိုင်းခြားသိမြင်နိုင်စွမ်း ရှိရမည်။ ယင်းတို့ကို လက်လွှတ်ဆုံးရှုံး၍ မရသကဲ့သို့ သင်ခန်းစာယူဖို့နှင့် ပိုင်းခြားသိမြင်နိုင်စွမ်း ရရှိဖို့ မည်သည့်အခွင့်အရေးကိုမျှ လွဲချော်၍လည်း မရပေ။ တစ်စုံတစ်ခု ဖြစ်ပျက်ခဲ့ကြောင်း မှန်ကန်သည့်အတွက် ကျွန်ုပ်တို့သည် ယင်းကို အပျက်သဘောဆောင်၊ စောဒကတက်သော သဘောထားဖြင့် မချဉ်းကပ်ရပေ။ ထိုအစား အပြုသဘောဆောင်သော သဘောထားဖြင့် ထိုအရာကို ရင်ဆိုင်သင့်သည်။ ယင်းကို မည်သို့ ပြုလုပ်ရသနည်း။ ပြဿနာကို ဖြေရှင်းရန်အတွက် သမ္မာတရားကို ရှာခြင်းအားဖြင့် ဖြစ်သည်။ လူအားလုံးတွင် ဖောက်ပြန်ပျက်စီးသော စိတ်သဘောထားများရှိပြီး ၎င်းတို့၏ လူ့သဘာဝသည် ကောင်းသည်ဖြစ်စေ၊ ဆိုးယုတ်သည်ဖြစ်စေ ရှိနိုင်သည်၊ ထို့ကြောင့် လူတို့ စုဝေးသောအခါ ပြဿနာများသည် မည်သို့ မပေါ်ဘဲနေနိုင်မည်နည်း။ ဘုရားသခင်သည် သင့်အတွက် ဤပတ်ဝန်းကျင်ကို စီစဉ်ဖွဲ့စည်းပေးခဲ့ကြောင်း၊ သင့်အနီးတွင် ဖြစ်ပေါ်သည့်အနေဖြင့် ဤသို့သောလူများ၊ ဖြစ်ရပ်များ၊ အမှုအရာများကို ဘုရားသခင်က သင့်အား ပြကြောင်းကို ထောက်ဆသော် သင်၏ သဘောထားသည် မည်သို့ ဖြစ်သင့်သနည်း။ သင့်ရှေ့တွင် ဤအမျိုးမျိုးသော ပြဿနာများကို ချပေးခြင်းအတွက် ဘုရားသခင်ကို ကျေးဇူးတင်လော့။ ဘုရားသခင်သည် သင့်အား လက်တွေ့လုပ်ဆောင်ပြီး သင်ခန်းစာများ ယူရန်နှင့် သမ္မာတရား စစ်မှန်မှုထဲ ဝင်ရောက်ရန် အခွင့်အရေးပေးနေခြင်းဖြစ်သည်။ ခေါင်းဆောင် သို့မဟုတ် အမှုဆောင်တစ်ဦးအနေဖြင့် သင်သည် ထိုသို့သော အခွင့်အရေးကို ပေးသည့်အတွက် ဘုရားသခင်ကို ကျေးဇူးလည်း တင်သင့်သည်။ မည်သည့်ပြဿနာများကို သင် ကြုံတွေ့ရသည်ဖြစ်စေ ညီအစ်ကိုမောင်နှမများကို သင်နှင့်အတူ ပိုင်းခြားသိမြင်ရန်၊ သင်ခန်းစာများ ရယူရန်နှင့် ထိုးထွင်းသိမြင်မှုများ ရရှိရန် ဦးဆောင်ရမည်။ ထို့အပြင် ပြဿနာနှင့်စပ်လျဉ်း၍ လူတို့၌ မည်သည့်အယူအဆများနှင့် စိတ်ကူးများရှိသည်၊ မည်သည့်လွဲချော်သော အမြင်များ ဖြစ်တည်သည်၊ ဤကိစ္စရပ်ကို ကြုံတွေ့ခြင်းမှ မည်သည့်သင်ခန်းစာများ သင်ယူပြီးဖြစ်သည်၊ မည်သည့်မှားယွင်းသော အယူအဆများနှင့် အမြင်များကို ဖြေရှင်းပြီးဖြစ်သည်ဟူသည်နှင့် နောက်ဆုံးတွင် မည်သည့်သမ္မာတရားများကို နားလည်သဘောပေါက်ပြီး ဖြစ်သည်ဟူသည်တို့ကို သင်နှင့်အတူ ်ဆင်ခြင်သုံးသပ်ပြီး နားလည်ရန် ၎င်းတို့ကို သင်ဦးဆောင်ရမည်။ ဤသည်မှာ ကိစ္စတစ်ခုတလေကိုမျှ မလွတ်စေဘဲ လူတစ်ဦးက ဘုရားသခင်၏ အမှုတော်ကို တွေ့ကြုံသင့်သည့်ပုံစံ ဖြစ်သည်။ သင်သည် ဘုရားသခင်၏ အမှုတော်ကို နှစ်အတန်ကြာ တွေ့ကြုံခဲ့ပြီး ပြဿနာများစွာကို ဖြေရှင်းခဲ့ပြီးဖြစ်ပါက ဘုရားနှုတ်ကပတ်တော်များအားလုံးသည် သမ္မာတရားဖြစ်ပြီး လူတို့ကို လုံးဝသန့်စင်ပေးနိုင်ကာ စာတန်၏ စွမ်းအားမှ ကယ်တင်နိုင်သည်ကို သင်မြင်တွေ့ရလိမ့်မည်။ လူတို့သည် သမ္မာတရားကို နားလည်ပြီး ရရှိသောအခါ ဘုရားနှုတ်ကပတ်တော်များက လုံးဝ ဖြစ်မြောက်အောင်မြင်ပြီး ပြီးမြောက်သည်ကို ၎င်းတို့ မြင်တွေ့ရလိမ့်မည်။ ဘုရားသခင် ရွေးချယ်ထားသော လူတို့သည် ဘုရားနှုတ်ကပတ်တော်များကို လက်တွေ့လုပ်ဆောင်ပြီး တွေ့ကြုံနိုင်သောအခါ ၎င်းတို့သည် ဘုရားနှုတ်ကပတ်တော်များကို ၎င်းတို့၏ လက်တွေ့ဘဝများထဲသို့ တစ်သားတည်းဖြစ်အောင် လုပ်နိုင်လိမ့်မည်။ လူများနှင့် ကိစ္စရပ်များကို ရှုမြင်ရန် ဘုရားနှုတ်ကပတ်တော်ကို မှန်ကန်စွာ အသုံးပြုနိုင်မည်ဖြစ်ပြီး ၎င်းတို့မြင်တွေ့သည့်အရာ သို့မဟုတ် ၎င်းတို့၏ ခံစားချက်များအပေါ် အားကိုးခြင်း၊ အယူအဆများနှင့် စိတ်ကူးများအပေါ် သေချာပေါက် အားကိုးခြင်းတို့ထက် လူများနှင့် ၎င်းတို့လုပ်ဆောင်သမျှ အရာအားလုံးကို ဘုရားနှုတ်ကပတ်တော်ဖြင့် တိုင်းတာနိုင်လိမ့်မည် ဖြစ်သည်။ ၎င်းတို့သည် ဤသင်ခန်းစာများကို သင်ယူပြီးသည်နှင့်တစ်ပြိုင်နက် ၎င်းတို့အတွက် ဘုရားနှုတ်ကပတ်တော်များဖြင့် အသက်ရှင်ရန် ပိုမိုလွယ်ကူလာပြီး ဘုရားသခင်၏ မျက်မှောက်တော်တွင် မကြာခဏ အသက်ရှင်နိုင်ကြသည်။ ဤနည်းအားဖြင့် ခေါင်းဆောင်များနှင့် အမှုဆောင်များသည် ၎င်းတို့၏ အလုပ်တွင် လုံးဝ စံနှုန်းပြည့်မီပြီး ၎င်းတို့၏ တာဝန်ဝတ္တရားများကို ကောင်းစွာ ဖြည့်ဆည်းပြီးဖြစ်လေသည်။ ခေါင်းဆောင်များနှင့် အမှုဆောင်များက ၎င်းတို့၏ အလုပ်ကို စေ့စေ့စပ်စပ် လုပ်ဆောင်သည့်အခါမှသာ ဘုရားသခင် ရွေးချယ်ထားသော လူတို့သည် ဤအကျိုးကျေးဇူးများကို စွမ်းဆောင်ရရှိနိုင်ကြပေသည်။ သင်ကြုံတွေ့ရသည့် အခြေအနေများစွာတွင် သင်သည် ညီအစ်ကိုမောင်နှမများအား သင်ခန်းစာများ သင်ယူရန် မည်သို့ဦးဆောင်ရမည်ကို မသိသည့်အပြင် အမျိုးမျိုးသော လူများ၊ ဖြစ်ရပ်များနှင့် အမှုအရာများကို မပိုင်းခြားနိုင်ပါက သင်သည် ဝိညာဉ်မျက်စိကန်းသူ၊ တုံးအပြီး ဉာဏ်ထိုင်းသော နားဝေတိမ်တောင်ဖြစ်သောသူတစ်ဦး ဖြစ်သည်။ ထိုသို့သောအခြေအနေများနှင့် ရင်ဆိုင်ရသည့်အခါ သင်သည် ထိုအရာများကို မည်သို့ကိုင်တွယ်ရမည်ကို မသိသည့်အပြင်၊ ဤအလုပ်အတွက် အရည်အချင်းမပြည့်မီဘဲ အလွန်အမင်း စိတ်ရှုပ်ထွေးနေလိမ်မည်ဖြစ်သည်သာမက ယင်းသည် ဤလူများ၊ ဖြစ်ရပ်များနှင့် အမှုအရာများနှင့်ဆိုင်သည့် ညီအစ်ကိုမောင်နှမများ၏ တွေ့ကြုံမှုကိုလည်း ထိခိုက်စေလိမ့်မည်။ သင်သည် အမှုအရာများကို မမှန်မကန်ကိုင်တွယ်လျှင်၊ မည်သည့်အလုပ်ကိုမျှ မလုပ်ဆောင်လျှင်၊ သင်မိတ်သဟာယဖွဲ့သင့်သည့် သမ္မာတရားကို တစ်လုံးတစ်ပါဒမျှ မပြောဆိုသည့်အပြင် အခြားသူများအတွက် အကျိုးရှိသော သို့မဟုတ် တည်ဆောက်စရာဖြစ်သော မည်သည့်အရာကိုမျှ မပြောနိုင်လျှင် လူများစွာတို့သည် အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် ဤလူများ၊ ဖြစ်ရပ်များနှင့် အမှုအရာများကို ရင်ဆိုင်ရသောအခါ ဤကိစ္စရပ်များကို ဘုရားသခင်ထံမှ ခံယူရန်၊ ယင်းတို့ကို အပြုသဘောဆောင်စွာနှင့် တက်ကြွစွာ သဘောထားပြုမူရန်နှင့် ယင်းတို့ထံမှ သင်ခန်းစာများ သင်ယူရန် ပျက်ကွက်လိမ့်မည်သာမက ဘုရားသခင်အပေါ် ၎င်းတို့၏ အယူအဆများနှင့် သတိထားရှောင်ကြဉ်မှုသည် သာ၍ပင် ဆိုးရွားလာလိမ့်မည်ဖြစ်ပြီး သူ့အပေါ် ၎င်းတို့၏ မယုံကြည်မှုနှင့် သင်္ကာမကင်းဖြစ်ခြင်းတို့သည်လည်း ထိုသို့ပင် ဖြစ်လိမ့်မည်။ ဤသည်မှာ ခေါင်းဆောင်များနှင့် အမှုဆောင်များက သမ္မာတရား လက်တွေ့ကျမှု ကင်းမဲ့ပြီး ပြဿနာများကို ဖြေရှင်းရန် သမ္မာတရားကို အသုံးမပြုနိုင်ခြင်း၏ အကျိုးဆက် မဟုတ်လော။ ဤသည်မှာ ခေါင်းဆောင်များနှင့် အမှုဆောင်များက လက်တွေ့အလုပ်ကို မလုပ်ဆောင်နိုင်သည့် လက္ခဏာတစ်ရပ် မဟုတ်လော။ သင်သည် အသင်းတော်အလုပ်ကို ကောင်းမွန်စွာ မလုပ်ဆောင်ခဲ့ပေ၊ ဘုရားသခင်က သင့်အား ပေးအပ်ခဲ့သည့် တာဝန်ပေးစေခိုင်းချက်ကို မပြီးမြောက်ခဲ့ပေ၊ ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ကောင်းမွန်စွာ မဖြည့်ဆည်းခဲ့သည့်အပြင်၊ ညီအစ်ကိုမောင်နှမများကို စာတန်၏ အာဏာအောက်မှ ဦးဆောင်ခေါ်ထုတ်ခဲ့ခြင်းမရှိပေ။ ၎င်းတို့သည် ဖောက်ပြန်ပျက်စီးသော စိတ်သဘောထားများနှင့် စာတန်၏ စုံစမ်းသွေးဆောင်ခြင်းများအတွင်းတွင် အသက်ရှင်နေကြဆဲဖြစ်သည်။ သင်သည် ဘုရားသခင် ရွေးချယ်ထားသော လူတို့၏ အသက်ဝင်ရောက်မှုကို နှောင့်နှေးနေစေသည် မဟုတ်လော။ သင်သည် လူတို့ကို အလွန်အမင်း နစ်နာစေခြင်းပင်တည်း။ ခေါင်းဆောင် သို့မဟုတ် အမှုဆောင်တစ်ဦးအနေဖြင့် သင်သည် ညီအစ်ကိုမောင်နှမများကို ဘုရားသခင်ရှေ့မှောက်သို့ ခေါ်ဆောင်ရန်၊ ဘုရားသခင် ရွေးချယ်ထားသော လူတို့အား သမ္မာတရားကို နားလည်သဘောပေါက်မှု စွမ်းဆောင်ရရှိရန်နှင့် ၎င်းတို့၏ တာဝန်များကို စည်းမျဉ်းများဖြင့် ထမ်းဆောင်ရန်အတွက် ဘုရားနှုတ်ကပတ်တော်များကို စားသောက်စေကာ ထိုသို့ဖြင့် ဘုရားသခင်အပေါ် ၎င်းတို့၏ ယုံကြည်ခြင်းကို တိုးပွားစေရန် ဘုရားသခင်၏ တာဝန်ပေးစေခိုင်းချက်ကို သင် လက်ခံသင့်သည်။ သင်သည် ဤနည်းလမ်းအတိုင်း လက်တွေ့လုပ်ဆောင်ရန် ပျက်ကွက်ခဲ့သည်သာမက ဘုရားသခင် ရွေးချယ်ထားသော လူတို့၏ အသက်ဝင်ရောက်မှုကို ထိခိုက်နစ်နာစေလျက် ဆိုးယုတ်သောလူတို့ ဖြစ်စေသည့် နှောင့်ယှက်ခြင်းများကိုလည်း ချုပ်ချယ်ကန့်သတ်ခြင်း သို့မဟုတ် ဖြေရှင်းခြင်း မရှိခဲ့ပေ။ ဘုရားသခင်ကို နှစ်ပေါင်းများစွာ ယုံကြည်ပြီးနောက် ၎င်းတို့သည် တိုးတက်မှု မဖြစ်စေခဲ့သည့်အပြင် သမ္မာတရားကို နားမလည်ခြင်း သို့မဟုတ် ဘုရားသခင်နှင့်ပတ်သက်၍ သိကျွမ်းခြင်း မရရှိခဲ့သည်သာမက စစ်မှန်သည့် ကျိုးနွံနာခံခြင်း တစ်စက်မျှ မရှိဘဲ ဘုရားသခင်နှင့်ပတ်သက်၍ အယူအဆများနှင့် နားလည်မှုလွဲမှားခြင်းများစွာကိုပင် ဖြစ်ပေါ်ခဲ့သည်။ သို့ဆိုလျှင် သင်လုပ်ဆောင်ခဲ့သမျှ အရာအားလုံးသည် အမှန်တကယ်တွင် ဘုရားသခင်၏ အမှုတော်ကို အဖျက်အမှောင့်လုပ်ပြီး နှောင့်ယှက်နေခြင်း မဟုတ်လော။ သင်သည် ဘုရားသခင် ရွေးချယ်ထားသော လူတို့ကို သမ္မာတရား လက်တွေ့ကျမှုထဲသို့ ဦးဆောင်ခြင်းမရှိခဲ့သည်သာမက သို့မဟုတ် ၎င်းတို့ကို ကာကွယ်ခြင်း မရှိခဲ့သည်သာမက ထိုအစား ၎င်းတို့အား ဆိုးယုတ်သောလူတို့၏ နှောင့်ယှက်ခြင်းကို ခံရစေပြီး အန္တိခရစ်တို့၏ အထင်အမြင်မှားစေခြင်းနှင့် ထိန်းချုပ်ခြင်းကို ခံရစေခဲ့သည်။ သင်သည် သင်၏လူတို့ကို ထိခိုက်နစ်နာစေပြီး ရန်သူကို ကျေနပ်အားရစေသည့်အရာများအား လုပ်ဆောင်ခဲ့သည် မဟုတ်လော။ သင်သည် မကောင်းမှုကို ကူညီကာ အားပေးအားမြှောက်ပြုနေသည် မဟုတ်လော။ သင်သည် အချိန်ကြာမြင့်စွာ အလုပ်လုပ်ခဲ့သော်လည်း အပြုသဘောဆောင်သော ရလဒ်များကို စွမ်းဆောင်ရရှိရန် ပျက်ကွက်ခဲ့သည်သာမက ညီအစ်ကိုမောင်နှမများနှင့် ဘုရားသခင်အကြား အလှမ်းဝေးမှုကို သာ၍ပင် ကြီးမားစေခဲ့ပြီး ဘုရားသခင် ရွေးချယ်ထားသော လူတို့အား သမ္မာတရားကို နားလည်ခြင်းမရှိဘဲ သို့မဟုတ် ဆိုးယုတ်သောလူတို့၏ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို မည်သို့ပိုင်းခြားသိမြင်ရမည်ကို မသိဘဲ နှစ်ပေါင်းများစွာ ဘုရားသခင်ကို ယုံကြည်စေကာ ၎င်းတို့၏ အသက်ဝင်ရောက်မှုကို ဆိုးရွားစွာ ထိခိုက်စေခဲ့သည်။ ဤနေရာတွင် ပြဿနာမှာ အဘယ်နည်း။ ဤသည်မှာ မကောင်းမှုများစွာကို ကျူးလွန်နေခြင်း မဟုတ်လော။ ခေါင်းဆောင်များနှင့် အမှုဆောင်များက မည်သည့်အလုပ်ကို လုပ်ဆောင်သည်ဖြစ်စေ ၎င်းတို့သည် ဘုရားသခင်၏ တောင်းဆိုချက်များနှင့်အညီ မဆောင်ရွက်နိုင်သည့်အပြင် သမ္မာတရားစည်းမျဉ်းများနှင့်အညီ ကိစ္စရပ်များကို ကိုင်တွယ်ဖြေရှင်းပြီး ပြဿနာများကို မဖြေရှင်းနိုင်လျှင် ၎င်းတို့၏ အကျိုးသက်ရောက်မှုသည် ၎င်းတို့ကိုယ်တိုင်ဖြစ်စေ၊ အနည်းငယ်သော လူမျှသာဖြစ်စေ မဟုတ်ဘဲ ထိုထက် ကျော်လွန်လိမ့်မည်။ ယင်းသည် အသင်းတော်၏ အလုပ်၊ အသင်းတော်ရှိ ဘုရားသခင် ရွေးချယ်ထားသော လူအားလုံး၏ အသက်ဝင်ရောက်မှု၊ ဘုရားသခင် ရွေးချယ်ထားသော လူတို့က မိမိတို့၏ တာဝန်ထမ်းဆောင်ခြင်းဆိုင်ရာ ရလဒ်များ၊ နိုင်ငံတော် ဧဝံဂေလိတရား ဖြန့်ဝေခြင်း၏ ရလဒ်များနှင့် ဘုရားသခင် ရွေးချယ်ထားသော လူတို့က ကယ်တင်ခြင်းခံရပြီး ဘုရားသခင်၏ နိုင်ငံတော်ထဲသို့ ဆောင်ကြဉ်းခံရနိုင်ခြင်း ရှိမရှိဟူသည်တို့အပေါ်ကိုပင် သက်ရောက်မှုရှိနိုင်သည်။ ဤသည်တို့မှာ ယင်းက သက်ရောက်မှုရှိနိုင်သည့် နယ်ပယ်အားလုံး ဖြစ်သည်။ အချို့လူများသည် ဘုရားသခင်ကို ယုံကြည်သော်လည်း အယောင်ဆောင်ခေါင်းဆောင်များနှင့် အန္တိခရစ်တို့နောက် လိုက်ကြရာ ရလဒ်အနေဖြင့် ၎င်းတို့၏ ပျက်စီးခြင်း ဖြစ်ပေါ်လေသည်။ ယင်းမှာ သင်းအုပ်ဆရာများနှင့် အကြီးအကဲတို့၏ အထင်အမြင်မှားသွားစေခြင်းနှင့် ထိန်းချုပ်ခြင်းကို ခံကြရပြီး အကျိုးဆက်အနေဖြင့် ဘုရားသခင် ပြန်ကြွလာသည့်အခါ သူ့ကို ကြိုဆိုရန် ပျက်ကွက်ကာ ကပ်ဘေးထဲသို့ ကျရောက်သွားကြသည့် ဘာသာတရားထဲက လူများကဲ့သို့ပင် ဖြစ်သည်။ ဤသည်တို့အားလုံးမှာ လက်တွေ့ပြနိုင်သည့် မှန်သောအရာ ဖြစ်သည်။ ထို့ကြောင့် အယောင်ဆောင် ခေါင်းဆောင်များနှင့် အန္တိခရစ်တို့ကို ပိုင်းခြားသိမြင်နိုင်ခြင်းသည် ဘုရားသခင် ရွေးချယ်ထားသော လူတို့၏ အသက်ဝင်ရောက်မှုအတွက် အလွန်အမင်း အကျိုးရှိပေသည်။

ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်က ၎င်းတို့ကို အရေးအကြီးဆုံးသော အလုပ်သုံးခုကို လုပ်ဆောင်ရန် တောင်းဆိုသည်။ ပထမဆုံးအနေဖြင့် ၎င်းတို့သည် အသင်းတော်၏ အလုပ်တွင် အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ရှာဖွေဖော်ထုတ်ရမည်။ ဒုတိယအနေဖြင့် ယင်းတို့ကို ပိုင်းခြားသိမြင်ကာ စရိုက်လက္ခဏာ သရုပ်ဖော်ပြီးနောက် ၎င်းတို့သည် ဆိုးယုတ်သောလူတို့ကို ချက်ချင်း တားဆီးပြီး ချုပ်ချယ်ကန့်သတ်ရမည်။ ဤသည်မှာ ဒုတိယအဆင့် ဖြစ်သည်။ တတိယအနေဖြင့် ဆိုးယုတ်သောလူတို့ကို တားဆီးပြီး ချုပ်ချယ်ကန့်သတ်ကာ အခြေအနေများကို ပြန်လည်ကောင်းမွန်အောင် ပြုလုပ်နေစဉ် ၎င်းတို့သည် ဆိုးယုတ်သောလူတို့၏ ဒုစရိုက်အမှုများကို ဖော်ထုတ်ရန် ညီအစ်ကိုမောင်နှမများနှင့်အတူ ဘုရားနှုတ်ကပတ်တော်များကို မကြာခဏ မိတ်သဟာယပြုရမည်ဖြစ်ပြီး ဤကိစ္စရပ်နှင့်စပ်လျဉ်း၍ ညီအစ်ကိုမောင်နှမများ၏ တုံ့ပြန်မှုများနှင့် သိနားလည်မှုများကို အနီးကပ်စောင့်ကြည့်ကာ ၎င်းတို့၌ရှိသော မည်သည့်မမှန်ကန်သည့် အမြင်များကိုမဆို ချက်ချင်း ပြုပြင်ပေးရမည်။ သမ္မာတရားကို လိုက်စားသော ညီအစ်ကိုမောင်နှမအချို့တွင် ထိုးထွင်းသိမြင်မှုများ ရှိပါက ၎င်းတို့ကို ပိုမိုမိတ်သဟာယပြုရန် အားပေးသင့်သည်မှာ ပြောစရာမလိုပေ။ ထို့အပြင် ခေါင်းဆောင်များနှင့် အမှုဆောင်များသည် အားနည်းသူများ သို့မဟုတ် ဝိညာဉ်ရင့်ကျက်မှု နုနယ်သူများကိုလည်း ကူညီသင့်ပြီး စကားပိုမိုပြောဆိုရန် ၎င်းတို့ကို အားပေးသင့်သည်။ လူများနှင့် ကိစ္စရပ်များကို ပိုင်းခြားသိမြင်ရန် သင်ယူလျက် ရည်ရွယ်ထားသည့် ရလဒ်မှာ ဖြစ်ပွားသည့် ဖြစ်ရပ်များမှ ပိုင်းခြားသိမြင်နိုင်စွမ်း ရရှိရန်နှင့် သင်ခန်းစာများ ယူရန်အတွက် ညီအစ်ကိုမောင်နှမများကို ကူညီရန် ဖြစ်သည်။ လူများနှင့် ကိစ္စရပ်များကို ပိုင်းခြားသိမြင်ခြင်း၏ ရည်ရွယ်ချက်မှာ ၎င်းတို့အား လူအမျိုးအစားအမျိုးမျိုးကို တိကျမှန်ကန်စွာ နားလည်စေရန်နှင့် သမ္မာတရား စည်းမျဉ်းများနှင့်အညီ မှန်ကန်သော နည်းလမ်းများကို အသုံးပြု၍ ထိုလူတို့အား ဆက်ဆံစေရန်ဖြစ်ပြီး တစ်ချိန်တည်းတွင် မိမိတို့ကိုယ်တိုင်လည်း သင်ခန်းစာများ ယူစေရန် ဖြစ်သည်။ ၎င်းတို့သည် မည်သည့်သင်ခန်းစာများကို ယူသင့်သနည်း။ ဘုရားသခင်က ၎င်းတို့၏ အခြေအနေများကို စိတ်ဖြာလေ့လာဆွေးနွေးပြီး ဖော်ထုတ်သောအခါ ဤလူတို့အပေါ် သူ၏ သဘောထားက အဘယ်အရာဖြစ်သည်ကို ၎င်းတို့ စောင့်ကြည့်လေ့လာသင့်သည်။ ဤလူတို့အပေါ် ဘုရားသခင်၏ သဘောထားကို သိရှိခြင်းက လူတစ်ဦးအနေဖြင့် မည်သည့်လူစားမျိုး ဖြစ်သင့်သည်၊ မည်သည့်လမ်းကြောင်းကို လျှောက်လှမ်းသင့်သည် ဟူသည်တို့ကို ပိုမိုရှင်းလင်းစေသည် မဟုတ်လော။ (ဟုတ်ပါသည်။) တိုတိုပြောရလျှင် စွမ်းဆောင်ရရှိရမည့် နောက်ဆုံးရလဒ်မှာ ဘုရားသခင် ရွေးချယ်ထားသော လူတို့အတွက် လက်တွေ့ဘဝ ပတ်ဝန်းကျင်များတွင် သမ္မာတရားကို နားလည်ပြီး လက်တွေ့ကျမှုထဲသို့ ဝင်ရောက်ရန်၊ ၎င်းတို့၏ တာဝန်များကို ပုံမှန်အတိုင်း ထမ်းဆောင်နိုင်ရန်နှင့် ဘုရားသခင်၏ စီစဉ်ညွှန်ကြားခြင်းများနှင့် အစီအစဉ်များကို ကျိုးနွံနာခံရန် ဖြစ်သည်။ ဤနည်းအားဖြင့် အသင်းတော်အလုပ်နှင့်ဆိုင်သည့် ခေါင်းဆောင်များနှင့် အမှုဆောင်များ၏ စွမ်းဆောင်ရည်သည် ဘုရားသခင်၏ ရည်ရွယ်ချက်များနှင့် ကိုက်ညီလိမ့်မည်။ ဤအလုပ်ကို ဆောင်ရွက်ခြင်း၏ အဆင့်သုံးဆင့်မှ အကဲဖြတ်ရလျှင် ခေါင်းဆောင်များနှင့် အမှုဆောင်များအတွက် ဤအလုပ်ကို ကောင်းမွန်စွာ လုပ်ဆောင်ရန် ခက်ခဲသလော။ (မခက်ခဲပါ။) လူ၏ ကြင်နာမှုနှင့် အစွမ်းအစကို အားကိုးပါက ဤအလုပ်ကို ကောင်းမွန်စွာ လုပ်ဆောင်ရန် အနည်းငယ် ခက်ခဲပင်ပန်းနိုင်သည်။ အဘယ်ကြောင့်ဆိုသော် သင်သည် ဘုရားသခင် တောင်းဆိုသည့် ရလဒ်ကို စွမ်းဆောင်ရရှိလိမ့်မည် မဟုတ်သည့်အပြင် ခေါင်းဆောင်များနှင့် အမှုဆောင်များ၏ စစ်မှန်သော တာဝန်ဝတ္တရားများကို ကောင်းမွန်စွာ ဖြည့်ဆည်းလိမ့်မည် မဟုတ်သောကြောင့် ဖြစ်သည်။ သင်သည် ဖောက်ပြန်ပျက်စီးသော လူ့စိတ်သဘောထားများကို အားကိုးလျှင် ဤအလုပ်ကို ကောင်းမွန်စွာ လုပ်ဆောင်နိုင်သလော။ (မလုပ်ဆောင်နိုင်ပါ။) တိတိကျကျပြောရလျှင် ဤအလုပ်ကို လုပ်ဆောင်ရန် ဖောက်ပြန်ပျက်စီးသော စိတ်သဘောထားများကို မှီခိုအားကိုးခြင်းသည် သင်၏ ကိုယ်ပိုင်စိတ်ကူးများအတိုင်း ပြုမူခြင်းကို ဆိုလိုသည်။ ဤအရာက မည်သည့်အရာကို ဖြစ်ပေါ်စေမည်နည်း။ (အသင်းတော်တွင် ပရမ်းပတာအခြေအနေကို ဖြစ်စေပါလိမ့်မည်။) ဤသည်မှာ အကျိုးဆက်တစ်ခုဖြစ်သည်။ သင်အလုပ်လုပ်လေ အမှုအရာများ ပိုမိုပရမ်းပတာဖြစ်လာလေ ဖြစ်လာခြင်းဖြစ်သည်။ ပရမ်းပတာအခြေအနေဟူသည် အဘယ်နည်း။ ပရမ်းပတာအခြေအနေ၏ တိကျသော အခြေအနေများမှာ အဘယ်နည်း။ ယင်းမှာ စုဝေးပွဲများအတွင်းတွင် လူတို့သည် ဘုရားနှုတ်ကပတ်တော်များကို ပုံမှန်အတိုင်း မစားသောက်နိုင်ခြင်း သို့မဟုတ် သမ္မာတရားကို မိတ်သဟာယမဖွဲ့နိုင်ခြင်း ဖြစ်သည်။ အနှောင့်အယှက်များကို ဖြစ်စေသည့် ဆိုးယုတ်သောလူများနှင့် မယုံကြည်သူများ အစဉ်သဖြင့် ရှိနေသည်၊ သို့မဟုတ် လူတိုင်းက မိမိတို့၏ ကိုယ်ပိုင်အမြင်များကို ဖက်တွယ်ထားပြီး အုပ်စုဖွဲ့ကာ ဂိုဏ်းဂဏများနှင့် အုပ်စုများဖွဲ့လျက် အဆက်မပြတ် အငြင်းပွားမှုများ ရှိနေသည်၊ ညီအစ်ကိုမောင်နှမများတွင် ပိုင်းခြားသိမြင်နိုင်စွမ်း ကင်းမဲ့ပြီး မည်သည့်အရာလုပ်ဆောင်ရမည်ကို မသိဖြစ်နေကြသည်။ ဝိညာဉ်ရေးရာ နားလည်သဘောပေါက်မှု ရှိပြီး သမ္မာတရားကို ချစ်သောသူများလည်း နှောင့်ယှက်ခြင်းခံရကာ ၎င်းတို့၏ အသက်တာ ကြီးထွားခြင်းမရှိပေ။ ထိုသို့သော အသင်းတော်တစ်ခုတွင် ဆိုးယုတ်သောလူများနှင့် မယုံကြည်သူများက လုံးဝ အာဏာစွဲကိုင်ပြီး သန့်ရှင်းသောဝိညာဉ်တော် အလုပ်မလုပ်ပေ။ ထိုသို့သော အသင်းတော်တစ်ခုတွင် မည်သည့်အရာ ဖြစ်ပျက်သည်ဖြစ်စေ လူတို့သည် မှန်ကန်သော အမြင်ရှုထောင့်များ ပြောဆိုခြင်း မရှိသလောက်နီးပါးဖြင့် အမျိုးမျိုးသော အမြင်များကို ဖော်ပြလျက် အားလုံးက တစ်ပြိုင်နက်တည်း ပြောဆိုနေကြသည်။ အသင်းတော်သည် ဂိုဏ်းများစွာအဖြစ်သို့ လျင်မြန်စွာ ကွဲထွက်သွားသည်၊ လူတို့အကြားတွင် စည်းလုံးညီညွတ်မှု မရှိ၊ ပြီးလျှင် သန့်ရှင်းသောဝိညာဉ်တော်၏ အလုပ် သို့မဟုတ် လမ်းပြမှု၏ လက္ခဏာတစ်ရပ်မျှ မရှိပေ။ လူတို့သည် တစ်ဦးကိုတစ်ဦး သတိထားရှောင်ကြပြီး သံသယဖြင့် ရှုမြင်ကြသည်၊ အုပ်စုနှစ်စု သို့မဟုတ် သုံးစုက အာဏာနှင့် အကျိုးအမြတ်အတွက် ပြိုင်ဆိုင်ကြသည်။ လူတိုင်းက ကိုယ့်မဟာမိတ်ကိုယ်ရှာဖွေကြပြီး သဘောထားကွဲလွဲသူတို့ကို တိုက်ခိုက်ကာ ဖယ်ကြဉ်ကြသည်။ ပြီးလျှင် ဒုစရိုက်အမှုမျိုးစုံကို ကျူးလွန်ကောင်း ကျူးလွန်နိုင်သည်။ ဤသည်မှာ ပရမ်းပတာဖြစ်သော အခြေအနေပင် ဖြစ်သည်။ ဤအခြေအနေသည် မည်သို့ ဖြစ်ပေါ်လာရသနည်း။ ယင်းမှာ အဘယ့်ကြောင့်ဆိုသော် ခေါင်းဆောင်များနှင့် အမှုဆောင်များက ၎င်းတို့၏ အလုပ်ကို မလုပ်ဆောင်နိုင်သောကြောင့် မဟုတ်လော။ (ဟုတ်ပါသည်။) ခေါင်းဆောင်များနှင့် အမှုဆောင်များက ၎င်းတို့၏ ကိုယ်ပိုင်စိတ်ကူးများနှင့်အညီ အလုပ်လုပ်ခြင်းသည် ဤအကျိုးဆက်များကို ဖြစ်ပေါ်စေသည်။ မိမိ၏ ကိုယ်ပိုင်စိတ်ကူးများအတိုင်း အလုပ်လုပ်ခြင်းဟူသည် အဘယ်အရာကို ဆိုလိုသနည်း။ ယင်းမှာ သမ္မာတရားကို နားမလည်ခြင်း၊ စည်းမျဉ်းများ ကင်းမဲ့ခြင်းနှင့် ဖောက်ပြန်ပျက်စီးသော စိတ်သဘောထားများနှင့် လူ့အယူအဆများ၊ စိတ်ကူးများကို အခြေခံ၍ ကြောင်းကျိုးမမြင်ဘဲ ပြုမူခြင်းကို ဆိုလိုပြီး အသင်းတော်တွင် သာ၍ပင် ပရမ်းပတာဖြစ်သော အခြေအနေသို့ ဦးတည်စေသည်။ အချို့လူများက “အသင်းတော်ထဲတွင် ဆိုးယုတ်သောလူများက အဘယ်သို့ဖြစ်ပြီး နှောင့်ယှက်မှုများကို ဖြစ်စေနိုင်ရသနည်း။ မည်သူမှန်သည်၊ မည်သူမှားသည်၊ မည်သည့်ဘက်တွင် ရပ်တည်ရမည်ကို ကျွန်ုပ်မသိပါ” ဟု ပြောကောင်းပြောနိုင်သည်။ အခြားသူများက “အသင်းတော်သည် ဂိုဏ်းများစွာ ကွဲနေသည်။ ကျွန်ုပ်တို့သည် အသင်းတော်အသက်တာကို မည်သို့ အသက်ရှင်ရမည်နည်း။ စုဝေးပွဲတိုင်းက အကျိုးမဖြစ်ထွန်းသည့်အပြင် အချိန်ဖြုန်းခြင်း ဖြစ်သည်။ ဤသို့ ဆက်လက် ယုံကြည်ခြင်းက မည်သည့်ရလဒ်မျှ ဖြစ်ထွန်းစေမည် မဟုတ်ပါ” ဟု ပြောကောင်းပြောနိုင်သည်။ ဘုရားသခင် ရွေးချယ်ထားသော လူတို့က အသင်းတော်အသက်တာကို အသက်မရှင်နိုင်လောက်အောင် အသင်းတော်တစ်ခုသည် ပရမ်းပတာဖြစ်လာသောအခါ ယင်းသည် ဘုရားသခင်၏ လုံးဝ ပစ်ပယ်ခြင်းကို ခံရသည်။ ဤအရာက ဆိုးယုတ်သောလူများနှင့် မယုံကြည်သူများက အာဏာစွဲကိုင်သရွေ့ အသင်းတော်ကို ၎င်းတို့ ပျက်စီးစေလိမ့်မည်ဖြစ်ကြောင်း သိသာထင်ရှားစွာ ပြသသည်။ အသင်းတော်သည် လူကောင်းများနှင့် သမ္မာတရားကို လက်တွေ့လုပ်ဆောင်သောသူများက ခေါင်းဆောင်များနှင့် အမှုဆောင်များအဖြစ် မရှိဘဲ မလည်ပတ်နိုင်ပေ။ ၎င်းတို့မရှိလျှင် အမှုအရာများကို ထိန်းချုပ်ထားရန် ဖြစ်နိုင်လိမ့်မည် မဟုတ်ပေ။ ဆိုးယုတ်သောလူများနှင့် မယုံကြည်သူများကို ချုပ်ချယ်ကန့်သတ်ခြင်း မရှိပါက အသင်းတော်အသက်တာ ရှိလိမ့်မည်မဟုတ်သည့်အပြင် အသင်းတော်၏ ပုံမှန်အစီအစဉ်သည် ကမောက်ကမအခြေအနေအဖြစ်သို့ ပြောင်းလဲလျက် လုံးဝ ပျက်စီးသွားလိမ့်မည်။ ဤသည်မှာ ခေါင်းဆောင်များနှင့် အမှုဆောင်များက ၎င်းတို့၏ အလုပ်များကို ကောင်းမွန်စွာ မလုပ်ဆောင်သည့်အခါ ဖြစ်ပေါ်သည့် ရလဒ် ဖြစ်သည်။ ခေါင်းဆောင်များနှင့် အမှုဆောင်များက သမ္မာတရားကို လက်မခံနိုင်လျှင်၊ ဘုရားသခင်၏ ရည်ရွယ်ချက်များကို အလေးမထားနိုင်လျှင်၊ သို့မဟုတ် ဘုရားသခင်ကို အားမကိုးနိုင်လျှင် အသင်းတော်အလုပ်ကို ကောင်းမွန်စွာ လုပ်ဆောင်နိုင်လိမ့်မည် မဟုတ်ပေ။ ၎င်းတို့သည် အသင်းတော်တွင် ပေါ်ပေါက်သည့် မည်သည့်ပြဿနာများကိုမဆို ဖြေရှင်းနိုင်လိမ့်မည်မဟုတ်၊ သို့မဟုတ် ဘုရားသခင် ရွေးချယ်ထားသော လူတို့ ရင်ဆိုင်ရသည့် မည်သည့်အခက်အခဲများကိုမဆို ဖြေရှင်းနိုင်လိမ့်မည် မဟုတ်ပေ။ ထိုသို့သော ခေါင်းဆောင်များနှင့် အမှုဆောင်များသည် အာဏာစွဲကိုင်ပါက ကောင်းသော ရလဒ်များကို ဖြစ်ပေါ်စေနိုင်သလော။ ယင်းတို့သည် အသင်းတော်သို့ ပရမ်းပတာအခြေအနေကိုသာ ယူဆောင်လာနိုင်သည်။ နောက်ဆုံးတွင် ဤသည်မှာ ပေါ်ပေါက်လာသည့် အခြေအနေမျိုး ဖြစ်သည်။ ထို့နောက်တွင် ဤအသင်းတော်သည် ပျက်စီးခြောက်ကပ်သည့်၊ စာတန်က အာဏာစွဲကိုင်သည့် နေရာတစ်ခု ဖြစ်လာသည်။ ယင်းသည် အခြားအရာတစ်ခုအဖြစ်သို့ ယိုယွင်းပျက်စီးသွားသည်။ ဘုရားသခင်သည် ဤအသင်းတော်ကို အသိအမှတ်ပြုလိမ့်မည်မဟုတ်သည့်အပြင် သန့်ရှင်းသော ဝိညာဉ်တော်သည်လည်း ဤအသင်းတော်ထဲတွင် အလုပ်လုပ်လိမ့်မည် မဟုတ်ပေ။ ထိုသို့သော အသင်းတော်သည် နာမည်ခံမျှသာဖြစ်ပြီး ပိတ်သိမ်းခံရသင့်သည်။

ဆယ့်နှစ်ခုမြောက် တာဝန်နှင့်စပ်လျဉ်း၍ အယောင်ဆောင် ခေါင်းဆောင်များ၏ သရုပ်သကန်များကို စိတ်ဖြာလေ့လာဆွေးနွေးခြင်း

၁။ အယောင်ဆောင် ခေါင်းဆောင်များသည် ညံ့ဖျင်းသော အစွမ်းအစရှိပြီး အဖျက်အမှောင့်လုပ်ခြင်းများနှင့် နှောင့်ယှက်ခြင်းများ၏ ပြဿနာများကို မဖော်ထုတ်နိုင်ကြပေ

ဤသည်တို့မှာ ဆယ့်နှစ်ခုမြောက် တာဝန်တွင် ဖော်ပြထားသည့်အတိုင်း ခေါင်းဆောင်များနှင့် အမှုဆောင်များ လုပ်ဆောင်ရမည့် အလုပ်များ ဖြစ်သည်။ ယခုတွင် ငါတို့သည် တိကျသော နောက်ထပ် ဥပမာတစ်ခုတလေကို မိတ်သဟာယဖွဲ့မည် မဟုတ်။ ယနေ့ မိတ်သဟာယ၏ အဓိကအကြောင်းအရာမှာ အယောင်ဆောင် ခေါင်းဆောင်များက ဤအလုပ်များကို ဆောင်ရွက်နေစဉ် ၎င်းတို့၏ တိကျသော သရုပ်သကန်များကို ဖော်ထုတ်ရန်နှင့် မည်သည့်အပြုအမူများက အယောင်ဆောင် ခေါင်းဆောင်များ၏ အနှစ်သာရကို ထင်ဟပ်စေပြီး လူတစ်ဦးကို ထိုသို့သောသူအဖြစ် စရိုက်လက္ခဏာ သရုပ်ဖော်ဖို့ အသုံးပြု၍ရသည်ကို ဖော်ထုတ်ရန် ဖြစ်သည်။ ဤသည်မှာ ယနေ့ မိတ်သဟာယ၏ အဓိကအကြောင်းအရာ ဖြစ်သည်။ ပထမဆုံးအနေဖြင့် ဤအလုပ်တွင် ခေါင်းဆောင်များနှင့် အမှုဆောင်များအတွက် တောင်းဆိုချက်မှာ ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ခြင်းများနှင့် နှောင့်ယှက်ခြင်းများ ဖြစ်စေသည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း ရှာဖွေဖော်ထုတ်ရန် ဖြစ်သည်။ ချက်ချင်း ရှာဖွေဖော်ထုတ်ခြင်းသည် ခေါင်းဆောင်များနှင့် အမှုဆောင်များအတွက် လိုအပ်သော စံသတ်မှတ်ချက်တစ်ခု ဖြစ်သည်။ တစ်စုံတစ်ရာ ဖြစ်ပေါ်သည့်အခါတိုင်း ဆိုးယုတ်သော လူများ စတင်၍ ပရိယာယ်များခြင်း သို့မဟုတ် တစ်စုံတစ်ဦးက ပြဿနာရှာသည့် လက္ခဏာများ ပြလာခြင်းကဲ့သို့သော မကောင်းမှု၏ အရိပ်အယောင်တစ်ခုမျှ စတင်ပေါ်ပေါက်လာသည်နှင့်တစ်ပြိုင်နက် ခေါင်းဆောင်များနှင့် အမှုဆောင်များသည် ယင်းကို ခံစားသိရှိပြီး နိုးကြားသင့်သည်။ ၎င်းတို့သည် တုံးအပြီး ဉာဏ်ထိုင်းနေပါက ယင်းသည် ပြဿနာဖြစ်စေလိမ့်မည်။ အထူးသဖြင့် ဆိုးယုတ်သောလူများက နှောင့်ယှက်မှုများ ဖြစ်စေသည့် အခြေအနေများတွင် ဤပြဿနာ စတင်ပေါ်ပေါက်လာပြီး ဤလူတို့က အတိအကျ မည်သည့်အရာကို လုပ်ဆောင်ရန် ရည်ရွယ်သည် သို့မဟုတ် အခြေအနေက မည်သို့ဖြစ်ပေါ်မည်ကို မရှင်းလင်းသေးသည်နှင့်တစ်ပြိုင်နက် ဆိုလိုသည်မှာ ဤကိစ္စကို ခေါင်းဆောင်များနှင့် အမှုဆောင်များက ထိုးထွင်းမမြင်နိုင်သေးသည့်အခါ ထင်မြင်ယူဆချက်လွဲခြင်းကို ရှောင်ရှားရန်အလို့ငှာ ၎င်းတို့သည် ကြောင်းကျိုးမမြင်ဘဲ ပြုမူခြင်းကို သို့မဟုတ် ဤလူတို့ကို အချိန်မတိုင်မီ သတိပေးနှိုးဆော်ခြင်းကို မပြုသင့်ပေ။ သို့သော်လည်း ဤသည်မှာ အခြေအနေကို သတိမပြုမိခြင်းနှင့် မသိရှိခြင်းကို မဆိုလိုပေ။ ထိုအစား ယင်းမှာ အမှုအရာများ မည်သို့ဖြစ်ပေါ်သည်ဟူသည်နှင့် ဤလူတို့၏ ရည်ရွယ်ချက်များ၊ ပန်းတိုင်များနှင့် စေ့ဆော်မှုများက အဘယ်အရာဖြစ်သည်ကို မြင်တွေ့ရန် စောင့်ဆိုင်းပြီး စောင့်ကြည့်လေ့လာခြင်းကို ဆိုလိုသည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်ရမည့်အလုပ် ဖြစ်သည်။ အခြေအနေသည် အတိုင်းအတာတစ်ခုအထိ တိုးတက်ပြောင်းလဲလာပြီး ဤလူတို့က အပျက်သဘောဆောင်ခြင်းကို ပွင့်အံချကာ မှားယွင်းပြီး အဓိပ္ပာယ်မဲ့သော အရာများကို ဖြန့်ဝေလျက် ဘုရားသခင် ရွေးချယ်ထားသော လူတို့အား နှောင့်ယှက်မှုများ ဖြစ်စေသည့်အခါ ခေါင်းဆောင်များနှင့် အမှုဆောင်များက ချက်ချင်း အရေးတယူ ဆောင်ရွက်သင့်သည်။ ၎င်းတို့သည် ဤပုဂ္ဂိုလ်များ၏ ဒုစရိုက်အမှုများကို ဖော်ထုတ်ရန်၊ စိတ်ဖြာလေ့လာဆွေးနွေးရန်နှင့် ချုပ်ချယ်ကန့်သတ်ရန်၊ အခြားသူများကို သင်ခန်းစာများ ယူစေပြီး ဆိုးယုတ်သောလူတို့ကို ပိုင်းခြားသိမြင်ကာ ထိုးထွင်းမြင်စေရန် ကူညီဖို့ မဆိုင်းမတွ ထရပ်သင့်သည်။ ဤသည်မှာ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်း တိကျမှန်ကန်စွာ ရှာဖွေဖော်ထုတ်ခြင်း၏ ဖြစ်စဉ် ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များက ဤအလုပ်ကို လုပ်ဆောင်နေခြင်းအတွက် ဆိုလိုသည့်အရာ ဖြစ်သည်။ ဤအလုပ်၏ အဓိကပန်းတိုင်မှာ အသင်းတော်၏ အလုပ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ရှာဖွေဖော်ထုတ်ရန်၊ ထို့နောက် ယင်းတို့ကို ချက်ချင်း ဖြေရှင်းရန် ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များ စွမ်းဆောင်ရရှိနိုင်သည့်အရာ ဖြစ်သည်။ သို့ဆိုလျှင် ဤအလုပ်တွင် အယောင်ဆောင် ခေါင်းဆောင်များ၏ သရုပ်သကန်များမှာ အဘယ်နည်း။ ငါတို့သည် အယောင်ဆောင် ခေါင်းဆောင်များကို မည်သို့ စိတ်ဖြာလေ့လာဆွေးနွေးပြီး ပိုင်းခြားသိမြင်နိုင်သနည်း။ သိသာထင်ရှားစွာပင် အယောင်ဆောင် ခေါင်းဆောင်များသည် အသင်းတော်၏ အလုပ်အပေါ် ဆိုးယုတ်သောလူတို့ ဖြစ်စေသည့် နှောင့်ယှက်ခြင်းများကို ချက်ချင်း တိကျမှန်ကန်စွာ မဖော်ထုတ်နိုင်ကြပေ။ ဤသည်မှာ အသင်းတော်အလုပ်ကို အယောင်ဆောင် ခေါင်းဆောင်များ ဆောင်ရွက်ခြင်းနှင့်ပတ်သက်သည့် အထင်ရှားဆုံးသော ပြဿနာ ဖြစ်သည်။ ၎င်းတို့တွင် အသင်းတော်၏ အလုပ်အပေါ် ဆိုးယုတ်သောလူတို့ ဖြစ်စေသည့် နှောင့်ယှက်ခြင်းများနှင့်စပ်လျဉ်း၍ ပိုင်းခြားသိမြင်နိုင်စွမ်း မရှိပေ။ အယောင်ဆောင် ခေါင်းဆောင်များသည် ပြဿနာများကို ရှာဖွေဖော်ထုတ်နိုင်ခြင်းမရှိ သို့မဟုတ် ပြဿနာများ၏ အနှစ်သာရကို ထိုးထွင်းမြင်နိုင်ခြင်းမရှိဟု အဘယ်ကြောင့် ဆိုရသနည်း။ အချို့လူတို့၏ လုပ်ရပ်များသည် အသင်းတော်၏ အလုပ်အတွက် သိသာထင်ရှားစွာပင် အဖျက်အမှောင့်လုပ်ခြင်းများနှင့် နှောင့်ယှက်ခြင်းများ ဖြစ်သော်လည်း အယောင်ဆောင် ခေါင်းဆောင်များသည် ပြဿနာများကို မပိုင်းခြားနိုင် သို့မဟုတ် မသိမြင်နိုင်ပေ။ ၎င်းတို့သည် ကြောင်းကျိုးမမြင်ကြပေ။ အချို့လူများသည် အသင်းတော်တွင် အပျက်သဘောဆောင်ခြင်းကို ပွင့်အံချပြီး အခြားသူတို့ကို အထင်အမြင်မှားစေကာ နှောင့်ယှက်ကြသည်။ အခြားသူများမှာ လျှို့ဝှက်စွာ မသမာသော လုပ်ရပ်များတွင် ပါဝင်လျက်၊ အချို့သော ပုဂ္ဂိုလ်များကို ၎င်းတို့၏ နောက်ကွယ်တွင် မကြာခဏ ဝေဖန်ကြလျက် အုပ်စုများဖွဲ့ကြသည်။ အချို့မှာမူ အချင်းချင်း မဆင်မခြင် သွေးဆောင်ဖြားယောင်းပြီး ပရောပရည်လုပ်ကြသည်။ အယောင်ဆောင် ခေါင်းဆောင်များသည် ဤအရာများကို မမြင်ယောင်ဟန်ဆောင်ကြသည်။ ၎င်းတို့သည် ဤပြဿနာများ၏ ဆိုးရွားမှုကိုလည်းကောင်း၊ ဤပြဿနာများ မဖြေရှင်းဘဲရှိပါက လူမည်မျှတို့၏ သမ္မာတရား လိုက်စားခြင်းနှင့် တာဝန် ထမ်းဆောင်ခြင်းတို့သည် ထိခိုက်မည်ကိုလည်းကောင်း၊ မည်သည့်အကျိုးဆက်များ ဖြစ်စေမည်ကိုလည်းကောင်း မသိကြသဖြင့် ယင်းတို့ကို လျစ်လျူရှုထားကြသည်။ အချို့လူများက ပြဿနာများကို သတိပြုမိပြီး အယောင်ဆောင် ခေါင်းဆောင်တစ်ဦးထံ တိုင်ကြားသောအခါ ထိုအယောင်ဆောင် ခေါင်းဆောင်က “သူတို့အားလုံးသည် ညီအစ်ကိုမောင်နှမများချည်းသာ ဖြစ်သည်။ မည်သူက ဖောက်ပြန်ပျက်စီးခြင်း အနည်းငယ်ကို မထုတ်ဖော်ဘဲ နေသနည်း။ မည်သူက စိတ်ခံစားချက်များနှင့် လိုအင်ဆန္ဒများ မရှိဘဲ နေသနည်း။ တခြားသူများကို ပေါ့ပေါ့ဆဆ မဝေဖန်နှင့်၊ ပြစ်တင်ရှုတ်ချမနေနှင့်” ဟု ပြောကောင်းပြောနိုင်သည်။ အသင်းတော်တွင် တစ်စုံတစ်ခုသည် မည်မျှပင် အဓိပ္ပာယ်မရှိသည်ဖြစ်စေ၊ ကောက်ကျစ်ဆိုးယုတ်သည်ဖြစ်စေ သို့မဟုတ် သမ္မာတရားနှင့် ဆန့်ကျင်သည်ဖြစ်စေ အယောင်ဆောင် ခေါင်းဆောင်များက ယင်းကို တကယ်ပင် မမြင်ကြပေ။ အချို့လူများသည် စုဝေးပွဲများအတွင်းတွင် “ဘုရားသခင်၏နေ့ရက် နီးပြီဟု သူတို့ ပြောမြဲပြောနေကြသည်။ မည်သည့်အချိန်တွင် အမှန်တကယ် ရောက်လာမည်နည်း” ဟူသကဲ့သို့သော အရာများကို ပြောဆိုလျက်၊ အမြဲတစေ အပျက်သဘောဆောင်စွာ ပြောဆိုကြသည်။ အချို့ညီအစ်ကိုမောင်နှမများသည် မသိလိုက်ဘဲ ဤအရာ၏ သက်ရောက်မှုကို ခံရသော်လည်း အယောင်ဆောင် ခေါင်းဆောင်၏ တုံ့ပြန်မှုမှာ အဘယ်နည်း။ ၎င်းတို့သည် ယင်းကို ပုံမှန်အားနည်းခြင်းဟု မှတ်ယူပြီး ယင်းမှာ အပျက်သဘောဆောင်ခြင်းကို ပွင့်အံချခြင်း၊ အထင်အမြင်မှားစေခြင်းနှင့် အခြားသူတို့ကို နှောင့်ယှက်ခြင်းဖြစ်သည်ဟု မမြင်နိုင်ကြပေ။ အချို့ညီအစ်ကိုမောင်နှမများသည် ၎င်းတို့၏ တာဝန်များကို ထမ်းဆောင်ရာတွင် သိသာထင်ရှားစွာပင် ထိခိုက်ခြင်းခံရသည်။ ၎င်းတို့သည် ဧဝံဂေလိတရားဟောလိုခြင်း မရှိတော့သည့်အပြင် စုဝေးပွဲများကို အပြုသဘောဆောင်စွာ သို့မဟုတ် တက်ကြွစွာ မပါဝင်တော့ပေ။ စုဝေးပွဲတစ်ခု ရှိသည့်အခါတိုင်း ၎င်းတို့ကို တက်ရောက်ရန် ဆင့်ခေါ်ရသည်။ သို့တိုင် အယောင်ဆောင် ခေါင်းဆောင်က ဤသည်ကို ပြဿနာတစ်ခုအဖြစ် မမြင်ပေ။ ဤပြဿနာ ပေါ်ပေါက်လာသောအခါ အသင်းတော်ရှိ လူတိုင်းအကြားတွင် မည်သည့် ပြောင်းလဲမှုများ ဖြစ်ပေါ်သည်ကို ၎င်းတို့ သတိမပြုမိကြပေ။ ၎င်းတို့သည် နောက်ကွယ်တွင် မည်သည့်အရာဖြစ်နေသည်၊ လူတို့၏ အခြေအနေများတွင်ရှိသည့် အပြောင်းအလဲများ၊ လူတို့၌ မည်သည့် ပြဿနာများရှိသည်၊ မည်သူက ထိုပြဿနာများကို ဖြစ်စေခဲ့သည်၊ ပြဿနာ၏ လက်သည်က မည်သူဖြစ်သည်၊ ပြဿနာများက မည်သူ့ထံမှ အစပြုခဲ့သည်၊ ဖြေရှင်းရန် လိုအပ်သည့် ပြဿနာများမှာ အတိအကျ အဘယ်အရာဖြစ်သည်ဟူသည်တို့ကို သတိမမူမိဘဲ လုပ်ရိုးလုပ်စဉ်တစ်ခုအနေဖြင့် စုဝေးပွဲများကို အလိုအလျောက် ကျင်းပရုံသာ ကျင်းပသည်။ ဤအရာများထဲမှ တစ်ခုကိုမျှ ၎င်းတို့ မသိမြင်နိုင်ပေ။ ၎င်းတို့သည် ဤအရာများကို မသိမြင်နိုင်ခြင်းမှာ ကြောင်းကျိုးမမြင်သောကြောင့်ဖြစ်သလော။ (မဟုတ်ပါ။) ၎င်းတို့သည် အမြင်အား မချို့တဲ့သည့်အတွက် အသင်းတော်အတွင်း၌ ထိုသို့သော ဆိုးရွားသည့် အဖျက်အမှောင့်လုပ်ခြင်းများ၊ နှောင့်ယှက်ခြင်းများနှင့် သိသာထင်ရှားသော မှားယွင်းပြီး အဓိပ္ပာယ်မဲ့သည့် အရာများ ပေါ်ပေါက်လာသောအခါ ၎င်းတို့သည် အဘယ်ကြောင့် ယင်းတို့ကို မမြင်နိုင် သို့မဟုတ် မဖော်ထုတ်နိုင်ကြသနည်း။ သိသာထင်ရှားစွာပင် ဤခေါင်းဆောင်သည် ကြောင်းကျိုးမမြင်ဖြစ်ပြီး ဝိညာဉ်ရေးရာ နားလည်သဘောပေါက်မှု ကင်းမဲ့သည်။ အချို့လူများက “၎င်းတို့သည် ဤပြဿနာများကို မဖော်ထုတ်နိုင်သော်လည်း စုဝေးပွဲများအတွင်းတွင် လူတို့ထံ ဘုရားနှုတ်ကပတ်တော်များကို ဖတ်ပြနိုင်သည်။ ၎င်းတို့၏ ဖတ်ရှုခြင်းအပေါ် လူတို့၏ သိနားလည်မှုက မည်သို့ဖြစ်စေ၊ ရလဒ် တစ်စုံတစ်ရာ ဖြစ်ပေါ်စေသည်ဖြစ်စေ၊ မဖြစ်ပေါ်စေသည်ဖြစ်စေ ၎င်းတို့သည် ဘုရားနှုတ်ကပတ်တော်များကို တစ်စိုက်မတ်မတ် ဖတ်ရှုကြသည်။ ဤအကြောင်းပြချက်တစ်ခုတည်းအတွက်ပင်၊ ၎င်းတို့ကို ခေါင်းဆောင်ကောင်းတစ်ဦးအဖြစ် မှတ်ယူနိုင်သည်”ဟု ပြောဆိုကြသည်။ ၎င်းတို့သည် ဘုရားနှုတ်ကပတ်တော်များအား ဖတ်ရှုခြင်းကိုသာ အာရုံစိုက်ကြသည်။ အကယ်၍ ဤအရာက မည်သည့်ရလဒ်ကိုမျှ မဖြစ်စေပါက ဤသည်မှာ ဟန်ဆောင်လုပ်ပြနေခြင်းသာ ဖြစ်သည် မဟုတ်လော။ အကယ်၍ ၎င်းတို့သည် ပြဿနာများကို မဖြေရှင်းနိုင်ပါက လူတို့သည် စုဝေးပွဲများမှ မည်သည့်အကျိုးကျေးဇူးကို ရရှိနိုင်သနည်း။ သို့ဆိုလျှင် ဤခေါင်းဆောင်သည် အယောင်ဆောင် ခေါင်းဆောင်တစ်ဦး ဟုတ်သလော။ (ဟုတ်ပါသည်။) ဤအလုပ်ကို ဆောင်ရွက်သည့်အခါ အယောင်ဆောင် ခေါင်းဆောင်တစ်ဦး၏ သရုပ်သကန်တစ်ခုမှာ ကြောင်းကျိုးမမြင်ခြင်းဖြစ်သည်။ ၎င်းတို့သည် ကြောင်းကျိုးမမြင်ကြချေ။ ပြဿနာက ၎င်းတို့၏ မျက်စိရှေ့တည့်တည့်တွင် သို့မဟုတ် ၎င်းတို့၏ ပတ်ဝန်းကျင်တွင် မည်မျှပင် သိသာထင်ရှားနေသည်ဖြစ်စေ ၎င်းတို့သည် ယင်းကို မမြင်နိုင် သို့မဟုတ် မဖော်ထုတ်နိုင်ပေ။ အပြင်ပန်းအားဖြင့် ၎င်းတို့သည် သာမန်လူတစ်ဦးထက် ဘုရားနှုတ်ကပတ်တော်များကို ပိုမို အမြတ်တနိုးတန်ဖိုးထားပုံရသော်လည်း၊ ဘုရားနှုတ်ကပတ်တော်များက မည်သည့်အရာဖြစ်သည်၊ မည်သည့်လူတို့ကို ရည်ညွှန်းသည်၊ သို့မဟုတ် မည်သည့်အခြေအနေများကို ဖြေရှင်းသည်ဟူသည်တို့ကို ၎င်းတို့ နားလည်ကြပေ။ ၎င်းတို့သည် ဘုရားနှုတ်ကပတ်တော်များကို လက်တွေ့ဘဝနှင့် မဆက်စပ်နိုင်ကြပေ။ သို့ဆိုလျှင် ၎င်းတို့ မိတ်သဟာယဖွဲ့သည့် သိနားလည်မှုမှာ အဘယ်နည်း။ ယင်းတို့သည် သမ္မာတရားနှင့် ကိုက်ညီသလော။ လက်တွေ့ကျသော ပြဿနာများကို ဖြေရှင်းနိုင်သလော။ (မဖြေရှင်းနိုင်ပါ။) ၎င်းတို့ တရားဟောသောအခါ ၎င်းတို့တွင် သမ္မာတရားနှင့်ဆိုင်သည့် ကြီးမားသော သိနားလည်မှုရှိသည့်အလား၊ အနှစ်မဲ့သော စကားများကို ပြောကြသော်လည်း အသင်းတော်တွင် ဆိုးယုတ်သောလူတို့ ဖြစ်စေသည့် သိသာထင်ရှားသော နှောင့်ယှက်ခြင်းများကို မဖော်ထုတ်နိုင်ဘဲ ထိုအစား မည်သည့်အရာမျှ မဖြစ်ပွားခဲ့သည့်အလား ပြုမူကြသည်။ ဤသည်မှာ သမ္မာတရားကို ၎င်းတို့ နားလည်ပြီး ပိုင်းခြားသိမြင်နိုင်စွမ်း ရှိကြောင်း ပြသသလော။ ၎င်းတို့တွင် ဘုရားနှုတ်ကပတ်တော်များနှင့်ဆိုင်သည့် စစ်မှန်သော သိနားလည်မှု ရှိသလော။ (မရှိပါ။) ၎င်းတို့သည် ဘုရားနှုတ်ကပတ်တော်များကို ပုံမှန် ဖတ်ရှုနိုင်ပါက ပြဿနာများကို ရှုမြင်ရန်နှင့် ဖြေရှင်းရန် အဘယ်ကြောင့် ယင်းတို့ကို အသုံးမပြုနိုင်ကြသနည်း။ ဘုရားနှုတ်ကပတ်တော်များကို ဖတ်ရှုသည့်အခါ ၎င်းတို့၏ စိတ်သည် အဘယ်ကြောင့် လုံးဝ မပွင့်သနည်း။ ဘုရားနှုတ်ကပတ်တော်များကို ဖတ်ရှုသည့်အခါ ၎င်းတို့သည် အဘယ်ကြောင့် ထက်သန်သော စိတ်နှလုံး မရှိကြသနည်း။ ဤပြဿနာ၏ အရင်းအမြစ်မှာ အဘယ်နည်း။ ၎င်းတို့ အဘယ်ကြောင့် ကြောင်းကျိုးမမြင်ကြသနည်း။ ၎င်းတို့ကြောင်းကျိုးမမြင်ခြင်း၏ အကြောင်းရင်းမှာ အဘယ်နည်း။ (ယင်းမှာ အဘယ့်ကြောင့်ဆိုသော် ၎င်းတို့သည် ဘုရားနှုတ်ကပတ်တော်ကို သဘောပေါက်နားလည်နိုင်စွမ်း ကင်းမဲ့ပြီး အစွမ်းအစ အလွန်ညံ့ဖျင်းသောကြောင့် ဖြစ်ပါသည်။) မှန်ပေသည်။ ယင်းမှာ ၎င်းတို့၏ မျက်စိများက ကန်းနေခြင်းမဟုတ်ဘဲ ၎င်းတို့၏ စိတ်နှလုံးက ကြောင်းကျိုးမမြင်ခြင်းဖြစ်သည်။ ကြောင်းကျိုးမမြင်သော စိတ်နှလုံးရှိခြင်းဟူသည်မှာ အဘယ်အရာကို ဆိုလိုသနည်း။ ယင်းမှာ အလွန်အမင်း ညံ့ဖျင်းသော အစွမ်းအစရှိပြီး ဘုရားနှုတ်ကပတ်တော်များကို သဘောပေါက်နားလည်နိုင်စွမ်း ကင်းမဲ့ခြင်းကို ဆိုလိုသည်။ ဘုရားနှုတ်ကပတ်တော်များ မည်မျှကို ၎င်းတို့ ဖတ်ရှုသည်ဖြစ်စေ ၎င်းတို့သည် ယင်းကို အပေါ်ယံအဆင့်သာ နားလည်ကြသည်။ ၎င်းတို့သည် ယင်းကို အသင်းတော်တွင် ပေါ်ပေါက်သည့် အမျိုးမျိုးသော လူများ၊ ဖြစ်ရပ်များ၊ အမှုအရာများနှင့် အခြေအနေများနှင့် မဆက်စပ်နိုင်သည့်အပြင် အမျိုးမျိုးသော ပြဿနာများကို သမ္မာတရား စည်းမျဉ်းများအတိုင်း သဘောထားပြုမူခြင်း၊ ကိုင်တွယ်ခြင်းနှင့် ဖြေရှင်းခြင်းတို့ကိုလည်း မပြုလုပ်နိုင်ကြပေ။ ဤသည်မှာ ၎င်းတို့၏ ကြောင်းကျိုးမမြင်ခြင်း အရင်းအမြစ် ဖြစ်သည်။ ၎င်းတို့သည် ညံ့ဖျင်းသော အစွမ်းအစရှိပြီး ဤအလုပ်ကို စွမ်းဆောင်နိုင်ခြင်းမရှိပေ။ ထို့ကြောင့် ၎င်းတို့သည် မည်မျှပင် လုံ့လဝီရိယရှိစွာ လေ့လာပြီး တင်းကျပ်စွာ လေ့ကျင့်သည်ဖြစ်စေ၊ မိမိတို့၏ အစွမ်းအစကင်းမဲ့မှုကို ဖြည့်ဆည်းရန် မည်မျှပင် ကြိုးစားလုပ်ဆောင်သည်ဖြစ်စေ ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ကောင်းမွန်စွာ ဖြည့်ဆည်းနိုင်ကြသလော။ မဖြည့်ဆည်းနိုင်ပေ။ ဤလူများသည် အတော်ပင် သနားစဖွယ်ဖြစ်သည်။ ၎င်းတို့သည် မိမိတို့ကိုယ်ကို စကားလုံးများနှင့် အယူဝါဒများဖြင့် မည်မျှပင် ပြင်ဆင်သည်ဖြစ်စေ၊ ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ကောင်းမွန်စွာ မဖြည့်ဆည်းနိုင်ကြ သို့မဟုတ် ဤအလုပ်ကို မဆောင်ရွက်နိုင်ကြပေ။

ယခုလေးတင် ငါတို့သည် ဤအယောင်ဆောင် ခေါင်းဆောင်များ၏ သရုပ်သကန်တစ်ခုနှင့်ပတ်သက်၍ မိတ်သဟာယဖွဲ့ခဲ့ကြသည်။ ယင်းမှာ ဆိုးယုတ်သောလူများနှင့် အန္တိခရစ်တို့၏ လုပ်ဆောင်ချက်များက အသင်းတော်ကို နှောင့်ယှက်မှုများ ဖြစ်စေသည်ကို ၎င်းတို့ မမြင်နိုင်ခြင်းဖြစ်သည့်အပြင်၊ ဆိုးယုတ်သောလူများနှင့် အန္တိခရစ်တို့၏ အနှစ်သာရကိုလည်း ထိုးထွင်းမမြင်နိုင်ကြခြင်း ဖြစ်သည်။ ဆိုးယုတ်သောလူများက အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် ကိစ္စရပ်များကို ကြုံတွေ့ရသည့်အခါ၊ တစ်ခါတစ်ရံတွင် ၎င်းတို့သည် သဲလွန်စအနည်းငယ်ကို သတိပြုမိကောင်းပြုမိမည်၊ သို့မဟုတ် ၎င်းတို့၏ အတွေ့အကြုံမှတစ်ဆင့်ဖြစ်စေ၊ ခံစားချက်မှတစ်ဆင့်ဖြစ်စေ သို့မဟုတ် ပင်ကိုအသိဉာဏ်မှတစ်ဆင့်ဖြစ်စေ၊ တစ်စုံတစ်ရာ မမှန်ကြောင်း၊ ဤလူ၏ အမူအရာ၊ မျက်လုံးများထဲမှအကြည့်နှင့် ၎င်း၏ စကားများသည် အနည်းငယ် မူမမှန်ဖြစ်နေကြောင်း ခံစားရရုံမျှ ခံစားနိုင်သည်။ ၎င်းတို့တွင် ခံစားချက်အနည်းငယ် ရှိကောင်းရှိနိုင်သော်လည်း၊ အမှုအရာများစွာကို ထိုးထွင်းမမြင်နိုင်ကြသည့်အပြင် ပြဿနာအများစုကိုလည်း ဖော်ထုတ်နိုင်ကြပေ။ ပြဿနာများ၏ အနှစ်သာရကို ၎င်းတို့ ထိုးထွင်းမမြင်နိုင်ရသည့် အကြောင်းရင်းမှာ အဘယ်နည်း။ ဤသည်မှာ နောက်ထပ်ပြဿနာတစ်ခုနှင့် ပတ်သက်နေသေးသည်။ ၎င်းတို့သည် တရားဒေသနာများရေးရင်း၊ မိမိတို့၏ ဝိညာဉ်ရေးရာ ဆက်ကပ်ခြင်းများနှင့်ပတ်သက်၍ မှတ်စုများ ပြုလုပ်ရင်း၊ ဘုရားသခင်၏ နှုတ်ကပတ်တော်များနှင့်ဆိုင်သော မိမိတို့၏ နားလည်သဘောပေါက်မှုများနှင့် အတွေ့အကြုံများကို ရေးမှတ်ရင်း၊ ဓမ္မတေးများ သင်ယူရင်း၊ နေ့စဉ် ဆုတောင်းရမည့်အကြိမ်အရေအတွက်၊ ဖတ်ရှုရမည့် ဘုရားသခင်၏ နှုတ်ကပတ်တော်ပမာဏနှင့် နားထောင်ရမည့် တရားဒေသနာအရေအတွက်တို့အတွက် ပန်းတိုင်များ ချမှတ်ရင်း၊ အတွေ့အကြုံဆိုင်ရာ သက်သေခံချက်ဆောင်းပါးတစ်ပုဒ် ရေးသားရမည့် အချိန်ပမာဏအတွက် ပန်းတိုင်များ ချမှတ်ရင်း တစ်နေကုန် အခန်းများထဲတွင် နေလျက် အလွန်လုံ့လဝီရိယရှိကြသည်။ ၎င်းတို့သည် ဤအလုပ်အားလုံးကို ပြီးမြောက်ကြသည်။ သို့ဖြစ်လျှင် အမှုအရာများ ဖြစ်ပျက်လာသည့်အခါ ၎င်းတို့သည် အဘယ်ကြောင့် ထိုးထွင်းမမြင်နိုင်ကြသေးသနည်း။ ၎င်းတို့သည် သမ္မာတရားကို နားမလည်ကြပေ။ စကားလုံးများနှင့် အယူဝါဒများကိုသာ ၎င်းတို့ ပြောနိုင်ပြီး လက်တွေ့ကျသော ပြဿနာများကို မဖြေရှင်းနိုင်ကြပေ။ အချို့လူများသည် အခြားသူများကို အထင်အမြင်မှားစေရန် စကားလုံးများနှင့် အယူဝါဒများကို အမြဲပြောဆိုကြပြီး အယောင်ဆောင် ခေါင်းဆောင်များက ဤအရာကို ထိုးထွင်းမမြင်နိုင်ကြပေ။ တစ်ခါတစ်ရံတွင် တစ်စုံတစ်ရာ မှားယွင်းနေကြောင်း၊ ပြဿနာတစ်ခု ရှိနိုင်ကြောင်း ၎င်းတို့ ခံစားရသော်လည်း၊ ထိုလူတို့က ဆိုးယုတ်ပုံမပေါ်သည်ကို မြင်ရသဖြင့်၊ မည်သို့ပင်ဖြစ်စေ ထိုကိစ္စကို နားဝေတိမ်တောင်ဖြစ်သည့်နည်းလမ်းဖြင့် ကျော်လွန်သွားစေကြသည်။ ၎င်းတို့သည် ထိုသို့သော ပြဿနာများကို ပိုင်းခြားရန် သမ္မာတရား စည်းမျဉ်းများကို မရှာဖွေနိုင်ကြသည့်အပြင်၊ ထိုသို့သောလူများ၏ အခြေအနေများနှင့် အနှစ်သာရကို ဖော်ထုတ်သည့် ဘုရားသခင်၏ နှုတ်ကပတ်တော်များကို ဖတ်ရှုပြီးလျှင်ပင်၊ ယင်းတို့အား ဤအခြေအနေများနှင့် မည်သို့ဆက်စပ်ရမည်ကို ၎င်းတို့ မသိကြပေ။ ၎င်းတို့၏ စိတ်များသည် မှုန်ဝါးဝါးဖြစ်နေပြီး ဤအရာများကို ထိုးထွင်းမမြင်နိုင်ကြပေ။ ၎င်းတို့ ရှာဖွေလိုသည့်အခါတွင် မည်သို့ ရှင်းလင်းစွာပြောဆိုရမည်ကို မသိကြပေ။ ၎င်းတို့သည် ပြဿနာ၏ အနှစ်သာရကို မရှင်းပြဘဲ၊ ပြီးလျှင်ထိုသို့သောလူများ၏ ယေဘုယျ သရုပ်သကန်များက မည်သို့ရှိသည်၊ ၎င်းတို့၏ လူ့သဘာဝ၊ လိုက်စားမှု၊ ၎င်းတို့၏ တာဝန်ထမ်းဆောင်မှုနှင့် ဘုရားသခင်အတွက် မိမိတို့ကိုယ်ကို အသုံးခံရန် စိတ်ပိုင်းဖြတ်မှုတို့က မည်သို့ရှိသည် သို့မဟုတ် သမ္မာတရားအပေါ် ၎င်းတို့၏ သဘောထားက မည်သို့ရှိသည်ဟူသည်နှင့် ၎င်းတို့က သမ္မာတရားကို လက်ခံသောလူများ ဟုတ်မဟုတ်ဟူသည်တို့ကို ရှင်းလင်းစွာ မဖော်ပြဘဲ အချိန်ကြာမြင့်စွာ စကားပြောကြသည်။ ဤအယောင်ဆောင် ခေါင်းဆောင်များသည် ဤကိစ္စရပ်များကို ထိုးထွင်းမမြင်နိုင်ကြ သို့မဟုတ် ရှင်းလင်းစွာလည်း မရှင်းပြနိုင်ကြပေ။ ပြဿနာတစ်ခုရှိသည်ဟု ၎င်းတို့ ခံစားရလျှင်ပင်၊ ၎င်းတို့သည် မိမိတို့၏ ဆိုလိုရင်းကို ရှင်းလင်းအောင် မလုပ်ဆောင်ဘဲ အမှုအရာများစွာကို ပြောဆိုလျက် အဓိပ္ပာယ်မရှိဘဲ တတွတ်တွတ်ပြောဆိုကြသည်။ ၎င်းတို့၏ စကားကို နားထောင်သူများက ၎င်းတို့ မေးမြန်းနေသည့် မေးခွန်းများ၊ ၎င်းတို့ ဖော်ပြနေသည့် လူ၏ ယေဘုယျအခြေအနေကို သိရှိရန်နှင့် ထိုလူက ဆိုးယုတ်သည်ဖြစ်စေ ကောင်းသည်ဖြစ်စေ၊ သမ္မာတရားကို လိုက်စားသောသူတစ်ဦးဖြစ်စေ သို့မဟုတ် အလုပ်လုပ်ပေးသူတစ်ဦးမျှသာဖြစ်စေ နောက်ဆုံးတွင် ထိုလူ၏ အနှစ်သာရကို သရုပ်ဖော်နိုင်ရန်အလို့ငှာ ပိုင်းခြားနိုင်ရန်၊ အဓိကအချက်များကို ထုတ်နုတ်နိုင်ရန်နှင့် ၎င်းတို့၏ စကားများကို စိစစ်နိုင်ရန် လိုအပ်သည်။ သင်သည် အယောင်ဆောင် ခေါင်းဆောင်တစ်ဦးအား ပြဿနာတစ်ခုကို ဖော်ပြရန် သို့မဟုတ် မေးခွန်းတစ်ခု မေးမြန်းရန် တောင်းဆိုသည့်အခါ၊ ၎င်းသည် ပြဿနာ၏ အရင်းအမြစ်နှင့် အနှစ်သာရ သို့မဟုတ် ယင်း၏ အခရာကို မည်သည့်အခါမျှ ရှင်းလင်းစွာ မဖော်ပြနိုင်ပေ။ တိုတိုပြောရလျှင်၊ အယောင်ဆောင် ခေါင်းဆောင်များသည် ၎င်းတို့ ထိုးထွင်းမမြင်နိုင်သော ပြဿနာများအပေါ် မည်သည့်သီးခြားသဘောထားမျှ မရှိကြသည့်အပြင်၊ သဲလွန်စအချို့ကို ၎င်းတို့ သတိပြုမိနိုင်သည့် ကိစ္စရပ်များအတွက်လည်း၊ ဤပြဿနာများ၏ အနှစ်သာရကို ၎င်းတို့ ထိုးထွင်းမမြင်နိုင်ကြသေးပေ။ အချို့လူများက အသင်းတော်အသက်တာအပေါ် ဆိုးရွားသော သက်ရောက်မှုတစ်ခုကို ဖြစ်စေလျက် အပျက်သဘောဆောင်ခြင်းကို ပွင့်အံချပြီး အယူအဆများကို ဖြန့်ဝေသည့်အခါတွင်ပင်၊ ၎င်းတို့သည် ဤအရာကို ထိုးထွင်းမမြင်နိုင်ကြပေ။ ၎င်းတို့သည် ပြဿနာတစ်ခု၏ အနှစ်သာရကို ယင်း၏ အပေါ်ယံမှ သို့မဟုတ် ယင်း၏ အစပျိုးသည့်အဆင့်မှ ထိုးထွင်းမမြင်နိုင် သို့မဟုတ် မသရုပ်ဖော်နိုင်ကြပေ။ ပြဿနာတစ်ခု၏ အနှစ်သာရကို ထိုးထွင်းမြင်နိုင်ခြင်းသည် ရိုးရှင်းသောကိစ္စရပ်တစ်ခု မဟုတ်သည်မှာ အမှန်ပင်ဖြစ်၏။ အသင်းတော်အလုပ်တွင် အရေးကြီးဆုံးအရာမှာ ဘုရားသခင်၏ နှုတ်ကပတ်တော်များကို အခြေခံ၍ အမျိုးမျိုးသောလူများ၏ အနှစ်သာရကို ထိုးထွင်းမြင်နိုင်ရန် ဖြစ်သည်။ သမ္မာတရားကို နားလည်သောသူတို့သည် ဤအရာကို စွမ်းဆောင်ရရှိနိုင်သော်လည်း၊ အယောင်ဆောင် ခေါင်းဆောင်များနှင့် အယောင်ဆောင် အမှုဆောင်များသည် မစွမ်းဆောင်နိုင်ကြပေ။ အန္တိခရစ်များက အသင်းတော်၏အလုပ်ကို နှောင့်ယှက်နေသည်ကို ၎င်းတို့ မြင်သောအခါ၊ ပြဿနာ၏ အနှစ်သာရကို ၎င်းတို့ ထိုးထွင်းမမြင်နိုင်သည့်အပြင်၊ “သူတို့သည် ဖောက်ပြန်ပျက်စီးသော စိတ်သဘောထားအချို့ကို ထုတ်ဖော်နေခြင်းသာဖြစ်ပြီး အနည်းငယ် မာနထောင်လွှားကာ၊ တစ်ဇွတ်ထိုးနှင့် ထင်ရာမြင်ရာလုပ်နေခြင်း ဖြစ်ပါသည်။ သူတို့သည် မိမိတို့၏ တာဝန်များကို ထမ်းဆောင်ရင်း ဆင်းရဲဒုက္ခကို ခံနိုင်ပါသေးသည်။ ထို့ကြောင့် ကျွန်ုပ်တို့သည် သူတို့ကို မဝေဖန် မရှုတ်ချသင့်ပါ၊ ကျွန်ုပ်တို့ ပုံကြီးမချဲ့သင့်ပါ”ဟုပင် ပြောဆိုလျက်၊ ကာကွယ်ပြောဆိုပေးကြသည်။ အခြားသူများက “အကယ်၍ ၎င်းတို့သည် မိမိတို့၏ တာဝန်များကို ထမ်းဆောင်ရင်း ဆင်းရဲဒုက္ခကို ခံနိုင်လျှင်၊ သမ္မာတရားကို လိုက်စားသောလူများ ဖြစ်ကြပါသလော။ ၎င်းတို့သည် နောက်ကွယ်တွင် အခြားသူများကို လှုံ့ဆော်ခြင်း၊ အထင်အမြင်မှားစေခြင်း သို့မဟုတ် ဆွဲဆောင်ခြင်းများ ပြုလုပ်ခဲ့ပါသလော။ ၎င်းတို့သည် မိမိတို့ကိုယ်ကို ချီးမြှောက်ပြီး သက်သေခံခဲ့ကြပါသလော”ဟု မေးမြန်းကြသည်။ အယောင်ဆောင် ခေါင်းဆောင်များသည် ဤကိစ္စရပ်များကို ထိုးထွင်းမမြင်နိုင်ကြပေ။ ဘုရားသခင်အတွက် သက်သေခံခြင်းဟူသော အောင်လံအောက်တွင်၊ မိမိတို့၏ ကိုယ်ပိုင်အယူအဆများကို စိတ်ဖြာလေ့လာဆွေးနွေးပြီး ပြောဆိုရင်း ဘုရားသခင်ကို တမင်တကာ အသရေဖျက်ကာ ပြစ်မှားစော်ကားပြီး အခြေအမြစ်မရှိသော ကောလာဟလများကို တမင်တကာ ဖြန့်ဝေသည့် လူအချို့ပင် ရှိသေးသည်။ ၎င်းတို့ ဤသို့လုပ်ဆောင်သည်ကို ကြားပြီးနောက်၊ အယောင်ဆောင် ခေါင်းဆောင်များသည် ၎င်းတို့ပြောဆိုသည့်အရာက အနည်းငယ် မှားယွင်းနေသည်ဟု ခံစားရနိုင်သော်လည်း၊ ဤစကားများက ဆောင်ကြဉ်းလာသည့် အပျက်သဘောဆောင်သော သက်ရောက်မှုနှင့် ဆိုးရွားသော အကျိုးဆက်များကို မြင်နိုင်ရန် မဆိုထားနှင့်၊ ပြဿနာ၏ ဆိုးရွားမှုကိုပင် ၎င်းတို့ ထိုးထွင်းမမြင်နိုင်ကြပေ။ ထို့ကြောင့်၊ အယောင်ဆောင် ခေါင်းဆောင်များ၏ မျက်စိအောက်တွင် ဖြစ်ပွားသည့် အမျိုးမျိုးသော အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ၎င်းတို့ လုံးဝသတိမထားမိခြင်း မရှိကြပေ၊ သို့မဟုတ် ၎င်းတို့ သတိပြုမိလျှင်ပင်၊ ထိုအရာများကိုမည်သို့ သရုပ်ဖော်ရမည် သို့မဟုတ် ဘုရားသခင်၏ နှုတ်ကပတ်တော်များနှင့် ဤအခြေအနေများအကြား မည်သို့ဆက်စပ်ရမည်ကို ၎င်းတို့ မသိကြပေ။ ဤအလွန်ရှင်းလင်းသော ကိစ္စရပ်များသည် ၎င်းတို့အတွက် ရှုပ်ထွေးပွေလီသော ကိစ္စတစ်ခု ဖြစ်လာသည်။ အယောင်ဆောင် ခေါင်းဆောင်များသည် ငတုံးငအများ ဖြစ်ကြသည်။ အသင်းတော်တွင်၊ မည်သည့်လူများက သမ္မာတရားကို လိုက်စားနေကြသည်၊ မည်သည့်လူများက သမ္မာတရားကို လက်ခံနိုင်သည့် စစ်မှန်သော ယုံကြည်သူများဖြစ်ကြသည်ဟူသည်တို့ကို ၎င်းတို့ မပိုင်းခြားနိုင်ကြပေ။ မည်သည့်လူများက သမ္မာတရားကို မလိုက်စားသော်လည်း အလုပ်လုပ်ပေးနိုင်ဆဲဖြစ်ပြီး၊ ရံဖန်ရံခါ အပျက်သဘောဆောင်သော စကားအချို့ကို ပြောဆိုလင့်ကစား၊ အများအားဖြင့် အဖိုးအခပေးလိုစိတ်ရှိပြီး စည်းမျဉ်းများအတိုင်း ပြုမူလိုစိတ်ရှိကာ၊ အတော်အတန် နာခံပြီး ကျိုးနွံနာခံတတ်သည်ကို ၎င်းတို့ မပိုင်းခြားနိုင်ကြပေ။ မည်သည့်လူများက အပျက်သဘောဆောင်သော အခန်းကဏ္ဍများတွင်သာ သီးသန့်ပါဝင်ခြင်း၊ အပျက်သဘောဆောင်ခြင်းကို ပွင့်အံချခြင်းနှင့် အခြားသူများကို ဝေဖန်ခြင်းတို့ ပြုလုပ်သည့်အပြင်၊ ဘုရားအိမ်တော်၏ အလုပ်အစီအစဉ်များအားလုံးနှင့်ပတ်သက်၍လည်းကောင်း၊ ဘုရားအိမ်တော်ရှိ အလုပ်၏ ကိစ္စများအားလုံးနှင့်စပ်လျဉ်းသည့် စည်းမျဉ်းများ၊ လိုအပ်ချက်များနှင့်ပတ်သက်၍လည်းကောင်း အမြဲတစေ အယူအဆများရှိကာ၊ လက်ခံခြင်းထက် အတိုက်အခံလုပ်သည့် သဘောထားကို ထားရှိပြီး၊ ဤအရာများအပေါ် အထူးသဖြင့် ရိုသေမှုကင်းမဲ့ကာ၊ ယင်းတို့ကို ဝေဖန်သည်အထိပင် ပြုလုပ်သည်ကိုလည်း ၎င်းတို့ မပိုင်းခြားနိုင်ကြပေ။ တိုတိုပြောရလျှင်၊ အယောင်ဆောင် ခေါင်းဆောင်များသည် မည်သည့်လူစားမျိုးကိုမျှ ထိုးထွင်းမမြင်နိုင်ကြပေ။ သာ၍ဆိုးသည်မှာ၊ အသင်းတော်တွင်၊ အယူအဆများကို မကြာခဏ ဖြန့်ဝေသည့်၊ အပျက်သဘောဆောင်ခြင်းကို ပွင့်အံချပြီး စုဝေးပွဲများအတွင်းတွင် ဘုရားသခင်၏ နှုတ်ကပတ်တော်များကိုပင် မဖတ်ရှုသည့် လူအချို့ ရှိကြသည်။ ၎င်းတို့သည် မနာလိုဝန်တိုမှုနှင့် သဘောထားကွဲလွဲမှုတို့တွင် ပါဝင်လျက်၊ အမြဲတစေ အုပ်စုဖွဲ့ကြသည်။ အချို့လူများသည် အမြဲတစေ ခေါင်းဆောင်များ ဖြစ်လိုကြသည်၊ အမြဲတစေ အသင်းတော်ကို မှီခိုကပ်ရပ်လိုကြပြီး၊ ဘုရားအိမ်တော်၏ ပစ္စည်းဥစ္စာများကို အမြဲတစေ အမိအရ အသုံးချလိုကြသည်။ အပြင်ပန်းတွင် ကောင်းသော အပြုအမူအချို့ ရှိပုံပေါ်သော်လည်း မိမိတို့၏ တာဝန်များတွင် မည်သည့်အပြုသဘောဆောင်သော အခန်းကဏ္ဍတွင်မျှ မပါဝင်သည့် လူအချို့လည်း ရှိကြသည်။ အယောင်ဆောင် ခေါင်းဆောင်များသည် ဤအပျက်သဘောဆောင်သော စရိုက်လက္ခဏာများကို ထိုးထွင်းမမြင်နိုင်သည့်အပြင် ယင်းတို့ကို အမျိုးအစားလည်း မခွဲခြားနိုင်ကြပေ။ ဤလူတို့က မည်သည့်လမ်းကြောင်းအား အတိအကျ လျှောက်လှမ်းနေကြသည်၊ ၎င်းတို့၏ အနှစ်သာရက အဘယ်အရာဖြစ်သည်ဟူသည်နှင့် ၎င်းတို့အနေဖြင့် သမ္မာတရားကို လက်ခံသောလူများ ဟုတ်မဟုတ်ဟူသည်တို့ကို ၎င်းတို့ ထိုးထွင်းမမြင်နိုင်ကြပေ။ ဤသည်မှာ အယောင်ဆောင် ခေါင်းဆောင်များ၏ အစွမ်းအစနှင့်ဆိုင်သော ပြဿနာတစ်ခု မဟုတ်လော။ ဤခေါင်းဆောင်တုများသည် အလွန်ညံ့ဖျင်းသော အစွမ်းအစရှိကြသည်။ ၎င်းတို့ လုပ်ဆောင်သည့်မည်သည့်အရာမဆိုက လုံးဝ ကမောက်ကမဖြစ်ပြီး ၎င်းတို့ ဆောင်ရွက်သည့် မည်သည့်အလုပ်မဆို လုံးဝ ဖရိုဖရဲအခြေအနေဖြင့် အဆုံးသတ်လေသည်။

အချို့လူများသည် ဘုရားအိမ်တော်အတွက် ပစ္စည်းများ ဝယ်ယူသည့်အခါ ခွင့်ပြုချက်မရဘဲ ဝယ်ယူရင်း စည်းမျဉ်းများမရှိဘဲ အလှူငွေများကို သုံးကြသည်။ အယောင်ဆောင် ခေါင်းဆောင်များသည် ဤအရာကို မြင်သောအခါ၊ “သူတို့သည် ပိုက်ဆံအနည်းငယ် ပိုသုံးခဲ့သော်လည်း၊ ၎င်းတို့၏ ရည်ရွယ်ချက်များက ကောင်းမွန်ပါသည်။ ဘုရားအိမ်တော်အတွက် ပစ္စည်းများ ဝယ်ယူသည့်အခါ၊ ကျွန်ုပ်တို့သည် အကောင်းဆုံးကို ဝယ်သင့်ပါသည်၊ ဤသည်မှာ ပိုက်ဆံဖြုန်းတီးခြင်း မဟုတ်ပါ။ အလှူငွေများကို ဤသို့ပင် သုံးစွဲရမည် မဟုတ်လော”ဟုပင် ပြောဆိုကြသည်။ ၎င်းတို့၏ စကားများတွင် စည်းမျဉ်းများ ရှိသလော။ (မရှိပါ။) သို့ဆိုလျှင်၊ ဤသည်တို့မှာ မည်သည့် စကားမျိုးများ ဖြစ်ကြသနည်း။ မရေရာမပြတ်သားသောစကားများ မဟုတ်လော။ စည်းမျဉ်းမရှိသော စကားများသည် မရေရာမပြတ်သားသော စကားများဖြစ်ပြီး၊ အခြေအမြစ်မရှိသော စကားများသည်လည်း မရေရာမပြတ်သားသောစကားများ ဖြစ်ကြသည်။ အချို့လူများသည် အသင်းတော်အသက်တာအတွင်းတွင် စကားလုံးများနှင့် အယူဝါဒများကို မကြာခဏ ပြောဆိုကြသည်၊ ၎င်းတို့သည် အထူးသဖြင့် စကားပြောကောင်းကြပြီး၊ အတော်လေး စနစ်တကျ ဖွဲ့စည်းတည်ဆောက်ထားသည့်ပုံစံဖြင့် ပြောဆိုကြကာ၊ အလွန်ကောင်းမွန်သော စကားပြောစွမ်းရည်များကို ပိုင်ဆိုင်ကြသည်။ ထိုသို့သောလူများနှင့်ပတ်သက်၍ အယောင်ဆောင် ခေါင်းဆောင်များက မည်သည့်အရာကို ပြောဆိုကြသနည်း။ “ကျွန်ုပ်တို့၏ အသင်းတော်အသက်တာသည် မည်သူမည်ဝါအပေါ် လုံးလုံးလျားလျား မှီခိုနေပါသည်။ သူတို့သည် စကားအပြောကောင်းဆုံးဖြစ်ပြီး ဘုရားသခင်၏ နှုတ်ကပတ်တော်များကို အကြီးမားဆုံး နားလည်သဘောပေါက်ကြပါသည်။ ၎င်းတို့မရှိလျှင်၊ ကျွန်ုပ်တို့၏ အသင်းတော်အသက်တာသည် မယုံနိုင်လောက်အောင် ခြောက်သွေ့ပြီး စိတ်ဝင်စားစရာမကောင်းဘဲ ဖြစ်နေမည်”ဟူ၍ ဖြစ်သည်။ ဤလူတို့သည် စကားလုံးများနှင့် အယူဝါဒများကိုသာ ပြောဆိုနေကြသည်ကို ၎င်းတို့ လုံးဝ မသိကြပေ။ လူတစ်ဦးသည် ထိုသူတို့ကို မည်မျှပင် နားထောင်သည်ဖြစ်စေ၊ ၎င်းတို့သည် မည်သည့်တည်ဆောက်မှုကိုမျှ ရရှိမည်မဟုတ်၊ သမ္မာတရားကို နားလည်မည်မဟုတ်၊ သို့မဟုတ် မိမိတို့၏ ကိုယ်ပိုင်အခြေအနေကို နားလည်ပြီး မိမိတို့၏ ပြဿနာများကို ဖြေရှင်းရန် သမ္မာတရားကို မိမိတို့ကိုယ်တိုင်နှင့် မည်သို့ဆက်စပ်ရမည်ကို သိရှိမည် မဟုတ်ပေ။ အယောင်ဆောင် ခေါင်းဆောင်များ၏ မြှောက်ပင့်မှုနှင့် လှုံ့ဆော်မှုအောက်တွင်၊ စကားလုံးများနှင့် အယူဝါဒများကို ပြောဆိုသောလူများ၊ လူအများအာရုံစိုက်ခံရခြင်းကို နှစ်သက်သောလူများနှင့် ၎င်းတို့၏ စကားများတွင်အကြောင်းအရာမှ မကြာခဏ သွေဖည်သွားတတ်သောလူများ၊ စုဝေးပွဲတစ်ခုစီတွင် လွန်ကဲသည့်၊ အဓိပ္ပာယ်မရှိသည့်အပြင် ကျယ်ပြန့်သော အကြောင်းအရာများအကြောင်း လေလုံးမိုးလုံးထွားကာ ပြောဆိုသောလူများအားလုံးကို မိမိတို့ကိုယ်ကို ထုတ်ဖော်ပြသရန် နေရာပေးထားသည်။ အယောင်ဆောင် ခေါင်းဆောင်များသည် ၎င်းတို့ကို မပိုင်းခြားနိုင်ကြသည့်အပြင်၊ “သင်တို့သည် အလွန်ကောင်းစွာ ပြောဆိုကြပါသည်၊ အဘယ်ကြောင့် အတွေ့အကြုံဆိုင်ရာ သက်သေခံချက်ဆောင်းပါးများ မရေးကြသနည်း။ ဝမ်းနည်းဖွယ်ကောင်းလိုက်လေခြင်းပါတကား”ဟု ပြောဆိုခြင်းဖြင့် ၎င်းတို့ကို မြှောက်ပင့်လျက်၊ ၎င်းတို့ကို ပါရမီရှိသူများအဖြစ်ပင် မှတ်ယူကြသည်။ အသင်းတော်တွင်၊ ထိုတက္ကသိုလ်ကျောင်းသားများ၊ ပါမောက္ခများနှင့် ပညာတတ်များကို အယောင်ဆောင် ခေါင်းဆောင်များက ရတနာများအဖြစ် မှတ်ယူကြသည်။ ၎င်းတို့က “ဤပညာတတ်များနှင့် ပါမောက္ခများသည် အစွမ်းအစရှိသော ပုဂ္ဂိုလ်များ ဖြစ်ကြပါသည်။ သူတို့သည် လူ့အဖွဲ့အစည်းတွင် ကြီးမားသော အတွေ့အကြုံနှင့် ကျော်ကြားမှုကို ပိုင်ဆိုင်ကြပါသည်။ အကယ်၍ သူတို့သည် အသင်းတော်တွင် ခေါင်းဆောင်များနှင့် အမှုဆောင်များ ဖြစ်လာပါက၊ အလုပ်ပိုမိုပြီးမြောက်နိုင်ပြီး၊ ဘုရားသခင် ရွေးချယ်ထားသောလူများသည် ပိုမိုအကျိုးခံစားရပြီး ပိုမိုရရှိနိုင်ကြမည် ဖြစ်သည်။ အနာဂတ်တွင်၊ အသင်းတော်၏အလုပ်သည် သူတို့အပေါ် လုံးလုံးလျားလျား မူတည်နေမည် ဖြစ်သည်။ ဤပညာတတ်များက ကျွန်ုပ်တို့ကို ဦးဆောင်ခြင်းဖြင့်၊ ဘုရားသခင်ကို ယုံကြည်ခြင်းက ကောင်းချီးများ ဆောင်ကြဉ်းပေးလိမ့်မည်မှာ သေချာသည်”ဟု ပြောဆိုကြသည်။ ထို့ကြောင့်၊ အယောင်ဆောင် ခေါင်းဆောင်များ ရှိနေသည့် အသင်းတော်များတွင်၊ လူ့အဖွဲ့အစည်း၌ အဆင့်အတန်း ပိုင်ဆိုင်သောသူများ၊ အသိပညာကြွယ်ဝသောသူများ၊ စကားပြောကောင်းသောသူများ၊ စကားလုံးများနှင့် အယူဝါဒများအကြောင်း အနှစ်သာရမဲ့သည့်နည်းလမ်းဖြင့် ပြောဆိုသောသူများ၊ ဂုဏ်သိက္ခာအချို့ ပိုင်ဆိုင်သောသူများ စသည့်၊ မည်သည့် သမ္မာတရား လက်တွေ့ကျမှုမျှ လုံးဝမရှိသော ဤလူအားလုံးသည် အသင်းတော်တွင် အဓိကဖြစ်သော ရာထူးများ ရယူထားကြပြီး အယောင်ဆောင် ခေါင်းဆောင်များက ၎င်းတို့ကို အဓိကအင်အားစုများနှင့် အသင်းတော်၏ တိုင်များဟုခေါ်သောသူများအဖြစ်ပင် သဘောထားကြသည်။ အသင်းတော်တွင် တစ်စုံတစ်ရာ ဖြစ်ပျက်သည့်အခါ၊ အယောင်ဆောင် ခေါင်းဆောင်များက “မည်သူမည်ဝါကို သွားမေးပါ၊ သူက ကုမ္ပဏီတစ်ခု၏ စီအီးအို ဖြစ်ခဲ့သည်” သို့မဟုတ် “မည်သူမည်ဝါကို သွားမေးပါ၊ သူက မည်သည့်တက္ကသိုလ်မှ ပါမောက္ခတစ်ဦး ဖြစ်ခဲ့သည်” သို့မဟုတ် “မည်သူမည်ဝါကို သွားမေးပါ၊ သူက ဥပဒေအကျိုးဆောင်လုပ်ငန်းတစ်ခုမှ ထိပ်တန်းရှေ့နေတစ်ဦး ဖြစ်ခဲ့သည်”ဟု ပြောဆိုကြသည်။ အယောင်ဆောင် ခေါင်းဆောင်များသည် ဤလူတို့ကို အသင်းတော်၏ တိုင်များနှင့် အဓိကအင်အားစုများအဖြစ် ဆက်ဆံကြသည်။ ထိုသို့သောအခြေအနေများအောက်တွင် အသင်းတော်အသက်တာသည် ကောင်းမွန်နိုင်သလော။ (မကောင်းမွန်နိုင်ပါ။) သို့ဆိုလျှင်၊ ရလဒ်မှာ အဘယ်နည်း။ ဤအဓိကအင်အားစုများနှင့် တိုင်များဟု သမုတ်ကြကုန်သောသူတို့သည် လျှို့ဝှက်စွာ သို့မဟုတ် ပေါ်ပေါ်တင်တင်ပင် အဆင့်အတန်းအတွက် ပြိုင်ဆိုင်ကြပြီး အုပ်စုများဖွဲ့ကြကာ၊ အယူအဆများကို မကြာခဏ ဖြန့်ဝေပြီး အခြေအမြစ်မရှိသော ကောလာဟလများကို ပျံ့နှံ့စေကြသည်။ စစ်မှန်သော ယုံကြည်သူများဖြစ်ကြသည့်၊ သမ္မာတရားကို ချစ်မြတ်နိုးကြသည့်၊ သမ္မာတရားကို လက်ခံနိုင်ကြသည့်နှင့် သမ္မာတရားနှင့်ပတ်သက်၍ စင်ကြယ်သော သဘောပေါက်နားလည်မှုရှိကြသည့် အသင်းတော်ထဲက ညီအစ်ကိုမောင်နှမများသည် ၎င်းတို့၏ ဖယ်ကြဉ်ခြင်းနှင့် ဖိနှိပ်ခြင်းကို မကြာခဏ ခံရကြသည်။ ဤကျော်ကြားသော လူမှုရေးပုဂ္ဂိုလ်များဟုခေါ်သောသူတို့သည် မိမိတို့၏ တာဝန်များကို ထမ်းဆောင်ရာတွင်ဖြစ်စေ၊ မည်သည့်အလုပ်ကိုမဆို တာဝန်ယူဆောင်ရွက်ရာတွင်ဖြစ်စေ၊ သစ္စာစောင့်သိခြင်း မရှိကြသည့်အပြင် သမ္မာတရား စည်းမျဉ်းများအတိုင်း မည်သည့်အခါမျှ မပြုမူကြပေ။ ၎င်းတို့သည် ဘာသာတရားမရှိသော လူ့အဖွဲ့အစည်း၏ နည်းလမ်းများကို လုံးလုံးလျားလျား လိုက်နာကြသည်။ ထို့ကြောင့်၊ ထိုသို့သောအသင်းတော်တစ်ခုတွင်၊ သမ္မာတရားကို အမှန်တကယ် လိုက်စားသောသူများ၊ စင်ကြယ်သော သိနားလည်မှုရှိသောသူများနှင့် လူ့သဘာဝတစ်ခုခု ပိုင်ဆိုင်ပြီး တရားမျှတစိတ်ရှိသောသူများသည် စကားပြောဆိုရန် နေရာမရှိ၊ စကားပြောဆိုပိုင်ခွင့်မရှိသည့်အပြင်၊ ဆုံးဖြတ်ချက်များ ချမှတ်ပိုင်ခွင့်လည်း သေချာပေါက် မရှိကြပေ။ အသင်းတော်တွင် မည်သည့်အရာ ဖြစ်ပျက်သည်ဖြစ်စေ၊ နောက်ဆုံး ဆုံးဖြတ်ချက်ချမှတ်သူများသည် အမြဲတစေ ဤအဓိကအဖွဲ့ဝင်များဟုခေါ်သော အဖွဲ့သာ ဖြစ်သည်။ အယောင်ဆောင် ခေါင်းဆောင်များသည် ဤလူတို့ကို ပုဂ္ဂိုလ်ရေးကိုးကွယ်ပြီး ကြောင်းကျိုးမမြင်ဘဲ ယုံကြည်ကြသောကြောင့်၊ တစ်စုံတစ်ရာ ဖြစ်ပျက်သည့်အခါတိုင်း ဖြေရှင်းချက်များအတွက် ၎င်းတို့အပေါ် နောက်ဆုံး မှီခိုအားထားကြသည်။ အကယ်၍ ဤလူတို့သည် သမ္မာတရားကို လိုက်စားပြီး သမ္မာတရား စည်းမျဉ်းများအတိုင်း ပြုမူခဲ့လျှင်၊ ဤသည်မှာ ကောင်းသောအရာတစ်ခု ဖြစ်ပေမည်။ သို့သော်လည်း၊ ဤလူအများစုသည် သမ္မာတရားကို မလိုက်စားကြပေ။ ၎င်းတို့သည် အသိပညာနှင့် ပညာရေးအချို့ ပိုင်ဆိုင်ကြသည်၊ လူမှုရေးအဆင့်အတန်း ရှိကြပြီး၊ ထို့အပြင်၊ ၎င်းတို့တွင် လှည့်ဖြားတတ်ကာ အန္တရာယ်ပေးတတ်သော လူ့သဘာဝရှိပြီး၊ ကျလောက်အောင် အပြောကောင်းကြသည့်အပြင် အခြားသူများကို အထင်အမြင်မှားစေရာ၌ ကျွမ်းကျင်ကြသည်။ ဤသည်မှာ အန္တိခရစ်များ၏ သဘာဝအနှစ်သာရ အတိအကျပင် ဖြစ်သည်။ အယောင်ဆောင် ခေါင်းဆောင်များက ဤလူတို့အပေါ် မှီခိုအားထားခြင်း၏ ရလဒ်မှာ အဘယ်နည်း။ ၎င်းတို့သည် အသင်းတော်၏အလုပ်နှင့် အသင်းတော်အသက်တာ၏ အစီအစဉ်ကို လုံးဝ ကမောက်ကမဖြစ်စေကြသည့်အပြင်၊ အသင်းတော်အား ၎င်း၏ သက်သေခံချက်ကို လုံးဝ ဆုံးရှုံးစေလျက်၊ ဘုရားသခင် ရွေးချယ်ထားသောလူများ၏ အသက်ဝင်ရောက်မှုကိုလည်း ဖျက်ဆီးကြသည်။ အချို့အယောင်ဆောင် ခေါင်းဆောင်များသည် အသင်းတော်တွင် နိုင်ငံရေးနှင့် မျက်မှောက်ရေးရာများကို နားလည်သော ပုဂ္ဂိုလ်ကြီးတစ်ဦး ရှိရန် မျှော်လင့်ကြလျက်၊ “အကယ်၍ အသင်းတော်၏ အတိုင်းအတာကို ချဲ့ထွင်ရန်၊ အသင်းတော်၏ ဩဇာလွှမ်းမိုးမှုကို အားဖြည့်ရန်နှင့် အသင်းတော်၏ ဂုဏ်သတင်းကို မြှင့်တင်ရန် ထိုသို့သောလူတစ်ဦး ရှိခဲ့မည်ဆိုလျှင်၊ ဧဝံဂေလိတရားကို ဖြန့်ဝေခြင်းအလုပ်က မျှော်လင့်ချက် ရှိမည် ဖြစ်သည်။ ယင်းမှာ အမှန်တကယ်ပင် အောင်ပွဲခံစရာ အကြောင်းရင်းတစ်ခု ဖြစ်ပေမည်” ဟု တွေးထင်ကြသည်။ အယောင်ဆောင် ခေါင်းဆောင်များက ထိန်းချုပ်ထားသော အသင်းတော်များတွင်၊ အသင်းတော်အသက်တာအတွင်း၌ အချို့လူများသည် နိုင်ငံရေး၊ မျက်မှောက်ရေးရာများ၊ နိုင်ငံတကာအခြေအနေနှင့် ပြည်တွင်းရေးရာများအကြောင်း ကျယ်ကျယ်ပြန့်ပြန့် ပြောဆိုကြသည်။ ၎င်းတို့သည် အဆင့်မြင့် နိုင်ငံရေးပုဂ္ဂိုလ်များ၏ ကိုယ်ရေးကိုယ်တာ ဘဝများကို ဆွေးနွေးကြသည့်အပြင် ဤနိုင်ငံရေးပုဂ္ဂိုလ်များ၏ ပူးပေါင်းကြံစည်မှုများနှင့် ပေါ်တင်ကြံစည်မှုများကိုပင် သိသာထင်ရှားပြီး ကျိုးကြောင်းညီညွတ်သော နည်းလမ်းဖြင့် စိစစ်ကြသည်။ အယောင်ဆောင် ခေါင်းဆောင်များသည် အလွန်ပင်အားကျလျက်၊ “နောက်ဆုံးတွင်တော့၊ ကျွန်ုပ်တို့၏ အသင်းတော်တွင် မျက်နှာပန်းလှအောင် လုပ်ပေးမည့် ပုဂ္ဂိုလ်ကြီးတစ်ဦး ရှိလာပြီ။ ကျွန်ုပ်တို့၏ အသင်းတော်တွင် ဤပုဂ္ဂိုလ်ကြီးမျိုး မရှိသောကြောင့် ကျွန်ုပ်သည် အမြဲတစေ စိတ်ဓာတ်ကျခဲ့သည်၊ စိတ်ပျက်ခဲ့ရပြီး ခေါင်းမော့ဝင့်ကြွားနိုင်ခြင်း မရှိခဲ့ပါ။ သို့သော် ယခု ကျွန်ုပ်တို့၏ အသင်းတော်တွင် ထိုသို့သောလူတစ်ဦး ရှိနေပြီ။ ထို့ကြောင့်၊ ကျွန်ုပ်တို့သည် ဤလူကို သူအလိုရှိသမျှ လုပ်ဆောင်ခွင့်ပြုသင့်ပြီး သူအလိုရှိသမျှ ပြောဆိုခွင့်ပြုသင့်ကာ၊ သူ့ကိုလွတ်လပ်ခွင့် ပေးသင့်သည်။ ဘုရားအိမ်တော်သည် လွတ်လပ်ခွင့်နှင့် လူ့အခွင့်အရေးများကို ကျင့်သုံးသည် မဟုတ်လော။ နိုင်ငံတော်ခေတ်သည် လူ့အခွင့်အရေးများကို အလေးပေးသည် မဟုတ်လော”ဟု ပြောဆိုကြသည်။ အယောင်ဆောင် ခေါင်းဆောင်များသည် နိုင်ငံရေးအကြောင်း ပြောဆိုရန်နှင့် လူအများကြားတွင် ကြီးကျယ်ခမ်းနားပြီး အနှစ်သာရမရှိသော အတွေးအခေါ်များအကြောင်း မကြာခဏ တောင်ရောက်မြောက်ရောက် ပြောဆိုသောသူများဖြစ်သည့် ကျော်ကြားသူများအကြောင်း မှတ်ချက်ပေးရန် နှစ်သက်သောသူများကို ရှားပါးသော ရတနာများအဖြစ် ဆက်ဆံပြီး ၎င်းတို့ကို အသင်းတော်၏ တိုင်များနှင့် အဓိကအင်အားစုများအဖြစ် ပျိုးထောင်လိုကြသည်။ ထို့ကြောင့်၊ ထိုသူတို့အနေဖြင့်အပျက်သဘောဆောင်လာပါက အသင်းတော်၏အလုပ်ကို ထိခိုက်မည်ကို ကြောက်ရွံ့သဖြင့် ၎င်းတို့ကို မကြာခဏ အားပေးပြီး ချီးမွမ်းကြသည်။ တိုတိုပြောရလျှင်၊ ဤအယောင်ဆောင် ခေါင်းဆောင်များသည် ထုံထိုင်းပြီး ကြောင်းကျိုးမမြင်ကြပေ။ ၎င်းတို့သည် အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်သော လူအမျိုးမျိုးကို ချက်ချင်း မဖော်ထုတ်နိုင်ကြပေ။ ၎င်းတို့ ဖော်ထုတ်လျှင်ပင်၊ ဆိုးယုတ်သောလူများ၏ အနှစ်သာရကို ၎င်းတို့ ထိုးထွင်းမမြင်နိုင်ကြပေ။ အုပ်စုဖွဲ့ပြီး သီးခြားနယ်မြေများ တည်ထောင်သောသူများကဲ့သို့သော အန္တိခရစ်များ၏ အမျိုးအစားအောက်တွင် ကျရောက်သည့် သိသာထင်ရှားသော ဆိုးယုတ်သည့်လူများကိုပင် ၎င်းတို့ ထိုးထွင်းမမြင်နိုင်ကြပေ။ အန္တိခရစ်များက အုပ်စုဖွဲ့ခြင်း၊ မိမိတို့ကိုယ်ကို ထင်ပေါ်အောင်လုပ်ခြင်းနှင့် ၎င်းတို့ ပိုင်ဆိုင်သော ကြီးမားသည့်အာဏာဖြင့် မိမိတို့အလိုရှိသလို လုပ်ဆောင်နေခြင်းကို ၎င်းတို့ မြင်သောအခါ၊ အယောင်ဆောင် ခေါင်းဆောင်များက ၎င်းတို့ကို မည်သို့ အကဲဖြတ်ကြသနည်း။ “ဤလူသည် ထူးခြားသည်။ သူသည်အမှန်ပင် အံ့ချီးလောက်ဖွယ်ဖြစ်သည်တကား။ ဤအစွမ်းအစကို ကျွန်ုပ် ယခင်က သတိမထားမိခဲ့ပါ၊ သူသည် ကျွန်ုပ်ထက် များစွာ သာလွန်ကောင်းမွန်ပြီး၊ ကျွန်ုပ်ကို အမှန်တကယ်ပင် အရှက်ရစေပါသည်။ သူ၏စွမ်းရည်များကို ကြည့်ပါလော့၊ သူသည်အရာများကို တာဝန်ယူနိုင်ပြီး လက်လွှတ်နိုင်သည်၊ အဆင့်အတန်းရှိစွာ ပြောဆိုနိုင်ပြီး စကားတည်သည်။ ကျွန်ုပ်မှာမူ မကောင်းပါ၊ ကျွန်ုပ်သည် ကြောက်တတ်သော မိန်းကလေးငယ်တစ်ဦးကဲ့သို့ ဖြစ်သည်” ဟူ၍ ဖြစ်သည်။ ၎င်းတို့သည် အန္တိခရစ်များကို အလွန်လေးစားအားကျကြပြီး၊ ၎င်းတို့ထံ ဦးညွှတ်ကာ၊ ၎င်းတို့၏ နောက်လိုက်များ ဖြစ်လာရန် လိုလိုလားလား ရှိကြသည်။ အယောင်ဆောင် ခေါင်းဆောင်များ၏ ဤသရုပ်သကန်နှင့်ဆိုင်သည့် စရိုက်လက္ခဏာတစ်ခုမှာ ဝိညာဉ်ရေးရာမျက်စိကန်းခြင်းဖြစ်ပြီး၊ နောက်တစ်ခုမှာ ထုံထိုင်းခြင်း ဖြစ်သည်။ ယေဘုယျအားဖြင့်၊ အယောင်ဆောင် ခေါင်းဆောင်များနှင့်ဆိုင်သော ဤပြဿနာ၏ အနှစ်သာရမှာ ညံ့ဖျင်းသော အစွမ်းအစ ဖြစ်သည်။

လူတို့တွင် အမှုအရာများကို မြင်နိုင်ရန်အလို့ငှာ မျက်စိများ ရှိကြသည်။ လူတစ်ဦးသည် တစ်စုံတစ်ခုကို မြင်ပြီးနောက်၊ ၎င်း၏စိတ်က တုံ့ပြန်ပြီး အကဲဖြတ်ချက်များ ပြုလုပ်ကာ အကဲဖြတ်ချက်တစ်ခုကို ပုံဖော်ပြီးနောက် ၎င်းသည် သဘောထားအမြင်တစ်ခုကို တိုးတက်ဖြစ်ပေါ်စေပြီး လက်တွေ့လုပ်ဆောင်ရာလမ်းကြောင်းတစ်ခုကို ရရှိမည်ဖြစ်သည်။ ဤသည်မှာ ၎င်းတို့သည် ကြောင်းကျိုးမမြင်သောသူများ မဟုတ်ကြောင်း သက်သေပြသည်၊ မည်သည့်အရာကို မြင်သည်ဖြစ်စေ၊ ၎င်းတို့တွင် ပုံမှန်တုံ့ပြန်မှုတစ်ခုရှိပြီး ယင်းကို မည်သို့ရင်ဆိုင်၍ ကိုင်တွယ်ရမည်ကို သိရှိကြသည်။ ဤသည်မှာ ပုံမှန်စဉ်းစားတွေးခေါ်မှုရှိသော လူတစ်ဦးဖြစ်သည်။ လူတို့တွင် ၎င်းတို့မြင်သည့်အရာကို တုံ့ပြန်သည့် ဖြစ်စဉ်တစ်ခု ရှိသည်၊ ၎င်းတို့သည် ယင်းကို ပိုကြီးမားသည့်အတိုင်းအတာထိဖြစ်စေ၊ ပိုသေးငယ်သည့် အတိုင်းအတာတစ်ခုအထိဖြစ်စေ စဉ်းစားဆင်ခြင်ပြီး တွေးတောကြလိမ့်မည်။ ၎င်းတို့၏ အတွေးများ ပေါ်ပေါက်လာသည်နှင့်အမျှ၊ ထိုအရာ၏ ပုံရိပ်တစ်ခုသည် ၎င်းတို့၏ စိတ်ထဲတွင် တဖြည်းဖြည်း ဖြစ်ပေါ်လာပြီး၊ ၎င်းတို့သည် မိမိတို့၏ ကိုယ်ပိုင်သဘောထားအမြင်များ၊ သဘောထားများနှင့် လုပ်နည်းကိုင်နည်းများ ဖြစ်ပေါ်ကြသည်။ သို့ဆိုလျှင်၊ ဤအရာများကို ဖြစ်ပေါ်စေခြင်းအတွက် ကြိုတင်သတ်မှတ်ချက်မှာ အဘယ်နည်း။ လူတစ်ဦး၏ မျက်စိများသည် အမှုအရာများကို မြင်နိုင်ရမည်၊ ထို့နောက် စဉ်းစားဆင်ခြင်ရန်အတွက် စုဆောင်းထားသော အချက်အလက်များကို ၎င်းတို့၏ ဦးနှောက်နှင့် စိတ်သို့ လွှဲပြောင်းပေးရမည်။ အကယ်၍ လူတစ်ဦးသည် မိမိတို့၏ မျက်စိများဖြင့် အမှုအရာများကို မြင်နိုင်လျှင်၊ ၎င်းတို့သည် ဝိညာဉ်ရေးရာ မျက်စိကန်သောသူများ မဟုတ်ကြသည့်အပြင်၊ ထို့နောက်တွင် ၎င်းတို့သည် တွေးတောပြီး စဉ်းစားဆင်ခြင်နိုင်သည်၊ အသိရှိခြင်း၊ သဘောထားများနှင့် သဘောထားအမြင်များ ရှိနိုင်ပြီး၊ နောက်ဆုံးတွင် မှန်ကန်သော ကောက်ချက်များကို ချနိုင်ကြသည်။ ဤကောက်ချက်များကို ရရှိရန် အချိန်အနည်းငယ် လိုအပ်သည်။ ဤကောက်ချက်များကို မရရှိမီ အသိရှိခြင်း၊ သဘောထားအမြင်များနှင့် သဘောထားများ ရှိခြင်းသည် မည်သည့်အရာကို ဆိုလိုသနည်း။ ယင်းမှာ လူတစ်ဦး၏စိတ်သည် ထုံထိုင်းမနေဘဲ တက်ကြွနေသည်ကို ဆိုလိုပြီး၊ ဤလူသည် မသေဘဲ အသက်ရှိနေကြောင်း သက်သေပြသည်။ အယောင်ဆောင် ခေါင်းဆောင်များသည် ညံ့ဖျင်းသော အစွမ်းအစရှိကြသည်။ မည်သည့်နည်းလမ်းများဖြင့် ညံ့ဖျင်းသနည်း။ အယောင်ဆောင် ခေါင်းဆောင်များသည် ဤအရည်အသွေးနှစ်ခုလုံး ကင်းမဲ့ကြသည်။ ၎င်းတို့၏ မျက်စိများသည် ပွင့်နေသော်လည်း ဖြစ်ပျက်နေသည့် သို့မဟုတ် ပေါ်ပေါက်နေသည့် အမှုအရာများကို မမြင်နိုင်ကြပေ။ ဤသည်မှာ ကြောင်းကျိုးမမြင်ခြင်း ဖြစ်သည်။ ထို့အပြင်၊ အမှုအရာများကို ၎င်းတို့ မြင်သောအခါ၊ ၎င်းတို့၏ စိတ်များတွင် တုံ့ပြန်မှုမရှိ၊ မည်သည့်သဘောထားအမြင်များ သို့မဟုတ် အတွေးများကိုမျှ မဖြစ်ပေါ်စေသည့်အပြင်၊ အကဲဖြတ်ရန်နှင့် ထိုသို့ဖြင့် ကောက်ချက်များ ချမှတ်ရန် နည်းလမ်းများ သို့မဟုတ် မှန်ကန်သော နည်းဟန်များ မရှိကြပေ။ ဤသည်မှာ စိတ်ဝိညာဉ်တွင် ထုံထိုင်းခြင်း ဖြစ်သည်။ စိတ်ဝိညာဉ်တွင် ထုံထိုင်းသောလူများသည် မည်သည့်အရာကိုမျှ မပိုင်းခြားနိုင်ကြ၊ မှန်ကန်သော ဆန်းစစ်ချက်များ သို့မဟုတ် တိကျသော အကဲဖြတ်ချက်များကို မပိုင်ဆိုင်ကြသည့်အပြင်၊ နောက်ဆုံးတွင်၊ မှန်ကန်သော ကောက်ချက်များကို မချမှတ်နိုင်ကြဘဲ၊ လက်ရှိ ကိစ္စရပ်များကို မည်သို့သဘောထားရမည်၊ ကိုင်တွယ်ရမည် သို့မဟုတ် ဖြေရှင်းရမည်ကို မသိကြပေ။ ဤသည်မှာ ထုံထိုင်းပြီး ဉာဏ်ထိုင်းခြင်း ဖြစ်သည်။ လူတစ်ဦးသည် ၎င်း၏ တစ်စုံတစ်ခု ဖြစ်ပျက်သည့်အခါ လုံးဝ တုံ့ပြန်မှုမရှိသည့်အဆင့်အထိ မိမိ၏ စိတ်ဝိညာဉ်တွင် ထုံထိုင်းပြီး ဉာဏ်ထိုင်းသည့်အခါ၊ ဤသည်မှာ လူသေဖြစ်ခြင်း ဖြစ်သည်၊ ဤသည်မှာ အဆိုပါကိစ္စရပ်ကို ထိထိမိမိ ဖော်ပြခြင်းဖြစ်သည်။ အယောင်ဆောင် ခေါင်းဆောင်များသည် အမှန်တကယ် သေဆုံးခြင်း ရှိမရှိဟူသည်ကို ယခုအချိန်တွင် ဘေးဖယ်ထားပြီး၊ ၎င်းတို့တွင် ညံ့ဖျင်းသော အစွမ်းအစရှိသည်ဟုသာ ဆိုကြပါစို့။ မည်မျှသာ ညံ့ဖျင်းသနည်း။ မည်မျှပင် သိသာထင်ရှားသော ဖြစ်ရပ်တစ်ခု ဖြစ်ပွားသည်ဖြစ်စေ၊ ၎င်းတို့သည် ယင်းကို မမြင်နိုင်သည့်အပြင်၊ ၎င်းတို့ မြင်လျှင်ပင်၊ ထိုးထွင်းမမြင်နိုင်ကြပေ။ ဥပမာအားဖြင့်၊ အယောင်ဆောင် ခေါင်းဆောင်များသည် မည်မျှကြာအောင် အလုပ်လုပ်သည်ဖြစ်စေ၊ ကိစ္စရပ်တစ်ခု၏ အနှစ်သာရမှာ အဘယ်အရာဖြစ်သည်၊ ယင်းကို မည်သို့အမျိုးအစားခွဲခြားရမည်၊ မည်သို့သရုပ်ဖော်ရမည် သို့မဟုတ် သရုပ်ဖော်ခြင်းအတွက် အခြေခံအကြောင်းရင်းမှာ အဘယ်အရာဖြစ်သည်ဟူသည်တို့အပေါ် ကောက်ချက်များ မချမှတ်နိုင်ကြပေ။ ၎င်းတို့သည် ဤအရာများအား မည်သို့ဆန်းစစ်ရမည်ကို မသိကြသည့်အပြင်၊ ယင်းတို့ကို ဆန်းစစ်ခြင်းအတွက် စံနှုန်းများ သို့မဟုတ် စည်းမျဉ်းများ မရှိကြပေ။ ၎င်းတို့သည် ဝိညာဉ်ရေးရာ နားလည်သဘောပေါက်မှု မရှိသော နားဝေတိမ်တောင်ဖြစ်သည့်လူများ ဖြစ်ကြသည်။ ဤသည်မှာ ပထမအလုပ်တာဝန်တွင် အယောင်ဆောင် ခေါင်းဆောင်များ၏ အဓိက သရုပ်သကန် ဖြစ်သည်။ ၎င်းတို့သည် ကြောင်းကျိုးမမြင်ဖြစ်သည်၊ မိုက်မဲသည်၊ အသိဉာဏ်မဲ့ပြီး ထုံထိုင်းကြသည့်တိုင်၊ ခေါင်းဆောင်များ ဖြစ်လိုကြသေးသည်။ ဤသည်မှာ အမှုအရာများကို နှောင့်နှေးစေခြင်း မဟုတ်လော။ ဤသည်မှာ အလွန် ဒုက္ခများခြင်း မဟုတ်လော။ အကယ်၍ တစ်စုံတစ်ဦးသည် ယခင်က ခေါင်းဆောင်အဖြစ် မထမ်းဆောင်ခဲ့ဖူးလျှင်၊ ပြီးလျှင် ၎င်းတို့သည် တစ်စုံတစ်ခုကို ပထမဆုံးအကြိမ် ကြုံတွေ့နေရုံသာဖြစ်ပြီး၊ ဤကိစ္စရပ်သည် ဘုရားသခင်၏ နှုတ်ကပတ်တော်များတွင် ဖော်ပြထားခြင်းမရှိသည့်အပြင် လူအများကြားတွင်လည်း မကြားဖူးလျှင်၊ ဆိုလိုသည်မှာ၊ ၎င်းတို့သည် ဤကိစ္စရပ်နှင့်ပတ်သက်၍ အတွေ့အကြုံ သို့မဟုတ် အသိပညာမရှိလျှင်၊ ထိုသို့သောအခြေအနေများအောက်တွင် ထိုလူအတွက် မှန်ကန်သော ထိုးထွင်းသိမြင်မှုများ၊ သဘောထားများနှင့် သဘောထားအမြင်များ ဖြစ်ပေါ်ရန် အချိန်ကြာလိမ့်မည် ဖြစ်သည်။ သို့သော် အဘယ်ကြောင့် အယောင်ဆောင် ခေါင်းဆောင်များကို ထုံထိုင်းပြီး ကြောင်းကျိုးမမြင်ဖြစ်သည်ဟု ဆိုရသနည်း။ အကြောင်းမှာ ငါသည် နှုတ်ကပတ်တော်များစွာကို ပြောဆိုခဲ့ပြီးဖြစ်သော်လည်း၊ အမှုအရာများကို မည်မျှပင် ငါ ဖော်ထုတ်ပြီး စိတ်ဖြာလေ့လာဆွေးနွေးသည်ဖြစ်စေ၊ သို့မဟုတ် ဥပမာမည်မျှပင် ပေးသည်ဖြစ်စေ၊ အယောင်ဆောင် ခေါင်းဆောင်များသည် ငါ၏ နှုတ်ကပတ်တော်များကို ကြားပြီးနောက် ကိစ္စရပ်များအကြောင်းကို သိရှိရုံမျှသိရှိကြသော်လည်း၊ ယင်းတို့ထံမှ သမ္မာတရား စည်းမျဉ်းများကို နားမလည်ကြသောကြောင့် ဖြစ်သည်။ ထို့အပြင်၊ ငါ စကားပြောလေ၊ ၎င်းတို့ ပို၍ ရှုပ်ထွေးလာလေ ဖြစ်သည်။ ၎င်းတို့က “ကိစ္စရပ်များစွာ၊ နှုတ်ကပတ်တော်များစွာ၊ ဇာတ်လမ်းများစွာဖြင့်၊ မည်သူက ယင်းတို့အားလုံးကို မှတ်မိပြီး လက်တွေ့ဘဝနှင့် ဆက်စပ်မှုများ ဖန်တီးနိုင်မည်နည်း။ များများမပြောပါနှင့်၊ ကျွန်ုပ်သည် အားလုံးကို လက်ခံရန်နှင့် နားလည်ရန် အနည်းငယ် အခက်အခဲရှိနေပါသည်။ ဤလူကို မည်သို့ကိုင်တွယ်ရမည်ကိုသာ ကျွန်ုပ်ကို ပြောပါ၊ ၎င်းတို့ကို နှင်ထုတ်သင့်သလော သို့မဟုတ် ထားရှိသင့်သလော” ဟု ပြောဆိုကြသည်။ ဤသည်မှာ ထုံထိုင်းခြင်း မဟုတ်လော။ ဤသည်မှာ အလွန်အမင်း ထုံထိုင်းခြင်း ဖြစ်သည်။ အမှန်တွင်၊ ၎င်းတို့သည် ထုံထိုင်းသည်ဟု ပြောဆိုခြင်းသည် ဤလူသည် ငယ်ရွယ်ကောင်း ငယ်ရွယ်နိုင်သဖြင့်၊ သို့မဟုတ် ပညာမတတ် ဖြစ်ကောင်း ဖြစ်နိုင်သဖြင့်၊ သို့မဟုတ် အလွန်အသက်ကြီးပြီး အနည်းငယ် မရေမရာ ဖြစ်ကောင်းဖြစ်နေနိုင်သဖြင့် ထိုအရာကို ပြောခြင်းသည် ၎င်းတို့ မာနမထိခိုက်အောင် ပြောသည့်နည်းလမ်း ဖြစ်သည်။ သို့သော် အမှန်တွင်၊ ယင်းသည် ညံ့ဖျင်းသော အစွမ်းအစနှင့် သမ္မာတရားကို သဘောပေါက်နားလည်နိုင်စွမ်း မရှိခြင်း ဖြစ်သည်။ ဤရှင်းပြချက်က ယင်းကို ရှင်းလင်းစေသည်။

အကယ်၍ အသင်းတော်တွင် ဆိုးရွားသော အဖျက်အမှောင့်လုပ်ခြင်းများနှင့် နှောင့်ယှက်ခြင်းများ ဖြစ်ပွားပြီး အယောင်ဆောင် ခေါင်းဆောင်များက ဤပြဿနာများ၏ အနှစ်သာရကို ထိုးထွင်းမမြင်နိုင်လျှင်၊ ၎င်းတို့သည် ခေါင်းဆောင်မှုအလုပ်အတွက် အရည်အချင်းပြည့်မီကြသလော။ ညီအစ်ကိုမောင်နှမများသည် ၎င်းတို့၏ ဦးဆောင်မှုအောက်တွင် ကာကွယ်ခြင်းခံရနိုင်သလော။ အသင်းတော်၏အလုပ်၊ ညီအစ်ကိုမောင်နှမများက မိမိတို့၏ တာဝန်များကို ထမ်းဆောင်သည့် ပတ်ဝန်းကျင်နှင့် အသင်းတော်အသက်တာ၏ ပုံမှန်အစီအစဉ်တို့သည် ကာကွယ်ထိန်းသိမ်းခြင်း ခံရနိုင်သလော။ ဤသည်တို့မှာ ခေါင်းဆောင်များနှင့် အမှုဆောင်များက စွမ်းဆောင်ရရှိသင့်သည့် အခြေခံအကျဆုံးအရာများ ဖြစ်ကြသည်။ အယောင်ဆောင် ခေါင်းဆောင်များသည် ဤအရာများကို စွမ်းဆောင်ရရှိနိုင်ကြသလော။ မရရှိနိုင်ကြပေ။ ၎င်းတို့သည် အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် လူများ၊ ဖြစ်ရပ်များနှင့် အမှုအရာများကိုပင် မဖော်ထုတ်နိုင် သို့မဟုတ် ထိုးထွင်းမမြင်နိုင်ကြပေ၊ သို့ဖြစ်လျှင် ၎င်းတို့၏ အလုပ်၏ နောက်တစ်ဆင့်များကို မည်သို့ ဆက်လက်လုပ်ဆောင်နိုင်မည်နည်း။ လူကောင်းဟူသည်မှာ အဘယ်အရာဖြစ်သည်၊ လူဆိုးဟူသည်မှာ အဘယ်အရာဖြစ်သည်၊ လှည့်ဖြားတတ်သောလူဆိုသည်မှာ အဘယ်အရာဖြစ်သည် သို့မဟုတ် ဟန်ဆောင်သူဆိုသည်မှာ အဘယ်အရာဖြစ်သည်ဟူသကဲ့သို့သော အခြေခံအကျဆုံးအရာများကိုပင် ၎င်းတို့ မပိုင်းခြားနိုင်ကြပေ၊ အသင်းတော်အလုပ်ကို ၎င်းတို့ မည်သို့ ကိုင်တွယ်နိုင်မည်နည်း။ ၎င်းတို့သည် ဤအရာကို စွမ်းဆောင်နိုင်ခြင်းမရှိပေ။ ၎င်းတို့သည် လက်တွေ့အလုပ်ကို တမင် မလုပ်ဆောင်ခြင်းမဟုတ်၊ သို့မဟုတ် ပျင်းရိပြီး အဆင့်အတန်း၏ အကျိုးအမြတ်များတွင် စိတ်အလိုလိုက်နေခြင်း မဟုတ်ပေ။ ၎င်းတို့သည် ညံ့ဖျင်းသော အစွမ်းအစရှိပြီး အလုပ်ကို မလုပ်ဆောင်နိုင်ခြင်းသာ ဖြစ်သည်။ ဤသည်မှာ ပြဿနာ၏ အနှစ်သာရ ဖြစ်သည်။ အလွန်ညံ့ဖျင်းသော အစွမ်းအစရှိသောလူများသည် စကားလုံးများနှင့် အယူဝါဒများကိုသာ ပြောနိုင်ပြီး၊ စည်းမျဉ်းများကို လိုက်နာနိုင်သည်။ စုဝေးပွဲများအတွင်းတွင်၊ ၎င်းတို့သည် “ဘုရားသခင်ကို ကောင်းစွာ ယုံကြည်ကြပါ။ ဤသို့သောအချိန်မျိုးတွင် ဇာတိပကတိဆိုင်ရာ သက်သောင့်သက်သာဖြစ်မှုတွင် အဘယ်သို့ဖြစ်ပြီး သင်တို့ စိတ်အလိုလိုက်နိုင်ရသနည်း။ သင်တို့သည် ပိုက်ဆံနှင့် လောကီအရာများကို အဘယ်သို့ဖြစ်ပြီး တပ်မက်နေနိုင်သေးသနည်း။ ဘုရားသခင်သည် အလွန်ပင် စိတ်နှလုံးကြေကွဲရပေမည်” ဟူသကဲ့သို့သော အရာများကို ပြောဆိုလျက် အခြားသူများကို ဖျောင်းဖျပြီး တိုက်တွန်းအားပေးခြင်းသာ လုပ်ဆောင်နိုင်သည်။ ၎င်းတို့သည် ဤတရားဒေသနာ အမျိုးအစားများကိုသာ ဟောပြောနိုင်သည်။ အဖျက်အမှောင့်လုပ်ခြင်းများ၊ နှောင့်ယှက်ခြင်းများနှင့် အပျက်သဘောဆောင်ခြင်းကို ပွင့်အံချခြင်းကဲ့သို့သော အမျိုးမျိုးသော ဒုစရိုက်အမှုများ ဖြစ်ပွားသည့်အခါ၊ ၎င်းတို့သည် ယင်းတို့ကို မမြင်နိုင် သို့မဟုတ် မဖော်ထုတ်နိုင်ကြပေ။ ညီအစ်ကိုမောင်နှမများသည် ပုံမှန်အသင်းတော်အသက်တာကို အသက်ရှင်လိုကြသော်လည်း မစွမ်းဆောင်နိုင်ကြသည့်အပြင်၊ မိမိတို့၏ တာဝန်များကို ထမ်းဆောင်ရန် သင့်လျော်သော ပတ်ဝန်းကျင်တစ်ခုကို ရရှိလိုကြသော်လည်း မရရှိနိုင်ကြပေ။ အယောင်ဆောင် ခေါင်းဆောင်များသည် ဤပြဿနာများကို မဖြေရှင်းနိုင်ကြပေ၊ သို့ဖြစ်လျှင် ၎င်းတို့သည် အဘယ်အသုံးဝင်သနည်း။ ညီအစ်ကိုမောင်နှမများသည် အသင်းတော်အသက်တာကို အသက်ရှင်လိုကြသည်၊ သမ္မာတရားကို နားလည်ပြီး မိမိတို့၏ အခက်အခဲများနှင့် အပျက်သဘောဆောင်သော အခြေအနေများကို ဖြေရှင်းလိုကြသည်။ ၎င်းတို့သည် ဤလက်တွေ့ကျသော ပြဿနာများကို ဖြေရှင်းရန် ခေါင်းဆောင်များနှင့် အမှုဆောင်များက သမ္မာတရားကို ရှင်းလင်းစွာနှင့် စေ့စေ့စပ်စပ် မိတ်သဟာယဖွဲ့နိုင်မည်ကို စိတ်အားထက်သန်စွာ မျှော်လင့်ကြသည်။ အကယ်၍ အသင်းတော်တစ်ခုသည် အယောင်ဆောင် ခေါင်းဆောင်များက အာဏာရယူထားသည့် အသင်းတော်တစ်ခုဖြစ်လျှင်၊ ဤလက်တွေ့ကျသော ပြဿနာများသည် ပြေလည်သွားနိုင်သလော။ အယောင်ဆောင် ခေါင်းဆောင်များသည် ဘုရားသခင် ရွေးချယ်ထားသောလူများ၏ စိတ်နှလုံးများကို နားမလည်ကြသည့်အပြင်၊ ၎င်းတို့၏ အခက်အခဲများကိုလည်း မမြင်နိုင်ကြပေ။ ထိုအစား၊ ၎င်းတို့သည် စကားလုံးများနှင့် အယူဝါဒများကို ဆက်လက်ပြောဆိုပြီး ကြီးကျယ်ခမ်းနားကာ အနှစ်သာရမရှိသော အတွေးအခေါ်များအကြောင်း ငြီးငွေ့ဖွယ်အသံဖြင့် ဆက်လက် ပြောဆိုကြသည်။ ဤသည်က ဘုရားသခင် ရွေးချယ်ထားသောလူများကို ကြီးစွာသော စိတ်ပျက်မှုကို ဖြစ်စေသည်။ မည်သူက စုဝေးပွဲများကို ပုံမှန် တက်ရောက်လိုဦးမည်နည်း။ အယောင်ဆောင် ခေါင်းဆောင်များသည် ဘုရားသခင်၏ ရည်ရွယ်ချက်များကို အလေးထားပြီး၊ ထိုဆိုးယုတ်သောလူများ၊ မယုံကြည်သူများ၊ အခွင့်အရေးသမားများနှင့် ကောက်ကျစ်ဆိုးယုတ်ပြီး လောကီအရာများကို ချစ်မြတ်နိုးသော ကာမဂုဏ်လိုက်စားသူများကို ဘုရားသခင်၏ နှုတ်ကပတ်တော်များနှင့် လိုအပ်ချက်များအတိုင်း အသင်းတော်မှ သန့်စင်ဖယ်ရှားကာ၊ ၎င်းတို့အား ဘုရားသခင် ရွေးချယ်ထားသောလူများကို ကြားဝင်နှောင့်ယှက်ခြင်းနှင့် နှောင့်ယှက်ခြင်းတို့မရှိအောင် တားဆီးလျက်၊ ဘုရားသခင် ရွေးချယ်ထားသောလူများကို ပုံမှန်အသင်းတော်အသက်တာအား အသက်ရှင်နိုင်စေရန် လုပ်ဆောင်နိုင်သလော။ အယောင်ဆောင် ခေါင်းဆောင်များက ဤအရာကို စွမ်းဆောင်ရရှိနိုင်သလော။ မစွမ်းဆောင်နိုင်ပေ။ တစ်စုံတစ်ဦးက ထိုသို့သော တောင်းဆိုမှုတစ်ခု ပြုလုပ်သည့်အခါ၊ အယောင်ဆောင် ခေါင်းဆောင်များသည် မည်သည့်အရာကို ပြောဆိုကြသနည်း။ “သင်သည် အလွန် ဇီဇာကြောင်သည်။ သင်သည် ဘုရားသခင်ကို ချစ်ပြီး တာဝန်တစ်ခုကို ထမ်းဆောင်ရာတွင် သစ္စာစောင့်သိလိုသည့် တစ်ဦးတည်းသောသူဟု သင်ထင်သလော။ မည်သူက သစ္စာမစောင့်သိချင်ဘဲ နေမည်နည်း။ ၎င်းတို့သည်လည်း ဘုရားသခင်ကို ယုံကြည်ပြီး ဘုရားသခင်က ရွေးချယ်ထားသူများ ဖြစ်ကြသည်။ ၎င်းတို့တွင် ပြဿနာအချို့ ရှိသော်လည်း၊ ကျွန်ုပ်တို့သည် ၎င်းတို့ကို မှန်ကန်စွာ ဆက်ဆံသင့်သည်။ အခြားသူများ၏ အမှားကို အမြဲတစေ မရှာဖွေနှင့်။ သင့်ကိုယ်သင် ပိုမိုဆင်ခြင်သုံးသပ်ပြီး သိရှိရန် အခွင့်အရေးကို ယူပါ၊ သင်သည် သည်းခံတတ်ပြီး စိတ်ရှည်တတ်ရန် သင်ယူရမည်”ဟူ၍ဖြစ်သည်။ အယောင်ဆောင် ခေါင်းဆောင်များသည် မရေမရာဖြစ်ပြီး ကြောင်းကျိုးမမြင်ကြသည့်အပြင် မတူညီသော လူစားမျိုးများကို ဆက်ဆံရာတွင် စည်းမျဉ်းများ မရှိကြပေ။ ၎င်းတို့သည် ချုပ်ချယ်ကန့်သတ်သင့်သောသူများ သို့မဟုတ် ရှင်းလင်းပစ်သင့်သောသူများကို ထိုးထွင်းမမြင်နိုင်ကြဘဲ၊ ထိုအစား ၎င်းတို့ကို လုပ်ဆောင်ခွင့်များစွာပေးလျက်၊ ဤလူတို့က အသင်းတော်တွင် မိမိတို့အလိုရှိသမျှ လုပ်ဆောင်ကာ ဒေသခံ အာဏာရှင်များကဲ့သို့ ပြုမူနေကြသည်ကို ခွင့်လွှတ်ပေးကြသည်၊ ဤသည်က အချို့အသင်းတော်များရှိ အမျိုးမျိုးကွဲပြားခြင်းကို စကားစုတစ်ခုဖြင့် ဖော်ပြနိုင်သည့်အဆင့်အထိ အသင်းတော်ကို ကမောက်ကမဖြစ်စေသည်။ ထိုစကားစုမှာ ၎င်းတို့သည် အမျိုးစုံသော လူမျိုးစု ဖြစ်လာသည်ဟူ၍ ဖြစ်သည်။ ဆိုးယုတ်သောလူများ၊ မယုံကြည်သူများ၊ လိင်မှုကိစ္စလိုက်စားသူများ၊ ဒေသခံ အာဏာရှင်များနှင့် အန္တရာယ်အနည်းငယ်မျှ ကြုံတွေ့ရသည့်အခါ အသင်းတော်နှင့် ညီအစ်ကိုမောင်နှမများကို သစ္စာဖောက်မည့် အချို့သူများပင်လျှင် ဤအသင်းတော်များတွင် အတူတကွ ရောနှောနေကြသည်။ အယောင်ဆောင် ခေါင်းဆောင်များသည် ဤလူတို့ကို ထိုးထွင်းမမြင်နိုင်ကြသည့်အပြင်၊ ကိုင်တွယ်ခြင်း သို့မဟုတ် ဖြေရှင်းခြင်းလည်း မရှိကြပေ။ ထို့ကြောင့်၊ ထိုသို့သော ကြောင်းကျိုးမမြင်ဖြစ်ပြီး ထုံထိုင်းသော အယောင်ဆောင် ခေါင်းဆောင်များ၏ ဦးဆောင်မှုအောက်တွင်၊ ဘုရားသခင် ရွေးချယ်ထားသောလူများသည် ကာကွယ်ခြင်းမခံရနိုင်သည့်အပြင်၊ အသင်းတော်အလုပ်နှင့် အသင်းတော်အသက်တာ၏ ပုံမှန်အစီအစဉ်သည်လည်း သေချာပေါက် ထိန်းသိမ်းခြင်းမခံရနိုင်ပေ။ ထိုသို့သော ရောနှောနေသည့် အသင်းတော်အသက်တာတွင် သမ္မာတရားကို ချစ်မြတ်နိုးပြီး သမ္မာတရားကို လက်ခံလိုစိတ်ရှိသောသူများသည် သမ္မာတရားကို မည်သို့ နားလည်ပြီး ရရှိနိုင်မည်နည်း။ ထိုလူတို့သည် မိမိတို့၏ စိတ်နှလုံးထဲတွင် နာကျင်မှုကို ခံစားရမည် မဟုတ်လော။ အကယ်၍ အသင်းတော်ခေါင်းဆောင်တစ်ဦးသည် အသင်းတော်၏အလုပ်၊ အသင်းတော်အသက်တာ၏ ပုံမှန်အစီအစဉ် သို့မဟုတ် ညီအစ်ကိုမောင်နှမများက မိမိတို့၏ တာဝန်များကို ထမ်းဆောင်မည့် ပတ်ဝန်းကျင်များကို ကောင်းစွာ မထိန်းသိမ်းနိုင်လျှင်၊ သို့မဟုတ် ဤအရာများ၏ လုံခြုံရေးကို မသေချာစေနိုင်လျှင်၊ ဤခေါင်းဆောင်သည် ဧကန်မုချ အယောင်ဆောင် ခေါင်းဆောင်တစ်ဦးဖြစ်သည်။ ၎င်းတို့ကို အယောင်ဆောင် ခေါင်းဆောင်ဟူသော အမည်နာမကိုအဘယ်ကြောင့် ပေးရသနည်း။ အကြောင်းမှာ ၎င်းတို့သည် ကြောင်းကျိုးမမြင်ဖြစ်ပြီး ထုံထိုင်းကြသောကြောင့် ဖြစ်သည်။ ယင်းက အသင်းတော်၏အလုပ်ကို ဆိုးယုတ်သောလူများ အဖျက်အမှောင့်လုပ်ပြီး နှောင့်ယှက်သည့် ဖြစ်ရပ်များအား ထပ်ခါတလဲလဲ ဖြစ်ပွားစေသည်။ ထို့အပြင်၊ ဤအရာက အကျိုးဆက်များ ရှိနှင့်ပြီးသည့်အခါတွင်ပင်၊ ၎င်းတို့သည် ပြဿနာများကို ချက်ချင်းနှင့် တိကျစွာ ကိုင်တွယ်ဖြေရှင်းနိုင်ခြင်းမရှိသေးသည့်အပြင်၊ အသင်းတော်၏အလုပ်နှင့် ညီအစ်ကိုမောင်နှမများ၏ အသင်းတော်အသက်တာကို ကောင်းစွာ ထိန်းသိမ်းနိုင်ခြင်းလည်း မရှိသေးပေ။ နူးညံ့သိမ်မွေ့စွာဆိုရလျှင်၊ ထိုသို့သောခေါင်းဆောင်များသည် မိမိတို့၏ အလုပ်တွင် အရည်အချင်းမပြည့်မီကြပေ။ တိကျစွာဆိုရလျှင်၊ ၎င်းတို့သည် မိမိတို့၏ တာဝန်ဝတ္တရားများတွင် ဆိုးရွားစွာ ပျက်ကွက်နေကြခြင်း ဖြစ်သည်။ ခေါင်းဆောင်များအဖြစ် ထမ်းဆောင်ကြသော်လည်း၊ ၎င်းတို့သည် ဆိုးယုတ်သောလူများ၏ အကျိုးစီးပွားများနှင့် စာတန်၏ အစေခံများ၏ အကျိုးစီးပွားများကို ကာကွယ်ပေးစဉ်တွင် အသင်းတော်၏အလုပ်နှင့် ဘုရားသခင် ရွေးချယ်ထားသောလူများ၏ အသက်ဝင်ရောက်မှုကိုမူ အလေးမထားကြပေ။ ၎င်းတို့သည် ညီအစ်ကိုမောင်နှမများကို ထိခိုက်နစ်နာစေလျက် ထိုဆိုးယုတ်သောလူများက အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်ခြင်းကို ကာကွယ်ပြောဆိုပေးပြီး ခွင့်လွှတ်ပေးကြသည်။ ၎င်းတို့၏ အစွမ်းအစနှင့် သရုပ်သကန်များမှ အကဲဖြတ်ရလျှင်၊ ၎င်းတို့သည် ညံ့ဖျင်းသော အစွမ်းအစရှိပြီး မိမိတို့၏ အလုပ်တွင် အရည်အချင်းပြည့်မီခြင်း မရှိရုံမျှသာဖြစ်ကာ၊ အန္တိခရစ်များအဖြစ် သရုပ်ဖော်၍မရနိုင်သော်လည်း၊ အသင်းတော်၏အလုပ်အပေါ် ၎င်းတို့၏ လုပ်ဆောင်ချက်များ၏ အကျိုးဆက်များမှာ ပြင်းထန်သည်။ ၎င်းတို့ လုပ်ဆောင်ချက်များ၏ သဘောသဘာဝသည် သီးခြားနယ်မြေများ တည်ထောင်ပြီး ညီအစ်ကိုမောင်နှမများကို ဖိနှိပ်သည့် အန္တိခရစ်များ၏ သဘောသဘာဝနှင့် တူညီသည်။ နှစ်ဦးစလုံးသည် ဆိုးယုတ်သောလူများကို ကာကွယ်ပြီး ခွင့်လွှတ်ပေးကြကာ၊ စာတန်၏ အစေခံများက အသင်းတော်တွင် မိမိတို့အလိုရှိသလို ပြုမူခြင်းကို အလွတ်ပေးကြသည်။ အယောင်ဆောင် ခေါင်းဆောင်များက အန္တိခရစ်များကဲ့သို့ ဆိုးသွမ်းမှုကို ပေါ်ပေါ်တင်တင်နှင့် ဗြောင်ကျကျ မပြုလုပ်သည့်အပြင်၊ အသင်းတော်၏အလုပ်ကို နှောင့်ယှက်ခြင်း မရှိရုံမျှသာ ဖြစ်သည်။ ၎င်းတို့သည် လူတို့ကို မိမိတို့ထံ တမင်တကာ မဆွဲဆောင်သည့်အပြင်၊ ၎င်းတို့ကို နာခံစေခြင်း မရှိသော်လည်း၊ နောက်ဆုံးရလဒ်မှာ သီးခြား နယ်မြေများ တည်ထောင်သည့် အန္တိခရစ်များ၏ ရလဒ်နှင့် တူညီသည်။ နှစ်ဦးစလုံးသည် သမ္မာတရားကို ချစ်မြတ်နိုးပြီး မိမိတို့၏ တာဝန်များကို ရိုးသားစစ်မှန်စွာ ထမ်းဆောင်သော ညီအစ်ကိုမောင်နှမများအား ထိခိုက်နစ်နာစေပြီး ပျက်စီးစေကာ၊ အသက်ရှင်ရန် နည်းလမ်းမရှိသည့်အထိ ဖြစ်စေသည်။ ထိုသို့သော ပတ်ဝန်းကျင်နှင့် အသင်းတော်အသက်တာတွင်၊ မိမိတို့၏ တာဝန်များကို ရိုးသားစစ်မှန်စွာ ထမ်းဆောင်သော ညီအစ်ကိုမောင်နှမများအတွက် အသက်တာတွင် တိုးတက်မှုရှိရန် အလွန်ခက်ခဲပြီး၊ ၎င်းတို့အတွက် မိမိတို့၏ တာဝန်များကို ပုံမှန်ထမ်းဆောင်ရန် အလွန်ခက်ခဲသည်။ အလိုအလျောက်ပင်၊ ဧဝံဂေလိတရားကို ဖြန့်ဝေခြင်းအလုပ်နှင့် အမျိုးမျိုးသော အသင်းတော်အလုပ်များသည်လည်း ကြီးမားစွာ ဟန့်တားခြင်းခံရပြီး ပုံမှန် တိုးတက်နိုင်ခြင်းမရှိပေ။ ဤသည်မှာ ဆယ့်နှစ်ခုမြောက် အချက်နှင့်ပတ်သက်၍ ငါတို့ စိတ်ဖြာလေ့လာဆွေးနွေးနေသည့် အယောင်ဆောင် ခေါင်းဆောင်များ၏ ပထမဆုံး သရုပ်သကန်ဖြစ်သည်။ ၎င်းတို့ ပတ်ဝန်းကျင်တွင် ပေါ်ပေါက်လာသည့် လူများ၊ ဖြစ်ရပ်များနှင့် အမှုအရာများကို သတိမပြုမိခြင်းနှင့် ထိုးထွင်းမမြင်နိုင်ခြင်း ဖြစ်သည်။ ဤသရုပ်သကန်သည် ထိုသို့သောလူများကို အယောင်ဆောင် ခေါင်းဆောင်များအဖြစ် သရုပ်ဖော်ရန် လုံလောက်သည်။

၂။ အယောင်ဆောင် ခေါင်းဆောင်များသည် အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်သောသူများကို စည်းမျဉ်းများအတိုင်း မကိုင်တွယ်ကြပေ

ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်တွင် အကြမ်းဖျင်းဖော်ပြထားသည့် ဒုတိယအလုပ်နှင့်စပ်လျဉ်း၍၊ ငါတို့သည် အယောင်ဆောင် ခေါင်းဆောင်များ၏ သရုပ်သကန်များကို ဖော်ထုတ်ပြီး စိတ်ဖြာလေ့လာဆွေးနွေးကြမည်။ ဒုတိယအလုပ်မှာ ခေါင်းဆောင်များနှင့် အမှုဆောင်များသည် ပြဿနာများကို ဖော်ထုတ်ပြီးသည်နှင့်တစ်ပြိုင်နက် ဖြေရှင်းရန် သမ္မာတရား စည်းမျဉ်းများကို ချက်ချင်း အသုံးပြုသင့်သည်ဟူ၍ ဖြစ်သည်။ သို့သော်လည်း အယောင်ဆောင် ခေါင်းဆောင်များသည် ဤအလုပ်တွင်လည်း အရည်အချင်းမပြည့်မီကြပေ။ ထို့ကြောင့် ငါတို့ စိတ်ဖြာလေ့လာဆွေးနွေးကြမည့် အယောင်ဆောင် ခေါင်းဆောင်များ၏ ဒုတိယသရုပ်သကန်မှာ ၎င်းတို့သည် ဘုရားသခင်၏အလုပ်နှင့် အသင်းတော်အသက်တာ၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ကိုင်တွယ်ရန် စည်းမျဉ်းများကို မသိကြခြင်း ဖြစ်သည်။ အယောင်ဆောင် ခေါင်းဆောင်များသည် အသင်းတော်အသက်တာတွင် ပါဝင်သည့်အခါ၊ ၎င်းတို့သည် ဘုရားသခင်၏ နှုတ်ကပတ်တော်များကို စားသောက်ကြပြီး ဘုရားသခင်၏ နှုတ်ကပတ်တော်များကို ဆုတောင်းရင်းဖြင့် ဖတ်ရှုကြသော်လည်း၊ ဘုရားသခင်၏ နှုတ်ကပတ်တော်များက မည်သည့်အရာ ဆိုလိုသည်ကို လုံးဝ နားမလည်ကြပေ။ ဘုရားသခင် ပြောဆိုသမျှ၏ စည်းမျဉ်းများကို လုံးဝသဘောမပေါက်ကြသည့်အပြင် အမျိုးမျိုးသော ကိစ္စရပ်များအတွက် ဘုရားသခင် သတ်မှတ်ထားသည့် စည်းမျဉ်းများနှင့် စံနှုန်းများကိုလည်း မသိကြပေ။ ဤသည်က အယောင်ဆောင် ခေါင်းဆောင်များသည် သမ္မာတရားကို သဘောပေါက်နားလည်နိုင်စွမ်း ကင်းမဲ့ကြပြီး အလွန်ပင် ညံ့ဖျင်းသော အစွမ်းအစရှိကြသည်ကို ပို၍ပင် သက်သေပြပေသည်။ အချို့လူများက “ကိုယ်တော်က သူတို့၏ အစွမ်းအစ ညံ့ဖျင်းသည်ဟု မည်သို့ ပြောနိုင်သနည်း။ သူတို့သည် အလွန်ကောင်းမွန်စွာ ချက်ပြုတ်တတ်ကြသည်၊ စတိုင်ကျကျ ဝတ်စားဆင်ယင်ကြပြီး အခြားသူများနှင့် ပြောဆိုဆက်ဆံသည့်အခါတွင် နှစ်လိုဖွယ်ကောင်းအောင် ပြောဆိုကြသည်။ လူတိုင်းက သူတို့စကားကို နားထောင်ရန် နှစ်သက်ကြသည်”ဟု ပြောဆိုကြသည်။ လူတစ်ဦး၏ အသွင်အပြင်သည် ၎င်း၏ အနှစ်သာရကို ကိုယ်စားပြုနိုင်သလော။ အပြင်ပန်း အမှုအရာအချို့ကို ကောင်းမွန်စွာ လုပ်ဆောင်နိုင်ခြင်းက ၎င်းတို့တွင် ကောင်းမွန်သော အစွမ်းအစရှိသည်ဟု ဆိုလိုသလော။ မည်သည့်အရာကိုမဆို အကဲဖြတ်ရန်၊ တိုင်းတာရန်နှင့် သတ်မှတ်ရန်အတွက် တိကျသော စံနှုန်းတစ်ခု အမြဲရှိရမည်ဖြစ်သည်။ လူတစ်ဦး၏ အစွမ်းအစကို တိုင်းတာရန်အတွက် စံနှုန်းမှာ ဘုရားသခင်၏ နှုတ်ကပတ်တော်များကို ၎င်းတို့၏ သဘောပေါက်နားလည်မှုက စင်ကြယ်ခြင်း ရှိမရှိ ဖြစ်သည်။ ဤလူတို့တွင် ညံ့ဖျင်းသော အစွမ်းအစရှိသည်ဟု ပြောဆိုခြင်းမှာ အဓိကအားဖြင့် သမ္မာတရားကို သဘောပေါက်နားလည်နိုင်စွမ်း ကင်းမဲ့ခြင်းကို ရည်ညွှန်းသည်။ ငါတို့သည် လူတစ်ဦး၏ အစွမ်းအစကို ဘုရားသခင်၏ နှုတ်ကပတ်တော်များအား သဘောပေါက်နားလည်နိုင်စွမ်းအပေါ် အခြေခံ၍ တိုင်းတာသည်။ ဤသည်မှာ အလွန်ပင် ဓမ္မဓိဋ္ဌာန်ကျပြီး မျှတသည် မဟုတ်လော။ (ဟုတ်ပါသည်။) ဖန်ဆင်းခံတစ်ဦးအနေဖြင့် သင်သည် ဖန်ဆင်းရှင်၏ နှုတ်ကပတ်တော်များကို နားမလည်နိုင်လျှင် သင်၌ မည်သည့်အစွမ်းအစ ရှိသနည်း။ သင်၌ အသုံးဝင်သော အသိဉာဏ် ရှိသလော။ ထိုသို့သောလူတစ်ဦးသည် လူသား၏ အစွမ်းအစကင်းမဲ့၏။ ၎င်းတို့၏ အစွမ်းအစသည် ဘုရားသခင်၏ နှုတ်ကပတ်တော်များကိုပင် နားမလည်နိုင်သည့် အတိုင်းအတာအထိ အလွန် ညံ့ဖျင်းလှသည်။ ထိုသို့သောလူတစ်ဦးသည် ဘုရားသခင်ကို ယုံကြည်သူတစ်ဦးအနေဖြင့် သမ္မာတရားကို ရရှိနိုင်သလော။

ယခု ငါတို့သည် အယောင်ဆောင် ခေါင်းဆောင်များ၏ ဒုတိယ သရုပ်သကန်ကို မိတ်သဟာယဖွဲ့ပြီး စိတ်ဖြာလေ့လာဆွေးနွေးကြမည်။ အယောင်ဆောင် ခေါင်းဆောင်များသည် အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်သောသူများအား မည်သို့ကိုင်တွယ်ဖြေရှင်းရမည်ကို မသိကြသည့်အပြင် အမျိုးမျိုးသော လူများ၊ ဖြစ်ရပ်များနှင့် အမှုအရာများကို မပိုင်းခြားနိုင်ကြပေ။ ဤသည်မှာ အယောင်ဆောင် ခေါင်းဆောင်များက ညံ့ဖျင်းသော အစွမ်းအစရှိကြောင်း၊ သမ္မာတရားကို သဘောပေါက်နားလည်နိုင်စွမ်း ကင်းမဲ့ကြောင်းနှင့် ဘုရားသခင်၏ နှုတ်ကပတ်တော်များကို သဘောပေါက်နားလည်ရန် အစွမ်းအစမရှိကြောင်းကို ပြသရန် လုံလောက်ပေသည်။ ဥပမာ၊ တစ်စုံတစ်ဦးသည် ခေါင်းဆောင်ဖြစ်သည့် မည်သူ့အပေါ်မဆို အမြဲတစေ အာခံတတ်၏။ အယောင်ဆောင် ခေါင်းဆောင်များသည်လည်း ဤလူ၌ ပြဿနာများရှိသည်ကို သတိပြုမိနိုင်ပြီး ၎င်းသည် ဆိုးယုတ်သောသူတစ်ဦးနှင့် အန္တိခရစ်တစ်ဦးကဲ့သို့ ဖြစ်ပုံရသည်ဟု ခံစားမိနိုင်သည်။ ၎င်းတို့သည် အမှုအရာများနှင့်ပတ်သက်၍ သဲလွန်စအချို့ကို သိရှိနိုင်သည်၊ ဤသည်မှာ သိပ်မဆိုးလှပေ။ သို့သော် သင်က ၎င်းတို့ကို “သူသည် အန္တိခရစ်တစ်ဦးနှင့် ဆိုးယုတ်သောသူတစ်ဦးဖြစ်ပုံရသည်ဟု အဘယ်အရာကို အခြေခံ၍ သင် ပြောဆိုသနည်း။ သက်သေအဖြစ် တိကျသော သရုပ်သကန်များ ရှိသလော။ သူသည် ခေါင်းဆောင်ဖြစ်သည့် မည်သူအပေါ်သို့မဆို အမြဲတစေ အာခံတတ်သည့်အတွက်ကြောင့်သာ အန္တိခရစ်တစ်ဦးနှင့် ဆိုးယုတ်သောသူတစ်ဦးအဖြစ် ကိုယ်တော် သတ်မှတ်နိုင်သလော။ ဤတစ်ချက်တည်းဖြင့် သူ့ကို ဤသို့ သတ်မှတ်ရန် မလုံလောက်ပါ။ ဤသည်မှာ စိတ်သဘောထားဆိုင်ရာ ကိစ္စတစ်ခု၊ မာနထောင်လွှားမှုနှင့် မိမိကိုယ်ကို ဖြောင့်မတ်သည်ဟု ယူမှတ်မှုဆိုင်ရာ ပြဿနာတစ်ခုသာ ဖြစ်သည်။ သူ့တွင် အန္တိခရစ်၏ သဘာဝ ရှိသလော။ သူသည် သမ္မာတရားကို အလွန်အမင်း မနှစ်မြို့သည့်အပြင် သမ္မာတရားကို မုန်းတီးသောသူတစ်ဦး ဟုတ်သလော။ သူသည် အသင်းတော်၏အလုပ်ကို နှောင့်ယှက်ပြီးပြီလော။ သူသည်ခေါင်းဆောင်များနှင့် အမှုဆောင်များအားလုံးကို အယောင်ဆောင် ခေါင်းဆောင်များနှင့် အန္တိခရစ်များအဖြစ် ပြစ်တင်ရှုတ်ချပြီးပြီလော။ ဤအရာများထဲမှ တစ်ခုခုကို ၎င်း လုပ်ဆောင်ပြီးပြီလော”ဟု မေးမြန်းလျှင်၊ ၎င်းတို့က “ရှိပုံရပါသည်” ဟု တုံ့ပြန်သည်။ ထို့နောက် သင်က “သို့ဆိုလျှင် သူတို့ကို မည်သို့ သတ်မှတ်ပြီး ကိုင်တွယ်သင့်သနည်း” ဟု မေးမြန်းလျှင်၊ သူတို့က မသိဟု ပြောဆိုသည်။ သင်က “ဤလူစားမျိုးအတွက်၊ ညီအစ်ကိုမောင်နှမများ ပိုင်းခြားသိမြင်နိုင်စွမ်း ရရှိလာစေရန် ကူညီဖို့ သူတို့ကို ကျွန်ုပ်တို့ သတိပေးသင့်ပြီး ဖော်ထုတ်သင့်သလော” ဟု မေးမြန်းလျှင်၊ ၎င်းတို့က မသိသေးဟုပင် ဆိုသည်။ ဤသည်မှာ မည်သည့်အရာမျှ မသိနားမလည်သည့်အပြင် မည်သည့်အရာကိုမျှ ထိုးထွင်းမမြင်နိုင်သည့် ကိစ္စရပ်တစ်ခု ဖြစ်သည်။ ၎င်းတို့သည် သဲလွန်စအချို့ကို သတိပြုမိနိုင်သော်လည်း ထိုသို့သောလူများကို စည်းမျဉ်းများအတိုင်း မည်သို့ သတ်မှတ်ရမည် သို့မဟုတ် ကိုင်တွယ်ရမည်ကို မသိကြပေ။ ၎င်းတို့သည် တကယ့်ပြဿနာများကို ဖြေရှင်းနိုင်သလော။ ဘုရားသခင် ရွေးချယ်ထားသောလူများကို သင်ခန်းစာများ သင်ယူရန် ၎င်းတို့ ကူညီနိုင်သလော။ ထိုသို့သော ပုဂ္ဂိုလ်များသည် ဆိုးယုတ်သောလူများနှင့် အန္တိခရစ်များဖြစ်သည့်အတွက်၊ ၎င်းတို့သည် အနှေးနှင့်အမြန် နှင်ထုတ်ခြင်းခံရမည် ဖြစ်သည်။ သို့သော်လည်း၊ ၎င်းတို့သည် ဒုစရိုက်အမှုအချို့ကို အမှန်တကယ် မကျူးလွန်မီတွင် သင်က ၎င်းတို့ကို ရှင်းလင်းပစ်လျှင် သို့မဟုတ် သီးခြားခွဲထားလျှင်၊ ၎င်းတို့သည် အာခံကြမည်ဖြစ်ပြီး၊ ညီအစ်ကိုမောင်နှမများသည် သင်အဘယ်ကြောင့် ထိုသို့လုပ်ဆောင်ခဲ့သည်ကို နားလည်နိုင်မည် မဟုတ်ပေ။ ထို့ကြောင့် ၎င်းတို့ကို အချိန်ကာလတစ်ခုအထိ သရုပ်ဆောင်ခွင့်ပြုရန် လိုအပ်သည်။ ၎င်းတို့၏ ဒုစရိုက်အမှုများသည် တိုး၍ သိသာထင်ရှားလာပြီး၊ ညီအစ်ကိုမောင်နှမများကို အထင်အမြင်မှားစေရန်နှင့် သိမ်းသွင်းစည်းရုံးရန် မှားယွင်းသော အယူအဆများနှင့် အခြေအမြစ်မရှိသော ကောလာဟလများကို စတင်ဖြန့်ဝေကာ၊ အာဏာနှင့်ဩဇာအတွက် ပြိုင်ဆိုင်လျက်၊ သီးခြားနယ်မြေတစ်ခုကို တည်ထောင်ပြီး၊ အသင်းတော်၏အလုပ်ကို တစ်စစီဖြစ်စေရန် ကြိုးပမ်းသည့်အခါ၊ လူအများစုသည် ၎င်းတို့၏ သဘာဝ အနှစ်သာရကို ရှင်းလင်းစွာ ခွဲခြားနိုင်မည်ဖြစ်ပြီး၊ ၎င်းတို့ကို ဖော်ထုတ်ရန်၊ ပိုင်းခြားရန်နှင့် ငြင်းပယ်ရန် အလိုအလျောက် ထရပ်နိုင်ကြလိမ့်မည်။ ထို့နောက်တွင် သင်သည် သမ္မာတရား စည်းမျဉ်းများအတိုင်း ၎င်းတို့ကို ရှင်းလင်းပစ်ပြီး ကိုင်တွယ်ဖြေရှင်းနိုင်သည်။ ဤသို့ အလုပ်လုပ်ခြင်းကသာ ညီအစ်ကိုမောင်နှမများကို ပိုင်းခြားသိမြင်နိုင်စွမ်း ဖြစ်ပေါ်လာရန် ကူညီလိမ့်မည်။ အယောင်ဆောင် ခေါင်းဆောင်များသည် ပြဿနာများကို ဤနည်းလမ်းဖြင့် ကိုင်တွယ်ဖြေရှင်းနိုင်သလော။ အယောင်ဆောင် ခေါင်းဆောင်များသည် ဤအစွမ်းအစနှင့် ဉာဏ်ပညာ ကင်းမဲ့ကြသည်။ ဆိုးယုတ်သောလူများနှင့် အန္တိခရစ်များကို ချက်ချင်း ကိုင်တွယ်နိုင်သည့် အယောင်ဆောင် ခေါင်းဆောင်တစ်ဦးတလေကို သင် မြင်ဖူးသလော။ တစ်ဦးတစ်ယောက်မျှ မရှိပေ။ ထို့ကြောင့် အယောင်ဆောင် ခေါင်းဆောင်များသည် ညီအစ်ကိုမောင်နှမများကို ဆိုးယုတ်သောလူများ၏ နှောင့်ယှက်မှုများနှင့် အန္တိခရစ်များ၏ အထင်အမြင်မှားစေခြင်းတို့မှ လုံးဝ ကာကွယ်ပေးမည် မဟုတ်ပေ။ အယောင်ဆောင် ခေါင်းဆောင်အများစုသည် ဖြုတ်ချခြင်းခံရပြီးနောက် မိမိတို့ကိုယ်ကို သိရှိရန် ပျက်ကွက်သည်သာမက၊ “ကြိတ်ဆုံကြိတ်ပြီးသောအခါ မြည်းကို သတ်သကဲ့သို့ ဖြစ်သည်” ဟု ပြောဆိုလျက် ဘုရားအိမ်တော်က ၎င်းတို့အပေါ် မတရားဟု ညည်းညူလျက် အလွန်လည်း စောဒကတက်ကြသည်။ ၎င်းတို့သည် အားထုတ်ခဲ့သော်လည်း အသိအမှတ်ပြုခြင်း မခံရသည့်အပြင် မတရားဆက်ဆံခံခဲ့ရသည်ဟု အခိုင်အမာဆိုကြသည်။ သင်က ၎င်းတို့ကို အယောင်ဆောင် ခေါင်းဆောင်များအဖြစ် ဖော်ထုတ်လျှင်၊ ၎င်းတို့သည်၊ “ငါသည် ခေါင်းဆောင်တစ်ဦးအဖြစ် နှစ်ပေါင်းများစွာ အစေခံခဲ့သည်။ အောင်မြင်မှုများ မရှိခဲ့လျှင်ပင်၊ အနည်းဆုံးအနေဖြင့် ဆင်းရဲဒုက္ခကို ခံခဲ့ရသည်။ အဘယ်ကြောင့် ငါ ဖြုတ်ချခံခဲ့ရသနည်း။ ဤသည်မှာ ကြိတ်ဆုံကြိတ်ပြီးသောအခါ မြည်းကို သတ်သကဲ့သို့ ဖြစ်သည်တကား”ဟု တွေးလျက် အာခံနေကြဆဲဖြစ်သည်။ သင်က ၎င်းတို့ကို မည်သို့ပင် ဖော်ထုတ်ပါစေ၊ ၎င်းတို့သည် အာခံနေဆဲ ဖြစ်သည်။ ၎င်းတို့က “ကျွန်ုပ်သည် အန္တိခရစ်တစ်ဦးကို ရှာဖွေတွေ့ရှိသည့်အခါ၊ ကျွန်ုပ်သည် အလွန်စိုးရိမ်သောကရောက်သည့်အတွက် ပါးစပ်တွင် အပူဖုများ မကြာခဏ ပေါက်ပြီး ကောင်းစွာ မအိပ်စက်နိုင်ခဲ့ပါ။ ကျွန်ုပ်သာ အယောင်ဆောင် ခေါင်းဆောင်တစ်ဦးဖြစ်ခဲ့လျှင် ထိုသို့သောဝန်တာကို မည်သို့ ထမ်းနိုင်မည်နည်း” ဟုပင် ပြောဆိုကြသည်။ ၎င်းတို့သည် လိုအပ်သော အလုပ်တစ်ခုတလေကိုမျှ မလုပ်ဆောင်ခဲ့ပေ၊ ထိုအရာ တစ်ခုတလေကိုမျှ လုပ်ဆောင်နိုင်စွမ်း မရှိခဲ့သည့်အပြင်၊ မည်သည့်အရာ လုပ်ဆောင်ရမည်ကိုပင် မသိခဲ့သော်လည်း၊ မိမိတို့ကိုယ်ကို အထင်ကြီးနိုင်နေဆဲ ဖြစ်သည်။ ဤသည်မှာ ပြဿနာဖြစ်စေသည် မဟုတ်လော။ ယင်းမှာ မည်မျှ စက်ဆုပ်ရွံရှာဖွယ် ကောင်းလိုက်သနည်း။

အသင်းတော်တွင် ပေါ်ပေါက်သည့် အမျိုးမျိုးသော ပြဿနာများနှင့်စပ်လျဉ်း၍၊ အယောင်ဆောင် ခေါင်းဆောင်များသည် ထိုအရာကက အသင်းတော်၏အလုပ်ကို အဖျက်အမှောင့်လုပ်ခြင်းနှင့် နှောင့်ယှက်ခြင်း သဘောသဘာဝရှိသည်ကို ရှင်းလင်းစွာ သိကြသော်လည်း၊ လျစ်လျူရှုကြသည်။ သိသာထင်ရှားသော ပြဿနာများကို ၎င်းတို့ မြင်သောအခါ၊ ၎င်းတို့သည် ဝတ်ကျေတမ်းကျေသာ ပြုကြပြီး ပြဿနာများ၏ အရေးပါသော အနှစ်သာရကို ဖော်ထုတ်ရန် မဝံ့ရဲကြပေ။ ၎င်းတို့သည် ပြဿနာများကို မယ်မယ်ရရ ဖြေရှင်းခြင်းမရှိဘဲ အယူဝါဒကို ဟောပြောခြင်းဖြင့် စောင်းပါးရိပ်ခြည်ပြောဆိုခြင်းအချို့ ပြုလုပ်ကာ တိုက်တွန်းမှုအချို့ ပေးရုံသာဖြစ်ပြီး၊ ထိုမျှသာ ဖြစ်သည်။ ဆိုးယုတ်သောလူများနှင့် အန္တိခရစ်များကို တွေ့ကြုံသည့်အခါ၊ ၎င်းတို့သည် မိမိတို့နှင့် မည်သို့မျှ မသက်ဆိုင်သည့်အလား၊ လျစ်လျူရှုသော သဘောထားကို ခံယူလျက် ဘာလုပ်ရမှန်းမသိ ဖြစ်နေကြသည်။ ၎င်းတို့သည် ဤပြဿနာများအား ကိုင်တွယ်ရန် အသင့်လျော်ဆုံးသော နည်းလမ်းကို မသိကြပေ၊ ပြဿနာများကို ဖြေရှင်းရန် မည်သည့်အရာအား ပြောဆိုရမည်ကို မသိကြပေ၊ ညီအစ်ကိုမောင်နှမများအား မည်သို့ ကာကွယ်ရမည်ကို မသိကြသည့်အပြင် မည်သည့်ဝန်တာမျှလည်း မရှိကြပေ။ ၎င်းတို့၌ ရှိသမျှမှာ စေတနာကောင်း အနည်းငယ်သာ ဖြစ်သည်- “သင်သည် ဆိုးယုတ်သောသူတစ်ဦးဖြစ်သည်ကို ကျွန်ုပ်သိသည်။ ညီအစ်ကိုမောင်နှမများကို သင် နှောင့်ယှက်ပြီး အန္တရာယ်ပြုသည်ကို ကျွန်ုပ် ခွင့်ပြုမည်မဟုတ်။ ကျွန်ုပ် ဤရာထူးတွင် ရှိနေသရွေ့၊ ညီအစ်ကိုမောင်နှမများကို ကာကွယ်ရမည်ဖြစ်ပြီး အဆုံးတိုင် ကျွန်ုပ်၏ တာဝန်ကို ဖြည့်ဆည်းရမည်”ဟူ၍ ဖြစ်သည်။ ဤသည်မှာ မည်သည့်အသုံးဝင်မှု ရှိသနည်း။ သင်သည် ပြဿနာကို ဖြေရှင်းပြီးပြီလော။ သင်သည် စိုးရိမ်သောကရောက်နေစဉ်တွင်၊ အန္တိခရစ်များက မလှုပ်မယှက် နေကြမည်လော။ ၎င်းတို့သည် အသင်းတော်၏အလုပ်ကို နှောင့်ယှက်ခြင်းအား ရပ်တန့်ကြမည်လော။ သင်သည် ဉာဏ်ပညာမရှိသည့်အပြင်၊ အလုပ်လုပ်နိုင်စွမ်းလည်း သေချာပေါက်မရှိသော အသုံးမကျသည့်၊ သတ္တိမရှိသော ခေါင်းဆောင်တစ်ဦး၊ လေဖြုန်းနေသူတစ်ဦး ဖြစ်သည်ကို ၎င်းတို့ မြင်သောအခါ၊ ၎င်းတို့သည် သင့်ကို လုံးဝ အလေးအနက်ထားမည် မဟုတ်ပေ။ အန္တိခရစ်များနှင့် ဆိုးယုတ်သောလူအများစုသည် အထူးပင် စဉ်းလဲပြီး မသိမသာအန္တရာယ်ပေးတတ်ကြသည်။ ၎င်းတို့သည် ညီအစ်ကိုမောင်နှမများကို အထင်အမြင်မှားစေပြီး နှောင့်ယှက်ကြသော်လည်း၊ ၎င်းတို့ကို တားဆီးရန် သို့မဟုတ် ချုပ်ချယ်ကန့်သတ်ရန် သင့်တွင် နည်းလမ်းမရှိပေ။ ပြဿနာများကို ဖြေရှင်းရန် မည်သူ့ထံမှ အကူအညီ ရှာရမည်ကိုလည်း သင်မသိပေ။ သင်သည် ဆုတောင်းနေစဉ်တွင် ငိုကြွေးလျက် စိုးရိမ်သောကရောက်ပြီး စိတ်လှုပ်ရှားနေရုံသာဖြစ်သည်။ သင်သည် အလွန် သနားစရာကောင်းပုံရသည်၊ သင်သည် ဘုရားသခင်၏ ရည်ရွယ်ချက်များကို အလွန် အလေးထားပြီး ညီအစ်ကိုမောင်နှမများကို အလွန် ဂရုစိုက်ပုံရသည်။ အန္တိခရစ်များကဲ့သို့သော သိသာထင်ရှားသည့် ဆိုးယုတ်သောလူများကိုပင် သင် မကိုင်တွယ်နိုင်ပေ။ သင်သည် အန္တိခရစ်များ၏ လုပ်ရပ်များနှင့် အပြုအမူများကို သမ္မာတရားအတိုင်း စိတ်ဖြာလေ့လာဆွေးနွေးနိုင်စွမ်း မရှိသည့်အပြင်၊ ညီအစ်ကိုမောင်နှမများအနေဖြင့် ပိုင်းခြားသိမြင်နိုင်စွမ်း ဖြစ်ပေါ်လာစေရန် ကူညီဖို့ အန္တိခရစ်များ၏ ရည်ရွယ်ချက်များ၊ ကြံစည်မှုများနှင့် အပြုအမူများကို လူအများရှေ့တွင် ဖော်ထုတ်နိုင်စွမ်းလည်း မရှိပေ။ ဤအရာများထဲမှ တစ်ခုတလေကိုမျှ သင် မလုပ်ဆောင်နိုင်ပေ။ အချို့ အယောင်ဆောင် ခေါင်းဆောင်များက “မည်သူမျှ အန္တိခရစ်များကို မဖော်ထုတ်သင့်ပါ။ ၎င်းတို့ အန္တိခရစ်များဖြစ်သည်ကို သိရှိပြီး ညီအစ်ကို မောင်နှမများက ၎င်းတို့ကို ရှောင်ရှားလျှင်၊ အန္တိခရစ်များသည် လက်စားချေလိမ့်မည်”ဟုပင် ပြောဆိုကြသည်။ ဤသည်မှာ အသုံးမကျသော သတ္တိမရှိသူတစ်ဦး ဖြစ်ခြင်း မဟုတ်လော။ ထိုသို့သောလူများသည် အသင်းတော်အလုပ်ကို ကိုင်တွယ်နိုင်ကြသလော။ ၎င်းတို့သည် ညီအစ်ကိုမောင်နှမများကို ပုံမှန်အသင်းတော်အသက်တာတစ်ခု ရှင်သန်နိုင်စေရန် ကာကွယ်ပေးနိုင်ကြသလော။ ဤသည်မှာ မည်သည့် ပြဿနာဖြေရှင်းနည်းမျိုး ဖြစ်သနည်း။ မည်သည့်အရာမျှ ဖြစ်ပျက်ခြင်းမရှိသည့်အခါ၊ ၎င်းတို့သည် အယူဝါဒများကို အဆုံးမရှိ ဟောပြောနိုင်သော်လည်း၊ တစ်စုံတစ်ခု ဖြစ်ပေါ်သည့်အခါ၊ ၎င်းတို့သည် စိတ်ရှုပ်ထွေးပြီး မရေမရာဖြစ်ကာ ငိုကြွေးရုံသာ တတ်နိုင်သည်။ ၎င်းတို့သည် အသုံးမကျသော သတ္တိမရှိသူများ မဟုတ်လော။ ညီအစ်ကိုမောင်နှမများအနေဖြင့် အန္တိခရစ်များ၏ အထင်အမြင်မှားစေခြင်းကို ခံရပြီး ဆိုးယုတ်သောလူများ၏ နှောင့်ယှက်ခြင်းကို ခံရသည်ကို ကြည့်နေရင်း၊ ၎င်းတို့သည် တုံ့ပြန်ရမည့် နည်းလမ်းမရှိဘဲ ဘာလုပ်ရမှန်းမသိ ဖြစ်နေကြသည်။ ၎င်းတို့သည် အတော်အတန် တရားမျှတစိတ်ရှိပြီး၊ လူ့သဘာဝ ပိုင်ဆိုင်ကာ၊ သမ္မာတရားကို လက်ခံနိုင်သည့် အသင်းတော်ရှိ ညီအစ်ကိုမောင်နှမများနှင့် ပူးပေါင်း၍ အတူတကွ မိတ်သဟာယဖွဲ့ရန်၊ ဤပြဿနာများကို ဖြေရှင်းရန် ဘုရားသခင်၏ နှုတ်ကပတ်တော်များကို အသုံးပြုရန်နှင့် အန္တိခရစ်များကို ဖော်ထုတ်ပြီး ပိုင်းခြားရန်ဟူသည့် အခြေခံအကျဆုံးသော အရာကိုပင် မည်သို့လုပ်ဆောင်ရမည်ကို မသိကြပေ။ ထိုသို့သောလူတစ်ဦးသည် အသုံးမကျသူတစ်ဦး မဟုတ်လော။ (ဟုတ်ပါသည်။) အယောင်ဆောင် ခေါင်းဆောင်အချို့သည် အလွန်အကျွံ သတိထားတတ်ကြပြီး၊ သတ္တိမရှိကြသည့်အပြင် အသုံးမကျကြပေ။ ၎င်းတို့သည် မည်သည့်အတိုင်းအတာအထိ သတ္တိမရှိဖြစ်ကာ အသုံးမကျကြသနည်း။ ဆိုးယုတ်သောလူများက အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်ရန် ထွက်ပေါ်လာ၍၊ အထူးပင် ကြမ်းတမ်းစွာနှင့် မထီမဲ့မြင်ပြုစွာ ပြောဆိုသည့်အခါ၊ ၎င်းတို့သည် အလွန်ကြောက်လန့်သဖြင့်၊ “သူတို့ကို ကျွန်ုပ် မကိုင်တွယ်မဖြေရှင်းဝံ့ပါ။ သူတို့သည် အန္တရာယ်များသည်။ သူတို့သည် လောကတွင် ဆိုးယုတ်သောသူတစ်ဦး ဖြစ်သည်။ အကယ်၍ ကျွန်ုပ်သည် ညီအစ်ကိုမောင်နှမများကို ကာကွယ်ရန် သူတို့ကို ဖော်ထုတ်လျှင်၊ သူတို့သည် ကျွန်ုပ်ကို အပြစ်ရှာပြီး လက်စားချေမည်မှာ သေချာသည်။ သို့ဆိုလျှင် ကျွန်ုပ် ခေါင်းဆောင်တစ်ဦးအဖြစ် မည်သို့ဆက်လက်လုပ်ဆောင်နိုင်မည်နည်း။ သူတို့သည် ကျွန်ုပ် နေထိုင်သည့်နေရာကို သိသည်။ ကျွန်ုပ်၏ မိသားစုကို သူတို့ အန္တရာယ်ပြုလိမ့်မည်လော။ ဘုရားသခင်ကို ယုံကြည်သည့်အတွက် ကျွန်ုပ်ကို သူတို့ တိုင်ကြားလိမ့်မည်လော”ဟု တွေးလျက်၊ တုန်လှုပ်နေကြသည်။ ထိုသို့သော အယောငဆောင် ခေါင်းဆောင်များသည် အသင်းတော်အလုပ်ကို တာဝန်ယူဆောင်ရွက်နိုင်ခြင်း မရှိပေ။ ၎င်းတို့၏ လွန်ကဲသော ကြောက်ရွံ့ခြင်းက ၎င်းတို့ကို ဘာကိုမျှမလုပ်ခြင်းဖြင့် နွံနစ်နေစေသည်။ ထိုသို့သော အယောင်ဆောင် ခေါင်းဆောင်များသည် အသင်းတော်အလုပ်ကို တာဝန်မယူနိုင်ကြပေ။ ပင်ကိုအားဖြင့်၊ ၎င်းတို့သည် ထိုသို့သော ပြဿနာများနှင့် ထိုသို့သောလူများကို ကိုင်တွယ်ရန် စည်းမျဉ်းများကို နားမလည်နိုင်ကြပေ။ အသင်းတော်၏အလုပ်ကို အဖျက်အမှောင့်လုပ်သူနှင့် နှောင့်ယှက်သူအဖြစ် သတ်မှတ်ခံရသည့် မည်သူမဆိုသည် ရံဖန်ရံခါ အမှားလုပ်မိသူတစ်ဦး မဟုတ်ပေ။ ထို့ထက်၊ ၎င်းတို့၏ လူ့သဘာဝသည် အလွန် ဆိုးယုတ်သဖြင့်၊ ၎င်းတို့သည် အမြဲတစေ မဆင်မခြင်ပြုသော ဒုစရိုက်မှုများကို ကျူးလွန်ပြီး အလွန်များသော ဒုစရိုက်အမှုများကို ကျူးလွန်ကြသည်။ ထိုသို့သော ပုဂ္ဂိုလ်များတွင် ဆိုးယုတ်သောလူများ၏ အနှစ်သာရ ရှိသည်မှာ သံသယဖြစ်ဖွယ်မရှိပေ။ ဆိုးယုတ်သောလူများကို ကိုင်တွယ်ခြင်းသည်လည်း အမြော်အမြင်ရှိသောနည်းလမ်းအချို့ လိုအပ်သည်။ သင်သည် နောက်ခံအခြေအနေနှင့် ပတ်ဝန်းကျင်ကို ထည့်သွင်းစဉ်းစားရန် လိုအပ်ပြီး ဆိုးယုတ်သောလူများက ကိုင်တွယ်ဖြေရှင်းခံရပြီးနောက် မည်သည့်လုပ်ရပ်များ လုပ်ဆောင်နိုင်သည်ကိုလည်းကောင်း၊ ဤသည်က အသင်းတော်အတွက် ပြဿနာ ဖြစ်စေနိုင်ခြင်း ရှိမရှိကိုလည်းကောင်း ထည့်သွင်းစဉ်းစားရန် လိုအပ်သည်။ ဤသွင်ပြင်လက္ခဏာများကို သေချာစွာ ထည့်သွင်းစဉ်းစားခြင်းဖြင့်သာ သင်သည် ကိစ္စရပ်ကို သမ္မာတရား စည်းမျဉ်းများနှင့် ကိုက်ညီပြီး ဉာဏ်ပညာကို အသုံးပြုသည့် နည်းလမ်းဖြင့် သင့်လျော်စွာ ကိုင်တွယ်နိုင်ပေသည်။ သမ္မာတရားကို နားလည်သောသူများသည် ထိုသို့သော ပြဿနာများကို ကိုင်တွယ်နေစဉ်တွင် စည်းမျဉ်းများကို အလိုအလျောက် သဘောပေါက်သွားလိမ့်မည်။ ၎င်းတို့သည် ဤအလုပ်ကို လုပ်ဆောင်သည်နှင့်အမျှ၊ အမျိုးမျိုးသောလူများအား မည်သို့ ဆက်ဆံရမည်ကို တဖြည်းဖြည်း နားလည်လာမည်ဖြစ်ပြီး၊ ၎င်းတို့၏ စိတ်နှလုံးထဲတွင် နည်းလမ်းများနှင့် နည်းစနစ်များ ဖြစ်ပေါ်လာကာ၊ ဉာဏ်ပညာ ရှိလာလိမ့်မည်။ သို့သော် အယောင်ဆောင် ခေါင်းဆောင်များသည် ဤနည်းလမ်းများ၊ နည်းစနစ်များနှင့် ဉာဏ်ပညာတို့ လုံးဝ ကင်းမဲ့ကြသည်။ ဤသည်မှာ ၎င်းတို့အနေဖြင့် ဘုရားသခင်၏ ရည်ရွယ်ချက်များကို အလေးမထားသောကြောင့် ဖြစ်သည်။ ၎င်းတို့က ဘုရားအိမ်တော်၏အလုပ် ထိခိုက်ခြင်း ရှိမရှိ သို့မဟုတ် ခေါင်းဆောင်များနှင့် အမှုဆောင်များက အန္တရာယ်နှင့် ရင်ဆိုင်ရခြင်းရှိမရှိဟူသည်ကို မစဉ်းစားကြပေ။ ၎င်းတို့သည် ဤအရာများကို မစဉ်းစားသည့်အတွက်၊ ကိစ္စရပ်များကို စည်းမျဉ်းများမရှိဘဲ ကိုင်တွယ်ကြပြီး သာ၍ပင် ဉာဏ်ပညာမရှိကြပေ။ အယောင်ဆောင် ခေါင်းဆောင်များသည် ဤပြဿနာများကို မကိုင်တွယ်နိုင်သည့်အပြင် ယင်းတို့မှ သင်ခန်းစာများကိုလည်း မသင်ယူကြပေ။ ဤအရာက ၎င်းတို့၌ သင်ယူလိုစိတ်မရှိခြင်း၊ အရည်အချင်းမရှိခြင်းနှင့် တော်လျော်သော တာဝန်များကို လျစ်လျူရှုခြင်းတို့ ရှိကြောင်းနှင့် မည်သည့်အလုပ်ကိုမျှ မလုပ်ဆောင်နိုင်ကြောင်း သက်သေပြသည်။ ဆိုးယုတ်သောလူများနှင့် အန္တိခရစ်များက ဒုစရိုက်မှုပြုပြီး နှောင့်ယှက်မှုများ ဖြစ်စေသည်ကို ၎င်းတို့ မြင်သောအခါ၊ ၎င်းတို့သည် ဤလူတို့ကို ဖော်ထုတ်ခြင်းလည်း မရှိ၊ ပြဿနာများကို ဖြေရှင်းခြင်းလည်း မရှိပေ။ ၎င်းတို့သည် အသင်းတော်၏အလုပ် သို့မဟုတ် ဘုရားသခင် ရွေးချယ်ထားသောလူများ၏ အသက်ဝင်ရောက်မှုကို မည်သည့် အလေးထားမှုမျှမရှိဘဲ မိမိတို့၏ ကိုယ်ပိုင်အကျိုးစီးပွားများကို ကာကွယ်ရန်သာ စဉ်းစားကြသည်။ အယောင်ဆောင် ခေါင်းဆောင်အချို့သည် မိမိတို့ကိုယ်တိုင်ထက် အာဏာရှိသောသူများကို ကြောက်ရွံ့စဉ် တစ်ချိန်တည်းတွင် အားနည်းသူကို အနိုင်ကျင့်ကြသည်။ ၎င်းတို့သည် အတော်အတန် နူးညံ့သိမ်မွေ့သောသူများကို မရပ်မနား အနိုင်ကျင့်ပြီး မိမိတို့၏ ဩဇာအာဏာကို ထုတ်ဖော်ပြသကြသော်လည်း၊ ဆိုးယုတ်သောလူများနှင့် အန္တိခရစ်များကို တွေ့ကြုံသည့်အခါ မျက်နှာချိုသွေးပြီး မြှောက်ပင့်ပြောဆိုကြသည်။ စည်းမျဉ်းများမရှိသော ထိုသို့သော အယောင်ဆောင် ခေါင်းဆောင်များနှင့် အယောင်ဆောင် အမှုဆောင်များကို ဘုရားသခင် နှစ်သက်နိုင်သလော။ လုံးဝ မနှစ်သက်နိုင်ပေ။ ဘုရားအိမ်တော်သည် အားနည်းသူကို အနိုင်ကျင့်ပြီး အားကြီးသူကို ကြောက်ရွံ့ကာ၊ တရားမျှတစိတ်မရှိသော လူများကို ခေါင်းဆောင်များနှင့် အမှုဆောင်များဖြစ်ရန် ပျိုးထောင်ပေးနိုင်သလော။ လုံးဝ ပျိုးထောင်ပေး၍မရပေ။ ဤလူများသည် အသိစိတ် သို့မဟုတ် ဆင်ခြင်တုံတရားမရှိသည့်အပြင် သမ္မာတရားကို လုံးဝလက်မခံသော မယုံကြည်သူများနှင့် ဘာသာတရားမရှိသူများချည်းသာဖြစ်ပြီး ဘုရားအိမ်တော်သည် ၎င်းတို့ကို အလိုမရှိပေ။

အယောင်ဆောင်ခေါင်းဆောင်တစ်ယောက်၏ အလုပ်တွင် ပြဿနာများဖြစ်ပေါ်သည့်အခါ သူ၏ တုံ့ပြန်မှုသည် အစဉ်သဖြင့် တာဝန်ကို ရှောင်ရန်ဖြစ်သည်။ ၎င်းတို့၏ အသုံးအများဆုံး ပြောဆိုမှုတစ်ခုမှာ “သူတို့နှင့် ငါမိတ်သဟာယဖွဲ့ပြီးဖြစ်သည်။” ဟူ၍ ဖြစ်သည်။ ဤနေရာတွင် ဆိုလိုသည်မှာ “ငါပြောဖို့ လိုအပ်သည့်အရာတိုင်းကို ပြောပြီးဖြစ်သည်။ ထို့ကြောင့် တစ်စုံတစ်ခု လွဲမှားလျှင် သူတို့၏ တာဝန်ဖြစ်သည်။ ငါနှင့် လုံးဝ မသက်ဆိုင်ပေ။” ဟူ၍ ဖြစ်သည်။ ဤအတွက်ကြောင့် “သူတို့နှင့် ငါမိတ်သဟာယဖွဲ့ပြီးဖြစ်သည်။” ဆိုသည့် ဝါကျသည် အယောင်ဆောင်ခေါင်းဆောင်များအတွက် အဆောင်နှင့် ဆောင်ပုဒ်ဖြစ်သည်။ အန္တိခရစ်တစ်ယောက်သည် ထင်ရာစိုင်းနေကြောင်း၊ လက်လွတ်စပယ်ပြုမူနေကြောင်း၊ အသင်းတော်ကို အနှောင့်အယှက်ဖြစ်စေကြောင်းတို့ကို အယောင်ဆောင်ခေါင်းဆောင်က မြင်လျှင် မိတ်သဟာယပြုခြင်းနှင့် ကူညီပံ့ပိုးခြင်း နည်းလမ်းကိုလည်း အသုံးပြုသည်။ တွန်းအားပေးပြီး သတိပေးသည့်စကားအနည်းငယ် ပြောပြီးနောက်တွင် အန္တိခရစ်များသည် နာခံပြီး ကျိုးနွံနာခံလိမ့်မည်၊ လူတို့အား အထင်အမြင်မှားစေတော့မည်မဟုတ်၊ သို့မဟုတ် အသင်းတော်အသက်တာကို နှောင့်ယှက်တော့မည်မဟုတ်ဟု ၎င်းတို့က ယူဆကြသည်။ ဤသည်မှာ မိုက်မဲသော ယူဆချက်ဖြစ်သည် မဟုတ်လော။ အန္တိခရစ်များ၏ အနှောင့်အယှက်များကို ကန့်သတ်ရန် ဤသို့သော မိုက်မဲသည့်နည်းလမ်းကို အသုံးပြုခြင်းသည် အယောင်ဆောင်ခေါင်းဆောင်တစ်ယောက်ပြုလုပ်သည့် ပုံစံဖြစ်သည်။ ယင်းသည် အမှန်တကယ်ကို လုံးလုံး မိုက်မဲလှသည်။ အယောင်ဆောင်ခေါင်းဆောင်သည် မည်သည့်အရာမျှ မလုပ်သည့်အပြင် ကျိုးကြောင်းမမြင်ဘဲ အလုပ်ရှုပ်နေသည်။ အခြေခံကျသော အလုပ်ကို လုပ်ဆောင်နိုင်စွမ်း မရှိစဉ်တွင် အထွေထွေကိစ္စများဖြင့်သာ အချိန်ဖြုန်းနေသည်။ ၎င်းတို့သည် သမ္မာတရားကို လက်ခံနိုင်စွမ်းရှိသောသူတို့ကို ရေမလောင်းပေ။ အဖျက်အမှောင့်လုပ်ပြီး နှောင့်ယှက်သောသူတို့ကို မကန့်သတ်ပေ။ ပြီးလျှင် အထပ်ထပ်အခါအခါ သတိပေးသော်ငြားလည်း မကောင်းမှုများ မဆင်မခြင် ကျူးလွန်ပြီး ပြောင်းလဲရန် ငြင်းဆန်သောသူတို့ကို ရှင်းလင်းမပစ်ပေ။ အန္တိခရစ်များက မည်သို့ မကောင်းမှုပြုပြီး အနှောင့်အယှက်များ ဖြစ်စေသည်ကို အထူးသဖြင့် ၎င်းတို့က အာရုံမစိုက်ပေ။ ၎င်းတို့သည် အန္တိခရစ်များကို ဖော်ထုတ်ခြင်း သို့မဟုတ် ပိုင်းခြားသိမြင်ခြင်း မရှိသည့်အပြင် အန္တိခရစ်များကို မကောင်းမှုပြုရန်နှင့် အသင်းတော်၏အလုပ်ကို နှောင့်ယှက်ရန် ခွင့်ပြုထားလျက် ရှင်းလင်းခြင်း သို့မဟုတ် နှင်ထုတ်ခြင်းလည်း မရှိပေ။ ၎င်းတို့သည် လုံးဝဂရုမစိုက်သည့်အပြင် အန္တိခရစ်များ၏ ဒုစရိုက်အမှုများသည် ၎င်းတို့နှင့် ဘာမျှပတ်သက်ခြင်းမရှိဟု တွေးထင်ကြသည်။ အယောင်ဆောင်ခေါင်းဆောင်များသည် ၎င်းတို့၏အလုပ်တွင် ဟန်ဆောင်လုပ်ပြရုံသာ လုပ်ပြနိုင်ကြသည်။ ၎င်းတို့သည် အထွေထွေအရေးကိစ္စ အလုပ်အနည်းငယ်ကို လုပ်ဆောင်ပြီးနောက် လက်တွေ့အလုပ်ကို လုပ်ဆောင်ပြီးဖြစ်သည်ဟုလည်းကောင်း၊ ၎င်းတို့က ခေါင်းဆောင်များနှင့် အမှုဆောင်များအဖြစ် စံချိန်မီသည်ဟုလည်းကောင်း တွေးထင်ကြသည်။ အသင်းတော်၏အလုပ်ကို မည်သူက အဖျက်အမှောင့်လုပ်ကာ နှောင့်ယှက်သည်ဖြစ်စေ၊ ၎င်းတို့သည် ထိုသူတို့အား အယူဝါဒအချို့ကိုသာ ရွတ်ပြကြသည်။ တိုက်တွန်းမှုနှင့် သတိပေးမှုအနည်းငယ် ပေးကာ ပြဿနာကို ဖြေရှင်းပြီးဖြစ်သည်ဟု တွေးထင်ကြသည်။ ၎င်းတို့သည် နေ့စဉ် အလုပ်ရှုပ်နေကြပြီး ကိစ္စ ကြီးငယ်နှစ်ခုလုံးကို အာရုံစိုက်လုပ်ဆောင်လျက်၊ မိမိတို့ကိုယ်ကို အလုပ်ကောင်းကောင်း လုပ်ဆောင်နေသည်ဟု မှတ်ယူကြသည်။ ၎င်းတို့က “ကျွန်ုပ်တို့၏ အသင်းတော်ကို ကြည့်ပါ။ လူတိုင်းကို ကောင်းစွာ အသုံးပြုထားသည်။ ဧဝံဂေလိတရားကို ဟောပြောနိုင်သူများက ဧဝံဂေလိတရားကို ဟောပြောနေကြသည်၊ ဗီဒီယိုများ ဖန်တီးနိုင်သူများက ဗီဒီယိုများ ဖန်တီးနေကြသည်၊ သီချင်းဆိုနိုင်သူများက ဓမ္မတေးများကို အသံသွင်းနေကြသည်၊ ကျွန်ုပ်တို့၏ အသင်းတော်အသက်တာသည် ကြီးပွားတိုးတက်သည်တကား”ဟု ပြောလျက် ကြွားပင်ကြွားဝါကြသည်။ သို့သော်လည်း၊ ၎င်းတို့သည် အသင်းတော်ထဲက ကွယ်ဝှက်ထားသော ပြဿနာများစွာကို လုံးဝ မမြင်ကြပေ။ အသင်းတော်အသက်တာကို အစဉ်တစိုက် အဖျက်အမှောင့်လုပ်ပြီး နှောင့်ယှက်သော ထိုဆိုးယုတ်သည့်လူများနှင့် မယုံကြည်သူများကို ကိုင်တွယ်ရန် ၎င်းတို့ မဝံ့သောကြောင့်၊ ထိုသူတို့ကို လျစ်လျူရှုကြသည်။ ၎င်းတို့သည် မိမိတို့သဘောအတိုင်း ပြုမူလုပ်ဆောင်ကြသည့် အန္တိခရစ်များကို မသိကျိုးကျွန်ပြုကြသည်၊ တစ်ဦးချင်းစီက လူတို့ကို ဆွဲဆောင်ရန်နှင့် မိမိတို့၏ ကိုယ်ပိုင်အုပ်စုငယ်များကို ဖွဲ့စည်းရန် ကြိုးစားနေကြသည်။ ဖြောင့်မတ်ခြင်းတရားကို ဆာငတ်မွတ်သိပ်သော ယုံကြည်သူအသစ်များ မေးမြန်းသည့် မေးခွန်းများစွာကို ၎င်းတို့က မဖြေရှင်းနိုင်ကြပေ။ ဤလက်တွေ့ကျသော ပြဿနာများကို ဖြေရှင်းရန် နည်းလမ်းများ ရှာဖွေမည့်အစား၊ အယောင်ဆောင်ခေါင်းဆောင်များက “အသင်းတော်အသက်တာသည် ကြီးပွားတိုးတက်သည်တကား”ဟု အခိုင်အမာဆိုနေသေးရင်း၊ ထိုပြဿနာများကို အမြဲတစေ ရှောင်ရှားရန် ကြိုးစားကြသည်။ ဤသည်မှာ ဟန်ဆောင်ခြင်းနှင့် လိမ်လည်ခြင်းတွင် ပါဝင်နေခြင်း မဟုတ်လော။ အယောင်ဆောင်ခေါင်းဆောင်များသည် ဤမယုံကြည်သူများ၊ ဆိုးယုတ်သောလူများနှင့် အန္တိခရစ်များကို ရှင်းလင်းခြင်း သို့မဟုတ် ကိုင်တွယ်ခြင်းမရှိဘဲ အသင်းတော်ထဲတွင် ထားရှိကာ၊ ၎င်းတို့ကို မဆင်မခြင် မကောင်းမှုများ ကျူးလွန်စေပြီး အသင်းတော်အသက်တာကို လုံးဝ ကမောက်ကမ အခြေအနေတစ်ခုအဖြစ်သို့ရောက်သွားခွင့်ပေးလျက်၊ တချိန်လုံး မမြင်ချင်ယောင်ဆောင်နေကြသည်။ ထိုသို့သော အယောင်ဆောင်ခေါင်းဆောင်များသည် အလွန်အမင်း ကြောင်းကျိုးမမြင်ကြသည်တကား။ ၎င်းတို့သည် မယုံကြည်သူများ၊ ဆိုးယုတ်သောလူများနှင့် အန္တိခရစ်များအတွက် အကာအကွယ်ပေးသူအဖြစ် ပြုမူကြသည့်အပြင်၊ ဤသို့ အကျင့်ပျက်နေသူများကို မရှင်းလင်းပစ်ခြင်းသည် ချစ်ခင်တတ်ခြင်းနှင့် ဘုရားသခင် ရွေးချယ်ထားသောလူများကို ကာကွယ်ခြင်းဖြစ်သည်ဟု တွေးထင်လျက်၊ ဤအရာမှ ဂုဏ်ယူဝင့်ကြွားမှုကိုပင် ရယူကြသည်။ ဤသည်မှာ အသင်းတော်၏အလုပ်ကို အဖျက်အမှောင့်လုပ်ကာ နှောင့်ယှက်ခြင်း မဟုတ်လော။ ဤသည်မှာ ဘုရားသခင်ကို တမင်တကာ အတိုက်အခံလုပ်ပြီး သူ့ကို ဆန့်ကျင်နေခြင်း မဟုတ်လော။ သို့သော် အယောင်ဆောင်ခေါင်းဆောင်များသည် ဤအရာကို လုံးဝ သတိမမူမိကြပေ။ အကယ်၍ သင်က ဤလက်တွေ့ကျသော ပြဿနာများကို ဖြေရှင်းပြီးရှိမရှိ ၎င်းတို့ကို မေးမြန်းပါက၊ ၎င်းတို့က “ငါသည် ၎င်းတို့ကို ပြုပြင်ပြီးဖြစ်သည်၊ သူတို့နှင့် ငါမိတ်သဟာယဖွဲ့ပြီးဖြစ်သည်” ဟု ပြောဆိုကြပြီး၊ ပြဿနာများ ဖြေရှင်းပြီးဖြစ်ကာ ၎င်းတို့နှင့် မည်သည့်ပတ်သက်မှုမျှ မရှိတော့ကြောင်း သွယ်ဝိုက်ပြောဆိုကြသည်။ ဤသည်မှာ ခေါင်းရှောင်ခြင်း မဟုတ်လော။ အယောင်ဆောင်ခေါင်းဆောင်တစ်ဦးအတွက်၊ လက်မခံနိုင်သော အပြုအမူတစ်ခုတလေကို တစ်ဦးတလေက ကျူးလွန်သည့်အခါတိုင်း၊ ၎င်းတို့က ပြစ်မှုကျူးလွန်သူကို ဝတ်ကျေတမ်းကျေ ပြုပြင်ပြီး သတိပေးချက်နှင့် တိုက်တွန်းမှုအချို့ ပေးသရွေ့၊ ၎င်းတို့၏အလုပ် ပြီးဆုံးသွားပြီး၊ ပြဿနာကို ဖြေရှင်းပြီးသည့်အလား ဖြစ်သည်။ ဤသည်မှာ လှည့်ဖြားခြင်းတွင် ပါဝင်နေခြင်း မဟုတ်လော။ အယောင်ဆောင်ခေါင်းဆောင်များသည် မယုံကြည်သူများ၊ ဆိုးယုတ်သောလူများနှင့် အန္တိခရစ်များကို ချက်ချင်း ရှင်းလင်းပစ်ရန် သိသိသာသာ ပျက်ကွက်ပြီးနောက်၊ “ငါသည် ဘုရားသခင်၏ နှုတ်ကပတ်တော်ကို သူတို့နှင့်အတူ မိတ်သဟာယဖွဲ့ခဲ့သည်။ သူတို့အားလုံးက မိမိတို့လုပ်ဆောင်ခဲ့သည့်အရာကို အသိအမှတ်ပြုပြီး နောင်တရကြကာ၊ အားလုံး ငိုကြွေးသည့်အပြင်၊ သေချာပေါက် နောင်တရမည်ဖြစ်ကြောင်းနှင့် မိမိတို့၏ ကိုယ်ပိုင် သီးခြား နိုင်ငံတော်ကို တည်ထောင်ရန် နောက်ထပ် ကြိုးစားတော့မည် မဟုတ်ဖြစ်ကြောင်း ပြောဆိုခဲ့ကြသည်” ဟုဆိုလျက် ဟုတ်မှန်သယောင်ရှိသော်လည်း စင်စစ်မှားနေသော ဆင်ခြေများကို ပြောဆိုကြသည်။ ဤအယောင်ဆောင်ခေါင်းဆောင်များသည် အိမ်မှုကိစ္စလုပ်တမ်း ကစားသော ကလေးများကဲ့သို့ မိမိတို့ကိုယ်ကို လှည့်ဖြားနေကြခြင်းသာဖြစ်သည် မဟုတ်လော။ ဤမယုံကြည်သူများ၊ ဆိုးယုတ်သောလူများနှင့် အန္တိခရစ်များသည် သမ္မာတရားကို အလွန်အမင်း မနှစ်မြို့သောသူများ ဖြစ်ကြသည်။ ၎င်းတို့ထဲမှ မည်သူကမျှ သမ္မာတရားကို လုံးဝလက်မခံကြသည့်အပြင်၊ ၎င်းတို့သည် ဘုရားသခင်၏ ကယ်တင်ခြင်းခံရမည့်သူများ မဟုတ်ကြပေ။ ထို့ထက်၊ ၎င်းတို့သည် ဘုရားသခင်၏ စက်ဆုပ်ရွံရှာခြင်းနှင့် မုန်းတီးခြင်းကို ခံရသည့်သူများ ဖြစ်ကြသည်။ သို့သော် အယောင်ဆောင်ခေါင်းဆောင်များသည် ဤမယုံကြည်သူများ၊ ဆိုးယုတ်သောလူများနှင့် အန္တိခရစ်များကို ညီအစ်ကိုမောင်နှမများအဖြစ် သဘောထားပြီး ၎င်းတို့ကို ချစ်ခင်စွာ ကူညီကြသည်။ ဤနေရာတွင် ပြဿနာ၏ သဘောသဘာဝမှာ အဘယ်နည်း။ ဤလူတို့ကို ရှင်းလင်းစွာ မမြင်နိုင်အောင် တားဆီးထားသည်မှာ မိုက်မဲခြင်းနှင့် အသိဉာဏ်မဲ့ခြင်းလော၊ သို့မဟုတ် ထိုသူတို့အားစိတ်အနှောင့်အယှက်ဖြစ်စေမည်ကို ကြောက်သဖြင့် ထိုသူတို့ နှစ်သက်အောင် ၎င်းတို့ ကြိုးစားနေခြင်းလော။ အကြောင်းရင်းက မည်သည့်အရာပင်ဖြစ်စေ၊ အရေးအကြီးဆုံးမှာ အယောင်ဆောင်ခေါင်းဆောင်များသည် လက်တွေ့အလုပ်ကို မလုပ်ဆောင်သည့်အပြင်၊ ၎င်းတို့ ပြုပြင်ခြင်းခံရသည့်အခါတွင် သမ္မာတရားကို လက်မခံခြင်း သို့မဟုတ် မိမိတို့၏ အမှားများကို ဝန်မခံခြင်း ဖြစ်သည်။ ဤသည်မှာ အယောင်ဆောင်ခေါင်းဆောင်များအနေဖြင့် သမ္မာတရား လက်တွေ့ကျမှု လုံးဝ မပိုင်ဆိုင်ကြောင်း ပြသရန် လုံလောက်ပေသည်။ ၎င်းတို့သည် ဘုရားအိမ်တော်၏ အလုပ်အစီအစဉ်များအတိုင်း အလုပ်မလုပ်ကြသည့်အပြင်၊ အထူးသဖြင့် အသင်းတော်ကို သန့်စင်ခြင်းအလုပ်နှင့်ပတ်သက်သည့်နေရာတွင်၊ ဝတ်ကျေတမ်းကျေ ပုံစံဖြင့် ပြုမူကြသည်။ ၎င်းတို့သည် သိသာထင်ရှားသော ဆိုးယုတ်သည့်လူအနည်းငယ်ကို သန့်စင်ဖယ်ရှားခြင်းဖြင့် ဝတ်ကျေတမ်းကျေသာ လုပ်ဆောင်ကြသည်။ ဖော်ထုတ်ပြီး ပြုပြင်ခြင်းခံရသည့်အခါ၊ ၎င်းတို့သည် တာဝန်ကို ခေါင်းရှောင်ရန်နှင့် မိမိတို့ကိုယ်အတွက် စောဒကတက်ရန် အမျိုးမျိုးသော အကြောင်းပြချက်များနှင့် ဆင်ခြေများကိုပင် ရှာဖွေကြသည်။ ထို့ကြောင့်၊ လက်တွေ့အလုပ်မလုပ်သော အယောင်ဆောင်ခေါင်းဆောင်တစ်ဦးသည် ဘုရားသခင်၏ အလိုတော်ကို ဆောင်ရွက်ခြင်းမရှိအောင် တားဆီးသည့် ခလုတ်တံသင်းတစ်ခု ဖြစ်သည်။ အယောင်ဆောင်ခေါင်းဆောင်များသည် တန်ဖိုး ဘာဆိုဘာမျှမရှိသည့် အပေါ်ယံ၊ အထွေထွေအရေးကိစ္စ အလုပ်အနည်းငယ်ကိုသာ ကိုင်တွယ်ကြသည်။ ၎င်းတို့သည် အသင်းတော်တွင် ပေါ်ပေါက်သည့် အမျိုးမျိုးသော ပြဿနာများကို မည်သည့်အခါမျှ မဖြေရှင်းကြပေ။ ယင်းတို့ကို ဤအတိုင်း ရှောင်ရှားလိုက်ကြသည်။ ဤသည်မှာ အသင်းတော်အလုပ်၏ ပုံမှန်တိုးတက်မှုကို နှောင့်နှေးစေသည်သာမက၊ ဘုရားသခင် ရွေးချယ်ထားသောလူများ၏ အသက်ဝင်ရောက်မှုကိုလည်း ထိခိုက်စေသည်။ သေချာပြော၍ရသည်မှာ၊ အယောင်ဆောင်ခေါင်းဆောင်များသည် အသင်းတော်၏အလုပ်ကို နှောင့်ယှက်ဖျက်ဆီးပြီး မယုံကြည်သူများ၊ ဆိုးယုတ်သောလူများနှင့် အန္တိခရစ်များအတွက် အကာအကွယ်ပေးသူများအဖြစ် ပြုမူကြသည်။ ဝိညာဉ်ရေးရာတိုက်ပွဲ၏ အရေးကြီးသောအချိန်တွင်၊ ၎င်းတို့သည် ဘုရားသခင်ကို အတိုက်အခံလုပ်ပြီး လှည့်ဖြားရန် ဆိုးယုတ်သောလူများနှင့် အန္တိခရစ်များဘက်တွင် ရပ်တည်ကြသည်။ ဤသည်မှာ ဘုရားသခင်ကို သစ္စာဖောက်ခြင်း၏ သရုပ်သကန်တစ်ခု မဟုတ်လော။ အယောင်ဆောင်ခေါင်းဆောင်များ၏ အမြင်များနှင့် အပြုအမူများမှ အကဲဖြတ်ရလျှင်၊ ၎င်းတို့သည် သမ္မာတရားကို လိုက်စားသောသူများ တကယ်ကို မဟုတ်ကြကြောင်း၊ သမ္မာတရားကို ၎င်းတို့ လုံးဝနားမလည်ကြသည့်အပြင်၊ ခေါင်းဆောင်မှုအလုပ်ကို လုံးဝ မလုပ်ဆောင်နိုင်ကြကြောင်း သိသာထင်ရှားပေသည်။

အယောင်ဆောင်ခေါင်းဆောင်များသည် လူတို့ကို ဘုရားသခင်၏ နှုတ်ကပတ်တော်များအပေါ် အခြေခံ၍ ဆက်ဆံခြင်းမရှိဘဲ မိမိတို့၏ ကိုယ်ပိုင်နှစ်သက်မှုများအတိုင်း ဆက်ဆံကြသည်။ ၎င်းတို့သည် မိမိတို့အလိုရှိသမျှကို လုပ်ဆောင်လျက်၊ မည်သည့်စည်းမျဉ်းမျှမရှိဘဲ ပြုမူကြသည်။ အန္တိခရစ်များက အသင်းတော်အား နှောင့်ယှက်နေသည်ကို မြင်သောအခါ၊ အယောင်ဆောင်ခေါင်းဆောင်များသည် ၎င်းတို့ကို မမုန်းတီးကြပေ။ အန္တိခရစ်များအား ဘုရားသခင်၏ နှုတ်ကပတ်တော်အချို့ကို ဖတ်ပြခြင်းက ၎င်းတို့၏ အဖျက်အမှောင့်လုပ်ခြင်းများနှင့် နှောင့်ယှက်မှုများအား ကန့်သတ်နိုင်သည်ဟု ၎င်းတို့က ယုံကြည်ကြသည်။ အန္တိခရစ်များသည် မည်သည့်လူစားမျိုးများ ဖြစ်ကြသနည်း။ ၎င်းတို့သည် နတ်ဆိုးများဖြစ်ကြသည်၊ စာတန်များ ဖြစ်ကြသည်။ ဘုရားသခင်ကို နှစ်ပေါင်းမည်မျှ ယုံကြည်ခဲ့သည်ဖြစ်စေ၊ အန္တိခရစ်များသည် သမ္မာတရားကို လုံးဝလက်မခံသည့်အပြင် အသင်းတော်၏အလုပ်ကို အဖျက်အမှောင့်လုပ်ပြီး ဘုရားသခင် ရွေးချယ်ထားသောလူများ၏ အသက်ဝင်ရောက်မှုကို နှောင့်ယှက်နိုင်သည်။ ၎င်းတို့သည် လက်တွေ့ဘဝထဲက နတ်ဆိုးများနှင့် စာတန်များ ဖြစ်ကြသည်။ အယောင်ဆောင်ခေါင်းဆောင်များသည် အန္တိခရစ်များအား ဘုရားသခင်၏ နှုတ်ကပတ်တော် ကျမ်းပိုဒ်အနည်းငယ်ကို ဖတ်ပြခြင်းဖြင့် ၎င်းတို့ကို နောင်တရစေပြီး စိတ်များပြောင်းလဲစေရန် မျှော်လင့်ကြသည်။ ဤသည်မှာ အလွန်အမင်း မိုက်မဲလှသည် မဟုတ်လော။ အန္တိခရစ်များကဲ့သို့သော လူများသည် သမ္မာတရားကို လုံးဝလက်မခံကြပေ။ ဒုစရိုက်အမှု မည်မျှကို ၎င်းတို့ ကျူးလွန်သည်ဖြစ်စေ၊ ၎င်းတို့သည် မိမိတို့ကိုယ်ကို ဆင်ခြင်သုံးသပ်ခြင်း သို့မဟုတ် သိရှိခြင်း ရှိလိမ့်မည်မဟုတ်သည့်အပြင်၊ အမှားမည်မျှ ၎င်းတို့ ပြုလုပ်မိသည်ဖြစ်စေ၊ မိမိတို့၏ အမှားများကို ဝန်ခံလိမ့်မည်မဟုတ်ပေ။ ၎င်းတို့သည် ငရဲသို့ သွားရန် ကံကြမ္မာပါလာသော ယုတ်ညံ့သည့်သတ္တဝါများ ဖြစ်ကြသည့်တိုင်၊ ဘုရားသခင်၏ နှုတ်ကပတ်တော် ကျမ်းပိုဒ်အနည်းငယ်ကို ဖတ်ပြခြင်းနှင့် တိုက်တွန်းသည့် စကားအချို့ကို ပြောပေးခြင်းတို့က ၎င်းတို့ကို ပြောင်းလဲစေနိုင်သည်ဟု သင်ထင်သည်။ ဤသည်မှာ မဖြစ်နိုင်သည့်အရာကို တောင့်တခြင်း မဟုတ်လော။ အကယ်၍ ဖောက်ပြန်ပျက်စီးသော လူသားမျိုးနွယ်က သမ္မာတရားကို ဤမျှ လွယ်ကူစွာ လက်ခံနိုင်မည်ဆိုလျှင်၊ ဘုရားသခင်သည် တရားစီရင်ခြင်းနှင့် ပြစ်တင်ဆုံးမခြင်း အမှုတော်ကို ဆောင်ရွက်ရန် လိုအပ်မည်မဟုတ်ပေ။ ဘုရားသခင်သည် သူ၏အမှုတော်တွင် အဘယ်ကြောင့် အလွန်များသော နှုတ်ကပတ်တော်များကို မိန့်မြွက်ပြီး အလွန်များသော သမ္မာတရားများကို ဖော်ပြသသနည်း။ အကြောင်းမှာ လူတို့ကို ကယ်တင်ခြင်းသည် မလွယ်ကူသောကြောင့်ဖြစ်သည်၊ လူတို့၏ အခက်အခဲများက အလွန်များပြားပြီး ၎င်းတို့၏ ပုန်ကန်မှုက အလွန်ကြီးမားသောကြောင့် ဖြစ်သည်။ သမ္မာတရားကို လက်ခံနိုင်သောသူများသာလျှင် ကယ်တင်ခြင်းခံရနိုင်သည်။ သမ္မာတရားကို အလွန်အမင်း မနှစ်မြို့သည့်အပြင်၊ မုန်းတီးသောသူများသည် ကယ်တင်ခြင်းမခံရနိုင်ပေ။ သို့သော်လည်း၊ ပြင်းထန်သော စကားအချို့ကို မယုံကြည်သူများ၊ ဆိုးယုတ်သောလူများနှင့် အန္တိခရစ်များထံ ပြောဆိုပါက၊ ဤပုဂ္ဂိုလ်များသည် နောင်တရပြီး မိမိတို့ကိုယ်ကို သိရှိလာကြမည်ဖြစ်ကြောင်းနှင့်၊ ထို့နောက် ၎င်းတို့အား တိုက်တွန်းပြီး နှစ်သိမ့်သည့် စကားအချို့ကို ပြောဆိုပါက၊ ၎င်းတို့သည် နောင်တရကြမည်ဖြစ်ပြီး၊ ထိုသို့ဖြင့် မိမိတို့၏ တာဝန်များကို ထမ်းဆောင်ရာတွင် အာရုံစိုက်နိုင်မည်ဖြစ်ကာ၊ သစ္စာစောင့်သိလာပြီး၊ စိတ်သဘောထား ပြောင်းလဲခြင်းကို ကြုံရမည်ဖြစ်ကာ အန္တိခရစ်များကို ကျိုးနွံနာခံသော သိုးများအဖြစ်သို့ ပြောင်းလဲစေမည်ဟု အယောင်ဆောင် ခေါင်းဆောင်များက ယုံကြည်ကြသည်။ ဤသည်မှာ မိုက်မဲသော စိတ်ကူးတစ်ခု မဟုတ်လော။ ဤစိတ်ကူးသည် အလွန်အမင်း မိုက်မဲလှသည်။ ဤသည်မှာ အရူးတစ်ယောက်၏ ကယောင်ချောက်ချား ပြောသောစကားနှင့် တူသည်။ အမှုအရာများက အဘယ်သို့ဖြစ်ပြီး ထိုမျှ ရိုးရှင်းနိုင်မည်နည်း။ ဘုရားသခင်သည် တရားစီရင်ခြင်းအမှုတော်ကို နှစ်ပေါင်းသုံးဆယ်ကျော် ဆောင်ရွက်နေခဲ့ပြီးဖြစ်ရာ၊ လူတို့သည် မိမိကိုယ်ကို မည်မျှသိရှိပြီး မည်မျှပြောင်းလဲမှုကို စွမ်းဆောင်ရရှိပြီးပြီနည်း။ လူနည်းစုသာလျှင် ရလဒ်အချို့ကို စွမ်းဆောင်ရရှိကြပြီးဖြစ်သည်။ သမ္မာတရားကို မချစ်သောသူများသည် မည်မျှများသော တရားဒေသနာများကို နားထောင်သည်ဖြစ်စေ၊ အလွန်ဆုံးအနေဖြင့် အယူဝါဒအချို့ကို နားလည်ကြသည်။ ၎င်းတို့၏ အသက်စိတ်သဘောထားသည် လုံးဝမပြောင်းလဲသည့်အပြင်၊ ကောင်းသော အပြုအမူများနှင့် ကောင်းမှုများကိုပင် ၎င်းတို့ထံမှ မြင်ရခဲသည်။ ဤသူများသည် မည်သည့် လူစားမျိုးများ ဖြစ်ကြသနည်း။ ၎င်းတို့သည် မုန့်ကို အဝစားသောသူများ ဖြစ်ကြသည်၊ ၎င်းတို့သည် သမ္မာတရားကို လုံးဝလက်မခံကြပေ။ ၎င်းတို့သည် ဘုရားသခင်၏ ကျေးဇူးတော်ကို ခံစားရန်သာ အာရုံစိုက်ပြီး ကောင်းချီးများကိုသာ လိုက်စားကြသည်၊ ၎င်းတို့သည် အဝတ်ဆင်မြန်ထားသော သားရဲတိရစ္ဆာန်များသာ ဖြစ်ကြသည်။ လူတို့သည် စာတန်၏ နက်ရှိုင်းစွာ ဖောက်ပြန်ပျက်စီးစေခြင်းကို ခံခဲ့ရသည်၊ ၎င်းတို့သည် ဖောက်ပြန်ပျက်စီးသော စိတ်သဘောထားများနှင့် ပြည့်နေပြီး၊ ၎င်းတို့၏ အရိုးများနှင့် သွေးက စာတန်၏ အဆိပ်အတောက်များဖြင့် ပြည့်နေသည်။ အကယ်၍ ၎င်းတို့သည် သမ္မာတရားကို လက်မခံနိုင်လျှင် သို့မဟုတ် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လက်မခံနိုင်လျှင်၊ ဘုရားသခင်ကို မည်သို့ အမှန်တကယ် ကျိုးနွံနာခံနိုင်မည်နည်း။ မိမိတို့၏ တာဝန်များကို မည်သို့ သစ္စာစောင့်သိစွာ ထမ်းဆောင်နိုင်မည်နည်း။ ဘုရားသခင်ကို ကြောက်ရွံ့ပြီး မကောင်းမှုကို မည်သို့ ရှောင်ကြဉ်နိုင်မည်နည်း။ ကယ်တင်ခြင်းကို ရရှိခြင်းသည် လူတို့ စိတ်ကူးသလောက် ရိုးရှင်းနိုင်သလော။ စာတန်သည် လူတို့ကို နတ်ဆိုးများဖြစ်လာသည်အထိ နှစ်ထောင်ပေါင်းများစွာ ဖောက်ပြန်ပျက်စီးစေပြီးဖြစ်သည်။ ယခု ဘုရားသခင်သည် ၎င်းတို့ကို ကယ်တင်ရန် ကြွလာခဲ့ပြီး၊ သူသည် မည်မျှများသော နှုတ်ကပတ်တော်များကို မိန့်မြွက်သည်ဖြစ်စေ၊ နတ်ဆိုးများဖြစ်လာသော လူတို့ကို စစ်မှန်သော လူသားများအဖြစ်သို့ ပြောင်းလဲပေးခြင်းသည် အလွန့်အလွန် ခက်ခဲသောလုပ်ငန်းဆောင်တာတစ်ခု ဖြစ်သည်။ ဘုရားသခင်သည် များစွာသော သမ္မာတရားများကို ဖော်ပြရန် လိုအပ်သည်သာမက၊ လူတို့သည်လည်း သမ္မာတရားကို လိုက်စားခြင်း၊ လက်ခံခြင်းနှင့် လက်တွေ့လုပ်ဆောင်ခြင်းဖြင့် ပူးပေါင်းဆောင်ရွက်ရန် အစွမ်းကုန် ကြိုးစားရမည်ဖြစ်သည်။ သို့မှသာ ၎င်းတို့သည် စာတန်၏ သြဇာလွှမ်းမိုးမှုမှ လွတ်မြောက်ပြီး ဘုရားသခင်၏ ကယ်တင်ခြင်းကို ရရှိနိုင်ပေသည်။ ဘုရားသခင်သည် တစ်ချိန်က “ခေါ်တော်မူသောသူအများရှိသော်လည်း ရွေးကောက်တော်မူသောသူနည်း၏” ဟု မိန့်မြွက်ခဲ့သည်။ လူများစွာတို့သည် ဘုရားသခင်ကို ယုံကြည်ကြသော်လည်း၊ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို အမှန်တကယ် တွေ့ကြုံခံစားပြီး၊ သူ၏အမှုတော်ကို အပြည့်အဝ ကျိုးနွံနာခံသောသူများသာလျှင် သန့်စင်ခြင်းခံရပြီး စုံလင်အောင်ပြုခြင်းခံရနိုင်သည်။ သမ္မာတရားကို တစ်စိုးတစ်စဉ်းမျှ လက်မခံသော ထိုမယုံကြည်သူများ၊ ဆိုးယုတ်သောလူများနှင့် အန္တိခရစ်များသည် မိမိတို့၏ စိတ်နှလုံးထဲတွင် သမ္မာတရားကို အလွန်အမင်း မနှစ်မြို့ကြပေ။ ၎င်းတို့သည် ဘုရားသခင်၏ ကယ်တင်ခြင်းကို မည်သည့်အခါမျှ ရရှိလိမ့်မည်မဟုတ်သည့်အပြင်၊ ဘုရားသခင်၏ အမှုတော်အားဖြင့် ဖော်ထုတ်ပြီး ဖယ်ရှားရှင်းလင်းခြင်းကိုသာ ခံရနိုင်သည်။ အယောင်ဆောင်ခေါင်းဆောင်များသည် ဘုရားသခင်၏ အမှုတော်ကို သိနားလည်ခြင်းမရှိကြပေ။ ၎င်းတို့သည် ဘုရားသခင်၏ ကယ်တင်ခြင်းအမှုတော်ကို ထိုသို့သော ရိုးရှင်းသည့်ဝေါဟာရများဖြင့် စဉ်းစားကြပြီး၊ ဆိုးယုတ်သောလူများနှင့် အန္တိခရစ်များအား ဘုရားသခင်၏ နှုတ်ကပတ်တော်အချို့ကို ဖတ်ပြခြင်းနှင့် ပြင်းထန်သော ပြုပြင်ခြင်းစကားအချို့ကို ပြောဆိုခြင်းဖြင့်၊ ၎င်းတို့နောင်တရပြီး ပြောင်းလဲကာ၊ မိမိတို့၏ တာဝန်များကို ထမ်းဆောင်ရာတွင် သစ္စာစောင့်သိလာမည်ဟု ယုံကြည်ကြသည်။ ဤနေရာတွင် ပြဿနာမှာ အဘယ်နည်း။ သမ္မာတရားကို မလိုက်စားခြင်းနှင့် သမ္မာတရားကို နားမလည်ခြင်းအပြင်၊ အယောင်ဆောင်ခေါင်းဆောင်များတွင် အလွန်ညံ့ဖျင်းသော အစွမ်းအစရှိသောကြောင့်လည်း ဖြစ်သည်။ ထို့ကြောင့်၊ ဘုရားသခင်၏ အမှုတော်နှင့် ဘုရားသခင်က လူတို့ကို ကယ်တင်ပုံနှင့်ပတ်သက်လာလျှင် ၎င်းတို့တွင် လုံးဝနားလည်သဘောပေါက်မှုမရှိပေ။ လူတစ်ဦး၏ အနှစ်သာရက အဘယ်အရာဖြစ်သည်၊ ၎င်းတို့၌ သမ္မာတရား လက်တွေ့ကျမှု ရှိမရှိဟူသည်နှင့် ၎င်းတို့အား မည်သို့ဆက်ဆံသင့်သည်ဟူသည်တို့ကို သိမြင်ရန်၊ ၎င်းတို့၏ အစွမ်းအစနှင့် သမ္မာတရားအပေါ် ၎င်းတို့၏ သဘောထားကို ထည့်သွင်းစဉ်းစားရန် လိုအပ်သည်။ သမ္မာတရားအပေါ် ၎င်းတို့၏ နားလည်သဘောပေါက်မှုက မည်သို့ရှိသည်ဟူသည်နှင့် သမ္မာတရားကို ၎င်းတို့ လက်ခံနိုင်ခြင်း ရှိမရှိဟူသည်တို့ကို သင် စောင့်ကြည့်ရမည်။ သို့ဆိုလျှင်၊ လူတစ်ဦးသည် သမ္မာတရားကို နားလည်သဘောပေါက်နိုင်ခြင်း ရှိမရှိဟူသည်ကို တိုင်းတာရန် အခြေခံမှာ အဘယ်နည်း။ ယင်းမှာ အဓိကအားဖြင့် ၎င်းတို့၏ အစွမ်းအစ အရည်အသွေးနှင့် ဘုရားသခင်၏ နှုတ်ကပတ်တော်များကို ၎င်းတို့၏ နားလည်သဘောပေါက်မှုက စင်ကြယ်ခြင်း ရှိမရှိဟူသည်တို့အပေါ် မူတည်သည်။ အချို့လူများသည် အသက်ငါးဆယ် သို့မဟုတ် ခြောက်ဆယ်အထိ နေထိုင်ကြပြီး လူသားမျိုးနွယ်၏ ဖောက်ပြန်ပျက်စီးခြင်း အနှစ်သာရနှင့် လက်တွေ့အရှိတရားကို ထိုးထွင်းမမြင်နိုင်ကြသေးပေ။ ၎င်းတို့သည် လူ့အဖွဲ့အစည်းကို လှပသောအရာဖြစ်သည်ဟု စိတ်ကူးနေကြဆဲဖြစ်ပြီး အခြားသူများနှင့် ငြိမ်းချမ်းစွာနှင့် သဟဇာတဖြစ်စွာ နေထိုင်လိုကြဆဲဖြစ်သည်။ ဤသည်မှာ အလွန်အမင်း မိုက်မဲပြီး နုံအသည် မဟုတ်လော။ အကယ်၍ ဘုရားသခင်ကို ယုံကြည်ခြင်းက လူတိုင်းကို လူကောင်းများအဖြစ်သို့ ပြောင်းလဲပေးနိုင်မည်ဆိုလျှင်၊ လူတို့ကို ကယ်တင်ရန် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းအမှုတော်ကို လိုအပ်ချက် ရှိမည်လော။ အယောင်ဆောင်ခေါင်းဆောင်များသည် အမျိုးမျိုးသော လူတို့ကို ဘုရားသခင်၏ နှုတ်ကပတ်တော်များအပေါ် အခြေခံ၍ သတ်မှတ်ခြင်းမရှိဘဲ၊ ၎င်းတို့၏ အပြင်ပန်းအပြုအမူနှင့် ပုဂ္ဂိုလ်ရေးဆိုင်ရာ ထင်မြင်ချက်များအပေါ်တွင်သာ အခြေခံကြသည်။ ၎င်းတို့လုပ်ဆောင်သည့်အလုပ်သည်လည်း ကလေးများက အိမ်မှုကိစ္စလုပ်တမ်းကစားနေသကဲ့သို့ အလွန်အပေါ်ယံဆန်သည်။ ၎င်းတို့သည် တစ်ခါတစ်ရံတွင် အခြေအနေတစ်ခုခုအတွက် အသုံးချရန် ဘုရားသခင်၏ မှန်ကန်သော နှုတ်ကပတ်တော်များကို ရှာဖွေနိုင်သည်ဟုလည်းကောင်း၊ လူတို့အား ဘုရားသခင်၏ နှုတ်ကပတ်တော်အချို့ကို ဖတ်ပြရုံမျှဖြင့် ၎င်းတို့ကို ပြောင်းလဲစေမည်ဟုလည်းကောင်း တွေးထင်ကြသည်။ “ကြည့်ပါလော့၊ ကျွန်ုပ်၏ ခေါင်းဆောင်မှုနှင့် တိုက်တွန်းမှုအောက်တွင်၊ ကျွန်ုပ်၏ ချစ်ခင်သော အကူအညီဖြင့်၊ ဘုရားသခင်၏ နှုတ်ကပတ်တော်များသည် လူတို့အပေါ် အကျိုးသက်ရောက်ခဲ့ပြီ။ ၎င်းတို့သည် အန္တိခရစ်များ မဖြစ်လိုကြတော့သည့်အပြင်၊ ဘုရားသခင်ကို ယုံကြည်ခြင်းနှင့်ပတ်သက်၍ မိမိတို့၏ အမြင်များကို ပြောင်းလဲရန် လိုလားကြသည်။ ၎င်းတို့သည် အာဏာနှင့် အကျိုးအမြတ်အတွက် နောက်ထပ် ပြိုင်ဆိုင်ကြမည်မဟုတ်သည့်အပြင်၊ သီးခြား နိုင်ငံတော်များကို တည်ထောင်ကြမည်မဟုတ်ပေ၊ ၎င်းတို့သည် အသင်းတော်၏အလုပ်ကို နောက်ထပ် အဖျက်အမှောင့်လုပ်ကာ နှောင့်ယှက်ကြတော့မည်မဟုတ်သည့်အပြင်၊ ညီအစ်ကိုမောင်နှမများကို နောက်ထပ် အထင်အမြင်မှားစေခြင်း သို့မဟုတ် ဆွဲဆောင်ခြင်း ပြုကြမည်မဟုတ်ပါ” ဟူ၍ ဖြစ်သည်။ သင်သည် ၎င်းတို့ကို ကန့်သတ်နိုင်သလော။ အဖျက်အမှောင့်များနှင့် နှောင့်ယှက်မှုများကို ဖြစ်စေသော အမှန်တကယ် ဆိုးယုတ်သည့်လူများကို သင်သည် မည်သည့်အခါမျှ ကန့်သတ်နိုင်မည်မဟုတ်ပေ။ ၎င်းတို့တွင် ဆိုးယုတ်သောလူများ၏ အနှစ်သာရရှိသောကြောင့်၊ ၎င်းတို့သည် နေ့၊ ည အချိန်မရွေး ဒုစရိုက်အမှုများကို ကျူးလွန်ကြသည်။ အခွင့်အရေးရသည့်အခါတိုင်း၊ ၎င်းတို့သည် မကောင်းမှုကို ပြုကြသည်။ ၎င်းတို့ကို အသင်းတော်မှ မရှင်းလင်းဘဲ နေခြင်းက သင့်အတွက် အဆင်ပြေမည်လော။ ၎င်းတို့သည် မိမိတို့၏ ဒုစရိုက်အမှုများကို ဆန္ဒအလျောက် ရပ်တန့်ကြမည်လော။ ၎င်းတို့သည် လူသားများမဟုတ်ကြ၊ နတ်ဆိုးများနှင့် စာတန်များ ဖြစ်ကြသည်။ နတ်ဆိုးများနှင့် စာတန်သည် ဘုရားသခင်ကို နှစ်ပေါင်းမည်မျှ အတိုက်အခံလုပ်ခဲ့ပြီးပြီနည်း။ ၎င်းတို့သည် ယနေ့တိုင် ဘုရားသခင်ကို အတိုက်အခံလုပ်နေဆဲဖြစ်သည်။ ဘုရားသခင်၏ အမှုတော်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အန္တိခရစ်များနှင့် အမျိုးမျိုးသော ဆိုးယုတ်သည့်လူများသည် လက်တွေ့ဘဝထဲက နတ်ဆိုးများနှင့် စာတန်များ ဖြစ်ကြသည်။ ၎င်းတို့သည် လက်တွေ့ဘဝထဲ ရန်သူများ ဖြစ်ကြသည်။ ၎င်းတို့သည် သင်၏ စကားအနည်းငယ်ကြောင့် သို့မဟုတ် သင်၏ ချစ်ခင်သော စိတ်နှလုံးကြောင့် မိမိတို့၏ အနှစ်သာရကို ပြောင်းလဲနိုင်သလော။ သင်သည် အလွန်မိုက်မဲလှသည်တကား။ သင်သည် အယူဝါဒအနည်းငယ်ကို နားလည်သောကြောင့် လူတို့ကို အပြစ်တရားမှ ကယ်တင်နိုင်သည်ဟု သင်ထင်သလော။ ၎င်းတို့ကို သင် ကယ်တင်နိုင်သလော။ ၎င်းတို့သည် ငရဲသို့ သွားရန် ကံကြမ္မာပါပြီးဖြစ်ကာ ကောင်းသောစကားအနည်းငယ်က ၎င်းတို့ကို ပြောင်းလဲစေနိုင်သည်ဟု သင်ထင်သည်။ ထိုမျှ လွယ်ကူသလော။ အကယ်၍ လူတို့ကို ကယ်တင်ရန် အလွန်လွယ်ကူမည်ဆိုလျှင်၊ ဘုရားသခင်သည် အလွန်များသောနှုတ်ကပတ်တော်များကို မိန့်မြွက်ရန် သို့မဟုတ် တရားစီရင်ခြင်းနှင့် ပြစ်တင်ဆုံးမခြင်းအမှုတော်ကို ဆောင်ရွက်ရန် လိုအပ်မည်မဟုတ်ပေ။ သူသည် လူတို့ကို ကယ်တင်ရန် အလွန်များသော အချိန်နှင့် သူ၏ နှလုံးသွေးများစွာကို ကုန်ဆုံးရန် လိုအပ်မည်လော။

ယခု၊ အသင်းတော်တွင်၊ အမျိုးမျိုးသော လူတို့သည် ဖော်ထုတ်ခြင်းခံရပြီး ၎င်းတို့၏ အမျိုးအစားအလိုက် ခွဲခြားသတ်မှတ်ခြင်းခံရပြီးဖြစ်သည်။ လူတိုင်းကို ၎င်းတို့၏ အမျိုးအစားအလိုက် ခွဲခြားသင့်ပြီး၊ မတူညီသော လူအမျိုးအစားများအား မည်သို့ဆက်ဆံပြီး ကိုင်တွယ်ရမည်ဟူသည်ကို ထိန်းညှိသည့် စည်းမျဉ်းများနှင့် စီမံအုပ်ချုပ်ရေးဆိုင်ရာ အမိန့်များက ဘုရားအိမ်တော်တွင် ရှိသည်။ ဘုရားသခင်၌ သည်းခံခြင်းနှင့် ခွင့်လွှတ်ခြင်း၊ သနားကရုဏာနှင့် မေတ္တာကျေးဇူးတော်အပြင်၊ ဖြောင့်မတ်သော စိတ်သဘောထားတို့ ရှိသည်။ သို့သော် ဘုရားသခင်၌ အမျက်ဒေါသနှင့် ဘုန်းအာနုဘော်တို့လည်း ရှိသည်ကို မမေ့နှင့်။ အချို့လူများက “ဘုရားသခင်သည် လူအယောက်တိုင်းကို ကယ်တင်ခံရစေလိုပြီး မည်သူ့ကိုမျှ ထာဝရပြစ်ဒဏ်ကို မခံစားစေလိုပေ” ဟု ပြောဆိုကြသည်။ ဤသည်မှာ မှန်သည်၊ သို့သော် ဘုရားသခင်သည် အရာတိုင်း သို့မဟုတ် နတ်ဆိုးတိုင်းကို မဟုတ်ဘဲ၊ “လူအယောက်တိုင်း” ကို ကယ်တင်ခြင်းခံရစေလိုခြင်း ဖြစ်သည်။ လူတို့သည် ထာဝရပြစ်ဒဏ်ကို ခံစားရသောအခါ၊ ဘုရားသခင်က ဝမ်းနည်းပူဆွေးခြင်းကို ခံစားရသည်။ နတ်ဆိုးများက ထာဝရပြစ်ဒဏ်ကို ခံစားရသောအခါ၊ ယင်းမှာ ၎င်းတို့၏ ထိုက်တန်သော အဆုံးသတ်နှင့် ထိုက်တန်သော အပြစ်ဒဏ်ဖြစ်သည်၊ ဘုရားသခင်သည် ၎င်းတို့အတွက် ဝမ်းနည်းပူဆွေးခြင်းမရှိပေ။ ဤသည်မှာ ဘုရားသခင်၏ စိတ်သဘောထားနှင့် လူတို့ကို ဆက်ဆံရာတွင် သူ၏စည်းမျဉ်း ဖြစ်သည်။ လူတို့သည် ထိုမယုံကြည်သူများ၊ ဆိုးယုတ်သောလူများနှင့် အန္တိခရစ်များသည်လည်း လူသားများဖြစ်သည်ဟု တွေးထင်လျက်၊ ဘုရားသခင်ကို အမြဲတစေ ဆန့်ကျင်လိုကြသည်။ အသင်းတော်၏အလုပ်ကို အစဉ်တစိုက် အဖျက်အမှောင့်လုပ်ပြီး နှောင့်ယှက်သူများသည်လည်း လူသားများဖြစ်သည်ဟုလည်းကောင်း၊ အဆင့်အတန်းအတွက် ပြိုင်ဆိုင်ပြီး သီးခြားနိုင်ငံတော်များကို တည်ထောင်သောသူများသည်လည်း လူသားများဖြစ်သည်ဟုလည်းကောင်း၊ အစဉ်တစိုက် လင်မှုကိစ္စတွင်ပျော်ပါးသောသူတို့သည်လည်း လူသားများဖြစ်သည်ဟုလည်းကောင်း ၎င်းတို့က ယုံကြည်ကြသည်။ ၎င်းတို့သည် နတ်ဆိုးအမျိုးအစားဝင်ဖြစ်သည့် ဤပုဂ္ဂိုလ်များအားလုံးကို ဘုရားသခင် ရွေးချယ်ထားသောလူများထဲတွင် စာရင်းသွင်းကြသည်။ ဤသည်မှာ အဓိပ္ပာယ်မဲ့သည် မဟုတ်လော။ ဤသည်မှာ ဘုရားသခင် အလိုရှိသည့်အရာကို ဆန့်ကျင်နေခြင်း မဟုတ်လော။ အကြောင်းမှာ ကိစ္စရပ်များအပေါ် ၎င်းတို့၏ သဘောထားအမြင်များက ဘုရားသခင်၏ နှုတ်ကပတ်တော်များနှင့် သမ္မာတရားကို လုံးဝဆန့်ကျင်သောကြောင့်၊ အမျိုးမျိုးသော အပျက်သဘောဆောင်သည့် ပုဂ္ဂိုလ်များ၊ နတ်ဆိုးများနှင့် စာတန်များအပေါ် ၎င်းတို့၏ ထင်မြင်ချက်များသည် ဘုရားသခင်၏ နှုတ်ကပတ်တော်များနှင့် အလွန် ကွဲပြားခြားနားလျက် လုံးဝဆန့်ကျင်ဘက်ဖြစ်သည်။ ဘုရားသခင်သည် စာတန်နောက်သို့လိုက်သော နတ်ဆိုးများကို လူသားများအဖြစ် မည်သည့်အခါမျှ သဘောမထားခဲ့ပေ။ ဘုရားသခင်သည် ဤလူတို့ကို မည်သို့ သတ်မှတ်သနည်း။ ၎င်းတို့သည် နတ်ဆိုးစာတန်၏ အစေခံများ ဖြစ်ကြသည်၊ ၎င်းတို့သည် သားရဲတိရစ္ဆာန်များ ဖြစ်ကြသည်။ အယောင်ဆောင်ခေါင်းဆောင်များသည် မိမိတို့၏ စေတနာကောင်းများနှင့် မရေရာသော မေတ္တာတို့ဖြင့်လည်းကောင်း၊ မိမိတို့၏ ကိုယ်ပိုင် ဖြစ်ချင်သော အတွေး၏ တွန်းအားပေးမှုကြောင့်လည်းကောင်း၊ ဤမယုံကြည်သူများ၊ နတ်ဆိုးများနှင့် စာတန်၏ အစေခံများကို ညီအစ်ကိုမောင်နှမများအဖြစ် သဘောထားကြသည်။ ထို့ကြောင့်၊ ၎င်းတို့သည် ထိုသူတို့အား ကြီးမားသော မေတ္တာနှင့် ကြင်နာမှုကို ပြသပြီး၊ အစဉ်မပြတ် ကူညီကာ ထောက်ပံ့ကြသည်။ အကျိုးဆက်အနေဖြင့်၊ အယောင်ဆောင်ခေါင်းဆောင်များသည် ထိုလူတို့အား ၎င်းတို့၏ ထောက်ပံ့မှု၊ အကူအညီနှင့် ခေါင်းဆောင်မှုကို ပေးသောကြောင့်၊ စစ်မှန်သော ညီအစ်ကိုမောင်နှမများ၊ ဘုရားသခင် ကယ်တင်လိုသောသူများသည် အလွန်အမင်း စိတ်အနှောင့်အယှက်ဖြစ်ကြရသည်။ အသင်းတော်အသက်တာက လမ်းမှန်ပေါ်သို့ မည်သည့်အခါမျှ မရောက်နိုင်သည့်အပြင်၊ ညီအစ်ကိုမောင်နှမများသည် ဆိုးယုတ်သောလူများထံမှ မည်သည့်နှောင့်ယှက်မှုမျှမရှိဘဲ ဘုရားသခင်၏ နှုတ်ကပတ်တော်များကို ပုံမှန် စားသောက်ပြီး သမ္မာတရားကို မိတ်သဟာယဖွဲ့နိုင်ခြင်း မရှိကြပေ။ ဤသည်မှာ အယောင်ဆောင်ခေါင်းဆောင်များ၏ “အောင်မြင်မှု” မဟုတ်လော။ ၎င်းတို့၏ “အောင်မြင်မှု” သည် အတော်ပင် သိသာထင်ရှားပေသည်။ ၎င်းတို့သည် ညီအစ်ကိုမောင်နှမများကို ကာကွယ်ရန် ပျက်ကွက်သည်သာမက၊ ထိုဆိုးယုတ်သောလူများနှင့် အန္တိခရစ်များအား အကြောင်းမဲ့ လေးစားမှုနှင့် အကာအကွယ်ကိုလည်း ပေးကြသည်။ ဤသည်မှာ အသင်းတော်၏အလုပ်ကို အဖျက်အမှောင့်လုပ်ခြင်း မဟုတ်လော။ ဤသို့လုပ်ဆောင်နေသည့် အယောင်ဆောင်ခေါင်းဆောင်များ၏ သဘောသဘာဝမှာ အဖျက်အမှောင့်လုပ်ခြင်းဖြစ်သည့်တိုင်၊ ၎င်းတို့က အသင်းတော်၏အလုပ်ကို ထိန်းသိမ်းနေပြီး ဘုရားသခင် ရွေးချယ်ထားသောလူများကို ကူညီကာ ထောက်ပံ့နေသည်ဟု တွေးထင်ကြသည်။ အယောင်ဆောင်ခေါင်းဆောင်များ၏ ဤလုပ်ဆောင်ချက်များကို ဘုရားသခင် မည်သို့ ရှုမြင်သနည်း။ ဘုရားသခင်က ၎င်းတို့ကို စက်ဆုပ်ရွံရှာသည်၊ အထူးပင် စက်ဆုပ်ရွံရှာသည်။ အယောင်ဆောင်ခေါင်းဆောင်များသည် လက်တွေ့အလုပ်ကို မလုပ်ဆောင်ဘဲ ဆိုးယုတ်သောလူများကို ကာကွယ်စောင့်ရှောက်ခြင်း၊ စာတန်၏ အစေခံများအဖြစ် ပြုမူခြင်းကို အာရုံစိုက်ကြသည်။ ဤသည်မှာ ဘုရားသခင် ရွေးချယ်ထားသောလူများဖြစ်သည့် သမ္မာတရားကို ချစ်သောသူများက အသင်းတော်အသက်တာကို နေထိုင်နေသော်လည်း အသင်းတော်၏ ထောက်ပံ့မှုနှင့် အားပေးမှုကို မရရှိနိုင်ခြင်းသို့လည်းကောင်း၊ မိမိတို့၏ တာဝန်များကို ထမ်းဆောင်လိုသော်လည်း မိမိတို့၏ လုံခြုံရေးကိုအာမခံချက်မရနိုင်ခြင်းသို့လည်းကောင်း ဆိုက်ရောက်စေသည်။ အယောင်ဆောင်ခေါင်းဆောင်များသည် ဤကိစ္စရပ်များကို လုံးဝ သတိမမူကြသည့်အပြင်၊ “ငါသည် လူတိုင်းကို တန်းတူဆက်ဆံသည်၊ သို့ဖြစ်၍ သင်တို့ အဘယ်ကြောင့် စောဒကတက်နေကြသနည်း။ သင်တို့ကို ကျေနပ်စေရန် မည်သည့်အရာကိုသာ ငါ လုပ်ပေးရမည်နည်။ ဤသည်မှာ လူတို့ကို မျှတစွာဆက်ဆံခြင်းဟု ဆိုလိုသည့်အရာဖြစ်သည်။ သင်တို့သည် အပြစ်ရှာပြီး စိတ်ကျေနပ်အောင်လုပ်ဖို့ ခက်နေခြင်းသာ ဖြစ်သည်။ မည်သို့ပင်ဖြစ်စေ၊ ငါသည် ဘုရားသခင်အတွက် တာဝန်ရှိသည်။ ငါသည် အရာအားလုံးကို ဘုရားသခင်ရှေ့မှောက်၌ လုပ်ဆောင်နေခြင်း ဖြစ်သည်”ဟု တွေးထင်ကြသည်။ ထိုသို့သော စကားလုံးကြီးကျယ်များကို ပြောဆိုနိုင်သည့်အတွက် ၎င်းတို့သည် အကြောင်းအကျိုးမသိသောသူများ မဟုတ်လော။ ၎င်းတို့သည် အဆုံးစွန်ထိ မိုက်မဲကြသည် မဟုတ်လော။ ၎င်းတို့သည် အမှန်ပင် အကြောင်းအကျိုးမသိသောသူများဖြစ်ပြီး အဆုံးစွန်ထိ မိုက်မဲကြသည်။ ဘုရားအိမ်တော်သည် ဘုရားသခင်က လူသားမျိုးနွယ်ကို မည်သို့ကယ်တင်ကြောင်းကို နေ့စဉ် ပြောဆိုသော်လည်း၊ အယောင်ဆောင်ခေါင်းဆောင်များသည် ဘုရားသခင်၏ နှုတ်ကပတ်တော်များကို မည်သည့်အခါမျှ နားမလည်ကြပေ။ ၎င်းတို့က လူသည် မည်သူဖြစ်စေ၊ ၎င်း၏ အနှစ်သာရမှာ မည်သို့ပင်ဖြစ်စေ၊ ၎င်းတို့ ယခင်က မည်မျှဆိုးယုတ်သောအရာများကို လုပ်ဆောင်ခဲ့သည်ဖြစ်စေ၊ ၎င်းတို့၏ လူ့သဘာဝမှာ မည်မျှပင် မလိုမုန်းထားစိတ်ရှိသည်ဖြစ်စေ၊ ဘုရားသခင်၏ နှုတ်ကပတ်တော်များ လမ်းညွှန်မှုအောက်တွင်လည်းကောင်း၊ လူတို့၏ ချစ်ခင်သော ထောက်ပံ့မှု၏ အကူအညီဖြင့်လည်းကောင်း၊ ၎င်းတို့သည် နောက်ဆုံးတွင် နောင်တရပြီး ပြန်လှည့်လာမည်ဟု တွေးထင်ကြသည်။ ဤသဘောထားအမြင်သည် လုံးဝမှားယွင်းနေသည် မဟုတ်လော။ (ဟုတ်ပါသည်။) ဘုရားသခင်၏ နှုတ်ကပတ်တော်များကို အလွန်အမင်း မှားယွင်းစွာ နားလည်သဘောပေါက်ခြင်းအပြင်၊ အယောင်ဆောင်ခေါင်းဆောင်များသည် ဘုရားသခင်၏ ရည်ရွယ်ချက်များကို နားလည်သယောင် ဟန်ဆောင်ကြပြီး၊ တစ်ဖက်သတ်နည်းလမ်းဖြင့် တွေးခေါ်ကာ မိမိတို့၏ ကိုယ်ပိုင် တစ်ကိုယ်ကောင်းဆန်သော ဆန္ဒများဖြင့် လုပ်ဆောင်လျက်၊ ဆိုးယုတ်သောလူများနှင့် အန္တိခရစ်များအား ကြင်နာမှုနှင့် မေတ္တာကို ပြသကြသည်။ ပြီးလျှင် ရလဒ်မှာ အဘယ်နည်း။ ၎င်းတို့သည် ဆိုးယုတ်သောလူများနှင့် အန္တိခရစ်များကို ကာကွယ်ပေးမိကြသည်၊ ၎င်းတို့၏ ကြံရာပါများ ဖြစ်လာကြပြီး၊ အသင်းတော်၏အလုပ်နှင့် အသင်းတော်အသက်တာကို အဖျက်အမှောင့်လုပ်ကာ နှောင့်ယှက်ရန် ၎င်းတို့အတွက် အခွင့်အရေးများနှင့် ပျိုးထောင်ရာနေရာကို ပံ့ပိုးပေးကြသည်။ ဤအတောအတွင်းတွင်၊ အမှန်တကယ် ကွယ်ကာမှုလိုအပ်သော ညီအစ်ကိုမောင်နှမများကိုမူ အယောင်ဆောင်ခေါင်းဆောင်များက လျစ်လျူရှုကြပြီး၊ ၎င်းတို့ကို “အသင်းတော်တွင်ရှိသည့် ဤဆိုးယုတ်သောလူများနှင့် အန္တိခရစ်များ၊ အပျက်သဘောဆောင်ခြင်းကို ပွင့်အံချပြီး အယူအဆများကို ဖြန့်ဝေသောသူများ ရှိနေခြင်းနှင့်ပတ်သက်၍ သင်တို့ မည်သို့ခံစားရသနည်း။ ၎င်းတို့ကို အသင်းတော်တွင် ထားရှိရန် သင်တို့ သဘောတူပါသလော။ သင်တို့သည် ၎င်းတို့နှင့်အတူ တာဝန်များကို ထမ်းဆောင်ပြီး အသင်းတော်အသက်တာကို အတူတကွ နေထိုင်ရန် လိုလားပါသလော”ဟု မည်သည့်အခါမျှ မမေးကြပေ။ ညီအစ်ကိုမောင်နှမများက ဤအရာတစ်ခုတလေနှင့်ပတ်သက်၍ မည်သို့ခံစားရသည်ကို ၎င်းတို့က မည်သည့်အခါမျှ မမေးကြပေ။ သင်တို့ မည်သို့ထင်သနည်း၊ ထိုသို့သော ခေါင်းဆောင်များနှင့် အမှုဆောင်များသည် အတော်ပင် စက်ဆုပ်ဖွယ်ကောင်းသည် မဟုတ်လော။ ၎င်းတို့သည် ခေါင်းဆောင်များနှင့် အမှုဆောင်များဖြစ်ခြင်းဟူသော အလံအောက်တွင် လှုပ်ရှားကြပြီး၊ ထိုသို့သော ဘွဲ့ထူးများကို ဆင်မြန်းထားကြသော်လည်း၊ ၎င်းတို့သည် အမှန်တကယ်တွင် စာတန်နှင့် စာတန်၏ အစေခံများကို ကာကွယ်စောင့်ရှောက်သည့်အလုပ်အား လုပ်ဆောင်နေကြခြင်း ဖြစ်သည်။ အမှန်ပင် ဝမ်းနည်းဖွယ်ကောင်းလှသည်တကား။ အကယ်၍ သင်က ထိုသို့သော ခေါင်းဆောင်များနှင့် အမှုဆောင်များတွင် ညံ့ဖျင်းသော အစွမ်းအစရှိပြီး လက်တွေ့အလုပ်ကို မလုပ်ဆောင်ဟု ပြောဆိုပါက၊ ၎င်းတို့သည် လက်ခံယုံကြည်မည်မဟုတ်ပေ။ ၎င်းတို့သည် နေ့စဉ် အလုပ်ရှုပ်နေပြီး အားအားယားယားဖြစ်နေခြင်းမရှိသောကြောင့် မိမိတို့ လက်တွေ့အလုပ်ကို မလုပ်ဆောင်ဟု မည်သို့ဖြစ်နိုင်မည်နည်းဟုတွေးထင်လျက် မတရားဆက်ဆံခံရသည်ဟု ခံစားရလိမ့်မည်။ သို့သော် ၎င်းတို့၏ သရုပ်သကန်များဖြစ်သည့် လူအုပ်စုနှစ်စုလုံးသည် အရေးကြီးသည်ဟု ခံစားရခြင်း၊ နှစ်ဖက်စလုံးကို တန်းတူဆက်ဆံရမည်ဟု တွေးထင်ခြင်း၊ ဆိုးယုတ်သောလူများနှင့် အဖျက်အမှောင့်လုပ်ပြီး နှောင့်ယှက်သောသူများကို အသင်းတော်တွင် ဗိုလ်ကျစိုးမိုးခွင့်ပြုရန်နှင့် အမျိုးမျိုးသော ဒုစရိုက်အမှုများကို အသင်းတော်တွင် ဆက်လက်တည်ရှိခွင့်ပြုရန် မျှတသောဆက်ဆံမှုကို အကြောင်းပြချက်အဖြစ် အသုံးပြုခြင်းတို့အပေါ် အခြေခံသည့်အခါ၊ ဤခေါင်းဆောင်များနှင့် အမှုဆောင်များသည် အဘယ်အရာများ ဖြစ်ကြသနည်း။ ၎င်းတို့၏ သရုပ်သကန်များ၊ ၎င်းတို့၏ အလုပ်လုပ်ပုံနည်းလမ်း၊ စည်းမျဉ်းများနှင့် အလုပ်လုပ်ဆောင်ခြင်းအတွက် ၎င်းတို့၏ ရည်ရွယ်ချက်များအပေါ် အခြေခံ၍၊ ၎င်းတို့သည် သိသိသာသာပင် အယောင်ဆောင်ခေါင်းဆောင်များနှင့် နားဝေတိမ်တောင်ဖြစ်ကြသည့် လူမိုက်များ ဖြစ်ကြသည်။ ဤသို့ပြောဆိုခြင်းသည် တိကျမှန်ကန်သလော။ (မှန်ကန်ပါသည်။)

လူ့အဖွဲ့အစည်းတွင် မည်သည့်လူအုပ်စု သို့မဟုတ် လူတန်းစားဖြစ်စေ၊ ၎င်းတို့အနေဖြင့် စာတန်က လူတို့အား မည်သို့ ဖောက်ပြန်ပျက်စီးစေကြောင်း သို့မဟုတ် ဖောက်ပြန်ပျက်စီးသော လူသားမျိုးနွယ်၏ အနှစ်သာရက အဘယ်အရာဖြစ်ကြောင်းကို ဆွေးနွေးရန် မဆိုထားနှင့်၊ ဆိုးယုတ်သောလူများနှင့် ကောင်းသောလူများအကြား ခွဲခြားခြင်းမရှိကြပေ။ ၎င်းတို့သည် အကောင်းနှင့်အဆိုးကိုပင် မခွဲခြားကြပေ။ သို့သော် ဘုရားအိမ်တော်တွင်မူ အရာရာသည် ဘုရားသခင်၏ နှုတ်ကပတ်တော်များကို အခြေခံသည်။ သမ္မာတရားသည် မည်သည့်အခါမျှ မပြောင်းလဲသည့်အပြင်၊ ဘုရားသခင်၏ နှုတ်ကပတ်တော်များက အရာရာကို ပြီးမြောက်စေသည်။ အသင်းတော်တွင် လူအမျိုးမျိုးတို့သည် ဘုရားသခင်၏ နှုတ်ကပတ်တော်များအားဖြင့် ထုတ်ဖော်ခြင်းခံရပြီး ၎င်းတို့၏ အမျိုးအစားအလိုက် အလိုအလျောက် ခွဲခြားသတ်မှတ်ခြင်း ခံရသည်။ လူအမျိုးမျိုးတို့ကို ၎င်းတို့၏ လူ့သဘာဝ၊ လိုက်စားမှုများနှင့် အနှစ်သာရတို့ကို အခြေခံ၍ အကောင်းဆုံး အသုံးပြုသင့်သည်။ ဤသည်မှာ လူတို့ကို အဆင့်အတန်းအလိုက် ခွဲခြားခြင်းဖြစ်သလော။ လူတို့ကို အဆင့်အတန်းအလိုက် ခွဲခြားခြင်းမဟုတ်ဘဲ၊ အမျိုးအစားသတ်မှတ်ခြင်း ဖြစ်သည်။ လူတစ်ဦးချင်းစီကို ၎င်းတို့၏ အမျိုးအစားအလိုက် ခွဲခြားသတ်မှတ်သင့်သည်၊ ၎င်းတို့ သက်ဆိုင်သည့်နေရာတွင် ၎င်းတို့ကို ထားရှိသင့်သည်။ အတူတကွ ရောနှောနေခြင်းကို လက်ခံ၍မရပေ။ ရောနှောခြင်းသည် ယာယီဖြစ်ပြီး သတ်မှတ်ထားသော အချိန်ကာလတစ်ခု ရှိသည်။ ဥပမာအားဖြင့်၊ တောမျိုးစေ့များနှင့် ဂျုံစပါးတို့ အတူတကွ ရောနှောနေသည့်အခါ၊ တောမျိုးစေ့များကို နှုတ်ခြင်းက ဂျုံစပါးကို ထိခိုက်ပြီး ဂျုံစပါးကို သေစေနိုင်လျှင်၊ တောမျိုးစေ့များကို မနှုတ်သင့်သေးပေ။ သို့သော် ၎င်းတို့ကို မနှုတ်ခြင်းက ၎င်းတို့ကို အမျိုးအစားခွဲခြားခြင်း မရှိဟု မဆိုလိုပေ။ သို့ဆိုလျှင် ၎င်းတို့ကို မည်သည့်အချိန်တွင် နှုတ်သင့်သနည်း။ သင့်လျော်သောအချိန်တွင် ဖြစ်သည်။ ဘုရားသခင်က အချိန်ကို ပြင်ဆင်လိမ့်မည်။ ယခုသည် တစ်ဦးချင်းစီကို ၎င်းတို့၏ အမျိုးအစားအလိုက် ခွဲခြားသတ်မှတ်ရမည့်အချိန် ဖြစ်သည်။ လူမျိုးစုံကို အမျိုးအစားခွဲခြားရမည်။ ဤသည်မှာ လိုအပ်သည်။ ဤအလုပ်ကို အဘယ်ကြောင့် လုပ်ဆောင်ရမည်နည်း။ သဘောတရားဆိုင်ရာ ရှုထောင့်အမြင်မှကြည့်လျှင်၊ ဘုရားသခင်၏ နှုတ်ကပတ်တော်များဟူသည့် အခြေခံအကြောင်းတရား ရှိသည်။ လက်တွေ့အခြေအနေ၏ ရှုထောင့်အမြင်မှကြည့်လျှင်၊ ဤအရာကို လုပ်ဆောင်ရန် လိုအပ်သည်။ ယင်း၌ လက်တွေ့ကျသော တန်ဖိုးရှိပြီး ထိုသို့လုပ်ဆောင်ရန်မှာ မရှိမဖြစ်လိုအပ်သည်။ တောမျိုးစေ့များကို နှုတ်ခြင်းက ဂျုံစပါးကို မထိခိုက်သည့်အခါ၊ တောမျိုးစေ့များကို နှုတ်ပစ်ပြီး ဂျုံစပါးနှင့် ခွဲထုတ်ပစ်ရမည်။ တောမျိုးစေ့များဖြစ်ကြသည့် မယုံကြည်သူများနှင့် ဆိုးယုတ်သောလူများကို ညီအစ်ကိုမောင်နှမများအဖြစ် သဘောထားလျှင်၊ ယင်းမှာ ဘုရားသခင်အတွက် ရိုးသားစစ်မှန်စွာ မိမိတို့ကိုယ်ကို အသုံးခံကြသည့် ညီအစ်ကိုမောင်နှမများအားလုံးအတွက် အလွန် မတရားလွန်းလှပေ။ တစ်ချက်မှာ၊ ဤလူတို့သည် အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်သည့် ဆိုးယုတ်သောလူများ၏ နှောင့်ယှက်ခြင်း၊ လွှမ်းမိုးခြင်းနှင့် ထိခိုက်နစ်နာစေခြင်းတို့ကို မကြာခဏ ခံရလိမ့်မည်။ နောက်တစ်ချက်မှာ၊ သေးငယ်သော ဝိညာဉ်ရင့်ကျက်မှုရှိသည့် အချို့လူတို့သည် သမ္မာတရားကို နားမလည်ကြသည့်အပြင် အဖျက်အမှောင့်လုပ်ပြီး နှောင့်ယှက်သည့် ဆိုးယုတ်သောလူများနှင့် ထိတွေ့ဆက်ဆံရသည့်အခါ ဘောင်ခတ်ခြင်းခံရမည်ဖြစ်ကာ၊ အပျက်သဘောဆောင်ပြီး အားနည်းလာမည် သို့မဟုတ် ခလုတ်ပင်တိုက်မိကြလိမ့်မည်ဖြစ်သည်။ ထို့အပြင်၊ အဖျက်အမှောင့်လုပ်ပြီး နှောင့်ယှက်သောသူတို့ လုပ်ဆောင်သည့်အရာတိုင်းနှင့် ၎င်းတို့ပြောဆိုသည့် စကားလုံးတိုင်းက ပရမ်းပတာဖြစ်ခြင်း၊ ကမောက်ကမအခြေအနေနှင့် စည်းကမ်းမဲ့သော အခြေအနေများကို ဖြစ်ပေါ်စေသည်။ အလက်တွေ့ကျဆုံးသော အခြေအနေမှာ ၎င်းတို့က တာဝန်တစ်ခုကို ထမ်းဆောင်သည့်အခါ သို့မဟုတ် အလုပ်အချို့ကို လုပ်ဆောင်သည့်အခါ၊ ဒုစရိုက်မှုများကို မဆင်မခြင် ကျူးလွန်ပြီး စည်းမျဉ်းများကို မလိုက်နာသဖြင့်၊ မည်သည့်ရလဒ်မျှ မရရှိဘဲ လူအင်အား၊ ပစ္စည်းအရင်းအမြစ်များနှင့် ငွေကြေးအရင်းအမြစ်များကို များစွာဖြုန်းတီးခြင်းသို့ ဦးတည်စေသည်။ အဆုံးတွင် မည်သည့်အရာဖြစ်သနည်း။ ၎င်းတို့ကို ဖြုတ်ချသည့်အခါ၊ လူတိုင်းက ၎င်းတို့၏ ဒုစရိုက်မှုများအတွက် ပေးဆပ်ရသည်။ အလုပ်ကို ပြန်လုပ်ရန် လိုအပ်ပြီး၊ ထိုပုဂ္ဂိုလ်များကို မဖြုတ်ချမီက အသုံးခံခဲ့ရသည့် လူအင်အား၊ ပစ္စည်းအရင်းအမြစ်များ၊ အချိန်နှင့် လူတိုင်း၏ အဖိုးတန်ဆုံးသော အားအင်တို့သည် ၎င်းတို့၏ မဆင်မခြင် ဒုစရိုက်မှုများကြောင့် ဖြုန်းတီးခြင်းခံရပြီး ပြန်လည်ဖြည့်ဆည်း၍မရနိုင်ပေ။ ဤအလုပ်အပေါ် ၎င်းတို့ ဖြစ်စေခဲ့သည့် အပျက်သဘောဆောင်သော သက်ရောက်မှုမှာ အလွန်ကြီးမားလှပါသည်တကား။ မည်သူမျှ ဤတာဝန်ကို မထမ်းနိုင်ပေ။ နောက်ပိုင်းတွင် အလုပ်ကို ကောင်းမွန်စွာ လုပ်ဆောင်လျှင်ပင်၊ ယခင်ဆုံးရှုံးမှုများကို မည်သူကမျှ လျော်ကြေးပေး၍မရနိုင်ပေ။ အချို့လူများက ၎င်းတို့ကို လျော်ကြေးငွေပေးရန် ပြောဆိုကြသည်။ ဤသည်မှာလည်း လုပ်ဆောင်သင့်သောအရာဖြစ်သော်လည်း၊ ငွေက အချိန်ကို ဝယ်နိုင်သလော။ ငွေက ညီအစ်ကိုမောင်နှမများ၏ အချိန်နှင့် အားအင်ကို သို့မဟုတ် ၎င်းတို့ပေးဆပ်ခဲ့သည့် ရိုးသားစစ်မှန်သော အဖိုးအခကို ဝယ်နိုင်သလော။ မဝယ်နိုင်ပေ၊ ထိုအရာများမှာ အဖိုးမဖြတ်နိုင်ပေ။ အသင်းတော်တွင် လူမည်မျှက အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည်ဖြစ်စေ၊ အကျိုးဆက်များမှာ အတိုင်းမသိဖြစ်သည်။ များစွာသော ညီအစ်ကိုမောင်နှမများ၏ အသက်ဝင်ရောက်မှုသည် ထိခိုက်ခံရလိမ့်မည်။ ဆုံးရှုံးမှုမှာ သိသာထင်ရှားပြီး လျော်ကြေးပေး၍မရနိုင်ပေ။ ညီအစ်ကိုမောင်နှမများ၏ အသက်တာအပေါ် ဆုံးရှုံးမှုကို လျော်ကြေးပေး၍ရနိုင်သလော။ ဤဆုံးရှုံးမှုအတွက် မည်သူက အဖိုးအခပေးမည်နည်း။ သို့ဖြစ်၍၊ ဤဆိုးယုတ်သောလူများကို ရှင်းလင်းပစ်ရမည်။ ၎င်းတို့သည် သမ္မာတရားကို လိုက်စားသည့် ညီအစ်ကိုမောင်နှမများနှင့် အမျိုးအစားမတူကြပေ။ ၎င်းတို့သည် ဘုရားအိမ်တော်သို့ နှောင့်ယှက်ရန်နှင့် ဖျက်ဆီးရန် ရောက်လာကြသည့် နတ်ဆိုးများနှင့် စာတန်တို့၏ စိတ်သူကိုယ်သူလူသိုက်နှင့် သက်ဆိုင်သည်။ အကယ်၍ ဤဆိုးယုတ်သောလူများကို အသင်းတော်မှ မရှင်းလင်းပစ်လျှင်၊ အသင်းတော်၏အလုပ်နှင့် အသင်းတော်အသက်တာ၏ စည်းစနစ်ကို မည်သည့်အခါမျှ အာမခံ၍ရနိုင်မည်မဟုတ်ပေ။ အုပ်စုတစ်ခုခုတွင် လူမည်မျှပင် ပါဝင်စေကာမူ၊ ၎င်းတို့အကြားတွင် အဖျက်အမှောင့်လုပ်ပြီး နှောင့်ယှက်နေသည့် လူတစ်ဦးရှိနေသရွေ့၊ မဆင်မခြင် ဒုစရိုက်မှုများကို ကျူးလွန်သူ၊ ကိစ္စရပ်များကို စည်းမျဉ်းများအတိုင်း မည်သည့်အခါမျှ မကိုင်တွယ်သူ၊ အပြုသဘောဆောင်သောအရာများ သို့မဟုတ် သမ္မာတရားကို မည်သည့်အခါမျှ လက်မခံသူ၊ မည်သူ့စကားကိုမျှ နားမထောင်သူ၊ မည်သည့်အဆင့်အတန်း သို့မဟုတ် အာဏာရှိသည်ဖြစ်စေ မိမိသဘောအတိုင်း တစ်ဇွတ်ထိုး ထင်ရာမြင်ရာလုပ်ခြင်းဖြင့် ပြုမူသူနှင့် အခြေခံအားဖြင့် အသက်ရှင်နေသော စာတန်တစ်ကောင်ဖြစ်သူ၊ ထိုသို့သောလူသည် အသင်းတော်တွင် ရှိနေသရွေ့၊ အနှေးနှင့်အမြန် အသင်းတော်၏အလုပ်အပေါ် ကြီးမားသော နှောင့်ယှက်မှုနှင့် ဖျက်ဆီးမှုကို သက်ရောက်စေလိမ့်မည်။ ၎င်းတို့ကို ရှင်းလင်းပစ်ပြီး ကိုင်တွယ်ရမည့်နေ့ ရောက်လာသည့်အခါ၊ ၎င်းတို့ ဖြစ်ပေါ်စေခဲ့သည့် ဆိုးကျိုးများနှင့် စည်းကမ်းမဲ့သောအခြေအနေများကို လူမည်မျှက ရှင်းလင်းရလိမ့်မည်နည်း။ သို့ဖြစ်၍၊ ဤဆိုးယုတ်သောလူများနှင့် အန္တိခရစ်များကို ရှင်းလင်းပစ်ခြင်း သို့မဟုတ် နှင်ထုတ်ခြင်းသည် ခေါင်းဆောင်များနှင့် အမှုဆောင်များ လုပ်ဆောင်သင့်ပြီး ပေါ့ဆ၍မရသည့် အရေးကြီးသော တာဝန်တစ်ရပ် ဖြစ်သည်။ သို့သော်လည်း၊ အယောင်ဆောင်ခေါင်းဆောင်များသည် ရှင်းလင်းပစ်သင့်သောသူများ သို့မဟုတ် နှင်ထုတ်သင့်သောသူများအပေါ် ကြင်နာမှုနှင့် မေတ္တာကို ပြသကြပြီး၊ ၎င်းတို့၏ ဒုစရိုက်မှုများကို မသိကျိုးကျွံပြုကြသည်၊ ၎င်းတို့ကို ညီအစ်ကိုမောင်နှမများအဖြစ် သည်းခံပြီး လိုက်လျောကြသည့်အပြင်၊ ၎င်းတို့အတွက် အသုံးဝင်သောသူတို့ကို ပါရမီရှိသောလူများအဖြစ် မှတ်ယူကာ ပျိုးထောင်ပြီး အသုံးပြုသည်အထိပင် ပြုလုပ်ကြသည်။ ၎င်းတို့ မည်သည့်မကောင်းမှုများကို လုပ်ဆောင်သည်ဖြစ်စေ၊ အယောင်ဆောင်ခေါင်းဆောင်များသည် ၎င်းတို့ကို အပြစ်မှလွှတ်ရန် ဆင်ခြေများကို ရှာဖွေပေးပြီး၊ ၎င်းတို့အား ချစ်ခင်သော အကူအညီနှင့် ထောက်ပံ့မှုတို့ကိုပင် ပေးကြသည်။ တစ်နည်းအားဖြင့်ဆိုသော်၊ ဤသည်မှာ တမင် အဖျက်အမှောင့်လုပ်ခြင်း မဟုတ်လော။ (ဟုတ်ပါသည်။) အယောင်ဆောင်ခေါင်းဆောင်များသည် မိမိတို့၏ ကိုယ်ပိုင်စိတ်ကူးများ၊ မိမိတို့၏ ကိုယ်ပိုင်ကြင်နာမှုနှင့် စိတ်အားထက်သန်မှုတို့အတိုင်း ပြုမူကြပြီး၊ နောက်ဆုံးတွင် အသင်းတော်နှင့် ဘုရားသခင် ရွေးချယ်ထားသောလူများအတွက် ကြီးမားသော ဒုက္ခကို ဖြစ်စေသည်တကား။ အကယ်၍ ဤဆိုးယုတ်သောလူများက အာဏာကို ကိုင်စွဲထားလျှင်၊ အသင်းတော်အပေါ် ၎င်းတို့ ဖြစ်စေသည့် ဘေးဒုက္ခများနှင့် အကျိုးဆက်များမှာ ရေတွက်၍မရနိုင်ပေ။

လတ်တလောတွင် မည်သူက ဒုစရိုက်မှုများကို ကျူးလွန်သည်ဖြစ်စေ၊ ဘုရားအိမ်တော်ကို ဆုံးရှုံးမှုဖြစ်စေသရွေ့ ထိုဆုံးရှုံးမှုအတွက် ၎င်းတို့ လျော်ကြေးပေးရမည်ဟူသော စည်းမျဉ်းစည်းကမ်းတစ်ခု ဘုရားအိမ်တော်တွင် ရှိသည်။ အကယ်၍ ဆုံးရှုံးမှုက အလွန်ကြီးမားပြီး အကျိုးဆက်များက ပြင်းထန်လျှင်၊ ငွေဖြင့် လျော်ကြေးပေးရုံမျှဖြင့် ပြဿနာ ပြေလည်သွားနိုင်သလော။ အချို့သော ဆုံးရှုံးမှုများကို မည်သည့်ငွေကြေးလျော်ကြေးပမာဏနှင့်မျှ အစားထိုးပေး၍ မရနိုင်ပေ။ ယင်းတို့သည် အစားထိုး၍မရနိုင်သော၊ ပြန်လည်ရယူ၍မရနိုင်သော အရာများဖြစ်သည်။ ယခုအခါ နေ့ရက်တိုင်းသည် အလွန်တန်ဖိုးရှိပြီး အရေးကြီးသည်။ နေ့တစ်နေ့ ကုန်လွန်သွားသည်နှင့်တစ်ပြိုင်နက်၊ ထိုအချိန်ကို ပြန်လည်ရယူနိုင်သလော။ ယင်းကိုလည်း ပြန်လည်ရယူ၍မရနိုင်ပေ။ အချို့သောအရာများကို လွဲချော်ခြင်းသည် တစ်သက်တာနောင်တဖြစ်သည်ဟု အဘယ်ကြောင့် ငါတို့ ပြောဆိုကြသနည်း။ အတိအကျဆိုသော် အချိန်ကို ပြန်လည်ရယူ၍မရနိုင်သောကြောင့် ဖြစ်သည်။ ဤသို့ပြောဆိုခြင်းဖြင့် ငါသည် မည်သည့်အရာကို ဆိုလိုသနည်း။ ပြဿနာများ ဖြစ်ပွားပြီးနောက်မှ ဖြေရှင်းရန် ငွေကုန်ခြင်းထက်၊ ပြဿနာများ မဖြစ်ပွားမီကပင် တားဆီးခြင်းက အကောင်းဆုံးဖြစ်သည်။ ဤသည်မှာ ပြဿနာများကို ဖြေရှင်းရန် အကောင်းဆုံးနည်းလမ်း ဖြစ်သည်။ “နွားပျောက်မှ တင်းကုပ်ပြင်ခြင်း”သည် မတတ်သာသည့်အဆုံး အားကိုးရသည့် နည်းလမ်းတစ်ခုဖြစ်သည်။ အမှုအရာများ မဖြစ်ပွားမီ ကြိုတင်ကာကွယ်သည့်အလုပ်ကို လုပ်ဆောင်ခြင်းက အကောင်းဆုံးဖြစ်သည်။ ဤသည်မှာမည်သည့်အဖျက်အမှောင့်လုပ်ခြင်းများ သို့မဟုတ် နှောင့်ယှက်ခြင်းများ မဖြစ်ပွားမီ၊ ခေါင်းဆောင်များနှင့် အမှုဆောင်များသည် အသင်းတော်ရှိ လူအမျိုးမျိုးတို့ကို ရှင်းလင်းစွာ ပိုင်းခြားသိမြင်ပြီး စေ့စေ့စပ်စပ် နားလည်ထားရမည်ဖြစ်ကာ၊ ညီအစ်ကိုမောင်နှမများအားလုံး ပုံမှန်အသင်းတော်အသက်တာနှင့် မိမိတို့၏ တာဝန်ထမ်းဆောင်ရန် ပတ်ဝန်းကျင်တစ်ခု ရှိသည်ကို သေချာစေဖို့အလို့ငှာ လူအမျိုးမျိုးတို့၏ အခြေအနေများ၊ စိတ်သဘောထားများနှင့် လိုက်စားမှုများအပြင် တာဝန်ထမ်းဆောင်စဉ် ၎င်းတို့၏ သဘောထားများနှင့် သဘောထားအမြင်များကို သေချာစွာ စောင့်ကြည့်လေ့လာပြီး ချက်ချင်း သဘောပေါက်ထားရမည်ဟု ဆိုလိုပေသည်။ ဤနည်းဖြင့် အသင်းတော်၏အလုပ်သည် စနစ်တကျ တိုးတက်နိုင်ပေသည်။ ဤသည်တို့မှာ ခေါင်းဆောင်များနှင့် အမှုဆောင်များ၏ တာဝန်များ ဖြစ်ကြသည်။ အယောင်ဆောင်ခေါင်းဆောင်များသည် ဤအလုပ်အတွက် စံမမီကြသည်မှာ အမှန်ပင်ဖြစ်သည်။ ၎င်းတို့သည် နားဝေတိမ်တောင်ဖြစ်သော မိုက်မဲသူများနှင့် အသုံးမကျသောလူများ ဖြစ်ကြသည်။ ယခု ၎င်းတို့တွင် “စည်းမျဉ်းများကို မလိုက်နာသည့်အပြင်၊ အလုပ်ကို တလွဲတချော်ပြုလုပ်သည့် မည်သူမဆို ဒဏ်ငွေဆောင်ရမည်။ အန္တိခရစ်တစ်ဦးက တစ်စုံတစ်ခု တလွဲလုပ်ဆောင်လျှင်၊ ၎င်းတို့ ဒဏ်ငွေဆောင်ရမည်” ဟူသော ပါးနပ်သည့် အကြံတစ်ခု ရှိသည်။ ဒဏ်ငွေတပ်ခြင်းသည် အကောင်းဆုံးဖြေရှင်းနည်းနှင့် အကောင်းဆုံး လက်တွေ့လုပ်ဆောင်ခြင်း စည်းမျဉ်းဖြစ်သည်ဟု ၎င်းတို့က တွေးထင်ကြသည်။ အကယ်၍ ပြဿနာအားလုံးကို ဒဏ်ငွေတပ်ခြင်းဖြင့် ဖြေရှင်းနိုင်မည်ဆိုလျှင်၊ သမ္မာတရားကို လိုက်စားခြင်းက အဘယ်အသုံးဝင်မှု ရှိသနည်း။ အယောင်ဆောင်ခေါင်းဆောင်တစ်ဦးကို အဘယ်ကြောင့် အယောင်ဆောင်ဟု ခေါ်သနည်း။ အဘယ်ကြောင့်ဆိုသော် ၎င်းတို့သည် သမ္မာတရားကို နားမလည်သောကြောင့်ဖြစ်ပြီး၊ စည်းမျဉ်းစည်းကမ်းများ လိုက်နာခြင်းကို သမ္မာတရားအား လက်တွေ့လုပ်ဆောင်ခြင်းအဖြစ် ၎င်းတို့မှတ်ယူကာ ၎င်းတို့နားလည်သည့် စကားလုံးများနှင့် အယူဝါဒများကို သမ္မာတရားအဖြစ် မှတ်ယူသောကြောင့် ဖြစ်သည်။ အမှုအရာများ ဖြစ်ပျက်သည့်အခါ၊ ၎င်းတို့သည် မှန်ကန်သော စည်းမျဉ်းများ သို့မဟုတ် ဦးတည်ချက်ကို လုံးဝ မရှာတွေ့နိုင်သည့်အပြင် ပြဿနာများကို အရင်းအမြစ်မှ မဖြေရှင်းနိုင်ပေ။ ၎င်းတို့သည် ဘုရားသခင်၏ နှုတ်ကပတ်တော်များကို နားမလည်သည့်အပြင် ဘုရားသခင် ဆိုလိုသည့်အရာကို လုံးဝသဘောမပေါက်ဘဲ၊ အလုပ်လုပ်လိုဆဲဖြစ်ပြီး ခေါင်းဆောင် သို့မဟုတ် အမှုဆောင်တစ်ဦးဖြစ်လိုဆဲဖြစ်သည်။ မိုက်မဲလိုက်လေခြင်းတကား။ ဤကိစ္စနှင့်စပ်လျဉ်း၍ အယောင်ဆောင်ခေါင်းဆောင်တစ်ဦး၏ အဓိကသရုပ်သကန်မှာ အဘယ်နည်း။ ၎င်းတို့သည် အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်သည့် လူအမျိုးမျိုးတို့၏ အနှစ်သာရကို ထိုးထွင်းမမြင်နိုင်ကြပေ။ ထိုသူတိုကိုအမျိုးအစားမခွဲခြားနိုင်ကြသည့်အပြင်၊ စည်းမျဉ်းများအတိုင်း သဘောထားပြီး သေချာပေါက် မကိုင်တွယ်နိုင်ကြပေ။ အယောင်ဆောင်ခေါင်းဆောင်တစ်ဦး၏ စိတ်ထဲတွင်၊ ဤအရာအားလုံးသည် ရှုပ်ထွေးနေသော ကမောက်ကမအခြေအနေတစ်ခု ဖြစ်သည်။ ၎င်းတို့သည် မိမိတို့၏ စိတ်အားထက်သန်မှု၊ မိမိတို့၏ ကိုယ်ပိုင်အယူအဆများနှင့် စိတ်ကူးများကို အခြေခံ၍ ဘုရားသခင်၏ နှုတ်ကပတ်တော်များနှင့် သူဆိုလိုသည့်အရာကို မှန်းဆကြသည်။ တစ်ချိန်တည်းတွင်၊ ၎င်းတို့သည် သမ္မာတရားနှင့် ကိုက်ညီကြောင်း၊ ဘုရားသခင်၏ ရည်ရွယ်ချက်များနှင့် ကိုက်ညီကြောင်းနှင့် ဘုရားသခင် အလိုရှိသည့်အရာကို ကိုယ်စားပြုနိုင်ကြောင်း ယုံကြည်လျက်၊ မိမိတို့၏ ကြင်နာမှု၊ စိတ်အားထက်သန်မှုနှင့် ပုဂ္ဂိုလ်ရေးဆိုင်ရာ စိတ်ကူးများနှင့် အယူအဆများကို ဘုရားသခင်အပေါ် သွတ်သွင်းကြသည်။ သို့ဖြစ်၍ ၎င်းတို့သည် အလုပ်လုပ်ရန်နှင့် ဘုရားသခင် ရွေးချယ်ထားသောလူများကို ဦးဆောင်ရန် ဤအရာများအပေါ် မှီခိုကြသည်။ ဤသည်မှာ အယောင်ဆောင်ခေါင်းဆောင်တစ်ဦး၏ အဓိကသရုပ်သကန် ဖြစ်သည်။ အယောင်ဆောင်ခေါင်းဆောင်များ၏ ဒုတိယသရုပ်သကန်နှင့်ပတ်သက်၍ ငါတို့၏ မိတ်သဟာယဖွဲ့ခြင်းကို ဤနေရာတွင် အဆုံးသတ်မည်။

၃။ အယောင်ဆောင်ခေါင်းဆောင်များသည် ဆိုးယုတ်သောလူများကို မဖော်ထုတ်၊ မတားဆီးကြပေ

ဆက်လက်၍ ငါတို့သည် အယောင်ဆောင်ခေါင်းဆောင်များ၏ တတိယသရုပ်သကန်နှင့်ပတ်သက်ပြီး မိတ်သဟာယဖွဲ့ကြမည်။ ယင်းမှာ အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်သောလူများကို လျစ်လျူရှုခြင်းနှင့် စုံစမ်းမေးမြန်းခြင်းမပြုခြင်း ဖြစ်သည်။ ဆိုးယုတ်သောလူများနှင့် အန္တိခ-ရစ်တို့က အသင်းတော်၏အလုပ်ကို နှောင့်ယှက်နေသည်ကို ၎င်းတို့ တွေ့ရှိသည့်အခါတွင်ပင် ၎င်းတို့သည် ထိုအရာကို အာရုံမစိုက်ပေ။ ဤသည်မှာ ပထမသရုပ်သကန်နှစ်ခုထက် သဘောသဘာဝအားဖြင့် ပို၍ဆိုးရွားသည်။ အဘယ်ကြောင့် ပို၍ဆိုးရွားသည်ဟု ဆိုရသနည်း။ ပထမသရုပ်သကန်နှစ်ခုသည် အယောင်ဆောင်ခေါင်းဆောင်များ၏ အစွမ်းအစနှင့် ပတ်သက်သော်လည်း၊ ဤသရုပ်သကန်မှာမူ အယောင်ဆောင်ခေါင်းဆောင်များ၏ လူ့သဘာဝနှင့် သက်ဆိုင်သည်။ အချို့သော အယောင်ဆောင်ခေါင်းဆောင်များသည် အသင်းတော်၏အလုပ်ကို အဖျက်အမှောင့်လုပ်ခြင်းနှင့် နှောင့်ယှက်ခြင်း၏ သဘောသဘာဝကို ထိုးထွင်းမမြင်နိုင်လောက်အောင် အလွန်ညံ့ဖျင်းသော အစွမ်းအစရှိကြသည်။ အချို့သော အယောင်ဆောင်ခေါင်းဆောင်များသည် အသင်းတော်၏အလုပ်ကို အဖျက်အမှောင့်လုပ်ခြင်းနှင့် နှောင့်ယှက်ခြင်း ပြဿနာများကို ရှာဖွေတွေ့ရှိနိုင်သော်လည်း၊ ကံမကောင်းစွာဖြင့် ၎င်းတို့သည် သမ္မာတရားကို နားမလည်သည့်အပြင် ဤပြဿနာများကို မကိုင်တွယ်၊ မဖြေရှင်းနိုင်ကြပေ။ ၎င်းတို့သည် မိမိတို့၏ စိတ်နှလုံးထဲတွင် “ငါက အသင်းတော်၏အလုပ်ကို လုပ်နေသရွေ့ အဆင်ပြေသည်။ မည်သူကအဖျက်အမှောင့်လုပ်ပြီး နှောင့်ယှက်သည်ဟူသည်အတွက်မူ၊ ယင်းမှာ သူတို့၏ ကိုယ်ရေးကိုယ်တာ ကိစ္စဖြစ်ပြီး ငါနှင့် ဘာမျှပတ်သက်ခြင်း မရှိပါ” ဟု တွေးထင်လျက်၊ မိမိတို့လုပ်ဆောင်လိုသည့်အရာကို လုပ်ဆောင်ရင်း မိမိတို့၏ ကိုယ်ပိုင်စိတ်ကူးများနှင့် စိတ်အားထက်သန်မှုတို့အတိုင်း အမြဲတစေ ပြုမူကြသည်။ အနည်းငယ် အစွမ်းအစရှိပြီး အလုပ်အနည်းငယ် လုပ်ဆောင်နိုင်သည့်အပြင်၊ လူအမျိုးမျိုးကို ကိုင်တွယ်ရန် စည်းမျဉ်းများနှင့်ပတ်သက်၍ အနည်းငယ်သိသော အယောင်ဆောင်ခေါင်းဆောင်အချို့လည်း ရှိသေးသည်။ သို့သော်လည်း ၎င်းတို့သည် လူတို့အား စိတ်အနှောင့်အယှက်ဖြစ်စေမည်ကို ကြောက်သောကြောင့်၊ ဆိုးယုတ်သောလူများနှင့် အန္တိခရစ်တို့က အဖျက်အမှောင့်လုပ်ခြင်းများနှင့် နှောင့်ယှက်ခြင်းများ ဖြစ်စေသည်ကို တွေ့ရှိသည့်အခါ၊ ၎င်းတို့ကို ဖော်ထုတ်ရန်၊ တားဆီးရန် သို့မဟုတ် ချုပ်ချယ်ကန့်သတ်ရန် မဝံ့ရဲကြပေ။ ၎င်းတို့သည် စာတန်၏ အတွေးအခေါ်များဖြင့် အသက်ရှင်ကြပြီး၊ ၎င်းတို့နှင့် မည်သည့်ပတ်သက်မှုမျှမရှိဟု ၎င်းတို့ခံစားရသော ကိစ္စရပ်များကို မသိကျိုးကျွန်ပြုကြသည်။ အသင်းတော်အလုပ်၏ ရလဒ်များက မည်သို့ဖြစ်သည်ကိုဖြစ်စေ၊ ဘုရားသခင် ရွေးချယ်ထားသောလူများ၏ အသက်ဝင်ရောက်မှုက မည်မျှထိခိုက်ခံရသည်ကိုဖြစ်စေ ၎င်းတို့ လုံးဝ ဂရုမစိုက်ကြပေ။ ထိုသို့သောအရာများသည် ၎င်းတို့နှင့် မည်သည့်ပတ်သက်မှုမျှမရှိဟု ၎င်းတို့က တွေးထင်ကြသည်။ သို့ဖြစ်၍၊ ထိုသို့သော အယောင်ဆောင်ခေါင်းဆောင်တစ်ဦး၏ တာဝန်ထမ်းဆောင်သည့် သက်တမ်းအတောအတွင်းတွင်၊ အသင်းတော်အသက်တာ၏ ပုံမှန်အစီအစဉ်သည် ပုံမှန် ထိန်းသိမ်းခြင်းမခံရသည့်အပြင်၊ ဘုရားသခင် ရွေးချယ်ထားသောလူများ၏ တာဝန်များနှင့် အသက်ဝင်ရောက်မှုသည်လည်း ကာကွယ်ခြင်းမခံရပေ။ ဤပြဿနာ၏ သဘောသဘာဝမှာ အဘယ်နည်း။ ဤအယောင်ဆောင်ခေါင်းဆောင်များက၎င်းတို့၏ အစွမ်းအစ ညံ့ဖျင်းသောကြောင့် အလုပ်မလုပ်နိုင်ခြင်း မဟုတ်ပေ။ ၎င်းတို့၏ လူ့သဘာဝ ညံ့ဖျင်းပြီး၊ အသိစိတ်နှင့် ဆင်ခြင်တုံတရား ကင်းမဲ့သောကြောင့် ၎င်းတို့သည် လက်တွေ့အလုပ်ကို မလုပ်ဆောင်ခြင်း ဖြစ်သည်။ အယောင်ဆောင်ခေါင်းဆောင်များသည် မည်သည့်နည်းလမ်းဖြင့် အယောင်ဆောင်ဖြစ်ကြသနည်း။ ၎င်းတို့သည် လူ့သဘာဝ၏ အသိစိတ်နှင့် ဆင်ခြင်တုံတရား ကင်းမဲ့ကြသည်။ ထို့ကြောင့်၊ ခေါင်းဆောင်များအဖြစ် ၎င်းတို့ အလုပ်လုပ်နေစဉ်ကာလအတောအတွင်းတွင်၊ ဆိုးယုတ်သောလူများနှင့် အန္တိခရစ်တို့က အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်သည့်ကိစ္စက လုံးဝ ဖြေရှင်းခြင်းမခံရပေ။ အချို့သော ညီအစ်ကိုမောင်နှမများသည် ကြီးစွာထိခိုက်ခံရပြီး၊ အသင်းတော်၏အလုပ်သည်လည်း ကြီးမားသော ဆုံးရှုံးမှုများကို ခံစားရသည်။ ဤသို့သော အယောင်ဆောင်ခေါင်းဆောင်တစ်ဦးသည် ပြဿနာတစ်ခုကို သတိပြုမိသည့်အခါ၊ ဆိုးယုတ်သောလူတစ်ဦး သို့မဟုတ် အန္တိခရစ်တစ်ဦးက အဖျက်အမှောင့်လုပ်ခြင်း သို့မဟုတ် နှောင့်ယှက်ခြင်း ဖြစ်စေသည်ကို ၎င်းတို့ မြင်သည့်အခါ၊ မိမိတို့၏ တာဝန်မှာ အဘယ်အရာဖြစ်သည်ကိုလည်းကောင်း၊ မိမိတို့ မည်သည့်အရာကို လုပ်ဆောင်သင့်ပြီး မည်သို့လုပ်ဆောင်သင့်သည်ကိုလည်းကောင်း သိကြသော်လည်း၊ မည်သည့်အရာကိုမျှ လုံးဝ မလုပ်ဆောင်ကြသည့်အပြင်၊ မသိချင်ယောင်ဆောင်ကြသည်။ လုံးဝ လျစ်လျူရှုပြီး၊ ထိုကိစ္စကို အထက်လူကြီးများထံသို့ တိုင်ကြားခြင်းမရှိပေ။ ၎င်းတို့သည် ဆိုးယုတ်သောလူများနှင့် အန္တိခရစ်တို့ကို အသင်းတော်၏အလုပ်အား အဖျက်အမှောင့်လုပ်ပြီး နှောင့်ယှက်ရန် ခွင့်ပြုလျက်၊ မည်သည့်အရာမျှ မသိသည့်အပြင်၊ မည်သည့်အရာမျှ မမြင်သယောင် ဟန်ဆောင်ကြသည်။ ၎င်းတို့၏ လူ့သဘာဝတွင် ပြဿနာတစ်ခု ရှိနေသည် မဟုတ်လော။ ၎င်းတို့သည် ဆိုးယုတ်သောလူများနှင့် အန္တိခရစ်တို့နှင့် တစ်ဂိုဏ်းတည်း မဟုတ်လော။ ခေါင်းဆောင်တစ်ဦးအနေဖြင့် မည်သည့်စည်းမျဉ်းကို ၎င်းတို့ ခံယူကျင့်သုံးကြသနည်း။ “ငါ့ကြောင့် အနှောင့်အယှက်၊ အဖျက်အဆီးတွေ မဖြစ်ဘူး။ ဒါပေမဲ့ စိတ်မကျေမနပ်ဖြစ်စေတဲ့ အရာ၊ သူများတွေရဲ့ ဂုဏ်သိက္ခာကို တိုက်ခိုက်တဲ့အရာ ဘာကိုမှ လုပ်မှာမဟုတ်ဘူး။ ငါ့ကို အယောင်ဆောင်ခေါင်းဆောင်လို့ သတ်မှတ်လိုက်။ စိတ်မကျေမနပ်ဖြစ်စေမယ့်အရာ ဘာကိုမှ ငါ လုပ်ဦးမှာမဟုတ်ဘူး။ ငါ့အတွက် လွတ်လမ်းတစ်ခုကို ငါချန်ထားဖို့လိုတယ်” ဟူ၍ ဖြစ်သည်။ ဤသည်မှာ မည်သို့သော တွေးခေါ်မှုစနစ် ဖြစ်သနည်း။ ဤသည်မှာ စာတန်၏ တွေးခေါ်မှုစနစ် ဖြစ်သည်။ ဤသည်မှာ မည်သို့သော စိတ်သဘောထားမျိုးဖြစ်သနည်း။ အလွန်ပင် ခေါင်းရှောင်ပြီး လှည့်စားတတ်သည် မဟုတ်လော။ ဤသို့သောသူသည် ဘုရားသခင်၏ စေခိုင်းချက်အပေါ် သူ၏ သဘောထားတွင် အနည်းငယ်မျှပင် ရိုးသားစစ်မှန်ခြင်းမရှိပေ။ ၎င်းတို့သည် ၎င်းတို့၏ တာဝန်ကို ထမ်းဆောင်ရာတွင် အစဉ်သဖြင့် ဉာဏ်များပြီး မယုံကြည်ရပေ။ မနှစ်မြို့ဖွယ် မျှော်ကိုးမှုများစွာရှိပြီး၊ အရာရာတွင် မိမိတို့ကိုယ်ကိုအတွက် စဉ်းစားကြသည်။ ၎င်းတို့သည် အသင်းတော်၏အလုပ်ကို အနည်းငယ်မျှပင် မစဉ်းစားဘဲ အသိစိတ်၊ သို့မဟုတ် ဆင်ခြင်တုံတရားလုံးဝ မရှိပေ။ ၎င်းတို့သည် အသင်းတော်ခေါင်းဆောင်တစ်ဦးအဖြစ် အစေခံရန် အခြေခံအားဖြင့် မထိုက်တန်ပေ။ ထိုသို့သောလူများသည် အသင်းတော်၏အလုပ် သို့မဟုတ် ဘုရားသခင် ရွေးချယ်ထားသောလူများ၏ အသက်ဝင်ရောက်မှုအတွက် ဝန်တာ အနည်းငယ်မျှ မရှိကြပေ။ ၎င်းတို့သည် မိမိတို့၏ ကိုယ်ပိုင်အကျိုးစီးပွားနှင့် ပျော်ရွှင်မှုကိုသာ ဂရုစိုက်ကြသည်။ ဘုရားသခင် ရွေးချယ်ထားသောလူများက မည်သို့သောအခြေအနေတွင် ရှိသည်ကို မည်သည့်ပူပန်မှုမျှမရှိဘဲ၊ အဆင့်အတန်း၏ အကျိုးအမြတ်များကို မွေ့လျော်ခံစားခြင်းအပေါ်တွင်သာ အဓိကအာရုံစိုက်ကြသည်။ ဤသည်မှာ တစ်ကိုယ်ကောင်းအဆန်ဆုံးနှင့် စက်ဆုပ်ဖွယ် အကောင်းဆုံးသောလူ မဟုတ်လော။ ဆိုးယုတ်သောလူများနှင့် အန္တိခရစ်တို့က အသင်းတော်၏အလုပ်အား နှောင့်ယှက်နေသည်ကို ၎င်းတို့ တွေ့ရှိသည့်အခါတွင်ပင်၊ ဤကိစ္စရပ်များသည် ၎င်းတို့နှင့် မည်သို့မျှ မသက်ဆိုင်ဘိသည့်အလား၊ အာရုံမစိုက်ကြပေ။ ယင်းမှာ ဝံပုလွေက သိုးအားစားနေသည်ကို မြင်သော်လည်း မည်သည့်အရာမျှမလုပ်ဘဲ၊ မိမိတို့၏ ကိုယ်ပိုင်အသက်ကို ကာကွယ်ရန်သာ ဂရုစိုက်သည့် သိုးထိန်းတစ်ဦးနှင့် တူသည်။ ထိုသို့သောလူသည် သိုးထိန်းတစ်ဦးဖြစ်ရန် အရည်အချင်းမပြည့်မီပေ။ ဤခေါင်းဆောင်မျိုးက လုပ်ဆောင်သမျှသည် မိမိတို့၏ ကိုယ်ပိုင်ဂုဏ်သတင်း၊ အဆင့်အတန်း၊ အာဏာနှင့် ၎င်းတို့ လက်ရှိခံစားနေရသည့် အမျိုးမျိုးသော အကျိုးအမြတ်များကို အတတ်နိုင်ဆုံး ကာကွယ်ရန်သာ ဖြစ်သည်။ ၎င်းတို့၏ တာဝန်များနှင့် ဝတ္တရားများဖြစ်သည့် ဘုရားသခင်၏ တာဝန်ပေးစေခိုင်းချက်၊ အသင်းတော်၏အလုပ် သို့မဟုတ် ဘုရားသခင် ရွေးချယ်ထားသောလူများ၏ အသက်ဝင်ရောက်မှုအတွက် ၎င်းတို့၏ စိတ်နှလုံးထဲတွင် ဝန်တာမရှိပေ။ ၎င်းတို့သည် ဤအရာများကို မည်သည့်အခါမျှ မစဉ်းစားကြပေ။ ၎င်းတို့က “အဘယ်ကြောင့် ခေါင်းဆောင်တစ်ဦးက ဤတာဝန်များကို လုပ်ဆောင်ရမည်နည်း။ ဤတာဝန်များကို မလုပ်ဆောင်ခြင်းက အဘယ်ကြောင့် ပြုပြင်ခြင်းနှင့် ပြစ်တင်ရှုတ်ချခြင်းခံရပြီး ညီအစ်ကိုမောင်နှမများ၏ ပယ်ချခြင်းကို ခံရခြင်းကို ဖြစ်စေသနည်း” ဟု စဉ်းစားကြသည်။ ၎င်းတို့ နားမလည်သည့်အပြင် လုံးဝ ဂရုမစိုက်ကြပေ။ ငါ၏ စိတ်နှလုံးတွင် ထိုသို့သောသူမျိုးသည် မည်မျှ အားထားရသည့်ပုံစံရှိပါစေ၊ သို့မဟုတ် မည်မျှ စည်းကမ်းထိန်းသိမ်းသည့်၊ သို့မဟုတ် စကားနည်းသည့်၊ သို့မဟုတ် အလုပ်ကြိုးစားပြီး အရည်အချင်းရှိသည့် ပုံစံရှိပါစေ ၎င်းတို့က စည်းမျဉ်းမရှိဘဲ ဆောင်ရွက်ပြီး အသင်းတော်အလုပ်ကို တာဝန်ယူမှုမရှိသည့်အချက်က ငါ့အား ၎င်းတို့ကို အရှိအတိုင်း “အသစ်သော သိနားလည်မှုဖြင့် သိမြင်ဖို့” ကူညီဆောင်ရွက်ပေးသည်။ အပြီးသတ်ဖို့ရန်အတွက် ဤလူမျိုးကို ငါ အဓိပ္ပာယ်သတ်မှတ်မည်။ ၎င်းတို့က ကြီးမားသောအမှားတစ်ခုခုကို လုပ်ကောင်းလုပ်မည်မဟုတ်သော်လည်း၊ အလွန်ပင် ခေါင်းရှောင်ပြီး လှည့်စားတတ်သည်။ မည်သည့်တာဝန်ကိုမျှ လုံးဝ မယူသကဲ့သို့ အသင်းတော်အလုပ်ကိုလည်း လုံးဝ မထိန်းသိမ်းပေ။ ၎င်းတို့သည် လူ့သဘာဝမရှိပေ။ ၎င်းတို့သည် တိရစ္ဆာန်အမျိုးအစားတစ်ခုဖြစ်နေသကဲ့သို့ ငါ ခံစားရသည်။ ကောက်ကျစ်စဉ်းလဲရာတွင် ၎င်းတို့သည် မြေခွေးကဲ့သို့ အနည်းငယ် ဆင်တူသည်။ မြေခွေးများသည် ကောက်ကျစ်စဉ်းလဲသည်ဟု လူတို့ ဆိုကြသော်လည်း၊ အမှန်တကယ်တွင် ဤလူတို့သည် မြေခွေးများထက်ပင် ပို၍ ကောက်ကျစ်စဉ်းလဲကြသည်။ အပေါ်ယံအားဖြင့်၊ ၎င်းတို့သည် မည်သည့်မကောင်းမှုကိုမျှ မလုပ်ဆောင်ခဲ့သကဲ့သို့ ထင်ရသော်လည်း၊ အမှန်တကယ်တွင် ၎င်းတို့ပြောဆိုလုပ်ဆောင်သမျှသည် မိမိတို့၏ ကိုယ်ပိုင်ကျော်ကြားမှု၊ အကျိုးအမြတ်နှင့် အဆင့်အတန်းတို့အတွက်သာ ဖြစ်သည်။ ၎င်းတို့လုပ်ဆောင်သမျှသည် မိမိတို့ အဆင့်အတန်း၏ အကျိုးကျေးဇူးများကို ခံစားခြင်းနှင့်ဆိုင်သည့် ရည်ရွယ်ချက်အတွက်သာဖြစ်ပြီး၊ ဘုရားသခင်၏ ရည်ရွယ်ချက်များကို လုံးဝမစဉ်းစားကြပေ။ ၎င်းတို့သည် အသင်းတော်၏အလုပ်တွင် ပေါ်ပေါက်သည့် ပြဿနာများကို အနည်းငယ်မျှပင် မဖြေရှင်းသည့်အပြင်၊ ဘုရားသခင် ရွေးချယ်ထားသောလူများ၏ အသက်ဝင်ရောက်မှုနှင့် စပ်လျဉ်းသည့် လက်တွေ့ကျသော ကိစ္စရပ်များကိုလည်း မကိုင်တွယ်ကြပေ။ ဤအယောင်ဆောင်ခေါင်းဆောင်များသည် ဘုရားသခင် ရွေးချယ်ထားသောလူများကို သမ္မာတရား လက်တွေ့ကျမှုထဲသို့ ဦးဆောင်ရန် မည်သည့်အလုပ်ကိုမျှ မလုပ်ဆောင်ကြပေ။ ၎င်းတို့လုပ်ဆောင်သမျှ၏ ရည်ရွယ်ချက်မှာ အဘယ်အရာသာဖြစ်သနည်း။ လူတို့ကို နှစ်သက်စေပြီး အခြားသူများက ၎င်းတို့ကို အထင်ကြီးစေရန်သာ ဖြစ်သည် မဟုတ်လော။ ၎င်းတို့သည် မည်သူ့ကိုမျှ စိတ်အနှောင့်အယှက်မဖြစ်စေဘဲလူတိုင်းက ၎င်းတို့အပေါ် အကောင်းမြင်စေရန် ကြိုးစားကြပြီး၊ သို့ဖြင့် မိမိတို့၏ ဂုဏ်သတင်းနှင့် အဆင့်အတန်း၏ အကျိုးကျေးဇူးများကို ခံစားကြသည်။ ၎င်းတို့နှင့်ပတ်သက်၍ အမုန်းတရားကို လှုံ့ဆော်သည့်အရာမှာ ၎င်းတို့၏ လုပ်ဆောင်ချက်အားလုံးက ဘုရားသခင် ရွေးချယ်ထားသောလူများ၏ အသက်ဝင်ရောက်မှုအတွက် မည်သည့်အကျိုးကျေးဇူးကိုမျှ မဖြစ်စေဘဲ၊ ထိုအစား လူတို့ကို အထင်အမြင်မှားစေကာ၊ အခြားသူများအား ၎င်းတို့အပေါ်လေးစားအားကျပြီး ပုဂ္ဂိုလ်ရေးကိုးကွယ်စေလေသည်။ ဤလူတို့သည် မြေခွေးများထက်ပင် ပို၍ကောက်ကျစ်စဉ်းလဲကြသည် မဟုတ်လော။ ၎င်းတို့သည် စံပြ၊ စစ်မှန်သော အယောင်ဆောင်ခေါင်းဆောင်များ ဖြစ်ကြသည်။ ၎င်းတို့တွင် ခေါင်းဆောင်၏အဆင့်အတန်းရှိပြီး ဤရာထူးကို စွဲကိုင်သော်လည်း၊ မြင်သာသော၊ အပေါ်ယံ ယေဘုယျရေးရာအချို့ကိုသာ ဂုဏ်စိုက်လျက် မည်သည့်လက်တွေ့အလုပ်ကိုမျှ မလုပ်ဆောင်ကြ သို့မဟုတ် အထူးသဖြင့် အထက်က တာဝန်ပေးအပ်သည့်အလုပ်ကို အင်တင်တင်ဖြင့် အနည်းငယ်သာ လုပ်ဆောင်ကြသည်။ အကယ်၍ အထက်မှ အထူးတာဝန်ပေးအပ်ခြင်းမရှိလျှင်၊ ၎င်းတို့သည် အသင်းတော်၏ မရှိမဖြစ်လိုအပ်သောအလုပ်ကို မည်သည့်အရာမျှ မလုပ်ဆောင်ကြပေ။ အသင်းတော်၏အလုပ်နှင့် အသင်းတော်အသက်တာ၏ အစီအစဉ်ကို ထိန်းသိမ်းခြင်းနှင့် ပတ်သက်သော ကိစ္စရပ်များနှင့်စပ်လျဉ်း၍၊ ၎င်းတို့သည် လူတို့ကို စိတ်အနှောင့်အယှက်ဖြစ်စေမည်ကိုကြောက်သည့်အပြင် စည်းမျဉ်းများကို ထိန်းသိမ်းရန် မဝံ့ရဲကြပေ။ ၎င်းတို့သည် အသင်းတော်၏အလုပ်တွင် စုပုံနေသော ပြဿနာတစ်ခုတလေကိုမျှ မဖြေရှင်းသည့်အပြင်၊ ဘုရားအိမ်တော်၏ ပိုင်ဆိုင်မှုများအား အန္တိခရစ်များနှင့် ဆိုးယုတ်သောလူများက ဖြုန်းတီးနေသည်ကို မြင်သည့်အခါတွင်ပင်၊ တားဆီးရန် သို့မဟုတ် ချုပ်ချယ်ကန့်သတ်ရန် မည်သည့်အရာမျှ မလုပ်ဆောင်ကြပေ။ ၎င်းတို့၏ စိတ်နှလုံးထဲတွင်၊ ဤလူတို့သည် မကောင်းမှုကိုပြုလုပ်နေပြီး ဘုရားအိမ်တော်၏ အကျိုးစီးပွားများကို ထိခိုက်စေကြောင်း ရှင်းလင်းစွာ သိကြသော်လည်း၊ စကားတစ်ခွန်းမျှမပြောဘဲ မသိချင်ယောင်ဆောင်ကြသည်။ ဤသည်တို့မှာ ကောက်ကျစ်စဉ်းလဲပြီး လှည့်ဖြားတတ်သောလူများ ဖြစ်ကြသည်။ ဤလူတို့သည် မြေခွေးများထက် ပို၍ကောက်ကျစ်စဉ်းလဲကြသည် မဟုတ်လော။ ၎င်းတို့သည် လူတိုင်းအပေါ် အပြင်ပန်းအားဖြင့် ဖော်ရွေကြပြီး မည်သူ့ကိုမျှ ထိခိုက်စေသည့်အရာများကို မလုပ်ဆောင်ကြသော်လည်း၊ ဘုရားသခင် ရွေးချယ်ထားသောလူများ၏ အသက်ဝင်ရောက်မှု၊ အသင်းတော်၏အလုပ်နှင့် ဧဝံဂေလိတရားကို ဖြန့်ဝေခြင်းအလုပ်တည်းဟူသော အဓိကကိစ္စရပ်ကြီးကို နှောင့်နှေးစေသည်။ ထိုသို့သောလူများသည် ခေါင်းဆောင်များနှင့် အမှုဆောင်များဖြစ်ရန် ထိုက်တန်ကြသလော။ ၎င်းတို့သည် စာတန်၏ အစေခံများ မဟုတ်လော။ ၎င်းတို့သည် အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်သောသူများ မဟုတ်လော။ အပေါ်ယံတွင် ၎င်းတို့သည် မည်သည့်သိသာထင်ရှားသော မကောင်းမှုကိုမျှ မကျူးလွန်ခဲ့သော်လည်း၊ ၎င်းတို့ ဤသို့အလုပ်လုပ်ခြင်း၏ အကျိုးဆက်များသည် မကောင်းမှုကိုကျူးလွန်ခြင်းထက်ပင် ပို၍ဆိုးရွားသည်။ ၎င်းတို့သည် ဘုရားသခင်၏ အလိုတော်ကို လုပ်ဆောင်ခြင်းအား ဟန့်တားသည်၊ ဘုရားသခင်ကို အတိုက်အခံလုပ်ပြီး၊ အသင်းတော်၏အလုပ်ကို အဖျက်အမှောင့်လုပ်ကာ နှောင့်ယှက်သည်။ ၎င်းတို့သည် ဘုရားသခင် ရွေးချယ်ထားသောလူများကို ထိခိုက်နစ်နာစေပြီး ဘုရားသခင် ရွေးချယ်ထားသောလူများ ကယ်တင်ခြင်းခံရမည့် မျှော်လင့်ချက်ကိုပင် ဖျက်ဆီးနိုင်သည်။ ငါ့ကို ပြောလော့၊ ဤသည်မှာ မကောင်းမှုကိုကျူးလွန်ခြင်း မဟုတ်လော။ ဤသည်မှာ စည်းမျဉ်းများကို လုံးဝမထိန်းသိမ်းသော လူ့အကြိုက်လိုက်သူတစ်ဦး လုပ်ဆောင်သည့်အရာ အတိအကျပင် ဖြစ်သည်။ သမ္မာတရားကို နားမလည်သောလူတို့သည် အယောင်ဆောင်ခေါင်းဆောင်များ ဤသို့အလုပ်လုပ်ခြင်း၏ ကြောက်မက်ဖွယ်ကောင်းသော အကျိုးဆက်များကို အကုန်အစင် ထိုးထွင်းမမြင်နိုင်သည့်အပြင်၊ ၎င်းတို့၏ ရည်ရွယ်ချက်များ၊ ကြံရွယ်ချက်များနှင့် ရည်မှန်းချက်များက အဘယ်အရာဖြစ်သည်ကိုလည်း သဘောမပေါက်နိုင်ကြပေ။ သင်သည် ၎င်းတို့၏ စိတ်နှလုံးထဲတွင် အမှန်တကယ် မည်သည့်အရာ လုပ်ဆောင်လိုသည်ကို မည်သည့်အခါမျှ နားလည်သဘောပေါက်လိမ့်မည် မဟုတ်ပေ။ ထိုသို့သောလူများသည် အလွန်စဉ်းလဲလှပါသည်တကား။ တင်စားသောအားဖြင့်ဆိုရသော်၊ ၎င်းတို့သည် စဉ်းလဲသော မြေခွေးများဖြစ်ကြသည်။ တိတိကျကျဆိုသော်၊ ၎င်းတို့သည် အသက်ရှင်နေသော နတ်ဆိုးများ၊ လူတို့အကြားတွင် အသက်ရှင်နေသော နတ်ဆိုးများ ဖြစ်ကြသည်။

ဤအယောင်ဆောင်ခေါင်းဆောင်များကို မည်သို့သတ်မှတ်သင့်သည်နှင့်ပတ်သက်လာသည့်အခါ၊ ၎င်းတို့၏ စိတ်သဘောထား အနှစ်သာရအား အခြေခံ၍၊ ၎င်းတို့ကို ဆိုးယုတ်သောလူများ၊ အန္တိခရစ်များ၊ သူတော်ကောင်းယောင်ဆောင်သောသူများနှင့် အခြားအမျိုးအစားများထဲသို့ ထင်ရာမြင်ရာ ထားရှိ၍မရနိုင်ပေ။ သို့သော်လည်း၊ ၎င်းတို့ လူ့သဘာဝ၏ သရုပ်သကန်များနှင့် အသင်းတော်၏အလုပ်အပေါ် ၎င်းတို့၏ သဘောထားကဲ့သို့သော ၎င်းတို့ဖော်ပြသည့်အရာအပြင်၊ ၎င်းတို့တွေ့ရှိသည့် ပြဿနာများကို မကိုင်တွယ်ခြင်းတို့မှ အကဲဖြတ်ရလျှင်၊ ၎င်းတို့သည် အယုတ်ညံ့ဆုံးသော အယောင်ဆောင်ခေါင်းဆောင်အမျိုးအစား ဖြစ်ကြသည်။ ၎င်းတို့၏ အမျိုးမျိုးသော သရုပ်သကန်များအားဖြင့် အကဲဖြတ်ရလျှင်၊ ၎င်းတို့သည် တက်ကြွစွာ အုပ်စုဖွဲ့ခြင်း သို့မဟုတ် မိမိတို့၏ ကိုယ်ပိုင် သီးခြား နယ်မြေများကို တည်ထောင်ခြင်းမပြုသည့်အပြင်၊ မိမိတို့ကိုယ်ကို သက်သေခံခဲကြသော်လည်း၊ ပြီးလျှင် ညီအစ်ကိုမောင်နှမများနှင့် အဆင်ပြေနိုင်ပြီး၊ ဆင်းရဲဒုက္ခကို ခံနိုင်ရည်ရှိပြီး၊ အဖိုးအခပေးကာ၊ အလှူငွေများကို ခိုးယူခြင်းမှ ရှောင်ကြဉ်ပြီး၊ အထူးအခွင့်အရေးများ ရှာဖွေခြင်းမှ မိမိတို့ကိုယ်ကို တင်းကြပ်စွာ ချုပ်တည်းသည်အထိပင် ပြုလုပ်သော်လည်း၊ မည်သို့ပင်ဖြစ်စေ၊ အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်သည့် အမျိုးမျိုးသော လူများ၊ ဖြစ်ရပ်များနှင့် အမှုအရာများ သို့မဟုတ် အ လှူငွေများကို ဖြုန်းတီးပြီး ဘုရားအိမ်တော်၏ ပစ္စည်းဥစ္စာများကို ပျက်စီးစေသည့် အမျိုးမျိုးသောလူများနှင့် ရင်ဆိုင်ရသည့်အခါ၊ ၎င်းတို့သည် မတားဆီး သို့မဟုတ် မကိုင်တွယ်ကြပေ။ ၎င်းတို့သည် မည်သည့်စကားမျှမပြော သို့မဟုတ် မည်သည့်အလုပ်မျှမလုပ်ပေ။ ထိုသို့သောလူများသည် ကြောက်မက်ဖွယ်ကောင်းလှသည်တကား။ ၎င်းတို့သည် အယောင်ဆောင် ခေါင်းဆောင်များထဲမှ စက်ဆုပ်ဖွယ်အကောင်းဆုံးသော အမျိုးအစား ဖြစ်ကြသည်။ ၎င်းတို့ကို ကယ်တင်၍မရနိုင်ပေ။ အဘယ်ကြောင့် ၎င်းတို့သည် ကယ်တင်၍မရနိုင်ဟု ငါဆိုရသနည်း။ ၎င်းတို့တွင် ညံ့ဖျင်းသော အစွမ်းအစရှိခြင်း သို့မဟုတ် ဘုရားသခင်၏ နှုတ်ကပတ်တော်များကို မသဘောပေါက်နိုင်ခြင်းကြောင့် မဟုတ်ပေ။ ၎င်းတို့တွင် သဘောပေါက်နားလည်နိုင်စွမ်းနှင့် အလုပ်လုပ်နိုင်စွမ်း တစ်ခုခု ရှိကြသော်လည်း၊ တစ်စုံတစ်ဦးက အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်နေသည်ကို တွေ့ရှိသည့်အခါ၊ ၎င်းတို့ကမကိုင်တွယ် သို့မဟုတ် မဖြေရှင်းကြပေ။ ၎င်းတို့ အထက်ခေါင်းဆောင်များ၏ တင်းကြပ်သော ကြီးကြပ်မှု၊ မကြာခဏ စုံစမ်းမေးမြန်းမှုများနှင့် ကြုံတွေ့ရသည့်အခါ သို့မဟုတ် ၎င်းတို့ ပြုပြင်ခြင်းခံရသည့်အခါတွင်သာ ဤအလုပ်ကို အင်တင်တင်ဖြင့် အနည်းငယ်လုပ်ဆောင်ကြသည်။ ၎င်းတို့သည် ဤအလုပ်ကို လုပ်သည်ဖြစ်စေ မလုပ်သည်ဖြစ်စေ၊ သို့မဟုတ် မည်သို့လုပ်ဆောင်သည်ဖြစ်စေ၊ မိမိတို့ကိုယ်ကို ကာကွယ်ခြင်းသည် ၎င်းတို့၏ ထိပ်တန်းဦးစားပေး ဖြစ်သည်။ ၎င်းတို့သည် ခေါင်းဆောင်များနှင့် အမှုဆောင်များ၏ တာဝန်များကို လုံးဝမဖြည့်ဆည်းကြပေ။ မိမိတို့ကိုယ်ကို ကာကွယ်ခြင်းနှင့် မိမိတို့၏ ကိုယ်ပိုင်အကျိုးစီးပွားများကို ထိန်းသိမ်းခြင်းမှလွဲ၍၊ ၎င်းတို့သည် ပဓာနကျသော မည်သည့်အလုပ်ကိုမျှ မလုပ်ဆောင်သည့်အပြင်၊ လုပ်ရုံမှလွဲ၍ ရွေးချယ်စရာမရှိသည့် အပေါ်ယံအလုပ်အနည်းငယ်ကိုသာ လုပ်ဆောင်ကြသည်။ မိမိတို့ကိုယ်ကို ကာကွယ်ခြင်းထက်ပို၍၊ ၎င်းတို့သည် အခြားမည်သည့်အရာကိုမျှ ဂရုမစိုက်ကြပေ။ ၎င်းတို့သည် မြေခွေးတစ်ကောင်ထက် ပို၍ကောက်ကျစ်စဉ်းလဲကြသည် မဟုတ်လော။ အချို့လူများက “တိရစ္ဆာန်ငယ်များကို စားခြင်းသည် မြေခွေးတစ်ကောင်၏ ပင်ကိုအသိစိတ်ဖြစ်သည်၊ သို့ဆိုလျှင် အယောင်ဆောင်ခေါင်းဆောင်များက မိမိတို့ကိုယ်ကို ကာကွယ်ခြင်းသည်လည်း ပင်ကိုအသိစိတ် မဟုတ်လော” ဟု ဆိုကြသည်။ ဤသည်မှာ ပင်ကိုအသိစိတ်လော။ ဤသည်မှာ ၎င်းတို့၏ သဘာဝဖြစ်သည်။ ဤအယောင်ဆောင်ခေါင်းဆောင်များသည် ဘုရားအိမ်တော်၏ အကျိုးစီးပွားများကို ထိခိုက်စေခြင်းနှင့် အသင်းတော်၏အလုပ်ကို ပျက်စီးစေခြင်းတို့အား ဖြစ်စေလျက်၊ မိမိတို့၏ ကိုယ်ပိုင်အဆင့်အတန်း၊ ဂုဏ်သတင်းနှင့် သိက္ခာကို ကာကွယ်ကြပြီး၊ လူများနှင့် ဆက်ဆံရေးကို ထိန်းသိမ်းကာ၊ တစ်ဦးတလေကို စိတ်အနှောင့်အယှက်ဖြစ်စေခြင်းအား ရှောင်ကြဉ်ကြသည်။ ၎င်းတို့သည် ဝန်ထမ်းများကို ဖြုတ်ချခြင်း သို့မဟုတ် နေရာပြောင်းရွှေ့ခြင်းကိုပင် ကိုယ်တိုင်မကိုင်တွယ်ဘဲ၊ ထိုအစား ၎င်းတို့အတွက် လုပ်ဆောင်ပေးရန် အခြားသူများကို တာဝန်ပေးကြသည်။ ၎င်းတို့က “အကယ်၍ ထိုလူက လက်စားချေရန် ကြိုးစားလျှင်၊ သူက ကျွန်ုပ်နောက်သို့ လိုက်လာမည်မဟုတ်။ ကျွန်ုပ်ကြုံတွေ့ရသည့် မည်သည့်အခြေအနေတွင်မဆို ကျွန်ုပ်သည် ဦးစွာ မိမိကိုယ်ကို ကာကွယ်ရန် လိုအပ်သည်” ဟု စဉ်းစားကြသည်။ ဤလူတို့သည် အလွန်ပင် စဉ်းလဲလှသည်တကား။ ခေါင်းဆောင်တစ်ဦးအနေဖြင့်၊ သင်သည် ဤတာဝန်ကိုပင် မထမ်းဆောင်နိုင်ပေ။ ထို့ကြောင့် သင်သည် ခေါင်းဆောင်တစ်ဦးဖြစ်ရန် ထိုက်တန်သလော။ သင်သည် အသုံးမကျသော သူရဲဘောကြောင်သူတစ်ဦးသာ ဖြစ်သည်။ ဤအနည်းငယ်မျှသော သတ္တိမရှိဘဲ၊ သင်သည် ဘုရားသခင်ကို ယုံကြည်သူတစ်ဦး ဖြစ်နေသေးသလော။ မိမိတို့၏ တာဝန်များကို ထမ်းဆောင်ရာတွင် ခေါင်းရှောင်ရန် လှည့်ဖြားမှုကို အသုံးပြုသောလူများသည် ဘုရားသခင်၏ နောက်လိုက်များဖြစ်သလော။ ဘုရားသခင်သည် ထိုသို့သောလူများကို အလိုမရှိပေ။ ဤအယောင်ဆောင်ခေါင်းဆောင်များသည် မြေခွေးများလောက် စဉ်းလဲပြီး ဉာဏ်များကြသည်။ တစ်စုံတစ်ဦးက အဖျက်အမှောင့်လုပ်ခြင်း သို့မဟုတ် နှောင့်ယှက်ခြင်း ဖြစ်စေသည်ကို ၎င်းတို့ မြင်သည့်အခါ၊ ၎င်းတို့က ကိုင်တွယ်ခြင်း သို့မဟုတ် ဖြေရှင်းခြင်း မပြုကြပေ။ ၎င်းတို့သည် လက်တွေ့အလုပ်ကို တကယ်ပင် မလုပ်ဆောင်ကြပေ။ မည်သို့ပင် ၎င်းတို့ ဖော်ထုတ်ခံရပြီး ပြုပြင်ခြင်းခံရသည်ဖြစ်စေ၊ ၎င်းတို့သည် ပြုမူဆောင်ရွက်ခြင်းမရှိကြပေ။ သင်သည် ခေါင်းဆောင်များနှင့် အမှုဆောင်များ၏ တာဝန်များကို မဖြည့်ဆည်းသည့်အတွက်၊ အဘယ်ကြောင့် ထိုရာထူးကို ရယူထားသနည်း။ သင်က အလှဆင်ပစ္စည်းတစ်ခု၏ အစိတ်အပိုင်းဖြစ်နိုင်ရန်အလို့ငှာ ဖြစ်သလော။ သင်က အဆင့်အတန်း၏ အကျိုးခံစားမှုများကို မွေ့လျော်ခံစားရန်ဖြစ်သလော။ သင်သည် ယင်းအတွက် အရည်အချင်းမပြည့်မီပေ။ လက်တွေ့အလုပ်ကို မလုပ်ဆောင်ဘဲ ညီအစ်ကိုမောင်နှမများက သင့်ကို ရိုသေပြီး ပုဂ္ဂိုလ်ရေးကိုးကွယ်စေလိုခြင်း၊ ဤသည်မှာ နတ်ဆိုးတစ်ကောင်၏ စိတ်နေစိတ်ထား မဟုတ်လော။ အရှက်မဲ့လိုက်လေခြင်းပါတကား။ အချို့လူများက ခေါင်းဆောင်တစ်ဦး လုံးဝမဖြစ်လိုဟု ဆိုကြသည်။ သို့ဆိုလျှင် သင်သည် သင်၏ ဂုဏ်သတင်းနှင့် အဆင့်အတန်းကို အဘယ်ကြောင့် ထိန်းသိမ်းသနည်း။ လူတို့ကို အထင်အမြင်မှားစေရာတွင် သင်၏ ရည်ရွယ်ချက်မှာ အဘယ်နည်း။ သင်သည် ခေါင်းဆောင်တစ်ဦး မဖြစ်လိုလျှင်၊ တက်ကြွစွာ နုတ်ထွက်နိုင်သည်။ အဘယ်ကြောင့် သင် နုတ်မထွက်သနည်း။ အဘယ်ကြောင့် ထိုရာထူးကို ရယူထားပြီး ဆင်းမပေးသနည်း။ သင် နုတ်ထွက်ရန် မလိုလားလျှင်၊ တာဝန်သိစွာ လက်တွေ့အလုပ်အချို့ကို လုပ်ဆောင်ရမည်။ အခြားရွေးချယ်စရာမရှိပေ။ ဤသည်မှာ သင်၏ တာဝန်ဖြစ်သည်။ သင်သည် လက်တွေ့အလုပ်ကို မလုပ်ဆောင်နိုင်လျှင်၊ တာဝန်ယူပြီး နုတ်ထွက်ခြင်းက အကောင်းဆုံးဖြစ်လိမ့်မည်။ အသင်းတော်၏အလုပ်ကို သင် မနှောင့်နှေးစေသင့် သို့မဟုတ် ဘုရားသခင် ရွေးချယ်ထားသောလူများကို သင် မထိခိုက်မနစ်နာစေသင့်ပေ။ သင်၌ ဤအနည်းငယ်သော အသိစိတ်နှင့် ဆင်ခြင်တုံတရားပင် ကင်းမဲ့လျှင်၊ သင်၌ လူ့သဘာဝ တစ်ခုတလေ ရှိသေးသလော။ သင်သည် လူဟုအခေါ်မခံထိုက်ပေ။ ၎င်းတို့သည် ခေါင်းဆောင် သို့မဟုတ် အမှုဆောင်တစ်ဦး ဖြစ်နိုင်သည်ဖြစ်စေ မဖြစ်နိုင်သည်ဖြစ်စေ၊ ဘုရားသခင်ကို ယုံကြည်သောလူများသည် အနည်းဆုံး အသိစိတ်နှင့် ဆင်ခြင်တုံတရား အနည်းငယ်ရှိမှသာ လူဟု အခေါ်ခံထိုက်ပေသည်။

ခေါင်းဆောင် သို့မဟုတ် အမှုဆောင်တစ်ဦးဖြစ်ရန်၊ လူတစ်ဦးသည် အစွမ်းအစ အဆင့်တစ်ခုခုကို ပိုင်ဆိုင်ရန် လိုအပ်သည်။ လူတစ်ဦး၏ အစွမ်းအစသည် ၎င်းတို့၏ အလုပ်လုပ်နိုင်စွမ်းနှင့် သမ္မာတရား စည်းမျဉ်းများကို ၎င်းတို့ သဘောပေါက်သည့် အတိုင်းအတာအား အဆုံးအဖြတ်ပေးသည်။ သင်၏ အစွမ်းအစသည် အတော်အတန် ချို့တဲ့ပြီး သင်သည် သမ္မာတရားကို လုံလောက်အောင် နက်နက်နဲနဲ သဘောပေါက်နားလည်မှုမရှိသော်လည်း၊ သင် နားလည်နိုင်သလောက် လက်တွေ့လုပ်ဆောင်နိုင်ပြီး၊ သင် နားလည်သည့်အရာကို လက်တွေ့အသုံးချနိုင်ကာ၊ သင်၏ စိတ်နှလုံးထဲတွင် ဖြူစင်ရိုးသားသည့်အပြင်၊ သင်ကိုယ်တိုင်ကို ကိုယ်စားပြု၍ မည်သည့်အရာအတွက်မျှ အကြံအစည်မထုတ်ဘဲ သို့မဟုတ် ကျော်ကြားမှု၊ အကျိုးအမြတ်နှင့် အဆင့်အတန်းကို မလိုက်စားဘဲ၊ ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းကို သင် လက်ခံနိုင်လျှင်၊ သင်သည် မှန်ကန်သောသူတစ်ဦး ဖြစ်သည်။ သို့သော်လည်း၊ အယောင်ဆောင်ခေါင်းဆောင်များသည် ဤအရည်အသွေးများကို မပိုင်ဆိုင်ကြပေ။ ၎င်းတို့သည် အသင်းတော်တွင် ပေါ်ပေါက်သည့် အမျိုးမျိုးသော အဖျက်အမှောင့်လုပ်ခြင်းများနှင့် နှောင့်ယှက်ခြင်း ပြဿနာများကို စိတ်မဝင်စားကြပေ။ ဤပြဿနာများကို ၎င်းတို့ သတိပြုမိလျှင်ပင်၊ အရေးမစိုက်ကြပေ။ အခြေအနေကို ၎င်းတို့ သတိပြုမိခြင်း ရှိမရှိ မေးမြန်းခံရလျှင်၊ ၎င်းတို့က “ကျွန်ုပ် ထိုအကြောင်းကို အနည်းငယ် သိသော်လည်း အရာရာကို မသိဟု ထင်ပါသည်”ဟု ဆိုကြသည်။ ဤအရာသည် သင်၏ မျက်စိအောက်တွင်ပင် ဖြစ်ပျက်ခဲ့သည်။ သင်သည် ထိုအကြောင်းကို မသိဟု အဘယ်ကြောင့် ဆိုရသနည်း။ သင်သည် လူတို့ကို လှည့်စားရန် ကြိုးစားနေသည် မဟုတ်လော။ သင်သည် ထိုအကြောင်းကို သိသည့်အတွက်၊ ထိုအရာကို မည်သို့ကိုင်တွယ်ရမည်ကို သင် စဉ်းစားပြီးပြီလော။ အလုပ်တစ်ခုတလေကို သင် လုပ်ဆောင်ပြီးပြီလော။ ဖြေရှင်းချက် တစ်ခုတလေကို စိတ်ကူးရဖို့ သင် ကြိုးစားပြီးပြီလော။ ၎င်းတို့က “ထိုလူ၏ အစွမ်းအစသည် ကျွန်ုပ်ထက် ပိုကောင်းပြီး၊ ၎င်းတို့သည် စကားပြောကောင်းကာ စကားပြောရာတွင် ပြေပြစ်ကြသည်။ ကျွန်ုပ်သည် သူတို့ကို ဝင်ရောက်စွက်ဖက်ရန် မဝံ့ရဲပါ။ အကယ်၍ ကျွန်ုပ်က အမှန်တကယ် ပြဿနာမဟုတ်သည့်အရာတစ်ခုကို ကိုင်တွယ်ပြီး ၎င်းတို့ကို စိတ်အနှောင့်အယှက်ဖြစ်စေလျှင် မည်သို့လုပ်မည်နည်း။ ယင်းက နောက်ပိုင်းတွင် ကျွန်ုပ်၏အလုပ်ကို ခက်ခဲစေမည်ဖြစ်သည်”ဟု ပြန်ဖြေကြသည်။ သင် မဝံ့ရဲသည့်အတွက်၊ သင်သည် အသုံးမကျသော သူရဲဘောကြောင်သူတစ်ဦးဖြစ်ပြီး သင်၏ တာဝန်ဝတ္တရားများကို တမင်ပျက်ကွက်ကာ ခေါင်းဆောင်တစ်ဦးဖြစ်ရန် မထိုက်တန်ပေ။ ဤသို့သောအခြေအနေမျိုးနှင့် သင် ကြုံတွေ့ရသည့်အခါ၊ မည်သို့ကိုင်တွယ်ရမည်ကို သင် သိသလော။ ၎င်းတို့က “မည်သို့ကိုင်တွယ်ရမည်ကို ကျွန်ုပ် သိသော်လည်း၊ ကျွန်ုပ် မဝံ့ရဲပါ။ ထိုအရာအတွက် အထက်ရှိနေသည် မဟုတ်လော။ ပြီးလျှင် ဆုံးဖြတ်ချက်ချသည့်အဖွဲ့လည်း ရှိသေးသည်။ ကျွန်ုပ်က အဘယ်သို့ဖြစ်ပြီး ဤတာဝန်ကို ယူရမည့်သူ ဖြစ်နိုင်မည်နည်း”ဟု ဆိုကြသည်။ သင်သည် ထိုအရာကို မြင်ပြီး ထိုအကြောင်းကို သိသည့်အတွက်၊ ဤအခြေအနေကို ကိုင်တွယ်သင့်သည်။ သင်၏ ဝိညာဉ်ရင့်ကျက်မှုက အလွန်သေးငယ်ပြီး ဤပြဿနာကို မကိုင်တွယ်နိုင်လျှင်၊ သင်၏ အထက်လူကြီးများထံ ပြဿနာအကြောင်းကို သင် ပြောပြပြီးပြီလော။ သင်သည် ထိုအကြောင်းကို တိုင်ကြားပြီးပြီလော။ သင်၏ တာဝန်ဝတ္တရားများ နယ်ပယ်အတွင်း ကျရောက်သည့်အရာနှင့် သင့်အပေါ် ကျရောက်သည့်အလုပ်ကို သင် လုပ်ဆောင်ပြီးပြီလော။ သင်သည် သင်၏ တာဝန်ဝတ္တရား တစ်ခုလေကို လုံးဝ ဖြည့်ဆည်းပြီးပြီလော။ လုံးဝမဖြည့်ဆည်းရသေးပေ။ ၎င်းတို့၏ စိတ်နှလုံးထဲတွင်၊ ကောင်းစွာသိကြသည်- “ကျွန်ုပ်သည် ဤပြဿနာအကြောင်းကို သိခဲ့သော်လည်း၊ ကျွန်ုပ် အရေးယူဆောင်ရွက်ခြင်းမပြုခဲ့ပါ။ ကျွန်ုပ် အပြစ်ရှိသည်ဟု ခံစားရသည်။ ထိုကိစ္စကို ကျွန်ုပ် တိုင်ကြားသင့်ခဲ့သော်လည်း မတိုင်ကြားခဲ့ပါ။ သို့သော် အခြားလူများကလည်း ထိုအရာကို မလုပ်ဆောင်ခဲ့ကြပါ၊ ထိုအရာက ကျွန်ုပ်နှင့် မည်သို့ပတ်သက်သနည်း”ဟူ၍ ဖြစ်သည်။ အခြားလူများသည်လည်း ခေါင်းဆောင်များဖြစ်သလော။ အခြားလူများက ထိုအရာကို လုပ်ဆောင်ခြင်း ရှိမရှိဟူသည်မှာ ထိုလူတို့၏ ကိစ္စဖြစ်သည်၊ သင်သည် အဘယ်ကြောင့် ထိုအရာကို မလုပ်ဆောင်ခဲ့သနည်း။ အခြားလူများက ထိုအရာကို မလုပ်ဆောင်လျှင်၊ သင်က ထိုအရာကို လုပ်ဆောင်ရန်မလိုအပ်ဟု ဆိုလိုသလော။ ဤသည်မှာ သမ္မာတရားဖြစ်သလော။ အခြားလူများက ထိုအရာကို လုပ်ဆောင်ခဲ့လျှင်ပင်၊ ထိုအရာက သင် လုပ်ဆောင်ခြင်းအတွက် အစားထိုးတစ်ခု ဖြစ်နိုင်မည်လော။ သင် လုပ်ဆောင်သည့်အရာမှာ သင်၏ ကိစ္စဖြစ်သည်။ သင်သည် သင်၏ တာဝန်များနှင့် ဝတ္တရားများကို ဖြည့်ဆည်းပြီးပြီလော။ မဖြည့်ဆည်းရသေးလျှင်၊ သင်၏ တာဝန်ဝတ္တရားများကို သင် တမင်ပျက်ကွက်နေခြင်းဖြစ်သည်၊ ခေါင်းဆောင်တစ်ဦးဖြစ်ရန် အရည်အချင်းမမီသည့်အပြင်၊ သင်သည် တာဝန်ယူပြီး နုတ်ထွက်သင့်သည်။ သင်မည်သို့ချီးမြှောက်ခြင်းခံခဲ့ရသည်ကို သင် တန်ဖိုးမထားပေ၊ ညီအစ်ကိုမောင်နှမများ၏ ယုံကြည်မှုနှင့် သင် ထိုက်တန်ခြင်းမရှိ၊ ဘုရားအိမ်တော်၏ ယုံကြည်မှုနှင့် ထိုက်တန်ခြင်း မရှိသည့်အပြင်၊ သင်သည် ဘုရားသခင်၏ ချီးမြှောက်ခြင်းနှင့် သာ၍ပင် ထိုက်တန်ခြင်း မရှိပေ။ သင်သည် နှလုံးသားမရှိသော အောက်တန်းကျသူ ဖြစ်သည်။ တတိယအမျိုးအစားဖြစ်သည့် အယောင်ဆောင်ခေါင်းဆောင်သည် ၎င်းတို့၏ ကိုယ်ကျင့်စရိုက်နှင့်ပတ်သက်၍ ပြဿနာတစ်ခုရှိသည်။ ၎င်းတို့၏ ပုဂ္ဂိုလ်ရေးဆိုင်ရာ လိုက်စားမှုများနှင့် အသက်ဝင်ရောက်မှုတို့ မည်သို့ပင်ဖြစ်စေ၊ ၎င်းတို့၏ တာဝန်ထမ်းဆောင်သည့် သက်တမ်းကာလအတွင်း လက်တွေ့အလုပ်ကို မလုပ်ဆောင်ခြင်း၊ အသင်းတော်အတွက် မည်သည့်ဆုံးရှုံးမှုကိုမျှ ပြန်လည်မရယူပေးခြင်းနှင့် ဆိုးယုတ်သောလူများ၏ ဒုစရိုက်မှုများကို ချက်ချင်း သေချာပေါက် တားဆီး သို့မဟုတ် ကိုင်တွယ်နိုင်ခြင်း မရှိခြင်းတည်းဟူသော အချက်မှ အကဲဖြတ်ရုံမျှဖြင့်၊ ဤလူစားမျိုးတွင် ညံ့ဖျင်းသော အစွမ်းအစနှင့်ပတ်သက်သည့် ပြဿနာနှင့် လက်တွေ့အလုပ်ကို မလုပ်ဆောင်သည့် ပြဿနာတစ်ခု ရှိသည်သာမက၊ အရေးအကြီးဆုံးမှာ၊ ၎င်းတို့တွင် လူ့သဘာဝမရှိပေ။ ၎င်းတို့၏ အသိစိတ်သည် လုံးဝ အသုံးမဝင်သည့်အပြင်။ ၎င်းတို့တွင် ဆင်ခြင်တုံတရား ဘာဆိုဘာမျှ မရှိပေ။ သာမန်စကားဖြင့်ဆိုရသော်၊ ၎င်းတို့သည် ကိုယ်ကျင့်တရားအားဖြင့် ပျက်ယွင်းနေကြသည်။ ၎င်းတို့သည် အဆုံးစွန်ထိတစ်ကိုယ်ကောင်းဆန်ပြီး စက်ဆုပ်ဖွယ်ကောင်းသည့်အပြင်၊ ယုံကြည်စိတ်ချရသူများ မဟုတ်ကြပေ။ ငါတို့ စိတ်ဖြာလေ့လာဆွေးနွေးခဲ့သည့် လူသုံးမျိုးအနက်၊ ဤအမျိုးအစား၏ လူ့သဘာဝက အဆိုးဆုံးဖြစ်သည်။ ပထမလူနှစ်မျိုးသည် ညံ့ဖျင်းသော အစွမ်းအစရှိကြသည်။ ၎င်းတို့သည် အလုပ်မလုပ်နိုင်သည့်အပြင်၊ လူတို့ကို ပျိုးထောင်ခြင်းနှင့် ရာထူးတိုးမြှင့်ခြင်းအတွက် ဘုရားအိမ်တော်၏ စည်းမျဉ်းများနှင့် စံနှုန်းများကို မပြည့်မီသောကြောင့်၊ ၎င်းတို့ကို ပျိုးထောင်ပေး၍မရ သို့မဟုတ် အသုံးပြု၍မရပေ။ ၎င်းတို့၏ အစွမ်းအစသည် အလွန်ညံ့ဖျင်းပြီး၊ ၎င်းတို့သည် ကြောင်းကျိုးမမြင်ဖြစ်ကာ ထုံထိုင်းနေကြသည့်အပြင်၊ ၎င်းတို့သည် လက်တွေ့အားဖြင့် လူသေများဖြစ်ကြသည်။ ၎င်းတို့သည် ဖော်ထုတ်ခြင်းနှင့် စိတ်ဖြာလေ့လာဆွေးနွေးခြင်း မခံထိုက်ကြပေ။ တတိယလူစားမျိုးမှာ အဆုံးယုတ်ဆုံး ဖြစ်သည်။ ၎င်းတို့သည် ၎င်းတို့၏ လူ့သဘာဝအရ အလွန့်အလွန် စက်ဆုပ်ဖွယ်ရာဖြစ်ပြီး ငါတို့သည် ဤအမျိုးအစားကို စဉ်းလဲပြီး ဉာဏ်များသည်ဟု သတ်မှတ်သည်။ ဤလူတို့သည် မြေခွေးများထက်ပင် ပို၍ကောက်ကျစ်စဉ်းလဲကြသည်။ ၎င်းတို့သည် လက်တွေ့အလုပ်ကို မလုပ်ဆောင်ဘဲ ဆင်ခြေများစွာရှိကာ လုံးဝကို စိတ်အေးလက်အေး ဖြစ်နေကြသည်။ ဆိုးယုတ်သောလူများနှင့် အန္တိခရစ်တို့က အသင်းတော်၏အလုပ်ကို မည်သို့ပင် နှောင့်ယှက်သည်ဖြစ်စေ၊ ၎င်းတို့က ထိုအရာနှင့်ပတ်သက်၍ ပူပန်သောကရောက်ခြင်း သို့မဟုတ် စိတ်ပူခြင်းမရှိဘဲ ခေါင်းဆောင်များအဖြစ် ဆက်လက်လုပ်ဆောင်လိုနေဆဲ ဖြစ်သည်။ အဘယ်ကြောင့် ၎င်းတို့သည် အာဏာကို ဤမျှစွဲလမ်းကြသနည်း။ ဤခေါင်းဆောင်များက “လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏။ လူတိုင်းက အာဏာကို ချစ်ကြသည်”ဟု ဆိုကြသည်။ ၎င်းတို့သည် မည်သည့်လက်တွေ့အလုပ်ကိုမျှ လုပ်ဆောင်လိုခြင်းမရှိသော်လည်း ၎င်းတို့၏ ရာထူးကို ဆက်လက်ဖက်တွယ်ပြီး ၎င်းတို့ အဆင့်အတန်း၏ အကျိုးခံစားမှုများကို ခံစားရန် ဆန္ဒရှိနေဆဲ ဖြစ်သည်။ ဤသည်မှာ မည်သည့် အယုတ်တမာမျိုး ဖြစ်သနည်း။ ၎င်းတို့သည် စာတန်၏ အမျိုးအစား စစ်စစ်ဖြစ်ပြီး၊ ကောင်းမြတ်သည့်အရာ မည်သည့်အရာမျှ မဟုတ်ကြပေ။

ယနေ့ ငါတို့သည် ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်နှင့်ပတ်သက်သည့် အချက်သုံးချက်ကို မိတ်သဟာယဖွဲ့ခဲ့ကြသည်။ ဆယ့်နှစ်ခုမြောက် တာဝန်တွင် ငါတို့ စိတ်ဖြာလေ့လာဆွေးနွေးခဲ့သည့် အယောင်ဆောင်ခေါင်းဆောင်များသည် ယခင်က ငါတို့ ဖော်ထုတ်ခဲ့သည့် အယောင်ဆောင်ခေါင်းဆောင်များနှင့် အခြေခံအားဖြင့် တူညီကြသည်။ ငါတို့သည် အချက်သုံးချက်ကို စိတ်ဖြာလေ့လာဆွေးနွေးခဲ့သော်လည်း၊ ယင်းတို့က အဓိကအားဖြင့် ပြဿနာနှစ်ခုကို ခြုံငုံသည်။ တစ်ချက်မှာ ၎င်းတို့တွင် ညံ့ဖျင်းသော အစွမ်းအစရှိပြီး လက်တွေ့အလုပ်ကို မလုပ်ဆောင်နိုင်ခြင်း ဖြစ်သည်။ အခြားတစ်ချက်မှာ ၎င်းတို့၏ လူ့သဘာဝသည် ဆိုးယုတ်သည်၊ ယုတ်ညံ့ကာ၊ ကောက်ကျစ်စဉ်းလဲသည့်အပြင်၊ လက်တွေ့အလုပ်ကို ၎င်းတို့ မလုပ်ဆောင်ခြင်း ဖြစ်သည်။ ဤသည်တို့မှာ အယောင်ဆောင်ခေါင်းဆောင်များ၏ အခြေခံကျသော၊ ပဓာနကျသော ပြဿနာများ ဖြစ်ကြသည်။ တစ်စုံတစ်ဦးတွင် ဤပြဿနာနှစ်ခုထဲမှ တစ်ခုရှိနေသရွေ့၊ ၎င်းတို့သည် အယောင်ဆောင်ခေါင်းဆောင်တစ်ဦး ဖြစ်သည်။ ဤသည်မှာ သံသယရှိစရာမလိုပေ။

၂၀၂၁ ခုနှစ်၊ စက်တင်ဘာလ ၄ ရက်


ခေါင်းဆောင်များနှင့် အမှုဆောင်များ၏ တာဝန်များ (၂၁)

အန္တိခရစ် စိတ်သဘောထားရှိသူများထံမှ အန္တိခရစ်များကို မည်သို့ ခွဲခြားပိုင်းခြားမည်နည်း

သမ္မာတရားအပေါ် ၎င်းတို့၏ သဘောထားများကို အခြေခံ၍ ၎င်းတို့ကို ခွဲခြားသိမြင်ခြင်း

ယနေ့တွင် ငါတို့သည် ခေါင်းဆောင်များနှင့် အမှုဆောင်များ၏ တာဝန်များနှင့်ပတ်သက်၍ ဆက်လက်မိတ်သဟာယဖွဲ့ကြမည်။ မိတ်သဟာယကို တရားဝင်မစတင်မီ၊ ယခင်က မိတ်သဟာယဖွဲ့ခဲ့ပြီးဖြစ်သည့် အန္တိခရစ်များနှင့်သက်ဆိုင်သော အကြောင်းအရာများထဲမှ တစ်ခုကို ပြန်လည်သုံးသပ်ကြပါစို့။ အန္တိခရစ် စိတ်သဘောထားရှိသူများကို အန္တိခရစ် အနှစ်သာရရှိသူများထံမှ မည်သို့ ခွဲခြားသိမြင်မည်နည်း၊ ပြီးလျှင် ဤလူနှစ်မျိုးကြား ကွာခြားချက်များမှာ အဘယ်နည်း။ ပထမဆုံးအနေဖြင့်၊ အန္တိခရစ်များအား မည်သို့ ပိုင်းခြားသိမြင်ရမည်ကို ငါတို့ မိတ်သဟာယဖွဲ့ကြမည်။ ဤသည်မှာ အလွန်ခက်ခဲသည်မဟုတ်။ ဦးစွာပထမ၊ သင်သည် အန္တိခရစ်များဖြစ်ကြသူတို့ ပြသသည့် သိသာထင်ရှားသော လက္ခဏာရပ်ဆိုင်ရာ သရုပ်သကန်များက အဘယ်အရာဖြစ်သည်ကို ရှင်းလင်းစွာ မြင်သင့်သည်။ သို့မှသာ သင်သည် စစ်မှန်သော အန္တိခရစ်တစ်ဦးကို အချိန်တိုအတွင်း ဖော်ထုတ်နိုင်ပြီး၊ ထိုသူသည် အန္တိခရစ် စိတ်သဘောထားသာရှိသူ သို့မဟုတ် အန္တိခရစ်များ၏ လမ်းကြောင်းကို လျှောက်လှမ်းနေသူတစ်ဦးမျှသာ မဟုတ်ကြောင်းကိုပါ ဆုံးဖြတ်နိုင်မည် ဖြစ်သည်။ ဤနည်းအားဖြင့်၊ သင်သည် အန္တိခရစ်များနှင့်ပတ်သက်၍ ပိုင်းခြားသိမြင်နိုင်စွမ်း ရှိလာမည်ဖြစ်ပြီး ၎င်းတို့၏ အထင်အမြင်မှားစေခြင်း၊ အမိဖမ်းခြင်းနှင့် ထိန်းချုပ်ခြင်းတို့ကို ခံရတော့မည်မဟုတ်ပေ။ ယခုအခါ အရေးအကြီးဆုံးအရာမှာ အန္တိခရစ်တို့၏ သဘာဝအနှစ်သာရရှိသူများနှင့် အန္တိခရစ် စိတ်သဘောထားရှိသူများအကြားရှိ သိသာထင်ရှားသော ကွာခြားချက်များကို ခွဲခြားသိမြင်နိုင်ရန် ဖြစ်သည်။ ဤလူစားနှစ်မျိုးကို ပိုင်းခြားသိမြင်ရန်၊ သင်သည် ၎င်းတို့၏ အဓိကလက္ခဏာရပ်များကို ဦးစွာ သဘောပေါက်ရမည်။ အချို့လူများသည် မိမိတို့၏ အဆင့်အတန်းကို အခိုင်အမာပြောဆိုတတ်ခြင်းနှင့် အခြားသူများကို ဆုံးမစကားပြောတတ်ခြင်းကဲ့သို့သော အန္တိခရစ်တို့၏ နေ့စဉ်အသက်တာရှိ ဖောက်ပြန်ပျက်စီးခြင်းဆိုင်ရာ ထုတ်ဖော်ပြသမှုများကိုသာ သဘောပေါက်ကြသော်လည်း၊ အန္တိခရစ်တို့၏ သဘာဝအနှစ်သာရကိုမူ မပိုင်းခြားနိုင်ကြပေ။ ဤသည်မှာ မှန်ကန်သလော။ (မမှန်ကန်ပါ။) အန္တိခရစ်တို့၏ အထင်ရှားဆုံးသော သရုပ်သကန်များမှာ ၎င်းတို့၏ မာနထောင်လွှားခြင်းနှင့် စိတ်ကြီးဝင်ခြင်းတို့ဖြစ်သည်ဟု ပြောဆိုကြပြီး၊ မာနထောင်လွှားကာ စိတ်ကြီးဝင်သောလူအားလုံးကို အန္တိခရစ်များအဖြစ် သတ်မှတ်ကြသူများလည်း ရှိသည်။ ဤသည်မှာ မှန်ကန်သလော။ (မမှန်ကန်ပါ။) အဘယ်ကြောင့် မမှန်ကန်သနည်း။ အကြောင်းမှာ မာနထောင်လွှားခြင်းနှင့် စိတ်ကြီးဝင်ခြင်းတို့သည် အန္တိခရစ်တို့၏ အထင်ရှားဆုံးသော သရုပ်သကန်များ မဟုတ်သောကြောင့် ဖြစ်သည်။ ယင်းတို့သည် ဖောက်ပြန်ပျက်စီးသော လူသားအားလုံးက မျှဝေခံစားကြသည့် ဖောက်ပြန်ပျက်စီးသော စိတ်သဘောထားများ ဖြစ်သည်။ လူတိုင်းတွင် မာနထောင်လွှားပြီး စိတ်ကြီးဝင်သော စိတ်သဘောထားတစ်ခု ရှိကြသည်။ ထို့ကြောင့် မာနထောင်လွှားကာ စိတ်ကြီးဝင်သောလူအားလုံးကို အန္တိခရစ်များအဖြစ် သတ်မှတ်ခြင်းသည် ဆိုးရွားသော အမှားတစ်ခု ဖြစ်သည်။ သို့ဆိုလျှင်၊ အန္တိခရစ်များနှင့် အန္တိခရစ် စိတ်သဘောထားရှိသူများအကြားရှိ အနှစ်သာရပိုင်းဆိုင်ရာ ကွာခြားချက်များကို တစ်ချက်ကြည့်ရုံဖြင့် ရှင်းလင်းစွာ မြင်စေနိုင်သည့်အပြင်၊ ဤလူစားနှစ်မျိုး၏ အနှစ်သာရများမှာ မတူညီကြောင်းနှင့် ထိုသို့သောလူများကို ကွဲပြားစွာ ဆက်ဆံသင့်ကြောင်း လူတစ်ဦးအား ပိုင်းခြားသိမြင်စေနိုင်သည့် အန္တိခရစ်တို့၏ အနှစ်သာရပိုင်းဆိုင်ရာ သရုပ်သကန်များမှာ အဘယ်အရာများ ဖြစ်သနည်း။ လုပ်ရပ်များ၊ အပြုအမူများနှင့် စိတ်သဘောထားများကဲ့သို့သော အချို့ ကဏ္ဍများတွင်၊ ဤလူနှစ်မျိုး၌ တူညီမှုများနှင့် ဆင်တူမှုများ ရှိကြသလော။ (ရှိပါသည်။) သင်သည် သေချာစွာ မလေ့လာလျှင်၊ အလေးအနက် မခွဲခြားလျှင် သို့မဟုတ် သင်၏စိတ်နှလုံးထဲ၌ ဤလူနှစ်မျိုး၏ စိတ်သဘောထား၊ အနှစ်သာရတို့နှင့်ပတ်သက်၍ တိကျသော နားလည်သဘောပေါက်မှုနှင့် ပိုင်းခြားသိမြင်နိုင်စွမ်း မရှိလျှင်၊ ၎င်းတို့ကို တစ်မျိုးတစ်စားတည်းဖြစ်သည့်အလား သဘောထားရန် အလွန်လွယ်ကူသည်။ သင်သည် အန္တိခရစ်တစ်ဦးကို အန္တိခရစ် စိတ်သဘောထားရှိသူတစ်ဦးအဖြစ်လည်းကောင်း၊ အပြန်အလှန်အနေဖြင့်လည်းကောင်း မှားယွင်းစွာ မှတ်ယူကောင်းမှတ်ယူနိုင်သည်။ ဆိုလိုသည်မှာ ဤသို့သော မှားယွင်းသည့် အကဲဖြတ်ချက်များကို လွယ်ကူစွာ ချမှတ်မိခြင်း ဖြစ်သည်။ သို့ဆိုလျှင်၊ မည်သူက အန္တိခရစ်ဖြစ်ပြီး မည်သူက အန္တိခရစ် စိတ်သဘောထားရှိသူဖြစ်သည်ကို ခိုင်မာသော သက်သေအထောက်အထားဖြင့် လူတစ်ဦးအား ခွဲခြားပိုင်းခြားနိုင်စေမည့် ဤလူနှစ်မျိုးအကြားရှိ အဓိကလက္ခဏာရပ်များနှင့် ကွာခြားချက်များမှာ အဘယ်အရာများ ဖြစ်ကြသနည်း။ သင်တို့သည် ဤအကြောင်းအရာကို ရင်းနှီးပြီးသား ဖြစ်ရမည်။ ထို့ကြောင့် သင်တို့၏ အတွေးအမြင်များကို နားထောင်စို့။ (အန္တိခရစ်များနှင့် အန္တိခရစ် စိတ်သဘောထားရှိသူများကို ခွဲခြားသိမြင်ရာတွင် အသုံးပြုသည့် ကဏ္ဍတစ်ခုမှာ သမ္မာတရားအပေါ် ၎င်းတို့၏ သဘောထားမှတစ်ဆင့် ဖြစ်ပါသည်။ နောက်တစ်ခုမှာ ၎င်းတို့၏ လူ့သဘာဝမှတစ်ဆင့် ဖြစ်ပါသည်။ သမ္မာတရားအပေါ် ၎င်းတို့၏ သဘောထားတွင်၊ အန္တိခရစ်တို့သည် သမ္မာတရားကို မုန်းတီးပြီး လုံးဝလက်မခံကြပါ။ ၎င်းတို့သည် အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် ဒုစရိုက်အမှုမည်မျှကို ကျူးလွန်သည်ဖြစ်စေ၊ ပြီးလျှင် သင်က ၎င်းတို့နှင့် မည်သို့ပင် မိတ်သဟာယဖွဲ့သည်ဖြစ်စေ သို့မဟုတ် ၎င်းတို့ကို ပြုပြင်သည်ဖြစ်စေ၊ ၎င်းတို့သည် အသိအမှတ်မပြုသည့်အပြင် စွဲမြဲခိုင်မာစွာဖြင့် နောင်တမရဘဲ ရှိကြပါသည်။ အန္တိခရစ် စိတ်သဘောထားရှိသူများသည်လည်း သမ္မာတရားကို နားမလည်သည့်အခါ သို့မဟုတ် စည်းမျဉ်းများကို သဘောမပေါက်သည့်အခါတွင် မှားယွင်းသောအရာများကို လုပ်ဆောင်ကောင်းလုပ်ဆောင်နိုင်သော်လည်း၊ ၎င်းတို့ ပြုပြင်ခြင်းခံရသည့်အခါတွင်မူ၊ သမ္မာတရားကို လက်ခံနိုင်ကြသည်၊ မိမိတို့ကိုယ်ကို ဆင်ခြင်သုံးသပ်ပြီး သိရှိနိုင်ကြသည်၊ နောင်တရကာ ပြုပြင်ပြောင်းလဲနိုင်ကြပါသည်။ သမ္မာတရားအပေါ် ၎င်းတို့၏ သဘောထားနှင့်ဆိုင်သည့် ရှုထောင့်အမြင်မှကြည့်လျှင်၊ အန္တိခရစ်တို့၏ အနှစ်သာရမှာ ၎င်းတို့က သမ္မာတရားကို မုန်းတီးကြခြင်းဖြစ်စဉ်တွင်၊ အန္တိခရစ် စိတ်သဘောထားရှိသူများမှာမူ သမ္မာတရားကို လက်ခံနိုင်ကြပါသည်။ ၎င်းတို့၏ လူ့သဘာဝ ရှုထောင့်အမြင်မှကြည့်လျှင်၊ အန္တိခရစ်တို့သည် အသိစိတ် သို့မဟုတ် ရှက်စိတ်မရှိသော ဆိုးယုတ်သည့်လူများဖြစ်ကြပြီး၊ အန္တိခရစ် စိတ်သဘောထားရှိသူများမှာမူ အသိစိတ်နှင့် ရှက်စိတ်ရှိကြပါသည်။) ထူးခြားသော လက္ခဏာရပ်နှစ်ခုကို သင် ဖော်ပြခဲ့သည်။ ဤအကြောင်းအရာကို ယခင်က မိတ်သဟာယဖွဲ့ခဲ့သလော။ ဤသည်တို့ကို သိသာထင်ရှားသော ထူးခြားသည့် လက္ခဏာရပ်များအဖြစ် မှတ်ယူထားသလော။ (မှတ်ယူထားပါသည်။) သမ္မာတရားအပေါ် အန္တိခရစ်များနှင့် အန္တိခရစ် စိတ်သဘောထားရှိသူများ၏ သဘောထားများမှာ လုံးဝကွဲပြားသည်။ ဤသည်မှာ အလွန်အရေးကြီးသော အချက်ဖြစ်ပြီး၊ သိသာထင်ရှားသော ထူးခြားသည့်လက္ခဏာရပ်များပါသည့် သရုပ်သကန်တစ်ခု ဖြစ်သည်။ အန္တိခရစ်တို့သည် သမ္မာတရားကို အလွန်အမင်း မနှစ်မြို့ကြသည့်အပြင် ယင်းကို လုံးဝလက်မခံကြပေ။ ၎င်းတို့သည် ဘုရားသခင်၏ နှုတ်ကပတ်တော်များက သမ္မာတရားဖြစ်ကြောင်း ဝန်ခံဖို့ထက် သေလိုက်ချင်မည်ဖြစ်သည်။ သင်သည် သမ္မာတရားနှင့်ပတ်သက်၍ မည်သို့ပင် မိတ်သဟာယဖွဲ့ပါစေ၊ ၎င်းတို့သည် စိတ်ထဲတွင် အတိုက်အခံလုပ်ပြီး ယင်းကို အလွန်အမင်း မနှစ်မြို့ကြပေ။ ၎င်းတို့သည် သင့်ကို မထီမဲ့မြင်ပြုသော သဘောထားဖြင့် ဆက်ဆံလျက်၊ သင့်ကို စိတ်ထဲ၌ ကျိန်ဆဲပင်ကျိန်ဆဲနိုင်သည်၊ လှောင်ပြောင်ပြီး မထီမဲ့မြင်ပြုခြင်းတို့ကိုပင် ပြုလုပ်နိုင်သည်။ အန္တိခရစ်တို့သည် သမ္မာတရားကို ရန်လိုကြသည်။ ဤသည်မှာ သိသာထင်ရှားသော လက္ခဏာရပ်တစ်ခု ဖြစ်သည်။ ပြီးလျှင် အန္တိခရစ် စိတ်သဘောထားရှိသူများ၏ လက္ခဏာရပ်များမှာ အဘယ်အရာများ ဖြစ်ကြသနည်း။ တိကျပြီး ဓမ္မဓိဋ္ဌာန်ကျကျဆိုရလျှင်၊ အန္တိခရစ် စိတ်သဘောထားရှိသော်လည်း အသိစိတ်နှင့် ဆင်ခြင်တုံတရားအချို့ရှိသော လူတို့သည် အခြားသူများက ၎င်းတို့နှင့် သမ္မာတရားကို မိတ်သဟာယဖွဲ့ခြင်းမှတစ်ဆင့် မိမိတို့၏ အယူအဆများကို ပြောင်းလဲနိုင်ပြီး သမ္မာတရားကို လက်ခံနိုင်ကြသည်။ ၎င်းတို့ ပြုပြင်ခြင်းခံရလျှင်လည်း၊ ၎င်းတို့ ကျိုးနွံနာခံနိုင်ကြသည်။ ဆိုလိုသည်မှာ၊ အန္တိခရစ် စိတ်သဘောထားရှိသူများသည် ဘုရားသခင်ကို ရိုးသားစစ်မှန်စွာ ယုံကြည်သရွေ့၊ ၎င်းတို့အများစုသည် သမ္မာတရားကို အတိုင်းအတာအမျိုးမျိုးဖြင့် လက်ခံနိုင်ကြသည်။ အချုပ်အားဖြင့်၊ အန္တိခရစ် စိတ်သဘောထားရှိသူများသည် မိမိတို့ကိုယ်တိုင် ဘုရားသခင်၏ နှုတ်ကပတ်တော်များကို ဖတ်ရှုခြင်း၊ ဘုရားသခင်၏ ဆုံးမပဲ့ပြင်ခြင်းနှင့် ဉာဏ်အလင်းပေးခြင်းကို လက်ခံခြင်း သို့မဟုတ် ညီအစ်ကိုမောင်နှမများ၏ ပြုပြင်ခြင်း၊ ကူညီခြင်းနှင့် ထောက်ပံ့ခြင်းကဲ့သို့သော နည်းလမ်းများမှတစ်ဆင့် သမ္မာတရားကို လက်ခံနိုင်ပြီး ကျိုးနွံနာခံနိုင်ကြသည်။ ဤသည်မှာ သိသာထင်ရှားသော ထူးခြားသည့်လက္ခဏာရပ်တစ်ခု ဖြစ်သည်။ သို့သော်လည်း၊ အန္တိခရစ်တို့မှာမူ ကွဲပြားသည်။ မည်သူက သမ္မာတရားကို မိတ်သဟာယဖွဲ့သည်ဖြစ်စေ၊ ၎င်းတို့သည် နားထောင်ခြင်းမရှိသည့်အပြင်၊ ကျိုးနွံနာခံခြင်းလည်း မရှိကြပေ။ ၎င်းတို့တွင် သဘောထားတစ်ခုတည်းသာ ရှိသည်- ၎င်းတို့သည် သမ္မာတရားကို လက်ခံဖို့ထက် သေလိုက်ချင်ကြမည်ဖြစ်သည်။ သင်က ၎င်းတို့ကို မည်သို့ပင် ပြုပြင်ပါစေ၊ အချည်းနှီးဖြစ်သည်။ သင်သည် သမ္မာတရားကို တတ်နိုင်သမျှ ရှင်းလင်းစွာ မိတ်သဟာယဖွဲ့လျှင်ပင်၊ ၎င်းတို့ လက်မခံကြပေ။ ၎င်းတို့သည် စိတ်ထဲ၌ပင် အတိုက်အခံလုပ်ပြီး ယင်းကို အလွန်အမင်း မနှစ်မြို့ကြပေ။ သမ္မာတရားကို မုန်းတီးသည့် ထိုသို့သော စိတ်သဘောထားရှိသူတစ်ဦးသည် ဘုရားသခင်ကို ကျိုးနွံနာခံနိုင်သလော။ သေချာပေါက် မနာခံနိုင်ပေ။ ထို့ကြောင့်၊ အန္တိခရစ်တို့သည် ဘုရားသခင်၏ ရန်သူများဖြစ်ကြပြီး၊ ပြုပြင်၍မရနိုင်သောသူများ ဖြစ်ကြသည်။

၎င်းတို့၏ လူ့သဘာဝကို အခြေခံ၍ ခွဲခြားသိမြင်ခြင်း

ယခုတင် အန္တိခရစ်များကို အန္တိခရစ် စိတ်သဘောထားရှိသူများနှင့် ခွဲခြားသိမြင်ရန်အတွက် လူ့သဘာဝရှုထောင့်မှဖြစ်သည့် နောက်ထပ်ထူးခြားသော လက္ခဏာရပ်တစ်ခုကိုလည်း သင်တို့ ဖော်ပြခဲ့ကြသည်။ ဤထူးခြားသော လက္ခဏာရပ်နှင့်ပတ်သက်၍ မည်သူက ထပ်မံ မိတ်သဟာယဖွဲ့လိုသနည်း။ (အန္တိခရစ်တို့တွင် အထူးသဖြင့် ကောက်ကျစ်ဆိုးယုတ်သော လူ့သဘာဝတစ်ခု ရှိပါသည်။ ၎င်းတို့သည် လူတို့ကို ဖိနှိပ်ပြီး ညှဉ်းဆဲနိုင်ကြသည့်အပြင်၊ မည်မျှပင် မကောင်းမှုပြုလုပ်ပါစေ၊ နောင်တရရန် မသိကြပါ။) မှန်သည်၊ အန္တိခရစ်တို့၏ အဓိက ထူးခြားသော လက္ခဏာရပ်မှာ ၎င်းတို့၏ မလိုမုန်းထားသော လူ့သဘာဝ၊ ၎င်းတို့၏ အရှက်တရားမဲ့ခြင်းနှင့် ၎င်းတို့၏ အသိစိတ်နှင့် ဆင်ခြင်တုံတရား ကင်းမဲ့ခြင်းတို့ ဖြစ်သည်။ ၎င်းတို့သည် အသင်းတော်၌ ဒုစရိုက်အမှုမည်မျှ ကျူးလွန်သည်ဖြစ်စေ သို့မဟုတ် အသင်းတော်၏အလုပ်ကို မည်မျှပင် ထိခိုက်နစ်နာမှုဖြစ်စေသည်ဖြစ်စေ၊ ၎င်းတို့သည် ယင်းကို ရှက်ဖွယ်ဖြစ်သည်ဟု မထင်ကြသည့်အပြင်၊ မိမိတို့ကိုယ်ကို အပြစ်သားများအဖြစ်လည်း မမြင်ကြပေ။ ဘုရားအိမ်တော်က ၎င်းတို့ကို ဖော်ထုတ်သည်ဖြစ်စေ သို့မဟုတ် ညီအစ်ကိုမောင်နှမများက ၎င်းတို့ကို ပြုပြင်သည်ဖြစ်စေ၊ ၎င်းတို့သည် မတုန်မလှုပ်ရှိနေကြပြီး၊ အပြစ်တင်ခံရသည်ဟု မခံစားရ သို့မဟုတ် စိတ်မကောင်းမဖြစ်ကြပေ။ ဤသည်မှာ လူ့သဘာဝပိုင်းဆိုင်ရာ အန္တိခရစ်တို့၏ သရုပ်သကန် ဖြစ်သည်။ ၎င်းတို့၏ အဓိက ထူးခြားသော လက္ခဏာရပ်များမှာ အသိစိတ်နှင့် ဆင်ခြင်တုံတရား ကင်းမဲ့ခြင်း၊ အရှက်တရား ကင်းမဲ့ခြင်းနှင့် အလွန်အမင်း ရက်စက်ကြမ်းကြုတ်သော စိတ်သဘောထားတစ်ခုတို့ ဖြစ်သည်။ ၎င်းတို့၏ အကျိုးစီးပွားများကို ထိပါးသည့် မည်သူမဆိုသည် ၎င်းတို့၏ ဝေဖန်ခြင်းနှင့် ညှဉ်းဆဲခြင်းကို ခံရပြီး၊ ၎င်းတို့တွင် အထူးသဖြင့် ပြင်းထန်သော လက်စားချေလိုစိတ်ရှိကာ၊ မိမိတို့၏ ဆွေမျိုးရင်းချာများကိုပင် မချန်ဘဲ မည်သူ့ကိုမျှ အလွတ်မပေးကြပေ။ ဤသည်မှာ အန္တိခရစ်တို့ မည်မျှ ရက်စက်ကြမ်းကြုတ်ပုံ ဖြစ်သည်။ အခြားတစ်ဖက်တွင်မူ၊ အန္တိခရစ် စိတ်သဘောထားရှိသူများသည် မည်မျှပင် ဖောက်ပြန်ပျက်စီးမှုကို ထုတ်ဖော်ပါစေ၊ သေချာပေါက် ဆိုးယုတ်သည့်လူများ မဟုတ်ကြပေ။ ၎င်းတို့၏ လူ့သဘာဝတွင် မည်သည့် အားနည်းချက်များ သို့မဟုတ် ချို့တဲ့မှုများ ရှိသည်ဖြစ်စေ၊ မည်သည့်အမှားများကို ၎င်းတို့ လုပ်နိုင်သည်ဖြစ်စေ သို့မဟုတ် မည်သည့်ကိစ္စရပ်များတွင် ၎င်းတို့ ကျရှုံးပြီး ခလုတ်တိုက်လဲနိုင်သည်ဖြစ်စေ၊ ၎င်းတို့သည် နောက်ပိုင်းတွင် မိမိတို့ကိုယ်ကို ဆင်ခြင်သုံးသပ်ပြီး သင်ခန်းစာများ ယူနိုင်ကြသည်။ ပြုပြင်ခြင်းကို ၎င်းတို့ ရင်ဆိုင်ရသည့်အခါ၊ မိမိတို့၏ အမှားများကို ဝန်ခံနိုင်ပြီး နောင်တရနိုင်ကြသည်။ ပြီးလျှင် ညီအစ်ကိုမောင်နှမများက ၎င်းတို့ကို ဝေဖန်သည့်အခါ သို့မဟုတ် ဖော်ထုတ်သည့်အခါတွင်၊ ၎င်းတို့သည် မိမိတို့ကိုယ်ကို အနည်းငယ် ခုခံကာကွယ်ရန် ကြိုးစားပြီး ထိုအချိန်တွင် ဝန်ခံရန် မလိုမလားဖြစ်ကောင်းဖြစ်နိုင်သော်လည်း၊ အမှန်တွင် ၎င်းတို့သည် မိမိတို့၏ စိတ်နှလုံးထဲတွင် မိမိတို့၏အမှားကို ဝန်ခံပြီး ကျိုးနွံနာခံပြီးသား ဖြစ်သည်။ ဤသည်က ၎င်းတို့သည် သမ္မာတရားကို လက်ခံနိုင်သေးကြောင်းနှင့် ပြုပြင်ပြောင်းလဲ၍ ရနိုင်သေးကြောင်း သက်သေပြသည်။ ၎င်းတို့ အမှားများလုပ်မိသည့်အခါ သို့မဟုတ် ပြဿနာတစ်ခုခု ကြုံတွေ့သည့်အခါ၊ ၎င်းတို့၏ အသိစိတ်နှင့် ဆင်ခြင်တုံတရားက လုပ်ဆောင်နိုင်သေးသည်။ ၎င်းတို့သည် ထုံထိုင်းကာ ခံစားချက်ကင်းမဲ့နေခြင်း သို့မဟုတ် နှလုံးမာကျောပြီး အမှုအရာများကို ဝန်ခံရန် ငြင်းပယ်နေခြင်း မဟုတ်ဘဲ၊ အသိရှိကြသည်။ ထို့အပြင်၊ ဤလူစားမျိုးသည် အန္တိခရစ် စိတ်သဘောထားရှိသော်လည်း၊ အတော်အသင့် မျှဝေခံစားပေးတတ်ပြီး အတော်အတန် ပို၍ ကြင်နာတတ်ကြသည်။ ၎င်းတို့သည် အမျိုးမျိုးသော ကိစ္စရပ်များကို ကြုံတွေ့သည့်အခါ၊ လူ့သဘာဝအရ ၎င်းတို့ပြသသည့် ထူးခြားသော လက္ခဏာရပ်များကို၊ အသင့်လျော်ဆုံးနှင့် အလွယ်ကူဆုံး နားလည်နိုင်သည့် နည်းလမ်းဖြင့်၊ အတော်အသင့် ကျိုးကြောင်းဆီလျော်သောအရာအဖြစ် ဖော်ပြနိုင်သည်။ အကယ်၍ ပြင်းထန်စွာ ပြုပြင်ခြင်းခံရလျှင်၊ အလွန်ဆုံးအနေဖြင့် ၎င်းတို့သည် မိမိတို့၏ စိတ်နှလုံးထဲတွင် အနည်းငယ် မကျေမချမ်းဖြစ်သည်ဟု ခံစားရနိုင်သော်လည်း၊ ၎င်းတို့ လူ့သဘာဝ၏ သရုပ်သကန်မှ ကြည့်လျှင်၊ ၎င်းတို့က အရှက်တရားကို သိရှိနေသေးကြောင်း၊ ၎င်းတို့၏ အသိစိတ်က ၎င်းတို့ကို စွပ်စွဲနိုင်ကြောင်းနှင့် ၎င်းတို့၏ ဆင်ခြင်တုံတရားက အတိုင်းအတာတစ်ခုအထိ ချုပ်တည်းသည့် အကျိုးသက်ရောက်မှုကို ဖြစ်စေနိုင်ကြောင်း တွေ့မြင်နိုင်သည်။ အကယ်၍ ၎င်းတို့သည် ဘုရားအိမ်တော်၏ အကျိုးစီးပွားများကို ဆုံးရှုံးမှုများ ဖြစ်စေလျှင် သို့မဟုတ် ညီအစ်ကိုမောင်နှမတစ်ဦးတလေကို ထိခိုက်နစ်နာစေလျှင်၊ စိတ်ထဲတွင် အမြဲ မသက်မသာခံစားရပြီး ဘုရားသခင်ကို စိတ်ပျက်စေခဲ့သည်ဟု ခံစားရသည်။ ဤသရုပ်သကန်များသည် အန္တိခရစ် စိတ်သဘောထားရှိသူများထံတွင် အတိုင်းအတာအမျိုးမျိုးဖြင့် ပေါ်လွင်သည်။ အမှုအရာများ ဖြစ်ပျက်ပြီးနောက် ချက်ချင်း အမှားပြင်ဆင်ခြင်း မပြုလုပ်လျှင် သို့မဟုတ် မှန်ကန်သော ရွေးချယ်မှုများနှင့် မှန်ကန်သော လက်တွေ့လုပ်ဆောင်မှုများကို မပြုလုပ်လျှင်ပင်၊ ဤလူတို့သည် မိမိတို့၏ စိတ်နှလုံးထဲတွင် အသိစိတ်သဘောရှိနေဆဲ ဖြစ်သည်။ ၎င်းတို့၏ အသိစိတ်က ၎င်းတို့ကို စွပ်စွဲသည်။ ၎င်းတို့အနေဖြင့် မှားယွင်းစွာ လုပ်ဆောင်မိပြီးဖြစ်ကာ ထိုသို့ထပ်မံ၍ မပြုမူသင့်တော့ကြောင်း သိကြသည့်အပြင်၊ မိမိတို့သည် လူကောင်းများ မဟုတ်ကြောင်းကိုလည်း ခံစားရသည်။ ဤခံစားချက်များကို ၎င်းတို့အားလုံး မသိမသာ ခံစားမိတတ်ကြသည်။ ထို့အပြင်၊ အချိန်ကြာလာသည်နှင့်အမျှ၊ ၎င်းတို့၏ အခြေအနေသည် ပြောင်းလဲလာမည်ဖြစ်ပြီး၊ ၎င်းတို့တွင် စစ်မှန်သော နောင်တရခြင်း ရှိလာမည် ဖြစ်သည်။ ၎င်းတို့သည် ကနဦးက မှန်ကန်သော ရွေးချယ်မှုများ သို့မဟုတ် မှန်ကန်သော လက်တွေ့လုပ်ဆောင်မှုများကို မပြုလုပ်ခဲ့သည့်အတွက် နောင်တရလျက်၊ အလွန် ဝမ်းနည်းခံစားကြလိမ့်မည်။ ဤသရုပ်သကန်များသည် ဖောက်ပြန်ပျက်စီးသော လူသားများ၏ အတွေ့ရအများဆုံးနှင့် သာမန်အဖြစ်ဆုံးသော သရုပ်သကန်များ အတိအကျပင် ဖြစ်သည်။ သို့သော်လည်း၊ အန္တိခရစ်များဖြစ်ကြသူတို့မှာမူ ထူးခြားကြသည်။ ၎င်းတို့သည် လူများမဟုတ်ဘဲ နတ်ဆိုးများ ဖြစ်ကြသည်။ ၎င်းတို့ မကောင်းမှု သို့မဟုတ် အပြစ်ကျူးလွန်သည့်နောက်အချိန်မည်မျှပင် ကြာသွားပါစေ၊ ၎င်းတို့တွင် နောင်တရခြင်း လုံးဝမရှိပေ။ ၎င်းတို့သည် အဆုံးတိုင် ခေါင်းမာပြီး ဇွဲနဘဲနှင့် ရှိနေကြသည်။ အန္တိခရစ် စိတ်သဘောထားရှိသူများသည် သာမန်ပြုပြင်ခြင်းကို ကြုံတွေ့သည့်အခါ ကျိုးနွံနာခံနိုင်ကြသည်။ ပြင်းထန်သော ပြုပြင်ခြင်းနှင့် ရင်ဆိုင်ရသည့်အခါ၊ ၎င်းတို့သည် မိမိတို့၏အမှုကို ငြင်းခုံခြင်း၊ အမှုအရာများကို ငြင်းပယ်ပြီး ထိုအချိန်တွင် လက်ခံရန် ငြင်းဆန်ခြင်းတို့ကို ပြုလုပ်နိုင်သော်လည်း၊ နောက်ပိုင်းတွင် မိမိတို့ကိုယ်ကို ဆင်ခြင်သုံးသပ်ပြီး သိရှိနိုင်ကာ၊ နောင်တရပြီး ပြုပြင်ပြောင်းလဲနိုင်ကြသည်။ တစ်စုံတစ်ဦးက ၎င်းတို့ကို လှောင်ပြောင်ပြီး လူ့သဘာဝမရှိဟု ဝေဖန်လျှင်ပင်၊ ၎င်းတို့သည် မိမိတို့၏ စိတ်နှလုံးထဲတွင် နာကျင်မှုကို ခံစားရနိုင်သော်လည်း ပြန်လည်တိုက်ခိုက်မည်မဟုတ် သို့မဟုတ် ထိုလူကို ရန်သူအဖြစ် သဘောထားမည်မဟုတ်ပေ။ ၎င်းတို့သည် “ကျွန်ုပ်က ထိုအမှားကို လုပ်မိသည့်အတွက် ကိုယ့်ကိုယ်ကိုယ်သာ အပြစ်တင်ရမည်။ အခြားသူများက ကျွန်ုပ်ကို မည်သို့ပင် ဆက်ဆံပါစေ ကျွန်ုပ်နှင့် ထိုက်တန်ပါသည်”ဟု တွေးလျက်၊ အခြားသူကိုလည်း နားလည်ပေးနိုင်သည်။ ဤသရုပ်သကန်များသည် မတူညီသောလူများတွင် အတိုင်းအတာအမျိုးမျိုးဖြင့် ၎င်းတို့ဘာသာ ပေါ်လွင်ကြသည်။ တိုတိုပြောရလျှင်၊ ဤထုတ်ဖော်ပြသမှုများသည် အန္တိခရစ် စိတ်သဘောထားရှိသူများ၊ ဖောက်ပြန်ပျက်စီးသော စိတ်သဘောထားရှိသူများ၏ ပုံမှန်ဖြစ်ပြီး သဘာဝကျသော သရုပ်သကန်များဖြစ်ကြကာ၊ ဤသည်မှာ ၎င်းတို့က အန္တိခရစ်များနှင့် သိသာထင်ရှားစွာ ကွဲပြားသည့်နေရာ ဖြစ်သည်။ ဤအခြေအနေနှစ်ခု၏ ကွဲပြားသော သရုပ်သကန်များမှတစ်ဆင့်၊ မည်သည့်ပုဂ္ဂိုလ်များက ဆိုးယုတ်သည့်လူများနှင့် အန္တိခရစ်များဖြစ်ကြသည်၊ မည်သည့်ပုဂ္ဂိုလ်များက အန္တိခရစ် စိတ်သဘောထားသာရှိပြီး ဆိုးယုတ်သည့်လူများ မဟုတ်ကြသည်ဟူသည်တို့မှာချက်ချင်းပင် သိသာထင်ရှားလာပေသည်။

၎င်းတို့ အမှန်တကယ် နောင်တရခြင်း ရှိမရှိဟူသည်ကို အခြေခံ၍ ၎င်းတို့ကို ခွဲခြားသိမြင်ခြင်း

အန္တိခရစ်များနှင့် အန္တိခရစ် စိတ်သဘောထားရှိသူများအကြား ကွာခြားချက်များနှင့်ဆိုင်သည့် သွင်ပြင်လက္ခဏာနှစ်ခုကို ယခုတင် ဖော်ပြခဲ့သည်- ပထမသွင်ပြင်လက္ခဏာမှာ သမ္မာတရားအပေါ် ၎င်းတို့၏ သဘောထား ဖြစ်သည်။ သမ္မာတရားအပေါ် လူတို့၏ သဘောထားသည် ဘုရားသခင်အပေါ် ၎င်းတို့၏ သဘောထား ဖြစ်သည်။ ဤသွင်ပြင်လက္ခဏာတွင်၊ ဤလူစားနှစ်မျိုးအကြား သိသာထင်ရှားသော ခြားနားချက်တစ်ခု ရှိသည်။ ဒုတိယအချက်အနေနှင့်၊ လူ့သဘာဝအရ၊ ဤလူစားနှစ်မျိုး၌ သိသာထင်ရှားသောပဓာနကျသည့် ကွာခြားချက်တစ်ခုလည်း ရှိသည်။ ဤထူးခြားသော လက္ခဏာရပ်နှစ်ခုမှာ အလွန်သိသာထင်ရှားသည်။ ၎င်းတို့သည် လုံးဝကွဲပြားသော လူစားနှစ်မျိုး ဖြစ်ကြသည်။ ဤကွာခြားချက်နှစ်ခုအပြင်၊ နောက်ထပ်သွင်ပြင်လက္ခဏာတစ်ခုမှာ မကောင်းမှုပြုလုပ်ပြီးနောက် နောင်တရခြင်း သရုပ်သကန်တစ်ခုတလေ ရှိမရှိ ဖြစ်သည်။ အန္တိခရစ်များဖြစ်ကြသူတို့၏ ကိစ္စတွင်၊ မည်သည့်ဒုစရိုက်အမှုများကို ၎င်းတို့ ကျူးလွန်သည်ဖြစ်စေ—လူတို့ကို ၎င်းတို့ ညှဉ်းဆဲသည်ဖြစ်စေ၊ သီးခြား နယ်ပယ်များ တည်ထောင်သည်ဖြစ်စေ၊ အဆင့်အတန်းအတွက် ဘုရားသခင်နှင့် ပြိုင်ဆိုင်သည်ဖြစ်စေ၊ အလှူငွေများကိုခိုးယူသည်ဖြစ်စေ သို့မဟုတ် အခြားမည်သည့်အရာကိုမဆို လုပ်ဆောင်သည်ဖြစ်စေ၊ ၎င်းတို့ တိုက်ရိုက်ဖော်ထုတ်ခြင်းခံရလျှင်ပင်၊ ဤလုပ်ဆောင်ချက်များကို ဝန်မခံကြပေ။ ၎င်းတို့ ဝန်မခံလျှင်၊ နောင်တရနိုင်ကြသလော။ ၎င်းတို့သည် နောင်တရဖို့ထက်၊ သေလိုက်မည်ဖြစ်သည်။ ၎င်းတို့သည် မိမိတို့၏ ဒုစရိုက်အမှုများနှင့်ဆိုင်သော အဖြစ်မှန်များကို လက်မခံကြပေ။ ဖော်ထုတ်မှုသည် လုံးဝတိကျမှန်ကန်ကြောင်း ၎င်းတို့ သိရှိလျှင်ပင်၊ ယင်းကို အတိုက်အခံလုပ်ပြီး ဆန့်ကျင်ကြသည်။ ၎င်းတို့အနေဖြင့် မှားယွင်းသော လမ်းကြောင်းပေါ်တွင် ရှိမရှိဟူသည်ကို လုံးဝဆင်ခြင်သုံးသပ်လိမ့်မည်မဟုတ် သို့မဟုတ် “ကျွန်ုပ်ကို အန္တိခရစ်အဖြစ် သတ်မှတ်သည်။ ဤသည်မှာ အလွန်အန္တရာယ်များပြီး၊ ကျွန်ုပ် နောင်တရရန် လိုအပ်သည်” ဟု ပြောလိမ့်မည်မဟုတ်ပေ။ ၎င်းတို့၏ စိတ်ထဲတွင် ဤအတွေးမျိုးများ လုံးဝမရှိကြပေ။ ၎င်းတို့၏ လူ့သဘာဝက ဤအရည်အသွေးများ မပိုင်ဆိုင်ပေ။ ထို့ကြောင့်၊ အန္တိခရစ်များတွင် သိသာထင်ရှားသော ထူးခြားသည့်လက္ခဏာရပ်တစ်ခု ရှိသည်။ ၎င်းတို့သည် ဘုရားသခင်ကို နှစ်ပေါင်းမည်မျှကြာ ယုံကြည်သည်ဖြစ်စေ၊ သမ္မာတရားကို လုံးဝလက်မခံကြသည့်အပြင် စစ်မှန်သော ပြောင်းလဲမှုကို မပြသကြခြင်းပင် ဖြစ်သည်။ ဘုရားသခင်ကို ၎င်းတို့ ပထမဆုံး စတင်ယုံကြည်သည့်အချိန်တွင်၊ ၎င်းတို့သည် လူအုပ်ထဲမှ ထင်ပေါ်ချင်ကြသည်၊ အာဏာနှင့် အကျိုးအမြတ်အတွက် ပြိုင်ဆိုင်ချင်ကြသည်၊ လူတို့ကို ညှဉ်းဆဲချင်ကြပြီး အုပ်စုဖွဲ့ကာ အသင်းတော်ကို သွေးခွဲချင်ကြသည်။ အာဏာကို စွဲကိုင်ရန် ကြိုးစားရာတွင် ၎င်းတို့၏ ရည်ရွယ်ချက်မှာ အသင်းတော်ကို မှီခိုကပ်ရပ်နေရန်နှင့် သီးခြားနယ်ပယ်တစ်ခုကို တည်ထောင်ရန် ဖြစ်သည်။ သုံးနှစ်မှ ငါးနှစ်ကြာ ယုံကြည်ပြီးနောက်၊ ၎င်းတို့ကို သင် တစ်ဖန်ပြန်တွေ့သည့်အခါ၊ ၎င်းတို့သည် မည်သည့်ပြောင်းလဲမှုမျှမရှိဘဲ ဤတူညီသော သရုပ်သကန်များနှင့် လက္ခဏာရပ်များကိုပင် ပြသနေဆဲ ဖြစ်သည်။ ရှစ်နှစ် သို့မဟုတ် ဆယ်နှစ်ကြာပြီးနောက်တွင်ပင်၊ ၎င်းတို့သည် ထိုအတိုင်းပင် ရှိနေကြသည်။ အချို့လူများက “အနှစ် ၂၀ ကြာ ယုံကြည်ပြီးနောက်သူတို့ ပြောင်းလဲကောင်းပြောင်းလဲနိုင်သည်”ဟု ပြောကြသည်။ ၎င်းတို့ ပြောင်းလဲနိုင်သလော။ (မပြောင်းလဲနိုင်ပါ။) ၎င်းတို့သည် ပြောင်းလဲမည်မဟုတ်ပေ။ ၎င်းတို့သည် လူအနည်းငယ်နှင့် ဆက်ဆံသည်ဖြစ်စေ သို့မဟုတ် လူအများစုနှင့် ဆက်ဆံသည်ဖြစ်စေ၊ သာမန်တာဝန်များကို ထမ်းဆောင်သည်ဖြစ်စေ၊ ခေါင်းဆောင်များ သို့မဟုတ် အမှုဆောင်များ ဖြစ်သည်ဖြစ်စေ ဤတူညီသော သရုပ်သကန်များကိုပင် ပြသကြသည်။ ၎င်းတို့သည် မှားယွင်းသောလမ်းကို အဆုံးစွန်ထိတိုင် တစ်စိုက်မတ်မတ် လျှောက်လှမ်းလျက်၊ မည်သည့်အခါမျှ နောင်တမရ သို့မဟုတ် နောက်ကြောင်းပြန်မလှည့်ကြပေ။ ၎င်းတို့သည် လုံးဝနောင်တရလိမ့်မည် မဟုတ်ပေ။ ဤသည်မှာ အန္တိခရစ်တို့ ဖြစ်ကြသည့်ပုံစံ ဖြစ်သည်။ အန္တိခရစ် စိတ်သဘောထားရှိသူများအတွက်မူ၊ အချို့သည် ဆိုးယုတ်သည့်လူများ မဟုတ်လျှင်ပင်၊ ၎င်းတို့တွင် ဖောက်ပြန်ပျက်စီးသော စိတ်သဘောထားများလည်း ရှိကြသည်။ ၎င်းတို့သည် မာနထောင်လွှားခြင်း၊ လှည့်ဖြားတတ်ခြင်း၊ တစ်ကိုယ်ကောင်းဆန်ခြင်း၊ ယုတ်ညံ့ခြင်းနှင့် အခြားသော ဖောက်ပြန်ပျက်စီးမှုအမျိုးအစားများကို ထုတ်ဖော်ကြသည်။ ညံ့ဖျင်းသော လူ့သဘာဝကိုလည်း ၎င်းတို့ ပြသကြသည်။ ဘုရားသခင်ကို ၎င်းတို့ ပထမဆုံး စတင်ယုံကြည်သည့်အချိန်တွင်၊ ၎င်းတို့သည်လည်း ကျော်ကြားမှုနှင့် အကျိုးအမြတ်အတွက် ပြိုင်ဆိုင်လိုကြသည်၊ လူတို့၏ လေးစားမှုကို ရရှိရန် ထင်ပေါ်လိုကြပြီး၊ ခေါင်းဆောင်များဖြစ်ရန်နှင့် အာဏာကို စွဲကိုင်ရန် ရည်မှန်းချက်များနှင့် လိုအင်ဆန္ဒများ ရှိကြသည်။ ဤသရုပ်သကန်များသည် ဖောက်ပြန်ပျက်စီးသော လူသားများတွင် အတိုင်းအတာအမျိုးမျိုးဖြင့် ရှိနေပြီး အန္တိခရစ်များ၏ သရုပ်သကန်များနှင့် များစွာ မကွာခြားပေ။ သို့သော်လည်း၊ ဘုရားသခင်ကို ယုံကြည်ခြင်းဖြစ်စဉ်တွင်၊ ၎င်းတို့သည် ဘုရား နှုတ်ကပတ်တော်များ၏ တရားစီရင်ခြင်းနှင့် ဖော်ထုတ်ခြင်းကို တွေ့ကြုံခြင်းမှတစ်ဆင့် အချို့သော သမ္မာတရားများကို နားလည်လာကြပြီး၊ ဤဖောက်ပြန်ပျက်စီးသော စိတ်သဘောထားများကို ထုတ်ဖော်ပြခြင်း လျော့နည်းသည်ထက် လျော့နည်းလာကြသည်။ အဘယ်ကြောင့် ဤဖောက်ပြန်ပျက်စီးသော စိတ်သဘောထားများကို ထုတ်ဖော်ပြခြင်းက နည်းသည်ထက် နည်းလာကြသနည်း။ အဘယ်ကြောင့်ဆိုသော် သမ္မာတရားကို နားလည်ပြီးနောက်၊ ဤအပြုအမူများနှင့် သရုပ်သကန်များသည် ဖောက်ပြန်ပျက်စီးသော စိတ်သဘောထားများ၏ ထုတ်ဖော်ပြသမှုများဖြစ်ကြောင်း ၎င်းတို့ သဘောပေါက်ကြသောကြောင့် ဖြစ်သည်။ ဤအချိန်တွင်မှ ၎င်းတို့၏ အသိစိတ်က သိရှိလာပြီး၊ ၎င်းတို့သည် အလွန်အမင်း ဖောက်ပြန်ပျက်စီးနေကြောင်းနှင့် လူသားတစ်ဦးနှင့်ဆင်ခြင်း အမှန်တကယ် ကင်းမဲ့နေကြောင်း ၎င်းတို့ မြင်ကြသည်။ ထို့နောက် ၎င်းတို့သည် သမ္မာတရားကို လိုက်စားရန် လိုလားလာကြပြီး ဤဖောက်ပြန်ပျက်စီးသော စိတ်သဘောထားများကို မည်သို့ဖယ်ရှားရမည်ကိုလည်းကောင်း၊ မိမိတို့၏ ကျေးကျွန်ဘဝမှလွတ်မြောက်ပြီး သမ္မာတရားကို လိုက်စားကာ လက်တွေ့လုပ်ဆောင်သူတစ်ဦး မည်သို့ ဖြစ်လာနိုင်မည်ကိုလည်းကောင်း စဉ်းစားကြလေသည်။ ဤသည်မှာ မည်သည့်သရုပ်သကန် ဖြစ်သနည်း။ ဤသည်မှာ တဖြည်းဖြည်း နောင်တရနေခြင်း မဟုတ်လော။ (ဟုတ်ပါသည်။) ဘုရားသခင်၏အလုပ်ကို တွေ့ကြုံခြင်းဖြစ်စဉ်တွင်၊ ၎င်းတို့သည် မိမိတို့၏ကိုယ်ပိုင်ပြဿနာများကို ရှာဖွေတွေ့ရှိကြသည်၊ မိမိတို့၏ ဖောက်ပြန်ပျက်စီးသော စိတ်သဘောထားများကို အသိအမှတ်ပြုကြပြီး မိမိတို့၏ အမျိုးမျိုးသော အခြေအနေများကို နားလည်ကြသည်။ ၎င်းတို့သည် မိမိတို့၏ လူ့သဘာဝအနှစ်သာရကိုလည်း သိရှိလာကြပြီး၊ ၎င်းတို့၏ အသိစိတ်က တိုး၍ သိရှိလာသည်။ ၎င်းတို့အနေဖြင့် အလွန်အမင်း ဖောက်ပြန်ပျက်စီးနေကြောင်း၊ ဘုရားသခင်အသုံးပြုရန် မသင့်တော်ကြောင်းနှင့် ဘုရားသခင်၏ ရွံရှာမှုကို ခံရကြောင်း တိုး၍ခံစားရပြီး၊ စိတ်ထဲတွင် မိမိတို့ကိုယ်ကို စက်ဆုပ်ရွံရှာကြသည်။ မရည်ရွယ်ဘဲ၊ ၎င်းတို့သည် မိမိတို့၏ စိတ်နှလုံး အတွင်းတွင် တဖြည်းဖြည်း နောင်တရကြပြီး၊ ဤနောင်တရခြင်းနှင့်အတူ၊ အနည်းငယ်သော ပြောင်းလဲမှုများ၊ ၎င်းတို့၏ အပြုအမူတွင် မြင်နိုင်သည့် အနည်းငယ်သော ပြောင်းလဲမှုများ ဖြစ်ပွားလေသည်။ ဥပမာအားဖြင့်၊ မူလက တစ်စုံတစ်ဦးသည် ၎င်းတို့၏ ပြဿနာများကို ဖော်ထုတ်သည့်အခါ၊ ၎င်းတို့သည် မိမိတို့ကိုယ်ကို ခုခံကာကွယ်ရန် အမျိုးမျိုးသော ဆင်ခြေများနှင့် အကြောင်းပြချက်များကို အသည်းအသန်ရှာဖွေလျက် မကျေမချမ်းဖြစ်သည့်စိတ်ခံစားရသည်။ ရှက်ရမ်းရမ်းကာ၊ မိမိတို့ကိုယ်ကို ရှင်းပြပြီး မှန်ကြောင်းပြရန် ကြိုးစားကြသည်။ သို့သော်လည်း၊ စဉ်ဆက်မပြတ်သော တွေ့ကြုံမှုများမှတစ်ဆင့်၊ ဤအပြုအမူသည် မှားယွင်းကြောင်း ၎င်းတို့ သဘောပေါက်လာပြီး၊ မှန်ကန်သော အမြင်များကို လက်ခံရန် ကြိုးစားလုပ်ဆောင်လျက်၊ အခြားသူများနှင့် သဘောညီညွှတ်သော ပူးပေါင်းဆောင်ရွက်ခြင်းအတွက် ကြိုးပမ်းရင်း၊ ဤအခြေအနေနှင့် အပြုအမူကို ပြုပြင်ရန် စတင်ကြသည်။ ကိစ္စရပ်များ ၎င်းတို့အပေါ် ကျရောက်သည့်အခါ၊ ၎င်းတို့သည် အခြားသူများထံမှ ရှာဖွေပြီး မိတ်သဟာယဖွဲ့ရန် သင်ယူကြသည့်အပြင်၊ စိတ်နှလုံးထဲမှ ဆက်သွယ်ပြောဆိုရန်နှင့် အခြားသူများနှင့် ခင်ခင်မင်မင် အဆင်ပြေရန် သင်ယူကြသည်။ ဤသည်တို့မှာ နောင်တရခြင်း၏ သရုပ်သကန်များ မဟုတ်လော။ (ဟုတ်ပါသည်။) ဘုရားသခင်ကို ယုံကြည်ပြီးနောက်၊ ၎င်းတို့ ထုတ်ဖော်သည့် အန္တိခရစ်များ၏ စိတ်သဘောထားများ၊ အပြုအမူများနှင့် သရုပ်သကန်အချို့ကို ၎င်းတို့ တဖြည်းဖြည်း စစ်မှန်စွာ နားလည်လာကြသည်။ ထို့နောက် ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို တဖြည်းဖြည်း ဖယ်ရှားကြပြီး၊ မိမိတို့၏ ယခင်မှားယွင်းသော နေထိုင်မှုပုံစံများကို စွန့်လွှတ်နိုင်ကာ၊ ကျော်ကြားမှုနှင့် အဆင့်အတန်းကို လိုက်စားခြင်းအား စွန့်လွှတ်နိုင်ပြီး၊ သမ္မာတရား စည်းမျဉ်းများအတိုင်း ပြုမူ၊ ကျင့်ကြံကာ၊ မိမိတို့၏ တာဝန်ကို ထမ်းဆောင်နိုင်ကြသည်။ ထိုသို့သော ပြောင်းလဲမှုတစ်ခုကို မည်သို့ စွမ်းဆောင်ရရှိသနည်း။ ယင်းကို သမ္မာတရားအား လက်ခံခြင်းနှင့် မိမိတို့ကိုယ်ကို စဉ်ဆက်မပြတ် ပြုပြင်ပြောင်းလဲကာ နောင်တရခြင်းတို့မှတစ်ဆင့် စွမ်းဆောင်ရရှိခြင်း မဟုတ်လော။ (ဟုတ်ပါသည်။) ဤအရာအားလုံးကို စဉ်ဆက်မပြတ် နောင်တရခြင်းဖြစ်စဉ်တွင် စွမ်းဆောင်ရရှိခြင်း ဖြစ်သည်။ ထို့နောက်တွင်၊ ၎င်းတို့၏ အခြေအနေသည် ဧကန်မုချ တိုးတက်လာသည်၊ ၎င်းတို့၏ အတွေ့အကြုံများ နက်သည်ထက်နက်ရှိုင်းလာသည်နှင့်အမျှ ၎င်းတို့၏ ဝိညာဉ်ရင့်ကျက်မှုသည်လည်း ကြီးထွားလာပြီး၊ ကိစ္စရပ်များ ၎င်းတို့အပေါ် ကျရောက်သည့်အခါ၊ ၎င်းတို့သည် မိမိတို့ကိုယ်ကို ဆင်ခြင်သုံးသပ်နိုင်ကြသည်။ ၎င်းတို့အနေဖြင့် ဆုတ်ဆိုင်းမှုများ သို့မဟုတ် ကျရှုံးမှုများကို ကြုံတွေ့သည်ဖြစ်စေ၊ သို့မဟုတ် ပြုပြင်ခြင်းခံရသည်ဖြစ်စေ၊ ဤကိစ္စရပ်များကို ဘုရားသခင်ရှေ့မှောက်သို့ ယူဆောင်လာပြီး သူ့ကို ဆုတောင်းကြသည့်အပြင်၊ ဘုရားသခင်၏ နှုတ်ကပတ်တော်များကို ဖတ်ရှုနေစဉ် မိမိတို့၏ ဖောက်ပြန်ပျက်စီးသော အခြေအနေကို ဆက်စပ်သိနိုင်ကြသည်၊ စိတ်ဖြာလေ့လာဆွေးနွေးပြီး နားလည်နိုင်ကြသည်။ ၎င်းတို့အနေဖြင့် ကိစ္စရပ်များ ၎င်းတို့အပေါ် ကျရောက်သည့်အခါ ဖောက်ပြန်ပျက်စီးမှုကို ထုတ်ဖော်နေနိုင်သေးသည့်အပြင်၊ မှားယွင်းသော အတွေးအခေါ်များ ဖြစ်ပေါ်နေဆဲဖြစ်နိုင်သော်လည်း၊ ၎င်းတို့သည် မိမိတို့ကိုယ်ကို ဆင်ခြင်သုံးသပ်ပြီး ဆန့်ကျင်တွန်းလှန်နိုင်ကြသည်။ ဤပြဿနာများကို ၎င်းတို့ သိရှိလာသရွေ့၊ ယင်းတို့ကို ဖြေရှင်းရန် သမ္မာတရားကို ၎င်းတို့ စဉ်ဆက်မပြတ် ရှာဖွေနိုင်ပြီး နောင်တရခြင်းကို လက်တွေ့လုပ်ဆောင်နိုင်ကြသည်။ ဤတိုးတက်မှုသည် အလွန်နှေးကွေးပြီး ရလဒ်များက မပြောပလောက်သော်လည်း၊ ၎င်းတို့သည် မိမိတို့၏ စိတ်နှလုံး အတွင်းကျကျနေရာတွင် စဉ်ဆက်မပြတ် ပြောင်းလဲနေကြသည်။ ဤလူစားမျိုးသည် မိမိတို့ကိုယ်ကို ပြောင်းလဲခြင်းနှင့် နောင်တရခြင်းနှင့်ဆိုင်သော တက်ကြွသည့်၊ အပြုသဘောဆောင်သည့်၊ မိမိကိုယ်ကို လှုံ့ဆော်သည့်သဘောထားနှင့် အခြေအနေတစ်ခုကို အမြဲထိန်းသိမ်းထားကြသည်။ ၎င်းတို့သည် တစ်ခါတစ်ရံ ကျော်ကြားမှုနှင့် အဆင့်အတန်းအတွက် အခြားသူများနှင့် ပြိုင်ဆိုင်ပြီး အန္တိခရစ်များ၏ သရုပ်သကန်များနှင့် လုပ်ရပ်အချို့ကို အတိုင်းအတာအမျိုးမျိုးဖြင့် ထုတ်ဖော်ကြသော်လည်း၊ အချို့သော ပြုပြင်ခြင်းများ၊ တရားစီရင်ခြင်းများနှင့် ပြစ်တင်ဆုံးမခြင်းများ သို့မဟုတ် ဘုရားသခင်၏ ဆုံးမပဲ့ပြင်ခြင်းကို တွေ့ကြုံပြီးနောက်၊ ဤဖောက်ပြန်ပျက်စီးသော စိတ်သဘောထားများသည် အတိုင်းအတာအမျိုးမျိုးဖြင့် ဖယ်ရှားခြင်းခံရပြီး ပြောင်းလဲသွားသည်။ ဤရလဒ်များကို စွမ်းဆောင်ရရှိခြင်းအတွက် အဓိကဇာစ်မြစ်မှာ ဤလူစားမျိုးသည် မိမိတို့၏ စိတ်နှလုံး အတွင်းနက်နက်တွင်၊ မိမိတို့၏ ဖောက်ပြန်ပျက်စီးသော စိတ်သဘောထားများနှင့် မိမိတို့လျှောက်လှမ်းခဲ့သော လမ်းကြောင်းအမှားများကို ဆင်ခြင်သုံးသပ်ပြီး နားလည်နိုင်ကာ၊ မိမိတို့ကိုယ်ကို ပြောင်းလဲနိုင်သောကြောင့် ဖြစ်သည်။ ၎င်းတို့၏ ပြောင်းလဲခြင်းမှ ရရှိသော ပြောင်းလဲမှုများ၊ ကြီးထွားမှုနှင့် အကျိုးအမြတ်များသည် ၎င်းတို့ကိုယ်တိုင်ပင် သတိမထားမိနိုင်သည့် အတိုင်းအတာအထိ အလွန်သေးငယ်ပြီး၊ တိုးတက်မှုက အလွန်နှေးကွေးသော်လည်း၊ သုံးနှစ်မှ ငါးနှစ်ကြာ ထိုသို့တွေ့ကြုံပြီးနောက်၊ ၎င်းတို့သည် မိမိတို့ကိုယ်တိုင်၌ အပြောင်းအလဲအချို့ကို ခံစားနိုင်ပြီး၊ ၎င်းတို့ ပတ်ဝန်းကျင်တွင် ရှိသည့်သူများကလည်း ယင်းကို တွေ့မြင်နိုင်သည်။ မည်သို့ပင်ဖြစ်စေ၊ အန္တိခရစ် စိတ်သဘောထားရှိသည့် ထိုသို့သောလူများနှင့် အန္တိခရစ်များဖြစ်ကြသူတို့အကြား ကွာခြားချက်တစ်ခု ရှိသည်။ ဤကိစ္စနှင့်စပ်လျဉ်း၍ အဓိက ထူးခြားသော လက္ခဏာရပ်မှာ အဘယ်နည်း။ (အန္တိခရစ် စိတ်သဘောထားရှိသူများသည် နောင်တရနိုင်ကြပါသည်။) ၎င်းတို့က တစ်စုံတစ်ရာကို အမှားလုပ်မိသည့်အခါ၊ ပြစ်မှားခြင်းတစ်ခု ကျူးလွန်သည့်အခါ သို့မဟုတ် ပြုပြင်ခြင်း၊ တရားစီရင်ခြင်းနှင့် ပြစ်တင်ဆုံးမခြင်း၊ ရိုက်နှက်ဆုံးမခြင်း သို့မဟုတ် ဆုံးမပဲ့ပြင်ခြင်းတို့ကို ကြုံတွေ့သည့်အခါ၊ နောင်တရနိုင်ကြသည်။ ၎င်းတို့သည် မှားယွင်းစွာ လုပ်ဆောင်ခဲ့ကြောင်း သို့မဟုတ် အမှားတစ်ခုလုပ်မိခဲ့ကြောင်း သဘောပေါက်သည့်အခါတွင်ပင်၊ ၎င်းတို့သည် မိမိတို့ကိုယ်ကို ဆင်ခြင်သုံးသပ်နိုင်ပြီး မိမိတို့၏ စိတ်နှလုံးထဲတွင် မိမိတို့ကိုယ်ကို ပြောင်းလဲခြင်းနှင့် နောင်တရခြင်း သဘောထားတစ်ခု ရှိကြသည်။ ဤသည်မှာ အန္တိခရစ် စိတ်သဘောထားရှိသူများကို အန္တိခရစ်များနှင့် လုံးဝ ကွဲပြားစေသည့် ထူးခြားသော လက္ခဏာရပ်ဆိုင်ရာ ခြားနားချက်တစ်ခု ဖြစ်သည်။

အန္တိခရစ်များနှင့် အန္တိခရစ် စိတ်သဘောထားရှိသူများအကြား ခြားနားချက်များ၏ အကျဉ်းချုပ်

အန္တိခရစ်များဖြစ်ကြသောသူတို့သည် အသက်ရှင်နေသော စာတန်များ ဖြစ်ကြသည်။ ၎င်းတို့သည် စာတန်များအဖြစ် အသက်ရှင်ကြသည်ဟု ဆိုနိုင်သည်။ ၎င်းတို့သည် လူတို့ မြင်နိုင်သော နတ်ဆိုးများနှင့် စာတန်များ ဖြစ်ကြသည်။ သို့ဆိုလျှင် အန္တိခရစ်များနှင့် အန္တိခရစ် စိတ်သဘောထားရှိသူများကြား ပဓာနကျသော ခြားနားချက်များကို အကျဉ်းချုပ်ကြစို့။ သွင်ပြင်လက္ခဏာတစ်ခုမှာ သမ္မာတရားအပေါ် ၎င်းတို့၏ သဘောထား ဖြစ်သည်။ အန္တိခရစ်တို့သည် သမ္မာတရားကို လုံးဝ လက်မခံကြပေ။ ၎င်းတို့သည် ဘုရားသခင်၏ နှုတ်ကပတ်တော်များက သမ္မာတရား၊ အပြုသဘောဆောင်သော အရာများနှင့် လူတို့အတွက် အကျိုးရှိသော နှုတ်ကပတ်တော်များအပြင်၊ အပြုသဘောဆောင်သော အရာအားလုံးအတွက် စံသတ်မှတ်ချက်ဖြစ်ကြောင်း၊ ပြီးလျှင် လူတို့အနေဖြင့် ယင်းတို့ကို လက်ခံသင့်ကြောင်း၊ ကျိုးနွံနာခံပြီး လက်တွေ့လုပ်ဆောင်သင့်ကြောင်း နှုတ်ဖြင့် အသိအမှတ်ပြုနိုင်သော်လည်း၊ ဤအရာအားလုံးကို ၎င်းတို့ ပြောနိုင်ကြသော်လည်း၊ ဘုရားသခင်၏ နှုတ်ကပတ်တော်များကို ၎င်းတို့ လုံးဝ လက်တွေ့မလုပ်ဆောင်နိုင်ကြပေ။ အဘယ်ကြောင့် ၎င်းတို့ လက်တွေ့မလုပ်ဆောင်ကြသနည်း။ အဘယ်ကြောင့်ဆိုသော် ၎င်းတို့သည် မိမိတို့၏ စိတ်နှလုံးထဲတွင် သမ္မာတရားကို လက်မခံသောကြောင့် ဖြစ်သည်။ ၎င်းတို့သည် ဘုရားသခင်၏ နှုတ်ကပတ်တော်များသည် သမ္မာတရားဖြစ်သည်ဟု မိမိတို့၏ နှုတ်များဖြင့် ပြောဆိုကြသော်လည်း လုံးဝကွဲပြားသော ရည်ရွယ်ချက်တစ်ခုအတွက် ဖြစ်သည်။ ၎င်းတို့သည် သမ္မာတရားကို လက်မခံသည့်အချက်ကို ဖုံးကွယ်ရန်နှင့် လူတို့ကို အထင်အမြင်မှားစေရန် ဤအရာကို ပြောဆိုခြင်း ဖြစ်သည်။ အန္တိခရစ်တို့က စကားလုံးများနှင့် အယူဝါဒများကို ပြောဆိုနိုင်သောကြောင့်သက်သက်၊ ၎င်းတို့၏ စိတ်နှလုံးထဲတွင် ဘုရားသခင်၏ နှုတ်ကပတ်တော်များက သမ္မာတရားဖြစ်ကြောင်း အသိအမှတ်ပြုသည်ဟု မဆိုလိုပေ။ ၎င်းတို့သည် မိမိတို့၏ စိတ်နှလုံးထဲတွင် ဘုရားနှုတ်ကပတ်တော်များ၏ သမ္မာတရားကို အခြေခံအားဖြင့် လက်မခံသောကြောင့် သမ္မာတရားကို လက်တွေ့မလုပ်ဆောင်နိုင်ကြပေ။ ၎င်းတို့သည် သမ္မာတရား လက်တွေ့ကျမှုထဲသို့ ဝင်ရောက်ရန် သမ္မာတရားကို လက်ခံရန် မလိုလားသည့်အပြင်၊ သမ္မာတရားကို လက်တွေ့လုပ်ဆောင်ရန် မလိုလားကြပေ။ အခြားတစ်ဖက်တွင်မူ၊ အန္တိခရစ် စိတ်သဘောထားရှိသူများသည် သေချာပေါက် အန္တိခရစ်များ မဟုတ်ကြပေ။ ၎င်းတို့ထဲမှ အချို့သည် သမ္မာတရားကိုလည်းကောင်း၊ အပြုသဘောဆောင်သော အရာများကိုလည်းကောင်း၊ မှန်ကန်သော နှုတ်ကပတ်တော်များကိုလည်းကောင်း အမျိုးမျိုးသော အတိုင်းအတာအထိ လက်ခံပြီး ကျိုးနွံနာခံနိုင်ကြသည်။ ဤသည်မှာ ခြားနားချက်တစ်ခု ဖြစ်သည်။ အန္တိခရစ်၏ အနှစ်သာရရှိသူများသည် သမ္မာတရားအပေါ် ရန်လိုကြပြီး ထိုသမ္မာတရားကိုကျောခိုင်းကြသော်လည်း၊ အန္တိခရစ် စိတ်သဘောထားရှိသူအချို့သည် သမ္မာတရားကို လက်ခံပြီး လက်တွေ့လုပ်ဆောင်နိုင်ကြသည်။ ဘုရားသခင်၏ နှုတ်ကပတ်တော်များကို ဖတ်ရှုခြင်းမှတစ်ဆင့်လည်းကောင်း၊ ဘုရားသခင်၏ အမှုတော်ကို နှစ်အချို့ကြာ တွေ့ကြုံခြင်းမှတစ်ဆင့်လည်းကောင်း၊ သမ္မာတရားအပေါ် ၎င်းတို့၏ သဘောထားက အနည်းငယ် ပြောင်းလဲနိုင်သည်။ ၎င်းတို့အနေဖြင့် ထိုသမ္မာတရားကို လက်တွေ့မလုပ်ဆောင်နိုင်သော်လည်း၊ သမ္မာတရားသည် ကောင်းမွန်ပြီး မှန်ကန်သည်ဟု မိမိတို့ စိတ်နှလုံးအတွင်းတွင် ခံစားကြရသည်။ ၎င်းတို့သည် သမ္မာတရားကို မချစ်ကြခြင်း သို့မဟုတ် ယင်းကို စိတ်မဝင်စားခြင်းသာဖြစ်သည်။ ထို့ကြောင့် ယင်းကို လက်တွေ့လုပ်ဆောင်ခြင်းက အားထုတ်မှုနှင့် ကြိုးပမ်းမှုအချို့ လိုအပ်သည်။ သို့ဖြစ်၍၊ အန္တိခရစ် စိတ်သဘောထားရှိသော်လည်း အသိစိတ်နှင့် ဆင်ခြင်တုံတရားအချို့ရှိသူများသည် သမ္မာတရားကို အမျိုးမျိုးသော အတိုင်းအတာအထိ လက်ခံနိုင်ကြသည်။ အနည်းဆုံးအနေဖြင့်၊ ၎င်းတို့၏ စိတ်နှလုံး အတွင်းနက်နက်တွင်၊ ၎င်းတို့သည် သမ္မာတရားကို အတိုက်အခံလုပ်ခြင်း သို့မဟုတ် ပစ်ပစ်ခါခါငြင်းခြင်း မရှိကြသည့်အပြင်၊ သမ္မာတရားကို အလွန်အမင်း မနှစ်မြို့ခြင်းလည်း မရှိကြပေ။ လူအများစုသည် ဤအခြေအနေမျိုးတွင် ရှိကြပြီး သမ္မာတရားအပေါ် ဤသရုပ်သကန်မျိုးကို ပြသကြသည်။ ထိုသို့သောလူများကို ဤသို့ ဖော်ပြခြင်းသည် ၎င်းတို့ အပေါ်ယံရွှေမှုန်ကြဲပြောခြင်းလည်း မဟုတ်၊ သွားပုပ်လေလွင့်ပြောခြင်းလည်း မဟုတ်ပေ။ ယင်းမှာ အတော်အတန် ဓမ္မဓိဋ္ဌာန်ကျသည် မဟုတ်လော။ (ဟုတ်ပါသည်။) နောက်ထပ် သွင်ပြင်လက္ခဏာတစ်ခုမှာ ၎င်းတို့ကို လူ့သဘာဝ၏ ရှုထောင့်အမြင်မှ ခွဲခြားသိမြင်ရန်ဖြစ်သည်။ ဆိုလိုသည်မှာ ၎င်းတို့၏ အသိစိတ်၊ ဆင်ခြင်တုံတရားနှင့် ၎င်းတို့ လူ့သဘာဝ၏ ကောင်းမြတ်ခြင်း သို့မဟုတ် ဆိုးယုတ်ခြင်းကို အခြေခံ၍ ခွဲခြားသိမြင်ရန် ဖြစ်သည်။ ဆိုးယုတ်သော လူ့သဘာဝရှိပြီး၊ သမ္မာတရားကို လက်မခံသည့်အပြင်၊ သမ္မာတရားကို အထူးသဖြင့် အလွန်အမင်း မနှစ်မြို့သောသူ မည်သူမဆိုသည် မုချ မယုံကြည်သူတစ်ဦး သို့မဟုတ် အန္တိခရစ်တစ်ဦး ဖြစ်သည်။ အချို့လူများသည် သမ္မာတရားကို အထူးတလည် မချစ်ကြသည့်အပြင် စိတ်မဝင်စားကြပေ။ အခြားသူများက သမ္မာတရားကို မိတ်သဟာယဖွဲ့သည့်အချိန်တွင်၊ ၎င်းတို့သည် ငိုက်မျဉ်းလာပြီး နုံးချိလာကြသည်။ သို့သော်လည်း၊ ဤလူစားမျိုးများသည် ဆိုးယုတ်သော လူ့သဘာဝ မရှိသည့်အပြင် အခြားသူများကို ညှဉ်းဆဲခြင်း မရှိကြပေ။ သင်သည် ဘုရားသခင်၏ ရည်ရွယ်ချက်များ၊ သမ္မာတရား စည်းမျဉ်းများ သို့မဟုတ် ဘုရားအိမ်တော်၏ စည်းမျဉ်းများအကြောင်း မိတ်သဟာယဖွဲ့ပါက၊ ၎င်းတို့သည် နားထောင်နိုင်ပြီး သမ္မာတရားကို လက်ခံကာ ထိုသမ္မာတရားအတွက် ကြိုးပမ်းရန် လိုလားကြသော်လည်း၊ သမ္မာတရားကို သေချာပေါက် လက်တွေ့လုပ်ဆောင်နိုင်မည် မဟုတ်ပေ။ ၎င်းတို့သည် ခေါင်းဆောင်တစ်ဦး ဖြစ်လာပါက၊ သင့်အား သမ္မာတရားကို နားလည်စေရန် ဦးဆောင်နိုင်မည်မဟုတ်၊ သို့မဟုတ် သင့်အား ဘုရားသခင်ရှေ့မှောက်သို့ ခေါ်ဆောင်နိုင်မည်မဟုတ်သော်လည်း၊ သင့်ကို လုံးဝ ညှဉ်းဆဲလိမ့်မည် မဟုတ်ပေ။ ဤသည်မှာ အန္တိခရစ် စိတ်သဘောထားရှိသူများ၏ လူ့သဘာဝ ဖြစ်သည်။ မည်သို့ပင်ဖြစ်စေ၊ အန္တိခရစ် စိတ်သဘောထားရှိသူများ၏ လူ့သဘာဝသည် ထိုမျှ ဆိုးယုတ်ခြင်းမရှိပေ။ ၎င်းတို့သည် သမ္မာတရားကို အမျိုးမျိုးသော အတိုင်းအတာများအထိ လက်ခံနိုင်ကြသည်။ ဆန့်ကျင်ဘက်အားဖြင့်၊ အန္တိခရစ်တို့သည် အသိစိတ်နှင့် ဆင်ခြင်တုံတရား ကင်းမဲ့သည်သာမက အလွန့်အလွန် ရက်စက်ကြမ်းကြုတ်သော လူ့သဘာဝလည်း ရှိကြသည်။ အန္တိခရစ် စိတ်သဘောထားရှိသူများတွင် အသိစိတ်နှင့် ဆင်ခြင်တုံတရားအချို့ ရှိကြပြီး၊ အချို့သောကိစ္စရပ်များကို ဆင်ခြင်တုံတရားဖြင့် ကိုင်တွယ်နိုင်ကြသည်။ ဥပမာအားဖြင့်၊ ဘုရားအိမ်တော်၏ သတ်မှတ်ချက်များကို ကိုင်တွယ်ဖြေရှင်းရာတွင်၊ အသင်းတော်ရှိ အမျိုးမျိုးသောလူများကို ကိုင်တွယ်ဖြေရှင်းရာတွင်လည်းကောင်း၊ အပြုသဘောဆောင်သော၊ အပျက်သဘောဆောင်သော အရာများကို ကိုင်တွယ်ဖြေရှင်းရာတွင်လည်းကောင်း၊ မည်သည့်အရာရွေးချယ်ရမည်၊ မည်သည့်ဘက်တွင် ရပ်တည်ရမည်ဟူသည့်တို့အရ၊ ၎င်းတို့သည် ဤအရာများနှင့် အခြားထိုသို့သော ကိစ္စရပ်များကို ခွဲခြားသိမြင်နိုင်ကြပြီး၊ နောက်ဆုံးတွင်၊ မိမိတို့၏ အသိစိတ်ကို အခြေခံ၍ မှန်ကန်သော ရွေးချယ်မှုများကို ပြုလုပ်နိုင်ကြသည်။ ဤလူစားမျိုးများသည် ထိုသို့သော ဆိုးယုတ်သည့် လူ့သဘာဝ မရှိကြသည့်အပြင် အတော်အတန် ကြင်နာတတ်သော စိတ်နှလုံးရှိကြသည်။ ငါတို့ ယခုလေးတင် မိတ်သဟာယဖွဲ့ခဲ့သည့် နောက်ထပ် ခြားနားချက်တစ်ခု ရှိသေးသည်။ ယင်းမှာ သမ္မာတရားကို လက်ခံနိုင်သည့် အန္တိခရစ် စိတ်သဘောထားရှိသော လူအချို့ရှိခြင်းဖြစ်ပြီး ၎င်းတို့သည် မှားယွင်းစွာလုပ်ဆောင်မိသည့်အခါ၊ ယင်းကို ဆင်ခြင်သုံးသပ်နိုင်ကာ နောင်တရသော စိတ်နှလုံးရှိကြသည်။ ဆန့်ကျင်ဘက်အားဖြင့်၊ အန္တိခရစ်တို့သည် ဤသရုပ်သကန်နှစ်ခုကို လုံးဝ မပြသကြပေ။ ၎င်းတို့သည် သမ္မာတရားကို အလွန်အမင်း မနှစ်မြို့ကြပေ။ သမ္မာတရားကို လက်မခံသည့်အပြင်၊ အလွန့်အလွန် ရက်စက်ကြမ်းကြုတ်သော လူ့သဘာဝရှိသောကြောင့် ခေါင်းမာပြီး မပြောင်းလဲနိုင်ကြပေ။ ဤလူစားမျိုးများအတွက် မိမိတို့ကိုယ်ကို ပြောင်းလဲပြီး နောင်တတရားကို စွမ်းဆောင်ရရှိရန်မှာ မဖြစ်နိုင်ပေ။ တစ်စုံတစ်ဦးသည် အမှန်တကယ် နောင်တရနိုင်ခြင်း ရှိမရှိဟူသည်မှာ အဓိကအားဖြင့် ၎င်းတို့က အသိစိတ်နှင့် ဆင်ခြင်တုံတရား ပိုင်ဆိုင်ခြင်း ရှိမရှိနှင့် သမ္မာတရားအပေါ် ၎င်းတို့၏ သဘောထားအပေါ်တွင် မူတည်သည်။ အန္တိခရစ် စိတ်သဘောထားရှိသူများသည် ဆိုးယုတ်သော လူ့သဘာဝ မရှိသောကြောင့်၊ အသိစိတ်နှင့် ဆင်ခြင်တုံတရားအချို့ ရှိသောကြောင့်လည်းကောင်း၊ သမ္မာတရားအချို့ကို အမျိုးမျိုးသော အတိုင်းအတာအထိ လက်ခံနိုင်သောကြောင့်လည်းကောင်း၊ မိမိတို့ကိုယ်ကို ပြောင်းလဲရန် ဖြစ်နိုင်ခြေရှိကြသည်။ ၎င်းတို့သည် အမှားများ ပြုလုပ်မိသည့်အခါ သို့မဟုတ် ပြစ်မှားခြင်းများ ကျူးလွန်မိသည့်အခါ၊ ပြုပြင်ခြင်းခံရပြီးနောက် နောင်တရနိုင်ကြသည်။ ဤအရာက အန္တိခရစ် စိတ်သဘောထားရှိသူများသည် ကယ်တင်ခြင်းခံရရန် မျှော်လင့်ချက်ရှိကြောင်း ဆုံးဖြတ်ပေးပြီး၊ အန္တိခရစ်တို့မှာမူ ကယ်တင်၍မရနိုင်ကြပေ။ ၎င်းတို့သည် နတ်ဆိုးများနှင့် စာတန်၏ အမျိုးအစားဝင် ဖြစ်ကြသည်။ အန္တိခရစ်များနှင့် အန္တိခရစ် စိတ်သဘောထားရှိသူများအကြား ပဓာနကျသော ခြားနားချက်များမှာ ဤထူးခြားသော လက္ခဏာရပ်အချို့ ဖြစ်ကြသည်။ ဤအကျဉ်းချုပ်သည် အတော်အတန် ဓမ္မဓိဋ္ဌာန်ကျသည် မဟုတ်လော။ (ဟုတ်ပါသည်။) အန္တိခရစ်တို့၏ ဤလက္ခဏာရပ်အချို့နှင့် စပ်လျဉ်း၍၊ ငါတို့ မိတ်သဟာယဖွဲ့ခဲ့သည့် အသေးစိတ် သရုပ်သကန်များသည် မည်သည့် သွားပုပ်လေလွင့်ပြောဆိုခြင်း အရိပ်လက္ခဏာ ဘာဆိုဘာမျှ မရှိဘဲ ဓမ္မဓိဋ္ဌာန်ကျပြီး အဖြစ်မှန်များနှင့် ကိုက်ညီပေသည်။ ဘုရားသခင် ရွေးချယ်ထားသော လူများအားလုံးသည် ဤအရာကို ကြုံတွေ့ကာ မျက်မြင်တွေ့ပြီးဖြစ်သည်။ ဤသည်မှာ အန္တိခရစ်များ ဖြစ်သည့်အရာသာ ဖြစ်သည်။ အန္တိခရစ် စိတ်သဘောထားရှိသူများနှင့်ပတ်သက်၍မူ၊ ငါတို့သည် အမျိုးမျိုးသော သရုပ်သကန်များကိုလည်း ဖော်ထုတ်ပြီးဖြစ်သည်။ ယင်းတို့အားလုံးသည် လူတို့ မြင်နိုင်သောအရာများဖြစ်ပြီး မည်သည့် အပေါ်ယံရွှေမှုန်ကြဲပြောဆိုခြင်းမျှမပါဘဲ အဖြစ်မှန်များနှင့် ကိုက်ညီပေသည်။

အန္တိခရစ် စိတ်သဘောထားရှိသူများသည် ၎င်းတို့၏ လူ့သဘာဝ၌ ချို့ယွင်းချက်များနှင့် အားနည်းချက်များစွာ ရှိကြပြီး၊ ၎င်းတို့သည်လည်း အမျိုးမျိုးသော ဖောက်ပြန်ပျက်စီးသည့် စိတ်သဘောထားများကို မတူညီသော အတိုင်းအတာများအထိ ထုတ်ဖော်ကြသည်။ ဤဖောက်ပြန်ပျက်စီးသည့် စိတ်သဘောထားများသည် လူတိုင်း၌ သိသာထင်ရှားသော ထူးခြားသည့် လက္ခဏာရပ်ဆိုင်ရာ သရုပ်သကန်အချို့ ရှိကြသည်။ ဥပမာအားဖြင့်၊ အချို့လူများသည် အထူးပင် မာနထောင်လွှားကြသည်၊ အချို့သည် အထူးသဖြင့် စဉ်းလဲကြပြီး လှည့်ဖြားတတ်ကြသည်၊ အချို့မှာ အထူးပင် နှလုံးမာကျောကြသည်၊ အချို့သည် အထူးပင် ပျင်းရိကြသည် စသည်တို့ ဖြစ်သည်။ ဤဖော်ပြချက်များသည် အန္တိခရစ် စိတ်သဘောထားရှိသူများ၏ သရုပ်သကန်များဖြစ်ကြပြီး၊ ယင်းတို့သည် ထိုသို့သောလူများ၏ လူ့သဘာဝဆိုင်ရာ လက္ခဏာရပ်များ ဖြစ်ကြသည်။ ဤလူတို့သည် မိမိတို့၏ စိတ်နှလုံးထဲတွင် ကြင်နာမှုအချို့ ရှိကြသော်လည်း၊ ရိုးရှင်းသော ဝေါဟာရဖြင့်ပြောရလျှင်၊ ၎င်းတို့သည်အတော်အတန် စိတ်ကောင်းနှလုံးကောင်းရှိကြသော်လည်း၊ ကိစ္စရပ်များကို ကြုံတွေ့သည့်အခါ၊ ဘုရားအိမ်တော်၏ အကျိုးစီးပွားများ ထိခိုက်နစ်နာနေသည်ကို ၎င်းတို့ ရှင်းလင်းစွာ မြင်ကြသော်လည်း၊ အခြားသူများအား စိတ်အနှောင့်အယှက်ဖြစ်စေမည်ကို ကြောက်သောကြောင့်၊ စာတန်၏ အတွေးအခေါ်အတိုင်း အသက်ရှင်ကာ သမ္မာတရား စည်းမျဉ်းများကို ထိန်းသိမ်းစောင့်ရှောက်လိုစိတ်မရှိဘဲ၊ လိပ်ကဲ့သို့ ခေါင်းကို လျှိုထားကြသည်။ ၎င်းတို့အနေဖြင့် ဤနည်းအတိုင်း မလုပ်ဆောင်သင့်ကြောင်းနှင့် ဤနည်းအတိုင်း ပြုမူဆောင်ရွက်ခြင်းအားဖြင့် ဘုရားသခင်ကို ပြစ်မှားနေကြကြောင်း စိတ်ထဲတွင် ခံစားရသော်ငြားလည်း၊ ၎င်းတို့သည် လူ့အကြိုက်လိုက်သူတစ်ဦးဖြစ်ရန် ရွေးချယ်မိကြသည်။ ဤသည်မှာ အဘယ်ကြောင့်နည်း။ အဘယ်ကြောင့်ဆိုသော် အသက်ရှင်ပြီး ရှင်သန်ရပ်တည်ရန်၊ ၎င်းတို့အနေဖြင့် စာတန်၏ အတွေးအခေါ်အပေါ် မှီခိုရမည်ဖြစ်ပြီး၊ ဤနည်းလမ်းဖြင့်သာ မိမိတို့ကိုယ်ကို ကာကွယ်နိုင်မည်ဟု ၎င်းတို့ ယုံကြည်သောကြောင့် ဖြစ်သည်။ ထို့ကြောင့်၊ ၎င်းတို့သည် လူ့အကြိုက်လိုက်သူတစ်ဦးဖြစ်ရန် ရွေးချယ်ပြီး သမ္မာတရားကို လက်တွေ့မလုပ်ဆောင်ကြပေ။ ဤနည်းအတိုင်း လုပ်ဆောင်ခြင်းဖြင့်၊ ၎င်းတို့၏ စိတ်နှလုံးထဲတွင် ၎င်းတို့က အသိစိတ်မဲ့ပြီး လူ့သဘာဝ ကင်းမဲ့သည်ဟု ခံစားရကြသည်။ ၎င်းတို့သည် လူသား မဟုတ်သည့်အပြင် အစောင့်ခွေးတစ်ကောင်ထက် ဆိုးရွားကြသည်။ သို့သော်လည်း၊ မိမိတို့ကိုယ်ကို ပြစ်တင်ဆုံးမပြီးနောက်၊ အခြားအခြေအနေတစ်ခုနှင့် ရင်ဆိုင်ရသည့်အခါ၊ ၎င်းတို့သည် နောင်တမရကြသေးသည့်အပြင် ထိုနည်းအတိုင်းပင် ပြုမူကြသေးသည်။ ၎င်းတို့သည် အမြဲတစေ အားနည်းပြီး အပြစ်ရှိသည့်စိတ်ကို အစဉ်သဖြင့် ခံစားကြရသည်။ ဤသည်က အဘယ်အရာကို သက်သေပြသနည်း။ အန္တိခရစ် စိတ်သဘောထားရှိသူများသည် အန္တိခရစ်များ ကိုယ်တိုင်မဟုတ်ကြသော်လည်း၊ ၎င်းတို့၏ လူ့သဘာဝတွင် ပြဿနာများနှင့် ချို့တဲ့မှုများ အမှန်ပင်ရှိသောကြောင့်၊ ၎င်းတို့သည် ဖောက်ပြန်ပျက်စီးမှုများစွာကို ဧကန်မုချထုတ်ဖော်ကြသည်ကို သက်သေပြသည်။ ထိုသို့သောလူတစ်ဦး၏ အလုံးစုံသော သရုပ်သကန်များကို ကြည့်ရှုသည့်အခါ၊ ၎င်းတို့သည် စာတန်၏ နက်ရှိုင်းစွာ ဖောက်ပြန်ပျက်စီးစေခြင်းကိုခံရခြင်းဖြင့် မပြောင်းမလဲရှိနေသောသူတစ်ဦး လုံးလုံးဖြစ်သည်။ ၎င်းတို့သည် ဘုရားသခင်က စာတန်၏ အမျိုးအနွယ်ဟု ရည်ညွှန်းသည့်အရာ အတိအကျ ဖြစ်ကြသည်။ အန္တိခရစ် စိတ်သဘောထားရှိသူများသည် အန္တိခရစ်များထက် မည်သို့ ပိုမိုကောင်းမွန်ကြသနည်း။ တိတိကျကျဆိုရလျှင်၊ အန္တိခရစ် စိတ်သဘောထားရှိသော်လည်း အန္တိခရစ်၏ အနှစ်သာရမရှိသူများသည် စာတန်၏ အမျိုးမျိုးသော ဖောက်ပြန်ပျက်စီးသည့် စိတ်သဘောထားများကို ထုတ်ဖော်ကြသော်လည်း၊ ဧကန်မုချ ဆိုးယုတ်သောလူများ မဟုတ်ကြပေ။ ၎င်းတို့၏ အခြေအနေမှာ လူတစ်ဦးသည် ဖောက်ပြန်ပြီး ဆိုးယုတ်သူလည်းမဟုတ်သည့်အပြင် လူကောင်းတစ်ဦးလည်း မဟုတ်ဟု ပုံမှန်အားဖြင့် ပြောဆိုလေ့ရှိသည့်အတိုင်း ဖြစ်သည်။ ၎င်းတို့သည် ဘုရားသခင်ကို ရိုးသားစစ်မှန်စွာ ယုံကြည်ကြပြီး၊ နောင်တရလိုစိတ်ရှိကာ၊ ပြုပြင်ခြင်းခံရပြီးနောက် သမ္မာတရားကို လက်ခံနိုင်ပြီး၊ ကျိုးနွံနာခံမှုအချို့ရှိကြရုံသာ ဖြစ်သည်။ ၎င်းတို့သည် ဆိုးယုတ်သောလူများ မဟုတ်သည့်အပြင်၊ ဘုရားသခင်၏ ကယ်တင်ခြင်းကို ခံရရန် မျှော်လင့်ချက် ရှိနေသေးသော်လည်း၊ ဘုရားသခင် ပြောဆိုသည့် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ခြင်းဟူသော စံနှုန်းမှ အလှမ်းဝေးကြသည်။ အချို့လူများသည် ဘုရားသခင်ကို သုံးနှစ်မှ ငါးနှစ်အထိ ယုံကြည်ပြီး အပြောင်းအလဲနှင့် တိုးတက်မှုအချို့ ရှိကြသည်။ အချို့လူများသည် ဘုရားသခင်ကို ရှစ်နှစ်မှ ဆယ်နှစ်အထိ ယုံကြည်ပြီး မည်သည့်တိုးတက်မှုမျှ လုံးဝမရှိကြပေ။ အချို့လူများမှာမူ မည်သည့် သိသာထင်ရှားသော ပြောင်းလဲမှုမျှမရှိဘဲ ဘုရားသခင်ကို နှစ် ၂၀ ကြာပင် ယုံကြည်ပြီးဖြစ်သည်။ ၎င်းတို့သည် ယခင်အတိုင်းပင် ရှိနေကြဆဲဖြစ်သည်။ မိမိတို့၏ အယူအဆများကို ခေါင်းမာစွာ ဖက်တွယ်ထားကြသည်။ ၎င်းတို့က ဘုရားသခင်၏ နှုတ်ကပတ်တော်များကို ကြားပြီးဖြစ်သည့်အပြင် ဘုရားအိမ်တော်၏ အမျိုးမျိုးသော စည်းမျဉ်းစည်းကမ်းများ၏ ချုပ်ထိန်းခြင်းကို ခံရသောကြောင့်သာ ကြီးမားသော အမှားများကို မပြုလုပ်ခဲ့ကြခြင်းဖြစ်သည်၊ ဘုရားအိမ်တော်အတွက် ဆိုးရွားသော ဆုံးရှုံးမှုများကို ဖြစ်စေသည့် ဒုစရိုက်အမှုများကို မလုပ်ဆောင်ခဲ့ကြခြင်းဖြစ်ပြီး ကြီးမားသော ဘေးအန္တရာယ်များကို မဖြစ်ပေါ်စေခဲ့ကြခြင်း ဖြစ်သည်။ အန္တိခရစ် စိတ်သဘောထားရှိသူများအားလုံးသည် နောက်ဆုံးတွင် ဘုရားသခင်၏ ကယ်တင်ခြင်းကို သေချာပေါက် မခံရနိုင်ပေ။ ၎င်းတို့ထဲမှ အများစုသည် အလုပ်လုပ်ပေးသူများ ဖြစ်နိုင်ဖွယ်ရှိပြီး အချို့မှာ မလွဲဧကန် ဖယ်ရှားရှင်းလင်းခြင်းခံရလိမ့်မည် ဖြစ်သည်။ မည်သို့ပင်ဖြစ်စေ၊ ၎င်းတို့သည် ဆိုးယုတ်သောလူများ မဟုတ်ကြသော်လည်း၊ ညံ့ဖျင်းသော လူ့သဘာဝရှိသူများ ဖြစ်ကြသည်။ ၎င်းတို့၏ အဆုံးသတ်များနှင့် ပန်းတိုင်များသည် သေချာပေါက် တူညီကြမည် မဟုတ်ပေ။ အားလုံးမှာ ၎င်းတို့က သမ္မာတရားကို လက်ခံနိုင်ခြင်း ရှိမရှိနှင့် မိမိတို့၏ လမ်းကြောင်းများကို မည်သို့ရွေးချယ်သည်ဟူသည့်အပေါ်တွင် မူတည်သည်။ “ကိုယ်တော်၏စကားက ဆန့်ကျင်ဘက်ဖြစ်နေပါသည်။ ဤလူတို့သည် စိတ်ပြောင်းပြီး နောင်တရနိုင်သည်ဟု ကိုယ်တော် ပြောခဲ့သည် မဟုတ်လော”ဟု အချို့လူများက ပြောဆိုကြသည်။ ငါဆိုလိုသည်မှာ ဤလူတို့သည် အချို့သော အခြေအနေများနှင့် မတူညီသော ပတ်ဝန်းကျင်များတွင်၊ သမ္မာတရားကို အမျိုးမျိုးသော အတိုင်းအတာအထိ လက်ခံနိုင်ကြသည်ဟူ၍ ဖြစ်သည်။ “အမျိုးမျိုးသော အတိုင်းအတာအထိ” ဟူသည်မှာ မည်သည့်အရာကို ဆိုလိုသနည်း။ ယင်းမှာ အချို့လူများသည် ဘုရားသခင်ကို သုံးနှစ်မှ ငါးနှစ်အထိ ယုံကြည်ပြီးနောက် အပြောင်းအလဲအနည်းငယ်ရှိပြီး၊ ၁၀ နှစ်မှ နှစ် ၂၀ အကြာတွင် သိသာထင်ရှားသော အပြောင်းအလဲရှိသည်ကို ဆိုလိုသည်။ အချို့လူများသည် ဘုရားသခင်ကို ၁၀ နှစ်မှ နှစ် ၂၀ အထိ ယုံကြည်ကြပြီး၊ “ကျွန်ုပ်သည် နောင်တရရမည်၊ ဘုရားသခင်၏ ချစ်ခြင်းမေတ္တာကို ကျွန်ုပ် ပြန်လည်ပေးဆပ်ရမည်” ဟု အမြဲတစေ ဟစ်ကြွေးနေကြသော်လည်း၊ လက်တွေ့တွင်မူ မည်သည့်အပြောင်းအလဲမျှ မရှိဘဲ၊ ပထမဆုံး စတင်ယုံကြည်စဉ်ကအတိုင်းပင် ရှိနေကြသေးသည်။ ၎င်းတို့တွင် အသိစိတ်ရှိသောကြောင့်သာ ၎င်းတို့၏ စိတ်နှလုံးထဲတွင် ဤဆန္ဒရှိကြပြီး မိမိတို့ကိုယ်ကို ပြောင်းလဲကာ နောင်တရရန် လိုလားကြခြင်း ဖြစ်သည်။ သို့သော်လည်း၊ လိုလားခြင်းသည် သမ္မာတရားကို လက်တွေ့လုပ်ဆောင်နိုင်ခြင်းနှင့် မညီမျှသည့်အပြင်၊ လက်တွေ့ကျမှုထဲသို့ ဝင်ရောက်ခြင်းနှင့်လည်း မညီမျှပေ။ လိုလားခြင်းသည် သမ္မာတရားကို အတိုက်အခံမလုပ်ခြင်း၊ သမ္မာတရားကို အလွန်အမင်း မနှစ်မြို့မှု မဖြစ်ခြင်း၊ သမ္မာတရားကို လူသိရှင်ကြား အသရေမဖျက်ခြင်း၊ ဘုရားသခင်ကို လူသိရှင်ကြား မဝေဖန်ခြင်း၊ မရှုတ်ချခြင်း သို့မဟုတ် ပြစ်မှားစော်ကားမှု မရှိခြင်းတို့ မျှသာဖြစ်သည်။ ဤသရုပ်သကန်များသာ ဖြစ်သည်။ သို့သော် ယင်းမှာ သမ္မာတရားကို အမှန်တကယ် ကျိုးနွံနာခံပြီး လက်ခံကာ လက်တွေ့လုပ်ဆောင်နိုင်ခြင်းကို မဆိုလိုသည့်အပြင်၊ ဇာတိပကတိနှင့် မိမိ၏ ကိုယ်ပိုင်လိုအင်ဆန္ဒများကို ပုန်ကန်နိုင်ခြင်းကိုလည်း မဆိုလိုပေ။ ဤသည်မှာ ဓမ္မဓိဋ္ဌာန်ကျသော အဖြစ်မှန်တစ်ခု မဟုတ်လော။ (ဟုတ်ပါသည်။) ဤသည်မှာ အတိအကျ ဖြစ်သည့်ပုံစံဖြစ်သည်။ လူတစ်ဦး၏ လူ့သဘာဝတွင် အသိစိတ်နှင့် ဆင်ခြင်တုံတရားအချို့ရှိပြီး နောင်တရသော စိတ်နှလုံးအနည်းငယ် ရှိခြင်းသည် ထိုသူတွင် ဖောက်ပြန်ပျက်စီးသော စိတ်သဘောထားမရှိဟု မဆိုလိုပေ။ အန္တိခရစ် စိတ်သဘောထားရှိသူများသည် အန္တိခရစ်များနှင့် အခြေခံအားဖြင့် ကွဲပြားကြသော်လည်း၊ ဤသည်မှာ ၎င်းတို့အနေဖြင့် သမ္မာတရားကို လက်ခံပြီး ကျိုးနွံနာခံနိုင်သောသူများဖြစ်သည်ဟု မဆိုလိုပေ။ ၎င်းတို့သည် သမ္မာတရား လက်တွေ့ကျမှုရှိသူများဖြစ်သည်ဟုလည်း မဆိုလိုပေ၊ သို့မဟုတ် ဘုရားသခင် ချစ်မြတ်နိုးသောသူများဖြစ်သည်ဟုလည်း မဆိုလိုပေ။ ဤသွင်ပြင်လက္ခဏာနှစ်ခုအကြားတွင် ပဓာနကျသော ခြားနားချက်များ ရှိသည်။ ၎င်းတို့သည် လုံးဝ ကွဲပြားကြသည်။ အန္တိခရစ် စိတ်သဘောထားရှိသူများသည် လူ့သဘာဝ၊ သမ္မာတရားအပေါ် ၎င်းတို့၏ သဘောထားနှင့် ၎င်းတို့၏ နောင်တရခြင်း အတိုင်းအတာတို့အရ အန္တိခရစ်များနှင့် နှိုင်းယှဉ်လျှင် သေချာပေါက် များစွာ သာလွန်ကောင်းမွန်ကြသည်။ သို့သော်လည်း၊ ဘုရားသခင်က လူတို့ကို တိုင်းတာသည့် စံသတ်မှတ်ချက်သည် ၎င်းတို့က အန္တိခရစ်များနှင့် မည်သို့ကွာခြားသည်ဟူသည့်အပေါ်တွင် အခြေမခံပေ။ ဤသည်မှာ စံနှုန်း မဟုတ်ပေ။ ဘုရားသခင်သည် လူတစ်ဦး၏ လူ့သဘာဝကို တိုင်းတာသည်၊ ၎င်းတို့တွင် အသိစိတ်နှင့် ဆင်ခြင်တုံတရား ရှိမရှိ၊ ၎င်းတို့က သမ္မာတရားကို ချစ်မြတ်နိုးပြီး လက်ခံခြင်း ရှိမရှိ၊ ၎င်းတို့က မိမိတို့၏ တာဝန်များကို သစ္စာစောင့်သိမှုဖြင့် ထမ်းဆောင်ခြင်း ရှိမရှိ၊ ၎င်းတို့က ဘုရားသခင်ကို ကျိုးနွံနာခံသူများ ဟုတ်မဟုတ်ဟူသည်နှင့် သမ္မာတရားကို ၎င်းတို့ ရရှိပြီး ကယ်တင်ခြင်းကို စွမ်းဆောင်ရရှိနိုင်ခြင်း ရှိမရှိဟူသည်တို့ကို တိုင်းတာသည်။ ဤသည်တို့မှာ ဘုရားသခင်က လူတို့ကို တိုင်းတာသည့် စံနှုန်းများ ဖြစ်ကြသည်။ ဘုရားသခင်သည် အန္တိခရစ် စိတ်သဘောထားရှိသူများအတွက် အမျိုးမျိုးသော သတ်မှတ်ချက်များကို ချမှတ်ထားပြီးဖြစ်သည်။ ဘုရားသခင်သည် ဤလူတို့ကို ကယ်တင်ရန် ရည်ရွယ်ချက်ဖြင့် အန္တိခရစ် စိတ်သဘောထားရှိသူများကို တိုင်းတာရန် ဤသတ်မှတ်ချက်များကို အသုံးပြုသည်။ ဤသို့ ပြောဆိုသည်ကို ကြားပြီးနောက်၊ သင်တို့ နားလည်ပြီဖြစ်သည်၊ မှန်သလော။ ပထမဆုံးအနေဖြင့်၊ သင်တို့တွင် အန္တိခရစ် စိတ်သဘောထား မည်မျှရှိသည်ဖြစ်စေ၊ သမ္မာတရားကို သင်တို့ လက်ခံနိုင်သရွေ့၊ သင်တို့သည် အန္တိခရစ်တစ်ဦး မဟုတ်ကြောင်း ရှင်းလင်းစွာ သိရှိရမည်။ သင်တို့သည် အန္တိခရစ်တစ်ဦး မဟုတ်သော်လည်း၊ ယင်းမှာ သင်တို့သည် ဘုရားသခင်ကို ကျိုးနွံနာခံသောသူတစ်ဦးဖြစ်သည်ဟု မဆိုလိုပေ။ သမ္မာတရားကို မရွံရှာခြင်း သို့မဟုတ် သမ္မာတရားကို အလွန်အမင်း မနှစ်မြို့မှု မရှိခြင်းသည် သင်တို့က သမ္မာတရားကို လက်တွေ့လုပ်ဆောင်ပြီး ကျိုးနွံနာခံသောသူတစ်ဦးဖြစ်သည်ဟု မဆိုလိုပေ။ အသိစိတ်နှင့် ဆင်ခြင်တုံတရားအချို့ရှိခြင်း၊ အတော်အတန် ကြင်နာတတ်သော စိတ်နှလုံးရှိခြင်းနှင့် အန္တိခရစ်များထက် ပိုမိုကောင်းမွန်သော လူ့သဘာဝရှိခြင်းသည် သင်တို့က လူကောင်းတစ်ဦးဖြစ်သည်ဟု သေချာပေါက် ဆိုလိုသည်မဟုတ်ပေ။ လူတစ်ဦးက ကောင်းသည် သို့မဟုတ် ဆိုးသည်ဟူသည်ကို တိုင်းတာသည့် စံနှုန်းသည် အန္တိခရစ်တို့၏ လူ့သဘာဝအပေါ်တွင် အခြေမခံပေ။ အန္တိခရစ်တို့သည် မကောင်းမှုများကို မည်မျှ ပြုလုပ်သည်ဖြစ်စေ၊ ၎င်းတို့က မည်သည့်အခါမျှ ဝန်မခံသည့်အပြင် နောင်တလည်းမရဘဲ၊ ထိုနည်းအတိုင်းပင် ဆက်လက်ပြုမူလုပ်ဆောင်ကြသည်။ ၎င်းတို့သည် မည်သည့်အခါမျှ နောက်ပြန်မလှည့်ကြသည့်အပြင်၊ ဘုရားသခင်ကို အဆုံးတိုင် ဆန့်ကျင်ကြသည်။ အန္တိခရစ် စိတ်သဘောထားရှိသူများထဲမှ အချို့သည် မိမိတို့ကိုယ်ကို ပြောင်းလဲပြီး နောင်တရရန် ရိုးသားစစ်မှန်စွာ အလိုရှိကြသော်လည်း၊ အနည်းငယ် ပြောင်းလဲခြင်းက ၎င်းတို့တွင် စစ်မှန်သော နောင်တရှိသည်ဟု မဆိုလိုပေ။ နောင်တရရန် စိတ်ပိုင်းဖြတ်မှုရှိခြင်းသည် သမ္မာတရားကို နားလည်နိုင်ခြင်း၊ သမ္မာတရားကို ရရှိခြင်းနှင့် အသက်ကို ရရှိခြင်းတို့အား ဆိုလိုသည်မဟုတ်ပေ။

အချို့လူများက “ကျွန်ုပ်သည် အန္တိခရစ်တစ်ဦး မဟုတ်ပါ၊ ထို့ကြောင့် ကျွန်ုပ်သည် အန္တိခရစ်များထက် သာ၍ကောင်းပြီး အန္တိခရစ်များထက် နက်ရှိုင်းစွာ ဖောက်ပြန်ပျက်စီးမှု လျော့နည်းသည်” ဟု ပြောဆိုကြသည်။ ဤစကားများသည် မှန်ကန်သလော။ ဤသည်မှာ လွဲချော်သော သိနားလည်မှုတစ်ခုလော။ (ဟုတ်ပါသည်။) အန္တိခရစ် စိတ်သဘောထားရှိသူများသည် ၎င်းတို့၏ ဖောက်ပြန်ပျက်စီးသော စိတ်သဘောထားတွင် အန္တိခရစ်များနှင့် တူညီကြသော်လည်း၊ ၎င်းတို့၏ သဘာဝ အနှစ်သာရမှာမူ ကွဲပြားသည်။ စဉ်းစားကြည့်လော့—ဤဖော်ပြချက်သည် မှန်ကန်သလော။ (မှန်ကန်ပါသည်။) သို့ဆိုလျှင် ရှင်းပြလော့။ (အန္တိခရစ် စိတ်သဘောထားရှိသူများသည် အန္တိခရစ်များကဲ့သို့ပင် ဖောက်ပြန်ပျက်စီးသော စိတ်သဘောထားများ ရှိကြသည်။ ၎င်းတို့နှစ်ဦးစလုံးက မာနထောင်လွှားပြီး ကောက်ကျစ်ဆိုးယုတ်သော စိတ်သဘောထားများ ရှိကြသည့်အပြင်၊ ၎င်းတို့နှစ်ဦးစလုံးက အဆင့်အတန်းကို လိုက်စားကြသည်။ သို့သော်လည်း၊ ၎င်းတို့၏ လူ့သဘာဝ အနှစ်သာရမှာ ကွဲပြားသည်။ အန္တိခရစ် စိတ်သဘောထားရှိသူများက အသိစိတ်အချို့ ရှိကြပြီး၊ သမ္မာတရားကို အမျိုးမျိုးသော အတိုင်းအတာအထိ လက်ခံနိုင်ကြသည်။ ၎င်းတို့သည် သမ္မာတရားကို အလွန်အမင်း မနှစ်မြို့မှု မဖြစ်ကြသည့်အပြင် သမ္မာတရားကို မမုန်းတီးကြပေ။ အခြားတစ်ဖက်တွင်မူ၊ အန္တိခရစ်၏ အနှစ်သာရရှိသူများတွင် မလိုမုန်းထားသော လူ့သဘာဝ အနှစ်သာရ ရှိကြသည်။ ၎င်းတို့တွင် အသိစိတ်မရှိသည့်အပြင်၊ သမ္မာတရားကို အလွန်အမင်း မနှစ်မြို့ကြဘဲ သမ္မာတရားကို မုန်းတီးကြသည်။ ၎င်းတို့ နောင်တရကြလိမ့်မည် မဟုတ်ပါ။) ၎င်းတို့အားလုံးတွင် ဖောက်ပြန်ပျက်စီးသော စိတ်သဘောထားများ ရှိကြသည်၊ သို့ဆိုလျှင် အဘယ်ကြောင့် ဘုရားသခင်သည် အန္တိခရစ်၏ အနှစ်သာရရှိသူများကို အန္တိခရစ်များနှင့် သူ၏ ရန်သူများအဖြစ် သတ်မှတ်သနည်း။ (ယင်းမှာ အဓိကအားဖြင့် သမ္မာတရားအပေါ် ၎င်းတို့၏ သဘောထားကို အခြေခံပါသည်။ အန္တိခရစ်တို့သည် သမ္မာတရားကို အလွန်အမင်း မနှစ်မြို့ကြသည့်အပြင်၊ သမ္မာတရားကို မုန်းတီးကြသည်၊ ပြီးလျှင် သမ္မာတရားကို မုန်းတီးခြင်းသည် အမှန်တကယ်တွင် ဘုရားသခင်ကို မုန်းတီးခြင်း ဖြစ်ပါသည်။) အခြားရှိသေးသလော။ (အန္တိခရစ်တို့၏ အနှစ်သာရမှာ နတ်ဆိုး၏ အနှစ်သာရပင် ဖြစ်သည်။) မိမိအနှစ်သာရက နတ်ဆိုးများ၏ အနှစ်သာရဖြစ်သော လူတို့တွင် ကယ်တင်ခြင်းခံရရန် မျှော်လင့်ချက် တစ်ခုတလေရှိသလော။ (မရှိပါ။) ဤလူတို့သည် သမ္မာတရားကို လုံးဝ လက်မခံကြသည့်အပြင် ကယ်တင်ခြင်းမခံရနိုင်ပေ။ လူအမျိုးအစားနှစ်မျိုးစလုံးတွင် ဖောက်ပြန်ပျက်စီးသော စိတ်သဘောထားများ ရှိကြသောကြောင့်၊ ကယ်တင်ခြင်းခံရနိုင်သောသူများနှင့် ကယ်တင်ခြင်းမခံရနိုင်သောသူများအကြား ခြားနားချက်မှာ အဘယ်နည်း။ ၎င်းတို့၏ ဖောက်ပြန်ပျက်စီးသော စိတ်သဘောထားများအရသာလျှင်၊ ဤလူအမျိုးအစားနှစ်မျိုးသည် တူညီကြသည်။ သို့ဆိုလျှင် အန္တိခရစ်များက ကယ်တင်ခြင်းမခံရနိုင်စဉ်တွင် အန္တိခရစ် စိတ်သဘောထားရှိသော်လည်း အန္တိခရစ်၏ အနှစ်သာရမရှိသူများမှာမူ အဘယ်ကြောင့် ကယ်တင်ခြင်းခံရရန် ပါးလျသော မျှော်လင့်ချက်ရှိကြသနည်း။ (အန္တိခရစ် စိတ်သဘောထားရှိသူများသည် သမ္မာတရားနှင့် အပြုသဘောဆောင်သော အရာများအပေါ် အလွန် ရန်လိုကြသော အန္တိခရစ်များကဲ့သို့ မဟုတ်ကြပါ။ သူတို့သည် သမ္မာတရားကို အထူးတလည် မချစ်ကြသော်လည်း၊ သမ္မာတရားကို မရွံရှာကြသည့်အပြင်၊ အမျိုးမျိုးသော အတိုင်းအတာအထိ လက်ခံနိုင်ကြကာ၊ တဖြည်းဖြည်းချင်း ပြောင်းလဲနိုင်ကြသည်။ ထို့အပြင်၊ ၎င်းတို့၏ လူ့သဘာဝတွင် ရှက်စိတ်မရှိသောအန္တိခရစ်များနှင့်မတူဘဲ၊ အသိစိတ်အချို့ ရှိကြပါသည်။) ကယ်တင်ခြင်းခံရရန် မျှော်လင့်ချက်သည် ဤနေရာတွင် တည်ရှိသည်။ ဤသည်မှာ ပဓာနကျသော ခြားနားချက် ဖြစ်သည်။ အန္တိခရစ်တို့၏ အနှစ်သာရမှ အကဲဖြတ်ရလျှင်၊ ဤလူစားမျိုးသည် ကယ်တင်၍မရနိုင်သည့်အပြင် ကယ်တင်ခြင်းခံရရန် မျှော်လင့်ချက်မရှိပေ။ ၎င်းတို့ကို သင်တို့ကယ်တင်လိုလျှင်ပင်၊ မကယ်တင်နိုင်ပေ။ ၎င်းတို့ မပြောင်းလဲနိုင်ကြပေ။ ၎င်းတို့သည် စာတန်၏ ဖောက်ပြန်ပျက်စီးသော စိတ်သဘောထားရှိသည့် သာမန်လူအမျိုးအစားတစ်မျိုး မဟုတ်ဘဲ၊ နတ်ဆိုးများနှင့် စာတန်၏ အသက်အနှစ်သာရရှိသော လူအမျိုးအစားတစ်မျိုး ဖြစ်သည်။ ဤလူစားမျိုးသည် လုံးဝ ကယ်တင်ခြင်းမခံရနိုင်ပေ။ ဆန့်ကျင်ဘက်အားဖြင့်၊ ဖောက်ပြန်ပျက်စီးသော စိတ်သဘောထားများရှိသည့် သာမန်လူတို့၏ အနှစ်သာရမှာ အဘယ်နည်း။ ၎င်းတို့တွင် ဖောက်ပြန်ပျက်စီးသော စိတ်သဘောထားများသာ ရှိကြသည်။ သို့သော်လည်း၊ ၎င်းတို့သည် အသိစိတ်နှင့် ဆင်ခြင်တုံတရား အတိုင်းအတာတစ်ခုအထိ ပိုင်ဆိုင်ကြပြီး၊ သမ္မာတရားအချို့ကို လက်ခံနိုင်ကြသည်။ ဤသည်မှာ သမ္မာတရားက ကယ်တင်ခြင်းခံရရန် မျှော်လင့်ချက်ပေးလျက် ဤလူတို့အပေါ် အကျိုးသက်ရောက်မှု အတိုင်းအတာတစ်ခုအထိ ရှိနိုင်သည်ဟု ဆိုလိုသည်။ ဘုရားသခင် ကယ်တင်သည်မှာ ဤလူစားမျိုး ဖြစ်သည်။ အန္တိခရစ်တို့သည် လုံးဝ ကယ်တင်ခြင်းမခံရနိုင်သော်လည်း အန္တိခရစ် စိတ်သဘောထားရှိသူများမှာမူ ကယ်တင်ခြင်းခံရနိုင်သလော။ (ခံရနိုင်ပါသည်။) ၎င်းတို့ ကယ်တင်ခြင်းခံရနိုင်သည်ဟု ငါတို့ ဆိုလျှင်၊ ဤသည်မှာ ဓမ္မဓိဋ္ဌာန်မကျပေ။ ၎င်းတို့တွင် ကယ်တင်ခြင်းခံရရန် မျှော်လင့်ချက်ရှိသည်ဟုသာ ငါတို့ ဆိုနိုင်သည်။ ဤသည်မှာ အတော်အတန် ဓမ္မဓိဋ္ဌာန်ကျသည်။ နောက်ဆုံးတွင်၊ လူတစ်ဦးက ကယ်တင်ခြင်းခံရနိုင်ခြင်း ရှိမရှိဟူသည်မှာ ထိုတစ်ဦးချင်းအပေါ်တွင် မူတည်သည်။ ယင်းမှာ ၎င်းတို့သည် သမ္မာတရားကို အမှန်တကယ် လက်ခံနိုင်ခြင်းရှိမရှိ၊ သမ္မာတရားကို လက်တွေ့လုပ်ဆောင်နိုင်ခြင်းရှိမရှိဟူသည်နှင့် သမ္မာတရားကို ကျိုးနွံနာခံနိုင်ခြင်း ရှိမရှိဟူသည်တို့အပေါ်တွင် မူတည်သည်။ ထို့ကြောင့်၊ ဤလူစားမျိုးကသာ ကယ်တင်ခြင်းခံရရန် မျှော်လင့်ချက်ရှိသည်ဟု ဆိုနိုင်ပေသည်။ သို့ဆိုလျှင် အန္တိခရစ်တို့သည် အဘယ်ကြောင့် ကယ်တင်ခြင်းခံရရန် မျှော်လင့်ချက်မရှိသနည်း။ အဘယ်ကြောင့်ဆိုသော် ၎င်းတို့သည် အန္တိခရစ်များဖြစ်ကြသောကြောင့် ဖြစ်သည်။ ၎င်းတို့၏ သဘာဝမှာ စာတန်၏ သဘာဝ ဖြစ်သည်။ ၎င်းတို့သည် သမ္မာတရားအပေါ် ရန်လိုကြသည်။ ဘုရားသခင်ကို မုန်းတီးကြပြီး သမ္မာတရားကို လုံးဝ လက်မခံကြပေ။ ဘုရားသခင်သည် ၎င်းတို့ကို ကယ်တင်နိုင်သေးသလော။ (မကယ်တင်နိုင်ပါ။) ဘုရားသခင်သည် ဖောက်ပြန်ပျက်စီးသော လူသားများကို ကယ်တင်ခြင်းဖြစ်သည်၊ စာတန်နှင့် နတ်ဆိုးများကို ကယ်တင်ခြင်းမဟုတ်ပေ။ ဘုရားသခင်သည် သမ္မာတရား လက်ခံသောသူများကို ကယ်တင်ခြင်းဖြစ်သည်၊ သမ္မာတရားကို မုန်းတီးသော လူဖျင်းကို ကယ်တင်ခြင်းမဟုတ်ပေ။ ဤသည်မှာ ရှင်းလင်းသည် မဟုတ်လော။ (ရှင်းလင်းပါသည်။) အချို့လူများက လွဲမှားသော နားလည်မှုတစ်ခုရှိခြင်းကို ရှောင်ရှားရန် ငါတို့ ဤသို့ မိတ်သဟာယဖွဲ့ခြင်း ဖြစ်သည်။ အန္တိခရစ်များနှင့် အန္တိခရစ် စိတ်သဘောထားရှိသူများကို ခွဲခြားသိမြင်ပြီးနောက်၊ အချို့လူများသည် မိမိတို့က အန္တိခရစ်များ မဟုတ်သည့်အပြင်၊ ဤသည်မှာ ၎င်းတို့က ဘေးကင်းလုံခြုံသော နယ်ပယ်တွင် ရှိနေခြင်းဖြစ်ကြောင်း၊ မိမိတို့ကိုယ်တိုင်အတွက် ခိုလှုံရာကို အမှန်တကယ် ရရှိထားပြီဖြစ်ကြောင်းနှင့် အနာဂတ်တွင် သေချာပေါက် ရှင်းလင်းပစ်ခြင်း၊ နှင်ထုတ်ခြင်း သို့မဟုတ် ဖယ်ရှားရှင်းလင်းခြင်း ခံရမည်မဟုတ်ကြောင်းတို့ကို ဆိုလိုသည်ဟု တွေးထင်ကြသည်။ ဤသည်မှာ လွဲမှားသော နားလည်မှုတစ်ခု မဟုတ်လော။ ကယ်တင်ခြင်းခံရရန် မျှော်လင့်ချက်ရှိခြင်းသည် ကယ်တင်ခြင်းခံရလိမ့်မည်ဟု မဆိုလိုပေ။ ဤမျှော်လင့်ချက်သည် လူတို့ သွား၍ ဆုပ်ကိုင်ရန် လိုအပ်နေသေးသည်။ သမ္မာတရားအပေါ် သင်၏ သဘောထားသည် အန္တိခရစ်တို့၏ သဘောထားနှင့် ကွဲပြားသည်။ သင်သည် သမ္မာတရားကို အလွန်အမင်း မနှစ်မြို့ပေ၊ သို့မဟုတ် သင်၏ လူ့သဘာဝသည် အန္တိခရစ်တို့၏ လူ့သဘာဝထက် အနည်းငယ် သာလွန်ကောင်းမွန်သည်။ သင်တို့သည် အသိစိတ်အချို့ကို ပိုင်ဆိုင်သည်၊ အတော်အတန် ကြင်နာတတ်သော စိတ်နှလုံးရှိသည်၊ အခြားသူများကို ထိခိုက်စေခြင်းမရှိ၊ တစ်စုံတစ်ခုကို မှားယွင်းစွာလုပ်ဆောင်သည့်အခါ နောင်တရရန် သိရှိပြီး၊ မိမိတို့ကိုယ်ကို ပြောင်းလဲနိုင်သည်။ ဤအရည်အသွေးအနည်းငယ်ကို ပိုင်ဆိုင်ရုံမျှပိုင်ဆိုင်ခြင်းက သင်တို့တွင် သမ္မာတရားကို လက်ခံရန်၊ သမ္မာတရားကို လက်တွေ့လုပ်ဆောင်ရန်နှင့် ကယ်တင်ခြင်းခံရခြင်းကို စွမ်းဆောင်ရရှိရန် အခြေခံသတ်မှတ်ချက်များရှိသည်ကို ဆိုလိုသည်။ သို့သော် အန္တိခရစ်တစ်ဦး မဟုတ်ခြင်းသည် သင်တို့ ကယ်တင်ခြင်းခံရလိမ့်မည်ဟု မဆိုလိုပေ။ သင်သည် အန္တိခရစ်တစ်ဦး မဟုတ်သော်လည်း၊ ဖောက်ပြန်ပျက်စီးသော လူသားတစ်ဦး ဖြစ်နေဆဲဖြစ်သည်။ ဖောက်ပြန်ပျက်စီးသော လူသားအားလုံးသည် ကယ်တင်ခြင်းခံရနိုင်သလော။ သေချာပေါက် မခံရနိုင်ပေ။ လူတစ်ဦးသည် အန္တိခရစ်တစ်ဦး သို့မဟုတ် ဆိုးယုတ်သောလူတစ်ဦး မဟုတ်လျှင်ပင်၊ သမ္မာတရားကို ၎င်းတို့ မလိုက်စားသရွေ့၊ ၎င်းတို့သည် ကယ်တင်ခြင်းမခံရနိုင်သေးပေ။ လူတို့ကို ဘုရားသခင်၏ ကယ်တင်ခြင်းသည် သမ္မာတရားကို ၎င်းတို့ လက်ခံခြင်းနှင့် လိုက်စားခြင်းမှတစ်ဆင့် စွမ်းဆောင်ရရှိခြင်း ဖြစ်သည်။ လူတို့၏ ဖောက်ပြန်ပျက်စီးသော စိတ်သဘောထားများသည် ဘုရားသခင်နှင့် ဆန့်ကျင်ဘက်ဖြစ်သည်။ တစ်စုံတစ်ဦးတွင် ဖောက်ပြန်ပျက်စီးသော စိတ်သဘောထားများ ရှိနေသရွေ့၊ ၎င်းတို့သည် ဘုရားသခင်ကို ပုန်ကန်နိုင်သေးသည်၊ ဘုရားသခင်ကို အာခံနိုင်သေးသည်၊ ဘုရားသခင်ကို သစ္စာဖောက်နိုင်သေးသည် စသည်ဖြင့် ဖြစ်သည်။ ထို့ကြောင့်၊ ၎င်းတို့သည် ဘုရားနှုတ်ကပတ်တော်များ၏ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်မှုများနှင့် စစ်ဆေးခြင်းတို့ကို လက်ခံရန် လိုအပ်သည်။ ဘုရားနှုတ်ကပတ်တော်များ၏ ထောက်ပံ့မှုနှင့် လမ်းညွှန်မှု၊ ဘုရားသခင်၏ ပြုပြင်ခြင်း၊ ဆုံးမပဲ့ပြင်ခြင်းနှင့် အပြစ်ဒဏ်ပေးခြင်း စသည်တို့ကို ၎င်းတို့ လိုအပ်သည်။ ဘုရားသခင် လုပ်ဆောင်သည့် ဤအမှုတစ်ခုတလေမျှ မရှိ၍မဖြစ်ပေ။ ထို့ကြောင့်၊ ကယ်တင်ခံရခြင်းကို စွမ်းဆောင်ရရှိရန်၊ တစ်ချက်အနေဖြင့်၊ ဘုရားသခင်၏ အမှုတော် လိုအပ်ပြီး၊ ထပ်လောင်း၍၊ လူတို့က ပူးပေါင်းဆောင်ရွက်ရန် စိတ်ပိုင်းဖြတ်ခြင်း လိုအပ်သည်။ ၎င်းတို့သည် အခက်အခဲကို ခါးစည်းခံကာ အဖိုးအခပေးဆပ်ရန်၊ သမ္မာတရားကို နားလည်ပြီးနောက် သမ္မာတရား လက်တွေ့ကျမှုထဲသို့ ဝင်ရောက်ရန် စသည်တို့ကို လုပ်ဆောင်နိုင်ရန် လိုအပ်သည်။ ဤသည်မှာ သမ္မာတရားကို နားလည်ခြင်းအပေါ် အခြေခံ၍၊ နောက်ဆုံးသောကာလ ဘုရားသခင်၏ ကယ်တင်ခြင်းကို ရရှိရန်နှင့် လူ့ဇာတိခံ ဘုရားသခင်၏ စုံလင်အောင်ပြုခြင်းကို ခံရခြင်းတည်းဟူသော မယုံနိုင်လောက်အောင် ရှားပါးသည့် ကောင်းချီးမင်္ဂလာကို လက်ခံရရှိရန် တစ်ခုတည်းသော နည်းလမ်း ဖြစ်သည်။ ထိုမျှ ရိုးရှင်းပေသည်။ ကောင်းပြီ၊ ဤအကြောင်းအရာနှင့်ပတ်သက်၍ မိတ်သဟာယဖွဲ့ခြင်းကို ဤနေရာတွင် အဆုံးသတ်ကြစို့။

အချက် ၁၃- ဘုရားသခင် ရွေးချယ်ထားသောလူများကို အန္တိခရစ်များ၏ နှောင့်ယှက်ခြင်း၊ အထင်အမြင်မှားစေခြင်း၊ ထိန်းချုပ်ခြင်းနှင့် ဆိုးဆိုးရွားရွား ထိခိုက်နစ်နာစေခြင်းတို့မှ ကာကွယ်ပေးပြီး ၎င်းတို့အား အန္တိခရစ်များကို ပိုင်းခြားသိမြင်ကာ စိတ်နှလုံးထဲမှ စွန့်လွှတ်နိုင်စေရန် ထောက်ကူပေးလော့

အန္တိခရစ်များက အသင်းတော်ကို နှောင့်ယှက်နေကြောင်း သိမြင်သည့်အခါ ခေါင်းဆောင်များနှင့် အမှုဆောင်များ ဆောင်ရွက်ရမည့် အလုပ်များ

ဆက်လက်၍၊ ငါတို့သည် အဓိကအကြောင်းအရာနှင့်ပတ်သက်၍ မိတ်သဟာယဖွဲ့ကြမည်။ ခေါင်းဆောင်များနှင့် အမှုဆောင်များ၏ ဆယ့်နှစ်ခုမြောက် တာဝန်နှင့်ပတ်သက်သည့် ငါတို့၏ မိတ်သဟာယက ပြီးဆုံးသွားပြီဖြစ်သည်။ ဤမိတ်သဟာယအတွက်၊ “ဘုရားသခင် ရွေးချယ်ထားသောလူများကို အန္တိခရစ်များ၏ နှောင့်ယှက်ခြင်း၊ အထင်အမြင်မှားစေခြင်း၊ ထိန်းချုပ်ခြင်းနှင့် ဆိုးဆိုးရွားရွား ထိခိုက်နစ်နာစေခြင်းတို့မှ ကာကွယ်ပေးပြီး ၎င်းတို့အား အန္တိခရစ်များကို ပိုင်းခြားသိမြင်ကာ စိတ်နှလုံးထဲမှ စွန့်လွှတ်နိုင်စေရန် ထောက်ကူပေးလော့” ဟူသည့် ဆယ့်သုံးခုမြောက် တာဝန်နှင့်ပတ်သက်၍ ငါတို့ ဆွေးနွေးကြမည်။ ဆယ့်သုံးခုမြောက် တာဝန်တွင် ခေါင်းဆောင်များနှင့် အမှုဆောင်များက အန္တိခရစ်များကို မည်သို့ဆက်ဆံသင့်သည်ဟူသည့် အကြောင်းအရာ ပါဝင်သည်။ အသင်းတော်တွင် အန္တိခရစ်များ ပေါ်ပေါက်လာသည့်အခါ ခေါင်းဆောင်များနှင့် အမှုဆောင်များသည် မည်သည့်အလုပ်ကို လုပ်ဆောင်သင့်သနည်း။ ပထမဆုံးအနေဖြင့်၊ ထိုသို့သော ပြဿနာများကို ဖြေရှင်းသည့်အခါတွင် ခေါင်းဆောင်များနှင့် အမှုဆောင်များက ညီအစ်ကိုမောင်နှမများကို အန္တိခရစ်များ၏ နှောင့်ယှက်ခြင်း၊ အထင်အမြင်မှားစေခြင်း၊ ထိန်းချုပ်ခြင်းနှင့် ဆိုးဆိုးရွားရွား ထိခိုက်နစ်နာစေခြင်းတို့မှ ကာကွယ်ပေးရန် ရှေ့ထွက်၍ လုပ်ဆောင်ရန် လိုအပ်သည်ဟု ဤတာဝန်က ဖော်ပြထားသည်။ ဤသည်မှာ ၎င်းတို့ လုပ်ဆောင်သင့်သည့် ပထမဆုံးသော တာဝန်ဖြစ်သည်။ အန္တိခရစ်များက ဘုရားသခင် ရွေးချယ်ထားသောလူများကို မည်သို့ နှောင့်ယှက်သည်၊ အထင်အမြင်မှားစေသည်၊ ထိန်းချုပ်သည်၊ ဆိုးဆိုးရွားရွား ထိခိုက်နစ်နာစေသည်ဟူသည်တို့နှင့်ပတ်သက်၍မူ၊ ဤအကြောင်းကို ယခင်က များစွာ မိတ်သဟာယဖွဲ့ပြီးဖြစ်သောကြောင့် ဤအကြောင်းအရာသည် ယနေ့ မိတ်သဟာယ၏ အဓိကအကြောင်းအရာ ဖြစ်လိမ့်မည်မဟုတ်ပေ။ ယနေ့တွင်၊ ဘုရားသခင် ရွေးချယ်ထားသောလူများကို ထိခိုက်နစ်နာခြင်းမရှိအောင် ကာကွယ်ရန်အလို့ငှာ အန္တိခရစ်တို့၏ ဤအပြုအမူများနှင့် လုပ်ရပ်များကို ရင်ဆိုင်ရသည့်အခါ ခေါင်းဆောင်များနှင့် အမှုဆောင်များက မည်သည့်တာဝန်များကို ဖြည့်ဆည်းရမည်၊ မည်သည့်အလုပ်ကို လုပ်ဆောင်ရမည်ဟူသည်ကို ငါတို့ အာရုံစိုက်ကြမည်ဖြစ်သည်။ ပထမဆုံးအနေဖြင့်၊ ခေါင်းဆောင်များနှင့် အမှုဆောင်များသည် ဘုရားသခင် ရွေးချယ်ထားသောလူများကို အန္တိခရစ်များ၏ နှောင့်ယှက်ခြင်း၊ အထင်အမြင်မှားစေခြင်း၊ ထိန်းချုပ်ခြင်းနှင့် ဆိုးဆိုးရွားရွား ထိခိုက်နစ်နာစေခြင်းတို့မှ ကာကွယ်ပေးရမည်၊ ဤသည်မှာ ခေါင်းဆောင်များနှင့် အမှုဆောင်များ၏ တာဝန်များထဲမှ တစ်ခုဖြစ်သည်။ “တာဝန်များထဲမှ တစ်ခု” ဟူသည်မှာ မည်သည့်အရာကို ဆိုလိုသနည်း။ ခေါင်းဆောင်များနှင့် အမှုဆောင်များ လုပ်ဆောင်သည့် များစွာသော တာဝန်များအနက်၊ ဘုရားသခင် ရွေးချယ်ထားသောလူများက အန္တိခရစ်များ၏ နှောင့်ယှက်ခြင်းနှင့် ဆိုးဆိုးရွားရွားထိခိုက်နစ်နာစေခြင်းတို့မရှိဘဲ ပုံမှန်အသင်းတော်အသက်တာကို ဦးဆောင်နိုင်ရန် ကာကွယ်ပေးခြင်းသည် အရေးကြီးသော တာဝန်တစ်ခု ဖြစ်သည်ဟု ဆိုလိုသည်။ ယင်းသည် ၎င်းတို့၏ တာဝန်ကို ခေါင်းရှောင်၍မရသည့် မရှောင်လွဲနိုင်သော တာဝန်တစ်ခုလည်း ဖြစ်သည်။ ခေါင်းဆောင်များနှင့် အမှုဆောင်များသည် ဤအရာကို အရေးထားသင့်ပြီး လျစ်လျူမရှုသင့်ပေ။ အသင်းတော်အသက်တာ၏ ပုံမှန်လည်ပတ်မှုကို ထိန်းသိမ်းခြင်းသည် အလွန်အရေးကြီးသော အလုပ်တာဝန်တစ်ခုဖြစ်ပြီး အသင်းတော်အလုပ်အားလုံးတွင် အဓိကအကျဆုံးသော အလုပ်တာဝန်ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်တစ်ခုလည်း ဖြစ်သည်။ ခေါင်းဆောင်များနှင့် အမှုဆောင်များ၏ အခြေခံအလုပ်မှာ ဘုရားသခင် ရွေးချယ်ထားသောလူများကို သမ္မာတရား လက်တွေ့ကျမှုထဲသို့ ဦးဆောင်ရန် ဖြစ်သည်။ စာတန်များဖြစ်သည့် အန္တိခရစ်များက လူတို့ကို နှောင့်ယှက်ရန်နှင့် အထင်အမြင်မှားစေရန်လည်းကောင်း၊ ဘုရားသခင်၏ ရွေးချယ်ထားသောလူများအတွက် ဘုရားသခင်နှင့် ပြိုင်ဆိုင်ရန်လည်းကောင်း လာသောအခါ၊ ခေါင်းဆောင်များနှင့် အမှုဆောင်များသည် အန္တိခရစ်များက ၎င်းတို့၏ ပုံစံအမှန်ကို ထုတ်ဖော်ပြစေလျက် ဘုရားသခင် ရွေးချယ်ထားသောလူများက ၎င်းတို့ကို ပိုင်းခြားသိမြင်နိုင်စေရန်အလို့ငှာ ထရပ်ကာ အန္တိခရစ်များကို ဖော်ထုတ်ပြီးနောက် အသင်းတော်မှ ရှင်းလင်းပစ်သင့်သည်။ ဤသည်မှာ ဘုရားသခင်ရွေးချယ်ထားသောလူများကို အန္တိခရစ်များ၏ ထိန်းချုပ်ခြင်းနှင့် ဆိုးဆိုးရွားရွား ထိခိုက်နစ်နာစေခြင်းတို့မှ ကာကွယ်တားဆီးရန် ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များက အသင်းတော်အလုပ်ကို လုပ်ဆောင်သည့်အခါ ဖြည့်ဆည်းသင့်သည့် တာဝန်ဖြစ်သည်။ သို့ဆိုလျှင် ဤအရာများကို ကာကွယ်တားဆီးခြင်းဆိုသည်မှာ မည်သည့်အရာကို ဆိုလိုသနည်း။ ယင်းတို့ကို မည်သို့ ကာကွယ်တားဆီးသင့်သနည်း။ “တားဆီးသည်” ဟူသော ဝေါဟာရမှာ စာသားအတိုင်းဆိုလျှင် တစ်စုံတစ်ခု ဖြစ်ပွားခြင်းကို အကြီးမားဆုံး အတိုင်းအတာအထိ တားဆီးခြင်းကို ဆိုလိုသည်။ ဤနေရာတွင် အဓိကအချက်မှာ အဘယ်နည်း။ ဖြစ်ရပ်များ ဖြစ်ပွားခြင်းကို တားဆီးခြင်းသည် ကာကွယ်တားဆီးခြင်းကို ဖြစ်မြောက်စေသည်။ အန္တိခရစ်များ၏ ဖြစ်ရပ်များကို ကိုင်တွယ်ရာတွင်၊ ခေါင်းဆောင်များနှင့် အမှုဆောင်များ၏ အဓိကအလုပ်မှာ အန္တိခရစ်များက ဘုရားသခင် ရွေးချယ်ထားသောလူများအား နှောင့်ယှက်ခြင်း၊ အထင်အမြင်မှားစေခြင်း၊ ထိန်းချုပ်ခြင်းနှင့် ဆိုးဆိုးရွားရွား ထိခိုက်နစ်နာစေခြင်းတို့မရှိအောင် အကြီးမားဆုံး အတိုင်းအတာအထိ တားဆီးရန် ဖြစ်သည်။ ၎င်းတို့သည် ဘုရားသခင် ရွေးချယ်ထားသောလူများကို အန္တိခရစ်များ၏ ထိခိုက်နစ်နာစေခြင်းမရှိအောင် တတ်နိုင်သမျှ ကာကွယ်ပေးရမည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်ရန် လိုအပ်သည့် အဓိကအလုပ်ဖြစ်ပြီး၊ ဆယ့်သုံးခုမြောက် တာဝန်နှင့်ပတ်သက်၍ ငါတို့ ရှင်းလင်းစွာ မိတ်သဟာယဖွဲ့ရန် လိုအပ်သည့်အရာ ဖြစ်သည်။ သို့ဆိုလျှင် ဘုရားသခင် ရွေးချယ်ထားသောလူများကို မည်သို့ ကာကွယ်၍ရနိုင်သနည်း။ အန္တိခရစ်များက လုပ်ဆောင်သည့် ဤဒုစရိုက်အမှုများ ဖြစ်ပွားခြင်းကို တားဆီးခြင်းအားဖြင့် ဖြစ်သည်။ ဖော်ထုတ်ခြင်း၊ ပြုပြင်ခြင်း၊ စိတ်ဖြာလေ့လာဆွေးနွေးခြင်းနှင့် ချုပ်ချယ်ကန့်သတ်ခြင်းကဲ့သို့သော ၎င်းတို့ကို တားဆီးရန် နည်းလမ်းများနှင့် နည်းစနစ်များစွာ ရှိသည်။ အခြားမည်သည့်အရာ ရှိသေးသနည်း။ (နှင်ထုတ်ခြင်း ဖြစ်ပါသည်။) ယင်းမှာ နောက်ဆုံးအဆင့် ဖြစ်သည်။ ညီအစ်ကိုမောင်နှမများတွင် ပိုင်းခြားသိမြင်နိုင်စွမ်း ကင်းမဲ့ဆဲဖြစ်ကာ တစ်စုံတစ်ဦးက အန္တိခရစ်ဖြစ်ကြောင်း မသိသေးသော်လည်း၊ ခေါင်းဆောင်များနှင့် အမှုဆောင်များက ၎င်းတို့ကို အန္တိခရစ်အဖြစ် ဖော်ထုတ်သတ်မှတ်ပြီးဖြစ်ချိန်တွင်၊ ထိုသူတို့ကို တိုက်ရိုက် နှင်ထုတ်လိုက်လျှင်၊ ပိုင်းခြားသိမြင်နိုင်စွမ်းမရှိသူများသည် အယူအဆများနှင့် ဝေဖန်ချက်များ ဖြစ်ပေါ်လာနိုင်ပြီး အချို့မှာ ထိမိ၍လဲသွားနိုင်သည်။ ထိုသို့သောအခြေအနေများတွင်၊ ခေါင်းဆောင်များနှင့် အမှုဆောင်များသည် မည်သည့်အလုပ်ကို လုပ်ဆောင်သင့်သနည်း။ ငါ အခုတင် မည်သည့်အရာကို ဖော်ပြခဲ့သနည်း။ (ဖော်ထုတ်ခြင်း၊ ပြုပြင်ခြင်း၊ စိတ်ဖြာလေ့လာဆွေးနွေးခြင်းနှင့် ချုပ်ချယ်ကန့်သတ်ခြင်းတို့ ဖြစ်ပါသည်။) အန္တိခရစ်များ မကောင်းမှုပြုခြင်းကို တားဆီးရန် သင်တို့တွင် နည်းလမ်းကောင်းများ တစ်ခုတလေ ရှိသလော။ ၎င်းတို့ကို စောင့်ကြည့်ခြင်းသည် နည်းလမ်းကောင်းတစ်ခုဖြစ်သလော။ ယင်းကို စည်းမျဉ်းများနှင့် ကိုက်ညီသည့် ထိရောက်သော နည်းလမ်းနှင့် နည်းစနစ်တစ်ခုအဖြစ် မှတ်ယူနိုင်သလော။ (မှတ်ယူနိုင်ပါသည်။) အန္တိခရစ်များကို ဆက်ဆံရန် သင့်လျော်သော နည်းလမ်းမှာ အဘယ်နည်း။ တရားစီရင်မှု၊ ပြစ်တင်ဆုံးမခြင်း၊ စမ်းသပ်မှုများနှင့် စစ်ဆေးခြင်းတို့သည် အန္တိခရစ်များအပေါ် အသုံးဝင်နိုင်သလော။ (အသုံးမဝင်ပါ။) အဘယ်ကြောင့် အသုံးမဝင်သနည်း။ (အန္တိခရစ်တို့သည် သမ္မာတရားကို လက်မခံကြပါ။ ၎င်းတို့သည် ထိုသမ္မာတရားကို အလွန်အမင်း နှစ်မြို့ခြင်းမရှိကြပေ။) အန္တိခရစ်တို့သည် သမ္မာတရားကို အလွန်အမင်း မနှစ်မြို့သည့်အပြင်၊ လက်မခံကြသောကြောင့်၊ အန္တိခရစ်များကို ကိုင်တွယ်ရန် စမ်းသပ်မှုများ၊ စစ်ဆေးခြင်းများ၊ တရားစီရင်မှုနှင့် ပြစ်တင်ဆုံးမခြင်းတို့ကို အသုံးပြုခြင်းသည် မသင့်လျော်ပေ။ ထို့အပြင်၊ ဘုရားသခင်သည် ၎င်းတို့အပေါ် ဤအလုပ်ကို မဆောင်ရွက်ပေ။ ဤစိတ်ကူးသည် မသင့်လျော်ပေ။ ထို့ကြောင့် ဤနည်းလမ်းသည် သေချာပေါက် အလုပ်ဖြစ်မည် မဟုတ်ပေ။ သို့ဆိုလျှင် မည်သည့်နည်းလမ်းကသာ သင့်လျော်သနည်း။ အန္တိခရစ်များ၏ ထိခိုက်နစ်နာစေခြင်းမှ များစွာ ဆင်းရဲဒုက္ခခံစားခဲ့ရသော လူများစွာတို့သည် ၎င်းတို့ကို အလွန်အမင်း မုန်းတီးကြပြီး အန္တိခရစ်များကို တရားစီရင်သင့်သည်၊ ပြစ်တင်ရှုတ်ချသင့်သည်၊ လူအများရှေ့တွင် ဖော်ထုတ်သင့်သည်ဟု ယုံကြည်ကြသည်။ အန္တိခရစ်များကို အသင်းတော်တွင် ၎င်းတို့၏ အမှားများအား ဝန်ခံစေသင့်ပြီး ၎င်းတို့၏ အပြစ်များကို လူအများရှေ့တွင် ဝန်ချတောင်းပန်စေကာ လုံးလုံးလျားလျား အရှက်ရစေသင့်သည်ဟု ၎င်းတို့က တွေးထင်ကြသည်။ ဤနည်းလမ်းများကို ကျင့်သုံးခြင်းသည် သင့်လျော်မည်ဟု သင်တို့ ထင်သလော။ (မထင်ပါ။) အန္တိခရစ်တို့၏ အနှစ်သာရကို ငါတို့ ထည့်သွင်းစဉ်းစားလျှင်၊ ထိုသို့သော လုပ်ဆောင်ချက်များကို လုပ်ဆောင်ခြင်းသည် အမှန်တွင် လွန်ကဲမည်မဟုတ်ပေ။ နတ်ဆိုးများကို မည်သို့ ဆက်ဆံသည်ဖြစ်စေ အဆင်ပြေသည်။ ပိုးဟပ်တစ်ကောင်ကို နင်းခြေသကဲ့သို့ သာမန်ကာလျှံကာ လုပ်ဆောင်၍ရသည်။ သို့ဖြစ်၍ ခေါင်းဆောင်များနှင့် အမှုဆောင်များက ဤအရာကို လုပ်ဆောင်ခြင်း၏ ရည်ရွယ်ချက်သည် အလွန် တရားနည်းလမ်းကျပြီး မှန်ကန်ပုံရသော်လည်း၊ ဤနည်းလမ်းများနှင့်ပတ်သက်၍ ပြဿနာတစ်ခုတလေ ရှိသလော။ ဤအလုပ်သည် ခေါင်းဆောင်များနှင့် အမှုဆောင်များ၏ တာဝန်များနှင့်ဆိုင်သည့် နယ်ပယ်အတွင်းတွင် ရှိသလော။ ဤသို့လုပ်ဆောင်ခြင်းသည် စည်းမျဉ်းများနှင့် ကိုက်ညီသလော၊ မကိုက်ညီသလော။ (မကိုက်ညီပါ။) သိသာထင်ရှားစွာပင်၊ ယင်းသည် စည်းမျဉ်းများနှင့် မကိုက်ညီပေ။ စည်းမျဉ်းများသည် အဘယ်မှ လာသနည်း။ (ဘုရားသခင်၏ နှုတ်ကပတ်တော်များမှ လာပါသည်။) မှန်ပေသည်။ ထိုသို့သော လုပ်ဆောင်ချက်များ၏ ပစ်မှတ်များက အန္တိခရစ်များ၊ နတ်ဆိုးများ ဖြစ်သော်လည်း၊ နည်းလမ်းများသည်လည်း စည်းမျဉ်းများနှင့်လည်းကောင်း၊ ဘုရားသခင်၏ သတ်မှတ်ချက်များနှင့်လည်းကောင်း ကိုက်ညီသင့်သည်။ အဘယ်ကြောင့်ဆိုသော် ဤအလုပ်ကို လုပ်ဆောင်ခြင်းဖြင့် ခေါင်းဆောင်များနှင့် အမှုဆောင်များသည် မိသားစုရေးရာများ သို့မဟုတ် ပုဂ္ဂိုလ်ရေးဆိုင်ရာ ကိစ္စရပ်များကို ကိုင်တွယ်နေခြင်း မဟုတ်ဘဲ ၎င်းတို့၏ တာဝန်များကို ဖြည့်ဆည်းနေခြင်း ဖြစ်သောကြောင့် ဖြစ်သည်။

၁။ ဖော်ထုတ်ခြင်း

အန္တိခရစ်များကို ကိုင်တွယ်ဖြေရှင်းခြင်းနှင့် ၎င်းတို့အား မကောင်းမှုပြုခြင်း၊ ဘုရားသခင် ရွေးချယ်ထားသောလူများကို အထင်အမြင်မှားစေခြင်းနှင့် ထိခိုက်နစ်နာစေခြင်းတို့မှ တားဆီးခြင်းသည် ခေါင်းဆောင်များနှင့် အမှုဆောင်များ၏ တာဝန်ဖြစ်သည်။ ရည်ရွယ်ချက်မှာ မည်သူ့ကိုမျှ ညှဉ်းဆဲရန် သို့မဟုတ် မည်သူ့ကိုမဆို လက်တုံ့ပြန်ရ အခွင့်အရေးကို အမိအရ အသုံးချခြင်း မဟုတ်သည့်အပြင်၊ မည်သူ့ကိုမဆို ဆန့်ကျင်သည့် လှုံ့ဆော်စည်းရုံးမှုများ ဆောင်ရွက်ရန် သေချာပေါက် မဟုတ်ဘဲ၊ ဘုရားသခင် ရွေးချယ်ထားသောလူများကို ထိခိုက်နစ်နာခြင်းမရှိအောင် ကာကွယ်ပေးရန် ဖြစ်သည်။ ထို့ကြောင့်၊ အန္တိခရစ်များကို မကောင်းမှုပြုခြင်းမှ အကြီးမားဆုံး အတိုင်းအတာထိ တားဆီးရန် ခေါင်းဆောင်များနှင့် အမှုဆောင်များ လုပ်ဆောင်ရန် လိုအပ်သည့် အလုပ်တာဝန်များမှာ အဘယ်နည်း။ ပထမဦးဆုံးမှာ ၎င်းတို့ကို ဖော်ထုတ်ရန် ဖြစ်သည်။ ဖော်ထုတ်ခြင်း၏ ရည်ရွယ်ချက်မှာ အဘယ်နည်း။ (လူတို့အား ပိုင်းခြားသိမြင်နိုင်စွမ်း ဖြစ်ပေါ်စေရန် ကူညီဖို့ ဖြစ်ပါသည်။) မှန်ပေသည်။ ယင်းမှာ ဘုရားသခင် ရွေးချယ်ထားသောလူများက အန္တိခရစ်တို့၏ အနှစ်သာရကို ပိုင်းခြားသိမြင်နိုင်ဖို့၊ ၎င်းတို့အနေဖြင့် အန္တိခရစ်များနှင့် စိတ်ထဲတွင် ခပ်ကင်းကင်းနေနိုင်ပြီး ၎င်းတို့၏ အထင်အမြင်မှားစေခြင်းကို မခံရစေရန်၊ အန္တိခရစ်တို့က ၎င်းတို့ကို အထင်အမြင်မှားစေပြီး ထိန်းချုပ်ရန်ကြိုးစားချိန်တွင်၊ အန္တိခရစ်များအား ၎င်းတို့ကို ကြိုးကိုင်ခြယ်လှယ်ပြီး ကစားစရာအဖြစ် သဘောထားခွင့်ပေးခြင်းထက်၊ ၎င်းတို့က အန္တိခရစ်တို့ကို တက်ကြွစွာ ငြင်းပယ်နိုင်စေရန် ကူညီပေးဖို့ ဖြစ်သည်။ သို့ဆိုလျှင်၊ ၎င်းတို့ကို ဖော်ထုတ်ခြင်းသည် အရေးကြီးသလော။ (အရေးကြီးပါသည်။) ၎င်းတို့ကို ဖော်ထုတ်ခြင်းသည် အလွန်အရေးကြီးသည်။ သို့သော် သင်သည် ၎င်းတို့ကို တိကျစွာ ဖော်ထုတ်ရမည်။ သို့ဆိုလျှင်၊ သင်သည် ၎င်းတို့ကို မည်သို့ ဖော်ထုတ်သင့်သနည်း။ သင်၏ ဖော်ထုတ်ခြင်းအတွက် အခြေခံအကြောင်းရင်းက အဘယ်အရာ ဖြစ်သင့်သနည်း။ ၎င်းတို့ကို ထင်ရာမြင်ရာအမည်တပ်ခြင်းက အဆင်ပြေသလော။ အခြေခံအကြောင်းရင်းမရှိဘဲ ၎င်းတို့ကို မဆင်မခြင် ပြစ်တင်ရှုတ်ချခြင်းသည် အဆင်ပြေသလော။ (အဆင်မပြေပါ။) သို့ဆိုလျှင် သင်သည် ဘုရားသခင် ရွေးချယ်ထားသောလူများကို ကာကွယ်ပေးသည့် ပန်းတိုင်အား စွမ်းဆောင်ရရှိရန် ၎င်းတို့ကို မည်သို့ တိကျမှန်ကန်စွာ ဖော်ထုတ်သင့်သနည်း။ (တစ်ချက်အနေဖြင့်၊ ကျွန်ုပ်တို့သည် ၎င်းတို့၏ ဒုစရိုက်အမှုများနှင့်ဆိုင်သော အဖြစ်မှန်ကို အခြေခံ၍ ၎င်းတို့ကို ဓမ္မဓိဋ္ဌာန်ကျကျနှင့် အမှန်အတိုင်း ဖော်ထုတ်ရမည်။ ထို့အပြင်၊ ကျွန်ုပ်တို့သည် ဘုရားသခင်၏ နှုတ်ကပတ်တော်များအတိုင်း ၎င်းတို့ကို ပိုင်းခြားသိမြင်ပြီး စိတ်ဖြာလေ့လာဆွေးနွေးရမည်။) ဤဖော်ပြချက်နှစ်ခုက ကွက်တိဖြစ်သည်။ ကဏ္ဍနှစ်ခုစလုံးသည် မရှိမဖြစ်လိုအပ်သည်။ တစ်ချက်အနေဖြင့်၊ အဖြစ်မှန်နှင့်ဆိုင်သော သက်သေအထောက်အထား ရှိရမည်။ သင်သည် အန္တိခရစ်တို့က ထုတ်ဖော်ပြသည့် မှားယွင်းသော စကားများ၊ လုပ်ရပ်များအပြင်၊ မှားယွင်းပြီး အဓိပ္ပာယ်မဲ့သော အတွေးအခေါ်များနှင့် သဘောထားအမြင်များကို အခြေခံ၍ ၎င်းတို့၏ အနှစ်သာရကို ဝေဖန်အကဲဖြတ်ပြီး သတ်မှတ်ရမည်။ သို့သော်လည်း၊ အရေးကြီးဆုံးအရာမှာ ဘုရားသခင်၏ နှုတ်ကပတ်တော်များအတိုင်း ၎င်းတို့ကို ပိုင်းခြားသိမြင်ပြီး စိတ်ဖြာလေ့လာဆွေးနွေးရန် ဖြစ်သည်။ ဘုရားသခင်၏ မည်သည့်နှုတ်ကပတ်တော်များကို သင် ရည်ညွှန်းသင့်သနည်း။ မည်သည့်နှုတ်ကပတ်တော်များက အတိုက်ရိုက်အကျဆုံးနှင့် အပြတ်သားဆုံး ဖြစ်သနည်း။ (အန္တိခရစ်များကို ဖော်ထုတ်သည့် နှုတ်ကပတ်တော်များ ဖြစ်ပါသည်။) မှန်ပေသည်၊ သင်သည် ၎င်းတို့ကို ဖော်ထုတ်ရန်နှင့် သင့်တင့်လျောက်ပတ်စွာ၊ အမှားကင်းစွာနှင့် လုံးဝတိကျမှန်ကန်စွာ နှိုင်းယှဉ်မှုများ ပြုလုပ်ရန်အတွက် အန္တိခရစ်များကို ဖော်ထုတ်သည့် နှုတ်ကပတ်တော်အချို့ကို ရှာဖွေရမည်။ ညီအစ်ကိုမောင်နှမများသည် ဤအရာကို ကြားပြီးနောက် နားလည်သွားကြလိမ့်မည်။ ၎င်းတို့သည် ပါဝင်ပတ်သက်သူအပေါ် ချက်ချင်း ပိုင်းခြားသိမြင်နိုင်စွမ်း ရှိလာပြီး၊ ၎င်းတို့အပေါ် သတိထားကာကွယ်ကြလိမ့်မည်။ ၎င်းတို့၏ စိတ်နှလုံးထဲတွင် ပိုင်းခြားသိမြင်နိုင်စွမ်းရှိလာပြီးနောက်၊ ဤလူကို ရွံရှာသွားကြလိမ့်မည်။ “သို့ဆိုလျှင်၊ သူတို့သည် အမှန်တွင် အန္တိခရစ်ပင်။ သူက ကျွန်ုပ်ကို ယခင်က ကူညီခဲ့ပြီး ထောက်ခံမှုများပင် လုပ်ခဲ့သည်။ ကျွန်ုပ်က သူ့ကို လူကောင်းတစ်ယောက်ဟု ထင်ခဲ့သည်။ ဤစိတ်ဖြာလေ့လာဆွေးနွေးခြင်းနှင့် မိတ်သဟာယဖွဲ့ခြင်းမှတစ်ဆင့်၊ သူ၏ သူတော်ကောင်းယောင်ဆောင်ခြင်းနှင့် သူ၏ အနှစ်သာရဖြစ်သည့် အန္တိခရစ် သရုပ်သကန်များက ဖော်ထုတ်ခြင်းခံခဲ့ရပြီး၊ ဤလူသည်အန္တရာယ်ရှိသော လူတစ်ယောက်ဖြစ်ကြောင်း လူတိုင်းကို သိမြင်စေခဲ့သည်။ ဘုရားသခင်၏ နှုတ်ကပတ်တော်များက သူ့ကို အလွန်တိကျမှန်ကန်စွာ ဖော်ထုတ်ခဲ့သည်တကား။ သူသည် လူကောင်းတစ်ယောက် မဟုတ်ပါ။ သူသည် ကောင်းသည့်အရာများကို ပြောပြီး သူ၏ လုပ်ရပ်များတွင် ပြဿနာများမရှိဟုထင်ရသော်လည်း၊ သူ၏အနှစ်သာရကို ဖော်ထုတ်ခြင်းအားဖြင့်၊ သူသည် အမှန်ပင် အန္တိခရစ်တစ်ယောက်ဖြစ်ကြောင်း ယခု သိသာထင်ရှားပြီဖြစ်သည်”ဟူ၍ လူတို့၏ အတွေးအခေါ်များ ပြောင်းလဲခြင်းမှ အကဲဖြတ်ရလျှင်၊ ခေါင်းဆောင်များနှင့် အမှုဆောင်များက အန္တိခရစ်များကို ဖော်ထုတ်သည့်အလုပ်ကို လုပ်ဆောင်နေချိန်တွင်၊ ၎င်းတို့သည် အန္တိခရစ်များအား ဘုရားသခင် ရွေးချယ်ထားသောလူများကို အထင်အမြင်မှားစေခြင်းနှင့် နှောင့်ယှက်ခြင်းတို့မှ အကြီးမားဆုံးသော အတိုင်းအတာအထိ တားဆီးနေခြင်း ဖြစ်သည်။ ၎င်းတို့သည် ဘုရားသခင် ရွေးချယ်ထားသောလူများကို အန္တိခရစ်တို့၏ ထိန်းချုပ်ခြင်းနှင့် ဆိုးဆိုးရွားရွား ထိခိုက်နစ်နာစေခြင်းတို့မှ ကာကွယ်ပေးသည့် တာဝန်ကိုလည်း ဖြည့်ဆည်းနေခြင်း ဖြစ်သည်။ ၎င်းတို့သည် ၎င်းတို့၏ အလုပ်တာဝန်များထဲမှ တစ်ခုကို လက်တွေ့ကျသော နည်းလမ်းဖြင့် လုပ်ဆောင်နေခြင်း ဖြစ်သည်။ ဤအလုပ်တာဝန်မှာ အဘယ်နည်း။ အန္တိခရစ်များကို ဖော်ထုတ်ခြင်း ဖြစ်သည်။ အန္တိခရစ်များကို ဖော်ထုတ်သည့်အလုပ်သည် ဘုရားသခင် ရွေးချယ်ထားသောလူများကို ကာကွယ်ပေးရန် ခေါင်းဆောင်များနှင့် အမှုဆောင်များ တာဝန်ယူလုပ်ဆောင်ရမည့် အလုပ်တာဝန်များထဲမှ တစ်ခုဖြစ်သည်။ ခေါင်းဆောင်များနှင့် အမှုဆောင်များ လုပ်ဆောင်ရမည့် အမျိုးမျိုးသော အလုပ်တာဝန်များနှင့်ပတ်သက်၍မူ၊ ငါတို့သည် ယင်းတို့၏ အတိုင်းအတာ သို့မဟုတ် ယင်းတို့ ရရှိသည့် ရလဒ်များအားဖြင့် အစဉ်လိုက် စီစဉ်မည်မဟုတ်။ “ဖော်ထုတ်ခြင်း” အလုပ်နှင့်ပတ်သက်၍ ဦးစွာ မိတ်သဟာယဖွဲ့ကြစို့။ အန္တိခရစ်တို့၏ သဘာဝအနှစ်သာရကို ဖော်ထုတ်ခြင်းတွင် အသင်းတော်၏အလုပ်ကို နှောင့်ယှက်ပြီး အဖျက်အမှောင့်လုပ်သည့် ၎င်းတို့၏ စဉ်ဆက်မပြတ်သော ဒုစရိုက်အမှုများ၏ ကြံရွယ်ချက်များ၊ ရည်ရွယ်ချက်နှင့် အကျိုးဆက်များကို ဖော်ထုတ်ခြင်း၊ ခေါင်းဆောင်များနှင့် အမှုဆောင်များအဖြစ် အမှုထမ်းဆောင်စဉ်တွင် အန္တိခရစ်တို့က မည်သည့် လက်တွေ့ကျသော အသင်းတော်အလုပ်ကိုမျှ လုံးဝမလုပ်ဆောင်ဘဲ ဘုရားသခင် ရွေးချယ်ထားသောလူများ၏ အသက်ဝင်ရောက်မှုအား လျစ်လျူရှုပုံကို ဖော်ထုတ်ခြင်း၊ မိမိတို့ကိုယ်ကို ဘာဆိုဘာမျှ မသိရှိကြသူများ၊ သမ္မာတရားကို ဘယ်တော့မှ လက်တွေ့မလုပ်ဆောင်သည့်အပြင်၊ လူတို့ကို အထင်အမြင်မှားစေရန် စကားလုံးများနှင့် အယူဝါဒများကိုသာ ပြောဆိုကြသူများဖြစ်သည့် အန္တိခရစ်တို့၏ အကျည်းတန်သော မျက်နှာကို ဖော်ထုတ်ခြင်းအပြင်၊ လူရှေ့နှင့် လူကွယ်ရာတွင် ၎င်းတို့၏ မတူညီသော ပြောဆိုမှုများနှင့် လုပ်ရပ်များကို ဖော်ထုတ်ခြင်းတို့ ပါဝင်သည်။ ဤသွင်ပြင်လက္ခဏာများကို စေ့စေ့စပ်စပ် ဖော်ထုတ်ခြင်းသည် စာတန်များနှင့် ဆိုးယုတ်သော နတ်ဆိုးများအဖြစ် အန္တိခရစ်တို့၏ ပုံစံအမှန်ကို ပြသသည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်ရမည့် အရေးကြီးသော အလုပ်တာဝန်တစ်ခု ဖြစ်သည်။ သို့ဆိုလျှင်၊ ဤတာဝန်ကို ဆောင်ရွက်ရန် ခေါင်းဆောင်များနှင့် အမှုဆောင်များသည် မည်သည့်အရာကို ပိုင်ဆိုင်ရန် လိုအပ်သနည်း။ ပထမဦးစွာ၊ ၎င်းတို့သည် ဝန်တာစိတ်တစ်ခုခုရှိရန် လိုအပ်သည် မဟုတ်လော။ (ဟုတ်ပါသည်။) ခေါင်းဆောင်များနှင့် အမှုဆောင်များက ဤတာဝန်ကို ထမ်းဆောင်သည့်အခါ၊ ၎င်းတို့က၊ “ထိုလူသည် အန္တိခရစ်တစ်ဦး ဖြစ်သည်။ ညီအစ်ကိုမောင်နှမအချို့သည် မေးခွန်းများဖြင့် သူ့ထံ မကြာခဏ သွားကြပြီး၊ အမြဲတမ်း သူ့ထံ ချဉ်းကပ်ကာ သူနှင့် ဆက်ဆံရေးကောင်းမွန်ကြသည်။ ဤလူ၏ အထင်အမြင်မှားစေခြင်းကို ခံရပြီးနောက်၊ လူများစွာတို့သည် သူ့ကို အထူးသဖြင့် ပုဂ္ဂိုလ်ရေးကိုးကွယ်ကြသည်။ ဤအရာနှင့်ပတ်သက်၍ မည်သည့်အရာကို လုပ်ဆောင်သင့်သနည်း”ဟု မကြာခဏ စဉ်းစားကြလေသည်။ ၎င်းတို့သည် ဆုတောင်းရန် ဘုရားသခင်ရှေ့မှောက်သို့ လာကြပြီး ဤကိစ္စနှင့်စပ်လျဉ်း၍ သမ္မာတရားဖြင့် မိမိတို့ကိုယ်ကို ပြင်ဆင်လျက်၊ အန္တိခရစ်များကို ဖော်ထုတ်သည့် ဘုရားသခင်၏ နှုတ်ကပတ်တော်များကို မကြာခဏ သတိရှိရှိ ရှာဖွေကြလေသည်။ ထို့နောက် ၎င်းတို့သည် သင့်လျော်သောအချိန်ကို ပြင်ဆင်ပေးရန် ဘုရားသခင်ကို တောင်းလျှောက်သည် သို့မဟုတ် ဤကိစ္စနှင့်ပတ်သက်၍ ညီအစ်ကိုမောင်နှမများနှင့် မိတ်သဟာယဖွဲ့ရန် သင့်လျော်သောအချိန်နှင့် အခွင့်အရေးကို မိမိတို့ဘာသာ ရှာဖွေကြသည်။ ၎င်းတို့သည် ဤအရာကို ၎င်းတို့၏ ဝန်ထုပ်ဝန်ပိုးအဖြစ်လည်းကောင်း၊ နောက်ထပ်လုပ်ဆောင်ရန် လိုအပ်သည့် အရေးကြီးသော တာဝန်တစ်ခုအဖြစ်လည်းကောင်း သဘောထားကြသည်။ ၎င်းတို့သည် စဉ်ဆက်မပြတ် ပြင်ဆင်နေကြသည်၊ ရှာဖွေနေကြသည်၊ လမ်းညွှန်မှုအတွက် ဘုရားသခင်ထံ ဆုတောင်းနေကြသည်။ ၎င်းတို့သည် အမြဲတမ်း ဤစိတ်အခြေအနေနှင့် အနေအထားမျိုးတွင် ရှိနေကြသည်။ ဤသည်မှာ ဝန်တာစိတ်ရှိခြင်းဟု ဆိုလိုသည့်အရာ ဖြစ်သည်။ ထိုသို့သော ဝန်ထုပ်ဝန်ပိုးဖြင့် အချိန်အချို့ကြာ ပြင်ဆင်ပြီးနောက်၊ ၎င်းတို့သည် အခြေအနေများ အသင့်ဖြစ်သည်အထိ စောင့်ဆိုင်းရမည်ဖြစ်သည်။ အနည်းဆုံးအားဖြင့်၊ ၎င်းတို့သည် အန္တိခရစ်ကို စတင်မဖော်ထုတ်မီ လူနှစ်ဦး သို့မဟုတ် သုံးဦးက အန္တိခရစ်အပေါ် စစ်မှန်သော ပိုင်းခြားသိမြင်နိုင်စွမ်း ရှိလာသည်အထိ စောင့်ဆိုင်းရမည်ဖြစ်သည်။ အကယ်၍ ၎င်းတို့က တစ်စုံတစ်ဦးအနေဖြင့် ၎င်းတို့၏ ခံစားချက်များကိုသာ အခြေခံ၍ အန္တိခရစ်တစ်ဦးဖြစ်ပုံရသည်ဟု ဆုံးဖြတ်သော်လည်း၊ ထိုလူက အမှန်တကယ် အန္တိခရစ်ဟုတ်မဟုတ်ဟူသည်ကို ထိုးထွင်းမမြင်နိုင်လျှင်၊ ၎င်းတို့ မဆင်မခြင် မလုပ်ဆောင်ရပေ။ တိုတိုပြောရလျှင်၊ ဤအလုပ်ကို ဆောင်ရွက်သည့်အခါ၊ ၎င်းတို့သည် ဘုရားသခင်၏ ဉာဏ်အလင်းပေးခြင်းနှင့် လမ်းညွှန်မှုကို သေချာပေါက် ရရှိကြလိမ့်မည်။ ဤသည်မှာ လက်တွေ့ကျသောအလုပ်ကို လုပ်ဆောင်ကာ ခေါင်းဆောင်များနှင့် အမှုဆောင်များ၏ တာဝန်များကို ဖြည့်ဆည်းခြင်းဟု ဆိုလိုသည့်အရာ ဖြစ်သည်။

၂။ ပြုပြင်ခြင်း

အန္တိခရစ်များကို ဖော်ထုတ်ခြင်းအလုပ်အား ဆောင်ရွက်ပြီးသည့်နောက်၊ ညီအစ်ကိုမောင်နှမများက ပိုင်းခြားသိမြင်နိုင်စွမ်း အနည်းငယ် ရရှိကြသော်လည်း၊ အန္တိခရစ်များကို လုံးလုံးလျားလျား ဖော်ထုတ်ခြင်းမပြုမီ၊ ၎င်းတို့သည် လူအများကို ၎င်းတို့အား ပုဂ္ဂိုလ်ရေးကိုးကွယ်စေကာ၊ လေးစားကြည်ညိုစေပြီး ၎င်းတို့ နောက်သို့လိုက်စေလျက်၊ ညီအစ်ကိုမောင်နှမများကို အထင်အမြင်မှားစေပြီး နှောင့်ယှက်ရန် မလွဲမသွေ ပို၍ လုပ်ဆောင်ကြလေသည်။ ဤသည်က ဘုရားသခင်ကို ယုံကြည်ခြင်း၏ လမ်းမှန်ပေါ်သို့ ဝင်ရောက်ခြင်းမှ ဘုရားသခင် ရွေးချယ်ထားသောလူများကို အလွန် နှောင့်နှေးစေပြီး၊ ၎င်းတို့၏ အသက်ဝင်ရောက်မှုကို အဟန့်အတားဖြစ်စေကာ သိသာထင်ရှားသော ထိခိုက်နစ်နာမှုကို ဖြစ်စေသည်။ သို့ဖြစ်၍ ခေါင်းဆောင်များနှင့် အမှုဆောင်များ လုပ်ဆောင်ရမည့် ဒုတိယတာဝန်မှာ၊ အန္တိခရစ်တို့က ညီအစ်ကိုမောင်နှမများကို အထင်အမြင်မှားစေပြီး နှောင့်ယှက်သည့်အခါ သို့မဟုတ် ၎င်းတို့၏ စကားများနှင့် လုပ်ရပ်များက သမ္မာတရား စည်းမျဉ်းများကို သိသာထင်ရှားစွာ ချိုးဖောက်သည့်အခါ၊ ညီအစ်ကိုမောင်နှမများက အန္တိခရစ်တို့၏ စရိုက်အမှန်ကို ပိုင်းခြားသိမြင်နိုင်ရန်အလို့ငှာ ခေါင်းဆောင်များနှင့် အမှုဆောင်များက သက်သေအထောက်အထားကို အမိအရအသုံးချပြီး ၎င်းတို့ကို ချက်ချင်း ရှေ့ထွက်ပြုပြင်ကာ ဘုရားသခင်၏ နှုတ်ကပတ်တော်များအတိုင်း ၎င်းတို့၏ ဒုစရိုက်အမှုများကို ဖော်ထုတ်ရမည် ဖြစ်သည်။ ဤသည်မှာ ဘုရားသခင် ရွေးချယ်ထားသောလူများကို ကာကွယ်ခြင်းနှင့် ဘုရားအိမ်တော်၏ အလုပ်ကို ကာကွယ်စောင့်ရှောက်ခြင်းဟူသည့် ရှောင်လွှဲ၍မရသော တာဝန်ဖြစ်သည်။ ခေါင်းဆောင်များနှင့် အမှုဆောင်များသည် ထိုင်ကြည့်မနေသင့် သို့မဟုတ် မသိကျိုးကျွန်ပြုမနေသင့်ပေ။ ၎င်းတို့သည် အခွင့်အရေးများကို ချက်ချင်း အမိအရအသုံးချသင့်သည်၊ အဖြစ်အပျက်များကို တိတိကျကျ ဖော်ထုတ်သင့်ပြီး၊ ၎င်းတို့၏ လုပ်ရပ်များ၊ ရည်မှန်းချက်များ၊ လိုအင်ဆန္ဒများနှင့် အနှစ်သာရကို တိကျစွာ ဖော်ထုတ်လျက် အန္တိခရစ်များကို ပြုပြင်ရန် ရှေ့ထွက်သင့်သည်။ အန္တိခရစ်တို့သည် မည်သည့်လူစားမျိုးဖြစ်သည်ကို ပို၍ တိကျစွာ သတ်မှတ်ရန်လည်း လိုအပ်သည်။ သို့မှသာ ညီအစ်ကိုမောင်နှမများက ဤအရာကို ရှင်းလင်းစွာ မြင်နိုင်မည်ဖြစ်သည်။ အန္တိခရစ်များ ကိုယ်တိုင်က ယင်းကို သိရှိမည်ဖြစ်ပြီး လူတိုင်းက ၎င်းတို့အပေါ် ပိုင်းခြားသိမြင်နိုင်စွမ်းမရှိခြင်း မဟုတ်သည့်အပြင်၊ ၎င်းတို့၏ လှည့်စားခြင်းကို ခံရမည်မဟုတ်ကြောင်း၊ အနည်းဆုံးအနေဖြင့် လူအချို့က ၎င်းတို့၏ လုပ်ရပ်များနှင့် အပြုအမူကို ထိုးထွင်းသိမြင်ပြီး၊ ၎င်းတို့၏ ကွယ်ဝှက်ထားသော ရည်မှန်းချက်များနှင့် လိုအင်ဆန္ဒများအပြင် ၎င်းတို့၏ အနှစ်သာရကိုပါ ထိုးထွင်းသိမြင်နိုင်ကြောင်းကို အန္တိခရစ်များ သတိပြုမိမည်ဖြစ်သည်။ အန္တိခရစ်များကို ပြုပြင်ခြင်း၏ ရည်ရွယ်ချက်မှာ စကားများမှတစ်ဆင့် ၎င်းတို့၏ အနှစ်သာရကို ဖော်ထုတ်ရန်သက်သက်သာ မဟုတ်သည်မှာ အမှန်ပင်ဖြစ်သည်။ ပို၍အရေးကြီးသည်မှာ အဘယ်အရာဖြစ်သနည်း။ (တစ်ခုအနေဖြင့် ညီအစ်ကိုမောင်နှမများကို ပိုင်းခြားသိမြင်နိုင်စွမ်း ဖွံ့ဖြိုးလာစေရန် ကူညီဖို့ဖြစ်ပြီး၊ အန္တိခရစ်တို့၏ ဒုစရိုက်အမှုများကို ချုပ်ချယ်ကန့်သတ်ရန်လည်း ဖြစ်ပါသည်။) မှန်ပေသည်။ ၎င်းတို့ကို ချုပ်ချယ်ကန့်သတ်ရန် ဖြစ်သည်၊ သို့မှသာ ၎င်းတို့က လူတို့ကို အထင်အမြင်မှားစေပြီး နှောင့်ယှက်သည့်အရာများကို လုပ်ဆောင်သည့်အခါတွင်၊ ၎င်းတို့၌ သိက္ခာစောင့်စည်းမှုအချို့ ရှိလာပြီး ကြောက်ရွံ့ခြင်းအချို့ကို ခံစားရမည် ဖြစ်သည်။ ၎င်းတို့ကို ချုပ်ချယ်ကန့်သတ်မှုများ ခံစေရန်၊ ချုပ်တည်းမှုအချို့ ရှိစေရန်နှင့် မဆင်မခြင် မပြုမူဝံ့စေရန် ဖြစ်သည်။ ဘုရားအိမ်တော်၌ သမ္မာတရားရှိပြီး သမ္မာတရားက အာဏာစိုးမိုးသည်သာမက၊ စီမံအုပ်ချုပ်ရေးဆိုင်ရာ အမိန့်များလည်း ရှိကြောင်း၊ ဘုရားအိမ်တော်၌ နိုင်လိုမင်းထက် ပြုမူပြီး မိမိတို့သဘောအတိုင်း မဆင်မခြင် လုပ်ဆောင်ရန်၊ ဘုရားအိမ်တော်၏ အကျိုးစီးပွားများကို ထိခိုက်စေရန်နှင့် ဘုရားသခင် ရွေးချယ်ထားသောလူများကို ထိခိုက်နစ်နာစေရန်မှာ မဖြစ်နိုင်ကြောင်း ၎င်းတို့ကို သိခွင့်ပေးရန် ဖြစ်သည်။ ထို့အပြင်၊ အသင်းတော်၏ အလုပ်ကို နှောင့်ယှက်ပြီး ဘုရားသခင် ရွေးချယ်ထားသောလူများ၏ အသက်ဝင်ရောက်မှုကို ထိခိုက်နစ်နာစေသည့် မဆင်မခြင်ပြုသော ဒုစရိုက်အမှုများကို ကျူးလွန်ခြင်းအတွက် ၎င်းတို့ တာဝန်ခံရမည်ဖြစ်ကြောင်းကိုလည်း သိစေရန် ဖြစ်သည်။ အန္တိခရစ်များကို ချက်ချင်း ပြုပြင်သည့်တစ်ချိန်တည်းတွင်၊ ခေါင်းဆောင်များနှင့် အမှုဆောင်များသည် လူတို့အား အန္တိခရစ်တို့၏ ရည်မှန်းချက်များ၊ လိုအင်ဆန္ဒများနှင့် ရည်ရွယ်ရင်းအကြံအစည်များကို ပိုင်းခြားသိမြင်နိုင်စွမ်း ဖြစ်ပေါ်စေကာ ထိုးထွင်းမြင်ရန် ကူညီလျက်၊ ၎င်းတို့ကို ဖော်ထုတ်ရန်လည်း ထရပ်ရမည်ဖြစ်သည်။ ဤသည်မှာလည်း ဘုရားသခင် ရွေးချယ်ထားသောလူများကို ကာကွယ်ရန်နှင့် ဘုရားအိမ်တော်၏ အကျိုးစီးပွားများကို ကာကွယ်စောင့်ရှောက်ရန် ဖြစ်သည်မှာ အမှန်ပင်ဖြစ်၏။ ဤအရာများအားလုံးသည် ခေါင်းဆောင်များနှင့် အမှုဆောင်များ ထည့်သွင်းစဉ်းစားရမည့်အရာများ ဖြစ်ကြပြီး၊ ဤအလုပ်ကို ဆောင်ရွက်ရန် ၎င်းတို့ တာဝန်များ၏ နယ်ပယ်အတွင်း၌ ရှိသည်။ ၎င်းတို့သည် ယင်းကို လျစ်လျူရှု၍မရ သို့မဟုတ် ယင်းနှင့်ပတ်သက်၍ ပေါ့ဆ၍လည်း မရပေ။ ခေါင်းဆောင်များနှင့် အမှုဆောင်များက အသင်းတော်ထဲတွင် အန္တိခရစ်များကို တွေ့ရှိပါက၊ ၎င်းတို့၏ စကားများ၊ လုပ်ရပ်များနှင့် နောက်ကွယ်တွင် ၎င်းတို့ ဖြန့်ဝေသည့် အဓိပ္ပာယ်မဲ့သော အယူအဆများနှင့်ပတ်သက်၍ အမြဲသတိဝီရိယရှိသင့်ပြီး၊ ၎င်းတို့ကို ပြုပြင်ခြင်းနှင့် ဖော်ထုတ်ခြင်းတို့အား လက်တွေ့လုပ်ဆောင်ရမည်။ ဤသည်မှာ အန္တိခရစ်များ၏ နှောင့်ယှက်ခြင်းနှင့် ထိခိုက်နစ်နာစေခြင်းတို့မှ ဘုရားသခင် ရွေးချယ်ထားသောလူများကို ကာကွယ်ရန် ခေါင်းဆောင်များနှင့် အမှုဆောင်များအတွက် တာဝန်များထဲမှ တစ်ခုဖြစ်သည်။

၃။ စိတ်ဖြာလေ့လာဆွေးနွေးခြင်း

ခေါင်းဆောင်များနှင့် အမှုဆောင်များအတွက် နောက်ထပ်အလုပ်တာဝန်မှာ အဘယ်အရာဖြစ်သနည်း။ စိတ်ဖြာလေ့လာဆွေးနွေးရန် ဖြစ်သည်။ စိတ်ဖြာလေ့လာဆွေးနွေးခြင်းသည် ဖော်ထုတ်ခြင်းနှင့် ဆင်တူနီးပါးဖြစ်သော်လည်း၊ အတိုင်းအတာအားဖြင့် ကွဲပြားမှုများ ရှိသည်။ စိတ်ဖြာလေ့လာဆွေးနွေးခြင်းနှင့်ပတ်သက်လာသည့်အခါ၊ ယင်းမှာ အဖြစ်မှန်တစ်ခု၊ အခြေအနေမှန်တစ်ခု သို့မဟုတ် နောက်ခံအကြောင်းအရာတစ်ခုကို ဖော်ထုတ်ရုံမျှသာ မဟုတ်ပေ။ ယင်းတွင် သတ်မှတ်ခြင်းဆိုင်ရာ ကိစ္စရပ် ပါဝင်သည်၊ ဆိုလိုသည်မှာ ယင်းတွင် အန္တိခရစ်တို့၏ စိတ်သဘောထား၊ ဤပဓာနကျသော၊ ရင်းမြစ် ပြဿနာ ပါဝင်သည်။ ဘုရားသခင်၊ သမ္မာတရား၊ ၎င်းတို့၏ တာဝန်နှင့် ဘုရားအိမ်တော်၏ အလုပ်တို့အပေါ် ၎င်းတို့၏ သဘောထားအပြင်၊ ၎င်းတို့၏ မှားယွင်းပြီး အဓိပ္ပာယ်မဲ့သော အယူအဆများကို ဖြန့်ဝေခြင်းနောက်ကွယ်ရှိ စေ့ဆော်မှုများ၊ ရည်ရွယ်ချက်များနှင့် အကြံအစည်များ၊ ဤအရာကို ၎င်းတို့ လုပ်ဆောင်ရသည့် အကြောင်းရင်းများကို စိတ်ဖြာလေ့လာဆွေးနွေးပြီး၊ ၎င်းတို့၏ အတွေးများ၊ သဘောထားအမြင်များ၊ စကား၊ လုပ်ရပ်များနှင့် ၎င်းတို့ ထုတ်ဖော်သည့် စိတ်သဘောထားများနှင့် သရုပ်သကန်များမှတစ်ဆင့် ၎င်းတို့၏ အနှစ်သာရက အတိအကျ မည်သည့်အရာဖြစ်သည်ကို ပိုင်းခြားသိမြင်လော့။ ညီအစ်ကိုမောင်နှမများက အန္တိခရစ်များနှင့်ဆိုင်သည့် ပို၍ နက်ရှိုင်းသော သိနားလည်မှု ရရှိနိုင်ရန်နှင့် ၎င်းတို့ရှေ့က အန္တိခရစ်များသည် ဤအရာများကို အဘယ်ကြောင့် ပြောဆိုလုပ်ဆောင်ကြသည်၊ ထိုသို့သောလူများအပေါ် ဘုရားသခင်၏ ရှုထောင့်အမြင်မှာ အဘယ်အရာဖြစ်သည်ဟူသည်နှင့် သူက ၎င်းတို့အား မည်သို့ သတ်မှတ်သည်ဟူသည်တို့ကို လက်တွေ့ကျသော ရှုထောင့်အမြင်မှ ရှင်းလင်းစွာ မြင်နိုင်ရန်အလို့ငှာ၊ ဤအရာများကို ဘုရားသခင်၏ နှုတ်ကပတ်တော်များနှင့် တိုက်ဆိုင်စစ်ဆေးပြီး ရှင်းပြသင့်သည်။ ခေါင်းဆောင်များနှင့် အမှုဆောင်များသည် ညီအစ်ကိုမောင်နှမများအား အန္တိခရစ်တို့နှင့် ခပ်ကင်းကင်းနေစေရန်နှင့် ၎င်းတို့ကို ငြင်းပယ်ရန်လည်း ပြောသင့်သည်။ ပြီးလျှင် အန္တိခရစ်တို့ကဲ့သို့ ဘုရားသခင်ကို နားလည်မှုလွဲခြင်း၊ ဘုရားသခင်ကို သတိထားစောင့်ကြည့်ခြင်း၊ ဘုရားသခင်နှင့် ခပ်ကင်းကင်းနေခြင်း၊ ဘုရားသခင်ကို ငြင်းပယ်ခြင်းနှင့် စိတ်ထဲတွင် ဘုရားသခင်ကို ဝေဖန်ကာ ပြစ်တင်ရှုတ်ချခြင်းတို့ကိုပင် ရှောင်ရှားရန်အလို့ငှာ အန္တိခရစ်တို့၏ လုပ်ရပ်များ၊ အပြုအမူများ၊ စကားများနှင့် ရှုထောင့်အမြင်များဖြင့် အထင်အမြင်မှားစေခြင်းကို ခံရခြင်းမရှိအောင် သတိဝီရိယရှိရန်လည်း ပြောသင့်သည်။ ဖော်ထုတ်ခြင်းနှင့် ပြုပြင်ခြင်းကဲ့သို့သော အခြားတာဝန်များကဲ့သို့ပင်၊ စိတ်ဖြာလေ့လာဆွေးနွေးခြင်း၏ ရည်ရွယ်ချက်မှာ အန္တိခရစ်တို့၏ အထင်အမြင်မှားစေခြင်း၊ နှောင့်ယှက်ခြင်းနှင့် ဘုရားသခင် ရွေးချယ်ထားသောလူများကို ထိခိုက်နစ်နာစေခြင်းတို့မှ တားဆီးရန် ဖြစ်သည်။ ယင်းမှာ ဘုရားသခင် ရွေးချယ်ထားသောလူများကို အန္တိခရစ်တို့၏ ဆိုးရွားစွာ ထိခိုက်နစ်နာစေခြင်းမှ ကာကွယ်ရန်နှင့် ဘုရားသခင်ကို ယုံကြည်ခြင်းနှင့်ဆိုင်သည့် လမ်းမှန်မှ သွေဖည်သွားခြင်းမှ ကာကွယ်ရန် ဖြစ်သည်။ အန္တိခရစ်တို့က အသင်းတော်ကို နှောင့်ယှက်ပုံနှင့်ပတ်သက်သည့် အဖြစ်မှန်များနှင့် အခြေအနေမှန်ကို ဘုရားသခင် ရွေးချယ်ထားသောလူတို့က ရှင်းလင်းစွာ မြင်ပြီး အန္တိခရစ်တို့၏ အနှစ်သာရကို ရှင်းလင်းစွာ မြင်သောအခါ၊ ၎င်းတို့သည် နောက်တစ်ဖန် အန္တိခရစ်များ၏ အထင်အမြင်မှားစေခြင်းနှင့် ထိန်းချုပ်ခြင်းကို ခံရတော့မည် မဟုတ်ပေ။ အချို့ နားဝေတိမ်တောင်ဖြစ်သူများနှင့် မိုက်မဲသောလူများက စိတ်ထဲတွင် ၎င်းတို့ကို လေးစားကြည်ညိုပြီး ပုဂ္ဂိုလ်ရေးကိုးကွယ်နေဆဲဖြစ်ကာ ၎င်းတို့နှင့် ထိတွေ့ဆက်ဆံပြီး ချဉ်းကပ်နေလျှင်ပင်၊ အန္တိခရစ်တို့သည် ကြီးမားသော ပြဿနာများကို မဖြစ်စေနိုင်တော့ပေ။ ၎င်းတို့သည် ဘုရားသခင်ကို ရိုးသားစစ်မှန်စွာ ယုံကြည်သောသူတို့၏ အသက်ဝင်ရောက်မှုကို လုံးဝ မထိခိုက်စေဘဲ၊ မိုက်မဲသောလူများကိုသာ အချို့သောအရာများကို လုပ်ဆောင်ကြလိမ့်မည်ဖြစ်ပြီး၊ ထိုသို့ဖြင့် ၎င်းတို့သည် အသင်းတော်၏ အလုပ်ကို နှောင့်ယှက်ကာ အဖျက်အမှောင့်လုပ်နိုင်လိမ့်မည် မဟုတ်ပေ။ ဤအဆင့်သို့ ရောက်ရှိခြင်းသည် ခေါင်းဆောင်များနှင့် အမှုဆောင်များ စွမ်းဆောင်ရရှိနိုင်သင့်သည့်အရာ ဖြစ်သည်။ ဆိုလိုသည်မှာ၊ ဘုရားသခင်ကို ရိုးသားစစ်မှန်စွာ ယုံကြည်ပြီး မိမိတို့၏ တာဝန်များကို လိုလိုလားလား ထမ်းဆောင်သောသူများနှင့် သမ္မာတရားကို ချစ်သောသူတို့သည် ပုံမှန်အသင်းတော်အသက်တာကို အသက်ရှင်နေထိုင်နိုင်ပြီး မိမိတို့၏ တာဝန်များကို ဖြည့်ဆည်းနိုင်ကြောင်း ၎င်းတို့ သေချာစေရမည်ဖြစ်သည်။ တစ်ချိန်တည်းတွင်၊ ဤလူတို့အနေဖြင့် အန္တိခရစ်တို့၏ အထင်အမြင်မှားစေခြင်းများနှင့် နှောင့်ယှက်မှုများကို သတိထားကာကွယ်နိုင်ပြီး အန္တိခရစ်တို့ကို ငြင်းပယ်နိုင်ကြောင်းကိုလည်း ၎င်းတို့ သေချာစေနိုင်ရမည်။ ဤသည်မှာ အန္တိခရစ်တို့၏ မကောင်းမှုပြုခြင်းနှင့် နှောင့်ယှက်မှုများကို အကြီးမားဆုံး အတိုင်းအတာထိ တားဆီးခြင်းဖြစ်ပြီး၊ ဘုရားသခင် ရွေးချယ်ထားသောလူများကို ကာကွယ်ခြင်း၏ အကျိုးသက်ရောက်မှုအား အပြည့်အဝ စွမ်းဆောင်ရရှိခြင်း ဖြစ်သည်။ သင်၏ အလုပ်ကို သင် မည်မျှထိရောက်စွာ လုပ်ဆောင်သည်ဖြစ်စေ၊ ပြီးလျှင် သင်တို့ မည်မျှ စေ့စေ့စပ်စပ် ပြောဆိုသည်ဖြစ်စေ၊ အန္တိခရစ်တို့ကို မငြင်းပယ်နိုင်သည့်အပြင် မိမိတို့စိတ်နှလုံးထဲတွင် ၎င်းတို့ကို လေးစားကြည်ညိုပြီး အားကိုးနေဆဲဖြစ်လိမ့်မည့် အချို့သော မိုက်မဲသည့်လူများ၊ ညံ့ဖျင်းသော အစွမ်းအစရှိသူများနှင့် နားဝေတိမ်တောင်ဖြစ်သူများ မလွဲမသွေ ရှိလိမ့်မည် ဖြစ်သည်။ သို့သော်လည်း၊ လူအများစုသည် အန္တိခရစ်တို့ကို ငြင်းပယ်နိုင်သည့်အဆင့်သို့ ရောက်ရှိပြီးဖြစ်လိမ့်မည်။ ခေါင်းဆောင်များနှင့် အမှုဆောင်များက ဤအရာကို စွမ်းဆောင်နိုင်လျှင်၊ ၎င်းတို့သည် အလိုရှိသည့်ရလဒ်ကို အပြည့်အဝ စွမ်းဆောင်ရရှိလျက်၊ ဘုရားသခင် ရွေးချယ်ထားသောလူများကို အကြီးမားဆုံး အတိုင်းအတာအထိ ကာကွယ်ပြီးသား ဖြစ်လိမ့်မည့်ဖြစ်သည်။ သမ္မာတရားကို မည်သို့ပင် မိတ်သဟာယဖွဲ့စေကာမူ နားမလည်နိုင်သော ထိုစဉ်းစားဉာဏ်နည်းသူများအတွက်မူ၊ ၎င်းတို့ အနည်းငယ် အလုပ်လုပ်ပေးနိုင်သေးလျှင်၊ ၎င်းတို့ကို ဂရုစိုက်မှုနှင့် အကူအညီအချို့အပြင်၊ နောက်ထပ် ချစ်ခြင်းမေတ္တာ၊ သည်းခံခြင်းနှင့် ခွင့်လွှတ်ခြင်းအချို့ကို ပေးသင့်သည်။ ဤသည်မှာ ပြုသင့်ပြုထိုက်သမျှ အရာအားလုံးကို လုပ်ဆောင်ခြင်းဖြစ်ပြီး၊ ဤနည်းလမ်းဖြင့် အလုပ်လုပ်ခြင်းသည် စည်းမျဉ်းရှိခြင်း ဖြစ်သည်။ ဤစံနှုန်းကို ပြည့်မီနိုင်သော ခေါင်းဆောင်နှင့် အမှုဆောင်များစွာရှိသလော။ (မရှိပါ။) ထို့ကြောင့်၊ အစွမ်းကုန် ကြိုးပမ်းအားထုတ်ရမည်။ သင်တို့သည် ဘုရားသခင် ရွေးချယ်ထားသောလူများကို မမောမပန်း အကြီးမားဆုံး အတိုင်းအတာထိ ကာကွယ်ရမည်။ “အကြီးမားဆုံး အတိုင်းအတာထိ” ဟူသည်မှာ အဘယ်အရာကို ဆိုလိုသနည်း။ ယင်းမှာ သင်တို့ နားလည်သည့် သမ္မာတရား စည်းမျဉ်းများကို မိတ်သဟာယဖွဲ့ရန်၊ ရရှိနှင့်ပြီးဖြစ်သည့် သက်သေအထောက်အထားဖြစ်သည့် အန္တိခရစ်တို့၏ ဒုစရိုက်အမှုများနှင့်ဆိုင်သည့် အမျိုးမျိုးသော သရုပ်သကန်များကို တင်ပြရန်၊ ယင်းတို့ကို အန္တိခရစ်များအား ဖော်ထုတ်သည့် ဘုရားသခင်၏ နှုတ်ကပတ်တော်များနှင့် ဆက်စပ်ပေးရန်အပြင်၊ ယင်းတို့ကို မိတ်သဟာယဖွဲ့ကာ စိတ်ဖြာလေ့လာဆွေးနွေးရန် ဖြစ်နိုင်သမျှ အရာအားလုံးကို လုပ်ဆောင်ခြင်းအား ဆိုလိုသည်။ ဤသည်မှာ ညီအစ်ကိုမောင်နှမများက အဖြစ်မှန်ကို ရှင်းလင်းစွာ မြင်နိုင်ရန်၊ အန္တိခရစ်တို့၏ အနှစ်သာရကို ပိုင်းခြားသိမြင်ပြီး ထိုးထွင်းသိမြင်နိုင်ရန်နှင့် အန္တိခရစ်တို့အပေါ် ဘုရားသခင်၏ သဘောထားကို သိရှိနိုင်ရန်အလို့ငှာ ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များ တာဝန်ယူလုပ်ဆောင်ရမည့် အရေးကြီးသော တာဝန်တစ်ခု ဖြစ်သည်။

ခေါင်းဆောင်များနှင့် အမှုဆောင်များ လုပ်ဆောင်ရမည့် နောက်ထပ်အလုပ်တာဝန်မှာ အဘယ်အရာဖြစ်သနည်း။ ချုပ်ချယ်ကန့်သတ်ရန် ဖြစ်သည်။ ဤ “ချုပ်ချယ်ကန့်သတ်ခြင်း” အလုပ်သည် ဆောင်ရွက်ရန် လွယ်ကူသည်။ ယင်းတွင် ချုပ်ချယ်ကန့်သတ်ခြင်း၏ ရလဒ်ကို စွမ်းဆောင်ရရှိရန် အထူးစီမံချက်အချို့ကို ကျင့်သုံးခြင်း ပါဝင်သည်။ ဥပမာအားဖြင့်၊ အန္တိခရစ်တို့သည် အစဉ်သဖြင့် စကားလုံးများနှင့် အယူဝါဒများကို ပြောဆိုသည်၊ အစဉ်သဖြင့် မိမိတို့ကိုယ်ကို ချီးမြှောက်သည်၊ တစ်ခါတစ်ရံ အခြားသူများကို နှိမ်သည်၊ စုဝေးပွဲများအတွင်းတွင် ဆင်းရဲဒုက္ခမည်မျှ ၎င်းတို့ ခါးစည်းခံရပြီးဖြစ်သည်ဟူသည်နှင့်၊ ဘုရားအိမ်တော်၌ မည်သည့် ပံ့ပိုးကူညီမှုများကို ၎င်းတို့ ပြုလုပ်ပြီးဖြစ်သည်ဟူသည်တို့ကို မကြာခဏ သက်သေခံကြပြီး၊ အခြားသူများက ၎င်းတို့အား မည်သို့ လေးစားကြည်ညိုသည်၊ ၎င်းတို့က အခြားသူများထက် မည်သို့ ပိုတော်သည်၊ ၎င်းတို့ မည်သို့ တစ်မူထူးခြားသည် စသည်တို့ကို ပြောဆိုလျက် မိမိတို့ကိုယ်ကို အရှက်မဲ့စွာ သက်သေခံကြသည်။ ခေါင်းဆောင်များနှင့် အမှုဆောင်များသည် အန္တိခရစ်တို့ကို အဆက်မပြတ် အလိုလိုက်မည့်အစား၊ ဘုရားသခင် ရွေးချယ်ထားသောလူများကို အထင်အမြင်မှားစေပြီး ထိန်းချုပ်သည့် အန္တိခရစ်တို့၏ အမျိုးမျိုးသော ဒုစရိုက်အမှုများကို ချုပ်ချယ်ကန့်သတ်ရန် အကောင်းဆုံး ကြိုးစားသင့်သည်။ ၎င်းတို့အနေဖြင့် မိမိတို့၏ စကားပြောချိန်နှင့် မိမိတို့ဆွေးနွေးသည့် အကြောင်းအရာများကို ချုပ်ချယ်ကန့်သတ်သင့်သည်။ ထို့အပြင်၊ လူတို့ကို မိမိတို့ဘက်သို့ ဆွဲဆောင်ရန်အတွက် သေးငယ်သော အကူအညီများကို အသုံးပြုခြင်း၊ သွေးခွဲစကားများ ပြောဆိုခြင်း၊ အယူအဆများနှင့် အပျက်သဘောဆောင်သော မှတ်ချက်များကို ဖြန့်ဝေခြင်း စသည်တို့ကဲ့သို့သော၊ လူရှေ့သူရှေ့၌ဖြစ်စေ နောက်ကွယ်၌ဖြစ်စေ အန္တိခရစ်တို့၏ လုပ်ရပ်များနှင့်ပတ်သက်၍၊ ခေါင်းဆောင်များနှင့် အမှုဆောင်များသည် နားမကြားသကဲ့သို့၊ မျက်ကန်းသကဲ့သို့ မပြုမူသင့်ပေ။ ၎င်းတို့သည် အန္တိခရစ်တို့၏ လုပ်ရပ်များကို ချက်ချင်း သဘောပေါက်သင့်သည်။ အခြားသူများကို အထင်အမြင်မှားစေပြီး နှောင့်ယှက်သည့် အပြုအမူများကို ၎င်းတို့ တွေ့ရှိသည်နှင့်တစ်ပြိုင်နက်၊ ဤအပြုအမူများကို ချက်ချင်း ဖော်ထုတ်ပြီး စိတ်ဖြာလေ့လာဆွေးနွေးသင့်ကာ၊ အန္တိခရစ်တို့အပေါ် ချုပ်ချယ်ကန့်သတ်မှုများ ချမှတ်သင့်ပြီး၊ ၎င်းတို့အား လူတို့ကို အထင်အမြင်မှားစေပြီး အသင်းတော်၏ အလုပ်ကို နှောင့်ယှက်လျက် ဟိုသည်သွားလာခွင့် မပြုသင့်ပေ။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်ရန် လိုအပ်သည့် အရေးကြီးသော အလုပ်တာဝန်များထဲမှ တစ်ခုဖြစ်သည် မဟုတ်လော။ (ဟုတ်ပါသည်။) သင်သည် အန္တိခရစ်များအား ပြုပြင်ခြင်း၊ ဖော်ထုတ်ခြင်းနှင့် စိတ်ဖြာလေ့လာဆွေးနွေးခြင်းမျှဖြင့် ၎င်းတို့၏ ဒုစရိုက်အမှုများကို ချုပ်ချယ်ကန့်သတ်နိုင်သလော။ (မချုပ်ချယ်မကန့်သတ်နိုင်ပါ။) ၎င်းတို့သည် စာတန်များနှင့် ဆိုးယုတ်သော နတ်ဆိုးများ ဖြစ်သောကြောင့် ဤနည်းလမ်းဖြင့် ၎င်းတို့ကို သင် ချုပ်ချယ်မကန့်သတ်နိုင်ပေ။ ၎င်းတို့၏ လက်များနှင့် ခြေထောက်များကို မချည်နှောင်ထားသည့်အပြင် ၎င်းတို့၏ နှုတ်များကို မပိတ်ထားသရွေ့၊ ၎င်းတို့သည် အဓိပ္ပာယ်မဲ့သော အယူအဆများကို ဖြန့်ဝေမည်ဖြစ်ပြီး လူတို့ကို နှောင့်ယှက်သည့် နတ်ဆိုးဆန်သော စကားများကို ပြောဆိုကြလိမ့်မည်။ ခေါင်းဆောင်များနှင့် အမှုဆောင်များသည် ၎င်းတို့ကို ချုပ်ချယ်ကန့်သတ်ရန် ချက်ချင်း အရေးယူဆောင်ရွက်ရမည်။ အထူးသဖြင့် လူတို့ကို အထင်အမြင်မှားစေပြီး နှောင့်ယှက်ရန် အဓိပ္ပာယ်မဲ့သော အယူအဆများကို ၎င်းတို့ ဖြန့်ဝေသည့်အခါ၊ ခေါင်းဆောင်များနှင့် အမှုဆောင်များသည် အချိန်မီ ကြားဖြတ်ပြီး ၎င်းတို့ကို တားဆီးရမည်။ ၎င်းတို့သည် ဘုရားသခင် ရွေးချယ်ထားသောလူများအား ပိုင်းခြားသိမြင်နိုင်စွမ်းရှိစေပြီး အန္တိခရစ်တို့၏ စရိုက်အမှန်ကို ရှင်းလင်းစွာ မြင်စေနိုင်ရမည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သည့် လက်တွေ့ကျသော အလုပ် ဖြစ်သည်။

အန္တိခရစ်များကို ချုပ်ချယ်ကန့်သတ်ပြီးနောက်၊ နောက်ထပ်လုပ်ရမည့်အရာမှာ ၎င်းတို့ကို စောင့်ကြည့်ခြင်း ဖြစ်သည်။ အန္တိခရစ်တို့က မည်သူ့ကို အထင်အမြင်မှားစေခဲ့သည်၊ နောက်ကွယ်တွင် မည်သည့် မှားယွင်းပြီး အဓိပ္ပာယ်မဲ့သော အယူအဆများနှင့် နတ်ဆိုးဆန်သော စကားများကို ဖြန့်ဝေခဲ့သည်ဟူသည်ကို ကြည့်လော့။ ၎င်းတို့က အဆင်းနီသော နဂါးကြီးဘက်မှ ရပ်တည်ပြီး ၎င်းနှင့်အတူ ပူးပေါင်းလုပ်ဆောင်နေခြင်း ရှိမရှိ၊ ၎င်းတို့သည် ဘာသာရေးလောကနှင့် မဟာမိတ်ဖွဲ့ထားခြင်း ရှိမရှိ၊ ၎င်းတို့သည် မိမိတို့၏ ဂိုဏ်းဝင်များနှင့်အတူ မသမာသော လှည့်ကွက်များကို လျှို့ဝှက်စွာ ပြုလုပ်နေခြင်း ရှိမရှိ၊ ၎င်းတို့သည် ဘုရားအိမ်တော်နှင့်ပတ်သက်သော အရေးကြီးသည့် အချက်အလက်အချို့ကို သစ္စာဖောက်နိုင်မည်လော စသည်တို့ကို စစ်ဆေးလော့။ ဤသည်မှာလည်း ခေါင်းဆောင်များနှင့် အမှုဆောင်များ ဖြည့်ဆည်းသင့်သည့် တာဝန်တစ်ခု ဖြစ်သည်။ အန္တိခရစ်တို့၏ လုပ်ရပ်များ ထင်ရှားမလာမီ၊ ခေါင်းဆောင်များနှင့် အမှုဆောင်များသည် “ပညာရှိတို့၏ စာအုပ်များကို လေ့လာခြင်း၌ မိမိတို့ကိုယ်ကို လုံးလုံးမြှုပ်နှံထားပြီး ပြင်ပကိစ္စများကို ဂရုမစိုက်” သင့်ဘဲ၊ မြွေများကဲ့သို့ လိမ္မာပါးနပ်သင့်သည်။ ခေါင်းဆောင်များနှင့် အမှုဆောင်များက တစ်စုံတစ်ဦးသည် အန္တိခရစ်ဖြစ်ကြောင်း တွေ့ရှိသည်နှင့်တစ်ပြိုင်နက်၊ ထိုလူကို ရှင်းလင်းပစ်ရန် သို့မဟုတ် နှင်ထုတ်ရန် အချိန်မတန်သေးပါက၊ ၎င်းတို့၏ စကားများနှင့် လုပ်ရပ်များကို ဘုရားသခင် ရွေးချယ်ထားသောလူများက ကြီးကြပ်စောင့်ကြည့်ကြောင်း သေချာစေလျက်၊ ၎င်းတို့ မကောင်းမှု ဆက်လက်လုပ်ဆောင်ခြင်းမရှိအောင် ကာကွယ်ရန် ၎င်းတို့ကို အနီးကပ် စောင့်ကြည့်ရမည်။ အန္တိခရစ်တို့သည် တန်ခိုးအာဏာကို ချစ်ပြီး တန်ခိုးအာဏာရှိသူများနှင့် အဆက်အသွယ်များ ဖန်တီးခြင်းကို နှစ်သက်သောကြောင့်၊ ခေါင်းဆောင်များနှင့် အမှုဆောင်များသည် အန္တိခရစ်တို့က နောက်ကွယ်တွင် မည်သူနှင့် အစဉ်သဖြင့် ထိတွေ့ဆက်ဆံနေသည်ကိုလည်းကောင်း၊ ၎င်းတို့က ဘာသာရေးသမားများနှင့် အဆက်အသွယ်ရှိမရှိဟူသည်ကိုလည်းကောင်း အနီးကပ် စောင့်ကြည့်သင့်သည်။ အချို့ အန္တိခရစ်တို့သည် ဘာသာရေး သင်းအုပ်များ၊ အကြီးအကဲများနှင့် မကြာခဏ ပေါင်းသင်းဆက်ဆံကြပြီး၊ အချို့မှာ စည်းလုံးညီညွတ်ရေးတပ်ဦး လုပ်ငန်းဌာနမှ လူများနှင့်ပင် ထိတွေ့ဆက်ဆံကြသည်။ ထိုသို့သော အဖြစ်အပျက်များ ဖြစ်ပွားသည့်အခါ၊ ခေါင်းဆောင်များနှင့် အမှုဆောင်များသည် ဤအရာကို မသိကျိုးကျွန်မပြုသင့်ဘဲ၊ အန္တိခရစ်တို့အပေါ် သတိဝီရိယရှိပြီး သတိထားသင့်သည်။ အကယ်၍ အန္တိခရစ်တစ်ဦးက လူတို့ကို ၎င်းတို့ အထင်အမြင်မှားစေပြီး မိမိတို့ဘက်သို့ ဆွဲဆောင်သည့် နည်းလမ်းများက ဘုရားအိမ်တော်၌ အလုပ်မဖြစ်သည်ကိုလည်းကောင်း၊ ၎င်းတို့၏ ဒုစရိုက်အမှုများ ဖော်ထုတ်ခံရပြီးဖြစ်သည်ကိုလည်းကောင်း မြင်ပါက၊ ပြီးလျှင် ၎င်းတို့အနေဖြင့် ကောင်းသော အဆုံးသတ်သို့ ရောက်မည်မဟုတ်ကြောင်း သိရှိပါက၊ ၎င်းတို့ မည်သည့်အရာကို လုပ်ဆောင်နိုင်သည် သို့မဟုတ် ၎င်းတို့၏ မကောင်းမှုက မည်သည့်အတိုင်းအတာအထိ ဖြစ်နိုင်သည်ကို သင် ခန့်မှန်းနိုင်မည် မဟုတ်ပေ။ ထို့ကြောင့်၊ တစ်စုံတစ်ဦးက အန္တိခရစ်ဖြစ်ကြောင်း သင့်စိတ်နှလုံးထဲတွင် သေချာသည်နှင့်တစ်ပြိုင်နက်၊ သင်သည် ၎င်းတို့ကို မလွှတ်တမ်း အနီးကပ် စောင့်ကြည့်ပြီး ကြည့်ရှုရမည်။ ဤသည်မှာ သင်၏ တာဝန်ဖြစ်သည်။ ဤအရာကို လုပ်ဆောင်ရခြင်း၏ အကြောင်းရင်းမှာ အဘယ်နည်း။ ယင်းမှာ ဘုရားသခင် ရွေးချယ်ထားသောလူများကို ကာကွယ်ရန်နှင့် ညီအစ်ကိုမောင်နှမများကို ထိခိုက်နစ်နာစေရန် အသင်းတော်နှင့် ညီအစ်ကိုမောင်နှမများကို ဆန့်ကျင်၍ မတော်မတရားသော လုပ်ရပ်များကို ကျူးလွန်ခြင်းမရှိအောင် အန္တိခရစ်တို့ကို ဖြစ်နိုင်သမျှ အကြီးမားဆုံး အတိုင်းအတာထိ တားဆီးရန် ဖြစ်သည်။ အချို့ အန္တိခရစ်တို့သည် အလှူငွေများအကြောင်း အစဉ်သဖြင့် စုံစမ်းမေးမြန်းကြသည်- “ဘုရားအိမ်တော်၏ ငွေကို မည်သူက စီမံခန့်ခွဲသနည်း။ မည်သူက စာရင်းများကို ထိန်းသိမ်းသနည်း။ စာရင်းများကို တိကျမှန်ကန်စွာ ထိန်းသိမ်းထားသလော။ အလွဲသုံးစားလုပ်ခြင်း ဆက်ဖြစ်နိုင်ခြေ ရှိသလော။ အသင်းတော်၏ ငွေကို မည်သည့်နေရာတွင် ထားရှိသနည်း။ ဤအရာများကို လူတိုင်းအား သိပိုင်ခွင့်ပေးလျက် လူသိရှင်ကြား ဖြစ်စေသင့်သည် မဟုတ်လော။ ဘုရားအိမ်တော်၌ ပိုင်ဆိုင်မှု မည်မျှရှိသနည်း။ မည်သူက အများဆုံး လှူဒါန်းပြီးဖြစ်သနည်း။ ဤအရာများကို ကျွန်ုပ် အဘယ်ကြောင့် မသိရသနည်း”ဟူ၍ ဖြစ်သည်။ ၎င်းတို့၏ စကားများက ၎င်းတို့သည် ဘုရားအိမ်တော်၏ ဘဏ္ဍာရေးဆိုင်ရာ ကိစ္စရပ်များကို စိုးရိမ်ပူပန်နေသကဲ့သို့ ထင်ရစေသော်လည်း၊ အမှန်တွင် ၎င်းတို့၌ မတူကွဲပြားသော ရည်ရွယ်ချက်တစ်ခု ရှိသည်။ ငွေကို မတပ်မက်သော အန္တိခရစ် တစ်ဦးတစ်ယောက်မျှ မရှိပေ။ သို့ဆိုလျှင် ထိုသို့သောအခြေအနေများတွင် ခေါင်းဆောင်များနှင့် အမှုဆောင်များသည် မည်သည့်အရာကို လုပ်ဆောင်သင့်သနည်း။ ပထမဆုံးအနေဖြင့်၊ သင်သည် ဘုရားအိမ်တော်၏ ငွေကြေးကို စနစ်တကျ စီမံခန့်ခွဲသင့်သည်၊ ယင်းတို့ကို လုံခြုံစွာ ထိန်းသိမ်းခြင်းအတွက် ယုံကြည်စိတ်ချရသော လူများထံ အပ်နှံသင့်သည်။ ပြီးလျှင် သင်သည် အန္တိခရစ်များအား ၎င်းတို့၏ ရည်မှန်းချက်များကို အောင်မြင်စေခွင့် လုံးဝ မပေးသင့်ပေ။ ဤအချက်နှင့်ပတ်သက်၍ သင့်အနေဖြင့် စိတ်ရှုပ်ထွေးခြင်း မရှိသင့်ပေ။ ဤအခြေအနေမျိုး ပေါ်ပေါက်လာသည်နှင့်တစ်ပြိုင်နက်၊ သင်က၊ “တစ်ခုခု မှားနေပေပြီ။ အန္တိခရစ်က တစ်ခုခု လုပ်တော့မည်။ အသင်းတော်၏ ငွေကို ၎င်းတို့က ပစ်မှတ်ထားနေသည်။ ၎င်းတို့သည် အသင်းတော်၏ ငွေကို ကြံစည်လုယူရန် အဆင်းနီသော နဂါးကြီးနှင့် မဟာမိတ်ဖွဲ့ရန် စီစဉ်နေခြင်း ဖြစ်နိုင်သည်။ ငါတို့ ချက်ချင်း ရွှေ့ပြောင်းရမည်” ဟု သိရှိနားလည်သင့်သည်။ တစ်ချက်အနေဖြင့်၊ သင်သည် ဘုရားအိမ်တော်၏ ဘဏ္ဍာရေးအား မည်သူက စီမံခန့်ခွဲသည်ကို အန္တိခရစ်တို့အား သိခွင့်ပြု၍မရပေ။ ထို့အပြင်၊ ငွေကို စီမံခန့်ခွဲနေသောလူများက လုံခြုံရေးအန္တရာယ်ရှိသည်ဟု ခံစားရပါက၊ ငွေနှင့် ငွေကို စီမံခန့်ခွဲနေသောလူကိုပါ လျင်မြန်စွာ ရွှေ့ပြောင်းရမည်။ ဤသည်မှာ ခေါင်းဆောင်များနှင့် အမှုဆောင်များ အလေးထားသင့်သည့်အရာနှင့် ၎င်းတို့ လုပ်ဆောင်သင့်သည့် အလုပ်ဖြစ်သည် မဟုတ်လော။ (ဟုတ်ပါသည်။) ဆန့်ကျင်ဘက်အားဖြင့်၊ မိုက်မဲသော ခေါင်းဆောင်များသည် အန္တိခရစ်တို့ ဤစကားများ ပြောသည်ကို ကြားသော်လည်း၊ “ဤလူသည် ဝန်တာထားပြီး ဘုရားအိမ်တော်၏ ငွေအတွက် စိုးရိမ်ပူပန်ဖို့ သိသည်၊ ထို့ကြောင့် ၎င်းတို့အား တာဝန်အချို့ပေးပြီး စာရင်းအင်းနှင့်ပတ်သက်၍ ကူညီခိုင်းကြစို့”ဟု စဉ်းစားကြသည်။ ဤအရာကို လုပ်ဆောင်ခြင်းဖြင့် ၎င်းတို့သည် ယုဒများ ဖြစ်လာပြီ မဟုတ်လော။ (ဟုတ်ပါသည်။) ၎င်းတို့သည် အလှူငွေများကို ကာကွယ်ရန် ပျက်ကွက်သည်သာမက၊ လက်တွေ့ကျကျ ယုဒများဖြစ်လာလျက် ထိုအလှူငွေများကို အန္တိခရစ်များထံ ရောင်းစားကြပြီးဖြစ်သည်။ ဤခေါင်းဆောင်များနှင့် အမှုဆောင်များအပေါ် သင်တို့ မည်သို့ထင်သနည်း။ ၎င်းတို့သည် ဆိုးယုတ်သောလူများ မဟုတ်လော။ ၎င်းတို့သည် နတ်ဆိုးများ မဟုတ်လော။ ၎င်းတို့သည် မိမိတို့၏ တာဝန်များကို ဖြည့်ဆည်းရန် ပျက်ကွက်သည်သာမက၊ ဘုရားသခင်၏ အလှူငွေများနှင့် ညီအစ်ကိုမောင်နှမများကိုလည်း အန္တိခရစ်များထံ လွှဲပြောင်းပေးခဲ့ကြသည်။ ထို့ကြောင့်၊ အန္တိခရစ်များရှိသော နေရာများတွင်၊ ခေါင်းဆောင်များနှင့် အမှုဆောင်များက ဤအရာနှင့်ပတ်သက်သည့် သဲလွန်စတစ်ခုတလေကို တွေ့ရှိသည်နှင့်တစ်ပြိုင်နက်၊ ၎င်းတို့သည် စုံစမ်းစစ်ဆေးမှုတစ်ခုကို စတင်ရမည်ဖြစ်ပြီး တိကျသော အလုပ်အချို့ကို လုပ်ဆောင်ရမည်ဖြစ်ကာ၊ ထိုအထဲတွင် “စောင့်ကြည့်ခြင်း” အလုပ်သည် မရှိမဖြစ် လိုအပ်သည်။

ခေါင်းဆောင်များနှင့် အမှုဆောင်များက ဆောင်ရွက်သည့် စောင့်ကြည့်ခြင်းအလုပ်သည် သူလျှိုလုပ်ငန်း သို့မဟုတ် မည်သည့် သူလျှိုလုပ်ရပ်မျိုးကိုမဆို လုပ်ဆောင်ခြင်းအကြောင်း မဟုတ်ပေ။ ယင်းမှာ သင်၏ တာဝန်ကို ဖြည့်ဆည်းခြင်း၊ ပို၍ အလေးထားခြင်း၊ ပို၍ သေချာစွာ စောင့်ကြည့်လေ့လာခြင်းနှင့် အန္တိခရစ်တို့က မည်သည့်အရာ လုပ်ဆောင်နေသည်ဟူသည်နှင့် ၎င်းတို့ မည်သည့်အရာ လုပ်ဆောင်ရန် ရည်ရွယ်သည်ဟူသည်တို့ကို မှတ်သားခြင်းမျှသာ ဖြစ်သည်။ ၎င်းတို့ မကောင်းမှုကျူးလွန်ပြီး အသင်းတော်ကို နှောင့်ယှက်သည့် အရိပ်အလက္ခဏာတစ်ခုတလေကို သင်တို့ ရှာဖွေတွေ့ရှိပါက၊ တန်ပြန်ရေးအစီအမံများကို အမြန်ဆုံး လုပ်ဆောင်ရမည်။ သင်တို့သည် ၎င်းတို့အား အောင်မြင်ခွင့် လုံးဝ ပေး၍မရပေ။ ဤသည်မှာ အန္တိခရစ်တို့က အသင်းတော်၏ အလုပ်ကို နှောင့်ယှက်သည့် အဖြစ်အပျက်များ ဖြစ်ပွားခြင်းမရှိအောင် အကြီးမားဆုံး အတိုင်းအတာအထိ တားဆီးခြင်း ဖြစ်သည်။ အလိုအလျောက်ပင်၊ ဤအရာက အသင်းတော်၏ အလုပ်ကို အကောင်းဆုံး ကာကွယ်စောင့်ရှောက်ပြီး ဘုရားသခင် ရွေးချယ်ထားသော လူများကိုလည်း ကာကွယ်ပေးလေသည်။ ဤသည်မှာ ခေါင်းဆောင်များနှင့် အမှုဆောင်များက မိမိတို့၏ တာဝန်များကို ဖြည့်ဆည်းခြင်းနှင့်ဆိုင်သည့် သရုပ်သကန်တစ်ခု ဖြစ်သည်။ စောင့်ကြည့်ခြင်းသည် လူအနည်းငယ်ကို လျှို့ဝှက်အေးဂျင့်များအဖြစ် ဆောင်ရွက်ရန် စီစဉ်ခြင်းနှင့် ၎င်းတို့ကို သူလျှိုများကဲ့သို့ လူများကို နောက်ယောင်ခံလိုက်ရန်၊ ခြေရာခံရန်နှင့် စောင့်ကြည့်ရန် စေခိုင်းခြင်း၊ သို့မဟုတ် ၎င်းတို့၏ အိမ်များကို ရှာဖွေခြင်းနှင့် ပြင်းထန်သော စစ်ဆေးမေးမြန်းသည့် နည်းလမ်းများကို အသုံးပြုခြင်းအား မဆိုလိုပေ။ ဘုရားအိမ်တော်သည် ထိုသို့သော လုပ်ရပ်များတွင် မပါဝင်ပေ။ သို့သော်လည်း၊ သင်တို့သည် အန္တိခရစ်တို့၏ အခြေအနေကို ချက်ချင်း နားလည်ရမည်။ သင်တို့သည် ၎င်းတို့၏ မိသားစုဝင်များ သို့မဟုတ် ၎င်းတို့ကို ပိုင်းခြားသိမြင်နိုင်သော သို့မဟုတ် ၎င်းတို့နှင့် ရင်းနှီးသော ညီအစ်ကိုမောင်နှမများနှင့် စကားပြောဆိုခြင်းဖြင့် ၎င်းတို့၏ လတ်တလော အခြေအနေအကြောင်းကို စုံစမ်းမေးမြန်းနိုင်သည်။ ဤသည်တို့မှာ ဤအလုပ်ကို လုပ်ဆောင်ခြင်းအတွက် နည်းလမ်းများနှင့် နည်းစနစ်များချည်းသာ ဖြစ်ကြသည် မဟုတ်လော။ ခေါင်းဆောင်များနှင့် အမှုဆောင်များသည် ၎င်းတို့ တာဝန်များ၏ နယ်ပယ်အတွင်း ကျရောက်ပြီး ဘုရားသခင် တောင်းဆိုသည့် စည်းမျဉ်းများနှင့် ကိုက်ညီသော တာဝန်များကို ဆောင်ရွက်ပါက၊ ၎င်းတို့သည် မိမိတို့၏ တာဝန်များကို ဖြည့်ဆည်းနေခြင်း ဖြစ်သည်။ ခေါင်းဆောင်များနှင့် အမှုဆောင်များက မိမိတို့၏ တာဝန်များကို ဖြည့်ဆည်းခြင်း၏ ရည်ရွယ်ချက်မှာ အဘယ်အရာဖြစ်သနည်း။ ယင်းမှာ အန္တိခရစ်တို့အား အဖျက်အမှောင့်လုပ်ခြင်းများနှင့် နှောင့်ယှက်မှုများကို ဖြစ်စေခြင်းမှ အကြီးမားဆုံး အတိုင်းအတာအထိ တားဆီးရန် သင်တို့ တတ်နိုင်သမျှ အရာအားလုံးကို လုပ်ဆောင်ရန်ဖြစ်ပြီး၊ ထိုသို့ဖြင့် ဘုရားသခင် ရွေးချယ်ထားသောလူများကို ထိခိုက်နစ်နာစေခြင်းနှင့် ဘုရားအိမ်တော်၏ အကျိုးစီးပွားများကို ရောင်းစားခြင်းမရှိအောင် အန္တိခရစ်တို့ကို တားဆီးကာကွယ်ရန် ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်ဖြစ်သည်။ ဤအရာက အန္တိခရစ် အဖြစ်အပျက်များ ဖြစ်ပွားခြင်းကို အကြီးမားဆုံး အတိုင်းအတာထိ တားဆီးသည် မဟုတ်လော။ ဤလုပ်ရပ်များကို တာဝန်ယူလုပ်ဆောင်သော ခေါင်းဆောင်များနှင့် အမှုဆောင်များသည် တတ်စွမ်းသမျှ ဖြစ်နိုင်သည့် အရာအားလုံးကို လုပ်ဆောင်နေခြင်း မဟုတ်လော။ (ဟုတ်ပါသည်။) ဤသို့လုပ်ဆောင်ရန် ခက်ခဲသလော။ (မခက်ခဲပါ။) ယင်းမှာ မခက်ခဲပေ။ ဤသည်မှာ သမ္မာတရားကို နားလည်သောသူတို့ စွမ်းဆောင်နိုင်သည့်အရာတစ်ခု ဖြစ်သည်။ လူတို့ စွမ်းဆောင်နိုင်သည့်အရာကို ၎င်းတို့က ပြီးမြောက်အောင်မြင်ရန် အစွမ်းကုန် လုပ်ဆောင်သင့်သည်။ ကျန်သည့်အရာမှာ ဘုရားသခင် လုပ်ဆောင်ခြင်း၊ သူ၏ အချုပ်အခြာအာဏာကို ကျင့်သုံးပြီး စီစဉ်ညွှန်ကြားခြင်း၊ လမ်းပြခြင်းတို့နှင့်သာ ဆိုင်သည်။ ဤသည်မှာ ငါတို့ အနည်းဆုံး စိုးရိမ်ပူပန်ရသည့်အရာ ဖြစ်သည်။ ငါတို့၏နောက်တွင် ဘုရားသခင် ရှိသည်။ ငါတို့၏ စိတ်နှလုံးထဲတွင် ဘုရားသခင် ရှိသည်သာမက၊ ငါတို့၌ စစ်မှန်သော ယုံကြည်ခြင်းလည်း ရှိသည်။ ဤသည်မှာ ဝိညာဉ်ရေးရာ အထောက်အပံ့တစ်ခု မဟုတ်ပေ။ အမှန်တွင်၊ ဘုရားသခင်က မမြင်ကွယ်ရာတွင်ရှိပြီး လူတို့ဘက်တွင် ၎င်းတို့နှင့်အတူ အမြဲ ရှိသည်။ လူတို့က မည်သည့်အရာကိုမဆို လုပ်ဆောင်သည့်အခါတိုင်း သို့မဟုတ် မည်သည့်တာဝန်ကိုမဆို ထမ်းဆောင်သည့်အခါတိုင်း၊ သူက စောင့်ကြည့်နေသည်။ သူသည် သင့်ကို ထိန်းသိမ်းကာ ကာကွယ်ပေးလျက် သင့်ကို အချိန်မရွေး နေရာမရွေး ကူညီရန်ရှိနေသည်။ လူတို့ လုပ်ဆောင်သင့်သည့်အရာမှာ ၎င်းတို့ လုပ်ဆောင်သင့်သည့်အရာကို ပြီးမြောက်အောင်မြင်ရန် အစွမ်းကုန် လုပ်ဆောင်ဖို့ ဖြစ်သည်။ ဤသည်မှာ သင်တို့ လုပ်ဆောင်သင့်သည့်အရာဖြစ်ကြောင်း၊ ဤသည်မှာ သင်တို့အား ဘုရားသခင်၏ တာဝန်ပေးစေခိုင်းချက်ဖြစ်ကြောင်း၊ သင်တို့ သတိပြုမိလာသရွေ့၊ သင်တို့၏ စိတ်နှလုံးထဲတွင် ခံစားရသရွေ့၊ ဘုရားသခင်၏ နှုတ်ကပတ်တော်များထဲတွင် မြင်ရသရွေ့၊ သင်တို့၏ ပတ်ဝန်းကျင်ရှိ လူများက သတိပေးသရွေ့၊ သို့မဟုတ် ဘုရားသခင်က သင်တို့အား သတင်းအချက်အလက်တစ်ခုခုကို ပေးသည့် အချက်ပြမှု သို့မဟုတ် နိမိတ်တစ်ခုတလေကို ပေးသရွေ့ သင်တို့သည် မိမိတို့၏ တာဝန်ကို ဖြည့်ဆည်းသင့်ပြီး ဘာမျှမလုပ်ဘဲ ထိုင်နေခြင်း သို့မဟုတ် ဘေးစည်းတွင် ကြည့်နေခြင်း မပြုသင့်ပေ။ သင်သည် စက်ရုပ် မဟုတ်ပေ။ သင့်တွင် စိတ်နှင့် အတွေးများ ရှိသည်။ တစ်စုံတစ်ခု ဖြစ်ပျက်သည့်အခါ၊ မည်သည့်အရာကို လုပ်ဆောင်သင့်သည်ကို သင် လုံးဝ သိရှိပြီး၊ ခံစားချက်များနှင့် အသိတရား သေချာပေါက် ရှိသည်။ ထို့ကြောင့် ဤခံစားချက်များနှင့် အသိတရားကို လက်တွေ့အခြေအနေများတွင် အသုံးချလော့၊ ယင်းတို့ကို အသက်ရှင်နေထိုင်ပြီး သင်၏ လုပ်ရပ်များအဖြစ်သို့ ပြောင်းလဲလော့။ ဤနည်းလမ်းဖြင့် သင်သည် မိမိ၏ တာဝန်ကို ဖြည့်ဆည်းပြီး ဖြစ်လိမ့်မည်။ သင် သတိပြုမိနိုင်သည့် အရာများအတွက်၊ သင် နားလည်သည့် သမ္မာတရား စည်းမျဉ်းများအတိုင်း လက်တွေ့လုပ်ဆောင်သင့်သည်။ ဤနည်းလမ်းဖြင့်၊ သင်သည် မိမိ၏ တာဝန်ကို ထမ်းဆောင်ရန် အစွမ်းကုန် လုပ်ဆောင်ခြင်းဖြစ်ပြီး အကောင်းဆုံး အားထုတ်နေခြင်း ဖြစ်သည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦးအနေဖြင့်၊ အကောင်းဆုံး သင် အားထုတ်သည့်အခါ၊ ဆိုလိုသည်မှာ၊ အန္တိခရစ်တို့၏ ဒုစရိုက်အမှုများ ဖြစ်ပွားခြင်းမရှိအောင် အကြီးမားဆုံး အတိုင်းအတာထိ သင် တားဆီးသည့်အခါ၊ ဤနည်းလမ်းဖြင့် သင် လက်တွေ့လုပ်ဆောင်နိုင်သည်ကို ဘုရားသခင် ကျေနပ်လိမ့်မည်။ ဘုရားသခင်သည် အဘယ်ကြောင့် ကျေနပ်လိမ့်မည်နည်း။ ဘုရားသခင်သည် ထိုသို့သော ခေါင်းဆောင်များ၊ အမှုဆောင်များနှင့်ပတ်သက်၍ ဆုံးဖြတ်ချက်တစ်ခုကို ပြုလုပ်လိမ့်မည်။ ၎င်းတို့သည် မိမိတို့၏ တာဝန်များကို ဖြည့်ဆည်းနေခြင်းဖြစ်ပြီး မိမိတို့၏ အခန်းကဏ္ဍနှင့် သက်ဆိုင်သော အလုပ်ကို ဆောင်ရွက်ရန် အကောင်းဆုံး အားထုတ်နေကြခြင်း ဖြစ်သည်။ ဤသည်မှာ ဘုရားသခင်၏ အသိအမှတ်ပြုခြင်း ဖြစ်သည် မဟုတ်လော။ (ဟုတ်ပါသည်။)

၆။ နှင်ထုတ်ခြင်း

ခေါင်းဆောင်များနှင့် အမှုဆောင်များ၏ ဆယ့်သုံးခုမြောက် တာဝန်တွင် ၎င်းတို့ လုပ်ဆောင်ရမည့် တိကျသော အလုပ်တာဝန်များ ပါဝင်ပြီး၊ ယင်းတို့ထဲမှ အချိူ့ကို ငါတို့ စာရင်းပြုစုခဲ့သည်။ ၎င်းတို့သည် အန္တိခရစ်များကို ဖော်ထုတ်ခြင်း၊ ပြုပြင်ခြင်း၊ စိတ်ဖြာလေ့လာဆွေးနွေးခြင်း၊ ချုပ်ချယ်ကန့်သတ်ခြင်းနှင့် စောင့်ကြည့်ခြင်းတို့ကို လက်တွေ့လုပ်ဆောင်ရမည် ဖြစ်သည်။ ဤအခြေခံစည်းမျဉ်းများနှင့်ပတ်သက်၍ မိတ်သဟာယဖွဲ့ခြင်း ပြီးဆုံးသွားပြီဖြစ်သည်။ အထူးအခြေအနေများတွင် ခေါင်းဆောင်များနှင့် အမှုဆောင်များက မည်သည့်တိကျသော လုပ်ဆောင်မှုများကို လုပ်ဆောင်သည်ဖြစ်စေ၊ အန္တိခရစ်များကို ကိုင်တွယ်ဖြေရှင်းခြင်းအတွက် စည်းမျဉ်းများက မပြောင်းလဲဘဲ ရှိနေသည်။ ထို့အပြင်၊ ဤအလုပ်တာဝန်များ၏ အဓိကရည်ရွယ်ချက်မှာ ဘုရားသခင် ရွေးချယ်ထားသောလူများကို ကာကွယ်ရန် ဖြစ်သည်။ ဘုရားသခင် ရွေးချယ်ထားသောလူများက တစ်စုံတစ်ဦးကို အန္တိခရစ်တစ်ဦးအဖြစ် တညီတညွှတ်တည်း အသိအမှတ်ပြုပြီးဖြစ်ကာ၊ အန္တိခရစ်က လူတို့ကို အထင်အမြင်မှားစေရန်နှင့် ထိန်းချုပ်ရန် အမြဲ ကြိုးပမ်းကြောင်း ၎င်းတို့ ပိုင်းခြားသိမြင်ပြီး လုံးဝသဘောပေါက်ပြီးဖြစ်သည်ဆိုပါစို့။ အန္တိခရစ် ရှိနေခြင်းနှင့်အတူ ကောင်းသောနေ့ရက်များ သို့မဟုတ် ကောင်းသော အသင်းတော်အသက်တာ မရှိနိုင်ကြောင်း ၎င်းတို့သိရှိကြပြီး လူတိုင်းက အန္တိခရစ်ကို အသင်းတော်မှ ရှင်းလင်းပစ်ရန် တညီတညွှတ်တည်း တောင်းဆိုကြသည် ဆိုကြပါစို့။ ဤအခြေအနေများအောက်တွင်၊ အချို့သော ခေါင်းဆောင်များနှင့် အမှုဆောင်များက အန္တိခရစ်များကို ဖော်ထုတ်ခြင်း၊ ပြုပြင်ခြင်း၊ စိတ်ဖြာလေ့လာဆွေးနွေးခြင်း၊ ချုပ်ချယ်ကန့်သတ်ခြင်းနှင့် ကြီးကြပ်စောင့်ကြည့်ခြင်းတို့ကို လက်တွေ့လုပ်ဆောင်ခြင်းအတွက် လေ့ကျင့်မှုတစ်ခုအဖြစ် အသုံးပြုခံရရန် အန္တိခရစ်ကို ဆက်ရှိနေခွင့်ပြုဖို့ ထောက်ခံနေကြဆဲ ဖြစ်သည်။ ဤလုပ်ငန်းစဉ်များကို ဖြတ်သန်းရန်လိုအပ်သေးသလော။ အချို့သော ခေါင်းဆောင်များနှင့် အမှုဆောင်များက “အကယ်၍ ဤလုပ်ငန်းစဉ်များကို ကျွန်ုပ်တို့ မဖြတ်သန်းလျှင်၊ ကျွန်ုပ်သည် ကျွန်ုပ်၏ တာဝန်များကို လျစ်လျူရှုခြင်း ဖြစ်မည် မဟုတ်လော။ ဤလုပ်ငန်းစဉ်များကို ဖြတ်သန်းခြင်းကသာ ခေါင်းဆောင်တစ်ဦးအဖြစ် ကျွန်ုပ်၏ အခန်းကဏ္ဍကို မီးမောင်းထိုပြသည်။ ဤအလုပ်ကို ကျွန်ုပ် လုပ်ဆောင်ရမည်။ ညီအစ်ကိုမောင်နှမများက သဘောတူသည်ဖြစ်စေ၊ မတူသည်ဖြစ်စေ၊ ကျွန်ုပ်သည် ရှေးဦးစွာ အန္တိခရစ်ကို ဆက်ရှိနေခွင့်ပြုရမည်။ ကျွန်ုပ်သည် ၎င်းတို့ကို ဦးစွာ ဖော်ထုတ်မည်၊ ထို့နောက် ၎င်းတို့ကို ပြုပြင်ပြီး စိတ်ဖြာလေ့လာဆွေးနွေးမည်၊ ပြီးလျှင် ၎င်းတို့က အန္တိခရစ်တစ်ဦးဖြစ်ကြောင်း ညီအစ်ကိုမောင်နှမများကို ထပ်မံအတည်ပြုစေမည်။ တညီတညွှတ်တည်း သဘောတူညီချက်ရပြီးနောက်၊ ကျွန်ုပ်တို့သည် ၎င်းတို့ကို ရှင်းလင်းပစ်မည် သို့မဟုတ် နှင်ထုတ်မည်။ ဤသည်မှာ ပို၍ ထိရောက်မှုရှိမည် မဟုတ်လော”ဟု ပြောကောင်းပြောပေမည်။ အကျိုးဆက်အနေဖြင့်၊ ဤအချိန်အတောအတွင်းတွင်၊ အန္တိခရစ်သည် လူတို့ကို အထင်အမြင်မှားစေရန် အယူအဆများကို ဖြန့်ဝေကာ အသင်းတော်၏အလုပ်ကို တစ်ဖန် နှောင့်ယှက်လေသည်။ လူတိုင်းအကြားတွင် ထိတ်လန့်မှုကို ဖြစ်စေပြီး၊ အချို့မှာ စုဝေးပွဲများသို့ လာရန်ပင် ငြင်းဆန်ကြသည်။ မိမိတို့၏ စိတ်ပိုင်းဖြတ်မှုကို ပြသရန်နှင့် မိမိတို့၏ တာဝန်များကို လျစ်လျူရှုခြင်းမရှိကြောင်း သက်သေပြရန်အလို့ငှာ၊ ဤခေါင်းဆောင်များနှင့် အမှုဆောင်များသည် ဟန်ဆောင်လုပ်ပြရုံလုပ်ပြပြီး အလုပ်ကို အချိန်ဆွဲကြသည်။ အကျိုးဆက်အနေဖြင့်၊ ၎င်းတို့သည် မလိုအပ်သော လမ်းလွှဲများစွာကို လျှောက်လှမ်းကြသည်၊ အသင်းတော်အသက်တာ၏ အစီအစဉ်ကို နှောင့်ယှက်ကြပြီး၊ သမ္မာတရားကို လိုက်စားရာတွင် ဘုရားသခင် ရွေးချယ်ထားသောလူများ၏ တန်ဖိုးရှိသော အချိန်ကို ဖြုန်းတီးကြပြီး၊ ထို့နောက်မှသာ အန္တိခရစ်ကို ရှင်းလင်းပစ်ကြသည်။ ဤလုပ်နည်းကိုင်နည်းသည် လက်ခံနိုင်ဖွယ်ရှိသလော။ (လက်ခံနိုင်ဖွယ်မရှိပါ။) ယင်း၌ မည်သည့်အရာ မှားယွင်းနေသနည်း။ (ယင်းသည် စည်းမျဉ်းများကို လိုက်နာခြင်းပြီး ဟန်ဆောင်လုပ်ပြခြင်းသာဖြစ်ပါသည်။) ခေါင်းဆောင်များနှင့် အမှုဆောင်များက ဤအလုပ်တာဝန်များကို လုပ်ဆောင်ရခြင်း၏ ရည်ရွယ်ချက်မှာ အဘယ်နည်း။ (ဘုရားသခင် ရွေးချယ်ထားသောလူများကို ကာကွယ်ရန် ဖြစ်ပါသည်။) သို့ဖြစ်၍၊ အချို့လူများက အန္တိခရစ်ကို ပိုင်းခြားသိမြင်ခြင်းမရှိသေးသည့်အပြင် ၎င်းတို့အပေါ် အတော်အတန် တွယ်တာနေဆဲဖြစ်ပြီး၊ ခေါင်းဆောင်များနှင့် အမှုဆောင်များက အန္တိခရစ်ကို အသင်းတော်မှ နှင်ထုတ်ရန် ဆုံးဖြတ်သည့်အခါ၊ အချို့လူများက မကျေမချမ်းဖြစ်လာပြီး၊ ဘုရားအိမ်တော်က လူတို့ကို ချစ်ခင်ခြင်းမရှိ သို့မဟုတ် တရားမျှတမှုမရှိဟုလည်းကောင်း၊ အမှုအရာများကို လုပ်ဆောင်ရာတွင် စည်းမျဉ်းများ ကင်းမဲ့သည်ဟုလည်းကောင်း စသည်ဖြင့် ပြောဆိုကြလျှင်၊ နားဝေတိမ်တောင်ဖြစ်သောသူအချို့ပင် အန္တိခရစ်၏ အထင်အမြင်မှားစေခြင်းနှင့် လွှမ်းမိုးခြင်းကို ခံရပြီး ၎င်းတို့နောက်သို့လိုက်၍ အသင်းတော်မှ ထွက်သွားလိုလျှင်၊ ဤအခြေအနေတွင် မည်သည့်အရာကို လုပ်ဆောင်သင့်သနည်း။ ဤအချိန်တွင်၊ ညီအစ်ကိုမောင်နှမများက လက်တွေ့ကျကျ သင်ခန်းစာများ သင်ယူနိုင်ပြီး နောက်ဆုံးတွင် အန္တိခရစ်ကို ပိုင်းခြားသိမြင်နိုင်ရန်အလို့ငှာ ခေါင်းဆောင်များနှင့် အမှုဆောင်များသည် အန္တိခရစ်ကို ပြုပြင်ခြင်းကို လက်တွေ့လုပ်ဆောင်ခြင်းနှင့် ၎င်းတို့ကို ဖော်ထုတ်ကာ စိတ်ဖြာလေ့လာဆွေးနွေးရန် ဘုရားသခင်၏ နှုတ်ကပတ်တော်များကို အသုံးပြုခြင်းကဲ့သို့သော မရှိမဖြစ်လိုအပ်သည့် အလုပ်အချို့ကို လုပ်ဆောင်ရန် လိုအပ်သည်။ တစ်နေ့တွင်၊ ၎င်းတို့က “ဤလူသည် အလွန် စက်ဆုပ်ဖွယ်ကောင်းလှသည်။ ၎င်းတို့သည် အမှန်ပင် ဆိုးယုတ်သောသူတစ်ဦးနှင့် အန္တိခရစ်တစ်ဦး ဖြစ်သည်။ ၎င်းတို့ကို အမြန်ဆုံး သန့်စင်ဖယ်ရှားလိုက်ကြစို့”ဟု ပြောဆိုကြသည်။ ဤသည်မှာ လူတစ်ဦးတည်း၏ အသံမဟုတ်ဘဲ များစွာသော ညီအစ်ကိုမောင်နှမများ၏ အသံဖြစ်သည်။ ဤအခြေအနေတွင်၊ အန္တိခရစ်ကို ချုပ်ချယ်ကန့်သတ်ခြင်းနှင့် စောင့်ကြည့်ခြင်းအလုပ်ကို လုပ်ဆောင်ရန် လိုအပ်နေသေးသလော။ မလိုအပ်ပါ၊ ၎င်းတို့ကို တိုက်ရိုက်သာ နှင်ထုတ်လိုက်လော့။ မိမိတို့၏အလုပ်တွင် ဤအဆင့်သို့ ရောက်ရှိသော ခေါင်းဆောင်များနှင့် အမှုဆောင်များသည် ဘုရားသခင် ရွေးချယ်ထားသောလူများအား အန္တိခရစ်များ၏ ဘေးအန္တရာယ်မှ ကာကွယ်ခြင်းရလဒ်ကို စွမ်းဆောင်ရရှိပြီးဖြစ်သည်။ ဤအရာက မည်သည့်အရာကို သက်သေပြသနည်း။ ကဏ္ဍတစ်ခုအနေဖြင့်၊ ဤအသင်းတော်မှ ညီအစ်ကိုမောင်နှမများတွင် ပိုင်းခြားသိမြင်နိုင်စွမ်း၊ အစွမ်းအစနှင့် တရားမျှတစိတ်တို့ ရှိကြောင်း သက်သေပြသည်။ နောက်တစ်ခုမှာ၊ ခေါင်းဆောင်များနှင့် အမှုဆောင်များသည် လက်တွေ့အလုပ်ကို လုပ်ဆောင်နိုင်စွမ်းရှိခြင်းကြောင့် ဖြစ်နိုင်သည်၊ သို့မဟုတ် ဤအန္တိခရစ်၏ လုပ်ဆောင်ချက်များက အလွန် ဗြောင်ကျလွန်းခြင်း၊ ၎င်းတို့၏ လူ့သဘာဝက အလွန်ဆိုးရွားပြီး အလွန်ကောက်ကျစ်ဆိုးယုတ်ခြင်းတို့ကြောင့် လူအများ၏ မကျေနပ်မှုကို နှိုးဆွပြီး၊ ခေါင်းဆောင်များနှင့် အမှုဆောင်များကို ၎င်းတို့အား ကိုင်တွယ်ဖြေရှင်းရသည့် လုပ်ငန်းစဉ်များစွာမှ သက်သာစေလျက် ၎င်းတို့ကိုယ်တိုင်က မိမိတို့၏ လမ်းကို စောစီးစွာ ပိတ်ဆို့လိုက်သောကြောင့် ဖြစ်နိုင်သည်။ ဤသည်မှာ အားထုတ်မှုများစွာကို သက်သာစေသည် မဟုတ်လော။ ထိုသို့သောအခြေအနေတွင်၊ ၎င်းတို့ကို ရှင်းလင်းပစ်ခြင်း သို့မဟုတ် နှင်ထုတ်ခြင်းသည် ကောင်းသောအရာတစ်ခု ဖြစ်သည် မဟုတ်လော။ ထို့အပြင်၊ ခေါင်းဆောင်များနှင့် အမှုဆောင်များ လုပ်ဆောင်ရမည့်အလုပ်မှာ ကျယ်ပြန့်ပြီး ဤအလုပ်တာဝန်တစ်ခုတည်းကို ကန့်သတ်ထားခြင်းမရှိပေ။ အန္တိခရစ်ကို နှင်ထုတ်လိုက်လျှင် ပြီးဆုံးသွားပြီဟု သင် ထင်သလော။ အရာရာကို ပြီးပြည့်စုံသော အောင်မြင်မှုသို့ သင် ဆောင်ကြဉ်းပြီးပြီဟု ထင်သလော။ မဟုတ်သေးပေ။ သင့်တွင် လုပ်ဆောင်ရမည့် အခြားအလုပ်များ ရှိသေးသည်။ အန္တိခရစ်များကို ကိုင်တွယ်ဖြေရှင်းခြင်းနှင့် ဘုရားသခင် ရွေးချယ်ထားသောလူများကို ၎င်းတို့၏ ဘေးအန္တရာယ်မှ ကာကွယ်ခြင်းအပြင်၊ ခေါင်းဆောင်များနှင့် အမှုဆောင်များတွင် အခြား များစွာသော အရေးကြီးသည့် အလုပ်တာဝန်များထဲတွင် ဘုရားသခင် ရွေးချယ်ထားသောလူများအား ဘုရားနှုတ်ကပတ်တော်များ၏ လက်တွေ့ကျမှုထဲသို့ ဦးဆောင်ရန်၊ ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် ၎င်းတို့ကို ဦးဆောင်ရန်နှင့် ၎င်းတို့၏ အန္တိခရစ် စိတ်သဘောထားကို ဖြေရှင်းရန်အတွက် ၎င်းတို့ကို ဦးဆောင်ရန် တာဝန်လည်း ရှိပေသည်။ သို့သော်လည်း၊ ဤအလုပ်တာဝန်များကို လုပ်ဆောင်နေစဉ် အန္တိခရစ်တစ်ဦး ပေါ်ပေါက်လာပါက၊ အန္တိခရစ်ကို ကိုင်တွယ်ဖြေရှင်းခြင်းသည် ထိပ်တန်းဦးစားပေး ဖြစ်လာသည်။ ၎င်းတို့သည် ရှေးဦးစွာ အန္တိခရစ်ကို ဖော်ထုတ်ပြီး ကိုင်တွယ်ဖြေရှင်းရမည်ဖြစ်ကာ၊ သမ္မာတရား၏ အခြားသော သွင်ပြင်လက္ခဏာများနှင့်ပတ်သက်၍လည်း မိတ်သဟာယဖွဲ့ရမည် ဖြစ်သည်။ အကယ်၍ အန္တိခရစ်တစ်ဦး၏ နှောင့်ယှက်မှု ပေါ်ပေါက်လာပြီး အခြားအလုပ်ကို ဆက်လက်လုပ်ဆောင်ရန် အလွန်ခက်ခဲလာလျှင်၊ ထိုအလုပ်က အဟန့်အတားနှင့် ကြားဖြတ်နှောင့်ယှက်မှုတို့ကို ရင်ဆိုင်နေရပြီး၊ အန္တိခရစ်က ညီအစ်ကိုမောင်နှမများ၏ အသက် ကြီးထွားမှု၊ အသင်းတော်အသက်တာ၏ အစီအစဉ်နှင့် တာဝန်များ ထမ်းဆောင်ခြင်းအတွက် ပတ်ဝန်းကျင်တို့ကို ပြင်းထန်စွာ သက်ရောက်မှုရှိနေလျှင်၊ ဤအကြီးမားဆုံးသော ဘေးဆိုးနှင့် ဘေးအန္တရာယ်၏ ဇာစ်မြစ်ကို ဦးစွာ ကိုင်တွယ်ဖြေရှင်းရန် လိုအပ်သည်မှာ အမှန်ပင်ဖြစ်သည်။ အန္တိခရစ်ကို ရှင်းလင်းပစ်ပြီး ကိုင်တွယ်ဖြေရှင်းပြီးနောက်တွင်သာ အခြားအလုပ်များကို ပုံမှန်နှင့် စနစ်တကျ ဆက်လက်လုပ်ဆောင်နိုင်မည် ဖြစ်သည်။ သို့ဖြစ်၍၊ အကယ်၍ အန္တိခရစ်တစ်ဦးသည် အသင်းတော်တစ်ခုတွင် ပေါ်ပေါက်လာပြီး ညီအစ်ကိုမောင်နှမများက ၎င်းတို့ကို အချိန်တိုအတွင်း လျင်မြန်စွာ ပိုင်းခြားသိမြင်ကာ “အန္တိခရစ်ကို နှင်ထုတ်ပစ်ကြလော့” ဟု တညီတညွှတ်တည်း ပြောဆိုကြလျှင်၊ ဤအရာက ခေါင်းဆောင်များနှင့် အမှုဆောင်များကို အားထုတ်မှုများစွာ သက်သာစေမည် မဟုတ်လော။ သင်တို့ တိတ်တဆိတ် ဝမ်းသာသင့်သည် မဟုတ်လော။ သင်တို့က “ဤအန္တိခရစ်၊ ဤနတ်ဆိုးကို ကျွန်ုပ် မကန့်သတ်မချုပ်ချယ်နိုင်မည်ကို စိုးရိမ်မိပါသည်။ အချို့သော ညီအစ်ကိုမောင်နှမများသည် ၎င်းတို့၏ အထင်အမြင်မှားစေခြင်းကို ခံရပြီး ဆိုးရွားစွာ ထိခိုက်နစ်နာမည်ကိုလည်း စိုးရိမ်မိသည်၊ ကျွန်ုပ်၏ ကိုယ်ပိုင်ဝိညာဉ်ရင့်ကျက်မှုက အန္တိခရစ်၏ အနှစ်သာရကို ဖော်ထုတ်ရန်၊ ဤကိစ္စရပ်များကို စေ့စေ့စပ်စပ် စိတ်ဖြာလေ့လာဆွေးနွေးရန်နှင့် ဤပြဿနာကို ဖြေရှင်းရန် အလွန်သေးငယ်သည်ကိုလည်း စိုးရိမ်မိပါသည်”ဟု ပြောကောင်းပြောပေမည်။ ယခုတွင်၊ စိုးရိမ်ရန် မလိုအပ်ပေ။ ညီအစ်ကိုမောင်နှမများထံမှ ဤဖော်ပြချက်တစ်ခုတည်းနှင့်ပင်၊ ပြဿနာက ပြေလည်သွားပြီး ခေါင်းဆောင်များနှင့် အမှုဆောင်များ၏ “ဝန်ထုပ်” မှာလည်း ပေါ့ပါးသွားပြီ ဖြစ်သည်။ ဤသည်မှာ အလွန်ကောင်းလိုက်လေခြင်းပါတကား။ သင်တို့သည် ဘုရားသခင်ကို ကျေးဇူးတင်သင့်သည်။ ဤသည်မှာ ဘုရားသခင်၏ ကျေးဇူးတော် ဖြစ်သည်။ ဤသို့သောအရာမျိုးသည် အသင်းတော်တွင် ဖြစ်ပွားနိုင်ခြေရှိသည်၊ အကြောင်းမှာ အန္တိခရစ်များကို ဖော်ထုတ်ခြင်းအကြောင်းအရာနှင့်စပ်လျဉ်း၍ များစွာ ဆွေးနွေးပြီးဖြစ်သောကြောင့်လည်းကောင်း၊ ညီအစ်ကိုမောင်နှမများသည် သင်တို့ ယူဆကောင်းယူဆနိုင်သကဲ့သို့ ခေါင်းဆောင်များနှင့် အမှုဆောင်များထက် များစွာ နိမ့်ကျခြင်းမရှိသောကြောင့်လည်းကောင်း ဖြစ်ပေသည်။ ဘုရားနှုတ်ကပတ်တော်များ၏ လမ်းညွှန်မှုအောက်တွင်၊ ၎င်းတို့၌ သမ္မာတရားကို တသီးတခြား သဘောပေါက်နားလည်ပြီး ပြဿနာများကို ဖြေရှင်းနိုင်သည့် စွမ်းရည်တစ်ခုခုလည်း ရှိသည်။ ၎င်းတို့က မဲခွဲရန်နှင့် အန္တိခရစ်တစ်ဦးကို နှင်ထုတ်ရန် စည်းလုံးညီညွတ်ကြသည့်အခါ၊ ယင်းမှာ ကောင်းသောအရာတစ်ခု၊ ကောင်းသော ဖြစ်စဉ်တစ်ခု ဖြစ်သည်။ ခေါင်းဆောင်များနှင့် အမှုဆောင်များသည် ဤအတွက် ဝမ်းနည်းရန်၊ စိတ်ပျက်ရန် သို့မဟုတ် အပျက်သဘောဆောင်ရန် မလိုအပ်ပေ။ ဤအတားအဆီးများဖြစ်သည့် အန္တိခရစ်များကို ရှင်းလင်းပစ်ပြီးနောက်၊ နောက်ဆက်တွဲအလုပ်၏ အဆင့်တိုင်းသည် ခေါင်းဆောင်များနှင့် အမှုဆောင်များအတွက် ပြင်းထန်သော စမ်းသပ်မှုတစ်ခုအဖြစ် ရှိနေဆဲဖြစ်သည်။ ၎င်းတို့ လုပ်ဆောင်ရန် လိုအပ်သည့် အလုပ်တာဝန်တိုင်းတွင် ၎င်းတို့၏ တာဝန်များအပြင်၊ ၎င်းတို့၏ အစွမ်းအစနှင့် အလုပ်လုပ်နိုင်စွမ်းတို့နှင့်စပ်လျဉ်းသော ပြဿနာများ ပါဝင်သည်။

အန္တိခရစ်များက နှောင့်ယှက်များ ဖြစ်စေနေချိန်တွင် အယောင်ဆောင် ခေါင်းဆောင်များ ပြသသည့် သရုပ်သကန်များ

ခေါင်းဆောင်များနှင့် အမှုဆောင်များ၏ ဆယ့်သုံးခုမြောက် တာဝန်ဖြစ်သည့် “ဘုရားသခင် ရွေးချယ်ထားသောလူများကို အန္တိခရစ်များ၏ နှောင့်ယှက်ခြင်း၊ အထင်အမြင်မှားစေခြင်း၊ ထိန်းချုပ်ခြင်းနှင့် ဆိုးဆိုးရွားရွားထိခိုက်နစ်နာစေခြင်းတို့မှ ကာကွယ်ပေးပြီး ၎င်းတို့အား အန္တိခရစ်များကို ပိုင်းခြားသိမြင်၍ စိတ်နှလုံးထဲမှ စွန့်လွှတ်နိုင်စေရန် ထောက်ကူပေးလော့”ဟူသည် နှင့်ပတ်သက်၍ ငါတို့ မိတ်သဟာယဖွဲ့ပြီးဖြစ်သည်။ ဆက်လက်၍၊ ခေါင်းဆောင်များနှင့် အမှုဆောင်များ လုပ်ဆောင်ရမည့် အလုပ်နှင့် နှိုင်းယှဉ်ခြင်းအားဖြင့်၊ ခေါင်းဆောင်များနှင့် အမှုဆောင်များ၏ တာဝန်များကို မဖြည့်ဆည်းနိုင်သော လူစားတစ်မျိုးဖြစ်သည့် အယောင်ဆောင် ခေါင်းဆောင်များ၏ သရုပ်သကန်များကို ငါတို့ စိတ်ဖြာလေ့လာဆွေးနွေးပြီး ဖော်ထုတ်ကြမည်။ ဤအလုပ်ကို လုပ်ဆောင်ရာတွင်၊ ခေါင်းဆောင်များနှင့် အမှုဆောင်များ လုပ်ဆောင်ရန် လိုအပ်သည့် အလုပ်တာဝန်များစွာ ရှိပြီး၊ ၎င်းတို့အနေဖြင့်အစွမ်းအစတစ်ခုခုရှိရန်၊ အာရုံစိုက်တတ်ရန်၊ စေ့စပ်သေချာရန်၊ လေးနက်တည်ကြည်ရန်၊ တာဝန်ယူတတ်ရန်၊ ဘုရားသခင်၏ ဝန်တာကို အလေးထားရန်၊ ဘုရားသခင် ရွေးချယ်ထားသောလူများကို ကာကွယ်ပေးသည့် ချစ်ခြင်းမေတ္တာပါသော စိတ်နှလုံးရှိရန် စသည်တို့ကို လိုအပ်သည်။ ဤအရည်အသွေးများဖြင့်သာ ၎င်းတို့သည် မိမိတို့၏ တာဝန်ဝတ္တရားများကို ဖြည့်ဆည်းနိုင်ပေသည်။ သို့သော်လည်း၊ အယောင်ဆောင် ခေါင်းဆောင်များသည် ဤအရာနှင့် လုံးဝ ဆန့်ကျင်ဘက်ဖြစ်သည်၊ ၎င်းတို့၏ လူ့သဘာဝတွင် ဤအရည်အသွေးများ ကင်းမဲ့နေသည်။ ၎င်းတို့တွင် သမ္မာတရားကို သဘောပေါက်နားလည်နိုင်စွမ်းနှင့် အန္တိခရစ်များကို ပိုင်းခြားသိမြင်နိုင်စွမ်းတို့ဖြင့် အစွမ်းအစတစ်ခုခု ရှိကောင်းရှိနိုင်သည်၊ သို့မဟုတ် ၎င်းတို့သည် အန္တိခရစ်များ၏ သဘာဝ အနှစ်သာရကို အပြည့်အဝ မပိုင်းခြားနိုင်လျှင်ပင် များစွာသော ဒုစရိုက်အမှုများကို ကျူးလွန်သည့် သိသာထင်ရှားသော အန္တိခရစ်အချို့ကို အနည်းဆုံး ပိုင်းခြားသိမြင်နိုင်လျက် အနည်းငယ်နိမ့်သော အစွမ်းအစ ရှိကောင်းရှိနိုင်သည်၊ သို့မဟုတ်၊ ၎င်းတို့၏ အစွမ်းအစမှာ အန္တိခရစ်များ၏ အနှစ်သာရရှိသူများနှင့် အန္တိခရစ်များ၏ စိတ်သဘောထားရှိသူများအကြား ကွာခြားချက်များကို မပိုင်းခြားနိုင် သို့မဟုတ် ထိုးထွင်းမမြင်နိုင်သည်အထိ အလွန်ညံ့ဖျင်းကောင်း ညံ့ဖျင်းပေမည်။ မည်သို့ပင်ဖြစ်စေ၊ အယောင်ဆောင် ခေါင်းဆောင်များသည် ဤသရုပ်သကန်နှစ်မျိုးကို ပြသသည်။ တစ်ခုမှာ ၎င်းတို့သည် လက်တွေ့အလုပ်ကို မလုပ်ဆောင်ခြင်းဖြစ်သည်။ နောက်တစ်ခုမှာ ၎င်းတို့သည် အပေါ်ယံဆန်သည့်၊ အထွေထွေ အရေးကိစ္စဖြစ်သော အလုပ်များတွင်သာ ပါဝင်စဉ်တွင် လက်တွေ့ပြဿနာများကို ဖြေရှင်းရန် သို့မဟုတ် လက်တွေ့အလုပ်ကို လုပ်ဆောင်ရန် လုံးဝ မတတ်နိုင်ခြင်း ဖြစ်သည်။ ဆယ့်သုံးခုမြောက် တာဝန်နှင့် ဆက်စပ်သော အလုပ်တွင်၊ အယောင်ဆောင် ခေါင်းဆောင်များ၏ ဤထူးခြားသော လက္ခဏာနှစ်ခုမှာ ထင်ရှားနေဆဲဖြစ်သည်။ ဆက်လက်၍၊ ၎င်းတို့တွင် မည်သည့် တိကျသော သရုပ်သကန်များသာ ရှိသည်ကို ငါတို့ မိတ်သဟာယဖွဲ့ကြမည်။

၁။ လူတို့အား စိတ်အနှောင့်အယှက်ဖြစ်စေမည်ကို ကြောက်သောကြောင့် အန္တိခရစ်များကို မဖော်ထုတ်ခြင်းနှင့် မကိုင်တွယ်ခြင်း

အန္တိခရစ်များက ဘုရားသခင် ရွေးချယ်ထားသောလူများကို နှောင့်ယှက်ခြင်း၊ အထင်အမြင်မှားစေခြင်း၊ ထိန်းချုပ်ခြင်း သို့မဟုတ် ဆိုးဆိုးရွားရွား ထိခိုက်နစ်နာစေခြင်းတို့ ပြုလုပ်သည့်အခါ၊ အယောင်ဆောင် ခေါင်းဆောင်များ၏ ပထမဆုံး သရုပ်သကန်မှာ ဘာကိုမျှမလုပ်ခြင်း ဖြစ်သည်။ ဘာကိုမျှမလုပ်ခြင်းက မည်သည့်အရာကို ဆိုလိုသနည်း။ ယင်းမှာ လက်တွေ့အလုပ်ကို မလုပ်ဆောင်ခြင်းအား ဆိုလိုသည်။ လက်တွေ့အလုပ်ကို မလုပ်ဆောင်ခြင်း၏ နောက်ကွယ်တွင် အကြောင်းရင်းများ ရှိသည်။ အဓိကအားဖြင့် လူတို့အား စိတ်အနှောင့်အယှက်ဖြစ်စေမိမည်ကို ကြောက်ရွံ့ခြင်းနှင့် စည်းမျဉ်းများကို ထိန်းသိမ်းရန် သတ္တိမရှိခြင်းတို့ ဖြစ်သည်။ ခေါင်းဆောင်များ ဖြစ်လာပြီးနောက်၊ ဤလူများသည် “ယခု ငါ့မှာ အဆင့်အတန်းရှိပြီ၊ ငါသည် အသင်းတော်၏ အရာရှိတစ်ဦး ဖြစ်သည်။ ငါသည် ညီအစ်ကိုမောင်နှမများ၏ အစားအသောက်၊ အဝတ်အစား၊ အိမ်ရာနှင့် သွားရေးလာရေးတို့ကို စီမံခန့်ခွဲရမည်၊ ညီအစ်ကိုမောင်နှမများ ပြောဆိုသည့်အရာသည် သမ္မာတရားနှင့် ကိုက်ညီမှုရှိမရှိနှင့် သူတော်စင်တို့၏ အမူအကျင့်နှင့် ညီညွတ်မှုရှိမရှိဟူသည်ကို ငါ ပိုင်းခြားသိမြင်ရမည်။ သူတို့အနေဖြင့် ဘုရားသခင်အပေါ် ရိုးသားစစ်မှန်မှုရှိမရှိ၊ ၎င်းတို့၏ ဝိညာဉ်ရေးရာအသက်တာများ ပုံမှန်ဟုတ်မဟုတ်၊ ၎င်းတို့အနေဖြင့် နံနက်ခင်းနှင့် ညနေခင်းဆုတောင်းခြင်းများ ပြုလုပ်ခြင်းရှိမရှိ၊ ၎င်းတို့၏ ပုံမှန်စုဝေးပွဲများ ပုံမှန်ရှိမရှိဟူသည်တို့ကို ငါ ကြည့်ရမည်။ ဤအရာအားလုံးကို ငါ စီမံခန့်ခွဲရမည်” ဟု တွေးလျက် မိမိတို့၏ အာဏာကို စတင် ကြွားဝါကြသည်။ အယောင်ဆောင် ခေါင်းဆောင်များက ဤကိစ္စရပ်များကိုသာ ဂရုစိုက်ကြသည်။ လုပ်ရိုးလုပ်စဉ်အရ၊ ၎င်းတို့သည် ခေါင်းဆောင်များနှင့် အမှုဆောင်များ၏ တာဝန်များကို ဖြည့်ဆည်းသည့်ပုံ ပေါ်သော်လည်း၊ မရှိမဖြစ်လိုအပ်သော စည်းမျဉ်းဆိုင်ရာ ကိစ္စရပ်များ ပေါ်ပေါက်လာသည့်အခါ၊ သို့မဟုတ် အန္တိခရစ်များ ပေါ်ပေါက်လာသည့်အခါတွင်ပင်၊ ခေါင်းဆောင်အယောင်ဆောင်များသည် အရိပ်ထဲတွင် ပုန်းအောင်းနေကြပြီး နှုတ်ဆိတ်နေကာ မည်သည့်အရာကိုမျှ သတိမမူမိသည့်အပြင် သတိမပြုမိနိုင်သည့်ဟန် ဆောင်ကြသည်။ အန္တိခရစ်များက မည်သို့သော မှားယွင်းပြီး အဓိပ္ပာယ်မဲ့သော အယူအဆများကို ဖြန့်ဝေသည်ဖြစ်စေ၊ ၎င်းတို့က မကြားဟန်ဆောင်ကြသည်။ အန္တိခရစ်များက ဘုရားသခင် ရွေးချယ်ထားသောလူများကို နှောင့်ယှက်ခြင်း၊ အထင်အမြင်မှားစေခြင်းနှင့် ထိန်းချုပ်ခြင်းတို့ ပြုလုပ်သည့်အခါတွင်လည်း၊ ဤအချက်အလက်အားလုံးက ၎င်းတို့ထံ ရောက်သည့်အခါ ပျောက်ကွယ်သွားသည့်အလား၊ ၎င်းတို့သည် သတိမမူမိဟန်လည်း ဆောင်ကြသည်။ သာမန် ညီအစ်ကိုမောင်နှမများပင် ပိုင်းခြားသိမြင်နိုင်သည့် အန္တိခရစ်များကို ၎င်းတို့က “ကျွန်ုပ်သည် ၎င်းတို့ကို ထိုးထွင်းမမြင်နိုင်ပါ။ ကျွန်ုပ် လူမှားပြီး နှင်ထုတ်မိလျှင် မည်သို့လုပ်မည်နည်း။ ညီအစ်ကိုမောင်နှမများကို ကျွန်ုပ် မှားယွင်းစွာ သတ်မှတ်မိလျှင် မည်သို့လုပ်မည်နည်း။ ထို့အပြင်၊ ဘုရားအိမ်တော်သည် အစေခံမှု ပြုရန် လူများ လိုအပ်နေဆဲ ဖြစ်သည်” ဟု ပြောဆိုလျက် မပိုင်းခြားနိုင်သည့်ဟန် ဆောင်ကြသည်။ ခေါင်းဆောင်များနှင့် အမှုဆောင်များ၏ တာဝန်များကို ရှောင်လွှဲရန် ဆင်ခြေမျိုးစုံကို အသုံးပြုလျက်၊ ၎င်းတို့သည် အန္တိခရစ်များကို ကိုင်တွယ်ဖြေရှင်းခြင်းအား ရှောင်ရှားပြီး ညီအစ်ကိုမောင်နှမများကို အန္တိခရစ်များ၏ ဘေးအန္တရာယ်မှ မကာကွယ်ကြပေ။ အချို့သော အယောင်ဆောင် ခေါင်းဆောင်များကပင် “အကယ်၍ ကျွန်ုပ်သည် အန္တိခရစ်များကို အမြဲ ဖော်ထုတ်နေလျှင်၊ ၎င်းတို့က ကျွန်ုပ်ကို တိုက်ခိုက်ဖို့ ညီအစ်ကိုမောင်နှမများကို လှုံ့ဆော်လျှင် မည်သို့လုပ်မည်နည်း။ ထိုအခါ နောက်ရွေးကောက်ပွဲတွင် မည်သူမျှ ကျွန်ုပ်ကို မဲပေးတော့မည် မဟုတ်သည့်အပြင် ကျွန်ုပ်သည် ခေါင်းဆောင်တစ်ဦးအဖြစ် ဆက်ရှိနိုင်တော့မည် မဟုတ်ပါ။ ကျွန်ုပ်၏ ဩဇာလွှမ်းမိုးမှုသည် ၎င်းတို့လောက် မကြီးပါ”ဟု ပြောဆိုကြသည်။ မိမိတို့၏ အဆင့်အတန်းနှင့် ပုဂ္ဂိုလ်ရေးဆိုင်ရာ လုံခြုံမှုကို ကာကွယ်ရန်၊ အယောင်ဆောင် ခေါင်းဆောင်များသည် ဘုရားသခင် ရွေးချယ်ထားသောလူများကို ကာကွယ်ရန် မိမိတို့၏ တာဝန်ကို လုံးဝ မဖြည့်ဆည်းသည့်အပြင်၊ အန္တိခရစ်များက ညီအစ်ကိုမောင်နှမများကို အကြီးမားဆုံး အတိုင်းအတာထိ ထိခိုက်နစ်နာစေခြင်းမရှိအောင်လည်း မတားဆီးကြပေ။ ၎င်းတို့သည် လူ့အကြိုက်လိုက်သူတစ်ဦးအဖြစ်လည်းကောင်း၊ မိမိ၏အခွံထဲတွင် ပုန်းအောင်းနေသော လိပ်တစ်ကောင်အဖြစ်လည်းကောင်း ပြုမူကြစဉ်တွင် တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသောသူတစ်ဦးလည်း ဖြစ်သည်။ ၎င်းတို့သည် ညီအစ်ကိုမောင်နှမများကို မကာကွယ်ဘဲ မိမိတို့ကိုယ်ကို မည်သို့ကာကွယ်ရမည်ကို စဉ်းစားရာတွင်မူ အလွန် စေ့စပ်ကြသည်။ အန္တိခရစ်များကို ကိုင်တွယ်ဖြေရှင်းခြင်း သို့မဟုတ် ညီအစ်ကိုမောင်နှမများက ပိုင်းခြားသိမြင်နိုင်စွမ်း ရရှိစေရန် ၎င်းတို့ကို ပြုပြင်ခြင်းနှင့် ဖော်ထုတ်ခြင်းတို့နှင့် ပတ်သက်လာသည့်အခါ၊ ၎င်းတို့သည် သေမလောက် ကြောက်ရွံ့ကြသည်။ မိမိတို့၏ အဆင့်အတန်းကို ဆုံးရှုံးမည်ကို စိုးရိမ်ကြပြီး ထိုသို့လုပ်ဆောင်ခြင်းက မိမိတို့အတွက် အန္တရာယ်ရှိသည်ဟု ခံစားရသည်။ ၎င်းတို့သည် ဘုရားသခင် ရွေးချယ်ထားသောလူများ၏ အကျိုးစီးပွားကို လုံးဝ အလေးမထားကြပေ။ မိမိတို့၏ ကိုယ်ပိုင်အကျိုးစီးပွား၊ ဂုဏ်သတင်း၊ ပုဂ္ဂိုလ်ရေးဆိုင်ရာ ဘေးကင်းလုံခြုံမှုနှင့် မိမိတို့မိသားစု၏ လုံခြုံမှုကိုသာ ထည့်သွင်းစဉ်းစားကာ၊ မတော်တဆ အန္တိခရစ်များကို စိတ်အနှောင့်အယှက်ဖြစ်စေခြင်းက ၎င်းတို့အား ရက်စက်ကြမ်းကြုတ်စွာ ရန်လိုလာစေပြီး လက်စားချေခြင်း ဖြစ်စေမည်ကို ကြောက်ရွံ့ကြသည်။ ဤသို့သော အယောင်ဆောင် ခေါင်းဆောင်မျိုးသည် အမှန်တကယ်တွင် အစွမ်းအစတစ်ခုခု ရှိသည်။ ၎င်းတို့၏ အစွမ်းအစနှင့် ထိုးထွင်းသိမြင်မှုဖြင့်၊ အန္တိခရစ်များက မည်သူဖြစ်သည်ကို ၎င်းတို့ အပြည့်အဝ သိရှိကြသော်လည်း၊ ပြဿနာမှာ အန္တိခရစ်များအား စိတ်အနှောင့်အယှက်ဖြစ်စေမိသည်ကို ၎င်းတို့၏ ကြောက်ရွံ့ခြင်း၌ တည်ရှိနေသည်။ အန္တိခရစ်များ၏ ရက်စက်ကြမ်းကြုတ်သော စိတ်သဘောထားကို မြင်တွေ့ရသဖြင့်၊ ၎င်းတို့သည် ထိုအန္တိခရစ်များကို စိတ်အနှောင့်အယှက်ဖြစ်စေဝံ့ကြချေ။ သို့သော်လည်း၊ မိမိတို့ကိုယ်ကို ကာကွယ်ရန်၊ ၎င်းတို့သည် ဘုရားအိမ်တော်နှင့် ဘုရားသခင် ရွေးချယ်ထားသောလူများ၏ အကျိုးစီးပွားကို စတေးရန် နောက်မတွန့်ကြပေ။ ညီအစ်ကိုမောင်နှမများကို အန္တိခရစ်များ၏ လက်ထဲသို့ လွှဲအပ်ခြင်းခံရသည်ကို ၎င်းတို့ ဂရုမစိုက်စွာ ကြည့်နေကြပြီး၊ အန္တိခရစ်များက ၎င်းတို့ကို အလိုရှိသလို အထင်အမြင်မှားစေရန်၊ ထိန်းချုပ်ရန်နှင့် ဆိုးဆိုးရွားရွားထိခိုက်နစ်နာစေရန် ခွင့်ပြုကြသည်။ ၎င်းတို့အား ခြိမ်းခြောက်မှုမပြုသော အတော်အတန် မာယာကင်းပြီး လူ့သဘာဝကောင်းရှိသည့် လူအချို့ကို နောက်ကွယ်တွင် အယောင်ဆောင် ခေါင်းဆောင်များက၊ “ထိုလူသည် အန္တိခရစ်တစ်ဦး ဖြစ်သည်။ ၎င်းတို့သည် အခြားသူများကို အထင်အမြင်မှားစေသည်။ ၎င်းတို့သည် လူကောင်းတစ်ဦး မဟုတ်ပါ” ဟု ရံဖန်ရံခါသာ ပြောကြသည်။ သို့သော်လည်း၊ ညီအစ်ကိုမောင်နှမများအားလုံး၏ ရှေ့မှောက်နှင့် အန္တိခရစ်များ၏ ရှေ့မှောက်တွင်၊ ၎င်းတို့သည် အန္တိခရစ်များကို “မဟုတ်ပါ” ဟူ၍ တစ်လုံးတစ်ပါဒမျှ ပြောဆိုရန် မည်သည့်အခါမျှ မဝံ့ရဲကြပေ။ ၎င်းတို့သည် အန္တိခရစ်များ၏ ဒုစရိုက်အမှုများတစ်ခုတလေ သို့မဟုတ် အနှစ်သာရကို ဖော်ထုတ်ရန် သတ္တိ လုံးဝမရှိကြပေ။ စုဝေးပွဲများအတွင်းတွင်ပင်၊ အန္တိခရစ်များက စင်ကို လက်ဝါးကြီးအုပ်ကာ တစ်နာရီ သို့မဟုတ် နှစ်နာရီကြာ ပြောဆိုသည့်အခါ၊ ၎င်းတို့သည် အသံတစ်ချက်မျှ မထွက်ဝံ့ကြပေ။ အကယ်၍ အန္တိခရစ်များက စားပွဲကို လက်ဖြင့်ရိုက်ပြီး လူတို့ကို စူးစိုက်ကြည့်လျှင်၊ ၎င်းတို့သည် အသက်ပင် သိပ်ကျယ်ကျယ် မရှူဝံ့ကြပေ။ ၎င်းတို့၏ အလုပ်နယ်ပယ်အတွင်းတွင်၊ ဝိညာဉ်ရင့်ကျက်မှု သေးငယ်သူများ၊ သူရဲဘောကြောင်သော လူ့သဘာဝရှိသူများနှင့် သမ္မာတရားကို လိုက်စားလိုသော်လည်း ပိုင်းခြားသိမြင်နိုင်စွမ်း မရရှိသေးသူများသည် အန္တိခရစ်များ၏ ဒုစရိုက်အမှုများကို ရှေ့ထွက်၍ ဖော်ထုတ်ပြီး ပိုင်းခြားသိမြင်ပေးနိုင်သည့် ခေါင်းဆောင်များ သို့မဟုတ် အမှုဆောင်များ မရှိသောကြောင့် စိတ်ဆင်းရဲကြရသည်။ အန္တိခရစ်များက အသင်းတော်တွင် အာဏာရှင်ဆန်ဆန် ပြုမူသည်နှင့်အမျှ၊ မဆင်မခြင် လက်လွတ်စပယ် ပြုမူပြီး အသင်းတော်အသက်တာကို နှောင့်ယှက်ခြင်းကို တန်ပြန်ရန် မည်သည့်နည်းလမ်းမျှမရှိဘဲ ကူကယ်ရာမဲ့ ကြည့်နေကြရသည်။ ထိုစဉ်အတောအတွင်းတွင်၊ အယောင်ဆောင် ခေါင်းဆောင်များကမူ မည်သည့် လက်တွေ့အလုပ်ကိုမျှ မလုပ်ဆောင်သည့်အပြင် ဘုရားသခင် ရွေးချယ်ထားသောလူများအတွက် လက်တွေ့ပြဿနာများကို မဖြေရှင်းကြပေ။ ညီအစ်ကိုမောင်နှမများက အခက်အခဲများထဲသို့ ကျရောက်သည့်အခါ၊ အယောင်ဆောင် ခေါင်းဆောင်များသည် အန္တိခရစ်များ၏ ဒုစရိုက်အမှုများကို ဖော်ထုတ်ရန်နှင့် ချုပ်ချယ်ကန့်သတ်ရန် ပျက်ကွက်သည်သာမက၊ မျှတသော စကားတစ်ခွန်းကိုပင် မပြောဆိုဝံ့ကြချေ။ ၎င်းတို့၏ အသိစိတ်က တစ်စုံတစ်ရာ ခံစားရပြီး ၎င်းတို့ကို အနည်းငယ် စွပ်စွဲကာ၊ နောက်ကွယ်တွင် ဘုရားသခင်ထံ ဆုတောင်းခြင်းဖြင့် မျက်ရည်အနည်းငယ် ကျလျှင်ပင်၊ နောက်တစ်နေ့ စုဝေးပွဲအတောအတွင်း၊ အန္တိခရစ်များက ဘုရားအိမ်တော်၏ အလုပ်နှင့်ပတ်သက်၍ တာဝန်မဲ့သော မှတ်ချက်များ ပေးကာ မဆင်မခြင် ဝေဖန်သည်ကိုလည်းကောင်း၊ ဘုရားသခင်ကိုပင် သွယ်ဝိုက်၍ ဝေဖန်ပြီး ဘုရားသခင်နှင့်ပတ်သက်သော အယူအဆများကို ဖြန့်ဝေသည်ကိုလည်းကောင်း ၎င်းတို့ မြင်သည့်အခါ၊ မှားမှန်းသိလျက်နှင့်ပင် မည်သည့်အရာကိုမျှ မလုပ်ဆောင်ကြပေ။ အန္တိခရစ်များက ဘုရားအိမ်တော်၏ အလှူငွေများအား ဖြုန်းတီးနေသည်ကို တွေ့မြင်သည့်အခါတွင်ပင်၊ ၎င်းတို့သည် ယင်းကို ဘေးဖယ်သည့် သဘောထားကို ခံယူကြသည်။ ၎င်းတို့သည် အန္တိခရစ်များကို လုံးဝ ဖော်ထုတ်ခြင်းမရှိ၊ သို့မဟုတ် ကန့်သတ်ချုပ်ချယ်ခြင်း မရှိသည့်အပြင်၊ ၎င်းတို့၏ စိတ်နှလုံးထဲတွင် အပြစ်တင်ကြိမ်းမောင်းခြင်း အနည်းငယ်မျှပင် မခံစားရပေ။ ဤသည်မှာ အလွန့်အလွန် တာဝန်မဲ့ခြင်း ဖြစ်သည်။ အသိစိတ်တစ်ခုခုရှိသောသူ မည်သူမဆို၊ မိမိ၏ အင်အားက အလွန်နည်းပါးသည်ဟု ခံစားရလျှင်ပင်၊ ဤကိစ္စနှင့်ပတ်သက်၍ မိတ်သဟာယဖွဲ့ရန်နှင့် အန္တိခရစ်များအား မည်သို့ကိုင်တွယ်ဖြေရှင်းရမည်ကို ဆွေးနွေးရန် ဝိညာဉ်ရင့်ကျက်မှုနှင့် ပိုင်းခြားသိမြင်နိုင်စွမ်းအချို့ရှိသော ညီအစ်ကိုမောင်နှမများနှင့် ပူးပေါင်းသင့်သည်။ သို့သော် အယောင်ဆောင် ခေါင်းဆောင်များတွင် ထိုသို့သော စိတ်ပိုင်းဖြတ်မှုနှင့် သတ္တိကင်းမဲ့သည့်အပြင်၊ ထို့ထက်ပင်ပို၍ ထိုသို့သော တာဝန်သိစိတ်လည်း ကင်းမဲ့ကြသည်။ ၎င်းတို့က ညီအစ်ကိုမောင်နှမများကိုပင် “အန္တိခရစ်များသည် အလွန် ရက်စက်ကြမ်းကြုတ်သည်။ အကယ်၍ ၎င်းတို့ကို ကျွန်ုပ်တို့ စိတ်အနှောင့်အယှက်ပေးမိလျှင်၊ ၎င်းတို့က ကျွန်ုပ်တို့ကို အစိုးရထံ တိုင်ကြားလိမ့်မည်။ ထိုအခါ ကျွန်ုပ်တို့ထဲမှ မည်သူမျှ ဘုရားသခင်ကို ယုံကြည်နိုင်တော့မည် မဟုတ်ပါ။ အန္တိခရစ်များသည် အသင်းတော်၏ စုဝေးရာနေရာများကို သိသည်၊ ထို့ကြောင့် ကျွန်ုပ်တို့ ၎င်းတို့ကို ရန်စ၍မရပါ”ဟု ပြောဆိုကြသည်။ ဤသည်မှာ လုံးဝ အန္တိခရစ်များထံ လက်နက်ချကာ အညံ့ခံခြင်း၊ စာတန်နှင့် အပေးအယူလုပ်ခြင်းနှင့် အသနားခံခြင်း၏ အကျည်းတန်သော ပြုမူပြောဆိုပုံဖြစ်သည်။

မိမိတို့ကိုယ်ကို ကာကွယ်ခြင်းအပြင်၊ အယောင်ဆောင် ခေါင်းဆောင်များသည် ဘုရားသခင် ရွေးချယ်ထားသောလူများကို ကာကွယ်ခြင်းနှင့် အန္တိခရစ်များအပေါ် ပိုင်းခြားသိမြင်နိုင်စွမ်း ရရှိရန် ၎င်းတို့ကို ကူညီခြင်းကဲ့သို့သော ခေါင်းဆောင်များနှင့် အမှုဆောင်များ လုပ်ဆောင်သင့်သည့် အလုပ်တစ်ခုကိုမျှ မလုပ်ဆောင်ကြသည့်အပြင်၊ မည်သည့် တာဝန်ဝတ္တရားများကိုမျှ လုံးဝ မဖြည့်ဆည်းကြဘဲ၊ ညီအစ်ကိုမောင်နှမများက ၎င်းတို့အား ခေါင်းဆောင်များအဖြစ် ရွေးကောက်တင်မြှောက်ရန် အစဉ်အမြဲ လိုလားနေကြဆဲ ဖြစ်သည်။ ၎င်းတို့ သက်တမ်းတစ်ခု ပြီးဆုံးပြီးနောက်၊ နောက်သက်တမ်းအတွက် ရွေးကောက်တင်မြှောက်ခံရရန် အလိုရှိကြသည်။ ဤသည်မှာ အရှက်မဲ့ပြီး အဖတ်ဆယ်၍မရနိုင်ခြင်း မဟုတ်လော။ ထိုသို့သောလူများသည် ခေါင်းဆောင်များဖြစ်ရန် ထိုက်တန်သလော။ (မထိုက်တန်ပါ။) ဘုရားအိမ်တော်သည် သိုးအုပ်ကို သင့်ထံ အပ်နှံသည်၊ သို့သော် သားရဲတိရစ္ဆာန်များ လာသည့်အခါ၊ အရေးကြီးသည့် အခိုက်အတန့်တွင်၊ သင်သည် သင့်ကိုယ်သင်သာ ကာကွယ်ပြီး သိုးအုပ်ကို သားရဲတိရစ္ဆာန်များထံ လွှဲပြောင်းပေးလိုက်သည်။ သင်သည် မိမိကိုယ်ကို ပုန်းအောင်းရန် ခိုလှုံရာတစ်ခု၊ လုံခြုံသောနေရာတစ်ခုကို ရှာဖွေလျက် ကျုံ့ကျုံ့လေးဖြစ်နေသော လိပ်တစ်ကောင်ကဲ့သို့ ပြုမူကြသည်။ အကျိုးဆက်အနေဖြင့်၊ သိုးအုပ်မှာ ထိခိုက်နစ်နာရသည်၊ သိုးအချို့မှာ ကိုက်သတ်ခံရပြီး အချို့မှာ ပျောက်ဆုံးသွားသည်။ အသင်းတော်၏အလုပ်ကို အန္တိခရစ်များက မဆင်မခြင် နှောင့်ယှက်နေသည်ကိုလည်းကောင်း၊ ဘုရားသခင် ရွေးချယ်ထားသောလူများကို အထင်အမြင်မှားစေပြီး ထိန်းချုပ်နေသည်ကိုလည်းကောင်း ခေါင်းဆောင်တစ်ဦးက မြင်ရသော်လည်း၊ မိမိ၏ သိက္ခာ၊ အဆင့်အတန်းနှင့် အသက်မွေးဝမ်းကျောင်းအား ကာကွယ်ရန်နှင့် မိမိ၏ ကိုယ်ပိုင်လုံခြုံမှုကို သေချာစေရန် ယင်းကို လျစ်လျူရှုသည့် သဘောထားကို ခံယူသည် ဆိုကြပါစို့။ အကျိုးဆက်အနေဖြင့် ဘုရားသခင် ရွေးချယ်ထားသောလူ အများစုမှာ အထင်အမြင်မှားစေခြင်းကို ခံရပြီး၊ ကူကယ်ရာမဲ့ ခံစားရကာ၊ အပျက်သဘောဆောင်လာသည့်အပြင် အားနည်းလာကြသည်၊ အချို့မှာ အန္တိခရစ်များ၏ ဖမ်းစားခြင်းကိုပင် ခံရပြီး၊ အချို့မှာ မိမိတို့၏ တာဝန်များကို ထမ်းဆောင်ရန် မလိုလားကြတော့ပေ။ သို့တိုင်၊ ဤခေါင်းဆောင်သည် အန္တိခရစ်များက ဖြစ်စေသော နှောင့်ယှက်မှုများကို မြင်သည့်အခါ မည်သည့်အရာကိုမျှ မခံစားရပေ။ ၎င်း၏ အသိစိတ်သည် အပြစ်တင်ခြင်းကို မခံစားရပေ။ ဤသို့သော ခေါင်းဆောင် သို့မဟုတ် အမှုဆောင်မျိုးတွင် လူ့သဘာဝ တစ်ခုတလေ ရှိသလော။ မိမိကိုယ်ကို ကာကွယ်စောင့်ရှောက်ခြင်းဟူသော မိမိတို့၏ ကိုယ်ပိုင်ပန်းတိုင်ကို စွမ်းဆောင်ရရှိရန်အလို့ငှာ၊ ၎င်းတို့သည် ဘုရားသခင် ရွေးချယ်ထားသောလူများကို အန္တိခရစ်များထံ လွှဲပြောင်းပေးရန်နှင့် အန္တိခရစ်များက ၎င်းတို့ကို အထင်အမြင်မှားစေရန်၊ ရက်စက်စွာ အန္တရာယ်ပေးရန်နှင့် ဖျက်ဆီးရန် ခွင့်ပြုဖို့ နောက်မတွန့်ကြပေ။ ဤသည်မှာ မည်သည့် ခေါင်းဆောင်မျိုး ဖြစ်သနည်း။ (အယောင်ဆောင် ခေါင်းဆောင်တစ်ဦး ဖြစ်ပါသည်။) ဤသည်မှာ စာတန်၏ ကြံရာပါတစ်ဦး မဟုတ်လော။ ၎င်းတို့သည် အမှန်တကယ် မည်သည့်ဘက်တွင် ရှိနေကြသနည်း။ ၎င်းတို့သည် အယောင်ဆောင် ခေါင်းဆောင်တစ်ဦးအဖြစ် သတ်မှတ်ခံရသော်လည်း၊ ဤပြဿနာ၏ အနှစ်သာရမှာ အယောင်ဆောင် ခေါင်းဆောင်တစ်ဦး ဖြစ်ခြင်းထက်ပင် ပို၍ ဆိုးရွားကောင်းဆိုးရွားပေမည်။ ယင်းတွင် ညီအစ်ကိုမောင်နှမများကို သစ္စာဖောက်ခြင်း သဘာဝ ရှိသည်၊ ဖမ်းဆီးနှိပ်စက်ခံရပြီး ယုဒများ ဖြစ်လာကာ ညီအစ်ကိုမောင်နှမများကို ကြီးစွာ ထိခိုက်နစ်နာစေရန် အဆင်းနီသော နဂါးကြီးထံ လွှဲပြောင်းပေးလိုက်သည့် ထိုလူများကဲ့သို့ပင် ဖြစ်သည်။ သို့ဆိုလျှင်၊ အယောင်ဆောင် ခေါင်းဆောင်တစ်ဦးက ဘုရားသခင် ရွေးချယ်ထားသောလူများကို အန္တိခရစ်များထံ လွှဲပြောင်းပေးခြင်း၏ သဘာဝမှာ အဘယ်နည်း။ ထိုသို့သော အယောင်ဆောင် ခေါင်းဆောင်များသည် အလွန် ယုတ်မာကြသည် မဟုတ်လော။ အန္တိခရစ်များနှင့် နှိုင်းယှဉ်လျှင်၊ ဤအယောင်ဆောင် ခေါင်းဆောင်များသည် အပြင်ပန်းတွင် သမ္မာတရားကို အတိုက်အခံလုပ်ရန် ရည်ရွယ်ချက်ရှိပုံမပေါ်ပေ။ ၎င်းတို့သည် သမ္မာတရားအချို့ကို မိတ်သဟာယဖွဲ့နိုင်ပုံရသည်၊ သဘောပေါက်နားလည်နိုင်စွမ်းအချို့ ရှိပုံရသည့်အပြင်၊ သမ္မာတရားအနည်းငယ်ကို လက်တွေ့လုပ်ဆောင်နိုင်ပုံ ရပြီး၊ ၎င်းတို့ထဲမှ အချို့မှာ ဆင်းရဲဒုက္ခကိုပင် ခံနိုင်ကာ အဖိုးအခပေးဆပ်နိုင်သည်။ သို့တိုင်၊ ဘုရားအိမ်တော်က ဘုရားသခင်၏ သိုးအုပ်ကို ၎င်းတို့ထံ အပ်နှံသည့်အခါနှင့် ဆိုးယုတ်သောလူများနှင့် နတ်ဆိုးများ ပေါ်ပေါက်လာသည့်အခါ၊ ၎င်းတို့သည် ဘုရားသခင် ရွေးချယ်ထားသောလူများကို ကာကွယ်ရန် မိမိတို့၏ အသက်များကို အသုံးပြု၍ တတ်နိုင်သမျှ အရာအားလုံးကို မလုပ်ဆောင်ကြပေ။ ထိုအစား၊ ၎င်းတို့သည် မိမိတို့၏ ကိုယ်ပိုင်လုံခြုံမှုနှင့် အကျိုးစီးပွားကို ရရှိရန်အလို့ငှာ ညီအစ်ကိုမောင်နှမများကို ကာကွယ်ပေးသည့် ဒိုင်းတစ်ခုအဖြစ် ပြုမူရန် တွန်းထုတ်လျက်၊ မိမိတို့ကိုယ်ကို ကာကွယ်ရန် တတ်နိုင်သမျှ အရာအားလုံးကို လုပ်ဆောင်ကြသည်။ ဤလူများသည် စက်ဆုပ်ဖွယ်ကောင်းပြီး တစ်ကိုယ်ကောင်းဆန်လိုက်လေခြင်းပါတကား။ အပေါ်ယံအားဖြင့်၊ ၎င်းတို့၏ လူ့သဘာဝတွင် ကြီးမားသော ပြဿနာများ မရှိပုံပေါ်သည်။ ၎င်းတို့က လူတို့အပေါ် ချစ်ခြင်းမေတ္တာရှိသည်၊ အခြားသူများကို ကူညီနိုင်သည်၊ အဖိုးအခပေးဆပ်ရန် လိုလားပြီး မိမိတို့၏ တာဝန်များကို ထမ်းဆောင်စဉ် မည်သည့်ဆင်းရဲဒုက္ခကိုမဆို ခံနိုင်ရည်ရှိသည်။ သို့သော်လည်း၊ အန္တိခရစ်များ ပေါ်ပေါက်လာသည့်အခါ၊ ၎င်းတို့သည် မျှော်လင့်မထားသော၊ နားမလည်နိုင်သော အရာတစ်ခုကို လုပ်ဆောင်ကြသည်။ အန္တိခရစ်များက ဘုရားသခင် ရွေးချယ်ထားသောလူများကို မည်သို့ပင် အထင်အမြင်မှားစေသည်ဖြစ်စေ သို့မဟုတ် အသင်းတော်အသက်တာကို နှောင့်ယှက်သည်ဖြစ်စေ၊ မည်သည့်အရာကိုမျှ ၎င်းတို့ မလုပ်ဆောင်ကြပေ။ လူမည်မျှက အန္တိခရစ်များ၏ တိုက်ခိုက်ခြင်း၊ ဖယ်ကြဉ်ခြင်း သို့မဟုတ် ထိခိုက်နစ်နာစေခြင်းတို့ကို ခံရသည်ဖြစ်စေ၊ ၎င်းတို့က လျစ်လျူရှုကြသည်။ ထိုသို့လုပ်ဆောင်ခြင်းဖြင့်၊ ဤခေါင်းဆောင်များသည် ဘုရားသခင် ရွေးချယ်ထားသောလူများကို အန္တိခရစ်များ၏ ထိန်းချုပ်မှုအောက်သို့ လုံးဝ လွှဲပြောင်းပေးလိုက်ပြီး၊ အန္တိခရစ်များက ထိုသူတို့ကို အလိုရှိသလို အထင်အမြင်မှားစေရန်နှင့် ဆိုးဆိုးရွားရွားထိခိုက်နစ်နာစေရန် ခွင့်ပြုကာ၊ ဤခေါင်းဆောင်များ ကိုယ်တိုင်ကမူ မည်သည့်အလုပ်ကိုမျှ လုံးဝ မလုပ်ဆောင်ကြပေ။ အန္တိခရစ်များကို သန့်စင်ဖယ်ရှားပြီး ပြဿနာ ပြေလည်သွားသည့်အခါ၊ ဤခေါင်းဆောင်များသည် မိမိတို့ မည်သို့ အားနည်းခဲ့ကြောင်း၊ သူရဲဘောကြောင်ခဲ့ကြောင်း၊ ကြောက်ရွံ့ခဲ့ကြောင်း၊ တစ်ကိုယ်ကောင်းဆန်ခဲ့ကြောင်းနှင့် လှည့်ဖြားတတ်ခဲ့ကြောင်း၊ ၎င်းတို့ သစ္စာမစောင့်သိခဲ့ကြောင်း၊ ဘုရားသခင် ရွေးချယ်ထားသောလူများကို ကောင်းစွာ မကာကွယ်ခဲ့ကြောင်းအပြင်၊ ဘုရားသခင်နှင့် ညီအစ်ကိုမောင်နှမများကို စိတ်ပျက်စေခဲ့ကြောင်းတို့နှင့်ပတ်သက်သည့် မိမိတို့ကိုယ်ကို သိသည့်အသိအကြောင်း မိတ်သဟာယဖွဲ့ရန် ထွက်ပေါ်လာကြသည်။ ၎င်းတို့သည် အလွန် နောင်တရပုံပေါ်သည်။ ၎င်းတို့သည် မိမိတို့ကိုယ်ကို ပြုပြင်ပြီး နောင်တရနိုင်စွမ်းရှိပုံ ပေါ်သည်။ သို့သော်လည်း၊ အန္တိခရစ်များ တစ်ဖန် ပေါ်ပေါက်လာသည့်အခါ၊ ၎င်းတို့သည် ညီအစ်ကိုမောင်နှမများကို ပြီးခဲ့သည့်အခေါက်ကကဲ့သို့ပင် အန္တိခရစ်များထံ တွန်းပို့ပြီး၊ မိမိတို့ကိုယ်တိုင်အတွက် ပုန်းအောင်းရန် လုံခြုံသောနေရာတစ်ခုကို ရှာဖွေကြသည်။ ၎င်းတို့သည် အန္တိခရစ်များ၏ အထင်အမြင်မှားစေခြင်း သို့မဟုတ် ထိခိုက်နစ်နာစေခြင်းကို ကိုယ်တိုင် မခံရသော်လည်း၊ မိမိတို့၏ တာဝန်ဝတ္တရားများကို ပျက်ကွက်ခဲ့ပြီး ဘုရားသခင်၏ တာဝန်ပေးစေခိုင်းချက်ကို သစ္စာဖောက်ခဲ့ကြသည်။ ၎င်းတို့၏ တာဝန်အပေါ်ထားသည့် သဘောထား၊ ဘုရားသခင် ရွေးချယ်ထားသောလူများအပေါ်ထားသည့် သဘောထားနှင့် ၎င်းတို့၏ သရုပ်အမှန်တို့က လုံးဝ ဖော်ထုတ်ခြင်းခံရသည်။ အန္တိခရစ်များ ထွက်ပေါ်သည့်အခါတိုင်းတွင်၊ ၎င်းတို့သည် ဘုရားသခင်ဘက်တွင် ရပ်တည်ပြီး အန္တိခရစ်များကို အဆုံးတိုင် တိုက်ခိုက်ရန် မရွေးချယ်ကြပေ။ ပြီးလျှင် ဘုရားသခင်၏ ရည်ရွယ်ချက်များကို ဖြည့်ဆည်းရန် ခေါင်းဆောင်များ၏ တာဝန်ဝတ္တရားများကို ဖြည့်ဆည်းရန် မဆိုထားနှင့်၊ ၎င်းတို့သည် ဘုရားသခင် ရွေးချယ်ထားသောလူများအား ကာကွယ်ရန်နှင့် ထိုသို့ဖြင့် မိမိတို့၏ အသိစိတ်တွင် ငြိမ်သက်ခြင်းကို ခံစားရရန် ပြောသင့်သည့်အရာ အနည်းငယ်ကို မပြောဆိုကြ သို့မဟုတ် လုပ်သင့်သည့်အလုပ် အနည်းငယ်ကို မလုပ်ဆောင်ကြပေ။ ဤအယောင်ဆောင် ခေါင်းဆောင်များ၏ ရွေးချယ်မှုများနှင့် လုပ်ဆောင်ချက်များအားလုံးသည် မိမိတို့၏ ကိုယ်ပိုင်အဆင့်အတန်းကို ထိခိုက်နစ်နာခြင်းမရှိအောင် ကာကွယ်စောင့်ရှောက်ရန်အတွက်သာ လုံးလုံး ဖြစ်သည်။ ၎င်းတို့သည် ဘုရားသခင် ရွေးချယ်ထားသောလူများ၏ အသက်ရှင်ခြင်းကိုဖြစ်စေသေဆုံးခြင်းကိုဖြစ်စေ ဂရုမစိုက်ကြပေ။ ၎င်းတို့အတွက်မူ၊ မိမိတို့၏ ကိုယ်ပိုင်ဂုဏ်သတင်း၊ အကျိုးစီးပွားနှင့် အဆင့်အတန်းတို့ မထိခိုက်သရွေ့ အရာအားလုံးက အဆင်ပြေသည်။ မည်သူက အန္တိခရစ်များကို ဖော်ထုတ်သည်၊ မည်သူက နှင်ထုတ်သည်၊ အန္တိခရစ်များကို မည်သို့ ကိုင်တွယ်ဖြေရှင်းသင့်သည်၊ ဤကိစ္စရပ်များသည် ၎င်းတို့နှင့် သက်ဆိုင်ခြင်းမရှိသည့်အလား ဖြစ်နေသည်။ ၎င်းတို့သည် ဂရုလည်းမစိုက်သည့်အပြင်ဝင်ရောက်စွက်ဖက်ခြင်းလည်း မပြုကြပေ။ အန္တိခရစ်များက အသင်းတော်အသက်တာကို နှောင့်ယှက်သည့်အခါ၊ ဘုရားသခင် ရွေးချယ်ထားသောလူများကို ထိခိုက်နစ်နာစေပြီး သမ္မာတရားကို လိုက်စားသူများကို အမှုဆင်ကာညှဉ်းပန်းနှိပ်စက်သည့်အခါ၊ ၎င်းတို့က လျစ်လျူရှုကြသည်။ ဤအရာများသည် ၎င်းတို့အတွက် အရေးမကြီးပေ။ မိမိတို့၏ အဆင့်အတန်းကို အန္တရာယ်ပြုခြင်းမခံရသရွေ့ ၎င်းတို့အတွက် အားလုံး အဆင်ပြေသည်။ ဤလူစားမျိုးကို သင်တို့ မည်သို့ထင်သနည်း။ ပုံမှန်အားဖြင့်၊ ၎င်းတို့၏ လူ့သဘာဝသည် မဆိုးဟုထင်ရပြီး၊ ၎င်းတို့သည် အလုပ်အချို့ကို လုပ်ဆောင်နိုင်ပုံပေါ်သည်။ ပြုပြင်ခြင်းကို ၎င်းတို့ ရင်ဆိုင်ရသည့်အခါ၊ မိမိတို့ကိုယ်ကို သိနိုင်ပုံပေါ်ပြီး နောင်တရသော စိတ်နှလုံးအနည်းငယ် ရှိပုံပေါ်သည်။ သို့သော်လည်း၊ အန္တိခရစ်များက အသင်းတော်ကို နှောင့်ယှက်ခြင်းအား ၎င်းတို့ ကြုံတွေ့ရသည့်အခါ၊ ၎င်းတို့သည် မိမိတို့၏ ဆင်ခြင်တုံတရားကို လုံးဝ ဆုံးရှုံးသွားသည်၊ ၎င်းတို့တွင် တရားမျှတစိတ် မရှိသည့်အပြင်၊ အန္တိခရစ်များကို တိုက်ခိုက်ရန် သတ္တိပင် ကင်းမဲ့နေသည်။ နတ်ဆိုးများနှင့် စာတန်များကို မြင်သည့်အခါ ၎င်းတို့က အပေးအယူလုပ်ကြသည်။ ဆိုးယုတ်သောလူများက နှောင့်ယှက်မှုများ ပြုလုပ်သည်ကို မြင်သည့်အခါ ၎င်းတို့က ရှောင်ရှားသွားကြသည်။ ဆိုးယုတ်သောလူများနှင့် အန္တိခရစ်များအပေါ်ထားသည့် ၎င်းတို့၏ သဘောထားမှ အကဲဖြတ်ရလျှင်၊ ၎င်းတို့သည် မည်သည့်လမ်းကြောင်းကို အတိအကျ လိုက်လျှောက်နေကြသနည်း။ ဤသည်မှာ ၎င်းတို့၏ ပြဿနာကို အလွန် သရုပ်ဖော်ပြနေသည် မဟုတ်လော။ (ဟုတ်ပါသည်။) ဤလူစားမျိုးသည် အပေါ်ယံအားဖြင့် အန္တိခရစ်တစ်ဦးဟု မထင်ရနိုင်သော်လည်း၊ ဆိုးယုတ်သောလူများနှင့် အန္တိခရစ်များ၏ လုပ်ဆောင်ချက်များနှင့် အပြုအမူများအပေါ် ၎င်းတို့ ပြသသည့် သဘောထားသည် အန္တိခရစ်များ၏ စိတ်သဘောထား အတိအကျပင် ဖြစ်ပြီး၊ ဤအရာ၏ သဘာဝမှာ ဆိုးရွားလှပေသည်။ ယင်းမှာ မိမိတို့၏ တာဝန်ဝတ္တရားများကို စွန့်လွှတ်ခြင်းနှင့် ဘုရားသခင် ရွေးချယ်ထားသောလူများကို သစ္စာဖောက်ခြင်း၏ သဘာဝဖြစ်သည်ဟု ဆိုနိုင်သည်။ ဤသဘာဝသည် အလွန် ဆိုးရွားသည် မဟုတ်လော။ ၎င်းတို့သည် အသင်းတော်၏အလုပ်နှင့် ဘုရားသခင်၏ တာဝန်ပေးစေခိုင်းချက်အပေါ် သစ္စာစောင့်သိမှု တစ်ခုခု ပြသကြသလော။ ၎င်းတို့တွင် တာဝန်ယူလိုသည့် သဘောထား အရိပ်အယောင်ပင် ရှိသလော။ ၎င်းတို့ကို တာဝန်ပေးစေခိုင်းချက်တစ်ခု သို့မဟုတ် အလုပ်တာဝန်တစ်ခုကို မည်သည့်အချိန်တွင် အပ်နှံသည်ဖြစ်စေ၊ ၎င်းတို့၏ စည်းမျဉ်းမှာ လူတို့ကို စိတ်အနှောင့်အယှက်ဖြစ်စေခြင်းအား ရှောင်ရှားရန်နှင့် မိမိတို့ကိုယ်ကို ကာကွယ်ရန် ဖြစ်သည်။ ဤသည်မှာ ၎င်းတို့၏ ကျင့်ကြံပြုမူခြင်းအတွက် အမြင့်ဆုံးသော စံနှုန်းဖြစ်ပြီး အမှုအရာများကို လုပ်ဆောင်ခြင်းအတွက် ၎င်းတို့၏ စည်းမျဉ်းဖြစ်ကာ၊ ဤအရာသည် မည်သည့်အခါမျှ ပြောင်းလဲမည် မဟုတ်ပေ။ ထိုသို့သောလူများ ကယ်တင်ခြင်းခံရနိုင်မည်လောဟူသော မေးခွန်းကို ယခုလောလောဆယ် ဘေးဖယ်ထားကြစို့။ အန္တိခရစ်များကို ကိုင်တွယ်ဖြေရှင်းခြင်းအလုပ်အရ အကဲဖြတ်ရုံမျှဖြင့်၊ ဤအယောင်ဆောင် ခေါင်းဆောင်များသည် ဘုရားသခင်၏ တာဝန်ပေးစေခိုင်းချက်ကို လက်ခံရန် ထိုက်တန်သလော။ ၎င်းတို့သည် ခေါင်းဆောင်များနှင့် အမှုဆောင်များဖြစ်ရန် ထိုက်တန်သလော။ (မထိုက်တန်ပါ။) ဤလူများသည် ခေါင်းဆောင်များနှင့် အမှုဆောင်များဖြစ်ရန် မထိုက်တန်ပေ။ ဤသည်မှာ ၎င်းတို့တွင် အသိစိတ်နှင့် ဆင်ခြင်တုံတရား ကင်းမဲ့သောကြောင့်ဖြစ်ပြီး၊ အသင်းတော်ခေါင်းဆောင်ပိုင်း၏ အလုပ်ကို ၎င်းတို့ တာဝန်ယူရန် မထိုက်တန်ပေ။ ၎င်းတို့အနေဖြင့်အန္တိခရစ်များက ဘုရားသခင် ရွေးချယ်ထားသောလူများကို ထိခိုက်နစ်နာစေခြင်းမရှိအောင်အကြီးမားဆုံး အတိုင်းအတာထိမတားဆီးကြသည့်အပြင်၊ ဘုရားသခင် ရွေးချယ်ထားသောလူများကို ကာကွယ်ရန်အလို့ငှာ ဤတာဝန်ကို ဖြည့်ဆည်းဖို့ သို့မဟုတ် ဤအလုပ်ကို ကောင်းစွာလုပ်ဆောင်ဖို့ အစွမ်းကုန်လည်း မလုပ်ဆောင်ကြပေ။ ဤသည်မှာ ၎င်းတို့တွင် အစွမ်းအစ ညံ့ဖျင်းပြီး ဤအရာကို မလုပ်ဆောင်နိုင်ခြင်းကြောင့် မဟုတ်ဘဲ၊ ထို့ထက်၎င်းတို့သည် ရိုးရှင်းစွာ မလုပ်ဆောင်ခြင်းကြောင့်သာ ဖြစ်သည်။ ထို့ကြောင့်၊ ဤရှုထောင့်အမြင်မှ ကြည့်လျှင်၊ အခြားသူများအား စိတ်အနှောင့်အယှက်ဖြစ်စေမည်ကို ကြောက်ရွံ့သောလူများသည် ခေါင်းဆောင်များနှင့် အမှုဆောင်များဖြစ်ရန် လုံးဝ မထိုက်တန်ပေ။ ဤခေါင်းဆောင်များနှင့် အမှုဆောင်များ အတော်များများ မရှိဘူးလော။ (ရှိပါသည်။) မည်သည့်အရာမျှ မဖြစ်ပွားသေးသည့်အခါ၊ ၎င်းတို့သည် အခြားမည်သူ့ထက်မဆို ပို၍ စိတ်အားထက်သန်စွာ ပြေးလွှားကြသည်၊ ၎င်းတို့သည် ဆံပင်ပင်မဖြီး၊ သို့မဟုတ် မျက်နှာပင်မသစ်နိုင်အောင် အလွန်အလုပ်များကြပြီး၊ အလွန် ဝိညာဉ်ရေးရာဆန်သော အဆင့်သို့ ရောက်ရှိနေပုံရသည်။ သို့သော် အန္တိခရစ်များ ထွက်ပေါ်လာသည့်အခါ၊ ၎င်းတို့သည် ပျောက်ကွယ်သွားကြသည်။ ၎င်းတို့သည် ရှောင်တိမ်းရန် ဆင်ခြေမျိုးစုံကို ရှာဖွေပြီး၊ အန္တိခရစ်များကို တကယ်ကို မကိုင်တွယ်ကြပေ။ ဤအပြုအမူ၏ သဘာဝမှာ အဘယ်နည်း။ ယင်းမှာ မိမိတို့၏ တာဝန်ကို ထမ်းဆောင်ရာတွင် သစ္စာစောင့်သိမှု ကင်းမဲ့ခြင်းနှင့် မယုံကြည်ထိုက်ခြင်း ဖြစ်သည်။ အရေးကြီးသည့် အချိန်များတွင်၊ ၎င်းတို့သည် ဘုရားသခင်ကိုပင် သစ္စာဖောက်ပြီး စာတန်ဘက်တွင် ရပ်တည်နိုင်ကာ၊ အသင်းတော်၏အလုပ်က ဆိုးယုတ်သောလူများနှင့် အန္တိခရစ်များ၏ နှောင့်ယှက်ခြင်းနှင့် ဖျက်ဆီးခြင်းကို ခံရသည်ကို လျစ်လျူရှုကြသည်။ ၎င်းတို့သည် အစောင့်ခွေးတစ်ကောင်လောက်ပင် အသုံးမဝင်ပေ။ ဤသည်မှာ အယောင်ဆောင် ခေါင်းဆောင်တစ်မျိုး ဖြစ်သည်။

၂။ အန္တိခရစ်များကို မပိုင်းခြားမသိမြင်နိုင်ခြင်း

နောက်ထပ် အယောင်ဆောင် ခေါင်းဆောင်တစ်မျိုး ရှိသည်- အန္တိခရစ်များ ထွက်ပေါ်လာသည့်အခါ ၎င်းတို့တွင် မည်သည့်စိတ်သဘောထားနှင့် အနှစ်သာရ ရှိသည်ကိုလည်းကောင်း၊ ၎င်းတို့ မည်သည့်အရာကို ပေါ်လွင်ထင်ရှားစေပြီး ထုတ်ဖော်သည်ကိုလည်းကောင်း၊ ညီအစ်ကိုမောင်နှမများအတွက် ၎င်းတို့ ဖြစ်ပေါ်စေသည့် နှောင့်ယှက်မှုအမျိုးအစားများကိုလည်းကောင်း၊ မည်သည့်ဖော်ပြချက်များ၊ အတွေးများ၊ သဘောထားအမြင်များနှင့် အပြုအမူများက ညီအစ်ကိုမောင်နှမများကို အထင်အမြင်မှားစေပြီး နှောင့်ယှက်နိုင်သည်ကိုလည်းကောင်း၊ လူတို့ကို ထိန်းချုပ်ရန် အန္တိခရစ်များ အသုံးပြုသည့် နည်းလမ်းများကိုလည်းကောင်း၊ မည်သည့်အခြေအနေများအောက်တွင် ညီအစ်ကိုမောင်နှမများက အန္တိခရစ်များ၏ အထင်အမြင်မှားစေခြင်း၊ ထိန်းချုပ်ခြင်းနှင့် ပြင်းထန်စွာ ထိခိုက်နစ်နာစေခြင်းတို့အား ခံရနိုင်သည်ကိုလည်းကောင်း၊ စသည်တို့ကို ၎င်းတို့ ပိုင်းခြားသိမြင်နိုင်ခြင်း မရှိပေ။ ဤသည်တို့မှာ အယောင်ဆောင် ခေါင်းဆောင်များ ပိုင်းခြားသိမြင်နိုင်ခြင်းမရှိသည့် ကိစ္စရပ်များချည်းသာ ဖြစ်သည်။ အန္တိခရစ်များက ညီအစ်ကိုမောင်နှမများကို အထင်အမြင်မှားစေကြသည်။ ၎င်းတို့နှင့် အထင်အမြင်မှားစေခြင်းခံရသော ညီအစ်ကိုမောင်နှမများသည် မိမိတို့၏ကိုယ်ပိုင်စုဝေးပွဲများ ကျင်းပရန်နှင့် သီးခြားနယ်ပယ်များ ဖွဲ့စည်းရန် အသင်းတော်မှ ခွဲထွက်သွားကြသည်။ ၎င်းတို့သည် လူတို့အတွက် ဘုရားသခင်၏ သတ်မှတ်ချက် တစ်ခုတလေကို ကျိုးနွံနာခံရန် မဆိုထားနှင့်၊ ဘုရားအိမ်တော်၏ ဦးဆောင်မှုကို လက်မခံကြ၊ ဘုရားအိမ်တော်၏ အလုပ်အစီအစဉ်များကို လက်မခံကြသည့်အပြင်၊ ဘုရားအိမ်တော်ထံမှ မည်သည့်အစီအစဉ် သို့မဟုတ် လမ်းညွှန်ချက်များကိုမျှ ကျိုးနွံနာခံခြင်း မရှိကြပေ။ သို့သော် ဘုရားသခင်ရွေးချယ်ထားသောလူများကို အထင်အမြင်မှားစေရန် အန္တိခရစ်များ၏ ထိုသို့သောလုပ်ဆောင်ချက်အားလုံးကို အယောင်ဆောင် ခေါင်းဆောင်များက ပြဿနာများအဖြစ် သဘောမထားကြပေ။ အန္တိခရစ်များ၏ စကားများ၊ လုပ်ဆောင်ချက်များ၊ အတွေးအခေါ်များနှင့် သဘောထားအမြင်များက လူတို့အား မည်သို့ နှောင့်ယှက်သည်၊ အထင်အမြင်မှားစေသည်၊ ဒုက္ခပေးသည်ကို ၎င်းတို့ မြင်နိုင်ရန်မဆိုထားနှင့်၊ ဤအခြေအနေများတွင် မည်သည့်အရာ လွဲချော်နေသည်ကို ၎င်းတို့ မမြင်နိုင်ကြပေ။ ဤအပျက်သဘောဆောင်သော သက်ရောက်မှုများကို ၎င်းတို့ မမြင်နိုင်သည့်အပြင် ယင်းတို့အား မည်သို့ ပိုင်းခြားသိမြင်ရမည်ကိုလည်း မသိကြပေ။ အချို့သော သာမန်ညီအစ်ကိုမောင်နှမများသည် များစွာ မြင်တွေ့ကာ ကြားသိဖူးခြင်းကြောင့် ပိုင်းခြားသိမြင်နိုင်စွမ်း၊ သိမြင်နားလည်နိုင်စွမ်းနှင့် သတိပြုမိခြင်း အနည်းငယ် ရှိနိုင်သော်လည်း၊ အယောင်ဆောင် ခေါင်းဆောင်များမှာမူ ဤအရာများကို ထိုးထွင်းမြင်နိုင်ခြင်း မရှိကြပေ။ တစ်စုံတစ်ဦးက မည်သူမည်ဝါသည် လူတို့ကို အထင်အမြင်မှားစေရန်နှင့် နောက်ကွယ်တွင် အုပ်စုဖွဲ့ရန် အချို့အရာများကို လုပ်ဆောင်နေကြောင်း ထောက်ပြသည့်အခါတွင်ပင်၊ အယောင်ဆောင် ခေါင်းဆောင်များက “ကျွန်ုပ်တို့သည် ဤဖော်ပြချက်များကို မဖြန့်ဝေနိုင်ပါ။ နှောင့်ယှက်မှုများ မဖြစ်စေနှင့်။ သူတို့တွင် ကောင်းမွန်သော ဆက်ဆံရေးရှိသည်။ သူတို့ အတူတကွ မိတ်သဟာယဖွဲ့ခြင်းသည် မည်သည့်အရာ မှားယွင်းသနည်း။ ကျွန်ုပ်တို့သည် လူတို့အား လွတ်လပ်ခွင့် ပေးရန်လိုအပ်သည်” ဟုဆိုလျက် ဆက်လက်၍ တားဆီးကြသည်။ ၎င်းတို့သည် ဤအရာကို ထိုးထွင်းမြင်နိုင်ခြင်း မရှိသေးပေ။ အကယ်၍ ၎င်းတို့သည် အမှုအရာများကို ထိုးထွင်းမမြင်နိုင်ပါက၊ ၎င်းတို့သည် စောင့်ကြည့်လေ့လာပြီး ရှာဖွေနိုင်သည့်အပြင်၊ သမ္မာတရားကို နားလည်ပြီး ပိုင်းခြားသိမြင်နိုင်စွမ်းအချို့ရှိသော ညီအစ်ကိုမောင်နှမများနှင့် မိတ်သဟာယဖွဲ့နိုင်သည်။ သို့သော်လည်း အယောင်ဆောင် ခေါင်းဆောင်များသည် အတော်ပင် မိမိကိုယ်ကို မှန်ကန်သည်ဟု ယူမှတ်ကြသည်။ ညီအစ်ကိုမောင်နှမများက ၎င်းတို့အား သတိပေးသည့်အခါ ၎င်းတို့က၊ “သင်သည် ခေါင်းဆောင်လော သို့မဟုတ် ကျွန်ုပ်က ခေါင်းဆောင်လော။ ကျွန်ုပ်သည် ခေါင်းဆောင်အဖြစ် ရွေးချယ်ခံခဲ့ရသည့်အတွက်၊ ကျွန်ုပ်သည် သာမန်လူတစ်ဦးထက် သမ္မာတရားကို ပို၍ နားလည်ရမည် ဖြစ်သည်။ သို့မဟုတ်ပါက၊ အခြားတစ်စုံတစ်ဦးအစား ကျွန်ုပ် အဘယ်ကြောင့် ရွေးချယ်ခံရမည်နည်း။ ဤသည်မှာ ကျွန်ုပ်သည် သင်တို့အားလုံးထက် ပို၍ တော်ကြောင်းကို သက်သေပြနေသည်။ ကျွန်ုပ်သည် သင်တို့ထက် အသက်ကြီးသည်ဖြစ်စေ ငယ်သည်ဖြစ်စေ၊ ကျွန်ုပ်၏ အစွမ်းအစသည် သင်တို့၏ အစွမ်းအစထက် သေချာပေါက် ပို၍ ကောင်းမွန်သည်။ အန္တိခရစ်တစ်ဦး ပေါ်ပေါက်လာသည့်အခါ၊ သူတို့ကို ဦးစွာ ဖော်ထုတ်သူမှာ ကျွန်ုပ်ဖြစ်သင့်သည်။ အကယ်၍ သင်တို့က ၎င်းတို့ကို ဦးစွာ ဖော်ထုတ်ပါက၊ သင်တို့၏ အကဲဖြတ်ချက်ကို ကျွန်ုပ် သဘောတူမည် မဟုတ်ပါ။ တစ်စုံတစ်ခု မလုပ်ဆောင်မီ ကျွန်ုပ် သူတို့ကို ဖော်ထုတ်သည်အထိ ကျွန်ုပ်တို့ စောင့်ဆိုင်းကြမည်”ဟု တွေးလျက် လက်မခံကြပေ။ အကျိုးဆက်အနေဖြင့် အန္တိခရစ်သည် ညီအစ်ကိုမောင်နှမများအကြားတွင် အယူမှားများနှင့် မှားယွင်းသော အယူအဆများစွာကို ဖြန့်ဝေပြီး ဘုရားအိမ်တော်၏ အလုပ်အစီအစဉ်များကို ပွင့်ပွင့်လင်းလင်း အတိုက်အခံလုပ်သည့်အပြင် အသင်းတော်၊ ဘုရားအိမ်တော်နှင့် အထက်မှ အလုပ်အစီအစဉ်များကိုပါ ပွင့်ပွင့်လင်းလင်း ပွက်လောညံအောင် ကန့်ကွက်ကြလေသည်။ ပါဝင်သူများက အန္တိခရစ်ကိုယ်တိုင် ဟောပြောသည်ကိုသာ နားထောင်ပြီး ၎င်း၏ဦးဆောင်မှုကိုသာ လက်ခံသည့် သီးသန့်စုဝေးပွဲများတွင် ပါဝင်ရန် အန္တိခရစ်က ညီအစ်ကိုမောင်နှမများကို မိမိဘက်သို့ ပွင့်ပွင့်လင်းလင်း ဆွဲဆောင်သည်အထိပင် ပြုလုပ်သည်။ အသင်းတော်တွင် အစွမ်းအစ အညံ့ဖျင်းဆုံးသောသူများပင်လျှင် ဤလူက အန္တိခရစ်တစ်ဦးဖြစ်ကြောင်း မြင်နိုင်ကြသည်။ ထိုသို့သောအခြေအနေတွင်သာ အယောင်ဆောင် ခေါင်းဆောင်များက “အလိုလေး၊ သူက အန္တိခရစ်တစ်ဦးပါတကား။ ကျွန်ုပ်သည် ဤအရာကို အဘယ်သို့ဖြစ်ပြီး ယခုမှသာ သိရှိရသနည်း။ မဟုတ်ပါ၊ ကျွန်ုပ်သည် ယခင်ကတည်းက သိရှိပြီးဖြစ်သော်လည်း၊ ညီအစ်ကိုမောင်နှမများက ဝိညာဉ်ရင့်ကျက်မှုနုနယ်ပြီး ပိုင်းခြားသိမြင်နိုင်စွမ်း ကင်းမဲ့မည်ကို စိုးရိမ်သောကြောင့် တစ်စုံတစ်ရာ မပြောခဲ့ခြင်း ဖြစ်ပါသည်”ဟု ဝန်ခံကြသည်။ ၎င်းတို့သည် မိမိတို့ကိုယ်တိုင်အတွက် သိပ်ကောင်းသော လိမ်ညာမှုတစ်ခုကိုပင် လုပ်ကြံဖန်တီးကြသည်။ ညီအစ်ကိုမောင်နှမများကို ၎င်းတို့ထံမှ ထိခိုက်နစ်နာမှုများစွာ ၎င်းတို့ ခံစားစေသည်မှာ ၎င်းတို့ကိုယ်တိုင်က ထုံထိုင်း၊ ဉာဏ်ထိုင်းကာ၊ ညံ့ဖျင်းသော အစွမ်းအစရှိပြီး အန္တိခရစ်ကို ပိုင်းခြားသိမြင်နိုင်ခြင်း မရှိသောကြောင့်ဖြစ်သည်မှာ သိသာထင်ရှားပေသည်။ အပြစ်ရှိသည်ဟု ခံစားရမည့်အစား၊ ၎င်းတို့က ညီအစ်ကိုမောင်နှမများကို အဓိပ္ပာယ်မရှိသောစကားများ ပြောဆိုခြင်း၊ အခြေအမြစ်မရှိသော ကောလာဟလများ ဖြန့်ဝေခြင်း၊ လူတို့ကို နားလည်မှုလွဲမှားခြင်း စသည်တို့အတွက် အပြစ်တင်ကြသည်။ ဤသည်မှာ မည်သည့် ခေါင်းဆောင်မျိုး ဖြစ်သနည်း။ ၎င်းတို့သည် လုံးဝ နားဝေတိမ်တောင်ဖြစ်နေကြသည် မဟုတ်လော။ ထိုသို့သော ခေါင်းဆောင်မျိုးသည် အသင်းတော်၏ အလုပ်ကို အခြေခံအားဖြင့်ပင် ထမ်းရွက်နိုင်စွမ်း မရှိပေ။ အပေါ်ယံအားဖြင့် ၎င်းတို့သည် ဘုရားသခင်၏ နှုတ်ကပတ်တော်များကို မကြာခဏ စားသောက်ခြင်း၊ ဆုတောင်းခြင်း၊ စုဝေးပွဲများ တက်ရောက်ခြင်း၊ တရားဒေသနာများ နားထောင်ခြင်း၊ ဝိညာဉ်ရေးရာ မှတ်စုများ ရေးသားခြင်းနှင့် သက်သေခံချက်ဆိုင်ရာ ဆောင်းပါးများ ရေးသားခြင်းတို့ကို ပြုလုပ်ကာ အလွန်ကြိုးစားအားထုတ်ကြသည့်ပုံရသော်လည်း ပြဿနာများ ပေါ်ပေါက်လာသည့်အခါတွင်မူ ယင်းတို့ကို မဖြေရှင်းနိုင်ပေ။ ဘုရားသခင်၏ နှုတ်ကပတ်တော်များအတိုင်း သမ္မာတရားကို မရှာဖွေနိုင်သည့်အပြင် ဘုရားသခင်၏ နှုတ်ကပတ်တော်များကို အခြေခံ၍ အန္တိခရစ်များကိုလည်း သေချာပေါက် ပိုင်းခြားသိမြင်နိုင်ခြင်း မရှိပေ။ အယောင်ဆောင် ခေါင်းဆောင်များသည် ပုံမှန်အားဖြင့် တစ်နာရီ သို့မဟုတ် နှစ်နာရီကြာ တရားဟောနိုင်ပြီး၊ ဘုရားသခင်၏ နှုတ်ကပတ်တော်များနှင့် မိမိတို့၏ကိုယ်ပိုင်အတွေ့အကြုံများကို မိတ်သဟာယဖွဲ့သည့်အခါ အဆုံးမရှိ တတွတ်တွတ်ပြောနိုင်သော်လည်း၊ အန္တိခရစ်များက အယူမှားများနှင့် မှားယွင်းသော အယူအဆများကို ဖြန့်ဝေကာ ညီအစ်ကိုမောင်နှမများကို အထင်အမြင်မှားစေပြီး အသင်းတော်၏အလုပ်ကို နှောင့်ယှက်သည့်အခါတွင်မူ၊ ၎င်းတို့တွင် ပြောစရာဘာမျှမရှိသည့်အပြင် မည်သည့်အလုပ်ကိုမျှ လုံးဝမလုပ်ဆောင်ကြပေ။ ၎င်းတို့သည် ကြိုတင်ကာကွယ်မှု အစီအမံတစ်ခုတလေကို အကောင်အထည်ဖော်ရန် ပျက်ကွက်သည် သို့မဟုတ် ညီအစ်ကိုမောင်နှမများကို အန္တိခရစ်များ၏ အယူမှားတရားများနှင့် မှားယွင်းသော အယူအဆများကို ပိုင်းခြားသိမြင်စေဖို့ ဦးဆောင်ရန် ပျက်ကွက်သည်သာမက၊ အန္တိခရစ်များကြောင့် ဖြစ်ပေါ်လာသော အဖျက်အမှောင့်လုပ်ခြင်းများနှင့် နှောင့်ယှက်မှုများကို မြင်သည့်အခါတွင်ပင်၊ ၎င်းတို့ကို ဖော်ထုတ်ခြင်း သို့မဟုတ် စိတ်ဖြာလေ့လာဆွေးနွေးခြင်း မပြုသည့်အပြင် အန္တိခရစ်များကိုလည်း မပြုပြင်ကြပေ။ ၎င်းတို့သည် မည်သည့်အလုပ်ကိုမျှ လုံးဝ မလုပ်ဆောင်ကြပေ။ ထိုသို့သော လူများနှင့်ပတ်သက်၍ မည်သည့်ပြဿနာ ရှိသနည်း။ (၎င်းတို့၏ အစွမ်းအစက အလွန်ညံ့ဖျင်းပါသည်။) ၎င်းတို့၏ ညံ့ဖျင်းသော အစွမ်းအစရှိနေသော်လည်း၊ ၎င်းတို့က မိမိတို့သည် ဝိညာဉ်ရေးရာလူများ၊ ခေါင်းဆောင်ကောင်းများနှင့် သမ္မာတရားကို လိုက်စားပြီး ဘုရားသခင်၏ နှုတ်ကပတ်တော်များကို ချစ်မြတ်နိုးသူများဖြစ်သည်ဟု ကြွားဝါနေကြဆဲဖြစ်ပြီး၊ ခေါင်းဆောင်များနှင့် အမှုဆောင်များ၏ တာဝန်များကို ဖြည့်ဆည်းရန် မိသားစုနှင့် ဇာတိပကတိဆိုင်ရာ သာယာမှုများကို စွန့်လွှတ်ခဲ့သည်ဟုလည်း အရှက်ကင်းမဲ့စွာ အခိုင်အမာဆိုကြသည်။ လက်တွေ့တွင်၊ ၎င်းတို့သည် တာဝန်မဲ့ပြီး၊ အသိစိတ်နှင့် ဆင်ခြင်တုံတရား ကင်းမဲ့ကာ၊ မြင့်မားသော အတိုင်းအတာထိ ထုံထိုင်းပြီး ဉာဏ်ထိုင်းသည့် အယောင်ဆောင် ခေါင်းဆောင်စစ်စစ်များဖြစ်ကြသည်။ ၎င်းတို့သည် စစ်မှန်သည့်၊ သူတော်ကောင်းယောင်ဆောင်သည့် ဖာရိရှဲများ ဖြစ်ကြသည်။ ၎င်းတို့သည် အယူဝါဒများကို ဟောပြောရန်နှင့် ကြွေးကြော်သံများကို ဟစ်ကြွေးရန်သာ သိကြသည်။ လူတို့က ၎င်းတို့ကို မေးခွန်းများမေးသည့်အခါ၊ ၎င်းတို့သည် လူတို့ကို အထင်အမြင်မှားစေရန် သီအိုရီ တစ်ပြုံတစ်ခေါင်းကို ပြောနိုင်သော်လည်း၊ လက်တွေ့တွင်မူ၊ ၎င်းတို့သည် သမ္မာတရား စည်းမျဉ်းများကို ရှင်းလင်းစွာ လုံးဝ ရှင်းပြနိုင်ခြင်း မရှိကြပေ။ သို့ဖြစ်ပါလျက်၊ ၎င်းတို့က မိမိတို့ကိုယ်ကို သဘောပေါက်နားလည်နိုင်စွမ်းရှိပြီး သမ္မာတရားကို သိနားလည်မှုရှိသည်ဟု မှတ်ယူကြသည်။ ၎င်းတို့၏ စိတ်နှလုံးထဲတွင်၊ လူတို့က ပြဿနာအတွက် ဖြေရှင်းချက်များကို ၎င်းတို့ထံ ရှာဖွေသည့်အခါ၊ သမ္မာတရားနှင့် ကိုက်ညီသောအဖြေများကို မပေးနိုင်ကြောင်း ၎င်းတို့ ရှင်းလင်းစွာ သိကြသော်လည်း၊ ခေါင်းဆောင်ကောင်းများနှင့် ဝိညာဉ်ရေးပြည့်ဝသောလူများအဖြစ် ဟန်ဆောင်နေကြဆဲဖြစ်သည်။ ဤသည်မှာ အတော်အတန် အရှက်ကင်းမဲ့ခြင်း မဟုတ်လော။ (ဟုတ်ပါသည်။) အယောင်ဆောင် ခေါင်းဆောင်အများစုသည် တူညီသော လက္ခဏာတစ်ခုနှင့် တူညီသော ပြဿနာတစ်ခုကို မျှဝေခံစားကြရသည်- ယင်းမှာ အရှက်ကင်းမဲ့ခြင်း ဖြစ်သည်။ ၎င်းတို့သည် ခေါင်းဆောင်တစ်ဦး၏ အဆင့်အတန်းနှင့် ဂုဏ်ပုဒ်ရှိခြင်း၊ ဝိညာဉ်ရေးရာ သီအိုရီများအကြောင်း ပြောဆိုနိုင်ခြင်းတို့က ၎င်းတို့ကို ဝိညာဉ်ရေးရာပြည့်ဝသည့်လူတစ်ဦး ဖြစ်စေသည်ဟု တွေးထင်ကြသည်။ ၎င်းတို့သည် အခြားသူများထက် ဘုရားသခင်၏ နှုတ်ကပတ်တော်များကို စားသောက်ခြင်း၊ တရားဒေသနာများ နားထောင်ခြင်းနှင့် ဘုရားအိမ်တော်မှ ဗီဒီယိုများကို ကြည့်ရှုခြင်းတို့တွင် အချိန်ပိုကုန်ဆုံးကြပြီး၊ အခြားသူများအား ဘုရားသခင်၏ နှုတ်ကပတ်တော်များအကြောင်း ပို၍ မိတ်သဟာယဖွဲ့ကြသောကြောင့်၊ ခေါင်းဆောင်များနှင့် အမှုဆောင်များ၏ အလုပ်ကို ၎င်းတို့ လုပ်ဆောင်နိုင်ပြီး ခေါင်းဆောင်များနှင့် အမှုဆောင်များ၏ တာဝန်များကို ဖြည့်ဆည်းနိုင်သည်ဟု ယုံကြည်ကြသည်။ သို့သော် အမှန်တရားမှာ အန္တိခရစ်များက ဘုရားသခင်ရွေးချယ်ထားသောလူများကို မရိုးမဖြောင့် အထင်အမြင်မှားစေပြီး နှောင့်ယှက်သည့် ကြီးမားသောကိစ္စရပ် ပေါ်ပေါက်လာသည့်အခါ၊ ၎င်းတို့သည် ကြည့်နေရုံမှတစ်ပါး မည်သည့်အရာကိုမျှ လုပ်ဆောင်ရန် အင်အားမရှိကြသည့်အပြင်၊ ညီအစ်ကိုမောင်နှမများက ပိုင်းခြားသိမြင်နိုင်စွမ်း ရရှိစေရန်၊ အန္တိခရစ်များကို မိမိတို့၏ စိတ်နှလုံးထဲမှ ငြင်းပယ်စေရန်နှင့် ထိုအန္တိခရစ်တို့၏ အထင်အမြင်မှားစေခြင်းနှင့် ထိန်းချုပ်ခြင်းကို ရှောင်ရှားနိုင်စေရန်အလို့ငှာ အန္တိခရစ်များနှင့် ဆက်စပ်ပြီး စိတ်ဖြာလေ့လာဆွေးနွေးရန် ဘုရားသခင်၏ နှုတ်ကပတ်တော်များထဲမှ မည်သည့်အပိုင်းများအား အသုံးပြုရမည်ကို မသိကြပေ။ တစ်ခါတစ်ရံ ၎င်းတို့သည် စိတ်ထဲတွင် အနည်းငယ် ထိတ်လန့်သော်လည်း၊ ဘုရားသခင်ကို အချိန်ကြာမြင့်စွာ ယုံကြည်ပြီးဖြစ်ကာ တရားဒေသနာများစွာကို နားထောင်ပြီးဖြစ်ကြောင်း၊ သာမန်လူတစ်ဦးထက် သမ္မာတရားကို ပို၍ နားလည်ပြီး ကျွမ်းကျင်စွာ ပြောဆိုနိုင်ကြောင်း ၎င်းတို့ တွေးထင်ကြဆဲဖြစ်သည်။ ၎င်းတို့သည် “ကျွန်ုပ်သည် ဝိညာဉ်ရေးရာပြည့်ဝသည်။ ကျွန်ုပ် တရားဟောနိုင်သည်။ အန္တိခရစ်များက ဘုရားသခင်ရွေးချယ်ထားသောလူများကို အထင်အမြင်မှားစေပြီး နှောင့်ယှက်သည့် ပြဿနာကို ကျွန်ုပ် မဖြေရှင်းနိုင်သော်လည်း၊ ဘုရားသခင်၏ နှုတ်ကပတ်တော်များကို အန္တိခရစ်များနှင့် ဆက်စပ်ပြီး ၎င်းတို့ကို ပိုင်းခြားသိမြင်နိုင်ခြင်း မရှိသော်လည်း၊ ကျွန်ုပ် လုပ်ဆောင်သင့်သည့်အလုပ်ကို လုပ်ဆောင်ခဲ့ပြီးဖြစ်ကာ ပြောဆိုသင့်သည့်အရာကို ပြောဆိုခဲ့ပြီးဖြစ်သည်။ ညီအစ်ကိုမောင်နှမများ နားလည်နိုင်သရွေ့၊ အဆင်ပြေပါသည်”ဟု မကြာခဏ ကြွားဝါကြသည်။ နောက်ဆုံးရလဒ်က အဘယ်အရာဖြစ်သည်၊ ဘုရားသခင် ရွေးချယ်ထားသောလူများက ကာကွယ်ခံခဲ့ရခြင်း ရှိမရှိကိုမူ၊ မိမိတို့၏ စိတ်နှလုံးထဲတွင် ဤအရာနှင့်ပတ်သက်၍ မရှင်းလင်းကြပေ။ ၎င်းတို့သည် မိမိတို့ကိုယ်ကို လိမ္မာပါးနပ်သည်ဟု ထင်မှတ်ကာ ပြဿနာများကို ဖြေရှင်းသယောင်ဟန်ဆောင်ကြသော်လည်း၊ အဆုံးတွင်မူ၊ ကိစ္စရပ်များကို အမှန်တကယ် မဖြေရှင်းဘဲ စကားလုံးများနှင့် အယူဝါဒများစွာကိုသာ ပြောဆိုကြသည်။ ၎င်းတို့သည် အန္တိခရစ်များကို ဖော်ထုတ်ရန်နှင့် စိတ်ဖြာလေ့လာဆွေးနွေးရန် သမ္မာတရားကို မိတ်သဟာယမဖွဲ့နိုင်ကြပေ။ ထိုအစား၊ မိမိတို့ကိုယ်ကို မှန်ကြောင်းပြရန်နှင့် ကာကွယ်ရန် စကားလုံးများနှင့် အယူဝါဒများကိုသာ ရေပက်မဝင်အောင်ပြောဆိုကြပြီး၊ တစ်နာရီ သို့မဟုတ် နှစ်နာရီကြာ ပြောဆိုကာ လူတို့ကို လုံးဝ စိတ်ရှုပ်ထွေးသွားစေပြီး၊ မူလက ၎င်းတို့ နားလည်ခဲ့သည့်အရာများကိုပင် မသဲမကွဲဖြစ်သွားစေသည်။ ညီအစ်ကိုမောင်နှမများကို အန္တိခရစ်များ၏ အထင်အမြင်မှားစေခြင်းမှ ကယ်ဆယ်ရန် ပျက်ကွက်ကြသည့်အပြင်၊ ၎င်းတို့အား အန္တိခရစ်များအပေါ် ပိုင်းခြားသိမြင်နိုင်စေပြီး မိမိတို့၏ စိတ်နှလုံးထဲမှ ငြင်းပယ်နိုင်စေရန် ပျက်ကွက်သည်။ ညီအစ်ကိုမောင်နှမများကို ကာကွယ်ပေးခြင်းနှင့်ဆိုင်သည့် ရလဒ်ကို ၎င်းတို့ လုံးဝ မစွမ်းဆောင်နိုင်ခဲ့ကြပေ။ ဤအကျိုးဆက်ကို ၎င်းတို့ မြင်နိုင်လျှင်ပင်၊ ၎င်းတို့သည် ခေါင်းဆောင်တစ်ဦး၏ ပင်ကိုလက္ခဏာကို တောင်းဆိုကြဆဲဖြစ်ပြီး အခြားသူများနှင့်အတူ သမ္မာတရားကို ရှာဖွေရန် မိမိတို့ကိုယ်ကို နှိမ့်ချခြင်း မရှိသည့်အပြင်၊ ဖြေရှင်းချက်များ ရှာဖွေရန် ပြဿနာကို အထက်သို့ တင်ပြခြင်းလည်း မရှိကြပေ။ ထိုသို့သောလူများသည် လူလိမ်လူညစ်များ မဟုတ်လော။ သင်သည် ဘာမျှမဟုတ်သည့်တိုင် ဟန်ဆောင်နေသေးသည်။ မည်သည့်အရာအတွက် သင် ဟန်ဆောင်နေသနည်း။ သင်သည် ခေါင်းဆောင်တစ်ဦး မဖြစ်နိုင်သည့်အတွက်၊ ရာထူးမှဆင်းပြီး အခြားတစ်နေရာတွင် သွား၍ ဟန်ဆောင်သင့်သည်။ ဘုရားသခင်ရွေးချယ်ထားသောလူများကို သင် မထိခိုက်ရပေ။ သင် ဟန်ဆောင်နေစဉ်တွင်၊ အန္တိခရစ်များသည် လူတို့ကို နှောင့်ယှက်ပြီး ထိန်းချုပ်ကာ၊ လူများစွာကို အထင်အမြင်မှားစေပြီး ဒုက္ခပေးသည့် ဆိုးယုတ်သောအမှုများစွာကို လုပ်ဆောင်ရန် အခွင့်အရေးကို ရယူကြသည်။ ဤအတွက် မည်သူက တာဝန်ယူမည်နည်း။ မည်သူက တာဝန်ရှိသည်ကို ဘုရားအိမ်တော်က ဖော်ထုတ်လိမ့်မည်။

အချို့သော ခေါင်းဆောင်များနှင့် အမှုဆောင်များသည် အန္တိခရစ်အဖြစ်အပျက်များကို ကိုင်တွယ်ဖြေရှင်းသည့်အခါ မည်သည့်လက်တွေ့အလုပ်ကိုမျှ မလုပ်ဆောင်ကြသည့်အပြင်၊ အန္တိခရစ်များကိုလည်း ပိုင်းခြားသိမြင်နိုင်ခြင်း မရှိကြပေ။ အန္တိခရစ်များက ညီအစ်ကိုမောင်နှမများကို အထင်အမြင်မှားစေပြီး ထိန်းချုပ်သည့် ကာလအတောအတွင်းတွင်၊ ၎င်းတို့သည် အန္တိခရစ်များ၏ ဒုစရိုက်အမှုများနှင့် အနှစ်သာရကို မည်သည့်အခါမျှ အမှန်တကယ် မဖော်ထုတ်ကြသည့်အပြင်၊ ၎င်းတို့ကို ရှင်းလင်းစွာ ရှင်းပြနိုင်ခြင်းလည်း မရှိကြပေ။ နောက်ပိုင်းတွင်၊ ပိုင်းခြားသိမြင်နိုင်စွမ်းရှိသော ဘုရားသခင်ရွေးချယ်ထားသည့်လူအချို့က အန္တိခရစ်များကို ဖော်ထုတ်ပြီး နှင်ထုတ်ကာ၊ ဤခေါင်းဆောင်အယောင်ဆောင်များက ယင်းကို မိမိတို့၏ကိုယ်ပိုင်အောင်မြင်မှုဖြစ်သည်ဟု ခံစားကြသည်။ အန္တိခရစ်များ နှင်ထုတ်ခံရပြီးနောက်၊ ၎င်းတို့သည် အကျဉ်းချုပ်တစ်ခု ပြုလုပ်ပြီး အယူဝါဒအချို့ကို ပြောဆိုကြသည်- “ကြည့်ပါ၊ အန္တိခရစ်များ ပြောဆိုလုပ်ဆောင်သည့်အခါ၊ အသင်းတော်အသက်တာက မူမမှန်ဖြစ်လာသည်။ လူတို့ နှောင့်ယှက်ခြင်းခံရကာ၊ ၎င်းတို့၏အသက်တာတွင် ဆုံးရှုံးမှုများကို ခံစားကြရသည်။ အန္တိခရစ်များ၏ ဒုက္ခပေးခြင်းကို ရှောင်ရှားရန်၊ ကျွန်ုပ်တို့သည် အန္တိခရစ်များ၏ လုပ်ဆောင်ချက်များ၊ စကားများ၊ လူ့သဘာဝ၊ အနှစ်သာရ စသည်တို့ကို ပိုင်းခြားသိမြင်ရမည်၊ ဤအရာအားလုံးကို ကျွန်ုပ်တို့ နားလည်သင့်သည်။ ကျွန်ုပ်တို့အနေဖြင့် မိမိတို့ကိုယ်ကို သမ္မာတရားဖြင့် ပြင်ဆင်နိုင်ရန်၊ ပိုင်းခြားသိမြင်နိုင်စွမ်းတွင် ကြီးထွားလာရန်နှင့် ကျွန်ုပ်တို့၏ ဝိညာဉ်ရင့်ကျက်မှုကို တတ်နိုင်သမျှ အမြန်ဆုံး တိုးပွားစေရန်အလို့ငှာ ဘုရားသခင်သည် အန္တိခရစ်များအား အမှုအရာများ လုပ်ဆောင်ခွင့်ပေးပြီး ၎င်းတို့၏ကိုယ်ပိုင်အကျည်းတန်မှုကို ဖော်ထုတ်ခွင့်ပေးလျက်၊ အန္တိခရစ်များကို ထုတ်ဖော်ရင်း၊ အသင်းတော်တွင် အန္တိခရစ်များကို ထွက်ပေါ်ခွင့်ပေးသည်။ ဤအရာတွင် ဘုရားသခင်၏ ရည်ရွယ်ချက်များ ရှိသည်။ ယခု ငါတို့သည် အန္တိခရစ်များကို ပိုင်းခြားသိမြင်ပြီးဖြစ်၍ ၎င်းတို့၏ ဘောင်ခတ်ခြင်းကို မခံရတော့ပါ။ လူတိုင်းက ၎င်းတို့ကို ငြင်းပယ်နိုင်ကြသည်။ ဤသည်မှာ ဂုဏ်ပြုထိုက်သော ကိစ္စရပ်တစ်ခု ဖြစ်သည်” ဟူ၍ ဖြစ်သည်။ အဆုံးတွင်၊ အယောင်ဆောင် ခေါင်းဆောင်များသည် မိမိတို့သည် လက်တွေ့အလုပ်များစွာကို လုပ်ဆောင်ခဲ့ပြီး၊ ကြီးမားသော အဖိုးအခကို ပေးဆပ်ခဲ့ကာ၊ အန္တိခရစ်များကို နှင်ထုတ်ရာတွင် သိသာထင်ရှားသော အခန်းကဏ္ဍမှ ပါဝင်ခဲ့သည့်အလား ပြောဆိုလျက်၊ အရာရှိတစ်ဦး၏ လေသံကို ယူပြီး မိမိတို့၏ အကျဉ်းချုပ်ကို ပြောဆိုကြသည်။ ဤသည်မှာ အတော်အတန် အရှက်မရှိခြင်း မဟုတ်လော။ သိသာထင်ရှားစွာပင်၊ အစမှအဆုံးတိုင်၊ အန္တိခရစ်တစ်ဦးက မည်သည့်အရာဖြစ်သည်ကို ၎င်းတို့ ပိုင်းခြားသိမြင်နိုင်ခြင်း မရှိခဲ့ပေ။ အန္တိခရစ်များက လူတို့အား မည်သို့ အထင်အမြင်မှားစေသည်၊ ဘုရားသခင်ရွေးချယ်ထားသောလူများအပေါ် မည်သည့်အရာကို လုပ်ဆောင်သည် သို့မဟုတ် အန္တိခရစ်များ၏ စိတ်သဘောထား အနှစ်သာရက အဘယ်အရာဖြစ်သည်ဟူသည်တို့ကို ၎င်းတို့ နားမလည်ကြသော်လည်း၊ ၎င်းတို့က အလုပ်များစွာကို လုပ်ဆောင်ပြီးဖြစ်သည့်အလား ဟန်ဆောင်ကြသည်။ အန္တိခရစ်များကို ပိုင်းခြားသိမြင်ပြီး အသင်းတော်မှ နှင်ထုတ်ခဲ့သူက ညီအစ်ကို မောင်နှမများဖြစ်သည်မှာ သိသာထင်ရှားလှပေသည်။ အယောင်ဆောင် ခေါင်းဆောင်များက ခေါင်းဆောင်များနှင့် အမှုဆောင်များ လုပ်ဆောင်သင့်သည့် အခန်းကဏ္ဍကို လုပ်ဆောင်ခဲ့ခြင်း မရှိ သို့မဟုတ် ခေါင်းဆောင်များနှင့် အမှုဆောင်များ၏ တာဝန်များကို ဖြည့်ဆည်းခြင်း မရှိခဲ့သည်မှာ သိသာထင်ရှားလှသော်လည်း၊ ၎င်းတို့သည် အရာအားလုံးကို အဝေးကြီးကတည်းက ကြိုတင်စီစဉ်ခဲ့ပြီးဖြစ်သည့်အလား၊ ယခုအခါတွင် မိမိတို့၏လုပ်ဆောင်ချက်များက ရလဒ်များထွက်ပေါ်ခဲ့ပြီး ကြီးမားသောအောင်မြင်မှုတစ်ခုဖြစ်ခဲ့ကြောင်း ညီအစ်ကို မောင်နှမများကို ပြောပြနေသည့်အလား၊ အကျဉ်းချုပ်တစ်ခု ပြုလုပ်ကာ မိမိတို့ကိုယ်တိုင်အတွက် ဂုဏ်ယူကြဆဲဖြစ်သည်။ ဤသည်မှာ အရှက်မရှိခြင်း မဟုတ်လော။ သင်သည် အဘယ်ကြောင့် ထိုသို့သော အရာရှိဟန်ပန်ဖြင့် ပြောဆိုနေရသနည်း။ သင်သည် မည်သည့်လက်တွေ့အလုပ်ကိုမျှ မလုပ်ဆောင်ဘဲ အရာရှိတစ်ဦးကဲ့သို့ ပြောဆိုနေသည်။ သင်သည် အဆင်းနီသော နဂါးကြီး၏ အရာရှိတစ်ဦးလော။ ထိုသို့သောလူများသည် ဖာရိရှဲများ မဟုတ်လော။ (ဟုတ်ပါသည်။) ၎င်းတို့သည် ကြွေးကြော်သံများကို ဟစ်ကြွေးရန်နှင့် အယူဝါဒများကို ဟောပြောရန်သာ သိကြသည်။ အမှုအရာများ ဖြစ်ပျက်သည့်အခါ၊ မှန်ကန်စွာ ကိုင်တွယ်ရန် ၎င်းတို့ ပျက်ကွက်သည်သာမက၊ လက်တွေ့လုပ်ဆောင်ခြင်း လမ်းကြောင်းလည်း မရှိကြပေ။ ၎င်းတို့သည် အဓိပ္ပာယ်မရှိသော စကားများကိုသာ ရေပက်မဝင်အောင်ပြောဆိုပြီး စည်းမျဉ်းများကို ကြောင်းကျိုးမမြင်ဘဲ ကျင့်သုံးကြသည်။ ၎င်းတို့သည် မည်သည့်ပြဿနာကိုမျှ အခြေခံအားဖြင့် မဖြေရှင်းနိုင်ကြပေ။ အမှုအရာများ ကုန်လွန်သွားပြီးနောက်၊ ၎င်းတို့သည် မည်သည့်အရာမျှ မဖြစ်ခဲ့သည့်အလား ပြုမူကြပြီး၊ လူကောင်းများအဖြစ် ဟန်ဆောင်ကာ၊ ဗြောင်ကျကျ အရှက်ကင်းမဲ့စွာဖြင့် မိမိတို့ကိုယ်တိုင်အတွက် ဂုဏ်ယူကြသည်။ ဤလူများသည် စံပြ ဖာရိရှဲများ ဖြစ်ကြသည်။ ၎င်းတို့သည် အယူဝါဒများကိုသာ ဟောပြောနိုင်ကြသည်၊ ကြွေးကြော်သံများကိုသာ ဟစ်ကြွေးနိုင်ကြသည်၊ အားထုတ်မှုအချို့ကိုသာ ပြုလုပ်နိုင်ကြပြီး ဆင်းရဲဒုက္ခအချို့ကိုသာ ကြံ့ကြံ့ခံနိုင်ကြလေသည်။ ၎င်းတို့အနေဖြင့် မည်သည့်လက်တွေ့အလုပ်ကိုမျှ မလုပ်ဆောင်နိုင်သော်လည်း ဝိညာဉ်ရေးရာပြည့်ဝသည့် လူများအဖြစ် ဟန်ဆောင်ကြဆဲဖြစ်သည်။ ၎င်းတို့သည် ဖာရိရှဲများ ဖြစ်ကြသည်။ ယင်းမှာဤအယောင်ဆောင် ခေါင်းဆောင်မျိုး၏ အနှစ်သာရ ဖြစ်သည်။ ၎င်းတို့သည် လူတိုင်း၏ရှေ့တွင် အယူဝါဒများစွာကို ဟောပြောနိုင်သည်၊ သို့ဆိုလျှင် အဘယ်ကြောင့် အန္တိခရစ်များကို ဖော်ထုတ်ပြီး မကိုင်တွယ်နိုင်ကြသနည်း။ ၎င်းတို့သည် နာရီပေါင်းများစွာ တရားဟောနိုင်ပြီး အလွန်အပြောကောင်းကြသည်။ သို့ဆိုလျှင် လက်တွေ့ပြဿနာများနှင့် ရင်ဆိုင်ရသည့်အခါ၊ အထူးသဖြင့် အန္တိခရစ်များ၏ ဒုစရိုက်အမှုများနှင့် ရင်ဆိုင်ရသည့်အခါ၊ အဘယ်ကြောင့် ၎င်းတို့ကို မကိုင်တွယ်နိုင်ဘဲ၊ ဆွံ့အသွားပုံ ပေါ်ရသနည်း။ ဤအတွက် အကြောင်းရင်းမှာ အဘယ်နည်း။ အကြောင်းမှာ ၎င်းတို့၏ အစွမ်းအစသည် အလွန်ညံ့ဖျင်းသောကြောင့် ဖြစ်သည်။ မည်မျှအထိ ညံ့ဖျင်းသနည်း။ ၎င်းတို့တွင် ဝိညာဉ်ရေးရာ နားလည်သဘောပေါက်မှု မရှိကြပေ။ ၎င်းတို့သည် ပညာတတ်ပြီး ဉာဏ်ကောင်းကြသည်၊ အပြင်ပန်း ကိစ္စရပ်များကို ကိုင်တွယ်ရာတွင် အတော်ပင် လိမ္မာပါးနပ်ကြပြီး၊ ဥပဒေကို အနည်းငယ် နားလည်ကြသည်။ သို့သော်လည်း၊ ဘုရားသခင်ကို ယုံကြည်ခြင်းဆိုင်ရာ ကိစ္စရပ်များ၊ ဝိညာဉ်ရေးရာ ကိစ္စရပ်များနှင့် အမျိုးမျိုးသော ပဓာနကျသည့် ကိစ္စရပ်များနှင့် ပတ်သက်လာသည့်အခါ၊ ၎င်းတို့သည် ပိုင်းခြားသိမြင်နိုင်စွမ်းမရှိသည့်အပြင် မည်သည့်အရာကိုမျှ ထိုးထွင်းမသိမြင်နိုင်ဘဲ မည်သည့်သမ္မာတရား စည်းမျဉ်းများကိုမျှလည်း ရှာမတွေ့နိုင်ကြပေ။ မည်သည့်ပြဿနာမျှ မရှိသည့်အခါ၊ ၎င်းတို့သည် မိမိ၏ဖမ်းမိမည့်ငါးကို စောင့်ဆိုင်းနေသော တံငါသည်တစ်ဦးလောက် အေးဆေးတည်ငြိမ်စွာ ထိုင်နေကြသော်လည်း၊ ပြဿနာများပေါ်ပေါက်လာသည့်အခါ၊ ၎င်းတို့သည် သနားစရာကောင်းသော အသွင်အပြင်ကို ထုတ်ဖော်လျက် ရယ်ဖွယ်ကောင်းသော လူပြက်များကဲ့သို့၊ ဒယ်အိုးပူပေါ်တွင်ရှိသည့် ပုရွက်ဆိတ်များကဲ့သို့ ပြုမူကြလေသည်။ တစ်ခါတစ်ရံ ၎င်းတို့သည် အလွန်အလေးအနက်ထားပြီး တည်ကြည်စွာ ပြုမူကြသည်။ ၎င်းတို့ တည်ကြည်မှုမရှိသည့်အခါ၊ ပုံမှန်ဖြစ်ပုံရသော်လည်း၊ ၎င်းတို့ တည်ကြည်လာသည့်အခါ၊ ယင်းက လူတို့ကို အမှန်တကယ် ရယ်မောစေသည်။ အဘယ်ကြောင့်ဆိုသော် ၎င်းတို့ တည်ကြည်သည့်အခါ၊ ၎င်းတို့သည် မှားယွင်းပြီး အဓိပ္ပာယ်မဲ့သောအရာများနှင့် ဝိညာဉ်ရေးရာ နားလည်သဘောပေါက်မှု ကင်းမဲ့သော စကားများကိုသာ ပြောဆိုကြပြီး ထိုအရာအားလုံးသည် အတွေ့အကြုံမရှိသူ၏ မှတ်ချက်များသာ ဖြစ်သောကြောင့် ဖြစ်သည်။ သို့တိုင်၊ ၎င်းတို့သည် မျက်နှာထားတည်တည်ဖြင့် တည်ကြည်မှုကို ထိန်းသိမ်းထားကြသည်၊ ဤသည်မှာ ရယ်စရာကောင်းသည် မဟုတ်လော။ အကယ်၍ တစ်စုံတစ်ဦးက ၎င်းတို့အား ဖြေဆိုရန် အရေးကြီးသော မေးခွန်းအချို့ကို မေးမြန်းပါက၊ ၎င်းတို့ အထူးပင် စိတ်အနှောင့်အယှက်ဖြစ်ပုံရလျက် စိတ်ရှုပ်ထွေးပြီး အာစေးမိသွားကြသည်။ ထိုသို့သော အယောင်ဆောင် ခေါင်းဆောင်များစွာ ရှိသည်။ ၎င်းတို့၏ အဓိကသရုပ်သကန်များမှာ ညံ့ဖျင်းသော အစွမ်းအစနှင့် ဝိညာဉ်ရေးရာ နားလည်သဘောပေါက်မှု ကင်းမဲ့ခြင်း ဖြစ်သည်။ ၎င်းတို့သည် နားဝေတိမ်တောင်ဖြစ်သောသူများ ဖြစ်ကြသည်။ ဝိညာဉ်ရေးရာ နားလည်သဘောပေါက်မှု ကင်းမဲ့ခြင်းဟူသည် မည်သည့်အရာကို ဆိုလိုသနည်း။ ဝိညာဉ်ရေးရာ ကိစ္စရပ်များ၊ သမ္မာတရားပါဝင်သော ကိစ္စရပ်များနှင့် ပတ်သက်လာသည့်အခါ၊ ရှေးခေတ် ဂရိဘာသာစကားကို ဘာသာပြန်ဖို့ ကြိုးစားနေကြသကဲ့သို့ဖြစ်သည်။ ၎င်းတို့မည်သည့်အရာကိုမျှ နားမလည်ကြပေ။ သို့ဖြစ်ပါလျက်၊ ၎င်းတို့က “ကျွန်ုပ်သည် ဝိညာဉ်ရေးရာပြည့်ဝသည်။ ကျွန်ုပ်သည် ဘုရားသခင်ကို အချိန်ကြာမြင့်စွာ ယုံကြည်ခဲ့ပြီးဖြစ်သည်။ ကျွန်ုပ်သည် သမ္မာတရားများစွာကို နားလည်သည်။ သင်တို့သည် ယုံကြည်သူအသစ်များဖြစ်ကြသည်၊ သင်တို့သည် ဘုရားသခင်ကို ယုံကြည်ကာစဖြစ်ပြီး သမ္မာတရားကို နားမလည်ကြသေးပါ။ သင်တို့သည် ယုံကြည်အားထား၍မရပါ” ဟုဆိုကာ ဟန်ဆောင်နေကြဆဲ ဖြစ်သည်။ ၎င်းတို့သည် ဘုရားသခင်ကို အချိန်ကြာမြင့်စွာ ယုံကြည်ခဲ့ပြီး သမ္မာတရားကို နားလည်သကဲ့သို့ မိမိကိုယ်ကို အထင်ကြီးနေကြသည်။ ထိုသို့သောလူများသည် မုန်းတီးဖွယ်ကောင်းသည့်အပြင် ရယ်စရာလည်းကောင်းလှသည်။ ထိုသို့သော အယောင်ဆောင် ခေါင်းဆောင်များ၏ သရုပ်သကန်များနှင့်ပတ်သက်သည့် မိတ်သဟာယက ဤနေရာတွင် အဆုံးသတ်သည်။

၃။ အန္တိခရစ်များ၏ အကာအကွယ်ပေးသူအဖြစ် ဆောင်ရွက်ခြင်း

သာ၍ပင် မုန်းတီးဖွယ်ကောင်းသော နောက်ထပ် အယောင်ဆောင် ခေါင်းဆောင်တစ်မျိုး ရှိသည်။ ၎င်းတို့သည် အန္တိခရစ်များကို ဖော်ထုတ်ရန် ပျက်ကွက်သည်သာမက၊ အသင်းတော်၏အလုပ်ကို နှောင့်ယှက်သည့် အန္တိခရစ်များ၏ ဒုစရိုက်အမှုများကို လိုက်လျောရန် မေတ္တာဖြင့်ကူညီခြင်းကို ဆင်ခြေအဖြစ် အသုံးပြုလျက် အန္တိခရစ်များကို အကာအကွယ်ပေးသူများအဖြစ်လည်း ဆောင်ရွက်ကြသည်။ အန္တိခရစ်များက လူတို့ကို အထင်အမြင်မှားစေရန် မှားယွင်းသော အယူအဆမည်မျှ ဖြန့်ဝေသည်ဖြစ်စေ၊ ဤအယောင်ဆောင် ခေါင်းဆောင်များသည် ၎င်းတို့ကို ချေပခြင်း သို့မဟုတ် ဖော်ထုတ်ခြင်းမပြုသည်သာမက၊ အန္တိခရစ်များအား မိမိတို့၏သဘောထားအမြင်များကို လွတ်လပ်စွာဖော်ပြရန်နှင့် ထုတ်ဖော်ပြောဆိုရန် အခွင့်အရေးများကိုပင် ပေးကြသည်။ ဘုရားသခင်ရွေးချယ်ထားသောလူများက မည်သည့် နှောင့်ယှက်မှုများ၊ အထင်အမြင်မှားစေခြင်း သို့မဟုတ် ထိခိုက်နစ်နာမှုမျိုးများကို ခံစားရသည်ဖြစ်စေ၊ ၎င်းတို့က ဂရုမစိုက်မြဲဖြစ်နေသည်။ အချို့လူများက “ဤပုဂ္ဂိုလ်များသည် အန္တိခရစ်များ ဖြစ်ကြသည်။ ၎င်းတို့သည် ဘုရားအိမ်တော်၏ ချုပ်ချယ်ကန့်သတ်ခြင်း ခံရသင့်သောသူများ ဖြစ်ကြသည်။ ၎င်းတို့ကို ရာထူးတိုးပေးခြင်း သို့မဟုတ် ပျိုးထောင်ပေးခြင်း မပြုသင့်သည့်အပြင်၊ ၎င်းတို့ကို သေချာပေါက် မကာကွယ်သင့်ပေ။ ၎င်းတို့သည် ညီအစ်ကိုမောင်နှမများကို လုံလောက်အောင် ထိခိုက်နစ်နာစေပြီး ဖြစ်သည်။ ၎င်းတို့နှင့် စာရင်းရှင်းရန်လည်းကောင်း၊ ၎င်းတို့ကို စေ့စေ့စပ်စပ် ဖော်ထုတ်ပြီး ကိုင်တွယ်ရန်လည်းကောင်း အချိန်ကျပြီဖြစ်သည်”ဟု ထောက်ပြသည့်အခါတွင်ပင်၊ အယောင်ဆောင် ခေါင်းဆောင်များက အန္တိခရစ်များအတွက် ရှေ့ထွက်၍ ပြောဆိုကြသည်။ အန္တိခရစ်များ၏ အသက်၊ ဘုရားသခင်ကို ယုံကြည်သည့်နှစ်ကာလများနှင့် ယခင်က ပံ့ပိုးကူညီမှုများကဲ့သို့သော အချက်များကို ထည့်သွင်းစဉ်းစားလျက်၊ ၎င်းတို့သည် အန္တိခရစ်များအတွက် ပြောဆိုပေးရန်နှင့် ခုခံကာကွယ်ပေးရန် အမျိုးမျိုးသော ဆင်ခြေများကို အသုံးပြုကြသည်။ အထက်အဆင့်ခေါင်းဆောင်များက အလုပ်ကို စစ်ဆေးရန် သို့မဟုတ် အန္တိခရစ်များကို ကိုင်တွယ်ရန် လာသည့်အခါ၊ အယောင်ဆောင် ခေါင်းဆောင်များက ညီအစ်ကိုမောင်နှမများအား အန္တိခရစ်များ၏ ဒုစရိုက်အမှုများနှင့်ဆိုင်သော အဖြစ်မှန်များကို အထက်သို့ တင်ပြခြင်းမှ တားဆီးကြသည်။ ၎င်းတို့သည် အထက်အဆင့်ခေါင်းဆောင်များက အသင်းတော်ကို အန္တိခရစ်များ နှောင့်ယှက်နေသည်ကို သတိမထားမိစေရန် အသင်းတော်ကို ပိတ်ဆို့သည်အထိပင် ပြုလုပ်ကြသည့်အပြင်၊ ပိုင်းခြားသိမြင်နိုင်စွမ်းရှိသော ညီအစ်ကိုမောင်နှမများအားလည်း အန္တိခရစ်များကို ဖော်ထုတ်ခြင်းမှ တားဆီးကြသည်။ အယောင်ဆောင် ခေါင်းဆောင်များက မည်သည့်ဆင်ခြေများကို အသုံးပြုသည်ဖြစ်စေ သို့မဟုတ် အန္တိခရစ်များ၏ အကာအကွယ်ပေးသူအဖြစ် ဆောင်ရွက်ရန် မည်သည့် ရည်ရွယ်ချက်များ ရှိသည်ဖြစ်စေ၊ ထိုသို့လုပ်ဆောင်ရာတွင်၊ ၎င်းတို့သည် နောက်ဆုံး၌ အန္တိခရစ်များ၏ အကျိုးစီးပွားများကို ကာကွယ်နေခြင်းဖြစ်ပြီး၊ အသင်းတော်နှင့် ဘုရားသခင်ရွေးချယ်ထားသောလူများ၏ အကျိုးစီးပွားများကိုမူ သစ္စာဖောက်နေခြင်း ဖြစ်သည်။ ၎င်းတို့က “အန္တိခရစ်များသည်လည်း ဘုရားသခင်ကို ယုံကြည်ကြပြီး ဘုရားအိမ်တော်တွင် ပြောဆိုပိုင်ခွင့်ရှိသည်”ဟူသည်နှင့် “သူတို့သည် ယခင်က အန္တရာယ်ရှိသော တာဝန်များကို ထမ်းဆောင်ခဲ့ဖူးသည်၊ ဘုရားအိမ်တော်သည် သူတို့၏ ယခင်က ပံ့ပိုးကူညီမှုများကို ထည့်သွင်းစဉ်းစားသင့်သည်” ဟူသကဲ့သို့သော အမျိုးမျိုးသော ဆင်ခြေများကို အသုံးပြုကာ အန္တိခရစ်များကို ကာကွယ်ကြသည်။ ၎င်းတို့သည် ညီအစ်ကိုမောင်နှမများကို အန္တိခရစ်များအား ပိုင်းခြားသိမြင်ခြင်းမရှိအောင် တားဆီးကြပြီး အထက်အဆင့်ခေါင်းဆောင်များကို ထိုအန္တိခရစ်တို့၏ အမျိုးမျိုးသော ဒုစရိုက်အမှုများအကြောင်း သိရှိခွင့်မပေးကြပေ။ တစ်ချိန်တည်းတွင် ၎င်းတို့ကိုယ်တိုင်ကလည်း အန္တိခရစ်များကို မဖော်ထုတ်သည့်အပြင် သေချာပေါက် မပြုပြင်ကြပေ။ ဤအန္တိခရစ်များသည် ၎င်းတို့၏ မိသားစုဝင်များ၊ ရင်းနှီးသောမိတ်ဆွေများ ဖြစ်ကောင်းဖြစ်နိုင်သည် သို့မဟုတ် သာ၍ ဖြစ်နိုင်ခြေများမှာ၊ ၎င်းတို့ ပုဂ္ဂိုလ်ရေးကိုးကွယ်ပြီး စိတ်ခံစားမှုအရ စွန့်လွှတ်ရန် ခက်ခဲသောလူများ ဖြစ်ကောင်းဖြစ်နိုင်သည်။ အခြေအနေမည်သို့ပင်ဖြစ်စေ၊ ဤလူများသည် အန္တိခရစ်များဖြစ်ကြောင်း ၎င်းတို့ သိရှိပြီး ထိုလူတို့၏ ဒုစရိုက်အမှုများကို ဆက်လက်၍ ကာကွယ်ပေးနေသရွေ့၊ အခြားသူများအား ထိုသူတို့ကို မေတ္တာဖြင့်ဆက်ဆံရန် ပြောဆိုနေသရွေ့၊ ဘုရားသခင်ရွေးချယ်ထားသောလူများကို အထင်အမြင်မှားစေပြီး နှောင့်ယှက်ရန် အမျိုးမျိုးသော မှားယွင်းသည့် အယူအဆများကို ဖြန့်ဝေဖို့အတွက် အန္တိခရစ်များကို အခွင့်အရေးများပေးရန် အမျိုးမျိုးသော နည်းလမ်းများကိုပင် အသုံးပြုနေသရွေ့၊ ဤသရုပ်သကန်များက ၎င်းတို့အနေဖြင့် အန္တိခရစ်များအတွက် အကာအကွယ်ပေးသူများအဖြစ် ဆောင်ရွက်နေကြောင်း ပြသနေသည်။ အချို့သော အယောင်ဆောင် ခေါင်းဆောင်များသည် အခြားသော နယ်ပယ်များတွင် လက်တွေ့အလုပ်အနည်းငယ်ကို လုပ်ဆောင်ခဲ့ပြီးဖြစ်နိုင်သော်လည်း၊ အန္တိခရစ်များကို ကိုင်တွယ်ဖြေရှင်းခြင်းနှင့် ပတ်သက်လာသည့်အခါ၊ ၎င်းတို့သည် ဘုရားအိမ်တော်၏ သတ်မှတ်ချက်များအတိုင်း မကိုင်တွယ်ကြပေ။ ထို့ထက်ပင်ပို၍၊ ၎င်းတို့သည် ဘုရားအိမ်တော်မှ သတ်မှတ်ထားသည့်အတိုင်း ခေါင်းဆောင်များနှင့် အမှုဆောင်များ၏ တာဝန်များကို မဖြည့်ဆည်းကြပေ။ အသင်းတော်တွင် လူတို့ကို အထင်အမြင်မှားစေရန် အယူအဆများ၊ အပျက်သဘောဆောင်သော စိတ်ခံစားမှုများ၊ အယူမှားများနှင့် မှားယွင်းသော အယူအဆများကို အန္တိခရစ်တို့ ဖြန့်ဝေခြင်းအား အကြီးမားဆုံး အတိုင်းအတာဖြင့် ၎င်းတို့ မတားဆီးကြပေ။ ထိုအစား၊ ၎င်းတို့သည် အန္တိခရစ်များ ပြောဆိုသည့် အမှန်ဟုထင်ရသော်လည်း စင်စစ်မှားနေသော အယူဝါဒများအပြင်၊ အသိပညာ သို့မဟုတ် စာတန်၏ အတွေးအခေါ်ကို အခြေခံသည့် ၎င်းတို့၏ ဖော်ပြချက်များနှင့် မှတ်ချက်များကိုပါ အပြုသဘောဆောင်သော အရာများအဖြစ် မကြာခဏ ထောက်ခံကြသည်။ ဤအရာအားလုံးသည် ၎င်းတို့က အန္တိခရစ်များအတွက် အကာအကွယ်ပေးသူများအဖြစ် ဆောင်ရွက်နေခြင်း၏ သရုပ်သကန်များ ဖြစ်ကြသည်။ လူ့အဖွဲ့အစည်းတွင် မိမိတို့၏ သြဇာအာဏာကို တန်ဖိုးထားသောကြောင့် အန္တိခရစ်များကို ကိုင်တွယ်ဖြေရှင်းခြင်းမရှိသည့် အယောင်ဆောင် ခေါင်းဆောင်အချို့လည်း ရှိသည်မှာ အမှန်ဖြစ်၏။ ၎င်းတို့က “ညီအစ်ကိုမောင်နှမအများစုသည် လူ့အဖွဲ့အစည်း၏ အောက်ခြေလွှာမှဖြစ်ပြီး သြဇာအာဏာမရှိကြပါ။ ဤလူသည် ဆိုးယုတ်သော လူ့သဘာဝရှိသည့် အန္တိခရစ်တစ်ဦးဖြစ်သော်လည်း၊ လောကတွင် တန်ခိုးအာဏာနှင့် သြဇာလွှမ်းမိုးမှုရှိပြီး စွမ်းဆောင်နိုင်သူများ ဖြစ်ကြသည်။ ညီအစ်ကိုမောင်နှမများ သို့မဟုတ် အသင်းတော်က အန္တရာယ်နှင့် ရင်ဆိုင်ရသည့်အခါ၊ ကျွန်ုပ်တို့ကို ကာကွယ်ရန် ရှေ့ထွက်မည့် စွမ်းဆောင်နိုင်သူတစ်ဦးကို ကျွန်ုပ်တို့ မလိုအပ်ဘူးလော။ ထို့ကြောင့်၊ သူတို့၏ မှားယွင်းသောလုပ်ဆောင်မှုများကို မသိကျိုးကျွန်ပြုပြီး ထိုအကြောင်းကို သိပ်အလေးအနက်မထားဘဲ နေကြစို့”ဟု ပြောဆိုကြသည်။ အယောင်ဆောင် ခေါင်းဆောင်များသည် ၎င်းတို့အတွက် အန္တိခရစ်များက ရှေ့ထွက်ရပ်တည်ပေးရန်နှင့် ကျောထောက်နောက်ခံပြုပေးရန်အလို့ငှာ ထိုအန္တိခရစ်များအတွက် အကာအကွယ်ပေးသူများအဖြစ် ဆောင်ရွက်ရန် လိုလားကြသည်။ ဤသို့သော အရာမျိုးသည်လည်း အယောင်ဆောင်ခေါင်းဆောင်များအတွက် ရှက်ဖွယ်ကိစ္စ မဟုတ်ပေ။ မှားယွင်းသော သဘောထားအမြင်တစ်ခု ကိုင်စွဲထားသည့် အယောင်ဆောင် ခေါင်းဆောင်အချို့လည်း ရှိသေးသည်။ ၎င်းတို့က “အချို့သော အန္တိခရစ်များသည် လူ့အဖွဲ့အစည်းတွင် အဆင့်အတန်းနှင့် သြဇာလွှမ်းမိုးမှုရှိသည်။ သူတို့တွင် ဩဇာတိက္ကမ ရှိသည်။ ကျွန်ုပ်တို့၏ အသင်းတော်တွင် ထိုသို့သော ပုဂ္ဂိုလ်နှစ်ဦးရှိသည်။ သူတို့သည် အန္တိခရစ်များဖြစ်ကြသော်လည်း၊ အကယ်၍ ကျွန်ုပ်တို့က သူတို့ကို ရှင်းလင်းပစ်ပါက၊ လူတို့က ကျွန်ုပ်တို့၏ အသင်းတော်တွင် စွမ်းဆောင်နိုင်သူများမရှိဟု တွေးထင်ကြလိမ့်မည်ဖြစ်ပြီး၊ ဘာသာရေးအသိုင်းအဝိုင်းတွင်ရှိသူတို့က ကျွန်ုပ်တို့ကို အထင်သေးကြလိမ့်မည်။ မျက်နှာပန်းလှဖို့အတွက် သူတို့ကို အနီးအနားတွင် ထားရှိရန် လိုအပ်သည်။ ထို့ကြောင့်၊ ဤလူနှစ်ဦးသည် ကျွန်ုပ်တို့၏ အသင်းတော်၏ ရတနာများဖြစ်ကြသည်။ မည်သူကမျှ သူတို့ကို ပိုင်းခြားသိမြင်ခြင်း သို့မဟုတ် ရှင်းလင်းပစ်ခြင်း ပြု၍မဖြစ်ပါ။ သူတို့ကို ကာကွယ်ရမည်”ဟု ပြောဆိုကြသည်။ ဤသည်မှာ မည်သည့် ဆင်ခြင်တွေးခေါ်မှုစနစ်မျိုး ဖြစ်သနည်း။ ၎င်းတို့သည် အန္တိခရစ်များကို ပါရမီရှိသူများအဖြစ် မှတ်ယူသောကြောင့် ၎င်းတို့ကို ကာကွယ်ကြသည်။ ဤအယောင်ဆောင် ခေါင်းဆောင်များသည် လူယုတ်မာများ မဟုတ်လော။ (ဟုတ်ပါသည်။) အခြေအနေများ မည်သို့ပင်ဖြစ်စေ၊ ခေါင်းဆောင်များနှင့် အမှုဆောင်များက အန္တိခရစ်များကို အသင်းတော်တွင် မိမိတို့အလိုရှိသမျှကို လုပ်ဆောင်ရန်နှင့် အသင်းတော်၏အလုပ်ကို နှောင့်ယှက်ရန် ခွင့်ပြုနေသရွေ့၊ ၎င်းတို့သည် အယောင်ဆောင် ခေါင်းဆောင်များနှင့် အယောင်ဆောင် အမှုဆောင်များ ဖြစ်ကြသည်။ အန္တိခရစ်များနှင့် ဆိုးယုတ်သောလူများက မှားယွင်းသော အယူအဆများကို မည်သို့ပင် ဖြန့်ဝေသည်ဖြစ်စေ လူမည်မျှ အထင်အမြင်မှားစေခြင်းကို ခံရသည်ဖြစ်စေ ၎င်းတို့က အပြုသဘောဆောင်သော ပုဂ္ဂိုလ်များကို မည်သို့ တိုက်ခိုက်ပြီး ဖယ်ကြဉ်သည်ဖြစ်စေ ဘုရားသခင်ရွေးချယ်ထားသောလူမည်မျှကို ၎င်းတို့ ဒုက္ခပေးသည်ဖြစ်စေ အယောင်ဆောင် ခေါင်းဆောင်များက ယင်းကို လျစ်လျူရှုပြီး မသိချင်ယောင်ဆောင်ကြသည်။ ၎င်းတို့အနေဖြင့် မိမိတို့ကိုယ်ကို ကာကွယ်စောင့်ရှောက်နိုင်သရွေ့၊ ၎င်းတို့အတွက် အဆင်ပြေသည်။ ဤသည်တို့မှာ အယောင်ဆောင် ခေါင်းဆောင်များ၏ အဓိကသရုပ်သကန်များ ဖြစ်ကြသည်။ အန္တိခရစ်များက မည်သည့်အရာကို ပြောဆိုသည်ဖြစ်စေ သို့မဟုတ် လုပ်ဆောင်သည်ဖြစ်စေ၊ ညီအစ်ကိုမောင်နှမများက ၎င်းတို့ကို ပိုင်းခြားသိမြင်ပြီး ငြင်းပယ်နိုင်စေရန်အလို့ငှာ အယောင်ဆောင် ခေါင်းဆောင်များက ၎င်းတို့ကို ဖော်ထုတ်ခြင်း၊ စိတ်ဖြာလေ့လာဆွေးနွေးခြင်း သို့မဟုတ် ချုပ်ချယ်ကန့်သတ်ခြင်း မပြုကြပေ။ ထိုအစား၊ အန္တိခရစ်များကို မိမိတို့၏ အိမ်မွေးတိရစ္ဆာန်များကဲ့သို့ ပြုစုပျိုးထောင်ကြသည်။ ဂုဏ်သရေရှိ ပုဂ္ဂိုလ်ကြီးများကဲ့သို့ အစေခံပြီး ကာကွယ်ကြသည်။ ၎င်းတို့အား လမ်းဖွင့်ပေးကြပြီး၊ ၎င်းတို့ သရုပ်ဆောင်ရန်အတွက် အမျိုးမျိုးသော အခွင့်အရေးများကို ဖန်တီးပေးကြသည်။ ၎င်းတို့က အန္တိခရစ်များအား မိမိတို့၏လွတ်လပ်ခွင့်ကို အပြည့်အဝ ခံစားခွင့်ပေးနေစဉ်တွင် မည်သူ၏ အကျိုးစီးပွားများက စတေးခံနေရသနည်း။ (ဘုရားသခင်ရွေးချယ်ထားသောလူများ၏ အကျိုးစီးပွားများ ဖြစ်ပါသည်။) အယောင်ဆောင် ခေါင်းဆောင်များသည် ဘုရားသခင်ရွေးချယ်ထားသောလူများကို ကာကွယ်ရန် ပျက်ကွက်သည်သာမက၊ အန္တိခရစ်များကို အသင်းတော်တွင် ကြီးကြပ်ခွင့်ပေးပြီး၊ ညီအစ်ကိုမောင်နှမများကို အန္တိခရစ်များအတွက် နွားများ၊ မြင်းများကဲ့သို့၊ ကျွန်များကဲ့သို့ အစေခံစေကာ၊ အန္တိခရစ်များ၏ အမိန့်များကို လိုက်နာစေကြသည်။ ၎င်းတို့၏ မှားယွင်းသော မှတ်ချက်များ၊ အတွေးအခေါ်များနှင့် သဘောထားအမြင်များကို လက်ခံစေသည်။ ၎င်းတို့၏ ထိန်းချုပ်မှုကို လက်ခံစေပြီး၎င်းတို့ပြုလုပ်သည့် ဆိုးရွားသော ထိခိုက်နစ်နာမှုကိုပင် လက်ခံစေသည်၊ စသည်ဖြင့်ဖြစ်သည်။ ဤသည်မှာ အယောင်ဆောင် ခေါင်းဆောင်များ လုပ်ဆောင်သည့်အလုပ် ဖြစ်သည်။ ၎င်းတို့သည် ဘုရားသခင်ရွေးချယ်ထားသောလူများကို အန္တိခရစ်များက ဆိုးဆိုးရွားရွား ထိခိုက်နစ်နာစေခြင်းမရှိအောင် အကြီးမားဆုံး အတိုင်းအတာအထိ တားဆီးနေကြသလော။ ၎င်းတို့သည် ခေါင်းဆောင်များနှင့် အမှုဆောင်များ၏ တာဝန်များကို ဖြည့်ဆည်းခဲ့ပြီးပြီလော။ ၎င်းတို့သည် ဘုရားသခင်ရွေးချယ်ထားသော လူများအား ကာကွယ်ခြင်းအလုပ်ကို လုပ်ဆောင်ပြီးပြီလော။ (မလုပ်ဆောင်သေးပါ။) တိုတိုပြောရလျှင်၊ အကြောင်းရင်းက မည်သို့ပင်ဖြစ်စေ၊ အန္တိခရစ်များကို မည်သည့်အလုပ်မျှမလုပ်ဘဲ မိမိတို့အလိုရှိသလို ပြုလုပ်ရန် လမ်းဖွင့်ပေးသည့် မည်သည့်ခေါင်းဆောင်မဆိုသည် အယောင်ဆောင် ခေါင်းဆောင်တစ်ဦး ဖြစ်သည်။ အဘယ်ကြောင့် ၎င်းတို့ကို အယောင်ဆောင် ခေါင်းဆောင်များဟု ငါပြောဆိုရသနည်း။ အဘယ်ကြောင့်ဆိုသော် အန္တိခရစ်များက ဘုရားသခင်ရွေးချယ်ထားသောလူများကို အထင်အမြင်မှားစေပြီး ထိန်းချုပ်သည့်အခါ၊ ၎င်းတို့သည် ညီအစ်ကိုမောင်နှမများကို အန္တိခရစ်များထံမှ အမျိုးမျိုးသော ထိခိုက်နစ်နာမှု ခံစားစေပြီး၊ ဘုရားသခင်က ၎င်းတို့အား ပေးအပ်သည့် တာဝန်ပေးစေခိုင်းချက်ကို ပျက်ကွက်သောကြောင့် ဖြစ်သည်။ ဘုရားအိမ်တော်က ဘုရားသခင်၏ သိုးများ၊ ဘုရားသခင်ရွေးချယ်ထားသောလူများကို သင့်ထံ အပ်နှံခဲ့ပြီး၊ သင်သည် သင်၏တာဝန်ကို မဖြည့်ဆည်းခဲ့ပေ။ သင်သည် ဘုရားသခင်၏ တာဝန်ပေးစေခိုင်းချက်ကို ထမ်းဆောင်ရန် မထိုက်တန်ပေ။ အကြောင်းရင်း မည်သို့ပင်ဖြစ်စေ သို့မဟုတ် သင့်တွင် မည်သည့် ကျိုးကြောင်းပြချက် ရှိသည်ဖြစ်စေ၊ ခေါင်းဆောင်တစ်ဦးအဖြစ် သင်၏ သက်တမ်းအတောအတွင်းတွင် သင်သည် အန္တိခရစ်များအတွက် အကာအကွယ်ပေးသူတစ်ဦးအဖြစ် ဆောင်ရွက်ခဲ့ပြီး၊ ညီအစ်ကိုမောင်နှမများကို အန္တိခရစ်များ၏ နှောင့်ယှက်မှုများ၊ အထင်အမြင်မှားစေခြင်းများ၊ ထိန်းချုပ်မှုများနှင့် ဆိုးရွားသော ထိခိုက်နစ်နာမှု များစွာ ခံစားရစေခဲ့ပါက၊ သင်သည် ခေတ်ကာလအားလုံးအတွက် အပြစ်သားတစ်ဦး ဖြစ်သည်။ ဤအတွက် အကြောင်းရင်းမှာ၊ သင်က အန္တိခရစ်များကို ပိုင်းခြားသိမြင်နိုင်ခြင်းမရှိသောကြောင့် မဟုတ်၊ သို့မဟုတ် ၎င်းတို့၏ အနှစ်သာရကို ထိုးထွင်းမသိမြင်နိုင်သောကြောင့် မဟုတ်ပေ။ အန္တိခရစ်များက စာတန်များနှင့် နတ်ဆိုးများဖြစ်ကြောင်း သင်၏ စိတ်နှလုံးထဲတွင် သင် ရှင်းလင်းစွာ သိရှိသည့်တိုင်၊ ဘုရားသခင်ရွေးချယ်ထားသောလူများကို ၎င်းတို့အား ဖော်ထုတ်ပြီး ပိုင်းခြားသိမြင်ခွင့် မပေးသောကြောင့် ဖြစ်သည်။ ထိုအစား၊ သင်သည် ညီအစ်ကိုမောင်နှမများအား ၎င်းတို့စကားကို နားထောင်ရန်၊ လက်ခံရန်နှင့် နာခံရန် ခွင့်ပြုသည်။ ဤသည်မှာ သမ္မာတရားနှင့် လုံးဝ ဆန့်ကျင်ဘက်ဖြစ်သည်။ ဤသည်က သင့်ကို ခေတ်ကာလအားလုံးအတွက် အပြစ်သားတစ်ဦး ဖြစ်စေသည် မဟုတ်လော။ (ဟုတ်ပါသည်။) သင်သည် မိမိတို့၏တာဝန်များကို ရိုးသားစွာထမ်းဆောင်ပြီး သမ္မာတရားကို လိုက်စားသောသူတို့အား ကာကွယ်ရန် ပျက်ကွက်သည်သာမက၊ အန္တိခရစ်များကို ခေါင်းဆောင်များနှင့် အမှုဆောင်များ၏ ရာထူးများ တိုးမြှင့်ပေးပြီး၊ ၎င်းတို့ကို အိမ်မွေးတိရစ္ဆာန်များကဲ့သို့ ပြုစုပျိုးထောင်ကာ ညီအစ်ကိုမောင်နှမများအား ၎င်းတို့၏ အမိန့်များကို နာခံစေခဲ့သည်။ ဘုရားအိမ်တော်သည် ဘုရားသခင်ရွေးချယ်ထားသောလူများကို သင့်ထံ အပ်နှံခဲ့သည်မှာ ၎င်းတို့ကို အန္တိခရစ်များ၏ ကျွန်များအဖြစ် သို့မဟုတ် သင်၏ကျွန်များအဖြစ် အစေခံစေရန် မဟုတ်ဘဲ၊ သင်က ဘုရားသခင်ရွေးချယ်ထားသော လူများအား စာတန်နှင့် အန္တိခရစ်များကို တိုက်ခိုက်ရန်၊ အန္တိခရစ်များကို ပိုင်းခြားသိမြင်ပြီး ငြင်းပယ်ဖို့ ဦးဆောင်ရန်လည်းကောင်း၊ ဘုရားသခင်ရွေးချယ်ထားသော လူများအား ပုံမှန်အသင်းတော်အသက်တာကို နေထိုင်နိုင်စေရန်၊ မိမိတို့၏တာဝန်များကို ပုံမှန်ထမ်းဆောင်နိုင်စေရန်၊ သမ္မာတရား လက်တွေ့ကျမှုထဲသို့ ဝင်ရောက်နိုင်စေရန်နှင့် ဘုရားသခင်၏ လမ်းညွှန်မှုအောက်တွင် ဘုရားသခင်ကို ကျိုးနွံနာခံပြီး သက်သေခံနိုင်စေရန်လည်းကောင်း ဖြစ်ပေသည်။ သင်သည် ဤတာဝန်ကိုပင် မဖြည့်ဆည်းနိုင်ပါက၊ လူဟုခေါ်ခံရရန် ထိုက်တန်သလော။ သို့တိုင် သင်သည် အန္တိခရစ်များကို ကာကွယ်ချင်နေသေးသည်။ အန္တိခရစ်များသည် သင်၏ဘိုးဘေးများလော သို့မဟုတ် သင်၏အသည်းကြော်များလော။ သင်သည် ၎င်းတို့နှင့် သွေးသားတော်စပ်သော ဆက်ဆံရေးရှိလျှင်ပင်၊ သမ္မာတရား စည်းမျဉ်းများကို လိုက်နာသင့်ပြီး မိသားစုထက် တရားမျှတမှုကို ဦးစားပေးသင့်သည်။ သင်သည် ခေါင်းဆောင်များနှင့် အမှုဆောင်များ၏ တာဝန်များကို ဖြည့်ဆည်းရန် တာဝန်ရှိသည်ဟု ခံစားသင့်သည်၊ အန္တိခရစ်များကို ဖော်ထုတ်ခြင်း၊ ပိုင်းခြားသိမြင်ခြင်းနှင့် ငြင်းပယ်ခြင်း၊ ညီအစ်ကိုမောင်နှမများကို အကြီးမားဆုံးအတိုင်းအတာအထိ ကာကွယ်ရန် အစွမ်းကုန် လုပ်ဆောင်ခြင်း၊ ၎င်းတို့ကို အန္တိခရစ်များ၏ ထိခိုက်နစ်နာစေခြင်းကိုခံရခွင့်မပြုခြင်းတို့ ဖြစ်သည်။ ဤသည်မှာ သင်၏တာဝန်ကို သစ္စာရှိစွာ ထမ်းဆောင်ခြင်းနှင့် ဘုရားသခင်၏ တာဝန်ပေးစေခိုင်းချက်ကို ပြီးမြောက်စေခြင်း ဖြစ်သည်။ ဤသို့လုပ်ဆောင်ခြင်းဖြင့်သာ သင့်ကို စံနှုန်းပြည့်မီသော ခေါင်းဆောင်တစ်ဦး သို့မဟုတ် အမှုဆောင်တစ်ဦးဟု ခေါ်ဆိုနိုင်ပေသည်။ အကယ်၍ သင်သည် ခေါင်းဆောင်များနှင့် အမှုဆောင်များ၏ တာဝန်များကို ဖြည့်ဆည်းရန် ပျက်ကွက်ပြီး အန္တိခရစ်များအတွက် အကာအကွယ်ပေးသူတစ်ဦးအဖြစ် လိုလိုလားလား ဆောင်ရွက်ပါက၊ သင်သည် ခေတ်ကာလအားလုံးအတွက် အပြစ်သားတစ်ဦးမှလွဲ၍ အခြားမည်သည့်အရာ ဖြစ်နိုင်ဦးမည်နည်း။ အန္တိခရစ်များအတွက် အကာအကွယ်ပေးသူများအဖြစ် ဆောင်ရွက်သည့် အယောင်ဆောင် ခေါင်းဆောင်များနှင့်ပတ်သက်သော မိတ်သဟာယက ဤနေရာတွင် အဆုံးသတ်သည်။ ထိုသို့သောလူများကို အယောင်ဆောင် ခေါင်းဆောင်များ၏ အဆင့်အတန်းများတွင် ထားရှိခြင်းသည် မတရားသောအရာ လုံးဝ မဟုတ်သည်မှာ သိသာထင်ရှားပေသည်။ ဤသည်မှာ စစ်မှန်သော အယောင်ဆောင် ခေါင်းဆောင်များ၏ သရုပ်သကန်များထဲမှ တစ်ခုဖြစ်သည်။

၄။ အန္တိခရစ်များ၏ အထင်အမြင်မှားစေခြင်း ခံရသည့်လူများနှင့်ပတ်သက်၍ ဂရုမစိုက်ခြင်း သို့မဟုတ် မမေးမြန်းခြင်း

အယောင်ဆောင် ခေါင်းဆောင်များ၏ နောက်ထပ် သရုပ်သကန်တစ်ခုရှိပြီး ယင်းမှာ ပို၍ပင် ဒေါသထွက်စရာကောင်းသည်။ အယောင်ဆောင် ခေါင်းဆောင်အချို့သည် အန္တိခရစ်များကို ၎င်းတို့၏ အပြန်အလှန်ဆက်ဆံမှုများအတွင်းတွင် အတိုင်းအတာတစ်ခုအထိ ပိုင်းခြားသိမြင်နိုင်သော်လည်း ၎င်းတို့ကို ချက်ချင်း ကိုင်တွယ်ဖြေရှင်းရန် ပျက်ကွက်ကြသည်။ ၎င်းတို့သည် ညီအစ်ကိုမောင်နှမများအား အန္တိခရစ်များကို ပိုင်းခြားသိမြင်နိုင်စေပြီး ငြင်းပယ်နိုင်စေရန်အလို့ငှာ အန္တိခရစ်တို့၏ အမျိုးမျိုးသော အပြုအမူများမှတစ်ဆင့် ၎င်းတို့၏ ဒုစရိုက်အမှုများနှင့် အနှစ်သာရကို ချက်ချင်း ဖော်ထုတ်ပြီး စိတ်ဖြာလေ့လာဆွေးနွေးရန်လည်း ပျက်ကွက်ကြသည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်များကို ကောင်းမွန်စွာ မဖြည့်ဆည်းခြင်းဟု မှတ်ယူပြီးသားဖြစ်သည်။ အချို့သော ညီအစ်ကိုမောင်နှမများသည် အထင်အမြင်မှားစေခြင်းခံရပြီး အန္တိခရစ်များနောက်သို့ လိုက်သည့်အခါတွင် ဤအယောင်ဆောင် ခေါင်းဆောင်များသည် မိမိတို့နှင့် မည်သည့် ပတ်သက်မှုမျှမရှိသည့်အလား လျစ်လျူရှုမြဲ လျစ်လျူရှုနေကြသည်။ ထို့အပြင် ၎င်းတို့သည် မိမိတို့၏ စိတ်နှလုံးထဲတွင် မိမိကိုယ်ကို အပြစ်တင်ခြင်း သို့မဟုတ် မိမိကိုယ်ကို စွပ်စွဲခြင်း တစ်ခုတလေမျှ မခံစားရကြပေ။ ၎င်းတို့က ဘုရားသခင်ကိုဖြစ်စေ၊ ညီအစ်ကိုမောင်နှမများကိုဖြစ်စေ တာဝန်ပျက်ကွက်ခဲ့သည်ဟု မခံစားရကြပေ။ ထိုအစား အောက်ပါ “ဂန္တဝင်” စာကြောင်းကို မကြာခဏ ပြောဆိုကြသည်။ “ဤလူတို့သည် အန္တိခရစ်များ၏ အထင်အမြင်မှားစေခြင်းကို ခံခဲ့ရသည်။ ၎င်းတို့ ခံရထိုက်သည်။ ပိုင်းခြားသိမြင်နိုင်စွမ်း ကင်းမဲ့ခြင်းမှာ ၎င်းတို့၏ အပြစ်ဖြစ်သည်။ ၎င်းတို့သည် အန္တိခရစ်များနောက်သို့ မလိုက်ခဲ့လျှင်ပင် ဘုရားအိမ်တော်၏ ရှင်းလင်းပစ်ခြင်းခံရမည့် ပစ်မှတ်များ ဖြစ်ကြဦးမည်ဖြစ်သည်”ဟူ၍ ဖြစ်သည်။ ဤအယောင်ဆောင် ခေါင်းဆောင်များသည် ညီအစ်ကိုမောင်နှမများက အန္တိခရစ်များ၏ အထင်အမြင်မှားစေခြင်းကို ခံရပြီးနောက်တွင် မိမိကိုယ်ကို အပြစ်တင်ခြင်း သို့မဟုတ် အပြစ်ရှိသည်ဟု ခံစားရခြင်း မရှိသည်သာမက ဆင်ခြင်သုံးသပ်ခြင်း သို့မဟုတ် နောင်တရခြင်း ပို၍ပင် မရှိကြပေ။ ထိုအစား ၎င်းတို့သည် အန္တိခရစ်များ၏ အထင်အမြင်မှားစေခြင်းကို ဤညီအစ်ကိုမောင်နှမများက ခံရထိုက်သည်ဟု အခိုင်အမာဆိုလျက် ထိုသို့သော လူမဆန်သည့်အရာများကို ပြောဆိုကြသည်။ ဤစကားများမှ အဘယ်အရာကို မြင်နိုင်သနည်း။ ဤလူတို့တွင် လူ့သဘာဝ တစ်ခုခု ရှိသလော။ (မရှိပါ။) ၎င်းတို့၏ လူ့သဘာဝ ကင်းမဲ့ခြင်းမှာ သေချာပေသည်။ သို့ဆိုလျှင် ၎င်းတို့သည် ဤအရာများကို အဘယ်ကြောင့် ပြောဆိုကြသနည်း။ (တာဝန်ကို ခေါင်းရှောင်ရန် ဖြစ်ပါသည်။) ပထမဦးစွာ ယင်းမှာ တာဝန်ကို ခေါင်းရှောင်ရန်၊ လူတို့ကို အထင်အမြင်မှားစေပြီး ထုံထိုင်းစေရန် ဖြစ်သည်။ ၎င်းတို့က “ထိုလူတို့သည် ပိုင်းခြားသိမြင်နိုင်စွမ်း ကင်းမဲ့သောကြောင့် အန္တိခရစ်များ၏ အထင်အမြင်မှားစေခြင်းကို ခံခဲ့ရခြင်းဖြစ်သည်။ ယင်းမှာ ကျွန်ုပ်နှင့် မည်သည့် ပတ်သက်မှုမျှမရှိပါ။ သူတို့သည် သမ္မာတရားကို မလိုက်စားခဲ့ကြသဖြင့် အထင်အမြင်မှားစေခြင်းကို ခံရထိုက်သည်”ဟု ယုံကြည်ကြသည်။ “ခံရထိုက်သည်” ဟူသည်မှာ အဘယ်အရာကို ဆိုလိုသနည်း။ ယင်းမှာ ဤလူတို့သည် အန္တိခရစ်များ၏ အထင်အမြင်မှားစေခြင်းနှင့် ထိန်းချုပ်ခြင်းကို ခံရသင့်ပြီး အန္တိခရစ်များ၏ ဆိုးဆိုးရွားရွား ထိခိုက်နစ်နာစေခြင်းကို ခံသင့်သည်ကို ဆိုလိုသည်။ အန္တိခရစ်များထံမှ ၎င်းတို့ မည်သည့် ဆက်ဆံမှုကိုပင် ခံရသည်ဖြစ်စေ ၎င်းတို့ ခံရထိုက်သည်။ ၎င်းတို့က အန္တိခရစ်များနောက်သို့ လိုက်ရန် ထိုက်တန်သည်။ သွယ်ဝိုက်ညွှန်းဆိုချက်မှာ ဤလူတို့သည် ဘုရားသခင်နောက်သို့ မလိုက်သင့်ဘဲ အန္တိခရစ်များနောက်သို့ လိုက်သင့်ကြောင်း၊ ၎င်းတို့အတွက် ဘုရားသခင်နောက်သို့ လိုက်ခြင်းသည် အမှားတစ်ခုဖြစ်ခဲ့ကြောင်းနှင့် ဘုရားသခင်က ၎င်းတို့ကို ရွေးချယ်ခြင်းသည်လည်း အမှားတစ်ခုဖြစ်ခဲ့ကြောင်း၊ ပြီးလျှင် ၎င်းတို့က ဘုရားအိမ်တော်ထဲသို့ ဝင်ရောက်ခဲ့ပြီးဖြစ်သော်လည်း အန္တိခရစ်များ၏ ခေါ်ဆောင်သွားခြင်းကို ခံရခြင်းမှာ ရှောင်လွှဲ၍မရသည့်အရာ ဖြစ်ခဲ့ကြောင်း ဟူ၍ ဖြစ်သည်။ ဤသည်မှာ အယောင်ဆောင် ခေါင်းဆောင်များက သွယ်ဝိုက်ညွှန်းဆိုသည့်အရာ မဟုတ်လော။ ၎င်းတို့သည် ညီအစ်ကိုမောင်နှမများကို အသရေဖျက်သည်သာမက ဘုရားသခင်ကိုလည်း ပြစ်မှားစော်ကားကြသည်။ ထိုသို့သောလူများသည် မုန်းတီးဖွယ်ဖြစ်သည် မဟုတ်လော။ (ဟုတ်ပါသည်။) ၎င်းတို့သည် အလွန်အမင်း မုန်းတီးဖွယ်ဖြစ်သည်။ တာဝန်ကို ခေါင်းရှောင်ခြင်းနှင့် ညီအစ်ကိုမောင်နှမများကို ၎င်းတို့ မကာကွယ်ခဲ့ဟူသည့် အဖြစ်မှန်နှင့် အမှန်တရားကို ဖုံးကွယ်ခြင်းအပြင် ဤလူတို့သည် အန္တိခရစ်များ၏ အထင်အမြင်မှားစေခြင်းကို ခံရထိုက်ပြီး ဘုရားသခင်ကို ယုံကြည်ရန်နှင့် ဘုရားသခင်၏ ကယ်တင်ခြင်းကို လက်ခံရရှိရန် မထိုက်တန်ဟု ဆိုလျက် ထိုလူများကို တိုက်ပင် တိုက်ခိုက်ကြသည်။ ဤပြောဆိုချက်တစ်ခုက ၎င်းတို့၏ အကျင့်စရိုက် မည်မျှ ယုတ်ညံ့သည်ကို ဖော်ပြနေသည်။ ၎င်းတို့သည် အန္တိခရစ်များကဲ့သို့ ညီအစ်ကိုမောင်နှမများကို တိုက်ရိုက် နှောင့်ယှက်ခြင်း၊ အထင်အမြင်မှားစေခြင်း သို့မဟုတ် ဖိနှိပ်ခြင်း မပြုခဲ့သော်လည်း ညီအစ်ကိုမောင်နှမများအပေါ်တွင်လည်းကောင်း၊ ဘုရားသခင်၏ တာဝန်ပေးစေခိုင်းချက်အပေါ်တွင်လည်းကောင်း၊ ဘုရားအိမ်တော်က ၎င်းတို့အား အပ်နှင်းထားသည့် သိုးစုအပေါ်တွင်လည်းကောင်း ၎င်းတို့၏ သဘောထားက ၎င်းတို့သည် အမှန်တကယ်တွင် အလွန်ပင် အသည်းမာပြီး သွေးအေးလှသည်ကို ပြသနေပါတကား။ ဘုရားသခင်၏ အမှုကို လက်ခံသည့်သူ မည်သူမျှ လွယ်လွယ်ကူကူ လက်ခံခြင်းမဟုတ်ပေ။ ယင်းတွင် ဧဝံဂေလိတရားကို ဟောကြားသူတို့၏ အနစ်နာခံမှုများနှင့် ပူးပေါင်းဆောင်ရွက်မှုများ ပါဝင်သည်။ ဤသည်မှာ လူအင်အားနှင့် အရင်းအမြစ်များစွာ ရင်းရသည့်အပြင် ထို့ထက်ပင်ပို၍ ယင်းအတွင်း၌ ဘုရားသခင်၏ ကြီးမားသည့်အဖိုးအခ ပါဝင်နေသည်။ လူတို့ကို သူ၏ရှေ့မှောက်သို့ ဆောင်ကြဉ်းရန် အမျိုးမျိုးသော လူများ၊ ဖြစ်ရပ်များ၊ အမှုအရာများနှင့် ပတ်ဝန်းကျင်များကို စီစဉ်ဖွဲ့စည့်သည့်သူမှာ ဘုရားသခင် ဖြစ်သည်။ အယောင်ဆောင် ခေါင်းဆောင်များသည် ဤအရာတစ်ခုကိုမျှ အာရုံမစိုက်ကြပေ။ မည်သူက အန္တိခရစ်များ၏ အထင်အမြင်မှားစေခြင်းကို ခံရသည်ဖြစ်စေ ၎င်းတို့သည် “သူတို့ ခံရထိုက်သည်” ဟူသည့် စကားတစ်ခွန်းတည်းဖြင့် ပယ်ချလိုက်သည်။ ထိုသို့လုပ်ဆောင်ခြင်းဖြင့် ၎င်းတို့က လူတိုင်း၏ ကြိုးစားလုပ်ဆောင်မှုအားလုံးနှင့် ဘုရားသခင်၏ ကြီးမားသည့် အဖိုးအခကို အချည်းနှီး ဖြစ်စေခဲ့သည်။ “သူတို့ ခံရထိုက်သည်” ဟူသည်မှာ အဘယ်အရာကို ဆိုလိုသနည်း။ ယင်းမှာ “သူတို့ကို ဧဝံဂေလိတရားဟောရန် သင့်ကို မည်သူက ပြောခဲ့သနည်း။ သူတို့သည် ဘုရားသခင်ကို ယုံကြည်ရန် မထိုက်တန်ပါ။ သူတို့ကို ဧဝံဂေလိတရားဟောခြင်းသည် အမှားတစ်ခု ဖြစ်သည်။ အန္တိခရစ်များနောက်သို့ လိုက်ရန် သူတို့ကို မည်သူက ပြောခဲ့သနည်း။ ကျွန်ုပ်သည် မည်သည့် လက်တွေ့အလုပ်ကိုမျှ မလုပ်ဆောင်ခဲ့သော်လည်း သူတို့ကို အန္တိခရစ်များနောက်သို့လည်း မလိုက်စေခဲ့ပါ။ သူတို့ကိုယ်တိုင် မရမက လိုက်ခဲ့ခြင်းဖြစ်သည်။ သူတို့သည် အန္တိခရစ်များနောက်သို့ လိုက်ရန် ထိုက်တန်သည်”ဟု ဆိုလိုပေသည်။ ဤသို့သောသူတစ်ဦးတွင် မည်သည့် လူ့သဘာဝမျိုး ရှိသနည်း။ ၎င်းတို့တွင် စိတ်နှလုံး တစ်ခုတလေ ရှိသေးသလော။ ၎င်းသည် အိမ်စောင့်ခွေးတစ်ကောင်လောက်ပင် အဖြစ်မရှိသော သွေးအေးသည့် တိရစ္ဆာန်တစ်ကောင်ဖြစ်ပြီး ခေါင်းဆောင်တစ်ဦး ဟုတ်သေးသလော။ ၎င်းသည် မထိုက်တန်ပေ။ သင်တို့အနေဖြင့် ပိုင်းခြားသိမြင်နိုင်စွမ်း ရှိရမည်။ ထိုသို့သောလူများက အသိစိတ်နှင့် ဆင်ခြင်တုံတရား ကင်းမဲ့ပြီး အလွန် သွေးအေးသည်ကို မြင်ရသည့်အခါ၊ ၎င်းတို့ကို ခေါင်းဆောင်များအဖြစ် သင်တို့ မရွေးချယ်ရပေ။ နားဝေတိမ်တောင် မဖြစ်ကြနှင့်။ ၎င်းတို့သည် ဆုံးရှုံးမှုများကို ပြန်ထေမိစေရန်နှင့် အန္တိခရစ်များ၏ အထင်အမြင်မှားစေခြင်းခံရသူများကို ပြန်လည်ကယ်တင်ရန် ဖြစ်နိုင်သမျှ အရာအားလုံးကို လုပ်ဆောင်ဖို့ ပျက်ကွက်သည်သာမက ထိုသို့သော ရက်စက်သည့်အရာများကိုလည်း ပြောဆိုကြသည်။ ၎င်းတို့သည် အလွန် မလိုမုန်းထားတတ်ကြသည်တကား။ ဤလူစားမျိုးနှင့်ဆိုင်သော ပြဿနာသည် သာမန် အယောင်ဆောင် ခေါင်းဆောင်တစ်ဦး၏ ပြဿနာထက် သဘာဝအားဖြင့် ပို၍ ပြင်းထန်သည်။ ၎င်းတို့ကို အန္တိခရစ်များအဖြစ် မှတ်ယူ၍မရနိုင်သော်လည်း ၎င်းတို့၏ သရုပ်သကန်များကို အခြေခံ၍ ၎င်းတို့တွင် လူ့သဘာဝမရှိသည့်အပြင် ခေါင်းဆောင် သို့မဟုတ် အမှုဆောင်တစ်ဦးဖြစ်ရန် မထိုက်တန်ကြောင်းမှာ သိသာထင်ရှားပေသည်။ ၎င်းသည် အကျည်းတန်သည့်၊ ကျေးဇူးကန်းသော သစ္စာဖောက်တစ်ဦးသာ ဖြစ်သည်။ ဘုရားသခင်၏ တာဝန်ပေးစေခိုင်းချက်မှာ အဘယ်အရာဖြစ်သည်ကို ၎င်းက မသိသကဲ့သို့ မည်သည့်အလုပ်ကို မိမိ လုပ်ဆောင်သင့်သည်ကိုလည်း မည်သည့် သိနားလည်မှုမျှ မရှိပေ။ ၎င်းသည် ယင်းကို အသိစိတ်နှင့် ဆင်ခြင်တုံတရားဖြင့် သဘောထားပြုမူခြင်း မရှိပေ။ ၎င်းသည် ဘုရားသခင် ရွေးချယ်ထားသောလူများ၏ ခေါင်းဆောင်တစ်ဦးဖြစ်ရန် မထိုက်တန်သည့်အပြင် ဘုရားသခင်၏ တာဝန်ပေးစေခိုင်းချက်ကို လက်ခံရန် မထိုက်တန်ပေ။ အထူးသဖြင့် အယောင်ဆောင် ခေါင်းဆောင်များသည် ဘုရားသခင် ရွေးချယ်ထားသောလူများအပေါ် ချစ်ခြင်းမေတ္တာ မရှိကြပေ။ ညီအစ်ကိုမောင်နှမများက အထင်အမြင်မှားစေခြင်းကို ခံရသည့်အခါတွင် ၎င်းတို့သည် မည်သည့် ကရုဏာသက်မှုကိုမျှ မပြဘဲ “သူတို့ ခံရထိုက်သည်”ဟူသကဲ့သို့သော အရာများကို ပြောဆိုလျက် လဲနေသူကိုပင် နင်းချေကြသေးသည်။ ထိုသို့သောလူတစ်ဦးသည် ကံအကြောင်းမလှမှုနှင့်ဖြစ်စေ၊ အခက်အခဲများနှင့်ဖြစ်စေ ကြုံတွေ့နေရသူတစ်ဦးကို တွေ့မြင်ပါက ကူညီလိမ့်မည်မဟုတ်ဘဲ ထိုအစား လဲနေသူကို နင်းချေမည်ဖြစ်သည်။ ၎င်းတို့၏ အသိစိတ်က မိမိကိုယ်ကို အပြစ်တင်ခြင်း တစ်ခုတလေမျှ ခံစားရမည်မဟုတ်သည့်အပြင် ၎င်းတို့သည် ခေါင်းဆောင်တစ်ဦးအဖြစ် အစဉ်သဖြင့် ရှိခဲ့သည့်အတိုင်း ဆက်ရှိနေမည် ဖြစ်သည်။ ဤသည်မှာ အရှက်မဲ့ခြင်း မဟုတ်လော။ (ဟုတ်ပါသည်။) ညီအစ်ကိုမောင်နှမများကို မဆိုထားနှင့်၊ ဘာသာတရားမရှိသော လူကောင်းတစ်ဦးပင်လျှင် နတ်ဆိုးများ၏ ဆိုးဆိုးရွားရွား ထိခိုက်နစ်နာစေခြင်းကို ခံရပါက ဘုရားသခင်ကို ယုံကြည်သူတစ်ဦးအနေဖြင့်လည်းကောင်း၊ ဖန်ဆင်းခံတစ်ဦးအနေဖြင့်လည်းကောင်း ပုံမှန် လူ့သဘာဝရှိသည့် မည်သူမဆိုသည် ကရုဏာသက်မှုကို ခံစားရမည်ဖြစ်သည်။ ညီအစ်ကိုမောင်နှမများဖြစ်သည့် ဘုရားသခင်ကို ရိုးသားစစ်မှန်စွာ ယုံကြည်သောသူများက အန္တိခရစ်များ၏ အထင်အမြင်မှားစေခြင်းနှင့် ထိခိုက်နစ်နာစေခြင်းကို ခံရသည့်အခါတွင် ၎င်းတို့၏ စိတ်နှလုံးသည် မည်မျှ သာ၍ နာကျင်ခံစားရသင့်သနည်း။ ဤအယောင်ဆောင် ခေါင်းဆောင်များသည် အန္တိခရစ်များက ဒုစရိုက်မှုကျူးလွန်ပြီး ဘုရားသခင် ရွေးချယ်ထားသောလူများကို ထိခိုက်နစ်နာစေသည့် အချိန်အတောအတွင်းတွင် မည်သည့်လက်တွေ့အလုပ်ကိုမျှ မလုပ်ဆောင်ကြပေ။ ၎င်းတို့သည် ညီအစ်ကိုမောင်နှမများအား အန္တိခရစ်များအပေါ် ပိုင်းခြားသိမြင်နိုင်စွမ်း ရရှိစေပြီး ၎င်းတို့၏ စိတ်နှလုံးထဲမှ ငြင်းပယ်စေရန် ကူညီပေးရမည့် ဝန်တာထားစိတ်ရှိရန်မဆိုထားနှင့်၊ အန္တိခရစ်တို့၏ ဒုစရိုက်အမှုများနှင့် အနှစ်သာရကို ဖော်ထုတ်ခြင်း သို့မဟုတ် စိတ်ဖြာလေ့လာဆွေးနွေးခြင်း မရှိကြပေ။ ၎င်းတို့သည် ဤကိစ္စရပ်အတွက် မည်သည့် တာဝန်သိစိတ်ကိုမျှ မခံစားကြရပေ။ အချို့လူများသည် အန္တိခရစ်များ၏ အထင်အမြင်မှားစေခြင်းကို ခံရသည့်အခါတွင်ပင် ၎င်းတို့သည် “သူတို့ ခံရထိုက်သည်” ဟူသည့် သွေးအေးပြီး အကြင်နာမဲ့သည့် မှတ်ချက်ကိုသာ ပစ်ပစ်ခါခါ ပြောဆိုကြသည်။ ယင်းမှာ အမှန်တကယ်ပင် ဒေါသထွက်စရာကောင်းလှသည်။ တာဝန်ကို ခေါင်းရှောင်ရန်၊ မိမိတို့ကိုယ်ကို ထိန်းသိမ်းရန်၊ ပိုများသောလူတို့ကို အထင်အမြင်မှားစေပြီး ထုံထိုင်းစေရန်နှင့် ဘုရားသခင်၏ ပြစ်တင်ရှုတ်ချခြင်းကို ခံရခြင်းမှ ရှောင်ရှားရန်၊ ၎င်းတို့သည် ထိုသို့သော လူမဆန်သည့်အရာများကို ပြောဆိုကြသည်။ ဤသည်မှာ မုန်းတီးဖွယ်ဖြစ်သည် မဟုတ်လော။ (ဟုတ်ပါသည်။) သင် မည်သည့်အရာကို ပြောဆိုသည်ဖြစ်စေ၊ သင်၏ တာဝန်များကို သင် ကောင်းမွန်စွာ မဖြည့်ဆည်းခဲ့သည့်အပြင် သင်၏ အလုပ်ကို သင့်တင့်လျောက်ပတ်စွာ မလုပ်ဆောင်ခဲ့ပေ။ ဤသည်တို့မှာ အယောင်ဆောင် ခေါင်းဆောင်တစ်ဦး၏ သရုပ်သကန်များ ဖြစ်သည်။ သင် မည်မျှပင် ကြိုးစားသည်ဖြစ်စေ ဤအရာများကို သင် ငြင်း၍မရနိုင်ပေ။ သင်သည် အယောင်ဆောင် ခေါင်းဆောင်တစ်ဦး ဖြစ်သည်။

အန္တိခရစ်များ၏ အထင်အမြင်မှားစေခြင်းကို ညီအစ်ကို မောင်နှမအချို့ ခံရပြီးနောက်တွင် အယောင်ဆောင် ခေါင်းဆောင်အချို့က ဤလူတို့သည် အထင်အမြင်မှားစေခြင်း ခံရထိုက်သည်ဟု ဆိုလျက် အသည်းမာသည့်၊ သွေးအေးကာ တာဝန်မဲ့သည့် အပြုအမူ ပြုမူသည်သာမက ထိုသူတို့ထဲမှ လူ့သဘာဝ အတော်အတန်ကောင်းပြီး ပြန်လည်ကယ်တင်၍ရနိုင်မည့် မျှော်လင့်ချက်ရှိသူများကို အကြီးမားဆုံး အတိုင်းအတာထိ ပြန်လည်ခေါ်ဆောင်ရန် မိမိတို့၏ တာဝန်ကို ကောင်းမွန်စွာ ဖြည့်ဆည်းဖို့ ဘုရားအိမ်တော်၏ အလုပ်အစီအစဉ်များက တောင်းဆိုသည့်အခါတွင်ပင် ဤအယောင်ဆောင် ခေါင်းဆောင်များသည် မည်သည့် လက်တွေ့အလုပ်ကိုမျှ လုပ်ဆောင်ခြင်း မရှိကြသေးပေ။ အချို့လူများက အသင်းတော်သို့ ပြန်လာရန် တောင်းဆိုသည့်အခါတွင်ပင် ၎င်းတို့သည် လူတို့၏ အသက်ကို မြတ်နိုးတန်ဖိုးအထားရမည့် တန်ဖိုးအရှိဆုံးအရာအဖြစ် သဘောမထားဘဲ လျစ်လျူရှုပြီး ပယ်ချနေကြသည်။ ၎င်းတို့သည် အထင်အမြင်မှားစေခြင်းခံရသော ထိုညီအစ်ကိုမောင်နှမများကို အကြီးမားဆုံး အတိုင်းအတာထိ ပြန်လည်ကယ်တင်ရန် ပျက်ကွက်ကြသည်။ ၎င်းတို့သည် ဤတာဝန်ကို မဖြည့်ဆည်းနိုင်သည့်အပြင် ထိုသို့လုပ်ဆောင်ရန် ကြိုးစားအားထုတ်မှုလည်း မရှိကြပေ။ ဘုရားအိမ်တော်၏ အလုပ်အစီအစဉ်များက ဤအလုပ်ကို ကောင်းမွန်စွာ လုပ်ဆောင်ရန် အကြိမ်ကြိမ် တောင်းဆိုသော်ငြားလည်း အယောင်ဆောင် ခေါင်းဆောင်များသည် မည်သည့်အရေးယူဆောင်ရွက်မှုမျှ မပြုသည့်အပြင် မည်သည့်အလုပ်ကိုမျှ မလုပ်ဆောင်ဘဲ မလှုပ်မယှက် ရှိနေဆဲဖြစ်သည်။ အကျိုးဆက်အနေဖြင့် အန္တိခရစ်များ၏ အထင်အမြင်မှားစေခြင်းကို ခံခဲ့ရပြီး သီးခြားခွဲထားခြင်း သို့မဟုတ် ရှင်းလင်းပစ်ခြင်း ခံခဲ့ရသော အချို့လူတို့သည် ယခုတိုင် ဘုရားအိမ်တော်သို့ မပြန်နိုင်ကြသေးသည့်အပြင် ပုံမှန်အသင်းတော်အသက်တာကို ပြန်လည်မစတင်နိုင်ကြသေးပေ။ အချို့လူတို့သည် အမျိုးမျိုးသော ကဏ္ဍများတွင် ဘုရားအိမ်တော်၏ ပြန်ကောင်းလာစေခြင်းအတွက် သတ်မှတ်ချက်များကို အမှန်တကယ် မပြည့်မီကြသော်လည်း ပြန်လည်ကောင်းလာနိုင်သည့် အခြားသူများလည်း ရှိနေသေးသည်မှာ အမှန်ပင်ဖြစ်၏။ ချစ်ခင်သော အကူအညီနှင့် စိတ်ရှည်သော ပံ့ပိုးမှုမှတစ်ဆင့် ၎င်းတို့သည် သမ္မာတရားကို နားလည်နိုင်ပြီး အန္တိခရစ်များကို ပိုင်းခြားသိမြင်ကာ ငြင်းပယ်နိုင်လျှင် ၎င်းတို့ ပြန်လည်ကောင်းမွန်လာနိုင်သည်။ သို့သော်လည်း ခေါင်းဆောင်များနှင့် အမှုဆောင်များသည် လက်တွေ့အလုပ်ကို မလုပ်ဆောင်သောကြောင့်လည်းကောင်း၊ ဘုရားအိမ်တော်၏ အလုပ်အစီအစဉ်များကို အကောင်အထည် မဖော်သောကြောင့်လည်းကောင်း၊ ဤလူတို့၏အသက်ကို အရေးကြီးသောအရာအဖြစ် သဘောမထားသောကြောင့်လည်းကောင်း အချို့လူတို့သည် အပြင်ဘက်တွင် ခြေဦးတည့်ရာ သွားလာနေကြရဆဲဖြစ်သည်။ ဤခေါင်းဆောင်များနှင့် အမှုဆောင်များသည် အမျိုးမျိုးသော ဆင်ခြေများကို အသုံးပြုလျက် ဘုရားအိမ်တော်၏ အလုပ်အစီအစဉ်များကို လျစ်လျူရှုကြသည်။ ၎င်းတို့သည် အသင်းတော်သို့ ပြန်လာလိုပြီး အသင်းတော်၏ လက်ခံခြင်းအတွက် သတ်မှတ်ချက်များကို ပြည့်မီသော ထိုညီအစ်ကိုမောင်နှမများကိုပင် လျစ်လျူရှုကြသည်။ ၎င်းတို့သည် ဤလူတို့၌ ဆိုးသော လူ့သဘာဝရှိကြောင်း၊ လုံခြုံရေးဆိုင်ရာ အန္တရာယ်များနှင့် ရင်ဆိုင်နေရကြောင်း၊ အဝတ်အစား ဝတ်စားဆင်ယင်ခြင်းကို နှစ်သက်ကြောင်း၊ ဇာတိပကတိဆိုင်ရာ သာယာမှုများကို နှစ်သက်ကြောင်း၊ အဆင့်အတန်းကို နှစ်သက်ကြောင်း စသည်ဖြင့် ပြောဆိုကာ အမျိုးမျိုးသော ဆင်ခြေများကို အကြံထုတ်ကြသည်။ ဤလုပ်ကြံဖန်တီးထားသော ဆင်ခြေများနှင့် အကြောင်းပြချက်များကို အသုံးပြုလျက် ၎င်းတို့သည် ထိုသူတို့ကို အသင်းတော်သို့ ပြန်လာခွင့်ပေးရန် ငြင်းပယ်ကြသည်။ ဤလူတို့သည် အန္တိခရစ်များ၏ အထင်အမြင်မှားစေခြင်းနှင့် ထိန်းချုပ်ခြင်းကို ခံရပြီးဖြစ်သော်လည်း ၎င်းတို့ လမ်းပျောက်ခြင်းက အယောင်ဆောင် ခေါင်းဆောင်များ၏ ပူပန်သည့်အရာ မဟုတ်ပေ။ ၎င်းတို့တွင် တာဝန်ယူစိတ် သို့မဟုတ် အသိစိတ် မရှိကြပေ။ ဤလူတို့ကို ပြန်ကောင်းမွန်လာစေခြင်းသည် ခက်ခဲသည် သို့မဟုတ် အန္တရာယ်ရှိသည်ဟု ၎င်းတို့ တွေးထင်ကြခြင်းကြောင့် ဖြစ်ကောင်းဖြစ်နိုင်သည်၊ သို့မဟုတ် ၎င်းတို့သည် စိတ်ထဲတွင် မလိုလားသည့်အပြင် သဘောမတူခြင်းကြောင့် ဖြစ်ကောင်းဖြစ်နိုင်သည်။ မည်သို့ပင်ဖြစ်စေ အမျိုးမျိုးသော အကြောင်းပြချက်များကြောင့် ၎င်းတို့သည် အထက်တွင်ဖော်ပြခဲ့သော ဘုရားအိမ်တော်၏ အလုပ်အစီအစဉ်ကို လုံးဝ အကောင်အထည်မဖော်ကြပေ။ ဤသည်တို့မှာ ထိုသို့သော အယောင်ဆောင် ခေါင်းဆောင်များ၏ သရုပ်သကန်များ ဖြစ်သည်။ ၎င်းတို့သည် ဘုရားသခင် သို့မဟုတ် ဘုရားအိမ်တော်က ပေးအပ်သည့် တာဝန်တစ်ခုတလေနှင့် စပ်လျဉ်း၍ တက်ကြွစွာ ပူးပေါင်းဆောင်ရွက်ပြီး မိမိတို့၏ တာဝန်များကို ကောင်းမွန်စွာ ဖြည့်ဆည်းရန် ပျက်ကွက်သည်သာမက တစ်စုံတစ်ဦးက ၎င်းတို့၏ တာဝန်ကို ပျက်ကွက်ခြင်းအား ဖော်ထုတ်သည့်အခါတွင် မိမိတို့၏ ပျက်ကွက်ခြင်းနှင့်ဆိုင်သော အမှန်တရားကို ဖုံးကွယ်ရန်အလို့ငှာ မိမိတို့၏ တာဝန်များကို ခေါင်းရှောင်ပြီး မိမိတို့ကိုယ်ကို မှန်ကြောင်းပြသည့် အရာများကို ပြောဆိုလျက် မိမိတို့ကိုယ်ကို ခုခံကာကွယ်ကြသည်။ ထိုသို့သော အယောင်ဆောင် ခေါင်းဆောင်များသည် သာ၍ပင် မုန်းတီးဖွယ်ဖြစ်သည် မဟုတ်လော။ (ဟုတ်ပါသည်။) အချုပ်အားဖြင့်ဆိုသော် အန္တိခရစ်များက ဘုရားသခင် ရွေးချယ်ထားသောလူများကို ဆိုးဆိုးရွားရွား ထိခိုက်နစ်နာစေခြင်းကို ကိုင်တွယ်ဖြေရှင်းရာတွင်လည်း ဤအယောင်ဆောင် ခေါင်းဆောင်များက ပေါ့ဆကြပြီး မည်သည့် လက်တွေ့အလုပ်ကိုမျှ လုံးဝ မလုပ်ဆောင်ကြပေ။ ၎င်းတို့သည် ဘုရားအိမ်တော်က တောင်းဆိုသည့် ဤအလုပ်၏ အသေးစိတ်တိုင်းကို လျစ်လျူရှုကြသည်။ ၎င်းတို့သည် မိမိတို့၏ စိတ်အလိုအတိုင်း ပြုမူပြီး မိမိတို့နှစ်သက်သည့်အတိုင်း လုပ်ဆောင်ရန်ကိုသာ နှစ်သက်လျက် အခက်အခဲကို ကြံ့ကြံ့ခံရန် သို့မဟုတ် အဖိုးအခပေးရန် မလိုလားကြပေ။ ၎င်းတို့ လုပ်ချင်စိတ်ရှိလျှင် အနည်းငယ်လုပ်ပြီး လုပ်ချင်စိတ်မရှိလျှင် မည်သည့်အရာမျှ မလုပ်ပေ။ ၎င်းတို့သည် ဘုရားအိမ်တော်၏ အလုပ်အစီအစဉ်များကို လုံးဝ လျစ်လျူရှုကြသည်၊ ဘုရားအိမ်တော်က ၎င်းတို့အား အပ်နှင်းထားသည့် တာဝန်ဝတ္တရားများနှင့် ၎င်းတို့၏ အလုပ်တာဝန်ကို လျစ်လျူရှုကြသည့်အပြင် အထူးသဖြင့် ဘုရားသခင်၏ ရည်ရွယ်ချက်များနှင့် တောင်းဆိုချက်များကို အလေးမထားကြပေ။ ဤလူတို့တွင် လူ့သဘာဝမရှိသည့်အပြင် အသိစိတ်မရှိပေ။ ၎င်းတို့သည် လမ်းလျှောက်နေသော အလောင်းကောင်များ ဖြစ်ကြသည်။ လူ့သဘာဝမရှိသော လူတို့အား ဘုရားသခင်ကို ယုံကြည်ခြင်း၌ ကယ်တင်ခြင်းကို လိုက်စားသည့် သင်တို့အသက်တာ၏ ဤအဓိကကျသော ကိစ္စရပ်ကို တာဝန်ယူရန် သင်တို့ ယုံကြည်အပ်နှံရဲကြမည်လော။ (အပ်နှံရဲမည်မဟုတ်ပါ။) ၎င်းတို့သည် သင့်ကို အန္တိခရစ်များထံ မလွှဲပြောင်းပေးလျှင်ပင်၊ ဘုရားသခင် ရွေးချယ်ထားသောလူများကို အန္တိခရစ်များက အထင်အမြင်မှားစေပြီး ပြင်းထန်စွာ ထိခိုက်နစ်နာစေသည့်အခါတွင် ၎င်းတို့က အန္တိခရစ်များကို အစွမ်းကုန် တိုက်ခိုက်ကြလိမ့်မည်လော။ တိုက်ခိုက်ကြလိမ့်မည် မဟုတ်ပေ၊ အကြောင်းမှာ ထိုသို့သောလူများသည် တာဝန်သိစိတ်မရှိသော သွေးအေးသည့် တိရစ္ဆာန်များ ဖြစ်သောကြောင့် ဖြစ်သည်။ ၎င်းတို့သည် မိမိတို့ကိုယ်တိုင်အတွက် အကျိုးအမြတ်များကို ရယူရန်အတွက်သာ ခေါင်းဆောင်များအဖြစ် အစေခံကြခြင်း ဖြစ်သည်။

အယောင်ဆောင် ခေါင်းဆောင်များသည် တစ်ခါတစ်ရံ ညီအစ်ကိုမောင်နှမများအတွက် ပူပန်မှုကို ပြကြသည်။ ၎င်းတို့သည် ညီအစ်ကိုမောင်နှမများအား တစ်စုံတစ်ခု လိုအပ်ခြင်း ရှိမရှိ၊ အစားအစာနှင့် နေရာထိုင်ခင်း စသည်တို့အရ ၎င်းတို့ မည်သို့ရှိသည်ဟူသည်ကို မေးမြန်းကြသည်။ ၎င်းတို့သည် နေ့စဉ်ဘဝနှင့် ဆက်စပ်သော ကိစ္စရပ်များနှင့် ပတ်သက်လာသည့်အခါ အတော်အတန် အရေးစိုက်ကြသော်လည်း ဘုရားသခင်၏ တာဝန်ပေးစေခိုင်းချက်၊ ညီအစ်ကိုမောင်နှမများ၏ သေရေးရှင်ရေးအပြင် သမ္မာတရား စည်းမျဉ်းများ ပါဝင်သော ကိစ္စရပ်များနှင့် ပတ်သက်လာသည့်အခါတွင်မူ မည်သူက မေးသည်ဖြစ်စေ လျစ်လျူရှုကာ ဘာမျှမလုပ်ဘဲ နေကြသည်။ ၎င်းတို့သည် လူတို့၏ ဇာတိပကတိဆိုင်ရာ ပျော်ရွှင်မှု၊ အစားအစာ၊ အဝတ်အစား၊ အမိုးအကာ၊ သယ်ယူပို့ဆောင်ရေး သို့မဟုတ် ရုပ်ဝတ္ထုဆိုင်ရာ အကျိုးအမြတ်များကိုသာ ဂရုစိုက်ကြပြီး ထိုသို့သော ကိစ္စရပ်များကိုသာ ကိုင်တွယ်ကြသည်။ အချို့လူများက “သင်၏ စကားများက ကွဲလွဲနေသည်။ သူတို့ သွေးအေးသည်ဟု သင် ပြောခဲ့သည် မဟုတ်လော။ သွေးအေးသောသူတစ်ဦးသည် အခြားသူများအတွက် ဤအရာများကို လုပ်ဆောင်ရန် လိုလားမည်လော” ဟု ပြောဆိုကြသည်။ သွေးအေးသောသူတစ်ဦးသည် လူတိုင်းအတွက် ဤအရာများကို လုပ်ဆောင်ရန် ဤမျှ ကြင်နာစိတ်ရှိမည်လော။ (ရှိမည်မဟုတ်ပါ။) အမှန်တွင် အချို့သော သွေးအေးသည့်လူများသည် ဤအရာများကို အမှန်ပင် လုပ်ဆောင်ကြမည်ဖြစ်ပြီး ဤအတွက် အကြောင်းရင်း နှစ်ခုရှိသည်။ တစ်ခုမှာ ၎င်းတို့သည် လူတိုင်းအတွက် အမှုအရာများကို လုပ်ဆောင်နေစဉ်တွင် မိမိတို့ကိုယ်တိုင်အတွက်လည်း အမှုအရာများကို လုပ်ဆောင်နေခြင်းဖြစ်ပြီး ဤအရာမှ အကျိုးအမြတ် ရရှိကြသည်။ ၎င်းတို့သည် တစ်စုံတစ်ခုကို လုပ်ဆောင်ခြင်းမှ မည်သည့် အကျိုးအမြတ်ကိုမျှ မရရှိနိုင်လျှင် ၎င်းတို့ ထိုအရာကို လုပ်ဆောင်နေသေးခြင်း ရှိမရှိဟူသည်ကို ကြည့်လော့။ ၎င်းတို့သည် ချက်ချင်း မိမိတို့၏ သဘောထားကို ပြောင်းလဲပြီး ရပ်တန့်ကြလိမ့်မည်။ ထို့အပြင် ဤအရာများကို လုပ်ဆောင်ရန်နှင့် လူတိုင်းအတွက် အကျိုးအမြတ်များကို ရှာဖွေရန် ၎င်းတို့သည် မည်သူ၏ငွေကို အသုံးပြုနေကြသနည်း။ ငွေကုန်ကြေးကျခံသည်မှာ ဘုရားအိမ်တော် ဖြစ်သည်။ ဘုရားအိမ်တော်၏ အရင်းအမြစ်များဖြင့် ရက်ရောခြင်းသည် ဤလူတို့၏ အထူးလုပ်ငန်း ဖြစ်သည်။ ၎င်းတို့သည် ပုဂ္ဂိုလ်ရေးအရ အကျိုးအမြတ်များ ရရှိသည့်အခါတွင် ဤအရာများကို အဘယ်ကြောင့် မလုပ်ဆောင်ဘဲ နေမည်နည်း။ ၎င်းတို့သည် လူတိုင်းအတွက် အကျိုးအမြတ်များကို ရှာဖွေနေစဉ်တွင်၊ အမှန်တကယ်တွင် မိမိတို့ကိုယ်တိုင်အတွက် အမှုအရာများကို လုပ်ဆောင်နေခြင်း ဖြစ်သည်။ ၎င်းတို့သည် အခြားလူတိုင်း၏ အကျိုးအတွက် အကျိုးအမြတ်များကို ရှာဖွေစဉ်တွင် အလွန်ကြင်နာစိတ်ရှိကြသည် မဟုတ်ပေ။ အကယ်၍ ၎င်းတို့သည် လူတိုင်းအတွက် အကျိုးအမြတ်များကို အမှန်တကယ် ရှာဖွေနေမည်ဆိုလျှင်၊ ၎င်းတို့တွင် မည်သည့် တစ်ကိုယ်ကောင်းဆန်သော ရည်ရွယ်ချက်များမျှ မရှိသင့်သည့်အပြင်၊ ဘုရားအိမ်တော်၏ စည်းမျဉ်းများအတိုင်း ကိစ္စရပ်များကို ကိုင်တွယ်သင့်သည်။ သို့သော်လည်း ၎င်းတို့သည် ထိုအစား မိမိတို့ကိုယ်တိုင်အတွက် အကျိုးအမြတ်များကို အမြဲ ရှာဖွေနေကြပြီး ဘုရားသခင် ရွေးချယ်ထားသောလူများ၏ အသက်ဝင်ရောက်မှုအတွက် မည်သို့မျှ မစဉ်းစားကြပေ။ ထို့အပြင် ၎င်းတို့သည် လူတို့က မိမိတို့ကို လေးစားပြီး “ဤသူသည် ကျွန်ုပ်တို့အတွက် အကျိုးအမြတ်များကို ရှာဖွေပေးပြီး ကျွန်ုပ်တို့၏ အကျိုးစီးပွားများကို ကာကွယ်ရန် ကြိုးစားသည်။ ကျွန်ုပ်တို့ တစ်စုံတစ်ခု လိုအပ်လျှင် ဆောင်ရွက်ပေးရန် သူ့ကို တောင်းဆိုသင့်သည်။ သူရှိနေလျှင် ကျွန်ုပ်တို့ မည်သည့် မကောင်းသော ဆက်ဆံမှုကိုမျှ ခံရမည်မဟုတ်ပါ”ဟု ပြောဆိုကြစေရန် လူတိုင်းအတွက် အမှုအရာများကို လုပ်ဆောင်ကြသည်။ လူတိုင်းက မိမိတို့ကို ကျေးဇူးတင်စေရန် ဤအရာများကို ၎င်းတို့ လုပ်ဆောင်ကြသည်။ ဤသို့ ပြုမူခြင်းအားဖြင့် ၎င်းတို့သည် ကျော်ကြားမှုနှင့် အကျိုးအမြတ် နှစ်မျိုးလုံးကို ရရှိကြရာ အဘယ်ကြောင့် ဤအရာများကို မလုပ်ဘဲ နေကြမည်နည်း။ ၎င်းတို့သည် လူတိုင်းအတွက် အကျိုးအမြတ်များကို ရှာဖွေခဲ့သော်လည်း ၎င်းတို့၏ လုပ်ဆောင်မှုဖြစ်ကြောင်း မည်သူမျှ မသိသည့်အပြင် လူတိုင်းက ဘုရားသခင်ကို ကျေးဇူးတင်ကြပြီး မည်သူတစ်ဦးတစ်ယောက်မျှ ၎င်းတို့အပေါ် ကျေးဇူးတင်စိတ် မရှိလျှင် ၎င်းတို့သည် ယင်းကို ဆက်လုပ်ဦးမည်လော။ ၎င်းတို့အနေဖြင့် ထိုသို့ လုပ်ဆောင်လိုစိတ် သေချာပေါက် ရှိတော့မည်မဟုတ်ပေ။ ၎င်းတို့၏ သရုပ်အမှန် ပေါ်သွားပေမည်။ ဤကဲ့သို့သောလူများက တစ်ခုတလေကို လုပ်ဆောင်သည့်အခါတွင် ၎င်းတို့၏ သဘာဝအနှစ်သာရက အပြည့်အဝ ဖော်ထုတ်ခြင်းခံရသည်။ ထို့ကြောင့် အန္တိခရစ်များက အသင်းတော်ကို နှောင့်ယှက်သည့်အခါတွင် ဘုရားသခင် ရွေးချယ်ထားသောလူများကို ကာကွယ်ရန် မည်သည့် လက်တွေ့အလုပ်ကိုမျှ လုံးဝ လုပ်ဆောင်ကြမည် မဟုတ်ပေ။

ဘုရားသခင် ရွေးချယ်ထားသောလူများက အန္တိခရစ်တို့၏ လမ်းလွဲစေခြင်း၊ ထိန်းချုပ်ခြင်းနှင့် ထိခိုက်နစ်နာစေခြင်းတို့ကို ခံရပြီးနောက်တွင် အယောင်ဆောင် ခေါင်းဆောင်များသည် ယင်းကို လျစ်လျူရှုနေဆဲဖြစ်သည်ဟု ယခုတင် ငါတို့ မိတ်သဟာယဖွဲ့ခဲ့ကြသည်။ ၎င်းတို့သည် ဘုရားသခင် ရွေးချယ်ထားသောလူများကို ပြန်လည်ရယူရန် မည်သည့်နည်းလမ်းကိုမျှ မစဉ်းစားကြသည့်အပြင်၊ မိမိတို့၏ ဝတ္တရားများနှင့် တာဝန်များကိုလည်း မဖြည့်ဆည်းကြပေ။ ၎င်းတို့သည် မိမိတို့၏ ကိုယ်ပိုင်ခံစားချက်များ၊ စိတ်အခြေအနေများနှင့် အကျိုးစီးပွားများကိုသာ စဉ်းစားကြသည်။ ၎င်းတို့သည် မိမိတို့၏ တာဝန်များကို မဖြည့်ဆည်းကြသည့်အပြင် မိမိတို့ကိုယ်တိုင်လည်း တာဝန်မယူကြပေ။ ထိုအစား ၎င်းတို့သည် မိမိတို့၏ တာဝန်များကို ခေါင်းရှောင်ပြီး ရှောင်လွှဲကြသည်။ ပြီးလျှင် ၎င်းတို့သည် အန္တိခရစ်တို့၏ လမ်းလွဲစေခြင်းနှင့် ထိန်းချုပ်ခြင်းကို ခံရပြီးနောက်တွင်ပင်၊ အပြစ်ရှိသည့်စိတ်တစ်ခုမျှ မခံစားရဘဲ၊ မိမိတို့၏ တာဝန်ကို ရှောင်လွှဲရန်အလို့ငှာ၊ ထိုသူတို့က ဘုရားသခင်ကို ရိုးသားစစ်မှန်စွာ ယုံကြည်ခြင်းမရှိဟု ပြောဆိုလျက် ဘုရားသခင် ရွေးချယ်ထားသောလူများကို ဝေဖန်အကဲဖြတ်ကြသည်။ ဤအယောင်ဆောင် ခေါင်းဆောင်တို့သည် မုန်းတီးစရာအကောင်းဆုံး ဖြစ်သည်။ ငါတို့ ဆွေးနွေးပြီးဖြစ်သည့် အယောင်ဆောင် ခေါင်းဆောင်တို့၏ အမျိုးမျိုးသော သရုပ်သကန်များသည် အတော်ပင် စက်ဆုပ်ရွံရှာဖွယ်ကောင်းသည်ချည်းသာ ဖြစ်သော်လည်း၊ ဤနောက်ဆုံးလူစားမျိုးမှာမူ တကယ်ကို လူ့သဘာဝ လုံးဝမရှိပေ။ ဤလူစားမျိုးသည် သွေးအေးသည့် တိရစ္ဆာန်တစ်ကောင်၊ လူ့အဝတ်အစားဝတ်ထားသည့် သားရဲတိရစ္ဆာန်တစ်ကောင် ဖြစ်သည်။ ၎င်းတို့ကို လူသားမျိုးနွယ်၏ တစ်စိတ်တစ်ပိုင်းအဖြစ် မှတ်ယူ၍မရဘဲ၊ တိရစ္ဆာန်များထဲတွင် အမျိုးအစားခွဲထားသင့်သည်။ အဘယ်ကြောင့် ၎င်းတို့သည် မိမိတို့၏ တာဝန်များကို မဖြည့်ဆည်းကြသနည်း။ အကြောင်းမှာ ၎င်းတို့တွင် လူ့သဘာဝမရှိ၊ အသိစိတ် သို့မဟုတ် ဆင်ခြင်တုံတရား မရှိသောကြောင့် ဖြစ်သည်။ တာဝန်များ၊ ဝတ္တရားများ၊ ချစ်ခြင်းမေတ္တာ၊ သည်းခံခြင်း၊ သနားကရုဏာ၊ ညီအစ်ကိုမောင်နှမများကို ကာကွယ်ခြင်းဟူသည့် ဤအရာတစ်ခုမျှ ၎င်းတို့၏ စိတ်နှလုံးထဲတွင် မရှိပေ။ ဤအရည်အသွေးများကို ၎င်းတို့ မပိုင်ဆိုင်ကြပေ။ မိမိတို့၏ လူ့သဘာဝတွင် ဤအရည်အသွေးများ မရှိခြင်းသည် လူ့သဘာဝမရှိခြင်းနှင့် ညီမျှသည်။ ဤသည်တို့မှာ စတုတ္ထအမျိုးအစား အယောင်ဆောင် ခေါင်းဆောင်၏ သရုပ်သကန်များ ဖြစ်ကြသည်။

ဤသည်တို့မှာ ခေါင်းဆောင်များနှင့် အမှုဆောင်များ၏ ဆယ့်သုံးခုမြောက် တာဝန်အတွင်း၌ ဖော်ထုတ်ရန် လိုအပ်သော အယောင်ဆောင် ခေါင်းဆောင်တို့၏ သရုပ်သကန် အမျိုးအစားလေးမျိုးခန့် ဖြစ်သည်။ အခြားသော အလားတူ သရုပ်သကန်အချို့ ရှိသည်မှာ အမှန်ပင်ဖြစ်သော်လည်း၊ ဤအမျိုးအစားလေးမျိုးသည် ဤအလုပ်ကို ထမ်းဆောင်ရာတွင် အယောင်ဆောင် ခေါင်းဆောင်တို့၏ အမျိုးမျိုးသော သရုပ်သကန်များအပြင် ၎င်းတို့၏ လူ့သဘာဝ အနှစ်သာရကိုပါ အခြေခံအားဖြင့် ကိုယ်စားပြုနိုင်ပြီးသားဖြစ်သည်။ ၎င်းတို့၏ သရုပ်သကန်များကို အမျိုးအစား မည်မျှပင် ငါတို့ ခွဲခြားသည်ဖြစ်စေ၊ မည်သို့ပင်ဖြစ်စေ အယောင်ဆောင် ခေါင်းဆောင်များ၏ အဓိကကျသော သရုပ်သကန်နှစ်မျိုးကိုမူ ဤအမျိုးအစားလေးမျိုးအတွင်း၌ တွေ့ရှိနိုင်ဆဲ ဖြစ်သည်။ ယင်းတို့ထဲမှ တစ်ခုမှာ လက်တွေ့အလုပ် မလုပ်ခြင်းဖြစ်ပြီး၊ အခြားတစ်ခုမှာ လက်တွေ့အလုပ် မလုပ်နိုင်ခြင်း ဖြစ်သည်။ ဤသည်တို့မှာ အယောင်ဆောင် ခေါင်းဆောင်တို့၏ အထင်ရှားဆုံးသော သရုပ်သကန်နှစ်မျိုး ဖြစ်သည်။ အယောင်ဆောင် ခေါင်းဆောင်တို့၏ လူ့သဘာဝနှင့် အစွမ်းအစတို့က မည်သို့ပင်ဖြစ်စေ၊ ၎င်းတို့က သမ္မာတရားကို မည်သို့ပင် သဘောထားသည်ဖြစ်စေ၊ မည်သို့ပင်ဖြစ်စေ ဤသရုပ်သကန်နှစ်မျိုးသည် ဤအမျိုးအစားလေးမျိုးအတွင်း၌ ပါဝင်ထင်ဟပ်နေသည်။ ခေါင်းဆောင်များနှင့် အမှုဆောင်များ၏ ဆယ့်သုံးခုမြောက် တာဝန်နှင့်ပတ်သက်၍ ယနေ့ ငါတို့၏ မိတ်သဟာယတွင် အယောင်ဆောင် ခေါင်းဆောင်များကို ဖော်ထုတ်ခြင်းနှင့်ပတ်သက်သည့် အကြောင်းအရာမှာ ဤမျှသာဖြစ်သည်။

ဖြည့်စွက်ချက်- မေးခွန်းများကို ဖြေကြားခြင်း

သင်တို့တွင် မေးခွန်းများ တစ်ခုတလေ ရှိသလော။ (ဘုရားသခင်၊ ကျွန်ုပ် မေးခွန်းတစ်ခု မေးချင်ပါသည်။ စုဝေးပွဲအစတွင်၊ ဘုရားသခင်က အန္တိခရစ်တို့၏ စိတ်သဘောထားရှိသော လူများနှင့် အန္တိခရစ်အစစ်အမှန်များကြား ခြားနားချက်မှာ အဘယ်အရာဖြစ်သည်ကိုလည်းကောင်း၊ အန္တိခရစ်တို့၏ အနှစ်သာရနှင့်ဆိုင်သော ပုံမှန်ထူးခြားသည့်လက္ခဏာများက အဘယ်အရာဖြစ်သည်ကိုလည်းကောင်း ကျွန်ုပ်တို့ကို မေးခဲ့ပါသည်။ ထိုအချိန်တွင်၊ ကျွန်ုပ်တို့၏ စိတ်များက ဘာမျှမသိဟု ခံစားခဲ့ရပြီး၊ ခဏကြာ စဉ်းစားပြီးနောက်၊ အလွန်ရိုးရှင်းသော စကားလုံးများနှင့် အယူဝါဒအချို့ကိုသာ ကျွန်ုပ်တို့ တွေးနိုင်ခဲ့ပါသည်။ ယခုတွင် ဘုရားသခင်သည် အန္တိခရစ်တို့ကို ဖော်ထုတ်ခြင်းနှင့်ပတ်သက်သည့် သမ္မာတရားများကို တစ်နှစ်ကျော်ကြာ မိတ်သဟာယဖွဲ့ခဲ့ပြီးဖြစ်သော်လည်း၊ ကျွန်ုပ်တို့သည် ယင်းတို့ထဲမှ အလွန်နည်းပါးသော ပမာဏကိုသာ နားလည်ပြီး လက်တွေ့လုပ်ဆောင်နိုင်ကြပါသည်။ ဤအတွက် အကြောင်းရင်းတစ်ခုမှာ ကျွန်ုပ်တို့သည် ဤသမ္မာတရားများကို အားထုတ်လုပ်ဆောင်ခြင်းမရှိကြသည့်အပြင် နောက်တစ်ခုမှာ ကျွန်ုပ်တို့သည် အတော်အတန် နည်းပါးသည့် အန္တိခရစ်တို့ကို ကြုံတွေ့ခဲ့ရပြီး၊ ဤသမ္မာတရားများက လက်တွေ့အခြေအနေများနှင့် မည်သို့ဆက်စပ်သည်ကို မြင်ခြင်းအားဖြင့် နားလည်လာခြင်း မရှိသေးသောကြောင့် ဖြစ်ပါသည်။ ထို့ကြောင့်၊ ယခုအချိန်တွင်ပင် ကျွန်ုပ်တို့သည် ဤသမ္မာတရားများထဲသို့ ဝင်ရောက်မှုတစ်ခုမျှ အမှန်တကယ် မရှိသေးပါ။ ကျွန်ုပ်တို့တွင် အန္တိခရစ်တို့ကို ပိုင်းခြားသိမြင်မှု များစွာ မရှိသည့်အပြင်၊ ကျွန်ုပ်တို့ မဖော်ထုတ်ရသေးသည့် အန္တိခရစ်တို့၏ စိတ်သဘောထားနှင့်ဆိုင်သည့် သရုပ်သကန်များစွာလည်း ကျွန်ုပ်တို့ကိုယ်တိုင်၌ ရှိနေသည်။ ဤပြဿနာအား မည်သို့ဖြေရှင်းရမည်ကို မေးလိုပါသည်။) သမ္မာတရား၏ မည်သည့်ကဏ္ဍအတွက်မဆို၊ သင်၏ စိတ်နှလုံးထဲ၌ သမ္မာတရားနှင့်ဆိုင်သော နှုတ်ကပတ်တော်များ စွဲထင်သွားစေရန်အလို့ငှာ၊ သင်သည် စစ်မှန်သော အတွေ့အကြုံများနှင့် အတွေ့အကြုံဆိုင်ရာ သိနားလည်မှုအချို့ ရှိရမည်ဖြစ်ပြီး၊ စစ်မှန်သော သိနားလည်မှုတစ်ခုကို စွမ်းဆောင်ရရှိရမည်။ သမ္မာတရားကို ရရှိခြင်းဖြစ်စဉ်သည် အစဉ်သဖြင့် ဤကဲ့သို့ပင် ဖြစ်သည်။ သင် မှတ်မိနိုင်သောအရာများမှာ သင်၏ အတွေ့အကြုံများမှတစ်ဆင့် သင်ရရှိပြီးဖြစ်သော အရာများဖြစ်သည်။ ယင်းတို့သည် အနက်နဲဆုံးသော ထင်မြင်ယူဆချက်များ ဖြစ်ကြသည်။ ထို့ကြောင့်၊ ယနေ့ အန္တိခရစ်တို့၏ အကြောင်းအရာနှင့်ပတ်သက်၍ ငါတို့ မိတ်သဟာယဖွဲ့နေစဉ်၊ ငါသည် သင်တို့အား ဤအကြောင်းအရာကို ဦးစွာ ပြန်လည်သုံးသပ်စေခဲ့သည်။ သင်တို့သည် ယင်းထဲမှ အချို့ကို ပြန်လည်သတိရနိုင်ခဲ့သည်။ သင်တို့ ပြန်လည်သတိရနိုင်ခဲ့သော အရာများထဲမှ၊ အချို့မှာ သင်တို့အတွက် အယူအဆဆိုင်ရာ ဖြစ်သော်လည်း၊ လက်တွေ့ဘဝနှင့် အနည်းနှင့်အများ ထပ်တူကျနိုင်သော အန္တိခရစ်တို့၏ သရုပ်သကန်အချို့ ပင်ကိုအားဖြင့် ရှိပေသည်။ လူတိုင်းသည် ဤနည်းလမ်းဖြင့် ယင်းကို တွေ့ကြုံရမည်။ လူတို့အတွက် ပုံမှန်အခြေအနေမှာ တရားဒေသနာများကို နားထောင်နေစဉ် မည်မျှပင် ကောင်းစွာ နားလည်ပုံရစေကာမူ၊ ၎င်းတို့သည် သဘောတရားပိုင်းအရနှင့် အယူဝါဒအရသာ နားလည်နေခြင်းဖြစ်ပြီး၊ သမ္မာတရားနှင့်ဆိုင်သည့် အသိပညာ မရှိကြပေ။ လူတစ်ဦးသည် သမ္မာတရားကို မည်သည့်အချိန်တွင် နားလည်နိုင်သနည်း။ လူတစ်ဦးသည် ဤအရာများကို တွေ့ကြုံပြီးသည့်အခါမှသာ လက်တွေ့ကျသော အသိပညာအချို့ကိုရရှိနိုင်ပေသည်။ လက်တွေ့အခြေအနေများကို မတွေ့ကြုံဘဲ အသိပညာကို မည်သူမျှ မရရှိနိုင်ပေ။ သို့ဖြစ်၍၊ ယနေ့တွင် အန္တိခရစ်တို့နှင့်ဆိုင်သည့် အကြောင်းအရာကို ငါတို့ မိတ်သဟာယဖွဲ့နေစဉ်၊ အမြန် ပြန်လည်သုံးသပ်မှုတစ်ခု ပြုလုပ်ပြီး သင်တို့ကို ရိုးရှင်းသော သတိပေးချက်တစ်ခု ပေးရန် လိုအပ်ခဲ့သည်။ ဤအရာပြီးသည့်နောက်တွင်၊ ငါတို့သည် ခေါင်းဆောင်များနှင့် အမှုဆောင်များ၏ တာဝန်များအကြောင်း မိတ်သဟာယဖွဲ့သည်ဖြစ်စေ သို့မဟုတ် အယောင်ဆောင် ခေါင်းဆောင်တို့၏ အမျိုးမျိုးသော သရုပ်သကန်များအကြောင်း မိတ်သဟာယဖွဲ့သည်ဖြစ်စေ၊ ယင်းသည် သင်တို့အတွက် အနည်းဆုံးအနေဖြင့် အလွန်အနှစ်သာရမဲ့နေမည် မဟုတ်ပေ။ ထိုမျှသာ ဖြစ်သည်။ သို့သော်လည်း၊ သင်တို့သည် အန္တိခရစ်တို့၏ အမျိုးမျိုးသော သရုပ်သကန်များကို ဖော်ထုတ်ခွင့်ရရှိရန် လိုအပ်နေဆဲ ဖြစ်သည်။ အချို့လူများက “အကယ်၍ ဘုရားသခင်က လက်တွေ့ကျသော လူများ၊ ဖြစ်ရပ်များနှင့် အမှုအရာအချို့ကို မပြင်ဆင်ပေးလျှင်၊ ကျွန်ုပ်တို့သည် အဘယ်မှာ ဖော်ထုတ်ခွင့်ရနိုင်မည်နည်း။ ကျွန်ုပ်တို့သည် အန္တိခရစ်တို့ကို မိမိတို့ဘာသာ ရှာဖွေ၍မရနိုင်ပါ၊ ရနိုင်သလော” ဟု ပြောဆိုကြသည်။ သင်တို့သည် ၎င်းတို့ကို ထွက်ရှာရန် မလိုအပ်ပေ။ အရိုးရှင်းဆုံးသော ဖြေရှင်းချက်မှာ အန္တိခရစ်တို့ကို သင်တို့ ကြုံတွေ့သည့်အခါ၊ ၎င်းတို့ကို ဘုရားသခင်၏ နှုတ်ကပတ်တော်များနှင့် ယှဉ်ကြည့်ရန် အကောင်းဆုံး ကြိုးစားလော့။ ၎င်းတို့၏ အပြင်ပန်း ထုတ်ဖော်မှုများ၊ ပြောဆိုချက်များ၊ လုပ်ဆောင်ချက်များနှင့် စိတ်သဘောထားများအပြင်၊ ၎င်းတို့၏ အတွေးအခေါ်များနှင့် သဘောထားအမြင်များ၊ ၎င်းတို့၏ ပြုမူကျင့်ကြံပုံအပြင်၊ လောကနှင့်ဆက်ဆံပုံ၊ ၎င်းတို့၏ ဘဝနေထိုင်မှုပုံစံ စသည်တို့ကို ယှဉ်ကြည့်လော့။ ဆိုလိုသည်မှာ၊ ငါတို့ ဆွေးနွေးခဲ့ပြီးဖြစ်သည့် အန္တိခရစ်တို့၏ သရုပ်သကန် တစ်ဆယ့်ငါးမျိုးနှင့် ၎င်းတို့ကို နှိုင်းယှဉ်ကြည့်လော့။ သင် တတ်နိုင်သမျှ များများ ယှဉ်ကြည့်လော့။ ဤသည်မှာ လူတို့၏ သဘောပေါက်နားလည်နိုင်စွမ်း ဖြစ်သည့်ပုံစံ ဖြစ်သည်။ လူ၏ မှတ်ဉာဏ်သည် အကန့်အသတ်ရှိသောကြောင့် ၎င်းတို့သည် မှတ်ဉာဏ်မှ များစွာ ပြန်လည်မမှတ်မိနိုင်ကြပေ။ လူတို့သည် မိမိတို့ ကိုယ်တွေ့အတွေ့အကြုံများမှတစ်ဆင့် အမှန်တကယ် ရရှိခဲ့သော အမှုအရာများအကြောင်းကို ပြည့်ပြည့်စုံစုံ ပြောဆိုနိုင်ကြသည်။ ၎င်းတို့ မည်မျှပင် ပြောဆိုသည်ဖြစ်စေ၊ ယင်းမှာ မှတ်ဉာဏ်ကို အခြေမခံဘဲ အတွေ့အကြုံနှင့် ၎င်းတို့ ဖြတ်သန်းခဲ့ရသည့်အရာကို အခြေခံသည်။ ၎င်းတို့ ရရှိပြီးဖြစ်သည့် ဤအရာများသည် သမ္မာတရားနှင့်လည်းကောင်း၊ အဖြစ်မှန်အရ မှန်ကန်သောအရာနှင့်လည်းကောင်း အနီးစပ်ဆုံးဖြစ်သည်။ ဤသည်တို့မှာ အတွေ့အကြုံမှတစ်ဆင့် လူတို့ ရရှိခဲ့သော အရာများ ဖြစ်သည်။ ထိုအရာများအပြင်၊ လူ၏ အယူအဆများ၊ စိတ်ကူးများနှင့် ကိုက်ညီသော အရာများနှင့် အသိပညာအခြေခံသော အရာများက သင်၏စိတ်ထဲတွင် ပထမဆုံး ဝင်ရောက်ပြီးနောက် အဓိကကျသော နေရာကိုယူထားသည်မှာ နှစ်ပေါင်းမည်မျှပင် ကြာမြင့်သည်ဖြစ်စေ၊ သမ္မာတရားနှင့် မကိုက်ညီပေ။ သင်သည် သမ္မာတရားကို စစ်မှန်စွာ နားလည်သောအခါ၊ ဤအရာများသည် ဖယ်ရှားရှင်းလင်းခံရကာ စွန့်ပစ်ခြင်းခံရလိမ့်မည်။ သို့သော်လည်း၊ အတွေ့အကြုံမှတစ်ဆင့် ရရှိခဲ့သည့် သမ္မာတရားနှင့် နီးစပ်ပြီး သမ္မာတရားနှင့် ကိုက်ညီသော ထိုအရာများမှာ တန်ဖိုးရှိသော အရာများ ဖြစ်ကြသည်။ ယနေ့ ငါမေးခဲ့သော မေးခွန်းများကို သင်တို့ အပြည့်အဝ နားလည်သည်ဖြစ်စေ၊ နားမလည်သည်ဖြစ်စေ၊ သင်တို့အားလုံးသည် အန္တိခရစ်တို့ထံမှ လမ်းလွဲစေခြင်းနှင့် နှောင့်ယှက်ခြင်းအချို့ကို တွေ့ကြုံခဲ့ပြီးဖြစ်သောကြောင့်၊ အန္တိခရစ်တို့ကို ပိုင်းခြားခြင်းဟူသော အကြောင်းအရာနှင့်သက်ဆိုင်၍ သင်တို့ နားလည်နိုင်သည့် အစိတ်အပိုင်းတစ်ခု သေချာပေါက် ရှိပေသည်။ ဤအရာက သင်တို့ကို ပိုင်းခြားသိမြင်နိုင်စွမ်း အနည်းငယ် ပေးပြီးဖြစ်ကာ၊ အန္တိခရစ်တို့က မကောင်းမှုပြုပြီး အသင်းတော်၏အလုပ်ကို နှောင့်ယှက်သည်ကို သင်တို့ ကြုံတွေ့သည့်အခါ၊ ဤသမ္မာတရားများသည် သင်တို့အတွက် အကျိုးသက်ရောက်မှုရှိလာနိုင်ပေသည်။ လက်တွေ့ကျသော ပတ်ဝန်းကျင်များကို သင်တို့ ကြုံတွေ့သည့်အခါမှသာ ဤနှုတ်ကပတ်တော်များက အကျိုးသက်ရောက်မှုရှိလာသည်။ အကယ်၍ သင်သည် အန္တိခရစ်တို့၏ လမ်းလွဲစေခြင်းကို မတွေ့ကြုံခဲ့ရဘဲ ၎င်းတို့၏ လုပ်ဆောင်ချက်များကို သင်၏စိတ်ဖြင့်သာ စိတ်ကူးကြည့်လျှင်၊ ဤသည်မှာ အချည်းနှီးဖြစ်သည်။ သင်၏ စိတ်ကူးစိတ်သန်း မည်မျှပင် ကောင်းမွန်သည်စေ၊ ယင်းက သင့်အနေဖြင့် ၎င်းတို့ကို ပိုင်းခြားနိုင်လိမ့်မည်ဟု ဆိုလိုလိမ့်မည် မဟုတ်ပေ။ လက်တွေ့ကျသည့် ပတ်ဝန်းကျင်များကို ရင်ဆိုင်ရသည့်အခါမှသာ လူတို့သည် မိမိတို့၏ ကိုယ်ပိုင်အတွေးများနှင့် သဘောထားအမြင်များ၊ ၎င်းတို့ ထိတွေ့ခဲ့ရသော သဘောတရားအချို့နှင့် ၎င်းတို့ သင်ယူခဲ့သော အယူဝါဒများ၊ နည်းလမ်းများနှင့် နည်းစနစ်အချို့ကို အသုံးပြုလျက်၊ ဤကိစ္စရပ်များကို ရင်ဆိုင်ပြီး ကိုင်တွယ်ရန်၊ နောက်ဆုံးတွင် အမျိုးမျိုးသော ရွေးချယ်မှုများကို ပြုလုပ်ရန် အလိုအလျောက် တုံ့ပြန်ကြပေသည်။ သို့သော် ဤအခြေအနေများကို လူတို့ မကြုံတွေ့မီတွင်၊ ၎င်းတို့၌ အမျိုးမျိုးသော သဘောတရားများအပေါ် စင်ကြယ်သော သဘောပေါက်နားလည်နိုင်စွမ်းနှင့် ထင်မြင်ယူဆချက်တစ်ခု ရှိနေလျှင် အတော်ပင် ကောင်းမွန်နေပြီ ဖြစ်သည်။ အချို့လူများက “ကျွန်ုပ်တို့ အန္တိခရစ်တို့ကို မကြုံတွေ့မီတွင် ကိုယ်တော်က ဤမျှများစွာ ပြောဆိုခြင်းသည် အဘယ်အသုံးဝင်သနည်း”ဟု ပြောဆိုကြသည်။ အသုံးဝင်ပေသည်။ အန္တိခရစ်တို့ကို ဖော်ထုတ်သည့် နှုတ်ကပတ်တော်များကို စာအုပ်တစ်အုပ်ထဲတွင် ပုံနှိပ်ထားသည် မဟုတ်လော။ ထိုနှုတ်ကပတ်တော်များသည် သင် တစ်ရက် သို့မဟုတ် နှစ်ရက်အတွင်း အပြည့်အဝ တွေ့ကြုံပြီး ထိုးထွင်းမြင်နိုင်သည့်အရာတစ်ခုလော။ မဟုတ်ပေ။ ယင်းတို့ကို ထိုစာအုပ်ထဲတွင် ပုံနှိပ်ထားခြင်း၏ ရည်ရွယ်ချက်မှာ သင်တို့ကို ကယ်တင်ရန်နှင့် သင်တို့အား ဤနှုတ်ကပတ်တော်များကို မကြာခဏ ဖတ်ရှုခွင့်ပြုရန်၊ ဤသမ္မာတရားများကို နားလည်ခွင့်ပြုရန်အပြင်၊ အနာဂတ်တွင် အန္တိခရစ်နှင့်ဆိုင်သော အဖြစ်အပျက်တစ်ခုဖြစ်စေ၊ သင်၏ကိုယ်ပိုင် စိတ်သဘောထားကို ပြောင်းလဲရာတွင် အခက်အခဲများဖြစ်စေ၊ သို့မဟုတ် အခြားမည်သည့်အရာမဆိုဖြစ်စေ၊ အမျိုးမျိုးသော အခြေအနေများကို သင်တို့ ကြုံတွေ့သည့်အခါ၊ ဘုရားသခင်၏ နှုတ်ကပတ်တော်များကို ဖတ်ရှုပြီး အသက်၏ ထောက်ပံ့မှုကို လက်ခံရရှိရန် ဖြစ်သည်။ ဤစာအုပ်ထဲရှိ ဘုရားသခင်၏ နှုတ်ကပတ်တော်များသည် ဤကိစ္စရပ်များကို သင်တွေ့ကြုံပြီး ကိုင်တွယ်ရန်နှင့် သမ္မာတရား၏ ဤသွင်ပြင်လက္ခဏာများထဲသို့ ဝင်ရောက်ရန်အတွက် ရင်းမြစ် ဖြစ်သည်။ တရားဒေသနာများကို နားထောင်ချိန် သင် မည်မျှ နားလည်နိုင်သည်ဟူသည်မှာ သင်၌ လက်တွေ့ကျမှု မည်မျှရှိသည်ဟူသည်ကို ကိုယ်စားမပြုပေ။ အကယ်၍ သင်သည် တစ်ချိန်တွင် တစ်စုံတစ်ခုကို နားမလည်နိုင် သို့မဟုတ် မမှတ်မိနိုင်လျှင်၊ ယင်းက အနာဂတ်တွင် ယင်းကို သင် လုံးဝ တွေ့ကြုံမည်မဟုတ် သို့မဟုတ် လုံးဝ နားလည်လာမည်မဟုတ်ဟု ဆိုလိုခြင်းမဟုတ်ပေ။ တိုတိုပြောရလျှင်၊ အတွေ့အကြုံမှတစ်ဆင့် လူတို့ ရရှိပြီး ဘုရားသခင်၏ နှုတ်ကပတ်တော်များကို အခြေခံ၍ သိလာသောအရာများသာ သမ္မာတရားနှင့် ဆက်စပ်သည်ကို သင်တို့ နားလည်ရမည်။ လူတို့ မှတ်မိသောအရာများနှင့် ၎င်းတို့၏စိတ်ထဲတွင် နားလည်သောအရာများသည် များသောအားဖြင့် သမ္မာတရားနှင့် ဆက်စပ်မှုမရှိပေ။ ယင်းတို့သည် အယူဝါဒဆိုင်ရာ အရာများသာ ဖြစ်ကြသည်။ သမ္မာတရားနှင့်ပတ်သက်လာသည့်အခါ အရေးအကြီးဆုံးသောအရာများမှာ အဘယ်နည်း။ အရေးအကြီးဆုံးသောအရာများမှာ အတွေ့အကြုံနှင့် ဝင်ရောက်မှု ဖြစ်သည်။ သမ္မာတရား၏ သွင်ပြင်လက္ခဏာတစ်ခုတလေနှင့် ပတ်သက်၍၊ ယင်းကို လူတို့ အမှန်တကယ် တွေ့ကြုံသည့်အခါ၊ ၎င်းတို့၏ နောက်ဆုံး အကျိုးခံစားမှုမှာ သမ္မာတရား၏ အသီးအပွင့်နှင့် ၎င်းတို့၏ ရှင်သန်မှုအတွက် လမ်းကြောင်းဖြစ်သည်။ ထို့ကြောင့်၊ မမှတ်မိခြင်းသည် ပြဿနာမဟုတ်ပေ။

အကယ်၍ ငါသည် စုဝေးပွဲအစတွင် အဓိကအကြောင်းအရာကို တိုက်ရိုက် စတင်ဆွေးနွေးခဲ့လျှင်၊ အချိန်မီ သင်တို့ မတုံ့ပြန်နိုင်ဘဲ ရှိခဲ့မည် မဟုတ်လော။ ထို့ကြောင့်၊ ငါသည် နည်းလမ်းအချို့ကို အသုံးပြုရန် လိုအပ်ခဲ့ပြီး၊ သင်တို့ကို “အန္တိခရစ်တို့၏ အနှစ်သာရရှိသော လူများနှင့် အန္တိခရစ်တို့၏ စိတ်သဘောထားရှိသော လူများကြား ခြားနားချက်ကို သင်တို့ မှတ်မိကြသလော” ဟု ဦးစွာပထမ မေးခဲ့သည်။ ဤမေးခွန်းကို ဦးစွာ မေးရာတွင် ငါ၏ရည်ရွယ်ချက်မှာ သင်တို့ကို ဆွံ့အသွားစေရန် သို့မဟုတ် သင်တို့ကို ဖွင့်ချပြရန် မဟုတ်ဘဲ၊ သင်တို့ကို နှိုးဆော်ချက်တစ်ခု ပေးရန် ဖြစ်သည်။ ထို့နောက်၊ ငါတို့သည် ပြန်လည်သုံးသပ်မှုတစ်ခု ပြုလုပ်ခဲ့ပြီး၊ “အန္တိခရစ်တို့က သမ္မာတရားကို မည်သို့သဘောထားသည်ကိုလည်းကောင်း၊ အန္တိခရစ်တို့၏ လူ့သဘာဝက မည်သို့ရှိသည်ကိုလည်းကောင်း ကျွန်ုပ်တို့ ယခင်က မိတ်သဟာယဖွဲ့ခဲ့ပြီးဖြစ်သည်”ဟု အချို့လူများက တဖြည်းဖြည်း သတိရလာခဲ့ကြသည်။ အန္တိခရစ်တို့နှင့်ပတ်သက်သော အကြောင်းအရာအချို့သည် သင်တို့အပေါ် နက်ရှိုင်းသော ထင်မြင်ယူဆချက်တစ်ခု ချန်ထားခဲ့ပြီးဖြစ်သည်။ ထိုသို့သောအရာများကို သင် တွေ့ကြုံသည့်အခါ၊ သင်၏ လက်တွေ့လုပ်ဆောင်မှုအတွက် လမ်းညွှန်နှင့် ဦးတည်ချက်အဖြစ် အသုံးတော်ခံရန် သင်အသုံးပြုဖို့အတွက် ဤအကြောင်းအရာက စောင့်ဆိုင်းနေသည်။ သို့သော် သင်သည် ပထမဦးဆုံး ကြားပြီးနောက် မည်သည့် ထင်မြင်ယူဆချက်မျှ လုံးဝ မရှိခဲ့သော အကြောင်းအရာများ သာ၍ပင်ရှိနေသည်။ ဤအကြောင်းအရာကိုလည်း တွေ့ကြုံရန် လိုအပ်သည်။ ဤအတွေ့အကြုံများကို သင် ဖြတ်သန်းပြီးနောက် ဤနှုတ်ကပတ်တော်များကို စားသောက်ကာ ဆုတောင်းရင်းဖြင့် ဖတ်ရှုသောအခါ၊ သင်သည် သာ၍ပင် များစွာ ရရှိလိမ့်မည်။ ယင်းမှာ သင် ထင်မြင်ယူဆချက်ရှိသော အကြောင်းအရာဖြစ်စေ၊ မရှိသော အကြောင်းအရာဖြစ်စေ၊ သင်သည် ဤအရာများကို ဖြတ်သန်းရပြီးနောက်၊ ယင်းတို့အားလုံး ရောနှောသွားလိမ့်မည်။ သင်မှတ်မိခဲ့သော အယူဝါဒများသည် ယင်းတို့ကို သင် တွေ့ကြုံပြီးနောက် သင်၏ လက်တွေ့ကျသော သိနားလည်မှုနှင့် သင်၏ အကျိုးတရားများ ဖြစ်လာလိမ့်မည်။ သင် ထင်မြင်ယူဆချက်မရှိခဲ့သော အကြောင်းအရာအတွက်မူ၊ ယင်းကို တစ်ကြိမ် တွေ့ကြုံပြီးနောက်၊ သင်၌ ထင်မြင်ယူဆချက်အချို့ ရှိကောင်းရှိနိုင်သော်လည်း၊ ယင်းမှာ အာရုံခံ သိမြင်မှုအနည်းငယ်သာ ဖြစ်လိမ့်မည်။ ဤအာရုံခံ သိမြင်မှုသည် အယူဝါဒအဆင့်တွင်သာ ရှိနိုင်သည်။ သင့်အနေဖြင့် အလားတူအရာများကို တစ်ဖန် တွေ့ကြုံရန် သင့်အတွက် ထိုအရာက ရှိနေခြင်းဖြစ်သည်။ ထိုအချိန်တွင် ယင်းက သင့်ကို လမ်းညွှန်ပေးမည်ဖြစ်ပြီး၊ သင့်ကို ဦးတည်ချက်ပေးကာ၊ သင့်ကို လက်တွေ့လုပ်ဆောင်မှုအတွက် လမ်းကြောင်းတစ်ခု ပေးလိမ့်မည်။ ဘုရားသခင်၏ နှုတ်ကပတ်တော်များကို တွေ့ကြုံခြင်းနှင့် သမ္မာတရားကို တွေ့ကြုံခြင်းသည် ဤဖြစ်စဉ်မျိုး ဖြစ်သည်။ ငါမေးခဲ့သော မေးခွန်းကို သင်တို့ မည်သို့ဖြေရမည်ကို မသိခြင်းက ရှက်စရာကောင်းသလော။ ရှက်စရာမကောင်းပေ။ အကယ်၍ သင်တို့သည် ငါ့ကို ရုတ်တရက် မေးခွန်းတစ်ခု မေးလျှင်၊ ထိုမေးခွန်းက မည်သည့်အရာကို ဆိုလိုသည်ဟူသည်နှင့် သမ္မာတရား၏ မည်သည့်သွင်ပြင်လက္ခဏာများ ပါဝင်သည်ဟူသည်တို့ကို ထည့်သွင်းစဉ်းစားလျက်၊ ငါသည်လည်း ချက်ချင်း အချိန်ယူစဉ်းစားရန် လိုအပ်ပေမည်။ လူ၏ဦးနှောက်နှင့် စိတ်သည် ဤသို့ အလုပ်လုပ်သည်။ ၎င်းတို့သည် တုံ့ပြန်ရန် အချိန်တစ်ခု လိုအပ်သည်။ သင် အလွန်ရင်းနှီးသောအရာတစ်ခု ဖြစ်လျှင်ပင်၊ ယင်းကို နှစ်ပေါင်းများစွာ မကြုံတွေ့ခဲ့ရလျှင်၊ သင်သည် ယင်းကို ရုတ်တရက် ပြန်ကြုံတွေ့သည့်အခါ တုံ့ပြန်ရန် အချိန် လိုအပ်နေဦးမည် ဖြစ်သည်။ သင်သည် တစ်စုံတစ်ခုကို မည်မျှပင် နက်ရှိုင်းစွာ တွေ့ကြုံခဲ့ပါစေ၊ ရက်ပေါင်းများစွာ သို့မဟုတ် နှစ်ပေါင်းများစွာကြာပြီးနောက် ယင်းကို ပြန်ကြုံတွေ့လျှင်၊ တုံ့ပြန်ရန် အချိန် လိုအပ်နေဦးမည် ဖြစ်သည်။ အန္တိခရစ်တို့နှင့်ဆိုင်သည့် အကြောင်းအရာအပေါ် သင်တို့၏ သိနားလည်မှုသည် စကားလုံးများနှင့် အယူဝါဒများအဆင့်တွင်သာ ရှိနေသည်ကို ပြောရန်မလိုပေ။ သင်တို့သည် ယင်းကို လက်တွေ့ဘဝတွင် သင်တို့ကြုံတွေ့ရသော အန္တိခရစ်များနှင့် ယခုထိတိုင် နှိုင်းယှဉ်မကြည့်နိုင်သေးသည့်အပြင်၊ သင်တို့သည် အခြေခံအားဖြင့် အန္တိခရစ်တို့ကို ယခုထိတိုင် မပိုင်းခြားနိုင်သေးဟု ဆို၍ရပေသည်။ သို့ဖြစ်၍၊ သင်တို့ လက်တွေ့ကျကျ တွေ့ကြုံရန် ဤသမ္မာတရားများက စောင့်ဆိုင်းနေသည်။ ထိုအခါမှသာ သင်တို့သည် ဘုရားနှုတ်ကပတ်တော်များ၏ စစ်မှန်မှုနှင့် တိကျမှုကို အတည်ပြုနိုင်ပေသည်။ ဥပမာအနေဖြင့်၊ အန္တိခရစ်တို့သည် စွဲမြဲခိုင်မာစွာ နောင်တမရကြဟု ယခင်က ငါတို့ မိတ်သဟာယဖွဲ့ခဲ့ကြသည်။ ဤအရာကို သင် အာဂုံဆောင်ထားသည် ဆိုပါစို့၊ သင်က “အန္တိခရစ်တို့သည် စွဲမြဲခိုင်မာစွာ နောင်တမရကြဟု ဘုရားသခင် ပြောခဲ့သည်။ သူတို့သည် ဘုရားသခင်ကို အဆုံးတိုင် ဆန့်ကျင်ပြီး သူ့ကို အတိုက်အခံလုပ်ကြလိမ့်မည်။ ၎င်းတို့သည် သမ္မာတရားကို လက်မခံသည့်အပြင် ဘုရားသခင်၏ နှုတ်ကပတ်တော်များက သမ္မာတရားဖြစ်သည်ကို မည်သို့ပင်ဖြစ်စေ လုံးဝ ဝန်ခံကြလိမ့်မည်မဟုတ်ပါ။ သူတို့သည် သမ္မာတရားကို အလွန်အမင်း မနှစ်မြို့ကြပါ”ဟု ဆိုသည်။ သင်သည် ဤပြောဆိုချက်ကို အယူဝါဒပိုင်းအရသာ နားလည်ခြင်း၊ လက်ခံခြင်း သို့မဟုတ် ထင်မြင်ယူဆချက်ရှိခြင်း ဖြစ်သည်၊ ယင်းမှာ အာရုံခံ သိမြင်မှုအနည်းငယ်သာ ဖြစ်သည်။ သင်၏ မသိစိတ်ထဲတွင်၊ ဤပြောဆိုချက်သည် မှန်ကန်သည်ဟု သင်ခံစားရသော်လည်း၊ အန္တိခရစ်တို့ ပြောဆိုသည့် မည်သည့် တိကျသောစကားများ၊ ၎င်းတို့ ထုတ်ဖော်သည့် မည်သည့် ဖောက်ပြန်ပျက်စီးသော စိတ်သဘောထားများ၊ ၎င်းတို့ကို တွန်းအားပေးသည့် မည်သည့်သဘာဝ စသည်တို့က အန္တိခရစ်တို့ကို ဖော်ထုတ်သည့် ဘုရားသခင်၏ နှုတ်ကပတ်တော်များနှင့် ထပ်တူကျပြီး ဆက်စပ်နေသနည်း။ ယင်းတို့ထဲမှ မည်သည့်အရာက ဘုရားသခင်၏ ဖော်ထုတ်မှုသည် အဖြစ်မှန်ဖြစ်ကြောင်း ဖော်ပြနိုင်သနည်း။ ဤအရာက သင့်အနေဖြင့် အန္တိခရစ်တစ်ဦးကို လူကိုယ်တိုင် တွေ့ဆုံရန် သို့မဟုတ် အန္တိခရစ်တစ်ဦး၏ လုပ်ရပ်များနှင့် စကားများအကြောင်းကို လေ့လာစောင့်ကြည့်သူများထံမှ ကြားရန် လိုအပ်ပြီး၊ အဆုံးတွင် သင်က “ဘုရားသခင်၏ နှုတ်ကပတ်တော်များက အလွန် လက်တွေ့ကျသည်။ လုံးဝမှန်ကန်ပါသည်။ ဤလူသည် အန္တိခရစ်တစ်ဦးအဖြစ် အကြိမ်ပေါင်းများစွာ သတ်မှတ်ခြင်းခံရပြီး ဖြုတ်ချခြင်းခံရပြီးဖြစ်သည်။ ၎င်းတို့သည် ယခုထိတိုင် နှင်ထုတ်ခြင်း သို့မဟုတ် ရှင်းလင်းပစ်ခြင်း မခံရသေးသော်လည်း၊ ၎င်းတို့၏ သရုပ်သကန်များနှင့် ထုတ်ဖော်မှုများက ၎င်းတို့သည် သမ္မာတရားကို လုံးဝလက်မခံကြောင်း၊ စွဲမြဲခိုင်မာစွာ နောင်တမရကြောင်းနှင့် အန္တိခရစ်တို့၏ စိတ်သဘောထားရှိသည်သာမက အန္တိခရစ်တို့၏ သဘာဝ အနှစ်သာရလည်း ရှိကြောင်း ပြသသည်၊ သူတို့သည် အမှန်ပင် အန္တိခရစ်စစ်စစ်တစ်ဦး ဖြစ်သည်”ဟု နားလည်သဘောပေါက်ရန် လိုအပ်သည်။ ပြီးလျှင် တစ်နေ့တွင်၊ ဤလူ နှင်ထုတ်ခြင်းခံရသောအခါ၊ သင်၏ စိတ်နှလုံးထဲတွင် “ဘုရားသခင်၏ နှုတ်ကပတ်တော်များက အလွန် တိကျပါသည်တကား။ အန္တိခရစ်တို့၏ စိတ်သဘောထားရှိသော လူများသည် ပြောင်းလဲနိုင်သော်လည်း၊ အန္တိခရစ်တို့၏ အနှစ်သာရရှိသောသူများမှာမူ ပြောင်းလဲမည် မဟုတ်ပါ”ဟု သင် အတည်ပြုပေသည်။ ဤနှုတ်ကပတ်တော်များသည် သင်၏ စိတ်နှလုံးထဲတွင် အမြစ်စွဲသွားသည်။ ယင်းမှာ မှတ်ဉာဏ်တစ်ခု သို့မဟုတ် ထင်မြင်ယူဆချက် အနည်းငယ်မျှသာ မဟုတ်သည့်အပြင်၊ အာရုံခံ သိမြင်မှုတစ်မျိုးမျှသာလည်း မဟုတ်ပေ။ ထိုအစား၊ သင်သည် “အန္တိခရစ်တစ်ဦးက ပြောင်းလဲလိမ့်မည် မဟုတ်၊ သူသည် ဘုရားသခင်ကို အဆုံးတိုင် ဆန့်ကျင်လိမ့်မည်။ ဘုရားသခင်က သူတို့ကို မကယ်တင်သည်မှာ အံ့ဩစရာမရှိပါ။ ဘုရားသခင်က ထိုသို့သောလူများအပေါ် အလုပ်မလုပ်သည်မှာ အံ့ဩစရာမရှိပါ။ သူတို့သည် မိမိတို့၏ တာဝန်ကို ထမ်းဆောင်သည့်အခါ ဉာဏ်အလင်းရခြင်း သို့မဟုတ် သိမြင်မှု မည်သည့်အခါမျှ မရှိသည့်အပြင် မည်သည့်ကြီးထွားမှုမျှ မပြသသည်မှာ အံ့ဩစရာမရှိပါ။ သူတို့သည် မိမိတို့သဘောအတိုင်း လုပ်ဆောင်ရန် စိတ်ပိုင်းဖြတ်ထားကြသည်။ ဤသည်မှာ အမှန်တကယ်ပင် အန္တိခရစ်တစ်ဦး ဖြစ်သည်တကား” ဟူ၍ ဘုရားသခင်၏ နှုတ်ကပတ်တော်များကို နက်ရှိုင်းစွာ နားလည်ပြီး လက်ခံပေသည်။ သင်သည် ဘုရား နှုတ်ကပတ်တော်များ၏ မှန်ကန်တိကျမှုကို အတည်ပြုသောအခါ၊ မိမိဘာသာ “ဘုရားသခင်၏ နှုတ်ကပတ်တော်များသည် အမှန်တကယ်ပင် သမ္မာတရား ဖြစ်သည်။ ဤနှုတ်ကပတ်တော်များက မှန်ကန်သည်။ အာမင်”ဟု တွေးလိမ့်မည်။ သင်က အာမင်ဟု ဆိုခြင်းက မည်သည့်အရာကို ဆိုလိုသနည်း။ သင်၏ အတွေ့အကြုံများမှတစ်ဆင့်၊ ဘုရားသခင်၏ နှုတ်ကပတ်တော်များသည် အရာခပ်သိမ်းကို တိုင်းတာရန်အတွက် စံသတ်မှတ်ချက်ဖြစ်ကြောင်း၊ ဘုရားသခင်၏ နှုတ်ကပတ်တော်များက သမ္မာတရားဖြစ်ကြောင်းနှင့် ဤခေတ်ကာလနှင့် ဤလူသားမျိုးနွယ်တို့ ကွယ်ပျောက်သွားသည့်အခါတွင်ပင်၊ ဘုရားသခင်၏ နှုတ်ကပတ်တော်များက ကွယ်ပျောက်သွားလိမ့်မည် မဟုတ်ကြောင်းကို သင် နားလည်လာခဲ့သည်ဟု ဆိုလိုသည်။ အဘယ်ကြောင့် ထိုနှုတ်ကပတ်တော်များက ကွယ်ပျောက်သွားလိမ့်မည် မဟုတ်သနည်း။ အကြောင်းမှာ မည်သည့်အချိန်အခါ၌မဆို၊ အန္တိခရစ်တို့၏ အနှစ်သာရသည် လုံးဝ ပြောင်းလဲလိမ့်မည် မဟုတ်သည့်အပြင်၊ အန္တိခရစ်တို့၏ အနှစ်သာရကို ဖော်ထုတ်သည့် ဘုရားသခင်၏ နှုတ်ကပတ်တော်များသည်လည်း လုံးဝ ပြောင်းလဲလိမ့်မည် မဟုတ်သောကြောင့် ဖြစ်သည်။ ဤခေတ်သည် ကွယ်ပျောက်သွားလိမ့်မည်ဖြစ်သော်လည်း၊ ဤဖောက်ပြန်ပျက်စီးသော လူသားမျိုးနွယ်သည် ကွယ်ပျောက်သွားလိမ့်မည်ဖြစ်သော်လည်း၊ ဘုရားသခင်၏ ဤနှုတ်ကပတ်တော်များသည် အစဉ်သဖြင့် အဖြစ်မှန်များနှင့်ဆိုင်သော သမ္မာတရား ဖြစ်လိမ့်မည်။ မည်သူကမျှ ဤအရာကို မငြင်းပယ်နိုင်ပေ။ ဤသည်မှာ ဘုရားသခင်၏ နှုတ်ကပတ်တော် ဖြစ်သည်။ ဘုရားသခင်၏ နှုတ်ကပတ်တော်များက သင်မြင်တွေ့ပြီး ကြုံတွေ့ရသော အဖြစ်မှန်များနှင့် ကိုက်ညီပြီး ထပ်တူကျကြောင်းကို သင် ခံစားရပြီး၊ သင်၏ စိတ်နှလုံးက အတည်ပြုချက် ရရှိကာ ယင်းမှာ ဘုရားသခင်၏ နှုတ်ကပတ်တော်များက မှန်ကန်ရမည်ဟူသည်ဖြစ်စေ၊ ဘုရားသခင်၏ နှုတ်ကပတ်တော်များက မှားယွင်းခြင်းမရှိဟူသည်ဖြစ်စေ ခံစားရသည့် ခံစားချက်တစ်ခုမျှသာ မဟုတ်ဘဲ၊ ထိုအစား သင်သည် ထိုနှုတ်ကပတ်တော်ကို မြင်တွေ့ခဲ့ပြီး ကိုယ်တိုင် တွေ့ကြုံပြီးဖြစ်လျှင်၊ သင်သည် ဘုရားသခင်၏ နှုတ်ကပတ်တော်များကို အလိုအလျောက် အာမင်ဟု ဆိုလိမ့်မည်။ ထိုအချိန်တွင်၊ ငါက “အန္တိခရစ်တို့၏ အနှစ်သာရရှိသော လူများ၏ သရုပ်သကန်များမှာ အဘယ်နည်း”ဟု တစ်ဖန်မ် မေးလျှင်၊ သင်၏ အတွင်းပိုင်း သိနားလည်မှုက ချက်ချင်း ထွက်ပေါ်လာလိမ့်မည်။ သင်သည် ထင်မြင်ယူဆချက်တစ်ခု၊ မှတ်မိထားသော စကားရပ်တစ်ခု သို့မဟုတ် အသိတစ်မျိုး သို့မဟုတ် အာရုံခံ သိမြင်မှုတစ်မျိုးကိုသာ ရရှိခြင်းဖြစ်မည် မဟုတ်ပေ။ သင်က ချက်ချင်းပင် “အန္တိခရစ်တို့သည် သမ္မာတရားကို လုံးဝလက်မခံကြသည့်အပြင် စွဲမြဲခိုင်မာစွာ နောင်တမရကြပါ”ဟု ဆိုလိမ့်မည်။ ဤပြောဆိုချက်တွင် ကျိုးကြောင်းဆီလျော်သော ဖွဲ့စည်းပုံ များများစားစား ရှိကောင်းမရှိနိုင်သော်လည်း၊ ယင်းကို အတော်လေး ရုတ်တရက် ပြောလိုက်ခြင်းဖြစ်ပြီး၊ လူတို့က ပထမတွင် ယင်းကို သဘောပေါက်မည် မဟုတ်သော်လည်း၊ သင်သည် တွေ့ကြုံပြီးဖြစ်သည့်အပြင် သင်၏ ကိုယ်ပိုင်မျက်စိဖြင့် မြင်တွေ့ပြီးဖြစ်သောကြောင့် ယင်းက မည်သည့်အရာကို ဆိုလိုသည်ကို သင်သိပေသည်။ အန္တိခရစ်တို့သည် ထိုသို့သော ယုတ်ညံ့သည့်အရာများ အတိအကျ ဖြစ်ကြသည်။ ၎င်းတို့ မည်သည့်အခါမျှ နောင်တရလိမ့်မည် မဟုတ်။ ဤနှုတ်ကပတ်တော်များကို တွေ့ကြုံရန် လိုအပ်သည်။ ယင်းတို့ကို မတွေ့ကြုံသောသူ မည်သူမဆိုသည် မည်သည့်အရာကိုမျှ ရရှိလိမ့်မည် မဟုတ်ပေ။

၂၀၂၁ ခုနှစ်၊ အောက်တိုဘာလ ၂ ရက်


ခေါင်းဆောင်များနှင့် အမှုဆောင်များ၏ တာဝန်များ (၂၂)

ပြီးခဲ့သည့်တစ်ကြိမ်တွင် ငါတို့သည် ခေါင်းဆောင်များနှင့် အမှုဆောင်များ၏ ဆယ့်သုံးခုမြောက် တာဝန်ဖြစ်သည့် “ဘုရားသခင် ရွေးချယ်ထားသောလူများကို အန္တိခရစ်များ၏ နှောင့်ယှက်ခြင်း၊ အထင်အမြင်မှားစေခြင်း၊ ချုပ်ကိုင်ခြင်းနှင့် ကြီးစွာ ထိခိုက်နစ်နာစေခြင်းတို့မှ ကာကွယ်ပေးပြီး ၎င်းတို့အား အန္တိခရစ်များကို ပိုင်းခြားသိမြင်၍ စိတ်နှလုံးထဲမှ စွန့်လွှတ်နိုင်စေရန် ထောက်ကူပေးလော့” ကို မိတ်သဟာယဖွဲ့ခဲ့သည်။ ယခု ပြန်လည်သုံးသပ်ကြစို့။ ခေါင်းဆောင်များနှင့် အမှုဆောင်များ၏ ဆယ့်သုံးခုမြောက် တာဝန်၏ တိကျသော အကြောင်းအရာနှင့်ပတ်သက်၍ မည်သည့် တိကျသော အချက်များကို ငါတို့ မိတ်သဟာယဖွဲ့ခဲ့သနည်း။ (ကျွန်ုပ်တို့သည် ဖော်ထုတ်ခြင်း၊ ပြုပြင်ခြင်း၊ စိတ်ဖြာလေ့လာဆွေးနွေးခြင်း၊ ချုပ်ချယ်ကန့်သတ်ခြင်းနှင့် စောင့်ကြည့်ခြင်းဟူသည့် အချက်ငါးချက်ကို မိတ်သဟာယဖွဲ့ခဲ့ပါသည်။) ဤအချက်ငါးချက်သည် ခေါင်းဆောင်များနှင့် အမှုဆောင်များ၏ ဤတာဝန်တွင် ပါဝင်သည့် တိကျသော အလုပ်တာဝန်များ ဖြစ်ကြသည်၊ ဤသည်တို့မှာ အန္တိခရစ်များနှင့်ပတ်သက်၍ ခေါင်းဆောင်များနှင့် အမှုဆောင်များ ဆောင်ရွက်ရန် လိုအပ်သည့် တိကျသော အလုပ်တာဝန်များ ဖြစ်ကြသည်။ သို့ဖြစ်၍ ဤအလုပ်တာဝန်များနှင့်ပတ်သက်၍ အယောင်ဆောင်ခေါင်းဆောင်များတွင် မည်သည့်သရုပ်သကန်များ ရှိကြသနည်း။ ပြီးခဲ့သည့်တစ်ကြိမ်က အသေးစိတ်အချက်အချို့ကိုလည်း ငါတို့ မိတ်သဟာယဖွဲ့ခဲ့သည် မဟုတ်လော။ (ဟုတ်ကဲ့၊ ဖွဲ့ခဲ့ပါသည်။) အယောင်ဆောင်ခေါင်းဆောင်များ၏ သရုပ်သကန်များမှာ အောက်ပါအတိုင်း ဖြစ်သည်။ ပထမအချက်မှာ ၎င်းတို့သည် လူတို့ကို စိတ်အနှောင့်အယှက် ဖြစ်အောင်လုပ်ရန် ကြောက်ရွံ့ပြီး အန္တိခရစ်တို့ကို ရှင်းလင်းပစ်ရန် သို့မဟုတ် နှင်ထုတ်ရန် မဝံ့ရဲခြင်း ဖြစ်သည်။ ဒုတိယအချက်မှာ ၎င်းတို့သည် အန္တိခရစ်တို့ကို မပိုင်းခြားနိုင်ခြင်း ဖြစ်သည်။ တတိယအချက်မှာ ၎င်းတို့သည် အန္တိခရစ်တို့အတွက် ကာကွယ်ပေးသည့်ထီးသဖွယ် ပြုမူကြခြင်း ဖြစ်သည်။ စတုတ္ထအချက်မှာ ၎င်းတို့သည် ဘုရားသခင် ရွေးချယ်ထားသောလူများအပေါ် တာဝန်မဲ့ခြင်း ဖြစ်သည်။ တာဝန်မဲ့ခြင်းသည် မည်သို့သောပုံစံရှိသနည်း။ အန္တိခရစ်များထံမှ နှောင့်ယှက်ခြင်းများနှင့် အထင်အမြင်မှားစေခြင်းများနှင့် ရင်ဆိုင်ရသည့်အခါ အယောင်ဆောင်ခေါင်းဆောင်များသည် ညီအစ်ကိုမောင်နှမများကို မကာကွယ်နိုင်၊ အန္တိခရစ်တို့၏ ဒုစရိုက်အမှုများကို မဖော်ထုတ်နိုင်၊ စာတန်၏ အကြံအစည်များကို မဖော်ထုတ်နိုင်သည့်အပြင် ညီအစ်ကိုမောင်နှမများကို အန္တိခရစ်တို့အား ပိုင်းခြားသိမြင်စေရန် ကူညီဖို့ သမ္မာတရားကို မိတ်သဟာယမဖွဲ့နိုင်ပေ၊ ၎င်းတို့သည် ထိုသို့သော အလုပ်ကို မထမ်းဆောင်ကြပေ။ ထို့အပြင် ဝိညာဉ်ရင့်ကျက်မှု သေးငယ်ပြီး အန္တိခရစ်တို့၏ အထင်အမြင်မှားစေခြင်းကို ခံရသည့် ပိုင်းခြားသိမြင်နိုင်စွမ်း ကင်းမဲ့သောသူများအတွက် ၎င်းတို့သည် မည်သည့် ပြန်လည်ဆည်ယူခြင်းအလုပ်ကိုမျှ လုပ်ဆောင်ရန် ပျက်ကွက်သည်သာမက “သူတို့နှင့် ထိုက်တန်သည်” ကဲ့သို့သော လူမဆန်သည့် စကားများကိုပင် ပြောဆိုကြသည်။ ဤသည်မှာ တာဝန်မဲ့ခြင်း၏ တိကျသော သရုပ်သကန်တစ်ခုဖြစ်ပြီး အယောင်ဆောင်ခေါင်းဆောင်များတွင် အသင်းတော်အလုပ်အတွက် ဝန်တာထားစိတ် မရှိကြောင်းကို ညွှန်ပြနေသည်။ ဤသရုပ်သကန်များသည် အန္တိခရစ်တို့က ဘုရားသခင် ရွေးချယ်ထားသောလူများကို အထင်အမြင်မှားစေပြီး နှောင့်ယှက်သည့်အခါတွင် အယောင်ဆောင်ခေါင်းဆောင်များ၏ တိကျသော လုပ်ဆောင်ချက်များနှင့် ချဉ်းကပ်ပုံများ ဖြစ်ကြသည်။ ဤအလုပ်အပေါ် ၎င်းတို့၏ တိကျသော သဘောထားမှာ တာဝန်မဲ့ခြင်းနှင့် သစ္စာစောင့်သိမှုမရှိခြင်း ဖြစ်သည်။ ၎င်းတို့သည် အန္တိခရစ်တို့အတွက် ကာကွယ်ပေးသည့် ထီးသဖွယ် ပြုမူလျက် အန္တိခရစ်တို့ကို ခွင့်ပြုထားရန် အမျိုးမျိုးသော ဆင်ခြေများကို ပေးကြပြီး အမျိုးမျိုးသော နည်းလမ်းများကို အသုံးပြုကြသည့်တိုင် အသင်းတော်အလုပ်နှင့် ဘုရားသခင် ရွေးချယ်ထားသောလူများ၏ အခွင့်အရေးများနှင့် အကျိုးစီးပွားများကို ကာကွယ်ရန် ပျက်ကွက်ကြသည်။ အကယ်၍ အယောင်ဆောင်ခေါင်းဆောင်များက အန္တိခရစ်တို့၏ ဘုရားသခင် ရွေးချယ်ထားသောလူများကို နှောင့်ယှက်ခြင်း၊ အထင်အမြင်မှားစေခြင်း၊ ချုပ်ကိုင်ခြင်းနှင့် ကြီးစွာ ထိခိုက်နစ်နာစေခြင်းကဲ့သို့သော ပြဿနာများကို ချက်ချင်း ဖြေရှင်းနိုင်ပြီး ထို့နောက် အန္တိခရစ်တို့ကို ချုပ်ချယ်ကန့်သတ်ကာ သီးခြားခွဲထားပြီး ရှင်းလင်းပစ်ခြင်း သို့မဟုတ် နှင်ထုတ်ခြင်းတို့ကို ပြုလုပ်နိုင်ပါက ဘုရားသခင် ရွေးချယ်ထားသောလူများသည် အကြီးမားဆုံးသော ကာကွယ်မှုကို လက်ခံရရှိကြမည် ဖြစ်သည်။ သို့သော်လည်း ခေါင်းဆောင်များအနေဖြင့် ၎င်းတို့သည် ဤအလုပ်အတွက် အရည်အချင်းမပြည့်မီကြပေ။ ရှုထောင့်တစ်ခုမှကြည့်လျှင် ၎င်းတို့သည် အန္တိခရစ်တို့ကို လျှို့ဝှက်စွာ ကာကွယ်နေပြီး ၎င်းတို့အတွက် လမ်းခင်းပေးနေသဖြင့် ၎င်းတို့သည် ဘုရားသခင် ရွေးချယ်ထားသောလူများကို ဆက်လက်၍ အထင်အမြင်မှားစေနိုင်ကာ၊ ချုပ်ကိုင်နိုင်ပြီး ကြီးစွာ ထိခိုက်နစ်နာစေနိုင်သည့်အပြင် ဘုရားသခင် ရွေးချယ်ထားသောလူများ၏ ပုံမှန်အသင်းတော်အသက်တာနှင့် တာဝန်ထမ်းဆောင်ခြင်းကို နှောင့်ယှက်နိုင်သည်ဟု ဆိုနိုင်သည်။ ဤသည်တို့မှာ အယောင်ဆောင်ခေါင်းဆောင်များ၏ အမျိုးမျိုးသော သရုပ်သကန်များ ဖြစ်ကြသည်။

အချက် ၁၄- အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့ (အပိုင်း ၁)

ခေါင်းဆောင်များနှင့် အမှုဆောင်များ၏ ဆယ့်သုံးခုမြောက် တာဝန်နှင့်ပတ်သက်၍ မိတ်သဟာယဖွဲ့ခြင်း ပြီးဆုံးသည့်နောက်တွင် ယနေ့ ငါတို့သည် ဆယ့်လေးခုမြောက် တာဝန်နှင့်ပတ်သက်၍ မိတ်သဟာယဖွဲ့ကြမည်။ ဆယ့်လေးခုမြောက် တာဝန်၏ အကြောင်းအရာသည် ဆယ့်သုံးခုမြောက် တာဝန်နှင့် နည်းလမ်းအချို့အားဖြင့် ဆင်တူသည်။ ဆယ့်လေးခုမြောက် တာဝန်တွင် ခေါင်းဆောင်များနှင့် အမှုဆောင်များ လုပ်ဆောင်ရန် လိုအပ်သည့် တိကျသော အလုပ်သည် အန္တိခရစ်တို့နှင့် သက်ဆိုင်သည်သာမက အမျိုးမျိုးသော ဆိုးယုတ်သော လူတို့နှင့်ပါ ဆက်စပ်နေပြီး ယင်း၏ နယ်ပယ်ကို ဆယ့်သုံးခုမြောက် တာဝန်ထက် ပိုမိုကျယ်ပြန့်စေသည်။ ဆယ့်လေးခုမြောက် တာဝန်နှင့်ပတ်သက်၍ မိတ်သဟာယမဖွဲ့မီ ယင်း၏ အကြောင်းအရာကို ဦးစွာ ဖတ်ကြစို့။ (ခေါင်းဆောင်များနှင့် အမှုဆောင်များ၏ ဆယ့်လေးခုမြောက် တာဝန်ဖြစ်သည့် “အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြ ဖယ်ရှားရှင်းလင်းလော့ သို့မဟုတ် နှင်ထုတ်လော့”။) ဤဝါကျသည် မရှည်လျားသော်လည်း ခေါင်းဆောင်များနှင့် အမှုဆောင်များ လုပ်ဆောင်ရန် လိုအပ်သည့် တိကျသော အလုပ်နှင့်ပတ်သက်လာလျှင် ယင်းသည် အပေါ်ယံတွင် မြင်ရသကဲ့သို့ မရိုးရှင်းပေ။ ဤဝါကျတွင် ဖော်ပြထားသော ခေါင်းဆောင်များနှင့် အမှုဆောင်များ၏ တာဝန်များမှာ အတိအကျ အဘယ်အရာများ ဖြစ်သနည်း။ ခေါင်းဆောင်များနှင့် အမှုဆောင်များ ထမ်းဆောင်ရန် လိုအပ်သည့် အလုပ်၏ ပစ်မှတ်များမှာ မည်သူတို့ ဖြစ်သနည်း။ (အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ ဖြစ်ပါသည်။) လုပ်ဆောင်ရန် လိုအပ်သည့် တိကျသော အလုပ်မှာ အဘယ်နည်း။ (၎င်းတို့ကို ချက်ချင်း ပိုင်းခြားသိမြင်ရန် ဖြစ်ပါသည်။ ၎င်းတို့ကို ပိုင်းခြားသိမြင်ပြီးသည်နှင့် ၎င်းတို့ကို ရှင်းလင်းပစ်ခြင်း သို့မဟုတ် နှင်ထုတ်ခြင်း ပြုလုပ်ရန် ဖြစ်ပါသည်။) အချိန်မဆွဲဘဲ ချက်ချင်း ပိုင်းခြားသိမြင်ခြင်း၊ အရိပ်အယောင်များကို ဖော်ထုတ်ပြီးသည်နှင့် တိကျသော အကဲဖြတ်မှုများနှင့် စရိုက်လက္ခဏာ သရုပ်ဖော်ခြင်းတို့ကို ပြုလုပ်သင့်ပြီး ထို့နောက်တွင် ပါဝင်ပတ်သက်သည့် လူပုဂ္ဂိုလ်များကို ရှင်းလင်းပစ်ခြင်းဖြင့် ကိုင်တွယ်သင့်သည်။ အမှန်မှာ ခေါင်းဆောင်များနှင့် အမှုဆောင်များ လုပ်ဆောင်ရန် လိုအပ်သည့် တိကျသော အလုပ်တွင် အလုပ်တာဝန်နှစ်ခု ပါဝင်သည်။ လူတို့ကို ပိုင်းခြားသိမြင်ခြင်းနှင့် ပြဿနာများကို ဖြေရှင်းခြင်း ဖြစ်သည်။ အပေါ်ယံအားဖြင့် ယင်းသည် ဤသို့ ရိုးရှင်းပုံရသည်။ ဦးစွာ ပိုင်းခြားသိမြင်ပြီးနောက် ဘုရားအိမ်တော်က ရှင်းလင်းပစ်ရန် သို့မဟုတ် နှင်ထုတ်ရန် တောင်းဆိုသည့် အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ပစ်မှတ်ထားလျက် ဖြေရှင်းနည်းများနှင့် အစီအမံများကို ချက်ချင်း လုပ်ဆောင်ရမည်ဖြစ်သည်။ ဤရှုထောင့်မှကြည့်လျှင် ဘုရားအိမ်တော်သည် အမျိုးမျိုးသော လူတို့ကို ပိုင်းခြားသိမြင်ခြင်းနှင့် ရှင်းလင်းပစ်ခြင်းဆိုင်ရာ အသေးစိတ်အချက်များအပေါ် ယခင်က ကျယ်ပြန့်သော မိတ်သဟာယဖွဲ့ခြင်းများ ပြုလုပ်ခဲ့ပြီး ထိုကိစ္စနှင့်ပတ်သက်၍ များစွာ ပြောဆိုခဲ့ပြီးဖြစ်သောကြောင့် ခေါင်းဆောင်များနှင့် အမှုဆောင်များအတွက် ဤအလုပ်ကို ကောင်းမွန်စွာ လုပ်ဆောင်ရန်နှင့် ဤတာဝန်ကို ကောင်းမွန်စွာ ဖြည့်ဆည်းရန် လွယ်ကူပုံရပြီး အခက်အခဲများစွာ မရှိပေ။ အပေါ်ယံအားဖြင့် ဆယ့်လေးခုမြောက် တာဝန်တွင် ပါဝင်သည့် အလုပ်သည် ယခင်က မိတ်သဟာယဖွဲ့ခဲ့သော ဆယ့်နှစ်ခုမြောက်နှင့် ဆယ့်သုံးခုမြောက် တာဝန်များ၏ တိကျသော အကြောင်းအရာနှင့် နည်းလမ်းအချို့အားဖြင့် ဆင်တူပုံရသော်လည်း ဆယ့်လေးခုမြောက် တာဝန်တွင် ခေါင်းဆောင်များနှင့် အမှုဆောင်များက လုပ်ဆောင်သည့် အလုပ်၏ ပစ်မှတ်များသည် အန္တိခရစ်တို့သာမက အမျိုးမျိုးသော ဆိုးယုတ်သော လူတို့လည်း ဖြစ်သည်။ ဤအရာက နယ်ပယ်ကို အမျိုးမျိုးသော ဆိုးယုတ်သော လူအမျိုးအစားများ ပါဝင်စေရန် ကျယ်ပြန့်စေပြီး စနစ်ကျကာ တိကျသော မိတ်သဟာယဖွဲ့ခြင်းကို လိုအပ်သည်။ အကြောင်းမှာ ယင်းသည် ဆိုးယုတ်သော လူတစ်မျိုးတည်း၏ သရုပ်သကန်များအကြောင်း မဟုတ်ဘဲ အမျိုးမျိုးသော အမျိုးအစားများအကြောင်း ဖြစ်သောကြောင့် ခေါင်းဆောင်များနှင့် အမှုဆောင်များ၏ ဆယ့်လေးခုမြောက် တာဝန်နှင့်ပတ်သက်၍ မိတ်သဟာယဖွဲ့သည့်အခါ ငါတို့သည် ဤအလုပ်၏ ပစ်မှတ်များကို သတ်မှတ်ခြင်းအပေါ် အာရုံစိုက်ကြမည်။ ဤသည်မှာ ရှုထောင့်တစ်ခု ဖြစ်သည်။ ထို့အပြင် ဤလူတို့ကို အတိအကျ မည်သို့ သဘောထားရမည်၊ ၎င်းတို့ကို ချုပ်ချယ်ကန့်သတ်ခြင်း၊ သီးခြားခွဲထားခြင်း၊ ရှင်းလင်းပစ်ခြင်း သို့မဟုတ် နှင်ထုတ်ခြင်း ပြုလုပ်ရမည် ဟုတ်မဟုတ် ဟူသည်မှာ ငါတို့ ဆက်လက်၍ အသေးစိတ် မိတ်သဟာယဖွဲ့မည့်အရာ ဖြစ်သည်။

အသင်းတော်ဆိုသည်မှာ

ဤအလုပ်အကြောင်းကို အသေးစိတ် မိတ်သဟာယမဖွဲ့မီ ဦးစွာ ဆင့်ပွားအကြောင်းအရာတစ်ခုကို မိတ်သဟာယဖွဲ့ကြစို့။ ဤဆင့်ပွားအကြောင်းအရာသည် လူသိများပြီးသားဖြစ်နိုင်သည် သို့မဟုတ် သင်တို့အနေဖြင့် တိကျသော အယူအဆမရှိသည့် အကြောင်းအရာတစ်ခုလည်း ဖြစ်နိုင်သည်။ အကြောင်းအရာမှာ အဘယ်နည်း။ ယင်းမှာ “အသင်းတော်ဆိုသည်မှာ” ဖြစ်သည်။ ဤအကြောင်းအရာသည် မည်သို့ရှိသနည်း။ အချို့လူများက “သင်က ခေါင်းဆောင်များနှင့် အမှုဆောင်များ၏ တာဝန်များအကြောင်းကို မိတ်သဟာယဖွဲ့နေသည်၊ သို့ဖြစ်၍ ထိုအကြောင်းကိုသာ တိတိကျကျ မိတ်သဟာယဖွဲ့လော့။ အသင်းတော်ဆိုသည်မှာ အကြောင်းကို အဘယ်ကြောင့် မိတ်သဟာယဖွဲ့ရသနည်း။ ဤအကြောင်းအရာနှင့် သက်ဆိုင်သလော” ဟု ပြောကောင်းပြောနိုင်သည်။ အပေါ်ယံအားဖြင့် ယင်းသည် မသက်ဆိုင်ဟု ထင်ရနိုင်ပြီး အချို့က “ဤသည်မှာ လုံးဝမသက်ဆိုင်သော အကြောင်းအရာတစ်ခု ဖြစ်သည်။ အဘယ်ကြောင့် ယင်းကို မိတ်သဟာယဖွဲ့ရန် တင်ပြရသနည်း” ဟုပင် ပြောကောင်းပြောနိုင်သည်။ သင်တို့ မည်သို့ပင်တွေးပါစေ ဤအတွေးများကို ဘေးဖယ်ထားပြီး အသင်းတော်ဆိုသည်မှာ အကြောင်းကို ဦးစွာ စဉ်းစားဆင်ခြင်လော့။ ဤစကားလုံး၏ အနက်အဓိပ္ပာယ်ဖွင့်ဆိုချက်၊ “အသင်းတော်” ဟူသော အမည်သညာကို ရှင်းလင်းစွာ မိတ်သဟာယ ဖွဲ့ပြီးသည်နှင့်တစ်ပြိုင်နက် ဤအကြောင်းအရာကို ငါတို့ အဘယ်ကြောင့် မိတ်သဟာယဖွဲ့နေသည်ကို သင်တို့ သိလာကြလိမ့်မည်။

၁။ အသင်းတော်နှင့်ပတ်သက်သည့် နားလည်မှုအချို့

အသင်းတော်ဆိုသည်မှာ အကြောင်းကို မိတ်သဟာယဖွဲ့ခြင်းသည် “အသင်းတော်” ဟူသော အမည်သညာ၏ ရှင်းလင်းပြီး တိကျသော ရှင်းလင်းချက်တစ်ခုကို ပေးရန်ဖြစ်သည်၊ ယင်းသည် “အသင်းတော်” ဟူသော ဝေါဟာရ၏ တိကျပြီး မှန်ကန်သော အနက်အဓိပ္ပာယ်ဖွင့်ဆိုချက်ကို ဆက်သွယ်ပြောကြားရန် ဖြစ်သည်။ ဦးစွာ သင်တို့သည် “အသင်းတော်” ဟူသော ဝေါဟာရကို မည်သို့ သိရှိခံစားပြီး သဘောပေါက်နားလည်သည်ကို ဆွေးနွေးနိုင်သည်။ အသင်းတော်ဆိုသည်မှာ အဘယ်နည်း။ သဘောတရားပိုင်းဆိုင်ရာ ရှင်းလင်းချက်ဖြင့် စလိုက်ကြစို့၊ ထို့နောက် ပိုမိုတိကျပြီး အတော်အတန် လက်တွေ့ကျသော အနက်အဓိပ္ပာယ်ဖွင့်ဆိုချက်သို့ ဆက်သွားကြမည်။ (ကျွန်ုပ်၏ နားလည်မှုမှာ ဘုရားသခင်ကို ရိုးသားစစ်မှန်စွာ ယုံကြည်ပြီး သမ္မာတရားကို လိုက်စားသော ညီအစ်ကိုမောင်နှမများက ဘုရားသခင်ကို ဝတ်ပြုကိုးကွယ်ရန် စုဝေးသည့်နေရာကို အသင်းတော်ဟု ခေါ်ပါသည်။) ဤအနက်အဓိပ္ပာယ်ဖွင့်ဆိုချက်သည် အသင်းတော်ဆိုသည်မှာ မည်သို့သောနေရာမျိုးဖြစ်သည်ကို ရည်ညွှန်းသည်၊ ယင်းသည် အခြေခံအားဖြင့် ကိုင်တွယ်ထိတွေ့နိုင်သော၊ ရုပ်ပိုင်းဆိုင်ရာ အရာတစ်ခု ဖြစ်သည်။ ဤသည်မှာ သဘောတရားပိုင်းဆိုင်ရာ အနက်အဓိပ္ပာယ်ဖွင့်ဆိုချက် ဖြစ်သည်။ ဤအနက်အဓိပ္ပာယ်ဖွင့်ဆိုချက်သည် တိကျမှန်ကန်သလော။ တိကျမှန်ကန်မှုမရှိသည့်အရာများ ရှိသလော။ သဘောတရားပိုင်းအရဆိုလျှင် ဤအနက်အဓိပ္ပာယ်ဖွင့်ဆိုချက်သည် လက်ခံနိုင်ဖွယ်ရှိသည်။ မည်သူ ထပ်ဖြည့်စွက်နိုင်သေးသနည်း။ (ကျွန်ုပ် အနည်းငယ် ဖြည့်စွက်ပါမည်။ ဘုရားသခင်၏ ပေါ်ထွန်းခြင်းနှင့် အမှုတော်အပြင် သူ၏ သမ္မာတရားကို ဖော်ပြခြင်းတို့ကြောင့် ဘုရားသခင်နောက်လိုက်သော လူတစ်စု ရှိလာသည်၊ ၎င်းတို့ ဖွဲ့စည်းသည့် စုပေါင်းအဖွဲ့ကို အသင်းတော်ဟု ခေါ်ပါသည်။) ဤအနက်အဓိပ္ပာယ်ဖွင့်ဆိုချက်သည် အသင်းတော်ဆိုသည်မှာ မည်သို့သော စုပေါင်းအဖွဲ့မျိုးဖြစ်သည်ကို ဖော်ပြသည်။ ဤသည်မှာလည်း နည်းလမ်းတကျဖြစ်သော သဘောတရားပိုင်းဆိုင်ရာ အနက်အဓိပ္ပာယ်ဖွင့်ဆိုချက်တစ်ခု ဖြစ်သည်။ (ဤလူအုပ်စုတွင် သန့်ရှင်းသောဝိညာဉ်တော်၏ အလုပ်ရှိပြီး ၎င်းတို့သည် ဘုရားသခင်၏ နှုတ်ကပတ်တော်များကို ဖတ်ရှုရန် စုဝေးသည့်အခါ သန့်ရှင်းသောဝိညာဉ်တော်၏ ဉာဏ်ပွင့်စေခြင်း ရှိကာ ၎င်းတို့သည် သမ္မာတရားကို လက်တွေ့လုပ်ဆောင်နိုင်ပြီး အသက်တာတွင် ကြီးထွားတိုးတက်နိုင်ကြသည်ကို ကျွန်ုပ် ထည့်ဖြည့်စွက်ပါမည်။ အသင်းတော်ဆိုသည်မှာ ထိုသို့သောလူများ၏ စုဝေးခြင်း ဖြစ်ပါသည်။) အသင်းတော်၏ အနက်အဓိပ္ပာယ်ဖွင့်ဆိုချက်သို့ ဤဖြည့်စွက်ချက်သည် ယင်းမှာ မည်သို့သော စုဝေးခြင်းမျိုးဖြစ်သည်ကို ဖော်ပြသည်။ ဤစုဝေးခြင်းအတွက် အထူးပြုပုဒ်မှာ ဘုရားသခင်၏ နှုတ်ကပတ်တော်များကို စားသောက်ခြင်း၊ သန့်ရှင်းသောဝိညာဉ်တော်၏ အလုပ်ရှိခြင်းနှင့် အသက်တာတွင် ကြီးထွားတိုးတက်ခြင်းတို့ ဖြစ်သည်။ ဤသည်မှာလည်း အခြေခံအားဖြင့် အသင်းတော်၏ နည်းလမ်းတကျဖြစ်သော သဘောတရားပိုင်းဆိုင်ရာ အနက်အဓိပ္ပာယ်ဖွင့်ဆိုချက်တစ်ခု ဖြစ်သည်။ နောက်ထပ် ဖြည့်စွက်ချက်များ ရှိသေးသလော။ (ယင်းသည် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်း၏ စည်းမျဉ်းအဖြစ် မှတ်ယူပြီး သမ္မာတရားနှင့် ခရစ်တော်က အုပ်စိုးသော လူအုပ်စုတစ်စု ဖြစ်ပါသည်။ ဤအုပ်စုသည် ဘုရားသခင်၏ အမှုတော်ကို တွေ့ကြုံနိုင်သည်၊ သမ္မာတရားကို လက်ခံနိုင်သည်၊ အသက်တာတွင် ကြီးထွားတိုးတက်နိုင်ပြီး ကယ်တင်ခြင်းခံရနိုင်သည်။ ထိုသို့သော အုပ်စုကို အသင်းတော်ဟု ခေါ်ပါသည်။) ဤ “အုပ်စု” သည် ယခုလေးတင် ပြောဆိုခဲ့သော “စုပေါင်းအဖွဲ့” နှင့် ဆင်တူသည်။ နောက်ထပ် ဖြည့်စွက်ချက်များ ရှိသေးသလော။ သင်တို့တွင် နောက်ထပ် ဖြည့်စွက်ချက်များ မရှိပါက အထက်တွင် ဖော်ပြခဲ့သော နားလည်မှုလေးမျိုးကို သင်တို့ ထပ်မံပြောဆိုနိုင်သည်၊ ဆိုလိုသည်မှာ ဘုရားသခင်ကို သင်၏ ယုံကြည်ခြင်း အစပြုချိန်မှ ယခုအထိ အသင်းတော်၏ အနက်အဓိပ္ပာယ်ဖွင့်ဆိုချက်အဖြစ် သင် အတိအကျ မည်သည့်အရာကို မှတ်ယူခဲ့သည်ကို ထပ်မံပြောဆိုနိုင်ပါသည်။ ယင်းကို သဘောတရားပိုင်းအရ အနက်အဓိပ္ပာယ်ဖွင့်ဆိုခြင်းသည် လွယ်ကူသင့်သည် မဟုတ်လော။ ဥပမာအားဖြင့် ဘုရားသခင်ကို ရိုးသားစစ်မှန်စွာ လိုက်လျှောက်ပြီး ဝတ်ပြုကိုးကွယ်သော လူတို့၏ စုပေါင်းအဖွဲ့ကို အသင်းတော်ဟု ခေါ်ဆိုနိုင်သည်၊ သို့မဟုတ် ဘုရားသခင်၏ အလိုတော်ကို လိုက်လျှောက်ပြီး ဘုရားသခင်ကို ကျိုးနွံနာခံခြင်းအား လိုက်စားကာ ဘုရားသခင်ကို ဝတ်ပြုကိုးကွယ်သော အုပ်စုတစ်စုကို အသင်းတော်ဟု ခေါ်ဆိုနိုင်သည်၊ သို့မဟုတ် သန့်ရှင်းသောဝိညာဉ်တော်၏ အလုပ်၊ သန့်ရှင်းသောဝိညာဉ်တော်၏ လမ်းညွှန်မှုနှင့် ဘုရားသခင်၏ မျက်မှောက်တော်ရှိပြီး ဘုရားသခင်ကို ဝတ်ပြုကိုးကွယ်နိုင်သော အုပ်စုတစ်စုကို အသင်းတော်ဟု ခေါ်ဆိုနိုင်သည်။ ဤသည်တို့မှာ အသင်းတော်၏ သဘောတရားပိုင်းဆိုင်ရာ အနက်အဓိပ္ပာယ်ဖွင့်ဆိုချက်များ မဟုတ်လော။ (ဟုတ်ပါသည်။) အသင်းတော်၏ အနက်အဓိပ္ပာယ်ဖွင့်ဆိုချက်ရှိ ဤအထူးပြုပုဒ်များ၏ အကြောင်းအရာကို သင်တို့အားလုံး နားလည်ပြီး သိရှိကြသည် မဟုတ်လော။ (ဟုတ်ပါသည်။) သို့ဆိုလျှင် ယင်းကို ထပ်ပြောလော့။ (အသင်းတော်ဆိုသည်မှာ ဘုရားသခင်ကို ရိုးသားစစ်မှန်စွာ ယုံကြည်ပြီး ခရစ်တော်နောက်လိုက်သော လူတို့၏ စုပေါင်းအဖွဲ့ကို ရည်ညွှန်းပါသည်။ စစ်မှန်သော အသင်းတော်တွင် သန့်ရှင်းသောဝိညာဉ်တော်၏ အလုပ်နှင့် ဘုရားသခင်၏ လမ်းညွှန်မှု ရှိသည်၊ ယင်းကို ခရစ်တော်နှင့် သမ္မာတရားက အုပ်စိုးသည်၊ ယင်းသည် ဘုရားသခင်၏ နောက်လိုက်များက ဘုရားသခင်၏ နှုတ်ကပတ်တော်များကို စားသောက်ပြီး ဘုရားသခင်၏ အမှုတော်ကို တွေ့ကြုံကာ အသက်ဝင်ရောက်မှု ရှိသည့်နေရာ ဖြစ်သည်။ ဤသည်မှာ စစ်မှန်သော အသင်းတော် ဖြစ်သည်။ အသင်းတော်သည် ဘာသာရေးအဖွဲ့အစည်းများနှင့် ကွဲပြားသည်။ အသင်းတော်သည် ဘာသာရေးဆိုင်ရာ ထုံးတမ်းစဉ်လာများ သို့မဟုတ် ဘုရားသခင်ကို ဝတ်ပြုကိုးကွယ်ခြင်း၏ အပြင်ပန်းပုံစံများတွင် မပါဝင်ပေ။) ဤသည်မှာ အခြေခံအားဖြင့် အသင်းတော်၏ သဘောတရားပိုင်းဆိုင်ရာ အနက်အဓိပ္ပာယ်ဖွင့်ဆိုချက် ဖြစ်သည်။ ဥပမာအားဖြင့် အသင်းတော်ကို ဘုရားသခင်က ခေါ်တော်မူသော လူများ စုဝေးသည့်နေရာအဖြစ် အနက်အဓိပ္ပာယ်ဖွင့်ဆိုခြင်း၊ သို့မဟုတ် အသင်းတော်ကို ဘုရားသခင်ကို ရိုးသားစစ်မှန်စွာ ယုံကြည်သော၊ လိုက်လျှောက်သော၊ ကျိုးနွံနာခံသော၊ ဝတ်ပြုကိုးကွယ်သော လူတို့၏ စုပေါင်းအဖွဲ့အဖြစ် အနက်အဓိပ္ပာယ်ဖွင့်ဆိုခြင်း၊ သို့မဟုတ် အသင်းတော်ကို ဘုရားသခင်က ခေါ်တော်မူသော လူတို့၏ စုဝေးခြင်းအဖြစ် အနက်အဓိပ္ပာယ်ဖွင့်ဆိုခြင်း စသည်ဖြင့် ဤအမည်သညာများသည် ယုံကြည်သူများ၏ အမျိုးမျိုးသော အုပ်စုများက အသင်းတော်နှင့်ပတ်သက်၍ အခြေခံကျသော နားလည်မှုအချို့ သို့မဟုတ် အနက်အဓိပ္ပာယ်ဖွင့်ဆိုချက်အချို့ကို ထင်ဟပ်စေသည်။ အမျိုးမျိုးသော ဘာသာတရားများနှင့် ဂိုဏ်းဂဏများက အသင်းတော်ကို အတိအကျ မည်သို့ အနက်အဓိပ္ပာယ်ဖွင့်ဆိုသည်ကို ငါတို့ မဆွေးနွေးဘဲနေကြစို့။ ဘုရားသခင်နောက်လိုက်သော ငါတို့အတွက် အသင်းတော်၏ အနက်အဓိပ္ပာယ်ဖွင့်ဆိုချက်မှာ အဘယ်နည်း။ ယင်းသည် ဘုရားသခင်ကို ရိုးသားစစ်မှန်စွာ ယုံကြည်သော၊ သန့်ရှင်းသောဝိညာဉ်တော်၏ အလုပ်ရှိသော၊ ဘုရားသခင်၏ လမ်းညွှန်မှုရှိသော၊ ဘုရားသခင်၏ နှုတ်ကပတ်တော်များကို စားသောက်နိုင်သော၊ သမ္မာတရားကို လိုက်စားသော၊ ဘုရားသခင်ကို ကျိုးနွံနာခံခြင်းအား လိုက်စားသော၊ ဘုရားသခင်ကို ဝတ်ပြုကိုးကွယ်သော လူအုပ်စုတစ်စုမျှသာ ဖြစ်သည်။ ယင်းကို နေရာတစ်ခု၊ စုပေါင်းအဖွဲ့တစ်ခု၊ စုဝေးခြင်းတစ်ခု၊ အုပ်စုတစ်ခု၊ အဖွဲ့အစည်းတစ်ခု သို့မဟုတ် အခြားမည်သည့်အရာအဖြစ်မဆို အနက်အဓိပ္ပာယ်ဖွင့်ဆိုသည်ဖြစ်စေ၊ မည်သည့်ဝေါဟာရကိုမဆို အသုံးပြုသည်ဖြစ်စေ အနက်အဓိပ္ပာယ်ဖွင့်ဆိုချက်အတွက် အထူးပြုပုဒ်များမှာ အခြေခံအားဖြင့် ဤသည်တို့ပင် ဖြစ်သည်။ လူတို့၏ အသင်းတော်နှင့်ပတ်သက်သည့် အခြေခံနားလည်မှုမှ အကဲဖြတ်ရသော်၊ “အသင်းတော်” ဟူသော အမည်သညာကို အနက်အဓိပ္ပာယ်ဖွင့်ဆိုရန် သင်တို့ အသုံးပြုသည့် အထူးပြုပုဒ်များမှ ကြည့်သော် လူတို့သည် ဘုရားသခင်နောက်လိုက်ပြီး သမ္မာတရားအချို့ကို နားလည်သည်နှင့်တစ်ပြိုင်နက် အသင်းတော်နှင့်ပတ်သက်သည့် ၎င်းတို့၏ နားလည်မှုမှာ သာမန်အဖွဲ့အစည်း သို့မဟုတ် အုပ်စုတစ်ခုအဖြစ် မဟုတ်တောပေ။ ထိုအစား ဘုရားသခင်ကို ရိုးသားစစ်မှန်စွာ ယုံကြည်ခြင်း၊ ဘုရားသခင်၏ နှုတ်ကပတ်တော်များကို ဖတ်ရှုခြင်း၊ သန့်ရှင်းသောဝိညာဉ်တော်၏ အလုပ်ရှိခြင်း၊ ဘုရားသခင်ကို ကျိုးနွံနာခံပြီး ဝတ်ပြုကိုးကွယ်နိုင်ခြင်း သို့မဟုတ် အသက်ဝင်ရောက်မှု၊ စိတ်သဘောထားဆိုင်ရာ ပြောင်းလဲခြင်း၊ ဘုရားသခင်အတွက် သက်သေခံခြင်းနှင့် အခြားအရာများ ပါဝင်သည့် ကဏ္ဍများနှင့် သက်ဆိုင်နေတော့သည်။ ဤသို့ကြည့်လျှင် ဘုရားသခင်သည် သူ၏အမှုတော်ကို စတင်လုပ်ဆောင်ပြီးနောက် လူအများစု၏ စိတ်နှလုံးထဲရှိ “အသင်းတော်” ဟူသော အမည်သညာသည် ဘုရားသခင်၏ အသင်းတော်နှင့်ပတ်သက်သည့် စိတ်ကူးနှင့် ပိုမိုနီးကပ်စွာ ကိုက်ညီသော၊ ပိုမိုနက်ရှိုင်းပြီး တိကျသော သိရှိခံစားမှုနှင့် သဘောပေါက်နားလည်မှုတို့ကို ရရှိခဲ့ပြီးဖြစ်သည်။ ယင်းသည် အဆောက်အအုံတစ်ခု၊ လူမှုအဖွဲ့အစည်းတစ်ခု၊ ဌာနတစ်ခု၊ အဖွဲ့အစည်းတစ်ခု သို့မဟုတ် အခြားမည်သည့်အရာကဲ့သို့မျှ ရိုးရှင်းသောအရာတစ်ခု မဟုတ်တော့ပေ၊ ထိုအစား ယင်းသည် ဘုရားသခင်ကို ယုံကြည်ခြင်း၊ ဘုရားသခင်၏ နှုတ်ကပတ်တော်များ၊ သမ္မာတရားနှင့် ဘုရားသခင်ကို ဝတ်ပြုကိုးကွယ်ခြင်းကဲ့သို့သော အရာများနှင့် သက်ဆိုင်သည်။

၂။ အသင်းတော်တစ်ခု တည်ရှိခြင်း၏ တန်ဖိုးနှင့် ယင်းလုပ်ဆောင်သော အလုပ်

အသင်းတော်၏ တိကျသော အယူအဆ၊ အဓိပ္ပာယ်ဖွင့်ဆိုချက်တို့နှင့် ပတ်သက်၍မူ ယခုအချိန်တွင် ငါတို့သည် ကောက်ချက်များကို အလျင်စလို ချမှတ်မည်မဟုတ်ချေ။ “အသင်းတော်” ဟူသော အမည်နာမ သို့မဟုတ် ယင်း၏ အဓိပ္ပာယ်ဖွင့်ဆိုချက်အပေါ် သင်တို့တွင် အခြေခံ အယူအဆတစ်ခု ရှိပြီးနောက် အသင်းတော်တစ်ခု တည်ရှိခြင်း၏ တန်ဖိုး၊ အသင်းတော်တစ်ခု တည်ရှိခြင်းမှ ဖြစ်ပေါ်လာသော အလုပ်နှင့် လူတို့ကြားတွင် အသင်းတော်တစ်ခုက ပါဝင်သည့် အခန်းကဏ္ဍကဲ့သို့သော အရာများကို သင်တို့ ရှင်းလင်းသလော။ ဤရှုထောင့်များ၏ အကြောင်းအရာသည် အသင်းတော်တစ်ခု၏ အဓိပ္ပာယ်ဖွင့်ဆိုချက်နှင့်လည်း သက်ဆိုင်သလော။ ရိုးရိုးရှင်းရှင်း ပြောရလျှင် အသင်းတော်တစ်ခု လုပ်ဆောင်သည့်အရာသည် ယင်းတည်ရှိခြင်း၏ တန်ဖိုးပင်ဖြစ်သည်။ ဥပမာအနေဖြင့် အိမ်တစ်လုံးကို ကြည့်လော့။ ဤအိမ်၏ ရည်ရွယ်ချက်မှာ အဘယ်နည်း။ ယင်းထဲ၌ နေထိုင်ပြီး ယင်းကို အသုံးပြုသော လူတို့အတွက် ယင်း၏ တန်ဖိုးနှင့် အရေးပါမှုမှာ အဘယ်နည်း။ အနည်းဆုံးတော့ ယင်းသည် လေနှင့်မိုးဒဏ်မှ အကာအကွယ် ပေးသည်၊ ယင်းမှာ ယင်း၏ တန်ဖိုးများထဲမှ တစ်ခုဖြစ်သည်၊ နောက်ထပ်တန်ဖိုးတစ်ခုမှာ သင် ပင်ပန်းနွမ်းနယ်ပြီး သွားစရာနေရာမရှိသည့်အခါ အိမ်သည် သင် အနားယူပြီး ငြိမ်သက်ခြင်းနှင့် ရောင့်ရဲခြင်းတို့ဖြင့် နေထိုင်နိုင်သည့် နေရာတစ်ခု ဖြစ်သည်။ ဤအိမ်ကို နေအိမ်ဟု ခေါ်ဆိုကြသော်လည်း သင့်အတွက် ယင်း၏ အသုံးဝင်ပုံမှာ အဘယ်နည်း။ ယင်းသည် လေနှင့်မိုးဒဏ်မှ အကာအကွယ်ပေးသည်၊ အနားယူခြင်း၊ အပန်းဖြေခြင်း၊ လွတ်လပ်မှုကို ခံစားနိုင်စွမ်း စသည်တို့ကို ပေးသည်၊ ဤလုပ်ဆောင်ချက်များသည် သင့်အတွက် ဤအိမ်၏ တန်ဖိုးပင် ဖြစ်သည်။ ယခု တစ်ဖန် အသင်းတော်တစ်ခု၏ အခန်းကဏ္ဍမှာ အဘယ်နည်း။ ယင်း၏ ဖွဲ့စည်းခြင်းနှင့် တည်ရှိခြင်း၏ တန်ဖိုးနှင့် အရေးပါမှုမှာ အဘယ်နည်း။ ရိုးရိုးရှင်းရှင်း ပြောရလျှင် အသင်းတော်တစ်ခုသည် မည်သည့်အရာကို လုပ်ဆောင်သနည်း၊ မည်သည့်အခန်းကဏ္ဍမှ ပါဝင်သနည်း။ ဤအကြောင်းကို သင်တို့ ရှင်းလင်းသလော။ အသင်းတော်ဟု ခေါ်ဆိုခံရရန်နှင့် ဤအလုပ်သည် စစ်မှန်သော အသင်းတော်တစ်ခု လုပ်ဆောင်သင့်သည့်အရာ ဖြစ်ရန်အတွက် အသင်းတော်တစ်ခုသည် မည်သည့် တိကျသော အလုပ် သို့မဟုတ် မည်သည့်အလုပ်အမျိုးအစားကို လုပ်ဆောင်သင့်သနည်း၊ ပြီးလျှင် ယင်း၏ အလုပ်၏ လုပ်ငန်းခွင်နယ်ပယ်တွင် မည်သည့်အရာများ ပါဝင်ရမည်နည်း။ ဤသည်မှာ အသင်းတော်တစ်ခု၏ အဓိပ္ပာယ်ဖွင့်ဆိုချက်နှင့် ပတ်သက်၍ မိတ်သဟာယပြုသင့်သော တိကျသည့် အကြောင်းအရာအချို့ ဖြစ်သည်။ ပထမဦးစွာ အသင်းတော်တစ်ခုသည် အတိအကျအားဖြင့် မည်သည့်အလုပ်ကို လုပ်ဆောင်သနည်း။ (အဓိကအားဖြင့် ယင်းသည် ဘုရားသခင်၏ နှုတ်ကပတ်တော်များကို ဖြန့်ချိသည်၊ ဘုရားသခင်၏ အမှုတော်ကို သက်သေခံသည်၊ ပြီးလျှင် ဧဝံဂေလိတရားကို ဖြန့်ဝေသည်၊ ဤသို့ဖြင့် ပို၍များပြားသော လူများသည် ဘုရားသခင်ရှေ့မှောက်သို့ ရောက်ရှိလာပြီး ကိုယ်တော်၏ ကယ်တင်ခြင်းကို လက်ခံနိုင်ကြစေရန် ဖြစ်ပါသည်။) ဤသည်မှာ တိကျသော တာဝန်တစ်ခုလော။ (ဟုတ်ပါသည်။) ဤသည်မှာ အသင်းတော်တစ်ခု တည်ရှိခြင်း၏ အရေးပါမှုနှင့် ယင်းလုပ်ဆောင်ရန် လိုအပ်သော တိကျသည့် တာဝန်များထဲမှ တစ်ခုဖြစ်သော်လည်း အားလုံးမဟုတ်သေးပေ။ ဘုရားသခင်၏ နှုတ်ကပတ်တော်များကို ဖြန့်ချိခြင်းနှင့် ဘုရားသခင်၏ အမှုတော်ကို သက်သေခံခြင်းသည် တိကျသော တာဝန်တစ်ခု ဖြစ်သည်။ ဤတာဝန်အတွက် မည်သူက တာဝန်ရှိသနည်း။ လက်ရှိ ဧဝံဂေလိအဖွဲ့ ဖြစ်သည်။ အသင်းတော်တစ်ခုသည် အခြား မည်သည့်အလုပ်ကို လုပ်ဆောင်သေးသနည်း။ (ညီအစ်ကိုမောင်နှမများ အတူတကွ စုဝေးရန်၊ ဘုရားသခင်၏ နှုတ်ကပတ်တော်များကို စားသောက်ရန်နှင့် ဘုရားသခင်၏ နှုတ်ကပတ်တော်များကို မိတ်သဟာယဖွဲ့ရန် စုစည်းပေးပြီး သူတို့ကို သမ္မာတရားကို အစဉ်မပြတ် နားလည်စေကာ သူတို့၏ တာဝန်များကို ပုံမှန် ထမ်းဆောင်နိုင်စေရန် ဖြစ်ပါသည်။) ဤတိကျသော တာဝန်မှာ လူတို့ကို ဘုရားသခင်၏ နှုတ်ကပတ်တော်များ စားသောက်ရန်၊ သမ္မာတရားကို နားလည်ရန်နှင့် သူတို့၏ တာဝန်များကို ပုံမှန် ထမ်းဆောင်ရန် ဦးဆောင်လမ်းပြခြင်း ဖြစ်သည်။ ဘုရားသခင်၏ နှုတ်ကပတ်တော်များကို ဖြန့်ချိခြင်းသည် အသင်းတော်တစ်ခု၏ အဓိကကျပြီး အရေးကြီးသော တာဝန်တစ်ခု ဖြစ်သည်။ လူတို့ကို ဘုရားသခင်၏ နှုတ်ကပတ်တော်များ စားသောက်ရန်၊ သမ္မာတရားကို နားလည်ရန်နှင့် သူတို့၏ တာဝန်များကို ပုံမှန် ထမ်းဆောင်ရန် ဦးဆောင်လမ်းပြခြင်းသည် အသင်းတော်တစ်ခု၏ အနှစ်သာရရှိသော အလုပ်ဖြစ်သည်၊ ဤသည်မှာ အတွင်းပိုင်းသို့ ဦးတည်သော အလုပ်ဖြစ်သည်။ ဤတာဝန်နှစ်ခုတွင် တစ်ခုမှာ အပြင်သို့ ဦးတည်ပြီး တစ်ခုမှာ အတွင်းသို့ ဦးတည်သည်၊ ယင်းတို့သည် အသင်းတော်တစ်ခု တည်ရှိခြင်းမှ ဖြစ်ပေါ်လာသော အလုပ်များ ဖြစ်ကြသည်။ ယင်းတို့ကို အသင်းတော်တစ်ခု လုပ်ဆောင်သင့်သော အရေးကြီးသည့် တာဝန်နှစ်ခုဟုလည်း ဆိုနိုင်ပါသည်။ အခြားအရာများ ရှိသေးသလော။ (နောက်ထပ် တာဝန်တစ်ခုမှာ လူတို့ သန့်စင်ခြင်းခံရရန်နှင့် စိတ်သဘောထားဆိုင်ရာ ပြောင်းလဲခြင်းကို စွမ်းဆောင်ရရှိရန်အလို့ငှာ ဘုရားသခင်၏ တရားစီရင်မှုကို တွေ့ကြုံစေဖို့ ဦးဆောင်လမ်းပြခြင်း ဖြစ်ပါသည်။) ဤသည်မှာ အသင်းတော်တစ်ခု၏ တိကျသော အတွင်းပိုင်း တာဝန်တစ်ခု ဖြစ်သည်။ သင်တို့ ဖော်ပြခဲ့သည့် ဤတာဝန်အားလုံးသည် အခြေခံအားဖြင့် ကိုယ်စားပြုသော တာဝန်များ ဖြစ်ကြသည်။ အမျိုးမျိုးသော ပတ်ဝန်းကျင်များကို တွေ့ကြုံခြင်း၊ တရားစီရင်ခြင်း၊ ပြစ်တင်ဆုံးမခြင်း၊ ပြုပြင်ခြင်း စသည်တို့ကို တွေ့ကြုံခြင်းကဲ့သို့သော ဘုရားသခင်၏ အမှုတော်ကို တွေ့ကြုံခြင်းသည် အဆုံးစွန်၌ စိတ်သဘောထားဆိုင်ရာ ပြောင်းလဲခြင်းကို စွမ်းဆောင်ရရှိပြီး ကယ်တင်ခြင်းကို ရရှိစေသည့် တိကျသော တာဝန်တစ်ခု ဖြစ်သည်။ ဤသည်မှာ အသင်းတော်တစ်ခု၏ ဖွဲ့စည်းခြင်းနှင့် တည်ရှိခြင်းက လူတို့အပေါ် သက်ရောက်သည့် အကျိုးသက်ရောက်မှု ဖြစ်သည်။ ဘုရားသခင်၏ နှုတ်ကပတ်တော်များကို ဖြန့်ချိခြင်းနှင့် ဘုရားသခင်ကို သက်သေခံခြင်းအလုပ်ကို ဧဝံဂေလိအဖွဲ့က ဆောင်ရွက်သည်သာမက ယင်းကို အမျိုးမျိုးသော အတွေ့အကြုံဆိုင်ရာ သက်သေခံချက် ဆောင်းပါးများ၊ ဓမ္မသီချင်းများ၊ အမျိုးမျိုးသော ဗီဒီယိုများနှင့် ရုပ်ရှင်များ စသည်တို့မှတစ်ဆင့်လည်း ပြီးမြောက်အောင်မြင်စေသည်၊ ဤသည်တို့မှာလည်း ဘုရားသခင်၏ နှုတ်ကပတ်တော်များကို ဖြန့်ချိခြင်းအလုပ်တွင် ပါဝင်သော တိကျသည့် အကြောင်းအရာများနှင့် စီမံကိန်းများ ဖြစ်ကြသည်။ ထို့အပြင် အသင်းတော်အသက်တာနှင့် သက်ဆိုင်သော တာဝန်များလည်း ရှိသည်။ သမ္မာတရားကို နားလည်ရန် ဘုရားသခင်၏ နှုတ်ကပတ်တော်များကို စားသောက်ခြင်း၊ ဘုရားသခင်ကို ကျိုးနွံနာခံနိုင်ပြီး ဘုရားသခင်ကို သိကျွမ်းနိုင်ခြင်း၊ စိတ်သဘောထားဆိုင်ရာ ပြောင်းလဲခြင်းကို စွမ်းဆောင်ရရှိပြီး ကယ်တင်ခြင်းကို ရရှိရန်အလို့ငှာ တာဝန်များကို ထမ်းဆောင်ခြင်းဖြစ်စဉ်အတွင်း ဘုရားသခင်၏ အမှုတော်နှင့် ဘုရားသခင်က စီစဉ်ပေးသော အမျိုးမျိုးသော ပတ်ဝန်းကျင်များကို တွေ့ကြုံခြင်းတို့ ဖြစ်သည်။ ဤသည်တို့မှာ အသင်းတော်တစ်ခု ဖွဲ့စည်းပြီးနောက် ယင်းတည်ရှိခြင်း၏ အခြေခံအုတ်မြစ်ပေါ်တွင် ဖြစ်ပေါ်လာသော လုပ်ငန်းတာဝန်အချို့ ဖြစ်ကြသည်။ ဤအဓိက တာဝန်များအပြင် အဓိကမကျသော အလုပ်များ ရှိသေးသလော။ အဓိကမကျသော အလုပ်များမှာ အဘယ်နည်း။ ၎င်းတို့သည် အရေးမကြီးသော သို့မဟုတ် အထွေထွေအရေးကိစ္စဆိုင်ရာ အလုပ်ကို ရည်ညွှန်းသည်၊ သို့သော်လည်း ယင်းသည် ဘုရားသခင် ရွေးချယ်ထားသောလူများအတွက် သမ္မာတရားကို လိုက်စားရာတွင်လည်းကောင်း၊ ၎င်းတို့၏ တာဝန်များကို ထမ်းဆောင်ရာတွင်လည်းကောင်း အကျိုးကျေးဇူးအချို့ ရှိသည်၊ ဤအလုပ်သည် လူတို့၏ အသက်တာ ကြီးထွားတိုးတက်မှုနှင့် ကိစ္စရပ်များအပေါ် ၎င်းတို့၏ အမြင်များ ပြောင်းလဲခြင်းကို အပြုသဘောဆောင်သည့် အထောက်အကူပြုနိုင်သည်။ အထူးအခြေအနေများတွင် အသင်းတော်အလုပ်မှ ပေါ်ပေါက်လာသည့် လူတို့၏ ရုပ်ပိုင်းဆိုင်ရာ ရှင်သန်မှုနှင့် သက်ဆိုင်သော အထွေထွေအရေးကိစ္စဆိုင်ရာ အလုပ်သည် အသင်းတော်တစ်ခု၏ မရှိမဖြစ်လိုအပ်သော အလုပ်အဖြစ် သတ်မှတ်ခြင်းခံရသလော။ ဥပမာအားဖြင့် လယ်ယာစိုက်ပျိုးခြင်း၊ မွေးမြူရေးလုပ်ငန်းနှင့် ၎င်းတို့၏ တာဝန်များကို ထမ်းဆောင်နေသောသူများအတွက် လိုအပ်သော အစားအစာအချို့ကို ထောက်ပံ့ပေးသည့် အခြားသော လှုပ်ရှားမှုများဖြစ်သည့် ဤသည်တို့သည် အသင်းတော်၏ အဓိကကျသော အလုပ်အဖြစ် သတ်မှတ်ခြင်းခံရသလော။ (မခံရပါ။) မိမိတို့၏ တာဝန်များကို ထမ်းဆောင်နေသောသူများအတွက် ကွန်ပျူတာများ၊ စက်ပစ္စည်းများနှင့် အခြားအရာများကို ထောက်ပံ့ပေးခြင်းမှာရော အဘယ်နည်း။ ဤသည်တို့သည် အသင်းတော်၏ အနှစ်သာရရှိသော အလုပ်အဖြစ် သတ်မှတ်ခြင်းခံရသလော။ (မခံရပါ။) သို့ဆိုလျှင် အသင်းတော်တစ်ခု၏ အနှစ်သာရရှိသော အလုပ်သည် မည်သည့်အရာကို ရည်ညွှန်းသနည်း။ ဤသည်မှာ အသင်းတော်တစ်ခု၏ အနက်အဓိပ္ပာယ်ဖွင့်ဆိုချက်နှင့် သက်ဆိုင်သည်။ အသင်းတော်နှင့်ပတ်သက်သည့် သင်တို့၏ ယခင်က အနက်အဓိပ္ပာယ် ဖွင့်ဆိုချက်များသည် ကောင်းမွန်သည်၊ ငါသည် ယင်းတို့နှင့်ပတ်သက်၍ အတော်အတန် ကျေနပ်ခဲ့သည်၊ အကြောင်းမှာ သင်တို့၏ အနက်အဓိပ္ပာယ်ဖွင့်ဆိုချက်များရှိ အထူးပြုပုဒ်များသည် လူတို့၏ အသက်ဝင်ရောက်မှု၊ ၎င်းတို့၏ ဘုရားသခင်ကို စစ်မှန်စွာ ယုံကြည်ခြင်းနှင့် လိုက်လျှောက်ခြင်း၊ ဘုရားသခင်ကို သိကျွမ်းခြင်း၊ စိတ်သဘောထားဆိုင်ရာ ပြောင်းလဲခြင်း၊ ဘုရားသခင်ကို ကျိုးနွံနာခံခြင်းနှင့် ဘုရားသခင်ကို ဝတ်ပြုကိုးကွယ်ခြင်းကဲ့သို့သော အလွန်ပင် ပိုမိုမြင့်မားသည့် သမ္မာတရားများနှင့် သက်ဆိုင်သောကြောင့် ဖြစ်သည်။ ဤအချက်ကို ထောက်ရှု၍ အသင်းတော်တစ်ခု တည်ရှိခြင်းသည် လူတို့ကို နွေးထွေးစွာနှင့် အစာရေစာ ဝလင်စွာ ထားရှိခြင်း၊ ၎င်းတို့ကို ကျန်းမာစွာ ထားရှိခြင်း သို့မဟုတ် ၎င်းတို့၏ အလားအလာများကို ကြည့်ရှုပေးခြင်းကဲ့သို့သော လူတို့၏ ဇာတိပကတိဆိုင်ရာ အသက်တာ၊ အကျိုးစီးပွားတို့နှင့် သက်ဆိုင်သည့်အရာများအတွက် လုံးဝမဟုတ်ပေ။ အသင်းတော်တစ်ခုသည် လူတို့၏ ရုပ်ပိုင်းဆိုင်ရာ ရှင်သန်မှုကို ထောက်ပံ့ရန် သို့မဟုတ် လူတို့ကို ဇာတိပကတိ၏ အသက်တာကို ပိုမိုကောင်းမွန်စွာ မွေ့လျော်ခံစားခွင့်ပြုရန် တည်ရှိခြင်းမဟုတ်ပေ။ အချို့လူများက “ဒါ မမှန်ဘူး။ ကျွန်ုပ်တို့၏ ရုပ်ပိုင်းဆိုင်ရာ အသက်တာနှင့် ရှင်သန်မှုအကြောင်းကို ဘုရားသခင်၏ နှုတ်ကပတ်တော်များတွင် ဖော်ပြထားပြီး ယင်းက ကျွန်ုပ်တို့ကို ခေတ်မီအနုပညာအချို့နှင့် ကျန်းမာစွာနေထိုင်ခြင်းအကြောင်း အသိပညာကို သင်ယူရန် ပြောထားသည်။ ဤအရာများသည် ကျွန်ုပ်တို့၏ ရှင်သန်မှုနှင့် မသက်ဆိုင်ဘူးလား” ဟု ပြောကြသည်။ ဤသည်တို့ကို အသင်းတော်၏ အနှစ်သာရရှိသော အလုပ်အဖြစ် မှတ်ယူသလော။ (မယူပါ။) အသင်းတော်တစ်ခုသည် ဘုရားသခင်ကို ယုံကြည်သူများဖြင့် ဖွဲ့စည်းထားပြီး လူတို့၏ အသက်တာများတွင် အစားအသောက်၊ အဝတ်အစား၊ အမိုးအကာ၊ သယ်ယူပို့ဆောင်ရေးနှင့် နေ့စဉ် လိုအပ်ချက်များမှာ သဘာဝအတိုင်း ပါဝင်သောကြောင့် အသင်းတော်သည် လူတို့အား ဤကိစ္စရပ်များကို တစ်လက်စတည်း ဖြေရှင်းပေးသည်။ ဤအရာများ ဖြေရှင်းပြီးသည့်အခါ လူတို့က “အသင်းတော်က ကျွန်ုပ်တို့၏ နေ့စဉ်လိုအပ်ချက်များအတွက်လည်း တာဝန်ရှိသည်။ ဤသည်မှာ အသင်းတော်၏ ပုံမှန်အလုပ်နှင့် အနှစ်သာရရှိသော အလုပ်ဖြစ်သည်” ဟု ထင်ကြသည်။ ဤသည်မှာ နားလည်မှုလွဲခြင်း မဟုတ်လော။ (ဟုတ်ပါသည်။) ဤနားလည်မှုလွဲခြင်းကို အဘယ်အရာက ဖြစ်စေသနည်း။ (၎င်းတို့သည် အသင်းတော်တစ်ခု၏ အနှစ်သာရရှိသော အလုပ်မှာ အဘယ်အရာဖြစ်သည်ကို ရှင်းလင်းစွာ မသိကြပါ။) အဘယ်ကြောင့် ၎င်းတို့သည် ဤအကြောင်းကို ယခုအချိန်အထိပင် ရှင်းလင်းစွာ မသိကြသေးသနည်း။ ၎င်းတို့၏ သဘောပေါက်နားလည်နိုင်စွမ်းတွင် ပြဿနာတစ်ခု ရှိနေသည် မဟုတ်လော။ (ဟုတ်ပါသည်။) အဘယ်ကြောင့် ၎င်းတို့၏ နားလည်သဘောပေါက်နိုင်စွမ်းတွင် ပြဿနာတစ်ခု ရှိနေရသနည်း။ ဤသည်မှာ အစွမ်းအစနှင့်သက်ဆိုင်သော ကိစ္စရပ်တစ်ခု ဖြစ်သည်။ နောက်ဆုံးတွင် ယင်းသည် အစွမ်းအစ ညံ့ဖျင်းခြင်းကြောင့်သာ ဖြစ်ပေသည်။

အသင်းတော်တစ်ခု၏ အနှစ်သာရရှိသော အလုပ်နှင့်ပတ်သက်၍ အချက်သုံးချက်ကို ယခုလေးတင် ဖော်ပြခဲ့သည်။ တစ်ခုမှာ ဘုရားသခင်၏ နှုတ်ကပတ်တော်များကို သက်သေခံခြင်းနှင့် ဖြန့်ချိခြင်း ဖြစ်သည်။ နောက်တစ်ခုမှာ ဘုရားသခင်၏ နှုတ်ကပတ်တော်များ စားသောက်ရန်၊ ဘုရားသခင်၏ နှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်ရန် လူတို့ကို ဦးဆောင်လမ်းပြခြင်း၊ ပြီးလျှင် လူတို့ သမ္မာတရားကို နားလည်ရန်၊ ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ရန်နှင့် သူတို့၏ တာဝန်များကို ပိုမိုကောင်းမွန်စွာ ထမ်းဆောင်နိုင်ရန် ကူညီခြင်း ဖြစ်သည်။ ပြီးလျှင် နောက်ထပ်တစ်ခုမှာ လူတို့ ဘုရားသခင်၏ နှုတ်ကပတ်တော်များကို နားလည်ခြင်းအပေါ် အခြေခံလျက် ဘုရားသခင်၏ အမှုတော်ကိုလည်းကောင်း၊ ဘုရားသခင်၏ အချုပ်အခြာအာဏာကိုလည်းကောင်း တွေ့ကြုံခံစားစေရန်၊ သူတို့၏ ဖောက်ပြန်ပျက်စီးသော စိတ်သဘောထားကို ဖယ်ရှားပြီး စိတ်သဘောထား ပြောင်းလဲခြင်းကို ရရှိစေရန် ဦးဆောင်လမ်းပြခြင်း ဖြစ်သည်။ ဤအရာအားလုံးသည် လူတို့ ကယ်တင်ခြင်းကို ရရှိနိုင်စေရန် ပန်းတိုင်သို့ ဦးတည်သည်။ ဤအချက်သုံးချက်ကို ကောင်းစွာ အကျဉ်းချုပ်ထားသည်၊ ယင်းတို့သည် အသင်းတော်တစ်ခု လုပ်ဆောင်ရန် လိုအပ်သော အလုပ်ဖြစ်ပြီး လူသားမျိုးနွယ်အတွက်၊ အသင်းသားများအတွက်နှင့် ဘုရားသခင် ရွေးချယ်ထားသောလူများအတွက် အသင်းတော်တစ်ခု တည်ရှိခြင်း၏ တန်ဖိုးနှင့် အရေးပါမှု ဖြစ်သည်။ သို့သော် ဤသည်မှာ အတော်အတန် ပြည့်စုံခြင်းမရှိသေးပေ။ ဤအနှစ်သာရရှိသော အလုပ်များအပြင် အသင်းတော်များက လုပ်ဆောင်သည့် ဤအလုပ်ကို တွေ့ကြုံခံစားခြင်းမှလွဲ၍ လူတို့သည် အခြား မည်သည့် အနှစ်သာရရှိသော အကျိုးကျေးဇူးများကို ရရှိသည်ကို ထပ်မံစဉ်းစားကြည့်လော့။ (လူတို့သည် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ပိုင်းခြားသိမြင်ရန် သင်ယူကြပါသည်။) အမျိုးမျိုးသော လူများ၊ ဖြစ်ရပ်များနှင့် အမှုအရာများကို ပိုင်းခြားသိမြင်ခြင်းသည် အတော်အတန် နီးစပ်သည်၊ ယင်းသည် အသင်းတော်တစ်ခု၏ အနှစ်သာရရှိသော အလုပ်နှင့် သက်ဆိုင်သည်။ ငါတို့သည် အနှစ်သာရရှိသော အလုပ်အကြောင်းကို ပြောဆိုသည့်အခါ ကိုယ်စားပြုသော အလုပ်တာဝန်များအကြောင်းကို ပြောဆိုနေခြင်း ဖြစ်သည်။ ငါတို့ ယခုလေးတင် မိတ်သဟာယဖွဲ့ခဲ့သည့်အရာမှာ လူတို့ စွမ်းဆောင်ရရှိသည့် အပြုသဘောဆောင်သော အကျိုးအမြတ်များဖြစ်စေ၊ လူတို့ လုပ်ဆောင်သော သို့မဟုတ် တွေ့ကြုံခံစားသော အသင်းတော်များက ဆောင်ရွက်သည့် အလုပ်အချို့ဖြစ်စေ ဖြစ်သည်။ ဤအနှစ်သာရရှိသော အလုပ်များအပြင် အသင်းတော်တစ်ခု တည်ရှိခြင်း၏ နောက်ထပ်တန်ဖိုးတစ်ခုမှာ လူတို့ကို လူသားမျိုးနွယ်၊ လောကနှင့် အမှောင်၏ဩဇာလွှမ်းမိုးမှုကို နားလည်စေရန် ကူညီခြင်း ဖြစ်သည်။ ဤသည်မှာ သင်တို့ မိတ်သဟာယဖွဲ့ခဲ့သော အလုပ်သုံးခုအပြင် အသင်းတော်တစ်ခု၏ နောက်ထပ်အနှစ်သာရရှိသော အလုပ်တစ်ခု ဟုတ်သလော။ ဤသည်မှာ တိကျသော အလုပ်တစ်ခုလော။ (ဟုတ်ပါသည်။) ပထမ အလုပ်သုံးခုနှင့် နှိုင်းယှဉ်လျှင် ဤသည်မှာ အဓိကမကျသော အလုပ်တစ်ခုဖြစ်သည်။ အဘယ်ကြောင့် ယင်းကို အဓိကမကျဟု မှတ်ယူရသနည်း။ အကြောင်းမှာ ယင်းသည် လူတို့က ပထမ အလုပ်သုံးခုကို တွေ့ကြုံခံစားခြင်းမှတစ်ဆင့် စွမ်းဆောင်ရရှိသည့် ရလဒ်တစ်ခုဖြစ်သောကြောင့် ဖြစ်သည်။ ယင်းကို ဘုရားသခင်၏ အမှုတော်ကို တွေ့ကြုံခံစားခြင်း၊ ဘုရားသခင်၏ နှုတ်ကပတ်တော်များကို စားသောက်ခြင်း၊ သမ္မာတရားကို နားလည်ခြင်း၊ မိမိကိုယ်ပိုင် ဖောက်ပြန်ပျက်စီးသော စိတ်သဘောထားကို နားလည်ခြင်းနှင့် ဘုရားသခင်ကို သိကျွမ်းခြင်းတို့မှတစ်ဆင့် စွမ်းဆောင်ရရှိခြင်း ဖြစ်သည်။ ရလဒ်မှာ လူတို့သည် ဤကောက်ကျစ်ဆိုးယုတ်သော လူသားမျိုးနွယ်၊ ဤမှောင်မိုက်သော လောကနှင့် အမှောင်၏ဩဇာလွှမ်းမိုးမှုကို နားလည်လာကြခြင်း ဖြစ်သည်။ ဤရလဒ်ကို ယခုအခါ တစ်စိတ်တစ်ပိုင်း စွမ်းဆောင်ရရှိပြီးပြီလော။ (ရရှိပြီးပါပြီ။) ဤသည်မှာ အသင်းတော်တစ်ခု တည်ရှိခြင်း၏ တန်ဖိုး မဟုတ်လော။ ဤသည်မှာ ဘုရားသခင်နောက်လိုက်သောသူများအတွက် အသင်းတော်တစ်ခု တည်ရှိခြင်းက ရှိသင့်သည့် လုပ်ဆောင်ချက်နှင့် အကျိုးသက်ရောက်မှု မဟုတ်လော။ (ဟုတ်ပါသည်။) တစ်ဖက်တွင် ယင်းတွင် ဤဓမ္မဓိဋ္ဌာန်ကျသော အကျိုးသက်ရောက်မှု ရှိသည်၊ ထို့အပြင် အသင်းတော်များသည်လည်း ဤအလုပ်ကို အပြုသဘောဆောင်စွာနှင့် တက်ကြွစွာ ဆောင်ရွက်နေကြသည်။ ဤအလုပ်တွင် မည်သည့် တိကျသော စီမံကိန်းများ ပါဝင်သနည်း။ ဥပမာအားဖြင့် ဘုရားသခင် ရွေးချယ်ထားသောလူများက ဖမ်းဆီးခြင်းနှင့် ညှဉ်းပန်းနှိပ်စက်ခြင်းကို တွေ့ကြုံခံစားရခြင်းအကြောင်း ရုပ်ရှင်များ ဖြစ်သည်။ တစ်ဖက်တွင် ဤသည်တို့မှာ ဘုရားသခင်နောက်လိုက်သောသူများက စာတန်၏ ရက်စက်ကြမ်းကြုတ်သော ညှဉ်းပန်းနှိပ်စက်မှုကို ခံစားရသည့်အခါ ပေးသော သက်သေခံချက်များ ဖြစ်သည်၊ အခြားတစ်ဖက်တွင် ၎င်းတို့သည် ဤကောက်ကျစ်ဆိုးယုတ်သော လူသားမျိုးနွယ်၊ ဤမှောင်မိုက်သော လောကနှင့် အမှောင်၏ ဩဇာလွှမ်းမိုးမှုတို့က ဘုရားသခင်နှင့် သမ္မာတရားကို မည်သို့ အတိုက်အခံလုပ်ပြီး ပြစ်တင်ရှုတ်ချသည်ကိုလည်းကောင်း၊ ဘုရားသခင်နောက်လိုက်သောသူများကို ၎င်းတို့ ရက်စက်ကြမ်းကြုတ်စွာ ညှဉ်းပန်းနှိပ်စက်သည့် အမျိုးမျိုးသော နည်းလမ်းများကိုလည်းကောင်း ဖော်ထုတ်နေခြင်း ဖြစ်သည်။ ဤအရာများကို ဖော်ထုတ်နေစဉ် ရုပ်ရှင်များသည် လူတို့ကို ဤရှုထောင့်မှ လူသားမျိုးနွယ်ကိုလည်းကောင်း၊ လောကကိုလည်းကောင်း၊ အမှောင်၏ ဩဇာလွှမ်းမိုးမှုကိုလည်းကောင်း နားလည်စေရန် ကူညီသည်။ အချို့လူများက “‘လူသားမျိုးနွယ်နှင့် လောကကို နားလည်ခြင်း’ ဖြင့် သင် မည်သည့်အရာကို ဆိုလိုသနည်း” ဟု ပြောကြသည်။ ယင်းက မည်သည့်အရာကို ဆိုလိုသည်ဟု သင်တို့အားလုံး ထင်သနည်း။ (လူသားမျိုးနွယ်နှင့် လောက၏ အမှောင်ထုနှင့် ကောက်ကျစ်ဆိုးယုတ်မှုကို နားလည်ခြင်းအပြင် လူသားမျိုးနွယ်တစ်ရပ်လုံး ဘုရားသခင်၏ ရန်သူများဖြစ်ခြင်း၏ အနှစ်သာရကို နားလည်ခြင်း ဖြစ်ပါသည်။) မှန်ပေသည်။ ယင်းသည် လူသားမျိုးနွယ်၏ ကောက်ကျစ်ဆိုးယုတ်မှုနှင့် အမှောင်ထုကို နားလည်ခြင်း၊ ဘုရားသခင်၏ ရန်သူများအဖြစ် လူသားမျိုးနွယ်တစ်ရပ်လုံး၏ ရုပ်ဆိုးအကျည်းတန်သော မျက်နှာများနှင့် စရိုက်မှန်ကို နားလည်ခြင်းကို ဆိုလိုသည်။ ညှဉ်းပန်းနှိပ်စက်ခြင်းအကြောင်း ဗီဒီယိုများ သို့မဟုတ် ပုဂ္ဂိုလ်ရေး အတွေ့အကြုံဆိုင်ရာ သက်သေခံချက်များသည် အသင်းတော်များက လုပ်ဆောင်သည့် ဤအလုပ်၏ တိကျသော ဥပမာများ ဖြစ်ကြသည်။ ထို့အပြင် ရိုးရာယဉ်ကျေးမှု၊ လူ့ကိုယ်ကျင့်တရားဆိုင်ရာ အမြင်များ၊ အချို့သော တိုင်းရင်းသားအုပ်စုများ သို့မဟုတ် လူမျိုးများ၏ အတွေးအခေါ်များအပြင် တရုတ်ပြည်ရှိ တာအိုဝါဒနှင့် ကွန်ဖြူးရှပ်ဝါဒတို့၏ ရိုးရာအယူဝါဒများ၊ သမ္မာတရားအတုအယောင်အချို့နှင့် လူတို့ကို ချည်နှောင်ပြီး ၎င်းတို့၏ အတွေးအခေါ်များကို ဘောင်ခတ်သော မိသားစုစည်းမျဉ်းများနှင့် ပြုစုပျိုးထောင်ခြင်းတို့ကို ဖော်ထုတ်ခြင်းဟူသည့် ဤအရာများကို ဖော်ထုတ်ခြင်း၏ ရည်ရွယ်ချက်မှာ အဘယ်နည်း။ ဤသည်မှာ မည်သည့်အလုပ်အမျိုးအစားအောက်တွင် ကျရောက်သနည်း။ ကျွန်ုပ် ယခင်က “နေသေးသပ ချုံထဲက၊ ချိုသွေးသပ တမြမြ” ဟူသော ပုံပြင်တွင် စိတ်ဖြာလေ့လာဆွေးနွေးခဲ့သည့် အကြောင်းအရာသည် လောက၊ လူသားမျိုးနွယ်နှင့် အမှောင်၏ဩဇာလွှမ်းမိုးမှုကို နားလည်ခြင်း၏ အစိတ်အပိုင်းတစ်ခု မဟုတ်လော။ (ဟုတ်ပါသည်။) ဤသည်မှာ ဤအလုပ်၏ တိကျသော အကြောင်းအရာ၏ ဥပမာတစ်ခု ဖြစ်သည်။ သို့ဖြစ်၍ ဤအလုပ်သည်လည်း အသင်းတော်တစ်ခုက လုပ်ဆောင်သင့်သည့် တိကျသော အလုပ်တစ်ခု ဖြစ်သည်။ အချုပ်အားဖြင့်ဆိုသော် အသင်းတော်တစ်ခု၏ အလုပ်မှာ တစ်ဖက်တွင် လူတို့ကို ဘုရားသခင်ကို ကျိုးနွံနာခံခြင်းအား စွမ်းဆောင်ရရှိစေရန် ဦးဆောင်လျက် သမ္မာတရားမှတစ်ဆင့် သမ္မာတရား လက်တွေ့ကျမှုထဲသို့ အပြုသဘောဆောင်စွာ လမ်းညွှန်ရန် ဖြစ်သည်။ အခြားတစ်ဖက်တွင် လူတို့သည် ဤကောက်ကျစ်ဆိုးယုတ်သော ခေတ်၏ စစ်မှန်သော သဘာဝနှင့် အနှစ်သာရကို နားလည်နိုင်စေရန်အလို့ငှာ စာတန်ဆန်သော၊ မှောင်မိုက်သော လောကကို ဖော်ထုတ်ရန်၊ သမ္မာတရားနှင့် ဘုရားသခင်အပေါ် စာတန်၏ အမျိုးမျိုးသော ရန်လိုသည့် လုပ်ရပ်များကို ဖော်ထုတ်ရန်၊ လူ့အဖွဲ့အစည်းရှိ ဆိုးယုတ်သော ရေစီးကြောင်းများ၊ ဖောက်ပြန်ပျက်စီးသော လူသားမျိုးနွယ်၏ အမျိုးမျိုးသော စိတ်ကူးများနှင့် အယူအဆများအပြင် ၎င်းတို့၏ မိစ္ဆာဒိဋ္ဌိအယူဝါဒများ၊ မှားယွင်းသော အယူအဆများ စသည်တို့ကို ဖော်ထုတ်ရန် ဖြစ်သည်။ ဤသည်မှာ အသင်းတော်၏ အနှစ်သာရရှိသော အလုပ် မဟုတ်လော။ (ဟုတ်ပါသည်။) အမှန်မှာ သင်တို့သည် အသင်းတော်၏ အလုပ်မှ များစွာ ရရှိပြီးဖြစ်ကာ အနှစ်သာရရှိသော အကျိုးကျေးဇူးများကို ရရှိပြီးဖြစ်သည်။ အသင်းတော်ရှိ လူများနှင့်ပတ်သက်လာလျှင် ၎င်းတို့သည် သမ္မာတရားကို စိတ်ဝင်စားသောသူများဖြစ်စေ၊ သမ္မာတရားကို စိတ်မဝင်စားသောသူများဖြစ်စေ ဘုရားသခင်နောက် သုံးနှစ်မှ ငါးနှစ်အထိ လိုက်ပြီးနောက် သမ္မာတရားအကြောင်း မိတ်သဟာယဖွဲ့ရန် စုဝေးခြင်းများမှတစ်ဆင့်၊ ဘုရားသခင်၏ နှုတ်ကပတ်တော်များကို ဆုတောင်းရင်းဖြင့် ဖတ်ရှုခြင်းမှတစ်ဆင့်၊ ဘာသာတရား မရှိသူများထံမှ ညှဉ်းပန်းနှိပ်စက်ခြင်းနှင့် အသရေဖျက်ခြင်း၊ ဆိုးယုတ်သောလူများနှင့် အန္တိခရစ်တို့ထံမှ နှောင့်ယှက်ခြင်းများနှင့် အခြားအမျိုးမျိုးသော လူများ၊ ဖြစ်ရပ်များနှင့် အမှုအရာများကို တွေ့ကြုံခံစားခြင်းတို့မှတစ်ဆင့်၊ ၎င်းတို့သည် ဤမှောင်မိုက်သော လောက၊ ကောက်ကျစ်ဆိုးယုတ်သော လူသားမျိုးနွယ်၊ အုပ်စိုးသူ အာဏာပိုင်များနှင့် တစ်ကမ္ဘာလုံး၏ အမှောင်၏ဩဇာလွှမ်းမိုးမှုတို့အပေါ် ပိုင်းခြားသိမြင်မှုနှင့် သိနားလည်မှုအချို့ အမှုမဲ့အမှတ်မဲ့ ရှိလာကြလိမ့်မည်။ ဤသည်တို့မှာ ၎င်းတို့ စွမ်းဆောင်ရရှိသည့် အကျိုးအမြတ်များ ဖြစ်ကြသည်။ ပြီးလျှင် ဤအကျိုးအမြတ်များမှာ မည်သို့ ဖြစ်ပေါ်လာသနည်း။ ယင်းတို့ကို အသင်းတော်များ တည်ရှိခြင်းက ဆောင်ကြဉ်းပေးခြင်းလော။ ၎င်းတို့ကို အသင်းတော်များက လုပ်ဆောင်သည့် အလုပ်က ဆောင်ကြဉ်းပေးခြင်းလော။ (ဟုတ်ပါသည်။) တစ်ဖက်တွင် လူတို့သည် ဘုရားသခင်၏ နှုတ်ကပတ်တော်များ၊ အမှုတော်နှင့် စိတ်သဘောထားတို့အပေါ် အချို့သော နားလည်မှုကို ရရှိခဲ့ကြသည်၊ အခြားတစ်ဖက်တွင် ၎င်းတို့သည် လောက၊ လူသားမျိုးနွယ်နှင့် အမှောင်၏ဩဇာလွှမ်းမိုးမှုတို့အပေါ် အချို့သော သက်ဆိုင်ရာ အသိတရားနှင့် ပိုင်းခြားသိမြင်နိုင်စွမ်းကိုလည်း ရရှိခဲ့ကြသည်။ လူတို့အပေါ် ဤအကျိုးအမြတ်နှစ်ခု၏ ရလဒ်များနှင့် အပြုသဘောဆောင်သော အကျိုးသက်ရောက်မှုများသည် ၎င်းတို့ ကယ်တင်ခြင်းကို ရရှိရန် စွမ်းဆောင်ရရှိသင့်သည့်အရာ ဖြစ်သည်။

အသင်းတော်တစ်ခု၏ အလုပ်ကို အကျဉ်းချုပ်ရလျှင် ဘုရားသခင်၏ နှုတ်ကပတ်တော်များနှင့် အမှုတော်ကို ဖြန့်ချိခြင်းနှင့် သက်သေခံခြင်း၊ ပြီးလျှင် လူတို့ သမ္မာတရားကို နားလည်နိုင်ရန်၊ ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်နိုင်ရန်နှင့် ၎င်းတို့၏ တာဝန်များကို ပိုမိုကောင်းမွန်စွာ ထမ်းဆောင်နိုင်ရန်အလို့ငှာ ဘုရားသခင်၏ နှုတ်ကပတ်တော်များကို စားသောက်ရန် ဦးဆောင်လမ်းပြခြင်း ဖြစ်သည်။ ထို့အပြင် သမ္မာတရားကို နားလည်ခြင်း၏ အခြေခံအုတ်မြစ်ပေါ်တွင် ၎င်းတို့သည် ဘုရားသခင်၏ အမှုတော်ကို တွေ့ကြုံခံစားနိုင်ပြီး ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားကာ စိတ်သဘောထားတွင် ပြောင်းလဲခြင်းတစ်ခုကို စွမ်းဆောင်ရရှိနိုင်သည်။ ဤအချက်သုံးချက်အပြင် လူတို့ကို ကောက်ကျစ်ဆိုးယုတ်သော လူသားမျိုးနွယ်၊ မှောင်မိုက်သော လောကနှင့် အမှောင်၏ဩဇာလွှမ်းမိုးမှုကို နားလည်စေရန် ကူညီခြင်း ပါဝင်လေသည်။ အသင်းတော်တစ်ခု၏ အလုပ်၏ စီမံကိန်းများသည် များပြားခြင်းမရှိသော်လည်း တိကျသော အကြောင်းအရာမှာ အလွန်ကျယ်ပြန့်သည်။ အကြောင်းအရာအားလုံးသည် ဘုရားသခင်၏ နှုတ်ကပတ်တော်များ၊ သမ္မာတရား၊ လူတစ်ဦး၏ ဖောက်ပြန်ပျက်စီးသော စိတ်သဘောထားများကို ဖယ်ရှားခြင်းနှင့် ဘုရားသခင်ကို ကျိုးနွံနာခံခြင်းတို့နှင့် သက်ဆိုင်သည်၊ ယင်းသည် ကယ်တင်ခြင်းခံရခြင်းနှင့် ပို၍ပင် သက်ဆိုင်သည်မှာ ပြောစရာမလိုပေ။ ဤသည်မှာ အသင်းတော်တစ်ခု၏ လုပ်ဆောင်ချက်နှင့် အသင်းတော်တစ်ခု တည်ရှိခြင်း၏ တန်ဖိုး ဖြစ်သည်။ အသင်းတော်တစ်ခု၏ အလုပ်၏ ရှုထောင့်တိုင်းသည် ဘုရားသခင် ရွေးချယ်ထားသောလူများ၏ အသက်ဝင်ရောက်မှုနှင့် နီးကပ်စွာ ဆက်စပ်နေသည်၊ အကြောင်းမှာ ယင်းသည် လူတို့ ဘုရားသခင်၏ နှုတ်ကပတ်တော်များကို မည်သို့ သဘောထားပြုမူသည်နှင့် သက်ဆိုင်သည်၊ ဘုရားသခင်အပေါ် ၎င်းတို့၏ သဘောထားနှင့် သက်ဆိုင်သည်၊ ၎င်းတို့၏ ကယ်တင်ခြင်းနှင့် သက်ဆိုင်သည်၊ ပြီးလျှင် လောက၊ လူသားမျိုးနွယ်နှင့် အမှောင်၏ဩဇာလွှမ်းမိုးမှုတို့အပေါ် ၎င်းတို့၏ အမြင်များနှင့် သဘောထားများနှင့်လည်း သက်ဆိုင်သောကြောင့် ဖြစ်သည်။ အချုပ်အားဖြင့်ဆိုသော်၊ အသင်းတော်တစ်ခု တည်ရှိခြင်းသည် လူတိုင်းနှင့် နီးကပ်စွာ ဆက်စပ်နေပြီး၊ အသင်းတော်တစ်ခု ပါဝင်လုပ်ဆောင်သည့် အလုပ်အပြင် ယင်းတည်ရှိခြင်း၏ တန်ဖိုးနှင့် အရေးပါမှုသည် ဘုရားသခင်၏ ကယ်တင်ခြင်းကို လက်ခံသော လူတိုင်းနှင့် ခွဲခွာ၍မရသော ဆက်စပ်မှုရှိသည်။

အသင်းတော်တစ်ခု လုပ်ဆောင်ရန် လိုအပ်သည့် တိကျသော အလုပ်အကြောင်း မိတ်သဟာယဖွဲ့ပြီးနောက် “အသင်းတော်” ဟူသော အမည်သညာနှင့် အသင်းတော်တစ်ခု တည်ရှိခြင်း၏ အရေးပါမှုတို့နှင့်ပတ်သက်၍ လူတို့၌ ရှိသော မသင့်လျော်သည့် အနက်ဖွင့်ဆိုချက်များနှင့် အမြင်များကို ငါတို့ မိတ်သဟာယဖွဲ့ကြစို့။ ပထမဦးစွာ လူတို့သည် အသင်းတော်ကို အတော်အတန် နှစ်သိမ့်မှုပေးသော နေရာတစ်ခု၊ နွေးထွေးမှုနှင့် နေရောင်ခြည်တို့ဖြင့် ပြည့်နေသော နေရာတစ်ခု၊ ပဋိပက္ခ၊ စစ်၊ သတ်ဖြတ်ခြင်း သို့မဟုတ် သွေးချောင်းစီးမှုတို့မှ ကင်းမဲ့သော အတော်အတန် ဖော်ရွေသည့် နေရာတစ်ခု၊ လူတို့၏ စိတ်နှလုံးများက တမ်းတပြီး ပျော်ရွှင်မှုတို့ဖြင့် ပြည့်နေသော စံပြနေရာတစ်ခုအဖြစ် ထင်မှတ်ကြသည်။ ဤနေရာတွင် မနာလိုဝန်တိုခြင်း သို့မဟုတ် ပဋိပက္ခ၊ ကျိတ်ကြံစည်မှု၊ ဆိုးယုတ်သော ခေတ်ရေစီးကြောင်းများ သို့မဟုတ် ဘာသာတရား မရှိသူများ၏ လောကတွင် တွေ့ရသည့် အခြားမည်သည့် ဖြစ်စဉ်မျှ မရှိပေ။ ယင်းကို လူတို့က မိမိတို့၏ စိတ်နှလုံးများကို ကျောက်ချရပ်နားနိုင်သည့် စံပြဆိပ်ကမ်းတစ်ခုအဖြစ် ရှုမြင်ကြသည်။ “အသင်းတော်” ဟူသော အမည်သညာနှင့်ပတ်သက်၍ လူတို့၏ စိတ်ကူးစိတ်သန်းများ မည်မျှပင် လှပသည်ဖြစ်စေ၊ အချုပ်အားဖြင့် လူတို့သည် အသင်းတော်၌ ဝိညာဉ်ရေးရာ အထောက်အပံ့ ပမာဏတစ်ခုကို ရှာတွေ့ကြသည်။ ဤဝိညာဉ်ရေးရာ အာဟာရသည် လူတို့အတွက် ပို၍ လက်ဆုပ်လက်ကိုင်ပြနိုင်သော လုပ်ဆောင်ချက်တစ်ခု ရှိသည်၊ ၎င်းတို့ အခက်အခဲများ ကြုံတွေ့ရသည့်အခါ မိမိတို့၏ ဒုက္ခများကို ထုတ်ဖော်ပြောဆိုရန် အသင်းတော်ထံ လာနိုင်ပြီး အသင်းတော်က ၎င်းတို့အား စိုးရိမ်ပူပန်မှုများကို သက်သာစေရန်နှင့် ၎င်းတို့၏ အခက်အခဲများကို ဖြေရှင်းပေးရန် ကူညီနိုင်သည်။ ဥပမာအားဖြင့် ၎င်းတို့သည် အလုပ်၌ဖြစ်စေ၊ ဘဝ၌ဖြစ်စေ အခက်အခဲများ ကြုံတွေ့ရလျှင်၊ ၎င်းတို့၏ သားသမီးများက မနာခံလျှင်၊ ၎င်းတို့၏ ခင်ပွန်း သို့မဟုတ် ဇနီးက ဖောက်ပြန်လျှင်၊ ယောက္ခမနှင့် ချွေးမတို့ကြား ပဋိပက္ခများ ရှိလျှင်၊ လုပ်ဖော်ကိုင်ဖက်များ သို့မဟုတ် အိမ်နီးချင်းများနှင့် အငြင်းပွားမှုများ ရှိလျှင်၊ ၎င်းတို့၏ သားသမီးများ အနိုင်ကျင့်ခံရလျှင်၊ ၎င်းတို့၏ လယ်မြေကို ဒေသခံ အနိုင်ကျင့်ဗိုလ်ကျသူတစ်ဦးက သိမ်းပိုက်လျှင် စသည်ဖြင့် ဤအရာများ ဖြစ်ပျက်သည့်အခါ လူတို့သည် အသင်းတော်မှ တစ်စုံတစ်ဦးက ၎င်းတို့အတွက် ရပ်တည်ပေးပြီး ဤကိစ္စရပ်များကို ဖြေရှင်းကာ စီစဉ်ဆောင်ရွက်ပေးရန် ကူညီလိမ့်မည်ဟု မျှော်လင့်ကြသည်။ လူတို့၏ စိတ်ထဲတွင် အသင်းတော်သည် ထိုသို့သော နေရာတစ်ခု ဖြစ်သည်။ သံသယဖြစ်ဖွယ်မရှိဘဲ လူတို့၏ စိတ်ထဲတွင် အသင်းတော်သည် ခိုလှုံရာတစ်ခု၊ စံပြသုခဘုံတစ်ခု၊ စိုးရိမ်ပူပန်မှုများကို သက်သာစေပြီး အခက်အခဲများကို ဖြေရှင်းပေးရန်၊ အကြမ်းဖက်မှုကို ဖယ်ရှားရှင်းလင်းပြီး ကြင်နာတတ်သူများကို ငြိမ်းချမ်းစွာ နေထိုင်ခွင့်ပြုရန်နှင့် တရားမျှတမှုကို ထိန်းသိမ်းရန် နေရာတစ်ခု ဖြစ်သည်။ အသက်တာ ခက်ခဲလာလျှင် အသင်းတော်က ကယ်ဆယ်ရေး ထောက်ပံ့သင့်သည်၊ စားစရာ ဟင်းသီးဟင်းရွက်မရှိဘဲ ချက်စရာ ဆန်မရှိလျှင် အသင်းတော်က ၎င်းတို့ကို ဖြန့်ဝေပေးသင့်သည်၊ အဝတ်အစားမရှိလျှင် အသင်းတော်က ဝယ်ပေးသင့်သည်၊ တစ်စုံတစ်ဦး နာမကျန်းဖြစ်လျှင် အသင်းတော်က ကုသမှုစရိတ်ကို ပေးချေသင့်သည်။ တစ်စုံတစ်ဦး အလုပ်၌ အခက်အခဲများ ကြုံတွေ့ရသည့်အခါ အသင်းတော်မှ ညီအစ်ကိုမောင်နှမများက ကူညီသောလက်တစ်စုံကို ကမ်းလှမ်းသင့်သည်၊ သြဇာအာဏာကိုအသုံးပြုခြင်း၊ အဆက်အသွယ်များကို အသုံးချခြင်း သို့မဟုတ် လမ်းညွှန်မှုပေးခြင်းတို့ကို ပြုလုပ်သင့်သည်။ လူတစ်ဦး၏ သားသမီးများက တက္ကသိုလ်ဝင်ခွင့်စာမေးပွဲများ ဖြေဆိုသည့်အခါ ၎င်းတို့၏ သားသမီးများ တက္ကသိုလ်သို့ အောင်မြင်စွာ ဝင်ခွင့်ရရှိရေးကို သေချာစေရန် ကြိုးပမ်းလျက် ၎င်းတို့အတွက် ဆုတောင်းပေးရန် ပို၍များသော လူများကို ရှာဖွေဖို့ အသင်းတော်ကို အားကိုးအားထားပြုကြသည်။ မည်သည့်အခက်အခဲများကို ကြုံတွေ့ရသည်ဖြစ်စေ၊ အသင်းတော်ထံ လာသရွေ့ ဤအခက်အခဲအားလုံးကို ဖြေရှင်းနိုင်ပြီး စီစဉ်ဆောင်ရွက်ပေးနိုင်ပေသည်။ ဆိုးယုတ်သောလူများ၏ လက်ထဲတွင် မတော်မတရား ပြုမူဆက်ဆံခြင်းကို ခံရလျှင်ပင် လူများစွာနှင့် ဩဇာလွှမ်းမိုးမှုကြီးမားသော အသင်းတော်က ကိစ္စရပ်များကို ဖြေရှင်းပေးနိုင်သည်။ လူများစွာ၏ အားပေးမှု၊ ထောက်ခံမှုဖြင့် လူတစ်ဦးသည် လူမိုက်များ၏ အနိုင်ကျင့်ခြင်းကို နောက်ထပ် ကြောက်ရွံ့ခြင်း သို့မဟုတ် စိုးရိမ်ခြင်း ရှိတော့မည် မဟုတ်ပေ။ လူ့အဖွဲ့အစည်းတွင် အနိုင်ကျင့်ခြင်း၊ ဖယ်ကြဉ်ခြင်းနှင့် အသက်မွေးဝမ်းကျောင်းရန် နည်းလမ်းမရှိဘဲ အစဉ်မပြတ် ရုန်းကန်နေရသည့်အခါတွင်ပင် လူတစ်ဦးသည် အသင်းတော်ထံမှ အကူအညီနှင့် အကြံဉာဏ်ကောင်းများကို ရှာဖွေနိုင်ပြီး သင့်တော်သော အလုပ်ကို ရှာဖွေနိုင်သည် ဟူ၍ဖြစ်သည်။ ဤအရာအားလုံးနှင့် နောက်ထပ်များစွာတို့သည် လူတို့က အသင်းတော်တစ်ခုက ပါဝင်ဆောင်ရွက်သင့်သည့် အခန်းကဏ္ဍနှင့် လုပ်ဆောင်သင့်သည့် အလုပ်ဖြစ်သည်ဟု ယုံကြည်ကြသောအရာများ ဖြစ်သည်။ လူတို့၏ အတွေးများနှင့် အယူအဆများမှဖြစ်စေ၊ အသင်းတော်တစ်ခုထံမှ ၎င်းတို့ တောင်းဆိုသည့်အရာမှဖြစ်စေ အကဲဖြတ်ရလျှင် ၎င်းတို့သည် အသင်းတော်ကို လူမှုဖူလုံရေးအဖွဲ့အစည်းတစ်ခု၊ ပရဟိတအဖွဲ့အစည်းတစ်ခု၊ အိမ်ထောင်ရေး အကျိုးဆောင်လုပ်ငန်း သို့မဟုတ် လူသစ်ရှာဖွေရေး အေဂျင်စီတစ်ခု သို့မဟုတ် ကြက်ခြေနီအသင်းတစ်ခုအဖြစ် သံသယဖြစ်ဖွယ်မရှိဘဲ ရှုမြင်ကြသည်မှာ ရှင်းလင်းသည်။ အချို့ကမူ ၎င်းတို့သည် လူ့အဖွဲ့အစည်းနှင့် လူသားမျိုးနွယ်အကြားတွင် မည်မျှပင် အရည်အချင်းရှိသည်ဖြစ်စေ၊ ၎င်းတို့၏ အဆင့်အတန်း မည်သို့ပင်ဖြစ်စေ ၎င်းတို့သည် အားကိုးရန် တန်ခိုးသြဇာကြီးမားသည့် အင်အားစုတစ်ခုကို အမြဲလိုအပ်သည်ဟုပင် ထင်မှတ်ကြသည်။ ၎င်းတို့ လူ့အဖွဲ့အစည်းတွင် အခက်အခဲများ ကြုံတွေ့ရသည့်အခါ သို့မဟုတ် အာဏာရှိသူများနှင့် ရင်ဆိုင်ရသည့်အခါ ၎င်းတို့ကို ထောက်ခံရန်၊ ၎င်းတို့အတွက် ပြောဆိုပေးရန်၊ ၎င်းတို့အတွက် ဦးစီးဦးရွက်လုပ်ပေးရန်နှင့် ၎င်းတို့၏ အခွင့်အရေးများနှင့် အကျိုးစီးပွားများအတွက် တိုက်ခိုက်ပေးရန် အင်အားကြီးသော အင်အားစုတစ်ခုကို လိုအပ်သည်။ ၎င်းတို့၏ အမြင်တွင် အသင်းတော်သည် ဤအခန်းကဏ္ဍကို ဖြည့်ဆည်းပေးနိုင်ပြီး ၎င်းတို့ မျှော်လင့်ထားသော ရည်ရွယ်ချက်ကို အောင်မြင်စေနိုင်သောကြောင့် အသင်းတော်သည် ၎င်းတို့၏ တစ်ခုတည်းသော ရွေးချယ်မှု ဖြစ်လာသည်။ ၎င်းတို့သည် အသင်းတော်ကို ဆရာများသမဂ္ဂ၊ သယ်ယူပို့ဆောင်ရေးသမဂ္ဂ၊ လယ်သမားများအသင်း၊ အမျိုးသမီးများအသင်း၊ သက်ကြီးရွယ်အိုများအသင်း စသည်ဖြင့် ဤသို့သော လူမှုရေးဆိုင်ရာ အသင်းအဖွဲ့များနှင့် အဖွဲ့အစည်းများဖြစ်သည့် လူမှုရေးသမဂ္ဂ သို့မဟုတ် အသင်းအဖွဲ့တစ်ခုအဖြစ် ရှုမြင်ကြသည်မှာ သိသာထင်ရှားပေသည်။ လူတို့၏ အသင်းတော်တစ်ခုနှင့်ပတ်သက်သည့် အနက်ဖွင့်ဆိုချက်များ အမှန်တကယ် မည်သို့ပင်ဖြစ်စေ အသင်းတော်တစ်ခု လုပ်ဆောင်သည့် အလုပ်နှင့် အသင်းတော်တစ်ခု၏ တိကျသော အနက်ဖွင့်ဆိုချက်တို့မှ အကဲဖြတ်ရလျှင် အသင်းတော်အပေါ် လူတို့၏ သဘောထားများနှင့် တောင်းဆိုချက်များသည် မမှန်ကန်သည့်အပြင် မခိုင်လုံဘဲ လူတို့၌ ထိုအရာများ မရှိသင့်သည်မှာ သိသာထင်ရှား၏။ အသင်းတော်သည် လောကကို ကူညီပြီး လူတို့ကို ကယ်တင်ရန် သို့မဟုတ် လူတို့၏ စိုးရိမ်ပူပန်မှုများကို သက်သာစေပြီး အခက်အခဲများကို ဖြေရှင်းပေးရန် နေရာတစ်ခု ဖြစ်ဖို့ မဆိုထားနှင့်၊ “သူဌေးများကို ဓားပြတိုက်၍ ဆင်းရဲသားများကို ကျွေးမွေးခြင်း”၊ အကြမ်းဖက်မှုကို ဖယ်ရှားပြီး ကြင်နာတတ်သူများကို ငြိမ်းချမ်းစွာ နေထိုင်ခွင့်ပြုခြင်း သို့မဟုတ် တရားမျှတမှုကို ထိန်းသိမ်းခြင်းတို့ ပြုလုပ်ရန် နေရာတစ်ခု မဟုတ်ပေ။ အသင်းတော်သည် ပရဟိတအဖွဲ့အစည်းတစ်ခု မဟုတ်၊ လူမှုဖူလုံရေးအဖွဲ့အစည်းတစ်ခု မဟုတ်သည့်အပြင် လောကီမိတ်သဟာယအဖွဲ့တစ်ခုလည်း မဟုတ်ပေ။ အသင်းတော်တစ်ခု၏ တည်ထောင်ခြင်းနှင့် ပေါ်ပေါက်လာခြင်းသည် လူမှုရေးအုပ်စု သို့မဟုတ် အဖွဲ့အစည်းတစ်ခုအဖြစ် ဆောင်ရွက်ရန် မဟုတ်ပေ။ ဘုရားသခင်၏ နှုတ်ကပတ်တော်များကို သက်သေခံပြီး ဖြန့်ချိရန်နှင့် ဘုရားသခင်၏ နှုတ်ကပတ်တော်များအား စားသောက်ဖို့၊ ဘုရားသခင်၏ အလုပ်ကို တွေ့ကြုံခံစားဖို့နှင့် ကယ်တင်ခြင်းကို စွမ်းဆောင်ရရှိရန် ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားဖို့ လူတို့ကို ဦးဆောင်ခြင်းဟူသည့် အသင်းတော်တစ်ခုက တာဝန်ယူသင့်သည့် အနှစ်သာရရှိသော အလုပ်အနည်းငယ်တို့မှလွဲ၍ အသင်းတော်သည် လူ့အဖွဲ့အစည်း သို့မဟုတ် မည်သည့်လူမျိုးစုကိုမဆို မည်သည့်လုပ်ငန်းဆောင်တာမျှဖြစ်စေ၊ မည်သည့်အကူအညီကိုမျှဖြစ်စေ ပေးအပ်ရန် တာဝန်မရှိပေ။ ထို့အပြင် အသင်းတော်သည် လူတို့၏ အခွင့်အရေးများနှင့် အကျိုးစီးပွားများအတွက် တိုက်ခိုက်ပေးရန် နေရာတစ်ခု မဟုတ်သည့်အပြင် လူတို့၏ ရုပ်ပိုင်းဆိုင်ရာ အသက်တာများ၊ လူမှုရေးအဆင့်အတန်း၊ အလုပ်ရာထူးများ၊ လစာများ၊ လူမှုဖူလုံရေး စသည်တို့ကို အာမခံရန် တာဝန်မရှိပေ။ လူတို့၏ အယူအဆများတွင် အသင်းတော်၏ လုပ်ငန်းဆောင်တာများသည် အကြမ်းဖက်မှုကို ဖယ်ရှားပြီး ကြင်နာတတ်သူများကို ငြိမ်းချမ်းစွာ နေထိုင်ခွင့်ပြုရန်၊ တရားမျှတမှုကို ထိန်းသိမ်းရန်၊ လူတို့၏ စိုးရိမ်ပူပန်မှုများကို သက်သာစေပြီး ၎င်းတို့၏ အခက်အခဲများကို ဖြေရှင်းပေးရန်၊ လောကကို ကူညီပြီး လူတို့ကို ကယ်တင်ရန်နှင့် လူတို့၏ အခွင့်အရေးများနှင့် အကျိုးစီးပွားများအတွက် တိုက်ခိုက်ပေးရန်၊ အခြေခံအားဖြင့် ဤလုပ်ငန်းဆောင်တာများ ဖြစ်သည်ဟု ၎င်းတို့က ယုံကြည်ကြသည်။ ထို့ကြောင့် လူတို့သည် အသင်းတော်ကို မိမိတို့အတွက် အသင့်ရှိနေသော အကူအညီဟု ယုံကြည်ကြပြီး မည်သည့်အခက်အခဲကိုမဆို အသင်းတော်က ဖြေရှင်းကာ စီစဉ်ဆောင်ရွက်ပေးနိုင်သည်ဟု ယုံကြည်ကြသည်။ လူတို့သည် အသင်းတော်ကို လူမှုရေးဆိုင်ရာ အသင်းအဖွဲ့၊ အဖွဲ့အစည်း သို့မဟုတ် အုပ်စုတစ်ခုအဖြစ် မှတ်ယူကြသည်။ သို့သော်လည်း အသင်းတော်သည် ထိုသို့သော အဖွဲ့အစည်းတစ်ခု ဟုတ်သလော။ (မဟုတ်ပါ။) အကယ်၍ လူတို့က အသင်းတော်တစ်ခု တည်ရှိသည်ဟု ယုံကြည်သော လုပ်ငန်းဆောင်တာများနှင့် အခန်းကဏ္ဍများသည် အကြမ်းဖက်မှုကို ဖယ်ရှားပြီး ကြင်နာတတ်သူများကို ငြိမ်းချမ်းစွာ နေထိုင်ခွင့်ပြုရန်၊ တရားမျှတမှုကို ထိန်းသိမ်းရန်၊ လူတို့၏ စိုးရိမ်ပူပန်မှုများကို သက်သာစေပြီး အခက်အခဲများကို ဖြေရှင်းပေးရန်၊ လောကကို ကူညီပြီး လူတို့ကို ကယ်တင်ရန်၊ လူတို့၏ အခွင့်အရေးများနှင့် အကျိုးစီးပွားများအတွက် တိုက်ခိုက်ပေးရန် စသည်တို့ဖြစ်ပါက ဤအသင်းတော်ကို အသင်းတော်ဟု ခေါ်ဆို၍မရနိုင်ပေ၊ အကြောင်းမှာ ယင်းသည် ဘုရားသခင်၏ နှုတ်ကပတ်တော်များ၊ သန့်ရှင်းသောဝိညာဉ်တော်၏ အလုပ် သို့မဟုတ် လူတို့ကို ကယ်တင်သည့် ဘုရားသခင်၏ အလုပ်တို့နှင့် ဆက်စပ်မှုမရှိသောကြောင့် ဖြစ်သည်။ ထိုသို့သော အုပ်စု သို့မဟုတ် အဖွဲ့အစည်းကို အုပ်စု သို့မဟုတ် အဖွဲ့အစည်းဟုသာ ရိုးရှင်းစွာ ခေါ်ဆိုသင့်ပြီး အသင်းတော်တစ်ခုနှင့် မည်သည့်ဆက်စပ်မှုမျှ မရှိသကဲ့သို့ အသင်းတော်တစ်ခု၏ အလုပ်နှင့်လည်း မည်သည့်ဆက်စပ်မှုမျှ မရှိပေ။ အကယ်၍ အဖွဲ့အစည်းတစ်ခုသည် ဘုရားသခင်ကို ယုံကြည်ခြင်းဟူသော အလံအောက်တွင် ဝတ်ပြုကိုးကွယ်ခြင်းများ တက်ရောက်ခြင်း၊ ဘုရားသခင်ကို ကိုးကွယ်ခြင်း၊ သမ္မာကျမ်းစာကို ဖတ်ရှုခြင်း၊ ဆုတောင်းခြင်း၊ ဓမ္မသီချင်းများ သီဆိုခြင်းနှင့် ချီးမွမ်းခြင်းကဲ့သို့သော လှုပ်ရှားမှုများကို လုပ်ဆောင်လျှင် သို့မဟုတ် ယင်း၌ ပုံမှန်စုဝေးပွဲများနှင့် ဝတ်ပြုကိုးကွယ်ခြင်းများအပြင် အမည်ခံဖြစ်သော သမ္မာကျမ်းစာလေ့လာခြင်း အစည်းအဝေးများ၊ ဆုတောင်းခြင်း အစည်းအဝေးများ၊ အမှုတော်ဆောင်တွဲဖက် အစည်းအဝေးများ၊ အပြန်အလှန်ဆွေးနွေးခြင်း အစည်းအဝေးများ စသည်တို့ ရှိလျှင်ပင် ယင်း၌ မည်သည့်အသင်းသားအမျိုးအစားနှင့် ဖွဲ့စည်းပုံ ရှိသည်ဖြစ်စေ၊ ဤအရာများသည် စစ်မှန်သော အသင်းတော်တစ်ခုနှင့် မည်သည့်ဆက်စပ်မှုမျှ မရှိပေ။ သို့ဆိုလျှင် စစ်မှန်သော အသင်းတော်တစ်ခုသည် အတိအကျ အဘယ်အရာဖြစ်သနည်း။ ယင်းသည် မည်သို့ ဖြစ်ပေါ်လာသနည်း။ စစ်မှန်သော အသင်းတော်တစ်ခုသည် ဘုရားသခင်၏ ပေါ်ထွန်းခြင်း၊ သူ၏ အလုပ်နှင့် လူသားမျိုးနွယ်ကို ကယ်တင်ရန် သူ၏ သမ္မာတရားကို ဖော်ပြခြင်းတို့ကြောင့် ဖြစ်ပေါ်လာသည်။ ယင်းသည် လူတို့က ဘုရားသခင်၏ အသံကို ကြားပြီး ဘုရားသခင်ထံ လှည့်ကာ ဘုရားသခင်၏ အလုပ်ကို ကျိုးနွံနာခံသည့်အခါ ဖြစ်ပေါ်လာသည်။ ဤသည်မှာ စစ်မှန်သော အသင်းတော်တစ်ခု ဖြစ်သည်။ အသင်းတော်တစ်ခုသည် လူတို့က စုစည်းပြီး တည်ထောင်ထားခြင်း မဟုတ်ဘဲ ဘုရားသခင်က ကိုယ်တိုင် တည်ထောင်ထားခြင်းဖြစ်ပြီး ဘုရားသခင်က ကိုယ်တော်တိုင် ဦးဆောင်ကာ ထိန်းကျောင်းခြင်းလည်း ဖြစ်သည်။ ထို့ကြောင့် ဘုရားသခင်သည် သူ၏ အသင်းတော်များအတွက် တာဝန်ပေးစေခိုင်းချက်များ ရှိသည်။ အသင်းတော်တစ်ခု၏ သာသနာတော်မှာ ဘုရားသခင်၏ နှုတ်ကပတ်တော်များကို ဖြန့်ချိရန်၊ ဘုရားသခင်၏ အလုပ်ကို သက်သေခံရန်နှင့် လူတို့အား ဘုရားသခင်၏ အသံကို ကြားစေရန်၊ ဘုရားသခင်၏ မျက်မှောက်တော်သို့ ပြန်လာစေရန်၊ ဘုရားသခင်၏ ကယ်တင်ခြင်းကို လက်ခံစေရန်၊ ဘုရားသခင်၏ ကယ်တင်ခြင်းကို ရရှိဖို့အတွက် ဘုရားသခင်၏ အလုပ်ကို တွေ့ကြုံခံစားစေရန်နှင့် ဘုရားသခင်အတွက် သက်သေခံရန် ကူညီပေးခြင်းဖြစ်သည်၊ ယင်းမှာ ထိုမျှ ရိုးရှင်းပေသည်။ ဤသည်မှာ အသင်းတော်တစ်ခု တည်ရှိခြင်း၏ တန်ဖိုးနှင့် အရေးပါမှု ဖြစ်သည်။

၃။ အသင်းတော်၏ အနက်အဓိပ္ပာယ်ဖွင့်ဆိုချက်

အသင်းတော်ဆိုသည်မှာ အဘယ်အရာ ဖြစ်သည်ဟူသော အကြောင်းအရာကို မိတ်သဟာယဖွဲ့ပြီးနောက် သင်တို့သည် ယခုအခါ အသင်းတော်တစ်ခု ဖြစ်ပေါ်လာပုံ၊ အသင်းတော်တစ်ခု လုပ်ဆောင်သည့်အလုပ်နှင့် ယင်းက စွမ်းဆောင်ရရှိသည့် ရလဒ်များအကြောင်း အတိုင်းအတာတစ်ခုအထိ နားလည်မှုရှိလာပြီဖြစ်သည်။ အသင်းတော်တစ်ခု တည်ရှိခြင်း၏ တန်ဖိုးနှင့် အရေးပါမှုအချို့ကိုလည်း သင်တို့ နားလည်နိုင်သည်။ သို့ဆိုလျှင် အသင်းတော်တစ်ခုသည် အတိအကျ အဘယ်အရာ ဖြစ်သည်ကို ငါတို့ ယခု တိကျသော အနက်အဓိပ္ပာယ်တစ်ခု ဖွင့်ဆိုနိုင်ပြီလော။ ပထမဦးစွာ အသင်းတော်သည် လူတို့အား စိတ်ပိုင်းဆိုင်ရာ နှစ်သိမ့်မှုပေးရန် နေရာတစ်ခု မဟုတ်သကဲ့သို့ လူတို့အား ကောင်းစွာ ကျွေးမွေးပြီး ဝတ်စားဆင်ယင်ပေးရန် သို့မဟုတ် လူတို့အား ခိုလှုံခွင့်ပေးရန် နေရာတစ်ခုလည်း မဟုတ်ပေ။ အသင်းတော်သည် လူတို့၏ ရုပ်ပိုင်းဆိုင်ရာ အခွင့်အရေးများနှင့် အကျိုးစီးပွားများကို ကာကွယ်စောင့်ရှောက်ရန် သို့မဟုတ် ၎င်းတို့ ဘဝ၌ ရင်ဆိုင်ရသည့် အခက်အခဲများကို ဖြေရှင်းပေးရန် နေရာတစ်ခု မဟုတ်ပေ။ ယင်းသည် လူတို့၏ ဝိညာဉ်ရေးရာ လစ်ဟာမှုများကို ဖြည့်ဆည်းပေးပြီး ဝိညာဉ်ရေးရာ မှီခိုအားထားရာ ရရှိစေသော နေရာတစ်ခုလည်း မဟုတ်ပေ။ အသင်းတော်များသည် လူတို့က ၎င်းတို့၏ အယူအဆများနှင့် စိတ်ကူးစိတ်သန်းများအတိုင်း ယူဆသည့်အရာများ မဟုတ်သောကြောင့် အသင်းတော်တစ်ခု၏ တိကျသော အနက်အဓိပ္ပာယ်ဖွင့်ဆိုချက်မှာ အတိအကျ အဘယ်အရာ ဖြစ်သနည်း။ အသင်းတော်တစ်ခုသည် အတိအကျ အဘယ်အရာဖြစ်သနည်း။ သမ္မာကျမ်းစာတွင် သခင်ယေရှုသည် အသင်းတော်ဟူသော အမည်သညာနှင့်ပတ်သက်၍ အခြေခံကျသော ဖော်ပြချက်တစ်ခုကို ပေးခဲ့သည်။ ကိုယ်တော်သည် ယင်းကို အတိအကျ မည်သို့ မိန့်ဆိုခဲ့သနည်း။ (“အကြောင်းမူကား၊ အကြင်အရပ်၌ လူနှစ်ဦးသုံးဦးတို့သည် ငါ၏နာမကိုထောက်၍ စည်းဝေးကြ၏၊ ထိုအရပ်၌ သူတို့အလယ်မှာ ငါရှိသည်။” (ရှင်မဿဲခရစ်ဝင် ၁၈:၂၀)) ဤနှုတ်ကပတ်တော်များက မည်မျှများသောလူတို့ စည်းဝေးကြသည်ဖြစ်စေ ၎င်းတို့၌ သန့်ရှင်းသောဝိညာဉ်တော်၏ အလုပ်ရှိနေသရွေ့၊ ထိုအရပ်၌ ၎င်းတို့အလယ်တွင် ဘုရားသခင်၏ မျက်မှောက်တော်ကို ၎င်းတို့ ခံစားရသရွေ့ ထိုနေရာသည် အသင်းတော်တစ်ခုဖြစ်သည်၊ အတိအကျပင် ထိုသို့ဖြစ်သည်ဟု ဆိုလိုသည်။ နောက်ဆုံးသောကာလတွင် ဘုရားသခင်သည် အလုပ်လုပ်ပြီး သမ္မာတရားကို ဖော်ပြရန် ပေါ်ထွန်းခဲ့ပြီဖြစ်သည်။ လူတို့သည် ဘုရားသခင်၏ နှုတ်ကပတ်တော်များကို စားသောက်ရန်၊ ဆုတောင်းရင်းဖြင့် ဖတ်ရှုရန်နှင့် မိတ်သဟာယဖွဲ့ရန် အတူတကွ စုဝေးကြသည့်အခါ ဘုရားသခင်သည် ထိုနေရာ၌ ရှိပြီး သန့်ရှင်းသောဝိညာဉ်တော်၏ ဉာဏ်ပွင့်ခြင်းလည်း ရှိနေသဖြင့် ယင်းက ဘုရားသခင်သည် ထိုအရာကို အသင်းတော်တစ်ခုအဖြစ် အသိအမှတ်ပြုကြောင်း ဆိုလိုသည်။ အကယ်၍ လူတို့သည် စည်းဝေးကြသော်လည်း ဘုရားသခင်၏ နှုတ်ကပတ်တော်များကို မစားမသောက်လျှင်၊ ၎င်းတို့သည် အနှစ်မဲ့သော ဝိညာဉ်ရေးရာ အယူဝါဒများကိုသာ သံယောင်လိုက်နေပြီး သန့်ရှင်းသောဝိညာဉ်တော်၏ အလုပ်ကို မခံစားနိုင်ပါက ယင်းသည် အသင်းတော်တစ်ခု မဟုတ်ပေ၊ အကြောင်းမှာ ယင်းကို ဘုရားသခင်က အသိအမှတ်မပြုသောကြောင့်ဖြစ်သဖြင့် ယင်း၌ သန့်ရှင်းသောဝိညာဉ်တော်၏ အလုပ် မရှိပေ။ ဘုရားသခင် မျက်မှောက်တော်ရှိသော စည်းဝေးပွဲများသည် ကိုယ်တော်၏ ကောင်းချီးပေးခြင်းနှင့် လမ်းညွှန်ခြင်းတို့ကို ခံရပြီး လူတို့သည် ထိုသို့သော စည်းဝေးပွဲများတွင် အတူတကွ စုဝေးကြသည့်အခါ ၎င်းတို့သည် ဘုရားသခင်၏ နှုတ်ကပတ်တော်များကို စားသောက်နေသည်ဖြစ်စေ၊ သမ္မာတရားကို မိတ်သဟာယဖွဲ့နေသည်ဖြစ်စေ၊ ပြဿနာများကို ဖြေရှင်းရန် သမ္မာတရားကို အသုံးပြုနေသည်ဖြစ်စေ ဤအရာအားလုံးသည် ဘုရားသခင်၏ တောင်းဆိုချက်များနှင့် ဦးဆောင်မှုတို့နှင့် ဆက်စပ်နေသောကြောင့် ကိုယ်တော်၏ ကောင်းချီးပေးခြင်းကို ခံရသည်။ သို့ဖြစ်၍ စည်းဝေးပွဲတစ်မျိုးမျိုး၌ ဘုရားသခင်၏ လမ်းညွှန်မှု၊ ဦးဆောင်မှုနှင့် မျက်မှောက်တော်တို့ ရှိနေသရွေ့ ယင်းကို အသင်းတော်တစ်ခုဟု ခေါ်ဆိုနိုင်သည်။ ဤသည်မှာ အသင်းတော်တစ်ခု၏ အရိုးရှင်းဆုံး၊ အခြေခံအကျဆုံးသော အနက်အဓိပ္ပာယ်ဖွင့်ဆိုချက်ဖြစ်ပြီး ယင်းသည် ကျေးဇူးတော်ခေတ်အတွင်း အသင်းတော်၏ အနက်အဓိပ္ပာယ်ဖွင့်ဆိုချက် ဖြစ်ခဲ့သည်။ ယင်းသည် ထိုအချိန်က ဘုရားသခင်၏ အလုပ်နှင့်ဆိုင်သော နောက်ခံအခြေအနေမှ ပေါက်ဖွားလာခြင်းဖြစ်ပြီး ထို့ကြောင့် တိကျသည့်အပြင် မှန်ကန်ခိုင်မာမှုလည်း ရှိသည်။ သို့သော် နောက်ဆုံးသောကာလ တရားစီရင်ခြင်းအလုပ်၏ ဤအဆင့်တွင် ဘုရားသခင်သည် နှုတ်ကပတ်တော်များ ပိုမိုပြောဆိုခဲ့ပြီး ပို၍ကြီးမြတ်သော အလုပ်ကို လုပ်ဆောင်ခဲ့သောကြောင့် အသင်းတော်၏ အနက်အဓိပ္ပာယ်ဖွင့်ဆိုချက်သည် ကျေးဇူးတော်ခေတ်မှ ထိုအခြေခံကျသော အနက်အဓိပ္ပာယ်ဖွင့်ဆိုချက်ထက် ပို၍ နက်ရှိုင်းရမည်ဖြစ်သည်။ ဘုရားသခင်၏ အလုပ်သည် ရှေ့သို့ ပို၍ တိုးတက်ခဲ့ပြီဖြစ်သည်။ အသင်းတော်တစ်ခုသည် သန့်ရှင်းသောဝိညာဉ်တော်၏ အလုပ်နှင့် ဘုရားသခင်၏ မျက်မှောက်တော်ကိုသာ ရိုးရှင်းစွာ အဓိကထားခြင်း မရှိတော့ပေ။ ယခုအခါ ဘုရားသခင်သည် သူ၏ အသင်းတော်များတွင် ကိုယ်တိုင် အလုပ်လုပ်လျက်၊ ၎င်းတို့ကို လမ်းညွှန်ပြီး ထိန်းကျောင်းလျက်ရှိသည်၊ ဘုရားသခင် ရွေးချယ်ထားသောလူများသည် ကိုယ်တော်၏ မျက်မှောက်ခေတ် နှုတ်ကပတ်တော်များကို စားသောက်နိုင်ကြပြီး ခရစ်တော်ကို လိုက်လျှောက်ကာ သက်သေခံနိုင်ကြသည်။ ထို့ကြောင့် နောက်ဆုံးသောကာလ၌ အသင်းတော်၏ အနက်အဓိပ္ပာယ်ဖွင့်ဆိုချက်သည် ကျေးဇူးတော်ခေတ်ကထက် ပို၍ အဆင့်မြင့်သည်၊ ယင်းသည် ယခင်ကထက် ပို၍ နက်နဲပြီး ပို၍ တိကျမှန်ကန်ကာ ပို၍ အသေးစိတ်ကျသော ဖော်ပြချက်ဖြစ်ပြီး ယင်းသည် သမ္မာတရားနှင့် ဘုရားသခင်၏ နှုတ်ကပတ်တော်များမှ ခွဲခွာ၍မရသည်မှာ ပြောစရာမလိုပေ။ သို့ဆိုလျှင် အသင်းတော်တစ်ခုကို အနက်အဓိပ္ပာယ်ဖွင့်ဆိုရန် အတိကျဆုံးနှင့် အသင့်လျော်ဆုံးသော နည်းလမ်းမှာ အဘယ်နည်း။ ပထမဦးစွာ အခြေခံ အနက်အဓိပ္ပာယ်ဖွင့်ဆိုချက်မှာ ဘုရားသခင်ကို ရိုးသားစစ်မှန်စွာ လိုက်လျှောက်သော လူတစ်စု ဖြစ်သင့်သည်။ ပို၍ တိတိကျကျဆိုရလျှင် အသင်းတော်ဆိုသည်မှာ ဘုရားသခင်ကို ရိုးသားစစ်မှန်စွာ လိုက်လျှောက်ပြီး ကိုယ်တော်၏ နှုတ်ကပတ်တော်များ၏ အုပ်ထိန်းမှုကို ခံယူကာ သမ္မာတရားကို လိုက်စားသည့်အပြင် ကိုယ်တော်၏ နှုတ်ကပတ်တော်များကို လက်တွေ့လုပ်ဆောင်ကာ တွေ့ကြုံခံစားလျက် ဘုရားသခင်ကို ကျိုးနွံနာခံပြီး ကိုးကွယ်နိုင်ကာ ကိုယ်တော်၏ အလိုတော်ကို လိုက်လျှောက်နိုင်ပြီး ကိုယ်တော်၏ ကယ်တင်ခြင်းကို ရယူနိုင်သော လူတစ်စု ဖြစ်သည်။ ဤအနက်အဓိပ္ပာယ်ဖွင့်ဆိုချက်၏ အဓိကအပိုင်းမှာ “လူတစ်စု” ဖြစ်သည်။ အသင်းတော်သည် ယုံကြည်ခြင်းရှိသော လူတို့၏ ရိုးရှင်းသော စည်းဝေးပွဲတစ်ခုမျှသာ ဖြစ်ဖို့ မဆိုထားနှင့်၊ နေရာတစ်ခု သို့မဟုတ် စုပေါင်းအဖွဲ့တစ်ခု သို့မဟုတ် အသိုင်းအဝိုင်းတစ်ခု မဟုတ်ပေ။ ထို “အုပ်စု” သည် လူတစ်ဒါဇင်ခန့်ဖြင့်ဖြစ်စေ၊ လူသုံးဆယ်မှ ငါးဆယ်ဖြင့်ဖြစ်စေ ဖွဲ့စည်းနိုင်သည်၊ သို့မဟုတ် ထို့ထက်ပိုများသော အရေအတွက်ဖြင့်လည်း ဖွဲ့စည်းနိုင်သည်မှာ ပြောစရာမလိုပေ။ ၎င်းတို့သည် အတူတကွ စည်းဝေးနိုင်သည်၊ သို့မဟုတ် စည်းဝေးရန် အုပ်စုငယ်များအဖြစ် ခွဲထွက်နိုင်သည်၊ ဤသည်မှာ ပြောင်းလွယ်ပြင်လွယ်ရှိပြီး ပြောင်းလဲနိုင်သည်။ အချုပ်အားဖြင့်ဆိုသော် ဘုရားသခင်၏ ဤနောက်လိုက်များသည် ကိုယ်တော့်ကို ချီးမြှောက်ပြီး သက်သေခံကာ ကိုးကွယ်လျက် ကိုယ်တော်၏ အလိုတော်ကို လိုက်လျှောက်သည့်အခါ ၎င်းတို့သည် အသင်းတော်တစ်ခု ဖြစ်သည်။ ၎င်းတို့ထဲမှ မည်မျှများသောသူတို့ အတူတကွ စည်းဝေးသည်ဖြစ်စေ ၎င်းတို့သည် အသင်းတော်တစ်ခုပင် ဖြစ်သည်။ ဥပမာအားဖြင့် လူ ၅၀ ကို အသင်းတော်ငယ်ဟု ခေါ်ပြီး လူ ၁၀၀ ကို အသင်းတော်ကြီးဟု ခေါ်သည်၊ အသင်းတော်၏ အရွယ်အစားကို အသင်းသားဦးရေဖြင့် ဆုံးဖြတ်သည်။ အသင်းတော်ကြီး၊ အသင်းတော်လတ်၊ အသင်းတော်ငယ်ဟူ၍ ရှိပြီး အသင်းတော်တစ်ခုရှိ လူဦးရေသည် ပုံသေမဟုတ်ပေ။ အသင်းတော်တစ်ခု၏ အဓိပ္ပာယ်ဖွင့်ဆိုချက်ကို နောက်တစ်ကြိမ် ကြည့်ကြပါစို့။ ဘုရားသခင်ကို ရိုးသားစစ်မှန်စွာ လိုက်လျှောက်ပြီး ကိုယ်တော်၏ နှုတ်ကပတ်တော်များ၏ အုပ်ထိန်းမှုကို ခံယူကာ သမ္မာတရားကို လိုက်စားသည့်အပြင် ကိုယ်တော်၏ နှုတ်ကပတ်တော်များကို လက်တွေ့လုပ်ဆောင်ကာ တွေ့ကြုံခံစားလျက် ဘုရားသခင်ကို ကျိုးနွံနာခံပြီး ကိုးကွယ်နိုင်ကာ ကိုယ်တော်၏ အလိုတော်ကို လိုက်လျှောက်နိုင်ပြီး ဘုရားသခင်၏ ကယ်တင်ခြင်းကို ရယူနိုင်သော လူတစ်စု ဖြစ်သည်။ အဘယ်ကြောင့် အသင်းတော်တစ်ခုကို ဤသို့ အဓိပ္ပာယ်ဖွင့်ဆိုသနည်း။ အဘယ်ကြောင့်ဆိုသော် ဘုရားသခင်က အသင်းတော်များတွင် အလုပ်လုပ်လိုသောကြောင့်ဖြစ်ပြီး ဘုရားသခင်သည် ထိုလူစုကို ကယ်တင်လိုသောကြောင့်ဖြစ်သည်။ ဤလူအုပ်စုမျိုးကိုသာ အသင်းတော်တစ်ခုဟု ခေါ်ဆိုနိုင်သည်။ ဤသို့သော လူအုပ်စုက အတူတကွ စုရုံးမှသာလျှင် ၎င်းတို့သည် ဘုရားနှုတ်ကပတ်တော်ကို ပုံမှန် စားသောက်နိုင်ပြီး လက်တွေ့လုပ်ဆောင်နိုင်သည်၊ ပြီးလျှင် ဘုရားသခင်ကို အမှန်တကယ် ဆုတောင်းနိုင်ကာ ဘုရားသခင်အား ကျိုးနွံနာခံနိုင်ပြီး ကိုးကွယ်နိုင်သည်။ ထိုလူအုပ်စုသည် ဘုရားနှုတ်ကပတ်တော်များ၏ အုပ်စိုးခြင်းနှင့် ဦးဆောင်ခြင်းကို ခံရသည်။ ထို့ကြောင့် ထိုသို့သော လူအုပ်စုမှတစ်ဆင့် အသင်းတော်၏ အနက်အဓိပ္ပာယ် ဖြစ်ပေါ်လာလေသည်။ ဘာသာတရားများတွင် ရှိသောလူတို့သည် သမ္မာတရားကို လက်မခံဘဲ ဘုရားသခင်၏ အလုပ်ကိုလည်း လက်မခံသောကြောင့်၊ ဘုရားသခင်ကလည်း ၎င်းတို့ကို မကယ်တင်သောကြောင့် ၎င်းတို့သည် အသင်းတော်တစ်ခု မဟုတ်ဘဲ ဘာသာရေးအစုအဝေးတစ်ခု ဖြစ်သည်။ ဤသည်မှာ အသင်းတော်တစ်ခုနှင့် ဘာသာတရားတို့ကြား အရှင်းလင်းဆုံးသော ကွာခြားချက် ဖြစ်သည်။ အသင်းတော်တစ်ခုသာလျှင် ဘုရားသခင်၏ နှုတ်ကပတ်တော်များ၏ အုပ်စိုးခြင်းကို ခံရပြီး ခရစ်တော်က ကိုယ်တိုင် ထိန်းကျောင်းသော အသင်းတော်တစ်ခုသာလျှင် ဘုရားသခင်၏ နှုတ်ကပတ်တော်များ၏ အုပ်စိုးခြင်းကို ခံရသည်။ ဘုရားသခင်၏ နှုတ်ကပတ်တော်များ၏ အုပ်စိုးခြင်းကို ခံရသည်ဆိုသည်မှာ အဘယ်အရာကို ဆိုလိုသနည်း။ ဤနေရာတွင် သန့်ရှင်းသောဝိညာဉ်တော်၏ အလုပ် သို့မဟုတ် သန့်ရှင်းသောဝိညာဉ်တော်၏ လမ်းညွှန်မှု၊ ဉာဏ်ပွင့်ခြင်းနှင့် အလင်းပေးခြင်းတို့ကို ငါတို့ ဖော်ပြရန် လိုအပ်သလော။ (မလိုအပ်ပါ။) ငါ့ကို ပြောလော့၊ မည်သည့်အရာက ပို၍ လက်တွေ့ကျသနည်း၊ ဘုရားသခင်၏ နှုတ်ကပတ်တော်များ၏ အုပ်စိုးခြင်းကို ခံရခြင်းလော သို့မဟုတ် သန့်ရှင်းသောဝိညာဉ်တော်၏ အလုပ် ရှိခြင်းလော။ (ဘုရားသခင်၏ နှုတ်ကပတ်တော်များ၏ အုပ်စိုးခြင်းကို ခံရခြင်း ဖြစ်ပါသည်။) ဘုရားသခင်၏ နှုတ်ကပတ်တော်များ၏ အုပ်စိုးခြင်းကို ခံရခြင်းသည် ပို၍ လက်တွေ့ကျပြီး ပို၍ တိကျခိုင်မာသည်။ သန့်ရှင်းသောဝိညာဉ်တော်၏ အလုပ်သည် လူတို့အား သမ္မာတရားကို နားလည်စေရန် ကူညီဖို့နှင့် ဘုရားသခင်၏ နှုတ်ကပတ်တော်များထဲတွင် လက်တွေ့လုပ်ဆောင်ခြင်း စည်းမျဉ်းများကို ရှာတွေ့စေရန် ဦးဆောင်ဖို့ ဉာဏ်ပွင့်ခြင်းနှင့် အလင်းပေးခြင်းအချို့ကိုသာ ပေးအပ်သည်။ စွမ်းဆောင်ရရှိသည့် ရလဒ်မှာ ၎င်းတို့သည် ဘုရားသခင်၏ နှုတ်ကပတ်တော်များ၏ အုပ်စိုးခြင်းကို ခံရခြင်း ဖြစ်သည်။ အကယ်၍ သန့်ရှင်းသောဝိညာဉ်တော်က အလုပ်မလုပ်ခဲ့လျှင် လူတို့သည် ဘုရားသခင်၏ နှုတ်ကပတ်တော်များကို နားလည်ပြီး စည်းမျဉ်းများကို သဘောပေါက်ခြင်းဖြင့် မိမိတို့၏ တာဝန်များကို ကောင်းမွန်စွာ ဖြည့်ဆည်းနိုင်သေးမည်လော။ (ဖြည့်ဆည်းနိုင်ပါသည်။) ယခုအခါ ဘုရားသခင်၏ နှုတ်ကပတ်တော်များကို များစွာ ပြောဆိုခဲ့ပြီးဖြစ်သည်၊ လူတို့သည် တရားဒေသနာများကို မကြာခဏ နားထောင်နိုင်ပြီး ဘုရားသခင်၏ နှုတ်ကပတ်တော်များကို နားလည်နိုင်သည်။ သန့်ရှင်းသောဝိညာဉ်တော်၏ အလုပ်မရှိဘဲနှင့်ပင် လူတို့သည် မည်သို့လုပ်ဆောင်ရမည်ကို သိကြသည်။ သမ္မာတရားကို ချစ်သောသူများသည် သမ္မာတရားကို နားလည်သရွေ့ ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်နိုင်ပြီး ဘုရားသခင်၏ အလုပ်ကို ကျိုးနွံနာခံနိုင်သည်။ သမ္မာတရားကို မချစ်သောသူများသည် ဘုရားသခင်၏ နှုတ်ကပတ်တော်များကို ကြားလျှင်ပင် နားလည်မည်မဟုတ်ဘဲ အနည်းငယ် နားလည်လျှင်ပင် လက်တွေ့လုပ်ဆောင်ရန် ဆန္ဒရှိမည်မဟုတ်သောကြောင့် ဖယ်ရှားရှင်းလင်းခြင်းကိုသာ ခံရနိုင်သည်။ နောက်ဆုံးသောကာလတွင် ဘုရားသခင်သည် လူတို့ကို ကိုယ်တိုင် ဦးဆောင်ပြီး ထိန်းကျောင်းရန် သမ္မာတရားကို တိုက်ရိုက် ဖော်ပြသည်။ သန့်ရှင်းသောဝိညာဉ်တော်၏ အလုပ်သည် အရန်မျှသာ ဖြစ်သည်။ ယင်းသည် ကလေးတစ်ဦး လမ်းလျှောက်သင်ယူခါစအချိန်နှင့် တူသည်၊ တစ်ခါတစ်ရံတွင် လူကြီးတစ်ဦးက ကူညီရန် လက်တစ်ဖက်ကို ကမ်းပေးလိမ့်မည်။ ကလေးသည် တည်ငြိမ်စွာ လမ်းလျှောက်နိုင်ပြီး ပြေးနိုင်သည်နှင့်တစ်ပြိုင်နက် ၎င်းတို့ကို ထောက်ပံ့ရန် တစ်စုံတစ်ဦး မလိုအပ်တော့ပေ။ ထို့ကြောင့် သန့်ရှင်းသောဝိညာဉ်တော်၏ အလုပ်သည် အကြွင်းမဲ့မဟုတ်သကဲ့သို့ အဓိကကျဆုံးလည်း မဟုတ်ပေ။ လူတို့သည် ဘုရားသခင်၏ နှုတ်ကပတ်တော်များ၏ အုပ်စိုးခြင်းကို ခံရသည့်အခါ ၎င်းတို့သည် ဘုရားသခင်၏ နှုတ်ကပတ်တော်များကို နားလည်ပြီး သမ္မာတရားကို နားလည်ကာ ဘုရားသခင်၏ နှုတ်ကပတ်တော်များက မည်သည့်အရာကို ဆိုလိုသည်နှင့် ဘုရားသခင်က လူတို့ထံမှ တောင်းဆိုသော စည်းမျဉ်းများနှင့် စံနှုန်းများမှာ အဘယ်အရာဖြစ်သည်ကို သိရှိကြပြီး ဤစည်းမျဉ်းများနှင့် စံနှုန်းများကို နားလည်ကာ အသုံးချနိုင်သည်ကို ဆိုလိုသည်။ ဤသည်မှာ လူတို့၏ စိတ်နှလုံးများ ဘုရားသခင်၏ နှုတ်ကပတ်တော်များ၏ အုပ်စိုးခြင်းကို ခံရသည်ဟု ဆိုလိုသည့်အရာ ဖြစ်သည်။ ဘုရားသခင်သည် ဤအရာများအကြောင်းကို လုံလောက်သော ရှင်းလင်းပြတ်သားမှုနှင့် ထင်ရှားပေါ်လွင်မှုတို့ဖြင့် ပြောဆိုခဲ့ပြီးဖြစ်သောကြောင့် ဤနေရာတွင် သန့်ရှင်းသောဝိညာဉ်တော်၏ အလုပ်ကို ဖော်ပြရန် မလိုအပ်တော့ပေ။ နောက်ဆုံးသောကာလတွင် ဘုရားသခင်သည် များစွာသော သမ္မာတရားများကို ဖော်ပြခဲ့ပြီး သမ္မာတရားတစ်ခုစီတိုင်းကို လူတို့အား ရှင်းလင်းပြီး နားလည်နိုင်အောင် ပြုလုပ်ခဲ့သည်။ ထို့ကြောင့် သန့်ရှင်းသောဝိညာဉ်တော်၏ အလုပ်သည် ထိုမျှ အရေးမကြီးဘဲ အရန်မျှသာ ဖြစ်သည်။ လူတို့သည် သမ္မာတရားကို နားလည်ခြင်းမရှိသည့်အခါ သို့မဟုတ် ဘုရားသခင်က ထိုမျှများပြားသော နှုတ်ကပတ်တော်များကို ထိုသို့သော ပြည့်စုံမှုနှင့် ရှင်းလင်းမှုတို့ဖြင့် မပြောဆိုခဲ့သည့်အခါတွင်သာ သန့်ရှင်းသောဝိညာဉ်တော်သည် လူတို့အား ရိုးရှင်းသော အလင်းအချို့ကို ပေးအပ်ပြီး ၎င်းတို့အား အနည်းငယ် တိုက်တွန်းရန် ဆောင်ရွက်သည့် အရန်ဖြစ်သော၊ သတိပေးနှိုးဆော်တတ်သည့် သဘောသဘာဝရှိသည့် အလုပ်အချို့ကို လုပ်ဆောင်ကာ ၎င်းတို့၏ ဘဝများနှင့် အမျိုးမျိုးသော ပတ်ဝန်းကျင်များတွင် မှန်ကန်သော ရွေးချယ်မှုများ ပြုလုပ်ပြီး မှန်ကန်သော လမ်းကြောင်းကို လျှောက်လှမ်းရန် ကူညီပေးသည်။ ယခုသည် ဘုရားနှုတ်ကပတ်တော်၏ ခေတ်ဖြစ်ပြီး ဘုရားသခင်က လူသားမျိုးနွယ်ကို ဦးဆောင်ရန် ကိုယ်တိုင် စကားပြောကာ ဘုရားသခင်၏ နှုတ်ကပတ်တော်များက အရာခပ်သိမ်းကို ဦးဆောင်လမ်းပြသည်။ သန့်ရှင်းသောဝိညာဉ်တော်၏ အလုပ်သည် အရန်မျှသာ ဖြစ်သည်။ လူတို့သည် သမ္မာတရားကို နားလည်ပြီး ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်နိုင်ကာ ဘုရားသခင်၏ နှုတ်ကပတ်တော်များအတိုင်း အသက်ရှင်နိုင်သည့်အခါ ဘုရားသခင်၏ ရည်ရွယ်ချက်များသည် အထမြောက်လေသည်။

အသင်းတော်တစ်ခု၏ အခြေခံအနက်အဓိပ္ပာယ်ဖွင့်ဆိုချက်ထဲမှ ပထမစကားစုဖြစ်သည့် “ဘုရားသခင်ကို ရိုးသားစစ်မှန်စွာ လိုက်လျှောက်ခြင်း” ကို ကြည့်ကြစို့။ ဤ “ရိုးသားစစ်မှန်စွာ” ဟူသည်မှာ တိကျသော အဓိပ္ပာယ်တစ်ခု ရှိသည်။ ယင်းသည် အချိန်ဖြုန်းနေရုံမျှသာ ဖြစ်သောသူများ၊ အမည်ခံ စာရင်းဖြည့်နေရုံမျှသာဖြစ်သောသူများ၊ မုန့်ကို အဝစားသောသူများ၊ ကယ်တင်ခြင်းအတွက် ကျေးဇူးတော်ကို မှီခိုသောသူများ၊ သို့မဟုတ် မည်သည့် ကွယ်ဝှက်ထားသော ကြံရွယ်ချက်များနှင့် ပန်းတိုင်များမဆို ရှိသောသူများကို ရည်ညွှန်းခြင်း မဟုတ်ပေ။ သို့ဆိုလျှင် “ရိုးသားစစ်မှန်စွာ” ဟူသည်မှာ အဘယ်အရာကို ဆိုလိုသနည်း။ အခြေခံအကျဆုံးနှင့် အရိုးရှင်းဆုံးသော ရှင်းလင်းချက်မှာ ဤသို့ဖြစ်သည်။ တစ်စုံတစ်ဦးသည် ဘုရားသခင်၊ သမ္မာတရား သို့မဟုတ် ဖန်ဆင်းရှင်အကြောင်းကို ကြားသည်နှင့်တစ်ပြိုင်နက် ၎င်းတို့၏ စိတ်နှလုံးထဲတွင် တောင့်တမှုကို ခံစားရသည်၊ လိုလိုလားလား စွန့်လွှတ်သည်၊ လိုလိုလားလား ဆက်ကပ်သည်၊ လိုလိုလားလား ဆင်းရဲဒုက္ခကို ကြံ့ကြံ့ခံသည်၊ ပြီးလျှင် ဘုရားသခင်၏ ခေါ်ဆောင်ခြင်းကို လက်ခံရန် ဘုရားသခင်၏ ရှေ့မှောက်သို့ လာလိုစိတ်ရှိကာ ဘုရားသခင်နောက် လိုက်လျှောက်ရန် အရာရာကို စွန့်လွှတ်လိုစိတ်ရှိခြင်း ဖြစ်သည်။ ၎င်းတို့တွင် စိတ်ရင်းမှန်တစ်ခု ရှိသရွေ့ ယင်းမှာ လုံလောက်ပြီဖြစ်သည်။ အချို့လူများက “အဘယ်ကြောင့် သင်က ဘုရားသခင်နောက် လိုက်လျှောက်သော ယုံကြည်ခြင်းနှင့်ပြည့်သည့် လူတစ်စုဖြစ်သည်ဟု မပြောသနည်း” ဟု ပြောကြသည်။ လူတို့သည် ထိုအဆင့်သို့ မရောက်နိုင်ကြပေ။ ယခု တာဝန်ထမ်းဆောင်နေကြသောသူများထဲတွင် အချို့က ဆယ်နှစ်ခန့် ယုံကြည်ပြီးဖြစ်ကာ အချို့က နှစ်နှစ်ဆယ် သို့မဟုတ် သုံးဆယ်ခန့် ယုံကြည်ပြီးဖြစ်သည်။ ဤရိုးသားစစ်မှန်မှု ရှိခြင်းသည် အခြေခံအားဖြင့် လုံလောက်ပြီဖြစ်သည်။ ယုံကြည်ခြင်းနှင့်ပြည့်သည်ဟု အနက်အဓိပ္ပာယ်ဖွင့်ဆိုခြင်းသည် တိကျမှုမရှိပေ။ ကျွန်ုပ်တို့၏ အသင်းတော်တစ်ခုနှင့်ပတ်သက်သည့် အနက်အဓိပ္ပာယ်ဖွင့်ဆိုချက်သည် စကားလုံးများကို ဇီဇာကြောင်ခြင်း သို့မဟုတ် အနက်အဓိပ္ပာယ်ဖွင့်ဆိုချက်နှင့် စံသတ်မှတ်ချက်ကို အလွန်မြင့်မားစွာ သတ်မှတ်ခြင်းဖြစ်လျှင် လက်တွေ့မကျမည်ဖြစ်သဖြင့် ထိုသို့ပြုခြင်းမရှိဘဲ အခြေခံကျပြီး တိကျသော အခြေအနေတစ်ခုအပေါ် အခြေခံသည်။ အချို့လူများက “‘ရိုးသားစစ်မှန်စွာ’ နှင့် ‘ယုံကြည်ခြင်းနှင့်ပြည့်သည်’ ဟု ပြောဆိုခြင်းသည် မလုံလောက်ပေ။ ယင်းကို ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သော ဖြောင့်မတ်သည့်လူတစ်စုဟု ခေါ်သင့်သည်၊ ယင်းသို့ဆိုလျှင် ကောင်းပေမည်” ဟု ပြောကြသည်။ ဤမျှမြင့်မားသော စံတစ်ခုကို ငါတို့ သတ်မှတ်လိုက်ပါက နောက်ဆက်တွဲ စကားစုများဖြစ်သည့် “သမ္မာတရားကို လိုက်စားသည့်အပြင် ကိုယ်တော်၏ နှုတ်ကပတ်တော်များကို လက်တွေ့လုပ်ဆောင်ကာ တွေ့ကြုံခံစားခြင်း” တို့အားလုံးသည် မလိုအပ်တော့ပေ။ အဓိကအချက်မှာ အသင်းတော်၏ အသင်းသားအားလုံးသည် ဘုရားသခင် ကယ်တင်လိုသောသူများ ဖြစ်ကြခြင်းပင်ဖြစ်သည်။ ဤလူအုပ်စုသည် စာတန်၏ ဖောက်ပြန်ပျက်စီးသော စိတ်သဘောထားများနှင့် ပြည့်နေပြီး ဘုရားသခင်နှင့်ပတ်သက်၍ အယူအဆများနှင့် စိတ်ကူးများနှင့် ပြည့်နေသည်။ ပို၍ လက်တွေ့ကျကျ ပြောရလျှင် ၎င်းတို့သည် ပုန်ကန်မှုနှင့် ပြည့်နေသည်၊ ကျိုးနွံနာခံခြင်း ကင်းမဲ့သည်၊ သမ္မာတရားကို နားမလည်ကြ၊ ပြီးလျှင် ဘုရားသခင်နှင့်ပတ်သက်၍ သိနားလည်မှု လုံးဝမရှိကြပေ။ ဤသည်မှာ လက်တွေ့အကျဆုံးသော အခြေအနေဖြစ်သည်။ ထို့ကြောင့် ဘုရားသခင်၏ အမြင်တွင် အသင်းတော်အသင်းသားများသည် ထိုသို့သော တကယ့်အခြေအနေနှင့် အမှန်တကယ်ဖြစ်သော အဆင့်အတန်းတွင် ရှိကြသည်။ ဘုရားသခင်၏ လူတို့ကို ရွေးချယ်ခြင်းသည် ဤအခြေခံအခြေအနေဖြစ်သည့် ၎င်းတို့သည် ဘုရားသခင် ရိုးသားစစ်မှန်စွာ လိုက်လျှောက်နိုင်ခြင်း ရှိမရှိနှင့် စစ်မှန်စွာ မိမိတို့ကိုယ်ကို အသုံးခံပြီး စွန့်လွှတ်နိုင်ခြင်း ရှိမရှိအပေါ် အခြေခံသည်။ အချို့လူများက “အကယ်၍ ၎င်းတို့သည် ရိုးသားစစ်မှန်ပါက အဘယ်ကြောင့် ၎င်းတို့တွင် အလွန်အကျွံ လိုအင်ဆန္ဒများ ရှိနေသေးသနည်း။ အကယ်၍ ၎င်းတို့သည် ရိုးသားစစ်မှန်ပါက အဘယ်ကြောင့် ကောင်းချီးများကို ရယူလိုနေသေးသနည်း” ဟု ပြောကြသည်။ လူတို့သည် ဘုရားသခင်၏အလုပ်ကို တွေ့ကြုံခံစားသည်နှင့်အမျှ ဤအရာများသည် တဖြည်းဖြည်း ပြောင်းလဲသွားလိမ့်မည်။ ယခုတွင် ငါတို့သည် အသင်းတော်တစ်ခု၏ အခြေခံအယူအဆကို အနက်အဓိပ္ပာယ်ဖွင့်ဆိုနေခြင်း ဖြစ်သည်။ ဤအခြေခံအယူအဆသည် လူတို့ကို ဘုရားသခင်၏ ရွေးချယ်ခြင်းအတွက် အနိမ့်ဆုံးသော တောင်းဆိုချက်နှင့် အနိမ့်ဆုံးသော စံနှုန်းဖြစ်သည်။ ဤစံနှုန်းများသည် လုံးဝ အနှစ်မဲ့ခြင်း သို့မဟုတ် ချဲ့ကားထားခြင်းမရှိပေ။ ၎င်းတို့သည် သင်တို့၏ တကယ့်အခြေအနေနှင့် အထူးတလည် ကိုက်ညီမှုရှိသည်။ တစ်နည်းအားဖြင့်ဆိုသော် ဘုရားသခင်က သင်တို့ကို ရွေးချယ်ပြီး သင်တို့ထဲမှ မည်သူ့ကိုမဆို ကယ်တင်ရန် ဆုံးဖြတ်သည့်အခါ ဤသည်တို့မှာ ဘုရားသခင် ကြည့်ရှုသော စံသတ်မှတ်ချက်များ ဖြစ်သည်။ အကယ်၍ သင်သည် ဤတောင်းဆိုချက်များနှင့် ကိုက်ညီပါက သင်သည် ဘုရားအိမ်တော်ထဲသို့ ဘုရားသခင်၏ ဆောင်သွင်းခြင်းကိုခံရပြီး အသင်းတော်၏ အသင်းသားတစ်ဦး ဖြစ်လာသည်။ ဤသည်မှာ အမှန်တကယ်ဖြစ်သော အခြေအနေဖြစ်သည်။ ထို့ကြောင့် အသင်းတော်တစ်ခု၏ အနက်အဓိပ္ပာယ်ဖွင့်ဆိုချက်ထဲမှ ပထမစကားစုမှာ “ဘုရားသခင်ကို ရိုးသားစစ်မှန်စွာ လိုက်လျှောက်ခြင်း” ဖြစ်သည်၊ ဤသည်မှာ အတော်အတန် တိကျမှန်ကန်လေသည်။ ဤလူအုပ်စုသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ခြင်းတွင် စံမမီဘဲ ၎င်းတို့သည် အမှောင်၏လွှမ်းမိုးမှုမှ ရုန်းထွက်နိုင်ခြင်းတွင် စံမမီပေ၊ ပြီးလျှင် လောကနှင့် အဆင်းနီသော နဂါးကြီးကို အပြည့်အဝ ပုန်ကန်ခြင်းတွင် စံမမီပေ။ ၎င်းတို့သည် ဤအရာအားလုံးတွင် ချို့တဲ့ကြသည်။ အဘယ်ကြောင့်နည်း။ အဘယ်ကြောင့်ဆိုသော် အနက်အဓိပ္ပာယ်ဖွင့်ဆိုချက်က ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်းအား လိုက်စားနိုင်ခြင်းကို ဆက်လက်ဖော်ပြသောကြောင့် ဖြစ်သည်။ လိုက်စားခြင်းဖြစ်စဉ်တွင် လူတို့သည် သမ္မာတရားကို ချစ်ပြီး သမ္မာတရားကို တောင့်တသော စိတ်နှလုံးတစ်ခု ရှိသောကြောင့် ၎င်းတို့သည် ဘုရားသခင်၏ နှုတ်ကပတ်တော်များကို တွေ့ကြုံခံစားပြီး လက်တွေ့လုပ်ဆောင်နိုင်ကာ အဆုံးစွန်၌ ဘုရားသခင်ကို ဝတ်ပြုကိုးကွယ်နိုင်သည်။ ဘုရားသခင်ကို ဝတ်ပြုကိုးကွယ်ခြင်းတွင် ဘုရားသခင်ကို ကျိုးနွံနာခံခြင်း၊ ဘုရားသခင်၏ နှုတ်ကပတ်တော်များကို နားထောင်ခြင်း၊ ဘုရားသခင်၏ စီစဉ်ညွှန်ကြားခြင်းများကို လက်ခံခြင်းနှင့် ဘုရားသခင်၏ အချုပ်အခြာအာဏာနှင့် အစီအစဉ်များကို လက်ခံခြင်းတို့ ပါဝင်သည်။ နောက်ဆုံးတွင် ဤလူအုပ်စုသည် ကယ်တင်ခြင်းကို ရရှိနိုင်သော လူတစ်စု ဖြစ်သည်။ ဤသည်မှာ ဘုရားသခင်၏ အမြင်တွင် အသင်းသားများ၏ အမှန်တကယ်ဖြစ်သော အဆင့်အတန်းဖြစ်သည်။ ဤသည်မှာ အခြေခံအကျဆုံးသော အခြေအနေ မဟုတ်လော။ (ဟုတ်ပါသည်။) အချို့လူများက “သင်သည် စာတန်၏ ဖောက်ပြန်ပျက်စီးသော စိတ်သဘောထားများကို ဖယ်ရှားခြင်းနှင့် သန့်စင်ခြင်းကို ရရှိခြင်းအကြောင်း မဖော်ပြခဲ့ပေ။ အသင်းတော်တစ်ခု၏ ဤအနက်အဓိပ္ပာယ်ဖွင့်ဆိုချက်တွင် ဤအရာများ မပါဝင်ပါ” ဟု ပြောကြသည်။ ယင်းတို့သည် ဤအနက်အဓိပ္ပာယ်ဖွင့်ဆိုချက်တွင် ပါဝင်သလော။ (ပါဝင်ပါသည်။) ယင်းတို့သည် မည်သည့်အပိုင်းတွင် ပါဝင်သနည်း။ ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ရန် လိုက်စားခြင်း ဖြစ်သည်။ သင်သည် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ရန် လိုက်စားနိုင်ပါက သင်၏ ဖောက်ပြန်ပျက်စီးသော စိတ်သဘောထားများသည် တဖြည်းဖြည်း ဖြေရှင်းခြင်းခံရသည် မဟုတ်လော။ သင်သည် စာတန်၏ ဖောက်ပြန်ပျက်စီးသော စိတ်သဘောထားများကို ဖယ်ရှား၍ စိတ်သဘောထား ပြောင်းလဲမှုကို ရရှိနိုင်သည် မဟုတ်လော။ (ဟုတ်ပါသည်။) စိတ်သဘောထားတွင် ပြောင်းလဲမှုတစ်ခုကို ရရှိသည့် ကာလအတွင်းတွင် သင်သည် ဘုရားသခင်၏ နှုတ်ကပတ်တော်များကို တဖြည်းဖြည်း နားလည်ပြီး သင်၏ကိုယ်ပိုင် ဖောက်ပြန်ပျက်စီးသော စိတ်သဘောထားများကို ဖြေရှင်းသည်။ သင်၏ ဖောက်ပြန်ပျက်စီးသော စိတ်သဘောထားအချို့ကို သင်ဖြေရှင်းသည်နှင့်အမျှ ဘုရားသခင်အပေါ် သင်၏ ယုံကြည်ခြင်းနှင့် ဘုရားသခင်အပေါ် ကျိုးနွံနာခံခြင်းတို့ တိုးပွားလာသလော။ ဤအရာများအကြားတွင် ဆက်နွှယ်မှုတစ်ခု ရှိသလော။ (ရှိပါသည်။) သင်သည် ဘုရားသခင်ကို ပို၍ ဝတ်ပြုကိုးကွယ်လေ၊ သင့်တွင် ဘုရားသခင်အပေါ် ကျိုးနွံနာခံခြင်း ပို၍ ရှိလေ ဖြစ်လိမ့်မည်။ ဘုရားသခင်အပေါ် သင်၏ ကျိုးနွံနာခံခြင်း တိုးပွားလာသည်နှင့်အမျှ သင်သည် ကယ်တင်ခြင်းကို ရရှိရန် ပို၍ နီးကပ်လာသည် မဟုတ်လော။ (ဟုတ်ပါသည်။) သို့ဆိုလျှင် ဤအုပ်စုသည် မည်သို့သောလူစားမျိုးများ ဖြစ်ကြသနည်း။ ၎င်းတို့သည် ကယ်တင်ခြင်းကို ရရှိနိုင်သောသူများ ဖြစ်ကြသည်။ ဤသည်မှာ အသင်းတော်အသင်းသားများ၏ အမှန်တကယ်ဖြစ်သော အခြေအနေဖြစ်သည်။ အချို့က “အသင်းတော်တစ်ခု၏ ဤအနက်အဓိပ္ပာယ်ဖွင့်ဆိုချက်သည် အသင်းတော်အလုပ်၏ လုပ်ဆောင်မှုကို မဖော်ပြပါ” ဟု ပြောကြသည်။ ဤနေရာတွင် အသင်းတော်တစ်ခု လုပ်ဆောင်သည့် အနှစ်သာရရှိသော အလုပ်နှင့် ဆက်စပ်သည့် အပိုင်းတစ်ခုခု ရှိသလော။ (ကယ်တင်ခြင်းကို ရရှိရန် လိုက်စားခြင်း ဖြစ်ပါသည်။) ဤအပိုင်းသည် အနီးကပ် ဆက်စပ်မှုရှိသည်။ အသင်းတော်တစ်ခု လုပ်ဆောင်သည့်အလုပ်သည် ဘုရားသခင်၏ နှုတ်ကပတ်တော်များကို ဖြန့်ချိခြင်းဖြစ်စေ၊ လူတို့ကို ဘုရားသခင်၏ နှုတ်ကပတ်တော်များအား စားသောက်ရန် ဦးဆောင်ခြင်းဖြစ်စေ၊ လူတို့အား မိမိတို့ကိုယ်ကို သိရှိစေပြီး စာတန်၏ ဖောက်ပြန်ပျက်စီးသော စိတ်သဘောထားများကို ဖယ်ရှားရန် ကူညီခြင်းဖြစ်စေ အဆုံးတွင် လူတို့အား ကယ်တင်ခြင်းကို ရရှိရန် ကူညီဖို့ ရည်ရွယ်သည်။ သို့ဆိုလျှင် အသင်းတော်တစ်ခု၏ ဤအခြေခံအကျဆုံးနှင့် အရိုးရှင်းဆုံးသော အယူအဆကို သင်တို့ ယခု လက်ခံနိုင်ကြသလော။ (လက်ခံနိုင်ပါသည်။) ဤအနက်အဓိပ္ပာယ်ဖွင့်ဆိုချက်သည် ချဲ့ကားထားခြင်း သို့မဟုတ် အနှစ်မဲ့ခြင်းမရှိသည့်အပြင် ဟိတ်ဟန်ကြီးသော ဝေါဟာရများနှင့် စကားစုများကို အသုံးမပြုပေ၊ သို့သော် ယင်းသည် အသင်းတော်တစ်ခု ဖြစ်ပေါ်လာခြင်း သို့မဟုတ် အနက်အဓိပ္ပာယ်ဖွင့်ဆိုခြင်းအတွက် အခြေခံအကျဆုံးသော လိုအပ်ချက်များ ပါဝင်သည်။

အသင်းတော်ဟူသည့် အယူအဆ၏ အနက်အဓိပ္ပာယ်ဖွင့်ဆိုချက်၏ နောက်ခံအကြောင်းရင်းကို ငါသင်တို့အား ရှင်းပြပြီးသည့်နောက် သင်တို့ နားလည်ကြသလော။ (နားလည်ပါသည်။) ငါသည် ဤနည်းလမ်းဖြင့် မရှင်းပြခဲ့ပါက အသင်းတော်တစ်ခု၏ အနှစ်သာရရှိသော အလုပ်နှင့် အသင်းတော်တစ်ခု၏ အနက်အဓိပ္ပာယ်ဖွင့်ဆိုချက်တို့သည် အလွန်နက်နဲသည်ဟု သင်တို့ ထင်မှတ်ကြလိမ့်မည်။ ယခု သင်တို့သည် အသင်းတော်တစ်ခု၏ အနက်အဓိပ္ပာယ်ဖွင့်ဆိုချက်ကို နားလည်သောအခါ အသင်းတော်တစ်ခုအပေါ် သင်တို့၏ နားလည်မှုသည် အလွန်အပေါ်ယံဆန်သည်ဟု သင်တို့ ခံစားရသည်။ အသင်းတော်တစ်ခု၏ အနက်အဓိပ္ပာယ်ဖွင့်ဆိုချက်ကို ရှင်းလင်းစွာ ပြောပြီးဖြစ်သည်၊ ယင်းမှာ ထိုမျှ လက်တွေ့ကျသည်။ အမှုအရာများက ပို၍ လက်တွေ့ကျလေ၊ လူတို့က ၎င်းတို့သည် အပေါ်ယံဆန်သည်ဟု မကြာခဏ ပို၍ ခံစားရလေ ဖြစ်သည်။ အမှန်တကယ်တွင် သင်သည် အနီးကပ်ကြည့်ရှုပါက ဤအနက်အဓိပ္ပာယ်ဖွင့်ဆိုချက်၏ စကားလုံးတိုင်းသည် လက်တွေ့ကျပြီး တိကျသော အခြေအနေများနှင့် ဆက်စပ်ကာ အနီးကပ်ဆက်နွှယ်နေပြီး လုံးဝ အပေါ်ယံမဆန်ပေ။ အသင်းတော်တစ်ခု၏ အနက်အဓိပ္ပာယ်ဖွင့်ဆိုချက်ထဲမှ ပထမစကားစုမှာ “ဘုရားသခင်ကို ရိုးသားစစ်မှန်စွာ လိုက်လျှောက်ခြင်း” ဖြစ်သည်။ ဤ “ရိုးသားစစ်မှန်စွာ” သည် ဘုရားသခင် အလိုရှိသောအရာ ဖြစ်သည်။ လူမည်မျှသည် ထိုသို့သော စိတ်ရင်းမှန်ကို ပိုင်ဆိုင်ကြသနည်း။ လူတို့အတွက် ဤစိတ်ရင်းမှန်ရှိရန် လွယ်ကူသလော။ မလွယ်ကူပေ။ “ကိုယ်တော်၏ နှုတ်ကပတ်တော်များ၏ အုပ်ထိန်းမှုကို ခံယူခြင်း” ကိုမူ သင်သည် စွမ်းဆောင်ရရှိပြီးပြီလော။ သင်သည် ဤစကားစုကို အပေါ်ယံကျပြီး ရရှိရန် လွယ်ကူသည်ဟု ထင်သည်။ အကယ်၍ ဘုရားသခင်က “ထလော့၊ ငါ့နောက်သို့လိုက်လျှောက်ပြီး သင်၏တာဝန်ကို ထမ်းဆောင်လော့” ဟု ပြောဆိုသဖြင့် လူတို့က နာခံပါက ဤသည်မှာ ၎င်းတို့သည် ဘုရားသခင်၏ နှုတ်ကပတ်တော်များ၏ အုပ်ထိန်းခြင်းကို ခံရသည်ဟု ဆိုလိုသလော။ ဤသည်မှာ လူတို့သည် ဘုရားသခင်ကို ယုံကြည်လိုပြီး ဘုရားသခင်နောက် လိုက်လိုစိတ်ရှိသည်ဟုသာ ဆိုလိုသည်၊ သို့သော် ၎င်းတို့သည် ဘုရားသခင်၏ နှုတ်ကပတ်တော်များ၏ အုပ်ထိန်းခြင်းကို ခံယူသည့်အဆင့်သို့ မရောက်သေးပေ၊ ၎င်းတို့သည် ထိုအရာနှင့် အလှမ်းဝေးနေသေးသည်။ ဘုရားသခင်၏ နှုတ်ကပတ်တော်များ၏ အုပ်ထိန်းခြင်းကို ခံရရန်အလို့ငှာ သင်သည် အဘယ်အရာကို ပိုင်ဆိုင်ရန် လိုအပ်သနည်း။ အနိမ့်ဆုံးသော လိုအပ်ချက်မှာ သင်သည် ဘုရားသခင်၏ နှုတ်ကပတ်တော်များကို နားလည်ရမည် ဖြစ်သည်၊ သင်သည် ဘုရားသခင်၏ နှုတ်ကပတ်တော်များထဲရှိ တောင်းဆိုချက်များက မည်သည့်အရာကို ရည်ညွှန်းနေသည်၊ ဘုရားသခင်၏ နှုတ်ကပတ်တော်များက လိုအပ်သော စည်းမျဉ်းများမှာ အဘယ်အရာဖြစ်သည်၊ ပြီးလျှင် အမျိုးမျိုးသော လူများ၊ ဖြစ်ရပ်များနှင့် အမှုအရာများနှင့် ရင်ဆိုင်ရသည့်အခါ ဘုရားသခင်၏ နှုတ်ကပတ်တော်များကို မည်သို့ အသုံးချရမည်၊ ပြီးလျှင် ဘုရားသခင်ကို ကျေနပ်စေရန် ဘုရားသခင်၏ နှုတ်ကပတ်တော်များကို သင်၏ လက်တွေ့လုပ်ဆောင်ခြင်းအဖြစ်သို့ မည်သို့ ပြောင်းလဲရမည်ကို သိရှိရန် လိုအပ်သည်။ ဤသည်မှာ မလွယ်ကူပေ။ ဘုရားသခင်၏ နှုတ်ကပတ်တော်များ၏ အုပ်ထိန်းခြင်းကို အတိုင်းအတာတစ်ခုအထိ တဖြည်းဖြည်း ခံလာရရန်အလို့ငှာ ဘုရားသခင်၏ နှုတ်ကပတ်တော်များကို အချိန်ကာလကြာရှည်စွာ စားသောက်ခြင်း၊ ဆုတောင်းရင်းဖြင့်ဖတ်ရှုခြင်း၊ တွေ့ကြုံခံစားခြင်းနှင့် နားလည်ခြင်း၊ ပြီးလျှင် ဘုရားသခင်၏ ရည်ရွယ်ချက်များနှင့် ဘုရားသခင်၏ စိတ်သဘောထားကို နားလည်ခြင်းတို့ လိုအပ်သည်။ ထို့ကြောင့် “ကိုယ်တော်၏ နှုတ်ကပတ်တော်များ၏ အုပ်ထိန်းခြင်းကို ခံယူခြင်း” ဟူသော စကားစုသည် လူအများစုက ဘုရားသခင်၏ နှုတ်ကပတ်တော်များ၏ အုပ်ထိန်းခြင်းကို ခံရသည့်အလား အပေါ်ယံအားဖြင့် ရိုးရှင်းပုံရသော်လည်း အမှန်တကယ်တွင် ထိုသို့မဟုတ်ပေ။ လူတို့၏ အမှန်တကယ်ဖြစ်သော အခြေအနေများမှ အကဲဖြတ်ရလျှင် ဤစကားစုသည် ၎င်းတို့ လုံးဝ မရရှိသေးသည့် လူတို့အပေါ် ဘုရားသခင်၏ တောင်းဆိုချက်မျှသာဖြစ်ကြောင်း ရှင်းလင်းသည်။ နောက်စကားစုဖြစ်သည့် “ကိုယ်တော်၏ နှုတ်ကပတ်တော်များကို လက်တွေ့လုပ်ဆောင်ရန် လိုက်စားခြင်း” သည် လူတို့အတွက် ဘုရားသခင်၏ တောင်းဆိုချက်ဖြစ်သည်။ သင်သည် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်းကို မရရှိသေးပေ၊ သင်သည် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ရန် လိုက်စားနေရုံမျှသာ ဖြစ်သည်။ သင်သည် မည်သို့ လိုက်စားသင့်သနည်း။ သင်သည် အခြေအနေများနှင့် ကြုံတွေ့ရသည့်အခါ ဘုရားသခင်၏ တောင်းဆိုချက်များအတိုင်း လက်တွေ့လုပ်ဆောင်လော့။ လိမ်လည်မပြောနှင့်၊ ရိုးသားသောသူတစ်ဦး ဖြစ်လော့။ သင်သည် ထိုသို့ လုပ်ဆောင်နိုင်သလော။ လုပ်ဆောင်ရန် မလွယ်ကူပေ။ သင်သည် ပြုပြင်ခြင်းခံရသည့်အခါ သင်သည် ကျိုးနွံနာခံပြီး မိမိကိုယ်ကို ဆင်ခြင်သုံးသပ်ကာ သိရှိနိုင်သင့်သည့်အပြင် သမ္မာတရားနှင့်အညီ လက်တွေ့လုပ်ဆောင်သင့်သည်။ သင်သည် ဤအရာကို ရရှိနိုင်သလော။ အကယ်၍ ယင်းသည် အားစိုက်ရသည်ဟု ခံစားရလျှင် သို့မဟုတ် သင်၏ ကိုယ်ပိုင်အလိုဆန္ဒက အလွန်အားကြီးလျှင်၊ ပြီးလျှင် သင်သည် သင်၏ တဇောက်ကန်းဖြစ်ခြင်းကို အမြဲ ထွက်ပေါ်စေလိုလျှင် သင်သည် သင်၏ တဇောက်ကန်းဖြစ်ခြင်းကို မဖော်ထုတ်ဘဲ သို့မဟုတ် တစ်ဇွတ်ထိုးဆန်သော၊ ထင်ရာမြင်ရာ နည်းလမ်းဖြင့် ပြုမူခြင်းမရှိဘဲ စည်းမျဉ်းများနှင့်အညီ ကိစ္စရပ်များကို ကိုင်တွယ်ရန် လိုက်စားရမည်၊ သင်သည် ဘုရားသခင်၏ နှုတ်ကပတ်တော်များက ဆိုသည့်အတိုင်း လုပ်ဆောင်ရမည်၊ ပြုပြင်ခြင်းကို လက်ခံရမည်၊ သင်၏ ပြစ်မှားခြင်းများကို သိရှိလာရမည်၊ ပြီးလျှင် သင် မည်သည့်နေရာတွင် မှားသွားသည်ကို နားလည်ရမည်။ ဤသည်ကို ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ရန် လိုက်စားခြင်းဟု ခေါ်သည်။ ဘုရားသခင်၏ နှုတ်ကပတ်တော်များကို စတင်လက်တွေ့လုပ်ဆောင်ခြင်းသည် လူတစ်ဦး ပြောင်းလဲသွားပြီဟု ဆိုလိုသလော။ ထိုမျှ မရိုးရှင်းပေ။ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် ရွေးချယ်ခံရပါက သင်သည် တစ်ဇွတ်ထိုးဆန်ပြီး ထင်ရာမြင်ရာပြုမူခြင်းမှ ရှောင်ကြဉ်နိုင်သလော။ မလွယ်ကူပေ၊ ယင်းသည် သင် သမ္မာတရားကို နားလည်ခြင်း၊ ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်နိုင်ခြင်းနှင့် အချိန်ကာလတစ်ခုကြာ တွေ့ကြုံခံစားခြင်းတို့ လိုအပ်သည်၊ ထိုအခါမှသာ သင်သည် ဤအရာကို ရရှိနိုင်သည်။ အကယ်၍ သင်သည် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်လိုသည်ဟု ပြောဆိုသော်လည်း ဤနှုတ်ဖြင့် လိုလားပြခြင်းသာရှိပြီး သင်၏စိတ်နှလုံးထဲတွင် စေ့ဆော်မှုမရှိပါက ယင်းမှာ အလုပ်ဖြစ်မည် မဟုတ်ချေ။ သင်၏စိတ်နှလုံးက လိုလားသည့်အခါ၊ ပြီးလျှင် သင်သည် သမ္မာတရားကို အမှန်တကယ် လက်တွေ့လုပ်ဆောင်လိုသည့်အခါ သင်သည် သမ္မာတရားကို လက်တွေ့လုပ်ဆောင်နိုင်သည်။ သင်၏စိတ်နှလုံးထဲတွင် သမ္မာတရားကို လက်တွေ့လုပ်ဆောင်ရန် မလိုလားသည့်အခါ သင်သည် သစ္စာဆိုလျှင်ပင် သို့မဟုတ် အခြားသူများက သင့်ကို အားပေးလျှင်ပင် အသုံးဝင်မည်မဟုတ်ပေ။ သင်သည် စိတ်ပိုင်းဖြတ်မှု ရှိရမည်၊ ဆိုလိုသည်မှာ သင်သည် ဘုရားသခင်ကို ပြင်းပြသော တောင့်တမှုရှိသည့် စိတ်နှလုံးတစ်ခု ရှိရမည်။ သင်သည် ဘုရားသခင်က ကိစ္စရပ်တစ်ခုကို မည်သို့ အနက်အဓိပ္ပာယ်ဖွင့်ဆိုသည်နှင့် ယင်းနှင့်ပတ်သက်၍ သူ အဘယ်အရာကို လိုအပ်သည်ကို သိရှိရန် လိုအပ်သည်၊ ဤကဏ္ဍနှင့် ဆက်စပ်သော ဘုရားသခင်၏ နှုတ်ကပတ်တော်များအားလုံးကို ရှာဖွေပြီး စုဆောင်းကာ ထို့နောက် ၎င်းတို့ကို ဆုတောင်းရင်းဖြင့်ဖတ်ရှုပြီး နားလည်ရမည်။ ယင်းတို့ကို မှတ်စုစာအုပ်တစ်အုပ်ထဲတွင် ရေးမှတ်ထားလော့ သို့မဟုတ် သင် အလွယ်တကူ မြင်နိုင်သည့်နေရာတွင် ထားလော့။ သင်၏ အလုပ်နားချိန်များအတွင်း ယင်းတို့ကို ကြည့်လော့၊ ဖတ်လော့၊ ပြီးလျှင် အချိန်ကြာလာသည်နှင့်အမျှ သင်သည် ဘုရားသခင်၏ ဤနှုတ်ကပတ်တော်များကို အလွတ်ကျက်မှတ်မိပြီး သင်၏စိတ်နှလုံးထဲတွင် ထားရှိလိမ့်မည်။ နေ့စဉ်နေ့တိုင်း ဘုရားသခင်၏ နှုတ်ကပတ်တော်များ၏ စစ်မှန်သော အဓိပ္ပာယ်ကို တွေးတောဆင်ခြင်ပြီး မည်သို့သော ပြောဆိုပြုမူပုံမျိုးက ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်းအဖြစ် မှတ်ယူ၍သည်ကို စဉ်းစားချင့်ချိန်လော့။ ဤသည်ကို ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ရန် လိုက်စားခြင်းဟု ခေါ်သည်။ ရရှိရန် လွယ်ကူသလော။ မလွယ်ကူပေ၊ ယင်းသည် ညတွင်းချင်း သို့မဟုတ် ပြင်းပြင်းထန်ထန် တစ်ချီမျှ အားထုတ်ရုံဖြင့် ပြီးမြောက်နိုင်သည့်အရာတစ်ခု မဟုတ်ပေ။ အချို့လူများက “ကျွန်ုပ်သည် သွေးသောက်သစ္စာဆိုပါသည်” ဟု ပြောကြသော်လည်း ယင်းမှာ အသုံးမဝင်ပေ။ သင်က “ကျွန်ုပ်သည် အစာရှောင်ပြီး အစာရေစာမစားဘဲ ဆုတောင်းပါမည်” ဟု ပြောသော်လည်း အသုံးမဝင်ပေ။ သင်က “ကျွန်ုပ်သည် တစ်ညလုံးမအိပ်ဘဲ ဆင်းရဲဒုက္ခခံပါမည်” ဟု ပြောသော်ငြား ယင်းကလည်း အသုံးမဝင်ပေ။ သင်သည် သမ္မာတရားကို လိုက်စားရမည်၊ သင်သည် သမ္မာတရားကို လိုက်စားခြင်း၏ သရုပ်သကန်များကို ပိုင်ဆိုင်ရမည်၊ ပြီးလျှင် သင်သည် သမ္မာတရားကို လိုက်စားရန်အတွက် လမ်းကြောင်းတစ်ခု ရှိရမည်၊ သင်သည် မှန်ကန်သော နည်းလမ်းများနှင့် နည်းစနစ်များ ရှိရမည်။ သင့်တွင် မည်သို့သော နည်းလမ်းများ သို့မဟုတ် နည်းစနစ်များမျိုး ရှိသည်ဖြစ်စေ၊ သင်သည် ဘုရားသခင်၏ နှုတ်ကပတ်တော်များမှ ခွဲထွက်၍မရပေ၊ သင်သည် ဘုရားသခင်၏ နှုတ်ကပတ်တော်များတွင် အားထုတ်မှု ပြုလုပ်ရမည်၊ အရာရာတိုင်းကို ဘုရားသခင်၏ နှုတ်ကပတ်တော်များနှင့် နှိုင်းယှဉ်ရမည်၊ အခြေအနေတိုင်းတွင် ပြဿနာများကို ဖြေရှင်းရန် ဘုရားသခင်၏ နှုတ်ကပတ်တော်များကို အသုံးပြုရမည်၊ ပြီးလျှင် ဘုရားသခင်၏ နှုတ်ကပတ်တော်များကို သင်၏ ထိပ်တန်းဦးစားပေးအဖြစ် ထားရှိရမည်။ ဤသည်ကို သမ္မာတရားကို လိုက်စားခြင်းဟု ခေါ်သည်။ ဥပမာအားဖြင့် အခြားသူများနှင့် ပေါင်းသင်းဆက်ဆံခြင်းနှင့်ပတ်သက်၍ သင်သည် ဘုရားသခင်၏ နှုတ်ကပတ်တော်များက ဤအကြောင်းကို မည်သို့ဆိုသည်ကို ကြည့်ရှုရန်နှင့် အခြားသူများနှင့် ပေါင်းသင်းဆက်ဆံခြင်းနှင့် သက်ဆိုင်သော ဘုရားသခင်၏ နှုတ်ကပတ်တော်များကို ရှာဖွေရန် လိုအပ်သည်။ သဟဇာတဖြစ်သော ပူးပေါင်းဆောင်ရွက်ခြင်းအတွက် ဤကဏ္ဍနှင့်စပ်လျဉ်းသည့် ဘုရားသခင်၏ နှုတ်ကပတ်တော်များကိုလည်း ရှာဖွေလော့။ တာဝန်တစ်ခုကို သစ္စာစောင့်သိစွာ ထမ်းဆောင်ခြင်းနှင့်ပတ်သက်၍ တာဝန်များကို စံမီသောနည်းလမ်းဖြင့် မည်သို့ထမ်းဆောင်ရမည်နှင့်ပတ်သက်သော ဘုရားသခင်၏ နှုတ်ကပတ်တော်များကို ရှာဖွေပြီး ဘုရားသခင်၏ အနှစ်သာရရှိသော နှုတ်ကပတ်တော်များကို အလွတ်ကျက်မှတ်ကာ သင်၏စိတ်နှလုံးထဲတွင် ထားရှိလော့။ အယောင်ဆောင် ခေါင်းဆောင်တစ်ဦးဆိုသည်မှာ အဘယ်အရာဖြစ်သည်၊ အယောင်ဆောင် ခေါင်းဆောင်များတွင် မည်သည့်သရုပ်သကန်များ ရှိသည်၊ ၎င်းတို့တွင် အသိတရားနှင့် ဆင်ခြင်တုံတရား ရှိမရှိ၊ ပြီးလျှင် ဘုရားသခင်က အယောင်ဆောင်ခေါင်းဆောင်များကို မည်သို့ စရိုက်လက္ခဏာ သရုပ်ဖော်သည်တို့ကိုမူ ဘုရားသခင်၏ ဤအဓိကကျသော နှုတ်ကပတ်တော်များကို ရှာဖွေပြီး မှတ်စုစာအုပ်တစ်အုပ်ထဲတွင် ရေးမှတ်ထားလော့၊ ယင်းတို့ကို သင် အလွယ်တကူ မြင်နိုင်သည့်နေရာတွင် ထားလော့၊ ပြီးလျှင် သင့်တွင် အချိန်ရှိသည့်အခါတိုင်း ယင်းတို့ကို ဆုတောင်းရင်းဖတ်ရှုလော့။ သင်၏ အသက်ဝင်ရောက်မှုနှင့် စိတ်သဘောထားဆိုင်ရာ ပြောင်းလဲမှုတို့နှင့် သက်ဆိုင်သည့် ကိစ္စရပ်တိုင်းအတွက် ဤနည်းလမ်းဖြင့် လက်တွေ့လုပ်ဆောင်ပြီး အားထုတ်လော့။ ဤသည်ကို သမ္မာတရားကို လိုက်စားခြင်းဟု ခေါ်သည်။ သင်၏ အားထုတ်မှုသည် ဤအဆင့်သို့ မရောက်ပါက ယင်းကို သမ္မာတရားကို လိုက်စားခြင်းဟု မခေါ်ပေ၊ ယင်းကို ဝတ်ကျေတမ်းကျေ လုပ်ဆောင်ခြင်း၊ အပေါ်ယံသဘောမျှသာ ကြည့်ရှုခြင်းနှင့် သင်၏နေ့ရက်များကို အိုးနင်းခွက်နင်းဖြင့် ပြီးမြောက်သွားခြင်းဟု ခေါ်သည်။

“ဘုရားသခင်ကို ဝတ်ပြုကိုးကွယ်ခြင်း” ကို ကြည့်ကြစို့။ ဘုရားသခင်ကို ဝတ်ပြုကိုးကွယ်ခြင်းတွင် စစ်မှန်သော ထိတ်လန့်ခြင်း၊ ကြောက်ရွံ့ခြင်း၊ လေးစားခြင်းနှင့် ရိုးသားစစ်မှန်ခြင်းတို့ ပါဝင်သည့်အပြင် ဘုရားသခင်ကို ဘုရားသခင်အဖြစ် ဆက်ဆံခြင်း၊ မိမိ၏စိတ်နှလုံးထဲတွင် ဘုရားသခင်အတွက် နေရာတစ်ခုထားရှိခြင်း၊ ဘုရားသခင် စီစဉ်ဖွဲ့စည်းပေးသော ပတ်ဝန်းကျင်များနှင့် ဘုရားသခင်ပေးအပ်သော တာဝန်ပေးစေခိုင်းချက်များကို ဆင်ခြင်တုံတရားဖြင့် ကိုင်တွယ်ခြင်း၊ ပြီးလျှင် ဘုရားသခင်ပြောဆိုခဲ့သော နှုတ်ကပတ်တော်တိုင်းကို အလေးအနက်ထားပြီး တာဝန်သိစွာ သဘောထားပြုမူခြင်း စသည်တို့ ပါဝင်သည်။ ဤသရုပ်သကန်အားလုံးကို ဝတ်ပြုကိုးကွယ်ခြင်းဟု ခေါ်သည်။ ယင်းသည် ဘုရားသခင်က သင်နှင့် မျက်နှာချင်းဆိုင် ပြောဆိုသော နှုတ်ကပတ်တော်များဖြစ်စေ၊ သူထုတ်ဖော်ပြောဆိုခဲ့ဖူးသော နှုတ်ကပတ်တော်များ အားလုံးဖြစ်စေ သင်သိရှိပြီး အမှတ်ရနေသရွေ့ ပြီးလျှင် သင်၏စိတ်နှလုံးထဲတွင် ၎င်းတို့ကို နားလည်ပြီး အတည်ပြုနေသရွေ့ သင်၏ ကျင့်ကြံပြုမူခြင်း၊ အသက်ရှင်ပုံ စသည်တို့အတွက် စံသတ်မှတ်ချက်များအဖြစ် ယင်းတို့ကို သဘောထားပြုမူခြင်းသည် ဘုရားသခင်ကို ဝတ်ပြုကိုးကွယ်ခြင်း၏ သရုပ်သကန်ပင် ဖြစ်သည်။ ကိစ္စရပ်များနှင့် ရင်ဆိုင်ရသည့်အခါ သင်၏ကိုယ်ပိုင်အကြိုက်များ၊ လိုအင်ဆန္ဒများ သို့မဟုတ် အယူအဆများနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ သင်သည် သင်၏စိတ်နှလုံးကို ငြိမ်သက်စေပြီး “ဤအရာကို ဘုရားသခင်က ပြုလုပ်ခဲ့သလော။ ယင်းသည် ဘုရားသခင်ထံမှ အရင်းခံခဲ့သလော။ ဘုရားသခင်သည် အဘယ်ကြောင့် ဤသို့ပြုလုပ်ခဲ့သနည်း။ ဘုရားသခင်သည် ငါ့ထဲတွင် အဘယ်အရာကို စစ်ဆေးလိုသနည်း၊ သူသည် ငါ့ထဲတွင် အဘယ်အရာကို ပြောင်းလဲစေလိုသနည်း။ ဘုရားသခင်၏ ရည်ရွယ်ချက်သည် အတိအကျ အဘယ်အရာဖြစ်သနည်း။ ငါသည် ဘုရားသခင်၏ အစီအစဉ်များကို မည်သို့ ကျိုးနွံနာခံသင့်သနည်း။ ငါသည် ဘုရားသခင်၏ ရည်ရွယ်ချက်ကို မည်သို့ အထမြောက်အောင် လုပ်ဆောင်သင့်သနည်း။ ငါသည် လူသားတစ်ဦးအနေဖြင့် ငါ၏တာဝန်ကို မည်သို့ ကောင်းမွန်စွာ ဖြည့်ဆည်းသင့်သနည်း” ဟု စဉ်းစားသုံးသပ်နိုင်သင့်သည်။ ဤသရုပ်သကန်အားလုံးသည် အခြားထိုသို့သော အရာများအပြင် ဘုရားသခင်ကို ဝတ်ပြုကိုးကွယ်ခြင်း၏ သရုပ်သကန်များ ဖြစ်ကြသည်။ သင်သည် ပို၍များသသော သမ္မာတရားကို နားမလည်လျှင်ပင်၊ သာမန်လူတစ်ဦးအနေဖြင့်၊ ဘုရားသခင်၏ တည်ရှိမှုကို ယုံကြည်သောသူတစ်ဦးအနေဖြင့်၊ ဘုရားသခင်ကို ရိုးသားစစ်မှန်စွာ လိုက်လျှောက်သောသူ တစ်ဦးအနေဖြင့် ဤသည်မှာ သင်သည် ဘုရားသခင်အပေါ် အနည်းဆုံး ရှိသင့်သည့် သဘောထားဖြစ်သည်။ ဘုရားသခင်နှင့်သက်ဆိုင်သော အရာရာတိုင်း၊ ဘုရားသခင်၏ နှုတ်ကပတ်တော်များနှင့်စပ်လျဉ်းသော အရာရာတိုင်း၊ သင့်အပေါ် ဘုရားသခင်၏ တာဝန်ပေးစေခိုင်းချက်၊ သင်၏တာဝန်၊ သင်၏ တာဝန်ဝတ္တရားတို့နှင့်ပတ်သက်သော အရာရာတိုင်းကို သင်သည် ဂရုတစိုက်နှင့် သတိဖြင့် သဘောထားပြမူသင့်သည်၊ ပေါ့ဆစွာမပြုဘဲ၊ လစ်လျူရှုခြင်းမရှိဘဲ၊ မထီမဲ့မြင်မပြုဘဲ သဘောထားပြုမူသင့်သည်၊ ဤသည်ကို ဘုရားသခင်ကို ဝတ်ပြုကိုးကွယ်ခြင်းဟု ခေါ်သည်။ ဘုရားသခင်နှင့်ဆက်စပ်သော အရာရာတိုင်းကို သတိကြီးစွာ၊ ဂရုတစိုက်၊ ဘုရားသခင်ကို ကြောက်ရွံ့သော၊ ဘုရားသခင်ကို ထိတ်လန့်သော စိတ်နှလုံးဖြင့် ကိုင်တွယ်ခြင်း ဤသည်ကို ဘုရားသခင်ကို ဝတ်ပြုကိုးကွယ်ခြင်းဟု ခေါ်သည်။ ဤအရာကို စွမ်းဆောင်ရရှိရန် လွယ်ကူသလော။ မလွယ်ကူပေ။ စစ်မှန်သော အတွေ့အကြုံမရှိဘဲ ဘုရားသခင်ကို ဝတ်ပြုကိုးကွယ်ခြင်းကို အမှန်တကယ် လက်တွေ့လုပ်ဆောင်ရန် မဆိုထားနှင့်၊ “ဘုရားသခင်ကို ဝတ်ပြုကိုးကွယ်ခြင်း” ဟူသော စကားလုံးနှစ်လုံးကို နားလည်ရန်ပင် ခက်ခဲသည်။ အသင်းတော်တစ်ခု၏ အနက်အဓိပ္ပာယ်ဖွင့်ဆိုချက်၏ နောက်ဆုံးစကားစုမှာ “ကိုယ်တော်၏ကယ်တင်ခြင်းကို ရယူခြင်း” ဖြစ်သည်။ ဤအရာကို မည်သို့ နားလည်သင့်သနည်း။ ကယ်တင်ခြင်းကို ရရှိရန် လမ်းခရီးသည် ရှည်လျားပြီး ဤနေရာတွင် ပို၍ပင် လိုအပ်သည်။ ပထမဦးစွာ သင်လျှောက်လှမ်းသော လမ်းခရီးသည် မှန်ကန်ရမည်၊ သင်သည် ဘုရားသခင်၏ နှုတ်ကပတ်တော်များထဲရှိ သမ္မာတရားအားလုံးကို လက်ခံနိုင်ရမည်ဖြစ်ပြီး ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ရန် လိုက်စားကာ ဘုရားသခင်ကို ကျိုးနွံနာခံသောသူတစ်ဦး ဖြစ်ရမည်။ သင်၏အသက်တာသည် ဘုရားသခင်၏ နှုတ်ကပတ်တော်များ၏ အုပ်ထိန်းခြင်းကို ခံရမည်။ သင်သည် ဘုရားသခင်၏ တည်ရှိမှုကို အသိအမှတ်ပြုရုံသာမက သမ္မာတရားကို ချစ်ပြီး သမ္မာတရားနှင့်အညီ ပြုမူရမည်၊ သင်သည် ဘုရားသခင်အပေါ် စစ်မှန်သော ကြောက်ရွံ့ခြင်းနှင့် ကျိုးနွံနာခံခြင်း ရှိရမည်၊ သင်၏စိတ်နှလုံးထဲတွင် ဘုရားသခင်ကို မကြာခဏ ဆုတောင်းပြီး ဘုရားသခင်ကို ဝတ်ပြုကိုးကွယ်ခြင်းသို့ တဖြည်းဖြည်း ကူးပြောင်းရမည်။ ထိုအခါ သင်သည် သမ္မာတရားကို ချစ်ပြီး ဘုရားသခင်ကို ကျိုးနွံနာခံသောသူတစ်ဦး ဖြစ်သည်၊ သင်သည် ဘုရားသခင် ကယ်တင်လိုသော လူစားမျိုး အတိအကျ ဖြစ်သည်။ ရိုးသားစစ်မှန်စွာ ဘုရားသခင်ကို ယုံကြည်သောသူတစ်ဦးသည် မှန်ကန်သောသူတစ်ဦး ဖြစ်ရမည်။ မှန်ကန်သောသူတစ်ဦးဖြစ်ခြင်း၏ အကျိုးကျေးဇူးမှာ အဘယ်နည်း။ အကျိုးကျေးဇူးမှာ ကယ်တင်ခြင်းကို ရယူခြင်းသည် သင့်အတွက် အလွန်အမင်း ခက်ခဲမည်မဟုတ်ခြင်း ဖြစ်သည်၊ သင်သည် ယင်းကို ရရှိရန် မျှော်လင့်ချက် ရှိလိမ့်မည်။ ဤသည်မှာ အသင်းတော်တစ်ခု၏ အနက်အဓိပ္ပာယ် ဖွင့်ဆိုချက်နှင့်ပတ်သက်၍ တိကျသော အသေးစိတ်အချက်များအပေါ် ငါပြုလုပ်ခဲ့သော မိတ်သဟာယပင် ဖြစ်သည်။

၄။ အသင်းတော်အပေါ် လူတို့ ထားရှိသော အယူအဆများနှင့် အမြင်များ

ယခုလေးတင် ငါတို့သည် အသင်းတော်ဆိုသည်မှာ အဘယ်အရာဖြစ်သည်၊ အသင်းတော်က လုပ်ဆောင်သည့် အနှစ်သာရရှိသော အလုပ်မှာ အဘယ်အရာဖြစ်သည်၊ လူတို့က မိမိတို့၏ အယူအဆများထဲတွင် အသင်းတော်နှင့်ပတ်သက်၍ အဘယ်အရာကို စိတ်ကူးပုံဖော်ပြီး တောင်းဆိုကြသည်တို့ကို မိတ်သဟာယဖွဲ့ခဲ့ကြသည်။ အဆုံးတွင် ငါတို့သည် အသင်းတော်ဟူသည့် သဘောတရားအတွက် အနက်အဓိပ္ပာယ်ဖွင့်ဆိုချက်တစ်ခုကို ပေးခဲ့သည်။ ယခု အနက်အဓိပ္ပာယ်ဖွင့်ဆိုပြီးဖြစ်သည့်အတွက် သင်တို့သည် “အသင်းတော်” ဟူသည့် အမည်သညာအပေါ် တိကျမှန်ကန်သော သိနားလည်မှုတစ်ခု ယခု ရှိသင့်ပေပြီ။ အသင်းတော်တစ်ခုက လုပ်ဆောင်သင့်သည့်အလုပ်၊ လူတို့အား သမ္မာတရားကို ရရှိစေပြီး ကယ်တင်ခြင်းကို ရရှိအောင် ကူညီရာတွင် အသင်းတော်တစ်ခုက ပါဝင်သည့် အခန်းကဏ္ဍနှင့် ဘုရားသခင်နောက် လိုက်လျှောက်သည့် လူတိုင်းအတွက် အသင်းတော်တစ်ခု၏ အရေးပါမှုတို့ကို သင်တို့ အခြေခံအားဖြင့် နားလည်သင့်ပေသည်။ လူတို့က မိမိတို့၏ အယူအဆများထဲတွင် အသင်းတော်တစ်ခု တည်ရှိခြင်း၏ တန်ဖိုးနှင့် အသင်းတော်တစ်ခုက လုပ်ဆောင်သင့်သည့် အလုပ်ဖြစ်သည်ဟု ယုံကြည်သည့်အရာကိုလည်း ငါတို့က သဘောထားထင်ဟပ်သော စိတ်ဖြာလေ့လာဆွေးနွေးခြင်းနှင့် ဖော်ထုတ်ခြင်းတစ်ခုကို အကျဉ်းချုံး လုပ်ဆောင်ခဲ့သည်။ လူတို့က မိမိတို့၏ အယူအဆများထဲတွင် အသင်းတော်များနှင့်ပတ်သက်၍ ထားရှိသော သိနားလည်မှုများနှင့် အနက်ဖွင့်ဆိုချက်များအကြောင်း သင်တို့အနေဖြင့် ထိုးထွင်းမမြင်နိုင်သော သို့မဟုတ် သဘောပေါက်နားလည်နိုင်ခြင်း မရှိသော တစ်စုံတစ်ရာ ရှိသလော။ အချို့လူများက အသင်းတော်တစ်ခုသည် လူ့အဖွဲ့အစည်းတွင် တရားမျှတမှုကို ထိန်းသိမ်းခြင်းကဲ့သို့သော လူမှုရေးလုပ်ငန်းတစ်မျိုးမျိုးတွင် ပါဝင်သင့်သည် သို့မဟုတ် လူ့အဖွဲ့အစည်းတွင် အခန်းကဏ္ဍတစ်မျိုးမျိုး ရှိသင့်သည်ဟု ထင်မှတ်ကြသည်။ လူတို့၏ အယူအဆများတွင် အသင်းတော်သည် အပြုသဘောဆောင်သော ပုံရိပ်ကို ကိုယ်စားပြုသည်၊ သို့ဖြစ်လျှင် အဘယ်ကြောင့် တရားမျှတမှုကို မထိန်းသိမ်းနိုင်ရမည်နည်း။ တရားမျှတမှုကို ထိန်းသိမ်းခြင်းသည် အသင်းတော်၏အလုပ်နှင့်ဖြစ်စေ၊ ဘုရားသခင်၏ တောင်းဆိုချက်များနှင့်ဖြစ်စေ တစ်စုံတစ်ရာ သက်ဆိုင်သလော။ (မသက်ဆိုင်ပါ။) လူတို့ပြောဆိုကြသည့် ဤ “တရားမျှတမှုကို ထိန်းသိမ်းခြင်း” က အဘယ်အရာကို ရည်ညွှန်းသနည်း။ (လူတို့က တရားမျှတမှုကို ထိန်းသိမ်းခြင်းဟု ခေါ်သည့်အရာသည် စစ်မှန်သော တရားမျှတမှု မဟုတ်ပါ။ ယင်းမှာ ဇာတိပကတိ၏ အကျိုးစီးပွားများကို ကာကွယ်ခြင်းမျှသာဖြစ်ပြီး သမ္မာတရားနှင့် မကိုက်ညီပါ။) ဤတရားမျှတမှုသည် သမ္မာတရားနှင့် တစ်စုံတစ်ရာ သက်ဆိုင်သလော။ (မသက်ဆိုင်ပါ။) ဤသည်မှာ လူသားမျိုးနွယ်က တရားမျှတမှုဟု ခေါ်သည့်အရာ ဖြစ်သည်။ ဥပမာအားဖြင့် ဆိုးယုတ်သော အင်အားစုအချို့ကို နှိမ်နင်းခြင်း၊ တရားမမျှတမှုအချို့နှင့် လူတို့ မှားယွင်းစွာ အပြစ်တင်ခံရပြီး အရှက်ခွဲခံရသည့် ဖြစ်ရပ်များကို ပြန်လည်ပြင်ဆင်ခြင်း သို့မဟုတ် ဆိုးယုတ်သောလူများအပေါ် ထိုက်တန်သော အပြစ်ဒဏ်ကို ပေးခြင်းနှင့် အားနည်းသောအုပ်စုများ၏ အကျိုးစီးပွားများကို ပြန်လည်ရရှိစေပြီး ကာကွယ်ပေးခြင်း စသည်တို့ဖြစ်သည်၊ ဤသည်တို့ကို လူတို့က တရားမျှတမှုကို ထိန်းသိမ်းခြင်းဟု ခေါ်ကြသည်။ ဤတရားမျှတမှုကို ထိန်းသိမ်းခြင်း၏ အဓိကရည်ရွယ်ချက်မှာ အဘယ်နည်း။ ယင်းသည် လူတို့ သမ္မာတရားကို လိုက်စားခြင်းနှင့် တစ်စုံတစ်ရာ သက်ဆိုင်သလော။ ယင်းသည် လူတို့ ကယ်တင်ခြင်းခံရခြင်းနှင့် တစ်စုံတစ်ရာ သက်ဆိုင်သလော။ (မသက်ဆိုင်ပါ။) ဤသည်မှာ ကိုယ်ကျင့်တရားဆိုင်ရာ တရားမျှတမှုနှင့် ကျင့်ဝတ်သိက္ခာတို့ကို အခြေခံ၍ ပေါ်ပေါက်လာသော ဆိုရိုးစကားမျှသာ ဖြစ်သည်၊ ယင်းသည် သမ္မာတရားနှင့် လုံးဝမသက်ဆိုင်ပေ။ ယင်းသည် သမ္မာတရား၏ အဆင့်သို့ မတက်လှမ်းနိုင်ဟု ငါတို့ ဆိုနိုင်သလော။ (ဆိုနိုင်ပါသည်။) ငါတို့ ဆိုနိုင်သလော။ (မဆိုနိုင်ပါ၊ ထိုနှစ်ခုမှာ မသက်ဆိုင်ပါ။) မှန်သည်၊ ယင်းတို့သည် လုံးဝမသက်ဆိုင်ပေ၊ ယင်းတို့သည် ကွဲပြားသော အမှုအရာနှစ်ခု ဖြစ်သည်။ လူသားမျိုးနွယ်သည် မည်သို့သော တရားမျှတမှုကို ထိန်းသိမ်းသနည်း။ ယင်းမှာ လူမှုအဆင့်အတန်း အနည်းငယ်နိမ့်ကျသော သာမန်လူတစ်ဦးသည် ဆိုးယုတ်သောလူများ၏ ဖိနှိပ်ခြင်းကိုဖြစ်စေ၊ အခွင့်အရေးတစ်ခုတလေ သို့မဟုတ် အကျိုးစီးပွားတစ်ခုတလေ သိမ်းယူသွားခြင်းကိုဖြစ်စေ ခံရပြီးနောက် ဆိုးယုတ်သောလူများသည် ထိုက်တန်စွာ အပြစ်ပေးခြင်းခံရပြီး သာမန် သို့မဟုတ် ရိုးရိုးလူသည် နောက်ထပ် မတော်မတရားပြုခြင်းကို မခံစားရတော့သည့် အမျိုးအစား ဖြစ်သည်။ ယင်းမှာ လူတို့၏ ဇာတိပကတိဆိုင်ရာ အကျိုးစီးပွားများကို ပြန်လည်ရရှိစေပြီး အာမခံပေးခြင်း၊ လူတို့ကြားတွင် တန်းတူညီမျှမှုကို ရရှိစေခြင်း၊ လူမှုအလွှာများကြားရှိ ကွာဟချက်များကို ဖယ်ရှားရှင်းလင်းခြင်း၊ ဆိုးယုတ်သောလူများသည် ၎င်းတို့၏ ဒုစရိုက်အမှုများတွင် အောင်မြင်မှုမရှိစေရန်နှင့် မတရားသဖြင့်ပြုခြင်း ခံရသူများ၏ နစ်နာချက်များကို ပြန်လည်ဖြေရှင်းပေးကြောင်း သေချာစေခြင်းတို့နှင့် သက်ဆိုင်သည်။ ဤသည်မှာ လူသားမျိုးနွယ်က တရားမျှတမှုကို ထိန်းသိမ်းခြင်းဟု ခေါ်သည့်အရာဖြစ်ပြီး ယင်းသည် သမ္မာတရားနှင့် လုံးဝမသက်ဆိုင်ပေ။ ယင်းသည် သမ္မာတရား၏ အဆင့်သို့ မတက်လှမ်းနိုင်ဟု သင်တို့ အဘယ်သို့ ဆိုနိုင်သေးသနည်း။ ယင်းသည် သမ္မာတရားနှင့် သက်ဆိုင်သလော။ မသက်ဆိုင်ပေ။ ငါ့ကို ပြောလော့၊ နစ်နာချက်များကို ခံစားခဲ့ရသော ထိုသာမန်နှင့် ရိုးရိုးလူများသည် မလွဲမသွေ လူကောင်းများ ဖြစ်ကြသလော။ (ဖြစ်ချင်မှဖြစ်ပါမည်။) ၎င်းတို့အား နစ်နာချက်များကို မခံစားရစေရန် တားဆီးခြင်း ယင်းမှာ တရားမျှတမှုလော။ ယင်းသည် သမ္မာတရားနှင့် ကိုက်ညီသလော။ ထိုလူများသည် ထိုအခါ ကယ်တင်ခြင်းခံရနိုင်သလော။ ဤသည်တို့မှာ ရှင်းလင်းစွာပင် ကွဲပြားသော အမှုအရာနှစ်ခု ဖြစ်သည်၊ ယင်းတို့ကို အဘယ်သို့ ရောထွေးနိုင်မည်နည်း။ ဤအရာကို သမ္မာတရား၏ အဆင့်နှင့်တူသည်ဟု လုံးဝ သတ်မှတ်၍မရချေ၊ ယင်းသည် သမ္မာတရားနှင့် တူညီသောအရာ လုံးဝမဟုတ်ပေ။ အကယ်၍ သင်တို့သည် ဤကိစ္စနှင့်ပတ်သက်၍ အငြင်းပွားမှုအချို့ ရှိပါက သင်တို့ထဲမှ အများစုသည် တရားမျှတမှုကို ထိန်းသိမ်းခြင်းကိစ္စကို ထိုးထွင်းမမြင်နိုင်ဘဲ “ဤအရာသည် အဘယ်သို့ မှားနိုင်မည်နည်း။ ဤအရာသည် အသင်းတော်တစ်ခုက လုပ်ဆောင်သင့်သည့်အလုပ် အဘယ်သို့ မဖြစ်နိုင်ရမည်နည်း” ဟု တွေးထင်လျက် ယင်းကို အနည်းငယ် စွဲလမ်းနေဆဲ ဖြစ်ကောင်းဖြစ်နိုင်သည်။ အမှန်တွင် ဤအရာသည် အသင်းတော်၏အလုပ်နှင့် မည်သို့မျှမသက်ဆိုင်ပေ။ အသင်းတော်တစ်ခုသည် ဆိုးယုတ်ခြင်းကို အပြစ်ပေးပြီး ကောင်းမြတ်ခြင်းကို အားပေးသည့်နေရာတစ်ခု ဖြစ်သင့်သည်၊ ယင်းသည် ဤလုပ်ငန်းဆောင်တာကို ဆောင်ရွက်သင့်သည်၊ ကောင်းမြတ်ပြီး အကျင့်သီလကောင်းသောအရာများကို အားပေးနေစဉ်တွင် ဒုစရိုက်အမှုများနှင့် ဆိုးယုတ်ပြီး အမှောင်ဖုံးသော အင်အားစုများကို အပြစ်ပေးသင့်သည်ဟု ထင်မှတ်သော လူအချို့လည်း ရှိသေးသည်။ ဤသည်မှာ မှန်ကန်သလော။ ဆိုးယုတ်ခြင်းကို အပြစ်ပေးခြင်းနှင့် ကောင်းမြတ်ခြင်းကို အားပေးခြင်းသည် သမ္မာတရား၏ အဆင့်သို့ တက်လှမ်းနိုင်သလော။ ဆိုးယုတ်သည့်အရာ၊ ကောင်းမြတ်သည့် အရာတို့နှင့်ပတ်သက်လာလျှင် လူတို့သည် ဤအရာများကြားတွင် ရှင်းလင်းစွာ မခွဲခြားနိုင်ကြပေ။ ဆိုးယုတ်ခြင်းကို အပြစ်ပေးခြင်းနှင့် ကောင်းမြတ်ခြင်းကို အားပေးခြင်းအားဖြင့် လူတို့သည် အဘယ်အရာကို ဆိုလိုသနည်း။ ယင်းသည် ဘုရားသခင်ပြောဆိုသည့် ဆိုးယုတ်ခြင်းကို အပြစ်ပေးခြင်း၊ ကောင်းမြတ်ခြင်းကို ဆုလာဘ်ပေးခြင်းနှင့် အားလုံးကို ၎င်းတို့၏ အမျိုးအစားအညီ ခွဲခြားသတ်မှတ်ခြင်းတို့နှင့် သက်ဆိုင်သလော။ (မသက်ဆိုင်ပါ။) ယင်းမှာ မသက်ဆိုင်ပေ။ ဆိုးယုတ်ခြင်းနှင့် ကောင်းမြတ်ခြင်းကို အနက်အဓိပ္ပာယ်ဖွင့်ဆိုရန် လူသားမျိုးနွယ်၏ စံနှုန်းမှာ အဘယ်နည်း။ တရုတ်လူမျိုးတို့၏ အဓိပ္ပာယ်ဖွင့်ဆိုချက်အရ ဆိုးယုတ်ခြင်းဟူသည် အဘယ်နည်း၊ ပြီးလျှင် ကောင်းမြတ်ခြင်းဟူသည် အဘယ်နည်း။ ဆိုးယုတ်ခြင်းနှင့် ကောင်းမြတ်ခြင်းကို ၎င်းတို့၏ အနက်အဓိပ္ပာယ်ဖွင့်ဆိုချက်အတွက် အခြေခံမှာ အဘယ်နည်း။ ယင်းမှာ ဗုဒ္ဓဘာသာ ယဉ်ကျေးမှု ဖြစ်သည်။ ဗုဒ္ဓဘာသာသည် လောကကို ကူညီခြင်းနှင့် လူတို့ကို ကယ်တင်ခြင်း၊ သတ်ဖြတ်ခြင်းမှ ရှောင်ကြဉ်ခြင်း စသည်တို့ကဲ့သို့သော အယူအဆများကို ပြောဆိုသည်၊ ဤသည်တို့ကို ကောင်းသည်ဟု မှတ်ယူကြပြီး ကြက်သား၊ ငါး၊ အမဲသား သို့မဟုတ် သိုးသားစားခြင်းကို ဆိုးယုတ်ခြင်းဟု မှတ်ယူကြကာ ထိုသို့ပြုလုပ်သောလူများသည် အပြစ်ဒဏ်ပေးခြင်း ခံရသင့်သည်။ မည်သည့်အသားကိုမျှ မစားသင့်ပါ၊ ပြီးလျှင် မည်သည့်သက်ရှိသတ္တဝါကိုမျှ မသတ်သင့်ပါ။ သတ်ဖြတ်ခြင်းကို ဆိုးယုတ်ခြင်းဟု မှတ်ယူကြပြီး သတ်ဖြတ်သောသူများသည် ဗုဒ္ဓရှေ့မှောက်တွင် ဝန်ချတောင်းပန်ကာ ခွင့်လွှတ်မှုအတွက် တောင်းပန်သင့်သည် ဟူ၍ဖြစ်လေသည်။ ဤသည်မှာ ဆိုးယုတ်ခြင်းနှင့်ပတ်သက်သည့် ဗုဒ္ဓဘာသာ၏ အနက်အဓိပ္ပာယ်ဖွင့်ဆိုချက် ဖြစ်သည်၊ ယင်းသည် ဘုရားသခင်ပြောဆိုသော ဆိုးယုတ်ခြင်းနှင့် တူညီသလော။ (မတူညီပါ။) ယင်းတို့သည် ကွဲပြားသော အမှုအရာနှစ်ခုဖြစ်သည်၊ ထို့ကြောင့် ဆိုးယုတ်ခြင်းနှင့်ပတ်သက်သည့် ထိုအနက်အဓိပ္ပာယ်ဖွင့်ဆိုချက်သည် သမ္မာတရားနှင့် လုံးဝမသက်ဆိုင်သည့်အပြင် သမ္မာတရား၏ အဆင့်သို့ သေချာပေါက် မတက်လှမ်းနိုင်ပေ။ သို့ဆိုလျှင် ဗုဒ္ဓဘာသာသည် ကောင်းမြတ်ခြင်းအားဖြင့် အဘယ်အရာကို ဆိုလိုသနည်း။ ယင်းသည် သာ၍ပင် အဓိပ္ပာယ်မဲ့ပြီး အပေါ်ယံဆန်ကာ ကြောင်သူတော်ဆန်သည်။ ဗုဒ္ဓဘာသာဝင်များက မည်သည့်သက်ရှိသတ္တဝါကိုမျှ မသတ်ဖြတ်ခြင်းသည် ကောင်းသည်၊ ဖမ်းဆီးခံထားရသော တိရစ္ဆာန်များကို လွှတ်ပေးခြင်းသည် ကောင်းသည်ဟု ယုံကြည်ကြသည်။ ဆိုးယုတ်သောသူတစ်ဦးသည် လူမည်မျှကို သတ်ဖြတ်ခဲ့သည်ဖြစ်စေ၊ အပြစ်မည်မျှကို ကျူးလွန်ခဲ့သည်ဖြစ်စေ၊ ၎င်းတို့သည် လူသတ်ဓားကို ချထားပါက ၎င်းတို့သည် ချက်ချင်း ဗုဒ္ဓတစ်ဆူ ဖြစ်လာနိုင်သည်၊ ဤသည်ကို ကောင်းသည်ဟု မှတ်ယူကြသည်။ “အသက်တစ်ချောင်းကို ကယ်တင်ခြင်းသည် ခုနစ်ထပ်စေတီတစ်ဆူ တည်ခြင်းထက် သာလွန်သည်” ဟူသော ဆိုရိုးစကားလည်း ရှိသေးသည်၊ ယင်းမှာ လူတို့ကို အကြွင်းမဲ့နှင့် စည်းမျဉ်းများမရှိဘဲ၊ ကြောင်းကျိုးမမြင်ဘဲ ကယ်တင်ခြင်း၊ နတ်ဆိုးများ၊ ဆိုးယုတ်သောလူများ၊ လူမိုက်များ၊ လူရမ်းကားများနှင့် အခြားမည်သူ့ကိုမဆိုပင် ကယ်တင်ခြင်းကို ကောင်းသည်ဟု မှတ်ယူကြသည်ကို ဆိုလိုသည်။ ဤသည်မှာ မည်သို့သော ကောင်းမြတ်ခြင်းမျိုးနည်း။ ထိုသို့သောလူများသည် မည်သည့်ပိုင်းခြားသိမြင်နိုင်စွမ်း၊ ရပ်တည်ချက် သို့မဟုတ် စည်းမျဉ်းတို့မျှ မရှိဘဲ ငတုံးများ ဖြစ်ကြသည်။ မည်သူ့ကိုမဆို ကယ်တင်ခြင်းနှင့် မည်သူ့ကိုမဆို ခွင့်လွှတ်ခြင်း၊ ယင်းကို ကောင်းသည်ဟု မှတ်ယူနိုင်သလော။ ယင်းသည် ထိုစကားလုံးနှင့်ပင် မထိုက်တန်ပေ၊ ဤသည်မှာ စာတန်နှင့် နတ်ဆိုးများက ဟန်ဆောင်ဖန်တီးထားသည့်အရာသာ ဖြစ်သည်။ ၎င်းတို့သည် တိရစ္ဆာန်များကို မသတ်ဖြတ်ကြသော်လည်း မရေမတွက်နိုင်သော ဝိညာဉ်များကို မျိုချခဲ့ကြပြီးဖြစ်သည်။ ဤသည်မှာ ၎င်းတို့၏ ကောင်းမြတ်ခြင်းဟု ခေါ်သည့်အရာဖြစ်ပြီး အမှန်တကယ်တွင် ဟန်ဆောင်မှုတစ်ခုမျှသာ ဖြစ်သည်။ သို့ဆိုလျှင် အသင်းတော်သည် ဆိုးယုတ်ခြင်းကို အပြစ်ပေးပြီး ကောင်းမြတ်ခြင်းကို အားပေးသည့် အခန်းကဏ္ဍမှ ပါဝင်သင့်သည်ဟူသော လူ့အယူအဆသည် ခိုင်လုံသလော။ (မခိုင်လုံပါ။) မည်သည့်လူမျိုး သို့မဟုတ် ဘာသာရေး၏ ယဉ်ကျေးမှုနောက်ခံဖြစ်စေ ဆိုးယုတ်ခြင်းကို အပြစ်ပေးခြင်းနှင့် ကောင်းမြတ်ခြင်းကို အားပေးခြင်းသည် အသင်းတော်၏အလုပ် သို့မဟုတ် အသင်းတော်၏ သက်သေခံချက်နှင့် မည်သို့မျှမသက်ဆိုင်ပေ။ ဤဝေါဟာရများသည် တရားမျှတပြီး ချီးကျူးထောမနာပြုဖွယ်ဖြစ်သည်ဟု ထင်ရသောကြောင့် ၎င်းတို့သည် အသင်းတော်၏အလုပ်နှင့် သက်ဆိုင်သင့်သည် သို့မဟုတ် ဤသည်မှာ အသင်းတော်တစ်ခုက လူ့အဖွဲ့အစည်းတွင် ပါဝင်သင့်သည့် အခန်းကဏ္ဍဖြစ်သည်ဟု မထင်မှတ်ကြနှင့်။ ဤသည်မှာ လူ့အယူအဆနှင့် စိတ်ကူးပုံဖော်ခြင်းတစ်ခု ဖြစ်သည်။ “တရားမျှတမှုကို ထိန်းသိမ်းခြင်း” နှင့် “ဆိုးယုတ်ခြင်းကို အပြစ်ပေးပြီး ကောင်းမြတ်ခြင်းကို အားပေးခြင်း” တို့အပြင် “လူတို့၏ အခွင့်အရေးနှင့် အကျိုးစီးပွားများအတွက် တိုက်ပွဲဝင်ခြင်း” နှင့် “စိုးရိမ်ပူပန်မှုများကို လျော့ပါးစေပြီး အခက်အခဲများကို ဖြေရှင်းခြင်း” ကဲ့သို့သော လူ့အယူအဆများအရ အခြားသော ကောင်းသည့်ဝေါဟာရများသည်လည်း အသင်းတော်၏အလုပ် သို့မဟုတ် အသင်းတော်၏ သက်သေခံချက်နှင့် ဆက်စပ်မှုမရှိပေ။ သင်တို့အားလုံး ဤအရာကို နားလည်နိုင်သင့်သည်။ အသင်းတော်တစ်ခု၏ အနက်အဓိပ္ပာယ်ဖွင့်ဆိုချက်၊ အသင်းတော်တစ်ခုက လုပ်ဆောင်သင့်သည့်အလုပ်နှင့် အသင်းတော်တစ်ခု တည်ရှိခြင်း၏ တန်ဖိုးနှင့် အရေးပါမှုတို့ကို အတော်အတန် ရှင်းလင်းစွာ မိတ်သဟာယဖွဲ့ပြီးဖြစ်သည်။

အမျိုးမျိုးသော ဆိုးယုတ်သည့်လူများကို ပိုင်းခြားသိမြင်ခြင်းအတွက် စံနှုန်းများနှင့် အခြေခံများ

ခေါင်းဆောင်များနှင့် အမှုဆောင်များ၏ ဆယ့်လေးခုမြောက် တာဝန်ဝတ္တရားဖြစ်သည့် “အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့” သို့ ပြန်သွားကြစို့။ ခေါင်းဆောင်များနှင့် အမှုဆောင်များ လုပ်ဆောင်ရမည့် ဤအလုပ်သည် ငါယခုလေးတင် မိတ်သဟာယဖွဲ့ခဲ့သည့် အသင်းတော်များနှင့်ပတ်သက်သည့် အသေးစိတ်အချက်တစ်ခုစီနှင့် သက်ဆိုင်ခြင်းရှိမရှိကို ကြည့်ကြစို့။ ငါတို့သည် ဤတိကျသော အသေးစိတ်အချက်များကို အဘယ်ကြောင့် မိတ်သဟာယဖွဲ့ရန် လိုအပ်သနည်း။ ဤအသေးစိတ်အချက်များနှင့် ခေါင်းဆောင်များနှင့် အမှုဆောင်များ လုပ်ဆောင်ရမည့် ဤအလုပ်ကြားတွင် မည်သို့သော ဆက်နွှယ်မှု ရှိသနည်း။ (ဤဆိုးယုတ်သောလူများနှင့် အန္တိခရစ်တို့သည် အသင်းသားများ မဟုတ်ကြဘဲ ဖယ်ရှားခြင်း ခံရရန် လိုအပ်ပါသည်။ ထို့အပြင် ၎င်းတို့၏ တည်ရှိမှုသည် အသင်းတော်များ လုပ်ဆောင်သည့်အလုပ်ကို ပိတ်ဆို့ပြီး နှောင့်ယှက်ပါသည်။) သို့ဆိုလျှင် ဆက်နွှယ်မှုတစ်ခု ရှိသည်၊ ဤမိတ်သဟာယဖွဲ့ခြင်းသည် အချည်းနှီးမဟုတ်ပေ။ အသင်းတော်တစ်ခု၏ အမည်သညာ သို့မဟုတ် အနက်အဓိပ္ပာယ်ဖွင့်ဆိုချက်နှင့်ပတ်သက်သည့် အသေးစိတ်အချက်တစ်ခုစီကို နားလည်ပြီးနောက် ခေါင်းဆောင်များနှင့် အမှုဆောင်များသည် အသင်းတော် အသင်းသားများကို မည်သို့ ဆက်ဆံသင့်သည်၊ အသင်းတော်မှ ဖယ်ရှားပစ်ခြင်း သို့မဟုတ် နှင်ထုတ်ခြင်းခံရရန် လိုအပ်သည့် လူအမျိုးမျိုးကို မည်သို့ သဘောထားသင့်သည်၊ ဤအလုပ်ကို ၎င်းတို့ မည်သို့ ကောင်းစွာ လုပ်ဆောင်နိုင်သည်နှင့် ၎င်းတို့၏ တာဝန်ဝတ္တရားကို မည်သို့ ကောင်းမွန်စွာ ဖြည့်ဆည်းပြီး အသင်းတော်၏အလုပ်ကို ထိန်းသိမ်းသင့်သည်တို့ကို ဆန်းစစ်ကြည့်ကြစို့။ ပထမဦးစွာ ခေါင်းဆောင်များနှင့် အမှုဆောင်များသည် အသင်းတော်တစ်ခု၏ အနက်အဓိပ္ပာယ်ဖွင့်ဆိုချက်မှာ အဘယ်အရာဖြစ်သည်၊ အသင်းတော်တစ်ခုသည် အဘယ်ကြောင့် တည်ရှိရန် လိုအပ်သည်နှင့် အသင်းတော်တစ်ခုက လုပ်ဆောင်သင့်သည့်အလုပ်မှာ အဘယ်အရာဖြစ်သည်တို့ကို နားလည်ရမည်။ ဤအရာများကို နားလည်ပြီးနောက် ၎င်းတို့သည် အသင်းတော်၏ တည်ရှိခြင်းတန်ဖိုး သို့မဟုတ် အသင်းတော်က လုပ်ဆောင်သည့်အလုပ်နှင့် ပတ်သက်လာလျှင် လက်ရှိ အသင်းသားများထဲမှ မည်သူတို့က အပြုသဘောဆောင်သော အခန်းကဏ္ဍမှ မပါဝင်သည်ကိုဖြစ်စေ၊ အသင်းတော်၏ အနှစ်သာရရှိသော အလုပ်အပေါ် အဖျက်အမှောင့်လုပ်ခြင်းများ၊ နှောင့်ယှက်ခြင်းများနှင့် အပျက်သဘောဆောင်သော သက်ရောက်မှုများကို မည်သူက ဖြစ်ပေါ်စေနိုင်သည်ကိုဖြစ်စေ၊ အသင်းတော်၏ ဂုဏ်သတင်းကိုပင် ဆိုးရွားစွာ ထိခိုက်စေပြီး ဘုရားသခင်၏နာမတော်ကို ရှုတ်ချသည်ကိုဖြစ်စေ ကြည့်ရှုသင့်သည်။ ဤလူတို့ကို ရှင်းလင်းစွာ ပိုင်းခြားသိမြင်ပြီး ချက်ချင်း ဖယ်ရှားပစ်ခြင်း သို့မဟုတ် နှင်ထုတ်ခြင်း၊ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သည့်အလုပ် မဟုတ်လော။ (ဟုတ်ပါသည်။) သို့ဆိုလျှင် ဤအလုပ်ကို ကောင်းစွာ လုပ်ဆောင်ရာတွင် အဘယ်အရာ ပါဝင်သနည်း။ ဆိုးယုတ်သောလူစားမျိုးအားလုံးကို ဖယ်ရှားပစ်ပြီး သို့မဟုတ် နှင်ထုတ်ပြီး အသင်းတော်ကို သန့်စင်ရန်နှင့် အသင်းတော်၏ တည်ရှိခြင်းတန်ဖိုးကို ပေါ်လွင်ထင်ရှားစေပြီး အသင်းတော်ကို ယင်းက ဖြည့်ဆည်းသင့်သည့် အခန်းကဏ္ဍအား ဖြည့်ဆည်းစေရန်နှင့် တစ်ချိန်တည်းတွင် အသင်းတော်၏အလုပ်ကို ချောမွေ့စွာ တိုးတက်စေရန်အလို့ငှာ ခေါင်းဆောင်များနှင့် အမှုဆောင်များသည် အသင်းတော်ထဲရှိ မည်သည့်လူများက ဆိုးယုတ်သောလူများနှင့် အန္တိခရစ်တို့ဖြစ်သည်ကို ဦးစွာ ပိုင်းခြားသိမြင်ရမည်။ ဤသည်မှာ ဤအလုပ်ကို လုပ်ဆောင်သည့်အခါ ခေါင်းဆောင်များနှင့် အမှုဆောင်များ ဦးစွာ သဘောပေါက်ထားရန် လိုအပ်သည့် သတင်းအချက်အလက် သို့မဟုတ် အမှန်တကယ်ဖြစ်သော အခြေအနေဖြစ်သည်။ ဤအလုပ်တွင် ခေါင်းဆောင်များနှင့် အမှုဆောင်များ ရင်ဆိုင်ရသည့် ပထမဆုံးကိစ္စမှာ လူအမျိုးမျိုးတို့ကို ပိုင်းခြားသိမြင်ခြင်း ဖြစ်သည်။ လူအမျိုးမျိုးတို့ကို ပိုင်းခြားသိမြင်ခြင်း၏ ရည်ရွယ်ချက်မှာ အဘယ်နည်း။ ယင်းမှာ ၎င်းတို့ကို ၎င်းတို့၏ အမျိုးအစားအညီ ခွဲခြားသတ်မှတ်ရန်နှင့် အသင်းတော်၏ စစ်မှန်သော အသင်းသားများဖြစ်ကြသူတို့ကို ကာကွယ်ရန် ဖြစ်သည်။ သို့သော်လည်း ဤလူတို့ကို ကာကွယ်ခြင်းတစ်ခုတည်းက ဆယ့်လေးခုမြောက် တာဝန်ဝတ္တရားတွင် အနှစ်ချုပ်ထားသည့်အလုပ်ကို အောင်မြင်စွာ လုပ်ဆောင်နေသည်ဟု မဆိုလိုပေ။ သို့ဆိုလျှင် ဤအလုပ်ကို အောင်မြင်စွာ လုပ်ဆောင်ခြင်း၏ အရေးကြီးဆုံးသော ကဏ္ဍမှာ အဘယ်နည်း။ ယင်းမှာ အသင်းတော်နှင့်မသက်ဆိုင်သော မယုံကြည်သူများနှင့် ဆိုးယုတ်သောလူစားမျိုးအားလုံးကို ဖယ်ရှားပစ်ခြင်း သို့မဟုတ် နှင်ထုတ်ခြင်း ဖြစ်သည်။ ဤလူများသည် ဆိုးယုတ်သောလူများအဖြစ် သို့မဟုတ် အန္တိခရစ်တို့အဖြစ် စရိုက်လက္ခဏာ သရုပ်ဖော်ခြင်းခံရသည်ဖြစ်စေ၊ မခံရသည်ဖြစ်စေ ၎င်းတို့သည် ဖယ်ရှားပစ်ခြင်း သို့မဟုတ် နှင်ထုတ်ခြင်းခံရရန် အခြေအနေများနှင့် ကိုက်ညီပါက ဤအလုပ်အတွက် လိုအပ်ချက်က ပေါ်ပေါက်လာပြီး ခေါင်းဆောင်များနှင့် အမှုဆောင်များက ၎င်းတို့၏ တာဝန်ဝတ္တရားကို ကောင်းမွန်စွာ ဖြည့်ဆည်းရန် အချိန်ကျရောက်ပြီ ဖြစ်သည်။ လူအမျိုးမျိုးတို့ကို မည်သို့ ပိုင်းခြားသိမြင်ရမည်ကို ဦးစွာ မိတ်သဟာယဖွဲ့ကြစို့။

၁။ ဘုရားသခင်ကို ယုံကြည်ခြင်းအတွက် လူတစ်ဦး၏ ရည်ရွယ်ချက်အပေါ် အခြေခံခြင်း

ငါတို့သည် လူအမျိုးမျိုးတို့ကို မည်သို့ ပိုင်းခြားသိမြင်သင့်သနည်း။ ပထမ စံသတ်မှတ်ချက်မှာ ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက်အတိုင်း ၎င်းတို့ကို ပိုင်းခြားသိမြင်ရန် ဖြစ်သည်။ ဒုတိယမှာ ၎င်းတို့၏ လူ့သဘာဝအတိုင်း ပိုင်းခြားသိမြင်ရန် ဖြစ်သည်။ ပြီးလျှင် တတိယမှာ ၎င်းတို့၏ တာဝန်အပေါ်ထားရှိသော သဘောထားအတိုင်း ပိုင်းခြားသိမြင်ရန် ဖြစ်သည်။ အကယ်၍ ငါတို့သည် ရိုးရှင်းပြီး တိုတောင်းသော ခေါင်းစဉ်ငယ်အချို့ကို အသုံးပြုမည်ဆိုလျှင် ယင်းတို့မှာ ပထမ ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက်၊ ဒုတိယ ၎င်းတို့၏ လူ့သဘာဝ၊ ပြီးလျှင် တတိယ ၎င်းတို့၏ တာဝန်အပေါ်ထားရှိသော သဘောထားတို့ ဖြစ်ပေမည်။ ယခု ငါတို့တွင် ဤခေါင်းစဉ်ငယ်သုံးခု ရှိပြီဖြစ်သည့်အတွက် ၎င်းတို့တစ်ခုစီအပေါ် သင်တို့၏ သိနားလည်မှုများမှာ အဘယ်နည်း။ လူတို့၏ ဘုရားသခင်ကို ယုံကြည်ခြင်းအတွက် ရည်ရွယ်ချက်အကြောင်းကို ငါတို့ ယခင်က များစွာ မဆွေးနွေးခဲ့ဖူးပေ။ ငါတို့သည် လူတို့၏ လူ့သဘာဝနှင့် ၎င်းတို့၏ တာဝန်အပေါ်ထားရှိသော သဘောထားအကြောင်းကို ပို၍ ပြောဆိုခဲ့ကြပြီးဖြစ်သောကြောင့် သင်တို့သည် ဤအရာများနှင့် ပို၍ အကျွမ်းတဝင်ရှိကြသည်။ ဘုရားသခင်ကို ယုံကြည်ခြင်းအတွက် လူတို့၏ ရည်ရွယ်ချက်သည် အမှန်တကယ်တွင် သင်တို့အတွက် များစွာ မစိမ်းကားလှပေ၊ အကြောင်းမှာ သင်တို့ကိုယ်တိုင်က ရည်ရွယ်ချက်တစ်ခုဖြင့် ဘုရားသခင်ကို ယုံကြည်ရန် ရောက်လာခဲ့ကြသောကြောင့် ဖြစ်သည်။ အချို့လူများသည် ငရဲသို့ မသွားလိုသောကြောင့် ဘုရားသခင်ကို ယုံကြည်ကြသည်၊ အချို့မှာ ကောင်းကင်ဘုံသို့ သွားလိုသောကြောင့် ဖြစ်သည်၊ အချို့မှာ မသေလိုသောကြောင့် ဖြစ်သည်၊ အချို့မှာ ဘေးအန္တရာယ်များကို ရှောင်ရှားရန် ဖြစ်သည်၊ အချို့မှာ လူကောင်းများ ဖြစ်လိုရုံမျှသာ ဖြစ်သည်၊ အချို့မှာ မတော်မတရားပြုခြင်းကို ရှောင်ရှားလိုသောကြောင့် စသည်တို့ ဖြစ်သည်။ ဤအကြောင်းအရာသည် သင်တို့အတွက် မစိမ်းသင့်ပေ၊ ငါပြောဆိုမည့် အသေးစိတ်အချက်များနှင့်မူ သင်တို့ အနည်းငယ် စိမ်းနေနိုင်သည်၊ သင်တို့သည် ယင်းတို့နှင့်ပတ်သက်၍ မသေမချာ ခံစားရနိုင်ပြီး ငါက ယင်းတို့အကြောင်း အဘယ်အရာကို ပြောဆိုမည်ကို သို့မဟုတ် မည်သည့်နေရာမှ စတင်မည်ကို မသိရှိခြင်း ဖြစ်သည်။ သို့ဆိုလျှင် ဤအကြောင်းကို အကျဉ်းချုံး ပြောကြစို့။ ငါ့ကို ပြောလော့၊ ဘုရားသခင်ကို ယုံကြည်ရာတွင် မည်သည့် ရည်ရွယ်ချက်နှင့် ကြံရွယ်ချက် အမျိုးအစားများကို ထားရှိသောလူများသည် ဖယ်ရှားပစ်ခြင်း သို့မဟုတ် နှင်ထုတ်ခြင်းခံရသင့်သူများ ဖြစ်ကြသနည်း။ (ကျော်ကြားမှုနှင့် အဆင့်အတန်းကိုသာ လိုက်စားပြီး အာဏာကိုသာ ကိုင်စွဲလိုကာ မိမိတို့၏ အဆင့်အတန်းအတွက် အသင်းတော်ကို မရိုးမဖြောင့် နှောင့်ယှက်မည့်သူများ ဖြစ်ပါသည်။) ဤသည်မှာ လူတစ်မျိုးတစ်စားဖြစ်သည်။ အခြား ရှိသေးသလော။ (ကောင်းချီးများကိုသာ လိုက်စားပြီး မုန့်ကို အဝစားဖို့ ရှာဖွေသည့် မယုံကြည်သူများ ဖြစ်ပါသည်။) မယုံကြည်သူများ၊ ဤသည်မှာ နောက်တစ်မျိုး ဖြစ်သည်။ ထပ်ရှိသေးသလော။ သင်တို့သည် အချို့လူများ၏ သရုပ်သကန်များကို စဉ်းစားနေမိနိုင်သော်လည်း ဤလူများသည် ဖောက်ပြန်ပျက်စီးသော စိတ်သဘောထားများကို ထုတ်ဖော်နေခြင်းမျှ ဟုတ်မဟုတ်ကိုဖြစ်စေ၊ ၎င်းတို့သည် အမှန်တကယ်တွင် ဘုရားသခင်ကို ယုံကြည်ခြင်းအတွက် ဖယ်ရှားပစ်ခြင်း သို့မဟုတ် နှင်ထုတ်ခြင်းခံရသင့်သည့် မစင်ကြယ်သော ရည်ရွယ်ချက်များရှိသည့် လူများဟုတ်မဟုတ်ကိုဖြစ်စေ သင်တို့ ရှင်းလင်းစွာ မပိုင်းခြားနိုင်ပေ။ သင်တို့သည် ဤအရာကို အဖြေရှာမရဘဲ အနည်းငယ် မရှင်းမလင်း ခံစားရသောကြောင့် သင်တို့ ရှင်းလင်းစွာ မပြောနိုင်ပေ။ လူတို့၏ ဘုရားသခင်ကို ယုံကြည်ခြင်းအတွက် ရည်ရွယ်ချက်ဟူသည့် အကြောင်းအရာသည် အတော်အတန် ကျယ်ပြန့်သည်။ လူတိုင်းသည် ဘုရားသခင်ကို ယုံကြည်ရာတွင် အချို့သော ရည်ရွယ်ချက်များနှင့် ကြံရွယ်ချက်များ ရှိကြသည်။ သို့သော်လည်း ငါတို့ ဤနေရာတွင် ပြောဆိုနေသည့် ဘုရားသခင်ကို ယုံကြည်ခြင်းအတွက် မစင်ကြယ်သော ရည်ရွယ်ချက်များရှိသည့် လူအမျိုးအစားများသည် ဘုရားသခင်၏ ကယ်တင်ခြင်းအတွက် သတ်မှတ်ချက်များနှင့် မကိုက်ညီကြပေ။ ၎င်းတို့သည် ကယ်တင်ခြင်းကို မရရှိနိုင်သည့်အပြင် အလုပ်လုပ်ပေးသူတစ်ဦးဖြစ်ခြင်း၏ အနိမ့်ဆုံးစံနှုန်းသို့ပင် မရောက်ရှိနိုင်ကြပေ။ ဤလူများသည် ဘုရားသခင်ကို ယုံကြည်ခြင်းအတွက် မည်သည့်ရည်ရွယ်ချက် ရှိသည်ဖြစ်စေ၊ မည်သို့ပင်ဖြစ်စေ၊ အခွင့်အရေးပေးသည့်အခါ ရည်ရွယ်ချက်တစ်ခုဖြင့် ဘုရားသခင်ကို ယုံကြည်ရန် ရောက်လာသော ဤလူများသည် ၎င်းတို့၏ ပန်းတိုင်များကို စွမ်းဆောင်ရရှိရန် ကြိုးစားကြမည်ဖြစ်ပြီး အကယ်၍ ၎င်းတို့တွင် အခွင့်အရေးမရှိပါက ၎င်းတို့သည် မကောင်းမှုကို ကျူးလွန်ပြီး နှောင့်ယှက်ကြလိမ့်မည်။ ဤသည်မှာ အသင်းတော်၏အလုပ် သို့မဟုတ် ဘုရားသခင် ရွေးချယ်ထားသောလူများ၏ အသက်ဝင်ရောက်မှုအပေါ် မတွေးဝံ့စရာ အကျိုးဆက်များကို ဆောင်ကြဉ်းပေးမည်ဖြစ်ပြီး ဤလူများသည် ဖယ်ရှားပစ်ခြင်း သို့မဟုတ် နှင်ထုတ်ခြင်းအတွက် ပစ်မှတ်များ ဖြစ်သင့်သည်။ ဤလူတို့၏ လူ့သဘာဝ သို့မဟုတ် ၎င်းတို့၏ တာဝန်များအပေါ် ထားရှိသော သဘောထားများကို ယခုလောလောဆယ် ဘေးဖယ်ထားလျက် ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက်အရသာ ပြောဆိုရလျှင် ယင်းမှာ ဘုရားသခင်ကို ကျိုးနွံနာခံပြီး ဝတ်ပြုကိုးကွယ်ရန်ဖြစ်ဖို့ မဆိုထားနှင့်၊ သမ္မာတရားကို လက်ခံပြီး ကယ်တင်ခြင်းကို ရရှိရန် လုံးဝမဟုတ်ပေ။ ထို့ကြောင့် ဘုရားသခင်ကို ၎င်းတို့၏ ယုံကြည်ခြင်းသည် ကယ်တင်ခြင်းကဲ့သို့သော ရလဒ်ကို မဖြစ်ထွန်းစေမည်မှာ ဓမ္မတာပင် ဖြစ်သည်။ ဤလူတို့ကို အသင်းတော်တွင် နေခွင့်ပြုပြီး ဘုရားသခင် ရွေးချယ်ထားသောလူများဖြစ်သည့် စစ်မှန်သော ညီအစ်ကိုမောင်နှမများကို အဆက်မပြတ် နှောင့်ယှက်စေမည့်အစား ၎င်းတို့ကို တတ်နိုင်သမျှ စောစီးစွာ တိတိကျကျ ပိုင်းခြားသိမြင်ပြီး စရိုက်လက္ခဏာ သရုပ်ဖော်ကာ ထို့နောက် အသင်းတော်မှ ချက်ချင်း ဖယ်ရှားပစ်ခြင်းက ပို၍ကောင်းသည်။ ၎င်းတို့ကို အသင်းတော် အသင်းသားများ သို့မဟုတ် ညီအစ်ကိုမောင်နှမများကဲ့သို့ မဆက်ဆံသင့်ပေ။ သို့ဆိုလျှင် ဤလူအမျိုးအစားများမှာ မည်သူတို့နည်း။ ယခုလေးတင် သင်တို့သည် အယူအဆအချို့အကြောင်းကို ကျယ်ပြန့်စွာ ပြောဆိုခဲ့ကြသည်။ ငါသည် တိကျသော ဥပမာအချို့ကို ပေးမည်၊ ပြီးလျှင် သင်တို့သည် ယင်းတို့ကို ကြားသည်နှင့်တစ်ပြိုင်နက် နားလည်သွားလိမ့်မည်။

က။ အရာရှိတစ်ဦးဖြစ်လိုသည့် မိမိ၏ လိုအင်ဆန္ဒကို ဖြည့်ဆည်းရန်

ဦးစွာ၊ အသင်းတော်မှ ဖယ်ထုတ်ပစ်ခြင်း သို့မဟုတ် နှင်ထုတ်ခြင်း ခံသင့်သည့် ပထမလူစားမျိုးအကြောင်းကို ပြောကြစို့။ အချို့လူများသည် အစဉ်သဖြင့် လူ့အဖွဲ့အစည်းတွင် အရာရှိများဖြစ်လိုပြီး မိမိတို့၏ ဘိုးဘေးများကို အစဉ်သဖြင့် ဂုဏ်ဆောင်ပေးလိုကြသော်လည်း ၎င်းတို့၏ အလုပ်အကိုင်လမ်းကြောင်းများမှာ အောင်မြင်ခြင်းမရှိပေ။ သို့သော်လည်း အရာရှိများဖြစ်လိုသည့် ၎င်းတို့၏ လိုအင်ဆန္ဒသည် လုံးဝ လျော့ကျမသွားပေ။ သို့သော် ၎င်းတို့၏ မိသားစု လူမှုအဆင့်အတန်းသည် မမြင့်မားသောကြောင့် ဘဝသည် မျှော်လင့်ချက်ကင်းမဲ့သည်ဟု ၎င်းတို့ ခံစားရပြီး ဤမျှသေးငယ်သော ဆန္ဒလေးပင် မပြည့်ဝနိုင်လောက်အောင် လောကကြီးသည် အလွန်တရားမမျှတဟု မြင်ကြသည်။ ၎င်းတို့တွင် အသိပညာနှင့် အရည်အချင်းအချို့ရှိသည်ဟု ခံစားရသော်လည်း မည်သူကမျှ ၎င်းတို့ကို အသိအမှတ်မပြုပေ။ ၎င်းတို့သည် ကျောထောက်နောက်ခံကို မရှာနိုင်ဘဲ အရာရှိတစ်ဦးဖြစ်လာရန် အလားအလာမှာ ၎င်းတို့အတွက် အလွန်ဝေးကွာပုံရသည်။ ဤသို့သော အကြံအိုက်နေသည့် အခြေအနေတွင် ၎င်းတို့သည် အသင်းတော်ကို တွေ့ရှိခဲ့သည်။ အကယ်၍ ၎င်းတို့သည် အသင်းတော်တွင် ခေါင်းဆောင်တစ်ဦး ဖြစ်လာနိုင်ပါက ယင်းသည် အရာရှိတစ်ဦးဖြစ်ရသကဲ့သို့ပင်ဖြစ်ပြီး ၎င်းတို့၏ လိုအင်ဆန္ဒလည်း ပြည့်ဝနိုင်မည်ဟု ၎င်းတို့ ခံစားရသည်။ သို့ဖြစ်၍ ၎င်းတို့သည် ကြီးမြတ်မှုကို ရရှိလိုလျက် ဘုရားအိမ်တော်သို့ လာကြသည်။ ၎င်းတို့၏ အရည်အချင်းနှင့် လုပ်နိုင်စွမ်းများသည် ဘုရားအိမ်တော်တွင် အသုံးချခံရရန်အတွက် အတိအကျပင်ဖြစ်သည်ဟု ၎င်းတို့ ထင်ကြပြီး အရာရှိတစ်ဦးနှင့် ထင်ပေါ်ကျော်ကြားသော ပုဂ္ဂိုလ်တစ်ဦးဖြစ်ရန် ၎င်းတို့၏ မျှော်လင့်ချက်ကို အကောင်အထည် ဖော်နိုင်မည်ဖြစ်ကာ ဤသို့ဖြင့် တစ်သက်တာဆန္ဒတစ်ခုကို ဖြည့်ဆည်းနိုင်မည် ဖြစ်သည်။ ဘုရားသခင်ကို ယုံကြည်ခြင်းအပေါ် ၎င်းတို့၏ အမြင်ကို “ပေးဆပ်မှုအတွက် အကျိုးပြန်ရခြင်း”၊ “ပတ္တမြားမှန်လျှင် နွံတွင်နစ်သော်လည်း မညစ်ပေ” နှင့် “ငှက်လိမ္မာသည် နားခိုရာကို အမြော်အမြင်ရှိစွာ ရွေးသည်” ကဲ့သို့သော ဆိုစကားများဖြင့် အကျဉ်းချုပ်ဖော်ပြနိုင်သည်။ ဤသည်မှာ ၎င်းတို့က ဘုရားသခင်ကို ယုံကြည်ခြင်းလမ်းကြောင်းကို လျှောက်လှမ်းရန် ရွေးချယ်ခဲ့သည့် နောက်ခံအခြေအနေမျိုး ဖြစ်သည်။ ဤလူ၏ အနှစ်သာရကို အကဲဖြတ်ကြည့်လျှင် ၎င်းတို့သည် လောကတွင် သမ္မာတရား တည်ရှိခြင်းကို မယုံကြည်ကြောင်း၊ ကယ်တင်ရှင် တည်ရှိခြင်းကို သာ၍ပင် မယုံကြည်ကြောင်း သိသာထင်ရှားပေသည်။ တိုတိုပြောရလျှင် ၎င်းတို့သည် စစ်မှန်သည့် တစ်ပါးတည်းသော ဘုရားသခင်ကို မယုံကြည်သည့်အပြင် ဖန်ဆင်းရှင် တည်ရှိခြင်းကို သာ၍ပင် မယုံကြည်ကြပေ။ သမ္မာကျမ်းစာတွင် ရေးသားထားသည်ဖြစ်စေ၊ ဘာသာရေးလောကတွင် ဟောပြောသည်ဖြစ်စေ ဘုရားသခင်သည် လောကနှင့် လူသားမျိုးနွယ်ကို ဖန်ဆင်းခဲ့ကြောင်း၊ ဘုရားသခင်သည် လူသားမျိုးနွယ်အပေါ် အချုပ်အခြာအာဏာကိုင်စွဲပြီး ဦးဆောင်ကြောင်း စသည့် ဤဆိုရိုးစကားများအားလုံးသည် ၎င်းတို့အတွက် သမိုင်းဆိုင်ရာ မှတ်တမ်းများမျှသာ ဖြစ်သည်။ မည်သူကမျှ ယင်းတို့ကို မစုံစမ်းသည့်အပြင် မည်သူကမျှလည်း ယင်းတို့ကို အတည်မပြုနိုင်ပေ။ ယင်းတို့သည် ဒဏ္ဍာရီများနှင့် ပုံပြင်များ၊ ဘာသာရေး ယဉ်ကျေးမှုတစ်မျိုးမျှသာ ဖြစ်သည်။ ဤသည်မှာ ယုံကြည်ခြင်းအပေါ် ၎င်းတို့၏ အခြေခံအကျဆုံးသော နားလည်မှုဖြစ်သည်။ ၎င်းတို့သည် ဤနားလည်မှုဖြင့် ဘုရားသခင်ကို ယုံကြည်ရန် လာကြပြီး မိမိတို့သည် လမ်းမှန်ကို လျှောက်လှမ်းနေကြောင်း၊ အမှောင်ကိုစွန့်၍ အလင်းသို့လာနေကြောင်း၊ မိမိတို့သည် နားခိုရာကို အမြော်အမြင်ရှိစွာ ရွေးသည့် “ငှက်လိမ္မာ” ဖြစ်ကြောင်း တွေးထင်ကြသည်။ ၎င်းတို့၏ အရာရှိတစ်ဦးနှင့် ထင်ပေါ်ကျော်ကြားသော ပုဂ္ဂိုလ်တစ်ဦးဖြစ်ရန် ရွေးချယ်မှုနှင့် လိုအင်ဆန္ဒကိုမူ စွန့်လွှတ်ခဲ့ခြင်း မရှိသည်မှာ အမှန်ပေ။ ဤလူများစွာဖြင့် ပြည့်နေသော ကျယ်ပြောသည့် လောကကြီးတွင် ၎င်းတို့အတွက် နေရာမရှိဘဲ ဘုရားအိမ်တော်ကသာ ၎င်းတို့ကို မျှော်လင့်ချက် ဆောင်ကြဉ်းပေးနိုင်သည်ဟု ၎င်းတို့ ယုံကြည်ကြသည်။ အသင်းတော်တွင် နေထိုင်ခြင်းကသာ ၎င်းတို့၏ ပါရမီများကို အသုံးချရန်နှင့် ထင်ပေါ်ကျော်ကြားသော ပုဂ္ဂိုလ်တစ်ဦးဖြစ်လိုသည့် ၎င်းတို့၏ လိုအင်ဆန္ဒကို အကောင်အထည်ဖော်ရန် အခွင့်အရေးတစ်ခု ပေးနိုင်မည်ဖြစ်သည်။ ဤသည်မှာ လက်ရှိအခြေအနေအပေါ် ၎င်းတို့၏ အမြင်တွင် အပြင်လောကသည် တိုး၍ ကောက်ကျစ်ဆိုးယုတ်လာပြီး တိုး၍ မှောင်မိုက်လာသောကြောင့် ဖြစ်သည်။ အသင်းတော်သာလျှင် ဤလောကတွင် စင်ကြယ်သောမြေဖြစ်သည်၊ အသင်းတော်သည် လူတို့အား ဝိညာဉ်ရေးရာ အာဟာရဖြည့်တင်းမှုကို ပေးနိုင်သည့် လောကရှိ တစ်ခုတည်းသော နေရာဖြစ်ပြီး အသင်းတော်သာလျှင် တိုး၍ ရှင်သန်ကြီးထွားလျက်ရှိသည်။ ၎င်းတို့သည် ထိုသို့သော ဆန္ဒများနှင့် ရည်ရွယ်ချက်များဖြင့် ဘုရားသခင်ကို ယုံကြည်လာကြသည်။ ယုံကြည်ခြင်းကို ခံယူပြီးနောက် ၎င်းတို့သည် ဘုရားသခင်ကို ယုံကြည်ခြင်း၊ သမ္မာတရားကို လိုက်စားခြင်း သို့မဟုတ် သမ္မာတရား၊ ဘုရားသခင်၏ စိတ်သဘောထားနှင့် ဘုရားသခင်၏ အလုပ်တို့နှင့် သက်ဆိုင်သော ကိစ္စရပ်များအကြောင်းကို မည်သည့်အရာကိုမျှ နားမလည်ကြပေ။ ၎င်းတို့သည် ဤကိစ္စရပ်များကို မလိုက်စားသကဲ့သို့ အာရုံလည်းမစိုက်ကြပေ။ ၎င်းတို့၏ စိတ်နှလုံးထဲတွင် အဆင့်အတန်းနှင့် အရာရှိဖြစ်လိုသည့် လိုအင်ဆန္ဒကို လုံးဝ မစွန့်လွှတ်ဘဲ ထိုအစား ဤအယူအဆများနှင့် အမြင်ရှုထောင့်များကို ဆက်လက်စွဲကိုင်ထားလျက် အသင်းတော်တွင် ရောနှောနေထိုင်ကြသည်။ ၎င်းတို့သည် အသင်းတော်ကို လူမှုရေးအဖွဲ့အစည်းတစ်ခု၊ ဘာသာရေးအသိုင်းအဝိုင်းတစ်ခုအဖြစ် ရှုမြင်ပြီး ဘုရားသခင်၏ အလုပ်နှင့် ဘုရားသခင်၏ နှုတ်ကပတ်တော်များကို ယုံကြည်သူတို့၏ အယူသီးသော ယုံကြည်မှုများကြောင့် ဖန်တီးထားသည့် အထင်အမြင်မှားမှုများအဖြစ် မြင်ကြသည်။ ထို့ကြောင့် သမ္မာတရားကို လိုက်စားခြင်းအကြောင်း ပြောသည့်အခါတိုင်း၊ ဘုရားသခင်၏ နှုတ်ကပတ်တော်များနှင့် ဘုရားသခင်၏ အလုပ်အကြောင်း ပြောသည့်အခါတိုင်း ၎င်းတို့သည် စိတ်ထဲတွင် စက်ဆုပ်ရွံရှာပြီး အတိုက်အခံလုပ်ကြသည်။ အကယ်၍ တစ်စုံတစ်ဦးက တစ်စုံတစ်ခုသည် ဘုရားသခင်၏ ပြုလုပ်မှု၊ ဘုရားသခင်၏ အချုပ်အခြာအာဏာ သို့မဟုတ် ဘုရားသခင်၏ စီစဉ်ညွှန်ကြားခြင်းဖြစ်သည်ဟု ပြောဆိုပါက ၎င်းတို့သည် စက်ဆုပ်ရွံရှာကြသည်။ သို့သော်လည်း ၎င်းတို့ မည်မျှပင် စက်ဆုပ်ရွံရှာသည်ဖြစ်စေ၊ သမ္မာတရားကို ၎င်းတို့ အသိအမှတ်ပြုသည်ဖြစ်စေ၊ လက်ခံသည်ဖြစ်စေ အာဏာအတွက် ၎င်းတို့၏ တပ်မက်ခြင်းကို ဖြည့်ဆည်းရန် အသင်းတော်တွင် အဆင့်အတန်း၏ နေရာတစ်ခု ရရှိလိုသည့် ၎င်းတို့၏ လိုအင်ဆန္ဒသည် မည်သည့်အခါမျှ လျော့ကျသွားခြင်း သို့မဟုတ် စွန့်လွှတ်ခြင်း မရှိခဲ့ပေ။ ၎င်းတို့တွင် ထိုသို့သော ရည်မှန်းချက်နှင့် လိုအင်ဆန္ဒရှိသောကြောင့် အမျိုးမျိုးသော သရုပ်သကန်များကို ၎င်းတို့သည် သဘာဝကျကျ ထုတ်ဖော်ကြသည်။ ဥပမာအားဖြင့် ၎င်းတို့သည် “အရာရာတိုင်းကို ဘုရားနှုတ်ကပတ်တော်များအပေါ် အခြေမခံနှင့်၊ သို့မဟုတ် အရာရာတိုင်းကို ဘုရားနှုတ်ကပတ်တော်များနှင့်လည်းကောင်း၊ ဘုရားနှင့်လည်းကောင်း မဆက်စပ်နှင့်။ အမှန်တကယ်တွင် လူတို့၏ စိတ်ကူးများနှင့် ဆိုစကားများစွာသည် မှန်ကန်သည်၊ လူတို့သည် မိမိတို့၏ ကိုယ်ပိုင်အမြင်ရှုထောင့်များနှင့် ရပ်တည်ချက်များ ရှိသင့်သည်” ဟူသကဲ့သို့သော ဆိုရိုးစကားများကို ပြောဆိုခြင်းဖြင့် လူတို့ကို လှုံ့ဆော်သည်။ ၎င်းတို့သည် လူတို့ကို အထင်အမြင်မှားစေရန် ဤစကားများကို ဖြန့်ဝေသည်။ တစ်ချိန်တည်းတွင် ၎င်းတို့သည် လူတို့၏ သတိပြုမိမှုကို ဆွဲဆောင်ရန်နှင့် ၎င်းတို့၏ အာရုံစိုက်မှုနှင့် မြင့်မားသော အထင်ကြီးမှုကို ရရှိရန် ကြိုးစားလျက် မိမိတို့၏ ပါရမီများ၊ ဆုကျေးဇူးများနှင့် လောကတွင် ၎င်းတို့ ကစားနိုင်သည့် အမျိုးမျိုးသော နည်းဗျူဟာများနှင့် လှည့်ကွက်များကိုလည်း အားတက်သရော ပြသကြသည်။ ၎င်းတို့၏ အားတက်သရော ပြသခြင်း၏ ရည်ရွယ်ချက်မှာ အဘယ်နည်း။ ယင်းမှာ လူတို့က ၎င်းတို့ကို အထင်ကြီးပြီး အားကျစေရန် ဖြစ်သည်၊ ယင်းမှာ လူတို့ကြားတွင် အဆင့်အတန်းရှိရန်ဖြစ်ကာ ထိုသို့ဖြင့် အရာရှိတစ်ဦး၏ အလုပ်အကိုင်ကို လိုက်စားပြီး မိမိတို့၏ ဘိုးဘေးများကို ဂုဏ်ဆောင်ပေးလိုသည့် ၎င်းတို့၏ ဆန္ဒကို ဖြည့်ဆည်းရန် ဖြစ်သည်။ ၎င်းတို့သည် လူတို့၏ လေးစားခြင်း၊ ချီးမွမ်းခြင်း၊ လိုက်လျှောက်ခြင်း၊ ထောက်ခံခြင်း၊ မြတ်နိုးခြင်းနှင့် အားကျခြင်းတို့ကို ခံရသည့်အခါ၊ မြှောက်ပင့်ခြင်းကို ခံရသည့်အခါတွင်ပင် ကျေနပ်ကြသည်။ ထို့အပြင် ၎င်းတို့သည် ဤအရာများကို မမောမပန်း လိုက်စားပြီး မွေ့လျော်ခံစားကြသည်။ ဘုရားအိမ်တော်သည် အန္တိခရစ်များ၊ ဆိုးယုတ်သောလူများနှင့် လူတို့၏ အမျိုးမျိုးသော ဖောက်ပြန်ပျက်စီးသည့် စိတ်သဘောထားများကို အဆက်မပြတ် ဖော်ထုတ်သော်လည်း ၎င်းတို့၏ စိတ်နှလုံးထဲတွင် ဤအရာများကို အထင်သေးရလောက်အောင်ပင် မထိုက်တန်ဟု မထီမဲ့မြင်ပြုကာ အထူးသဖြင့် ယင်းတို့အားဖြင့် စက်ဆုပ်ရွံရှာကြသည်။ ၎င်းတို့သည် လောကနှင့် လူ့အဖွဲ့အစည်းတွင် ဖြစ်မြောက်နိုင်ခြင်း မရှိသော ဆန္ဒများကို ဖြည့်ဆည်းရန်အလို့ငှာ အဆင့်အတန်းနှင့် အခြားသူများ၏ အားကျခြင်းနှင့် အထင်ကြီးခြင်းကို ခံရခြင်းတို့ကိုသာ တစ်စိုက်မတ်မတ် လိုက်စားကြသည်။ သို့ဆိုလျှင် ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက်မှာ အဘယ်နည်း။ ယင်းမှာ ဤဘဝ၌ အဆတစ်ရာနှင့် နောင်ဘဝ၌ ထာဝရအသက်ကို ရရှိရန် မဟုတ်သည့်အပြင် သမ္မာတရားကို လက်ခံပြီး ကယ်တင်ခြင်းခံရရန်မှာလည်း သေချာပေါက် မဟုတ်ပေ။ ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက်မှာ ဖန်ဆင်းခံတစ်ဦးအဖြစ် ပြုမူရန်မဟုတ်ဘဲ အရာရှိတစ်ဦးနှင့် သခင်တစ်ဦးဖြစ်ရန်၊ အဆင့်အတန်း၏ အကျိုးကျေးဇူးများကို မွေ့လျော်ခံစားရန် ဖြစ်သည်။ အသင်းတော်တွင် ထိုသို့သောလူများ သေချာပေါက် ရှိသည်၊ ဤသူတို့သည် အသင်းတော်ထဲသို့ ထိုးဖောက်ဝင်ရောက်လာသော မကောင်းမှုပြုသူများ ဖြစ်ကြသည်။ အသင်းတော်သည် ထိုသို့သောလူများကို ဘုရားသခင် ရွေးချယ်ထားသောလူများကြားတွင် ရောနှောနေထိုင်ရန် လုံးဝ ခွင့်မပြုပေ၊ သို့ဖြစ်၍ ဤလူများသည် ဖယ်ထုတ်ပစ်ခြင်းခံရမည့်သူများ ဖြစ်ကြသည်။ ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက်ကို ပိုင်းခြားသိမြင်ရန် လွယ်ကူသလော။ (လွယ်ကူပါသည်။) ဘုရားသခင်ကို ယုံကြည်ရာတွင် ၎င်းတို့၏ ရည်ရွယ်ချက်များနှင့် ရည်မှန်းချက်များကို အသင်းတော်တွင်းရှိ ၎င်းတို့၏ အမျိုးမျိုးသော သရုပ်သကန်များနှင့် ပေါင်းစပ်၍ သုံးသပ်ကြည့်လျှင် ၎င်းတို့သည် မည်သို့သော လူစားမျိုးများ ဖြစ်ကြသနည်း။ (မယုံကြည်သူများ ဖြစ်ကြပါသည်။) ဟုတ်သည်၊ ၎င်းတို့သည် မယုံကြည်သူများ ဖြစ်ကြသည်။ မယုံကြည်သူများ ဖြစ်သည့်အပြင် ၎င်းတို့သည် ဩဇာအာဏာအတွက် ၎င်းတို့၏ တပ်မက်ခြင်းကို ဖြည့်ဆည်းရန် ဘုရားအိမ်တော်တွင် အဆင့်အတန်းနှင့် အလားအလာများကိုလည်း လိုက်စားလိုကြသည်။ ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက်မှာ အရာရှိတစ်ဦး ဖြစ်လာရန် ဖြစ်သည်။ သို့ဆိုလျှင် ဤလူများကို အဘယ်ကြောင့် ဖယ်ထုတ်ပစ်သင့်သနည်း။ တစ်စုံတစ်ဦးက “မယုံကြည်သူများက ဘုရားအိမ်တော်တွင် အလုပ်လုပ်ပေးပြီး အသင်းတော်မိတ်ဆွေများအဖြစ် အနည်းငယ် ကူညီနိုင်ပါက ၎င်းတို့ကို ထားရှိခြင်းသည် အဆင်ပြေသည် မဟုတ်လော” ဟု ပြောကောင်းပြောနိုင်သည်။ ဤစကားသည် ခိုင်လုံသလော။ (မခိုင်လုံပါ။) အဘယ်ကြောင့် မခိုင်လုံသနည်း။ (အရာရှိများဖြစ်လိုသည့် ၎င်းတို့၏ လိုအင်ဆန္ဒသည် အခြားသူများကို နှောင့်ယှက်သည့်အရာများကို လုပ်ဆောင်ရန်၊ ဘုရားအိမ်တော်၏ အလုပ်အတွက် မည်သည့်အကျိုးကျေးဇူးမျှ မထောက်ပံ့ရန်နှင့် ညီအစ်ကိုမောင်နှမများ၏ သမ္မာတရားလိုက်စားမှုကို ထိခိုက်စေရန် သေချာပေါက် ဦးတည်စေမည် ဖြစ်ပါသည်။) သင် မည်သို့ပင် ကြည့်သည်ဖြစ်စေ မယုံကြည်သူများသည် သမ္မာတရားကို အတိုက်အခံလုပ်ပြီး ဘုရားသခင်ကို ငြင်းပယ်ကြသောကြောင့် ဘုရားအိမ်တော်သည် ၎င်းတို့ကို မခေါ်ထားနိုင်ပေ။ ၎င်းတို့သည် အပြုသဘောဆောင်သော အခန်းကဏ္ဍမှ ပါဝင်မည်မဟုတ်ပေ။ ၎င်းတို့သည် အရာရှိများဖြစ်ရန် လိုက်စားသည်ဖြစ်စေ၊ မလိုက်စားသည်ဖြစ်စေ မယုံကြည်သူများအဖြစ် ၎င်းတို့၏ မှတ်ချက်များ၊ သရုပ်သကန်များနှင့် လုပ်ရပ်များသက်သက်ကပင် အနှောင့်အယှက်များကို ဖြစ်စေနိုင်ပြီး အပြုသဘောဆောင်သော အကျိုးသက်ရောက်မှု ရှိမည်မဟုတ်ပေ။ အချို့သော ညီအစ်ကိုမောင်နှမများသည် အချို့သော ပတ်ဝန်းကျင်များကို တွေ့ကြုံသည့်အခါ “ဤသည်မှာ ဘုရားသခင်၏ အချုပ်အခြာအာဏာဖြစ်ပြီး ကျွန်ုပ်တို့ ကျိုးနွံနာခံရမည်” ဟု ပြောဆိုကြသည်။ မယုံကြည်သူများက ကျိုးနွံနာခံနိုင်သလော။ ၎င်းတို့သည် နှောင့်ယှက်ရန်နှင့် ဆန့်ကျင်ရန် မထကြလျှင်ပင် တော်လှပြီဖြစ်သည်။ ၎င်းတို့၏ စိတ်နှလုံးထဲတွင် ၎င်းတို့က “အရာရာတိုင်းကို ဘုရား၏ အချုပ်အခြာအာဏာဟု မပြောနှင့်။ လူတို့သည် မိမိတို့၏ ကိုယ်ပိုင်ထင်မြင်ချက်အချို့ ရှိသင့်ပြီး လွတ်လပ်မှုအချို့ ရှိသင့်သည်၊ အရာရာတိုင်းကို ဘုရား၏ အချုပ်အခြာအာဏာကြောင့်ဟု မမှတ်ယူနှင့်” ဟုပင် ပြောဆိုကြလိမ့်မည်။ ၎င်းတို့သည် အခြားသူများကို ဆွဲချသည်သာမက လူတို့ကို အထင်အမြင်မှားစေရန် မပြတ်သားဘဲ ဟုတ်မှန်သယောင် ရှိသော်လည်း စင်စစ်မှားနေပြီး အဓိပ္ပာယ်မဲ့သော အရာများကိုလည်း ပြောဆိုကြသည်။ ဤသည်မှာ အရှက်မရှိခြင်း မဟုတ်လော။ သင်သည် မယုံကြည်သူများကြားတွင် ပါးနပ်သော နည်းလမ်းအချို့နှင့် လှည့်ကွက်အချို့ကို သုံးကောင်း သုံးနိုင်လိမ့်မည်။ သို့သော် ဘုရားအိမ်တော်တွင် ဤနည်းလမ်းများနှင့် လှည့်ကွက်များကို သုံးရန် ကြိုးစားခြင်းမှာမူ နေရာမှားနေလေသည်။ ဆေးထိုးရာတွင် မနာကျင်သောကြောင့် လူတိုင်း သွားလိုသည့် ဆေးခန်းများကို အချို့လူများက ဖွင့်ထားသည်။ အဘယ်ကြောင့် ဆေးထိုးခြင်းများက မနာကျင်သနည်း။ ဆေးထိုးအပ်အဖျားကို ထုံဆေးထဲတွင် နှစ်ထားသောကြောင့် ယင်းသည် သေချာပေါက် မနာကျင်ပေ။ ဤသည်မှာ ပညာရှိသော လှည့်ကွက်တစ်ခုလော။ (မဟုတ်ပါ၊ ယင်းမှာ ယုတ်မာသော လှည့်ကွက်တစ်ခု ဖြစ်ပါသည်။) သို့တိုင် ၎င်းတို့သည် ယင်းကို ပညာရှိသော လှည့်ကွက်တစ်ခုအဖြစ် မှတ်ယူပြီး ဝါကြွားကြကာ “သင် လုပ်တတ်သမျှမှာ ဘုရားကို ကျိုးနွံနာခံခြင်း၊ ဘုရား၏ စီစဉ်ညွှန်ကြားခြင်းနှင့် ဘုရား၏ အချုပ်အခြာအာဏာအကြောင်း ပြောဆိုခြင်းသာ ဖြစ်သည်။ ကျွန်ုပ်တွင်ရှိသည့် ကျွမ်းကျင်မှုများ သင့်ထံတွင် ရှိသလော” ဟု ပြောဆိုလျက် ယင်းက ၎င်းတို့၏ လုပ်နိုင်စွမ်းနှင့် ကျွမ်းကျင်မှုကို ပြသည်ဟု ထင်ကြသည်။ ဤသည်မှာ အရှက်မရှိခြင်း မဟုတ်လော။ (ဟုတ်ပါသည်။) ၎င်းတို့သည် ထိုသို့သော ပျက်စီးရာ ပျက်စီးကြောင်း လှည့်ကွက်များအကြောင်းကိုပင် ဝါကြွားကြသည်။ အသင်းတော်ထဲသို့ ထိုးဖောက်ဝင်ရောက်လာသော မယုံကြည်သူများ၏ ကြံရွယ်ချက်များကို ထားရှိသည့် လူများသည် အသင်းတော်မှ ဖယ်ထုတ်ပစ်ခြင်း ခံရသင့်သည့်သူများ ဖြစ်ကြသည်။ အဘယ်ကြောင့်နည်။ ၎င်းတို့၏ စိတ်နှလုံးထဲတွင် ဤလူများသည် သမ္မာတရားကို အတိုက်အခံလုပ်ပြီး ယင်းကို အလွန်အမင်း မနှစ်မြို့ကြပေ။ ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက် မည်သို့ပင်ဖြစ်စေ၊ ယင်းသည် ၎င်းတို့ ပွင့်လင်းစွာ ဝန်ခံနိုင်သည့်အရာဖြစ်စေ၊ မဖြစ်သည်ဖြစ်စေ မယုံကြည်သူများအဖြစ် ၎င်းတို့၏ အနှစ်သာရကို အခြေခံ၍ အသင်းတော်သည် ၎င်းတို့ကို ဖယ်ထုတ်ပစ်ခြင်း သို့မဟုတ် နှင်ထုတ်ခြင်း ပြုသင့်သည်။ ဤမယုံကြည်သူများသည် အသင်းတော်အတွင်း၌ မိမိတို့၏ ပါရမီများကို ပြသလိုခြင်း၊ မိမိတို့၏ ရည်မှန်းချက်များကို အကောင်အထည် ဖော်လိုခြင်းနှင့် မိမိတို့၏ ဆန္ဒများကို ဖြည့်ဆည်းလိုခြင်းဟူသည့် အချို့သော ရည်ရွယ်ချက်ဖြင့် အသင်းတော်ထဲသို့ ထိုးဖောက်ဝင်ရောက်လာကြသည်။ ၎င်းတို့သည် အာဏာကိုင်စွဲခြင်း၊ မိမိကိုယ်ကို ကိုယ်ရည်သွေးခြင်းနှင့် လူတို့ကို အထင်အမြင်မှားစေကာ ထိန်းချုပ်ခြင်းဟူသည့် ၎င်းတို့၏ ပန်းတိုင်ကို ရရှိရန် နည်းလမ်းတစ်ခုအဖြစ် အသင်းတော်တည်းဟူသော အဖိုးတန်သည့်နေရာကို အသုံးပြုလိုကြသည်။ ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက်ကို သုံးသပ်ကြည့်လျှင် ၎င်းတို့သည် ဘုရားသခင် ရွေးချယ်ထားသောလူများနှင့် အသင်းတော်၏အလုပ်ကို နှောင့်ယှက်ပြီး အဖျက်အမှောင့်လုပ်နိုင်စွမ်း ရှိကြသည်။ ထို့ကြောင့် ဤလူများကို ဘုရားအိမ်တော်မှ ဖယ်ထုတ်ပစ်ခြင်း သို့မဟုတ် နှင်ထုတ်ခြင်း ပြုရမည်။ ခေါင်းဆောင်များနှင့် အမှုဆောင်များသည် ၎င်းတို့၏ မယုံကြည်သူ အနှစ်သာရကို ထိုးထွင်းသိမြင်ရမည်။ သင်သည် ၎င်းတို့၏ သရုပ်သကန်များအပေါ် အခြေခံသည်ဖြစ်စေ၊ ဘုရားသခင်ကို ယုံကြည်ခြင်းအကြောင်း ၎င်းတို့၏ တသမတ်တည်းဖြစ်သော စကားများအပေါ် အခြေခံသည်ဖြစ်စေ သင်သည် အခြေအနေကို သဘောပေါက်ပြီး ၎င်းတို့သည် မယုံကြည်သူများ ဖြစ်ကြောင်း ရှင်းလင်းစွာ ပိုင်းခြားသိမြင်သည်နှင့်တစ်ပြိုင်နက် ၎င်းတို့ကို တွေဝေမနေဘဲ ပြတ်ပြတ်သားသား ငြင်းပယ်သင့်သည်။ သင် မည်သို့သော နည်းလမ်း သို့မဟုတ် ဉာဏ်ပညာကို အသုံးပြုသည်ဖြစ်စေ ၎င်းတို့ကို ဖယ်ထုတ်ပစ်ရန် သင်တတ်နိုင်သမျှ နည်းလမ်းကို ရှာဖွေလော့။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သည့် အလုပ်ဖြစ်သည်၊ ၎င်းတို့ ထမ်းဆောင်သင့်သည့် အလုပ်လည်း ဖြစ်သည်။ ဤသည်မှာ ဖယ်ထုတ်ပစ်ခြင်း သို့မဟုတ် နှင်ထုတ်ခြင်း ခံသင့်သည့် လူစားမျိုးတစ်မျိုး ဖြစ်သည်။

ခ။ လိင်မတူသူကို ရှာဖွေရန်

သို့ဆိုလျှင် ဖယ်ထုတ်ပစ်ခြင်း သို့မဟုတ် နှင်ထုတ်ခြင်း ခံသင့်သည့် ဒုတိယလူစားမျိုး၏ သရုပ်သကန်များမှာ အဘယ်နည်း။ အချို့လူများသည် ဘုရားသခင်ကို ယုံကြည်ခြင်းတွင် မည်သည့်အခါကမျှ မပါဝင်ခဲ့ဖူးပေ၊ ၎င်းတို့သည် ယင်းကို ထောက်ခံအားပေးသော ထင်မြင်ချက် ရှိရုံသာ ဖြစ်သည်။ ဘုရားသခင်ကို ယုံကြည်ခြင်းဖြင့် လူတစ်ဦးသည် မည်သည့်အရာကို လိုက်စားသင့်သည် သို့မဟုတ် ရရှိသင့်သည်ကို သိရှိရန် ၎င်းတို့ စိတ်မဝင်စားကြပေ။ ဘုရားသခင်ကို ယုံကြည်သော လူများသည် အတော်အတန် တာဝန်သိတတ်ပြီး ဟန်ဆောင်မှုကင်းသော သူများဖြစ်သည်ဟု ၎င်းတို့ ကြားဖူးသောကြောင့် အသင်းတော်တွင် အိမ်ထောင်ဖက်တစ်ဦးကို ရှာဖွေပြီးနောက် အိမ်ထောင်ပြုကာ တည်ငြိမ်သောဘဝဖြင့် နေထိုင်လိုကြသည်။ ဤသည်မှာ ၎င်းတို့၏ ရည်ရွယ်ချက်နှင့် ရည်မှန်းချက်တို့ဖြစ်သည်၊ သို့ဖြစ်၍ ၎င်းတို့သည် မိမိတို့၏ စံပြအိမ်ထောင်ဖက်ကို ရှာဖွေရန် အသင်းတော်သို့ လာကြသည်။ ဤမယုံကြည်သူများသည် ဘုရားသခင်ကို ယုံကြည်ခြင်း၌ စိတ်ဝင်စားမှု တစ်စက်မျှ မရှိပေ၊ ၎င်းတို့သည် ဖန်ဆင်းရှင်၊ သမ္မာတရား၊ ကယ်တင်ခံရခြင်း၊ ဘုရားသခင်ကို သိကျွမ်းခြင်း၊ တာဝန်ထမ်းဆောင်ခြင်း သို့မဟုတ် ထိုသို့သော ကိစ္စရပ်တစ်ခုတလေကိုမျှ လုံးဝ ဂရုမစိုက်ကြပေ။ ဘုရားသခင်၏ နှုတ်ကပတ်တော်များကို ကြားပြီး တရားဒေသနာများကို နားထောင်ပြီးနောက် နားလည်နိုင်လျှင်ပင် ၎င်းတို့သည် နှလုံးမသွင်းလိုကြပေ။ ၎င်းတို့သည် စံပြအိမ်ထောင်ဖက်တစ်ဦးကိုသာ ရှာဖွေလိုပြီး အမှန်စင်စစ် လူများနှင့် ပိုမိုတွေ့ဆုံကာ မိမိတို့၏ ကွန်ရက်ကို ချဲ့ထွင်ရန် မျှော်လင့်ကြသည်။ ၎င်းတို့သည် စံပြအိမ်ထောင်ဖက်တစ်ဦးကို ရှာဖွေခြင်းဟူသော ရည်ရွယ်ချက်ဖြင့် ဘုရားသခင်ကို ယုံကြည်ရန် လာကြသည်။ အချို့လူများက “၎င်းတို့မှာ ဤရည်ရွယ်ချက်ရှိသည်ကို သင်တို့ မည်သို့ သိသနည်း။ ၎င်းတို့က မည်သည့်အရာကိုမျှ မပြောခဲ့သကဲ့သို့ သင်တို့ကိုလည်း မပြောခဲ့ပါ” ဟု ပြောကောင်းပြောနိုင်သည်။ ၎င်းတို့သည် ယင်းကို မိမိတို့၏ အပြုအမူမှတစ်ဆင့် ပြသသည်။ ၎င်းတို့သည် မိမိတို့၏ တာဝန်များကို ထမ်းဆောင်သည့်အခါ သို့မဟုတ် တစ်စုံတစ်ဦးနှင့် အဆက်အသွယ်လုပ်သည့်အခါ လိင်မတူသူကို အမြဲရှာဖွေပုံကို ကြည့်လော့။ တစ်စုံတစ်ဦးကို သဘောကျသည်နှင့်တစ်ပြိုင်နက် ၎င်းတို့သည် ထိုသူနှင့် ဆက်၍ မိတ်သဟာယဖွဲ့ကာ ထိုသူ့ထံ ချဉ်းကပ်ပြီး ထိုသူ၏ အချက်အလက်များကို အစဉ်သဖြင့် မေးမြန်းကာ ထိုသူကို သိကျွမ်းအောင် လုပ်ဆောင်ကြသည်။ ဤပုံမှန်မဟုတ်သော လုပ်ရပ်များနှင့် သရုပ်သကန်များသည် ခေါင်းဆောင်များနှင့် အမှုဆောင်များ၏ အာရုံစိုက်မှုကို ခံရရန် လုံလောက်သင့်သည်။ ထိုသူ၏ ရည်ရွယ်ချက်များမှာ အဘယ်အရာဖြစ်ကြောင်းနှင့် မည်သည့်ရည်မှန်းချက်ကို ဖြစ်မြောက်အောင်မြင်ရန် သူ ချိန်ရွယ်ထားကြောင်းတို့ကို ခေါင်းဆောင်များနှင့် အမှုဆောင်များက စောင့်ကြည့်လေ့လာသင့်သည်။ သူ့အား မည်သူက ဧဝံဂေလိတရားကို ဟောပြောခဲ့ကြောင်း၊ သူသည် အဘယ်ကြောင့် လိင်မတူသူနှင့် ဆက်သွယ်မှုရရန် အထူးတလည် ကြိုးစားကြောင်း၊ သူသည် လိင်မတူသူနှင့် အဘယ်ကြောင့် အမြဲတမ်း စကားပြောစရာရှိကြောင်းနှင့် လိင်မတူသူအပေါ် သူသည် အဘယ်ကြောင့် အထူးနှစ်သက်နေရကြောင်း၊ အထူးသဖြင့် သူနှစ်သက်သောသူများအပေါ် အဘယ်ကြောင့် အထူးသိချင်စိတ်ပြင်းပြပြီး စိတ်ဝင်စားမှု ပြသနေရကြောင်းတို့ကို သေချာအောင် စုံစမ်းသင့်သည်။ ထိုသို့သော ပုဂ္ဂိုလ်များသည် ဘုရားသခင်ကို ယုံကြည်သောသူများကို သဘောကျနှစ်ခြိုက်ကြသည်။ ၎င်းတို့သည် စုဝေးပွဲများ၊ တရားဒေသနာများ နားထောင်ခြင်း၊ ဘုရားသခင်၏ နှုတ်ကပတ်တော်များကို မိတ်သဟာယဖွဲ့ခြင်း၊ ဓမ္မသီချင်းများ သီဆိုခြင်း၊ ပုဂ္ဂိုလ်ရေးဆိုင်ရာ အတွေ့အကြုံများကို မိတ်သဟာယဖွဲ့ခြင်းနှင့် အခြားထိုသို့သော ကိစ္စရပ်များကို သိပ်ပြီး စိတ်မဝင်စားလျှင်ပင် ၎င်းတို့သည် ယေဘုယျအားဖြင့် အနှောင့်အယှက်များနှင့် အဖျက်အမှောင့်လုပ်ခြင်းများကို ဖြစ်စေသည့်အရာကို တစ်ခုမျှ မပြောဆိုကြပေ။ ၎င်းတို့သည် ကောင်းမွန်သော ဘဝဖြင့် နေထိုင်ရန် ချစ်ကြည်နူးဖွယ် အိမ်ထောင်ဖက်တစ်ဦးကို ရှာဖွေခြင်းတစ်ခုတည်းအပေါ်တွင်သာ အာရုံစိုက်ကြသည်။ ၎င်းတို့သည် အိမ်ထောင်ဖက်တစ်ဦးကို တွေ့ရှိပါက ဘုရားသခင်ကို လိုက်ယုံကြည်နိုင်သည်၊ ၎င်းတို့ကိုယ်တိုင် မလိုက်စားလျှင်ပင် မိမိတို့၏ အိမ်ထောင်ဖက်ကို ဘုရားသခင်အား ယုံကြည်ရာတွင် အားပေးနိုင်သည်။ အချို့လူများသည် အတော်အတန် လက်ခံနိုင်ဖွယ်ဖြစ်သော လူ့သဘာဝရှိကြသည်၊ အကူအညီပေးတတ်ကြပြီး ဖော်ရွေကာ ကြင်နာတတ်ရန် အကောင်းဆုံး ကြိုးစားကြသည်။ ဥပမာအားဖြင့် ၎င်းတို့သည် အခြားသူများကို သည်းခံနိုင်သည်၊ အခက်အခဲရှိသူများကို ဖြေရှင်းပေးရန် ၎င်းတို့ တတ်နိုင်သမျှ ကူညီရန် စဉ်းစားပေးသည် သို့မဟုတ် အကြံဉာဏ်အချို့ ပေးသည် စသည်တို့ ဖြစ်သည်။ ၎င်းတို့သည် အခြားသူများအပေါ် အတော်အတန် ကြင်နာတတ်ပြီး မည်သည့် မလိုမုန်းထားစိတ်မျှ မထားရှိကြသော်လည်း ဘုရားသခင်ကို ယုံကြည်ခြင်း၌ ၎င်းတို့၏ ရည်ရွယ်ချက်နှင့် ပန်းတိုင်မှာ သိပ်ပြီး ဂုဏ်ယူဖွယ်မကောင်းပေ။ ၎င်းတို့သည် သမ္မာတရားကို မလိုက်စားသည့်အပြင် မည်သူက ၎င်းတို့နှင့် မိတ်သဟာယဖွဲ့သည်ဖြစ်စေ သမ္မာတရားကို လက်မခံကြပေ။ ခြောက်လဖြစ်စေ၊ တစ်နှစ်ဖြစ်စေ၊ နှစ်နှစ်ဖြစ်စေ လိုက်လျှောက်ပြီးနောက် ၎င်းတို့တွင် ပြောင်းလဲမှုမရှိပေ။ ၎င်းတို့သည် မယုံကြည်ခြင်းအကြောင်း မည်သည့်အရာကိုမျှ မပြောဆိုသကဲ့သို့ မည်သည့် အနှောင့်အယှက် သို့မဟုတ် အဖျက်အမှောင့်လုပ်ခြင်းကိုမျှ မဖြစ်စေသော်လည်း ဘုရားသခင်ကို ယုံကြည်ခြင်းကိစ္စရပ်များတွင် မည်သည့်စိတ်ဝင်စားမှုကိုမျှ မဖြစ်ပေါ်ကြပေ။ ထိုသို့သောလူများ အသင်းတော်တွင် နေထိုင်ရန် သင့်လျော်သလော။ (မသင့်လျော်ပါ။) ထိုသို့သောလူများကို ဖယ်ထုတ်ပစ်သင့်သလော။ (၎င်းတို့ကိုလည်း ဖယ်ထုတ်ပစ်သင့်ပါသည်။) အကြောင်းရင်းမှာ အဘယ်နည်း။ (အဘယ်ကြောင့်ဆိုသော် ၎င်းတို့သည် သမ္မာတရားကို စိတ်မဝင်စားသည့်အပြင် ကယ်တင်ခြင်းအတွက် ပစ်မှတ်များလည်း မဟုတ်သောကြောင့် ဖြစ်သည်။ ၎င်းတို့သည် အိမ်ထောင်ဖက်တစ်ဦးကို အမြဲရှာဖွေလျက် အသင်းတော်တွင် နေထိုင်ပါက အခြားသူများကို နှောင့်ယှက်မည်ဖြစ်ပြီး ထိုသူတို့ကို စုံစမ်းသွေးဆောင်ခြင်းထဲသို့ ပို့ဆောင်လိမ့်မည်၊ ၎င်းတို့သည် အပြုသဘောဆောင်သော အခန်းကဏ္ဍမှ ပါဝင်မည်မဟုတ်ပါ။) ယင်းမှာ ပကတိအခြေအနေ အတိအကျပင် ဖြစ်သည်။ ဥပမာအားဖြင့် အချို့လူများသည် အသားစားခြင်းကို အထူးနှစ်သက်ကြသည်။ ၎င်းတို့ အသားစားသည့်အခါ မိမိတို့၏ အလုပ်ကို မေ့သွားကြသည်။ အသားမရှိပါက ၎င်းတို့သည် သင့်လျော်သော အလုပ်အချို့ကို လုပ်ဆောင်နိုင်ဆဲဖြစ်သော်လည်း အသားရရှိနိုင်သည့်အခါ ၎င်းတို့၏ အလုပ်မှာ နှောင့်နှေးသွားသည်။ အသားသည် ၎င်းတို့အတွက် အဘယ်အရာဖြစ်သနည်း။ (စုံစမ်းသွေးဆောင်ခြင်း ဖြစ်ပါသည်။) အတိအကျပင်၊ ယင်းမှာ စုံစမ်းသွေးဆောင်ခြင်းတစ်ခု ဖြစ်သည်။ သို့ဆိုလျှင် အိမ်ထောင်ဖက်တစ်ဦးကို အမြဲရှာဖွေနေသောသူများကို စုံစမ်းသွေးဆောင်ခြင်း၏ အရင်းအမြစ်တစ်ခုအဖြစ် မှတ်ယူနိုင်သလော။ (မှတ်ယူနိုင်ပါသည်။) ၎င်းတို့သည် အမှန်ပင် စုံစမ်းသွေးဆောင်ခြင်း၏ အရင်းအမြစ်တစ်ခု ဖြစ်သည်။ ထိုသို့သောလူများအတွက် ၎င်းတို့အား ဤသို့ ရှင်းလင်းစွာ ပြောသင့်သည်။ “သင်သည် ဘုရားသခင်ကို ယုံကြည်ခြင်းအပေါ်ဖြစ်စေ၊ သင်၏တာဝန်ကို ထမ်းဆောင်ခြင်းအပေါ်ဖြစ်စေ ရိုးသားစစ်မှန်ခြင်း မရှိပေ။ သင်သည် အသင်းတော်ထဲသို့ ပေါင်းစည်းဝင်ရောက်နိုင်ခြင်း မရှိသကဲ့သို့ စစ်မှန်သော ယုံကြည်သူတစ်ဦးအဖြစ် မည်သည့်အခါကမျှ မှတ်ယူခြင်းမခံရချေ။ ဤနှစ်နှစ်တာ ဆက်ဆံမှုအတွင်း သင်၏ရည်ရွယ်ချက်ကို ကျွန်ုပ်တို့ မြင်တွေ့ခဲ့ပြီးဖြစ်သည်။ သင်သည် အသင်းတော်တွင် အိမ်ထောင်ဖက်တစ်ဦးကို ရှာဖွေလိုရုံသာ ဖြစ်သည်။ ဤသည်မှာ ကောင်းသောလူများကို ထိခိုက်နစ်နာစေခြင်း မဟုတ်လော။ အသင်းတော်ရှိ လူများသည် သင့်အတွက် မသင့်လျော်ပေ။ ဘာသာတရားမရှိသူများကြားတွင် သင့်အတွက် သင့်လျော်သောသူများစွာ ရှိသည်။ ဘာသာတရားမရှိသူများကြားတွင် တစ်စုံတစ်ဦးကို သွားရှာလော့” ဟူ၍ ဖြစ်သည်။ သွယ်ဝိုက်သောဆိုလိုရင်းမှာ ၎င်းတို့အား “ကျွန်ုပ်တို့သည် သင့်ကို ထွင်းဖောက်မြင်ပြီးဖြစ်သည်။ သင်သည် ဘုရားသခင် ရွေးချယ်ထားသောလူများထဲမှ တစ်ဦးမဟုတ်ပေ။ သင်သည် ဘုရားအိမ်တော်၏ လူတစ်ဦးမဟုတ်ပေ။ သင့်ကို ကျွန်ုပ်တို့၏ ညီအစ်ကို သို့မဟုတ် ညီအစ်မအဖြစ် မမှတ်ယူနိုင်ပေ” ဟု ပြောခြင်းဖြစ်သည်။ ထိုသို့သောလူများကို ဘုရားအိမ်တော်၏ စည်းမျဉ်းများအတိုင်း အသင်းတော်မှ ဖယ်ထုတ်ပစ်သင့်သည်။ ဤနည်းအားဖြင့် မဆင်မခြင်ဘဲ အိမ်ထောင်ဖက်ရှာဖွေပြီး အခြားသူများကို သွေးဆောင်ဖြားယောင်းနေသော ဤလူများသည် ဖယ်ထုတ်ခြင်း ခံရလိမ့်မည်။ ထိုသို့သောလူများကို ပိုင်းခြားသိမြင်ရန် မလွယ်ကူသလော။ (လွယ်ကူပါသည်။) ဤလူများသည်လည်း မယုံကြည်သူများ ဖြစ်ကြသည်။ ၎င်းတို့သည် အသင်းတော်၊ ဘာသာရေးယုံကြည်မှုနှင့် ဘုရားသခင်ကို ယုံကြည်သောသူများအပေါ် အနည်းငယ် နှစ်သက်မှုရှိကြသည်။ ၎င်းတို့သည် မိမိတို့နှင့် အတူနေထိုင်ပြီး မိမိတို့အား သစ္စာရှိစွာ အလုပ်အကျွေးပြုဖို့ အိမ်ထောင်ဖက်ကို ယုံကြည်သူများကြားတွင် ရှာဖွေရန် ဘုရားသခင်ကို ယုံကြည်ခြင်းအခွင့်အရေးကို အသုံးပြုလိုခြင်းသာ ဖြစ်သည်။ ငါ့ကို ပြောလော့၊ ထိုသို့သောအရာ ဖြစ်နိုင်သလော။ ငါတို့သည် ၎င်းတို့ကို ကျေနပ်စေသင့်သလော။ အသင်းတော်သည် ထိုသို့သော ကိစ္စရပ်များကို စီစဉ်ပေးသင့်သလော။ (စီစဉ်မပေးသင့်ပါ။) အသင်းတော်သည် ၎င်းတို့၏ ပုဂ္ဂိုလ်ရေးဆိုင်ရာ နှစ်သက်မှုများကို ဖြည့်ဆည်းပေးရန် တာဝန်မရှိပေ။ ၎င်းတို့သည် ယုံကြည်သူများကို လူကောင်းများဟု မည်မျှပင် ထင်သည်ဖြစ်စေ၊ ဤယုံကြည်သူများနှင့်အတူ မိမိတို့၏ ဘဝကို သင့်လျော်သောပုံစံဖြင့် နေထိုင်နိုင်မည်ဟု မည်မျှပင် ထင်သည်ဖြစ်စေ၊ ယုံကြည်သူများသည် လမ်းမှန်ကို လျှောက်လှမ်းနိုင်သည်ဟု မည်မျှပင် ထင်သည်ဖြစ်စေ အသုံးမဝင်ပေ။ ၎င်းတို့၏ ထင်မြင်ချက်သည် အရေးမပါပေ။ ထိုသို့သော မယုံကြည်သူများကို အသင်းတော်အများစုတွင်လည်း တွေ့ရှိနိုင်သည်။ ဤလူများကို ကိုင်တွယ်ရန် နည်းလမ်းမှာ ငါတို့ ယခုလေးတင် မိတ်သဟာယဖွဲ့ခဲ့သော နည်းလမ်းကို အသုံးပြုရန်ဖြစ်သည်၊ သို့မဟုတ် ၎င်းတို့ကို စည်းမျဉ်းများအတိုင်း ကိုင်တွယ်သရွေ့ သင်တို့တွင် ပိုကောင်းသော နည်းစနစ်များရှိပါက ယင်းတို့ကို သင်တို့ အသုံးပြုနိုင်သည်။ ဤမယုံကြည်သူများကို အမျိုးမျိုးသော ဆိုးယုတ်သည့်လူများထဲတွင် အမျိုးအစားခွဲခြားထားခြင်းမှာ လွန်ကဲသလော။ (မလွန်ကဲပါ။) ဤသည်မှာ မယုံကြည်သူများကို ငါတို့ ဆက်ဆံပုံ အတိအကျပင် ဖြစ်သည်။

ဂ။ ဘေးအန္တရာယ်များကို ရှောင်ရှားရန်

အသင်းတော်မှ အခြားမည်သည့်လူစားမျိုးများသည် ဖယ်ထုတ်ပစ်ခြင်း သို့မဟုတ် နှင်ထုတ်ခြင်း ခံသင့်သနည်း။ (နောက်တစ်မျိုးမှာ ဘေးအန္တရာယ်များကို ရှောင်ရှားရန်အတွက်သာ ဘုရားသခင်ကို ယုံကြည်သောသူများ ဖြစ်ပါသည်။) ဘေးအန္တရာယ်များကို ရှောင်ရှားရန်အတွက်သာ ဘုရားသခင်ကို ယုံကြည်ခြင်းသည်လည်း လူတို့ ယုံကြည်ခြင်းအတွက် ထားရှိသည့် ရည်ရွယ်ချက်တစ်ခု ဖြစ်သည်။ ဘုရားသခင်ကို ယုံကြည်သောလူ အများစုတွင်လည်း ဤသို့သော ရောနှောပါဝင်မှုမျိုး ရှိသည်မဟုတ်လော။ (ဟုတ်ပါသည်။) သို့ဆိုလျှင် ဤအကြောင်းကြောင့် ဖယ်ထုတ်ပစ်ခြင်း သို့မဟုတ် နှင်ထုတ်ခြင်း ခံသင့်သည့်လူများနှင့် ပုံမှန် ဖောက်ပြန်ပျက်စီးခြင်း ထုတ်ဖော်မှုကိုသာ ပြသနေပြီး ဖယ်ထုတ်ပစ်ခြင်း သို့မဟုတ် နှင်ထုတ်ခြင်း မခံသင့်သည့်လူများအကြား ငါတို့ မည်သို့ ခွဲခြားသိမြင်သင့်သနည်း။ လူအများစုအတွက်မူ ၎င်းတို့၏ ယုံကြည်ခြင်းသည် ဘေးအန္တရာယ်များကို ရှောင်ရှားရန် ဘုရားသခင်ကို ယုံကြည်ခြင်းဟူသော ကြံရွယ်ချက်နှင့် ရောနှောနေသည်။ ဤသည်မှာ အမှန်တရားတစ်ခု ဖြစ်သည်။ ဘေးအန္တရာယ်များကို ရှောင်ရှားရန် ဘုရားသခင်ကို ယုံကြည်သောသူများထဲတွင် ဖယ်ထုတ်ပစ်ခြင်း သို့မဟုတ် နှင်ထုတ်ခြင်း ခံရရန် စံသတ်မှတ်ချက်များနှင့် ကိုက်ညီသော မယုံကြည်သူများကို သင်တို့ ပိုင်းခြားသိမြင်ရမည်။ ဥပမာအားဖြင့် ထိုသို့သောလူများသည် ဘေးအန္တရာယ်များ ပိုမိုဆိုးရွားလာသည်ကို မြင်သည့်အခါ စုဝေးပွဲများကို ပို၍ မကြာခဏ တက်ရောက်လာကြပြီး ၎င်းတို့ ယခင်က အသင်းတော်သို့ ပြန်ပေးထားသော ဘုရားသခင်၏ နှုတ်ကပတ်တော်များ စာအုပ်များကို အလျင်အမြန် ပြန်ယူကြကာ ယခုအခါ ဘုရားသခင်ကို အလေးအနက် ယုံကြည်လိုသည်ဟု ပြောဆိုကြသည်။ သို့သော်လည်း ဘေးအန္တရာယ်များ လွန်သွားသည် သို့မဟုတ် လျော့ပါးသွားသည်နှင့်တစ်ပြိုင်နက် ၎င်းတို့သည် စီးပွားရေးလုပ်ရန်နှင့် ငွေရှာရန် ပြန်သွားကြပြီး ညီအစ်ကိုမောင်နှမများက ၎င်းတို့ကို စုဝေးပွဲများအတွက် မရှာဖွေနိုင်ရန် သို့မဟုတ် မဆက်သွယ်နိုင်ရန် အဆက်အသွယ်နည်းလမ်းအားလုံးကို ပိတ်ထားကြသည်။ ဘေးအန္တရာယ်များ ကျရောက်သည့်အခါ ၎င်းတို့သည် ညီအစ်ကိုမောင်နှမများကို တက်ကြွစွာ ရှာဖွေကြသော်လည်း ဘေးအန္တရာယ်များ ပြီးဆုံးသွားသည့်အခါ ၎င်းတို့ကို ရှာဖွေရန် ညီအစ်ကိုမောင်နှမများအတွက် အလွန်ခက်ခဲသွားပြီး ၎င်းတို့နှင့် အဆက်အသွယ်လုပ်၍ ရနိုင်သူမှာ အလွန်ရှားပါးသွားသည်။ ဤသရုပ်သကန်များသည် အတော်အတန် သိသာထင်ရှားသည် မဟုတ်လော။ (ဟုတ်ပါသည်။) ဘေးအန္တရာယ်မရှိသည့်အခါ ၎င်းတို့က “လူများ၌ သာမန်ဘဝ ရှိရန် လိုအပ်သည်။ ကျွန်ုပ်တို့သည် တစ်နေ့တစ်နေ့ လုပ်စရာကိစ္စများ ရှိကြသည်။ နေ့စဉ်နေ့တိုင်း အိမ်တွင် ချက်ပြုတ်ရပြီး ကလေးများကို ကျောင်းကြိုကျောင်းပို့ လုပ်ရသောကြောင့် တစ်ခါတစ်ရံတွင် ကျွန်ုပ်သည် စုဝေးပွဲများကို မတက်ရောက်နိုင်ပါ။ ထို့အပြင် စားဝတ်နေရေးသည် ငွေကြေး လိုအပ်သည်။ စားဝတ်နေရေး ကုန်ကျစရိတ်အားလုံးကို ပေးရန် လိုအပ်သည်။ ငွေမရှာဘဲနှင့် ကျွန်ုပ်တို့ မရှင်သန်နိုင်ကြပါ။ ဤကမ္ဘာတွင် မည်သူမျှ ငွေမရှိဘဲ မရှင်သန်နိုင်ပါ။ ဘုရားသခင်ကို ယုံကြည်ခြင်းသည် လက်တွေ့ကျရန် လိုအပ်သည်” ဟု ပြောဆိုကြသည်။ ၎င်းတို့သည် ငွေရှာခြင်းနှင့် မိမိတို့၏ တစ်နေ့တာ ကိစ္စများ လုပ်ဆောင်ခြင်းတို့အပေါ်တွင်သာ လုံးလုံး အာရုံစိုက်လျက် ရံဖန်ရံခါသာ စုဝေးပွဲ တက်ရောက်ပြီး ဘုရားသခင်၏ နှုတ်ကပတ်တော်များကို ဖတ်ရှုသည်မှာ ရှားလျက် ယုတ္တိရှိရှိ ပြောဆိုပြီး လုံလောက်သော အကြောင်းပြချက်များ ပေးကြသည်။ ဘုရားသခင်ကို ယုံကြည်ခြင်းအပေါ် ၎င်းတို့၏ သဘောထားသည် မအေးမပူ၊ ကြက်သီးနွေးကဲ့သို့ ဖြစ်သည်။ ဘေးအန္တရာယ် ကျရောက်သည့်အခါ ၎င်းတို့က “အိုး၊ ကျွန်ုပ် ဘုရားမရှိဘဲ မနေနိုင်ပါ၊ ကျွန်ုပ် ဘုရားကို လိုအပ်သည်၊ ကျွန်ုပ် ဘုရားကို နေ့တိုင်း ဆုတောင်းပြီး သူ့ကို အော်ဟစ်တောင်းလျှောက်ရမည်။ ကျွန်ုပ်က ဘေးအန္တရာယ်များကို ရှောင်ရှားဖို့ ကြိုးစားနေခြင်း မဟုတ်ပါ၊ အဓိကအချက်မှာ ကျွန်ုပ်၏စိတ်နှလုံးထဲတွင် ဘုရားမရှိဘဲ မနေနိုင်ခြင်းဖြစ်သည်။ ကျွန်ုပ်၏စိတ်နှလုံးထဲတွင် ဘုရားမရှိဘဲ ကောင်းမွန်သည့်ဘဝကို နေထိုင်ရခြင်းက ဟာတာတာကြီးဖြစ်သည်” ဟု ပြောဆိုကြသည်။ ၎င်းတို့သည် ဘုရားသခင်အပေါ် သိကျွမ်းမှုတစ်ခုခုကို ပြသသည့် စကားတစ်ခွန်းမျှ မပြောနိုင်ပေ၊ ၎င်းတို့ ပြောဆိုသမျသည် မိမိတို့၏ လုပ်ရပ်များနှင့် အပြုအမူကို မှန်ကြောင်းရှင်းချက်ထုတ်သည့် စကားများသာ ဖြစ်သည်။ ဘုရားအိမ်တော်က လူတိုင်းကို စာအုပ်မည်မျှ ဖြန့်ဝေသည်ကို ၎င်းတို့မသိ၊ တရားဒေသနာများ မည်သည့်အကြောင်းအရာသို့ ရောက်ရှိနေသည်ကို ၎င်းတို့မသိ၊ အသင်းတော်အသက်တာတွင် လက်ရှိ မည်သည့်သမ္မာတရားများကို မိတ်သဟာယဖွဲ့နေသည်ကို ၎င်းတို့မသိပေ။ ၎င်းတို့သည် ခြောက်လတစ်ကြိမ် သို့မဟုတ် တစ်နှစ်တစ်ကြိမ် စုဝေးပွဲ တက်ရောက်သည်။ ၎င်းတို့ တက်ရောက်သည့်အခါ “ဘာသာတရားမရှိသူများက အလွန်ဆိုးရွားသည်။ လူ့အဖွဲ့အစည်းက တရားမမျှတပါ။ ဤလောကကြီးက ဆိုးယုတ်သည်။ ပိုက်ဆံရှာဖို့ အားထုတ်ရသည်မှာ အလွန်ပင် ခက်ခဲလှသည်။ လူတို့အပေါ် ဘုရား၏ ဝန်ထုပ်သည် ပေါ့ပါး၏...” ဟု ပြောဆိုကြသည်။ ၎င်းတို့သည် စုဝေးပွဲ၏ မိတ်သဟာယဖွဲ့ခြင်း အကြောင်းအရာများနှင့် ပါဝင်အကြောင်းအရာတို့နှင့် တစ်စက်မျှ မသက်ဆိုင်သော ဤအကျိုးမရှိသော စကားများအကြောင်းကို ဆက်ပြောနေကြသည်။ ၎င်းတို့သည် မိမိတို့၏ ဆုတောင်းချက်တွင် အနှစ်မဲ့သော စကားအနည်းငယ်နှင့် ဘုရားသခင်ကို ယုံကြည်ခြင်းအကြောင်း အပေါ်ယံစကားအနည်းငယ်ကို ပြောဆိုပြီးနောက် မိမိတို့ကိုယ်ကို ယုံကြည်သူများအဖြစ် မှတ်ယူကာ မိမိတို့ဘာသာ စိတ်ကျေနပ်ပြီး အေးအေးဆေးဆေး ဖြစ်သွားကြသည်။ ဤသည်မှာ ဘုရားသခင်ကို ယုံကြည်ခြင်းလော။ ဤသို့သောလူတို့သည် မည်သည့်အကောင်ယုတ်မျိုး ဖြစ်ကြသနည်း။ အကယ်၍ သင်က ၎င်းတို့ကို “သင်သည် အဘယ်ကြောင့် စုဝေးပွဲများကို ပုံမှန်မတက်ရောက်သနည်း” ဟု မေးပါက ၎င်းတို့က “ကျွန်ုပ်တွင် အခြေအနေမပေးပါ။ ဤသည်မှာ ဘုရားက ကျွန်ုပ်အတွက် စီစဉ်ဖွဲ့စည်းပေးထားသည့် ပတ်ဝန်းကျင်ဖြစ်ပြီး ကျွန်ုပ်သည် ယင်းကို ကျိုးနွံနာခံရမည်” ဟု ပြောဆိုကြသည်။ ဤစကားများသည် ကြားကောင်းလိုက်လေခြင်းပါတကား။ ၎င်းတို့က “ကြည့်ပါ၊ ဘုရားက ကျွန်ုပ်အတွက် ဤပတ်ဝန်းကျင်ကို စီစဉ်ဖွဲ့စည်းပေးထားသည်။ ကျွန်ုပ်၏ တစ်မိသားစုလုံးက အစားအစာအတွက် ကျွန်ုပ်ကို မှီခိုနေရသောကြောင့် ကျွန်ုပ်မှာ ရှင်သန်ရန် ငွေရှာဖို့ လိုအပ်သည်။ ယခုလောလောဆယ်တွင် ငွေရှာခြင်းမှာ ဘုရားသခင်က ကျွန်ုပ်အတွက် ပေးအပ်ထားသော တာဝန်ဖြစ်သည်” ဟုလည်း ပြောဆိုကြသည်။ ၎င်းတို့သည် ဘုရားသခင်၏ နှုတ်ကပတ်တော်များကို မည်သို့ လက်တွေ့လုပ်ဆောင်ရမည်ကို ပြောဖို့ မဆိုထားနှင့်၊ မိမိတို့၏ တာဝန်ကို ထမ်းဆောင်ခြင်းအကြောင်းကို ထုတ်ပြောရန် လုံးလုံး ပျက်ကွက်ကြသည့်အပြင် ဖန်ဆင်းခံတစ်ဦးအဖြစ် မိမိတို့၏ တာဝန်ဝတ္တရားများအကြောင်းကိုလည်း လုံးဝ မပြောပေ။ ၎င်းတို့သည် ရံဖန်ရံခါ စုဝေးပွဲ တက်ရောက်ပြီး ပူဇော်သက္ကာ ယွမ်အနည်းငယ်ကို ထည့်ဝင်ရုံမျှဖြင့် မိမိတို့သည် ဘုရားအိမ်တော်အတွက် ပါဝင်ဖြည့်ဆည်းပြီးဖြစ်သည်ဟု ထင်ကြသည်။ မိမိတို့၏ သားသမီးများ နေမကောင်းသည့်အခါ ဘုရားသခင်ထံ ဆုတောင်းကြပြီး ရက်အနည်းငယ်ကြာ၍ ၎င်းတို့၏ သားသမီးများ နေကောင်းသွားသည့်အခါတွင် အသင်းတော်သို့ ပူဇော်သက္ကာငွေအချို့ကို အလျင်အမြန် ထည့်ဝင်ပြီးနောက် တစ်ဖန် ပျောက်သွားပြန်သည့် အခြားသူများလည်း ရှိလေသည်။ ၎င်းတို့သည် ညီအစ်ကိုမောင်နှမများနှင့် အပြန်အလှန် ဆက်ဆံသည့်အခါတိုင်း သမ္မာတရားအကြောင်းကို မည်သည့်အခါမျှ မိတ်သဟာယမဖွဲ့သကဲ့သို့ ဘုရားသခင်၏ နှုတ်ကပတ်တော်များကိုလည်း မဖတ်ရှုကြပေ။ ဘေးအန္တရာယ်များ သို့မဟုတ် ကပ်ဘေးများ မကျရောက်သည့်အခါ ဘုရားသခင်ထံ မည်သည့်အခါမျှ ဆုမတောင်းကြပေ။ ၎င်းတို့၏ နေ့စဉ်စကားပြောဆိုမှုများသည် အိမ်တွင်းရေးရာ အတင်းအဖျင်းများ၊ အမှားအမှန် ငြင်းခုံမှုများ၊ ဇာတိပကတိဆိုင်ရာ အသက်တာ၊ အမျိုးမျိုးသော လူမှုရေးဖြစ်စဉ်များနှင့် ၎င်းတို့ မြင်တွေ့ကြားသိရသည့် အမျိုးမျိုးသောအရာများသာ အမြဲဖြစ်သည်၊ ၎င်းတို့သည် ဘုရားသခင်၏ နှုတ်ကပတ်တော်များအကြောင်းကို မိတ်သဟာယပြုသည်မှာ ရှားပါးလှပြီး ဘုရားသခင်ကို ယုံကြည်ခြင်းနှင့် သက်ဆိုင်သည့် စိတ်ရင်းမှန်သော စကားတစ်ခွန်းကိုမျှ မည်သည့်အခါမျှ မပြောဆိုကြပေ။ ၎င်းတို့သည် ဘုရားသခင်၏ ကြည့်ရှုစောင့်ရှောက်ခြင်းနှင့် ကာကွယ်ခြင်းကို ရှာဖွေရန် အသင်းတော်တွင် မိမိတို့၏ နေရာကို ထိန်းသိမ်းထားရုံသာ ဖြစ်သည်။ ဤသည်မှာ ဘုရားသခင်ကို ယုံကြည်ခြင်း၌ ၎င်းတို့၏ နည်းလမ်းမျှသာ ဖြစ်သည်၊ ၎င်းတို့သည် သမ္မာတရားကို လုံးဝမလိုက်စားဘဲ ငြိမ်သက်ခြင်းနှင့် ကောင်းချီးများကိုသာ ရှာဖွေကြသည်။ ၎င်းတို့သည် သမ္မာတရားကို စိတ်ဝင်စားမှု တစ်စက်မျှ လုံးဝမရှိပေ။ ၎င်းတို့သည် ဘုရားသခင်ကို ယုံကြည်ခြင်းမှ အကျိုးကျေးဇူးများ၊ ကျေးဇူးတော်နှင့် ကောင်းချီးများကိုသာ ရရှိလိုကြသည်။ ၎င်းတို့သည် နောင်ဘဝကို မမြင်နိုင်သည့်အပြင် လုံးဝမယုံကြည်သောကြောင့် ယင်းကို ဂရုမစိုက်ကြပေ။ ၎င်းတို့သည် ဤဘဝတွင် ဘုရားသခင်၏ ကျေးဇူးတော်ကို မွေ့လျော်ခံစားပြီး ဘေးအန္တရာယ်အားလုံးကို ရှောင်ရှားလိုရုံသာ ဖြစ်သည်။ ဘုရားသခင်နှင့် အသင်းတော်သည် ၎င်းတို့၏ ခိုလှုံရာဖြစ်သောကြောင့် ၎င်းတို့ စုဝေးပွဲများ တက်ရောက်သည့်အခါတိုင်းသည် ၎င်းတို့ အခက်အခဲများနှင့်ဖြစ်စေ၊ ဘေးအန္တရာယ်များနှင့်ဖြစ်စေ ကြုံတွေ့ခဲ့သည့်အခါတွင်ဖြစ်သည်မှာ သေချာသည်။ ထိုသို့သောလူများသည် ဘုရားသခင်ကို ရိုးသားစစ်မှန်စွာ ယုံကြည်သူများလော။ (မဟုတ်ပါ။) ၎င်းတို့သည် မည်သို့သော လူစားမျိုးများ ဖြစ်ကြသနည်း။ (အခွင့်အရေးသမားများနှင့် မယုံကြည်သူများ ဖြစ်ကြပါသည်။) ဤသူတို့သည် ဘေးအန္တရာယ်များကို ရှောင်ရှားရန် အသင်းတော်ကို အသုံးပြုလိုသော မယုံကြည်သူများ ဖြစ်ကြသည်။ ထိုသို့သောလူများကို အသင်းတော်တွင် နေထိုင်ခွင့်ပြုသင့်သလော။ (မပြုသင့်ပါ။) ၎င်းတို့ စုဝေးပွဲများသို့ လာသည့်အခါ အခြားသူများကို နှောင့်ယှက်ပြီး စိတ်ထဲတွင် ကသိကအောက်ဖြစ်စေသည်။ လူအများစုသည် အလွန် ယဉ်ကျေးပြီး ၎င်းတို့ကို ထိန်းချုပ်ရန် ကြိုးစားဖို့ အနေရခက်ကြသည်၊ သို့ဖြစ်၍ ၎င်းတို့အား တွေ့ရာမြင်ရာ လျှောက်ပြောစေပြီး ဘုရားနှုတ်ကပတ်တော်များကို လူတိုင်း၏ စားသောက်ခြင်းကို နှောင့်ယှက်စေသည်။ ဤအချိန်တွင် ခေါင်းဆောင်များနှင့် အမှုဆောင်များသည် မည်သို့ လုပ်ဆောင်သင့်သနည်း။ ၎င်းတို့သည် ထိုသို့သောလူများကို ကန့်သတ်ခြင်း၊ လူများစု၏ အကျိုးစီးပွားကို ကာကွယ်ခြင်းနှင့် ပုံမှန်အသင်းတော်အသက်တာကို ထိန်းသိမ်းခြင်းဟူသော တာဝန်ကို ထမ်းဆောင်သင့်သည် မဟုတ်လော။ (ဟုတ်ပါသည်။) သင်သည် ၎င်းတို့၏ ဘုရားနှုတ်ကပတ်တော်များ စာအုပ်များကို ပြန်ယူနိုင်ပြီး ၎င်းတို့ကို အသင်းတော်မှ ထွက်သွားရန် အကြံပေးနိုင်သည်။ တစ်စုံတစ်ဦးကို အသင်းတော်မှ ထွက်သွားဖို့ ဖျောင်းဖျရန် နည်းလမ်းအမျိုးမျိုးရှိသည်။ သင်တို့ကိုယ်တိုင် အကြံထုတ်နိုင်သည်။ ၎င်းတို့သည် ညီအစ်ကိုမောင်နှမများနှင့် နောက်ထပ် အဆက်အသွယ် လုပ်၍မရနိုင်အောင်ကိုသာ သေချာစေလော့။ တစ်စုံတစ်ဦးက “ဤလူသည် ကောင်းပါသည်။ ၎င်းသည် အသင်းတော်တွင် အိမ်တွင်းရေးရာ အသေးအဖွဲအချို့ကိုသာ ပြောဆိုသည်၊ သို့သော် ၎င်းသည် အသင်းတော်၏အလုပ်ကို မနှောင့်ယှက်ပေ သို့မဟုတ် ကျွန်ုပ်တို့၏ တာဝန်ထမ်းဆောင်မှုကိုလည်း မထိခိုက်ပေ၊ သို့ဖြစ်၍ ကျွန်ုပ်တို့ သည်းခံသင့်ပါသည်။ ဘုရားသခင်ကို ယုံကြည်ခြင်း၌ ကျွန်ုပ်တို့သည် လူအမျိုးမျိုးကို သည်းခံပြီး ခွင့်လွှတ်သင့်သည် မဟုတ်လော။ ဘုရားသခင်သည် လူအယောက်တိုင်းကို ကယ်တင်ခံရစေလိုပြီး မည်သူ့ကိုမျှ ထာဝရပြစ်ဒဏ်ကို မခံစားစေလိုပေ။” ဟု ပြောသည် ဆိုကြပါစို့။ ထိုအခါ သင်သည် ၎င်းတို့သည် ကယ်တင်ခြင်းအတွက် ပစ်မှတ်ဟုတ်မဟုတ်ကို စဉ်းစားရန် လိုအပ်သည်။ ၎င်းတို့ မဟုတ်ပါက ကျွန်ုပ်တို့သည် ၎င်းတို့ကို ပိုင်းခြားသိမြင်ပြီး ဖယ်ထုတ်ပစ်သင့်သည် မဟုတ်လော။ (ဟုတ်ပါသည်။) အချို့လူများက “ကျွန်ုပ်က ယဉ်ကျေးလွန်းသည်။ သူတို့ကို အသင်းတော်မှ ထွက်သွားဖို့ ဖျောင်းဖျရန် အနေရခက်သည်” ဟု ပြောကြသည်။ ဤပြဿနာသည် ဖြေရှင်းရန် လွယ်ကူသည်။ အကယ်၍ သင်သည် ၎င်းတို့နှင့် အဆက်အသွယ်မလုပ်ရုံမျှဖြင့် သင်သည် ၎င်းတို့၏ နှောင့်ယှက်ခြင်း သို့မဟုတ် ချုပ်ကိုင်ခြယ်လှယ်ခြင်းကို ခံရမည်မဟုတ်ပေ။ သင် ၎င်းတို့နှင့် တွေ့လျှင်ပင် ၎င်းတို့နှင့် ပတ်သက်ရန် မလိုအပ်ပေ။ ၎င်းတို့နှင့် ဘုရားသခင်ကို ယုံကြည်ခြင်းကိစ္စရပ်များအကြောင်း ပြောဆိုရန် မလိုအပ်ပေ၊ ၎င်းတို့ကို ်ဘာသာတရားမရှိသူများအဖြစ် သဘောထားလိုက်ရုံသာ ဖြစ်သည်။ အချို့လူများက “ကျွန်ုပ်တို့ သူတို့ကို မေတ္တာနှင့် ကူညီပြီး ကျွန်ုပ်တို့ နားလည်သည့် သမ္မာတရားကို သူတို့အား မိတ်သဟာယဖွဲ့ပေး၍ မရဘူးလား” ဟု ပြောကြသည်။ ထိုသို့သော မယုံကြည်သူများအတွက် သင်သည် အမှန်တကယ် မေတ္တာရှိပါက သင် စမ်းကြည့်နိုင်သည်။ သင်သည် ၎င်းတို့ကို အမှန်တကယ် ပြောင်းလဲပေးနိုင်ပါက ၎င်းတို့ကို ဖယ်ထုတ်ပစ်ရန် သို့မဟုတ် နှင်ထုတ်ရန် မလိုအပ်တော့ပေ။ အချို့လူများက “ကျွန်ုပ်က မိမိ၏ အားထုတ်မှုကို ဖြုန်းတီးမည် မဟုတ်။ ၎င်းတို့ကို ကူညီခြင်းက ဝက်ကို ရေချိုးပေးသကဲ့သို့ပင် မသုံးမဝင်ပါ။ သင်သည် ယင်းကို မည်မျှသန့်စင်နေအောင် ဆေးကြောပေးပါစေ ယင်းသည် ရွှံ့ထဲသို့ သွားလူးဦးမည်သာ ဖြစ်သည်။ ယင်းမှာ ထိုသို့သော သတ္တဝါ အတိအကျပင် ဖြစ်သည်။ ပြောင်းလဲမည်မဟုတ်” ဟု ပြောကြသည်။ သင်သည် ဤအရာကို နားလည်နိုင်ပါက သင်မှန်ကန်ပေသည်။ ထိုသို့သော မယုံကြည်သူများကို ကူညီရန် သင်သည် သမ္မာတရားကို ဆက်၍ မိတ်သဟာယဖွဲ့ဦးမည်လော။ သင်တို့သည် ဤအဓိပ္ပာယ်မဲ့သောအလုပ်ကို ဆက်၍ လုပ်ဆောင်ဦးမည်လော။ (မလုပ်တော့ပါ။) ဤအချိန်တွင် သင်တို့သည် မိမိတို့ မိုက်မဲခဲ့ကြောင်းနှင့် လူတို့ကို ထိုးထွင်းမမြင်ခဲ့ကြောင်း သိရှိကြသည်။ မယုံကြည်သူများသည် မပြောင်းလဲနိုင်ပေ။ ဤလူများသည်လည်း ဘုရားသခင်ကို ယုံကြည်သောသူများသည် ကောင်းမှုများကို ပြုလုပ်ပြီး မကောင်းမှုများကို ရှောင်ကြဉ်ကြောင်း၊ ၎င်းတို့သည် အခြားသူများကို အနိုင်မကျင့် သို့မဟုတ် မလိမ်လည်ကြောင်းကိုလည်း သိကြသည်။ ၎င်းတို့သည် ဘုရားသခင်ကို ယုံကြည်သောသူများအပေါ် ကောင်းသော အထင်အမြင်ရှိကြသည်၊ သို့ဖြစ်၍ ၎င်းတို့သည် “ဘုရားရှိသည်ဟု ယုံကြည်ခြင်း” နှင့် “ဘုရားသခင်ကို ယုံကြည်ခြင်းသည် ကောင်းသည်” ဟူသော အလံအောက်တွင် မိမိတို့ကိုယ်ကို အယောင်ဆောင်ပြီး လူတို့က ၎င်းတို့ကို ညီအစ်ကို သို့မဟုတ် ညီအစ်မတစ်ဦးအဖြစ် ထင်မြင်စေလျက် အသင်းတော်ထဲသို့ တအိအိနှင့် အယုံသွင်း၍ ဝင်ကြသည်။ အချို့လူများသည် အမှန်ပင် ဤအရာ၏ လှည့်စားခြင်းကို ခံရပြီး ၎င်းတို့ကို ညီအစ်ကို သို့မဟုတ် ညီအစ်မတစ်ဦးအဖြစ် အမှန်တကယ် မှတ်ယူကာ မကြာခဏ သွားရောက်တွေ့ဆုံပြီး ကူညီကြသည်။ အချိန်ကြာမြင့်ပြီးမှသာ ၎င်းတို့က အမှန်တကယ် သဘောပေါက်လာကြလေသည်။ “ဤလူသည် ဘေးအန္တရာယ်များနှင့်ဖြစ်စေ၊ အခက်အခဲများနှင့်ဖြစ်စေ ရင်ဆိုင်ရသည့်အခါမှသာ အသင်းတော်သို့ လာပြီး အသုံးမဝင်သည့်၊ အဓိပ္ပာယ်မဲ့သော စကားများကို ပြောဆိုသည်။ အခြေအနေများ ချောမွေ့ပြီး ၎င်းအတွက် အရာရာ အဆင်ပြေသည့်အခါ ၎င်း၏ ဘဝ ကောင်းမွန်သည့်အခါ ၎င်းသည် လူတိုင်းကို လျစ်လျူရှုသည်။ ၎င်းသည် ထိုသို့သော ကလိမ်ကကျစ် ဖြစ်မှန်းသာ ကျွန်ုပ်တို့ ကြိုသိခဲ့လျှင် ၎င်းကို ကူညီခဲ့မည်မဟုတ်သကဲ့သို့ များစွာ အားမထုတ်ခဲ့ပေ” ဟူ၍ ဖြစ်၏။ ယခု နောင်တရ၍ အသုံးဝင်သလော။ နောင်တရရန် နောက်ကျသွားပြီဖြစ်သည်။ သင်တို့သည် အချည်းနှီးသော စကားများစွာကို ပြောနှင့်ပြီးဖြစ်သည်။ တိုတိုပြောရလျှင် ထိုသို့သော မယုံကြည်သူများကို တတ်နိုင်သမျှ အစောဆုံး ပိုင်းခြားသိမြင်ရန်၊ ကိုင်တွယ်ဖြေရှင်းရန်နှင့် အသင်းတော်မှ ဖယ်ထုတ်ပစ်ရန် လိုအပ်သည်။ ၎င်းတို့ကို ညီအစ်ကိုမောင်နှမများအဖြစ် မမှတ်ယူနှင့်၊ ၎င်းတို့သည် ညီအစ်ကိုမောင်နှမများ မဟုတ်ကြပေ။ ဘုရားသခင် ရွေးချယ်ထားသောလူများသာလျှင် ညီအစ်ကိုမောင်နှမများ ဖြစ်ကြသည်၊ ကယ်တင်ခြင်းခံရနိုင်ပြီး ဘုရားသခင်ကို ဝတ်ပြုကိုးကွယ်ခြင်းကို လိုက်စားသောသူများသာလျှင် ညီအစ်ကိုမောင်နှမများ ဖြစ်ကြသည်။ ဘေးအန္တရာယ်များကို ရှောင်ရှားရန်နှင့် သမ္မာတရားကို လက်မခံဘဲ ဘုရားသခင်၏ ကျေးဇူးတော်ကို လောဘတကြီး မွေ့လျော်ခံစားရန် ဘုရားအိမ်တော်တွင် ကပ်နေသောသူများသည် မယုံကြည်သူများ ဖြစ်ကြသည်။ ၎င်းတို့သည် ညီအစ်ကိုမောင်နှမများ မဟုတ်ကြသည့်အပြင် ဘုရားသခင် ရွေးချယ်ထားသောလူများလည်း သေချာပေါက် မဟုတ်ကြပေ။ သင် နားလည်သလော။ ထိုသို့သော မယုံကြည်သူများကို စည်းမျဉ်းများအတိုင်း သဘောထားပြုမူရမည်၊ ၎င်းတို့ကို ဖြစ်သင့်သည့်အတိုင်း ကိုင်တွယ်ဖြေရှင်းသင့်သည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်ဝတ္တရားဖြစ်ပြီး ဘုရားသခင် ရွေးချယ်ထားသောလူတိုင်း ရှင်းလင်းစွာ သိရှိသင့်သည့် စည်းမျဉ်းတစ်ခုလည်း ဖြစ်သည်။

၂၀၂၁ ခုနှစ်၊ အောက်တိုဘာလ ၂၃ ရက်


ခေါင်းဆောင်များနှင့် အမှုဆောင်များ၏ တာဝန်များ (၂၃)

အချက် ၁၄- အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့ (အပိုင်း ၂)

ပြီးခဲ့သည့် စုဝေးပွဲတွင် ငါတို့သည် ခေါင်းဆောင်များနှင့် အမှုဆောင်များ၏ ဆယ့်လေးချက်မြောက် တာဝန်ဖြစ်သည့် “အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့” ကို မိတ်သဟာယဖွဲ့ခဲ့ကြသည်။ ထိုမိတ်သဟာယဖွဲ့ခြင်းတွင် “အသင်းတော်ဆိုသည်မှာ အဘယ်အရာဖြစ်သည်” ဟူသည့် ကဏ္ဍတစ်ခု ပါဝင်ခဲ့သည်။ အသင်းတော်၏ အနက်အဓိပ္ပာယ်ကို မိတ်သဟာယ ဖွဲ့ပြီးနောက် ဤအရာနှင့် ခေါင်းဆောင်များနှင့် အမှုဆောင်များ၏ ဆယ့်လေးချက်မြောက် တာဝန်တို့ကြားရှိ ဆက်နွှယ်မှုကို သင်တို့ ရှင်းရှင်းလင်းလင်း နားလည်ကြသလော။ (ဘုရားသခင်က အသင်းတော်၏ အနက်အဓိပ္ပာယ်ကို မိတ်သဟာယဖွဲ့ပြီးနောက်တွင် အသင်းတော်များ အဘယ်ကြောင့် တည်ရှိသည်ကိုလည်းကောင်း၊ အသင်းတော်တစ်ခုက ပါဝင်သည့် အခန်းကဏ္ဍကိုလည်းကောင်း၊ အသင်းတော်တစ်ခုက လုပ်ဆောင်သည့် အလုပ်ကိုလည်းကောင်း ကျွန်ုပ်တို့ နားလည်ခဲ့ပါသည်၊ ဤအရာကို အခြေခံ၍ အသင်းတော်ထဲ၌ မည်သည့်လူများက အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေနေပြီး အပြုသဘောဆောင်သော အခန်းကဏ္ဍမှ မပါဝင်သည်ကို ကျွန်ုပ်တို့ ပိုင်းခြားသိမြင်နိုင်ပါသည်၊ ပြီးနောက် ဤလူတို့ကို ဖယ်ထုတ်ပစ်နိုင်သည် သို့မဟုတ် နှင်ထုတ်နိုင်သည်။) အသင်းတော်ဆိုသည်မှာ အဘယ်အရာဖြစ်သည်ကို နားလည်ပြီးနောက် ခေါင်းဆောင်များနှင့် အမှုဆောင်များသည် ဘုရားသခင်က အသင်းတော်များကို အဘယ်ကြောင့် တည်ထောင်သည်၊ အသင်းတော်များ ဖွဲ့စည်းခြင်းက လူတို့အပေါ် သက်ရောက်မှု၊ အသင်းတော်များ လုပ်ဆောင်သင့်သည့်အလုပ်၊ အသင်းတော်တစ်ခုကို ဖွဲ့စည်းသည့် လူအမျိုးအစားများနှင့် မည်သည့်လူများက စစ်မှန်သော ညီအစ်ကိုမောင်နှမများ ဖြစ်သည်တို့ကို သိသင့်သည်။ ဤအရာများကို နားလည်ပြီး သိရှိပြီးနောက်တွင် သင်တို့သည် ဆယ့်လေးချက်မြောက် တာဝန်တွင် ဖော်ပြထားသည့် အလုပ်ဖြစ်သော “အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့” အတွက် အခြေခံ အယူအဆတစ်ခုနှင့် အနက်အဓိပ္ပာယ်တစ်ခုအပြင် စည်းမျဉ်းဆိုင်ရာ အခြေခံအုတ်မြစ်တစ်ခုလည်း ရှိလာပြီဖြစ်သည်။ ဤသည်မှာ သင်တို့သည် သီအိုရီနှင့် ရူပါရုံပိုင်းဆိုင်ရာတွင် ရှင်းရှင်းလင်းလင်း သိထားပြီး နားလည်ထားသင့်သည့် အရာတစ်ခု ဖြစ်သည်။ ဤအရာကို နားလည်ပြီးသည့်နောက်တွင် ခေါင်းဆောင်များနှင့် အမှုဆောင်များက တာဝန်ယူဆောင်ရွက်သင့်သည့် ပထမဆုံးအလုပ်မှာ ဆိုးယုတ်သည့် လူအမျိုးမျိုးတို့ကို ပိုင်းခြားသိမြင်ရန် ဖြစ်သည်။ ဤအရာကို လုပ်ဆောင်ခြင်းအတွက် စံနှုန်းများနှင့် စည်းမျဉ်းများမှာ အဘယ်နည်း။ ဆိုးယုတ်သော လူအမျိုးမျိုးတို့အား ပိုင်းခြားသိမြင်ခြင်းသည် အသင်းတော်၏ အနက်ဖွင့်ဆိုချက်၊ အသင်းတော်တည်ရှိခြင်း၏ အဓိပ္ပာယ်နှင့် တန်ဖိုးအပြင် အသင်းတော်များ လုပ်ဆောင်ရန် ဘုရားသခင် သတ်မှတ်ပေးသည့် အလုပ်တို့အပေါ် အခြေခံသင့်သည်။ ပြီးခဲ့သည့်တစ်ကြိမ်က ဆိုးယုတ်သောလူအမျိုးမျိုးတို့ကို ပိုင်းခြားသိမြင်ခြင်းအတွက် စံနှုန်းများနှင့် အခြေခံများကို အဓိကအမျိုးအစားသုံးခုအဖြစ် ခွဲခြားခဲ့သည်။ ဤအမျိုးအစားသုံးခုမှာ အဘယ်နည်း။ (လူတစ်ဦး၏ ဘုရားသခင်ကို ယုံကြည်ခြင်းအတွက် ရည်ရွယ်ချက်၊ လူတစ်ဦး၏ လူ့သဘာဝနှင့် ၎င်းတို့၏ တာဝန်အပေါ် သဘောထားတို့ ဖြစ်ပါသည်။) ဤအဓိက အမျိုးအစားသုံးခုသည် လုံလောက်အောင် တိကျပြီး ပြည့်စုံသလော။ အချို့လူများက “လူအမျိုးမျိုးတို့ကို ပိုင်းခြားသိမြင်ခြင်းသည် ၎င်းတို့ သမ္မာတရားကို ချစ်သည့်အတိုင်းအတာနှင့် ၎င်းတို့ ဘုရားသခင်ကို ကျိုးနွံနာခံပြီး ကြောက်ရွံ့သည့်အတိုင်းအတာတို့အပေါ် အခြေမခံဘဲ ထိုအစား ၎င်းတို့၏ ဘုရားသခင်ကို ယုံကြည်ခြင်းအတွက် ရည်ရွယ်ချက်၊ ၎င်းတို့၏ လူ့သဘာဝနှင့် ၎င်းတို့၏ တာဝန်အပေါ် သဘောထားတို့အပေါ် အဘယ်ကြောင့် အခြေခံရသနည်း။ ဤစံနှုန်းများသည် အလွန်နိမ့်လွန်းသည် မဟုတ်လော။ တစ်နည်းအားဖြင့် ဤအမျိုးအစားသုံးခု၏ တိကျသော အကြောင်းအရာမှ အကဲဖြတ်ရလျှင် ဘုရားသခင်နှင့် သမ္မာတရားအပေါ် လူတို့၏ သဘောထားနှင့်ပတ်သက်၍ ပိုမိုနက်ရှိုင်းသော ဆွေးနွေးမှု အဘယ်ကြောင့် မရှိသနည်း။ လူတို့သည် ပြုပြင်ခြင်း၊ တရားစီရင်မှုနှင့် ပြစ်တင်ဆုံးမခြင်းတို့ကို လက်ခံလိုစိတ်ရှိမရှိ၊ ၎င်းတို့၌ ဘုရားသခင်ကို ကျိုးနွံနာခံပြီး ကြောက်ရွံ့သော စိတ်နှလုံးရှိမရှိနှင့် သမ္မာတရားနှင့် သက်ဆိုင်သော အခြား ပိုမိုနက်ရှိုင်းသည့် အကြောင်းအရာများကို အဘယ်ကြောင့် ဖော်ပြထားခြင်း မရှိသနည်း” ဟု ပြောကြသည်။ သင်တို့သည် ဤမေးခွန်းအကြောင်းကို တစ်ခါမျှ စဉ်းစားဖူးသလော။ ဤကိစ္စကို ယခုလောလောဆယ် မဆွေးနွေးကြသေးစို့။ စံသတ်မှတ်ချက်သုံးခုဖြစ်သည့် လူတို့၏ ဘုရားသခင်ကို ယုံကြည်ခြင်းအတွက် ရည်ရွယ်ချက်၊ ၎င်းတို့၏ လူ့သဘာဝနှင့် ၎င်းတို့၏ တာဝန်အပေါ် သဘောထားတို့ကို ဦးစွာ ကြည့်ကြစို့။ ယင်းတို့၏ ခေါင်းစဉ်များမှ အကဲဖြတ်ရလျှင် ဤစံသတ်မှတ်ချက်သုံးခုသည် တိမ်သလော။ အကယ်၍ လူတစ်ဦးသည် ဤအခြေခံအကျဆုံးသော စံသတ်မှတ်ချက်သုံးခုနှင့်စပ်လျဉ်း၍ စံနှုန်းမပြည့်မီလျှင် ၎င်းတို့ကို ညီအစ်ကို သို့မဟုတ် ညီအစ်မတစ်ဦးဟု ခေါ်နိုင်သလော။ (မခေါ်နိုင်ပါ။) ၎င်းတို့ကို အသင်းတော်အသင်းသားတစ်ဦးအဖြစ် မှတ်ယူနိုင်သလော။ ၎င်းတို့ကို ဘုရားသခင်က အသင်းတော်၏ အစိတ်အပိုင်းတစ်ခုအဖြစ် အသိအမှတ်ပြုနိုင်သလော။ (မပြုနိုင်ပါ။) ဤအရာများထဲမှ တစ်ခုမျှ ၎င်းတို့အတွက် ဖြစ်နိုင်ချေမရှိပေ။ သို့ဖြစ်၍ လူတစ်ဦးသည် ဤစံသတ်မှတ်ချက်သုံးခုလုံးနှင့်စပ်လျဉ်း၍ မလုံလောက်လျှင် သို့မဟုတ် စံမမီလျှင် ထိုသို့သော လူပုဂ္ဂိုလ်များကို ပိုင်းခြားသိမြင်သင့်သည်၊ ၎င်းတို့သည် ဆိုးယုတ်သော လူအမျိုးမျိုးတို့၏ အဆင့်အတန်းများနှင့် သက်ဆိုင်ပြီး ၎င်းတို့ကို ဖယ်ထုတ်ပစ်သင့်သည်၊ သို့မဟုတ် နှင်ထုတ်သင့်သည်။ လူတစ်ဦးသည် ဘုရားသခင်က အသိအမှတ်ပြုထားသည့် ညီအစ်ကို သို့မဟုတ် ညီအစ်မတစ်ဦး ဟုတ်မဟုတ်ဖြစ်စေ၊ အသင်းတော်က လက်ခံသင့်သည့် အသင်းသားတစ်ဦး ဟုတ်မဟုတ်ဖြစ်စေ အနည်းဆုံးအားဖြင့် ဤစည်းမျဉ်းသုံးချက်ကို စံနှုန်းပြည့်မီပြီး ကိုက်ညီခြင်း ရှိမရှိအပေါ် မူတည်သည်။ ၎င်းတို့သည် ဤစည်းမျဉ်းသုံးချက်ကိုပင် မပြည့်မီပါက ညီအစ်ကို သို့မဟုတ် ညီအစ်မတစ်ဦး လုံးဝမဟုတ်ပေ။ သဘာဝအားဖြင့် ဘုရားသခင်သည် ၎င်းတို့ကို အသိအမှတ်မပြုသကဲ့သို့ အသင်းတော်ကလည်း ၎င်းတို့ကို လက်မခံသင့်ပေ။ သို့ဆိုလျှင် အသင်းတော်သည် ၎င်းတို့ကို မည်သို့ သဘောထားပြီး ကိုင်တွယ်သင့်သနည်း။ (၎င်းတို့ကို ဖယ်ထုတ်ပစ်ခြင်း သို့မဟုတ် နှင်ထုတ်ခြင်း ပြုသင့်ပါသည်။) ၎င်းတို့ ပိုင်းခြားသိမြင်ခြင်းခံရသည်နှင့်တစ်ပြိုင်နက် ၎င်းတို့သည် ဖယ်ထုတ်ပစ်ခြင်း သို့မဟုတ် နှင်ထုတ်ခြင်း ခံရသင့်သည်။ ယင်းမှာ ပကတိအခြေအနေ အတိအကျပင်ဖြစ်၏။

ဆိုးယုတ်သောလူအမျိုးမျိုးတို့ကို ပိုင်းခြားသိမြင်ခြင်းအတွက် စံနှုန်းများနှင့် အခြေခံများ

၁။ လူတစ်ဦး၏ ဘုရားသခင်ကို ယုံကြည်ခြင်းအတွက် ရည်ရွယ်ချက်အပေါ် အခြေခံခြင်း

ဃ။ အခွင့်ကောင်းယူရန်

ပြီးခဲ့သည့် စုဝေးပွဲတွင် ငါတို့သည် ဘုရားသခင်ကို ယုံကြည်ခြင်းအတွက် ရည်ရွယ်ချက်သုံးခုကို မိတ်သဟာယဖွဲ့ပြီး စာရင်းပြုစုခဲ့သည်။ ငါတို့သည် ယင်းတို့ကို ခေါင်းစဉ်များအဖြစ် စာရင်းပြုစုမည်ဆိုလျှင် ပထမတစ်ခုမှာ အရာရှိတစ်ဦးဖြစ်လိုသည့် လူတစ်ဦး၏ လိုအင်ဆန္ဒကို ဖြည့်ဆည်းရန်ဖြစ်သည်၊ ဒုတိယမှာ ဆန့်ကျင်ဘက်လိင်ကို ရှာဖွေရန်ဖြစ်ပြီး တတိယမှာ ဘေးအန္တရာယ်များကို ရှောင်ရှားရန် ဖြစ်သည်။ ငါတို့သည် ဤရည်ရွယ်ချက်သုံးခုကို မိတ်သဟာယဖွဲ့ပြီးဖြစ်သည်။ ဆက်လက်၍ ငါတို့သည် စတုတ္ထမြောက် ရည်ရွယ်ချက်ကို မိတ်သဟာယဖွဲ့ကြမည်။ အချို့လူများသည် အခွင့်ကောင်းယူသည့် အကြောင်းရင်းများအတွက် သက်သက် ဘုရားသခင်ကို ယုံကြည်ကြသည်၊ သို့ဖြစ်၍ ဤရည်ရွယ်ချက်၏ ခေါင်းစဉ်မှာ “အခွင့်ကောင်းယူရန်” ဖြစ်သည်။ အချို့လူများသည် ဘာသာရေးလောကရှိ ဘာသာတရားများနှင့် ဂိုဏ်းဂဏများအားလုံးသည် ပျက်စီးယိုယွင်းနေပြီး သန့်ရှင်းသောဝိညာဉ်တော်၏ အလုပ်မရှိသည်ကိုလည်းကောင်း၊ လူတို့၏ ယုံကြည်ခြင်းနှင့် ချစ်ခြင်းသည် အေးစက်လာခဲ့သည်ကိုလည်းကောင်း၊ လူတို့ကိုယ်တိုင်သည် တိုး၍ပင် အကျင့်ပျက်လာခဲ့ပြီး ကယ်တင်ခြင်းအတွက် မျှော်လင့်ချက် မတွေ့ရသည်ကိုလည်းကောင်း၊ လူတို့သည် မည်သည့်အရာမျှ မရရှိဘဲ သခင့်ကို နှစ်ပေါင်းများစွာ ယုံကြည်ခဲ့ကြသည်ကိုလည်းကောင်း မြင်ကြသည်။ ဘာသာရေးလောကသည် လွင်တီးခေါင်တစ်ခုအဖြစ်သို့ လုံးဝ ပြောင်းလဲသွားသည်ကို မြင်လျှင် ၎င်းတို့သည် မိမိတို့်အတွက် ရှေ့ဆက်ရန် နည်းလမ်းတစ်ခုကို ရှာဖွေကြသည်။ ၎င်းတို့က “ယခု မည်သည့်အသင်းတော်က လူပိုများသနည်း၊ စည်ကားသနည်း၊ ဖွံ့ဖြိုးတိုးတက်မှု အလားအလာများ ရှိသနည်း” ဟု တွေးဆကြသည်။ ဘာသာရေးလောက၏ အတိုက်အခံလုပ်ခြင်းနှင့် ပြစ်တင်ရှုတ်ချခြင်းကို ခံရသည့် အနန္တတန်ခိုးရှင် ဘုရားသခင် အသင်းတော်သည် စည်ကားနေကြောင်း၊ ယင်း၌ သန့်ရှင်းသောဝိညာဉ်တော်၏ အလုပ်ရှိကြောင်းနှင့် ပြည်တွင်းပြည်ပ နှစ်ခုလုံးတွင် ကောင်းစွာ ဖွံ့ဖြိုးတိုးတက်နေကြောင်း ၎င်းတို့ တွေ့ရှိကြသည်။ ၎င်းတို့က “ဤအသင်းတော်၏ အသင်းသားဦးရေသည် တိုးပွားနေကြောင်း၊ ကောင်းစွာ ဖွံ့ဖြိုးတိုးတက်နေကြောင်း၊ များပြားသော လူအင်အား၊ ရုပ်ဝတ္ထုဆိုင်ရာ အရင်းအမြစ်များနှင့် ဘဏ္ဍာရေးဆိုင်ရာ အရင်းအမြစ်များကို ပိုင်ဆိုင်ကြောင်းနှင့် ဖွံ့ဖြိုးတိုးတက်မှု အလားအလာများ ရှိကြောင်း ငါ ကြားမိသည်။ အကယ်၍ ငါသည် ၎င်းတို့၏ အသင်းတော်သို့ ဝင်ရောက်ရန် ဤအခွင့်အရေးကောင်းကို အမိအရအသုံးချလျှင် အကျိုးကျေးဇူးအချို့ကို ရနိုင်မည် မဟုတ်လော။ ငါ့အတွက် အလားအလာကောင်းများကို သေချာစေမည် မဟုတ်လော” ဟု တွေးထင်ကြသည်။ ထိုသို့သော ရည်ရွယ်ချက်နှင့် ရည်မှန်းချက်အပြင် သိချင်စိတ်အနည်းငယ်ဖြင့် ၎င်းတို့သည် အသင်းတော်ထဲသို့ ခိုးကြောင်ခိုးဝှက် ထိုးဖောက်ဝင်ရောက်ကြသည်။ ဤလူတို့သည် အသင်းတော်ထဲသို့ ခိုးကြောင်ခိုးဝှက် ဝင်ရောက်ပြီးနောက်တွင် သမ္မာတရားကိုလည်းကောင်း၊ ဘုရားသခင်ကို ယုံကြည်ခြင်းကိုလည်းကောင်း၊ ၎င်းတို့၏ အသက်စိတ်သဘောထား ပြောင်းလဲခြင်းကိုလည်းကောင်း စိတ်မဝင်စားကြပေ။ အသင်းတော်သို့ ဝင်ရောက်ရာတွင် ၎င်းတို့၏ ရည်ရွယ်ချက်မှာ အားကိုးရာတစ်ခု သို့မဟုတ် နေထိုင်ရန် နေရာတစ်ခုကို ရှာဖွေရန်နှင့် ၎င်းတို့ လိုအင်ဆန္ဒရှိသည့် အလားအလာများကို ရရှိရန်သာ ဖြစ်သည်။ အမှန်မှာ ၎င်းတို့၏ စိတ်နှလုံးထဲတွင် ဘုရားသခင်ကို ယုံကြည်ခြင်း၌လည်းကောင်း၊ ဘုရားသခင် ဖော်ပြသည့် သမ္မာတရားများ၌လည်းကောင်း၊ ဘုရားသခင် လုပ်ဆောင်သည့် ကယ်တင်ခြင်းအမှု၌လည်းကောင်း စိတ်ဝင်စားမှုမရှိသည့်အပြင် ဤအရာများနှင့်ပတ်သက်၍ ကြားလိုခြင်း သို့မဟုတ် ရှာဖွေလိုခြင်းလည်း မရှိပေ။ အထူးသဖြင့် ၎င်းတို့သည် ဘုရားသခင်၏အလုပ်နှင့် သန့်ရှင်းသောဝိညာဉ်တော်၏အလုပ်၌ စိတ်ဝင်စားမှု လုံးဝကင်းမဲ့ကြသည်။ ဤလူများသည် မည်သည့်လုပ်ငန်းကဏ္ဍသို့ ဝင်ရောက်သည်ဖြစ်စေ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို ရရှိရန် အခွင့်အရေးများ ရှာဖွေဖို့အတွက်သာ ထိုသို့ဝင်ရောက်ပြီး မိမိတို့၏ ကိုယ်ပိုင်အလားအလာများနှင့် ကံကြမ္မာအတွက် ရင်းနှီးမြှုပ်နှံမှုများ ပြုလုပ်ကာ အဖိုးအခပေးရုံသာဖြစ်သည့် လူ့အဖွဲ့အစည်းရှိ အခွင့်အရေးသမားများကဲ့သို့ ဖြစ်ကြသည်။ ၎င်းတို့ စိတ်ရောကိုယ်ပါနှစ်၍ ဝင်ရောက်လုပ်ဆောင်သည့် နယ်ပယ် သို့မဟုတ် လုပ်ငန်းကဏ္ဍ၌ လက်ရှိတွင် ထင်ရှားသော အလားအလာများ မရှိသည်ကိုဖြစ်စေ၊ ဤလုပ်ငန်းကဏ္ဍက ၎င်းတို့ကို ဤကမ္ဘာလောကတွင် ၎င်းတို့၏ အားသာချက်များကို ပြသခွင့်မပြုဘဲ ကြီးပွားတိုးတက်ခွင့် မပြုသည်ကိုဖြစ်စေ ၎င်းတို့ ရှာဖွေတွေ့ရှိသည်နှင့်တစ်ပြိုင်နက် ၎င်းတို့သည် အလုပ်ပြောင်းရန်ဖြစ်စေ၊ လုပ်ငန်းကဏ္ဍပြောင်းရန်ဖြစ်စေ မိမိတို့၏ စိတ်ထဲတွင် မကြာခဏ တွက်ချက်ကြသည်။ ၎င်းတို့ မည်သည့်အရာကိုပင် လုပ်ဆောင်သည်ဖြစ်စေ ထိုသို့သောလူများသည် အခွင့်အခါကောင်းကို အစဉ်သဖြင့်စောင့်၍ လှုပ်ရှားကြသည်၊ ၎င်းတို့တွင် အသင်းတော်သို့ ဝင်ရောက်ခြင်းအတွက် ရည်ရွယ်ချက်နှင့် ရည်မှန်းချက်တစ်ခု ရှိသည်။ အသင်းတော် စည်ပင်နေသည့်အခါ၊ လူ့အဖွဲ့အစည်း သို့မဟုတ် မည်သည့်နိုင်ငံတွင်မဆို အခိုင်အမာ ရပ်တည်နိုင်ပြီး ဖွံ့ဖြိုးတိုးတက်မှု အလားအလာများ ရှိသည့်အခါ ၎င်းတို့သည် အသင်းတော်၏အလုပ်ထဲသို့ တက်ကြွစွာနှင့် စိတ်အားထက်သန်စွာ စိတ်ရောကိုယ်ပါနှစ်၍ ပါဝင်လုပ်ဆောင်ကြသည်။ သို့သော် အသင်းတော်သည် ဖိနှိပ်ခြင်းနှင့် ကန့်သတ်ခြင်းကို ခံရသည်နှင့်တစ်ပြိုင်နက် သို့မဟုတ် ၎င်းတို့၏ ပုဂ္ဂိုလ်ရေးဆိုင်ရာ လိုအင်ဆန္ဒများနှင့် တောင်းဆိုချက်များကို မဖြည့်ဆည်းပေးနိုင်သည်နှင့်တစ်ပြိုင်နက် ၎င်းတို့သည် အသင်းတော်မှ ထွက်ခွာပြီး မိမိတို့အတွက် ရှေ့ဆက်ဖို့ အခြားနည်းလမ်းတစ်ခုကို ရှာဖွေသင့်ခြင်း ရှိမရှိကို စဉ်းစားကြသည်။ ဤလူတို့ အသင်းတော်သို့ ဝင်ရောက်ခြင်း၏ စစ်မှန်သော ရည်ရွယ်ချက်မှာ ၎င်းတို့သည် သမ္မာတရားကို စိတ်ဝင်စားသောကြောင့် မဟုတ်သည်မှာ သိသာထင်ရှားသည်၊ ၎င်းတို့သည် ဘုရားသခင်၏ တည်ရှိခြင်းနှင့် လူကို ကယ်တင်သည့် ဘုရားသခင်၏ အမှုသစ်ကို အသိအမှတ်ပြုခြင်းအပေါ် အခြေခံ၍ အသင်းတော်သို့ ဝင်ရောက်ခဲ့ခြင်း မဟုတ်ပေ။ ၎င်းတို့သည် အသင်းတော်တစ်ခုကို ရွေးချယ်သည့်အခါတွင်ပင် အထူးသဖြင့် ပြည်တွင်းပြည်ပ နှစ်ခုလုံးတွင် ထင်ပေါ်ကျော်ကြားမှု အဆင့်အတန်းတစ်ခုရှိသည့် လူသိများပြီး ကြီးမားသော အသင်းသားများစွာရှိသည့် အသင်းတော်တစ်ခုကို ရွေးချယ်ကြသည်။ ၎င်းတို့အတွက် ဤသို့သော အသင်းတော်မျိုးသာလျှင် ၎င်းတို့၏ စံနှုန်းများနှင့် ကိုက်ညီပြီး ၎င်းတို့ ရည်မှန်းသည့် သို့မဟုတ် လိုက်စားသည့် ပန်းတိုင်များနှင့် လုံးဝ သဟဇာတဖြစ်သည်။ သို့သော် မည်သို့ပင်ဖြစ်စေ ၎င်းတို့သည် သမ္မာတရားကို မည်သည့်အခါမျှ အမှန်တကယ် မယုံကြည်ခဲ့ကြသကဲ့သို့ ဘုရားသခင် တည်ရှိခြင်း သို့မဟုတ် ဘုရားသခင်၏အလုပ်ကိုလည်း အမှန်တကယ် အသိအမှတ်မပြုခဲ့ကြပေ။ ၎င်းတို့သည် တစ်ခါတစ်ရံ အသင်းတော်အတွက် တစ်စုံတစ်ခု လုပ်ဆောင်သည် သို့မဟုတ် အသင်းတော်အလုပ်၏ အစိတ်အပိုင်းအချို့တွင် စိတ်ရောကိုယ်ပါနှစ်၍ လုပ်ဆောင်သည်ဟု ထင်ရလျှင်ပင် ၎င်းတို့၏ စိတ်နှလုံး နက်ရှိုင်းသောနေရာ၌ သမ္မာတရားအပေါ်နှင့် ဘုရားသခင်အပေါ် ၎င်းတို့၏ သဘောထားသည် မပြောင်းလဲပေ။ ၎င်းတို့၏ သဘောထားမှာ အဘယ်နည်း။ ၎င်းတို့၏ တစ်သမတ်တည်းဖြစ်သော သဘောထားမှာ လောလောဆယ် ရေလိုက်ငါးလိုက် နေလိုက်ဦးမည်ဟူဿ ဖြစ်သည်၊ ဤအသင်းတော်မှ ၎င်းတို့ အတိအကျ မည်သည့်အရာကို ရနိုင်သည်ကို ကြည့်ရန်၊ ဘုရားသခင် ပြောဆိုသော နှုတ်ကပတ်တော်များ မည်မျှ အတိအကျ အမှန်တကယ် ဖြစ်လာနိုင်သည်ကိုလည်းကောင်း မည်သည့်အတိုင်းအတာအထိ ဖြစ်လာနိုင်သည်ကိုလည်းကောင်း ကြည့်ရန်၊ ဘုရားသခင်က လူကို ကတိပေးထားသည့် ကောင်းချီးများကို မည်သည့်အချိန်တွင် ရရှိနိုင်မည်ကိုလည်းကောင်း၊ ဤကောင်းချီးများကို ရေတိုအတွင်း တွေ့မြင်ပြီး ဖြည့်ဆည်းခြင်းခံရနိုင် ရှိမရှိဆိုသည်ကိုလည်းကောင်း ကြည့်ရန် ဖြစ်သည်။ ၎င်းတို့၏ သဘောထားသည် အမြဲတစေ ဤသို့ဖြစ်သည်။ ၎င်းတို့သည် ဘုရားအိမ်တော်သို့ သိချင်စိတ်ဖြင့်လည်းကောင်း၊ စမ်းကြည့်လိုသည့် လိုအင်ဆန္ဒဖြင့်လည်းကောင်း၊ ဘုရားသခင်၏ နှုတ်ကပတ်တော်များ ပြည့်စုံပြီး အမှန်တကယ်ဖြစ်လာလျှင် ၎င်းတို့သည် ကောင်းချီးများ ရရှိမည်ဖြစ်ပြီး အရှုံးမရှိဟူသည့် သဘောထားဖြင့်လည်းကောင်း လာကြသည်။ ထိုသို့သောလူများသည် ဘုရားအိမ်တော်သို့ လာကြပြီး ၎င်းတို့သည် အခြားသူများအပေါ် ဖော်ရွေပုံရလျှင်ပင် စည်းမျဉ်းစည်းကမ်းများကို ပုံသေစောင့်ထိန်းပုံရလျှင်ပင်၊ အဖျက်အမှောင့်လုပ်ခြင်းများ သို့မဟုတ် နှောင့်ယှက်ခြင်းများကို မဖြစ်စေလျှင်ပင်၊ မကောင်းမှုများတွင် မပါဝင်လျှင်ပင် ဘုရားသခင်နှင့် သမ္မာတရားအပေါ် ၎င်းတို့၏ သဘောထားကို အခြေခံ၍ ၎င်းတို့ကို သိသာထင်ရှားသော မယုံကြည်သူများအဖြစ် ပိုင်းခြားသိမြင်နိုင်သည်။

အခွင့်ကောင်းယူ၍ ကောင်းချီးများရရှိရန်သက်သက် ဘုရားသခင်ကို ယုံကြည်ပြီး သမ္မာတရားကို ရယူလိုစိတ်မရှိသည့် မယုံကြည်သူအမျိုးအစားကို ငါတို့ မည်သို့ ပိုင်းခြားသိမြင်နိုင်သနည်း။ ၎င်းတို့သည် တရားဒေသနာမည်မျှ ကြားရသည်ဖြစ်စေ၊ သမ္မာတရားကို ၎င်းတို့အား မည်သို့ပင် မိတ်သဟာယဖွဲ့သည်ဖြစ်စေ လူများနှင့် အမှုအရာများအပေါ် ၎င်းတို့၏ အတွေးအခေါ်များနှင့် အမြင်များ၊ ၎င်းတို့၏ ဘဝအပေါ် ရှုမြင်ပုံနှင့် တန်ဖိုးထားမှုများသည် မည်သည့်အခါမျှ မပြောင်းလဲပေ။ ဤသည်မှာ အဘယ်ကြောင့်နည်။ အကြောင်းမှာ ၎င်းတို့သည် ဘုရားသခင်၏ နှုတ်ကပတ်တော်များကို မည်သည့်အခါမျှ အလေးအနက် မဆင်ခြင်သုံးသပ်သည့်အပြင် ဘုရားသခင် ဖော်ပြသည့် သမ္မာတရားများကိုဖြစ်စေ၊ အမျိုးမျိုးသော ကိစ္စရပ်များနှင့်ပတ်သက်၍ ဘုရားသခင် ပြောဆိုသည့်အရာကိုဖြစ်စေ လုံးဝ လက်မခံသောကြောင့် ဖြစ်သည်။ ၎င်းတို့သည် မိမိတို့၏ ကိုယ်ပိုင်အမြင်များနှင့် စာတန်၏ အတွေးအခေါ်များကိုသာ စွဲကိုင်ထားကြသည်။ ၎င်းတို့၏ စိတ်နှလုံးထဲတွင် စာတန်၏ အတွေးအခေါ်များနှင့် ကျိုးကြောင်းဆင်ခြင်မှုတို့သည် သင့်တော်ပြီး မှန်ကန်သည်ဟု ၎င်းတို့ ယုံကြည်နေဆဲ ဖြစ်သည်။ ဥပမာအားဖြင့် “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော”၊ “လက်ဆောင်ယူလာသူများကို အရာရှိများ ဒုက္ခမပေး” သို့မဟုတ် “ကောင်းသောသူများ၌ ငြိမ်းချမ်းသည့် ဘဝရှိသည်” တို့ ဖြစ်သည်။ “လူတို့သည် ဘုရားကို ယုံကြည်သည့်အခါ ၎င်းတို့သည် လူကောင်းများ ဖြစ်ရမည်၊ ဆိုလိုသည်မှာ အသက်တစ်ချောင်းကို မည်သည့်အခါမျှ မသတ်ရ၊ အသက်တစ်ချောင်းကို သတ်ခြင်းသည် အပြစ်ဖြစ်ပြီး ဘုရာအတွက် ခွင့်မလွှတ်နိုင်စရာဖြစ်သည်” ဟု ပြောဆိုသောသူများပင် ရှိသေးသည်။ ဤသည်မှာ မည်သို့သော အမြင်မျိုးဖြစ်သနည်း။ ယင်းမှာ ဗုဒ္ဓဘာသာ အမြင်တစ်ခု ဖြစ်သည်။ ဗုဒ္ဓဘာသာ အမြင်သည် လူတို့၏ အယူအဆများ၊ စိတ်ကူးများနှင့် ကိုက်ညီနိုင်သော်လည်း သမ္မာတရား တစ်စက်မျှ မရှိချေ။ ဘုရားသခင်ကို ယုံကြည်ခြင်းသည် ဘုရားသခင်၏ နှုတ်ကပတ်တော်များအပေါ် အခြေခံရမည်၊ ဘုရားသခင်၏ နှုတ်ကပတ်တော်များသာလျှင် သမ္မာတရား ဖြစ်သည်။ ဘုရားသခင်ကို ၎င်းတို့၏ ယုံကြည်ခြင်း၌ အချို့လူများသည် ဘာသာတရား မရှိသူများ၏ အဓိပ္ပာယ်မဲ့သော အမြင်များနှင့် ဘာသာရေးလောက၏ မှားယွင်းသော သဘောတရားများကိုပင် သမ္မာတရားအဖြစ် လက်ခံကြသည်၊ ၎င်းတို့သည် ထိုအရာများကို တန်ဖိုးထားပြီး ဖက်တွယ်ထားကြသည်။ ဤလူများသည် သမ္မာတရားကို လက်ခံသောသူများလော။ ၎င်းတို့သည် လူ၏စကားများနှင့် ဘုရားသခင်၏ နှုတ်ကပတ်တော်များကြား သို့မဟုတ် နတ်ဆိုးများ၊ စာတန်ကြားနှင့် တစ်ပါးတည်းသော စစ်မှန်သည့် ဘုရားသခင်၊ ဖန်ဆင်းရှင်ကြားတို့ကို မခွဲခြားနိုင်ကြပေ။ ၎င်းတို့သည် ဘုရားသခင်ထံ ဆုမတောင်းကြပေ၊ သို့မဟုတ် သမ္မာတရားကိုလည်း မရှာဖွေကြသကဲ့သို့ ဘုရားသခင် ဖော်ပြသည့် မည်သည့်သမ္မာတရားကိုမျှလည်း လက်မခံကြပေ။ လူများ၊ အပြင်လောကနှင့် အခြားအမှုအရာအားလုံးအပေါ် ၎င်းတို့၏ အတွေးအခေါ်များနှင့် အမြင်များသည် မည်သည့်အခါမျှ မပြောင်းလဲပေ။ ၎င်းတို့သည် ရိုးရာယဉ်ကျေးမှုမှ လာသည့် မိမိတို့ အစဉ်အမြဲ စွဲကိုင်ခဲ့သော အမြင်ရှုထောင့်များကိုသာ ဖက်တွယ်ထားကြသည်။ ထိုအမြင်များသည် မည်မျှပင် ရယ်ဖွယ်ဖြစ်နေပါစေ ၎င်းတို့သည် ဤအရာကို မသိမြင်နိုင်ဘဲ ထိုမှားယွင်းသော အမြင်ရှုထောင့်များကို မြဲမြံစွာ ဆက်လက်စွဲကိုင်ထားပြီး လက်မလွှတ်ကြပေ။ ဤသည်မှာ မယုံကြည်သူတစ်ဦး၏ သရုပ်သကန်တစ်ခု ဖြစ်သည်။ နောက်တစ်ခုမှာ အဘယ်နည်း။ ယင်းမှာ အသင်းတော်သည် အတိုင်းအတာအရ တိုးပွားလာသည်နှင့်အမျှနှင့် လူ့အဖွဲ့အစည်းအတွင်း ယင်း၏ အဆင့်အတန်းသည် အစဉ်မပြတ် ကြီးထွားလာသည်နှင့်အမျှ ၎င်းတို့၏ စိတ်အားထက်သန်မှု၊ စိတ်ခံစားမှုများနှင့် ယုံကြည်ခြင်းတို့သည် ပြောင်းလဲသွားခြင်း ဖြစ်သည်။ ဥပမာအားဖြင့် အသင်းတော်၏အလုပ်သည် ပြည်ပသို့ ပျံ့နှံ့သွားပြီး အတိုင်းအတာအရ တိုးပွားလာသည့်အခါ၊ ဧဝံဂေလိအလုပ်သည် အပြည့်အဝ ပျံ့နှံ့သွားသည့်အခါ ၎င်းတို့သည် ဤအရာကို မြင်ပြီး ချက်ချင်းပင် အားအင်ပြည့်ဝလာသည်ဟု ခံစားခဲ့ကြသည်။ အသင်းတော်သည် ပို၍ပို၍ ဩဇာလွှမ်းမိုးမှုရှိလာပြီး အစိုးရ၏ ဖိနှိပ်မှုနှင့် ညှဉ်းပန်းနှိပ်စက်မှုကို နောက်ထပ် ခံရတော့မည်မဟုတ်ဟု ၎င်းတို့ ခံစားခဲ့ကြရသည်၊ ၎င်းတို့သည် ဘုရားသခင်ကို မိမိတို့၏ ယုံကြည်ခြင်းအတွက် မျှော်လင့်ချက် ရှိသည်ဟု ယုံကြည်ခဲ့ကြပြီး ဂုဏ်ယူဝင့်ကြွားနိုင်ပြီဟု ယုံကြည်ခဲ့ကြသည်၊ သို့ဖြစ်၍ ဘုရားသခင်ကို ယုံကြည်ခြင်းသည် မှန်ကန်သော လောင်းကြေး ထပ်ခြင်းဖြစ်သည်၊ ၎င်းတို့၏ လောင်းကြေးက နောက်ဆုံးတွင် အမြတ်ထွက်တော့မည်ဟု ၎င်းတို့ ခံစားခဲ့ကြသည်။ ကောင်းချီးမင်္ဂလာများ ရရှိရန် ၎င်းတို့၏ အခွင့်အရေးသည် ပို၍ ပို၍ ကြီးထွားလာပြီး နောက်ဆုံးတွင် ၎င်းတို့ ရွှင်ပြစပြုလာကြသည်။ ယခင်နှစ်များအတွင်း ၎င်းတို့သည် ခရစ်ယာန်များအပေါ် အဆင်းနီသော နဂါးကြီး၏ ဖမ်းဆီးမှုများနှင့် နှိမ်နင်းမှုများကို မကြာခဏ မြင်တွေ့ခဲ့ရသောကြောင့် ဖိနှိပ်ခံရသည်၊ နာကျင်ရသည်၊ မချိတင်ကဲဖြစ်ရသည်ဟု ခံစားခဲ့ကြရသည်။ ၎င်းတို့သည် အဘယ်ကြောင့် မချိတင်ကဲဖြစ်ခဲ့ရသနည်း။ အကြောင်းမှာ အသင်းတော်သည် အလွန်ဆိုးရွားသော အခြေအနေများတွင် ရှိနေခဲ့ပြီး ၎င်းတို့သည် ဘုရားသခင်ကို ယုံကြည်ရာ၌ မှန်ကန်သော ရွေးချယ်မှုကို ပြုလုပ်ခဲ့ခြင်း ရှိမရှိနှင့်ပတ်သက်၍ စိုးရိမ်ပူပန်ခဲ့ကြသည့်အပြင် ထို့ထက်ပို၍ အသင်းတော်၌ နေသင့်ခြင်း ရှိမရှိကိုဖြစ်စေ၊ အသင်းတော်မှ ထွက်သွားသင့်ခြင်း ရှိမရှိကိုဖြစ်စေ သောကရောက်ပြီး စိုးရိမ်ပူပန်ကြသောကြောင့် ဖြစ်လေသည်။ ထိုနှစ်များအတွင်း အသင်းတော်သည် မည်သို့သော ဆိုးရွားသည့် အခြေအနေများနှင့် ရင်ဆိုင်နေရသည်ဖြစ်စေ ယင်းသည် ၎င်းတို့၏ စိတ်ခံစားမှုများအပေါ် သက်ရောက်မှုတစ်ခု ရှိလိမ့်မည်၊ အသင်းတော်သည် မည်သည့်အလုပ်ကိုပင် လုပ်ဆောင်နေသည်ဖြစ်စေ၊ လူ့အဖွဲ့အစည်းအတွင်း အသင်းတော်၏ ဂုဏ်သတင်းနှင့် အဆင့်အတန်းသည် မည်သို့ပင် အတက်အကျရှိသည်ဖြစ်စေ ယင်းသည် ၎င်းတို့၏ စိတ်ခံစားမှုများနှင့် စိတ်အခြေအနေကို သက်ရောက်မှုရှိစေလိမ့်မည်။ ၎င်းတို့ နေသင့်သည် သို့မဟုတ် သွားသင့်သည်ဟူသည့် ကိစ္စသည် ၎င်းတို့၏ စိတ်ထဲတွင် အစဉ်သဖြင့် ရှိနေခဲ့သည်။ ထိုသို့သောလူများသည် မယုံကြည်သူများ ဖြစ်ကြသည် မဟုတ်လော။ အသင်းတော်သည် နိုင်ငံတော်အစိုးရ၏ ပြစ်တင်ရှုတ်ချခြင်းနှင့် နှိမ်နင်းခြင်းကို ခံရသည့်အခါ သို့မဟုတ် ယုံကြည်သူများသည် ဘာသာရေးလောက၏ ဖမ်းဆီးခြင်း သို့မဟုတ် တရားစီရင်ခြင်း၊ ပြစ်တင်ရှုတ်ချခြင်း၊ အသရေဖျက်ခြင်းနှင့် ပယ်ချခြင်းတို့ကို ခံရသည့်အခါ ၎င်းတို့သည် အသင်းတော်သို့ ဝင်ရောက်ခဲ့ခြင်းနှင့်ပတ်သက်၍ အလွန်အမင်း ဂုဏ်သိက္ခာကျဆင်းပြီး ကြီးစွာသော အရှက်ရခြင်းနှင့် အသရေပျက်ခြင်းကိုပင် ခံစားရသည်၊ ၎င်းတို့၏ စိတ်နှလုံးများသည် ယိမ်းယိုင်ပြီး ဘုရားသခင်ကို ယုံကြည်ကာ အသင်းတော်သို့ ဝင်ရောက်ခဲ့ခြင်းအတွက် နောင်တရကြသည်။ ၎င်းတို့သည် အသင်းတော်၏ ဝမ်းမြောက်မှုများနှင့် ဆင်းရဲဒုက္ခများကို ဝေမျှခံစားခြင်းဖြစ်စေ၊ ခရစ်တော်နှင့်အတူ ဆင်းရဲဒုက္ခခံရန်ဖြစ်စေ ရည်ရွယ်ချက်တစ်ခုမျှ မည်သည့်အခါမျှ မရှိကြပေ။ ထိုအစား အသင်းတော် ကြီးပွားနေသည့်အခါ ၎င်းတို့သည် ယုံကြည်ခြင်းဖြင့် ပြည့်လျှံနေပုံရသော်လည်း အသင်းတော်သည် ညှဉ်းပန်းနှိပ်စက်ခြင်း၊ ပယ်ချခြင်း၊ နှိမ်နင်းခြင်းနှင့် ပြစ်တင်ရှုတ်ချခြင်းတို့ကို ခံရသည့်အခါ ၎င်းတို့သည် ထွက်ပြေးလိုကြသည်၊ ထွက်ခွာလိုကြသည်။ ၎င်းတို့သည် ကောင်းချီးများရရှိရန် မည်သည့်မျှော်လင့်ချက်ကိုမျှဖြစ်စေ၊ နိုင်ငံတော်၏ ဧဝံဂေလိတရား ပျံ့နှံ့ရန် မည်သည့်မျှော်လင့်ချက်ကိုမျှ မမြင်နိုင်သည့်အခါ သာ၍ပင် ထွက်ခွာလိုကြသည်။ ၎င်းတို့သည် ဘုရားသခင်၏ နှုတ်ကပတ်တော်များ ပြည့်စုံခြင်းကို မမြင်ရသည့်အခါတွင်လည်းကောင်း၊ ကြီးမားသော ကပ်ဘေးများ မည်သည့်အချိန်တွင် ဆိုက်ရောက်မည်ကိုလည်းကောင်း၊ မည်သည့်အချိန်တွင် ပြီးဆုံးမည်ကိုလည်းကောင်း၊ ခရစ်တော်၏ နိုင်ငံတော် မည်သည့်အချိန်တွင် အကောင်အထည် ပေါ်မည်ကိုလည်းကောင်း မသိသည့်အခါ စိတ်ထဲတွင် မပြတ်သားဘဲ ယိမ်းယိုင်နေပြီး စိတ်ငြိမ်သက်မှုဖြင့် မိမိတို့၏ တာဝန်ကို ထမ်းဆောင်နိုင်စွမ်းမရှိကြပေ။ ဤသို့ဖြစ်သည့်အခါတိုင်း ၎င်းတို့သည် ဘုရားသခင်ကို စွန့်ခွာလိုကြသည်၊ အသင်းတော်ကို စွန့်ခွာလိုကြပြီး ထွက်ပေါက်တစ်ခုကို ရှာဖွေလိုကြသည်။ ထိုသို့သောလူများသည် မယုံကြည်သူများ ဖြစ်ကြသည် မဟုတ်လော။ ၎င်းတို့၏ လှုပ်ရှားမှုတိုင်းသည် မိမိတို့၏ ကိုယ်ပိုင် ဇာတိပကတိဆိုင်ရာ အကျိုးစီးပွားများအတွက် ဖြစ်သည်။ ၎င်းတို့၏ အတွေးအခေါ်များနှင့် အမြင်များသည် ဘုရားသခင်၏အလုပ်ကို ၎င်းတို့၏ တွေ့ကြုံခြင်းမှတစ်ဆင့်ဖြစ်စေ၊ သူ၏နှုတ်ကပတ်တော်များကို ဖတ်ရှုခြင်း၊ သမ္မာတရားကို မိတ်သဟာယဖွဲ့ခြင်းနှင့် အသင်းတော်အသက်တာကို အသက်ရှင်နေထိုင်ခြင်းတို့အားဖြင့်ဖြစ်စေ မည်သည့်အခါမျှ တဖြည်းဖြည်း ပြောင်းလဲသွားမည် မဟုတ်ပေ။ ၎င်းတို့အပေါ် တစ်စုံတစ်ခု ဖြစ်ပျက်သည့်အခါ ၎င်းတို့သည် သမ္မာတရားကို မည်သည့်အခါမျှ မရှာဖွေကြ သို့မဟုတ် ယင်းနှင့်ပတ်သက်၍ ဘုရားသခင်၏ နှုတ်ကပတ်တော်များက မည်သို့ဆိုသည်ကိုဖြစ်စေ၊ ဘုရားသခင်၏ ရည်ရွယ်ချက်များမှာ မည်သည့်အရာဖြစ်သည်ဖြစ်စေ၊ ဘုရားသခင်က လူတို့ကို မည်သို့ လမ်းပြသည်ကိုဖြစ်စေ၊ သူက လူတို့ထံမှ မည်သည့်အရာကို တောင်းဆိုသည်ကိုဖြစ်စေ မရှာဖွေကြပေ။ အသင်းတော်သို့ ဝင်ရောက်ရာတွင် ၎င်းတို့၏ တစ်ခုတည်းသော ရည်မှန်းချက်မှာ အသင်းတော် “ဂုဏ်ယူဝင့်ကြွား” နိုင်သည့်နေ့ကို စောင့်ဆိုင်းရန်ဖြစ်သည်၊ ထိုသို့ဖြင့် ၎င်းတို့သည် မိမိတို့ အစဉ်အမြဲ လိုအင်ဆန္ဒရှိခဲ့သော အကျိုးကျေးဇူးများကို အလျင်အမြန် ဆုပ်ကိုင်နိုင်မည် ဖြစ်သည်။ ဘုရားသခင်၏ နှုတ်ကပတ်တော်များသည် သမ္မာတရားဖြစ်သည်ကို ၎င်းတို့ မြင်သောကြောင့်လည်း အသင်းတော်သို့ ဝင်ရောက်ခဲ့ကြခြင်း ဖြစ်သည်မှာ အမှန်ပင်၊ သို့သော် ၎င်းတို့သည် သမ္မာတရားကို လုံးဝ လက်မခံကြသည့်အပြင် ဘုရားသခင်၏ နှုတ်ကပတ်တော်များအားလုံး ပြည့်စုံမည်ဟု မယုံကြည်ကြပေ။ သို့ဆိုလျှင် သင်တို့ မည်သို့ပြောမည်နည်း၊ ထိုသို့သောလူများသည် မယုံကြည်သူများလော။ (ဟုတ်ပါသည်။) အသင်းတော်၌ သို့မဟုတ် အပြင်လောက၌ မည်သည့်အရာပင် ဖြစ်ပျက်ပါစေ ၎င်းတို့သည် မိမိတို့၏ အကျိုးစီးပွားများ မည်မျှ သက်ရောက်မှု ရှိမည်ကိလည်းကောင်း၊ ၎င်းတို့ လိုက်စားသည့် ပန်းတိုင်များအပေါ် မည်မျှ ကြီးမားသော သက်ရောက်မှုတစ်ခု ရှိမည်ကိုလည်းကောင်း အကဲဖြတ်ကြလိမ့်မည်။ ပြဿနာစိုးစဉ်းမျှ မြင်သည်နှင့်ပင် ၎င်းတို့သည် မိမိတို့၏ ကိုယ်ပိုင်အလားအလာများ၊ အကျိုးစီးပွားများနှင့် အသင်းတော်၌ နေသင့်ခြင်း ရှိမရှိကိုဖြစ်စေ၊ ထွက်ခွာသင့်ခြင်း ရှိမရှိကိုဖြစ်စေ အလွန် ထက်မြက်စွာဖြင့် ချက်ချင်း တွေးတောကြလိမ့်မည်။ “ပြီးခဲ့သည့်နှစ်က ဘုရား၏အလုပ် ပြီးဆုံးတော့မည်ဟု ပြောခဲ့သည်၊ သို့ဖြစ်၍ ယင်းသည် အဘယ်ကြောင့် ဆက်နေသေးသနည်း။ ဘုရား၏ အမှုသည် အတိအကျ မည်သည့်နှစ်တွင် ပြီးဆုံးမည်နည်း။ ကျွန်ုပ် သိခွင့်မရှိသလော။ ကျွန်ုပ်သည် အချိန်ကြာမြင့်စွာ ကြံ့ကြံ့ခံပြီးဖြစ်သည်၊ ကျွန်ုပ်၏ အချိန်သည် တန်ဖိုးရှိသည်၊ ကျွန်ုပ်၏ နုပျိုမှုသည် တန်ဖိုးရှိသည်။ ကျွန်ုပ်ကို ဤကဲ့သို့ ဆက်၍ စောင့်ဆိုင်းခိုင်းနေ၍ မရပြီး မဟုတ်လော” ဟု အဆက်မပြတ် မေးနေသောလူများပင် ရှိသေးသည်။ ၎င်းတို့သည် ဘုရားသခင်၏ နှုတ်ကပတ်တော်များ ပြည့်စုံခြင်း ရှိမရှိ၊ အသင်းတော်၏ အခြေအနေနှင့် ယင်း၏ အဆင့်အတန်းနှင့် ဂုဏ်သတင်းတို့ကို အထူးသဖြင့် သတိထားကြသည်။ ၎င်းတို့သည် သမ္မာတရားကို ရယူနိုင်စွမ်းရှိမရှိကိုဖြစ်စေ၊ ကယ်တင်ခြင်း ခံရနိုင်ခြင်း ရှိမရှိကိုဖြစ်စေ ဂရုမစိုက်ကြသော်လည်း ၎င်းတို့ ရှင်သန်နိုင်ခြင်း ရှိမရှိကိုလည်းကောင်း၊ ဘုရားအိမ်တော်၌ နေထိုင်ခြင်းဖြင့် အကျိုးကျေးဇူးများနှင့် ကောင်းချီးများကို ရရှိနိုင်ခြင်း ရှိမရှိကိုလည်းကောင်း အလွန် သတိထားကြသည်။ ထိုသို့သောလူများသည် ကောင်းချီးခံစားရရန် ၎င်းတို့၏ လိုအင်ဆန္ဒဖြင့် အခွင့်ကောင်းယူသူများ ဖြစ်ကြသည်။ ၎င်းတို့သည် အဆုံးတိုင် ယုံကြည်လျှင်ပင် သမ္မာတရားကို နားလည်ေဦးမည်မဟုတ်ဘဲ ပြောဆိုရန် အတွေ့အကြုံဆိုင်ရာ သက်သေခံချက်လည်း ရှိမည်မဟုတ်ပေ။ သင်တို့သည် ဤသို့သောလူများနှင့် တွေ့ဖူးသလော။ အမှန်မှာ ထိုသို့သောလူများသည် အသင်းတော်တိုင်း၌ ရှိကြသည်။ သင်တို့သည် ၎င်းတို့ကို သတိပြု၍ ပိုင်းခြားသိမြင်ရမည်။ ထိုသို့သော လူပုဂ္ဂိုလ်များသည် မယုံကြည်သူများအားလုံး ဖြစ်ကြသည်၊ ၎င်းတို့သည် ဘုရားအိမ်တော်ရှိ ကပ်ဘေးတစ်ခု ဖြစ်ကြသည်၊ ၎င်းတို့သည် အသင်းတော်အတွက် ကြီးစွာသော အန္တရာယ်ကို ဆောင်ကြဉ်းမည်ဖြစ်ပြီး အကျိုးကျေးဇူးများ မရှိသည့်အပြင် ၎င်းတို့သည် အသင်းတော်မှ ဖယ်ထုတ်ပစ်ခြင်းခံရရမည်။

အခွင့်အရေးသမားများ၏ လက္ခဏာများကို အောက်ပါအတိုင်း အကျဉ်းချုပ်ဖော်ပြထားသည်။ ၎င်းတို့၏ ပထမလက္ခဏာမှာ ဘုရားသခင် တည်ရှိမရှိဟူသည့် ကိစ္စကို ၎င်းတို့က အလွန်အလေးအနက်မထားခြင်း ဖြစ်သည်။ သင်သည် ၎င်းတို့ကို ဘုရားသခင် တည်ရှိမရှိ မေးလျှင် ၎င်းတို့က “ဖြစ်နိုင်သည်၊ သို့သော် သူတည်ရှိမနေလျှင်လည်း အရေးမကြီးပါ၊ ဘုရားပြောခဲ့သည့် ပရောဖက်ပြုချက်များ အမှန်တကယ်ဖြစ်လာမည် ဟုတ်မဟုတ်နှင့် ကြီးမားသော ကပ်ဘေးများ ကျရောက်လာမည် ဟုတ်မဟုတ်ကို အတိအကျ သိမြင်ရန် ကျွန်ုပ် ဤနေရာတွင် ရှိနေခြင်းသာ ဖြစ်သည်” ဟု ပြောဆိုလိမ့်မည်။ ၎င်းတို့၏ အတွေးအခေါ်များနှင့် အမြင်ရှုထောင့်များအတွင်း၌ ၎င်းတို့၏ သဘောထားမှာ ဘုရားသခင် တည်ရှိသည်ဖြစ်စေ၊ မတည်ရှိသည်ဖြစ်စေ အရေးမကြီးဟူ၍ ဖြစ်သည်။ သို့ဆိုလျှင် ၎င်းတို့ ဘုရားသခင်ကို ယုံကြည်ပြီး အသင်းတော်သို့ ဝင်ရောက်ခြင်းသည် ပြက်လုံးတစ်ခု မဟုတ်လော။ (ဟုတ်ပါသည်။) ၎င်းတို့၏ ဘုရားသခင်ကို ယုံကြည်ခြင်းသည် ရိုးရှင်းသော ယုံကြည်မှုတစ်ခုဖြစ်သည်၊ ယင်းသည် ကစားပွဲတစ်ခုနှင့်တူပြီး သမ္မာတရား သို့မဟုတ် ၎င်းတို့၏ ဘဝလမ်းကြောင်းနှင့် ဆက်စပ်မှုမရှိပေ။ ၎င်းတို့သည် ဘုရားသခင် တည်ရှိမရှိကို အမှန်တကယ် ဂရုမစိုက်ပေ၊ သူတည်ရှိလျှင်လည်း ဖြစ်သည်၊ မတည်ရှိလျှင်လည်း ဖြစ်သည်။ အချို့လူများက ဘုရားသခင် မတည်ရှိဟု ပြောဆိုလျက် ၎င်းတို့ကို ချေပကြသော်လည်း ၎င်းတို့သည် စိတ်မဆိုးသကဲ့သို့ ထိုသို့သောလူများကိုလည်း မမုန်းတီးကြပေ။ လူတို့က ဘုရားသခင် တည်ရှိသည်ဟု ပြောလျှင် ၎င်းတို့က “သူတည်ရှိလျှင် တည်ရှိသည်ပေါ့၊ မည်သို့ပင်ဖြစ်စေ သင်ယုံကြည်လျှင် သူတည်ရှိသည်၊ သင်မယုံကြည်လျှင် သူ မတည်ရှိ” ဟု ပြောကြသည်။ ဤသည်မှာ ၎င်းတို့၏ အမြင်ရှုထောင့် ဖြစ်သည်။ ထိုသို့သောလူများသည် စစ်မှန်သော ယုံကြည်သူများလော။ ၎င်းတို့သည် မယုံကြည်သူများ ဖြစ်ကြသည် မဟုတ်လော။ (ဟုတ်ပါသည်။) ဘုရားသခင် တည်ရှိသည်ဖြစ်စေ၊ မတည်ရှိသည်ဖြစ်စေ ၎င်းတို့အတွက် အရေးမပါပေ၊ သို့ဆိုလျှင် ၎င်းတို့၏ ဘုရားသခင်ကို ယုံကြည်ခြင်း၌ ရိုးသားစစ်မှန်မှု ရှိပါသလား။ ၎င်းတို့သည် ရိုးသားစစ်မှန်ရန် လုံးဝမဖြစ်နိုင်ပေ။ အခွင့်ကောင်းယူတတ်သောလူများ၏ ပထမလက္ခဏာမှာ အဘယ်နည်း။ (၎င်းတို့သည် ဘုရားသခင် တည်ရှိမရှိဟူသည့် ကိစ္စကို အလွန်အလေးအနက်မထားကြပါ။) ဤသည်မှာ ပထမလက္ခဏာ ဖြစ်သည်။

အခွင့်ကောင်းယူတတ်သောလူများ၏ ဒုတိယလက္ခဏာမှာ အဘယ်နည်း။ ယင်းမှာ ၎င်းတို့သည် အပြုသဘောဆောင်သော အရာများနှင့် အပျက်သဘောဆောင်သော အရာများကို ခွဲခြားရာတွင် အလွန်အလေးအနက်မရှိခြင်း ဖြစ်သည်။ ၎င်းတို့သည် မည်သည့်ဆိုရိုးစကားများ၊ လူများ၊ ဖြစ်ရပ်များနှင့် အမှုအရာများက အပြုသဘောဆောင်ပြီး မည်သည့်အရာများက အပျက်သဘောဆောင်သည်ကို မပိုင်းခြားတတ်ကြသည့်အပြင် ဤအရာကိုလည်း အလေးအနက်မထားကြပေ။ ၎င်းတို့အတွက် ကောင်းသောအရာများကို မကောင်းသောအရာများအဖြစ် ပြုလုပ်နိုင်ပြီး မကောင်းသောအရာများကို ကောင်းသောအရာများအဖြစ် ပြုလုပ်နိုင်သည်၊ ယင်းမှာ ဘာသာတရား မရှိသူများ၏ ဆိုရိုးစကားဖြစ်သည့် “မုသားတစ်ခွန်းကို အကြိမ်တစ်ထောင် ပြောလျှင် အမှန်တရားဖြစ်လာသည်” ကဲ့သို့ပင် ဖြစ်သည်၊ ဤဆိုရိုးစကားသည် ၎င်းတို့အတွက် ခိုင်လုံသည်။ အကယ်၍ သင်သည် ၎င်းတို့ကို သမ္မာတရားဆိုသည်မှာ အဘယ်အရာ ဖြစ်သည်ကို မေးလျှင် ၎င်းတို့သည် ဤအရာကို အသိအမှတ်မပြုသောကြောင့် ဘုရားသခင်၏ နှုတ်ကပတ်တော်များသည် သမ္မာတရားဖြစ်သည်ဟု လုံးဝပြောဆိုမည် မဟုတ်ပေ။ ၎င်းတို့ မည်သည့်အရာကို ပြောဆိုမည်နည်း။ ၎င်းတို့၏ စစ်မှန်သော အမြင်ရှုထောင့်မှာ မုသားတစ်ခွန်းကို အကြိမ်တစ်ထောင် သို့မဟုတ် တစ်သောင်း ပြောလျှင် အမှန်တရားဖြစ်လာမည်ဟူ၍ ဖြစ်သည်၊ ဆိုလိုသည်မှာ အကယ်၍ လူများစွာက တစ်စုံတစ်ခုကို ပြောဆိုလျှင် ၎င်းတို့သည် ယင်းကို မှန်သည်ဟု ယုံကြည်ကြလိမ့်မည်။ ယင်းမှာ ဘာသာတရား မရှိသူများက “ကမ္ဘာပေါ်တွင် မူလက လမ်းမရှိခဲ့သော်လည်း လူများ ပို၍ လျှောက်လာသည်နှင့်အမျှ လမ်းတစ်ခု ဖြစ်ပေါ်လာခဲ့သည်” ဟု ပြောဆိုပုံနှင့်တူသည်။ ၎င်းတို့သည် မှန်သည် သို့မဟုတ် မှားသည်၊ တရားမျှတသည် သို့မဟုတ် ကောက်ကျစ်ဆိုးယုတ်သည်ကို ဂရုမစိုက်ပေ၊ ကြီးမားသော စွမ်းရည်ရှိသည့် မည်သူမဆိုသည် မှန်ကန်ပြီး အသုံးမကျ၍ အရည်အချင်းမရှိသည့် မည်သူမဆိုသည် အပျက်သဘောဆောင်သည်ဟု ၎င်းတို့ ယုံကြည်ကြသည်။ ၎င်းတို့သည် ဘုရားသခင် ပြောဆိုပြီး လုပ်ဆောင်သမျှသည် အပြုသဘောဆောင်သော အရာများဖြစ်သည်ကို လုံးဝအသိအမှတ်ပြုမည်မဟုတ်သကဲ့သို့ ဘုရားသခင်က လူတို့ကို အသက်ရှင်နေထိုင်ရန် တောင်းဆိုသည့်အရာများသည် အပြုသဘောဆောင်သော အရာများ၏ လက်တွေ့ကျမှုများဖြစ်သည်ကိုလည်း ၎င်းတို့ အသိအမှတ်ပြုမည် မဟုတ်ပေ။ ဤလူများက “ဘုရားသည် သမ္မာတရားဖြစ်သည်၊ ဘုရား၏နှုတ်ကပတ်တော်များသည် အပြုသဘောဆောင်သော အရာအားလုံး၏ လက်တွေ့ကျမှုဖြစ်သည်ဟု သင် ဆိုသည်။ ဤသည်မှာ လောကတွင် အပြုသဘောဆောင်သော အရာများ မရှိဟု ဆိုလိုသလော။ လောကတွင် အပြုသဘောဆောင်သော အရာများနှင့် သမ္မာတရားများလည်း ရှိသည် မဟုတ်လော” ဟူသကဲ့သို့သော မှားယွင်းသည့် အယူအဆများကိုပင် ပြောဆိုကြလိမ့်မည်။ ဤသည်မှာ အဓိပ္ပာယ်မရှိသောစကား မဟုတ်လော။ ဤသည်မှာ မှားယွင်းသော အယူအဆတစ်ခု မဟုတ်လော။ (ဟုတ်ပါသည်။) ဤလူများသည် ၎င်းတို့၏ စကားများ သို့မဟုတ် လုပ်ဆောင်ချက်များအတွက် စံနှုန်းအဖြစ် ဘုရားသခင်၏ နှုတ်ကပတ်တော်များကို မယူကြပေ။ ဥပမာအားဖြင့် ၎င်းတို့သည် မှားယွင်းသော အယူအဆတစ်ခုကို ဖော်ပြပြီး သင်က ၎င်းတို့ကို ချေပသည့်အခါ ၎င်းတို့က “သင်က သင်မှန်သည်ဟု ထင်သည်၊ ကျွန်ုပ်က ကျွန်ုပ်မှန်သည်ဟု ထင်သည်၊ သို့ဖြစ်၍ တစ်ယောက်ကိုတစ်ယောက် သဘောတူရန် သဘောမတူကြစို့၊ လူတစ်ဦးက ကောင်းသည်ဟု ထင်သည့် မည်သည့်အရာမဆိုသည် မှန်ကန်သည်” ဟု ပြောဆိုလိမ့်မည်။ ဤသည်မှာ မည်သို့သော အမြင်ရှုထောင့်မျိုးဖြစ်သနည်း။ ဤသည်မှာ အမှုအရာများကို ဖော့ပြောရန် ကြိုးစားနေခြင်းမျှသာ မဟုတ်လော။ (ဟုတ်ပါသည်။) ဤသည်မှာ မိုက်မဲပြီး နားဝေတိမ်တောင်ဖြစ်သော အမြင်ရှုထောင့်တစ်ခု ဖြစ်သည်၊ ဤလူများသည် အပြုသဘောဆောင်သော အရာများနှင့် အပျက်သဘောဆောင်သော အရာများကို ခွဲခြားရာတွင် အလေးအနက်မရှိကြပေ။ ဤအရာနှင့်ပတ်သက်၍ အလေးအနက် မရှိခြင်းဆိုသည်မှာ မည်သည့်အရာကို ဆိုလိုသနည်း။ ဆိုလိုသည်မှာ ဘုရားသခင် ပြောဆိုသည့် အပြုသဘောဆောင်သော အရာအားလုံးသည် သမ္မာတရားနှင့် သက်ဆိုင်ကြောင်း၊ သမ္မာတရားနှင့်အညီဖြစ်ကြောင်းနှင့် ဘုရားသခင်ထံမှ လာကြောင်းကိုလည်းကောင်း၊ ဘုရားသခင် ပြောဆိုသည့် အပျက်သဘောဆောင်သော အရာများသည် သမ္မာတရားနှင့် ဆန့်ကျင်ဘက်ဖြစ်ပြီး စာတန်ထံမှ လာကြောင်းကိုလည်းကောင်း ၎င်းတို့သည် မိမိတို့၏ စိတ်နှလုံးထဲမှ အသိအမှတ်မပြုနိုင်ခြင်း ဖြစ်သည်။ ၎င်းတို့သည် ဤအမှန်တရားကို လက်မခံဘဲ အယူအဆများကို အစဉ်သဖြင့် မှုန်ဝါးစေလိုကြသည်။ အခြားသူများ၏ ပိုင်းခြားသိမြင်ခြင်းကို ခံရခြင်းနှင့် ပြစ်တင်ရှုတ်ချခြင်းကို ခံရခြင်းတို့မှ ရှောင်ရှားရန် ၎င်းတို့သည် အပြုသဘောဆောင်သော အရာများနှင့် အပျက်သဘောဆောင်သော အရာများကို ခွဲခြားရာတွင် မည်သည့်အခါမျှ အလေးအနက်မရှိကြပေ၊ ၎င်းတို့သည် မိမိတို့၏ စစ်မှန်သော အမြင်များကို မည်သည့်အခါမျှ မဖော်ထုတ်ကြဘဲ အမြဲတစေ နှစ်ခွဖြစ်သောစကားကို ပြောဆိုကြကာ လူတို့ကို မိမိတို့ အမှန်တကယ် ထင်မြင်သည့်အရာကို မည်သည့်အခါမျှ မပြောကြပေ။ ၎င်းတို့သည် မိမိတို့ စကားပြောဆိုနေသည့်သူအပေါ် မူတည်၍ မတူညီသော အရာများကို ပြောဆိုကြပြီး အခြေအနေအရ လေယူရာတိမ်းကြသည်။ ဤလူများသည် အဘက်ဘက်မှ ကြည့်လျှင် သမ္မာတရားကိုဖြစ်စေ၊ ဘုရားသခင် တည်ရှိခြင်းကိုဖြစ်စေ စိတ်မဝင်စားကြပေ။ ဤသည်မှာ အခွင့်ကောင်းယူတတ်သောလူများ၏ ဒုတိယ သရုပ်သကန်ဖြစ်သည်။ ၎င်းတို့သည် အပြုသဘောဆောင်သော အရာများနှင့် အပျက်သဘောဆောင်သော အရာများကို ခွဲခြားရာတွင် ထိုမျှ အလေးအနက်မရှိကြပေ။

ဤအခွင့်အရေးသမားများတွင် အခြားမည်သည့် ကိုယ်ကျင့်စရိုက်များ ရှိသေးသနည်း။ ဤလူတို့သည် အခြေအနေကိုလိုက်၍ အလိုက်သင့်နေတတ်ခြင်း၌ အထူးကျွမ်းကျင်ပြီး အမှုအရာများ မည်သို့ ဖြစ်ပေါ်လာသည်ကို အခြေခံ၍ ၎င်းတို့ နေရကောင်းနိုး၊ သို့မဟုတ် ထွက်သွားရကောင်းနိုး အစဉ်သဖြင့် ရွေးချယ်ကြလိမ့်မည်။ ၎င်းတို့သည် အသင်းတော်သို့ ဝင်ရောက်သည့်အခါတွင် ခြေလှမ်းတိုင်းကို ကြိုတင်စီစဉ်ထားလျက် မိမိတို့အတွက် ထွက်ပေါက်နှင့် အလားအလာအတွက် လုံလောက်သော ကြိုတင်ပြင်ဆင်မှုများကို ပြုလုပ်ထားပြီးဖြစ်သည်။ ဘုရားသခင်၏ နှုတ်ကပတ်တော်များ ပြည့်စုံလာပါက မည်သည့်အရာကို လုပ်ဆောင်ရမည်ကိုလည်းကောင်း၊ နှစ်အတန်ကြာပြီးနောက် မပြည့်စုံပါက မည်သည့်အရာကို လုပ်ဆောင်ရမည်ကိုလည်းကောင်း ၎င်းတို့၏ စိတ်နှလုံးထဲ၌ တွက်ချက်ကာ အစီအစဉ်များ ရေးဆွဲကြသည်။ ဤလူစားမျိုးသည် အသင်းတော်သို့ ဝင်ရောက်ပြီးနောက် အသင်းတော်အလုပ်တွင် မည်သည့်အခါမျှ အပြည့်အဝ စိတ်နှစ်မြှုပ်ခြင်းမရှိပေ။ ထိုအစား ၎င်းတို့သည် မိမိတို့၏ နောက်ခြေလှမ်းများကို ဆုံးဖြတ်ရန် အသင်းတော်၏ တိုးတက်မှုကိုလည်းကောင်း၊ ၎င်းတို့အပေါ် အသင်းတော်၏ သဘောထားနှင့် ဆက်ဆံပုံကိုလည်းကောင်း၊ အခြားသောအချက်များကိုလည်းကောင်း အစဉ်မပြတ် စောင့်ကြည့်လေ့လာကြသည်။ ဤလူတို့၏ အတွေးအခေါ်များသည် အတော်အတန် ရှုပ်ထွေးသည် မဟုတ်လော။ (ဟုတ်ပါသည်။) ၎င်းတို့သည် အသင်းတော်သို့ ဝင်ရောက်ပြီးဖြစ်သော်လည်း ပုတ်ပြတ်ငှားထားသော အလုပ်သမားတစ်ဦးကဲ့သို့ ယာယီအမြင်ရှုထောင့်တစ်ခုကို အစဉ်သဖြင့် စွဲကိုင်ထားကြပြီး “လူက တစ်နေရာ စိတ်ကတစ်နေရာ” ဖြစ်သည့် အခြေအနေတွင် အစဉ်ရှိနေကြကာ ၎င်းတို့၏ စိတ်များသည် ကောက်ကျစ်သော အကြံအစည်များနှင့် ပရိယာယ်များဖြင့် ပြည့်နေသည်။ ဘုရားသခင်ကို ယုံကြည်ပြီး အသင်းတော်သို့ ဝင်ရောက်ရန် ၎င်းတို့၏ ရွေးချယ်မှုသည် မလိုလားသော်လည်း အခြေအနေအရ ညှိနှိုင်းလိုက်လျောခြင်းတစ်ခုသာဖြစ်ပြီး ဝိညာဉ်ရေးရာ လိုအပ်ချက်တစ်ခုမဟုတ်ပေ၊ သို့မဟုတ် ဘုရားသခင်၏ တည်ရှိမှုကို အသိအမှတ်ပြုခြင်းအပေါ် အခြေခံ၍ ဘုရားသခင်နောက်လိုက်ကာ လူ့ဘဝ၏ မှန်ကန်သောလမ်းခရီးကို လျှောက်လှမ်းလိုသည့် လိုအင်ဆန္ဒတစ်ခု မဟုတ်ပေ။ ၎င်းတို့တွင် ဤအတွက် ယုံကြည်ခြင်း ကင်းမဲ့နေသည်။ ဤလူတို့သည် ဘုရားသခင်ကို စောင့်ကြည့်နေသည့် သဘောထားဖြင့် ယုံကြည်ကြပြီး စိတ်ထဲ၌ ဤသို့ တွက်ချက်နေကြသည်မှာ “ဘုရားသခင်ကို ယုံကြည်ခြင်းက ကျွန်ုပ်ကို ဤဘဝ၌ အဆတစ်ရာ၊ နောင်ဘဝ၌ ထာဝရအသက်ကို ဆောင်ကြဉ်းပေးပြီး ကယ်တင်ခြင်းခံရကာ ကောင်းကင်နိုင်ငံတော်သို့ ဝင်ရောက်ခွင့်ရမည်ဆိုလျှင် ကျွန်ုပ်သည် လိုက်လျှောက်ပြီး ယုံကြည်မည်။ ဤအရာများကို ကျွန်ုပ် မရရှိနိုင်ပါက မည်သည့်အချိန်၊ မည်သည့်အခြေအနေတွင်မဆို အသင်းတော်မှ ထွက်ခွာပြီး ယုံကြည်ခြင်းကို ရပ်တန့်လိုက်မည်” ဟူ၍ ဖြစ်သည်။ ၎င်းတို့သည် ကောင်းချီးမင်္ဂလာများ ရရှိရန်ဟူသည့် အခွင့်အရေးယူသော မျှော်လင့်ချက်ဖြင့် ဘုရားသခင်ကို ယုံကြည်ရန် လုံးလုံးလျားလျား ရောက်လာကြခြင်း ဖြစ်သည်။ ၎င်းတို့သည် ကောင်းချီးမင်္ဂလာများကို မရရှိနိုင်ပါက မည်သည့်အချိန်၊ မည်သည့်အခြေအနေတွင်မဆို မိမိတို့၏ တာဝန်များကို စွန့်လွှတ်နိုင်ပြီး မိမိတို့ကိုယ်တိုင်အတွက် အခြားလမ်းကြောင်းတစ်ခုကို ကြံစည်ဖန်တီးနိုင်သည်။ အကြောင်းမှာ ၎င်းတို့၏ စိတ်နှလုံးများသည် အသင်းတော်၌ မည်သည့်အခါမျှ အမြစ်စွဲခြင်း မရှိခဲ့သကဲ့သို့ ဘုရားသခင်ကို ယုံကြည်ပြီး ဘုရားသခင်နောက်လိုက်သည့် လမ်းခရီးကိုလည်း ၎င်းတို့ အမှန်တကယ် ရွေးချယ်ခဲ့ခြင်း မရှိသောကြောင့် ဖြစ်သည်။

ဤအခွင့်အရေးသမားများ၏ အဓိက ကိုယ်ကျင့်စရိုက်များမှာ ဤသုံးချက်ဖြစ်သည်။ ၎င်းတို့သည် ဘုရားသခင် တည်ရှိခြင်း ရှိမရှိကို အလေးအနက်မထားကြ၊ အပြုသဘောဆောင်သော အရာများနှင့် အပျက်သဘောဆောင်သော အရာများကို အလေးအနက် ပိုင်းခြားခြင်းမရှိကြ၊ ပြီးလျှင် အသင်းတော်မှ မည်သည့်အချိန်၊ မည်သည့်အခြေအနေတွင်မဆို ထွက်ခွာနိုင်သည်။ ညီအစ်ကိုမောင်နှမများက ၎င်းတို့ကို မည်မျှပင် ကောင်းစွာဆက်ဆံပါစေ အမှုအရာများက ၎င်းတို့၏ အကျိုးစီးပွားနှင့် မကိုက်ညီသရွေ့ သို့မဟုတ် ၎င်းတို့၏ လက်ရှိလိုအပ်ချက်များကို မဖြည့်ဆည်းပေးသရွေ့ ၎င်းတို့သည် အသင်းတော်မှ ထွက်ခွာနိုင်သည်။ သို့သော် ၎င်းတို့ သွားစရာနေရာမရှိသည့်အခါတွင်မူ ပြန်လာရန် ရွေးချယ်ကြသည်။ ပြန်ရောက်လာပြီးနောက်တွင်လည်း ၎င်းတို့သည် သမ္မာတရားကို မလိုက်စားကြသေးဘဲ အချိန်မရွေး အသင်းတော်မှ နောက်တစ်ကြိမ် ထွက်သွားကောင်း ထွက်သွားနိုင်သည်။ ၎င်းတို့သည် တကယ့်အယုတ်ကောင်များ ဖြစ်ကြသည်မဟုတ်လော။ ၎င်းတို့၏ ဝင်လာခြင်းနှင့် ထွက်သွားခြင်းတို့သည် အလွန် ပေါ့ပေါ့တန်တန်နိုင်လှသည်၊ ၎င်းတို့သည် ဘုရားသခင်ကို ရိုးသားစစ်မှန်ခြင်းဖြင့် မယုံကြည်ကြပေ။ ဤသည်တို့မှာ အခွင့်အရေးသမားများ၏ ကိုယ်ကျင့်စရိုက်များ ဖြစ်သည်၊ ၎င်းတို့၏ အနှစ်သာရအားဖြင့်ဆိုသော် ၎င်းတို့သည် မယုံကြည်သူများ ဖြစ်ကြသည်။ အချို့လူများသည် သုံးနှစ်မှ ငါးနှစ်အထိ ဇွဲရှိရှိ ယုံကြည်နိုင်ကြပြီး အချို့မှာ ရှစ်နှစ် သို့မဟုတ် ဆယ်နှစ်အထိ ဇွဲရှိရှိ ယုံကြည်နိုင်ကြသော်လည်း ၎င်းတို့၏ ရည်ရွယ်ချက်မှာ အခွင့်အရေးယူ၍ ကောင်းချီးမင်္ဂလာများ ရှာဖွေရန်သာ ဖြစ်သည်။ ထိုသို့သောလူများသည် ရိုးရိုးရှင်းရှင်း မဟုတ်ကြပေ။ ၎င်းတို့သည် တရုတ်ပြည်မကြီး၏ ကြမ်းတမ်းပြီး ညှဉ်းပန်းနှိပ်စက်သော ပတ်ဝန်းကျင်တွင် ယခုအချိန်အထိပင် ခံနိုင်ရည်ရှိခဲ့ကြသည်။ ဤသည်မှာ “နေသေးသပ ချုံထဲက၊ ချိုသွေးသပ တမြမြ” ဆိုသကဲ့သို့ အနည်းငယ် ဖြစ်မနေသလော။ အချို့လူများသည် ဆယ်နှစ်ကြာ ယုံကြည်ပြီးနောက်တွင် ဆက်လက်၍ ဇွဲမရှိနိုင်တော့ဘဲ ဤသို့ ညည်းညူကြသည်မှာ “ဆယ်နှစ်ကြာခဲ့ပြီ။ ကျွန်ုပ်၏ နုပျိုမှုကို အသင်းတော်တွင် ဖြုန်းတီးခဲ့ပြီ။ ဤဆယ်နှစ်တာတွင် လောကီ၌သာ အလုပ်ကြိုးစားခဲ့ပါက ကျွန်ုပ် ငွေမည်မျှများများ ရှာနိုင်ခဲ့ပြီးဖြစ်မည်နည်း။ ကျွန်ုပ်သည် မန်နေဂျာ တစ်ဦး ဖြစ်လာခဲ့ပြီးလောက်ပြီ၊ ပြီးလျှင် ကျွန်ုပ်၌ ပိုင်ဆိုင်မှုပေါင်းများစွာ ရှိခဲ့ပြီးဖြစ်လောက်သည်” ဟူ၍ ဖြစ်သည်။ ထို့နောက် ၎င်းတို့သည် ဂနာမငြိမ် ဖြစ်လာကြသည်။ ၎င်းတို့သည် မိမိတို့၏ အနည်းငယ်သော စူးစမ်းလိုစိတ်နှင့် ကောင်းချီးမင်္ဂလာများအတွက် လိုအင်ဆန္ဒကို ဖြည့်ဆည်းရန်အတွက်သာ ဘုရားသခင်ကို ဆယ်နှစ်ကြာ ယုံကြည်ခဲ့ကြသော်လည်း သမ္မာတရားကိုမူ မည်သည့်အခါမျှ မလိုက်စားခဲ့ကြပေ။ ရလဒ်အနေဖြင့် ၎င်းတို့သည် မည်သည့်အရာမျှ မရရှိခဲ့ကြပေ။ ၎င်းတို့သည် ဘုရားသခင်ကို ယုံကြည်ခဲ့သည့်အတွက် နောင်တရကြပြီး မိမိတို့ကိုယ်ကိုပင် ပြန်၍ ဆူပူကြိမ်းမောင်းကြကာ “သင်သည် လူမိုက်ဖြစ်သည်၊ သင်သည် ငတုံးပါတကား။ သင်သည် ကျယ်ပြန့်ကာ လွယ်ကူသော လမ်းကို မယူခဲ့ဘဲ ဤခက်ခဲကြမ်းတမ်းသည့် လမ်းကို မရမက လျှောက်ခဲ့သည်။ သင့်အား မည်သူကမျှ အတင်းအကျပ် မခိုင်းခဲ့ပါ။ ယင်းမှာ သင်၏ ရွေးချယ်မှုသာဖြစ်သည်” ဟု ဆိုကြသည်။ အချို့လူများသည် ဆယ်နှစ်ကြာ ယုံကြည်ပြီးနောက်တွင်ပင် အကြောင်းမည်မည်ရရ မရှိဘဲ ထွက်သွားကာ အသင်းတော်မှ ထွက်ခွာသွားလို့ရသည်။ လူ့အဖွဲ့အစည်းတွင် နှစ်နှစ် သို့မဟုတ် သုံးနှစ်ကြာမျှသာ ရှင်သန်နေထိုင်ပြီးနောက်တွင် လူ့အဖွဲ့အစည်းသည် ၎င်းတို့ ထင်သလို ချောမွေ့ခြင်း သို့မဟုတ် လွယ်ကူခြင်း မရှိသည်ကိုလည်းကောင်း၊ ဘာသာတရားမရှိသူတို့၏ လောကသည် ထင်ရသလောက် အရောင်အသွေးစုံလင်ပြီး စံပြဖြစ်မနေသည်ကိုလည်းကောင်း ၎င်းတို့ တွေ့ရှိကြသည်၊ လောကကြီးထဲတွင် မည်သည့်နေရာ၌မျှ ၎င်းတို့အတွက် ရှင်သန်နေထိုင်ရန် မလွယ်ကူပေ။ အချိန်ယူ စဉ်းစားပြီးနောက်တွင် အသင်းတော်က ပိုကောင်းသေးသည်ဟု ၎င်းတို့ မြင်ကြသဖြင့် မျက်နှာပြောင်တိုက်ပြီး ပြန်လာကြသည်။ ပြန်ရောက်လာသည့်အခါ ၎င်းတို့က “ဘုရားကို ယုံကြည်ခြင်းက ကောင်းသည်။ ဘာသာတရားမရှိသူများသည် ဆိုးရွားကာ လူများကို အစဉ်သဖြင့် အနိုင်ကျင့်ကြသည်။ ကမ္ဘာလောကတွင် ဆင်းရဲဒုက္ခများလွန်းသည်။ ဘုရားနှုတ်ကပတ်တော်များကို မဖတ်ရှုသည့်၊ အသင်းတော်အသက်တာကို မရှင်သန်သည့် ဤနှစ်များတွင် ကျွန်ုပ် အမှောင်ထဲ ကျရောက်ကာ နေ့စဉ်နှင့်အမျှ ငိုကြွေးမြည်တမ်းပြီး အံသွားခဲကြိတ်ခဲ့သည်။ လူနှင့်မတူတော့လောက်အောင်ပင် နိမ့်ကျနေခဲ့ရသည်။ ဘုရားကို ယုံကြည်သည်က ပို၍ကောင်းသည်” ဟု ဆိုကြသည်။ ဘုရားသခင်ကို ယုံကြည်ခြင်းက ပိုကောင်းသည်ဟု ၎င်းတို့ ကြွေးကြော်ကြသော်လည်း အမှန်တကယ်တွင်မူ ဤလောက၌ ဘေးအန္တရာယ်များ အလွန်များပြားပြီး လူသားမျိုးနွယ်သည် မကြာမီ ကြီးစွာသော ကပ်ဘေးတစ်ခုကို တွေ့ကြုံရတော့မည်ဟု ၎င်းတို့ ကြားသိခဲ့သောကြောင့် ဖြစ်သည်။ ငွေ၊ မြေ၊ ကားနှင့် အိမ်များရှိခြင်းသည် အသုံးမဝင်၊ ယုံကြည်ခြင်းရှိသူများသာ ကယ်တင်ခြင်းခံရမည် ဖြစ်သည်။ သို့ဖြစ်၍ ၎င်းတို့သည် ဘုရားသခင်ကို နောက်တစ်ကြိမ် ယုံကြည်ရန် ပြန်လာကြခြင်း ဖြစ်သည်။ ဤသည်မှာ အခွင့်အရေးသမားတစ်ဦး မဟုတ်လော။ (ဟုတ်ပါသည်။) အခွင့်အရေးသမားများသည် အသင်းတော်မှ အချိန်မရွေး ထွက်ခွာနိုင်သည်။ အသင်းတော်သို့ ပြန်လာခြင်းဖြင့် ကောင်းချီးမင်္ဂလာများ ရရှိရန် မျှော်လင့်ချက်ရှိသည်ကို တွေ့မြင်ပါက ၎င်းတို့သည် အချိန်မရွေးလည်း ပြန်လာနိုင်သည်။ ပြန်ရောက်လာပြီးနောက်တွင် နောင်တရစကား အနည်းငယ် ပြောနိုင်ပြီး ဘုရားသခင်ကို နောက်တစ်ကြိမ် မည်သည့်အခါမျှ စွန့်ခွာတော့မည်မဟုတ်ကြောင်း ဖော်ပြနိုင်သော်လည်း လောကကြီးတွင် အခြေအနေများ တည်ငြိမ်ပြီး ငြိမ်းချမ်းနေသည်ကို မြင်ပြီးနောက်တွင် ကောင်းသောနေ့ရက်အနည်းငယ်ကို ဆက်လက်ခံစားနိုင်သေးသဖြင့် ၎င်းတို့သည် အသင်းတော်မှ အချိန်မရွေး နောက်တစ်ကြိမ် ထွက်ခွာနိုင်သည်။ ၎င်းတို့သည် ဘုရားအိမ်တော်နှင့် အသင်းတော်ကို မည်သို့ သဘောထားကြသနည်း။ ၎င်းတို့သည် ထိုအရာကို မိမိတို့ သဘောအတိုင်း အဝင်အထွက်လုပ်သည့် လွတ်လပ်သော ဈေးကွက်တစ်ခုအဖြစ် သဘောထားကြသည်။ ငါ့ကို ပြောလော့၊ ထိုသို့သောလူများကို ရှင်းလင်းပစ်လိုက်လျှင် သို့မဟုတ် ၎င်းတို့ဘာသာ ထွက်ခွာသွားလျှင် ၎င်းတို့ ပြန်လာလိုပါက အသင်းတော်က ပြန်လည်လက်ခံသင့်သလော။ (လက်မခံသင့်ပါ။) ၎င်းတို့ကို ပြန်လည်လက်ခံခြင်း မပြုသင့်ပေ။ ၎င်းတို့ကို ပြန်လည်လက်ခံခြင်းသည် အမှားတစ်ခုဖြစ်ပြီး စည်းမျဉ်းများကို ချိုးဖောက်ရာရောက်သည်။ ဤလူတို့သည် အသင်းတော်အဖွဲ့ဝင်များ၏ စံနှုန်းများနှင့် မကိုက်ညီပေ။ ၎င်းတို့သည် အသင်းတော်မှ အချိန်မရွေး ထွက်ခွာနိုင်ပြီး ကောင်းချီးမင်္ဂလာများ ရရှိရန်အတွက် အချိန်မရွေး အသင်းတော်ထဲသို့ ပြန်လည်ခိုးဝင်နိုင်သော်လည်း ဤကာလတစ်လျှောက်လုံးတွင် သမ္မာတရားကို မည်သည့်အခါမျှ လက်မခံကြပေ။ ဤအရာက ၎င်းတို့သည် စစ်မှန်သော ယုံကြည်သူများ မဟုတ်ကြောင်း သက်သေပြသည်။ ထိုသို့သောလူများသည် ထာဝရကာလပတ်လုံး ရှင်းလင်းခြင်းနှင့် နှင်ထုတ်ခြင်း၏ ပစ်မှတ်များ ဖြစ်ကြလိမ့်မည်။ အသင်းတော်သည် ၎င်းတို့ကို ရှင်းလင်းပစ်သင့်ပြီး ဤသို့ ပြောသင့်သည်မှာ “နောင်တမရနှင့်။ သင်ထွက်သွားသည်နှင့်တစ်ပြိုင်နက် သင် ပြန်လာ၍မရနိုင်တော့ပါ။ အသင်းတော်သည် သင့်အတွက် ဒုတိယအကြိမ် တံခါးဖွင့်ပေးမည် မဟုတ်။ ဤသည်မှာ စည်းမျဉ်းဖြစ်သည်” ဟူ၍ ဖြစ်သည်။ အချို့လူများက “၎င်းတို့သည် ထိုအချိန်က မိုက်မဲခဲ့ကြသော်လည်း ယခုအခါတွင် ကောင်းမွန်စွာ ပြုမူကြသည်။ ၎င်းတို့သည် သိုးငယ်လေးတစ်ကောင်တမျှ နာခံကြကာ အိမ်ခြေယာမဲ့ အလေအလွင့်တစ်ဦးတမျှ သနားဖွယ်ကောင်းလှသည်။ ညီအစ်ကိုမောင်နှမများကို ၎င်းတို့ မြင်တွေ့ရသည့်အခါတိုင်း ၎င်းတို့၏ နောင်တနှင့် အကြွေးတင်ရှိမှုတို့ကို ဖော်ပြကြကာ ၎င်းတို့၏ မျက်လုံးများသည် နောင်တဖြင့် ငိုကြွေးခြင်းကြောင့် နီရဲနေကြသည်။ ၎င်းတို့သည် အလွန်သနားဖွယ်ကောင်းပြီး ဝန်ချသည့် ၎င်းတို့၏ သဘောထားသည် အလွန်ကောင်းမွန်ပါသည်။ ၎င်းတို့အား ပြန်လာခွင့်ပြုကြစို့” ဟု ဆိုကြသည်။ ဤနေရာတွင် စည်းမျဉ်းနှင့် ကိုက်ညီသော ဝါကျတစ်ကြောင်းမျှ ရှိသလော။ (မရှိပါ။) သုံးနှစ် သို့မဟုတ် ဆယ်နှစ်ကြာ ယုံကြည်ပြီးသည့်တိုင် ၎င်းတို့သည် အသင်းတော်မှ ပြတ်ပြတ်သားသားနှင့် မဆိုင်းမတွ ထွက်ခွာနိုင်သေးသည်။ ၎င်းတို့သည် မည်သို့သော အယုတ်ကောင်များ ဖြစ်ကြသနည်း။ ၎င်းတို့သည် စစ်မှန်သော ယုံကြည်သူများလော။ (မဟုတ်ပါ။) ကနဦးက ဘုရားသခင်နောက်လိုက်ရန် ရွေးချယ်ခဲ့စဉ်တွင် ၎င်းတို့၌ ရိုးသားစစ်မှန်မှု တစ်စုံတစ်ရာ ရှိခဲ့သလော။ မရှိခဲ့ပေ။ အကယ်၍ ၎င်းတို့တွင် ရိုးသားစစ်မှန်မှု အနည်းငယ်မျှသာ ရှိခဲ့လျှင် အသင်းတော်မှ ထွက်ခွာရန် ထိုသို့ စိတ်ပိုင်းဖြတ်နိုင်မည် မဟုတ်ပေ။ ယေဘုယျအားဖြင့် လူတစ်ဦးသည် အားနည်းသောအခါ၊ စိတ်မချမ်းမသာဖြစ်သောအခါ၊ သို့မဟုတ် အဆင်မပြေသောအခါတွင် ထိုသို့သော အတွေးများ အများဆုံး ရှိနိုင်သော်လည်း ဘုရားသခင်ကို သုံးနှစ်၊ ငါးနှစ် သို့မဟုတ် ဆယ်နှစ်ကြာ ယုံကြည်ပြီးနောက်တွင် အခြားလမ်းတစ်ခုရှာရန် အသင်းတော်မှ ထွက်ခွာဖို့ မည်သည့်အခါမျှ ပြတ်ပြတ်သားသား ဆုံးဖြတ်မည် မဟုတ်ပေ။ ၎င်းတို့သည် အသင်းတော်မှ မိမိသဘောအတိုင်း ထွက်ခွာနိုင်လျှင် ကနဦးက မှန်သောလမ်းခရီးကို လက်ခံပြီး အသင်းတော်သို့ ဝင်ရောက်ခဲ့စဉ်က ရိုးသားစစ်မှန်ခြင်း မရှိခဲ့ကြောင်း ပြသသည်၊ ၎င်းတို့တွင် ကွယ်ဝှက်ထားသော ကြံရွယ်ချက်များနှင့် ရည်မှန်းချက်များ ရှိခဲ့သည်။ ဤသို့သာ ဆိုနိုင်ပေသည်။ ထိုသို့သောလူများကို ရှင်းလင်းစွာ ပိုင်းခြားသိမြင်ရမည်။ ၎င်းတို့သည် စစ်မှန်သော ယုံကြည်သူများ မဟုတ်ကြပေ။ ၎င်းတို့၏ ဘုရားသခင်ကို ယုံကြည်ခြင်းနှင့် ဘုရားသခင်နောက်လိုက်ခြင်းသည် ကောင်းချီးမင်္ဂလာများ ရရှိရန် အခွင့်အရေးယူသော မျှော်လင့်ချက်အတွက် ဖြစ်သည်။ ထိုသို့သောလူများကို အခွင့်အရေးသမားများအဖြစ် သတ်မှတ်ပြီး ပိုင်းခြားသိမြင်သည်နှင့်တစ်ပြိုင်နက် အသင်းတော်မှ ရှင်းလင်းပစ်သင့်သည်။ ၎င်းတို့သည် အသင်းတော်မှ မထွက်ခွာဘဲ အသင်းတော်အတွင်း၌ အခြေအနေကို အခွင့်ကောင်းယူ၍ ကိုယ်ကျိုးရှာခြင်းကို ဆက်လက်လုပ်ဆောင်နေပါက ယင်းမှာ ၎င်းတို့ မည်သို့သောသူများဖြစ်သည်ကို မည်သူမျှ ပိုင်းခြားသိမြင်နိုင်စွမ်း မရှိသောကြောင့် ဖြစ်သည်။ သို့သော် ယနေ့ ဤအခွင့်အရေးသမားများ၏ အမျိုးမျိုးသော သရုပ်သကန်များအပေါ် မိတ်သဟာယဖွဲ့ခြင်းမှတစ်ဆင့် ခေါင်းဆောင်များနှင့် အမှုဆောင်များအပြင် ဘုရားသခင် ရွေးချယ်ထားသောလူများသည် ထိုသို့သောလူများအပေါ် ရှင်းလင်းသော သိနားလည်မှုနှင့် ပိုင်းခြားသိမြင်နိုင်စွမ်း ရှိသင့်သည်။ ၎င်းတို့သည် ဘုရားသခင်၏ နှုတ်ကပတ်တော်များကို မည်သည့်အခါမျှ မဖတ်ရှုကြောင်း သို့မဟုတ် ဘုရားသခင်ထံ ဆုမတောင်းကြောင်း၊ ဘုရားသခင်၏ အမှုတော် သို့မဟုတ် ဘုရားသခင် ဖော်ပြသည့် သမ္မာတရားများကို စိတ်မဝင်စားကြောင်း၊ အပြုသဘောဆောင်သော အရာများကို စိတ်မဝင်စားဘဲ ယင်းတို့ကို အလေးအနက် မထားကြောင်း တွေ့ရှိသည်နှင့်တစ်ပြိုင်နက် ၎င်းတို့ကို အနီးကပ် သတိထားစောင့်ကြည့်သင့်သည်။ ဘုရားသခင်ကို ယုံကြည်ရာတွင် ၎င်းတို့၏ ကြံရွယ်ချက်များနှင့် ရည်ရွယ်ချက်ကို စောင့်ကြည့်လေ့လာရန်၊ အသင်းတော်အပေါ် ၎င်းတို့၏ သဘောထား၊ သမ္မာတရားအပေါ် ၎င်းတို့၏ သဘောထားနှင့် ဘုရားသခင်အပေါ် ၎င်းတို့၏ သဘောထားကို သေချာစွာ သိရှိရန် လိုအပ်သည်။ ၎င်းတို့တွင် မှန်ကန်သော သဘောထားမရှိကြောင်း၊ သမ္မာတရားကို လိုက်စားခြင်းနှင့် တာဝန်ထမ်းဆောင်ခြင်းအပေါ် အထူးသဖြင့် စိတ်မဝင်စားကြောင်း၊ မည်သို့သော စိတ်ဝင်စားမှုကိုမျှ မပြသကြောင်းနှင့် ဘုရားသခင်၏ နှုတ်ကပတ်တော်များအပေါ် အစဉ်သဖြင့် သံသယဖြစ်သော သဘောထားရှိကြောင်း ထင်ရှားပါက ဤလူများသည် အခွင့်အရေးသမားများနှင့် မယုံကြည်သူများဖြစ်ကြောင်း အတည်ပြုနိုင်သည်။ ထိုသို့သောအခြေအနေတွင် ၎င်းတို့ကို ညီအစ်ကိုမောင်နှမများအဖြစ် မမှတ်ယူသင့်ပေ။ ၎င်းတို့သည် အသင်းတော်၏ အစိတ်အပိုင်းမဟုတ်ပေ။ ထိုအစား ၎င်းတို့ကို အသင်းတော်မှ ရှင်းလင်းပစ်သင့်သည်။ ၎င်းတို့သည် နှစ်ပေါင်းများစွာ ယုံကြည်ခဲ့ပြီး သမ္မာတရားကို ယခုတိုင် လက်မခံသေးပေ။ ၎င်းတို့နှင့် သမ္မာတရားကို ဆက်လက် မိတ်သဟာယဖွဲ့ခြင်းသည် အသုံးဝင်နိုင်မည်လော။ ၎င်းတို့ နောင်တရခြင်းကို ဆက်လက် စောင့်မျှော်နေခြင်းသည် လက်တွေ့ကျပါမည်လော။ ထိုသို့သောလူများအပေါ် နောက်ထပ် အလုပ်မလုပ်တော့နှင့်။ ပြီးလျှင် ၎င်းတို့ နောင်တရရန် မစောင့်တော့နှင့်။ ၎င်းတို့သည် မိမိတို့၏ တာဝန်ကို ထမ်းဆောင်လိုစိတ်မရှိဘဲ အသင်းတော်မှ မထွက်ခွာဘဲ ဆက်လက်နေထိုင်လိုသေးပါက အသင်းတော် ခေါင်းဆောင်များသည် ၎င်းတို့ကို အမြော်အမြင်ရှိစွာ သီးခြားခွဲထုတ်ထားရန် နည်းလမ်းရှာသင့်သည်။ ဤသို့ပြုလုပ်ခြင်းသည် သင့်လျော်သလော။ (သင့်လျော်ပါသည်။) ဤလူများကို အခွင့်အရေးသမားများအဖြစ် ပိုင်းခြားသိမြင်သည်နှင့်တစ်ပြိုင်နက် ၎င်းတို့ကို အမျိုးမျိုးသော ဆိုးယုတ်သောလူများနှင့် မယုံကြည်သူများ၏ စာရင်းတွင် ခွဲခြားသတ်မှတ်ပြီးဖြစ်သည်။ ၎င်းတို့သည် ဆိုးယုတ်သောလူများနှင့် မယုံကြည်သူများ ဖြစ်သောကြောင့် အသင်းတော်မှ ရှင်းလင်းခြင်း သို့မဟုတ် နှင်ထုတ်ခြင်းအတွက် စည်းမျဉ်းများနှင့် အခြေအနေများနှင့် ကိုက်ညီသည်။ ၎င်းတို့ကို စောစီးစွာ ရှင်းလင်းခြင်းသည် နောက်ကျမှ ရှင်းလင်းခြင်းထက် သေချာပေါက် ပိုကောင်းသည်။ ၎င်းတို့ကို စောစီးစွာ ရှင်းလင်းခြင်းက ဒုက္ခများစွာကို ရှောင်ရှားနိုင်ပြီး ၎င်းတို့ကိုယ်တိုင်လည်း နစ်နာသည်ဟု နောက်ထပ် ခံစားရရန် မလိုအပ်တော့ပေ။ ထိုသို့သောလူများကို ရှင်းလင်းစွာ ပြောသင့်သည်မှာ “သင်သည် မည်သည့်အချိန် ထွက်ခွာရမည် သို့မဟုတ် မည်သို့ထွက်ခွာရမည်ကို သင်၏စိတ်နှလုံးထဲ၌ ဆက်လက်တွက်ချက်နေရန် မလိုအပ်သကဲ့သို့ သင်နေရနိုး သို့မဟုတ် ထွက်သွားရနိုး ဟူသော ပြဿနာကိုလည်း ဆက်လက်တွက်ချက်နေရန် မလိုအပ်ပေ။ ဘုရားအိမ်တော်နှင့် ဘုရားသခင်သည် လူတို့ကို အတင်းအကျပ်မပြု။ သင်ထွက်ခွာလိုပါက အသင်းတော်က သင့်ကိုနေရန် တိုက်တွန်းမည်မဟုတ်။ သို့သော် သင့်ကို ရှင်းလင်းစွာ ပြောရမည့် အချက်တစ်ချက်ရှိသည်။ သင်သည် ဘုရားအိမ်တော်၏ လူတစ်ဦးမဟုတ်ကြောင်း သေချာပြီး အသင်းတော်၏ အဖွဲ့ဝင်တစ်ဦးဖြစ်ရန် ဆန္ဒမရှိပါက အမြန်ဆုံးထွက်ခွာလော့။ အချိန်မဆွဲနှင့်။ ဤသည်မှာ လူတိုင်း၏ ကောင်းကျိုးအတွက် ဖြစ်သည်။ သင်သည် ဘုရားသခင်၏ တည်ရှိမှုကို ယုံကြည်ပြီး ဘုရားသခင်၏ နှုတ်ကပတ်တော်များကို သမ္မာတရားအဖြစ် လက်ခံနိုင်ကာ အသင်းတော်သို့ စစ်မှန်စွာ ဝင်ရောက်လိုစိတ်ရှိပါက သင်သည် အမှန်အားဖြင့် အသင်းတော်၏ အဖွဲ့ဝင်တစ်ဦး ဖြစ်သည်။ သို့သော် ယခု သင်သည် မဟုတ်ပေ။ သင်သည် အခွင့်အရေးယူရန် လာခဲ့ခြင်းဖြစ်ပြီး သင်ကိုယ်တိုင်ပင် ဤအရာကို မသိနိုင်သော်လည်း ဘုရားသခင်၏ နှုတ်ကပတ်တော်များ၊ သမ္မာတရားနှင့် လူအမျိုးမျိုးကို ကိုင်တွယ်ရာတွင် အသင်းတော်၏ စည်းမျဉ်းများအရ သင်သည် အခွင့်အရေးသမားတစ်ဦးဖြစ်ကြောင်း ကျွန်ုပ်တို့ ပိုင်းခြားသိမြင်ပြီးဖြစ်သည်။ သင်သည် အသင်းတော်မှ ထွက်ခွာရန် သင့်တော်သောအချိန်ကို ဆက်လက်တွက်ချက်နေသည်။ ဤသည်မှာ အလွန် စိတ်အနှောင့်အယှက်ဖြစ်စရာပင်။ သင်သည် သင့်တော်သောအချိန်ကို ရှာရန်မလိုအပ်။ သင်သည် ယခုပင် ထွက်ခွာနိုင်သည်။ သင်သည် ဘုရားသခင်၏ ပေါ်ထွန်းခြင်းနှင့် အမှုတော်အပေါ် အစဉ်သဖြင့် မသေမချာဖြစ်နေပါက ယခု သင့်ကို ကျွန်ုပ် ရှင်းလင်းစွာ ပြောမည်။ သင်သည် အမှုအရာများကို နောက်ထပ် စဉ်းစားဆင်ခြင်ရန် သို့မဟုတ် စေ့စေ့စပ်စပ် ကြည့်ရှုစစ်ဆေးရန် မလိုအပ်တော့။ သင်သည် သင့်အတွက် အမှုအရာများကို ခက်ခဲအောင် ဆက်လုပ်နေရန် မလိုအပ်။ သင်သည် အသင်းတော်မှ ယခုပင် ထွက်ခွာနိုင်သည်။ ဘုရားအိမ်တော်၏ တံခါးသည် ဖွင့်ထားပြီး ဘုရားအိမ်တော်က သင့်ကို ခေါ်ထားမည်မဟုတ်။ ယင်းသည် လူတို့ကို အတင်းအကျပ်မပြု” ဟူ၍ ဖြစ်သည်။ ဤသို့ပြုလုပ်ခြင်းသည် သင့်လျော်သလော။ (ဟုတ်ပါသည်။) ၎င်းတို့ကို “ထွက်ပေါက်တစ်ခု” ပေးလော့။ ၎င်းတို့ကို ဤနေရာတွင် ဒယ်အိုးပူပေါ်မှ ပုရွက်ဆိတ်များကဲ့သို့ နေ့စဉ် ညှဉ်းပန်းခြင်းကို မခံစားစေနှင့်။ ၎င်းတို့၏ ခံစားချက်များ၊ ဇာတိပကတိ၊ အလားအလာနှင့် နေခြင်း သို့မဟုတ် ထွက်သွားခြင်း ပြဿနာတို့ဖြင့် အစဉ်မပြတ် ညှဉ်းပန်းခြင်းကို မခံစားစေနှင့်။ ဤအရာများဖြင့် ၎င်းတို့ မည်မျှပင် ညှဉ်းပန်း်ခြင်းခံရပါစေ ယင်းက မည်သည့်အရာကိုမျှ ဖြစ်ပေါ်စေမည်မဟုတ်ပေ။ ၎င်းတို့သည် မိမိတို့၏ စိတ်နှလုံးထဲ၌ မည်သည့်အချိန် ထွက်ခွာရမည်၊ မည်သို့ထွက်ခွာရမည်၊ စောစီးစွာ ထွက်ခွာပါက ဆုံးရှုံးမှုများနှင့် ကံဆိုးမိုးမှောင်ကျမှုများကို ခံစားရမည်လော၊ ကြာရှည်စွာနေပါက ကောင်းချီးမင်္ဂလာများ ရရှိနိုင်မည်လောတို့ကို ဆက်လက်စဉ်းစားနေကြဆဲ ဖြစ်သည်။ ၎င်းတို့ ထွက်ခွာသွားပြီးနောက် ဘုရားသခင်၏ နှုတ်ကပတ်တော်များ ပြည့်စုံလာလျှင် မည်သို့လုပ်မည်နည်း။ ၎င်းတို့ မထွက်ခွာဘဲ ဘုရားသခင်၏ နှုတ်ကပတ်တော်များ မပြည့်စုံဘဲ ရှိနေလျှင် မည်သို့လုပ်မည်နည်း။ ဤအရာများအတွက် ၎င်းတို့ အစဉ်မပြတ် စိုးရိမ်ပူပန်နေရန် မလိုအပ်ပေ။ ၎င်းတို့သည် စစ်မှန်သော လိုလားမှုဖြင့် ဘုရားသခင်ကို ယုံကြည်နေခြင်း မဟုတ်သောကြောင့် အမြန်ဆုံး ထွက်ခွာသင့်သည်။ ၎င်းတို့သည် ဤနေရာတွင် ကိုယ်ကျိုးအတွက်၊ အခြေအနေကို အခွင့်ကောင်းယူရန်၊ ၎င်းတို့၏ ပကတိအခြေအနေအတိုင်း မဟုတ်ဘဲ ဟန်ဆောင်နေရန် မနေသင့်ပေ။ ငါ့ကို ပြောလော့၊ ၎င်းတို့ကို ဤသို့ အကြံပေးပြီး ဤသို့ ကိုင်တွယ်ခြင်းသည် ကောင်းသလော။ (ကောင်းပါသည်။) ရှင်းလင်းခြင်းခံရမည့် သို့မဟုတ် နှင်ထုတ်ခြင်းခံရမည့် အမျိုးမျိုးသော ဆိုးယုတ်သောလူများထဲတွင် အခွင့်အရေးသမားများကို ခွဲခြားသတ်မှတ်ခြင်းသည် လွန်ကဲသလော။ (မလွန်ကဲပါ။) အချို့လူများက “ဤသို့သောလူများကို ဆိုးယုတ်သောလူများအဖြစ် မည်သို့ သတ်မှတ်နိုင်မည်နည်း” ဟု ဆိုကြသည်။ မယုံကြည်သူများထဲတွင် ကောင်းသည့်သူ မည်မျှရှိသနည်း။ ဘုရားသခင်၏ အမြင်တွင် ဘုရားသခင်ကို ယုံကြည်ပြီး ဘုရားသခင်၏ တည်ရှိမှုကို အသိအမှတ်ပြုသောသူများ၏ စိတ်သဘောထား အနှစ်သာရသည် ဆိုးယုတ်သည်ဟု မှတ်ယူခံရသည်၊ ဘုရားသခင်ကို လုံးဝမယုံကြည်ဘဲ ဘုရားသခင်၏ တည်ရှိမှုကို အသိအမှတ်မပြုသောသူများမှာ ဆိုဖွယ်ရာမရှိပေ။ သို့ဖြစ်၍ ၎င်းတို့ကို ဆိုးယုတ်သောလူများအဖြစ် ခွဲခြားသတ်မှတ်ခြင်းသည် လွန်ကဲသလော။ (မလွန်ကဲပါ။) မည်သို့ပင်ဆိုစေကာမူ ၎င်းတို့ကို အနည်းဆုံးအနေဖြင့် လူများ၊ ဆိုးယုတ်သောလူများအဖြစ် ခေါ်ဝေါ်နေဆဲဖြစ်သည်။ ၎င်းတို့ကို ဆိုးယုတ်သော မကောင်းဆိုးဝါးများအဖြစ် ခွဲခြားသတ်မှတ်ခြင်း မခံရသည်မှာပင် ကောင်းလှပြီဖြစ်သည်။ ၎င်းတို့ကို ဆိုးယုတ်သောလူများထဲတွင် ခွဲခြားသတ်မှတ်ခြင်းသည် လုံးဝသင့်လျော်ပြီး ကိုက်ညီသည်၊ လုံးဝမလွန်ကဲပေ။ ထိုသို့သော ဆိုးယုတ်သောလူများသည်လည်း ဘုရားအိမ်တော်မှ ရှင်းလင်းခြင်း သို့မဟုတ် နှင်ထုတ်ခြင်းခံရမည့် လူအမျိုးမျိုးထဲမှ တစ်မျိုးဖြစ်သည်။ ဤသည်မှာ စတုတ္ထအမျိုးအစားဖြစ်သော မယုံကြည်သူဖြစ်ပြီး ဘုရားသခင်ကို ယုံကြည်ခြင်း၏ ရည်ရွယ်ချက်မှာ အခွင့်အရေးယူရန် ဖြစ်သည်။

အခွင့်အရေးသမားများ၏ အဓိက စရိုက်လက္ခဏာများမှာ အဘယ်နည်း။ ဤလူများနှင့် သင်တို့၏ အပြန်အလှန်ဆက်ဆံမှုများမှတစ်ဆင့်နှင့် ၎င်းတို့ ထုတ်ဖော်သည့် စိတ်သဘောထားများ၊ အမြင်ရှုထောင့်များ၊ သဘောထားများ သို့မဟုတ် လူ့သဘာဝကို စောင့်ကြည့်လေ့လာခြင်းမှတစ်ဆင့် သင်တို့ မည်သည့် အဓိက ကိုယ်ကျင့်စရိုက်များကို တွေ့ရှိခဲ့သနည်း။ ယင်းတို့ကို အကျဉ်းချုပ်ဖော်ပြလော့။ (အခွင့်အရေးသမားများသည် ကနဦး၌ ဘုရားသခင်ကို ယုံကြည်ရန် သမ္မာတရားကို လိုက်စားဖို့ ရောက်လာကြခြင်း မဟုတ်ပါ။ ၎င်းတို့သည် အနန္တတန်ခိုးရှင် ဘုရားသခင် အသင်းတော်သည် ရှင်သန်ကြီးပွားနေသည်ဟု ကြားသိကြသဖြင့် အမြတ်အစွန်းရှာလျက် ဘုရားအိမ်တော်မှ အကျိုးကျေးဇူးအချို့နှင့် ကောင်းချီးမင်္ဂလာများ ရရှိရန် မျှော်လင့်ချက်ဖြင့်သာ ဘုရားသခင်ကို ယုံကြည်ရန် ရောက်လာကြခြင်း ဖြစ်သည်။ ပြီးလျှင် အချိန်အတန်ကြာပြီးနောက် ဤအရာများကို ၎င်းတို့ မရရှိပါက ထွက်ခွာလိုကြသည်။ ဤလူတို့သည် ဘုရားသခင်ကို ရိုးသားစစ်မှန်စွာ မယုံကြည်ကြသည့်အပြင် ဘုရားသခင်ကို ယုံကြည်ရာ၌ လုံးဝ စိတ်ဝင်စားခြင်းမရှိကြပါ။) အခွင့်အရေးသမားများနှင့်ပတ်သက်၍ အကြီးမားဆုံးသော ပြဿနာမှာ အဘယ်နည်း။ အဓိက ပြဿနာမှာ ၎င်းတို့သည် သမ္မာတရားကို စိတ်မဝင်စားဘဲ ကောင်းချီးမင်္ဂလာများ ရရှိရန်ကိုသာ အလွန်စိတ်ဝင်စားကြသဖြင့် ၎င်းတို့အတွက် သမ္မာတရားကို လက်ခံရန် အခက်ခဲဆုံးဖြစ်နေခြင်း ဖြစ်သည်။ အချို့လူများက “သင်သည် ၎င်းတို့ကို သမ္မာတရားကို စိတ်မဝင်စားရုံမျှဖြင့် ရှင်းလင်းပစ်ခြင်း သို့မဟုတ် နှင်ထုတ်ခြင်း မပြုနိုင်ပါ၊ ဟုတ်သည် မဟုတ်လော” ဟု ဆိုကြသည်။ ဤလူတို့၏ သမ္မာတရားအပေါ် စိတ်ဝင်စားမှု ကင်းမဲ့ခြင်းသည် ၎င်းတို့သည် ဘုရားသခင်၏ နှုတ်ကပတ်တော်များကို မည်သည့်အခါမျှ မဖတ်ရှုခြင်း သို့မဟုတ် သမ္မာတရားကို မိတ်သဟာယမဖွဲ့ခြင်းတို့တွင် အဓိကအားဖြင့် ပြသနေသည်။ တစ်စုံတစ်ဦးက သမ္မာတရားကို မိတ်သဟာယဖွဲ့ပြီး မိမိကိုယ်ကို သိရှိခြင်းအကြောင်း ပြောဆိုသည်ကို သို့မဟုတ် ပြဿနာများကို ဖြေရှင်းရန် သမ္မာတရားကို ရှာဖွေသည်ကို ကြားပါက ၎င်းတို့သည် မိမိတို့၏ စိတ်နှလုံးထဲ၌ အလွန်အမင်း မနှစ်မြို့ခြင်းကို အထူးသဖြင့် ခံစားရပြီး လုံးဝ စိတ်မဝင်စားဘဲ ငိုက်မျဉ်းလာကြသည်။ ၎င်းတို့သည် ဤအရာများကို အလွန်အမင်း မနှစ်မြို့ကြသည့်အပြင် အခြားသူများကို သမ္မာတရား မိတ်သဟာယဖွဲ့ခြင်းမှ နှောင့်ယှက်ရန် အကျိုးမရှိသော စကားများ ပြောဆိုခြင်း၊ ဘေအန္တရာယ်များအကြောင်း ပြောဆိုခြင်းနှင့် ဘုရားသခင် နိမိတ်လက္ခဏာများနှင့် အံ့ဖွယ်အမှုများ ပြသခြင်းကို ဆွေးနွေးခြင်းတို့ကိုပင် အသုံးချကြသည်။ ရလဒ်အနေဖြင့် သမ္မာတရားကို မလိုက်စားသော အချို့သူများသည် ဤအကြောင်းအရာများကို ကြားသည့်အခါ စိတ်လှုပ်ရှားလာပြီး ဆွေးနွေးမှုတွင် ၎င်းတို့နှင့်အတူ ပူးပေါင်းကြသည်။ ဤသည်မှာ အသင်းတော်အသက်တာကို ပေါ်ပေါ်ထင်ထင် နှောင့်ယှက်ခြင်း မဟုတ်လော။ ၎င်းတို့သည် မိမိတို့၏ နေ့စဉ်အသက်တာတွင် ဘုရားသခင်၏ နှုတ်ကပတ်တော်များကို ဖတ်ရှုကြသည်မှာ ရှားပါးပြီး ရံဖန်ရံခါ ဖတ်ရှုသည့်အခါတွင်လည်း စိတ်ထဲ၌ အခက်အခဲတစ်ခုခုနှင့် ကြုံတွေ့နေရသောကြောင့် ဖြစ်နိုင်ဖွယ်ရှိသည်။ ၎င်းတို့သည် စုဝေးပွဲများတွင်၊ ဘုရားသခင်၏ နှုတ်ကပတ်တော်များကို စားသောက်ခြင်းတွင် သို့မဟုတ် ဘုရားသခင်၏ နှုတ်ကပတ်တော်များကို မိတ်သဟာယဖွဲ့ခြင်းတွင် စိတ်မဝင်စားကြပေ။ ၎င်းတို့သည် “ဘုရားသခင်၏ နေ့ရက်သည် မည်သည့်အချိန်တွင်ရောက်မည်နည်း။ ကြီးစွာသော ကပ်ဘေးများသည် မည်သည့်အချိန်တွင် ပြီးဆုံးမည်နည်း။ ကောင်းကင်နိုင်ငံတော်၏ ကောင်းချီးမင်္ဂလာများကို ကျွန်ုပ်တို့ မည်သည့်အချိန်တွင် ခံစားနိုင်မည်နည်း” ဟူသည်တို့ကိုသာ စိတ်ဝင်စားကြသည်။ ၎င်းတို့သည် ဤအရာများအကြောင်းကို အစဉ်သဖြင့် တွေးတောနေကြသည်။ မည်သူမျှ ဤအကြောင်းအရာများကို မဆွေးနွေးပါက ၎င်းတို့သည် အွန်လိုင်းတွင် ရှာဖွေကြပြီး ရှာဖွေပြီးနောက်တွင် စုဝေးပွဲများအတွင်း ဤအရာများကို စတင်ဖြန့်ဝေကြသည်။ ၎င်းတို့၏ စိတ်နှလုံးများသည် ဤအရာများဖြင့် ပြည့်လျှံနေသည်။ ၎င်းတို့ စိတ်ဝင်စားသော အကြောင်းအရာများနှင့်ပတ်သက်၍ အခြားသူများ မိတ်သဟာယဖွဲ့သည်ကို ကြားသရွေ့ ၎င်းတို့သည် ဝင်ရောက်ပြောဆိုပြီး မိတ်သဟာယတွင် ပူးပေါင်းနိုင်သည်။ သို့သော် သမ္မာတရား သို့မဟုတ် ဘုရားသခင်၏ နှုတ်ကပတ်တော်များနှင့် သက်ဆိုင်သည့် အကြောင်းအရာကို ကြားသည်နှင့်တစ်ပြိုင်နက် ၎င်းတို့သည် နားမထောင်လိုတော့ပေ။ ၎င်းတို့သည် ငိုက်မျဉ်းလာကြပြီး အချို့မှာ ထွက်ပင်ထွက်သွားကြကာ အခြားသူများမှာမူ ဂနာမငြိမ်ဖြစ်လာကြသည်၊ ၎င်းတို့သည် အကျည်းတန်သော အမူအရာမျိုးစုံကို ပြသကြသည်။ သင်က “ဘုရားသခင်၏ နှုတ်ကပတ်တော်များအား မိတ်သဟာယဖွဲ့ကြစို့” ဟု ဆိုသည်။ ၎င်းတို့က “ကျွန်ုပ် ရေဆာသည်။ ရေသောက်ဖို့ လိုသည်” ဟု ဆိုသည်။ သင်က “မိမိကိုယ်ကို သိရှိခြင်းအကြောင်း မိတ်သဟာယဖွဲ့ကြစို့” သို့မဟုတ် “တာဝန်များကို ထမ်းဆောင်ခြင်း၏ အသေးစိတ်အချက်များအကြောင်း မိတ်သဟာယဖွဲ့ကြစို့၊ ဤအကြောင်းနှင့်ပတ်သက်၍ ဘုရားသခင်၏ နှုတ်ကပတ်တော်များက မည်သည့်အရာကို ပြောထားသည်၊ ပြီးလျှင် သမ္မာတရား စည်းမျဉ်းများက မည်သည့်အရာများဖြစ်သည်ကို ကြည့်ကြစို့” ဟု ဆိုသည်။ ၎င်းတို့က “ကျွန်ုပ်တွင် လုပ်စရာ တစ်စုံတစ်ခု ရှိသည်။ ကျွန်ုပ် သွားလိုက်ဦးမည်။ သင်တို့ အေးအေးဆေးဆေး စကားပြောကြပါ” ဟု ဆိုသည်။ ၎င်းတို့သည် ဘုရားသခင်၏ နှုတ်ကပတ်တော်များနှင့် သမ္မာတရားကို မိတ်သဟာယဖွဲ့ခြင်းအား ငြင်းပယ်ရန်နှင့် ရှောင်ရှားရန် ဆင်ခြေအမျိုးမျိုးကို ရှာကြသည်။ ဤအရာက ၎င်းတို့သည် သမ္မာတရားကို မချစ်ရုံသာမက မိမိတို့၏ စိတ်နှလုံး နက်ရှိုင်းရာမှ သမ္မာတရားကို အလွန်အမင်း မနှစ်မြို့သည့်အပြင် အတိုက်အခံ လုပ်သည်ဟူသည့်အချက်ကို ရှင်းလင်းစွာ ဖော်ထုတ်နေသည်။ ဘုရားသခင်၏ နှုတ်ကပတ်တော်များ၊ သမ္မာတရားကို စကားထဲ ထည့်ပြောသည့်အခါတိုင်းတွင် ၎င်းတို့သည် ပွင့်ပွင့်လင်းလင်း ဆန့်ကျင်ခြင်း သို့မဟုတ် ငြင်းခုံခြင်းမပြုဘဲ ယင်းတို့ကို ငြင်းပယ်ရန်နှင့် ရှောင်ရှားရန် ဆင်ခြေအမျိုးမျိုးကို ရှာကြသည်။ ဤအပြုအမူများက ၎င်းတို့သည် အခွင့်အရေးသမားများ ဖြစ်ကြောင်း ရှင်းလင်းစွာ မပြသနိုင်သလော။ ၎င်းတို့သည် မယုံကြည်သူများဖြစ်ပြီး အခွင့်အရေးယူရန်ဟူသည့် တိကျသော ရည်ရွယ်ချက်တစ်ခုအတွက် ဘုရားသခင်ကို ယုံကြည်နေကြောင်း ရှင်းလင်းစွာ မညွှန်ပြသလော။ (ညွှန်ပြပါသည်။) အချို့လူများက “သင်က သူတို့ကို မယုံကြည်သူများ၊ ဘုရားသခင်အပေါ် ရိုးသားစစ်မှန်စွာ လိုက်လျှောက်သောသူများ မဟုတ်ဟု ပြောလေသည်၊ သို့ဆိုလျှင် ၎င်းတို့သည် ယခုအချိန်အထိ ယုံကြည်နိုင်သေးသည့်အပြင် အသင်းတော်၏ အလုပ်အတွက် မိမိကိုယ်ကိုယ် အသုံးခံကာ ဆင်းရဲဒုက္ခကို ကြံ့ကြံ့ခံနေသေးသည်မှာ အဘယ်ကြောင့်နည်း” ဟု ဆိုကြသည်။ ငါတို့ ယခုလေးတင် ပြောသွားခဲ့သော အပြုအမူများသည် ဤမေးခွန်းကို ဖြေဆိုရန် မလုံလောက်ဘူးလော။ ဤအပြုအမူများသည် ၎င်းတို့အပေါ် ကျွန်ုပ်တို့၏ ပိုင်းခြားသိမြင်မှုနှင့် အမျိုးအစားသတ်မှတ်ခြင်းသည် တိကျမှန်ကန်ကြောင်း သက်သေပြရန် လုံလောက်သည်။ ထို့ကြောင့် လူတစ်ဦး၏ ဘုရားသခင်ကို ယုံကြည်ခြင်းဆိုင်ရာ ရည်ရွယ်ချက်သည် အခွင့်အရေးယူဖို့ ဟုတ်မဟုတ်ကို တိုင်းတာရန်၊ သင်သည် ယင်းကို ဘုရားသခင်အပေါ်၊ ဘုရားသခင်၏ အမှုတော်အပေါ်၊ သမ္မာတရားအပေါ်နှင့် အပြုသဘောဆောင်သောအရာများနှင့် အပျက်သဘောဆောင်သော အရာများအပေါ် ၎င်းတို့၏ သဘောထားကို အခြေခံ၍ တိုင်းတာပြီး ပိုင်းခြားသိမြင်သင့်သည်။ ဤသည်မှာ အတိကျဆုံး ဖြစ်သည်။ ယင်းကို ၎င်းတို့၏ အပြင်ပန်း အပြုအမူနှင့် လုပ်ဆောင်ချက်များဖြင့် တိုင်းတာခြင်းသည် တိကျမှန်ကန်ခြင်းမရှိ၊ ဓမ္မဓိဋ္ဌာန်ကျခြင်းမရှိပေ။ ၎င်းတို့၏ စစ်မှန်သော အတွင်းစိတ် အတွေးအခေါ်များနှင့် ဘုရားသခင်အပေါ်၊ သမ္မာတရားအပေါ် ၎င်းတို့၏ သဘောထားကသာ ပြဿနာများကို ဖော်ပြသည်၊ ဤအရာများကသာ ၎င်းတို့သည် မည်သို့သောလူစားမျိုးဖြစ်သည်ကို ကိုယ်ကျင့်စရိုက် သရုပ်ဖော်ရန် အတိကျဆုံးသော စံနှုန်းများ ဖြစ်ကြသည်။ ယခု သင်တို့သည် ဘုရားသခင်ကို ယုံကြည်ခြင်း၏ ရည်ရွယ်ချက်မှာ အခွငအရေးယူရန် ဖြစ်သောသူတို့၏ အနှစ်သာရကို အခြေခံအားဖြင့် ရှင်းလင်းသွားပြီလော။ သင်တို့အားလုံး ဤသို့သောလူအချို့နှင့် ကြုံတွေ့ဖူးကြသလော။ (တွေ့ဖူးပါသည်။) ထိုသို့သောလူများအတွက် အမြန်ဆုံးထွက်ခွာသွားခြင်းက ပိုကောင်းသည်။ ၎င်းတို့သည် စစ်မှန်စွာ အစေခံမှု ပေးလိုစိတ်ရှိပါက ၎င်းတို့ကို အောင့်အည်းပြီး ခေါ်ထားနိုင်သည်။ သို့သော် ၎င်းတို့သည် မိမိတို့၏ တာဝန်များကို မထမ်းဆောင်ဘဲ မည်သည့်အစေခံမှုကိုမျှ မပေးနိုင်သည့်အပြင် အသင်းတော်၏ အလုပ်နှင့် အသင်းတော်အသက်တာကို နှောင့်ယှက်မှုများနှင့် မကောင်းသော သက်ရောက်မှုများကို ဖြစ်စေပါက ၎င်းတို့ကို အမြန်ဆုံး ထွက်ခွာစေသင့်သည်။ ဤသည်မှာ မယုံကြည်သူများကို ရှင်းလင်းပစ်ခြင်းအတွက် စည်းမျဉ်းဖြစ်သည်။ ဘုရားအိမ်တော်သည် ဘုရားသခင်ကို ရိုးသားစစ်မှန်စွာ ယုံကြည်ပြီး သမ္မာတရားကို ချစ်သောလူများကို လိုအပ်သည်၊ သစ္စာစောင့်သိသော အစေခံသူများကို လိုအပ်သည်။ မယုံကြည်သူများ သို့မဟုတ် အရေအတွက်ပြည့်မီအောင် ဖြည့်တင်းရန် ချီတုံချတုံဖြင့် စောင့်ကြည့်နေသူများကို လုံးဝမလိုအပ်ပေ။ အသင်းတော်သည် အရေအတွက်ပြည့်မီအောင် ဖြည့်တင်းရန် မည်သူ့ကိုမျှလည်း မလိုအပ်ပေ။ ဤအကြောင်းအရာနှင့်ပတ်သက်၍ ငါတို့၏ မိတ်သဟာယကို ဤနေရာတွင် အဆုံးသတ်မည်။

င။ အသင်းတော်ကို မှီခိုစားသောက်ခြင်း

ဆက်လက်၍ ငါတို့သည် ပဉ္စမမြောက် ရည်ရွယ်ချက်ဖြစ်သည့် အသင်းတော်ကို မှီခိုစားသောက်ရန်အလို့ငှာ ဘုရားသခင်ကို ယုံကြည်ခြင်းအကြောင်းကို မိတ်သဟာယဖွဲ့ကြမည်။ သင်တို့အားလုံးသည် အသင်းတော်ကို မှီခိုစားသောက်ခြင်းဟူသည့် ဤအကြောင်းအရာနှင့် အကျွမ်းတဝင်ရှိကြသည် မဟုတ်လော။ (ရှိပါသည်။) အသင်းတော်ကို မှီခိုစားသောက်သောလူများ၏ သရုပ်သကန်များမှာ အဘယ်နည်း။ ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက်သည် မစင်ကြယ်ကြောင်းကိုလည်းကောင်း၊ ၎င်းတို့သည် ဘုရားသခင်ကို ရိုးသားစစ်မှန်စွာ လိုက်လျှောက်နေခြင်း မဟုတ်ကြောင်း သို့မဟုတ် ကယ်တင်ခြင်းကို ရရှိရန် ကြိုးစားနေခြင်း မဟုတ်ကြောင်းကိုလည်းကောင်း၊ ကယ်တင်ခြင်း ရရှိခြင်းဟူသည့် ပန်းတိုင်ကို ရရှိနိုင်ရန်အလို့ငှာ ဘုရားသခင် တည်ရှိမှုကို ယုံကြည်ခြင်းနှင့် ဘုရားသခင်၏ ကယ်တင်ခြင်းကို လက်ခံလိုစိတ် ရှိခြင်းဟူသည့် အခြေခံအုတ်မြစ်ပေါ်တွင် သမ္မာတရားကို လိုက်စားပြီး လက်ခံရန်နှင့် ဘုရားနှုတ်ကပတ်တော်များကို လက်တွေ့လုပ်ဆောင်ရန် ရောက်လာခဲ့ကြခြင်း မဟုတ်ဘဲ ထိုအစား အသင်းတော်ကို မှီခိုစားသောက်ရန် ရောက်လာခဲ့ကြကြောင်းကို မည်သည့်သရုပ်သကန်များမှတစ်ဆင့် ငါတို့ အဆုံးအဖြတ်ပေးနိုင်မည်နည်း။ အသင်းတော်ကို မှီခိုစားသောက်ခြင်းဆိုသည်မှာ အဘယ်အရာကို ဆိုလိုသနည်း။ အပေါ်ယံအဓိပ္ပာယ်မှာ အလွန်ရှင်းလင်းသည်။ ယင်းမှာ လူတစ်ဦး၏ နေ့စဉ်အသက်တာနှင့် သက်ဆိုင်သော ကိစ္စရပ်များနှင့် အစားအစာဖူလုံရေး ပြဿနာကို ဖြေရှင်းရန်အလို့ငှာ ဘာသာရေးယုံကြည်လက်ခံမှုမှတစ်ဆင့် ဂိုဏ်းဂဏတစ်ခုတွင် ပူးပေါင်းခြင်းကို ဆိုလိုသည်။ ဤသည်မှာ အသင်းတော်ကို မှီခိုစားသောက်ခြင်း၏ အတိကျဆုံးနှင့် လိုရင်းအကျဆုံးသော အဓိပ္ပာယ်ဖွင့်ဆိုချက်ဖြစ်ပြီး အရှင်းလင်းဆုံးသော အဓိပ္ပာယ်ဖွင့်ဆိုချက်လည်း ဖြစ်သည်။ သို့ဆိုလျှင် ၎င်းတို့သည် စစ်မှန်သော ယုံကြည်သူများမဟုတ်ဘဲ ထိုအစား အသင်းတော်ကို မှီခိုစားသောက်ရန် ရောက်လာခဲ့ကြကြောင်း အတည်ပြုသည့် မည်သည့်သရုပ်သကန်များကို ဤလူတို့က ပြသကြသနည်း။ အချို့လူများသည် ကျွမ်းကျင်မှုတစ်ခုတွင် အရည်အချင်းရှိပြီး သာမန်လူတစ်ဦးကဲ့သို့ အလုပ်လုပ်နိုင်စွမ်း ရှိသော်လည်း ဤလူ့အဖွဲ့အစည်းသည် မတရားကြောင်းနှင့် ယင်း၌ အလုပ်လုပ်၍ အသက်မွေးဝမ်းကျောင်းပြုရန် မလွယ်ကူကြောင်း ၎င်းတို့ မြင်ကြသည်။ မိမိ၏ မိသားစုဝင်အားလုံးကို ထောက်ပံ့ရန် အလုပ်လုပ်၍ ငွေရှာခြင်းသည် မနက်စောစောထပြီး ညဉ့်နက်သည်အထိ နေရခြင်း၊ များစွာသော ဆင်းရဲဒုက္ခများကို ခံနိုင်ရည်ရှိခြင်းနှင့် များစွာသော မကျေနပ်မှုများကို သည်းခံခြင်းတို့ လိုအပ်သည်။ လူတစ်ဦးသည် လိမ္မာပါးနပ်ပြီး ပြောင်းလွယ်ပြင်လွယ် ရှိရမည့်အပြင် အတော်အသင့် ရက်စက်ပြီး ဆိုးရွားရမည်ဖြစ်ကာ ပရိယာယ်များနှင့် စွမ်းဆောင်နိုင်စွမ်းများကို ပိုင်ဆိုင်ရမည်ဖြစ်သည်။ ထိုသို့မှသာလျှင် လူတစ်ဦးသည် စားဝတ်နေရေး တည်ငြိမ်မှုကို ရရှိစေပြီး လူ့အဖွဲ့အစည်းတွင် မိမိကိုယ်ကို တည်တံ့စေနိုင်မည်ဖြစ်သည်။ အလုပ်လုပ်သောသူတို့ကို ကြည့်လျှင် မည်သည့်လုပ်ငန်းကဏ္ဍမှ ဖြစ်စေ၊ ၎င်းတို့သည် အထက်တန်းလွှာ၊ အလယ်အလတ်တန်းစား သို့မဟုတ် အောက်ခြေလူတန်းစားများမှ ဖြစ်စေ စားဝတ်နေရေးအတွက် ငွေရှာရန် မလွယ်ကူပေ။ ထိုလခစားဝန်ထမ်းများသည် ၎င်းတို့၏ စွဲမက်ဖွယ်ရုပ်သွင်များ၊ အဆင့်မြင့်သော ရာထူးများ၊ မြင့်မားသော ပညာအရည်အချင်းများ၊ ကြီးမြတ်သော လစာများ၊ အကျိုးခံစားခွင့်များဖြင့် အပြင်ပန်းတွင် လူသားပုံသဏ္ဌာန် ဟန်ဆောင်ကြပြီး လူတိုင်းက ၎င်းတို့ကို အားကျကြသော်လည်း အလုပ်ခွင်၌ ၎င်းတို့ကြုံတွေ့ရသည့် အကျပ်အတည်းတိုင်းသည် ဒုက္ခတစ်ခု ဖြစ်သည်။ မည်သည့်နယ်ပယ်၌ အလုပ်လုပ်သည်ဖြစ်စေ မလွယ်ကူပေ။ လယ်သမားတစ်ဦးဖြစ်၍ မြေယာလုပ်ကိုင်ရခြင်းသည် ပို၍ပင် ခက်ခဲသည်။ လယ်သမားများသည် အလွန်ပင်ပန်းစွာ အားသွန်ခွန်စိုက် လုပ်ကိုင်ကြသည့်တိုင် ၎င်းတို့၏ မိသားစုများကို ကျွေးမွေးရန် လုံလောက်သော အစားအစာကိုသာ ရရှိကြသည်၊ ၎င်းတို့တွင် အဝတ်အစားများနှင့် အခြားလိုအပ်သောပစ္စည်းများ ဝယ်ရန် သို့မဟုတ် ၎င်းတို့၏ အိမ်များကို ပြုပြင်ရန် ငွေမရှိကြပေ၊ ပြီးလျှင် ၎င်းတို့ ငွေအချို့ သုံးစွဲလိုသည့်အခါ ဟင်းသီးဟင်းရွက်များ ရောင်းချခြင်း သို့မဟုတ် တိရစ္ဆာန်များ မွေးမြူခြင်းအပေါ် မှီခိုအားထားကြရသည်။ လယ်သမားတစ်ဦးဖြစ်ရခြင်းသည် ပို၍ပင် ဆိုးရွားလှသည်တကား။ မယုံကြည်သူများ ပြောဆိုသည့်အတိုင်း “ငွေရှာရခက်သည်၊ မွေးဖွားလာရခြင်းက လွယ်သော်လည်း အသက်ရှင်နေထိုင်ရခြင်းက ခက်သည်” ဟူ၍ ဖြစ်လေသည်။ စားဝတ်နေရေးအတွက် ငွေရှာရန် အလွန်ခက်ခဲသည်။ အချို့လူများသည် စားဝတ်နေရေးအတွက် ငွေရှာရန် နည်းလမ်းမရှိဘဲ ဘာသာတရားမရှိသူများသည် အလွန်ဆိုးယုတ်ကြောင်း မြင်ကြပြီး ဘာသာရေးယုံကြည်မှုရှိသူများသည် ဟန်ဆောင်မှုကင်းကာ အသင်းတော်၌ စားဝတ်နေရေးအတွက် ငွေရှာခြင်းသည် အနည်းငယ် ပိုလွယ်ကူနိုင်သည်ဟု ထင်သောကြောင့် ၎င်းတို့သည် အသင်းတော်ထဲသို့ ထိုးဖောက်စိမ့်ဝင်ရန် ဘုရားအိမ်တော်က ဧဝံဂေလိတရားဟောခြင်းဟူသည့် အခွင့်အရေးကို အသုံးပြုကြသည်။ ပြီးလျှင် တာဝန်ထမ်းဆောင်သောသူများကို အစားအစာ ထောက်ပံ့ပေးသည်ဟု ကြားပြီးနောက် ၎င်းတို့သည် တာဝန်ထမ်းဆောင်ရန် ရောက်လာကြသည်။ တာဝန်ထမ်းဆောင်လိုသော အချို့လူများက “ကျွန်ုပ်သည် ကျွန်ုပ်၏ မိသားစုတွင် အဓိကငွေရှာသူဖြစ်သည်။ အိမ်ရှိ လယ်ယာမြေကို စိုက်ပျိုးပေးမည့်သူများ ရှိနေသရွေ့၊ ကျွန်ုပ်၏ မိသားစု စားဝတ်နေရေးစရိတ်များကို ထောက်ပံ့ပေးနေသရွေ့ ကျွန်ုပ် တာဝန်ထမ်းဆောင်မည်” ဟု စဉ်းစားကြသည်။ ဘုရားသခင်ကို ယုံကြည်ခြင်းနှင့် တာဝန်ထမ်းဆောင်ခြင်းအတွက် ၎င်းတို့၏ အဓိကရည်ရွယ်ချက်မှာ ၎င်းတို့၏ ရှင်သန်ရေးကို သေချာစေရန် လုံလောက်သော အစားအစာနှင့် နွေးထွေးသော အဝတ်အထည်များကို ရရှိရန်ဖြစ်သည်။ တစ်နေ့လျှင် စားစရာသုံးနပ်ရှိပြီး မိမိတို့ကိုယ်ကို ထောက်ပံ့ရန် အလုပ်လုပ်၍ ငွေရှာခြင်းအပေါ် နောက်ထပ် မှီခိုအားထားရန် မလိုအပ်တော့ရန် ဖြစ်သည်၊ ၎င်းတို့အတွက် အသင်းတော်နှင့် ညီအစ်ကိုမောင်နှမများ၏ အကူအညီ ရှိနေသရွေ့ အရာအားလုံး အဆင်ပြေသည်။ ဤပန်းတိုင်ကို ရရှိရန် အသင်းတော်က ၎င်းတို့ လုပ်ဆောင်ရန် စီစဉ်ပေးသည့် မည်သည့်အရာကိုမဆို လုပ်ဆောင်ကြသည်။ အသင်းတော်ထဲသို့ ဝင်ရောက်ပြီးနောက် ခေါင်းဆောင်များဖြစ်ရန်နှင့် ဒေသနာများ တရားဟောရန် စတင်သင်ယူသော အချို့လူများလည်း ရှိသေးသည်။ ၎င်းတို့သည် ဘုရားနှုတ်ကပတ်တော်များကို များစွာ ဖတ်ရှုကြသည်၊ ဘုရားနှုတ်ကပတ်တော်များကို များစွာ ကူးရေးပြီး အလွတ်ကျက်မှတ်ကြသည်၊ ပြီးလျှင် ယင်းတို့ကို အလွတ်ကျက်မှတ်ပြီးနောက် အခြားသူများကို တရားဟောရန်နှင့် လူတို့အား ပြဿနာများ ဖြေရှင်းရာတွင် ကူညီရန် သင်ယူကြသည်။ ၎င်းတို့သည် လူတိုင်းကို ကူညီရန် ဖြစ်နိုင်သည့် နည်းလမ်းတိုင်းကို ကြိုးစားကြပြီး ၎င်းတို့၏ အကူအညီကို လက်ခံရရှိပြီးနောက် လူတို့က ၎င်းတို့ကို ကူညီမည့်လက်တစ်စုံ ကမ်းလင့်လိမ့်မည်ဟု မျှော်လင့်ကြသည်၊ ပြီးလျှင် ၎င်းတို့၏ ဒေသနာများနှင့် ၎င်းတို့ တရားဟောသည့် ဘုရားသခင်၏ နှုတ်ကပတ်တော်များကို နားထောင်ပြီးနောက် လူတို့က ၎င်းတို့ကို ကျေးဇူးတင်စိတ်ရှိလာပြီး ထိုသို့ဖြင့် ၎င်းတို့ကို ငွေကြေးအထောက်အပံ့နှင့် အကူအညီများ ပေးလိမ့်မည်ဟု မျှော်လင့်ကြသည်။ ဥပမာအားဖြင့် ၎င်းတို့တွင် အိမ်၌ ရေဖိုးနှင့် မီးဖိုးများ ပေးဆောင်ရန် ငွေမရှိပါက ညီအစ်ကိုမောင်နှမများက ၎င်းတို့ကို ပေးဆောင်ရာတွင် ကူညီနိုင်သည်၊ ပြီးလျှင် ၎င်းတို့တွင် မိမိတို့၏ ကလေးများ ကျောင်းလခများ ပေးဆောင်ရန် သို့မဟုတ် မိမိတို့၏ နာမကျန်းဖြစ်သော မိဘများအတွက် ဆေးဖိုးဝါးခများ ကာမိရန် ငွေမရှိပါက ၎င်းတို့သည် တာဝန်ထမ်းဆောင်နေသောကြောင့် အသင်းတော် သို့မဟုတ် ညီအစ်ကိုမောင်နှမများက ဤရန်ပုံငွေများကို ထောက်ပံ့ပေးနိုင်သည်။ ဤနည်းအားဖြင့် ၎င်းတို့သည် ဘုရားသခင်ကို ယုံကြည်ရာတွင် စိတ်သက်သာရာရပြီး မိမိတို့၏ ဘုရားသခင်ကို ယုံကြည်ခြင်းသည် ယုံကြည်ရကျိုးနပ်ကြောင်း၊ ယင်းက ၎င်းတို့ကို မည်သည့်ဆုံးရှုံးမှုမျှ မခံစားရစေခဲ့ကြောင်းနှင့် ၎င်းတို့၏ ပန်းတိုင်ကို ရရှိခဲ့ပြီဖြစ်ကြောင်း ခံစားကြရသည်။ ၎င်းတို့သည် မိမိတို့၏ စိတ်နှလုံးထဲတွင် “ဤအရာအားလုံးသည် ဘုရား၏ ကျေးဇူးတော်၊ ဘုရား၏ မျက်နှာသာတော် ဖြစ်သည်။ ဘုရားကို ကျေးဇူးတင်ပါသည်” ဟု ဆိုလျက် ဘုရားသခင်ကို အစဉ်မပြတ် ကျေးဇူးတင်ကြသည်။ ဘုရားသခင်၏ ချစ်ခြင်းမေတ္တာကို “ပြန်လည်ပေးဆပ်” ရန်အလို့ငှာ ၎င်းတို့သည် အသင်းတော်၏ စီစဉ်မှုများကို “လိုက်နာကြသည်”၊ ပြီးလျှင် ၎င်းတို့ကို အစားအစာနှင့် စားဝတ်နေရေးစရိတ်များ ထောက်ပံ့ပေးနေသရွေ့ မည်သည့်အလုပ်မျိုးကိုမဆို လုပ်ဆောင်ကြလိမ့်မည်။ ၎င်းတို့၏ ရည်မှန်းချက်မှာ တုံ့ပြန်မှုအနေဖြင့် တည်ငြိမ်သော စားဝတ်နေရေးကို ရရှိရန်သာ ဖြစ်သည်။ အသင်းတော်က ၎င်းတို့၏ နေထိုင်မှုလိုအပ်ချက်များကို လျစ်လျူရှုပြီး ၎င်းတို့၏ အခက်အခဲများကို အချိန်မီ မဖြေရှင်းပေးသည့်အခါ ၎င်းတို့သည် မပျော်မရွှင်ဖြစ်လာကြသည်။ အသင်းတော်၏ အလုပ်နှင့် ဘုရားအိမ်တော်က ၎င်းတို့ကို ပေးအပ်သည့် တာဝန်များအပေါ် ၎င်းတို့၏ သဘောထားသည် ချက်ချင်း ပြောင်းလဲသွားသည်။ ၎င်းတို့က “ဤသည်မှာ အဆင်မပြေပါ၊ ကျွန်ုပ် အပြင်ထွက်ပြီး ငွေရှာရမည်။ ယခင်က ကျွန်ုပ်သည် အသင်းတော်၏ အလုပ်ကို လုပ်ဆောင်နေသောကြောင့် ငွေရှာရန် အခွင့်အရေး မရှိခဲ့ပါ။ ကျွန်ုပ်သည် ထိုအလုပ်ကို လူကိုယ်တိုင် ထွက်၍ လုပ်ဆောင်ခြင်းဖြင့် အဆင်းနီသော နဂါးကြီး၏ ဖမ်းဆီးခြင်းကို ခံရမည့်အန္တရာယ်ကိုပင် မကြာခဏ ရင်ဆိုင်ခဲ့ရပြီး နေရာတိုင်းရှိ လူတို့က ကျွန်ုပ်ကို သိကြသည်။ ယခု ကျွန်ုပ်အတွက် ငွေရှာရန် အဆင်မပြေတော့ပါ။ ကျွန်ုပ် မည်သည့်အရာကို လုပ်သင့်သနည်း” ဟု ဆိုကြသည်။ ဤသို့သော အခြေအနေမျိုးတွင် ၎င်းတို့သည် မိမိတို့၏ အခက်အခဲများနှင့် တောင်းဆိုမှုများကို ညီအစ်ကိုမောင်နှမများထံ တက်ကြွစွာ တင်ပြကြမည်ဖြစ်ပြီး ဘုရားအိမ်တော်ကို ချဉ်းကပ်ကာ တောင်းဆိုမှုများပင် ပြုလေသည်။ အချို့လူများသည် မိမိတို့၏ စားဝတ်နေရေးစရိတ်များ သို့မဟုတ် မိမိတို့၏ အိုစာမင်းစာအတွက် ငွေမရှိသော်လည်း ဤပြဿနာများကို မိမိတို့ဘာသာ မဖြေရှင်းကြပေ။ ထိုအစား ၎င်းတို့သည် မိမိတို့၏ စားဝတ်နေရေးစရိတ်များအတွက် ငွေရှာရန် ဘုရားအိမ်တော်၌ အားထုတ်ခြင်းအပေါ် မှီခိုအားထားလိုကြသည်။ အချို့လူများသည် ဤအရာကို ပို၍ပင် ဆိုးရွားအောင် လုပ်ဆောင်ကြသည်။ ၎င်းတို့သည် ဘုရားအိမ်တော်ထံမှ မိမိတို့၏ စားဝတ်နေရေးစရိတ်များ၊ မိမိတို့၏ ကလေးများကို ပြုစုပျိုးထောင်ခြင်းနှင့် မိဘများကို ထောက်ပံ့ခြင်းစရိတ်တို့အတွက် ထောက်ပံ့ပေးရန် တောင်းဆိုသည်သာမက မိမိတို့၏ ဆေးဖိုးဝါးခများအတွက်လည်း ငွေတောင်းဆိုကြသည်။ အချို့လူများသည် မိမိတို့၏ ချေးငွေများကို ပြန်ဆပ်ရန် ဘုရားအိမ်တော်ထံမှ ငွေပင် တောင်းဆိုကြသည်။ ၎င်းတို့၏ တောင်းဆိုမှုများသည် တိုး၍လွန်ကဲလာပြီး ထိုသို့သောအရာများကို တောင်းဆိုရဲသည်မှာ အမှန်ပင် အရှက်မရှိကြပေ။ အချို့လူများသည် ဘုရားသခင်ကို ယုံကြည်လာပြီး အသင်းတော်သို့ ဝင်ရောက်ပြီးနောက် ၎င်းတို့၏ အသုံးစရိတ်များကို ကာမိစေရန် ဘုရားအိမ်တော်က ပေးချေသည့်ငွေနှင့် ၎င်းတို့ တက်ကြွစွာ တောင်းဆိုသည့် ထပ်ဆောင်းရန်ပုံငွေများသည် ၎င်းတို့ အလုပ်လုပ်၍ ရရှိသည့်ငွေထက် ကျော်လွန်သည်။ ဤအခြေအနေများ ပြည့်မီသည်ဟူသည့် အခြေခံပေါ်တွင် ၎င်းတို့သည် ဘုရားအိမ်တော်က ၎င်းတို့ကို တာဝန်ခန့်အပ်သည့်အလုပ်ကို ဆက်ကပ်အပ်နှံမှု၊ များစွာသော သစ္စာစောင့်သိမှုတို့ဖြင့် အပြင်ပန်းတွင် လုပ်ဆောင်ပုံရသည်။ သို့သော် ဤအကျိုးခံစားခွင့်များ လျော့ကျသွားသည်နှင့်တစ်ပြိုင်နက် သို့မဟုတ် ပျောက်ကွယ်သွားသည်နှင့်တစ်ပြိုင်နက် ၎င်းတို့၏ သဘောထားသည် ပြောင်းလဲသွားသည်။ အသင်းတော်က ပေးအပ်သည့်အလုပ်အပေါ် ၎င်းတို့၏ သဘောထားသည် ၎င်းတို့အပေါ် ညီအစ်ကိုမောင်နှမများ၏ သဘောထားကို အခြေခံ၍လည်းကောင်း၊ ဘုရားအိမ်တော်က ၎င်းတို့ကို ထောက်ပံ့ပေးသည့် ငွေကြေးအကူအညီ ပမာဏကို အခြေခံ၍လည်းကောင်း ကွဲပြားသည်။ ၎င်းတို့ ခံစားသည့် ကျေးဇူးတော်သည် ရုပ်သိမ်းခံရသည်နှင့်တစ်ပြိုင်နက် သို့မဟုတ် ပျောက်ကွယ်သွားသည်နှင့်တစ်ပြိုင်နက် ၎င်းတို့ မိမိတို့၏ တာဝန်များကို ထမ်းဆောင်နေသည်ကို နောက်ထပ် မမြင်ရတော့ပေ။ ဘုရားသခင်ကို စတင်ယုံကြည်သည့်အချိန်မှစ၍ ဤလူတို့သည် ဘုရားအိမ်တော်၌ နေရာတစ်ခုရရန် မည်သို့ လှည့်ဖြားဝင်ရောက်နိုင်မည်ကို တွက်ချက်ကြပြီး ဤနေရာတွင် ခြေကုပ်ရပြီးနောက် ညီအစ်ကိုမောင်နှမများ၏ စေတနာဖြင့်ပေးကမ်းခြင်းနှင့် အကူအညီကိုလည်းကောင်း၊ ဘုရားအိမ်တော်ထံမှ အကူအညီနှင့် ၎င်းတို့၏ နေ့စဉ်အသက်တာအတွက် ယင်း၏ ထောက်ပံ့မှုများကိုလည်းကောင်း “တရားနည်းလမ်းကျကျ” ခံစားကြသည်။ ၎င်းတို့သည် ဘုရားသခင်အတွက် မိမိတို့ကိုယ်ကို ရိုးသားစစ်မှန်စွာ လုံးဝ အသုံးခံနေကြခြင်း မဟုတ်ပေ၊ ၎င်းတို့သည် ခြွင်းချက်မရှိ မိမိတို့ကိုယ်ကို အသုံးခံရန် လုံးဝ ရောက်လာကြခြင်းမဟုတ်ပေ။ ထိုအစား ၎င်းတို့သည် အသင်းတော်ကို မှီခိုစားသောက်ပြီး အသက်မွေးဝမ်းကျောင်းမှုတစ်ခု ဖူလုံစေရန်ဟူသည့် ရည်မှန်းချက်တစ်ခုတည်းဖြင့် အသင်းတော်သို့ ဝင်ရောက်ကြသည်။ ဤရည်ရွယ်ချက်ကို ၎င်းတို့အလိုရှိသည့်အတိုင်း မရရှိနိုင်သည့်အခါ ၎င်းတို့သည် လျင်မြန်စွာ ရန်လိုလာကြပြီး မယုံကြည်သူတစ်ဦး၏ စရိုက်မှန်ကို လျင်မြန်စွာ ထုတ်ဖော်ပြကြသည်။ ဘုရားသခင်ကို စတင်ယုံကြည်သည့်အချိန်မှစ၍ ၎င်းတို့သည် ရိုးသားမှုဖြင့် ရောက်လာကြခြင်းမဟုတ်ပေ၊ ၎င်းတို့သည် ဆုလာဘ်များ မတောင်းဆိုဘဲ၊ အပြန်အလှန်အားဖြင့် မည်သည့်အရာကိုမျှ မတောင်းဆိုဘဲ ဘုရားသခင်ကို ရိုးသားစစ်မှန်စွာ မလိုက်လျှောက်ကြပေ၊ သို့မဟုတ် ဘုရားသခင်အတွက် အရာများကို စွန့်လွှတ်ပြီး မိမိတို့ကိုယ်ကို လိုလိုလားလား အသုံးခံခြင်း မရှိကြပေ။ ထိုအစား ၎င်းတို့သည် မိမိတို့၏ ကိုယ်ပိုင်တောင်းဆိုမှုများ၊ ရည်ရွယ်ချက်များနှင့် ရည်မှန်းချက်တို့ဖြင့် ဘုရားသခင်ကို ယုံကြည်သောကြောင့် သန္နိဋ္ဌာန်ဖြင့် အသင်းတော်ကို မှီခိုစားသောက်ရန်နှင့် အသက်မွေးဝမ်းကျောင်းပြုဖို့အတွက် အသင်းတော်နှင့် ညီအစ်ကိုမောင်နှမများအပေါ် မှီခိုအားထားရန်ဟူသည့် ၎င်းတို့၏ ရည်ရွယ်ချက်ဖြင့် ဘုရားသခင်ကို ယုံကြည်ရန် ရောက်လာကြသည်။ ဤရည်ရွယ်ချက်ကို မရရှိနိုင်သည့်အခါ သို့မဟုတ် ၎င်းတို့အလိုရှိသည့်အတိုင်း မပြည့်စုံသည့်အခါ ၎င်းတို့သည် အလုပ်သွားလုပ်ခြင်း သို့မဟုတ် စီးပွားရေးလုပ်ခြင်းဖြစ်စေ အခြားရှေ့ဆက်ရန်နည်းလမ်းတစ်ခုကို ရှာဖွေကြသည်။ ဤကဲ့သို့သော လူများ ရှိသည် မဟုတ်လော။ (ဟုတ်ပါသည်။) အသင်းတော်၌ ဤအမျိုးအစားမှ လူအချို့ ရှိသည်။ အစပိုင်းတွင် ဘုရားအိမ်တော်ကဖြစ်စေ၊ ညီအစ်ကိုမောင်နှမများကဖြစ်စေ ၎င်းတို့ကို အဝတ်အစားများ၊ နေ့စဉ်သုံးပစ္စည်းများ သို့မဟုတ် ငွေကဲ့သို့သော အရာအချို့ကို စေတနာဖြင့်ပေးကမ်းသည့်အခါ ၎င်းတို့သည် အပြင်ပန်းတွင် ရှက်ရွံ့ဟန်ဆောင်သော်လည်း အတွင်းထဲတွင်မူ အမှန်တကယ် ပျော်ရွှင်မှုဖြင့် အားပါးတရ ပြုံးရွှင်နေကြသည်။ ဥပမာအားဖြင့် ၎င်းတို့သည် ညီအစ်ကိုမောင်နှမ တစ်ဦး သို့မဟုတ် နှစ်ဦးကို ဧည့်ခံသည် သို့မဟုတ် အချိန်ပြည့် မိမိ၏တာဝန်ထမ်းဆောင်သည်ဟု ဆိုကြပါစို့၊ သို့ဖြစ်၍ ဘုရားအိမ်တော် သို့မဟုတ် ညီအစ်ကိုမောင်နှမများက ၎င်းတို့၏ မိသားစုများကို စေတနာဖြင့်ပေးကမ်းခြင်းနှင့် ငွေကြေးအကူအညီအချို့ ပေးကြသည်။ ၎င်းတို့သည် ဤအရာနှင့်ပတ်သက်၍ အတော်အတန် ပျော်ရွှင်ပြီး ကျေနပ်သည်ဟု ခံစားရကာ ဘုရားသခင်ကို ယုံကြည်ခြင်းသည် ယုံကြည်ရကျိုးနပ်ပြီး အကျိုးအမြတ်ရှိကြောင်းနှင့် ၎င်းတို့ အရှုံးမရှိခဲ့ကြောင်း တွေးထင်ကြသည်။ အချိန်ကြာလာသည်နှင့်အမျှ ၎င်းတို့၏ စိတ်နှလုံးများသည် တိုး၍လောဘကြီးလာသည်၊ ပို၍ပို၍ လက်ဖြန့်တောင်းလာကြပြီး ၎င်းတို့သည် တိုး၍ အရှက်မဲ့လာကြသည်။ မည်မျှပင် ပေးသည်ဖြစ်စေ ၎င်းတို့သည် မည်သည့်အခါမျှ မကျေနပ်ကြပေ။ အစပိုင်းတွင် ၎င်းတို့သည် အရာများကို လက်ခံရန် ရှက်ရွံ့သည်ဟု ခံစားရသော်လည်း အချိန်ကြာလာသည်နှင့်အမျှ ယင်းသည် အနည်းငယ် မှန်ကန်သင့်လျော်သည်ဟု ၎င်းတို့ ခံစားရပြီး ထို့နောက် ယင်းသည် မလုံလောက်ဟု မကျေမချမ်း ဖြစ်လာကြသည်။ နောက်ပိုင်းတွင် ၎င်းတို့သည် ဘုရားအိမ်တော်က ပမာဏတစ်ခုခု ပေးရမည်ဟု တိုက်ရိုက် တောင်းဆိုကြသည်၊ သို့မဟုတ်ပါက ၎င်းတို့သည် ရှင်သန်နိုင်မည်မဟုတ်ဘဲ ထိုသို့ဖြင့် မိမိတို့၏ တာဝန်များကို မထမ်းဆောင်နိုင်တော့ပေ။ ၎င်းတို့၏ လောဘသည် တိုး၍ ကြီးမားသည်ထက် ကြီးမားလာသည် မဟုတ်လော။ (ဟုတ်ပါသည်။) များစွာသော ကျေးဇူးတော်ကို ခံစားရသော်လည်း ၎င်းတို့သည် ယင်းကို ပြန်လည်ပေးဆပ်ရန် မစဉ်းစားသည်သာမက ဘုရားအိမ်တော်ထံမှ တိုး၍ပင် တောင်းဆိုကြသည်။ ၎င်းတို့ကို အကြွေးတင်သည်မှာ ဘုရားအိမ်တော်ဖြစ်သည်၊ ၎င်းတို့ကို အကြွေးတင်သည်မှာ ညီအစ်ကိုမောင်နှမများ ဖြစ်သည်၊ ပြီးလျှင် ၎င်းတို့ကို စေတနာဖြင့်ပေးကမ်းခြင်းနှင့် ငွေကြေးအကူအညီ ပေးအပ်ခြင်းသည်သာ မှန်ကန်သည်ဟု ၎င်းတို့က ယုံကြည်ကြသည်။ ၎င်းတို့ကို လျှော့၍ပေးလျှင် သို့မဟုတ် ၎င်းတို့ နောက်ကျမှ လက်ခံရရှိလျှင် ၎င်းတို့သည် မကျေနပ်ကြချေ။ ၎င်းတို့ကို ငွေမည်မျှနှင့် မည်သို့သောအရာများကို ပေးသည်ဖြစ်စေ လက်ခံကြပြီး ယင်းသည်သာ မှန်ကန်သည်ဟု ခံစားကြရသည်။ ၎င်းတို့သည် မိမိတို့၏ တာဝန်ကို အချိန်ကာလ ပိုကြာရှည်စွာ ဆက်လက်ထမ်းဆောင်သည်နှင့်အမျှ ၎င်းတို့သည် ပို၍ပင် အခွင့်အရေးရှိသည်ဟု ခံစားရပြီး ဘုရားအိမ်တော်ထံမှ ၎င်းတို့ကို ဈေးအကြီးဆုံး လက်ကိုင်ဖုန်းများနှင့် ကွန်ပျူတာများ ထောက်ပံ့ပေးရန် စတင်တောင်းဆိုကြသည်။ ၎င်းတို့သည် ဘုရားအိမ်တော်ထံမှ မိမိတို့၏ အိမ်များတွင် လေအေးပေးစက်များ တပ်ဆင်ပေးရန်နှင့် မိုက်ခရိုဝေ့ဖ်များနှင့် ပန်းကန်ဆေးစက်များကဲ့သို့သော အသုံးအဆောင်ပစ္စည်းများ ထောက်ပံ့ပေးရန်လည်း တောင်းဆိုကြသည်။ ၎င်းတို့သည် ဘုရားအိမ်တော်ထံမှ ၎င်းတို့ကို အိမ်တစ်လုံး ဝယ်ပေးရန်နှင့် ကားတစ်စီး ထောက်ပံ့ပေးရန်ပင် တောင်းဆိုကြပြီး အချို့က အိမ်ဖော်တစ်ဦး တောင်းဆိုကြသည်။ ၎င်းတို့၏ တောင်းဆိုမှုများသည် ပို၍ကြီးမားလာပြီး ၎င်းတို့၏ လောဘသည် တိုးပွားလာကာ နောက်ဆုံးတွင် ၎င်းတို့သည် မဖြစ်နိုင်လောက်အောင် လွန်ကဲသော တောင်းဆိုမှုများ ပြုလုပ်ကြပြီး မည်သည့်အရာကိုမဆို တောင်းဆိုဝံ့ကြသည်။ ၎င်းတို့က “ကျွန်ုပ်သည် ဘုရားကို ယုံကြည်ခြင်း၌ ဘုရားအိမ်တော်အတွက် မိမိကိုယ်ကို အသုံးခံခဲ့ပြီး အားထုတ်ခဲ့သည်။ ကျွန်ုပ်သည် ဘုရားအိမ်တော်၏ အစိတ်အပိုင်းတစ်ခု ဖြစ်သည်။ သင်တို့လူတစ်စုသည် ဘုရားထံသို့ များစွာသော ပူဇော်သက္ကာများ ပေးကြသည်။ ကျွန်ုပ်ကို ဝေစုတစ်ခုပေးလျှင် မည်သည့်အရာများ ဆုံးရှုံးနစ်နာသွားမည်နည်း။ ထို့အပြင် သင်တို့ ကျွန်ုပ်ကို ဝေစုတစ်ခုပေးလျှင် ယင်းသည် အလကားဖြစ်မည်မဟုတ်ပေ၊ ကျွန်ုပ်သည်လည်း ဘုရားအိမ်တော်၌ အားထုတ်ပြီး စွန့်စားသည်၊ ကျွန်ုပ်သည်လည်း ဆင်းရဲဒုက္ခကို ကြံ့ကြံ့ခံပြီး အဖိုးအခတစ်ခု ပေးဆပ်သည်။ ကျွန်ုပ် ဤအရာများကို ခံစားခွင့်ရခြင်းသည် မှန်ကန်သည် မဟုတ်လော။ သို့ဖြစ်၍ ဘုရားအိမ်တော်သည် ကျွန်ုပ်၏ တောင်းဆိုမှုများကို ခြွင်းချက်မရှိ ဖြည့်ဆည်းပေးရမည်၊ ကျွန်ုပ်လိုအပ်သည့် မည်သည့်အရာကိုမဆို ကျွန်ုပ်ကို ပေးသင့်ပြီး ကပ်စေးမနဲသင့်ပါ” ဟု ယုံကြည်ကြသည်။ ငါ့ကို ပြောလော့၊ ဤသည်တို့သည် အသင်းတော်ကို မှီခိုစားသောက်ခြင်း၏ သရုပ်သကန်များ မဟုတ်လော။ ထိုသို့သောလူများသည် မယုံကြည်သူများ မဟုတ်လော။ (ဟုတ်ပါသည်။) ဤအပြုအမူများအတွက် တိကျသော စရိုက်လက္ခဏာ သရုပ်ဖော်ခြင်းမှာ အသင်းတော်ကို မှီခိုစားသောက်ခြင်း ဖြစ်သည်။ အသင်းတော်ကို မှီခိုစားသောက်ခြင်းဆိုသည်မှာ အဘယ်အရာကို ဆိုလိုသနည်း။ ယင်းမှာ ဘုရားသခင်ကို ယုံကြည်ခြင်းဟူသည့် အယောင်ဆောင်မှုဖြင့် ဘုရားအိမ်တော်ထံမှ ငွေနှင့် ပစ္စည်းများကို ခြိမ်းခြောက်တောင်းယူခြင်းနှင့် ဘုရားအိမ်တော်အတွက် အားထုတ်ခြင်းနှင့် တာဝန်ထမ်းဆောင်ခြင်းဟူသည့် အယောင်ဆောင်မှုဖြင့် ဘုရားအိမ်တော်ထံမှ လျော်ကြေး တောင်းဆိုခြင်းကို ဆိုလိုသည်။ ဤသည်မှာ အသင်းတော်ကို မှီခိုစားသောက်ခြင်းက ဆိုလိုသည့်အရာ ဖြစ်သည်။ ထိုသို့သောလူများသည် သမ္မာတရားကို လိုက်စားနိုင်သလော။ (မလိုက်စားနိုင်ပါ။) ၎င်းတို့သည် အဘယ်ကြောင့် အမှုအရာများကို စွန့်လွှတ်ပြီး အားထုတ်ကာ ဆင်းရဲဒုက္ခကို ကြံ့ကြံ့ခံကြသနည်း။ တာဝန်တစ်ခု ထမ်းဆောင်ရန်လော။ ၎င်းတို့သည် သမ္မာတရားကို လက်တွေ့လုပ်ဆောင်နေကြခြင်းလော။ (မဟုတ်ပါ။) ၎င်းတို့သည် တာဝန်ထမ်းဆောင်ခြင်းဟူသည့် ရည်ရွယ်ချက်အတွက် အားထုတ်ပြီး ဆင်းရဲဒုက္ခများကို ကြံ့ကြံ့ခံကြခြင်း လုံးဝ မဟုတ်ဘဲ အသက်မွေးဝမ်းကျောင်းမှုတစ်ခု ဖူလုံစေရန်အတွက်သာ လုံးလုံးဖြစ်ပြီး မည်သူ့ကိုမျှ ၎င်းတို့ကို ဝေဖန်သုံးသပ်ခွင့် လုံးဝ မပေးချေ။ ၎င်းတို့သည် အသင်းတော်ကို ထိုက်သည့်အားလျော်စွာ မှီခိုစားသောက်လိုကြရုံသာ ဖြစ်သည်။ ဤသည်တို့မှာ အသင်းတော်ကို မှီခိုစားသောက်သောလူများ ဖြစ်ကြသည်။

အသင်းတော်ကို မှီခိုကပ်ရပ်သောသူများသည် မိမိတို့ စားဝတ်နေရေး ဖူလုံရန်၊ အသက်မွေးမှု ရရှိရန်တို့မှလွဲ၍ အခြားမည်သည့်အကြောင်းကြောင့်မျှ ဘုရားသခင်ကို ယုံကြည်ကြခြင်း မဟုတ်ပေ။ သင်တို့ ပတ်ဝန်းကျင်တွင် အသင်းတော်ကို မှီခိုစားသောက်သောလူများ ရှိသလော။ ၎င်းတို့၏ သရုပ်သကန်များအကြောင်း ပြောဆိုလော့။ (ကျွန်ုပ်သည် ဤသို့သောလူတစ်ဦးနှင့် ကြုံတွေ့ဖူးပါသည်။ အစပိုင်းတွင် သူသည် အနည်းငယ် ဉာဏ်ကောင်းပြီး စိတ်အားထက်သန်ပုံရသောကြောင့် အသင်းတော်က သူ ဧဝံဂေလိတရားဟောရန် စီစဉ်ပေးခဲ့သည်။ ထိုအချိန်က သူ၏မိသားစုအတွက် ဘဝသည် ခက်ခဲသောကြောင့် အသင်းတော်က သူ့ကို အကူအညီအချို့ ပေးခဲ့သည်။ သို့သော် နောက်ပိုင်းတွင် သူသည် စည်းမျဉ်းများမရှိဘဲ ငွေသုံးစွဲကြောင်း၊ မသုံးသင့်သည့်အရာများတွင် သုံးစွဲပြီး ချွေတာနိုင်သည့်နေရာတွင် မချွေတာကြောင်း တွေ့ရှိခဲ့သည်။ ညီအစ်ကိုမောင်နှမများက သူ့ကို သမ္မာတရား စည်းမျဉ်းများ မိတ်သဟာယဖွဲ့သည့်အခါ သူသည် မပျော်မရွှင်ဖြစ်ပြီး စိတ်ထဲတွင် အလွန်အတိုက်အခံလုပ်ခဲ့သည်။ သူသည် ဘုရားအိမ်တော်၏ ငွေကို အလွဲသုံးစားလုပ်သောကြောင့် အသင်းတော်သည် ဘုရားအိမ်တော်၏ စီစဉ်မှုများနှင့် သတ်မှတ်ချက်များအတိုင်း ကျိုးကြောင်းညီညွတ်သော ပြင်ဆင်မှုများ ပြုလုပ်ခဲ့ပြီး သူ့ကို ပေးအပ်သည့် ငွေကြေးအကူအညီကို လျှော့ချခဲ့သည်။ အကျိုးဆက်အနေဖြင့် သူသည် မိမိ၏တာဝန်ကို ထမ်းဆောင်ရန် ယခင်က သူ၌ရှိခဲ့သော စွမ်းအင်ကို ဆုံးရှုံးခဲ့ပြီး တိုး၍ ဝတ်ကျေတမ်းကျေလုပ်လာသည်။ နောက်ပိုင်းတွင် အသင်းတော်က သူ့ကို ကူညီခြင်းကို ရပ်တန့်လိုက်ပြီး သူ၏စိတ်နှလုံးသည် မိမိ၏တာဝန်ကို ထမ်းဆောင်ခြင်း၌ မရှိတော့ပေ။ သူသည် အလုပ်လုပ်ပြီး ငွေရှာနည်းကို တွေးတောရင်း သူ၏ အချိန်အားလုံးကို ကုန်ဆုံးခဲ့သည်။ သူသည် ဧဝံဂေလိတရားဟောခြင်းကို ပို၍အဆင်ပြေစေပြီး လူများပိုမိုရရှိစေမည်ဟု ဆိုလျက် ကားတစ်စီးဝယ်ရန်နှင့် ကုမ္ပဏီတစ်ခုစတင်ရာတွင် ရင်းနှီးမြှုပ်နှံရန် လိုအပ်ကြောင်း အခိုင်အမာပြောဆိုကာ ညီအစ်ကိုမောင်နှမများထံမှ ငွေပင် ချေးငှားခဲ့သည်။ သူသည် ဤစကားများဖြင့် လူတို့ကို သိသာထင်ရှားစွာ လိမ်လည်လှည့်ဖြားပြီး အထင်အမြင်မှားစေနေခဲ့သည်၊ သူသည် ညီအစ်ကိုမောင်နှမများထံမှ ငွေကို လိမ်လည်လှည့်ဖြားရန် ဧဝံဂေလိတရားဟောခြင်းဟူသည့် အကြောင်းပြချက်ကို အသုံးပြုနေခဲ့သည်။) ဤလူကို မည်သို့ ကိုင်တွယ်ခဲ့သနည်း။ (သူ့ကို ချက်ချင်း နှင်ထုတ်ခဲ့ပါသည်။) ယင်းမှာ လုပ်သင့်လုပ်ထိုက်သော အရာဖြစ်သည်။ ဤသည်မှာ အသင်းတော်ကို မှီခိုစားသောက်ခြင်း ဖြစ်သည်။ အသင်းတော်ကို မှီခိုစားသောက်သောလူများသည် ဘုရားသခင်ကို ပထမဆုံး ယုံကြည်လာသည့်အခါ ၎င်းတို့သည် အနည်းငယ် စိတ်အားထက်သန်ပုံရပြီး မိမိတို့ကိုယ်ကို အနည်းငယ် အသုံးခံကြကာ ဤအချိန်တွင် ၎င်းတို့၏ တောင်းဆိုမှုများသည် မမြင့်မားပေ။ ၎င်းတို့သည် အစားအစာများ ရရှိရုံမျှဖြင့် အဆင်ပြေကြသည်။ သို့သော် အချိန်ကြာလာသည်နှင့်အမျှ ၎င်းတို့သည် မိမိတို့ကို ပေးအပ်သည့်အရာနှင့်ပတ်သက်၍ နောက်ထပ် မကျေနပ်တော့ဘဲ ပို၍ပို၍ မြင့်မားသော တောင်းဆိုမှုများ ပြုလုပ်လာကြပြီး ၎င်းတို့၏ တောင်းဆိုမှုများ မပြည့်မီပါက ကလိမ်ကကျစ်ပုံစံဖြင့် ပြုမူလာကြပြီး အစေခံရန် မလိုလားတော့ပေ။ ၎င်းတို့သည် မိမိတို့၏ တာဝန်များကို အနည်းငယ် ထမ်းဆောင်သည့်အခါ ၎င်းတို့ကို စောင့်ပင် စောင့်ကြည့်ရသည်၊ သို့မဟုတ်ပါက ၎င်းတို့သည် ယင်းကို ဝတ်ကျေတမ်းကျေလုပ်ကြသည်။ နောက်ဆုံးတွင် ၎င်းတို့ အစေခံသည့်အရာသည် ကောင်းကျိုးထက် ဆိုးကျိုးက ပိုများကြောင်း တွေ့ရှိသည့်အခါ ၎င်းတို့ကို ဖယ်ရှားရှင်းလင်းလိုက်သည်။ အချို့က “ဘုရားအိမ်တော်သည် ၎င်းတို့ကို အဘယ်ကြောင့် မေတ္တာမပြသနည်း” ဟု ဆိုကြသည်။ မေတ္တာပြခြင်းနှင့်ပတ်သက်လာလျှင်လည်း စည်းမျဉ်းများ ရှိသည်။ ထိုလူများသည် မယုံကြည်သူများဖြစ်ကြသည်၊ ၎င်းတို့သည် ဘုရားနှုတ်ကပတ်တော်များကို မဖတ်ရှုကြပေ၊ သို့မဟုတ် သမ္မာတရားကို လက်မခံကြပေ၊ ၎င်းတို့သည် မိမိတို့၏ တာဝန်များကို ထမ်းဆောင်စဉ်တွင် ကလိမ်ကကျစ်နှင့် ဝတ်ကျေတမ်းကျေပုံစံဖြင့် အစဉ်တစိုက် ပြုမူကြပြီး သမ္မာတရားကို မိတ်သဟာယဖွဲ့သည့်အခါ နားမထောင်ကြပေ၊ သို့မဟုတ် မည်သည့်ပြုပြင်ခြင်းမျိုးကိုမျှ လက်မခံကြပေ၊ ပြီးလျှင် ၎င်းတို့သည် ပြုပြင်၍မရနိုင်သောသူများ ဖြစ်သည်ဟု ဆိုနိုင်သည်။ အကျိုးဆက်အနေဖြင့် ၎င်းတို့ကို ရှင်းလင်းပစ်ခြင်းနှင့် ဖယ်ရှားရှင်းလင်းခြင်းဖြင့်သာ ကိုင်တွယ်နိုင်သည်။ ခေါင်းဆောင်များနှင့် အမှုဆောင်များက ဤသို့သော လူစားမျိုးကို ရှာဖွေတွေ့ရှိလျှင် ၎င်းတို့ကို ချက်ချင်း ကိုင်တွယ်သင့်သည်၊ ပြီးလျှင် ညီအစ်ကိုမောင်နှမများက ထိုသို့သောလူတစ်ဦးကို ရှာဖွေတွေ့ရှိလျှင် ၎င်းကို ခေါင်းဆောင်များနှင့် အမှုဆောင်များထံ ချက်ချင်း သတင်းပို့သင့်သည်။ ဤသည်မှာ ဘုရားသခင် ရွေးချယ်ထားသောလူတစ်ဦးစီတိုင်း၏ တာဝန်ဖြစ်သည်။ ဤလူသည် အသင်းတော်ကို မှီခိုစားသောက်နေကြောင်း၊ ၎င်းတို့သည် အသက်မွေးဝမ်းကျောင်းမှုတစ်ခု ဖူလုံစေရန်သာ ရှာဖွေနေကြောင်းနှင့် ၎င်းတို့သည် မယုံကြည်သူတစ်ဦး ဖြစ်ကြောင်း အတည်ပြုပြီးသည်နှင့်တစ်ပြိုင်နက်၊ ပြီးလျှင် ၎င်းတို့ကို ငွေမပေးသည့်အခါ အလုပ်လုပ်ရန် ငြင်းဆန်ကြောင်း၊ လုံလောက်စွာ မပေးချေဟု ခံစားရသည့်အခါ မလိုလားဘဲ ရန်လိုလာကြောင်းနှင့် လုံလောက်စွာ ပေးချေမှသာ အလုပ်အနည်းငယ် လုပ်ဆောင်ကြောင်း အတည်ပြုပြီးသည်နှင့်တစ်ပြိုင်နက် ၎င်းတို့အပေါ် မည်သည့်သက်ညှာမှုမျှ မပြသသင့်ပေ။ ၎င်းတို့ကို ရှင်းလင်းပစ်ရမည်သာ ဖြစ်သည်။ တိကျစွာ ပြောရလျှင် ဤကဲ့သို့သောလူများသည် ဘုရားအိမ်တော်၌ အစေခံရန်ပင် မထိုက်တန်ပေ။ သင်တို့ ၎င်းတို့ကို မပေးချေပါက ၎င်းတို့သည် အစေခံလိုမည်မဟုတ်ပေ၊ သို့သော် သင်တို့ ၎င်းတို့ကို ပေးချေသရွေ့ ၎င်းတို့သည် မိမိတို့ အစေခံနေရုံသာဖြစ်ကြောင်း သိရှိသော်ငြားလည်း ယင်းကို လုပ်ဆောင်လိုနေဆဲ ဖြစ်လိမ့်မည်။ သို့သော် ဤမယုံကြည်သူများသည် မည်သို့သော အစေခံခြင်းမျိုးကို ပြုနိုင်မည်နည်း။ ၎င်းတို့သည် ကောင်းစွာပင် အစေမခံနိုင်ကြပေ၊ ပြီးလျှင် ၎င်းတို့၏ အစေခံခြင်းသည် စံနှုန်းမပြည့်မီသောကြောင့် ၎င်းတို့ကို ဖယ်ရှားရှင်းလင်းသင့်သည်။ သို့ဖြစ်၍ ၎င်းတို့သည် အသင်းတော်ကို မှီခိုစားသောက်သောလူစားမျိုးဖြစ်ကြောင်း ပိုင်းခြားသိမြင်ပြီးသည်နှင့်တစ်ပြိုင်နက် လုပ်ဆောင်ရမည့် ပထမဆုံးအရာမှာ ၎င်းတို့ကို ကိုင်တွယ်ပြီး ဆိုးယုတ်သောလူများအဖြစ် အသင်းတော်မှ နှင်ထုတ်ရန် ဖြစ်သည်။ ဤသည်မှာ လုံးဝ လွန်ကဲခြင်းမဟုတ်ပေ၊ ယင်းသည် လူများကို ရှင်းလင်းပစ်ခြင်းနှင့် နှင်ထုတ်ခြင်းအတွက် ဘုရားအိမ်တော်၏ စည်းမျဉ်းများနှင့် အပြည့်အဝ ကိုက်ညီသည်။ ဤသို့သောလူစားမျိုးကို နောင်တရဖို့ အခွင့်အရေးတစ်ခု ပေးအပ်ရန် လိုအပ်သလော။ ၎င်းတို့ကို စောင့်ကြည့်လေ့လာဖို့ ထားရှိရန် လိုအပ်သလော။ (မလိုအပ်ပါ။) ၎င်းတို့သည် နောင်တရနိုင်စွမ်း ရှိသလော။ (မရှိပါ။) ဤသည်မှာ အတိအကျ ၎င်းတို့၏ သဘာဝဖြစ်သည်၊ ၎င်းတို့သည် မည်သည့်အခါမျှ နောင်တရမည်မဟုတ်ပေ။ ၎င်းတို့သည် စာတန်၏ အမျိုးအနွယ် ဖြစ်သည်။ စာတန်၏ အမျိုးအနွယ်ထဲတွင် ၎င်းတို့ရှိသည့် မည်သည့်နေရာတွင်မဆို အခြားသူများကို မှီခိုစားသောက်လိုသော၊ ပြီးလျှင် ၎င်းတို့သွားသည့် မည်သည့်နေရာတွင်မဆို မည်သည့်လုပ်သင့်လုပ်ထိုက်သော အလုပ်တွင်မျှ မပါဝင်ဘဲ လူတို့ကို ကလိမ်ကျရန်သာ ရှာဖွေသော နတ်ဆိုးဆန်သော လူလိမ်လူညစ်၏ သဘာဝရှိသည့် လူတစ်မျိုး ရှိသည်။ ၎င်းတို့သည် ဘုရားသခင်ကို ယုံကြည်သူများ၌ လူ့သဘာဝရှိသည်ကို မြင်ပြီး ဤလူများသည် လွယ်ကူသောပစ်မှတ်များဖြစ်သည်ဟု ယူဆသောကြောင့် အသင်းတော်ကို မှီခိုစားသောက်ရန် ဘုရားအိမ်တော်သို့ ရောက်လာကြသည်။ ဘုရားအိမ်တော်က ၎င်းတို့ကို ပိုင်းခြားသိမြင်ခဲ့သည်မှာ ကြာမြင့်ပြီဖြစ်ပြီး ၎င်းတို့အား သတိထားရှောင်ကြောင်းနှင့် ၎င်းတို့ကဲ့သို့သောလူများကို ကိုင်တွယ်ရန် စည်းမျဉ်းများ ရှိကြောင်း ၎င်းတို့ စိုးစဉ်းမျှ မသိကြပေ။ အသင်းတော်ကို မှီခိုစားသောက်ရန် ၎င်းတို့၏ ကြိုးပမ်းမှုများ မအောင်မြင်သည့်အခါ ၎င်းတို့သည် ရှက်ရမ်းရမ်းကာ မိမိတို့၏ စရိုက်မှန်များကို ဖော်ပြကြသည်။ ထိုအချိန်တွင် ဘုရားအိမ်တော်က ထိုသို့သောလူများကို နောင်တရရန် အခွင့်အရေးတစ်ခု အဘယ်ကြောင့် မပေးသည်ကို သင် သိရှိလိမ့်မည်။ အဘယ်ကြောင့်ဆိုသော် ၎င်းတို့၌ လူ့သဘာဝမရှိဘဲ ပြောင်းလဲနိုင်စွမ်း မရှိသောကြောင့် ဖြစ်သည်။ ၎င်းတို့သည် ဘာသာတရားမရှိသူများ ပြောကြသည့် နတ်ဆိုးဆန်သော လူလိမ်လူညစ်များ ဖြစ်ကြသည်။ သို့ဖြစ်၍ ဘုရားအိမ်တော်သည် ထိုသို့သောလူများကို ချက်ချင်း ရှင်းလင်းပစ်ခြင်း သို့မဟုတ် နှင်ထုတ်ခြင်းဖြင့် ကိုင်တွယ်ပြီး ၎င်းတို့ကို အသင်းတော်ထဲသို့ နောက်တစ်ကြိမ် မည်သည့်အခါမျှ ပြန်လည်လက်ခံခြင်းမပြုပေ။ ၎င်းတို့ကို ဆိုးယုတ်သောလူများအဖြစ် ကိုင်တွယ်ခြင်းသည် သင့်လျော်သလော။ (သင့်လျော်ပါသည်။) ဤအကြောင်းအရာနှင့်ပတ်သက်၍ ငါတို့၏ မိတ်သဟာယဖွဲ့ခြင်းသည် ဤတွင် ပြီးဆုံးသည်။

စ။ ခိုလှုံရာ ရှာဖွေရန်

ဆက်လက်၍ ငါတို့သည် ဆဋ္ဌမမြောက် ရည်ရွယ်ချက်ဖြစ်သည့် အသင်းတော်မှ ရှင်းလင်းပစ်သင့်သော သို့မဟုတ် နှင်ထုတ်သင့်သော ဆဋ္ဌမမြောက် မယုံကြည်သူအမျိုးအစား၊ ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက်မှာ ခိုလှုံရာ ရှာဖွေရန် ဖြစ်သောသူများအကြောင်းကို မိတ်သဟာယဖွဲ့ကြမည်။ အချို့လူများက “ခိုလှုံရာ ရှာဖွေခြင်း၏ သရုပ်သကန်များမှာ အဘယ်နည်း။ ခိုလှုံရာ ရှာဖွေရန် ဘုရားသခင်ကို ယုံကြည်သောသူများ ရှိသလော။ ထိုသို့သောလူများ အမှန်တကယ် ရှိသလော” ဟု ဆိုကြသည်။ “အသင်းတော်သည် ခိုလှုံရာနေရာတစ်ခု ဖြစ်သည်၊ လူတို့သည် ခိုလှုံရာ ရှာဖွေနိုင်ရန်အလို့ငှာ ဘုရားသခင်ကို ယုံကြည်ကြသည်” ဟု တစ်စုံတစ်ဦး ပြောဆိုသည်ကို သင်တို့ ကြားဖူးသလော။ ဘာသာတရားတွင် လူများစွာတို့က ဤသို့ ဆိုကြသည်။ ဤဆိုရိုးစကား၏ အနှစ်သာရအရ ဤဆိုရိုးစကားနှင့် ငါတို့ စိတ်ဖြာလေ့လာဆွေးနွေးမည့် “ခိုလှုံရာ ရှာဖွေရန်အလို့ငှာ ဘုရားသခင်ကို ယုံကြည်ခြင်း” ဟူသည့် ရည်ရွယ်ချက်တို့အကြား ခြားနားချက် ရှိသလော။ (ရှိပါသည်။) ခြားနားချက်မှာ အဘယ်နည်း။ ၎င်းတို့သည် မည်သည့်အရာမှ ခိုလှုံရာ ရှာဖွေကြသနည်း။ (ဘုရားသခင်ကို ရိုးသားစစ်မှန်စွာ ယုံကြည်သောသူများသည်လည်း သမ္မာတရားကို လိုက်စားစဉ်တွင် အချို့သော မစင်ကြယ်မှုများ ရှိကြသည်၊ ၎င်းတို့သည် ဘေးအန္တရာယ်များ သို့မဟုတ် အခက်အခဲများကို ရှောင်ရှားပြီး ငြိမ်သက်ခြင်းအချို့ ရရှိရန်လည်း မျှော်လင့်ကြသည်။ သို့သော် ဆဋ္ဌမမြောက် ရည်ရွယ်ချက်မှ လူအမျိုးအစားသည် ခိုလှုံရာ ရှာဖွေရန်သက်သက် ဘုရားသခင်ကို ယုံကြည်ကြပြီး ၎င်းတို့၌ ဘုရားသခင်အပေါ် စစ်မှန်သော ယုံကြည်ခြင်း အနည်းငယ်မျှပင် မရှိပေ။ ဤသည်မှာ ခြားနားချက် ဖြစ်သည်။) ဤနေရာရှိ ခြားနားချက်မှာ ဘုရားသခင်ကို ယုံကြည်ခြင်းအတွက် လူတစ်ဦး၏ ရည်ရွယ်ချက်တွင် မစင်ကြယ်မှုများ ရှိခြင်းနှင့် ခိုလှုံရာ ရှာဖွေခြင်းဟူသည့် တစ်ခုတည်းသော ရည်ရွယ်ချက်အတွက် ဘုရားသခင်ကို ယုံကြည်ခြင်းတို့ ဖြစ်သည်။ ဤခြားနားချက်အပြင် ၎င်းတို့ ခိုလှုံရာ ရှာဖွေနေသည့်အရာအရလည်း ခြားနားချက်တစ်ခု ရှိသေးသည်။ အချို့လူများသည် ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက်နှင့် ရောနှောနေသော မစင်ကြယ်မှုများ ရှိကြသည်၊ ၎င်းတို့သည် ဘေးအန္တရာယ်များကို ရှောင်ရှားရန်၊ ဘေးအန္တရာယ်များမှ လွတ်မြောက်ရန် သို့မဟုတ် ဘုရားသခင်က ၎င်းတို့ကို ကာကွယ်ပြီး စောင်ကြပ်တော်မူရန်အလို့ငှာ ဘုရားသခင်ကို ယုံကြည်ကြပြီး ထို့နောက် ၎င်းတို့သည် အချို့သော အန္တရာယ်များနှင့် ဘေးအန္တရာယ်များကို ဓမ္မဓိဋ္ဌာန်ကျကျ ရှောင်ရှားနိုင်ကြသည်။ ၎င်းတို့ ရှောင်ရှားရန် ရည်ရွယ်သည်မှာ ဤဘေးအန္တရာယ်များ ဖြစ်သည်။ ငါတို့ မိတ်သဟာယဖွဲ့နေသည့် ဤဆဋ္ဌမမြောက် ရည်ရွယ်ချက်မှ လူအမျိုးအစားဖြစ်သည့် ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက်မှာ ခိုလှုံရာ ရှာဖွေရန် ဖြစ်သောသူများသည် ပို၍ကျယ်ပြန့်သော အရာများမှ ခိုလှုံရာ ရှာဖွေကြသည်။ ၎င်းတို့အတွက် အစစ်မှန်ဆုံးအရာသည် ဖြစ်ပေါ်ရန်ကျန်သေးသည့် ကြီးမားသော ကပ်ဘေးများကို ရှောင်ရှားခြင်းထက် များစွာ ကျော်လွန်သွားသည်။ သို့ဆိုလျှင် ၎င်းတို့အတွက် အစစ်မှန်ဆုံးသော ပြဿနာများမှာ အဘယ်နည်း။ လူ့အဖွဲ့အစည်းတွင် ကြောက်မက်ဖွယ် ရန်သူများနှင့် ကြုံတွေ့ရခြင်း၊ တရားစွဲဆိုမှုများကို ကိုင်တွယ်ဖြေရှင်းခြင်း၊ အစိုးရအရာရှိများ သို့မဟုတ် သြဇာရှိသောလူများကို စော်ကားခြင်း၊ ဥပဒေကို ချိုးဖောက်ခြင်း၊ ၎င်းတို့၏ နိုင်ငံတွင် စစ်ပွဲ သို့မဟုတ် အမျိုးမျိုးသော ဘေးအန္တရာယ်များ ဖြစ်ပေါ်ခြင်း သို့မဟုတ် ၎င်းတို့၏ အသက် သို့မဟုတ် ၎င်းတို့၏ မိသားစု၏ ဘေးကင်းလုံခြုံမှုကို အန္တရာယ်ဖြစ်စေသည့် အချို့သောလူများ သို့မဟုတ် ဖြစ်ရပ်များနှင့် ကြုံတွေ့ရခြင်း စသည်တို့ကဲ့သို့သော အရာများ ဖြစ်သည်။ ဤအခြေအနေများကို ကြုံတွေ့ပြီးနောက် သူသည် ခိုလှုံရာ ရှာဖွေရန် ယုံကြည်စိတ်ချရပြီး အားကိုးလောက်သည်ဟု မိမိ ယုံကြည်သော အသင်းတော်တစ်ခုကို ရှာဖွေသည်၊ ဤသည်မှာ ဆဋ္ဌမမြောက် ရည်ရွယ်ချက်တွင် ပြောဆိုသည့် ခိုလှုံရာ ရှာဖွေခြင်း ဖြစ်သည်။ ဆိုလိုသည်မှာ ၎င်းတို့သည် မိမိတို့၏ နေ့စဉ်အသက်တာတွင် မိမိတို့၏ အသက်၊ မိသားစု၊ အလုပ်၊ အသက်မွေးဝမ်းကျောင်းမှု စသည်တို့ကို အန္တရာယ်ဖြစ်စေသည့် အချို့သော အခက်အခဲများကို ကြုံတွေ့ရသည့်အခါ ၎င်းတို့သည် များပြားသောလူအရေအတွက်ဖြင့် ဖွဲ့စည်းထားသော အင်အားစုတစ်ခု၏ အကူအညီကို ရှာဖွေလျက် ခိုလှုံရာ ရှာဖွေရန် အသင်းတော်သို့ ရောက်လာကြသည်။ ဤသည်မှာ ဆဋ္ဌမမြောက် ရည်ရွယ်ချက်တွင် ဖော်ပြထားသည့်အတိုင်း ခိုလှုံရာ ရှာဖွေရန် ရည်ရွယ်ချက်အတွက် ဘုရားသခင်ကို ယုံကြည်ခြင်း ဖြစ်သည်။ ဤသည်မှာ စစ်မှန်သော ယုံကြည်သူများ၏ မစင်ကြယ်မှုများနှင့် ကွဲပြားသည် မဟုတ်လော။ (ဟုတ်ပါသည်။) ဤလူအမျိုးအစား၏ ဘုရားသခင်ကို ယုံကြည်ခြင်းအတွက် ရည်ရွယ်ချက်မှာ ခိုလှုံရာ ရှာဖွေရန်၊ အသင်းတော်ထံမှ အကူအညီ ရှာဖွေရန် ဖြစ်သည်။ ဆိုလိုသည်မှာ ၎င်းတို့သည် အသင်းတော်က ၎င်းတို့ကို ကူညီမည့်လက်တစ်စုံ ကမ်းလင့်လိမ့်မည်ဟု မျှော်လင့်ကြပြီး ငွေကြေးအကူအညီအပြင် အသင်းတော်က ၎င်းတို့အား ကာကွယ်မှု၊ အားပေးထောက်ခံမှုနှင့် အကူအညီများ ပေးရန်လည်း တောင်းဆိုကြသည်။ ဤကဲ့သို့သော လူအချို့သည် ဘုရားသခင်ကို ယုံကြည်သောသူတို့ကို ဖိနှိပ်ပြီး အန္တရာယ်ပြုသည့် ကောက်ကျစ်ဆိုးယုတ်သော အစိုးရစနစ်များ သို့မဟုတ် ကောက်ကျစ်ဆိုးယုတ်သော အင်အားစုများကို ရင်ဆိုင်ရန် လူ့အဖွဲ့အစည်းရှိ အသင်းတော်၏ သြဇာ၊ အဆင့်အတန်းနှင့် ဂုဏ်သတင်းကိုလည်း အသုံးပြုလိုကြပြီး ထိုသို့ဖြင့် ၎င်းတို့၏ အသက် သို့မဟုတ် အသက်မွေးဝမ်းကျောင်းမှုများကို ကာကွယ်နိုင်မည်ဖြစ်သည်။ ဤသည်မှာ ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက် ဖြစ်သည်။ ဤကဲ့သို့သော လူများ ရှိသလော။ ၎င်းတို့သည် အသင်းတော်သည် နိုင်ငံရေးနှင့် လူ့အဖွဲ့အစည်းမှ ခွဲခြားနိုင်သော ကောင်းမွန်သော ခိုလှုံရာနေရာတစ်ခုဖြစ်သည်ဟု ယုံကြည်ကြပြီး ၎င်းတို့ အကူအညီ လိုအပ်သည့်အခါ အသင်းတော်က ၎င်းတို့ကို မည်သည့်ငွေကြေးအကူအညီမဆို ပေးအပ်ရန်၊ ၎င်းတို့အတွက် ရပ်တည်ပေးရန်၊ ၎င်းတို့ကို ခုခံကာကွယ်ပေးရန်၊ တရားစွဲဆိုမှုများတွင် ၎င်းတို့ကို ကိုယ်စားပြုပေးရန်နှင့် ၎င်းတို့၏ အခွင့်အရေးများနှင့် အကျိုးစီးပွားများအတွက် တိုက်ပွဲဝင်ပေးရန် ရိုးသားစွာနှင့် ကြင်နာစွာ ကူညီမည့်လက်တစ်စုံ ကမ်းလင့်နိုင်သည်ဟု ထင်ကြသည်။ ဤသည်မှာ ဤလူတို့၏ ဘုရားသခင်ကို ယုံကြည်ခြင်းအတွက် ရည်ရွယ်ချက် ဖြစ်သည်။ ယနေ့အချိန်အထိ အသင်းတော်၌ ထိုသို့သောလူများ ရှိသလော။ ထိုသို့သောလူများ ရှိကြောင်း သင်တို့ ကြားဖူးသလော။ ပင်လယ်ရပ်ခြား အသင်းတော်များတွင် ဤကဲ့သို့သောလူများ သေချာပေါက် ရှိသည်။ ဤလူတို့သည် ဘုရားသခင်ကို ယုံကြည်ပြီး အသင်းတော်သို့ ခိုလှုံရာ ရှာဖွေရန် ရည်ရွယ်ချက်အတွက်သာ ဝင်ရောက်ကြသည်။ ၎င်းတို့သည် ယုံကြည်ခြင်းဆိုသည်မှာ အဘယ်အရာ ဖြစ်သည်ကို နားမလည်ကြပေ၊ သမ္မာတရားကို စိတ်ဝင်စားခြင်း ပို၍ပင် မရှိကြပေ။ သို့သော် ၎င်းတို့သည် အခက်အခဲများနှင့် ကြုံတွေ့ရပြီး လူ့အဖွဲ့အစည်းတွင် မည်သည့်အကူအညီမျှ မရှာဖွေနိုင်သည့်အခါ အသင်းတော်ကို စဉ်းစားကြပြီး အသင်းတော်သည် ၎င်းတို့ ဘေးကင်းစွာ ခိုလှုံနိုင်သည့်နေရာ၊ အကောင်းဆုံးသော လွတ်မြောက်ရာလမ်းကြောင်းနှင့် အလုံခြုံဆုံးသော နေရာဖြစ်သည်ဟု ယုံကြည်ကြသောကြောင့် ၎င်းတို့သည် ဘုရားသခင်ကို ယုံကြည်ရန်နှင့် ဘေးအန္တရာယ်များကို ရှောင်ရှားခြင်းဟူသည့် မိမိတို့၏ ရည်ရွယ်ချက် ဖြစ်မြောက်အောင်မြင်ရန် အသင်းတော်ထဲသို့ ဝင်ရောက်ရန် ဆုံးဖြတ်ကြသည်။

ကပ်ဘေးများသည် ယခုအခါတွင် အစဉ်ပို၍ ကြီးမားလာနေပြီး လူသည် အသက်ရှင်ရန် နည်းလမ်းမရှိပေ။ ဘေးအန္တရာယ်များကို ရှောင်ရှားရန်အတွက် သက်သက်သာ ဘုရားသခင်ကို ယုံကြည်ရန် ရွေးချယ်သောသူအချို့ရှိ၏။ ၎င်းတို့သည် ဘုရားသခင်တည်ရှိသည်ဟု ယုံကြည်နိုင်သော်လည်း သမ္မာတရားကို ချစ်ခြင်း အနည်းငယ်မျှပင် မရှိပေ။ ထိုသို့သောသူတို့သည် ဘုရားသခင်ကို ယုံကြည်ရန် လာရောက်လျှင် အသင်းတော်က ၎င်းတို့ကို ဝင်ခွင့်ပြုသင့်သလော။ လူများစွာတို့သည် ဤပြဿနာကို ရှင်းလင်းစွာ မမြင်ကြဘဲ ဘုရားသခင်တည်ရှိသည်ဟု ယုံကြည်သောသူ မည်သူမဆိုကို အသင်းတော်က ဝင်ခွင့်ပြုသင့်သည်ဟု ၎င်းတို့ထင်မြင်ကြသည်။ ဤသည်မှာ ဆိုးရွားသော အမှားတစ်ခုဖြစ်၏။ လူတစ်ယောက်ကို ဝင်ခွင့်ပြုရန် အသင်းတော်၏ ဆုံးဖြတ်ချက်သည် ထိုသူက သမ္မာတရားကို လက်ခံနိုင်ခြင်းရှိ၊ မရှိနှင့် ဘုရားသခင်၏ ကယ်တင်ခြင်းကို ခံရမည့်သူဟုတ်၊ မဟုတ်တို့အပေါ် အခြေခံသင့်သည်။ ဘုရားသခင်ကို ယုံကြည်ရန် ထိုသူလိုလားခြင်းရှိ၊ မရှိအပေါ်တွင် အခြေမခံသင့်ပေ။ ကောင်းချီးများရရှိလိုပြီး ဘုရားသခင်ကို ယုံကြည်ခြင်းမှတစ်ဆင့် ရှေ့ဆက်ရာ လမ်းကို ရှာတွေ့လိုသော နတ်ဆိုးများစွာရှိကြသည်။ အသင်းတော်သည် ထိုသို့သောသူများကိုပါ ဝင်ခွင့်ပြုသင့်သလော။ ဤသည်မှာ မည်သူ့ကိုမဆို ၎င်းတို့ ယုံကြည်သရွေ့ ဝင်ခွင့်ပြုသည့် ကျေးဇူးတော်ခေတ်တွင် ဧဝံဂေလိတရားဟောခြင်းကဲ့သို့ မဟုတ်ပေ။ နိုင်ငံတော်ခေတ်တွင် အသင်းတော်သည် မည်သူ့ကို ဝင်ခွင့်ပြုသည်နှင့် ပတ်သက်၍ စည်းမျဉ်းများရှိသည့်အပြင် ဘုရားသခင်၏ စီမံခန့်ခွဲမှုဆိုင်ရာ အမိန့်များဖြင့် ကန့်သတ်ချက်များ ရှိ၏။ လူတစ်ယောက်သည် မည်သူဖြစ်စေ သမ္မာတရားကို မချစ်လျှင်၊ သို့မဟုတ် လက်မခံလျှင် ထိုသူကို ဝင်ခွင့်ပြု၍ မရပေ။ ထိုသို့သောသူများကို အဘယ်ကြောင့် ဝင်ခွင့်မပြုသနည်း။ ထိုကဲ့သို့သောလူတို့ကို ဝင်ခွင့်ပြု၍မရခြင်းမှာ အဓိကအားဖြင့် ထိုသူတို့၏ နောက်ခံအခြေအနေ သို့မဟုတ် ထိုသူတို့သည် အမှန်တကယ်တွင် မည်သို့သော လူစားမျိုးဖြစ်သည်ကို ငါတို့အနေနှင့် ရှင်းလင်းစွာ မမြင်နိုင်သောကြောင့် ဖြစ်သည်။ အသင်းတော်သည် နတ်ဆိုးတစ်ကောင်၊ သို့မဟုတ် စက်ဆုပ်ဖွယ်ကောင်းသော ကောက်ကျစ်ဆိုးယုတ်မှုကို ပြုသူ ဆိုးယုတ်သောလူတစ်ဦးအား ဝင်ခွင့်ပြုလျှင် အသင်းတော်အပေါ်တွင် မည်သည့် အန္တရာယ်ရှိသော အကျိုးဆက်များဖြစ်မည်ကို လူတိုင်းသိကြ၏။ ထို့အပြင် ဘုရားသခင်ကို ယုံကြည်ရာတွင် ဘုရားသခင်၏ ရည်ရွယ်ချက်များကို ငါတို့နားလည်သင့်သည်၊ မည်သူ့အား သူကယ်တင်ပြီး မည်သူ့အား ဖယ်ရှားရှင်းလင်းသည်တို့ကို နားလည်သင့်သည်။ အသင်းတော်သည် မည်သည့်လူများနှင့် ဖွဲ့စည်းထားသနည်း။ ဘုရားသခင်၏ ကယ်တင်ခြင်းကို လက်ခံသောသူများ၊ သမ္မာတရားကို ချစ်သောသူများ၊ ဘုရားသခင်၏ လက်ခံခြင်းကို ခံရသောသူများနှင့် ဖွဲ့စည်းထားခြင်း ဖြစ်သည်။ ဘုရားသခင်သည် သူ့ကို အမှန်တကယ် မယုံကြည်သည့်အပြင် သမ္မာတရားကိုလည်း လက်မခံသောသူတို့ကို မကယ်တင်ပေ။ သမ္မာတရားကို လက်မခံခြင်းသည် အကြင်သူ၏ သဘာဝနှင့်ဆိုင်သော ပြဿနာတစ်ခုဖြစ်သောကြောင့် ဖြစ်၏။ ဤသို့သောလူမျိုးသည် စာတန်နှင့်သက်ဆိုင်ပြီး မည်သည့်အခါမျှ ပြောင်းလဲမည်မဟုတ်။ သို့ဖြစ်၍ ထိုသို့သောလူများကို အသင်းတော်ထဲသို့ မည်သည့်အခါမျှ ဝင်ခွင့်မပြုရ။ လူတစ်ဦးသည် ဆိုးယုတ်သောလူတစ်ဦး၊ နတ်ဆိုးတစ်ဦးကို အသင်းတော်ထဲသို့ ဝင်ရောက်ခွင့်ပြုလျှင် ထိုသူသည် စာတန်၏ အစေခံတစ်ဦး ဖြစ်၏။ ထိုသူသည် အသင်းတော်၏ အလုပ်ကို ဖြိုလှဲပြီး ဖျက်ဆီးရန် တမင်ရည်ရွယ်၍ ရောက်လာခြင်း ဖြစ်သည်။ သူသည် ဘုရားသခင်၏ ရန်သူတစ်ဦးဖြစ်သည်။ ထိုသို့သော နတ်ဆိုးတစ်ကောင်၊ သို့မဟုတ် ဘုရားသခင်၏ ရန်သူတစ်ဦးကို အသင်းတော်ထဲသို့ ဝင်ခွင့်ပြုခြင်းသည် ဘုရားသခင်၏ စိတ်သဘောထားကို ပုန်ကန်ပြစ်မှားပြီး သူ၏ စီမံခန့်ခွဲမှုဆိုင်ရာ အမိန့်များကို ချိုးဖောက်ခြင်းဖြစ်ကာ ဘုရားသခင်၏ အိမ်တော်သည် ဤအရာကို လုံးဝ သည်းခံမည်မဟုတ်ပေ။ ဆိုးယုတ်သောလူများနှင့် နတ်ဆိုးများကို အသင်းတော်ထဲသို့ ဝင်ခွင့်မပြုရ။ ဤသည်မှာ ဧဝံဂေလိတရားဟောခြင်း အလုပ်နှင့် ပတ်သက်၍ အသင်းတော်၏ ရှင်းလင်းသော ရပ်တည်ချက်များနှင့် တောင်းဆိုချက်များထဲမှ တစ်ခုဖြစ်သည်။ ဘေးအန္တရာယ်မှ လွတ်မြောက်ဖို့အတွက် ဘုရားသခင်ကို ယုံကြည်ရန် ရွေးချယ်သောသူများကို ဝင်ခွင့်ပြုရန် အသင်းတော်တွင် တာဝန် မရှိသကဲ့သို့ သမ္မာတရားကို အနည်းငယ်မျှပင် လက်မခံသောသူများကိုလည်း အသင်းတော်က လုံးဝ ဝင်ရောက်ခွင့်မပြုရ။ ထိုသို့သောလူများကို ဘုရားသခင်က မကယ်တင်သောကြောင့်ဖြစ်သည်။ အနန္တတန်ခိုးရှင် ဘုရားသခင်၏ နှုတ်ကပတ်တော်များကို သမ္မာတရားအဖြစ် အသိအမှတ်မပြုသောသူ မည်သူမဆို၊ သမ္မာတရားကို အတိုက်အခံလုပ်ပြီး အလွန်အမင်း မနှစ်မြို့သော မည်သူမဆို ဆိုးယုတ်သောသူများဖြစ်ပြီး ဘုရားသခင်က ၎င်းတို့ကို မကယ်တင်ပေ။ မိမိတို့ စိတ်နှလုံးတွင် ဘုရားသခင်ကို အသိအမှတ်ပြုသည့်တိုင် သမ္မာတရားကို မချစ်သောသူတို့နှင့် မုန့်ကိုအဝစားသည့် မယုံကြည်သူများအဖြစ် အမျိုးအစားသတ်မှတ်ခံရသည့် သူများကိုမူ အသင်းတော်အနေဖြင့် ၎င်းတို့တစ်ယောက်တလေကိုမျှ လုံးဝ လက်မခံရ။ ခိုလှုံရာကို အသင်းတော်တွင် ရှာဖွေရန် လာရောက်လိုသော လူ့အဖွဲ့အစည်း၏ မသမာသောသူများနှင့် ပတ်သက်၍မူ ဆိုဖွယ်ရာ မရှိတော့ချေ။ ၎င်းတို့ကို ပို၍ပင် ဝင်ခွင့်မပြုသင့်။ အကြောင်းမူကား အသင်းတော်သည် ကုသိုလ်ဖြစ် အဖွဲ့အစည်းတစ်ခုမဟုတ်ဘဲ ထိုအစား လူကို ကယ်တင်သည့် အလုပ်လုပ်ဆောင်ရာနေရာ ဖြစ်သောကြောင့်ဖြစ်သည်။ အသင်းတော်၏ အလုပ်သည် နိုင်ငံ၏ အစိုးရနှင့် လုံးဝ မသက်ဆိုင်ပေ။ လူမှုရေးအဖွဲ့အစည်းများက လူတို့ကို ကောင်းမှုပြုရန်နှင့် လက်နက်ချရန် ဖျောင်းဖျကြသည်။ ဤသည်မှာ နိုင်ငံတော်အတွက်ဖြစ်ပြီး အသင်းတော်နှင့် လုံးဝမသက်ဆိုင်ပေ။ တစ်စုံတစ်ယောက်က ဘာသာတရားမရှိသော ဆိုးယုတ်သူတစ်ဦး၊ နတ်ဆိုးတစ်ကောင် သို့မဟုတ် မယုံကြည်သူတစ်ဦးကို အသင်းတော်ထဲသို့ ဆွဲသွင်းဝံ့လျှင် ထိုသူသည် ဘုရားသခင်၏ စိတ်သဘောထားကို ပုန်ကန်ပြစ်မှားမိပြီးဖြစ်လိမ့်မည်၊ ပြီးလျှင် ကိုယ်တော်၏ စီမံအုပ်ချုပ်ရေးဆိုင်ရာ အမိန့်များကို ချိုးဖောက်မိပြီးဖြစ်လိမ့်မည်။ ဆိုးယုတ်သူတစ်ဦးကို၊ နတ်ဆိုးတစ်ကောင်ကို အသင်းတော်ထဲသို့ ဆွဲသွင်းသူ မည်သူမဆိုသည် ဘုရားအိမ်တော်မှ ရှင်းလင်းပစ်ခြင်း သို့မဟုတ် နှင်ထုတ်ခြင်းကို ခံရမည်။ ဤသည်မှာ ဧဝံဂေလိတရားဟောခြင်းအလုပ်အပေါ် အသင်းတော်၏ ရှင်းလင်းပြတ်သားသော ရပ်တည်ချက် ဖြစ်သည်။ ဤဆိုးယုတ်သူများ၊ နတ်ဆိုးများက ဘုရားသခင်၏ အိမ်တော်၌ ခိုလှုံရာကို ရှာဖွေရန် လာလိုသောအခါ ၎င်းတို့သည် တံခါးမှားဝင်လာကြောင်းနှင့် နေရာမှားရွေးချယ်မိကြောင်း ၎င်းတို့အား ပြောကြားသင့်သည်။ အသင်းတော်က သူတို့ကို သေချာပေါက် လက်ခံမည်မဟုတ်ပေ။ ဤသည်မှာ ခိုလှုံရာ ရှာဖွေလိုသော ဘာသာတရားမရှိသူများအပေါ် အသင်းတော်၏ ရှင်းလင်းပြတ်သားသော ရပ်တည်ချက် ဖြစ်သည်။ ဤအကြောင်းကို ရှင်းလင်းစွာ ပြောပြီးပြီလော။ (ဟုတ်ကဲ့၊ ပြောပြီးပါပြီ။) သို့ဆိုလျှင် ထိုသို့သောလူများကို ငါတို့ မည်သို့ ကိုင်တွယ်သင့်သနည်း။ ၎င်းတို့ကို ပြောဆိုရန် သင့်လျော်သော နည်းလမ်းမှာ အဘယ်နည်း။ သင်က ဤသို့ ဆိုလော့။ “မည်သည့်နိုင်ငံ၌မဆို ကြက်ခြေနီအသင်းများ၊ လူမှုဖူလုံရေးအဖွဲ့အစည်းများ၊ ခိုလှုံရာစခန်းများနှင့် ဗုဒ္ဓဘုရားကျောင်းများအပြင် လူ့အဖွဲ့အစည်းတွင် အချို့သော စေတနာ့ဝန်ထမ်းအဖွဲ့များလည်း ရှိသည်။ သင်သည် ဒုက္ခများနှင့် ကြုံတွေ့ရပြီး ဖြေရှင်းရမည့် မကျေနပ်ချက်များ ရှိသည်ဟု ခံစားရပါက ဤအဖွဲ့အစည်းများထံမှ အကူအညီ ရှာဖွေနိုင်သည်။ ထို့အပြင် သင်သည် အစိုးရထံမှ နိုင်ငံရေးခိုလှုံခွင့် သို့မဟုတ် ဒုက္ခသည်အဖြစ် ခိုလှုံခွင့်ကို တောင်းဆိုနိုင်ပြီး သင်၏ ငွေရေးကြေးရေး အခြေအနေ ရှိပါက သင်၏အမှုကို ကူညီရန် ရှေ့နေတစ်ဦး ငှားရမ်းနိုင်သည်။ သို့သော် ဤသည်မှာ အသင်းတော်ဖြစ်သည်၊ ဤသည်မှာ ဘုရားသခင် အလုပ်လုပ်သည့်နေရာ၊ ဘုရားသခင်က လူတို့ကို ကယ်တင်သည့်နေရာဖြစ်ပြီး သင် ခိုလှုံရာ ရှာဖွေရန်နေရာ မဟုတ်ပေ။ သို့ဖြစ်၍ သင် အသင်းတော်ထဲသို့ ဝင်ရောက်ခြင်းသည် မသင့်လျော်ဘဲ ဤနေရာတွင် သင်နေထိုင်ခြင်းသည် အချည်းနှီးဖြစ်သည်။ ဘုရားသခင်သည် ထိုသို့သောလူများကို လက်မခံသည့်အပြင် အသင်းတော်ကလည်း ၎င်းတို့ကို လက်ခံခြင်းမရှိပေ။ ဘာသာတရား မရှိသူများ မည်သို့သော အခက်အခဲများ ရှိသည်ဖြစ်စေ ၎င်းတို့သည် လူ့အဖွဲ့အစည်းရှိ ပရဟိတအဖွဲ့အစည်းများ၊ ကယ်ဆယ်ရေးအဖွဲ့အစည်းများ သို့မဟုတ် ပြည်သူ့ရေးရာဌာနများထံမှ အကူအညီ တောင်းခံသင့်သည်။ ဤအဖွဲ့အစည်းများသည် ပြည်သူကို အကျိုးဆောင်ခြင်း၊ စေတနာဖြင့်ပေးကမ်းခြင်းနှင့် အခြားသူများကို ကူညီခြင်းတို့ကို လုပ်ဆောင်ကြသည်။ သင်၌ မည်သို့သော တိုင်ကြားချက်များ သို့မဟုတ် တောင်းဆိုမှုများ ရှိသည်ဖြစ်စေ ၎င်းတို့ကို သင်ပြောပြနိုင်သည် သို့မဟုတ် အစိုးရထံ အသနားခံနိုင်သည်။ ယင်းတို့သည် သင့်အတွက် အသင့်လျော်ဆုံးသော နေရာများ ဖြစ်သည်” ဟူ၍ ဖြစ်လေသည်။ အသင်းတော်သည် မည်သည့်မယုံကြည်သူများနှင့် ဘာသာတရား မရှိသူများကိုမျှ လက်မခံပေ။ တစ်စုံတစ်ဦးသည် အထူးသဖြင့် “မေတ္တာ” ရှိလျှင် ထိုသို့သောလူများကို ထိုသူ့အနေဖြင့် ပုဂ္ဂိုလ်ရေးအရ တာဝန်ယူလက်ခံခွင့်ပြုကာ ထိုမျှသာ ရှိစေတော့။ ၎င်းတို့သည် ထိုသို့သောလူများကို မိမိတို့ဘာသာ သိုးထိန်းနိုင်ပြီး ဘုရားအိမ်တော်သည် ဤအရာကို ဝင်ရောက်စွက်ဖက်မည်မဟုတ်။ အချို့လူများက “သို့ဆိုလျှင် အသင်းတော်သည် အဘယ်ကြောင့် ဧဝံဂေလိတရားဟောသနည်း။ ဧဝံဂေလိတရားဟောခြင်း၏ ရည်ရွယ်ချက်မှာ အဘယ်နည်း” ဟု မေးကောင်းမေးနိုင်သည်။ ဧဝံဂေလိတရားဟောခြင်းသည် ဘုရားသခင်၏ တာဝန်ပေးစေခိုင်းချက် ဖြစ်သည်။ ဧဝံဂေလိ လက်ခံရန် အလားအလာရှိသူများမှာ ဘုရားသခင်ကို ရှာဖွေပြီး မှန်သော လမ်းခရီးကို ရှာဖွေသောသူများ၊ ဘုရားသခင်၏ ပေါ်ထွန်းခြင်းကို တောင့်တသောသူများ၊ သမ္မာတရားကို ချစ်ပြီး သမ္မာတရားကို လက်ခံနိုင်သောသူများနှင့် ဘုရားသခင်ကို အမှန်တကယ် ယုံကြည်သောသူများ ဖြစ်ကြသည်။ ဧဝံဂေလိအား ဤလူတို့ကိုသာ တရားဟောနိုင်သည်။ ဘုရားသခင်ကို မရှာဖွေသောသူများ၊ သမ္မာတရားကို လက်ခံရန်မဟုတ်ဘဲ ခိုလှုံရာ ရှာဖွေရန် ရောက်လာသောသူများကိုမူ ဧဝံဂေလိတရားဟောခြင်းမရှိပေ။ အချို့သော နားဝေတိမ်တောင်ဖြစ်သော လူများသည် ဤကိစ္စကို ထိုးထွင်းမမြင်နိုင်ဘဲ အမှုအရာများကြုံရသည့်အခါ မရှင်းမလင်း ဖြစ်သွားကြသည်။ ဤသူတို့သည် ဘုရားသခင်၏ ရည်ရွယ်ချက်များကို မည်သည့်အခါမျှ နားလည်မည်မဟုတ်သည့် နားဝေတိမ်တောင်ဖြစ်သော သူများသာ ဖြစ်ကြသည်။

ဆ။ အားကိုးရာ ရှာဖွေရန်

ဘုရားသခင်ကို ယုံကြည်ခြင်းအတွက် လူတို့၌ရှိသော သတ္တမမြောက် ရည်ရွယ်ချက်မှာ အားကိုးရာ ရှာဖွေရန် ဖြစ်သည်။ သင်တို့သည် ထိုသို့သော လူစားမျိုးများကို မြင်ဖူးသလော။ ဤသည်မှာ အတော်အတန် ထူးခြားသော အခြေအနေတစ်ခု ဖြစ်သည်၊ ၎င်းတို့သည် အရေအတွက် မများသော်လည်း ဧကန်မုချ တည်ရှိကြသည်။ ဤသည်မှာ အဘယ်ကြောင့်ဆိုသော် ဘုရားသခင်၏ အသင်းတော်များသည် တရုတ်ပြည်၌သာမက အာရှ၊ ဥရောပ၊ အမေရိကတိုက်များနှင့် အာဖရိကရှိ နိုင်ငံအသီးသီးတို့၌လည်း ပေါ်ထွန်းခဲ့ပြီးဖြစ်သောကြောင့် ဤအခွင့်အရေးသမားများနှင့် မယုံကြည်သူများသည်လည်း ၎င်းတို့နှင့်အတူ ပေါ်ပေါက်လာမည် ဖြစ်သောကြောင့်တည်း။ ဤလူများ ပေါ်ပေါက်လာရန် မည်မျှ အလားအလာရှိသည်ဖြစ်စေ မည်သို့ပင်ဖြစ်စေကာမူ ၎င်းတို့ ပေါ်ပေါက်လာသည်နှင့်တစ်ပြိုင်နက် သင်တို့သည် ၎င်းတို့ကို ရင်ဆိုင်ရမည်ဖြစ်ပြီး ပိုင်းခြားသိမြင်ရမည်ဖြစ်ကာ ဤမယုံကြည်သူများကို အသင်းတော်၌ အဆင့်အတန်းတစ်ခုတလေ ရရှိခြင်းနှင့် အနှောင့်အယှက်များ ဖန်တီးခြင်းတို့ကို ခွင့်မပြုနှင့်။ ဤပြဿနာများသည် ပေါ်ပေါက်လာခြင်း မရှိသောကြောင့် သို့မဟုတ် သင်တို့ မကြုံတွေ့ဖူးသောကြောင့် မတည်ရှိဟု သင်တို့ ထင်မှတ်ပါက ဤသည်မှာ မိုက်မဲသော အတွေးအခေါ်တစ်ခု ဖြစ်သည်။ ဤပြဿနာများ ပေါ်ပေါက်လာသည်နှင့်တစ်ပြိုင်နက် သင်သည် ပိုင်းခြားသိမြင်နိုင်စွမ်းမရှိဘဲ ယင်းတို့ကို မည်သို့ဖြေရှင်းရမည်ကို မသိပါက ယင်းတို့သည် အသင်းတော်အတွက်၊ ဘုရားအိမ်တော်အတွက်၊ ညီအစ်ကိုမောင်နှမများအတွက်၊ အသင်းတော်၏အလုပ်အတွက် ကြီးမားသော ပုန်းကွယ်နေသည့် အန္တရာယ်များကို ဆောင်ကြဉ်းလာလိမ့်မည်။ သို့ဖြစ်၍ မည်သည့်အရာမျှ မဖြစ်ပေါ်မီတွင် သင်သည် မည်သည့်ပြဿနာများကို ရင်ဆိုင်သင့်သည်နှင့် ၎င်းတို့ကို မည်သို့ဖြေရှင်းရမည်ကို သိရှိရန် လိုအပ်သည်။ ဤသည်မှာ အကောင်းဆုံးသော နည်းလမ်းဖြစ်သည်၊ ယင်းသည် သင့်အတွက် မမြင်နိုင်သော ကာကွယ်စောင့်ရှောက်မှုတစ်ခုအဖြစ် ဆောင်ရွက်ပေးသည်။ ဘုရားသခင်ကို ယုံကြည်ခြင်းအတွက် သတ္တမမြောက် ရည်ရွယ်ချက်၌ ဖော်ပြထားသောလူများ၊ အားကိုးရာ ရှာဖွေရန် ဘုရားသခင်ကို ယုံကြည်သောသူများသည် အရေအတွက် မနည်းလှပေ။ ဤလူ့အဖွဲ့အစည်းသည် နေရာတိုင်း၌ မတရားမှု၊ ခွဲခြားဆက်ဆံမှုနှင့် ဖိနှိပ်မှုတို့ဖြင့် ပြည့်နှက်နေသည်။ လူ့အဖွဲ့အစည်း၏ အလွှာပေါင်းစုံ၌ အသက်ရှင်နေထိုင်ကြသော လူတို့သည် လူ့အဖွဲ့အစည်းရှိ အမျိုးမျိုးသော မတရားမှုများအပေါ် စက်ဆုပ်ရွံရှာခြင်းနှင့် အမုန်းတရားတို့ဖြင့် ပြည့်နေကြပြီး ဒေါသဖြင့်လည်း ပြည့်နေကြသည်။ သို့သော် သင်သည် လူ့လောကမှ ပျောက်ကွယ်သွားခြင်းမရှိပါက လူ့လောက၏ မတရားမှုများမှ လွတ်မြောက်ရန် မလွယ်ကူပေ။ လူတစ်ဦးသည် ဤလောက၌ အသက်ရှင်နေသရွေ့၊ ဤလူများကြားထဲ၌ အသက်ရှင်နေသရွေ့ ၎င်းတို့သည် အနည်းနှင့်အများဆိုသလိ့် အတိုင်းအတာကြီးသည်ဖြစ်စေ ငယ်သည်ဖြစ်စေ အနိုင်ကျင့်ခံရပြီး အရှက်ခွဲခံရလိမ့်မည်ဖြစ်ကာ အချို့သော အာဏာကြီးသည့် အင်အားစုများ၏ လိုက်လံဖမ်းဆီးခြင်းနှင့် ညှဉ်းပန်းနှိပ်စက်ခြင်းကိုပင် ခံရနိုင်ပေသည်။ ဤအမျိုးမျိုးသော မတရားမှုများနှင့် မညီမျှမှုများသည် လူတို့၏ စိတ်အပေါ် ကြီးမားသော ဖိစီးမှုကို ဖြစ်ပေါ်စေခဲ့ပြီး ၎င်းတို့ထံသို့ သိသာထင်ရှားသော စိတ်ပိုင်းဆိုင်ရာ ဖိအားကို ဆောင်ကြဉ်းပေးခဲ့သည့်အပြင် လူတို့၏ ပုံမှန်အသက်တာများအတွက် အဆင်မပြေမှုများစွာကိုလည်း ဆောင်ကြဉ်းပေးခဲ့သည်မှာ ပြောစရာမလိုချေ။ ရလဒ်အနေဖြင့် အချို့လူများသည် အတွေးအခေါ်တစ်ခုကို မဖြစ်ပေါ်ဘဲ မနေနိုင်ကြပေ။ “လူတစ်ဦးသည် လူ့အဖွဲ့အစည်းတွင် မိမိကိုယ်ကို ရပ်တည်နိုင်ရန်အတွက် အားကိုးရန် ၎င်းတို့၏ နောက်ကွယ်တွင် အင်အားတစ်ခု ရှိရမည်။ ၎င်းတို့သည် အခက်အခဲများနှင့် ကြုံတွေ့ရပြီး အကူအညီ လိုအပ်သည့်အခါတွင်ဖြစ်စေ၊ ၎င်းတို့သည် တစ်ကိုယ်တည်းဖြစ်ပြီး အကူအညီ မဲ့နေသည့်အခါတွင်ဖြစ်စေ ၎င်းတို့ကို ကူညီကာကွယ်ပေးပြီး ဆုံးဖြတ်ပေးမည့်၊ ၎င်းတို့ ရင်ဆိုင်ရသော ဒုက္ခများနှင့် ပြဿနာများကို ဖြေရှင်းပေးမည့် သို့မဟုတ် ၎င်းတို့၏ အသက်ရှင်နေထိုင်မှုအတွက် အခြေခံလိုအပ်ချက်များကို သေချာစေမည့် လူတစ်စု ရှိလာလိမ့်မည်” ဟူ၍ ဖြစ်သည်။ ထို့ကြောင့် ၎င်းတို့သည် ထိုသို့သော ထောက်ပံ့မှုကို ရရှိရန် ကြိုးစားရှာဖွေကြသည်။ ဤလူများထဲမှ အချို့သည် နောက်ဆုံးတွင် အသင်းတော်ကို ရှာတွေ့ကြသည်မှာမူ ပြောစရာမလိုချေ။ ၎င်းတို့က အသင်းတော်ရှိလူများသည် တစ်စိတ်တည်းတစ်ဝမ်းတည်း ဖြစ်ကြပြီး တူညီသော ပန်းတိုင်တစ်ခုဆီသို့ လုပ်ဆောင်နေကြသည်၊ တစ်ဦးစီတိုင်း၌ ယုံကြည်ခြင်းရှိသည်၊ ရည်ရွယ်ချက်ကောင်းများ ပိုင်ဆိုင်ပြီး အခြားသူများအပေါ် ကြင်နာစွာ ပြုမူကြသည်၊ လူမှုရေးဆိုင်ရာ ပဋိပက္ခများမှ ကင်းဝေးစွာနေထိုင်ကြပြီး လူ့အဖွဲ့အစည်း၏ ဆိုးယုတ်သော ရေစီးကြောင်းများမှ မိမိတို့ကိုယ်ကို ခပ်ခွာခွာနေထိုင်ကြသည်ဟု ယုံကြည်ကြသည်။ ဘုရားသခင်ကို ယုံကြည်သောသူများအတွက် အသင်းတော်သည် ဤလူ့အဖွဲ့အစည်းနှင့် ဤလောက၌ ကြီးမြတ်သော တရားမျှတမှု၏ ပြယုဂ်တစ်ခုဖြစ်သည်မှာ သံသယဖြစ်ဖွယ်မရှိပေ၊ အသင်းတော်ရှိလူများသည်လည်း လူတို့၏ စိတ်ထဲ၌ အပြုသဘောဆောင်သော၊ ကောင်းမြတ်သောနှင့် ကြင်နာသော ပုံရိပ်တစ်ခု ရှိကြသည်။ အချို့သည် လူ့အဖွဲ့အစည်း၏ အောက်ခြေတွင် ရှိနေသောကြောင့်၊ လူ့အဖွဲ့အစည်း၌ မည်သည့်အာဏာမျှ လုံးဝမရှိဘဲ ကောင်းမွန်သော မိသားစုနောက်ခံ လုံးဝကင်းမဲ့နေသောကြောင့် ဘုရားသခင်ကို ယုံကြည်ရန် ရွေးချယ်ကြသည်။ ၎င်းတို့သည် ပညာရေးရရှိခြင်း၊ မိတ်ဆွေဖွဲ့ခြင်း၊ အလုပ်အကိုင်များ ရှာဖွေခြင်း သို့မဟုတ် အမှုအရာအမျိုးမျိုးကို လုပ်ဆောင်ခြင်းတို့နှင့်ပတ်သက်၍ အခက်အခဲအမျိုးမျိုးကို ကြုံတွေ့ကြရသောကြောင့် ဤလူ့အဖွဲ့အစည်း၌ ရှင်သန်ပြီး မိမိတို့ကိုယ်ကို အတည်တကျဖြစ်စေရန် ၎င်းတို့ကို ကူညီမည့်လူအချို့ ရှိရမည်ဟု ယုံကြည်ကြသည်။ ဥပမာအားဖြင့် အလုပ်တစ်ခု ရှာဖွေသည့်အခါ ၎င်းတို့သည် မိမိတို့ကိုယ်ကို အားကိုးပြီး အလုပ်အကိုင် အခွင့်အလမ်းတစ်ခုပြီးတစ်ခုကို ဦးတည်ချက်မဲ့စွာ ရှာဖွေပါက သင့်တော်သောအလုပ်တစ်ခုကို သေချာပေါက် ရှာတွေ့ခြင်းမရှိဘဲ ၎င်းတို့၏ စုဆောင်းငွေများ အားလုံးနီးပါး ကုန်ဆုံးသွားနိုင်ပေသည်။ သို့သော် ၎င်းတို့ကို ရိုးသားစွာ ကူညီနိုင်သည့် အားကိုးလောက်သောလူအချို့က ၎င်းတို့၏ ရှာဖွေမှုတွင် ကူညီပေးပါက ၎င်းတို့ ဖြတ်သန်းရမည့် ဒုက္ခသည် များစွာ လျော့နည်းသွားပြီး အလုပ်ရှာဖွေခြင်းအပေါ် အသုံးပြုရသည့်အချိန်သည်လည်း အလွန် လျော့ကျသွားသည်။ ထို့ကြောင့် ၎င်းတို့သည် ထိုသို့သော အားကိုးရာကို ရှာတွေ့နိုင်ပါက လူ့အဖွဲ့အစည်း၌ ၎င်းတို့ ကိုင်တွယ်ဖြေရှင်းရမည့်အရာအားလုံးဖြစ်သည့် ပညာရေးရရှိခြင်း၊ အလုပ်ရှာဖွေခြင်း၊ ၎င်းတို့၏ နေ့စဉ်အသက်တာနှင့် ရှင်သန်မှုတို့အတွက်ပင် ၎င်းတို့အတွက် အကူအညီပေးပြီး ထောက်ပံ့ပေးမည့် လူအချို့၊ နောက်ကွယ်မှ ၎င်းတို့ကို ကူညီပေးမည့် စိတ်အားထက်သန်သော လူတစ်စု ရှိလိမ့်မည်ဟု ၎င်းတို့ ယုံကြည်ကြသည်။ သို့ဖြစ်၍ ၎င်းတို့သည် အသင်းတော်ကို ရှာတွေ့သည့်အခါ နေရာမှန်ကို ရှာတွေ့ပြီဟု ခံစားကြရသည်။ အသင်းတော်သည် လူ့အဖွဲ့အစည်း၌ မိမိတို့ကိုယ်ကို အခြေကျစေရန်နှင့် ငြိမ်းချမ်းသော အသက်တာတစ်ခုကို ရရှိရန်အတွက် ၎င်းတို့အတွက် အလွန်ကောင်းမွန်သော ရွေးချယ်မှုတစ်ခု ဖြစ်လာသည်။ ဥပမာအားဖြင့် ဆရာဝန်ပြခြင်းဖြစ်စေ၊ ဈေးဝယ်ခြင်းဖြစ်စေ၊ အာမခံဝယ်ခြင်းဖြစ်စေ၊ အိမ်ဝယ်ခြင်းဖြစ်စေ၊ ၎င်းတို့၏ ကလေးများကို ကျောင်းများ ရွေးချယ်ပေးခြင်းဖြစ်စေ၊ မည်သည့်ကိစ္စကိုမဆို ကိုင်တွယ်ဖြေရှင်းခြင်းဖြစ်စေ ၎င်းတို့သည် ဤပြဿနာများကို ဖြေရှင်းပေးရန် ကူညီမည့်လက်တစ်စုံကို ကမ်းလင့်ပေးပြီး အထောက်အကူပေးမည့် မေတ္တာရှင်လူများကို အသင်းတော်၌ အစဉ်အမြဲ ရှာတွေ့နိုင်ကြသည်။ ဤနည်းအားဖြင့် ၎င်းတို့၏ အသက်တာများသည် များစွာ ပို၍ အဆင်ပြေလာသည်၊ ၎င်းတို့သည် လူ့အဖွဲ့အစည်း၌ ထိုမျှ အထီးမကျန်တော့သည့်အပြင် ကိစ္စရပ်များကို ကိုင်တွယ်ဖြေရှင်းရာတွင် အခက်အခဲများသည်လည်း အလွန် လျော့ကျသွားသည်။ ထို့ကြောင့် ၎င်းတို့အတွက် အသင်းတော်သို့လာပြီး ဘုရားသခင်ကို ယုံကြည်ခြင်းသည် လက်ဆုပ်လက်ကိုင်ပြနိုင်သော အကျိုးကျေးဇူးများကို အမှန်တကယ် ပေးစွမ်းသည်။ ၎င်းတို့ ဆရာဝန်ထံ သွားလျှင်ပင် ညီအစ်ကိုမောင်နှမများသည် ၎င်းတို့ကို ကူညီရန် ဆေးရုံ၌ အသိအကျွမ်းများကို ရှာဖွေပေးလိမ့်မည်၊ ၎င်းတို့သည် ပစ္စည်းဝယ်ယူမှုများနှင့်ပတ်သက်၍ အသက်သာဆုံးသော ဈေးနှုန်းများကို ရရှိရန် ၎င်းတို့ကို အသုံးချနိုင်သည့်အပြင် အတွင်းဈေးများဖြင့် အိမ်များကိုပင် ဝယ်ယူနိုင်သည်။ အသင်းတော်ရှိ ညီအစ်ကိုမောင်နှမများ၏ အကူအညီဖြင့် ဤပြဿနာများအားလုံးကို ဖြေရှင်းပြီးဖြစ်သည်။ ၎င်းတို့က “ဘုရားသခင်ကို ယုံကြည်ခြင်းသည် အလွန်ကောင်းလှသည်။ အလုပ်ရှာဖွေခြင်း၊ ကိစ္စရပ်များကို ကိုင်တွယ်ဖြေရှင်းခြင်းနှင့် ပစ္စည်းဝယ်ယူခြင်းများ အားလုံးသည် ယခု အဆင်ပြေနေပြီ။ ငါ တစ်စုံတစ်ခုကို လိုအပ်သည့်အချိန်တိုင်းတွင် ဖုန်းတစ်ချက်ခေါ်လိုက်ခြင်းဖြစ်စေ၊ အဖွဲ့ကို စာတိုပို့ခြင်းဖြစ်စေ ပြုလုပ်လိုက်ရုံသာဖြစ်ပြီး လူတိုင်းက ပူးပေါင်းကူညီကြမည် ဖြစ်သည်။ အသင်းတော်၌ အလွန်ကြင်နာတတ်သောလူများ အများအပြားရှိသည်၊ ကိစ္စရပ်များကို ကိုင်တွယ်ဖြေရှင်းရသည်မှာ အလွန်အဆင်ပြေလှသည်။ အားကိုးရာတစ်ခုကို ရှာတွေ့ရန် မလွယ်ကူခဲ့ပေ၊ ထို့ကြောင့် မည်သို့ပင်ဖြစ်စေ အသင်းတော်မှ ငါ ထွက်သွားမည်မဟုတ်ပေ။ သို့သော် ဘုရားအိမ်တော်ရှိ စုဝေးပွဲများတွင် ဘုရားသခင်၏ နှုတ်ကပတ်တော်များကို ဖတ်ရှုခြင်းနှင့် သမ္မာတရားကို မိတ်သဟာယဖွဲ့ခြင်းတို့ အစဉ်အမြဲ ပါဝင်သည်၊ ယင်းက ငါ့ကို အနေရခက်စေပြီး စိတ်ဒွိဟဖြစ်စေသည်။ ငါသည် ဘုရားသခင်၏ နှုတ်ကပတ်တော်များကို စားသောက်ရန် မလိုလားပေ၊ ပြီးလျှင် သမ္မာတရားအကြောင်း မိတ်သဟာယဖွဲ့သည်ကို ကြားရသည့်အခါတိုင်း ငါ အလွန်အမင်း မနှစ်မြို့ခြင်းကို ခံစားရသည်။ သို့သော် ငါ နားမထောင်လျှင်လည်း အလုပ်မဖြစ်ပါ။ ငါသည် ၎င်းတို့ကို စွန့်ခွာ၍မရပေ။ ၎င်းတို့က ငါ့အား များစွာ ကူညီပေးသည်။ ငါ နားထောင်ရန် ငြင်းဆန်လိုက်လျှင် အရှက်ရလိမ့်မည်၊ ပြီးလျှင် ငါ မယုံကြည်တော့ဘူးဟု ပြောဖို့ရာမှာလည်း အနေရခက်လိမ့်မည်၊ ထို့ကြောင့် ငါသည် ရေလိုက်ငါးလိုက်နေပြီး ကောင်းသောစကားများ ပြောလိုက်ရုံသာဖြစ်သည်” ဟု ခံစားကြရသည်။ ၎င်းတို့၏ စိတ်နှလုံးထဲ၌ ၎င်းတို့သည် အမှန်တကယ် မယုံကြည်လိုကြသော်လည်း ဤခံစားချက်ကို မျိုသိပ်ထားရုံသာ တတ်နိုင်သည်။ အချို့လူများက “၎င်းတို့သည် ကိစ္စရပ်များကို ကိုင်တွယ်ဖြေရှင်းရန် ညီအစ်ကိုမောင်နှမများကို အစဉ်အမြဲ တောင်းဆိုနေသည်ကိုလည်းကောင်း၊ ညီအစ်ကိုမောင်နှမများက ကူညီသည့်အခါ ၎င်းတို့ အတော်အတန် ပျော်ရွှင်နေသည်ကိုလည်းကောင်း သင်မြင်ရုံသာရှိသည်။ ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက်မှာ အားကိုးရာ ရှာဖွေရန် ဖြစ်သည်ဟု ထိုမျှဖြင့် သင် ပိုင်းခြားသိမြင်နိုင်သလော” ဟု ပြောဆိုကြသည်။ ဤသရုပ်သကန်များအပြင် ၎င်းတို့သည် ပုံမှန်အားဖြင့် ဘုရားသခင်၏ နှုတ်ကပတ်တော်များကို ဖတ်ရှုပြီး သမ္မာတရားကို မိတ်သဟာယဖွဲ့ခြင်း ရှိမရှိ၊ ၎င်းတို့၏ တာဝန်ကို ကောင်းမွန်စွာ ဖြည့်ဆည်းနိုင်ခြင်းနှင့် စစ်မှန်သော ပြောင်းလဲမှုတစ်ခုခု ရှိမရှိကို ကြည့်လော့။ ၎င်းတို့သည် ဘုရားသခင်ကို ရိုးသားစစ်မှန်စွာ ယုံကြည်ခြင်း ရှိမရှိကို သင်သိနိုင်ပေမည်။ အားကိုးရာ ရှာဖွေသောသူများသည် ၎င်းတို့အတွက် ကိစ္စရပ်များကို ကိုင်တွယ်ဖြေရှင်းပေးရန်နှင့် ၎င်းတို့၏ အသက်တာများရှိ အခက်အခဲများကို ဖြေရှင်းပေးရန် အသင်းတော်နှင့် ညီအစ်ကိုမောင်နှမများကို အသုံးချရန်အတွက်သာ ဘုရားသခင်ကို ယုံကြည်ကြသည်။ သို့သော် ၎င်းတို့သည် မိမိတို့၏ တာဝန်ကို ထမ်းဆောင်ခြင်းအကြောင်းကို မည်သည့်အခါမျှ မပြောကြသကဲ့သို့ ဘုရားသခင်၏ နှုတ်ကပတ်တော်များကိုလည်း စားသောက်ခြင်း သို့မဟုတ် မိတ်သဟာယဖွဲ့ခြင်း မရှိကြပေ။ ကိစ္စများကို ပြီးမြောက်အောင် လုပ်ဆောင်ရန် လွယ်ကူအသုံးတည့်သော နည်းလမ်း တစ်ခုခုအကြောင်း ကြားသည်နှင့်တစ်ပြိုင်နက် ၎င်းတို့သည် အလွန် စိတ်လှုပ်ရှားလာကြသည်၊ ၎င်းတို့သည် မရပ်မနား စကားများစွာ ပြောကြပြီး ကြားဖြတ်ပြော၍ပင် မရနိုင်တော့ပေ။ သို့သော် တာဝန်ထမ်းဆောင်ခြင်း သို့မဟုတ် ရိုးသားခြင်း၊ မုသားမပြောခြင်း သို့မဟုတ် အခြားသူများကို မလှည့်ဖြားခြင်းတို့နှင့် ပတ်သက်လာသည့်အခါတွင်မူ ၎င်းတို့သည် ဆွံ့အသွားကြသည်။ ၎င်းတို့သည် မိမိတို့၏ စိတ်နှလုံးထဲ၌ ဤအရာများကို စိတ်မဝင်စားကြပေ၊ သင်သည် မည်မျှပင် စိတ်အားထက်သန်စွာ ပြောဆိုပါစေ ၎င်းတို့၌ တုံ့ပြန်မှုမရှိဘဲ ပါဝင်ပြောဆိုခြင်းလည်း မရှိပေ၊ ၎င်းတို့သည် သင့်အား အစဉ်မပြတ် ကြားဖြတ်ပြောဆိုရန်ပင် ကြိုးစားပြီး ၎င်းတို့ စိတ်ဝင်စားသည့်အရာတစ်ခုဆီသို့ အကြောင်းအရာကို လမ်းကြောင်းလွှဲရန် ကြိုးစားကြသည်။ ညီအစ်ကိုမောင်နှမများက မိမိတို့အတွက် အမှုအရာများ လုပ်ဆောင်ပေးအောင်၊ မိမိတို့အတွက် အားထုတ်ပေးအောင် နည်းလမ်းများကို ၎င်းတို့ ဦးနှောက်ခြောက်ခံ စဉ်းစားကြကာ ညီအစ်ကိုမောင်နှမများအား တာဝန်ထမ်းဆောင်ခြင်း သို့မဟုတ် ဘုရားသခင်အတွက် မိမိကိုယ်ကို အသုံးခံခြင်းအကြောင်း ပြောဆိုရန် မည်သည့်အခွင့်အရေးကိုမျှ ပေးလိုခြင်းမရှိကြပေ။ တစ်စုံတစ်ဦးက ၎င်းတို့အား မိမိတို့၏ တာဝန်များကို ထမ်းဆောင်ပြီး ဘုရားသခင်အတွက် မိမိတို့ကိုယ်ကို အသုံးခံရန် အကြံပြုပါက ၎င်းတို့သည် အပြန်အလှန်အနေဖြင့် ကမ်းလှမ်းရန် ၎င်းတို့ကိုယ်တိုင်၏ အရေးတကြီးကိစ္စတစ်ခုကို လျင်မြန်စွာ ရှာဖွေကြသည်၊ ညီအစ်ကိုမောင်နှမများက ဤကိစ္စကို ၎င်းတို့အတွက် ကိုင်တွယ်ဖြေရှင်းပေးနေစဉ်တွင် ၎င်းတို့သည် ညီအစ်ကိုမောင်နှမများ၏ တောင်းဆိုမှုကို အင်တင်တင်ဖြင့် ဖြည့်ဆည်းပေးလျက် ဘုရားအိမ်တော်အတွက် အင်တင်တင်ဖြင့် အားထုတ်မှုအချို့ကို စိုက်ထုတ်ကြပြီး ၎င်းတို့၏ ပုဂ္ဂိုလ်ရေးကိစ္စ ပြီးမြောက်သည်နှင့်တစ်ပြိုင်နက် ညီအစ်ကိုမောင်နှမများအပေါ် အေးစက်သွားကြသည်။ အသင်းတော်နှင့် အဆက်အသွယ်မပြတ်စေရန်၊ အသင်းတော်တည်းဟူသော ဤအားကိုးရာနှင့် ညီအစ်ကိုမောင်နှမများတည်းဟူသော ဤကူညီသူများကို မဆုံးရှုံးစေရန် ၎င်းတို့သည် မိမိတို့အတွက် အသုံးဝင်သော လူတိုင်းနှင့် ရင်းနှီးသော အဆက်အသွယ်ကို ထားရှိကြပြီး ဆက်ဆံရေးများကို ထိန်းသိမ်းရန် ဆင်ခြင်ထောက်ထားပုံရှိသော်ငြား စိတ်ရင်းအတိုင်း မဟုတ်သော စကားများကို ပြောဆိုလျက် ၎င်းတို့အကြောင်းကို စိုးရိမ်တကြီး မကြာခဏ မေးမြန်းကြသည်။ ၎င်းတို့သည် ဘုရားသခင်၏ တည်ရှိမှုကို မည်မျှ ယုံကြည်ကြောင်း၊ ဘုရားသခင်က ၎င်းတို့ကို မည်မျှ ကောင်းချီးပေးကြောင်း၊ ဘုရားသခင်က ၎င်းတို့ကို ကျေးဇူးတော် မည်မျှ ပေးကြောင်းနှင့် ၎င်းတို့သည် မျက်ရည်များ မကြာခဏ ကျဆင်းကာ ဘုရားသခင်ကို အကြွေးတင်နေသည်ဟု ခံစားရပြီး ဘုရားသခင်၏ ချစ်ခြင်းမေတ္တာကို ပြန်လည်ပေးဆပ်လိုစိတ်ရှိကြောင်း ပြောဆိုကြသည်၊ ဤသည်မှာ ညီအစ်ကိုမောင်နှမများကို လှည့်ဖြားပြီး ၎င်းတို့၏ အကူအညီကို ရယူရန် ဖြစ်သည်။ တစ်စုံတစ်ဦးသည် အသုံးချရန် မထိုက်တန်တော့သည်နှင့်တစ်ပြိုင်နက် ၎င်းတို့သည် ထိုလူတို့၏ ဆက်သွယ်ရန် အချက်အလက်များကို ချက်ချင်း ပိတ်ဆို့ပြီး ဖျက်ပစ်ကြသည်။ ၎င်းတို့သည် မိမိတို့အတွက် အကျိုးအရှိဆုံးဖြစ်သောသူများ၊ အသုံးချရန် အထိုက်တန်ဆုံးဖြစ်သောသူများကို အားသွန်ခွန်စိုက် မျက်နှာလို မျက်နှာရ လုပ်ကြသည်၊ အလိုလိုက်အကြိုက်ဆောင်ကြသည်၊ ရင်းနှီးအောင် ချဉ်းကပ်ကြသည်။ အသုံးချရန် မထိုက်တန်သောသူများ၊ ၎င်းတို့ကဲ့သို့ပင် လူ့အဖွဲ့အစည်း၌ ဩဇာအာဏာ သို့မဟုတ် အဆင့်အတန်းမရှိသည့်အပြင် အားကိုးစရာမရှိဘဲ လူ့အဖွဲ့အစည်း၏ အောက်ခြေအဆင့်တွင် ရှိနေသောသူများကိုမူ ၎င်းတို့သည် လှည့်၍ပင် မကြည့်ကြပေ။ ၎င်းတို့သည် အသုံးချရန် ထိုက်တန်ပြီး လူ့အဖွဲ့အစည်း၌ အဆက်အသွယ်များရှိသောသူများ၊ ၎င်းတို့က အရည်အချင်းရှိသည်ဟု မြင်သောသူများနှင့်သာ သီးသန့် ပေါင်းသင်းဆက်ဆံကြသည်။ ၎င်းတို့သည် အသင်းတော် သို့မဟုတ် ညီအစ်ကိုမောင်နှမများထံမှ တစ်စုံတစ်ခု လိုအပ်သည့်အခါတွင်သာ အသင်းတော်အတွက် အားထုတ်ပြီး ဆင်းရဲဒုက္ခကို ခံနိုင်ကြသည်။ အမှန်တကယ်တွင် ထိုသို့သောလူများ၏ မယုံကြည်သူ သရုပ်သကန်များသည် အလွန် သိသာထင်ရှားသည်။ အိမ်၌ ၎င်းတို့သည် ဘုရားသခင်၏ နှုတ်ကပတ်တော်များကို မည်သည့်အခါမျှ မဖတ်ကြပေ၊ အခက်အခဲများမရှိသည့်အခါ ဘုရားသခင်ထံ မည်သည့်အခါမျှ ဆုမတောင်းကြဘဲ အသင်းတော်အသက်တာ၌ အလွန် အင်တင်တင်ဖြင့် ပါဝင်ကြသည်။ ၎င်းတို့သည် တာဝန်များထမ်းဆောင်ရန် မတောင်းဆိုကြဘဲ အသင်းတော်အလုပ်၌ ၎င်းတို့ ပါဝင်ဖို့ အလျင်ဦးအောင် လုပ်ဆောင်ခြင်း မရှိကြပေ၊ အထူးသဖြင့် အန္တရာယ်ရှိသော အလုပ်တွင် မည်သည့်အခါမျှ တက်ကြွစွာ မပါဝင်ကြပေ။ ၎င်းတို့ သဘောတူလျှင်ပင် အလွန် စိတ်မရှည်မှုကို ပြသကြပြီး ခေါ်သည့်အခါ သို့မဟုတ် ဖိတ်ခေါ်သည့်အခါတွင်သာ အင်တင်တင်ဖြင့် အားထုတ်မှုအနည်းငယ်ကို စိုက်ထုတ်ကြသည်။ ဤသည်တို့မှာ မယုံကြည်သူများ၏ သရုပ်သကန်များ ဖြစ်ကြသည်။ ဘုရားသခင်၏ နှုတ်ကပတ်တော်များကို မဖတ်ရှုခြင်း၊ တာဝန်မထမ်းဆောင်ခြင်း၊ ၎င်းတို့သည် အသင်းတော်အသက်တာ၌ အင်တင်တင်ဖြင့် ပါဝင်သော်လည်း ယင်းမှာ ၎င်းတို့အတွက် ကြီးမားသော အားကိုးရာဖြစ်သည့် အသင်းတော်ရှိ ညီအစ်ကိုမောင်နှမများ အသိုင်းအဝိုင်းကို မဆုံးရှုံးစေရန် ရှောင်ရှားခြင်းသာ ဖြစ်သည်။ ၎င်းတို့သည် ဤလူများနှင့် ဆက်ဆံရေးများကို နောင်အနာဂတ်တွင် ကိစ္စရပ်များကို ကိုင်တွယ်ဖြေရှင်းဖို့ ၎င်းတို့အတွက် ပို၍ အဆင်ပြေစေရန်အတွက်သာ ထိန်းသိမ်းထားကြသည်။ ထိုသို့သောလူများသည် လူ့အဖွဲ့အစည်း၌ ခြေကုပ်တစ်ခု ရရှိပြီး ၎င်းတို့၏ အသက်တာများကို အခြေချပြီး စတင်ရန် နေရာတစ်ခု ရှိသည်နှင့်တစ်ပြိုင်နက်၊ ပြီးလျှင် ၎င်းတို့သည် လောက၌ အောင်မြင်ပြီး ဩဇာအာဏာနှင့် ထွန်းလင်းတောက်ပသော အနာဂတ်အတွက် အလားအလာများ ရရှိသည်နှင့်တစ်ပြိုင်နက် အသင်းတော်မှ လျင်မြန်စွာနှင့် မဆိုင်းမတွ ထွက်ခွာသွားကြမည်ဖြစ်ပြီး ညီအစ်ကိုမောင်နှမများနှင့် အဆက်အသွယ်ဖြတ်ကာ အဆက်အသွယ် ပြတ်တောက်သွားကြလိမ့်မည်။ ၎င်းတို့နှင့် ဆက်ဆံရေးကောင်းမွန်သော ဧဝံဂေလိ လက်ခံရန် အလားအလာရှိသူတစ်ဦး ရှိပြီး သင်သည် ထိုလူအား ဧဝံဂေလိတရားဟောရန် ၎င်းတို့ကို ဆက်သွယ်လိုပါက သင်သည် ၎င်းတို့ကို ဆက်သွယ်၍ရနိုင်မည် မဟုတ်ပေ။ ၎င်းတို့သည် အသင်းတော်နှင့် အဆက်အသွယ် ဖြတ်ရုံသာမက အချို့သော ပုဂ္ဂိုလ်များနှင့် မိတ်ဆွေဖြစ်ခြင်းကိုလည်း အဆုံးသတ်လိုက်ကြသည်။ ၎င်းတို့သည် မိမိတို့ကိုယ်ကို မယုံကြည်သူများအဖြစ် ဇာတိရုပ်ပြပြီး ဖြစ်သည်မဟုတ်လော။ (ဟုတ်ပါသည်။) သို့ဆိုလျှင် အသင်းတော်သည် ထိုသို့သောလူများကို မည်သို့ ကိုင်တွယ်သင့်သနည်း။ (၎င်းတို့ကို ရှင်းလင်းပစ်ပါ။) ငါတို့သည် ၎င်းတို့အား အခွင့်အရေးတစ်ခု ပေးသင့်သလော၊ ၎င်းတို့၏ အားနည်းချက်နှင့် ၎င်းတို့၏ အသက်တာများရှိ အခက်အခဲများအတွက် နားလည်မှုပြသင့်သလော၊ ပြီးလျှင် ဘုရားသခင် တည်ရှိသည်ကို ၎င်းတို့ ယုံကြည်လာနိုင်ရန်၊ သမ္မာတရားကို စိတ်ဝင်စားလာရန်နှင့် ဘုရားသခင်အတွက် မိမိတို့ကိုယ်ကို ရိုးသားစစ်မှန်စွာ အသုံးခံလာရန် ၎င်းတို့ကို ပို၍ ထောက်ပံ့ပြီး ကူညီသင့်သလော။ ဤအလုပ်ကို လုပ်ဆောင်ရန် လိုအပ်သလော။ (မလိုအပ်ပါ။) အဘယ်ကြောင့် မလိုအပ်သနည်း။ (အဘယ်ကြောင့်ဆိုသော် ဤလူများသည် ဘုရားသခင်ကို ယုံကြည်ရန် ရောက်ရှိလာကြခြင်း လုံးဝ မဟုတ်သောကြောင့် ဖြစ်ပါသည်။) မှန်ပေသည်၊ ၎င်းတို့သည် ဘုရားသခင်ကို ယုံကြည်ရန် ရောက်ရှိလာကြခြင်း မဟုတ်ပေ၊ ၎င်းတို့၏ ပန်းတိုင်မှာ အလွန် ရှင်းလင်းသည်၊ ၎င်းတို့သည် အားကိုးရာ ရှာဖွေရန် ဤနေရာသို့ ရောက်ရှိလာကြခြင်း ဖြစ်သည်။ သို့ဆိုလျှင် ထိုသို့သောလူများနှင့် သမ္မာတရားကို မိတ်သဟာယဖွဲ့ခြင်းသည် ရလဒ်တစ်ခုတလေ ရရှိနိုင်သလော။ (မရရှိနိုင်ပါ။) ၎င်းတို့သည် ယင်းကို လက်ခံကြမည်မဟုတ်ပေ၊ ၎င်းတို့သည် ယင်းကို တန်ဖိုးမထားကြပေ၊ မလိုအပ်ကြပေ၊ စိတ်မဝင်စားကြပေ။

အားကိုးရာ ရှာဖွေရန်အတွက်သာ ဘုရားသခင်ကို ယုံကြည်သောသူများကို ငါတို့ မည်သို့ သရုပ်ဖော်သင့်သနည်း။ ၎င်းတို့ကို မိမိတို့၏ ကိုယ်ကျိုးစီးပွားကို အရာအားလုံးထက် ရှေ့တန်းတင်သောသူများအဖြစ် သရုပ်ဖော်ခြင်းသည် အတော်အတန် သင့်လျော်ပေသည်။ တစ်စုံတစ်ဦးသည် ၎င်းတို့အတွက် အသုံးဝင်ပြီး အကျိုးရှိသည်ကို ၎င်းတို့ မြင်နေသမျှကာလပတ်လုံး ထိုလူခိုင်းသည့် မည်သည့်အရာကိုမဆို ၎င်းတို့ လုပ်ဆောင်လိမ့်မည်၊ ထိုလူပေးသည့် အမိန့်အားလုံးကိုပင် တစ်ခုမကျန် ၎င်းတို့ လိုက်နာကြလိမ့်မည်။ ၎င်းတို့သည် မိမိတို့၏ ကိုယ်ကျိုးစီးပွားကို အရာအားလုံးထက် ရှေ့တန်းတင်သည်၊ တစ်စုံတစ်ခုက ၎င်းတို့၏ အကျိုးစီးပွားကို ဆောင်ရွက်ပေးနေသမျှကာလပတ်လုံး အဆင်ပြေသည်။ သင်သည် ဘုရားသခင်ကို ယုံကြည်ခြင်းက ကောင်းချီးများနှင့် အကျိုးကျေးဇူးများကို ဆောင်ကြဉ်းပေးလိမ့်မည်ဟု ၎င်းတို့အား ပြောပါက ၎င်းတို့သည် ကိုယ်တော်ကို ဧကန်မုချ ယုံကြည်ကြမည်ဖြစ်ပြီး သင်ခိုင်းသည့် မည်သည့်အရာကိုမဆို လုပ်ဆောင်ကြလိမ့်မည်။ လူ့အဖွဲ့အစည်း၌ ကိစ္စရပ်များကို ကိုင်တွယ်ဖြေရှင်းရန် သင်၏စွမ်းရည်သည် ၎င်းတို့၏ လိုအပ်ချက်များနှင့် ကိုက်ညီပြီး ၎င်းတို့ကို အကျိုးခံစားခွင့် ပြုနေသမျှကာလပတ်လုံး ၎င်းတို့သည် သင်နှင့် သေချာပေါက် ပေါင်းသင်းဆက်ဆံကြလိမ့်မည်။ သို့သော် ၎င်းတို့ သင်နှင့် ပေါင်းသင်းဆက်ဆံခြင်းက ၎င်းတို့သည် ဘုရားသခင်ကို အမှန်တကယ် ယုံကြည်နိုင်သည်ဟု မဆိုလိုသကဲ့သို့ သင်တို့ကဲ့သို့ ဘုရားသခင်အတွက် ရိုးသားစစ်မှန်စွာ မိမိတို့ကိုယ်ကို အသုံးခံကြလိမ့်မည်ဟုလည်း မဆိုလိုပေ။ ၎င်းတို့သည် သင်နှင့် ကောင်းစွာ အဆင်ပြေပြီး သင်တို့၌ အထူးကောင်းမွန်သော ဆက်ဆံရေးတစ်ခု ရှိလျှင်ပင် သင်တို့သည် စိတ်တူကိုယ်တူ ရှိကြသည်၊ တူညီသော လမ်းကြောင်းကို လိုက်လျှောက်ကြသည် သို့မဟုတ် တူညီသော လိုက်စားမှုများ ရှိကြသည်ဟု ဆိုလိုနေခြင်း မဟုတ်ပေ။ ထို့ကြောင့် သင်သည် ထိုသို့သောလူများ၏ အထင်အမြင်မှားစေခြင်းကို ခံရ၍မဖြစ်ချေ။ ဤလူများသည် ပါးနပ်ကြပြီး အခြားလူများနှင့် အပြန်အလှန်ဆက်ဆံရန် နည်းဗျူဟာများ ရှိကြသည်။ ၎င်းတို့၏ ဘုရားသခင်ကို ယုံကြည်ခြင်းအတွက် ရည်ရွယ်ချက်မှာ သမ္မာတရားကို လိုက်စားပြီး ကယ်တင်ခြင်းကို ရရှိရန်မဟုတ်ဘဲ အားကိုးရာ ရှာဖွေရန် ဖြစ်သည်။ ဤအရာက ၎င်းတို့၏ ကိုယ်ကျင့်စရိုက်သည် မည်မျှ နိမ့်ကျပြီး မှောင်မိုက်ကြောင်း ပြသနေသည်။ ၎င်းတို့သည် မိမိတို့ကိုယ်တိုင်အတွက် အမျိုးမျိုးသော အကျိုးကျေးဇူးများကို ရရှိရန် ပူးပေါင်းကြံစည်လျက် မိမိတို့ အသုံးချနိုင်သောလူများကို ရှာဖွေရန် အသင်းတော်သို့ လာကြသည်။ ဤအရာက ထိုသို့သောလူများသည် သိက္ခာစောင့်စည်းမှု မရှိဘဲ ပြုမူနိုင်စွမ်းရှိပြီး အရှက်မရှိသော အမှုအရာအမျိုးမျိုးကို လုပ်ဆောင်နိုင်စွမ်းရှိသည်ဟု မဆိုလိုပေလော။ (ဆိုလိုပါသည်။) ၎င်းတို့၏ ဘုရားသခင်ကို ယုံကြည်ခြင်းအတွက် ရည်ရွယ်ချက်မှာ အားကိုးရာ ရှာဖွေပြီး အသက်မွေးဝမ်းကျောင်းတစ်ခုကို သေချာစေရန် ဖြစ်သည်ဟူသော အချက်မှပင် ဤလူများသည် တစ်စက်မျှ ကောင်းမွန်ခြင်းမရှိကြောင်းနှင့် ၎င်းတို့သည် ကိုယ်ကျင့်စရိုက်၌ နိမ့်ကျပြီး တစ်ကိုယ်ကောင်းဆန်သော၊ စက်ဆုပ်ဖွယ်ကောင်းပြီး ယုတ်ညံ့သောသူများဖြစ်ကာ ကြီးမားသော အမှောင်ထုထဲ၌ အသက်ရှင်နေထိုင်ကြကြောင်း ရှင်းလင်းပေသည်။ ထို့ကြောင့် ၎င်းတို့ကို ကိုင်တွယ်ဖြေရှင်းခြင်းအတွက် အသင်းတော်၏ စည်းမျဉ်းမှာ အလားတူပင် ၎င်းတို့ကို ပိုင်းခြားသိမြင်ပြီးနောက် ရှင်းလင်းပစ်ခြင်း သို့မဟုတ် နှင်ထုတ်ခြင်း ဖြစ်သည်။ ၎င်းတို့သည် စစ်မှန်သော ယုံကြည်သူများမဟုတ်ကြောင်း၊ ၎င်းတို့သည် ထွက်ပေါက်တစ်ခု ရှာဖွေရန်နှင့် အခွင့်ကောင်းယူရန် အသင်းတော်သို့ ရောက်ရှိလာကြကြောင်း၊ ၎င်းတို့အတွက် ကိစ္စရပ်များကို ကိုင်တွယ်ဖြေရှင်းပေးရန်နှင့် အစေခံရန် ညီအစ်ကိုမောင်နှမများကို အသုံးချလိုကြောင်း သင် ပိုင်းခြားသိမြင်သည်နှင့်တစ်ပြိုင်နက် ထိုသို့သော ကိစ္စများတွင် ခေါင်းဆောင်များနှင့် အမှုဆောင်များအပြင် ညီအစ်ကိုမောင်နှမများသည်လည်း အခြေအနေကို ချက်ချင်း တိကျစွာ ကိုင်တွယ်သင့်သည်။ အသင်းတော် သို့မဟုတ် ညီအစ်ကိုမောင်နှမများ၏ ဘေးကင်းလုံခြုံမှုကို အန္တရာယ်မပြုဘဲ ၎င်းတို့ကို အမြန်ဆုံး ရှင်းလင်းပစ်လော့ သို့မဟုတ် နှင်ထုတ်လော့။ ၎င်းတို့ကို ညီအစ်ကိုမောင်နှမများကြားထဲ၌ ဆက်လက် ခိုအောင်းနေခွင့် မပြုသင့်ပေ။ ၎င်းတို့သည် ဘုရားသခင်၏ ကယ်တင်ခြင်းခံရမည့်သူများ မဟုတ်ကြပေ။ ထိုသို့သောလူများသည် သင်တို့အလယ်၌ ခိုအောင်းနေသည့်အခါ ၎င်းတို့သည် မည်သူက အသုံးချရန် ထိုက်တန်သည်ကို မြင်ရန် လူတိုင်းအပေါ် တပ်မက်သော၊ စောင့်ကြည့်နေသော မျက်လုံးဖြင့် အစဉ်မပြတ် ကြည့်ရှုနေကြသည်။ ၎င်းတို့သည် အသင်းတော်၌ ၎င်းတို့ အသုံးချနိုင်သောလူများ ရှိမရှိကို အစဉ်အမြဲ တွက်ချက်နေကြသည်၊ ဆေးရုံ၌ အလုပ်လုပ်သော ဆွေမျိုးများ မည်သူ၌ရှိသည်၊ မည်သူက ရောဂါများကို ကုသတတ်သည် သို့မဟုတ် လျှို့ဝှက်သော ကုထုံးများရှိသည်၊ မည်သူက စတိုးဆိုင်များတွင် လက်ကားဈေးများ ရနိုင်သည်၊ မည်သည့်ညီအစ်ကို၏ မိသားစုက ကားအရောင်းပြခန်း ဖွင့်ထားသည်၊ မည်သူက အိမ်များကို အတွင်းဈေးများဖြင့် ရနိုင်သည်၊ ၎င်းတို့သည် ဤကိစ္စရပ်များကို အထူးတလည် စုံစမ်းစစ်ဆေးကြသည်။ ဤလူများသည် ၎င်းတို့၏ တွက်ချက်မှုများတွင် အလွန်စေ့စပ်သေချာလှသည်။ ၎င်းတို့သည် သေးငယ်သော ကိစ္စရပ်များကိုပင် တွက်ချက်ကြပြီး ညီအစ်ကိုမောင်နှမများကို ဆန့်ကျင်၍ အကြံအစည်ထုတ်ရန်နှင့် ထိုသူတို့ကို အခွင့်ကောင်းယူရန် ကျိတ်ကြံစည်ဖို့လည်း ဆန္ဒရှိကြသည်။ ၎င်းတို့သည် လူတိုင်း၏ မိသားစုနောက်ခံကို စုံစမ်းစစ်ဆေးကြပြီး လူတိုင်းကို ၎င်းတို့၏ အကြံအစည်များနှင့် ပူးပေါင်းကြံစည်မှုများ၏ နယ်ပယ်အတွင်း၌ ထားရှိကြသည်။ ထိုသို့သောလူများနှင့် အပြန်အလှန်ဆက်ဆံသည့်အခါ သင်တို့၏ စိတ်နှလုံးများသည် ငြိမ်သက်ခြင်းကို ခံစားနိုင်သလော။ (မခံစားနိုင်ပါ။) ငြိမ်သက်ခြင်းမရှိပါက မည်သို့ လုပ်ဆောင်သင့်သနည်း။ သင်သည် ထိုသို့သောလူများကို သတိထားရှောင်သင့်သည်။ ဤလူများသည် မသမာသော ရည်ရွယ်ချက်များဖြင့် ဘုရားသခင်ကို ယုံကြည်ကြသည်၊ ၎င်းတို့သည် သမ္မာတရား သို့မဟုတ် ကယ်တင်ခြင်းကို လိုက်စားရန် ဤနေရာသို့ ရောက်ရှိလာကြခြင်းမဟုတ်ဘဲ အားကိုးရာ၊ အသက်မွေးဝမ်းကျောင်းတစ်ခုနှင့် မိမိတို့ကိုယ်တိုင်အတွက် ထွက်ပေါက်တစ်ခုကို ရှာဖွေရန် ရောက်ရှိလာကြခြင်း ဖြစ်သည်။ ထိုသို့သောလူများသည် အထူးသဖြင့် တစ်ကိုယ်ကောင်းဆန်သော၊ စက်ဆုပ်ဖွယ်ကောင်းသော၊ စဉ်းလဲသောသူများ ဖြစ်ကြသည်။ ၎င်းတို့သည် မည်သည့်တာဝန်ကိုမျှ မထမ်းဆောင်ကြသကဲ့သို့ ဘုရားသခင်အတွက် မိမိတို့ကိုယ်ကိုလည်း အသုံးမခံကြပေ။ အသင်းတော်က ၎င်းတို့ကို တစ်စုံတစ်ခုအတွက် လိုအပ်သည့်အခါ ၎င်းတို့ကို မည်သည့်နေရာတွင်မျှ ရှာမတွေ့နိုင်သော်လည်း ကိစ္စပြီးသွားသည်နှင့်တစ်ပြိုင်နက် ၎င်းတို့ ပြန်ပေါ်လာကြသည်။ ဤလူများသည် အခွင့်ကောင်းယူရန်သာ သိကြပြီး ၎င်းတို့ကို အသင်းတော်၌ ဆက်လက်နေခွင့်ပြုခြင်းသည် အသုံးမဝင်ပေ၊ ၎င်းတို့ကို တတ်နိုင်သမျှ အမြန်ဆုံး ဖယ်ရှားရန် အမျိုးမျိုးသော နည်းလမ်းများကို အသုံးပြုရမည်။ အချို့လူများက “လူတစ်ဦးကို ကိုင်တွယ်ဖြေရှင်းရန် အမှန်တကယ်ပင် အမျိုးမျိုးသော နည်းလမ်းများ လိုအပ်သလော” ဟု ပြောဆိုကြသည်။ အသင်းတော်၌ လူအမျိုးမျိုးရှိသည်၊ ၎င်းတို့ထဲမှ များစွာတို့သည် အားကိုးရာနှင့် ထွက်ပေါက်တစ်ခု ရှာဖွေရန်၊ ကောင်းချီးများ ရရှိရန် သို့မဟုတ် ဘေးအန္တရာယ်များကို ရှောင်ရှားရန်အတွက်သာ ဘုရားသခင်ကို ယုံကြည်ကြသည်။ ဤရည်ရွယ်ချက်များ၏ ပြင်းထန်မှုသာ ကွဲပြားသည်၊ အချို့လူများသည် အပြုအမူတစ်မျိုးကို ပြသပြီး အခြားသူများကမူ နောက်တစ်မျိုးကို ပြသကြသည်။ ထို့ကြောင့် မတူညီသောလူများကို မတူညီစွာ ဆက်ဆံရမည်၊ ဤသို့ပြုလုပ်ခြင်းကသာ စည်းမျဉ်းများနှင့် ကိုက်ညီသည်။ အားကိုးရာ ရှာဖွေနေကြသော ဤမယုံကြည်သူများအတွက်မူ ၎င်းတို့ကို ချက်ချင်း ဖယ်ရှားရမည်။ ၎င်းတို့ကို အသင်းတော်၌ အလကားစားသောက်နေခွင့် မပြုနှင့်။ ၎င်းတို့သည် ညီအစ်ကိုမောင်နှမများအား ၎င်းတို့အတွက် ကိစ္စရပ်များကို ကိုင်တွယ်ဖြေရှင်းပေးရန် တောင်းဆိုကြသည်၊ အမှန်တကယ်တွင် ၎င်းတို့အား ကိစ္စရပ်များကို ကိုင်တွယ်ဖြေရှင်းရာ၌ ကူညီရန် အားထုတ်မှုအနည်းငယ်သာ လိုအပ်သောကြောင့် ဤအကူအညီအနည်းငယ်မျှကိုပင် ၎င်းတို့အား အဘယ်ကြောင့် မပေးသင့်သနည်း။ ပထမအချက်က အရေးကြီးသည်မှာ ဤလူများသည် စစ်မှန်သော ယုံကြည်သူများမဟုတ်ကြ၊ ၎င်းတို့သည် လုံးဝဥဿုံ မယုံကြည်သူများ ဖြစ်ကြသည်။ ဒုတိယအချက်မှာ ဤလူများသည် မယုံကြည်ခြင်းမှ စစ်မှန်သော ယုံကြည်သူများအဖြစ်သို့ မပြောင်းလဲနိုင်ကြပေ။ ၎င်းတို့သည် ဘုရားသခင်က ကြိုတင်သတ်မှတ်ပြီး ရွေးချယ်ထားသောသူများ မဟုတ်ကြ၊ ၎င်းတို့သည် ကိုယ်တော်၏ ကယ်တင်ခြင်းခံရမည့်သူများ မဟုတ်ကြပေ၊ ထိုအစား ၎င်းတို့သည် အသင်းတော်ထဲသို့ ခိုးဝင်လာသော မကောင်းမှုပြုသူများ ဖြစ်ကြသည်။ တတိယအချက်မှာ ဤလူများသည် အသင်းတော်၌ နေရာအနှံ့ ပြေးလွှားလှုပ်ရှားကြပြီး ၎င်းတို့ရင်ဆိုင်ရသော ပြဿနာ မည်မျှပင် ကြီးမားပါစေ ညီအစ်ကိုမောင်နှမများထံမှ အကူအညီကို အစဉ်အမြဲ တောင်းဆိုကြသည်၊ ယင်းက ညီအစ်ကိုမောင်နှမများကို မသိမသာ နှောင့်ယှက်ပြီး တစ်ချိန်တည်းတွင်ပင် လူတိုင်းအတွက် အန္တရာယ်ရှိသည့် အလွန်အမင်း အပျက်သဘောဆောင်သော ဝန်းကျင်တစ်ခုကို အသင်းတော်၌ ဖန်တီးပေးသည်။ ထို့ကြောင့် အားကိုးရာ ရှာဖွေရန်အတွက်သာ ဘုရားသခင်ကို ယုံကြည်ကြသော ဤနတ်ဆိုးများကို တတ်နိုင်သမျှ အမြန်ဆုံး သန့်စင်ဖယ်ရှားခြင်းသည် အကောင်းဆုံးဖြစ်သည်။ သင်သည် ၎င်းတို့ကို မဖော်ထုတ်ရသေးပါက သို့မဟုတ် ၎င်းတို့သည် ဤလူစားမျိုးဖြစ်သည်ဟု မသိမြင်ရသေးပါက သင်သည် ၎င်းတို့ကို စောင့်ကြည့်လေ့လာရန် ခေါ်ထားနိုင်သည်။ ၎င်းတို့သည် ဘုရားအိမ်တော်က ရှင်းလင်းပစ်ရန် လိုအပ်သော အမျိုးမျိုးသော ဆိုးယုတ်သည့်လူများထဲတွင် ပါဝင်ကြောင်း သင် ပိုင်းခြားသိမြင်ပြီး ထွင်းဖောက်မြင်သည်နှင့်တစ်ပြိုင်နက် မတွေဝေနှင့် သို့မဟုတ် ၎င်းတို့အား မည်သည့်မျက်နှာသာမျှ မပြနှင့်။ လူတိုင်းနှင့် ဆွေးနွေးပြီး အများသဘောတူညီချက်တစ်ခုသို့ ရရှိရှိပြီးနောက် သင်သည် ၎င်းတို့ကို ရှင်းလင်းပစ်နိုင်သည်။ အသင်းတော်ရှိ ခေါင်းဆောင်များနှင့် အမှုဆောင်များသည် ဤကိစ္စကို လျစ်လျူရှုပါက ညီအစ်ကိုမောင်နှမအများစုက ၎င်းတို့သည် အားကိုးရာနှင့် ထွက်ပေါက်တစ်ခု ရှာဖွေရန်အတွက်သာ ဘုရားသခင်ကို ယုံကြည်သော အမျိုးအစားဖြစ်ကြောင်း အတည်ပြုနေသမျှ ကာလပတ်လုံး သင်သည် အယောင်ဆောင် ခေါင်းဆောင်များထံမှတစ်ဆင့် မသွားဘဲ ၎င်းတို့ကို တိုက်ရိုက် ရှင်းလင်းပစ်ပိုင်ခွင့် ရှိသည်။ ထိုသို့ပြုလုပ်ခြင်းသည် မှန်ကန်ပြီး သမ္မာတရား စည်းမျဉ်းများနှင့် အပြည့်အဝ ကိုက်ညီသည်။ ယင်းသည် သင်တို့၏ အခွင့်အရေး၊ သင်တို့၏ တာဝန်၊ သင်တို့၏ ဝတ္တရား ဖြစ်သည်၊ ယင်းသည် သင်တို့၏ ကိုယ်ပိုင်ကာကွယ်မှုအတွက် ဖြစ်သည်။ စစ်မှန်သော ယုံကြည်သူများဖြစ်ကြသည့် ညီအစ်ကိုမောင်နှမများက အခက်အခဲများ ကြုံတွေ့ရသည့်အခါ ငါတို့သည် ၎င်းတို့ကို ငါတို့၏ စွမ်းနိုင်သမျှ အကောင်းဆုံး ကူညီရန် ငါတို့၏ အစွမ်းကုန် ကြိုးစားရမည့် တာဝန်နှင့် ဝတ္တရားရှိသည်မှာ ပြောစရာမလိုပေ၊ မေတ္တာပါသော အကူအညီနှင့် ထောက်ပံ့မှုဖြင့်ဖြစ်စေ သို့မဟုတ် ရုပ်ဝတ္ထုဆိုင်ရာ အကူအညီမှတစ်ဆင့်ဖြစ်စေ ကူညီနိုင်သည်။ ဤသည်မှာ ညီအစ်ကိုမောင်နှမများကြားရှိ ချစ်ခြင်းမေတ္တာ၊ ဘုရားသခင်ကို ယုံကြည်သောသူများ၏ ချစ်ခြင်းမေတ္တာ ဖြစ်သည်။ သို့သော် ငါတို့သည် မယုံကြည်သူများကို ကူညီခြင်းကို လက်တွေ့လုပ်ဆောင်ရန် မည်သည့်တာဝန် သို့မဟုတ် ဝတ္တရားမျှ မရှိပေ၊ အဘယ်ကြောင့်ဆိုသော် ၎င်းတို့သည် ညီအစ်ကိုမောင်နှမများ မဟုတ်ကြဘဲ ဤကျေးဇူးတော် သို့မဟုတ် ထိုသို့သော အကူအညီကို မခံစားထိုက်သောကြောင့် ဖြစ်သည်။ ဤသည်မှာ လူတို့ကို စည်းမျဉ်းများအတိုင်း ဆက်ဆံခြင်း ဖြစ်သည်။ ဘုရားသခင်ကို ယုံကြည်ခြင်းအတွက် သတ္တမမြောက် ရည်ရွယ်ချက်အပေါ် ငါတို့၏ မိတ်သဟာယဖွဲ့ခြင်းသည် ဤနေရာတွင် နိဂုံးချုပ်သည်။ ဤလူစားမျိုးတို့အကြောင်း နောက်ထပ် တိကျသော ဥပမာများ ပေးရန် မလိုအပ်တော့ပေ။ အတိုချုပ်အားဖြင့် ဘုရားသခင်ကို ယုံကြည်ခြင်းအတွက် ရည်ရွယ်ချက်မှာ အားကိုးရာ ရှာဖွေရန်ဖြစ်သော မည်သူမဆိုသည် အသင်းတော်မှ ရှင်းလင်းပစ်သင့်သော သို့မဟုတ် နှင်ထုတ်သင့်သောသူတစ်ဦး ဖြစ်သည်။ ခေါင်းဆောင်များနှင့် အမှုဆောင်များသည် အသင်းတော်၌ ထိုသို့သောလူများ ရှိကြောင်း ပိုင်းခြားသိမြင်သည်နှင့်တစ်ပြိုင်နက် ၎င်းတို့ကို ချက်ချင်း ရှင်းလင်းပစ်သင့်သည်။ သင်တွေ့ရှိသော တစ်ဦးစီတိုင်းကို ရှင်းလင်းပစ်လော့၊ တစ်ဦးတစ်ယောက်မျှ မချန်ထားနှင့်။ ညီအစ်ကိုမောင်နှမအများစုသည် အကူအညီမဲ့သည်ဟု ခံစားရပြီး နောက်ထပ် မခံနိုင်တော့သည့်အခြေအနေအထိ နှောင့်ယှက်ခြင်းခံခဲ့ရပြီးဖြစ်သည့်အပြင် ခေါင်းဆောင်များနှင့် အမှုဆောင်များက “၎င်းတို့တွင် အခက်အခဲများ ရှိကြသည်။ ၎င်းတို့ကို ကျွန်ုပ်တို့ ကူညီသင့်သည်” ဟု ပြောဆိုခြင်းဖြင့် ၎င်းတို့ကို ခုခံကာကွယ်နေဆဲဖြစ်ပါက ထိုသို့သော ခေါင်းဆောင်များကို ဤသို့ ပြောသင့်သည်။ “၎င်းတို့သည် ဘုရားသခင်ကို စစ်မှန်သော ယုံကြည်သူများ လုံးဝ မဟုတ်ကြပါ။ ဘုရားသခင်၏ နှုတ်ကပတ်တော်များကို ၎င်းတို့နှင့် မိတ်သဟာယဖွဲ့သော မည်သူ့ကိုမဆို ၎င်းတို့ လျစ်လျူရှုပြီး ခိုင်းသည့်အခါ မိမိတို့၏ တာဝန်ကို ထမ်းဆောင်ရန် ငြင်းဆန်ကြသည်။ ၎င်းတို့သည် ဘုရားသခင်အတွက် မိမိတို့ကိုယ်ကို အသုံးခံရန် မည်သည့်ရည်ရွယ်ချက်မျှ လုံးဝ မရှိခဲ့ကြဘဲ ၎င်းတို့၏ ကိစ္စရပ်များကို ကိုင်တွယ်ဖြေရှင်းပေးရန် ညီအစ်ကိုမောင်နှမများကို အသုံးချလိုကြခြင်းသာ ဖြစ်သည်။ ထိုသို့သော မယုံကြည်သူများကို ကူညီရန် ငါတို့၌ မည်သည့်တာဝန် သို့မဟုတ် ဝတ္တရားမျှ မရှိပါ” ဟူ၍ ဖြစ်သည်။ အသင်းတော်ခေါင်းဆောင်က သဘောမတူလျှင်ပင် သင်တို့သည် အများစုနှင့် ပူးပေါင်းပြီး ၎င်းတို့ကို အသင်းတော်မှ ရှင်းလင်းပစ်ပိုင်ခွင့် ရှိသည်။ အသင်းတော်ခေါင်းဆောင်က ဤအချိန်၌ပင် သဘောမတူသေးပါက ထိုကိစ္စကို အထက်သို့ အကြောင်းကြားလော့၊ ထိုခေါင်းဆောင်ကို သီးခြားခွဲထားပြီး ဆင်ခြင်သုံးသပ်စေလော့။ ၎င်းတို့ သဘောတူသည်နှင့်တစ်ပြိုင်နက် သင်တို့သည် ၎င်းတို့၏ ခေါင်းဆောင်မှုကို နောက်တစ်ကြိမ် လက်ခံနိုင်သည်။ ၎င်းတို့ သဘောမတူမြဲရှိပါက သင်တို့သည် ၎င်းတို့ကို ဖယ်ရှားပြီး ခေါင်းဆောင်အသစ်တစ်ဦးကို ထပ်၍ ရွေးကောက်တင်မြှောက်နိုင်သည်။ ဤသည်မှာ ဘုရားသခင်ကို ယုံကြည်ခြင်းအတွက် သတ္တမမြောက် ရည်ရွယ်ချက်ဖြစ်သည့် အားကိုးရာ ရှာဖွေရန် ဖြစ်သည်။

ဇ။ နိုင်ငံရေး ရည်မှန်းချက်များ လိုက်စားခြင်း

နောက်တစ်ခုအနေဖြင့် အဋ္ဌမမြောက် ရည်ရွယ်ချက်ဖြစ်သည့် နိုင်ငံရေး ရည်ရွယ်ချက်များနှင့် နိုင်ငံရေး ရည်မှန်းချက်များဖြင့် ဘုရားသခင်ကို ယုံကြည်ခြင်းအကြောင်းကို ငါတို့ မိတ်သဟာယဖွဲ့ကြမည်။ ထိုသို့သော လူပုဂ္ဂိုလ်များ ပေါ်ပေါက်လာနိုင်ချေမှာ သိပ်မများလှသော်လည်း မည်မျှ ဖြစ်နိုင်ချေရှိသည်ဖြစ်စေ ဤလူများ ပေါ်ပေါက်လာရန် အခွင့်အရေးရှိနေသရွေ့ ငါတို့သည် ၎င်းတို့၏ ဥပမာများကို စာရင်းပြုစုပြီး ၎င်းတို့ကို ဖော်ထုတ်ကာ၊ မိတ်သဟာယဖွဲ့၍ ၎င်းတို့၏ စရိုက်လက္ခဏာကို သရုပ်ဖော်သင့်သည်။ လူတိုင်းက ၎င်းတို့အပေါ် ပိုင်းခြားသိမြင်နိုင်စွမ်းရှိလာစေရန်နှင့် ထို့နောက်တွင် ၎င်းတို့ကို အမြန်ဆုံး ရှင်းလင်းပစ်နိုင်စေရန် ငါတို့သည် ဤသို့ပြုလုပ်ရမည်ဖြစ်ပြီး ထိုသို့ဖြင့် အသင်းတော်နှင့် ညီအစ်ကိုမောင်နှမများအပေါ်သို့ ဒုက္ခနှင့် အန္တရာယ်များ ကျရောက်လာခြင်းမှ ကာကွယ်တားဆီးနိုင်မည်ဖြစ်သည်။ ဤသည်မှာ အသင်းတော်နှင့် ညီအစ်ကိုမောင်နှမများကို ကာကွယ်ရန်အလို့ငှာ လုပ်ဆောင်ခြင်းဖြစ်သည်။ သို့ဖြစ်၍ နိုင်ငံရေး ရည်မှန်းချက်များဖြင့် ဘုရားသခင်ကို ယုံကြည်သောသူများသည် ငါတို့ ပိုင်းခြားသိမြင်ပြီး သတိထားရှောင်ရမည့်လူများ ဖြစ်ကြသည့်အပြင် အသင်းတော်က အမြန်ဆုံး ရှင်းလင်းပစ်သင့်သည့် ဆိုးယုတ်သောလူများလည်း ဖြစ်ကြသည်။ နိုင်ငံရေး ရည်မှန်းချက်များ ရှိသောသူတို့၏ သရုပ်သကန်များမှာ အဘယ်နည်း။ ၎င်းတို့သည် သင်တို့ကို ၎င်းတို့၏ စစ်မှန်သော အတွေးများကို ပြောဆိုကြမည် မဟုတ်ပေ။ ၎င်းတို့က “ကျွန်ုပ်သည် နိုင်ငံရေးကို စိတ်ဝင်စားရုံသာဖြစ်သည်၊ နိုင်ငံရေးတွင် ပါဝင်ရသည်ကို ကြိုက်နှစ်သက်သည်၊ ထို့ကြောင့် ကျွန်ုပ်သည် အခြားမည်သည့်အကြောင်းကြောင့်မျှမဟုတ်ဘဲ နိုင်ငံရေး ရည်မှန်းချက်များနှင့် နိုင်ငံရေး ရည်ရွယ်ချက်များဖြင့် ဘုရားသခင်ကို ယုံကြည်ခြင်းဖြစ်ပါသည်။ သင်တို့အနေဖြင့် ကျွန်ုပ်ကို မည်သို့ ကိုင်တွယ်သင့်သည်ဖြစ်စေ ကိုင်တွယ်နိုင်ပါသည်” ဟု ရှင်းလင်းစွာ ပြောဆိုမည် မဟုတ်ပေ။ ၎င်းတို့သည် ဤသို့ ပြောဆိုမည်လော။ (မဟုတ်ပါ။) သို့ဆိုလျှင် ၎င်းတို့တွင် နိုင်ငံရေး ရည်မှန်းချက်များ ရှိသည်ကို သင်တို့ ပိုင်းခြားသိမြင်နိုင်စေသည့် မည်သည့်သရုပ်သကန်များ ရှိသနည်း။ ဆိုလိုသည်မှာ ၎င်းတို့သည် မည်သည့်စကားများကို ပြောဆိုသနည်း၊ မည်သည့်အရာများကို လုပ်ဆောင်သနည်း၊ မည်သည့်အမူအရာများ၊ မျက်လုံးထဲရှိ အကြည့်များနှင့် စကားပြောဆိုသည့် လေသံတို့သည် ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက်မှာ မစင်ကြယ်ကြောင်းကို သင်တို့ အတည်ပြုနိုင်ရန် လုံလောက်သနည်း။ ၎င်းတို့ မည်သည့်အရာကို ပြောဆိုသည်ဖြစ်စေ၊ လုပ်ဆောင်သည်ဖြစ်စေ ၎င်းတို့၏ စိတ်နှလုံးထဲတွင် အမှုအရာများကို ဖုံးကွယ်ထားကြပြီး မည်သူမျှ ၎င်းတို့ကို နားလည်နိုင်ခြင်းမရှိပေ။ ၎င်းတို့တွင် အထူးပင်ကိုလက္ခဏာနှင့် နောက်ခံရှိသည်၊ ၎င်းတို့၏ ပြောဆိုပြုမူပုံမှတစ်ဆင့် ၎င်းတို့တွင် လျှို့ဝှက်အကြံအစည်များနှင့် ပရိယာယ်များ ရှိကြောင်းနှင့် ၎င်းတို့၏ စကားပြောဆိုခြင်းနှင့် အမှုအရာများကို လုပ်ဆောင်ခြင်းနည်းလမ်းသည် ဗျူဟာမြောက်ကြောင်းကို မြင်တွေ့နိုင်သည်။ ၎င်းတို့ စကားပြောဆိုသည့်အခါ သာမန်လူတစ်ဦးသည် ၎င်းတို့၏ စစ်မှန်သော ကြံရွယ်ချက်များ သို့မဟုတ် အတွေးများကို သဘောမပေါက်နိုင်ပေ။ ပြီးလျှင် ၎င်းတို့သည် အဘယ်ကြောင့် ထိုသို့သော အရာများကို ပြောဆိုသည်ကိုလည်း မသိရှိကြပေ။ အပြင်ပန်းအားဖြင့် ဤလူများသည် ဘုရားသခင်ကို ယုံကြည်ခြင်း သို့မဟုတ် သမ္မာတရားကို မိတ်သဟာယဖွဲ့ခြင်းအပေါ် မည်သည့်ရန်လိုမုန်းတီးမှု သို့မဟုတ် မည်သည့်ဝေဖန်မှုကိုမျှ မပြသသည့်အပြင် ဤအရာများအပေါ် နှစ်သက်မှုအချို့ကိုပင် ပြသကောင်းပြသနိုင်သော်လည်း သင်တို့သည် ၎င်းတို့က ထူးဆန်းသည်ဟု ခံစားရုံသာရှိသည်၊ ၎င်းတို့သည် အခြားညီအစ်ကိုမောင်နှမများနှင့် ကွဲပြားပြီး အနည်းငယ် အကဲခတ်ရခက်ပေသည်။ အနည်းငယ် အကဲခတ်ရခက်သော လူများနှင့်ပတ်သက်၍ သင်တို့သည် အများအားဖြင့် မည်သို့ပြုလုပ်ကြသနည်း။ သင်တို့သည် ၎င်းတို့ကို ရိုးရှင်းသောပုံစံဖြင့် သတိထားရှောင်ရုံသာ ပြုလုပ်သလော။ သို့မဟုတ် ၎င်းတို့နှင့်ပတ်သက်၍ အမှန်တကယ် မည်သို့ဖြစ်ပျက်နေသည်ကို စုံစမ်းစစ်ဆေးပြီး ရှာဖွေဖော်ထုတ်ရန် သင်တို့က အလျင်ဦးအောင် ပြုလုပ်သလော။ (ကျွန်ုပ်တို့သည် ၎င်းတို့ကို စောင့်ကြည့်လေ့လာသင့်ပါသည်။) တစ်စုံတစ်ဦးသည် မည်သည့်အရာကို လုပ်ဆောင်နေသည်ဖြစ်စေ ၎င်းတို့၏ ရည်ရွယ်ချက်နှင့် ရည်မှန်းချက်များသည် ယေဘုယျအားဖြင့် အချိန်တိုအတွင်း အလွယ်တကူ ဖော်ထုတ်ခြင်းမခံရပေ။ သို့သော် အချိန်ပို၍ ကြာလာသည်နှင့်အမျှ ၎င်းတို့သည် လုံးဝမည်သည့်အရာမျှ မလုပ်ဆောင်လျှင် ၎င်းတို့ ပြုမူဆောင်ရွက်သည့်အခါတွင်မူ ၎င်းတို့၏ အကြံအစည်များ မုချ ပေါ်သွားလိမ့်မည်။ သေးငယ်သောအသေးစိတ်အချက်များမှ သဲလွန်စများကို စောင့်ကြည့်လေ့လာပြီး ရှာဖွေလော့။ သင်တို့သည် ၎င်းတို့၏ အပြောအဆိုနှင့် အပြုအမူတို့မှ ၎င်းတို့၏ လုပ်ဆောင်ချက်များ၏ ရည်ရွယ်ချက်နှင့် ဦးတည်ရာမှ၊ ၎င်းတို့ စကားပြောဆိုသည့်အခါ အသုံးပြုသော စကားလုံးများနှင့် လေသံတို့မှ အချို့သော သတင်းအချက်အလက်များနှင့် သဲလွန်စများကို ရှာဖွေတွေ့ရှိနိုင်သည်။ ဤသို့ပြုလုပ်နိုင်ခြင်းသည် သင်တို့ စေ့စပ်သေချာခြင်း ရှိမရှိနှင့် သင်တို့တွင် အသိဉာဏ်နှင့် အစွမ်းအစ အဆင့်အတန်းတစ်ခု ရှိမရှိအပေါ်တွင် မူတည်သည်။ အချို့သော လူမိုက်များသည် လူ့အဖွဲ့အစည်းတွင် တည်ရှိသော အန္တရာယ်နှင့် ရက်စက်ကြမ်းကြုတ်ခြင်းကို သတိပြုမိနိုင်ခြင်း မရှိကြပေ။ ၎င်းတို့ မည်သူ့ကိုပင် ကြုံတွေ့ရသည်ဖြစ်စေ ထိုသူတို့နှင့် ဆက်ဆံရန် တစ်ပုံစံတည်းသောနည်းလမ်းကို အမြဲ အသုံးပြုကြသည်။ ရလဒ်အနေဖြင့် ၎င်းတို့သည် နိုင်ငံရေး ရည်မှန်းချက်များရှိသော စဉ်းလဲကောက်ကျစ်ပြီး မရိုးသားသည့် နိုင်ငံရေးသမားများနှင့် ကြုံတွေ့ရသည့်အခါ အလွယ်တကူပင် ယုဒများ ဖြစ်သွားကြပြီး အသင်းတော်ကို သစ္စာဖောက်ရောင်းစားခြင်းအတွက် တန်ဆာပလာများ ဖြစ်သွားကြကာ အသင်းတော်ကို ထောင်ချောက်ဆင်သည့် မိုက်မဲသောအရာများကို အမှုမဲ့အမှတ်မဲ့ လုပ်ဆောင်မိကြသည်။

နိုင်ငံရေး ရည်မှန်းချက်များရှိသော ဤလူတို့တွင် အမှန်တကယ် မည်သည့်သရုပ်သကန်များ ရှိသနည်း။ ဤလူတို့တွင် လူမှုရေးနောက်ခံတစ်ခုခု ရှိသည်၊ ၎င်းတို့သည် နိုင်ငံရေး အသိုင်းအဝိုင်းများတွင် ကျင်လည်ကျက်စားသော လူပုဂ္ဂိုလ်များ ဖြစ်ကြသည်။ နိုင်ငံရေး အသိုင်းအဝိုင်းများတွင် ၎င်းတို့၏ အဆင့်အတန်း မည်သို့ပင်ဖြစ်စေ၊ ၎င်းတို့သည် အရာရှိများ ဖြစ်သည်ဖြစ်စေ၊ တောက်တိုမယ်ရအလုပ်များ လုပ်ဆောင်နေသည်ဖြစ်စေ၊ သို့မဟုတ် နိုင်ငံရေး အသိုင်းအဝိုင်းများတွင် နေရာတစ်ခု ရရှိရန် ပြင်ဆင်နေသည်ဖြစ်စေ၊ အတိုချုပ်အားဖြင့် ဤလူတို့သည် လူ့အဖွဲ့အစည်းတွင် နိုင်ငံရေးနောက်ခံ ရှိကြသည်၊ ဤသည်မှာ ရှုပ်ထွေးပြီး အထူးအခြေအနေတစ်ရပ် ဖြစ်သည်။ ဤလူတို့သည် ဘုရားသခင် တည်ရှိခြင်းကို ယုံကြည်သည်ဖြစ်စေ၊ မယုံကြည်သည်ဖြစ်စေ၊ ၎င်းတို့၏ လိုက်စားမှုများ၊ ၎င်းတို့ လျှောက်လှမ်းသော လမ်းကြောင်းများနှင့် ၎င်းတို့၏ သဘာဝအနှစ်သာရတို့ကို အကဲဖြတ်ကြည့်လျှင် ဤလူတို့သည် ဘုရားသခင်ကို စိတ်ရင်းမှန်ဖြင့် ယုံကြည်သောသူများ ဖြစ်လာနိုင်သလော။ ၎င်းတို့သည် မယုံကြည်သူများအဖြစ်မှ၊ နိုင်ငံရေးကို စိတ်အားထက်သန်သော နိုင်ငံရေးသမားများအဖြစ်မှ ဘုရားသခင်ကို စိတ်ရင်းမှန်ဖြင့် ယုံကြည်သောသူများအဖြစ်သို့ ပြောင်းလဲနိုင်သလော။ (မပြောင်းလဲနိုင်ပါ။) သင်တို့ သေချာသလော။ သို့မဟုတ် ဖြစ်နိုင်ချေ ရှိသလော။ (လုံးဝ မဖြစ်နိုင်ပါ။) ယင်းမှာ လုံးဝ မဖြစ်နိုင်ပေ။ ဘုရားသခင်ကို ယုံကြည်ခြင်းနှင့် နိုင်ငံရေးသည် မတူညီသော လမ်းကြောင်းနှစ်ခု ဖြစ်သည်၊ ဤလမ်းကြောင်းနှစ်ခုသည် ဆန့်ကျင်ဘက် လားရာများသို့ ဖွံ့ဖြိုးသွားပြီး ဘုံတူညီချက်များ မရှိသည့်အပြင် လုံးဝ ဆုံတွေ့နိုင်ခြင်းမရှိပေ။ ၎င်းတို့သည် လုံးဝ ကွဲပြားခြားနားသော လမ်းကြောင်းများ ဖြစ်ကြသည်။ သို့ဖြစ်၍ နိုင်ငံရေး ရည်မှန်းချက်များ ရှိသော သို့မဟုတ် နိုင်ငံရေးကို ချစ်မြတ်နိုးပြီး စိတ်အားထက်သန်သောသူတို့သည် မည်သည့် တိကျသော နိုင်ငံရေး ရည်ရွယ်ချက်များမျှမရှိဘဲ ဘုရားသခင်ကို ယုံကြည်လျှင်ပင် အခြားသော ရည်ရွယ်ချက်များကို ဆက်လက်သိုထားကြဆဲဖြစ်သည်၊ ပြီးလျှင် ၎င်းတို့၏ ရည်ရွယ်ချက်မှာ သမ္မာတရားကို ရရှိရန် သို့မဟုတ် ကယ်တင်ခြင်းခံရရန် မဟုတ်သည်မှာ သေချာပေသည်။ အနည်းဆုံးအားဖြင့် ၎င်းတို့သည် ဘုရားသခင်ကို စိတ်ရင်းမှန်ဖြင့် မယုံကြည်ကြောင်းကို ဆုံးဖြတ်နိုင်သည်။ ၎င်းတို့သည် ဘုရားသခင်တစ်ပါး ရှိသည်ဟူသော ပြောစမှတ်စကားကိုသာ အသိအမှတ် ပြုကြသော်လည်း ဘုရားသခင် တည်ရှိခြင်းကို သို့မဟုတ် ဘုရားသခင်သည် အရာခပ်သိမ်းအပေါ် အချုပ်အခြာအာဏာ ပိုင်စိုးသည်ဟူသည့် အချက်ကိုမူ အသိအမှတ်မပြုကြပေ။ ထို့ကြောင့် ဤလူတို့သည် နိုင်ငံရေးကို စိတ်အားထက်သန်သော မယုံကြည်သူများအဖြစ်မှ ဘုရားသခင် တည်ရှိခြင်းကို ယုံကြည်ပြီး ဘုရားသခင်၏ အမှုတော်ကို လက်ခံနိုင်ကာ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံနိုင်သည့် စစ်မှန်သော ယုံကြည်သူများအဖြစ်သို့ မည်သည့်အခါမျှ ပြောင်းလဲကြမည် မဟုတ်ပေ။

နိုင်ငံရေး ရည်မှန်းချက်များရှိသော ဤမယုံကြည်သူတို့တွင် ဘုရားသခင်ကို ယုံကြည်ခြင်းအတွက် အမှန်တကယ် မည်သည့်ရည်ရွယ်ချက်များ ရှိသနည်း။ ဤသည်မှာ ၎င်းတို့၏ လိုက်စားမှုများနှင့် ၎င်းတို့ လုပ်ဆောင်သော အသက်မွေးဝမ်းကျောင်းလုပ်ငန်းများနှင့် သက်ဆိုင်သည်။ ဥပမာအားဖြင့် အချို့လူများသည် နိုင်ငံရေး အသိုင်းအဝိုင်းတစ်ခုအတွင်း၌ ကြီးကျယ်သော နိုင်ငံရေး ပန်းတိုင်များနှင့် ရည်သန်မျှော်မှန်းချက်များ စသည်တို့ဖြင့် အချို့သော ပုဂ္ဂိုလ်ရေးဆိုင်ရာ တောင်းဆိုမှုများ အစဉ်ရှိကြသည်၊ ၎င်းတို့သည် မည်သည့်အရာပင်ဖြစ်စေ နိုင်ငံရေးနှင့် သက်ဆိုင်သည်သာ ဖြစ်သည်။ “နိုင်ငံရေး” ဟုဆိုရာတွင် မည်သည့်အရာကို ဆိုလိုသနည်း။ ရိုးရှင်းစွာဆိုရလျှင် ယင်းသည် အစိုးရစနစ်များ၊ အာဏာနှင့် အုပ်ချုပ်ရေးတို့နှင့် သက်ဆိုင်သည်။ သို့ဖြစ်၍ နိုင်ငံရေး ရည်မှန်းချက်များဖြင့် ၎င်းတို့၏ ဘုရားသခင်ကို ယုံကြည်ခြင်းသည် ၎င်းတို့၏ နိုင်ငံရေး လိုက်စားမှုများနှင့် သက်ဆိုင်သည်မှာ ပြောစရာမလိုပေ။ သို့ဆိုလျှင် ၎င်းတို့၏ ရည်မှန်းချက်များမှာ အဘယ်နည်း။ ၎င်းတို့သည် အသင်းတော်ရှိ လူများကို အဘယ်ကြောင့် မျက်စိကျကြသနည်း။ ၎င်းတို့သည် မိမိတို့၏ ပန်းတိုင်များ ဖြစ်မြောက်အောင်မြင်စေရန် အသင်းတော်တည်းဟူသော အဖွဲ့အစည်းကို၊ အသင်းတော်ရှိ များပြားလှသော လူဦးရေကို၊ အသင်းတော်ရှိ အမျိုးမျိုးသော အသက်မွေးဝမ်းကျောင်းလုပ်ငန်းများနှင့် လူမှုအလွှာပေါင်းစုံမှ ဤလူတို့၏ ဩဇာလွှမ်းမိုးမှုကို အသုံးချလိုကြသည်။ အသင်းတော်၏ သွန်သင်ချက်များ၊ အသင်းတော်အလုပ်၏ ကဏ္ဍအမျိုးမျိုး လည်ပတ်ပုံ၊ ဘုရားသခင် ရွေးချယ်ထားသောလူများ အသင်းတော်အသက်တာကို အသက်ရှင်နေထိုင်ပုံ၊ ၎င်းတို့၏ တာဝန်ထမ်းဆောင်ခြင်းဆိုင်ရာ လက်တွေ့လုပ်ဆောင်မှု စသည်တို့ကို လေ့လာပြီးနောက် ၎င်းတို့သည် မိမိတို့ကိုယ်ကို အသင်းတော်ထဲသို့ ပေါင်းစည်းရန် ကြိုးပမ်းကြသည်။ ၎င်းတို့သည် တစ်နေ့နေ့တွင် လူတိုင်းကို ၎င်းတို့အား နားထောင်စေရန်၊ ၎င်းတို့၏ အသုံးချခြင်းကို ခံရစေရန် စည်းရုံးဖို့ ဤအရာများကို အသုံးပြုနိုင်မည်ဟု မျှော်လင့်လျက် ဘုရားသခင် ရွေးချယ်ထားသောလူများ မိတ်သဟာယဖွဲ့ရာတွင် မကြာခဏ အသုံးပြုသော ဝိညာဉ်ရေးရာ ဝေါဟာရများနှင့် အမျိုးမျိုးသော အသုံးအနှုန်းများကဲ့သို့သော အရာများကို စိတ်ထဲတွင် စွဲစွဲမြဲမြဲ မှတ်ထားကြပြီး ထိုသို့ဖြင့် ၎င်းတို့၏ နိုင်ငံရေး ပန်းတိုင်များကို အောင်မြင်စေရန် ဖြစ်သည်။ ဘာသာတရား မရှိသူများ ပြောဆိုသကဲ့သို့ပင် အမှုအရာများသည် အချိန်အတိုင်းအတာတစ်ခုအထိ အခြေအနေပေးနေပြီးနောက် ၎င်းတို့က အလံကိုလွှင့်ထူပြီး လူတို့ကို ပုန်ကန်ထကြွစေနိုင်သည့်အခါ လူအများအပြားက ၎င်းတို့၏ ခေါ်ဖိတ်မှုကို တုံ့ပြန်ပြီး ၎င်းတို့နောက်သို့ လိုက်ကြမည်ဖြစ်ရာ ၎င်းတို့သည် မိမိတို့၏ ပြိုင်ဘက်များနှင့် ယှဉ်ပြိုင်ရန် ၎င်းတို့၏ အင်အားစု ဖြစ်လာစေဖို့ အသင်းတော်ရှိ လူတစ်စုတစ်ပိုင်းကို ရရှိနိုင်မည်ဖြစ်သည်။ ထိုသို့သောအရာများသည် မျက်မှောက်ခေတ် တရုတ်သမိုင်းတွင် အကြိမ်များစွာ ဖြစ်ပွားခဲ့ပြီးဖြစ်သည်။ ဥပမာအားဖြင့် ချင်မင်းဆက်လက်ထက်တွင် ပေါ်ပေါက်ခဲ့သော ကြာဖြူသူပုန်ထမှုနှင့် တိုင်ပင်သူပုန်ထမှုတို့သည် နိုင်ငံရေး ရည်မှန်းချက်များရှိသော လူတို့က အစိုးရကို တိုက်ခိုက်ရန် ဘာသာတရားကို အသုံးပြုခဲ့သည့် ဖြစ်ရပ်များ ဖြစ်ကြသည်။ ၎င်းတို့၏ ဘာသာတရားများ၏ သွန်သင်ချက်များသည် မှန်သော လမ်းခရီးမှ သွေဖည်ခဲ့ပြီး သမ္မာတရားနှင့် လုံးဝမကိုက်ညီသော အဓိပ္ပာယ်မဲ့ပြီး ရယ်ဖွယ်ကောင်းသည့် ကဏ္ဍများစွာ ရှိခဲ့သည်။ နိုင်ငံရေး ရည်မှန်းချက်များ ရှိသောသူတို့သည် လူတို့၏ စိတ်များကို တစ်စုတစ်စည်းတည်းဖြစ်စေရန်၊ ၎င်းတို့၏ စိတ်များကို ချည်နှောင်ရန်၊ ၎င်းတို့၏ စိတ်များကို ဩဇာလွှမ်းမိုးပြီး သွတ်သွင်းရန် ထိုသို့သော သွန်သင်ချက်များကို အသုံးချခဲ့ကြသည်။ အဆုံးတွင် ၎င်းတို့သည် မိမိတို့၏ နိုင်ငံရေး ပန်းတိုင်များကို အောင်မြင်စေရန် ဤသွတ်သွင်းခြင်းခံရသော လူတို့ကို အမြတ်ထုတ်ခဲ့ကြသည်။ အစကတည်းက ဤနိုင်ငံရေး ရည်မှန်းချက်များရှိသော လူတို့သည် ဘုရားသခင်ကို ယုံကြည်ရန် လာကြသည့်အခါ ၎င်းတို့ သဘောကျကြသည်မှာ အသင်းတော်၏ အမည်နာမ ဖြစ်သည်။ ဆိုလိုသည်မှာ ၎င်းတို့သည် အသင်းတော်တည်းဟူသော အဖွဲ့အစည်း၏ အမည်အောက်တွင် မိမိတို့၏ ပင်ကိုလက္ခဏာနှင့် ရည်မှန်းချက်များကို ဖုံးကွယ်နိုင်ကြသည်၊ ဤသည်မှာ ကဏ္ဍတစ်ခု ဖြစ်သည်။ နောက်တစ်ခုမှာ ၎င်းတို့သည် ဘုရားသခင်ကို ယုံကြည်ခြင်းဟူသော အလံတော်အောက်တွင် မိမိတို့၏ နိုင်ငံရေးအမြင်များကို ဖြန့်ဝေနေသရွေ့ အသင်းတော်ရှိ လူတို့ကို သွတ်သွင်းရန် အလွန်လွယ်ကူမည်ဖြစ်ပြီး ဤလူတို့သည် ကျော်ကြားသောလူများကို ကိုးကွယ်ပြီး နားထောင်ရန် အလားအလာရှိသည်ဟု ထင်မှတ်ကြခြင်း ဖြစ်သည်။ အကျိုးဆက်အနေဖြင့် နိုင်ငံရေး ရည်မှန်းချက်များရှိသော ဤလူပုဂ္ဂိုလ်များသည် အသင်းတော်ရှိ လူတို့ကို အသုံးချခံရမည့် အရာဝတ္ထုများအဖြစ် ရှုမြင်တတ်ကြသည်။ ၎င်းတို့သည် အသင်းတော်က မိမိတို့၏ ပင်ကိုလက္ခဏာကို ဖုံးကွယ်နိုင်သည့် နေရာတစ်ခု ဖြစ်လာရန် အလွန်လွယ်ကူသည်ဟုလည်းကောင်း၊ အသင်းတော်၏ အသင်းသားများသည် ၎င်းတို့ အလွယ်တကူ အသုံးချနိုင်သည့် အရာဝတ္ထုများ ဖြစ်သည်ဟုလည်းကောင်း ယုံကြည်ကြသည်၊ ရိုးရှင်းစွာဆိုရလျှင် ဤသည်မှာ ၎င်းတို့ အမှုအရာများကို ရှုမြင်ပုံ ဖြစ်သည်။ သို့ဖြစ်၍ အသင်းတော်သို့ ဝင်ရောက်ခြင်းအတွက် ၎င်းတို့၏ ရည်ရွယ်ချက်မှာ တစ်နေ့နေ့တွင် ၎င်းတို့ ဩဇာအာဏာ ရှိလာသည်နှင့်တစ်ပြိုင်နက် မိမိတို့၏ နိုင်ငံရေး ပြိုင်ဘက်များနှင့် ယှဉ်ပြိုင်ပြီး အာဏာရရှိနိုင်မည်ဟု မျှော်လင့်ခြင်း ဖြစ်သည်၊ ဤသည်မှာ ၎င်းတို့၏ နိုင်ငံရေး ရည်မှန်းချက် ဖြစ်သည်။ ၎င်းတို့သည် မိမိတို့ကို ချီးမွမ်းကိုးကွယ်ပြီး လိုက်လျှောက်သော လူတို့ကို မိမိတို့၏ နိုင်ငံရေး ဩဇာလွှမ်းမိုးမှု နယ်ပယ်ထဲ၌ ပါဝင်လာစေဖို့ တိုးချဲ့ရန် ဘုရားသခင်ကို ယုံကြည်ခြင်းဟူသော အမည်ခံအကြောင်းပြချက်ကို အသုံးပြုလိုကြသည်။ အချို့လူများက “၎င်းတို့တွင် ဤရည်ရွယ်ချက် ရှိကောင်းရှိနိုင်သော်လည်း ၎င်းတို့သည် မည်သည့်လှုပ်ရှားမှုကိုမျှ မပြုလုပ်ပါက ကျွန်ုပ်တို့သည် ၎င်းတို့ကို မယုံကြည်သူများ သို့မဟုတ် ယုံကြည်သူအယောင်ဆောင်များအဖြစ်သာ အများဆုံး မြင်နိုင်ပါသည်။ ၎င်းတို့တွင် ရှင်းလင်းသော နိုင်ငံရေး ရည်ရွယ်ချက်များ ရှိသည်ကို ကျွန်ုပ်တို့ မည်သို့ မြင်နိုင်မည်နည်း” ဟု ပြောဆိုကြသည်။ ဤသည်မှာ မခက်ခဲပေ။ အချိန်ယူ၍ စောင့်ကြည့်လေ့လာရုံသာ ဖြစ်သည်။ ၎င်းတို့တွင် နိုင်ငံရေး ရည်မှန်းချက်များ ရှိနေသရွေ့ ၎င်းတို့သည် သေချာပေါက် တစ်စုံတစ်ခုကို ဆောင်ရွက်ကြလိမ့်မည်။ ၎င်းတို့သည် ဆောင်ရွက်လိုခြင်းမရှိပါက အသင်းတော်ထဲသို့ အဘယ်ကြောင့် ခိုးဝင်လာခဲ့မည်နည်း။ ၎င်းတို့သည် ယခုထိ ဆောင်ရွက်ခြင်း မပြုသေးပါက အခွင့်အရေး မတွေ့သေးသောကြောင့် ဖြစ်သည်။ ၎င်းတို့ အခွင့်အရေး ရသည်နှင့်တစ်ပြိုင်နက် ထိုအတိုင်း လိုက်၍ ဆောင်ရွက်ကြလိမ့်မည်။ ဥပမာအားဖြင့် အစိုးရသည် မှားယွင်းသော မူဝါဒတစ်ရပ်ကို ပြဋ္ဌာန်းလျှင် သို့မဟုတ် ဘုရားသခင် ရွေးချယ်ထားသောလူများကို နှိပ်ကွပ်ပြီး ဖမ်းဆီးလျှင် ညီအစ်ကိုမောင်နှမများသည် ဤကိစ္စကို အများဆုံး ဆွေးနွေးပြီး ပိုင်းခြားသိမြင်ကြမည်ဖြစ်ကာ ထိုမျှနှင့် ပြီးဆုံးသွားမည်ဖြစ်သည်။ မည်သို့ပင်ဖြစ်စေ ဘုရားသခင်ကို ယုံကြည်ခြင်း၊ မိမိတို့၏ တာဝန်များကို ထမ်းဆောင်ခြင်းနှင့် ဘုရားသခင်၏ အလိုတော်ကို လိုက်လျှောက်ခြင်းတို့သည် အရေးကြီးသောအရာများ ဖြစ်ကြသည်။ ၎င်းတို့သည် အသေးအဖွဲကိစ္စများအတွက် အရေးကြီးသောအရာကို လက်လွှတ်ခံကြမည်မဟုတ်၊ ၎င်းတို့သည် မိမိတို့ ယခင်အတိုင်း ပြုမူသင့်သည့်ပုံစံဖြင့် ဘုရားသခင်ကို ဆက်လက်ယုံကြည်ပြီး မိမိတို့၏ တာဝန်များကို ထမ်းဆောင်ကြလိမ့်မည်။ သို့သော် နိုင်ငံရေး ရည်မှန်းချက်များရှိသော လူတို့မှာမူ ကွဲပြားသည်။ ၎င်းတို့သည် ထိုကိစ္စကို အကျယ်ချဲ့ကြလိမ့်မည်၊ ပြင်းထန်စွာ ဖော်ထုတ်ပြီး ကျယ်ကျယ်ပြန့်ပြန့် လူသိရှင်ကြား ကြေညာကြမည်ဖြစ်ကာ မိမိတို့၏ ကိုယ်ပိုင်နိုင်ငံရေး ရည်မှန်းချက်များကို အထောက်အကူပြုရန် လူတိုင်းကို အစိုးရအား ဆန့်ကျင်တော်လှန်စေဖို့ အသည်းအသန် လှုံ့ဆော်လိုကြပြီး ၎င်းတို့၏ ပန်းတိုင်များကို မရောက်မချင်း ရပ်တန့်ကြမည် မဟုတ်ပေ။ နိုင်ငံရေးတွင် ပါဝင်ဆောင်ရွက်ခြင်းငှာ ၎င်းတို့သည် ဘုရားသခင်ကို ယုံကြည်ခြင်းနှင့် မိမိတို့၏ တာဝန်များကို ထမ်းဆောင်ခြင်းကိစ္စများကို လုံးဝ ဘေးဖယ်ထားကြပြီး လူအပေါ် ဘုရားသခင်၏ တောင်းဆိုချက်များနှင့် ဘုရားသခင်၏ ရည်ရွယ်ချက်များကို လျစ်လျူရှုကြသည်။ ဤသည်မှာ ၎င်းတို့ ရူးသွပ်ပုံဖြစ်သည်၊ လူတို့သည် ၎င်းတို့ကို ပိုင်းခြားသိမြင်နိုင်ခြင်း မရှိသေးသလော။ ထိုသို့သော လူပုဂ္ဂိုလ်များသည် ဘုရားသခင်နောက်သို့ လိုက်နေကြသလော သို့မဟုတ် နိုင်ငံရေးနောက်သို့ လိုက်နေကြသလော။ ပိုင်းခြားသိမြင်နိုင်စွမ်း ကင်းမဲ့သော အချို့လူများသည် အလွယ်တကူ အထင်အမြင်မှားစေခြင်း ခံကြရသည်။ နိုင်ငံရေး လုပ်ဆောင်သော ဤလူတို့သည် သမ္မာတရားဟူသည်မှာ အဘယ်အရာဖြစ်သည်ကို မသိကြ၊ ဘုရားသခင်၏ အမှုတော်သည် လူတို့၏ ဖောက်ပြန်ပျက်စီးသော စိတ်သဘောထားများကို သန့်စင်ရန်နှင့် ၎င်းတို့ကို စာတန်၏ စွမ်းအားမှ ကယ်တင်ရန်ဖြစ်ကြောင်းကို သာ၍ပင် နားမလည်ကြပေ။ ၎င်းတို့သည် လူ့အခွင့်အရေးကိစ္စတွင်လည်းကောင်း၊ နိုင်ငံရေးတွင်လည်းကောင်း ပါဝင်ဆောင်ရွက်ခြင်းသည် တရားမျှတစိတ်ရှိခြင်းနှင့် ဘုရားသခင်ကို ကျိုးနွံနာခံခြင်းကို ဆိုလိုသည်ဟု ထင်မှတ်ကြသည်။ နိုင်ငံရေးနှင့် လူ့အခွင့်အရေးကိစ္စတို့တွင် ပါဝင်ဆောင်ရွက်ခြင်းသည် လူတစ်ဦးတွင် သမ္မာတရား လက်တွေ့ကျမှု ရှိသည်ကို ကိုယ်စားပြုသလော။ ယင်းသည် လူတစ်ဦးက ဘုရားသခင်ကို ကျိုးနွံနာခံသည်ကို ကိုယ်စားပြုသလော။ သင်သည် လူ့အခွင့်အရေးကိစ္စနှင့် နိုင်ငံရေးတို့ကို မည်မျှပင် ကောင်းစွာ ကိုင်တွယ်သည်ဖြစ်စေ ယင်းသည် သင်၏ ဖောက်ပြန်ပျက်စီးသော စိတ်သဘောထား သန့်စင်ခြင်းခံရပြီးဖြစ်ကြောင်းကို ကိုယ်စားပြုသလော။ ယင်းသည် အာဏာကိုင်စွဲရန် သင်၏ ရည်မှန်းချက်နှင့် လိုအင်ဆန္ဒ သန့်စင်ခြင်းခံရပြီးဖြစ်ကြောင်းကို ကိုယ်စားပြုသလော။ လူများစွာတို့သည် ဤကိစ္စရပ်များကို ထွင်းဖောက်မြင်နိုင်ခြင်း မရှိကြပေ။ ကြားသိရသည်မှာ ဆွန်ယက်ဆင်သည်လည်း ခရစ်ယာန်တစ်ဦး ဖြစ်ခဲ့သည်။ သူ အန္တရာယ်ကြုံတွေ့သည့်အခါ သူ့ကို ကယ်တင်ရန် ဘုရားသခင်ထံ ဆုတောင်းခဲ့သည်။ သူသည် သူ၏ တစ်သက်တာလုံးကို တော်လှန်ရေးတွင် ပါဝင်ဆောင်ရွက်ရင်း ကုန်ဆုံးခဲ့သည်၊ သူသည် ဘုရားသခင်၏ အသိအမှတ်ပြုခြင်းကို ရရှိခဲ့သလော။ သူသည် သမ္မာတရားကို လက်တွေ့လုပ်ဆောင်ပြီး ဘုရားသခင်ကို ကျိုးနွံနာခံသောသူတစ်ဦး ဖြစ်ခဲ့သလော။ သူသည် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်းနှင့်ပတ်သက်၍ အတွေ့အကြုံဆိုင်ရာ သက်သေခံချက် ရှိခဲ့သလော။ သူ၌ ဤအရာများ တစ်ခုမျှ မရှိခဲ့ပေ။ ပေါလုသည် ခေါ်တော်မူခြင်းခံရပြီးနောက် အဆက်မပြတ် ဧဝံဂေလိတရားဟောခဲ့ပြီး ဆင်းရဲဒုက္ခများစွာကို ခံစားခဲ့ရသော်လည်း သူသည် အမှန်တကယ် နောင်တမရခဲ့သောကြောင့်၊ အသက်ဝင်ရောက်မှု မရှိခဲ့သောကြောင့် အပြစ်ဟောင်းများကို ထပ်ခါတလဲလဲ ကျူးလွန်ခဲ့ပြီး အခွင့်အရေးတိုင်းတွင် မိမိကိုယ်ကို ချီးမြှောက်ကာ သက်သေခံခဲ့သောကြောင့် သူသည် အန္တိခရစ်တစ်ဦး ဖြစ်လာခဲ့ပြီး အပြစ်ဒဏ်ပေးခြင်း ခံခဲ့ရသည်။ မည်သို့ပင်ဖြစ်စေ သမ္မာတရားကို လက်မခံဘဲ ဘုရားသခင်ကို ယုံကြည်ခြင်း၊ ကျော်ကြားမှုနှင့် အဆင့်အတန်းကို အစဉ်လိုက်စားခြင်း၊ စွမ်းအားရှင် သို့မဟုတ် ကြီးမြတ်သောပုဂ္ဂိုလ်တစ်ဦး အစဉ် ဖြစ်လိုခြင်းတို့သည် အလွန်အန္တရာယ်များသည်။ နိုင်ငံရေး ရည်မှန်းချက်များရှိသောသူအားလုံးသည် အန္တိခရစ်များ ဖြစ်ကြသည်။ ဤလူတို့သည် မိမိတို့၏ နိုင်ငံရေးဆိုင်ရာ ရည်သန်မျှော်မှန်းချက်များကို အကောင်အထည်ဖော်ရန် အလွယ်တကူ လက်လျှော့ကြမည်မဟုတ်ဘဲ ယုံကြည်သူတို့ကို ၎င်းတို့၏ နိုင်ငံရေးအင်အားစုအဖြစ် လှုံ့ဆော်ပြီး သိမ်းသွင်းရန် အခွင့်အရေးများကို အစဉ်ရှာဖွေကြလိမ့်မည်။ တစ်နေ့နေ့တွင် ၎င်းတို့သည် ယုံကြည်သူတို့ကို အလွယ်တကူ အမြတ်ထုတ်၍မရကြောင်း၊ ယုံကြည်သူတို့သည် သမ္မာတရားကိုသာ ချစ်မြတ်နိုးပြီး လိုက်စားကြောင်း၊ ၎င်းတို့သည် လူတို့ကို မလိုက်ဘဲ ခရစ်တော်ကိုသာ လိုက်လျှောက်ကြောင်းကို မြင်တွေ့သည့်အခါမှသာလျှင် ဤယုံကြည်သူတို့ကို လုံးဝ လက်လျှော့ကြလိမ့်မည်။

အခြေခံအားဖြင့် နိုင်ငံရေး ရည်မှန်းချက်များရှိသော လူတို့၏စိတ်များသည် နိုင်ငံရေးနှင့်သက်ဆိုင်သော အတွေးအခေါ်များဖြစ်သည့် အာဏာနှင့် ဩဇာလွှမ်းမိုးမှု၊ အုပ်ချုပ်ရေး၊ လျှို့ဝှက်ပူးပေါင်းကြံစည်မှုများ၊ နိုင်ငံရေးနည်းလမ်းများ စသည်တို့ဖြင့် လုံးလုံးလျားလျား ပြည့်နှက်နေသည်။ ၎င်းတို့က ဘုရားသခင်ကို ယုံကြည်ခြင်းဟူသည်မှာ မည်သည့်အရာကို ဆိုလိုသည်ကို နားမလည်ကြသကဲ့သို့ ယုံကြည်ခြင်းဟူသည် အဘယ်အရာဖြစ်သည်၊ သမ္မာတရားဟူသည် အဘယ်အရာဖြစ်သည်ကို နားမလည်ကြပေ၊ သို့မဟုတ် ဘုရားသခင်ကို မည်သို့ ကျိုးနွံနာခံရမည်ကို သာ၍ပင် နားမလည်ကြပေ။ ကောင်းကင်ဘုံ၏ အလိုတော်ဟူသည်မှာ အဘယ်အရာဖြစ်သည်ကိုလည်း ၎င်းတို့ နားမလည်ကြပေ။ ၎င်းတို့၏ ရှင်သန်မှုဆိုင်ရာ စည်းမျဉ်းများမှာ “လူသည် သဘာဝကို အောင်နိုင်လိမ့်မည်။” နှင့် “လူတစ်ဦး၏ ကံကြမ္မာသည် ထိုသူ၏လက်ထဲတွင် ရှိ၏။” တို့ ဖြစ်ကြသည်။ သို့ဖြစ်၍ ထိုသို့သောလူများကို ပြောင်းလဲရန် ကြိုးစားခြင်းသည် မဖြစ်နိုင်သည့်အပြင် မိုက်မဲသော အတွေးအခေါ်တစ်ခု ဖြစ်သည်။ ဤလူတို့သည် အသင်းတော်ရှိ ညီအစ်ကိုမောင်နှမများကြားတွင် နိုင်ငံရေးအမြင်များကို မကြာခဏ ဖြန့်ဝေကြပြီး ၎င်းတို့ကို နိုင်ငံရေးလှုပ်ရှားမှုများ လုပ်ဆောင်ရန်နှင့် နိုင်ငံရေးတွင် ပါဝင်ရန် လှုံ့ဆော်ကြသည်။ ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက်သည် နိုင်ငံရေး ရည်မှန်းချက်များ၏ တွန်းအားပေးခြင်း ခံရသည်မှာ အလွန်ရှင်းလင်းပေသည်။ ဤအနှစ်သာရကို အခြားသူများက လျင်မြန်လွယ်ကူစွာ ပိုင်းခြားသိမြင်နိုင်သည်။ ဤလူတို့သည် ယုံကြည်ခြင်း၊ မှန်သောလမ်းခရီးကို လျှောက်လှမ်းခြင်းနှင့် ကောင်းကင်ဘုံ၏ အလိုတော်ကို ကျိုးနွံနာခံခြင်းတို့နှင့်ပတ်သက်၍ လုံးဝ မသိနားမလည်ကြပေ။ ၎င်းတို့သည် မည်သည့်လူ၏ အတွေးအခေါ်များနှင့် လမ်းကြောင်းများကိုမဆို နိုင်ငံရေးနည်းဗျူဟာများ အသုံးပြု၍ ပြောင်းလဲနိုင်သည်ဟု ယုံကြည်ကြပြီး အထူးသဖြင့် လူတစ်ဦး၏ ကံကြမ္မာကို လူ့နည်းလမ်းများနှင့် နည်းစနစ်များမှတစ်ဆင့် ပြောင်းလဲနိုင်သည်ဟု ယုံကြည်ကြသည်။ သို့ဖြစ်၍ ၎င်းတို့သည် ဘုရားသခင် ဖန်ဆင်းထားသော သဘာဝတရား၏ နိယာမများနှင့် လူ၏ကံကြမ္မာအပေါ် ဘုရားသခင်၏ အချုပ်အခြာအာဏာတို့ကဲ့သို့သော နက်နဲသည့်တိုင် သိသာထင်ရှားသည့် ကိစ္စရပ်များနှင့်ပတ်သက်၍ လုံးဝ မသိနားမလည်ကြပေ၊ ၎င်းတို့သည် ဤကိစ္စရပ်များနှင့်ပတ်သက်လာလျှင် လူပြိန်းများသာ ဖြစ်ပြီး လုံးဝ နားလည်နိုင်စွမ်းမရှိကြပေ။ ဤသို့ပြောဆိုခြင်းဖြင့် ငါသည် မည်သည့်အရာကို ဆိုလိုသနည်း။ သင်သည် ဘုရားသခင်ကို ယုံကြည်ခြင်းအတွက် ရည်ရွယ်ချက်မှာ နိုင်ငံရေး ရည်မှန်းချက်များကြောင့်ဖြစ်သော မည်သူ့ကိုမဆို တွေ့ရှိပါက သင်တို့သည် ၎င်းတို့ကို ပြောင်းလဲရန် သို့မဟုတ် ဖျောင်းဖျရန် လုံးဝ မကြိုးစားရသည့်အပြင် ၎င်းတို့နှင့်အတူ များစွာသော သမ္မာတရားများကို မိတ်သဟာယဖွဲ့ရန်လည်း မလိုအပ်ပေ။ ၎င်းတို့ကို သတိထားရှောင်ခြင်းအပြင် သင်သည် အဆင့်ဆင့်ရှိ အသင်းတော်ခေါင်းဆောင်များ သို့မဟုတ် စိတ်ချရသော ညီအစ်ကိုမောင်နှမများကို ၎င်းတို့အကြောင်း အမြန်ဆုံး အကြောင်းကြားသင့်ပြီး ထို့နောက် ၎င်းတို့ကို အသင်းတော်မှ နှင်ထုတ်ရန် နည်းလမ်းတစ်ခုကို ရှာဖွေသင့်သည်။ သင်သည် အခြားသူများကို ဘာမှမသိဘဲ ကျန်နေစေလျက် ၎င်းတို့ကို လျှို့ဝှက်စွာနှင့် တိတ်တဆိတ် သတိဖြင့် ကာကွယ်ခြင်း မပြုသင့်ပေ။ သို့ဆိုလျှင် နိုင်ငံရေးအကြောင်း ပြောဆိုရသည်ကို ကြိုက်နှစ်သက်ပြီး နိုင်ငံရေး ရည်မှန်းချက်များရှိသောသူတို့နှင့်ပတ်သက်၍ မည်သို့သောလူစားမျိုးက အနည်းငယ် ပိုင်းခြားသိမြင်နိုင်စွမ်း ရှိနိုင်သနည်း။ အသက်ကြီးသောလူများလော သို့မဟုတ် အသက်ငယ်သောလူများလော။ ညီအစ်ကိုများလော သို့မဟုတ် ညီအစ်မများလော။ (အသက်ကြီးသော ညီအစ်ကိုများ ဖြစ်ပါသည်။) မှန်ပေသည်၊ အသက်ကြီးသော ညီအစ်ကိုများ၊ ဆိုလိုသည်မှာ လူမှုရေး အတွေ့အကြုံရှိသောသူများ၊ နိုင်ငံရေးနှင့် ထိတွေ့မှုရှိခဲ့သောသူများ သို့မဟုတ် နိုင်ငံရေးအရ ညှဉ်းပန်းနှိပ်စက်ခြင်း ခံခဲ့ရသောသူများ၊ ဤကိစ္စရပ်များတွင် ထိုးထွင်းသိမြင်မှုရှိသော လူများသည် နိုင်ငံရေးကိစ္စရပ်များကို အတော်အတန် ရှင်းလင်းစွာ သိမြင်နိုင်သည်။ သဘာဝအားဖြင့် ၎င်းတို့သည် နိုင်ငံရေးတွင် ပါဝင်ဆောင်ရွက်သောသူတို့အပေါ် အနည်းငယ် ပိုင်းခြားသိမြင်နိုင်စွမ်းကို ကျင့်သုံးနိုင်ပြီး အထူးသဖြင့် ၎င်းတို့၏ ရည်မှန်းချက်များနှင့် လိုအင်ဆန္ဒများအပြင် ၎င်းတို့၏ အတွေးအခေါ်များ၊ အမြင်ရှုထောင့်များ၊ အိပ်မက်များနှင့် ရည်သန်မျှော်မှန်းချက်များကိုပါ အတော်အတန် ရှင်းလင်းစွာ သိမြင်နိုင်သည်။ သို့ဖြစ်၍ ၎င်းတို့သည် ဤလူတို့ကို အခြားသူများထက် အတော်အတန် ပို၍ လျင်မြန်စွာ ပိုင်းခြားသိမြင်နိုင်သည်။ တစ်စုံတစ်ဦးသည် ဤလူတို့တွင် နိုင်ငံရေး ရည်မှန်းချက်များရှိပြီး မယုံကြည်သူများဖြစ်ကြောင်းကို ပိုင်းခြားသိမြင်သည်နှင့်တစ်ပြိုင်နက် ၎င်းတို့သည် ထိုသူတို့ကို သတိထားရှောင်ပြီး ဤမယုံကြည်သူတို့ကို ဖော်ထုတ်သင့်သည်။ တစ်ချိန်တည်းတွင် ၎င်းတို့သည် သမ္မာတရားကို နားမလည်သော မိုက်မဲပြီး အသိဉာဏ်မဲ့သူတို့ကိုလည်း ကာကွယ်ရမည်ဖြစ်ပြီး ၎င်းတို့အား အထင်အမြင်မှားစေခြင်းနှင့် အမြတ်ထုတ်ခြင်းတို့မှ ကာကွယ်ကာ အသင်းတော်၏ အတွင်းရေးဆိုင်ရာ အချက်အလက်အချို့ကို မရည်ရွယ်ဘဲ ပေါက်ကြားစေခြင်းမှလည်း ကာကွယ်ရမည်။ အသင်းတော်ခေါင်းဆောင်များကို အကြောင်းကြားပြီး ဤကိစ္စကို ၎င်းတို့နှင့် ဆွေးနွေးရန်၊ နိုင်ငံရေး ရည်မှန်းချက်များရှိသော ဤလူတို့ကို သတိထားရှောင်ဖို့အတွက် အသက်ပိုကြီးသောသူများ သို့မဟုတ် သမ္မာတရားအချို့ကို နားလည်ပြီး ဝိညာဉ်ရင့်ကျက်မှု အနည်းငယ် ရှိသောသူများကို အမြန်ဆုံး အသိပေးရန် လိုအပ်သည်။ ဤလူတို့၏ မယုံကြည်သူများအဖြစ်ရှိသော အနှစ်သာရကို အခြားသူများအား ရှင်းလင်းစွာ မြင်တွေ့စေရန် ကူညီခြင်းသည် အရေးကြီးပြီး ထိုသို့ဖြင့် မိုက်မဲပြီး အသိဉာဏ်မဲ့သော ညီအစ်ကိုမောင်နှမများကို ၎င်းတို့၏ အမြတ်ထုတ်ခြင်းမှ ကာကွယ်နိုင်မည်ဖြစ်သည်။ သင်တို့သည် ဤကိစ္စရပ်များကို ထွင်းဖောက်မြင်နိုင်ခြင်းမရှိဘဲ ပိုင်းခြားသိမြင်နိုင်စွမ်းလည်း မရှိပါက အချို့သော မကောင်းကြံသော၊ စဉ်းလဲသော လူတို့က သင်တို့နှင့် စကားပြောဆိုသည့်အခါ သင်တို့သည် မေးပင်မပေးရဘဲနှင့် မိမိတို့၏ စစ်မှန်သောအခြေအနေ၏ အသေးစိတ်အချက်အလက်များကိုလည်းကောင်း၊ သိသမျှအရာအားလုံးကိုလည်းကောင်း မဆင်မခြင် အကုန်အစင် ဖွင့်ဟပြောဆိုမိလိမ့်မည်ဖြစ်ပြီး အမှုမဲ့အမှတ်မဲ့ ယုဒတစ်ဦး ဖြစ်သွားပေမည်။ ထိုသို့သောလူများ ရှိသလော။ (ရှိပါသည်။) သင်တို့ စကားပြောဆိုသည့်အခါ အခြားလူက မည်သည့်ရည်ရွယ်ချက်ကို သိုထားသည်ကို သင်တို့မသိဘဲ ၎င်းတို့ကို ညီအစ်ကို သို့မဟုတ် ညီအစ်မအဖြစ် သဘောထားကာ သင်တို့၏ စိတ်နှလုံးထဲရှိ အရာအားလုံးကို သတိမထားမိဘဲ ပြောဆိုလိုက်သည်၊ သင်တို့ ပြောဆိုပြီးနောက်တွင် မည်သည့်အကျိုးဆက်များ ဖြစ်ပေါ်လာမည်ကို သင်တို့မသိပေ။ အခြားသူများက ထိုသို့သောလူတို့အား သတိထားရှောင်ကြဉ်နေသည်ကို မြင်တွေ့လျက် သင်က “သင်က သတိသိပ်ကြီးလွန်းသည်။ ညီအစ်ကိုမောင်နှမများကြားတွင် ဖုံးကွယ်စရာ မည်သည့်အရာရှိသနည်း” ဟု ပြောဆိုသည်။ အခြားသူများ အဘယ်ကြောင့် ထုတ်မပြောသည်ကို သင် သတိမပြုမိပေ၊ ဤသည်ကို မိုက်မဲခြင်းဟု ခေါ်သည်။

နိုင်ငံရေး ရည်မှန်းချက်များရှိသော လူတို့သည် သမ္မာတရားကို မချစ်မြတ်နိုးဘဲ သမ္မာတရားကို လက်ခံကြမည်မဟုတ်သောကြောင့် မယုံကြည်သူများလည်း အမှန်ပင် ဖြစ်ကြသည်။ ၎င်းတို့သည် ဘုရားသခင်ကို ယုံကြည်လျှင်ပင် အန္တိခရစ်များဖြစ်သည့် ဆိုးယုတ်သောလူများ အမျိုးအစားထဲတွင် လုံးလုံးလျားလျား ပါဝင်သည်။ ထိုသို့သောလူတို့ကို သတိထားရှောင်ခြင်းသည် အမှန်တကယ်တွင် ဘာသိဘာသာအဖြစ်ဆုံးသော ချဉ်းကပ်နည်းသာ ဖြစ်သည်။ လက်ဦးမှုယူသော ချဉ်းကပ်နည်းမှာမူ ၎င်းတို့ကို စောစီးစွာ ရှာဖွေတွေ့ရှိပြီး အသင်းတော်နှင့် ညီအစ်ကိုမောင်နှမများထံ မည်သည့်ဒုက္ခမျှ မကျရောက်စေရန် ရှောင်ရှားဖို့ ၎င်းတို့ကို အမြန်ဆုံး ကိုင်တွယ်ကာ နှင်ထုတ်ခြင်း ဖြစ်သည်။ အဘယ်ကြောင့်ဆိုသော် ဤလူတို့သည် အသင်းတော်အတွင်း အခြားသူများကို အချိန်မရွေး နေရာမရွေး ဩဇာလွှမ်းမိုးနိုင်ပြီး မည်သည့်အခြေအနေတွင်မဆို အချိန်မရွေး အသင်းတော်၏ ပုံမှန်အစီအစဉ်ကို ဖျက်ဆီးနိုင်သောကြောင့် ဖြစ်သဖြင့် ထိုသို့သော မယုံကြည်သူတို့အပေါ် သည်းခံမြဲသည်းခံခြင်း သို့မဟုတ် စိတ်ရှည်ခြင်းကို ကျင့်သုံးမြဲကျင့်သုံးခြင်း မပြုနှင့်။ ၎င်းတို့အား နောင်တရရန် နောက်ထပ်အခွင့်အရေးတစ်ခု မပေးနှင့်၊ မမိုက်မဲကြနှင့်။ ရှာဖွေတွေ့ရှိသည်နှင့်တစ်ပြိုင်နက် နောင်အဖြစ်ဆိုးကို ကာကွယ်ရန် ၎င်းတို့ကို အမြန်ဆုံး နှင်ထုတ်သင့်သည်။ ဤသို့ပြုလုပ်ရခြင်း၏ ရည်ရွယ်ချက်မှာ သမ္မာတရားကို မလိုက်စားသောသူတို့အား အထင်အမြင်မှားစေခြင်းနှင့် အသုံးချခြင်းတို့မှ ကာကွယ်ရန်၊ စာတန်နှင့် ဆိုးယုတ်သော နတ်ဆိုးများ၏ ရုပ်သေးများ ဖြစ်လာခြင်းမှ ကာကွယ်ရန် ဖြစ်သည်။ သင်တို့ လောလောလတ်လတ်၌ အများဆုံး လုပ်ဆောင်သင့်သည့်အရာမှာ နိုင်ငံရေး ရည်မှန်းချက်များရှိသော ထိုသူတို့အား အသင်းတော်၏ အရေးကြီးသော သတင်းအချက်အလက် တစ်ခုကိုမျှ မသိရှိစေရန် တားဆီးခြင်း ဖြစ်သည်မှာ ပြောစရာမလိုချေ။ သင်တို့သည် ၎င်းတို့ကို ပို၍စောစီးစွာ ပိုင်းခြားသိမြင်ပြီး နှင်ထုတ်လေ၊ ညီအစ်ကိုမောင်နှမများသည် ၎င်းတို့နှင့် ထိတွေ့မှု ပို၍နည်းပါးလေဖြစ်ပြီး ၎င်းတို့၏ အထင်အမြင်မှားစေခြင်းနှင့် ဩဇာလွှမ်းမိုးခြင်းကို ခံရမှု ပို၍နည်းပါးလေ ဖြစ်လိမ့်မည်။ သို့ဖြစ်၍ အချိန်ကာလအားဖြင့် ထိုသို့သောလူတို့ကို နောက်ကျမှကိုင်တွယ်ခြင်းထက် စောစီးစွာ ကိုင်တွယ်ပြီး နှင်ထုတ်ခြင်းက ပိုကောင်းသည်၊ စောလေ ကောင်းလေ ဖြစ်သည်။ ဘသာဘာသာနေခြင်းထက် အလျင်ဦးအောင် လုပ်ဆောင်ခြင်းက ပိုကောင်းသည်။ နိုင်ငံရေး ရည်မှန်းချက်များရှိသော လူတို့သည် မကောင်းကြံသောသူများ ဖြစ်ကြသည်၊ ၎င်းတို့သည် အသင်းတော်နှင့် ဘုရားသခင်၏ အိမ်တော်အတွက် မည်သည့်အရာကိုမဆို လုပ်ဆောင်ရန် မည်သည့်စိတ်ရင်းမှန်မျှ အမှန်တကယ် ရှိနိုင်မည်မဟုတ်ပေ။ ၎င်းတို့သည် ညီအစ်ကိုမောင်နှမများကို အထင်အမြင်မှားစေခြင်း သို့မဟုတ် အသုံးချခြင်း မပြုနိုင်ပါက ၎င်းတို့သည် လုံးဝ အရှက်ရလိမ့်မည်ဖြစ်ပြီး နှုတ်မဆက်ဘဲနှင့်ပင် အသင်းတော်မှ မိမိတို့သဘောအလျောက် ထွက်ခွာသွားကြလိမ့်မည်။ ဘုရားသခင်ကို ယုံကြည်ခြင်းအတွက် အဋ္ဌမမြောက် ရည်ရွယ်ချက်ဖြစ်သည့် နိုင်ငံရေး ရည်မှန်းချက်များကို လိုက်စားခြင်းအကြောင်း ငါတို့၏ မိတ်သဟာယဖွဲ့ခြင်းကို ဤနေရာတွင် နိဂုံးချုပ်လိုက်သည်။

၂၀၂၁ ခုနှစ်၊ အောက်တိုဘာလ ၃၀ ရက်


ခေါင်းဆောင်များနှင့် အမှုဆောင်များ၏ တာဝန်များ (၂၄)

အချက် ၁၄- အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့ (အပိုင်း ၃)

အမျိုးမျိုးသော ဆိုးယုတ်သည့်လူများကို ပိုင်းခြားသိမြင်နိုင်စွမ်းအတွက် စံနှုန်းများနှင့် အခြေခံများ

၁။ ဘုရားသခင်ကို ယုံကြည်ခြင်းအတွက် လူတစ်ဦး၏ ရည်ရွယ်ချက်အပေါ် အခြေခံခြင်း

ပြီးခဲ့သည့် စုဝေးပွဲတွင် ငါတို့သည် ခေါင်းဆောင်များနှင့် အမှုဆောင်များ၏ ဆယ့်လေးခုမြောက် တာဝန်ဖြစ်သော “အမျိုးမျိုးသော ဆိုးယုတ်သည့် လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့” အကြောင်းကို မိတ်သဟာယဖွဲ့ခဲ့ကြသည်။ ဤတာဝန်၏ အကြောင်းအရာအပေါ် အခြေခံ၍ ငါတို့သည် မတူညီသော အခြေအနေများအောက်ရှိ အမျိုးမျိုးသော လူတို့၏ ကွဲပြားသော သရုပ်သကန်များကို အကျဉ်းချုပ် သုံးသပ်ခဲ့ကြပြီး ထို့နောက် ၎င်းတို့၏ သရုပ်သကန်များကို အခြေခံ၍ ဤအမျိုးမျိုးသော လူပုဂ္ဂိုလ်များကို ပိုင်းခြားသိမြင်ခဲ့ကြသည်။ ဤလူပုဂ္ဂိုလ်များကို ပိုင်းခြားသိမြင်နိုင်စွမ်းအားဖြင့် မည်သူတို့သည် ဘုရားအိမ်တော်က ပိုင်းခြားသိမြင်ပြီး ဖယ်ထုတ်ပစ်ရန် လိုအပ်သည့် ဆိုးယုတ်သောလူများဖြစ်သည်ကို ရှင်းလင်းစွာ ဖော်ထုတ်ရန် ငါတို့ ရည်ရွယ်ခဲ့ကြသည်၊ ဆိုလိုသည်မှာ ဘုရားအိမ်တော်၌ ဆက်လက်နေထိုင်ရန် ခွင့်မပြုထားသည့်သူများနှင့် ဖယ်ထုတ်ပစ်ခြင်းအတွက် ပစ်မှတ်များဖြစ်သည့် သူတို့ ဖြစ်ကြသည်။ ပြီးခဲ့သည့် နှစ်ကြိမ်တွင် ငါတို့သည် ကဏ္ဍသုံးခုမှတစ်ဆင့် အမျိုးမျိုးသော ဆိုးယုတ်သည့်လူစားမျိုးများကို ပိုင်းခြားသိမြင်နိုင်စွမ်းနှင့် အမျိုးအစား ခွဲခြားခြင်းအကြောင်းကို မိတ်သဟာယဖွဲ့ခဲ့ကြသည်။ ယနေ့တွင် ငါတို့သည် ဤကဏ္ဍသုံးခုမှတစ်ဆင့် အမျိုးမျိုးသော ဆိုးယုတ်သည့်လူစားမျိုးများကို အမျိုးအစားခွဲခြားခြင်းနှင့်ပတ်သက်သည့် အသေးစိတ်အချက်အမျိုးမျိုးကို ဆက်လက်၍ မိတ်သဟာယဖွဲ့ကြမည်။ ဦးစွာ ဆယ့်လေးခုမြောက် တာဝန်နှင့် ယင်း၌ စာရင်းပြုစုထားသော တိကျသည့် အမျိုးအစားသုံးခုကို ဖတ်လော့။ (ခေါင်းဆောင်များနှင့် အမှုဆောင်များ၏ ဆယ့်လေးခုမြောက် တာဝန် “အမျိုးမျိုးသော ဆိုးယုတ်သည့် လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့” ဟူ၍ဖြစ်သည်။ ပထမမှာ ဘုရားသခင်ကို ယုံကြည်ခြင်းအတွက် လူတစ်ဦး၏ ရည်ရွယ်ချက်၊ ဒုတိယမှာ လူတစ်ဦး၏ လူ့သဘာဝ၊ တတိယမှာ မိမိတို့၏ တာဝန်အပေါ် ထားရှိသော သဘောထားတို့ဖြစ်သည်။) ဖတ်ပြီးနောက်တွင် သင်တို့သည် ယခင် မိတ်သဟာယဖွဲ့ခြင်း နှစ်ခုမှ အခြေခံအကြောင်းအရာအချို့ကို ပြန်လည်အမှတ်ရကြသလော။ (အမှတ်ရပါသည်။) ငါတို့၏ နောက်ဆုံး မိတ်သဟာယဖွဲ့ခြင်း၏ အကြောင်းအရာကို ဦးစွာ ပြန်လည်သုံးသပ်ကြစို့။ (ပြီးခဲ့သည့်တစ်ခါက ဘုရားသခင်သည် ဘုရားသခင်ကို ယုံကြည်ခြင်းအတွက် လူတစ်ဦး၏ ရည်ရွယ်ချက်အကြောင်းကို မိတ်သဟာယဖွဲ့ခဲ့ပြီး ဤအကြောင်းအရာ၏ အချက်လေးမှ ရှစ်အထိကို ဆွေးနွေးခဲ့သည်။ စတုတ္ထမှာ အခွင့်အရေးသမားဖြစ်ရန်၊ ပဉ္စမမှာ အသင်းတော်ကို မှီခိုကပ်ရပ်ရန်၊ ဆဋ္ဌမမှာ ခိုလှုံရာ ရှာဖွေရန်၊ သတ္တမမှာ အားကိုးရာ ရှာဖွေရန်၊ အဋ္ဌမမှာ နိုင်ငံရေး ရည်မှန်းချက်များ လိုက်စားရန် ဖြစ်သည်။) ဤအချက်ငါးချက်ကို နောက်ဆုံး မိတ်သဟာယဖွဲ့ခြင်းတွင် ဆွေးနွေးခဲ့သည်။ ဤလူအမျိုးအစားငါးမျိုး၏ အခြေခံ သရုပ်သကန်များနှင့် ထုတ်ဖော်ခံရသော ဖောက်ပြန်ပျက်စီးသည့် အနှစ်သာရများအကြောင်းကို မိတ်သဟာယဖွဲ့ခြင်းအားဖြင့်လည်းကောင်း၊ ၎င်းတို့၏ အပြုအမူများနှင့် ဘုရားသခင်ကို ယုံကြည်ခြင်းရှိ ၎င်းတို့၏ ရည်ရွယ်ချက်များ၊ ရည်မှန်းချက်များအပြင် ဘုရားသခင်အပေါ် ၎င်းတို့၏ အစဉ်သဖြင့် တောင်းဆိုမှုများမှ အကဲဖြတ်ရလျှင် ဤလူတို့ကို ညီအစ်ကိုမောင်နှမများအဖြစ် မှတ်ယူပြီး အသင်းတော်၌ ဆက်လက်ရှိနေခွင့်ပြုသင့်သလော။ (မပြုသင့်ပါ၊ ထိုသို့သောလူများကို ဖယ်ရှားသင့်သည်၊ အကြောင်းမှာ ဘုရားသခင်ကို ၎င်းတို့၏ ယုံကြည်ခြင်းသည် သမ္မာတရားကို လိုက်စားရန် သို့မဟုတ် ကယ်တင်ခြင်းကို လိုက်စားရန် မဟုတ်သောကြောင့် ဖြစ်သည်။ ၎င်းတို့အားလုံးတွင် ပုဂ္ဂိုလ်ရေး ရည်ရွယ်ချက်များနှင့် အကြံအစည်များ ရှိကြပြီး ဘုရားအိမ်တော်၌ မိမိတို့ကိုယ်တိုင်အတွက် အခွင့်အရေးများနှင့် အကျိုးကျေးဇူးများကို မသမာသောနည်းဖြင့်ရယူရန် မျှော်လင့်နေကြသည်။ ၎င်းတို့သည် ဘုရားသခင်ကို အမှန်တကယ် ယုံကြည်သောလူများ မဟုတ်ကြ၊ ၎င်းတို့အားလုံးသည် မယုံကြည်သူများ ဖြစ်ကြသည်။) မယုံကြည်သူများကို အသင်းတော်မှ ရှင်းလင်းမပစ်ပါက ၎င်းတို့သည် အသင်းတော်၏အလုပ်နှင့် ညီအစ်ကိုမောင်နှမများအပေါ် မည်သည့်အန္တရာယ်ကို ကျရောက်စေသနည်း။ (၎င်းတို့သည် ဘုရားသခင်၏ နှုတ်ကပတ်တော်ကို စားသောက်ခြင်းလည်းမရှိ၊ ဘုရားသခင်၏ အမှုတော်ကို တွေ့ကြုံခံစားခြင်းလည်း မရှိပေ၊ ၎င်းတို့သည် သမ္မာတရားကို လက်မခံဘဲ အသင်းတော်၌ နေထိုင်ကြသည်။ ထို့အပြင် ၎င်းတို့သည် အပျက်သဘောဆောင်ခြင်းနှင့် အယူအဆများကို ပွင့်အံချနိုင်ကြပြီး ထိုသို့ဖြင့် အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်ပေါ်စေကာ အပျက်သဘောဆောင်သော အခန်းကဏ္ဍမှ ပါဝင်ကြသည်။) ဤသရုပ်သကန်များသည် အခြေခံအားဖြင့် လူတို့ မြင်နိုင်သောအရာများ ဖြစ်ကြသည်။

ပြီးခဲ့သည့် မိတ်သဟာယဖွဲ့ခြင်းတွင် ဆွေးနွေးခဲ့သော လူအမျိုးအစားငါးမျိုး၏ သရုပ်သကန်များမှ အကဲဖြတ်ကြည့်လျှင် ဤလူတို့တွင် ဘုံလက္ခဏာရပ်တစ်ခု ရှိသလော။ (ဟုတ်ပါသည်။) ၎င်းတို့၏ ဘုံလက္ခဏာရပ်မှာ အဘယ်နည်း။ (ဤလူများအားလုံးသည် မယုံကြည်သူများ ဖြစ်ကြသည်။) (၎င်းတို့သည် ဘုရားသခင် တည်ရှိခြင်းကို မယုံကြည်ကြ၊ သမ္မာတရားကို မယုံကြည်ကြ၊ သမ္မာတရားကို စိတ်မဝင်စားကြပေ။) ဤသည်မှာ ၎င်းတို့၏ အနှစ်သာရကို ထုတ်ဖော်လေသည်။ ၎င်းတို့သည် သမ္မာတရားကို မယုံကြည်သောကြောင့် သမ္မာတရားကို လက်ခံကြမည် မဟုတ်ပေ။ သမ္မာတရားကို လုံးဝလက်မခံသောသူတို့၏ အနှစ်သာရမှာ မယုံကြည်သူတစ်ဦး၏ အနှစ်သာရ ဖြစ်သည်။ မယုံကြည်သူများ၏ လက္ခဏာရပ်များမှာ အဘယ်နည်း။ ၎င်းတို့သည် အခွင့်အရေးသမားဖြစ်ရန်၊ အသင်းတော်ကို မှီခိုကပ်ရပ်ရန်၊ ဘေးအန္တရာယ်များကို ရှောင်ရှားရန်၊ အထောက်အပံ့နှင့် မြဲမြံသောဝင်ငွေကို ရှာဖွေရန် ဘုရားသခင်ကို ယုံကြည်ကြသည်။ ၎င်းတို့ထဲမှ အချို့သည် မျက်နှာသာရရှိရန်နှင့် ရာထူးတစ်ခုရရှိရန် အချို့သောကိစ္စရပ်များမှတစ်ဆင့် အစိုးရနှင့် အဆက်အသွယ်များ တည်ဆောက်လိုလျက် နိုင်ငံရေး ရည်မှန်းချက်များကိုပင် လိုက်စားကြသည်။ ထိုသို့သောလူများသည် တစ်ဦးတစ်ယောက်မကျန် မယုံကြည်သူများ ဖြစ်ကြသည်။ ၎င်းတို့သည် ဘုရားသခင်ကို ယုံကြည်ခြင်း၌ ဤလှုံ့ဆော်မှုများနှင့် ရည်ရွယ်ချက်များကို သယ်ဆောင်ထားကြပြီး ၎င်းတို့၏ စိတ်နှလုံးထဲ၌ ဘုရားသခင်တစ်ပါး ရှိသည်ကို လုံးဝသေချာမှုဖြင့် မယုံကြည်ကြပေ။ ၎င်းတို့သည် ကိုယ်တော်ကို အသိအမှတ်ပြုလျှင်ပင် သံသယဖြင့်သာ အသိအမှတ်ပြုကြသည်၊ အကြောင်းမှာ ၎င်းတို့ စွဲကိုင်ထားသော အမြင်များသည် ဘုရားမရှိဟု ယူဆသော အမြင်များ ဖြစ်သောကြောင့် ဖြစ်သည်။ ၎င်းတို့သည် ရုပ်ဝတ္ထုလောက၌ ၎င်းတို့ မြင်နိုင်သောအရာများကိုသာ ယုံကြည်ကြသည်။ ၎င်းတို့သည် ဘုရားသခင်တစ်ပါး ရှိသည်ကို မယုံကြည်ဟု ငါတို့ အဘယ်ကြောင့် ပြောဆိုရသနည်း။ အကြောင်းမှာ ဘုရားသခင်သည် ကောင်းကင်၊ မြေကြီးနှင့် အရာခပ်သိမ်းကို ဖန်ဆင်းခဲ့သည်ဟူသည့် အချက်များနှင့် လူသားမျိုးနွယ်ကို ဖန်ဆင်းပြီးနောက် ဘုရားသခင်သည် ၎င်းတို့အပေါ် ဦးဆောင်လျက် အချုပ်အခြာအာဏာ ကိုင်စွဲလျက်ရှိသည်ဟူသည့် အချက်များကို ၎င်းတို့သည် တညီတညွတ်တည်း မယုံကြည်ကြသောကြောင့် သို့မဟုတ် အသိအမှတ်မပြုကြသောကြောင့် ဖြစ်သည်။ သို့ဖြစ်၍ ၎င်းတို့သည် ဘုရားသခင်က လူ့ဇာတိခံနိုင်သည်ဟူသည့် အချက်ကို ယုံကြည်နိုင်စရာ အကြောင်းမရှိပေ။ ၎င်းတို့သည် ဘုရားသခင်က လူ့ဇာတိခံနိုင်သည်ကို မယုံကြည်ပါက ဘုရားသခင် ဖော်ပြခဲ့သော သမ္မာတရားအားလုံးကို ယုံကြည်ပြီး အသိအမှတ်ပြုနိုင်စွမ်း ရှိကြသလော။ (မရှိကြပါ။) ၎င်းတို့သည် ဘုရားသခင် ဖော်ပြခဲ့သော သမ္မာတရားများကို မယုံကြည်ပါက ဘုရားသခင်သည် လူသားမျိုးနွယ်ကို ကယ်တင်နိုင်သည်ကိုလည်းကောင်း၊ လူသားမျိုးနွယ်ကို ကယ်တင်ခြင်းအတွက် ကိုယ်တော်၏ စီမံခန့်ခွဲမှုအစီအစဉ်ကိုလည်းကောင်း ယုံကြည်ကြသလော။ (မယုံကြည်ကြပါ။) ၎င်းတို့သည် ဤအရာ တစ်ခုကိုမျှ မယုံကြည်ကြပေ။ ၎င်းတို့၏ မယုံကြည်ခြင်း၏ အရင်းအမြစ်မှာ အဘယ်နည်း။ ယင်းမှာ ၎င်းတို့သည် ဘုရားသခင် တည်ရှိသည်ကို မယုံကြည်ခြင်း ဖြစ်သည်။ ၎င်းတို့သည် ဘုရားမရှိဝါဒီများနှင့် ရုပ်ဝါဒီများ ဖြစ်ကြသည်။ ၎င်းတို့သည် ရုပ်ဝတ္ထုလောက၌ ၎င်းတို့ မြင်နိုင်သောအရာများသာလျှင် စစ်မှန်သည်ဟု ယုံကြည်ကြသည်။ ၎င်းတို့သည် ကျော်ကြားမှု၊ အကျိုးအမြတ်နှင့် အဆင့်အတန်းတို့ကို ပရိယာယ်များနှင့် မသမာသောနည်းလမ်းများမှတစ်ဆင့်သာ ရရှိနိုင်သည်ဟု ယုံကြည်ကြသည်။ ၎င်းတို့သည် ကြီးပွားတိုးတက်ပြီး ပျော်ရွှင်သောဘဝဖြင့် အသက်ရှင်ရန် တစ်ခုတည်းသောနည်းလမ်းမှာ စာတန်ဆန်သော အတွေးအခေါ်များဖြင့် အသက်ရှင်ခြင်းဖြစ်သည်ဟု ယုံကြည်ကြသည်။ ၎င်းတို့က မိမိတို့၏ ကံကြမ္မာသည် မိမိတို့၏လက်ထဲ၌သာ ရှိသည်ဟုလည်းကောင်း၊ ပျော်ရွှင်သောဘဝကို ဖန်တီးပြီး သေချာစေရန် မိမိတို့ကိုယ်ကို အားကိုးရမည်ဟုလည်းကောင်း ယုံကြည်ကြသည်။ ၎င်းတို့သည် ဘုရားသခင်၏ အချုပ်အခြာအာဏာကိုဖြစ်စေ၊ ကိုယ်တော်၏ အနန္တတန်ခိုးကိုဖြစ်စေ မယုံကြည်ကြပေ။ ၎င်းတို့သည် ဘုရားသခင်ကို အားကိုးပါက မိမိတို့၌ မည်သည့်အရာမျှ ရှိတော့မည်မဟုတ်ဟု ထင်မှတ်ကြသည်။ နောက်ဆုံး၌ ၎င်းတို့သည် ဘုရားသခင်၏ နှုတ်ကပတ်တော်များက အရာခပ်သိမ်းကို ပြီးမြောက်စေနိုင်သည်ကို မယုံကြည်ကြသကဲ့သို့ ဘုရားသခင်၏ အနန္တတန်ခိုးကိုလည်း မယုံကြည်ကြပေ။ ထိုအကြောင်းကြောင့် အခွင့်အရေးသမားဖြစ်ခြင်း၊ အသင်းတော်ကို မှီခိုကပ်ရပ်ခြင်း၊ ခိုလှုံရာ ရှာဖွေခြင်း၊ အားကိုးရာ ရှာဖွေခြင်း၊ ဆန့်ကျင်ဘက်လိင်နှင့် မိတ်ဆွေဖွဲ့ခြင်း၊ နိုင်ငံရေး ရည်မှန်းချက်များ လိုက်စားခြင်း၊ မိမိတို့ကိုယ်တိုင်အတွက် ရာထူးတစ်ခုနှင့် မြဲမြံသောဝင်ငွေကို သေချာစေခြင်းတို့ကဲ့သို့သော ရည်ရွယ်ချက်များနှင့် ရည်မှန်းချက်များသည် ဘုရားသခင်ကို ၎င်းတို့၏ ယုံကြည်ခြင်း၌ ပေါ်ပေါက်လာခြင်း ဖြစ်သည်။ ဤလူတို့သည် ဘုရားသခင်က အရာခပ်သိမ်းအပေါ် အချုပ်အခြာအာဏာ စိုးစံသည်ကို မယုံကြည်သောကြောင့် အတိအကျပင် ၎င်းတို့သည် အသင်းတော်၌ မိမိတို့၏ ပင်ကိုစွမ်းရည်များကို အသုံးချရန် သို့မဟုတ် မိမိတို့၏ ဆန္ဒများကို အကောင်အထည်ဖော်ရန် ဆန္ဒရှိလျက် မိမိတို့၏ ကိုယ်ပိုင်ရည်ရွယ်ချက်များ၊ ရည်မှန်းချက်များဖြင့် အသင်းတော်ထဲသို့ ရဲတင်းစွာနှင့် အရှက်ကင်းမဲ့စွာ ခိုးဝင်နိုင်ကြခြင်း ဖြစ်သည်။ ဤသည်မှာ ၎င်းတို့သည် ကောင်းချီးများ ရရှိရန် မိမိတို့၏ ရည်ရွယ်ချက်နှင့် လိုအင်ဆန္ဒကို ဖြည့်ဆည်းရန်အလို့ငှာ အသင်းတော်ထဲသို့ ခိုးဝင်နေကြခြင်းဖြစ်သည်ဟု ဆိုလိုသည်၊ ၎င်းတို့သည် အသင်းတော်၌ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို ရယူလိုကြပြီး ထိုသို့ပြုလုပ်ခြင်းဖြင့် ၎င်းတို့၏ မြဲမြံသောဝင်ငွေကို ရရှိကြလိမ့်မည်။ ၎င်းတို့၏ အပြုအမူအပြင် ၎င်းတို့၏ သဘာဝအနှစ်သာရမှတစ်ဆင့် ကြည့်လျှင် ဘုရားသခင်ကို ယုံကြည်ခြင်းအတွက် ၎င်းတို့၏ ကြံရွယ်ချက်များ၊ လှုံ့ဆော်မှုများနှင့် ရည်ရွယ်ချက်များသည် တရားနည်းလမ်းမကျကြောင်းနှင့် ၎င်းတို့ထဲမှ တစ်ဦးတစ်ယောက်မျှ သမ္မာတရားကို လက်မခံကြ သို့မဟုတ် ဘုရားသခင်ကို စိတ်ရင်းမှန်ဖြင့် မယုံကြည်ကြကြောင်းကို မြင်တွေ့နိုင်သည်။ ၎င်းတို့သည် အသင်းတော်ထဲသို့ ခိုးဝင်လျှင်ပင် နေရာဖြည့်ရုံသက်သက်သာဖြစ်ပြီး မည်သည့်အပြုသဘောဆောင်သော အခန်းကဏ္ဍမှမျှ လုံးဝ ပါဝင်ခြင်းမရှိပေ။ သို့ဖြစ်၍ အသင်းတော်သည် ထိုသို့သောလူများကို လက်မခံသင့်ပေ။ ဤလူတို့သည် အသင်းတော်ထဲသို့ ခိုးဝင်ခဲ့ကြသော်လည်း ၎င်းတို့သည် ဘုရားသခင် ရွေးချယ်ထားသောလူများ မဟုတ်ကြဘဲ အခြားသူများ၏ ရည်ရွယ်ချက်ကောင်းများကြောင့်သာ ခေါ်ဆောင်ခြင်းခံခဲ့ရခြင်း ဖြစ်သည်။ “၎င်းတို့သည် ဘုရားသခင် ရွေးချယ်ထားသောလူများ မဟုတ်ကြ” ဟူသည့် ဤစကားကို မည်သို့ အနက်ဖွင့်သင့်သနည်း။ ယင်းမှာ ဘုရားသခင်သည် ၎င်းတို့ကို ကြိုတင်သတ်မှတ်ပြီး ရွေးချယ်ခဲ့ခြင်းမရှိဟု ဆိုလိုသည်၊ ကိုယ်တော်သည် ၎င်းတို့ကို သူ၏ အမှုတော်၏ ပစ်မှတ်များအဖြစ် မရှုမြင်ပေ၊ သို့မဟုတ် သူကယ်တင်မည့် လူသားများအဖြစ် ၎င်းတို့ကို ကြိုတင်သတ်မှတ်ထားခြင်း မရှိပေ။ ဤလူတို့သည် အသင်းတော်ထဲသို့ ခိုးဝင်ပြီးသည်နှင့်တစ်ပြိုင်နက် ငါတို့သည် ၎င်းတို့ကို ညီအစ်ကိုမောင်နှမများအဖြစ် သဘောထား၍မရနိုင်သည်မှာ သဘာဝကျသည်၊ အကြောင်းမှာ ၎င်းတို့သည် သမ္မာတရားကို စစ်မှန်စွာ လက်ခံသော သို့မဟုတ် ဘုရားသခင်၏ အမှုတော်ကို ကျိုးနွံနာခံသောသူများ မဟုတ်သောကြောင့် ဖြစ်သည်။ အချို့က “၎င်းတို့သည် ဘုရားသခင်ကို အမှန်တကယ် ယုံကြည်သော ညီအစ်ကိုမောင်နှမများ မဟုတ်ကြသည်ဖြစ်၍ အသင်းတော်သည် ၎င်းတို့ကို အဘယ်ကြောင့် ရှင်းလင်းမပစ်သနည်း သို့မဟုတ် မနှင်ထုတ်သနည်း” ဟု မေးကောင်းမေးနိုင်ကြသည်။ ဘုရားသခင်၏ ရည်ရွယ်ချက်မှာ သူ၏ ရွေးချယ်ထားသောလူများက ဤလူတို့အားဖြင့် ပိုင်းခြားသိမြင်နိုင်စွမ်းကို သင်ယူနိုင်ကြပြီး ထိုသို့ဖြင့် စာတန်၏ အကြံအစည်များကို ထွင်းဖောက်မြင်ကာ စာတန်ကို ငြင်းပယ်နိုင်ကြရန် ဖြစ်သည်။ ဘုရားသခင် ရွေးချယ်ထားသောလူများက ပိုင်းခြားသိမြင်နိုင်စွမ်း ရှိသည်နှင့်တစ်ပြိုင်နက် ဤမယုံကြည်သူများကို ဖယ်ရှားပစ်သင့်သည်။ ပိုင်းခြားသိမြင်နိုင်စွမ်း၏ ပန်းတိုင်မှာ မိမိတို့၏ ရည်မှန်းချက်များနှင့် လိုအင်ဆန္ဒများဖြင့် ဘုရားအိမ်တော်ထဲသို့ ခိုးဝင်လာသော ဤမယုံကြည်သူတို့ကို ဖော်ထုတ်ပြီး အသင်းတော်မှ ရှင်းလင်းပစ်ရန် ဖြစ်သည်၊ အကြောင်းမှာ ဤလူတို့သည် ဘုရားသခင်ကို စစ်မှန်သော ယုံကြည်သူများ မဟုတ်ကြသည့်အပြင် သမ္မာတရားကို လက်ခံပြီး လိုက်စားသောလူများ သာ၍ပင် မဟုတ်သောကြောင့် ဖြစ်သည်။ ၎င်းတို့ အသင်းတော်၌ ဆက်လက်နေထိုင်ခြင်းမှ မည်သည့်အကျိုးကျေးဇူးမျှ ရရှိမည်မဟုတ်ဘဲ ကြီးမားသော အန္တရာယ်သာ ကျရောက်လိမ့်မည်။ ပထမဦးစွာ အသင်းတော်ထဲသို့ ခိုးဝင်ပြီးနောက် ဤမယုံကြည်သူတို့သည် ဘုရားသခင်၏ နှုတ်ကပတ်တော်များကို မည်သည့်အခါမျှ စားသောက်ခြင်း မရှိသကဲ့သို့ သမ္မာတရားကိုလည်း စိုးစဉ်းမျှ လက်မခံကြပေ။ ၎င်းတို့သည် အခြားသူတို့၏ စိတ်နှလုံးများကို နှောင့်ယှက်လျက် ဘုရားသခင်၏ နှုတ်ကပတ်တော်များနှင့် သမ္မာတရားမှလွဲ၍ အခြားအရာများကို အစဉ်အမြဲ ဆွေးနွေးကြသည်။ ၎င်းတို့သည် ဘုရားသခင် ရွေးချယ်ထားသောလူများ၏ အသက်ဝင်ရောက်မှုကို ထိခိုက်နစ်နာစေလျက် အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်ရုံသာ ပြုကြလိမ့်မည်။ ဒုတိယအချက်မှာ ၎င်းတို့သည် အသင်းတော်၌ ဆက်လက်နေထိုင်ပါက ဘာသာတရားမရှိသူများကဲ့သို့ပင် မကောင်းမှုများကို ကျူးလွန်လျက် သောင်းကျန်းကြလိမ့်မည်ဖြစ်ပြီး အသင်းတော်၏အလုပ်ကို အဖျက်အမှောင့်လုပ်ကာ နှောင့်ယှက်လျက် အသင်းတော်ကို ပုန်းကွယ်နေသည့် အန္တရာယ်များစွာသို့ ကျရောက်စေလိမ့်မည်။ တတိယအချက်မှာ ၎င်းတို့သည် အသင်းတော်၌ ဆက်လက်နေထိုင်လျှင်ပင် အစေခံသူများအဖြစ် လိုလိုလားလား ပြုမူဆောင်ရွက်ကြမည်မဟုတ်ဘဲ အစေခံမှုအနည်းငယ်ကို ပြုလုပ်လျှင်ပင် ကောင်းချီးများ ရရှိရန်အတွက်သာ ဖြစ်လိမ့်မည်။ ကောင်းချီးများ မရရှိနိုင်ကြောင်း ၎င်းတို့ သိရှိလာသည့်နေ့ရက် ရောက်လာပါက ၎င်းတို့သည် ဒေါသပေါက်ကွဲကြပြီး အသင်းတော်၏အလုပ်ကို နှောင့်ယှက်ကာ ထိခိုက်စေလိမ့်မည်။ ယင်းကို လက်သင့်ခံမည့်အစား ၎င်းတို့ကို အသင်းတော်မှ တတ်နိုင်သမျှ စောစီးစွာ ရှင်းလင်းပစ်ခြင်းက ပိုကောင်းသည်။ စတုတ္ထအချက်မှာ ဤမယုံကြည်သူတို့သည် ဂိုဏ်းဂဏများ ဖွဲ့ကြရန်နှင့် အန္တိခရစ်တို့ကို ထောက်ခံပြီး လိုက်လျှောက်ကြရန် ဖြစ်နိုင်ချေရှိပြီး အသင်းတော်အတွင်း၌ ယင်း၏အလုပ်အပေါ် ကြီးမားသော ခြိမ်းခြောက်မှုတစ်ခု ဖြစ်စေသည့် ဆိုးယုတ်သော အင်အားစုတစ်ခုကို ဖန်တီးကြလိမ့်မည်။ ဤအချက်လေးချက်ကို ထောက်ရှု၍ ဘုရားအိမ်တော်ထဲသို့ ခိုးဝင်လာသော ဤမယုံကြည်သူတို့ကို ပိုင်းခြားသိမြင်ပြီး ဖော်ထုတ်ရန်၊ ထို့နောက် ၎င်းတို့ကို ရှင်းလင်းပစ်ရန် လိုအပ်သည်။ ဤသည်မှာ အသင်းတော်၏အလုပ်တွင် ပုံမှန်တိုးတက်မှုကို ထိန်းသိမ်းရန်နှင့် ဘုရားသခင် ရွေးချယ်ထားသောလူများက ဘုရားသခင်၏ နှုတ်ကပတ်တော်များကို စားသောက်နိုင်ပြီး အသင်းတော်အသက်တာကို ပုံမှန်အတိုင်း အသက်ရှင်နေထိုင်နိုင်ကာ ထို့ကြောင့် ဘုရားသခင်ကို ယုံကြည်ခြင်း၏ လမ်းမှန်ပေါ်သို့ ဝင်ရောက်နိုင်ကြောင်းကို ထိရောက်စွာ ကာကွယ်စောင့်ရှောက်ရန် တစ်ခုတည်းသောနည်းလမ်း ဖြစ်သည်။ ဤသည်မှာ ဤမယုံကြည်သူတို့၏ အသင်းတော်ထဲသို့ ခိုးဝင်ခြင်းသည် ဘုရားသခင် ရွေးချယ်ထားသောလူများ၏ အသက်ဝင်ရောက်မှုအတွက် ကြီးစွာသော အန္တရာယ်ဖြစ်သောကြောင့် ဖြစ်သည်။ ၎င်းတို့ကို ပိုင်းခြားသိမြင်နိုင်ခြင်းမရှိဘဲ ညီအစ်ကိုမောင်နှမများအဖြစ် သဘောထားကြသော လူများစွာ ရှိသည်။ အချို့လူများသည် ၎င်းတို့၌ ဆုကျေးဇူးအနည်းငယ် သို့မဟုတ် အားသာချက်အနည်းငယ် ရှိသည်ကို မြင်တွေ့ရသဖြင့် ၎င်းတို့ကို ခေါင်းဆောင်များနှင့် အမှုဆောင်များအဖြစ် အစေခံရန် ရွေးချယ်ကြသည်။ ဤသည်မှာ အသင်းတော်၌ အယောင်ဆောင် ခေါင်းဆောင်များနှင့် အန္တိခရစ်များ ပေါ်ပေါက်လာပုံ ဖြစ်သည်။ ၎င်းတို့၏ အနှစ်သာရကို ကြည့်လျှင် ၎င်းတို့ထဲမှ တစ်ဦးတစ်ယောက်မျှ ဘုရားသခင် တည်ရှိသည်ကိုလည်းကောင်း၊ သူ၏ နှုတ်ကပတ်တော်များသည် သမ္မာတရား ဖြစ်သည်ကိုလည်းကောင်း၊ သူသည် အရာခပ်သိမ်းအပေါ် အချုပ်အခြာအာဏာ ကိုင်စွဲသည်ကိုလည်းကောင်း မယုံကြည်ကြောင်းကို မြင်တွေ့နိုင်သည်။ ၎င်းတို့သည် ဘုရားသခင်၏ အမြင်တွင် မယုံကြည်သူများ ဖြစ်ကြသည်။ ကိုယ်တော်သည် ၎င်းတို့ကို အရေးမစိုက်သည့်အပြင် သန့်ရှင်းသော ဝိညာဉ်တော်သည်လည်း ၎င်းတို့အပေါ် အလုပ်လုပ်လိမ့်မည်မဟုတ်ပေ။ သို့ဖြစ်၍ ၎င်းတို့၏ အနှစ်သာရကို အခြေခံ၍ ၎င်းတို့သည် ဘုရားသခင်၏ ကယ်တင်ခြင်းခံရမည့်သူများ မဟုတ်ကြသည့်အပြင် ကိုယ်တော်၏ ကြိုတင်သတ်မှတ်ခြင်း သို့မဟုတ် ရွေးချယ်ခြင်းခံရသူများလည်း သေချာပေါက် မဟုတ်ကြပေ။ ဘုရားသခင်သည် ၎င်းတို့ကို ကယ်တင်နိုင်စရာ အကြောင်းမရှိပေ။ မည်သို့ပင် ကြည့်ရှုသည်ဖြစ်စေ ဤမယုံကြည်သူတို့ထဲမှ တစ်ဦးတစ်ယောက်မျှ ဘုရားသခင် ရွေးချယ်ထားသောလူများ မဟုတ်ကြပေ။ ၎င်းတို့ကို ချက်ချင်း တိကျစွာ ပိုင်းခြားသိမြင်သင့်ပြီး ထို့နောက် ရှင်းလင်းပစ်သင့်သည်။ ၎င်းတို့အား အခြားသူများကို နှောင့်ယှက်လျက် အသင်းတော်၌ ခိုအောင်းနေခွင့် မပြုသင့်ပေ။ ဤမယုံကြည်သူတို့သည် မတူညီသော ရည်ရွယ်ချက်များနှင့် လှုံ့ဆော်မှုများဖြင့် အသင်းတော်ထဲသို့ ခိုးဝင်ကြပြီး သင်တို့သည် အစပိုင်းတွင် ၎င်းတို့ကို ထွင်းဖောက်မြင်နိုင်ခြင်း သို့မဟုတ် ပိုင်းခြားသိမြင်နိုင်ခြင်း ရှိမည်မဟုတ်ပေ။ သို့သော် အချိန်ကြာလာသည်နှင့်အမျှ သင်တို့သည် ၎င်းတို့နှင့် ပို၍ မကြာခဏ အပြန်အလှန်ဆက်ဆံပြီး ၎င်းတို့နှင့် ပို၍ များများ ဆက်ဆံလာသည်နှင့်အမျှ သင်တို့သည် ၎င်းတို့ကို ပို၍ပို၍ နားလည်လာကြလိမ့်မည်ဖြစ်ပြီး ၎င်းတို့သည် မယုံကြည်သူများဖြစ်ကြောင်းကို ညွှန်ပြသော အမျိုးမျိုးသော သရုပ်သကန်များကို သင်တို့ ပို၍ပို၍ ရှင်းလင်းစွာ မြင်တွေ့လာကြလိမ့်မည်။ ထိုအခါ ဘုရားသခင်၏ နှုတ်ကပတ်တော်များကို အခြေခံ၍ ၎င်းတို့ကို ပိုင်းခြားသိမြင်ရန် ပို၍ လွယ်ကူသည် မဟုတ်လော။ (ဟုတ်ပါသည်။) ဘုရားသခင် ရွေးချယ်ထားသောလူများအားလုံးက မယုံကြည်သူများကို ပိုင်းခြားသိမြင်နိုင်ပါက ၎င်းတို့ကို ထုတ်ဖော်ပြီး ရှင်းလင်းပစ်ရန် အချိန်တန်ပြီ ဖြစ်သည်။ ၎င်းတို့၏ ကိုယ်ကျင့်စရိုက်၊ ၎င်းတို့၏ လူမှုအဆင့်အတန်း သို့မဟုတ် အသင်းတော်၌ ၎င်းတို့၏ ဝါရင့်မှု မည်မျှပင် ကြီးမားသည်ဖြစ်စေ တရားဒေသနာများကို နှစ်ပေါင်းများစွာ နားထောင်ပြီးနောက် ၎င်းတို့သည် သမ္မာတရားကို လက်မခံနိုင်သေးဘဲ ဘုရားသခင်နှင့်ပတ်သက်၍ အယူအဆများဖြင့် ပြည့်နေပါက ၎င်းတို့သည် မယုံကြည်သူများအဖြစ် ထုတ်ဖော်ခြင်းခံရပြီး ဖြစ်သည်။ ဘုရားသခင်ကို ယုံကြည်ခြင်းရှိ ၎င်းတို့၏ ရည်ရွယ်ချက်များနှင့် သရုပ်သကန်များကို သုံးသပ်ကြည့်လျှင် ၎င်းတို့သည် ရှင်းလင်းပစ်သင့်သော သို့မဟုတ် နှင်ထုတ်သင့်သောသူများ ဖြစ်သည်မှာ သံသယဖြစ်ဖွယ်မရှိပေ။ ဤသည်မှာ အသင်းတော်တစ်ခုက ကာလတိုင်း၌ လုပ်ဆောင်ရမည့် ဖယ်ရှားခြင်းအလုပ် ဖြစ်သည်။

ဘုရားသခင်ကို ယုံကြည်ခြင်းအတွက် ရည်ရွယ်ချက်ဟူသော အကြောင်းအရာသည် အချက်ရှစ်ချက်ကို ဆွေးနွေးခဲ့သည်၊ ဆိုလိုသည်မှာ လူအမျိုးအစား ရှစ်မျိုးရှိသည်၊ ၎င်းတို့၏ သရုပ်သကန်များသည် ငါတို့က အမျိုးမျိုးသော ဆိုးယုတ်သောလူစားမျိုးများကို ပိုင်းခြားသိမြင်ပြီးနောက် ၎င်းတို့အား တိကျမှန်ကန်သော စရိုက်လက္ခဏာ သရုပ်ဖော်ခြင်းများ ပြုလုပ်ကာ ထိုနှင့်အညီ ကိုင်တွယ်ရန်အတွက် လုံလောက်သည်ဟူ၍ ဖြစ်လေသည်။ အတိုချုပ်အနေဖြင့် ဤလူအမျိုးအစား ရှစ်မျိုးသည် အသင်းတော်၌ ဆက်လက်နေထိုင်၍မရပေ။ အချို့က “ဤလူအမျိုးအစား ရှစ်မျိုးမှ တစ်မျိုးစီတိုင်းသည် အပြုအမူတစ်မျိုးတည်းကိုသာ ပြသကြသလော” ဟု မေးကောင်းမေးနိုင်ကြသည်။ ထိုသို့ဖြစ်ချင်မှ ဖြစ်ပေမည်၊ ဘုရားသခင်ကို အချို့လူများ၏ ယုံကြည်ခြင်းအတွက် ရည်ရွယ်ချက်တွင် အချက်လေးချက် သို့မဟုတ် ငါးချက် ပါဝင်သည်၊ ၎င်းတို့သည် ခိုလှုံရာ ရှာဖွေသည်၊ အသင်းတော်ကို မှီခိုကပ်ရပ်သည်၊ အခွင့်အရေးသမားဖြစ်ရန် ကြိုးပမ်းသည်၊ နိုင်ငံရေး ရည်မှန်းချက်များ လိုက်စားသည်၊ အခြားသူများကို လက်လွတ်စပယ် သွေးဆောင်ဖြားယောင်းရန် အသင်းတော်ထဲသို့ ခိုးဝင်လျက် ဆန့်ကျင်ဘက်လိင်ကို ရှာဖွေကြသည်။ ဘုရားသခင်ကို အချို့လူများ၏ ယုံကြည်ခြင်းအတွက် ရည်ရွယ်ချက်တွင် အချက်နှစ်ချက် ပါဝင်နိုင်သည်၊ တစ်ခုမှာ အသင်းတော်၌ အရာရှိတစ်ဦး ဖြစ်လာရန် ကြိုးပမ်းခြင်းဖြစ်ပြီး နောက်တစ်ခုမှာ အခွင့်အရေးသမား ဖြစ်ခြင်းမှတစ်ဆင့် ကောင်းချီးများကို ရှာဖွေခြင်း ဖြစ်သည်၊ သို့မဟုတ် အချို့သည် ဆန့်ကျင်ဘက်လိင်ကို ရှာဖွေသည့်အပြင် အသင်းတော်ကို မှီခိုကပ်ရပ်ကြပေမည်။ ဤလူတို့သည် အခွင့်ကောင်းယူရန် ဘုရားအိမ်တော်သို့ လာကြသည်မှာ သိသာထင်ရှား၏၊ ၎င်းတို့အတွက် ကိစ္စရပ်များကို ပြီးမြောက်အောင် ကူညီလုပ်ဆောင်ပေးရန်၊ ၎င်းတို့အတွက် အားထုတ်ပေးရန် ဘုရားအိမ်တော် သို့မဟုတ် ညီအစ်ကိုမောင်နှမများကို အသုံးချဖို့ ရည်ရွယ်ကြသည်၊ မိမိတို့၏ ရည်ရွယ်ချက်များကို ဖြစ်မြောက်အောင်မြင်စေရန်နှင့် မိမိတို့၏ ဆန္ဒများကို ဖြည့်ဆည်းရန်အလို့ငှာ ၎င်းတို့သည် ညီအစ်ကိုမောင်နှမများက ၎င်းတို့ကို အစေခံစေရန် ဖြစ်နိုင်သမျှ နည်းလမ်းမျိုးစုံကို အသုံးပြုကြသည်။ အတိုချုပ်အနေဖြင့် အသင်းတော်ထဲသို့ ခိုးဝင်ခဲ့ပြီး ရှင်းလင်းပစ်သင့်သော သို့မဟုတ် နှင်ထုတ်သင့်သော ဤမယုံကြည်သူများနှင့် အခွင့်အရေးသမားများ၏ ဘုရားအိမ်တော်သို့ လာရောက်ခြင်းအတွက် သိသာထင်ရှားသော ရည်ရွယ်ချက်မှာ မိမိတို့၏ ကိုယ်ကျိုးအတွက် အခမဲ့စားသောက်ရန်နှင့် အခြေအနေကို အခွင့်ကောင်းယူရန် ဖြစ်သည်။ ၎င်းတို့၏ အပြောအဆိုတွင်ဖြစ်စေ၊ အပြုအမူများတွင်ဖြစ်စေ ၎င်းတို့၏ ရည်ရွယ်ချက်ကို အမြဲတစေ မထင်မရှား ပိုင်းခြားသိမြင်နိုင်သည်။ ဤလူတို့သည် သမ္မာတရားကို လုံးဝလက်မခံကြသကဲ့သို့ သမ္မာတရားကိုလည်း စိတ်ဝင်စားမှုမရှိကြပေ၊ တစ်ခါတစ်ရံတွင် ၎င်းတို့သည် ရွံရှာစက်ဆုပ်ခြင်း သို့မဟုတ် အတိုက်အခံလုပ်ခြင်း စိတ်အခြေအနေများနှင့် သဘောထားများကိုပင် ပြသကြသည်။ အသင်းတော်က ၎င်းတို့အတွက် မည်သည့်တာဝန်ကိုပင် စီစဉ်ပေးသည်ဖြစ်စေ ၎င်းတို့အတွက် အကျိုးရှိမှသာလျှင် အင်တင်တင်ဖြင့် ပူးပေါင်းဆောင်ရွက်ကြသည်။ ၎င်းတို့အတွက် အကျိုးမရှိပါက စိတ်ထဲမှ အတိုက်အခံလုပ်ကြပြီး အပျက်သဘောဆောင်ခြင်းနှင့် ဘာသိဘာသာနေခြင်း၊ ရွံရှာစက်ဆုပ်ခြင်း သို့မဟုတ် ငြင်းပယ်ခြင်းကိုပင် ပြသကြသည်။ အကျိုးရှိမှသာလျှင် အလုပ်အနည်းငယ်ကို လုပ်ဆောင်ကြသည်၊ အကျိုးမရှိပါက ရှောင်တိမ်းကြသည် သို့မဟုတ် ဘာသိဘာသာဖြင့် ဝတ်ကျေတမ်းကျေ လုပ်ကြသည်။ အလုပ်၏ အရေးကြီးသော အခိုက်အတန့်များတွင် ၎င်းတို့သည် တူတူပုန်းတမ်း ကစားကြပြီး ပျောက်ကွယ်သွားကာ အသင်းတော်၏အလုပ်ကို လျစ်လျူရှုကြသည်။ ဤသရုပ်သကန်များမှ ကြည့်လျှင် ဘုရားသခင်ကို ၎င်းတို့၏ ယုံကြည်ခြင်းသည် အခမဲ့ စားသောက်ရန်သက်သက်သာဖြစ်ကြောင်း သိသာထင်ရှားသည်၊ ၎င်းတို့ကို အစေခံရန် အသုံးပြုခြင်းသည်ပင် ကောင်းကျိုးထက် ဆိုးကျိုးက ပိုများလေသည်။

(၉) အသင်းတော်ကို စောင့်ကြည့်စစ်ဆေးရန်

ယနေ့တွင် ငါတို့သည် ဘုရားသခင်ကို ယုံကြည်ခြင်းအတွက် လူတစ်ဦး၏ ရည်ရွယ်ချက်ဟူသော အကြောင်းအရာအပေါ် နောက်ဆုံးအချက်ကို မိတ်သဟာယဖွဲ့ကြမည်။ အထက်တွင် ဖော်ပြခဲ့သော အချက်ရှစ်ချက်အပြင် ဘုရားသခင်ကို ယုံကြည်ခြင်း၌ ရည်ရွယ်ချက်နှင့် ကြံရွယ်ချက်တို့ တရားနည်းလမ်းမကျသော နောက်ထပ် လူအမျိုးအစားတစ်မျိုး ရှိသေးသည်။ အကျိုးကျေးဇူးများ၏ လှုံ့ဆော်မှုသက်သက်သာခံရပြီး ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လိုက်စားရန် အစွမ်းကုန်ကြိုးစားကြသည့် အထက်တွင် ဖော်ပြခဲ့သောသူတို့နှင့် ၎င်းတို့ကို မည်သည့်အရာက ကွဲပြားစေသနည်း။ ဤလူအမျိုးအစားသည် အရာရှိတစ်ဦး ဖြစ်လာရန်ဖြစ်စေ၊ အဆင့်အတန်း သို့မဟုတ် မြဲမြံသောအစားစာရန် လက်မှတ်အတွက်ဖြစ်စေ၊ ၎င်းတို့၏ အသက်တာများကို ပို၍ အဆင်ပြေစေရန်ဖြစ်စေ စသည်တို့အတွက် အသင်းတော်ထဲသို့ ဝင်ရောက်လာခြင်းမဟုတ်ပေ၊ ၎င်းတို့တွင် သာမန်လူများအတွက် သတိပြုမိရန် ခက်ခဲသော ရည်ရွယ်ချက်တစ်ခု ရှိသည်။ ဤရည်ရွယ်ချက်မှာ အဘယ်နည်း။ ယင်းမှာ အသင်းတော်ကို စောင့်ကြည့်စစ်ဆေးပြီး ထိန်းချုပ်ရန် ဖြစ်သည်။ အသင်းတော်ကို စောင့်ကြည့်စစ်ဆေးခြင်းသည် ဘုရားသခင်ကို ယုံကြည်ခြင်းအတွက် လူတစ်ဦး၏ ရည်ရွယ်ချက်ဟူသော အကြောင်းအရာ၌ နဝမမြောက်အချက် ဖြစ်သည်။ ဤလူတို့သည် အသင်းတော်၏ ဖွံ့ဖြိုးတိုးတက်မှု လမ်းကြောင်းကို ထိန်းချုပ်ရန် ရည်ရွယ်လျက် အသင်းတော်ကို စောင့်ကြည့်စစ်ဆေးဖို့ တာဝန်တစ်ခုဖြင့် အသင်းတော်ထဲသို့ ဝင်ရောက်လာကြသည်။ ၎င်းတို့ကို စေလွှတ်သူများ၊ ၎င်းတို့၏ ကြီးကြပ်ရေးမှူးများ သို့မဟုတ် အထက်လူကြီးများသည် အစိုးရ၊ အချို့သော ဘာသာရေးအုပ်စု သို့မဟုတ် လူ့အဖွဲ့အစည်းရှိ အဖွဲ့အစည်းတစ်ခုခုကို ကိုယ်စားပြုနိုင်ပေသည်။ ၎င်းတို့သည် အသင်းတော်နှင့် မရင်းနှီးသောကြောင့်၊ သိချင်စိတ်ပြင်းပြမှုဖြင့် ပြည့်နေသောကြောင့်၊ အသင်းတော်၏ ပေါ်ပေါက်လာမှု၊ ဖွဲ့စည်းမှုနှင့် တည်ရှိမှုတို့အပေါ် စိတ်မသက်မသာပင် ဖြစ်နေသောကြောင့် ၎င်းတို့တွင် အသင်းတော်ကို နက်နက်နဲနဲ သိကျွမ်းရန်၊ အသင်းတော်၏ ဖွဲ့စည်းပုံ၊ ယင်း၏အလုပ်နှင့် အမျိုးမျိုးသော အခြေအနေများအကြောင်းကို လေ့လာရန် ကြံရွယ်ချက်ရှိသည်။ သို့ဖြစ်၍ အချို့လူများသည် စောင့်ကြည့်စစ်ဆေးခြင်းအလုပ်ကို ဆောင်ရွက်ရန် အသင်းတော်သို့ စေလွှတ်ခြင်းခံရသည်။ အသင်းတော်ကို စောင့်ကြည့်စစ်ဆေးခြင်းအလုပ်ကို လုပ်ဆောင်သောသူတို့သည် အစိုးရမှဖြစ်စေ၊ ဘာသာရေးအုပ်စုများမှဖြစ်စေ၊ မည်သည့်လူမှုရေးအဖွဲ့အစည်းမှ လာကြသည်ဖြစ်စေ ဘုရားသခင်ကို ယုံကြည်ခြင်း၌ ၎င်းတို့၏ ရည်ရွယ်ချက်သည် စစ်မှန်သော ညီအစ်ကိုမောင်နှမများ၏ ရည်ရွယ်ချက်နှင့် လုံးဝ ကွဲပြားခြားနားသည်။ ၎င်းတို့သည် ဘုရားသခင်၏ ကယ်တင်ခြင်းကို လက်ခံရန် ဤနေရာသို့ ရောက်ရှိလာကြခြင်းမဟုတ်ပေ၊ ၎င်းတို့သည် ဘုရားသခင်ကို ယုံကြည်ပြီး အသိအမှတ်ပြုခြင်းကို အခြေခံ၍ ဘုရားသခင်၏ နှုတ်ကပတ်တော်များ၊ သမ္မာတရားနှင့် ဘုရားသခင်၏ ကယ်တင်ခြင်းကို လက်ခံရန် ရောက်ရှိလာခဲ့ကြခြင်း မဟုတ်ပေ။ ဘုရားသခင်ကို ၎င်းတို့၏ ယုံကြည်ခြင်းသည် နိုင်ငံရေး ရည်မှန်းချက်များ သို့မဟုတ် မည်သည့်အဖွဲ့အစည်းကမဆို ပေးအပ်သော တာဝန်တစ်ခုနှင့်အတူ ပါလာသည်။ သို့ဖြစ်၍ အသင်းတော်ကို စောင့်ကြည့်စစ်ဆေးခြင်းသည် အသင်းတော်ထဲသို့ ခိုးဝင်ပြီး ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက် ဖြစ်သကဲ့သို့ ၎င်းတို့၏ ကြီးကြပ်ရေးမှူးများက ပေးအပ်သော တာဝန်တစ်ခုလည်း ဖြစ်သည်၊ ယင်းမှာ ၎င်းတို့၏ လစာကို ရရှိရန် လုပ်ဆောင်သော အလုပ်တစ်ခု ဖြစ်သည်။

အသင်းတော်ကို စောင့်ကြည့်စစ်ဆေးရန် ခိုးဝင်လာသောသူတို့အတွက် ၎င်းတို့ စောင့်ကြည့်စစ်ဆေးသည့်အရာမှာ အဘယ်နည်း။ ၎င်းတို့သည် အသင်းတော်၏ သွန်သင်ချက်များ၊ ယင်း၏ ရည်မှန်းချက်များ၊ ယင်းထောက်ခံအားပေးသည့်အရာ၊ ယင်းက လုပ်ဆောင်သည့်အလုပ်နှင့် ယင်း၏ အသင်းသားများ၏ အတွေးအခေါ်များနှင့် အမြင်များကဲ့သို့သော ကဏ္ဍများစွာကို စောင့်ကြည့်စစ်ဆေးပြီး ယင်းက အစိုးရ၊ ဘာသာတရားများ သို့မဟုတ် လူ့အဖွဲ့အစည်းအပေါ် ထိခိုက်မှုတစ်ခုတလေ ရှိမရှိကို အကဲဖြတ်ကြသည်။ ၎င်းတို့သည် အပြောအဆိုပိုင်းတွင် လူမှုရေးကို ဆန့်ကျင်သော၊ အစိုးရကို ဆန့်ကျင်သော သို့မဟုတ် နိုင်ငံတော်ကို ဆန့်ကျင်သော ပြောဆိုချက်များ တစ်စုံတစ်ရာ ရှိမရှိကို စစ်ဆေးကြသည်။ သွန်သင်ချက်များပိုင်းတွင် ၎င်းတို့သည် အသင်းတော်က ထောက်ခံအားပေးသော အတွေးအခေါ်များမှာ အတိအကျအားဖြင့် မည်သည့်အရာများဖြစ်သည်ကို စောင့်ကြည့်စစ်ဆေးကြသည်။ ဤလူပုဂ္ဂိုလ်တို့သည် အသင်းတော်ထဲသို့ ခိုးဝင်လာသည့်အခါ သင်တို့အနေဖြင့် ၎င်းတို့ကို ပိုင်းခြားသိမြင်ရန် မလွယ်ကူနိုင်ပေ၊ အကြောင်းမှာ ၎င်းတို့သည် စုဝေးပွဲများအတွင်း မမှေးစက်ဘဲ ဂရုတစိုက် နားထောင်ပြီး အလေးအနက်ထား မှတ်စုများ ရေးမှတ်နိုင်သောကြောင့် ဖြစ်သည်။ ၎င်းတို့သည် စုဝေးပွဲတစ်ခုစီတိုင်းတွင် အမျိုးမျိုးသော လူပုဂ္ဂိုလ်တို့၏ ပြောဆိုချက်များကို လေးလေးနက်နက် အကျဉ်းချုပ်ဖော်ပြနိုင်ပြီး နောက်ဆုံးတွင် မည်သည့်အရာများက နိုင်ငံတော်အစိုးရ၏ အကျိုးစီးပွားများနှင့် သတ်မှတ်ချက်များနှင့် ကိုက်ညီသည်ကိုလည်းကောင်း၊ မည်သည့်အရာများက နိုင်ငံတော်၏ အုပ်ချုပ်ရေးအတွက် အန္တရာယ်ရှိသည်ကိုလည်းကောင်း၊ အစိုးရနှင့် ဆန့်ကျင်ဘက်ဖြစ်သည် စသည်တို့ကိုလည်းကောင်း သိရှိရန် အမျိုးမျိုးသောလူတို့၏ ကွဲပြားသော အတွေးအခေါ်များနှင့် အမြင်များကို အကျဉ်းချုပ်ကာ အမျိုးအစားခွဲခြားပေမည်။ ၎င်းတို့သည် အသင်းသားများ၏ ဤနက်ရှိုင်းစွာ အမြစ်တွယ်နေသော ရှုမြင်ပုံများကို စေ့စေ့စပ်စပ် အကျဉ်းချုပ်ပြီး အမျိုးအစားခွဲခြားကာ မှတ်တမ်းများ ထားရှိပေမည်။ ၎င်းတို့သည် အဘယ်ကြောင့် ဤသို့ပြုလုပ်ကြသနည်း။ အကြောင်းမှာ ယင်းသည် ၎င်းတို့၏အလုပ်၊ ၎င်းတို့၏ တာဝန်ဖြစ်သောကြောင့် ဖြစ်သည်၊ ၎င်းတို့သည် မိမိတို့၏ ကြီးကြပ်ရေးမှူးများထံ အစီရင်ခံရမည်။ ဤသည်မှာ ၎င်းတို့အလုပ်၏ ပထမပိုင်းဖြစ်သည်။ အသင်းတော်၏ သွန်သင်ချက်များနှင့် ၎င်း၏ အသင်းသားအားလုံး၏ အတွေးအခေါ်ပိုင်းဆိုင်ရာ လားရာများကို သဘောပေါက်ရန် ဖြစ်သည်။ ဤလားရာများတွင် လူ့အဖွဲ့အစည်း သို့မဟုတ် နိုင်ငံတော်အတွက် အန္တရာယ်ရှိသော အချက်အလက်များ ပါဝင်သည်ဟု ၎င်းတို့ ယုံကြည်သည်နှင့်တစ်ပြိုင်နက် သို့မဟုတ် အချို့သော အစွန်းရောက် အတွေးအခေါ်များနှင့် ရှုမြင်ပုံများ ပေါ်ပေါက်လာသည်ဟု ၎င်းတို့ ယုံကြည်ပါက သင့်လျော်သော အစီအမံများ ပြုလုပ်နိုင်ရန် ဤအကြောင်းကို မိမိတို့၏ အထက်လူကြီးများထံ ချက်ချင်း အစီရင်ခံပြီး ပြောပြကြလိမ့်မည်။ ၎င်းတို့ ဦးစွာ နားလည်ရန် ရည်ရွယ်သည့်အရာမှာ အသင်းတော်၏ သွန်သင်ချက်များဖြစ်သည်။ ဤသည်မှာ အသင်းတော်ကို စောင့်ကြည့်စစ်ဆေးရာတွင် ၎င်းတို့၏ အဓိကအလုပ်များထဲမှ တစ်ခုဖြစ်ပြီး ထို့နောက်တွင် အသင်းတော်၏ လူပုဂ္ဂိုလ်ဆိုင်ရာ အခြေအနေနှင့်ပတ်သက်သော သတင်းအချက်အလက်များ ဖြစ်သည်။ ဥပမာအားဖြင့် ၎င်းတို့သည် အသင်းတော်၏ အကြီးတန်း ခေါင်းဆောင်များမှာ မည်သူတို့ဖြစ်သည်ကို သတင်းအချက်အလက်များ စုဆောင်းကြသည်၊ ယင်းတွင် ၎င်းတို့၏ နေထိုင်ရာလိပ်စာများ၊ အသက်အရွယ်များ၊ ရုပ်ရည်သွင်ပြင်များ၊ ပညာရေးအဆင့်အတန်းများ၊ စိတ်ဝင်စားမှုများနှင့် ဝါသနာများ၊ ကျန်းမာရေးအခြေအနေများ၊ နေ့စဉ်အသက်တာတွင် ၎င်းတို့ ပြောဆိုသည့်အရာ၊ ၎င်းတို့ သွားရောက်သည့်နေရာ၊ ၎င်းတို့ လုပ်ဆောင်သည့်အလုပ်အပြင် ၎င်းတို့၏ နေ့စဉ်အလုပ်ချိန်များနှင့် အလုပ်အကြောင်းအရာများ ပါဝင်သည်။ ၎င်းတို့သည် ဤခေါင်းဆောင်များက အစိုးရကို ဆန့်ကျင်သော၊ ဘာသာတရားများကို ဆန့်ကျင်သော သို့မဟုတ် လူမှုရေးရေစီးကြောင်းများကို ဆန့်ကျင်သော ပြောဆိုချက်များ တစ်စုံတစ်ရာ ပြုလုပ်ခဲ့ခြင်း သို့မဟုတ် လုပ်ဆောင်ချက်များ တစ်စုံတစ်ရာ လုပ်ဆောင်ခဲ့ခြင်း ရှိမရှိအပြင် နိုင်ငံတော်၏ အုပ်ချုပ်ရေးစနစ်နှင့် လက်ရှိ နိုင်ငံရေး ဖြစ်ပေါ်တိုးတက်မှုများအပေါ် ဤခေါင်းဆောင်များ၏ တုံ့ပြန်မှုများ စသည်တို့ကိုလည်း ကြည့်ရှုကြသည်။ ဤအရာအားလုံးသည် အသင်းတော်ကို စောင့်ကြည့်စစ်ဆေးသောသူတို့ သဘောပေါက်ရန် ရည်ရွယ်သည့် ကဏ္ဍများ ဖြစ်ကြသည်။ ထို့အပြင် ၎င်းတို့သည် အသင်းတော်၏ ဖွဲ့စည်းပုံနှင့် စီမံအုပ်ချုပ်ရေးဆိုင်ရာ ဖွဲ့စည်းပုံများကိုလည်း စဉ်ဆက်မပြတ် အာရုံစိုက်ကြသည်။ ဥပမာအားဖြင့် ၎င်းတို့သည် အသင်းတော်ရှိ ခေါင်းဆောင်များနှင့် အမှုဆောင်များမှာ မည်သူတို့ဖြစ်သည်၊ မည်သည့်အဆင့်ရှိ ခေါင်းဆောင်များ ဖြုတ်ချခံခဲ့ရသည်၊ ၎င်းတို့ ဖြုတ်ချခံရပြီးနောက် ၎င်းတို့အတွက် မည်သို့သော စီစဉ်မှုများ ပြုလုပ်ခဲ့သည်၊ မည်သည့်ခေါင်းဆောင်များ အဖမ်းခံခဲ့ရသည်၊ ထို့နောက် ၎င်းတို့၏အလုပ်ကို မည်သူက ဆက်ခံခဲ့သည်တို့ကို မှတ်တမ်းတင်ထားကြသည်။ ၎င်းတို့သည် ဆက်ခံသူ၏ အသက်၊ လိင်၊ ဘုရားသခင်ကို မည်မျှနှစ်ကြာ ယုံကြည်ခဲ့သည်၊ ၎င်းတို့၏ ပညာရေးအဆင့်အတန်းများ၊ ပြီးလျှင် ၎င်းတို့သည် ပင်ကိုစွမ်းရည်ရှိသော တက္ကသိုလ်ဘွဲ့ရများဖြစ်ပါက ၎င်းတို့သည် နိုင်ငံ သို့မဟုတ် လူ့အဖွဲ့အစည်းအပေါ် မည်သည့် အပျက်လက္ခဏာဆောင်သော သက်ရောက်မှုများ ရှိမရှိနှင့် ၎င်းတို့ကို အစိုးရဌာနများတွင် အလုပ်လုပ်ရန် ခေါ်ယူစုဆောင်းနိုင်ချေရှိမရှိ စသည့် အခြားသော တိကျသည့် သတင်းအချက်အလက်များကိုလည်း စုဆောင်းကြသည်။ ၎င်းတို့သည် မည်သည့်အသင်းတော်ခေါင်းဆောင်များက အတိအကျ ရာထူး၌ အလုပ်စခြင်း သို့မဟုတ် ဖြုတ်ချခံရခြင်းကိုပင် သိရှိလိုကြသည်။ ဆိုလိုသည်မှာ အလုပ်လုပ်သည့်သူများ၏ အခြေအနေ၊ သတ်သတ်မှတ်မှတ်ဖြစ်သော စီမံအုပ်ချုပ်ရေးဆိုင်ရာအလုပ်နှင့် အသင်းတော်၏ ဖွဲ့စည်းပုံတို့အားလုံးသည် ၎င်းတို့ ရင်းနှီးကျွမ်းဝင်ရန် ရည်ရွယ်သည့် ကဏ္ဍများ ဖြစ်ကြသည်။ ထို့အပြင် ၎င်းတို့သည် အသင်းတော်၌ အလုပ်ကဏ္ဍ မည်မျှရှိသည်၊ အဖွဲ့မည်မျှရှိသည်၊ အဖွဲ့တစ်ခုစီ၏ ကြီးကြပ်ရေးမှူးများ၏ အသေးစိတ်အချက်အလက်များ စသည်တို့နှင့်ပတ်သက်သည့် သတင်းအချက်အလက်များကို အပြည့်အဝ သဘောပေါက်ရန် ရည်ရွယ်ကြသည်။ ၎င်းတို့သည် လျှောက်မေးမြန်းခြင်း၊ စောင့်ကြည့်လေ့လာခြင်းနှင့် သင်ယူခြင်းတို့ကို ပြုလုပ်ကြပြီး ၎င်းတို့၏အလုပ်ကို အလွန်အသေးစိတ်ကျစွာ ဆောင်ရွက်ကြသည်။ အသင်းတော်ထဲသို့ ခိုးဝင်လာသော ဤအမျိုးအစားဝင်လူတို့ လုပ်ဆောင်ရမည့်အလုပ်နှင့် ပြီးမြောက်အောင်မြင်ရမည့် တာဝန်မှာ အသင်းတော်ကို စောင့်ကြည့်စစ်ဆေးခြင်းဟူသော ရည်ရွယ်ချက်ကို အောင်မြင်စေရန် အသင်းတော်၏ အခြေအနေနှင့် ၎င်း၏ အမျိုးမျိုးသော ဖြစ်ပေါ်တိုးတက်မှုများ၏ ကဏ္ဍအားလုံးကို ချက်ချင်း သဘောပေါက်ရန် ဖြစ်သည်။ ဤသည်တွင် ဥပမာအားဖြင့် အသင်းတော်သည် ပင်လယ်ရပ်ခြားတွင် မည်သို့ဖွံ့ဖြိုးတိုးတက်နေသည်၊ ဧဝံဂေလိတရားသည် နိုင်ငံမည်မျှသို့ ဖြန့်ဝေခဲ့ပြီးဖြစ်သည်၊ မည်သည့်နိုင်ငံများတွင် အသင်းတော်များ တည်ထောင်ပြီးဖြစ်သည်တို့ ပါဝင်သည်။ ၎င်းတို့သည် ဤအသေးစိတ်အချက်အလက်အားလုံးကို သဘောပေါက်ရန် လိုအပ်သည်။ ဤသည်တို့မှာ အသင်းတော်ကို စောင့်ကြည့်စစ်ဆေးရာတွင် ၎င်းတို့ လုပ်ဆောင်သော အဓိကတာဝန်များ ဖြစ်ကြသည်။ ပထမမှာ အသင်းတော်၏ သွန်သင်ချက်များကို သဘောပေါက်ရန်၊ ဒုတိယမှာ အသင်းတော်၏ အလုပ်လုပ်သည့်လူများ၏ အခြေအနေကို သဘောပေါက်ရန်၊ တတိယမှာ အသင်းတော်အလုပ်၏ အခြေအနေနှင့် ယင်း၏ လတ်တလော အဓိကကျသော လှုပ်ရှားမှုများကို သဘောပေါက်ရန် ဖြစ်သည်။ ၎င်းတို့သည် စာတန်တည်းဟူသော အဆင်းနီသော နဂါးကြီး၏ ကြံရာပါများနှင့် လက်ပါးစေများအဖြစ် လုံးဝ ပြုမူဆောင်ရွက်ကြသည်၊ ၎င်းတို့သည် စာတန်၏ အစေခံများ စင်စစ်ဖြစ်ကြသည်။

အသင်းတော်ကို စောင့်ကြည့်စစ်ဆေးသော ဤအမျိုးအစားဝင်လူတို့သည် အသင်းတော်၏ သွန်သင်ချက်များ၊ လူပုဂ္ဂိုလ်ဆိုင်ရာ၊ အလုပ်၏ လားရာများ၊ အသင်းတော်၏ အတိုင်းအတာအပြင် အခြားကဏ္ဍများနှင့် သက်ဆိုင်သော သတင်းအချက်အလက်များကို သဘောပေါက်ရန် ရည်ရွယ်ချက်ဖြင့် အသင်းတော်ထဲသို့ ခိုးဝင်ကြသည်။ ၎င်းတို့သည် ဤကဏ္ဍတစ်ခုစီတိုင်းကို သဘောပေါက်ရန် ရည်ရွယ်ပြီးနောက် ၎င်းတို့၏ ကြီးကြပ်ရေးမှူးများထံ အစီရင်ခံကြသည်၊ ထိုသူတို့သည် အခြေအနေအရ အသင်းတော်ကို ကိုင်တွယ်ဖြေရှင်းရန် သက်ဆိုင်ရာ မူဝါဒအစီအစဉ်များ သို့မဟုတ် အစီအမံများကို အချိန်မရွေး ရေးဆွဲနိုင်ပေသည်။ အတိုချုပ်အားဖြင့် အသင်းတော်ကို စောင့်ကြည့်စစ်ဆေးရာတွင် ၎င်းတို့၏ ရည်ရွယ်ချက်သည် လုံးဝ ရည်ရွယ်ချက်ကောင်းဖြင့် မဟုတ်ပေ။ သို့မဟုတ်ပါက ၎င်းတို့အား ဥစ္စာဓနကိုဖြစ်စေ၊ အကျိုးကျေးဇူးကိုဖြစ်စေ မဆောင်ကြဉ်းပေးသည်ကိုထောက်သော် ၎င်းတို့သည် အသင်းတော်ကို အဘယ်ကြောင့် ဆက်လက် စောင့်ကြည့်စစ်ဆေးမည်နည်း။ ယင်းမှာ ၎င်းတို့သည် အသင်းတော် တည်ရှိမှုနှင့်ပတ်သက်၍ စိတ်မသက်မသာ ဖြစ်သောကြောင့် မဟုတ်လော။ ၎င်းတို့သည် ဘုရားသခင် တည်ထောင်ပြီး ဦးဆောင်သော အသင်းတော်၌ နိုင်ငံတော်၊ လူ့အဖွဲ့အစည်း သို့မဟုတ် နိုင်ငံရေးအုပ်စုများ၊ အဖွဲ့အစည်းများနှင့် မည်သည့်ဆက်ဆံရေးမျှမရှိဘဲ ဘုရားသခင်ကို သန့်စင်စွာ ယုံကြည်သောလူများ ပါဝင်သည်ကို မယုံကြည်ကြပေ။ သို့သော် ၎င်းတို့သည် အသင်းတော်ကို မည်သို့ပင် စုံစမ်းသည်ဖြစ်စေ စိတ်မသက်မသာ ဖြစ်နေဆဲဖြစ်သည်။ အဘယ်ကြောင့်နည်း။ အကြောင်းမှာ ၎င်းတို့သည် ဘုရားမဲ့ဝါဒီများဖြစ်ကြပြီး ဘုရားသခင်ကို အသိအမှတ်မပြုသည့်အပြင် သမ္မာတရားကိုလည်း မုန်းတီးသောကြောင့် ဖြစ်သည်။ သို့ဖြစ်၍ ၎င်းတို့သည် ယုံကြည်သူတို့ကို ဖိနှိပ်ခြင်းနှင့် ဖမ်းဆီးခြင်းအပြင် အသင်းတော်ကို စောင့်ကြည့်စစ်ဆေးခြင်းကဲ့သို့သော မိုက်မဲပြီး အဓိပ္ပာယ်မဲ့သော လုပ်ရပ်များကို လုပ်ဆောင်နိုင်စွမ်းရှိကြသည်။ ၎င်းတို့သည် အသင်းတော်ကို စောင့်ကြည့်စစ်ဆေးခြင်းနှင့် ဆန့်ကျင်တားဆီးခြင်း အစီအမံများကို အဘယ်ကြောင့် ကျင့်သုံးကြသနည်း။ အကြောင်းမှာ ၎င်းတို့၏ အကြီးမားဆုံးသော စိုးရိမ်ပူပန်မှုမှာ အသင်းတော်သည် အလွန်ကြီးမားလာပြီး အသင်းသားများ အလွန်များပြားလာခြင်းက နိုင်ငံ၊ အစိုးရနှင့် လူ့အဖွဲ့အစည်းအပေါ် သိသာထင်ရှားသော သက်ရောက်မှုတစ်ခု ရှိလာမည်ဖြစ်ပြီး ရိုးရာယဉ်ကျေးမှုများနှင့် ရိုးရာဘာသာရေးအုပ်စုများကိုပင် ခြိမ်းခြောက်ကာ ဩဇာလွှမ်းမိုးလာမည်ဖြစ်သောကြောင့် ဖြစ်သည်။ ဤသည်မှာ အသင်းတော်ကို ၎င်းတို့၏ စောင့်ကြည့်စစ်ဆေးခြင်းနှင့် အတိုက်အခံလုပ်ခြင်းတို့၏ နောက်ကွယ်ရှိ စစ်မှန်သော အကြောင်းရင်း ဖြစ်သည်။ သို့ဖြစ်၍ ၎င်းတို့သည် အသင်းတော်ကို စောင့်ကြည့်စစ်ဆေးခြင်းနှင့် ဆန့်ကျင်တားဆီးခြင်းကို အကောင်အထည်ဖော်ရမည့် နိုင်ငံရေးဆိုင်ရာ တာဝန်တစ်ခုအဖြစ် သဘောထားကြသည်။

အသင်းတော်ကို စောင့်ကြည့်စစ်ဆေးသော ဤအမျိုးအစားဝင်လူတို့ကို အသင်းတော်အတွင်း၌ ပိုင်းခြားသိမြင်ရန် မလွယ်ကူနိုင်ပေ၊ အကြောင်းမှာ ၎င်းတို့တွင် မသမာသော ရည်ရွယ်ချက်များရှိပြီး အခြားသူများက ၎င်းတို့ကို သတိမပြုမိနိုင်ရန် မိမိတို့ကိုယ်ကို နက်ရှိုင်းစွာ ဖုံးကွယ်ထားသောကြောင့် ဖြစ်သည်။ သို့ဖြစ်၍ ၎င်းတို့သည် အသင်းတော်၌ အများစုနှင့်အတူ လိုက်ပါလုပ်ဆောင်နိုင်ပြီး မည်သည့်ထူးခြားမှုမျှမရှိဘဲ အထူးသဖြင့် အကျင့်ကောင်းသူများအဖြစ် ပေါ်လာကာ အသင်းတော်က လုပ်ဆောင်သော အလုပ်နှင့်ပတ်သက်၍ မည်သည့်သဘောထားကွဲလွဲသော အမြင်များကိုမျှ မည်သည့်အခါမျှ ဖော်ပြခြင်းမရှိပေ။ သို့သော် ဤလူပုဂ္ဂိုလ်တို့တွင် ထူးခြားသည့် လက္ခဏာရပ်တစ်ခု ရှိသည်။ ၎င်းတို့သည် ဘုရားသခင်ကို ယုံကြည်ခြင်းအပေါ် မပူမအေး ဖြစ်ကြသည်၊ ယင်းနှင့်ပတ်သက်၍ အလွန်တက်ကြွခြင်းလည်းမရှိ၊ အလွန်ဘာသိဘာသာနေခြင်းလည်း မရှိပေ။ ၎င်းတို့အား ပေးအပ်သော တာဝန်များအနက် အနည်းငယ်ကို လုပ်ဆောင်နိုင်ကြသော်လည်း ၎င်းတို့ အလုပ်လုပ်သည့်နေရာ၊ ၎င်းတို့၏ မိသားစုအခြေအနေ သို့မဟုတ် ၎င်းတို့သည် ယခင်က ဘုရားသခင်ကို ယုံကြည်ခဲ့ဖူးခြင်း ရှိမရှိကဲ့သို့သော ၎င်းတို့၏ ပုဂ္ဂိုလ်ရေးအသေးစိတ်အချက်အလက်များကို မည်သည့်အခါမျှ မထုတ်ဖော်ကြပေ။ တစ်စုံတစ်ဦးက အစိုးရဌာနတစ်ခုတွင် အလုပ်လုပ်ခြင်းအကြောင်းကို ထုတ်ပြောပါက ၎င်းတို့သည် အစိုးရအပေါ်ဖြစ်စေ၊ နိုင်ငံရေးအပေါ်ဖြစ်စေ၊ မူဝါဒများအပေါ်ဖြစ်စေ၊ ဘာသာတရားအပေါ်ဖြစ်စေ ထင်မြင်ချက် တစ်ခုတလေ ပေးခြင်းကို ရှောင်ရှားလျက် အလွန် ရှောင်တိမ်းတတ်ကြသည်။ ၎င်းတို့၏ အပြုအမူသည် မည်သည့် ထိလွယ်ရှလွယ်အကြောင်းအရာများကိုမဆို ရှောင်ရှားသဖြင့် ထူးခြားသည်၊ ၎င်းတို့သည် အစိုးရကို ဝေဖန်ခြင်းလည်းမရှိ၊ ချီးမွမ်းခြင်းလည်းမရှိသကဲ့သို့ ၎င်း၏ မူဝါဒများ သို့မဟုတ် အုပ်ချုပ်ရေးစနစ်ကိုလည်း ဆွေးနွေးခြင်းမရှိပေ။ တစ်စုံတစ်ဦးက လူပုဂ္ဂိုလ်တစ်ဦးသည် သူလျှိုဖြစ်ကြောင်းကို ထောက်ပြသည့်အခါ ၎င်းတို့သည် သိသိသာသာ စိတ်လှုပ်ရှားလာပြီး မိမိတို့ကိုယ်ကို ခုခံကာကွယ်ရန် လျင်မြန်စွာ ထရပ်ကောင်းပင် ထရပ်ပေမည်။ စိုးရိမ်ပူပန်ခြင်းအပြင် သင်တို့သည် ထိုသို့သော ထိလွယ်ရှလွယ် အကြောင်းအရာများကို ရှောင်ရှားလိုသည့် သဘောထားတစ်ခုကိုလည်း ၎င်းတို့၏ အကြည့်မှ သတိပြုမိနိုင်သည်၊ ၎င်းတို့သည် မိမိတို့ကို ထွင်းဖောက်မြင်နိုင်သော မည်သူ့ကိုမဆို ရှောင်ရှားကြသည်။ ထို့အပြင် ၎င်းတို့သည် မသိသောရင်းမြစ်များမှ ဖုန်းခေါ်ဆိုမှုများကို မကြာခဏ လက်ခံရရှိတတ်သည် သို့မဟုတ် အသင်းတော်နှင့် မသက်ဆိုင်သော လျှို့ဝှက်ဆန်းကြယ်သည့် လူပုဂ္ဂိုလ်များ၏ ဆက်သွယ်ခြင်းနှင့် အပြန်အလှန် ဆက်ဆံခြင်းကို ခံရတတ်ပြီး ဤဖုန်းခေါ်ဆိုမှုများထဲမှ တစ်ခုကို ဖြေဆိုသည်နှင့်တစ်ပြိုင်နက် ၎င်းတို့သည် အခြားသူများနှင့် ခပ်ဝေးဝေးသို့ သွားကြသည်။ တစ်စုံတစ်ဦးက ဤအခိုက်အတန့်များအတွင်း ၎င်းတို့ကို မြင်တွေ့မိပါက ၎င်းတို့သည် သိသိသာသာ အလွန်အမင်း ပျာယာခတ်သွားပြီး မျက်နှာနီမြန်းလာကာ မိမိတို့၏ ပင်ကိုလက္ခဏာ ဖော်ထုတ်ခံရမည်ကို ကြောက်ရွံ့လျက် အလွန်အမင်း မသက်မသာဖြစ်နေပုံ ပေါက်သည်။ အသင်းတော်နှင့်ပတ်သက်သော သတင်းအချက်အလက်များကို တိတ်တဆိတ် စုဆောင်းခြင်းအပြင် ၎င်းတို့က “သင်သည် ဘုရားသခင်ကို နှစ်မည်မျှကြာအောင် ယုံကြည်ခဲ့ပြီးပြီနည်း။ သင်၏ မိဘများ ယုံကြည်သလော။ သင်၏ မိသားစုဝင်များသည် ပြည်မကြီးတွင် ရှိသလော။ ပြည်မကြီးရှိ သင်၏ မိသားစုဝင်များထဲမှ မည်သူတို့က ဘုရားသခင်ကို ယုံကြည်သနည်း၊ နှစ်မည်မျှကြာပြီနည်း။ ၎င်းတို့ အသက်မည်မျှရှိပြီနည်း။ သင်တို့၏ ဒေသခံအသင်းတော်တွင် လူမည်မျှရှိသနည်း။ ၎င်းတို့ ယခု မည်သို့နေကြသနည်း” ကဲ့သို့သော မေးခွန်းများကို မေးမြန်းလျက် ညီအစ်ကိုမောင်နှမများနှင့်ပတ်သက်သည့် အခြေအနေကို အခါအားလျော်စွာ စုံစမ်းကြသည်။ အခါအားလျော်စွာ ၎င်းတို့သည် လူတို့ ထုတ်ဖော်ပြောရန် မလိုလားသော ထိလွယ်ရှလွယ်နှင့် ပုဂ္ဂိုလ်ရေးဆိုင်ရာ သတင်းအချက်အလက်များကို ရှာဖွေကြသည်။ ယေဘုယျအားဖြင့် ညီအစ်ကိုမောင်နှမများကြား အပြန်အလှန်ဆက်ဆံရာတွင် တစ်စုံတစ်ဦးက မျှဝေရန် မလိုလားပါက မည်သူမျှ ထိလွယ်ရှလွယ် ပုဂ္ဂိုလ်ရေးဆိုင်ရာ သတင်းအချက်အလက်များကို တမင်တကာ သို့မဟုတ် တက်ကြွစွာ မေးမြန်းခြင်းမရှိပေ။ သို့သော် ဤလူပုဂ္ဂိုလ်သည် ထိုသို့သောကိစ္စရပ်များကို အထူးအာရုံစိုက်ပြီး အချို့သော ခေါင်းဆောင်များနှင့် အမှုဆောင်များ သို့မဟုတ် အရေးကြီးသောအလုပ်ကို တာဝန်ယူသောလူတို့၏ လှုပ်ရှားမှုများကို ခြေရာခံခြင်း၊ ဤလူတို့၏ ကွန်ပျူတာများနှင့် လက်ကိုင်ဖုန်းများပေါ်ရှိ အချက်အလက်များ သို့မဟုတ် ၎င်းတို့၏ လိပ်စာအချက်အလက်များကို ရယူရန် ကြိုးစားခြင်း၊ ဤအသေးစိတ်အချက်အလက်များကို စေ့စေ့စပ်စပ် စုံစမ်းစစ်ဆေးရန် အခိုင်အမာ တောင်းဆိုခြင်းတို့ကိုပင် ပြုလုပ်သည်။ အကယ်၍ ခေါင်းဆောင်တစ်ဦးသည် စုဝေးပွဲသို့ မတက်ရောက်သည်ကို ၎င်းတို့ သတိပြုမိပါက “မည်သူမည်ဝါက ယနေ့ စုဝေးပွဲကို မတက်ပါ။ သူတို့ မည်သည့်အရာ လုပ်ဆောင်နေသနည်း” ဟု မေးကြလိမ့်မည်။ တစ်စုံတစ်ဦးက ၎င်းတို့ အလုပ်များနေသည်ဟု ဖော်ပြပါက ၎င်းတို့က “မည်သည့်အရာဖြင့် အလုပ်များနေသနည်း။ သူတို့သည် ထိုယုံကြည်သူအသစ်များအား ထပ်၍ ရေလောင်းပေးနေသလော။ ထိုယုံကြည်သူအသစ်များက မည်သူများနည်း။ သူတို့သည် မည်သည့်အချိန်မှ စတင်၍ ယုံကြည်ခဲ့ကြသနည်း။ ကျွန်ုပ်သည် အဘယ်ကြောင့် မသိရသနည်း” ဟု ထပ်မံစုံစမ်းကြလိမ့်မည်။ ၎င်းတို့သည် ပို၍နက်ရှိုင်းစွာ တူးဆွကြသည်။ ညီအစ်ကိုမောင်နှမများက “ကျွန်ုပ်တို့ မသိသင့်လျှင် မမေးလေနှင့်။ အဘယ်ကြောင့် ဆက်၍ မေးနေသနည်း။ ဤသည်မှာ အသက်ဝင်ရောက်မှုအကြောင်း မဟုတ်၊ သမ္မာတရားနှင့် မပတ်သက်၊ သိဖို့မလို” ဟု ပြောဆိုကြသည်။ ထိုအခါ ခိုးဝင်လာသူက “သို့သော်လည်း ဤသည်တို့မှာ ဘုရားအိမ်တော်၏ ကိစ္စများဖြစ်သည်၊ အသင်းတော်၏ အလုပ်ဖြစ်သည်၊ ကျွန်ုပ်တို့ အဘယ့်ကြောင့် သိ၍မရနိုင်ရသနည်း။ ကျွန်ုပ်တို့အားလုံး ဘုရားသခင်ကို ယုံကြည်ကြခြင်းဖြစ်သည်။ သိထား၍ မထိခိုက်သွားပါ။ သင်တို့ မသိလိုလျှင် အသင်းတော်၏ အလုပ် သို့မဟုတ် အသင်းတော်ခေါင်းဆောင်များကို ဂရုမစိုက်ခြင်းဖြစ်သည်ဟု ဆိုလိုသည်။ ခေါင်းဆောင်က အတိအကျ မည်သည့်သူနှင့် သွားတွေ့ခဲ့သနည်း။ ယုံကြည်သူအသစ်ဦးရေ မည်မျှရှိသနည်း။ သူတို့ မည်သည့်နေရာတွင်ရှိသနည်း။ ကျွန်ုပ်လည်း သူတို့ကို တွေ့လိုသည်” ဟု ပြန်ပြောသည်။ ၎င်းတို့သည် ဤကိစ္စရပ်များကို အမြဲ စုံစမ်းနေကြသည်။

အသင်းတော်ကို စောင့်ကြည့်စစ်ဆေးသူတို့ အလေးအနက်ထားဆုံးသော နောက်ထပ်အလုပ်တစ်ခု ရှိသေးသည်၊ ယင်းမှာ အသင်းတော်၏ ဘဏ္ဍာရေးအခြေအနေကို သိရှိနားလည်ရန် ဖြစ်သည်။ တစ်ဖက်တွင် ၎င်းတို့သည် အသင်းတော်၏ ဘဏ္ဍာငွေ ရင်းမြစ်များကို နားလည်ရန် ကြိုးပမ်းကြသည်။ အသင်းတော်သည် စက်ရုံများ သို့မဟုတ် စီးပွားရေးလုပ်ငန်းများ တည်ထောင်ထားခြင်း ရှိမရှိ၊ အလုပ်သမားများကို မဝရေစာပေးပြီး ခိုင်းသည့်လုပ်ငန်းများ ပိုင်ဆိုင်ခြင်း ရှိမရှိ၊ ကလေးအလုပ်သမားများ အသုံးပြုခြင်း ရှိမရှိနှင့် အသင်းတော်၏ အမျိုးမျိုးသော အလုပ်ကဏ္ဍများတွင် စွန့်စားမှုပြုရသည့် အကျိုးအမြတ်ရှိသော စီးပွားရေးလုပ်ငန်းများ ပါဝင်ခြင်း ရှိမရှိတို့ကို ၎င်းတို့ သိလိုကြသည်။ ဥပမာအားဖြင့် အသင်းတော်၏ ဗီဒီယိုများ၊ ရုပ်ရှင်များ၊ ဓမ္မသီချင်းများနှင့် ဘုရားသခင်၏ နှုတ်ကပတ်တော်စာအုပ်များ ပုံနှိပ်ထုတ်ဝေခြင်းသည် အကျိုးအမြတ် ရရှိခြင်း ရှိမရှိ သို့မဟုတ် အလွန်အကျွံ အကျိုးအမြတ်များ ဖြစ်ပေါ်စေခြင်း ရှိမရှိ၊ အသင်းတော်၏ ဘဏ္ဍာငွေ ရင်းမြစ်များမှာ အဘယ်အရာများဖြစ်သည်၊ အသင်းတော်ကို ထောက်ပံ့ရန် လှူဒါန်းနေသည့် ချမ်းသာကြွယ်ဝသော လူပုဂ္ဂိုလ်များ ရှိမရှိ၊ ဤလူပုဂ္ဂိုလ်များတွင် နိုင်ငံရေး အထက်တန်းလွှာများ သို့မဟုတ် သန်းကြွယ်သူဌေးများနှင့် ဘီလီယံနာသူဌေးများ ပါဝင်ခြင်း ရှိမရှိ၊ ဤသည်တို့မှာ ၎င်းတို့ သိရှိနားလည်လိုသော အသေးစိတ်အချက်များ ဖြစ်ကြသည်။ အသင်းတော်၏ အုပ်ချုပ်ရေးဆိုင်ရာ ဖွဲ့စည်းပုံများနှင့် ဘဏ္ဍာငွေ ရင်းမြစ်များကို ရှာဖွေဖော်ထုတ်ခြင်းအပြင် ၎င်းတို့သည် အသင်းတော်၏ ဘဏ္ဍာငွေများကို ထိန်းသိမ်းစောင့်ရှောက်မှုကိုလည်း သိရှိနားလည်ရန် ရည်ရွယ်ကြပြီး ၎င်းတို့၏ ရည်မှန်းချက်မှာ ဤရန်ပုံငွေများ၏ ဦးတည်ချက်ကို ခြေရာခံရန် ဖြစ်သည်။ အသင်းတော်သည် မိမိ၏ငွေကို မည်သို့သုံးစွဲသည်၊ တရားမဝင်သော လှုပ်ရှားမှု တစ်ခုခုတွင် ပါဝင်ခြင်း ရှိမရှိ၊ အာဏာရှင်အစိုးရများကို ပူးတွဲဆန့်ကျင်ရန်နှင့် လူ့အခွင့်အရေးများကို ထိန်းသိမ်းရန် လူမှုရေး အထက်လွှာများကို စုစည်းခြင်း သို့မဟုတ် အမျိုးမျိုးသော လူမှုရေးအဖွဲ့အစည်းများ၊ အုပ်စုများနှင့် ပူးပေါင်းဆောင်ရွက်ခြင်း ရှိမရှိ စသည့် ဤသည်တို့မှာလည်း ၎င်းတို့ သိရှိနားလည်ရန် ရည်ရွယ်သည့် အရေးကြီးသော အခြေအနေအချို့ ဖြစ်ကြသည်။ အချို့လူများက “အသင်းတော်ကို စောင့်ကြည့်စစ်ဆေးသည့်အလုပ်ကို အဆင်းနီသော နဂါးကြီး၏ နိုင်ငံကသာ တာဝန်ယူလုပ်ဆောင်ခြင်း ဖြစ်သလော” ဟု မေးခွန်းထုတ်ကြသည်။ ဤပြောဆိုချက်သည် တိကျမှန်ကန်သလော။ အမှန်တွင် တစ်လောကလုံးနှင့် လူ့အဖွဲ့အစည်းတစ်ခုလုံးသည် ဘုရားသခင်ကို အတိုက်အခံလုပ်ကြသည်။ အာဏာရှင်အုပ်ချုပ်မှုအောက်ရှိ နိုင်ငံများသာ ဘုရားသခင်ကို အတိုက်အခံလုပ်ကြသည်မဟုတ်၊ ခရစ်ယာန်နိုင်ငံများဟုခေါ်သော နိုင်ငံများ၌ပင် အာဏာရှိသူအများစုသည် ဘုရားမဲ့ဝါဒီများနှင့် ဘာသာတရားမရှိသူများ ဖြစ်ကြပြီး ယုံကြည်ခြင်းရှိသော သို့မဟုတ် ခရစ်ယာန်ဘာသာကို ယုံကြည်ကြောင်း ထုတ်ဖော်ပြောဆိုသော အာဏာရှိသူများထဲ၌ပင် သမ္မာတရားကို လက်ခံနိုင်သောသူတို့၏ အရေအတွက်မှာ လူနည်းစုသာ ဖြစ်သည်။ လူအများစုသည် သမ္မာတရားကို အသိအမှတ်မပြုကြသည့်အပြင် လက်ခံရန်မှာ သာ၍ပင် ဝေးသေးသည်။ သို့ဆိုလျှင် ဤလူတို့သည် ဘုရားသခင်ကို ယုံကြည်သည့်တိုင် ကိုယ်တော်ကို အတိုက်အခံလုပ်သူများ မဟုတ်ကြလော။ ဥပမာအားဖြင့် ခရစ်ယာန်ဘာသာ၊ ကက်သလစ်ဘာသာနှင့် အစ္စရေးနိုင်ငံရှိ ဂျူးဘာသာကဲ့သို့သော ဘာသာတရားများတွင် အထက်တန်းလွှာများသည် သမ္မာတရားကို လက်ခံသောလူများဖြင့် ဖွဲ့စည်းထားသလော။ လုံးဝမဟုတ်ပေ။ ၎င်းတို့ထဲမှ တစ်ဦးတစ်ယောက်မျှ ဘုရားသခင်၏ အမှုတော်ကို စုံစမ်းစစ်ဆေးရန် မလာကြပေ၊ တစ်ဦးတစ်ယောက်မျှ သမ္မာတရားကို လက်မခံနိုင်ပေ။ တိတိကျကျပြောရလျှင် ၎င်းတို့အားလုံးသည် မယုံကြည်သူများ ဖြစ်ကြသည်၊ ၎င်းတို့အားလုံးသည် ဘုရားသခင်ကို အတိုက်အခံလုပ်ကြပြီး အန္တိခရစ်များ ဖြစ်ကြသည်။ ၎င်းတို့သည် ဘုရားသခင်၏ အမှုတော်ကို နှောင့်ယှက်ပြီး ဖျက်လိုဖျက်ဆီး လုပ်သည့်အပြင် ဘုရားသခင်နောက်သို့ လိုက်သောသူတို့ကို လူမဆန်စွာ နှိပ်ကွပ်ပြီး ညှဉ်းပန်းနှိပ်စက်ကြသည်၊ ဤအချက်ကို နောက်ဆုံးသောကာလ၌ ဘုရားသခင်၏ အမှုတော်အပေါ် ၎င်းတို့၏ ဆက်ဆံပုံအားဖြင့် သက်သေပြပြီးဖြစ်သည်။ မည်သည့်ဂိုဏ်းဂဏက မိမိ၏ယုံကြည်သူများကို မှန်သော လမ်းခရီးကို လွတ်လပ်စွာ စုံစမ်းစစ်ဆေးရန်၊ အပြင်မှ တရားဟောသူများကို နားထောင်ရန် သို့မဟုတ် သူစိမ်းများကို လက်ခံတွေ့ဆုံရန် ခွင့်ပြုသနည်း။ တစ်ခုတစ်လေမျှ ဤသို့ပြုလုပ်နိုင်ခြင်းမရှိပေ။ မည်သည့်လူမျိုး သို့မဟုတ် မည်သည့်နိုင်ငံက အသင်းတော်အပေါ် ဖော်ရွေသနည်း။ (မည်သည့်လူမျိုး၊ နိုင်ငံမျှ မဖော်ရွေပါ။) ၎င်းတို့က သင့်ကို ဘာသာရေးလွတ်လပ်ခွင့် အနည်းငယ်နှင့် နားနားနေနေ နေထိုင်ခွင့်တစ်ခုခု ပေးလျှင် ချီးကျူးထိုက်လှပေပြီ။ ဤမျှသာမက သင်သည် ၎င်းတို့က သင့်ကို ထောက်ပံ့ရန် မျှော်လင့်နေကြသေးသလော။ ဘုရားသခင်၏ အသင်းတော် ပေါ်ထွန်းလာသည့်အခါ သို့မဟုတ် အသင်းတော်က စတင်၍ ဧဝံဂေလိတရားဟောသည့်အခါ ဘုရားသခင် တည်ရှိခြင်းကို လုံးဝမယုံကြည်သော ဤလူတို့နှင့် ဘုရားသခင် ဖော်ပြသော သမ္မာတရားများအပေါ် အထူးစက်ဆုပ်ရွံရှာခြင်းနှင့် မုန်းတီးခြင်းကို ခံစားရသော ဤလူတို့သည် အထူးအလုပ်တစ်ခုကို လုပ်ဆောင်ကြသည်၊ ယင်းမှာ အသင်းတော်ကို အနီးကပ် စောင့်ကြည့်စစ်ဆေးရန် လူပုဂ္ဂိုလ်များကို တာဝန်ပေးခြင်း ဖြစ်သည်။ ဤနေရာ၌ “စောင့်ကြည့်စစ်ဆေးသည်” ဆိုသည်မှာ ထောက်လှမ်းစောင့်ကြည့်ခြင်း၊ သိရှိနားလည်ပြီး ထိန်းချုပ်ခြင်းကို ဆိုလိုသည်၊ ဆိုလိုသည်မှာ အချိန်ကာလတိုင်း၌ အသင်းတော်၏ ကဏ္ဍအားလုံးကို မျက်ခြည်မပြတ် ထောက်လှမ်းစောင့်ကြည့်ခြင်း၊ သိရှိနားလည်ခြင်းနှင့် ထိန်းချုပ်ခြင်း ဖြစ်သည်။ အချို့လူများက “၎င်းတို့သည် ဘုရားသခင်၏ အမှုတော်ကို လူသိရှင်ကြား ပြစ်တင်ရှုတ်ချခြင်း သို့မဟုတ် ဆန့်ကျင်ခြင်း မပြုခဲ့ကြသကဲ့သို့ ကျွန်ုပ်တို့၏ ဒေသခံအသက်တာ၌လည်း ညှဉ်းပန်းနှိပ်စက်ခြင်း သို့မဟုတ် နှောင့်ယှက်ခြင်းကို ကျွန်ုပ်တို့ မခံစားခဲ့ကြရပါ။ နိုင်ငံရပ်ခြားတွင် ဘုရားသခင်ကို ယုံကြည်ခြင်း၊ စုဝေးခြင်း၊ ကျွန်ုပ်တို့၏ တာဝန်ကို ထမ်းဆောင်ခြင်းနှင့် ဧဝံဂေလိတရားကို ဖြန့်ဝေခြင်းသည် အဆင်းနီသော နဂါးကြီး၏ နိုင်ငံ၌ထက် များစွာ ပို၍ကောင်းမွန်ပြီး ပို၍လုံခြုံသည်ဟု ကျွန်ုပ်တို့ ခံစားရပါသည်။ ကျွန်ုပ်တို့သည် မည်သည့်ကြားဝင်နှောင့်ယှက်မှုကိုမျှ မကြုံတွေ့ခဲ့ရပါ” ဟု ပြောဆိုကြသည်။ ကြားဝင်နှောင့်ယှက်မှု မရှိခဲ့ရုံဖြင့်လည်းကောင်း၊ လွတ်လပ်မှုအချို့ကို သင်တို့အား ပေးသနားခဲ့ရုံဖြင့်လည်းကောင်း အသင်းတော်ကို စောင့်ကြည့်စစ်ဆေးသည့် ၎င်းတို့၏အလုပ်ကို သင်မငြင်းပယ်သင့်ပေ။ သင့်အား ပေးထားသော ဘာသာရေးလွတ်လပ်ခွင့် အနည်းငယ်သည် အခြေခံ လူမှုရေးဆိုင်ရာ စနစ်တစ်ခုသာ ဖြစ်သည်၊ သင် မွေ့လျော်ခံစားနေရသည့်အရာမှာ သင်နေထိုင်သော နိုင်ငံရှိ မည်သည့်နိုင်ငံသားမဆို၏ အခြေခံ အခွင့်အရေးများမျှသာ ဖြစ်သည်။ ဤအခြေခံအခွင့်အရေးများကို ခံစားခြင်းသည် နိုင်ငံတော်အစိုးရ၊ လူမှုရေးအဖွဲ့အစည်းများ သို့မဟုတ် ဘာသာရေးလောကက ဘုရားသခင်၏ အမှုတော်နှင့် အသင်းတော်၏ အလုပ်ကို လက်ခံပြီး အသိအမှတ် ပြုခဲ့ပြီးဖြစ်ကြောင်းဖြစ်စေ၊ မိတ်ဖြစ်ဆွေဖြစ် ဖြစ်လာခဲ့ပြီးဖြစ်ကြောင်းဖြစ်စေ၊ ရန်လိုမုန်းတီးမှုနှင့် စောင့်ကြည့်စစ်ဆေးမှုတို့ မရှိတော့ကြောင်းကိုဖြစ်စေ မဆိုလိုပေ။ ယင်းမှာ မမှန်ကန်သလော။ (မှန်ကန်ပါသည်။) ဤကိစ္စသည် စိတ်ကူးသက်သက်သာ မဟုတ်ချေ၊ ဟုတ်သလော။ (မဟုတ်ပါ။)

စာတန်ဆန်သော အစိုးရစနစ်များ၏ ရန်လိုမုန်းတီးမှုနှင့် စောင့်ကြည့်စစ်ဆေးမှုအပေါ် ငါတို့၏ သဘောထားသည် မည်သို့ဖြစ်သင့်သနည်း။ ငါတို့သည် ယင်းကို ငြင်းပယ်ပြီး ရှောင်ရှားသင့်သလော သို့မဟုတ် ရိုးရှင်းစွာ လျစ်လျူရှုသင့်သလော။ ပထမဦးစွာ ဤအရာကို စဉ်းစားကြည့်လော့၊ အသင်းတော်သည် မိမိလုပ်ဆောင်သော အလုပ်တစ်ခုခုကို ၎င်းတို့ စောင့်ကြည့်စစ်ဆေးမည်ကို ကြောက်ရွံ့သလော။ (မကြောက်ရွံ့ပါ။) ငါတို့တွင် လျှို့ဝှက်သော လှုပ်ရှားမှုများ တစ်ခုခု ရှိသလော။ ငါတို့သည် နိုင်ငံတော်ကို ဆန့်ကျင်သော သို့မဟုတ် အစိုးရကို ဆန့်ကျင်သော နိုင်ငံရေးဆိုင်ရာ စကားတစ်ခွန်းခွန်းကို ပြောဆိုသလော။ (မပြောဆိုပါ။) ဤအချက်ကို အတည်ပြုနိုင်သည်။ ဘုရားသခင်ကို ယုံကြည်ခြင်းသည် နိုင်ငံရေးတွင် ပါဝင်ခြင်းနှင့် လုံးဝမသက်ဆိုင်ပေ။ သင်တို့အများစုသည် ဘုရားသခင်ကို သုံးနှစ်ကျော် ယုံကြည်ခဲ့ကြပြီးဖြစ်သည်၊ အချို့ဆိုလျှင် နှစ်နှစ်ဆယ် သို့မဟုတ် သုံးဆယ်ပင် ယုံကြည်ခဲ့ကြပြီးဖြစ်သည်။ ဤမျှနှစ်များတစ်လျှောက် တရားဒေသနာများကို နားထောင်ခဲ့ရာတွင် အသင်းတော်က နိုင်ငံတော်ကို ဆန့်ကျင်သော သို့မဟုတ် လူ့အဖွဲ့အစည်းကို ဆန့်ကျင်သော ပြောဆိုချက်များ ပြုလုပ်သည်ကို တစ်စုံတစ်ဦး တွေ့ရှိခဲ့ဖူးသလော။ (မတွေ့ရှိခဲ့ဖူးပါ။) စိုးစဉ်းမျှပင် မရှိပါ၊ ဘုရားအိမ်တော်သည် နိုင်ငံရေးကို မည်သည့်အခါမျှ မဆွေးနွေးပေ။ ထို့အပြင် အနန္တတန်ခိုးရှင် ဘုရားသခင် အသင်းတော်သည် ဘုရားသခင်က တည်ထောင်ထားခြင်းဖြစ်သည်၊ ယင်းသည် မြေကြီးပေါ်ရှိ ဘုရားသခင်၏ နိုင်ငံတော်ကို ကြိုတင်မြည်းစမ်းခြင်းဖြစ်သည်၊ မည်သည့်လူပုဂ္ဂိုလ်ကမျှ ဖွဲ့စည်းထားသော အဖွဲ့အစည်းမဟုတ်၊ မည်သည့်လူတစ်ဦးတစ်ယောက်ကမျှ တည်ထောင်ထားခြင်း မဟုတ်ပေ။ သို့ဆိုလျှင် ဘုရားသခင်က အသင်းတော်ကို တည်ထောင်၍ လုပ်ဆောင်စေသည့်အလုပ်မှာ အဘယ်နည်း။ ယင်းမှာ လူမှုရေးကို ဆန့်ကျင်သော၊ ဘာသာရေးကို ဆန့်ကျင်သော သို့မဟုတ် နိုင်ငံရေးကို ဆန့်ကျင်သော အလုပ်တွင် ပါဝင်ဆောင်ရွက်ရန် မဟုတ်ပေ။ သို့ဆိုလျှင် အသင်းတော်၏အလုပ်မှာ အဘယ်နည်း။ ပထမဦးစွာ ယင်း၏ အဓိကအလုပ်မှာ နောက်ဆုံးသောကာလ၌ လူသားမျိုးနွယ်ကို ကယ်တင်ရန် ဘုရားသခင် လူ့ဇာတိခံယူခြင်းနှင့်ဆိုင်သော သတင်းကောင်းကို လူသားမျိုးနွယ်ထံ ဖြန့်ဝေရန်ဖြစ်ပြီး လူသားမျိုးနွယ်က ဘုရားသခင်ထံ လှည့်ပြန်လာပြီး ကိုယ်တော့်ကို ဝတ်ပြုကိုးကွယ်နိုင်ကြစေရန်အလို့ငှာ ဘုရားသခင် ဖော်ပြသော သမ္မာတရားအားလုံးကို လက်ခံစေဖို့ ဖြစ်သည်။ ဒုတိယအချက်မှာ ယင်းတွင် သမ္မာတရားကို တောင့်တသောသူတို့ကို ဘုရားသခင်၏ နှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံရန်နှင့် သန့်စင်ခြင်းခံရရန်၊ နောက်ဆုံးတွင် ကယ်တင်ခြင်းကို ရရှိရန် ဘုရားသခင်ရှေ့မှောက်သို့ ဆောင်ကြဉ်းခြင်း ပါဝင်သည်။ ဤသည်မှာ ဘုရားသခင် တည်ထောင်ထားသည့်အတိုင်း အသင်းတော်က လုပ်ဆောင်သောအလုပ်ဖြစ်ပြီး ယင်းသည် အသင်းတော် တည်ရှိခြင်း၏ အရေးပါမှုနှင့် တန်ဖိုးဖြစ်သည်။ ဤသည်မှာ နိုင်ငံရေး၊ စီးပွားရေး၊ စက်မှုလုပ်ငန်း၊ နည်းပညာ သို့မဟုတ် လူ့အဖွဲ့အစည်း၏ အခြားမည်သည့်ကဏ္ဍနှင့်မျှ မသက်ဆိုင်သည့်အပြင် ဆက်စပ်မှုလည်းမရှိပေ၊ ဤအရာများနှင့် လုံးဝမပတ်သက်ပေ။ သို့ဆိုလျှင် အသင်းတော်အတွင်း၌ ဘုရားသခင်၏ ကယ်တင်ခြင်းအမှုတော်၏ အနှစ်သာရမှာ အဘယ်နည်း။ အရိုးရှင်းဆုံးနှင့် အပြတ်သားဆုံးသော စကားလုံးများဖြင့် ဆိုရလျှင် ယင်းမှာ လူသားမျိုးနွယ်ကို စီမံခန့်ခွဲခြင်း ဖြစ်သည်။ လူသားမျိုးနွယ်ကို စီမံခန့်ခွဲခြင်း၏ တိကျသောအကြောင်းအရာတွင် လူတို့ကို ဘုရားသခင်ရှေ့မှောက်သို့၊ ဘုရားသခင်၏ နှုတ်ကပတ်တော်များ၏ လက်တွေ့ကျမှုထဲသို့ ဆောင်ကြဉ်းခြင်း၊ သန့်စင်ခြင်းခံရရန်နှင့် ကယ်တင်ခြင်းကို ရရှိရန် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို ၎င်းတို့အား လက်ခံစေခြင်းတို့ ပါဝင်သည်။ ဤသည်မှာ လူသားမျိုးနွယ်ကို စီမံခန့်ခွဲခြင်း၏ တိကျသောအလုပ် ဖြစ်သည်။ အသင်းတော်က ပါဝင်ဆောင်ရွက်သော မည်သည့်အလုပ်မဆိုသည် ဘုရားသခင်၏ စီမံခန့်ခွဲမှု၊ ဘုရားသခင်၏ အစီအစဉ်တို့နှင့် သက်ဆိုင်ပြီး ဘုရားသခင် ဖော်ပြသော နှုတ်ကပတ်တော်များနှင့်လည်း သက်ဆိုင်သည်မှာ ပြောစရာမလိုပေ၊ ယင်းသည် လောကီလူတို့ လုပ်ဆောင်သော အမျိုးမျိုးသောအလုပ်များနှင့် မည်သို့မျှ ဆက်စပ်မှုမရှိပေ။ သို့ဖြစ်၍ အသင်းတော်နှင့်ပတ်သက်သော မည်သည့်သတင်းအချက်အလက်မဆိုသည် ယင်း၏ သွန်သင်ချက်များ၊ အလုပ်လုပ်သည့်လူများဆိုင်ရာ၊ အုပ်ချုပ်ရေးဆိုင်ရာ ဖွဲ့စည်းပုံများ၊ ယင်းအလုပ်၏ အခြေအနေ သို့မဟုတ် အသင်းတော်၏ ဘဏ္ဍာရေးအခြေအနေနှင့်ပင် သက်ဆိုင်သည်ဖြစ်စေ မည်သည့်နိုင်ငံ၊ မည်သည့်လူ့အဖွဲ့အစည်း၊ မည်သည့်လူမျိုး၊ မည်သည့်ဘာသာတရား သို့မဟုတ် မည်သည့်လူ့အုပ်စုနှင့်မျှ လုံးဝဆက်စပ်မှုမရှိပေ၊ စိုးစဉ်းမျှပင် ဆက်စပ်မှုမရှိပေ။ သို့ဖြစ်၍ ဤအချက်များကို စိတ်ထဲတွင် ထားရှိလျက် ၎င်းတို့သည် အာဏာရပါတီဖြစ်စေ၊ ဘာသာရေးအုပ်စုများဖြစ်စေ သို့မဟုတ် လူမှုရေးအုပ်စုများဖြစ်စေ အသင်းတော်ကို စောင့်ကြည့်စစ်ဆေးရန် လူများကို စေလွှတ်သည့် ၎င်းတို့၏လုပ်ရပ်သည် လုံးလုံးလျားလျား မည်သည့်အရာနှင့် ညီမျှသနည်း။ (မလိုအပ်သော လုပ်ရပ်တစ်ခု ဖြစ်ပါသည်။) “မလိုအပ်သော လုပ်ရပ်တစ်ခု” သည် နည်းလမ်းတကျ အသုံးအနှုန်းတစ်ခု ဖြစ်သည်။ သာမန်ပြောရိုးစကားမှာ အဘယ်နည်း။ ယင်းမှာ အလုပ်မရှိ အလုပ်ရှာခြင်း ဖြစ်သည်၊ ဟုတ်သလော။ ငါ၏အမြင်တွင် ယင်းမှာ အလုပ်မရှိ အလုပ်ရှာခြင်းပင် ဖြစ်သည်၊ ၎င်းတို့၏ နေ့ရက်များသည် သက်သောင့်သက်သာရှိမှုနှင့် လွယ်ကူမှုတို့ဖြင့် အလွန်အကျွံ ပြည့်နှက်နေသောကြောင့် ၎င်းတို့သည် ဤအလုပ်မရှိသော လူအနည်းငယ်ကို အသင်းတော်အား စောင့်ကြည့်စစ်ဆေးရန် စေလွှတ်ကြပြီး ဤအရာကို နိုင်ငံရေးတာဝန်တစ်ခုအဖြစ်၊ အလေးအနက်ထားရမည့် အလုပ်တစ်ခုအဖြစ်ပင် သဘောထားကြသည်၊ ယင်းမှာ လုံးဝ အဓိပ္ပာယ်မရှိပေ။ ထိုအားထုတ်မှုဖြင့် ပညာရေးဆိုင်ရာ သို့မဟုတ် ပရဟိတအဖွဲ့အစည်းများကို ဖွင့်လှစ်ခြင်းက များစွာ ပို၍ကောင်းပေမည်။ ဤသည်မှာ လုပ်သင့်လုပ်ထိုက်သော အလုပ်များအပေါ် အာရုံမစိုက်ဘဲ အလုပ်မရှိခြင်းသို့ ဦးတည်စေသည့် ဇာတိပကတိဆိုင်ရာ သက်သောင့်သက်သာရှိမှု အလွန်အကျွံရှိခြင်း၏ သာဓကတစ်ခုမျှသာ ဖြစ်သည်။ လူသားမျိုးနွယ်တစ်ရပ်လုံးသာ ဘုရားသခင်၏ အသင်းတော်ကဲ့သို့ ဘုရားသခင် ကိုယ်တိုင် ထိန်းကျောင်းခြင်းနှင့် ဦးဆောင်ခြင်းကို ခံရမည်ဆိုလျှင် ဤလောက၊ ဤလူသားမျိုးနွယ်သည် မလိုအပ်သော အဖွဲ့အစည်းများ၊ အသုံးစရိတ်များနှင့် ဒုက္ခများစွာကို သက်သာစေမည်ဖြစ်သည်။ အနည်းဆုံးအနေဖြင့် သူလျှိုအဖွဲ့အစည်းများနှင့် ရဲဌာနများကဲ့သို့သော အဖွဲ့အစည်းများ၊ ဤလုံခြုံရေးကဏ္ဍများသည် အသုံးဝင်တော့မည်မဟုတ်ဘဲ ဖျက်သိမ်းခြင်းခံရပြီး အခြားအလုပ်များသို့ ပြောင်းလဲတာဝန်ချထားခြင်း ခံရပေမည်။

အသင်းတော်ကို စောင့်ကြည့်စစ်ဆေးရန် တာဝန်ပေးအပ်ခြင်းခံရသော လူပုဂ္ဂိုလ်များသည် အထူးတာဝန်တစ်ခုဖြင့် လာကြခြင်းဖြစ်သည်။ အသင်းတော်ထဲသို့ ခိုးဝင်လာပြီးနောက် ၎င်းတို့၏ အဓိကတာဝန်မှာ ငါတို့ မိတ်သဟာယဖွဲ့ခဲ့ပြီးသော ဤကဏ္ဍအနည်းငယ်ပင် ဖြစ်သည်၊ အသင်းတော်အတွင်းရှိ အခြေခံကျပြီး အရေးကြီးသော အခြေအနေအနည်းငယ်ကို ၎င်းတို့ သိရှိနားလည်ပြီးနောက် မိမိတို့၏ အထက်လူကြီးများထံ ပြန်လည်သတင်းပို့ကြသည်။ ၎င်းတို့၏ အတွေးအခေါ်များ၊ ထင်မြင်ယူဆချက်များ သို့မဟုတ် ၎င်းတို့၏အလုပ်နောက်ကွယ်မှ ရည်ရွယ်ချက်တို့ မည်သို့ပင်ဖြစ်စေ အသင်းတော်အတွင်း ဤစောင့်ကြည့်စစ်ဆေးသူများ ရှိနေခြင်းသည် ညီအစ်ကိုမောင်နှမများကို သတိဝီရိယရှိစေပြီး ၎င်းတို့ကို ဉာဏ်ပညာဖြင့် ကိုင်တွယ်စေရန် စေ့ဆော်သင့်သည်။ ဤလုပ်နည်းကိုင်နည်းသည် မှန်ကန်သလော။ (မှန်ကန်ပါသည်။) သို့ဆိုလျှင် အလွန်အကျွံ ထိတ်လန့်ကြောက်ရွံ့ရန် လိုအပ်သလော။ (မလိုအပ်ပါ။) ထိုသို့သော လူပုဂ္ဂိုလ်များ ပေါ်ပေါက်လာခြင်းကို ငါတို့ မည်သို့ ကိုင်တွယ်သင့်သနည်း။ စည်းမျဉ်းနှစ်ခုရှိသည်၊ အလွန်ရိုးရှင်းပါသည်။ ၎င်းတို့သည် သတင်းအချက်အလက်များကို စုံစမ်းမေးမြန်းပြီး ရှာဖွေလျက် နေရာအနှံ့သွားလာနေပါက ဤအချက်က ၎င်းတို့ကို သူလျှို သို့မဟုတ် ကင်းထောက်တစ်ဦးဖြစ်ကြောင်း ရှင်းလင်းစွာ ဖော်ပြနေသည်။ ထိုသို့သော လူပုဂ္ဂိုလ်များသည် လူ့သဘာဝအားဖြင့် အလွန်ယုတ်မာပြီး မောက်မာကြသည်၊ ၎င်းတို့သည် အသင်းတော်ကို ကြီးမားသော အနှောင့်အယှက်များ ဖြစ်စေသည်။ ၎င်းတို့ ရှိနေခြင်းကပင် လူတို့ကြားတွင် မငြိမ်မသက်မှုကို ဖြစ်စေပြီး ဘုရားသခင်ရှေ့မှောက်သို့ လာခြင်းမှ ၎င်းတို့ကို ဟန့်တားသည်။ စုဝေးပွဲများနှင့် တာဝန်များကို ထမ်းဆောင်ခြင်းတို့သည်လည်း နှောင့်ယှက်ခြင်းနှင့် ထိခိုက်မှုခံရသည့်အပြင် လုံခြုံရေးသည်လည်း ထိပါးခံရသည်။ ထိုသို့သောလူကို မည်သို့ ကိုင်တွယ်သင့်သနည်း။ (သူ့ကို အသင်းတော်မှ ရှင်းလင်းပစ်သင့်ပါသည်။) မှန်ပေသည်၊ ၎င်းတို့သည် အသင်းတော်အသက်တာ သို့မဟုတ် အသင်းတော်၏အလုပ်ကို အနှောင့်အယှက်များ ဖြစ်စေပါက ၎င်းတို့ကို တိုက်ရိုက် ရှင်းလင်းပစ်သင့်သည်။ သို့ဆိုလျှင် ၎င်းတို့ထံမှ ပုန်းရှောင်ရန် သို့မဟုတ် ၎င်းတို့ကို ကြောက်ရွံ့ရန် လိုအပ်သလော။ (မလိုအပ်ပါ။) အချို့လူများသည် နိုင်ငံရပ်ခြားတွင် သူလျှိုများနှင့် ကြုံတွေ့ရသည့်အခါ ပြည်မကြီးတွင် ရဲကို မြင်တွေ့ခဲ့ရသကဲ့သို့ပင် ထိတ်လန့်ပြီး နေရာအနှံ့ ပုန်းရှောင်ကြသည်။ အချို့ညီအစ်ကိုမောင်နှမများသည် အပြင်သို့ အရေးကိစ္စများဖြင့် သွားသောအခါ ၎င်းတို့အား မေးခွန်းများ မေးမြန်းသည့် သူလျှိုများနှင့် ကြုံတွေ့ရပြီး မေးမြန်းသည့်လေသံသည့် ရဲက စစ်စေးမေးမြန်းသကဲ့သို့ မည်မျှခြိမ်းခြောက်ပုံကို ကြားရသောအခါ အလွန်ကြောက်လန့်သွားကြပြီး အရေးကိစ္စများကိုပင် မပြီးမြောက်စေဘဲ ထွက်ပြေးကြသည်။ ငါက “သင်သည် အဘယ်သို့ ဤမျှ သူကြောက်တစ်ဦး ဖြစ်နိုင်ရသနည်း။ အဘယ်ကြောင့် ပြေးရသနည်း။ ကြောက်ရွံ့စရာ အဘယ်အရာရှိသနည်း။ အဆင်းနီသော နဂါးကြီး၏ နိုင်ငံတွင် ညီအစ်ကိုမောင်နှမများစွာတို့သည် ဖမ်းဆီးခြင်းခံခဲ့ရသော်လည်း မကြောက်မရွံ့ ရှိနေခဲ့ကြသည်၊ ၎င်းတို့သည် ယုဒများ ဖြစ်မသွားခဲ့ကြဘဲ မိမိတို့၏ သက်သေခံချက်တွင် ခိုင်မာစွာ ရပ်တည်ခဲ့ကြသည်။ သို့ဆိုလျှင် နိုင်ငံရပ်ခြားသို့ ရောက်ရှိပြီးဖြစ်ပြီးမှ သင်သည် အဘယ်ကြောင့် ဤမျှ ကြောက်ရွံ့နေနိုင်သေးသနည်း။ သင်သည် မည်သည့်ဥပဒေကိုမျှ မချိုးဖောက်ခဲ့ပါ၊ ကြောက်ရွံ့စရာ အဘယ်အရာရှိသနည်း” ဟု ပြောဆိုသည်။ အချို့လူများက “၎င်းတို့သည် ကျွန်ုပ်ထံ အစဉ် ချဉ်းကပ်ရန် ကြိုးစားကြပြီး ကျွန်ုပ်ကို အစဉ် စစ်ဆေးမေးမြန်းကြသည်” ဟု ပြောဆိုကြသည်။ သင်သည် ၎င်းတို့ကို ပြန်၍ မေးခွန်းမထုတ်နိုင်သလော။ သင်က “သင်သည် ကျွန်ုပ်ကို စစ်မေးရန် မည်သည့်အခွင့်အရေး ရှိသနည်း။ ကျွန်ုပ်သည် သင့်ကို သိပါသလော။ သင်သည် မှတ်ပုံတင်စစ်ဆေးနေသော အဆင်းနီသော နဂါးကြီး၏ အရာရှိတစ်ဦးလော။ သင်သည် မည်သူ့ကို ကိုယ်စားပြုသနည်း။ ကျွန်ုပ်ကို ဆက်၍မေးနေပါက သင့်ကို ကျွန်ုပ် တရားစွဲမည်” ဟု ပြောဆိုနိုင်သည်။ ၎င်းတို့ကို ကြောက်ရွံ့ရန် လိုအပ်သလော။ (မလိုအပ်ပါ။) အချို့လူများသည် ထိုသို့သော သူလျှိုများနှင့် ကြုံတွေ့ရသည့်အခါ စကားမပြောရဲဘဲ ကြောက်လန့်တကြားဖြင့် လျင်မြန်စွာ ထွက်ပြေးကြသည်။ အချို့သော နားဝေတိမ်တောင် ဖြစ်သောလူများသည် လုံးဝ ပိုင်းခြားသိမြင်နိုင်ခြင်းမရှိဘဲ ဤစာတန်ဆန်သော သူလျှိုများနှင့် ခိုင်းဖတ်များကို ဧဝံဂေလိတရားဟောရန်ပင် ကြိုးစားကြသည်။ အကြိမ်အနည်းငယ် ကြိုးစားပြီးနောက် ၎င်းတို့က “ဤသူသည် ဘုရားသခင် တည်ရှိသည်ကို ယုံကြည်သောသူတစ်ဦး မဟုတ်။ အဘယ်ကြောင့် သူတို့သည် အဆင်းနီသော နဂါးကြီး၏ အရာရှိတစ်ဦးနှင့် တူနေရသနည်း” ဟု သိရှိနားလည်သွားကြသည်။ တစ်စုံတစ်ခု လွဲချော်နေသည်ဟု ခံစားရသောအခါ ၎င်းတို့သည် လက်လျှော့လိုက်ကြသည်။ နောက်ပိုင်းတွင် ၎င်းတို့က “ဘုရားသခင်သည် ကျွန်ုပ်ကို ကာကွယ်တော်မူနေပါသည်၊ ကျေးဇူးတော်ကြောင့် ကျွန်ုပ်သည် မည်သည့်ကိုယ်ရေးကိုယ်တာ အချက်အလက်ကိုမျှ ၎င်းတို့ထံ မပေါက်ကြားစေခဲ့မိပါ။ စိုးရိမ်စရာ မဟုတ်ခဲ့ပါတကား” ဟု ပြန်လည်စဉ်းစားကြသည်။ ၎င်းတို့သည် အလွန်ကြောက်လန့်သွားကြပြီး နောင်တွင် တွေ့ဆုံသည့် မည်သူ့ကိုမဆို ကြုံရာကျပန်း ဧဝံဂေလိတရားဟောရန် မရဲတော့ပေ။ အမှန်တွင် တရားဟောခြင်းမှတစ်ဆင့် အသင်းတော်ထဲသို့ ခေါ်ဆောင်လာခဲ့သော သူလျှိုများ အမှန်တကယ် ရှိခဲ့ပြီးဖြစ်သည်။ ၎င်းတို့သည် အဆင်းနီသော နဂါးကြီးက အသင်းတော်ထဲသို့ ထည့်သွင်းထားသော ကင်းထောက်များ ဖြစ်ကြသည်၊ ၎င်းတို့ကို စာတန်က တမင်တကာ စီစဉ်ထားခြင်းဖြစ်သည်။ ၎င်းတို့သည် သိုးရေခြုံထားသော ဝံပုလွေများကဲ့သို့ဖြစ်ပြီး ဘုရားသခင်၏ နှုတ်ကပတ်တော်များကို စားသောက်ခြင်း သို့မဟုတ် သမ္မာတရားကို မိတ်သဟာယဖွဲ့ခြင်းမရှိဘဲ အသင်းတော်ထဲသို့ ခိုးဝင်လာကြကာ အသင်းတော်နှင့်ပတ်သက်သော သတင်းအချက်အလက်များကို အစဉ်အမြဲ ချောင်းမြောင်းစုံစမ်းပြီး ကိုယ်ရေးကိုယ်တာ အသေးစိတ် အချက်အလက်များကို စူးစမ်းကြသည်။ ၎င်းတို့၏ အပြုအမူသည် သံသယဖြစ်ဖွယ် ကောင်းကြောင်း သို့မဟုတ် ၎င်းတို့သည် အသင်းတော်အတွင်း အနှောင့်အယှက်များ ဖြစ်စေပြီးဖြစ်ကြောင်း တွေ့ရှိသည်နှင့်တစ်ပြိုင်နက် ၎င်းတို့ကို ချက်ချင်း ရှင်းလင်းပစ်သင့်သည်၊ အဆင်းနီသော နဂါးကြီး၏ ကင်းထောက်များ၊ စာတန်၏ အစေခံများကို အသင်းတော်အား နှောင့်ယှက်ရန် လုံးဝ ခွင့်မပြုသင့်ပေ။ သင်တွေ့ရှိသော တစ်ဦးစီတိုင်းကို ရှင်းလင်းပစ်လော့၊ ၎င်းတို့အား မည်သည့်သက်ညှာမှုမျှ မပြနှင့်။ တစ်စုံတစ်ဦးသည် သူလျှိုတစ်ဦးနှင့် ကောင်းမွန်စွာ ဆက်ဆံပြီး မေးသမျှမေးခွန်းများကို ဖြေကြားလျက် ချစ်ခြင်းမေတ္တာစိတ်ဖြင့် သူလျှိုကို ကြင်နာစွာ ဆက်ဆံလိုစိတ် အစဉ်ရှိကာ သူလျှိုအတွက် ခိုင်းဖတ်တစ်ဦး၏ အခန်းကဏ္ဍမှ ပါဝင်ဆောင်ရွက်ပါက ထိုသို့သော စက်ဆုပ်ဖွယ်လူကို တိုက်ရိုက် နှင်ထုတ်ရမည်။ သံသယဖြစ်ဖွယ်ရှိသော လူပုဂ္ဂိုလ်များကို အနီးကပ် စောင့်ကြည့်လေ့လာသင့်သည်၊ အသင်းတော်နှင့်ပတ်သက်သော အသေးစိတ်အချက်အလက် တစ်ခုမျှ ၎င်းတို့အား မထုတ်ဖော်သင့်ပေ၊ အထူးသဖြင့် ခေါင်းဆောင်များနှင့် အမှုဆောင်များ မည်သူဖြစ်သည်ကို မထုတ်ဖော်သင့်ပေ။ သူလျှိုတစ်ဦးအား မည်သည့်သတင်းအချက်အလက်ကိုမဆို ရရှိခွင့်ပြုလိုက်ပါက ယင်းသည် အသင်းတော်နှင့် ညီအစ်ကိုမောင်နှမများထံသို့ မည်သည့်အချိန်တွင်မဆို ပုန်းကွယ်နေသော ခြိမ်းခြောက်မှု သို့မဟုတ် ဘေးအန္တရာယ်ကို ဆောင်ကြဉ်းပေးနိုင်သည်။ သို့ဖြစ်၍ တစ်စုံတစ်ဦးသည် သံသယဖြစ်ဖွယ်ကောင်းကြောင်း တွေ့ရှိသည့်အခါ ၎င်းတို့သည် ဘုရားသခင်၏ နှုတ်ကပတ်တော်များကို မည်သည့်အခါမျှ စားသောက်ခြင်း သို့မဟုတ် သမ္မာတရားကို မိတ်သဟာယဖွဲ့ခြင်း မရှိနေသမျှကာလပတ်လုံး ၎င်းတို့သည် ဧကန်မုချ မယုံကြည်သူတစ်ဦးဖြစ်ပြီး ၎င်းတို့ကို ချက်ချင်း ရှင်းလင်းပစ်ခြင်းသည် မှန်ကန်ပေသည်။ ထိုသို့သောလူသည် သူလျှိုတစ်ဦး မဟုတ်လျှင်ပင် သူသည် လူကောင်းတစ်ဦး မဟုတ်ပေ၊ ၎င်းတို့ကို ရှင်းလင်းပစ်ခြင်းသည် မည်သို့မျှ မတရားသောအမှု မဟုတ်ပေ။ တစ်စုံတစ်ဦးသည် သူလျှိုတစ်ဦးနှင့် ရင်းနှီးစွာ ပေါင်းသင်းပြီး အသင်းတော်ကို သစ္စာဖောကနိုင်စွမ်းရှိကြောင်း တွေ့ရှိပါက မည်သည့်အခြေအနေတွင်မဆို ၎င်းတို့ကို ချက်ချင်း ရှင်းလင်းပစ်သင့်သည်။ ထိုသို့သော စက်ဆုပ်ဖွယ်လူ လူယုတ်မာသည် အသင်းတော်နှင့် ညီအစ်ကိုမောင်နှမများထံ ဘေးအန္တရာယ်ကိုသာ ဆောင်ကြဉ်းပေးနိုင်သည်။ ၎င်းတို့သည် အိမ်စောင့်ခွေးများထက်ပင် ဆိုးရွားသည်၊ ၎င်းတို့သည် ဒုစရိုက်အမှုများကို မကျူးလွန်လျှင်ပင် ရှင်းလင်းပစ်ရမည်သာ ဖြစ်သည်။ ယခုအခါ အဆင်းနီသော နဂါးကြီးသည် ပြိုလဲလုနီးပါး ဖြစ်နေပြီဖြစ်သော်လည်း ၎င်းတို့သည် မိမိတို့၏ ရှုံးနိမ့်မှုနှင့် ပျက်စီးခြင်းကို လက်ခံရန် မလိုလားကြပေ။ ၎င်းတို့သည် ဘုရားသခင် ရွေးချယ်ထားသောလူများကို ဆက်လက်ဖမ်းဆီးပြီး ညှဉ်းပန်းနှိပ်စက်နေကြဆဲ ဖြစ်သည့်အပြင် ဘုရားအိမ်တော်အတွင်းသို့ ခိုးဝင်ရန် သူလျှိုလုပ်ငန်းများကို လုပ်ဆောင်နေကြဆဲဖြစ်သည်။ အသင်းတော်၏အလုပ်ကို ၎င်းတို့၏ နှောင့်ယှက်ခြင်းနှင့် ဖျက်လိုဖျက်ဆီးလုပ်ခြင်းသည် မည်သည့်အခါမျှ မရပ်တန့်ခဲ့ပေ။ ယခုအခါ အချို့သော သိသာထင်ရှားစွာ သံသယဖြစ်ဖွယ်ရှိသော လူပုဂ္ဂိုလ်များသည် ဖော်ထုတ်ခြင်းခံခဲ့ရပြီးဖြစ်သည်။ ၎င်းတို့၏ သတင်းအချက်အလက်များ စုဆောင်းရန် ကြိုးပမ်းမှုများသည် အုတ်အော်သောင်းတင်း ဖြစ်စေခဲ့ပြီး အခြားသူများက ၎င်းတို့ကို အလွယ်တကူ ထွင်းဖောက်မြင်နိုင်စေခဲ့သည်။ ၎င်းတို့သည် မိမိတို့ကိုယ်ကို ဖော်ထုတ်ပြီးသည်နှင့်တစ်ပြိုင်နက် အသင်းတော်က ၎င်းတို့ကို ရှင်းလင်းပစ်ခဲ့သည်။ သို့သော် စဉ်းလဲကောက်ကျစ်သော သူလျှိုအားလုံးသည် ဖော်ထုတ်ခြင်း ခံခဲ့ရပြီးပြီလော။ မဖြစ်နိုင်ပေ။ နေရာတိုင်းရှိ အသင်းတော်များသည် အဆင်းနီသော နဂါးကြီး၏ သူလျှိုများ ခိုးဝင်ခြင်းကို ခံရနိုင်ချေရှိသည်။ အချို့သော လူပုဂ္ဂိုလ်များသည် အဆင်းနီသော နဂါးကြီးက ဖမ်းဆီးပြီးနောက် စာတန်၏ ခြိမ်းခြောက်မှုများ၊ သွေးဆောင်မှုများနှင့် အခြားနည်းလမ်း အမျိုးမျိုးမှတစ်ဆင့် ၎င်းတို့ကိုယ်စား ဆောင်ရွက်ရန်နှင့် ထို့နောက် အသင်းတော်ထဲသို့ ခိုးဝင်ရန် အတင်းအကျပ်ခိုင်းစေခြင်းကို ခံရသည်။ ဤသည်တို့မှာ ပုန်းကွယ်နေသော သူလျှိုများ ဖြစ်ကြသည်။ ထိုသို့သော ကင်းထောက်များသည် သစ္စာမဲ့ပြီး စဉ်းလဲကြသည်၊ အချို့သော ပါးနပ်မှုနှင့် ဉာဏ်ရည်ဉာဏ်သွေးကို ပိုင်ဆိုင်ကြသည်။ ဘာသာတရားမရှိသူများ၏ စကားဖြင့်ဆိုရလျှင် ၎င်းတို့တွင် အစွမ်းအစအချို့ ရှိသည်။ အသင်းတော်ကို စောင့်ကြည့်စစ်ဆေးသည့်အခါ ၎င်းတို့သည် မိမိတို့၏ အပြန်အလှန်ဆက်ဆံမှုများတွင် မိမိတို့၏ စစ်မှန်သော ရည်ရွယ်ချက်များကို မည်သည့်အခါမျှ မထုတ်ဖော်ဘဲ မသိမသာ၊ တိတ်တဆိတ်နှင့် လျှို့ဝှက်စွာ ပြုမူဆောင်ရွက်ကြသည်။ လူအများစုသည် ၎င်းတို့နှင့် အပြန်အလှန်ဆက်ဆံသည့်အခါ မည်သည့်အရာကိုမျှ မခံစားမိကြပေ၊ ၎င်းတို့သည် ထိုသူလျှိုက သတင်းအချက်အလက်များ စုဆောင်းနေသည်ကို သတိမထားမိကြသကဲ့သို့ ဘုရားသခင်ကို ယုံကြည်ခြင်းအပေါ် ထိုသူလျှို၏ စက်ဆုပ်ရွံရှာမှုကိုလည်း မခံစားမိကြပေ။ ၎င်းတို့ အသင်းတော်ကို စောင့်ကြည့်စစ်ဆေးရန် ထိုနေရာသို့ ရောက်ရှိနေသည်ကိုပင် လူအများစု မသိရှိမီတွင် ထိုသူလျှိုသည် အသင်းတော်၏ အခြေခံအခြေအနေကို သိရှိနားလည်ပြီးဖြစ်ကောင်း ဖြစ်ပေမည်။ အပြင်ပန်းအားဖြင့် ထိုသို့သော လူပုဂ္ဂိုလ်များသည် အသင်းတော်ကို သို့မဟုတ် လူအများစုကို မည်သည့်အနှောင့်အယှက်မျှ မဖြစ်စေပေ၊ သို့ဆိုလျှင် ၎င်းတို့ကို မည်သို့ ကိုင်တွယ်သင့်သနည်း။ ငါတို့သည် အသင်းတော်အပေါ် ၎င်းတို့၏ စောင့်ကြည့်စစ်ဆေးမှုကို ကိုင်တွယ်ဖြေရှင်းရန် မည်သည့်ဆောင်ရွက်ချက်များ သို့မဟုတ် ဖြေရှင်းနည်းများကိုမဆို လုပ်ဆောင်သင့်သလော။ အစောပိုင်းတွင် ဖော်ပြခဲ့သည့်အတိုင်း အသင်းတော်သည် မည်သည့်ကဏ္ဍတွင်မဆို ၎င်းတို့၏ စောင့်ကြည့်စစ်ဆေးမှုကို ကြောက်ရွံ့သလော။ (မကြောက်ရွံ့ပါ။) ငါတို့၏ အသင်းတော် တည်ရှိခြင်းနှင့် ယင်းပါဝင်ဆောင်ရွက်သော အမျိုးမျိုးသော အလုပ်ကဏ္ဍများသည် ပွင့်လင်းမြင်သာပြီး မှန်ကန်ဖြောင့်မတ်သည်၊ ဤအလုပ်ကဏ္ဍများသည် လူသားမျိုးနွယ်ကြားတွင် အဖြောင့်မတ်ဆုံးသော အမှုကိစ္စများ ဖြစ်ကြသည်။ မည်သည့်အဖွဲ့အစည်းမဆို အသင်းတော်၏ မည်သည့်ကဏ္ဍကိုမဆို နားလည်လိုပါက အသင်းတော်၏ အတွေ့အကြုံဆိုင်ရာ သက်သေခံချက်များကို အွန်လိုင်းတွင် လူသိရှင်ကြား ထုတ်လွှင့်ထားသည်၊ လူတိုင်းသည် ၎င်းတို့ကို မိမိတို့အလိုရှိသလို ကြည့်ရှုနိုင်သည်။ လျှို့ဝှက်ချက်များမရှိ၊ တရားမဝင်သော လှုပ်ရှားမှုများမရှိသည့်အပြင် လူမှုရေးဆိုင်ရာ တည်ငြိမ်အေးချမ်းမှုကို နှောင့်ယှက်ခြင်းများ သို့မဟုတ် ဆန့်ကျင်ဘက်ဖြစ်သော အပြောအဆို သို့မဟုတ် လုပ်ရပ်များလည်း သေချာပေါက် မရှိပေ။ သို့ဖြစ်၍ အကယ်၍ ၎င်းတို့သည် အသင်းတော်၏ အခြေအနေကို လျှို့ဝှက်စွာ စုံစမ်းစစ်ဆေးပြီး စောင့်ကြည့်စစ်ဆေးပါက ၎င်းတို့ကို လွှတ်ပေးလော့။ ငါအဘယ်ကြောင့် ဤသို့ပြောရသနည်း။ သူလျှိုများအဖြစ် လုပ်ဆောင်နေသော ဤလူပုဂ္ဂိုလ်များသည် အတတ်ပညာဆိုင်ရာ စံနှုန်းတစ်ခုကို ပိုင်ဆိုင်ကြပြီး သာမန်လူများသည် ၎င်းတို့ နောက်ကွယ်တွင် လုပ်ဆောင်နေသော တာဝန်များမှာ အတိအကျ မည်သည့်အရာဖြစ်သည်ကို မသိရှိနိုင်ပေ။ သို့ဖြစ်၍ ၎င်းတို့ အနှောင့်အယှက်များ မဖြစ်စေသမျှ ကာလပတ်လုံး ၎င်းတို့နှင့်ပတ်သက်၍ စိတ်အနှောင့်အယှက် အဖြစ်ခံရန် မလိုအပ်ပေ၊ ၎င်းတို့ကို လွှတ်ထားလိုက်ရုံသာ ဖြစ်သည်။ ထို့အပြင် ဤမယုံကြည်သူများ၊ ဘုရားမဲ့ဝါဒီများနှင့် နိုင်ငံရေးတွင် ပါဝင်ဆောင်ရွက်သော လူပုဂ္ဂိုလ်များသည် အသင်းတော်အသက်တာကို အကျွမ်းတဝင်မရှိသည့်အပြင် စိတ်ဝင်စားခြင်းလည်း မရှိကြပေ။ နေ့စဉ်နေ့တိုင်း လူတို့သည် ဘုရားသခင်၏ နှုတ်ကပတ်တော်များကို ဖတ်ရှုကြပြီး တရားစီရင်ခြင်းနှင့် ပြစ်တင်ဆုံးမခြင်းကို လက်ခံကြကာ မိမိကိုယ်ကိုသိခြင်း၊ ဘုရားသခင်ကိုသိခြင်းနှင့် စိတ်သဘောထား ပြောင်းလဲခြင်းတို့ကို ဆွေးနွေးကြသည့် အသင်းတော်၌ ၎င်းတို့သည် ဆူးပုံပေါ်ထိုင်ရသလို သို့မဟုတ် ညှဉ်းပန်းခြင်းကို ခံနေရသကဲ့သို့ မည်သို့ မခံစားရဘဲ နေနိုင်မည်နည်း။ စုဝေးပွဲတိုင်းတွင် ၎င်းတို့သည် ဒယ်အိုးပူပေါ်မှ ပုရွက်ဆိတ်များကဲ့သို့ ဂနာမငြိမ် ဖြစ်ကြသည်၊ ၎င်းတို့သည် အသင်းတော်၌ မဖြစ်မနေ ဆက်၍နေရန် မလိုလားမှုကို ခံစားကြရသည်။ အသင်းတော်သည် အသင်းတော်တစ်ခုမျှသာဖြစ်ပြီး နိုင်ငံရေးတွင် ပါဝင်ဆောင်ရွက်သော အဖွဲ့အစည်းတစ်ခု လုံးဝမဟုတ်ကြောင်းကို ၎င်းတို့၏ စိတ်နှလုံးထဲတွင် နားလည်ကြသည်။ အသင်းတော်ကို စောင့်ကြည့်စစ်ဆေးပြီး လေ့လာခြင်းအားဖြင့်နှင့် အသင်းတော်က အတိအကျ မည်သည့်အရာကို လုပ်ဆောင်သည်ကို သိရှိလာခြင်းအားဖြင့် ၎င်းတို့သည် ဘုရားသခင်က အရာခပ်သိမ်းအပေါ်နှင့် လူသားမျိုးနွယ်၏ ကံကြမ္မာအပေါ် အချုပ်အခြာအာဏာ ကိုင်စွဲသည်ဟူသည့်အချက်နှင့်ပတ်သက်၍ ပညာပေးခြင်းခံရပြီး ဤမျှ အသိဉာဏ်မဲ့စွာ မနေထိုင်ရန် မိမိတို့၏ အမြင်ကို ကျယ်ပြန့်စေသည်။ ၎င်းတို့သည်လည်း ဖန်ဆင်းခံများ ဖြစ်ကြသည့်တိုင် လူကို ဘုရားသခင်က ဖန်ဆင်းခဲ့သည်ကိုပင် ၎င်းတို့မသိကြပေ၊ ဤအချက်က ၎င်းတို့သည် မည်မျှ မိုက်မဲပြီး သေးနုပ်ကြောင်းကို ပြသနေသည်။ ၎င်းတို့ကို အသင်းတော်၌ နေခွင့်ပြုခြင်းတွင် အန္တရာယ်တစ်ခုခု ရှိသလော။ ၎င်းတို့သည် အသင်းတော်ကို သို့မဟုတ် ညီအစ်ကိုမောင်နှမများကို မည်သည့်ခြိမ်းခြောက်မှု သို့မဟုတ် အနှောင့်အယှက်မျှ မဖြစ်စေပါက ၎င်းတို့ကို လွှတ်ထားလိုက်လော့။ အနှောင့်အယှက်ဖြစ်စေသော တစ်စုံတစ်ခုကို ၎င်းတို့ လုပ်ဆောင်သည်နှင့်တစ်ပြိုင်နက် ယင်းသည် ၎င်းတို့၏ ဖော်ထုတ်ခံရသည့်အချိန်ဖြစ်ပြီး ၎င်းတို့ကို ကိုင်တွယ်ရန် အချိန်အခါကောင်းပင် ဖြစ်သည်။ အချက်အလက်များနှင့် သက်သေအထောက်အထားများအရ ၎င်းတို့ကို ချက်ချင်း ပိုင်းခြားသိမြင်ပြီး စရိုက်လက္ခဏာကို သရုပ်ဖော်လော့၊ ၎င်းတို့၏ အထူးတာဝန်သည် အဆုံးသတ်သွားပြီး အသင်းတော်က ၎င်းတို့ကို သဘာဝကျကျ နှင်ထုတ်ပေမည်။ ဤချဉ်းကပ်နည်းသည် ကောင်းသလော။ (ဟုတ်ပါသည်။) အချို့လူများက “အသင်းတော်၏အလုပ်သည် ပွင့်လင်းမြင်သာပြီး မှန်ကန်ဖြောင့်မတ်သည် မဟုတ်လော။ လူတို့၏ စောင့်ကြည့်စစ်ဆေးမှုကို အဘယ်ကြောင့် ကန့်သတ်ရသနည်း” ဟု မေးကြသည်။ ဤသည်မှာ အဓိကအားဖြင့် အဆင်းနီသော နဂါးကြီး၊ စာတန်၏ အစိုးရစနစ်ကို ရည်ရွယ်ခြင်းဖြစ်သည်။ ၎င်း၏ အသင်းတော်ကို စောင့်ကြည့်စစ်ဆေးခြင်းသည် ဘုရားသခင် ရွေးချယ်ထားသောလူများကို နှိပ်ကွပ်ရန်၊ ဖမ်းဆီးရန်နှင့် ထိခိုက်နစ်နာစေရန် ရည်ရွယ်သည်၊ သို့ဖြစ်၍ ဘုရားအိမ်တော်သည် ဘုရားသခင် ရွေးချယ်ထားသောလူများ ညှဉ်းပန်းနှိပ်စက်ခြင်းနှင့် သတ်ဖြတ်ခြင်းတို့ကို ခံရခြင်းမှ ကာကွယ်ရန်အလို့ငှာ ၎င်း၏ စောင့်ကြည့်စစ်ဆေးမှုကို ခွင့်မပြုခြင်းဖြစ်သည်။ ဒီမိုကရေစီနိုင်ငံများမှ လူပုဂ္ဂိုလ်များ သို့မဟုတ် ဘာသာရေးအုပ်စုများသည် မှန်သော လမ်းခရီးကို စုံစမ်းစစ်ဆေးရန် လာရောက်ပါက ၎င်းတို့သည် အွန်လိုင်းတွင် ရှာဖွေကြည့်ရှုနိုင်သည် သို့မဟုတ် အသင်းတော်ကို ဆက်သွယ်နိုင်သည်။ အသင်းတော်သည် သမ္မာတရားကို စိတ်ရင်းမှန်ဖြင့် ရှာဖွေသော မည်သူ့ကိုမဆို လက်ခံသည်။ သို့သော် တစ်ဖက်လူက မကောင်းသော ရည်ရွယ်ချက်များကို သိုထားပြီး အမှားနှင့်အမှန်ကို လွဲချော်စေရန်နှင့် အသင်းတော်ကို အသရေဖျက်ရန် ကြိုးပမ်းပါက ဘုရားအိမ်တော်သည် ၎င်းတို့၏ စောင့်ကြည့်စစ်ဆေးမှုကို မည်သို့ ခွင့်ပြုနိုင်မည်နည်း။ ၎င်းတို့၏ စောင့်ကြည့်စစ်ဆေးမှုကို ခွင့်ပြုခြင်းသည် အလွန်မိုက်မဲရာ ကျမည်မဟုတ်လော။ ယင်းသည် မိုက်မဲပြီး အသိဉာဏ်မဲ့ရာ ကျမည်မဟုတ်လော။ (ဟုတ်ပါသည်။) ဘုရားအိမ်တော်သည် သမ္မာတရားကို ရှာဖွေသောသူတို့ကို အစဉ်အမြဲ ကြိုဆိုခဲ့ပြီး ၎င်းတို့ကို နွေးထွေးစွာ လက်ခံသည်၊ ဤသည်မှာ ဘုရားသခင်၏ ရည်ရွယ်ချက်များနှင့် လုံးဝကိုက်ညီသည်။ လူတို့သည် ဤအချက်ကို နားမလည်ပါက ယင်းမှာ ၎င်းတို့၏ မိုက်မဲခြင်းနှင့် အသိဉာဏ်မဲ့ခြင်းကြောင့် ဖြစ်သည်။ အသင်းတော်၏ ပြင်ပမူဝါဒသည် ပွင့်လင်းမြင်သာပြီး မှန်ကန်ဖြောင့်မတ်သည်၊ သမ္မာတရား စည်းမျဉ်းများနှင့် အပြည့်အဝ ကိုက်ညီသည့်အပြင် အသိဉာဏ်၊ ဉာဏ်ပညာတို့နှင့် ပြည့်စုံသည်။ တစ်စုံတစ်ဦးသည် ဤအပြုသဘောဆောင်သော အရာများကို သဘောပေါက်နားလည်နိုင်ခြင်း မရှိပါက ၎င်းသည် အဓိပ္ပာယ်မရှိသောသူ၊ နားဝေတိမ်တောင် ဖြစ်သောသူတစ်ဦး ဖြစ်သည်။ အချို့လူများက “ကင်းထောက်များ သို့မဟုတ် စာတန်၏ အစေခံများသည် အသင်းတော်အကြောင်း လေ့လာရန် လာရောက်ပါက ကျွန်ုပ်တို့သည် ရိုးသားသောလူများဖြစ်သင့်ပြီး ၎င်းတို့၏မေးခွန်းများကို အမှန်အတိုင်း ဖြေကြားသင့်သလော” ဟု ပြောဆိုကြသည်။ နတ်ဆိုးများနှင့် စာတန်များကို အမှန်တရားကို ပြောဆိုခြင်းသည် မိုက်မဲခြင်းဖြစ်သည်၊ ဤသည်မှာ လူတစ်ဦးကို ရိုးသားသောသူ ဖြစ်စေခြင်းမဟုတ်ဘဲ စာတန်၏ ခိုင်းဖတ်တစ်ဦးအဖြစ်သို့ ပြောင်းလဲစေသည်။ စာတန်၏အမျိုးအနွယ်က အသင်းတော်၏ အခြေအနေများကို လေ့လာပြီး သိရှိနားလည်လိုသည့်အခါ ဘုရားသခင် ရွေးချယ်ထားသောလူများတွင် ၎င်းတို့အား ပြောပြရန် တာဝန်မရှိပေ။ ၎င်းတို့သည် သမ္မာတရားကို လက်မခံနိုင်ဘဲ စေတနာကောင်းလည်း မရှိကြပေ၊ သို့ဖြစ်၍ ငါတို့သည် ၎င်းတို့အား ပြောစရာအကြောင်းမရှိပေ။ ဤသို့ပြုလုပ်ခြင်းသည် စိတ်မြန်လက်မြန်လုပ်ခြင်းမဟုတ်ဘဲ ဉာဏ်ပညာရှိခြင်း ဖြစ်သည်။ အချို့လူများက “သူတို့က ငါအား ‘သင်တို့အသင်းတော်ကို မည်သူဦးဆောင်သနည်း။ သူတို့ ယုံကြည်သည်မှာ နှစ်မည်မျှရှိပြီနည်း’ ဟု မေးပါက ကျွန်ုပ် သူတို့ကို ပြောပြနိုင်သလော” ဟု မေးကြသည်။ သင်သည် ၎င်းတို့ကို “ကျွန်ုပ်တို့၏ ခေါင်းဆောင်အကြောင်း သိရှိခြင်း၌ သင်၏ရည်ရွယ်ချက်မှာ အဘယ်နည်း။ ကျွန်ုပ်ကို ဦးစွာပြောပြပါ၊ ကျွန်ုပ် စဉ်းစားပြီးနောက် သင့်အား အသိပေးသင့် မပေးသင့်ကို ဆုံးဖြတ်မည်” ဟု မေးသင့်သည်။ ဤအဖြေသည် ဉာဏ်ပညာရှိသလော။ (ရှိပါသည်။) ဤသည်ကို စည်းမျဉ်းများအတိုင်း ဆောင်ရွက်ခြင်းဟု ခေါ်သည်။ သင်နားလည်ပြီလော။ ဧဝံဂေလိအလုပ် ပျံ့နှံ့လာသည်နှင့်အမျှနှင့် အသင်းတော်ရှိ လူဦးရေ တဖြည်းဖြည်း တိုးပွားလာသည်နှင့်အမျှ ကင်းထောက်များနှင့် သူလျှိုများသည် အမျိုးမျိုးသော နိုင်ငံများနှင့် ဒေသများရှိ အသင်းတော်များတွင် အခါအားလျော်စွာ ပေါ်ပေါက်လာနိုင်သည်။ ထိုသို့သော လူပုဂ္ဂိုလ်များအတွက်မူ ဘုရားသခင် ရွေးချယ်ထားသောလူများအား ၎င်းတို့ကို ဉာဏ်ပညာရှိစွာ ကိုင်တွယ်ရန် အသိပေးလိုက်ရုံဖြင့် လုံလောက်ပေမည်။ အကယ်၍ ၎င်းတို့သည် အနှောင့်အယှက်များ သို့မဟုတ် အဖျက်အမှောင့်လုပ်ခြင်းများကို ဖြစ်စေကြောင်း တွေ့ရှိပါက ၎င်းတို့ကို ချက်ချင်း ရှင်းလင်းပစ်သင့်သည်။ လူအများစုသည် ဤသူလျှိုများ စကားပြောဆိုပုံနှင့် ပြုမူပုံ သို့မဟုတ် ၎င်းတို့၏ အမူအရာနှင့်ပတ်သက်၍ အချို့သော နားလည်မှုနှင့် ပိုင်းခြားသိမြင်နိုင်စွမ်း ရှိသင့်ပြီး ၎င်းတို့နှင့် အပြန်အလှန် ဆက်ဆံသည့်အခါတွင် အချို့သော သတိပြုမိခြင်း သို့မဟုတ် သိမြင်ခြင်းကို သေချာပေါက် ရရှိကြလိမ့်မည်။ အသင်းတော်တစ်ခုရှိ ညီအစ်ကိုမောင်နှမ အနည်းငယ်မျှသာ ထိုသို့သော လူပုဂ္ဂိုလ်များကို သတိပြုမိသော်လည်း ၎င်းတို့သည် သူလျှိုများ သို့မဟုတ် ကင်းထောက်များ ဟုတ်မဟုတ်ကို မသေချာပါက ၎င်းတို့ကို သတိဖြင့်လည်းကောင်း၊ ဉာဏ်ပညာရှိသော ချဉ်းကပ်နည်းဖြင့်လည်းကောင်း ဆက်ဆံသင့်သည်။ လူအများစုက သတိပြုမိခဲ့ပါက ၎င်းတို့သည် အချင်းချင်း အသိပေးနိုင်ပြီး ကြိုတင်ကာကွယ်သည့် ဆောင်ရွက်ချက်များကို လုပ်ဆောင်နိုင်သည်။ သံသယရှိသော သူလျှိုများသည် အသင်းတော်ကို သို့မဟုတ် ညီအစ်ကိုမောင်နှမများကို မည်သည့်ဖော်ရွေရင်းနှီးမှုကိုမျှ မပြဘဲ ညီအစ်ကိုမောင်နှမများကို ထောင်ချောက်ဆင်ရန်နှင့် အသင်းတော်ကို နှောင့်ယှက်ရန် အစဉ်အမြဲ ကြိုးပမ်းနေပြီး အသင်းတော်ကို အသရေဖျက်ရန် သက်သေအထောက်အထားများကို အစဉ်အမြဲ ရှာဖွေနေကာ ညီအစ်ကိုမောင်နှမများကို ဓာတ်ပုံများ သို့မဟုတ် အသံသွင်းမှုများ ပြုလုပ်သည်အထိပင်ဖြစ်စေ၊ ၎င်းတို့ သိလိုသော သတင်းအချက်အလက်များကို အစ်အောက်ယူရန် ဆွဲဆောင်ခြင်းနှင့် စုံစမ်းသွေးဆောင်ခြင်းကို အသုံးပြုပါက ထိုသို့သော လူပုဂ္ဂိုလ်များကို တွေ့ရှိသည်နှင့်တစ်ပြိုင်နက် လျစ်လျူရှုထားခွင့်မပြုသင့်ပေ၊ ၎င်းတို့ကို အသင်းတော်မှ ချက်ချင်း ရှင်းလင်းပစ်ရမည်။ သင်တို့သည် ဤအခြေအနေများကို ယခင်က ကြုံတွေ့ဖူးသည်မှာ ဖြစ်ကောင်း ဖြစ်နိုင်သည်၊ ထို့ကြောင့် ငါသည် သင်တို့ကို ကြိုတင် သတိပေးနေခြင်းဖြစ်သည်။ ဤသည်မှာ သင်တို့၏ နားလည်မှုကို ကျယ်ပြန့်စေခြင်း၊ လူသားမျိုးနွယ်၊ လူ့အဖွဲ့အစည်း၊ နိုင်ငံရေးနှင့် လောကကို သိရှိခြင်းနှင့်ပတ်သက်သည်၊ ယင်းသည် ထိုမျှ မှောင်မိုက်ပြီး ထိုမျှ ဆိုးယုတ်လှသည်။

ဘုရားသခင်ကို ယုံကြည်ခြင်းအတွက် လူတစ်ဦး၌ရှိသော နဝမမြောက်ရည်ရွယ်ချက်ဖြစ်သည့် အသင်းတော်ကို စောင့်ကြည့်စစ်ဆေးခြင်းနှင့်ပတ်သက်၍ အခြေခံအကြောင်းအရာအပေါ် မိတ်သဟာယဖွဲ့ခြင်းကို ဤနေရာတွင် နိဂုံးချုပ်သည်။ အရာအားလုံးကို ရှင်းလင်းစွာ မိတ်သဟာယဖွဲ့ပြီးပြီလော။ (ဖွဲ့ပြီးပါပြီ။) အသင်းတော်ကို စောင့်ကြည့်စစ်ဆေးသူတို့က စောင့်ကြည့်စစ်ဆေးရန် ရည်ရွယ်သည့် အကြောင်းအရာများမှာ အဘယ်နည်း။ (အသင်းတော်၏ သွန်သင်ချက်များ၊ လူပုဂ္ဂိုလ်ဆိုင်ရာ အခြေအနေများ၊ အလုပ်၏ အခြေအနေများနှင့် ဘဏ္ဍာရေးအခြေအနေတို့ ဖြစ်ပါသည်။) အခြေခံအားဖြင့် ဤနယ်ပယ်လေးခုသည် ၎င်းတို့ အစိုးရိမ်ဆုံးသောအရာများ ဖြစ်ကြသည်။ ဤကဏ္ဍလေးခုတွင် အဘယ်အရာများ ပါဝင်သနည်း။ ဤကဏ္ဍလေးခုတွင် မည်သည့်အရာ ပါဝင်သနည်း။ ၎င်းတို့ အစိုးရိမ်ဆုံးသောအရာများ ပါဝင်သည်၊ ယင်းတွင် အသင်းတော် တည်ရှိခြင်းက လူ့အဖွဲ့အစည်း၊ နိုင်ငံတော်နှင့် ဘာသာရေးလောကအပေါ် သက်ရောက်မှု ဖြစ်သည်။ အသင်းတော်သည် နိုင်ငံရေးတွင် ပါဝင်ဆောင်ရွက်ရန်နှင့် အစိုးရကို ဖြုတ်ချရန် ဘာသာရေးကို အကာအကွယ်အဖြစ် အသုံးပြုနိုင်သည်ကိုလည်း ၎င်းတို့ စိုးရိမ်ကြပြီး ဤအရာကို အကြီးမားဆုံးသော ပုန်းကွယ်နေသည့် အန္တရာယ်အဖြစ် ရှုမြင်ကြသည်။ သို့ဖြစ်၍ ၎င်းတို့သည် အသင်းတော်ကို နှိပ်ကွပ်ပြီး ညှဉ်းပန်းနှိပ်စက်ကာ တားမြစ်သည့်အပြင် ယင်း၏အသင်းသားများကိုလည်း ဖမ်းဆီးကြသည်။ အဆင်းနီသော နဂါးကြီး၏ နိုင်ငံသည် ဘာသာရေးယုံကြည်ချက်အားလုံးကို တားမြစ်သည်၊ အချို့နိုင်ငံများသည် အချို့သော ယုံကြည်ချက်များကို တားမြစ်ပြီး နိုင်ငံအများစုသည် အာဏာကိုင်စွဲထားသော သမ္မာတရားကို ကြောက်ရွံ့ကြသည့်အပြင် ၎င်းတို့၏ အုပ်ချုပ်မှုကို ခြိမ်းခြောက်သည့် သမ္မာတရားကို လူတို့ လက်ခံမည်ကိုလည်း ကြောက်ရွံ့ကြသည်။ အတိုချုပ်အားဖြင့် နေရာတစ်ခုတွင် ဘုရားသခင် အမှုပြုခြင်းနှင့် သမ္မာတရားကို ဖော်ပြခြင်း ပို၍ရှိလေ၊ အသင်းတော်တစ်ခုတွင် သန့်ရှင်းသောဝိညာဉ်တော်၏ အမှုတော် ပို၍ရှိလေဖြစ်ကာ ယင်းသည် အမျိုးမျိုးသော အစိုးရများ၏ စောင့်ကြည့်စစ်ဆေးခြင်းနှင့် ရန်လိုမုန်းတီးစွာ ရှုမြင်ခြင်းကို ခံရနိုင်ချေ ပို၍များလေ ဖြစ်သည်။ သို့ဖြစ်၍ အစိုးရများသည် အသင်းတော်၏ အခြေအနေကို လေ့လာပြီး သိရှိနားလည်ရန်၊ အသင်းတော်၏ လှုပ်ရှားမှုအားလုံးကို စောင့်ကြည့်စစ်ဆေးရန်အလို့ငှာ မှန်သော လမ်းခရီးကို စုံစမ်းစစ်ဆေးသောလူများအဖြစ် အယောင်ဆောင်ထားသော သူလျှိုများကို မကြာခဏ စေလွှတ်ကြသည်။ ထို့အပြင် ၎င်းတို့က အသင်းတော်သည် နိုင်ငံရေးတွင် ပါဝင်ခြင်း ရှိမရှိ၊ အသင်းတော်အလုပ်ကို လုပ်ဆောင်ခြင်းဟူသော အကာအကွယ်အောက်တွင် အခြားစိုးရိမ်မှုများအပြင် အချို့သော နိုင်ငံရေးလှုပ်ရှားမှုများတွင် ပါဝင်နေခြင်း ရှိမရှိ သို့မဟုတ် နိုင်ငံရပ်ခြား ဘာသာရေးအင်အားစုများနှင့် ဆက်သွယ်မှု တစ်ခုခု ရှိမရှိ စသည့် အသင်းတော်၏အလုပ်၏ လားရာများကို သိရှိနားလည်ရန် ကြိုးပမ်းကြသည်။ ဤသည်တို့မှာ ၎င်းတို့ သိရှိနားလည်လိုပြီး စိုးရိမ်နေကြသည့်အရာများ ဖြစ်ကြသည်။ ထို့အပြင် အသင်းတော်၏ ဘဏ္ဍာရေးအခြေအနေသည်လည်း ၎င်းတို့ သိရှိနားလည်လိုသော အရာတစ်ခု ဖြစ်သည်။ ၎င်းတို့က “ဤအသင်းတော်သည် အရေအတွက် တိုးပွားလာပြီး လျင်မြန်စွာ ဖွံ့ဖြိုးတိုးတက်ခဲ့သည်၊ ၎င်းတို့၏ငွေသည် အဘယ်မှ လာသနည်း။ မည်သည့်အဖွဲ့အစည်းများ သို့မဟုတ် ချမ်းသာသော လူပုဂ္ဂိုလ်များက ၎င်းတို့ထံ လှူဒါန်းနေကြသနည်း” ဟု စဉ်းစားကြသည်။ အတိုချုပ်အားဖြင့် ၎င်းတို့ မစဉ်းစားမိသည့်အရာကို ငါတို့ စဉ်းစားမိနိုင်မည်မဟုတ်ပေ။ အဘယ်ကြောင့်နည်း။ အကြောင်းမှာ ၎င်းတို့သည် ဆိုးယုတ်သောကြောင့် ဖြစ်သည်၊ ၎င်းတို့သည် ဆိုးယုတ်သော လူသားများ ဖြစ်ကြသည်။ အသင်းတော်၏ အခြေအနေကို သိရှိနားလည်ရန် ၎င်းတို့၏ ကြိုးပမ်းမှုများသည် အသင်းတော် တည်ရှိခြင်းနှင့်ပတ်သက်၍ ၎င်းတို့၏ ကြီးမားသော စိုးရိမ်ပူပန်မှုမှ ပေါက်ဖွားလာခြင်းဖြစ်ပြီး အသင်းတော်သည် လူအများကို ပို၍ ဩဇာလွှမ်းမိုးနိုင်မည်ကို ကြောက်ရွံ့ခြင်းကြောင့် ဖြစ်သည်၊ ယင်းက ၎င်းတို့၏ အုပ်ချုပ်မှုကို ခြိမ်းခြောက်မှုတစ်ခု ဖြစ်စေမည်ဖြစ်သည်၊ ဤသည်မှာ အသင်းတော်နှင့်ပတ်သက်၍ ၎င်းတို့ စိုးရိမ်နေကြသည့်အရာ အတိအကျပင် ဖြစ်သည်။ အသင်းတော်က လုပ်ဆောင်သော အလုပ်သည် မည်မျှ တရားမျှတသည် သို့မဟုတ် တရားဝင်သည်ဖြစ်စေ ၎င်းတို့သည် ယုံကြည်ဆဲ မဟုတ်ပေ။ အဘယ်ကြောင့်နည်း။ အကြောင်းမှာ ၎င်းတို့သည် မယုံကြည်သူများ၊ ဘုရားမဲ့ဝါဒီများနှင့် ရုပ်ဝါဒီများ ဖြစ်ကြသောကြောင့် ဖြစ်သည်၊ ရုပ်ဝါဒီများ လုပ်ဆောင်နိုင်သည့်အရာမှာ ဤမျှသာ ဖြစ်သည်။ ဤသည်တို့မှာ ၎င်းတို့ စိုးရိမ်သော အခြေအနေလေးခု ဖြစ်ကြသည်။ ဤအခြေအနေလေးခုနှင့်ပတ်သက်၍ ၎င်းတို့၏ စိုးရိမ်ပူပန်မှုများနောက်ကွယ်မှ အကြောင်းရင်းများနှင့် ရည်ရွယ်ချက်များကို နားလည်ပြီးနောက် ထိုသို့သော လူပုဂ္ဂိုလ်များကို ကိုင်တွယ်ရန် သင့်လျော်သောနည်းလမ်းနှင့်ပတ်သက်၍ စည်းမျဉ်းနှစ်ခုကို ငါတို့ အခုလေးတင် မိတ်သဟာယဖွဲ့ခဲ့ပြီးဖြစ်သည်။ ဤစည်းမျဉ်းများကို ရိုးရှင်းစွာ အကျဉ်းချုပ်ပြီး ယင်းတို့နှင့်ပတ်သက်၍ ရှင်းပြကြလော့။ (၎င်းတို့သည် အသင်းတော်၌ အနှောင့်အယှက်များ ဖြစ်စေပါက ၎င်းတို့ကို ရှင်းလင်းပစ်ပါ၊ ၎င်းတို့သည် အနှောင့်အယှက်များ မဖြစ်စေပါက ၎င်းတို့နှင့်ပတ်သက်၍ စိတ်အနှောင့်အယှက်ခံရန် မလိုအပ်ပါ။) ၎င်းတို့သည် အနှောင့်အယှက်များ ဖြစ်စေပြီး နေရာအနှံ့ ချောင်းမြောင်းစုံစမ်းကာ ထိတ်လန့်မှုကို ဖြစ်စေပါက ၎င်းတို့ကို မသက်ညှာဘဲ ရှင်းလင်းပစ်လော့၊ ၎င်းတို့သည် အနှောင့်အယှက်များ မဖြစ်စေဘဲ လူအများစုက သတိမပြုမိပါက၊ သို့မဟုတ် ပိုင်းခြားသိမြင်နိုင်ခြင်း မရှိပါက ၎င်းတို့ကို လျစ်လျူရှုလော့။ ဤသည်မှာ အမှန်တကယ် အသင်းတော်အလုပ်ဖြစ်ကြောင်း၊ ဘာသာရေးလှုပ်ရှားမှုများအားလုံးဖြစ်ပြီး နိုင်ငံရေးတွင် လုံးဝမပါဝင်ကြောင်းကို ၎င်းတို့ ရှင်းလင်းစွာ မြင်တွေ့သည်နှင့်တစ်ပြိုင်နက် ဤအချက်ကို အတည်ပြုလိုက်ရုံဖြင့် ၎င်းတို့သည် မိမိတို့သဘောအလျောက် ထွက်ခွာသွားကြလိမ့်မည်။ ဤသည်မှာ ဒီမိုကရေစီနိုင်ငံများက ဘာသာရေးအခြေအနေများကို နားလည်ရန် အသုံးပြုသည့် လုပ်နည်းကိုင်နည်းဖြစ်သည်။ လူသားမျိုးနွယ်သည် အလွန်ရှုပ်ထွေးကြောင်းကိုလည်း အစောပိုင်းတွင် ဖော်ပြခဲ့ပြီးဖြစ်သည်။ လူသားမျိုးနွယ်၏ ရှုပ်ထွေးမှုအတွက် အကြောင်းရင်းမှာ အဘယ်နည်း။ ယင်းသည် လူသားမျိုးနွယ်၏ ဆိုးယုတ်မှုမှ ဆင်းသက်လာခြင်း မဟုတ်လော။ (ဟုတ်ပါသည်။) လူသားမျိုးနွယ်၏ ဆိုးယုတ်မှုသည် မည်သို့ အစပြုခဲ့သနည်း။ လူသားမျိုးနွယ်သည် ဆိုးယုတ်သည်ဟု အဘယ်ကြောင့် ဆိုရသနည်း။ အကြောင်းမှာ စာတန်သည် လူသားမျိုးနွယ်ကို အလွန်နက်ရှိုင်းစွာ ဖောက်ပြန်ပျက်စီးစေခဲ့သောကြောင့် ဖြစ်သည်။ သာမန်စကားဖြင့် မည်သို့ဆိုသနည်း။ ယင်းမှာ စာတန်သည် လူတို့ကို မကောင်းဆိုးဝါးများအဖြစ်သို့ ပြောင်းလဲခဲ့ခြင်း ဖြစ်သည်၊ လူသားမျိုးနွယ်အားလုံးသည် နတ်ဆိုးများ၏ အုပ်ချုပ်မှုအောက်တွင် ရှိနေပြီး အလွန်များပြားသော နတ်ဆိုးကြီးများနှင့် နတ်ဆိုးငယ်များ ရှိနေသောကြောင့် လူတို့ စုဝေးရာနေရာများသည် မကောင်းဆိုးဝါးများ၏ မြို့များ ဖြစ်လာခဲ့သည်။ နတ်ဆိုးများစွာ စုဝေးကြသည့်အခါ ရှုပ်ထွေးလာသည်၊ ၎င်းတို့သည် ဒုစရိုက်အမှုအမျိုးမျိုးကို ကျူးလွန်နိုင်စွမ်းရှိပြီး မတရားသော လှုပ်ရှားမှုအမျိုးမျိုးတွင် ပါဝင်နိုင်စွမ်းရှိသည်။ အကြောင်းမှာ နတ်ဆိုးအားလုံးသည် ဆိုးယုတ်ကြပြီး ၎င်းတို့ကြားတွင် အစဉ်အမြဲ ပဋိပက္ခရှိနေကာ ၎င်းတို့သည် တစ်ဦးနှင့်တစ်ဦး မည်သည့်အခါမျှ သဟဇာတမဖြစ်နိုင်သောကြောင့် ဤအရာက ကိစ္စရပ်များကို ရှုပ်ထွေးစေသည်။ ဘုရားသခင်ကို စိတ်ရင်းမှန်ဖြင့် ယုံကြည်သောလူတို့ အတူတကွ စုဝေးကြသည့်အခါ များစွာ ပို၍ရိုးရှင်းသည်၊ ၎င်းတို့အားလုံးသည် ဘုရားသခင်၏ နှုတ်ကပတ်တော်များကို ဖတ်ရှုလိုစိတ်ရှိပြီး အသင်းတော်အသက်တာကို အသက်ရှင်နေထိုင်လိုစိတ် ရှိကြကာ ၎င်းတို့အားလုံးသည် မိမိတို့၏ တာဝန်များကို ထမ်းဆောင်ခြင်းနှင့် လုပ်သင့်လုပ်ထိုက်သော အလုပ်များကို လုပ်ဆောင်ခြင်းတို့၌ ပျော်မွေ့ကြသည်။ ၎င်းတို့သည် ကလိမ်ကကျစ်ကျသော၊ မတရားသော လှုပ်ရှားမှုများတွင် မပါဝင်ကြပေ၊ အများဆုံးအနေဖြင့် ၎င်းတို့သည် ဖောက်ပြန်ပျက်စီးမှုအချို့ကို ထုတ်ဖော်ကောင်း ထုတ်ဖော်နိုင်ပေမည်။ ထိုသို့သောလူများသာလျှင် ဘုရားသခင်ကို ယုံကြည်ခြင်းမှတစ်ဆင့် ကယ်တင်ခြင်းကို ရရှိနိုင်သည်။ နတ်ဆိုးများသည် ဘုရားသခင်ကို ယုံကြည်ခြင်းမှတစ်ဆင့် မည်သည့်အခါမျှ ကယ်တင်ခြင်းမခံရနိုင်ပေ၊ အကြောင်းမှာ ကျားသစ်သည် သူ၏ အစက်အပြောက်များကို မပြောင်းလဲနိုင်သောကြောင့် ဖြစ်သည်။ နတ်ဆိုးများသည် ဘုရားသခင်ကို ဆယ်စုနှစ်များစွာ သို့မဟုတ် ရာစုနှစ်များစွာ ယုံကြည်ခဲ့လျှင်ပင် ၎င်းတို့သည် ပြောင်းလဲကြမည်မဟုတ်ပေ၊ ဤသည်မှာ အားလုံးမြင်နိုင်သော အချက်အလက်တစ်ခု ဖြစ်သည်။ ယခုအခါ အသင်းတော်များစွာတို့သည် နတ်ဆိုးများဖြစ်သောသူတို့ကို ရှင်းလင်းပစ်ခဲ့ပြီးဖြစ်သည်၊ ဤသည်မှာ ကောင်းသောအရာဖြစ်ပြီး ဘုရားသခင်၏ ရည်ရွယ်ချက်များနှင့် လုံးဝကိုက်ညီသည်။ အချို့အသင်းတော်များတွင် လူတစ်ဝက်သည် နတ်ဆိုးများဖြစ်ကြပြီး အခြားအသင်းတော်များတွင်မူ လူနည်းစုသည် နတ်ဆိုးများဖြစ်ကြသည်။ ထိုသို့သောအသင်းတော်များတွင် အသင်းတော်၏ အလုပ်ကို လုပ်ဆောင်ရန် လွယ်ကူသလော။ သေချာပေါက် မလွယ်ကူပါ။ နတ်ဆိုးများကို ရှင်းလင်းပစ်လိုက်ပြီး ဖောက်ပြန်ပျက်စီးသော လူသားမျိုးနွယ်သာ ကျန်ရှိပါက အသင်းတော်အလုပ်သည် လုပ်ဆောင်ရန် များစွာ ပို၍လွယ်ကူလာသည်။ အသနားစရာအကောင်းဆုံးသော အခြေအနေမှာ အချို့အသင်းတော်များတွင် အယောင်ဆောင်ခေါင်းဆောင်များ သို့မဟုတ် အန္တိခရစ်များက အာဏာကိုင်စွဲထားပြီး နတ်ဆိုးများက ခေါင်းဆောင်ပိုင်းအခန်းကဏ္ဍကို ယူထားသည့်အချိန်တွင် ဖြစ်သည်၊ ထိုအခါ ထိုအသင်းတော်များရှိ ဘုရားသခင် ရွေးချယ်ထားသောလူများသည် အမှန်တကယ် ဒုက္ခရောက်ကြလေသည်။ ငါ့ကို ပြောလော့၊ အယောင်ဆောင်ခေါင်းဆောင်များ သို့မဟုတ် အန္တိခရစ်များ အာဏာကိုင်စွဲထားခြင်းက ဘုရားသခင် ရွေးချယ်ထားသောလူများထံ ငြိမ်သက်ခြင်းနှင့် ဝမ်းမြောက်ခြင်းကို ဆောင်ကြဉ်းပေးနိုင်သလော။ အယောင်ဆောင်ခေါင်းဆောင်များနှင့် အန္တိခရစ်များ၏ အတွေးအခေါ်များနှင့် စိတ်ကူးများသည် လုံးဝ ဆိုးယုတ်ပြီး သမ္မာတရားနှင့် ဆန့်ကျင်သည်။ ၎င်းတို့ကို ထောက်ခံသော သက်ရှိနတ်ဆိုး ဆယ်ဦး သို့မဟုတ် အဦးနှစ်ဆယ် ရှိနေပါက ထိုသို့သောအသင်းတော်၌ နေထိုင်ခြင်းသည် နတ်ဆိုးများ စုဝေးရာနေရာတစ်ခု၌၊ နတ်ဆိုးဘုရင်တစ်ပါးက ထိန်းချုပ်ထားသော နတ်ဆိုးတွင်းတစ်ခု၌ နေထိုင်ခြင်းနှင့် တူသည်၊ ယင်းသည် သင်၏စိတ်နှင့် ဝိညာဉ်ကို မငြိမ်မသက်ဖြစ်စေလျက် အသားကြိတ်စက်ထဲတွင် နေထိုင်ရခြင်းနှင့် တူသည်။ နေ့စဉ်နေ့တိုင်း သင်၏အတွေးများကို လွှမ်းမိုးထားသည့်အရာများမှာ မည်သူ့ကို တိုက်ခိုက်ရမည် သို့မဟုတ် ရုန်းကန်ရမည်၊ မည်သူ့ကို မိတ်ဆွေဖွဲ့ပြီး ချဉ်းကပ်ရမည်၊ မည်သူ့ကို ရှောင်ရှားပြီး သတိထားရှောင်ရမည် စသည့်အရာများ ဖြစ်နေပြီး သင့်တွင် ငြိမ်သက်သော ပတ်ဝန်းကျင်တစ်ခုပင် မရှိဘဲ စိုးစဉ်းမျှသော ငြိမ်သက်ခြင်းမရှိဘဲ အစဉ်မပြတ် ကြောက်ရွံ့မှုနှင့် ထိတ်လန့်မှုတို့ဖြင့် နေထိုင်နေရသည်။ ဤသည်မှာ အသားကြိတ်စက်ထဲတွင် ရှိနေခြင်းနှင့် မတူပေလော။ (တူပါသည်။) ဤဆိုးယုတ်သော လူ့အဖွဲ့အစည်း၊ ဤဆိုးယုတ်သော လူသားမျိုးနွယ်သည် လူတိုင်းနှင့် အုပ်စု သို့မဟုတ် အဖွဲ့အစည်းတိုင်းကို တစ်ပုံစံတည်း ဆက်ဆံပြီး အားလုံးအပေါ် တစ်ပုံစံတ်းသော ထင်မြင်ယူဆချက်များနှင့် အမြင်ရှုထောင့်များကို ထားရှိသည်။ အလားတူပင် ၎င်းတို့သည် အတော်အတန် အပြုသဘောဆောင်သော အဖွဲ့အစည်းဖြစ်သည့် အသင်းတော်ကိုပင် စိတ်မသက်မသာဖြစ်ကြပြီး လျှော့မပေးကြပေ။ မည်သို့ပင်ဖြစ်စေ ၎င်းတို့ကို ငါတို့ ဆက်ဆံသည့်ပုံစံသည် စည်းမျဉ်းရှိသည်၊ ဟုတ်သလော။

ဘုရားသခင်ကို ယုံကြည်ခြင်းအတွက် နဝမမြောက်ရည်ရွယ်ချက်ဖြစ်သည့် အသင်းတော်ကို စောင့်ကြည့်စစ်ဆေးခြင်းနှင့်ပတ်သက်သော အခြေခံအကြောင်းအရာကို မိတ်သဟာယဖွဲ့ခြင်းသည် ဤနေရာတွင် အလုံးစုံ ပြီးဆုံးသွားပြီဖြစ်ပြီး ခေါင်းဆောင်များနှင့် အမှုဆောင်များ၏ ဆယ့်လေးခုမြောက် တာဝန်ဝတ္တရား၏ ပထမအမျိုးအစား၏ အကြောင်းအရာအားလုံးကိုလည်း အခြေခံအားဖြင့် မိတ်သဟာယဖွဲ့ပြီးဖြစ်သည်။ ဤမယုံကြည်သူများနှင့် ဘုရားမဲ့ဝါဒီများ၏ ဘုရားသခင်ကို ယုံကြည်ခြင်းဆိုင်ရာ ရည်ရွယ်ချက်များ၏ အကျဉ်းချုပ်တွင် ဤအချက်များ အခြေခံအားဖြင့် ပါဝင်သည်။ နောက်ဆုံး မိတ်သဟာယဖွဲ့ခဲ့သော ရည်ရွယ်ချက်သည် အကြောင်းအရာအားဖြင့် ယခင်ရည်ရွယ်ချက်များနှင့် အနည်းငယ် ကွဲပြားသည်။ အသင်းတော်ကို စောင့်ကြည့်စစ်ဆေးသောသူတို့သည် အသင်းတော်ထဲသို့ ခိုးဝင်လာသည့်အခါ ၎င်းတို့သည် စားဝတ်နေရေးအတွက်၊ အဆင့်အတန်း သို့မဟုတ် အသက်တာနှင့် အလုပ်တွင် အဆင်ပြေမှုများကို လိုက်လံရှာဖွေနေခြင်းမဟုတ်ဘဲ နိုင်ငံရေး ရည်ရွယ်ချက်များဖြင့် လာကြခြင်းဖြစ်သည်။ ၎င်းတို့၏ ရည်ရွယ်ချက်များ မည်သို့ပင်ဖြစ်စေ ငါတို့သည် ၎င်းတို့ကို ထွင်းဖောက်မြင်ပြီး ပိုင်းခြားသိမြင်သည်နှင့်တစ်ပြိုင်နက် ဤလူပုဂ္ဂိုလ်များကို ရှင်းလင်းပစ်ခြင်း သို့မဟုတ် နှင်ထုတ်ခြင်းဟူသော သင့်လျော်သည့်အရေးယူမှုကို ချက်ချင်း လုပ်ဆောင်သင့်ပြီး ၎င်းတို့ကို အသင်းတော်၌ အချိန်ကြာမြင့်စွာ ခိုအောင်းနေရန် လုံးဝ ခွင့်မပြုသင့်ပေ။ ဤသည်မှာ ခေါင်းဆောင်များနှင့် အမှုဆောင်များအတွက် အရေးကြီးသော တာဝန်တစ်ရပ် ဖြစ်သည်။ ၎င်းတို့၏ ဘုရားသခင်ကို ယုံကြည်ခြင်းဆိုင်ရာ ရည်ရွယ်ချက်ကို အခြေခံ၍ မည်သူတို့သည် စစ်မှန်သော ညီအစ်ကိုမောင်နှမများဖြစ်သည့် ဘုရားသခင် ရွေးချယ်ထားသောလူများဖြစ်သည်ကိုလည်းကောင်း၊ မည်သူတို့သည် အသင်းတော်က ရှင်းလင်းပစ်သင့်သော သို့မဟုတ် နှင်ထုတ်သင့်သော အမျိုးမျိုးသော ဆိုးယုတ်သည့်လူစားများဖြစ်သည်ကိုလည်းကောင်း ပိုင်းခြားသိမြင်ပြီး ဆုံးဖြတ်လော့၊ ဤဆိုးယုတ်သောလူများကို ချက်ချင်း ပိုင်းခြားသိမြင်ပြီးနောက် ၎င်းတို့ကို ရှင်းလင်းပစ်ရန် သို့မဟုတ် နှင်ထုတ်ရန် သက်ဆိုင်ရာ ချဉ်းကပ်နည်းတစ်ခုကို ချက်ချင်း ကျင့်သုံးလော့။ ဤသည်မှာ အမျိုးမျိုးသော ဆိုးယုတ်သည့်လူစားများကို ပိုင်းခြားသိမြင်ပြီး အမျိုးအစားခွဲခြားခြင်း၏ ပထမအမျိုးအစားဖြစ်သည်။ ၎င်းမှာ ဘုရားသခင်ကို ယုံကြည်ခြင်းအတွက် လူတစ်ဦး၏ ရည်ရွယ်ချက်ပင် ဖြစ်သည်။ ငါတို့သည် ၎င်းနှင့်ပတ်သက်၍ မိတ်သဟာယဖွဲ့ခြင်းကို အဆုံးသတ်ပြီးဖြစ်သည်။

၂။ လူ့သဘာဝကို အခြေခံ၍

ယခု ငါတို့သည် ဒုတိယအမျိုးအစားဖြစ်သည့် ၎င်းတို့၏ လူ့သဘာဝကို ဆက်လက်ဆွေးနွေးကြမည်။ လူတစ်ဦး၏ လူ့သဘာဝဆိုင်ရာ သရုပ်သကန်များမှတစ်ဆင့် ဤလူပုဂ္ဂိုလ်သည် ဘုရားသခင်ကို အမှန်တကယ် ယုံကြည်ခြင်း ရှိမရှိနှင့် ၎င်းတို့သည် အသင်းတော်၌ ဆက်လက်နေထိုင်ရန် သင့်တော်ခြင်း ရှိမရှိကို ငါတို့ ပိုင်းခြားသိမြင်ပြီး အဆုံးအဖြတ်ပေးသည်။ ၎င်းတို့၏ လူ့သဘာဝဆိုင်ရာ သရုပ်သကန်များ၊ ထုတ်ဖော်ပြချက်များနှင့် ၎င်းတို့၏ လူ့သဘာဝ အနှစ်သာရတို့အရ ၎င်းတို့သည် စစ်မှန်သော ညီအစ်ကိုမောင်နှမများ မဟုတ်ပါက၊ အသင်းတော်၌ နေထိုင်ရန် မသင့်တော်ပါက၊ ၎င်းတို့၏ တည်ရှိမှုက ညီအစ်ကိုမောင်နှမများကို နှောင့်ယှက်ပါက၊ ပြီးလျှင် ၎င်းတို့၏ အပြုအမူအရ အသင်းတော်မှ ရှင်းလင်းပစ်သင့်သော သို့မဟုတ် နှင်ထုတ်သင့်သောသူများတွင် ပါဝင်နေပါက အသင်းတော်သည် ဤလူပုဂ္ဂိုလ်များကို ရှင်းလင်းပစ်ရန် သို့မဟုတ် နှင်ထုတ်ရန် သက်ဆိုင်ရာ အစီအစဉ်များကို လျင်မြန်စွာ ရေးဆွဲသင့်သည်။ ခေါင်းဆောင်များနှင့် အမှုဆောင်များ၏ ဆယ့်လေးခုမြောက် တာဝန်နှင့်ပတ်သက်သော မိတ်သဟာယဖွဲ့ခြင်းသည် ဆိုးယုတ်သူအမျိုးမျိုးကို ရှင်းလင်းပစ်ခြင်း သို့မဟုတ် နှင်ထုတ်ခြင်းအကြောင်း ဖြစ်သည်။ လူ့သဘာဝ၏ ရှုထောင့်မှ ကြည့်လျှင် ဤလူပုဂ္ဂိုလ်များ၏ လူ့သဘာဝသည် မကောင်းသည့်အပြင် ဆိုးယုတ်သည်မှာ သေချာသည်၊ ရိုးရိုးရှင်းရှင်းပြောရလျှင် ၎င်းတို့သည် လုံးဝမကောင်းသောသူများ ဖြစ်ကြသည်။ ၎င်းတို့၏ လူ့သဘာဝဆိုင်ရာ သရုပ်သကန်များအရ ၎င်းတို့အား အသင်းတော်၌ ဆက်လက်၍ အနှောင့်အယှက်များ ဖြစ်စေခြင်းမှလည်းကောင်း၊ ဘုရားသခင် ရွေးချယ်ထားသောလူများ၏ အသင်းတော်အသက်တာနှင့် ၎င်းတို့၏ တာဝန်ထမ်းဆောင်ခြင်းဆိုင်ရာ ပုံမှန်စည်းစနစ်ကို ထိခိုက်စေခြင်းမှလည်းကောင်း ကာကွယ်ရန် ၎င်းတို့ကို အသင်းတော်မှ ရှင်းလင်းပစ်သင့်သည် သို့မဟုတ် နှင်ထုတ်သင့်သည်။ သို့ဆိုလျှင် လူတစ်ဦး၏ လူ့သဘာဝကို ကောင်းသည် သို့မဟုတ် ဆိုးသည်ဟု ငါတို့သည် မည်သည့်သရုပ်သကန်များမှတစ်ဆင့် တရားစီရင်ပြီး ထိုသို့ဖြင့် အသင်းတော်က ၎င်းတို့ကို ရှင်းလင်းပစ်သင့်သည် သို့မဟုတ် နှင်ထုတ်သင့်သည်ကို ဆုံးဖြတ်ကြသနည်း။ ဒုတိယအမျိုးအစားဖြစ်သော လူ့သဘာဝတွင် အကျဉ်းချုပ်အားဖြင့် အချက်များစွာ ပါဝင်သော်လည်း ပထမအချက်ကို ဦးစွာ မိတ်သဟာယဖွဲ့ကြစို့။

က။ အမှားနှင့် အမှန်ကို ပြောင်းပြန်လှန် ပြောဆိုရသည်ကို နှစ်သက်ခြင်း

ပထမအချက်မှာ အမှားနှင့် အမှန်ကို ပြောင်းပြန်လှန် ပြောဆိုရသည်ကို နှစ်သက်သောသူတို့အကြောင်း ဖြစ်သည်။ သင်တို့အားလုံးသည် ဤလူစားမျိုးကို မကြာခဏဆိုသလို မုချ မြင်ဖူးကြပေမည်။ အမှားနှင့် အမှန်ကို ပြောင်းပြန်လှန် ပြောဆိုရသည်ကို နှစ်သက်ခြင်း၏ အဓိကသရုပ်သကန်မှာ အဘယ်နည်း။ ယင်းမှာ စည်းမျဉ်းများမရှိဘဲ စကားပြောဆိုခြင်း၊ မကောင်းသောအကျိုးဆက်များကို ဖြစ်ပေါ်စေလျက် ရည်ရွယ်ချက်များ၊ ကြံရွယ်ချက်များဖြင့် အငြင်းပွားမှုများကို အစဉ်အမြဲ လှုံ့ဆော်ခြင်း ဖြစ်သည်။ ထိုသို့သောလူတို့သည် ၎င်းတို့၏ ပြောဆိုသောစကား၌ ဆိုးရွားသော ပြဿနာများရှိသည်မှာ ရှင်းလင်းသည်၊ ယင်းမှာ ညံ့ဖျင်းသော စိတ်သဘောထားနှင့် လူ့သဘာဝကင်းမဲ့ခြင်းတို့၌ အမြစ်တွယ်နေပြီး ၎င်းတို့ကို အမှားနှင့် အမှန်ကို ပြောင်းပြန်လှန် ပြောဆိုရသည်ကို နှစ်သက်စေရန် ဦးဆောင်သည်။ ဤဝေါဟာရ၏ ရှုထောင့်မှ ကြည့်လျှင် “အမှားနှင့် အမှန်ကို ပြောင်းပြန်လှန် ပြောဆိုခြင်း” ဆိုသည်မှာ အမှန်ကို အမှားဖြစ်သည်ဟုလည်းကောင်း၊ အမှားကို အမှန်ဖြစ်သည်ဟုလည်းကောင်း မကြာခဏ အခိုင်အမာဆိုခြင်းကို ဆိုလိုသည်၊ ယင်းမှာ အဖြူအမည်း ပြောင်းပြန်လှန်ခြင်းအကြောင်းဖြစ်ပြီး အဖြစ်မှန်များကို မမှန်ကန်သောအသေးစိတ်အချက်များဖြင့် မွမ်းမံခြယ်သခြင်း၊ အခြေအမြစ်မရှိသော စွပ်စွဲချက်များကို ပြုလုပ်ခြင်း၊ အခြေအမြစ်မရှိသော ဝေဖန်မှုများ ပြုလုပ်ခြင်းနှင့် မိမိနှစ်သက်သလို ပြောဆိုခြင်းတို့ပင် ဖြစ်သည်။ ထိုသို့သောလူတို့သည် အမှုအရာများကို အပြုသဘောဆောင်သော ရှုထောင့်မှ မည်သည့်အခါမျှ မတင်ပြပေ၊ ၎င်းတို့ပြောဆိုသည့်အရာသည် လူတို့ကို မတည်ဆောက်ပေးသည့်အပြင် လူတို့အတွက် မည်သည့်အကျိုးကျေးဇူး သို့မဟုတ် အကူအညီကိုမျှ လုံးဝမပေးပေ။ ၎င်းတို့နှင့် အပြန်အလှန်ဆက်ဆံခြင်း၊ ပေါင်းသင်းဆက်ဆံခြင်းနှင့် ပြောဆိုဆက်သွယ်ခြင်း ပြုလုပ်စဉ်တွင် ၎င်းတို့ပြောဆိုသည်ကို နားထောင်ခြင်းသည် လူတို့၏ စိတ်နှလုံးများကို မှောင်မိုက်ခြင်းနှင့် မကြည်လင်ခြင်းထဲသို့ မကြာခဏ ကျဆင်းသွားစေပြီး ၎င်းတို့၏ ယုံကြည်ခြင်း၌ ယုံကြည်မှုကိုပင် ပျောက်ဆုံးသွားစေကာ ၎င်းတို့၌ ဘုရားသခင်ကို ယုံကြည်ရန် မည်သည့်စိတ်ဆန္ဒမျှ မရှိတော့ဘဲ ဝိညာဉ်ရေးရာ ဆက်ကပ်ခြင်းများနှင့် စုဝေးပွဲများအတွင်း မိမိတို့၏ စိတ်များကို ငြိမ်သက်အောင် မထားနိုင်တော့ပေ။ ၎င်းတို့သည် ထိုသို့သော လူပုဂ္ဂိုလ်များ ဖြန့်ဝေသော အမှားအမှန်နှင့်ပတ်သက်သည့် အခိုင်အမာဆိုချက်များနှင့် အတင်းအဖျင်းများကြောင့် စိတ်နှလုံးနှင့် ဝိညာဉ်၌ မကြာခဏ တည်ငြိမ်မှုမရှိကြဘဲ လူတိုင်းကို မနှစ်မြို့ဖွယ်အဖြစ် ရှုမြင်လာကြပြီး အခြားသူများ၌ အမှားများမှလွဲ၍ မည်သည့်အရာကိုမျှ မမြင်တော့ပေ။ အမှားနှင့် အမှန်ကို ပြောင်းပြန်လှန် ပြောဆိုသည်ကို ကြားပြီးနောက်တွင် လူတို့၏ ပုံမှန်စဉ်းစားတွေးခေါ်မှုသည် မကြာခဏ နှောင့်ယှက်ခြင်းခံရပြီး ကိစ္စရပ်များအပေါ် ၎င်းတို့၏ မှန်ကန်သော အမြင်ရှုထောင့်များပင် နှောင့်ယှက်ခြင်းခံရကာ အမှားနှင့်အမှန်ကို ပိုင်းခြားသိမြင်ရန် ခက်ခဲစေသည်။ ပိုင်းခြားသိမြင်နိုင်စွမ်း ကင်းမဲ့သောသူတို့သည် အမှားနှင့် အမှန်ကို ပြောင်းပြန်လှန် ပြောဆိုသောလူတို့ ပြောဆိုသည့် အချို့အရာများကြောင့် သတိပင်မထားမိဘဲ မကြာခဏ ဖြားယောင်းခြင်းနှင့် စုံစမ်းသွေးဆောင်ခြင်းထဲသို့ ကျရောက်သွားကြသည်။ ၎င်းတို့က “ထိုလူတို့သည် မည်သူ့ကိုမျှ မထိခိုက်စေခဲ့ပါ၊ ၎င်းတို့သည် စုဝေးပွဲများတွင် ပုံမှန်ပါဝင်ကြသည်၊ တစ်ခါတစ်ရံတွင် ၎င်းတို့သည် အလှူဒါနများပင် ပေးကမ်းပြီး အခြားသူများကို ကူညီကြကာ မည်သည့်မကောင်းမှုကိုမျှ မလုပ်ဆောင်ခဲ့ပါ” ဟု တွေးထင်ကြသည်။ သို့သော် ထိုသို့သော လူပုဂ္ဂိုလ်များနှင့် ၎င်းတို့၏ အပြန်အလှန်ဆက်ဆံမှုများ၏ အကျိုးဆက်များမှာ ၎င်းတို့သည် အမှားအမှန် ကိစ္စရပ်များ၌ နစ်မွန်းသွားကြပြီး စုံစမ်းသွေးဆောင်ခြင်း၌ နစ်မွန်းသွားကြကာ လူအချင်းချင်းကြားရှိ စိတ်ခံစားမှုဆိုင်ရာ ရှုပ်ထွေးမှုများနှင့် မသင့်လျော်သော လူအချင်းချင်း ဆက်ဆံရေးများအလယ်၌ နစ်မွန်းသွားကြခြင်း ဖြစ်သည်။ အမှားနှင့် အမှန်ကို ပြောင်းပြန်လှန် ပြောဆိုသော ဤလူတို့သည် လူအချင်းချင်းကြားရှိ သင့်လျော်သော ဆက်ဆံရေးများကို နှောင့်ယှက်ရာ၌လည်းကောင်း၊ လူတို့၏ စိတ်ထဲရှိ သန့်စင်သော နားလည်သဘောပေါက်မှုအချို့ကို ဖျက်ဆီးရာ၌လည်းကောင်း အထူးကျွမ်းကျင်ကြသည်။ ၎င်းတို့၏ အမြင်၌ မည်သည့်လူပုဂ္ဂိုလ်များမဆို ကောင်းမွန်သော ဆက်ဆံရေးရှိပြီး အချင်းချင်း အထောက်အကူပြုကာ ကူညီနိုင်ပါက ၎င်းတို့၏ လျှို့ဝှက်တိုက်ခိုက်မှုများနှင့် ဝေဖန်သုံးသပ်မှုများအတွက် ပစ်မှတ်များ ဖြစ်လာကြသည်။ အလားတူပင် မိမိ၏တာဝန်ကို သစ္စာစောင့်သိမှုအချို့ဖြင့် ထမ်းဆောင်ပြီး မိမိကိုယ်ကို အနည်းငယ် အသုံးခံသော မည်သူမဆိုသည်လည်း ၎င်းတို့၏ တိုက်ခိုက်မှုများအတွက် ပစ်မှတ်တစ်ခု ဖြစ်သည်။ မည်သည့်အရာမဆို မည်မျှပင် ကောင်းမွန်သည် သို့မဟုတ် အပြုသဘောဆောင်သည်ဖြစ်စေ ၎င်းတို့သည် ယင်းကို အသရေဖျက်ရန် နည်းလမ်းများ ရှာဖွေကြသည်။ ၎င်းတို့သည် အရာရာတိုင်းအပေါ် သွယ်ဝိုက်သော ဝေဖန်သုံးသပ်မှုများ ပြုလုပ်ကြသည်၊ ကိစ္စရပ်တိုင်းအပေါ် မှတ်ချက်ပေးကြပြီး အရေးကိစ္စအားလုံးအပေါ် မိမိတို့၏ ကိုယ်ပိုင်အမြင်ရှုထောင့်များကို ကိုင်စွဲထားကြသည်။ ဤအမြင်ရှုထောင့်များသည် စစ်မှန်သော အမြင်ရှုထောင့်များ လုံးဝမဟုတ်ပေ၊ ထိုအစား ၎င်းတို့သည် အဓိပ္ပာယ်မရှိသောစကားများ ပြောဆိုကြသည်၊ အမှန်တရားများနှင့် အမှားများကို ရောထွေးစေကြပြီး အဖြူအမည်းကို ပြောင်းပြန်လှန်ကြသည်၊ ပန်းတိုင်တစ်ခုကို ဖြစ်မြောက်အောင်မြင်စေခြင်းငှာ သို့မဟုတ် လူအချင်းချင်းကြား ရန်တိုက်ပေးခြင်းငှာ သို့မဟုတ် အချို့သော လူပုဂ္ဂိုလ်များကို အသရေဖျက်ခြင်းငှာ ၎င်းတို့သည် အဖြစ်မှန်များကို မမှန်ကန်သော အသေးစိတ်အချက်များဖြင့် မွမ်းမံခြယ်သခြင်းနှင့် အခြေအမြစ်မရှိသော စွပ်စွဲချက်များ ပြုလုပ်ခြင်းအားဖြင့် အမှုအရာများကို တမင်တကာနှင့် မဆင်မခြင် လုပ်ကြံဖန်တီးသည်အထိပင် ပြုလုပ်ကြပြီး မရှိသည်ကို အရှိလုပ်ကြသည်။ အဖြစ်မှန်များကို မသိရှိသောသူတို့သည် ၎င်းတို့ပြောဆိုသည်ကို နားထောင်ပြီး ၎င်းတို့၏ အခိုင်အမာဆိုချက်များသည် ကျိုးကြောင်းဆီလျော်ပုံရပြီး မှားယွင်းနိုင်ဖွယ်မရှိဟု ထင်မှတ်ကြကာ ထိုသို့ဖြင့် အထင်အမြင်မှားစေခြင်းကို ခံကြရသည်။ အမှားနှင့် အမှန်ကို ပြောင်းပြန်လှန် ပြောဆိုဆိုခြင်းကို နှစ်သက်သော ဤလူစားမျိုးသည် မည်သည့်အပြုသဘောဆောင်သော ကိစ္စရပ်ကိုမဆို သွယ်ဝိုက်သော ဝေဖန်မှုများ ပြုလုပ်ကြသည်။ ယင်းမှာ ၎င်းတို့၌ တရားမျှတစိတ် ရှိသောကြောင့်လော။ (မဟုတ်ပါ။) ၎င်းတို့သည် မိမိတို့၏ တာဝန်ကို တက်ကြွစွာ ထမ်းဆောင်သောသူများ၊ သစ္စာစောင့်သိသောသူများ၊ မိမိတို့ကိုယ်ကို စိတ်အားထက်သန်စွာ အသုံးခံသောသူများနှင့် အသိတရားနှင့် ဆင်ခြင်တုံတရားရှိသောသူတို့ကို အာခံပြီး အထင်မကြီးကြပေ။ သို့ဆိုလျှင် ဤလူပုဂ္ဂိုလ်များ၏ မဆင်မခြင် ပြောဆိုခြင်းအတွက် အကြောင်းရင်းမှာ အဘယ်နည်း။ အရင်းအမြစ်သည် အဘယ်မှာရှိသနည်း။ ၎င်းတို့သည် အဘယ်ကြောင့် အမှားနှင့် အမှန်ကို ပြောင်းပြန်လှန် ပြောဆိုခြင်းကို အစဉ်အမြဲ နှစ်သက်ကြသနည်း။ (အဘယ်ကြောင့်ဆိုသော် ၎င်းတို့၏ လူ့သဘာဝသည် မကောင်းသောကြောင့် ဖြစ်ပါသည်။) မှန်ပေသည်၊ ယင်းမှာ မကောင်းသော လူ့သဘာဝကြောင့် ဖြစ်သည်။ ၎င်းတို့၏ လူ့သဘာဝသည် ကောင်းမွန်ပါက ၎င်းတို့သည် အမှားနှင့် အမှန်ကို ပြောင်းပြန်လှန် ပြောဆိုကြမည်မဟုတ်ပေ။ စကားပြောဆိုခြင်းသည် အသိတရားနှင့် ဆင်ခြင်တုံတရားအပေါ် အခြေခံသင့်သည်၊ လူတစ်ဦးသည် ကောက်ကျစ်သော သီအိုရီများနှင့် မိစ္ဆာဒိဋ္ဌိအယူဝါဒများကို အခွင့်သာတိုင်း ကရားရေလွှတ် မပြောဆိုသင့်ပေ။ အမှားနှင့် အမှန်ကို ပြောင်းပြန်လှန် ပြောဆိုခြင်း၏ အရင်းအမြစ်မှာ မကောင်းသော လူ့သဘာဝ ဖြစ်သည်။ ထိုသို့သောလူတို့ ပြောဆိုသည့် မည်သည့်အရာမဆိုသည် မနှစ်မြို့ဖွယ်ကောင်းကာ ယဉ်ကျေးစွာဆိုရလျှင် ၎င်းတို့သည် အခြားသူများကို ဝေဖန်သုံးသပ်နေခြင်း ဖြစ်သော်လည်း အမှန်တကယ်တွင် ၎င်းတို့၏ စကားများ၌ ပြစ်တင်ရှုတ်ချရန်နှင့် ကျိန်ဆဲရန် မလိုမုန်းထားသော ရည်ရွယ်ချက် အစိတ်အပိုင်းအချို့ ပါဝင်ပြီး သွေးထိုးလှုံ့ဆော်ခြင်း၊ မနာလိုခြင်း၊ အာခံခြင်း၊ မုန်းတီးခြင်းတို့၏ အရိပ်အယောင်များ ပါဝင်သည့်အပြင် လဲရာသူကို ထပ်ကန်သည့် အရိပ်အယောင်များပင် ပါဝင်သည်။ အတိုချုပ်အားဖြင့် ဤသည်တို့မှာ ၎င်းတို့၏ အမှားနှင့် အမှန်ကို ပြောင်းပြန်လှန် ပြောဆိုခြင်း၏ အဓိကလက္ခဏာများ ဖြစ်ကြသည်။ ဤထူးခြားသည့်လက္ခဏာများအပြင် ထိုသို့သော လူပုဂ္ဂိုလ်များ၌ နောက်ထပ် ဘုံလက္ခဏာတစ်ခု ရှိသေးသည်၊ ၎င်းတို့ မရှိသည့်အရာ သူတစ်ပါး၌ ရှိလျှင် မနာလိုဖြစ်၍ မိမိ၌ ရှိသည့်အရာ ထိုလူများတွင် မရှိပါက လှောင်ပြောင်ကြသည်။ ၎င်းတို့၏ လူ့သဘာဝသည် ကောင်းမွန်သလော။ (မကောင်းမွန်ပါ။) မိမိတို့တွင် မရှိသည့်အရာ သူတစ်ပါး၌ ရှိလျှင် မကျေမချမ်းဖြစ်၍ မိမိ၌ ရှိသည့်အရာ ထိုလူများတွင် မရှိပါက လှောင်ပြောင်ကြသော ဤအမျိုးအစားဝင် လူပုဂ္ဂိုလ်များသည် မိမိတို့ထက် သာလွန်သော မည်သူ့ကိုမဆို မနာလိုဖြစ်ကြပြီး ထိုလူတို့၏ ကွယ်ရာတွင် မကောင်းပြောဆိုကာ ဝေဖန်သုံးသပ်ပြီး ပြစ်တင်ရှုတ်ချကြသည်၊ တစ်ဖက်တွင်မူ တစ်စုံတစ်ဦးသည် ၎င်းတို့ထက် နိမ့်ကျပါက ၎င်းတို့သည် ထိုလူကို ကဲ့ရဲ့လှောင်ပြောင်ရန်၊ သရော်ရန်နှင့် အထင်သေးရန် အသင့်ရှိလျက် နှာခေါင်းရှုံ့ကာ ရယ်မောကြသည်။ ၎င်းတို့သည် မည်သည့်ကိစ္စရပ်ကိုမဆို မှန်ကန်စွာ နားလည်နိုင်ခြင်းမရှိသကဲ့သို့ အခြေခံအကျဆုံးသော လူ့ကိုယ်ကျင့်တရားများအပေါ် အခြေခံ၍ ချဉ်းကပ်နိုင်ခြင်းလည်း မရှိပေ။ ၎င်းတို့သည် မည်သူ့ကိုမျှ ကောင်းချီးပေးရန် မလိုအပ်သကဲ့သို့ မည်သူ၏ ကောင်းကျိုးကိုမျှ လိုလားရန် သို့မဟုတ် အရာရာတိုင်း ၎င်းတို့အလိုရှိသည့်အတိုင်း ဖြစ်မြောက်ပါစေဟု ဆန္ဒပြုရန် သို့မဟုတ် မှန်သောလမ်းကြောင်းကို လျှောက်လှမ်းပါစေဟု ဆန္ဒပြုရန်လည်း မလိုအပ်ပေ၊ သို့သော် အနည်းဆုံးအနေဖြင့် ၎င်းတို့သည် အခြားသူများကို မည်သည့်မလိုမုန်းထားစိတ်မျှ မထားဘဲ မှန်ကန်စွာ အကဲဖြတ်သင့်သည်၊ ၎င်းတို့သည် ဤအရာကိုပင် လုပ်ဆောင်ရန်ပင် အရေးနိမ့်ကြ၏။ ၎င်းတို့၏ အမှားနှင့် အမှန်ကို ပြောင်းပြန်လှန် ပြောဆိုခြင်း၏ နောက်ကွယ်ရှိ အကြောင်းရင်းမှာ အဘယ်နည်း။ ၎င်းတို့၏ ပြောဆိုသောစကားမှတစ်ဆင့် အခြားသူများအပေါ် ၎င်းတို့၏ သဘောထားမှတစ်ဆင့်၊ ၎င်းတို့ တွေးထင်သောအရာနှင့် ၎င်းတို့၏ စိတ်နှလုံးနက်ရှိုင်းရာ၌ အခြားသူများကို ဆက်ဆံသည့် နည်းလမ်းမှတစ်ဆင့် ဤလူစားမျိုးတို့၏ လူ့သဘာဝသည် မလိုမုန်းထားသောသဘောရှိသည်မှာ သိသာထင်ရှားသည်။ ဤလူစားမျိုးသည် အမှားနှင့် အမှန်ကို ပြောင်းပြန်လှန် ပြောဆိုရန် ၎င်းတို့၏ နှုတ်ကိုသာ အသုံးပြုကြသော်လည်း ဤလုပ်ဆောင်ချက်များ၏ နောက်ကွယ်၌ ၎င်းတို့ အောင်မြင်စေလိုသော ပြီးမြောက်မှုများနှင့် ပန်းတိုင်များအပြင် ၎င်းတို့၏ စိတ်နှလုံးနက်ရှိုင်းရာ၌ လူများနှင့် ကိစ္စရပ်များအပေါ် ၎င်းတို့၏ စစ်မှန်သော အမြင်များနှင့် သဘောထားများလည်း တည်ရှိနေသည်။ အမှားနှင့် အမှန်ကို ပြောင်းပြန်လှန် ပြောဆိုခြင်းကို နှစ်သက်သောသူတို့သည် သမ္မာတရားကို ကောင်းစွာ သဘောပေါက်နားလည်ခြင်း ရှိမရှိနှင့် ၎င်းတို့သည် သမ္မာတရားကို နှစ်သက်သောလူများ ဖြစ်မဖြစ်ကို ယခုလောလောဆယ် ဘေးဖယ်ထားလျက် ၎င်းတို့၏ လူ့သဘာဝ၏ ဤလက္ခဏာဖြစ်သည့် အမှားနှင့် အမှန်ကို ပြောင်းပြန်လှန် ပြောဆိုခြင်းကို နှစ်သက်ခြင်းအပေါ် အခြေခံ၍ ၎င်းတို့သည် အသင်းတော်ရှိ ညီအစ်ကိုမောင်နှမများအပေါ် ကောင်းမွန်သော သို့မဟုတ် အပြုသဘောဆောင်သော ဩဇာလွှမ်းမိုးမှု တစ်ခုခု ရှိနိုင်သလော။ (မရှိနိုင်ပါ။) လုံးဝ မရှိနိုင်ပါတကား။

အမှန်နှင့် အမှားကို လွဲချော်အောင် ပြောသောသူတို့တွင် မည်သည့်သရုပ်သကန်များ ရှိသည်ကို ကြည့်ရှုရန် တိကျသော ဥပမာအချို့ကို ကြည့်ကြစို့။ ဥပမာအားဖြင့် ညီအစ်မတစ်ဦးရှိသည်ဆိုပါစို့၊ သူ၏မိသားစုသည် အလွန်ချမ်းသာသော်လည်း ဧဝံဂေလိတရားကို ဟောပြောခြင်းနှင့် ဘုရားသခင်အကြောင်း သက်သေခံခြင်းငှာ သူသည် ဇာတိပကတိ၏ သာယာမှုများကို စွန့်လွှတ်ပြီး သူ၏တာဝန်ကို ထမ်းဆောင်ရန် အိမ်မှ ထွက်ခွာခဲ့သည်။ ငါ့ကို ပြောလော့၊ ပုံမှန်လူတို့သည် ဤအခြေအနေကို မည်သို့ ရှုမြင်မည်နည်း။ ၎င်းတို့သည် သူ့ကို အားကျကြမည် မဟုတ်လော။ အနည်းဆုံးအနေဖြင့် ၎င်းတို့က ထိုညီအစ်မသည် သူ၏တာဝန်ကို ထမ်းဆောင်ရန် ဇာတိပကတိ၏ သာယာမှုများကို စွန့်လွှတ်နိုင်သည့်အတွက် ချီးကျူးထိုက်ပြီး အတုယူထိုက်သည်ဟု ထင်မှတ်ကြပေမည်။ သို့သော် အမှားနှင့် အမှန်ကို ပြောင်းပြန်လှန် ပြောဆိုခြင်းကို နှစ်သက်သောသူတို့သည် သူ၏အကြောင်းကို မည်သို့ မှတ်ချက်ပေးကြသနည်း။ ၎င်းတို့က “သူသည် တစ်နေ့လုံး အပြင်ထွက်ပြီး ဧဝံဂေလိတရား ဟောပြောရန် ချမ်းသာသောသူတစ်ဦး၏ ဘဝကို စွန့်လွှတ်နေသည်၊ သူ ဤအတိုင်း ဆက်သွားနေပါက မကြာမီ သို့မဟုတ် နောင်တွင် သူ၏ခင်ပွန်းက သူ့ကို ကန်ထုတ်လိမ့်မည်။ ဘုရားသခင်ကို ယုံကြည်ခြင်းသည် ကောင်းချီးမင်္ဂလာများ လက်ခံရရှိခြင်းနှင့် ပျော်ရွှင်စွာ နေထိုင်ခြင်းအကြောင်းသာ မဟုတ်လော။ သူ့ကို ကြည့်ပါဦး၊ ကောင်းချီးမင်္ဂလာများ ရှိသော်လည်း မည်သို့ ခံစားရမည်ကို မသိဘဲ မိမိ၏တာဝန်ကို စိတ်နှလုံးအကြွင်းမဲ့ ထမ်းဆောင်ရန် မိမိ၏မိသားစုနှင့် အသက်မွေးဝမ်းကျောင်းကို စွန့်လွှတ်နေသည်၊ ယင်းမှာ မိုက်မဲသည် မဟုတ်လော။ ကျွန်ုပ်၏မိသားစုသာ ထိုမျှ ချမ်းသာပါက ကျွန်ုပ်သည် ကိုယ့်အိမ်၌ကိုယ် ပျော်ရွှင်စွာနေမည်” ဟု ပြောဆိုကြသည်။ ငါ့ကို ပြောလော့၊ ထိုစကားများထဲတွင် လူ့သဘာဝနှင့် ကိုက်ညီသော၊ အခြားသူများကို တည်ဆောက်ပေးသော ဝါကျတစ်ကြောင်းမျှ ရှိသလော။ (မရှိပါ။) ပိုင်းခြားသိမြင်နိုင်စွမ်း အနည်းငယ် ရှိသောသူတို့သည် ဤသည်ကို ကြားလျှင် “ဤသည်မှာ အဖြစ်မှန်များကို လိမ်လည်ပြောဆိုခြင်း မဟုတ်လော။ ယုံကြည်သူတစ်ဦးအနေဖြင့် ဘုရားသခင်အတွက် မိမိကိုယ်ကို အသုံးခံရန် အရာခပ်သိမ်းကို စွန့်လွှတ်ခြင်းနှင့် ရုပ်ဝတ္ထုဆိုင်ရာ သာယာမှုများကို မလိုက်စားခြင်းသည် ပင်ကိုအားဖြင့် အပြုသဘောဆောင်သော အရာတစ်ခုဖြစ်သော်လည်း ၎င်းတို့က ယင်းကို ပြစ်တင်ရှုတ်ချနေပါသည်” ဟု တွေးထင်ကြပေမည်။ ပိုင်းခြားသိမြင်နိုင်စွမ်းမရှိသော တစ်စုံတစ်ဦးသည် ဤသည်ကို ကြားပါက ၎င်းတို့သည် အထင်အမြင်မှားစေခြင်းနှင့် နှောင့်ယှက်ခြင်းကို ခံရလိမ့်မည်၊ ဘုရားသခင်ကို ယုံကြည်ခြင်းအတွက် ၎င်းတို့၏ စိတ်အားထက်သန်မှုနှင့် မိမိတို့၏ တာဝန်ကို ထမ်းဆောင်ရန် အမှုအရာများကို စွန့်လွှတ်ပြီး မိမိတို့ကိုယ်ကို အသုံးခံခြင်းအတွက် ၎င်းတို့၏ စိတ်အားထက်သန်မှုသည် ချက်ချင်းပင် အကြီးအကျယ် လျော့ကျသွားလိမ့်မည်။ အမှားနှင့် အမှန်ကို ပြောင်းပြန်လှန် ပြောဆိုခြင်းကို နှစ်သက်သောသူတို့၏ စကားများသည် နည်းပါးသော်လည်း ၎င်းတို့သည် အခြားသူများအပေါ် သက်ရောက်စေသည့် အပျက်သဘောဆောင်သော အကျိုးသက်ရောက်မှုမှာ သိသာထင်ရှားပြီး တစ်စုံတစ်ဦးကို အတန်ကြာ အပျက်သဘောဆောင်စေကာ ပြန်လည် နာလန်ထူနိုင်ခြင်းမရှိစေရန် လုံလောက်သည်။ ဤသည်မှာ အမှန်ပင် မဟုတ်လော။ (ဟုတ်ပါသည်။) ဖြစ်နိုင်ဖွယ်ရှိပုံရသော စကားအနည်းငယ်မျှသည် အချို့လူတို့ကို ကြားရုံမျှဖြင့် အဆိပ်သင့်စေနိုင်သည်။ ထိုသို့သော အဆိပ်သင့်စေသည့်စကားများကို ပြောဆိုနိုင်သောသူတို့၏ လူ့သဘာဝနှင့်ပတ်သက်၍ မည်သို့ဆိုနိုင်သနည်း။ (မကောင်းပါ။) ၎င်းတို့၏ စကားများထဲတွင် ကြားပြီးနောက် တစ်စုံတစ်ဦး၏ ယုံကြည်ခြင်းကို တိုးပွားစေနိုင်သည့် ဝါကျတစ်ကြောင်းမျှ ရှိသလော။ (မရှိပါ။) ဤစကားများအားလုံးသည် အဘယ်နည်း။ ယေဘုယျအားဖြင့် ပြောရလျှင် ၎င်းတို့အားလုံးသည် မယုံကြည်သူများ၏ စကားများသာ ဖြစ်ကြသည်၊ ဝါကျတစ်ကြောင်းမျှ ဘုရားသခင်နောက်သို့ လိုက်သောသူတို့ ပြောဆိုသင့်သည့်စကား မဟုတ်ပေ။ ပို၍ တိတိကျကျဆိုရလျှင် ဤလူတို့ ပြောဆိုသော ဝါကျတစ်ကြောင်းမျှ မည်သည့်လူ့သဘာဝကိုမျှ ထင်ဟပ်ခြင်းမရှိပေ။ လူ့သဘာဝကင်းမဲ့သည်ဟု ဆိုရာ၌ မည်သည့်အရာကို ဆိုလိုသနည်း။ ယင်းမှာ ကိုယ်ကျင့်တရားပင် မပိုင်ဆိုင်ခြင်းကို ဆိုလိုသည်။ ကိုယ်ကျင့်တရားကင်းမဲ့သည်ဟု ဆိုရာ၌ မည်သည့်အရာကို ဆိုလိုသနည်း။ ထိုညီအစ်မသည် ကောင်းမွန်သော နေထိုင်မှုအခြေအနေများနှင့် ချမ်းသာသော မိသားစုတစ်ခု ရှိသည်၊ ပြီးလျှင် ဤလူတို့၏ သဘောထားမှာ အဘယ်နည်း။ ယင်းမှာ အားကျပြီးနောက် ကောင်းကျိုးအတွက် ဆန္ဒပြုကာ မေ့ထားလိုက်ခြင်းမျှသာလော။ (မဟုတ်ပါ။) သို့ဆိုလျှင် ၎င်းတို့၏ သဘောထားမှာ အဘယ်နည်း။ မနာလိုခြင်း၊ ဒေါသထွက်ခြင်း၊ မကျေမချမ်းဖြစ်ခြင်းနှင့် ၎င်းတို့၏ စိတ်နှလုံးထဲ၌ စောဒကတက်ခြင်းများကို သိုထားခြင်း ဖြစ်သည်။ “သူသည် ထိုမျှများသောငွေကို ပိုင်ဆိုင်ထိုက်ပါသလော။ အဘယ်ကြောင့် ငါ့ထံတွင် ထိုမျှများသောငွေ မရှိရသနည်း။ အဘယ်ကြောင့် ဘုရားသခင်သည် သူ့ကို ကောင်းချီးပေးပြီး ကျွန်ုပ်ကို မပေးသနည်း” ဟူ၍ ဖြစ်၏။ ထိုညီအစ်မသည် ချမ်းသာပြီး ပြည့်စုံသောကြောင့် ၎င်းတို့သည် စစ်မှန်သော အားကျမှု သို့မဟုတ် ကောင်းကျိုးအတွက် ဆန္ဒပြုခြင်း စကားတစ်ခွန်းမျှ မရှိဘဲ မနာလိုခြင်းနှင့် မုန်းတီးခြင်းကို ခံစားကြရသည်။ ဤသည်မှာ အခြေခံအကျဆုံးသော ကိုယ်ကျင့်တရားများပင် လုံးဝမရှိခြင်းကို ညွှန်ပြသည်။ ထိုညီအစ်မသည် ချမ်းသာသောကြောင့် ၎င်းတို့သည် သူ၏ဥစ္စာပစ္စည်းများကို လုယက်ရန် သို့မဟုတ် လိမ်လည်လှည့်ဖြားရန် ကြိုးစားသည့် အခြေအနေနီးပါးအထိ အမုန်းတရားကို သိုထားကြသည်။ ထို့အပြင် ဤညီအစ်မသည် ချမ်းသာသော မိသားစုတစ်ခု၌ အသက်ရှင်နေထိုင်သည့်တိုင် သူသည် ကောင်းမွန်သော နေထိုင်မှုအခြေအနေများနှင့် ရုပ်ဝတ္ထုဆိုင်ရာ သက်သောင့်သက်သာမှုများကို စွန့်လွှတ်ပြီး သူ၏တာဝန်ကို ထမ်းဆောင်ရန် ထွက်ခွာသွားနိုင်သည်၊ ဘုရားသခင်ကို ယုံကြည်သူတစ်ဦးအတွက် ဤသည်မှာ ချီးမွမ်းဂုဏ်ပြုထိုက်သောအရာတစ်ခုဖြစ်သည်၊ ယင်းမှာ လေးစားပြီး အားကျထိုက်သည်။ လူတို့သည် သူ့အား ကောင်းကျိုးအတွက် ဆန္ဒပြုသင့်ပြီး သူ့ထံ ချဉ်းကပ်ကာ သူ့ကို အတုယူရန် ကြိုးစားသင့်သည်။ သို့သော် အမှားနှင့် အမှန်ကို ပြောင်းပြန်လှန် ပြောဆိုခြင်းကို နှစ်သက်သော ဤလူတို့တွင် ဤကဲ့သို့သော ပြောစရာတစ်ခုခု ရှိပါသလော။ (မရှိပါ။) ၎င်းတို့သည် မည်သို့ ပြောဆိုကြသနည်း။ ဝါကျတိုင်းသည် ကြမ်းတမ်းသော စကားလုံးများနှင့် မုန်းတီးခြင်း၏ အရိပ်အယောင်တို့ဖြင့် ပြည့်နှက်နေသည်။ ၎င်းတို့သည် အဘယ်ကြောင့် ဤသို့ ပြောဆိုနိုင်ကြသနည်း။ ယင်းမှာ ၎င်းတို့သည် မိမိတို့၏ ကိုယ်ပိုင်အခြေအနေနှင့်ပတ်သက်၍ မရောင့်ရဲနိုင်ဘဲ မကျေမနပ်ဖြစ်ပြီး မကျေမချမ်းမှုကို သိုထားသောကြောင့် ဖြစ်၍ ထိုသို့ဖြင့် ၎င်းတို့သည် မိမိတို့၏ ဒေါသကို ဤချမ်းသာသော ညီအစ်မအပေါ် ပုံချကြခြင်း ဖြစ်သည်။ ဘုရားသခင်ကို ယုံကြည်သူတစ်ဦးအနေဖြင့် မိမိ၏တာဝန်ကို တက်ကြွစွာ ထမ်းဆောင်နိုင်ပြီး သမ္မာတရားကို လိုက်စားနိုင်သောသူတို့ကို အထူးတလည် တန်ဖိုးထားခြင်း၊ လေးစားအားကျခြင်း၊ ၎င်းတို့ထံမှ သင်ယူခြင်းနှင့် အတုယူခြင်းတို့ကို ပြုလုပ်သင့်သည်။ ထိုညီအစ်မ၏ အားသာချက်များမှ သင်ယူပြီး မိမိတို့၏ အားနည်းချက်များကို ဖြည့်ဆည်းမည့်အစား ဤလူတို့သည် သူ့ကို မိုက်မဲသည်ဟု လှောင်ပြောင်ကြပြီး သူ၏ခင်ပွန်းက သူ့ကို ကွာရှင်းမည့်အရေးကို မျှော်လင့်ကြသည်၊ ၎င်းတို့သည် သူ၏ ကျဆုံးခန်းကို မြင်တွေ့ရန် စောင့်ဆိုင်းနေကြသည်။ ထိုညီအစ်မသည် သူ၏ခင်ပွန်း၏ အမှန်တကယ် ကွာရှင်းခြင်းကို ခံရပါက ၎င်းတို့သည် ဝမ်းမြောက်ကြမည် မဟုတ်လော။ ၎င်းတို့၏ ဆန္ဒသည် ပြည့်စုံသွားမည် မဟုတ်လော။ ဤသည်မှာ ၎င်းတို့၏ စစ်မှန်သော ခံစားချက်များနှင့် ၎င်းတို့၏ ကြံရွယ်ချက်နှင့် ရည်ရွယ်ချက်ကိုလည်း ထင်ဟပ်စေသည်။ ၎င်းတို့သည် အခြားသူများကို ကောင်းသော ဆန္ဒမပြုကြပေ။ ကောင်းစားနေသော သို့မဟုတ် မိမိတို့ထက် သာလွန်သော မည်သူ့ကိုမဆို မြင်တွေ့ခြင်းသည် ၎င်းတို့ကို မနာလိုခြင်းနှင့် မကျေမနပ်ဖြစ်ခြင်းတို့ဖြင့် ပြည့်စေသည်။ ဘုရားသခင်အပေါ် အခြားတစ်စုံတစ်ဦး၏ ယုံကြည်ခြင်းသည် မည်မျှပင် ခိုင်မာသည်ဖြစ်စေ ထိုလူပုဂ္ဂိုလ်သည် ၎င်းတို့ထက် သာလွန်ပါက လက်ခံနိုင်မည်မဟုတ်ပေ။ ၎င်းတို့သည် လူ့သဘာဝ လုံးဝကင်းမဲ့ပြီး ကောင်းချီးပေးခြင်း သို့မဟုတ် တည်ဆောက်ပေးခြင်း စကားတစ်ခွန်းကိုမျှ ပြောဆိုနိုင်စွမ်းမရှိကြပေ။ ၎င်းတို့သည် အဘယ်ကြောင့် ထိုသို့သောစကားများကို မပြောဆိုနိုင်ကြသနည်း။ အဘယ်ကြောင့်ဆိုသော် ၎င်းတို့၏ လူ့သဘာဝသည် အလွန်ဆိုးယုတ်သောကြောင့် ဖြစ်သည်။ ၎င်းတို့သည် မပြောဆိုလိုခြင်းကြောင့် မဟုတ်သကဲ့သို့ မှန်ကန်သောစကားလုံးများ ကင်းမဲ့နေခြင်းကြောင့်လည်း မဟုတ်ပေ၊ ထိုအစား ၎င်းတို့၏ စိတ်နှလုံးများသည် မနာလိုခြင်း၊ မကျေမချမ်းဖြစ်ခြင်းနှင့် ဒေါသထွက်ခြင်းတို့ဖြင့် ပြည့်နှက်နေသောကြောင့် ကောင်းချီးပေးခြင်းစကားများကို ပြောဆိုရန် မဖြစ်နိုင်ခြင်း ဖြစ်သည်။ သို့ဆိုလျှင် ၎င်းတို့၏ စိတ်နှလုံးများသည် ထိုသို့သော ဖောက်ပြန်ပျက်စီးသည့်အရာများဖြင့် ပြည့်နှက်နေသည်ဟူသောအချက်က ၎င်းတို့၏ လူ့သဘာဝသည် မလိုမုန်းထားသောသဘောရှိကြောင်းကို ညွှန်ပြနိုင်သလော။ (ဟုတ်ပါသည်။) ညွှန်ပြနိုင်ပါသည်။ အဘယ်ကြောင့်ဆိုသော် ၎င်းတို့သည် ထိုသို့သော ဖောက်ပြန်ပျက်စီးသည့် စိတ်သဘောထားများကို ထုတ်ဖော်ပြသသောကြောင့် အခြားသူများအတွက် ပိုင်းခြားသိမြင်ရန် လွယ်ကူသွားပြီး အခြားသူများသည် ၎င်းတို့၏ ဖောက်ပြန်ပျက်စီးသော အနှစ်သာရကို ထွင်းဖောက်မြင်နိုင်သောကြောင့် ဖြစ်သည်။

နောက်ထပ် ဥပမာတစ်ခု ရှိသည်။ ညီအစ်မတစ်ဦးသည် ဘုရားသခင်ကို မယုံကြည်မီက သူ၏ယောက်မနှင့် အစဉ်အမြဲ ပဋိပက္ခဖြစ်ခဲ့သည်။ နောက်ပိုင်းတွင် ၎င်းတို့နှစ်ဦးစလုံး ဘုရားသခင်ကို ယုံကြည်လာကြပြီး ဘုရားသခင်၏ နှုတ်ကပတ်တော်များကို စားသောက်ခြင်းမှတစ်ဆင့် သမ္မာတရားအချို့ကို နားလည်လာကြသည်။ ၎င်းတို့သည် လူတစ်ဦးအနေဖြင့် မည်သို့ ကျင့်ကြံပြုမူသင့်သည်နှင့် အခြားသူများနှင့် မည်သို့သင့်မြတ်သင့်သည်ကို သိရှိနားလည်ခဲ့ကြပြီး ၎င်းတို့၏ ဖောက်ပြန်ပျက်စီးခြင်း ထုတ်ဖော်ခံရသည့်အခါ အချင်းချင်း ပွင့်လင်းစွာ ပြောဆိုနိုင်ခဲ့ကြကာ မိမိတို့ကိုယ်ကို သိရန် ကြိုးစားနိုင်ခဲ့ကြသည်၊ ယင်းက ၎င်းတို့၏ ဆက်ဆံရေးကို တိုး၍ သဟဇာတဖြစ်စေခဲ့သည်။ အချို့လူတို့သည် ၎င်းတို့ကို အားကျပြီး “သူတို့ကို ကြည့်ပါဦး၊ မိသားစုတစ်စုလုံး ဘုရားသခင်ကို ယုံကြည်ကြပြီး ယောက်မများက ညီအစ်မအရင်းများကဲ့သို့ပင်ဖြစ်သည်။ ဤအရာအားလုံးက ဘုရားသခင်အပေါ် သူတို့၏ ယုံကြည်ခြင်းကြောင့် ဖြစ်သည် မဟုတ်လား။ ဘာသာတရားမရှိသူများ၏ မိသားစုများသည် လုံးဝ အဆင်မပြေနိုင်ကြပါ၊ အစဉ်သဖြင့် ရန်ဖြစ်ပြီး အချင်းချင်း ပြိုင်ဆိုင်နေကြသည်။ တစ်မအေတည်းမှ မွေးသည့်မောင်နှမအရင်းများတွင်ပင် ဖြစ်လေ့ရှိသည်။ ယုံကြည်သူများက များစွာ ပို၍ ကောင်းသည်။ ယောက်မများသည် ညီအစ်မအရင်းများ မဟုတ်လျှင်ပင် ၎င်းတို့ ဘုရားသခင်ကို ယုံကြည်သရွေ့ လိုက်စားရန် တူညီသောပန်းတိုင်များဖြင့်၊ တူညီသောလမ်းကြောင်းကို လျှောက်ပြီး စိတ်တူကိုယ်တူရှိသဖြင့် ၎င်းတို့သည် ဝိညာဉ်တွင် သဟဇာတဖြစ်ကြသည်၊ ယင်းမှာ အံ့ဩစရာပင်” ဟု ပြောဆိုကြပေမည်။ ဤသည်က ဘုရားသခင်ကို စစ်မှန်စွာ ယုံကြည်သောသူတို့သည် ဘာသာတရားမရှိသူများနှင့် ကွဲပြားကြောင်း ပြသသည်။ မတူညီသော မိသားစုများမှ လူတို့သည် ဘုံပန်းတိုင်များနှင့် လိုက်စားမှုများဖြင့် အတူတကွ စုစည်းကြပြီး ဘုရားသခင်၏ အိမ်တော်၌လည်းကောင်း၊ ဘုရားသခင်၏ ရှေ့မှောက်၌လည်းကောင်း သဟဇာတဖြစ်ကြသည်။ ဤသို့ပြောဆိုရခြင်း၏ ရည်ရွယ်ချက်မှာ ဤသည်မှာ ဘုရားသခင်၏ နှုတ်ကပတ်တော်များနှင့် အမှုတော်၏ အကျိုးသက်ရောက်မှုဖြစ်ကြောင်း၊ ဘုရားသခင်က လူတို့အား ပေးသနားသော ကျေးဇူးတော်ဖြစ်ကြောင်း လူတို့ကို သိစေရန် ဖြစ်သည်။ ဤသည်မှာ မယုံကြည်သူတို့ မပိုင်ဆိုင်သော၊ မခံစားနိုင်သော အရာတစ်ခု ဖြစ်သည်။ အနည်းဆုံးအားဖြင့် ဤသည်ကို ကြားပြီးနောက် လူတစ်ဦးသည် ဘုရားသခင်ကို ယုံကြည်ခြင်းသည် ကောင်းမွန်သည်ဟု ခံစားရမည်ဖြစ်ပြီး ဘုရားသခင်အပေါ် ယုံကြည်ခြင်းနှင့်ပတ်သက်၍ နှစ်သက်ဖွယ်သော အထင်အမြင်တစ်ခု ရှိလာမည်ဖြစ်သည်။ သို့သော် အမှားနှင့် အမှန်ကို ပြောင်းပြန်လှန် ပြောဆိုခြင်းကို နှစ်သက်သောသူသည် ဤအကြောင်းနှင့်ပတ်သက်၍ မည်သို့ပြောဆိုသည်ကို နားထောင်ကြည့်လော့။ “ဟွန်း။ ထိုယောက်မများသည် အပြင်ပန်းတွင် သင့်မြတ်ပုံရပြီး စုဝေးပွဲများအတွင်းတွင် အကုန် သဟဇာတ ဖြစ်နေကြပုံရသည်ဟု သင် မြင်ကောင်းမြင်နိုင်သည်။ သို့သော်လည်း တစ်ခါတစ်ရံတွင် ၎င်းတို့သည် တစ်ယောက်နှင့်တစ်ယောက် ကတောက်ကဆ မဖြစ်ကြသလော။ သင်မသိပါ၊ ၎င်းတို့သည် ယခင်က အလွန်ပင် ဆိုးရွားစွာ ရန်ဖြစ်ခဲ့ဖူးသည်” ဟူ၍ ဖြစ်လေသည်။ အခြားသူများက “အတိတ်က ၎င်းတို့၏ အငြင်းပွားမှုများနှင့် အချေအတင်ဖြစ်မှုများမှာ ၎င်းတို့သည် ဘုရားသခင်ကို မယုံကြည်ခဲ့ကြခြင်းနှင့် သမ္မာတရားကို နားမလည်ခဲ့ကြခြင်းတို့ကြောင့် ဖြစ်သည်။ ယခုအခါတွင် ၎င်းတို့သည် အလွန်အမင်း သင့်မြတ်နေကြပြီ။ ဤသည်မှာ ယခုအခါ ၎င်းတို့နှစ်ဦးစလုံး ဘုရားသခင်ကို ယုံကြည်ကြခြင်း၊ သမ္မာတရားအချို့ကို နားလည်ကြခြင်း၊ မိတ်သဟာယဖွဲ့ခြင်းတွင် တစ်ဦးနှင့်တစ်ဦး ပွင့်လင်းစွာ ပြောဆိုနိုင်ကြခြင်း၊ မိမိတို့၏ ဖောက်ပြန်ပျက်စီးမှုများကို သိရှိကြခြင်းနှင့် တာဝန်များကို မကြာခဏဆိုသလို အတူတကွ ထမ်းဆောင်ကြခြင်းတို့ကြောင့် ဖြစ်သည်။ ၎င်းတို့ကြားတွင် ကတောက်ကဆဖြစ်ခြင်းအချို့ ရှိနေသေးသော်လည်း ၎င်းတို့သည် ယေဘုယျအားဖြင့် တစ်ဦးနှင့်တစ်ဦး မိမိတို့၏ အမှားများကို ဝန်ခံနိုင်ကြပြီး မိမိတို့ လုပ်ဆောင်သမျှအပေါ် တစ်ဦးနှင့်တစ်ဦး တိုင်ပင်ဆွေးနွေးနိုင်ကြသည်။ ဤသည်မှာ မည်သည့် ဘာသာတရားမရှိသူမျှ ၎င်းတို့၏ သွေးသားတော်စပ်သူများနှင့်ပင်လျှင် မရရှိနိုင်သော အရာတစ်ခု ဖြစ်လေသည်” ဟု ပြောဆိုကြသည်။ သို့တိုင် အမှားနှင့် အမှန်ကို ပြောင်းပြန်လှန် ပြောဆိုသောသူက “မည်သည့်မိသားစုတွင်များ ရန်မဖြစ်ဘဲ ရှိသနည်း။ ယောက်မတွေဆိုသည်ကို ထားဘိဦး၊ မွေးချင်း ညီအစ်မအရင်းအချာများပင် ရန်ဖြစ်ကြသည် မဟုတ်လော။ ယခု ၎င်းတို့ သင့်မြတ်နေပုံမှာ အခြားသူများကို ပြသရန် ဟန်ဆောင်ခြင်းမျှသာ ဖြစ်သည်။ ၎င်းတို့၏ ယောက္ခထီး သေဆုံးသွားသည်နှင့် ၎င်းတို့ အမွေလုကြမည် မဟုတ်ဟူသည်ကို ကျွန်ုပ် အလျှင်းမယုံကြည်ပါ။ ဘုရားသခင်ကို ယုံကြည်ခြင်းဆိုသည်မှာ ဆန္ဒတစ်ခု၊ ဝိညာဉ်ရေးရာ နှစ်သိမ့်မှုတစ်မျိုးမျှသာ မဟုတ်လော။ ထိုအရာကြောင့် ၎င်းတို့သည် ဤမျှလောက်များသော စည်းစိမ်ဥစ္စာကို အမှန်တကယ် စွန့်လွှတ်နိုင်မည်လော။ လုံးဝ မဖြစ်နိုင်ပေ” ဟု ပြောဆိုသည်။ ဤစကားများထဲတွင် အဖြစ်မှန်များနှင့် ကိုက်ညီသော ပြောဆိုချက်တစ်ကြောင်းမျှ ရှိသလော။ လူတို့၏ ကောင်းကျိုးချမ်းသာအတွက် ဆန္ဒပြုခြင်း၊ ကောင်းချီးပေးခြင်း တစ်ခုခု ရှိသလော။ (မရှိပါ။) အခြားသူများ မိမိတို့ကဲ့သို့ပင် ဘုရားသခင်၏ ကျေးဇူးတော်ကို ခံစားနေရသည်ကို မြင်တွေ့ပြီးနောက် ဘုရားသခင်ကို ယုံကြည်ခြင်းသည် အမှန်တကယ် ကောင်းမွန်သည်ဟူသော ပုဂ္ဂိုလ်ရေးဆိုင်ရာ ခံစားချက်ကို ဖော်ပြသည့်အရာ တစ်ခုခု ရှိပါသလော။ (မရှိပါ။) အမှားနှင့် အမှန်ကို ပြောင်းပြန်လှန် ပြောဆိုသောသူတို့၏ အမြင်၌ ညီအစ်ကိုမောင်နှမများကြားတွင် ဖြစ်ပေါ်သော ဤပုဂ္ဂိုလ်ရေးဆိုင်ရာ ပြောင်းလဲမှုများအားလုံးသည် လိမ်လည်လှည့်ဖြားခြင်းသာ ဖြစ်သည်၊ ဘုရားသခင်ကို ယုံကြည်ခြင်းမှ ရရှိသော သမ္မာတရားကို ဆည်းပူးခြင်းနှင့် စိတ်သဘောထားများ ပြောင်းလဲခြင်းတို့အားလုံးသည် အတုအယောင်များသာ ဖြစ်သည်၊ ဘုရားသခင်သည် လူတို့ကို သန့်စင်ပေးနိုင်သည်၊ ဘုရားသခင်သည် လူတို့ကို ပြောင်းလဲပေးနိုင်သည်ဟု ၎င်းတို့ မယုံကြည်ကြပေ။ ၎င်းတို့၏ စကားများမှနေ၍ လူတို့အပေါ် ၎င်းတို့၏ မဆင်မခြင် ဝေဖန်ခြင်း၊ မုန်းတီးခြင်းနှင့် ကျိန်ဆဲခြင်းတို့ကို မြင်တွေ့နိုင်ရုံသာမက လူတို့အပေါ် ဘုရားသခင်၏ အမှုတော်နှင့် နှုတ်ကပတ်တော်တို့ဖြင့် ရရှိခဲ့သော အကျိုးသက်ရောက်မှုကို ၎င်းတို့၏ မယုံကြည်ခြင်းနှင့် ငြင်းပယ်ခြင်းကိုလည်း မြင်တွေ့နိုင်သည်။ ထိုယောက်မများသည် ကောင်းမွန်သော ဆက်ဆံရေးရှိကြပြီး ဘုရားသခင်အပေါ် ၎င်းတို့၏ ယုံကြည်ခြင်းကြောင့် အတူရှိသည့်အခါ အချင်းချင်း သည်းခံခြင်းနှင့် စိတ်ရှည်ခြင်းကို ပြသကြသည်။ အမှားနှင့် အမှန်ကို ပြောင်းပြန်လှန် ပြောဆိုခြင်းကို နှစ်သက်သော ဤလူသည် သူ၏စိတ်နှလုံးထဲ၌ မသက်မသာဖြစ်ပြီး မကျေမနပ်ဖြစ်ကာ ထိုညီအစ်မများအကြား ရန်တိုက်ပေးရန် ဖြစ်နိုင်သမျှ နည်းလမ်းတိုင်းကို ကြိုးစားသည်၊ ထိုယောက်မများ တွေ့ဆုံသည့်အခါ ရန်ဖြစ်ပြီး တိုက်ခိုက်ကြအောင် လုပ်နိုင်ပါက သူသည် ပျော်ရွှင်သွားသည်။ ဤသည်မှာ မည်သို့သော အမူအရာမျိုးနည်း။ ဤသည်မှာ မည်သို့သော စိတ်နေသဘောထားမျိုးနည်း။ သူ၏ စိတ်နေသဘောထားမှ အကဲဖြတ်လျှင် ဤသည်မှာ အနည်းငယ် စိတ်ဖောက်ပြန်ခြင်း မဟုတ်လော။ (ဟုတ်ပါသည်။) သူ၏ အမူအရာအားဖြင့်ဆိုလျှင် ယင်းမှာ ရုပ်ဆိုးအကျည်းတန်သော အမူအရာတစ်ခု မဟုတ်လော။ (ဟုတ်ပါသည်။) သို့တိုင် ဤလူစားမျိုးသည် အသင်းတော်အသက်တာ၌ ပါဝင်နေဆဲဖြစ်ပြီး မိမိတို့၏ တာဝန်များကို ထမ်းဆောင်သောသူတို့တွင်လည်း ဤကဲ့သို့သောလူများ မရှားပါးပေ။ ဤလူတို့ကို “အဆိပ်အတောက်ရှိသောလျှာ” ရှိသည်ဟု အများအားဖြင့် ရည်ညွှန်းကြသည်။ အမှန်တကယ်တွင် ၎င်းတို့၏ လျှာသည် အဆိပ်အတောက်ရှိရုံသာမက ၎င်းတို့၏ အတွင်းစိတ်ကမ္ဘာသည် မယုံနိုင်လောက်အောင် မှောင်မိုက်ပြီး အဆိပ်အတောက်ပြင်းလှသည်။ ညီအစ်ကိုမောင်နှမများ မည်မျှပင် ကောင်းမွန်သော အတွေ့အကြုံဆိုင်ရာ သက်သေခံချက်များကို မျှဝေကြပါစေ ၎င်းတို့၏ အမြင်၌ ဤအရာများအားလုံးသည် လူမှဖန်တီးထားခြင်းဖြစ်ပြီး စိတ်ကူးယဉ်ထားခြင်းသာဖြစ်ကာ ၎င်းတို့နှင့်ပတ်သက်၍ ထူးခြားသောအရာ တစ်ခုမျှမရှိပေ။ ဘုရားသခင်သည် မည်သူ့အပေါ်၌မဆို တရားစီရင်ခြင်းနှင့် ပြစ်တင်ဆုံးမခြင်းအမှုကို ပြုလုပ်ပြီး သိသာထင်ရှားသော အကျိုးကျေးဇူးများကို ဖြစ်ပေါ်စေကာ ထိုသူတို့သည် မတ်တပ်ရပ်ပြီး မိမိတို့၏ အတွေ့အကြုံကို မျှဝေကာ ဘုရားသခင်ကို သက်သေခံနိုင်သည့်တိုင် ဤလူစားမျိုးသည် စိတ်နှလုံးထဲ၌ ယင်းကို မထီမဲ့မြင်ပြုပြီး “ထိုအရာက မည်သည့်အရာများ ထူးကဲနေပါသနည်း။ တရားဒေသနာများစွာကို ကြားနာပြီးနောက် မည်သူမဆို နားလည်မှု အနည်းငယ်တော့ ရှိမည် မဟုတ်လော။ အတွေ့အကြုံဆိုင်ရာ သက်သေခံချက် ဆောင်းပါးတစ်ပုဒ် ရေးလိုက်ရုံမျှဖြင့် မိမိကိုယ်ကို အောင်နိုင်သူဟု သတ်မှတ်ကာ ကျေနပ်နေကြသလော။ အနာဂတ်တွင် အမှုအရာများ မှားယွင်းလာသည့်အခါ သင်တို့သည် ဘုရားကို စောဒကတက်ဦးမည်လော ဆိုသည်ကို ကျွန်ုပ် မြင်လိုလှသည်။ ဘုရားက သင်တို့၏ သားသမီးကို ယူသွားခဲ့လျှင် သင်တို့ ငိုကြွေးမည်လော၊ ထိုအခါတွင် ဘုရားသခင်ကို ဆက်၍ ယုံကြည်နိုင်ဦးမည်လော ဆိုသည်ကို ကျွန်ုပ် မြင်လိုလှသည်” ဟု စဉ်းစားကြသည်။ သင်တို့၏ အထင်၌ ၎င်းတို့၏ စိတ်နှလုံးထဲတွင် မည်သည့်အရာများ ပြည့်နှက်နေသနည်း။ ယင်းမှာ လောကကြီးတစ်ခုလုံး ဖရိုဖရဲဖြစ်စေလိုသော ဆန္ဒ၊ လူတို့ မှန်သောလမ်းခရီးကို လျှောက်လှမ်းမည်ကို ကြောက်ရွံ့ခြင်း မဟုတ်လော။ အတိုချုပ်အားဖြင့် မည်သူ့မိသားစု၌မဆို မည်သည့်အရာ ဖြစ်ပျက်ပါစေ ၎င်းတို့သည် ယင်းအပေါ် မှတ်ချက်အချို့ ပေးရမည်ဖြစ်သော်လည်း ၎င်းတို့ မည်သို့ပင် ပြောဆိုပါစေ ဤလူတို့အားလုံး၌ လက္ခဏာတစ်ခုရှိသည်၊ ယင်းမှာ မည်သူမျှ ကောင်းစားသည်ကို မလိုလားခြင်း ဖြစ်သည်၊ ၎င်းတို့သည် လူတိုင်းကို လုံးဝ အသုံးမကျသကဲ့သို့ ပြောဆိုကြသည်၊ အခြားသူများကို အမှိုက်သရိုက်ကဲ့သို့ ပြောဆိုခြင်းက ၎င်းတို့ကို ပျော်ရွှင်စေပြီး ၎င်းတို့သည် အခြားသူများ၏ ကံဆိုးမိုးမှောင်ကျခြင်း၌ အစဉ်အမြဲ ပျော်မွေ့ကြသည်။ တစ်စုံတစ်ဦးသည် ချမ်းသာသော မိသားစုတစ်ခု ရှိပါက ၎င်းတို့သည် မနာလိုဖြစ်ကြသည်၊ ဒေါသထွက်ကြသည်၊ မုန်းတီးကြပြီး ၎င်းတို့၏ စိတ်နှလုံးထဲ၌ အစဉ်မပြတ် စောဒကတက်ကြကာ ဘုရားသခင်သည် ထိုလူ၏ ဥစ္စာဓနနှင့် သူခံစားရသော ကျေးဇူးတော်ကို ချွတ်ယူပြီး မိမိတို့အား ပေးသနားပါရန် ဆန္ဒရှိကြသည်။ ဤလူပုဂ္ဂိုလ်များ လူတို့၏ ကွယ်ရာတွင် ပြောဆိုသော စောဒကတက်သည့်စကားများကို နားထောင်၍ပင် မရနိုင်ပေ။ ၎င်းတို့သည် မည်သည့်နည်းနှင့်မဆို ဘုရားသခင်ကို ယုံကြည်သူများနှင့် တူသလော။ ဤလူစားမျိုးသည် မိမိတို့ကိုယ်ကို ဟန်ဆောင်ရာ၌လည်း ကျွမ်းကျင်ကြသည်မှာ ပြောစရာမလိုပေ။ ၎င်းတို့၏ စိတ်နှလုံးများသည် မည်မျှပင် မလိုမုန်းထားစိတ်ရှိသည် သို့မဟုတ် မှောင်မိုက်သည်ဖြစ်စေ စုဝေးပွဲများအတွင်း ညီအစ်ကိုမောင်နှမများ၏ ရှေ့မှောက်၌ ၎င်းတို့သည်လည်း မိမိတို့၏ နားလည်မှုနှင့် ထိုးထွင်းသိမြင်မှုများကို မိတ်သဟာယဖွဲ့ကြမည်ဖြစ်ပြီး မိမိတို့ကိုယ်ကို ဟန်ဆောင်ရန်၊ မိမိတို့အတွက် “ထွန်းလင်းတောက်ပသော” ပုံရိပ်ကောင်းတစ်ခုကို ဖန်တီးရန် ကြီးကျယ်သော အယူဝါဒများကို ကရားရေလွှတ် ပြောကြလိမ့်မည်။ သို့သော် ကွယ်ရာတွင်မူ ၎င်းတို့သည် လူကဲ့သို့ မပြောဆိုကြ၊ မပြုမူကြပေ။ လူအများစုသည် ဤလူပုဂ္ဂိုလ်များနှင့် အပြန်အလှန် ဆက်ဆံဖူးခြင်းမရှိပါက ၎င်းတို့၏ စစ်မှန်သော သရုပ်သကန်များ သို့မဟုတ် ၎င်းတို့၏ စိတ်နှလုံးနက်ရှိုင်းရာ၌ ရှိသောအရာကို မသိရှိပါက စုဝေးပွဲများအတွင်း ၎င်းတို့ မှန်ကန်စွာ ပြောဆိုသည်ကို ကြားရုံမျှဖြင့် ၎င်းတို့၏ လူ့သဘာဝသည် မည်မျှ ယုတ်မာသည် သို့မဟုတ် ရက်စက်ကြမ်းကြုတ်သည်ကို သတိပြုမိကြမည်မဟုတ်သကဲ့သို့ ၎င်းတို့၏ ကိုယ်ကျင့်တရားသည် မည်မျှ နိမ့်ကျသည်ကိုလည်း သတိပြုမိကြမည်မဟုတ်ဘဲ ၎င်းတို့ကို ကောင်းသည်ဟုပင် ထင်မှတ်ကြလိမ့်မည်။ ၎င်းတို့နှင့် အချိန်ပို၍ကြာကြာ နေထိုင်ပြီး ကွယ်ရာရှိ အသက်တာ၌ ၎င်းတို့၏ လုပ်ဆောင်ချက်များနှင့် အပြုအမူများကို နားလည်လာပြီးမှသာလျှင် လူတို့သည် ၎င်းတို့အပေါ် တဖြည်းဖြည်း ပိုင်းခြားသိမြင်လာကြပြီး စက်ဆုပ်ရွံရှာမှုကို ခံစားလာကြသည်။ သို့ဖြစ်၍ တစ်စုံတစ်ဦးကို ပိုင်းခြားသိမြင်ခြင်းသည် ၎င်းတို့ စုဝေးပွဲများအတွင်း ပြောဆိုသော နှစ်သက်ဖွယ်စကားများအပေါ်၌သာ အခြေမခံသင့်ပေ၊ ၎င်းတို့၏ အနှစ်သာရနှင့် စရိုက်မှန်ကို ထွင်းဖောက်မြင်နိုင်ရန် ကွယ်ရာရှိ အသက်တာ၌ ၎င်းတို့၏ လုပ်ဆောင်ချက်များနှင့် စကားများကိုလည်း စောင့်ကြည့်လေ့လာရမည်။

လူကဲ့သို့ မပြောဆိုခြင်းအပြင် အမှားနှင့် အမှန်ကို ပြောင်းပြန်လှန် ပြောဆိုခြင်းကို နှစ်သက်သော လူစားမျိုးတွင် နောက်ထပ် လက္ခဏာတစ်ခု ရှိသည်။ ၎င်းတို့သည် လူတိုင်းနှင့် အရာရာတိုင်းအပေါ် မှတ်ချက်ပေးလိုကြသည်၊ ၎င်းတို့ မရင်းနှီးသော သို့မဟုတ် တစ်ခါမျှ အပြန်အလှန် ဆက်ဆံဖူးခြင်းမရှိသောသူတို့ကိုပင် မှတ်ချက် ပေးလိုကြပြီး အခြားလူများ၏ ဘဝထဲရှိ အသေးငယ်ဆုံးသော ကိစ္စရပ်များကိုပင် ချမ်းသာမပေးကြပေ။ ၎င်းတို့၏ မှတ်ချက်ပေးခြင်း၏ ရလဒ်မှာ မည်မျှပင် အပြုသဘောဆောင်သော အရာတစ်ခုဖြစ်ပါစေ ၎င်းတို့၏ ပြောဆိုသောစကားအားဖြင့် အပျက်သဘောဆောင်သော အရာများအဖြစ်သို့ လိုရာဆွဲပြောခြင်းခံရသည်၊ မည်မျှပင် သင့်လျော်သော အရာတစ်ခုဖြစ်ပါစေ ၎င်းတို့၏ ယုတ်မာသောနှုတ်မှ ထွက်လာသည့်အခါ အပျက်သဘောဆောင်သော အရာတစ်ခုအဖြစ်သို့ လွဲချော်သွားသည်။ ဤသည်က ၎င်းတို့ကို ပျော်ရွှင်စေပြီး ကောင်းစွာ စားဝင်အိပ်ပျော်စေသည်။ ငါ့ကို ပြောလော့၊ ဤသည်မှာ မည်သို့သော သတ္တဝါမျိုးနည်း။ ဥပမာအားဖြင့် အချို့ညီအစ်ကိုမောင်နှမများသည် ယခုနှစ်တွင် ဝင်ငွေကောင်းခဲ့ပြီး ငွေရေးကြေးရေး ပိုမိုကောင်းမွန်လာကာ ဆယ်ဖို့တစ်ဖို့ထက် ကျော်လွန်၍ အနည်းငယ်ပို၍ ပူဇော်ဆက်ကပ်ကြလျှင် ၎င်းတို့သည် မနာလိုဖြစ်လာပြီး “ယခုနှစ်တွင် သင်တို့သည် အဘယ်ကြောင့် ဤမျှလောက်များစွာ ပူဇော်ဆက်ကပ်ကြသနည်း။ လူတစ်ဦးတစ်ယောက်သည် ကောင်းမြတ်သည် သို့မဟုတ် ဆိုးယုတ်သည်ကို ဘုရား ဆုံးဖြတ်တော်မူခြင်းမှာ သင်တို့ မည်မျှ ပူဇော်ဆက်ကပ်သည်ဟူသည့်အပေါ်၌ အခြေမခံပေ။ သင်တို့၏ စိတ်အားထက်သန်မှုက အဘယ်အကျိုးရှိမည်နည်း။ ဘုရားအိမ်တော်သည် ငွေကြေး မလိုအပ်ပေ” ဟု ပြောဆိုကြသည်။ မနှစ်မြို့ဖွယ်သော စကားများသည် တစ်ဖန် ထွက်ပေါ်လာပြန်သည် မဟုတ်လော။ မည်သူမဆို သင့်လျော်သော အရာတစ်ခုခုကို လုပ်ဆောင်သည်ဖြစ်စေ၊ သမ္မာတရားနှင့် ကိုက်ညီသော အရာတစ်ခုခုကို လုပ်ဆောင်သည်ဖြစ်စေ ၎င်းတို့သည် ယင်းကို ကန့်ကွက်ဖွယ်အဖြစ် တွေ့ရှိကြပြီး ၎င်းတို့၏ စိတ်နှလုံးထဲ၌ အလွန်အမင်း စက်ဆုပ်ရွံရှာမှုကို ခံစားကြရသည်။ ၎င်းတို့သည် သင်တို့ကို ချုပ်ကိုင်နိုင်ရန် ဖြစ်နိုင်သမျှ နည်းလမ်းအားလုံးကို ကြိုးစားကြသည်၊ သင်တို့ကို တိုက်ခိုက်ရန်၊ စွပ်စွဲရန်နှင့် ပြစ်တင်ရှုတ်ချရန် ဆင်ခြေများကို ရှာဖွေကြသည်၊ သင်တို့ကို အလဲထိုးပြီး သင်တို့ထံမှ အပြုသဘောဆောင်ခြင်းကို ဖယ်ရှားကာ သင်တို့ကို လုံးဝ ရှုပ်ထွေးသွားစေပြီး အမှားနှင့်အမှန်ကို မခွဲခြားနိုင်တော့သည်အထိ ပြုလုပ်ကြသည်။ ထို့နောက် ၎င်းတို့သည် အားရပါးရ ရယ်မောကြပြီး စိတ်ထဲ၌ သင်တို့ကို လှောင်ပြောင်ကာ မိမိတို့ကိုယ်ကို “သင်သည် ထိုမျှသာ ထိုက်တန်သည်၊ သို့တိုင်အောင် သင်သည် အတွေ့အကြုံဆိုင်ရာ သက်သေခံချက်အကြောင်း ပြောသေးသည်” ဟု ပြောဆိုကြသည်။ ဤသည်မှာ မိမိ၏ စရိုက်မှန်ကိုပြနေသော နတ်ဆိုးတစ်ကောင် မဟုတ်လော။ ဤသည်တို့မှာ စာတန်၏အစေခံတစ်ဦး၊ အန္တိခရစ်တစ်ဦး၏ စကားများ မဟုတ်လော။ (ဟုတ်ပါသည်။) ဤလူစားမျိုးအကြောင်းကို ငါ ပြောလေလေ၊ ဒေါသထွက်လေလေ၊ ပို၍ စက်ဆုပ်ရွံရှာလေလေ ဖြစ်လာသည်။ သင်တို့သည် ထိုသို့သော လူပုဂ္ဂိုလ်များကို ကြုံတွေ့ဖူးသလော။ ၎င်းတို့၏ အသွင်အပြင် သို့မဟုတ် မျက်နှာအသွင်အပြင် မည်သို့ပင်ဖြစ်စေ ၎င်းတို့သည် အမှားနှင့် အမှန်ကို ပြောင်းပြန်လှန် ပြောဆိုတော့မည်ဆိုလျှင် ၎င်းတို့၏ အမူအရာများသည် ထူးဆန်းလာသည်။ နှုတ်ခမ်းများ ရှုံ့မဲ့သွားသည်၊ မျက်လုံးများ စွေစောင်းလာသည်၊ အခြားသူများကို တည့်တည့်မကြည့်တော့ပေ၊ အချို့လူများ၏ မျက်နှာအသွင်အပြင်များသည် နေရာမှပင် ရွေ့သွားပုံရသည်။ ဤသည်မှာ ၎င်းတို့သည် လူကဲ့သို့ မပြောဆိုတော့မည်ဖြစ်ကြောင်း သင်တို့ကို ပြောပြနေသည့် သင်တို့ထံသို့ ပေးပို့နေသော အချက်ပြမှုတစ်ခု ဖြစ်သည်။ သို့ဆိုလျှင် သင်တို့ မည်သို့ပြုလုပ်မည်နည်း။ သင်တို့သည် ဤအချက်ပြမှုကို လက်ခံမည်လော သို့မဟုတ် ပိတ်ဆို့လိုက်မည်လော။ (ပိတ်ဆို့လိုက်ပါမည်။) သင်တို့သည် ခပ်ခွာခွာနေရမည်ဖြစ်ပြီး ၎င်းတို့အား “စကားမပြောနှင့်။ ကျွန်ုပ် နားမထောင်လို။ သင်တို့သည် အတင်းအဖျင်း လွန်စွာပြောတတ်ကြသည်။ လူပီသစွာ စကားမပြောတတ်လျှင် ကျွန်ုပ်နှင့် ဝေးဝေးတွင်နေပါ။ ကျွန်ုပ်သည် သင်တို့၏ အနှောင့်အယှက်ကို မခံလို၊ ဤသို့သော မလျော်ကန်သည့် လူမှုဆက်ဆံရေးများတွင်လည်း မပါဝင်ပတ်သက်လိုပေ။ သင်တို့ကဲ့သို့သော သူကို ကျွန်ုပ် အရေးစိုက်မည် မဟုတ်” ဟု ပြောဆိုရမည်။ သင်တို့အထဲတွင် မည်သူတို့သည် အမှားနှင့် အမှန်ကို ပြောင်းပြန်လှန် ပြောဆိုခြင်းကို နှစ်သက်သည်၊ မည်သူတို့သည် ထိုသို့သော အမူအရာမျိုး ပိုင်ဆိုင်သည်ကို စောင့်ကြည့်လေ့လာပြီး ထို့နောက် ၎င်းတို့ထံမှ လျင်မြန်စွာ ခပ်ခွာခွာနေကြလော့။ ဤလူပုဂ္ဂိုလ်များ၏ လူ့သဘာဝ၏ လက္ခဏာမှာ အဘယ်နည်း။ ယင်းမှာ အဆိပ်အတောက်ပြင်းစွာ ပြောဆိုခြင်း သို့မဟုတ် ပို၍ အရပ်သုံးစကားဖြင့်ဆိုသော် “အဆိပ်အတောက်ရှိသောလျှာ” ရှိခြင်း ဖြစ်သည်။ ၎င်းတို့၏ အဆိပ်အတောက်ပြင်းသော စကားများကို ဖော်ထုတ်ခြင်းအားဖြင့် ၎င်းတို့ ထုတ်လွှင့်သော အမျိုးမျိုးသော ပြောဆိုချက်များကို သင်တို့ မြင်တွေ့နိုင်သည်၊ ၎င်းတို့၏ ပြောဆိုချက်များမှတစ်ဆင့် ၎င်းတို့၏ အတွင်းစိတ်ကမ္ဘာကို သင်တို့ မြင်တွေ့နိုင်ပြီး ၎င်းတို့၏ လူ့သဘာဝ အနှစ်သာရသည် အတိအကျ မည်သို့ဖြစ်သည်ကိုနှင့် ၎င်းတို့သည် ဆိုးယုတ်သောလူများ ဟုတ်မဟုတ်ကို ဆုံးဖြတ်နိုင်သည်။ အမှားနှင့် အမှန်ကို ပြောင်းပြန်လှန် ပြောဆိုခြင်းကို နှစ်သက်သော ဤလူစားမျိုးသည် ၎င်းတို့ ထုတ်လွှင့်သော အမျိုးမျိုးသော အချက်ပြမှုများနှင့် ပြောဆိုချက်များမှတစ်ဆင့် အခြားသူများအား ၎င်းတို့ကို ဆိုးယုတ်သောလူများအဖြစ် ရှင်းလင်းစွာ သတ်မှတ်စေသည်။ ဤလူစားမျိုးသည် ရှင်းလင်းပစ်ခြင်း သို့မဟုတ် နှင်ထုတ်ခြင်းအတွက် စံနှုန်းနှင့် အပြည့်အဝ ကိုက်ညီသည်၊ ၎င်းတို့အပေါ် သနားကရုဏာ မထားနိုင်ပေ။ ၎င်းတို့ကို ရှင်းလင်းပစ်ရမည်ဖြစ်ပြီး အသင်းတော်အတွင်း၌ အနှောင့်အယှက်များ ဖြစ်စေရန် ခွင့်မပြုသင့်ပေ။

ငါတို့သည် အမှားနှင့် အမှန်ကို ပြောင်းပြန်လှန် ပြောဆိုခြင်းကို နှစ်သက်သော လူစားမျိုးတို့၏ လက္ခဏာများအပေါ် ယခုလေးတင် မိတ်သဟာယဖွဲ့ခဲ့ပြီးဖြစ်သည်၊ ပြီးလျှင် ၎င်းတို့၏ ဘုရားသခင်အပေါ် ယုံကြည်ခြင်းနှင့်ဆိုင်သော အခြေအနေမှလည်းကောင်း၊ ၎င်းတို့၏ လူ့သဘာဝဆိုင်ရာ သရုပ်သကန်များမှလည်းကောင်း ၎င်းတို့သည် သမ္မာတရားကို အလွန်အမင်း မနှစ်မြို့သော၊ သမ္မာတရားကို မနှစ်သက်သော လူစားမျိုးတစ်ဦး ဖြစ်သည်မှာ ထင်ရှားသင့်သည်။ ၎င်းတို့၏ လူ့သဘာဝသည် ၎င်းတို့ အကျိုးအကြောင်း မသိသည့်အခြေအနေအထိ ညံ့ဖျင်းပြီး အခြေခံအကျဆုံးသော လူ့ကိုယ်ကျင့်တရားများပင် ကင်းမဲ့သည်၊ ၎င်းတို့၏ ထူးခြားသော ကိစ္စရပ်တွင် ၎င်းတို့၏ ညံ့ဖျင်းသော လူ့သဘာဝ၏ လက္ခဏာမှာ ၎င်းတို့သည် အထူးသဖြင့် အမှားနှင့် အမှန်ကို ပြောင်းပြန်လှန် ပြောဆိုခြင်းကို နှစ်သက်ခြင်းသာ ဖြစ်သည်။ ၎င်းတို့ ပြောဆိုသော စကားများမှတစ်ဆင့် လူတစ်ဦးသည် ၎င်းတို့၏ လူ့သဘာဝ၏ လက္ခဏာနှင့် ၎င်းတို့၏ လူ့သဘာဝ အနှစ်သာရကို စောင့်ကြည့်လေ့လာနိုင်သည်၊ ဤလူစားမျိုးသည် ညံ့ဖျင်းသော လူ့သဘာဝရှိသည့် လူပုဂ္ဂိုလ်များဖြစ်သည်မှာ ရှင်းလင်းသည်။ ၎င်းတို့၏ လူ့သဘာဝသည် မည်သည့်အတိုင်းအတာအထိ ညံ့ဖျင်းသနည်း။ ယင်းမှာ ဆိုးယုတ်သည့် အတိုင်းအတာအထိ ညံ့ဖျင်းသည်၊ သို့ဖြစ်၍ ၎င်းတို့ကို ဆိုးယုတ်သောလူများ အမျိုးအစားထဲသို့ ထည့်သွင်းသည်။ ဤသည်မှာ အဘယ်ကြောင့်ဆိုသော် ၎င်းတို့ ပုံမှန်အားဖြင့် ပြောဆိုသော စကားများသည် ရံဖန်ရံခါ မြည်တမ်းခြင်း၊ မနာလိုမှုအနည်းငယ်ကို ဖော်ပြခြင်း သို့မဟုတ် ရံဖန်ရံခါ လူ့အားနည်းချက်အနည်းငယ်ကို ပြသခြင်းတို့ မဟုတ်ဘဲ၊ ၎င်းတို့၏ သရုပ်သကန်များသည် သာမန်ဖြစ်သော၊ ဖောက်ပြန်ပျက်စီးသော စိတ်သဘောထားတစ်ခု၏ သရုပ်သကန်များ မဟုတ်ဘဲ ၎င်းတို့ကို ဆိုးယုတ်သော လူများအဖြစ် အမျိုးအစားခွဲခြားနိုင်ကြောင်း သက်သေပြရန် လုံလောက်သော သရုပ်သကန်များ ဖြစ်သည်။ ဤသည်မှာ ပထမဆုံးသော လူစားမျိုးဖြစ်သည့် အမှားနှင့် အမှန်ကို ပြောင်းပြန်လှန် ပြောဆိုခြင်းကို နှစ်သက်သောသူတို့ ဖြစ်သည်။

ခ။ အခွင့်ကောင်းယူရသည်ကို နှစ်သက်ခြင်း

ဒုတိယအမျိုးအစား လူတို့သည် အခွင့်ကောင်းယူခြင်းကို နှစ်သက်သောသူများ ဖြစ်ကြသည်။ အခွင့်ကောင်းယူရသည်ကို နှစ်သက်ခြင်းနှင့်ပတ်သက်၍ မိတ်သဟာယဖွဲ့သည့်အခါ အချို့သောသူတို့၌ အယူအဆများ မုချဧကန်ရှိကြပြီး “မည်သည့် ဖောက်ပြန်ပျက်စီးသော လူသားက အခွင့်ကောင်းယူခြင်းကို မနှစ်သက်ဘဲ ရှိမည်နည်း။ ၎င်းသည် လူ့သဘာဝ ဖြစ်သည်၊ ဒုစရိုက်အမှုကို မပြုလုပ်သရွေ့ အနည်းငယ် အခွင့်ကောင်းယူခြင်းက မည်သည့်အရာများ အလွန် ဆိုးရွားနေသနည်း” ဟု တွေးထင်ကြသည်။ ငါတို့ ဤနေရာ၌ မိတ်သဟာယဖွဲ့နေသည့် အခွင့်ကောင်းယူရခြင်းကို နှစ်သက်ခြင်းမှာ သာမန်လူတို့၏ အခွင့်ကောင်းယူတတ်သည့် နယ်ပယ်ကို ကျော်လွန်သည်၊ ယင်းသည် ဆိုးယုတ်မှု အတိုင်းအတာအထိ ရောက်ရှိသည်။ အသင်းတော်၌ ဤအမျိုးအစား လူအတော်များများ ရှိလောက်သည် သို့မဟုတ် အနည်းဆုံး တစ်စိတ်တစ်ပိုင်း ရှိပေမည်။ “ငါတို့အားလုံး ညီအစ်ကိုမောင်နှမများ ဖြစ်ကြသည်” ဟူသော အကြောင်းပြချက်ကို ခုတုံးလုပ်၍ ၎င်းတို့သည် နေရာတိုင်း၌ အခွင့်ကောင်းယူကြသည်၊ ညီအစ်ကိုမောင်နှမများကြားထဲတွင်လည်းကောင်း၊ ဘုရားအိမ်တော်၌လည်းကောင်း၊ အသင်းတော်၌လည်းကောင်း အခွင့်ကောင်းယူကြသည်။ ၎င်းတို့သည် မည်သည့်အခွင့်ကောင်းများကို ယူကြသနည်း။ ဥပမာအားဖြင့် ၎င်းတို့၏ မိသားစုက အိမ်တစ်လုံးဝယ်ရန် လိုအပ်သော်လည်း ငွေအလုံအလောက် မရှိပါက ၎င်းတို့သည် ဆွေမျိုးများ သို့မဟုတ် မိတ်ဆွေများထံမှ မချေးငှားကြသကဲ့သို့ ဘဏ်သို့လည်း သွား၍မချေးကြပေ။ ၎င်းတို့သည် အတိုးအကြောင်းကိုဖြစ်စေ၊ ချေးငွေကို မည်သည့်အချိန်တွင် ပြန်ဆပ်မည်ကိုဖြစ်စေ ဖော်ပြခြင်းမရှိဘဲ ညီအစ်ကိုမောင်နှမများထံမှ ချေးငှားကြသည်၊ ၎င်းတို့သည် ချေးငှားရုံသာ ဖြစ်သည်။ ၎င်းတို့က “ချေးငှားသည်” ဟု ဆိုခြင်းမှာ ကြားကောင်းအောင် ပြောခြင်းဖြစ်သည်၊ အမှန်တရားမှာ ၎င်းတို့သည် ထိုငွေကို ပြန်ဆပ်ရန် သို့မဟုတ် အတိုးပေးရန် မည်သည့်အခါမျှ ရည်ရွယ်ခြင်းမရှိသောကြောင့် ၎င်းတို့သည် ယူလိုက်ရုံသာ ဖြစ်သည်။ ၎င်းတို့သည် ညီအစ်ကိုမောင်နှမများကို အဘယ်ကြောင့် ပစ်မှတ်ထားကြသနည်း။ ၎င်းတို့အားလုံးသည် ညီအစ်ကိုမောင်နှမများ ဖြစ်ကြသောကြောင့် အခက်အခဲ ကြုံသည့်အချိန်များတွင် ကူညီသင့်သည်ဟုလည်းကောင်း၊ တစ်စုံတစ်ဦးက မကူညီပါက ထိုသူသည် ညီအစ်ကို သို့မဟုတ် ညီအစ်မတစ်ဦး မဟုတ်ဟုလည်းကောင်း ၎င်းတို့က ထင်မှတ်ကြသည်။ သို့ဖြစ်၍ ၎င်းတို့သည် ညီအစ်ကိုမောင်နှမများထံ ငွေချေးရန် သွားကြပြီး ညီအစ်ကိုမောင်နှမများက ၎င်းတို့အား ငွေချေးပေးခြင်းသည်သာ မှန်ကန်ပြီး သင့်လျော်သည်ဟု ခံစားရစေရန် အကြောင်းပြချက်များ ရှာကြံပြောဆိုကြသည်။ အခြားလူအချို့တို့သည် ညီအစ်ကို သို့မဟုတ် ညီအစ်မတစ်ဦး၏ မိသားစုက ကားတစ်စီး ပိုင်ဆိုင်သည်ကို မြင်တွေ့ပြီး ထိုအကြောင်းကို ဆက်လက်တွေးတောနေကြကာ ရက်အနည်းငယ်ကြာလိုက်တိုင်း ငှားရန် အဆက်မပြတ် တောင်းဆိုကြသည်။ ၎င်းတို့သည် ကားကို ငှားသော်လည်း ပြန်မပေးကြသည့်အပြင် ဆီပြန်မဖြည့်ပေးကြဘဲ တစ်ခါတစ်ရံတွင် ကားကို ချိုင့်ဝင်အောင်လုပ်ခြင်း သို့မဟုတ် တိုက်မိအောင်ပင် လုပ်ဆောင်ကြသည်။ ၎င်းတို့သည် အခြားသူများ၏ အိမ်များ၌ တွေ့မြင်ရသော မည်သည့်အစားအစာကောင်း၊ အသုံးဝင်သော ပစ္စည်း သို့မဟုတ် တန်ဖိုးရှိသည့် မည်သည့်အရာကိုမဆို မိမိတို့အတွက် တပ်မက်လျက် လိုချင်တောင့်တကာ လျှို့ဝှက်ကြံစည်ကြသည်။ မည်သူ့အိမ်သို့ပင် ၎င်းတို့ သွားသည်ဖြစ်စေ ၎င်းတို့၏ မျက်လုံးများသည် သူခိုးကဲ့သို့ လောဘဖြင့် အရောင်တောက်နေပြီး ရယူနိုင်မည့် အခွင့်အရေးတစ်ခုခု သို့မဟုတ် ယူသွားနိုင်မည့် ပစ္စည်းတစ်ခုခုကို ရှာဖွေလျက် နေရာတိုင်းတွင် ရှာဖွေ ကြည့်ရှုကြသည်၊ သေးငယ်သော ပန်းအိုးတစ်လုံးပင် ၎င်းတို့၏ လက်မှ မလွတ်မြောက်ပေ။ အခြားသူများနှင့် အပြင်သွားသည့်အခါ သို့မဟုတ် အတူစားသောက်သည့်အခါ ၎င်းတို့သည် သယ်ယူပို့ဆောင်ရေးစရိတ် သို့မဟုတ် အစားအသောက်ဖိုးကို ပေးချေရန် မည်သည့်အခါမျှ ကမ်းလှမ်းခြင်းမရှိပေ။ သူတို့သည် ကောင်းမွန်သောအရာတစ်ခုခုကို မြင်သည့်အခါတိုင်း ဝယ်ယူလိုကြသော်လည်း ငွေပေးချေရမည့်အချိန်သို့ ရောက်သောအခါ သူတို့အတွက် အခြားသူများကို ငွေရှင်းစေကြပြီး နောက်ပိုင်းတွင် ထိုသူတို့ကို ငွေပြန်ပေးရမည့်ကိစ္စကို စကားထဲထည့်ပင်မပြောကြပေ၊ ၎င်းတို့သည် တစ်ပြားနှင့် တစ်မတ်ဖြစ်လျှင်ပင် အခွင့်ကောင်းယူလိုကြခြင်းသာ ဖြစ်သည်။ သင်သည် ကောင်းမွန်သောအရာများကို ရလိုပါက သင်ကိုယ်တိုင် ပေးချေနိုင်သည်၊ သင်သည် သင်၏ကိုယ်ပိုင်ငွေဖြင့် မပေးချေလိုပါက အခြားသူများကိုလည်း အခွင့်ကောင်းယူရန် မရှာဖွေနှင့်၊ ထိုမျှလောက်လည်း လောဘမကြီးနှင့်၊ သင်သည် အခြားလူများထံမှ လေးစားမှုကို ရရှိရန် တည်ကြည်မှုအချို့ ရှိသင့်သည်။ သို့သော် ဤလူစားမျိုးတွင် တည်ကြည်မှု ကင်းမဲ့ပြီး အခွင့်ကောင်းယူရန်သာ လိုလားကာ ၎င်းတို့ အခွင့်အရေး ပိုယူလေ ပို၍ ရွှင်လန်းဝမ်းမြောက်လေ ဖြစ်သည်။ အသင်းတော်၌ ထိုသို့သောလူများ ပေါ်ပေါက်လာခြင်းသည် ရှက်ဖွယ်ကောင်းခြင်းလော သို့မဟုတ် ဂုဏ်ကျက်သရေရှိခြင်းလော။ (ရှက်ဖွယ်ကောင်းခြင်း ဖြစ်ပါသည်။) ယင်းမှာ ရှက်ဖွယ်ကောင်းခြင်း ဖြစ်သည်။ ၎င်းတို့ ဤသို့ အခွင့်ကောင်းယူခြင်းသည် လိုအပ်သည်ဟု သင်တို့ ဆိုမည်လော။ ၎င်းတို့သည် အစားအသောက် မတတ်နိုင်သောကြောင့် သို့မဟုတ် ၎င်းတို့၏ မိသားစု စားသောက်ရန် ငွေမရှာနိုင်သောကြောင့်လော။ လုံးဝမဟုတ်ပေ။ အမှန်တကယ်တွင် ၎င်းတို့၌ သုံးစွဲရန် ငွေအလုံအလောက်နှင့် စားသောက်ရန် အစားအစာ အလုံအလောက် ရှိသည်၊ ၎င်းတို့၏ လောဘသည် အလွန်ကြီးမားပြီး ၎င်းတို့၏ တည်ကြည်မှုကို ဖယ်ရှားသည့်အဆင့်အထိ၊ အခြားသူများထံမှ စက်ဆုပ်ရွံရှာခြင်းနှင့် ရွံမုန်းခြင်းတို့ကို ဖြစ်ပေါ်စေသည့်အဆင့်အထိ ရောက်ရှိနေခြင်းသာ ဖြစ်သည်။ ထိုသို့သောလူသည် ကောင်းသလော။ (မဟုတ်ပါ။) အချို့လူတို့သည် မိမိတို့၏ တာဝန်များကို ထမ်းဆောင်သည့်အခါ အစဉ်အမြဲ အခွင့်ကောင်းယူရန် ကြည့်တတ်ကြပြီး အနည်းငယ်မျှ ဆုံးရှုံးသွားလျှင်ပင် စိတ်မကျေမနပ်ဖြစ်ကာ ထိုအကြောင်းကို မပြောဘဲမနေနိုင်ကြပေ။ တာဝန်တစ်ခုကို ခန့်အပ်သည့်အခါ ၎င်းတို့သည် ငွေအကြောင်းကို အစဉ်အမြဲ ထည့်ပြောကြသည်၊ “ခရီးတစ်ခေါက်အတွက် ခရီးစရိတ်က မည်မျှဖြစ်မည်၊ တည်းခိုခက မည်မျှကျမည်၊ အစားအသောက်ဖိုးက မည်မျှကျမည် စသည်ဖြင့် ဖြစ်သည်” ဟု ပြောဆိုကြသည်။ ၎င်းတို့အား “ငွေအတွက် စိတ်မပူပါနှင့်၊ အသင်းတော်က ပေးပါလိမ့်မည်” ဟု ပြောဆိုကြသည်။ သို့သော် ငွေလက်ခံရရှိပြီးနောက် ၎င်းတို့သည် ထိုအကြောင်းကို စိတ်မချမ်းမသာဖြင့် တွေးတောကြပြီး “ဤမျှနှင့် မလုံလောက်ပါ။ အပြင်၌ ယွမ် ၂၀၀ မျှဖြင့် ကျွန်ုပ် အဘယ်အရာကို ပြုလုပ်နိုင်မည်နည်း။ ‘အိမ်တွင် ခြိုးခြံသော်လည်း ခရီးသွားသော် ငွေလောက်ငအောင် ယူရမည်’ ဟူသော ဆိုရိုးစကားတစ်ခု ရှိသည်။ ကျွန်ုပ်သည် အပိုငွေ အနည်းငယ် ထပ်၍ ယူဆောင်သွားရမည်။ အားလုံး မသုံးဖြစ်ခဲ့ပါက လက်ကျန်ငွေကို အသင်းတော်သို့ ပြန်လည်ပေးအပ်မည်” ဟု ပြောဆိုကြသည်။ ၎င်းတို့ ပြန်ရောက်လာသည့်အခါတွင်မူ ပိုလျှံသောငွေ ရှိသည့်အကြောင်းကို တစ်စုံတစ်ရာ မပြောကြသကဲ့သို့ ၎င်းတို့၏ အသုံးစရိတ်များကိုလည်း အစီရင်မခံကြပေ။ ၎င်းတို့သည် အသင်းတော်ကိုပင် အခွင့်ကောင်းယူဝံ့ကြသည်၊ ဘုရားသခင်၏ ပူဇော်သက္ကာများကို အလွဲသုံးစားလုပ်ဝံ့မည်မဟုတ်လော။ (ဟုတ်ပါသည်။) ၎င်းတို့သည် မည်သို့သော သတ္တဝါများ ဖြစ်ကြသနည်း။ ၎င်းတို့တွင် တည်ကြည်မှုအပြင် အသိစိတ်နှင့် ဆင်ခြင်တုံတရားလည်း ကင်းမဲ့ကြသည်။ ဘုရားသခင်သည် ထိုသို့သောလူများကို လက်ခံနိုင်မည်လော။ အချို့သောအခြားသူတို့သည် ရေချိုးရန်၊ ခေါင်းလျှော်ရန်နှင့် အဝတ်လျှော်ရန်အတွက်ပင် စုဝေးသည့်နေရာများ သို့မဟုတ် ဧည့်ခံသည့်နေရာများသို့ သွားကြပြီး အသင်းတော်၏ အဝတ်လျှော်စက်၊ ရေပူပေးစက်၊ ခေါင်းလျှော်ရည်၊ အဝတ်လျှော်ဆပ်ပြာရည် စသည်တို့ကို အသုံးပြုကြသည်၊ ၎င်းတို့သည် မိမိတို့၏ ကိုယ်ပိုင်ပစ္စည်းများကို ချွေတာရန် အသင်းတော်၏ ပစ္စည်းများကို အသုံးပြုလျက် ဤအသုံးအဆောင်ပစ္စည်းများကိုပင် အခွင့်ကောင်းယူကြသည်။ ၎င်းတို့သည် ဘုရားသခင်ကို ယုံကြည်သောကြောင့် ဘုရားအိမ်တော်၏ အစိတ်အပိုင်းတစ်ခုဖြစ်သည်ဟု ထင်မှတ်ကြပြီး ထို့ကြောင့် ဘုရားအိမ်တော်ပိုင် မည်သည့်ပစ္စည်းမဆိုသည် ၎င်းတို့ လွတ်လပ်စွာ အသုံးပြုနိုင်သည့် ၎င်းတို့၏ ပစ္စည်းဖြစ်သည်ဟု ထင်မှတ်ကြကာ အသုံးမပြုလျှင် သို့မဟုတ် မယူလျှင် သို့မဟုတ် ယင်းမှ အကျိုးအမြတ်အနည်းငယ် မရရှိလျှင် နှမြောစရာဖြစ်မည်ဟု တွေးထင်ကြသည်၊ ပြီးလျှင် ၎င်းတို့ ထိုပစ္စည်းကို ဖျက်ဆီးမိလျှင်ပင် လျော်ကြေးပေးရန် ရည်ရွယ်ချက်မရှိကြပေ။ ၎င်းတို့၏ ကိုယ်ပိုင်ပစ္စည်းများနှင့် ပတ်သက်လာလျှင် ၎င်းတို့ကို ချွေတာစွာ အသုံးပြုရန်နှင့် စေ့စေ့စပ်စပ် ဂရုစိုက်ရန် ၎င်းတို့ သိကြသော်လည်း ဘုရားအိမ်တော်၏ စက်ပစ္စည်းများနှင့် ပစ္စည်းများကိုမူ မိမိတို့အလိုရှိသလို အသုံးပြုကြပြီး ဖျက်ဆီးလိုက်လျှင်လည်း လျော်ကြေးပေးခြင်းမရှိပေ။ ဤသူတို့သည် လူကောင်းများလော။ ၎င်းတို့သည် ကောင်းသောအရာများ သေချာပေါက် မဟုတ်ကြပေ။ အထူးသဖြင့် အသင်းတော်က ပစ္စည်းအချို့ကို ဝယ်ယူရန် လိုအပ်သည့် အချို့သောကိစ္စများတွင် ၎င်းတို့သည် ထိုသို့သော တာဝန်များကို ကိုင်တွယ်ရန် အထူးတလည် လိုလားလျက် တက်ကြွစွာ စေတနာ့ဝန်ထမ်း လုပ်ဆောင်ကြသည်။ ၎င်းတို့သည် အဘယ်ကြောင့် စိတ်အားထက်သန်ကြသနည်း။ အကျိုးအမြတ် ရရှိနိုင်ပြီး အခွင့်အရေးများ ယူနိုင်သည်ဟု ၎င်းတို့ ယုံကြည်ကြသည်၊ ပစ္စည်းများကို ဝယ်ယူပြီးနောက် ပိုလျှံသောငွေမှန်သမျှကို မိမိတို့အတွက် အိတ်ထဲထည့်လိုက်ကြသည်။ ၎င်းတို့သည် မိမိတို့ တတ်နိုင်သမျှကို အခွင့်ကောင်းယူလိုကြပြီး အခွင့်ကောင်းမယူလျှင် အလဟဿဖြစ်မည်ဟု တွေးထင်ကြသည်၊ ဤသည်မှာ ၎င်းတို့ လိုက်နာသော ကျိုးကြောင်းဆင်ခြင်မှု ဖြစ်သည်။ ၎င်းတို့ အခွင့်ကောင်းမယူနိုင်ပါက ညီအစ်ကိုမောင်နှမများကို ကျိန်ဆဲပြီး ဘုရားအိမ်တော်ကို ကျိန်ဆဲကြသည်၊ ၎င်းတို့သည် လူတိုင်းကို ကျိန်ဆဲကြသည်၊ ၎င်းတို့သည် ဆိုးယုတ်သော မကောင်းဆိုးဝါးများ၊ နံစော်နေသော သူတောင်းစားများ၊ သူတောင်းစားဂိုဏ်းဝင်စစ်စစ်များသာ ဖြစ်ကြသည်။ ၎င်းတို့သည် အကျိုးအမြတ်များ ရယူရန်နှင့် အခွင့်ကောင်းယူရန် နေရာတိုင်း၌ မိမိတို့၏ ဇလုံများကို ကိုင်ဆောင်ထားကြသော သူတောင်းစားများသာ ဖြစ်ကြသည်။ လူတို့က “သင်က အစဉ်သဖြင့် တစ်စုံတစ်ခုကို တောင်းဆိုနေသည်၊ သင်သည် နံစော်နေသော သူတောင်းစားသာ ဖြစ်သည် မဟုတ်လော” ဟု ပြောဆိုကြသည်။ ၎င်းတို့က “ရပါသည်။ ကျွန်ုပ်အား ကပ်စေးနဲ၊ လက်ခက်သောသူ၊ နံစော်နေသော သူတောင်းစား၊ သူတောင်းစားတစ်ယောက်၊ ဆင်းရဲသားတစ်ယောက်ဟူ၍ မည်သည့်အမည်မဆိုခေါ်ပါ၊ ကျွန်ုပ် အခွင့်ကောင်းတစ်ခု ရနိုင်သရွေ့ အဆင်ပြေပါသည်” ဟု ပြန်ပြောကြသည်။ ဤလူစားမျိုးတွင် တည်ကြည်မှု တစ်ခုခု ရှိသလော။ (မရှိပါ။) ထိုသို့သောလူများသည် ညီအစ်ကိုမောင်နှမများအတွက် အတိုင်းအတာတစ်ခုအထိ အနှောင့်အယှက် ဖြစ်စေသည်မဟုတ်လော။ အထူးသဖြင့် ခက်ခဲသော အခြေအနေများတွင် နေထိုင်ကြသော၊ ငွေရေးကြေးရေးအခြေအနေ ဆိုးရွားသော ထိုမိသားစုများအတွက် ၎င်းတို့သည် အနှောင့်အယှက်နှင့် အန္တရာယ် အတိုင်းအတာတစ်ခုအထိ ဖြစ်စေသည်မဟုတ်လော။ (ဟုတ်ပါသည်။) ၎င်းတို့သည် ဝိညာဉ်ရင့်ကျက်မှုနုနယ်သေးပြီး အထူးသဖြင့် အားနည်းသောသူတို့အပေါ် အပျက်သဘောဆောင်သော လွှမ်းမိုးမှု ရှိနိုင်သလော။ (ရှိနိုင်ပါသည်။) လူတို့သည် ၎င်းတို့ကို မြင်ရုံမျှဖြင့် စက်ဆုပ်ရွံရှာမှုကို ခံစားကြရသည်၊ ၎င်းတို့ကို မြင်သောသူတိုင်း စိတ်အနှောင့်အယှက် ဖြစ်ကြသည့်တိုင် ၎င်းတို့အားလုံးသည် ငြင်းဆန်ရန် အလွန်ရှက်ကြပြီး ထိုသို့ဖြင့် ၎င်းတို့၏ ဗြောင်ကျကျ ခြိမ်းခြောက်ငွေညှစ်ခြင်းကို ခံကြရသည်။ လူတိုင်းက ၎င်းတို့တွင် ဆိုးယုတ်သော လူ့သဘာဝနှင့် နိမ့်ကျသော ကိုယ်ကျင့်စရိုက်ရှိသည်ကို သိကြသော်လည်း ၎င်းတို့အားလုံးသည် ညီအစ်ကိုမောင်နှမများ ဖြစ်ကြသည်ဟု ယူဆကာ ၎င်းတို့သည် တစ်ခါတစ်ရံတွင် တာဝန်အချို့ကို ထမ်းဆောင်နိုင်သည်ကိုလည်းကောင်း၊ ယုံကြည်ခြင်း အနည်းငယ်ရှိသည်ကိုလည်းကောင်း၊ တစ်ခါတစ်ရံတွင် ၎င်းတို့၏ အိမ်၌ ဧည့်ခံခြင်းဖြင့် အားထုတ်မှုအနည်းငယ်ကို စိုက်ထုတ်နိုင်သည်ကိုလည်းကောင်း မြင်တွေ့ကြလျက် ဤအရာများအတွက်ကြောင့် လူအများစုသည် ၎င်းတို့ နေရာတိုင်း၌ အခွင့်ကောင်းယူသည့် အပြုအမူကို မသိကျိုးကျွန်ပြုလိုက်ကြပြီး အလေးအနက် မထားကြပေ။ သို့သော် အသင်းတော်အတွင်း၌ ၎င်းတို့ ဖြစ်ပေါ်စေသော အနှောင့်အယှက်များသည် လူအများစုကို စိတ်မသက်မသာ ဖြစ်စေရန် လုံလောက်သည်အထိ တိုး၍ သိသာထင်ရှားလာသည်၊ ဤသည်မှာ ပြဿနာတစ်ခု မဟုတ်လော။ (ဟုတ်ပါသည်။) ဤလူပုဂ္ဂိုလ်များသည် နေရာတိုင်း၌ လူတို့ကို ကိုက်ပြီး သေစေနိုင်သော ခွေးရူးများ မဟုတ်လျှင်ပင် ၎င်းတို့၏ နှောင့်ယှက်မှုက လူတို့ကို အနားမရစေဘဲ နားပူသည့် မနှစ်မြို့ဖွယ် ယင်ကောင်များကဲ့သို့ ဖြစ်ကြသည်။ ၎င်းတို့ကို မရှင်းလင်းပစ်ပါက ၎င်းတို့သည် အဆုံးမရှိသော အနှောင့်အယှက်ကို ဖြစ်စေလိမ့်မည်။ ၎င်းတို့ အသင်းတော်၌ ကျန်ရှိနေခြင်းသည် လူတို့ကို ငြိမ်သက်ခြင်းမှ ကင်းမဲ့စေလျက် ဘေးအန္တရာယ်ကို အစဉ်မပြတ် ဖြစ်ပေါ်စေလိမ့်မည်။ အနှောင့်အယှက်ခံရပြီးနောက် လူတို့သည် အတော်အတန် စိတ်တိုကြပြီး ထိုသို့သော လူပုဂ္ဂိုလ်များအပေါ် အလွန်အမင်း မနှစ်မြို့ခြင်းကို မကြာခဏ သိုထားကြသည်၊ သို့တိုင်အောင် ဖြေရှင်းခြင်းမရှိဘဲ အကြိမ်ကြိမ်အခါခါ သည်းညည်းသာ ခံလိုက်ကြသည်။ ၎င်းတို့သည် မည်သို့သော လူပုဂ္ဂိုလ်စားမျိုးများ ဖြစ်ကြသနည်း။ လူတို့ကြားထဲတွင် ထိုသို့သော စက်ဆုပ်ဖွယ်ကောင်းသည့် လူယုတ်မာများပင် ရှိသေးသည်၊ ထိုသို့သော လူပုဂ္ဂိုလ်များသည် အဘယ်ကြောင့် ဘုရားသခင်ကိုပင် ယုံကြည်ကြသေးသနည်း။ ၎င်းတို့သည် အသက်ရှင်ရန်ပင် မထိုက်တန်ကြပေ။ မိမိတို့ တတ်နိုင်သမျှကို အခွင့်ကောင်းယူခြင်းသည် အလွန် ရှက်ဖွယ်ကောင်းလှသည်။ သင်၏ စွမ်းရည်များ ခွင့်ပြုသလောက်သာ ရုပ်ဝတ္ထုပစ္စည်းများကို ခံစားလော့၊ သင်၌ ထိုစွမ်းရည် ကင်းမဲ့ပါက မခံစားနှင့်၊ သို့မဟုတ် အခြားသူများပိုင်ဆိုင်သည့်အရာကို အလွဲသုံးစားမလုပ်နှင့်။ အခြားသူများက တစ်ခါတလေ တစ်စုံတစ်ခုကို အခမဲ့ စေတနာအလျောက် ပေးသောကြောင့်ဖြစ်စေ၊ သင်သည် တစ်စုံတစ်ခုကို အထူးတလည် ကြိုက်နှစ်သက်သောကြောင့်ဖြစ်စေ၊ တစ်စုံတစ်ခုကို မြတ်နိုးမိသောကြောင့်ဖြစ်စေ သင်သည် သေးငယ်ပြီး အရေးမပါသည့်နည်းလမ်းဖြင့် အခွင့်ကောင်းယူပါက လူတိုင်းက ထိုအရာကို ခွင့်လွှတ်နိုင်ကြသည်။ “ဆင်းရဲခြင်းသည် ရည်မှန်းချက်ကို ကန့်သတ်သည်” ဟု ဆိုရိုးစကားရှိသည့်အတိုင်း ယင်းမှာ ပြဿနာကြီးကြီးမားမားတစ်ခု မဟုတ်ပေ။ သို့သော် သင်သည် ဤကဲ့သို့ အစဉ်အမြဲ အခွင့်အရေးများ ရှာဖွေနေသည်မှာ အရှက်ကင်းမဲ့ပြီး မထီမဲ့မြင်ပြုသည့် အဆင့်အထိ ရောက်ရှိကာ နံစော်နေသော သူတောင်းစားတစ်ဦးအဖြစ်သို့ ပြောင်းလဲသွားပြီး လူတိုင်း၏ အမြင်တွင် ခွေးရူးတစ်ကောင် သို့မဟုတ် ယင်ကောင်တစ်ကောင်အဖြစ်သို့ ပြောင်းလဲသွားပါက သင့်ကို ချက်ချင်း ရှင်းလင်းပစ်သင့်သည်။ ဤပြဿနာများအားလုံးကို အဆုံးသတ်ရန်အလို့ငှာ ဤလူစားမျိုးတို့ကို အပြီးတိုင် ကိုင်တွယ်ဖြေရှင်းသင့်သည်။

အခွင့်ကောင်းယူတတ်သောသူတို့အတွက်မူ ၎င်းတို့ကို သင်တို့ မည်မျှ သည်းခံနိုင်သနည်း။ သင်တို့သည် ၎င်းတို့ကို အမှန်တကယ် မခံရပ်နိုင်တော့ပါက ၎င်းတို့၏ အခွင့်ကောင်းယူခြင်းကို ခံရပြီးနောက် ယင်ကောင်သေတစ်ကောင်ကို မျိုချလိုက်ရသကဲ့သို့ ခံစားရပြီး သင်တို့အတူရှိသည့်အခါ သင်တို့အများစုသည် ထိန်းချုပ်မရနိုင်အောင် ဒေါသထွက်ကာ ၎င်းတို့အကြောင်းကို အဆက်မပြတ် မကျေမနပ် ပြောဆိုနေကြပါက ဤအချိန်တွင် ၎င်းတို့ကို ဖယ်ရှားပြီးသား ဖြစ်သင့်သည်မဟုတ်လော။ (ဟုတ်ပါသည်။) သည်းမခံနိုင်တော့သည့်အခါ၊ အတိုင်းအတာတစ်ခုသို့ ရောက်ရှိသည့်အခါ လူတိုင်းသည် ၎င်းတို့ကို ရှင်းလင်းပစ်ရန် လက်တွဲညီညီဖြင့် လုပ်ဆောင်သင့်သည်။ ဤသည်မှာ ဘုရားအိမ်တော်အတွက် ဘေးဥပဒ်တစ်ခုကို ဖယ်ရှားခြင်းဖြစ်သည်၊ ယင်းသည် လူတို့ကို အလွန်ဝမ်းမြောက်စေသော ကိစ္စတစ်ရပ် ဖြစ်သည်။ ထိုသို့သောလူသည် လူအများစုကြားတွင် မငြိမ်မသက်မှုကို ဖြစ်စေသော လူယုတ်မာတစ်ဦးသာ ဖြစ်သည်။ ဤသည်မှာ အသင်းတော်အသက်တာကို နှောင့်ယှက်ပြီး အဖျက်အမှောင့်လုပ်သည့် ဆိုးဝါးသော ဖြစ်ရပ်တစ်ခုဖြစ်ပြီး လူတို့ကို ဤလူနှင့်ပတ်သက်သော ပြဿနာကို မိတ်သဟာယဖွဲ့ပြီး ဖြေရှင်းရန် အတူတကွ စုဝေးစေဖို့ ဖိအားပေးသည်။ ဤလက်တွေ့လုပ်ဆောင်မှုသည် တရားနည်းလမ်းကျသည်၊ အကြောင်းမှာ ဆိုးယုတ်သောလူကြောင့် ဖြစ်ပေါ်လာသော အနှောင့်အယှက်သည် အချို့သောလူတို့ကို ထိခိုက်စေပြီး ဖြစ်သောကြောင့်တည်း။ ဆိုးယုတ်သောလူသည် မကောင်းမှုကို ဆက်လက်မပြုလုပ်စေဖို့ တားဆီးရန်၊ အသင်းတော်အသက်တာ၏ ပုံမှန်အစီအစဉ်ကို ထိန်းသိမ်းရန်နှင့် ဘုရားသခင် ရွေးချယ်ထားသောလူများ နောက်ထပ် ထိခိုက်ခြင်းမခံရစေရန် တားဆီးဖို့အလို့ငှာ ထိုဆိုးယုတ်သောလူကို လျင်မြန်စွာ ကိုင်တွယ်ပြီး ရှင်းလင်းဖယ်ရှားသင့်သည်။ ၎င်းတို့သည် ရှင်းလင်းပစ်ခြင်းခံရပြီးနောက် အသင်းတော်ကို တိုင်ကြားနိုင်ပါက ၎င်းတို့အား ဤသို့ ဉာဏ်ပညာရှိစွာ ပြောကြားသင့်သည်၊ “သင့်ကို ရှင်းလင်းပစ်ခြင်း သို့မဟုတ် နှင်ထုတ်ခြင်း မဟုတ်ပါ။ အိမ်ပြန်ပြီး သီးခြားခွဲနေကာ သင့်ကိုယ်သင် ဆင်ခြင်သုံးသပ်လော့။ သင် ကောင်းစွာ ဆင်ခြင်သုံးသပ်ပြီးသည်နှင့်တစ်ပြိုင်နက် နောင်တရစာတစ်စောင်ကို ရေးပါ၊ ထို့နောက် သင့်ကို အသင်းတော်သို့ ပြန်လည်ကြိုဆိုနိုင်ပါသည်။ ယခုလောလောဆယ်တွင် သင်သည် ပိုမို၍ ငွေရှာပြီး ဘဝကို ပျော်မွေ့ရန် ကြိုးစားသင့်သည်၊ ထို့အပြင် ဘုရားသခင်ကို ယုံကြည်ခြင်းကိစ္စကိုလည်း စဉ်းစားသုံးသပ်လော့။ ဤနည်းအားဖြင့် သင်သည် ကဏ္ဍနှစ်ခုစလုံးကို လျစ်လျူရှုခြင်း ရှိမည်မဟုတ်ပါ” ဟူ၍ ဖြစ်သည်။ ထိုသို့ဆိုလျှင် မည်သို့နည်း။ (ကောင်းပါသည်။) ငါတို့သည် ၎င်းတို့ကို ရှင်းလင်းပစ်ခြင်း သို့မဟုတ် နှင်ထုတ်ခြင်းဖြစ်သည်ဟု ပြောမည်မဟုတ်၊ ယနေ့မှစ၍ ဤလူသည် အသင်းတော်၌ နောက်ထပ် ရှိတော့မည်မဟုတ်ဟူ၍သာ ဖြစ်သည်။ ဤသို့ ကိုင်တွယ်ခြင်းက မည်သို့နည်း။ (ကောင်းပါသည်။) အလွန်ကောင်းလှသည်။ ငြင်းခုံရန် သို့မဟုတ် စာရင်းရှင်းရန် မလိုအပ်ပေ၊ ၎င်းတို့ကို လောကသို့ပြန်၍ အလုပ်လုပ်ရန်၊ ငွေရှာရန်နှင့် ၎င်းတို့၏ ကိုယ်ပိုင်ဘဝကို အသက်ရှင်နေထိုင်ရန် ခွင့်ပြုလိုက်သည့် ရိုးရှင်းပြီး ရှင်းလင်းသော ဖြေရှင်းနည်းတစ်ခုသာ ဖြစ်သည်။ အတိုချုပ်အားဖြင့် အခွင့်ကောင်းယူတတ်သောသူတို့၏ လူ့သဘာဝသည် ထိုမျှလောက် မကောင်းမွန်လှပေ။ ယင်းကို ဆိုးယုတ်သည်ဟု မဆိုနိုင်သော်လည်း ၎င်းတို့၏ အခွင့်ကောင်းယူခြင်းကို နှစ်သက်သော ကိုယ်ကျင့်စရိုက်သည် ၎င်းတို့ကို အတော်အတန် စိတ်အနှောင့်အယှက်ဖြစ်ဖွယ်နှင့် စက်ဆုပ်ဖွယ်ဖြစ်စေသည်။ အခွင့်သာသည့်နေရာတိုင်းကို မလွတ်တမ်း အခွင့်ကောင်းယူတတ်ကြသည်တကား။ ထိုသို့သောလူတို့သည် တရားမဝင်သော သို့မဟုတ် ရာဇဝတ်မှုဆိုင်ရာ လုပ်ဆောင်ချက်များတွင် မပါဝင်လျှင်ပင် ၎င်းတို့၏ လုပ်ဆောင်ချက်များနှင့် အပြုအမူများက အသင်းတော်အသက်တာသို့ ဆောင်ကြဉ်းပေးသော နှစ်ရှည်လများ အဖျက်အမှောင့်လုပ်ခြင်းများနှင့် နှောင့်ယှက်ခြင်းများတည်းဟူသော ဤအကျိုးဆက်များသည် မည်သည့်ဒုစရိုက်အမှုထက်မဆို ပို၍ ဆိုးရွားသည်၊ ၎င်းတို့ကို မယုံကြည်သူများ သို့မဟုတ် အသင်းတော်မှ ရှင်းလင်းပစ်ရမည့် ဆိုးယုတ်သောလူများအဖြစ် သတ်မှတ်ရန် လုံလောက်သည်။ ဤသို့ပြုလုပ်ခြင်းသည် မယုံကြည်သူများ အသင်းတော်ကို အဖျက်အမှောင့်လုပ်ခြင်းများနှင့် ညီအစ်ကိုမောင်နှမများကို နှောင့်ယှက်ခြင်းများတို့ကို လုံးဝ ရပ်တန့်စေသည်။

အခွင့်ကောင်းယူတတ်သောသူတို့ကို ကိုင်တွယ်ဖြေရှင်းသည့် အထူးနည်းလမ်းတစ်ခု၊ တရုတ်ပြည်မကြီးရှိ ညှဉ်းပန်းနှိပ်စက်မှု၏ အထူးအခြေအနေများအပေါ် အခြေခံ၍ ရေးဆွဲခဲ့သော နည်းလမ်းတစ်ခုအကြောင်းကို ငါတို့ ယခင်က မိတ်သဟာယဖွဲ့ခဲ့ပြီးဖြစ်သည်။ နိုင်ငံရပ်ခြားရှိ အသင်းတော်များတွင်မူ ၎င်းတို့ကို တိုက်ရိုက်ရှင်းလင်းပစ်လိုက်ရုံဖြင့် အဆင်ပြေသည်။ သို့သော် ကိုင်တွယ်ဖြေရှင်းသည့်နည်းလမ်းသည် မည်သို့သောလူစားမျိုးကို ဦးတည်သည်ဖြစ်စေ ယင်းသည် စည်းမျဉ်းနှင့်ညီပြီး ဉာဏ်ပညာလည်း ရှိရန်မှာ မရှိမဖြစ်လိုအပ်သည်။ အသင်းတော်၌ စီမံအုပ်ချုပ်ရေးဆိုင်ရာ အမိန့်များနှင့် စည်းမျဉ်းများ ရှိသည်၊ အားလုံးမှာ ညီအစ်ကိုမောင်နှမများအတွက် ပုံမှန်အသင်းတော်အသက်တာနှင့် တာဝန်များထမ်းဆောင်ခြင်း၏ ပုံမှန်အစီအစဉ်ကို ကာကွယ်ရန် ရည်ရွယ်သည်။ တစ်စုံတစ်ဦးသည် ညီအစ်ကိုမောင်နှမများ၏ အသင်းတော်အသက်တာ သို့မဟုတ် ၎င်းတို့၏ တာဝန်ထမ်းဆောင်မှုကို နှောင့်ယှက်ပါက ဤသည်ကို ခွင့်မပြုပေ၊ ထိုလူသည် ဘုရားသခင်၏ ပစ်ပစ်ခါခါငြင်းခြင်းကို ခံရမည်။ အမှန်ပင် ညီအစ်ကိုမောင်နှမများ၏ နေ့စဉ်အသက်တာများကို မည်သည့်နှောင့်ယှက်မှု သို့မဟုတ် ကြားဝင်စွက်ဖက်မှုကိုမျှ ခွင့်မပြုပေ။ ဤသည်မှာ ခေါင်းဆောင်များနှင့် အမှုဆောင်များက ဖြေရှင်းရန် တာဝန်ရှိသင့်သည့် ပြဿနာတစ်ရပ် ဖြစ်သည်။ ညီအစ်ကိုမောင်နှမများ၏ ဆွေမျိုးများ၊ မိတ်ဆွေများ သို့မဟုတ် အသိအကျွမ်းများဖြစ်သော လူပုဂ္ဂိုလ်များ ရှိနိုင်သည်၊ ၎င်းတို့သည် “ညီအစ်ကိုမောင်နှမများ” ဟူ၍ ဟန်ဆောင်ကာ ညီအစ်ကိုမောင်နှမများကို သိမ်းသွင်းပြီး အထင်အမြင်မှားစေရန် ကြိုးပမ်းလျက် ၎င်းတို့ကို မိမိတို့၏ တာဝန်များထမ်းဆောင်ခြင်းမှ တားဆီးကြသည်။ ခေါင်းဆောင်များနှင့် အမှုဆောင်များ သို့မဟုတ် ညီအစ်ကိုမောင်နှမများတွင် ထိုသို့သော လူပုဂ္ဂိုလ်များကို ကိုင်တွယ်ရန် တာဝန်နှင့် ဝတ္တရားရှိသည်။ ၎င်းတို့၏ အပြုအမူနှင့် လုပ်ဆောင်ချက်များသည် အခြားသူများကို မိမိတို့၏ တာဝန်များထမ်းဆောင်ခြင်းနှင့် ဘုရားသခင်နောက် လိုက်ခြင်းမှ တားဆီးပြီး အသင်းတော်၏အလုပ်အတွက် နှောင့်ယှက်မှုများကိုလည်း ဖြစ်စေသည်၊ သို့ဖြစ်၍ ခေါင်းဆောင်များနှင့် အမှုဆောင်များသည် အခြေအနေကို ဖြေရှင်းရန်နှင့် ကန့်သတ်ချက်များ ချမှတ်ရန် ရှေ့ထွက်သင့်သည်။ ထိုသို့သော လူပုဂ္ဂိုလ်များကို ကိုင်တွယ်ဖြေရှင်းခြင်းနှင့် စီမံခန့်ခွဲခြင်းအတွက် သင့်လျော်သော နည်းလမ်းများ ငါတို့၌ ရှိသည်မှာ သေချာပါသည်။ ရိုက်နှက်ခြင်း သို့မဟုတ် ဆူပူကြိမ်းမောင်းခြင်းကို အားကိုးရန် မလိုအပ်ပေ၊ ငါတို့သည် ၎င်းတို့၏ ပြဿနာ၏အနှစ်သာရနှင့် ၎င်းတို့အား ဆန့်ကျင်သည့် ဘုရားသခင် ရွေးချယ်ထားသောလူများ အများစုထံမှ စွပ်စွဲချက်များနှင့် ပြစ်တင်မှုများကို ၎င်းတို့အား ရှင်းလင်းစွာ ပြောကြားရုံသာဖြစ်ပြီး နောက်ဆုံးတွင် ၎င်းတို့အား ဤသို့ပြောကြားသည်၊ “သင့်ကို ရှင်းလင်းပစ်ခြင်းသည် အများစုက ပြုလုပ်ပြီး လက်မှတ်ရေးထိုး အတည်ပြုခဲ့သော ဆုံးဖြတ်ချက်တစ်ခု ဖြစ်သည်။ သင် သဘောတူသည်ဖြစ်စေ၊ မတူသည်ဖြစ်စေ အသင်းတော်၌ ဤဆုံးဖြတ်ချက်ကို ချမှတ်ရန်နှင့် သင့်ကို ထိုအတိုင်း ကိုင်တွယ်ရန် အခွင့်အာဏာရှိသည်။ သင်သည် နာခံသင့်သည်” ဟူ၍ ဖြစ်သည်။ ဤပြဿနာသည် ဤသို့ဖြင့် ဖြေရှင်းပြီးဖြစ်သည်၊ ထိုသို့ ကိုင်တွယ်ခြင်းသည် စည်းမျဉ်းစည်းကမ်းနှင့် လုံးဝကိုက်ညီသည်။ အခွင့်ကောင်းယူတတ်သောသူတို့အတွက်မူ ၎င်းတို့ကို စည်းမျဉ်းများအတိုင်း ဆက်ဆံပြီး ကိုင်တွယ်သင့်သည်။ ၎င်းတို့သည် သင့်ထံမှ တစ်စုံတစ်ခုကို ချေးငှားပြီး သင့်ကို အခွင့်ကောင်းယူလိုပါက သင်အလိုရှိလျှင် ၎င်းတို့အား ချေးငှားနိုင်သည် သို့မဟုတ် သင်မလိုလားပါက ငြင်းပယ်နိုင်သည်၊ ဆုံးဖြတ်ချက်သည် သင့်လက်ထဲတွင် ရှိသည်။ ၎င်းတို့အား ချေးငှားခြင်းသည် ကြင်နာမှုပြသည့် လုပ်ရပ်ဖြစ်သည်၊ ငြင်းပယ်ခြင်းသည် သင်၏ အခွင့်အရေးဖြစ်သည်။ ၎င်းတို့က “ကျွန်ုပ်တို့အားလုံး ညီအစ်ကိုမောင်နှမများဖြစ်သည် မဟုတ်လား။ ကပ်စေးနှဲလိုက်လေခြင်း၊ တစ်စုံတစ်ခုကိုပင် ချေးငှားရန် လိုလားမှုမရှိ” ဟု ပြောဆိုပါက သင်သည် ဤသို့ ပြန်ပြောနိုင်သည်၊ “ဤသည်မှာ ကျွန်ုပ်၏အပိုင်ဖြစ်သည်၊ ပြီးလျှင် ကျွန်ုပ်တွင် မချေးငှားပိုင်ခွင့်ရှိသည်။ ဤသည်မှာ စည်းမျဉ်းနှင့်ကိုက်ညီသည်။ ‘ကျွန်ုပ်တို့အားလုံး ညီအစ်ကိုမောင်နှမများ ဖြစ်ကြသည်’ ဆိုသည်နှင့် ကျွန်ုပ်အား ဖိအားမပေးနှင့်။ သင်ပြောနေသည့်အရာသည် သမ္မာတရားမဟုတ်။ ‘သူ့ကို သင်ချေးငှားရမည်’ဟု ဘုရားသခင် မပြောမချင်း၊ ပြောလာမှသာ သင့်အား ကျွန်ုပ် ချေးငှားမည်” ဟူ၍ ဖြစ်သည်။ မည်သူမျှ အသင်းတော်၏ ဟန်ဆောင်မှုဖြင့် သို့မဟုတ် “ငါတို့အားလုံး ယုံကြည်သူတွေဖြစ်ပြီး ညီအစ်ကိုမောင်နှမတွေပါ” ဟူသော အတွေးအခေါ်ဖြင့် ပုဂ္ဂိုလ်ရေးပိုင်ဆိုင်မှုကို ခြိမ်းခြောက်တောင်းယူပိုင်ခွင့် သို့မဟုတ် ချေးငှားပိုင်ခွင့် မရှိပေ။ ဤသည်မှာ သမ္မာတရားလော။ (ဟုတ်ပါသည်။) ဤသည်မှာ သမ္မာတရားဖြစ်သည်။ ဤသမ္မာတရားကို လိုက်နာခြင်းအားဖြင့်သာ လူတိုင်းအတွက် တရားမျှတမှုကို သေချာစေနိုင်ပြီး လူတိုင်းသည် ၎င်းတို့၏ စစ်မှန်သော အခွင့်အရေးများကို ခံစားနိုင်ကြမည်ဖြစ်သည်။ သို့သော် တစ်စုံတစ်ဦးက “ဘုရားအိမ်တော်၏ အလုပ် လိုအပ်ချက်များ”၊ “အသင်းတော်၏ အလုပ် လိုအပ်ချက်များ” သို့မဟုတ် “ညီအစ်ကိုမောင်နှမများ၏ လိုအပ်ချက်များ” ဟူသော ဆင်ခြေများကို အသုံးပြု၍ ပုဂ္ဂိုလ်ရေးပစ္စည်းများကို ခြိမ်းခြောက်တောင်းယူခြင်း သို့မဟုတ် ချေးငှားခြင်း ပြုပါက ဤသည်မှာ သမ္မာတရားနှင့် ကိုက်ညီပါသလော။ (မကိုက်ညီပါ။) သမ္မာတရားနှင့် မကိုက်ညီသော တောင်းဆိုမှုများကို ငြင်းပယ်ပိုင်ခွင့် သင်၌ ရှိသလော။ (ရှိပါသည်။) ငြင်းပယ်သည့်အတွက် တစ်စုံတစ်ဦးက သင့်ကို ကပ်စေးနဲသူ သို့မဟုတ် စေးခြင်ကုပ်သူဟု သမုတ်တပ်ပါက သင် ကြောက်မည်လော။ (မကြောက်ပါ။) တစ်စုံတစ်ဦးက ဤကိစ္စကို ပွဲကြီးပွဲကောင်းလုပ်ပြီး သင်သည် အသင်းတော်၏ အလုပ်ကို မထောက်ပံ့ဟုဖြစ်စေ၊ သင်၌ ညီအစ်ကိုမောင်နှမများအပေါ် ချစ်ခြင်းမေတ္တာ ကင်းမဲ့သည်ဟုဖြစ်စေ ဆိုကာ ညီအစ်ကိုမောင်နှမများကို သင့်အား ပယ်ချပြီး တစ်ယောက်တည်း ဝိုင်းပယ်စေပါက သင် ကြောက်မည်လော။ သင်သည် နောက်ဆုတ်သွားလိမ့်မည်။ ထိုအခိုက်အတန့်တွင် သင်သည် ဤသို့ တွေးလိမ့်မည်၊ “ကားတစ်စီးငှားသည် အဘယ်အရေးကြီးသနည်း။ အသင်းတော်ဖြစ်စေ၊ ဘုရားအိမ်တော်ဖြစ်စေ၊ ညီအစ်ကိုမောင်နမများဖြစ်စေ ငှားလျှင် အဆင်ပြေသည်။ ညီအစ်ကိုမောင်နှမများကို စိတ်အနှောင့်အယှက်ဖြစ်အောင် မလုပ်သည်မှာ ကောင်းသည်။ လူတစ်ဦးကို စိတ်အနှောင့်အယှက်ပေးခြင်းသည် ကြောက်မက်ဖွယ်ကောင်းသော်လည်း ညီအစ်ကိုမောင်နှမများအားလုံးသည် စိတ်အနှောင့်အယှက်ဖြစ်ပြီး ၎င်းတို့က ငါ့အပေါ် အေးစက်လာကာ ငါ့ကို သီးသန့်ခွဲထားပါက ငါမည်သည့်အရာကိုလုပ်သင့်သနည်း” ဟူ၍ ဖြစ်သည်။ သင်သည် ဘုရားသခင်ကို ယုံကြည်သောကြောင့် အဘယ်အရာကို ကြောက်စရာရှိသနည်း။ ၎င်းတို့ သင့်ကို ဝိုင်းပယ်ခြင်းက ၎င်းတို့တွင် သမ္မာတရား ပိုင်ဆိုင်သည်ဟု မဆိုလိုသကဲ့သို့ ၎င်းတို့၏ လုပ်ဆောင်ချက်များသည် သမ္မာတရားနှင့် ကိုက်ညီသည်ဟုလည်း မဆိုလိုပေ။ သမ္မာတရားသည် အစဉ်အမြဲ သမ္မာတရားသာ ဖြစ်သည်။ လူနည်းစုက သဘောတူသည်ဖြစ်စေ လူများစုက သဘောတူသည်ဖြစ်စေ ယင်းမှာ သမ္မာတရားသာ ဖြစ်သည်။ သမ္မာတရားမရှိဘဲ လူနည်းစုက လူများစုကို နာခံလျှင်ပင် ယင်းမှာ သမ္မာတရား မဟုတ်ပေ။ ဤသည်မှာ မည်သူမျှ မငြင်းပယ်နိုင်သော အချက်တစ်ချက် ဖြစ်သည်။ တစ်စုံတစ်ဦးတွင် သမ္မာတရား လက်တွေ့ကျမှု ရှိမရှိသည် ၎င်းတို့ မည်မျှ သာယာချိုအီစွာ ပြောဆိုသည်အပေါ်တွင် မမူတည်ဘဲ ၎င်းတို့သည် သမ္မာတရားကို လက်တွေ့လုပ်ဆောင်နိုင်ခြင်း ရှိမရှိနှင့် စည်းမျဉ်းများအတိုင်း ပြုမူဆောင်ရွက်နိုင်ခြင်း ရှိမရှိအပေါ်တွင် မူတည်သည်။ ဥပမာအားဖြင့် သင်သည် သင်၏တာဝန်ကို ထမ်းဆောင်ရန်အလို့ငှာ ကွန်ပျူတာအသစ်တစ်လုံးကို ဝယ်ခဲ့ပြီး တစ်စုံတစ်ဦးက အသင်းတော်၏အလုပ်အတွက်ဟု အခိုင်အမာဆိုကာ ယင်းကို ချေးငှားလိုသည်။ သင်သည် ၎င်းတို့အား မချေးငှားဘဲ ငြင်းပယ်လိုက်ရာ ၎င်းတို့က “သင်၌ ချစ်ခြင်းမေတ္တာ ကင်းမဲ့သည်၊ သင်သည် ဘုရားသခင်ကို မချစ်၊ သင်သည် ကိုယ်ကျိုးမစွန့်တတ်ပေ။ ဤမျှလောက် စွန့်လွှတ်ခြင်းသည်ပင် သင့်အတွက် မတတ်နိုင်ပေ” ဟု ပြောဆိုသည်။ ဤစကားများသည် မှန်ကန်ပါသလော။ ၎င်းတို့သည် သမ္မာတရားနှင့် ကိုက်ညီပါသလော။ (မကိုက်ညီပါ။) သင်သည် ဤသို့ တုံ့ပြန်သင့်သည်၊ “ကွန်ပျူတာသည် ကျွန်ုပ်၏တာဝန်ကို ထမ်းဆောင်ရန်အတွက် ဖြစ်သည်။ ကျွန်ုပ်သည် လက်ရှိတွင် ကျွန်ုပ်၏တာဝန်ကို ထမ်းဆောင်နေသောကြောင့် ကျွန်ုပ်၏ ကွန်ပျူတာမရှိဘဲ မနေနိုင်ပါ။ သင်သည် ကျွန်ုပ်၏ ကွန်ပျူတာကို ချေးငှားလိုက်ပါက ကျွန်ုပ်၏ တာဝန်ထမ်းဆောင်မှုကို ထိခိုက်စေမည် မဟုတ်လော။ ထိုအရာသည် သမ္မာတရားနှင့် ကိုက်ညီမည်လော။ သင်သည် ကွန်ပျူတာကို အတိအကျ မည်သည့်အရာအတွက် လိုအပ်သနည်း။ သင်က အသင်းတော်အလုပ်အတွက်ဟု ဆိုသည်၊ ထိုသို့ဖြစ်ပါက သင်သည် သက်သေပြရန် တစ်စုံတစ်ဦးကို ရှာဖွေရန် လိုအပ်သည်။ ထို့အပြင် အသင်းတော်အလုပ်အတွက် ဖြစ်လျှင်ပင် သင်သည် ကျွန်ုပ်ထံမှ မချေးငှားသင့်ပေ။ သင်သည် ကျွန်ုပ်၏ ကွန်ပျူတာကို ယူသွားပါက ကျွန်ုပ်၏ တာဝန်ကို ထမ်းဆောင်ရန် မည်သည့်အရာကို အသုံးပြုရမည်နည်း။ သင်သည် မယုံနိုင်လောက်အောင် တစ်ကိုယ်ကောင်းဆန်လှသည်။ အခွင့်ကောင်းယူရန် အကြောင်းပြချက်အဖြစ် အသင်းတော်အလုပ်၏ လိုအပ်ချက်များကို အသုံးမချနှင့်၊ သင်၏ ထိုအကွက်ကို ကျွန်ုပ် လက်ခံမည်မဟုတ်။ ကျွန်ုပ်သည် ပိုင်းခြားသိမြင်နိုင်စွမ်းမရှိသော နားဝေတိမ်တောင် ဖြစ်သောသူတစ်ဦးဟု မထင်နှင့်၊ သင်တို့ အခွင့်ကောင်းယူရန် ကြည့်နေသော်လည်း သင်တို့အကြံအောင်မည် မဟုတ်” ဟူ၍ ဖြစ်သည်။ စာတန်၏ ထောင်ချောက်ထဲသို့ မကျရောက်စေရန် ရှောင်ရှားဖို့ ထိုသို့သောလူတို့အား ဤနည်းလမ်းဖြင့် ပြောဆိုရန် လိုအပ်သည်။ ဤပြဿနာသည် ဖြေရှင်းရန် လွယ်ကူပါသလော။ သင်သည် သမ္မာတရားကို နားလည်ပြီး စည်းမျဉ်းများအတိုင်း ပြုမူသည်နှင့်တစ်ပြိုင်နက် မည်သူပြောဆိုသည့်စကားကိုမျှ သင် ကြောက်ရန် မလိုအပ်တော့ပေ။ ၎င်းတို့ သင့်ကို မှားယွင်းစွာ တံဆိပ်တပ်ခြင်းကို ဂရုမစိုက်နှင့်၊ ၎င်းတို့ အာဘောင်အာရင်းသန်သန်နှင့် ပြောနေသော ထိုအယူဝါဒအနည်းငယ်သည် မည်သူ့ကိုမျှ လုံးဝ ဖျောင်းဖျနိုင်မည် မဟုတ်ပေ။ အခွင့်ကောင်းယူတတ်သောသူတို့၏ လူ့သဘာဝ၏ သရုပ်သကန်များနှင့် ၎င်းတို့ကို ကိုင်တွယ်ဖြေရှင်းခြင်းအတွက် စည်းမျဉ်းများကို ဤသို့ ရိုးရှင်းစွာ မိတ်သဟာယဖွဲ့ခဲ့ပြီးဖြစ်သည်။

အသင်းတော်ထဲ၌ အခွင့်ကောင်းယူတတ်သော ထိုသူတို့နှင့်ပတ်သက်၍ တစ်ဖက်တွင် လူတို့သည် ၎င်းတို့ကို ပို၍ တိကျစွာနှင့် လက်တွေ့ကျကျ ပိုင်းခြားသိမြင်ရန် လိုအပ်ပြီး အခြားတစ်ဖက်တွင် လူတို့သည် သမ္မာတရားကို နားလည်ရမည်၊ ၎င်းတို့သည် ဘုရားသခင်ကို ယုံကြည်ခြင်းအပေါ် မိမိတို့ထားရှိသင့်သော ရပ်တည်ချက်၊ မိမိတို့လုပ်ဆောင်သင့်သော အလုပ်၊ မိမိတို့စောင့်ထိန်းသင့်သော စည်းမျဉ်းများနှင့် လူများ၊ ဖြစ်ရပ်များနှင့် အမှုအရာများအပေါ် မိမိတို့ထားရှိသင့်သော သဘောထားတို့ကို မိမိတို့၏ စိတ်နှလုံးထဲတွင် ရှင်းလင်းစွာ သိရှိထားရမည်။ လူအုပ်နောက်မလိုက်နှင့်၊ လူတို့ကို စိတအနှောင့်အယှက်ပေးမိရန်လည်း မကြောက်ရွံ့နှင့်၊ အထူးသဖြင့် အချို့သော လူပုဂ္ဂိုလ်များကို ကျေနပ်စေရန်အလို့ငှာ သင်၌ရှိသင့်သော စည်းမျဉ်းများနှင့် ရပ်တည်ချက်ကို မစွန့်လွှတ်နှင့်၊ အဆုံး၌ လူတို့ကို ကျေနပ်စေသော်လည်း ဘုရားသခင်၏ စိတ်နှလုံးတော်ကို နာကျင်စေကာ ဘုရားသခင်၏ စက်ဆုပ်ရွံရှာခြင်းကို ခံရလိမ့်မည်။ အကယ်၍ ယင်းက စည်းမျဉ်းများနှင့်ကိုက်ညီသည့် လုပ်ရပ်တစ်ခုဖြစ်ပါက ယင်းကို သင်လုပ်ဆောင်ခြင်းက လူများကို ပြစ်မှားစော်ကားမိလျှင်ဖြစ်စေ၊ သင့်ကို နောက်ကွယ်တွင် ပြင်းထန်စွာ ဝေဖန်ခံရဖို့ ဖြစ်စေလျှင်ပင် အရေးမကြီးပေ။ သို့ရာတွင် ယင်းက စည်းမျဉ်းများနှင့်မကိုက်ညီသည့် လုပ်ရပ်တစ်ခုဖြစ်ပါက ယင်းကို လုပ်ဆောင်ခြင်းဖြင့် လူတိုင်းထံမှ အသိအမှတ်ပြုခြင်းနှင့် ထောက်ခံခြင်းတို့ကို သင်ရပြီး လူတိုင်းနှင့် အဆင်ပြေနေသော်လည်း တစ်ခုမှာ ဘုရားသခင်၏ ရှေ့မှောက်တွင် ယင်းကို အကြောင်းပြ စာရင်းရှင်းနိုင်ခြင်း မရှိပါက သင်သည် ဆုံးရှုံးနစ်နာမှုတစ်ခုကို ခံစားရပြီဖြစ်သည်။ အကယ်၍ သင်သည် လူအများစုနှင့် ဆက်ဆံရေးများကို ထိန်းသိမ်းထားပြီး ၎င်းတို့ကို ပျော်ရွှင်အောင်နှင့် စိတ်ကျေနပ်အောင် လုပ်ဆောင်ကာ ၎င်းတို့၏ချီးမွမ်းခြင်းကို ရထားသော်လည်း ဖန်ဆင်းရှင်ဖြစ်သည့် ဘုရားသခင်ကို ပုန်ကန်ပြစ်မှားပါက သင်သည် အဆုံးစွန် မိုက်မဲသောလူတစ်ဦး ဖြစ်သည်။ ထို့ကြောင့် သင် မည်သည့်အရာကိုလုပ်ပါစေ ယင်းက စည်းမျဉ်းများနှင့်ကိုက်ညီခြင်း ရှိမရှိ၊ ယင်းက ဘုရားသခင်ကို စိတ်ကျေနပ်စေခြင်း ရှိမရှိ ယင်းနှင့်ပတ်သက်သည့် ဘုရားသခင်၏သဘောထားက မည်သည့်အရာဖြစ်သည်၊ မည်သည့်ရပ်တည်ချက်ကို လူတို့ခံယူသင့်သည်၊ မည်သည့်စည်းမျဉ်းများကို လူတို့ထိန်းသိမ်းသင့်သည်၊ ဘုရားသခင်က မည်သို့ညွှန်ကြားထားသည်နှင့် ယင်းကို သင်မည်သို့လုပ်ဆောင်သင့်သည်တို့ကို သင် ရှင်းလင်းစွာ နားလည်ရမည်ဖြစ်သည်။ သင်သည် ဤအကြောင်းနှင့်ပတ်သက်၍ ရှေးဦးစွာ ရှင်းရှင်းလင်းလင်း သိထားသင့်သည်။ သင်၏ အခြားသူများနှင့် ပေါင်းသင်းဆက်ဆံမှုများ၊ သင်၏ ရုပ်ဝတ္ထုဆိုင်ရာ ဖလှယ်မှုများနှင့် အခြားသူများနှင့် ဆက်ဆံမှုများသည် စည်းမျဉ်းများနှင့် ကိုက်ညီခြင်းဟူသော အခြေခံအုတ်မြစ်တစ်ခုအပေါ်တွင် တည်ဆောက်ထားသလော။ ၎င်းတို့သည် ဘုရားသခင် နှစ်သက်ခြင်းဟူသော အခြေခံအုတ်မြစ်တစ်ခုအပေါ်တွင် တည်ဆောက်ထားသလော။ ထိုသို့မဟုတ်ပါက သင်လုပ်ဆောင်သမျှအားလုံးသည် သင်မည်မျှပင် ကောင်းမွန်စွာ ထိန်းသိမ်းပါစေ၊ မည်မျှပင် စုံလင်စွာ လုပ်ဆောင်ပါစေ သို့မဟုတ် အခြားသူများထံမှ ချီးမွမ်းခြင်းကို မည်မျှပင် ရရှိပါစေ ဘုရားသခင်က အမှတ်ရတော်မူမည် မဟုတ်ပေ။ သို့ဖြစ်၍ မည်သူနှင့်မဆို သင်၏ ပေါင်းသင်းဆက်ဆံမှုများနှင့် အပြန်အလှန်ဆက်ဆံမှုများ၏ စည်းမျဉ်းများသည် ၎င်းတို့က သင့်ကို အခွင့်ကောင်းယူခြင်း ရှိမရှိ သို့မဟုတ် သင်က ၎င်းတို့ကို အခွင့်ကောင်းယူခြင်း ရှိမရှိကို အလေးမထားသင့်ပေ၊ ၎င်းတို့သည် ဤအခြေခံအုတ်မြစ်အပေါ်တွင် တည်ဆောက်ထားခြင်း မဖြစ်သင့်ပေ။ ထိုအစား ဤစည်းမျဉ်းများသည် သင်တို့လုပ်ဆောင်သည့်အရာသည် သမ္မာတရား စည်းမျဉ်းများနှင့် ကိုက်ညီခြင်း ရှိမရှိကို အလေးထားသင့်သည်။ သို့မှသာလျှင် ယင်းကို “ကျွန်ုပ်တို့၏ ဘုရားသခင်ကို ယုံကြည်ခြင်းကို ထောက်ထား၍” ဟု အမှန်တကယ် မှတ်ယူနိုင်မည်ဖြစ်သည်၊ သို့မှသာလျှင် သင်က “ကျွန်ုပ်တို့အားလုံးသည် ယုံကြည်သူများ၊ ညီအစ်ကိုမောင်နှမများ ဖြစ်ကြသည်” ဟု ပြောဆိုနိုင်မည်ဖြစ်သည်၊ သို့မှသာလျှင် သင်သည် ဤအရာကို အကြောင်းအရင်းအဖြစ် မှတ်ယူနိုင်မည်ဖြစ်သည်။ အသက်ဝင်ရောက်မှု၊ တာဝန်နှင့် အသင်းတော်အလုပ်တို့နှင့် သက်ဆိုင်သော ကိစ္စရပ်များမှလွဲ၍ အခြားမည်သည့် အပြန်အလှန်ဆက်ဆံမှုမဆိုသည် “ညီအစ်ကိုမောင်နှမများ” ဟူသော အကြောင်းအရင်းအပေါ်တွင် အခြေမခံသင့်ပေ။ ယင်းသည် တာဝန်၊ အသက်ဝင်ရောက်မှု သို့မဟုတ် လူအချင်းချင်းကြား ပုံမှန်အပြန်အလှန်ဆက်ဆံမှုတို့နှင့် မသက်ဆိုင်ဘဲ တစ်စုံတစ်ဦးက အချို့သော ပန်းတိုင်တစ်ခုကို ဖြစ်မြောက်အောင်မြင်စေရန် “ညီအစ်ကိုမောင်နှမများ” ဟူသော ဟန်ဆောင်မှုကို အကြောင်းပြချက်တစ်ခုအဖြစ် အစဉ်အမြဲ အသုံးပြုပါက ၎င်းတို့သည် အခွင့်ကောင်းယူရန်နှင့် ၎င်းတို့၏ ပုဂ္ဂိုလ်ရေးအကျိုးအမြတ်များအတွက် လျှို့ဝှက်ကြံစည်ရန် ထိုသို့သော ပြောဆိုချက်များ၊ နည်းလမ်းများနှင့် အကျိုးရှိသော အခြေအနေများကို အကြောင်းပြချက်တစ်ခုအဖြစ် အသုံးပြုဖို့ ကြိုးပမ်းနေခြင်းဖြစ်သည်မှာ သံသယဖြစ်ဖွယ်မရှိပေ။ ဘုရားသခင် ရွေးချယ်ထားသောလူများသည် ဤအရာနှင့်ပတ်သက်၍ သတိဝီရိယရှိသင့်ပြီး လှည့်ဖြားခြင်းမခံရစေရန် ထိုသို့သောကိစ္စရပ်များကို ဉာဏ်ပညာဖြင့် ကိုင်တွယ်ဖြေရှင်းသင့်သည်။ အဘယ်ကြောင့်ဆိုသော် အသင်းတော်ရှိ လူအများစုသည် သမ္မာတရားကို နားမလည်ကြသည့်အပြင် အချို့မှာမူ စည်းမျဉ်းများမရှိဘဲ ပြုမူကာ မကောင်းမှုများကို မဆင်မခြင်သော ကျူးလွန်သည့် မယုံကြည်သူများပင် ဖြစ်ကြသောကြောင့် ဖြစ်သည်။ ၎င်းတို့က “ညီအစ်ကိုမောင်နှမများ” ဟူ၍ ဟန်ဆောင်ကာ အမှုအရာများကို လုပ်ဆောင်ခြင်းသည် အသင်းတော်၏အလုပ်ကို အလွယ်ကူဆုံး ဩဇာလွှမ်းမိုးပြီး နှောင့်ယှက်သည့်အရာ ဖြစ်သည်။ ယနေ့ ဤအရာအားလုံးကို ပြောဆိုရခြင်း၏ ရည်ရွယ်ချက်မှာ အဘယ်နည်း။ ယင်းမှာ အခြားသူများနှင့် ဆက်သွယ်ပြောဆိုရာတွင်ဖြစ်စေ၊ အပြန်အလှန်ဆက်ဆံရာတွင်ဖြစ်စေ အခြေခံအုတ်မြစ်သည် သမ္မာတရား စည်းမျဉ်းများအပေါ်တွင် အခြေခံသင့်ကြောင်းကို ရှင်းလင်းစေရန် ဖြစ်သည်။ ဤသည်မှာ လူအချင်းချင်းကြား မလျော်ကန်သော ဆက်ဆံမှုများကို တားဆီးပေးသည်၊ ဤသည်မှာ အခွင့်ကောင်းယူတတ်သောသူတို့အား အမြတ်ထုတ်ရန် ဟာကွက်များကို ရှာဖွေခြင်းမှလည်း တားဆီးပေးသည့်အပြင် တစ်ချိန်တည်းတွင် မိမိတို့၏ သိက္ခာကို အလွန်အမင်း အလေးထားသောသူများ သို့မဟုတ် လူ့သဘာဝ၌ အားနည်းသောသူတို့အား အစဉ်အမြဲ အခွင့်ကောင်းယူခံရခြင်း၊ အစဉ်အမြဲ လှည့်စားခံရခြင်းနှင့် အစဉ်အမြဲ ဆုံးရှုံးမှုများ ခံစားရခြင်းတို့မှလည်း တားဆီးပေးသည်မှာ ပြောစရာမလိုပေ။ အချို့လူများသည် မိမိတို့၏ ကိုယ်ပိုင်မိသားစု အခြေအနေများ၏ သိသာထင်ရှားသော အခက်အခဲရှိနေသော်လည်း အခွင့်ကောင်းယူရသည်ကို နှစ်သက်သော တစ်စုံတစ်ဦးက ၎င်းတို့အား အထင်ကြီးသောကြောင့် ၎င်းတို့ကို ရွေးချယ်ခဲ့သည်ဟု အခိုင်အမာဆိုလျက် ငွေချေးရန် တောင်းဆိုသောကြောင့် မိမိတို့ကိုယ်တိုင် ဒုက္ခခံကာ ဣန္ဒြေဆည်ပြီး မိမိတို့၏ ချွေးနည်းစာဖြင့် ရရှိထားသောငွေကို ချေးငှားလိုက်ကြသည်။ ငွေချေးပြီးနောက်တွင် မည်သို့ဖြစ်သွားသနည်း။ ငွေချေးသူသည် ပျောက်ကွယ်သွားသည်။ ထို့နောက် ငွေချေးပေးသူက မိမိကို မကာကွယ်သည့်အတွက် ဘုရားသခင်ကို စောဒကတက်သည်။ ဤသည်မှာ ဆင်ခြင်တုံတရား ရှိခြင်းလော။ ဘုရားသခင်ကို ယုံကြည်ခြင်းသည် တစ်စုံတစ်ခုကို လုပ်ဆောင်သည့်အခါ သင် စဉ်းစားရန်မလိုအပ်ဘဲ ဘုရားသခင်က အရာအားလုံးကို တာဝန်ယူလိမ့်မည်ဟု ဆိုလိုသည်ဟူ၍များ သင်ထင်မှတ်ခဲ့သလော။ ယင်းက သင့်ကို အသုံးမကျသောသူတစ်ဦး ဖြစ်သွားစေသည် မဟုတ်လော။ ဘုရားသခင်သည် လူတို့အား ရိုးသားရန်၊ ပညာရှိရန်နှင့် သမ္မာတရား စည်းမျဉ်းများအတိုင်း ပြုမူရန် တောင်းဆိုတော်မူသည်။ သင်သည် ဤအရာကို နားမလည်နိုင်သလော။ သင်သည် ဤသမ္မာတရား စည်းမျဉ်းများအတိုင်း မပြုမူပါက သင်သည် အစဉ်အမြဲ ဆုံးရှုံးမှုများ ခံစားရပြီး လှည့်ဖြားခြင်းခံရရန် ထိုက်တန်ပေသည်။ အဆုံးတွင် သင်၏အသက်တာ၌ ထွက်ပေါက်မရှိသည့်အခါ သင်သည် မည်သူ့ကို အပြစ်တင်နိုင်မည်နည်း။ သင်သည် ကိုယ့်ဒုက္ခကိုယ်ရှာခြင်း ဖြစ်သည်။ သင်၏ လုပ်ဆောင်ချက်များသည် ချစ်ခြင်းမေတ္တာကြောင့် မဟုတ်ပေ၊ ယင်းတို့သည် မိုက်မဲခြင်းသာ ဖြစ်သည်။ သင်သည် ၎င်းတို့ကို ကျေနပ်စေရန် လူလိမ်တစ်ဦးအား ငွေချေးငှားခဲ့သည်၊ သို့သော် သင် ငွေလိုအပ်သည့်အခါ ဘုရားအိမ်တော်ထံမှ တောင်းနိုင်မည်လော။ ဘုရားအိမ်တော်သည် သင့်အတွက် ဤတာဝန်ကို ထမ်းဆောင်သင့်သလော။ ဤကုန်ကျစရိတ်ကို ဘုရားအိမ်တော်က ကျခံပေးရန် မျှော်လင့်ခြင်းအားဖြင့် သင်သည် ဘုရားသခင်ကို အကြွေးတင်ရှိခြင်း မဟုတ်လော။ အသက်တာ၌ ထွက်ပေါက်မရှိဘဲ သင်သည် သင်၏တာဝန်ကို မည်သို့ ထမ်းဆောင်နိုင်မည်နည်း။ သင်သည် ဘုရားသခင်ထံ ဆုတောင်းပါက ဘုရားသခင်သည် သင့်ကို ဖြည့်ဆည်းပေးမည် မဟုတ်ပေ၊ ဤသည်မှာ ကိုယ်ပြုသောကံ ကိုယ်ခံရခြင်းဖြစ်ပြီး ထိုက်တန်လှပေသည်။ သင့်ကို ထိုမျှ မိုက်မဲရန် မည်သူက ပြောခဲ့သနည်း။ ထိုလူကို ယုံကြည်ရန် ဘုရားသခင်က သင့်ကို ပြောခဲ့သလော။ ၎င်းတို့အား ငွေချေးရန် ကိုယ်တော်က သင့်ကို ပြောခဲ့သလော။ ကိုယ်တော် မပြောခဲ့ပေ၊ ယင်းမှာ ဘုရားသခင်၏ ရည်ရွယ်ချက်ကို ကိုယ်စားမပြုဘဲ သင်၏ ပုဂ္ဂိုလ်ရေးဆိုင်ရာ လုပ်ဆောင်ချက်သာ ဖြစ်သည်။ သင်၏ ပုဂ္ဂိုလ်ရေးဆိုင်ရာ လုပ်ဆောင်ချက်များက မှားယွင်းပြီး ဆိုးကျိုးများကို ဖြစ်ပေါ်စေပါက သင်သည် တာဝန်ကို သင်ကိုယ်တိုင်သာ ခံယူနိုင်မည်ဖြစ်သည်။ သင်သည် အဘယ်ကြောင့် ဘုရားအိမ်တော်ကို တာဝန်ယူစေသင့်သနည်း၊ သို့မဟုတ် ဘုရားသခင်ကို သင့်အတွက် ခေါင်းခံစေသင့်သနည်း။ သင့်ကို မကာကွယ်သည့်အတွက် ဘုရားသခင်ကို အဘယ်ကြောင့် စောဒကတက်ရသနည်း။ သင်သည် အရွယ်ရောက်ပြီးသူတစ်ဦး ဖြစ်သည်၊ အဘယ်ကြောင့် လူကြီးတစ်ဦးအနေဖြင့် ရှိသင့်သော ပိုင်းခြားဝေဖန်နိုင်စွမ်း ကင်းမဲ့ရသနည်း။ လူ့အဖွဲ့အစည်းထဲ၌ တောင်းဆိုသော မည်သူ့ကိုမဆို သင် ငွေချေးမည်လော။ သင်သည် ယင်းကို စဉ်းစားရမည် မဟုတ်လော။ တစ်စုံတစ်ဦးက ၎င်းတို့၏ တောင်းဆိုချက်တွင် “ညီအစ်ကိုမောင်နှမများ” ဟူသော အမည်ကို ထည့်သွင်းပြောဆိုရုံမျှဖြင့် သင်သည် အဘယ်ကြောင့် ထိုသူအား ငွေချေးမည်နည်း။ ဤသည်မှာ သင် မိုက်မဲကြောင်းကို မပြသပေလော။ သင်သည် မိုက်မဲရုံသာမက တုံးအပေသည်၊ အလွန်အမင်း တုံးအလှပေသည်။ ညီအစ်ကိုမောင်နှမများအားလုံးသည် ဘုရားသခင်ကို စိတ်ရင်းမှန်ဖြင့် ယုံကြည်ကြသည်၊ ၎င်းတို့အားလုံးသည် သမ္မာတရားကို နားလည်ကြသည်ဟု သင်ထင်မှတ်သလော။ ၎င်းတို့ထဲမှ အနည်းဆုံး သုံးပုံတစ်ပုံသည် သမ္မာတရားကို မချစ်မြတ်နိုးကြဘဲ မယုံကြည်သူများ ဖြစ်ကြသည်။ သင်သည် ဤအရာကို ပိုင်းခြားသိမြင်နိုင်ခြင်း မရှိသလော။ ညီအစ်ကိုမောင်နှမများ အားလုံးသည် ဘုရားသခင်၏ ကယ်တင်ခြင်းခံရမည့်သူများ၊ ဘုရားသခင်က အမှန်တကယ် ရွေးချယ်ထားသောသူများ ဖြစ်သည်ဟု သင်ထင်မှတ်သလော။ “ခေါ်တော်မူသောသူတို့သည် များသော်လည်း၊ ရွေးချယ်တော်မူသောသူတို့သည် နည်းကြ၏” ဟူသည်ကို သင်မသိသလော။ ညီအစ်ကိုမောင်နှမများက မည်သူ့ကို ကိုယ်စားပြုသနည်း။ ၎င်းတို့သည် ဖောက်ပြန်ပျက်စီးသော လူသားမျိုးနွယ်ကို ကိုယ်စားပြုသည်။ သင်သည် ၎င်းတို့ကို ယုံကြည်ပါက သင်သည် မိုက်မဲနေခြင်း မဟုတ်လော။ သင်၏ ပုဂ္ဂိုလ်ရေးဆိုင်ရာ လုပ်ဆောင်ချက်များက မည်သို့သော ဆိုးကျိုးများကိုပင် ဖြစ်ပေါ်စေပါစေ ဘုရားအိမ်တော်ကို သို့မဟုတ် ညီအစ်ကိုမောင်နှမများကို သွားမရှာနှင့်၊ မည်သူမျှ သင့်အတွက် ဖုံးကွယ်ပေးနိုင်မည်မဟုတ်သကဲ့သို့ မည်သူမျှ သင့်အတွက် တာဝန်ခံရန် ဝတ္တရားမရှိပေ။ သင်သည် ခါးသီးမှုကို ဖန်တီးခဲ့သည်၊ သင်သည် ယင်းကို ခံယူလော့၊ သင်၌သာ တာဝန်ရှိသည်။ ထို့အပြင် ဤကိစ္စရပ်များကို မိတ်သဟာယဖွဲ့ခြင်းနှင့် ဆွေးနွေးခြင်းအတွက် အသင်းတော်အသက်တာထဲသို့ မယူဆောင်လာနှင့်၊ မည်သူမျှ ယင်းကို ကြားလိုခြင်းမရှိသည့်အပြင် အခြားသူများသည် သင်၏ ရှုပ်ထွေးသော ကိစ္စရပ်များကို ကိုင်တွယ်ဖြေရှင်းရန် တာဝန်မရှိပေ။ တစ်စုံတစ်ဦးက သင့်ကို အမှန်တကယ် ကူညီလိုပါက သင်တို့နှစ်ဦးသည် ယင်းကို သီးသန့် ဖြေရှင်းနိုင်သည်။ နားလည်ပြီလော။

ဤကိစ္စရပ်များအပေါ် မိတ်သဟာယဖွဲ့ခြင်းသည် လူတို့အတွက် သတိပေးချက်တစ်ခုအဖြစ် ဆောင်ရွက်ပေးပြီး ၎င်းတို့၏ အသိပညာကို ကျယ်ပြန့်စေကာ ဘုရားသခင်ကို ယုံကြည်သောသူတို့တွင် လူအမျိုးမျိုး ရှိကြောင်းကို ရှင်းလင်းစေလျက် ၎င်းတို့အတွက် သတိပေးနှိုးဆော်လျက် ရှိသည်။ သင်တို့ မှတ်သားထားရမည့် အရေးကြီးသော အချက်တစ်ချက်ရှိသည်၊ ယင်းကို ငါသည် ယခင်က အကြိမ်များစွာ ပြောခဲ့ပြီးဖြစ်သည်၊ ဘုရားသခင်ကို ယုံကြည်သောသူတို့သည် ဖောက်ပြန်ပျက်စီးသော လူသားမျိုးနွယ်ထဲမှ ရွေးချယ်ခံရခြင်း ဖြစ်သည်။ ဤသည်မှာ မည်သည့်အရာကို ဆိုလိုသနည်း။ ယင်းမှာ လူတစ်ဦးချင်းစီတိုင်းသည် စာတန်၏ ဖောက်ပြန်ပျက်စီးစေခြင်းကို ခံခဲ့ရပြီးဖြစ်ကြောင်း၊ လူတိုင်းတွင် ဖောက်ပြန်ပျက်စီးသော စိတ်သဘောထားများရှိပြီး အတိုင်းအတာအမျိုးမျိုးဖြင့် မကောင်းမှုကို ပြုလုပ်နိုင်စွမ်းရှိကြောင်း၊ သင့်လျော်သော အခြေအနေတွင် ဘုရားသခင်ကို အတိုက်အခံလုပ်သော အမှုအရာများကို လုပ်ဆောင်နိုင်စွမ်းရှိကြောင်းကို ဆိုလိုသည်။ ငါတို့ ယခုလေးတင် မိတ်သဟာယဖွဲ့ခဲ့သည့် အဖြစ်မှန်များနှင့် အမှန်နှင့် အမှားကို လွဲချော်အောင်ပြောခြင်းနှင့် အခွင့်ကောင်းယူတတ်ခြင်းတို့ကို ယုံကြည်သူတို့က လုပ်ဆောင်ကြခြင်းဖြစ်သည်၊ ဘာသာတရားမရှိသူတို့သည် ငါတို့နှင့် မသက်ဆိုင်သောကြောင့် ၎င်းတို့အကြောင်းကို ဤနေရာတွင် ငါတို့ ဖော်ပြမည်မဟုတ်ပေ။ ငါတို့မိတ်သဟာယဖွဲ့ခဲ့သော လူ့သဘာဝ၏ ဤသရုပ်သကန်များသည် ဘုရားသခင်ကို ယုံကြည်သောသူတို့၏ သရုပ်သကန်များ အတိအကျပင် ဖြစ်သည်။ သို့ဖြစ်၍ “ညီအစ်ကိုမောင်နှမများ” ဟူသော အမည်ကို ကြီးကျယ်သော၊ မြင့်မြတ်သော သို့မဟုတ် အထွတ်အမြတ်ထားပြီး မချိုးဖောက်အပ်သော အရာတစ်ခုအဖြစ် မမှတ်ယူနှင့်။ သင်သည် ထိုသို့မှတ်ယူပါက ယင်းမှာ သင်၏ မိုက်မဲခြင်းသာ ဖြစ်သည်။ ဘုရားသခင်က “ညီအစ်ကိုမောင်နှမများသည် အဖိုးတန်၏။ ၎င်းတို့သည် ညီအစ်ကိုမောင်နှမများ ဖြစ်လာသည်နှင့်တစ်ပြိုင်နက် သန့်ရှင်းစင်ကြယ်ခြင်းသို့ ရောက်ကြ၏၊ ၎င်းတို့သည် ဘုရားသခင်၏ လူယုံများ၊ လုံးဝယုံကြည်စိတ်ချရသောသူများ ဖြစ်လာကြ၏၊ သင်သည် ၎င်းတို့ကို အပြည့်အဝ ယုံကြည်နိုင်ပြီး ၎င်းတို့ပြောဆိုသမျှ သို့မဟုတ် လုပ်ဆောင်သမျှသည် သမ္မာတရားဖြစ်၏” ဟု မည်သည့်အခါမျှ မိန့်တော်မမူခဲ့ပေ။ ဤသည်မှာ မည်သည့်အခါမျှ မဖြစ်ပေါ်ခဲ့ပေ၊ ဤသည်တို့မှာ သင်၏ အယူအဆများနှင့် စိတ်ကူးများသာ ဖြစ်သည်။ ယခုအချိန်အထိ သင်သည် “ညီအစ်ကိုမောင်နှမများ” ဟူသော အမည်နောက်ကွယ်ရှိ တကယ့်အနက်အဓိပ္ပာယ်ကို မမြင်နိုင်သေးပါက သင်သည် အမှန်တကယ် မိုက်မဲပေသည်၊ သင်သည် ဤနှစ်များတစ်လျှောက်လုံး တရားဒေသနာများကို အချည်းနှီး နားထောင်ခဲ့ခြင်းသာ ဖြစ်သည်။ သင်သည် သင်ကိုယ်တိုင် မည်သို့သောလူစားမျိုးဖြစ်သည်ကိုပင် မသိရှိသေးသည့်တိုင် အခြားသူများကို အလွန်ယုံကြည်လျက် ၎င်းတို့ကို၊ ညီအစ်ကိုမောင်နှမများကို အလွန်မြင့်မြတ်ပြီး ကြီးကျယ်သည်ဟု မှတ်ယူကာ “ညီအစ်ကိုမောင်နှမများက ဤအရာကို မကြိုက်”၊ “ညီအစ်ကိုမောင်နှမများက ဒေါသထွက်နေသည်”၊ “ညီအစ်ကိုမောင်နှမများက ဆင်းရဲဒုက္ခခံနေရသည်”၊ “ညီအစ်ကိုမောင်နှမများက ဤအရာဖြစ်သည်၊ ထိုအရာဖြစ်သည်” ဟူ၍ ညီအစ်ကိုမောင်နှမများအကြောင်းကို ထိုသို့သော ချစ်ခင်တွယ်တာမှုဖြင့် အဆက်မပြတ် တဖွဖွ ပြောဆိုနေသည်။ ညီအစ်ကိုမောင်နှမများသည် အလွန်မြင့်မြတ်ပြီး အထွတ်အမြတ်ထားကာ အလွန်ယုံကြည်စိတ်ချရကြောင်းကို ဘုရားသခင်၏ နှုတ်ကပတ်တော်များထဲတွင် မည်သည့်နေရာ၌မဆို သင်မြင်ဖူးသလော။ တစ်ကြောင်းမျှပင် မရှိပါ၊ ဟုတ်သည် မဟုတ်လော။ သို့ဆိုလျှင် သင်သည် ၎င်းတို့ကို အဘယ်ကြောင့် ထိုသို့ ရှုမြင်မည်နည်း။ ယင်းက သင့်ကို လုံးလုံးလျားလျား မိုက်မဲသူတစ်ဦး ဖြစ်စေသည်။ သို့ဖြစ်၍ ညီအစ်ကိုမောင်နှမများထံမှ သင်သည် မည်မျှပင် အခွင့်ကောင်းယူခံရမှု သို့မဟုတ် ဆုံးရှုံးမှုကို ခံစားရပါစေ ယင်းမှာ လုံးဝ သင်၏ ကိုယ်ပိုင်အမှားသာ ဖြစ်သည်။ အဆုံးတွင် သင်တို့ခံစားရသော ဆုံးရှုံးမှုများနှင့် အခွင့်ကောင်းယူခံရမှုများကို ကျောင်းလခအဖြစ် မှတ်ယူလော့။ ဤသည်မှာ သင် မှတ်သားရန် သင်ခန်းစာတစ်ခု ဖြစ်သည်။ သင်တို့သည် အစဉ်အမြဲ မှတ်သားထားရမည်၊ ညီအစ်ကိုမောင်နှမများသည် သမ္မာတရားကို ကိုယ်စားမပြုသကဲ့သို့ ဘုရားသခင်ကို သာ၍ပင် ကိုယ်စားမပြုပေ၊ ၎င်းတို့သည် ဘုရားသခင်၏ ရင်းနှီးသောမိတ်ဆွေများ၊ ဘုရားသခင်၏ သက်သေခံသူများ သို့မဟုတ် ဘုရားသခင်၏ ချစ်သားများနှင့် ညီမျှခြင်းမရှိပေ။ ညီအစ်ကိုမောင်နှမများကား မည်သူတို့နည်း။ ၎င်းတို့သည် သင်တို့ကဲ့သို့ပင် ဖောက်ပြန်ပျက်စီးသော လူသားများ ဖြစ်ကြသည်၊ ၎င်းတို့တွင် ဘုရားသခင်နှင့်ပတ်သက်၍ အယူအဆများရှိသည်၊ သမ္မာတရားကို မချစ်မြတ်နိုးကြ၊ သမ္မာတရားကို အလွန်အမင်း မနှစ်မြို့ကြ၊ မာနထောင်လွှားသော စိတ်သဘောထားကို ပိုင်ဆိုင်ကြသည်၊ ရက်စက်ကြမ်းကြုတ်ပြီး ကောက်ကျစ်ဆိုးယုတ်သော စိတ်သဘောထားများကို ပိုင်ဆိုင်ကြသည်၊ ကဏ္ဍတိုင်းတွင် မိမိတို့ကိုယ်ကို ဘုရားသခင်၏ ရန်သူများအဖြစ် ခန့်အပ်နိုင်စွမ်းရှိကြသည်၊ မိမိတို့၏ တာဝန်များကို ဝတ်ကျေတမ်းကျေ ထမ်းဆောင်ကြပြီး ဘုရားသခင်ကို ယုံကြည်ခြင်းဟူ၍ ဟန်ဆောင်ကာ အခြားညီအစ်ကိုမောင်နှမများကိုပင် အခွင့်ကောင်းယူကြသည်။ ဤအရာအားလုံးကို ပြောဆိုရခြင်း၏ ရည်ရွယ်ချက်မှာ အဘယ်နည်း။ ယင်းမှာ သင်နှင့် ညီအစ်ကိုမောင်နှမများကြားတွင် သပ်လျှိုသွေးခွဲရန်မဟုတ်ဘဲ လူတိုင်း၏ စရိုက်မှန်ကို ရှင်းလင်းစွာ မြင်တွေ့စေရန်၊ “ညီအစ်ကိုမောင်နှမများ” ဟူသော အမည်ကို မှန်ကန်စွာ သဘောထားရန်၊ သင်၏ ပတ်ဝန်းကျင်ရှိလူတို့ကို မှန်ကန်စွာ သဘောထားရန်နှင့် လူတိုင်းနှင့်အတူ သင့်လျော်သော လူအချင်းချင်း ဆက်ဆံရေးကို တည်ထောင်ရန် ကူညီပေးဖို့ ဖြစ်သည်။ သင်သည် ညီအစ်ကိုမောင်နှမများကြားထဲသို့ မိမိကိုယ်ကို ပေါင်းစည်းရန် ရည်ရွယ်ချက်ဖြင့် ပုဂ္ဂိုလ်ရေးဆိုင်ရာ မျက်နှာသာပေးခြင်း၊ ရုပ်ဝတ္ထုဆိုင်ရာ ဖလှယ်ခြင်း၊ မြှောက်ပင့်ခြင်း၊ မျက်နှာချိုသွေးခြင်း၊ အလျှော့ပေး လိုက်လျောခြင်း သို့မဟုတ် အခြားထိုသို့သော နည်းလမ်းများမှတစ်ဆင့် အခြားသူများနှင့် ကောင်းမွန်သော ဆက်ဆံရေးများကို တည်ထောင်ရန် သို့မဟုတ် ထိန်းသိမ်းရန် မကြိုးစားနှင့်။ ဤသည်မှာ မလိုအပ်သည့်အပြင် ဤကိစ္စနှင့်ပတ်သက်၍ သင်လုပ်ဆောင်သမျှအားလုံးသည် ဘုရားသခင်အတွက် စက်ဆုပ်ရွံရှာဖွယ်ဖြစ်ပြီး ရွံမုန်းဖွယ်ဖြစ်သည်။ သို့ဆိုလျှင် လူတို့ကြားတွင် အသက်ရှင်နေထိုင်ရန် အကောင်းဆုံးသော နည်းလမ်း၊ အသက်ရှင်နေထိုင်ရန် အကောင်းဆုံးသော သဘောထားနှင့် စည်းမျဉ်းမှာ အဘယ်နည်း။ ယင်းမှာ ဘုရားသခင်၏ နှုတ်ကပတ်တော် ဖြစ်သည်။ ဘုရားသခင်၏ နှုတ်ကပတ်တော်များက မည်သို့ မိန့်တော်မူသနည်း။ ၎င်းတို့က သင့်လျော်ပြီး ပုံမှန်ဖြစ်သော လူအချင်းချင်းဆက်ဆံရေးကို တည်ထောင်ရန် မိန့်တော်မူသည်။ ဤဆက်ဆံရေးများကို မည်သို့ တည်ထောင်သနည်း။ ဘုရားသခင်၏ နှုတ်ကပတ်တော်များကို အခြေခံ၍ အခြားသူများနှင့် အပြန်အလှန်ဆက်ဆံလော့၊ စကားပြောလော့၊ ပေါင်းသင်းလော့။ ဥပမာအားဖြင့် တစ်စုံတစ်ဦးက အိမ်ပြောင်းပြီး သင့်အား ကူညီရန် အချိန်ရှိမရှိ မေးမြန်းပါက သင်သည် ဆန္ဒရှိလျှင် သွားနိုင်သည်၊ သင်၏တာဝန်ကို ထိခိုက်မည်ကို ကြောက်သောကြောင့် ဆန္ဒမရှိပါက သင် ငြင်းဆိုနိုင်သည်။ ဤသည်မှာ သင်၏ အခွင့်အရေးဖြစ်ပြီး သင်လိုက်နာသင့်သော စည်းမျဉ်းလည်း ဖြစ်သည်မှာ ပြောစရာမလိုပေ။ သင်သည် ၎င်းတို့ကို စိတ်ထိခိုက်စေမည်ကို သို့မဟုတ် ညီအစ်ကိုမောင်နှမများကြားရှိ သဟဇာတဖြစ်မှုကို ပျက်ပြားစေမည်ကို ကြောက်ရွံ့သည့်အတွက် အလျှော့ပေးလိုက်လျောရန်၊ စိတ်မပါဘဲနှင့် သဘောတူရန် မလိုအပ်ပေ၊ ထို့နောက်တွင် သင်၏ စိတ်နှလုံးထဲ၌ ဆန္ဒမရှိဖြစ်ကာ သင်၏ တာဝန်များကို ထမ်းဆောင်ခြင်းအပေါ် ထိခိုက်စေလိမ့်မည်။ ထိုသို့ပြုလုပ်ခြင်းသည် စည်းမျဉ်းများကို ဆန့်ကျင်ကြောင်း သင် ကောင်းစွာ သိရှိလျက်နှင့်ပင် ၎င်းတို့ကို ကျေနပ်စေရန်နှင့် ကောင်းမွန်သော ဆက်ဆံရေးများကို ထိန်းသိမ်းရန်အလို့ငှာ အခြားသူတို့အား သင့်ကို ငွေညှစ်ခွင့်နှင့် ကျွန်တစ်ဦးကဲ့သို့ ခိုင်းစေခွင့်ကို သင် ဆက်လက်ခွင့်ပြုနေဆဲ ဖြစ်သည်။ သင်က အခြားလူတို့ကို ကျေနပ်စေခြင်းသည် ကောင်းမှုတစ်ခုမဟုတ်ဘဲ ဘုရားသခင်က အမှတ်ရမည် မဟုတ်ပေ။ သင်လုပ်ဆောင်နေသည့်အရာသည် လူအချင်းချင်း ဆက်ဆံရေးကို ထိန်းသိမ်းရန်သာဖြစ်သည်၊ သင်သည် အသင်းတော်၏အလုပ်အတွက် သို့မဟုတ် သင်၏တာဝန်ကို ထမ်းဆောင်ရန် ပြုမူနေခြင်း မဟုတ်သကဲ့သို့ ယင်းမှာ သင်၏ တာဝန် သို့မဟုတ် ဝတ္တရား သာ၍ပင် မဟုတ်ပေ။ ဘုရားသခင်သည် ထိုသို့သော လုပ်ဆောင်ချက်များကို မည်သည့်အခါမျှ အမှတ်ရမည်မဟုတ်ဘဲ သင်သည် ယင်းတို့ကို လုပ်ဆောင်လျှင်ပင် အချည်းနှီးဖြစ်သော လုပ်ဆောင်ခြင်း ဖြစ်သည်။ သို့ဖြစ်၍ ထိုသို့သော ကိစ္စရပ်များနှင့် ကြုံတွေ့ရသည့်အခါ သင်သည် မည်သို့ရွေးချယ်ရမည်ကို အလေးအနက်ထားပြီး ဂရုတစိုက် စဉ်းစားသင့်သည် မဟုတ်လော။ အချို့လူများသည် အကူအညီ အတောင်းခံရသော်လည်း ၎င်းတို့၏ တာဝန်များက အမှန်တကယ်တွင် ၎င်းတို့ကို အလွန်အလုပ်များစေပြီး စုဝေးပွဲတစ်ခု တက်ရောက်ရန် သို့မဟုတ် ဝိညာဉ်ရေးရာ ဆက်ကပ်ခြင်းအချို့ကို လုပ်ဆောင်ရန် အချိန်ကို ခဲခဲယဉ်းယဉ်း ရှာတွေ့ခဲ့ရုံသာ ဖြစ်သည်။ ၎င်းတို့သည် မသွားလိုကြသည်မှာ သိသာထင်ရှားပြီး စည်းမျဉ်းများအရလည်း မသွားသင့်ပေ။ သို့သော် ဂုဏ်သိက္ခာကို အလွန်အမင်း အလေးထားသောကြောင့် ငြင်းဆိုရန် အားမထုတ်နိုင်ကြပေ။ အဆုံးတွင် မည်သည့်အရာ ဖြစ်သွားသနည်း။ ၎င်းတို့သည် မိမိတို့၏ အသက်ဝင်ရောက်မှုအတွက် ရည်စူးဆက်ကပ်ထားသင့်သော အချိန်ကို ဖြုန်းတီးလျက် ထိုနိမ့်ကျပြီး အခွင့်ကောင်းယူတတ်သော လူပုဂ္ဂိုလ်တို့အား ၎င်းတို့ကို အခွင့်ကောင်းယူခွင့် ပြုလိုက်ကြသည်။ ယင်းမှာ ဆုံးရှုံးမှုတစ်ခု မဟုတ်လော။ ယင်းမှာ ထိုက်တန်လှသော ဆုံးရှုံးမှုတစ်ခု ဖြစ်သည်။ ထိုသို့သော ဆုံးရှုံးမှုကို ခံစားရခြင်းသည် အခြားသူတို့၏ ကရုဏာ သို့မဟုတ် သနားမှုကို တစ်စက်မျှပင် မခံစားထိုက်ပေ။ အဘယ်ကြောင့် ယင်းကို ထိုက်တန်သော ဆုံးရှုံးမှုဟု ဆိုရသနည်း။ သင့်ကို ဘုရားသခင်၏ နှုတ်ကပတ်တော်များကို လျစ်လျူရှုစေခဲ့သူမှာ မည်သူနည်း။ သင့်ကို လူတို့ကို စိတ်ထိခိုက်စေရန် ကြောက်ရွံ့စေခဲ့သူမှာ မည်သူနည်း။ သင်သည် ဘုရားသခင်၏ နှုတ်ကပတ်တော်များကို နားထောင်ခြင်းထက် လူတို့ကို စိတ်မထိခိုက်စေရန် ပို၍နှစ်သက်ပါက သင်သည် ဤဆုံးရှုံးမှုကို တရားနည်းလမ်းကျကျ ခံစားထိုက်ပေသည်။ အချို့က “လူတို့သည် လေဟာနယ်ထဲတွင် အသက်ရှင်နေကြသည် မဟုတ်၊ လူအချင်းချင်းကြားတွင် အပြန်အလှန် ဆက်ဆံမှုများ ရှိရမည်” ဟု ဆိုကြသည်။ အရေးကြီးသည်မှာ သင်သည် မည်သို့ အပြန်အလှန် ဆက်ဆံသနည်း ဟူ၍ ဖြစ်သည်။ စည်းမျဉ်းများအပေါ် အခြေခံသော အပြန်အလှန်ဆက်ဆံမှုများနှင့် စည်းမျဉ်းများမရှိဘဲ အရာအားလုံးကို ညှိနှိုင်းပေးရန် ကြိုးစားသော လူ့အကြိုက်လိုက်သူတစ်ဦးဖြစ်ခြင်းဟူသော အပြန်အလှန်ဆက်ဆံမှုများထဲမှ မည်သည့်အရာက သမ္မာတရား စည်းမျဉ်းများနှင့် ကိုက်ညီပြီး ဘုရားသခင်၏ ရည်ရွယ်ချက်များနှင့် ညီညွတ်ကာ သင်၏ အသက်ဝင်ရောက်မှုကို ပို၍ အကျိုးပြုသနည်း။ သင်သည် မည်သည့်အရာကို ရွေးချယ်ရမည်ကို သိသည် မဟုတ်လော။ သင်သည် မည်သို့ရွေးချယ်ရမည်ကို သိလျက်နှင့်ပင် ရွှံ့နွံထဲသို့ ဆက်၍ ပိတ်မိနေပါက အဆုံးစွန်သော အကျိုးဆက်ကို သင်တစ်ဦးတည်းသာ ခံရမည်ဖြစ်သည်။ ယင်းမှာ သိသာထင်ရှားသည် မဟုတ်လော။ (ဟုတ်ပါသည်။)

ဆိုးယုတ်သောလူများ၏ လူ့သဘာဝနှင့်ဆိုင်သော သရုပ်သကန်များမှာ နောက်ထပ်များစွာ ရှိနေသေးပြီး ယနေ့ အမှန်နှင့် အမှားကို လွဲချော်အောင်ပြောရသည်ကို နှစ်သက်ခြင်းနှင့် အခြားသူများကို အခွင့်ကောင်းယူခြင်းကို နှစ်သက်ခြင်းဟူသော ကဏ္ဍများကိုသာ အာရုံစိုက်လျက် မိတ်သဟာယဖွဲ့ခြင်းမှာ နည်းပါးခဲ့သည်။ ဤကဏ္ဍနှစ်ခုအကြောင်းကို ကြားသိပြီးနောက်မှသာလျှင် လူအများစုသည် “သို့ဆိုလျှင် ဤသည်မှာ ဆိုးယုတ်သော လူ့သဘာဝ၏ အကျင့်ပင်တကား” ဟု ပြောဆိုလျက် သဘောပေါက်မှုနှင့် ပိုင်းခြားသိမြင်နိုင်စွမ်းအချို့ကို စတင်ရရှိကြသည်။ သို့သော် ထိုသို့သောလူများသည် အသင်းတော်၌ အမှန်တကယ် တည်ရှိနေကြသည်၊ သို့ဖြစ်လျှင် မည်သို့လုပ်ဆောင်သင့်သနည်း။ အသင်းတော်၌ စည်းမျဉ်းများနှင့် စည်းကမ်းများ ရှိသောကြောင့် ၎င်းတို့၏ တည်ရှိနေခြင်းသည် အရေးကြီးသော ပြဿနာတစ်ခု မဟုတ်ပေ၊ အသင်းတော်သည် ထိုသို့သော လူပုဂ္ဂိုလ်များကို ကိုင်တွယ်ရန် သင့်လျော်သော အစီအမံများကို ချမှတ်နိုင်ပါသည်။ ဤကိစ္စရပ်များအပေါ် ယနေ့ မိတ်သဟာယဖွဲ့ခြင်း၏ ရည်ရွယ်ချက်မှာ လူအများစုကို ဤဆိုးယုတ်သောလူစားနှစ်မျိုးအပေါ် ရှင်းလင်းသော နားလည်မှုနှင့် ပိုင်းခြားသိမြင်နိုင်စွမ်း ရှိစေရန်၊ ထို့နောက်တွင် ၎င်းတို့ကို ရှင်းလင်းပစ်ရန် အတူတကွ လုပ်ဆောင်ဖို့ ဖြစ်သည်။

၂၀၂၁ ခုနှစ်၊ နိုဝင်ဘာလ ၂၀ ရက်


ခေါင်းဆောင်များနှင့် အမှုဆောင်များ၏ တာဝန်များ (၂၅)

အချက် ၁၄- အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့ (အပိုင်း ၄)

ဆိုးယုတ်သောလူအမျိုးမျိုးတို့ကို ပိုင်းခြားသိမြင်ခြင်းအတွက် စံနှုန်းများနှင့် အခြေခံများ

ယနေ့တွင် ကျွန်ုပ်တို့သည် ခေါင်းဆောင်များနှင့် အမှုဆောင်များ၏ တာဝန်ဖြစ်သော အချက် ၁၄ ဖြစ်သည့် “အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်ခြင်း သို့မဟုတ် နှင်ထုတ်ခြင်း” နှင့်ပတ်သက်၍ ဆက်လက်မိတ်သဟာယဖွဲ့ကြမည်။ ပြီးခဲ့သည့် အကြိမ်အနည်းငယ်တွင် ငါတို့သည် ဤအလုပ်ကို လုပ်ဆောင်သည့်အခါ ခေါင်းဆောင်များနှင့် အမှုဆောင်များ ပိုင်းခြားသိမြင်သင့်သည့် ကဏ္ဍအချို့အကြောင်းကိုလည်းကောင်း၊ ၎င်းတို့ နားလည်သင့်သည့် အဓိကကျသော သမ္မာတရားများအကြောင်းကိုလည်းကောင်း မိတ်သဟာယဖွဲ့ခဲ့ကြသည်၊ ဆိုလိုသည်မှာ အမျိုးမျိုးသော ဆိုးယုတ်သည့်လူများကို မည်သို့ ပိုင်းခြားသိမြင်ရမည်ကို ငါတို့ မိတ်သဟာယဖွဲ့ခဲ့ကြခြင်း ဖြစ်သည်။ အမျိုးမျိုးသော ဆိုးယုတ်သည့်လူများကို မည်သို့ အဓိပ္ပာယ်ဖွင့်ဆိုသနည်း။ ၎င်းတို့သည် ဘုရားသခင်ကို ယုံကြည်ခြင်းဟူသော အကြောင်းပြချက်ဖြင့် ဘုရားအိမ်တော်ထဲသို့ ခိုးဝင်လာကြပြီး သမ္မာတရားကို လက်မခံဘဲ အသင်းတော်၏အလုပ်ကိုလည်း နှောင့်ယှက်ကြသောသူများ ဖြစ်ကြသည်၊ ထိုသို့သောလူအားလုံးသည် ဆိုးယုတ်သောလူများဟူသည့် အမျိုးအစားထဲတွင် အကျုံးဝင်သည်။ ၎င်းတို့သည် အသင်းတော်က ရှင်းလင်းပစ်သင့်သော သို့မဟုတ် နှင်ထုတ်သင့်သောသူများ ဖြစ်ကြသည်၊ ဆိုလိုသည်မှာ အသင်းတော်အတွင်း၌ တည်ရှိခွင့်မပြုသောသူများ ဖြစ်ကြသည်။ ငါတို့သည် အမျိုးမျိုးသော ဆိုးယုတ်သည့်လူများကို အဓိက စံသတ်မှတ်ချက်သုံးခုမှတစ်ဆင့် ခွဲခြားပြီး စိတ်ဖြာလေ့လာဆွေးနွေးကြသည်။ ဤစံသတ်မှတ်ချက်သုံးခုမှာ အဘယ်နည်း။ ပထမတစ်ခုမှာ ဘုရားသခင်ကို လူတစ်ဦး၏ ယုံကြည်ခြင်းအတွက် ရည်ရွယ်ချက် ဖြစ်သည်။ ဒုတိယတစ်ခုမှာ လူတစ်ဦး၏ လူ့သဘာဝဖြစ်သည်၊ ၎င်းတို့သည် အသင်းတော်က ရှင်းလင်းပစ်သင့်သောသူများထဲတွင် ပါဝင်ခြင်း ရှိမရှိကို ပိုင်းခြားသိမြင်ပြီး ရှင်းလင်းစွာ မြင်တွေ့ရန် လူတစ်ဦး၏ လူ့သဘာဝကို စိတ်ဖြာလေ့လာဆွေးနွေးခြင်း ဖြစ်သည်။ တတိယမြောက် စံသတ်မှတ်ချက်မှာ အဘယ်နည်း။ (တာဝန်အပေါ်ထားသော သဘောထား ဖြစ်ပါသည်။) လူတစ်ဦး၏ တာဝန်များအပေါ်ထားရှိသော သဘောထားသည် တတိယမြောက် စံသတ်မှတ်ချက် ဖြစ်သည်။ ပထမ စံသတ်မှတ်ချက်ကို ယခင်က မိတ်သဟာယဖွဲ့ခဲ့ပြီးဖြစ်သည်။ ဒုတိယ စံသတ်မှတ်ချက်ဖြစ်သည့် လူတစ်ဦး၏ လူ့သဘာဝနှင့်ပတ်သက်၍မူ အချက်နှစ်ချက်ကို မိတ်သဟာယဖွဲ့ခဲ့ပြီးဖြစ်သည်။ ပထမအချက်မှာ အဘယ်နည်း။ (အမှားနှင့် အမှန်ကို ပြောင်းပြန်လှန် ပြောဆိုရခြင်းကို နှစ်သက်ခြင်း ဖြစ်ပါသည်။) ဒုတိယအချက်မှာရော အဘယ်နည်း။ (အခွင့်ကောင်းယူရခြင်းကို နှစ်သက်ခြင်း ဖြစ်ပါသည်။) ဤအချက်နှစ်ချက်၏ အကြောင်းအရာများအရ ကြည့်လျှင် ဤသည်တို့မှာ ဆိုးယုတ်သောလူများ၏ သရုပ်သကန်များအဖြစ် မှတ်ယူရန် မလုံလောက်ဟု ထင်ရနိုင်သော်လည်း ငါ ယခင်က မိတ်သဟာယဖွဲ့ခဲ့သော အသေးစိတ်ကျသည့် သရုပ်သကန်များကို အခြေခံကြည့်လျှင် ဤလူစားနှစ်မျိုးသည် စစ်မှန်သော နောင်တမရှိဘဲ ဘုရားသခင်ကို နှစ်ပေါင်းများစွာ ယုံကြည်ခဲ့ကြသည်၊ ၎င်းတို့၏ အမျိုးမျိုးသော သရုပ်သကန်များသည် အသင်းတော်အသက်တာကိုလည်းကောင်း၊ ဘုရားသခင် ရွေးချယ်ထားသောလူများ၏ အသက်ဝင်ရောက်မှုကိုလည်းကောင်း၊ ဘုရားသခင် ရွေးချယ်ထားသောလူများကြားရှိ ဆက်ဆံရေးများကိုလည်းကောင်း အနှောင့်အယှက်များနှင့် ပျက်စီးခြင်းတို့ကို ဖြစ်ပေါ်စေခဲ့ပြီးဖြစ်သည်။ ၎င်းတို့၏ သရုပ်သကန်များအရလည်းကောင်း၊ ၎င်းတို့၏ သဘာဝအနှစ်သာရကို အခြေခံ၍လည်းကောင်း ဤလူစားနှစ်မျိုးသည် ဆိုးယုတ်သောလူများဟူသည့် အမျိုးအစားထဲတွင် အကျုံးဝင်သင့်သည်။ အသင်းတော်ခေါင်းဆောင်များနှင့် ဘုရားသခင် ရွေးချယ်ထားသောလူများသည် ၎င်းတို့ကို ပိုင်းခြားသိမြင်ပြီး သတ်မှတ်သင့်သည့်အပြင် အချိန်မီ ရှင်းလင်းပစ်သင့်သည်။ ဤသို့ပြုလုပ်ခြင်းသည် သင့်လျော်သလော။ (သင့်လျော်ပါသည်။) လုံးဝ သင့်လျော်သည်။ အသင်းတော်၌ ဤလူစားနှစ်မျိုး၏ အပြုအမူသည် အလွန်ဆိုးရွားသော သက်ရောက်မှုရှိသည်၊ ၎င်းတို့သည် သမ္မာတရားကို လုံးဝ စိတ်မဝင်စားဘဲ ဘုရားသခင်၏ အမှုတော်ကိုလည်း လုံးဝ ကျိုးနွံနာခံခြင်းမရှိပေ။ ညီအစ်ကိုမောင်နှမများကြားတွင် ၎င်းတို့ အသက်ရှင်နေထိုင်ပုံသည် ဘာသာတရားမရှိသူများနှင့် ခြားနားခြင်းမရှိဟု ထင်ရသည်၊ ၎င်းတို့သည် မကြာခဏ လိမ်လည်ပြီး အခြားသူများကို လှည့်ဖြားကြသည်၊ မိမိတို့၏ တာဝန်များကို ဝတ်ကျေတမ်းကျေ ပုံစံဖြင့် တာဝန်ယူစိတ် စိုးစဉ်းမျှမရှိဘဲ ထမ်းဆောင်ကြပြီး ထပ်ခါတလဲလဲ သတိပေးဆုံးမခြင်းခံရသော်လည်း မပြောင်းလဲကြပေ။ ၎င်းတို့သည် အသင်းတော်အသက်တာကို ထိခိုက်စေရုံသာမက အသင်းတော်၏အလုပ်ကိုလည်း ဆိုးရွားစွာ နှောင့်ယှက်ကြသည်။ ၎င်းတို့သည် အသင်းတော်က ရှင်းလင်းပစ်သင့်သော သို့မဟုတ် နှင်ထုတ်သင့်သောသူများထဲတွင် ပါဝင်သည်မှာ သံသယဖြစ်ဖွယ်မရှိပေ။ ပြီးလျှင် ၎င်းတို့ကို ဆိုးယုတ်သောလူများအဖြစ် သတ်မှတ်ပြီး ထိုသို့သောလူများ၏ စာရင်းထဲတွင် ထည့်သွင်းခြင်းသည် လုံးဝ သင့်လျော်သည်၊ ထိုသို့ပြုလုပ်ခြင်းသည် လုံးဝ လွန်ကဲခြင်း မဟုတ်ပေ။ ပထမအမျိုးအစားဖြစ်သည့် အမှားနှင့် အမှန်ကို ပြောင်းပြန်လှန်ပြောဆိုခြင်းကို နှစ်သက်သောသူတို့နှင့်ပတ်သက်၍ ၎င်းတို့၏ ပြဿနာမှာ ထိုမျှ မသင့်လျော်သောအရာများကို ပြောဆိုခြင်း သို့မဟုတ် အခြားသူများနှင့် ဆက်သွယ်ပြောဆိုရာတွင် အခက်အခဲရှိခြင်း စသည်တို့ကဲ့သို့ မရိုးရှင်းဘဲ ၎င်းတို့၏ စိတ်သဘောထားတွင် ပြဿနာရှိခြင်း ဖြစ်သည်။ ပို၍နက်ရှိုင်းသောအဆင့်တွင် ၎င်းတို့၏ စိတ်သဘောထား ပြဿနာသည် ၎င်းတို့၏ သဘာဝအနှစ်သာရ ပြဿနာ ဖြစ်သည်။ ပို၍မနက်ရှိုင်းသောအဆင့်တွင်မူ ယင်းမှာ ၎င်းတို့၏ လူ့သဘာဝနှင့်ဆိုင်သော ပြဿနာဖြစ်သည်၊ ဆိုလိုသည်မှာ ၎င်းတို့၏ လူ့သဘာဝသည် အလွန်ပင် ဆိုးယုတ်ပြီး စက်ဆုပ်ဖွယ်ကောင်းသဖြင့် အခြားသူများနှင့် ပုံမှန် အပြန်အလှန်ဆက်ဆံရန် မဖြစ်နိုင်ပေ။ ၎င်းတို့သည် အခြားသူများကို ထောက်ပံ့ခြင်း၊ ကူညီခြင်း သို့မဟုတ် ချစ်ခြင်းကဲ့သို့သော အပြုသဘောဆောင်သည့် သရုပ်သကန်များ ကင်းမဲ့ရုံသာမက ၎င်းတို့၏ လုပ်ဆောင်ချက်များနှင့် အပြုအမူများသည်လည်း အနှောင့်အယှက်ပေးခြင်း၊ ဖျက်ဆီးခြင်းနှင့် ဖြိုဖျက်ခြင်းတို့ကိုသာ ဆောင်ရွက်ပေးသည်။ အချို့လူများသည် အမှားနှင့် အမှန်ကို ပြောင်းပြန်လှန်ပြောဆိုခြင်းကို အကျင့်ပါနေပြီး ပေါ်တင်ဖြစ်စေ၊ တိတ်တဆိတ်ဖြစ်စေ ဤအရာများကို အစဉ်ပြုလုပ်လျက် အသင်းတော်၏အလုပ်နှင့် ညီအစ်ကိုမောင်နှမများအပေါ် အလွန်ဆိုးရွားသော သက်ရောက်မှုများကို ဖြစ်ပေါ်စေပါက ထိုသူတို့သည် အသင်းတော်က ရှင်းလင်းပစ်သင့်သောသူများထဲတွင် ပါဝင်သည်။ အခြားအမျိုးအစားမှာ အခွင့်ကောင်းယူရခြင်းကို နှစ်သက်သောသူများ ဖြစ်ကြသည်။ မည်သည့်အခြေအနေတွင်မဆို ၎င်းတို့သည် မိမိတို့၏ ကိုယ်ကျိုးစီးပွားများကိုသာ အစဉ်မျက်စိကျလျက် အခွင့်ကောင်းယူရန် အမြဲကြိုးစားကြသည်။ ၎င်းတို့သည် သမ္မာတရား လက်တွေ့ကျမှုထဲသို့ ဝင်ရောက်ရန် အာရုံမစိုက်သကဲ့သို့ မိမိတို့၏ တာဝန်များကို ကောင်းစွာ ထမ်းဆောင်ရန် သို့မဟုတ် မိမိတို့၏ ကိုယ်ပိုင်ဝတ္တရားများကို ကောင်းစွာ ဖြည့်ဆည်းရန်လည်း အာရုံမစိုက်ကြပေ။ ၎င်းတို့သည် ညီအစ်ကိုမောင်နှမများနှင့် ပုံမှန် အပြန်အလှန်ဆက်ဆံရန်၊ မိမိတို့၏ ချို့တဲ့မှုများကို ပြုပြင်ရန် အခြားသူများ၏ အားသာချက်များကို မှီငြမ်းပြီး ပုံမှန်ဆက်ဆံရေးများကို တည်ဆောက်ဖို့ သို့မဟုတ် ပုံမှန်အသင်းတော်အသက်တာကို ဦးဆောင်ဖို့ သာ၍ပင် အာရုံမစိုက်ကြပေ။ ၎င်းတို့သည် ဤအရာများ တစ်ခုကိုမျှ အာရုံမစိုက်ကြပေ၊ ၎င်းတို့သည် အခွင့်ကောင်းယူရန်အတွက်သာ အသင်းတော်သို့၊ ညီအစ်ကိုမောင်နှမများကြားသို့ ရောက်ရှိလာကြခြင်း ဖြစ်သည်။ ၎င်းတို့သည် အသင်းတော်၌ ရှိနေသရွေ့၊ ညီအစ်ကိုမောင်နှမများသည် ၎င်းတို့နှင့် ထိတွေ့ဆက်ဆံနေသရွေ့ ညီအစ်ကိုမောင်နှမများသည် စိတ်ထဲ၌ မသက်မသာ ခံစားကြရလိမ့်မည်။ ညီအစ်ကိုမောင်နှမများသည် ၎င်းတို့၏ လုပ်ဆောင်ချက်များနှင့် အပြုအမူများအပေါ် ရွံရှာမှုကို ခံစားရရုံသာမက အဓိကအားဖြင့် ၎င်းတို့သည် မိမိတို့၏ စိတ်နှလုံးထဲတွင် သိသာထင်ရှားသော အတိုင်းအတာအထိ အနှောင့်အယှက်ပေးခံရပြီး ဘောင်ခတ်ခံရသည်ဟု မကြာခဏ ခံစားကြရသည်။ “သိသာထင်ရှားသော အတိုင်းအတာ” ဟူသည်မှာ အဘယ်အရာကို ရည်ညွှန်းသနည်း။ ဆိုလိုသည်မှာ လက်တွေ့ဘဝ အခြေအနေများတွင် မယုံကြည်သူများ သို့မဟုတ် ဆိုးယုတ်သောလူများ၏ နှောင့်ယှက်မှုနှင့် ရင်ဆိုင်ရသည့်အခါ အချို့သော လူပုဂ္ဂိုလ်များသည် ၎င်းတို့၏ ခံစားချက်များကြောင့် ဘောင်ခတ်ခံရပြီး ရုန်းမထွက်နိုင်ကြသကဲ့သို့ အခြားသူများမှာမူ ယင်းကို မကြိုက်နှစ်သက်သော်လည်း ထုတ်မပြောဝံ့ဘဲ စိတ်ထဲ၌ အစဉ် ဘောင်ခတ်ခံရပြီး ငြိမ်သက်ခြင်း ကင်းမဲ့နေကြသည်။ ဤသည်မှာ ညီအစ်ကိုမောင်နှမများအတွက် ဆိုးရွားသော နှောင့်ယှက်မှုတစ်ခု မဟုတ်လော။ (ဟုတ်ပါသည်။) သို့ဖြစ်၍ ဘုရားသခင် ရွေးချယ်ထားသောလူများသည် ဤလူပုဂ္ဂိုလ်နှစ်မျိုးကို ပိုင်းခြားသိမြင်သင့်သည်၊ ဆိုးယုတ်သောလူများအဖြစ် အမျိုးအစားခွဲခြားခံရသူအားလုံးသည် အသင်းတော်က ရှင်းလင်းပစ်သင့်သောသူများထဲတွင် ပါဝင်သည်။ ထိုသို့သော လူပုဂ္ဂိုလ်များကို ကိုင်တွယ်ခြင်းအတွက် တိကျသော စည်းမျဉ်းများကို နောက်ဆုံးစုဝေးပွဲ၌ မိတ်သဟာယဖွဲ့ခဲ့ပြီးဖြစ်သောကြောင့် ယခုအခါ အသေးစိတ် ထပ်မံ၍ မိတ်သဟာယဖွဲ့တော့မည်မဟုတ်ပေ။ အတိုချုပ်အားဖြင့် အထက်တွင် မိတ်သဟာယဖွဲ့ခဲ့သော လူစားနှစ်မျိုးသည် ညီအစ်ကိုမောင်နှမများ၏ အသင်းတော်အသက်တာကိုသာမက ၎င်းတို့၏ တာဝန်များကို စနစ်တကျ ထမ်းဆောင်ခြင်းကိုပါ နှောင့်ယှက်မှုများကို ဖြစ်ပေါ်စေခဲ့သည်၊ ၎င်းတို့ထဲမှ အချို့၏ အပြုအမူများသည် အခြေခံအုတ်မြစ်မရှိသော ယုံကြည်သူအသစ်အချို့ကိုပင် ခလုတ်တိုက်လဲစေနိုင်ဖွယ်ရှိသည်။ သို့ဖြစ်၍ ၎င်းတို့ ပြုမူဆောင်ရွက်သည့် နည်းလမ်းများနှင့် နည်းစနစ်များကို အခြေခံ၍လည်းကောင်း၊ ၎င်းတို့၏ လူ့သဘာဝ၏ အမျိုးမျိုးသော သရုပ်သကန်များနှင့် ဤသရုပ်သကန်များက ဖြစ်ပေါ်စေသော ဆိုးကျိုးများကို အခြေခံ၍လည်းကောင်း ဤလူစားနှစ်မျိုးသည် ရှင်းလင်းပစ်သင့်သောသူများထဲတွင် ပါဝင်ပြီး ၎င်းတို့ကို ဆိုးယုတ်သောလူများ၏ စာရင်းထဲတွင် ထည့်သွင်းခြင်းသည် လုံးဝ လွန်ကဲခြင်း မဟုတ်ပေ။ အမှားနှင့် အမှန်ကို ပြောင်းပြန်လှန် ပြောဆိုခြင်းကို နှစ်သက်သောသူများနှင့် အခွင့်ကောင်းယူခြင်းကို နှစ်သက်သောသူတို့၏ အပြုအမူများသည် လူတို့၏ အယူအဆများတွင် အဓိပ္ပာယ်ဖွင့်ဆိုထားသော ဆိုးယုတ်သည့်လူများကဲ့သို့ ယုတ္တိမတန်ဘဲ ကြမ်းတမ်းခြင်း သို့မဟုတ် ရက်စက်ကြမ်းကြုတ်ခြင်း မထင်ရသော်လည်း၊ ၎င်းတို့တွင် ထိုသို့သော သိသာထင်ရှားသည့် သရုပ်သကန်များ ကင်းမဲ့နေသော်လည်း ၎င်းတို့၏ အပြုအမူများနှင့် လူ့သဘာဝကြောင့် ဖြစ်ပေါ်လာသော ဆိုးကျိုးများက ၎င်းတို့ကို အသင်းတော်မှ ရှင်းလင်းပစ်ရန် လိုအပ်စေသည်။ ဤသည်တို့မှာ ပြီးခဲ့သည့်အကြိမ်က မိတ်သဟာယဖွဲ့ခဲ့သော လူစားနှစ်မျိုး၏ သရုပ်သကန်များနှင့် ၎င်းတို့ကို ကိုင်တွယ်ခြင်းအတွက် စည်းမျဉ်းများ ဖြစ်ကြသည်။

၂။ လူ့သဘာဝအရ

ဂ။ အကျင့်ပျက်ခြင်းနှင့် ချုပ်တည်းမှုမရှိခြင်း

ယနေ့ ကျွန်ုပ်တို့သည် လူ့သဘာဝနှင့် စပ်လျဉ်း၍ အခြားသော လူအမျိုးအစား အချို့၏ သရုပ်သကန်များအကြောင်းတွင် တတိယလူအမျိုးအစားတို့မှစ၍ ဆက်လက်၍ မိတ်သဟာယပြုကြမည်။ ဤလူတို့၏ လူ့သဘာဝ၏ အဓိကကျသော လက္ခဏာတစ်ရပ်မှာ အဘယ်နည်း။ ယင်းမှာ ကိုယ်ကျင့်တရားပျက်ခြင်းနှင့် ချုပ်တည်းမှုမဲ့ခြင်း ဖြစ်သည်။ ကိုယ်ကျင့်တရားပျက်ခြင်းနှင့် ချုပ်တည်းမှုမဲ့ခြင်းကို စာသားအတိုင်း အမြင်ရှုထောင့်မှ နားလည်ခြင်းသည် အတော်ပင် လွယ်ကူပါသည်။ ဆိုလိုသည်မှာ ဤပုဂ္ဂိုလ်တစ်ဦးချင်းစီ၏ အပြုအမူ၊ ကိုယ်နှုတ်အမူအရာနှင့် စကားတို့သည် မလျောက်ပတ်ဟု ထင်ရသည်။ ၎င်းတို့သည် ဂုဏ်သိက္ခာမရှိသကဲ့သို့ ရည်မွန်သောသူများ မဟုတ်ကြပေ။ ဤသည်မှာ ဤလူစားမျိုး၏ သရုပ်သကန်များနှင့်ပတ်သက်သည့် အခြေခံကျသော နားလည်မှုတစ်ခု ဖြစ်သည်။ အသင်းတော်၌ ဘုရားသခင်ကို ယုံကြည်ခြင်းအပေါ် အချို့သောလူတို့၏ အမြင်များနှင့် ၎င်းတို့ လိုက်စားကြသည့် နည်းလမ်းများတွင် လမ်းလွဲမှုများ သို့မဟုတ် အမှားအယွင်းများ ပါဝင်မည်မှာ ရှောင်လွှဲ၍မရပေ။ ၎င်းတို့၏ စကားပြောဆိုမှုနှင့် ကိုယ်နှုတ်အမူအရာတို့တွင် မည်သည့် ဘုရားတရား ကိုင်းရှိုင်းခြင်းမျှ မရှိချေ၊ ၎င်းတို့၏ ဘဝမှ သရုပ်သကန်များနှင့် ၎င်းတို့၏ လူ့သဘာဝ အရည်အသွေးတို့သည် သူတော်စင်တို့၏ တင့်တယ်လျောက်ပတ်သော အမူအကျင့်နှင့် လုံးဝမကိုက်ညီဘဲ ၎င်းတို့သည် ဘုရားသခင်ကို ကြောက်ရွံ့သော စိတ်နှလုံး လုံးဝ ကင်းမဲ့ကြသည်။ ယေဘုယျအားဖြင့် ၎င်းတို့၏ စကား၊ အပြုအမူနှင့် ကိုယ်နှုတ်အမူအရာတို့ကို ကိုယ်ကျင့်တရားပျက်ပြီး ချုပ်တည်းမှုမဲ့သည်ဟုသာ ဖော်ပြနိုင်ပေသည်။ တိကျသော သရုပ်သကန်များမှာ များပြားပြီး လူတိုင်းမြင်နိုင်ကာ ပိုင်းခြားသိမြင်ရန် လွယ်ကူသည်မှာ ပြောစရာမလိုပေ။ ဤပုဂ္ဂိုလ်တစ်ဦးချင်းစီသည် မယုံကြည်သူများ၊ ဘာသာတရား မရှိသူများနှင့် တူကြသည်။ အတိအကျအားဖြင့်ဆိုသော် ၎င်းတို့သည် အထူးပင် ကိုယ်ကျင့်တရားပျက်သော အပြုအမူကို ပြသကြသည်။ စုဝေးပွဲများနှင့်ပတ်သက်သည့်အခါ ၎င်းတို့၏ ဝတ်စားဆင်ယင်မှုနှင့် ပြင်ဆင်မှုတို့သည် အလွန် ပေါ့ပေါ့ပါးပါး ဖြစ်နေတတ်သည်။ အချို့သည် မိမိတို့၏ အိမ်များမှ မထွက်ခွာမီ မိမိတို့ကိုယ်ကို သပ်ရပ်အောင် ပြုပြင်ရန် အလုပ်ရှုပ်မခံဘဲ၊ ခေါင်းမဖီး၊ မျက်နှာမသစ်ဘဲ စုဝေးပွဲများသို့ ဖိုသီဖတ်သီဖြင့် လာကြသည်။ အချို့သည် ဖြစ်ကတတ်ဆန်း ဝတ်စားကြပြီး စုဝေးပွဲများသို့ စုတ်ပြတ်နေသော ဖိနပ်များ သို့မဟုတ် အိပ်ရာဝင်ဝတ်စုံများကိုပင် ဝတ်ဆင်လာကြသည်။ အခြားသူများမှာမူ တစ်ကိုယ်ရေ သန့်ရှင်းရေးကို အာရုံမစိုက်ဘဲ ဖြစ်ကတတ်ဆန်း နေထိုင်ကြပြီး စုဝေးပွဲများသို့ ညစ်ပေသော အဝတ်အစားများ ဝတ်ဆင်လာရသည်ကို ဂရုမစိုက်ကြချေ။ ဤလူအားလုံးသည် စုဝေးပွဲများကို အိမ်နီးချင်းတစ်ဦး၏ အိမ်သို့ အလည်သက်သက် သွားသကဲ့သို့ အလွန်အမင်း သာမန်ကာလျှံကာသဘောထားကြပြီး အလေးအနက်မထားကြချေ။ စုဝေးပွဲများအတွင်း ၎င်းတို့၏ စကားနှင့် ကိုယ်နှုတ်အမူအရာတို့သည်လည်း အထိန်းအကွပ်မဲ့နေပြီး ၎င်းတို့သည် မည်သည့် သိက္ခာစောင့်စည်းမှုမျှ မရှိဘဲ အသံကျယ်လောင်စွာ ပြောဆိုကြကာ ပျော်ရွှင်သည့်အခါ စိတ်လှုပ်ရှားပြီး လက်ဟန်ခြေဟန်များဖြင့် ပြုမူကြလျက် အလွန်အမင်း စိတ်လွတ်လက်လွတ်နေခြင်းကို ပြသကြသည်။ လူမည်မျှပင် ရှိနေပါစေ ၎င်းတို့သည် ရယ်မောကြ၊ နောက်ပြောင်ကြပြီး လက်ဟန်ခြေဟန်များဖြင့် ပြုမူလျက် ခြေထောက်ချိတ်ထိုင်ကာ လူတိုင်းအထက်၌ မိမိတို့ရှိသည်အလား ပြုမူကြသည်။ ၎င်းတို့သည် အထူးသဖြင့် ဟိတ်ဟန်များပြီး မောက်ပင် မောက်မာကြကာ တစ်စုံတစ်ဦးနှင့် စကားပြောသည့်အခါ မည်သူ့ကိုမျှ မျက်လုံးတည့်တည့် ကြည့်ခြင်းမရှိဘဲ ၎င်းတို့သည် မျက်စိစကားတတ်လေသည်။ ဤသည်မှာ ကိုယ်ကျင့်တရားပျက်ခြင်း မဟုတ်လော။ (ဟုတ်ပါသည်။) ယင်းသည် အထူးသဖြင့် စိတ်လွတ်ကိုယ်လွတ်နေပြီး ချုပ်တည်းမှု တစ်စက်မျှ မရှိခြင်း ဖြစ်သည်။ ဘာသာတရား မရှိသူများသည် ထိုသို့သော ပုဂ္ဂိုလ်တစ်ဦးချင်းစီ၏ စကားနှင့် ကိုယ်နှုတ်အမူအရာတို့ကို ကောင်းမွန်သော ပြုစုပျိုးထောင်မှု ကင်းမဲ့ခြင်းကြောင့်ဟု မှတ်ယူကောင်း မှတ်ယူနိုင်သော်လည်း ကျွန်ုပ်တို့ကမူ ယင်းကို ထိုသို့မဟုတ်ဘဲ ကွဲပြားစွာ နားလည်ကြသည်။ ယင်းမှာ ကောင်းမွန်သော ပြုစုပျိုးထောင်မှု ကင်းမဲ့ခြင်း ကိစ္စမျှသာ မဟုတ်ပေ။ အရွယ်ရောက်ပြီးသူများအနေဖြင့် အခြားသူများနှင့် စကားပြောဆိုရန်၊ ပြုမူရန်နှင့် ပေါင်းသင်းဆက်ဆံရန် မှန်ကန်ပြီး လျောက်ပတ်သော နည်းလမ်းများကို ရှင်းလင်းစွာ သိသင့်သည်။ အထူးသဖြင့် သူတော်စင်တို့၏ သင့်တင့်လျောက်ပတ်သော အပြုအမူနှင့် ကိုက်ညီသော၊ ညီအစ်ကိုမောင်နှမများကို တည်ဆောက်မှုဖြစ်စေသော၊ ပုံမှန် လူ့သဘာဝကို ဖော်ဆောင်သော နည်းလမ်းဖြင့် မည်သို့ပြုမူရမည်ကို တစ်စုံတစ်ဦးက ပြောပြရန်မလိုဘဲ သိသင့်ပေသည်။ အထူးသဖြင့် အသင်းတော်အသက်တာ၌ အသက်ရှင်နေထိုင်သည့်အခါ ညီအစ်ကိုမောင်နှမများ၏ ရှေ့မှောက်တွင် ဟန်ဆောင်ရန် မလိုအပ်သော်လည်း လူတစ်ဦးသည် ချုပ်တည်းရမည် ဖြစ်သည်။ သို့ဆိုလျှင် ဤချုပ်တည်းမှု၏ အတိုင်းအတာနှင့် လိုအပ်သော စံနှုန်းမှာ အဘယ်နည်း။ ယင်းမှာ သူတော်စင်တို့၏ သင့်တင့်လျောက်ပတ်သော အပြုအမူနှင့် ကိုက်ညီရန် ဖြစ်သည်။ လူတစ်ဦး၏ အဝတ်အစားနှင့် ဝတ်စားဆင်ယင်မှုသည် ဂုဏ်သိက္ခာရှိပြီး လျောက်ပတ်သင့်ကာ ပုံမမှန်သော ဝတ်စုံများကို ရှောင်ကြဉ်သင့်သည်။ ဘုရားသခင်၏ ရှေ့မှောက်တွင် လူတစ်ဦးသည် ဘာသာတရားကို ရိုသေကိုင်းရှိုင်းရမည်ဖြစ်ပြီး လက်ဟန်ခြေဟန်များဖြင့် မပြုမူရ။ အခြားလူများ၏ ရှေ့မှောက်တွင်လည်း ၎င်းတို့သည် ဘာသာတရား ရိုသေကိုင်းရှိုင်းမှုနှင့် လူသားပုံသဏ္ဌာန်ကို ထိန်းသိမ်းသင့်သည်မှာ ပြောစရာမလိုပေ၊ ဤသို့ဖြင့် ၎င်းတို့သည် အခြားသူများအတွက် သင့်လျော်သော၊ အကျိုးရှိသော၊ တည်ဆောက်မှုဖြစ်စေသော နည်းလမ်းဖြင့် မိမိတို့ကိုယ်ကို မျက်နှာပန်းပြနိုင်မည် ဖြစ်သည်။ ဤသည်မှာ ဘုရားသခင်ကို စိတ်ကျေနပ်စေသည့်အရာ ဖြစ်သည်။ ကိုယ်ကျင့်တရားပျက်ပြီး ချုပ်တည်းမှုမဲ့သောသူတို့သည် လူ့သဘာဝ၏ အခြေခံအကျဆုံးသော လက္ခဏာအသွင်အပြင်များကို အသက်ရှင်နေထိုင်ရန် လုံးဝ အလေးမမူကြချေ။ ပြီးလျှင် ၎င်းတို့၏ ဤသို့ ဂရုမပြုခြင်းအတွက် တိကျသောအကြောင်းရင်းတစ်ခုမှာ ဘာသာတရားကိုင်းရှိုင်းသော ပုဂ္ဂိုလ်တစ်ဦး သို့မဟုတ် လေးစားမှုကို ရရှိစေသော တည်ကြည်မှုနှင့် ဂုဏ်သိက္ခာရှိသူတစ်ဦး မည်သို့ဖြစ်ရမည်ကို ၎င်းတို့ လုံးလုံးလျားလျား မသိနားမလည်ခြင်းသက်သက် ဖြစ်သည်။ ၎င်းတို့သည် ဤအရာများကို အမှန်တကယ် နားမလည်ကြပေ။ ထို့ကြောင့် စုဝေးပွဲများတွင် ထူးခြားဆန်းကြယ်သော အဝတ်အစားများ မဝတ်ဆင်ဘဲ သပ်ရပ်သော၊ ဂုဏ်သိက္ခာရှိပြီး လျောက်ပတ်သော ဝတ်စုံကို ဝတ်ဆင်ရန် အသင်းတော်၏ ထပ်တလဲလဲ ပြဋ္ဌာန်းချက်များနှင့် တောင်းဆိုချက်များ ရှိနေသော်လည်း ၎င်းတို့သည် ဤစည်းမျဉ်းများကို အလေးအနက်မထားဘဲ ဖိနပ်များစီးလျက်၊ ဖိုသီဖတ်သီဖြစ်လျက် သို့မဟုတ် ညအိပ်ဝတ်စုံများဖြင့်ပင် မကြာခဏ ရောက်ရှိလာတတ်ကြသည်။ ဤသည်မှာ ကိုယ်ကျင့်တရားပျက်ပြီး ချုပ်တည်းမှုမဲ့သောသူတို့၏ သရုပ်သကန်တစ်ရပ် ဖြစ်သည်။

အပျော်အပါးမွေ့လျော်၍ ချုပ်တည်းမှုမရှိသောသူတို့သည် အခြားအပြုအမူတစ်ခုကိုလည်း ဖော်ပြကြသည်၊ ယင်းမှာ စုဝေးပွဲများတွင် ခေတ်မီစွာ ဝတ်စားဆင်ယင်ပြီး ထူထဲ၍ သွေးဆောင်ဖြားယောင်းသော မိတ်ကပ်လိမ်းခြယ်ခြင်း ဖြစ်သည်။ ၎င်းတို့သည် စုဝေးပွဲတစ်ခုစီ မတိုင်မီ နှစ်ရက်အလိုကတည်းက မည်သည့်မိတ်ကပ်လိမ်းရမည်၊ မည်သည့်လက်ဝတ်ရတနာ ဝတ်ဆင်ရမည်၊ မည်သည့်ဆံပင်ပုံစံ ပြုလုပ်ရမည်၊ မည်သည့်အဝတ်အစားကို ဝတ်ရမည်၊ မည်သည့်အိတ်ကို လွယ်ရမည်၊ မည်သည့်ဖိနပ်ကို စီးရမည်တို့ကို စဉ်းစားတွေးတောလျက် အလှဆင်ခြယ်သ ပြင်ဆင်ကြတော့သည်။ အချို့အမျိုးသမီးများဆိုလျှင် သွေးဆောင်ဖြားယောင်းသော နှုတ်ခမ်းနီ၊ မျက်လုံးခြယ်ဆေးနှင့် နှာတံဖော်ဆေးတို့ကိုပင် လိမ်းခြယ်ကြပြီး ပို၍အစွန်းရောက်သော အခြေအနေများတွင်မူ အချို့က ပခုံးနှင့်ကျောကို ဖော်ကာ ထူးဆန်းသော အဝတ်အစားများ ဝတ်ဆင်လျက် အလွန်အမင်း သွေးဆောင်ဖြားယောင်းသောပုံစံဖြင့် မိမိတို့ကိုယ်ကို ဝတ်စားဆင်ယင် ပြင်ဆင်ကြသည်။ စုဝေးပွဲများတွင် ၎င်းတို့သည် ညီအစ်ကိုမောင်နှမများ၏ မိတ်သဟာယဖွဲ့ခြင်းကို အလေးဂရုပြု၍ နားမထောင်ကြသကဲ့သို့ ဆုလည်းမတောင်းကြပေ။ မိတ်သဟာယဖွဲ့ခြင်းတွင် ပါဝင်ရန် သို့မဟုတ် ၎င်းတို့၏ ပုဂ္ဂိုလ်ရေးဆိုင်ရာ နားလည်မှုနှင့် အတွေ့အကြုံဆိုင်ရာ သက်သေခံချက်များကို မျှဝေရန်မှာမူ ပို၍ပင် မလုပ်ဆောင်ကြပေ။ ထိုအစား ၎င်းတို့သည် မည်သူ၏ ဝတ်စားဆင်ယင်မှုက ၎င်းတို့ထက် ပိုကောင်းသည် သို့မဟုတ် ပိုညံ့သည်၊ မည်သူက အထူးခေတ်စားသော နာမည်ကြီး အမှတ်တံဆိပ်ပါ အဝတ်အစားများကို ဝတ်ဆင်ထားသည်၊ မည်သူက ဈေးပေါသော လမ်းဘေးဈေးမှ အဝတ်အစားများကို ဝတ်ဆင်ထားသည်၊ တစ်စုံတစ်ဦး၏ လက်ကောက်က မည်မျှတန်သည် စသည်ဖြင့် လူတိုင်းနှင့် မိမိတို့ကိုယ်ကို နှိုင်းယှဉ်ကာ ဤကိစ္စများကိုသာ အာရုံစိုက်ကြပြီး ထိုသို့သော မှတ်ချက်များကို လူအများရှေ့တွင်ပင် မကြာခဏ ထုတ်ဖော်ပြောဆိုကြသေးသည်။ ဤပုဂ္ဂိုလ်များ၏ ဝတ်စားဆင်ယင်မှုအပြင် ၎င်းတို့၏ အပြောအဆို၊ အပြုအမူနှင့် အမူအရာတို့မှကြည့်လျှင် အသင်းတော်အသက်တာတွင် ၎င်းတို့၏ ပါဝင်ခြင်းနှင့် ညီအစ်ကိုမောင်နှမများနှင့် ၎င်းတို့၏ ပေါင်းသင်းဆက်ဆံခြင်းသည် သမ္မာတရားကို နားလည်ရန် ရည်ရွယ်ခြင်းမဟုတ်ဘဲ စိတ်သဘောထား ပြောင်းလဲခြင်းကို ရရှိရန် အသက်ဝင်ရောက်မှုကို လိုက်စားခြင်းအတွက် ဖြစ်ဖို့မှာ သာ၍ပင် မဖြစ်နိုင်ကြောင်း သိသာထင်ရှားပေသည်။ ထိုအစား ၎င်းတို့သည် စုဝေးပွဲများအတွင်းရှိ အချိန်ကို ငွေကြေးနှင့် ရုပ်ဝတ္ထုဆိုင်ရာ အသက်တာအပေါ် ၎င်းတို့၏ မွေ့လျော်ခံစားမှုကို ကြွားဝါရန် အသုံးပြုကြသည်။ အချို့လူများသည် ဂုဏ်ဖော်ကြွားဝါရန် နာမည်ကြီး အမှတ်တံဆိပ်ပါ အဝတ်အစားများ ဝတ်ဆင်လျက် စုဝေးပွဲနေရာများသို့ လာကြပြီး ညီအစ်ကိုမောင်နှမများကြားတွင် ဖက်ရှင်နှင့် လူမှုခေတ်ရေစီးကြောင်းများအတွက် ၎င်းတို့၏ လိုအင်ဆန္ဒများကို အပြည့်အဝ လိုက်လျောကာ အခြားသူများကို ဤခေတ်ရေစီးကြောင်းများနောက် လိုက်ရန် သွေးဆောင်ပြီး အခြားသူများက ၎င်းတို့ကို အားကျ၍ အထင်ကြီးစေရန် ပြုလုပ်ကြသည်။ ညီအစ်ကိုမောင်နှမအချို့၏ ၎င်းတို့အပေါ် စက်ဆုပ်ရွံရှာသော အကြည့်များနှင့် သဘောထားများကို သတိပြုမိသော်လည်း ၎င်းတို့သည် အရေးမထားလောက်ဟု သဘောထားမြဲထားလျက် ဒေါက်မြင့်ဖိနပ်များစီးကာ ဒီဇိုင်နာအိတ်များကို လွယ်ကာ မိမိတို့သဘောအတိုင်းသာ ပြုမူကြသည်။ အချို့ဆိုလျှင် ငွေကြေးချမ်းသာကြွယ်ဝသော ပုဂ္ဂိုလ်များအဖြစ် ဟန်ဆောင်ရန်ပင် ကြိုးပမ်းလျက် စုဝေးပွဲများသို့ အရည်အသွေးနိမ့်သော ရေမွှေးများဆွတ်၍ လာကြရာ ထိုသို့ဖြင့် ၎င်းတို့ အခန်းထဲသို့ ဝင်ရောက်ပြီးနောက်တွင် ရေမွှေး၊ ပါးနီနှင့် ခေါင်းလိမ်းဆီတို့၏ ရောနှောနေသော ရနံ့များသည် စူးရှ၍ မနှစ်မြို့ဖွယ်ကောင်းသော အနံ့တစ်ခုကို ဖြစ်ပေါ်စေသည်။ စုဝေးပွဲတက်ရောက်သူ အခြားများစွာတို့သည် ဒေါသထွက်ကြသည့်တိုင် ထုတ်မပြောဝံ့ကြဘဲ ဤလူများကို မြင်ရသည်ကို စက်ဆုပ်ရွံရှာကြပြီး ဘုရားသခင်ကို ရိုးသားစစ်မှန်စွာ ယုံကြည်သောသူတို့သည် ၎င်းတို့နှင့် ခပ်ကင်းကင်းနေကြသည်။ ၎င်းတို့၏ ဝတ်စားဆင်ယင်မှုနှင့် ပြင်ဆင်မှုသည် အတော်အတန် အဆင့်မြင့်သည်ဖြစ်စေ၊ အတော်အတန် ပေါ့ပါးသည်ဖြစ်စေ ထိုသို့သော ပုဂ္ဂိုလ်များ၏ အမှတ်အသားမှာ စုဝေးပွဲများအတွင်း၌သာမက ညီအစ်ကိုမောင်နှမများနှင့် ၎င်းတို့၏ နေ့စဉ် ပေါင်းသင်းဆက်ဆံမှုများတွင်ဖြစ်စေ၊ ၎င်းတို့၏ နေ့စဉ်အသက်တာများတွင်ဖြစ်စေ ၎င်းတို့၏ အပြောအဆို၊ အပြုအမူ၊ အမူအရာနှင့် နေထိုင်မှုပုံစံသည် ထူးကဲစွာ လွတ်လပ်ပြီး စည်းကမ်းမဲ့ခြင်းလည်း ဖြစ်လေသည်။ တိတိကျကျဆိုရလျှင် ၎င်းတို့သည် အသေးငယ်ဆုံးသော ချုပ်တည်းမှုများဖြင့်ပင် ထိန်း၍မရဘဲ အထူးသဖြင့် စိတ်အလိုလိုက်ကြသည်။ ၎င်းတို့၏ နေ့စဉ်အသက်တာများတွင် ပုံမှန်အစီအစဉ်များ မရှိပေ။ ၎င်းတို့သည် မိမိတို့အလိုရှိရာကို ပြောဆိုကြသည်၊ မဆင်မခြင် တစ်ဇွတ်ထိုး ပြုမူကြသည်၊ ပုဂ္ဂိုလ်ရေးဆိုင်ရာ အတွေ့အကြုံများကို မည်သည့်အခါမျှ မဆွေးနွေးကြ၊ ဘုရားသခင်၏ နှုတ်ကပတ်တော်များအပေါ် ၎င်းတို့၏ နားလည်မှုကို မျှဝေခြင်းမှာ ရှားပါးပြီး မိမိတို့၏ တာဝန်ကို ထမ်းဆောင်ရာတွင် ကြုံတွေ့ရသော အခက်အခဲများ အကြောင်းကိုလည်း ပြောဆိုလေ့မရှိသလောက်ပင် ဖြစ်သည်။ ၎င်းတို့ ဆွေးနွေးသည့် တစ်ခုတည်းသော အကြောင်းအရာများမှာ အဘယ်နည်း။ လူမှုခေတ်ရေစီးကြောင်းများ၊ ဖက်ရှင်၊ အစားကောင်းအသောက်ကောင်းများ၊ လူ့အဖွဲ့အစည်းရှိ ထင်ရှားကျော်ကြားသော ပုဂ္ဂိုလ်များနှင့် ကြယ်ပွင့်များ၏ ကိုယ်ရေးကိုယ်တာဘဝများနှင့် လူ့အဖွဲ့အစည်းမှ ထူးဆန်းသော ဇာတ်လမ်းများနှင့် ဖြစ်ရပ်မှန်ဇာတ်လမ်းတိုများ ဖြစ်ကြသည်။ ၎င်းတို့၏ ဤသဘာဝကျသော ထုတ်ဖော်မှုများမှကြည့်လျှင် ထိုသို့သောလူများ၏ ဘုရားသခင်ကို ယုံကြည်ခြင်းသည် ဘဝတွင် ဖြစ်သလို နေထိုင်ဖြတ်သန်းရန်သက်သက်သာ ဖြစ်ကြောင်း တွေ့မြင်ရန် မခက်ခဲပေ။ ၎င်းတို့၏ အသက်တာများသည် အသင်းတော်အသက်တာကို အသက်ရှင်နေထိုင်ခြင်း၊ မိမိတို့၏ တာဝန်ကို ထမ်းဆောင်ခြင်း သို့မဟုတ် သမ္မာတရားကို လိုက်စားခြင်းကဲ့သို့သော ကိစ္စရပ်များအပေါ်တွင် မဟုတ်ဘဲ စားခြင်း၊ သောက်ခြင်းနှင့် ပျော်ပါးခြင်းတို့အပေါ်တွင် လုံးလုံး အာရုံစိုက်ထားသည်။ “အပျော်အပါးမွေ့လျော်၍ ချုပ်တည်းမှုမရှိခြင်း” ဟု ဆိုလိုသည့်အရာမှာ ဤပုဂ္ဂိုလ်များ၏ နေထိုင်မှုပုံစံများ၊ ၎င်းတို့ လူ့သဘာဝ၌ အသက်ရှင်နေထိုင်သည့်အရာအပြင် အမှုအရာများကို ကိုင်တွယ်ခြင်း၊ အခြားသူများကို ဆက်ဆံခြင်းနှင့် အခြားသူများနှင့် ပေါင်းသင်းဆက်ဆံခြင်းဆိုင်ရာ ၎င်းတို့၏ နည်းလမ်းများအားလုံးသည် အပျော်အပါးမွေ့လျော်၍ ချုပ်တည်းမှုမရှိခြင်းပင် ဖြစ်လေသည်။ ၎င်းတို့သည် လူ့အဖွဲ့အစည်းရှိ ခေတ်စားသော အသုံးအနှုန်းများကို မကြာခဏ အတုခိုးကြသည်၊ ညီအစ်ကိုမောင်နှမများက ထိုအရာများကို ကြားလိုသည်ဖြစ်စေ၊ နားလည်နိုင်သည်ဖြစ်စေ ဤပုဂ္ဂိုလ်များသည် ဆက်၍သာ ပြောဆိုနေကြသည်။ ၎င်းတို့သည် လူ့အဖွဲ့အစည်းရှိ ထင်ရှားကျော်ကြားသော ပုဂ္ဂိုလ်အချို့၊ ဂီတနှင့် ရုပ်ရှင်ကြယ်ပွင့်များ၏ ပြောစကားများကိုပင် မကြာခဏ အတုခိုးကြသည်။ ဘုရားအိမ်တော်နှင့် ညီအစ်ကိုမောင်နှမများကြားတွင် မကြာခဏ အသုံးပြုလေ့ရှိသော အပြုသဘောဆောင်သည့် ဝေါဟာရများနှင့်ပတ်သက်၍မူ ၎င်းတို့သည် မည်သည့်အခါမျှ စိတ်ဝင်စားမှုမပြကြပေ၊ ၎င်းတို့သည် မိမိတို့၏ နေ့စဉ်အသက်တာများတွင် သမ္မာတရားအကြောင်းကို မည်သည့်အခါမျှ မိတ်သဟာယမဖွဲ့ကြပေ။ ၎င်းတို့ ကိုးကွယ်သည့်အရာမှာ လောကီရေးရာ ခေတ်ရေစီးကြောင်းများ ဖြစ်သည်၊ အမျိုးမျိုးသော ထင်ရှားကျော်ကြားသည့် ပုဂ္ဂိုလ်များနှင့် ကြယ်ပွင့်များသည် ၎င်းတို့၏ ကိုးကွယ်ခြင်းနှင့် အတုခိုးခြင်းတို့၏ ပစ်မှတ်များ ဖြစ်ကြသည်။ ဥပမာအားဖြင့် ၎င်းတို့သည် အွန်လိုင်းပေါ်ရှိ ခေတ်စားသော အသုံးအနှုန်းများနှင့် စကားစုများကို လျင်မြန်စွာ နားလည်သဘောပေါက်ပြီး ၎င်းတို့၏ အသက်တာများနှင့် ညီအစ်ကိုမောင်နှမများနှင့် စကားပြောဆိုရာတွင် အသုံးပြုကြသည်။ ဤအသုံးအနှုန်းများသည် အပြုသဘောဆောင်သောအရာ သို့မဟုတ် တည်ဆောက်မှုဖြစ်စေသောအရာ တစ်ခုမျှ မဟုတ်သည်မှာ ပြောစရာမလိုပေ။ ယင်းတို့အားလုံးသည် အပျက်သဘောဆောင်ပြီး ဘုရားသခင်ကို ယုံကြည်သောသူတို့အတွက် တန်ဖိုးမရှိသည့်အပြင် အဓိပ္ပာယ် သာ၍ပင် မရှိချေ။ ယင်းတို့သည် ဖောက်ပြန်ပျက်စီးပြီး ဆိုးယုတ်သော လူသားမျိုးနွယ်မှ ပေါ်ပေါက်လာသော ခေတ်စားသည့် အသုံးအနှုန်းများဖြစ်ပြီး ဆိုးယုတ်သော အင်အားစုများ၏ အတွေးအခေါ်များနှင့် ရှုထောင့်အမြင်များကို လုံးလုံးလျားလျား ကိုယ်စားပြုသည်။ ထိုသို့သော စကားလုံးများကို အသင်းတော်ရှိ ဆိုးယုတ်သော ခေတ်ရေစီးကြောင်းများကို နှစ်သက်သော မယုံကြည်သူတို့က မကြာခဏ သတိပြုမိကြသည်၊ လက်ခံကြသည်၊ အသုံးပြုကြသည်။ ၎င်းတို့သည် ဘုရားအိမ်တော်၏ ဝိညာဉ်ရေးရာဆိုင်ရာ အသုံးအနှုန်းများနှင့် ဝေါဟာရများကို လုံးဝ လက်မခံကြဘဲ စိတ်ရင်းမှန်ဖြင့် နားထောင်ခြင်း သို့မဟုတ် လေ့လာခြင်း မရှိကြပေ။ ဆန့်ကျင်ဘက်အားဖြင့် ၎င်းတို့သည် ဘာသာတရားမရှိသူများလောက၏ အပျက်သဘောဆောင်သော အရာများနှင့် သိမ်ဖျင်းသောလူများ အာရုံစိုက်သည့်အရာများကို လျင်မြန်စွာ မှတ်သားပြီး အသုံးပြုကြသည်။ သို့ဖြစ်၍ ဤပုဂ္ဂိုလ်များသည် ၎င်းတို့၏ အပြင်ပန်း ဝတ်စားဆင်ယင်မှု၊ အပြောအဆိုနှင့် အမူအရာတို့ဖြင့်ဖြစ်စေ၊ ၎င်းတို့ ထုတ်ဖော်ပြသည့် အမျိုးမျိုးသော အတွေးအခေါ်များ၊ ရှုထောင့်အမြင်များနှင့် အမှုအရာများအပေါ်ထားရှိသော သဘောထားများဖြင့်ဖြစ်စေ အကဲဖြတ်ခံရသော် ညီအစ်ကိုမောင်နှမများကြားတွင် ထူးထူးခြားခြား ကွဲပြားနေကြသည်။ ကွဲပြားနေသည်ဆိုသည်မှာ အဘယ်အရာကို ဆိုလိုသနည်း။ ဆိုလိုသည်မှာ ၎င်းတို့၏ အပြောအဆို၊ အပြုအမူနှင့် အမူအရာတို့သည် မည်သည့်ပြောင်းလဲမှုမျှ မပြဘဲ ဘာသာတရား မရှိသူများကဲ့သို့ ဖြစ်နေသည်၊ ၎င်းတို့သည် မယုံကြည်သူများသာ ဖြစ်ကြသည်။ ဥပမာအားဖြင့် အချို့လူများသည် ဘုရားအိမ်တော်၏ စင်မြင့်ပေါ်တွင် ဓမ္မသီချင်းနှစ်ပုဒ် သီဆိုပြီး လူတိုင်း၏ သဘောကျမှုကို ရရှိသောကြောင့် မိမိတို့ကိုယ်ကို ကြယ်ပွင့်များ သို့မဟုတ် အကျော်အမော်များအဖြစ် စတင်တွေးထင်လာကြပြီး ဖျော်ဖြေပွဲများအတွက် အမြဲတမ်း မိတ်ကပ်ထူထူလိမ်းရန် တောင်းဆိုကာ နာမည်ကြီးတစ်ဦး၏ ဆံပင်ပုံစံအတိုင်း ပြုလုပ်ရန်နှင့် ထူးဆန်းသောအရောင်များ ဆိုးရန် တောင်းဆိုကြသည်။ အခြားသူများက “ယုံကြည်သူများသည် ဂုဏ်သိက္ခာရှိပြီး လျောက်ပတ်စွာ ဝတ်စားဆင်ယင်သင့်သည်၊ သင်၏ ပုံစံသည် ဘုရားအိမ်တော်၏ တောင်းဆိုချက်များနှင့် မကိုက်ညီပါ” ဟု ပြောဆိုသည့်အခါ ၎င်းတို့က “ဘုရားအိမ်တော်၏ စည်းမျဉ်းများသည် တင်းကျပ်လွန်းသည်၊ တကယ်ကို စိတ်အနှောင့်အယှက်ဖြစ်စရာပင်။ ကြယ်တစ်ပွင့်ဖြစ်ဖို့ အဘယ်ကြောင့် ဤမျှ ခက်ခဲရသနည်း” ဟု ညည်းညူကြသည်။ ဓမ္မသီချင်းနှစ်ပုဒ် သီဆိုပြီးနောက် ၎င်းတို့သည် မိမိတို့ကိုယ်ကို ကြယ်ပွင့်များအဖြစ် စိတ်ကူးယဉ်ကြပြီး မိမိတို့ကိုယ်ကို အလွန်တော်သည်ဟု ထင်မှတ်ကြကာ အားလပ်သည့်အခါတိုင်း အစဉ်မပြတ် စဉ်းစားတွေးတောကြသည်မှာ “ဘာသာတရားမရှိသူလောကမှ ကြယ်ပွင့်များသည် မိုက်ခရိုဖုန်းကို ကိုင်ရန် လက်ချောင်းမည်မျှ အသုံးပြုကြသနည်း။ စင်ပေါ်သို့ တက်ရန် ခြေလှမ်းမည်မျှ လှမ်းကြသနည်း။ ကျွန်ုပ် ဤမျှ ကောင်းစွာ သီဆိုသည့်အခါ အဘယ်ကြောင့် ပန်းများ မရရှိသနည်း။ လောကရှိ ကြယ်ပွင့်များတွင် ကိုယ်စားလှယ်များနှင့် လက်ထောက်များ ရှိကြသည်၊ ၎င်းတို့သည် ကိစ္စအများစုကို မိမိတို့ကိုယ်တိုင် ကိုင်တွယ်ဖြေရှင်းရန် မလိုအပ်ဘဲ ၎င်းတို့၏ လက်ထောက်များက အားလုံး လုပ်ဆောင်ပေးသည်။ သို့သော် ဘုရားအိမ်တော်၌ အဆိုတော်တစ်ဦးအနေဖြင့် အစားအသောက်ရယူခြင်း၊ အဝတ်အစားဝတ်ဆင်ခြင်းနှင့် ဈေးဝယ်ခြင်းကဲ့သို့သော သာမန်ကိစ္စများကို ကျွန်ုပ်ကိုယ်တိုင် ဂရုစိုက်လုပ်ဆောင်ရသည်။ ဘုရားအိမ်တော်သည် ရှေးရိုးစွဲလွန်းသည်” ဟူ၍ ဖြစ်သည်။ ၎င်းတို့၏ စိတ်နှလုံးထဲတွင် ဘုရားအိမ်တော်၌ နေထိုင်ရသည်ကို အစဉ်မပျော်ရွှင်ဟု ခံစားကြရသည်၊ ၎င်းတို့သည် အထူးပင် စိတ်ထိခိုက်ပြီး အစဉ် မကျေမနပ်ဖြစ်ကာ စောဒကတက်ခြင်းများဖြင့် ပြည့်နှက်နေသည်။ ထိုသို့သောလူတစ်ဦးသည် သမ္မာတရားကို ချစ်နိုင်မည်လော။ ၎င်းတို့သည် သမ္မာတရားကို လက်တွေ့လုပ်ဆောင်မည်လော။ ၎င်းတို့သည် အဘယ်ကြောင့် မိမိတို့ကိုယ်ကို ဆင်ခြင်သုံးသပ်ခြင်း မပြုကြသနည်း။ အမှုအရာများအပေါ် ၎င်းတို့၏ ရှုမြင်ပုံမှာ ဘာသာတရားမရှိသူများကဲ့သို့ပင် အလွန်လွဲချော်နေသည်၊ ၎င်းတို့သည် ဤအရာကို အဘယ်သို့လျှင် သတိမပြုမိဘဲ နေနိုင်မည်နည်း။ ဘုရားအိမ်တော်သည် ၎င်းတို့ကို ကြယ်တစ်ပွင့်ဖြစ်လာခြင်းမှ မတားဆီးပေ၊ သို့သော် မယုံကြည်သူများ၏ ရှုထောင့်အမြင်များနှင့် ချဉ်းကပ်နည်းများဖြစ်သည့် ၎င်းတို့၏ ဤရှုထောင့်အမြင်များနှင့် ချဉ်းကပ်နည်းများသည် ဘုရားအိမ်တော်၌ အလုပ်ဖြစ်နိုင်ချေ ရှိသလော။ ၎င်းတို့သည် အခြေခံအားဖြင့် လုံးဝအခြေအမြစ်မရှိပေ။ ၎င်းတို့၏ ပုံမှန် အပြောအဆိုနှင့် အမူအရာတို့သည် လူအများစုအတွက် စက်ဆုပ်ရွံရှာဖွယ်ကောင်းသည်။ ၎င်းတို့၏ “အမြင်ကျယ်ခြင်း” နှင့် အလွန်အမင်း စိတ်အလိုလိုက်ခြင်းတို့ကြောင့် ထိုသို့သောလူများ ပြောဆိုသည့် သို့မဟုတ် လုပ်ဆောင်သည့် မည်သည့်အရာမဆိုသည် အကျင့်ပျက်ခြင်းနှင့် ချုပ်တည်းမှုမဲ့ခြင်း ဖြစ်ပြီး စာတန်၏ စိတ်သဘောထားကိုသာ ထုတ်ဖော်ပြနေခြင်း ဖြစ်သည်။

ဘုရားအိမ်တော်သည် ညီအစ်ကိုမောင်နှမများက အမျိုးသားများနှင့် အမျိုးသမီးများအကြား စည်းများ စောင့်ထိန်းသိမ်းသင့်ကြောင်းနှင့် လိင်မတူသူများနှင့် မရောယှက်သင့်ကြောင်းကို ထပ်ခါတလဲလဲ အလေးပေးပြောဆိုသည်။ သို့သော် အချို့လူများသည် အကျင့်ပျက်ပြီး ချုပ်တည်းမှုမဲ့ကာ ဤအကြံဉာဏ်ကို လုံးဝဂရုမစိုက်ဘဲ အခြားသူများကို တိတ်တဆိတ် သွေးဆောင်ဖြားယောင်းရန် သို့မဟုတ် ချိန်းတွေ့ရန်ပင် ကြိုးပမ်းလျက် အသင်းတော်အသက်တာကို နှောင့်ယှက်ကြသည်။ ၎င်းတို့သည် လိင်မတူသူများနှင့် ပေါင်းသင်းဆက်ဆံရသည်ကို နှစ်သက်ကြပြီး ပေါင်းသင်းဆက်ဆံရန်နှင့် ပျော်စေပြက်စေ ပေါင်းသင်းရန် အကြောင်းပြချက်များနှင့် ဆင်ခြေများကိုပင် ရှာဖွေကြသည်။ ဆွဲဆောင်မှုရှိသော သို့မဟုတ် ၎င်းတို့နှင့် အဆင်ပြေသော လိင်မတူသူတစ်ဦးကို မြင်တွေ့သည့်အခါ ၎င်းတို့သည် ထိုသူတို့ကို ဆွဲခြင်း၊ ဆောင့်ဆွဲခြင်း၊ ပရောပရည်လုပ်ခြင်းနှင့် စနောက်ခြင်း၊ ၎င်းတို့၏ အဝတ်အစားများကို ရှုပ်ပွစေခြင်းနှင့် ဆံပင်ကို ဆွဲဖွခြင်းတို့ကို စတင်ပြုလုပ်ကြပြီး ဆောင်းရာသီတွင် ၎င်းတို့၏ အဝတ်အစားများထဲသို့ နှင်းဘောလုံးများကိုပင် ပစ်ထည့်ကြသည်၊ ၎င်းတို့သည် တိရစ္ဆာန်များကဲ့သို့ စည်းမရှိဘဲ သို့မဟုတ် ဂုဏ်သိက္ခာမရှိဘဲ၊ မည်သည့်အရှက်တရားမျှ မခံစားရဘဲ အချင်းချင်း ကျီစယ်ကလူကြသည်။ အချို့လူများက “ထိုအရာကို ကျီစယ်ကလူခြင်းဟု မည်သို့ သတ်မှတ်နိုင်မည်နည်း။ ၎င်းတို့သည် ချစ်ခင်တွယ်တာမှုကို ပြသနေခြင်းဖြစ်သည်၊ ယင်းကို ချစ်ခင်ကြင်နာနေခြင်း၊ ချစ်ကြည်နူးဖွယ်ဖြစ်ခြင်းဟု ခေါ်သည်” ဟု ပြောဆိုကြသည်။ သင်သည် ချစ်ကြည်နူးဖွယ်ဖြစ်ခြင်းကို ရှာဖွေနေပါက ရွေးခဲ့သည့် နေရာမှားလေပြီ။ အသင်းတော်သည် ညီအစ်ကိုမောင်နှမများ မိမိတို့၏ တာဝန်များကို ထမ်းဆောင်သည့်နေရာ ဖြစ်သည်၊ ယင်းသည် ပရောပရည်လုပ်ရန်နေရာမဟုတ်ဘဲ ဘုရားသခင်ကို ဝတ်ပြုကိုးကွယ်သည့်နေရာ ဖြစ်သည်။ လူတိုင်း၏ရှေ့တွင် ထိုသို့သော အပြုအမူကို လူမြင်သူမြင် ပြုလုပ်ခြင်းသည် လူအများစုကို စက်ဆုပ်ရွံရှာပြီး ရွံမုန်းစေသည်။ အဓိကပြဿနာမှာ ယင်းသည် အခြားသူများကို တည်ဆောက်မှုမဖြစ်စေသည့်အပြင် သင်သည် သင်၏ တည်ကြည်မှုနှင့် ဂုဏ်သိက္ခာကိုလည်း ဆုံးရှုံးလေသည်။ သင် အသက်မည်မျှရှိပြီနည်း။ သင်၏ ညာလက်နှင့် ဘယ်လက်ကို မခွဲခြားနိုင်သလော။ အမျိုးသားများနှင့် အမျိုးသမီးများအကြားရှိ ခြားနားချက်ကို သင်နားမလည်သလော။ သို့ဖြစ်လျက်နှင့်ပင် သင်သည် ပရောပရည်လုပ်နေသေးသည်။ ခုနစ်နှစ် သို့မဟုတ် ရှစ်နှစ်အရွယ် ကလေးများအတွက် ကျီစယ်ကလူခြင်းသည် ပုံမှန်ဖြစ်သည်၊ ထိုသို့သော အပြုအမူနှင့် စိတ်ဝင်စားမှုများသည် ၎င်းတို့၏ အသက်အရွယ်အတွက် ပုံမှန်ဖြစ်သည်။ သို့သော် အရွယ်ရောက်ပြီးသူများက ဤအပြုအမူများကို ပြသပါက ယင်းမှာ ကလေးဆန်ခြင်း မဟုတ်လော။ ရိုးရှင်းစွာဆိုရလျှင် ယင်းမှာ ထိုအတိုင်းပင် ဖြစ်သည်။ အနှစ်သာရအားဖြင့် ဤသည်မှာ အဘယ်အရာနည်း။ (စိတ်အလိုလိုက်ခြင်း၊ အကျင့်ပျက်ခြင်းတို့ ဖြစ်ပါသည်။) ယင်းမှာ အလွန်ပင် အကျင့်ပျက်လှသည်။ ဘုရားသခင်ကို ယုံကြည်လျှင် လူတစ်ဦးသည် ဂုဏ်သိက္ခာရှိရန် သိရမည်။ ဘာသာတရား မရှိသူများကြားတွင်ပင် ဤမျှ ကိုယ်ကျင့်တရားပျက်စွာ ပြုမူသူ အနည်းငယ်သာ ရှိသည်။ ထိုသို့သော ကိုယ်ကျင့်တရားပျက်သည့် ပုဂ္ဂိုလ်များသည် မည်မျှ ပေါ့ပျက်ပျက်နိုင်ပြီး စက်ဆုပ်ရွံရှာဖွယ်ကောင်းလိုက်ပါသနည်း။ စိတ်လှုပ်ရှားမှုအတွက် လိင်မတူသူတစ်ဦး၏ အဝတ်အစားများထဲသို့ နှင်းဘောလုံးများ ပစ်ထည့်ခြင်း၊ ၎င်းတို့ကို ပျော်စေပြက်စေ လိုက်ဖမ်းရုံသာမက ၎င်းတို့၏ တင်ပါးကိုပင် ကန်ခြင်း၊ ထိုသို့သော အပြုအမူသည် အလွန် အကျင့်ပျက်ပြီး အမျိုးသားများနှင့် အမျိုးသမီးများ ကြားရှိ စည်းကို ဝေဝါးစေသည်ဟူသောအချက်ကို တစ်စုံတစ်ဦးက ဖော်ထုတ်သည့်အခါ ၎င်းတို့က “ကျွန်ုပ်တို့သည် အလွန်ရင်းနှီးသောကြောင့်သာ ဤကဲ့သို့ ကျီစယ်ကလူခြင်းဖြစ်သည်၊ လူများ နားလည်သင့်သည်” ဟု ပြန်လည်ချေပကြသည်။ ၎င်းတို့သည် မိမိတို့ကိုယ်ကို စိတ်အလိုလိုက်ခွင့်ပြုရုံသာမက အခြားသူများကိုပါ ၎င်းတို့၏ စိတ်အလိုလိုက်မှုတွင် ပါဝင်ရန် သွေးဆောင်သည်အထိ အတိုင်းအတာတစ်ခုအထိ စိတ်အလိုလိုက်ကြသည်။ ဤသည်မှာ အဘယ်သို့သော အယုတ်ကောင်နည်း။ ငါ့ကို ပြောလော့၊ ထိုသို့သောလူများ အသင်းတော်၌ ဆက်လက်ရှိနေသင့်သလော။ (မရှိသင့်ပါ။) ဤလူစားမျိုးနှင့် အတူရှိနေရခြင်းသည် အစဉ်မသက်မသာဖြစ်ပြီး အနေရခက်သည်ဟု ခံစားရသည်။ ၎င်းတို့သည် တစ်စုံတစ်ဦးကို မြင်သည့်အခါ ပုံမှန်အတိုင်း နှုတ်မဆက်ကြပေ၊ ထိုအစား ၎င်းတို့သည် ထိုသူတို့ကို လက်သီးဖြင့်ထိုးလျက် “ဤနှစ်များတစ်လျှောက် သင်သည် မည်သည့်နေရာများ ရောက်နေခဲ့သနည်း။ ဤကမ္ဘာမြေပေါ်မှ သင် ကွယ်ပျောက်သွားခဲ့ပြီဟု ကျွန်ုပ် ထင်ခဲ့သည်။ သင် မည်သို့အခြေအနေရှိခဲ့သနည်း” ဟု ပြောဆိုကြသည်။ ၎င်းတို့၏ နှုတ်ဆက်ပုံသည်ပင် အလွန်ရိုင်းစိုင်းပြီး မောက်မာလှသည်၊ ၎င်းတို့သည် ရိုင်းစိုင်းစွာ ပြောဆိုရုံသာမက အခြားသူများကို ကိုယ်ထိလက်ရောက်ပင် ပြုမူကြသည်။ ဤသည်မှာ လူမိုက်များနှင့် ဓားပြများ၏ အပြုအမူနှင့် မတူပေလော။ သင်တို့သည် ထိုသို့သောလူများကို နှစ်သက်သလော။ (မနှစ်သက်ပါ။) လှောင်ပြောင်ခံရပြီး ကစားစရာကဲ့သို့ ကပြက်ကချော် အလုပ်ခံရသည့် ခံစားချက်သည် သက်သောင့်သက်သာရှိသလော။ (မရှိပါ။) ယင်းမှာ မသက်မသာဖြစ်ပြီး သင်သည် ယင်းကို ထုတ်ပင်မပြောနိုင်ပေ၊ သင်သည် သည်းခံရုံသာ တတ်နိုင်ပြီး နောက်တစ်ကြိမ် ၎င်းတို့ကို မြင်သည့်အခါ အဝေးမှ ရှောင်ရှားလိုက်သည်။ အတိုချုပ်အားဖြင့် ဤအရာက ထိုသို့သောလူများ၏ လူ့သဘာဝ အရည်အသွေးနှင့်ပတ်သက်၍ အဘယ်အရာကို ဖော်ပြသနည်း။ (ညံ့ဖျင်းသည်ဟု ဖော်ပြပါသည်။) ၎င်းတို့၏ အပြောအဆိုနှင့် အမူအရာ၊ ၎င်းတို့၏ ပုဂ္ဂိုလ်ရေးဆိုင်ရာ အကျင့်၊ လောကကို ကိုင်တွယ်ပုံနှင့် အခြားသူများနှင့် ပေါင်းသင်းဆက်ဆံပုံ၊ ဘာသာတရားမရှိသူလောက၏ ခေတ်ရေစီးကြောင်းများအပေါ် ၎င်းတို့၏ ရှုထောင့်အမြင်၊ သို့မဟုတ် ၎င်းတို့၏ ဘုရားသခင်ကို ယုံကြည်ပုံနှင့် ဘုရားသခင်အပေါ်တွင်၊ ကိုယ်တော်၏ နှုတ်ကပတ်တော်များအပေါ်တွင် ၎င်းတို့၏ သဘောထား စသည့် မည်သည့်ရှုထောင့်မှ ကြည့်သည်ဖြစ်စေ ဤပုဂ္ဂိုလ်များသည် မည်သည့် ဘာသာတရားကိုင်းရှိုင်းမှု သို့မဟုတ် ဘုရားသခင်ကို ကြောက်ရွံ့သော စိတ်နှလုံးများ ကင်းမဲ့ကြောင်း တွေ့မြင်ရန် မခက်ခဲပေ။ ၎င်းတို့၌ သမ္မာတရားကို ရှာဖွေရန် သို့မဟုတ် လက်ခံရန် မည်သည့်စိတ်ရင်းမှန်မျှ ရှိကြောင်းကိုလည်း မမြင်ရပေ။ မြင်တွေ့ရသည့်အရာမှာ ၎င်းတို့၏ အကျင့်ပျက်ခြင်းနှင့် ချုပ်တည်းမှုမဲ့ခြင်း၊ ၎င်းတို့၏ ကြယ်ပွင့်များနှင့် ရုပ်တုများကို အစဉ်အတုခိုးခြင်း၊ သမ္မာတရားကို မည်သို့ပင် မိတ်သဟာယဖွဲ့စေကာမူ လမ်းကြောင်းပြောင်းရန် မည်သည့်ရည်ရွယ်ချက်မျှ မရှိခြင်းတို့ ဖြစ်သည်။ ၎င်းတို့၏ လူ့သဘာဝ၏ လက္ခဏာများကို မည်သို့ အကျဉ်းချုပ်နိုင်သနည်း။ အကျင့်ပျက်ခြင်းနှင့် ချုပ်တည်းမှုမဲ့ခြင်း ဖြစ်သည်။ သို့ဖြစ်၍ ၎င်းတို့သည် ဘုရားအိမ်တော်ထဲသို့ ခိုးဝင်လာသော ဘာသာတရား မရှိသူများ ဖြစ်ကြသည်၊ ၎င်းတို့သည် မယုံကြည်သူများ ဖြစ်ကြသည်ဟု အတိအကျ ပြောဆိုနိုင်သည်။

အကျင့်ပျက်၍ ချုပ်တည်းမှုမရှိသော လူတို့သည် ဘာသာတရားမရှိသူတို့၏ လောကမှ ဓားပြလူမိုက်များကဲ့သို့ စကားလုံးရွေးချယ်မှုမျိုးကို အသုံးပြုကြသည်၊ ၎င်းတို့သည် အထူးသဖြင့် လူ့အဖွဲ့အစည်းမှ ထင်ရှားကျော်ကြားသော ပုဂ္ဂိုလ်များနှင့် အပျက်သဘောဆောင်သော ပုဂ္ဂိုလ်များ၏ အပြောအဆိုနှင့် ပုံစံကို အတုခိုးခြင်း၌ နှစ်သက်ကြပြီး ၎င်းတို့၏ ဘာသာစကားအများစုမှာ လူမိုက်တစ်ဦး သို့မဟုတ် လူရမ်းကားတစ်ဦး ပြောဆိုသည့်အရာကဲ့သို့ ခံစားရသော သိမ်ဖျင်းသော လေသံ ပါဝင်လေသည်။ ဥပမာအားဖြင့် ဘာသာတရားမရှိသူတစ်ဦး ရောက်ရှိလာပြီး တံခါးခေါက်ပြီးနောက် ထူးဆန်းသော စကားအနည်းငယ်ကို ပြောဆိုသည့်အခါ ညီအစ်ကိုမောင်နှမများက “တစ်ခုခုတော့ လွဲနေပြီ၊ အဘယ်ကြောင့် ဤလူသည် ကင်းထောက် သို့မဟုတ် စပိုင်တစ်ဦးကဲ့သို့ ထင်ရသနည်း” ဟု ပြောဆိုကြသည်။ ထိုအချိန်တွင် ၎င်းတို့ မသေချာနိုင်သော်လည်း ယင်းက လူအများစုကို မသက်မသာ ခံစားရစေသည်။ သို့တိုင်အောင် အကျင့်ပျက်၍ ချုပ်တည်းမှုမရှိသောသူသည် အထင်ကြီးလောက်အောင်ပင် ပြောဆိုပြီး သီးခြားဟန်ပန်တစ်ခုဖြင့်ပင် “သူလျှိုလော။ မကြောက်ပါ။ သူတို့ကို အဘယ်ကြောင့် ကြောက်ရမည်နည်း။ သင်တို့ ကြောက်လျှင် အပြင်ထွက်ရန် မလိုအပ်ပါ။ သူတို့ မည်သည့်လူစားမျိုးဖြစ်သည်ကို ငါ သွားကြည့်လိုက်မည်” ဟု ပြောဆိုလေသည်။ ၎င်းတို့သည် မည်မျှ သတ္တိရှိပြီး ရဲရင့်သည်ကို ကြည့်လော့။ သင်တို့သည် ဤသို့ ပြောဆိုကြမည်လော။ (မပြောပါ၊ ဤသည်မှာ ပုံမှန်လူများ ပြောဆိုပုံမဟုတ်ပါ၊ ဓားပြတစ်ဦး ပြောဆိုသည့်အရာကဲ့သို့ ဖြစ်ပါသည်။) ဓားပြများသည် ပုံမှန်လူများနှင့် မတူဘဲ ကွဲပြားစွာ ပြောဆိုကြသည်၊ ၎င်းတို့သည် အထူးသဖြင့် ဗိုလ်ကျခြယ်လှယ်တတ်ကြသည်။ လူတို့သည် မိမိတို့အမျိုးအစား၏ ဘာသာစကားကို သင်ယူကြသည်၊ လောကအကြောင်း နောကျေသောလူများသည် လူ့အဖွဲ့အစည်း၏ ရေပန်းစားသော ဘန်းစကားများကို အထူးသဖြင့် သုံးစွဲကြသည်၊ ဓားပြများနှင့် လူမိုက်များသည် ဗန်းစကားများ ပြောဆိုရသည်ကို ကြိုက်နှစ်သက်ကြပြီး မယုံကြည်သူတို့သည် ဘာသာတရား မရှိသူတို့ကဲ့သို့ပင် ဖြစ်ကြကာ ဘာသာတရား မရှိသူတို့ ပြောဆိုသမျှ အရာအားလုံးကို ပြောဆိုကြသည်။ ကောင်းမြတ်သော၊ ဂုဏ်သိက္ခာရှိသော၊ တည်ကြည်သော လူတို့သည် ဘာသာတရား မရှိသူတို့၏ အပြောအဆိုကို ကြားရသည့်အခါ စက်ဆုပ်ရွံရှာခြင်းနှင့် မုန်းတီးခြင်းကို ခံစားကြရသည်၊ ၎င်းတို့ထဲမှ တစ်ဦးတစ်ယောက်မျှ ထိုသို့သော အပြောအဆိုမျိုးကို အတုခိုးရန် မကြိုးစားကြပေ။ အချို့သော မယုံကြည်သူတို့သည် ဆယ်နှစ် သို့မဟုတ် အနှစ်နှစ်ဆယ် ယုံကြည်ပြီးသည့်တိုင် ဘာသာတရား မရှိသူတို့၏ ဘာသာစကားကို အသုံးပြုနေကြဆဲဖြစ်ပြီး ထိုသို့သော အပြောအဆိုကို တမင်တကာ ရွေးချယ်ကြကာ စကားပြောဆိုနေစဉ်တွင် ၎င်းတို့သည် ဘာသာတရား မရှိသူတို့၏ အမူအရာ၊ မျက်နှာအမူအရာများနှင့် လက်ဟန်ခြေဟန်များအပြင် ၎င်းတို့၏ မျက်လုံးအကြည့်များကိုပင် အတုခိုးကြသည်။ ထိုသို့သော လူပုဂ္ဂိုလ်များသည် အသင်းတော်ရှိ ညီအစ်ကိုမောင်နှမများ၏ အမြင်တွင် နှစ်သက်ဖွယ် ဖြစ်နိုင်သလော။ (မဖြစ်နိုင်ပါ။) ညီအစ်ကိုမောင်နှမအများစုသည် ၎င်းတို့ကို မနှစ်မြို့ဖွယ်ဖြစ်ပြီး ကြည့်ရသည်မှာ ကိသကအောက်ဖြစ်သည်ကို တွေ့ရှိကြသည်။ ဘုရားသခင်သည် ၎င်းတို့အပေါ် မည်သို့ ခံစားရမည်ဟု သင်တို့ ထင်သနည်း။ (စက်ဆုပ်ရွံရှာခြင်း ဖြစ်ပါသည်။) အဖြေမှာ ရှင်းလင်းပါသည်၊ စက်ဆုပ်ရွံရှာခြင်းပင် ဖြစ်သည်။ ၎င်းတို့ အသက်ရှင်နေထိုင်သည့်အရာမှ၊ ၎င်းတို့၏ လိုက်စားမှုများမှ၊ ၎င်းတို့၏ စိတ်နှလုံးထဲ၌ ရိုသေလေးမြတ်သော လူများ၊ ဖြစ်ရပ်များနှင့် အမှုအရာများမှ ကြည့်လျှင် ၎င်းတို့၏ လူ့သဘာဝသည် ဂုဏ်သိက္ခာ သို့မဟုတ် တည်ကြည်ခြင်းကို မဖော်ဆောင်ကြောင်းနှင့် ဘာသာတရားကိုင်းရှိုင်းခြင်း၊ သန့်ရှင်းသူတို့၏ အမူအကျင့်နှင့် ကိုက်ညီခြင်းတို့ဖြင့် အလှမ်းဝေးလှသည်မှာ ထင်ရှားပေသည်။ ယုံကြည်သူများ သို့မဟုတ် သန့်ရှင်းသူတို့ ပြောဆိုသင့်သော စကားများကိုလည်းကောင်း၊ အခြားသူများကို တည်ဆောက်မှုဖြစ်စေပြီး တည်ကြည်မှုနှင့် ဂုဏ်သိက္ခာကို ဖော်ပြသော စကားများကိုလည်းကောင်း ၎င်းတို့၏ နှုတ်မှ ကြားရခဲသည်၊ ၎င်းတို့သည် ဤအရာများကို ပြောဆိုရန် အလားအလာမရှိပေ။ ၎င်းတို့၏ စိတ်နှလုံးထဲ၌ ရိုသေလေးမြတ်သော၊ ရည်သန်မျှော်မှန်းသော၊ လိုက်စားသော အရာသည် သန့်ရှင်းသူတို့ လိုက်စားသင့်ပြီး တောင့်တသင့်သည့်အရာနှင့် အခြေခံကျကျ သဟဇာတမဖြစ်သောကြောင့် ၎င်းတို့ အပြင်ပန်း အသက်ရှင်နေထိုင်သည့်အရာ၊ ၎င်းတို့၏ အပြောအဆိုနှင့် အမူအရာတို့သည် ချုပ်တည်းရန် ခက်ခဲစေသည်။ ၎င်းတို့ကို ချုပ်တည်းရန်၊ အကျင့်မပျက်ရန် သို့မဟုတ် စိတ်အလိုလိုက်မှုမရှိရန်၊ ဂုဏ်သိက္ခာနှင့် တည်ကြည်ခြင်းကို ထိန်းသိမ်းရန် တောင်းဆိုခြင်းသည် အလွန်ခက်ခဲသော တောင်းဆိုမှုတစ်ခု ဖြစ်သည်။ သမ္မာတရားကို နားလည်ပြီး သမ္မာတရား လက်တွေ့ကျမှုထဲသို့ ဝင်ရောက်သည့် လူ့သဘာဝနှင့် ဆင်ခြင်တုံတရား ရှိသောသူတစ်ဦးကဲ့သို့ အသက်ရှင်နေထိုင်ရန် မဆိုထားနှင့်၊ ၎င်းတို့သည် သန့်ရှင်းသူတို့၏ အမူအကျင့်နှင့် ကိုက်ညီသော၊ စည်းမျဉ်းများကို လိုက်နာသော၊ အပြင်ပန်းတွင် ဆင်ခြင်တုံတရား ရှိပုံပေါက်သော တည်ကြည်မှုနှင့် ဂုဏ်သိက္ခာရှိသည့် ပုံမှန်လူတစ်ဦး ဖြစ်လာရန်ပင် မစွမ်းဆောင်နိုင်ကြပေ။ ယခင်က လူတစ်ဦးသည် ကျေးလက်ဒေသသို့ ဧဝံဂေလိတရား ဟောပြောရန် သွားခဲ့ပြီး အချို့သော ညီအစ်ကိုမောင်နှမများသည် ဆင်းရဲသော မိသားစုများရှိကာ ယိုယွင်းပျက်စီးနေသော အိမ်များတွင် နေထိုင်ကြသည်ကို တွေ့ရှိခဲ့သည်။ သူက ခနဲ့တဲ့တဲ့နှင့် လှောင်ပြောင်သရော်၍ “ဤအိမ်သည် အလွန် ယိုယွင်းပျက်စီးနေသည်၊ လူနေရန် မသင့်တော်ပါ၊ ဝက်များအတွက်ပင်လျှင် သင့်တော်ဖို့ အနိုင်နိုင်သာဖြစ်သည်။ သင်တို့ အမြန်ဆုံး ပြောင်းရွှေ့သင့်သည်” ဟု ပြောဆိုခဲ့သည်။ ညီအစ်ကိုမောင်နှမများက “ပြောင်းရွှေ့ဖို့ဟူသည်မှာ လွယ်သည်၊ သို့ရာတွင် ကျွန်ုပ်တို့ နေထိုင်ရန် နောက်ထပ်အိမ်တစ်လုံးကို မည်သူက ပေးမည်နည်း” ဟု ပြန်ဖြေခဲ့ကြသည်။ သူသည် အခြားသူများအပေါ် မည်သို့သော သက်ရောက်မှုမျိုး ရှိနိုင်သည်ကို ထည့်မစဉ်းစားဘဲ စိတ်ထဲပေါ်လာသမျှကို ပြောဆိုလျက် မဆင်မခြင်နှင့် တစ်ဇွတ်ထိုး ပြောဆိုခဲ့သည်။ ဤသည်မှာ သိမ်ဖျင်းသောအကျင့်ရှိခြင်း ဖြစ်သည်။ ညီအစ်ကိုမောင်နှမများက “ကျွန်ုပ်တို့ ပြောင်းရွှေ့လျှင် ကျွန်ုပ်တို့ကို နေဖို့ အိမ်တစ်လုံး မည်သူက ပေးမည်နည်း။ သင့်တွင် အိမ်ရှိသလော” ဟု မေးခဲ့ကြသည်။ သူ့မှာ ပြန်စရာစကားမရှိခဲ့ပေ။ လူတို့သည် အခက်အခဲ ရင်ဆိုင်နေရသည်ကို မြင်ရာတွင် သူသည် စကားမပြောမီ ၎င်းတို့၏ အခက်အခဲကို ဖြေရှင်းပေးနိုင်စွမ်း ရှိထားရမည်ဖြစ်သည်။ ၎င်းတို့၏ အခက်အခဲကို ဖြေရှင်းပေးနိုင်စွမ်းမရှိဘဲ မဆင်မခြင် ပြောဆိုခဲ့ခြင်း၏ အကျိုးဆက်များမှာ အဘယ်နည်း။ ဤသည်မှာ အလွန်ပွင့်လင်းပြီး ဟောဟောဒိုင်းဒိုင်း ပြောလွန်းခြင်း၏ ပြဿနာတစ်ရပ် ဖြစ်ခဲ့သလော။ လုံးဝ မဟုတ်ပေ။ ပြဿနာမှာ သူ၏ သိမ်ဖျင်းမှုသည် အလွန်ဆိုးရွားနေခြင်း ဖြစ်သည်၊ သူသည် အကျင့်ပျက်၍ ချုပ်တည်းမှုမရှိသောသူတစ်ဦး ဖြစ်ခဲ့သည်။ ထိုသို့သောလူတို့သည် တည်ကြည်မှု၊ ဂုဏ်သိက္ခာ၊ ထောက်ထားစာနာမှု၊ သည်းခံမှု၊ ဂရုစိုက်မှု၊ လေးစားမှု၊ နားလည်မှု၊ စာနာမှု၊ သနားကြင်နာမှု၊ အလေးထားမှု၊ ကူညီမှု စသည်တို့နှင့်ပတ်သက်၍ မည်သည့်အယူအဆမျှ လုံးဝ ကင်းမဲ့ကြသည်။ ပုံမှန်လူ့သဘာဝအတွက် မရှိမဖြစ်လိုအပ်သော ဤအရည်အသွေးများသည် လူတို့ ပိုင်ဆိုင်သင့်သည့်အရာများ ဖြစ်ကြသည်။ ၎င်းတို့သည် ဤအရည်အသွေးများကို ကင်းမဲ့ရုံသာမက အခြားသူများနှင့် ဆက်ဆံရာတွင် တစ်စုံတစ်ဦးသည် အခက်အခဲများ ရင်ဆိုင်နေရသည်ကို မြင်တွေ့သည့်အခါ ၎င်းတို့သည် ထိုသူတို့ကို လှောင်ပြောင်ခြင်း၊ ကဲ့ရဲ့ခြင်း၊ သရော်ခြင်းနှင့် ရှုတ်ချခြင်းတို့ကိုပင် ပြုလုပ်နိုင်ကြသည်၊ ၎င်းတို့သည် ထိုသူတို့ကို နားလည်ပေးရန် သို့မဟုတ် ကူညီရန် မစွမ်းဆောင်နိုင်ရုံသာမက ထိုသူတို့ထံသို့ ဝမ်းနည်းမှု၊ အကူအညီမဲ့မှု၊ နာကျင်မှုနှင့် ဒုက္ခကိုပင် ဆောင်ကြဉ်းပေးကြသည်။ ထိုသို့သော ဆိုးရွားသည့် သိမ်ဖျင်းမှု ရှိသောသူတို့အတွက်မူ လူအများစုသည် ၎င်းတို့ကို ရှင်းလင်းစွာ မြင်တွေ့ပြီး အကြိမ်ကြိမ် သည်းခံကြရသည်။ ထိုသို့သောလူတို့သည် စစ်မှန်သော နောင်တ ရနိုင်မည်ဟု သင်တို့ ထင်သလော။ ဖြစ်နိုင်ချေမရှိဟု ငါထင်သည်။ ၎င်းတို့၏ သဘာဝအနှစ်သာရကို ကြည့်လျှင် ၎င်းတို့သည် သမ္မာတရားကို ချစ်မြတ်နိုးသောသူများ မဟုတ်ကြပေ၊ သို့ဖြစ်၍ ၎င်းတို့သည် ပြုပြင်ခြင်းနှင့် ဆုံးမပဲ့ပြင်ခြင်းကို မည်သို့ လက်ခံနိုင်မည်နည်း။ ထိုသို့သောလူများကို သရုပ်ဖော်ရာတွင် ဘာသာတရား မရှိသူတို့၌ “မိမိထင်ရာစိုင်းခြင်း” သို့မဟုတ် “အခြားသူများ မည်သို့ပင်ပြောစေကာမူ မိမိ၏လမ်းကိုသာ လျှောက်လှမ်းခြင်း” ကဲ့သို့သော အသုံးအနှုန်းများ ရှိကြသည်၊ ဤသည်မှာ မည်သို့သော အဓိပ္ပာယ်မရှိသည့် ဆင်ခြင်တွေးခေါ်မှုစနစ် ဖြစ်သနည်း။ ဤနာမည်ကြီးသော အဆိုအမိန့်များနှင့် စကားပုံများဟု ခေါ်ဆိုကြသည့်အရာများကို ဤလူ့အဖွဲ့အစည်း၌ အပြုသဘောဆောင်သော အရာများအဖြစ် မကြာခဏ ရှုမြင်ကြသည်၊ ယင်းက အဖြစ်မှန်များကို လွဲမှားစေပြီး အမှားနှင့်အမှန်ကို ရှုပ်ထွေးစေသည်။ အကျင့်ပျက်၍ ချုပ်တည်းမှုမရှိသောသူတို့၏ လူ့သဘာဝနှင့်ဆိုင်သော သရုပ်သကန်များအတွက်မူ ဤမျှဆိုလျှင် အခြေခံအားဖြင့် ပြည့်စုံပြီဖြစ်သည်။

အကျင့်ပျက်၍ ချုပ်တည်းမှုမရှိသော လူပုဂ္ဂိုလ်များသည် အသင်းတော်အသက်တာကို၊ ညီအစ်ကိုမောင်နှမများကြားရှိ ပုံမှန်ဆက်ဆံရေးများကို၊ သို့မဟုတ် ဘုရားသခင်ရွေးချယ်ထားသောလူများ၏ ပုံမှန်တာဝန်ထမ်းဆောင်ခြင်းကို ထိခိုက်သည်ဖြစ်စေ၊ မထိခိုက်သည်ဖြစ်စေ ၎င်းတို့၏ လူ့သဘာဝနှင့်ဆိုင်သော သရုပ်သကန်များနှင့် ထုတ်ဖော်ချက်များသည် ညီအစ်ကိုမောင်နှမများကို နှောင့်ယှက်လျက် ဆိုးရွားသော သက်ရောက်မှုများနှင့် အကျိုးဆက်များကို ဖြစ်ပေါ်စေနေသမျှကာလပတ်လုံး ဤပြဿနာများကို ဖြေရှင်းသင့်ပြီး ထိုသို့သော လူပုဂ္ဂိုလ်များအား အတားအဆီးမဲ့ ပြုမူဆောင်ရွက်ခွင့်ပြုမည့်အစား သင့်လျော်သော အရေးယူဆောင်ရွက်မှုများ ပြုလုပ်သင့်သည်။ အသေးအဖွဲ ကိစ္စရပ်များအတွက် အကူအညီနှင့် ထောက်ပံ့မှုကို ပေးနိုင်သည်၊ သို့မဟုတ် ၎င်းတို့ကို ပြုပြင်ပြီး သတိပေးနိုင်သည်။ ပြင်းထန်သော ကိစ္စရပ်များအတွက်မူ ၎င်းတို့၏ အပြုအမူနှင့် အမူအရာသည် ဘာသာတရားမရှိသူများ သို့မဟုတ် မယုံကြည်သူများကဲ့သို့ အထူးသဖြင့် အကျင့်ပျက်ပြီး သန့်ရှင်းသူတို့၏ အမူအကျင့် တစ်စက်တစ်လေမျှ ကင်းမဲ့နေသည့်အခါ အသင်းတော်ခေါင်းဆောင်များနှင့် အမှုဆောင်များသည် ဤလူပုဂ္ဂိုလ်များကို ကိုင်တွယ်ရန် သင့်လျော်သော ဖြေရှင်းနည်းများကို ရှာဖွေသင့်သည်။ ညီအစ်ကိုမောင်နှမအများစုက သဘောတူပြီး အခြေအနေပေးပါက ဤလူပုဂ္ဂိုလ်များကို ရှင်းလင်းပစ်သင့်သည်၊ အနည်းဆုံးအနေဖြင့် ၎င်းတို့ကို အချိန်ပြည့်တာဝန်ထမ်းဆောင်သော အသင်းတော်၌ ၎င်းတို့၏ တာဝန်များထမ်းဆောင်ခွင့် မပြုသင့်ပေ။ “အသေးအဖွဲ ကိစ္စရပ်များအတွက်” ဟူသည်မှာ အဘယ်အရာကို ရည်ညွှန်းသနည်း။ အချို့လူများသည် မူလက ဘာသာတရားမရှိသူများဖြစ်ကြပြီး ခရစ်ယာန်ဘာသာကို မည်သည့်အခါကမျှ မယုံကြည်ခဲ့ဖူးသည့်အပြင် ဘုရားသခင်ကို ယုံကြည်ခြင်းတွင် မည်သည့်အရာများ ပါဝင်သည်ကို နားမလည်ကြသော ယုံကြည်သူအသစ်များ ဖြစ်သည်ကို ဆိုလိုသည်။ ၎င်းတို့၏ အပြောအဆိုနှင့် အမူအရာသည် ဘာသာတရားမရှိသူတို့၏ အလေ့အထများကို ထုတ်ဖော်ပြသည်။ သို့သော် ဘုရားသခင်၏ နှုတ်ကပတ်တော်ကို ဖတ်ရှုခြင်း၊ သမ္မာတရားကို မိတ်သဟာယဖွဲ့ခြင်းနှင့် အသင်းတော်အသက်တာကို အသက်ရှင်နေထိုင်ခြင်းတို့မှတစ်ဆင့် ၎င်းတို့သည် တဖြည်းဖြည်း ပြန်လှည့်လာ၍ ပြောင်းလဲလာပြီး ယုံကြည်သူများကဲ့သို့ ဖြစ်လာကာ လူသားပုံသဏ္ဌာန်အချို့ကို ပြသကြသည်။ ဤလူပုဂ္ဂိုလ်များကို ဆိုးယုတ်သောလူများ၏ အဆင့်အတန်းတွင် အမျိုးအစားခွဲခြားခြင်း မပြုသင့်ဘဲ ကူညီနိုင်သောသူများအဖြစ် သတ်မှတ်သင့်သည်။ နောက်အမျိုးအစားတစ်ခုမှာ အသက်အနှစ်နှစ်ဆယ်ဝန်းကျင်ရှိ လူငယ်များဖြစ်ပြီး ဘုရားသခင်ကို သုံးနှစ်မှ ငါးနှစ်အထိ ယုံကြည်ခဲ့ကြသော်လည်း ၎င်းတို့၏ ငယ်ရွယ်သော အသက်အရွယ်ကြောင့် ပျော်စေပြက်စေ နေလိုစိတ်ကို အလိုလိုက်နေဆဲဖြစ်ပြီး အတော်အတန် မတည်ငြိမ်သေးဘဲ ၎င်းတို့၏ အပြင်ပန်း အပြောအဆိုနှင့် အမူအရာတွင် ကလေးဆန်မှုအချို့ကို ပြသကြသည်၊ ကလေးများကဲ့သို့ ပြောဆိုခြင်း၊ ပြုမူခြင်းနှင့် လုပ်ဆောင်ခြင်း စသည်တို့ ဖြစ်သည်။ ဤလူတို့အတွက် မေတ္တာဖြင့် အကူအညီနှင့် ထောက်ပံ့မှုကို ပေးသင့်သည်၊ အလွန်အမင်း တင်းကျပ်သော တောင်းဆိုချက်များကို မပြုလုပ်ဘဲ တဖြည်းဖြည်း ပြောင်းလဲရန် လုံလောက်သောအချိန်ကို ၎င်းတို့အား ပေးသင့်သည်။ ဘုရားသခင်ကို နှစ်ပေါင်းများစွာ ယုံကြည်ခဲ့သော်လည်း ဘာသာတရားမရှိသူများကဲ့သို့ အကျင့်ပျက်၍ ချုပ်တည်းမှုမရှိသော အပြောအဆို၊ အမူအရာ၊ အပြုအမူနှင့် လုပ်ရပ်များကို ပြသနေဆဲဖြစ်ပြီး ထပ်ခါတလဲလဲ သတိပေးဆုံးမခြင်းများရှိလင့်ကစား ပြောင်းလဲရန် ငြင်းဆန်သော အရွယ်ရောက်ပြီးသူများအတွက်မူ ကွဲပြားသော ချဉ်းကပ်နည်းတစ်ခုကို အသုံးပြုသင့်သည်မှာ ပြောစရာမလိုပေ၊ ၎င်းတို့ကို ဘုရားအိမ်တော်၏ စည်းမျဉ်းများအတိုင်း ကိုင်တွယ်သင့်သည်။ ထိုသို့သော လူပုဂ္ဂိုလ်များ၏ အပြောအဆို၊ အမူအရာနှင့် ၎င်းတို့၏ လူ့သဘာဝဆိုင်ရာ ထုတ်ဖော်ချက်များသည် အများစုကို နှောင့်ယှက်ပြီး အသင်းတော်၌ ဆိုးရွားသော သက်ရောက်မှုတစ်ခုကို ဖန်တီးကာ လူများစွာတို့အား ၎င်းတို့ကို မြင်ရုံနှင့် အော့ကြောလန်စေပြီး ၎င်းတို့စကားပြောသည်ကို နားမထောင်လိုစေဘဲ ၎င်းတို့စကားပြောသည့်အခါ ၎င်းတို့၏ မျက်နှာအမူအရာကို မမြင်လိုစေသည့်အပြင် ၎င်းတို့၏ ဝတ်စားဆင်ယင်ပုံကိုလည်း မကြည့်လိုစေဘဲ ထိုသို့သော လူပုဂ္ဂိုလ်များ စုဝေးပွဲများသို့ မတက်ရောက်သည့်အခါ လူအများစုက ပို၍ ပျော်ရွှင်ပြီး ပို၍ ကောင်းမွန်သော အခြေအနေတွင် ရှိနေပါက၊ ၎င်းတို့၏ အသင်းတော်အသက်တာတွင် ပါဝင်ရုံမျှဖြင့်လည်းကောင်း၊ ညီအစ်ကိုမောင်နှမများကြားတွင် ရှိနေရုံမျှဖြင့်လည်းကောင်း အနှောင့်အယှက်ပေးနေသော ပိုးဟပ်တစ်ကောင် ရှိနေသကဲ့သို့ ကသိကအောက်ဖြစ်ကာ အော့ကြောလန်ခြင်းကို ခံစားရပါက ထိုသို့သော လူပုဂ္ဂိုလ်များသည် ဆိုးယုတ်သောလူများဖြစ်သည်မှာ သံသယဖြစ်ဖွယ်မရှိပေ။ ဆိုလိုသည်မှာ ၎င်းတို့သည် ညီအစ်ကိုမောင်နှမများနှင့်အတူ အသင်းတော်အသက်တာကို အသက်ရှင်နေထိုင်ပြီး မိမိတို့၏တာဝန် ထမ်းဆောင်သည့်အခါတိုင်း လူအများစုသည် နှောင့်ယှက်ခြင်းခံရပြီး အထူးသဖြင့် အော့ကြောလန်ခြင်းကို ခံစားကြရသည်။ ထိုသို့သော ကိစ္စများတွင် ဤလူပုဂ္ဂိုလ်များကို ၎င်းတို့၏ သဘောအတိုင်း ပြုမူစေရန် လွှတ်ထားခြင်း သို့မဟုတ် နောက်ထပ် စောင့်ကြည့်လေ့လာခြင်း မပြုဘဲ တတ်နိုင်သမျှ စောစီးစွာ ကိုင်တွယ်သင့်သည်။ အနည်းဆုံးအနေဖြင့် ၎င်းတို့ကို အချိန်ပြည့်တာဝန်ထမ်းဆောင်သော အသင်းတော်မှ ဖယ်ရှားပြီး နောင်တရရန် သာမန်အသင်းတော်တစ်ခုသို့ ပို့သင့်သည်။ အဘယ်ကြောင့် ဤနည်းဖြင့် ကိုင်တွယ်ရသနည်း။ (၎င်းတို့သည် လူအများစုထံသို့ နှောင့်ယှက်မှုများနှင့် ဆိုးရွားသော အကျိုးဆက်များကို ဖြစ်ပေါ်စေခဲ့ပြီး အသင်းတော်အသက်တာကို နှောင့်ယှက်ခဲ့သောကြောင့် ဖြစ်ပါသည်။) အကြောင်းမှာ ၎င်းတို့၏ သရုပ်သကန်များ၏ အကျိုးဆက်များနှင့် သက်ရောက်မှုများသည် အလွန်ဆိုးရွားသောကြောင့် ဖြစ်သည်။ ဤအချက်အရ ခေါင်းဆောင်များနှင့် အမှုဆောင်များအပြင် ဘုရားသခင်ရွေးချယ်ထားသောလူများသည်လည်း ၎င်းတို့ကို မျက်ကွယ်ပြုခြင်းနှင့် ၎င်းတို့၏ အပြုအမူကို မျက်စိစုံမှိတ် လိုက်လျောခြင်း မပြုသင့်ပေ။ ထိုသို့သော လူပုဂ္ဂိုလ်များသည် အများစုထံသို့ နှောင့်ယှက်မှုများကို ဖြစ်ပေါ်စေသည့်အခါတွင်ပင် ခေါင်းဆောင်များနှင့် အမှုဆောင်များက မည်သည့်အရာမျှ မလုပ်ဆောင်ခြင်းသည် မသင့်လျော်ပေ၊ ထိုသို့သော လူပုဂ္ဂိုလ်များကို ဘုရားအိမ်တော်၏ စည်းမျဉ်းများအတိုင်း အသင်းတော်မှ ဖယ်ရှားသင့်သည်၊ ဤသည်မှာ အမြော်အမြင်အရှိဆုံးသော ရွေးချယ်မှု ဖြစ်သည်။

အသင်းတော်သည် ယခင်က အကျင့်ပျက်၍ ချုပ်တည်းမှုမရှိသော လူတို့ကို ကိုင်တွယ်ဖြေရှင်းခဲ့ဖူးသလော။ (ဖြေရှင်းဖူးပါသည်။) ထိုသို့သောလူတို့ကို ကိုင်တွယ်ဖြေရှင်းသည့်အခါ အချို့က ငိုကြွေးလျက် “ကျွန်ုပ် တမင်တကာ လုပ်ခဲ့ခြင်းမဟုတ်ပါ။ ယင်းမှာ ကျွန်ုပ်၏ ရံဖန်ရံခါ အပြုအမူတစ်ခုသာ ဖြစ်ပါသည်၊ ကျွန်ုပ်သည် ထိုသို့သောလူစားမျိုး မဟုတ်ပါ။ ကျေးဇူးပြု၍ နောက်တစ်ကြိမ် အခွင့်အရေးပေးပါဦး။ ကျွန်ုပ်ကို တာဝန်ထမ်းဆောင်ခွင့် မပြုလျှင် အိမ်ပြန်ရောက်သည့်အခါ ဘုရားကို ယုံကြည်နိုင်တော့မည် မဟုတ်ပါ၊ အိမ်တွင် လူတိုင်းက ဘာသာတရားမရှိသူများ ဖြစ်ကြပါသည်” ဟု ပြောဆိုခဲ့ကြသည်။ ၎င်းတို့သည် ကရုဏာသက်စဖွယ် ပြောဆိုပြီး အမှန်တကယ် စိတ်သောကရောက်နေပုံရကာ ဘုရားသခင်ကို စွန့်ခွာရန် မလိုလားကြောင်း ဖော်ပြပြီး နောင်တရရန် နောက်တစ်ကြိမ် အခွင့်အရေးအတွက် ဘုရားအိမ်တော်ကို တောင်းဆိုကြသည်။ ၎င်းတို့အား နောက်တစ်ကြိမ် အခွင့်အရေးပေးခြင်းသည် ဖြစ်နိုင်သော်လည်း အခရာကျသည်မှာ ၎င်းတို့ ပြောင်းလဲနိုင်ခြင်း ရှိမရှိပင် ဖြစ်သည်။ ဤလူသည် လူ့သဘာဝ တစ်စက်တစ်လေမျှ မရှိကြောင်း၊ အသိတရား သို့မဟုတ် ဆင်ခြင်တုံတရား မရှိကြောင်း၊ အခြေခံအားဖြင့် နှလုံးသားမရှိ၊ ဝိညာဉ်မရှိသော အရာတစ်ခုဖြစ်ကြောင်းကို အသေအချာ သိမြင်ပါက ၎င်းတို့အား နောက်တစ်ကြိမ် အခွင့်အရေး မပေးသင့်တော့ပေ၊ အချည်းနှီးသာ ဖြစ်ပေလိမ့်မည်။ သို့သော် ထိုလူ၏ ပင်ကိုအနှစ်သာရမှာ ကောင်းမွန်ပြီး ၎င်း၏ ငယ်ရွယ်သော အသက်အရွယ်ကြောင့် ၎င်း၏ လူ့သဘာဝသည် မရင့်ကျက်သေးခြင်းသာဖြစ်ကာ နှစ်အနည်းငယ်အတွင်း ပြောင်းလဲရန် သေချာပါက ၎င်းတို့အား နောင်တရရန် အခွင့်အရေး ပေးရမည်ဖြစ်သည်။ မည်သည့်လူကောင်းတစ်ဦးအား မည်သည့်အခါမျှ ပျက်စီးစေခွင့်မပြုရသဖြင့် ၎င်းတို့ကို အသင်းတော်မှ လုံးဝ ရှင်းလင်းပစ်ခြင်း မပြုသင့်ပေ။ အချို့လူများသည် ပင်ကိုသဘာဝအားဖြင့် မယုံကြည်သူများ ဖြစ်ကြသည်၊ ၎င်းတို့သည် ပင်ကိုသဘာဝအားဖြင့် အကျင့်ပျက်သော၊ အသိဉာဏ်မဲ့သော၊ မိုက်မဲသော အရာများဖြစ်ကြပြီး ၎င်းတို့၏ လူ့သဘာဝတွင် ဂုဏ်သိက္ခာဟူသော အယူအဆမှာ ပင်ကိုအားဖြင့် ကင်းမဲ့နေကာ ဟီရိဩတ္တပ္ပဟူသည်မှာ အဘယ်အရာဖြစ်သည်ကို မသိကြပေ။ လူမြင်သူမြင်အောင် မယဉ်ကျေးသောပုံစံဖြင့် ပြုမူပြီးနောက် လူအများစုသည် နောင်တရပြီး အခြားသူများကို ရင်ဆိုင်ရန် ရှက်ရွံ့ကြလိမ့်မည်။ ထို့အပြင် ၎င်းတို့သည် ထိုသို့သော အရာများကို လုပ်ဆောင်လိုသည့်အခါ ညီအစ်ကိုမောင်နှမများ၏ ခံစားချက်များနှင့် အမြင်များကို ထောက်ထားစာနာနိုင်ပြီး မိမိတို့၏ တည်ကြည်မှုနှင့် ဂုဏ်သိက္ခာကို သတိပြုနိုင်ကြကာ ထိုသို့သောပုံစံဖြင့် ပြုမူကြမည်မဟုတ်ပေ၊ ၎င်းတို့သည် အများဆုံးအနေဖြင့် အိမ်တွင် မိမိတို့၏ ကလေးများ သို့မဟုတ် မောင်နှမများနှင့်သာ ရန်ဖြစ်ကောင်းဖြစ်ကြလိမ့်မည်။ အပြင်ထွက်၍ သူစိမ်းများနှင့် ဆက်ဆံသည့်အခါ လူတို့သည် ဂုဏ်၊ တည်ကြည်ဖြောင့်မတ်ခြင်း၊ စည်းကမ်းများနှင့် သိက္ခာဟူသည်မှာ မည်သည့်အရာကို ဆိုလိုသည်ကို နားလည်သင့်သည်။ ဤအယူအဆများကို နားလည်မှုကင်းမဲ့သောသူတစ်ဦးသည် သင်တို့၏ အကူအညီဖြင့်ပင် ပြောင်းလဲနိုင်မည်လော။ ယခု ၎င်းတို့ ချုပ်တည်းထားလျှင်ပင် မည်မျှကြာအောင် ခံနိုင်မည်နည်း။ မကြာမီပင် ၎င်းတို့သည် မိမိတို့၏ အကျင့်ဟောင်းများသို့ ပြန်ရောက်သွားကြလိမ့်မည်။ အကြောင်းမှာ ထိုသို့သောလူတို့သည် မိမိတို့၏ လူ့သဘာဝတွင် သိက္ခာနှင့် ဟီရိဩတ္တပ္ပ ကင်းမဲ့ကြပြီး စည်းကမ်းများ၊ တည်ကြည်ဖြောင့်မတ်ခြင်း သို့မဟုတ် သန့်ရှင်းသူတို့၏ အမူအကျင့်ဟူသည်မှာ မည်သည့်အရာကို ဆိုလိုသည်ကို မသိကြသည့်အပြင် ၎င်းတို့၏ လူ့သဘာဝတွင် ဤအရည်အသွေးများကို ပင်ကိုအားဖြင့် မပိုင်ဆိုင်သောကြောင့် သင်တို့သည် ၎င်းတို့ကို ကူညီနိုင်စွမ်းမရှိပေ။ ကူညီ၍မရနိုင်သော လူတို့သည် မပြောင်းလဲနိုင်သော လူများ၊ ညွှန်ကြား၍ သို့မဟုတ် ဩဇာလွှမ်းမိုး၍ မရနိုင်သော လူများ ဖြစ်ကြသည်။ ထိုသို့သော လူပုဂ္ဂိုလ်များကို ညီအစ်ကိုမောင်နှမများကြားတွင် နှောင့်ယှက်မှုများ ဖြစ်ပေါ်စေခြင်းမှ ကာကွယ်ရန်၊ ဤနေရာတွင် အရှက်ရစေခြင်းမှ ကာကွယ်ရန် အမြန်ဆုံးနှင့် အစောဆုံး သန့်စင်ဖယ်ရှားရမည်။ ဘုရားအိမ်တော်သည် အရေအတွက်ဖြည့်တင်းရန် မည်သူ့ကိုမျှ မလိုအပ်ပေ။ ဘုရားသခင်သည် တစ်စုံတစ်ဦးကို ကယ်တင်မည်မဟုတ်ပါက ထိုလူအတွက် အရေအတွက်ဖြည့်တင်းရုံမျှဖြင့် မည်သည့်အကျိုးမျှ ရှိမည်မဟုတ်ပေ။ ဘုရားသခင် အသိအမှတ် မပြုသောသူတို့ကို ရှင်းလင်းပစ်သင့်သည်၊ ဘုရားအိမ်တော်၌ မနေသင့်သောသူတို့ကို ဖယ်ရှားလော့၊ ဤလူတစ်ဦး၏ နေခြင်းက အခြားများစွာသောသူတို့ကို ဆိုးရွားစွာ သက်ရောက်မှုဖြစ်မည်စိုး၍ ဖြစ်သည်၊ ယင်းမှာ အများစုအတွက် တရားမျှတမှုမရှိပေ။ သင်တို့သည် အကျင့်ပျက်၍ ချုပ်တည်းမှုမရှိသောသူတို့၏ အနှစ်သာရကို ထွင်းဖောက်မြင်ပါက ၎င်းတို့ကို အကန့်အသတ်မရှိ သည်းခံနေမည့်အစား အမြန်ဆုံး ကိုင်တွယ်ဖြေရှင်းပြီး ရှင်းလင်းပစ်သင့်သည်။ အချို့က “၎င်းတို့သည် တာဝန်ထမ်းဆောင်သည့်အခါ ရံဖန်ရံခါ ရလဒ်အချို့ကို ဖြစ်ထွန်းစေပါသည်။ ထိုအလုပ်ကဏ္ဍအတွက် ၎င်းတို့ကို လိုအပ်နေဆဲ ဖြစ်သည်။ ၎င်းတို့တွင် အတော်အတန် မေတ္တာပါသော စိတ်နှလုံးလည်းရှိပြီး အဖိုးအခအနည်းငယ်ကိုလည်း ပေးဆပ်နိုင်ပါသည်” ဟု ပြောဆိုကြသည်။ သို့သော် ဘုရားအိမ်တော်၌ ကျန်ရှိနေသောသူတို့တွင် မည်သူက အဖိုးအခအနည်းငယ်ကို မပေးဆပ်နိုင်သနည်း။ မည်သူက တာဝန်ထမ်းဆောင်သည့်အခါ ရလဒ်အချို့ကို မရရှိနိုင်သနည်း။ လူတိုင်းက ရလဒ်အချို့ကို ဖြစ်ထွန်းစေနိုင်ပါက တာဝန်များထမ်းဆောင်ရန် ဂုဏ်သိက္ခာရှိပြီး တည်ကြည်သော လူကောင်းများကို အဘယ်ကြောင့် မရွေးချယ်ရမည်နည်း။ အချိန်ပြည့်တာဝန်ထမ်းဆောင်သော အသင်းတော်၌ နှောင့်ယှက်မှုများ ဖြစ်ပေါ်စေရန် လူမိုက်များ၊ လူရမ်းကားများနှင့် ခေါင်းမာသောလူများကဲ့သို့သော လူစားမျိုးတို့ကို အဘယ်ကြောင့် အခိုင်အမာ ထားရှိရမည်နည်း။ ဘုရားအိမ်တော်၌ အလုပ်လုပ်ပေးရန် ဘာသာတရားမရှိသူများကဲ့သို့ အသက်ရှင်နေထိုင်သော ထိုမယုံကြည်သူတို့ကို အဘယ်ကြောင့် အခိုင်အမာ ထားရှိရမည်နည်း။ ဘုရားအိမ်တော်သည် အလုပ်လုပ်ပေးသူများ မရှားပါးပေ၊ ဘုရားအိမ်တော်သည် သမ္မာတရားကို ချစ်မြတ်နိုးသော ရိုးသားသောလူများ၊ ဖြောင့်မတ်သောလူများနှင့် သမ္မာတရားကို လိုက်စားနိုင်သောသူတို့ကိုသာ ဘုရားသခင်အတွက် မိမိတို့ကိုယ်ကို အသုံးခံစေလိုသည်။

ယခု တာဝန်ထမ်းဆောင်နေသူအများစုသည် ဘုရားသခင်ကို ငါးနှစ် သို့မဟုတ် ခြောက်နှစ်ထက်မနည်း ယုံကြည်ခဲ့ပြီးသူများဖြစ်ကြပြီး တာဝန်ထမ်းဆောင်ခြင်းဖြစ်စဉ်တွင် လူအမျိုးမျိုးတို့သည် အပြည့်အဝ ဖော်ထုတ်ခြင်းခံခဲ့ရပြီးဖြစ်သည်၊ မယုံကြည်သူများ၊ နားဝေတိမ်တောင်ဖြစ်သောသူများ၊ အယောင်ဆောင်ခေါင်းဆောင်များ၊ ဆိုးယုတ်သောလူများနှင့် အန္တိခရစ်များအားလုံးသည် ထုတ်ဖော်ခြင်းခံခဲ့ရပြီးဖြစ်သည်။ ဤလူအများစုသည် ထပ်ခါတလဲလဲ သတိပေးဆုံးမခြင်းများရှိလင့်ကစား ပြောင်းလဲရန် ငြင်းဆန်ကြပြီး ဘုရားအိမ်တော်၏ အလုပ်ကို ကြီးမားသော နှောင့်ယှက်မှုများနှင့် အဖျက်အမှောင့်လုပ်ခြင်းများကို ဖြစ်ပေါ်စေခဲ့ပြီးဖြစ်ကြောင်း ဘုရားသခင် ရွေးချယ်ထားသောလူများစွာတို့က ရှင်းလင်းစွာ မြင်တွေ့ခဲ့ပြီးဖြစ်သည်။ ဤမယုံကြည်သူများ၊ ဆိုးယုတ်သောလူများနှင့် အန္တိခရစ်များကို ဖယ်ရှားပစ်ရမည့်အချိန် ကျရောက်လာပြီဖြစ်သည်။ ၎င်းတို့ကို ဖယ်ရှားမပစ်ခြင်းသည် အသင်းတော်အလုပ်၏ လည်ပတ်မှုကိုလည်းကောင်း၊ ဘုရားသခင်၏ နိုင်ငံတော် ဧဝံဂေလိတရား ပျံ့နှံ့ခြင်းကိုလည်းကောင်း ထိခိုက်လိမ့်မည်။ ၎င်းတို့ကို ဖယ်ရှားမပစ်ခြင်းသည် ဘုရားသခင်ရွေးချယ်ထားသောလူများ၏ အသက်ဝင်ရောက်မှုကို သက်ရောက်မှုရှိစေလိမ့်မည်၊ အသင်းတော်အသက်တာသည် ဆက်လက်၍ နှောင့်ယှက်ခြင်းခံရမည်ဖြစ်ပြီး ငြိမ်သက်ခြင်းကို မည်သည့်အခါမျှ ရှာတွေ့မည်မဟုတ်ပေ။ သို့ဖြစ်၍ အဆင့်ဆင့်ရှိ အသင်းတော်ခေါင်းဆောင်များနှင့် အမှုဆောင်များသည် ဘုရားသခင်၏ ရည်ရွယ်ချက်များအတိုင်းလည်းကောင်း၊ ဘုရားသခင်၏ နှုတ်ကပတ်တော်များကို အခြေခံ၍လည်းကောင်း အသင်းတော်ကို စတင်သန့်စင်သင့်သည်။ လူအတော်များများသည် လူ့သဘာဝ ကင်းမဲ့ကြသည်ကို ငါမြင်သည်။ စုဝေးပွဲများအတွင်း အချို့သည် မသင့်လျော်သော အပြုအမူအမျိုးမျိုးကို ပြသကြပြီး ထိုင်သည်ဖြစ်စေ၊ ရပ်သည်ဖြစ်စေ သင့်လျော်သော အမူအရာကို မပြုလုပ်ကြဘဲ ၎င်းတို့ဘေးတွင် လက်ဖက်ရည်၊ လက်ကိုင်ဖုန်းများ၊ မျက်နှာလိမ်းခရင်မ်နှင့် ရေမွှေးတို့ကို အဆင်သင့် ပြင်ဆင်ထားကြသည်။ လှပချင်သော အချို့သူတို့သည် မှန်ထဲတွင် မိမိတို့၏အသွင်အပြင်ကို အဆက်မပြတ် စစ်ဆေးပြီး မိတ်ကပ်ပြန်ပြင်လူးကြသည်၊ အခြားသူများမှာမူ အစဉ်သဖြင့် ရေသောက်ခြင်း၊ သတင်းများဖတ်ရန် သို့မဟုတ် ဘာသာတရားမရှိသူတို့၏ လောကမှ ဗီဒီယိုများကြည့်ရန် မိမိတို့၏ဖုန်းကို ပွတ်နေခြင်း၊ ခြေထောက်ချိတ်ထိုင်လျက် စကားပြောဆိုခြင်း၊ မြွေပုံသဏ္ဌာန်နှင့်တူစွာ မိမိတို့၏ ခန္ဓာကိုယ်များကို ကွေးညွှတ်လျက် သင့်လျော်သောပုံစံဖြင့် ထိန်းထိန်းသိမ်းသိမ်း နေထိုင်ခြင်းပင် မရှိကြချေ။ အချို့လူများသည် ညအခါ မိမိတို့၏အိပ်ခန်းသို့ ပြန်သွားပြီး ဖိနပ်ပင်မချွတ်ဘဲ ကုတင်ပေါ်တွင် လှဲလျောင်းကာ အရုဏ်တက်သည်အထိ အိပ်စက်ကြသည်ကိုလည်း ငါကြားဖူးသည်။ နံနက်ခင်းတွင် ၎င်းတို့သည် ဆုတောင်းရန် သို့မဟုတ် ဝိညာဉ်ရေးရာ ဆက်ကပ်ခြင်းများတွင် ပါဝင်ရန် မျက်လုံးဖွင့်ခြင်းမဟုတ်ဘဲ မိမိတို့၏လက်ကိုင်ဖုန်းပေါ်ရှိ သတင်းများကို ဦးစွာ စစ်ဆေးကြသည်။ အစာစားချိန်များတွင် အရသာရှိသော အစားအစာကို မြင်သည့်အခါ သို့မဟုတ် အသားကို မြင်သည့်အခါ ၎င်းတို့သည် အခြားသူများ စားရမရကို ဂရုမစိုက်ဘဲ မိမိတို့ ဗိုက်ပြည့်သမျှကာလပတ်လုံး အငမ်းမရ စားသုံးကြပြီးနောက် ချက်ချင်းပြန်အိပ်ကြသည်။ ၎င်းတို့သည် မိမိတို့လုပ်ဆောင်သမျှတွင် လူသားပုံသဏ္ဌာန် ကင်းမဲ့ကြပြီး ဘာသာတရားမရှိသူများကဲ့သို့ အကျင့်ပျက်၍ ချုပ်တည်းမှုမရှိဘဲ ပြုမူကြကာ မည်သည့်စည်းကမ်းကိုမျှ လုံးဝမလိုက်နာသည့်အပြင် နာခံခြင်း သို့မဟုတ် ကျိုးနွံနာခံခြင်း တစ်စက်တစ်လေမျှမရှိဘဲ တိရစ္ဆာန်များကဲ့သို့ပင် ဖြစ်ကြသည်။ ငါ့ကိုပြောလော့၊ ထိုသို့သော အလွန်ဆိုးရွားသည့် သိမ်ဖျင်းသော လူစားမျိုးတို့သည် ကယ်တင်ခြင်းခံရနိုင်သလော။ (မခံရနိုင်ပါ။) သို့ဆိုလျှင် ၎င်းတို့ ဘုရားသခင်ကို ယုံကြည်ခြင်း၌ အဓိပ္ပာယ်တစ်စုံတစ်ရာ ရှိသေးသလော။ သမ္မာတရားနှင့် လုံးဝမမီသော အလွန်ညံ့ဖျင်းသည့် အစွမ်းအစဖြင့် ၎င်းတို့သည် ဘုရားသခင်၏ နှုတ်ကပတ်တော်များကို ဖတ်ရှုသည့်အခါ နားလည်နိုင်မည်လော။ မိမိတို့ကိုယ်ကို ကျင့်ကြံပြုမူခြင်းနှင့်ပတ်သက်၍ မည်သည့်စည်းကမ်းမျှ မပိုင်ဆိုင်ဘဲ ၎င်းတို့၏ အလုပ်လုပ်ပေးခြင်းသည် စံမီနိုင်မည်လော။ အသိတရား သို့မဟုတ် ဆင်ခြင်တုံတရားမရှိဘဲ ၎င်းတို့သည် တရားဒေသနာများကို နားထောင်သည့်အခါနှင့် သမ္မာတရားကို မိတ်သဟာယဖွဲ့သည်ကို နားထောင်သည့်အခါ လက်ခံနိုင်မည်လော။ (လက်မခံနိုင်ပါ။) ဤအပြုအမူများကို ပြသသောသူတို့သည် အခြေခံအားဖြင့် လူ့သဘာဝ တစ်စက်တလေမျှပင် ကင်းမဲ့ကြသည်၊ သို့ဖြစ်၍ ၎င်းတို့သည် သမ္မာတရားကို မည်သို့ ရရှိနိုင်မည်နည်း။ လူ့သဘာဝမရှိသောသူတို့သည် တိရစ္ဆာန်များ၊ နတ်ဆိုးများ၊ ဝိညာဉ်မရှိသော လူသေများဖြစ်ကြပြီး ၎င်းတို့သည် သမ္မာတရားကို ကြားသည့်အခါ နားမလည်နိုင်ဘဲ သမ္မာတရားကို ကြားရန် မထိုက်တန်ကြပေ။ ၎င်းတို့အား သမ္မာတရားကို နားလည်ပြီး ရရှိစေခြင်းသည် ငါးများကို ကုန်းပေါ်တွင် အသက်ရှင်နေထိုင်ခိုင်းခြင်း သို့မဟုတ် ဝက်များကို ပျံသန်းခိုင်းခြင်းကဲ့သို့ပင် ဖြစ်သည်၊ လုံးဝမဖြစ်နိုင်ပေ။ ယခင်က မည်သည့်လူစားမျိုးတို့သည် တိရစ္ဆာန်များ ဖြစ်သည်ကို ပြောဆိုသည့်အခါ “တိရစ္ဆာန်များ” ဟူသော စကားလုံးရှေ့တွင် “ခွေး” ဟူသော စကားလုံးကို မကြာခဏ ထည့်သွင်းလေ့ရှိရာ ၎င်းတို့ကို “ခွေးတိရစ္ဆာန်များ” ဟု ခေါ်ဆိုခဲ့ကြသည်။ သို့သော် ခွေးများကို မွေးမြူပြီး ၎င်းတို့နှင့် ရင်းရင်းနှီးနှီး ဆက်ဆံပြီးနောက် ခွေးများသည် လူတို့၌ ကင်းမဲ့သော အကောင်းဆုံးအရာများကို ပိုင်ဆိုင်ကြောင်း ငါတွေ့ရှိခဲ့သည်၊ ၎င်းတို့သည် စည်းကမ်းအတိုင်း ပြုမူကြသည်၊ နာခံတတ်ကြပြီး မိမိကိုယ်ကိုလေးစားစိတ် ရှိကြသည်။ သင်သည် ၎င်းတို့ လေ့ကျင့်ခန်းလုပ်ရန် နယ်နိမိတ်တစ်ခု သတ်မှတ်ပေးပြီး ၎င်းတို့သည် ထိုအတွင်း၌သာ လေ့ကျင့်ခန်းလုပ်ကြမည်ဖြစ်ကာ သင်တားမြစ်ထားသော နေရာများသို့ ခြွင်းချက်မရှိ လုံးဝ သွားကြမည်မဟုတ်ပေ။ ၎င်းတို့ မတော်တဆ မျဉ်းကို ကျော်သွားပါက လျင်မြန်စွာ နောက်ဆုတ်ကြပြီး မိမိတို့၏အမှားကို ဝန်ခံကာ ခွင့်လွှတ်မှုအတွက် တောင်းပန်လျက် အမြီးကို အဆက်မပြတ် နှံ့ကြသည်။ လူသားများသည် ဤသို့ စွမ်းဆောင်နိုင်သလော။ (မစွမ်းဆောင်နိုင်ပါ။) လူသားများသည် မမီကြပေ။ ခွေးများသည် လူသားများလောက် နားမလည်နိုင်သော်လည်း ၎င်းတို့သည် အချက်တစ်ချက်ကို သဘောပေါက်ကြသည်၊ “ဤသည်မှာ ပိုင်ရှင်၏ ပိုင်နက်၊ ပိုင်ရှင်၏ အိမ်ဖြစ်သည်။ ပိုင်ရှင်က ခွင့်ပြုသည့်နေရာတိုင်းသို့ ငါသွားပြီး ငါ့ကို တားမြစ်ထားသော နေရာများကို ရှောင်ကြဉ်သည်” ဟူ၍ ဖြစ်သည်။ ရိုက်နှက်ခြင်းမရှိဘဲနှင့်ပင် ယင်းတို့သည် ထိုနေရာသို့ သွားခြင်းမှ ရှောင်ကြဉ်ကြသည်၊ ယင်းတို့တွင် မိမိကိုယ်ကိုလေးစားစိတ် ရှိသည်။ ခွေးများပင်လျှင် ရှက်ကြောက်စိတ်ဟူသည်မှာ အဘယ်အရာဖြစ်သည်ကို သိကြသည်၊ သို့ဖြစ်၍ လူသားများသည် အဘယ်ကြောင့် မသိကြသနည်း။ ရှက်ကြောက်စိတ်ကို မသိသောသူတို့ကို တိရစ္ဆာန်များအဖြစ် အမျိုးအစားခွဲခြားခြင်းသည် လွန်ကဲသလော။ (မလွန်ကဲပါ။) လုံးဝ မလွန်ကဲပေ၊ လူအများစုသည် ခွေးတစ်ကောင်၏ ကောင်းမြတ်သော အရည်အသွေးများကိုပင် မပိုင်ဆိုင်ကြပေ။ နောင်တွင် အချို့လူများသည် တိရစ္ဆာန်များဖြစ်သည်ဟု ငါတို့ပြောဆိုသည့်အခါ ၎င်းတို့ကို “ခွေးတိရစ္ဆာန်များ” ဟု ငါတို့ မခေါ်ဆိုနိုင်တော့ပေ၊ ယင်းမှာ ခွေးများကို စော်ကားခြင်း ဖြစ်ပေလိမ့်မည်၊ အကြောင်းမှာ ဤလူများ၊ ဤတိရစ္ဆာန်များသည် ခွေးများထက်ပင် ပို၍ ဆိုးရွားသောကြောင့် ဖြစ်သည်။ သို့ဖြစ်၍ ထိုသို့သောလူများသည် အသင်းတော်အသက်တာကို သို့မဟုတ် ညီအစ်ကိုမောင်နှမများ၏ တာဝန်ထမ်းဆောင်ခြင်းကို နှောင့်ယှက်မှုများ ဖြစ်ပေါ်စေသည်နှင့်တစ်ပြိုင်နက် ၎င်းတို့ကို ချက်ချင်း ရှင်းလင်းပစ်ရမည်၊ ဤသည်မှာ ကျိုးကြောင်းဆီလျော်ပြီး မျှတသည့်အပြင် လုံးဝ မလွန်ကဲပေ။ ဤသည်မှာ မေတ္တာကင်းမဲ့ခြင်းမဟုတ်၊ ဤသည်မှာ စည်းမျဉ်းအတိုင်း ဆောင်ရွက်ခြင်း ဖြစ်သည်။ အကျင့်ပျက်၍ ချုပ်တည်းမှုမရှိသောသူတို့သည် မိမိတို့၏ တာဝန်များတွင် ရလဒ်အချို့ကို ပြလျှင်ပင် ၎င်းတို့သည် ကယ်တင်ခြင်းခံရနိုင်မည်လော။ ၎င်းတို့သည် သမ္မာတရားကို လက်ခံသောလူများ ဖြစ်ကြသလော။ ၎င်းတို့သည် မိမိတို့၏ လုပ်ရပ်များကိုပင် မချုပ်တည်းနိုင်ကြပေ၊ သို့ဖြစ်၍ ၎င်းတို့သည် သမ္မာတရားကို မည်သို့ လက်ခံနိုင်မည်နည်း။ ၎င်းတို့သည် မိမိတို့၏ တည်ကြည်မှုနှင့် သိက္ခာကို မထိန်းသိမ်းနိုင်ကြပေ၊ သို့ဖြစ်၍ ၎င်းတို့သည် သမ္မာတရား လက်တွေ့ကျမှုထဲသို့ ဝင်ရောက်နိုင်မည်လော။ ယင်းမှာ မဖြစ်နိုင်ပေ။ သို့ဖြစ်၍ ဤလူပုဂ္ဂိုလ်များကို ထိုသို့သောပုံစံဖြင့် ကိုင်တွယ်ခြင်းသည် လုံးဝ မလွန်ကဲပေ၊ ယင်းမှာ လုံးဝ စည်းမျဉ်းကို အခြေခံပြီး ဘုရားသခင်ရွေးချယ်ထားသောလူများကို စာတန်၏ နှောင့်ယှက်မှုများမှ ကာကွယ်ရန် ရည်ရွယ်ချက်အတွက်သာ ဖြစ်သည်။ အတိုချုပ်အားဖြင့် ထိုသို့သော လူပုဂ္ဂိုလ်များကို တွေ့ရှိသည့်အခါ ငါ ခုနက ဖော်ပြခဲ့သော စည်းမျဉ်းအများအပြားကို အခြေခံ၍ ၎င်းတို့ကို လျော်ညီစွာ ကိုင်တွယ်သင့်သည်။ အမှန်တကယ် အကျင့်ပျက်၍ ချုပ်တည်းမှုမရှိသော၊ အမှန်တကယ် ဇာတိပကတိကို လိုက်လျောပြီး မည်သည့် သန့်ရှင်းသူတို့၏ အမူအကျင့်မျှမရှိသော လူစားမျိုးတို့ကို ဘာသာတရားမရှိသူများနှင့် မယုံကြည်သူများအဖြစ် အမျိုးအစားခွဲခြားခြင်းသည် လွန်ကဲသလော။ (မလွန်ကဲပါ။) ၎င်းတို့ကို ဘာသာတရားမရှိသူများနှင့် မယုံကြည်သူများအဖြစ် အမျိုးအစား ခွဲခြားပြီးဖြစ်သောကြောင့် ၎င်းတို့ကို အသင်းတော်က ရှင်းလင်းပစ်သင့်သော အမျိုးမျိုးသော ဆိုးယုတ်သည့်လူများ၏ အဆင့်အတန်းတွင် ထည့်သွင်းခြင်းသည်လည်း မလွန်ကဲပေ။ မိမိတို့၏ အပြုအမူနှင့် အမူအရာကိုပင် မချုပ်တည်းနိုင်သောလူတို့သည် သမ္မာတရားကို သေချာပေါက် လက်မခံနိုင်ကြပေ။ သမ္မာတရားကို လက်မခံနိုင်သောသူတို့သည် သမ္မာတရား၏ ရန်သူများ မဟုတ်လော။ (၎င်းတို့သည် ဖြစ်ကြပါသည်။) သမ္မာတရား၏ ရန်သူများဖြစ်သောသူတို့ကို ဆိုးယုတ်သောလူများအဖြစ် သတ်မှတ်ခြင်းသည် လွန်ကဲသလော။ (မလွန်ကဲပါ။) လုံးဝ မလွန်ကဲပေ။ သို့ဖြစ်၍ ၎င်းတို့ကို ကိုင်တွယ်ခြင်းအတွက် စည်းမျဉ်းများသည် လုံးဝ သင့်လျော်ပေသည်။

ဃ။ လက်စားချေလိုစိတ်ရှိခြင်း

တတိယအမျိုးအစားဖြစ်သည့် အကျင့်ပျက်ခြင်းနှင့် ချုပ်တည်းမှုမဲ့ခြင်းရှိသူတို့၏ သရုပ်သကန်များနှင့်ပတ်သက်၍ ကျွန်ုပ်တို့၏ မိတ်သဟာယဖွဲ့ခြင်းသည် အဆုံးသတ်ခဲ့ပြီးဖြစ်သည်။ ဤလူစားမျိုးအပြင် ဆိုးယုတ်သောလူများ အမျိုးအစားအောက်တွင် ကျရောက်သည့် အခြားများစွာသောသူတို့လည်း ရှိကြပြီး အသင်းတော်သည် ဤဆိုးယုတ်သော လူအမျိုးအစားအားလုံးကို ပိုင်းခြားသိမြင်ကာ ရှင်းလင်းပစ်သင့်သည်။ နောက်တစ်ခုအနေဖြင့် စတုတ္ထအမျိုးအစားကို ကျွန်ုပ်တို့ ဆွေးနွေးကြမည်။ အသင်းတော်က ပိုင်းခြားသိမြင်ပြီး ရှင်းလင်းပစ်သင့်သည့် အမျိုးမျိုးသော ဆိုးယုတ်သည့်လူများထဲတွင် စတုတ္ထအမျိုးအစားသည် သိသာထင်ရှားသော စိန်ခေါ်မှုတစ်ခုနှင့် ဒုက္ခတစ်ခုကို ဖြစ်စေသည်။ ဤသူတို့သည် မည်သူများ ဖြစ်နိုင်သနည်း။ ၎င်းတို့သည် လက်စားချေလိုစိတ်ရှိသောသူများ ဖြစ်ကြသည်။ “လက်စားချေလိုစိတ်ရှိခြင်း” ဟူသော စကားရပ်အားဖြင့် ဤလူတို့သည် မည်သို့မျှ ကောင်းသောသူများ မဟုတ်ကြသည်မှာ သိသာထင်ရှားသည်၊ နေ့စဉ်သုံးစကားဖြင့်ဆိုသော် ၎င်းတို့သည် လူကောင်းများ မဟုတ်ကြပေ။ ၎င်းတို့၏ လူ့သဘာဝနှင့်ဆိုင်သော တစ်သမတ်တည်းဖြစ်သည့် သရုပ်သကန်များနှင့် ထုတ်ဖော်ချက်များအပြင် ၎င်းတို့၏ လုပ်ဆောင်မှုဆိုင်ရာ စည်းမျဉ်းများကို အကဲဖြတ်ကြည့်သော် ၎င်းတို့၏ စိတ်နှလုံးများသည် ကြင်နာခြင်းမရှိပေ။ လူအများပြောလေ့ရှိသည့် စကားအတိုင်းဆိုလျှင် ၎င်းတို့သည် “အကျင့်ယုတ်သောသူများ” ဖြစ်ကြသည်။ ၎င်းတို့သည် ကြင်နာတတ်သောအမျိုးအစား မဟုတ်ဟု ငါတို့ ဆိုသည်၊ ပို၍ တိတိကျကျဆိုရလျှင် ဤလူပုဂ္ဂိုလ်များသည် ကြင်နာသောစိတ်နှလုံးမရှိဘဲ ရက်စက်ကြမ်းကြုတ်ခြင်း၊ မလိုမုန်းထားခြင်းနှင့် အကြင်နာတရားခေါင်းပါးခြင်းတို့ ပါဝင်သည်။ တစ်စုံတစ်ဦးသည် ဤလူပုဂ္ဂိုလ်တို့၏ အကျိုးစီးပွား၊ သိက္ခာ သို့မဟုတ် အဆင့်အတန်းတို့ကို ထိပါးသော သို့မဟုတ် ၎င်းတို့ကို စော်ကားသော တစ်စုံတစ်ခုကို ပြောဆိုသည်နှင့်တစ်ပြိုင်နက် သို့မဟုတ် လုပ်ဆောင်သည်နှင့်တစ်ပြိုင်နက် တစ်ဖက်တွင် ၎င်းတို့သည် မိမိတို့၏ စိတ်နှလုံးထဲ၌ ရန်လိုမှုကို သိုထားကြသည်။ နောက်တစ်ဖက်တွင် ဤရန်လိုမှုကို အခြေခံ၍ ၎င်းတို့သည် ပြုမူကြသည်၊ ၎င်းတို့သည် မိမိတို့၏ အမုန်းတရားကို ပွင့်အံချရန်နှင့် ဒေါသကို ပြေပျောက်စေရန် ရည်ရွယ်ချက်နှင့် ဦးတည်ချက်တို့ဖြင့် ပြုမူကြပြီး ဤအပြုအမူကို လက်စားချေခြင်းဟု ကြားဖူးကြသည်။ လူတို့ကြားတွင် ဤကဲ့သို့သော လူပုဂ္ဂိုလ်တစ်စု အစဉ်အမြဲ ရှိတတ်သည်။ ယင်းသည် လူတို့က သေးသိမ်ခြင်း၊ ဗိုလ်ကျစိုးမိုးတတ်ခြင်း သို့မဟုတ် အလွန်အမင်း အကဲဆတ်ခြင်းဟု သရုပ်ဖော်သည့်အရာပင်ဖြစ်စေ၊ ၎င်းတို့၏ လူ့သဘာဝကို သရုပ်ဖော်ရန် သို့မဟုတ် အကျဉ်းချုပ်ရန် အသုံးပြုသည့် ဝေါဟာရများ မည်သို့ပင်ဖြစ်စေ အခြားသူများနှင့် ၎င်းတို့၏ အပြန်အလှန်ဆက်ဆံမှုများ၏ တူညီသော သရုပ်သကန်မှာ ၎င်းတို့ကို မတော်တဆဖြစ်စေ၊ တမင်ဖြစ်စေ နာကျင်စေသော သို့မဟုတ် စော်ကားသော မည်သူမဆိုသည် ဒုက္ခခံရမည်ဖြစ်ပြီး ထိုက်တန်သော အကျိုးဆက်များကို ရင်ဆိုင်ရမည် ဖြစ်သည်။ အချို့လူများ ပြောဆိုသကဲ့သို့ပင် ဖြစ်သည်။ “သူတို့ကို စော်ကားကြည့်ပါ၊ ပြီးလျှင် သင်သည် အလွန်အမင်း နာကျင်ခံစားရလိမ့်မည်။ ၎င်းတို့ကို ဒေါသထွက်အောင်လုပ်လျှင် သို့မဟုတ် နာကျင်အောင်လုပ်လျှင် သင် အလွယ်တကူ လွတ်မြောက်မည်ဟု မထင်နှင့်” ဟူ၍ ဖြစ်သည်။ လူတို့ကြားတွင် ထိုသို့သော လူပုဂ္ဂိုလ်များ ရှိသလော။ (ရှိပါသည်။) ၎င်းတို့သည် ဧကန်မုချ ရှိကြသည်။ မည်သည့်အရာ ဖြစ်ပျက်သည်ဖြစ်စေ၊ ယင်းသည် ဒေါသထွက်ထိုက်သည်ဖြစ်စေ၊ သေးသိမ်ထိုက်သည်ဖြစ်စေ လက်စားချေလိုစိတ်ရှိသောသူတို့သည် ယင်းကို မိမိတို့၏ နေ့စဉ်လုပ်ငန်းစဉ်များထဲသို့ ထည့်သွင်းကြပြီး အရေးအကြီးဆုံးသော ကိစ္စရပ်တစ်ခုအဖြစ် သဘောထားကြသည်။ မည်သူမဆို ၎င်းတို့ကို စော်ကားသည်ဖြစ်စေ လက်ခံနိုင်ဖွယ်မရှိဘဲ ၎င်းတို့သည် ထိုက်တန်သော အဖိုးအခကို ပေးဆပ်ရန် တောင်းဆိုကြသည်၊ ဤသည်မှာ လူတို့ကို ဆက်ဆံခြင်းအတွက်၊ ၎င်းတို့က ရန်သူဟု သတ်မှတ်သော မည်သူ့ကိုမဆို ဆက်ဆံခြင်းအတွက် ၎င်းတို့၏ စည်းမျဉ်း ဖြစ်သည်။ ဥပမာအားဖြင့် အသင်းတော်အသက်တာ၌ အချို့လူများသည် မိမိတို့၏ အခြေအနေအကြောင်းကို မိတ်သဟာယဖွဲ့ကြသည် သို့မဟုတ် ပုံမှန်အားဖြင့် မိမိတို့၏ အတွေ့အကြုံများကို မိတ်သဟာယဖွဲ့ပြီး မျှဝေကြကာ မိမိတို့၏ အခြေအနေများနှင့် ဖောက်ပြန်ပျက်စီးခြင်းအကြောင်းကို ဆွေးနွေးကြသည်။ ထိုသို့ပြုလုပ်ရာတွင် ၎င်းတို့သည် အခြားသူများ၏ အခြေအနေများနှင့် ဖောက်ပြန်ပျက်စီးခြင်းတို့ကို အမှတ်တမဲ့ ထည့်သွင်းပြောဆိုမိကြသည်။ ပြောဆိုသူသည် မရည်ရွယ်ဘဲ ပြောဆိုခြင်း ဖြစ်နိုင်သော်လည်း နားထောင်သူကမူ ယင်းကို အလေးအနက်ထား မှတ်ယူသည်။ နားထောင်ပြီးနောက် ဤလူပုဂ္ဂိုလ်သည် ယင်းကို မှန်ကန်စွာ နားလည်သဘောပေါက်နိုင်ခြင်း သို့မဟုတ် ကိုင်တွယ်နိုင်ခြင်းမရှိဘဲ လက်စားချေလိုသော စိတ်နေစိတ်ထားတစ်ခု ဖြစ်ပေါ်လာရန် လွယ်ကူသည်။ ၎င်းတို့သည် ဤကိစ္စကို လက်မလွှတ်ဘဲ မရမက တိုက်ခိုက်ပြီး လက်စားချေပါက ယင်းသည် အသင်းတော်၏အလုပ်အတွက် ဒုက္ခကို ဖြစ်စေလိမ့်မည်ဖြစ်ရာ ဤကိစ္စကို ချက်ချင်း ကိုင်တွယ်ဖြေရှင်းရမည်။ အသင်းတော်၌ ဆိုးယုတ်သောလူများ ရှိနေသရွေ့ အနှောင့်အယှက်များသည် မလွဲမသွေ ပေါ်ပေါက်လာမည်ဖြစ်ရာ အသင်းတော်ကို နှောင့်ယှက်သည့် ဆိုးယုတ်သောလူများ၏ ဖြစ်စဉ်များကို ပေါ့ပေါ့တန်တန် သဘောမထားရပေ။ ရည်ရွယ်ချက်ရှိသည်ဖြစ်စေ၊ မရှိသည်ဖြစ်စေ သင်သည် ၎င်းတို့ကို ဒေါသထွက်အောင်လုပ်သရွေ့ သို့မဟုတ် နာကျင်စေသရွေ့ ၎င်းတို့သည် ယင်းကို လွယ်လွယ်ကူကူ လက်လွှတ်မည်မဟုတ်ပေ။ ၎င်းတို့သည် မိမိတို့ဘာသာ ဤသို့ တွေးထင်ကြသည်။ “သင်သည် သင်၏ကိုယ်ပိုင် ဖောက်ပြန်ပျက်စီးခြင်းအကြောင်းကို ပြောဆိုသည်၊ အဘယ်ကြောင့် ငါ့အကြောင်းကို စကားထဲ ထည့်ပြောရသနည်း။ သင်သည် သင်၏ ကိုယ်ပိုင်အသိအကြောင်းကို ပြောဆိုသည်၊ အဘယ်ကြောင့် ငါ့ကို ဖော်ထုတ်ရသနည်း။ ငါ၏ ဖောက်ပြန်ပျက်စီးခြင်းကို ဖော်ထုတ်ခြင်းသည် ငါ့ကို အရှက်ရစေပြီး သိက္ခာကျစေသည်၊ ညီအစ်ကိုမောင်နှမများကြားတွင် ငါ့ကို အနေရခက်စေသည်၊ ငါ့ကို ဂုဏ်သိက္ခာကျဆင်းစေပြီး ငါ၏ ဂုဏ်သတင်းကို ပျက်စီးစေသည်။ ကောင်းပြီ၊ ငါသည် သင့်အပေါ် လက်စားချေမည်၊ သင် ထင်ထားသည်ထက် များစွာ ဆိုးရွားသော အကျိုးဆက်ကို ခံစားရလိမ့်မည်။ ငါသည် အနိုင်ကျင့်ရန် လွယ်ကူသည်ဟု မထင်နှင့်၊ ငါ၏ မိသားစုအခြေအနေက ဆင်းရဲပြီး ငါ၏ လူမှုအဆင့်အတန်းက မမြင့်မားရုံဖြင့် သင်သည် ငါ့ကို အနိုင်ကျင့်၍ရနိုင်သည်ဟု မထင်နှင့်။ ငါ့ကို သဘောလွယ်သူတစ်ဦးအဖြစ် မမှတ်ယူနှင့်၊ ငါသည် အနိုင်ကျင့်၍လွယ်သည့်သူတစ်ဦး မဟုတ်” ဟူ၍ဖြစ်သည်။ ၎င်းတို့သည် မိမိတို့၏ လက်စားချေခြင်းကို မည်သို့ လုပ်ဆောင်ကြသည်ကို ထားလော့၊ ဤလူတို့ကိုယ်တိုင်ကိုသာ သုံးသပ်ကြည့်ကြပါစို့။ ၎င်းတို့သည် ဤသေးငယ်သော ကိစ္စရပ်များ၊ အသင်းတော်အသက်တာ၌ အဖြစ်များသော ကိစ္စရပ်များကို ကြုံတွေ့ရသည့်အခါ ဤကိစ္စရပ်များကို မှန်ကန်စွာ သဘောထားပြုမူနိုင်ခြင်း သို့မဟုတ် သဘောပေါက်နားလည်နိုင်ခြင်း မရှိရုံသာမက အမုန်းတရားကိုလည်း ဖြစ်ပေါ်စေပြီး လက်စားချေရန် အခွင့်အရေးများကို စောင့်ဆိုင်းကြကာ မိမိတို့၏ လက်စားချေခြင်းကို လုပ်ဆောင်ရန် မသမာသော နည်းလမ်းများကိုပင် အားကိုးကြသည်။ ဤအရာက ၎င်းတို့၏ လူ့သဘာဝနှင့်ပတ်သက်၍ မည်သည့်အရာကို ဖော်ပြသနည်း။ (ယင်းမှာ မလိုမုန်းထားခြင်း ဖြစ်ပါသည်။) ၎င်းတို့သည် ကြင်နာတတ်သောလူများ ဖြစ်ကြသလော။ (မဟုတ်ပါ။) အကောင်းဆုံးသော လူစားမျိုးမှာ သမ္မာတရားကို လက်ခံနိုင်သောသူများ ဖြစ်ကြသည်။ ၎င်းတို့သည် အခြားသူများက မိမိတို့၏ အတွေ့အကြုံများကို မိတ်သဟာယဖွဲ့ပြီး မျှဝေသည်ကို ကြားရသည့်အခါ ဤသို့ ်သုံးသပ်ကြသည်။ “ငါ့ထံတွင်လည်း ဤဖောက်ပြန်ပျက်စီးခြင်း ရှိသည်။ သူတို့ သရုပ်ဖော်သည့်အရာသည် ငါ၏အခြေအနေနှင့် တူပုံရသည်။ ၎င်းတို့သည် ငါ့ကို တမင်တကာ ဖော်ထုတ်နေခြင်းဖြစ်စေ၊ ငါ၏အခြေအနေနှင့် တိုက်ဆိုင်တူညီနေသော တစ်စုံတစ်ခုအကြောင်းကို မရည်ရွယ်ဘဲ ပြောဆိုနေခြင်းဖြစ်စေ ငါသည် ယင်းကို မှန်ကန်စွာ သဘောပေါက်နားလည်မည်၊ ၎င်းတို့သည် ယင်းကို မည်သို့ တွေ့ကြုံခဲ့ရသည်၊ ဤအခြေအနေကို ဖြေရှင်းရန် သမ္မာတရားကို မည်သို့ ရှာဖွေသည်၊ မည်သို့ လက်တွေ့လုပ်ဆောင်ပြီး ဝင်ရောက်သည်တို့ကို ငါ နားထောင်မည်” ဟူ၍ဖြစ်သည်။ ဤသည်မှာ သမ္မာတရားကို အမှန်တကယ် လက်ခံသောသူတစ်ဦး ဖြစ်သည်။ အနည်းငယ် ရင့်ကျက်မှု နည်းပါးသောသူတစ်ဦးသည် ဤသည်ကို ကြားရသည့်အခါ ဤသို့ တွေးထင်ကောင်း တွေးထင်နိုင်သည်။ “သူတို့ အသိအမှတ်ပြုသော ဖောက်ပြန်ပျက်စီးသော စိတ်သဘောထားသည် ငါ၏အခြေအနေနှင့် အဘယ်ကြောင့် တစ်ထပ်တည်း တူညီနေရသနည်း။ သူတို့သည် ငါ့အကြောင်းကို ပြောနေကြသလော။ ကောင်းပြီ၊ သူတို့ ပြောကြပါစေ။ မည်သို့ပင်ဖြစ်စေ ငါသည် မည်သည့်ဆုံးရှုံးမှုကိုမျှ မခံစားခဲ့ရသည့်အပြင် လူအများစုကလည်း မည်သို့ပင်ဖြစ်စေ သိနိုင်ဖွယ်မရှိပေ။ ဖြစ်နိုင်သည်မှာ ၎င်းတို့သည် မိမိတို့ကိုယ်တိုင်အကြောင်းကိုသာ ပြောဆိုနေကြခြင်းဖြစ်ပြီး ယင်းက ငါ၏အခြေအနေနှင့် တိုက်ဆိုင်သွားခြင်းသာ ဖြစ်သည်၊ ငါတို့အားလုံးသည် တူညီသောအခြေအနေကို မျှဝေခံစားကြရသည်” ဟူ၍ ဖြစ်သည်။ ၎င်းတို့သည် ယင်းကို အလေးအနက်မထားကြဘဲ မိမိတို့၏ စိတ်နှလုံးထဲ၌ အမုန်းတရားကို သိုမထားကြသည့်အပြင် လက်စားချေလိုသော စိတ်ကိုလည်း မွေးမြူခြင်း မရှိကြပေ။ သို့သော် မကြင်နာတတ်သော၊ ဆိုးယုတ်သည့်လူများအတွက်မူ ကွဲပြားသည်။ အခြားသူတို့သည် ထိုကိစ္စရပ်မျိုးကို သာမန်အဖြစ် ရှုမြင်ကြမည်ဖြစ်ပြီး ထိုအတိုင်း ကိုင်တွယ်ကာ သဘောထားပြုမူကြမည်ဖြစ်သည်။ သမ္မာတရားကို လက်ခံသော လူကောင်းတို့သည် ယင်းကို လက်ဦးမှုယူ၍ အပြုသဘောဖြင့် ဖြေရှင်းကြမည်မှာ ပြောစရာမလိုပေ။ သာမန်လူတို့သည် ယင်းကို အပြုသဘောဖြင့် မဖြေရှင်းသော်လည်း အမုန်းတရားကို သိုမထားကြသကဲ့သို့ လက်စားချေရန် သာ၍ပင် မကြိုးစားကြပေ။ သို့သော် မကြင်နာတတ်သော လူစားမျိုး ဖြစ်သည့် ထိုဆိုးယုတ်သောလူများအတွက်မူ ကွဲပြားသည်။ ထိုသို့သော သာမန်ဖြစ်ပြီး လုံးဝ သာမညဖြစ်သည့် ကိစ္စရပ်တစ်ခုသည် ၎င်းတို့၏ စိတ်ထဲတွင် ကမောက်ကမဖြစ်စေနိုင်ပြီး စိတ်တည်ငြိမ်အောင် မလုပ်နိုင်တော့ပေ။ ၎င်းတို့ ဖြစ်ပေါ်စေသည့်အရာများသည် အပြုသဘောဆောင်ခြင်း သို့မဟုတ် သာမန်ဖြစ်ခြင်းတို့မဟုတ်ဘဲ ရက်စက်ကြမ်းကြုတ်ပြီး ကောက်ကျစ်ဆိုးယုတ်ပေသည်၊ ၎င်းတို့သည် လက်စားချေရန် ကြိုးပမ်းကြသည်။ ၎င်းတို့၏ လက်စားချေခြင်းအတွက် အကြောင်းပြချက်မှာ အဘယ်နည်း။ လူတို့သည် ၎င်းတို့အကြောင်း စစ်မှန်သောအခြေအနေများအပြင် ၎င်းတို့၏ အကျည်းတန်သောဘက်နှင့် ၎င်းတို့၏ ဖောက်ပြန်ပျက်စီးခြင်းတို့ကို ဖော်ထုတ်လျက် မလိုမုန်းထားသော မှတ်ချက်များဖြင့် ၎င်းတို့ကို တမင်တကာ အသရေဖျက်သည်ဟု ၎င်းတို့က ယုံကြည်ကြသည်။ ၎င်းတို့သည် လူတို့ပြောဆိုသည့်အရာကို တမင်တကာ ပြောဆိုသည်ဟု မှတ်ယူကြပြီး ထိုသို့ဖြင့် ထိုသူတို့ကို မိမိတို့၏ ရန်သူများအဖြစ် သတ်မှတ်ကြသည်။ ထို့နောက် ၎င်းတို့သည် မိမိတို့၏ လက်စားချေလိုသော ရည်မှန်းချက်များကို အောင်မြင်စေရန် နည်းလမ်းမျိုးစုံကို အသုံးပြုလျက် ထိုကိစ္စကို ဖြေရှင်းရန် လက်စားချေခြင်းကို အသုံးပြုခြင်းသည် တရားနည်းလမ်းကျသည်ဟု ခံစားကြရသည်။ ဤသည်မှာ ရက်စက်ကြမ်းကြုတ်သော စိတ်သဘောထားတစ်ခု မဟုတ်လော။ (ဟုတ်ပါသည်။) အသင်းတော်အသက်တာ၌ ညီအစ်ကိုမောင်နှမတို့သည် မိမိတို့၏ အခြေအနေများအကြောင်းကို ပြောဆိုသည့်အခါ နားထောင်သူအများစုသည် ကိုယ်ချင်းစာနိုင်ကြပြီး ဘုရားသခင်ထံမှ ယင်းကို ခံယူနိုင်ကြသည်။ သမ္မာတရားကို အလွန်အမင်း မနှစ်မြို့သည့်အပြင် ကောက်ကျစ်ဆိုးယုတ်သော စိတ်သဘောထား ရှိသောသူတို့သာလျှင် ယင်းကို ကြားရသည့်အခါ ရန်လိုမှုနှင့် လက်စားချေလိုသော စိတ်ကိုပင် ဖြစ်ပေါ်စေကြပြီး ၎င်းတို့၏ သဘာဝအနှစ်သာရကို လုံးလုံးလျားလျား ဖော်ထုတ်ကြသည်။ လက်စားချေလိုသော စိတ် ဖြစ်ပေါ်သည်နှင့်တစ်ပြိုင်နက် လက်စားချေလိုသော အပြုအမူများနှင့် လုပ်ဆောင်ချက်များ တသီတတန်းသည် နောက်ဆက်တွဲ ဖြစ်ပေါ်လာသည်။ လက်စားချေခြင်း လုပ်ရပ်များ ပေါ်ပေါက်လာသည့်အခါ လူအချင်းချင်းကြားရှိ ဆက်ဆံရေးများသည် မည်သို့ ဖြစ်လာမည်နည်း။ ယင်းတို့သည် သင့်လျော်သော ဆက်ဆံရေးများ မဟုတ်ကြတော့ပေ။ ပြီးလျှင် ဤအထဲတွင် တကယ့် သားကောင်မှာ မည်သူနည်း။ (၎င်းတို့ လက်စားချေလိုသောသူ ဖြစ်ပါသည်။) မှန်ပေသည်။ တကယ့် သားကောင်များသည် မိမိတို့၏ အတွေ့အကြုံဆိုင်ရာ သက်သေခံချက်ကို မိတ်သဟာယဖွဲ့သောသူများ ဖြစ်ကြသည်။ လက်စားချေလိုစိတ်ရှိသောသူတို့သည် ထို့နောက်တွင် ၎င်းတို့အနေဖြင့် မိမိတို့ကို ဖော်ထုတ်နေသည်ဟုဖြစ်စေ၊ မိမိတို့အပေါ် ရန်လိုမုန်းတီးမှုကို သိုထားသည်ဟုဖြစ်စေ ထင်မြင်သောသူတို့ကို အခြေအနေအမျိုးမျိုးတွင် စကားလုံးများ သို့မဟုတ် လုပ်ဆောင်ချက်များကို အသုံးပြုလျက် ဝေဖန်သုံးသပ်ခြင်း၊ တိုက်ခိုက်ခြင်း၊ အကွက်ဆင် စွပ်စွဲခြင်း သို့မဟုတ် အသရေဖျက်ခြင်းတို့ကိုပင် ပြုလုပ်ကြလိမ့်မည်။ လက်စားချေလိုစိတ်ရှိသော ထိုသူတို့သည် မိမိတို့၏ စိတ်နှလုံးထဲ၌ အမုန်းတရားကို ယာယီမျှ သိုထားရုံမျှသာမဟုတ်ဘဲ ၎င်းတို့ လက်စားချေခြင်းခံရမည့် ပစ်မှတ်များဖြစ်သောသူတို့၊ ၎င်းတို့ ရန်လိုသောသူတို့နှင့် ၎င်းတို့က မိမိတို့အတွက် အဆင်မပြေဟု ထင်မြင်သောသူတို့ကို လက်စားချေရန် အခွင့်အရေးအမျိုးမျိုးကို ရှာဖွေကြပြီး ဖန်တီးကြသည်ပင် ဖြစ်သည်။ ဥပမာအားဖြင့် ခေါင်းဆောင်များကို ရွေးကောက်တင်မြှောက်နေစဉ်အတွင်း ၎င်းတို့ ရန်လိုမုန်းတီးသောသူသည် ဘုရားအိမ်တော်အတွင်း လူတို့ကို အသုံးပြုခြင်းအတွက် စည်းမျဉ်းများနှင့် ကိုက်ညီပြီး ခေါင်းဆောင်တစ်ဦးအဖြစ် ရွေးကောက်တင်မြှောက်ခံရရန် အရည်အချင်းပြည့်မီပါက ၎င်းတို့၏ ရန်လိုမှုသည် ထိုလူကို ဝေဖန်သုံးသပ်ခြင်း၊ ပြစ်တင်ရှုတ်ချခြင်းနှင့် တိုက်ခိုက်ခြင်းတို့ကို ဖြစ်စေလိမ့်မည်။ ၎င်းတို့သည် မိမိတို့၏ လက်စားချေခြင်းကို လုပ်ဆောင်ရန် နောက်ကွယ်မှ လှုပ်ရှားမှုများတွင် ပါဝင်ခြင်း သို့မဟုတ် ထိုလူအတွက် အန္တရာယ်ရှိသောအရာများကို လုပ်ဆောင်ခြင်းတို့ကိုပင် ပြုလုပ်ကောင်းပြုလုပ်နိုင်သည်။ အတိုချုပ်အားဖြင့် ၎င်းတို့၏ လက်စားချေခြင်းကို လုပ်ဆောင်သည့် နည်းလမ်းများသည် အမျိုးမျိုးရှိသည်။ ဥပမာအားဖြင့် ၎င်းတို့သည် တစ်စုံတစ်ဦးအပေါ် တိုက်ခိုက်ရန် နိုင်ကွက်အဖြစ် အသုံးပြုခြင်းနှင့် ထိုသူအကြောင်း မကောင်းပြောခြင်း၊ ချဲ့ကားပြောဆိုခြင်းနှင့် အခြေအမြစ်မရှိသော တစ်ဆင့်စကားများအားဖြင့် ထိုလူအကြောင်း ကောလာဟလများကို ဖန်တီးခြင်း သို့မဟုတ် ထိုလူနှင့် အခြားသူများကြားတွင် သဘောထားကွဲလွဲမှုကို ဖြန့်ဝေခြင်းတို့ကို ပြုလုပ်ကောင်းပြုလုပ်နိုင်သည်။ ၎င်းတို့သည် ထိုလူသည် မိမိ၏တာဝန်ကို ထမ်းဆောင်ရာတွင် သစ္စာမစောင့်သိဘဲ အပျက်သဘောဆောင်ခြင်းအားဖြင့် အတိုက်အခံ လုပ်သည်ဟု အခိုင်အမာဆိုလျက် ခေါင်းဆောင်များထံ ထိုလူကို မမှန်မကန် စွပ်စွဲခြင်းကိုပင် ပြုလုပ်ကောင်းပြုလုပ်နိုင်သည်။ ဤအရာအားလုံးသည် အမှန်တကယ်တွင် မရှိကို အရှိလုပ်ကာ တမင်တကာ ဖန်တီးထားခြင်းများသာ ဖြစ်သည်။ ထိုလူအပေါ် ၎င်းတို့၏ သံသယများနှင့် နားလည်မှု လွဲမှားခြင်းများမှစ၍ အကြောင်းမဲ့သက်သက် အပြုအမူများနှင့် လုပ်ဆောင်ချက်များ မည်မျှများပြားစွာ ပေါ်ပေါက်လာသည်ကို ကြည့်လော့၊ ဤချဉ်းကပ်နည်းအားလုံးသည် ၎င်းတို့၏ လက်စားချေလိုသော သဘာဝမှ မြစ်ဖျားခံလာခြင်း ဖြစ်သည်။ အမှန်တကယ်တွင် ထိုလူသည် မိမိ၏ အတွေ့အကြုံဆိုင်ရာ သက်သေခံချက်များကို မျှဝေခဲ့သည့်အခါ ယင်းသည် ၎င်းတို့ကို လုံးဝ ပစ်မှတ်ထားခြင်း မဟုတ်ခဲ့ပေ၊ ၎င်းတို့အပေါ် မည်သည့်မကောင်းကြံစည်မှုမျှ လုံးဝ ရည်ရွယ်ခြင်း မရှိခဲ့ပေ။ ၎င်းတို့သည် သမ္မာတရားကို အလွန်အမင်း မနှစ်မြို့သည့်အပြင် လက်စားချေလိုစိတ်ရှိသော ရက်စက်ကြမ်းကြုတ်သည့် စိတ်သဘောထားတစ်ခု ရှိသောကြောင့်သာလျှင် အခြားသူတို့က ၎င်းတို့ကို ဖော်ထုတ်သည်ကို ခွင့်မပြုခြင်းဖြစ်သကဲ့သို့ မိမိကိုယ်ကို သိခြင်းအကြောင်း ဆွေးနွေးခြင်း၊ ဖောက်ပြန်ပျက်စီးသော စိတ်သဘောထားများအကြောင်း ဆွေးနွေးခြင်း သို့မဟုတ် လူတစ်ဦး၏ စာတန်ဆန်သော သဘာဝအကြောင်း ပြောဆိုခြင်းတို့ကိုလည်း ခွင့်မပြုခြင်း ဖြစ်သည်။ ထိုသို့သော အကြောင်းအရာများကို ဆွေးနွေးသည့်အခါ ၎င်းတို့သည် မိမိတို့ ပစ်မှတ်ထားခြင်းနှင့် ဖော်ထုတ်ခြင်းခံနေရသည်ဟု ယူဆကာ ဒေါသထွက်လာကြပြီး ထို့ကြောင့် လက်စားချေလိုသော စိတ်တစ်ခုကို ဖြစ်ပေါ်ကာ ဖန်တီးကြသည်။ ဤလူစားမျိုး၏ လက်စားချေခြင်းကို လုပ်ဆောင်သည့် သရုပ်သကန်များသည် အခြေအနေတစ်ရပ်တည်းတွင်သာ လုံးဝ ကန့်သတ်ထားခြင်းမရှိပေ။ ငါ အဘယ်ကြောင့် ဤသို့ပြောဆိုရသနည်း။ အဘယ်ကြောင့်ဆိုသော် ထိုသို့သော လူပုဂ္ဂိုလ်တို့တွင် ရက်စက်ကြမ်းကြုတ်သော သဘာဝတစ်ခု ရှိသောကြောင့် ဖြစ်သည်၊ မည်သူမျှ ၎င်းတို့ကို ဒေါသထွက်အောင်လုပ်ခြင်း သို့မဟုတ် ရန်စခြင်း မပြုနိုင်ပေ။ ၎င်းတို့သည် ကင်းမြီးကောက် သို့မဟုတ် ကင်းခြေများကဲ့သို့ပင် မည်သူ့ကိုမဆို၊ မည်သည့်အရာကိုမဆို ရန်လိုတိုက်ခိုက်တတ်သည့် စိတ်ကို ပင်ကိုအားဖြင့် ပိုင်ဆိုင်ကြသည်။ သို့ဖြစ်၍ တစ်စုံတစ်ဦးသည် တမင်တကာဖြစ်စေ၊ မရည်ရွယ်ဘဲဖြစ်စေ စကားပြောဆိုခြင်းဖြင့် ၎င်းတို့ကို ဒေါသထွက်အောင်လုပ်သည်ဖြစ်စေ၊ နာကျင်စေသည်ဖြစ်စေ ၎င်းတို့သည် မိမိတို့၏ မာန သို့မဟုတ် ဂုဏ်သိက္ခာ ကျဆင်းသွားသည်ဟု ခံစားရသရွေ့ မိမိတို့၏ မာနနှင့် ဂုဏ်သိက္ခာကို ပြန်လည်ဆယ်ယူရန် နည်းလမ်းများကို ကြံစည်ကြမည်ဖြစ်ပြီး ယင်းက လက်စားချေလိုသော လုပ်ဆောင်ချက်များ ဆက်တိုက် ဖြစ်ပေါ်လာစေသည်။

ဆက်လက်၍ လက်စားချေလိုစိတ်ရှိသောသူတို့၏ အခြားသော သရုပ်သကန်များကို ငါမိတ်သဟာယဖွဲ့မည်။ အချို့သည် မိမိတို့၏ တာဝန်များကို ဝတ်ကျေတမ်းကျေ ထမ်းဆောင်သောကြောင့် ခေါင်းဆောင်များ၏ ပြုပြင်ခြင်းကို ခံရပြီး ယင်းက ၎င်းတို့ကို မကျေနပ်မှုကို သိုထားစေသည်။ ငါ့ကို ပြောလော့၊ ၎င်းတို့ကို ပြုပြင်ခြင်းသည် တရားနည်းလမ်းကျသလော။ (ကျပါသည်။) ယင်းသည် လုံးဝ တရားနည်းလမ်းကျပြီး ပုံမှန်ဖြစ်သည်။ သင်သည် သင်၏တာဝန်ကို ဝတ်ကျေတမ်းကျေ ထမ်းဆောင်ပြီး အသင်းတော်၏အလုပ်ကို ထိခိုက်နစ်နာစေပါက၊ သင်သည် စည်းမျဉ်းများနှင့်အညီ မလုပ်ဆောင်ဘဲ တစ်စုံတစ်ဦးက သင့်ကို ဖော်ထုတ်ပြီး ပြုပြင်ရန် ထကြွလာပါက ယင်းသည် ကျိုးကြောင်းဆီလျော်ပြီး သင်သည် ယင်းကို လက်ခံသင့်သည်။ သို့သော် လက်စားချေလိုစိတ်ရှိသောသူတို့သည် ယင်းကို လက်ခံရန် ငြင်းဆန်ရုံသာမက မကျေနပ်မှုကိုလည်း သိုထားကြသည်။ ခေါင်းဆောင်များ ထွက်သွားသည်နှင့်တစ်ပြိုင်နက် ၎င်းတို့သည် စတင်၍ ကြမ်းတမ်းစွာ ဆဲဆိုကြလေတော့သည်။ “သင် မည်သည့်အရာကိုများ ကြွားဝါနေသနည်း။ သင်က အရာရှိရာထူးတစ်ခု ရှိနေရုံသာ မဟုတ်လော။ ငါသာ ထိုသို့သော ရာထူးတစ်ခု ရှိခဲ့လျှင် သင့်ထက် ပိုကောင်းအောင် လုပ်ဆောင်မည်။ ငါ့ကို ပြုပြင်သည်၊ သင့်ကိုယ်သင် မည်သူများမှတ်နေသနည်း။ ငါ့ကို ပြုပြင်သည့်အတွက် သင့်ကို ငါမုန်းသည်။ သင် ကားတိုက်ခံရပါစေ၊ ရေသီးပါစေ၊ အစာနင်ပါစေဟု ငါကျိန်ဆဲသည်။ သင် ဆိုးဆိုးရွားရွား သေပါစေဟု ငါကျိန်ဆဲသည်။ သင် ငါ့ကို ပြုပြင်ဝံ့သလော။ ငါ့ကို ပြုပြင်ဝံ့သောသူ ဤကမ္ဘာပေါ်တွင် မရှိသေး” ဟူ၍ဖြစ်လေသည်။ ထိုခေါင်းဆောင်များသည် အချို့သောကိစ္စရပ်များကြောင့် အထက်အဆင့် ခေါင်းဆောင်များ၏ ပြုပြင်ခြင်းကို ခံရသည့်အခါ ၎င်းတို့သည် ထိုခေါင်းဆောင်များ၏ ကံဆိုးမိုးမှောင်ကျခြင်းကို ပျော်ရွှင်စွာ ကြည့်ရှုပြီး အလွန် ပျော်ရွှင်လာကြကာ တေးသွားတစ်ခုကို ညည်းတွားလျက် မိမိတို့ဘာသာ ဤသို့ စဉ်းစားကြသည်။ “ဘယ့်နှယ်ရှိစ။ သင် ကိုယ်ရည်သွေးခဲ့ပြီး ယခု သင် ဒဏ်ခတ်ခြင်းကို ခံနေရပြီ။ ငါ့ကို ပြုပြင်သော မည်သူမဆို၏ ဘဝကို ငါ ဆိုးရွားစေမည်” ဟူ၍ ဖြစ်သည်။ ထိုသို့သောလူများကို သင်တို့ မည်သို့ထင်သနည်း။ (၎င်းတို့သည် မလိုမုန်းထားတတ်ကြပါသည်။) ၎င်းတို့ ပြုပြင်ခံရခြင်းသည် မည်မျှပင် တရားနည်းလမ်းကျပါစေ ၎င်းတို့သည် ယင်းကို လက်မခံနိုင်ကြပေ။ ၎င်းတို့သည် ဇွဲနဘဲဖြင့် အငြင်းအခုံပြုပြီး မိမိတို့ကိုယ်ကို ခုခံကာကွယ်ကြကာ ထို့နောက်တွင်မူ ထပ်ခါတလဲလဲ သတိပေးဆုံးမခြင်းများရှိလင့်ကစား ပြောင်းလဲရန် ငြင်းဆန်လျက် မိမိတို့၏ တာဝန်များကို ဝတ်ကျေတမ်းကျေ ဆက်လက် ထမ်းဆောင်ကြဆဲဖြစ်သည်။ သင်သည် အစဉ်အမြဲ ဝတ်ကျေတမ်းကျေ ပြုမူပါက ဘုရားအိမ်တော်၌ သင်သည် ပြုပြင်ခြင်းခံရရုံသာ ရှိမည်၊ သင်သည် လောကီ၌ အလုပ်လုပ်နေပြီး ဝတ်ကျေတမ်းကျေ ပြုမူပါက သင်သည် အလုပ်ထုတ်ခံရပြီး သင်၏ အသက်မွေးဝမ်းကျောင်းကို ဆုံးရှုံးသွားနိုင်ပေသည်။ ဘုရားအိမ်တော်၌ အချိန်အများစုတွင် စည်းမျဉ်းမှာ သမ္မာတရားကို မိတ်သဟာယဖွဲ့ပြီး မေတ္တာဖြင့် ထောက်ပံ့ခြင်းဖြစ်ပြီး လူအများစုကို သမ္မာတရားကို လိုက်စားပြီး မိမိတို့၏ တာဝန်များကို ပုံမှန်အတိုင်း ထမ်းဆောင်ခွင့်ပြုခြင်း ဖြစ်သည်။ အမှန်တကယ်တွင် ခေါင်းဆောင်များနှင့် အမှုဆောင်များကြားတွင် လူနည်းစုသာလျှင် ပြင်းထန်သော ပြုပြင်ခြင်းကို ရင်ဆိုင်ရနိုင်သည်။ လူအများစုသည် ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းကို လက်ခံလျက် ယုံကြည်ခြင်း၊ သတိတရား၊ အသိစိတ်နှင့် ဆင်ခြင်တုံတရားတို့ကို အခြေခံ၍ ပြုမူကြပြီး ကြီးလေးသော အမှားများကို မပြုလုပ်ကြသောကြောင့် ၎င်းတို့သည် ပြင်းထန်သော ပြုပြင်ခြင်းကို ရင်မဆိုင်ကြရပေ။ သို့သော် ပြုပြင်ခြင်းခံရခြင်းသည် ကောင်းသောအရာဖြစ်သည်၊ အထူးသဖြင့် အထက်မှ ပြုပြင်ခြင်းကို လူမည်မျှ ရင်ဆိုင်ကြုံတွေ့ရသနည်း။ ဤသည်မှာ မိမိကိုယ်ကို သိခြင်းနှင့် အသက်တာ တိုးတက်မှုအတွက် ကြီးမားသော အခွင့်အရေးတစ်ခုကို ပေးသည်။ ယုံကြည်သူများသည် ပြုပြင်ခြင်းခံရခြင်း၏ အရေးပါမှုကို အနည်းဆုံး နားလည်ရမည်ဖြစ်ပြီး ယင်းကို ကောင်းသောအရာတစ်ခုအဖြစ် အသိအမှတ်ပြုရမည်။ အချို့သော လူပုဂ္ဂိုလ်များထံမှ ပြုပြင်ခြင်းသည် စည်းမျဉ်းများနှင့် လုံးဝကိုက်ညီခြင်းမရှိဘဲ ပုဂ္ဂိုလ်ရေးဆိုင်ရာ ဘက်လိုက်မှုများနှင့် တဇောက်ကန်းဖြစ်ခြင်းတို့ ရောနှောနေလျှင်ပင် သင်သည် သင်၏လုပ်ဆောင်ချက်များ၏ မည်သည့်ကဏ္ဍများက စည်းမျဉ်းများနှင့် မကိုက်ညီသည်ကို မြင်ရန် မိမိကိုယ်ကို ဆန်းစစ်သင့်ပြီး ယင်းကို အပြုသဘောဆောင်စွာ လက်ခံသင့်သည်၊ ဤသို့ပြုလုပ်ခြင်းသည် သင့်အတွက် အထောက်အကူ ဖြစ်သည်။ သို့သော် ဤဆိုးယုတ်သောလူတို့သည် တရားနည်းလမ်းကျသော ပြုပြင်ခြင်းကိုပင် လက်မခံနိုင်ကြပေ။ ၎င်းတို့သည် လက်စားချေရန် မည်သည့်လုပ်ဆောင်မှုကိုမျှ မပြုလုပ်လျှင်ပင် ၎င်းတို့၏ စိတ်နှလုံးများသည် အလွန်ကြီးမားသော မကျေနပ်မှုတို့ဖြင့် ပြည့်နှက်နေပြီး ၎င်းတို့သည် ကျိန်ဆဲကာ ဆဲဆိုကြသည်။ ၎င်းတို့ကို ပြုပြင်ခဲ့သောသူတို့သည် ၎င်းတို့ကိုယ်တိုင် ပြုပြင်ခြင်းကို ရင်ဆိုင်ရသည့်အခါ သို့မဟုတ် ဒုက္ခဆင်းရဲနှင့် ကြုံတွေ့ရသည့်အခါ ၎င်းတို့သည် နှစ်သစ်ကူးပွဲတော်ကို ဆင်နွှဲနေသော ကလေးတစ်ဦးထက်ပင် ပို၍ ပျော်ရွှင်ကြသည်။ ဤသည်မှာ ဆိုးယုတ်သောလူများ၏ သရုပ်သကန် ဖြစ်သည်။ မိမိတို့၏ တာဝန်ကို ထမ်းဆောင်ရာတွင် ပြိုင်ဆိုင်လိုစိတ်ရှိသော အချို့လူများလည်း ရှိကြသည်၊ ၎င်းတို့သည် မကြာခဏဆိုသလို စည်းမျဉ်းများကို မလိုက်နာဘဲ ဝတ်ကျေတမ်းကျေ ပြုမူကြပြီး ယင်းက ၎င်းတို့၏ တာဝန်များကို ထမ်းဆောင်ရာတွင် အသီးအပွင့် မရှိခြင်းသို့ ဦးတည်စေသည်။ ခေါင်းဆောင်များသည် ၎င်းတို့၏ ပြဿနာများအကြောင်းကို မိတ်သဟာယဖွဲ့ပြီး ၎င်းတို့ကို ပြုပြင်သည့်အခါ လက်စားချေလိုစိတ် ရှိသောသူတို့သည် ဤကိစ္စကို မှန်ကန်စွာ သဘောထားပြုမူနိုင်ခြင်း မရှိကြချ။ ၎င်းတို့သည် အတွင်းစိတ်အားဖြင့် မိမိတို့၏ တာဝန်များကို ထမ်းဆောင်ရာတွင် ဝတ်ကျေတမ်းကျေဖြစ်ခြင်းနှင့် စည်းမျဉ်းကင်းမဲ့ခြင်းတို့ကို ဝန်ခံကြသော်လည်း ပြုပြင်ခြင်းခံရခြင်းကို တုံ့ပြန်သည့်အနေဖြင့် လက်စားချေလိုသော အတွေးများနှင့် လုပ်ဆောင်ချက်များကို ဖြစ်ပေါ်စေဆဲဖြစ်သည်။ ထို့နောက်တွင် ၎င်းတို့သည် ခေါင်းဆောင်များကို မမှန်မကန် စွပ်စွဲသည့် စာများကို ရေးကြပြီး ထိုခေါင်းဆောင်များကို ဖြုတ်ချရန် ကြိုးပမ်းမှုတွင် ထိုလူတို့၏ လုပ်နည်းလုပ်ဟန်အချို့နှင့် ထိုလူတို့၏ ဖောက်ပြန်ပျက်စီးခြင်းဆိုင်ရာ ထုတ်ဖော်ချက်များကို အခွင့်ကောင်းယူပြီး ချဲ့ကားပြောဆိုကာ အထက်လူကြီးများထံ တိုင်ကြားကြသည်။ ၎င်းတို့၏ ရည်ရွယ်ချက် မအောင်မြင်ပါက ၎င်းတို့သည် ခေါင်းဆောင်များ၏ အစီအစဉ်များကို ခေါင်းမာစွာ အတိုက်အခံလုပ်လျက် နောက်ကွယ်၌ အရိုအသေတန်ပြီး အနှောင့်အယှက်များ ပြုလုပ်ကြသည်။ ၎င်းတို့သည် အသင်းတော်၏အလုပ်၊ ဘုရားအိမ်တော်က တောင်းဆိုသော စည်းမျဉ်းများ သို့မဟုတ် မိမိတို့၏ တာဝန်ကို ထမ်းဆောင်ခြင်း၏ ထိရောက်မှုတို့ကို မစဉ်းစားကြပေ၊ ၎င်းတို့သည် မိမိတို့၏ ဒေါသကို ပွင့်အံချရန်သာ အရေးစိုက်ကြသည်။ ၎င်းတို့သည် မည်သူ့ကိုမျှ နားမထောင်ဘဲ ခေါင်းဆောင်များနှင့် အမှုဆောင်များ၏ သတိပေးဆုံးမခြင်းများကိုပင် ငြင်းပယ်ကြသည်။ ၎င်းတို့သည် မျက်နှာချင်းဆိုင်တွင် ပြန်မပြောခြင်း သို့မဟုတ် ခုခံခြင်း မပြုသော်လည်း နောက်ကွယ်တွင်မူ အပျက်သဘောဆောင်မှုကို ပွင့်အံချနိုင်သည်၊ ဆန့်ကျင်သည့်အနေဖြင့် မိမိတို့၏အလုပ်ကို စွန့်ပစ်နိုင်သည်၊ ဘုရားအိမ်တော်၏ အလုပ်အစီအစဉ်များ သို့မဟုတ် ခေါင်းဆောင်များနှင့် အမှုဆောင်များကို တိုက်ခိုက်ရန် မည်သည့်နိုင်ကွက်ကိုမဆို မလွတ်တမ်း ဖမ်းဆုပ်နိုင်သည်။ ၎င်းတို့သည် အယူအဆများကိုပင် ဖြန့်ဝေကြသည်၊ ၎င်းတို့ကိုယ်တိုင်သည် အပျက်သဘောဆောင်ပြီး မိမိတို့၏ တာဝန်ကို ထမ်းဆောင်ရန် စိတ်မပါကြသော်လည်း လူအများကို အပျက်သဘောဆောင်ရန်၊ ခိုကပ်ရန်နှင့် မိမိတို့၏ တာဝန်များကို လျစ်လျူရှုရန် ဆွဲခေါ်ဖို့လည်း ကြိုးစားကြသည်။ ၎င်းတို့၏ စည်းမျဉ်းမှာ အဘယ်နည်း။ “ငါသည် သေရမည်ကို မကြောက်၊ ငါနှင့်အတူ ဆွဲချရန် တစ်စုံတစ်ဦးကို ရှာရန်လိုအပ်သည်။ ခေါင်းဆောင်များက ငါ့ကို ပြုပြင်သည်၊ ငါ၏ တာဝန်ထမ်းဆောင်မှုသည် စံမမီဟု ပြောသည်၊ သို့ဖြစ်လျှင် လူတိုင်း မိမိတို့၏ တာဝန်ကို ကောင်းစွာ မထမ်းဆောင်နိုင်ရန် ငါ သေချာအောင်လုပ်မည်။ ငါ အဆင်မပြေလျှင် သင်တို့တစ်ယောက်မျှ ကောင်းစားရမည်မဟုတ်။ ခေါင်းဆောင်များက ငါ့ကို ပြုပြင်သည်၊ သင်တို့အားလုံး ငါ့ကို လှောင်ရယ်ကြသည်၊ သင်တို့အားလုံး၏ ဘဝကို ငါ ခက်ခဲစေမည်” ဟူ၍ဖြစ်သည်။ ၎င်းတို့သည် မိမိတို့၏ တာဝန်ကို ဝတ်ကျေတမ်းကျေ သို့မဟုတ် စည်းမျဉ်းများကို ဆန့်ကျင်၍ ထမ်းဆောင်သည့်အခါနှင့် တစ်စုံတစ်ဦးက ဤအကြောင်းကို ခေါင်းဆောင်များထံ တိုင်ကြားသည့်အခါ ၎င်းတို့သည် ဤကိစ္စကို စုံစမ်းစစ်ဆေးသည်။ “မည်သူက ငါ့အကြောင်းကို တိုင်ကြားသနည်း။ မည်သူက ခေါင်းဆောင်များကို ငါ့အကြောင်း ကုန်းချောစကားပြောသနည်း။ မည်သူက ခေါင်းဆောင်များနှင့် ရင်းနှီးသော ဆက်ဆံမှု ရှိသနည်း။ ငါ့အကြောင်းကို အထက်အဆင့်ခေါင်းဆောင်များထံ တိုင်ကြားသောသူကို ငါ ရှာတွေ့ပါက ထိုလူကို ငါ လုံးဝ မျက်နှာသာပေးမည်မဟုတ်။ ယင်းကို ငါမည်သည့်အခါမျှ အလွတ်ပေးမည်မဟုတ်” ဟူ၍ဖြစ်လေသည်။ ၎င်းတို့သည် ကြမ်းတမ်းသော ပြောဆိုမှုများကို ပြုလုပ်နိုင်စွမ်း ရှိရုံသာမက ထိုသို့သော ခြိမ်းခြောက်မှုများကိုလည်း လုပ်ဆောင်နိုင်သည်မှာ ပြောစရာမလိုပေ။ ဤလူပုဂ္ဂိုလ်တို့တွင် အခြားသူတို့ကို ဝေဖန်သုံးသပ်ရန်နှင့် ပြစ်တင်ရှုတ်ချရန် နိုင်ကွက်ကို အခွင့်ကောင်းယူရုံသာမက လက်စားချေရန်အတွက် ယုတ်ပြီး မသမာသော နည်းဗျူဟာများစွာ ရှိသည်၊ အချို့သည် မိမိတို့ လက်စားချေလိုသောသူ၏ ကွန်ပျူတာအားသွင်းကြိုးကို တမင်တကာ ခိုးယူကြပြီး ၎င်းတို့၏ ကွန်ပျူတာကို အားပြန်မသွင်းနိုင်အောင် ထားကာ ၎င်းတို့၏ တာဝန်ထမ်းဆောင်မှုကို နှောင့်နှေးစေသည်။ အခြားသူတို့သည် တစ်စုံတစ်ဦး၏ အစာထဲသို့ ဆားများစွာကို တမင်တကာ ထည့်ကြပြီး စား၍မရအောင် ပြုလုပ်ကြသည်။ ဘာသာတရား မရှိသူများကြားတွင် အဖြစ်များသော ဤရိုင်းစိုင်းသည့် လက်စားချေခြင်းနည်းလမ်းများကို အသင်းတော်အတွင်းရှိ ဆိုးယုတ်သောလူများကလည်း အသုံးပြုကြသည်။ ၎င်းတို့၏ လက်စားချေခြင်းကို လုပ်ဆောင်သည့် နည်းလမ်းများသည် ဤမျှသာမက များစွာရှိသေးပြီး ကျွန်ုပ်တို့ မည်သည့်အခါမျှ မမြင်ဖူးသော မသမာသော နည်းလမ်းအချို့လည်း ပါဝင်သည်၊ ငါတို့သည် ရိုးရှင်းသော ဥပမာအနည်းငယ်ကိုသာ ကိုးကားခြင်း ဖြစ်သည်။ ၎င်းတို့ထဲတွင် အချို့သော လူပုဂ္ဂိုလ်တို့သည် အခြားသူတို့အတွက် ဒုက္ခ၊ အတားအဆီးများနှင့် အခက်အခဲများကို တမင်တကာ ဖန်တီးကြသည်၊ ဤသည်မှာ အဖြစ်များသော ဖြစ်စဉ်တစ်ခု ဖြစ်သည်။ အုပ်စုတိုင်းတွင်၊ အခြေအနေနှင့် ပတ်ဝန်းကျင် အမျိုးမျိုးအောက်တွင် လက်စားချေလိုစိတ်ရှိသောသူတို့၏ ရက်စက်ကြမ်းကြုတ်သော စိတ်သဘောထားသည် အစဉ်မပြတ် ဖော်ထုတ်ခြင်းခံနေရသည်။ ဆိုးယုတ်သောလူများနှင့် အန္တိခရစ်များ၏ လက်စားချေလိုသော သရုပ်သကန်များသည် သာ၍ပင် သိသာထင်ရှားသည်။ အသင်းတော်အတွင်း၌ ဆိုးယုတ်သောလူများနှင့် အန္တိခရစ်များ ရှိနေသရွေ့ ကိုယ်တော့်ကို စိတ်ရင်းမှန်ဖြင့် ယုံကြည်ပြီး သမ္မာတရားကို လိုက်စားသော ဘုရားသခင် ရွေးချယ်ထားသည့်လူတို့သည် နှောင့်ယှက်ခြင်း ခံရမည်ဖြစ်သည်။ ဆိုးယုတ်သောလူများနှင့် အန္တိခရစ်များ ရှိနေသည့် နေ့ရက်တိုင်းသည် အသင်းတော် ငြိမ်သက်ခြင်းမရှိသည့် နေ့ရက်ဖြစ်သည်၊ လူကောင်းတို့သည် တိုက်ခိုက်ခြင်းနှင့် ဖယ်ကြဉ်ခြင်းခံရမည်၊ အထူးသဖြင့် သမ္မာတရားကို လိုက်စားသောသူတို့သည် ဆိုးယုတ်သောလူများနှင့် အန္တိခရစ်များ၏ ရန်လိုမှုနှင့် လက်စားချေခြင်းကို ရင်ဆိုင်ကြရမည်။ ဆိုးယုတ်သောလူများနှင့် အန္တိခရစ်တို့သည် အခြားသူတို့ကို မည်သို့ ညှဉ်းပန်းနှိပ်စက်ပြီး လက်စားချေကြသနည်း။ ပထမဦးစွာ ၎င်းတို့သည် သမ္မာတရားကို လိုက်စားပြီး စည်းမျဉ်းများကို လိုက်နာသောသူတို့ကို ပစ်မှတ်ထားကြသည်။ ဤဆိုးယုတ်သော လူပုဂ္ဂိုလ်တို့သည် သမ္မာတရားကို လိုက်စားသောသူတို့သာလျှင် ၎င်းတို့အတွက် အန္တရာယ်အရှိဆုံး ဖြစ်ကြောင်းကို ရှင်းလင်းစွာ ထင်မြင်ကြသည်။ ပထမဦးစွာ သမ္မာတရားကို နားလည်သောလူတို့သည် ၎င်းတို့ကို ပိုင်းခြားသိမြင်နိုင်သည်၊ ၎င်းတို့သည် မကောင်းမှုတစ်ခုခုကို လုပ်ဆောင်နေသရွေ့ သမ္မာတရားကို နားလည်သောသူတို့၏ ထွင်းဖောက်မြင်ခြင်းကို ခံရမည်ဖြစ်သည်။ ဒုတိယအနေဖြင့် သမ္မာတရားကို နားလည်သောလူများ ရှိနေပါက ၎င်းတို့၏ ဒုစရိုက်အမှုများသည် အနည်းငယ် ကန့်သတ်ခြင်းခံရမည်ဖြစ်ပြီး ၎င်းတို့၏ ပန်းတိုင်များကို အောင်မြင်ရန် ခက်ခဲစေသည်။ ဤရှုထောင့်မှကြည့်လျှင် သမ္မာတရားကို လိုက်စားသောသူတို့သာလျှင် အသင်းတော်၏အလုပ်ကို ကာကွယ်စောင့်ရှောက်သူများ ဖြစ်ကြသည်။ သမ္မာတရားကို လိုက်စားသောသူများ ရှိနေပါက အန္တိခရစ်များနှင့် ဆိုးယုတ်သောလူတို့သည် ဗိုလ်ကျစိုးမိုးစွာ ပြုမူဝံ့ကြမည်မဟုတ်ဘဲ အနည်းငယ် ချုပ်တည်းရမည်ဖြစ်သည်။ သို့ဖြစ်၍ သမ္မာတရားကို လိုက်စားသောသူတို့သည် အန္တိခရစ်များနှင့် ဆိုးယုတ်သောလူတို့၏ မျက်စိထဲမှ ဆူး၊ အသည်းထဲမှ ခလုတ်တံသင်း ဖြစ်လာကြပြီး ထို့ကြောင့် ၎င်းတို့သည် မိမိတို့၏ လက်စားချေခြင်းကို လုပ်ဆောင်ရန် နည်းလမ်းများကို ကြံစည်ကြခြင်း ဖြစ်သည်။

ဆိုးယုတ်သောလူတို့သည် မိမိတို့၏ လက်စားချေခြင်းကို လုပ်ဆောင်သည့်အခါ ၎င်းတို့သည် မည်သို့မျှရှင်းပြ၍ မရဘဲ ဆင်ခြင်တုံတရားကင်းမဲ့လျက် ရက်စက်ကြမ်းကြုတ်သော စိတ်သဘောထားတစ်ခုကို ပြသကြသည်။ ၎င်းတို့နှင့် အချိန်အတိုင်းအတာ တစ်ခုအထိ အတူနေထိုင်ခဲ့ပြီး ၎င်းတို့ကို နားလည်သောသူတို့သည် ၎င်းတို့ကို အတိုင်းအတာတစ်ခုအထိ ကြောက်ရွံ့ကြသည်။ ၎င်းတို့နှင့် စကားပြောဆိုရာတွင် အလွန်အမင်း သတိထားပြီး ယဉ်ကျေးရန် လိုအပ်ကာ အလွန်အကျွံ ရိုသေလေးစားမှုအတိုင်းအတာတစ်ခုကို တောင်းဆိုသည်။ ၎င်းတို့ကို အစဉ်မပြတ် အလိုလိုက်အကြိုက်ဆောင်ပြီး နေရာပေးရမည်ဖြစ်ပြီး ၎င်းတို့၌ရှိသော မည်သည့်ပြဿနာ သို့မဟုတ် အမှားများကိုမဆို တိုက်ရိုက် ထောက်ပြ၍မရပေ။ ထိုအစား ဤပြဿနာများကို သွယ်ဝိုက်သောနည်းဖြင့် ချော့မော့ပြောဆိုရမည်ဖြစ်ပြီး စကားပြောပြီးနောက်တွင်လည်း ၎င်းတို့ကို ဤသို့ပြောဆိုလျက် ချီးမွမ်းရမည်ဖြစ်သည်။ “သင်၌ ဤအပြစ်အနာအဆာ သို့မဟုတ် ချို့တဲ့ချက် ရှိသော်လည်း သင်သည် ကျွန်ုပ်တို့ထက် ကျွမ်းကျင်မှုများကို ပို၍ လျင်မြန်စွာ သင်ယူနိုင်သည်၊ သင်၏ ပညာရှင်ဆိုင်ရာ စွမ်းဆောင်နိုင်ရည်များသည် အခြားသူများထက် ပို၍ အားကောင်းပြီး သင်၏ အလုပ်ထိရောက်မှုသည် ကျွန်ုပ်တို့ထက် ပို၍ မြင့်မားသည်။ သင်၏ အမှားများကို အားသာချက်များအဖြစ် ကျွန်ုပ်မြင်ပါသည်” ဟူ၍ပင် ၎င်းတို့ကို မြှောက်ပင့်ပြောဆိုရန်ပင် လိုအပ်သည်။ ၎င်းတို့သည် အဘယ်ကြောင့် ဤသို့ပြုလုပ်ကြသနည်း။ ယင်းမှာ ၎င်းတို့၏ လက်စားချေခြင်းကို ကြောက်ရွံ့သောကြောင့် ဖြစ်သည်။ ဤနည်းအားဖြင့် ဤဆိုးယုတ်သော လူပုဂ္ဂိုလ်တို့သည် နှစ်သက်သဘောကျလာကြပြီး ၎င်းတို့၏ စိတ်နှလုံးထဲ၌ ဖြေသိမ့်မှုကို ခံစားကြရသည်။ ၎င်းတို့၏ လက်စားချေခြင်းကို ရှောင်ရှားရန် လူအများစုသည် ၎င်းတို့နှင့်ပတ်သက်၍ မိမိတို့ သိရှိရသော မည်သည့်ပြဿနာကိုမဆို မျက်နှာချင်းဆိုင်တွင် ထုတ်ဖော်ပြောဆိုရန် ကြောက်ရွံ့ကြသကဲ့သို့ ဤပြဿနာများကို တိုင်ကြားရန်လည်း မဝံ့ကြပေ။ ၎င်းတို့သည် ဘုရားအိမ်တော်၏ အကျိုးစီးပွားများကို ထိခိုက်နစ်နာစေနေကြောင်းနှင့် အသင်းတော်၏ အလုပ်သည် ၎င်းတို့၏ ခေါင်းမာမှုနှင့် မဆင်မခြင် ထင်ရာစိုင်းပြုမူမှုတို့ကြောင့် နှောင့်နှေးနေကြောင်း ရှင်းလင်းနေသည့်အခါတွင်ပင် သို့မဟုတ် ၎င်းတို့၏ ဦးတည်ရာနှင့် စည်းမျဉ်းများတွင် အချို့သော လွဲချော်မှုများကို သတိပြုမိသည့်အခါတွင်ပင် မည်သူမျှ ကန့်ကွက်ရန် သို့မဟုတ် အထက်လူကြီးများထံ တိုင်ကြားရန် မဝံ့ကြပေ။ ၎င်းတို့၏ ရက်စက်ကြမ်းကြုတ်သော စိတ်သဘောထားနှင့် လက်စားချေလိုစိတ်ရှိသော ၎င်းတို့၏ လူ့သဘာဝကြောင့် အခြားသူတို့သည် ၎င်းတို့ကို အနည်းငယ် ကြောက်ရွံ့ကြပြီး ဒေါသထွက်သော်လည်း ဖွင့်ဟပြောဆိုရန် အလွန်ကြောက်ရွံ့နေကြသည်။ ၎င်းတို့နှင့် စကားပြောဆိုရာတွင် အလွန်အမင်း ကြင်နာသော၊ နူးညံ့သော၊ ယဉ်ကျေးသိမ်မွေ့သော သဘောထားကို ပြသလျက် အထူးသဖြင့် ယဉ်ကျေးပြီး လိမ္မာပါးနပ်ရမည်ဖြစ်သည်။ လူတို့သည် ၎င်းတို့ကို ရိုသေလေးစားစွာနှင့် ယဉ်ကျေးစွာ ပြောဆိုပြီး ၎င်းတို့အား အလျှော့ပေးသည့်အခါ ၎င်းတို့သည် အတွင်းစိတ်အားဖြင့် သက်သောင့်သက်သာ ခံစားကြရသည်။ သို့သော် တစ်စုံတစ်ဦးသည် ပွင့်ပွင့်လင်းလင်း ပြောဆိုပြီး ၎င်းတို့၏ ပြဿနာများကို ဖော်ထုတ်ကာ အကြံပြုချက်များ ပေးပါက ၎င်းတို့သည် ရွံရှာစက်ဆုပ်လာကြပြီး ယင်းကို မရိုမသေပြုခြင်းအဖြစ်၊ အခြားသူတို့က မိမိတို့အပေါ် ကန့်ကွက်ချက်များ သို့မဟုတ် ရန်လိုမှု ရှိခြင်းအဖြစ် ထင်မြင်ကြသည်။ ဤအရာက ထိုလူအပေါ် လက်စားချေရန်နှင့် ၎င်းတို့ကို ညှဉ်းပန်းနှိပ်စက်ရန် ၎င်းတို့ကို လှုံ့ဆော်သည်၊ ၎င်းတို့သည် ထိုသူကို ချိုးနှိမ်ပြီး ထိုသူ၏ နာမည်ကို အသရေဖျက်ရန် လိုအပ်သည်။ ထိုလူသည် ၎င်းတို့၏ လက်ထဲသို့ ကျရောက်သွားပါက ကောင်းသော အဆုံးသတ်သို့ ရောက်မည်မဟုတ်ပေ။ ထိုသို့သောလူများသည် ကြောက်မက်ဖွယ် ကောင်းသလော။ (ကောင်းပါသည်။) သင်သည် ၎င်းတို့ကို နားမလည်ဘဲ ၎င်းတို့ကို စော်ကားမိပါက ၎င်းတို့သည် သင့်အပေါ် အငြိုးအတေးထားမည်ဖြစ်ပြီး အစာစားနေစဉ်နှင့် အိပ်နေစဉ်တွင်ပင် သင့်အပေါ် လက်စားချေရန် ကြံစည်နေမည်ဖြစ်သည်။ သင်သည် ၎င်းတို့၏ စောင့်ကြည့်ခြင်းကို ခံရသည်နှင့်တစ်ပြိုင်နက် ဒုက္ခ မလွဲမသွေ ရောက်မည်၊ အဘယ်ကြောင့်ဆိုသော် ၎င်းတို့သည် လက်စားချေရန် စိတ်ပိုင်းဖြတ်ထားသောကြောင့် ဖြစ်သည်။ ၎င်းတို့သည် အပြင်ပန်းအားဖြင့် သင့်ကို ယခင်ကဲ့သို့ ပြောဆိုကောင်းပြောဆိုနိုင်သော်လည်း ၎င်းတို့ လက်စားချေရန် ကြံစည်သည့်အခိုက်အတန့်တွင် သင် ယခင်က ၎င်းတို့အပေါ် လုပ်ဆောင်ခဲ့သော သို့မဟုတ် ပြောဆိုခဲ့သော အရာအားလုံးသည် ၎င်းတို့အတွက် လက်နက် ဖြစ်လာသည်။ ၎င်းတို့သည် သင့်ကို ရန်သူကဲ့သို့ သဘောထားမည်ဖြစ်ပြီး ၎င်းတို့ လုံလောက်စွာ လက်စားချေပြီးဖြစ်ကာ လုံးဝ ကျေနပ်သည်ဟု ခံစားရသည်အထိ သင့်အပေါ် နည်းနည်းချင်း လက်စားချေသွားမည်ဖြစ်သည်။ ဤသည်မှာ ဆိုးယုတ်သောလူများနှင့် ပေါင်းသင်းခြင်း၏ အကျိုးဆက် ဖြစ်သည်။

လက်စားချေလိုစိတ်ရှိသော လူတို့သည် ၎င်းတို့၏ အပြုအမူအမျိုးမျိုးအပေါ်တွင်လည်းကောင်း၊ ၎င်းတို့ ဆောင်ရွက်ကာ ကျင့်ကြံပြုမူသည့် စည်းမျဉ်းများနှင့် နည်းလမ်းများအပေါ်တွင်လည်းကောင်း အခြေခံ၍ စိတ်ကောင်းရှိပြီး လူတိုင်းအပေါ် ဖော်ရွေကာ မည်သူ့ကိုမဆို ဆက်ဆံရာတွင် စည်းမျဉ်းများ ကင်းမဲ့သောသူများမှလွဲ၍ လူတိုင်းနီးပါးအတွက် ခြိမ်းခြောက်မှုတစ်ခု ဖြစ်စေသည်၊ ထိုသို့သော လူပုဂ္ဂိုလ်များသည် ရက်စက်ကြမ်းကြုတ်သော လူများအနီးတွင် ဘေးကင်းကြသည်။ သို့သော် အသိစိတ် သို့မဟုတ် တရားမျှတစိတ် အနည်းငယ်မျှပင် ရှိသောသူတို့သည် လက်စားချေလိုစိတ်ရှိသော လူတို့၏ ရှေ့မှောက်တွင် ရှိသည့်အခါ အတိုင်းအတာ အမျိုးမျိုးဖြင့် အနည်းနှင့်အများဆိုသလို ခြိမ်းခြောက်ခံရသည်ဟု ခံစားရလိမ့်မည်။ ဆိုးရွားသော အခြေအနေများတွင် ၎င်းတို့သည် ကိုယ်ထိလက်ရောက် ဒုက္ခပေးမှု သို့မဟုတ် အသက်အန္တရာယ် ခြိမ်းခြောက်မှုများကိုပင် ရင်ဆိုင်ရနိုင်ပြီး သိပ်မဆိုးရွားသော အခြေအနေများတွင်မူ ၎င်းတို့သည် နှုတ်ဖြင့် ဆဲဆိုတိုက်ခိုက်မှုများ၊ အသရေဖျက်ခြင်း သို့မဟုတ် အမှုဆင်ခြင်းတို့ကို ခံရနိုင်ပေသည်။ ဤသည်တို့မှာ လက်စားချေလိုစိတ်ရှိသော လူတို့၏ ရက်စက်ကြမ်းကြုတ်သော စိတ်သဘောထား၏ အလုံးစုံ ထုတ်ဖော်ခြင်းများနှင့် သရုပ်သကန်များထဲတွင် ပါဝင်သည်။ ၎င်းတို့၏ အလုံးစုံသော သရုပ်သကန်များအပေါ် အခြေခံ၍ ထိုသို့သောလူများသည် ညီအစ်ကိုမောင်နှမများကြားနှင့် အသင်းတော်အတွင်း၌လည်း အနှောင့်အယှက်များ ဖြစ်စေသည်။ ဤလက်စားချေတတ်သော လူတို့နှင့် ဆက်ဆံသော လူတိုင်းနီးပါးသည် ၎င်းတို့၏ လက်စားချေမှုအတွက် ပစ်မှတ်တစ်ခု ဖြစ်လာပြီး အစဉ်သဖြင့်နီးပါးပင် သားကောင်တစ်ဦး ဖြစ်လာသည်။ လက်စားချေလိုစိတ်ရှိသောသူတို့တွင် ရက်စက်ကြမ်းကြုတ်သော စိတ်သဘောထားတစ်ခု ရှိသည်၊ ၎င်းတို့သည် မည်သည့်အချိန်မဆို ပေါက်ကွဲနိုင်သည့် အချိန်ကိုက်ဗုံးများ ဖြစ်ကြသည်။ ၎င်းတို့သည် မိမိတို့၏ တာဝန်များကို ထမ်းဆောင်ရန်နှင့် ပုံမှန်အသင်းတော်အသက်တာကို ဖြတ်သန်းရန် လူအုပ်လုပ်ဆောင်သည့်အတိုင်း လိုက်လုပ်ဆောင်နိုင်သော်လည်း ၎င်းတို့၏ လူ့သဘာဝကို အကဲဖြတ်ကြည့်ရသော် ၎င်းတို့သည် အခြားသူများကို အချိန်မရွေး လက်စားချေကာ ခြိမ်းခြောက်နိုင်သည့်အပြင် လူတို့ကို ၎င်းတို့အား ကြောက်ရွံ့ပြီး သတိထားရှောင်စေနိုင်သည်။ ဤသည်မှာ လူအများစုအတွက် အနှောင့်အယှက်များကို ဖြစ်စေပြီးဖြစ်သည် မဟုတ်လော။ (ဟုတ်ပါသည်။) ၎င်းတို့ကို စိတ်အနှောင့်အယှက် မဖြစ်စေရန်၊ ၎င်းတို့ကို စိတ်ကျေနပ်စေရန်နှင့် ၎င်းတို့၏ အာဃာတများနှင့် လက်စားချေမှုများကို ရှောင်ရှားရန် လူတို့သည် ၎င်းတို့၏ မျက်နှာအမူအရာများကို အစဉ်သတိထားပြီး ၎င်းတို့၏ စကားသံကို နားစွင့်ကာ ၎င်းတို့ စကားပြောဆိုသည့်အခါ ၎င်းတို့၏ ရည်ရွယ်ချက်များ၊ ပန်းတိုင်များနှင့် ဦးတည်ရာများကို သိရှိရန် ကြိုးစားရမည်။ ဤအမြင်ရှုထောင့်မှကြည့်လျှင် လူအများစုသည် ၎င်းတို့၏ အနှောင့်အယှက်ပေးခြင်းကို ခံရသည်သာမက ၎င်းတို့၏ ထိန်းချုပ်ခြင်းကိုပါ ခံနေရသည် မဟုတ်လော။ (ဟုတ်ပါသည်။) သို့ဖြစ်၍ ဤကိစ္စ၏ သဘောသဘာဝကို အကဲဖြတ်ကြည့်လျှင် ထိုသို့သော လက်စားချေတတ်သည့် လူပုဂ္ဂိုလ်များသည် ဆိုးယုတ်သောလူများ မဟုတ်ကြလော။ (ဟုတ်ပါသည်။) ၎င်းတို့ကို ဆိုးယုတ်သောလူများအဖြစ် သတ်မှတ်ရမည်မှာ အလွန် သိသာထင်ရှားပေသည်။ တစ်စုံတစ်ဦးသည် ထိုသို့သော လူပုဂ္ဂိုလ်များ၏ အခြေအနေကို နားလည်ရန် ကြိုးစားပါက အများစုသည် ၎င်းတို့အကြောင်း အမှန်တရားကို ပြောဆိုရန် ကြောက်ရွံ့ကြပြီး ၎င်းတို့၏ ပြဿနာများကို တိုင်ကြားရန် သို့မဟုတ် ၎င်းတို့အကြောင်း ပြောဆိုရန် သို့မဟုတ် ၎င်းတို့ကို အကဲဖြတ်ရန် မဝံ့ရဲဘဲ ၎င်းတို့နှင့်ပတ်သက်သည့် မေးခွန်းတိုင်းကို “အဆင်ပြေပါသည်” ကဲ့သို့သော ကတိကဝတ်မပြုသော အဖြေများဖြင့် ဝတ်ကျေတမ်းကျေ ဖြေဆိုလိမ့်မည်။ ဤသည်မှာ ဒုက္ခပေးသော အခြေအနေတစ်ခု မဟုတ်လော။ အချို့က “ထိုသို့သော ဆိုးယုတ်သည့်လူများသည် အချိန်မရွေး နေရာမရွေး လက်စားချေနိုင်သည်၊ မည်သူက ၎င်းတို့ကို ရန်စဝံ့မည်နည်း။ ထို့အပြင် ၎င်းတို့သည် အမှောင်လောကနှင့် တရားဝင် အသိုင်းအဝိုင်း နှစ်ခုလုံးတွင် အဆက်အသွယ်များရှိသည်ဟု အစဉ်အမြဲ အခိုင်အမာဆိုကြပြီး မည်သူမဆို ၎င်းတို့ကို စိတ်အနှောင့်အယှက် ဖြစ်စေပါက ထိုလူအတွက် အကောင်းဖြင့် အဆုံးသတ်မည်မဟုတ်ဘဲ ၎င်းတို့ကို သင်ခန်းစာပေးမည်ဖြစ်ကြောင်းနှင့် ၎င်းတို့၏ မိသားစုကို ဆိုးရွားစွာ သေဆုံးစေမည်ဖြစ်ကြောင်း ခြိမ်းခြောက်ကြသည်။ ထို့ကြောင့် မည်သူမျှ ၎င်းတို့ကို ရန်စဝံ့ခြင်းမရှိပေ။ ၎င်းတို့ကို လွှတ်ထားလော့၊ ကျွန်ုပ်တို့မူ မိမိတို့ကိုယ်တိုင်အတွက် အကောင်းဆုံးကိုသာ မျှော်လင့်ကြမည်” ဟု ပြောဆိုကြသည်။ သင်မြင်သည့်အတိုင်းပင် ထိုသို့သော အခြေအနေတစ်ခုသည် အသင်းတော်၌ ဖြစ်ပေါ်လာပြီးဖြစ်ကာ ၎င်းတို့သည် ဤလူတို့ကို ထိရောက်စွာ ထိန်းချုပ်ပြီးဖြစ်သည်ဟု ဆိုလိုသည်။ လက်စားချေဖို့ ကြိုးပမ်းရာတွင် ၎င်းတို့၏ ရက်စက်ကြမ်းကြုတ်သော စိတ်သဘောထားကို မျက်မြင်တွေ့ရှိခြင်းကြောင့် လူတို့သည် ၎င်းတို့ကို စွပ်စွဲရန် သို့မဟုတ် ပြုပြင်ရန် မဝံ့ရဲကြသကဲ့သို့ ၎င်းတို့အပေါ် မိမိတို့၏ စစ်မှန်သော အကဲဖြတ်ချက်များကို ပြောဆိုရန်လည်း မဝံ့ရဲကြပေ။ ၎င်းတို့ကို စိတ်အနှောင့်အယှက်ဖြစ်စေမည်ကို ကြောက်ရွံ့သည့်အတွက် စကားစမြည်ပြောဆိုရာတွင် ၎င်းတို့နှင့်ပတ်သက်၍ ရှောင်ကွင်းပြောဆိုရပြီး ၎င်းတို့၏ နောက်ကွယ်တွင် ၎င်းတို့၏ စစ်မှန်သော သရုပ်သကန်များအကြောင်း အသေးစိတ်ပြောဆိုရန်ပင် ကြောက်ခမန်းလိလိ ထိတ်လန့်ကျသည်။ လူတို့သည် မည်သည့်အရာကို ကြောက်ရွံ့ကြသနည်း။ ၎င်းတို့သည် မိမိတို့၏ စကားများက လက်စားချေတတ်သောသူ၏ နားသို့ ရောက်ရှိသွားပြီး ထိုသူက ၎င်းတို့အပေါ် လက်စားချေရန် ကြိုးပမ်းမည်ကို ကြောက်ရွံ့ကြသည်။ စကားပြောဆိုပြီးနောက် ၎င်းတို့သည် မိမိတို့၏ နဖူးကိုရိုက်ကာ “သွားပြီ၊ ယနေ့ ကျွန်ုပ်သည် မပြောသင့်သည့် စကားကို ပြောလိုက်မိသည်။ စောင့်သာကြည့်ပါ၊ ယင်းအတွက် ကျွန်ုပ် ပြဿနာတက်တော့မည်။ ကျွန်ုပ်သည် အဘယ်ကြောင့်များ မိမပါးစပ်ကို မပိတ်ထားနိုင်ရသနည်း” ဟု ပြောဆိုကြသည်။ ထိုအချိန်မှစ၍ ၎င်းတို့သည် အစဉ်မပြတ် ကြောက်ရွံ့စိုးရိမ်စွာဖြင့် အသက်ရှင်နေထိုင်ကြပြီး ဘဝကို ခြေဖျားထောက်၍ သွားလာကြကာ ထိုလူ၏အနီးတွင် ရှိသည့်အခါတိုင်း “ငါပြောခဲ့သည့်အရာကို သူသိသွားသလား။ သူ့နားသို့ ရောက်သွားပြီလား။ ငါ့အပေါ် သူ၏ သဘောထားသည် ယခင်အတိုင်းပင် ဖြစ်သလား” ဟု တွေးတောလျက် အစဉ်မပြတ် စောင့်ကြည့်လေ့လာနေကြသည်။ ၎င်းတို့ ပို၍ စဉ်းစားလေ၊ ပို၍ စိတ်မတည်မငြိမ်ဖြစ်လာလေဖြစ်ပြီး အချိန်ကြာလာသည်နှင့်အမျှ ၎င်းတို့၏ ကြောက်ရွံ့မှုသည် ပို၍ ကြီးမားလာလေဖြစ်သောကြောင့် “ငါ သူ့ကို ရန်မစရဲသော်လည်း အနည်းဆုံးအနေဖြင့် သူ့ကို ရှောင်နိုင်သည်။ ငါပြောခဲ့သည့်အရာကို သူသိသည်ဖြစ်စေ မသိသည်ဖြစ်စေ ငါ သူ့ကို ရှောင်နေ၍ မရဘူးလား” ဟု တွေးတောလျက် သူ့ကို လုံးဝရှောင်လိုက်ခြင်းက ပိုကောင်းသည်ဟု ဆုံးဖြတ်လိုက်ကြသည်။ ဤကြောက်ရွံ့မှုသည် အလွန်ကြီးမားလာသဖြင့် ၎င်းတို့သည် မိမိတို့၏ တာဝန်ကို ထမ်းဆောင်ရမည့်နေရာ ဖြစ်လျှင်ပင် ဤရက်စက်ကြမ်းကြုတ်သောသူ ရှိနိုင်သည့် မည်သည့်နေရာကိုမဆို ရှောင်ရှားလျက် စုဝေးပွဲများကိုပင် တက်ရောက်ရန် မဝံ့ရဲကြတော့ဘဲ သည်းခြေပျက်မတတ် ကြောက်လန့်နေကြသည်။

လက်စားချေလိုစိတ်ရှိသော ထိုဆိုးယုတ်သည့်လူများကို မည်သို့ ကိုင်တွယ်သင့်သနည်း။ (၎င်းတို့ကို ရှင်းလင်းပစ်ပါ။) အတော်အတန် ရိုးရှင်းသည်၊ “ရှင်းလင်းပစ်ခြင်း” ပင်ဖြစ်ပြီး ပြီးလေပြီ။ ၎င်းတို့ကို ရှင်းလင်းပစ်လိုက်ပြီး လူအများစုက အလွန်ကျေနပ်အားရစွာဖြင့် ပျော်ရွှင်စွာ ဂုဏ်ပြုကြပါက ၎င်းတို့ကို ရှင်းလင်းပစ်ခြင်းက မှန်ကန်သော ဆုံးဖြတ်ချက် ဖြစ်ခဲ့သည်။ ယခင်က စည်းဝေးပွဲများအတွင်း ဆိုးယုတ်သောလူများ ရှိနေခြင်းသည် လူအများစု မိတ်သဟာယဖွဲ့နေစဉ်တွင် ဘောင်ခတ်ခြင်းခံနေရသည်ကို ဆိုလိုသည်၊ ထိုလူတို့သည် မှားယွင်းသော စကားတစ်ခွန်းက ဆိုးယုတ်သူတို့ကို စိတ်အနှောင့်အယှက်ဖြစ်စေမည်ကို ကြောက်ရွံ့ကြသောကြောင့် စကားပြောဆိုနေစဉ်တွင် ၎င်းတို့ကို သတိထားရှောင်ကြဉ်ပြီး ရှောင်ကြသည်။ စုဝေးပွဲများအတွင်း၌ ရေးသားမထားသော စည်းမျဉ်းတစ်ခု ပေါ်ပေါက်လာခဲ့သည်၊ တစ်စုံတစ်ဦးက မျက်စိဖြင့် အချက်ပြလိုက်ပါက အကြောင်းအရာသည် လျင်မြန်စွာ ပြောင်းလဲသွားလေ့ရှိသည်။ ဤသည်မှာ ပေါ်ပေါက်လာခဲ့သော အခြေအနေ ဖြစ်ခဲ့သည်။ လက်စားချေလိုစိတ်ရှိသောသူတို့ကို ရှင်းလင်းပစ်လိုက်သည်နှင့်တစ်ပြိုင်နက် အသင်းတော်သည် ငြိမ်သက်သွားခဲ့ပြီး အသင်းတော်အသက်တာသည် ပုံမှန်ဖြစ်လာကာ လူအချင်းချင်းကြားရှိ ဆက်ဆံရေးများသည်လည်း ပုံမှန်အခြေအနေသို့ ပြန်ရောက်သွားခဲ့သည်။ ညီအစ်ကိုမောင်နှမများသည် ယခုအခါ မည်သူ့၏ ထိန်းချုပ်မှုကိုမျှမခံရဘဲ မည်သူ့ကိုမျှ မကြောက်ရွံ့ဘဲ မည်သူ့၏ မျက်နှာအမူအရာကိုမျှ သတိထားရန်မလိုဘဲ ဘုရားသခင်၏ နှုတ်ကပတ်တော်များကို လွတ်လပ်စွာ မျှဝေပြီး ဆုတောင်းရင်းဖတ်ရှုနိုင်ကြကာ ၎င်းတို့၏ အတွေ့အကြုံဆိုင်ရာ သက်သေခံချက်များကိုလည်း လွတ်လပ်စွာ မျှဝေနိုင်ကြပြီဖြစ်သည်။ ဤရလဒ်အပေါ် အခြေခံ၍ ထိုသို့သော ဆိုးယုတ်သည့်လူများကို ရှင်းလင်းပစ်ခြင်းသည် မှန်ကန်ခဲ့သလော။ (ဟုတ်ပါသည်။) လုံးဝမှန်ကန်သည်။ ၎င်းတို့ကို ရှင်းလင်းပစ်ရမည်။ ၎င်းတို့ကို မရှင်းလင်းဘဲထားပါက လူတိုင်းအတွက် အသက်တာသည် သည်းမခံနိုင်စရာ ဖြစ်လာမည်ဖြစ်ပြီး လူများစွာတို့သည် စုဝေးပွဲများ တက်ရောက်ရန် အလွန်ကြောက်ရွံ့နေကြလိမ့်မည်။ အချို့သော ကြောက်တတ်သည့် လူပုဂ္ဂိုလ်များသည် အိပ်မက်ဆိုးများပင် မက်ကောင်းမက်နိုင်ပြီး ဆိုးယုတ်သော မကောင်းဆိုးဝါးများ၏ လည်ပင်းညှစ်ခံရခြင်းကို အစဉ်အမြဲ အိပ်မက်မက်နေကြလိမ့်မည်။ ၎င်းတို့သည် စုဝေးပွဲများအတွင်း အစဉ်အမြဲ အလွန်အမင်း သတိထားနေကြမည်ဖြစ်ပြီး စကားပြောဆိုရန် မည်သည့်အခါမျှ မဝံ့ရဲဘဲ လွတ်မြောက်ပြီး လွတ်လပ်သည်ဟု မခံစားနိုင်ကြပေ။ ဆိုးယုတ်သောလူများကို ရှင်းလင်းပစ်လိုက်သည့် အချိန်မှစ၍ ၎င်းတို့သည် လုံးဝ ပြောင်းလဲသွားခဲ့ကြသည်၊ ၎င်းတို့သည် ယခုအခါ စုဝေးပွဲများအတွင်း စကားပြောဆိုဝံ့ကြပြီဖြစ်ပြီး မိတ်သဟာယဖွဲ့ရာတွင် ပို၍ တက်ကြွလာကြကာ လွတ်မြောက်ပြီး လွတ်လပ်သည်ဟု ခံစားကြရသည်။ ဤသည်မှာ ကောင်းသောအရာတစ်ခု မဟုတ်လော။ (ဟုတ်ပါသည်။) ရက်စက်ကြမ်းကြုတ်သော စိတ်သဘောထားရှိသည့် ထိုသို့သော လက်စားချေတတ်သည့် လူပုဂ္ဂိုလ်များကို ပိုင်းခြားသိမြင်ရန် လွယ်ကူသည်။ ယေဘုယျအားဖြင့် တစ်စုံတစ်ဦးနှင့် ခြောက်လကျော်ကြာ ပေါင်းသင်းဆက်ဆံပြီးနောက် လူတိုင်းသည် ၎င်းတို့က ထိုသို့သော လူစားမျိုးဟုတ်မဟုတ်ကို ခံစားသိရှိပြီး ရှင်းလင်းစွာ မြင်နိုင်သင့်သည်၊ ၎င်းတို့နှင့် အချိန်အတိုင်းအတာတစ်ခုကြာ အတူနေထိုင်ပြီးနောက်တွင် သိသာထင်ရှားလာသည်။ အသင်းတော်ရှိ ခေါင်းဆောင်များနှင့် အမှုဆောင်များသည် ထိုသို့သော ဆိုးယုတ်သည့်လူများကို ကိုင်တွယ်ရာတွင် ဘာသိဘာသာ မနေသင့်ပေ။ ဘာသိဘာသာ နေခြင်းဟူသည်မှာ အဘယ်အရာကို ဆိုလိုသနည်း။ ဆိုလိုသည်မှာ ၎င်းတို့ကို မကိုင်တွယ်မီ လူအချို့ကို အထင်အမြင်မှားစေပြီး မကောင်းမှုများကို ကျူးလွန်ခြင်းဖြင့် လူတိုင်းကို ဒေါသထွက်စေသည်အထိ မစောင့်ဆိုင်းခြင်း ဖြစ်သည်၊ ထိုသို့ပြုလုပ်ခြင်းသည် အလွန်ပင် ဘာသိဘာသာနေခြင်း ဖြစ်ပေလိမ့်မည်။ သို့ဆိုလျှင် ဆိုးယုတ်သောလူများကို ကိုင်တွယ်ရန် အကောင်းဆုံးအချိန်သည် မည်သည့်အချိန်ဖြစ်သနည်း။ လူအနည်းငယ် ထိခိုက်ခံရပြီးဖြစ်ကာ ၎င်းတို့အပေါ် ပြင်းထန်သော မနှစ်မြို့မှုနှင့် သတိထားရှောင်ကြဉ်မှုတို့ကို ခံစားနေရပြီး ၎င်းတို့ကို ဆိုးယုတ်သောလူများအဖြစ် လုံးလုံးလျားလျား စရိုက်လက္ခဏာ သရုပ်ဖော်ပြီးဖြစ်သည့်အချိန် ဖြစ်သည်။ ဤအချိန်တွင် လူအများအပြား ထိခိုက်ခံရခြင်းမှ ကာကွယ်ရန်နှင့် ကြောက်တတ်သူများ သည်းခြေပျက်မတတ် ကြောက်လန့်ခြင်း သို့မဟုတ် ၎င်းတို့ကြောင့် ခလုတ်တိုက်လဲခြင်းတို့မှ ရှောင်ရှားရန် ၎င်းတို့ကို ချက်ချင်း ကိုင်တွယ်ပြီး ရှင်းလင်းပစ်သင့်သည်။ ဤနေရာတွင် အရေးအကြီးဆုံးအချက်မှာ အဘယ်နည်း။ ဆိုးယုတ်သောလူများကို အသင်းတော်အတွင်း၌ အချိန်ကြာမြင့်စွာ အနှောင့်အယှက်များ ဖြစ်စေရန် ခွင့်ပြုထားပါက အဆုံးသတ်ရလဒ်မှာ ၎င်းတို့သည် အသင်းတော်နှင့် ဘုရားသခင် ရွေးချယ်ထားသောလူများကို ထိန်းချုပ်ခြင်း ဖြစ်သည်။ ဤအခြေအနေသို့ ရောက်ရှိသွားပါက လူတိုင်း ဒုက္ခခံစားရသည်။ လူတိုင်း ထိခိုက်မှုမှ ရှောင်ရှားရန်အလို့ငှာ လူတစ်စုတစ်ပိုင်း ထိခိုက်ခံရပြီးသည့်အခါတွင်ဖြစ်စေ၊ အချို့က ထိုသို့သော လူပုဂ္ဂိုလ်များအပေါ် ပြင်းထန်သော မနှစ်မြို့မှုတစ်ခု ဖြစ်ပေါ်လာပြီး ၎င်းတို့ကို ထွင်းဖောက်မြင်ကာ လက်စားချေလိုစိတ်ရှိသော ဆိုးယုတ်သူများအဖြစ် သတ်မှတ်လိုက်သည့်အခါတွင်ဖြစ်စေ အသင်းတော်ခေါင်းဆောင်များသည် ၎င်းတို့ကို ချက်ချင်း ရှင်းလင်းပစ်သင့်သည်။ ၎င်းတို့သည် ဆိုးယုတ်သောလူများက မကောင်းမှုမြောက်မြားစွာကို ကျူးလွန်ပြီး လူအများ၏ ဒေါသကို ဖြစ်စေသည်အထိ မစောင့်ဆိုင်းဘဲ လုပ်ဆောင်ရန် ဆုံးဖြတ်သင့်သည်၊ ထိုသို့ပြုလုပ်ခြင်းသည် အလွန်ပင် ဘာသိဘာသာနေခြင်း ဖြစ်ပေလိမ့်မည်၊ ပြီးလျှင် ထိုသို့သော အသင်းတော်ခေါင်းဆောင်များသည် ညံ့ဖျင်းသူများ မဟုတ်လော။ (ဟုတ်ပါသည်။) ထိုသို့သော အလုပ်ကို လုပ်ဆောင်ရာတွင် အသင်းတော်ခေါင်းဆောင်များသည် ထိုသို့သော လူပုဂ္ဂိုလ်များ၏ အခြေအနေများ၊ သရုပ်သကန်များနှင့် ထုတ်ဖော်ခြင်းများအပေါ် အထူးတလည် အကဲခတ်နိုင်စွမ်းရှိသင့်ပြီး ၎င်းတို့၏ စိတ်သဘောထားများကို လျင်မြန်စွာ ထွင်းဖောက်မြင်ကာ ၎င်းတို့သည် ရှင်းလင်းပစ်သင့်သည့် ဆိုးယုတ်သောလူများ ဖြစ်ကြောင်း ဆုံးဖြတ်ပြီး ၎င်းတို့ကို အမြန်ဆုံး ကိုင်တွယ်သင့်သည်။ အစပိုင်းတွင် ဆုံးဖြတ်ချက်တစ်ခု ချမှတ်ရန် မဖြစ်နိုင်ပါက ၎င်းတို့၏ အတွေးများနှင့် ၎င်းတို့၏ လုပ်ဆောင်ချက်များ၏ ဦးတည်ရာများကို နားလည်လျက် ၎င်းတို့၏ အပြောအဆို၊ အပြုအမူနှင့် အမူအရာတို့ကို အနီးကပ် အာရုံစိုက်လျက် စောင့်ကြည့်လေ့လာခြင်းအပေါ် အာရုံစိုက်ရန် လိုအပ်သည်။ ၎င်းတို့သည် မိမိတို့၏ လက်စားချေမှုကို လုပ်ဆောင်ရန် ရည်ရွယ်ကြောင်း တွေ့ရှိသည်နှင့်တစ်ပြိုင်နက် ၎င်းတို့ကို ရှင်းလင်းပစ်ရန် ချက်ချင်း ဆောင်ရွက်သင့်ပြီး လူအများအပြား ထိခိုက်ခံရခြင်းနှင့် လက်စားချေမှုလုပ်ရပ်များကို ခံစားရခြင်းမှ ကာကွယ်သင့်သည်။

အချို့သော အသင်းတော်ခေါင်းဆောင်များက “ကျွန်ုပ်တို့သည် ဆိုးယုတ်သောလူများကို မကြောက်ပါ၊ ဘုရားသခင်ကို ကြောက်ရွံ့ခြင်းမှလွဲ၍ မည်သူ့ကိုမျှ မကြောက်ပါ။ ဆိုးယုတ်သောလူများသည် ကျွန်ုပ်တို့အတွက် အဘယ်အရာဖြစ်သနည်း။ ကျွန်ုပ်တို့သည် စာတန်ကိုပင် မကြောက်၊ အဆင်းနီသော နဂါးကြီး၏ ဖမ်းဆီးခြင်းနှင့် ညှဉ်းပန်းနှိပ်စက်ခြင်းကိုပင် မကြောက်ပါ၊ သို့ဖြစ်လျှင် ဆိုးယုတ်သောလူများကို အဘယ်ကြောင့် ကြောက်ရမည်နည်း။ ဆိုးယုတ်သောသူတစ်ဦးသည် သာမည မကောင်းဆိုးဝါး တစ်ကောင်မျှသာ ဖြစ်သည်၊ အဘယ်ကြောင့် ၎င်းကို ကြောက်ရမည်နည်း။ ကျွန်ုပ်တို့သည် ၎င်းတို့ကို အသင်းတော်၌ ထားရှိပြီး ညီအစ်ကိုမောင်နှမအများစုကို ထိခိုက်နစ်နာစေမည်။ ဒုက္ခခံစားပြီးနောက် ၎င်းတို့သည် ပိုင်းခြားသိမြင်နိုင်စွမ်း၌ ကြီးထွားလာကြမည်ဖြစ်ပြီး ပိုင်းခြားသိမြင်နိုင်စွမ်းဖြင့် ၎င်းတို့သည် ထိုသို့သော ဆိုးယုတ်သည့်လူများ၏ ချည်နှောင်ခြင်းနှင့် ဘောင်ခတ်ခြင်းတို့ကို နောက်တစ်ကြိမ် ခံရတော့မည်မဟုတ်ပေ။ ထိုသို့ဆိုလျှင် အလွန်ကောင်းပေမည်” ဟု ပြောဆိုကြသည်။ လူအများစုသည် ဤဝိညာဉ်ရင့်ကျက်မှုကို ရရှိနိုင်သလော။ (မရရှိနိုင်ပါ။) ၎င်းတို့ မရရှိနိုင်ကြပေ။ ၎င်းတို့၏ ယုံကြည်ခြင်းသည် အလွန်အားနည်းသည်၊ ၎င်းတို့ နားလည်သော သမ္မာတရားများသည် အလွန်နည်းပါးပြီး ၎င်းတို့၏ ဝိညာဉ်ရင့်ကျက်မှုသည် အလွန်သေးငယ်သည်။ ၎င်းတို့သည် ဆိုးယုတ်သောလူများကို မြင်သည့်အခါတိုင်း ၎င်းတို့ကို ပြစ်မှားမိမည်ကို မဝံ့ရဲဘဲ ရှောင်ရှားကြသည်။ သေခြင်းကို ကြောက်ရွံ့ခြင်းနှင့် မိမိတို့၏ အသက်ကို တန်ဖိုးထားခြင်းအပြင် လူအများစုသည် မိမိတို့၏ အမျိုးမျိုးသော ဇာတိပကတိဆိုင်ရာ အကျိုးစီးပွားများကိုလည်း ကာကွယ်ကြသည်၊ ၎င်းတို့သည် ဆိုးယုတ်သောလူများ လုပ်ဆောင်သည့် အမျိုးမျိုးသော အမှုအရာများမှ ပိုင်းခြားသိမြင်နိုင်စွမ်းကို ရရှိရန် သို့မဟုတ် သင်ခန်းစာများ သင်ယူရန် မတတ်နိုင်ကြပေ။ သို့ဖြစ်၍ ဤအတွေးအခေါ်သည် အခြေခံအားဖြင့် လက်တွေ့မကျဘဲ မည်သည့်ရလဒ်ကိုမျှ မဖြစ်ပေါ်စေနိုင်ပေ။ အကယ်၍ ဆိုးယုတ်သောသူတစ်ဦးသည် အသင်းတော်၌ ပေါ်ပေါက်လာပြီး လူအများစုက ထိုလူပုဂ္ဂိုလ်ကို ဆိုးယုတ်သူအဖြစ် အသိအမှတ်ပြုပြီး ဆုံးဖြတ်လိုက်သည့်အခါ လူမည်မျှလောက်က ထရပ်ပြီး ဆိုးယုတ်သူနှင့် ပြတ်သားစွာလမ်းခွဲကာ ၎င်းတို့ကို တိုက်ခိုက်၍ ဘုရားအိမ်တော်၏ အကျိုးစီးပွားများကို ကာကွယ်ရန် တရားမျှတစိတ် ပိုင်ဆိုင်ကြသနည်း။ ထိုရာခိုင်နှုန်းမှာ အဘယ်မျှလောက် ဖြစ်သနည်း။ ၁၀ ရာခိုင်နှုန်း ရှိသလော။ ၁၀ ရာခိုင်နှုန်း မဟုတ်လျှင် ၅ ရာခိုင်နှုန်း ရှိသလော။ (ထိုမျှရှိသည်။) ဆိုလိုသည်မှာ လူနှစ်ဆယ်ရှိသော အုပ်စုတစ်စုတွင် ဆိုးယုတ်သောသူတစ်ဦးကို တိုက်ခိုက်ရန်၊ ဘုရားသခင်၏ နှုတ်ကပတ်တော်များဖြင့် ၎င်းတို့ကို ဖော်ထုတ်ပြီး စိန်ခေါ်ရန်၊ အချေအတင်ဆွေးနွေးမှုတွင် ပါဝင်ရန်နှင့် ၎င်းတို့ကို အသင်းတော်မှ ရှင်းလင်းပစ်ရန် ထရပ်မည့်သူတစ်ဦး ရှိကောင်းရှိနိုင်သည်ဟု ဆိုလိုသည်။ ထိုသို့သော လူပုဂ္ဂိုလ်များသည် ဘုရားသခင် ရွေးချယ်ထားသောလူများထဲမှ သူရဲကောင်းများ၊ အသင်းတော်၏ ဂုဏ်ပြုထိုက်သူများ ဖြစ်ကြသည်။ အချို့သော ခေါင်းဆောင်များနှင့် အမှုဆောင်များသည် ဆိုးယုတ်သောလူများကို ကိုင်တွယ်ရန် ကြောက်ရွံ့ကြသည်။ ထိုသို့သောလူများသည် ၎င်းတို့၏ အခန်းကဏ္ဍများအတွက် သင့်တော်ပါသလော။ ၎င်းတို့သည် ဘုရားသခင်အတွက် သက်သေခံရန် အရည်အချင်း ပြည့်မီသလော။ အသင်းတော်မှ ရှင်းလင်းပစ်ရန် လိုအပ်သော ဆိုးယုတ်သူတစ်ဦးအကြောင်း ကြားသည့်အခါ ၎င်းတို့က “သူတို့ကို ရှင်းလင်းဖယ်ရှားရန်မှာ အနည်းငယ် ဒုက္ခရှိ၏။ ကျွန်ုပ်သည် သူတို့နှင့် အတော်ပင် ရင်းနှီးကျွမ်းဝင်ခဲ့ဖူး၏။ သူတို့သည် ကျွန်ုပ်၏ နေရပ်လိပ်စာကိုလည်းကောင်း၊ ကျွန်ုပ်၏ မိသားစုဝင်များအနက် မည်သူတို့က ဘုရားသခင်ကို ယုံကြည်ကြောင်းကိုလည်းကောင်း သိရှိကြ၏။ ကျွန်ုပ်က သူတို့ကို နှင်ထုတ်လိုက်ပါက သူတို့သည် ကျွန်ုပ်အပေါ်၌ ဧကန်မုချ လက်စားချေကြပေလိမ့်မည်” ဟု ပြောဆိုကြသည်။ သင်တို့ မည်သို့ထင်သနည်း၊ ထိုသို့သောလူများသည် ခေါင်းဆောင်များနှင့် အမှုဆောင်များ ဖြစ်ထိုက်သလော။ (မဖြစ်ထိုက်ပါ။) ရှင်းလင်းပစ်ရန် လိုအပ်သော ဆိုးယုတ်သူတစ်ဦးကို ရှာဖွေတွေ့ရှိပြီးနောက် ၎င်းတို့၏ ပထမဆုံးအတွေးမှာ ဆိုးယုတ်သူ၏ လက်စားချေမှုကို ကြောက်ရွံ့လျက် မိမိတို့၏ ကိုယ်ကျိုးစီးပွားသာ တွေးခြင်း ဖြစ်သည်။ ဆိုးယုတ်သူသည် စုဝေးပွဲ နေရာအချို့နှင့် ညီအစ်ကိုမောင်နှမများ၏ ဆက်သွယ်ရန် အချက်အလက်များကို သိရှိထားရာ ရှင်းလင်းပစ်ခြင်းခံရပြီးနောက် အသင်းတော်ကို သို့မဟုတ် ညီအစ်ကိုမောင်နှမများကို သစ္စာဖောက်နိုင်ခြင်း ရှိမရှိအပြင် ဤအရာကို မည်သို့ ကာကွယ်သင့်သည်ကို ၎င်းတို့ ထည့်သွင်းစဉ်းစားရန် ပျက်ကွက်ကြသည်။ ၎င်းတို့၏ အဓိကစိုးရိမ်မှုမှာ ဘုရားအိမ်တော်၏ အကျိုးစီးပွားများမဟုတ်ဘဲ ဆိုးယုတ်သူသည် ၎င်းတို့၏ မိသားစုအခြေအနေကို သိရှိထားရာ ၎င်းတို့၏ မိသားစုကို သစ္စာဖောက်ပြီး အပျက်သဘောဆောင်သော သက်ရောက်မှုများ ဖြစ်စေမည်ကို ကြောက်ရွံ့ခြင်း ဖြစ်သည်။ ထိုသို့သော ခေါင်းဆောင်များနှင့် အမှုဆောင်များသည် သက်သေခံကြသလော။ (မခံကြပါ။) အချို့သော ခေါင်းဆောင်များနှင့် အမှုဆောင်များသည် ဆိုးယုတ်သောလူများက အာဏာရှင်ဆန်ဆန် ပြုမူပြီး အသင်းတော်ကို ထိန်းချုပ်ရန် ကြိုးစားနေသည်ကို မြင်တွေ့ကြသည့်တိုင် ထုတ်ဖော်ပြောဆိုရန် မဝံ့ရဲကြပေ။ ထိုအစား ၎င်းတို့သည် အလျှော့ပေးပြီး ရှောင်တိမ်းကြကာ ဆိုးယုတ်သောလူများကို ကိုင်တွယ်ရန် မဝံ့ရဲကြပေ။ ၎င်းတို့သည် ဆိုးယုတ်သောလူများကို မြင်သည့်အခါ ဘုရားအိမ်တော်၏ အကျိုးစီးပွားများကို ကာကွယ်ရန် ပျက်ကွက်လျက် ခေါင်းသုံးလုံးနှင့် လက်ခြောက်ဖက်ရှိသော ဆိုးယုတ်သော မကောင်းဆိုးဝါးတစ်ကောင်ကို မြင်လိုက်ရသကဲ့သို့ သည်းခြေပျက်မတတ် ကြောက်လန့်ကြသည်။ ဤအတောအတွင်း အချို့သော သာမန်ညီအစ်ကိုမောင်နှမများသည် တရားမျှတစိတ်အချို့ကို ပိုင်ဆိုင်ကြပြီး ဆိုးယုတ်သူတို့ကို တွေ့ရှိပြီးနောက် ၎င်းတို့ကို ထရပ်ကာ ဖော်ထုတ်ဝံ့သည့် သတ္တိနှင့် ယုံကြည်ခြင်းကို ပိုင်ဆိုင်ကြကာ ဆိုးယုတ်သူတို့က ၎င်းတို့အပေါ် လက်စားချေမည်ကို မကြောက်ရွံ့ကြပေ။ သို့သော် ထိုသို့သော လူပုဂ္ဂိုလ်များသည် အသင်းတော်၌ အလွန်နည်းပါးလှသည်။ သင်တို့အားလုံး အစောပိုင်းက ဖော်ပြခဲ့သော ၅ ရာခိုင်နှုန်းသည် ချဲ့ကားပြောဆိုခြင်း ဖြစ်နိုင်ပြီး ချင့်ချိန်ပြောဆိုသော ခန့်မှန်းချက်တစ်ခု မဟုတ်ပေ။ ဤအမြင်ရှုထောင့်မှကြည့်လျှင် လက်စားချေလိုစိတ်ရှိသော ရက်စက်ကြမ်းကြုတ်သည့် စိတ်သဘောထားရှိသည့် လူပုဂ္ဂိုလ်များအပေါ် လူအများစု၏ သဘောထားမှာ အဘယ်နည်း။ (လူအများစုသည် မိမိကိုယ်ကို ကာကွယ်ကြပါသည်။) ၎င်းတို့၏ ပထမဆုံးအတွေးမှာ မိမိတို့ကိုယ်ကို ကာကွယ်ရန်ဖြစ်ပြီး ဘုရားအိမ်တော်နှင့် ညီအစ်ကိုမောင်နှမများ၏ အကျိုးစီးပွားများကို ကာကွယ်ရန် ဆိုးယုတ်သူတို့ကို မည်သို့ထရပ်ပြီး တိုက်ခိုက်ရမည်ကို မစဉ်းစားဘဲ မိမိကိုယ်ကို ကာကွယ်ခြင်းအပေါ်သာ အာရုံစိုက်ကြသည်။ ဤမိမိကိုယ်ကို ကာကွယ်ခြင်းက မည်သည့်ပြဿနာကို ညွှန်ပြသနည်း။ (ထိုသို့သောလူများသည် အလွန်တစ်ကိုယ်ကောင်းဆန်ပါသည်။) တစ်ဖက်တွင် ယင်းသည် အလွန်တစ်ကိုယ်ကောင်းဆန်သော လူ့သဘာဝကို ထင်ဟပ်စေပြီး နောက်တစ်ဖက်တွင်မူ လူအများစု၏ ဘုရားသခင်အပေါ် ယုံကြည်ခြင်းသည် အလွန်အားနည်းကြောင်း ပြသနေသည်။ ၎င်းတို့သည် နှုတ်ဖြင့် “ဘုရားသခင်သည် အရာခပ်သိမ်းအပေါ် အချုပ်အခြာအာဏာ ကိုင်စွဲတော်မူ၏၊ ဘုရားသခင်သည် ကျွန်ုပ်တို့၏ အထောက်အပံ့ ဖြစ်သည်” ဟု အခိုင်အမာဆိုကြသော်လည်း လက်တွေ့အရှိတရားနှင့် ရင်ဆိုင်ရသည့်အခါ ဘုရားသခင်ကို အားမကိုးနိုင်ဘဲ မိမိတို့ကိုယ်ကို အားကိုးရမည်ဟု ခံစားကြရပြီး အမြင့်မားဆုံးသော ဉာဏ်ပညာအဖြစ် ၎င်းတို့ ရှုမြင်သည့်အရာဖြစ်သော မိမိတို့၏ ကိုယ်ပိုင်ကာကွယ်မှုကို ဦးစားပေးကြသည်။ ဆိုလိုရင်းမှာ “မည်သူမျှ ကျွန်ုပ်ကို မကာကွယ်နိုင်ပါ၊ ဘုရားသခင်ပင်လျှင် အားကိုးထိုက်သူမဟုတ်ပါ။ ဘုရားသခင် အဘယ်မှာနည်း။ ကျွန်ုပ်တို့ ကိုယ်တော့်ကို မမြင်နိုင်ပါ။ ထို့အပြင် ဘုရားသခင်က ကျွန်ုပ်ကို ကာကွယ်မည်ဟုတ်မဟုတ်ကို ကျွန်ုပ်မသိပါ။ ကိုယ်တော်က ကျွန်ုပ်ကို မကာကွယ်လျှင် မည်သို့လုပ်မည်နည်း” ဟူ၍ ဖြစ်သည်။ လူတို့၏ ယုံကြည်ခြင်းသည် အလွန်သနားစရာကောင်းလှသည်။ ၎င်းတို့က “ဘုရားသခင်သည် အရာခပ်သိမ်းအပေါ် အချုပ်အခြာအာဏာ ကိုင်စွဲတော်မူ၏၊ ဘုရားသခင်သည် ကျွန်ုပ်တို့၏ အထောက်အပံ့ ဖြစ်သည်” ဟု အစဉ်မပြတ် ကြွေးကြော်ကြသော်လည်း အခြေအနေများ ပေါ်ပေါက်လာသည့်အခါ ၎င်းတို့သည် မိမိကိုယ်ကို ကာကွယ်ရန်သာ ရှာကြံကြပြီး စာတန်နှင့် တိုက်ခိုက်ရန်နှင့် မိမိတို့၏ သက်သေခံချက်တွင် ခိုင်မာစွာ ရပ်တည်ရန် ထရပ်နိုင်ခြင်းမရှိဘဲ ဤမျှလောက်သော ယုံကြည်ခြင်းပင် ကင်းမဲ့နေကြသည်။ လူတို့၏ ယုံကြည်ခြင်းသည် အလွန်သနားစရာကောင်းလှသည်၊ ဤကိစ္စအားဖြင့်လည်း အလားတူပင် လုံးဝ ဖော်ထုတ်ခြင်းခံရသည်။ ၎င်းတို့၏ ဝိညာဉ်ရင့်ကျက်မှုသည် ဤမျှပင် သေးငယ်သည်။ လက်စားချေလိုစိတ်ရှိသော ထိုဆိုးယုတ်သည့်လူများနှင့် ပတ်သက်၍ ၎င်းတို့ကို ဖော်ထုတ်လိုသော်လည်း တစ်ယောက်တည်းဖြစ်၍ မစွမ်းသာဟု ခံစားရကာ ဆိုးယုတ်သူတို့၏ နှိပ်ကွပ်ခြင်းကို ခံရမည်ကို ကြောက်ရွံ့သော လူပုဂ္ဂိုလ်အနည်းငယ် ရှိပါက ၎င်းတို့သည် အနည်းငယ်သော ခေါင်းဆောင်များ၊ အမှုဆောင်နှင့်ဖြစ်စေ၊ ပိုင်းခြားသိမြင်နိုင်စွမ်းရှိသော ညီအစ်ကိုမောင်နှမများနှင့်ဖြစ်စေ ပူးပေါင်းသင့်သည်။ ၎င်းတို့ အင်အားစုစည်းပြီးနောက်တွင် အောင်ပွဲအတွက် အကြွင်းမဲ့ ယုံကြည်စိတ်ချမှု ရှိလာကြလိမ့်မည်။ ထို့နောက် ၎င်းတို့သည် ထိုသို့သော ဆိုးယုတ်သည့်လူများ၏ လုပ်ရပ်များနှင့် အပြုအမူများကို ဖော်ထုတ်ပြီး စိတ်ဖြာလေ့လာဆွေးနွေးနိုင်ကာ လူအများစုကို ဆိုးယုတ်သောလူများ၏ စရိုက်မှန်များကို ပိုင်းခြားသိမြင်ပြီး ရှင်းလင်းစွာ မြင်တွေ့စေနိုင်သဖြင့် လူတိုင်းသည် တစ်စိတ်တစ်ဝမ်းတည်း ပူးပေါင်းနိုင်ကြပြီး ဆိုးယုတ်သောလူများကို ပေါင်း၍ ရှင်းလင်းပစ်နိုင်ကြမည်ဖြစ်သည်။ အစောပိုင်းက သင်တို့က ဆိုးယုတ်သောလူပုဂ္ဂိုလ်များ ပေါ်ပေါက်လာသည့်အခါ ဘုရားသခင် ရွေးချယ်ထားသောလူများထဲမှ အယောက်နှစ်ဆယ်တွင် တစ်ယောက်ခန့်သည် တရားမျှတစွာ ပြောဆိုရန်နှင့် ထိုသို့သော ဆိုးယုတ်သည့်လူများကို ထရပ်ကာ ရှင်းလင်းပစ်ဝံ့သည့် တရားမျှတစိတ် ရှိနိုင်သည်ဟု သင်တို့ ဖော်ပြခဲ့သည်။ အယောက်နှစ်ဆယ်တွင် တစ်ယောက်သည် အနည်းငယ် နည်းလွန်းသည်၊ အသင်းတော်တစ်ခုတွင် လူဆယ်ဦးသာ ပါဝင်ပါက ၎င်းတို့သည် ဆိုးယုတ်သောလူပုဂ္ဂိုလ်များကို မည်သို့ ရှင်းလင်းပစ်မည်နည်း။ ၎င်းတို့သည် မတတ်နိုင်ကြပေ၊ ထိုလူဆယ်ဦးသည် ဆိုးယုတ်သူတို့၏ ထိန်းချုပ်မှုအောက်တွင် ရှိနေမည်ဖြစ်ပြီး ၎င်းတို့ထံမှ မတရားပြုမူဆက်ဆံခြင်းကို ကြံ့ကြံ့ခံရမည်ဖြစ်ကာ ယင်းမှာ လက်မခံနိုင်စရာ ဖြစ်သည်။ ဆယ်ယောက်တွင် တစ်ယောက် သို့မဟုတ် ငါးယောက်တွင် တစ်ယောက်ပင်လျှင် ဆိုးယုတ်သောလူများကို ထရပ်ပြီး တိုက်ခိုက်ဝံ့သည့် သတ္တိရှိရန် ရည်မှန်းခြင်းသည် အလွန်ကောင်းပေမည်။ မိမိကိုယ်ကို အစဉ်မပြတ် ကာကွယ်ရန် ကြိုးစားခြင်းသည် စာတန်၏ရှေ့မှောက်၌ သက်သေခံချက်ကို ဆုံးရှုံးသည့် အကျိုးဆက်ဖြစ်စေရုံသာမက သာ၍ဆိုးသည်မှာ ဘုရားသခင်၏ရှေ့မှောက်၌ သမ္မာတရားကို ရရှိရန် အခွင့်အရေးကို ဆုံးရှုံးစေသည်။ ဆိုးယုတ်သောလူပုဂ္ဂိုလ်တစ်ဦးရှိသော အသင်းတော်တစ်ခုတွင် အနည်းဆုံး လူအချို့ ထိခိုက်ခံလိမ့်မည်၊ ဆိုးယုတ်သောလူပုဂ္ဂိုလ်နှစ်ဦး ရှိပါက လူအများစု ထိခိုက်ခံလိမ့်မည်၊ အန္တိခရစ်တစ်ဦးက အာဏာကိုင်စွဲပြီး ၎င်း၏အောက်တွင် အပေါင်းအပါများနှင့် လက်ပါးစေများစွာ ရှိပါက အသင်းတော်ရှိ ဘုရားသခင် ရွေးချယ်ထားသောလူများအားလုံး ထိခိုက်ခံရလိမ့်မည်ဖြစ်သည်။ ဤသည်မှာ အမှန်ပင်လော။ (ဟုတ်ပါသည်။) ဆိုးယုတ်သူတို့ကို ဆန့်ကျင်၍ ထရပ်သောလူတစ်ဦးသည် အင်အားတစ်ရပ်ကို ကိုယ်စားပြုပြီး ဆိုးယုတ်သူတို့ကို ဆန့်ကျင်၍ ထရပ်သောလူဆယ်ဦးသည် အင်အားဆယ်ရပ်ကို ကိုယ်စားပြုသည်။ သို့ဆိုလျှင် ဆိုးယုတ်သောလူများသည် လူတစ်ဦးကို ပိုကြောက်သလော သို့မဟုတ် လူဆယ်ဦးကို ပိုကြောက်သလော သင်တို့ထင်သနည်း။ (လူဆယ်ဦး ဖြစ်ပါသည်။) ထိုသို့ဆိုလျှင် လူအယောက်နှစ်ဆယ်၊ သုံးဆယ် သို့မဟုတ် ငါးဆယ်တို့အားလုံးက ဆိုးယုတ်သူတို့ကို ဆန့်ကျင်၍ ထရပ်ကြပါက အဆုံးတွင် မည်သူ အနိုင်ရမည်နည်း။ (ညီအစ်ကိုမောင်နှမများ ဖြစ်ပါသည်။) အဆုံးတွင် ညီအစ်ကိုမောင်နှမများ အနိုင်ရကြလိမ့်မည်။ ထိုသို့ဆိုလျှင် ဆိုးယုတ်သောလူများကို ရှင်းလင်းပစ်ခြင်းသည် များစွာ ပို၍ လွယ်ကူသွားသည် မဟုတ်လော။ လူများလျှင် အင်အားရှိသည်၊ ဤရိုးရှင်းသော သဘောတရားသည် သင်တို့အားလုံးအတွက် ရှင်းလင်းနေသင့်သည်။ သို့ဖြစ်၍ ဆိုးယုတ်သောလူများကို ပိုင်းခြားသိမြင်ပြီး ရှင်းလင်းပစ်ခြင်းသည် ခေါင်းဆောင် သို့မဟုတ် အမှုဆောင်တစ်ဦးတစ်ယောက်၏ တာဝန်သာမဟုတ်ဘဲ အသင်းတော်ရှိ ဘုရားသခင် ရွေးချယ်ထားသောလူများအားလုံး၏ စုပေါင်းတာဝန် ဖြစ်သည်။ ခေါင်းဆောင်များနှင့် အမှုဆောင်များ၏ ကြိုးပမ်းမှုများဖြင့် ဆိုးယုတ်သောလူများကို ရှင်းလင်းပစ်ရန် ဘုရားသခင် ရွေးချယ်ထားသောလူများ၏ ပူးပေါင်းဆောင်ရွက်မှုနှင့်အတူ လူတိုင်းသည် ကောင်းသောနေ့ရက်များကို ပျော်မွေ့ခံစားနိုင်ကြသည်။ ဆိုးယုတ်သောလူများကို မရှင်းလင်းဘဲ ၎င်းတို့၏ နောင်တရခြင်းကို မျှော်လင့်လျက် အသင်းတော်၌ ချန်ထားခဲ့သော်လည်း ခြောက်လ သို့မဟုတ် တစ်နှစ်ကြာပြီးနောက်တွင် တိုးတက်မှုတစ်စုံတစ်ရာ မတွေ့ရဘဲ ၎င်းတို့သည် ဘုရားသခင် ရွေးချယ်ထားသောလူများကို သည်းမခံနိုင်သော အနှောင့်အယှက်များကို ဆက်လက်ဖြစ်စေနေပါက ဤသည်မှာ ဆိုးယုတ်သူကို သနားကရုဏာပြခြင်း၏ ရလဒ်ဖြစ်သည်။ ဆိုးယုတ်သောလူများကို အာဏာရှင်ဆန်ဆန် ပြုမူပြီး အသင်းတော်ကို ထိန်းချုပ်ရန် ခွင့်ပြုခြင်းသည် မိမိကိုယ်ကို ဆိုးယုတ်သူတို့၏ လက်ထဲသို့ အပ်နှံခြင်းနှင့် ညီမျှသည့်အပြင် ညီအစ်ကိုမောင်နှမများကိုလည်း ၎င်းတို့၏ လက်ထဲသို့ ပို့ဆောင်ပေးခြင်းနှင့် ညီမျှကာ ၎င်းတို့ကို ဘုရားသခင် ရွေးချယ်ထားသောလူများကို လွတ်လပ်စွာ ထိန်းချုပ်ပြီး ဆိုးရွားစွာ ထိခိုက်စေရန် ခွင့်ပြုခြင်း ဖြစ်သည်။ ဆိုးယုတ်သောလူများနှင့် အန္တိခရစ်တို့က အာဏာကိုင်စွဲထားသော ပတ်ဝန်းကျင်တစ်ခုတွင် သမ္မာတရားကို နားလည်ပြီး ရရှိရန် လွယ်ကူပါသလော။ (မလွယ်ကူပါ။) အချိန်သည် အဖိုးတန်သည်။ ဆိုးယုတ်သောလူများကို တတ်နိုင်သမျှ အမြန်ဆုံး ရှင်းလင်းပစ်ခြင်းဖြင့် သင်သည် ငြိမ်သက်ခြင်းကို တတ်နိုင်သမျှ အမြန်ဆုံး ပြန်လည်ရရှိနိုင်ပြီး သင့်တော်သော အသင်းတော်အသက်တာကို ပျော်မွေ့ခံစားနိုင်ကာ သမ္မာတရားကို ပို၍ နားလည်နိုင်မည်ဖြစ်သည်။ သင်သည် ဆိုးယုတ်သောလူများကို မရှင်းလင်းဘဲထားပါက ၎င်းတို့သည် မိမိတို့အလိုရှိသမျှကို ပြောဆိုပြီး လုပ်ဆောင်လျက် ခွေးရူးများကဲ့သို့ လူတို့ကြားတွင် အနှောင့်အယှက်နှင့် ပျက်စီးခြင်းကို ဖြစ်စေလိမ့်မည်။ ဤသည်မှာ သမ္မာတရားကို ရရှိရန် သင်၏အချိန်ကို လုယူခြင်းဖြစ်သည်၊ ဆိုလိုသည်မှာ သင်၏အချိန်နှင့် သင်၏ တာဝန်ထမ်းဆောင်မှုသည် ဆိုးယုတ်သူတို့၏ ထိန်းချုပ်ခြင်းကို ခံရသည်ဟု ဆိုလိုသည်။ ဤသည်မှာ ကောင်းသောအရာလော သို့မဟုတ် ဆိုးသောအရာလော။ (ဆိုးသောအရာ ဖြစ်ပါသည်။) သဘောတရားအရ လူတိုင်းသည် ၎င်းမှာ ဆိုးသောအရာဖြစ်ကြောင်း သိကြသော်လည်း အသင်းတော်ကို နှောင့်ယှက်နေသော ဆိုးယုတ်သည့်လူများနှင့် ရင်ဆိုင်ရသည့်အခါ ၎င်းတို့သည် ဤသို့ မစဉ်းစားကြတော့ဘဲ ဆိုးယုတ်သူတို့၏ ကြံစည်ခြင်း သို့မဟုတ် ဆိုးရွားစွာ ထိခိုက်စေခြင်းကို မခံရရန်သာ အာရုံစိုက်ကြသည်။ အသင်းတော်တစ်ခုရှိ ဘုရားသခင် ရွေးချယ်ထားသောလူများအားလုံးသည် ဆိုးယုတ်သောလူများကို ဤသို့ ကြောက်ရွံ့နေကြပါက အသင်းတော်သည် ဆိုးယုတ်သောလူများနှင့် အန္တိခရစ်တို့၏ ထိန်းချုပ်မှုအောက်သို့ အလွယ်တကူ ကျရောက်သွားမည်ဖြစ်ပြီး ဘုရားသခင် ရွေးချယ်ထားသောလူများသည်လည်း ၎င်းတို့၏ ထိန်းချုပ်ခြင်းကို ခံရမည်ဖြစ်သည်။ ထိုအခါ ၎င်းတို့သည် ဘုရားသခင်၏ ကယ်တင်ခြင်းကို ခံရနိုင်မည်လော။ ပြောဖို့ ခက်သွားပြီ။ အကယ်၍ အသင်းတော်တစ်ခုတွင် သမ္မာတရားကို နားလည်ပြီး ဘုရားသခင်ကို သက်သေခံခြင်းနှင့် အစေခံခြင်း၌ တစ်စိတ်တစ်ဝမ်းတည်းရှိသော လူနှစ်ဦး သို့မဟုတ် သုံးဦး မရှိပါက ၎င်းသည် မျှော်လင့်ချက်မဲ့သော အသင်းတော်တစ်ခုဖြစ်ပြီး ထိုအရာသည် ဝမ်းနည်းဖွယ်အခြေအနေတစ်ခု ဖြစ်သည်။

လက်စားချေလိုစိတ်ရှိခြင်းသည် ဆိုးယုတ်သောအပြုအမူ၏ သရုပ်သကန်တစ်ခုဖြစ်ပြီး ယင်းသည် ရက်စက်ကြမ်းကြုတ်သော စိတ်သဘောထားမှ ထွက်ပေါ်လာသော အပြုအမူများနှင့် သရုပ်သကန်များထဲမှ တစ်ခုဖြစ်သည်။ ထိုသို့သော လူပုဂ္ဂိုလ်များသည် ဤတိကျသော အပြုအမူကို ပြသသည့်အခါ ဆိုးယုတ်သောလူများအဖြစ် သတ်မှတ်ခြင်းခံရမည်။ အချို့လူများသည် စိတ်သဘောထား သေးသိမ်သောကြောင့်၊ ထိုးထွင်းသိမြင်မှု ကင်းမဲ့သောကြောင့် သို့မဟုတ် သမ္မာတရားကို နားမလည်သော ယုံကြည်သူအသစ်များ ဖြစ်သောကြောင့် အခြားသူများနှင့် အစဉ်အမြဲ အသေးအဖွဲကိစ္စများအတွက် ငြင်းခုံကြသည်၊ ၎င်းတို့အပေါ် အဆင်မပြေဖြစ်စေသော သို့မဟုတ် ၎င်းတို့ကို ထိခိုက်စေခဲ့သောသူများအပေါ် အမုန်းတရား သိုထားကြသည် သို့မဟုတ် တစ်ချိန်က အချို့သော လူပုဂ္ဂိုလ်များအပေါ် လက်စားချေရန် နည်းလမ်းအချို့ကို အသုံးပြုခဲ့ကြသည်မှာ ပြောစရာမလိုပေ၊ သို့သော် လက်စားချေလိုစိတ်ရှိသောသူများသည် ဆိုးယုတ်သောလူများဖြစ်ပြီး အသင်းတော်မှ ရှင်းလင်းပစ်ခြင်းခံရမည်ဟု ကြားသိရသည့်အခါ ၎င်းတို့သည် မိမိတို့၏ အတွေးများကို ပြောင်းလဲကြပြီး စိတ်ထဲတွင် တိတ်တဆိတ် ပြန်လည်လှည့်ပြန်လာကြကာ မိမိတို့၏ အပြုအမူတွင် ချင့်ချိန်မှုနှင့် ချုပ်တည်းမှုအချို့ကို ပြသကြသည်။ ငါ့ကို ပြောလော့၊ ထိုသို့သောလူများသည် ဆိုးယုတ်သူတို့၏ အမျိုးအစားထဲတွင် ပါဝင်သည်ဟု မှတ်ယူခံရသလော။ (မခံရပါ။) ဤအရာကို မည်သည့်အရာက ညွှန်ပြသနည်း။ (မိမိတို့ကိုယ်ကို ပြုပြင်ပြောင်းလဲနိုင်စွမ်း ဖြစ်ပါသည်။) မိမိတို့ကိုယ်ကို ပြုပြင်ပြောင်းလဲနိုင်စွမ်းက မည်သည့်အရာကို သက်သေပြသနည်း။ ယင်းမှာ ၎င်းတို့က သမ္မာတရားကို လက်ခံနိုင်ကြောင်း သက်သေပြသည်၊ ယင်းသည် ကောင်းသော ဖြစ်စဉ်တစ်ခု ဖြစ်သည်။ ၎င်းတို့က သမ္မာတရားကို လက်ခံနိုင်သည်ဟု ငါတို့ အဘယ်ကြောင့် ပြောဆိုရသနည်း။ အဘယ်ကြောင့်ဆိုသော် ဤကိစ္စနှင့်ပတ်သက်၍ သမ္မာတရားကို ကြားနာပြီးနောက် လက်စားချေခြင်းကို ရှာကြံခြင်းသည် ဆိုးယုတ်သောလူများ၏ သရုပ်သကန်တစ်ခုဖြစ်ကြောင်း သိရှိပြီးနောက် ၎င်းတို့သည် မိမိတို့၏ ဖောက်ပြန်ပျက်စီးသော အခြေအနေကို ဆင်ခြင်သုံးသပ်ကြပြီး မိမိတို့၏ ဖောက်ပြန်ပျက်စီးသော အနှစ်သာရကို ဝန်ခံကာ ထို့နောက် ဘုရားသခင်ထံ နောင်တရလျက် ဘုရားသခင်၏ နှုတ်ကပတ်တော်များအတိုင်း ပြုမူပြီး မိမိတို့၏ အပြုအမူကို ချုပ်တည်းကြသောကြောင့် ဖြစ်သည်။ ဤသည်မှာ သမ္မာတရားကို လက်ခံခြင်း၏ သရုပ်သကန်တစ်ခု ဖြစ်သည်။ ကျွန်ုပ်တို့ ဤနေရာတွင် ပြောဆိုနေသော ဆိုးယုတ်သည့်လူများမှာမူ သမ္မာတရားကို လက်မခံကြပေ။ သင်သည် ၎င်းတို့အား သမ္မာတရားကို မည်မျှပင် ရှင်းလင်းစွာ မိတ်သဟာယဖွဲ့ပါစေ ၎င်းတို့သည် လက်မခံကြပေ၊ ၎င်းတို့သည် မည်သူ့စကားကိုမျှ နားမထောင်ဘဲ ခေါင်းမာစွာ ဆက်လက်နေထိုင်ကြသည်။ သင်က ၎င်းတို့အား “သင်၏ လုပ်ရပ်များသည် ရှင်းလင်းပစ်ခြင်းခံရရန် ဦးတည်သွားလိမ့်မည်” ဟု သတိပေးလျှင်ပင် ၎င်းတို့သည် ဂရုမစိုက်ဘဲ မည်သူကမျှ မပြောင်းလဲနိုင်ဘဲ မိမိတို့၏ နည်းလမ်းများအတိုင်း ဆက်လက်လုပ်ဆောင်ကြသည်။ သင်က ၎င်းတို့ကို ဖော်ထုတ်သည့်အခါ ၎င်းတို့သည် မိမိတို့၏ အမှားများကို ဝန်မခံကြပေ။ သင်က ၎င်းတို့အား ၎င်းတို့သည် လက်စားချေလိုစိတ်ရှိသောသူတစ်ဦးဖြစ်ကြောင်း၊ ၎င်းတို့သည် ဆိုးယုတ်ကြောင်းနှင့် ၎င်းတို့ကို ရှင်းလင်းပစ်သင့်ကြောင်း ပြောဆိုသည့်အခါ ၎င်းတို့သည် မိမိတို့၏ မကောင်းမှုပြုခြင်းကို လုံးဝစွန့်လွှတ်မည် မဟုတ်ဘဲ သေချာပေါက် ပြန်လည်လှည့်ပြန်လာကြမည် မဟုတ်ပေ။ ဤသူတို့သည် မည်သို့သော လူစားမျိုးများ ဖြစ်ကြသနည်း။ ၎င်းတို့သည် သမ္မာတရားကို အလွန်အမင်း မနှစ်မြို့သောသူများ ဖြစ်ကြသည်။ ၎င်းတို့သည် သမ္မာတရားကို လုံးဝ လက်မခံကြပေ၊ ၎င်းတို့၏ စိတ်သဘောထား အနှစ်သာရကို မည်သို့ပင် သတ်မှတ်သည်ဖြစ်စေ၊ ၎င်းတို့၏ ဒုစရိုက်အမှုများကို မည်သို့ပင် ဖော်ထုတ်သည်ဖြစ်စေ သို့မဟုတ် ၎င်းတို့ကို မည်သို့ပင် ကိုင်တွယ်သည်ဖြစ်စေ ၎င်းတို့သည် မတုန်မလှုပ် ဆက်လက်တည်ရှိနေကြပြီး မိမိတို့၏ အမှားများကို ဝန်ခံရန် လုံးဝ ခေါင်းငုံ့ကြမည် မဟုတ်သည့်အပြင် သေချာပေါက် လက်လွှတ်ကြမည် မဟုတ်ပေ။ ဤသည်မှာ မိမိတို့ကိုယ်ကို မပြုပြင်ပြောင်းလဲနိုင်ခြင်း ဖြစ်သည်။ မိမိကိုယ်ကို မပြုပြင်ပြောင်းလဲခြင်း၏ အနှစ်သာရမှာ အဘယ်နည်း။ ယင်းမှာ သမ္မာတရားကို လက်ခံရန် ငြင်းပယ်ခြင်း ဖြစ်သည်။ ၎င်းတို့သည် မှန်ကန်သော စကားတစ်ခွန်း သို့မဟုတ် သမ္မာတရား၏ ကဏ္ဍတစ်ခုကိုပင် လက်ခံနိုင်ခဲ့ပါက နောက်ကြောင်းပြန်မလှည့်ဘဲ မှားယွင်းသောလမ်းကြောင်းအတိုင်း ဆက်လက် လျှောက်လှမ်းကြမည် မဟုတ်ပေ။ ၎င်းတို့သည် လမ်းကြောင်းပြောင်းပြန်လှည့်ပြီး မိမိတို့၏ အမှားများကို ဝန်ခံကာ အတိုင်းအတာတစ်ခုအထိ ၎င်းတို့ ယခင်က စွဲစွဲမြဲမြဲ ဆုပ်ကိုင်ထားခဲ့သည့်အရာကို လက်လွှတ်ကြပေမည်။ ၎င်းတို့သည် ဆိုးယုတ်သောလူများ ဖြစ်သောကြောင့်၊ ၎င်းတို့သည် ရက်စက်ကြမ်းကြုတ်သော စိတ်သဘောထားရှိသည့် ဆိုးယုတ်သော လူပုဂ္ဂိုလ်များ ဖြစ်သောကြောင့် ထိုသို့သော စိတ်သဘောထားမှ လက်စားချေခြင်းကို ရှာကြံသည့် ၎င်းတို့၏ အပြုအမူ ပေါ်ပေါက်လာပြီးနောက် ၎င်းတို့သည် ဘုရားသခင်၏ နှုတ်ကပတ်တော်များက ဖော်ထုတ်သည့်အရာကို လက်ခံရန်၊ ပြုပြင်ခြင်းကို လက်ခံရန် သို့မဟုတ် ဤသို့သော သတ်မှတ်ခြင်းမျိုးကို လက်ခံရန် ငြင်းပယ်သည်သာမက၊ ဆန့်ကျင်ဘက်အနေဖြင့် ၎င်းတို့သည် မိမိတို့၏ နည်းလမ်းများကို အဆုံးတိုင်အခိုင်အမာ ဆုပ်ကိုင်ထားကြသည်။ ၎င်းတို့သည် သတ်မှတ်ခြင်း သို့မဟုတ် ဖော်ထုတ်ခြင်းခံရရန် လက်ခံဖို့ အစီအစဉ်မရှိသကဲ့သို့ မိမိတို့၏ ဖောက်ပြန်ပျက်စီးခြင်းကို ဝန်ခံရန်လည်း ရည်ရွယ်ချက်မရှိပေ။ မိမိတို့၏ ဖောက်ပြန်ပျက်စီးခြင်းကို ဝန်မခံဘဲနှင့်မူ ၎င်းတို့သည် မိမိတို့၏ လက်စားချေခြင်းကို ရှာကြံသည့် အပြုအမူနှင့် လုပ်ရပ်များကို စွန့်လွှတ်ရန် သို့မဟုတ် မိမိတို့၏ ကျင့်ကြံပြုမူခြင်းဆိုင်ရာ စည်းမျဉ်းများကို စွန့်လွှတ်ရန်လည်း အစီအစဉ်မရှိသည်မှာ ပြောစရာမလိုပေ။ ၎င်းတို့သည် အစအဆုံး လုံးလုံးလျားလျား ဆိုးယုတ်ကြသည်။ ထိုသို့သော ဆိုးယုတ်သည့်လူများသည် နတ်ဆိုးများ မဟုတ်ကြလော။ (ဟုတ်ပါသည်။) ၎င်းတို့သည် စာတန်၏ အနှစ်သာရကို လုံးဝ ပိုင်ဆိုင်သော နတ်ဆိုးများ ဖြစ်ကြသည်။ သင်သည် ၎င်းတို့ကို မပြောင်းလဲနိုင်ပေ။ ၎င်းတို့ကို အဘယ်ကြောင့် မပြောင်းလဲနိုင်သနည်း။ အရင်းခံအကြောင်းရင်းမှာ သမ္မာတရားကို လက်ခံရန် ၎င်းတို့၏ အကြွင်းမဲ့ ငြင်းပယ်ခြင်း၌ တည်ရှိသည်။ ၎င်းတို့သည် အသေးငယ်ဆုံးသော သမ္မာတရားကိုပင်၊ မည်သည့်မှန်ကန်သော စကားကိုမဆို၊ အပြုသဘောဆောင်သော စကား သို့မဟုတ် အပြုသဘောဆောင်သော အရာကိုမဆို ပယ်ချကြသည်။ ၎င်းတို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ်နှင့် အပြုသဘောဆောင်သော အရာများအဖြစ် နှုတ်ဖြင့် အသိအမှတ်ပြုလျှင်ပင် ၎င်းတို့၏ စိတ်နှလုံးများသည် သမ္မာတရားကို လုံးဝ လက်မခံကြသကဲ့သို့ မိမိတို့၏ ကျင့်ကြံပြုမူခြင်းနှင့် အမှုအရာများကို လုပ်ဆောင်ခြင်းနည်းလမ်းများကို ပြောင်းလဲရန် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ပြီး တွေ့ကြုံခံစားရန်လည်း အစီအစဉ်မရှိကြပေ။ တစ်ခါတစ်ရံတွင် ၎င်းတို့က မိမိတို့၏ လုပ်ရပ်များသည် စာတန်၏ အတွေးအခေါ်အပေါ် လုံးလုံး အခြေခံကြောင်း နှုတ်ဖြင့် ဝန်ခံကောင်း ဝန်ခံနိုင်သော်လည်း သမ္မာတရားကိုမူ လုံးဝ လက်ခံကြမည် မဟုတ်သေးပေ။ ၎င်းတို့နှင့်အတူ သမ္မာတရားကို မိတ်သဟာယဖွဲ့သော မည်သူမဆိုသည် ၎င်းတို့၏ အလွန်အမင်း ရွံရှာစက်ဆုပ်ခြင်းနှင့် ၎င်းတို့၏ အမုန်းတရားနှင့် ဝေဖန်မှုကိုပင် ကြုံတွေ့ရပြီး ၎င်းတို့ကို ဖော်ထုတ်ပြီး ပိုင်းခြားသိမြင်သော မည်သူမဆိုသည် မည်သူပင်ဖြစ်စေ ၎င်းတို့၏ အမုန်းတရားနှင့် လက်စားချေမှုအတွက် ပစ်မှတ်တစ်ခု ဖြစ်လာသည်၊ ၎င်းတို့၏ မိဘအရင်းများပင်လျှင် ချမ်းသာခွင့်မရကြပေ။ ၎င်းတို့သည် ပြုပြင်၍မရနိုင်သောသူများ မဟုတ်ကြလော။ (ဟုတ်ပါသည်။) ၎င်းတို့သည် ပြုပြင်၍မရနိုင်သောသူများ ဖြစ်ကြသည်။ ၎င်းတို့ကို ရှင်းလင်းပစ်ခြင်းသည် နှမြောစရာတစ်ခုလော။ (မဟုတ်ပါ။) ထိုသို့သော လူပုဂ္ဂိုလ်များကို ရှင်းလင်းပစ်ခြင်း သို့မဟုတ် နှင်ထုတ်ခြင်း ပြုရမည်။ ဤသည်တို့မှာ အခြေခံအားဖြင့် လက်စားချေလိုစိတ်ရှိသောသူတို့၏ သရုပ်သကန်များ အားလုံးပင် ဖြစ်သည်၊ ဤသည်တို့မှာ ၎င်းတို့၏ စရိုက်လက္ခဏာများ၊ ၎င်းတို့၏ စိတ်သဘောထားများ၊ ၎င်းတို့၏ အမှုအရာများကို လုပ်ဆောင်ခြင်း နည်းလမ်းများ၊ နည်းစနစ်များနှင့် ၎င်းတို့၏ တွေးခေါ်မှုဖြစ်စဉ်များအပြင် သမ္မာတရားအပေါ် ၎င်းတို့၏ သဘောထားတို့ ဖြစ်သည်၊ ဤသည်မှာ အခြေခံအားဖြင့် ဤမျှသာဖြစ်သည်။ ၎င်းတို့က အသင်းတော်နှင့် ညီအစ်ကိုမောင်နှမများအပေါ် သက်ရောက်စေသော အကျိုးသက်ရောက်မှုကို အစောပိုင်းက ဆွေးနွေးပြီးဖြစ်သောကြောင့် နောက်တစ်ကြိမ် မိတ်သဟာယဖွဲ့ရန် မလိုအပ်တော့ပေ။ စတုတ္ထအမျိုးအစားဖြစ်သော လူများ၊ လက်စားချေလိုစိတ်ရှိသောသူတို့၏ သရုပ်သကန်များအပေါ် မိတ်သဟာယဖွဲ့ခြင်းကို ဤနေရာတွင် နိဂုံးချုပ်လိုက်သည်။

င။ မိမိတို့၏ နှုတ်ကို မစောင့်စည်းနိုင်ခြင်း

ဆက်လက်၍ ငါတို့သည် ပဉ္စမမြောက် လူစားမျိုးဖြစ်သည့် မိမိတို့၏ နှုတ်ကို မစောင့်စည်းနိုင်သောသူတို့အကြောင်းကို မိတ်သဟာယဖွဲ့ကြမည်။ ဤသည်မှာ ဆိုးရွားသော ပြဿနာတစ်ခု ဖြစ်သလော။ စာသားအတိုင်း ကြည့်ရလျှင် မိမိ၏နှုတ်ကို မစောင့်စည်းနိုင်ခြင်းသည် သိသာထင်ရှားသော ပြဿနာတစ်ခုဟု မထင်ရပေ။ အချို့သူတို့သည် ဤလူပုဂ္ဂိုလ်တို့ကို ဆိုးယုတ်သောလူများအဖြစ် စရိုက်လက္ခဏာ သရုပ်ဖော်ခြင်းနှင့်ပတ်သက်၍ အချို့သော အတွေးများ ရှိကောင်းရှိနိုင်သည်၊ “လူတို့တွင် ပါးစပ်များ ရှိသောကြောင့် ၎င်းတို့သည် အချိန်မရွေး နေရာမရွေး စကားပြောရန် ရည်ရွယ်သည်၊ ၎င်းတို့သည် အချိန်မရွေး နေရာမရွေး ကိစ္စရပ်များကို ဆွေးနွေးနိုင်ပေသည်။ မိမိတို့၏ နှုတ်ကို မစောင့်စည်းနိုင်သောသူတို့ကို ရှင်းလင်းပစ်ရမည့် ဆိုးယုတ်သောသူတို့ကြားတွင် အမျိုးအစားခွဲခြားခြင်းသည် အနည်းငယ် လွန်ကဲလွန်းသည် မဟုတ်လော” ဟူ၍ဖြစ်သည်။ ဤအကြောင်းနှင့်ပတ်သက်၍ သင်တို့ မည်သို့ထင်သနည်း။ (၎င်းတို့သည် အသင်းတော်အသက်တာ သို့မဟုတ် အသင်းတော်၏အလုပ်အပေါ် အနှောင့်အယှက်များနှင့် အဖျက်အမှောင့်လုပ်ခြင်းများကို ဖြစ်စေပြီး ဆိုးကျိုးများကို ဖြစ်ပေါ်စေပါက ၎င်းတို့ကိုလည်း ရှင်းလင်းပစ်ရမည် ဖြစ်ပါသည်။) ထိုသို့သောလူများနှင့်ဆိုင်သော ပြဿနာမှာ ၎င်းတို့၏ နှုတ်ကို မစောင့်စည်းခြင်းအကြောင်း မဟုတ်ပေ၊ ယင်းမှာ ၎င်းတို့၏ လူ့သဘာဝနှင့်ဆိုင်သော ပြဿနာတစ်ခု ဖြစ်သည်။ ၎င်းတို့သည် ညီအစ်ကိုမောင်နှမများအပေါ်တွင်လည်းကောင်း၊ အသင်းတော်အသက်တာအပေါ်တွင်လည်းကောင်း၊ အသင်းတော်အလုပ်အပေါ်တွင်လည်းကောင်း အနှောင့်အယှက်များကို ဖြစ်စေပါက သို့မဟုတ် ၎င်းတို့၏ စကားများသည် သစ္စာမဲ့ခြင်းနှင့် အသင်းတော်ကို သစ္စာဖောက်ခြင်းတို့နှင့် ညီမျှနေပြီး ဘုရားအိမ်တော်နှင့် ဘုရားသခင်၏ နာမတော်အပေါ် ရှက်ကြောက်ဖွယ်ရာကိုပင် သယ်ဆောင်လာပါက ထိုသို့သော လူပုဂ္ဂိုလ်တို့ကို ကိုင်တွယ်ရမည်ဖြစ်သည်။ မိမိတို့၏ နှုတ်ကို မစောင့်စည်းနိုင်သောသူတို့၏ သရုပ်သကန်များကို ဦးစွာ ဆွေးနွေးကြစို့၊ ထို့နောက် ၎င်းတို့ကို မည်သို့ ကိုင်တွယ်ရမည်ကို ဆွေးနွေးကြမည်။ မိမိတို့၏ နှုတ်ကို မစောင့်စည်းနိုင်သောလူတို့ကို “ပါးစပ်မလုံသူများ” ဟု ခေါ်နိုင်သလော။ (ခေါ်နိုင်ပါသည်။) ယင်းမှာ မှန်ကန်သလော။ ဤသည်မှာ ထိုသို့သောလူများ၏ လက္ခဏာတစ်ခုလော။ ပါးစပ်မလုံသူဖြစ်ခြင်းဆိုသည်မှာ မည်သည့်အရာကို ပြောသင့်သည် သို့မဟုတ် မပြောသင့်သည်ကို မသိရှိဘဲ မိုက်မဲခြင်း၊ အကျိုးဆက်များကို ထည့်မစဉ်းစားဘဲ စိတ်ထဲပေါ်လာသမျှကို ပြောဆိုခြင်းကို ဆိုလိုသလော။ ဤသည်မှာ မိမိ၏နှုတ်ကို မစောင့်စည်းခြင်းအား ဆိုလိုသည့်အရာလော။ (မဟုတ်ပါ။) အချို့လူတို့သည် စကားပြောဆိုခြင်းနှင့် ဆက်သွယ်ပြောဆိုခြင်းတို့တွင် တော်ကြသည်၊ ၎င်းတို့သည် ပွင့်လင်းပြီး အတော်အတန် ရိုးစင်းကာ ရိုးသားကြသည်။ ၎င်းတို့သည် မိမိတို့၏ အတွင်းစိတ် အတွေးအခေါ်များနှင့် စိတ်ကူးများ၊ မိမိတို့၏ ဖောက်ပြန်ပျက်စီးခြင်းဆိုင်ရာ ထုတ်ဖော်ပြမှုများ၊ မိမိတို့ တွေ့ကြုံခဲ့ရသည့်အရာများနှင့် မိမိတို့၏ အမှားများကိုပင် အခြားသူတို့နှင့် မကြာခဏ ဝေမျှကြသည်။ သို့သော် ဤလူပုဂ္ဂိုလ်တို့သည် မိုက်မဲကြခြင်းမျိုးဖြစ်စေ၊ မိမိတို့၏ နှုတ်ကို မစောင့်စည်းနိုင်ကြခြင်းမျိုးဖြစ်စေ ဖြစ်ချင်မှဖြစ်ပေမည်။ ၎င်းတို့သည် အရာရာတိုင်းအကြောင်းကို ပြောဆိုကြပြီး အတော်အတန် ရိုးစင်းကာ ရိုးသားပုံရသည်၊ သို့သော် အရေးကြီးသော ကိစ္စရပ်များ၊ ဘုရားသခင် သို့မဟုတ် ဘုရားအိမ်တော်အပေါ် ရှက်ကြောက်ဖွယ်ရာကို သယ်ဆောင်လာနိုင်သည့် ကိစ္စရပ်များ သို့မဟုတ် ညီအစ်ကိုမောင်နှမများ သို့မဟုတ် အသင်းတော်ကို ၎င်းတို့ သစ္စာဖောက်ခြင်းနှင့် သက်ဆိုင်နိုင်သည့် ကိစ္စရပ်များသို့ ပတ်သက်လာသည့်အခါတွင်မူ ၎င်းတို့ကို ယုဒများဖြစ်သွားစေလျက် စကားတစ်ခွန်းမျှ မပြောဆိုကြပေ။ ဤသည်ကို မိမိ၏နှုတ်ကို စောင့်စည်းခြင်းဟု ခေါ်သည်။ သို့ဖြစ်၍ ပွင့်လင်းသောလူများ၊ ပါးစပ်မလုံသောလူများ သို့မဟုတ် စကားပြောဆိုရာတွင် တော်သောသူတို့သည် မိမိတို့၏ နှုတ်ကို မစောင့်စည်းနိုင်ကြခြင်းမျိုး မဟုတ်ပေ။ ဤနေရာတွင် မိမိ၏နှုတ်ကို မစောင့်စည်းနိုင်ခြင်းဟူသည်မှာ မည်သည့်အရာကို ဆိုလိုသနည်း။ မိမိ၏နှုတ်ကို မစောင့်စည်းနိုင်ခြင်းဆိုသည်မှာ စည်းမျဉ်းများမရှိဘဲ စကားပြောဆိုခြင်းနှင့် ပရိသတ်၊ အချိန်အခါ သို့မဟုတ် အခြေအနေကို ထည့်မစဉ်းစားဘဲ မဆင်မခြင် ပြောဆိုခြင်းကို ဆိုလိုသည်။ ထို့အပြင် ယင်းတွင် အသင်းတော်၏အလုပ်နှင့် ဘုရားအိမ်တော်၏ အကျိုးစီးပွားများကို ကာကွယ်ရန် လုံးဝ မသိရှိခြင်း သို့မဟုတ် ညီအစ်ကိုမောင်နှမများ သို့မဟုတ် အသင်းတော်အသက်တာကို အကျိုးပြုခြင်း ရှိမရှိကို လုံးဝ ဂရုမစိုက်ဘဲ မည်သည့်အရာကိုမဆို ပြောဆိုခြင်းတို့ ပါဝင်သည်။ “မည်သည့်အရာကိုမဆို ပြောဆိုခြင်း” ၏ အကျိုးဆက်မှာ အဘယ်နည်း။ ယင်းမှာ ဘုရားအိမ်တော်၏ အကျိုးစီးပွားများနှင့် ညီအစ်ကိုမောင်နှမများ၏ အကျိုးစီးပွားများကို မရည်ရွယ်ဘဲ သစ္စာဖောက်ခြင်း ဖြစ်သည်။ မရည်ရွယ်ဘဲနှင့် ၎င်းတို့၏ မဆင်မခြင် ပြောဆိုခြင်းနှင့် မိမိတို့၏ နှုတ်ကို မစောင့်စည်းနိုင်ခြင်းတို့ကြောင့် ၎င်းတို့သည် ဘာသာတရားမရှိသူတို့ကို ဘုရားအိမ်တော်အား ဆန့်ကျင်ဖို့ နိုင်ကွက် ပေးသည်၊ ဘာသာတရားမရှိသူတို့ကို အချို့သော ညီအစ်ကိုမောင်နှမများအား လှောင်ပြောင်စေသည်၊ ဘာသာတရားမရှိသူများနှင့် ဘုရားသခင်ကို မယုံကြည်သောလူတို့အား ၎င်းတို့ မသိသင့်သည့် အမှုအရာများစွာကို သိရှိစေသည်။ ရလဒ်အနေဖြင့် ဤလူတို့သည် ဘုရားအိမ်တော်၏ ကိစ္စရပ်များနှင့် အသင်းတော်၏ အတွင်းရေးကိစ္စများအပေါ် လွတ်လပ်စွာ မှတ်ချက်ပေးကြပြီး အရိုအသေတန်သော မှတ်ချက်များ ပြုကြကာ ဘုရားသခင်ကို အသရေဖျက်ပြီး ပြစ်မှားစော်ကားသည့်အရာများကို ပြောဆိုကြသည်။ ၎င်းတို့သည် ညီအစ်ကိုမောင်နှမများ၊ အသင်းတော်နှင့် ဘုရားအိမ်တော်၏ အလုပ်တို့အကြောင်း ကောလာဟလများကိုပင် လုပ်ကြံဖန်တီးကာ ဆိုးကျိုးများကို ဖြစ်ပေါ်စေနိုင်ပေသည်။ ဤသည်မှာ ဘုရားအိမ်တော်၏အလုပ်အပေါ် အနှောင့်အယှက်တစ်ခု ဖြစ်ပေါ်စေပြီး မကောင်းမှုပြုခြင်းနှင့် ညီမျှသည်။ အချို့သော လူပုဂ္ဂိုလ်တို့သည် အသင်းတော်ရှိ ခေါင်းဆောင်များနှင့် အမှုဆောင်များ မည်သူဖြစ်သည်၊ ၎င်းတို့၏ မိသားစုလိပ်စာများ၊ ညီအစ်ကိုမောင်နှမများ၏ ကိုယ်ရေးကိုယ်တာ အချက်အလက်များ၊ အသင်းတော်၏ ဘဏ္ဍာရေးနှင့် စာရင်းအင်းအလုပ်၊ စာရင်းကိုင်အလုပ်လုပ်သူများနှင့် အသင်းတော်မှ ရှင်းလင်းပစ်ခြင်း သို့မဟုတ် နှင်ထုတ်ခြင်းခံရသော လူများ၏ စာရင်းတို့ကို လေ့လာခြင်းနှင့် စုံစမ်းစစ်ဆေးခြင်းအပေါ် အထူးဂရုပြုကြသည်။ ၎င်းတို့သည် အသင်းတော်၏ အလုပ်အစီအစဉ်များအကြောင်း လေ့လာခြင်းကိုလည်း အထူးအာရုံစိုက်ကြသည်။ ထိုသို့သော အပြုအမူသည် အလွန် သံသယဖြစ်ဖွယ်ကောင်းပြီး ၎င်းတို့သည် အဆင်းနီသော နဂါးကြီး၏ လျှို့ဝှက်သတင်းပေးများ သို့မဟုတ် သူလျှိုများ ဖြစ်နိုင်ကြောင်းကို ညွှန်ပြနိုင်ပေသည်။ ဤအသေးစိတ် အချက်အလက်များသည် ဘာသာတရားမရှိသော နတ်ဆိုးများထံသို့ ပေါက်ကြားသွားပြီး အဆင်းနီသော နဂါးကြီးအား ၎င်းတို့အကြောင်း သိရှိစေပါက အကျိုးဆက်များမှာ မတွေးဝံ့စရာ ဖြစ်ပေမည်။ အချို့သည် မိုက်မဲခြင်းနှင့် အသိဉာဏ်ကင်းမဲ့ခြင်းတို့ကြောင့် ဤအချက်အလက် သို့မဟုတ် ယင်း၏ တစ်စိတ်တစ်ပိုင်းကို မိမိတို့၏ ဘာသာတရားမရှိသော မိသားစုဝင်များထံ ဝေမျှကောင်း ဝေမျှနိုင်ပြီး ထိုသူတို့က ယင်းကို ဖြန့်ဝေခြင်း သို့မဟုတ် အဆင်းနီသော နဂါးကြီး၏ ကိုယ်စားလှယ်များထံ ပေးအပ်ခြင်းတို့ ပြုလုပ်ကြသည်။ ဤသည်မှာ အလားအလာရှိသော ဘေးအန္တရာယ်များကို ဖြစ်စေနိုင်ပြီး အသင်းတော်၏အလုပ်အတွက် များစွာသော ဒုက္ခများကို မတွေးဝံ့စရာ အကျိုးဆက်များနှင့်အတူ ဆောင်ကြဉ်းလာနိုင်ပေသည်။ အသင်းတော်၏ ဤအတွင်းရေးကိစ္စရပ်များကို အချို့သောလူတို့က မရည်ရွယ်ဘဲနှင့် မိမိတို့၏ ဘာသာတရားမရှိသော မိသားစုဝင်များထံ မကြာခဏ ဝေမျှကြပြီး ၎င်းတို့သည် အရာအားလုံးကို ချွင်းချက်မရှိ ထုတ်ဖော်ပြောဆိုကြသည်။ ပြီးလျှင် ၎င်းတို့ကို မိမိတို့၏ ဘာသာတရားမရှိသော ဆွေမျိုးများနှင့် မိတ်ဆွေများထံသို့ပင် ဝေမျှကြသည်။ ဤသည်မှာ အသင်းတော်၏ အတွင်းရေးကိစ္စရပ်များကို ၎င်းတို့၏ စကားများမှတစ်ဆင့် ပြင်ပလောကသို့ အဆက်မပြတ် ပေါက်ကြားစေသည်။ ဤပေါက်ကြားမှုများ၏ အကျိုးဆက်များမှာ အဘယ်နည်း။ ၎င်းတို့၏ ဘာသာတရားမရှိသော မိသားစုဝင်များ၊ ဆွေမျိုးများနှင့် မိတ်ဆွေများစွာတို့သည် ညီအစ်ကိုမောင်နှမများပင် မသိနိုင်သည့် အသင်းတော်၏ အတွင်းရေးကိစ္စများစွာကို သို့မဟုတ် ညီအစ်ကိုမောင်နှမများ၏ နေအိမ်လိပ်စာများ၊ ၎င်းတို့၏ အမည်ရင်းများနှင့် ကိုယ်ရေးကိုယ်တာ အိမ်ထောင်ရေးကိစ္စများကို သိရှိလာကြသည်။ ဤအသင်းတော်ကိစ္စရပ်များသည် မည်သို့ ပေါက်ကြားသွားသနည်း။ ဘာသာတရားမရှိသူတို့သည် မည်သို့ သိရှိလာကြသနည်း။ အသင်းတော်အတွင်း၌ “သတင်းထောက်များ” ရှိနေပါတကား။ ထိုသို့သောလူတို့ကို မည်သို့ ခေါ်သနည်း။ (မိမိတို့၏ နှုတ်ကို မစောင့်စည်းနိုင်သောသူများ ဟု ခေါ်ပါသည်။) အတိအကျပင်ဖြစ်၏။ ၎င်းတို့သည် နေ့စဉ်အသင်းတော်အသက်တာ၌ ဖြစ်ပျက်သမျှကိုဖြစ်စေ၊ ညီအစ်ကိုမောင်နှမများနှင့် သက်ဆိုင်သောအရာများကိုဖြစ်စေ မိမိတို့၏ ဘာသာတရားမရှိသော မိသားစုဝင်များထံ ဝေမျှကြသည်၊ ဥပမာအားဖြင့် ညီအစ်မတစ်ဦး ကွာရှင်းပြတ်စဲသွားခြင်း၊ အခြားညီအစ်မတစ်ဦး၏ ခင်ပွန်းသည် စီးပွားရေး၌ ငွေကြေးဆုံးရှုံးခြင်း သို့မဟုတ် သူမ၌ နာခံမှုမရှိသော သားတစ်ဦးရှိခြင်း သို့မဟုတ် အချို့သော ညီအစ်ကို သို့မဟုတ် ညီအစ်မတစ်ဦး အိမ်ဝယ်ခြင်း စသည်တို့ ဖြစ်သည်။ ၎င်းတို့သည် အဆင်းနီသော နဂါးကြီး၏ ဖမ်းဆီးခြင်းကို ခံခဲ့ရပြီး ယုဒများ ဖြစ်သွားကြသော ညီအစ်ကိုမောင်နှမများအကြောင်း သို့မဟုတ် မိမိတို့၏ သက်သေခံချက်တွင် ခိုင်မာစွာ ရပ်တည်ခဲ့သောသူတို့ အကြောင်းကိုလည်း ပြောဆိုကြသည့်အပြင် အသင်းတော်ခေါင်းဆောင်များက ၎င်းတို့ကို ပြုပြင်ခဲ့ကြောင်းကိုပင် ဖော်ပြကြသည်။ အိမ်၌ ၎င်းတို့၏ စကားစမြည်ပြောဆိုမှုများသည် ဤအကြောင်းအရာများအပေါ်တွင်သာ လုံးလုံးလျားလျား ဗဟိုပြုနေသည်။ ၎င်းတို့၏ မိသားစုဝင်များသည် ခေါင်းဆောင်များ၊ ညီအစ်ကိုမောင်နှမများ သို့မဟုတ် ၎င်းတို့နှင့် အဆင်မပြေသော၊ စိန်ခေါ်မှုများ ပေးသော သို့မဟုတ် ၎င်းတို့ကို ဖော်ထုတ်ခဲ့သော အသင်းတော်ရှိ မည်သူ့ကိုမဆို ဆန့်ကျင်ပြုမူရန် ၎င်းတို့ကို ကူညီဖို့ အကြံဉာဏ်များနှင့် ဗျူဟာများကိုပင် ကမ်းလှမ်းကြသည်။ ညီအစ်ကိုမောင်နှမများကြားရှိ စုဝေးပွဲများတွင် ထိုသို့သော လူပုဂ္ဂိုလ်တို့သည် အထူးသဖြင့် နာခံတတ်ပြီး ကောင်းကောင်းမွန်မွန် ပြုမူပုံရကာ စကားနည်းပြီး စကားပြောဆိုရာတွင် မတော်သည့်အပြင် မိမိတို့၏ ဖောက်ပြန်ပျက်စီးသော စိတ်သဘောထားများအကြောင်းကို မည်သည့်အခါမျှ မပြောဆိုကြဘဲ မိမိတို့၏ အတွေ့အကြုံဆိုင်ရာ နားလည်သဘောပေါက်မှုကို မည်သည့်အခါမျှ မိတ်သဟာယမဖွဲ့ကြသည့်အပြင် ဆုတောင်းသည်မှာလည်း ရှားကြသည်။ ၎င်းတို့သည် ညီအစ်ကိုမောင်နှမများကို သတိထားရှောင်ရှားစိတ်ဖြင့် ဆက်ဆံကြလင့်ကစား မိမိတို့၏ ဘာသာတရားမရှိသော မိသားစုဝင်များကိုမူ ဘုရားသခင်၏ အိမ်တော်သားများအဖြစ် ဆက်ဆံကြသည်။ ၎င်းတို့သည် အသင်းတော်အကြောင်း အသေးစိတ် အချက်အလက်အားလုံးကို မိမိတို့၏ မိသားစုဝင်များထံ တစ်လုံးမကျန် ပြန်လည်ပြောပြကြပြီး အရာအားလုံးကို ၎င်းတို့နှင့် ဝေမျှကြသည်မှာ ဘုရားသခင်၏ နှုတ်ကပတ်တော် စာအုပ်များကို အသင်းတော်က ပုံနှိပ်ခြင်း၊ အသင်းတော်၌ မည်သူက မည်သည့်ပင်ကိုစွမ်းရည်များရှိသည် စသည်တို့ပင် ပါဝင်သည်၊ ဤအရာအားလုံးကို မိမိတို့၏ မိသားစုဝင်များနှင့် ဘုရားသခင်ကို မယုံကြည်သောလူတို့နှင့် ဆွေးနွေးကြသည်။ ထိုသို့ပြုလုပ်ရာတွင် ၎င်းတို့၏ ရည်ရွယ်ချက် မည်သို့ပင်ဖြစ်စေ နောက်ဆုံးအကျိုးဆက်မှာ ၎င်းတို့သည် အသင်းတော်၏အလုပ်နှင့် ညီအစ်ကိုမောင်နှမများကို သစ္စာဖောက်ခြင်း ဖြစ်သည်။ ၎င်းတို့သည် အသင်းတော်ရှိ အဓိကအသင်းသားတိုင်း၏ အခြေအနေကို စေ့စေ့စပ်စပ် သိထားကြသည်။ ဤလူတို့သည် နောက်ကွယ်တွင် ၎င်းတို့၏ ဆွေးနွေးမှုများနှင့် ဝေဖန်မှုများ၏ အကြောင်းအရာများလည်း ဖြစ်ကြပြီး ၎င်းတို့ လျှို့ဝှက်စွာ သစ္စာဖောက်မည့်သူများပင် ဖြစ်လာနိုင်သည်မှာ ပြောစရာမလိုပေ။ တစ်စုံတစ်ဦးသည် ၎င်းတို့နှင့် ဆက်ဆံရေးကောင်းမွန်ပါက ၎င်းတို့သည် ထိုလူကို မိမိတို့၏ မိသားစုရှေ့တွင် မရပ်မနား ချီးကျူးကြသည်။ ဆန့်ကျင်ဘက်အနေဖြင့် တစ်စုံတစ်ဦးသည် ၎င်းတို့နှင့် ဆက်ဆံရေးမကောင်းမွန်ပါက ၎င်းတို့သည် ထိုလူကို မိမိတို့၏ မိသားစုရှေ့တွင် မရပ်မနား နှုတ်ဖြင့် ကြမ်းတမ်းစွာ ဆဲဆိုကြပြီး ညီအစ်ကိုမောင်နှမများကို ငတုံးများ ခေါ်ဆိုခြင်းဖြင့်ဖြစ်စေ၊ အသုံးမကျသူများဟု ပြောဆိုခြင်းဖြင့်ဖြစ်စေ နှုတ်ဖြင့် ကြမ်းတမ်းစွာ ဆဲဆိုရာတွင် မိမိတို့၏ မိသားစုကိုပင် ပါဝင်စေသည်။ ဤလူပုဂ္ဂိုလ်တို့သည် ဘာသာတရားမရှိသူတို့ အသုံးပြုသည့် မည်သည့်စော်ကားသော စကားလုံးများနှင့်မဆို ညီအစ်ကိုမောင်နှမများကို စော်ကားကြသည်။ ၎င်းတို့သည် ဘာသာတရားမရှိသူတို့နှင့် တူကြသည်၊ ၎င်းတို့သည် လုံးလုံးလျားလျား မယုံကြည်သူများ ဖြစ်ကြသည်၊ ၎င်းတို့သည် ကောင်းသည့်အရာ တစ်ခုတလေပင် မဟုတ်ကြဘဲ ထိုသို့သော လူပုဂ္ဂိုလ်တို့ကို ချက်ချင်း ရှင်းလင်းပစ်ရမည်။

အဆင်းနီသော နဂါးကြီးနိုင်ငံတွင် ဘုရားသခင်ကို ယုံကြည်သောသူတိုင်း၏ အချက်အလက်ကို လျှို့ဝှက်ထားသင့်ပြီး ဘုရားသခင် ရွေးချယ်ထားသောလူများ ပင်လယ်ရပ်ခြားသို့ ပြောင်းရွှေ့သည့်အခါတွင်ပင် ၎င်းတို့၏ အချက်အလက်များကို လျှို့ဝှက်ထားရမည်။ ဤသည်မှာ အဘယ်ကြောင့်ဆိုသော် အဆင်းနီသော နဂါးကြီး၏ သူလျှိုများသည် ကမ္ဘာပေါ်ရှိ နိုင်ငံတိုင်းတွင် ပျံ့နှံ့နေပြီး ဘုရားသခင်ကို ယုံကြည်သောသူတို့အကြောင်း အချက်အလက်များကို အထူးတလည် စုဆောင်းရန် နေရာတိုင်းသို့ စိမ့်ဝင်နေသောကြောင့် ဖြစ်သည်။ တရုတ်ပြည်မကြီးတွင် ဘုရားသခင်နောက်သို့ လိုက်လျှောက်သော ညီအစ်ကိုမောင်နှမများအတွက် အခြေအနေမှာ အလွန်ခက်ခဲပြီး အန္တရာယ်များသည်။ ၎င်းတို့သည် ပြည်ပသို့ သွားသည့်အခါတွင်ပင် အန္တရာယ် အတိုင်းအတာတစ်ခု ရှိနေသည်။ အဆင်းနီသော နဂါးကြီး၏ သူလျှိုများက ၎င်းတို့၏ အချက်အလက်များကို စုဆောင်းမိပါက တစ်ဖက်တွင် တရားခံလွှဲပြောင်းပေးအပ်ခြင်း ခံရမည့်အန္တရာယ်ရှိပြီး အခြားတစ်ဖက်တွင် အနည်းဆုံးအနေဖြင့် တရုတ်ပြည်မကြီးရှိ ၎င်းတို့၏ မိသားစုဝင်များနှင့် ဆွေမျိုးများ အမှုပတ်သက်သွားနိုင်ပေသည်။ လုံခြုံရေး အကြောင်းပြချက်များအတွက်နှင့် လူပုဂ္ဂိုလ်တို့ကို လေးစားသောအားဖြင့် လူတိုင်းသည် ညီအစ်ကိုမောင်နှမများ၏ ကိုယ်ရေးကိုယ်တာ အချက်အလက်များကို လျှို့ဝှက်ထားသင့်ပြီး ဘုရားသခင်ကို မယုံကြည်သောသူတို့နှင့် မဝေမျှသင့်ပေ။ ဘုရားသခင်ကို ယုံကြည်သောသူတို့ကြားတွင်ပင် လူတစ်ဦးချင်း၏ သဘောတူညီချက်မရှိဘဲ ကိုယ်ရေးကိုယ်တာ အချက်အလက်များကို အခြားသူများထံ ပေါ့ပေါ့ဆဆ မထုတ်ဖော်သင့်ပေ။ ညီအစ်ကိုမောင်နှမများ၊ အသင်းတော်အလုပ်၊ လူတစ်ဦး ထမ်းဆောင်သော တာဝန်များ၊ မိတ်သဟာယဖွဲ့ရာတွင် ဝေမျှသော အတွေ့အကြုံများ သို့မဟုတ် အခြားထိုသို့သော အသေးစိတ်အချက်အလက်များနှင့်ပတ်သက်သည့် မည်သည့်အချက်အလက်ကိုမဆို အပျင်းပြေ စကားစမြည်ပြောဆိုစရာ အကြောင်းအရာများအဖြစ် ဘာသာတရားမရှိသူတို့နှင့် ဝေမျှရန် သဘောထားခြင်းသည် လုံးဝ ခွင့်မပြုနိုင်သောအရာ ဖြစ်သည်။ ဤကိစ္စရပ်များကို ၎င်းတို့နှင့် ဆွေးနွေးခြင်း၏ အကျိုးဆက်များမှာ အဘယ်နည်း။ အပြုသဘောဆောင်သော ရလဒ် တစ်ခုခု ရှိသလော။ (မရှိပါ။) ထိုသို့သော ဆွေးနွေးမှုများ၏ အကျိုးဆက်မှာ ဤဘာသာတရားမရှိသော နတ်ဆိုးတို့က နိုင်ကွက် ရယူခြင်း၊ လှောင်ပြောင်ခြင်းနှင့် ဝေဖန်သုံးသပ်ခြင်း၊ ကျိန်ဆဲခြင်းနှင့် အသရေဖျက်ခြင်းတို့ကိုပင် ပြုလုပ်ခြင်း ဖြစ်သည်။ ဤသည်မှာ ကောင်းသလော။ (မကောင်းပါ။) သင်တို့သည် အသင်းတော်အတွင်း၌ မသမာသော ရည်ရွယ်ချက်များရှိသော လူပုဂ္ဂိုလ်တို့ ရှိမရှိကို စစ်ဆေးသင့်သည်၊ ထိုသူတို့သည် အသင်းတော်၏အလုပ်နှင့် အသင်းတော်အသက်တာ၏ တကယ့်အခြေအနေများဖြစ်သည့် အသေးစိတ်အချက်အလက်များအပြင် မည်သူက ဘုရားသခင်ကို အမှန်တကယ် ယုံကြည်သည်၊ မည်သူက သမ္မာတရားကို လိုက်စားသည်၊ မည်သူက မိမိတို့၏ တာဝန်များကို ထမ်းဆောင်သည်၊ မည်သူက မိမိတို့၏ တာဝန်များကို မထမ်းဆောင်သည်၊ မည်သူက မကြာခဏ အပျက်သဘောဆောင်သည်၊ မည်သူက နားဝေတိမ်တောင်ဖြစ်သော ယုံကြည်ခြင်းရှိသည်၊ ညီအစ်ကိုမောင်နှမများအကြောင်း ကိုယ်ရေးကိုယ်တာ အချက်အလက်များနှင့် အခြေအနေများကိုပင် ဘာသာတရားမရှိသူတို့နှင့် မယုံကြည်သော မိသားစုဝင်များထံ ချွင်းချက်မရှိ ပြောဆိုကြသည်။ ထိုသို့သော လူပုဂ္ဂိုလ်တို့ကို စစ်ဆေးလော့။ အသင်းတော်အတွင်းရှိ လူများပင် မသိရန်မလိုအပ်သော ကိစ္စရပ်များ ရှိသည့်တိုင် ထိုသို့သော လူပုဂ္ဂိုလ်တို့၏ မယုံကြည်သော မိသားစုဝင်များကမူ ဤကိစ္စရပ်များကို အသင်းတော်အတွင်းရှိသူတို့ထက် ပို၍သိရှိကြသည့်အပြင် ပို၍ ရှင်းလင်းစွာလည်း သိရှိကြသည်။ ဤသည်မှာ မည်သို့ ဖြစ်ပျက်သနည်း။ ဤသည်မှာ အတွင်းလူ သစ္စာဖောက်တစ်ဦး၏ “ကျေးဇူးပြုခြင်း” ဖြစ်သည်။ ဤအတွင်းလူ သစ္စာဖောက်သည် မိမိတို့၏ မိသားစုဝင်များကို အသင်းတော်ခေါင်းဆောင်များကဲ့သို့ သဘောထားသည်။ သူသည် မိသားစု၏ မျက်နှာသာရရန်နှင့် ၎င်းတို့နှင့် စိတ်ပိုင်းဆိုင်ရာ ချိတ်ဆက်မှု နက်ရှိုင်းစေရန်အတွက် အသင်းတော်၌ မြင်တွေ့သမျှကို မိမိ၏ “ခေါင်းဆောင်များ” ထံ အိမ်ပြန်၍ သတင်းပို့လေသည်။ အသင်းတော်၏ ဤကိစ္စရပ်အားလုံးသည် မိမိတို့၏ နှုတ်ကို မစောင့်စည်းနိုင်သော ထိုအတွင်းလူ သစ္စာဖောက်တို့၏ သစ္စာဖောက်ခြင်းကို ခံခဲ့ရသည်မှာ ထင်ရှားသည်။ ၎င်းတို့သည် ညီအစ်ကိုမောင်နှမများကို မလေးစားကြသကဲ့သို့ ဘုရားအိမ်တော်၏အလုပ်နှင့် အကျိုးစီးပွားများကိုလည်း မကာကွယ်ကြပေ။ ၎င်းတို့သည် ဘုရားအိမ်တော်နှင့် အသင်းတော်ကို လူ့အဖွဲ့အစည်း သို့မဟုတ် အများပြည်သူဆိုင်ရာ နေရာတစ်ခုကဲ့သို့ သဘောထားပြီး ညီအစ်ကိုမောင်နှမများကို ဘာသာတရားမရှိသူများ ဖြစ်သည့်အလား ပေါ့ပေါ့ဆဆ မှတ်ချက်ပေးကာ ဝေဖန်သုံးသပ်ကြသည့်အပြင် မယုံကြည်သူများနှင့် ဘာသာတရားမရှိသူတို့နှင့် ပူးပေါင်း၍ ညီအစ်ကိုမောင်နှမများအပေါ် လွတ်လပ်စွာ ဝေဖန်အကဲဖြတ်ခြင်းကိုပင် ပြုလုပ်ကြသည်။ ထို့အပြင် အချို့သော လူပုဂ္ဂိုလ်တို့သည် ခေါင်းဆောင်များ၏ ပြုပြင်ခြင်းကို ခံရပြီးနောက် သို့မဟုတ် ညီအစ်ကိုမောင်နှမများနှင့် ပဋိပက္ခများ၊ အငြင်းပွားမှုများနှင့် သဘောထားကွဲလွဲမှုများ ဖြစ်ပွားပြီးနောက် အိမ်ပြန်၍ အဖြစ်အပျက်တစ်ခုကို ဖန်တီးကာ မိမိတို့၏ မိသားစုအားလုံး ယင်းအကြောင်းကို အသေအချာ သိရှိစေသည်။ အကျိုးဆက်မှာ ၎င်းတို့၏ မိသားစုသည် အသင်းတော်ကို သစ္စာဖောက်ပြီး ဖျက်ဆီးရန် ရည်ရွယ်လျက် ခေါင်းဆောင်များ သို့မဟုတ် ညီအစ်ကိုမောင်နှမများကို လက်စားချေရန် ကြိုးပမ်းခြင်း ဖြစ်သည်။ ဤသည်မှာ ကောင်းသော ဖြစ်စဉ်တစ်ခုလော။ (မဟုတ်ပါ။) အသင်းတော်၏ အတွင်းရေးကိစ္စရပ်များနှင့် ညီအစ်ကိုမောင်နှမ မည်မျှ အသင်းတော်အသက်တာကို အသက်ရှင်နေထိုင်ကြသည်၊ လူတိုင်း မည်သည့်တာဝန်များကို ထမ်းဆောင်ကြသည် စသည့်အရာများကို မိသားစုဝင်များ၊ ဆွေမျိုးများနှင့် မိတ်ဆွေများထံ ချွင်းချက်မရှိ ဝေမျှခြင်း၊ ထိုသူတို့သည် မည်သို့သော ယုတ်ညံ့သည့်သူများ ဖြစ်ကြသနည်း။ ၎င်းတို့သည် စစ်မှန်သော ယုံကြည်သူများလော။ (မဟုတ်ပါ။) ၎င်းတို့သည် ဘုရားအိမ်တော်၏ အသင်းသားများလော။ ၎င်းတို့ကို ညီအစ်ကိုမောင်နှမများဟု ခေါ်နိုင်သလော။ (မခေါ်နိုင်ပါ။) ထိုသို့သော အတွင်းလူ သစ္စာဖောက်များနှင့် လျှို့ဝှက်သစ္စာဖောက်များကို အသင်းတော်အတွင်း၌ ထားရှိခြင်းသည် အတိတ်တွင်ဖြစ်စေ၊ ပစ္စုပ္ပန်တွင်ဖြစ်စေ၊ အနာဂတ်တွင်ဖြစ်စေ ဘုရားအိမ်တော်နှင့် ညီအစ်ကိုမောင်နှမများထံသို့ သိသာထင်ရှားသော ဒုက္ခကို ဆောင်ကြဉ်းပေးလိမ့်မည်။ ၎င်းတို့သည် အသင်းတော်အသက်တာ၌ များစွာသော ဒုစရိုက်အမှုများကို မကျူးလွန်ပုံရလျှင်ပင် ဘုရားအိမ်တော်အကြောင်း အမျိုးမျိုးသော အသေးစိတ်အချက်အလက်များကို ဘာသာတရားမရှိသူတို့၊ စာတန်များနှင့် နတ်ဆိုးများထံသို့ လျှို့ဝှက်စွာ ပေးပို့ခြင်း၏ အကျိုးဆက်များနှင့် သက်ရောက်မှုမှာ အလွန်အမင်း ဆိုးရွားလှသည်။ ထိုသို့သော အမှိုက်သရိုက်များကို အသင်းတော်၌ ဆက်လက်တည်ရှိခွင့် ပြုသင့်သလော။ (မပြုသင့်ပါ။) ၎င်းတို့သည် ဘုရားအိမ်တော်၏ အသင်းသားများဟု ခေါ်ဆိုခြင်းကို ခံထိုက်သလော။ ၎င်းတို့သည် ညီအစ်ကိုမောင်နှမများအဖြစ် သဘောထားခြင်းကို ခံထိုက်သလော။ (မခံထိုက်ပါ။) ထိုသို့သောလူများကို မည်သို့ ကိုင်တွယ်သင့်သနည်း။ (၎င်းတို့ကို အမြန်ဆုံး ရှင်းလင်းပစ်သင့်ပါသည်။) ၎င်းတို့ကို အမြန်ဆုံး ရှင်းလင်းပစ်ရမည်။ ၎င်းတို့ကို ကန်ထုတ်ပစ်လော့။ ဤသည်မှာ ၎င်းတို့ကို ရှင်းလင်းပစ်ရခြင်း၏ အကြောင်းရင်း ဖြစ်သည်၊ “သင်သည် သင်၏နှုတ်ကို မစောင့်စည်းနိုင်၊ သင်သည် သင့်အတွက် ကောင်းသောအရာကို မသိရှိဘဲ ကျေးဇူးရှင်ကို ကျေးစွပ်သည်။ သင်သည် ဘုရားသခင်ကို ယုံကြည်ပြီး ကိုယ်တော်၏ ကျေးဇူးတော်အပြင် ညီအစ်ကိုမောင်နှမများထံမှ အကူအညီ၊ ချစ်ခြင်းမေတ္တာ၊ သည်းခံခြင်းနှင့် ဂရုစိုက်ခြင်းတို့ကို ခံစားရသည့်တိုင် သင်သည် ညီအစ်ကိုမောင်နှမများနှင့် အသင်းတော်ကို ဤကဲ့သို့ သစ္စာဖောက်နေဆဲ ဖြစ်သည်။ သင်သည် အသုံးမကျသောသူဖြစ်သည်၊ ထွက်သွားလော့” ဟူ၍ဖြစ်သည်။ ညီအစ်ကိုမောင်နှမများ၏ ကိစ္စရပ်များ၊ အသင်းတော်၏ ကိစ္စရပ်များနှင့် ဘုရားအိမ်တော်၏ မည်သည့်အလုပ်ကိုမဆို ဘာသာတရားမရှိသူတို့အား မထုတ်ဖော်သင့်သကဲ့သို့ ၎င်းတို့၏ အားလပ်ချိန် စကားစမြည်ပြောဆိုသည့် အကြောင်းအရာများအဖြစ်လည်း အသုံးမပြုသင့်ပေ။ ၎င်းတို့သည် ထိုသို့ပြုလုပ်ရန် မထိုက်တန်ပေ။ မည်သူမဆို ထိုသို့သော အချက်အလက်များကို ဖြန့်ဝေပါက ကျိန်ခြင်းခံရသောသူ၊ အသင်းတော်က ရှင်းလင်းပစ်ရမည့်သူတစ်ဦး ဖြစ်လာပြီး ညီအစ်ကိုမောင်နှမများက ၎င်းတို့ကို ပယ်ရှားသင့်သည်။ ညီအစ်ကိုမောင်နှမများနှင့် အသင်းတော်ကို သစ္စာဖောက်ခြင်း၊ အသင်းတော်၏ အတွင်းရေးကိစ္စများကို ဘာသာတရားမရှိသူတို့နှင့် ပေါ့ပေါ့ဆဆ ပြောဆိုရန် ဝေမျှခြင်းဟူသော ၎င်းတို့၏ လုပ်ရပ်များကို အခြေခံရုံမျှဖြင့် ၎င်းတို့သည် အသင်းတော်မှ ရှင်းလင်းပစ်သင့်သည့် သစ္စာမဲ့သူများ၊ အတွင်းလူ သစ္စာဖောက်များနှင့် ဆိုးယုတ်သောလူများ သေချာပေါက် ဖြစ်ကြသည်။ ညီအစ်ကိုမောင်နှမများသည် မည်သူ့ကို ရှင်းလင်းပစ်သင့်သည် သို့မဟုတ် အချို့သော ဖြစ်ရပ်များ ဖြစ်ပွားခြင်းတို့ကဲ့သို့သော အသင်းတော်အတွင်း၌ လုပ်ဆောင်သော မည်သည့်အလုပ်ကိုမဆို လိုအပ်သလို လွတ်လပ်စွာ မိတ်သဟာယဖွဲ့ပြီး ဆွေးနွေးငြင်းခုံနိုင်သည်၊ သို့သော် ယင်းကို ဘာသာတရားမရှိသူတို့နှင့် မဝေမျှရသည့်အပြင် ဘာသာတရားမရှိသော မိသားစုဝင်များနှင့်လည်း ပြောဆို၍မရပေ။ အထူးသဖြင့် ဝိညာဉ်ရင့်ကျက်မှုနုနယ်သော ညီအစ်ကိုမောင်နှမအသစ်များ၏ ကိုယ်ရေးကိုယ်တာနှင့် မိသားစုအခြေအနေများကို ပြင်ပလူများထံ မထုတ်ဖော်ရပေ။ သင်သည် ယင်းကို သင်၏စိတ်ထဲ၌ ထိန်းသိမ်းထားရန် ခက်ခဲသည်ကို တွေ့ရှိပါက သင်သည် ဘုရားသခင်ထံ ဆုတောင်းသင့်ပြီး မိမိကိုယ်ကို ချုပ်တည်းတတ်ရန် သင်ယူဖို့ ကိုယ်တော်အပေါ် အားကိုးသင့်ကာ အဓိပ္ပာယ်ရှိသော လှုပ်ရှားမှုအချို့တွင် သွား၍ ပါဝင်သင့်သည်။ သင်သည် အမှန်တကယ် မိမိကိုယ်ကို မထိန်းချုပ်နိုင်ပါက ဆိုးကျိုးများကို ကာကွယ်ရန် အဖြေတစ်ခုကို ရှာဖွေဖို့ အသင်းတော်ထံ ဦးစွာ သတင်းပို့သင့်သည်၊ အဘယ်ကြောင့်ဆိုသော် ထိုသို့သော အချက်အလက်များကို ဖြန့်ဝေခြင်းသည် ပြဿနာများ ဖြစ်စေရန် အလားအလာအရှိဆုံး ဖြစ်သောကြောင့်တည်း။ ဥပမာအားဖြင့် ကိုယ်ပိုင်ဖုန်းနံပါတ်များ၊ နေအိမ်လိပ်စာများ၊ တစ်စုံတစ်ဦးသည် ဘုရားသခင်ကို မည်မျှကြာအောင် ယုံကြည်ခဲ့သည်၊ ကိုယ်ပိုင်မိသားစုနှင့် အိမ်ထောင်ရေးအခြေအနေ စသည်တို့သည် အကဲဆတ်သော အကြောင်းအရာများ ဖြစ်ကြသည်။ ဤအရာများသည် သမ္မာတရား သို့မဟုတ် အသက်ဝင်ရောက်မှုနှင့် မည်သို့မျှ မသက်ဆိုင်ပေ၊ ၎င်းတို့သည် ကိုယ်ရေးကိုယ်တာ လုံခြုံမှုနှင့် သက်ဆိုင်သည်။ ကိုယ်စားလှယ်များနှင့် အတွင်းလူ သစ္စာဖောက်များသာလျှင် ဤကိစ္စရပ်များကို အထူးတလည် စုံစမ်းစစ်ဆေးကြသည်။ သင်သည် ထိုသို့သော ကိစ္စရပ်များအကြောင်း လေ့လာခြင်းနှင့် ဖြန့်ဝေခြင်းကို နှစ်သက်ပါက ယင်းသည် မည်သို့သော စိတ်သဘောထားမျိုးကို ညွှန်ပြသနည်း။ ယင်းမှာ အတော်အတန် ယုတ်မာသည်။ သမ္မာတရားကို မလိုက်စားဘဲ အတင်းအဖျင်းပြောဆိုခြင်းကို အာရုံစိုက်ခြင်း၊ အတွင်းလူ သစ္စာဖောက် သို့မဟုတ် သူလျှိုအဖြစ် ဆောင်ရွက်ပြီး အဆင်းနီသော နဂါးကြီးအတွက် အစေခံခြင်း၊ ဤသည်မှာ ဆိုးညစ်ပြီး ယုတ်မာသော လုပ်ရပ် မဟုတ်လော။ အကဲဆတ်သော အကြောင်းအရာများနှင့် အခြားသူတို့၏ ကိုယ်ရေးကိုယ်တာ လုံခြုံမှုကို အထူးတလည် စုံစမ်းမေးမြန်းခြင်း၊ စုံစမ်းစစ်ဆေးခြင်းနှင့် မဆင်မခြင် ဖြန့်ဝေခြင်းတို့ကို ပြုလုပ်သော မည်သူမဆိုသည် မသမာသော ရည်ရွယ်ချက်များကို သိုထားပြီး မယုံကြည်သူတစ်ဦး ဖြစ်သည်။ ဘုရားသခင် ရွေးချယ်ထားသောလူများသည် ထိုသို့သော လူပုဂ္ဂိုလ်တို့ကို အထူးသဖြင့် သတိထားရှောင်ရမည်။ ထိုသို့သောလူတို့သည် နောင်တမရပါက ၎င်းတို့၏ အသင်းတော်အသက်တာကို ရပ်ဆိုင်းသင့်သည်၊ အဘယ်ကြောင့်ဆိုသော် ညီအစ်ကိုမောင်နှမများကို သစ္စာဖောက်ခြင်းသည် အကျင့်ပျက်ဆုံး၊ အောက်တန်းကျဆုံးနှင့် ရှက်ဖွယ်လိလိအဖြစ်ဆုံးသော လုပ်ရပ် ဖြစ်သောကြောင့်တည်း။ ဘုရားသခင် ရွေးချယ်ထားသောလူများသည် ဤလူပုဂ္ဂိုလ်တို့ထံမှ ဝေးဝေးနေသင့်သည်။ အသင်းတော်အသက်တာ၌ လူတို့သည် ဤကိစ္စရပ်များကို စုံစမ်းမေးမြန်းခြင်းနှင့် ဆွေးနွေးခြင်းတို့မှ ကန့်သတ်ခြင်းခံသင့်သည်၊ အဘယ်ကြောင့်ဆိုသော် ယင်းတို့သည် သမ္မာတရား၏ မိတ်သဟာယဖွဲ့ခြင်းနှင့် မည်သို့မျှ မသက်ဆိုင်သည့်အပြင် ယင်းတို့အကြောင်း ပြောဆိုခြင်းသည် အခြားသူတို့ထံ မည်သည့်အကျိုးကျေးဇူးကိုမျှ မဆောင်ကြဉ်းပေးသောကြောင့် ဖြစ်သည်။

ဘုရားအိမ်တော်တွင် ဘုရားသခင် ရွေးချယ်ထားသောလူများ လိုက်နာရမည့် အမျိုးမျိုးသော စီမံအုပ်ချုပ်ရေးဆိုင်ရာ အမိန့်ပြန်တမ်းများနှင့် စည်းမျဉ်းများ ရှိသည်။ အသင်းတော်၏ အတွင်းရေး ကိစ္စရပ်များ၊ ခေါင်းဆောင်များနှင့် အမှုဆောင်များ၏ တာဝန်အပြောင်းအလဲများ၊ အသင်းတော်၏ သန့်စင်ခြင်းအလုပ်နှင့် အထက်မှ အစီအစဉ်များ စသည့်ကိစ္စရပ်များကို မယုံကြည်သူများနှင့် ဆိုးယုတ်သောလူတို့၏ စာတန်ထံသို့ သစ္စာဖောက်ခြင်းမှ ကာကွယ်ရန် အသင်းတော်အတွင်း၌ ပေါ့ပေါ့ဆဆ မဖြန့်ဝေရပေ။ ဤသို့ဖြစ်ရခြင်း၏ အကြောင်းရင်းမှာ ဘုရားအိမ်တော်သည် လူ့အဖွဲ့အစည်းနှင့် ကွဲပြားသောကြောင့် ဖြစ်သည်၊ ဘုရားသခင်သည် လူတို့အား သမ္မာတရားကို လိုက်စားရန်၊ ဘုရားသခင်၏ နှုတ်ကပတ်တော်ကို ပို၍ဖတ်ရှုရန် ပို၍တွေးတောဆင်ခြင်ပြီး မိတ်သဟာယဖွဲ့ရန် တောင်းဆိုသည်။ ဘုရားသခင်၏ နှုတ်ကပတ်တော်များကို ဖြန့်ဝေခြင်းနှင့် ဘုရားသခင်အတွက် သက်သေခံခြင်းကသာ သင့်လျော်သော ဝန်းကျင်တစ်ခုကို ဖြစ်ပေါ်စေနိုင်သည်၊ အတွေ့အကြုံဆိုင်ရာ သက်သေခံချက်များကို ပို၍ဝေမျှခြင်းကသာ ထိုသို့သော ဝန်းကျင်တစ်ခုကို ဖြစ်ပေါ်စေနိုင်သည်။ ထို့အပြင် ဘုရားအိမ်တော်၌ ဘုရားသခင်ကို အချိန်တိုအတွင်းသာ ယုံကြည်ခဲ့ကြသော ယုံကြည်သူအသစ်များစွာ ရှိသည်။ အချို့သော မယုံကြည်သူတို့သည် ယခုထိ ထုတ်ဖော်ခြင်းမခံရသေးသည်မှာ ရှောင်လွှဲ၍မရပေ။ အထူးသဖြင့် ယုံကြည်ခြင်း၏ ပထမ ငါးနှစ် သို့မဟုတ် ဆယ်နှစ်သည် လူတို့၏ စစ်မှန်သော ပင်ကိုစရိုက်များကို ထုတ်ဖော်သည့်အချိန် ဖြစ်သည်၊ ဤအချိန်အတွင်း မည်သူက ခိုင်မာစွာ ရပ်တည်နိုင်ပြီး မည်သူက မရပ်တည်နိုင်သည်ကို မသေချာသကဲ့သို့ အသင်းတော်ကို နှောင့်ယှက်နိုင်စွမ်းရှိသော ဆိုးယုတ်သည့်လူများ မည်မျှ ဆက်လက်တည်ရှိနေသည်ကိုလည်း မသေချာပေ။ ကိုယ်ရေးကိုယ်တာ အချက်အလက်များနှင့် ထိုသို့သော ပြင်ပရေးရာများအပြင် သမ္မာတရားကို မိတ်သဟာယဖွဲ့ခြင်းနှင့် မသက်ဆိုင်သော ကိစ္စရပ်များကို အစဉ်မပြတ် မဆင်မခြင် ဖြန့်ဝေခြင်းသည် များစွာသော ဆိုးကျိုးများကို ဖြစ်ပေါ်စေနိုင်သည်။ ဥပမာအားဖြင့် တစ်စုံတစ်ဦးက “ခေါင်းဆောင် မည်သူမည်ဝါက မည်သည့်နေရာကနည်း။ သူတို့ မည်သည့်နေရာတွင် နေထိုသနည်း” ဟု မေးကောင်းမေးနိုင်သည်။ ဤအကဲဆတ်သော အချက်အလက်သည် ဘုရားသခင် ရွေးချယ်ထားသောလူများ သိရန်မလိုအပ်သောအရာ ဖြစ်သည်။ အခြားတစ်စုံတစ်ဦးက “ဘုရားအိမ်တော်က ဘုရားသခင်၏ နှုတ်ကပတ်တော် စာအုပ်တစ်အုပ်ကို ပုံနှိပ်ဖို့ မည်မျှကုန်ကျသနည်း” ဟု မေးကောင်းမေးနိုင်သည်။ ဤအရာကို သိခြင်းသည် အသုံးဝင်သလော။ (မဝင်ပါ။) ပုံနှိပ်စရိတ်သည် သင်နှင့် အဘယ်များ သက်ဆိုင်သနည်း။ သင့်ကို ယင်းအတွက် အခကြေးငွေ တောင်းခံခဲ့သလော။ ယင်းမှာ သင်နှင့် မသက်ဆိုင်ဟု ထင်ရသည် မဟုတ်လော။ အချို့က “ယခုအခါ ဘုရားအိမ်တော်တွင် အထက်အဆင့် ခေါင်းဆောင်များသည် မည်သူများနည်း” ဟု မေးကောင်းမေးနိုင်သည်။ ၎င်းတို့သည် သင့်ကို တိုက်ရိုက် ဦးဆောင်နေခြင်းမဟုတ်ပါက ဤအရာကို မသိရှိခြင်းသည် သင့်အပေါ် သက်ရောက်မှုရှိသလော။ (မရှိပါ။) တရုတ်ပြည်မကြီးတွင် ဤအရာများကို သိရှိခြင်းသည် ပြဿနာတစ်ခု ဖြစ်နိုင်သည်။ အဆင်းနီသော နဂါးကြီး၏ ဖမ်းဆီးခြင်းကို ခံရပြီး ပြင်းထန်သော ညှဉ်းပန်းနှိပ်စက်ခြင်းကို ခံရပါက၊ သင်သည် ဤအရာများကို မသိပါက ၎င်းတို့သည် သင့်ကို မည်သို့ပင် ရိုက်နှက်ပါစေ သင်သည် မည်သည့်အရာကိုမျှ ထုတ်ဖော်ပြောဆိုနိုင်မည်မဟုတ်ပေ၊ ထို့ကြောင့် သင်သည် ယုဒတစ်ဦး ဖြစ်လာမည်မဟုတ်ပေ။ သို့သော် သင်သည် သိရှိပြီး ၎င်းတို့ပေးသော ပြင်းထန်သည့် ရိုက်နှက်မှုများကို မခံနိုင်ပါက ထုတ်ဖော်ပြောဆိုမိပြီး ယုဒတစ်ဦး ဖြစ်သွားနိုင်ပေသည်။ ထိုအခိုက်အတန့်တွင် သင်က “ထိုစဉ်က ထိုမေးခွန်းများကို ငါ အဘယ်ကြောင့် အဆင်အခြင်မဲ့စွာ မေးခဲ့မိပါလိမ့်။ မသိရှိခြင်းက များစွာ ပို၍ ကောင်းပေလိမ့်မည်။ သေသည်အထိ အရိုက်ခံရလျှင်ပင် ငါသည် ထိုအရာများကို မသိရှိဘဲ နေပေလိမ့်မည်။ အဖြေများကို လုပ်ကြံဖန်တီးရန် အလိုရှိခဲ့လျှင်ပင် မည်သည့်အဖြေကိုမျှ အကြံထုတ်နိုင်ခဲ့မဟုတ်ပေ။ ထိုသို့ဆိုလျှင် ငါသည် ယုဒတစ်ယောက် ဖြစ်လာခဲ့မည် မဟုတ်ပေ။ ယခုမူ ငါသင်ခန်းစာရလေပြီ။ သမ္မာတရားနှင့် မသက်ဆိုင်သော ဤအကြောင်းအရာများနှင့်ပတ်သက်၍ အလွန်အကျွံ မသိရှိခြင်းသည် အကောင်းဆုံးဖြစ်၏။ ထိုသို့သော အကြောင်းအရာများကို စူးစမ်းမေးမြန်းခြင်းသည် မည်သည့်အကျိုးမျှ မရှိပေ။ မသိရှိခြင်းက ပို၍ ကောင်း၏” ဟု တွေးထင်ကောင်း တွေးထင်နိုင်သည်။ ပြီးလျှင် အခြားအချို့သောသူတို့က “ဘုရားအိမ်တော်၌ အထူးပြုအလုပ်များ လုပ်ဆောင်နေသည့် အဖွဲ့မည်မျှရှိသနည်း” ဟု မေးကောင်းမေးနိုင်သည်။ ယင်းမှာ သင်နှင့် မည်သို့ သက်ဆိုင်သနည်း။ သင်၏ ကိုယ်ပိုင်အဖွဲ့ကို တာဝန်ပေးထားသည့် မည်သည့်အလုပ်ကိုမဆို လုပ်ဆောင်ရုံသာ ဖြစ်သည်။ ဤအရာကို မသိရှိခြင်းသည် သင်၏တာဝန်ကို ပုံမှန်အတိုင်း ထမ်းဆောင်နိုင်စွမ်း၊ သင်၏ယုံကြည်ခြင်း၌ သမ္မာတရားကို လိုက်စားနိုင်စွမ်း သို့မဟုတ် အသင်းတော်အသက်တာကို အသက်ရှင်နေထိုင်နိုင်စွမ်းတို့အပေါ် သက်ရောက်မှုမရှိပေ၊ ယင်းသည် မည်သည့်အရာကိုမျှ သက်ရောက်မှုမရှိပေ။ ဤအရာကို မသိရှိခြင်းသည် ယုံကြည်သူတစ်ဦးအနေဖြင့် သမ္မာတရားကို လိုက်စားခြင်း သို့မဟုတ် ကယ်တင်ခြင်းကို ရရှိခြင်းတို့မှ သင့်ကို မတားဆီးပေ၊ သို့ဖြစ်လျှင် အဘယ်ကြောင့် စူးစမ်းမေးမြန်းရန် ဒုက္ခခံနေမည်နည်း။ “ညီအစ်ကိုမောင်နှမအများစုက မြို့ပြဒေသများကလား သို့မဟုတ် ကျေးလက်ဒေသများကလား။ သူတို့က ပညာတတ်များလား ဒါမှမဟုတ် ပညာမတတ်သူများလား” ဟူ၍ ဤအရာများကို သိခြင်းသည် အသုံးဝင်သလော။ (မဝင်ပါ။) ၎င်းတို့အားလုံး ကျေးလက်ဒေသများမှ ဖြစ်လျှင် မည်သည့်အရာကို လုပ်ဆောင်မည်နည်း။ ပြီးလျှင် ၎င်းတို့အားလုံး မြို့ကြီးများမှ ဖြစ်လျှင် မည်သည့်အရာကို လုပ်ဆောင်မည်နည်း။ ဤသည်မှာ သမ္မာတရားနှင့် မည်သို့မျှ မသက်ဆိုင်ပေ။ အချို့က “ယခု ဧဝံဂေလိအလုပ် ဘယ်လို ဖြန့်ဝေနေသနည်း” ဟု မေးကောင်းမေးနိုင်သည်။ ဤအကြောင်း အနည်းငယ် မေးမြန်းခြင်းသည် အဆင်ပြေသည်၊ သို့သော် အချို့လူတို့သည် သိလိုစိတ်ကြောင့် ဧဝံဂေလိအလုပ်သည် နိုင်ငံမည်မျှအထိ အတိအကျ ပျံ့နှံ့သွားပြီဖြစ်ကြောင်း အသေးစိတ် မေးမြန်းကြသည်၊ ယင်းမှာ မလိုအပ်ပေ။ ၎င်းတို့ ဤအရာကို သိခဲ့လျှင်ပင် ၎င်းတို့အပေါ် မည်သို့သော သက်ရောက်မှု ရှိမည်နည်း။ ထိုသို့သော အသေးစိတ် အချက်အလက်များကို သိရှိခြင်းက မည်သည့်အကျိုးကျေးဇူးကို သယ်ဆောင်လာမည်နည်း။ သင်သည် သမ္မာတရား လက်တွေ့ကျမှု မရှိပါက သင်သိခဲ့လျှင်ပင် ဆက်လက်၍ ရှိနေမည်မဟုတ်ပေ၊ ဤအသိပညာသည် သင်၏တာဝန်များကို ကောင်းစွာ ထမ်းဆောင်ရန် လုံးဝ ထောက်ကူမည်မဟုတ်သကဲ့သို့ သင်၏ အသက်ဝင်ရောက်မှုအတွက် မည်သည့်အထောက်အကူကိုမျှလည်း ပေးမည်မဟုတ်ပေ။ အချို့သော အထွေထွေရေးရာကိစ္စများအကြောင်းကို စုံစမ်းမေးမြန်းခြင်းမပြုဘဲ နေခြင်းသည် အဆင်ပြေသည်၊ အမှန်တကယ်တွင် မသိရှိခြင်းက ပိုကောင်းသည်။ အလွန်အကျွံ သိရှိခြင်းသည် ဝန်ထုပ်ဝန်ပိုးတစ်ခု ဖြစ်သည်။ ထိုသို့သော အချက်အလက်များ ပေါက်ကြားသွားသည်နှင့်တစ်ပြိုင်နက် ယင်းသည် ပြဿနာတစ်ခုနှင့် ပြစ်မှားခြင်းတစ်ခု ဖြစ်လာသည်။ ဤအရာများကို သိရှိခြင်းသည် မကောင်းပေ၊ သင် ပို၍သိလေ၊ ယင်းက ဒုက္ခ ပို၍ဖြစ်စေနိုင်လေ ဖြစ်သည်။ သမ္မာတရားကို နားလည်သောသူတို့သည် မည်သည့်အရာကို ပြောသင့်ပြီး မည်သည့်အရာကို မပြောသင့်သည်ကို သိကြသည်။ ဝိညာဉ်ရေးရာ နားလည်သဘောပေါက်မှု ကင်းမဲ့သော မိုက်မဲသောသူတို့သည် စကားပြောဆိုသည့်အခါ ဘယ်သူက ကိုယ့်လူ၊ ဘယ်သူက သူစိမ်းမှန်း မသိဘဲ အဓိပ္ပာယ်မဲ့စကားများကိုသာ ပြောဆိုကြသည်။ သို့ဖြစ်၍ ဤကိစ္စရပ်များကို သမ္မာတရားကို နားမလည်သော အသင်းတော်ရှိ ထိုသူတို့ထံသို့ သတင်းမပို့သင့်ပေ။ ဤအရာများကို သိရှိခြင်းသည် မည်သည့်နည်းနှင့်မျှ အကျိုးကျေးဇူးများကို မသယ်ဆောင်လာပေ။ တစ်ချက်အနေဖြင့် ဤလူတို့သည် ပြဿနာများကို ဖြေရှင်းရာ၌ မကူညီနိုင်ပေ။ ဒုတိယအနေဖြင့် ၎င်းတို့သည် အသင်းတော်၏အလုပ်ကို မကာကွယ်နိုင်ပေ။ ပြီးလျှင် တတိယအနေဖြင့် ၎င်းတို့သည် ဘုရားအိမ်တော်အကြောင်း ကောင်းစွာ ပြောဆိုရန် မလိုအပ်ပေ။ ဘုရားသခင်၏ နှုတ်ကပတ်တော် အားလုံးသည် သမ္မာတရားဖြစ်ပြီး ဘုရားသခင်၏ လုပ်ဆောင်ချက်အားလုံးသည် ဖြောင့်မတ်သည်၊ ဝိညာဉ်ရေးရာ နားလည်သဘောပေါက်မှု ကင်းမဲ့သော ထိုမယုံကြည်သူများနှင့် ဘာသာတရားမရှိသူတို့ထံမှ မြှောက်ပင့်ဖားယားပြောခြင်း တစ်ခုခု လိုအပ်သေးသလော။ မလိုအပ်ပေ။ တစ်လောကလုံးရှိ သတ္တဝါတစ်ကောင်မျှ ဘုရားသခင်နောက်သို့ မလိုက်လျှောက်လျှင် သို့မဟုတ် ကိုယ်တော်ကို မကိုးကွယ်လျှင်ပင် ဘုရားသခင်၏ အဆင့်အတန်းနှင့် အနှစ်သာရသည် မပြောင်းလဲဘဲ ရှိနေမည်ဖြစ်သည်။ ဘုရားသခင်သည် ဘုရားသခင်သာဖြစ်သည်၊ ထာဝရ မပြောင်းလဲနိုင်၊ အခြေအနေများ ပြောင်းလဲခြင်း တစ်ခုခုကြောင့် မပြောင်းလဲပေ။ ဘုရားသခင်၏ ပင်ကိုလက္ခဏာနှင့် အဆင့်အတန်းသည် ထာဝရ မပြောင်းလဲပေ။ ဤသည်တို့မှာ ဘုရားသခင်ကို ယုံကြည်သောသူတို့ နားလည်သင့်သည့် သမ္မာတရားများ ဖြစ်ကြသည်။ ထိုမယုံကြည်သူများနှင့် ဘာသာတရားမရှိသူတို့သည် အတွင်းလူနှင့် အပြင်လူကို မခွဲခြားဘဲ ပြောဆိုပြုမူကြသည်၊ ၎င်းတို့ အလွန်အကျွံ သိရှိခြင်းသည် ဘုရားအိမ်တော်၏အလုပ်အတွက် အကျိုးရှိသလော။ ၎င်းတို့သည် ဘုရားအိမ်တော်၏ အလုပ်အကြောင်း သိရှိရန် လိုအပ်သလော။ ၎င်းတို့သည် ဤအသိပညာနှင့် မထိုက်တန်ပေ။ အချို့က “ဤကိစ္စရပ်များအားလုံးသည် လျှို့ဝှက်ချက်များဖြစ်ပြီး ထို့ကြောင့် ၎င်းတို့ကို သိရှိခွင့်မပြုနိုင်ခြင်းလော” ဟု မေးကောင်းမေးနိုင်သည်။ ဤအချိန်အထိ ဘုရားသခင်ကို ယုံကြည်ခဲ့ပြီးဖြစ်ရာ သင်တို့သည် ဤကိစ္စရပ်များတွင် လျှို့ဝှက်ချက်များ ပါဝင်သည်ဟု ထင်သလော။ (မထင်ပါ။) သို့သော် ဘုရားသခင် ရွေးချယ်ထားသောလူများသည် တည်ကြည်မှုနှင့် ဂုဏ်သိက္ခာကို ပိုင်ဆိုင်ကြသည်၊ ၎င်းတို့သည် ဘာသာတရားမရှိသူတို့၏ ဆွေးနွေးခြင်း သို့မဟုတ် လှောင်ပြောင်ခြင်းကို မခံရရပေ။ ဘုရားအိမ်တော်၊ အသင်းတော်နှင့် ညီအစ်ကိုမောင်နှမများသည် အုပ်စုတစ်ခုအနေဖြင့်ဖြစ်စေ၊ တစ်ဦးချင်းအနေဖြင့်ဖြစ်စေ အားလုံး ဂုဏ်သိက္ခာ ရှိကြသည်၊ ၎င်းတို့အားလုံးသည် အပြုသဘောဆောင်ပြီး မည်သူမျှ ညစ်ညူးစေရန် မကြိုးပမ်းသင့်ပေ။ စာတန်များနှင့် နတ်ဆိုးတို့အား လက်လွတ်စပယ် ညစ်ညူးစေရန်နှင့် ပေါ့ပေါ့ဆဆ အသရေဖျက်ရန် သို့မဟုတ် ဘုရားအိမ်တော်၏ ဂုဏ်သတင်းကိုဖြစ်စေ၊ ညီအစ်ကိုမောင်နှမများ၏ ဂုဏ်သတင်းကိုဖြစ်စေ ထိခိုက်စေရန် နည်းလမ်းတစ်ခုဖြင့် ပြုမူသော မည်သူမဆိုသည် ကျိန်ခြင်းခံရသောသူ ဖြစ်သည်။ သို့ဖြစ်၍ အသင်းတော်သည် မိမိတို့၏ နှုတ်ကို မစောင့်စည်းနိုင်သောသူတို့၏ တည်ရှိမှုကို လုံးဝ ခွင့်မပြုပေ။ ဖော်ထုတ်သည်နှင့်တစ်ပြိုင်နက် ၎င်းတို့ကို ရှင်းလင်းပစ်ရမည်။ ဤချဉ်းကပ်နည်းသည် စည်းမျဉ်းများနှင့် ကိုက်ညီသလော။ (ကိုက်ညီပါသည်။)

လူအချို့သည် ညီအစ်ကိုမောင်နှမများနှင့် စကားပြောဆိုခြင်း၊ ဆက်သွယ်ခြင်း၊ ထိတွေ့ဆက်ဆံခြင်း သို့မဟုတ် ပေါင်းသင်းခြင်းတို့ ပြုလုပ်သည့်အခါ အထူးဂရုတစိုက်လုပ်ပြီး သတိထားကြသော်လည်း အိမ်ပြန်ရောက်သည်နှင့်တစ်ပြိုင်နက် ၎င်းတို့သည် ညီအစ်ကိုမောင်နှမများ၏ ကိုယ်ရေးကိုယ်တာ အချက်အလက်များကိုပင် ချန်မထားဘဲ အရာအားလုံးကို ဖွင့်ဟပြောဆိုသည့် ပါးစပ်မလုံသူများ ဖြစ်သွားကြရာ ၎င်းတို့၏ မိသားစုဝင်များ၊ ဘာသာတရား မရှိသူများနှင့် အမည်ခံယုံကြည်သူများသည် အသင်းတော်၏ ကိစ္စရပ်များအကြောင်း များစွာ သိရှိသွားကြသည်။ ထိုသို့သောလူသည် အတွင်းလူ၊ သစ္စာဖောက်၊ ယုဒတစ်ဦးဖြစ်ပြီး အသင်းတော်က ရှင်းလင်းပစ်သင့်သည့် လူစားမျိုး အတိအကျ ဖြစ်သည်။ ၎င်းတို့သည် အသင်းတော်၌ ကြာကြာနေလေ၊ ညီအစ်ကိုမောင်နှမများအကြောင်း သတင်းအချက်အလက်များကို ပို၍သိရှိလေ၊ သစ္စာဖောက်ခြင်းတွင် ပို၍ပါဝင်လေဖြစ်ပြီး ဘာသာတရားမရှိသူများ၏ နိုင်ကွက်အဖြစ် အသုံးချပြီး အသရေဖျက်ရန် အကြောင်းများ ပို၍ရှိလာလေ ဖြစ်လိမ့်မည်။ သင်သည် ၎င်းတို့က ဤသတင်းအချက်အလက်ကို ဘာသာတရားမရှိသူများ၏ လက်သို့အပ်မည်ကို မကြောက်ပါက ၎င်းတို့ကို ဆက်ထားလော့၊ သင်၏ ကိုယ်ရေးကိုယ်တာ အချက်အလက်များနှင့် အသင်းတော်၏ အတွင်းရေးကိစ္စများကို ၎င်းတို့၏ နှုတ်မှတစ်ဆင့် ပျံ့နှံ့သွားစေရန် ဆန္ဒမရှိပါက သင်သည် ဤအတွင်းလူ သစ္စာဖောက်များကို အမြန်ဆုံး ရှင်းလင်းပစ်သင့်သည်။ ဤသို့ပြုလုပ်ခြင်းသည် သင့်လျော်သလော။ (ဟုတ်ပါသည်။) ထိုသို့သော လူပုဂ္ဂိုလ်များအပေါ် လုံးဝ ညှာတာထောက်ထားခြင်း မပြုသင့်ပေ၊ ၎င်းတို့သည် မည်သည့်စေတနာကောင်းကိုမျှ မသိုထားကြသကဲ့သို့ ၎င်းတို့ကိုယ်၌လည်း ကောင်းသောအရာ တစ်ခုမျှ မဟုတ်ကြပေ။ ထိုသို့သောလူများသည် ယခင်က ဖော်ပြခဲ့သော လူစားနှစ်မျိုးဖြစ်သည့် လက်စားချေလိုစိတ် ရှိသောသူများနှင့် အကျင့်ပျက်ပြီး ချုပ်တည်းမှုမရှိသောသူတို့နှင့် နှိုင်းယှဉ်လျှင် မည်သို့ရှိသနည်း။ ၎င်းတို့သည် ပိုကောင်းသလော သို့မဟုတ် ပိုဆိုးသလော။ (ပိုဆိုးပါသည်။) ဤလူပုဂ္ဂိုလ်များသည်လည်း မိမိတို့၏ တာဝန်များကို ထမ်းဆောင်ကောင်း ထမ်းဆောင်နိုင်သည်၊ အားထုတ်မှုအချို့ကို စိုက်ထုတ်ပြီး ဆင်းရဲဒုက္ခအချို့ကို ခံနိုင်ရည်ရှိကောင်း ရှိနိုင်သည်။ ၎င်းတို့သည် ဘုရားအိမ်တော်က ခိုင်းသမျှကို လုပ်ဆောင်နိုင်ပြီး ငြင်းဆန်မည်မဟုတ်ပေ၊ သို့သော် ပြဿနာတစ်ခုရှိသည်၊ ၎င်းတို့သည် ဘုရားအိမ်တော်အကြောင်း အရာအားလုံးကို ဘာသာတရားမရှိသူများထံ ဖွင့်ဟပြောဆိုကြသည်။ ၎င်းတို့သည် နေ့စဉ်နေ့တိုင်း သစ္စာဖောက်တစ်ဦး၊ အတွင်းလူ သစ္စာဖောက်တစ်ဦးအဖြစ် သရုပ်ဆောင်ကြသည်။ ဤအကြောင်းကြောင့်ပင် အသင်းတော်သည် ၎င်းတို့ကို သည်းမခံနိုင်ဘဲ ရှင်းလင်းပစ်ရမည်ဖြစ်သည်။ သင်နားလည်သလော။ (နားလည်ပါသည်။) ၎င်းတို့သည် အသင်းတော်အတွင်း ပျော်သည်ဖြစ်စေ မပျော်သည်ဖြစ်စေ၊ မည်သူက ၎င်းတို့ကို ရန်စသည်ဖြစ်စေ၊ မည်သူက ၎င်းတို့နှင့် အဆင်ပြေသည်ဖြစ်စေ၊ ၎င်းတို့သည် အသင်းတော်ခေါင်းဆောင်များအဖြစ် ရွေးကောက်တင်မြှောက်ခံရသည်ဖြစ်စေ သို့မဟုတ် ဖြုတ်ချခံရသည်ဖြစ်စေ မည်သည့်အရာပင် ဖြစ်ပျက်ပါစေ အသေးစိတ်အချက်တိုင်းကို ၎င်းတို့၏ မယုံကြည်သော မိသားစုဝင်များနှင့် အစဉ်အမြဲ ဝေကို ဝေမျှရမည်သာ ဖြစ်သည်။ အသင်းတော်၏ အတွင်းရေးအခြေအနေကို မိမိတို့၏ ဘာသာတရားမရှိသော မိသားစုဝင်များနှင့် ဘာသာတရားမရှိသူများ ချက်ချင်း အသိပေးခံရပြီး အချိန်နှင့်တပြေးညီ သိရှိနားလည်စေရန် ၎င်းတို့က သေချာစေသည်။ ထိုသို့သော လူပုဂ္ဂိုလ်များအတွက် သင်သည် ၎င်းတို့အား မည်သည့်မျက်နှာသာပေးမှုကိုမျှ သို့မဟုတ် မည်သည့်သနားကြင်နာမှုကိုမျှ လုံးဝ မပြရပေ၊ တစ်ဦးကို တွေ့ရှိသည်နှင့် ရှင်းလင်းပစ်လော့။ ဤချဉ်းကပ်နည်းသည် မည်သို့ရှိသနည်း။ (သင့်လျော်ပါသည်။) ဤသို့ပြုလုပ်ခြင်းသည် ရက်စက်ရာကျပါသလော။ (မကျပါ။) ယင်းမှာ ရက်စက်ခြင်း မဟုတ်ပေ။ သင်သည် ၎င်းတို့ကို ညီအစ်ကိုမောင်နှမများအဖြစ် ဆက်ဆံသော်လည်း ၎င်းတို့သည် ဘုရားအိမ်တော်၏ အကျိုးစီးပွားများကို သို့မဟုတ် ညီအစ်ကိုမောင်နှမများ၏ အကျိုးစီးပွားများကို လုံးဝ မကာကွယ်ကြပေ။ ထိုအစား ၎င်းတို့သည် ဘုရားအိမ်တော်၏ အကျိုးစီးပွားများနှင့် ညီအစ်ကိုမောင်နှမများကို အချိန်တိုင်း သစ္စာဖောက်ကြသည်။ သင်သည် ၎င်းတို့ကို မိသားစုဟု မှတ်ယူသော်လည်း ၎င်းတို့က သင့်ကို မိသားစုဟု မှတ်ယူသလော။ (မယူပါ။) သို့ဆိုလျှင် ၎င်းတို့ကို မျက်နှာသာမပေးနှင်၊ ၎င်းတို့ကို ရှင်းလင်းပစ်ရန် လိုအပ်ပါက ရှင်းလင်းပစ်လော့။ ယခုအချိန်အထိ သင်တို့သည် ထိုသို့သော လူပုဂ္ဂိုလ်များကို ကြုံတွေ့ဖူးသလော။ (ကြုံတွေ့ဖူးပါသည်။ ၎င်းတို့သည် ညီအစ်ကိုမောင်နှမများအကြောင်း အရာအားလုံးကို ၎င်းတို့၏ မိသားစုဝင်များနှင့် ဝေမျှခဲ့ပြီး တစ်ခါတစ်ရံတွင် အသင်းတော်အတွင်းရှိ အချို့သောကိစ္စရပ်များနှင့် တိကျသော စီစဉ်မှုများကိုလည်း ၎င်းတို့၏ မိသားစုဝင်များအား အခွင့်ရလျှင်ရချင်း အသိပေးခဲ့ပါသည်။ ထို့နောက် ၎င်းတို့၏ မိသားစုဝင်များသည် အသင်းတော်အကြောင်း နောက်ကွယ်တွင် အတင်းအဖျင်းပြောရန်အတွက် အပြစ်ရှာဖွေခဲ့ပါသည်။) ဤလူပုဂ္ဂိုလ်များသည် ရှင်းလင်းပစ်ခြင်း ခံခဲ့ရပြီးပြီလော။ (ခံခဲ့ရပြီးပါပြီ။) ရှင်းလင်းပစ်ခြင်းခံရပြီးနောက် ၎င်းတို့ မကျေမနပ် ပြောဆိုခဲ့ကြသလော။ ၎င်းတို့က “ငါသည် မည်သည့်အရာမျှ မလုပ်ခဲ့ပါ၊ ဤသည်မှာ စီမံအုပ်ချုပ်ရေးဆိုင်ရာ အမိန့်များကို ချိုးဖောက်ခြင်း မဟုတ်သကဲ့သို့ ငါသည် အဖျက်အမှောင့်လုပ်ခြင်းများ သို့မဟုတ် နှောင့်ယှက်ခြင်းများကိုလည်း မဖြစ်စေခဲ့ပါ၊ သို့ဖြစ်ပါလျက် အဘယ်ကြောင့် ငါ ရှင်းလင်းပစ်ခြင်း ခံခဲ့ရသနည်း” ဟု တွေးထင်လျက် တရားမမျှတဟု ခံစားရနိုင်ပေသည်။ ၎င်းတို့၏ လုပ်ရပ်များ၏ သဘောသဘာဝသည် အဖျက်အမှောင့်လုပ်ခြင်းများနှင့် နှောင့်ယှက်ခြင်းများ ဖြစ်စေခြင်းထက် ပို၍ ဆိုးရွားသည်ဟု သင်တို့ထင်သလော။ (ဆိုးရွားပါသည်။) ထိုသို့သောလူများကို ကယ်တင်နိုင်သေးသလော။ ၎င်းတို့ ပြောင်းလဲရန် လွယ်ကူသလော။ (မလွယ်ကူပါ။) အဘယ်ကြောင့် လွယ်ကူမည်မဟုတ်ဟု သင်တို့ ပြောဆိုကြသနည်း။ မည်သည့်ရှုထောင့်က ၎င်းတို့ ပြောင်းလဲရန် ခက်ခဲကြောင်း ပြသနေသနည်း။ (၎င်းတို့သည် ဘုရားအိမ်တော်၏ အစိတ်အပိုင်း မဟုတ်ကြပါ၊ ၎င်းတို့သည် ညီအစ်ကိုမောင်နှမများ မဟုတ်ကြပါ၊ ၎င်းတို့၏ အနှစ်သာရမှာ မယုံကြည်သူများနှင့် ဘာသာတရားမရှိသူများ၏ အနှစ်သာရ ဖြစ်ပါသည်။) ဤသည်မှာ ၎င်းတို့၏ အနှစ်သာရ ဖြစ်သည်။ သို့ဆိုလျှင် ၎င်းတို့သည် ဘာသာတရားမရှိသူများနှင့် မယုံကြည်သူများ ဖြစ်ကြောင်းကို သင်တို့ မည်သို့ ပြောနိုင်သနည်း။ (အသင်းတော်၌ ၎င်းတို့ မည်သို့သော စိတ်ခံစားချက်များ ရှိသည်ဖြစ်စေ ၎င်းတို့၏ မိသားစုထံတွင် ဖွင့်ထုတ်ကြသည်၊ ယင်းက မည်သည့်အရာပင် ဖြစ်ပျက်ပါစေ ၎င်းတို့သည် သင်ခန်းစာတစ်ခုတလေ ယူရန် မဆိုထားနှင့် ထိုအရာကို ဘုရားသခင်ထံမှ လက်မခံကြောင်းကို ညွှန်ပြနေသည်။ ထိုသို့သောလူများသည် ဘုရားသခင်၏ အမှုတော်ကို မတွေ့ကြုံရသကဲ့သို့ သမ္မာတရားကိုလည်း လက်မခံကြပါ၊ ထို့ကြောင့် ၎င်းတို့၏ အနှစ်သာရမှာ မယုံကြည်သူများ၏ အနှစ်သာရ ဖြစ်ပါသည်။) ၎င်းတို့၏ ဤအနှစ်သာရကို ရှင်းလင်းစွာ ပြောပြီးဖြစ်သည်။ ၎င်းတို့သည် မိမိတို့၏ စိတ်ခံစားချက်များကို မိမိတို့၏ မိသားစုထံတွင် ဖွင့်ထုတ်ကြပြီး အရာအားလုံးကို မိမိတို့၏ စိတ်ခံစားချက်များအပေါ် အခြေခံ၍ သဘောထားပြုမူကြသည်။ ၎င်းတို့သည် ဘုရားအိမ်တော်၏ အစိတ်အပိုင်းမဟုတ်ဘဲ ဘုရားအိမ်တော်ထဲသို့ ခိုးဝင်လာသော ဘာသာတရားမရှိသူများဖြစ်ကြောင်းကို သင်တို့ မည်သို့ ပြောနိုင်သနည်း။ (အဘယ်ကြောင့်ဆိုသော် ၎င်းတို့သည် သစ္စာဖောက်များနှင့် အတွင်းလူ သစ္စာဖောက်များအဖြစ် ပြုမူလျက် ဘုရားအိမ်တော်၏ အကျိုးစီးပွားများကို သစ္စာဖောက်နိုင်သောကြောင့် ဖြစ်ပြီး အခြေခံအားဖြင့် ၎င်းတို့သည် ဘုရားအိမ်တော်၏ အလုပ်နှင့် အကျိုးစီးပွားများကို ကာကွယ်သောလူများ မဟုတ်သောကြောင့် ဖြစ်ပါသည်။ သို့ဖြစ်၍ ဤလူပုဂ္ဂိုလ်များသည် ဘုရားအိမ်တော်နှင့် တစ်စိတ်တစ်ဝမ်းတည်း မဟုတ်ကြပါ။) ဤရှင်းပြချက်သည် ကွက်တိ တိကျမှန်ကန်ခြင်း မရှိချေ။ ငါ ရှင်းပြမည်။ ဤလူပုဂ္ဂိုလ်များသည် အသင်းတော်အသက်တာတွင် ပါဝင်ပြီး မိမိတို့၏ တာဝန်များကို ထမ်းဆောင်ကြသော်လည်း ၎င်းတို့သည် ညီအစ်ကိုမောင်နှမများကို မိမိတို့၏ မိသားစုအဖြစ် တစ်ခါမျှ မှတ်ယူခဲ့ဖူးသလော။ ရိုးရိုးစကားဖြင့်ဆိုသော် ၎င်းတို့သည် ညီအစ်ကိုမောင်နှမများကို မိမိတို့၏ လူရင်းများအဖြစ် မှတ်ယူခဲ့ဖူးပါသလော။ (မယူဖူးပါ။) သို့ဆိုလျှင် ၎င်းတို့သည် ညီအစ်ကိုမောင်နှမများကို မည်သို့ မှတ်ယူကြသနည်း။ (သူစိမ်းများအဖြစ် မှတ်ယူပါသည်။) မှန်ပေသည်၊ အပြင်လူများအဖြစ်၊ ရန်သူများအဖြစ် မှတ်ယူကြသည်။ သို့ဆိုလျှင် ၎င်းတို့သည် ဘုရားအိမ်တော်နှင့် အသင်းတော်ကို မည်သို့ မှတ်ယူကြသနည်း။ ယင်းမှာ ၎င်းတို့အတွက် အလုပ်ခွင်တစ်ခုမျှသာ မဟုတ်လော။ (ဟုတ်ပါသည်။) ၎င်းတို့သည် ဘုရားအိမ်တော်နှင့် အသင်းတော်ကို ဘာသာတရားမရှိသည့်လောက၏ ကုမ္ပဏီများ သို့မဟုတ် အဖွဲ့အစည်းများသဖွယ် မှတ်ယူကြပြီး ညီအစ်ကိုမောင်နှမများကို သူစိမ်းများအဖြစ်၊ သတိထားရှောင်ရမည့်သူများအဖြစ်၊ ရန်သူများအဖြစ် ရှုမြင်ကြသည်။ သို့ဖြစ်၍ ၎င်းတို့သည် ညီအစ်ကိုမောင်နှမများအကြောင်း အမျိုးမျိုးသော သတင်းအချက်အလက်များနှင့် အမျိုးမျိုးသော တကယ့်အခြေအနေများကို အခြေခံအားဖြင့် ဘုရားသခင်ကို မယုံကြည်သောသူတို့ထံ အလွယ်တကူ ဖွင့်ဟပြောဆိုနိုင်သည်။ ဤဘာသာတရားမရှိသူများသည် မည်သည့်ကောင်းသောစကားကိုမျှ ပြောဆိုမည်မဟုတ်ကြောင်းနှင့် ညီအစ်ကိုမောင်နှမများကိုပင် ကဲ့ရဲ့ရှုတ်ချနိုင်ပြီး ဘုရားအိမ်တော်ကို သိက္ခာချနိုင်ကြောင်းကို ၎င်းတို့ သိရှိကြသည်၊ ဤအရာအားလုံးကို ၎င်းတို့ သိရှိကြသည့်တိုင် ညီအစ်ကိုမောင်နှမများ၏ အခြေအနေများနှင့် အသင်းတော်၏ အခြေအနေများကို ဤဘာသာတရားမရှိသူများထံ ချွင်းချက် စိုးစဉ်းမျှမရှိဘဲ မဆင်မခြင် ထုတ်ဖော်ပြောဆိုနေကြဆဲ ဖြစ်သည်။ ၎င်းတို့သည် ညီအစ်ကိုမောင်နှမများကို သူစိမ်းများအဖြစ်၊ ရန်သူများအဖြစ် ရှုမြင်ကြသည်မှာ သိသာထင်ရှားသည်၊ ပြီးလျှင် မည်သည့်မကျေနပ်စရာကိစ္စမဆို ပေါ်ပေါက်သည့်အခါတိုင်း ၎င်းတို့သည် ဘာသာတရားမရှိသူများနှင့် ချက်ချင်းပူးပေါင်းပြီး ညီအစ်ကိုမောင်နှမများကို နောက်ကွယ်တွင် လှောင်ပြောင်ရန်၊ သိက္ခာချရန်နှင့် ဆန့်ကျင်ပြုမူရန် လုပ်ဆောင်ကြကာ ထိုသို့ဖြင့် မိမိတို့၏ ကိုယ်ပိုင်ဆန္ဒများကို ဖြည့်ဆည်းကြသည်။ ၎င်းတို့သည် အသင်းတော်၌ မည်သည့်ညီအစ်ကိုဖြစ်စေ၊ မည်သည့်ညီအစ်မကိုဖြစ်စေ ဝေဖန်ခြင်းသည် လက်တွေ့မကျဟု ခံစားရသည်၊ အဘယ်ကြောင့်ဆိုသော် ၎င်းတို့သည် အသင်းတော်၏ ကိစ္စရပ်များ သို့မဟုတ် ညီအစ်ကိုမောင်နှမများအကြောင်းကို ညီအစ်ကိုမောင်နှမများ၏ ရှေ့မှောက်၌ ဆွေးနွေးပါက ၎င်းတို့အတွက် အဆင်မပြေဖြစ်စေမည့် အကျိုးဆက်များကို ခံရမည်ဟု ခံစားရသောကြောင့် ဖြစ်သည်။ သို့သော် ဤကိစ္စရပ်များကို ၎င်းတို့၏ မိသားစုနှင့် ဆွေးနွေးခြင်းသည် မည်သည့်အကျိုးဆက်ကိုမျှ ခံစရာမလိုဘဲ ၎င်းတို့၏ ပုဂ္ဂိုလ်ရေးဆိုင်ရာ စိတ်လိုက်မာန်ပါဖြစ်ခြင်း၊ လိုအင်ဆန္ဒများနှင့် စိတ်ခံစားချက်များကို လုံးဝကျေနပ်စေသည်၊ အမှန်တွင် မိသားစုသည် မိသားစုဖြစ်သည့်အတွက် ၎င်းတို့ကို သစ္စာဖောက်မည် မဟုတ်သောကြောင့် ဖြစ်သည်။ သို့သော် ညီအစ်ကိုမောင်နှမများနှင့်မူ ထိုသို့မဟုတ်ပေ၊ ထိုလူများသည် ၎င်းတို့ကို အချိန်မရွေး၊ နေရာမရွေး တိုင်ကြားနိုင်သည်၊ ဖော်ထုတ်နိုင်သည်၊ ပြုပြင်နိုင်သည့်အပြင် ၎င်းတို့၏ တာဝန်များနှင့် ရာထူးများကိုပင် ဆုံးရှုံးစေနိုင်သည်။ သို့ဖြစ်၍ ၎င်းတို့သည် ညီအစ်ကိုမောင်နှမများကို မိမိတို့၏ ရန်သူများအဖြစ် ရှုမြင်သည်ဟု ဆိုခြင်းမှာ လုံးဝ မမှားပေ။ ရန်သူဆိုသည်မှာ သတိထားစောင့်ကြည့်ရမည့်သူတစ်ဦး ဖြစ်သည်။ သို့ဖြစ်၍ ၎င်းတို့သည် ညီအစ်ကိုမောင်နှမများနှင့် မိတ်သဟာယဖွဲ့ခြင်း သို့မဟုတ် ၎င်းတို့ထံ မည်သည့်အရာကိုမျှ ဖော်ထုတ်ပြောဆိုခြင်း မရှိဘဲ စကားမပြောကြပေ။ ထိုအစား ၎င်းတို့သည် နေအိမ်၌ မိမိတို့၏ ဘာသာတရားမရှိသော မိသားစုဝင်များနှင့် “အသင်းတော်အသက်တာကို အသက်ရှင်ကြသည်”၊ ထိုနေရာတွင် ၎င်းတို့သည် အရာအားလုံးကို ဝေမျှပြီး ရင်ဖွင့်ကြသည်။ ၎င်းတို့သည် မိမိတို့၏ အတွေးအခေါ်များ၊ ထင်မြင်ချက်များ၊ ခံပြင်းမှုများ၊ မကျေနပ်မှုများနှင့် မိမိတို့၏ လွဲချော်သော အမြင်အားလုံးကို မည်သည့်စိုးရိမ်ကြောင့်ကြမှုမျှမရှိဘဲ ချွင်းချက်မရှိ ဖော်ပြပြောဆိုကြပြီး ထိုသို့ပြုလုပ်ခြင်းဖြင့် စိတ်လွတ်လပ်မှုကို ရှာဖွေကာ ပျော်မွေ့ကြသည်။ ၎င်းတို့၏ မိသားစုဝင်များသည် ၎င်းတို့ကို မထီမဲ့မြင်ပြုမည့်အစား ကူညီပြီး ပူးပေါင်းဆောင်ရွက်ကြသည်။ ၎င်းတို့သာ အသင်းတော်၌ ဤသို့ပြောဆိုခဲ့ပါက မယုံကြည်သူများအဖြစ် ၎င်းတို့၏ စစ်မှန်သောသဘာဝသည် အပြည့်အဝ ဖော်ထုတ်ခြင်းခံရမည်ဖြစ်ပြီး အသင်းတော်သည် ၎င်းတို့ကို ရှင်းလင်းပစ်ရမည်ဖြစ်သည်။ ထို့ကြောင့် ၎င်းတို့သည် ညီအစ်ကိုမောင်နှမများကို မိသားစုအဖြစ်မဟုတ်ဘဲ ရန်သူများအဖြစ် ရှုမြင်ကြသည်။ ဤသည်မှာ ရှုထောင့်တစ်ရပ် ဖြစ်သည်။ အခြားရှုထောင့်တစ်ခုမှာမူ ၎င်းတို့သည် မိမိတို့ကိုယ်ကို အသင်းတော်၏ အစိတ်အပိုင်းတစ်ခုအဖြစ် မည်သည့်အခါမျှ မမှတ်ယူကြခြင်း ဖြစ်သည်၊ သို့ဖြစ်၍ အသင်းတော်၌ ဖြစ်ပျက်သည့် မည်သည့်အရာမဆို၊ ဘာသာရေးလောကမှ အသရေဖျက်ခြင်းနှင့် ပြစ်မှားစော်ကားခြင်းဖြစ်စေ၊ ဘာသာတရားမရှိသူများထံမှ အခြေအမြစ်မရှိသော ကောလာဟလများနှင့် လှောင်ပြောင်ခြင်းဖြစ်စေ၊ သို့မဟုတ် နိုင်ငံတော်အစိုးရ၏ အမှုဆင်ခြင်းနှင့် ညှဉ်းပန်းနှိပ်စက်ခြင်းဖြစ်စေ ၎င်းတို့အတွက် ပုဂ္ဂိုလ်ရေးအရ မသက်ဆိုင်သကဲ့သို့ အရေးမပါပေ။ ၎င်းတို့ အမှန်တကယ် ဤသို့ခံစားခဲ့ရသည်ဟု ယူဆကြည့်ပါစို့။ “အသင်းတော်၏ ပုံရိပ်သည် ထိခိုက်ပျက်စီးပြီး ဘုရားသခင်၏ နာမတော်သည် ဂုဏ်သရေညှိုးနွမ်းပါက ယုံကြည်သူများအဖြစ် ကျွန်ုပ်တို့၏ ဂုဏ်သိက္ခာသည် ပြင်းထန်စွာ စိန်ခေါ်ခံရသည်။ ဤအကြောင်းကြောင့် ကျွန်ုပ်သည် အသင်းတော်ကိစ္စများ သို့မဟုတ် ဘုရားအိမ်တော်၏ အရေးကိစ္စများကို ဘာသာတရားမရှိသူများအား အတင်းပြောဆိုစေရန်နှင့် ရယ်မောစေရန် မည်သည့်အခါမျှ ဆွေးနွေးမည်မဟုတ်ပါ။ မိမိကိုယ်ကို ကာကွယ်ရန်အတွက်ပင် ဘုရားအိမ်တော်၏ အရေးကိစ္စများကို ကျွန်ုပ်၏ ဘာသာတရားမရှိသော မိသားစုဝင်များနှင့် ပေါ့ပေါ့ဆဆ ပြောဆိုမည်မဟုတ်ပါ” ဟူ၍ ဖြစ်သည်။ ၎င်းတို့တွင် ထိုသို့သော အသိတရားရှိခဲ့ပါက ၎င်းတို့သည် မိမိတို့၏ နှုတ်ကို စောင့်စည်းနိုင်ကြမည် မဟုတ်လော။ သို့ဆိုလျှင် ၎င်းတို့သည် အဘယ်ကြောင့် ဤသို့ မလုပ်ဆောင်နိုင်ကြသနည်း။ ၎င်းတို့သည် အခြေခံအားဖြင့် မိမိတို့ကိုယ်ကို ဘုရားအိမ်တော်၏ အစိတ်အပိုင်းတစ်ခုအဖြစ် မမှတ်ယူကြသကဲ့သို့ မိမိတို့ကိုယ်ကို ယုံကြည်သူများအဖြစ်လည်း မမှတ်ယူကြသည်မှာ ရှင်းလင်းပေသည်။ အချို့လူများက “သင်၏ စကားများသည် မမှန်ကန်ပါ။ ၎င်းတို့သည် မိမိတို့ကိုယ်ကို ဘုရားအိမ်တော်၏ အစိတ်အပိုင်းတစ်ခုအဖြစ် မမှတ်ယူပါက အဘယ်ကြောင့် စုဝေးပွဲများသို့ လာနေကြဦးမည်နည်း” ဟု ပြောဆိုကြသည်။ ဘုရားသခင်ကို ယုံကြည်သောသူတို့တွင် လူအမျိုးမျိုး ရှိကြသည်။ ဤအကြောင်းကို ငါတို့ ယခင်က မိတ်သဟာယ မဖွဲ့ခဲ့ဖူးသလော။ အမျိုးမျိုးသော မလျော်ကန်သည့် စေ့ဆော်မှုများနှင့် ရည်ရွယ်ချက်များဖြင့် ဘုရားသခင်ကို ယုံကြည်ရန် လာကြသောသူများစွာ ရှိကြပြီး ဤသည်မှာ ထိုသို့သော အမျိုးအစားတစ်ခု ဖြစ်သည်။ အပျော်သက်သက်အတွက်ဖြစ်စေ၊ ပျင်းရိငြီးငွေ့မှုကို ဖြေဖျောက်ရန်ဖြစ်စေ၊ ဝိညာဉ်ရေးရာ ခွန်အားကို ရှာဖွေရန်ဖြစ်စေ ဘုရားသခင်ကို ယုံကြည်ခြင်းသည် ထိုသို့သော မယုံကြည်သူများ၌ အဖြစ်များသည် မဟုတ်လော။ ထိုသို့သောလူများကို များစွာ တွေ့နိုင်သည် မဟုတ်လော။ (ဟုတ်ပါသည်။) ၎င်းတို့သည် မိမိတို့ကိုယ်ကို ဘုရားသခင်ကို ယုံကြည်သူများအဖြစ်ပင် အသိအမှတ်မပြုကြပေ။ အသင်းတော်၏ အလုပ်အားလုံးနှင့် မိမိတို့၏ တာဝန်များကို ထမ်းဆောင်နေကြသော ဘုရားသခင် ရွေးချယ်ထားသည့်လူများသည် ၎င်းတို့အတွက် အရေးမပါသည်မှာ ပြောစရာမလိုပေ၊ ၎င်းတို့သည် ထိုအရာများကို ဂရုမစိုက်ကြပေ။ သို့ဖြစ်၍ ၎င်းတို့သည် အသင်းတော်၏ အလုပ်အခြေအနေ၊ အသင်းတော်၏ အတွင်းရေးကိစ္စများနှင့် ညီအစ်ကိုမောင်နှမများကြားတွင် ဖြစ်ပေါ်သည့် မည်သည့်ပြဿနာကိုမဆို ဘာသာတရားမရှိသူများနှင့် ပေါ့ပေါ့ဆဆ ပေါ့ပေါ့တန်တန် ဆွေးနွေးနိုင်ကြသည်။ ၎င်းတို့ ပြောဆိုပြီးသည့်နောက်တွင် ဘာသာတရားမရှိသူများသည် အတင်းအဖျင်းပြောခြင်း၊ အသရေဖျက်ခြင်းနှင့် သရော်ခြင်းတို့ကို ဆက်လက်ပြုလုပ်ကြသော်လည်း ယင်းက ၎င်းတို့ကို စိုးစဉ်းမျှ စိတ်အနှောင့်အယှက် မဖြစ်စေပေ။ ၎င်းတို့သည် ညီအစ်ကိုမောင်နှမများကို ဆဲဆိုကြိမ်းမောင်းရာတွင်၊ ဘုရားအိမ်တော်ကို ဝေဖန်ရာတွင်၊ ဘုရားအိမ်တော်၏ အလုပ်နှင့် အလုပ်အစီအစဉ်များအပေါ် မှတ်ချက်ပေးရာတွင် ဘာသာတရားမရှိသူများနှင့်ပင် ပူးပေါင်းကောင်း ပူးပေါင်းကြလိမ့်မည်။ ၎င်းတို့သည် ဘုရားသခင်ကို ယုံကြည်သူများလော။ (မဟုတ်ပါ။) စစ်မှန်သော ယုံကြည်သူတစ်ဦးသည် ဤပုံစံဖြင့် မည်သည့်အခါမျှ ပြုမူမည်မဟုတ်ပေ။ မိမိတို့၏ ကိုယ်ပိုင်ဂုဏ်သိက္ခာနှင့် အကျိုးစီးပွားများကို ကာကွယ်ခြင်းငှာဖြစ်လျှင်ပင် ၎င်းတို့သည် ကျွေးသောလက်ကို ပြန်ကိုက်ပြီး အသင်းတော်ပြင်ပရှိသူများနှင့် ပူးပေါင်းမည်မဟုတ်ပေ။ ဤသို့မဟုတ်လော။ (ဟုတ်ပါသည်။) ထို့ကြောင့် ထိုသို့သော လူပုဂ္ဂိုလ်များသည် ရှင်းလင်းပစ်ရမည့် ဆိုးယုတ်သောလူများနှင့် မယုံကြည်သူများ ဖြစ်ကြသည်။ ၎င်းတို့ကို စောစီးစွာ ရှင်းလင်းပစ်လေ၊ အသင်းတော်သည် စောစီးစွာ ငြိမ်သက်ခြင်းကို ရရှိလေ ဖြစ်လိမ့်မည်။

သင်တို့အကြောင်း ပြောကြစို့။ ဥပမာအားဖြင့် သင်၏ မိဘများသည် ဘုရားသခင်ကို မယုံကြည်လျှင် သို့မဟုတ် သင်၏ မွေးချင်းများ သို့မဟုတ် အရင်းနှီးဆုံး မိတ်ဆွေများသည် ဘုရားသခင်ကို မယုံကြည်သော်လည်း သင်၏ ယုံကြည်ခြင်းကို မဆန့်ကျင်ဘဲ အမှန်တကယ်တွင် အတော်အတန် ထောက်ခံကြပါက သင်သည် အသင်းတော်၌ ဖြစ်ပျက်သမျှအရာအားလုံးအကြောင်းကို ၎င်းတို့အား ပြောဆိုမည်လော။ သင်၏ အမျိုးသမီးမိတ်ဆွေတစ်ဦးက “သင်တို့အသင်းတော်တွင် လက်တွဲဖော်ရှာနေသည့် အမျိုးသားများ ရှိသလား။ အထူးသဖြင့် ဟန်ဆောင်မှုကင်းပြီး အရပ်ရှည်၊ ချမ်းသာကာ ရုပ်ချောသည့်သူများ ရှိသလား” ဟု မေးသည်ဆိုပါစို့။ ဘာသာတရားမရှိသူများထဲမှ အကျင့်ကောင်းသောလူအချို့သည်လည်း ၎င်းတို့၏ နေ့ရက်များကို အတူကုန်ဆုံးရန် အကျင့်ကောင်းသော လက်တွဲဖော်တစ်ဦးကို ရှာဖွေလိုကြသည်။ သင်၏ အမျိုးသမီးမိတ်ဆွေသည် ဘုရားသခင်ကို ယုံကြည်သောသူတစ်ဦးကို ရှာဖွေလိုသည်၊ သို့ဆိုလျှင် သင်သည် သူမအား ပြောပြလိုစိတ် ရှိမည်လော။ (မရှိပါ။) သင်သည် သူမအား ဤသို့ပြောသင့်သည်၊ “သင်၏ ယုံကြည်သူများအပေါ် နှစ်သက်ခင်မင်မှုသည် အသုံးမဝင်ပါ။ သင်သည် ဘာသာမဲ့တစ်ဦးဖြစ်ပြီး အခြေခံအားဖြင့် ယုံကြည်သူများနှင့် သဟဇာတမဖြစ်ပေ။ သင်တို့တွင် စိတ်တူကိုယ်တူဖြစ်ခြင်း မရှိ၊ သင်တို့သည် မတူညီသောလမ်းကြောင်းများကို လျှောက်လှမ်းကြသည်။ အလွန်အကျူး ပြင်ဆင်ဝတ်စားထားသော သင့်ကိုယ်သင် ကြည့်ပါဦး။ ကျွန်ုပ်တို့အသင်းတော်ရှိ မည်သည့်ညီအစ်ကိုက သင့်ကို နှစ်သက်မည်နည်း” ဟူ၍ ဖြစ်သည်။ သင်သည် သူမကို အထင်မကြီးပေ၊ သို့ဆိုလျှင် သင်သည် သူမအား အသင်းတော်ကိစ္စများအကြောင်း ပြောဆိုနိုင်မည်လော။ (မပြောနိုင်ပါ။) စကားအနည်းငယ်ပြောပြီးသည်နှင့် လုံးဝကွဲပြားခြားနားသော အမြင်ရှုထောင့်များဖြင့် စကားဝိုင်းသည် ပျက်သွားလိမ့်မည်။ အချို့ဘာသာတရားမရှိသူများသည် ယုံကြည်သူများအပေါ် အကောင်းမြင်လျှင်ပင် သင်သည် ယုံကြည်သူတစ်ဦးဖြစ်လာပြီးနောက် ၎င်းတို့သည် သင်နှင့် မိတ်ဆွေအဖြစ် ဆက်လက်ထိန်းသိမ်းထားလျှင်ပင် သင်သည် အသင်းတော်၏ အတွင်းရေးကိစ္စများ သို့မဟုတ် သင်၏ တာဝန်များကို ထမ်းဆောင်ရာတွင် ကြုံတွေ့ရသော အခက်အခဲများကို ၎င်းတို့နှင့် ဝေမျှလိုစိတ် ရှိမည်လော။ (မရှိပါ။) ၎င်းတို့သည် ဘုရားသခင်အပေါ် သင်၏ ယုံကြည်ခြင်းကို ထောက်ခံလျှင်ပင် အသင်းတော်ကိစ္စများကို ၎င်းတို့နှင့် ဆွေးနွေးခြင်းသည် အဘယ်အသုံးဝင်မည်နည်း။ ဥပမာအားဖြင့် အချို့ညီအစ်ကိုမောင်နှမများသည် ယုဒများမဖြစ်ဘဲ အဆင်းနီသော နဂါးကြီး၏ ညှဉ်းပန်းနှိပ်စက်ခြင်းနှင့် စစ်ဆေးမေးမြန်းခြင်းကို ကြံ့ကြံ့ခံခဲ့ကြသည်။ ဤသည်မှာ ဘာသာတရားမရှိသူများပင် လေးစားအားကျရသော သက်သေခံချက်တစ်ခုဖြစ်သည်။ သင်သည် ဤအရာကို ၎င်းတို့နှင့် ဝေမျှလိုစိတ် ရှိမည်လော။ (မရှိပါ။) သင်သည် အဘယ်ကြောင့် ဤအကြောင်းကို ဆွေးနွေးလိုစိတ် မရှိမည်နည်း။ (ထိုသို့သောကိစ္စရပ်များသည် ၎င်းတို့နှင့် မသက်ဆိုင်ပါ၊ ပြီးလျှင် ၎င်းတို့သည် ဤအတွေ့အကြုံဆိုင်ရာ သက်သေခံချက်များကို နားလည်နိုင်မည်မဟုတ်ပါ။) ၎င်းတို့သည် နားလည်နိုင်မည်မဟုတ်ပေ။ ဤကိစ္စရပ်များကို ဆွေးနွေးခြင်းက မည်သည့်အပျက်သဘောဆောင်သော အကျိုးသက်ရောက်မှုများ ရှိနိုင်သနည်း။ (၎င်းတို့သည် ထိုအစား အသင်းတော်ကို ဝေဖန်ခြင်းဖြင့် အဆုံးသတ်သွားနိုင်ပါသည်။) ၎င်းတို့သည် “သင်တို့သည် အဘယ်ကြောင့် ဤသို့ ဒုက္ခခံနေကြသနည်း။ အဘယ်ကြောင့် နိုင်ငံတော်အစိုးရကို ဆန့်ကျင်နေကြသနည်း” ဟု ဝေဖန်ကြလိမ့်မည်။ ကြည့်လော့၊ မှတ်ချက်တစ်ခုတည်းက ၎င်းတို့၏ သဘာဝကို ဖော်ထုတ်နိုင်သည်။ ဤသည်ကို နိုင်ငံတော်အစိုးရကို ဆန့်ကျင်ခြင်းဟု မည်သို့ မှတ်ယူနိုင်မည်နည်း။ တိုင်းပြည်ကို အုပ်စိုးနေသော နတ်ဆိုးအုပ်စိုးရှင်များသည် ဘုရားသခင် ရွေးချယ်ထားသောလူများကို ဆိုးရွားစွာ ဒုက္ခပေးပြီး ၎င်းတို့အား အသက်ရှင်ရန် နည်းလမ်းမရှိအောင် ထားခဲ့သည်မှာ ရှင်းလင်းပေသည်။ ၎င်းတို့သည် ဤအရာကို မျက်မြင်တွေ့ရှိသည့်အခါပင် မသိချင်ယောင်ဆောင်ကြသည်။ ၎င်းတို့သည် အမှန်တရားကို ပြောင်းပြန်လှန်ပြီး အဖြစ်မှန်များကို လိုရာဆွဲ ပြောဆိုကြသည်မှာ သိသာထင်ရှားပေသည်။ သင်သည် ၎င်းတို့နှင့် အခြားမည်သည့်အရာကို ဆွေးနွေးနိုင်ဦးမည်နည်း။ သင်သည် ဘုရားသခင်ကို ယုံကြည်ခြင်းနှင့်သက်ဆိုင်သည့် မည်သည့်အရာကိုမျှ ၎င်းတို့အား မပြောဆိုနိုင်ပေ၊ ဤအကြောင်းနှင့်ပတ်သက်၍ မည်သည့်အရာကိုမျှ ၎င်းတို့အား သိခွင့်မပြုနိုင်ပေ။ မိမိတို့၏ နှုတ်ကို မစောင့်စည်းနိုင်သောသူတို့သည် အသင်းတော်အကြောင်း အရာအားလုံးကို ဘာသာတရားမရှိသူများထံ ပြောဆိုနိုင်သည်။ ၎င်းတို့သည် မယုံကြည်သူများဖြစ်သည်မှာ သိသာထင်ရှားသည်၊ ၎င်းတို့သည် ဘုရားအိမ်တော်သို့ ရည်ရွယ်ချက်မဲ့ နေထိုင်ရန် ရောက်ရှိလာသော နတ်ဆိုးများ၊ အသိတရား သို့မဟုတ် ဆင်ခြင်တုံတရား တစ်စွန်းတစ်စမျှမရှိဘဲ ကျွေးသောလက်ကို ပြန်ကိုက်သည့် တိရစ္ဆာန်များ ဖြစ်ကြသည်။ ၎င်းတို့အတွက် ဘုရားအိမ်တော်ကိုဖြစ်စေ၊ အသင်းတော်၏ အကျိုးစီးပွားများကိုဖြစ်စေ၊ ဂုဏ်သတင်းကိုဖြစ်စေ၊ အသင်းတော်ကိုဖြစ်စေ မည်သို့ပင် ထိခိုက်စေကာမူ ၎င်းတို့ကို လုံးဝ မထိခိုက်ပေ၊ ၎င်းတို့၏ ကိုယ်ပိုင်အကျိုးစီးပွား တစ်ခုတစ်လေကိုမျှ မထိခိုက်ပေ၊ ပြီးလျှင် ၎င်းတို့သည် ဝမ်းနည်းခြင်းကို စိုးစဉ်းမျှ မခံစားရပေ၊ သို့ဖြစ်၍ ၎င်းတို့သည် အသင်းတော်၏ အတွင်းရေးကိစ္စများကို ဘာသာတရားမရှိသူများနှင့် ဘုရားသခင်ကို မယုံကြည်သောလူတို့ထံ အနည်းငယ်မျှ စိုးရိမ်ကြောင့်ကြမှုမရှိဘဲ မဆင်မခြင် ပြောဆိုနိုင်ကြသည်။ ထိုသို့သောလူများသည် မုန်းစရာကောင်းသလော။ (ကောင်းပါသည်။) ညီအစ်ကိုမောင်နှမများကို မိသားစုအဖြစ်မမြင်ဘဲ ဘာသာတရားမရှိသူများကို မိမိတို့၏ မိသားစုအဖြစ် မြင်သော မယုံကြည်သူတစ်ဦးသည် သမ္မာတရားကို လက်ခံနိုင်သလော။ (မခံနိုင်ပါ။) ၎င်းတို့သည် ဘုရားသခင်သည် သမ္မာတရားဖြစ်ကြောင်းကို အသိအမှတ်ပြုနိုင်သလော။ (မပြုနိုင်ပါ။) မိမိကိုယ်ကို အသင်းတော်အဖွဲ့ဝင်တစ်ဦးအဖြစ် မမှတ်ယူသော လူတစ်ဦးသည် လူတို့ကို ဘုရားသခင် ကယ်တင်ခြင်းနှင့်ဆိုင်သော နှုတ်ကပတ်တော်များကို ကြားရသည့်အခါ သမ္မာတရားကို လိုက်စားပြီး သမ္မာတရား လက်တွေ့ကျမှုထဲသို့ ဝင်ရောက်ရန် မိမိတို့၏ ကိုယ်ပိုင်အကျိုးစီးပွားများကို ဘေးဖယ်ထားနိုင်သလော။ (မထားနိုင်ပါ။) ၎င်းတို့၏ နေ့စဉ်လုပ်ဆောင်မှုများတွင် အသင်းတော်၏ အကျိုးစီးပွားများကို သစ္စာဖောက်ခြင်း၊ အပြင်လူများနှင့် ပူးပေါင်းခြင်း၊ အတွင်းလူ သစ္စာဖောက်များ၊ ယုဒများနှင့် သစ္စာဖောက်များအဖြစ် အစေခံခြင်းတို့သာ ပါဝင်သည်၊ ဤသည်မှာ ၎င်းတို့၏ အထူးတာဝန်ဖြစ်သကဲ့သို့ပင်။ ၎င်းတို့သည် သင့်တော်သော လမ်းကြောင်းကို မလျှောက်လှမ်းဘဲ မကောင်းမှုပြုရန် အသက်ရှင်ကြသည်၊ ၎င်းတို့သည် သေထိုက်ပြီး ကျိန်ခြင်းခံထိုက်သည်။ ကျွေးသောလက်ကို ပြန်ကိုက်သည့် ဤယုဒများ၊ သစ္စာဖောက်များနှင့် စာတန်၏ အစေခံများသည် အပျက်သဘောဆောင်သော လူယုတ်မာများဖြစ်သည်၊ ၎င်းတို့သည် လူသားမျိုးနွယ်အတွက် အန္တရာယ်ရှိပြီး အားလုံးက စက်ဆုပ်ရွံရှာကြသည်။ သို့ဆိုလျှင် အသင်းတော်က ၎င်းတို့ကို ကိုင်တွယ်ပြီး ရှင်းလင်းပစ်ခြင်းသည် လုံးဝ သင့်လျော်သည် မဟုတ်လော။ (ဟုတ်ပါသည်။) ယင်းမှာ လုံးဝ သင့်လျော်သည်။ သင်တို့သည် သစ္စာဖောက်ခြင်းကို မခံလိုကြမည် မဟုတ်လော။ အသင်းတော် သို့မဟုတ် ဘုရားအိမ်တော်သည် သစ္စာဖောက်ခြင်း ခံရပါက လူအများစုသည် နက်နက်ရှိုင်းရှိုင်း စာနာနိုင်မည်မဟုတ် သို့မဟုတ် အလွန်အမင်း စိတ်မကောင်း ဖြစ်မည်မဟုတ်ပေ၊ ၎င်းတို့က မိမိတို့သည် အဖွဲ့ဝင်တစ်ဦးဖြစ်သောကြောင့် စိတ်ထဲ၌ အနည်းငယ် မသက်မသာဖြစ်ရုံသာ ရှိလိမ့်မည်။ သို့သော် သင်သည် အသင်းတော်ရှိ တစ်စုံတစ်ဦး၏ သစ္စာဖောက်ခြင်းကို ခံရပြီး ၎င်းတို့၏ သစ္စာဖောက်ခြင်းကြောင့် ဘာသာတရားမရှိသူများက အဖြစ်မှန်များကို လိမ်ညာကာ သင့်ကို အသရေဖျက်၊ လှောင်ပြောင်၊ ဝေဖန်ပြီး ပြစ်တင်ရှုတ်ချပါက သင် မည်သို့ ခံစားရမည်နည်း။ ထိုအခါ သင်သည် အသင်းတော်နှင့် ဘုရားအိမ်တော် ခံစားခဲ့ရသော အရှက်ရခြင်းနှင့် ဂုဏ်သိက္ခာကျဆင်းခြင်းကို တွေ့ကြုံခံစားရမည် မဟုတ်လော။ (ခံစားရပါမည်။) ဤအမြင်ရှုထောင့်မှကြည့်လျှင် ထိုသို့သော လူပုဂ္ဂိုလ်များကို ရှင်းလင်းပစ်ခြင်းသည် သင့်လျော်သလော။ (သင့်လျော်ပါသည်။) ၎င်းတို့ကို ရှင်းလင်းပစ်သင့်သည်၊ ၎င်းတို့အား မျက်နှာသာပေးရန် မလိုအပ်တော့ပေ။ မိမိတို့၏ နှုတ်ကို မစောင့်စည်းနိုင်သောသူတို့နှင့်ပတ်သက်၍ ၎င်းတို့ ကျင့်ကြံပြုမူပုံနှင့် အသက်ရှင်နေထိုင်ပုံ၏ အမျိုးမျိုးသော သရုပ်သကန်များကို အခြေခံ၍ ၎င်းတို့သည် အသင်းတော်အတွင်းရှိ မယုံကြည်သူများ၊ ရှင်းလင်းပစ်သင့်သည့် ဆိုးယုတ်သောလူတစ်မျိုး ဖြစ်ကြသည်။ ၎င်းတို့၏ လုပ်ရပ်များသည် လျှို့ဝှက်စွာဖြစ်စေ၊ ပွင့်လင်းစွာဖြစ်စေ မည်သို့ပင်ဖြစ်စေ တစ်စုံတစ်ဦးသည် မိမိ၏ နှုတ်ကို မစောင့်စည်းနိုင်ကြောင်းနှင့် ၎င်း၏ လူ့သဘာဝ အနှစ်သာရသည် လုံးလုံးလျားလျား မယုံကြည်သူတစ်ဦး၏ အနှစ်သာရဖြစ်ကြောင်းကို တွေ့ရှိသည်နှင့်တစ်ပြိုင်နက် ၎င်းတို့ကို ခေါင်းဆောင်များနှင့် အမှုဆောင်များထံ ချက်ချင်း သတင်းပို့ပြီး ညီအစ်ကိုမောင်နှမများကို အသိပေးလော့။ ထိုသို့သော လူပုဂ္ဂိုလ်များနှင့်ပတ်သက်၍ အချိန်မီ တိကျသော ပိုင်းခြားသိမြင်မှုတစ်ခုကို ပြုလုပ်သင့်ပြီး ထို့နောက် ၎င်းတို့ကို အသင်းတော်မှ အမြန်ဆုံး ရှင်းလင်းပစ်သင့်သည်။ ၎င်းတို့အား အသင်းတော်၊ ၎င်း၏အလုပ် သို့မဟုတ် ညီအစ်ကိုမောင်နှမများနှင့် မည်သို့မျှ ပတ်သက်ဆက်နွှယ်ခွင့် မပြုနှင့်၊ ၎င်းတို့ကို လုံးဝ ရှင်းလင်းပစ်ခြင်းသည် မှန်ကန်သော လုပ်ရပ်ဖြစ်သည်။ ထိုသို့သောလူတစ်ဦးကို တွေ့ရှိသည့်အခါတိုင်း ရှင်းလင်းပစ်လော့။ နှစ်ယောက်တွေ့လျှင် နှစ်ယောက်လုံးကို ရှင်းလင်းပစ်လော့၊ တစ်အုပ်စုတွေ့လျှင် တစ်အုပ်စုလုံးကို ရှင်းလင်းပစ်လော့။ လုံးဝ ညှာတာထောက်ထားခြင်း မပြုနှင့်။ လူ့သဘာဝ၏ ဤသရုပ်သကန်ဖြစ်သည့် မိမိ၏ နှုတ်ကို မစောင့်စည်းနိုင်ခြင်းအပေါ် မိတ်သဟာယဖွဲ့ခြင်းကို ဤနေရာတွင် နိဂုံးချုပ်သည်။

ယနေ့ မိတ်သဟာယဖွဲ့ခဲ့သော လူအမျိုးအစားသုံးမျိုးသည် ယခင်က မိတ်သဟာယဖွဲ့ခဲ့သော အမျိုးအစားနှစ်မျိုးထက် ပို၍ ဆိုးရွားသော အခြေအနေများလော။ (ဟုတ်ပါသည်။) ၎င်းတို့၏ အခြေအနေများသည် ပိုဆိုးသည်၊ ၎င်းတို့၏ လူ့သဘာဝသည် ပို၍ ယုတ်မာပြီး ပို၍ စက်ဆုပ်ဖွယ်ကောင်းသည်၊ ပြီးလျှင် အသင်းတော်နှင့် ညီအစ်ကိုမောင်နှမအားလုံး၏ အကျိုးစီးပွားများအပေါ် ၎င်းတို့၏ ထိခိုက်မှုနှင့် သက်ရောက်မှုသည် ပို၍ ကြီးမားသည်။ ထို့ကြောင့် ဤလူအမျိုးအစားသုံးမျိုးကို ပေါ့ပေါ့ဆဆ သဘောမထားကြနှင့်၊ ၎င်းတို့ကို သတိဖြင့် စောင့်ကြည့်ကာကွယ်သင့်ပြီး အလိုမလိုက်သင့်ပေ။ တစ်စုံတစ်ဦးသည် ဤအမျိုးအစားသုံးမျိုးထဲမှ တစ်မျိုးဖြစ်ကြောင်း ဖော်ထုတ်ခံရပါက ၎င်းတို့ကို ချက်ချင်း ဖော်ထုတ်ပြီး ပိုင်းခြားသိမြင်သင့်ကာ ထို့နောက် အမြန်ဆုံး ကိုင်တွယ်ဖြေရှင်းသင့်သည်။ ၎င်းတို့သည် အရေးကြီးသော တာဝန်တစ်ခုကို ထမ်းဆောင်နေပါက ၎င်းတို့၏ တာဝန်ကို လွှဲပြောင်းယူရန် တစ်စုံတစ်ဦးကို ချက်ချင်းရှာဖွေပြီးနောက် ၎င်းတို့ကို ထိုတာဝန်မှ ဖယ်ရှားကာ ရှင်းလင်းပစ်လော့။ နားလည်ပြီလော။ (နားလည်ပါပြီ။) အသင်းတော်၏ ညီအစ်ကိုမောင်နှမများ၏ အမျိုးမျိုးသော အခြေအနေများ၊ မတူညီသော ကာလများရှိ ၎င်းတို့၏ အမျိုးမျိုးသော သရုပ်သကန်များ၊ အသင်းတော်၏ အလုပ်နှင့် ၎င်း၏ အတွင်းရေးကိစ္စအချို့ကိုပင် ညီအစ်ကိုမောင်နှမများကြားတွင်သာ ဆွေးနွေးပြီး မိတ်သဟာယဖွဲ့ရန် ခွင့်ပြုထားသည်။ ဤသည်မှာ ဘုရားသခင် ရွေးချယ်ထားသောလူများအား ဘုရားအိမ်တော်က တောင်းဆိုသော စည်းမျဉ်းများကို ပို၍ ရှင်းလင်းစွာ နားလည်မှုများနှင့် ထိုးထွင်းသိမြင်မှုများ ရှိစေရန်ဖြစ်ပြီး ထိုသို့ဖြင့် သမ္မာတရား စည်းမျဉ်းများအတိုင်း ပြုမူနိုင်စွမ်းကို ရရှိစေရန် ဖြစ်သည်။ သို့သော် စည်းမျဉ်းတစ်ခုကို ရှင်းလင်းစွာ သိရှိရမည်၊ ဘုရားသခင် ရွေးချယ်ထားသောလူများ၏ အသက်ဝင်ရောက်မှုနှင့်သက်ဆိုင်သော သမ္မာတရားများ သို့မဟုတ် စည်းမျဉ်းများဖြစ်စေ၊ အထွေထွေကိစ္စရပ်များအတွက် စည်းမျဉ်းများဖြစ်စေ ၎င်းတို့ကို ဘာသာတရားမရှိသူများအား ပြောဆိုရန် လုံးဝ ခွင့်မပြုပေ၊ ယင်းက ဘာသာတရားမရှိသူများ မှတ်ချက်ပေးခြင်းနှင့် လက်ညှိုးထိုး ဝေဖန်ခြင်းတို့ကို ဖြစ်ပေါ်စေမည်ဖြစ်သည်။ ဤသည်မှာ လုံးဝ တားမြစ်ထားသည်။ အချို့က “လုံးဝ တားမြစ်ထားလျှင် ယင်းက စီမံအုပ်ချုပ်ရေးဆိုင်ရာ အမိန့်တစ်ခုဟု ဆိုလိုပါသလော” ဟု ပြောကောင်းပြောနိုင်သည်။ ဤသို့ ဆိုနိုင်သည်၊ သတင်းအချက်အလက်ကို ပေါက်ကြားစေသူ မည်သူမဆိုသည် သက်ဆိုင်ရာ အကျိုးဆက်များကို ခံရမည်။ အဘယ်ကြောင့် ၎င်းတို့သည် အကျိုးဆက်များကို ခံရမည်နည်း။ အဘယ်ကြောင့်ဆိုသော် အသင်းတော်၏ အတွင်းရေးကိစ္စများကို ပေါက်ကြားစေသောသူတို့သည် အသင်းတော် သို့မဟုတ် ညီအစ်ကိုမောင်နှမများကို မကာကွယ်သည့်အပြင် အသင်းတော်နှင့် ညီအစ်ကိုမောင်နှမများကို အလွယ်တကူ သစ္စာဖောက်နိုင်သောကြောင့် ဖြစ်သည်။ ၎င်းတို့သည် သစ္စာဖောက်များနှင့် ယုဒများအဖြစ် ပြုမူသောကြောင့် ၎င်းတို့အား မျက်နှာသာပေးခြင်း သို့မဟုတ် ညီအစ်ကိုမောင်နှမများ သို့မဟုတ် မိသားစုအဖြစ် မှတ်ယူခြင်း မပြုသင့်တော့ပေ။ ၎င်းတို့ကို သစ္စာဖောက်များနှင့် ယုဒများအဖြစ် ကိုင်တွယ်ဖြေရှင်းသင့်ပြီး အသင်းတော်မှ တိုက်ရိုက် ရှင်းလင်းပစ်သင့်သည်။ အချို့လူများက “ကျွန်ုပ်တွင် ယခင်က ပါးစပ်မလုံသည့် အကျင့်ဆိုးတစ်ခု ရှိခဲ့သည်၊ ကျွန်ုပ်သည် မဆင်မခြင် ပြောဆိုတတ်သည်။ ယခု ထိုသို့သော လုပ်ရပ်များ၏ အကျိုးဆက်များကို မြင်တွေ့ပြီးနောက် ကျွန်ုပ်သည် နောက်ထပ် မဆင်မခြင် ပြောဆိုဝံ့တော့မည်မဟုတ်ပါ” ဟု ပြောဆိုကြသည်။ ကောင်းပြီ။ သင် ဤသို့ပြောဆိုပြီးဖြစ်သောကြောင့် သင်၏ အပြုအမူကို စောင့်ကြည့်မည်ဖြစ်သည်။ သင်သည် အမှန်တကယ် နောင်တရပြီး ပြောင်းလဲပါက၊ သတင်းအချက်အလက်များကို မဆင်မခြင် ဖြန့်ဝေခြင်း သို့မဟုတ် ညီအစ်ကိုမောင်နှမများ၏ အကျိုးစီးပွားများကို သစ္စာဖောက်ခြင်း မပြုတော့ဘဲ သင်၏ နှုတ်ကို စောင့်စည်းနိုင်ပါက ဘုရားအိမ်တော်သည် သင့်အား အခွင့်အရေးတစ်ကြိမ် ပေးမည်။ သင် ဤသို့ပြုလုပ်ခဲ့ကြောင်း၊ သင်သည် သတင်းအချက်အလက်အချို့ကို ဖြန့်ဝေခဲ့သူ ဖြစ်ကြောင်းကို နောက်တစ်ကြိမ် တွေ့ရှိပါက သင့်အား မည်သည့်မျက်နှာသာပေးမှုကိုမျှ ပေးမည်မဟုတ်ပေ။ အသင်းတော်ရှိ ညီအစ်ကိုမောင်နှမများသည် သင့်အား ရှင်းလင်းပစ်ရန် ပူးပေါင်းကြလိမ့်မည်။ ထိုသို့ဖြစ်ပျက်သည့်အခါ သင့်အား ကြိုတင်သတိမပေးခဲ့ဟု ငိုယိုခြင်း သို့မဟုတ် မကျေနပ်ပြောဆိုခြင်း မပြုနှင့်။ ယခု ကိစ္စရပ်များကို ရှင်းလင်းစွာ ရှင်းပြပြီးဖြစ်သောကြောင့် ဤအရာသည် နောက်တစ်ကြိမ် ဖြစ်ပွားပါက ဘုရားအိမ်တော်သည် လုံးဝ မျက်နှာသာပေးမည်မဟုတ်ပေ။ နားလည်ပြီလော။ (နားလည်ပါပြီ။) နားမလည်သေးသော မည်သူ့ကိုမဆို သင်တို့တွေ့ရှိပါက ၎င်းတို့အား ရှင်းပြလော့၊ ယနေ့ ငါတို့ မိတ်သဟာယဖွဲ့ခဲ့သည့်အရာကို အသုံးပြု၍ ၎င်းတို့အား လမ်းညွှန်ချက်များ ပေးလော့။ ဤအပြုအမူ၏ လက္ခဏာများ ပြသနေသော တစ်စုံတစ်ဦးကို သို့မဟုတ် ယခင်က ဤပုံစံဖြင့် ပြုမူခဲ့သော တစ်စုံတစ်ဦးကို သင်တို့ သတိပြုမိပါက ၎င်းတို့နှင့် ဆက်သွယ်လော့၊ ၎င်းတို့ကို သတိပေးလော့၊ ပြီးလျှင် ထိုသို့သော လုပ်ရပ်များ၏ သဘောသဘာဝနှင့် အကျိုးဆက်များအပြင် ဤကိစ္စရပ်များနှင့် လူများအပေါ် ဘုရားအိမ်တော်၏ သဘောထားကိုပါ ၎င်းတို့အား အသိပေးလော့။ ကိစ္စရပ်များကို ရှင်းလင်းစွာ ပြောဆိုပြီးနောက် ၎င်းတို့ နောင်တရနိုင်ခြင်း ရှိမရှိနှင့် အနာဂတ်တွင် မည်သို့ပြုလုပ်မည်ကို မြင်ရန် ၎င်းတို့ကို စောင့်ကြည့်လော့။ ၎င်းတို့ ပြောင်းလဲပြီး ထိုသို့သောပုံစံဖြင့် မပြုမူတော့ပါက ၎င်းတို့ကို ပြန်လည်လက်ခံနိုင်ပြီး ညီအစ်ကိုမောင်နှမများအဖြစ် ဆက်ဆံနိုင်သည်။ သို့သော် ၎င်းတို့သည် ခေါင်းမာစွာဖြင့် နောင်တမရဘဲ ဤကဲ့သို့ လျှို့ဝှက်စွာ ဆက်လက်ပြုမူနေပါက ထိုသို့သောလူတစ်ဦးကို တွေ့ရှိသည့်အခါတိုင်း ရှင်းလင်းပစ်လော့။ နှစ်ယောက်တွေ့လျှင် နှစ်ယောက်လုံးကို ရှင်းလင်းပစ်လော့၊ တစ်အုပ်စုတွေ့လျှင် တစ်အုပ်စုလုံးကို ရှင်းလင်းပစ်လော့။ မည်သည့်မျက်နှာသာပေးမှုကိုမျှ မပေးနှင့်။ အချို့လူများက “ကျွန်ုပ်၏ မိသားစုထဲမှ တစ်ချိန်က ယုံကြည်ခဲ့သော်လည်း နောက်ပိုင်းတွင် ရှင်းလင်းပစ်ခြင်းခံရသောသူတို့အား ကျွန်ုပ် ပြောဆိုနိုင်ပါသလော” ဟု မေးကြသည်။ ပါးစပ်ဆော့ပြီး အတင်းအဖျင်း ပြောဆိုခြင်းကို နှစ်သက်သောသူတို့သည် မိမိတို့ကိုယ်ကို ထိန်းချုပ်ရန် မလွယ်ကူဘဲ ထိုသို့ပြုလုပ်ခြင်းသည် ခွင့်ပြုနိုင်ခြင်း ရှိမရှိကို အမြဲ ခေါင်းမာစွာ မေးမြန်းကြပုံရသည်။ သင်တို့ မည်သို့ထင်သနည်း၊ ယင်းမှာ ခွင့်ပြုနိုင်ခြင်း ရှိသလော။ (မရှိပါ။) မည်သူ့ကိုမျှ ပြောဆိုရန် ခွင့်မပြုပေ၊ အကြောင်းမှာ ယင်းက အလွယ်တကူ အကျိုးဆက်များကို ဖြစ်ပေါ်စေသောကြောင့် ဖြစ်သည်။ ထိုသို့သော လူများအားလုံးကို ယုဒများအဖြစ် ကိုင်တွယ်ဖြေရှင်းရမည်။ ဘာသာတရားမရှိသူများ၊ ရှင်းလင်းပစ်ခြင်းခံရသောသူများ၊ သင်နှင့် ရင်းနှီးသောသူများ၊ ယုံကြည်စိတ်ချရသောသူများ၊ ဘုရားသခင်အပေါ် သင်၏ ယုံကြည်ခြင်းကို ထောက်ခံသောသူများ၊ ဘုရားသခင်ကို ယုံကြည်ခြင်းအပေါ် ကောင်းသောထင်မြင်ချက် ရှိသောသူများနှင့် အမည်ခံအားဖြင့် ဘုရားသခင်ကို ယုံကြည်ပြီး အသင်းတော်အသက်တာကို နေထိုင်ကာ ဘုရားသခင်၏ နှုတ်ကပတ်တော်များကို အနည်းငယ် ဖတ်ရှုရုံသာပြုပြီး မိမိတို့၏ တာဝန်ကို လုံးဝမထမ်းဆောင်သောသူတို့ကို မပြောဆိုရပေ။ တစ်စုံတစ်ဦးက ပြောဆိုပါက ၎င်းတို့ကို ယုဒတစ်ဦးအဖြစ် ကိုင်တွယ်ဖြေရှင်းမည်ဖြစ်သည်။ နားလည်ပြီလော။ (နားလည်ပါပြီ။) မိမိတို့၏ တာဝန်များကို မထမ်းဆောင်သောသူတို့တွင် အခြားမည်သူများ ပါဝင်သေးသနည်း။ သာမန်အသင်းတော်အဖွဲ့ဝင်များ ပါဝင်ပါသလော။ (ပါဝင်ပါသည်။) ဤကိစ္စကို မမေ့ကြနှင့်၊ မမိုက်မဲကြနှင့်။ သင်တို့သည် စည်းမျဉ်းများကို ကောင်းစွာ သဘောပေါက်ရမည်။ ယုဒတစ်ဦးဖြစ်လာပြီး ဘုရားအိမ်တော်ကို သစ္စာဖောက်ကာ ညီအစ်ကိုမောင်နှမများကို သတိမပြုမိဘဲ သစ္စာဖောက်ပြီးနောက် ထိုအရာအတွက် ဂုဏ်ယူနေသည်အထိ မယုံကြည်လိုက်ကြနှင့်။ မိမိ၏ နှုတ်ကို မစောင့်စည်းနိုင်ခြင်းနှင့် အသင်းတော်၏ အလုပ်နှင့် ညီအစ်ကိုမောင်နှမများကိုပင် သစ္စာဖောက်ခြင်းသည် ကြီးလေးသော ပြစ်မှားခြင်းတစ်ခု ဖြစ်သည်။ ထိုသို့သော မကောင်းမှုကို ကျူးလွန်သော မည်သူ့ကိုမဆို ဘုရားသခင်ထံ၌ မှတ်တမ်းများ ရှိသည်။ ယခု သင့်အား ရှင်းလင်းစွာ ရှင်းပြပြီးဖြစ်၍ သင်လည်း နားလည်ပြီးဖြစ်သောကြောင့် သင်သည် ဤအရာကို ထပ်မံပြုလုပ်ပါက ယင်းသည် သာမန်ပြစ်မှားခြင်းတစ်ခု မဟုတ်တော့ပေ၊ ယင်းသည် စီမံအုပ်ချုပ်ရေးဆိုင်ရာ အမိန့်ကို ချိုးဖောက်ခြင်းဖြစ်ပြီး သင့်အား ရှင်းလင်းပစ်ခြင်းခံရမည့် ပစ်မှတ်တစ်ခု ဖြစ်စေကာ သင်သည် ကယ်တင်ခြင်းရရှိပိုင်ခွင့်ကို ဆုံးရှုံးရလိမ့်မည်။ နားလည်ပြီလော။ (နားလည်ပါပြီ။)

၂၀၂၁ ခုနှစ်၊ ဒီဇင်ဘာလ ၁၁ ရက်


ခေါင်းဆောင်များနှင့် အမှုဆောင်များ၏ တာဝန်များ (၂၆)

အချက် ၁၄- အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့ (အပိုင်း ၅)

အသင်းတော်၌ ဖယ်ရှားခြင်းအလုပ်အပေါ် ခေါင်းဆောင်များနှင့် အမှုဆောင်များ ထားရှိသင့်သည့် သဘောထား

ဤနှစ်တွင် ငါတို့သည် ခေါင်းဆောင်များနှင့် အမှုဆောင်များ၏ တာဝန်များနှင့် ပါဝင်ပတ်သက်သော လူအမျိုးမျိုး၏ သရုပ်သကန်များအပေါ် အဆက်မပြတ် မိတ်သဟာယဖွဲ့နေခဲ့ကြသည်။ မိတ်သဟာယ၏ အကြောင်းအရာများသည် လူအမျိုးမျိုး၏ အမျိုးမျိုးသော ပြဿနာများ ပါဝင်လျက် ပို၍ပို၍ အသေးစိတ်ကျပြီး တိကျလာခဲ့သည်၊ ပြီးလျှင် ဤလူတို့၏ တိကျသော သရုပ်သကန်များနှင့် ၎င်းတို့ကို ခွဲခြားသတ်မှတ်သင့်သည့် အမျိုးအစားများအပေါ် မိတ်သဟာယဖွဲ့ခြင်းသည်လည်း အလွန် တိကျပြီး ရှင်းလင်းခဲ့ပြီးဖြစ်သည်။ ဤအသေးစိတ်ကျသော ပြဿနာများကို ပို၍ တိတိကျကျနှင့် ရှင်းရှင်းလင်းလင်း မိတ်သဟာယဖွဲ့လေလေ၊ ဘုရားသခင် ရွေးချယ်ထားသော လူတို့၏ အသက်ဝင်ရောက်မှုအတွက် ပို၍ အပြုသဘောဆောင်သော အကူအညီနှင့် လမ်းပြမှုကို ပေးသင့်လေလေဖြစ်ပြီး ခေါင်းဆောင်များနှင့် အမှုဆောင်များ အလုပ်လုပ်ရန်နှင့် ၎င်းတို့၏ တာဝန်များကို ထမ်းဆောင်ရန်အတွက် ပို၍ လမ်းညွှန်မှုနှင့် အထောက်အကူကို ပေးသင့်လေလေ ဖြစ်သည်။ သို့ရာတွင် မည်သို့ပင်မိတ်သဟာယပြုပါစေ၊ မိတ်သဟာယသည် မည်မျှပင် တိကျပါစေ အချို့သော ခေါင်းဆောင်များနှင့် အမှုဆောင်များသည် အသင်းတော်ရှိ လူအမျိုးမျိုးနှင့် ပြဿနာအမျိုးမျိုးကို မည်သို့ကိုင်တွယ်ဖြေရှင်းပြီး စီမံခန့်ခွဲရမည်ကို ရှင်းလင်းခြင်း မရှိကြသေးပေ။ လူအမျိုးမျိုး၏ ပြဿနာများကို အလွန် ရှင်းလင်းစွာ မိတ်သဟာယဖွဲ့ပြီးဖြစ်သည့်တိုင် အချို့သော ခေါင်းဆောင်များနှင့် အမှုဆောင်များသည် လူစားအမျိုးမျိုးကို မည်သို့ ပိုင်းခြားသိမြင်ပြီး ဆက်ဆံရမည်ကို မသိမြင်နိုင်ကြသေးပေ။ ၎င်းတို့သည် သမ္မာတရား စည်းမျဉ်းများအတိုင်း မလုပ်ဆောင်နိုင်ကြသေးသကဲ့သို့ အသင်းတော်ရှိ လူအမျိုးမျိုးနှင့် ပြဿနာအမျိုးမျိုးကို ကိုင်တွယ်ဖြေရှင်းရန် သမ္မာတရားကိုလည်း အသုံးမပြုနိုင်ကြသေးပေ။ ဤသို့ဖြစ်ရခြင်း၏ အကြောင်းရင်းမှာ အဘယ်နည်း။ ထိုသို့သော လူတို့သည် သမ္မာတရား လက်တွေ့ကျမှု ကင်းမဲ့ကြသည်။ လူအမျိုးမျိုး၏ သရုပ်သကန်များအပေါ် မိတ်သဟာယဖွဲ့ခြင်းမှတစ်ဆင့် လူတစ်ဦးသည် အသင်းတော်၌ မိမိတို့၏ တာဝန်များကို ထမ်းဆောင်သူများနှင့် မထမ်းဆောင်သူများ၊ သမ္မာတရားကို လိုက်စားသူများနှင့် မလိုက်စားသူများ၊ နာခံပြီး ကျိုးနွံနာခံတတ်သူများနှင့် အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသူများအပေါ် အခြေခံကျသော ပိုင်းခြားသိမြင်မှုတစ်ခု ရှိသင့်ပြီး ၎င်းတို့အတွက် ကျိုးကြောင်းဆီလျော်သော စီစဉ်မှုများ ပြုလုပ်သင့်သည်။ သို့ရာတွင် အသင်းတော်ရှိ လူအမျိုးမျိုး၏ အခြေအနေကို ကြည့်လျှင် သိသာထင်ရှားစွာ ဆိုးယုတ်သော လူများကိုသာ ရှင်းလင်းပစ်ပြီးဖြစ်သည်၊ များစွာသော မယုံကြည်သူများကိုမူ စေ့စေ့စပ်စပ် ရှင်းလင်းပစ်ခြင်း မရှိသေးပေ။ အသင်းတော်၌ ဖယ်ရှားခြင်းအလုပ်တွင် ခေါင်းဆောင်များနှင့် အမှုဆောင်များသည် ယင်းကို မတက်ကြွစွာ ကိုင်တွယ်မည့်အစား၊ လူ့အကြိုက်လိုက်သူများအဖြစ် ပြုမူဆောင်ရွက်မည့်အစား သို့မဟုတ် သိသာထင်ရှားသော ဆိုးယုတ်သည့်လူများကို ဖယ်ရှားရုံမျှဖြင့် အရာရာသည် တည်ငြိမ်ပြီး အဆင်ပြေသွားပြီဟု တွေးထင်မည့်အစား ဆိုးယုတ်သောလူများနှင့် မယုံကြည်သူများကို အမြန်ဆုံး ဖယ်ရှားရန် ဘုရားသခင်၏ အလုပ်နှင့် ပူးပေါင်းဆောင်ရွက်သင့်သည်။ ခေါင်းဆောင်များနှင့် အမှုဆောင်များသည် အဖွဲ့တစ်ခုချင်းစီ၏ အလုပ်ကို တက်ကြွစွာ စစ်ဆေးသင့်သည်၊ အဖွဲ့ဝင်တစ်ဦးချင်းစီ၏ အခြေအနေများကို မှန်မမှန် စစ်ဆေးသင့်သည်၊ အရေအတွက် ဖြည့်ပေးရုံမျှသာ ရှိနေသော မယုံကြည်သူတစ်ဦးတလေ ရှိမရှိကိုဖြစ်စေ၊ အသင်းတော်အလုပ်ကို နှောင့်ယှက်ရန် အပျက်သဘောဆောင်ခြင်းနှင့် အယူအဆများကို ဖြန့်ဝေနေသော မယုံကြည်သူများ ရှိမရှိကိုဖြစ်စေ စစ်ဆေးသင့်ပြီး တွေ့ရှိသည်နှင့်တစ်ပြိုင်နက် ဤလူတို့ကို စေ့စေ့စပ်စပ် ဖော်ထုတ်ပြီး ရှင်းလင်းပစ်သင့်သည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်သင့်သည့် အလုပ်ဖြစ်သည်၊ ၎င်းတို့သည် ဘာသိဘာသာ မနေသင့်ပေ၊ အလုပ်လုပ်ရန် အထက်မှ အမိန့်များနှင့် တိုက်တွန်းချက်များကို စောင့်မနေသင့်ပေ၊ ညီအစ်ကိုမောင်နှမများအားလုံးက တောင်းဆိုသည့်အခါမှသာ အနည်းငယ် လုပ်ဆောင်ခြင်းမျိုးလည်း မဖြစ်သင့်ပေ။ ၎င်းတို့၏ အလုပ်တွင် ခေါင်းဆောင်များနှင့် အမှုဆောင်များသည် ဘုရားသခင်၏ ရည်ရွယ်ချက်များကို အလေးထားသင့်ပြီး ကိုယ်တော်အပေါ် သစ္စာစောင့်သိသင့်သည်။ ၎င်းတို့ ပြုမူရန် အကောင်းဆုံးနည်းလမ်းမှာ ပြဿနာများကို တက်ကြွစွာ သိရှိပြီး ဖြေရှင်းခြင်း ဖြစ်သည်။ ၎င်းတို့သည် အထူးသဖြင့် ဤမျက်မှောက်ခေတ် နှုတ်ကပတ်တော်များနှင့် မိတ်သဟာယဖွဲ့ခြင်းကို အခြေခံအဖြစ် လုပ်ဆောင်ရန် ရှိသည့်အခါတွင် ဘာသိဘာသာ မနေရပေ။ ၎င်းတို့သည် သမ္မာတရားကို မိတ်သဟာယဖွဲ့ခြင်းဖြင့် လက်တွေ့ကျသော ပြဿနာများနှင့် အခက်အခဲများကို စေ့စေ့စပ်စပ် ဖြေရှင်းရန်နှင့် ၎င်းတို့၏ အလုပ်ကို လုပ်ဆောင်သင့်သည့်အတိုင်း အတိအကျ လုပ်ဆောင်ရန် အလျင်ဦးအောင် လုပ်ဆောင်သင့်သည်။ ၎င်းတို့သည် အလုပ်၏ တိုးတက်မှုကို မဆိုင်းမတွ လက်ဦးမှုယူကာ နောက်ဆက်တွဲလုပ်ဆောင်သင့်သည်၊ အထက်မှ အမိန့်များနှင့် တိုက်တွန်းချက်များကို အမြဲ စောင့်နေကာ ထိုအခါမှ အင်တင်တင်ဖြင့် ဆောင်ရွက်ခြင်းကို အစဉ်သဖြင့် ပြု၍မရပေ။ ခေါင်းဆောင်များနှင့် အမှုဆောင်များသည် အစဉ်သဖြင့် အပျက်သဘောဆောင်ပြီး တက်ကြွမှုမရှိဘဲ စစ်မှန်သောအလုပ်ကို မလုပ်ဆောင်ပါက ၎င်းတို့သည် ခေါင်းဆောင်များနှင့် အမှုဆောင်များအဖြစ် အစေခံရန် မထိုက်တန်ပေ၊ ပြီးလျှင် ဖြုတ်ချခြင်း ခံရသင့်ပြီး ၎င်းတို့၏ တာဝန်ခန့်အပ်မှုများကို ပြုပြင်ခြင်း ခံရသင့်သည်။ ယခုအခါ များစွာသော ခေါင်းဆောင်များနှင့် အမှုဆောင်များသည် ၎င်းတို့၏ အလုပ်တွင် အလွန်ပင် ဘာသိဘာသာနိုင်ကြသည်။ ၎င်းတို့သည် အထက်မှ အမိန့်များပို့ပြီး ၎င်းတို့ကို တိုက်တွန်းအားပေးပြီးနောက်တွင်သာ အလုပ်အနည်းငယ်ကို အစဉ်သဖြင့် လုပ်ဆောင်ကြသည်၊ သို့မဟုတ်ပါက ၎င်းတို့သည် ခိုကပ်ပြီး အချိန်ဆွဲကြသည်။ အချို့သော အသင်းတော်များရှိ အလုပ်သည် အတော် ကမောက်ကမဖြစ်နေသည်၊ ထိုနေရာများတွင် တာဝန်များ ထမ်းဆောင်ကြသည့် လူအချို့သည် မယုံနိုင်လောက်အောင် ခိုကပ်ပြီး ဝတ်ကျေတမ်းကျေဖြစ်ကြကာ မည်သည့် စစ်မှန်သော ရလဒ်များကိုမျှ မရရှိကြပေ။ ဤပြဿနာများသည် အလွန်ပင် ပြင်းထန်နေပြီးဖြစ်ကာ သဘာဝအားဖြင့် ဆိုးရွားလှသော်လည်း ထိုအသင်းတော်များ၏ ခေါင်းဆောင်များနှင့် အမှုဆောင်များသည် အရာရှိများနှင့် အရှင်သခင်များကဲ့သို့ ပြုမူနေကြဆဲ ဖြစ်သည်။ ၎င်းတို့သည် မည်သည့် စစ်မှန်သော အလုပ်ကိုမျှ မလုပ်ဆောင်နိုင်သည်သာမက ပြဿနာများကို မသိရှိနိုင် သို့မဟုတ် မဖြေရှင်းနိုင်ကြပေ။ ဤသည်မှာ အသင်းတော်အလုပ်ကို မလှုပ်မယှက်ဖြစ်စေပြီး ရပ်တန့်သွားစေသည်။ အသင်းတော်တစ်ခု၏ အလုပ်သည် ကြီးမားသော ရှုပ်ထွေးမှုထဲတွင် ရှိနေပြီး စနစ်တကျဖြစ်ခြင်း လက္ခဏာ မရှိသည့်နေရာတိုင်းတွင် အာဏာကိုင်စွဲထားသော အယောင်ဆောင် ခေါင်းဆောင်တစ်ဦး သို့မဟုတ် အန္တိခရစ်တစ်ဦး သေချာပေါက် ရှိနေသည်။ အယောင်ဆောင်ခေါင်းဆောင်တစ်ဦး အာဏာကိုင်စွဲသည့် အသင်းတော်တိုင်းတွင် အသင်းတော်အလုပ်သည် ပျက်စီးယိုယွင်းပြီး လုံးဝ ရှုပ်ထွေးနေသည်၊ ဤအရာနှင့်ပတ်သက်၍ သံသယဖြစ်စရာ မရှိပေ။ ဥပမာအားဖြင့် အမေရိကန် အသင်းတော်များရှိ ပြဿနာများစွာသည် ငါကိုယ်တိုင် မျက်စိဖြင့်တပ်အပ်၊ နားနှင့်ဆတ်ဆတ် တွေ့ရှိခဲ့ခြင်း ဖြစ်သည်။ ငါ မြင်တွေ့ခဲ့ပြီးဖြစ်သော ပြဿနာအများစုကို ထိုနေရာ၌ပင် ဖြေရှင်းခဲ့သည်၊ အခြားအချို့အတွက်မူ အမေရိကန် အသင်းတော်များ၏ ခေါင်းဆောင်များကို ဖြေရှင်းရန် ငါ တောင်းဆိုခဲ့သည်။ သို့ရာတွင် ခေါင်းဆောင်များနှင့် အမှုဆောင်များ၏ အလုပ်အများစုမှာ အလွန် တက်ကြွမှုမရှိဘဲ လုပ်ဆောင်ကြသည်၊ နောက်ဆက်တွဲလုပ်ဆောင်မှုများမှာ အလွန်နှေးကွေးပြီး စွမ်းဆောင်ရည်မှာ အလွန်နိမ့်ကျလျက် ၎င်းတို့၏ နေ့စဉ်လုပ်ငန်းဆောင်တာအများစုမှာ အထက်မှ အမိန့်များနှင့် တိုက်တွန်းမှုများပြီးနောက်တွင်မှသာ လုပ်ဆောင်ခြင်း ဖြစ်သည်။ အထက်က အလုပ်ကို စီစဉ်ပြီးနောက် ၎င်းတို့သည် ခဏတာ အလုပ်များကြလိမ့်မည်၊ သို့သော် ထိုအလုပ်အနည်းငယ် ပြီးသွားသည်နှင့် ၎င်းတို့သည် မည်သည့်တာဝန်များကို လုပ်ဆောင်သင့်သည်ကို နားမလည်သောကြောင့် နောက်ဆက်တွဲ ဘာလုပ်ရမည်ကို မသိကြတော့ပေ။ ၎င်းတို့သည် မိမိတို့ ထမ်းဆောင်သင့်သည့် ခေါင်းဆောင်များနှင့် အမှုဆောင်များ၏ တာဝန်များ နယ်ပယ်အတွင်း ကျရောက်သော အလုပ်နှင့်ပတ်သက်၍ မည်သည့်အခါမျှ ရှင်းလင်းခြင်း မရှိကြပေ၊ ၎င်းတို့၏ အမြင်တွင် လုပ်ဆောင်ရန် လိုအပ်သော အလုပ် မရှိပေ။ လူတို့က လုပ်ဆောင်ရန် လိုအပ်သော အလုပ် တစ်ခုမျှ မရှိဟု တွေးထင်သည့်အခါတွင် မည်သည့်အရာ ဖြစ်ပျက်နေသနည်း။ (၎င်းတို့သည် ဝန်ထုပ်ဝန်ပိုးကို မထမ်းကြပါ။) တိတိကျကျ ပြောရလျှင် ၎င်းတို့သည် ဝန်ထုပ်ဝန်ပိုးကို မထမ်းကြပေ၊ ၎င်းတို့သည် အလွန် ပျင်းရိပြီး သက်သောင့်သက်သာရှိမှုကို တပ်မက်ကြသည်၊ တတ်နိုင်သည့်အခါတိုင်း တတ်နိုင်သမျှ အနားယူကြပြီး အပိုအလုပ်များကို ရှောင်ရန် ကြိုးစားကြသည်။ ဤပျင်းရိသော လူတို့သည် မကြာခဏ ဤသို့ တွေးကြသည်၊ “ငါ အဘယ့်ကြောင့် ထိုမျှ စိတ်ပူသင့်သနည်း။ များစွာ စိုးရိမ်ပူပန်ခြင်းက ငါ့ကို အမြန်အိုမင်းခြင်းသာ ဖြစ်စေမည်။ ယင်းကိုလုပ်ဆောင်ခြင်းမှလည်းကောင်း၊ အလွန်ပင် ပြေးလွှားသွားလာ အလုပ်များခြင်းမှလည်းကောင်း၊ ကိုယ့်ကိုယ်ကိုယ် အလွန်ပင် ခြေကုန်လက်ပန်းကျအောင် လုပ်ဆောင်ခြင်းမှ ငါသည် မည်သို့ အကျိုးအမြတ် ရမည်နည်း။ ငါ အလွန်နွမ်းနယ်သွားကာ နေထိုင်မကောင်းဖြစ်လျှင် မည်သည့်အရာ ဖြစ်မည်နည်း။ ကုသမှုအတွက် ပေးချေရန် ငါ့တွင် ပိုက်ဆံမရှိ။ ပြီးလျှင် ငါအသက်ကြီးသည့်အခါတွင် မည်သူက ငါ့ကို ပြုစုစောင့်ရှောက်မည်နည်း” ဟူ၍ ဖြစ်သည်။ ဤပျင်းရိသော လူတို့သည် ဤမျှ ဘာသိဘာသာနေပြီး ခေတ်နောက်ကျနေကြသည်။ ၎င်းတို့တွင် သမ္မာတရား တစ်စက်မျှ မရှိဘဲ မည်သည့်အရာကိုမျှ ရှင်းရှင်းလင်းလင်း မမြင်နိုင်ကြပေ။ ၎င်းတို့သည် နားဝေတိမ်တောင်ဖြစ်သော လူတစ်စုသာ ဖြစ်သည် မဟုတ်လော။ ၎င်းတို့အားလုံးသည် နားဝေတိမ်တောင်ဖြစ်ကြသည်၊ ၎င်းတို့သည် သမ္မာတရားကို သတိမမူကြဘဲ ယင်း၌ စိတ်ဝင်စားမှု မရှိကြပေ၊ သို့ဖြစ်လျှင် ၎င်းတို့သည် မည်သို့ ကယ်တင်ခြင်း ခံရနိုင်မည်နည်း။ အဘယ်ကြောင့် လူတို့သည် သက်ရှိလူသေများကဲ့သို့ အမြဲတမ်း စည်းကမ်းမရှိဘဲ ပျင်းရိနေကြသနည်း။ ဤသည်မှာ ၎င်းတို့၏ သဘာဝပြဿနာနှင့် သက်ဆိုင်သည်။ လူ့သဘာဝတွင် ပျင်းရိခြင်းတစ်မျိုး ရှိသည်။ လူတို့သည် မည်သည့်အလုပ်ကို လုပ်ဆောင်နေပါစေ ၎င်းတို့ကို ကြီးကြပ်ပြီး တိုက်တွန်းရန် တစ်စုံတစ်ဦးကို အမြဲ လိုအပ်ကြသည်။ တစ်ခါတစ်ရံ လူတို့သည် ဇာတိပကတိကို အလေးထားကြသည်၊ ရုပ်ပိုင်းဆိုင်ရာ သက်သောင့်သက်သာရှိမှုကို တပ်မက်ကြပြီး မိမိတို့ကိုယ်တိုင်အတွက် တစ်စုံတစ်ခုကို အမြဲ ထိမ်ချန်ထားကြသည်၊ ဤလူတို့သည် နတ်ဆိုးဆန်သော ရည်ရွယ်ချက်များ၊ စဉ်းလဲသော အကြံအစည်များဖြင့် ပြည့်နေကြသည်၊ ၎င်းတို့သည် အမှန်တကယ် လုံးဝ မကောင်းကြပေ။ ၎င်းတို့သည် မည်သည့် အရေးကြီးသော တာဝန်ကို လုပ်ဆောင်နေပါစေ ၎င်းတို့၏ အကောင်းဆုံး လုပ်ဆောင်နိုင်သည်ထက် လျှော့လုပ်ဆောင်ကြသည်။ ဤသည်မှာ တာဝန်မဲ့ခြင်းနှင့် သစ္စာမစောင့်သိခြင်း ဖြစ်သည်။ ယနေ့ ငါ ဤအရာများကို ပြောဆိုခဲ့ခြင်းမှာ သင်တို့ အလုပ်တွင် ဘာသိဘာသာမနေရန် သတိပေးဖို့ရန် ဖြစ်သည်။ ငါပြောသမျှ မည်သည့်အရာကိုမဆို သင်တို့ လိုက်လျှောက်နိုင်ရမည်။ ငါသည် အသင်းတော်အသီးသီးသို့ သွားပြီး သင်တို့သည် အလုပ်များစွာ လုပ်ဆောင်ခဲ့ကြောင်း၊ အလွန်အကျိုးရှိစွာ အလုပ်လုပ်ခဲ့ကြောင်း၊ အလုပ်မှာ အလွန် လျင်မြန်စွာ တိုးတက်နေကြောင်း၊ ကျေနပ်ဖွယ်အဆင့်သို့ ရောက်ရှိခဲ့ကြောင်းနှင့် လူတိုင်းက မိမိတို့၏ အကောင်းဆုံးကို ကြိုးစားလုပ်ဆောင်ခဲ့ကြကြောင်းတို့ကို သိရှိခဲ့ရလျှင် သို့မဟုတ် မြင်တွေ့ခဲ့ရလျှင် ငါသည် အတော်အတန် ကျေနပ်မိမည် ဖြစ်သည်။ ငါသည် အသင်းတော်အသီးသီးသို့ သွားပြီး ကဏ္ဍအားလုံးရှိ အလုပ်တိုးတက်မှုမှာ နှေးကွေးနေသည်ကို မြင်တွေ့ခဲ့ရလျှင် ယင်းက သင်တို့သည် မိမိတို့၏ တာဝန်များကို ကောင်းမွန်စွာ မထမ်းဆောင်ခဲ့ကြောင်းနှင့် ဧဝံဂေလိတရား ဖြန့်ဝေခြင်း၏ ပုံမှန်အရှိန်အဟုန်နှင့်အညီ လိုက်မလုပ်ဆောင်နိုင်ခဲ့ကြောင်း သက်သေပြနေမည်ဖြစ်သဖြင့် ထိုအခါ ငါ၏ စိတ်အခြေအနေ မည်သို့ဖြစ်မည်ဟု သင်တို့ ထင်သနည်း။ ငါသည် သင်တို့ကိုတွေ့ရ၍ ဝမ်းမြောက်နေဦးမည်လော။ (မဟုတ်ပါ။) ငါ ဝမ်းမြောက်မည် မဟုတ်ပေ။ ဤအလုပ်ကို သင်တို့ထံ အပ်နှံထားပြီးဖြစ်ကာ ပြောရန်လိုအပ်သည့်အရာအားလုံးကို ငါ ပြောဆိုပြီးဖြစ်သည်။ လက်တွေ့လုပ်ဆောင်ခြင်း၏ တိကျသော စည်းမျဉ်းများနှင့် လမ်းကြောင်းတို့ကိုလည်း သင်တို့အား ပြောပြပြီးဖြစ်သည်။ သို့တိုင် သင်တို့သည် မပြုမူ၊ အလုပ်မလုပ်ဘဲ သင်တို့ကို ငါ ကိုယ်တိုင်ကိုယ်ကျ ကြီးကြပ်ပြီး တိုက်တွန်းရန်၊ သင်တို့ကို ပြုပြင်ရန် သို့မဟုတ် ပြုမူဆောင်ရွက်ဖို့ အမိန့်ပေးရန်ကိုပင် စောင့်ဆိုင်းနေကြသည်။ ဤနေရာတွင် မည်သည့်ပြဿနာ ရှိနေသနည်း။ ဤအရာကို စိတ်ဖြာလေ့လာဆွေးနွေးသင့်သည် မဟုတ်လော။ သိသိသာသာ လုပ်ဆောင်သင့်သည့်အလုပ်ကို သင်တို့ မလုပ်ဆောင်ဘဲ ယင်းကို မထမ်းရွက်နိုင်သည့်အခါ သင်တို့အပေါ် ငါ သဘောထားကောင်း ထားနိုင်မည်လော။ (မထားနိုင်ပါ။) အဘယ်ကြောင့် သင်တို့အပေါ် ငါ သဘောထားကောင်း မထားနိုင်ရသနည်း။ (ကျွန်ုပ်တို့သည် ကျွန်ုပ်တို့၏ တာဝန်များကို ထမ်းဆောင်ရာတွင် အလွန် တာဝန်မဲ့ကြပါသည်။) အကြောင်းမှာ သင်တို့သည် မိမိတို့၏ တာဝန်များကို စိတ်နှလုံးအကြွင်းမဲ့နှင့် အစွမ်းသတ္တိရှိသမျှဖြင့် ထမ်းဆောင်ရမည့်အစား ဝတ်ကျေတမ်းကျေသာ ထမ်းဆောင်နေကြသောကြောင့် ဖြစ်သည်။ မိမိတို့၏ တာဝန်များတွင် သစ္စာစောင့်သိသောသူတစ်ဦးသည် အနည်းဆုံးအနေဖြင့် သူ၏စွမ်းအားကို အကုန်အစင် ထုတ်သုံးသင့်သော်လည်း သင်တို့သည် ဤအရာကိုပင် မစွမ်းဆောင်နိုင်ကြပေ။ သင်တို့သည် အလွန်အမင်း စံမမီပါတကား။ သင်တို့၏ အစွမ်းအစ မလုံလောက်ခြင်းကြောင့် မဟုတ်ဘဲ သင်တို့၏ စိတ်သဘောထား မမှန်ကန်ခြင်းနှင့် သင်တို့ တာဝန်မဲ့ခြင်းတို့ကြောင့် ဖြစ်သည်။ သင်တို့၏ စိတ်နှလုံးထဲတွင် သင်တို့၏ တာဝန်များကို မထမ်းဆောင်နိုင်ရန် တားဆီးနေသည့် အဓိပ္ပာယ်မဲ့သော အရာအချို့ ရှိနေသည်။ ထို့အပြင် လူ့အကြိုက်လိုက်သူများဖြစ်ခြင်းဟူသည့် စိတ်နေစိတ်ထားက အသင်းတော်၌ ဖယ်ရှားခြင်းအလုပ်အား လုပ်ဆောင်ခြင်းမှ သင်တို့ကို ဟန့်တားလေသည်။ အသင်းတော်၌ ဖယ်ရှားခြင်း၏ အရေးပါမှုကို သင်တို့ သိကြသလော။ အဘယ်ကြောင့် ဘုရားသခင်က အသင်းတော်၌ ဖယ်ရှားလိုသနည်း။ အသင်းတော်ကို မသန့်စင်ခြင်း၏ အကျိုးဆက်များမှာ အဘယ်အရာများ ဖြစ်သနည်း။ သင်တို့အားလုံးသည် ဤကိစ္စများနှင့်ပတ်သက်၍ မရှင်းလင်းကြသကဲ့သို့ သမ္မာတရားကိုလည်း မရှာဖွေကြပေ။ ယင်းက သင်တို့သည် ဘုရားသခင်၏ ရည်ရွယ်ချက်များကို အလေးမထားကြောင်း သက်သေပြသည်။ သင်တို့သည် မိမိတို့ရာထူး၏ သာမန်ဖြစ်သော၊ ပုံမှန်အလုပ်အနည်းငယ်ကိုသာ လုပ်ဆောင်လိုစိတ်ရှိပြီး အထူးသဖြင့် အခြားသူများကို စိတ်ခုစေနိုင်သည့် အထူးတာဝန်များကို ရှောင်ဖယ်ကြသည်။ သင်တို့အားလုံးသည် ဤတာဝန်များကို အခြားတစ်စုံတစ်ဦးထံ လွှဲအပ်ရန် ပို၍နှစ်သက်ကြသည်။ ဤသည်မှာ သင်တို့ တွေးခေါ်ပုံ မဟုတ်လော။ ဤသည်မှာ ဖြေရှင်းသင့်သည့် ပြဿနာတစ်ရပ် မဟုတ်လော။ သင်တို့က “ကျွန်ုပ်၏ အစွမ်းအစမှာ ညံ့ဖျင်းသည်၊ သမ္မာတရားကို ကျွန်ုပ်၏ နားလည်မှုမှာ နည်းပါးပြီး ကျွန်ုပ်တွင် အလုပ်အတွေ့အကြုံ လုံလောက်စွာ မရှိပါ။ ကျွန်ုပ်သည် အသင်းတော် ခေါင်းဆောင်တစ်ဦး မဖြစ်ခဲ့ဖူးသကဲ့သို့ အသင်းတော် သန့်စင်ခြင်းအလုပ်ကိုလည်း မလုပ်ဆောင်ခဲ့ဖူးပါ” ဟု အမြဲ ပြောဆိုကြသည်။ ဤသည်မှာ ဆင်ခြေများပေးနေခြင်း မဟုတ်လော။ အသင်းတော်၌ ဖယ်ရှားခြင်းအလုပ်ကို အလွန်ရှင်းလင်းစွာ မိတ်သဟာယဖွဲ့ပြီးဖြစ်သည်။ အန္တိခရစ်များ၊ ဆိုးယုတ်သောလူများနှင့် မယုံကြည်သူများကို ရှင်းလင်းခြင်းသည် အလွန်ရိုးရှင်းသော ကိစ္စတစ်ရပ် ဖြစ်သည်။ ထိုစည်းမျဉ်းအနည်းငယ်သည် အမှန်တကယ် နားလည်ရန် ထိုမျှ ခက်ခဲပါသလော။ ထိုသို့သော ရိုးရှင်းသည့် ပြဿနာများကို အလွန်ရှင်းလင်းစွာ ရှင်းပြထားသည့်တိုင် လူတို့ နားမလည်သေးပါက ယင်းက အဘယ်အရာကို ညွှန်ပြသနည်း။ ယင်းက ၎င်းတို့၏ အစွမ်းအစသည် လူ၏ဘာသာစကားကို နားမလည်နိုင်လောက်အောင် အလွန် ညံ့ဖျင်းခြင်းကိုဖြစ်စေ၊ သို့မဟုတ် ၎င်းတို့သည် လုပ်သင့်လုပ်ထိုက်သော အလုပ်များကို အာရုံမစိုက်ဘဲ လူယုတ်မာများသာ ဖြစ်ခြင်းကိုဖြစ်စေ ညွှန်ပြသည်။ ခေါင်းဆောင်များနှင့် အမှုဆောင်များထဲတွင် ညံ့ဖျင်းသော အစွမ်းအစရှိသူ အချို့ အသေအချာရှိပြီး စစ်မှန်သောအလုပ်တွင် မပါဝင်သည့် လူ့အကြိုက်လိုက်သူများ အချို့လည်း သေချာပေါက် ရှိပေမည်။ သင့်တော်သော အလုပ်များကို ပစ်ပယ်ထားပြီး မကောင်းမှုများကို မဆင်မခြင် ကျူးလွန်သော လူယုတ်မာအချို့လည်း အသေအချာ ရှိပေမည်၊ ဤအခြေအနေအားလုံး တည်ရှိသည်။ ပထမဦးစွာ လုပ်သင့်လုပ်ထိုက်သော အလုပ်များကို ပစ်ပယ်ထားသော ဤလူယုတ်မာများကို ရှင်းလင်ပစ်ရန် လိုအပ်သည်။ စစ်မှန်သောအလုပ်ကို လုပ်ဆောင်နိုင်သူ မည်သူ့ကိုမဆို အသုံးပြုသင့်သည်၊ ခေါင်းဆောင်များအဖြစ် ပြုမူနေသော လူ့အကြိုက်လိုက်သူများကို အသေအချာ ဖြုတ်ချသင့်ပြီး လူ၏ဘာသာစကားကို နားလည်နိုင်ကာ စစ်မှန်သောအလုပ်အချို့ကို လုပ်ဆောင်နိုင်သည့် ညံ့ဖျင်းသော အစွမ်းအစရှိသူများကိုမူ ဆက်လက်ထားရှိသင့်သည်။ ဤပြဿနာများကို ဤပုံစံဖြင့် ဖြေရှင်းသင့်သည်။ ဘုရားသခင် မိတ်သဟာယဖွဲ့ပြီးနောက် ခေါင်းဆောင်များနှင့် အမှုဆောင်များ ဖြေရှင်းသင့်သည့် အသင်းတော်အလုပ်ရှိ ပြဿနာများကို သင် ရှင်းလင်းစွာ မြင်နိုင်ပါက ဆက်လက်၍ မနှောင့်နှေးနေဘဲ ယင်းတို့ကို ချက်ချင်း ဖြေရှင်းသင့်သည်။ အထက်မှ ကိုယ်တိုင်ကိုယ်ကျ တာဝန်များ ခန့်အပ်ရန် သို့မဟုတ် အမိန့်များ ထုတ်ပြန်ရန် စောင့်ဆိုင်းရန်မလိုဘဲ သင်က အလျင်ဦးအောင် လုပ်ဆောင်နိုင်သင့်သည်။ မည်သည့်ပြဿနာများ ပေါ်ပေါက်သည်ဖြစ်စေ အလုပ်ကို မထိခိုက်မီ ယင်းတို့ကို ဖြေရှင်းသင့်သည်။ အထက်က ပြဿနာများကို စတင်စုံစမ်းစစ်ဆေးခြင်း မပြုမီတွင်ပင် ပြဿနာများနှင့်ပတ်သက်၍ သင်၏ နားလည်မှုနှင့် ဖြေရှင်းနည်းများ၊ ယင်းတို့ကို ကိုင်တွယ်ရန် စည်းမျဉ်းများနှင့် ကိုင်တွယ်ခြင်း၏ ရလဒ်များကို သင် တင်ပြပြီးဖြစ်သင့်သည်။ ယင်းသို့ဆိုလျှင် ကောင်းလိုက်မည်ဖြစ်ခြင်းပါတကား။ ထိုအခါ အထက်က သင့်အပေါ် မကျေမနပ် ဖြစ်နိုင်ဦးမည်လော။ ခေါင်းဆောင်တစ်ဦး သို့မဟုတ် အမှုဆောင်တစ်ဦးအနေဖြင့် သင်သည် မိမိ၏ တာဝန်ဝတ္တရားများ နယ်ပယ်အတွင်းရှိ အလုပ်ကို အစဉ်တစိုက် မမြင်တွေ့နိုင်လျှင်၊ သို့မဟုတ် သင့်တွင် အသိအမြင် သို့မဟုတ် စိတ်ကူးအချို့ ရှိသည့်တိုင် ဆက်လက်၍ အချိန်ဆွဲနေပြီး ပြုမူဆောင်ရွက်ခြင်း မရှိဘဲ အထက်က သင့်အတွက် တာဝန်များ စီစဉ်ပေးရန် အမြဲ စောင့်ဆိုင်းနေလျှင် ဤသည်မှာ တာဝန်ပျက်ကွက်ခြင်း မဟုတ်လော။ (ဟုတ်ပါသည်။) ဤသည်မှာ ကြီးလေးသော တာဝန်ပျက်ကွက်ခြင်းပင် ဖြစ်သည်။ တာဝန်ကို မည်သို့ သဘောထားပြုမူသင့်သည်နှင့်ပတ်သက်၍ ခေါင်းဆောင်တစ်ဦး သို့မဟုတ် အမှုဆောင်တစ်ဦး၏ အခန်းကဏ္ဍနှင့်အတူ ပါလာသော သဘောထားနှင့် တာဝန်ဝတ္တရားကို သင်တို့ ဆုံးရှုံးခဲ့ပြီးဖြစ်သည်။ မိမိတို့၏ အလုပ်တွင် ခေါင်းဆောင်များနှင့် အမှုဆောင်များသည် အထက်၏ လိုအပ်ချက်များကို အနီးကပ် လိုက်နာသင့်သည်။ အထက်က မိတ်သဟာယဖွဲ့ခဲ့သည့် မည်သည့်အရာမဆိုကို သင်တို့ အကောင်အထည်ဖော်သင့်ပြီး နားလည်သည်နှင့်တစ်ပြိုင်နက် လျင်မြန်စွာ ပြုမူကာ အကောင်အထည်ဖော်သင့်သည်။ သမ္မာတရားဖြင့် ပြဿနာများကို ဖြေရှင်းခြင်းသည် ခေါင်းဆောင်များနှင့် အမှုဆောင်များ၏ အရေးကြီးဆုံးသော တာဝန်ဝတ္တရားဖြစ်ပြီး သင်တို့သည် တစ်စုံတစ်ရာ မလုပ်ဆောင်မီ အထက်က အလုပ်တာဝန်များ စီစဉ်ပေးသည်ကို ဘာသိဘာသာဖြင့် စောင့်ဆိုင်းမနေသင့်ပေ။ သင်တို့သည် အမြဲတစေ မည်သည့်အရာမျှမလုပ်ဘဲ စောင့်ဆိုင်းနေပါက သင်တို့သည် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ရန် မသင့်တော်ပေ၊ သင်တို့သည် ဤအလုပ်ကို မထမ်းရွက်နိုင်ဘဲ တာဝန်ကို ဝန်ခံကာ နှုတ်ထွက်ခြင်းသည်သာ တစ်ခုတည်းသော ကျိုးကြောင်းဆီလျော်မှုတစ်ခု ဖြစ်ပေမည်။

ဘုရားသခင်ကို ယုံကြည်သော လူအမျိုးအစားသုံးမျိုး၏ သရုပ်သကန်များနှင့် အဆုံးသတ်များ

၁။ အလုပ်လုပ်ပေးသူများ

ခေါင်းဆောင်များနှင့် အမှုဆောင်များ၏ တာဝန်ဝတ္တရားများမှာ စုစုပေါင်း တစ်ဆယ့်ငါးခုရှိပြီး ငါတို့သည် တစ်ဆယ့်လေးခုမြောက်အထိ မိတ်သဟာယဖွဲ့ခဲ့ပြီးဖြစ်သည်။ ခေါင်းဆောင်များနှင့် အမှုဆောင်များ ဖြေရှင်းရန်လိုအပ်သည့် အသင်းတော်အတွင်းရှိ ပြဿနာများအပြင် ဤပြဿနာများတွင် ပါဝင်သော လူအမျိုးမျိုး၏ ကိစ္စရပ်များကို ရှစ်ဆယ်မှ ကိုးဆယ်ရာခိုင်နှုန်းခန့်အထိ မိတ်သဟာယဖွဲ့ပြီးဖြစ်သည်။ ဤအရာအားလုံးသည် ခေါင်းဆောင်များနှင့် အမှုဆောင်များ တာဝန်ယူထမ်းဆောင်ရန် လိုအပ်သည့် တာဝန်များနှင့် ၎င်းတို့ ဖြေရှင်းရန် လိုအပ်သည့် ပြဿနာများ ဖြစ်ကြသည်။ ဤအရာတွင် ကိစ္စရပ်များစွာ ပါဝင်သည်။ တစ်ဖက်တွင် ယင်းက ခေါင်းဆောင်များနှင့် အမှုဆောင်များ ကောင်းမွန်စွာ ဖြည့်ဆည်းသင့်သော တာဝန်ဝတ္တရားများကို ထိမိပြီး အခြားတစ်ဖက်တွင် အသင်းတော်ရှိ လူအမျိုးမျိုး၏ ကိစ္စရပ်အမျိုးမျိုးလည်း ပါဝင်သည်။ ဤကာလအတောအတွင်း ငါတို့၏ မိတ်သဟာယ၏ အဓိကအကြောင်းအရာမှာ ခေါင်းဆောင်များနှင့် အမှုဆောင်များ၏ တာဝန်ဝတ္တရားများနှင့် အယောင်ဆောင်ခေါင်းဆောင်များကို ဖော်ထုတ်ခြင်း ဖြစ်သော်လည်း ဤအဓိကအကြောင်းအရာနှင့် သက်ဆိုင်သော လူအမျိုးမျိုး၏ ကိစ္စရပ်များနှင့် လူအမျိုးမျိုး၏ အခြေအနေများနှင့် အနှစ်သာရများ အကြောင်းတို့ကိုလည်း ငါတို့ များစွာ မိတ်သဟာယဖွဲ့ခဲ့ပြီးဖြစ်သည်။ ဟုတ်ပေ၏၊ ဤတိကျသော အကြောင်းအရာသည် အသင်းတော်၌ ဘုရားသခင်နောက်လိုက်သော လူအမျိုးမျိုးအပေါ် မတူညီသော အကျိုးသက်ရောက်မှုများ ရှိသည်။ ၎င်းတို့ထဲတွင် ဤမိတ်သဟာယအားလုံးကို ကြားပြီးသည့်တိုင် “ကျွန်ုပ်တွင် ကောင်းမွန်သော လူ့သဘာဝရှိသည်၊ ကျွန်ုပ်သည် ဘုရားသခင်ကို အမှန်တကယ် ယုံကြည်သည်၊ ဘုရားသခင်ကို ယုံကြည်ခြင်း၌ အမှုအရာများကို စွန့်လွှတ်လိုစိတ်ရှိပြီး ကျွန်ုပ်၏တာဝန်ကို ထမ်းဆောင်ရန် အဖိုးအခပေးကာ ဆင်းရဲဒုက္ခခံလိုစိတ်ရှိသည်” ဟူသော သဘောထားကို ဆုပ်ကိုင်ထားဆဲဖြစ်သည့် လူအမျိုးအစားတစ်မျိုး ရှိသည်။ ၎င်းတို့သည် လူအမျိုးမျိုး၏ အခြေအနေ အမျိုးမျိုးကိုလည်းကောင်း၊ အခြေအနေအမျိုးမျိုးတွင် ပါဝင်သော သမ္မာတရားကိုလည်းကောင်း၊ ဤကာလအတောအတွင်း မိတ်သဟာယဖွဲ့ခဲ့သည့် လူတို့ နားလည်သင့်သော သမ္မာတရား စည်းမျဉ်းများကိုလည်းကောင်း ဂရုမစိုက်ကြပေ။ ဤသည်မှာ လူအမျိုးအစားတစ်မျိုး မဟုတ်လော။ ဤလူအမျိုးအစားသည် အလွန် ကိုယ်စားပြုမှုရှိသည် မဟုတ်လော။ (ဟုတ်ပါသည်။) ဤလူအမျိုးအစားသည် အချို့သော အမြင်ရှုထောင့်တစ်ခုကို အမြဲ ဆုပ်ကိုင်ထားသည်။ ဤအမြင်ရှုထောင့်သည် အဓိကအားဖြင့် အဘယ်အရာဖြင့် ဖွဲ့စည်းထားသနည်း။ ငါ ယခုလေးတင် ဖော်ပြခဲ့သော အချက်သုံးချက် ဖြစ်သည်။ ပထမအနေဖြင့် ၎င်းတို့သည် မိမိတို့၏ လူ့သဘာဝ မဆိုးဟု ယုံကြည်ကြပြီး ကောင်းသည်ဟုပင် ယုံကြည်ကြသည်။ ဒုတိယအနေဖြင့် ၎င်းတို့သည် ဘုရားသခင်ကို အမှန်တကယ် ယုံကြည်သည်ဟု ထင်ကြသည်၊ ဆိုလိုသည်မှာ ၎င်းတို့သည် ဘုရားသခင်၏ တည်ရှိမှုကိုလည်းကောင်း၊ အရာခပ်သိမ်းအပေါ် ဘုရားသခင်၏ အချုပ်အခြာအာဏာကိုလည်းကောင်း စစ်မှန်စွာ ယုံကြည်ကြပြီး လူ့ကံကြမ္မာသည် ဘုရားသခင်၏ လက်ထဲတွင် ရှိကြောင်း၊ ယင်းမှာ ဘုရားသခင်၏ အချုပ်အခြာအာဏာအောက်တွင် ကျရောက်ကြောင်း ယုံကြည်ကြသည်၊ ယင်းမှာ “ဘုရားသခင်ကို အမှန်တကယ် ယုံကြည်ခြင်း” ၏ ကျယ်ပြန့်သော အနက်ဖွင့်ဆိုချက် ဖြစ်သည်။ တတိယအနေဖြင့် ၎င်းတို့သည် ဘုရားသခင်ကို ယုံကြည်ခြင်း၌ အမှုအရာများကို စွန့်လွှတ်နိုင်ပြီး မိမိတို့၏ တာဝန်များကို ထမ်းဆောင်ရန် ဆင်းရဲဒုက္ခခံကာ အဖိုးအခပေးနိုင်သည်ဟု ယုံကြည်ကြသည်။ ဤအချက်သုံးချက်ကို ဤလူတို့သည် ဘုရားသခင်ကို ယုံကြည်ခြင်း၌ ဆုပ်ကိုင်ထားသော အခြေခံအကျဆုံး၊ အဓိကအကျဆုံးနှင့် အခရာအကျဆုံးသော အချက်များဖြစ်သည်ဟု ဆိုနိုင်ပေသည်။ ဟုတ်ပေ၏၊ ဤအရာများကို ဘုရားသခင်ကို ယုံကြည်ခြင်း၌ ၎င်းတို့၏ အရင်းအနှီးအဖြစ်လည်းကောင်း၊ ၎င်းတို့ လိုက်စားသော ပန်းတိုင်များအဖြစ်လည်းကောင်း၊ ပြုမူဆောင်ရွက်ရာတွင် ၎င်းတို့၏ လှုံ့ဆော်မှုနှင့် ဦးတည်ချက်အဖြစ်လည်းကောင်း မှတ်ယူနိုင်သည်။ ဤအချက်သုံးချက်ကို ပိုင်ဆိုင်ခြင်းသည် ကယ်တင်ခြင်းခံရရန် အခြေခံအခြေအနေသုံးရပ်အတွက် ၎င်းတို့ကို အရည်အချင်းပြည့်မီစေပြီး ဘုရားသခင် ချစ်ခင်ကာ လက်ခံသောလူများ ဖြစ်စေသည်ဟု ၎င်းတို့ ယုံကြည်ကြသည်။ ဤသည်မှာ ကြီးလေးသော အမှားတစ်ခု ဖြစ်သည်။ ဤအချက်သုံးချက်ရှိခြင်းသည် လူ့သဘာဝအနည်းငယ်ကိုသာ ညွှန်ပြသည်။ လူ့သဘာဝအနည်းငယ်ရှိရုံမျှဖြင့် ဘုရားသခင်၏ အသိအမှတ်ပြုခြင်းကို ရနိုင်သလော။ လုံးဝ မရနိုင်ပေ။ ဘုရားသခင်သည် ကိုယ်တော်ကို ကြောက်ရွံ့ပြီး မကောင်းမှုကို ရှောင်ကြဉ်သောသူများကို အသိအမှတ်ပြုသည်။ ဤအချက်သုံးချက်သည် သမ္မာတရား လက်တွေ့ကျမှု၏ စံနှုန်းနှင့် မကိုက်ညီပေ။ ၎င်းတို့သည် အလုပ်လုပ်ပေးသူများ ဖြစ်ရန်အတွက် စံနှုန်းသုံးရပ်မျှသာ ဖြစ်သည်။ ဆက်လက်၍ သင်တို့ ရှင်းလင်းစွာ နားလည်စေရန် ဤအချက်သုံးချက်၏ အသေးစိတ်အချက်များကို ငါ မိတ်သဟာယဖွဲ့မည်။ ပထမအချက်မှာ ကောင်းမွန်သော လူ့သဘာဝရှိခြင်း ဖြစ်သည်။ မကောင်းမှုမပြုခြင်း၊ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို မဖြစ်စေခြင်း၊ ဘုရားအိမ်တော်၏ အကျိုးစီးပွားများကို မထိခိုက်စေခြင်းတို့သည် လုံလောက်သည်ဟု ၎င်းတို့ ယုံကြည်ကြပြီး ဤသည်မှာ ၎င်းတို့သည် ဘုရားသခင်၏ ရည်ရွယ်ချက်များကို အထမြောက်အောင် ဆောင်ရွက်နိုင်ပြီး စည်းမျဉ်းများနှင့်အညီ ပြုမူနိုင်သည်ဟု ဆိုလိုကြောင်း ယုံကြည်ကြသည်။ ဒုတိယအချက်မှာ “ဘုရားသခင်ကို အမှန်တကယ် ယုံကြည်ခြင်း” ဖြစ်သည်။ ၎င်းတို့အတွက်မှာမူ ၎င်းတို့ “ဘုရားသခင်ကို အမှန်တကယ် ယုံကြည်ခြင်း” ဟူသည်မှာ ဘုရားသခင်၏ တည်ရှိမှုကိုဖြစ်စေ၊ အရာခပ်သိမ်းအပေါ် သူ၏ အချုပ်အခြာအာဏာ ကိုင်စွဲသည့်အချက်ကိုဖြစ်စေ မည်သည့်အခါမျှ သံသယမဝင်ခြင်း၊ လူ့ကံကြမ္မာသည် ဘုရားသခင်၏ လက်ထဲတွင် ရှိသည်ဟု ယုံကြည်ခြင်းဖြစ်ပြီး ယင်းက ၎င်းတို့ကို ဘုရားသခင်နောက်ကို အဆုံးတိုင် လိုက်လျှောက်နိုင်စေမည်ဟု ၎င်းတို့ ထင်ကြသည်။ ၎င်းတို ဘုရားသခင်ကို အမှန်တကယ် ယုံကြည်နေသမျှကာလပတ်လုံး သူ၏ အသိအမှတ်ပြုခြင်းကို ရရှိမည်ဟု ယုံကြည်ကြသည်။ ထို့ကြောင့် ဘုရားသခင် မည်သို့ပင် ဦးဆောင်သည်ဖြစ်စေ၊ ပြုမူသည်ဖြစ်စေ၊ မည်သို့သော ပြဿနာများကို ၎င်းတို့ ကြုံတွေ့ရသည်ဖြစ်စေ ၎င်းတို့က “ဘုရားသခင်ကိုသာ ချစ်ပါ၊ ဘုရားသခင်နောက် လိုက်ပါ၊ ဘုရားသခင်ကို ကျိုးနွံနာခံပါ” ဟု ပြောဆိုကြသည်။ ပြဿနာများကို ဖြေရှင်းသည့် ၎င်းတို့၏ နည်းလမ်းမှာ အလွန်အမင်း ရိုးရှင်းလွန်းသည်။ ထိုသို့သော ယေဘုယျဆန်သော စကားများက မည်သည့်ပြဿနာများကိုမဆို ဖြေရှင်းနိုင်သလော။ တတိယအချက်မှာ ဘုရားသခင်ကို ၎င်းတို့၏ ယုံကြည်ခြင်း၌ အမှုအရာများကို စွန့်လွှတ်နိုင်ခြင်းနှင့် မိမိတို့၏ တာဝန်များကို ထမ်းဆောင်ရန် ဒုက္ခဆင်းရဲကို ကြံ့ကြံ့ခံနိုင်ပြီး အဖိုးအခပေးနိုင်ခြင်းတို့ ဖြစ်သည်။ ဤအရာကို ၎င်းတို့ မည်သို့ လက်တွေ့လုပ်ဆောင်ကြသနည်း။ ၎င်းတို့သည် ဘုရားသခင်ကို အမှန်တကယ် ယုံကြည်သောကြောင့် အသင်းတော်၏ အလုပ်တွင် လိုအပ်ချက်တစ်ခု ရှိသည့်အခါ သို့မဟုတ် ဘုရားသခင်၏ အရေးတကြီး ရည်ရွယ်ချက်များကို ၎င်းတို့ ခံစားရသည့်အခါတွင် မိမိတို့၏ မိသားစုများ၊ အိမ်ထောင်များနှင့် အသက်မွေးဝမ်းကျောင်းများကို တက်တက်ကြွကြွ စွန့်လွှတ်နိုင်ကြပြီး မိမိတို့၏ လောကီရေးရာ အလားအလာများကို ဘေးဖယ်ထားကာ မည်သည့်အခါမျှ နောင်တရခြင်းမရှိဘဲ မယိမ်းယိုင်သော စိတ်ပိုင်းဖြတ်မှုဖြင့် ဘုရားသခင်နောက်လိုက်ပြီး မိမိတို့၏ တာဝန်များကို ထမ်းဆောင်နိုင်ကြသည်။ ဘုရားအိမ်တော်က ၎င်းတို့အတွက် စီစဉ်ပေးသည့် မည်သည့်တာဝန်အတွက်မဆို အစားလျှော့ အအိပ်လျှော့ရသည်ဟု ဆိုလျှင်ပင် ၎င်းတို့သည် ဒုက္ခဆင်းရဲကို ခံနိုင်ရည်ရှိပြီး အဖိုးအခပေးနိုင်ကြသည်။ မည်မျှပင် နေထိုင်မှုအခြေအနေများ ခက်ခဲသည်ဖြစ်စေ၊ သို့မဟုတ် အချို့သော ဆိုးရွားသည့် ပတ်ဝန်းကျင်များတွင်ပင်ဖြစ်စေ ၎င်းတို့သည် မိမိတို့၏ တာဝန်များကို ထမ်းဆောင်ရာ၌ ဆက်လက်ဇွဲရှိနိုင်ကြသည်။ ဤအချက်သုံးချက်အပြင်၊ သမ္မာတရားနှင့် သက်ဆိုင်သော အခြားကဏ္ဍအားလုံးကို လက်တွေ့လုပ်ဆောင်ခြင်းသည် ၎င်းတို့နှင့် မသက်ဆိုင်ဟု ထင်ရသည်။ ၎င်းတို့သည် မိမိတို့အတွက် ကောင်းသည် သို့မဟုတ် မှန်သည်ဟု ထင်ရသည့်အရာကို လုပ်ဆောင်ကြသည်။ ဘုရားသခင်က လူကို ပြောပြထားသည့် လက်တွေ့လုပ်ဆောင်ခြင်းဆိုင်ရာ အမျိုးမျိုးသော စည်းမျဉ်းများနှင့် ပတ်သက်၍လည်းကောင်း၊ ဘုရားသခင် ဖော်ထုတ်ထားသည့် လူတို့၏ အမျိုးမျိုးသော ဖောက်ပြန်ပျက်စီးသည့် စိတ်သဘောထားများ၏ အခြေအနေများ၊ သရုပ်သကန်များနှင့် အနှစ်သာရတို့နှင့် ပတ်သက်၍လည်းကောင်း၊ ၎င်းတို့သည် အနည်းငယ်သိသည်ဖြစ်စေ လုံးဝမသိသည်ဖြစ်စေ အဆင်ပြေသည်ဟု ထင်ကြသည်။ ၎င်းတို့သည် မိမိတို့၏ ဖောက်ပြန်ပျက်စီးမှုကို ဆန်းစစ်ရန်နှင့် မိမိတို့၏ ချို့တဲ့မှုများကို ဖြည့်ဆည်းရန် အမျိုးမျိုးသော စည်းမျဉ်းများကို အတိအကျ စေ့စေ့စပ်စပ် ရှာဖွေရန် မလိုအပ်ဟုလည်းကောင်း၊ အခြားသူများက ၎င်းတို့၏ အမျိုးမျိုးသော အတွေ့အကြုံဆိုင်ရာ သက်သေခံချက်များကို မိတ်သဟာယဖွဲ့သည်ကို ကြားနာဖို့ စုဝေးပွဲများကို မကြာခဏ တက်ရောက်ရန်၊ ထို့နောက် မိမိကိုယ်ကို ပြုပြင်ပြောင်းလဲခြင်းကို စွမ်းဆောင်ရရှိရန် စသည်တို့ မလိုအပ်ဟုလည်းကောင်း ခံစားကြရသည်။ ဤနည်းလမ်းဖြင့် ဘုရားသခင်ကို ယုံကြည်ခြင်းသည် အလွန်ဒုက္ခများလွန်းပြီး မလိုအပ်ဟု ၎င်းတို့ ခံစားကြရသည်။ ၎င်းတို့သည် ဘုရားသခင်ကို ယုံကြည်ခြင်းနှင့် စိတ်သဘောထား ပြောင်းလဲခြင်းတို့အပေါ် အပေါ်ယံနားလည်မှုတစ်ခုအပြင် ဘုရားသခင်၏ အလုပ်နှင့်ပတ်သက်သည့် အမျိုးမျိုးသော အယူအဆများနှင့် စိတ်ကူးများဖြင့် ဘုရားသခင်နောက်လိုက်ပြီး မိမိတို့၏ တာဝန်များကို ထမ်းဆောင်ကြသည်။ ဤလူအမျိုးအစားသည် အတော်အတန် ကိုယ်စားပြုမှုရှိသည် မဟုတ်လော။ (ဟုတ်ပါသည်။) ၎င်းတို့သည် မိမိတို့ကိုယ်ကို အခြေခံအကျဆုံးသော သတ်မှတ်ချက်တစ်ခု သတ်မှတ်ထားပြီး ဘုရားသခင်ကို ယုံကြည်ခြင်းအပေါ် အခြေခံအကျဆုံးသော သဘောထားတစ်ခု ထားရှိကြသည်။ ဤအရာအပြင် ၎င်းတို့သည် သမ္မာတရား၊ ဘုရားသခင်၏ တရားစီရင်ခြင်းနှင့် ဖော်ထုတ်ခြင်း၊ ပြုပြင်ခြင်းခံရခြင်းအပြင် လူတို့၏ အမျိုးမျိုးသော ဖောက်ပြန်ပျက်စီးသည့် စိတ်သဘောထားများနှင့် အမျိုးမျိုးသော အခြေအနေများ၊ သရုပ်သကန်များ စသည်တို့ကို လျစ်လျူရှုကြသည်။ ၎င်းတို့သည် ဤပြဿနာများကို မည်သည့်အခါမျှ စဉ်းစားဆင်ခြင်ခြင်း သို့မဟုတ် တွေးတောခြင်း မပြုကြပေ။ ဆိုလိုသည်မှာ ဤလူတို့သည် မိမိတို့ကိုယ်ကို လူ့သဘာဝကောင်းရှိသူများ၊ လူကောင်းများဖြစ်ပြီး ဘုရားသခင်ကို အမှန်တကယ် ယုံကြည်သူများဟု မှတ်ယူကြသည်။ ပြီးလျှင် လူတို့၌ ဖောက်ပြန်ပျက်စီးသော စိတ်သဘောထားများ ရှိသည်ကို အသိအမှတ်ပြုသည့်တိုင် ဘုရားသခင် ဖော်ထုတ်သည့် လူတို့၏ အမျိုးမျိုးသော ဖောက်ပြန်ပျက်စီးသည့် စိတ်သဘောထားများ၏ တိကျသော အခြေအနေများနှင့် သရုပ်သကန်များကို အလေးမထားကြဘဲ ဤအရာများကို စုံစမ်းစစ်ဆေးရာတွင် မည်သည့်ကြိုးစားအားထုတ်မှုကိုမျှ မထည့်သွင်းကြပေ။ ဤသည်မှာ လူစားတစ်မျိုး မဟုတ်လော။ ဤလူစားမျိုး၏ ဘုရားသခင်ကို ယုံကြည်ခြင်း၌ရှိသော အမြင်များနှင့် တိကျသော သရုပ်သကန်များသည် အတော်အတန် ကိုယ်စားပြုမှုရှိသည် မဟုတ်လော။ (ဟုတ်ပါသည်။) ဘုရားသခင်ကို ယုံကြည်ခြင်းအပေါ် ဤလူတို့၏ ရှုထောင့်အမြင်များ၊ ကယ်တင်ခြင်းခံရခြင်းအပေါ် ၎င်းတို့၏ နားလည်မှုနှင့် လူတို့၏ အမျိုးမျိုးသော ဖောက်ပြန်ပျက်စီးသည့် စိတ်သဘောထားများကို ဖော်ထုတ်သည့် ဘုရားသခင်၏ နှုတ်ကပတ်တော်များအပေါ် ၎င်းတို့၏ သဘောထားတို့ကို ထည့်သွင်းစဉ်းစားလျက် ဤလူတို့ကို မည်သည့်အမျိုးအစားထဲတွင် ထားရှိသင့်သနည်း။ (နားဝေတိမ်တောင်ဖြစ်သော ယုံကြည်ခြင်းရှိပြီး သမ္မာတရားကို မလိုက်စားသောသူများ ဖြစ်ပါသည်။) ဤသည်မှာ အပေါ်ယံ သွင်ပြင်မျှသာ ဖြစ်သည်။ ဤလူတို့ကို အမှန်တကယ် မည်သို့ အမျိုးအစားခွဲခြားသင့်သနည်း။ အသင်းတော်တွင် ထိုသို့သော လူများစွာ ရှိသလော။ (ဟုတ်ပါသည်။) တိကျသော ပြဿနာများကို ဆွေးနွေးပြီး သက်ဆိုင်ရာ သမ္မာတရားများကို မိတ်သဟာယဖွဲ့သည့်အခါတိုင်း ၎င်းတို့သည် အိပ်ချင်လာသည်၊ ငိုက်မျဉ်းသည်၊ သို့မဟုတ် စိတ်ဝင်စားမှု မပြဘဲ စိတ်ရှုပ်ထွေးလာသည်။ ၎င်းတို့အား မည်သည့်အလုပ်ကိုဖြစ်စေ၊ မည်သည့်တာဝန်ကိုဖြစ်စေ ခန့်အပ်ပါက အခက်အခဲ သို့မဟုတ် ပင်ပန်းနွမ်းနယ်မှုကို မရှောင်လွှဲဘဲ ဆက်လက်၍ လုပ်ဆောင်ကြသည်။ ဘုရားသခင်ကို ယုံကြည်ခြင်းသည် ဤအလုပ်မျိုး လုပ်ဆောင်ခြင်းကဲ့သို့ ဖြစ်လျှင် အလွန်ကောင်းမည်ဖြစ်ပြီး ထိုအခါ ၎င်းတို့ စိတ်အားထက်သန်လာမည်ဟု ၎င်းတို့ ထင်ကြသည်။ ဒုက္ခဆင်းရဲကို ခံနိုင်ရည်ရှိရန်၊ အဖိုးအခပေးရန်နှင့် အလုပ်တွင် အားထုတ်ရန် အချိန်ကျရောက်သောအခါ ၎င်းတို့သည် စစ်မှန်သော လေးနက်မှုကို ပြသကြသည်။ သို့သော် ဤစစ်မှန်သော လေးနက်မှုနှင့် စိတ်အားထက်သန်မှုသည် သစ္စာစောင့်သိခြင်းနှင့် တူညီပါသလော။ ၎င်းသည် သမ္မာတရား စည်းမျဉ်းများကို နားလည်ပြီးနောက် လူတစ်ဦး၌ ရှိသင့်သော သရုပ်သကန် ဖြစ်သလော။ (မဟုတ်ပါ။) ငါ၏ မိတ်သဟာယဖွဲ့ခြင်းမှတစ်ဆင့် ဤလူတို့ကို မည်သည့်အမျိုးအစားထဲတွင် ခွဲခြားသင့်သည်ကို သင်တို့ မြင်နိုင်သလော။ (အလုပ်လုပ်ပေးသူများ ဖြစ်ပါသည်။) မှန်ပေသည်။ ဤလူများသည် အလုပ်လုပ်ပေးသူများဖြစ်ကြပြီး ဤသည်မှာ အလုပ်လုပ်ပေးသူများ ဘုရားသခင်ကို ယုံကြည်သည့်ပုံစံ ဖြစ်သည်။

ငါတို့သည် အန္တိခရစ်တို့၏ သဘာဝ အနှစ်သာရနှင့် အမျိုးမျိုးသော သရုပ်သကန်များအပြင် အန္တိခရစ်တို့၏ စိတ်သဘောထားရှိသော်လည်း အမှန်တကယ်တွင် အန္တိခရစ်များမဟုတ်သောသူတို့၏ အမျိုးမျိုးသော သရုပ်သကန်များနှင့်ပတ်သက်၍ မိတ်သဟာယဖွဲ့ခြင်းဖြင့် စတင်ခဲ့ကြသည်။ ယခုအခါ ငါတို့သည် ခေါင်းဆောင်များနှင့် အမှုဆောင်များ၏ တာဝန်များနှင့် သက်ဆိုင်သော အမျိုးမျိုးသော လူစားတို့၏ သရုပ်သကန်များနှင့်ပတ်သက်၍ မိတ်သဟာယဖွဲ့နေကြသည်။ မိတ်သဟာယဖွဲ့ခဲ့သော အကြောင်းအရာများသည် အန္တိခရစ်များနှင့် အယောင်ဆောင် ခေါင်းဆောင်များအကြောင်း ဖြစ်ခဲ့သော်လည်း အချက်တစ်ချက်ချင်းစီက ထိတွေ့ဆက်စပ်နေသော တိကျသည့် ပြဿနာများနှင့် သရုပ်သကန်များသည် ဖောက်ပြန်ပျက်စီးသော လူသားမျိုးနွယ်၏ ဖောက်ပြန်ပျက်စီးသော စိတ်သဘောထားများအပြင် ဖောက်ပြန်ပျက်စီးသော စိတ်သဘောထားများ၏ စိုးမိုးမှုအောက်တွင် ဖြစ်ပေါ်လာသော အမျိုးမျိုးသော အခြေအနေများနှင့် သရုပ်သကန်များနှင့်လည်း သက်ဆိုင်သည်။ အယောင်ဆောင်ခေါင်းဆောင်များနှင့် အန္တိခရစ်တို့သည် လူနည်းစုသာ ဖြစ်ကြသော်လည်း အယောင်ဆောင်ခေါင်းဆောင်များနှင့် အန္တိခရစ်တို့၏ စိတ်သဘောထားများအပြင် ၎င်းတို့၏ အမျိုးမျိုးသော အခြေအနေများနှင့် သရုပ်သကန်များသည် လူတစ်ဦးစီတိုင်းတွင် မတူညီသော အတိုင်းအတာများအထိ တည်ရှိနေသည်။ ယခုအခါ ဤပြဿနာများကို ဤမျှ အသေးစိတ်ကျကျ မိတ်သဟာယဖွဲ့ပြီးဖြစ်သဖြင့် သမ္မာတရားကို လိုက်စားသောသူတို့သည် ဆက်လက်၍ သမ္မာတရားကို လိုက်စားရာ၌လည်းကောင်း၊ သမ္မာတရားကို လက်တွေ့လုပ်ဆောင်ရာ၌လည်းကောင်း၊ သမ္မာတရား စည်းမျဉ်းများကို နားလည်ရာ၌လည်းကောင်း၊ သမ္မာတရား လက်တွေ့ကျမှုထဲသို့ ဝင်ရောက်ရာ၌လည်းကောင်း လမ်းခရီးနှင့် ဦးတည်ချက် ပို၍ ရှိလာမည်ဖြစ်ပြီး ပို၍ ရှင်းလင်းသော ပန်းတိုင်များ ရှိလာမည်ဖြစ်သည်။ ဤသည်မှာ ၎င်းတို့အတွက် ကောင်းသောအရာဖြစ်ပြီး ဝမ်းမြောက်စရာ အကြောင်းရင်းတစ်ခု ဖြစ်သည်။ တစ်နည်းအားဖြင့်ဆိုသော် ၎င်းတို့သည် ဘုရားသခင်ကို မိမိတို့၏ ယုံကြည်ခြင်း၌ မှတ်တိုင်အသစ်တစ်ခုကို စတင်စိုက်ထူနေကြခြင်း ဖြစ်သည်။ ၎င်းတို့သည် စည်းမျဉ်းစည်းကမ်းများ၊ ဘာသာရေးဆိုင်ရာ ထုံးတမ်းစဉ်လာများ သို့မဟုတ် စကားလုံးများနှင့် အယူဝါဒများ၊ ဆောင်ပုဒ်များအောက်တွင် ဆက်လက် အသက်မရှင်ကြတော့ပေ။ ထိုအစား ၎င်းတို့တွင် လက်တွေ့လုပ်ဆောင်ရန်အတွက် ပို၍ ခိုင်မာသော လမ်းညွှန်ချက်များနှင့် ပန်းတိုင်များ ရှိလာပြီး လိုက်နာရန် ပို၍ တိကျသော စည်းမျဉ်းများလည်း ရှိလာသည်မှာ ပြောစရာမလိုပေ။ အချို့သော အခြေအနေများအောက်တွင် မည်သို့ လက်တွေ့လုပ်ဆောင်ရမည်နှင့် ပါဝင်ပတ်သက်သော သမ္မာတရား စည်းမျဉ်းများမှာ အဘယ်အရာဖြစ်သည်၊ သို့မဟုတ် လူတို့တွင် မည်သို့သော အခြေအနေများနှင့် ဖောက်ပြန်ပျက်စီးမှုများ ရှိသည်၊ ၎င်းတို့ကို မည်သို့ ဆက်ဆံသင့်သည်၊ ၎င်းတို့ကို ဖြေရှင်းရန် သမ္မာတရားကို မည်သို့ ရှာဖွေရမည် စသည်ဖြင့် အန္တိခရစ်များနှင့် အယောင်ဆောင်ခေါင်းဆောင်များဟူသည့် မိတ်သဟာယဖွဲ့ခဲ့သော အဓိက အကြောင်းအရာနှစ်ခုသည် ဤအကြောင်းအရာများနှင့် အများအားဖြင့် သက်ဆိုင်နေသည်။ သမ္မာတရားကို လိုက်စားသောသူတို့အတွက်မူ သမ္မာတရားကို ပို၍ တိတိကျကျ မိတ်သဟာယဖွဲ့လေ ၎င်းတို့တွင် လက်တွေ့လုပ်ဆောင်ရန် လမ်းခရီး ပို၍ရှိလေ ဖြစ်သည်။ သမ္မာတရားကို ပို၍ တိတိကျကျ မိတ်သဟာယဖွဲ့လေ လူတို့၏ စိတ်နှလုံးများသည် ပို၍ တောက်ပကာ ကြည်လင်ပြတ်သားလာလေ၊ ၎င်းတို့သည် မိမိတို့ကိုယ်ကို ပို၍ သိရှိနားလည်နိုင်လေ၊ ၎င်းတို့ ဆက်လက်၍ မည်သည့်အရာထဲသို့ ဝင်ရောက်သင့်သည်နှင့် ဆက်လက်၍ မည်သည့်ပြဿနာများကို ဖြေရှင်းရန် လိုအပ်သည်ကို ပို၍ သတိပြုမိလေ ဖြစ်သည်။ ယခုလေးတင် အလုပ်လုပ်ပေးသူများအဖြစ် ဖော်ပြခဲ့သော လူအမျိုးအစားနှင့်ပတ်သက်၍မူ လူသားမျိုးနွယ်၏ ဖောက်ပြန်ပျက်စီးသော စိတ်သဘောထားများမှ ဖြစ်ပေါ်လာသော အမျိုးမျိုးသော အခြေအနေများနှင့် ဖြေရှင်းရန် လိုအပ်သော ဖောက်ပြန်ပျက်စီးခြင်းဆိုင်ရာ အမျိုးမျိုးသော ပြဿနာများအကြောင်းကို ငါတို့ ကျယ်ကျယ်ပြန့်ပြန့် မိတ်သဟာယဖွဲ့ပြီးနောက်တွင် ၎င်းတို့သည် မလှုပ်မယှက် ရှိနေဆဲဖြစ်ကြသည်။ မလှုပ်မယှက် ရှိနေခြင်းဟူသည်မှာ အဘယ်အရာကို ဆိုလိုသနည်း။ ဆိုလိုသည်မှာ ၎င်းတို့သည် သမ္မာတရားကို လိုက်စားခြင်းနှင့် ဘုရားသခင် မိန့်ကြားခဲ့သော ကယ်တင်ခြင်းလမ်းခရီးတို့နှင့်ပတ်သက်၍ ရှင်းလင်းခြင်းမရှိသေးဘဲ နားလည်သဘောပေါက်နိုင်ခြင်းလည်း မရှိသေးဟု ဆိုလိုသည်။ ပို၍ ဆိုးရွားသည်မှာ များစွာသော အနှစ်သာရပိုင်းဆိုင်ရာ သရုပ်သကန်များနှင့် ပြဿနာများကို မိတ်သဟာယဖွဲ့ပြီးနောက်တွင် ၎င်းတို့က “ကျွန်ုပ်သည် လူ့သဘာဝကောင်းရှိသည်၊ ဘုရားသခင်ကို အမှန်တကယ် ယုံကြည်သည်၊ ဘုရားသခင်ကို ကျွန်ုပ်၏ ယုံကြည်ခြင်း၌ အမှုအရာများကို စွန့်လွှတ်လိုစိတ်ရှိသည်၊ ပြီးလျှင် ကျွန်ုပ်၏ တာဝန်ကို ထမ်းဆောင်ရန် အဖိုးအခပေးလိုစိတ်နှင့် ဒုက္ခဆင်းရဲကို ကြံ့ကြံ့ခံလိုစိတ်လည်း ရှိသည်၊ ဤသည်မှာ လုံလောက်ပါသည်” ဟု ထင်နေဆဲ ဖြစ်ကြသည်။ အခြေအနေများနှင့် ရင်ဆိုင်ရသည့်အခါ ၎င်းတို့သည် မိမိတို့ကိုယ်ကို မဆန်းစစ်ကြသကဲ့သို့ ဘုရားသခင်၏ နှုတ်ကပတ်တော်များနှင့်လည်း မိမိတို့ကိုယ်ကို မနှိုင်းယှဉ်ကြဘဲ ထိုအစား ၎င်းတို့၏ ကိုယ်ပိုင် လူသားဆိုင်ရာ ကောင်းမြတ်မှုကိုဖြစ်စေ၊ ၎င်းတို့တွင်ရှိသော အသိတရားနှင့် ဆင်ခြင်တုံတရား အနည်းငယ်ကိုသာဖြစ်စေ အခြေခံ၍ ပြဿနာများကို ဖြေရှင်းရန် ကြိုးစားကြသည်။ အချို့လူများသည် ထပ်ခါတလဲလဲ သည်းခံလျက် ချုပ်တည်းခြင်းနှင့် စိတ်ရှည်ခြင်းတို့ကို အားကိုးကြပြီး အခြားသူများမှာမူ အဓိကကျသော ပြဿနာများကို သာမည ပြဿနာများကဲ့သို့ ဖြစ်စေကာ ထို့နောက် သာမည ပြဿနာများကို ပြဿနာမရှိသကဲ့သို့ ဖြစ်စေလျက် လောကီရေးရာ ဆက်ဆံမှုများအတွက် အတွေးအခေါ်များကို အားကိုးကြသည်မှာ ပြောစရာမလိုပေ။ ၎င်းတို့ လိုက်စားသော ပန်းတိုင်မှာ “ဘုရားသခင်၏ အမှုတော် နိဂုံးချုပ်သည့်နေ့တွင် ကျွန်ုပ်သည် ရှင်းလင်းပစ်ခြင်းမခံရဘဲ အသင်းတော်၌ ကျွန်ုပ်၏ တာဝန်ကို ထမ်းဆောင်နေဆဲဖြစ်လျှင် ယင်းမှာ လုံလောက်ပြီဖြစ်သည်။ ကျွန်ုပ်တွင် မိမိကိုယ်ကို စစ်မှန်သော နားလည်မှု ရှိမရှိ၊ ကျွန်ုပ်၏ ဖောက်ပြန်ပျက်စီးသော စိတ်သဘောထားများ ဖြေရှင်းပြီးခြင်း ရှိမရှိ၊ ဘုရားသခင်ကို စစ်မှန်သော ကျိုးနွံနာခံမှု ရှိမရှိ၊ ကျွန်ုပ်သည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သောသူ ဟုတ်မဟုတ်၊ ထိုအရာများမှာ ပြောပလောက်ခြင်းမရှိသော သာမည ပြဿနာများသာ ဖြစ်သည်။ သင်သည် အရာရာတိုင်းကို အရေးလုပ်နေသည်၊ သမ္မာတရားကို ဤမျှ အသေးစိတ်ကျကျ မိတ်သဟာယဖွဲ့နေသည်၊ အသေးငယ်ဆုံးသော ပြဿနာများကိုပင် အဆုံးမရှိ မိတ်သဟာယဖွဲ့ရန် တင်ပြနေသည်၊ ကျွန်ုပ်တို့ကို အစဉ် ပိုင်းခြားသုံးသပ်စေသည်၊ ကျွန်ုပ်သည် သမ္မာတရားနှင့်ပတ်သက်သော ဤမိတ်သဟာယဖွဲ့ခြင်းများကို နားထောင်လိုစိတ် လုံးဝမရှိပါ၊ ကျွန်ုပ် လုံးဝ စိတ်မဝင်စားပါ။ ဘုရားသခင်၏ နေ့ရက် ရောက်ရှိလာသည့်အခါ ကျွန်ုပ်တို့ နိုင်ငံတော်ထဲသို့ တိုက်ရိုက် ဝင်ရောက်နိုင်လျှင် ကောင်းလိုက်မည်ဖြစ်ခြင်းပါတကား” ဟူ၍ ဖြစ်သည်။ လူတိုင်း၏ စိတ်ရှည်မှုတွင် ယင်း၏အတိုင်းအတာနှင့်ယင်း ရှိသည်မှာ မှန်သော်လည်း ထိုသို့သောလူများ၏ စိတ်ရှည်မှုမှာမူ အကန့်အသတ်မရှိပေ။ အဘယ်ကြောင့်နည်း။ အကြောင်းမှာ ၎င်းတို့သည် မိမိတို့တွင် လူ့သဘာဝကောင်းရှိသည်ဟုလည်းကောင်း၊ ဘုရားသခင်ကို အမှန်တကယ် ယုံကြည်ကြသောကြောင့်လည်းကောင်း၊ ဘုရားသခင်ကို ယုံကြည်သူများအနေဖြင့် အမှုအရာများကို စွန့်လွှတ်နိုင်စွမ်းရှိသောကြောင့်လည်းကောင်း ဖြစ်သည်၊ ပြီးလျှင် မိမိတို့၏ တာဝန်ကို ထမ်းဆောင်ရန် အဖိုးအခပေးလိုစိတ်နှင့် ဒုက္ခဆင်းရဲကို ခံနိုင်ရည်ရှိလိုစိတ် ရှိကြသောကြောင့် ဖြစ်သည်၊ မည်သည့်အရာနှင့်မဆို ရင်ဆိုင်ရသည့်အခါ ၎င်းတို့တွင် ကိုယ်ပိုင်ဖြေရှင်းနည်းများ ရှိကြပြီး အဆုံးတွင် မိမိတို့၏ တာဝန်များကို စွဲမြဲစွာ ထမ်းဆောင်နိုင်ကာ ခိုင်မာစွာ ရပ်တည်နိုင်ကြဆဲ ဖြစ်သည်။ သို့သော် ၎င်းတို့သည် မိမိတို့၏ တာဝန်များကို ထမ်းဆောင်ရာ၌ မည်သို့ပင် ဇွဲရှိပါစေ၊ သို့မဟုတ် မည်သည့်နည်းလမ်းများဖြင့် အဆုံးတိုင် သည်းခံပါစေ၊ ၎င်းတို့၏ စေ့ဆော်မှု မည်သို့ပင်ဖြစ်စေကာမူ အချက်တစ်ချက်မှာ သေချာသည်၊ ၎င်းတို့သည် ဘုရားသခင်ကို စစ်မှန်သော ကျိုးနွံနာခံခြင်း မရှိသကဲ့သို့ မိမိတို့၏ ဖောက်ပြန်ပျက်စီးသော စိတ်သဘောထားများကိုလည်း မည်သည့်အခါမျှ နားမလည်ကြပေ။ ပို၍ တိတိကျကျဆိုရလျှင် ဤလူတို့သည် ဖောက်ပြန်ပျက်စီးခြင်းရှိသည်ကို ဝန်မခံကြသကဲ့သို့ ဘုရားသခင် ဖော်ထုတ်ခဲ့သော လူတို့၏ ဖောက်ပြန်ပျက်စီးသည့် စိတ်သဘောထားများမှ ပေါ်ပေါက်လာသော အမျိုးမျိုးသော အခြေအနေများနှင့် ပြဿနာများကိုလည်း အသိအမှတ်မပြုကြပေ။ ၎င်းတို့သည် ရံဖန်ရံခါ ဤအခြေအနေများနှင့်လည်းကောင်း၊ ပြဿနာများနှင့်လည်းကောင်း မိမိတို့ကိုယ်ကို နှိုင်းယှဉ်ချိန်ဆမှု ရှိလျှင်ပင် ယင်းကို အေးစက်သော ချဉ်းကပ်နည်းဖြင့် သဘောထားပြုမူကြကာ “လူတိုင်းသည် တန်းတူ ဖောက်ပြန်ပျက်စီးကြသည်။ အားလုံး၏ သဘာဝ အနှစ်သာရမှာ နတ်ဆိုးများနှင့် စာတန်၏ သဘာဝ အနှစ်သာရ ဖြစ်သည်၊ ကျွန်ုပ်တို့အားလုံးသည် ဘုရားသခင်၏ ရန်သူများ ဖြစ်ကြသည်။ ဤသည်မှာ မည်သူမျှ မပြောင်းလဲနိုင်သော အမှန်တရားတစ်ခု ဖြစ်သည်။ သို့သော် လူတစ်ဦးသည် မိမိ၏ တာဝန်ကို ထမ်းဆောင်ရာ၌ ဇွဲရှိနေသရွေ့ ဘုရားသခင်သည် ၎င်းတို့ကို သေချာပေါက် အသိအမှတ်ပြုမည်ဖြစ်ပြီး အဆုံးတိုင် ဇွဲရှိသောသူတို့သည် အောင်မြင်သောသူများ ဖြစ်ကြလိမ့်မည်” ဟု ပြောဆိုကြသည်။ ၎င်းတို့၏ ရှုထောင့်အမြင်များမှ အကဲဖြတ်ကြည့်သော် ၎င်းတို့သည် ဘုရားသခင်ကို မိမိတို့၏ ယုံကြည်ခြင်း၌ အတော်အတန် အားကြိုးမာန်တက် ရှိကြသော်လည်း အတွေ့အကြုံဆိုင်ရာ သက်သေခံချက်များကို မျှဝေခြင်းနှင့်ပတ်သက်လာသည့်အခါ ၎င်းတို့သည် စကားတစ်ခွန်းမျှ မပြောနိုင်ဘဲ တိတ်ဆိတ်သွားကြသည်။ စုဝေးပွဲများတွင် သမ္မာတရားကို မိတ်သဟာယဖွဲ့ရန် အချိန်ကျသည့်အခါ ၎င်းတို့သည် ငိုက်မျဉ်းလာပြီး နားမဝင်တော့ပေ။ သင်က ၎င်းတို့ကို “သင်သည် သင်၏ တာဝန်၌ နေ့စဉ် ဘုရားသခင်၏ နှုတ်ကပတ်တော်များကို မည်သို့ တွေ့ကြုံခံစားသနည်း” ဟု မေးလျှင် ၎င်းတို့က “အသင်းတော်က ကျွန်ုပ်ကို လုပ်ဆောင်ရန် စီစဉ်ပေးသည့် မည်သည့်အရာကိုမဆို ကျွန်ုပ် လုပ်ဆောင်ပါသည်။ ဤအရာသည် တွေ့ကြုံခံစားရန် လိုအပ်သလော” ဟု ပြောဆိုကြသည်။ ၎င်းတို့သည် နားမလည်ကြဟု ထင်ရသည်။ ထို့နောက် သင်က ၎င်းတို့ကို “သင်၌ ထုတ်ဖော်ပြနေသော မည်သည့် ဖောက်ပြန်ပျက်စီးခြင်း ရှိသနည်း။ သင့်ကိုယ်သင် မည်သို့ နားလည်သနည်း” ဟု မေးလျှင် ၎င်းတို့က “ကျွန်ုပ်သည် ဘုရားသခင်ကို ကျိုးနွံနာခံပြီး ဘုရားသခင်ကို ချစ်ရုံသာ ဖြစ်သည်၊ မည်သည့်ပြဿနာများ ရှိနိုင်မည်နည်း” ဟု ပြောဆိုကြသည်။ ၎င်းတို့၏ တွေးခေါ်ပုံမှာ ထိုမျှ ရိုးရှင်းလှသည်။ ဤသည်မှာ ၎င်းတို့၏ အမြင်ဖြစ်သည်၊ “ဘုရားသခင်ကို ယုံကြည်ခြင်းသည် ဤကဲ့သို့ ဖြစ်သင့်သည်။ အဘယ်ကြောင့် ဤမျှများပြားသော သာမည ပြဿနာများနှင့်ပတ်သက်၍ ပူပန်ရမည်နည်း။ သင်တို့သည် အမှုအရာများကို အလွန် ရှုပ်ထွေးအောင် လုပ်နေကြသည်” ဟူ၍ ဖြစ်သည်။ သို့ဖြစ်၍ ၎င်းတို့သည် မိမိတို့၏ တာဝန်ကို ထမ်းဆောင်ပြီး အလုပ်များကို လုပ်ဆောင်သည့်အခါ သမ္မာတရား စည်းမျဉ်းများကို မည်သည့်အခါမျှ မရှာဖွေဘဲ ရည်ရွယ်ချက်ကောင်းများ၊ စိတ်အားထက်သန်မှုတို့ဖြင့်သာ ပြုမူကြသည်။ ပို၍ တိတိကျကျဆိုရလျှင် ၎င်းတို့သည် အသိတရားနှင့် ဆင်ခြင်တုံတရားတို့၏ စိုးမိုးမှုအောက်တွင် ပြုမူဆောင်ရွက်ကြလျက် “ငါသည် ကြီးမားသော အတိုင်းအတာအထိ ဒုက္ခဆင်းရဲခံပြီး အဖိုးအခပေးခဲ့ပြီးဖြစ်သည်၊ ငါသည် ကြီးမားသော အတိုင်းအတာအထိ သမ္မာတရားကို လက်တွေ့လုပ်ဆောင်ပြီး ဘုရားသခင်ကို စိတ်ကျေနပ်စေခဲ့ပြီးဖြစ်သည်၊ ငါ့ထံမှ ပို၍ မတောင်းဆိုပါနှင့်။ ငါသည် ဤအတိုင်း ကောင်းပါသည်၊ ငါသည် လူကောင်းတစ်ဦးဖြစ်ပြီး ဘုရားသခင်ကို အမှန်တကယ် ယုံကြည်ပါသည်” ဟု တွေးထင်ကြသည်။ ဤလူတို့သည် ထိန်းမနိုင်သိမ်းမရ ပွင့်အံထွက်သည့် အချိန်များလည်း ရှိသည်မှာ ပြောစရာမလိုပေ၊ ထိုအခါတွင် ၎င်းတို့၏ စရိုက်မှန်များ ပေါ်လွင်လာသည်။ ၎င်းတို့သည် စကားလုံးများနှင့် အယူဝါဒများစွာကို ကရားရေလွှတ် တတွတ်တွတ် ပြောဆိုနိုင်သော်လည်း စစ်မှန်သော ဝိညာဉ်ရင့်ကျက်မှု တစ်စက်မျှ မရှိကြချေ။ တစ်နည်းအားဖြင့်ဆိုသော် ၎င်းတို့တွင် အသက်မရှိပေ။ အသက်မရှိခြင်းဟူသည်မှာ အတိအကျအားဖြင့် အဘယ်အရာကို ရည်ညွှန်းသနည်း။ (၎င်းတို့တွင် သမ္မာတရားမရှိပါ။) သမ္မာတရားမရှိခြင်းသည် မည်သို့ ဖြစ်ပေါ်လာသနည်း။ (၎င်းတို့သည် သမ္မာတရားကို မချစ်ကြသကဲ့သို့ လိုက်စားခြင်းလည်း မရှိကြပါ။) ၎င်းတို့သည် သမ္မာတရားကို ချစ်သည်ဖြစ်စေ၊ မချစ်သည်ဖြစ်စေနှင့်ပင် မသက်ဆိုင်ပေ၊ တိတိကျကျဆိုရလျှင် ၎င်းတို့သည် သမ္မာတရားကို လက်မခံကြပေ။ အချို့က “၎င်းတို့သည် သမ္မာတရားကို လက်မခံဟု ကိုယ်တော် မည်သို့ ပြောနိုင်သနည်း။ ၎င်းတို့သည် မိမိတို့၏ တာဝန်ကို ထမ်းဆောင်ရန် ဤမျှ ဒုက္ခဆင်းရဲခံပြီး ဤမျှ ကြီးမားသော အဖိုးအခကို ပေးကာ မိုးလင်းမှ မိုးချုပ်အထိ ကြိုးစားအလုပ်လုပ်ကြသည်၊ ၎င်းတို့တွင် သမ္မာတရားမရှိဟု ကိုယ်တော် မည်သို့ ပြောနိုင်သနည်း” ဟု ပြောကောင်းပြောနိုင်သည်။ ဤသို့ပြောဆိုခြင်းသည် ၎င်းတို့ကို မတရားစွပ်စွဲရာရောက်သလော။ သို့သော် သင်သည် ဤလူတို့ကို ကြည့်လျှင် ၎င်းတို့၏ ဆင်းရဲဒုက္ခခံခြင်းနှင့် အဖိုးအခပေးခြင်းတို့၏ နောက်ကွယ်တွင် ၎င်းတို့ လုပ်ဆောင်သမျှသည် သမ္မာတရား စည်းမျဉ်းများ၏ ဘောင်အတွင်း၌ ရှိပါသလော။ ၎င်းတို့ လုပ်ဆောင်သမျှတွင် စည်းမျဉ်းများကို ရှာဖွေကြသလော။ ၎င်းတို့သည် ဘုရားသခင်ကို ကြောက်ရွံ့သော စိတ်နှလုံးဖြင့် ဘုရားသခင်ရှေ့မှောက်သို့ လာကြပြီး ဘုရားသခင်၏ နှုတ်ကပတ်တော်များနှင့် ဘုရားအိမ်တော်က တောင်းဆိုသော စည်းမျဉ်းများအတိုင်း အမှုအရာများကို လုပ်ဆောင်ကြသလော။ မလုပ်ဆောင်ကြပေ၊ ယင်းတို့အားလုံးသည် လူသား၏ လုပ်ဆောင်ချက်များ၊ လူသား၏ ချုပ်တည်းမှုများသာ ဖြစ်သည်။ သမ္မာတရားကို လက်မခံခြင်းနှင့်ပတ်သက်၍ ၎င်းတို့၏ အဓိက သရုပ်သကန်မှာ အဘယ်နည်း။ ယင်းမှာ တစ်စုံတစ်ခုကို မလုပ်ဆောင်မီ ၎င်းတို့သည် သမ္မာတရားကို မည်သည့်အခါမျှ တက်ကြွစွာ မရှာဖွေကြသကဲ့သို့ သမ္မာတရား၏ စည်းမျဉ်းများမှာ အဘယ်အရာဖြစ်သည်ကိုလည်း မည်သည့်အခါမျှ အလေးအနက် မစဉ်းစားကြဘဲ ထို့နောက် ဘုရားသခင်၏ နှုတ်ကပတ်တော်များအတိုင်း တစ်သဝေမတိမ်း လက်တွေ့လုပ်ဆောင်ခြင်းလည်း မရှိခြင်းပင် ဖြစ်သည်။ ၎င်းတို့သည် ထိုသို့သော အတွေးအခေါ်များနှင့် သဘောထားများကို ထားရှိကြသလော။ ဘုရားသခင် ဖော်ထုတ်ခဲ့သော လူသားမျိုးနွယ်၏ ဖောက်ပြန်ပျက်စီးသည့် စိတ်သဘောထား၏ အမျိုးမျိုးသော သရုပ်သကန်များအပေါ် ၎င်းတို့၏ သဘောထားမှာ အဘယ်နည်း။ ၎င်းတို့သည် ဤနှုတ်ကပတ်တော်များကို လက်ခံကြသလော။ ဤနှုတ်ကပတ်တော်များသည် အချက်အလက်မှန်များဖြစ်ကြောင်း ဝန်ခံကြသလော။ ဤတိကျသော သရုပ်သကန်များသည် ဖောက်ပြန်ပျက်စီးခြင်း၏ ထုတ်ဖော်မှုများဖြစ်ကြောင်း အသိအမှတ်ပြုကြသလော။ ၎င်းတို့သည် အပြင်ပန်းတွင် သဘောတူညီကြောင်း ခေါင်းညိတ်ခြင်း သို့မဟုတ် ဝန်ခံခြင်း ပြုကောင်းပြုနိုင်သော်လည်း ၎င်းတို့၏ စိတ်နှလုံးထဲတွင်မူ လက်မခံကြပေ၊ လျစ်လျူရှုကြသည်။ လျစ်လျူရှုခြင်းဟူသည်မှာ အဘယ်အရာကို ဆိုလိုသနည်း။ တိတိကျကျဆိုရလျှင် ယင်းမှာ လက်မခံခြင်း၊ ရှင်းလင်းသော သဘောထားမရှိခြင်း၊ သိသာသော အတိုက်အခံလုပ်ခြင်း သို့မဟုတ် ဆန့်ကျင်ခြင်းမရှိခြင်းတို့ကို ဆိုလိုသော်လည်း ဘုရားသခင် မိန့်ကြားခဲ့သော ဤနှုတ်ကပတ်တော်များအပေါ် အေးစက်သော သဘောထားပြုမူခြင်း၏ သဘောထားကို ခံယူခြင်း ဖြစ်သည်။ “အေးစက်သော သဘောထားပြုမူခြင်း” ဟု ပြောဆိုခြင်းသည် အနည်းငယ် စိတ်ကူးသက်သက်မျှဖြစ်၏။ တိတိကျကျဆိုရလျှင် ၎င်းတို့က “သင်က လူများသည် မာနထောင်လွှားပြီး လှည့်ဖြားတတ်သည်ဟု ဆိုသည်၊ သို့သော် မည်သူက လှည့်ဖြားခြင်းမရှိသနည်း။ မည်သူက အနည်းငယ် ပါးနပ်ခြင်းမရှိသနည်း။ မည်သူက မာနထောင်လွှားခြင်း သို့မဟုတ် မောက်မာခြင်း အချို့ကို မပြသသနည်း။ ဤသည်မှာ အဘယ်အရေးကြီးသနည်း။ လူတစ်ဦးသည် ဒုက္ခဆင်းရဲကို ကြံ့ကြံ့ခံနိုင်ပြီး အဖိုးအခကို ပေးနိုင်သရွေ့ ယင်းမှာ လုံလောက်ပြီ” ဟု တွေးထင်ခြင်း ဖြစ်သည်။ ဤသည်မှာ လက်မခံခြင်း၏ သဘောထားနှင့် တိကျသော သရုပ်သကန်တစ်ခု မဟုတ်လော။ (ဟုတ်ပါသည်။) ဤသည်မှာ သမ္မာတရားကို လက်မခံခြင်း ဖြစ်သည်။ ဘုရားသခင်၏ တရားစီရင်ခြင်းနှင့် ဖော်ထုတ်ခြင်းဆိုင်ရာ နှုတ်ကပတ်တော်များအပေါ် ၎င်းတို့၏ သဘောထားသည် လျစ်လျူရှုခြင်းနှင့် လက်မခံခြင်းတို့ ဖြစ်သည်။ သို့ဖြစ်၍ ညီအစ်ကိုမောင်နှမများက ၎င်းတို့ကို ပေးသော အကဲဖြတ်ချက်များနှင့် သတိပေးချက်များ၊ ညီအစ်ကိုမောင်နှမများက ၎င်းတို့၏ ဖောက်ပြန်ပျက်စီးသော စိတ်သဘောထားများအတွက် ပေးသော လမ်းညွှန်ချက်များနှင့် အကူအညီများကိုပင် ၎င်းတို့ လက်ခံနိုင်ကြသလော။ (မခံနိုင်ပါ။) သို့ဆိုလျှင် ငါ့ကို ပြောလော့၊ ၎င်းတို့၏ တိကျသော သရုပ်သကန်များမှာ အဘယ်နည်း။ ၎င်းတို့သည် ဤအရာများကို အဘယ်ကြောင့် လက်မခံနိုင်ကြသနည်း။ ဤသို့ပြောဆိုခြင်းအတွက် သင်၏ သက်သေအထောက်အထားမှာ အဘယ်မှာနည်း။ ဥပမာအားဖြင့် သင်က ၎င်းတို့ကို “သင်သည် သင်၏ တာဝန်ကို ဤသို့ ပေါ့ဆသောပုံစံဖြင့် မထမ်းဆောင်နိုင်ပါ၊ ဤသည်မှာ ဝတ်ကျေတမ်းကျေဖြစ်သည်” ဟု ပြောဆိုသည့်အခါ ၎င်းတို့၏ မည်သည့် သရုပ်သကန်များက ၎င်းတို့ သမ္မာတရားကို လက်မခံကြောင်း သက်သေပြသနည်း။ (၎င်းတို့က “ကျွန်ုပ်သည် ယင်းအပေါ် ကျွန်ုပ်၏ စိတ်ကိုနှစ်ပြီးဖြစ်ပါသည်၊ ကျွန်ုပ်သည် ဒုက္ခဆင်းရဲခံပြီး အဖိုးအခပေးခဲ့ပြီးဖြစ်ပါသည်။ ကျွန်ုပ် ဝတ်ကျေတမ်းကျေဖြစ်နေသည်ဟု သင် မည်သို့ ပြောနိုင်မည်နည်း” ဟု ပြောဆိုကြပါမည်။) ဤသည်မှာ ၎င်းတို့ မိမိတို့ကိုယ်ကို အပြစ်ကင်းလွတ်အောင် ပြောဆိုနေခြင်း ဖြစ်သည်။ ၎င်းတို့သည် တစ်ခါတစ်ရံ ဆင်ခြေများကို ရှာဖွေမည် မဟုတ်လော။ ၎င်းတို့၏ စိတ်နှလုံးထဲတွင် ဝန်ခံလျှင်ပင် ၎င်းတို့သည် “ငါ ဝတ်ကျေတမ်းကျေဖြစ်ခဲ့သည်၊ ဖြစ်ခဲ့တော့ရော မည်သည့်အရာဖြစ်သနည်း။ မည်သူက စိတ်မကြည်လင်သော နေ့ရက်များ မရှိသနည်း။ မည်သူက ပုံမှန် စိတ်ခံစားချက်များကို မတွေ့ကြုံခံစားရသနည်း။ သို့သော် ငါ ဝတ်ကျေတမ်းကျေဖြစ်ခဲ့သည်ကို ဝန်မခံနိုင်ပါ၊ ယင်းကို ဖုံးကွယ်ရန် ဆင်ခြေတစ်ခု ရှာရန် လိုအပ်ပါသည်။ ငါ မျက်နှာမပျက်နိုင်ပါ” ဟု ထင်နေဆဲ ဖြစ်သည်။ သို့ဖြစ်၍ ၎င်းတို့သည် မိမိတို့ကိုယ်ကို လိမ်လည်လှည့်ဖြားစွာ ခုခံကာကွယ်ရန် အကြောင်းပြချက်များနှင့် ဆင်ခြေများစွာကို ရှာဖွေကြပြီး ၎င်းတို့ ဝတ်ကျေတမ်းကျေ ဖြစ်ခဲ့သည်ဟူသောအချက်ကို ဝန်မခံကြ၊ ဤကိစ္စနှင့်ပတ်သက်၍ မိမိတို့၏ ကိုယ်ပိုင်ပြဿနာများကို အသိအမှတ်မပြုကြ၊ အခြားလူများထံမှ လမ်းညွှန်ချက်များကိုလည်း လက်မခံကြပေ။ ဤသည်မှာ သမ္မာတရားကို လက်မခံခြင်း၏ တိကျသော သရုပ်သကန်တစ်ခု ဖြစ်သည်။ တကယ့်အခြေအနေများနှင့် ရင်မဆိုင်ရသည့်အခါ ၎င်းတို့သည် မိမိတို့ကိုယ်ကို “ဘုရားသခင်ကို အမှန်တကယ် ယုံကြည်သော လူကောင်းတစ်ဦး” အဖြစ် မှတ်ယူကြသည်။ အခြေအနေများနှင့် ရင်ဆိုင်ရသည့်အခါ ၎င်းတို့သည် ဤအရာကို အကာအကွယ်တစ်ခုအဖြစ် ဆက်လက် အသုံးမပြုနိုင်တော့သော်လည်း မိမိတို့ကိုယ်ကို အပြစ်ကင်းလွတ်အောင် ပြောဆိုရန်နှင့် ခုခံကာကွယ်ရန်၊ ပြဿနာကို ဖုံးဖိရန်၊ အဆုံးသတ်ရန် လုံလောက်သော အကြောင်းပြချက်များကို ရှာဖွေနေဆဲဖြစ်ပြီး ထို့နောက် “လူ့သဘာဝကောင်းရှိသော၊ ဘုရားသခင်ကို အမှန်တကယ် ယုံကြည်သော၊ စွန့်လွှတ်နိုင်စွမ်းရှိသော၊ မိမိတို့၏ တာဝန်ကို ထမ်းဆောင်ရန် ဒုက္ခဆင်းရဲခံနိုင်ပြီး အဖိုးအခပေးနိုင်သော လူကောင်းတစ်ဦး” အဖြစ် မိမိတို့ကိုယ်ကို ဆက်လက် ရှုမြင်ကြသည်။ တိတိကျကျပြောရလျှင် ထိုသို့သောလူများ၏ သရုပ်သကန်များ၊ အနှစ်သာရမှာ အလုပ်လုပ်ပေးသူများ၏ သရုပ်သကန်များ၊ အနှစ်သာရပင် ဖြစ်သည်။ ဤအုပ်စုသည် အသင်းတော်၌ သိသာထင်ရှားသော အချိုးအစားတစ်ခုအထိ ရှိနေသည်။ အချိုးအစား မည်သို့ပင်ဖြစ်စေ အဆုံးတွင် ဤပုဂ္ဂိုလ်များသည် အမှန်တကယ် ဒုက္ခဆင်းရဲခံနိုင်ပြီး အဖိုးအခ ပေးနိုင်လျှင်၊ မည်သည့် ကြီးမားသော ပြစ်မှားခြင်းများကိုမျှ မကျူးလွန်ဘဲ၊ ဘုရားသခင်၏ စီမံအုပ်ချုပ်ရေးဆိုင်ရာ အမိန့်များကို မချိုးဖောက်ဘဲ သို့မဟုတ် ကိုယ်တော်၏ စိတ်သဘောထားကို မပြစ်မှားဘဲ အဆုံးတိုင် သည်းခံပြီး ဇွဲရှိနိုင်လျှင် ၎င်းတို့သည် သစ္စာစောင့်သိသော အလုပ်လုပ်ပေးသူများ၊ ကျန်ရစ်နိုင်သော အလုပ်လုပ်ပေးသူများ ဖြစ်ကြသည်။ ဤသည်မှာ အတော်အတန် ကြီးမားသော ကောင်းချီးမင်္ဂလာတစ်ခု ဖြစ်သည်။ ၎င်းတို့သည် သမ္မာတရားကို မလိုက်စားကြသကဲ့သို့ ဘုရားသခင်၏ အလိုတော်ကိုလည်း မလိုက်နာနိုင်ကြ၊ ဘုရားသခင်အတွက် သက်သေမခံနိုင်ကြ၊ ဘုရားသခင်၏ နှုတ်ကပတ်တော်များနှင့် အမှုတော်အတွက် သက်သေခံသူများအဖြစ်လည်း မဆောင်ရွက်နိုင်ကြပေ၊ ဤကောင်းချီးမင်္ဂလာကို လက်ခံရရှိခြင်းသည် အတော်ပင် ကောင်းနေပြီ ဖြစ်သည်။ သမ္မာတရားကို မလိုက်စားဘဲ မည်သည့်အရာကို ရရှိရန် မျှော်လင့်နိုင်မည်နည်း။ သစ္စာစောင့်သိသော အလုပ်လုပ်ပေးသူတစ်ဦး ဖြစ်ရခြင်းသည် မဆိုးတော့ပေ။ အချို့လူများက “ဤပုဂ္ဂိုလ်များသည် ဘုရားသခင်၏ လူများ ဖြစ်လာရန် ဖြစ်နိုင်သလော” ဟု မေးကြသည်။ ဖြစ်နိုင်ပေသည်။ တစ်ခုတည်းသော ဖြစ်နိုင်ချေမှာ ဤပုဂ္ဂိုလ်များသည် စွန့်လွှတ်နိုင်ပြီး ဒုက္ခဆင်းရဲခံနိုင်ခြင်းကို အခြေခံ၍ သမ္မာတရားကို လက်ခံနိုင်လျှင်၊ မိမိတို့၏ ကိုယ်ပိုင် ဖောက်ပြန်ပျက်စီးခြင်းကို အသိအမှတ်ပြုပြီး မှန်ကန်စွာ ရင်ဆိုင်နိုင်လျှင်၊ ထို့နောက် ယင်းကို ဖြေရှင်းရန် သမ္မာတရားကို ရှာဖွေနိုင်လျှင်၊ လူသားဆိုင်ရာ ကောင်းမြတ်မှု သို့မဟုတ် လူသားဆိုင်ရာ ချုပ်တည်းမှု၊ သည်းခံမှုနှင့် ဇွဲလုံ့လတို့အပေါ် အခြေခံ၍ မပြုမူဘဲ သမ္မာတရား စည်းမျဉ်းများအတိုင်း လက်တွေ့လုပ်ဆောင်နိုင်လျှင်၊ သို့မှသာ အဆုံးတွင် ၎င်းတို့၏ စိတ်သဘောထားသည် အပြောင်းအလဲအချို့ကို ကြုံတွေ့နိုင်ပြီး ထိုအခါ ၎င်းတို့တွင် ဘုရားသခင်၏ လူများ ဖြစ်လာရန် အခွင့်အရေးအချို့ ရှိပေသည်။ သို့သော် ၎င်းတို့၏ လုပ်ဆောင်ချက်များနှင့် အပြုအမူသည် စိတ်သဘောထား ပြောင်းလဲခြင်းနှင့် မသက်ဆိုင်လျှင်၊ သမ္မာတရားကို လက်ခံခြင်းနှင့် ကယ်တင်ခြင်းခံရခြင်းတို့နှင့် မသက်ဆိုင်လျှင် ၎င်းတို့ ဘုရားသခင်၏ လူများ ဖြစ်လာရန် အခွင့်အရေးမှာ သုညဖြစ်သည်၊ ဤသည်မှာ အမှန်တရားတစ်ခု ဖြစ်သည်။ သစ္စာစောင့်သိသော အလုပ်လုပ်ပေးသူများကို ဆက်ဆံခြင်းအတွက် စည်းမျဉ်းမှာ အဘယ်နည်း။ ဤလူတို့ကို ကြည်လင်ပြတ်သားသော စိတ်ရှိလာစေရန် အကြီးမားဆုံးသော ကြိုးပမ်းအားထုတ်မှု ပြုလုပ်ဖို့ ဖြစ်သည်။ ၎င်းတို့ကို ကြည်လင်ပြတ်သားသော စိတ်ရှိလာစေခြင်း၏ ရည်ရွယ်ချက်မှာ အဘယ်နည်း။ ၎င်းတို့ကို အကောင်အထည်မပေါ်နိုင်သော အိပ်မက်များ မမက်စေရန် တားဆီးဖို့ ဖြစ်သည်။ အချို့က “အကောင်အထည်မပေါ်နိုင်သော အိပ်မက်များ မက်ခြင်းဟူသည်မှာ အဘယ်အရာကို ရည်ညွှန်းသနည်း” ဟု မေးကောင်းမေးနိုင်သည်။ ယင်းမှာ လူတို့သည် မိမိတို့ကိုယ်ကို “လူ့သဘာဝကောင်းရှိခြင်း၊ ဘုရားသခင်ကို အမှန်တကယ် ယုံကြည်ခြင်း၊ စွန့်လွှတ်နိုင်စွမ်းရှိခြင်းနှင့် အဖိုးအခပေးလိုစိတ်ရှိခြင်း” အဖြစ် မှတ်ယူကြပြီး ထို့နောက် ဘုရားသခင်၏ ကယ်တင်ခြင်းကို ခံရရန် မျှော်လင့်သည့်အခါ ဖြစ်သည်၊ ယင်းမှာ မဖြစ်နိုင်ပေ။ “လူ့သဘာဝကောင်းရှိခြင်း၊ ဘုရားသခင်ကို အမှန်တကယ် ယုံကြည်ခြင်း၊ စွန့်လွှတ်နိုင်စွမ်းရှိခြင်းနှင့် အဖိုးအခပေးလိုစိတ်ရှိခြင်းတို့သည် ဘုရားသခင်၏ ကယ်တင်ခြင်းကို လက်ခံရရှိရန် ဦးတည်နိုင်သည်” ဟူသော ရှုထောင့်အမြင်ကို စွဲကိုင်ထားခြင်းသည် မှားယွင်းပြီး မိုက်မဲကြောင်း ၎င်းတို့ကို ရှင်းလင်းစွာ သိမြင်စေရမည်။ ဤအရည်အသွေးများရှိခြင်းက လူတစ်ဦးသည် မိမိ၏ ဖောက်ပြန်ပျက်စီးသော စိတ်သဘောထားကို ဖယ်ရှားပြီးဖြစ်ကြောင်း မဆိုလိုသကဲ့သို့ ကောင်းသော အပြုအမူအနည်းငယ်ရှိခြင်းသည်လည်း လူတစ်ဦးသည် သမ္မာတရားကို ရရှိပြီးဖြစ်သည်ဟု မဆိုထားနှင့်၊ လူတစ်ဦး ကယ်တင်ခြင်းခံရနိုင်သည်ဟု မဆိုလိုကြောင်း၊ ၎င်းတို့၏ ရှုထောင့်အမြင်များသည် အဓိပ္ပာယ်မဲ့ပြီး ရယ်ဖွယ်ကောင်းကာ ဘုရားသခင် ဖော်ပြခဲ့သော သမ္မာတရားနှင့် မကိုက်ညီဘဲ လုံးဝ သဟဇာတမဖြစ်ကြောင်း ၎င်းတို့ကို ရှင်းလင်းစွာ သိမြင်စေရမည်။ ဘာသာရေးဆိုင်ရာ အယူအဆများကို ခေါင်းမာစွာ စွဲကိုင်ထားသော ဤလူတို့အတွက်မူ ၎င်းတို့ကို ကူညီသင့်သည်၊ ဘုရားသခင်၏ နှုတ်ကပတ်တော်များကို ဖတ်ရှုပြီး သမ္မာတရားကို ၎င်းတို့အား မိတ်သဟာယဖွဲ့ပေးသင့်သည်။ ၎င်းတို့သည် သမ္မာတရားကို လက်မခံနိုင်သေးလျှင်၊ သင်သည် သမ္မာတရားကို မည်သို့ပင် မိတ်သဟာယဖွဲ့စေကာမူ ၎င်းတို့သည် ဉာဏ်မပွင့်ဘဲ ရှာဖွေရန် ရည်ရွယ်ချက်ကို မပြလျှင် ၎င်းတို့ကို အတင်းအကျပ်ခိုင်းရန် မလိုအပ်တော့ပေ။ ၎င်းတို့သည် အဆုံးတိုင် အလုပ်လုပ်ပေးသူများအဖြစ်သာ ရှိနိုင်ကြမည် ဖြစ်သည်။

၂။ ဘုရားသခင်၏ လူများ

သစ္စာစောင့်သိသော အလုပ်လုပ်ပေးသူများ၏ သရုပ်သကန်များအကြောင်း မိတ်သဟာယဖွဲ့ပြီးနောက် အခြားလူအမျိုးအစားတစ်မျိုး၏ သရုပ်သကန်များအကြောင်းကို ပြောကြစို့။ ဘုရားသခင်၏ အမျိုးမျိုးသော ဖော်ထုတ်မှုများနှင့် လူအမျိုးမျိုး၏ ဖောက်ပြန်ပျက်စီးသော စိတ်သဘောထားများအပေါ် တရားစီရင်မှုများကို ကြားပြီးနောက် ဤပုဂ္ဂိုလ်တစ်ဦးချင်းစီသည် နှိုင်းယှဉ်ကြည့်လျှင် မိမိတို့၏ ကိုယ်ပိုင်အတိတ်မှ အမျိုးမျိုးသော ဖောက်ပြန်ပျက်စီးသော စိတ်သဘောထား၏ ထုတ်ဖော်မှုများနှင့် ၎င်းတို့၏ ဖောက်ပြန်ပျက်စီးသော စိတ်သဘောထား၏ စိုးမိုးမှုအောက်တွင် ဖြစ်ပေါ်လာသည့် ဘုရားသခင်နှင့် သမ္မာတရားအပေါ်ထားသော သဘောထားအမျိုးမျိုးကို ပို၍ စဉ်းစားကြသည်။ ၎င်းတို့သည် မိမိတို့၏ အမျိုးမျိုးသော သရုပ်သကန်များကို ဆင်ခြင်သုံးသပ်ပြီး သိရှိလာကြသည်၊ ဘုရားသခင်၏ နှုတ်ကပတ်တော်များနှင့် မိမိတို့ကိုယ်ကို နှိုင်းယှဉ်ချိန်ဆကြသည်၊ မိမိတို့၏ တာဝန်အပေါ်ထားသော သဘောထားကို ဆန်းစစ်ကြပြီး မိမိတို့၏ တာဝန်ကို ထမ်းဆောင်နေစဉ်တွင်လည်းကောင်း၊ ဘုရားသခင် စီစဉ်ဖွဲ့စည်းထားသော အမျိုးမျိုးသော လူများ၊ ဖြစ်ရပ်များနှင့် အမှုအရာများအလယ်တွင် ၎င်းတို့ ထုတ်ဖော်ပြသည့် အမျိုးမျိုးသော ဖောက်ပြန်ပျက်စီးမှုများကိုလည်းကောင်း ဆန်းစစ်ကြသည်။ ၎င်းတို့သည် ဘုရားသခင်၏ တရားစီရင်မှု၊ ဖော်ထုတ်မှုနှင့် ဆုံးမပဲ့ပြင်ခြင်းတို့ကို လက်ခံရန် ကြိုးစားရင်း အသေးစိတ်အချက် တစ်ခုချင်းစီတိုင်းမှ မိမိတို့ကိုယ်ကို ဆန်းစစ်ပြီး သိရှိကြသည်။ ဤပုဂ္ဂိုလ်တစ်ဦးချင်းစီသည် အလုပ်လုပ်ပေးသူများထက် မည်သည့်နည်းလမ်းများဖြင့် ပိုကောင်းသနည်း။ ၎င်းတို့သည် သမ္မာတရားကိုလည်းကောင်း၊ ဘုရားသခင်၏ နှုတ်ကပတ်တော်များကိုလည်းကောင်း၊ ဘုရားသခင် ဖော်ထုတ်သည့် ဖောက်ပြန်ပျက်စီးသော စိတ်သဘောထားတိုင်းကိုလည်းကောင်း တက်ကြွစွာ၊ အပြုသဘောဆောင်စွာဖြင့် လက်ခံနိုင်သည်။ တစ်ခါတစ်ရံ ၎င်းတို့သည် အပျက်သဘောဆောင်ခြင်း၊ ရှောင်ရှားခြင်း သို့မဟုတ် လက်လျှော့ရန် စဉ်းစားခြင်းပင် ရှိနိုင်သော်လည်း မည်သို့ပင်ဖြစ်စေ ၎င်းတို့သည် သမ္မာတရားကို မိမိတို့ကိုယ်တိုင် လက်ခံလာစေရန် လှုံ့ဆော်မှုတစ်ခုကို ပိုင်ဆိုင်ထားဆဲ ဖြစ်သည်။ ဤလှုံ့ဆော်မှုသည် အဘယ်အရာဖြစ်သနည်း။ ယင်းမှာ “ဘုရားသခင်၏ နှုတ်ကပတ်တော်များသည် လူတို့ကို ပြောင်းလဲစေနိုင်သည်။ လူတစ်ဦးသည် သမ္မာတရားကို လက်ခံသရွေ့ ဤပြဿနာများနှင့် ဖောက်ပြန်ပျက်စီးသော စိတ်သဘောထားများအားလုံးကို ဖြေရှင်းနိုင်ပြီး ထိုအခါ ထိုသူသည် ကယ်တင်ခြင်းခံရနိုင်သည်။ ငါသည် ကယ်တင်ခြင်းခံရလိုပါက ဘုရားသခင်၏ အမှုတော်နှင့် ပူးပေါင်းဆောင်ရွက်ရမည်ဖြစ်ပြီး သမ္မာတရားကို လက်ခံရမည်” ဟူ၍ ဖြစ်သည်။ ဥပမာအားဖြင့် ရိုးသားသောလူတစ်ဦး ဖြစ်ခြင်းနှင့်ပတ်သက်သည့် သမ္မာတရားကို ကြားသည့်အခါ အချို့သည် မိမိတို့ကိုယ်ကို ဆင်ခြင်သုံးသပ်လာကြပြီး ၎င်းတို့ ပြုလုပ်သည့် လှည့်ဖြားခြင်းနှင့် ကောက်ကျစ်ခြင်းအပြင် ၎င်းတို့၏ မသိမသာ ဒုက္ခပေးပြီး ကောက်ကျစ်ဆိုးယုတ်သော အသွင်အပြင်များကို ပို၍ ရှင်းလင်းစွာ မြင်တွေ့လာကြသည်။ ၎င်းတို့သည် မိမိတို့၏ စိတ်နှလုံးထဲတွင် သို့မဟုတ် စိတ်အာရုံတွင် ကျန်ရှိနေသေးသော မိမိတို့၏ အတိတ်မှ လိမ်လည်မှုများနှင့် လှည့်ဖြားသည့်နည်းလမ်းများကို ပြန်လည်အမှတ်ရကြသည်၊ ယင်းတို့သည် ရုပ်ရှင်ထဲမှ ဇာတ်ဝင်ခန်းများကဲ့သို့ ၎င်းတို့၏ စိတ်ထဲတွင် အထပ်ထပ်အခါခါ ပြန်လည်မြင်ယောင်လာပြီး ၎င်းတို့ကို ပို၍ ရှက်ရွံ့ကာ နာကျင်ပြီး ဝမ်းနည်းလာစေသည်။ အဆက်မပြတ် မိမိကိုယ်ကို ဆန်းစစ်ခြင်းနှင့် မိမိကိုယ်ကို ဆင်ခြင်သုံးသပ်ခြင်းတို့ ပြုလုပ်ပြီးနောက် ၎င်းတို့သည် ရာဇဝတ်သားများကဲ့သို့ ခံစားကြရပြီး ချက်ချင်းပင် လုံးဝ အားအင်ကုန်ခမ်းကာ မတ်တပ်မရပ်နိုင်တော့ပေ။ ၎င်းတို့သည် မိမိတို့မှာ လူကောင်းများမဟုတ်ဘဲ ဆိုးယုတ်သောသူများဖြစ်သည်ဟု ခံစားကြရပြီး ၎င်းတို့သည် ကံကောင်းထောက်မ၍ ဘုရားသခင်ကို တိုက်ရိုက် အတိုက်အခံမလုပ်ခဲ့ခြင်း ဖြစ်ကြောင်း၊ ယင်းမှာ အမှန်ပင် သီသီလေး လွတ်မြောက်ခြင်း ဖြစ်ကြောင်း တွေးထင်ကြသည်။ ထို့နောက် ၎င်းတို့သည် လူတစ်ဦးအနေဖြင့် ဤကဲ့သို့ ရှုံးနိမ့်ရန် မလိုလားဘဲ နိုးကြားလာကြပြီး “ငါသည် အသစ်တစ်ဖန် ပြန်လည်စတင်ရမည်ဖြစ်ပြီး ရိုးသားသောလူတစ်ဦး ဖြစ်ရမည်၊ သို့မဟုတ်လျှင် ငါသည် ဘုရားသခင်၏ ကယ်တင်ခြင်းကို မခံရနိုင်ပေ။ ကယ်တင်ခြင်းခံရရန် ငါသည် ရိုးသားသောလူတစ်ဦး ဖြစ်ရမည်။ ငါသည် ယခု လုံးဝ လက်မလျှော့နိုင်ပေ” ဟု သန္နိဋ္ဌာန်ချကြသည်။ ဤလူများသည် သမ္မာတရားကို အစောပိုင်းတွင် လက်ခံသည်ဖြစ်စေ၊ နောက်ပိုင်းတွင် လက်ခံသည်ဖြစ်စေ၊ ဘုရားသခင်၏ နှုတ်ကပတ်တော်များအပေါ် ၎င်းတို့၏ နားလည်သဘောပေါက်မှုသည် နက်ရှိုင်းသည်ဖြစ်စေ၊ အပေါ်ယံဆန်သည်ဖြစ်စေ မည်သို့ပင်ဖြစ်စေကာမူ ဘုရားသခင်၏ နှုတ်ကပတ်တော်များအပေါ် ၎င်းတို့၏ သဘောထားသည် အလွန်အမင်း မနှစ်မြို့ခြင်း သို့မဟုတ် အတိုက်အခံလုပ်ခြင်း ဖြစ်ဖို့ဝေးစွ၊ မထီမဲ့မြင်ပြုခြင်းမဟုတ်ချေ။ ထိုအစား ၎င်းတို့သည် ဘုရားသခင်၏ နှုတ်ကပတ်တော်များကို တက်ကြွစွာ အသိအမှတ်ပြုပြီး လက်ခံကြကာ ထို့နောက် ယင်းတို့ကို လက်တွေ့လုပ်ဆောင်ရန် အစဉ်အသင့်ရှိနေကြသည်။ ၎င်းတို့ ပြုမူဆောင်ရွက်သည့်အခါ သို့မဟုတ် မိမိတို့၏ တာဝန်များကို ထမ်းဆောင်သည့်အခါ ၎င်းတို့သည် ဘုရားသခင်၏ နှုတ်ကပတ်တော်များထဲတွင် စည်းမျဉ်းများကို ရှာဖွေရန် အစွမ်းကုန်ကြိုးစားပြီး ထို့နောက် ဤစည်းမျဉ်းများအတိုင်း သတိရှိစွာ ပြုမူဆောင်ရွက်ကြသည်။ တစ်ခါတစ်ရံ ၎င်းတို့သည် သတ်သတ်မှတ်မှတ်ဖြစ်သော စည်းမျဉ်းများကို မရှာဖွေနိုင်လျှင် သို့မဟုတ် ဦးတည်ရာကို နားမလည်နိုင်လျှင်ပင် ၎င်းတို့၏ ရည်ရွယ်ချက်မှာ မိမိတို့၏ တာဝန်ကို ကောင်းစွာ ထမ်းဆောင်ရန်၊ ဘုရားသခင်၏ ရည်ရွယ်ချက်များနှင့်အညီ၊ သမ္မာတရား စည်းမျဉ်းများနှင့် ကိုက်ညီစွာ ထမ်းဆောင်ရန် ဖြစ်သည်။ ဤလူများ၏ လူ့သဘာဝနှင့် အလုပ်လုပ်ပေးသူများ၏ လူ့သဘာဝတို့သည် အများအားဖြင့် တူညီကြသည်၊ မြင့်ခြင်းနှင့် နိမ့်ခြင်း သို့မဟုတ် မြင့်မြတ်ခြင်းနှင့် ယုတ်ညံ့ခြင်းဟူ၍ ခြားနားချက်မရှိပေ။ ဤလူအမျိုးအစားထဲမှ များစွာသောသူတို့သည် မိမိတို့ကိုယ်ကို “လူ့သဘာဝကောင်းရှိခြင်း၊ ဘုရားသခင်ကို အမှန်တကယ် ယုံကြည်ခြင်း၊ ဘုရားသခင်ကို ယုံကြည်သူတစ်ဦးအနေဖြင့် စွန့်လွှတ်နိုင်စွမ်းရှိခြင်း၊ မိမိ၏ တာဝန်ကို ထမ်းဆောင်ရန် အဖိုးအခပေးလိုစိတ်နှင့် ဒုက္ခဆင်းရဲကို ကြံ့ကြံ့ခံနိုင်ခြင်း” အဖြစ် ရှုမြင်ကြသည်မှာ ပြောစရာမလိုပေ။ သို့သော် ဤလူများနှင့် အလုပ်လုပ်ပေးသူများအကြား ခြားနားချက်မှာ အဘယ်နည်း။ ၎င်းတို့သည် ဘုရားသခင်၏ တရားစီရင်ခြင်းနှင့် လူတို့ကို ဖော်ထုတ်ခြင်းဆိုင်ရာ နှုတ်ကပတ်တော်များကို ကြားပြီးနောက် ၎င်းတို့၏ သဘောထားသည် လျစ်လျူရှုခြင်းမဟုတ်၊ ရှောင်တိမ်းခြင်းမဟုတ်ဘဲ တက်ကြွစွာနှင့် စိတ်ရင်းမှန်ဖြင့် လက်ခံခြင်း ဖြစ်သည်။ ဤနှုတ်ကပတ်တော်များကို ကြားပြီးနောက် ၎င်းတို့သည် စိတ်ဆင်းရဲပြီး စိတ်မချမ်းမသာဖြစ်လျှင်ပင်၊ မိမိတို့၏ ထုတ်ဖော်ခံရသော ဖောက်ပြန်ပျက်စီးမှုအပေါ် ဒေါသထွက်ခြင်းကို ဖော်ပြလျှင်ပင် နောက်ဆုံးတွင် ၎င်းတို့သည် ယင်းတို့ကို မှန်ကန်စွာ ရင်ဆိုင်နိုင်ကြသေးသည်၊ တက်ကြွစွာ လက်ခံကြပြီး လက်ဦးမှုဖြင့် လက်တွေ့လုပ်ဆောင်ကာ ဝင်ရောက်ကြသည်။ ဤသည်မှာလည်း လူအမျိုးအစားတစ်မျိုး မဟုတ်လော။ (ဟုတ်ပါသည်။) ဤလူများသည် အတိုင်းအတာတစ်ခုအထိ ကိုယ်စားပြုခြင်း မရှိကြသလော။ (ဟုတ်ပါသည်။) ဤလူများ များစွာ ရှိသလော။ (မများပါ။) ယခုအခါ များစွာမရှိသော်လည်း ၎င်းတို့၏ အရေအတွက် တိုးပွားလာမည်ဟု မျှော်လင့်ချက်ရှိသည်။ သို့ဆိုလျှင် ဤလူများကို မည်သည့်အမျိုးအစားထဲသို့ ခွဲခြားထည့်သွင်းသင့်သနည်း။ ဤတိကျသော သရုပ်သကန်များသည် ဤလူများက သမ္မာတရားကို ချစ်မြတ်နိုးပြီး သမ္မာတရားကို လက်ခံနိုင်ကြောင်း ညွှန်ပြနိုင်သလော။ (ညွှန်ပြနိုင်ပါသည်။) ၎င်းတို့ ညွှန်ပြနိုင်သည်။ သဘောပေါက်နားလည်နိုင်စွမ်း ညံ့ဖျင်းသော အချို့လူများသည် သမ္မာတရားကို ပို၍ နှေးကွေးစွာ လက်ခံကြသော်လည်း ၎င်းတို့၏ စိတ်နှလုံး နက်ရှိုင်းရာတွင် ၎င်းတို့သည် သမ္မာတရားကို လက်ခံကြပြီး ယင်းထဲသို့ တက်ကြွစွာ ဝင်ရောက်လိုသော စိတ်သဘောထားရှိကြသည်။ တစ်စုံတစ်ဦးက အလင်းသစ် သို့မဟုတ် သမ္မာတရား စည်းမျဉ်းများနှင့် ကိုက်ညီသော လက်တွေ့လုပ်ဆောင်ခြင်းအတွက် လမ်းခရီးများကို မိတ်သဟာယဖွဲ့သည့်အခါတိုင်း ၎င်းတို့၏ မျက်လုံးများသည် အရောင်တောက်လာသည်၊ ၎င်းတို့၏ စိတ်နှလုံးများသည် ရှင်းလင်းလာပြီး “နောက်ဆုံးတွင်မူ တစ်စုံတစ်ယောက်က ဤအလင်းကို မိတ်သဟာယဖွဲ့ခဲ့ပြီ။ ဤသည်မှာ ငါလိုအပ်သောအရာ ဖြစ်သည်” ဟု တွေးလျက် ဝမ်းမြောက်ကြသည်။ ၎င်းတို့သည် မိမိတို့ လိုအပ်နေသောအရာကို အစဉ်သဖြင့် နားလည်နိုင်ကြသည်၊ ၎င်းတို့ အရေးတကြီး လိုအပ်ပြီး ကင်းမဲ့နေသော အလင်းနှင့် ဉာဏ်အလင်းရခြင်းကို ရရှိနိုင်ကြပြီး ၎င်းတို့၏ ညီအစ်ကိုမောင်နှမများ မိတ်သဟာယဖွဲ့သော စစ်မှန်သည့် အတွေ့အကြုံဆိုင်ရာ နားလည်သဘောပေါက်မှုမှ ၎င်းတို့ လိုအပ်သော သမ္မာတရား စည်းမျဉ်းများကို ရှာဖွေနိုင်ကြသည်။ ဤတိကျသော သရုပ်သကန်များကို အခြေခံ၍ ၎င်းတို့၏ စိတ်နှလုံးများသည် သမ္မာတရားကို မတောင့်တကြသလော။ (တောင့်တကြပါသည်။) ဤလူများသည် သမ္မာတရားကို ချစ်မြတ်နိုးသည်ဟု ငါတို့ ပြောဆိုပါက ဤပြောဆိုချက်သည် အလွန် ဓမ္မဓိဋ္ဌာန်ကျခြင်း သို့မဟုတ် တိကျမှန်ကန်ခြင်း မရှိပေ။ သို့သော် ၎င်းတို့၏ တိကျသော သရုပ်သကန်များကို အခြေခံ၍ ဤလူများသည် သမ္မာတရားကို တောင့်တကြသည်။ ဤတောင့်တခြင်းသည် အဘယ်မှ လာသနည်း။ ယင်းမှာ ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် ၎င်းတို့၏ မျှော်လင့်ချက်မှလည်းကောင်း၊ ၎င်းတို့၏ အသက်ဝင်ရောက်မှုတွင် ကြုံတွေ့ရသော အမျိုးမျိုးသော ပြဿနာများနှင့် အခက်အခဲများကို ဖြေရှင်းရန် ၎င်းတို့၏ မျှော်လင့်ချက်မှလည်းကောင်း၊ သမ္မာတရား၌ တိုးတက်မှုရရှိရန်၊ ပို၍ နှိုက်နှိုက်ချွတ်ချွတ် လေ့လာရန် ၎င်းတို့၏ မျှော်လင့်ချက်မှလည်းကောင်း၊ ထို့အပြင် စည်းမျဉ်းများဖြင့် အမှန်တကယ် ပြုမူနိုင်ရန်၊ လမ်းကြောင်းတစ်ခုဖြင့် လက်တွေ့လုပ်ဆောင်နိုင်ရန်၊ ၎င်းတို့၏ ဖောက်ပြန်ပျက်စီးသော စိတ်သဘောထားများ၏ ထုတ်ဖော်မှုများမှ ၎င်းတို့၏ ဖောက်ပြန်ပျက်စီးသော စိတ်သဘောထားများ၏ အနှစ်သာရမှာ အဘယ်အရာဖြစ်သည်ကို၊ ယင်းတို့ကို မည်သို့ဖြေရှင်းပြီး ဖယ်ရှားရမည်ကို ပို၍ တိကျစွာ အသိအမှတ်ပြုနိုင်ရန် ၎င်းတို့၏ မျှော်လင့်ချက်မှလည်းကောင်း လာခြင်း ဖြစ်သည်။ ဤလူများသည် ရာထူးအဆင့်အတန်းအတွက် ပြိုင်ဆိုင်ခြင်း၊ မိမိတို့၏ ကိုယ်ပိုင်နည်းလမ်းကို ခေါင်းမာစွာ တစိုက်မတ်မတ် လုပ်ဆောင်ခြင်း၊ မိမိကိုယ်ကို မှန်ကန်သည်ဟု ယူမှတ်ခြင်း၊ မာနထောင်လွှားခြင်း၊ လှည့်ဖြားတတ်ခြင်း သို့မဟုတ် စိတ်နှလုံးမာကျောခြင်းကဲ့သို့သော ဖောက်ပြန်ပျက်စီးသည့် စိတ်သဘောထားများအတွင်း၌ မကြာခဏ အသက်ရှင်နေထိုင်ကြလျှင်ပင် ဘုရားသခင်၏ နှုတ်ကပတ်တော်များကို အဆက်မပြတ် စားသုံးခြင်းနှင့် ဘုရားသခင်၏ အမှုတော်ကို တွေ့ကြုံခြင်းမှတစ်ဆင့် ဤသိသာထင်ရှားသော ပြဿနာများကို တဖြည်းဖြည်း ဆန်းစစ်ပြီး ဖော်ထုတ်သွားမည် ဖြစ်သည်။ ထို့နောက် ၎င်းတို့သည် ဤအရာများကို ပြဿနာများအဖြစ်၊ ဖောက်ပြန်ပျက်စီးသော စိတ်သဘောထားများ၏ ထုတ်ဖော်မှုများအဖြစ်၊ သမ္မာတရားနှင့် မကိုက်ညီသောအရာ၊ ဘုရားသခင် မုန်းတီးသောအရာအဖြစ် အသိအမှတ်ပြုနိုင်သည်။ မိမိတို့၏ ဖောက်ပြန်ပျက်စီးသော စိတ်သဘောထားများကို သတိပြုမိပြီးနောက် ၎င်းတို့သည် ယင်းတို့ကို ဖြေရှင်းရန်နှင့် ဖယ်ရှားရန် သာ၍ပင် တောင့်တကြသည်။ ဤသည်မှာ သမ္မာတရားအတွက် ၎င်းတို့၏ တောင့်တခြင်း၏ ရင်းမြစ်တစ်ခု ဖြစ်သည်။ တစ်နည်းအားဖြင့် ၎င်းတို့တွင် မိမိတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် လိုအပ်ချက်၊ မိမိတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားရန် အရေးတကြီး စိတ်သဘောထား ရှိကြသည်။ တစ်ချိန်တည်းမှာပင် ၎င်းတို့သည် မည်သည့်ဖောက်ပြန်ပျက်စီးသော စိတ်သဘောထားမျိုး ထုတ်ဖော်ပြခဲ့သည်ကို ရှာဖွေတွေ့ရှိသည်ဖြစ်စေ၊ ၎င်းတို့ ကြုံတွေ့ရသည့် မည်သည့် ပြဿနာများ သို့မဟုတ် အခက်အခဲများပင်ဖြစ်စေ ၎င်းတို့သည် ဘုရားသခင်၏ နှုတ်ကပတ်တော်များထဲတွင် တိကျမှန်ကန်သော အဖြေများကို ရှာဖွေရန်၊ ဘုရားသခင်က လူထံမှ အဘယ်အရာကို တောင်းဆိုသည်ကို နားလည်ရန်နှင့် ယင်းတို့ကို ဖြေရှင်းရန် မည်သည့်သမ္မာတရားများနှင့် ဘုရားသခင်၏ နှုတ်ကပတ်တော်များကို အသုံးပြုသင့်သည်ကို နားလည်ရန် ပို၍ စိတ်အားထက်သန်ကြသည်။ သမ္မာတရားအတွက် ၎င်းတို့၏ တောင့်တခြင်း၏ တိကျသော သရုပ်သကန်များနှင့် ရင်းမြစ်များမှာ ဤအရာများ ဖြစ်ကြသည်။ ဤသို့ပြောခြင်းသည် ဓမ္မဓိဋ္ဌာန်ကျသော ပြောဆိုချက်တစ်ခု ဖြစ်သလော။ (ဟုတ်ပါသည်။) ဤလူများကို သမ္မာတရားကို ချစ်မြတ်နိုးသည်ဟု မဆိုနိုင်ပေ။ ၎င်းတို့သည် သမ္မာတရားကို ချစ်မြတ်နိုးပါက အလွန် တက်ကြွကြမည်ဖြစ်ပြီး ၎င်းတို့၏ အမျိုးမျိုးသော သရုပ်သကန်များသည် ပို၍ အပြုသဘောဆောင်မည် ဖြစ်သည်။ သို့သော် ဤလူများ၏ အမျိုးမျိုးသော သရုပ်သကန်များနှင့် ၎င်းတို့၏ အမှန်တကယ်ဖြစ်သော ဝိညာဉ်ရင့်ကျက်မှုအပေါ် အခြေခံ၍ ၎င်းတို့သည် သမ္မာတရားကို ချစ်မြတ်နိုးသည့်အဆင့်သို့ မရောက်ရှိသေးဘဲ ယင်းကို တောင့်တရုံသာ ရှိသေးသည်။ ဤပြောဆိုချက်သည် အတော်ပင် ဓမ္မဓိဋ္ဌာန်ကျပြီးဖြစ်သည်။ သို့ဆိုလျှင် ဤလူများ၏ အမျိုးမျိုးသော သရုပ်သကန်များကို ကြည့်ရှုလျက် ၎င်းတို့ကို မည်သည့်အမျိုးအစားထဲသို့ ခွဲခြားထည့်သွင်းသင့်သနည်း။ တိကျမှန်ကန်စွာ ပြောရလျှင် ဤလူများသည် ဘုရားသခင်၏ လူများဟူသည့် အမျိုးအစားနှင့် သက်ဆိုင်သည်။ ဤအခိုင်အမာဆိုချက်တွင် အခြေခံအကြောင်းရင်းတစ်ခု ရှိသည်။ အဘယ်အခြေခံအကြောင်းရင်းနည်။ ဤလူများ၏ ဖောက်ပြန်ပျက်စီးသော စိတ်သဘောထားများသည် အခြားသူများ၏ စိတ်သဘောထားများနှင့် တူညီသည်။ လူ့သဘာဝအရ ၎င်းတို့၏ လူ့သဘာဝသည် ကောင်းသည်ဟု မဆိုနိုင်သကဲ့သို့ ဘုရားသခင်၏ အမြင်တွင် ၎င်းတို့သည် စုံလင်သောသူများဖြစ်သည်ဟုလည်း မဆိုနိုင်ပေ၊ ၎င်းတို့အများစုသည် သာမန် လူ့သဘာဝရှိကြသည်။ “သာမန်” ဟူသည်မှာ ဤနေရာတွင် အဘယ်အရာကို ဆိုလိုသနည်း။ ယင်းမှာ အတိုင်းအတာတစ်ခုအထိ အသိတရားနှင့် ဆင်ခြင်တုံတရား ပိုင်ဆိုင်ခြင်းကို ဆိုလိုသည်။ သို့သော် ဤသည်မှာ အရေးကြီးဆုံးသော ကဏ္ဍမဟုတ်ပေ။ အရေးအကြီးဆုံးမှာ အဘယ်အရာနည်။ ယင်းမှာ ဘုရားသခင်၏ နှုတ်ကပတ်တော်များနှင့် ဘုရားသခင်၏ တောင်းဆိုချက်များကို ကြားပြီးနောက် ဘုရားသခင်၏ နှုတ်ကပတ်တော်များမှ ဖော်ထုတ်ထားသော လူအမျိုးမျိုး၏ ဖောက်ပြန်ပျက်စီးသော စိတ်သဘောထားများအကြောင်း ကြားပြီးနောက် ၎င်းတို့သည် လျစ်လျူရှုခြင်းမရှိဘဲ စိတ်လှုပ်ရှားကာ ူတစ်စုံတစ်ခုကို ဆောင်ရွက်ကြမည် ဖြစ်သည်။ တစ်စုံတစ်ခုကို ဆောင်ရွက်ခြင်းဟူသည်မှာ အဘယ်အရာကို ဆိုလိုသနည်း။ ဆိုလိုသည်မှာ ဘုရားသခင်၏ ဤနှုတ်ကပတ်တော်များနှင့် ဤသမ္မာတရားများကို ကြားပြီးနောက် ၎င်းတို့သည် ဖောက်ပြန်ပျက်စီးသော စိတ်သဘောထားများအတွင်း၌ ဆက်လက်အသက်ရှင်ပြီး ၎င်းတို့၏ ယခင် နေထိုင်မှုပုံစံအတိုင်း ဆက်လက်နေထိုင်ရန် မလိုလားတော့ခြင်း ဖြစ်သည်။ ထိုအစား ၎င်းတို့သည် ယခင်က အားကိုးခဲ့သော အမျိုးမျိုးသော အတွေးအခေါ်များ၊ ရှုထောင့်အမြင်များနှင့် ဖြစ်တည်မှုနည်းလမ်းများ၊ နေထိုင်မှုပုံစံတို့ကို ပြောင်းလဲရန် ကြိုးပမ်းကြသည်။ တစ်ချိန်တည်းမှာပင် ၎င်းတို့သည် မိမိတို့၏ တာဝန်ကို ထမ်းဆောင်ရာတွင်လည်းကောင်း၊ ဘုရားသခင် စီစဉ်ဖွဲ့စည်းထားသော အမျိုးမျိုးသော အခြေအနေများတွင် သမ္မာတရားကို တက်ကြွစွာ ရှာဖွေကြပြီး မဆင်မခြင် တစ်ဇွတ်ထိုး ပြုမူမည့်အစား ဘုရားသခင်၏ နှုတ်ကပတ်တော်များကို အခြေခံအဖြစ်၊ လက်တွေ့လုပ်ဆောင်ခြင်းအတွက် စည်းမျဉ်းများအဖြစ် အသုံးပြုကြသည်။ ၎င်းတို့၏ လူ့သဘာဝ၊ အစွမ်းအစ၊ ဘုရားသခင်၏ နှုတ်ကပတ်တော်များ၊ ဘုရားသခင်၏ အမှုတော်နှင့် ဘုရားသခင်၏ တောင်းဆိုချက်များအပေါ် ၎င်းတို့၏ သဘောထားများနှင့် ရှုမြင်ပုံများ စသည်တို့မှကြည့်လျှင် ဤလူများသည် ဘုရားသခင် ကယ်တင်ရန် ရည်ရွယ်ထားသောသူများ အတိအကျ ဖြစ်ကြသည်။ ၎င်းတို့သည် အလုပ်လုပ်ပေးသူများထက် မိမိတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားပြီး ကယ်တင်ခြင်းခံရရန် မျှော်လင့်ချက် ပိုရှိကြသည်။ ကယ်တင်ခြင်းခံရရန် သမ္မာတရားကို လက်ခံပြီး မိမိတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားနိုင်သောသူများသာလျှင် ဘုရားသခင်၏ လူများအဖြစ် သတ်မှတ်ခံရသည်။ ဤအဓိပ္ပာယ်ဖွင့်ဆိုချက်သည် အတော်ပင် လျော်ကန်သင့်မြတ်သည် မဟုတ်လော။ (သင့်မြတ်ပါသည်။) ယင်းသည် အသင့်တော်ဆုံး ဖြစ်သည်။ ကယ်တင်ခြင်းခံရခြင်းသည် အားအနည်းငယ် စိုက်ထုတ်ပြီး ကျန်ရစ်နိုင်ရန် အဖိုးအခ အနည်းငယ်ပေးကာ ထို့နောက် အရာအားလုံး ပြီးဆုံးသွားခြင်းအကြောင်း မဟုတ်ပေ။ ကယ်တင်ခြင်းခံရနိုင်သောသူများ၏ အခြေအနေမှာ အဘယ်နည်း။ ယင်းမှာ ဘုရားသခင်၏ နှုတ်ကပတ်တော်များနှင့် အမှုတော်ကို လက်ခံပြီး တွေ့ကြုံခြင်းမှတစ်ဆင့် ၎င်းတို့၏ ဖောက်ပြန်ပျက်စီးသော စိတ်သဘောထားများ ဖြေရှင်းခံရသည့် အခြေအနေတစ်ခု ဖြစ်သည်။ ဤဖြစ်စဉ်တွင် ၎င်းတို့သည် ဘုရားသခင်ကို သိလာကြသည်၊ မိမိတို့၏ ကိုယ်ပိုင် ဖောက်ပြန်ပျက်စီးသော စိတ်သဘောထားများကို နားလည်လာကြပြီး ဘုရားသခင်၏ နှုတ်ကပတ်တော်များအပေါ် စစ်မှန်ပြီး တိကျသော တွေ့ကြုံမှုများ ရှိလာကြကာ ထိုသို့ဖြင့် ဘုရားသခင်အတွက် သက်သေခံနိုင်ကြသည်။ ၎င်းတို့သည် ဘုရားသခင်အတွက် သက်သေခံချက်ပေးနိုင်ကြသည်။ ၎င်းတို့သည် ဘုရားသခင်၏ မည်သည့်ကဏ္ဍများအကြောင်း သက်သေခံကြသနည်း။ ၎င်းတို့သည် ဘုရားသခင်၏ ရည်ရွယ်ချက်များ၊ ဘုရားသခင်၏ စိတ်သဘောထား၊ ဘုရားသခင်၏အရာအားလုံးနှင့်ဖြစ်ခြင်း၊ ဘုရားသခင်၏ ပင်ကိုလက္ခဏာနှင့် ဘုရားသခင်သည် ဖန်ဆင်းရှင်ဖြစ်ကြောင်းကို သက်သေခံကြသည်။ ဤသည်မှာ ကယ်တင်ခြင်းရရှိပြီးနောက် လူတစ်ဦး၌ ထင်ရှားပေါ်လွင်နိုင်သည့်အရာ ဖြစ်သည်။ လူများသည် ကယ်တင်ခြင်းခံရပြီးနောက် ဤရလဒ်များကို အဘယ်ကြောင့် စွမ်းဆောင်ရရှိနိုင်သနည်း။ ၎င်းတို့သည် ဤအရာကို မိမိတို့ကိုယ်ကို “လူ့သဘာဝကောင်းရှိခြင်း၊ ဘုရားသခင်ကို အမှန်တကယ် ယုံကြည်ခြင်း၊ ဘုရားသခင်ကို ယုံကြည်သူတစ်ဦးအနေဖြင့် စွန့်လွှတ်နိုင်စွမ်းရှိခြင်း၊ မိမိ၏ တာဝန်ကို ထမ်းဆောင်ရန် အဖိုးအခပေးလိုစိတ်ရှိခြင်း” ဟု မှတ်ယူသောကြောင့် စွမ်းဆောင်ရရှိခြင်း မဟုတ်ပေ။ တစ်ခုတည်းသောအကြောင်းရင်း၊ ပြီးလျှင် အရေးအကြီးဆုံးသောအချက်မှာ ၎င်းတို့သည် ဘုရားသခင်၏ နှုတ်ကပတ်တော်များကို မိမိတို့၏ အသက်အဖြစ် လက်ခံနိုင်ခြင်း၊ မိမိတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားရန် သမ္မာတရားကို လက်တွေ့လုပ်ဆောင်နိုင်ခြင်း၊ မိမိတို့၏ မူလ၊ ဟောင်းနွမ်းသော နေထိုင်မှုနည်းလမ်းများနှင့် နေထိုင်မှုအပေါ် ရှုမြင်ပုံများကို ဘေးဖယ်ထားပြီး ဘုရားသခင်၏ နှုတ်ကပတ်တော်များကို မိမိတို့၏ အသက်သစ်အဖြစ် ခံယူခြင်းတို့ကြောင့် ဖြစ်သည်။ ၎င်းတို့သည် ကျင့်ကြံပြုမူရန်၊ အမှုအရာများကို လုပ်ဆောင်ရန်၊ ဘုရားသခင်နောက်လိုက်ရန်၊ ဘုရားသခင်ကို ကျိုးနွံနာခံရန်နှင့် ဘုရားသခင်ကို စိတ်ကျေနပ်စေရန် ဘုရားသခင်၏ နှုတ်ကပတ်တော်များကို အခြေခံအဖြစ် အသုံးပြုကြသည်။ ဤသည်မှာ ထိုသို့သောလူများ၌ စွမ်းဆောင်ရရှိနိုင်သော ရလဒ် ဖြစ်သည်။ ကယ်တင်ခြင်းရရှိရန် အရေးကြီးဆုံးသော ကဏ္ဍမှာ အဘယ်အရာဖြစ်သနည်း။ (သမ္မာတရားကို လက်ခံနိုင်ခြင်း ဖြစ်ပါသည်။) မှန်ပေသည်။ သမ္မာတရားကို လက်ခံနိုင်ခြင်းသည် အဓိကသော့ချက် ဖြစ်သည်။

အချို့လူများက “ကျွန်ုပ်သည် ဘုရားသခင်အတွက် အဆုံးတိုင် ကိုယ့်ကိုယ်ကိုယ် အသုံးခံပါက ဘုရားသခင်သည် ကျွန်ုပ်ကို ကြီးစွာ ကောင်းချီးပေးမည်လော” ဟု ပြောဆိုကြသည်။ သင်သည် သမ္မာတရားကို လက်မခံသော်လည်း အဆုံးတိုင် ဘုရားသခင်နောက်ကို လိုက်ရန်၊ နောက်ဆုံးအချိန်အထိ အလုပ်လုပ်ပေးရန် ဆက်လက်ဇွဲရှိနိုင်ပြီး ထိုအတောအတွင်း ကြီးမားသော ပြစ်မှားခြင်းများမရှိဘဲ သင်သည် ဘုရားသခင်၏ စိတ်သဘောထားကို ပုန်ကန်ပြစ်မှားခြင်း မရှိပါက ထိုသို့သောအခြေအနေများအောက်တွင် ဘုရားသခင်သည် သင့်ကို ကျန်ရစ်ခွင့်ရသော သစ္စာစောင့်သိသည့် အလုပ်လုပ်ပေးသူတစ်ဦးအဖြစ် မှတ်ယူလိမ့်မည်။ အချို့လူများက “ကျန်ရစ်ခြင်းသည် အဘယ်သို့သော ကောင်းချီးမင်္ဂလာဖြစ်သနည်း” ဟု မေးကြသည်။ ယင်းသည် သေးငယ်သော ကောင်းချီးမင်္ဂလာ မဟုတ်ပေ။ အခွင့်အရေးနှင့် ဖြစ်နိုင်ချေရှိပါက သင်သည် ဘုရားသခင်၏ စစ်မှန်သော ဇာတိအဖြစ်တော်ကို မြင်တွေ့ရနိုင်ပြီး ဤသည်မှာ နောက်ခေတ်တွင် ဘုရားသခင် မည်သို့အမှုပြုမည်အပေါ် မူတည်သည်။ ကျန်ရစ်ပြီး နောက်ထပ် ဆယ်စုနှစ်ပေါင်းများစွာ အသက်ရှင်ရန် အခွင့်အရေးရှိပါက ထိုကောင်းချီးမင်္ဂလာသည် အတော်ပင် ထူးမြတ်ပေသည်။ ဤကောင်းချီးမင်္ဂလာသည် မည်သို့ ဖြစ်ပေါ်လာသနည်း။ ယင်းသည် “ကျွန်ုပ်သည် လူ့သဘာဝကောင်းရှိသည်၊ ဘုရားသခင်ကို အမှန်တကယ် ယုံကြည်သည်၊ ကျွန်ုပ်သည် စွန့်လွှတ်နိုင်သည်၊ အဖိုးအခပေးလိုစိတ်ရှိပြီး ကျွန်ုပ်၏ တာဝန်ကို ထမ်းဆောင်ရန် ဒုက္ခဆင်းရဲကို ကြံ့ကြံ့ခံနိုင်သည်” ဟူသော ရှုမြင်ပုံကို ဆုပ်ကိုင်ထားရင်း သစ္စာစောင့်သိစွာ အလုပ်လုပ်ပေးခြင်းဖြင့် စွမ်းဆောင်ရရှိခြင်း ဖြစ်သည်။ အလုပ်လုပ်ပေးသူများသည် ကျေနပ်ရောင့်ရဲရကောင်းမှန် မသိသင့်သလော။ (သိသင့်ပါသည်။) ၎င်းတို့သည် ဤကောင်းချီးမင်္ဂလာကို ရရှိရန် ကျေနပ်ရောင့်ရဲသင့်သည်။ သင်သည် ဘုရားသခင်၏ နှုတ်ကပတ်တော်များကိုပင် လက်မခံပေ၊ သို့တိုင်အောင် ဘုရားသခင်သည် သင်၏ သစ္စာစောင့်သိမှုနှင့် အဆုံးတိုင် အလုပ်လုပ်ပေးနိုင်စွမ်းကို မြင်သောကြောင့်၊ ဤကာလအတွင်း စွန့်ခွာခြင်းမရှိဘဲ၊ ဘုရားသခင်၏ စိတ်သဘောထားကို ပုန်ကန်ပြစ်မှားခြင်း သို့မဟုတ် သူ၏ စီမံအုပ်ချုပ်ရေးဆိုင်ရာ အမိန့်များကို ချိုးဖောက်ခြင်းမရှိဘဲ၊ ကြီးမားသော ပြစ်မှားခြင်းများကို ကျူးလွန်ခြင်းမရှိဘဲနေသောကြောင့် ကိုယ်တော်သည် သင့်အား ဤကောင်းချီးမင်္ဂလာနှင့် ကျေးဇူးတော်ကို ပေးသနားတော်မူသည်။ လူသားမျိုးနွယ်ကို ဖန်ဆင်းချိန်မှစ၍ ဤသည်မှာ သစ္စာစောင့်သိစွာ အလုပ်လုပ်ပေးရုံသာရှိပြီး ကယ်တင်ခြင်း မရရှိခဲ့သော ဖောက်ပြန်ပျက်စီးသည့် လူသားများကို ဘုရားသခင် ပေးသနားသည့် အကြီးမြတ်ဆုံးသော လက်ဆောင် ဖြစ်သည်။ သင်သည် အားအနည်းငယ်သာ စိုက်ထုတ်ခဲ့ပြီး ဘုရားသခင်၏ နှုတ်ကပတ်တော်များကိုပင် လက်မခံပေ။ ထိုသို့သော ကြီးမားသည့် ကောင်းချီးမင်္ဂလာကို လက်ခံရရှိနိုင်ခြင်းသည် အတော်ပင် ကောင်းမွန်နေပြီဖြစ်သည်၊ ဤသည်မှာ ဘုရားသခင်၏ အလွန်ကြီးမားသော ကျေးဇူးတော် ဖြစ်သည်။ အခြားအမျိုးအစားမှာ ငါတို့ ယခုလေးတင် ပြောဆိုခဲ့သော ဘုရားသခင်၏ လူများ ဖြစ်ကြသည်။ ဘုရားသခင်၏ လူများ လက်ခံရရှိသော ကောင်းချီးမင်္ဂလာများသည် အလုပ်လုပ်ပေးသူများ လက်ခံရရှိသော ကောင်းချီးမင်္ဂလာများထက် သေချာပေါက် ပို၍ ကြီးမြတ်သည်။ သို့ဆိုလျှင် ဘုရားသခင်၏ လူများ၏ ကောင်းချီးမင်္ဂလာကား အဘယ်နည်း။ ကျန်ရစ်နိုင်ရုံ သို့မဟုတ် ဘုရားသခင်၏ စစ်မှန်သော ဇာတိအဖြစ်တော်ကို မြင်တွေ့ရန် အခွင့်အရေးရှိရုံမျှကဲ့သို့ မရိုးရှင်းသည်မှာ ပြောစရာမလိုပေ။ သာ၍များပြားသော ကောင်းချီးမင်္ဂလာများ ရှိသေးသော်လည်း ငါတို့သည် ယင်းတို့ကို ဤနေရာတွင် ဆွေးနွေးမည်မဟုတ်ပေ။ ထိုအကြောင်းကို ပြောဆိုခြင်းသည် လက်တွေ့မကျသည့်အပြင် သင်တို့ကို ငါပြောလျှင်ပင် သင်တို့သည် ယခု နားလည်မည်မဟုတ်သကဲ့သို့ ရရှိမည်လည်း မဟုတ်ပေ။ ဘုရားသခင်၏ လူများသည် ဘုရားသခင် ကယ်တင်ရန် ရည်ရွယ်ထားသောသူများ ဖြစ်ကြပြီး လူသားမျိုးနွယ်အားလုံးထဲတွင် ၎င်းတို့သည် အကြီးမြတ်ဆုံးသော ကောင်းချီးမင်္ဂလာများကို လက်ခံရရှိကြသည်၊ ဤသည်မှာ လုံးဝ ချဲ့ကားပြောဆိုခြင်း မဟုတ်ပေ။ အဘယ်ကြောင့်နည်း။ အကြောင်းမှာ ဘုရားသခင်၏ အမှုတော်တွင်၊ လူသားမျိုးနွယ်ကို ကယ်တင်ရန် ဘုရားသခင်၏ အနှစ်ခြောက်ထောင် စီမံခန့်ခွဲမှု အစီအစဉ်၏ အမှုတော်အတွင်း၌ ဘုရားသခင်၏ လူများသည် ဘုရားသခင်၏ နှုတ်ကပတ်တော်များကို လက်ခံနိုင်ခြင်းအားဖြင့်လည်းကောင်း၊ ဘုရားသခင်၏ နှုတ်ကပတ်တော်များကို သမ္မာတရားအဖြစ်နှင့် ၎င်းတို့၏ ဖြစ်တည်မှုအတွက် စည်းမျဉ်းများအဖြစ် သဘောထားနိုင်ခြင်းအားဖြင့်လည်းကောင်း၊ ဘုရားသခင်၏ နှုတ်ကပတ်တော်များကို ၎င်းတို့၏ အသက်အဖြစ် ခံယူခြင်းအားဖြင့်လည်းကောင်း စာတန်၏ ဖောက်ပြန်ပျက်စီးသော စိတ်သဘောထားကို ဖယ်ရှားခဲ့ပြီး ဘုရားသခင်၏ နှုတ်ကပတ်တော်များအတိုင်း အသက်ရှင်နေထိုင်လျက် ဘုရားသခင်အတွက် ခိုင်မာပြီး အားကောင်းသော သက်သေခံချက်ကို ပေးခဲ့ကြသောကြောင့် ဖြစ်သည်။ ၎င်းတို့သည် မိမိတို့ အသက်ရှင်နေထိုင်သည့်အရာ၊ မိမိတို့၏ အသက်ကို အသုံးပြု၍ စာတန်ကို တန်ပြန်တိုက်ခိုက်ပြီး ရှက်ကြောက်စေနိုင်သည်၊ လူသားမျိုးနွယ်အကြားတွင် ဘုရားသခင်အတွက် သက်သေခံနိုင်ပြီး ထိုသို့ဖြင့် ဘုရားသခင်ထံ ဘုန်းအသရေကို ဆောင်ကြဉ်းပေးနိုင်ကြသည်။ သို့ဖြစ်၍ ဘုရားသခင်၏ လူများသည် ဘုရားသခင် ကယ်တင်ရန် ရည်ရွယ်ထားသောသူများ၊ ကယ်တင်ခြင်းကို လက်ခံရရှိသောသူများ ဖြစ်ကြသည်။ အချို့လူများက “ဤပုဂ္ဂိုလ်တစ်ဦးချင်းစီသည် ဘုရားသခင်၏ နှုတ်ကပတ်တော်များကို မိမိတို့၏ အသက်အဖြစ် ခံယူနိုင်သောကြောင့်၊ ဘုရားသခင်၏ နှုတ်ကပတ်တော်များကို အသက်ရှင်နေထိုင်နိုင်ပြီး ဘုရားသခင်အတွက် သက်သေခံနိုင်သောကြောင့် ယင်းက ၎င်းတို့ကို ဘုရားသခင်၏ ချစ်သားများ၊ ဘုရားသခင် နှစ်သက်တော်မူသောသူများ ဖြစ်စေသလော” ဟု ပြောဆိုကြသည်။ သင်သည် အလွန်အကျွံ စဉ်းစားနေခြင်းဖြစ်သည်၊ ဘုရားသခင်၏ လူများထဲမှ တစ်ဦးဖြစ်ရုံနှင့်ပင် လုံလောက်ပြီ။ ဘုရားသခင်က သင့်ကို သူ၏သား၊ သူ၏ကလေး သို့မဟုတ် သူ၏ချစ်သားဟု ခေါ်ပါက ယင်းမှာ ဘုရားသခင်၏ အမှုဖြစ်သည်၊ သို့သော် မည်သည့်အချိန်တွင်မဆို သင်သည် မိမိကိုယ်ကို ဘုရားသခင်၏ ချစ်သား၊ ဘုရားသခင်၏ သား သို့မဟုတ် ဘုရားသခင်၏ အသည်းကျော်ဟု မည်သည့်အခါမျှ မတောင်းဆိုရပေ။ သင်၏ ကိုယ်ရေးကိုယ်တာနှင့်ပတ်သက်၍ ထိုသို့သော တောင်းဆိုမှုများကို မပြုလုပ်နှင့်၊ မိမိကိုယ်ကို ထိုသို့ မမှတ်ယူနှင့်၊ သင်သည် ဖန်ဆင်းခံတစ်ဦးဖြစ်သည်။ ဤသည်မှာ မှန်ကန်သည်။ တစ်နေ့တွင် သင်သည် ဘုရားသခင်၏ လူများအကြားတွင် ခေါ်ဆောင်ခြင်း ခံရလျှင်ပင်၊ သို့မဟုတ် သင်သည် ကယ်တင်ခြင်းခံရခြင်း၏ လမ်းခရီးပေါ်သို့ စတင်လျှောက်လှမ်းခဲ့ပြီးဖြစ်လျှင်ပင် သင်သည် ဖန်ဆင်းခံတစ်ဦးသာ ဖြစ်နေသေးသည်။ သင်သည် ဤသို့ တွေးထင်ပါက သင်လျှောက်လှမ်းနေသော လမ်းခရီးသည် မှန်ကန်သောလမ်းခရီးဖြစ်ကြောင်း သက်သေပြသည်။ သင်သည် ဘုရားသခင်၏ ချစ်သားဖြစ်ရန်၊ ဘုရားသခင် ချစ်မြတ်နိုးသောသူဖြစ်ရန်၊ ဘုရားသခင် နှစ်သက်တော်မူသောသူဖြစ်ရန် အစဉ်ရှာဖွေနေပါက သင်လျှောက်လှမ်းနေသော လမ်းကြောင်းသည် မှားယွင်းသောလမ်းခရီး ဖြစ်သည်၊ ဤလမ်းကြောင်းသည် မည်သည့်နေရာသို့မျှ မရောက်ရှိဘဲ သင်သည် ထိုသို့သော အကောင်အထည် မပေါ်နိုင်သည့် အတွေးမျိုးကို မတွေးသင့်ပေ။ ဘုရားသခင်သည် ထိုသို့သော နှုတ်ကပတ်တော်များကို ပြောဆိုခဲ့ဖူးသည်ဖြစ်စေ၊ မပြောဆိုခဲ့ဖူးသည်ဖြစ်စေ၊ လူတို့အား ထိုသို့သော ကတိတစ်ခုကို ပေးခဲ့သည်ဖြစ်စေ၊ မပေးခဲ့သည်ဖြစ်စေ သင်သည် မိမိကိုယ်ကို ဤသို့ မမှတ်ယူသင့်ပေ၊ ယင်းမှာ သင်ရရှိရန် ကြိုးစားသင့်သည့်အရာ မဟုတ်ပေ။ ဘုရားသခင်၏ လူများထဲမှ တစ်ဦးဖြစ်ရခြင်းသည် လုံလောက်သည်ထက် ပိုနေပြီဖြစ်သည်၊ ဘုရားသခင်၏ လူများသည် ဖန်ဆင်းခံများအနေဖြင့် စံနှုန်းပြည့်မီပြီးဖြစ်သည်။ သင်သည် ယခုထက်ထိ ဖန်ဆင်းခံတစ်ဦး မဖြစ်သေးခြင်းမှာ ဝမ်းနည်းစရာတစ်ခုသာ ဖြစ်သည်။ သို့ဖြစ်၍ ထိုမရေရာသော၊ အထင်အမြင်မှားစေသော၊ အနှစ်မဲ့သောအရာများကို မလိုက်စားနှင့်။ ကယ်တင်ခြင်းခံရရန် လိုက်စားနိုင်ခြင်းသည် အတိုင်းအတာတစ်ခုအထိ ကယ်တင်ခြင်းခံရခြင်း၏ လမ်းခရီးပေါ်သို့ စတင်လျှောက်လှမ်းနေခြင်းပင် ဖြစ်သည်။ ဘုရားသခင်၏ လူများ၏ အဓိက လက္ခဏာများမှာ ၎င်းတို့သည် သမ္မာတရားကို လက်ခံနိုင်ခြင်းနှင့် သမ္မာတရားကို ချစ်မြတ်နိုးကြောင်း ပြသခြင်းတို့ ဖြစ်သည်။ ဘုရားသခင်၏ အမှုတော်ကို တွေ့ကြုံခြင်းနှင့် ကယ်တင်ခြင်းကို လိုက်စားခြင်း၏ ဖြစ်စဉ်တွင် ၎င်းတို့၏ ဖောက်ပြန်ပျက်စီးသော စိတ်သဘောထားများ၊ အတွေးအခေါ်ဟောင်းများနှင့် ၎င်းတို့၏ ဖောက်ပြန်ပျက်စီးသော စိတ်သဘောထားများနှင့် သက်ဆိုင်သည့် အမျိုးမျိုးသော အပျက်သဘောဆောင်သည့် အခြေအနေများနှင့် သရုပ်သကန်များကို မတူညီသော အတိုင်းအတာများအထိ ဖြေရှင်းနိုင်သည်၊ ဖယ်ရှားနိုင်သည်၊ ပြောင်းလဲနိုင်သည်။ ထို့နောက် ၎င်းတို့သည် ရိုးသားသောလူတစ်ဦးဖြစ်ခြင်း၊ သမ္မာတရား စည်းမျဉ်းများကို နားလည်သောလူတစ်ဦးဖြစ်ခြင်း၊ သစ္စာစောင့်သိမှုနှင့် ကျိုးနွံနာခံမှုရှိသော လူတစ်ဦးဖြစ်ခြင်း၊ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်နိုင်သောလူတစ်ဦး ဖြစ်ခြင်းဟူသည့် ဘုရားသခင်၏ တောင်းဆိုချက်များကို အသက်ရှင်နေထိုင်နိုင်သည်။ စံနှုန်းပြည့်မီပြီး စံသတ်မှတ်ချက်နှင့် ကိုက်ညီသော ဘုရားသခင်၏ လူများထဲမှ တစ်ဦး မည်သို့ဖြစ်ရမည်နှင့်ပတ်သက်၍မူ ငါတို့သည် ဤနေရာတွင် အသေးစိတ် ရှင်းပြမည်မဟုတ်ပေ၊ ယင်းမှာ ယနေ့ ငါတို့၏ မိတ်သဟာယဖွဲ့ခြင်း၏ အကြောင်းအရာ မဟုတ်ပေ။

၃။ အငှားအလုပ်သမားများ

အလုပ်လုပ်ပေးသူများနှင့် ဘုရားသခင်၏ လူများအပြင် ဘုရားသခင် ရွေးချယ်ထားသောသူများထဲတွင် အသနားစရာ အကောင်းဆုံးဖြစ်သည့် အခြားသော လူအမျိုးအစားတစ်မျိုးလည်း ရှိသေးသည်။ ဘုရားသခင် ဖော်ပြခဲ့သော အမျိုးမျိုးသော သမ္မာတရားများနှင့် လူသားမျိုးနွယ်အပေါ် သူ၏ ဖော်ထုတ်ခြင်းဆိုင်ရာ နှုတ်ကပတ်တော်အမျိုးမျိုးကို ကြားပြီးနောက်တွင် ၎င်းတို့၏ အပြုအမူ၊ ၎င်းတို့ အသက်ရှင်နေထိုင်သည့်အရာနှင့် ၎င်းတို့၏ လိုက်စားမှုတို့သည် လုံးဝ ပြောင်းလဲခြင်းမရှိပေ။ သင်သည် ၎င်းတို့နှင့် သမ္မာတရားအကြောင်းကို မည်သို့ပင် မိတ်သဟာယဖွဲ့ပါစေ ၎င်းတို့သည် တုံ့ပြန်မှုမရှိဘဲ နေကြသည်။ “ကျွန်ုပ် မပြောင်းလဲချင်ပါ။ ကျွန်ုပ် နေချင်သလို နေမည်၊ မည်သူမျှ ကျွန်ုပ်ကို မထိန်းချုပ်နိုင်ပါ။ သင်တို့ ကြိုက်သလိုလုပ်၊ ကျွန်ုပ် ဂရုမစိုက်ပါ။ ကျွန်ုပ် အခု စိတ်မကြည်ပါ၊ သို့ဖြစ်၍ သင်တို့အားလုံး ကျွန်ုပ်ကို လာမနှောင့်ယှက်နှင့်။ လာနှောင့်ယှက်လျှင် ကျွန်ုပ် ယဉ်ကျေးတော့မည် မဟုတ်” ဟူ၍ ဖြစ်သည်။ ၎င်းတို့က “ကျွန်ုပ်သည် လူ့သဘာဝကောင်းရှိသည်၊ ဘုရားသခင်ကို အမှန်တကယ် ယုံကြည်သည်၊ ကျွန်ုပ်သည် စွန့်လွှတ်နိုင်သည်၊ ဒုက္ခဆင်းရဲကို ကြံ့ကြံ့ခံနိုင်ပြီး အဖိုးအခပေးလိုစိတ်ရှိသည်” ဟူသည့် တိကျသော သဘောထား သို့မဟုတ် ရှုထောင့်အမြင်ဖြင့် မိမိတို့ကိုယ်ကို မမှတ်ယူကြသော်လည်း ညီအစ်ကိုမောင်နှမများကြားတွင် ပို၍ တိကျသော သဘောထားတစ်ခုကို ပြသကြသည်။ ဤသဘောထားမှာ အဘယ်နည်း။ ယင်းမှာ “ကျွန်ုပ် လုပ်ချင်သလို လုပ်မည်၊ ကျွန်ုပ် ကြိုက်ရာကို ပြုမည်။ မည်သူမျှ ကျွန်ုပ်ကို သမ္မာတရားလက်ခံရန် မတိုက်တွန်းသင့်၊ မည်သူမျှ ကျွန်ုပ်ကို ပြောင်းလဲရန် မကြိုးစားသင့်ပေ။ ကျွန်ုပ်ကို သမ္မာတရားလက်ခံရန် ကြိုးစားတိုက်တွန်းသူ မည်သူမဆိုသည် ကိုယ့်ဒုက္ခ ကိုယ်ရှာခြင်းသာ ဖြစ်သည်၊ မည်သူမဆို ကျွန်ုပ်ကို ပြုပြင်ရန် ကြိုးစားပါက ကျွန်ုပ် အသက်နှင့်လဲ၍ ပြန်တိုက်ခိုက်မည်” ဟူ၍ ဖြစ်သည်။ ၎င်းတို့သည် ဘုရားသခင် ပြောခဲ့သော မည်သည့်နှုတ်ကပတ်တော်ကိုမျှ စိုးစဉ်းမျှ စိတ်မဝင်စားသကဲ့သို့ ဘုရားသခင် ပြုသည့်အမှုတော်ကိုလည်း စိတ်မဝင်စားပေ။ ညီအစ်ကိုမောင်နှမများက စုဝေးပွဲများအတွင်း သို့မဟုတ် မိမိတို့၏ တာဝန်ကို ထမ်းဆောင်နေစဉ်အတွင်း ထုတ်ဖော်ပြောကြသည့် လူတို့၏ ဖောက်ပြန်ပျက်စီးသော စိတ်သဘောထားများနှင့် အမှုအရာများကို လုပ်ဆောင်ခြင်းဆိုင်ရာ စည်းမျဉ်းများအပြင် လူတို့ ဘုရားသခင်အပေါ် ထားရှိသင့်သော သဘောထားနှင့် လူလူချင်း ပေါင်းသင်းဆက်ဆံရာတွင် စောင့်ထိန်းသင့်သော စည်းမျဉ်းများနှင့်ပတ်သက်၍မူ ၎င်းတို့သည် မထီမဲ့မြင်ပြုသော သဘောထားဖြင့် ဆက်ဆံကြသည်မှာ ပြောစရာမလိုပေ။ အချို့သော ပုဂ္ဂိုလ်များသည် တာဝန်တစ်ခုကို ထမ်းဆောင်ကြသော်လည်း ဘုရားအိမ်တော်က တောင်းဆိုသော စည်းမျဉ်းများကို လုံးဝ လျစ်လျူရှုကြပြီး မိမိတို့ စီစဉ်ထားသည့်အတိုင်းသာ လုပ်ဆောင်ကြသည်။ သင်သည် ၎င်းတို့နှင့် စည်းမျဉ်းများကို မိတ်သဟာယဖွဲ့ပြီးသည်နှင့်တစ်ပြိုင်နက် ၎င်းတို့သည် သင်၏ရှေ့တွင် သဘောတူကြသော်လည်း ထို့နောက် လှည့်ထွက်သွားကာ မိမိတို့၏ မကောင်းဆိုးဝါးသွင်ပြင်ကို ပြသလျက် မဆင်မခြင် တစ်ဇွတ်ထိုး ပြုမူကြတော့သည်။ အပြင်ပန်းတွင် ယဉ်ကျေးသော လူများကဲ့သို့ ထင်ရသော ပုဂ္ဂိုလ်များလည်း ရှိသေးသည်၊ သို့သော် သင်သည် ၎င်းတို့နှင့် စကားပြောဆိုသည့်အခါ ၎င်းတို့၏ ရှုမြင်ပုံများမှာ မမှန်ကန်၊ ၎င်းတို့၏ လေသံမှာ မမှန်ကန်၊ ပို၍ အရေးကြီးသည်မှာ ၎င်းတို့၏ စိတ်သဘောထားမှာ မမှန်ကန်သဖြင့် ၎င်းတို့နှင့် စကားပြောဆိုရန် မဖြစ်နိုင်ပေ။ သင်က ၎င်းတို့ကို “လောက၌ ဘုရားသခင် တည်ရှိသလော” ဟု မေးသည့်အခါ ၎င်းတို့က “ကျွန်ုပ် မသိပါ” ဟု ပြောသည်။ သင်က “ဤအရာကို ဤသို့ လုပ်ဆောင်သင့်သည်၊ ယင်းမှာ ဘုရားသခင်၏ ရည်ရွယ်ချက် ဖြစ်သည်” ဟု ပြောသည်။ ၎င်းတို့က “သင်က ကျွန်ုပ်ကို မနှစ်မြို့ဘူးလား။ ကျွန်ုပ်ကို ပြဿနာရှာနေသလော။ သင်က ကျွန်ုပ်ကို နှင်ထုတ်ဖို့ ကြိုးစားနေခြင်းဖြစ်သလား” ဟု တုံ့ပြန်သည်။ သင်က “ဤသို့ ပြုမူခြင်းသည် အယူအဆများကို ဖြန့်ဝေခြင်းနှင့် အပျက်သဘောဆောင်မှုကို ပွင့်အံချခြင်းဖြစ်ပြီး အချို့သော ယုံကြည်သူအသစ်များကို ခလုတ်တိုက်လဲစေနိုင်သည်။ ကျွန်ုပ်တို့သည် ဘုရားအိမ်တော်၏ စည်းမျဉ်းများကို လိုက်နာရမည်၊ လူလူချင်း ပေါင်းသင်းဆက်ဆံရာတွင် လိုက်နာသင့်သော စည်းမျဉ်းများကိုလည်း ရှင်းလင်းစွာ သိရှိရမည်။ ပြောဆိုပြုမူသည့်အရာက အခြားသူများကို တည်ဆောက်မှုမဖြစ်စေနိုင်လျှင် သို့မဟုတ် မကူညီနိုင်လျှင် အနည်းဆုံးအနေဖြင့် အခြားသူများအပေါ် ဆိုးကျိုးမသက်ရောက်စေသင့်ပေ။ ဤသည်မှာ ပုံမှန် လူ့သဘာဝရှိသူတစ်ဦး ပိုင်ဆိုင်သင့်သော ဆင်ခြင်တုံတရား ဖြစ်သည်” ဟု ပြောသည်။ ၎င်းတို့က “ကျွန်ုပ်ကို ပုံမှန် လူ့သဘာဝအကြောင်း ပြောနေခြင်းဖြစ်သလား၊ စည်းမျဉ်းများအကြောင်း သင်ပေးနေခြင်းဖြစ်သလား၊ သင့်ကိုယ်သင် မည်သူများ အောက်မေ့နေသနည်း။ သင်က ဘာမို့လို့လဲ။ ကျွန်ုပ် အပျက်သဘောဆောင်မှုကို ပွင့်အံချခြင်းမှာ အဘယ်အရာမှားသနည်း။ ခလုတ်တိုက်လဲသည့် ယုံကြည်သူအသစ်တစ်ဦး ရှိတိုင်း ယုံကြည်သူအသစ်တစ်ဦး လျော့နည်းသွားသည်။ ၎င်းတို့ကို မြင်ရသဖြင့် ကျွန်ုပ် စိတ်အနှောင့်အယှက် ဖြစ်စရာ မလိုတော့ပါ” ဟု ပြောသည်။ ၎င်းတို့နှင့် စည်းမျဉ်းများအကြောင်း ပြောဆိုခြင်းသည် အချည်းနှီးဖြစ်သကဲ့သို့ လူ့သဘာဝအကြောင်း ဆွေးနွေးခြင်းသည်လည်း အချည်းနှီးပင် ဖြစ်သည်။ သမ္မာတရားကို မိတ်သဟာယဖွဲ့ခြင်း၊ ဘုရားသခင်၏ နှုတ်ကပတ်တော်များကို မိတ်သဟာယဖွဲ့ခြင်းကရော မည်သို့နည်း။ ၎င်းတို့သည် ဘုရားသခင်၏ နှုတ်ကပတ်တော်များဆိုင်ရာ မိတ်သဟာယဖွဲ့ခြင်းကိုလည်း နားမထောင်ကြပေ။ မည်သူမျှ ၎င်းတို့ကို မဝေဖန်ရဲ၊ မည်သူမျှ ၎င်းတို့ကို စိတ်အနှောင့်အယှက်မပေးရဲ သို့မဟုတ် ရန်မစရဲပေ။ အသင်းတော်၌ ထိုသို့သောလူများ ရှိသလော။ (ရှိပါသည်။) ရှင်းလင်းပစ်ခြင်းခံရသောသူများထဲတွင် ထိုသို့သော ပုဂ္ဂိုလ်များ အမှန်ပင် ရှိကြသည်။ ဤလူများသည် အလုပ်လုပ်ပေးသူများလော၊ ဘုရားသခင်၏ လူများလော၊ သို့မဟုတ် အဘယ်အရာများနည်း။ (၎င်းတို့သည် ဖယ်ရှားရှင်းလင်းခြင်းခံရသော လူများဖြစ်ကြပါသည်။) ၎င်းတို့ကို အဘယ်ကြောင့် ဖယ်ရှားရှင်းလင်းခဲ့သနည်း။ (သမ္မာတရားကို လက်မခံခြင်းကြောင့်၊ သမ္မာတရားကို အလွန်အမင်း မနှစ်မြို့ခြင်းကြောင့် ဖြစ်ပါသည်။) ဤသည်မှာ ပြဿနာ၏ အနှစ်သာရ ဖြစ်သည်။ သို့ဆိုလျှင် ၎င်းတို့သည် အဘယ်ကြောင့် သမ္မာတရားကို လက်မခံကြသနည်း။ ၎င်းတို့သည် အဘယ်ကြောင့် သမ္မာတရားကို အလွန်အမင်း မနှစ်မြို့ကြသနည်း။ အရင်းခံအကြောင်းရင်းမှာ အဘယ်အရာဖြစ်သနည်း။ (ဤလူများ၏ အနှစ်သာရမှာ မယုံကြည်သူများ၏ အနှစ်သာရ ဖြစ်ပါသည်။) မှန်သည်၊ ၎င်းတို့၏ အနှစ်သာရမှာ မယုံကြည်သူများ၏ အနှစ်သာရ ဖြစ်သည်။ အသင်းတော်၌ မယုံကြည်သူ အတော်များများ ရှိသော်လည်း မယုံကြည်သူအားလုံးသည် ဤကဲ့သို့ ဖြစ်ကြသလော။ (မဟုတ်ပါ။) အခြေခံအကျဆုံးသော လူ့ကိုယ်ကျင့်တရားနှင့် ပြုစုပျိုးထောင်မှုပင် ကင်းမဲ့သော ဤပုဂ္ဂိုလ်များသည် မယုံကြည်သူများ ဖြစ်သောကြောင့်သာ ဖယ်ရှားရှင်းလင်းခံရခြင်း ဖြစ်သလော။ ၎င်းတို့ကို အဘယ်ကြောင့် ဖယ်ရှားရှင်းလင်းခဲ့သနည်း။ အရင်းစစ်လျှင် ယင်းမှာ လူ့သဘာဝ၏ ပြဿနာဖြစ်သည်၊ ဤလူများတွင် ဆိုးရွားပြီး မလိုမုန်းထားသော လူ့သဘာဝရှိသည်။ တိတိကျကျဆိုရလျှင် ၎င်းတို့တွင် လူ့သဘာဝ ကင်းမဲ့သည်။ ၎င်းတို့တွင် လူ့သဘာဝ ကင်းမဲ့သောကြောင့် ၎င်းတို့သည် အဘယ်အရာများ ဖြစ်ကြသနည်း။ ၎င်းတို့သည် နတ်ဆိုးဆန်သော သဘာဝ ရှိသူများ ဖြစ်ကြသည်။ နတ်ဆိုးဆန်သော သဘာဝရှိသည့် လူများသည် တိရစ္ဆာန်များနှင့် နှိုင်းယှဉ်လျှင် မည်သို့ရှိသနည်း။ ငါထင်သည်မှာ ၎င်းတို့သည် တိရစ္ဆာန်များထက်ပင် ပို၍ဆိုးသည်၊ အချို့ တိရစ္ဆာန်များသည် နာခံတတ်ပြီး မကောင်းမှုပြုခြင်းကို ရှောင်ကြဉ်နိုင်သည်။ ဥပမာအားဖြင့် ခွေးများသည် အတော်ပင် ကောင်းနိုင်သည်၊ အချို့ခွေးများသည် လူသားများနှင့် ထူးကဲစွာဖြင့် အလွန်ပင် သင့်မြတ်နိုင်သော အလွန်ကောင်းသည့် အိမ်မွေးတိရစ္ဆာန်များ အမှန်ပင် ဖြစ်ကြသည်။ ၎င်းတို့သည် အထူးပင် နာခံတတ်ပြီး အသိတရားရှိကာ လူများပြောသမျှကို နားလည်ကြပြီး အိမ်တွင်း၌ မွေးမြူရန် သင့်တော်သည်။ ထိုသို့သော ခွေးများသည် နာခံမှုမရှိသော လူသားများထက် များစွာ ပို၍ကောင်းသည်။ ကောင်းသောခွေးများထက်ပင် ပို၍ဆိုးသော လူများစွာ ရှိသည်။ သို့ဆိုလျှင် ၎င်းတို့သည် လူသားများ ဖြစ်ကြသေးသလော။ မဟုတ်ပေ၊ ၎င်းတို့သည် လူသားများ မဟုတ်ကြပေ၊ ၎င်းတို့သည် လူသားမဟုတ်သော သတ္တဝါများ ဖြစ်ကြသည်။ လူများစွာသည် လူတို့၏ ဘာသာစကားကို နားမလည်ကြပေ၊ ၎င်းတို့နှင့် ဆက်သွယ်ပြောဆိုရန် မဖြစ်နိုင်ပေ။ မည်သို့ပင် မိတ်သဟာယဖွဲ့စေကာမူ ၎င်းတို့သည် သမ္မာတရားကို လက်မခံကြပေ၊ ပြုပြင်ခြင်းခံရသည့်အခါ ညည်းညူကြပြီး ဖယ်ရှားရှင်းလင်းခြင်းခံရသည့်အခါ ကြမ်းတမ်းစွာ ဆဲဆိုကြိမ်းမောင်းကြကာ မည်မျှပင် နှစ်ပေါင်းများစွာ ယုံကြည်ခဲ့သည်ဖြစ်စေ လုံးဝ ပြောင်းလဲခြင်းမရှိကြပေ။ ထိုသို့သောလူများကို ဘုရားအိမ်တော်၌ ဆက်၍နေခွင့်ပြုနိုင်သေးသလော။ (မပြုနိုင်ပါ။) ၎င်းတို့ကို နေခွင့်မပြုနိုင်ပေ။ ထိုသို့သော ပုဂ္ဂိုလ်များကို မည်သည့်အမျိုးအစားထဲတွင် ခွဲခြားသတ်မှတ်သင့်သနည်း။ ပထမဦးစွာ ဤပုဂ္ဂိုလ်များကို ဘုရားသခင် ရွေးချယ်ထားသောလူများထဲတွင် အမျိုးအစား သတ်မှတ်သင့်သလော။ (မသတ်မှတ်မသင့်ပါ။) ၎င်းတို့သည် ဘုရားသခင် ရွေးချယ်ထားသောလူများထဲတွင် မပါဝင်ပါက ၎င်းတို့ကို မည်သည့်အမျိုးအစားထဲတွင် ထားရှိသင့်သနည်း။ ဘုရားသခင် ရွေးချယ်ထားသောလူများထဲတွင် မပါဝင်ခြင်းကို မည်သို့ အဓိပ္ပာယ်ဖွင့်ဆိုသင့်သနည်း။ ဆိုလိုသည်မှာ ၎င်းတို့ ပြသပြီး အသက်ရှင်နေထိုင်သည့် လူ့သဘာဝ၏ ရှုထောင့်မှကြည့်လျှင် ယင်းမှာ မယုံကြည်သူများဖြစ်ခြင်းဟူသည့် ရိုးရှင်းသောကိစ္စ မဟုတ်ပေ၊ ၎င်းတို့၏ အနှစ်သာရသည် လူသားမဟုတ်ပေ။ မယုံကြည်သူများဖြစ်ကြသော လူများစွာရှိသည်၊ ၎င်းတို့အားလုံးသည် ဤပုဂ္ဂိုလ်များကဲ့သို့ ဆိုးရွားပြီး မလိုမုန်းထားကြသလော။ မဟုတ်ပါ။ ဘာသာတရား မရှိသူများကြားတွင်ပင် လူတိုင်းသည် ထိုမျှ ဆိုးယုတ်သည်မဟုတ်၊ အချို့လူများတွင် အခြေခံအကျဆုံးသော ကိုယ်ကျင့်တရားစံနှုန်းများ ရှိကြသည်။ သို့ဆိုလျှင် ဤပုဂ္ဂိုလ်များနှင့်ပတ်သက်၍ကော မည်သို့နည်း။ ၎င်းတို့တွင် ဘာသာတရား မရှိသူများ၌ရှိသော အခြေခံအကျဆုံးသော ကိုယ်ကျင့်တရားများနှင့် ပြုစုပျိုးထောင်မှုပင် ကင်းမဲ့နေသည်၊ ၎င်းတို့၏ ထုတ်ဖော်မှုများနှင့် ၎င်းတို့ အသက်ရှင်နေထိုင်သည့် အရာသည် တိကျမှန်ကန်စွာဆိုရလျှင် လူ့ကိုယ်ကျင့်တရား၏ စံနှုန်းများနှင့် မကိုက်ညီပေ။ ဤလူများ၏ အနှစ်သာရမှာ နတ်ဆိုးဆန်သော သဘာဝ ဖြစ်သည်။ သို့ဆိုလျှင် ၎င်းတို့၏ အနှစ်သာရ ရှုထောင့်မှကြည့်လျှင် ဘုရားသခင်သည် ၎င်းတို့ကို ကယ်တင်သလော။ (မကယ်တင်ပါ။) ဘုရားသခင်သည် ၎င်းတို့ကို မကယ်တင်ပေ။ အဘယ်ကြောင့်နည်း။ အကြောင်းမှာ ၎င်းတို့၏ လူ့သဘာဝသည် ဆိုးရွားပြီး မလိုမုန်းထားကာ ၎င်းတို့တွင် နတ်ဆိုးဆန်သော သဘာဝ ရှိသောကြောင့်ဖြစ်ပြီး သို့ဖြစ်၍ ၎င်းတို့သည် သမ္မာတရားကို အလွန်အမင်း မနှစ်မြို့ဘဲ အတိုက်အခံလုပ်ကြသောကြောင့် ဖြစ်သည်။ အမှန်တကယ်တွင် ဤသို့ပြောခြင်းသည် ၎င်းတို့ကို မြှင့်တင်ပေးရာရောက်သည်၊ တိတိကျကျဆိုရလျှင် ဤပုဂ္ဂိုလ်များသည် သမ္မာတရားကို အလွန်အမင်း မနှစ်မြို့ခြင်းနှင့် လက်မခံခြင်းဟူသည့် အဆင့်သို့မရောက်ဘဲ အပြုသဘောဆောင်သော အရာများကို အလွန်အမင်း မနှစ်မြို့ပြီး မုန်းတီးကြသည်။ ၎င်းတို့သည် အခြေခံအကျဆုံးသော အပြုသဘောဆောင်သည့်အရာများကိုပင် အလွန်အမင်း မနှစ်မြို့၊ မုန်းတီးပြီး အတိုက်အခံလုပ်ကြသည်၊ ပုံမှန် လူ့သဘာဝရှိသော လူတစ်ဦး လိုက်နာသင့်သော စည်းမျဉ်းများနှင့် ၎င်းတို့၌ ရှိသင့်သော ပြုစုပျိုးထောင်မှုတို့သည် ၎င်းတို့ကို စက်ဆုပ်ရွံရှာစေသည့် အရာများသာ ဖြစ်သည်။ ၎င်းတို့သည် သမ္မာတရားကို လက်ခံနိုင်သလော။ (၎င်းတို့သည် ထိုအဆင့်သို့ မမီကြပေ။) မှန်သည်၊ ၎င်းတို့သည် ထိုအဆင့်သို့ မမီကြပေ၊ ၎င်းတို့သည် အလုပ်လုပ်ပေးသူများပင် မဟုတ်ကြပေ။ အချို့လူများက “၎င်းတို့သည် အလုပ်လုပ်ပေးသူများပင် မဟုတ်သောကြောင့် ဘုရားအိမ်တော်အတွင်း၌ ၎င်းတို့ကို မည်သို့ သတ်မှတ်သနည်း။ ၎င်းတို့သည် ဘုရားအိမ်တော်ထဲသို့ မည်သို့ ရောက်လာခဲ့ကြသနည်း” ဟု ပြောကြသည်။ ကျွန်ုပ်တို့သည် ၎င်းတို့ကို ရှင်းပြရမည်ဆိုလျှင်၊ အမျိုးအစားတစ်ခုထဲသို့ ထည့်သွင်းရမည်ဆိုလျှင် တိတိကျကျပြောရသော် ဤပုဂ္ဂိုလ်များသည် ဘာသာတရား မရှိသူများထဲမှ ခေါ်ဆောင်လာသော အငှားအလုပ်သမားများ သို့မဟုတ် ယာယီအလုပ်သမားများကဲ့သို့ ဖြစ်ကြသည်။ ဤအဓိပ္ပာယ်သည် ရှင်းလင်းသလော။ ဤသည်မှာ ၎င်းတို့၏ အမျိုးအစားဖြစ်သကဲ့သို့ ဘုရားအိမ်တော်၌ ၎င်းတို့ ပါဝင်သရုပ်ဆောင်သည့် ကဏ္ဍလည်း ဖြစ်သည်။ ၎င်းတို့သည် အလုပ်လုပ်ပေးသူများပင် မဟုတ်ကြပေ၊ ကျွန်ုပ်သည် ၎င်းတို့ကို အလုပ်လုပ်ပေးသူများအဖြစ် မမှတ်ယူပါ၊ ၎င်းတို့သည် မထိုက်တန်ပေ။ အလုပ်လုပ်ပေးသူများတွင် လူ့သဘာဝကောင်းရှိခြင်း၊ ဘုရားသခင်ကို အမှန်တကယ် ယုံကြည်ခြင်း၊ အဖိုးအခပေးလိုစိတ်ရှိခြင်းနှင့် ဒုက္ခဆင်းရဲကို ကြံ့ကြံ့ခံနိုင်ခြင်းတို့ကဲ့သို့သော လက္ခဏာရပ်များ ပိုင်ဆိုင်ကြပြီး ၎င်းတို့သည် ဤအရာများကို အသက်ရှင်နေထိုင်ကြသည်။ ဤပုဂ္ဂိုလ်များတွင် ဤအရည်အသွေးများပင် ကင်းမဲ့နေသောကြောင့် ၎င်းတို့ကို အငှားအလုပ်သမားများအဖြစ် အမျိုးအစားခွဲခြားခြင်းသည် ၎င်းတို့အား အဆုံးစွန် ကြင်နာသနားမှုပြပြီး အလွန် ယဉ်ကျေးရာရောက်နေပြီ ဖြစ်သည်။ အငှားအလုပ်သမား သို့မဟုတ် ယာယီအလုပ်သမားဖြစ်ခြင်းဟူသည် အဘယ်အရာကို ဆိုလိုသနည်း။ ဆိုလိုသည်မှာ အထူးကာလများအတွင်း အထူးလိုအပ်ချက်များကြောင့် ဘုရားအိမ်တော်သည် အချို့သော တာဝန်များကို ပြီးမြောက်စေရန် ကယ်တင်ခြင်းခံရခြင်းနှင့် မသက်ဆိုင်သော ပုဂ္ဂိုလ်အချို့ကို ခေါ်ယူစုဆောင်းခြင်း ဖြစ်သည်။ ဤတာဝန်များ ပြီးမြောက်ပြီးနောက်တွင် ဤပုဂ္ဂိုလ်များ၏ စရိုက်မှန်များမှာ ဖော်ထုတ်ခြင်းခံရသည်။ ဘုရားသခင် ရွေးချယ်ထားသောလူများသည် ၎င်းတို့နှင့် ပေါင်းသင်းဆက်ဆံခြင်းမှ အတော်အတန် ဒုက္ခခံစားခဲ့ရပြီးဖြစ်ကာ ၎င်းတို့ကို သည်းမခံနိုင်လောက်သည့် အတိုင်းအတာအထိ စိတ်ကုန်လာပြီး ၎င်းတို့နှင့်ပတ်သက်၍ လုံလောက်သော ပိုင်းခြားသိမြင်နိုင်စွမ်းကိုလည်း ရရှိခဲ့ပြီးဖြစ်သည်။ ထိုသို့သော အခြေအနေများအောက်တွင် ဤပုဂ္ဂိုလ်များကို ရှင်းလင်းပစ်သင့်သည်၊ ဤသည်မှာ ထိုသို့သော လုပ်ဆောင်မှုများအတွက် အသင့်တော်ဆုံးသော အချိန်အခါ ဖြစ်သည်။ ဤပုဂ္ဂိုလ်များ မည်သို့ ဖြစ်ပေါ်လာသည်ကို ယခုလေးတင် ရှင်းလင်းစွာ ရှင်းပြခဲ့ပြီးဖြစ်သလော။ (ဟုတ်ပါသည်။) ၎င်းတို့သည် ကယ်တင်ခြင်းခံရခြင်းနှင့် မသက်ဆိုင်သော အငှားအလုပ်သမားများဖြစ်ကြပြီး အသင်းတော်အလုပ်၏ အထူးကာလများအတွင်း ခေါ်ဆောင်ခြင်းခံရသူများ ဖြစ်ကြသည်။ အချိန်အတန်ကြာ အလုပ်ကြမ်းများလုပ်ပြီး အစေခံပြီးနောက်တွင် ဤပုဂ္ဂိုလ်များသည် ဘုရားအိမ်တော်အတွင်း၌ မဆင်မခြင် မကောင်းမှုများကို ကျူးလွန်ကြပြီး များပြားသော အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်ပေါ်စေသည်။ ၎င်းတို့ ပါဝင်လုပ်ဆောင်သည့် ကဏ္ဍမှာ အပျက်သဘောဆောင်သော လူတစ်မျိုး၏ ကဏ္ဍဖြစ်သည်။ ၎င်းတို့သည် စာတန်နှင့် နတ်ဆိုးများ၏ စရိုက်မှန်ကို အပြည့်အဝ ထင်ဟပ်စေသည်၊ အသင်းတော်၏အလုပ်ကို နှောင့်ယှက်ပြီး အသင်းတော်အသက်တာ၏ စည်းစနစ်ကို ဖျက်ဆီးကြသည်။ ပိုပြီး လက်တွေ့ကျကျ ပြောရလျှင် ဤပုဂ္ဂိုလ်များသည် ဘုရားအိမ်တော်၏ စက်ပစ္စည်းများ၊ စက်ယန္တရားများ၊ တန်ဖိုးကြီးပစ္စည်းများနှင့် အခြားအရာများစွာကို ပျက်စီးစေခြင်းကဲ့သို့ ဘုရားအိမ်တော်၏ အကျိုးစီးပွားများကို သိသိသာသာ ထိခိုက်စေသည်ဟု ဆိုနိုင်သည်။ ဤပုဂ္ဂိုလ်များ၏ လုပ်ဆောင်ချက်များနှင့် အပြုအမူများသည် လူပေါင်းများစွာအား ဒေါသထွက်စေခဲ့သည်ဟု ဆိုနိုင်သည်။ ၎င်းတို့သည် လူအများအပြားကို သင်ခန်းစာများရရှိစေပြီး ပိုင်းခြားသိမြင်နိုင်စွမ်း တိုးပွားစေကာ နတ်ဆိုးဟူသည် အဘယ်အရာ ဖြစ်သည်ကို၊ လူ့သဘာဝကင်းမဲ့ခြင်းဟူသည် အဘယ်အရာကို ဆိုလိုသည်ကို သိရှိစေပြီး မယုံကြည်သူများ၏ စရိုက်မှန်များကို ရှင်းလင်းစွာ မြင်တွေ့စေခဲ့သည်မှာ ပြောစရာမလိုပေ၊ ၎င်းတို့သည် မယုံကြည်သူများ၏ အတွေးအခေါ်များနှင့် ရှုထောင့်အမြင်များမှာ အဘယ်အရာဖြစ်သည်၊ ၎င်းတို့ မည်သည့်အရာကို လိုက်စားသည်၊ ၎င်းတို့၏ စိတ်နှလုံး နက်ရှိုင်းရာ၌ မည်သည့်အရာကို တောင့်တသည်၊ ဘုရားသခင်နှင့် သမ္မာတရားအပေါ် ၎င်းတို့ မည်သို့သော သဘောထားထားရှိသည်၊ မိမိတို့၏ တာဝန်များနှင့် အပြုသဘောဆောင်သောအရာများအပေါ် ၎င်းတို့ မည်သို့သော သဘောထားထားရှိသည်၊ ဘုရားအိမ်တော်က ပြုလုပ်သော အချို့သော စည်းမျဉ်းစည်းကမ်းများနှင့်ပတ်သက်၍ ဤပုဂ္ဂိုလ်များ ထားရှိသော သဘောထားများကိုပင် ရှင်းလင်းပြီး ပို၍ တိကျသောနည်းလမ်းဖြင့် လူများကို မြင်တွေ့စေခဲ့သည်။ ဤမျှ တိကျလာသည့်အခါ ဤပုဂ္ဂိုလ်များ မိမိတို့၏ လူ့သဘာဝကို မည်သို့ အသက်ရှင်နေထိုင်သည်၊ ၎င်းတို့၏ လူ့သဘာဝ အနှစ်သာရနှင့် ၎င်းတို့ လိုက်စားသည့်အရာတို့သည် လုံးဝ ဖော်ထုတ်ခြင်းခံရသည်။ ထို့နောက် ဤပုဂ္ဂိုလ်များကို အသင်းတော်၌ ထားရှိခြင်းသည် မလိုအပ်ဟု ထင်ရသည်၊ ယင်းသည် ဘုရားသခင် ရွေးချယ်ထားသောလူများကို ကြီးစွာသော ဘေးဖြစ်စေမည်ဖြစ်ပြီး ၎င်းတို့ကို လုံးဝ အကျိုးပြုမည်မဟုတ်ပေ။ ဤသည်မှာ ၎င်းတို့ ထွက်ခွာရမည့်အချိန် ဖြစ်သည်။ သို့ဆိုလျှင် ဘုရားအိမ်တော်သည် ၎င်းတို့အား သမ္မာတရားကို လက်ခံရန်နှင့် ဘုရားသခင်ကို ဝတ်ပြုကိုးကွယ်ရန် လုံလောက်သော အချိန်နှင့် အခွင့်အရေးများ ပေးခဲ့သည်ဟု ကျွန်ုပ်တို့ ပြောဆိုပါက ဤပြောဆိုချက်သည် မှန်ကန်သလော။ (မမှန်ကန်ပါ။) သို့ဆိုလျှင် မည်သို့ ပြောဆိုသင့်သနည်း။ ဘုရားအိမ်တော်သည် ၎င်းတို့အား ပြန်လှည့်လာရန်အတွက် လုံလောက်သော အခွင့်အရေးများနှင့် အချိန်ကို ပေးခဲ့သော်လည်း နောက်ဆုံးရလဒ်က အချက်တစ်ချက်ကို ဖော်ပြသည်။ နတ်ဆိုးသည် မည်သည့်အချိန်၌မဆို နတ်ဆိုးသာဖြစ်ပြီး မည်သည့်အခါမျှ မပြောင်းလဲနိုင်ပေ။ ဤသည်မှာ အမှန်တရား ဖြစ်သည်။ အဆင်းနီသော နဂါးကြီးအား ဘုရားသခင်၏ အဆင့်အတန်းနှင့် ပင်ကိုလက္ခဏာကို အသိအမှတ်ပြုခိုင်းရန်မှာ ဖြစ်နိုင်သလော။ နတ်ဆိုးသဘာဝရှိသော ဤလူများကို ပြောင်းလဲစေပြီး စည်းမျဉ်းအချို့ကို လိုက်နာစေရန်မှာ ဖြစ်မြောက်နိုင်သလော။ (မဖြစ်မြောက်နိုင်ပါ။) ၎င်းတို့သည် ဤအရာကို မဖြစ်မြောက်နိုင်ပေ။ ၎င်းတို့အား အခွင့်အရေးများပေးခြင်းသည် ၎င်းတို့ သမ္မာတရားကို လက်ခံရန်၊ ဘုရားသခင်ပြုသော အမှုကို အသိအမှတ်ပြုရန် သို့မဟုတ် သမ္မာတရား စည်းမျဉ်းများအတိုင်း ပြုမူရန်အတွက်မဟုတ်ဘဲ ၎င်းတို့အား ပြန်လှည့်လာရန် အခွင့်အရေးများပေးရန်သာ ဖြစ်သည်။ ၎င်းတို့ ပြန်လှည့်လာခဲ့သည့် အနည်းငယ်သော လက္ခဏာပင် ရှိခဲ့ပါက ၎င်းတို့၏ နောက်ဆုံးအဆုံးသတ်သည် ပြောင်းလဲသွားနိုင်ကောင်း ပြောင်းလဲသွားနိုင်သည်။ သို့သော် ဤလူများသည် မိမိတို့အတွက် အဘယ်အရာက ကောင်းသည်ကို မသိကြပေ၊ ၎င်းတို့၏ နတ်ဆိုးသဘာဝသည် ထိုအတိုင်းပင် အစဉ်ရှိနေမည် ဖြစ်သည်။ ၎င်းတို့အား အချိန်မည်မျှ သို့မဟုတ် အခွင့်အရေးမည်မျှပင် ပေးစေကာမူ ၎င်းတို့ အသက်ရှင်နေထိုင်သည့်အရာနှင့် ၎င်းတို့၏ အနှစ်သာရသည် ပြောင်းလဲမည်မဟုတ်ပေ၊ ဤသည်မှာ အမှန်တရား ဖြစ်သည်။ ထို့ကြောင့် ဤလူများကို ကိုင်တွယ်ရန် နောက်ဆုံးနည်းလမ်းမှာ ၎င်းတို့ကို မိမိတို့၏ တာဝန်များမှ ဖယ်ရှားခြင်း၊ အသင်းတော်မှ ထွက်ခွာစေခြင်းနှင့် ဘုရားအိမ်တော်နှင့် မည်သည့်ဆက်နွှယ်မှု သို့မဟုတ် ဆက်ဆံရေးမျှ မရှိစေရန် သေချာစေခြင်းပင် ဖြစ်သည်။ “ဤလူများသည် အတော်ပင် ငယ်ရွယ်သေးသည်၊ အချိန်ပေးလိုက်ပါက ၎င်းတို့သည် ထူးချွန်လာကြလိမ့်မည်။ ၎င်းတို့တွင် အလွန်ကောင်းသော အစွမ်းအစရှိသည်၊ ၎င်းတို့သည် အလွန်ပင် ဆုကျေးဇူးရှိပြီး ပင်ကိုစွမ်းရည် ရှိကြသည်။ ၎င်းတို့ သမ္မာတရားကို လက်ခံနိုင်ပါက ကောင်းလိုက်မည့်ဖြစ်ခြင်း။ ဘုရားအိမ်တော်သည် ပို၍ ချစ်ခင်ပြီး သည်းခံနိုင်ပါက၊ ၎င်းတို့အား နောင်တရရန် အခွင့်အရေးများ ပိုပေးပါက ၎င်းတို့ အသက်ကြီးလာသည့်အခါ ရလဒ်များမှာ ကွဲပြားသွားနိုင်ကောင်း ကွဲပြားသွားနိုင်သည်” ဟု ပြောဆိုလျက် ၎င်းတို့ ထွက်ခွာသွားသည်ကို မမြင်လိုဘဲ ၎င်းတို့ကို သနားကြသော ပုဂ္ဂိုလ်များ ရှိသလော။ ဤသို့ တွေးခေါ်သော လူစားမျိုးမှာ အဘယ်နည်း။ (နားဝေတိမ်တောင် ဖြစ်သောလူများ၊ မရှင်းမလင်း ဖြစ်နေသော လူများ ဖြစ်ပါသည်။) မှန်သည်။ ၎င်းတို့အားလုံးသည် နားဝေတိမ်တောင်ဖြစ်သော၊ မရှင်းမလင်းဖြစ်နေသော လူများ၊ လူယုတ်မာများသာ ဖြစ်ကြသည်။ ဘုရားသခင်သည် ထိုသို့သောလူများကို မကယ်တင်ပေ၊ ဘုရားအိမ်တော်သည်လည်း ၎င်းတို့ကို နေခွင့်မပြုပေ၊ ၎င်းတို့အကြောင်း သနားစရာ အဘယ်အရာ ရှိသနည်း။ ဘုရားသခင်သည် ထိုသို့သောလူများကို ကယ်တင်မည်မဟုတ်ဟု ပြောသည့်တိုင် သင်ကမူ ၎င်းတို့အား နောင်တရရန် အခွင့်အရေးပေးသင့်သည်ဟု အကြံပြုသည်။ သင်သည် လူများကို ကယ်တင်နိုင်သလော။ ဤသည်မှာ ဘုရားသခင်ကို ဆန့်ကျင်နေခြင်း မဟုတ်လော။ သင်သည် အခြားသူများကို သင်က ဘုရားသခင်ထက် ပို၍ ချစ်ခင်တတ်သည်ဟု ထင်စေရန် ကြိုးစားနေခြင်းဖြစ်သလော။ သင်၌ သမ္မာတရား လက်တွေ့ကျမှု ရှိသလော။ သင်သည် လူတစ်ဦး၏ အနှစ်သာရကို ထွင်းဖောက်မြင်နိုင်သလော။ လူများကို မည်သူက ကယ်တင်နိုင်သနည်း၊ ဘုရားသခင်လော သို့မဟုတ် သင်လော။ ဘုရားသခင်ကို ဆန့်ကျင်ဝံ့ခြင်းသည် အလွန်ပင် မာနထောင်လွှားပြီး မိမိကိုယ်ကို ဖြောင့်မတ်သည်ဟု ယူမှတ်ကာ ဆင်ခြင်တုံတရား ကင်းမဲ့လွန်းသည် မဟုတ်လော။ ဤသည်မှာ ကြီးစွာသော ပုန်ကန်မှုတစ်ခု မဟုတ်လော။ ဤသည်မှာ စာတန်နှင့် နတ်ဆိုးများက လူဝင်စားပြီး ဘုရားသခင်ကို ဆန့်ကျင်ရာ၌ အစဉ် ပျော်မွေ့နေခြင်း မဟုတ်လော။ ယခုလေးတင် ဖော်ပြခဲ့သော မယုံကြည်သူများသည် တိရစ္ဆာန်များထက်ပင် နိမ့်ကျသည်။ မည်သို့ပင် သမ္မာတရားကို ၎င်းတို့အား မိတ်သဟာယဖွဲ့စေကာမူ အသုံးမဝင်ပေ၊ ၎င်းတို့ကို ပြုပြင်ခြင်းသည်ပင် အချည်းနှီး ဖြစ်သည်။ ၎င်းတို့တွင် စာတန်၏ သဘာဝရှိပြီး မည်သည့်အခါမျှ ပြောင်းလဲမည်မဟုတ်ဟု ဆိုနိုင်သည်။ တစ်စုံတစ်ဦးသည် စာတန်အမျိုးအနွယ်ဖြစ်သော ထိုသူတို့အား နောင်တရရန် အခွင့်အရေးပေးလိုပါက ထိုသူတို့ကို ထိုသူကပင် ထောက်ပံ့ပါစေ ၎င်းတို့တွင် အမှန်တကယ် ချစ်ခြင်းမေတ္တာရှိမရှိကို ငါတို့ မြင်ရလိမ့်မည်။ သမ္မာတရားကို လုံးဝလက်မခံသော ထိုမယုံကြည်သူများသည် အသင်းတော်၌ အဆိုးဆုံးသောသူများ ဖြစ်ကြသည်၊ ၎င်းတို့အားလုံးသည် တိရစ္ဆာန်များကဲ့သို့ဖြစ်ပြီး ဆင်ခြင်တုံတရားမဲ့ကာ ကယ်တင်ခြင်းခံရရန် မဖြစ်နိုင်ပေ။ အတိတ်တွင်ဖြစ်စေ၊ ပစ္စုပ္ပန်တွင်ဖြစ်စေ ၎င်းတို့အပေါ် အသင်းတော်၏ ဆက်ဆံမှုသည် အသင့်တော်ဆုံးဖြစ်ခဲ့သည်၊ အသင်းတော်သည် ၎င်းတို့အား အလွန်ကြီးမားသော စိတ်ရှည်မှုနှင့် သည်းခံမှုကို ပြသခဲ့ပြီး လုံလောက်သော အခွင့်အရေးများကို ပေးခဲ့သည်။ သို့သော် ယခုအချိန်အထိ ၎င်းတို့သည် လုံးဝ မပြောင်းလဲခဲ့ဘဲ မိမိတို့၏ နည်းလမ်းများတွင် ပို၍ပင် ဆိုးရွားလာခဲ့သည်။ အစပိုင်းတွင် ဤလူများသည် မိမိတို့၏ အယူအဆများ၊ စိတ်ကူးများနှင့် ကောင်းချီးများအတွက် လိုအင်ဆန္ဒများဖြင့် ဘုရားသခင်ကို ယုံကြည်ရန် လာကြသည့်အခါ ၎င်းတို့သည် အနည်းငယ် ချုပ်တည်းနိုင်ကြပြီး အနည်းငယ်သော စိတ်အားထက်သန်မှုနှင့် ဇွဲလုံ့လဖြင့် မိမိတို့၏ တာဝန်များကို ထမ်းဆောင်ကြသည်။ သို့သော် နောက်ဆုံးတွင် “ဘုရားသခင်ကို ယုံကြည်ခြင်းဟူသည် သမ္မာတရားကို လိုက်စားခြင်း၊ ဘုရားသခင်၏ အမှုကို သိရှိခြင်းနှင့် ဘုရားသခင်ကို ကျိုးနွံနာခံခြင်းကို ဆိုလိုပြီး ထိုမျှသာဖြစ်သည်” ကို ၎င်းတို့ မြင်တွေ့သည့်အခါ ဘုရားသခင်နှင့် သမ္မာတရားအပေါ် ၎င်းတို့၏ သဘောထားအပြင် ၎င်းတို့၏ စရိုက်မှန်များသည်လည်း လုံးလုံးလျားလျား ဖော်ထုတ်ခြင်းခံရသည်။ အဘယ်အရာက ဖော်ထုတ်ခြင်းခံရသနည်း။ ၎င်းတို့သည် လူ့သဘာဝ၊ အသိတရားနှင့် ဆင်ခြင်တုံတရား ကင်းမဲ့ရုံသာမက အလွန်အမင်း ရက်စက်ကြမ်းကြုတ်ပြီး၊ ဆိုးယုတ်ကာ ကြမ်းတမ်းကြသည်။ ၎င်းတို့သည် ဘုရားသခင်နှင့် သမ္မာတရားကို မထီမဲ့မြင်ပြုကြပြီး ဘုရားအိမ်တော်၏ တောင်းဆိုချက်များနှင့် စည်းမျဉ်းများ၊ ဘုရားသခင်၏ စီမံအုပ်ချုပ်ရေးဆိုင်ရာ အမိန့်များကိုပင် ရန်လိုမှုနှင့် အာခံမှုမျက်နှာထားဖြင့် ဆက်ဆံကြသည်။ ၎င်းတို့၏ ဤသရုပ်သကန်များသည် ဘုရားသခင် ရွေးချယ်ထားသောလူများ ၎င်းတို့အပေါ် ခံစားရသော စက်ဆုပ်ရွံရှာမှုနှင့် ရွံမုန်းမှုကို ပိုမိုပြင်းထန်စေခဲ့ပြီး ဘုရားအိမ်တော်က ၎င်းတို့ကို သန့်စင်ဖယ်ရှားသည့် အရှိန်ကိုလည်း မြန်ဆန်စေခဲ့ကာ နောက်ဆုံးတွင် ၎င်းတို့ နေမည် သို့မဟုတ် ထွက်ခွာမည်ကို လျင်မြန်စွာ ဆုံးဖြတ်စေပြီး ၎င်းတို့၏ အဆုံးသတ်များနှင့် ကံကြမ္မာများကို ဆုံးဖြတ်ပေးခဲ့သည်။ ၎င်းတို့၏ အဆုံးသတ်များနှင့် ကံကြမ္မာများကို ၎င်းတို့ကိုယ်တိုင် ရှာယူခဲ့ခြင်းဖြစ်သည်၊ မည်သူတစ်ဦးတစ်ယောက်၏ လှုံ့ဆော်မှု သို့မဟုတ် သွေးထိုးမှုကြောင့် ဖြစ်ပေါ်လာခြင်းမဟုတ်၊ သို့မဟုတ် တစ်စုံတစ်ဦးက ဤလူများကို အတင်းအကျပ်ပြုလုပ်ခြင်း သို့မဟုတ် သွေးဆောင်ဖြားယောင်းခြင်းကြောင့်လည်း မဟုတ်၊ ပတ်ဝန်းကျင်အခြေအနေများကြောင့် ဖြစ်ပေါ်လာခြင်းလည်း သေချာပေါက် မဟုတ်ပေ၊ ၎င်းတို့၏ အဆုံးသတ်များနှင့် ကံကြမ္မာများသည် မိမိတို့ကိုယ်တိုင် ပြုလုပ်ခဲ့ခြင်းဖြစ်သည်၊ ၎င်းတို့၏ ကိုယ်ပိုင်ရွေးချယ်မှုများကြောင့် ဖြစ်ပေါ်လာခြင်းဖြစ်ပြီး ၎င်းတို့၏ သဘာဝ အနှစ်သာရနှင့် ၎င်းတို့ လျှောက်လှမ်းခဲ့သော လမ်းကြောင်းများက ဆုံးဖြတ်ပေးခဲ့ခြင်း ဖြစ်သည်။ ဤလူများ၏ အဆုံးသတ်များနှင့် ကံကြမ္မာများကို သတ်မှတ်ပြီးဖြစ်သည်၊ ၎င်းတို့သည် မိမိတို့၏ တာဝန်များကို ထမ်းဆောင်နေသောသူများ၏ စာရင်းမှ ရှင်းလင်းပစ်ခြင်းခံရသည်နှင့်တစ်ပြိုင်နက် ၎င်းတို့သည် အလုပ်လုပ်ပေးသူများပင် မဟုတ်ကြတော့ပေ။ ၎င်းတို့ မည်သို့သော ကံကြမ္မာမျိုး ရှိလိမ့်မည်ကို သင် ကောင်းစွာ စိတ်ကူးကြည့်နိုင်သည်၊ ဤနေရာတွင် ဖော်ပြရန်ပင် မထိုက်တန်ပေ၊ အကြောင်းမှာ ၎င်းတို့သည် မထိုက်တန်သောကြောင့် ဖြစ်သည်။

ထုတ်ဖော်ခြင်းနှင့် ဖယ်ရှားရှင်းလင်းခြင်းခံရသော လူအမျိုးအစားနှင့်ပတ်သက်လာလျှင် ၎င်းတို့၏ အမျိုးမျိုးသော ဒုစရိုက်အမှုများ၏ သရုပ်သကန်များသာမက ၎င်းတို့၏ နေ့စဉ်အသက်တာများတွင် ၎င်းတို့ ထုတ်ဖော်သော မလိုမုန်းထားသည့် စကားလုံးများနှင့် ပြောဆိုချက်များသည် မြင်သာထင်ရှားလှသည်။ သို့တိုင်အောင် အချို့သော ခေါင်းဆောင်များနှင့် အမှုဆောင်များသည် ဤဆိုးယုတ်သောလူများကို ၎င်းတို့ အမှန်တကယ်ဖြစ်သည့်အတိုင်း ပိုင်းခြားသိမြင်နိုင်စွမ်း မရှိပေ၊ သို့မဟုတ် ၎င်းတို့၏ သဘာဝ အနှစ်သာရကို ထွင်းဖောက်မမြင်နိုင်ကြပေ။ ဤခေါင်းဆောင်များနှင့် အမှုဆောင်များသည် ၎င်းတို့က ဆိုးယုတ်သောလူများနှင့် မယုံကြည်သူများဖြစ်ကြောင်းကို သတိမမူမိကြဟု ထင်ရပြီး သို့ဖြစ်၍ ၎င်းတို့သည် ထိုသူတို့ကို အသင်းတော်မှ ရှင်းလင်းဖယ်ရှားရန် သို့မဟုတ် သင့်လျော်စွာ ကိုင်တွယ်ဖြေရှင်းရန် အစီအစဉ်များ မရှိကြပေ။ ဤသည်မှာ ခေါင်းဆောင်များနှင့် အမှုဆောင်များအနေဖြင့် ၎င်းတို့၏ တာဝန်ကို ဆိုးဆိုးရွားရွား ပျက်ကွက်ခြင်း ဖြစ်သည်။ ၎င်းတို့သည် နတ်ဆိုးသဘာဝရှိသော ဤလူတို့က ဘုရားအိမ်တော်၏ မည်သည့်စည်းမျဉ်းများကိုမျှ မလိုက်နာသည်ကိုလည်းကောင်း၊ ၎င်းတို့ သောင်းကျန်းနေပြီး အသင်းတော်၏အလုပ်နှင့် အသင်းတော်အသက်တာ၏ စည်းစနစ်ကို လက်လွတ်စပယ် နှောင့်ယှက်ကာ ဖျက်ဆီးနေသည်ကိုလည်းကောင်း အတိုင်းသား လက်ပိုက်ကြည့်နေကြသည်၊ ၎င်းတို့သည် မိမိတို့၏ တာဝန်ကို ထမ်းဆောင်ခြင်းဟူသော အကြောင်းပြချက်ဖြင့် ဘုရားအိမ်တော်၏ အကျိုးစီးပွားများကို ထိခိုက်စေလျက် ရဲတင်းစွာနှင့် မဆင်မခြင် ပြုမူခြင်း၊ ဥပဒေမဲ့စွာ ကျင့်ကြံခြင်းတို့ကို ပြုလုပ်သည့်အခါတွင်ပင် ဤလူတို့ကို အလိုလိုက်ကြသေးသည်။ ဘုရားအိမ်တော်၏ အကျိုးစီးပွားများကို ထိခိုက်စေခြင်းတွင် များစွာသော အရာများ ပါဝင်သည်၊ ဥပမာ၊ ဘုရားအိမ်တော်၏ စက်ပစ္စည်းများနှင့် အမျိုးမျိုးသော ကိရိယာများကို ဖျက်ဆီးခြင်း၊ ၎င်း၏ အမျိုးမျိုးသော ရုံးသုံးပစ္စည်းများနှင့် ထောက်ပံ့ရေးပစ္စည်းများကို ဖျက်ဆီးခြင်း၊ ဘုရားသခင်၏ ပူဇော်သက္ကာများကိုပင် ၎င်းတို့အလိုရှိသလို ဖြုန်းတီးခြင်း စသည်တို့ ဖြစ်သည်။ ပို၍ဆိုးရွားသည်မှာ ၎င်းတို့သည် အမျိုးမျိုးသော မိစ္ဆာဒိဋ္ဌိအယူဝါဒများနှင့် မှားယွင်းပြီး အဓိပ္ပာယ်မဲ့သော အယူအဆများကို လက်လွတ်စပယ် ထုတ်လွှင့်ကြပြီး ဘုရားသခင် ရွေးချယ်ထားသောလူများက မိမိတို့၏ တာဝန်များကို ငြိမ်သက်စွာ မထမ်းဆောင်နိုင်သည်အထိ၊ အားနည်းပြီး အပျက်သဘောဆောင်သောလူများက မိမိတို့၏ တာဝန်များကို စွန့်လွှတ်ပြီး ဘုရားသခင်နောက်လိုက်ရန် ယုံကြည်ခြင်း ပျောက်ဆုံးသည်အထိ နှောင့်ယှက်ခြင်းတို့ကို ဖြစ်ပေါ်စေသည်။ ဤဆိုးယုတ်သောလူများသည် ဤမကောင်းမှုအားလုံးကို ပြုလုပ်ကြသည်၊ ၎င်းတို့သည် အသင်းတော်၏အလုပ်ကို နှောင့်ယှက်ပြီး အဖျက်အမှောင့်လုပ်ကာ ဖျက်ဆီးပြီး ညီအစ်ကိုမောင်နှမများကို အန္တရာယ်ဖြစ်စေသော ဤဒုစရိုက်အမှုအားလုံးကို ကျူးလွန်ကြသည့်တိုင် ခေါင်းဆောင်များနှင့် အမှုဆောင်များကမူ မမြင်ချင်ယောင်ဆောင်၊ မကြားချင်ယောင်ဆောင်ကြသည်၊ ၎င်းတို့ထဲမှ အချို့က “ကျွန်ုပ် မသိခဲ့ပါ၊ မည်သူမျှ ကျွန်ုပ်ကို မပြောခဲ့ပါ” ဟုပင် ပြောဆိုကြသေးသည်။ ထိုတိရစ္ဆာန်များနှင့် နတ်ဆိုးများအုပ်စုသည် အသင်းတော်၌ ဖရိုဖရဲဖြစ်စေလျက် အကြီးအကျယ် ပျက်စီးစေခဲ့ပြီးဖြစ်၏။ သို့တိုင်အောင် ခေါင်းဆောင်များနှင့် အမှုဆောင်များမှာမူ လုံးဝ မသိရှိ၊ သတိမပြုမိဘဲ ရှိနေကြသည်။ ၎င်းတို့သည် လူသိမ်လူဖျင်းများ မဟုတ်လော။ ၎င်းတို့၏ စိတ်နှလုံးသည် အဘယ်မှာနည်း။ ၎င်းတို့သည် အဘယ်အရာကို လုပ်ဆောင်နေကြသနည်း။ ၎င်းတို့သည် အကျိုးမရှိသော စကားစမြည်ပြောဆိုခြင်းတွင် ပါဝင်နေကြရုံသာ မဟုတ်လော။ ၎င်းတို့သည် မိမိတို့၏ လုပ်သင့်လုပ်ထိုက်သော တာဝန်များကို ပေါ့လျော့နေကြခြင်း မဟုတ်လော။ ထိုသို့သော အယောင်ဆောင် ခေါင်းဆောင်များ တာဝန်ထမ်းဆောင်နေသည့် နေ့ရက်တိုင်းသည် အမျိုးမျိုးသော ဆိုးယုတ်သည့်လူများက အသင်းတော်ကို မဆင်မခြင် နှောင့်ယှက်ရန်နှင့် ဘုရားသခင် ရွေးချယ်ထားသောလူများကို အန္တရာယ်ပြုရန်အတွက် နောက်ထပ်တစ်ရက် တိုးလာခြင်းပင် ဖြစ်သည်။ အယောင်ဆောင်ခေါင်းဆောင်များက ၎င်းတို့၏ တာဝန်ဝတ္တရားများကို ကောင်းမွန်စွာ မဖြည့်ဆည်းသောကြောင့်သာ ထိုတိရစ္ဆာန်များအုပ်စုသည် မည်သည့်တာဝန်မျှ မထမ်းဆောင်ဘဲ၊ မည်သည့်စည်းမျဉ်းမျှ မလိုက်နာဘဲ တစ်နေ့လုံး အရည်မရ အဖတ်မရ အချိန်ဖြုန်းနေကြပြီး ဘုရားအိမ်တော်ကို ကပ်ရပ်မှီခိုကာ ဘုရားအိမ်တော်၏ အမျိုးမျိုးသော ရုပ်ဝတ္ထုဆိုင်ရာ အကျိုးကျေးဇူးများနှင့် သာယာဝပြောမှုကို လွတ်လပ်စွာ ပျော်မွေ့ခံစားနေကြခြင်း ဖြစ်သည်၊ ၎င်းတို့သည် ဘုရားအိမ်တော်၏ စက်ယန္တရားများနှင့် ပစ္စည်းများကို ဖျက်ဆီးလျက် အသင်းတော်၏ အလုပ်ကို တမင်တကာပင် နှောင့်ယှက်ကြသေးသည်။ ၎င်းတို့သည် ဤသို့ ပြုမူကြသည့်တိုင် မည်သူကမျှ ၎င်းတို့ကို စိတ်အနှောင့်အယှက်ပေးခွင့် သို့မဟုတ် ရန်စခွင့်မရှိဘဲ ဘုရားအိမ်တော်၌ အေးဆေးသက်သာသော အသက်တာများကို အသက်ရှင်နေထိုင်ပြီး မိမိတို့နှစ်သက်ရာကို ပြုလုပ်ရန် မျှော်လင့်နေကြဆဲ ဖြစ်သည်။ ဤသည်မှာ အလွန်ဆိုးရွားသော ပြဿနာတစ်ခုဖြစ်သည့်တိုင် ခေါင်းဆောင်များနှင့် အမှုဆောင်များကမူ ယင်းကို ဘေးဖယ်ထားကြပြီး အခြားသူများက တိုင်ကြားသည့်အခါတွင်ပင် မဖြေရှင်းကြပေ၊ ၎င်းတို့သည် တကယ့်အလုပ်မလုပ်သော အမှိုက်သရိုက်များ မဟုတ်လော။ ဤသည်မှာ တာဝန်ကို ဆိုးဆိုးရွားရွား ပျက်ကွက်ခြင်း မဟုတ်လော။ (ဟုတ်ပါသည်။) အချို့က “ကျွန်ုပ်သည် အခြားအလုပ်နှင့် အလုပ်ရှုပ်နေသောကြောင့် ပြဿနာကို မဖြေရှင်းခဲ့ခြင်း ဖြစ်ပါသည်။ ကျွန်ုပ် လုံးဝ အချိန်မပေးနိုင်ခဲ့ပါ” ဟု ပြောဆိုကြသည်။ ဤစကားများသည် ခိုင်လုံသလော။ ဤမျှ ပြင်းထန်သော ပြဿနာတစ်ခုကို သင် မဖြေရှင်းလျှင် သင်သည် အဘယ်အရာနှင့်များ အလုပ်ရှုပ်နေသနည်း။ သင် အလုပ်ရှုပ်နေသော ကိစ္စရပ်များတွင် တန်ဖိုးတစ်ခုတလေရှိသလော။ သင်သည် သင်၏အလုပ်ကို ဦးစားပေးနိုင်စွမ်း ရှိသလော။ သင် မည်မျှပင် အလုပ်ရှုပ်နေပါစေ ပြဿနာဖြေရှင်းခြင်းကို ဦးစားပေးသင့်သည် မဟုတ်လော။ အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူစားများကို ချက်ချင်း နားလည်ပြီး ကိုင်တွယ်ဖြေရှင်းခြင်းသည် ခေါင်းဆောင်များနှင့် အမှုဆောင်များ၏ တာဝန်ဖြစ်သည်။ သင်သည် တကယ့်ပြဿနာများကို ဘေးဖယ်ထားပြီး အခြားကိစ္စများနှင့် အလုပ်ရှုပ်နေပါက တကယ့်အလုပ်ကို လုပ်ဆောင်နေသလော။ သင်သည် ပြဿနာတစ်ခုကို တွေ့ရှိလျှင် သို့မဟုတ် တစ်စုံတစ်ဦးက သင့်ထံ ပြဿနာတစ်ခုကို တိုင်ကြားလျှင် သင်သည် လက်ရှိလုပ်ဆောင်နေသော အလုပ်ကို ဘေးဖယ်ထားပြီး ပြဿနာ၏ ဇာစ်မြစ်သည် အဘယ်အရာဖြစ်သည်ကို ကြည့်ရှုရန် ချက်ချင်းပင် ထိုနေရာသို့ သွားသင့်သည်။ ယင်းမှာ အသင်းတော်၏အလုပ်ကို နှောင့်ယှက်ပြီး ဖျက်ဆီးနေသော ဆိုးယုတ်သူတစ်ဦးဖြစ်ပါက သင်သည် ဤဆိုးယုတ်သူကို ဦးစွာ ရှင်းလင်းသင့်သည်။ ထို့နောက်တွင် အခြားပြဿနာများကို ဖြေရှင်းရန် လွယ်ကူသွားလိမ့်မည်။ သင်သည် ပြဿနာတစ်ခုကို တွေ့ရှိပြီး ယင်းကို မဖြေရှင်းဘဲ အလွန်အလုပ်ရှုပ်နေသည်ဟု အကြောင်းပြပါက သင်သည် အမှန်တကယ်တွင် အကျိုးမရှိဘဲ အလုပ်ရှုပ်နေခြင်းသာ မဟုတ်လော။ သင်သည် အဘယ်အရာနှင့်များ အလွန် အလုပ်ရှုပ်နေသနည်း။ ယင်းမှာ တကယ့်အလုပ် ဟုတ်သလော။ သင်သည် ယင်းကို ရှင်းလင်းစွာ ရှင်းပြနိုင်သလော။ သင်၏ အကြောင်းပြချက်များနှင့် ဆင်ခြေများသည် ခိုင်လုံသလော။ သင်သည် အဘယ်ကြောင့် ပြဿနာဖြေရှင်းခြင်းကို အရေးမကြီးဟု သဘောထားသနည်း။ သင်သည် အဘယ်ကြောင့် ပြဿနာများကို အချိန်နှင့်တစ်ပြေးညီ မဖြေရှင်းသနည်း။ သင်သည် အဘယ်ကြောင့် ဆင်ခြေများရှာပြီး သင် အလွန်အလုပ်ရှုပ်နေ၍ ယင်းတို့ကို ဂရုမစိုက်နိုင်ဟု ပြောဆိုကာ ကိစ္စများမှ ခေါင်းရှောင်ရန် ကြိုးစားသနည်း။ ဤသည်မှာ တာဝန်မဲ့ခြင်း မဟုတ်လော။ အသင်းတော်၌ ခေါင်းဆောင်တစ်ဦးအနေဖြင့် ပြဿနာ ဖြေရှင်းခြင်းကို ဦးစားမပေးခြင်း၊ အမျိုးမျိုးသော မဖြစ်စလောက် ကိစ္စများနှင့် အလုပ်ရှုပ်နေခြင်း၊ အရေးကြီးသော ပြဿနာများ တည်ရှိသည်ကို အသိအမှတ်မပြုနိုင်ခြင်း၊ အလုပ်တွင် အရေးကြီးမှုနှင့် အလျင်လိုခြင်းကို မခွဲခြားနိုင်ခြင်းနှင့် အရေးပါသောအချက်များကို သဘောမပေါက်နိုင်ခြင်းတို့သည် ထူးကဲစွာ ညံ့ဖျင်းသော အစွမ်းအစ၏ သရုပ်သကန်များဖြစ်ပြီး ထိုသို့သောလူသည် နားဝေတိမ်တောင် ဖြစ်သောသူတစ်ဦး ဖြစ်သည်။ သင်သည် ခေါင်းဆောင်တစ်ဦးအဖြစ် နှစ်မည်မျှပင်ကြာအောင် ရှိနေပါစေ သင်သည် အသင်းတော်၏အလုပ်ကို ကောင်းစွာ မထမ်းဆောင်နိုင်ပေ။ သင်သည် တာဝန်ကို ဝန်ခံပြီး ရာထူးမှ နုတ်ထွက်သင့်သည်။ ခေါင်းဆောင်တစ်ဦးသည် အလွန်အမင်း ညံ့ဖျင်းသော အစွမ်းအစရှိပါက မည်သည့်လေ့ကျင့်မှုမျှ အသုံးမဝင်ပေ၊ ၎င်းသည် မည်သည့်အလုပ်ကိုမျှ ပြီးမြောက်အောင် လုပ်ဆောင်နိုင်စွမ်း ရှိမည်မဟုတ်သည်မှာ သေချာသည်၊ ၎င်းသည် ဖြုတ်ချခံရပြီး ၎င်း၏ တာဝန်ခန့်အပ်မှုကို ပြင်ဆင်ခြင်းခံရမည့် အယောင်ဆောင်ခေါင်းဆောင်တစ်ဦး ဖြစ်သည်။ အယောင်ဆောင်ခေါင်းဆောင်များ အလုပ်လုပ်သည့်အခါ အကျိုးဆက်များမှာ အဘယ်နည်း။ ဓမ္မဓိဋ္ဌာန်ကျကျ ပြောရလျှင် အယောင်ဆောင်ခေါင်းဆောင်များ လုပ်ဆောင်သမျှ အရာအားလုံးသည် အသင်းတော်အတွက် ဘက်ပေါင်းစုံမှ ဆုံးရှုံးမှုများကို ဖြစ်စေသည်။ တစ်ဖက်တွင် အသင်းတော်၏ မရှိမဖြစ်လိုအပ်သော အလုပ်ကို ကောင်းစွာ မလုပ်ဆောင်ရသဖြင့် အသင်းတော်အလုပ်၏ အမျိုးမျိုးသော ကဏ္ဍများ၏ ထိရောက်မှုကို တိုက်ရိုက် အဟန့်အတားဖြစ်စေသည်။ တစ်ချိန်တည်းမှာပင် ယင်းသည် ဘုရားသခင် ရွေးချယ်ထားသောလူများ၏ အသက်ဝင်ရောက်မှုကိုလည်း ထိခိုက်စေပြီး သက်ရောက်မှု ရှိစေသည်။ အရေးအကြီးဆုံးမှာ ယင်းသည် နိုင်ငံတော် ဧဝံဂေလိတရား ပျံ့နှံ့ခြင်းကို သက်ရောက်မှု ရှိစေသည်။ ဤအကျိုးဆက်များအားလုံးသည် တကယ့်အလုပ် မလုပ်သော အယောင်ဆောင်ခေါင်းဆောင်များနှင့် တိုက်ရိုက် သက်ဆိုင်သည်။ ပို၍ ရှင်းလင်းစွာ ပြောရလျှင် ဤအရာအားလုံးသည် တကယ့်အလုပ်တွင် မပါဝင်သော အယောင်ဆောင် ခေါင်းဆောင်များကြောင့် ဖြစ်ရခြင်း ဖြစ်သည်။ အခြားသော ခေါင်းဆောင်များနှင့် အမှုဆောင်များက တကယ့်အလုပ်အချို့ကို တက်ကြွစွာ ပါဝင်လုပ်ဆောင်နိုင်ပြီး ပြဿနာဖြေရှင်းခြင်းကို အရှိန်မြှင့်ကာ အချိန်တိုအတွင်း ပြီးမြောက်စေလျှင် အယောင်ဆောင် ခေါင်းဆောင်များက ဘုရားအိမ်တော်အပေါ် သက်ရောက်စေသော အမျိုးမျိုးသော ဆုံးရှုံးမှုများသည် အနည်းငယ် သက်သာသွားမည် မဟုတ်လော။ အနည်းဆုံးအနေဖြင့် ယင်းတို့ကို လျှော့ချနိုင်သည်။ ဘုရားအိမ်တော်သည် ပြဿနာများ ဖြစ်ပေါ်လာသည်နှင့် တစ်ပြိုင်နက် ချက်ချင်း ကိုင်တွယ်ဖြေရှင်းရန် သင့်ကို မတောင်းဆိုလျှင်ပင် အနည်းဆုံးအနေဖြင့် ပြဿနာများ တိုင်ကြားခံရသည်နှင့်တစ်ပြိုင်နက် သင်သည် ၎င်းတို့ကို ချက်ချင်း စတင်ဖြေရှင်းသင့်သည်၊ ညီအစ်ကိုမောင်နှမများထံမှ အခြေအနေကို စုံစမ်းမေးမြန်းပြီး ပြဿနာများကို မည်သို့ဖြေရှင်းရမည်ကို အခြားသော ခေါင်းဆောင်များ၊ အမှုဆောင်များနှင့် ဆွေးနွေး မိတ်သဟာယဖွဲ့သင့်သည်။ ပြဿနာသည် ပြင်းထန်ပြီး သင် မည်သို့ဖြေရှင်းရမည်ကို မသိပါက ယင်းကို အထက်သို့ ချက်ချင်း တိုင်ကြားပြီး ဖြေရှင်းနည်းများကို ရှာဖွေသင့်သည်။ ဤသည်မှာ ခေါင်းဆောင်များနှင့် အမှုဆောင်များအားလုံး ပြီးမြောက်အောင်မြင်သင့်သည့်အရာ ဖြစ်သည်။ သို့သော် လက်ရှိပြဿနာမှာ ဤခေါင်းဆောင်များနှင့် အမှုဆောင်များသည် ပြဿနာများကို မဖြေရှင်းနိုင်လျှင်ပင် အထက်သို့ မတိုင်ကြားခြင်း ဖြစ်သည်။ ၎င်းတို့သည် မိမိတို့၏ အရည်အချင်းမရှိမှု၊ အလွန်အမင်း ညံ့ဖျင်းသော အစွမ်းအစနှင့် တကယ့်အလုပ်လုပ်နိုင်စွမ်းမရှိခြင်းတို့ကို ဖော်ပြမိမည်ကို ကြောက်ရွံ့သောကြောင့် အထက်သို့ တိုင်ကြားရန် အလွန်ကြောက်ရွံ့ကြသည်၊ ၎င်းတို့သည် ဖြုတ်ချခံရမည်ကို စိုးရိမ်ကြသည်။ သို့တိုင်အောင် ၎င်းတို့သည် အလုပ်လုပ်ရန် ကိုယ်တိုင် ဦးဆောင်ဦးရွက် မပြုကြ၊ ၎င်းတို့သည် ထိုင်းမှိုင်း၍ ခံစားမှုမရှိဘဲ လှုပ်ရှားမှုတွင် နှေးကွေးကြသည်။ ပြဿနာများကို ဖြေရှင်းရန် နည်းလမ်းမရှိဘဲ ၎င်းတို့သည် ကြုံရာကျပန်း နေထိုင်ကြရာ မဖြေရှင်းရသေးသော ပြဿနာများစွာ စုပုံလာစေပြီး သို့ဖြစ်၍ ဆိုးယုတ်သောလူများကို အခွင့်အရေးများ ပေးသကဲ့သို့ ဖြစ်စေသည်။ ဤအချိန်တွင် အယောင်ဆောင်ခေါင်းဆောင်များသည် အသုံးမကျသူများ ဖြစ်ကြောင်း မြင်တွေ့ရသဖြင့် ထိုဆိုးယုတ်သောလူများနှင့် ရည်မှန်းချက်ကြီးသောသူတို့သည် အခွင့်အရေးကို အရယူပြီး ဒုစရိုက်အမှုများကို လက်လွတ်စပယ် ကျူးလွန်ကြကာ အသင်းတော်ကို ဖရိုဖရဲဖြစ်စေပြီး ကမောက်ကမ ဖြစ်စေလျက် အလုပ်ကဏ္ဍအားလုံးကို ရပ်တန့်သွားစေသည်။ အယောင်ဆောင်ခေါင်းဆောင်များသည် အဓိကတာဝန်ကို ထမ်းဆောင်သင့်သော်လည်း အခြားသော ခေါင်းဆောင်များနှင့် အမှုဆောင်များသည်လည်း ၎င်းတို့၏ တာဝန်ဝတ္တရားများကို ကောင်းမွန်စွာ မဖြည့်ဆည်းခဲ့ကြပေ။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်ကို ဆိုးရွားစွာ ပျက်ကွက်ခြင်း မဟုတ်လော။ အမှန်တကယ်တွင် အသင်းတော်၌ ဖြစ်ပေါ်သော ပြဿနာအများစုသည် ဆိုးယုတ်သောလူများနှင့် မယုံကြည်သူများကြောင့် ဖြစ်ပေါ်သော နှောင့်ယှက်မှုများနှင့် တိုက်ရိုက်သက်ဆိုင်သည်။ ခေါင်းဆောင်များနှင့် အမှုဆောင်များသည် ပြဿနာများ၏ ဇာစ်မြစ်ကို ချက်ချင်း မဖော်ထုတ်နိုင်ပါက၊ ပြဿနာများကို ဖြစ်ပေါ်စေသော အဓိက လက်သည်များကို မရှာဖွေနိုင်သည့်အပြင် အကြောင်းရင်းများကို အခြားနေရာများတွင် အမြဲရှာဖွေနေပါက ၎င်းတို့သည် ပြဿနာများကို အခြေခံကျကျ ဖြေရှင်းနိုင်မည်မဟုတ်ဘဲ ပြဿနာများသည် အနာဂတ်တွင် ဆက်လက်၍ ပေါ်ပေါက်လာမည် ဖြစ်သည်။ ပြဿနာရှာသူများ သို့မဟုတ် နောက်ကွယ်မှ ပြဿနာဖန်တီးသူများကို ဖမ်းမိပြီး တိုက်ရိုက် တာဝန်ခံခိုင်းပါက ဤသို့ ပြဿနာများကို ကိုင်တွယ်ဖြေရှင်းနည်းသည် အထိရောက်ဆုံး ဖြစ်သည်။ အနည်းဆုံးအနေဖြင့် ယင်းသည် ထိုမယုံကြည်သူများနှင့် ဆိုးယုတ်သောလူများက ဆက်လက်၍ သောင်းကျန်းခြင်းနှင့် အဖျက်အမှောင့်လုပ်ခြင်း၊ နှောင့်ယှက်ခြင်းတို့ကို ဆက်လက်မပြုဝံ့ဖို့အတွက် သေချာစေသည်။ ဤသည်မှာ ခေါင်းဆောင်များနှင့် အမှုဆောင်များ ပြီးမြောက်အောင်မြင်သင့်သည့်အရာ မဟုတ်လော။ (ဟုတ်ပါသည်။) အသင်းတော်၏ ပြဿနာများသည် အရေအတွက် တိုးပွားလာပြီး အချိန်နှင့်တစ်ပြေးညီ မဖြေရှင်းရခြင်း၏ အဓိကအကြောင်းရင်းမှာ ခေါင်းဆောင်များနှင့် အမှုဆောင်များ၏ တာဝန်မဲ့မှုကြောင့်ဖြစ်သည်၊ သို့မဟုတ် အယောင်ဆောင်ခေါင်းဆောင်များက သမ္မာတရား လက်တွေ့ကျမှု ကင်းမဲ့ပြီး တကယ့်အလုပ်ကို မလုပ်ဆောင်နိုင်သောကြောင့် ဖြစ်သည်ဟု အတိအကျ ပြောဆိုနိုင်သည်။ ခေါင်းဆောင်များနှင့် အမှုဆောင်များသည် အသင်းတော်၌ ဖြစ်ပေါ်သော အမျိုးမျိုးသော ပြဿနာများကို မဖြေရှင်းနိုင်ပါက ၎င်းတို့သည် ၎င်းတို့၏ ရာထူး၏ မူလတာဝန်ကိုလည်း သေချာပေါက် မထမ်းဆောင်နိုင်ပေ။ ဤနေရာတွင် ရှင်းလင်းစွာ နားလည်ရမည့် အခြေအနေများနှင့် အကြောင်းရင်းများစွာ ရှိသည်၊ ခေါင်းဆောင်များနှင့် အမှုဆောင်များသည် အတွေ့အကြုံ မရှိသေးသူများ ဖြစ်ပါက ၎င်းတို့ကို စိတ်ရှည်စွာ ကူညီသင့်သည်၊ ပြဿနာများကို ဖြေရှင်းရန် ဦးဆောင်သင့်ပြီး ပြဿနာများကို ဖြေရှင်းသည့်ဖြစ်စဉ်တွင် အချို့အရာများကို သင်ယူကာ သမ္မာတရား စည်းမျဉ်းများကို သဘောပေါက်စေသင့်သည်။ ဤနည်းအားဖြင့် ၎င်းတို့သည် ပြဿနာများကို ဖြေရှင်းရန် တဖြည်းဖြည်း သင်ယူလာလိမ့်မည်။ ခေါင်းဆောင်များနှင့် အမှုဆောင်များသည် မှန်ကန်သောသူများ မဟုတ်ဘဲ သမ္မာတရားကို လုံးလုံးလျားလျား လက်ခံရန် ငြင်းပယ်ပြီး ထိုအစား ပြဿနာများကို ဖြေရှင်းရန် ဘာသာတရား မရှိသူများ၏ ရှုထောင့်အမြင်များနှင့် နည်းလမ်းများကို အသုံးပြုပါက ဤသည်မှာ သမ္မာတရား စည်းမျဉ်းများနှင့် မကိုက်ညီပေ။ ထိုသို့သောလူများသည် ခေါင်းဆောင်များနှင့် အမှုဆောင်များဖြစ်ရန် မသင့်တော်ဘဲ အချိန်နှင့်တစ်ပြေးညီ ဖြုတ်ချပြီး ဖယ်ရှားရှင်းလင်းခြင်း ခံရသင့်သည်၊ ထို့နောက် သင့်တော်သော ခေါင်းဆောင်များနှင့် အမှုဆောင်များကို ရွေးချယ်ရန် ရွေးကောက်ပွဲကို ပြန်လည်ကျင်းပသင့်သည်။ ဤချဉ်းကပ်နည်းတစ်ခုတည်းကသာ ပြဿနာကို အပြည့်အဝ ဖြေရှင်းနိုင်သည်။ အသင်းတော် ခေါင်းဆောင်တစ်ဦးဖြစ်ရခြင်းသည် လွယ်ကူသော အလုပ်မဟုတ်ဘဲ အချို့ပြဿနာများကို မကိုင်တွယ်နိုင်ခြင်းမှာ ရှောင်လွှဲ၍မရပေ။ သို့သော် လူတစ်ဦးသည် ဆင်ခြင်တုံတရားရှိပါက မိမိမဖြေရှင်းနိုင်သော ပြဿနာများနှင့် ရင်ဆိုင်ရသည့်အခါ ထိုပြဿနာများကို ကွယ်ဝှက်ခြင်းဖြစ်စေ၊ ဖုံးဖိခြင်းနှင့် လျစ်လျူရှုခြင်းတို့ကိုဖြစ်စေ မပြုသင့်ပေ။ ထိုအစား လူတစ်ဦးသည် ပြဿနာများ၏ ခုနစ်ဆယ်မှ ရှစ်ဆယ်ရာခိုင်နှုန်းကို ဖြေရှင်းနိုင်ကောင်း ဖြေရှင်းနိုင်မည့်၊ အနည်းဆုံးအနေဖြင့် ကြီးမားသော ပြဿနာများ ယာယီအားဖြင့် ဖြစ်ပေါ်လာခြင်းကို တားဆီးနိုင်မည့် ဖြေရှင်းနည်းတစ်ခုကို စုပေါင်းရှာဖွေရန် သမ္မာတရားကို နားလည်သော လူအချို့နှင့် တိုင်ပင်သင့်သည်။ ဤသည်မှာ ဖြစ်နိုင်သော နည်းလမ်းတစ်ခု ဖြစ်သည်။ ပြဿနာများကို အမှန်တကယ် မဖြေရှင်းနိုင်ပါက လူတစ်ဦးသည် အထက်ထံမှ ဖြေရှင်းနည်းများကို ရှာဖွေသင့်သည်၊ ဤသည်မှာ ပညာရှိသော ရွေးချယ်မှုတစ်ခု ဖြစ်သည်။ သင်သည် သိက္ခာကျမည်ကို ကြောက်ရွံ့သောကြောင့် သို့မဟုတ် သင်၏ အရည်အချင်းမရှိမှုအတွက် အထက်က သင့်ကို ပြုပြင်မည်ကို ကြောက်ရွံ့သောကြောင့် ပြဿနာများကို ဖုံးဖိပြီး မတိုင်ကြားပါက ဤသည်မှာ လုံးဝ ဘာသိဘာသာနေခြင်း ဖြစ်သည်။ သင်သည် မည်သည့်အရာလုပ်ရမှန်းမသိဘဲ ထိုင်းမှိုင်း၍ ခံစားချက်မဲ့သော လူမိုက်တစ်ဦးကဲ့သို့ ပြုမူပါက ဤသည်မှာ ကိစ္စများကို နှောင့်နှေးစေလိမ့်မည်။ ထိုသို့သော အခြေအနေများသည် ဆိုးယုတ်သောလူများနှင့် အန္တိခရစ်တို့အတွက် အခွင့်အရေးများကို လွယ်ကူစွာ ပေးအပ်ပြီး ၎င်းတို့ ပြုမူဆောင်ရွက်ရန် ဖရိုဖရဲအခြေအနေကို အခွင့်ကောင်း ယူခွင့်ပေးသကဲ့သို့ ဖြစ်စေသည်။ ၎င်းတို့သည် ပြုမူဆောင်ရွက်ရန် ဖရိုဖရဲအခြေအနေကို အခွင့်ကောင်း ယူသည်ဟု အဘယ်ကြောင့် ဆိုရသနည်း။ အကြောင်းမှာ ၎င်းတို့သည် ဤအခွင့်အရေးကို အတိအကျ စောင့်ဆိုင်းနေသောကြောင့် ဖြစ်သည်။ ခေါင်းဆောင်များနှင့် အမှုဆောင်များသည် မည်သည့်ပြဿနာကိုမျှ မကိုင်တွယ်နိုင်သည့်အခါ၊ ဘုရားသခင် ရွေးချယ်ထားသောလူများသည် စိုးရိမ်ပူပန်ပြီး မသက်မသာခံစားနေရကာ ၎င်းတို့အပေါ် ယုံကြည်မှု ပျောက်ဆုံးနေပြီဖြစ်သည့်အခါ ဆိုးယုတ်သောလူများနှင့် အန္တိခရစ်တို့သည် ဤကွာဟချက်ကို အမြတ်ထုတ်ရန် ကြိုးစားနေကြသည်။ ၎င်းတို့သည် အသင်းတော်သည် ခေါင်းဆောင်မှု သို့မဟုတ် စီမံခန့်ခွဲမှုမရှိသော အခြေအနေတွင် ရှိသည်ဟု ထင်ကြသည်။ ၎င်းတို့သည် ဘုရားသခင် ရွေးချယ်ထားသောလူများက ၎င်းတို့ကို အထင်ကြီးအောင်၊ ထောက်ခံအောင်၊ ခေါင်းဆောင်များနှင့်လည်းကောင်း၊ အမှုဆောင်များနှင့်လည်းကောင်း နှိုင်းယှဉ်လျှင် ၎င်းတို့တွင် ပိုကောင်းသော အစွမ်းအစရှိကြောင်း၊ ပြဿနာများကို ဖြေရှင်းရန်နှင့် ထွက်ပေါက်ကို ဦးဆောင်ရန် ပို၍စွမ်းဆောင်နိုင်ကြောင်း၊ ဖရိုဖရဲအခြေအနေကြားတွင် အခြေအနေကို ပို၍ကောင်းစွာ ပြန်လည်ထိန်းသိမ်းနိုင်ကြောင်း ယုံကြည်ေအောင် လုပ်ဆောင်ရန် မိမိတို့၏ စွမ်းရည်များကို ကြွားလုံးထုတ်ဖို့ ဤအခွင့်အရေးကို အသုံးပြုလိုကြသည်။ ဤသည်မှာ ဆိုးယုတ်သောလူများနှင့် အန္တိခရစ်တို့ အပြုလုပ်ဆုံးသော အရာ မဟုတ်လော။ ဤအချိန်တွင် ခေါင်းဆောင်များနှင့် အမှုဆောင်များသည် အစွမ်းမရှိသည့်အခါ၊ ဆိုးယုတ်သောလူများနှင့် အန္တိခရစ်တို့က ထရပ်ပြီး ပြဿနာများကို ဖြေရှင်းကာ ထွက်ပေါက်သို့ပင် ဦးဆောင်သည့်အခါ ဘုရားသခင် ရွေးချယ်ထားသောလူများသည် မည်သူ့ကို ယုံကြည်မည်နည်း။ သဘာဝအားဖြင့် ၎င်းတို့သည် ဆိုးယုတ်သောလူများနှင့် အန္တိခရစ်တို့၏ အင်အားစုများကို ယုံကြည်ကြလိမ့်မည်။ ဤသည်မှာ အဘယ်အရာကို ပြသသနည်း။ ဤသည်မှာ ခေါင်းဆောင်များနှင့် အမှုဆောင်များသည် အသုံးမကျသူများဖြစ်ပြီး မည်သည့်အရာကိုမျှ မပြီးမြောက်စေဘဲ အရေးကြီးသော အခိုက်အတန့်များတွင် ရှုံးနိမ့်ကြောင်းကို ပြသသည်။ ထိုသို့သောလူများသည် ခေါင်းဆောင်များနှင့် အမှုဆောင်များ ဖြစ်ထိုက်သေးသလော။ အန္တိခရစ်တို့သည် သမ္မာတရား လက်တွေ့ကျမှု ကင်းမဲ့ပြီး တကယ့်အလုပ်ကို မလုပ်ဆောင်နိုင်သော်လည်း ၎င်းတို့အားလုံးသည် အတိုင်းအတာအမျိုးမျိုးဖြင့် ဆုကျေးဇူးအချို့ကို ပိုင်ဆိုင်ကြပြီး ပြင်ပကိစ္စရပ်များတွင် အတော်အတန် ပို၍ လိမ္မာပါးနပ်ကြသည်၊ ဤသည်မှာ ၎င်းတို့၏ အားသာချက်ကို အတိအကျ ဖွဲ့စည်းထားပြီး ၎င်းတို့က လူများကို အထင်အမြင်မှားစေနိုင်သည့် နည်းလမ်းလည်း ဖြစ်သည်။ သို့သော် ၎င်းတို့သည် ခေါင်းဆောင်များနှင့် အမှုဆောင်များ ဖြစ်လာပါက ဘုရားသခင် ရွေးချယ်ထားသောလူများ၏ ပြဿနာများကို ဖြေရှင်းရန် သမ္မာတရားကို ၎င်းတို့ အမှန်တကယ် အသုံးပြုနိုင်မည်လော။ ၎င်းတို့သည် ဘုရားသခင် ရွေးချယ်ထားသောလူများကို ဘုရားသခင်၏ နှုတ်ကပတ်တော်များကို စားသောက်ရန်၊ သမ္မာတရားကို နားလည်ရန်နှင့် သမ္မာတရား လက်တွေ့ကျမှုထဲသို့ ဝင်ရောက်ရန် အမှန်တကယ် ဦးဆောင်နိုင်မည်လော။ လုံးဝ မဖြစ်နိုင်ပေ။ ၎င်းတို့တွင် ဆုကျေးဇူးအချို့ရှိပြီး စကားပြောကောင်းသော်လည်း ၎င်းတို့တွင် သမ္မာတရား လက်တွေ့ကျမှု တစ်ခုမျှ လုံးဝ မရှိချေ။ ၎င်းတို့သည် အသင်းတော်၏ ခေါင်းဆောင်များနှင့် အမှုဆောင်များဖြစ်ရန် သင့်တော်သလော။ လုံးဝ မသင့်တော်ပါ။ ဤသည်မှာ ဘုရားသခင် ရွေးချယ်ထားသောလူများ ထွင်းဖောက်မြင်သင့်သည့်အရာ ဖြစ်သည်၊ ၎င်းတို့သည် ဆိုးယုတ်သောလူများနှင့် အန္တိခရစ်တို့၏ အထင်အမြင်မှားစေခြင်း သို့မဟုတ် လှည့်စားခြင်းကို မည်သည့်အခါမျှ မခံရရပေ။ မယုံကြည်သူများ၊ ဆိုးယုတ်သောလူများနှင့် အန္တိခရစ်တို့သည် သမ္မာတရားကို လုံးဝ မလိုက်စားကြဘဲ သမ္မာတရား လက်တွေ့ကျမှု တစ်စက်မျှပင် မရှိကြပေ။ သို့ဖြစ်၍ ငါ့ကို ပြောလော့၊ ၎င်းတို့သည် “ယခုအခါတွင် အသင်းတော်၌ ကြီးကြပ်သည့်သူတစ်ဦးမျှ မရှိသော်ငြားလည်း ကျွန်ုပ်တို့သည် မိမိတို့ဘာသာ ဦးစီးဦးဆောင်ပြုရမည်။ ဘုရားအိမ်တော်၏ စည်းမျဉ်းစည်းကမ်းများကို ချိုးဖောက်၍မရပါ၊ ဘုရားအိမ်တော်မှ တောင်းဆိုသော စည်းမျဉ်းများကို ပြောင်းလဲ၍မရပါ။ ကျွန်ုပ်တို့ လုပ်သင့်လုပ်ထိုက်သောအရာကို ကျွန်ုပ်တို့ လုပ်ဆောင်သင့်သည်။ လူတိုင်းသည် မိမိတို့ ထမ်းဆောင်သင့်သည့် တာဝန်များကို စောင့်ထိန်သင့်သည်၊ မိမိတို့၏ တာဝန်များကို ထမ်းဆောင်ပြီး စည်းစနစ်ကျမှုကို အဖျက်အမှောင့်မလုပ်သင့်ပါ” ဟူသကဲ့သို့သော အသိတရားနှင့် ဆင်ခြင်တုံတရားရှိသည့် အရာတစ်ခုကို ပြောနိုင်မည်လော။ ၎င်းတို့သည် ဤကဲ့သို့သော အရာတစ်ခုကို ပြောနိုင်မည်လော။ (မပြောနိုင်ပါ။) လုံးဝ မပြောနိုင်ပေ။ ဤမယုံကြည်သူများနှင့် ဆိုးယုတ်သောလူများသည် အဘယ်သို့သော လုပ်ဆောင်ချက်များကို ပြုလုပ်ကြမည်နည်း။ ကြီးကြပ်ကွပ်ကဲမှုမရှိဘဲ ၎င်းတို့သည် မိမိတို့၏ တာဝန်များကိုပင် မထမ်းဆောင်ကြဘဲ စားခြင်း၊ သောက်ခြင်း၊ ကစားခြင်းနှင့် ပျော်ပါးခြင်းတို့တွင် စိတ်အလိုလိုက်ကာ အကျိုးမရှိသော စကားစမြည်ပြောဆိုခြင်း၊ နောက်ပြောင်ခြင်းနှင့် ပရောပရည်လုပ်ခြင်းတို့တွင်ပင် ပါဝင်ကြသည်။ အချို့သည် ဘာသာတရားမရှိသူလောက၏ ဗီဒီယိုများကို တစ်ညလုံး ကြည့်ရှုကြပြီးနောက် မိမိတို့၏ တာဝန်များကို ထမ်းဆောင်ရင်း ညဉ့်နက်သည်ဟူသော ဆင်ခြေကို အသုံးပြုကာ ခိုကပ်ပြီး အလွန်အကျွံ အိပ်စက်ကြသည်။ ဤသည်တို့မှာ ဆိုးယုတ်သောလူများ၊ နတ်ဆိုးများနှင့်ဆိုင်သောသူများ၏ လုပ်ဆောင်ချက်များ ဖြစ်ကြသည်။ ၎င်းတို့သည် ဤမကောင်းမှုများကို ကျူးလွန်သည့်အခါ ၎င်းတို့သည် အပြစ်ရှိစိတ် တစ်စက်တလေ ခံစားရသလော။ ၎င်းတို့သည် ရုတ်တရက် အသိတရားဝင်လာပြီး လူသားဆိုင်ရာ တာဝန်အချို့ကို ကောင်းမွန်စွာ ဖြည့်ဆည်းရန်နှင့် ဘုရားအိမ်တော်၊ အသင်းတော်နှင့် ညီအစ်ကိုမောင်နှမများအတွက် အကျိုးရှိသောအရာတစ်ခုကို လုပ်ဆောင်ရန် ကိုယ်တိုင် ဦးဆောင်ဦးရွက်ပြုမည်လော။ လုံးဝ လုပ်ဆောင်မည် မဟုတ်ပေ။ တစ်စုံတစ်ဦးက ကြည့်ရှုနေသည့်အခါ ၎င်းတို့သည် ဝမ်းစာအတွက်သာ မိမိတို့ကို အကောင်းမြင်စေသော အလုပ်အချို့ကို စိတ်မပါ့တပါနှင့် လုပ်ဆောင်ကြသည်။ ဤသည်မှာ ၎င်းတို့ လုပ်ဆောင်နိုင်သည့် တစ်ခုတည်းသောအရာ ဖြစ်သည်၊ ဤအရာမှလွဲ၍ ဤလူများတွင် ချီးကျူးစရာ လက္ခဏာ တစ်ခုမျှ မရှိပေ။ သို့ဖြစ်၍ ဤလူများ ဘုရားအိမ်တော်၌ ဆက်လက်နေထိုင်ခြင်းတွင် အဓိပ္ပာယ်တစ်ခုခု ရှိသေးသလော။ လုံးဝ အဓိပ္ပာယ်မရှိပေ။ ထိုသို့သောလူများသည် မလိုလားအပ်သော သူများဖြစ်ပြီ ၎င်းတို့ကို ရှင်းလင်းရမည်။

လူတစ်ဦးသည် သမ္မာတရားကို နှစ်သက်ခြင်း ရှိမရှိကို သင်မည်သို့ တိုင်းတာသနည်း။ သင်တို့ နားလည်စေရန် ငါ ဥပမာတစ်ခု ပေးမည်။ အချို့လူများသည် လုပ်ငန်းတစ်ခုတွင် ပါဝင်ကြပြီး ၎င်းတို့ ပို၍သင်ယူလေ၊ ၎င်းတို့၏ လေ့လာမှုကို ပို၍တိုးတက်စေလေ၊ ၎င်းတို့ ပို၍နားလည်လေ၊ ထို့နောက် ၎င်းတို့သည် ယင်းတွင် ပါဝင်ဆောင်ရွက်ရန် ပို၍ဆန္ဒရှိလာပြီး ထိုလုပ်ငန်းကို စွန့်ခွာရန် ဆန္ဒနည်းပါးလာလေ ဖြစ်သည်။ ဤသည်မှာ မည်သို့သော သရုပ်သကန်မျိုး ဖြစ်သနည်း။ ဤသည်မှာ ၎င်းတို့သည် ဤလုပ်ငန်းကို အမှန်တကယ် နှစ်သက်သည်ဟု ဆိုလိုသလော။ (ဆိုလိုပါသည်။) ၎င်းတို့ မည်မျှပင် ဒုက္ခဆင်းရဲ ခံရပါစေ၊ မည်သည့်အဖိုးအခပင် ဖြစ်ပါစေ၊ ၎င်းတို့ မည်မျှပင် ကြိုးစားအားထုတ်ပါစေ၊ ၎င်းတို့သည် ထိုလုပ်ငန်းတွင် နောင်တမရှိဘဲ၊ မဆုတ်မနစ်သော ဇွဲလုံ့လဖြင့် ဆက်လက် လုပ်ဆောင်ကြသည်။ ဤသည်မှာ စစ်မှန်သော ချစ်ခင်တွယ်တာမှု၊ နက်ရှိုင်းသော၊ စိတ်ရင်းမှန်ဖြင့် နှစ်သက်ခြင်း ဖြစ်သည်။ အလုပ်တစ်ခုခုကို နှစ်သက်သည်ဟု အခိုင်အမာဆိုသော်လည်း အတတ်ပညာဆိုင်ရာ ကျွမ်းကျင်မှုများကို သင်ယူသည့် ဖြစ်စဉ်အတွင်း ဒုက္ခဆင်းရဲခံရန် သို့မဟုတ် အဖိုးအခပေးရန် ဆန္ဒမရှိသော၊ အလုပ်တွင် ပြဿနာများစွာ ပေါ်ပေါက်လာသည့်အခါ ဒုက္ခကို ကြောက်ရွံ့၍ ဖြေရှင်းနည်းများကို မရှာဖွေသော၊ ဤလုပ်ငန်းတွင် ပါဝင်ခြင်းသည် အနှောင့်အယှက် သို့မဟုတ် ဝန်ထုပ်ဝန်ပိုးတစ်ခုဖြစ်သည်ဟုပင် မကြာခဏ ခံစားရသော လူတစ်ဦးရှိသည် ဆိုပါစို့။ သို့သော် လုပ်ငန်းပြောင်းရန်မှာ မလွယ်ကူဘဲ ဤလုပ်ငန်းက ဆောင်ကြဉ်းပေးနိုင်သော ရုပ်ဝတ္ထုဆိုင်ရာ အကျိုးကျေးဇူးများကို ထည့်သွင်းစဉ်းစားလျက် ဤလူသည် ယင်းတွင် စိတ်မပါ့တပါနှင့် ပါဝင်သော်လည်း ဤလုပ်ငန်းတွင် မည်သည့်အခါမျှ ထူးချွန်သူတစ်ဦး ဖြစ်လာမည်မဟုတ်ပေ။ သို့ဆိုလျှင် ၎င်းတို့သည် ဤလုပ်ငန်းကို အမှန်တကယ် နှစ်သက်သလော။ (မနှစ်သက်ပါ။) ၎င်းတို့ မနှစ်သက်သည်မှာ သိသာထင်ရှားပေသည်။ နောက်ထပ် လူအမျိုးအစားတစ်မျိုး ရှိသေးသည်၊ ယင်းမှာ အချို့သောလုပ်ငန်းကို နှစ်သက်ကြောင်း နှုတ်ဖြင့် ဖော်ပြပြီး ယင်းတွင် ပါဝင်ဆောင်ရွက်သော်လည်း အတတ်ပညာဆိုင်ရာ ကျွမ်းကျင်မှုများကို ကောင်းစွာသင်ယူရန် ဒုက္ခဆင်းရဲခံခြင်း သို့မဟုတ် အဖိုးအခပေးခြင်းကို မည်သည့်အခါမျှ မပြုလုပ်သောသူ ဖြစ်သည်။ ၎င်းတို့သည် သင်ယူသည့် ဖြစ်စဉ်အတွင်း ထိုလုပ်ငန်းအတွက် စက်ဆုပ်ခြင်း သို့မဟုတ် ရွံမုန်းခြင်းကိုပင် ဖြစ်ပေါ်လာနိုင်ပြီး သင်ယူရန် တိုး၍ ဆန္ဒမရှိ ဖြစ်လာနိုင်သည်။ ၎င်းတို့၏ စက်ဆုပ်ခြင်းသည် အတိုင်းအတာတစ်ခုသို့ ရောက်ရှိသည့်အခါ ၎င်းတို့သည် လုပ်ငန်းပြောင်းလဲကြပြီး နောက်ပိုင်းတွင် ၎င်းတို့ ထိုလုပ်ငန်းတွင် ပါဝင်ခဲ့သည့်အချိန်က မည်သည့်ဖြစ်စဉ်၊ ဇာတ်လမ်းများ သို့မဟုတ် အခြားမည်သည့်အရာကိုမျှ ဖော်ပြရန် ဆန္ဒမရှိကြတော့ပေ။ ထိုသို့သောလူများသည် ထိုလုပ်ငန်းကို အမှန်တကယ် နှစ်သက်သလော။ (မဟုတ်ပါ။) ၎င်းတို့သည် ယင်းကို မနှစ်သက်ကြပေ။ ၎င်းတို့သည် ထိုလုပ်ငန်းကို ပေါ့ပေါ့တန်တန် စွန့်လွှတ်နိုင်ပြီး စက်ဆုပ်ရွံရှာကာ လုပ်ငန်းပင် ပြောင်းလဲနိုင်သည်၊ ဤသည်မှာ ၎င်းတို့သည် ထိုလုပ်ငန်းကို အမှန်တကယ် မနှစ်သက်ကြောင်း သက်သေပြသည်။ ၎င်းတို့ ထိုလုပ်ငန်းကို စွန့်လွှတ်နိုင်သည့် အကြောင်းရင်းမှာ အချိန်၊ စွမ်းအင်နှင့် ကုန်ကျစရိတ်များစွာ ရင်းနှီးမြှုပ်နှံပြီးနောက် ထိုလုပ်ငန်းသည် ၎င်းတို့အား ၎င်းတို့ဆန္ဒရှိခဲ့သော ချမ်းသာသောဘဝကို အသက်ရှင်နေထိုင်ရန်ကိုဖြစ်စေ၊ ကောင်းမွန်သော ရုပ်ဝတ္ထုဆိုင်ရာ အကျိုးခံစားခွင့်များကို ခံစားရန်ကိုဖြစ်စေ အခွင့်မပေးခဲ့သောကြောင့် ဖြစ်သည်။ ၎င်းတို့သည် စိတ်နှလုံးထဲတွင် ထိုလုပ်ငန်းကို အလွန်အမင်း မနှစ်မြို့သကဲ့သို့ ကျိန်ဆဲကြသည်၊ အခြားသူများကို ယင်းအကြောင်း စကားထဲထည့်ပြောခြင်းကိုပင် တားမြစ်ကြသည်၊ မိမိတို့ကိုယ်တိုင်လည်း နောက်ထပ် စကားထဲထည့်မပြောကြတော့ချေ၊ ပြီးလျှင် ယခင်က ဤလုပ်ငန်းတွင် ပါဝင်ခဲ့သည့်အတွက်လည်းကောင်း၊ ယင်းကို ဘဝတွင် မိမိတို့၏ ရည်သန်မျှော်မှန်းချက်နှင့် လိုက်စားရန် အမြင့်ဆုံးသော ပန်းတိုင်အဖြစ် မှတ်ယူခဲ့သည့်အတွက်ပင်လည်းကောင်း ရှက်ရွံ့သည်ဟု ခံစားကြရသည်။ ထိုလုပ်ငန်းကို ၎င်းတို့ အလွန်အမင်း မနှစ်မြို့နိုင်သည့် အတိုင်းအတာကို ကြည့်လျှင် ထိုလုပ်ငန်းအတွက် ၎င်းတို့၏ ကနဦးပြသခဲ့သော နှစ်သက်မှုသည် စစ်မှန်ခဲ့သလော။ (မစစ်မှန်ပါ။) ထိုလုပ်ငန်းကို အမှန်တကယ် နှစ်သက်သော လူအမျိုးအစား တစ်မျိုးတည်းသာ ရှိသည်၊ ထိုလုပ်ငန်းသည် ၎င်းတို့အား ကောင်းမွန်သော ရုပ်ဝတ္ထုဆိုင်ရာ အသက်တာ သို့မဟုတ် များပြားသော အကျိုးကျေးဇူးများ ပေးသည်ဖြစ်စေ၊ မပေးသည်ဖြစ်စေ၊ ဤလုပ်ငန်းတွင် ၎င်းတို့ မည်မျှပင် အခက်အခဲများ ကြုံတွေ့ရပါစေ သို့မဟုတ် မည်မျှပင် ဆင်းရဲဒုက္ခ ခံရပါစေ၊ ၎င်းတို့သည် ယင်းတွင် မဆုတ်မနစ်ဘဲ အဆုံးတိုင်အောင် ဇွဲဖြင့် လုပ်ဆောင်နိုင်သည်။ ဤသည်မှာ စစ်မှန်သော နှစ်သက်တွယ်တာခြင်း ဖြစ်သည်။ လူတစ်ဦးသည် သမ္မာတရားကို နှစ်သက်ခြင်း ရှိမရှိနှင့်လည်း အလားတူပင် သက်ဆိုင်သည်။ သင်သည် အပြုသဘောဆောင်သောအရာများကို အမှန်တကယ် နှစ်သက်ပြီး အပြုသဘောဆောင်သောအရာများကို နှစ်သက်ခြင်းမှ သမ္မာတရားကို နှစ်သက်ခြင်းသို့ တိုးတက်လာပါက သင်သည် မည်သို့သော အခြေအနေများကို ကြုံတွေ့ရပါစေ သင်၏ ဘဝပန်းတိုင်ကို မပြောင်းလဲဘဲ သမ္မာတရားကို ရှာဖွေခြင်းနှင့် လိုက်စားခြင်းတွင် ဇွဲဖြင့် လုပ်ဆောင်လိမ့်မည်။ သင်သည် ဘုရားသခင်ကို ယုံကြည်ခြင်းအား ပေါ့ပေါ့တန်တန် စွန့်လွှတ်နိုင်ပြီး ကယ်တင်ခြင်း၏ လမ်းခရီးကို စွန့်ပယ်နိုင်ပါက ဤသည်မှာ သမ္မာတရားကို အမှန်တကယ် ချစ်ခြင်း မဟုတ်ပေ။ သမ္မာတရားကို မလိုက်စားသော်လည်း စွန့်လွှတ်ခြင်းလည်း မရှိသောသူတို့အတွက်မူ ၎င်းတို့၏ ဇွဲလုံ့လအတွက် အကြောင်းရင်း တစ်ခုတည်းသာ ရှိသည်၊ ၎င်းတို့သည် ကောင်းသော အဆုံးသတ်နှင့် ပန်းတိုင်၊ ကောင်းသော အနာဂတ်အတွက် မျှော်လင့်ချက် အနည်းငယ်မျှ ရှိနေသမျှ ကံစမ်းရကျိုးနပ်သည်ဟု ထင်ကြပြီး အဆုံးတိုင်အောင် ဇွဲဖြင့် လုပ်ဆောင်သင့်သည်ဟု ထင်ကြသည်။ ဤဇွဲလုံ့လသည် လိုအပ်သည်ဟု ၎င်းတို့ ယုံကြည်ကြသည်၊ ဘေးအန္တရာယ်များ ကြီးထွားလာပြီး သွားစရာနေရာ အခြားမရှိသဖြင့် ၎င်းတို့သည်လည်း မထူးတော့သည့်အတူတူ ဤနေရာတွင် ဆက်လက်နေထိုင်ပြီး ကံစမ်းကြည့်လျှင် ပိုကောင်းမည်ဟု ယုံကြည်ကြသည်။ ထိုသို့သောလူများ၏ စိတ်နှလုံးထဲတွင် သမ္မာတရားကို ချစ်ခြင်း တစ်စက်မျှပင် ရှိသလော။ (မရှိပါ။) ၎င်းတို့တွင် မရှိပေ။ ၎င်းတို့သည် ဘုရားသခင်ကို ပထမဆုံး စတင်ယုံကြည်သည့်အခါ ဤလူများသည် လောကကို မုန်းတီးခြင်း၊ စာတန်ကို မုန်းတီးခြင်း၊ အပျက်သဘောဆောင်သောအရာများကို မုန်းတီးခြင်း၊ အပြုသဘောဆောင်သောအရာများကို နှစ်သက်ခြင်းနှင့် အလင်းကို တောင့်တခြင်းတို့အကြောင်းကိုလည်း ပြောဆိုကြသည်။ သို့သော် ၎င်းတို့သည် ဘုရားအိမ်တော်ထဲသို့၊ အသင်းတော်ထဲသို့ ဝင်ရောက်လာသည့်အခါ ၎င်းတို့၏ အပြုအမူမှာ အဘယ်နည်း။ ၎င်းတို့သည် မိမိတို့က အလုပ်လုပ်ပေးသူများဖြစ်ကြောင်း တွေ့ရှိသည့်အခါ၊ ၎င်းတို့၏ လုပ်ဆောင်ချက်များ၊ အပြုအမူများနှင့် သဘာဝသည် ဘုရားသခင်ကို မနှစ်သက်စေကြောင်း သိရှိလာသည့်အခါ ၎င်းတို့၏ သဘောထားမှာ အဘယ်နည်း။ ၎င်းတို့သည် မည်သို့သော အပြုအမူမျိုးကို ပြသကြသနည်း။ ၎င်းတို့သည် ဘုရားအိမ်တော်၌ မျက်နှာသာပေးခြင်း မခံရတော့ကြောင်း၊ ၎င်းတို့သည် ဖယ်ရှားရှင်းလင်းခြင်း ခံရမည့်သူများဖြစ်ကြောင်းကို အာရုံခံမိသည့်အခါ၊ ခံစားရသည့်အခါ သို့မဟုတ် ထင်မြင်သည့်အခါ အချို့သည် ထွက်ခွာရန် ရွေးချယ်ကြသည်ဟု ဆိုနိုင်သည်။ အခြားသူများမှာမူ အသင်းတော်၌ စိတ်မပါ့တပါနှင့် နေထိုင်ကြသော်လည်း အခြေအနေကို လက်လွှတ်အရှုံးပေးလိုက်ကြကာ နောက်ဆုံးတွင် မဖြစ်မနေ ထွက်ခွာကြရသည်။ ထိုသို့သောလူများသည် သမ္မာတရားကို လုံးဝ မချစ်ကြပေ၊ ကောင်းချီးများအတွက် ၎င်းတို့၏ ဆန္ဒ အစိတ်စိတ်အမြွှာမြွှာ ကွဲကြေသည့်အခါ ၎င်းတို့သည် ဘုရားသခင်ကို သစ္စာဖောက်ပြီး ကိုယ်တော်ထံမှ ထွက်ခွာသွားနိုင်သည်။ ဤအမျိုးမျိုးသော သရုပ်သကန်များသည် မတူညီသောလူများ၏ သမ္မာတရားအပေါ် သဘောထားများကို ပြသသည်။

၄။ ဤလူသုံးမျိုး၏ မတူညီသော အဆုံးသတ်များ

ငါတို့သည် လူသုံးမျိုးဖြစ်သည့် အလုပ်လုပ်ပေးသူများ၊ အငှားအလုပ်သမားများနှင့် ဘုရားသခင်၏ လူများတို့၏ လက္ခဏာများအကြောင်းကို ယခုလေးတင် မိတ်သဟာယဖွဲ့ခဲ့ကြသည်။ ၎င်းတို့၏ လက္ခဏာများမှကြည့်လျှင် ၎င်းတို့၏ နောက်ဆုံးအဆုံးသတ်များသည် ဓမ္မဓိဋ္ဌာန်ကျသော ပတ်ဝန်းကျင်များ သို့မဟုတ် အခြေအနေများအားဖြင့် အဆုံးအဖြတ်ပေးခြင်းမဟုတ်ဘဲ ၎င်းတို့၏ ကိုယ်ပိုင်လိုက်စားမှုများနှင့် ၎င်းတို့၏ သဘာဝ အနှစ်သာရအားဖြင့် အဆုံးအဖြတ်ပေးခြင်းဖြစ်ကြောင်း ရှင်းလင်းပေသည်။ ဓမ္မဓိဋ္ဌာန်ကျကျ ပြောရလျှင် လူတို့၏ ကံကြမ္မာကို အဆုံးအဖြတ်ပေးသူမှာ ဘုရားသခင်ဖြစ်သော်လည်း ဘုရားသခင်သည် ဤအဆုံးအဖြတ်များကို လူတို့သည် သမ္မာတရားကို နှစ်သက်ခြင်း ရှိမရှိနှင့် သမ္မာတရားကို လက်ခံနိုင်စွမ်း ရှိမရှိအပေါ် အခြေခံ၍ ချမှတ်သည်မှာ ပြောစရာမလိုချေ။ အလုပ်လုပ်သူများသည်လည်း သမ္မာတရားနှင့် အပြုသဘောဆောင်သောအရာများကို နှစ်သက်ကြောင်း အခိုင်အမာပြောဆိုကြသော်လည်း အဆုံးတွင် ဘုရားသခင်၏အလုပ် နိဂုံးချုပ်သည့်အခါ ဘုရားသခင်နှင့်ပတ်သက်သော ၎င်းတို့၏ အယူအဆများနှင့် စိတ်ကူးများ၊ ဘုရားသခင်အပေါ် ၎င်းတို့၏ လွန်ကဲသော တောင်းဆိုချက်များနှင့် ဘုရားသခင်ကို ၎င်းတို့၏ သစ္စာဖောက်ခြင်းတို့သည် မပြောင်းလဲဘဲ ရှိနေဆဲဖြစ်သည်။ ဤသည်မှာ ဘုရားသခင်၏အလုပ် ကာလအတွင်း၊ ဘုရားသခင်နောက်လိုက်ပြီး မိမိတို့၏ တာဝန်များကို ထမ်းဆောင်သည့် ဖြစ်စဉ်တွင် ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို မည်သည့်အခါမျှ ဖြေရှင်းခဲ့ခြင်း မရှိသောကြောင့် ဖြစ်သည်။ ၎င်းတို့၏ ဖောက်ပြန်ပျက်စီးသော စိတ်သဘောထားများကို မဖြေရှင်းခြင်း၏ အရင်းခံအကြောင်းရင်းမှာ ၎င်းတို့သည် အခြေခံအားဖြင့် သမ္မာတရားကို လက်မခံခြင်းကြောင့် ဖြစ်သည်။ ၎င်းတို့တွင် ဘုရားသခင်ကို ကျိုးနွံနာခံရန် ဆန္ဒရှိသော်လည်း ၎င်းတို့ အမှန်တကယ် ဖော်ပြသည့်အရာမှာ သမ္မာတရား စည်းမျဉ်းများ သို့မဟုတ် ဘုရားသခင်ကို ကျိုးနွံနာခံခြင်း၏ နည်းလမ်းကို မည်သည့်အခါမျှ မရှာဖွေဘဲ စွန့်လွှတ်နိုင်စွမ်းနှင့် အဖိုးအခပေးလိုစိတ်တစ်ခုသာ ဖြစ်သည်။ နောက်ဆုံးရလဒ်မှာ ကြိုးစားအားထုတ်မှုများစွာ ပြုလုပ်ခဲ့သော်လည်း ၎င်းတို့တွင် ဘုရားသခင်နှင့်ပတ်သက်၍ အသိပညာ စိုးစဉ်းမျှ မရှိခြင်း ဖြစ်သည်။ ၎င်းတို့သည် အခြားလူများနှင့် စာတန်၏ရှေ့မှောက်တွင် ဘုရားသခင်ကို သစ္စာဖောက်ရန်နှင့် ကိုယ်တော်နှင့်ပတ်သက်သော ၎င်းတို့၏ အယူအဆများနှင့် စိတ်ကူးများ၊ ကိုယ်တော်အပေါ် ၎င်းတို့၏ ကျိုးကြောင်းမဆီလျော်သော တောင်းဆိုချက်များကို ထုတ်ဖော်ပြောဆိုရန် စွမ်းဆောင်နိုင်ဆဲ ဖြစ်သည်။ ဘုရားသခင်၏အလုပ် နိဂုံးချုပ်သည့်အခါ ၎င်းတို့သည် မိမိတို့ကိုယ်ကို “လူ့သဘာဝကောင်းရှိခြင်း၊ ဘုရားသခင်ကို အမှန်တကယ် ယုံကြည်ခြင်း၊ စွန့်လွှတ်နိုင်ပြီး ဒုက္ခဆင်းရဲကို ကြံ့ကြံ့ခံနိုင်ခြင်း၊ သေချာပေါက် ကယ်တင်ခြင်းခံနိုင်ခြင်း” အဖြစ် မှတ်ယူနေဆဲဖြစ်ပြီး ဤအတွက် ၎င်းတို့သည် စိတ်အေးချမ်းသာစွာ ခံစားကြရသည်။ အမှန်တကယ်တွင် ၎င်းတို့သည် သမ္မာတရားကို လုံးဝ မလိုက်စားဘဲ အလုပ်လုပ်ပေးသူတစ်ဦး၏ လမ်းခရီးကို အစဉ်သဖြင့် လိုက်လျှောက်ခဲ့ကြသည်၊ သို့ဖြစ်၍ ၎င်းတို့သည် အစေခံသူတစ်ဦး၏ ပင်ကိုလက္ခဏာကို အစဉ်သဖြင့် ထိန်းသိမ်းထားကြသည်။ အခြားလူအမျိုးအစားဖြစ်သည့် အငှားအလုပ်သမားများနှင့်ပတ်သက်၍မူ ငါတို့ ဆွေးနွေးမည်မဟုတ်။ နောက်ထပ် အမျိုးအစားတစ်ခုမှာ ငါတို့ ယခုလေးတင် ဖော်ပြခဲ့သော ဘုရားသခင်၏ လူများ ဖြစ်ကြသည်။ ဘုရားသခင်နောက်လိုက်သည့်တစ်လျှောက်တွင် ၎င်းတို့သည် အလုပ်လုပ်ပေးသူများကဲ့သို့ပင် ကိုယ်တော်အတွက် မိမိတို့ကိုယ်ကို အသုံးခံကြသည်၊ ၎င်းတို့၏ အချိန်နှင့် စွမ်းအင်၊ ၎င်းတို့၏ လူငယ်ဘဝကိုပင် ဆက်ကပ်ကြပြီး ဒုက္ခဆင်းရဲများစွာကို ကြံ့ကြံ့ခံကာ အဖိုးအခများစွာကို ပေးဆပ်ကြသည်။ ဤသည်မှာ အလုပ်လုပ်ပေးသူများနှင့် တူညီသည်။ သို့ဆိုလျှင် မတူညီသည့်အရာမှာ အဘယ်နည်း။ ယင်းမှာ ဘုရားသခင်၏အလုပ် နိဂုံးချုပ်သည့်အခါ ဘုရားသခင်အပေါ် ၎င်းတို့၏ များပြားသော အယူအဆများ၊ စိတ်ကူးများနှင့် လွန်ကဲသော တောင်းဆိုချက်များသည် ဖြေရှင်းပြီးသား ဖြစ်လိမ့်မည်။ ၎င်းတို့၏ ဖောက်ပြန်ပျက်စီးသော စိတ်သဘောထားများအတွင်းမှ ဘုရားသခင်ကို သိသာထင်ရှားစွာ အတိုက်အခံလုပ်သော ဖောက်ပြန်ပျက်စီးခြင်း၏ သရုပ်သကန်များ၊ အခြေအနေများနှင့် ထုတ်ဖော်မှုများသည် ဖယ်ရှားပြီးသား ဖြစ်လိမ့်မည်။ ကျန်ရှိနေသေးသော အရာများသည်လည်း ၎င်းတို့ အတွေ့အကြုံမှတစ်ဆင့် သမ္မာတရားကို တဖြည်းဖြည်း နားလည်လာသည့်အခါ သမ္မာတရားအားဖြင့် ဖြေရှင်းခြင်းခံရလိမ့်မည်။ ၎င်းတို့၏ ဖောက်ပြန်ပျက်စီးသော စိတ်သဘောထားများသည် လုံးလုံးလျားလျား ဖယ်ရှားပြီးခြင်း မရှိသေးသော်လည်း ၎င်းတို့၏ အသက်စိတ်သဘောထားသည် အပြောင်းအလဲအချို့ကို ကြုံတွေ့ခဲ့ပြီး ဖြစ်ပေမည်။ အချိန်အများစုတွင် ၎င်းတို့သည် မိမိတို့နားလည်သော သမ္မာတရား စည်းမျဉ်းများအတိုင်း လက်တွေ့လုပ်ဆောင်နိုင်လိမ့်မည်ဖြစ်ပြီး ၎င်းတို့၏ ဖောက်ပြန်ပျက်စီးသော စိတ်သဘောထားများ၏ ထုတ်ဖော်မှုများသည် သိသိသာသာ လျော့နည်းသွားလိမ့်မည်။ ၎င်းတို့သည် မည်သည့်ပတ်ဝန်းကျင်တွင်မျှ ယင်းတို့ကို ထုတ်ဖော်မည်မဟုတ်ဟု ဆိုလိုခြင်းမဟုတ်သော်လည်း ဤလူများသည် အခြေခံလိုအပ်ချက်တစ်ခုကို ဖြည့်ဆည်းပြီး ဖြစ်လိမ့်မည်၊ ၎င်းတို့သည် ရိုးသားရန် ဘုရားသခင်၏ တောင်းဆိုချက်ကို ဖြည့်ဆည်းပြီး ဖြစ်လိမ့်မည်၊ ၎င်းတို့သည် အခြေခံအားဖြင့် ရိုးသားသောလူများ ဖြစ်ကြလိမ့်မည်။ ထို့အပြင် ဤလူများသည် ဖောက်ပြန်ပျက်စီးသော စိတ်သဘောထားများကို ထုတ်ဖော်သည့်အခါ သို့မဟုတ် ပြစ်မှားခြင်းများကို ကျူးလွန်သည့်အခါ သို့မဟုတ် ဘုရားသခင်အပေါ် အယူအဆများနှင့် ပုန်ကန်မှုများကို ထားရှိသည့်အခါ မည်သည့်ပတ်ဝန်းကျင်တွင် ပြုလုပ်သည်ဖြစ်စေ ၎င်းတို့တွင် နောင်တရသော သဘောထားတစ်ခု ရှိလိမ့်မည်။ ပြီးလျှင် အရေးအကြီးဆုံးသော နောက်တစ်ချက်ရှိသေးသည်၊ နောက်ဆုံးသော ကာလ၏ တရားစီရင်ခြင်းအလုပ်တွင် ဘုရားသခင် မည်သို့သော တိကျသည့် လုပ်ဆောင်ချက်များကို ပြုလုပ်သည်ဖြစ်စေ၊ ကိုယ်တော် မည်သို့ ပြုမူဆောင်ရွက်သည်ဖြစ်စေ၊ အနာဂတ်တွင် ကိုယ်တော် မည်သည့်အရာကို ပြုလုပ်ရန် ရည်ရွယ်သည်ဖြစ်စေ၊ လူသားမျိုးနွယ်၏ ကံကြမ္မာကို ကိုယ်တော် မည်သို့ စီစဉ်မည်ဖြစ်စေ၊ ကိုယ်တော် စီစဉ်သော ပတ်ဝန်းကျင်တွင် ၎င်းတို့ကိုယ်တိုင် မည်သို့ အသက်ရှင်နေထိုင်ရမည်ဖြစ်စေ ၎င်းတို့အားလုံးသည် ပုဂ္ဂိုလ်ရေးဆိုင်ရာ ရွေးချယ်မှုများကင်းမဲ့ပြီး ပုဂ္ဂိုလ်ရေးဆိုင်ရာ အစီအစဉ်များနှင့် ကြံစည်မှုများ ကင်းမဲ့လျက် ကျိုးနွံနာခံသော စိတ်နှလုံးနှင့် ကျိုးနွံနာခံခြင်း၏ သဘောထားတစ်ခုကို ပိုင်ဆိုင်ကြလိမ့်မည်။ ဤအမျိုးမျိုးသော အပြုသဘောဆောင်သည့် သရုပ်သကန်များကြောင့် ၎င်းတို့သည် ဘုရားသခင် လိုအပ်သော၊ ကိုယ်တော်ကို ကြောက်ရွံ့ပြီး မကောင်းမှုကို ရှောင်ကြဉ်ခြင်းတည်း ဟူသော ဘုရားသခင်၏ လမ်းခရီးကို လိုက်လျှောက်သည့် လူစားမျိုး ဖြစ်နှင့်ပြီး ဖြစ်ပေမည်။ ၎င်းတို့သည် ဘုရားသခင် မိန့်တော်မူသည့်အတိုင်း “ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ကာ စုံလင်သောသူတစ်ဦး ဖြစ်ခြင်း” ဟူသော စစ်မှန်သော စံနှုန်းနှင့် ဝေးကွာနေဆဲ ဖြစ်သော်လည်း ဘုရားသခင်၏ စမ်းသပ်မှုများ ၎င်းတို့အပေါ် ကျရောက်လာသည့်အခါ ၎င်းတို့သည် ရှာဖွေပြီး ကျိုးနွံနာခံနိုင်လိမ့်မည်၊ ဤသည်မှာ လုံလောက်ပေသည်။ ၎င်းတို့တွင် မကျေမနပ်ပြောဆိုခြင်းများ ရှိမည်မဟုတ်၊ ၎င်းတို့သည် စောင့်ဆိုင်းပြီး ကျိုးနွံနာခံရုံသာ ပြုကြလိမ့်မည်။ သင်တို့၏ လက်ရှိအခြေအနေများသည် ထိုသို့သောရလဒ်နှင့် အနည်းငယ် ကွာဝေးနေနိုင်သေးပြီး အချို့အတွက်မူ အလွန်ကွာဝေးပြီး လက်လှမ်းမမီနိုင်ဟု ထင်ရနိုင်သော်လည်း သင်သည် သမ္မာတရားကို လက်ခံနိုင်ပြီး ဘုရားသခင်၏ နှုတ်ကပတ်တော်များကို သင်၏ ဖြစ်တည်မှုအတွက် စည်းမျဉ်းနှင့် အခြေခံအုတ်မြစ်အဖြစ် သဘောထားနိုင်ပါက တစ်နေ့တွင် သင် သို့မဟုတ် သင်တို့အားလုံးသည် ကိုယ်တော် ချစ်တော်မူသော ဘုရားသခင်၏ စစ်မှန်သောလူများ ဖြစ်လာခြင်းနှင့် မဝေးတော့ဟု ယုံကြည်လော့၊ ထိုနေ့သည် မြင်နိုင်သော အကွာအဝေးတွင် ရှိသည်ဟု ယုံကြည်လော့။ ယင်းသည် လက်ရှိတွင် ပရောဖက်ပြုထားသည်ဖြစ်စေ၊ မြင်နိုင်သော အကွာအဝေးတွင် ရှိသည်ဖြစ်စေ၊ မည်သို့ပင်ဖြစ်စေ နောက်ဆုံးရလဒ်သည် စိတ်ကူးယဉ်မှုတစ်ခု မဟုတ်ဘဲ မကြာမီ အကောင်အထည်ဖော်ပြီး ပြည့်စုံလာမည့် အမှန်တရားတစ်ခု ဖြစ်သည်။ ဤအမှန်တရားသည် မည်သူ့အပေါ်တွင် အတိအကျ ဖြည့်ဆည်းခြင်းခံရမည်၊ မည်သည့်လူများအပေါ်တွင် ဖြည့်ဆည်းခြင်းခံရမည် ဆိုသည်မှာ သင်တို့သည် သမ္မာတရားကို အမှန်တကယ် မည်သို့ လိုက်စားသည်အပေါ်တွင် မူတည်သည်။ တစ်နည်းအားဖြင့်ဆိုသော် သင်သည် သမ္မာတရားကို လိုက်စားပြီး လက်တွေ့လုပ်ဆောင်နိုင်သည့် အတိုင်းအတာအထိ အမှန်တကယ် နှစ်သက်ခြင်း ရှိမရှိ၊ သို့မဟုတ် သင်သည် သမ္မာတရားကို အနည်းငယ်မျှသာ နှစ်သက်သော်လည်း ယင်းကို အပြည့်အဝ လက်ခံပြီး လက်တွေ့မလုပ်ဆောင်နိုင်ခြင်း ရှိမရှိကို နောက်ဆုံးရလဒ်က သင့်အား အဖြေပေးလိမ့်မည်။ ကောင်းပြီ၊ ဤခေါင်းစဉ်နှင့်ပတ်သက်၍ ငါတို့၏ မိတ်သဟာယဖွဲ့ခြင်းကို ဤနေရာတွင် နိဂုံးချုပ်မည်။

ဆိုးယုတ်သောလူအမျိုးမျိုးတို့ကို ပိုင်းခြားသိမြင်ခြင်းအတွက် စံနှုန်းများနှင့် အခြေခံများ

၂။ လူ့သဘာဝကို အခြေခံ၍

ဆက်လက်၍ ငါတို့သည် ခေါင်းဆောင်များနှင့် အမှုဆောင်များ၏ တာဝန်ဖြစ်သော အချက် ၁၄ ဖြစ်သည့် “အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့” နှင့်ပတ်သက်၍ မိတ်သဟာယပြုကြမည်။ အမျိုးမျိုးသော ဆိုးယုတ်သော လူတို့ကို ပိုင်းခြားသိမြင်ခြင်းအတွက် စံနှုန်းများကို အဓိက အမျိုးအစားသုံးခုအဖြစ် ခွဲခြားထားသည်။ ယခင်က ငါတို့သည် ဘုရားသခင်ကို ယုံကြည်ခြင်း၏ ရည်ရွယ်ချက်အကြောင်း မိတ်သဟာယဖွဲ့ခဲ့ပြီးနောက် ၎င်းတို့၏ လူ့သဘာဝအကြောင်းကို ဆက်လက်ဆွေးနွေးခဲ့ကြသည်။ လူတစ်ဦး၏ လူ့သဘာဝနှင့်ပတ်သက်၍ ငါတို့သည် မတူညီသော သရုပ်သကန်များစွာကိုလည်း အမျိုးအစားခွဲခြားခဲ့ကြသည်။ ငါတို့ မိတ်သဟာယဖွဲ့ခဲ့ပြီးဖြစ်သော သရုပ်သကန်အချို့မှာ အဘယ်အရာများ ဖြစ်သနည်း။ ယင်းတို့ကို ဖတ်ကြလော့။ (အမျိုးမျိုးသော ဆိုးယုတ်သော လူတို့ကို ပိုင်းခြားသိမြင်ခြင်းအတွက် ဒုတိယအချက်မှာ လူတစ်ဦး၏ လူ့သဘာဝနှင့် သက်ဆိုင်ပါသည်။ ပထမမှာ အမှားနှင့် အမှန်ကို ပြောင်းပြန်လှန် ပြောဆိုရသည်ကို နှစ်သက်ခြင်း၊ ဒုတိယမှာ အခွင့်ကောင်းယူရသည်ကို နှစ်သက်ခြင်း၊ တတိယမှာ အကျင့်ပျက်ခြင်းနှင့် ချုပ်တည်းမှုမရှိခြင်း၊ စတုတ္တမှာ လက်စားချေတတ်ခြင်း၊ ပဉ္စမမှာ မိမိ၏နှုတ်ကို မစောင့်စည်းနိုင်ခြင်းတို့ ဖြစ်ပါသည်။) ငါတို့သည် မိမိတို့၏နှုတ်ကို မစောင့်စည်းနိုင်ခြင်းနှင့်ပတ်သက်သည့် ပဉ္စမအချက်အထိ မိတ်သဟာယဖွဲ့ခဲ့ပြီးဖြစ်သည်။ ငါတို့သည် လူ့သဘာဝ၏ တိကျသော သရုပ်သကန်များအကြောင်းကို မိတ်သဟာယဖွဲ့သည်ဖြစ်စေ၊ အခြားအရာများအကြောင်းကို မိတ်သဟာယဖွဲ့သည်ဖြစ်စေ ငါပြောခဲ့သည့်အတိုင်း၊ ယင်းသည် မတူညီသော လူစားမျိုးများအပေါ် မတူညီသော အကျိုးသက်ရောက်မှု ရှိလိမ့်မည်။ သမ္မာတရားကို လိုက်စားသောသူတို့သည် နားထောင်ပြီးနောက် မိမိတို့ကိုယ်ကို ဆန်းစစ်ရန် အာရုံစိုက်ကြလိမ့်မည်၊ ၎င်းတို့သည် ငါ၏ မိတ်သဟာယဖွဲ့ခြင်းနှင့် မိမိတို့ကိုယ်ကို တိုင်းတာကြပြီး တက်ကြွ၍ အပြုသဘောဆောင်သော ဝင်ရောက်မှု ရှိကြလိမ့်မည်။ သို့သော် သမ္မာတရားကို မလိုက်စားသောသူများဖြစ်သည့် အလုပ်လုပ်ပေးသူများကမူ နားထောင်ရုံသာ နားထောင်ကြသည်။ ၎င်းတို့သည် ယင်းကို အလေးအနက်မထားသကဲ့သို့ နားထောင်ရာတွင်လည်း စိတ်မပါကြပေ။ တစ်ခါတစ်ရံတွင် ၎င်းတို့သည် တရားဒေသနာများကို နားထောင်နေစဉ် အိပ်ပင်အိပ်ပျော်သွားနိုင်သည်။ ၎င်းတို့သည် ယင်းကို မခံယူနိုင်ဘဲ “ဤအသေးအဖွဲကိစ္စများကို နားထောင်ခြင်းက အဘယ်အသုံးဝင်သနည်း။ အချိန်ကုန်ခြင်းသာ ဖြစ်သည်၊ ငါ့လက်ရှိ အလုပ်ကိုပင် မပြီးသေးပါတကား” ဟုပင် တွေးထင်ကြသည်။ ၎င်းတို့သည် အားသွန်ခွန်စိုက်လုပ်ရန် လိုအပ်သော အလုပ်များကိုသာ အစဉ်အမြဲ စိတ်ဝင်စားနေကြသည်။ ၎င်းတို့သည် သစ္စာစောင့်သိမှုကို ပြသလျက် အားသွန်ခွန်စိုက် အလုပ်လုပ်ရန် အထူးပင် စိတ်အားထက်သန်ပြီး သစ္စာစောင့်သိကြသော်လည်း သမ္မာတရားနှင့် သက်ဆိုင်သော ကိစ္စရပ်များအတွက်မူ စိတ်အားထက်သန်မှုကို လုံးဝ မစုစည်းနိုင်ကြပေ။ ဤသည်မှာ ထိုသို့သောလူများသည် သမ္မာတရားကို စိတ်မဝင်စားဘဲ အားသွန်ခွန်စိုက် အလုပ်လုပ်ရုံမျှဖြင့် ကျေနပ်နေကြကြောင်းကို ရှင်းလင်းစွာ ဖော်ပြသည်။ ဘုရားအိမ်တော်က သမ္မာတရားကို မည်သို့ပင် မိတ်သဟာယဖွဲ့စေကာမူ တူညီသော သဘောထားကို ထိန်းသိမ်းထားသည့် အခြားလူတစ်စုလည်း ရှိသေးသည်။ “ကျွန်ုပ်သည် အတိုက်အခံလုပ်ပြီး ဆန့်ကျင်ဘက်ပြုမည်သာ ဖြစ်သည်။ သင်က ကျွန်ုပ်၏ ပြဿနာများကို ထောက်ပြပြီး ကျွန်ုပ်၏ သရုပ်သကန်များ၊ ထုတ်ဖော်ပြမှုများနှင့် စိတ်သဘောထားများကို ဖော်ထုတ်လျှင်ပင် ကျွန်ုပ်သည် ဂရုပြုမည်မဟုတ်သကဲ့သို့ အလေးအနက်လည်း ထားမည်မဟုတ်ပါ။ ကျွန်ုပ် ဖော်ထုတ်ခံနေရသည်ကို အခြားသူများ သိသွားလျှင်ကော အဘယ်အရေးနည်း” ဟူ၍ ဖြစ်သည်။ ၎င်းတို့သည် ရှက်ကြောက်စိတ်မရှိဘဲ ဆက်လက်၍ အာခံပြီး အတိုက်အခံလုပ်နေကြသည်၊ ယင်းမှာ ကယ်တင်၍မရနိုင်သောအခြေအနေ ဖြစ်သည်။ မည်သို့ပင်ဖြစ်စေ မတူညီသော လူစားမျိုးများ၏ သရုပ်သကန်များသည် ခွဲခြားသိမြင်နိုင်သည်။ သမ္မာတရားသည် ယင်းကို လိုက်စားသောသူတို့အတွက်ဖြစ်စေ၊ ယင်းကို မချစ်သော်လည်း အားသွန်ခွန်စိုက် အလုပ်လုပ်လိုစိတ်ရှိသောသူတို့အတွက်ဖြစ်စေ၊ သမ္မာတရားကို ရွံမုန်းပြီး အလွန်အမင်း မနှစ်မြို့သောသူတို့အတွက်ဖြစ်စေ သွားနှစ်ဖက်ပါသောဓား၊ စမ်းသပ်သောကျောက်တုံးတစ်ခုအဖြစ် ဆောင်ရွက်သည်။ ယင်းသည် သမ္မာတရားအပေါ် လူတို့၏ သဘောထားများကို အကဲဖြတ်နိုင်သကဲ့သို့ ၎င်းတို့ လျှောက်လှမ်းနေသော လမ်းကြောင်းကိုလည်း အကဲဖြတ်နိုင်သည်။

စ။ ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးသဖြင့် မည်သူမျှ ရန်မစရဲခြင်း

ယခင်က ငါတို့သည် အမျိုးမျိုးသော ဆိုးယုတ်သောလူတို့၏ သရုပ်သကန် ငါးမျိုးကို ပိုင်းခြားသိမြင်ခြင်းအကြောင်း မိတ်သဟာယဖွဲ့ခဲ့ကြသည်။ ယနေ့တွင် ငါတို့သည် ဆဋ္ဌမအချက်ကို ဆက်လက်၍ မိတ်သဟာယပြုကြမည်။ ဆဋ္ဌမအချက်သည်လည်း ဆိုးယုတ်သောလူတစ်မျိုး၏ သရုပ်သကန်တစ်ခု ဖြစ်သည်၊ သို့မဟုတ် ထိုအစား လူတို့က ဤအမျိုးအစားကို ဆိုးယုတ်သည်ဟု မမှတ်ယူလျှင်ပင် လူတိုင်းက ၎င်းတို့ကို မနှစ်သက်ကြသေးသည်ဟု ဆိုနိုင်သည်။ အဘယ်ကြောင့် ထိုသို့ဖြစ်ရသနည်း။ အကြောင်းမှာ ဤလူတို့သည် အသိစိတ်နှင့် ဆင်ခြင်တုံတရား ကင်းမဲ့သောကြောင့်၊ ပုံမှန် လူ့သဘာဝ ကင်းမဲ့သောကြောင့်ဖြစ်ပြီး ၎င်းတို့နှင့် ပေါင်းသင်းဆက်ဆံခြင်းသည် အထူးပင် ပြဿနာများပြီး ခက်ခဲကာ ရွံရှာမှုကို ဖြစ်ပေါ်စေသောကြောင့် ဖြစ်သည်။ ဤလူတို့၏ တိကျသော သရုပ်သကန်များမှာ အဘယ်နည်း။ ယင်းမှာ ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးသဖြင့် မည်သူမျှ ရန်မစရဲခြင်း ဖြစ်သည်။ အသင်းတော်၌ ထိုသို့သောလူများ ရှိသလော။ များများစားစား မရှိသော်လည်း သေချာပေါက် ရှိပါသည်။ ပြီးလျှင် ၎င်းတို့၏ တိကျသော သရုပ်သကန်များမှာ အဘယ်နည်း။ သာမန်အခြေအနေများအောက်တွင် ဤလူတို့သည် မိမိတို့၏ တာဝန်များကို ပုံမှန်အတိုင်း ထမ်းဆောင်နိုင်ပြီး အခြားသူများနှင့် အတော်အတန် ပုံမှန်အတိုင်း ပေါင်းသင်းဆက်ဆံကြသည်၊ သင်သည် ၎င်းတို့ထံမှ ရက်စက်ကြမ်းကြုတ်သော စိတ်သဘောထားကို မြင်တွေ့ရမည်မဟုတ်ပေ။ သို့သော် ၎င်းတို့၏ လုပ်ဆောင်ချက်များသည် သမ္မာတရား စည်းမျဉ်းများကို ဆန့်ကျင်ပြီး ၎င်းတို့ ပြုပြင်ခြင်းခံရသည့်အခါတွင်မူ ၎င်းတို့သည် မိမိတို့အတွက် ကလိမ်ကကျစ်ကျသော ဆင်ခြေများပေးရင်း သမ္မာတရားကို လုံးလုံးလျားလျား ငြင်းပယ်လျက် ဒေါသပေါက်ကွဲကြလိမ့်မည်။ ရုတ်တရက်ဆိုသလို သင်သည် ၎င်းတို့မှာ ဆူးများဖြင့် ဖုံးလွှမ်းနေသော ဖြူကောင်တစ်ကောင်ကဲ့သို့၊ မည်သူမျှ မထိဝံ့သော ကျားတစ်ကောင်ကဲ့သို့ ဖြစ်ကြောင်း သဘောပေါက်သွားသည်။ သင်က ဤသို့တွေးမိသည်။ “ငါ ဤလူနှင့် အချိန်အကြာကြီး ပေါင်းသင်းဆက်ဆံခဲ့ပြီး သူသည် လူ့သဘာဝကောင်းရှိသည်၊ နားလည်မှုရှိပြီး ပြောဆိုဆက်ဆံရလွယ်ကူသည်ဟု တွေးထင်ခဲ့ကာ သူသည် သမ္မာတရားကို လက်ခံနိုင်သူဖြစ်သည်ဟု ယုံကြည်ခဲ့သည်။ သူက ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးတတ်သောသူတစ်ဦး ဖြစ်လိမ့်မည်ဟု ငါမမျှော်လင့်ခဲ့ချေ။ နောင်တွင် သူနှင့် ပေါင်းသင်းဆက်ဆံရာ၌ ငါ ပို၍သတိထားရမည်၊ မလိုအပ်လျှင် ထိတွေ့ဆက်ဆံမှုကို အနည်းဆုံးဖြစ်အောင်လုပ်ပြီး သူ့ကို မဆွမိစေရန် ခပ်ခွာခွာ နေရမည်” ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးတတ်သော ထိုသို့သောလူများကို သင်တို့ မြင်ဖူးသလော။ ယေဘုယျအားဖြင့် ၎င်းတို့ကို နားလည်သောသူတို့သည် ၎င်းတို့ မည်မျှ ကြောက်မက်ဖွယ်ကောင်းသည်ကို သိကြပြီး ၎င်းတို့ကို အထူးပင် ယဉ်ကျေးစွာနှင့် သတိထား၍ စကားပြောဆိုကြသည်။ အထူးသဖြင့် သင်က ၎င်းတို့နှင့် စကားပြောသည့်အခါတွင် ၎င်းတို့ကို လုံးဝ စိတ်ထိခိုက်အောင် မလုပ်နိုင်ပေ၊ သို့မဟုတ်ပါက ယင်းသည် ၎င်းတို့နှင့် အဆုံးမရှိသော ပြဿနာကို ဖြစ်ပေါ်စေလိမ့်မည်။ အချို့လူများက “ဤရိုင်းစိုင်းသောလူများက အတိအကျ အဘယ်သူများနည်း။ ကျွန်ုပ်တို့ သူတို့ကို မကြုံဖူးသေးပါ” ဟု ပြောဆိုကြသည်။ ထိုသို့ဆိုလျှင် ငါတို့သည် ဤအကြောင်းကို အမှန်တကယ် ပြောဆိုရန် လိုအပ်ပေသည်။ ဥပမာအားဖြင့် ညီအစ်ကိုမောင်နှမများက မိမိတို့၏ အတွေ့အကြုံများကို မိတ်သဟာယဖွဲ့နေသည့်အချိန်တွင်၊ အချို့က မိမိတို့၏ ဖောက်ပြန်ပျက်စီးသော အခြေအနေများ သို့မဟုတ် ပုဂ္ဂိုလ်ရေးဆိုင်ရာ အခက်အခဲများကို ပြောဆိုသည့်အခါ အခြားသူများက အလားတူ အတွေ့အကြုံများ သို့မဟုတ် ခံစားချက်များ ရှိခဲ့ဖူးသဖြင့် စာနာမိမည်မှာ ရှောင်လွှဲ၍မရပေ။ ဤသည်မှာ အတော်အတန် ပုံမှန်ဖြစ်သည်။ နားထောင်ပြီးနောက် လူတစ်ဦးက ဤသို့တွေးထင်နိုင်သည်။ “ငါလည်း ထိုသို့အတွေ့အကြုံများ ရှိခဲ့ဖူးသည်၊ သို့ဖြစ်၍ ဤအကြောင်းအရာကို အတူတကွ မိတ်သဟာယပြုကြစို့။ သင်မည်သို့ ဖြတ်သန်းခဲ့ရသည်ကို ငါ ကြားလိုသည်။ သင်၏ မိတ်သဟာယက အလင်းရှိပြီး ငါ့ထံတွင်ရှိသော ပြဿနာနှင့် သက်ဆိုင်ပါက ယင်းကို ငါ လက်ခံပြီး ရလဒ်များက မည်သည့်အရာများဖြစ်မည်ကို မြင်တွေ့ရန် သင်၏ အတွေ့အကြုံများ၊ လမ်းကြောင်းများနှင့်အညီ ငါသည် ယင်းကို လက်တွေ့ကျင့်သုံးမည်” ဟူ၍ ဖြစ်သည်။ မိမိတို့ကိုယ်ကို သိကျွမ်းခြင်းအကြောင်း အခြားသူများ မိတ်သဟာယဖွဲ့သည်ကို ကြားသည့်အခါတွင်လည်းကောင်း၊ မိမိတို့၏ ဖောက်ပြန်ပျက်စီးခြင်းနှင့် အကျည်းတန်ခြင်းကို ချပြသည်ကို ကြားသည့်အခါတွင်လည်းကောင်း ဤသည်မှာ သူ့ကို သွယ်ဝိုက်သောနည်းဖြင့် ဖော်ထုတ်ပြီး တရားစီရင်နေခြင်းဖြစ်သည်ဟု ယုံကြည်ကာ စားပွဲကိုထုပြီး ဒေါသတကြီးပေါက်ကွဲခြင်းကို မထိန်းနိုင်သော လူစားတစ်မျိုးတည်းသာ ရှိသည်။ “မည်သူ၌ ဖောက်ပြန်ပျက်စီးခြင်း မရှိသနည်း။ မည်သူက လက်တွေ့အရှိတရားနှင့် ကင်းကွာနေသနည်း။ ကျွန်ုပ်အမြင်အရမူ သင်တို့၏ ဖောက်ပြန်ပျက်စီးခြင်းသည် ကျွန်ုပ်ထက်ပင် ပို၍ဆိုးသေးသည်။ ကျွန်ုပ်ကို ပစ်မှတ်ထားရန်၊ ကျွန်ုပ်ကို ဖော်ထုတ်ရန် သင်တို့အားလုံး၌ မည်သည့်အရည်အချင်းများ ရှိသနည်း။ ကျွန်ုပ်အမြင်အရ သင်တို့သည် ကျွန်ုပ်ကို အခက်တွေ့အောင်လုပ်ပြီး ဖယ်ကြဉ်လိုကြသည်သာ ဖြစ်သည်။ ကျွန်ုပ်သည် ကျေးလက်ဒေသမှ လာပြီး သင်တို့အားလုံးကို မြှောက်ပင့်ရန် နှစ်လိုဖွယ်စကားများ မပြောတတ်သောကြောင့်သာ မဟုတ်သလော။ ကျွန်ုပ်၏ ပညာအရည်အချင်းသည် သင်တို့လောက် မမြင့်သောကြောင့်သာ မဟုတ်သလော။ ဘုရားသခင်ပင်လျှင် ကျွန်ုပ်ကို အထင်မသေးပေ၊ သို့ဖြစ်လျှင် ကျွန်ုပ်ကို အထင်သေးရန် သင်တို့ကို မည်သူက အခွင့်အရေး ပေးထားသနည်း” ဟူ၍ ဖြစ်လေသည်။ အခြားသူများက “ဤသည်မှာ ပုံမှန် မိတ်သဟာယဖွဲ့ခြင်းဖြစ်သည်၊ သင့်ကို ပစ်မှတ်ထားခြင်း မဟုတ်ပေ။ လူတိုင်း၏ ဖောက်ပြန်ပျက်စီးသော စိတ်သဘောထားများသည် အတူတူပင် မဟုတ်သလော။ တစ်စုံတစ်ယောက်က အကြောင်းအရာတစ်ခုအကြောင်း မိတ်သဟာယဖွဲ့ပြီး သူ၏ ဖောက်ပြန်ပျက်စီးသော အခြေအနေကို ပြောဆိုသည့်အခါ အခြားသူများက အလားတူ အခြေအနေမျိုး၌ ရှိနေကြသည်ကို တွေ့ရှိရမည်မှာ ရှောင်လွှဲ၍မရပေ။ သင်သည် အလားတူ အခြေအနေမျိုး ရှိသည်ဟု ခံစားရပါက သင်၏ အတွေ့အကြုံများအကြောင်းကိုလည်း မိတ်သဟာယဖွဲ့နိုင်ပါသည်” ဟု ပြောဆိုကြသည်။ ထိုအခါ သူက “ထိုသို့ဟုတ်ပါသလော။ လူတစ်ယောက်ထံမှ ထိုသို့သော မိတ်သဟာယဖွဲ့ခြင်းကို ကျွန်ုပ် သည်းခံနိုင်ကောင်း သည်းခံနိုင်မည်၊ သို့သော် သင်တို့ နှစ်ယောက်သုံးယောက်က ကျွန်ုပ်ကို အနိုင်ကျင့်ရန် အဘယ်ကြောင့် ဝိုင်းပြီး လုပ်ဆောင်နေကြသနည်း။ ကျွန်ုပ်ကို အနိုင်ကျင့်ရန် လွယ်ကူသည်ဟု သင်တို့ ထင်မှတ်နေကြသလော” ဟု ပြန်ပြောသည်။ သူပြောလေလေ သူ၏စကားများက ပို၍ အဓိပ္ပာယ်မဲ့လာလေ ဖြစ်သည် မဟုတ်လော။ (ဟုတ်ပါသည်။) ထိုသို့သောလူများ ဤစကားများကို ပြောဆိုရာတွင် ဆင်ခြင်တုံတရား ရှိသလော။ (မရှိပါ။) အခြားသူများ၏ မိတ်သဟာယဖွဲ့ခြင်း အကြောင်းအရာသည် သင့်ကို ပစ်မှတ်ထားသည်ဟု သင် အမှန်တကယ် တွေးထင်ပါက သင်သည် ဤအကြောင်းအရာကို ဆွေးနွေးနိုင်သည် သို့မဟုတ် မိတ်သဟာယဖွဲ့နိုင်သည်၊ သင်၏ လယ်သမားနောက်ခံ၊ သင်၏ ပညာအရည်အချင်းနိမ့်ကျမှု သို့မဟုတ် လူများက သင့်ကို အထင်သေးခြင်းတို့ကို ဆွဲထည့်မည့်အစား ယင်းသည် သင့်ကို ပစ်မှတ်ထားခြင်း ဟုတ်မဟုတ် တိုက်ရိုက်မေးမြန်းနိုင်သည်။ ထိုအရာများကို ပြောဆိုခြင်းက အဘယ်အရာ အသုံးဝင်သနည်း။ ယင်းမှာ အမှားအမှန်အကြောင်း အဓိပ္ပာယ်မဲ့စွာ ပြောဆိုနေခြင်း မဟုတ်သလော။ ယင်းမှာ ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးနေခြင်း မဟုတ်သလော။ (ဟုတ်ပါသည်။) ထိုသို့သောလူများသည် ကြောက်မက်ဖွယ်ကောင်းသည်ဟု သင်တို့ မထင်ကြသလော။ (ထင်ပါသည်။) သူ ထိုသို့ ပွဲဆူအောင်လုပ်ပြီးနောက်တွင် သူသည် မည်သို့သော လူစားမျိုးဖြစ်သည်ကို လူတိုင်းသိသွားကြပြီး နောင် စုဝေးပွဲများတွင် မိတ်သဟာယဖွဲ့သည့်အခါ ၎င်းတို့သည် အစဉ်သတိထား၍ စကားပြောရပြီး သူ၏ မျက်နှာအမူအရာကို အကဲခတ်ရသည်။ သူ၏ မျက်နှာအမူအရာ ညှိုးငယ်သွားပါက အခြားသူများ စကားပြောရန် တုံ့ဆိုင်းသွားကြပြီး စုဝေးပွဲများတွင် မိတ်သဟာယဖွဲ့စဉ်အတွင်း လူတိုင်း မွန်းကျပ်သည်ဟု ခံစားကြရသည်။ ဤသည်မှာ သူ၏ ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးခြင်းက ဖြစ်စေသော ဘောင်ခတ်ခြင်းနှင့် နှောင့်ယှက်ခြင်း မဟုတ်သလော။ (ဟုတ်ပါသည်။) ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးတတ်သောသူတို့သည် အကျိုးသင့်အကြောင်းသင့် ပြောဆို၍မရသောသူများ ဖြစ်ကြသည်၊ ထိုသို့သော ပုဂ္ဂိုလ်များသည် သမ္မာတရားကို လက်ခံကြမည်မဟုတ်ဘဲ ကယ်တင်ခြင်းခံရရန် လုံးဝမဖြစ်နိုင်ပေ။

ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးတတ်သော ဤလူစားမျိုး၌ အခြားသရုပ်သကန်တစ်ခု ရှိသေးသည်။ အချို့လူများသည် စုဝေးပွဲများအတွင်း အစဉ်သဖြင့် ဤသို့ပြောဆိုကြသည်။ “ကျွန်ုပ် ဝတ်ကျေတမ်းကျေ မလုပ်ဆောင်နိုင်တော့ပေ။ ကျွန်ုပ်သည် သမ္မာတရားကို လက်တွေ့လုပ်ဆောင်ရန် အာရုံစိုက်ရန် လိုအပ်သည်၊ ကျွန်ုပ်သည် စုံလင်မှုကို လိုက်စားရန် လိုအပ်သည်။ ကျွန်ုပ်သည် သဘာဝအားဖြင့် ထူးချွန်ရန် ကြိုးစားသူဖြစ်သည်။ ကျွန်ုပ် မည်သည့်အရာကို လုပ်ဆောင်သည်ဖြစ်စေ ကောင်းမွန်စွာ လုပ်ဆောင်ရမည်” ဟူ၍ ဖြစ်သည်။ ၎င်းတို့သည် အပြောသာရှိပြီး လက်တွေ့တွင်မူ မိမိတို့၏ တာဝန်ကို ထမ်းဆောင်သည့်အခါ ဝတ်ကျေတမ်းကျေ လုပ်ဆောင်နေဆဲဖြစ်ပြီး ၎င်းတို့ထမ်းဆောင်သော တာဝန်၌ ပြဿနာများစွာရှိကာ ဘုရားသခင်အတွက် သက်သေခံခြင်း၏ အကျိုးရရှိခြင်းနှင့် များစွာ ကွာဝေးနေသည်။ ခေါင်းဆောင်များက ၎င်းတို့၏ တာဝန်ထမ်းဆောင်မှုရှိ ပြဿနာများကို ထောက်ပြပြီး ၎င်းတို့ကို ပြုပြင်သည့်အခါ ၎င်းတို့သည် ချက်ချင်းပင် ဒေါသထွက်လာပြီး ဤသို့ပြောဆိုကြသည်။ “ကျွန်ုပ် သိပြီးသားပါ။ သင်တို့အားလုံး ကျွန်ုပ်၏ကျောနောက်တွင် ကျွန်ုပ်၏ လုပ်ငန်းပိုင်းဆိုင်ရာ ကျွမ်းကျင်မှုများ ညံ့ဖျင်းသည်ဟုဆိုကာ ကျွန်ုပ်ကို တရားစီရင်ကြသည်။ သင်တို့အားလုံး ကျွန်ုပ်ကို အထင်သေးကြ၍သာ မဟုတ်သလော။ ယင်းမှာ သေးငယ်သော အမှားတစ်ခုမျှသာ ဖြစ်သည်။ ကျွန်ုပ်ကို ဤကဲ့သို့ ပြုပြင်ရန် လိုအပ်သလော။ ထို့အပြင် မည်သူက အမှားမလုပ်တတ်သနည်း။ ကျွန်ုပ် ဝတ်ကျေတမ်းကျေ လုပ်ဆောင်သည်ဟု ပြောဆိုသည်၊ သင်သည်လည်း ယခင်က သင်၏အလုပ်တွင် ဝတ်ကျေတမ်းကျေ မလုပ်ခဲ့သလော။ ကျွန်ုပ်ကို ဝေဖန်ရန် သင်၌ အရည်အချင်းရှိသလော။ ကျွန်ုပ်၏ ပူးပေါင်းဆောင်ရွက်မှုမရှိဘဲ သင်တို့ထဲမှ မည်သူက ဤအလုပ်ကို တာဝန်ယူနိုင်မည်နည်း” ဟူ၍ ဖြစ်သည်။ ထိုသို့သောလူများကို သင်တို့ မည်သို့ထင်သနည်း။ ၎င်းတို့လုပ်ဆောင်သည့် မည်သည့်အရာတွင်မဆို ၎င်းတို့သည် အခြားသူများက ၎င်းတို့၏ ချို့တဲ့မှုများကို ထောက်ပြရန် သို့မဟုတ် အကြံပြုချက်များပေးရန် ခွင့်မပြုပေ၊ ၎င်းတို့သည် တရားနည်းလမ်းကျသော ပြုပြင်ခြင်းကိုပင် လက်မခံကြပေ။ မည်သူပင် ထုတ်ဖော်ပြောဆိုပါစေ ၎င်းတို့သည် ထိုသူတို့ကို ဆန့်ကျင်ပြီး အတိုက်အခံလုပ်ကာ ဆင်ခြင်တုံတရားမဲ့သော စကားများကို ပြောဆိုလျက် ၎င်းတို့ အထင်သေးခံရသည်ဟု သို့မဟုတ် ၎င်းတို့သည် တစ်ယောက်တည်း အင်အားမဲ့သောကြောင့် အနိုင်ကျင့်ခံရသည်ဟု သို့မဟုတ် အခြားထိုသို့သောအရာများကိုပင် ပြောဆိုကြသည်။ ဤသည်မှာ အနိုင်ကျင့်ဗိုလ်ကျခြင်း၊ ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးခြင်း မဟုတ်သလော။ ပြုပြင်ခြင်းခံရပြီးနောက် မိမိတို့၏ တာဝန်ကို စွန့်ပစ်သော အချို့လူများပင် ရှိသေးသည်။ “ကျွန်ုပ် ဤအလုပ်ကို ဆက်မလုပ်တော့ပေ။ သင်တို့ လုပ်နိုင်လျှင် လုပ်ကြလော့။ ထိုအချိန်တွင် သင်တို့သည် ကျွန်ုပ်မရှိဘဲ အလုပ်ကို ဆက်လက်လုပ်ဆောင်နိုင်ခြင်း ရှိမရှိ ကျွန်ုပ် ကြည့်မည်” ဟူ၍ ဖြစ်သည်။ ညီအစ်ကိုမောင်နှမများက ၎င်းတို့ကို ဖျောင်းဖျရန် ကြိုးစားသော်လည်း ၎င်းတို့ နားမထောင်ကြပေ။ ခေါင်းဆောင်များနှင့် အမှုဆောင်များက ၎င်းတို့အား သမ္မာတရားကို မိတ်သဟာယဖွဲ့သည့်အခါတွင်ပင် ၎င်းတို့သည် လက်ခံရန် ငြင်းပယ်သည်၊ ၎င်းတို့သည် စတင်၍ ဟိတ်ဟန်များလာပြီး မိမိတို့၏ တာဝန်ကို စွန့်ပစ်ကြသည်။ စုဝေးပွဲများအတွင်း ၎င်းတို့သည် စူပုပ်နေပြီး ဘုရားသခင်၏ နှုတ်ကပတ်တော်များကို ဖတ်ရှုခြင်း သို့မဟုတ် မိတ်သဟာယဖွဲ့ခြင်း မပြုဘဲ အစဉ်သဖြင့် နောက်ဆုံးမှရောက်လာပြီး ပထမဆုံး ပြန်သွားတတ်သည်။ ၎င်းတို့ ထွက်ခွာသည့်အခါ ခြေဆောင့်ပြီး တံခါးကို ဆောင့်ပိတ်သွားကြရာ လူအများစုသည် ၎င်းတို့ကို မည်သို့ကိုင်တွယ်ရမည်ကို မသိဘဲ အကြံအိုက်နေကြသည်။ ထိုသို့သောလူများအပေါ် အမှုအရာများ ဖြစ်ပျက်သည့်အခါ ၎င်းတို့သည် အဓိပ္ပာယ်မရှိသော ငြင်းခုံမှုများနှင့် ပေါက်ကရစကားများကို ပြောဆိုကြသည်၊ ၎င်းတို့သည် ထိန်းမနိုင်သိမ်းမရ ဖြစ်လာပြီး အရာဝတ္ထုများကိုပင် ပစ်ပေါက်ကြကာ အကျိုးသင့်အကြောင်းသင့် လုံးဝပြောဆို၍မရတော့ပေ။ အချို့၌ ပို၍ပင် ဆိုးရွားသော သရုပ်သကန်များ ရှိသည်၊ ညီအစ်ကိုမောင်နှမများက ၎င်းတို့ကို မနှုတ်ဆက်ပါက ၎င်းတို့သည် မကျေမနပ်ဖြစ်လာပြီး စုဝေးပွဲများအတွင်း အခွင့်ကောင်းယူကာ ဤသို့ အော်ဟစ်ငိုယိုကြသည်။ “သင်တို့အားလုံး ကျွန်ုပ်ကို အထင်သေးကြသည်ကို ကျွန်ုပ် သိပါသည်။ စုဝေးပွဲများအတွင်း သင်တို့အားလုံးသည် ဘုရားသခင်၏ နှုတ်ကပတ်တော်များကို မိတ်သဟာယဖွဲ့ရန်နှင့် သင်တို့၏ ကိုယ်ပိုင်အတွေ့အကြုံဆိုင်ရာ နားလည်မှုများကို ဆွေးနွေးရန်သာ အာရုံစိုက်ကြသည်။ မည်သူမျှ ကျွန်ုပ်ကို ဂရုမစိုက်ပေ၊ မည်သူမျှ ကျွန်ုပ်ကို ပြုံးမပြပေ၊ ကျွန်ုပ် ထွက်ခွာသည့်အခါ မည်သူမျှ ကျွန်ုပ်ကို လိုက်မပို့ပေ။ သင်တို့သည် မည်သို့သော ယုံကြည်သူများ ဖြစ်ကြသနည်း။ သင်တို့၌ လူ့သဘာဝ အမှန်တကယ် ကင်းမဲ့ကြပါတကား” ဟူ၍ ဖြစ်သည်။ ၎င်းတို့သည် အသင်းတော်၌ ဤကဲ့သို့ ကလေးတစ်ဦးကဲ့သို့ ပေါက်ကွဲကြသည်။ ၎င်းတို့သည် အသေးအဖွဲကိစ္စများအပေါ်တွင်ပင် ဒေါသထွက်ပြီး မိမိတို့၏ စုပုံနေသော မကျေနပ်ချက်များအားလုံးကို ထုတ်ဖော်ကြသည်။ ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားကို ထုတ်ဖော်နေခြင်းဖြစ်သည်မှာ ရှင်းလင်းသော်လည်း ၎င်းတို့သည် မိမိတို့ကိုယ်ကို ဆင်ခြင်သုံးသပ်ခြင်း သို့မဟုတ် သိကျွမ်းခြင်း မရှိသည့်အပြင် ပြောင်းလဲရန်ဖြစ်စေ၊ သမ္မာတရားကိုဖြစ်စေ လိုက်စားရန် ဆန္ဒလည်း မရှိကြပေ။ ထိုအစား ၎င်းတို့သည် မိမိတို့၏စိတ်ကို ဟန်ချက်ညီအောင် လုပ်ရန် အကြောင်းပြချက်အမျိုးမျိုးကို ရှာဖွေလျက် အခြားသူများ၌ အပြစ်ရှာကြသည်၊ ပြီးလျှင် ဤသို့ပြုလုပ်နေစဉ်တွင် မိမိတို့၏ မကျေနပ်ချက်များကို ထုတ်ဖော်ရန် အခွင့်အရေးများကို ရှာဖွေကြသည်။ ပို၍အရေးကြီးသည်မှာ ၎င်းတို့သည် လူများကြားတွင် ဂုဏ်သိက္ခာနှင့် အာရုံစိုက်မှုကို အတိုင်းအတာတစ်ခုအထိ ရရှိရန်အလို့ငှာ လူအများက ၎င်းတို့ကို သတိပြုမိပြီး ကြောက်ရွံ့စေရန် ရည်ရွယ်ကြသည်။ ဤကဲ့သို့သောလူများသည် အလွန်ပင် ဒုက္ခပေးလှပါတကား။ ၎င်းတို့ မည်သည့်အရာကို ပြောဆိုသည်ဖြစ်စေ မည်သူမျှ “မဟုတ်” ဟု မပြောဝံ့ပေ၊ မည်သူမျှ ၎င်းတို့ကို ပေါ့ပေါ့တန်တန် အကဲဖြတ်ခြင်း မပြုဝံ့ပေ၊ မည်သူမျှ ၎င်းတို့ကို ရင်ဖွင့်ပြီး မိတ်သဟာယဖွဲ့ခြင်း မပြုဝံ့ပေ။ ၎င်းတို့၌ အချို့သော ချို့ယွင်းချက်များနှင့် ဖောက်ပြန်ပျက်စီးသော စိတ်သဘောထားများကို တွေ့ရှိလျှင်ပင် မည်သူမျှ ထောက်ပြခြင်း မပြုဝံ့ပေ။ စုဝေးပွဲများအတွင်း လူတိုင်းက မိမိတို့၏ ပုဂ္ဂိုလ်ရေးဆိုင်ရာ အတွေ့အကြုံများနှင့် ဘုရားသခင်၏ နှုတ်ကပတ်တော်များအပေါ် နားလည်မှုကို မိတ်သဟာယဖွဲ့သည့်အခါ ၎င်းတို့သည် “ပျားအုံ” ဖြစ်သော ဤလူကို တုတ်နှင့်ထိုးမိပြီး ပြဿနာဖြစ်မည်ကို ကြောက်ရွံ့သဖြင့် ဂရုတစိုက် ရှောင်ရှားကြသည်။ အချို့လူများသည် အိမ်၌ သို့မဟုတ် အလုပ်၌ မတရားဆက်ဆံခံရသည်ဟု ခံစားရပြီးနောက် သို့မဟုတ် မကျေနပ်မှုများနှင့် ရင်ဆိုင်ရပြီးနောက် စုဝေးပွဲများအတွင်း လာ၍ ထုတ်ဖော်ပြောဆိုကြသည်။ ၎င်းတို့သည် ညီအစ်ကိုမောင်နှမများကို ၎င်းတို့၏ ပေါက်ကွဲရာနှင့် ဒေါသဖြေစရာအဖြစ် ပြုလုပ်နေကြသည်မှာ ရှင်းလင်းပါသည်။ ၎င်းတို့ စိတ်ဆိုးသည့်အခါ အဓိပ္ပာယ်မရှိသော ငြင်းခုံမှုများကို ပြောဆိုကြသည်၊ ငိုကြွေးကြပြီး ဒေါသတကြီး အော်ဟစ်ဆူပူကြသည်။ ထိုအခါ မည်သူက ၎င်းတို့နှင့် သမ္မာတရားကို မိတ်သဟာယဖွဲ့ဝံ့မည်နည်း။ ၎င်းတို့နှင့် မိတ်သဟာယဖွဲ့ပြီး အချို့စကားလုံးများက စိတ်ထိခိုက်စေသည့်အရာကို ထိမိသွားပါက ၎င်းတို့သည် မိမိကိုယ်ကို အဆုံးစီရင်မည်ဟု ခြိမ်းခြောက်ကြလိမ့်မည်။ ယင်းက ပို၍ပင် ပြဿနာများပေလိမ့်မည်။ ထိုသို့သောလူများနှင့် ပုံမှန် မိတ်သဟာယဖွဲ့ခြင်းသည် အလုပ်မဖြစ်ပေ၊ ပုံမှန် စကားပြောဆိုခြင်းသည် အလုပ်မဖြစ်ပေ၊ အလွန်နွေးထွေးလွန်းခြင်း သို့မဟုတ် အလွန်အေးစက်လွန်းခြင်း နှစ်မျိုးစလုံးသည် အလုပ်မဖြစ်ပေ၊ ၎င်းတို့ကို ရှောင်ရှားခြင်းသည် အလုပ်မဖြစ်ပေ၊ အလွန်နီးကပ်လွန်းခြင်းသည် အလုပ်မဖြစ်ပေ၊ ညီအစ်ကိုမောင်နှမများက ၎င်းတို့၏ ပျော်ရွှင်မှုနှင့်အညီ လိုက်၍ ပျော်ရွှင်ကြောင်း မပြပါကလည်း အလုပ်မဖြစ်ပေ၊ ဤလူများ အခက်အခဲအချို့ ကြုံတွေ့သည့်အခါ ညီအစ်ကိုမောင်နှမများက ၎င်းတို့၏ စိတ်ဆင်းရဲမှုနှင့်အညီ စိတ်ဆင်းရဲမှု မပြနိုင်ပါကလည်း အလုပ်မဖြစ်ပေ။ ၎င်းတို့နှင့် မည်သည့်အရာမျှ အလုပ်မဖြစ်ပေ။ မည်သည့်အရာကို လုပ်ဆောင်သည်ဖြစ်စေ ၎င်းတို့ကို စိတ်အနှောင့်အယှက်ဖြစ်စေနိုင်ပြီး ဒေါသထွက်စေနိုင်သည်။ ၎င်းတို့ကို မည်သို့ပင် ဆက်ဆံပါစေ ၎င်းတို့သည် မည်သည့်အခါမျှ မကျေနပ်ကြပေ။ အချို့သောလူတို့၏ အခြေအနေများအကြောင်း ငါ၏ တရားဒေသနာများနှင့် မိတ်သဟာယဖွဲ့ခြင်းများကပင် ၎င်းတို့ကို ဒေါသထွက်စေနိုင်သည်။ ယင်းက ၎င်းတို့ကို မည်သို့ ဒေါသထွက်စေသနည်း။ ၎င်းတို့က ဤသို့တွေးထင်ကြသည်။ “ဤသည်မှာ ကျွန်ုပ်ကို ဖော်ထုတ်နေခြင်း မဟုတ်ပါလော။ သင်သည် ကျွန်ုပ်နှင့် ထိတွေ့ဆက်ဆံဖူးခြင်းပင် မရှိသကဲ့သို့ ကျွန်ုပ် တိတ်တဆိတ် လုပ်ဆောင်ခဲ့သည့်အရာနှင့်ပတ်သက်၍လည်း သင့်ကို မည်သည့်အရာမျှ မပြောပြခဲ့ပေ။ သင် မည်သို့ သိနိုင်မည်နည်း။ တစ်စုံတစ်ယောက်က တိုင်တောခြင်း ဖြစ်ရမည်။ သင်နှင့် မည်သူက အဆက်အသွယ်ရှိသည်၊ မည်သူက တိုင်တောသည်၊ မည်သူက ကျွန်ုပ်ကို သတင်းပို့သည်ကို ကျွန်ုပ် ရှာဖွေရမည်၊ ကျွန်ုပ် သူ့ကို အလွတ်ပေးမည်မဟုတ်ပေ” ဟူ၍ ဖြစ်သည်။ ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးတတ်သော ဤလူစားမျိုးသည် မည်သည့်အရာနှင့်ပတ်သက်၍မဆို လွဲချော်သော အတွေးများ ရှိနိုင်ပြီး မည်သည့်အရာကိုမျှ မှန်ကန်စွာ မဆက်ဆံနိုင်ပေ။ ၎င်းတို့သည် အကျိုးသင့်အကြောင်းသင့် ပြောဆို၍မရသောသူများ ဖြစ်ကြသည်။ ၎င်းတို့သည် သမ္မာတရားကို လက်ခံနိုင်ရန် မဆိုထားနှင့်၊ ဆင်ခြင်တုံတရားသည် ၎င်းတို့နှင့် အတော်ပင် ကင်းကွာနေ၏။ ၎င်းတို့ အသင်းတော်၌ နေထိုင်ခြင်းသည် မည်သည့်အကျိုးကျေးဇူးမျှ မရှိဘဲ အန္တရာယ်ကိုသာ ဖြစ်စေသည်။ ၎င်းတို့သည် အမြန်ဆုံး ခါချပစ်သင့်သော ဝန်ထုပ်ဝန်ပိုးတစ်ခုသာ ဖြစ်သည်၊ ၎င်းတို့ကို ချက်ချင်း ဖယ်ရှားပစ်သင့်သည်။

တရုတ်ပြည်၌ ဘုရားသခင်ကို ယုံကြည်ခြင်းသည် အဆင်းနီသော နဂါးကြီး၏ ဖိနှိပ်ခြင်းနှင့် ညှဉ်းပန်းနှိပ်စက်ခြင်းကို ဖြစ်စေပြီး နေအိမ်သို့မပြန်နိုင်ဘဲ လိုက်လံဖမ်းဆီးခံရသူများ အလွန်များပြားလှသည်။ သို့သော် အချို့လူများသည် ညှဉ်းပန်းနှိပ်စက်ခံရပြီး နေအိမ်သို့မပြန်နိုင်သည့်အခါ မိမိတို့သည် ဂုဏ် သို့မဟုတ် အရည်အချင်း ရရှိခဲ့သည်ဟု ယုံကြည်ကြသည်။ ၎င်းတို့သည် ဧည့်ခံသည့်မိသားစုများနှင့်အတူ နေထိုင်ကြပြီး လူများက ၎င်းတို့ကို လုပ်ကျွေးပြုစုရုံသာမက တစ်စုံတစ်ရာက ၎င်းတို့၏ ဆန္ဒကို အနည်းငယ် ဆန့်ကျင်သွားပါက သို့မဟုတ် ၎င်းတို့ အိမ်ကို လွမ်းဆွတ်လာပါက ပြဿနာရှာကြတော့သည်၊ ပြီးလျှင် အခြားသူများကလည်း ၎င်းတို့ကို ချော့မော့ပြီး သည်းခံကြရသည်။ ထိုသို့သောလူများသည် ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးတတ်သောသူများ မဟုတ်သလော။ လူများစွာ ညှဉ်းပန်းနှိပ်စက်ခံနေရပြီး ဧည့်ခံသည့်မိသားစုများမှာ များများစားစားမရှိပေ။ ညီအစ်ကိုမောင်နှမများက နေအိမ်သို့မပြန်နိုင်သောသူတို့ကို မေတ္တာတရားကြောင့်သာ ဧည့်ခံကြခြင်း ဖြစ်သည်။ ၎င်းတို့သည် ထိုသူတို့ကို လမ်းပေါ်၌ နေထိုင်ရခြင်းမှ ကင်းဝေးစေပြီး မိမိတို့၏ နေအိမ်များတွင် နေထိုင်ခွင့်ပြုကြသည်။ ဤသည်မှာ ဘုရားသခင်၏ ကျေးဇူးတော် မဟုတ်သလော။ သို့ဆိုင်အောင် အချို့သည် ဘုရားသခင်၏ ကျေးဇူးတော်ကို တန်ဖိုးထားရန် ပျက်ကွက်ရုံသာမက ညီအစ်ကိုမောင်နှမများ၏ မေတ္တာကိုလည်း မြင်ရန် ပျက်ကွက်ကြသည်။ ထိုအစား ၎င်းတို့သည် နစ်နာသည်ဟု ခံစားရပြီး ညည်းညူကာ ရိုင်းစိုင်းစွာပင် ပြုမူကြလိမ့်မည်။ ညီအစ်ကိုမောင်နှမများ၏ နေအိမ်များရှိ နေထိုင်မှုအခြေအနေများသည် စင်စစ်အားဖြင့် မိမိ၏နေအိမ်ထက် အနည်းငယ် ပိုကောင်းမွန်ပါသည်။ အထူးသဖြင့် ဘုရားသခင်ကို ယုံကြည်ခြင်းနှင့် မိမိ၏တာဝန်ကို ထမ်းဆောင်ခြင်းတို့နှင့်ပတ်သက်လျှင် ညီအစ်ကိုမောင်နှမများ၏ နေအိမ်များတွင် နေထိုင်ခြင်းသည် မိမိ၏နေအိမ်တွင် နေထိုင်ခြင်းထက်ပင် ပိုကောင်းပြီး သဟဇာတဖြစ်စွာ ပူးပေါင်းဆောင်ရွက်ရန် ညီအစ်ကိုမောင်နှမများ ရှိနေခြင်းသည် တစ်ယောက်တည်း အထီးကျန်နေခြင်းထက် အစဉ်သဖြင့် များစွာ ပိုကောင်းပါသည်။ အချို့ဒေသများတွင် နေထိုင်မှုအခြေအနေများ အနည်းငယ် ချို့တဲ့နေလျှင်ပင် ပျမ်းမျှနေထိုင်မှု အဆင့်အတန်းတစ်ခုကိုမူ ရရှိနေဆဲဖြစ်သည်။ အရေးကြီးဆုံးမှာ ၎င်းတို့သည် ညီအစ်ကိုမောင်နှမများနှင့်အတူ နေထိုင်နိုင်ခြင်း၊ မကြာခဏ စုဝေးပြီး ဘုရားသခင်၏ နှုတ်ကပတ်တော်များကို စားသောက်နိုင်ခြင်း၊ သမ္မာတရားများကို ပိုမိုနားလည်လာခြင်းနှင့် မိမိတို့၏ လိုက်စားမှုပန်းတိုင်များမှာ အဘယ်အရာဖြစ်သည်ကို သိရှိလာခြင်းတို့ ဖြစ်သည်။ သို့ဖြစ်၍ သမ္မာတရားကို လိုက်စားသောသူတို့သည် ထိုအဖိုးအခကို ပေးဆပ်နိုင်ပြီး ထိုဆင်းရဲဒုက္ခကို ခံနိုင်ရည်ရှိကြသည်။ လူအများစုသည် ဤအရာအပေါ် မှန်ကန်သော သဘောထားရှိကြသည်၊ ထိုဆင်းရဲဒုက္ခသည် ခံရကျိုးနပ်ကြောင်းနှင့် ယင်းမှာ ၎င်းတို့ ကြုံတွေ့ရမည့်အရာဖြစ်ကြောင်း သိရှိလျက် ဘုရားသခင်ထံမှ ယင်းကို ခံယူနိုင်ကြသည်။ ၎င်းတို့သည် ယင်းကို မှန်ကန်စွာ ချဉ်းကပ်နိုင်သည်။ သို့သော် ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးတတ်သော အချို့လူများသည် အမှုအရာများကို ဤနည်းလမ်းဖြင့် လုံးဝ သဘောပေါက်နားလည်နိုင်ခြင်းမရှိပေ။ ၎င်းတို့သည် တစ်ပတ်ကြာ အိမ်မပြန်နိုင်ခြင်းကို သည်းခံနိုင်ကောင်း သည်းခံနိုင်မည်၊ သို့သော် နှစ်ပတ်ကြာပြီးနောက် ၎င်းတို့သည် စိတ်အပြောင်းအလဲမြန်လာပြီး တစ်လ သို့မဟုတ် နှစ်လကြာသောအခါ ရိုင်းစိုင်းလာကာ ဤသို့ပြောဆိုကြသည်။ “အဘယ်ကြောင့် သင်တို့၏မိသားစုက ပျော်ရွှင်စွာ အတူတကွရှိနိုင်ပြီး ကျွန်ုပ်ကမူ ကျွန်ုပ်၏မိသားစုထံ မပြန်နိုင်ရသနည်း။ အဘယ်ကြောင့် ကျွန်ုပ်၌ လွတ်လပ်ခွင့်မရှိဘဲ သင်တို့အားလုံးကမူ အလိုရှိသလို ဝင်ထွက်သွားလာနိုင်ကြသနည်း” ဟူ၍ ဖြစ်သည်။ အခြားသူများက ဤသို့ပြန်ပြောကြသည်။ “ဤသည်မှာ အဆင်းနီသော နဂါးကြီးထံမှ ညှဉ်းပန်းနှိပ်စက်မှုကြောင့် ဖြစ်ပေါ်လာခြင်း မဟုတ်သလော။ ဘုရားသခင်၏ နောက်လိုက်များအနေဖြင့် ကျွန်ုပ်တို့သည် ထိုသို့သော ဆင်းရဲဒုက္ခကို ခံရသည်မှာ သဘာဝကျသည် မဟုတ်သလော။ ဤဆင်းရဲဒုက္ခအနည်းငယ်က အဘယ်များ အရေးကြီးသနည်း။ အခြေအနေများကို ထောက်ရှုသော် အဘယ်အရာကို ဇီဇာကြောင်စရာ ရှိသေးသနည်း။ အခြားသူများက ဤဆင်းရဲဒုက္ခကို ကြံ့ကြံ့ခံနိုင်လျှင် သင် အဘယ်ကြောင့် မခံနိုင်ရသနည်း” ဟူ၍ ဖြစ်သည်။ ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးတတ်သောသူတို့သည် ဆင်းရဲဒုက္ခကို လုံးဝ မခံစားလိုကြပေ။ ၎င်းတို့ အဖမ်းခံရပြီး ထောင်ထဲသို့ အပို့ခံရပါက ၎င်းတို့သည် ယုဒများ ဖြစ်လာကြမည်မှာ သေချာသည်။ ဧည့်ခံသည့်မိသားစုနှင့် နေထိုင်ရာတွင် မည်မျှပင် ဆင်းရဲဒုက္ခရှိနိုင်မည်နည်း။ ပထမအချက်အနေဖြင့် အစားအစာသည် လူတို့စားသုံးသည့် အစာပင်ဖြစ်သည်၊ ဒုတိယအချက်အနေဖြင့် မည်သူမျှ သင့်ကို အခက်တွေ့အောင် မလုပ်ပေ၊ တတိယအချက်အနေဖြင့် မည်သူမျှ သင့်ကို အနိုင်မကျင့်ပေ။ သင် အိမ်မပြန်နိုင်ဘဲ သင်၏မိသားစုနှင့် ပြန်လည်မဆုံစည်းနိုင်ခြင်းသာ ရှိသည်၊ ထိုဆင်းရဲဒုက္ခအနည်းငယ်သည် ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးတတ်သောလူများအတွက် လုံးဝ လက်မခံနိုင်စရာ ဖြစ်နေသည်။ အခြားသူများက ၎င်းတို့အား သမ္မာတရားကို မိတ်သဟာယဖွဲ့သည့်အခါ ၎င်းတို့သည် ယင်းကို ခံယူရန် ငြင်းပယ်ကြပြီး ဤသို့သောစကားများကို ပြောဆိုကြသည်။ “ထိုကြီးကျယ်သော အယူဝါဒများအကြောင်း ကျွန်ုပ်ကို ဩဝါဒမခြွေနှင့်။ ကျွန်ုပ်သည် သင်ထက်မနည်း နားလည်ပါသည်၊ ဤအရာအားလုံးကို ကျွန်ုပ် သိပါသည်။ ကျွန်ုပ် မည်သည့်အခါတွင် အိမ်ပြန်နိုင်မည်ကိုသာ ပြောပါ။ အဆင်းနီသော နဂါးကြီးက ကျွန်ုပ်၏အိမ်ကို စောင့်ကြည့်ခြင်းကို မည်သည့်အခါတွင် ရပ်မည်နည်း။ အဆင်းနီသော နဂါးကြီးက ကျွန်ုပ်ကို ဖမ်းဆီးခြင်းကို မခံရဘဲ ကျွန်ုပ် မည်သည့်အချိန်တွင် အိမ်ပြန်နိုင်မည်နည်း။ ကျွန်ုပ် မည်သည့်အချိန်တွင် အိမ်ပြန်နိုင်မည်ကို မသိလျှင် မထူးတော့သည့်အတူတူ ကျွန်ုပ် အသက်မရှင်ဘဲ နေခြင်းက ပိုကောင်းပေမည်” ဟူ၍ ဖြစ်သည်။ ၎င်းတို့သည် နောက်တစ်ကြိမ် ပွဲဆူအောင်လုပ်ကြပြန်သည်၊ ဆက်၍ပြောဆိုရင်း မြေကြီးပေါ်တွင် ထိုင်ချကာ ကန်ကျောက်၍ ငိုယိုကြသည်၊ ပို၍ ကန်ကျောက်လေ ၎င်းတို့ ပို၍ဒေါသထွက်လေဖြစ်ပြီး ငိုကြွေးမြည်တမ်းခြင်းနှင့်အတူ ထိန်းမနိုင်သိမ်းမရ ပေါက်ကွဲကြပြန်သည်။ အခြားသူများက “သင်၏အသံကို တိုးတိုးပြောပါ။ သင် ဤကဲ့သို့ ဆက်လုပ်နေပြီး အိမ်နီးချင်းများ ကြားသွားပါက ဤနေရာ၌ သူစိမ်းများ နေထိုင်နေသည်ကို သိရှိသွားပြီး ကျွန်ုပ်တို့ ဖော်ထုတ်ခံရမည် မဟုတ်လော” ဟု ပြောဆိုကြသည်။ ၎င်းတို့က “ကျွန်ုပ် ဂရုမစိုက်ပေ၊ ကျွန်ုပ် ပွဲဆူအောင်လုပ်မည်သာဖြစ်သည်။ သင်တို့အားလုံး အိမ်ပြန်နိုင်ကြသော်လည်း ကျွန်ုပ်ကမူ မပြန်နိုင်ပေ။ ယင်းမှာ တရားမမျှတပေ။ သင်တို့လည်း ကျွန်ုပ်ကဲ့သို့ အိမ်မပြန်နိုင်သည်အထိ ကျွန်ုပ် ပွဲဆူအောင်လုပ်မည်” ဟု ပြန်ပြောကြသည်။ ၎င်းတို့၏ ထိန်းမနိုင်သိမ်းမရသော ပေါက်ကွဲမှုသည် မလျော့သွားသည့်အပြင် ၎င်းတို့၏ မကောင်းကြံလိုစိတ် ပေါ်လာသည်၊ မည်သူမျှ ၎င်းတို့အား အကျိုးသင့်အကြောင်းသင့် ပြောဆို၍မရ၊ မည်သူမျှ ၎င်းတို့ကို မဖျောင်းဖျနိုင်ပေ။ ၎င်းတို့၏ စိတ်အခြေအနေ အနည်းငယ် ကြည်လင်လာသည့်အခါ ၎င်းတို့သည် တိတ်ဆိတ်သွားပြီး ပြဿနာရှာခြင်းကို ရပ်တန့်လိုက်သည်။ သို့သော် မည်သူသိနိုင်မည်နည်း၊ မည်သည့်နေ့တွင်မဆို ၎င်းတို့သည် နောက်တစ်ကြိမ် ထိန်းမနိုင်သိမ်းမရ ပြဿနာရှာနိုင်သည်။ ၎င်းတို့သည် အပြင်ထွက် လမ်းလျှောက်ပြီး လွတ်လပ်စွာနေရန် လိုကိုလိုအပ်သည်၊ အိမ်ထဲတွင် အသံကျယ်ကျယ် ပြောဆိုရန် လိုကိုလိုအပ်သည်၊ ၎င်းတို့သည် အိမ်ပြန်ရန် အစဉ်အမြဲ ကြံစည်နေလိမ့်မည်။ ညီအစ်ကိုမောင်နှမများက ၎င်းတို့ကို ဤသို့သတိပေးကြသည်။ “အိမ်ပြန်ခြင်းသည် အလွန်အန္တရာယ်များလှသည်၊ ရဲများက နေရာကို စောင့်ကြည့်နေပြီး လေ့လာစောင့်ကြည့်နေသည်” ဟူ၍ ဖြစ်သည်။ ၎င်းတို့က “ကျွန်ုပ် ဂရုမစိုက်ပေ၊ ကျွန်ုပ် ပြန်ချင်သည်။ သူတို့ ကျွန်ုပ်ကို ဖမ်းလျှင် ဖမ်းပါစေ။ ဘာများ အရေးကြီးသနည်း။ အဆိုးဆုံးအနေဖြင့် ကျွန်ုပ် ယုဒတစ်ယောက် ဖြစ်သွားရုံသာ ဖြစ်သည်” ဟု ပြန်ပြောကြသည်။ ဤသည်မှာ ရူးသွပ်ခြင်း မဟုတ်သလော။ (ဟုတ်ပါသည်။) ၎င်းတို့သည် ယုဒတစ်ယောက်ဖြစ်လိုကြောင်း ပေါ်တင်ပြောဆိုကြသည်။ မည်သူက ၎င်းတို့ကို ဧည့်ခံဝံ့မည်နည်း။ မည်သူက ယုဒတစ်ယောက်ကို ဧည့်ခံလိုသနည်း။ (ဧည့်မခံလိုပါ။) ထိုသို့သောလူသည် ဘုရားသခင်ကို ယုံကြည်သူတစ်ဦး ဟုတ်သလော။ ညီအစ်ကိုမောင်နှမများက ၎င်းတို့ကို ဘုရားသခင်ကို ယုံကြည်သူတစ်ဦးအဖြစ် ဧည့်ခံကြသည်။ ၎င်းတို့၏ လူ့သဘာဝ အနည်းငယ် ချို့တဲ့ပါက သည်းခံနိုင်ကောင်း သည်းခံနိုင်မည်၊ သမ္မာတရားကို မလိုက်စားခြင်းကိုလည်း သည်းခံနိုင်ကောင်း သည်းခံနိုင်မည်။ သို့သော် ၎င်းတို့သည် အသင်းတော်ကို သစ္စာဖောက်ပြီး ယုဒတစ်ယောက်ဖြစ်လာခြင်းဖြင့် ညီအစ်ကိုမောင်နှမများကို အန္တရာယ်ပြုနိုင်စွမ်းရှိပြီး ထိုသို့ဖြင့် လူများစွာကို ၎င်းတို့၏နေအိမ်များသို့ မပြန်နိုင်အောင် သို့မဟုတ် ၎င်းတို့၏တာဝန်များကို ပုံမှန်အတိုင်း မထမ်းဆောင်နိုင်အောင် ပြုလုပ်နိုင်သည်၊ ဤအကျိုးဆက်များကို မည်သူက ခေါင်းခံနိုင်မည်နည်း။ သင်သည် ဤကဲ့သို့သော ရန်သူမျိုးကို ဧည့်ခံဝံ့မည်လော။ ၎င်းတို့ကို ဧည့်ခံခြင်းသည် သင့်အနေဖြင့် ကိုယ့်ပြဿနာကိုယ်ရှာနေခြင်းသာ ဖြစ်သည် မဟုတ်သလော။

ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးတတ်သောလူတို့သည် ပြုမူဆောင်ရွက်သည့်အခါ မိမိတို့၏ ကိုယ်ပိုင်အကျိုးစီးပွားကိုသာ တွေးတောကြပြီး မိမိတို့ နှစ်သက်သည့် မည်သည့်အရာကိုမဆို လုပ်ဆောင်ကြသည်။ ၎င်းတို့၏ စကားများသည် အဓိပ္ပာယ်မရှိသော ငြင်းခုံမှုများနှင့် မိစ္ဆာဒိဋ္ဌိအယူများမှလွဲ၍ မည်သည့်အရာမျှမဟုတ်ဘဲ ၎င်းတို့သည် အသိခေါက်ခက်အဝင်နက်သူများ ဖြစ်ကြသည်။ ၎င်းတို့၏ ရက်စက်ကြမ်းကြုတ်သော စိတ်သဘောထားသည် လျှံထွက်နေသည်။ မိမိတို့အတွက် ဒုက္ခကို လက်ယပ်ခေါ်သလို ဖြစ်မည်စိုးသောကြောင့် မည်သူကမျှ ၎င်းတို့နှင့် မပတ်သက်ဝံ့သလို မည်သူကမျှ ၎င်းတို့နှင့် သမ္မာတရားကို မိတ်သဟာယဖွဲ့ချင်စိတ်မရှိပေ။ အခြားလူတို့သည် ၎င်းတို့ကို စိတ်ထဲရှိသည့်အတိုင်းပြောရန် ရင်တမမဖြစ်ကြကာ ၎င်းတို့ မနှစ်သက်သည့်၊ သို့မဟုတ် ၎င်းတို့၏ ဆန္ဒများနှင့် မကိုက်သည့် စကားတစ်ခွန်းပြောမိလျှင် ယင်းကို မလွတ်တမ်းအသုံးချပြီး တရားလွန်ဖြစ်သော စွပ်စွဲမှုများကို ပြုလုပ်မည်ကို စိုးရွံ့ကြသည်။ ဤသို့သောသူများက မဆိုးယုတ်သလော။ အသက်ရှင်နေသော မကောင်းဆိုးဝါးများမဟုတ်လော။ ရက်စက်ကြမ်းကြုတ်သော စိတ်သဘောထားနှင့် စိတ်မချရသော တွေးခေါ်စဉ်းစားမှုရှိသည့်သူများအားလုံးသည် အသက်ရှင်နေသော မကောင်းဆိုးဝါးများဖြစ်သည်။ တစ်စုံတစ်ယောက်က အသက်ရှင်နေသော မကောင်းဆိုးဝါးတစ်ကောင်နှင့် အဆက်အဆံပြုသောအခါ ခဏတာ ပေါ့ဆမှုလေးဖြင့် သူ့ကိုယ်သူ ဘေးဒုက္ခဖြစ်စေနိုင်သည်။ ဤသို့သော သက်ရှိမကောင်းဆိုးဝါးများသည် အသင်းတော်တွင်ရှိနေလျှင် ပြဿနာကြီးဖြစ်လိမ့်မည် မဟုတ်လော။ (ဟုတ်သည်။) ဤသက်ရှိမကောင်းဆိုးဝါးများသည် ဝုန်းဒိုင်းကြဲကာ ဒေါသူပုန်ထပြီးသည့်နောက်တွင် လူသားတစ်ယောက်ကဲ့သို့ ခဏတာ စကားပြောနိုင်ပြီး တောင်းပန်ကောင်း တောင်းပန်နိုင်သည်။ သို့သော် နောက်ပိုင်းတွင် ပြောင်းလဲမည်မဟုတ်ပေ။ သူတို့၏ စိတ်အခြေအနေသည် မည်သည့်အချိန်တွင် ဆိုးရွားသွားမည်ကိုလည်းကောင်း၊ သူတို့၏ ယုတ္တိမတန်သော အကြောင်းပြချက်များကို ကရားရေလွှတ် တတွတ်တွတ်ရွတ်ရင်း နောက်တစ်ကြိမ် ဒေါသတကြီး ပြုမူကြမည်ကိုလည်းကောင်း မည်သူမျှ မသိနိုင်ပေ။ သူတို့၏ ဒေါသတကြီးပြုမူခြင်းနှင့် စိတ်ခံစားချက် ပွင့်အံချမှု၏ ပစ်မှတ်သည် အကြိမ်တိုင်းတွင် မတူညီသကဲ့သို့ ထိုသို့ ပွင့်အံချမှု၏ အရင်းအမြစ်နှင့် နောက်ခံအကြောင်းအရာသည်လည်း ကွဲပြားခြားနား၏။ ဆိုလိုသည်မှာ မည်သည့်အရာမဆို သူတို့၏ ဒေါသကို ဆွပေးနိုင်သည်၊ မည်သည့်အရာမဆို သူတို့ကို စိတ်တိုင်းမကျ ဖြစ်စေနိုင်သည်၊ မည်သည့်အရာမဆို သူတို့ကို ဒေါသတကြီး ထိန်းမနိုင်သိမ်းမရ ပြုမူခြင်းတို့ဖြင့် တုံ့ပြန်စေနိုင်၏။ အလွန် ကြောက်မက်ဖွယ်ကောင်းလှ၏။ အလွန် ဒုက္ခများလှ၏။ ဤစိတ်ဖောက်ပြန်သော ဆိုးယုတ်သည့်လူများသည် အချိန်မရွေး စိတ်ဖောက်ပြန်သွားနိုင်၏။ ၎င်းတို့သည် မည်သည့်အရာကို လုပ်နိုင်စွမ်းရှိသည်ကို မည်သူမျှ မသိပေ။ ထိုသို့သောလူများကို ငါ အလွန်အမင်း မုန်းတီးသည်။ ထိုလူတစ်ယောက်ချင်းစီတိုင်း ဖယ်ရှားခြင်း ခံရသင့်သည်။ ၎င်းတို့အားလုံးကို ရှင်းလင်းပစ်ရမည်။ ၎င်းတို့နှင့် ငါထိတွေ့ဆောင်ရွက်လိုခြင်းမရှိပေ။ ၎င်းတို့သည် အတွေးတွင် နားဝေတိမ်ဆောင်ဖြစ်ပြီး စိတ်သဘောထားက ကြမ်းကြုတ်သည်။ ၎င်းတို့သည် ယုတ္တိမရှိသော အကြောင်းပြချက်များ၊ နတ်ဆိုးဆန်သော စကားများနှင့် ပြည့်နေသည်။ ၎င်းတို့အပေါ် အမှုအရာများ ဖြစ်ပျက်သောအခါ ၎င်းတို့သည် ထိုအရာများအကြောင်းကို စိတ်မြန်လက်မြန် ရင်ဖွင့်ကြသည်။ ၎င်းတို့ထဲမှ အချို့သည် စိတ်ထဲရှိသည်များကို ပေါက်ကွဲထွက်သည့်အခါ ငိုကြွေးကြသည်၊ အချို့က အော်ဟစ်ကြသည်၊ အချို့က ခြေဆောင့်ကြပြီး ခေါင်းခါကာ ခြေလက်များကို ဝှေ့ယမ်းကြသူအချို့ပင် ရှိသေးသည်။ ၎င်းတို့သည် တိရစ္ဆာန်များသာဖြစ်ပြီး လူသားများမဟုတ်ကြပေ။ အချို့သော ထမင်းချက်များသည် ဒေါသထွက်သည်နှင့် အိုးခွက်ပန်းကန်များကို ပစ်ပေါက်ကြသည်၊ ဝက် သို့မဟုတ် ခွေးမွေးမြူသော အခြားသူများမှာမူ ဒေါသထွက်သည်နှင့် ဤတိရစ္ဆာန်များကို ကန်ကျောက်ရိုက်နှက်ကြပြီး ၎င်းတို့၏ ဒေါသအားလုံးကို ထိုတိရစ္ဆာန်များအပေါ် ပုံချကြသည်။ ဤပုဂ္ဂိုလ်များသည် မည်သည့်အရာ ဖြစ်ပျက်သည်ဖြစ်စေ အစဉ် ဒေါသဖြင့် တုံ့ပြန်ကြသည်၊ ၎င်းတို့သည် ဆင်ခြင်သုံးသပ်ရန် မိမိတို့ကိုယ်ကို စိတ်တည်ငြိမ်အောင် မလုပ်သကဲ့သို့ ဘုရားသခင်ထံမှလည်း ယင်းကို မခံယူကြပေ၊ ၎င်းတို့သည် ဆုမတောင်းကြသကဲ့သို့ သမ္မာတရားကို မရှာဖွေကြ၊ အခြားသူများနှင့် မိတ်သဟာယဖွဲ့ရန်လည်း မရှာဖွေကြပေ။ ၎င်းတို့၌ ရွေးချယ်စရာမရှိသည့်အခါ သည်းခံကြသည်၊ သည်းခံလိုစိတ် မရှိသည့်အခါတွင်မူ ပေါက်ကွဲကြပြီး အဓိပ္ပာယ်မရှိသော ငြင်းခုံမှုများကို ပြောဆိုကာ အခြားသူများကို စွပ်စွဲပြီး ပြစ်တင်ရှုတ်ချကြသည်။ ၎င်းတို့သည် ဤသို့သောစကားများကို မကြာခဏ ပြောဆိုကြသည်။ “သင်တို့အားလုံး ပညာတတ်ဖြစ်ပြီး ကျွန်ုပ်ကို အထင်သေးကြသည်ကို ကျွန်ုပ် သိပါသည်”၊ “သင်တို့၏မိသားစုများ ချမ်းသာကြွယ်ဝပြီး ကျွန်ုပ် ဆင်းရဲသောကြောင့် သင်တို့ ကျွန်ုပ်ကို အထင်အမြင်သေးကြသည်ကို ကျွန်ုပ် သိပါသည်”၊ သို့မဟုတ် “ကျွန်ုပ်၏ယုံကြည်ခြင်း၌ အခြေခံအုတ်မြစ်မရှိသောကြောင့် သင်တို့ ကျွန်ုပ်ကို အထင်အမြင်သေးကြသည်ကို ကျွန်ုပ် သိပါသည်၊ ကျွန်ုပ် သမ္မာတရားကို မလိုက်စားသောကြောင့် သင်တို့ ကျွန်ုပ်ကို အထင်အမြင်သေးကြသည်ကို ကျွန်ုပ် သိပါသည်” ဟူ၍ ဖြစ်သည်။ မိမိတို့၏ များပြားလှသော ပြဿနာများကို သိသာထင်ရှားစွာ သိရှိနေသော်လည်း ၎င်းတို့သည် ထိုပြဿနာများကို ဖြေရှင်းရန် သမ္မာတရားကို မည်သည့်အခါမျှ မရှာဖွေကြသကဲ့သို့ အခြားသူများနှင့် မိတ်သဟာယဖွဲ့ရာတွင် မိမိတို့ကိုယ်ကို သိကျွမ်းခြင်းအကြောင်းကိုလည်း မဆွေးနွေးကြပေ။ ၎င်းတို့၏ ကိုယ်ပိုင်ပြဿနာများကို ပြောဆိုသည့်အခါ ၎င်းတို့သည် မိမိအမှားကို ဖုံးကွယ်ရန် သူတစ်ပါးအပေါ် ပြန်လည်အပြစ်တင် စွပ်စွဲကာ ပြဿနာများနှင့် တာဝန်အားလုံးကို အခြားသူများအပေါ်သို့ တွန်းပို့ကြပြီး ၎င်းတို့၏ အပြုအမူအတွက် အကြောင်းရင်းမှာ အခြားသူများက ၎င်းတို့ကို မတရားဆက်ဆံသောကြောင့် ဖြစ်သည်ဟုပင် ညည်းညူကြသည်။ ၎င်းတို့၏ ဒေါသတကြီး အော်ဟစ်ဆူပူမှုများနှင့် အသိဉာဏ်မဲ့သော ပြဿနာရှာမှုများသည် အခြားသူများကြောင့် ဖြစ်ပေါ်လာရသည့်အလား၊ အခြားလူတိုင်းက အမှားကျူးလွန်သူများဖြစ်ပြီး ၎င်းတို့မှာမူ ဤနည်းလမ်းအတိုင်း ပြုမူရန်မှလွဲ၍ အခြားရွေးချယ်စရာမရှိသဖြင့် တရားနည်းလမ်းကျစွာ မိမိတို့ကိုယ်ကို ကာကွယ်နေခြင်းဖြစ်သည့်အလားပင် ဖြစ်သည်။ ၎င်းတို့ မကျေနပ်သည့်အခါတိုင်း အခြားလူတိုင်းက မှားယွင်းသည့်အလား၊ ၎င်းတို့သာလျှင် ကောင်းသောလူများဖြစ်ပြီး အခြားလူတိုင်းက လူယုတ်မာများဖြစ်သကဲ့သို့ မိမိတို့၏ မကျေမချမ်းဖြစ်ခြင်းကို စတင်ထုတ်ဖော်ပြီး အဓိပ္ပာယ်မဲ့သောစကားများကို ကရားရေလွှတ် တတွတ်တွတ် ပြောဆိုကာ မိမိတို့၏ အဓိပ္ပာယ်မရှိသော ငြင်းခုံမှုများကို မလျှော့တမ် ပြောဆိုကြသည်။ ၎င်းတို့ မည်မျှပင် ဒေါသတကြီး အော်ဟစ်ဆူပူသည်ဖြစ်စေ၊ မည်မျှပင် အဓိပ္ပာယ်မရှိသော ငြင်းခုံမှုများကို ပြောဆိုသည်ဖြစ်စေ ၎င်းတို့အကြောင်း အကောင်းပြောဆိုရန် တောင်းဆိုကြသည်။ ၎င်းတို့ အမှားလုပ်သည့်အခါတွင်ပင် အခြားသူများက ၎င်းတို့ကို ဖော်ထုတ်ခြင်း သို့မဟုတ် ဝေဖန်ခြင်းပြုရန် တားမြစ်ကြသည်။ သင်သည် ၎င်းတို့၏ အသေးအဖွဲ ပြဿနာတစ်ခုကိုပင် ထောက်ပြပါက ၎င်းတို့သည် သင့်ကို အဆုံးမရှိသော အငြင်းပွားမှုများထဲသို့ ဆွဲသွင်းလိမ့်မည်။ ထိုအခါ သင်သည် ငြိမ်းချမ်းစွာ နေထိုင်ရန် မေ့လိုက်၍ရပြီဖြစ်သည်။ ဤသည်မှာ မည်သို့သော လူစားမျိုးနည်း။ ဤသည်မှာ ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးတတ်သောသူတစ်ဦးဖြစ်ပြီး ထိုသို့ပြုလုပ်သောသူတို့သည် ဆိုးယုတ်သောလူတို့ ဖြစ်ကြသည်။

ယေဘုယျအားဖြင့် ဆင်ခြင်တုံတရားမဲ့ကာ တစ်ဇွတ်ထိုးနိုင်သည့် စိတ်အနှောင့်အယှက်ပေးသော လူများသည် ကြီးမားသည့် ဖောက်ပြန်သော သို့မဟုတ် ဆိုးယုတ်သော မည်သည့်လုပ်ဆောင်ချက်များကိုမျှ မကျူးလွန်နိုင်သော်လည်း ၎င်းတို့၏အကျိုးစီးပွားများ၊ ဂုဏ်သတင်း၊ သို့မဟုတ် ဂုဏ်သိက္ခာတို့ ပါဝင်လာသောအခိုက်တွင် ၎င်းတို့သည် ချက်ချင်းဆိုသလို ဒေါသတကြီး ပေါက်ကွဲကြသည်၊ ဝုန်းဒိုင်းကြဲလျက် ထိန်းမနိုင်သိမ်းမရသော ပုံစံဖြင့် ပြုမူကြပြီး မိမိကိုယ်ကို အဆုံးစီရင်ရန်ပင် ခြိမ်းခြောက်ကြသည်။ ငါ့ကို ပြောလော့။ အကယ်၍ ထိုကဲ့သို့သောအဓိပ္ပါယ်မရှိသည့်၊ ရိုင်းစိုင်းသည့် လူတစ်ဦးသည် မိသားစုတစ်စုအတွင်းတွင် ပေါ်ထွက်လာပါက တစ်မိသားစုလုံး ဆင်းရဲဒုက္ခ ခံစားရကြလိမ့်မည် မဟုတ်လော။ ထိုအခါတွင် မိသားစုသည် ငိုကြွေးအော်ဟစ်ခြင်းများဖြင့် ပြည့်နှက်ကာ ဝရုန်းသုန်းကားအခြေအနေတွင် နစ်မြုပ်ကြရလိမ့်မည်ဖြစ်ပြီး အသက်ရှင်နေထိုင်ဖို့ မခံမရပ်နိုင်လောက်အောင် ဖြစ်သွားကြလိမ့်မည်။ အချို့အသင်းတော်များတွင် ထိုကဲ့သို့သောလူများရှိကြသည်။ အရာအားလုံးက ပုံမှန်အတိုင်း ရှိနေသောအချိန်တွင် ယင်းက မသိသာနိုင်သော်လည်း ၎င်းတို့သည် မည်သည့်အချိန်တွင် ရုတ်တရက် ထပေါက်ကွဲပြီး မိမိတို့ကိုယ်ကို ထုတ်ဖော်နိုင်မည်ကို သင်မည်သည့်အခါမျှ မသိနိုင်ပေ။ ထိုကဲ့သို့သော လူများ၏အဓိကသရုပ်သကန်များတွင် ဝုန်းဒိုင်းကြဲလျက် ဒေါထခြင်း၊ ယုတ္တိမရှိသော အငြင်းအခုံစကားများခြင်းဖြင့် စကားကြောရှည်ခြင်းနှင့် အများပြည်သူရှေ့၊ အခြားလူများအကြားတို့တွင် ဆဲဆိုခြင်းတို့ ပါဝင်သည်။ ဤကဲ့သို့သော အပြုအမူများသည် တစ်လတစ်ကြိမ် သို့မဟုတ် နှစ်ဝက်တစ်ကြိမ်မျှသာ ပေါ်ပေါက်လျှင်ပင် ၎င်းတို့သည် လူအများစု၏အသင်းတော်အသက်တာသို့ ခြားနားသော အနှောင့်အယှက်အဆင့်များကို ဆောင်ယူလာလျက် ကြီးမားသောပူပင်သောကနှင့် အခက်အခဲတို့ကို ဖြစ်စေသည်။ အကယ်၍ လူတစ်ဦးသည် ဤလူစားမျိုးထဲတွင် ပါဝင်လာကြောင်း အမှန်တကယ် ခိုင်မာလျှင် ၎င်းကို မဆိုင်းမတွ ကိုင်တွယ်သင့်ပြီး အသင်းတော်မှနေ၍ ဖယ်ထုတ်ပစ်သင့်သည်။ “ဤလူများသည် ဒုစရိုက်အမှုတစ်ခုခုကို မလုပ်ကြပါ။ ၎င်းတို့ကို ဆိုးယုတ်သောလူများအဖြစ် ယူဆ၍ မရနိုင်ပါ။ ကျွန်ုပ်တို့သည် ၎င်းတို့နှင့်ပတ်သက်ပါက သည်းခံပြီး စိတ်ရှည်သင့်သည်” ဟု လူအချို့က ပြောနိုင်သည်။ ငါ့ကိုပြောလော့။ ထိုကဲ့သို့သောလူများကို မကိုင်တွယ်ဘဲနေဖို့ အဆင်ပြေမည်လော။ (မဟုတ်ပါ၊ အဆင်မပြေပါ။) အဘယ်ကြောင့် အဆင်မပြေရမည်နည်း။ (အဘယ်ကြောင့်ဆိုသော် ၎င်းတို့၏လုပ်ရပ်များသည် လူအများစုထံသို့ ကြီးမားသောဒုက္ခနှင့် စိတ်အနှောင့်အယှက်တို့ကို ဖြစ်စေသောကြောင့်ဖြစ်ပြီး အသင်းတော်အသက်တာကိုလည်း အဖျက်အမှောင့်လုပ်ခြင်းများဖြစ်စေသည်။) ဤအဆုံးသတ်အရ အသင်းတော်အသက်တာကို အဖျက်အမှောင့်လုပ်သောသူများသည် ဆိုးယုတ်သောလူများ သို့မဟုတ် အန္တိခရစ်များ မဟုတ်ကြသည့်တိုင်အောင် ၎င်းတို့ကို အသင်းတော်တွင် ဆက်ရှိမနေစေသင့်သည်မှာ ရှင်းနေသည်။ အကြောင်းမှာ ထိုကဲ့သို့သောလူများသည် သမ္မာတရားကို မချစ်ကြဘဲ အလွန်အမင်း မနှစ်မြို့သည့်အပြင် ၎င်းတို့ ဘုရားသခင်ကို နှစ်ပေါင်းမည်မျှကြာကြာ ယုံကြည်သည်ဖြစ်စေ သို့မဟုတ် တရားဒေသနာမည်မျှများများ ၎င်းတို့ကြားရပါစေ၊ ၎င်းတို့သည် သမ္မာတရားကို လက်ခံကြလိမ့်မည် မဟုတ်ပေ။ မကောင်းသည့်တစ်ခုခုကို ၎င်းတို့လုပ်မိပြီး ပြုပြင်ခြင်းခံရသည်နှင့်တစ်ပြိုင်နက် ၎င်းတို့သည် ဝုန်းဒိုင်းကြဲ၍ ဒေါထကြပြီး ပေါက်ကရပြောကြတော့သည်။ ၎င်းတို့ကို လူတစ်ဦးက သမ္မာတရားနှင့်ပတ်သက်၍ မိတ်သဟာယပြုသောအခါတွင်ပင်လျှင် ၎င်းတို့သည် ယင်းကို လက်မခံကြပေ။ ၎င်းတို့ကို မည်သူမျှ အကျိုးသင့်အကြောင်းသင့်ပြော၍ မရကြချေ။ ၎င်းတို့အား သမ္မာတရားနှင့်ပတ်သက်၍ ငါ မိတ်သဟာယ ပြုသောအခါတွင်ပင်လျှင် ၎င်းတို့သည် အပေါ်ယံတွင် နှုတ်ဆိတ်၍ နေကောင်းနေနိုင်သော်လည်း အတွင်းစိတ်ထဲတွင်မူ ယင်းကို လက်မခံကြပေ။ တကယ့်လက်တွေ့အခြေအနေများနှင့် ရင်ဆိုင်ကြုံတွေ့လာရသောအခါတွင်မူ ၎င်းတို့သည် အမြဲတမ်း ပြုမူနေကျအတိုင်းပင် ဆက်လက်ပြုမူနေကြသေးသည်။ ငါ၏စကားများကို ၎င်းတို့ နားမထောင်ကြပေ၊ ထို့ကြောင့် သင်တို့၏ အကြံဉာဏ်ကို ၎င်းတို့က လက်ခံဖို့ဆိုသည်မှာ ပို၍ပင် နည်းလိမ့်မည်။ ဤလူများသည် ကြီးမားသော ဒုစရိုက်မှုကြီးများကို မကျူးလွန်ကောင်း မကျူးလွန်နိုင်ကြသော်လည်း ၎င်းတို့သည် သမ္မာတရားကို စိုးစဉ်းမျှပင် လက်မခံကြချေ။ ၎င်းတို့၏ သဘာဝအနှစ်သာရကို ကြည့်လျှင် ၎င်းတို့တွင် အသိစိတ်နှင့် ဆင်ခြင်တုံတရားတို့ ကင်းမဲ့ကြရုံသာမက ၎င်းတို့သည် မလိုအပ်သော ပြဿနာဖြစ်စေနိုင်သည့်အပြင် အကျိုးသင့်အကြောင်းသင့်မဟုတ်သည်လည်း ဖြစ်နိုင်ကြသည်။ ထိုကဲ့သို့သောလူများသည် ဘုရားသခင်၏ ကယ်တင်ခြင်းကို ရနိုင်သလော။ လုံးဝ မရနိုင်ပေ။ သမ္မာတရားကို လုံးဝ လက်မခံသူများသည် မယုံကြည်သူများဖြစ်၏။ ၎င်းတို့သည် စာတန်၏ အစေခံများဖြစ်ကြသည်။ ကိစ္စများက ၎င်းတို့ဖြစ်စေချင်သကဲ့သို့ မဖြစ်ကြသောအခါ ၎င်းတို့သည် ဝုန်းဒိုင်းကြဲ၍ ဒေါထကြသည်၊ ယုတ္တိမရှိသော အငြင်းအခုံစကားများကို ဆက်တိုက်ပြော၍ စကားကြောရှည်ကြပြီး သမ္မာတရားကို မည်မျှမိတ်သဟာယဖွဲ့ပါစေ နားမထောင်ကြပေ။ ထိုကဲ့သို့သောလူများသည် ဆင်ခြင်တုံတရားမဲ့ပြီး တစ်ဇွတ်ထိုးဆန်စွာ ပြဿနာရှာသူများဖြစ်ကြသည်၊ စင်စစ်ကို နတ်ဆိုးများနှင့် မကောင်းသောဝိညာဉ်များ ဖြစ်ကြသည်။ ၎င်းတို့သည် လူ့တိရစ္ဆာန်များထက် ပို၍ဆိုးပေသည်။ ၎င်းတို့သည် မမှန်ကန်သော ဆင်ခြင်တုံတရားရှိသည့် စိတ်ရောဂါသည်များဖြစ်ကာ မည်သည့်အခါမျှ အစစ်အမှန် နောင်တရဖို့ မတတ်နိုင်ကြပေ။ အသင်းတော်တွင် ၎င်းတို့ ကြာကြာနေလေ၊ ဘုရားသခင်နှင့် ပတ်သက်သည့်အယူအဆများ ၎င်းတို့တွင် ပို၍များများ ဖြစ်လေဖြစ်ကာ ဘုရားအိမ်တော်ထံမှ အကျိုးအကြောင်းမသင့်သည့် တောင်းဆိုမှုများကို ၎င်းတို့ ပို၍များများ ပြုကြလေဖြစ်သည့်အပြင် အသင်းတော်အသက်တာသို့ ပို၍ကြီးမားသော အဖျက်အမှောင့်လုပ်ခြင်းနှင့် အန္တရာယ်တို့ ဖြစ်ပေါ်စေလေဖြစ်သည်။ ဤသည်က ဘုရားသခင် ရွေးချယ်သည့်လူများ၏ အသက်ဝင်ရောက်မှုနှင့် အသင်းတော်အလုပ်၏ ပုံမှန်တိုးတက်မှုတို့အပေါ် ထိခိုက်စေသည်။ အသင်းတော်၏အလုပ်သို့ ၎င်းတို့၏ ထိခိုက်နစ်နာစေမှုသည် ဆိုးယုတ်သောလူများ၏ ထိခိုက်နစ်နာစေမှုထက် ပို၍မနည်းချေ။ ၎င်းတို့ကို အသင်းတော်မှနေ၍ ခပ်စောစောပင် ဖယ်ထုတ်သင့်သည်။ “၎င်းတို့သည် အနည်းငယ် ထိန်းမနိုင်သိမ်းမရရုံသာ ဖြစ်သည် မဟုတ်လား။ ၎င်းတို့သည် ဆိုးယုတ်သောလူများ ဖြစ်သည်အထိ မရောက်ကြသေးသောကြောင့် ၎င်းတို့အား ချစ်ခြင်းမေတ္တာဖြင့် ဆက်ဆံပါက ပို၍ ကောင်းမည် မဟုတ်လော။ ၎င်းတို့အား ကျွန်ုပ်တို့ ဆက်ခေါ်ထားပါက ၎င်းတို့ ပြောင်းလဲနိုင်ပြီး ကယ်တင်ခြင်း ခံရကောင်း ခံရနိုင်သည်” ဟူ၍ လူအချို့က ပြောကြသည်။ သင့်ကို ငါ ပြောမည်၊ ယင်းမှာ မဖြစ်နိုင်ပေ။ ၎င်းနှင့်ပတ်သက်ပြီး “ဖြစ်နိုင်ကောင်းသည်” ဆိုသည်မှာ မရှိပေ။ ဤလူများသည် ကယ်တင်ခြင်းခံရဖို့ လုံးဝ မဖြစ်နိုင်ပေ။ အဘယ်ကြောင့်ဆိုသော် ၎င်းတို့သည် သမ္မာတရားကို လက်ခံဖို့ မဆိုထားနှင့်၊ နားပင်မလည်နိုင်ကြသောကြောင့် ဖြစ်သည်။ ၎င်းတို့တွင် အသိစိတ်နှင့် ဆင်ခြင်တုံတရားတို့ မရှိကြပေ။ ၎င်းတို့၏ စဉ်းစားတွေးခေါ်ပုံ လုပ်ငန်းစဉ်များသည် ပုံမှန် မဟုတ်ကြသည့်အပြင် ၎င်းတို့တွင် ကျင့်ကြံပြုမူခြင်းအတွက် လိုအပ်သော အခြေခံအကျဆုံး သာမန်လူ့အသိပင်လျှင် မရှိကြပေ။ ၎င်းတို့သည် အခြေအမြစ်ရှိသော ဆင်ခြင်တုံတရား ကင်းမဲ့သည့်လူများဖြစ်ကြသည်။ ဘုရားသခင်သည် ထိုကဲ့သို့သောလူများကို လုံးဝ မကယ်တင်ပေ။ အနည်းငယ် ပို၍ပုံမှန်ကျသော တွေးခေါ်မှုရှိပြီး အစွမ်းအစ ပိုကောင်းသောသူများပင်လျှင် သမ္မာတရားကို လုံးဝလက်မခံပါက ကယ်တင်ခြင်းမခံနိုင်ကြပေ၊ အခြေအမြစ်ရှိသော ဆင်ခြင်တုံတရား မရှိသောသူတို့အတွက်မူ ပြောစရာမလိုပေ။ ထိုသို့သောလူများကို မေတ္တာဖြင့် ဆက်ဆံနေဆဲဖြစ်ပြီး ၎င်းတို့အတွက် မျှော်လင့်ချက် ထားရှိနေခြင်းသည် အလွန်ပင် မိုက်မဲပြီး အသိဉာဏ်မဲ့ခြင်း ဖြစ်သည် မဟုတ်သလော။ ငါသည် သင်တို့ကို ယခု အမှန်တရား ပြောနေခြင်းဖြစ်သည်။ ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးတတ်ပြီး အသိခေါက်ခက် အဝင်နက်သူတို့အား အသင်းတော်မှ ဖယ်ရှားခြင်းသည် လုံးဝ မှန်ကန်သည်။ ယင်းသည် အသင်းတော်နှင့် ဘုရားသခင် ရွေးချယ်ထားသောလူတို့အပေါ် ၎င်းတို့၏ နှောင့်ယှက်မှုကို အခြေခံကျကျ ဖြတ်တောက်လိုက်ခြင်း ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန် ဖြစ်သည်။ မည်သည့်အသင်းတော်၌မဆို ထိုသို့သော ဆင်ခြင်တုံတရား မဲ့သည့်လူများ ရှိနေပါက ဘုရားသခင် ရွေးချယ်ထားသောလူတို့သည် ၎င်းတို့အကြောင်းကို သတင်းပို့သင့်ပြီး ခေါင်းဆောင်များနှင့် အမှုဆောင်များသည် ထိုသို့သော သတင်းပို့ချက်များကို လက်ခံရရှိသည်နှင့်တစ်ပြိုင်နက် ၎င်းတို့ကို ချက်ချင်း ကိုင်တွယ်ဖြေရှင်းသင့်သည်။ ဤသည်မှာ ဆဋ္ဌမလူစားမျိုးဖြစ်သည့် ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးတတ်သောသူတို့ကို ကိုင်တွယ်ခြင်းအတွက် စည်းမျဉ်း ဖြစ်သည်။

ဆ။ တစ်သမတ်တည်း ဖောက်ပြန်ခြင်း

သတ္တမအမျိုးအစားမှာ ဖောက်ပြန်သော အပြုအမူများတွင် ပါဝင်သောသူများဖြစ်ပြီး အများအားဖြင့် ပြောလေ့ရှိသော အုပ်စုတစ်စု ဖြစ်သည်။ ၎င်းတို့၏ လူ့သဘာဝ၏ သရုပ်သကန်များသည် သွေးခွဲစကားများ ပြောဆိုခြင်း သို့မဟုတ် ဒုစရိုက်အမှုများ ပြုလုပ်ပြီး နှောင့်ယှက်မှုများ ဖြစ်စေခြင်းကဲ့သို့သော အရာမရှိဘဲ ထိုမျှ ဆိုးယုတ်ခြင်းမရှိသော်လည်း ၎င်းတို့၌ လိင်မတူသူများနှင့် ၎င်းတို့၏ ဆက်ဆံရေးများတွင် ပြဿနာများနှင့် အဖြစ်အပျက်များ အစဉ်ပေါ်ပေါက်လာသည်ဟူသော ဘုံလက္ခဏာတစ်ခု ရှိကြသည်။ အခွင့်အရေးများ ရှိသည်ဖြစ်စေ မရှိသည်ဖြစ်စေ ထိုသို့သော ပြဿနာများသည် ၎င်းတို့အတွက် အစဉ်ပေါ်ပေါက်လာနေပြီး အခွင့်အရေးများ မရှိပါက ၎င်းတို့က အခွင့်အရေးများကို ဖန်တီးကြရာ ထိုသို့သော “ဇာတ်လမ်းများ” မှာ မည်သို့ဖြစ်စေ ဖြစ်ပေါ်လာမည်သာ ဖြစ်သည်။ မည်သို့သောအခြေအနေတွင်မဆို၊ အခြားသူသည် မည်သူဖြစ်သည်ဖြစ်စေ သို့မဟုတ် ထိုသူသည် ၎င်းတို့နှင့် မည်မျှပင် ဝေးကွာသည်ဖြစ်စေ ထိုသို့သော အဖြစ်အပျက်များသည် ၎င်းတို့အတွက် အခါအားလျော်စွာ ဖြစ်ပေါ်တတ်သည်။ မည်သို့သော အဖြစ်အပျက်များ ဖြစ်သနည်း။ ၎င်းတို့သည် တစ်စုံတစ်ဦးနှင့် ချိန်းတွေ့ခြင်း သို့မဟုတ် တစ်စုံတစ်ဦးနှင့် အစဉ်ရင်းနှီးလိုခြင်း သို့မဟုတ် တစ်စုံတစ်ဦးအပေါ် ခံစားချက်များ ဖြစ်ပေါ်လာခြင်း သို့မဟုတ် တစ်စုံတစ်ဦးကို မျက်စိကျခြင်းတို့အပြင် အခြားထိုသို့သော အမှုအရာများ ဖြစ်ကြသည်။ ၎င်းတို့သည် ကာမဂုဏ်ဆိုင်ရာ တပ်မက်စိတ်များ၏ လွှမ်းမိုးမှုကို အစဉ်မပြတ် ခံရလျက် ပုံမှန်အတိုင်း အသက်ရှင်နေထိုင်ရန်နှင့် မိမိတို့၏ တာဝန်များကို ပုံမှန်အတိုင်း ထမ်းဆောင်ရန် အစဉ်ပျက်ကွက်ကြသည်။ ဆိုလိုသည်မှာ သာမန်လူများသည် ထိုသို့သော ပြဿနာများတွင် ပါဝင်မည်မဟုတ်သည့် သာမန်အခြေအနေများတွင် ၎င်းတို့သည် မကြာခဏ ပါဝင်ကြခြင်း ဖြစ်သည်။ ၎င်းတို့သည် မည်သည့်အထူးအခြေအနေများကိုမျှ မလိုအပ်သကဲ့သို့ ၎င်းတို့အတွက် အခွင့်အရေးများ ဖန်တီးပေးရန် မည်သူ့ကိုမျှ မလိုအပ်ဘဲ ဤအဖြစ်အပျက်များသည် သဘာဝအတိုင်းပင် ဖြစ်ပေါ်လာတတ်သည်။ ထိုသို့သော အဖြစ်အပျက်များ ဖြစ်ပွားပြီးနောက် အကျိုးဆက်များ မည်သို့ပင်ဖြစ်စေ လူတစ်စု သို့မဟုတ် လူတစ်ဦးတစ်ယောက်သည် ယင်းအတွက် အဖိုးအခပေးဆပ်ရသည်သာ ဖြစ်သည်။ ၎င်းတို့သည် မည်သည့်အဖိုးအခများကို ပေးဆပ်ရသနည်း။ ၎င်းတို့၏ တာဝန်ထမ်းဆောင်မှု ထိခိုက်သည်၊ အသင်းတော်အလုပ် နှောင့်နှေးကြန့်ကြာပြီး အဟန့်အတားဖြစ်စေသည်၊ အချို့သော လူငယ်များသည် စိတ်အနှောင့်အယှက်ဖြစ်ရပြီး စုံစမ်းသွေးဆောင်ခြင်းထဲသို့ ကျရောက်ကာ ဘုရားသခင်ကို ယုံကြည်ခြင်းနှင့် မိမိတို့၏ တာဝန်များကို ထမ်းဆောင်ခြင်းတို့အပေါ် စိတ်ဝင်စားမှု ပျောက်ဆုံးသွားကြသည်၊ အချို့လူများဆိုလျှင် မိမိတို့၏ တာဝန်များကိုပင် ဆုံးရှုံးသွားကြသည် သို့မဟုတ် စွန့်လွှတ်လိုက်ကြသည်။ ဖောက်ပြန်သော အပြုအမူများတွင် ပါဝင်သောသူတို့သည် အလွန်ဒုက္ခပေးတတ်ကြသည်။ အခြေအနေတိုင်းတွင် လိင်မတူသူများသည် ၎င်းတို့ထံသို့ တိုးဝင်ချဉ်းကပ်ကာ ပရောပရည်လုပ်ကြပြီး ကျီစယ်နောက်ပြောင်ခြင်းကိုပင် ပြုလုပ်လျက် ၎င်းတို့၏ ပတ်ပတ်လည်တွင် ဝိုင်းဝိုင်းလည်နေကြသည်။ အနှစ်သာရပိုင်းဆိုင်ရာ ပြင်းထန်သော ပြဿနာများ မပေါ်ပေါက်လာနိုင်သော်လည်း ၎င်းတို့သည် ဘုရားသခင် ရွေးချယ်ထားသောလူတို့ မိမိတို့၏ တာဝန်များကို ထမ်းဆောင်နေစဉ် ၎င်းတို့၏ ပုံမှန်အခြေအနေများကို ဆိုးရွားစွာ နှောင့်ယှက်ကြသည်။ ၎င်းတို့ သွားလေရာတိုင်းတွင် အခြားသူများအတွက်၊ အလုပ်အတွက်နှင့် အသင်းတော်အတွက် ဒုက္ခများနှင့် နှောင့်ယှက်မှုများကို ဆောင်ကြဉ်းကြပြီး မည်သည့်အခွင့်အရေးတွင်မဆို ၎င်းတို့ ဆွဲဆောင်မှုရှိသည်ဟု ထင်မြင်သော လိင်မတူသူများကိုပင် သွေးဆောင်ဖြားယောင်းကာ ၎င်းတို့နှင့် ဆက်ဆံရေးများ တည်ထောင်ကြသည်။ ဤသည်မှာ အလွန်အမင်း အနှောင့်အယှက်ဖြစ်စေသည်။ သူသည် တစ်စုံတစ်ဦးကို စွဲလန်းသွားသည်နှင့်တစ်ပြိုင်နက် ထိုသူသည် ဘုရားသခင်ကို ပုံမှန်အတိုင်း ယုံကြည်ရန် သို့မဟုတ် မိမိ၏ တာဝန်များကို ထမ်းဆောင်ရန် မစွမ်းနိုင်တော့ဘဲ ကံဆိုးမိုးမှောင်ကျရန် ကြမ္မာပါလာတော့သည်။ အကျိုးဆက်များမှာ စိတ်ကူး၍ပင်မရနိုင်ပေ။ ထိုသူသည် သွေးဆောင်ဖြားယောင်းသူနှင့် အဆက်အသွယ်မလုပ်ဘဲ သို့မဟုတ် မတွေ့ဘဲ မနေနိုင်တော့ပေ၊ ပြီးလျှင် ၎င်းတို့သည် မိမိတို့၏ တာဝန်များကို ထမ်းဆောင်ရာတွင် အလုပ်များနေစဉ်တွင် အိမ်ထောင်ပြုရန် သို့မဟုတ် အခြေတကျနေထိုင်ရန် မစွမ်းနိုင်ဘဲ ထိုဆက်ဆံရေးသည်လည်း မပြတ်တောက်နိုင်ဘဲ ရှိနေသည်။ အဆုံးတွင် မည်သို့ဖြစ်သနည်း။ ၎င်းတို့သည် အလွန်နာကျင်စွာဖြင့် ဆိုးဆိုးရွားရွား ဒုက္ခခံစားကြရတော့သည်။ ၎င်းတို့သည် ကပ်ဘေးများတွင် အပြစ်ဒဏ်ပေးခြင်းခံရသည်အထိ သည်းခံနေပါက ၎င်းတို့အတွက် လုံးဝပြီးဆုံးသွားပြီဖြစ်ပြီး ကယ်တင်ခြင်းရရန် ၎င်းတို့၏ မျှော်လင့်ချက်မှာ ပျက်သုဉ်းသွားပြီ ဖြစ်သည်။ အချို့သည် တစ်ကြိမ်ပြစ်မှားပြီး ပြုပြင်ခြင်းခံရသည့်အခါ နောင်တမရဘဲ ဒုတိယအကြိမ် သို့မဟုတ် တတိယအကြိမ်ပင် ပြစ်မှားလျက် နှစ်နှစ် သို့မဟုတ် သုံးနှစ်အတွင်းတွင် ဆက်ဆံရေး သုံးခု သို့မဟုတ် လေးခုအထိ ထားရှိကြရာ ယင်းမှာ ဘုရားသခင် ရွေးချယ်ထားသောလူတို့နှင့် အသင်းတော်အသက်တာအတွက် နှောင့်ယှက်မှုတစ်ခု ဖြစ်ပေါ်စေပြီး ဘုရားသခင် ရွေးချယ်ထားသောလူတို့ကို ၎င်းတို့အား စက်ဆုပ်ရွံရှာစေသည်။ ဤသည်မှာ ၎င်းတို့အပေါ် တစ်သက်တာလုံး နောင်တရစေမည့် အစွန်းအထင်းတစ်ခုကို ချန်ထားခဲ့လေသည်။

အချို့လူများသည် အတော်အသင့် ရုပ်ရည်ကောင်းမွန်ပြီး အထိုက်အလျောက် ကျက်သရေရှိကာ အချို့သော ဆုကျေးဇူးများနှင့် ပါရမီများ ရှိသောကြောင့် သို့မဟုတ် အရေးကြီးသော အလုပ်အချို့ကို တာဝန်ယူထားသောကြောင့် လိင်မတူသူများသည် ယင်ကောင်များကဲ့သို့ ၎င်းတို့ကို ဝန်းရံလျက် အစဉ်ကပ်တွယ်နေကြသည်။ အချို့က ၎င်းတို့အား အစားအသောက်များ ကျွေးမွေးကြသည်၊ အချို့က ၎င်းတို့၏ အိပ်ရာကို ခင်းပေးကြသည်၊ အချို့က ၎င်းတို့၏ အဝတ်များကို လျှော်ဖွပ်ပေးကြသည်၊ အချို့က ၎င်းတို့အတွက် ကျန်းမာရေးအားဖြည့်ဆေးများနှင့် အလှကုန်များ ဝယ်ပေးကြပြီး လက်ဆောင်ငယ်များ ပေးကြသည် စသည်တို့ ဖြစ်သည်။ ၎င်းတို့သည် မည်သူလာသည်ဖြစ်စေ ငြင်းပယ်လေ့မရှိဘဲ၊ အခြားသူများ၏ ထိုသို့သော အပြုအမူသည် မသင့်လျော်ကြောင်းကို မိမိတို့စိတ်နှလုံးထဲ၌ သိရှိသော်လည်း မည်သည့်အခါမျှ ငြင်းပယ်ခြင်းမရှိဘဲ လိင်မတူသူများစွာကို တစ်ချိန်တည်းတွင် သွေးဆောင်ဖြားယောင်းကြသည်။ ထိုလူများသည် ၎င်းတို့အား အစေခံရန် အခွင့်အရေးအတွက် အချင်းချင်း ပြိုင်ဆိုင်ကြပြီး တစ်ဦးနှင့်တစ်ဦး ပြိုင်ဆိုင်ကာ မနာလိုဖြစ်နေကြစဉ်တွင် ဖောက်ပြန်သောသူမှာမူ မိမိကိုယ်ကို အလွန်ဆွဲဆောင်မှုရှိသည်ဟု ယုံကြည်လျက် ထိုခံစားချက်ကို မွေ့လျော်နေသည်။ အမှန်စင်စစ် အမျိုးသားနှင့် အမျိုးသမီးတို့၏ ကိစ္စရပ်များကို အရွယ်ရောက်ပြီးသူများ ကောင်းစွာနားလည်ကြပြီး အချို့သော အရွယ်မရောက်သေးသူများပင် နားလည်ကြသည်၊ လူမိုက်များ၊ ဉာဏ်ရည်မမီသူများ သို့မဟုတ် စိတ်ရောဂါသည်များသာလျှင် နားမလည်ကြပေ။ ဤလူများသည် လိင်မတူသူတစ်ဦးကို အစေခံရန်နှင့် စိတ်ကျေနပ်စေရန် အဘယ်ကြောင့် ဤမျှ ပြင်းပြင်းထန်ထန် ယှဉ်ပြိုင်နေကြသနည်း။ ယင်းမှာ သွေးဆောင်ဖြားယောင်းလိုခြင်းကြောင့်သာ ဖြစ်သည် မဟုတ်လော။ ရှင်းရှင်းလင်းလင်း ပြောရန် မလိုအပ်ပေ၊ မည်သည့်အရာ ဖြစ်ပျက်နေသည်ကို လူတိုင်းသိကြသည်။ ယင်းမှာ လူတို့ ကောင်းစွာသိရှိထားသော အမှုအရာ၊ သိသာထင်ရှားစွာ မသင့်လျော်သော အမှုအရာဖြစ်သော်လည်း ထိုသူသည် ယင်းကို မငြင်းပယ်ဘဲ တိတ်တဆိတ် လက်ခံသည်၊ ယင်းကို မည်သို့ခေါ်သနည်း။ ယင်းကို ပရောပရည်လုပ်ခြင်းဟု ခေါ်သည်။ ယင်းမှာ အမျိုးသားနှင့် အမျိုးသမီးတို့အကြား သွေးဆောင်ဖြားယောင်းခြင်းနှင့် ပတ်သက်ကြောင်း ၎င်းတို့သိကြသော်လည်း ဇာတိပကတိ၏ ကာမဂုဏ်ဆိုင်ရာ တပ်မက်စိတ်များကို ဖြည့်ဆည်းခြင်းမှ ရရှိသော ရင်ဖိုလှိုက်မောမှုအတွက် ၎င်းတို့သည် မငြင်းပယ်လိုကြပေ။ ၎င်းတို့သည် ဤခံစားချက်မှာ လောကရှိ မည်သည့်အရသာရှိသော အစားအစာထက်မဆို သာ၍ကောင်းသော ပျော်ရွှင်မှုတစ်မျိုးဖြစ်သည်ဟု ခံစားရသောကြောင့် မငြင်းပယ်ကြခြင်း ဖြစ်သည်။ အဆိုပါပုဂ္ဂိုလ်က မငြင်းပယ်သည့်အခါ ၎င်းတို့ကို သွေးဆောင်ဖြားယောင်းနေသူများသည် မိမိတို့ကိုယ်ကို ထိုသူနှစ်သက်သောသူဟု ထင်မှတ်ကာ ထိုအခြေအနေကို စိတ်ထဲ၌ မွေ့လျော်လျက် သာ၍ပင် ပျော်ရွှင်ကြသည်။ ပြီးလျှင် ထိုသူကမူ အမှန်တကယ် ဆက်ဆံရေးတစ်ခု မဖြစ်ပေါ်သရွေ့ ယင်းမှာ မည်သည့်ပြင်းထန်သော အရာအဖြစ်မျှ မသတ်မှတ်ဟုလည်းကောင်း၊ ဘာသာတရားမရှိသူများအကြားရှိ ဖောက်ပြန်ခြင်းမှာ ဤသည်ထက် များစွာ ပိုဆိုးသည်ဟုလည်းကောင်း၊ ဤသည်မှာ ပုံမှန်ချိန်းတွေ့ခြင်းနှင့် ဆင်တူသော သွေးဆောင်ဖြားယောင်းခြင်းဟု အများဆုံး သတ်မှတ်ခံရသည်ဟုလည်းကောင်း တွေးထင်သည်။ သို့သော် ချိန်းတွေ့ခြင်းသည် ဤကဲ့သို့ ဖြစ်သင့်ပါသလော။ ယနေ့ တစ်ယောက်၊ နက်ဖြန် တစ်ယောက်ဖြင့် မည်သူနှင့်မဆို မဆင်မခြင် အကြိမ်ကြိမ်အခါခါ ချိန်းတွေ့ခြင်းနှင့် သွေးဆောင်ဖြားယောင်းခြင်းတို့တွင် ပါဝင်နေသည်။ ၎င်းတို့ သွားလေရာရာ၌ ထိုသို့သော ဖောက်ပြန်သည့်လူများသည် မိမိတို့၏ ကာမဂုဏ်ဆိုင်ရာ တပ်မက်စိတ်များကို ထုတ်လွှတ်ရန်၊ ဂုဏ်ဖော်ရန်နှင့် သွေးဆောင်ဖြားယောင်းခြင်းတွင် ပါဝင်ရန် ဦးစားပေးကြသည်။ ၎င်းတို့ သွေးဆောင်ဖြားယောင်းသည့်လူ ပိုများလေ ၎င်းတို့ ပို၍ ပျော်ရွှင်လေ ဖြစ်သည်။ အဆုံးတွင် မည်သို့ဖြစ်သွားသနည်း။ အကြိမ်ကြိမ် ဂုဏ်ဖော်ပြီးနောက် အချို့ညီအစ်ကိုမောင်နှမများသည် ၎င်းတို့၏ အပြုအမူကို ပိုင်းခြားသိမြင်လာပြီး အထက်အဆင့်ခေါင်းဆောင်များထံ စုပေါင်း၍ စာရေးတိုင်ကြားကြသည်။ စုံစမ်းစစ်ဆေးမှုတစ်ခုက ၎င်းတို့၏ အဆိုများကို အတည်ပြုလိုက်ပြီး ဖောက်ပြန်သောသူသည် အသင်းတော်မှ သန့်စင်ဖယ်ရှားခြင်းခံရသည်။ မည်သို့ဖြစ်သွားသည်ကို မြင်ပြီလော။ ဘုရားသခင်ကို ယုံကြည်ခြင်းဆိုင်ရာ ၎င်းတို့၏ လမ်းခရီးသည် ထိုနေရာတွင် အဆုံးမသတ်သွားပေလော။ ၎င်းတို့၏ အဆုံးသတ်သည် ဖော်ထုတ်ခြင်းခံရလေပြီ။ လူတို့ သည်းမခံနိုင်သော ၎င်းတို့၏ လုပ်ရပ်များနှင့် အပြုအမူများသည် ဘုရားသခင်အတွက် သာ၍ပင် စက်ဆုပ်ရွံရှာဖွယ်ကောင်းသည်။ ဤလူများ ပြသသော အပြုအမူသည် လူအချင်းချင်းအကြား သင့်လျော်သော ဆက်ဆံရေးများကို ကိုယ်စားမပြုသကဲ့သို့ ပုံမှန်လူသား၏ လိုအပ်ချက်များကိုလည်း ထင်ဟပ်ခြင်းမရှိပေ။ ၎င်းတို့၏ လုပ်ရပ်များကို စကားလုံးတစ်လုံးတည်းဖြင့်သာ ဖော်ပြနိုင်သည်၊ ယင်းမှာ “ဖောက်ပြန်ခြင်း” ဖြစ်သည်။ ဖောက်ပြန်ခြင်းသည် အဘယ်အရာကို ရည်ညွှန်းသနည်း။ ယင်းမှာ လိင်မတူသူများနှင့် မဆင်မခြင် ဆက်ဆံခြင်း၊ တာဝန်မဲ့စွာဖြင့် အခြားသူများကို မိမိအလိုအတိုင်း သွေးဆောင်ဖြားယောင်းခြင်း၊ လိင်မတူသူများကို ဆွဲဆောင်ခြင်းနှင့် နှောင့်ယှက်ခြင်းတို့ကို ဆိုလိုသည်။ ယင်းမှာ ကာမဂုဏ်နှင့် ကစားခြင်းဖြစ်ပြီး အဖိုးအခ သို့မဟုတ် အကျိုးဆက်များကို ထည့်မစဉ်းစားဘဲ ထိုသို့ပြုလုပ်ခြင်း ဖြစ်သည်။ အကယ်၍ နောက်ဆုံးတွင် တစ်စုံတစ်ဦးက ထောင်ချောက်မိသွားပြီး ၎င်းတို့နှင့် ချစ်ရည်လူးသော ပရောပရည်လုပ်ခြင်းတွင် ပါဝင်လာပါက ၎င်းတို့က “ကျွန်ုပ်က နောက်နေတာပါ၊ သင်က အတည်ယူနေတာလား။ ကျွန်ုပ် တကယ်တော့ အဲ့ဒီလိုစိတ်မရှိပါဘူး၊ သင်က အပိုတွေးနေတာပါ” ဟု ပြောဆိုလျက် အသိအမှတ်မပြုတော့ပေ။ ဤသည်မှာ လူတို့ကို စုံစမ်းသွေးဆောင်နေသည့် နတ်ဆိုးတစ်ကောင် မဟုတ်လော။ လူတစ်ဦးကို စုံစမ်းသွေးဆောင်ပြီးနောက် ၎င်းတို့သည် အခြားသူများကို သွေးဆောင်ဖြားယောင်းလျက် ၎င်းတို့၏ နောက်ပစ်မှတ်ကို ရှာဖွေကြသည်။ ၎င်းတို့သည် မည်မျှ ဆိုးရွားပြီး ကောက်ကျစ်လိုက်ပါသနည်း။ တစ်စုံတစ်ဦးကို သွေးဆောင်ဖြားယောင်းပြီးနောက် ၎င်းတို့သည် အသိအမှတ်မပြုကြပေ။ အကယ်၍ တစ်စုံတစ်ဦးသည် ထိုသို့သောလူ၏ အထင်အမြင်မှားစေခြင်းကို ခံရပြီး ရောယှက်မိသွားပါက ယင်းမှာ စက်ဆုပ်ရွံရှာဖွယ် မကောင်းပေလော။ (ဟုတ်ပါသည်။) မဆင်မခြင် သွေးဆောင်ဖြားယောင်းသောလူများသည် မုန်းတီးဖွယ်ကောင်းသလော။ (ဟုတ်ပါသည်။) ဘုရားအိမ်တော်သည် အစကတည်းကပင် ပြောဆိုခဲ့သည်မှာ အကယ်၍ လူတစ်ဦးသည် အိမ်ထောင်ပြုသင့်သောအရွယ်သို့ ရောက်ရှိပြီး အရွယ်ရောက်ပြီးသူဖြစ်ပါက ဘုရားအိမ်တော်သည် ၎င်းတို့၏ ပုံမှန်ချိန်းတွေ့ခြင်းကို သို့မဟုတ် ၎င်းတို့၏ အိမ်ထောင်ပြုပြီး ပုံမှန်နည်းလမ်းဖြင့် အတူတကွ နေထိုင်ခြင်းကို မဆန့်ကျင်ဘဲ ထိုသို့ပြုလုပ်ရန် ၎င်းတို့အား ခွင့်ပြုပြီး လွတ်လပ်ခွင့်ပေးသည် ဟူ၍ဖြစ်သည်။ သို့ရာတွင် အခြေအနေများစွာ ရှိသည်၊ ဖောက်ပြန်သော အပြုအမူများတွင် ပါဝင်ခြင်းကို ခွင့်မပြု၊ မဆင်မခြင် သွေးဆောင်ဖြားယောင်းခြင်းနှင့် ပရောပရည်လုပ်ခြင်း၊ လိင်မတူသူများကို ပေါ့ပေါ့ဆဆ နှောင့်ယှက်ခြင်းတို့ကို ခွင့်မပြုပေ။ ဘုရားအိမ်တော်သည် ချိန်းတွေ့ခြင်းကို မကန့်သတ်သော်လည်း မဆင်မခြင် သွေးဆောင်ဖြားယောင်းခြင်းကိုမူ ခွင့်မပြုပေ။ မဆင်မခြင် သွေးဆောင်ဖြားယောင်းခြင်းဟူသည် အဘယ်အရာကို ဆိုလိုသနည်း။ ယင်းမှာ မည်သည့်လိင်မတူသူကိုမဆို နှောင့်ယှက်ခြင်း၊ ထိုသို့ပြုလုပ်ပြီးနောက်တွင်လည်း ထိုသို့ပြုလုပ်ခဲ့ကြောင်း ဝန်မခံခြင်းကို ဆိုလိုသည်။ ၎င်းတို့ နှောင့်ယှက်သောလူများသည် ၎င်းတို့၏ စစ်မှန်သော ချစ်သူများမဟုတ်ပေ၊ ၎င်းတို့သည် ရေရှည်ဆက်ဆံရေးများတွင် ပါဝင်ရန် သို့မဟုတ် အိမ်ထောင်ပြုရန် ရည်ရွယ်ခြင်းမရှိဘဲ သွေးဆောင်ဖြားယောင်းရန်၊ အခြားသူကို ကစားစရာအဖြစ် သဘောထားရန်၊ ၎င်းတို့ထံမှ အခွင့်အရေးယူရန်၊ စိတ်လှုပ်ရှားမှု ရှာဖွေရန်၊ အဖော်များစွာနှင့် ပတ်သက်ရန်၊ ကာမဂုဏ်လိုက်စားသူကဲ့သို့ ပြုမူရန်သာ ဆန္ဒရှိကြသည်၊ ဤသည်ကို ဖောက်ပြန်ခြင်းဟု ခေါ်သည်။ အသင်းတော်၌ ဖောက်ပြန်ခြင်းကို ခွင့်မပြုပေ၊ အကယ်၍ ဖြစ်ပေါ်လာပါက ပါဝင်ပတ်သက်သူများကို လူများကို ရှင်းလင်းပစ်ခြင်းဆိုင်ရာ စည်းမျဉ်းများအတိုင်း ကိုင်တွယ်သင့်သည်။ ဧဝံဂေလိအဖွဲ့များအတွင်းတွင်မူ ဧဝံဂေလိတရားကို ဟောပြောသောသူများအတွက် ထိုသို့သောအခြေအနေများ ဖြစ်ပေါ်လာရန် ခွင့်မပြုသည်မှာ ပြောစရာမလိုပေ၊ ၎င်းတို့သည် အချိန်ပြည့်တာဝန်ထမ်းဆောင်သော အသင်းတော်များမှဖြစ်စေ၊ သာမန်အသင်းတော်များမှဖြစ်စေ ဖြစ်သည်။ အကယ်၍ တစ်စုံတစ်ဦးသည် ဧဝံဂေလိတရား ဟောပြောခြင်းဟူသော အကြောင်းပြချက်ကို အသုံးပြု၍ အခြားသူများကို မဆင်မခြင် သွေးဆောင်ဖြားယောင်းခြင်း၊ ပူးပေါင်းဆောင်ရွက်ရန် လိင်မတူသူများကိုသာ ရွေးချယ်ခြင်း သို့မဟုတ် လိင်မတူသူများကိုသာ ဧဝံဂေလိတရား ဟောပြောခြင်း၊ ထိုသို့ဖြင့် မသင့်လျော်သော ဆက်ဆံရေးများတွင် ပါဝင်ရန် အခွင့်အရေးယူခြင်းတို့ကို ပြုလုပ်ပါက ဤသည်မှာ ဘုရားသခင်၏ ဧဝံဂေလိအလုပ်ကို အဖျက်အမှောင့်လုပ်ပြီး နှောင့်ယှက်ခြင်း ဖြစ်သည်။ ခေါင်းဆောင်များနှင့် အမှုဆောင်များသည် ထိုသို့သောလူများကို ချက်ချင်း သန့်စင်ဖယ်ရှားရမည်။

လိင်မတူသူများကို ရှာဖွေပြီး ဖောက်ပြန်သော အပြုအမူများတွင် ပါဝင်ရန်အလို့ငှာ အချို့လူများသည် အသက်အရွယ်ကို လုံးဝမထောက်ထားဘဲ အသက်ကန့်သတ်ချက်လည်း မရှိပေ။ ၎င်းတို့သည် အရှက်တရား တစ်စက်မျှမရှိဘဲ တတ်နိုင်သမျှ များများ သွေးဆောင်ဖြားယောင်းရန် ကြိုးစားကြသည်။ အချို့သည် လိင်မတူသူများကို သွေးဆောင်ဖြားယောင်းရာတွင် မိမိတို့၏ ဇာတိပကတိ၏ ကာမဂုဏ်ဆိုင်ရာ တပ်မက်စိတ်များကို ဖြည့်ဆည်းရုံသာမက အခြားတစ်ဖက်အား ၎င်းတို့၏ နေထိုင်စရိတ်ကို ပေးဆောင်ရန်၊ ၎င်းတို့အတွက် ပစ္စည်းများ ဝယ်ပေးရန် စသည်တို့ကိုပင် တောင်းဆိုကြလိမ့်မည်။ အကယ်၍ သင်တို့သည် ထိုသို့သောလူများကို တွေ့ရှိပါက သို့မဟုတ် တစ်စုံတစ်ဦးက ထိုသို့သော ဖြစ်ရပ်များကို တိုင်ကြားပါက ၎င်းတို့ကို ချက်ချင်း ကိုင်တွယ်သင့်သည်။ တစ်ခုတည်းသော ဖြေရှင်းချက်မှာ ဤလူများကို ရှင်းလင်းပစ်ရန်၊ ၎င်းတို့ကို အမြဲတမ်း ရှင်းလင်းပစ်ရန် ဖြစ်သည်။ အကြောင်းမှာ ထိုသို့သော ပြဿနာများရှိသော လူများအတွက် ယင်းမှာ လုံးဝ ယာယီပြဿနာတစ်ခု မဟုတ်သောကြောင့် ဖြစ်သည်။ ဤသည်မှာ အိမ်ထောင်ရှိသူများအတွက် အထူးသဖြင့် သက်ဆိုင်သည်၊ အိမ်တွင် အိမ်ထောင်ဖက်ရှိနေသော်လည်း ၎င်းတို့သည် ဧဝံဂေလိတရား ဟောပြောခြင်းကို အကြောင်းပြချက်လုပ်၍ လိင်မတူသူများကို သီးသန့်ပစ်မှတ်ထားနေဆဲ ဖြစ်သည်။ ၎င်းတို့သည် ချမ်းသာသည်ဖြစ်စေ ဆင်းရဲသည်ဖြစ်စေ မည်သည့်အမျိုးအစားကိုမဆို ရှာဖွေကြပြီး အကယ်၍ ၎င်းတို့နှစ်သက်သော တစ်စုံတစ်ဦးကို တွေ့ရှိပါက ဧဝံဂေလိတရားကိုပင် မဟောပြောတော့ဘဲ၊ ဘုရားသခင်ကိုပင် မယုံကြည်တော့ဘဲ ထိုသူနှင့် ခိုးရာလိုက်ပြေးကောင်း လိုက်ပြေးနိုင်သည်။ ထိုသို့သောလူများကို စောစီးစွာ တွေ့ရှိနိုင်ပါက ၎င်းတို့အား နောက်ထပ်အခွင့်အရေး မပေးဘဲ၊ နောက်ထပ် စောင့်ကြည့်လေ့လာရန် မလိုအပ်ဘဲ ဧဝံဂေလိတရား ဟောပြောသောသူများ၏ အဖွဲ့ထဲမှ လျင်မြန်စွာနှင့် အမြဲတမ်း ရှင်းလင်းပစ်သင့်သည်။ သင်နားလည်သလော။ အချို့က “အချို့အတွက် ဘဝက ခက်ခဲပါသည်။ အကယ်၍ ၎င်းတို့က မိသားစုတစ်ခု ဖွဲ့စည်းရန် လိင်မတူသူတစ်ဦးကို သွေးဆောင်ဖြားယောင်းပြီး အခြားသူက ဘုရားသခင်ကို ယုံကြည်နိုင်ကာ ၎င်းတို့ကို ထောက်ပံ့နိုင်မည်ဆိုလျှင် ယင်းမှာ နှစ်ဦးနှစ်ဖက် အကျိုးရှိသောကိစ္စ ဖြစ်မည် မဟုတ်လော” ဟု ဆိုကြသည်။ ငါသင်တို့ကို ပြောမည်၊ ထိုသို့သောလူများကို တတ်နိုင်သမျှ စောစီးစွာ ရှင်းလင်းပစ်ရန် လိုအပ်သည်၊ ၎င်းတို့သည် မိသားစုဘဝအတွက် လုံးဝမဟုတ်ဘဲ ဖောက်ပြန်သော အပြုအမူများတွင် ပါဝင်ရန်အတွက်သာ ဖြစ်သည်။ အဘယ်ကြောင့် ငါသည် ဤမျှသေချာနေရသနည်း။ အကယ်၍ ၎င်းတို့သည် ဖောက်ပြန်သော အပြုအမူများတွင် ပါဝင်သည့် အမျိုးအစားမဟုတ်ခဲ့ပါက ဘုရားသခင်ကို ယုံကြည်လာပြီးနောက် ၎င်းတို့သည် ထိုသို့သော အပြုအမူများကို လုံးဝ ဆက်လက်ပြုလုပ်တော့မည်မဟုတ်ဘဲ ယင်းတို့ကို စက်ဆုပ်ရွံရှာဖွယ်အဖြစ် တွေ့ရှိကြလိမ့်မည်၊ အထူးသဖြင့် ၎င်းတို့သည် အိမ်ထောင်ရှိသူများဖြစ်ပါက သာ၍ပင် ဖြစ်သည်။ ယခုအခါ တစ်ကမ္ဘာလုံးရှိ ခေတ်ရေစီးကြောင်းများသည် ဖောက်ပြန်ပြီး ကောက်ကျစ်ဆိုးယုတ်သည်၊ လူတို့သည် မိမိတို့၏ ကာမရာဂကို လိုက်လျောကြပြီး မည်သည့်ချုပ်တည်းမှုမျှ မလိုအပ်ဘဲ မည်သူက လိင်မတူသူများကို ပို၍ သွေးဆောင်ဖြားယောင်းနိုင်သည်ကို ယှဉ်ပြိုင်ကြသည်၊ အကြောင်းမှာ ဤလူ့အဖွဲ့အစည်းနှင့် ဤလူသားမျိုးနွယ်သည် ဤလုပ်ရပ်များကို ပြစ်တင်ရှုတ်ချခြင်း သို့မဟုတ် မထီမဲ့မြင်ပြုခြင်း မရှိသောကြောင့် ဖြစ်သည်။ သို့ဖြစ်၍ လူတို့က အကယ်၍ ၎င်းတို့သည် ဖောက်ပြန်သော အပြုအမူများတွင် ပါဝင်ခြင်းနှင့် မိမိတို့၏ ဇာတိပကတိကို ရောင်းချခြင်းတို့မှတစ်ဆင့် ငွေရှာနိုင်ပါက ယင်းမှာ ကျွမ်းကျင်မှု သို့မဟုတ် စွမ်းဆောင်နိုင်မှု၏ အမှတ်အသားတစ်ခုဖြစ်သည်ဟု တွေးထင်ကြသည်။ ၎င်းတို့သည် ယင်းကို ဂုဏ်ယူဖွယ်ရာအဖြစ် ရှုမြင်ကြသည်။ သို့ရာတွင် ဘုရားသခင်ကို ယုံကြည်လာပြီးနောက် ဤကိစ္စရပ်များအပေါ် လူတို့၏ အမြင်များသည် လုံးဝ ပြောင်းလဲသွားသည်။ ၎င်းတို့သည် ဇာတိပကတိ၏ ကာမရာဂဆိုင်ရာ တပ်မက်စိတ်များကို ဆက်ဆံရန် မှန်ကန်သောနည်းလမ်းကို ရှာဖွေတွေ့ရှိကြသည်၊ ယင်းမှာ ပထမဦးဆုံးနှင့် အဓိကအားဖြင့် ချုပ်တည်းခြင်း ပါဝင်သည်။ လူတစ်ဦးသည် မည်သို့ ချုပ်တည်းနိုင်မည်နည်း။ လူတို့သည် အရှက်တရားကို သိရန်နှင့် အရှက်တရားသိစိတ် ရှိရန် လိုအပ်သည်။ ယင်းကို ပုံမှန် လူ့သဘာဝဟု ခေါ်သည်။ လူတိုင်းတွင် ကာမရာဂဆိုင်ရာ တပ်မက်စိတ်များ ရှိကြသော်လည်း လူတို့သည် မိမိတို့ကိုယ်ကို ချုပ်တည်းရန်၊ အရှက်တရားသိစိတ် ရှိရန် သိရှိဖို့ လိုအပ်သည်။ ၎င်းတို့တွင် ဤသို့သော အတွေးအချို့ ရှိနေလျှင်ပင် ၎င်းတို့သည် ဘုရားသခင်ကို ယုံကြည်ပြီး အသိစိတ်နှင့် ဆင်ခြင်တုံတရား ရှိသောကြောင့် မိမိတို့ကိုယ်ကို ချုပ်တည်းသင့်သည်။ ၎င်းတို့သည် မိမိတို့၏ စိတ်ထဲရှိ မသင့်လျော်သော အတွေးများကို လုံးဝ လိုက်နာခြင်းမပြုရ၊ ယင်းတို့ကို လိုက်လျောခြင်းမှာမူ သာ၍ပင် မပြုရ။ ၎င်းတို့သည် ဤပြဿနာများကို ဖြေရှင်းရန် သမ္မာတရားကို ရှာဖွေသင့်သည်။ ၎င်းတို့သည် သမ္မာတရားကို နားမလည်သော ယုံကြည်သူအသစ်များ ဖြစ်နေလျှင်ပင် လူ့ကိုယ်ကျင့်တရား၏ အခြေခံအကျဆုံးသော စံနှုန်းများနှင့် မိမိတို့ကိုယ်ကို တိုင်းတာသင့်ဆဲ ဖြစ်သည်။ အကယ်၍ သင်သည် ဤအဆင့်ရှိ ချုပ်တည်းမှုကိုပင် ကင်းမဲ့နေပါက သင်သည် ပုံမှန် လူ့သဘာဝနှင့် ပုံမှန် လူ့သဘာဝ၏ အသိစိတ်နှင့် ဆင်ခြင်တုံတရားတို့ ကင်းမဲ့နေခြင်း ဖြစ်သည်။ တိရစ္ဆာန်အမျိုးမျိုးအားလုံးသည် ဤကိစ္စနှင့်ပတ်သက်၍ တိကျသော စည်းစနစ်တစ်ခုကို နာခံပြီး စည်းမျဉ်းများကို လိုက်နာကြကာ မဆင်မခြင် မပြုမူကြပေ၊ လူသားများအနေဖြင့် လူတို့သည် မဆင်မခြင် ပြုမူရန် သာ၍ပင် မဖြစ်နိုင်ဘဲ သာ၍ပင် ကြီးမားသော ချုပ်တည်းမှု ရှိသင့်သည်။ အကယ်၍ သင်သည် ဤအဆင့်ရှိ ချုပ်တည်းမှုနှင့် မိမိကိုယ်ကို ထိန်းချုပ်နိုင်စွမ်းပင် ကင်းမဲ့နေပါက သင်သည် သမ္မာတရားကို ရှာဖွေပြီး လက်တွေ့လုပ်ဆောင်ရန် မည်သို့ မျှော်လင့်နိုင်မည်နည်း။ အကယ်၍ သင်သည် သင်၏ ကိုယ်ပိုင် ဆိုးယုတ်သော ကာမရာဂကိုပင် မဖြေရှင်းနိုင်ပါက သင်၏ ဖောက်ပြန်ပျက်စီးသော စိတ်သဘောထားများကို မည်သို့ ဖြေရှင်းနိုင်မည်နည်း။ ဘုရားသခင်ကို ဆန့်ကျင်ပြီး သစ္စာဖောက်သော သင်၏ သဘာဝကိုမူ ဖြေရှင်းရန် သာ၍ပင် မဖြစ်နိုင်တော့မည် မဟုတ်လော။ (ဟုတ်ပါသည်။) အကယ်၍ သင်သည် ဇာတိပကတိ၏ ကာမရာဂတည်းဟူသော ဤအရေးကိုပင် ကောင်းစွာမကိုင်တွယ်နိုင်ပါက သင်၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် မည်သို့ မျှော်လင့်နိုင်မည်နည်း။ ယင်းအကြောင်းကို စဉ်းပင်မစဉ်းစားနှင့်။ သင်သည် ယင်းကို စွမ်းဆောင်နိုင်မည် မဟုတ်ပေ။

အချို့လူများသည် ဧဝံဂေလိတရားကို ဟောပြောနေစဉ် ချိန်းတွေ့ရန် အခွင့်အရေးများကို အစဉ်ရှာဖွေကြပြီး ထိုသို့သော အဖြစ်အပျက်များသည် မကြာခဏ ဖြစ်ပွားတတ်သည်။ မိမိတို့၏ သင့်လျော်သော အလုပ်များကို လျစ်လျူရှုလျက် အချစ်ရေးတွင် အကျင့်ပါနေသူများကို ရှင်းလင်းပစ်ပြီး ကိုင်တွယ်ခဲ့ပြီးဖြစ်ကာ၊ ရံဖန်ရံခါ ပြစ်မှားသူများကိုမူ သတိပေးထားသည်။ ကောက်ကျစ်ဆိုးယုတ်သော ဤစိတ်သဘောထားများရှိသည့် ဤပုဂ္ဂိုလ်များသည် သင့်လျော်သော အခြေအနေများကို တွေ့ရှိပြီး ၎င်းတို့ ချစ်သူအဖြစ် သတ်မှတ်သော တစ်စုံတစ်ဦးနှင့် ကြုံတွေ့သည်နှင့်တစ်ပြိုင်နက် ၎င်းတို့သည် စုံစမ်းသွေးဆောင်ခြင်းထဲသို့ ကျရောက်ကြသည်။ ဘုရားသခင်ကို ယုံကြည်ခြင်းဖြင့် ကောင်းချီးများ ရရှိရန် ၎င်းတို့၏ ရည်ရွယ်ချက်သည် ၎င်းတို့၏ ဆိုးယုတ်သော ကာမရာဂအလယ်တွင် ထိုသို့ဖြင့် ပျောက်ကွယ်သွားသည်။ ၎င်းတို့သည် အချစ်ရေးတစ်ခုထဲသို့ ဝင်ရောက်သည်နှင့်တစ်ပြိုင်နက် ကောင်းချီးခံစားရရန် ၎င်းတို့၏ ရည်ရွယ်ချက်ကိုပင် စွန့်လွှတ်ကာ အခြားအရာအားလုံးကို လျစ်လျူရှုပြီး ဇာတိပကတိ၏ ပျော်ရွှင်မှုကိုသာ လိုက်စားကြသည်။ တစ်ကြိမ် သို့မဟုတ် နှစ်ကြိမ် ပြစ်မှားပြီးနောက် ၎င်းတို့သည် အနည်းငယ် မိမိကိုယ်ကို အပြစ်တင်ခြင်းနှင့် စိတ်မချမ်းမသာဖြစ်ခြင်းကို ခံစားရနိုင်သော်လည်း သုံးကြိမ် သို့မဟုတ် လေးကြိမ်အပြီးတွင်မူ ယင်းသည် ဖောက်ပြန်ခြင်း ဖြစ်လာသည်။ ဖောက်ပြန်ခြင်း စတင်သည်နှင့်တစ်ပြိုင်နက် လူ့သဘာဝ၏ အနိမ့်ဆုံးစည်းဖြစ်သော အရှက်တရားသည် ကျိုးပေါက်သွားပြီဖြစ်သောကြောင့် ၎င်းတို့သည် မိမိကိုယ်ကို အပြစ်တင်ခြင်း သို့မဟုတ် စိတ်မချမ်းမသာဖြစ်ခြင်းကို မခံစားရတော့ပေ။ ၎င်းတို့သည် ဖောက်ပြန်ခြင်းကို ရှက်ဖွယ်အဖြစ် မမှတ်ယူတော့ဘဲ ထိုသို့ဖြင့် ယင်းတွင် ဆက်လက်ပါဝင်ကြသည်။ ဖောက်ပြန်ခြင်းတွင် ဆက်လက်ပါဝင်နိုင်သောသူများသည် မည်သည့်ချုပ်တည်းမှုမျှ မပြဘဲ မိမိတို့၏ ကာမဂုဏ်ဆိုင်ရာ တပ်မက်စိတ်များတွင် အထူးပင် လိုက်လျောကြသည်။ ထိုသို့သော ပုဂ္ဂိုလ်များကို အသင်းတော်၌ ခွင့်မပြုဘဲ သန့်စင်ဖယ်ရှားပစ်ရမည်၊ ၎င်းတို့ကို အလိုမလိုက်ကြနှင့် သို့မဟုတ် ၎င်းတို့ကို ဆက်လက်ထားရှိရန် မည်သည့်ဆင်ခြေမျှ မပေးကြနှင့်။ ဘုရားအိမ်တော်သည် ဧဝံဂေလိတရား ဟောပြောရန် လူ မရှားပါ၊ ဤသည်မှာ ဘုရားသခင်၏ နာမတော်ကို ဆိုးရွားစွာ ဂုဏ်သရေပျက်စေသည့်အတွက် နေရာဖြည့်ရန် ထိုသို့သော တဏှာကြီးသူများကို မလိုအပ်ပေ။ ထို့ကြောင့် အကယ်၍ တစ်စုံတစ်ဦးက တိုင်ကြားလျှင် သို့မဟုတ် သင်ကိုယ်တိုင် ဧဝံဂေလိတရား ဟောပြောသောအဖွဲ့အတွင်း၌ ထိုသို့သော ပုဂ္ဂိုလ်များကို တွေ့ရှိပါက သင်သည် မည်သို့လုပ်ဆောင်ရမည်ကို သိသင့်သည်။ အကယ်၍ အချို့သော ယုံကြည်သူအသစ်များတွင် ဤပြဿနာရှိပါက သင်တို့သည် ဖောက်ပြန်ခြင်း အပြုအမူများကို ကျူးလွန်သူများအပေါ် အသင်းတော်၏ စည်းမျဉ်းများနှင့် သဘောထားများမှာ အဘယ်အရာဖြစ်သည်ကို လူတိုင်းအား သိစေလျက် ဤပြဿနာနှင့်စပ်လျဉ်း၍ သမ္မာတရားကို ဦးစွာ မိတ်သဟာယဖွဲ့သင့်သည်။ အနည်းဆုံးအနေဖြင့် ၎င်းတို့အား ယင်းထဲသို့ ကျမသွားစေရန်နှင့် ဧဝံဂေလိတရား ဟောပြောခြင်းကို ထိုသို့သော အပြုအမူများတွင် ပါဝင်ရန် အခွင့်အရေးအဖြစ် အသုံးမပြုစေရန် ကြိုတင်သတိပေးချက်တစ်ခု ပေးသင့်သည်၊ သို့မဟုတ်ပါက နောက်ဆုံးတွင် သက်ဆိုင်ရာ သမ္မာတရားစည်းမျဉ်းများကို ကြိုတင်မိတ်သဟာယမဖွဲ့ခဲ့သည့်အတွက် တာဝန်ရှိသူများ သို့မဟုတ် ခေါင်းဆောင်များနှင့် အမှုဆောင်များကို အပြစ်တင်ကြလိမ့်မည်။ ထို့ကြောင့် ထိုသို့သော အဖြစ်အပျက်များ မဖြစ်ပွားမီ၊ အချို့လူများက ထိုသို့သော ပုဂ္ဂိုလ်များနှင့် ကိစ္စရပ်များအပေါ် ဘုရားအိမ်တော်၏ သဘောထားကို မသိရှိမီ၊ လူတို့သည် ဤပြဿနာများအပေါ် မရှင်းမလင်းဖြစ်နေသည့်အခါ ခေါင်းဆောင်များနှင့် အမှုဆောင်များသည် ဤကိစ္စရပ်များမှာ မည်သို့သော အပြုအမူနှင့် သဘာဝအောက်တွင် အကျုံးဝင်သည်ကိုလည်းကောင်း၊ ထိုသို့သော ကိစ္စရပ်များနှင့် ပုဂ္ဂိုလ်များအပေါ် ဘုရားအိမ်တော်၏ သဘောထားမှာ အဘယ်အရာဖြစ်သည်ကိုလည်းကောင်း ၎င်းတို့အား သိရှိစေရန် ဤစည်းမျဉ်းများကို ရှင်းလင်းပြတ်သားစွာ မိတ်သဟာယဖွဲ့ရမည်။ ဤစည်းမျဉ်းများကို စေ့စေ့စပ်စပ် မိတ်သဟာယဖွဲ့ပြီးနောက် အကယ်၍ ၎င်းတို့သည် ဤစည်းမျဉ်းများကို သိရှိနေသော်လည်း မိမိတို့၏ နည်းလမ်းအတိုင်းသာ ဆက်လက်စွဲကိုင်ပြီး ဇွတ်တိုးလုပ်ကြမည်ဆိုလျှင် ၎င်းတို့ကို ကိုင်တွယ်ဖြေရှင်းရမည်ဖြစ်ပြီး ရှင်းလင်းပစ်ရမည်။ အကယ်၍ ထိုသို့သော ပုဂ္ဂိုလ်များ အသင်းတော်၌ ပေါ်ပေါက်လာပြီး အခြားသူများကို သွေးဆောင်ဖြားယောင်းခြင်းဖြင့် အဖြစ်အပျက်များကို မကြာခဏ ဖြစ်ပွားစေပါက သို့မဟုတ် လိင်မတူသူများကို မကြာခဏ နှောင့်ယှက်မှုများ ဖြစ်စေပါက ၎င်းတို့တွင် ပြဿနာများ သေချာပေါက် ရှိနေသည်။ အမှန်တကယ် ပြဿနာများ မဖြစ်ပွားခဲ့လျှင်ပင် ခေါင်းဆောင်များနှင့် အမှုဆောင်များသည် ဤပုဂ္ဂိုလ်များကို သတိပေးပြီး ကိုင်တွယ်သင့်သည် သို့မဟုတ် လူတို့ တာဝန်ထမ်းဆောင်သည့် နေရာများမှ ၎င်းတို့ကို ဖယ်ရှားသင့်သည်၊ ပြင်းထန်သော အခြေအနေများတွင်မူ ၎င်းတို့ကို တိုက်ရိုက် ရှင်းလင်းပစ်သင့်သည်။ လူ့သဘာဝ၏ သရုပ်သကန်များနှင့်စပ်လျဉ်း၍ သတ္တမကဏ္ဍအပေါ် ကျွန်ုပ်တို့၏ မိတ်သဟာယဖွဲ့ခြင်းကို ဤနေရာတွင် အဆုံးသတ်ပါသည်။

၂၀၂၁ ခုနှစ်၊ ဒီဇင်ဘာလ ၁၈ ရက်


ခေါင်းဆောင်များနှင့် အမှုဆောင်များ၏ တာဝန်များ (၂၇)

ယနေ့တွင် ငါတို့သည် ခေါင်းဆောင်များနှင့် အမှုဆောင်များ၏ တာဝန်များအကြောင်းကို ဆက်လက်၍ မိတ်သဟာယဖွဲ့ကြမည်။ ယခင်က ငါတို့သည် တစ်ဆယ့်လေးချက်မြောက် တာဝန်အထိ မိတ်သဟာယဖွဲ့ခဲ့ကြပြီး ဤတာဝန်အောက်တွင် မိတ်သဟာယမဖွဲ့ရသေးသော ခေါင်းစဉ်ငယ် အချို့ ရှိနေဆဲဖြစ်သည်။ ငါတို့ မိတ်သဟာယမဖွဲ့မီ ဦးစွာ ခေါင်းဆောင်များနှင့် အမှုဆောင်များ၏ တာဝန်များ မည်မျှရှိသည်ကို ပြန်လည်သုံးသပ်ကြည့်ကြပါ။ (၁၅ချက် ရှိပါသည်။) ဖတ်ကြလော့။

(ခေါင်းဆောင်များနှင့် အမှုဆောင်များ၏ တာဝန်များ

၁။ ဘုရားသခင်၏ နှုတ်ကပတ်တော်များကို စားသောက်ဖို့၊ ယင်းတို့ကို နားလည်သဘောပေါက်ဖို့နှင့် ဘုရားနှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်ဖို့အတွက် လူတို့ကို ဦးဆောင်လော့။

၂။ လူအမျိုးအစား တစ်မျိုးစီ၏ အခြေအနေများနှင့် အကျွမ်းတဝင်ရှိပြီး သူတို့၏ တကယ့်အသက်တာထဲ၌ ကြုံတွေ့ရသော အသက်ဝင်ရောက်မှုနှင့် စပ်ဆိုင်သည့် အခက်အခဲအမျိုးမျိုးကို ဖြေရှင်းပေးလော့။

၃။ တာဝန်တစ်ခုစီတိုင်းကို ကောင်းမွန်စွာ ထမ်းဆောင်ရန်အတွက် နားလည်ထားသင့်သည့် သမ္မာတရား စည်းမျဉ်းများကို မိတ်သဟာယဖွဲ့လော့။

၄။ မသင့်တော်သောလူများကို အသုံးပြုခြင်းကြောင့် ဖြစ်ပေါ်လာသော ဆုံးရှုံးမှုများကို ကာကွယ်ရန် သို့မဟုတ် လျော့ပါးစေရန်နှင့် အလုပ်၏ ထိရောက်မှုရှိခြင်းနှင့် ချောမွေ့စွာ တိုးတက်မှုကို အာမခံရန်အလို့ငှာ အလုပ်အမျိုးမျိုးမှ ကြီးကြပ်ရေးမှူးများနှင့် အရေးကြီးသော အလုပ်အမျိုးမျိုးကို တာဝန်ယူထားသည့် ဝန်ထမ်းများ၏ အခြေအနေအရပ်ရပ်ကို မျက်ခြေမပြတ် စောင့်ကြည့်ပြီး လိုအပ်သလို ၎င်းတို့၏ တာဝန်ခန့်အပ်မှုများကို ချက်ချင်း ပြုပြင်ခြင်း သို့မဟုတ် ဖြုတ်ချခြင်း ပြုလုပ်လော့။

၅။ အလုပ်ကိစ္စတစ်ခုချင်းစီ၏ အခြေအနေနှင့် ထိရောက်မှုအပေါ် အပြည့်အစုံ သဘောပေါက်ပြီး နားလည်အောင် လုပ်ထားပြီး ထိုအလုပ်က ချောမွေ့စွာ တိုးတက်ရန်အတွက် ပြဿနာများအား ဖြေရှင်းခြင်း၊ လွဲချော်မှုများအား ပြင်ဆင်ခြင်းနှင့် လစ်ဟာမှုများအား ကုစားခြင်းကို ချက်ချင်း ပြုလုပ်နိုင်စွမ်းရှိလော့။

၆။ သမ္မာတရားကို လိုက်စားသောသူအားလုံးက လေ့ကျင့်ပြီး သမ္မာတရား လက်တွေ့ကျမှုထဲ အမြန်ဆုံးဝင်ရောက်ဖို့ အခွင့်အလမ်း ရရှိနိုင်ရန်အတွက် အရည်အချင်းပြည့်မီသော ပင်ကိုစွမ်းရည်ရှိသူအမျိုးမျိုးကို အားပေး၍ ပျိုးထောင်လော့။

၇။ လူအမျိုးမျိုးကို ၎င်းတို့၏ လူ့သဘာဝနှင့် အားသာချက်များအပေါ် အခြေခံ၍ တစ်ဦးစီတိုင်းကို အသင့်တော်ဆုံးနေရာ၌ အသုံးချနိုင်ရန် သင့်လျော်စွာ ခွဲခန့်နေရာချထားပြီး အသုံးပြုလော့။

၈။ အလုပ်၌ ကြုံတွေ့ရသော အရှုပ်အထွေးများနှင့် အခက်အခဲများကို ချက်ချင်းသတင်းပို့ပြီး ဖြေရှင်းရန်နည်းလမ်းကို ရှာဖွေလော့။

၉။ ဘုရားအိမ်တော်၏ အလုပ်အစီအစဉ်အမျိုးမျိုးကို ယင်း၏ လိုအပ်ချက်များနှင့်အညီ တိကျမှန်ကန်စွာ ဆက်သွယ်ပြောကြားခြင်း၊ ထုတ်ပြန်ခြင်းနှင့် အကောင်အထည်ဖော်ခြင်းတို့ကို ပြုလုပ်ရမည်ဖြစ်ပြီး လမ်းညွှန်မှု၊ ကြီးကြပ်မှုနှင့် တိုက်တွန်းနှိုးဆော်မှုတို့ကို ပေးကာ ၎င်းတို့ အကောင်အထည်ဖော်မှု အခြေအနေကို စစ်ဆေးပြီး ဆက်လက်စောင့်ကြည့်လော့။

၁၀။ ဘုရားအိမ်တော်၏ ပိုင်ဆိုင်မှုအမျိုးမျိုးတို့ကို (စာအုပ်များ၊ စက်ပစ္စည်းအမျိုးမျိုး၊ ကောက်နှံ အစရှိသည်ဖြင့်) ကောင်းမွန်စွာ စောင့်ရှောက်ထိန်းသိမ်းပြီး ချင့်ချင့်ချိန်ချိန် ခွဲဝေဖြန့်ဖြူးလော့၊ ထို့ပြင် ပျက်စီးဆုံးရှုံးမှုနှင့် အလဟဿဖြစ်မှုကို အနည်းဆုံးဖြစ်စေရန် ပုံမှန် စစ်ဆေးခြင်း၊ ထိန်းသိမ်းခြင်း၊ ပြုပြင်ခြင်းတို့ကို ဆောင်ရွက်သည့်အပြင် ဆိုးယုတ်သောလူများက သိမ်းယူခြင်းမှလည်း ကာကွယ်တားဆီးလော့။

၁၁။ ပူဇော်သက္ကာများကို စနစ်တကျ မှတ်ပုံတင်ခြင်း၊ စာရင်းပြုစုခြင်းနှင့် စောင့်ရှောက်ထိန်းသိမ်းခြင်း တာဝန်အတွက် အထူးသဖြင့် လူ့သဘာဝ စံနှုန်းပြည့်မီမှုရှိပြီး အားကိုးလောက်သော လူများကို ရွေးချယ်လော့။ ဖြုန်းတီးမှု သို့မဟုတ် အလဟဿဖြစ်မှုများအပြင် ကျိုးကြောင်းမညီညွတ်သော အသုံးစရိတ်များကို ချက်ချင်း ဖော်ထုတ်နိုင်ရန် ဝင်ငွေထွက်ငွေများကို ပုံမှန် ပြန်လည်သုံးသပ်၍ စစ်ဆေးလော့။ ထိုသို့သောအရာများကို ရပ်တန့်စေပြီး ကျိုးကြောင်းညီညွတ်သော လျော်ကြေးကို တောင်းဆိုလော့။ ထို့အပြင် ပူဇော်သက္ကာများ ဆိုးယုတ်သောလူများ၏ လက်ထဲသို့ ကျရောက်၍ ၎င်းတို့၏ သိမ်းပိုက်ခြင်းကို ခံရခြင်းမှ မည်သည့်နည်းဖြင့်မဆို ကာကွယ်တားဆီးလော့။

၁၂။ ဘုရားသခင်၏ အလုပ်နှင့် အသင်းတော်၏ ပုံမှန်အစီအစဉ်ကို အဖျက်အမှောင့်လုပ်ပြီး နှောင့်ယှက်သော အမျိုးမျိုးသော လူများ၊ ဖြစ်ရပ်များနှင့် အမှုအရာများကို ချက်ချင်းဆိုသလို တိကျစွာ ဖော်ထုတ်သတ်မှတ်လော့။ ပြီးလျှင် ၎င်းတို့ကို ရပ်တန့်၍ ချုပ်ချယ်ကန့်သတ်ပြီး အခြေအနေများကို ပြန်လည်ကောင်းမွန်အောင် ပြုလုပ်လော့။ ထို့အပြင် ဘုရားသခင် ရွေးချယ်ထားသောလူများက ထိုသို့သောအရာများမှတစ်ဆင့် ပိုင်းခြားသိမြင်နိုင်စွမ်း တိုးပွားလာပြီး ယင်းတို့ထံမှ သင်ယူတတ်မြောက်စေရန် သမ္မာတရားကို မိတ်သဟာယဖွဲ့လော့။

၁၃။ ဘုရားသခင် ရွေးချယ်ထားသောလူများကို အန္တိခရစ်များ၏ နှောင့်ယှက်ခြင်း၊ အထင်အမြင်မှားစေခြင်း၊ ချုပ်ကိုင်ခြင်းနှင့် ကြီးစွာ ထိခိုက်နစ်နာစေခြင်းတို့မှ ကာကွယ်ပေးပြီး ၎င်းတို့အား အန္တိခရစ်များကို ပိုင်းခြားသိမြင်၍ စိတ်နှလုံးထဲမှ စွန့်လွှတ်နိုင်စေရန် ထောက်ကူပေးလော့။

၁၄။ အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့။

၁၅။ အရေးကြီးသော လုပ်ငန်းအမှုထမ်းအမျိုးမျိုးကို ကာကွယ်လျက် ၎င်းတို့ကို အပြင်လောက၏ ဝင်ရောက်စွက်ဖက်ခြင်းမှ အကာအကွယ်ပေးပြီး အရေးကြီးသော အလုပ်များက စနစ်ကျသောပုံစံဖြင့် ရှေ့ဆက်စေနိုင်ဖို့အတွက် ၎င်းတို့ကို လုံခြုံအောင်ထားလော့။)

ဤတာဝန် ၁၅ချက်လုံးကို လူတိုင်း ရှင်းရှင်းလင်းလင်း ကြားကြသလော။ (ကြားပါသည်။) ခေါင်းဆောင်များနှင့် အမှုဆောင်များ၏ တာဝန် ၁၄ မှာ အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့ ဟူ၍ ဖြစ်သည်။ သို့ဆိုလျှင် အမျိုးမျိုးသော ဆိုးယုတ်သည့်လူများကို သင်တို့ မည်သို့ ပိုင်းခြားသိမြင်နိုင်မည်နည်း။ ပထမ စံသတ်မှတ်ချက်မှာ ဘုရားသခင်ကို ယုံကြည်ခြင်းအတွက် ၎င်းတို့၏ ရည်ရွယ်ချက်အပေါ် အခြေခံသည်။ ဘုရားသခင်ကို ယုံကြည်ခြင်းအတွက် လူတို့၏ ရည်ရွယ်ချက်များကို အချက်မည်မျှအဖြစ် ငါတို့ ခွဲခြားခဲ့သနည်း။ ယင်းတို့ကို အချက်ကိုးချက်အဖြစ် ငါတို့ ခွဲခြားခဲ့သည်။ တစ်အချက်မှာ အရာရှိတစ်ဦးဖြစ်လိုသည့် မိမိ၏ လိုအင်ဆန္ဒကို ဖြည့်ဆည်းရန်၊ နှစ်အချက်မှာ လိင်မတူသူကို ရှာဖွေရန်၊ သုံးအချက်မှာ ဘေးအန္တရာယ်များကို ရှောင်ရှားရန်၊ လေးအချက်မှာ အခွင့်ကောင်းယူရန်၊ ငါးအချက်မှာ အသင်းတော်ကို မှီခိုစားသောက်ရန်၊ ခြောက်အချက်မှာ ခိုလှုံရာ ရှာဖွေရန်၊ ခုနစ်အချက်မှာ အားကိုးရာ ရှာဖွေရန်၊ ရှစ်အချက်မှာ နိုင်ငံရေး ရည်မှန်းချက်များ လိုက်စားရန်၊ ကိုးအချက်မှာ အသင်းတော်ကို စောင့်ကြည့်စစ်ဆေးရန် ဟူ၍ဖြစ်သည်။ ဤသည်မှာ ဘုရားသခင်ကို ယုံကြည်ခြင်းအတွက ၎င်းတို့၏ စိတ်သဘောထားများနှင့် ရည်ရွယ်ချက်များအပေါ် အခြေခံ၍ အမျိုးမျိုးသော လူတို့၏ အနှစ်သာရကို ပိုင်းခြားသိမြင်ခြင်း ဖြစ်သည်။ ရှင်းလင်းပစ်ရန် သို့မဟုတ် နှင်ထုတ်ရန် လိုအပ်သော အမျိုးမျိုးသော လူတို့ကို ပိုင်းခြားသိမြင်ခြင်းအတွက် ဒုတိယ စံသတ်မှတ်ချက်မှာ ကဏ္ဍအမျိုးမျိုးရှိ ၎င်းတို့၏ လူ့သဘာဝ အနှစ်သာရ၏ သရုပ်သကန်များအပေါ် အခြေခံသည်။ ဤစံသတ်မှတ်ချက်တွင် သရုပ်သကန် မည်မျှ ပါဝင်သနည်း။ တစ်အချက်မှာမှာ အမှားနှင့် အမှန်ကို ပြောင်းပြန်လှန် ပြောဆိုရသည်ကို နှစ်သက်ခြင်း၊ နှစ်အချက်မှာ အခွင့်ကောင်းယူရသည်ကို နှစ်သက်ခြင်း၊ သုံးအချက်မှာ အကျင့်ပျက်ခြင်းနှင့် ချုပ်တည်းမှုမရှိခြင်း၊ လေးအချက်မှာ လက်စားချေလိုစိတ်ရှိခြင်း၊ ငါးအချက်မှာ မိမိ၏ နှုတ်ကို မစောင့်စည်းနိုင်ခြင်း၊ ခြောက်အချက်မှာ ဆင်ခြင်တုံတရားမဲ့စွာနှင့် တစ်ဇွတ်ထိုးဆန်စွာ ဒုက္ခပေးသဖြင့် မည်သူမျှ ရန်မစရဲခြင်း၊ ခုနစ်အချက်မှာ အကျင့်ပျက်သော လုပ်ရပ်များကို တစ်စိုက်မတ်မတ် လုပ်ဆောင်ခြင်း၊ ရှစ်အချက်မှာ အချိန်မရွေး သစ္စာဖောက်ဖျက်နိုင်ခြင်း၊ ကိုးအချက်မှာ အချိန်မရွေး ထွက်ခွာနိုင်ခြင်း၊ တစ်ဆယ်အချက်မှာ တုံ့ဆိုင်းခြင်း၊ တစ်ဆယ့်တစ်အချက်မှာ ကြောက်တတ်ပြီး သံသယဖြစ်ခြင်း၊ တစ်ဆယ့်နှစ်အချက်မှာ ပြဿနာရှာလိုစိတ်ရှိခြင်း၊ တစ်ဆယ့်သုံးအချက်မှာ ရှုပ်ထွေးသော နောက်ခံရှိခြင်းဟူ၍ စုစုပေါင်း သရုပ်သကန် ၁၃ချက် ရှိသည်။ ခေါင်းဆောင်များနှင့် အမှုဆောင်များ၏ တာဝန် ၁၄ မှာ အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့ ဟူ၍ ဖြစ်သည်။ ပထမ စံသတ်မှတ်ချက်ဖြစ်သည့် ဘုရားသခင်ကို ယုံကြည်ခြင်းအတွက် လူတစ်ဦး၏ ရည်ရွယ်ချက်နှင့် သက်ဆိုင်သော ကိစ္စရပ်များကို မိတ်သဟာယဖွဲ့ခဲ့ပြီးဖြစ်သည်။ ဒုတိယ စံသတ်မှတ်ချက်ဖြစ်သည့် ၎င်းတို့၏ လူ့သဘာဝ၏ ပထမ ကိစ္စရပ် ခုနစ်ခုကိုလည်း ငါတို့ မိတ်သဟာယဖွဲ့ခဲ့ပြီးဖြစ်သည်။ ယနေ့တွင် ငါတို့သည် ၎င်းတို့၏ လူ့သဘာဝ၏ ရှစ်ချက်မြောက် သရုပ်သကန်ဖြစ်သည့် “အချိန်မရွေး သစ္စာဖောက်ဖျက်နိုင်စွမ်းရှိခြင်း” မှစ၍ မိတ်သဟာယဖွဲ့ကြမည်။

အချက် ၁၄- အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့ (အပိုင်း ၆)

ဆိုးယုတ်သောလူအမျိုးမျိုးတို့ကို ပိုင်းခြားသိမြင်ခြင်းအတွက် စံနှုန်းများနှင့် အခြေခံများ

၂။ လူ့သဘာဝကို အခြေခံ၍

ဇ။ အချိန်မရွေး သစ္စာဖောက်နိုင်ခြင်း

အချိန်မရွေး အသင်းတော်ကို သစ္စာဖောက်နိုင်စွမ်း ရှိကြောင်း သိသာစွာ ဖော်ပြသော ဤသို့သော လူစားမျိုးကို သင်တို့ သတိပြုမိနိုင်ကြသည် မဟုတ်လော။ ဤလူတို့နှင့်ဆိုင်သော ပြဿနာသည် အလွန်ဆိုးရွားသလော။ (ဆိုးရွားပါသည်။) အချို့လူများသည် ၎င်းတို့ ကြောက်တတ်သောကြောင့် အသင်းတော်ကို သစ္စာဖောက်ကြပြီး အချို့မှာမူ ၎င်းတို့၏ ဆိုးယုတ်သော လူ့သဘာဝ သို့မဟုတ် အခြားကိစ္စများကြောင့် ထိုသို့ပြုကြသည်။ အကြောင်းရင်း မည်သို့ပင်ဖြစ်စေ ဤသို့သော လူစားမျိုးသည် အချိန်မရွေး ညီအစ်ကိုမောင်နှမများကို သစ္စာဖောက်နိုင်ပြီး ဘုရားသခင်ကို သစ္စာဖောက်နိုင်သည်ဟူသောအချက်က ၎င်းတို့သည် အားကိုးမရသောသူများဖြစ်ကြောင်း ပြသနေသည်။ ညီအစ်ကိုမောင်နှမများ နေထိုင်သည့်နေရာ၊ အသင်းတော်ခေါင်းဆောင်များ မည်သူဖြစ်သည်၊ အသင်းတော် မည်သည့်အလုပ်တွင် ပါဝင်ပတ်သက်နေသည် သို့မဟုတ် မည်သူက မည်သည့်အရေးကြီးသော အလုပ်များနှင့် တာဝန်များကို ထမ်းဆောင်သည်ဟူသည့် အသင်းတော်နှင့်ပတ်သက်သော အရေးကြီးသည့် အချက်အလက်အချို့ သို့မဟုတ် ညီအစ်ကိုမောင်နှမများအကြောင်း ပုဂ္ဂိုလ်ရေးဆိုင်ရာ အချက်အလက်အချို့ကို ၎င်းတို့ သိရှိထားပါက အန္တရာယ်ပေါ်ပေါက်လာသည့်အခါ သို့မဟုတ် အချို့သော အထူးအခြေအနေများတွင် ဤအချက်အလက်ကို ပေါက်ကြားစေနိုင်ပြီး အသင်းတော်နှင့် ညီအစ်ကိုမောင်နှမများကို သစ္စာဖောက်နိုင်သည်။ ၎င်းတို့ ဤသို့ပြုလုပ်ရသည့် အကြောင်းရင်းတစ်ခုမှာ မိမိတို့ကိုယ်ကို ကာကွယ်ရန်နှင့် မိမိတို့၏ လုံခြုံရေးကို အာမခံချက်ရှိစေရန် ဖြစ်နိုင်သည်။ တစ်ဖက်တွင်လည်း ၎င်းတို့သည် ဤအချက်အလက်ကို အလေးအနက် မထားဘဲ ကိုယ်ကျိုးအတွက် အလဲအလှယ်လုပ်ကာ အချိန်မရွေး ဖွင့်ပြောနိုင်ပြီး သစ္စာဖောက်နိုင်စွမ်းရှိလျက် ဤနည်းလမ်းဖြင့် တမင်တကာ ပြုမူခြင်းလည်း ဖြစ်နိုင်သည်။ ဥပမာအားဖြင့် အချို့လူများသည် အဆင်းနီသော နဂါးကြီး၏ ဖမ်းဆီးခြင်းကို ခံရပြီး စစ်ကြောမေးမြန်းနေစဉ်အတွင်း အဆင်းနီသော နဂါးကြီးက ခြိမ်းခြောက်ခြင်း၊ သွေးဆောင်ဖြားယောင်းခြင်း သို့မဟုတ် ဝန်ခံထွက်ဆိုစေရန် ညှဉ်းပန်းနှိပ်စက်ခြင်းကိုပင် အသုံးပြုကာ ၎င်းတို့ စကားပြောဆိုပါက လွှတ်ပေးမည်ဖြစ်ကြောင်း ဤလူတို့ကို ပြောဆိုသောကြောင့် ၎င်းတို့သည် မိမိတို့၏ လွတ်လပ်မှုအတွက် အလဲအလှယ်အနေဖြင့် ညီအစ်ကိုမောင်နှမများနှင့် အသင်းတော်အကြောင်း ၎င်းတို့သိသမျှ အချက်အလက်အားလုံးကို ရန်သူလက်ပေးအပ်ကြသည်။ ဤသို့သော လူစားမျိုးသည် စံပြ ယုဒများ ဖြစ်ကြသည်။ ငါ့ကို ပြောလော့၊ စံပြ ယုဒများဖြစ်သည့် လူစားမျိုးကို မည်သို့ ဆက်ခံပြီး ကိုင်တွယ်သင့်သနည်း။ (ဤသို့သော လူစားမျိုးကို ချက်ချင်း နှင်ထုတ်သင့်ပြီး ကျိန်လည်း ကျိန်ဆဲသင့်ပါသည်။) အများအားဖြင့် ဤစံပြ ယုဒများသည် တမင်တကာဖြစ်စေ၊ မတော်တဆဖြစ်စေ အသင်းတော်နှင့်ပတ်သက်သည့် အခြေအနေအချို့ကို စုံစမ်းမေးမြန်းကာ သို့မဟုတ် သိရှိကာ ယင်းကို စိတ်ထဲ၌ မှတ်ထားကြသည်။ နောက်ပိုင်းတွင် အခြေအနေတစ်ရပ်ရပ် ၎င်းတို့အပေါ် ကျရောက်ပြီး ဖမ်းဆီးခြင်းခံရသည်နှင့်တစ်ပြိုင်နက် ဤအချက်အလက်ကို ၎င်းတို့ ဝန်ခံထွက်ဆိုကြသည်။ အပေါ်ယံအားဖြင့် ဤအသေးစိတ် အချက်အလက်များအကြောင်း ၎င်းတို့၏ စုံစမ်းမေးမြန်းခြင်းနှင့် သိရှိခြင်းသည် အဆင်းနီသော နဂါးကြီးထံ အချက်အလက်ကို တမင်တကာ ဝန်ခံထွက်ဆိုရန် ရည်ရွယ်ချက်အတွက် မဟုတ်ဟု ထင်ရနိုင်သော်လည်း ၎င်းတို့ ဖမ်းဆီးခြင်းခံရသည့်အခါ မိမိတို့ကိုယ်ကို မထိန်းချုပ်နိုင်ကြတော့ပေ။ ရလဒ်အနေဖြင့် ၎င်းတို့၏ ဝန်ခံထွက်ဆိုမှုသည် အသင်းတော်အတွက် ဆိုးကျိုးအချို့ကို သယ်ဆောင်လာသည်။ သို့ဖြစ်၍ ဤအသေးစိတ်အချက်အလက်များအကြောင်း ၎င်းတို့၏ သာမန်ကာလျှံကာ စုံစမ်းမေးမြန်းခြင်းနှင့် သိရှိခြင်းသည် သာမန် စကားစမြည်ပြောခြင်း သို့မဟုတ် အလဟဿ ဖြစ်သော စကားပြောဆိုခြင်း သဘောသဘာဝမျိုး မဟုတ်တော့ဘဲ တမင်တကာနှင့် ရည်ရွယ်ချက်ရှိရှိ ထိုသို့ပြုလုပ်နေခြင်း ဖြစ်သည်။ ဤအရာက ၎င်းတို့ နောက်ပိုင်းတွင် ယုဒများဖြစ်လာရန်အတွက် အခြေအနေများကို ပြင်ဆင်ပေးသည်။ အခြားသူများ၏ အချက်အလက်ကို သာမန်ကာလျှံကာ ရန်သူလက်ပေးအပ်သော လူတို့၏ ပြဿနာကို သမ္မာတရား မိတ်သဟာယဖွဲ့ခြင်း သို့မဟုတ် ၎င်းတို့ကို သတိပေးခြင်းကဲ့သို့သော နည်းလမ်းများဖြင့် ဖြေရှင်းနိုင်သလော။ (မဖြေရှင်းနိုင်ပါ။) အဘယ်ကြောင့် မဖြေရှင်းနိုင်သနည်း။ (ဤသို့သော လူစားမျိုးသည် အသိစိတ်နှင့် ဆင်ခြင်တုံတရား ကင်းမဲ့ပြီး သမ္မာတရားကို လက်ခံမည်မဟုတ်သောကြောင့် ၎င်းတို့နှင့် သမ္မာတရား မိတ်သဟာယဖွဲ့ခြင်းသည် အချည်းနှီးဖြစ်သောကြောင့် ဖြစ်ပါသည်။) အခြားသူများကို သာမန်ကာလျှံကာ ဒုက္ခပေးနိုင်သော ဤသို့သော ဆိုးယုတ်သည့်လူကို မည်သို့ ကိုင်တွယ်သင့်သနည်း။ ဖြေရှင်းနည်း တစ်ခုတည်းသာ ရှိသည်၊ ယင်းမှာ ၎င်းတို့ကို ရှင်းလင်းပစ်ရန် ဖြစ်သည်၊ အကြောင်းမှာ ၎င်းတို့ လုပ်ဆောင်ခဲ့သည့်အရာသည် ညီအစ်ကိုမောင်နှမများကို ဒုက္ခပေးရုံသာမက အသင်းတော်၏အလုပ်ကိုလည်း နှောင့်ယှက်သောကြောင့် ဖြစ်သည်။ ဤသို့သော အပြုအမူကို ညီအစ်ကိုမောင်နှမများကို သစ္စာဖောက်ခြင်းနှင့် အသင်းတော်ကို သစ္စာဖောက်ခြင်းအဖြစ် သတ်မှတ်နိုင်သောကြောင့် ဤသို့သော လူစားမျိုးကို ရှင်းလင်းပစ်ရမည် သို့မဟုတ် နှင်ထုတ်ရမည် ဖြစ်သည်။ ဤသို့သော လူစားမျိုးကို အန္တိခရစ်များအဖြစ် မသတ်မှတ်နိုင်သော်လည်း အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်သော ဆိုးယုတ်သည့်လူများအဖြစ် ၎င်းတို့ကို သတ်မှတ်ရန် လုံလောက်သော အခြေခံအကြောင်းများ ရှိသည်။ သို့ဖြစ်၍ ဤသို့သော လူစားမျိုးကို ရှင်းလင်းပစ်ခြင်းသည် စည်းမျဉ်းများနှင့် လုံးဝကိုက်ညီသည်။ ဤလူတို့သည် သမ္မာတရားကို စိတ်မဝင်စားကြပေ၊ ၎င်းတို့သည် ခေါင်းဆောင်များနှင့် အမှုဆောင်များ၏ အသေးစိတ် အချက်အလက်များအပြင် အချို့သော ညီအစ်ကိုမောင်နှမများ၏ အသေးစိတ် အချက်အလက်များကို နေရာအနှံ့ လိုက်လံ စုံစမ်းမေးမြန်းရသည်ကို နှစ်သက်ကြသည်။ ၎င်းတို့သည် ဘုရားသခင်ကို နှစ်ပေါင်းများစွာ ယုံကြည်ခဲ့ပြီး သမ္မာတရားများစွာကို နားမလည်ခဲ့ကြသည့်တိုင် ခေါင်းဆောင်များ၊ အမှုဆောင်များနှင့် ညီအစ်ကိုမောင်နှမများ၏ မိသားစုများအကြောင်း အချက်အလက် အတော်များများကိုမူ စုဆောင်းထားပြီးဖြစ်သည်။ မည်သည့် ညီအစ်ကို သို့မဟုတ် ညီအစ်မကို စကားထဲထည့်ပြောသည်ဖြစ်စေ ၎င်းတို့သည် အခြားသူများကို အလွန်အံ့အားသင့်စေသည့် ထိုညီအစ်ကိုမောင်နှမတို့၏ အသေးစိတ်အချက်အလက်အချို့ကို မျှဝေနိုင်သည်။ ၎င်းတို့သည် ခေါင်းဆောင်များ သို့မဟုတ် အမှုဆောင်များ မဟုတ်သော်လည်း အုပ်ချုပ်ရေးဆိုင်ရာအလုပ်၊ ဌာနခွဲအမျိုးမျိုး၏ တာဝန်ခံများနှင့် ပြင်ပကိစ္စများနှင့် သက်ဆိုင်သော အလုပ်အချို့ကဲ့သို့သော အသင်းတော်၏ အချို့သော အတွင်းရေးကိစ္စများကို စုံစမ်းမေးမြန်းရန် အစဉ် စိတ်အားထက်သန်ကြသည်။ မည်သူက မည်သည့်နေရာများသို့ မိမိတို့၏ တာဝန်များကို ထမ်းဆောင်ရန် သွားခဲ့သည်၊ မည်သည့်အချိန်တွင် ထွက်ခွာခဲ့သည်၊ မည်သူ ရာထူးတိုးခဲ့သည်၊ မည်သူ ဖြုတ်ချခံခဲ့ရသည်၊ အသင်းတော်အလုပ်၏ အချို့သော ကဏ္ဍများ မည်သို့ တိုးတက်နေသည်တို့ကို ၎င်းတို့ မကြာခဏ မေးမြန်းကြသည်။ ဤအရာများအကြောင်း စုံစမ်းမေးမြန်းပြီးနောက် ၎င်းတို့သည် ထိုအချက်အလက်ကို နေရာအနှံ့ ဖြန့်ဝေကြသည်။ သာ၍ပင် ရွံရှာဖွယ်ကောင်းသည်မှာ အချို့လူများသည် ၎င်းတို့ မေးမြန်းပြီးနောက် စုဆောင်းရရှိခဲ့သော အချက်အလက်ကို ချရေးထားကြခြင်းပင် ဖြစ်သည်။ ဤအရာက ၎င်းတို့တွင် မသမာသော ရည်ရွယ်ချက်များ ရှိကြောင်း မပြသပေလော။ (ပြပါသည်။) အဆင်းနီသော နဂါးကြီး၏ နိုင်ငံတွင် မိမိတို့၏ ကိုယ်ပိုင်ကိစ္စများကို မှတ်တမ်းတင်သည့်အခါ ၎င်းတို့သည် လျှို့ဝှက်သင်္ကေတ သို့မဟုတ် လျှို့ဝှက်ဘာသာစကားကို အသုံးပြုရန် သိကြသော်လည်း အခြားသူများ၏ အချက်အလက်ကို မှတ်တမ်းတင်သည့်အခါ ဉာဏ်ပညာ အနည်းငယ်မျှပင် ပြသသည့် နည်းလမ်းတစ်ခုကို အသုံးပြုရမည့်အစား ၎င်းတို့သည် ညီအစ်ကိုမောင်နှမများ၏ အမည်၊ ရုပ်ရည်၊ အသက်၊ ဖုန်းနံပါတ်များနှင့် အခြားအသေးစိတ်အချက်အလက်များကို ချရေးထားကြသည်။ ၎င်းတို့သည် သစ္စာဖောက်ရန် ရည်ရွယ်နေခြင်း မဟုတ်လော။ ၎င်းတို့တွင် မကောင်းသော ရည်ရွယ်ချက်များ ရှိပြီး အမှန်ပင် သစ္စာဖောက်ရန် ရည်ရွယ်ကြသည်။ အန္တရာယ်ရှိသော တစ်စုံတစ်ရာ ဖြစ်ပွားပြီး ရဲက ၎င်းတို့ မှတ်တမ်းတင်ထားသော အချက်အလက်ကို သိမ်းဆည်းသွားသည်နှင့်တစ်ပြိုင်နက် ရဲသည် ညှဉ်းပန်းနှိပ်စက်ခြင်းကိုပင် အသုံးမပြုဘဲ ၎င်းတို့ကို ခြိမ်းခြောက်၍ ခြောက်လှန့်ရုံမျှဖြင့် ၎င်းတို့သည် မည်သည့်အရာကိုမျှ မထိမ်ချန်ထားဘဲ အရာအားလုံးကို အသေးစိတ် ချက်ချင်း ဝန်ခံထွက်ဆိုကြသည်။ ၎င်းတို့ မေ့နေသောအရာများအတွက်မူ မှတ်မိရန် ဦးနှောက်ခြောက်အောင်ပင် စဉ်းစားကြပြီး တစ်စုံတစ်ရာကို ပြန်အမှတ်ရသည်နှင့်တစ်ပြိုင်နက် ရဲကို ချက်ချင်း ပြောပြကြသည်။ ၎င်းတို့သည် ညီအစ်ကိုမောင်နှမများ၏ အိမ်များသို့၊ ခေါင်းဆောင်များနှင့် အမှုဆောင်များ၏ အိမ်များသို့၊ အရေးကြီးသော တာဝန်များကို ထမ်းဆောင်နေသူတို့၏ နေရာထိုင်ခင်းများသို့ပင် ရဲကို ဦးဆောင်ခေါ်သွားကာ ထိုလူတို့ကို ဖမ်းဆီးစေသည်။ ဤသို့သော လူစားမျိုးသည် အလွန်အမင်း ယုတ်မာသည်ဟု သင်တို့ မထင်သလော။ (ထင်ပါသည်။) ၎င်းတို့ အခြားသူများကို မသစ္စာမဖောက်မီတွင် ၎င်းတို့၏ အပြုအမူသည် အန္တိခရစ်တစ်ဦးကဲ့သို့ ထင်ရရန် မဆိုထားနှင့်၊ ဆိုးယုတ်သောလူတစ်ဦးကဲ့သို့ မထင်ရပေ။ ယင်းမှာ သာမန် ဖောက်ပြန်ပျက်စီးသော လူသားတစ်ဦး၏ သရုပ်သကန်များသာ ဖြစ်ကောင်းဖြစ်နိုင်သည်၊ သို့သော် ၎င်းတို့ ဖမ်းဆီးခြင်းခံရသည်နှင့်တစ်ပြိုင်နက် မည်သည့် ညီအစ်ကိုမောင်နှမကိုမဆို အလွယ်တကူ သစ္စာဖောက်နိုင်စွမ်း ရှိကြသည်။ ဤသရုပ်သကန် တစ်ခုတည်းကပင် ၎င်းတို့ကို ဆိုးယုတ်သောလူများနှင့် အန္တိခရစ်များထက် သာ၍ပင် ယုတ်မာစေသည်။ ၎င်းတို့၏ ဇာတိပကတိသည် အလွန်အားနည်းပြီး နောက်ထပ် မခံနိုင်တော့သောကြောင့် ပြင်းထန်သော အကျပ်ကိုင်မှု၊ ညှဉ်းပန်းမှုနှင့် ဖိနှိပ်မှုတို့အောက်တွင် အရေးမပါသော အချက်အလက်အနည်းငယ်ကို ထုတ်မပြောဘဲ မနေနိုင်ခြင်း မဟုတ်ပေ။ ထိုအစား ၎င်းတို့သည် အသင်းတော်၏အလုပ်ကို ထောက်ထားရန် မဆိုထားနှင့်၊ ညီအစ်ကိုမောင်နှမများ၏ လုံခြုံရေးကို မည်သို့မျှ မထောက်ထားဘဲ ၎င်းတို့သိသမျှ အချက်အလက်အားလုံးကို တက်တက်ကြွကြွနှင့် မဆင်မခြင် ထုတ်ပြောကြသည်။ ဤသည်မှာ အလွန်ပင် ယုတ်မလှပါတကား။ ဤသည်မှာ ယုဒများဖြစ်သည့် လူစားမျိုး၏ သရုပ်သကန်များထဲမှ တစ်ခု ဖြစ်သည်။

နောက်ထပ် လူစားတစ်မျိုးရှိသေးသည်၊ ၎င်းတို့သည် အနည်းငယ်မျ ထိပါးခံရသည်နှင့် အသင်းတော်နှင့် ညီအစ်ကိုမောင်နှမများကို တိုင်ကြားရန် ကြိုးပမ်းကြသည်။ ဥပမာအားဖြင့် ၎င်းတို့သည် သဘာဝဘေးအန္တရာယ်များ၊ နာမကျန်းမှု သို့မဟုတ် ခိုးမှုတို့ကို ကြုံတွေ့ရသည့်အခါ ဘုရားသခင်နှင့်ပတ်သက်၍ စောဒကတက်ကြပြီး ညီအစ်ကိုမောင်နှမများက မေတ္တာကင်းမဲ့ကာ ၎င်းတို့၏ ပြဿနာများကို ဖြေရှင်းရာတွင် မကူညီကြောင်းကိုလည်း စောဒကတက်ကြသည်။ ဤအရာက ၎င်းတို့ကို အသင်းတော်နှင့် ညီအစ်ကိုမောင်နှမများကို သစ္စာဖောက်လိုစိတ် ဖြစ်ပေါ်စေသည်။ အချို့လူများသည် မဆင်မခြင်သော အမှားများကို ကျူးလွန်ပြီး ပြုပြင်ခြင်းခံရကာ ညီအစ်ကိုမောင်နှမများကလည်း ၎င်းတို့နှင့် ခပ်ကင်းကင်းနေကြသည်၊ ဤအရာက ၎င်းတို့ကို ဘုရားအိမ်တော်သည် မေတ္တာကင်းမဲ့သည်ဟု ခံစားရစေသောကြောင့် ၎င်းတို့က “သင်တို့အားလုံး ကျွန်ုပ်ကို မနှစ်သက်ကြဘူး မဟုတ်လား။ သင်တို့အားလုံး ကျွန်ုပ်ကို အထင်သေးကြသည် မဟုတ်လား။ ဘုရားကို ယုံကြည်ခြင်းမှ ကောင်းချီးများကို ကျွန်ုပ် အမှန်တကယ် ရရှိနိုင်သေးသလော။ ကောင်းချီးများ မရရှိလျှင် သင်တို့အားလုံးကို ကျွန်ုပ် တိုင်ကြားမည်” ဟု ရှေ့နောက်မစဉ်းစားဘဲ ပြောထွက်ကြသည်။ ဤသည်မှာ ထိုသို့သောလူများထံမှ “ပုံစံတကျ”အဖြစ်ဆုံးသော စကားပင် ဖြစ်သည်။ “ကောင်းချီးများ မရရှိလျှင် သင်တို့အားလုံးကို ကျွန်ုပ် တိုင်ကြားမည်” ဟူသော ဤပြောစကားသည် ၎င်းတို့အတွက် “ပုံစံတကျ” ဖြစ်သည်ဟု အဘယ်ကြောင့် ငါပြောရသနည်း။ အကြောင်းမှာ ဤပြောစကားသည် ၎င်းတို့၏ လူ့သဘာဝကို ကိုယ်စားပြုသောကြောင့် ဖြစ်သည်။ ဤစကားစုသည် မကျေနပ်စရာ အခြေအနေများစွာကို ကြုံတွေ့ပြီးနောက် သို့မဟုတ် နက်ရှိုင်းစွာ အမြစ်တွယ်နေသော မကျေမချမ်း ဖြစ်ခြင်းကြောင့် ၎င်းတို့၏ အမုန်းတရားကို ထုတ်ဖော်ရန်သက်သက် ပြောဆိုသည့်အရာတစ်ခု မဟုတ်သကဲ့သို့ အခိုက်အတန့်အတွင်း ပေါက်ကွဲထွက်ခြင်းလည်း မဟုတ်ပေ။ ထိုအစား ယင်းမှာ ၎င်းတို့၏ စိတ်နှလုံးထဲတွင် ပြည့်နှက်နေပြီး အချိန်မရွေး ထုတ်ဖော်နိုင်သည့်အရာ ဖြစ်သည်။ ယင်းမှာ ၎င်းတို့၏ စိတ်နှလုံးထဲတွင် အချိန်ကြာမြင့်စွာ တည်ရှိနေပြီး မည်သည့်အခိုက်အတန့်တွင်မဆို ပေါက်ကွဲထွက်နိုင်သည့်အရာ ဖြစ်သည်။ ဤအရာက ၎င်းတို့၏ လူ့သဘာဝကို ကိုယ်စားပြုသည်။ ၎င်းတို့၏ လူ့သဘာဝသည် ဤမျှ ယုတ်ညံ့သည်၊ မည်သူမဆို ၎င်းတို့ကို ရန်စပါက သို့မဟုတ် ထိခိုက်ပါက ထိုသူကို အချိန်မရွေး သစ္စာဖောက်နိုင်စွမ်းရှိကြသည်။ တာဝန်ထမ်းဆောင်နေစဉ်အတွင်း ၎င်းတို့သည် အလုပ်အစီအစဉ်များ သို့မဟုတ် စည်းမျဉ်းများကို ချိုးဖောက်ပြီး ခေါင်းဆောင်များနှင့် အမှုဆောင်များ သို့မဟုတ် ညီအစ်ကိုမောင်နှမများက ၎င်းတို့ကို အနည်းငယ် ပြုပြင်ပါက ၎င်းတို့သည် မကျေမချမ်းဖြစ်ကာ ဒေါသထွက်လာသည်၊ မကျေမနပ်ဖြစ်လာသည်၊ ထို့နောက် “သင်တို့ကို ကျွန်ုပ် တိုင်ကြားမည်။ သင်နေထိုင်သည့်နေရာကို ကျွန်ုပ်သိသည်၊ သင်၏ အမည်နှင့် မျိုးရိုးနာမည်ကို ကျွန်ုပ်သိသည်” ကဲ့သို့သော စကားများကို ပြောဆိုကြသည်။ ဤသို့သော လူစားမျိုးကို သင်တို့ မဖျောင်းဖျပါက ၎င်းတို့သည် သင်တို့ကို အမှန်တကယ် သစ္စာဖောက်ကောင်း ဖောက်လိမ့်မည်။ ၎င်းတို့သည် မည်သူ့ကိုမျှ ခြောက်လှန့်ရန် ကြိုးစားနေခြင်း မဟုတ်သကဲ့သို့ ဒေါသထွက်နေချိန်တွင် ပြောဆိုနေခြင်းလည်း မဟုတ်ပေ၊ တစ်စုံတစ်ဦးက ၎င်းတို့ကို အမှန်တကယ် စော်ကားပါက သို့မဟုတ် ဒေါသထွက်စေပါက ထိုသူကို သစ္စာဖောက်ရန် လုံးဝ စွမ်းဆောင်နိုင်ကြသည်။ အချို့လူများက “၎င်းတို့ကို အဘယ်ကြောင့် ကြောက်ရမည်နည်း” ဟု ပြောဆိုကြသည်။ ငါတို့က ၎င်းတို့ကို ကြောက်နေခြင်း မဟုတ်ပေ။ ဤအရာသည် ဒီမိုကရေစီနှင့် လွတ်လပ်သော နိုင်ငံတစ်နိုင်ငံတွင် ဖြစ်ပွားခဲ့ပါက ၎င်းတို့၏ သစ္စာဖောက်ခြင်းကို ငါတို့ ကြောက်မည်မဟုတ်ပေ။ သို့သော် အဆင်းနီသော နဂါးကြီး၏ နိုင်ငံတွင် ၎င်းတို့ အမှန်တကယ် သစ္စာဖောက်ပါက ညီအစ်ကိုမောင်နှမများအတွက် ဒုက္ခရောက်စေနိုင်ပြီး အသင်းတော်၏အလုပ်ကို ထိခိုက်စေနိုင်သည်။ ညီအစ်ကိုမောင်နှမများ အမှန်တကယ် ဖမ်းဆီးခြင်းခံရပါက အဆင်းနီသော နဂါးကြီးသည် ယင်းကို တစ်ဆိတ်ကိုတစ်အိတ် လုပ်မည် ဖြစ်သည်။ ၎င်းတို့ အားနည်းချက်တစ်ခုကို တွေ့သည်နှင့်တစ်ပြိုင်နက် လူများကို အဆုံးမရှိ ဆက်လက်ဖမ်းဆီးကြလိမ့်မည်။ ထိုသို့သော အခြေအနေတွင် အလွန်များပြားသော လူတို့၏ အသင်းတော်အသက်တာသည် ထိခိုက်မည်ဖြစ်ပြီး အလွန်များပြားသော လူတို့၏ ပုံမှန်တာဝန်ထမ်းဆောင်မှုသည် ထိခိုက်မည် ဖြစ်သည်။ ဤသည်တို့မှာ အတော်ပင် ဆိုးရွားသော အကျိုးဆက်များ မဟုတ်လော။ သင်တို့ ဤအရာများကို ထည့်သွင်းစဉ်းစားရမည်။ ဤသို့သော လူစားမျိုးသည် အခြားသူများနှင့် ပေါင်းသင်းဆက်ဆံသည့်အခါ အစဉ် ဒေါသတကြီး ဝုန်းဒိုင်းကြဲတတ်ကြသည်။ တစ်စုံတစ်ဦးက ၎င်းတို့ကို မပျော်ရွှင်စေသည့်အရာတစ်ခုကို ပြောဆိုပါက သို့မဟုတ် ၎င်းတို့၏ ပြဿနာများကို ဖော်ထုတ်ပြီး ဒေါသထွက်စေပါက ၎င်းတို့သည် ထိုသူအပေါ် စိတ်ဆိုးပြီး ရက်ပေါင်းများစွာ စကားမပြောဘဲပင် ရှိကောင်းရှိမည်ဖြစ်ကာ သင်က ၎င်းတို့ကို သွားရှာပြီး တာဝန်ထမ်းဆောင်ရန် တောင်းဆိုသည့်အခါ ထိုတောင်းဆိုချက်ကို ၎င်းတို့ လျစ်လျူရှုကြသည်။ ဤသို့သော လူစားမျိုးနှင့် ပေါင်းသင်းဆက်ဆံရန် မဖြစ်နိုင်ပေ။ ၎င်းတို့သည် ဆိုးယုတ်သောလူများ မဟုတ်လော။ လူတစ်စုထဲတွင် ဆိုးယုတ်သောလူများက “မည်သူမဆို ကျွန်ုပ်ကို ကျော်လျှင် ကျွန်ုပ်သည် အလွတ်ပေးမည် မဟုတ်။ သင် အတိအကျ မည်သည့်နေရာတွင် နေသည်ကို ကျွန်ုပ်သိသည်၊ သင့်ပြတင်းပေါက် လိုက်ကာအရောင်ကိုပင် ကျွန်ုပ်သိသည်။ သင်တို့ စုဝေးသည့်နေရာနှင့် ခေါင်းဆောင်များ၊ အမှုဆောင်များ နေသည့်နေရာတို့ကို ကျွန်ုပ် ကောင်းကောင်း သိသည်” ကဲ့သို့သော စကားများကို ပြောဆိုသည်ကို သင်တို့ မကြာခဏ ကြားရသည်။ ဤသို့သော လူစားမျိုးသည် အန္တရာယ်ရှိသော ပုဂ္ဂိုလ်များဖြစ်သည်ဟု သင်တို့ ပြောမည်လော။ (ပြောပါမည်။) ၎င်းတို့သည် ပုံစံတကျယုဒများ ဖြစ်ကြသည်။ အရာအားလုံး ပုံမှန်ဖြစ်နေသည့်အခါ၌ပင် ၎င်းတို့သည် သစ္စာဖောက်ရန် မိမိတို့သဘောအတိုင်း ပြုလုပ်ကောင်း ပြုလုပ်ကြဦးမည်။ ပြီးလျှင် မတော်တဆမှု တစ်စုံတစ်ရာ ရှိပါက ယုဒဖြစ်ရန် ပထမဆုံး ခုန်ထွက်လာမည့်သူများ ဖြစ်ကြလိမ့်မည်။ သို့ဖြစ်၍ ဤသို့သော လူစားမျိုးကို အသင်းတော်၌ တွေ့ရှိပါက ၎င်းတို့ကို တတ်နိုင်သမျှ အစောဆုံး ရှင်းလင်းပစ်သင့်သည် သို့မဟုတ် နှင်ထုတ်သင့်သည်။ ဤသို့သော လူစားမျိုးတွင် အခြား မည်သည့် သရုပ်သကန်များ ရှိသေးသနည်း။ ဥပမာအားဖြင့် စုဝေးပွဲများအတွင်း ညီအစ်ကိုမောင်နှမများသည် ပုံမှန်တွေ့ဆုံကြသောကြောင့် အပြန်အလှန် နှုတ်ဆက်စကားပြောဆိုရန် မလိုအပ်ပေ။ အချိန်တန်သည့်အခါ ၎င်းတို့သည် စုဝေးပွဲကို စတင်ကြပြီး ဘုရားသခင်၏ နှုတ်ကပတ်တော်များကို ဖတ်ရှုကာ သမ္မာတရားကို မိတ်သဟာယဖွဲ့ကြသည်။ သို့သော် ဒေါသတကြီး ဝုန်းဒိုင်းကြဲတတ်သောသူတို့သည် မည်သူမျှ ၎င်းတို့ကို အာရုံမစိုက်ကြောင်း သို့မဟုတ် မနှုတ်ဆက်ကြောင်း မြင်သည့်အခါ ဒေါသထွက်ကြသည်။ ၎င်းတို့က “သင်တို့အားလုံး ကျွန်ုပ်ကို အထင်သေးကြသလော။ ဟွန်း၊ သင်တို့တစ်ယောက်မျှ ကျွန်ုပ်ကို မကြိုဆိုကြ၊ ကောင်းပြီလေ၊ ဤသည်မှာ အဆင်ပြေပါသည်၊ သင်တို့ကို ကိုင်တွယ်ရန် ကျွန်ုပ်တွင် နည်းလမ်းတစ်ခု ရှိသည်။ အသင်းတော်ခေါင်းဆောင်များ နေသည့်နေရာကို ကျွန်ုပ်သိသည်၊ သင်တို့၏ တာဝန်များကို ထမ်းဆောင်သည့်နေရာနှင့် သင်တို့လုပ်ဆောင်နေသည့် အလုပ်တို့ကို ကျွန်ုပ်သိသည်၊ ခေါင်းဆောင်များနှင့် အမှုဆောင်များကို မည်သူက ဧည့်ခံနေသည်၊ ပူဇော်သက္ကာများကို မည်သူက ကာကွယ်စောင့်ရှောက်သည်၊ စာအုပ်များ ပုံနှိပ်ခြင်းကို မည်သူက ကိုင်တွယ်သည်နှင့် ယင်းတို့ကို လိုက်လံပို့ဆောင်ရန် မည်သူက တာဝန်ရှိသည်တို့ကို ကျွန်ုပ်သိသည်၊ သင်တို့အားလုံးကို ကျွန်ုပ် တိုင်ကြားမည်။ အသင်းတော်အကြောင်း အရာအားလုံးကို ကျွန်ုပ် ရဲထံတိုင်ကြားမည်” ဟု မစဉ်းမစား ပြောထွက်ကြသည်။ လူများက ၎င်းတို့ကို အဆုံးစွန်သော လေးစားမှုဖြင့် ဆက်ဆံပါက အရာအားလုံး အဆင်ပြေသည်။ သို့သော် တစ်စုံတစ်ဦးက ၎င်းတို့ကို စိတ်အနှောင့်အယှက် ဖြစ်စေသည် သို့မဟုတ် ရန်စသည်နှင့်တစ်ပြိုင်နက် ယင်းမှာ ပြဿနာတစ်ခု ဖြစ်လာသည်၊ ၎င်းတို့သည် လက်စားချေခြင်းနှင့် သစ္စာဖောက်ခြင်းတို့ကို ကြိုးပမ်းကြလိမ့်မည်။ ၎င်းတို့ကို မပျော်ရွှင်စေသော သို့မဟုတ် မကျေမနပ်ဖြစ်စေသော တစ်စုံတစ်ရာကို ကြုံတွေ့ရသည့်အခါတိုင်း ၎င်းတို့သည် ညီအစ်ကိုမောင်နှမများနှင့် အသင်းတော် ခေါင်းဆောင်များကို ပြင်းထန်သော ခြိမ်းခြောက်မှုများ ပြုလုပ်ကြသည်။ ဤသို့သော လူစားမျိုးသည် ကြောက်စရာကောင်းပြီး အန္တရာယ်ရှိသည်ဟု သင်တို့ ပြောမည်လော။ (၎င်းတို့သည် အန္တရာယ်ရှိပါသည်။) ဤသို့သော လူစားမျိုးသည် အချိန်မရွေး သစ္စာဖောက်နိုင်စွမ်းရှိသော ယုဒများ ဖြစ်ကြသည်၊ ၎င်းတို့သည် အန္တရာယ်ရှိသော ပုဂ္ဂိုလ်များ ဖြစ်ကြသည်။

အချိန်မရွေး သစ္စာဖောက်နိုင်စွမ်းရှိသော လူတို့၏ နောက်ထပ် သရုပ်သကန်တစ်ရပ် ရှိသေးသည်။ ဥပမာအားဖြင့် အဆင်းနီသော နဂါးကြီး၏ နိုင်ငံတွင် ပြည်နယ်နှင့် မြို့အသီးသီး၌ တည်ထောင်ထားသော အသင်းတော်အရေအတွက်၊ အသင်းတော်တစ်ခုစီတွင် လူမည်မျှရှိသည်၊ ခေါင်းဆောင်များ မည်သူဖြစ်သည်၊ အသင်းတော် မည်သည့်အလုပ်တွင် ပါဝင်ပတ်သက်နေသည် စသည့် ဤအရာများကို အထူးလျှို့ဝှက်ထားရမည် ဖြစ်သည်။ ဘာသာတရားမရှိသော မိသားစုဝင်များနှင့် ဆွေမျိုးများကိုပင် သတိထားရမည်ဖြစ်ပြီး အသင်းတော်အတွက် နောင်အနာဂတ် ပြဿနာများကို ကာကွယ်ရန် ဤအချက်အလက်ကို မည်သည့်အခါမျှ မပေါက်ကြားစေရ။ သို့သော် မသမာသော ရည်ရွယ်ချက်များ ရှိသော ဤအန္တရာယ်ရှိသည့် ပုဂ္ဂိုလ်များသည် ထိုသို့သောအရာများကို စုံစမ်းမေးမြန်းရန် အစဉ် ကြိုးပမ်းကြသည်။ ညီအစ်ကိုမောင်နှမများက ၎င်းတို့ကို ပြောပြရန် ငြင်းဆိုပါက ၎င်းတို့က “အဘယ်ကြောင့် သင်တို့အားလုံးက ဤအရာများကို သိနေပြီး ငါတစ်ယောက်တည်းသာ မည်သည့်အရာမျှ မသိဘဲ ကျန်ရစ်ရသနည်း။ အဘယ်ကြောင့် ကျွန်ုပ်ကို မပြောပြသနည်း။ သင်တို့သည် ကျွန်ုပ်ကို ညီအစ်ကိုမောင်နှမ တစ်ဦးအဖြစ် မဟုတ်ဘဲ အပြင်လူတစ်ဦးကဲ့သို့ သဘောထားနေကြသလော။ ကောင်းပြီလေ၊ သို့ဆိုလျှင် သင်တို့ကို ကျွန်ုပ် တိုင်ကြားမည်” ဟု ခံစားကြသည်။ သင်တို့ မြင်သည့်အတိုင်း မည်သည့်အခြေအနေတွင်မဆို ၎င်းတို့သည် အသင်းတော်နှင့် ညီအစ်ကိုမောင်နှမများကို တိုင်ကြားနိုင်စွမ်းရှိကြသည်။ မည်သူမျှ ၎င်းတို့ကို မစော်ကားသော်လည်း အနည်းငယ်မျှသော မကျေနပ်မှုကပင် ၎င်းတို့အား အသင်းတော်ကို တိုင်ကြားလိုစိတ် ဖြစ်ပေါ်စေသည်။ ဥပမာအားဖြင့် ဘုရားသခင်၏ နှုတ်ကပတ်တော် စာအုပ်များကို ညီအစ်ကိုမောင်နှမများထံ ဖြန့်ဝေသည့်အခါ လူတိုင်းသည် စာအုပ်ထဲတွင် ဘုရားသခင်၏ နှုတ်ကပတ်တော် အခန်းမည်မျှရှိသည်၊ စာမျက်နှာမည်မျှရှိသည်၊ ပုံနှိပ်အရည်အသွေး မည်သို့ရှိသည်ကို စိတ်အားထက်သန်စွာ စတင်ကြည့်ရှုကြသည်။ ၎င်းတို့အားလုံးသည် စာအုပ်ကို လက်ထဲတွင် ကိုင်ထားရသည်ကို ပျော်ရွှင်ပြီး စိတ်လှုပ်ရှားကြသည်။ သို့သော် တစ်ဖက်တွင် စံပြယုဒများဖြစ်သည့် လူစားမျိုးမှာမူ “ဤစာအုပ်ကို မည်သည့်နေရာတွင် ပုံနှိပ်ခဲ့သနည်း။ တစ်အုပ် ပုံနှိပ်လျှင် မည်မျှကုန်ကျသနည်း။ ပုံနှိပ်ခြင်းကို မည်သူ တာဝန်ယူသနည်း။ ပုံနှိပ်ပြီးနောက် မည်သူက သယ်ယူပို့ဆောင်ရေးကို ကိုင်တွယ်သနည်း။ ဤစာအုပ်များ ကျွန်ုပ်တို့၏ အသင်းတော်သို့ မည်သို့ ရောက်ရှိလာခဲ့သနည်း။ စာအုပ်များကို မည်သည့်နေရာတွင် သိုလှောင်ထားသနည်း။ ၎င်းတို့ကို စောင့်ရှောက်ထိန်းသိမ်းရန် မည်သူ တာဝန်ယူသနည်း” ဟု စဉ်းစားနေကြသည်။ ဤအကြောင်းအရာများသည် ပင်ကိုသဘာဝအားဖြင့် အကဲဆတ်သည်။ ယေဘုယျအားဖြင့် ဆင်ခြင်တုံတရားရှိသူများနှင့် လူ့သဘာဝရှိသူတို့သည် ထိုသို့သောကိစ္စများကို စုံစမ်းမေးမြန်းကြမည် မဟုတ်သော်လည်း သစ္စာဖောက်နိုင်စွမ်းရှိသော ဤအန္တရာယ်ရှိသည့် ပုဂ္ဂိုလ်များသည် ယင်းတို့အကြောင်းကို စုံစမ်းမေးမြန်းရန် စိတ်အားထက်သန်ကြသည်။ သို့ဆိုလျှင် သင်တို့ မည်သို့ထင်သနည်း၊ ၎င်းတို့က ဤအရာများအကြောင်း ဆက်လက်မေးမြန်းနေသည့်အခါ ၎င်းတို့ကို ပြောပြသင့်သလော၊ မပြောပြသင့်သလော။ (၎င်းတို့ကို မပြောပြသင့်ပါ။) သင်တို့က ၎င်းတို့ကို ပြောပြပါက ၎င်းတို့သည် ဤအချက်အလက်ကို ဖွင့်ချပြီး သစ္စာဖောက်နိုင်စွမ်း ရှိကြလိမ့်မည်။ သင်တို့က ၎င်းတို့ကို မပြောပြပါကလည်း ၎င်းတို့တွင် ပြောစရာစကား ရှိလိမ့်မည်။ “ဤအကြောင်းကို ကျွန်ုပ် အဘယ်ကြောင့် သိခွင့်မရရသနည်း။ ဘုရားအိမ်တော်သည် တရားမမျှတပေ။ ကျွန်ုပ်သည် ဘုရားအိမ်တော်၏ အစိတ်အပိုင်းတစ်ရပ်ဖြစ်သည်၊ မည်သည့်ကိစ္စရပ်မဆိုနှင့်ပတ်သက်၍ ကျွန်ုပ်တွင် သိပိုင်ခွင့်ရှိသည်။ သင်တို့က ကျွန်ုပ်ကို အပြင်လူတစ်ဦးကဲ့သို့ သဘောထားနေကြသည်။ ကောင်းပြီ၊ သင်တို့ကို ကျွန်ုပ် တိုင်ကြားမည်” ဟူ၍ ဖြစ်သည်။ တစ်ဖန် ၎င်းတို့သည် အသင်းတော်ကို တိုင်ကြားလိုကြပြန်သည်။ ၎င်းတို့သည် ဆိုးယုတ်သောလူများ မဟုတ်လော။ ၎င်းတို့ အသင်းတော်ကို ရဲထံ တိုင်ကြားခဲ့ပါက မည်သို့သော အကျိုးဆက်များကို သယ်ဆောင်လာမည်နည်း။ ညီအစ်ကိုမောင်နှမများ ဖမ်းဆီးခြင်းခံရပါက အသက်အန္တရာယ်နှင့် ရင်ဆိုင်ရမည် မဟုတ်လော။ ထို့အပြင် ရဲက ဖမ်းဆီးမှုများ ပြုလုပ်ပြီးနောက် ဤအရာသည် ညီအစ်ကိုမောင်နှမများနှင့် အသင်းတော်၏ အလုပ်အတွက် များစွာသော အခက်အခဲကို ဖြစ်စေလိမ့်မည်။ ယင်းသည် ဘုရားသခင် ရွေးချယ်ထားသောလူများ၏ အသက်ဝင်ရောက်မှုကိုလည်း အတိုင်းအတာအမျိုးမျိုးဖြင့် ထိခိုက်စေလိမ့်မည်၊ သမ္မာတရားကို မည်သို့ရှာဖွေရမည်ကို မသိသောသူများသည် အပျက်သဘောဆောင်လာနိုင်ပြီး စုဝေးပွဲများ တက်ရောက်ခြင်းကိုပင် လုံးဝ ရပ်တန့်သွားနိုင်သည်။ ၎င်းတို့သည် ဤအရာ တစ်ခုကိုမျှ လုံးဝ ထည့်မစဉ်းစားကြပေ။ သို့ဆိုလျှင် ၎င်းတို့တွင် အသိစိတ်နှင့် ဆင်ခြင်တုံတရား ရှိသလော။ အသင်းတော် မည်သည့်အလုပ်ကို လုပ်ဆောင်နေသည်ဖြစ်စေ ၎င်းတို့သည် ထိုအကြောင်းကို ဦးစွာ သိလိုကြသည်။ အသင်းတော်၌ ဖြစ်ပျက်နေသမျှ အရာအားလုံးကို သိရှိမှသာ ၎င်းတို့ ပျော်ရွှင်ကြသည်။ ၎င်းတို့ကို မပြောပြသည့်အရာ တစ်ခုတလေပင် ရှိပါက ၎င်းတို့သည် ထိုအရာကို လက်မလွှတ်နိုင်ဘဲ အသင်းတော်ကို သွားတိုင်ကြားလိုကြသည်၊ ယင်းက ကြီးမားသော ဒုက္ခကို ဖြစ်စေနိုင်သည်။ ဤသည်မှာ အဘယ်ကဲ့သို့သော အရာတစ်မျိုး ဖြစ်သနည်း။ ဤသည်မှာ နတ်ဆိုးတစ်ကောင် ဖြစ်သည်။ နတ်ဆိုးတစ်ကောင်သည် အသင်းတော်၌ တစ်စုံတစ်ရာကို အစဉ် စိုးရိမ်ပူပန်နေပါက ဒုက္ခဖြစ်ရန် သေချာသည်။ ဥပမာအားဖြင့် ချမ်းသာကြွယ်ဝပြီး များပြားသော ပူဇော်သက္ကာများ ပြုလုပ်သည့် ညီအစ်ကိုမောင်နှမအချို့ ရှိပါက ၎င်းတို့သည် ဤအကြောင်းကို မရပ်မနား တွေးတောပြီး “သင် ပူဇော်သက္ကာ မည်မျှ ပြုလုပ်ခဲ့သနည်း” ဟု ၎င်းတို့ကို မေးမြန်းကြသည်။ တစ်ဖက်လူက “ထိုအကြောင်းကို သင့်အား ကျွန်ုပ် မည်သို့ ပြောနိုင်မည်နည်း။ လက်ဝဲလက်ပြုသောအမှုကို လက်ယာလက်မသိစေနှင့်။ သင့်ကို ကျွန်ုပ် မပြောနိုင်ပါ၊ ယင်းမှာ လျှို့ဝှက်သည်” ဟု ပြန်ဖြေသည်။ ၎င်းတို့က “ထိုအရာကပင် လျှို့ဝှက်ရသလော။ သင် ကျွန်ုပ်ကို မယုံကြည်ဘူး။ သင် ကျွန်ုပ်ကို ညီအစ်ကိုမောင်နှမတစ်ဦးအဖြစ် မဆက်ဆံဘူး” ဟု တုံ့ပြန်သည်။ ၎င်းတို့၏ စိတ်နှလုံးထဲတွင် တစ်ဖက်လူကို မကျေမနပ်ဖြစ်ပြီး “ဟွန်း၊ သင်က သင်၏ များပြားသော ပူဇော်သက္ကာများနှင့် အလွန်တော်နေသည်ဟု ထင်နေသည်။ သင် ပူဇော်ခဲ့သည်ကို ကျွန်ုပ်အား မပြောပြ။ သင်၏ မိသားစုက စီးပွားရေးလုပ်ငန်းတစ်ခု လုပ်ကိုင်သည်ကို ကျွန်ုပ်သိသည်။ သင် ကျွန်ုပ်ကို စိတ်အနှောင့်အယှက်ဖြစ်အောင်လုပ်လျှင် ဘုရားကို ယုံကြည်သည့်အတွက် သင့်ကို ကျွန်ုပ် တိုင်ကြားမည်၊ ပြီးလျှင် သင်၏ စီးပွားရေးလုပ်ငန်းလည်း ပျက်စီးသွားမည်။ ထိုအခါ သင် တစ်ပြားတစ်ချပ်မျှ ပူဇော်ဆက်ကပ်နိုင်တော့မည်မဟုတ်” ဟု စဉ်းစားသည်။ သင်တို့ မြင်သည့်အတိုင်း ၎င်းတို့သည် လူများကို တစ်ဖန် သွားတိုင်ကြားလိုကြပြန်သည်။ ၎င်းတို့ကို မပြောပြသည့် သေးငယ်သောအရာတစ်ခု ရှိသည့်အခါတိုင်း ၎င်းတို့သည် အသင်းတော်နှင့် ညီအစ်ကိုမောင်နှမများကို တိုင်ကြားလိုကြသည်။ အရေးကြီးသော တာဝန်များကို ထမ်းဆောင်နေသည့် အချို့သော ပုဂ္ဂိုလ်များ၏ နေရာထိုင်ခင်းများကို လူအနည်းငယ်သာ သိရှိကြသည်။ ဤသည်မှာ မည်သူ့ထံမှမဆို တမင်တကာ ဖုံးကွယ်ထားခြင်း သို့မဟုတ် အခြားသူများ၏ နောက်ကွယ်တွင် မသမာသော တစ်စုံတစ်ရာကို လုပ်ဆောင်နေခြင်းအကြောင်း မဟုတ်ပေ၊ ယင်းမှာ ပတ်ဝန်းကျင်သည် အလွန်အန္တရာယ်များသောကြောင့်ဖြစ်ပြီး လုံခြုံရေးအတွက် ထိုသို့သော အစီအစဉ်များကို ပြုလုပ်ရန် လိုအပ်သောကြောင့် ဖြစ်သည်။ ဤသစ္စာဖောက်၊ ဤယုဒသည် အချို့သော ခရီးသွား ညီအစ်ကိုမောင်နှမများကို မိသားစုတစ်ခုက ဧည့်ခံနေသည်ဟု ကြားသည့်အခါ ဤအရာသည် တိုင်ကြားထိုက်သောအရာဖြစ်သည်၊ ရဲက ၎င်းတို့ကို ဆုချကောင်းပင် ချလိမ့်မည်ဟု ၎င်းတို့ တွေးထင်ကြသည်။ ၎င်းတို့သည် တံခါးနောက်တွင် ပုန်း၍ နားထောင်ကြပြီး တစ်စုံတစ်ရာကို ကြားပြီးနောက် ဒေါသထွက်ကြသည်။ “သင်တို့က ကျွန်ုပ်ကို မပြောပြဘဲ ကျွန်ုပ်၏ နောက်ကွယ်တွင် အသင်းတော်ကိစ္စများကို ဆွေးနွေးနေကြသည်။ သင်တို့က ကျွန်ုပ် သစ္စာဖောက်မည်ကို ကြောက်သောကြောင့် ကျွန်ုပ်ကို သတိထားနေပြီး အရာများကို ဖုံးကွယ်ထားကာ ကျွန်ုပ်ကို ဘုရားအိမ်တော်၏ အစိတ်အပိုင်းတစ်ရပ်အဖြစ် သဘောမထားကြဘူး။ ကောင်းပြီ၊ သင်တို့ကို ကျွန်ုပ် တိုင်ကြားမည်” ဟူ၍ ဖြစ်သည်။ တစ်ဖန် သင်တို့ မြင်သည့်အတိုင်း ၎င်းတို့သည် အခြားသူများကို တိုင်ကြားလိုကြပြန်သည်။ ဤသူသည် ပြဿနာကြီးတစ်ခု ဖြစ်သည်ဟု သင်တို့ ပြောမည်လော။ (ပြောပါမည်။) ညီအစ်ကိုမောင်နှမများ သို့မဟုတ် အသင်းတော်နှင့် သက်ဆိုင်သော အခြေအနေအားလုံးကို လူတိုင်းအား အသိပေးသင့်သည်၊ လူတိုင်းတွင် သိပိုင်ခွင့်ရှိသည်၊ အထူးသဖြင့် ၎င်းတို့ကိုယ်တိုင်တွင် ဖြစ်သည်ဟု ၎င်းတို့ ယုံကြည်ကြသည်။ ၎င်းတို့ကို မပြောပြသည့်အရာ တစ်ခုတလေပင် ရှိပါက ၎င်းတို့သည် လူများကို တိုင်ကြားမည်ဟု ခြိမ်းခြောက်ကြသည်။ ၎င်းတို့သည် ညီအစ်ကိုမောင်နှမများနှင့် အသင်းတော် ခေါင်းဆောင်များကို ခြိမ်းခြောက်ရန် တိုင်ကြားခြင်းဟူသော လုပ်ရပ်ကို အစဉ်အမြဲ အသုံးပြုပြီး မိမိတို့၏ ကိုယ်ပိုင်ပန်းတိုင်များကို အောင်မြင်စေရန် ယင်းကို အစဉ် အသုံးပြုကြသည်။ ဤကဲ့သို့သော လူများသည် အသင်းတော်၌ ကြီးမားသော မမြင်နိုင်သည့် အန္တရာယ်တစ်ခု၊ အချိန်မရွေး ပေါက်ကွဲနိုင်သော ဗုံးတစ်လုံး ဖြစ်သည်။ မည်သည့်အခိုက်အတန့်တွင်မဆို ၎င်းတို့သည် ညီအစ်ကိုမောင်နှမများနှင့် အသင်းတော်၏အလုပ်အတွက် ဘေးအန္တရာယ်နှင့် ကပ်ဘေးကို သယ်ဆောင်လာနိုင်သည်။ ထိုသို့သော ပုဂ္ဂိုလ်များကို တွေ့ရှိသည့်အခါ ၎င်းတို့ကို ရှင်းလင်းပစ်သင့်သည်၊ ၎င်းတို့ကို လုံးဝ မျက်နှာသာမပေးရ။

အသင်းတော်၌ ယုဒများဖြစ်ကြသော လူအချို့လည်း ရှိကြပြီး ၎င်းတို့သည် ဘုရားအိမ်တော်၌ ငွေမည်မျှရှိသည်ကိုလည်းကောင်း၊ အသင်းတော်၌ မည်သူက အလှူငွေ အများဆုံး ထည့်ဝင်သည်ကိုလည်းကောင်း အစဉ်မပြတ် စုံစမ်းမေးမြန်းရန် ကြိုးစားနေကြသည်။ အခြားသူများက ၎င်းတို့အား “ဤကိစ္စကို သင့်အား မပြောနိုင်ပါ။ ဤအရာကို သိခြင်းသည် သင့်အတွက် အကျိုးရှိမည် မဟုတ်သည့်အပြင် ဤကိစ္စသည် သင် စုံစမ်းမေးမြန်းသင့်သည့်အရာလည်း မဟုတ်ပါ” ဟု ပြောဆိုကြသည်။ ဤသို့ကြားပြီးနောက် ၎င်းတို့သည် ရန်လိုလာပြီး “သင်တို့အားလုံး ကျွန်ုပ်ကို သတိထားရှောင်နေကြသည်၊ အထင်သေးနေကြသည်၊ ညီအစ်ကိုမောင်နှမတစ်ဦးအဖြစ် မဆက်ဆံကြပေ၊ သင်တို့သည် ကျွန်ုပ်ကို သူစိမ်းတစ်ဦးကဲ့သို့ ဆက်ဆံနေကြသည်။ အသင်းတော်၏ငွေကို မည်သူ့အိမ်၌ ထိန်းသိမ်းထားသည်ကို ကျွန်ုပ်သိသည်။ ကျွန်ုပ် သင်တို့ကို တိုင်ကြားမည်၊ ပြီးလျှင် ရဲများကို အားလုံးသိမ်းဆည်းခိုင်းမည်၊ ထိုအခါ ငွေမည်မျှရှိသည်ကို ကျွန်ုပ် သိရပေတော့မည်” ဟု ပြောဆိုကြသည်။ တစ်စုံတစ်ရာ ဖြစ်ပျက်သည့်အခါတိုင်း ၎င်းတို့သည် သစ္စာဖောက်လိုကြသည် သို့မဟုတ် အခြားသူများကို တိုင်ကြားလိုကြသည်။ အသင်းတော်၌ အယောင်ဆောင်ခေါင်းဆောင်များ၊ အန္တိခရစ်များနှင့် ဆိုးယုတ်သောလူများကြောင့် ဖြစ်ပေါ်လာသော နှောင့်ယှက်မှုများနှင့် ပတ်သက်လာသည့်အခါတွင်သာ ၎င်းတို့သည် မည်သည့်အရာကိုမျှ မည်သည့်အခါမျှ မတိုင်ကြားကြပေ။ သို့မဟုတ် အယောင်ဆောင်ခေါင်းဆောင်များနှင့် အန္တိခရစ်တို့က အလှူငွေများကို ခိုးယူခြင်း သို့မဟုတ် သိမ်းပိုက်ခြင်းကို မြင်တွေ့သည့်အခါ၌ပင် ဤလုပ်ရပ်များကို ၎င်းတို့သည် မည်သည့်အခါမျှ မဖော်ထုတ်၊ သို့မဟုတ် မတိုင်ကြားသကဲ့သို့ ဘုရားအိမ်တော်ကိုလည်း အကြောင်းမကြားကြပေ။ ၎င်းတို့သည် ထိုသို့သောကိစ္စရပ်များကို စိတ်မဝင်စားကြပေ။ သို့သော် ညီအစ်ကို သို့မဟုတ် မောင်နှမတစ်ဦးဦးက ၎င်းတို့ကို ရန်စခြင်း၊ ပြစ်မှားခြင်း သို့မဟုတ် မထီမဲ့မြင်ပြုခြင်းများ ပြုလုပ်ပါက ၎င်းတို့သည် သွား၍ တိုင်ကြားကြလိမ့်မည်။ သို့မဟုတ် ဘုရားအိမ်တော်၏ အလုပ်အစီအစဉ်အချို့သည် ၎င်းတို့၏ အယူအဆများနှင့် မကိုက်ညီဘဲ ၎င်းတို့ကို အရှက်ရစေလျှင် သို့မဟုတ် ခက်ခဲသော အခြေအနေသို့ ရောက်စေလျှင် ၎င်းတို့သည် “ငါ သင့်ကို တိုင်ကြားမည်။ သင် အသင်းတော်ခေါင်းဆောင်ရာထူး ဆုံးရှုံးသွားအောင် ငါလုပ်မည်၊ အသင်းတော်၏အလုပ် မအောင်မြင်အောင် ငါလုပ်မည်၊ အသင်းတော် ပြိုကွဲသွားအောင် ငါလုပ်မည်” ဟု စတင်စဉ်းစားကြသည်။ မြင်ပြီလော။ ၎င်းတို့သည် ဤအကြောင်းကြောင့်ပင် အသင်းတော်ခေါင်းဆောင်ကို တိုင်ကြားလိုကြသည်။ အချို့သောအသင်းတော်များတွင် ပြည်ပ၌ တာဝန်ထမ်းဆောင်ရန် သင့်တော်သော လူအချို့ကို ရွေးချယ်ကြသည်၊ ၎င်းတို့၏ မိသားစုနှင့် ပုဂ္ဂိုလ်ရေးဆိုင်ရာ အခြေအနေများကလည်း ခွင့်ပြုသည်၊ ၎င်းတို့သည် ဘုရားအိမ်တော်၏ တောင်းဆိုချက်များနှင့် ကိုက်ညီပြီး ညီအစ်ကိုမောင်နှမများအားလုံးလည်း သဘောတူကြသည်။ ယုဒများဖြစ်ကြသော ထိုလူတို့သည် ဤအရာကို မြင်သည့်အခါ “ထိုသို့သော ကောင်းမွန်သည့်အရာများသည် ငါ့အလှည့်သို့ မည်သည့်အခါမျှ မရောက်လာပေ။ ငါ သင်တို့ကို တိုင်ကြားရမည်သာ။ ငါတို့အသင်းတော်မှ လူအချို့သည် မိမိတို့၏ တာဝန်ကို ထမ်းဆောင်ရန် ပြည်ပသို့ သွားကြမည်ဖြစ်ကြောင်း ရဲများကို ငါပြောမည်။ သင်တို့ တိုင်းပြည်မှ မထွက်ခွာနိုင်အောင် ငါလုပ်မည်။ အဆင်းနီသော နဂါးကြီးကို သင်တို့အား ဖမ်းဆီးခိုင်းမည်၊ သို့မဟုတ် အစိုးရကို သင်တို့ကို ထောက်လှမ်းစောင့်ကြည့်ခိုင်းမည်၊ သို့မှသာ သင်တို့သည် မိမိတို့၏ အိမ်များသို့ပင် မပြန်နိုင်ကြတော့မည်” ဟု တွေးထင်ကြသည်။ ညီအစ်ကိုမောင်နှမများ ပြည်ပသို့ မသွားနိုင်သရွေ့ ၎င်းတို့သည် ကျေနပ်နေကြသည်။ သင်တို့ မည်သို့ထင်သနည်း၊ ထိုသို့သောလူများ၏ လုပ်ရပ်များ၏ သဘောသဘာဝသည် ရံဖန်ရံခါ အဖျက်အမှောင့်လုပ်ပြီး နှောင့်ယှက်သောသူတို့ထက် ပို၍ဆိုးရွားသည် မဟုတ်လော။ (ဆိုးရွားပါသည်။) ဤလူစားမျိုးသည် ပြဿနာကြီးတစ်ခု ဖြစ်သည်။ ၎င်းတို့၌ ဘုရားသခင်ကို ကြောက်ရွံ့သော စိတ်နှလုံး ကင်းမဲ့ပြီး ဘုရားသခင်ကို လုံးဝမကြောက်ရွံ့ကြပေ။ မည်သည့်အခြေအနေ သို့မဟုတ် မည်သည့်အကြောင်းပြချက်ကြောင့်ဖြစ်စေ မိမိတို့အလိုအတိုင်း မဖြစ်သရွေ့ ၎င်းတို့သည် အသင်းတော်ကို တိုင်ကြားလိုကြပြီး ညီအစ်ကိုမောင်နှမများကို သစ္စာဖောက်လိုကြသည်၊ ၎င်းတို့သည် နတ်ဆိုးများ ဖြစ်ကြသည်။ အသင်းတော်သည် ထိုသို့သောလူများကို တွေ့ရှိသည့်အခါ အနာဂတ်တွင် ဒုက္ခမဖြစ်စေရန် တတ်နိုင်သမျှ အစောဆုံး ရှင်းလင်းပစ်သင့်သည် သို့မဟုတ် နှင်ထုတ်သင့်သည်။ လက်ရှိပတ်ဝန်းကျင်က ဤသို့ပြုလုပ်ရန် အခါအခွင့်မသင့်သေးပါက သို့မဟုတ် အခြေအနေမပေးသေးပါက ၎င်းတို့ကို တင်းကျပ်စွာ စောင့်ကြည့်ခြင်း၊ ကြီးကြပ်ခြင်းနှင့် သတိထားရှောင်ခြင်းများ ပြုလုပ်ရမည်။ အခြေအနေများက ခွင့်ပြုသည့်အခါ ဤကဲ့သို့သော အန္တရာယ်ရှိသည့် ပုဂ္ဂိုလ်များကို လုံးဝ သည်းခံမထားသင့်ပေ၊ ၎င်းတို့ကို တတ်နိုင်သမျှ အစောဆုံးနှင့် အမြန်ဆုံး ရှင်းလင်းပစ်လော့ သို့မဟုတ် နှင်ထုတ်လော့။ ၎င်းတို့က အသင်းတော်ကို သစ္စာဖောက်ပြီး အကျိုးဆက်များ ဖြစ်ပေါ်စေသည်အထိ မစောင့်ဘဲ တစ်စုံတစ်ခုကို ဆောင်ရွက်လော့။ ၎င်းတို့သည် ထိုသို့ပြုလုပ်ပြီး ယင်းက တကယ့်အကျိုးဆက်များကို ဖြစ်ပေါ်စေသည်နှင့်တစ်ပြိုင်နက် ဆုံးရှုံးမှုများသည် ကြီးမားလိမ့်မည်။ ညီအစ်ကိုမောင်နှမ မည်မျှ ပြန်စရာအိမ်မရှိဘဲ ကျန်ရစ်မည်ကို သို့မဟုတ် ဖမ်းဆီးခံရပြီး ထောင်ချခံရမည်ကို မည်သူသိနိုင်မည်နည်း။ ညီအစ်ကိုမောင်နှမများစွာတို့သည် မိမိတို့၏ တာဝန်ကို မထမ်းဆောင်နိုင်တော့ခြင်း သို့မဟုတ် အသင်းတော်အသက်တာကို အသက်မရှင်နိုင်တော့ခြင်းများ ဖြစ်ကောင်းဖြစ်နိုင်သည်။ အကျိုးဆက်များသည် စိတ်မကူးနိုင်လောက်အောင် ဖြစ်လိမ့်မည်။ ထို့ကြောင့် ခေါင်းဆောင်များနှင့် အမှုဆောင်များအနေဖြင့် အသင်းတော်၌ ယုဒများဖြစ်ကြသော လူများကို တွေ့ရှိပါက ၎င်းတို့ကို အချိန်နှင့်တစ်ပြေးညီ ရှင်းလင်းပစ်ရမည် သို့မဟုတ် နှင်ထုတ်ရမည်။ ညီအစ်ကိုမောင်နှမတစ်ဦးအနေဖြင့် ထိုသို့သောလူများကို တွေ့ရှိပါက ၎င်းတို့ကို အသင်းတော်၏ ခေါင်းဆောင်များနှင့် အမှုဆောင်များထံ အစောဆုံး တိုင်ကြားရမည်။ ဤကိစ္စသည် အသင်းတော် ညီအစ်ကိုမောင်နှမများ၏ လုံခြုံရေးအပြင် သင်၏ ကိုယ်ပိုင်လုံခြုံရေးနှင့်လည်း သက်ဆိုင်သည်။ “၎င်းတို့သည် မည်သည့်သစ္စာဖောက်မှုကိုမျှ အမှန်တကယ် မပြုလုပ်ရသေးပါ၊ ထို့ကြောင့် ဤသည်မှာ အရေးကြီးသည့်ကိစ္စမဟုတ်ပါ၊ ၎င်းတို့သည် ခဏတာ ဒေါသထွက်၍ ပြောဆိုခြင်းသာ ဖြစ်သည်” ဟု မတွေးထင်နှင့်။ လူတိုင်း ဒေါသထွက်ကြသည်၊ အချို့လူများသည် ဒေါသထွက်သည့်အခါ အများဆုံးအားဖြင့် ကြမ်းတမ်းသော စကားအနည်းငယ် ပြောဆိုခြင်း၊ အသေးစား ဒေါသတကြီး ပြုမူခြင်း သို့မဟုတ် ရက်အနည်းငယ် အပျက်သဘောဆောင်ခြင်းတို့ ပြုလုပ်ကောင်းပြုလုပ်နိုင်သည်။ သို့သော် ၎င်းတို့၌ ဘုရားသခင်ကို ကြောက်ရွံ့သော စိတ်နှလုံးရှိသရွေ့၊ စိတ်နှလုံးထဲ၌ ဘုရားသခင်ကို ကြောက်ရွံ့သရွေ့၊ အသိစိတ်နှင့် ဆင်ခြင်တုံတရားအချို့ ရှိသရွေ့၊ မိမိကိုယ်ကို ကျင့်ကြံပြုမူခြင်းအတွက် အခြေခံစည်းများ ရှိသရွေ့ မည်သို့ပင်ဖြစ်စေ အခြားသူများကို ထိခိုက်စေသည့်အရာများကို ၎င်းတို့သည် မည်သည့်အခါမျှ ပြုလုပ်မည်မဟုတ်ပေ။ သို့သော် ပင်ကိုအားဖြင့် ယုဒများဖြစ်ကြသောသူတို့အတွက်မူ ကွဲပြားသည်။ ၎င်းတို့သည် အလွယ်တကူပင် အသင်းတော်နှင့် ညီအစ်ကိုမောင်နှမများကို တိုင်ကြားနိုင်ပြီး မိမိတို့၏ ပန်းတိုင်များကို ရရှိရန် ညီအစ်ကိုမောင်နှမများနှင့် အသင်းတော်ကို ခြိမ်းခြောက်ရန် စာတန်၏ အင်အားစုများကို အစဉ်သဖြင့် အသုံးပြုလိုကြသည်။ ဤလူများသည် ဆိုးယုတ်သော မကောင်းဆိုးဝါးများနှင့် ပူးပေါင်းကြသည်၊ ၎င်းတို့၌ ကျင့်ကြံပြုမူခြင်းနှင့်ပတ်သက်၍ အခြေခံစည်းများ မရှိပေ။ ထို့ကြောင့် အသင်းတော်ခေါင်းဆောင်များနှင့် ညီအစ်ကိုမောင်နှမများ နှစ်ဦးစလုံးသည် အလွယ်တကူပင် အသင်းတော်ကို တိုင်ကြားနိုင်သောသူတို့နှင့်ပတ်သက်၍ အထူးသတိထားရမည်။ တစ်စုံတစ်ဦးသည် ယုတ္တိမတန်သော၊ တမင်တကာ ပြဿနာရှာသော၊ အသိခေါက်ခက် အဝင်နက်သော ထိုသို့သောလူများကို တွေ့ရှိပါက ၎င်းတို့ကို ခေါင်းဆောင်များနှင့် အမှုဆောင်များထံ ချက်ချင်း တိုင်ကြားသင့်ပြီး ထို့နောက် ၎င်းတို့ကို စောင့်ကြည့်၍ ကြီးကြပ်သင့်သည်။ အသင်းတော်ခေါင်းဆောင်များသည် ထိုသို့သောလူများကို တွေ့ရှိပါက အခြေအနေကို ကိုင်တွယ်ဖြေရှင်းရန် အစီအစဉ်တစ်ခုကို အစောဆုံး ရေးဆွဲသင့်သည်။ ၎င်းတို့သည် ညီအစ်ကိုမောင်နှမများကို ကာကွယ်ရမည်ဖြစ်ပြီး အသင်းတော်အသက်တာနှင့် အသင်းတော်၏အလုပ်ကို ထိုသို့သော ပုဂ္ဂိုလ်များ၏ ဖျက်ဆီးခြင်းနှင့် နှောင့်ယှက်ခြင်းတို့မှ ကာကွယ်ရမည်။ ထိုသို့သောလူများက အသင်းတော်ကို သို့မဟုတ် ညီအစ်ကိုမောင်နှမများကို တိုင်ကြားမည်ဟု ပြောဆိုသည့်အခါ ယင်းမှာ ခဏတာ ဒေါသထွက်၍ ပြောဆိုခြင်းမျှသာဖြစ်သည်ဟု မယူဆဘဲ သင်၏ သတိထားကာကွယ်မှုကို လျှော့ချမထားနှင့်။ လက်တွေ့တွင် ၎င်းတို့သည် ထိုသို့သောစကားများကို မကြာခဏ ပြောဆိုခြင်းအချက်က ဤစိတ်ကူးသည် ၎င်းတို့၏ စိတ်ထဲ၌ ရှိနှင့်ပြီးဖြစ်ကြောင်း သက်သေပြနေသည်။ ၎င်းတို့သည် ဤသို့တွေးထင်ပါက ထိုအတိုင်း ပြုမူနိုင်စွမ်းရှိသည်။ တစ်ခါတစ်ရံ “ငါ သင့်ကို တိုင်ကြားမည်” ဟု ပြောဆိုပြီးနောက် ၎င်းတို့သည် ထိုအတိုင်း မလုပ်ဆောင်ကောင်း မလုပ်ဆောင်နိုင်သော်လည်း မည်သည့်အချိန်တွင် ၎င်းတို့သည် အမှန်တကယ် သွား၍ တိုင်ကြားမည်ကို မည်သူသိနိုင်မည်နည်း။ ၎င်းတို့သည် ထိုသို့ပြုလုပ်သည်နှင့်တစ်ပြိုင်နက် အကျိုးဆက်များသည် စိတ်မကူးယဉ်နိုင်လောက်အောင် ဖြစ်လိမ့်မည်။ သို့ဖြစ်၍ သင်သည် ၎င်းတို့၏ စကားဖြစ်သော “ငါ သင့်ကို တိုင်ကြားမည်” ဟူသည့်စကားကို ဒေါသဖြင့် ပြောဆိုခြင်းမျှသာအဖြစ် အစဉ်သဘောထားပါက သင်သည် အသိဉာဏ်မဲ့ပြီး မိုက်မဲနေခြင်း ဖြစ်သည်။ သင်သည် ဤစကားများမှတစ်ဆင့် ၎င်းတို့၏ လူ့သဘာဝ အနှစ်သာရကို ထိုးထွင်းမမြင်နိုင်ခဲ့ပေ၊ ဤသည်မှာ အမှားတစ်ခု ဖြစ်သည်။ ၎င်းတို့သည် အခြားသူများကို ခြိမ်းခြောက်ရန် “ငါ သင့်ကို တိုင်ကြားမည်” ဟု အလွယ်တကူ ပြောဆိုနိုင်သည်၊ ဤသည်မှာ လုံးဝ ရိုးရှင်းသော ဒေါသစကားတစ်ခွန်း မဟုတ်ပေ၊ ယင်းက ၎င်းတို့သည် ယုဒ၏ သဘာဝရှိပြီး ကျင့်ကြံပြုမူခြင်းနှင့်ပတ်သက်ပါက အခြေခံစည်းများ ကင်းမဲ့ကြောင်းကို ပြသနေသည်။ မိမိတို့၏ အကျင့်နှင့်ပတ်သက်၍ အခြေခံစည်းများ မရှိသောသူသည် အဘယ်သို့သော အကောင်ယုတ်တစ်မျိုး ဖြစ်သနည်း။ အသိစိတ်နှင့် ဆင်ခြင်တုံတရားမရှိသော အမျိုးအစား ဖြစ်သည်။ အသိစိတ်မရှိလျှင် ၎င်းတို့သည် မည်သည့်ဒုစရိုက်အမှုကိုမဆို ကျူးလွန်နိုင်စွမ်းရှိပြီး ဆင်ခြင်တုံတရားမရှိလျှင် ၎င်းတို့သည် ဆင်ခြင်တုံတရား၏ ဘောင်များကို ကျော်လွန်၍ ပြုမူနိုင်စွမ်းရှိကာ မိုက်မဲသောအရာမျိုးစုံကို ပြုလုပ်ကြသည်။ အသင်းတော်ကို တိုင်ကြားပြီးနောက် ညီအစ်ကိုမောင်နှမများ ဖမ်းဆီးခံရသည်ကိုလည်းကောင်း၊ အသင်းတော်၏အလုပ် ထိခိုက်ပျက်စီးသည်ကိုလည်းကောင်း မြင်တွေ့ရသည့်အခါ ၎င်းတို့သည် မျက်ရည်ကျပြီး နောင်တရကြောင်း ဖော်ပြကောင်းဖော်ပြနိုင်သည်။ သို့သော် ဆင်ခြင်တုံတရားမဲ့ပြီး တစ်ဇွတ်ထိုးဆန်စွာ ဒုက္ခပေးသောလူများသည် ဆင်ခြင်တုံတရားမရှိဘဲ ပြုမူကြသည်၊ အနာဂတ်တွင် အလားတူအခြေအနေနှင့် ရင်ဆိုင်ရသည့်အခါ ၎င်းတို့သည် အသင်းတော်ကို တိုင်ကြားဦးမည်သာ ဖြစ်သည်။ ဤသည်မှာ ၎င်းတို့၏ သဘာဝနှင့်ဆိုင်သော ပြဿနာတစ်ခုကို ညွှန်ပြနေခြင်း မဟုတ်လော။ ဤသည်မှာ ၎င်းတို့၏ သဘာဝ အနှစ်သာရ အတိအကျပင် ဖြစ်သည်။ အချို့အသင်းတော်ခေါင်းဆောင်များသည် ၎င်းတို့ပြောဆိုသည့်အရာမှာ ခဏတာ ဒေါသထွက်၍ ပြောဆိုခြင်းမျှသာဖြစ်ပြီး ၎င်းတို့၏ သဘာဝသည် မဆိုးဟု ယုံကြည်နေကြဆဲ ဖြစ်သည်။ ၎င်းတို့က ဤသည်မှာ ၎င်းတို့၏ လူ့သဘာဝ၏ သဘာဝကျသော ထုတ်ဖော်မှုတစ်ခုမဟုတ်ဘဲ ၎င်းတို့၏ လူ့သဘာဝကို ကိုယ်စားမပြုဟု တွေးထင်ကြသည်။ ဤရှုမြင်ပုံသည် မှားယွင်းသည် မဟုတ်လော။ (ဟုတ်ပါသည်။) ၎င်းတို့သည် ယုတ်ညံ့သော စရိုက်ကို ပြသသည့် အပြုအမူကို ပုံမှန်အားဖြင့် မပြသလျှင်ပင် ၎င်းတို့သည် ညီအစ်ကိုမောင်နှမများကို တိုင်ကြားမည်ဟု မကြာခဏ ပြောဆိုခြင်းအချက်နှင့် ၎င်းတို့ကို မနှစ်မြို့စေသည့် အသေးအဖွဲကိစ္စလေးတစ်ခုကပင် ၎င်းတို့ကို တိုင်ကြားရန် တွေးထင်စေနိုင်ခြင်းအချက်သည် ၎င်းတို့၏ စရိုက်သည် ယုတ်ညံ့ပြီး စက်ဆုပ်ဖွယ်ကောင်းကြောင်းနှင့် ၎င်းတို့သည် ယုံကြည်စိတ်ချထိုက်သူများ မဟုတ်ကြောင်း သက်သေပြရန် လုံလောက်ပေသည်။ ထိုသို့သောလူများ၌ အသိစိတ် သို့မဟုတ် ဆင်ခြင်တုံတရား မရှိပေ။ ၎င်းတို့သည် မိမိတို့၏ ကိုယ်ပိုင်အကျိုးစီးပွားများနှင့် နှစ်သက်မှုများအပေါ် အခြေခံ၍ မိမိတို့အလိုရှိရာကို ပြုလုပ်လျက် အသိစိတ်၏ မည်သည့်စည်းမျှမရှိဘဲ မိမိတို့စိတ်တိုင်းကျ ကျင့်ကြံပြုမူကြသည်။ ထိုသို့သောလူများကို ရှင်းလင်းပစ်ခြင်းဖြင့် ကိုင်တွယ်သင့်ပြီး ၎င်းတို့အား သက်ညှာရန် မလိုအပ်ပေ၊ အကြောင်းမှာ ၎င်းတို့သည် ကလေးများမဟုတ်ဘဲ လူကြီးများဖြစ်ကြပြီး ညီအစ်ကိုမောင်နှမများနှင့် အသင်းတော်ကို တိုင်ကြားခြင်း၏ အကျိုးဆက်များကို သိသင့်သောကြောင့် ဖြစ်သည်။ ဤသည်မှာ အလွန်ရက်စက်ကြမ်းကြုတ်ပြီး အထိရောက်ဆုံးသော နည်းလမ်းဖြစ်ကြောင်း ၎င်းတို့သည် အပြည့်အဝ သိရှိကြသည်။ ၎င်းတို့သည် ဤအရာကို မိမိတို့၏ နောက်ဆုံးကိုင်ရမည့်လက်နက်အဖြစ်၊ ညီအစ်ကိုမောင်နှမများနှင့် အသင်းတော်ကို လက်စားချေရန် အန္တိမနည်းလမ်းအဖြစ် ရှုမြင်ကြသည်။ ငါ့ကို ပြောလော့၊ ထိုသို့သောလူများသည် ဆိုးယုတ်သော နတ်ဆိုးများ မဟုတ်လော။ (ဟုတ်ပါသည်။) သို့ဆိုလျှင် ဆိုးယုတ်သော နတ်ဆိုးများကို အဘယ်ကြောင့် သက်ညှာနေမည်နည်း။ ၎င်းတို့သည် ယုဒများဖြစ်ကြောင်း သင်တို့ အသိအမှတ်ပြုရန်အတွက် ၎င်းတို့က ညီအစ်ကိုမောင်နှမများနှင့် ဧည့်ခံသည့်မိသားစုများကို အဆင်းနီသော နဂါးကြီးထံ ပေါ်တင်ထောက်ပြသည်ကို သင်တို့ မြင်တွေ့သည်အထိ စောင့်နေရမည်လော။ သင်တို့သည် ဤအမှန်တရားများကို မြင်တွေ့ပြီး ၎င်းတို့ကို သတ်မှတ်သည့်အချိန်တွင် အလွန်နောက်ကျနေလောက်ပြီ ဖြစ်သည်။ အမှန်တကယ်တွင် ၎င်းတို့၏ သဘာဝ အနှစ်သာရသည် ပြဿနာတစ်ခုခုနှင့် ကြုံတွေ့သည့်အခါ အသင်းတော်ကို တိုင်ကြားမည်ဟု အော်ဟစ်စပြုသည့် အခိုက်အတန့်တွင်ပင် ဖော်ထုတ်ပြီးသား ဖြစ်နေသည်။ ၎င်းတို့က တစ်စုံတစ်ခုကို ဆောင်ရွက်သဖြင့် ၎င်းတို့ကို ပိုင်းခြားသိမြင်ပြီး ရှင်းလင်းပစ်ရသည်အထိ မစောင့်နှင့်၊ ထိုသို့ဆိုလျှင် အလွန်နောက်ကျသွားလိမ့်မည်။ အသင်းတော်ခေါင်းဆောင်ဖြစ်စေ၊ ညီအစ်ကိုမောင်နှမဖြစ်စေ မည်သူမျှ ၎င်းတို့က ညီအစ်ကိုမောင်နှမများကို တိုင်ကြားမည်ဟု ပြောဆိုသည်ကို မကြားဖူးဘဲ မည်သူမျှ ၎င်းတို့ကို ကောင်းစွာမသိလျှင် တစ်စုံတစ်ဦးက ၎င်းတို့ကို ရန်စခြင်း သို့မဟုတ် စော်ကားခြင်းများ ပြုလုပ်သည့်အခါ ၎င်းတို့က ထိုသူကို တိုင်ကြားသဖြင့် ညီအစ်ကိုမောင်နှမများသည် ပုန်းရှောင်ပြီး အန္တရာယ်ကို ရှောင်ရှားရန်မှလွဲ၍ ရွေးချယ်စရာမရှိတော့ဘဲ တာဝန်ထမ်းဆောင်နေသူ အချို့သည် လျင်မြန်စွာ နေရာပြောင်းရွှေ့ရန် လိုအပ်လျှင် ထိုသို့သောအခြေအနေတွင် ညီအစ်ကိုမောင်နှမများကို မိုက်မဲပြီး ၎င်းတို့ကို ထိုးထွင်းမမြင်နိုင်ဟု အပြစ်တင်၍မရပေ။ သို့သော် ၎င်းတို့က ညီအစ်ကိုမောင်နှမများကို တိုင်ကြားမည်ဟု မကြာခဏ ပြောဆိုနေလျက် လူများက အလေးအနက်မထားသေးပါက ထိုသည်မှာ အမှန်တကယ် မိုက်မဲလှပေသည်။ သမ္မာတရားများစွာကို ကြားပြီးနောက် ၎င်းတို့သည် လူများကို ပိုင်းခြားသိမြင်နိုင်ခြင်း မရှိသေးပေ၊ ၎င်းတို့သည် နားဝေတိမ်တောင်ဖြစ်သူများ မဟုတ်လော။ (ဟုတ်ပါသည်။) မည်သည့်အချိန်မဆို ယုဒတစ်ဦး ဖြစ်လာနိုင်သောသူတို့အတွက် ၎င်းတို့၏ သစ္စာဖောက်ခြင်းသည် သမ္မာတရားကို အနည်းငယ်သာ နားလည်ခြင်းကြောင့်ဖြစ်စေ၊ ဘုရားသခင်ကို အချိန်တိုအတွင်းသာ ယုံကြည်ခဲ့ခြင်းကြောင့်ဖြစ်စေ၊ အခြားအကြောင်းရင်းတစ်ခုခုကြောင့်ဖြစ်စေ ဖြစ်သည်ဟု မတွေးထင်နှင့်။ ဤအရာများ တစ်ခုမျှ အကြောင်းရင်းမဟုတ်ပေ။ အရင်းစစ်လျှင် ယင်းမှာ ၎င်းတို့၏ ကိုယ်ကျင့်စရိုက်သည် ယုတ်ညံ့သောကြောင့် ဖြစ်သည်၊ ၎င်းတို့၏ အတွင်းသဘောတွင် ၎င်းတို့၏ အနှစ်သာရသည် ဆိုးယုတ်သောလူများ၏ အနှစ်သာရ ဖြစ်သည်။ ၎င်းတို့ကို ဤနည်းလမ်းဖြင့် ပိုင်းခြားသိမြင်ပြီး သတ်မှတ်ကာ ထို့နောက် ဆိုးယုတ်သောလူများအဖြစ် ရှင်းလင်းပစ်ခြင်း သို့မဟုတ် နှင်ထုတ်ခြင်းသည် လုံးဝမှန်ကန်သည်။ ဤသို့ပြုလုပ်ခြင်းသည် ညီအစ်ကိုမောင်နှမများကို ကာကွယ်ပေးသည့်အပြင် တစ်ချိန်တည်းမှာပင် အသင်းတော်၏အလုပ်ကို ထိခိုက်မှုမှလည်း ကာကွယ်ပေးသည်။ ဤသည်မှာ အသင်းတော်၏ ခေါင်းဆောင်များနှင့် အမှုဆောင်များ၏ တာဝန်ဖြစ်သည်။ ထို့ကြောင့် ခေါင်းဆောင်များနှင့် အမှုဆောင်များသည် ထိုသို့သောလူများကို ချက်ချင်း သတိဖြင့်စောင့်ကြည့်ပြီး ကြီးကြပ်ရမည်ဖြစ်ပြီး ထို့နောက် လူတိုင်းက ၎င်းတို့ကို ပိုင်းခြားသိမြင်နိုင်စေရန် ညီအစ်ကိုမောင်နှမများနှင့် မိတ်သဟာယဖွဲ့သင့်သည်။ ညီအစ်ကိုမောင်နှမများ သို့မဟုတ် အသင်းတော်အတွက် မည်သည့်ဒုက္ခကိုမျှ မဖြစ်စေရန် ၎င်းတို့၏ ကျိတ်ကြံစည်မှုများ မအောင်မြင်မီ ထိုသို့သောလူများကို ဖယ်ရှားရန် ကြိုးစားရမည်။ ဤသည်မှာ ခေါင်းဆောင်များနှင့် အမှုဆောင်များသည် ထိုသို့သောလူများနှင့် ရင်ဆိုင်ရသည့်အခါ ရှိသင့်သည့် ပိုင်းခြားသိမြင်မှုနှင့် ကိစ္စရပ်များကို ကိုင်တွယ်ခြင်းဆိုင်ရာ စည်းမျဉ်းများဖြစ်ပြီး ထိုသို့သောအခြေအနေများတွင် ၎င်းတို့ လက်တွေ့လုပ်ဆောင်သင့်သည့် နည်းလမ်းလည်း ဖြစ်သည်။ ဤသည်မှာ ရှင်းလင်းပြီလော။ (ရှင်းလင်းပါသည်။) ထိုသို့သောလူများကို ကိုင်တွယ်ရာတွင် ၎င်းတို့ကို ရှင်းလင်းပစ်ခြင်းက အသင်းတော်အတွက် အနာဂတ်တွင် ဒုက္ခမဖြစ်ပေါ်စေရန် သေချာစေလျက် ဉာဏ်ပညာရှိသော နည်းလမ်းဖြင့် ကိုင်တွယ်ခြင်းသည် အကောင်းဆုံးဖြစ်သည်မှာ ပြောစရာမလိုပေ။ ဖုံးကွယ်နေသော ခြိမ်းခြောက်မှုတစ်ခုကို ကိုင်တွယ်ခြင်းက နောင်တွင် ပို၍များသော ခြိမ်းခြောက်မှုများကို ဖြစ်ပေါ်စေပါက ဤသို့ပြုလုပ်သော အသင်းတော်ခေါင်းဆောင်သည် အလွန် အရည်အချင်းမပြည့်မီဘဲ အလွန်ပင် စံမမီပေ၊ ၎င်းတို့သည် အလုပ်ကို မည်သို့လုပ်ဆောင်ရမည်ကို မသိသည့်အပြင် ဉာဏ်ပညာလည်း ကင်းမဲ့သည်။ အခြားတစ်ဖက်တွင် အသင်းတော် ခေါင်းဆောင်တစ်ဦးသည် ဖုံးကွယ်နေသော ခြိမ်းခြောက်မှုတစ်ခုကို ဆိုးကျိုးများကို ရှောင်ရှားနိုင်သော၊ အသင်းတော်၏အလုပ်ကို အကျိုးပြုသော၊ ညီအစ်ကိုမောင်နှမများကိုလည်း ပိုင်းခြားသိမြင်မှု၌ ကြီးထွားလာစေသော နည်းလမ်းဖြင့် ကိုင်တွယ်နိုင်ပါက ထိုသည်မှာ အလုပ်ကို မည်သို့လုပ်ဆောင်ရမည်ကို အမှန်တကယ် သိရှိခြင်း ဖြစ်သည်။ ဤသို့သော ခေါင်းဆောင်မျိုးသာလျှင် သို့မဟုတ် အမှုဆောင်မျိုးသာလျှင် စံနှုန်းပြည့်မီသည်။

ခေါင်းဆောင်တစ်ဦး သို့မဟုတ် အမှုဆောင်တစ်ဦးသည် အသင်းတော်ကို သစ္စာဖောက်နိုင်စွမ်းရှိသော လူများနှင့် ကြုံတွေ့ရသော်လည်း ၎င်းတို့ကို ပိုင်းခြားသိမြင်နိုင်ခြင်း မရှိလျှင်၊ ၎င်းတို့၌ မည်သို့သော လူ့သဘာဝမျိုး ရှိသည်ကိုဖြစ်စေ၊ အသင်းတော်နှင့် ညီအစ်ကိုမောင်နှမများထံသို့ မည်သို့သော ဒုက္ခမျိုး ဆောင်ကြဉ်းလာနိုင်သည်ကိုဖြစ်စေ မခံစားမိလျှင်၊ ဤအရာအားလုံးနှင့်ပတ်သက်၍ မိမိတို့၏ စိတ်နှလုံးထဲ၌ မရှင်းလင်းဘဲ ထိုသို့သောလူများကို မည်သို့ဆက်ဆံရမည် သို့မဟုတ် ကိုင်တွယ်ရမည်ကိုလည်းကောင်း၊ ဤအလုပ်ကို မည်သို့လုပ်ဆောင်ရမည်ကိုလည်းကောင်း၊ သို့မဟုတ် ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်ရမည့်အလုပ်ဖြစ်သည်ကိုပင် မသိလျှင်၊ သို့မဟုတ် သိသည့်တိုင် ထိုသို့သောလူများကို စော်ကားရန် မလိုလားဘဲ ၎င်းတို့ကို ရှင်းလင်းပစ်ခြင်း သို့မဟုတ် နှင်ထုတ်ခြင်းမရှိဘဲ ဤကိစ္စကို လျစ်လျူရှုလျက်နေလျှင် ထိုသူသည် မည်သို့သော ခေါင်းဆောင်မျိုး သို့မဟုတ် အမှုဆောင်မျိုး ဖြစ်သနည်း။ (အယောင်ဆောင်ခေါင်းဆောင်တစ်ဦး ဖြစ်ပါသည်။) ၎င်းတို့သည် ခေါင်းဆောင်တစ်ဦးအဖြစ် သို့မဟုတ် အမှုဆောင်တစ်ဦးအဖြစ် စံနှုန်းမပြည့်မီပေ။ တစ်ကြောင်းမှာ ၎င်းတို့သည် လူတိုင်းကို မိုက်မဲစွာ ကူညီရန် ကြိုးစားပြီး လူတိုင်းကို ချစ်ခြင်းနှင့် သည်းခံခြင်းတို့ကို ပြသကာ ၎င်းတို့အားလုံးကို ညီအစ်ကိုမောင်နှမများအဖြစ် ဆက်ဆံကြသည်။ ဤသည်မှာ နားဝေတိမ်တောင်ဖြစ်သောသူတစ်ဦး၊ အယောင်ဆောင်ခေါင်းဆောင် သို့မဟုတ် အယောင်ဆောင် အမှုဆောင်တစ်ဦး ဖြစ်သည်။ ထို့အပြင် အသင်းတော်၌ ယုဒများဖြစ်ကြသော လူများကို တွေ့ရှိသည့်အခါ ၎င်းတို့သည် ဤပြဿနာကို ချက်ချင်း ကိုင်တွယ်ဖြေရှင်းရန် မည်သည့်အရာမျှ မလုပ်ဆောင်ကြပေ။ ထိုအစား ၎င်းတို့သည် မည်သည့်အရာကိုမျှ သတိမပြုမိဟန်ဆောင်လျက် လျစ်လျူရှုလျက်နေကြသည်။ ၎င်းတို့၏ စိတ်နှလုံးထဲ၌ “ငါ၏ ကိုယ်ပိုင်အဆင့်အတန်းကို မခြိမ်းခြောက်သရွေ့ အဆင်ပြေပါသည်။ အသင်းတော်၏ အလုပ်ကိုဖြစ်စေ၊ ညီအစ်ကိုမောင်နှမများ၏ လုံခြုံဘေးကင်းရေးကိုဖြစ်စေ၊ ဘုရားအိမ်တော်၏ အကျိုးစီးပွားများကိုဖြစ်စေ ငါဂရုမစိုက်။ ဤရာထူးကို ငါ ရရှိထားပြီး ပျော်မွေ့ခံစားခြင်းကို နေ့စဉ်နေ့တိုင်း ကြုံတွေ့ခွင့်ရနေသရွေ့ ယင်းမှာ ငါလိုအပ်သမျှသာ ဖြစ်လေသည်” ဟု တွေးထင်ကြသည်။ ၎င်းတို့သည် မည်သည့်တကယ့်အလုပ်ကိုမျှ မလုပ်ဆောင်ကြဘဲ ပြဿနာများကို မြင်သည့်အခါလည်း မဖြေရှင်းကြပေ၊ ၎င်းတို့သည် မိမိတို့၏ ရာထူး၏ အကျိုးကျေးဇူးများကိုသာ ခံစားကြသည်။ ဤသည်မှာ အယောင်ဆောင်ခေါင်းဆောင်တစ်ဦး ဟုတ်သလော။ (ဟုတ်ပါသည်။) ဥပမာအားဖြင့် မည်သည့်အချိန်မဆို သစ္စာဖောက်မှုတွင် ပါဝင်နိုင်စွမ်းရှိသော လူစားမျိုးတစ်ဦးသည် အသင်းတော်၌ အချိန်ကြာမြင့်စွာ မင်းမဲ့စရိုက်ကျင့်သုံးနေပြီး အသင်းတော်နှင့် ညီအစ်ကိုမောင်နှမများကို တိုင်ကြားမည်ဟု အစဉ်မပြတ် ခြိမ်းခြောက်နေသည် ဆိုပါစို့။ အချို့သော အယောင်ဆောင်ခေါင်းဆောင်များသည် ဤအရာကို မြင်သော်လည်း မည်သည့်အရာမျှ မလုပ်ဆောင်ကြပေ။ တစ်စုံတစ်ဦးက ဤပုဂ္ဂိုလ်ကို တိုင်ကြားပြီး အထက်အဆင့်ခေါင်းဆောင်များက ၎င်းတို့ကို ရှင်းလင်းပစ်ခြင်းဖြင့် ကိုင်တွယ်သည့်အခါ၌ပင် အယောင်ဆောင်ခေါင်းဆောင်များသည် ဤအရာကို အလေးအနက်မထားသေးဘဲ သို့မဟုတ် ယင်းနှင့်ပတ်သက်၍ တစ်စက်မျှ မတွေးကြပေ။ ၎င်းတို့က “၎င်းတို့ ကြိုက်သည့်သူကို တိုင်ကြားပါစေ။ ငါ့ကို မတိုင်ကြားသရွေ့ သို့မဟုတ် အသင်းတော်ခေါင်းဆောင်အနေဖြင့် ငါ၏ အခန်းကဏ္ဍကို မထိခိုက်သရွေး ယင်းမှာ အဆင်ပြေပါသည်” ဟု တွေးထင်ကြသည်။ ဤသို့သော ခေါင်းဆောင် သို့မဟုတ် အမှုဆောင်မျိုးသည် အယောင်ဆောင်ခေါင်းဆောင် သို့မဟုတ် အယောင်ဆောင်အမှုဆောင်တစ်ဦး ဟုတ်ပါသလော။ (ဟုတ်ပါသည်။) ၎င်းတို့သည် မည်သည့်တကယ့်အလုပ်ကိုမျှ မလုပ်ဆောင်ဘဲ ၎င်း၏အကျိုးကျေးဇူးများကို ခံစားရန်အတွက်သာ မိမိတို့၏ ရာထူးကို ရယူထားကြသည်၊ မည်သည့်အချိန်မဆို ညီအစ်ကိုမောင်နှမများကို သစ္စာဖောက်နိုင်စွမ်းရှိသော တစ်စုံတစ်ဦးကို သတိပြုမိသော်လည်း ၎င်းတို့ကို ရှင်းလင်းပစ်ရန် သို့မဟုတ် နှင်ထုတ်ရန် ပျက်ကွက်သည်၊ ၎င်းတို့သည် အယောင်ဆောင်ခေါင်းဆောင်တစ်ဦးဖြစ်ပြီး ၎င်းတို့၏ ရာထူးမှ ချက်ချင်း ဖြုတ်ချခြင်းခံရသင့်သည်။ အချို့သော အယောင်ဆောင်ခေါင်းဆောင်များသည် ဖြုတ်ချခံရပြီးနောက်တွင်ပင် အာခံနေကြဆဲ ဖြစ်သည်။ ၎င်းတို့က “သင့်ထံတွင် ကျွန်ုပ်ကို ဖြုတ်ချရန် အဘယ်အခွင့်ရှိသနည်း။ ယင်းမှာ ထိုလူကို ကျွန်ုပ် မရှင်းလင်းပစ်သောကြောင့်လော။ ထိုလူကို သင့်ဘာသာ ရှင်းလင်းပစ်လိုက်လျှင် ထိုပြဿနာသည် ပြီးသွားမည် မဟုတ်လော။ ထို့အပြင် ထိုလူက ညီအစ်ကိုမောင်နှမများကို တိုင်ကြားမည်ဟု ပြောခဲ့ခြင်းသာ ဖြစ်သည်၊ သူသည် တကယ်တမ်း၌ မလုပ်ဆောင်ခဲ့ပါ။ ပြီးလျှင် ထိုသူသည် အသင်းတော်အတွက် မည်သည့်ပြဿနာကိုမျှ မဖြစ်စေခဲ့ပါ။ အဘယ်ကြောင့် ထိုလူကို ကိုင်တွယ်ဖြေရှင်းရမည်နည်း” ဟု ပြောဆိုကြသည်။ ၎င်းတို့သည် အတော်ပင် မတရားသဖြင့် အပြုခံရသည်ဟု ခံစားကြရသည်။ ၎င်းတို့သည် တကယ့်အလုပ် တစ်ခုကိုမျှ မလုပ်ဆောင်ကြပေ၊ ၎င်းတို့သည် မိမိတို့၏ ရာထူး၏ အကျိုးကျေးဇူးများကိုသာ ပျော်မွေ့ခံစားကြပြီး အသင်းတော်၌ ထိုသို့သော သိသာထင်ရှားသည့် ယုဒတစ်ဦး ပေါ်လာသည့်အခါ ၎င်းတို့သည် ကိုင်တွယ်ခြင်း သို့မဟုတ် ရှင်းလင်းပစ်ခြင်း မပြုကြပေ။ အချို့သော ညီအစ်ကိုမောင်နှမများသည် အစဉ်မပြတ် ကြောက်ရွံ့နေကြပြီး “ကျွန်ုပ်တို့အကြားတွင် ယုဒတစ်ယောက် ရှိနေကာ ညီအစ်ကိုမောင်နှမများကို တိုင်ကြားမည်ဟု အစဉ်သဖြင့် ခြိမ်းခြောက်နေသည်။ ဤသည်မှာ အလွန်ပင် အန္တရာယ်ကြီးလှသည်။ ဤလူကို မည်သည့်အချိန်တွင် ရှင်းလင်းပစ်မည်နည်း” ဟု ပြောဆိုကြသည်။ ၎င်းတို့သည် အသင်းတော်ခေါင်းဆောင်ကို ဤပြဿနာအကြောင်း အကြိမ်ပေါင်းများစွာ ပြောပြသော်လည်း ခေါင်းဆောင်က ယင်းကို ဖြေရှင်းရမည့်အစား “ယင်းမှာ မည်သည့်အရာမျှ မဟုတ်ပါ။ ပုဂ္ဂိုလ်ရေး အငြင်းပွားမှုသာ ဖြစ်သည်၊ ယင်းတွင် အသင်းတော်၏ အလုပ်ဖြစ်စေ၊ ညီအစ်ကိုမောင်နှမများ၏ ဘေးကင်းလုံခြုံရေးဖြစ်စေ မပါဝင်ပါ” ဟု ပြောဆိုလေသည်။ ၎င်းတို့သည် ထိုကိစ္စကို မကိုင်တွယ်ပေ။ ၎င်းတို့လုပ်ဆောင်သည့် တစ်ခုတည်းသောအလုပ်မှာ အဘယ်နည်း။ တစ်မျိုးမှာ အထက်အဆင့်ခေါင်းဆောင်များက ၎င်းတို့အား တာဝန်ပေးအပ်သည့်အလုပ်ဖြစ်ပြီး ယင်းကို ၎င်းတို့သည် လုပ်ဆောင်ရန်မှလွဲ၍ ရွေးချယ်စရာမရှိပေ။ နောက်တစ်မျိုးမှာ အလုပ်ကို မလုပ်ဆောင်ခြင်းက ၎င်းတို့၏ ရာထူးကို ထိခိုက်စေမည့် သို့မဟုတ် အန္တရာယ်ဖြစ်စေမည့် အမျိုးအစားဖြစ်ပြီး ထိုအခြေအနေတွင် ၎င်းတို့သည် မိမိတို့ကို ကောင်းမွန်ပုံပေါက်စေမည့် အလုပ်အချို့ကို အင်တင်တင်ဖြင့် လုပ်ဆောင်ကြသည်။ သို့သော် ၎င်းတို့၏ ရာထူးကို မထိခိုက်ပါက ၎င်းတို့သည် တတ်နိုင်သမျှ အလုပ်ကို ရှောင်ကြဉ်ကြသည်။ ဤသည်မှာ အယောင်ဆောင်ခေါင်းဆောင်တစ်ဦး ဟုတ်ပါသလော။ (ဟုတ်ပါသည်။) အမှန်တကယ် ပတ်ဝန်းကျင်တစ်ခုခုနှင့် သို့မဟုတ် ဖမ်းဆီးခံရခြင်းနှင့် ရင်ဆိုင်ရသည့်အခါ ညီအစ်ကိုမောင်နှမများ လုံခြုံခြင်းရှိမရှိကို မည်သည့်စိုးရိမ်မှုမျှမရှိဘဲ မိမိတို့၏ ကိုယ်ပိုင်လုံခြုံရေးကိုသာ ဂရုစိုက်လျက် ၎င်းတို့သည် မိမိလွတ်ရာသို့ ဦးစွာပြေးကြသည်၊ ပြီးလျှင် ၎င်းတို့သည် အသင်းတော်၏အလုပ်ကို သို့မဟုတ် ဘုရားအိမ်တော်၏ အကျိုးစီးပွားများကို မကာကွယ်ကြပေ။ ၎င်းတို့ မည်သည့်အရာကို လုပ်ဆောင်စေကာမူ အားလုံးသည် မိမိတို့၏ ကိုယ်ပိုင်ရာထူးကို ထိန်းသိမ်းရန်အတွက်သာ ဖြစ်သည်။ အထက်က ၎င်းတို့ကို မဖြုတ်ချသရွေ့၊ နောက်လာမည့် ရွေးကောက်ပွဲတွင် ညီအစ်ကိုမောင်နှမများက ၎င်းတို့ကို မဲပေးနေသရွေ့၊ ၎င်းတို့သည် ခေါင်းဆောင်အဖြစ် ဆက်လက် ရှိနေနိုင်သရွေ့ ၎င်းတို့သည် အလုပ်အချို့ကို မလိုမုန်းထားစွာ လုပ်ဆောင်ကြလိမ့်မည်။ ၎င်းတို့လုပ်ဆောင်သည့်အရာတစ်ခုခုက အထက်က ၎င်းတို့အား ရှုမြင်ပုံကို ထိခိုက်နိုင်လျှင်၊ အထက်က ၎င်းတို့ကို ဖြုတ်ချနိုင်လျှင်၊ သို့မဟုတ် ၎င်းတို့၏ လုပ်ဆောင်ချက်များနှင့် သရုပ်သကန်များက ညီအစ်ကိုမောင်နှမများကို ၎င်းတို့အပေါ် မကောင်းမြင်စေပြီး နောက်တစ်ကြိမ် မဲမပေးအောင် လုပ်နိုင်လျှင် ၎င်းတို့သည် မိမိတို့၏ ပုံရိပ်ကို ကယ်တင်ရန် အနည်းဆုံးအားဖြင့် မိမိတို့ရှေ့မှောက်ရှိ အလုပ်အချို့ကို လုပ်ဆောင်ခြင်းဖြင့် ကြိုးစားကြလိမ့်မည်။ ဤနည်းအားဖြင့် ၎င်းတို့သည် မိမိတို့၏ အထက်နှင့် လက်အောက်ရှိသူများကို ဖြေရှင်းနိုင်ကြသည်၊ ၎င်းတို့ မဖြေရှင်းနိုင်သူမှာ ဘုရားသခင်တစ်ပါးတည်းသာ ဖြစ်သည်။ ၎င်းတို့လုပ်ဆောင်သမျှသည် ဟန်ပြသက်သက်အတွက်သာ ဖြစ်သည်။ အထက်အဆင့်ခေါင်းဆောင်များက ၎င်းတို့ကို မဖြုတ်ချသရွေ့၊ ညီအစ်ကိုမောင်နှမများက ၎င်းတို့ကို ဆက်လက်ထောက်ခံနေသရွေ့ ၎င်းတို့သည် ကျေနပ်နေကြသည်။ အသင်းတော် ခေါင်းဆောင်တစ်ဦးအဖြစ် ၎င်းတို့၏ လုပ်သက်တွင် ၎င်းတို့သည် ကြီးမားသော မကောင်းမှုကို မကျူးလွန်ကြဘဲ အပြင်ပန်းတွင် အလုပ်များဖြင့် အစဉ်သဖြင့် အလုပ်ရှုပ်နေပုံရသော်လည်း မည်သည့်တကယ့်အလုပ်ကိုမျှ မလုပ်ဆောင်ကြပေ။ အထူးသဖြင့် ဆိုးယုတ်သောလူများက အသင်းတော်ကို နှောင့်ယှက်နေသည်ကို မြင်သည့်အခါ ၎င်းတို့သည် မည်သည့်အရာမျှ မလုပ်ဆောင်ကြပေ။ ၎င်းတို့သည် ဤဆိုးယုတ်သောလူများကို စော်ကားရန် ကြောက်ရွံ့ကြသဖြင့် တတ်နိုင်သမျှ ၎င်းတို့ကို ဖျောင်းဖျရန်နှင့် ညှိနှိုင်းရန် ကြိုးစားကြပြီး သဟဇာတဖြစ်မှုကို ထိန်းသိမ်းရန်သာ ကြိုးပမ်းကြသည်။ ၎င်းတို့သည် မည်သူ့ကိုမျှ ပြစ်မှားရန် မလိုလားကြပေ၊ ဤလူများက အသင်းတော်၏အလုပ်ကို နှောင့်ယှက်လျှင် သို့မဟုတ် ညီအစ်ကိုမောင်နှမများ၏ လုံခြုံရေးကို ခြိမ်းခြောက်လျှင်ပင် ၎င်းတို့သည် မည်သည့်အရာမျှ မလုပ်ဆောင်ကြပေ။ ဤသည်မှာ အမှန်စင်စစ် အယောင်ဆောင်ခေါင်းဆောင်တစ်ဦး ဖြစ်သည်။

တကယ့်အလုပ်ကို မလုပ်ဆောင်သော အယောင်ဆောင်ခေါင်းဆောင်များအတွက်မှာမူ ညီအစ်ကိုမောင်နှမများက ၎င်းတို့ကို ထပ်ခါတလဲလဲ သတိပေးပြီး ပြဿနာများကို ဖြေရှင်းရန် တောင်းဆိုသည့်တိုင် ၎င်းတို့သည် တကယ့်အလုပ်ကို မလုပ်ဆောင်သေးပါက၊ တကယ့်ပြဿနာများကို မဖြေရှင်းပါက၊ အမှားများကို မပြုပြင်ပါက သင်တို့သည် ဤအရာကို အထက်သို့ တိုင်ကြားသင့်သည်။ အထက်အဆင့်ခေါင်းဆောင်များနှင့် အမှုဆောင်များက ဤပြဿနာကို မဖြေရှင်းပါက သင်တို့သည် ဤအယောင်ဆောင်ခေါင်းဆောင်များကို ဖယ်ရှားရန် ဖြစ်နိုင်သည့် မည်သည့်နည်းလမ်းကိုမဆို စဉ်းစားသင့်သည်။ ငါသည် ဤစကားများကို နှစ်ပေါင်းများစွာ ပြောဆိုခဲ့ပြီးဖြစ်သော်လည်း အောက်ခြေရှိ လူအများစုမှာ အခြားသူများကို စော်ကားမိခြင်းထက် မိမိတို့ကိုယ်တိုင် အနည်းငယ် ဆုံးရှုံးနစ်နာမှုနှင့် ထိခိုက်မှုကို ခံရခြင်းကို ပိုနှစ်သက်သော ကျွန်များဖြစ်ကြသည်။ မည်သည့်အခြေအနေတွင်မဆို ၎င်းတို့သည် အလယ်အလတ်လမ်းစဉ်ကို အစဉ်သဖြင့် လိုက်လျှောက်ပြီး မည်သူ့ကိုမျှ စော်ကားခြင်းမရှိဘဲ လူ့အကြိုက်လိုက်သူများအဖြစ် ပြုမူကြသည်။ လူများကို မစော်ကားခြင်း၏ တန်ဖိုးမှာ အဘယ်နည်း။ ယင်းမှာ ဘုရားအိမ်တော်၏ အကျိုးစီးပွားများကို ထိခိုက်စေပြီး ညီအစ်ကိုမောင်နှမများကို နှောင့်ယှက်ခြင်းကို ဖြစ်ပေါ်စေလျက် ဘုရားအိမ်တော်၏ အလုပ်နှင့် အကျိုးစီးပွားများကို စတေးခြင်း ဖြစ်သည်။ ဆိုးယုတ်သောလူများကို မကိုင်တွယ်ပါက မိမိတို့၏ တာဝန်ကို ထမ်းဆောင်နေသူများစွာတို့သည် ထိခိုက်ခံရလိမ့်မည်။ ဤသည်မှာ ဘုရားအိမ်တော်၏ အလုပ် ထိခိုက်ခံရခြင်းနှင့် ညီမျှသည် မဟုတ်လော။ (ဟုတ်ပါသည်။) ဘုရားအိမ်တော်၏အလုပ် ထိခိုက်ခံရသည့်အခါ မည်သူမျှ စိုးရိမ်ပူပန်ခြင်း သို့မဟုတ် ကြောင့်ကြခြင်း မရှိပေ၊ ထို့ကြောင့် လူအများစုသည် အခြားသူများနှင့် သဟဇာတဖြစ်မှုနှင့် ချစ်ကြည်ရင်းနှီးမှုကို ထိန်းသိမ်းရန် ဘုရားအိမ်တော်၏ အလုပ်နှင့် အကျိုးစီးပွားများကို စတေးနေကြသည်ဟု ငါ ပြောခြင်း ဖြစ်သည်။ ၎င်းတို့သည် ခေါင်းဆောင်များနှင့် ညီအစ်ကိုမောင်နှမများကို စော်ကားခြင်းမှ ရှောင်ကြဉ်ကြသည်၊ ၎င်းတို့သည် မည်သူ့ကိုမျှ မစော်ကားကြပေ။ လူတိုင်းသည် လူ့အကြိုက်လိုက်သူများအဖြစ် ပြုမူကြသည်။ ၎င်းတို့၏ စိတ်ဓာတ်မှာ “သင်ကောင်းသည်၊ ကျွန်ုပ်ကောင်းသည်၊ လူတိုင်းကောင်းသည်၊ မည်သည့်အရာပင်ဖြစ်စေ ကျွန်ုပ်တို့သည် အချင်းချင်း အစဉ်သဖြင့် တွေ့မြင်နေကြရသည်” ဟူ၍ ဖြစ်သည်။ ပြီးလျှင် ရလဒ်မှာ အဘယ်နည်း။ ဤသည်မှာ ဆိုးယုတ်သောလူများကို အခြေအနေကို အမြတ်ထုတ်ရန် ခွင့်ပြုလိုက်ခြင်း ဖြစ်သည်၊ ၎င်းတို့သည် မိမိတို့အလိုရှိရာကို ပြုလုပ်လျက် ထပ်ခါတလဲလဲ အာဏာရှင်ဆန်စွာ ပြုမူကြသည်။ သို့ဖြစ်၍ အသင်းတော်ခေါင်းဆောင်များသည် ယုံကြည်စိတ်ချ၍မရဘဲ ဆိုးယုတ်သောလူများကို ဖယ်ရှားခြင်း မပြုပါက ညီအစ်ကိုမောင်နှမများသည် မိမိတို့ကိုယ်ကို ကာကွယ်ရန် ဖြစ်နိုင်သည့် မည်သည့်နည်းလမ်းကိုမဆို စဉ်းစားရမည်၊ ၎င်းတို့သည် ဆိုးယုတ်သောလူများကို မြင်သည့်အခါ ရှောင်ကြဉ်ခြင်း၊ ခပ်ဝေးဝေးနေခြင်းနှင့် သီးခြားခွဲထားခြင်းများ ပြုလုပ်ရမည်။ အချို့လူများက “ကျွန်ုပ်တို့က သူတို့ကို သီးခြားခွဲထားပြီး သူတို့ ဒေါသထွက်သွားလျှင် သူတို့က ကျွန်ုပ်တို့ကို ထပ်ပြီး တိုင်ကြားမည် မဟုတ်လား” ဟု ပြောဆိုကြသည်။ ၎င်းတို့သည် သင့်ကို အမှန်တကယ် တိုင်ကြားခဲ့လျှင် သင်ကြောက်မည်လော။ (မကြောက်ပါ။ ဤသည်မှာ ၎င်းတို့ကို ဆိုးယုတ်သောလူများအဖြစ် ဖော်ထုတ်လိုက်ခြင်း ဖြစ်ပါသည်။) ၎င်းတို့သည် သင့်ကို ထပ်မံတိုင်ကြားပါက ၎င်းတို့သည် ပင်ကိုအားဖြင့် ယုဒများ၊ ဆိုးယုတ်သော နတ်ဆိုးများဖြစ်ကြောင်းကို ပို၍သက်သေပြလိုက်ခြင်းသာ ဖြစ်သည်။ သင်သည် ၎င်းတို့ကို မကြောက်ရွံ့ရပေ။ ခေါင်းဆောင်များနှင့် အမှုဆောင်များသည် မျက်စိကန်းပြီး အမှုအရာများကို ထိုးထွင်းမမြင်နိုင်ဘဲ နားဝေတိမ်တောင်ဖြစ်ပြီး အသုံးမကျလျှင်၊ သို့မဟုတ် ၎င်းတို့သည် မပြတ်သားဘဲ မည်သူ့ကိုမျှ ပြစ်မှားခြင်းမရှိဘဲ၊ တကယ့်အလုပ်ကို မလုပ်ဆောင်ဘဲ မိမိတို့၏ ရာထူး၏ အကျိုးကျေးဇူးများကိုသာ ခံစားနေလျှင် ညီအစ်ကိုမောင်နှမများသည် ၎င်းတို့အပေါ် မည်သည့်မျှော်လင့်ချက်မျှ မထားသင့်တော့ပေ။ ၎င်းတို့သည် စည်းမျဉ်းများအတိုင်း ဆိုးယုတ်သောလူများကို ကိုင်တွယ်ရန်နှင့် ယုဒများကို ဖယ်ရှားရန် စည်းလုံးရမည်။ ၎င်းတို့သည် စုဝေးသည့်နေရာကို ပြောင်းလဲရန် သို့မဟုတ် ဤလူများ၏ နှောင့်ယှက်ခြင်းကို ရှောင်ရှားရန် ၎င်းတို့ကို ဖယ်ရှားရန် ပညာရှိသော နည်းလမ်းတစ်ခုကို အသုံးပြုဖို့ လိုအပ်ကောင်း လိုအပ်နိုင်သည်။ အသင်းတော်အသက်တာ၏ ပုံမှန်လည်ပတ်မှုကို သေချာစေခြင်းနှင့် အသင်းတော်အလုပ်အားလုံး၏ ပုံမှန်တိုးတက်မှုကို သေချာစေခြင်းသည် အရေးကြီးဆုံးသောအရာ ဖြစ်သည်။ အသင်းတော်ခေါင်းဆောင်တစ်ဦးသည် တကယ့်အလုပ်ကို လုပ်ဆောင်သည်၊ လုံလောက်သော အစွမ်းအစရှိပြီး ၎င်းတို့၏ လူ့သဘာဝသည်လည်း အတော်အတန် ကောင်းမွန်ပါက ၎င်းတို့သည် အလုပ်အစီအစဉ်များအတိုင်း မိမိတို့၏ အလုပ်ကို လုပ်ဆောင်နေသရွေ့ လူတိုင်းသည် ၎င်းတို့ကို နာခံသင့်သည်။ ၎င်းတို့သည် တကယ့်အလုပ်ကို မလုပ်ဆောင်ပါက ၎င်းတို့နှင့် ပတ်သက်ဆက်ဆံခြင်း သို့မဟုတ် အားကိုးခြင်း မပြုသင့်ပေ။ ထိုအချိန်တွင် ပြဿနာများကို ဘုရားသခင်၏ နှုတ်ကပတ်တော်များနှင့် သမ္မာတရား စည်းမျဉ်းများအတိုင်း ဖြေရှင်းသင့်သည်။ အကယ်၍ ခေါင်းဆောင်ကို ဖြုတ်ချရန် လိုအပ်ပါက ဖြုတ်ချသင့်သည်၊ ရွေးကောက်ပွဲတစ်ခု ပြန်လည်ကျင်းပရန် လိုအပ်ပါက ကျင်းပသင့်သည်။ ဤအယောင်ဆောင်ခေါင်းဆောင်သည် ဘုရားအိမ်တော်၏ အကျိုးစီးပွားများကို မကာကွယ်ပါက၊ ညီအစ်ကိုမောင်နှမများ မိမိတို့၏ တာဝန်ကို ထမ်းဆောင်သည့် ပတ်ဝန်းကျင်ကို မလုံခြုံစေပါက၊ ညီအစ်ကိုမောင်နှမများ၏ လုံခြုံရေးကို ဂရုမစိုက်ပါက ၎င်းတို့သည် စံနှုန်းပြည့်မီခြင်း မရှိပေ၊ ၎င်းတို့သည် အရည်အချင်းမရှိပေ၊ မည်သည့်တကယ့်အသုံးဝင်မှုမျှ မရှိသော အမှိုက်ပုံကြီးတစ်ခုသာ ဖြစ်သည်၊ ညီအစ်ကိုမောင်နှမများသည် ၎င်းတို့ကို နားမထောင်သင့်သကဲ့သို့ ၎င်းတို့၏ ဘောင်ခတ်မှုကိုလည်း မခံသင့်ပေ။ လိုအပ်သည့်အခါတိုင်း ယုဒများကို ဖယ်ရှားခြင်း မပြုနိုင်သော မည်သည့်ခေါင်းဆောင်များနှင့် အမှုဆောင်များမဆိုသည် အယောင်ဆောင်ခေါင်းဆောင်များနှင့် အယောင်ဆောင်အမှုဆောင်များ ဖြစ်ကြသည်၊ ထိုသို့သော အယောင်ဆောင်ခေါင်းဆောင်များနှင့် အယောင်ဆောင် အမှုဆောင်များကို အထက်တွင် ဖော်ပြခဲ့သည့်အတိုင်း ကိုင်တွယ်သင့်သည်။ ၎င်းတို့ကို ချက်ချင်း မကိုင်တွယ်ပါက ညီအစ်ကိုမောင်နှမများအားလုံးသည် ယုဒများ၏ သစ္စာဖောက်ခြင်းကို ခံရမည်ဖြစ်ပြီး အသင်းတော်သည်လည်း ဆက်လက်တည်ရှိတော့မည် မဟုတ်ပေ။ “မည်သည့်အချိန်မဆို သစ္စာဖောက်နိုင်စွမ်းရှိခြင်း” ဟူသည့် အဋ္ဌမမြောက် သရုပ်သကန်နှင့်ပတ်သက်၍ ငါတို့၏ မိတ်သဟာယဖွဲ့ခြင်းသည် ဤတွင် ပြီးဆုံးပါသည်။

ဈ။ အချိန်မရွေး ထွက်ခွာနိုင်စွမ်းရှိခြင်း

နဝမမြောက် သရုပ်သကန်မှာ “အချိန်မရွေး ထွက်ခွာနိုင်စွမ်းရှိခြင်း” ဖြစ်သည်။ ဘုရားအိမ်တော်မှ အချိန်မရွေး ထွက်ခွာနိုင်စွမ်းရှိသော ဤလူစားမျိုးသည် အထူးအခြေအနေတစ်ရပ်ကို ကြုံတွေ့သည့်အခါ သို့မဟုတ် သာမန်လူတစ်ဦး ခံနိုင်ရည်ရှိသည်ထက် ကျော်လွန်သော၊ ၎င်းတို့၏ အတိုင်းအတာကို ကျော်လွန်သော ကြီးမားသည့် ဘေးဒုက္ခတစ်ခုကို ကြုံတွေ့သည့်အခါမှသာ ထွက်ခွာသည့်သူတစ်ဦးမဟုတ်ဘဲ အချိန်မရွေး ထွက်ခွာနိုင်စွမ်းရှိသူ ဖြစ်သည်၊ သေးငယ်သော အမှုအရာတစ်ခုကပင် ၎င်းတို့ကို ထွက်ခွာစေနိုင်သည်၊ သေးငယ်သော အမှုအရာတစ်ခုကပင် ၎င်းတို့ကို မိမိတို့၏ တာဝန်ကို မထမ်းဆောင်ချင်တော့ရန်၊ ဘုရားသခင်ကို မယုံကြည်ချင်တော့ရန်နှင့် ဘုရားအိမ်တော်မှ ထွက်ခွာသွားချင်ရန် ဖြစ်စေနိုင်သည်။ ဤလူစားမျိုးသည် ကြီးမားသော ပြဿနာတစ်ခုလည်း ဖြစ်သည်။ အပေါ်ယံအားဖြင့် ၎င်းတို့သည် ယုဒကဲ့သို့သော လူများထက် အနည်းငယ် ပိုကောင်းပုံရနိုင်သော်လည်း ၎င်းတို့သည် အချိန်မရွေး၊ နေရာမရွေး ဘုရားအိမ်တော်မှ ထွက်ခွာနိုင်စွမ်းရှိကြသည်။ ၎င်းတို့သည် ညီအစ်ကိုမောင်နှမများကို သစ္စာဖောက်နိုင်စွမ်း ရှိမရှိမှာ မသေချာပေ။ သင်တို့သည် ဤလူစားမျိုးကို ယုံကြည်စိတ်ချရသည်ဟု ထင်သလော။ (မဟုတ်ပါ။) သို့ဆိုလျှင် ၎င်းတို့သည် ကျင့်ကြံပြုမူရာ၌ စည်းမျဉ်းများ ရှိသလော။ (မရှိပါ။) ၎င်းတို့သည် ဘုရားသခင်ကို ယုံကြည်ခြင်း၌ အခြေခံအုတ်မြစ် ရှိသလော။ (မရှိပါ။) ၎င်းတို့သည် အမှန်တကယ် ယုံကြည်ခြင်း၏ လက္ခဏာတစ်စုံတစ်ရာ ပြသသလော။ (မပြပါ။) သို့ဆိုလျှင် ၎င်းတို့သည် မည်သို့သော လူစားမျိုး ဖြစ်သနည်း။ (မယုံကြည်သူတစ်ဦး ဖြစ်ပါသည်။) ၎င်းတို့သည် ဘုရားသခင်ကို ယုံကြည်ပြီး မိမိတို့၏ တာဝန်ကို ထမ်းဆောင်သည်မှာ ဟာသလုပ်နေသကဲ့သို့ ဖြစ်သည်။ ၎င်းတို့သည် လုပ်သင့်လုပ်ထိုက်သော အလုပ်တာဝန်များကို မလုပ်ဆောင်ဘဲ ပဲငံပြာရည်အချို့ ဝယ်ရန် အပြင်ထွက်သည့် သူတစ်ဦးနှင့် တူသည်၊ ထိုသူသည် လမ်းပေါ်၌ သက်ဝင်လှုပ်ရှားသော မြင်ကွင်းကို ဖန်တီးနေသည့် လမ်းဘေးကျွမ်းဘားသမားများ သို့မဟုတ် ဖျော်ဖြေသူများကို မြင်တွေ့ပြီး စိတ်လှုပ်ရှားမှုတွင် နစ်မျောသွားကာ ပဲငံပြာရည်ဝယ်ရန် မေ့လျော့သွားပြီး နောက်ဆုံးတွင် မူလကိစ္စများကို နှောင့်နှေးကြန့်ကြာစေသည်။ ဤသို့သော လူစားမျိုးသည် မည်သည့်အရာကိုမျှ ကြာရှည်စွာ စွဲစွဲမြဲမြဲ မလုပ်ဆောင်ပေ၊ ၎င်းတို့သည် စိတ်နှစ်ခွဖြစ်ပြီး မတည်ငြိမ်ကြပေ။ ၎င်းတို့၏ ဘုရားသခင်ကို ယုံကြည်ခြင်းသည်လည်း ၎င်းတို့၏ စိတ်ဝင်စားမှုအပေါ် အခြေခံသည်၊ ၎င်းတို့သည် ဘုရားသခင်ကို ယုံကြည်ရသည်မှာ အတော်ပင် ပျော်စရာကောင်းသည်ဟု ခံစားရသော်လည်း တစ်ချိန်ချိန်တွင် စိတ်ဝင်စားမှုမရှိတော့သည့်အခါ မည်သည့်တွန့်ဆုတ်မှုမျှမရှိဘဲ ချက်ချင်း ထွက်ခွာသွားလိမ့်မည်။ ထွက်ခွာသွားသူအချို့သည် ချက်ချင်း စီးပွားရေးလုပ်ငန်း လုပ်ကြသည်၊ အချို့သည် အစိုးရဝန်ထမ်းလမ်းကြောင်းကို လိုက်စားကြသည်၊ အချို့သည် ချစ်ရေးချစ်ရာ ဆက်ဆံရေးများတွင် ပါဝင်ပြီး အိမ်ထောင်ပြုရန် ပြင်ဆင်ကြသည်၊ ချက်ချင်း ချမ်းသာလိုသူအချို့မှာမူ လောင်းကစားရုံသို့ တန်းသွားကြသည်။ လူတစ်ဦးကို သုံးရက်ကြာ မတွေ့ပြီးနောက်တွင် အမြင်သစ်ဖြင့် ကြည့်သင့်သည်ဟု လူတို့က ဆိုကြသည်။ အချိန်မရွေး ဘုရားအိမ်တော်မှ ထွက်ခွာနိုင်စွမ်းရှိသောသူတစ်ဦးအတွက်မူ သင်သည် ၎င်းတို့ကို တစ်ရက်မျှသာ မတွေ့လိုက်ရလျှင်ပင် နောက်တစ်ကြိမ် ပြန်တွေ့သည့်အခါ ၎င်းတို့သည် လုံးဝကွဲပြားခြားနားသော လူတစ်ဦးကဲ့သို့ ဖြစ်နေသည်။ ယမန်နေ့က ၎င်းတို့သည် သပ်သပ်ရပ်ရပ် ဝတ်စားဆင်ယင်ထားဆဲဖြစ်ပြီး အမူအရာကောင်းမွန်ပြီး ကြည့်ပျော်ရှုပျော်ဖြစ်နေသေးသည်။ ၎င်းတို့သည် မိမိတို့၏ လူငယ်ဘဝကို ဘုရားသခင်အတွက် ဆက်ကပ်ရန်၊ ဘုရားသခင်အတွက် မိမိတို့၏ အသွေးကို ပေးဆပ်ရန်၊ ဘုရားသခင်အတွက် အသေခံရန်၊ သေသည်တိုင် သစ္စာစောင့်သိရန်နှင့် နိုင်ငံတော်ထဲသို့ ဝင်ရောက်ရန် (ဆန္ဒရှိကြောင်း) ပြောဆိုလျက် မျက်ရည်များ တသွင်သွင်စီးကျကာ ဘုရားသခင်ထံ ဆုပင်တောင်းခဲ့သေးသည်။ ၎င်းတို့သည် ထိုသို့သော မြင့်မြတ်သည့် ကြွေးကြော်သံများကို ဟစ်ကြွေးခဲ့ကြသော်လည်း မကြာမီပင် လောင်းကစားရုံသို့ သွားခဲ့ကြသည်။ ယမန်နေ့က ၎င်းတို့သည် မိမိတို့၏ တာဝန်ကို ထမ်းဆောင်ရသည်ကို ပျော်ရွှင်နေခဲ့ပြီး စုဝေးပွဲအတွင်းတွင် ဝင်းထိန်နေသော မျက်နှာနှင့် စိတ်အားထက်သန်မှု ပြင်းပြစွာဖြင့် ဘုရားသခင်၏ နှုတ်ကပတ်တော်များကို ဖတ်ရှုခဲ့သည်မှာ ဝမ်းနည်းပက်လက် ငိုကြွေးသည်အထိ တို့ထိခံစားခဲ့ရသည်။ သို့ဖြစ်လျှင် ယနေ့ လောင်းကစားရုံသို့ အဘယ်သို့လျှင် ပြေးသွားခဲ့သနည်း။ ၎င်းတို့သည် အိမ်ပြန်ရန် ဆန္ဒမရှိဘဲ ညဉ့်နက်သည်အထိ လောင်းကစား လုပ်ခဲ့ကြပြီး အလွန်ပျော်ရွှင်ကာ စိတ်အားထက်သန်မှု ပြင်းပြနေခဲ့ကြသည်။ ယမန်နေ့က ၎င်းတို့သည် စုဝေးပွဲများကို တက်ရောက်နေဆဲဖြစ်သော်လည်း ယနေ့တွင်မူ လောင်းကစားရုံသို့ ပြေးသွားခဲ့ကြသည်၊ သို့ဆိုလျှင် မည်သည့်သရုပ်သကန်က ၎င်းတို့၏ ပင်ကိုစရိုက်အမှန် ဖြစ်သနည်း။ (နောက်ပိုင်းတစ်ခုက ၎င်းတို့၏ ပင်ကိုစရိုက်အမှန် ဖြစ်ပါသည်။) လူတစ်ဦးသည် သမ္မာတရားကို နားမလည်ပါက ဤလူသည် မည်သို့သောသူဖြစ်သည်ကို အမှန်တကယ်ပင် ထိုးထွင်းသိမြင်နိုင်မည် မဟုတ်ပေ။ အစနှင့်အဆုံး သရုပ်သကန်နှစ်မျိုးလုံးကို အမှန်တကယ်တွင် လူတစ်ဦးတည်းကသာ ပြသခြင်းဖြစ်သည်၊ သို့ဆိုလျှင် အဘယ်သို့လျှင် ယင်းတို့ကို မတူညီသော လူနှစ်ဦးက ပြသနေသည်ဟု ထင်ရသနည်း။ ဤသို့သောလူတစ်ဦးကို လူအများစုက ထိုးထွင်းသိမြင်နိုင်မည် မဟုတ်ပေ။ ဘုရားသခင်ကို ယုံကြည်သူတစ်ဦးအနေဖြင့် ၎င်းတို့သည် မကြာခဏ စုဝေးပွဲများ တက်ရောက်ကြောင်း၊ မကောင်းမှုကို မပြုကြောင်းနှင့် မိမိတို့၏ တာဝန်ကို ထမ်းဆောင်ရာတွင် အတော်အတန်ပင် ဆင်းရဲဒုက္ခခံနိုင်ပြီး အဖိုးအခပေးနိုင်ကြောင်း သင် မြင်တွေ့ရသည်။ ကွန်ပျူတာရှေ့တွင် ထိုင်သည့်အခါ ၎င်းတို့သည် အာရုံစူးစိုက်ပြီး လုံ့လဝီရိယရှိကာ အလုပ်ကို ကြိုးစားလုပ်ဆောင်ပြီး စိတ်ရောကိုယ်ပါ ထည့်သွင်းလုပ်ဆောင်ကြသည်။ ဘုရားသခင်ကို ယုံကြည်သောသူတစ်ဦးအနေဖြင့် ၎င်းတို့သည် မာကျောက် မကစားသင့်ဟု သင် ထင်လိမ့်မည် မဟုတ်လော။ သို့သော် ၎င်းတို့ကို တစ်ရက်မျှ မတွေ့လိုက်ရပြီးနောက်တွင် ၎င်းတို့သည် လောင်းကစားလုပ်ရန် မာကျောက်ကစားသည့်နေရာ သို့မဟုတ် လောင်းကစားရုံသို့ ပြေးသွားခဲ့ကြသည်။ ပြီးလျှင် ၎င်းတို့သည် ပထမတန်းစား မာကျောက်ကစားသမားတစ်ဦး ဖြစ်သည်၊ ၎င်းတို့သည် ဘုရားသခင်ကို ယုံကြည်သောသူတစ်ဦးနှင့် လုံးဝမတူပေ။ ၎င်းတို့သည် သင့်ကို လုံးဝပင် အကြံအိုက်အောင် ပြုလုပ်ခဲ့သည်၊ ၎င်းတို့သည် ဘုရားသခင်ကို ယုံကြည်သောသူတစ်ဦးလော သို့မဟုတ် မာကျောက်ကစားသော ဘာသာတရားမရှိသူတစ်ဦးလော။ ၎င်းတို့သည် အဘယ်သို့လျှင် ဤမျှ လျင်မြန်စွာ အခန်းကဏ္ဍ ပြောင်းလဲနိုင်သနည်း။ သို့ဆိုလျှင် ၎င်းတို့ ဘုရားသခင်ကို ယုံကြည်သည့်အခါ ၎င်းတို့၏ စိတ်နှလုံးထဲတွင် ဘုရားသခင် ရှိသလော။ (မရှိပါ။) ၎င်းတို့သည် ပျော်ရွှင်ရန်နှင့် အချိန်ဖြုန်းရန်အတွက်သာ ဘုရားသခင်ကို ယုံကြည်ခြင်းဖြစ်ပြီး ဘုရားသခင်ကို ယုံကြည်ခြင်းဆိုသည်မှာ အဘယ်အရာ ဖြစ်သည်ကိုလည်းကောင်း၊ ယင်းက ၎င်းတို့၏ ဘဝအတွက် ပျော်ရွှင်မှုကို ဆောင်ကြဉ်းပေးနိုင်ခြင်း ရှိမရှိကိုလည်းကောင်း သိမြင်ရန်အတွက်သာ ဖြစ်သည်။ ၎င်းတို့ မပျော်ရွှင်ပါက အချိန်မရွေး ထွက်ခွာနိုင်စွမ်းရှိကြသည်။ ၎င်းတို့သည် တစ်သက်လုံး ယုံကြည်ရန် မည်သည့်အခါမျှ အစီအစဉ်မရှိခဲ့သကဲ့သို့ တစ်သက်လုံး တာဝန်ထမ်းဆောင်ပြီး ဘုရားသခင်နောက် လိုက်ရန်လည်း မည်သည့်အခါမျှ အစီအစဉ်မရှိခဲ့သည်မှာ သေချာသည်။ သို့ဆိုလျှင် ၎င်းတို့ အဘယ်အရာကို အစီအစဉ်ရှိခဲ့သနည်း။ ၎င်းတို့၏ စိတ်ထဲတွင် ၎င်းတို့သည် ဘုရားသခင်ကို အမှန်တကယ် ယုံကြည်မည်ဆိုလျှင် အနည်းဆုံးအနေဖြင့် ယင်းသည် ၎င်းတို့၏ ပျော်ရွှင်နိုင်စွမ်းကို မတားဆီးရ၊ မည်သည့်အလုပ်ကိုမျှ လုပ်ဆောင်ခြင်း မပါဝင်ရ၊ ပျော်ရွှင်သောဘဝကို အသက်ရှင်နိုင်ရန် အာမခံချက်ပေးနိုင်ဆဲ ဖြစ်ရမည်။ ၎င်းတို့သည် နေ့စဉ် ဘုရားသခင်၏ နှုတ်ကပတ်တော်များကို ဖတ်ရှုပြီး သမ္မာတရားအကြောင်းကို မိတ်သဟာယဖွဲ့ရမည်ဆိုလျှင် စိတ်ဝင်စားမည်မဟုတ် သို့မဟုတ် ပျော်ရွှင်မည်မဟုတ်ပေ။ ယင်းကို ငြီးငွေ့လာသည်နှင့်တစ်ပြိုင်နက် ၎င်းတို့သည် အသင်းတော်မှ ထွက်ခွာပြီး လောကသို့ ပြန်ပြေးကြလိမ့်မည်။ ၎င်းတို့က “ဘဝသည် မလွယ်ကူပါ၊ ထို့ကြောင့် လူတို့သည် မိမိတို့ကိုယ်ကို ညှဉ်းပန်းနှိပ်စက်ခြင်း မပြုသင့်ပါ။ ကျွန်ုပ်တို့သည် ကိုယ့်ကြမ္မာကိုယ်ဖန်တီးရမည်ဖြစ်ပြီး မိမိတို့၏ ဇာတိပကတိကို မညှဉ်းပန်းနှိပ်စက်ရပါ။ ကျွန်ုပ်တို့သည် နေ့စဉ် ပျော်ရွှင်ကြောင်း သေချာစေရမည်၊ ယင်းမှာ လွတ်လပ်စွာ အသက်ရှင်ရန် တစ်ခုတည်းသော နည်းလမ်းဖြစ်သည်။ ဘုရားကို ယုံကြည်ခြင်းသည် ခေါင်းမာစွာ မပြုလုပ်သင့်ပါ။ ကျွန်ုပ် မည်မျှ အေးအေးဆေးဆေးရှိသည်ကို ကြည့်လော့၊ ပျော်ရွှင်မှုရှိသည့် မည်သည့်နေရာမဆို ကျွန်ုပ်သွားသည့်နေရာ ဖြစ်သည်။ ကျွန်ုပ် မပျော်ရွှင်လျှင် ထွက်ခွာသွားမည်။ အဘယ်ကြောင့် ကျွန်ုပ်ကိုယ်တိုင်အတွက် အဆင်မပြေမှုများကို ဖန်တီးရမည်နည်း။ အချိန်မရွေး ထွက်ခွာနိုင်စွမ်းရှိခြင်းသည် ကျွန်ုပ် ကျင့်ကြံပြုမူခြင်း နည်းလမ်းအတွက် အမြင့်မားဆုံးသော ဝါဒဖြစ်သည်၊ ‘လွတ်လပ်သောစိတ်ဓာတ်ရှိသည့် ယုံကြည်သူ’ တစ်ဦး ဖြစ်ခြင်း၊ ဤကဲ့သို့ အသက်ရှင်နေထိုင်ခြင်းသည် အလွန် သက်သောင့်သက်သာရှိပြီး အပူအပင်ကင်းလှပါတကား” ဟု တွေးထင်ကြသည်။ ဤသို့သော လူစားမျိုးသည် မည်သို့သော သီချင်းမျိုးကို မကြာခဏ သီဆိုကြသနည်း။ “ကျွန်ုပ် အဘယ်မှလာသည်ကို မမေးပါနှင့်၊ ကျွန်ုပ်၏ ဇာတိမြို့သည် အဝေးမှာရှိသည်” ဟူ၍ ဖြစ်သည်။ ထိုသို့မဟုတ်လျှင် အခြားမည်သည့်အရာကို ၎င်းတို့ သီဆိုကြသနည်း။ “အဘယ်ကြောင့် တစ်ကြိမ်တစ်ခါမျှ လွတ်လပ်စွာ မနေထိုင်ဘဲနေမည်နည်း” ဟူ၍ ဖြစ်သည်။ ယင်းကို ငြီးငွေ့ဖွယ်ကောင်းသည် သို့မဟုတ် ပျော်စရာမကောင်းတော့ဟု ခံစားရသည့်အခါ ၎င်းတို့သည် “လောကကြီးတွင် ကြည့်ရှုစရာများစွာ ရှိနေသေးလျက် အဘယ်ကြောင့် နေရာတစ်နေရာတည်းတွင် ကပ်တွယ်နေမည်နည်း” ဟု စဉ်းစားလျက် လျင်မြန်စွာ ထွက်ခွာသွားကြသည်။ ၎င်းတို့ အသုံးပြုသည့် အခြားသော ကျော်ကြားသည့် ဆိုရိုးစကားမှာ အဘယ်နည်း။ “သစ်ပင်တစ်ပင်အတွက် အဘယ်ကြောင့် သစ်တောတစ်အုပ်လုံးကို စွန့်လွှတ်ရမည်နည်း” ဟူ၍ ဖြစ်သည်။ သင်တို့ မည်သို့ထင်သနည်း၊ ဤသို့သော လူစားမျိုးတွင် စစ်မှန်သော ယုံကြည်ခြင်း ရှိသလော။ (မရှိပါ၊ ၎င်းတို့သည် မယုံကြည်သူများ ဖြစ်ကြပါသည်။) မယုံကြည်သူများနှင့်ပတ်သက်လာလျှင် ၎င်းတို့၏ ပြဿနာများသည် လူ့သဘာဝ၏ ပြဿနာများဖြစ်ကြောင်း ငါတို့ ပြောဆိုနေကြသည်ဖြစ်သည့်အတွက် ထိုသို့သောလူများ၏ လူ့သဘာဝတွင် အတိအကျ မည်သည့်အရာ မှားယွင်းနေသနည်း။ ဤသို့သော လူစားမျိုးသည် လူတို့ မည်သို့ ကျင့်ကြံပြုမူသင့်သည်၊ လူတို့ မည်သည့်လမ်းကို လျှောက်လှမ်းသင့်သည် သို့မဟုတ် လူတို့ အသက်ရှင်နေထိုင်စဉ် မည်သို့သော ဘဝအမြင်နှင့် တန်ဖိုးများကို ထားရှိသင့်သည်ဟူသော မေးခွန်းများကို တစ်ခါမျှ စဉ်းစားခဲ့ဖူးသည်ဟု သင်တို့ ထင်သလော။ (မထင်ပါ။) သို့ဆိုလျှင် ဤလူစားမျိုး၏ လူ့သဘာဝနှင့်ဆိုင်သော ပြဿနာမှာ အဘယ်နည်း။ (ဤလူစားမျိုးသည် ပုံမှန်လူ့သဘာဝ၏ အသိစိတ်နှင့် ဆင်ခြင်တုံတရား ကင်းမဲ့ပါသည်၊ ၎င်းတို့သည် ထိုသို့သော မေးခွန်းများကို မစဉ်းစားကြပါ။) ယင်းမှာ သေချာသည်။ ထို့အပြင် တိတိကျကျဆိုရလျှင် ဤလူစားမျိုးတွင် စိတ်ဝိညာဉ်မရှိပေ၊ ၎င်းတို့သည် လမ်းလျှောက်နေသော အလောင်းကောင်မျှသာ ဖြစ်သည်။ ၎င်းတို့သည် မည်သို့ ကျင့်ကြံပြုမူရမည် သို့မဟုတ် မည်သည့်လမ်းကို လျှောက်လှမ်းသင့်သည်နှင့်ပတ်သက်၍ မိမိတို့၏ ကိုယ်ပိုင်သတ်မှတ်ချက်များ မရှိသကဲ့သို့ ဤအရာများကိုလည်း မစဉ်းစားကြပေ။ ၎င်းတို့ ဤအရာများကို မစဉ်းစားရသည့်အကြောင်းရင်းမှာ အပြင်ပန်းတွင် လူ၏အသွင်အပြင် ရှိနေသော်လည်း ၎င်းတို့၏ အနှစ်သာရသည် အမှန်တကယ်တွင် လမ်းလျှောက်နေသော အလောင်းကောင်၊ အခွံသက်သက်တစ်ခု ဖြစ်သောကြောင့် ဖြစ်သည်။ ဤလူစားမျိုးသည် လူ့ဘဝနှင့် ရှင်သန်မှုဆိုင်ရာ ကိစ္စရပ်များနှင့်ပတ်သက်လာလျှင် ဘဝကို ဖြစ်သလို နေထိုင်ဖြတ်သန်းသည့် သဘောထားရှိသည်။ တိတိကျကျဆိုရလျှင် “ဘဝကို ဖြစ်သလို နေထိုင်ဖြတ်သန်းခြင်း” ဆိုသည်မှာ ဖြစ်သလိုနေထိုင်ပြီး သေခြင်းကို စောင့်ဆိုင်းခြင်း၊ မလေ့လာဘဲ အသိဉာဏ်ကင်းမဲ့စွာ နေထိုင်ခြင်း၊ မိမိတို့၏ နေ့ရက်များကို စားခြင်း၊ သောက်ခြင်းနှင့် ပျော်ပါးခြင်းတို့ဖြင့် ကုန်ဆုံးစေခြင်းကို ဆိုလိုသည်။ ၎င်းတို့သည် ပျော်ရွှင်မှုရှိသည့် မည်သည့်နေရာသို့မဆို သွားကြပြီး ၎င်းတို့ကို ပျော်ရွှင်စေသော၊ ဝမ်းမြောက်စေသော၊ ဇာတိပကတိ၌ သက်သောင့်သက်သာဖြစ်စေသော မည်သည့်အရာကိုမဆို လုပ်ဆောင်ကြလိမ့်မည်။ သို့သော် ၎င်းတို့၏ ဇာတိပကတိကို ဒုက္ခခံစားရစေသော သို့မဟုတ် အတွင်းစိတ် နာကျင်မှုကို ဆောင်ကြဉ်းပေးသော မည်သည့်အရာကိုမဆို ရှောင်ကြဉ်ပြီး အဝေးတွင် နေကြလိမ့်မည်၊ ၎င်းတို့သည် မိမိတို့၏ ဇာတိပကတိကို ဆင်းရဲဒုက္ခခံစားစေလိုခြင်း မရှိကြပေ။ သို့သော် အချို့လူများသည် ဆင်းရဲဒုက္ခခံစားခြင်းမှတစ်ဆင့် ဘဝကို တွေ့ကြုံခံစားကြသည်။ သို့မဟုတ် အမျိုးမျိုးသော အမှုအရာများကို ဖြတ်သန်းပြီး တွေ့ကြုံခံစားခြင်းအားဖြင့် ၎င်းတို့၏ ဘဝများသည် အနှစ်မဲ့မနေစေရန်နှင့် ထိုအရာမှ တစ်စုံတစ်ခု ရရှိနိုင်ရန် ပြုလုပ်ကြသည်။ အဆုံးတွင် ၎င်းတို့သည် လူတစ်ဦး မည်သည့်လမ်းကို လျှောက်လှမ်းသင့်သည်၊ မည်သို့သောလူစားမျိုး ဖြစ်သင့်သည်ဟူသော ကောက်ချက် ချလိုက်လေသည်။ ဘဝအတွေ့အကြုံများမှတစ်ဆင့် ၎င်းတို့သည် များစွာ ရရှိကြသည်။ တစ်ချက်အနေနှင့် ၎င်းတို့သည် အချို့သောလူများကို ရိပ်စားမိနိုင်ကြသည်၊ ထို့အပြင် လူတစ်ဦးသည် အမျိုးမျိုးသော လူများ၊ ဖြစ်ရပ်များနှင့် အမှုအရာများကို ဆက်ဆံရန် မည်သည့်စည်းမျဉ်းများနှင့် နည်းလမ်းများကို အသုံးပြုသင့်သည်၊ လူတစ်ဦးသည် မိမိ၏ တစ်သက်တာလုံးကို မည်သို့ အသက်ရှင်နေထိုင်သင့်သည်ကို ကောက်ချက်ချနိုင်ကြသည်။ ၎င်းတို့ နောက်ဆုံး ကောက်ချက်ချသည့်အရာသည် သမ္မာတရားနှင့် ကိုက်ညီသည်ဖြစ်စေ၊ ဆန့်ကျင်သည်ဖြစ်စေ အနည်းဆုံးအနေဖြင့် ၎င်းတို့သည် ထိုအရာကို စဉ်းစားခဲ့ကြသည်။ အခြားတစ်ဖက်တွင်မူ အချိန်မရွေး ဘုရားအိမ်တော်မှ ထွက်ခွာနိုင်စွမ်းရှိသောသူတို့သည် ဘုရားသခင်ကို ယုံကြည်ခြင်း၌ သမ္မာတရားကို လိုက်စားရန် သို့မဟုတ် မိမိတို့၏ တာဝန်ကို ထမ်းဆောင်ရန် စိတ်ဝင်စားမှုမရှိကြပေ။ ၎င်းတို့သည် မိမိတို့၏ ကာမဂုဏ်ဆိုင်ရာ လိုအင်ဆန္ဒများနှင့် နှစ်သက်မှုများကို ဖြည့်ဆည်းရန် အခွင့်အရေးများကို အမြဲ ရှာဖွေနေကြပြီး မိမိတို့၏ တာဝန်ကို ထမ်းဆောင်ရာတွင် အတတ်ပညာဆိုင်ရာ ကျွမ်းကျင်မှုတစ်ခုကို လုံ့လဝီရိယရှိစွာ လေ့လာရန်၊ မိမိတို့၏ တာဝန်ကို ကောင်းစွာ ထမ်းဆောင်ရန် သို့မဟုတ် အဓိပ္ပာယ်ရှိသော ဘဝကို အသက်ရှင်နေထိုင်ရန် မည်သည့်အခါမျှ မလိုလားကြပေ။ ၎င်းတို့သည် ဘာသာတရား မရှိသူများကဲ့သို့ နေ့စဉ် ပျော်ရွှင်ချင်ကြသည်။ သို့ဖြစ်၍ ၎င်းတို့ သွားသည့် မည်သည့်နေရာတွင်မဆို မိမိတို့၏ စိတ်ဝင်စားမှုများနှင့် စူးစမ်းလိုစိတ်ကို ဖြည့်ဆည်းရန်အတွက်သာ ပျော်ရွှင်မှုနှင့် အပန်းဖြေမှုကို ရှာဖွေကြသည်။ ၎င်းတို့သည် တာဝန်တစ်ခုတည်းကို ဆက်လက်လုပ်ဆောင်ရမည်ဆိုလျှင် စိတ်ဝင်စားမှု မရှိတော့ဘဲ ဆက်လက်လုပ်ဆောင်ရန် စိတ်အားထက်သန်မှု မရှိတော့ပေ။ ဤသို့သော လူစားမျိုးနှင့်ဆိုလျှင် ဘဝအပေါ် ၎င်းတို့၏ သဘောထားမှာ ဖြစ်သလိုနေထိုင်ရန်သာ ဖြစ်သည်။ အပေါ်ယံအားဖြင့် ၎င်းတို့သည် အခြားသူများကို စိတ်ထဲထည့်မနေဘဲ အလွန်လွတ်လပ်ပြီး အေးအေးဆေးဆေး နေထိုင်ကြပုံရသည်။ ၎င်းတို့သည် နေ့စဉ် ပျော်ရွှင်ပြီး အပူအပင်ကင်းမဲ့ပုံရကာ သွားလေရာရာ၌ အခြေအနေများနှင့် လိုက်လျောညီထွေစွာ နေထိုင်နိုင်ကြသည်။ အချို့ဆိုလျှင် လောကီဓလေ့ထုံးတမ်းများ သို့မဟုတ် လူမှုဆက်ဆံရေး ဓလေ့ထုံးစံများ၏ သက်ရောက်မှုနှင့် ချည်နှောင်မှုတို့မှ ကင်းလွတ်ပုံရပြီး သာမန်ထက် ထူးကဲကာ လူအများထက် သာလွန်သည်ဟူသော အပြင်ပန်းအထင်အမြင်ကို ပေးသည်။ သို့သော် အမှန်တကယ်တွင် ၎င်းတို့၏ အနှစ်သာရမှာ လမ်းလျှောက်နေသော အလောင်းကောင်၊ စိတ်ဝိညာဉ်မရှိသော အရာတစ်ခု ဖြစ်သည်။ ဘုရားသခင်ကို ယုံကြည်သော်လည်း အချိန်မရွေး အသင်းတော်မှ ထွက်ခွာနိုင်စွမ်းရှိသောသူတို့သည် မိမိတို့လုပ်ဆောင်သည့် မည်သည့်အရာကိုမျှ ကြာရှည်စွာ စွဲစွဲမြဲမြဲ မလုပ်ဆောင်ကြပေ၊ ၎င်းတို့သည် ကောက်ရိုးမီးလို ခဏသာဖြစ်သည်။ သို့သော် အသိစိတ်နှင့် ဆင်ခြင်တုံတရားရှိသော လူများသည် ကွဲပြားသည်။ ၎င်းတို့ မည်သည့်တာဝန်ကို ထမ်းဆောင်နေသည်ဖြစ်စေ ယင်းကို အလေးအနက် လေ့လာပြီး ကောင်းစွာ လုပ်ဆောင်ရန် ကြိုးစားကြသည်။ ၎င်းတို့သည် တစ်စုံတစ်ခုကို ပြီးမြောက်အောင် လုပ်ဆောင်နိုင်ပြီး တန်ဖိုးအချို့ကို ဖန်တီးနိုင်သည်။ တစ်ချက်အနေနှင့် ၎င်းတို့သည် မိမိတို့ပတ်ဝန်းကျင်ရှိသူများ၏ အသိအမှတ်ပြုမှုကို ရရှိနိုင်ကြပြီး တစ်ချိန်တည်းတွင် မိမိတို့သည် တစ်စုံတစ်ခုကို လုပ်ဆောင်နိုင်စွမ်းရှိပြီး အသုံးဝင်သောလူများဖြစ်ကာ အသုံးမကျသူများ မဟုတ်ကြောင်း မြင်တွေ့ရသဖြင့် အတွင်းစိတ်၌ ယုံကြည်မှုရှိသည်ဟု ခံစားနိုင်သည်။ ဤသည်မှာ ပုံမှန်လူ့သဘာဝ၏ အသိစိတ်နှင့် ဆင်ခြင်တုံတရားရှိသော လူတစ်ဦး စွမ်းဆောင်နိုင်သည့် အနိမ့်ဆုံးအဆင့် ဖြစ်သည်။ သို့သော် ဘဝကို ဖြစ်သလို နေထိုင်ဖြတ်သန်းသောသူတို့မူကား ဤအရာများကို မည်သည့်အခါမျှ မစဉ်းစားကြပေ။ ၎င်းတို့ သွားသည့် မည်သည့်နေရာတွင်မဆို စားခြင်း၊ သောက်ခြင်းနှင့် ပျော်ပါးခြင်းသာ ရှိသည်။ အပြင်ပန်းအားဖြင့် ၎င်းတို့သည် အလွန်လွတ်လပ်ပြီး အေးချမ်းစွာ နေထိုင်ကြပုံရသော်လည်း အမှန်တကယ်တွင် ထိုသို့သောလူများ၌ ခေါင်းထဲတွင် အတွေးအခေါ်များ မရှိကြပေ။ ၎င်းတို့လုပ်ဆောင်သည့် အရာအားလုံးတွင် မည်သည့်အခါမျှ အလေးအနက်မရှိပေ၊ ၎င်းတို့သည် အစဉ်သဖြင့် ဖြစ်ကတတ်ဆန်းနိုင်ပြီး ခဏတာ စိတ်အားထက်သန်မှုဖြင့်သာ လှုံ့ဆော်ခံရကာ မည်သည့်အရာကိုမျှ ဖြစ်မြောက်အောင် မလုပ်ဆောင်နိုင်ကြပေ။ ၎င်းတို့သည် မိမိတို့၏ တစ်သက်တာလုံးကို ဖြစ်သလို နေထိုင်ဖြတ်သန်းလိုကြပြီး သွားလေရာရာ၌ ဤသဘောထားကိုပင် ဆောင်ကြဉ်းသွားကြသည်၊ ဘုရားသခင်ကို ၎င်းတို့၏ ယုံကြည်ခြင်းပင်လျှင် ဤအရာမှ ခြွင်းချက်မရှိပေ။ အချို့သော အချိန်ကာလတစ်ခုအတွင်းတွင် ၎င်းတို့သည် မိမိတို့၏ တာဝန်ကို ထမ်းဆောင်ရာ၌ အတော်အတန် အလေးအနက်ထားပုံရပြီး ဆင်းရဲဒုက္ခခံနိုင်ကာ အဖိုးအခပေးနိုင်သည်ကို သင် မြင်တွေ့ရနိုင်သော်လည်း မည်သူက ၎င်းတို့၏ ပြဿနာများကို ထောက်ပြသည်ဖြစ်စေ၊ မည်သို့လုပ်ဆောင်ရမည်ကို ပြောပြသည်ဖြစ်စေ ၎င်းတို့သည် မည်သည့်အခါမျှ အလေးအနက်မထားဘဲ သမ္မာတရားကို လုံးဝ လက်မခံကြပေ။ ၎င်းတို့သည် မိမိတို့အလိုရှိသလိုသာ အမှုအရာများကို လုပ်ဆောင်ကြသည်၊ ၎င်းတို့ ပျော်ရွှင်နေသမျှကာလပတ်လုံး ၎င်းတို့အတွက် အဆင်ပြေသည်။ ပြီးလျှင် ၎င်းတို့ မပျော်ရွှင်တော့ပါက မည်သူ၏ အကြံဉာဏ်ကိုမျှ နားမထောင်ဘဲ ပျော်ပါးရန် ထွက်သွားကြသည်။ ၎င်းတို့၏ စိတ်နှလုံးထဲတွင် “မည်သို့ပင်ဖြစ်စေ ဘုရားကို ရေရှည်ယုံကြည်ရန် ကျွန်ုပ် အစီအစဉ်မရှိပါ” ဟု စဉ်းစားကြသည်။ တစ်စုံတစ်ဦးက ၎င်းတို့ကို ပြုပြင်ပါက ၎င်းတို့သည် ချက်ချင်း ထွက်ခွာနိုင်စွမ်းရှိကြသည်။ ဤသည်မှာ အချိန်မရွေး အသင်းတော်မှ ထွက်ခွာနိုင်စွမ်းရှိသော လူများ၏ သရုပ်သကန်များထဲမှ တစ်ခုဖြစ်သည်။

အချိန်မရွေး အသင်းတော်မှ ထွက်ခွာနိုင်စွမ်း ရှိသောသူတို့တွင် အခြားသရုပ်သကန်တစ်မျိုး ရှိသေးသည်။ အချို့လူများမှာ ၎င်းတို့သည် ဘုရားသခင်ကို နှစ်ပေါင်းမည်မျှပင် ယုံကြည်ခဲ့သည်ဖြစ်စေကာမူ၊ ၎င်းတို့တွင် အခြေခံအုတ်မြစ်ရှိပုံပေါက်သည်ဖြစ်စေ မပေါက်သည်ဖြစ်စေ၊ ယခင်က မည်သို့သောတာဝန်ကိုပင် ထမ်းဆောင်ခဲ့သည်ဖြစ်စေကာမူ၊ မိမိတို့၏ ကိုယ်ပိုင်အကျိုးစီးပွားများနှင့် သက်ဆိုင်သော အထူးအခြေအနေတစ်ရပ်ကို ကြုံတွေ့သည်နှင့်တစ်ပြိုင်နက် ရုတ်တရက် ပျောက်ကွယ်သွားနိုင်သည်။ အချိန်မရွေး အခြားလူများက ၎င်းတို့နှင့် အဆက်အသွယ်ပြတ်တောက်သွားနိုင်ပြီး ၎င်းတို့ မည်သို့ဖြစ်နေသည်ကို မည်သည့်အတွေးမျှမရှိဘဲ အသင်းတော်၌ ၎င်းတို့ကို မမြင်တွေ့ရတော့ပေ။ အချို့လူများသည် ၎င်းတို့ကို သွေးဆောင်ဖြားယောင်းရန် ကြိုးစားနေသည့် လိင်မတူသူတစ်ဦးနှင့် ကြုံတွေ့သည့်အခါ မိမိတို့၏ တာဝန်ကို ထမ်းဆောင်ခြင်းကို ရပ်တန့်ပြီး ချိန်းတွေ့ရန် ထွက်သွားကာ လုံးဝ အဆက်အသွယ် လုပ်မရတော့ပေ။ အခြားသူများလည်း ရှိသေးသည်၊ ၎င်းတို့၏ သားသမီးများသည် အိမ်ထောင်ပြုရမည့် အရွယ်သို့ ရောက်ရှိလာပြီး ၎င်းတို့သည် မိမိတို့၏ သားသမီးများ၏ မင်္ဂလာဆောင်ကို စီစဉ်ပေးရသဖြင့် အလုပ်များလာကာ မိမိတို့၏ တာဝန်ကို မထမ်းဆောင်တော့ဘဲ စုဝေးပွဲများတွင်လည်း မပါဝင်တော့ပေ။ မည်သူက ၎င်းတို့ကို ရှာဖွေသည်ဖြစ်စေ အိမ်ထဲသို့ပင် ဝင်ခွင့်မရပေ။ အချို့လူများသည် မိမိတို့၏ မိဘများ သို့မဟုတ် အိမ်ထောင်ဖက် နေမကောင်းဖြစ်ပြီး ဆေးရုံတက်ရသည့်အခါ သို့မဟုတ် ကြီးမားသော အမှုအရာတစ်ခု ဖြစ်ပျက်သည့်အခါ သို့မဟုတ် အိမ်၌ မျှော်လင့်မထားသော ဘေးဒုက္ခတစ်ခု ဖြစ်ပွားသည့်အခါ ၎င်းတို့သည် ဘုရားသခင်ကို စစ်မှန်သော ယုံကြည်သူများဖြစ်ပါက “မကြာသေးမီက အိမ်၌ ဖြေရှင်းရန် ကိစ္စအချို့ရှိနေသောကြောင့် စည်းဝေးများ မတက်ရောက်နိုင်ပါ။ ကျွန်ုပ်သည် ခွင့်တိုင်ကြားရန် လိုအပ်ပါသည်၊ သင်တို့အနေဖြင့် သင့်တော်သူတစ်ဦးကို ရှာတွေ့နိုင်ပါက၊ ကျွန်ုပ်၏ တာဝန်ကို မနှောင့်နှေးစေဘဲ ထိုသူအား ယာယီ လွှဲပြောင်းပေးပါ” ဟု ဆိုလျက် ရှင်းလင်းချက်တစ်ခု ပေးလိမ့်မည်။ အနည်းဆုံးအနေဖြင့် ၎င်းတို့သည် အသိပေးချက်နှင့် ရှင်းလင်းချက်အချို့ကို ပေးလိမ့်မည်။ သို့သော် အချိန်မရွေး အသင်းတော်မှ ထွက်ခွာနိုင်စွမ်းရှိသောသူတို့သည် စကားတစ်ခွန်းမျှ မပြောဘဲ အသင်းတော်နှင့် အဆက်အသွယ် ဖြတ်တောက်ကြပြီး ညီအစ်ကိုမောင်နှမများ မည်သို့ပင် ကြိုးစားစေကာမူ ၎င်းတို့နှင့် အဆက်အသွယ်မရနိုင်ပေ။ ၎င်းတို့တွင် ဆက်သွယ်ရန် နည်းလမ်းမရှိ၍ မဟုတ်ပါ၊ မည်သည့်နည်းလမ်းဖြင့်မဆို ၎င်းတို့ကို ဆက်သွယ်နိုင်သည်၊ သို့သော် ၎င်းတို့သည် ညီအစ်ကိုမောင်နှမများကို ဆက်သွယ်ရန် သို့မဟုတ် တုံ့ပြန်ရန် ဆန္ဒမရှိခြင်းသာ ဖြစ်သည်။ ၎င်းတို့က “သင့်ကို အဘယ်ကြောင့် ကျွန်ုပ် ဆက်သွယ်သင့်သနည်း။ ကျွန်ုပ်သည် မိမိ၏တာဝန်ကို မိမိ၏သဘောဆန္ဒအလျောက် ထမ်းဆောင်ခြင်းဖြစ်ပြီး ယင်းအတွက် အခကြေးငွေတစ်စုံတစ်ရာ ရယူခြင်းမရှိပါ။ ကျွန်ုပ်ထွက်ခွာလိုလျှင် ထွက်ခွာမည်သာဖြစ်သည်။ အိမ်၌ ကိစ္စတစ်စုံတစ်ရာ ရှိနေပါက ထိုအရာသည် ကျွန်ုပ်၏ ကိုယ်ရေးကိုယ်တာ ကိစ္စသာဖြစ်သည်။ အသင့်ကို အကြောင်းကြားရန် ကျွန်ုပ်၌ တာဝန်မရှိသကဲ့သို့ သင်၌လည်း သိပိုင်ခွင့်မရှိပါ” ဟု ပြောဆိုကြသည်။ အချို့လူများသည် တစ်လ သို့မဟုတ် နှစ်လကြာ ထွက်သွားပြီးနောက် မည်သည့်အရှက်တရားမျှ မခံစားရဘဲ၊ မည်သည့်အရာမျှ မဖြစ်ခဲ့သကဲ့သို့ ပြန်လာသတင်းပို့ကြသည်။ အခြားသူများမှာမူ နှစ်နှစ် သို့မဟုတ် သုံးနှစ်ကြာ ထွက်သွားပြီး လုံးဝ အဆက်အသွယ် လုပ်မရတော့ပေ။ အသင်းတော်ရှိ လူများသည် အခြေအနေကို မသိဘဲ ဤလူသည် ဘုရားသခင်ကို နှစ်ပေါင်းများစွာ ယုံကြည်ခဲ့ပြီးဖြစ်သောကြောင့် အသင်းတော်မှ ထွက်ခွာသွားရန် မဖြစ်နိုင်ဟု ထင်ကြသည်။ ၎င်းတို့သည် မျှော်လင့်မထားသော အရာတစ်ခုခု ဖြစ်ပွားခဲ့ရမည်ဟု ယူဆပြီး တရုတ်ကွန်မြူနစ်ပါတီ၏ ဖမ်းဆီးခြင်းကို ခံခဲ့ရလေသလောဟု စိုးရိမ်ကြသည်။ အမှန်တကယ်တွင်မူ ထိုလူသည် ဘုရားသခင်ကို မယုံကြည်လိုတော့ခြင်း သက်သက်သာ ဖြစ်ပြီး ညီအစ်ကိုမောင်နှမများကို အကြောင်းမကြားဘဲ ထွက်ခွာသွားခြင်းသာ ဖြစ်သည်။ အချို့လူများသည် ဆယ်ရက်ခန့် ထွက်သွားပြီးနောက် ပြန်လာကြသည်၊ ဤသည်မှာ ၎င်းတို့ ယုံကြည်ခြင်းကို ရပ်လိုက်ပြီဟု မဆိုလိုပေ။ အချို့လူများသည် ထွက်သွားပြီးနောက် နှစ်နှစ် သို့မဟုတ် သုံးနှစ်ကြာ ပျောက်ကွယ်သွားကြသည်၊ ၎င်းတို့သည် ယုံကြည်ခြင်းကို ရပ်လိုက်ပြီဟု သင်တို့ ပြောမည်လော။ (ဟုတ်ပါသည်။) ၎င်းတို့သည် အမှန်တကယ်ပင် ယုံကြည်ခြင်းကို ရပ်လိုက်ပြီဖြစ်ပြီး ၎င်းတို့ကို စာရင်းမှ ပယ်ဖျက်သင့်သည်။ ဤသည်မှာ သာမန်ထွက်ခွာခြင်းတစ်ခု မဟုတ်ပေ၊ ၎င်းတို့သည် ယုံကြည်ခြင်းကို ရပ်လိုက်ခြင်း ဖြစ်သည်။ လူ့ရှုထောင့်မှကြည့်လျှင် ဤသည်ကို ယုံကြည်ခြင်း မရှိတော့ဟု ခေါ်သည်။ ဘုရားသခင်သည် ဤအရာကို မည်သို့ ရှုမြင်သနည်း။ ဘုရားသခင်၏ အမြင်တွင် ဤသည်ကို ဘုရားသခင်ကို ငြင်းပယ်ခြင်း၊ ဘုရားသခင်နောက် မလိုက်ခြင်းဟု ခေါ်ပြီး ယင်းမှာ ဘုရားသခင်ကို ပယ်ချခြင်း ဖြစ်သည်။ သို့သော် ၎င်းတို့၏ ရှုထောင့်မှကြည့်လျှင် ၎င်းတို့က “ကျွန်ုပ် ဘုရားကို မပယ်ချပါ၊ ကျွန်ုပ်၏ စိတ်နှလုံးထဲတွင် ဘုရားကို ယုံကြည်နေဆဲပါ” ဟု တွေးထင်ကြသည်။ မြင်ပြီမဟုတ်လော။ ၎င်းတို့သည် ထိုအရာကို ပေါ့ပေါ့တန်တန် သဘောထားလိုက်ကြသည်။ အခြားသူများလည်း ရှိသေးသည်၊ ၎င်းတို့သည် စိတ်မကြည်ရုံဖြင့်ဖြစ်စေ၊ စိတ်ညစ်နေရုံဖြင့်ဖြစ်စေ မိမိတို့၏ တာဝန်ကို ထမ်းဆောင်ရသည်မှာ အလွန်ခက်ခဲပြီး မောပန်းသည်ဟု ထင်၍ဖြစ်စေ၊ အနည်းငယ် ပြုပြင်ခံရသည့်အတွက်ဖြစ်စေ စုဝေးပွဲများ တက်ရောက်ခြင်းကို ရပ်တန့်ပြီး မိမိတို့၏ တာဝန်ကို ထမ်းဆောင်ခြင်းကို ရပ်တန့်ကြသည်။ ၎င်းတို့သည် မိမိတို့လက်ရှိ အလုပ်နှင့်ပတ်သက်၍ မည်သည့်အရာကိုမျှ ရှင်းပြခြင်းပင်မရှိဘဲ “ကျွန်ုပ်ကို မည်သူမျှ မဆက်သွယ်နှင့်၊ ကျွန်ုပ် မပျော်ပါ၊ ပြီးလျှင် ကျွန်ုပ် မယုံကြည်လိုတော့ပါ” ဟု ဆိုလျက် ထွက်ခွာသွားကြသည်။ ၎င်းတို့ စိတ်ညစ်သောအခါတွင် ယင်းမှာ တစ်နှစ် သို့မဟုတ် တစ်နှစ်ခန့် ကြာနိုင်သည်။ အချို့လူများသည် အသင်းတော်၌ ခေါင်းဆောင်များနှင့် အမှုဆောင်များ၏ အလုပ်ကို တာဝန်ယူကြသော်လည်း အလုပ်ကို ကောင်းစွာလုပ်ဆောင်ရန် ပျက်ကွက်ရုံသာမက အသင်းတော်၏အလုပ်ကို အဖျက်အမှောင့်လုပ်ခြင်းများနှင့် အနှောင့်အယှက်များ ဖြစ်စေလျက် ဒုစရိုက်မှုများကိုလည်း မဆင်မခြင် ကျူးလွန်ကြသည်။ နောက်ပိုင်းတွင် ညီအစ်ကိုမောင်နှမများက ၎င်းတို့ကို မရွေးကောက်တော့ဘဲ မိတ်သဟာယဖွဲ့ခြင်းတွင်လည်း ၎င်းတို့ကို ပိုင်းခြားသိမြင်ပြီး ဖော်ထုတ်ကြသည်။ သို့ဖြစ်၍ ၎င်းတို့က “ဤသည်မှာ ကျွန်ုပ်ကို ဝေဖန်ပြစ်တင်ရန် စုဝေးနေခြင်းလော။ ကျွန်ုပ်သည် အလုပ်ကို ကောင်းစွာ မလုပ်ဆောင်နိုင်ခဲ့ရုံမျှသာ ဖြစ်ပါသည်၊ ဤသည်မှာ ထိုမျှလောက်ပင် ကြီးကျယ်ရန် လိုအပ်ပါသလော။ သူတို့သည် အဘယ်ကြောင့် ဤကဲ့သို့ မိတ်သဟာယဖွဲ့ကာ ကျွန်ုပ်ကို ဖော်ထုတ်နေကြသနည်း။ ကျွန်ုပ်၏ တစ်သက်တာတွင် ဤကဲ့သို့သော ခံပြင်းမှုကို မည်သည့်အခါမျှ မခံစားခဲ့ရဖူးပါ။ ဘုရားသခင်ကို မယုံကြည်မီက ကျွန်ုပ်သည် အခြားသူများကိုသာ အစဉ်အမြဲ ဆူပူကြိမ်းမောင်းခဲ့သူဖြစ်ပြီး မည်သူမျှ ကျွန်ုပ်ကို ဆူပူကြိမ်းမောင်းခြင်း မပြုခဲ့ဖူးပါ။ ဤကဲ့သို့သော ဒုက္ခမျိုးကို ကျွန်ုပ်သည် မည်သည့်အချိန်က ခံစားခဲ့ရဖူးပါသနည်း။ သင်တို့အားလုံးသည် ကျွန်ုပ်တစ်ဦးတည်းကိုသာ ဝိုင်းဝန်းဖိနှိပ်ကာ အရှက်ရစေပါသည်။ ကျွန်ုပ်သည် ဆက်လက်၍ မယုံကြည်တော့ပြီ” ဟု ဆိုလေသည်။ ထိုသို့ပင် ၎င်းတို့သည် ယုံကြည်ခြင်းကို ရပ်လိုက်ကြသည်။ ဤသို့ပြောဆိုသူများသည် လူငယ်များသာ မဟုတ်ပေ၊ အချို့မှာ ဘုရားသခင်ကို ရှစ်နှစ် သို့မဟုတ် ဆယ်နှစ်ကြာ ယုံကြည်ခဲ့ပြီး အသက်လေးဆယ် သို့မဟုတ် ငါးဆယ်အရွယ်ရှိသူများ ဖြစ်ကြသည့်တိုင် မပျော်ရွှင်သည့်အခါ ထိုသို့သောစကားများကို ပြောဆိုနိုင်ကြသည်။ ထိုသို့သောလူများ၏ စိတ်နှလုံးထဲတွင် ဘုရားသခင်အတွက် နေရာတစ်ခု ရှိသလော။ ၎င်းတို့သည် ဘုရားသခင်ကို ယုံကြည်ခြင်းကို ဘဝ၏ အရေးကြီးဆုံးအရာအဖြစ် မှတ်ယူကြသလော။ ပြုပြင်ခံရသည့်အခါ သို့မဟုတ် ဘေးဒုက္ခများ သို့မဟုတ် ဆုတ်ယုတ်မှုများကို ကြုံတွေ့ရသည့်အခါ အနည်းငယ် အပျက်သဘောဆောင်ပြီး အားနည်းသည်ဟု ခံစားရခြင်းမှာ ပုံမှန်ဖြစ်သော်လည်း ဤအရာများသည် လူတစ်ဦးကို ဘုရားသခင်အား မယုံကြည်သည်အထိ မဖြစ်စေသင့်ပေ။ ထိုသို့သောလူများသည် ဘုရားသခင်ကို စိတ်ရင်းမှန်ဖြင့် ယုံကြည်သူများ မဟုတ်ကြပေ။ ဘုရားသခင်ကို စိတ်ရင်းမှန်ဖြင့် ယုံကြည်သူများသည် ဖမ်းဆီးခံရပြီး ညှဉ်းပန်းနှိပ်စက်ခံရသည့်အခါ၌ပင် မိမိတို့၏ ယုံကြည်ခြင်း၌ ဆက်လက်ရပ်တည်နိုင်ကြသည်၊ ဤသူတို့သာလျှင် သက်သေခံချက်ရှိသော လူများ ဖြစ်ကြသည်။ အချို့လူများသည် သဘာဝဘေးအန္တရာယ်အနည်းငယ် ကြုံတွေ့ရသည့်အခါ ညီအစ်ကိုမောင်နှမများက ထိုအကြောင်းကို မသိသည်ဖြစ်စေ၊ အနည်းငယ် နောက်ကျမှ သိရှိပြီး ၎င်းတို့ကို အချိန်မီ မကူညီနိုင်သည်ဖြစ်စေ “ကျွန်ုပ်သည် အခက်အခဲများနှင့် ကြုံတွေ့နေရသော်လည်း မည်သူမျှ ကျွန်ုပ်ကို အာရုံမစိုက်ကြပါ။ ထို့ကြောင့် သူတို့သည် ကျွန်ုပ်ကို အထင်အမြင်သေးကြသည်တကား။ ဘုရားသခင်ကို ယုံကြည်ခြင်းသည် အချည်းနှီးသာ ဖြစ်သည်။ ကျွန်ုပ်သည် ဆက်လက်၍ မယုံကြည်တော့ပြီ” ဟု စတင်တွေးထင်ကြသည်။ ထိုသို့သော သေးငယ်သည့် အမှုအရာတစ်ခုကြောင့်ပင် ၎င်းတို့သည် ဘုရားသခင်အား ယုံကြည်ခြင်းကို ရပ်တန့်နိုင်ကြသည်။ ဤသည်မှာ အချိန်မရွေး အသင်းတော်မှ ထွက်ခွာနိုင်စွမ်းရှိသော လူများ၏ သရုပ်သကန်များထဲမှ တစ်ခုဖြစ်သည်။

အချိန်မရွေး အသင်းတော်မှ ထွက်ခွာနိုင်စွမ်း ရှိသောသူတို့အတွက် အခြားအခြေအနေတစ်ရပ်လည်း ရှိသေးသည်။ တရုတ်ကွန်မြူနစ်ပါတီသည် ၎င်းတို့ကို မိမိတို့ဘက်သို့ ဆွဲဆောင်သိမ်းသွင်းရန်အလို့ငှာ ၎င်းတို့အား အလုပ်ကောင်းတစ်ခု ကမ်းလှမ်းလျက် “သင်သည် ဘုရားကို ယုံကြည်ခြင်းဖြင့် ဝင်ငွေ တစ်စက်မျှမရှိပါ။ သင့်မှာ မည်သို့သော အလားအလာများ ရှိနိုင်မည်နည်း။ ကျွန်ုပ်တို့သည် သင့်အတွက် လစာမြင့်မားပြီး ကောင်းမွန်သော အကျိုးခံစားခွင့်များနှင့် အလုပ်သမားအာမခံပါရှိသော နိုင်ငံခြားကုမ္ပဏီတစ်ခုတွင် ရာထူးတစ်ခု ရှာထားပေးသည်။ ဘုရားကို ယုံကြည်ခြင်း၌ သင့်အတွက် အနာဂတ်မရှိပါ၊ အလုပ်လုပ်ပြီး ငွေရှာကာ ဘဝကောင်းတစ်ခုဖြင့် နေထိုင်ခြင်းက ပိုကောင်းသည်” ဟု ပြောဆိုသည်။ နောက်ဆုံးတွင် ၎င်းတို့သည် အသင်းတော်မှ ထွက်ခွာပြီး အလုပ်သွားလုပ်ကြသည်။ တစ်စုံတစ်ဦးက “မနေ့က ဤလူသည် အသင်းတော်၌ သူ၏တာဝန်ကို ထမ်းဆောင်နေဆဲဖြစ်သည်။ ယနေ့တွင် သူ၏ ပစ္စည်းများကို သိမ်းဆည်းပြီး အဘယ်ကြောင့် ထွက်ခွာသွားခဲ့သနည်း” ဟု ပြောဆိုသည်။ ၎င်းတို့သည် အလုပ်လုပ်ပြီး ငွေရှာရန် သွားကြသည်၊ ၎င်းတို့သည် ဘုရားသခင်ကို မယုံကြည်တော့ပေ။ ၎င်းတို့သည် စကားတစ်ခွန်းမျှ မပြောဘဲ ထွက်ခွာသွားကြပြီး ထိုအချိန်မှစ၍ ညီအစ်ကိုမောင်နှမများနှင့် လမ်းခွဲသွားကာ မတူညီသော လမ်းကြောင်းပေါ်မှ လူများ ဖြစ်လာကြသည်။ ၎င်းတို့သည် ကျော်ကြားမှုနှင့် အကျိုးအမြတ်ကို လိုက်စားလိုကြသည်၊ ကြီးပွားတိုးတက်ပြီး ထင်ပေါ်ကျော်ကြားရန် လိုလားကြပြီး ဘုရားသခင်ကို မယုံကြည်တော့ပေ။ ဧဝံဂေလိတရားဟောနေစဉ် မိမိတို့နှစ်သက်သောသူတစ်ဦးနှင့် တွေ့ဆုံပြီး ၎င်းတို့နှင့် ပတ်သက်ဆက်နွယ်ကာ အတူတကွ နေထိုင်ရန် ထွက်ခွာသွားသော လူများလည်း ရှိသေးသည်။ ၎င်းတို့သည် မိမိတို့၏ တာဝန်ကို ထမ်းဆောင်ခြင်းကို ရပ်တန့်ရုံသာမက ဘုရားသခင်ကို ယုံကြည်ခြင်းကိုပင် ရပ်တန့်လိုက်ကြသည်။ အိမ်ရှိ ၎င်းတို့၏ မိဘများမှာမူ ၎င်းတို့သည် ဘုရားအိမ်တော်၌ မိမိတို့၏ တာဝန်ကို ထမ်းဆောင်နေသည်ဟု တွေးထင်လျက် မသိရှိကြသေးပေ။ အမှန်တကယ်တွင် ၎င်းတို့သည် လွန်ခဲ့သော အချိန်ကြာမြင့်စွာကတည်းက ပျောက်ကွယ်သွားခဲ့ကြသည်၊ မည်သူသိမည်နည်း၊ ၎င်းတို့တွင် ယခုအချိန်၌ ကလေးများပင် ရှိနေလောက်ပြီ ဖြစ်သည်။ မိမိ၏ တာဝန်ကို ထမ်းဆောင်ခြင်းသည် အလွန် အရေးကြီးသော်လည်း ၎င်းတို့သည် ဧဝံဂေလိတရားကို ဟောပြောခြင်းကဲ့သို့သော အလွန်အရေးကြီးသည့်အလုပ်ကိုပင် စွန့်လွှတ်နိုင်ကြသည်။ ၎င်းတို့ နှစ်သက်သောသူတစ်ဦး သို့မဟုတ် ၎င်းတို့ကို နှစ်သက်သောသူတစ်ဦးနှင့် တွေ့ဆုံသည့်အခါ ထိုသူထံမှ ရိုးရှင်းသော သွေးဆောင်ဖြားယောင်းသည့် စကားအနည်းငယ်သည် ၎င်းတို့ကို ဆွဲဆောင်သွားရန် လုံလောက်သည်။ ၎င်းတို့သည် အလွန် ပေါ့ပျက်၍ သာမန်ကာလျှံကာဖြစ်ကာ အချိန်မရွေး၊ နေရာမရွေး ဘုရားသခင်ကို စွန့်ခွာပြီး ဘုရားသခင်ကို သစ္စာဖောက်နိုင်စွမ်းရှိကြသည်။ ထိုသို့သောလူများသည် ဘုရားသခင်ကို နှစ်ပေါင်းမည်မျှ ယုံကြည်ခဲ့သည်ဖြစ်စေ၊ တရားဒေသနာမည်မျှ နားထောင်ခဲ့သည်ဖြစ်စေ သမ္မာတရားကို အနည်းငယ်မျှ နားမလည်ကြသေးပေ။ ၎င်းတို့အတွက် ဘုရားသခင်ကို ယုံကြည်ခြင်းသည် အရေးမကြီးသည့်အပြင် မိမိတို့၏ တာဝန်ကို ထမ်းဆောင်ခြင်းသည်လည်း အရေးမပါပေ၊ ကောင်းချီးမင်္ဂလာများကို ရရှိခြင်းငှာ ၎င်းတို့သည် ဤအရာများကို လုပ်ဆောင်ရန်မှတစ်ပါး အခြားရွေးချယ်စရာမရှိဟု ခံစားကြရသည်။ ပုဂ္ဂိုလ်ရေးဆိုင်ရာ ကိစ္စတစ်ခု သို့မဟုတ် မိသားစုပြဿနာတစ်ခု ရှိသည်နှင့်တစ်ပြိုင်နက် ၎င်းတို့သည် ထိုအတိုင်းပင် ထွက်ခွာသွားနိုင်စွမ်း ရှိကြသည်။ သဘာဝဘေးအန္တရာယ်အနည်းငယ် ကြုံတွေ့ရသည့်အခါ ၎င်းတို့သည် ထိုအတိုင်းပင် ယုံကြည်ခြင်းကို ရပ်တန့်နိုင်ကြသည်။ မည်သည့်အရာမဆို ၎င်းတို့၏ ဘုရားသခင်ကို ယုံကြည်ခြင်းကို အနှောင့်အယှက် ပေးနိုင်သည်၊ မည်သည့်ကိစ္စမဆို ၎င်းတို့ကို အပျက်သဘောဆောင်စေပြီး မိမိတို့၏ တာဝန်ကို စွန့်လွှတ်စေနိုင်သည်။ ၎င်းတို့သည် မည်သို့သော လူစားမျိုးများ ဖြစ်ကြသနည်း။ ဤမေးခွန်းသည် အမှန်တကယ်ပင် နက်နက်နဲနဲ ဆင်ခြင်သုံးသပ်ထိုက်ပါတကား။

အချိန်မရွေး အသင်းတော်မှ ထွက်ခွာနိုင်စွမ်း ရှိသောသူတို့သည် မည်သို့သော လူစားမျိုးများ ဖြစ်ကြသနည်း။ တစ်မျိုးမှာ ဦးနှောက်မရှိ၊ အတွေးအခေါ်မရှိသော နားဝေတိမ်တောင် ဖြစ်သည့်လူများဖြစ်ပြီး ၎င်းတို့သည် နှစ်ပေါင်းမည်မျှ ယုံကြည်ခဲ့သည်ဖြစ်စေ ဘုရားသခင်ကို အဘယ်ကြောင့် ယုံကြည်သည်ကို မသိကြပေ။ ၎င်းတို့သည် ဘုရားသခင်ကို ယုံကြည်ခြင်းဆိုသည်မှာ အဘယ်အရာဖြစ်သည်ကို နားမလည်ကြပေ။ အခြားတစ်မျိုးမှာ ဘုရားသခင်၏ တည်ရှိမှုကို လုံးဝမယုံကြည်ဘဲ ဘုရားသခင်ကို ယုံကြည်ခြင်း၏ အဓိပ္ပာယ် သို့မဟုတ် တန်ဖိုးကို နားမလည်သော မယုံကြည်သူများ ဖြစ်ကြသည်။ ၎င်းတို့အတွက် တရားဒေသနာများ နားထောင်ခြင်းနှင့် ဘုရားသခင်၏ နှုတ်ကပတ်တော်များကို ဖတ်ရှုခြင်းသည် ဘာသာရေးပညာကို လေ့လာခြင်း သို့မဟုတ် အတတ်ပညာဆိုင်ရာ အသိပညာအချို့ကို သင်ယူခြင်းကဲ့သို့ ဖြစ်သည်၊ ၎င်းတို့ နားလည်ပြီး ထိုအကြောင်းကို ပြောဆိုနိုင်သည်နှင့်တစ်ပြိုင်နက် ပြီးပြီဟု မှတ်ယူကြသည်။ ၎င်းတို့သည် ယင်းကို မည်သည့်အခါမျှ လက်တွေ့မလုပ်ဆောင်ကြပေ။ ၎င်းတို့အတွက် ဘုရားသခင်၏ နှုတ်ကပတ်တော်များသည် သီအိုရီတစ်မျိုး၊ ကြွေးကြော်သံတစ်ခုမျှသာဖြစ်ပြီး ၎င်းတို့၏ အသက် မည်သည့်အခါမျှ ဖြစ်လာနိုင်မည်မဟုတ်ပေ။ သို့ဖြစ်၍ ဤလူများအတွက် ဘုရားသခင်ကို ယုံကြည်ခြင်းနှင့် သက်ဆိုင်သည့် မည်သည့်အရာကမျှ ၎င်းတို့ကို စိတ်မဝင်စားစေပေ။ မိမိ၏ တာဝန်ကို ထမ်းဆောင်ခြင်း၊ သမ္မာတရားကို လိုက်စားခြင်း၊ ဘုရားသခင်၏ နှုတ်ကပတ်တော်များကို လက်တွေ့ကျင့်သုံးခြင်း၊ ညီအစ်ကိုမောင်နှမများနှင့်အတူ စုဝေးပြီး အသင်းတော်အသက်တာကို အတူတကွ အသက်ရှင်နေထိုင်ခြင်း စသည်တို့ကဲ့သို့သော အမှုအရာများသည် ၎င်းတို့အတွက် မည်သည့်ဆွဲဆောင်မှုမျှ မရှိသကဲ့သို့ ထိုအရာများထဲမှ တစ်ခုကမျှ ၎င်းတို့အား စားခြင်း၊ သောက်ခြင်းနှင့် ပျော်ပါးခြင်းတို့ကဲ့သို့ ပျော်ရွှင်မှုနှင့် စိတ်လှုပ်ရှားမှုကို မပေးပေ။ အခြားတစ်ဖက်တွင်မူ ဘုရားသခင်ကို စိတ်ရင်းမှန်ဖြင့် ယုံကြည်သူများသည် ညီအစ်ကိုမောင်နှမများနှင့်အတူ သမ္မာတရားကို မိတ်သဟာယဖွဲ့ရန် သို့မဟုတ် အသင်းတော်အသက်တာကို အသက်ရှင်နေထိုင်ရန် အတူရှိနေခြင်းသည် ၎င်းတို့အား အကျိုးကျေးဇူးများနှင့် အမြတ်အစွန်းများကို အစဉ်ဆောင်ကြဉ်းပေးနိုင်သည်ဟု ခံစားကြရသည်။ တစ်ခါတစ်ရံ ၎င်းတို့သည် အန္တရာယ်နှင့် ညှဉ်းပန်းနှိပ်စက်မှုကို ရင်ဆိုင်ရသော်လည်း သို့မဟုတ် ဧဝံဂေလိတရားဟောရာတွင် စွန့်စားရပြီး မိမိတို့၏ တာဝန်ကို ထမ်းဆောင်ရာတွင် ဆင်းရဲဒုက္ခအချို့ကို ခံစားရသော်လည်း မည်သို့ပင်ဖြစ်စေ ၎င်းတို့သည် ဆင်းရဲဒုက္ခခံစားပြီး အဖိုးအခပေးခြင်းမှတစ်ဆင့် သမ္မာတရားကို နားလည်မှုရရှိကာ ဘုရားသခင်ကို သိကျွမ်းခြင်း၏ အကျိုးသက်ရောက်မှုကို ရရှိကြပြီး ဤဆင်းရဲဒုက္ခနှင့် အဖိုးအခသည် ၎င်းတို့၏ အသက်စိတ်သဘောထားတွင် အသွင်ပြောင်းလဲမှုကို ဆောင်ကြဉ်းပေးသည်။ ဤအရာအားလုံးကို ချိန်ဆပြီး အကဲဖြတ်ပြီးနောက် ၎င်းတို့သည် ဘုရားသခင်ကို ယုံကြည်ခြင်းသည် ကောင်းသည်ဟုလည်းကောင်း၊ သမ္မာတရားကို နားလည်နိုင်ခြင်းသည် မယုံနိုင်လောက်အောင် တန်ဖိုးရှိသည်ဟုလည်းကောင်း ခံစားကြရသည်။ ၎င်းတို့၏ စိတ်နှလုံးများသည် အသင်းတော်ကို အထူးသဖြင့် တွယ်တာလာကြပြီး အသင်းတော်အသက်တာမှ ထွက်ခွာရန် မည်သည့်အခါမျှ မစဉ်းစားကြပေ။ ၎င်းတို့သည် အသင်းတော်၏အလုပ်ကို နှောင့်ယှက်သည့်အတွက် လူပုဂ္ဂိုလ်အချို့ ဘီအုပ်စုများသို့ အပို့ခံရသည်ကိုဖြစ်စေ၊ အသင်းတော်မှ သီးခြားခွဲထားခြင်း ခံရသည်ကိုဖြစ်စေ၊ ရှင်းလင်းပစ်ခြင်းခံရသည်ကိုဖြစ်စေ မြင်တွေ့ပါက ဘုရားသခင်ကို စိတ်ရင်းမှန်ဖြင့် ယုံကြည်သောသူတို့သည် မိမိတို့၏ စိတ်နှလုံးထဲတွင် အနည်းငယ်သော စိတ်သောကကို ခံစားကြရသည်။ ၎င်းတို့က “ကျွန်ုပ်သည် ကျွန်ုပ်၏ တာဝန်ကို လုံ့လဝီရိယရှိစွာ ထမ်းဆောင်ရန် လိုအပ်သည်။ ကျွန်ုပ်သည် လုံးဝ ရှင်းလင်းပစ်ခြင်း မခံရနိုင်ပေ။ ရှင်းလင်းပစ်ခြင်းခံရခြင်းသည် အပြစ်ဒဏ်ပေးခံရခြင်းနှင့် ညီမျှသည်၊ အဆုံးသတ်မှာ ငရဲကျခြင်းပင် ဖြစ်သည်။ သို့ဆိုလျှင် အသက်ရှင်နေထိုင်ခြင်း၏ အဓိပ္ပာယ်မှာ အဘယ်အရာဖြစ်မည်နည်း” ဟု တွေးထင်ကြသည်။ လူအများစုသည် အသင်းတော်မှ ထွက်ခွာရန် ကြောက်ရွံ့ကြသည်၊ ၎င်းတို့သည် အသင်းတော်မှ ထွက်ခွာပြီး ဘုရားသခင်ကို စွန့်ခွာသည်နှင့်တစ်ပြိုင်နက် ဆက်လက်အသက်ရှင်နိုင်တော့မည် မဟုတ်ဘဲ အရာအားလုံး ပြီးဆုံးသွားလိမ့်မည်ဟု ခံစားကြရသည်။ သို့သော် အချိန်မရွေး အသင်းတော်မှ ထွက်ခွာနိုင်စွမ်း ရှိသောသူတို့သည် အသင်းတော်မှ ထွက်ခွာခြင်းကို အခြားအလုပ်တစ်ခုရှာရန် အလုပ်မှထွက်ခြင်းကဲ့သို့ပင် အတော်အတန် ပုံမှန်အရာတစ်ခုအဖြစ် ရှုမြင်ကြသည်။ ၎င်းတို့သည် အတွင်းစိတ်၌ မည်သည့်အခါမျှ စိတ်မချမ်းမသာဖြစ်ခြင်းဖြစ်စေ၊ မည်သည့်နာကျင်မှုကိုမျှဖြစ်စေ မခံစားရပေ။ သင်တို့ မည်သို့ထင်သနည်း၊ အချိန်မရွေး အသင်းတော်မှ ထွက်ခွာနိုင်စွမ်းရှိသောသူတို့တွင် အသိစိတ် သို့မဟုတ် ဆင်ခြင်တုံတရား တစ်ခုခု ရှိသလော။ ထိုသို့သောလူများသည် အမှန်တကယ်ပင် မယုံနိုင်စရာ ကောင်းလှသည်။ အချို့လူများ၏ တာဝန်ထမ်းဆောင်မှုသည် စံနှုန်းမပြည့်မီသည့်အပြင် ၎င်းတို့သည် အစဉ်သဖြင့် မဆင်မခြင် ဒုစရိုက်အမှုများကို ကျူးလွန်လျက် အသင်းတော်၏အလုပ်ကို အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဆောင်ကြဉ်းပေးသည်။ ထို့နောက် အသင်းတော်သည် ၎င်းတို့ကို မိမိတို့၏ တာဝန်ကို ထမ်းဆောင်ခြင်းမှ ရပ်တန့်စေပြီး သာမန်အသင်းတော်တစ်ခုသို့ ပို့လိုက်သည်။ သို့ဆိုလျှင် အကျိုးဆက်အနေဖြင့် မည်သို့ဖြစ်သနည်း။ နောက်တစ်နေ့တွင်ပင် ၎င်းတို့သည် လုံးဝကွဲပြားခြားနားသော လူတစ်ဦးကဲ့သို့ ပြုမူကြပြီး ဘဝသစ်တစ်ခုကို လုံးလုံး စတင်ကြသည်။ အချို့သည် ချိန်းတွေ့ပြီး အိမ်ထောင်ပြုကြသည်၊ အချို့သည် အလုပ်များ စတင်ရှာဖွေကြသည်၊ အခြားသူများမှာမူ ကောလိပ်သို့ သွားကြပြီး အချို့မှာမူ မိတ်ဆွေဟောင်းများနှင့် ပြန်လည်ဆက်သွယ်ကာ ဆက်ဆံရေးများ တည်ဆောက်ပြီး ချမ်းသာရန် အခွင့်အလမ်းများကို ရှာဖွေကြသည်။ ဤလူများသည် ကျယ်ပြန့်သော လောကကြီးထဲသို့ လျင်မြန်စွာ ရောနှောသွားပြီး လူပင်လယ်ထဲတွင် ပျောက်ကွယ်သွားကြသည်၊ ထိုမျှ လျင်မြန်စွာ ဖြစ်ပျက်သွားသည်။ အချို့ ညီအစ်ကိုမောင်နှမများသည် မိမိတို့၏ တာဝန်ကို ထမ်းဆောင်ရာတွင် ရလဒ်မကောင်းသည့်အတွက် သာမန်အသင်းတော်တစ်ခုသို့ အပို့ခံရပြီးနောက် စိတ်သောကကာလတစ်ခုကို ဖြတ်သန်းကြရသော်လည်း မိမိတို့ကိုယ်ကို ဆင်ခြင်သုံးသပ်နိုင်ပြီး မိမိတို့၏ ကိုယ်ပိုင်ပြဿနာများကို အသိအမှတ်ပြုနိုင်ကာ ပြောင်းလဲလိုသည့် သဘောထားအချို့ကို ပြသကြသည်။ သို့သော် အချိန်မရွေး အသင်းတော်မှ ထွက်ခွာနိုင်စွမ်းရှိသောသူတို့သည် အခက်အခဲအချို့ ကြုံတွေ့သည်နှင့်တစ်ပြိုင်နက် မိမိတို့၏ တာဝန်ကို မထမ်းဆောင်ချင်တော့ဘဲ နောက်တစ်နေ့တွင် အသင်းတော်မှ ထွက်ခွာကာ ဘာသာတရား မရှိသူတစ်ဦး၏ ဘဝသို့ ပြန်သွားကြသည်။ ၎င်းတို့သည် လုံးဝ နာကျင်သည်ဟု မခံစားရသည့်အပြင် “ဘုရားသခင်ကို ယုံကြည်ခြင်း၌ အဘယ်သို့သော ကောင်းမြတ်ခြင်း ရှိပါသနည်း။ အခြားသူများ၏ လှောင်ပြောင်ခြင်းနှင့် အသရေဖျက်ခြင်းကို အစဉ်မပြတ် ခံရသည့်အပြင် အဖမ်းအဆီးခံရကာ ထောင်သွင်းအကျဉ်းချ ခံရဖွယ်ပင် ရှိသေးသည်။ အဆင်းနီသော နဂါးကြီးက ကျွန်ုပ်ကို ရိုက်သတ်ခဲ့ပါလျှင် ကျွန်ုပ်၏အသက်သည် အချည်းနှီး ဖြစ်သွားမည် မဟုတ်လော။ ဤနှစ်များတစ်လျှောက်လုံး ဘုရားကို ယုံကြည်ရင်း ဤမျှလောက်သော ဒုက္ခဆင်းရဲကို ကျွန်ုပ် ခံစားခဲ့ရသော်လည်း အဘယ်အရာကို ရရှိခဲ့ပါသနည်း။ ကျွန်ုပ်သည် ဘုရားသခင်ကို မယုံကြည်ခဲ့ပါလျှင် ယခုအချိန်၌ အရာထမ်းတစ်ဦးဖြစ်ကာ ငွေကြေးရှာဖွေပြီး ဂုဏ်သတင်းကျော်စောသော ဘဝဖြင့် နေထိုင်နေလောက်ပြီတကား။ ယခုအချိန်အထိ ဘုရားကို ယုံကြည်ခဲ့ရခြင်းအတွက် ကျွန်ုပ်သည် နောင်တပင် ရမိပါသည်။ ဤကဲ့သို့ ဖြစ်မည်မှန်းသာ သိခဲ့ပါမူ ကျွန်ုပ်သည် ရှေးယခင်ကပင် ထွက်ခွာသွားခဲ့မည်သာ ဖြစ်သည်။ သမ္မာတရားကို နားလည်ခြင်းသည် အဘယ်မှာ အသုံးဝင်ပါမည်နည်း။ ထိုနားလည်မှုသည် သင့်ကို ဝမ်းဝစေနိုင်ပါမည်လော သို့မဟုတ် အသုံးစရိတ်များကို ပေးချေနိုင်ပါမည်လော” ဟုပင် တွေးထင်ကြသည်။ မြင်ပြီမဟုတ်လော။ ၎င်းတို့တွင် နောင်တမရှိရုံသာမက အသင်းတော်မှ ထွက်ခွာနိုင်သည့်အတွက် ကံကောင်းသည်ဟုပင် ခံစားကြရသည်။ ဤသည်မှာ မယုံကြည်သူများအဖြစ် ၎င်းတို့၏ စရိုက်မှန် ဖော်ထုတ်ခံရခြင်း မဟုတ်လော။ (ဟုတ်ပါသည်။)

အချို့လူများသည် တာဝန်ထမ်းဆောင်ရာတွင် ဝတ်ကျေတမ်းကျေလုပ်နေကျဖြစ်ပြီး မဆင်မခြင် မကောင်းမှု ကျူးလွန်ကြသည်။ အသင်းတော်၏ ရှင်းလင်းပစ်ခြင်းကို ခံရပြီးနောက် ညီအစ်ကိုမောင်နှမများကို တွေ့သည့်အခါ ၎င်းတို့က ရန်သူများကဲ့သို့ ကြည့်ကြသည်။ ညီအစ်ကိုမောင်နှမများက ၎င်းတို့နှင့် ကြင်နာစွာ စကားပြောရန် ကြိုးစားသည့်အခါတွင်ပင် ၎င်းတို့က လျစ်လျူရှုပြီး မုန်းတီးစွာ ရှုမြင်လျက် “သင်တို့သည် ကျွန်ုပ်အား အသင်းတော်မှ ရှင်းလင်းပစ်သောသူများ ဖြစ်သည်။ ကျွန်ုပ်ကို ယခု ကြည့်ပါ။ ကျွန်ုပ်သည် သင်တို့ထက် ပို၍အခြေအနေကောင်းသည်။ ယခုအခါတွင် ကျွန်ုပ်သည် ရွှေများ၊ ငွေများဖြင့် ဆင်မြန်းထားသည့် သူဌေးကြီးတစ်ဦး ဖြစ်သည်။ ကျွန်ုပ်က လောကကြီးထဲတွင် သက်သောင့်သက်သာ နေထိုင်နေပြီး ဘုရားကို ယုံကြည်သည့် သင်တို့က မည်မျှပင်နွမ်းပါးပင်ပန်းလိုက်သည်ကို ကြည့်ပါ။ သင်တို့အားလုံးက သမ္မာတရားရဖို့ အစဉ်မပြတ် လိုက်စားနေကြသော်လည်း သင်တို့က ကျွန်ုပ်ထက် ပိုတော်သည်ဟု ကျွန်ုပ် မထင်ပါ။ သမ္မာတရားကို ရရှိခြင်းသည် မည်သည့်ကောင်းကျိုးများ ရှိသနည်း။ ယင်းကို အစားအစာကဲ့သို့စား၍ ရနိုင်သလော သို့မဟုတ် ငွေကြေးကဲ့သို့ သုံးစွဲ၍ ရနိုင်သလော။ သမ္မာတရားကို မလိုက်စားဘဲနှင့်ပင် ကျွန်ုပ် ကောင်းကောင်းမွန်မွန်သာ အသက်ရှင်နေဆဲဖြစ်သည် မဟုတ်လား။ သင်တို့ ကျွန်ုပ်ကို ရှင်းလင်းပစ်ခဲ့သည်မှာ ကျွန်ုပ်အတွက် ကံကောင်းခြင်းတစ်ခုသာ ဖြစ်သည်၊ ကျွန်ုပ်က သင်တို့ကို ကျေးဇူးပင် တင်ရဦးမည်” ဟု ပြောဆိုကြသည်။ ၎င်းတို့၏ စကားများမှ ၎င်းတို့သည် မယုံကြည်သူများဖြစ်ကြောင်း ထင်ရှားပြီး တာဝန်ထမ်းဆောင်ခြင်းက ၎င်းတို့ကို ထုတ်ဖော်ခဲ့သည်။ ဘုရားသခင်ကို နှုတ်ဖြင့်သာ ယုံကြည်သော ဘာသာတရား မရှိသူတစ်ဦးသည် မိမိ၏ တာဝန်ကို လိုလိုလားလား ထမ်းဆောင်နိုင်မည်လော။ တာဝန်ထမ်းဆောင်ခြင်းဆိုသည်မှာ လစာရခြင်း သို့မဟုတ် ငွေရှာခြင်းမရှိဘဲ တာဝန်ဝတ္တရားများကို ကောင်းမွန်စွာ ဖြည့်ဆည်းခြင်းကို ဆိုလိုသည်။ ၎င်းတို့သည် ဤအရာကို ဆုံးရှုံးမှုတစ်ခုအဖြစ် ရှုမြင်သောကြောင့် မိမိတို့၏ တာဝန်ကို ထမ်းဆောင်လိုစိတ် မရှိကြပေ။ သို့ဖြင့် မယုံကြည်သူများအဖြစ် ၎င်းတို့၏ စရိုက်မှန်များ ဖော်ထုတ်ခြင်းခံရသည်၊ ဤသည်မှာ ဘုရားသခင်၏အမှုတော်က မယုံကြည်သူများကို ထုတ်ဖော်ပြီး ဖယ်ရှားရှင်းလင်းသည့် နည်းလမ်းဖြစ်သည်။ အချို့လူများသည် မိမိတို့၏ တာဝန်ကို ထမ်းဆောင်သည့်အခါ တစ်ရက်ပြီးတစ်ရက် ဖြစ်သလိုနေလျက် ဝတ်ကျေတမ်းကျေ သဘောထား အမြဲရှိကြသည်။ လောကတွင် ငွေရှာရန် သို့မဟုတ် ရာထူးတိုးရန် အခွင့်အရေးတစ်ခု ရသည်နှင့်တစ်ပြိုင်နက် ၎င်းတို့သည် အသင်းတော်ကို အချိန်မရွေး စွန့်ခွာကြသည်၊ ၎င်းတို့သည် ဤရည်ရွယ်ချက်ကို စိတ်ထဲ၌ အစဉ်သဖြင့် ထားရှိခဲ့ကြသည်။ ၎င်းတို့သည် တာဝန်ထမ်းဆောင်စဉ် ဝတ်ကျေတမ်းကျေ လုပ်နေကျဖြစ်ပြီး မဆင်မခြင် မကောင်းမှုများ ကျူးလွန်ခြင်းတို့ကြောင့် သာမန်အသင်းတော်တစ်ခုသို့ ပြောင်းရွှေ့ခြင်းခံရပါက ၎င်းတို့သည် မိမိတို့ကိုယ်ကို ဆင်ခြင်သုံးသပ်မည် မဟုတ်ရုံသာမက “အချိန်ပြည့်တာဝန်ထမ်းဆောင်သည့် အသင်းတော်မှ ကျွန်ုပ်ကို ဖယ်ရှားခြင်းသည် သင်တို့အတွက် ဆုံးရှုံးမှုဖြစ်ပြီး ကျွန်ုပ်အတွက် အမြတ်ပင်ဖြစ်သည်” ဟုပင် တွေးထင်ကြလိမ့်မည်။ ၎င်းတို့သည် မိမိတို့ကိုယ်ကို အတော်ပင် ကျေနပ်နေကြသေးသည်။ ထိုသို့သောလူများသည် မယုံကြည်သူများ မဟုတ်လော။ ငါ့ကို ပြောလော့၊ မိမိတို့၏ မဆင်မခြင် ပြုသော မကောင်းမှုများမှတစ်ဆင့် အသင်းတော်၏အလုပ်ကို ဆိုးရွားစွာ အဖျက်အမှောင့်လုပ်ပြီး နှောင့်ယှက်ခဲ့သောကြောင့် ရှင်းလင်းခြင်းခံရသည့် ထိုမယုံကြည်သူများအတွက် ဘုရားအိမ်တော်က ၎င်းတို့ကို ဤကဲ့သို့ ရှင်းလင်းခြင်းသည် စည်းမျဉ်းများနှင့် ကိုက်ညီသလော။ (ကိုက်ညီပါသည်။) ယင်းမှာ စည်းမျဉ်းများနှင့် လုံးဝကိုက်ညီသည်၊ ဤသည်မှာ ၎င်းတို့ကို စိုးစဉ်းမျှပင် နစ်နာစေခြင်း မဟုတ်ပေ။ ဘုရားသခင်အပေါ်တွင်လည်းကောင်း၊ တာဝန်ထမ်းဆောင်ခြင်းအပေါ်တွင်လည်းကောင်း ၎င်းတို့၏ သဘောထားမှာ ၎င်းတို့ကို အချိန်မရွေး စွန့်ပစ်နိုင်ပြီး သစ္စာဖောက်နိုင်စွမ်းရှိခြင်းပင် ဖြစ်သည်။ ဤအချက်သည် ၎င်းတို့၏ စိတ်နှလုံးထဲ၌ အပြုသဘောဆောင်သောအရာများကို လုံးဝ စိတ်ဝင်စားမှု မရှိကြောင်း သက်သေပြရန် လုံလောက်သည်။ ၎င်းတို့သည် ဘုရားသခင်ကို နှစ်ပေါင်းများစွာ ယုံကြည်ခဲ့ကြပြီး တရားဒေသနာများစွာကို နားထောင်ခဲ့ကြသည့်တိုင် ဘုရားသခင်ကို ယုံကြည်ခြင်းဆိုင်ရာ သမ္မာတရားများ သို့မဟုတ် ဘုရားသခင် ရွေးချယ်ထားသောလူများ၏ အတွေ့အကြုံဆိုင်ရာ သက်သေခံချက်များ တစ်ခုကမျှ ၎င်းတို့၏ စိတ်နှလုံးကို မထိန်းသိမ်းနိုင်ပေ။ ဤအရာများထဲမှ တစ်ခုကမျှ ၎င်းတို့ကို စိတ်မဝင်စားစေပေ၊ စိတ်မထိခိုက်စေပေ၊ သို့မဟုတ် သံယောဇဉ်ဖြစ်စေခြင်း မရှိပေ။ ဤသည်မှာ ၎င်းတို့၏ လူ့သဘာဝ၏ အနှစ်သာရဖြစ်ပြီး ယင်းမှာ ၎င်းတို့သည် အပြုသဘောဆောင်သောအရာများကို လုံးဝ စိတ်ဝင်စားမှု မရှိခြင်း ဖြစ်သည်။ သို့ဆိုလျှင် ၎င်းတို့သည် မည်သည့်အရာကို စိတ်ဝင်စားကြသနည်း။ ၎င်းတို့သည် စားခြင်း၊ သောက်ခြင်းနှင့် ပျော်ပါးခြင်း၊ ဇာတိပကတိ၏ သာယာမှုများ၊ ဆိုးယုတ်သော ခေတ်ရေစီးကြောင်းများနှင့် စာတန်၏ အတွေးအခေါ်များကို စိတ်ဝင်စားကြသည်။ ၎င်းတို့သည် လူ့အဖွဲ့အစည်းရှိ အပျက်သဘောဆောင်သော အရာအားလုံးကို အထူးပင် စိတ်ဝင်စားကြသည်၊ သမ္မာတရားနှင့် ဘုရားသခင်၏ နှုတ်ကပတ်တော်များကိုသာ ၎င်းတို့ စိတ်မဝင်စားကြခြင်း ဖြစ်သည်။ ထိုအကြောင်းကြောင့် ၎င်းတို့သည် ဘုရားအိမ်တော်ကို အချိန်မရွေး စွန့်ခွာနိုင်စွမ်းရှိကြခြင်း ဖြစ်သည်။ ၎င်းတို့သည် ဘုရားအိမ်တော်၏ စုဝေးပွဲများအတွင်း ဘုရားသခင်၏ နှုတ်ကပတ်တော်များကို မကြာခဏ ဖတ်ရှုခြင်း သို့မဟုတ် သမ္မာတရားကို မကြာခဏ မိတ်သဟာယဖွဲ့ခြင်းတို့ကို လုံးဝ စိတ်ဝင်စားမှုမရှိကြပေ။ ၎င်းတို့သည် တာဝန်ထမ်းဆောင်ခြင်းကို အထူးပင် စက်ဆုပ်ကြပြီး မိမိတို့၏ တာဝန်ကို ထမ်းဆောင်သောသူအားလုံးသည် လူမိုက်များသာဖြစ်သည်ဟုပင် တွေးထင်ကြသည်။ ဤသည်မှာ အဘယ်သို့သော စိတ်နေစိတ်ထားနှင့် အဘယ်သို့သော လူ့သဘာဝမျိုး ဖြစ်သနည်း။ ၎င်းတို့သည် သမ္မာတရားအပေါ်ဖြစ်စေ၊ လူတို့ကို ဘုရားသခင်၏ ကယ်တင်ခြင်းတို့အပေါ်ဖြစ်စေ စိတ်ဝင်စားမှုမရှိဘဲ အသင်းတော်အသက်တာကိုလည်း လုံးဝ သံယောဇဉ် မရှိကြပေ။ ၎င်းတို့သည် ဘုရားသခင်၏ နှုတ်ကပတ်တော်များကို လူအများရှေ့တွင် ဝေဖန်ခြင်း သို့မဟုတ် ပြစ်တင်ရှုတ်ချခြင်း မပြုခဲ့သော်လည်း တရားဒေသနာများကို နှစ်ပေါင်းများစွာ နားထောင်ခဲ့ပြီးနောက် သမ္မာတရား အနည်းငယ်မျှကိုပင် နားမလည်ကြပေ၊ ဤအချက်က ပြဿနာတစ်ခုကို ရှင်းလင်းစွာ ဖော်ပြနေသည်။ အပြုသဘောဆောင်သော အရာများနှင့် အပျက်သဘောဆောင်သောအရာများ နှစ်မျိုးလုံးကို တစ်ပြိုင်တည်း မနှစ်သက်သောသူ တစ်ဦးတစ်ယောက်မျှ မရှိပေ။ သင်သည် အပြုသဘောဆောင်သောအရာများကို မကြိုက်သရွေ့ သင်သည် အပျက်သဘောဆောင်သောအရာများကို အထူးပင် စိတ်ဝင်စားလိမ့်မည်။ သင်သည် အပျက်သဘောဆောင်သောအရာများကို အထူးပင် စိတ်ဝင်စားပါက သင်သည် အပြုသဘောဆောင်သော အရာများကို သေချာပေါက် စိတ်ဝင်စားမည် မဟုတ်ပေ။ ဤလူစားမျိုးသည် အပြုသဘောဆောင်သောအရာများကို လုံးဝ စိတ်ဝင်စားမှုမရှိသောကြောင့် ဘုရားအိမ်တော်၌ ၎င်းတို့ သံယောဇဉ်ရှိသည့်အရာ၊ ၎င်းတို့ ကြိုက်နှစ်သက်သည့် သို့မဟုတ် တောင့်တသည့်အရာ တစ်ခုမျှ မရှိပေ။ လောက၏ ဆိုးယုတ်သော ခေတ်ရေစီးကြောင်းများ၊ ငွေကြေး၊ ကျော်ကြားမှုနှင့် အကျိုးအမြတ်၊ ရာထူးရာခံ၊ ချမ်းသာကြွယ်ဝလာခြင်းနှင့် အမျိုးမျိုးသော ခေတ်စားသည့် မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သော အရာများသည် ၎င်းတို့ အစိတ်ဝင်စားဆုံးသောအရာများ ဖြစ်ကြသည်။ ၎င်းတို့၏ စိတ်နှလုံးသည် ဘုရားအိမ်တော်အပေါ်၌ မဟုတ်ဘဲ လောကအပေါ်၌ တည်ရှိသည်၊ ထိုအကြောင်းကြောင့် ၎င်းတို့သည် အချိန်မရွေး ထွက်ခွာနိုင်စွမ်းရှိကြခြင်း ဖြစ်သည်။ ဘုရားအိမ်တော်ကို စွန့်ခွာခြင်းနှင့် အသင်းတော်အသက်တာကို စွန့်ခွာခြင်းသည် ၎င်းတို့ထံသို့ နောင်တရခြင်း၊ ပြင်းပြသော ဝေဒနာ သို့မဟုတ် နာကျင်ခြင်းတို့ကို မဆောင်ကြဉ်းဘဲ လုံးဝ လွတ်မြောက်ခြင်းကိုသာ ဆောင်ကြဉ်းသည်။ ၎င်းတို့သည် မိမိတို့ဘာသာ တွေးထင်ကြသည်မှာ “နောက်ဆုံးတော့ နေ့တိုင်း တရားဒေသနာများ၊ သမ္မာတရားမိတ်သဟာယဖွဲ့ခြင်းများ၊ နားထောင်စရာ မလိုတော့ပါ၊ ဤအရာများ၏ ချုပ်ချယ်မှုကိုလည်း နောက်ထပ် ခံစရာမလိုတော့ပါ။ ယခုအခါတွင် ငါက ကျော်ကြားမှုနှင့် အကျိုးအမြတ်ကို ရဲရဲကြီး လိုက်စားနိုင်ပြီ၊ ငွေကြေးကို လိုက်စားနိုင်ပြီ၊ လှပသည့်အမျိုးသမီးများကို လိုက်စားနိုင်ပြီ၊ ငါ၏ ပုဂ္ဂိုလ်ရေးဆိုင်ရာ အလားအလာများကို လိုက်စားနိုင်ပြီ။ နောက်ဆုံးတော့ ငါက တခြားသူများကို ရဲရဲကြီး လိမ်လည်လှည့်ဖြားနိုင်ပြီ၊ အကြံအစည်များ၊ ပရိယာယ်များ သုံးနိုင်ပြီ၊ စိုးရိမ်စရာမလိုဘဲ ကောက်ကျစ်ဆိုးယုတ်သည့် နည်းဗျူဟာအမျိုးမျိုးကို ကျင့်သုံးနိုင်ပြီ။ လူများနှင့် ပေါင်းသင်းဆက်ဆံဖို့ မည်သည့်နည်းလမ်းကိုမဆို ငါသုံးနိုင်ပြီ” ဟူ၍ ဖြစ်သည်။ ဘုရားအိမ်တော်၌ တရားဒေသနာများကို နားထောင်ခြင်းနှင့် သမ္မာတရားကို မိတ်သဟာယဖွဲ့ခြင်းသည် ၎င်းတို့အတွက် နာကျင်ဖွယ်ဖြစ်ပြီး ဘုရားအိမ်တော်ကို စွန့်ခွာခြင်းသည် သက်သာရာရခြင်းကဲ့သို့ ခံစားရသည်။ ဆိုလိုသည်မှာ ဤအပြုသဘောဆောင်သောအရာများသည် ၎င်းတို့၏ စိတ်နှလုံး လိုအပ်သည့်အရာများ မဟုတ်ပေ။ ၎င်းတို့ လိုအပ်သည့်အရာမှာ လောကနှင့် လူ့အဖွဲ့အစည်း၏ အရာများအားလုံး ဖြစ်သည်။ ဤအရာမှကြည့်လျှင် ၎င်းတို့ အသင်းတော်ကို စွန့်ခွာခဲ့သည့် အကြောင်းရင်းသည် ၎င်းတို့၏ လိုက်စားမှုများနှင့် နှစ်သက်မှုများနှင့် တိုက်ရိုက်ဆက်စပ်နေကြောင်း ရှင်းလင်းပေသည်။

အချိန်မရွေး ဘုရားအိမ်တော်ကို စွန့်ခွာနိုင်စွမ်းရှိသော ဤလူတို့၏ သဘာဝ အနှစ်သာရမှာ အဘယ်အရာဖြစ်သနည်း။ ယင်းမှာ အဘယ်အရာ ဖြစ်သည်ကို သင်တို့ ယခု မြင်ကြသလော။ (မြင်ကြပါသည်။ ၎င်းတို့သည် မယုံကြည်သူများဟူသည့် လူစားမျိုး ဖြစ်ကြသည်။ ဤလူအများစုမှာ တိရစ္ဆာန်ဝင်စားသူများ ဖြစ်ကြသည်၊ ၎င်းတို့အားလုံးသည် ဦးနှောက်မရှိ၊ အတွေးအခေါ်မရှိသော နားဝေတိမ်တောင် ဖြစ်သည့်လူများ ဖြစ်ကြသည်။) မှန်ပေသည်။ ၎င်းတို့သည် ယုံကြည်ခြင်းဆိုင်ရာ ကိစ္စရပ်များကို နားမလည်ကြပေ။ လူ့ဘဝသည် အမှန်တကယ် အဘယ်အရာဖြစ်သည်ကို၊ လူတို့သည် အဘယ်လမ်းကို လျှောက်လှမ်းသင့်သည်ကို၊ အဘယ်အရာများသည် အဓိပ္ပာယ်အရှိဆုံးဖြစ်သည်ကို၊ ကျင့်ကြံပြုမူခြင်းနှင့်ပတ်သက်လာလျှင် အဘယ်လက်တွေ့လုပ်ဆောင်ခြင်း စည်းမျဉ်းများကို လိုက်နာသင့်သည်ကို စသည်ဖြင့် ၎င်းတို့ နားမလည်ကြသကဲ့သို့ ထိုအရာများကို သိရှိရန် သမ္မာတရားကို ရှာဖွေလိုခြင်းလည်း မရှိကြပေ။ ၎င်းတို့သည် အဘယ်အရာကို လိုက်စားရန် နှစ်သက်ကြသနည်း။ တစ်နေ့လုံး ၎င်းတို့၏ စိတ်ထဲတွင် အကျိုးအမြတ်များ ရရှိရန်နှင့် အခြားသူများထက် သာလွန်သော ဘဝကို မွေ့လျော်ခံစားရန် မည်သည့်အရာကို လုပ်ဆောင်နိုင်သည် ဟူသည့်အကြောင်း လည်ပတ်နေသည်။ အချို့လူများသည် လောကတွင် အလုပ်လုပ်နေစဉ် ဘုရားသခင်ကို စတင်ယုံကြည်ကြသည်။ သို့သော် ၎င်းတို့သည် ကြီးကြပ်ရေးမှူး သို့မဟုတ် မန်နေဂျာအဖြစ် ရာထူးတိုးသည်နှင့်တစ်ပြိုင်နက်၊ သို့မဟုတ် အထက်လူကြီး ဖြစ်လာသည်နှင့်တစ်ပြိုင်နက် ယုံကြည်ခြင်းကို ရပ်လိုက်ကြသည်။ ညီအစ်ကိုမောင်နှမများက ၎င်းတို့ထံ ဆက်သွယ်သည့်အခါ ၎င်းတို့က “ယခု ကျွန်ုပ်သည် ဂုဏ်ရှိ၊ မျက်နှာရှိ၊ လူမှုအဆင့်အတန်းရှိသူတစ်ဦး ဖြစ်နေပြီ။ သင်တို့နှင့်အတူ ဘုရားကို ယုံကြည်ခြင်းသည် အလွန်ပင် အရှက်ရဖွယ်ကောင်းသည်။ သင်တို့အားလုံး ကျွန်ုပ်နှင့် ဝေးဝေးနေသင့်ပြီး ကျွန်ုပ်ကို နောက်တစ်ကြိမ် လာမရှာကြနှင့်တော့။ သင်တို့အလိုရှိလျှင် ကျွန်ုပ်ကို စာရင်းမှ ပယ်ဖျက်နိုင်သည် သို့မဟုတ် နှင်ထုတ်နိုင်သည်။ မည်သို့ပင်ဖြစ်စေ ဘုရားကို ယုံကြည်ခြင်းဆိုင်ရာ ကျွန်ုပ်၏ အခန်းကဏ္ဍ ပြီးဆုံးသွားပြီ၊ ကျွန်ုပ်သည် သင်တို့နှင့် နောက်ပိုင်းတွင် မည်သည့်အရာမျှ မသက်ဆိုင်တော့ပါ” ဟု ပြောဆိုကြသည်။ ၎င်းတို့ ပြောဆိုသည့်အရာကို ကြည့်လော့။ ၎င်းတို့သည် အဘယ်သို့သော လူစားမျိုး ဖြစ်သနည်း။ သင်တို့သည် ၎င်းတို့ထံ ဆက်သွယ်ဦးမည်လော။ (မဆက်သွယ်တော့ပါ။) ၎င်းတို့သည် ဤမျှ ပြောင်ပြောင်တင်းတင်း ပြောဆိုခဲ့ပြီး ဖြစ်သည့်တိုင် အချို့သော အသင်းတော် ခေါင်းဆောင်များသည် ၎င်းတို့ ထွက်ခွာသွားသည်ကို မြင်သည့်အခါ နောင်တရစရာဖြစ်သည်ဟု ခံစားရဆဲဖြစ်ပြီး ၎င်းတို့ကို ဖျောင်းဖျရန် အကြိမ်များစွာ ဆက်သွယ်ကြသည်။ “သင်သည် အလွန်ကောင်းသော အစွမ်းအစရှိသည်၊ သင်သည် ယခင်က ခေါင်းဆောင်တစ်ဦးနှင့် အမှုဆောင်တစ်ဦးပင် ဖြစ်ခဲ့ဖူးသည်။ သင်သည် သမ္မာတရားကို မလိုက်စားသောကြောင့်သာ ဖြုတ်ချခံခဲ့ရခြင်း ဖြစ်သည်။ သင်သည် သမ္မာတရားကို ဇွဲရှိရှိ လိုက်စားပါက ကယ်တင်ခြင်းခံရမည်မှာ သေချာပြီး အနာဂတ်တွင် သင်သည် ဘုရားအိမ်တော်၌ မုချပင် ထောက်တိုင်တစ်တိုင်၊ အဓိကအမာခံတစ်ဦး ဖြစ်လာလိမ့်မည်” ဟူ၍ ဖြစ်သည်။ ခေါင်းဆောင်များက ဤအရာများကို ပြောဆိုလေလေ အခြားတစ်ဖက်ကို ပို၍ ရွံမုန်းစေလေလေ ဖြစ်သည်။ အချို့သော အသင်းတော်ခေါင်းဆောင်များသည် မိုက်မဲပြီး ပိုင်းခြားသိမြင်နိုင်စွမ်း ကင်းမဲ့ကြသည်၊ ဤလူသည် လောကတွင် ရာထူးတိုးခဲ့သည့်တိုင် ဤခေါင်းဆောင်များသည် ၎င်းတို့ကို မနာလိုဖြစ်နေဆဲဖြစ်ပြီး ၎င်းတို့နှင့် ဆက်ဆံရေးထူထောင်လိုကြသည်၊ ဤသည်မှာ မိမိကိုယ်ကို လေးစားမှုကင်းမဲ့ခြင်းကို မပြသလော။ သမ္မာတရားကို နားလည်သောလူများသည် ဤကိစ္စကို ရှင်းလင်းစွာ မြင်နိုင်သည်။ လူ့အဖွဲ့အစည်းတွင် ရာထူးတိုးခြင်းသည် ကောင်းသော နိမိတ်လက္ခဏာ မဟုတ်ပေ၊ ယင်းမှာ လူတစ်ဦး လျှောက်လှမ်းရန် မှန်ကန်သော လမ်းကြောင်းမဟုတ်ပေ။ အချို့လူများသည် လူ့အဖွဲ့အစည်းတွင် အဆင့်အတန်း အနည်းငယ် ရရှိသည်နှင့်တစ်ပြိုင်နက် ဘုရားသခင်ကို ယုံကြည်ခြင်းကို ရပ်လိုက်ကြသည်၊ ဤအချက်က ၎င်းတို့သည် ဘုရားသခင်ကို စိတ်ရင်းမှန်ဖြင့် ယုံကြည်သော သို့မဟုတ် သမ္မာတရားကို ချစ်သောလူများ မဟုတ်ကြောင်း ထုတ်ဖော်ပြီဂ သက်သေပြလိုက်ခြင်းသာ ဖြစ်သည်။ ၎င်းတို့သည် စိတ်ရင်းမှန်ဖြင့် ယုံကြည်သူများဖြစ်ပါက လူ့အဖွဲ့အစည်းတွင် ရာထူးတိုးပြီး အလားအလာကောင်းသော အနာဂတ်ရှိလျှင်ပင် ၎င်းတို့သည် ဘုရားသခင်ကို စွန့်ခွာမည် မဟုတ်ပေ။ ယခု ၎င်းတို့သည် ဘုရားသခင်ကို သစ္စာဖောက်ခဲ့ပြီးဖြစ်ရာ အသင်းတော်အနေဖြင့် ၎င်းတို့ထံ ဆက်သွယ်ပြီး ၎င်းတို့အပေါ် အလုပ်လုပ်ရန် လိုအပ်သေးသလော။ မလိုအပ်တော့ပေ၊ အကြောင်းမှာ ၎င်းတို့သည် မယုံကြည်သူများအဖြစ် ထုတ်ဖော်ခြင်း ခံခဲ့ရပြီးဖြစ်သောကြောင့် ဖြစ်သည်။ ဘုရားသခင်ကို မယုံကြည်ခြင်းအားဖြင့် ဆုံးရှုံးနစ်နာရသူများမှာ ၎င်းတို့ကိုယ်တိုင်သာ ဖြစ်သည်၊ ၎င်းတို့တွင် ကောင်းချီးမင်္ဂလာ တကယ်ကို မရှိပေ။ ၎င်းတို့သည် စုတ်ချာသူများသာ ဖြစ်ကြသည်၊ သင်သည် ၎င်းတို့ကို ဘုရားသခင်ကို ယုံကြည်လာအောင် အတင်းဆွဲခေါ်နေဦးမည်ဆိုလျှင် ယင်းမှာ မိုက်မဲခြင်း မဟုတ်လော။ သင်သည် ၎င်းတို့ကို ဤကဲ့သို့ ဆွဲခေါ်လေလေ ၎င်းတို့က သင်တို့ကို ပို၍ အထင်သေးကြလိမ့်မည်။ ၎င်းတို့က ဘုရားသခင်ကို ယုံကြည်သောသူအားလုံးသည် လူမှုအဆင့်အတန်းနိမ့်ကျပြီး အစွမ်းအစ မရှိသောလူများ ဖြစ်သည်ဟု တွေးထင်ကြသည်။ ထိုအကြောင်းကြောင့် ၎င်းတို့သည် အထူးပင် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ကာ လူတိုင်းကို မထီမဲ့မြင်ပြုကြသည်။ တစ်စုံတစ်ဦးက ၎င်းတို့ကို စိုးရိမ်ပူပန်မှုပြလျှင် သို့မဟုတ် ဂရုစိုက်လျှင် ၎င်းတို့က ထိုသူသည် မိမိတို့နှင့် မျက်နှာသာရရန် ကြိုးစားနေသည်ဟု ရှုမြင်ကြသည်။ ဤသည်မှာ အဘယ်သို့သော စိတ်နေစိတ်ထားမျိုး ဖြစ်သနည်း။ ယင်းမှာ ညီအစ်ကိုမောင်နှမများကို မှန်ကန်စွာ မရှုမြင်နိုင်ခြင်း ဖြစ်သည်။ ၎င်းတို့သည် ဘုရားသခင်ကို စိတ်ရင်းမှန်ဖြင့် ယုံကြည်သောသူတစ်ဦး ဟုတ်သလော။ ဤလူစားမျိုးနှင့် ကြုံတွေ့သည့်အခါ သင်သည် ၎င်းတို့ကို ငြင်းပယ်သင့်သည်။ ၎င်းတို့က “ကျွန်ုပ်သည် ယခု အကြီးတန်းကြီးကြပ်ရေးမှူးတစ်ဦး ဖြစ်နေပြီ။ နောက်တစ်ကြိမ် ကျွန်ုပ်ကို လာမရှာကြနှင့်တော့။ ကျွန်ုပ်ထံ ဆက်သွယ်နေဦးမည်ဆိုလျှင် ကျွန်ုပ် သင်တို့နှင့် ရန်ဖြစ်မည်။ အထူးသဖြင့် ကျွန်ုပ်၏ ကုမ္ပဏီသို့လာပြီး ကျွန်ုပ်ကို အရှက်မခွဲကြနှင့်၊ ကျွန်ုပ်သည် ဘုရားကို ယုံကြည်သောလူများနှင့် မည်သည့်အရာမျှ မပတ်သက်ပါ” ဟု ပြောသည်နှင့်တစ်ပြိုင်နက် သင်တို့သည် ချက်ချင်း ထွက်ခွာသင့်သည်၊ ၎င်းတို့ကို စာရင်းမှ ပယ်ဖျက်သင့်ပြီး ထိုသို့သောလူနှင့် မည်သည့်အခါမျှ ထပ်မံ၍ မပေါင်းသင်းသင့်တော့ပေ။ ၎င်းတို့က ငါတို့သည် ၎င်းတို့၏ အောင်မြင်မှုကို အခွင့်ကောင်းယူမည်ကို ကြောက်ကြသည်၊ သို့ဖြစ်၍ ငါတို့သည် မိမိကိုယ်ကို သတိပြုမိရန် လိုအပ်သည်။ ၎င်းတို့က အောင်မြင်နေပြီး အထက်တန်းလွှာများသို့ တက်လှမ်းနေကြသည်၊ ၎င်းတို့သည် ငါတို့နှင့် မတန်တော့ပေ။ ငါတို့သည် သာမန်လူများ၊ လူ့အဖွဲ့အစည်း၏ အောက်ခြေရှိ လူများသာ ဖြစ်ကြသည်။ ငါတို့သည် ၎င်းတို့နှင့် ဆက်ဆံရေးထူထောင်ရန် မကြိုးစားသင့်ပေ၊ ထိုသို့ အောက်တန်းကျသော အလုပ်မျိုး မလုပ်နှင့်။ အသက်ကြီးပြီး သားသမီးများက မြို့ထဲတွင် ဇိမ်ခံအိမ်တစ်လုံး ဝယ်ပေးထားသော လူအချို့လည်း ရှိကြသည်။ ပြောင်းရွှေ့နေထိုင်ပြီးနောက် ၎င်းတို့သည် ညီအစ်ကိုမောင်နှမများထံမှ ကိုယ်ယောင်ဖျောက်ကာ “ကျွန်ုပ်ကို နောက်တစ်ကြိမ် လာမရှာကြနှင့်တော့။ သင်တို့အားလုံးက ကျေးလက်ဒေသက လာကြခြင်းဖြစ်သည်။ သင်တို့ ကျွန်ုပ်ကို လာရှာလျှင် လူများက ကျွန်ုပ်လည်း ကျေးလက်က လာခြင်းဖြစ်သည်၊ ကျွန်ုပ်တွင် ကျေးလက်၌ ဆွေမျိုးများရှိသည်ဟု ထင်သွားကြလိမ့်မည်။ ဤသည်မှာ အရှက်ရဖွယ်ကောင်းလိုက်လေခြင်း။ ကျွန်ုပ်၏သားသည် မည်သို့သော ပုဂ္ဂိုလ်မျိုးဖြစ်သည်ကို သင်တို့ သိကြပါသလော။ သူသည် ငွေရှင်ကြေးရှင်တစ်ဦး၊ သူဌေးတစ်ဦးဖြစ်ပြီး လူသိများသော ပုဂ္ဂိုလ်တစ်ဦးပင်ဖြစ်သည်။ သင်တို့ ကျွန်ုပ်နှင့် ဆက်သွယ်နေလျှင် ယင်းမှာ ကျွန်ုပ်၏ သားအတွက် အရှက်ရဖွယ် ဖြစ်မည် မဟုတ်လော။ သို့ဖြစ်၍ အနာဂတ်တွင် ကျွန်ုပ်အတွက် လာထပ်မရှာနှင့့်” ဟု ပြောဆိုကြသည်။ ၎င်းတို့က ဤစကားများကို ပြောသည်နှင့်တစ်ပြိုင်နက် “ဤသည်မှာ သင်၏ သဘောထားဖြစ်သည့်အတွက် ကျွန်ုပ်တို့ နားလည်ပါပြီ။ သို့ဖြစ်၍ သင့်အား ပျော်ရွှင်မှုနှင့် ဝမ်းမြောက်မှုရပါစေဟု ကျွန်ုပ်တို့ ဆန္ဒပြုပါသည်” ဟုသာ တုံ့ပြန်လော့။ ထိုအခိုက်အတန့်တွင် သင်သည် နောက်ထပ် စကားတစ်လုံးပင် ပြောလိုက်ပါက မိုက်မဲပြီး အောက်တန်းကျပုံ ပေါက်သွားလိမ့်မည်။ ချက်ချင်း ထွက်ခွာသွားခြင်းသည်သာ မှန်ကန်သော လုပ်ရပ်ဖြစ်သည်။ မယုံကြည်သူများကို အတင်းအကျပ် ဆွဲဆောင်စည်းရုံးရန် မည်သည့်အခါမျှ မကြိုးစားနှင့်၊ ယင်းမှာ မိုက်မဲသော အပြုအမူသာ ဖြစ်သည်။ သင်နားလည်သလော။ (နားလည်ပါသည်။) အချို့လူများသည် မည်မျှအထိ မိုက်မဲနိုင်သနည်း။ ၎င်းတို့က “ထိုလူ၏သားသည် လူ့အဖွဲ့အစည်းတွင် အဆင့်အတန်းရှိသော သူဌေးတစ်ဦး၊ ငွေရှင်ကြေးရှင်တစ်ဦး ဖြစ်သည်။ သူသည် အစိုးရအရာရှိများနှင့်ပင် အဆက်အသွယ်ရှိသည်။ ကျွန်ုပ်တို့က ၎င်းတို့အား ဘုရားသခင်ကို ဆက်လက်ယုံကြည်ရန် ဖျောင်းဖျနိုင်ပါက ၎င်းတို့၏ မိသားစုသည် ညီအစ်ကိုမောင်နှမများကိုပင် ဧည့်ခံနိုင်သည်” ဟု ပြောဆိုကြသည်။ ဤစိတ်ကူးသည် မည်သို့ရှိသနည်း။ သင်သည် အသင်းတော်၏အလုပ်ကို ထောက်ထားခြင်း၊ ညီအစ်ကိုမောင်နှမများကို ထောက်ထားခြင်းနှင့် လုံခြုံရေးကို ထည့်သွင်းစဉ်းစားခြင်းဟူသည့် ရှုထောင့်မှ တွေးတောပါက ယင်းမှာ လုံးဝ သင့်လျော်သည်။ သို့သော် သင်သည် ၎င်းတို့က ဘုရားသခင်ကို စိတ်ရင်းမှန်ဖြင့် ယုံကြည်ခြင်း ရှိမရှိကို ကြည့်ရမည်။ ၎င်းတို့သည် ဘုရားသခင်ကို ယုံကြည်ရန် လိုလားနေခြင်း မရှိဘဲ ညီအစ်ကိုမောင်နှမများနှင့် ထိတွေ့ဆက်ဆံလိုခြင်း မရှိသည့်တိုင် သင်က ၎င်းတို့ကို ဘုရားသခင်ကို ယုံကြည်ရန် ဖျောင်းဖျလိုနေသေးပါက ယင်းမှာ မိုက်မဲခြင်း မဟုတ်လော။ မိမိကိုယ်ကိုလေးစားမှုမရှိခြင်းကို ပြသသည့် အလုပ်မျိုး မလုပ်နှင့်။ ကျွန်ုပ်တို့သည် ဘုရားသခင်ကို ယုံကြည်ခြင်း၌ ဘုရားသခင်၏ ကာကွယ်စောင့်ရှောက်မှုနှင့် ဘုရားသခင်၏ လမ်းညွှန်မှုကို ရရှိကြသည်။ ကျွန်ုပ်တို့ မည်သို့သော ပတ်ဝန်းကျင်၌ နေထိုင်သည်ဖြစ်စေ ယင်းတို့အားလုံးသည် ဘုရားသခင်၏ အချုပ်အခြာအာဏာနှင့် အစီအစဉ်များအောက်တွင် ရှိသည်။ ကျွန်ုပ်တို့ မည်သို့သော ဆင်းရဲဒုက္ခကို ခံစားရသည်ဖြစ်စေ ကျွန်ုပ်တို့သည် ဂုဏ်သိက္ခာရှိရှိ အသက်ရှင်သင့်သည်။ အချို့လူများသည် ဘုရားအိမ်တော်ကို စွန့်ခွာသွားသော ဤလူကိုပင် ၎င်းတို့က အစွမ်းအစရှိသည်ဟု ပြောဆိုလျက် မနာလိုဖြစ်ကြသည်၊ ဤအမြင်သည် မှန်ကန်သလော။ ဤကိစ္စကို ကျွန်ုပ်တို့ မည်သို့ ရှုမြင်သင့်သနည်း။ ၎င်းတို့သည် အိမ်ကြီးတစ်လုံးသို့ ပြောင်းရွှေ့သွားသည်နှင့်တစ်ပြိုင်နက် ဘုရားသခင်ကို ယုံကြည်ခြင်းကို ရပ်လိုက်ကြသည်။ လူ့အဖွဲ့အစည်းတွင် ၎င်းတို့၌ အဆင့်အတန်းနှင့် ရပ်တည်မှုရှိပြီး ၎င်းတို့၏ စိတ်နှလုံးထဲတွင် ညီအစ်ကိုမောင်နှမများကို ၎င်းတို့နှင့် ပေါင်းသင်းဆက်ဆံရန် မထိုက်တန်သော လူ့အဖွဲ့အစည်း၏ အောက်ခြေရှိ လူများအဖြစ် ရှုမြင်လျက် အထင်သေးကြသည်။ သို့ဖြစ်၍ ငါတို့သည် မိမိကိုယ်ကို သတိပြုမိသင့်ပြီး ထိုသို့သောလူများနှင့် ဆက်ဆံရေးထူထောင်ရန် သို့မဟုတ် ဖားယားပေါင်းသင်းရန် မကြိုးစားသင့်ပေ၊ ဟုတ်ပါသလော။ (ဟုတ်ပါသည်။)

အချိန်မရွေး ဘုရားအိမ်တော်ကို စွန့်ခွာနိုင်စွမ်းရှိသောသူတို့အတွက် ၎င်းတို့သည် မယုံကြည်သူများဖြစ်စေ၊ အချိန်ဖြုန်းသူများသာဖြစ်စေ၊ ကောင်းချီးများရရှိရန် သို့မဟုတ် ဘေးအန္တရာယ်များကို ရှောင်ရှားရန် ဘုရားသခင်ကို ယုံကြည်သည်ဖြစ်စေ၊ အခြေအနေမည်သို့ပင်ဖြစ်စေ၊ ၎င်းတို့သည် အချိန်မရွေး ဘုရားအိမ်တော်ကို စွန့်ခွာနိုင်စွမ်းရှိသရွေ့၊ ပြီးလျှင် စွန့်ခွာပြီးနောက် ညီအစ်ကိုမောင်နှမများက ၎င်းတို့ထံ ဆက်သွယ်သည်ကို စက်ဆုပ်ကြပြီး ညီအစ်ကိုမောင်နှမများ၏ အကူအညီနှင့် ထောက်ပံ့မှုကို သာ၍ပင် စက်ဆုပ်ကြကာ ၎င်းတို့နှင့် သမ္မာတရားကို မိတ်သဟာယဖွဲ့သော မည်သူ့ကိုမဆို ရန်လိုမုန်းတီးမှုပြသရွေ့ ထိုသို့သောလူများကို အာရုံစိုက်ရန် မလိုအပ်ပေ။ ဤအမျိုးအစားမှ မယုံကြည်သူများကို တွေ့ရှိပါက ၎င်းတို့ကို အချိန်နှင့်တစ်ပြေးညီ ဖော်ထုတ်ပြီး ရှင်းလင်းပစ်သင့်သည်။ အချို့လူများသည် သမ္မာတရားကို မချစ်ခင်နိုင်သော်လည်း ၎င်းတို့သည် လူကောင်းများ ဖြစ်ရသည်ကို ကြိုက်နှစ်သက်ပြီး ညီအစ်ကိုမောင်နှမများနှင့်အတူ နေထိုင်ရသည်ကို ပျော်မွေ့ကြသည်၊ ယင်းက ၎င်းတို့ကို ပျော်ရွှင်သော စိတ်ခံစားချက်ကို ဖြစ်စေသည့်အပြင် ၎င်းတို့သည် မတရားဆက်ဆံခံရခြင်းကို ရှောင်ရှားကြသည်။ ၎င်းတို့၏ စိတ်နှလုံးထဲတွင် ၎င်းတို့သည် စစ်မှန်သော ဘုရားသခင်ကို ယုံကြည်ကြောင်းနှင့် ဇွဲရှိရှိ အလုပ်လုပ်လိုစိတ် ရှိကြောင်းကို သိကြသည်။ ၎င်းတို့တွင် ဤသို့သော သဘောထား အမှန်တကယ်ရှိပါက ၎င်းတို့ကို မိမိတို့၏ တာဝန်ကို ဆက်လက်ထမ်းဆောင်ခွင့်ပြုသင့်သည်ဟု သင်တို့ ထင်သလော။ (ထင်ပါသည်။) ၎င်းတို့သည် အလုပ်လုပ်လိုစိတ်ရှိပြီး နှောင့်ယှက်ခြင်း သို့မဟုတ် အဖျက်အမှောင့်လုပ်ခြင်း မပြုပါက ဆက်လက်၍ အလုပ်လုပ်နိုင်ပါသည်။ သို့သော် တစ်နေ့တွင် ၎င်းတို့သည် အလုပ်လုပ်လိုစိတ်မရှိတော့ဘဲ ဘုရားအိမ်တော်ကို စွန့်ခွာလိုပါက “ကျွန်ုပ်သည် လောကတွင် ကြိုးစားရပ်တည်ရန် ထွက်သွားတော့မည်။ ကျွန်ုပ်သည် သင်တို့နှင့်အတူ ဘုရားကို ဆက်၍ ယုံကြည်တော့မည် မဟုတ်ပါ။ ဤနေရာတွင် ပျော်စရာမကောင်းပါ၊ တစ်ခါတစ်ရံ ကျွန်ုပ်၏ တာဝန်ကို ဝတ်ကျေတမ်းကျေ ထမ်းဆောင်သည့်အခါ ပြုပြင်ခြင်းခံရသည်။ ဤနေရာတွင် နေရသည်မှာ အလွန်ခက်ခဲသည်၊ ကျွန်ုပ် ထွက်ခွာလိုသည်” ဟု ပြောဆိုပါက ထိုသို့သောလူကို နေရန် ဖျောင်းဖျသင့်သလော။ (မဖျောင်းဖျသင့်ပါ။) ကျွန်ုပ်တို့သည် ၎င်းတို့ကို “သင် စဉ်းစားပြီးပြီလော” ဟူသော မေးခွန်းတစ်ခုသာ မေးနိုင်ပါသည်။ အကယ်၍ ၎င်းတို့က “ကျွန်ုပ် အချိန်ကြာမြင့်စွာ စဉ်းစားပြီးပါပြီ” ဟု ပြောပါက သင်က “သို့ဆိုလျှင် သင် ကောင်းသောခရီး ဖြစ်ပါစေဟု ကျွန်ုပ်တို့ ဆုတောင်းပေးပါသည်။ ဂရုစိုက်ပါ၊ နှုတ်ဆက်ပါသည်” ဟု ပြောနိုင်သည်။ ဤချဉ်းကပ်နည်းသည် အဆင်ပြေသလော။ (ပြေပါသည်။) ဤလူများသည် အဘယ်သို့သော လူစားမျိုးဖြစ်သည်ဟု သင်တို့ ထင်ကြသနည်း။ ၎င်းတို့သည် မိမိတို့ကိုယ်ကို သာမန်ထက် သာလွန်သည်ဟု ထင်ပြီး လောကနှင့် ၎င်း၏ နည်းလမ်းများကို စက်ဆုပ်ရွံရှာကာ “ငါသည် လက်ကို ဝှေ့ယမ်းလိုက်သည်၊ တိမ်တစ်စမျှပင် ယူမသွားပါ” ကဲ့သို့သော နာမည်ကြီးပုဂ္ဂိုလ်များ၏ ကဗျာပိုဒ်များကို မကြာခဏ ရွတ်ဆိုလေ့ရှိသည့် အမျိုးအစား ဖြစ်ကြသည်။ ၎င်းတို့သည် မိမိတို့ကိုယ်ကို သန့်စင်အောင် ထိန်းသိမ်းပြီး ဤလောကနှင့် အံမဝင်ဟု ထင်ကြကာ ဘုရားသခင်ကို ယုံကြည်ခြင်းမှတစ်ဆင့် နှစ်သိမ့်မှုအချို့ကို ရှာဖွေလိုကြသည်။ ၎င်းတို့သည် မိမိတို့ကိုယ်ကို ထူးခြားသောသူတစ်ဦးအဖြစ် အမြဲရှုမြင်ကြသော်လည်း လက်တွေ့တွင်မူ ၎င်းတို့သည် စားခြင်း၊ သောက်ခြင်းနှင့် ပျော်ပါးခြင်းအတွက်သာ အသက်ရှင်သော အလွန်ပင် သာမန်လောကီဆန်သည့်လူများ ဖြစ်ကြသည်။ ၎င်းတို့တွင် စစ်မှန်သော အတွေးအခေါ်များမရှိသကဲ့သို့ စစ်မှန်သော လိုက်စားမှုများလည်း မရှိပေ။ ၎င်းတို့သည် မိမိတို့ကိုယ်ကို မည်သူမျှ ၎င်းတို့၏ အတွေးအခေါ်များကို နားမလည်နိုင်သကဲ့သို့ မည်သူမျှ ၎င်းတို့၏ တွေးခေါ်ပုံနှင့် မယှဉ်နိုင်သည့်အလား မြင့်မြတ်သောသူတစ်ဦးအဖြစ် ရှုမြင်ကြသည်။ ၎င်းတို့သည် မိမိတို့၏ စိတ်ပိုင်းဆိုင်ရာ အမြင်သည် သာမန်လူတစ်ဦးထက် ပိုမြင့်သည်ဟု ယူဆကြပြီး “သင်တို့အားလုံးသည် သာမန်လူများ ဖြစ်ကြသည်၊ သို့သော် ကျွန်ုပ်ကို ကြည့်လော့၊ ကျွန်ုပ်သည် ကွဲပြားသည်။ သင်တို့က ကျွန်ုပ် မည်သည့်နေရာမှ လာသည်ကို မေးပါက ကျွန်ုပ်၏ ဇာတိမြို့သည် အဝေးတွင်ရှိသည်ဟု ကျွန်ုပ် ပြောမည်” ကဲ့သို့သော အရာများကို ပြောဆိုကြသည်။ ၎င်းတို့သည် မည်သည့်နေရာမှ လာသည်ကို သင်တို့ကို ပြောခဲ့သလော။ “အဝေး” ဟုခေါ်သော ဤနေရာသည် မည်သည့်နေရာဖြစ်သည်ကို သင်တို့ သိသလော။ အချိန်မရွေး အသင်းတော်ကို စွန့်ခွာနိုင်စွမ်း ရှိသောလူများသည် ဤအမျိုးအစား အတိအကျပင် ဖြစ်သည်။ မည်သည့်နေရာကမျှ ၎င်းတို့ကို မကျေနပ်စေနိုင်ဟု ခံစားရပြီး လက်တွေ့မကျသော၊ မရေရာသော၊ ယောင်မှားဖွယ်ရာ အရာအချို့ကို အမြဲတမ်း ၎င်းတို့ တွေးတောနေကြသည်။ ၎င်းတို့သည် လက်တွေ့အရှိတရားကို အာရုံမစိုက်ဘဲ လူ့ဘဝသည် အဘယ်အရာဖြစ်သည်ကို သို့မဟုတ် လူတို့သည် အဘယ်လမ်းကြောင်းကို ရွေးချယ်သင့်သည်ကို နားမလည်ကြပေ။ ၎င်းတို့သည် ဤအရာများကို နားမလည်ကြပေ၊ ၎င်းတို့သည် လူ့ဂွစာများသာ ဖြစ်ကြသည်။ အကယ်၍ ဤအမျိုးအစားမှ လူတစ်ဦးသည် အသင်းတော်ကို စွန့်ခွာရန် စိတ်ပိုင်းဖြတ်ထားပြီး ၎င်းသည် အချိန်ကြာမြင့်စွာ စဉ်းစားပြီးဖြစ်သည်ဟု ပြောဆိုပါက ၎င်းကို နေဖို့ ဖျောင်းဖျရန် မလိုအပ်တော့ပေ။ နောက်ထပ် စကားတစ်လုံးပင် မပြောနှင့်၊ ၎င်းကို အသင်းဝင်အဖြစ်မှ ပယ်ဖျက်လော့၊ ဤမျှသာဖြစ်သည်။ ဤသည်မှာ ထိုသို့သောလူများကို ကိုင်တွယ်သင့်သည့်ပုံစံ ဖြစ်သည်၊ ယင်းမှာ လူတို့ကို မည်သို့ဆက်ဆံရမည်ဟူသည့် စည်းမျဉ်းများနှင့် ကိုက်ညီသည်။ အချိန်မရွေး အသင်းတော်ကို စွန့်ခွာနိုင်စွမ်း ရှိသောသူတို့နှင့်ပတ်သက်သည့် မိတ်သဟာယဖွဲ့ခြင်းသည် ဤတွင် ပြီးဆုံးပါသည်။

ည။ ယိမ်းယိုင်ခြင်း

ဒသမမြောက် သရုပ်သကန်မှာ “ယိမ်းယိုင်ခြင်း” ဖြစ်သည်။ ယိမ်းယိုင်တတ်သောလူများက မည်သည့် တိကျသော သရုပ်သကန်များကို ပြသကြသနည်း။ ပထမဦးစွာ ဘုရားသခင်ကို ယုံကြည်ခြင်းနှင့်ပတ်သက်၍ ဤလူများ၌ရှိသော အကြီးမားဆုံးသော သံသယများမှာ “ဘုရားက အမှန်တကယ် တည်ရှိသလော။ ဝိညာဉ်ရေးရာနယ်ပယ် ရှိသလော။ ငရဲ ရှိသလော။ ဘုရားပြောသော ဤနှုတ်ကပတ်တော်များသည် သမ္မာတရား ဟုတ်ပါသလော။ ဤပုဂ္ဂိုလ်သည် လူ့ဇာတိခံ ဘုရားဖြစ်သည်ဟု လူတို့က ပြောကြသော်လည်း သူ့ကို လူ့ဇာတိခံ ဘုရားကဲ့သို့ ထင်ရစေသည့် သွင်ပြင်တစ်ခုကိုမျှ ကျွန်ုပ် မမြင်ဖူးပါ။ သို့ဆိုလျှင် ဘုရား၏ ဝိညာဉ်တော်သည် အတိအကျ မည်သည့်နေရာတွင် ရှိသနည်း။ ဘုရားသည် အမှန်တကယ် တည်ရှိသလော၊ မရှိသလော” ဟူ၍ ဖြစ်ကြသည်။ ၎င်းတို့သည် ဤမေးခွန်းများကို မည်သည့်အခါမျှ ရှင်းလင်းစွာ အဖြေမရှာနိုင်ကြပေ။ ဘုရားသခင်ကို ယုံကြည်သောလူများစွာ ရှိသည်ကို ၎င်းတို့ မြင်တွေ့ကြပြီး “ဘုရားသခင် တည်ရှိရမည်။ သူသည် တည်ရှိကောင်း တည်ရှိလိမ့်မည်။ သူ တည်ရှိပါစေဟု ကျွန်ုပ် မျှော်လင့်သည်။ မည်သို့ပင်ဖြစ်စေ ဘုရားကို ယုံကြည်ခြင်းသည် ကျွန်ုပ်ကို မည်သည့်ဆုံးရှုံးမှုမျှ မဖြစ်စေခဲ့ပါ၊ မည်သူကမျှ ကျွန်ုပ်ကို မတရားမဆက်ဆံခဲ့ပါ။ တာဝန်ထမ်းဆောင်ခြင်းသည် ကောင်းချီးမင်္ဂလာများနှင့် ကောင်းသော ပန်းတိုင်တစ်ခုကို ဆောင်ကြဉ်းပေးနိုင်ပြီး အနာဂတ်တွင် ကျွန်ုပ် မသေဆုံးရအောင် ပြုလုပ်လိမ့်မည်ဟု ကျွန်ုပ် ကြားဖူးသည်။ သို့ဖြစ်၍ ကျွန်ုပ် လိုက်ယုံကြည်လိုက်မည်ဟု ထင်ပါသည်” ဟု တွေးထင်ကြသည်။ အချိန်ကာလတစ်ခုကြာ ယုံကြည်ပြီးနောက် အချို့လူများ စမ်းသပ်မှုများနှင့် ဒုက္ခဆင်းရဲများကို ကြုံတွေ့ရသည်ကို ၎င်းတို့ မြင်တွေ့ကြပြီး ဤသို့ စတင်တွေးတောကြသည်၊ “ဘုရားကို ယုံကြည်ခြင်းသည် ကောင်းချီးမင်္ဂလာများ ဆောင်ကြဉ်းပေးရန် ဖြစ်သည် မဟုတ်လော။ အချို့လူများ ဆိုးရွားစွာ နာမကျန်းဖြစ်ပြီး သေဆုံးခဲ့ကြသည်၊ အချို့မှာ အဆင်းနီသော နဂါးကြီး၏ ဖမ်းဆီးခြင်းနှင့် ညှဉ်းပန်းနှိပ်စက်ခြင်းကို ခံရပြီး သေဆုံးခဲ့ကြကာ အခြားသူများမှာမူ တာဝန်ထမ်းဆောင်နေစဉ် နာမကျန်းဖြစ်ခဲ့ကြသည် သို့မဟုတ် ၎င်းတို့၏ မိသားစုများအပေါ် ဘေးအန္တရာယ်များ ကျရောက်ခဲ့ကြသည်။ ဘုရားသခင်သည် ၎င်းတို့ကို အဘယ်ကြောင့် မကာကွယ်ခဲ့သနည်း။ သို့ဆိုလျှင် ဘုရားသည် အမှန်တကယ် တည်ရှိသလော၊ မရှိသလော။ သူသာ တည်ရှိပါက ဤအရာများ မဖြစ်သင့်ခဲ့ပါ” ဟူ၍ ဖြစ်သည်။ အချို့သော စေတနာကောင်းရှိသူများက ၎င်းတို့အား သမ္မာတရားနှင့်ပတ်သက်၍ မိတ်သဟာယဖွဲ့လျက် “ဘုရားသခင်သည် အရာခပ်သိမ်းကို အချုပ်အခြာအာဏာ ကိုင်စွဲတော်မူပြီး လူတို့၏ ကံကြမ္မာများသည် ဘုရားသခင်၏ လက်တော်အားဖြင့် စီစဉ်ညွှန်ကြားခြင်းခံရသည်။ လူတို့သည် ဤကိစ္စရပ်များကို ဘုရားသခင်ထံမှ လက်ခံသင့်ပြီး ဘုရားသခင်၏ စီစဉ်ညွှန်ကြားခြင်းထံ မိမိတို့ကိုယ်ကို အပ်နှံသင့်သည်။ ဘုရားသခင် ပြုလေသမျှသည် ကောင်းမြတ်သည်” ဟု ပြောဆိုကြသည်။ ထိုအခါ ဤယိမ်းယိုင်တတ်သော ပုဂ္ဂိုလ်များက “ကျွန်ုပ်ကတော့ ယင်းနှင့်ပတ်သက်၍ မည်သည့်အရာ ကောင်းသည်ကို မမြင်ပါ။ ဘေးအန္တရာယ်များ ခံစားရခြင်းသည် ကောင်းပါသလော။ ဆိုးရွားစွာ နာမကျန်းဖြစ်ခြင်း သို့မဟုတ် ကု၍မရသော ရောဂါတစ်ခု ရရှိခြင်းသည် ကောင်းပါသလော။ သေဆုံးခြင်းသည် သာ၍ပင် ဆိုးသေးသည်။ ဘုရားသည် တည်ရှိသလော၊ မရှိသလော။ ကျွန်ုပ် မသိပါ” ဟု ဆိုကြသည်။ ၎င်းတို့သည် ဘုရားသခင်နှင့်ပတ်သက်၍ အစဉ်သဖြင့် သံသယများဖြင့် ပြည့်နေသည်။ လူများစွာ တာဝန်ထမ်းဆောင်နေကြသည်ကိုလည်းကောင်း၊ ဘုရားအိမ်တော်၏အလုပ်သည် ပို၍ပို၍ ကျယ်ပြန့်လာသည်ကိုလည်းကောင်း၊ အသင်းတော်သည် တစ်နေ့တခြား သာ၍စည်ပင်လာသည်ကိုလည်းကောင်း ၎င်းတို့ မြင်တွေ့သည့်အခါ ဘုရားသခင် တည်ရှိရမည်ဟု ၎င်းတို့ ခံစားကြရသည်။ အထူးသဖြင့် ဘုရားသခင် ပြသခဲ့သော နိမိတ်လက္ခဏာများနှင့် အံ့ဖွယ်အမှုများကို ညီအစ်ကိုမောင်နှမများက သက်သေခံကြသည်ကိုလည်းကောင်း၊ ဘုရားသခင်ထံမှ ၎င်းတို့ ရရှိခဲ့သော ကျေးဇူးတော်ကို သက်သေခံကြသည်ကိုလည်းကောင်း ကြားရသည့်အခါ ဤယိမ်းယိုင်တတ်သော ပုဂ္ဂိုလ်များက “ဘုရားသည် အမှန်ပင် တည်ရှိသည်။ လူတို့သည် ဘုရား၏ ဝိညာဉ်တော်ကို မမြင်နိုင်သော်လည်း လူ့ဇာတိခံ ဘုရား ပြောဆိုခဲ့သော နှုတ်ကပတ်တော်များကို လူတို့ ကြားခဲ့ရပြီးဖြစ်သည်၊ ပြီးလျှင် လူများစွာတို့ ဘုရားနှုတ်ကပတ်တော်များကို မိတ်သဟာယဖွဲ့ခြင်းနှင့် ဘုရားနှုတ်ကပတ်တော်များကို တွေ့ကြုံခြင်းတို့ကိုလည်း ကျွန်ုပ် ကြားခဲ့ရပြီးဖြစ်သည်။ သို့ဖြစ်၍ ဘုရားသည် အမှန်ပင် တည်ရှိရမည်” ဟု သာ၍ပင် ပြင်းပြင်းထန်ထန် ခံစားကြရသည်။ အသင်းတော်သည် ကြီးပွားတိုးတက်နေသည့်အခါ၊ အသင်းတော်အတွက် အရာရာတိုင်း အဆင်ပြေချောမွေ့နေသည့်အခါ၊ အသင်းတော်သည် ဖွံ့ဖြိုးတိုးတက်နေသည့်အခါနှင့် အသင်းတော်၏အလုပ်သည် ပို၍ပို၍ ကျယ်ပြန့်လာသည့်အခါ၊ အထူးသဖြင့် ညီအစ်ကိုမောင်နှမများသည် အချို့သော ထူးခြားသည့် အခြေအနေများနှင့် ထူးခြားသည့် ကိစ္စရပ်များကို တွေ့ကြုံခံစားရပြီး ဤအရာများမှတစ်ဆင့် ဘုရားသခင်၏ ကွယ်ကာခြင်း၊ အချုပ်အခြာအာဏာနှင့် ဦးဆောင်ခြင်းတို့ကို မြင်တွေ့ရသည့်အခါတွင် ၎င်းတို့သည် ဘုရားသခင် တည်ရှိကြောင်းနှင့် ဘုရားသခင်သည် အမှန်တကယ် ကောင်းမြတ်ကြောင်းကို ခံစားကြရသည်။ သို့သော်လည်း အချိန်ကာလတစ်ခု ကြာပြီးနောက်တွင် ၎င်းတို့သည် စိတ်ပျက်စရာများနှင့် ကြမ်းတမ်းသော အခြေအနေများကို တွေ့ကြုံရနိုင်သည်၊ အချို့မှာ ကျရှုံးမှုများနှင့် အဆင်မပြေမှုများကို တွေ့ကြုံရနိုင်သည် သို့မဟုတ် ဘုရားအိမ်တော်သည် လူတစ်စိတ်တစ်ပိုင်းကို ဖယ်ရှားရှင်းလင်းကောင်း ရှင်းလင်းနိုင်သည်။ ဤအရာများ၊ အထူးသဖြင့် နောက်ဆုံးအရာသည် ၎င်းတို့၏ အယူအဆများကို အလွန်အမင်း ဆန့်ကျင်ပြီး ၎င်းတို့ မျှော်လင့်မထားသည့်အရာများ ဖြစ်နေသည်။ ၎င်းတို့က “ဘုရားသာ တည်ရှိပါက ဤအရာများ မည်သို့ ဖြစ်ပွားနိုင်မည်နည်း။ ၎င်းတို့ မဖြစ်သင့်ပါ။ ဤအရာများသည် ဘာသာတရား မရှိသူများကြားတွင် ဖြစ်ပွားရန်မှာ ပုံမှန်ဖြစ်သော်လည်း ဘုရားအိမ်တော်၌လည်း မည်သို့ ဖြစ်ပွားနိုင်မည်နည်း။ ဘုရားသာ တည်ရှိပါက သူသည် အနန္တတန်ခိုးရှင်ဖြစ်ပြီး ဩဇာအာဏာနှင့် တန်ခိုးရှိသောကြောင့် ဤကိစ္စရပ်များကို ဖြေရှင်းသင့်ပြီး ဤအရာများ ဖြစ်ပွားခြင်းမှ တားဆီးသင့်သည်။ ဘုရားသည် အမှန်တကယ် တည်ရှိသလော၊ မရှိသလော။ လူတို့သည် ဘုရား၏ ဝိညာဉ်တော်ကို မမြင်နိုင်ကြပေ။ လူ့ဇာတိခံ ဘုရား ပြောဆိုခဲ့သော နှုတ်ကပတ်တော်များနှင့်ပတ်သက်၍မူ လူအားလုံးက ယင်းတို့သည် သမ္မာတရား၊ လမ်းခရီးဖြစ်ပြီး လူတို့၏ အသက်ဖြစ်နိုင်သည်ဟု ဆိုကြသည်။ သို့သော် ကျွန်ုပ်သည် အဘယ်ကြောင့် ယင်းတို့ကို သမ္မာတရားအဖြစ် မခံစားရသနည်း။ ကျွန်ုပ်သည် တရားဒေသနာများကို အချိန်ကြာမြင့်စွာ နားထောင်ခဲ့ပြီးဖြစ်သော်လည်း ကျွန်ုပ်၏ အသက်သည် လုံးဝ မပြောင်းလဲသေးပါ။ ကျွန်ုပ်သည် များစွာ ဆင်းရဲဒုက္ခခံခဲ့ပြီးပြီ၊ ကျွန်ုပ် မည်သည့်အရာ ရရှိခဲ့ပြီနည်း” ဟု ခံစားကြရသည်။ ၎င်းတို့သည် ဘုရားသခင်အပေါ် သံသယများ စတင်ဝင်ရောက်လာပြီး ၎င်းတို့၏ တာဝန်ထမ်းဆောင်လိုစိတ်သည် လျော့နည်းလာကာ အေးစက်သွားသည်။ ထို့နောက် ၎င်းတို့သည် ကောင်းမွန်သောဘဝတစ်ခုကို နေထိုင်ရန် အလုပ်လုပ်ပြီး ငွေရှာဖို့အတွက် ဘုရားအိမ်တော်မှ ထွက်ခွာသွားဖို့ စဉ်းစားကြသည်၊ ဤမတည်ငြိမ်သော အတွေးအခေါ်များ ပေါ်ပေါက်လာတော့သည်။ ၎င်းတို့က မိမိတို့ဘာသာ ဤသို့ တွေးထင်ကြသည်၊ “ကျွန်ုပ် ယုံကြည်သော ဘုရားသည် စစ်မှန်သော ဘုရား မဟုတ်ပါက ဘုရားကို ယုံကြည်ရင်း ဤနှစ်များတစ်လျှောက် အလုပ်မလုပ်ဘဲ သို့မဟုတ် ငွေမရှာဘဲ နေခဲ့ခြင်းသည် အလွန်ကြီးမားသော ဆုံးရှုံးမှုတစ်ခု ဖြစ်ခဲ့လိမ့်မည်။ မဟုတ်သေးပါ၊ ဤသို့ တွေးခြင်းသည် မှားသည်။ ကျွန်ုပ် ကောင်းမွန်စွာ ဆက်လက်ယုံကြည်ရန် လိုအပ်သေးသည်။ ဘုရားနှုတ်ကပတ်တော်များကို ပိုမိုဖတ်ရှုခြင်းသည် လူတစ်ဦးကို သမ္မာတရား နားလည်စေနိုင်ပြီး ပြဿနာအားလုံးကို ဖြေရှင်းနိုင်ကာ အားနည်းတော့မည်မဟုတ်ဟု လူတို့ ပြောကြသည်ကို ကျွန်ုပ် ကြားဖူးသည်။ သို့သော် ကျွန်ုပ်သည် ဘုရားနှုတ်ကပတ်တော်များကို ဖတ်ရှုခဲ့ပြီးဖြစ်သော်လည်း သမ္မာတရားကို နားမလည်သေးပါ။ ကျွန်ုပ် အဘယ်ကြောင့် အပျက်သဘောဆောင်နေရသေးသနည်း။ ကျွန်ုပ်၏ တာဝန်ကို ထမ်းဆောင်ရန် ခွန်အားမရှိဟု အဘယ်ကြောင့် အမြဲ ခံစားနေရသနည်း။ ဘုရားသည် ကျွန်ုပ်၌ အလုပ်လုပ်တော်မမူပါ။ ကျွန်ုပ်၌ အခက်အခဲများစွာ ရှိသော်လည်း ဘုရားသည် ကျွန်ုပ်အတွက် ထွက်ပေါက်တစ်ခုကို ဖွင့်ပေးတော်မမူခဲ့ပါ။ သို့ဆိုလျှင် ဘုရားသည် အမှန်တကယ် တည်ရှိသလော၊ မရှိသလော။ ဤသည်သာ မှန်သော လမ်းခရီးဖြစ်ပါက ဘုရားသည် တာဝန်ထမ်းဆောင်သောလူများကို ငြိမ်သက်ခြင်း၊ ချောမွေ့ခြင်းနှင့် ပုံမှန်ဖြစ်ခြင်းတို့ဖြင့် ကောင်းချီးပေးသင့်သည်။ သို့ဆိုလျှင် ဧဝံဂေလိတရားကို ဟောပြောခြင်းနှင့် တာဝန်ထမ်းဆောင်ခြင်းတို့၌ ဤမျှ ကြီးမားသော အခက်အခဲများ အဘယ်ကြောင့် ရှိနေရသေးသနည်း။ ဘာသာရေးလောကသည် နောက်ကျကျန်ရစ်ခဲ့ပြီးဖြစ်ကြောင်းနှင့် အနန္တတန်ခိုးရှင် ဘုရားသခင်ကို ယုံကြည်ခြင်းသည် နိုင်ငံတော်ခေတ်ထဲသို့ ဝင်ရောက်ခြင်းဖြစ်ကြောင်း ကျွန်ုပ် သိသော်လည်း သန့်ရှင်းသောဝိညာဉ်တော် မည်သို့အလုပ်လုပ်သည်ကို ကျွန်ုပ် အဘယ်ကြောင့် မမြင်တွေ့ရသေးသနည်း” ဟူ၍ ဖြစ်သည်။ ဤသူတို့သည် မည်သို့သော လူစားမျိုးများနည်း။ ၎င်းတို့သည် ဝိညာဉ်ရေးရာ နားလည်သဘောပေါက်မှု မရှိသောလူများ ဖြစ်ကြသည်။ ၎င်းတို့သည် ဘုရားနှုတ်ကပတ်တော်များကို ဖတ်ရှုကြသော်လည်း သမ္မာတရားကို နားမလည်ကြပေ။ သမ္မာတရားကို မည်မျှပင် မိတ်သဟာယဖွဲ့စေကာမူ ၎င်းတို့သည် ယင်း၏အဓိပ္ပာယ်ကို နားလည်သဘောပေါက်နိုင်ခြင်း မရှိကြပေ။ ၎င်းတို့သည် အမှုအရာများကို ၎င်းတို့၏ အယူအဆများနှင့် စိတ်ကူးများကို အခြေခံ၍ အစဉ်ရှုမြင်ကြပြီး ဘုရားသခင်နှင့်ပတ်သက်၍ သံသယများဖြင့် အစဉ်ပြည့်နှက်နေကြသည်။ ထိုသို့သောလူတစ်ဦးသည် သမ္မာတရားကို မည်သို့ နားလည်နိုင်မည်နည်း။ အချို့လူများသည် ဧဝံဂေလိတရားကို ဟောပြောခြင်းသည် အတော်ပင် ခက်ခဲကြောင်း မြင်တွေ့ကြရာ ၎င်းတို့က “ဤသည်သာ မှန်သော လမ်းခရီးဖြစ်ပါက သန့်ရှင်းသောဝိညာဉ်တော်သည် ကြီးမားစွာ အလုပ်လုပ်နေလိမ့်မည်။ ညီအစ်ကိုမောင်နှမများ ဧဝံဂေလိတရားဟောရန် မည်သည့်နေရာသို့ သွားသည်ဖြစ်စေ ချောမွေ့ပြီး အဟန့်အတား ကင်းမဲ့နေလိမ့်မည်။ ထိုထက်သာ၍ပင် အစိုးရအရာရှိများသည်လည်း ယုံကြည်လာကြပြီး အရာရာတိုင်းကို လမ်းဖွင့်ပေးကြလိမ့်မည်။ ဤသည်မှာ စစ်မှန်သော ဘုရား၏ လုပ်ဆောင်မှု အမှန်တကယ် ဖြစ်ပေလိမ့်မည်။ သို့သော် ယခု အချက်အလက်များကို ကြည့်လျှင် ယင်းမှာ လုံးဝ မမှန်ကန်ပေ။ ကမ္ဘာတစ်ဝှမ်းရှိ အမျိုးမျိုးသော နိုင်ငံများမှ သမ္မတများနှင့် အရာရှိများသည် ဘုရားကို မယုံကြည်ရုံသာမက ဘုရားကို ယုံကြည်ခြင်းကိုလည်း မထောက်ခံကြပေ။ အချို့နိုင်ငံများတွင် အစိုးရများကပင် ယုံကြည်သူများကို ညှဉ်းပန်းနှိပ်စက်ပြီး လူများကို ဘုရားကို ယုံကြည်ခြင်းမှ ဟန့်တားကြသည်။ သို့ဆိုလျှင် ကျွန်ုပ်တို့ ယုံကြည်သော ဘုရားသည် အမှန်တကယ် စစ်မှန်သော ဘုရား ဟုတ်ပါသလော။ ကျွန်ုပ် မသိပါ၊ ပြောရန် ခက်ခဲသည်” ဟု တွေးထင်ကြသည်။ ၎င်းတို့၏ စိတ်နှလုံးထဲတွင် ကြီးမားသော မေးခွန်းသင်္ကေတကြီးတစ်ခု အစဉ်ရှိနေသည်။ သတင်းတစ်မျိုးမျိုးကို ကြားရသည့်အခါတိုင်း ၎င်းတို့အတွက်မူ အကျိုးသက်ရောက်မှုမှာ ကြီးလျှင်ကြီးမည်ဖြစ်သည့်တိုင် ၎င်းတို့၏ စိတ်ထဲမရောက်နိုင်သော “ငလျင်” တစ်ခုကဲ့သို့ ခံစားရပြီး ၎င်းတို့ကို ယိမ်းယိုင်စေသည်။ အချို့လူများက “၎င်းတို့သည် အစဉ်သဖြင့် ယိမ်းယိုင်နေခြင်းမှာ ဘုရားသခင်ကို အချိန်တိုအတွင်းသာ ယုံကြည်ခဲ့သောကြောင့် ဖြစ်သလော” ဟု ပြောဆိုကြသည်။ ယင်းမှာ မမှန်ကန်ပေ၊ အချို့လူများသည် သုံးနှစ်၊ ငါးနှစ် သို့မဟုတ် ဆယ်နှစ်ကျော်ပင် ယုံကြည်ခဲ့ပြီးဖြစ်သည်။ ယင်းကို အချိန်တိုဟု သတ်မှတ်သလော။ တစ်စုံတစ်ဦးသည် ကျေးဇူးတော်ခေတ်၏ အမှုတော်အတွင်း သုံးနှစ် သို့မဟုတ် ငါးနှစ်ကြာ ယုံကြည်ခဲ့ပါက ယင်းကို အချိန်ကြာသည်ဟု သတ်မှတ်မည်မဟုတ်ပေ၊ အကြောင်းမှာ ၎င်းတို့သည် နောက်ဆုံးသော ကာလ၌ ဘုရားသခင်၏ မိန့်မြွက်ချက်များနှင့် နှုတ်ကပတ်တော်များကို မကြားခဲ့ရသောကြောင့် ဖြစ်သည်၊ ၎င်းတို့သည် သမ္မာကျမ်းစာမှလည်းကောင်း၊ လူတို့၏ တရားဒေသနာများမှလည်းကောင်း သမ္မာကျမ်းဆိုင်ရာ အသိပညာနှင့် ဝိညာဉ်ရေးရာ သီအိုရီအနည်းငယ်ကိုသာ နားလည်ခဲ့ကြသည်။ ယင်းမှာ ရရှိခဲ့သည့်အရာက အလွန်ပင် နည်းလွန်းသည်။ တစ်စုံတစ်ဦးသည် ဤလက်ရှိအဆင့်၏ အမှုတော်ကို လက်ခံသည့်အခါတွင်မူ ကွဲပြားသည်၊ ၎င်းတို့သည် မိမိတို့၏ တာဝန်ကို ထမ်းဆောင်ပြီး ဘုရားသခင်နောက်သို့ သုံးနှစ်ကြာ လိုက်သရွေ့ ၎င်းတို့ တွေ့ကြုံခံစားရသည့်အရာ၊ နားလည်သဘောပေါက်သည့်အရာနှင့် ရရှိသည့်အရာသည် ကျေးဇူးတော်ခေတ်၌ သခင့်ကို အနှစ်နှစ်ဆယ် သို့မဟုတ် သုံးဆယ်၊ သို့မဟုတ် တစ်သက်တာလုံး ယုံကြည်ခြင်းမှ တစ်စုံတစ်ဦး ရရှိနိုင်ခဲ့သည့်အရာကို ကျော်လွန်ပေသည်။ သို့သော် ယိမ်းယိုင်တတ်သော ဤလူများသည် သုံးနှစ်၊ ငါးနှစ် သို့မဟုတ် ဆယ်နှစ်ကျော်ပင် ယုံကြည်ပြီးသည့်နောက်၌ပင် ဤအမှုတော်အဆင့်သည် ဘုရားသခင် လုပ်ဆောင်ခြင်း ဟုတ်မဟုတ်ကို မဆုံးဖြတ်နိုင်ကြသေးဘဲ ဘုရားသခင်၏ တည်ရှိမှုနှင့်ပတ်သက်၍ပင် သံသယများ ရှိနေကြသည်။ ထိုသို့သောလူများသည် အလွန် ဒုက္ခပေးတတ်သည်ဟု သင် ဆိုမည်လော။ ၎င်းတို့တွင် သမ္မာတရားကို သဘောပေါက်နားလည်နိုင်စွမ်း ရှိသလော။ (မရှိပါ။) ၎င်းတို့တွင် ပုံမှန်လူ့သဘာဝအတိုင်း တွေးခေါ်နိုင်စွမ်း ရှိသလော။ (မရှိပါ။) ၎င်းတို့သည် သမ္မာတရားကို သဘောပေါက်နားလည်နိုင်စွမ်း မရှိကြပေ။ အသင်းတော်၌ မည်သို့သော အခြေအနေပင် ပေါ်ပေါက်စေကာမူ ယင်းသည် ၎င်းတို့ကို အစဉ် ယိမ်းယိုင်စေနိုင်သည်၊ ၎င်းတို့၏ စိတ်နှလုံးထဲရှိ မေးခွန်းသင်္ကေတသည် ၎င်းတို့အတွက် “ငလျင်” များကို အစဉ်မပြတ် ဖြစ်ပေါ်စေသည်။ အန္တိခရစ်များက အသင်းတော်၌ အနှောင့်အယှက်များ ဖြစ်ပေါ်စေပြီး အချို့လူများ အထင်အမြင်မှားစေခြင်း ခံရပါက သို့မဟုတ် ၎င်းတို့ ကိုးကွယ်သော တစ်စုံတစ်ဦးက ဥပမာ ပူဇော်သက္ကာများကို ခိုးယူခြင်း သို့မဟုတ် ကာမဂုဏ်၌ လွန်ကျူးသော အပြုအမူများတွင် ပါဝင်ခြင်းတို့ကဲ့သို့ ၎င်းတို့ မမျှော်လင့်ထားသည့်အရာတစ်ခုကို လုပ်ဆောင်ပါက၊ ပြီးလျှင် ရှင်းလင်းပစ်ခြင်းခံရပါက ယင်းသည် ၎င်းတို့၏ စိတ်နှလုံးများကို ယိမ်းယိုင်စေပြီး ၎င်းတို့သည် ဘုရားသခင်ကို စတင် သံသယဝင်ကြသည်၊ “ဤသည်မှာ ဘုရား၏ အမှုတော်၏ ရေစီးကြောင်း မဟုတ်လော။ သို့ဆိုလျှင် အသင်းတော်၌ ထိုသို့သော ဥပဒေမဲ့သည့်အရာများ မည်သို့ ဖြစ်ပွားနိုင်မည်နည်း။ ဘုရားသခင်သည် အန္တိခရစ်များနှင့် ဆိုးယုတ်သောလူများ ပေါ်ပေါက်လာခြင်းကို မည်သို့ ခွင့်ပြုနိုင်မည်နည်း။ ဤသည်မှာ အမှန်တကယ် မှန်သော လမ်းခရီး ဟုတ်ပါသလော” ဟူ၍ ဖြစ်သည်။ အသင်းတော်၌ ဖြစ်ပွားသည့် ၎င်းတို့၏ အယူအဆများကို ဆန့်ကျင်သော အရာရာတိုင်းသည် ၎င်းတို့ကို သံသယများ ဖြစ်ပေါ်စေပြီး ဤသည်မှာ မှန်သော လမ်းခရီး ဟုတ်မဟုတ်၊ ဤသည်မှာ ဘုရားသခင်၏ အမှုတော် ဟုတ်မဟုတ်နှင့် ဘုရားသခင် အမှန်တကယ် တည်ရှိခြင်း ဟုတ်မဟုတ်ကို စတင် မေးခွန်းထုတ်စေသည်။ ၎င်းတို့သည် ကိစ္စရပ်ကို မှန်ကန်စွာ ရှုမြင်ရန် သမ္မာတရားကို လုံးဝ မရှာဖွေကြပေ။ ဤအချက်တစ်ခုတည်းကပင် အစမှအဆုံး ၎င်းတို့သည် ဤအမှုတော်အဆင့်ကို ဘုရားသခင် လုပ်ဆောင်သည်ဟု အခြေခံအားဖြင့် မည်သည့်အခါမျှ မယုံကြည်ခဲ့ကြောင်း သက်သေပြရန် လုံလောက်ပေသည်။ အစမှအဆုံး ၎င်းတို့သည် သမ္မာတရားဟူသည် အဘယ်အရာ ဖြစ်သည်ကိုဖြစ်စေ၊ ဘုရားသခင်သည် သမ္မာတရားကို အဘယ်ကြောင့် ဖော်ပြသည်ကိုဖြစ်စေ မည်သည့်အခါမျှ မသိခဲ့ကြပေ။ ဘုရားသခင်သည် နှုတ်ကပတ်တော်များစွာကို ပြောဆိုခဲ့ပြီး အမှုများစွာကို လုပ်ဆောင်ခဲ့သည်၊ ဤအရာအားလုံးသည် ဘုရားသခင်၏ လုပ်ဆောင်မှု ဖြစ်သည်။ လူများစွာတို့သည် ယင်းကို သက်သေခံပြီး အတည်ပြုခဲ့ကြပြီးဖြစ်သော်လည်း ၎င်းတို့သည် ကိစ္စရပ်များကို ဤအရာများကို အခြေခံ၍ ရှုမြင်ရန် ငြင်းပယ်ကြသည်။ ၎င်းတို့သည် အကဲဖြတ်ချက်များပြုရန် လူ့ရှုထောင့်အမြင်များနှင့် လူ့အတွေးအခေါ်များကို အစဉ်အသုံးပြုကြသည်၊ ၎င်းတို့သည် မိမိတို့ကိုယ်ကို အလွန်အမင်း ယုံကြည်ကြသည်။ အသင်းတော်၏အလုပ် သို့မဟုတ် အသင်းတော်အသက်တာ၌ အားနည်းချက်များ သို့မဟုတ် လမ်းလွဲမှုအချို့ ရှိသည့်အခါ သို့မဟုတ် အသင်းတော်သည် အစိုးရ၏ နှိပ်ကွပ်ခြင်းနှင့် ညှဉ်းပန်းနှိပ်စက်ခြင်းတို့ကို ခံရသည့်အခါ ၎င်းတို့သည် တစ်ဖန် မေးခွန်းထုတ်ကြပြန်သည်၊ “ဤသည်မှာ အမှန်တကယ် မှန်သော လမ်းခရီး ဟုတ်ပါသလော” ဟူ၍ ဖြစ်သည်။ အသင်းတော်၌ အန္တိခရစ်များနှင့် အယောင်ဆောင်ခေါင်းဆောင်များ ပေါ်ပေါက်လာသည့်အခါ ၎င်းတို့သည် မေးခွန်းထုတ်ကြပြန်သည်။ ၎င်းတို့က “ဘာသာရေးအသင်းတော်များရှိ ထိုသင်းအုပ်များနှင့် အကြီးအကဲများကို ကြည့်လော့၊ ၎င်းတို့သည် သခင့်ကို အမှန်တကယ် ချစ်ကြပြီး ၎င်းတို့၏ အသင်းတော်များတွင် မည်သည့် အန္တိခရစ်ဖြစ်ရပ်မျှ မရှိပေ။ ယင်းသည်သာ မှန်သော လမ်းခရီး ဖြစ်သည်။ သင်တို့၌ ဤနေရာတွင် ရှိသောအရာသည် မှန်သော လမ်းခရီးဖြစ်ပါက ဤအရာများ အဘယ်ကြောင့် ဖြစ်ပျက်နေရသေးသနည်း” ဟု ဆိုကြသည်။ ဤသည်မှာ ၎င်းတို့ နှိုင်းယှဉ်ပုံ ဖြစ်သည်။ အခြားသော မိုက်မဲသည့်လူအချို့သည် မည်သို့ နှိုင်းယှဉ်ကြသနည်း။ ၎င်းတို့က “ကိုယ်ပိုင်မူ သုံးရပ်သုံး အသင်းတော်ရှိ ဘုရားကို ယုံကြည်သော ထိုလူများကို ကြည့်လော့၊ ၎င်းတို့တွင် နိုင်ငံတော်၏ အတည်ပြုချက် ရှိသည်၊ နိုင်ငံတော်သည် ၎င်းတို့ကို လက်မှတ်များပင် ထုတ်ပေးပြီး ဘုရားကျောင်းများ ဆောက်လုပ်ရန် မြေနေရာများပင် ချပေးသည်။ ယင်းမှာ အားလုံး တရားဝင်ဖြစ်ပြီး ဥပဒေနှင့်ညီသည်။ သင်တို့တွင် လူအများသိသော အသင်းတော် ရှိသလော။ သင်တို့၏ အသင်းတော်များသည် မှတ်ပုံတင်ထားသလော။ နိုင်ငံတော်သည် ကိုယ်ပိုင်မူ သုံးရပ်သုံး အသင်းတော်များသို့ သင်းအုပ်များကိုပင် ခန့်အပ်ပေးပြီး ထိုသင်းအုပ်များတွင် လိုင်စင်များ ရှိကြသည်။ သင်တို့၏ ခေါင်းဆောင်များနှင့် အမှုဆောင်များတွင် လိုင်စင်များ ရှိသလော။ နိုင်ငံတော်သည် သင်တို့ကို ဘုရားကို ယုံကြည်ခွင့်မပြု၊ သင်တို့ကို ဖမ်းဆီးပြီး ညှဉ်းပန်းနှိပ်စက်သည်။ သင်တို့တွင် စုဝေးပွဲများအတွက် ပုံသေနေရာပင် မရှိ၊ သင်တို့သည် အစဉ်သဖြင့် တိတ်တဆိတ် စုဝေးကြသည်။ ဤသည်မှာ အမှန်တကယ် မှန်သော လမ်းခရီး ဟုတ်ပါသလော။ ဤသည်သာ မှန်သော လမ်းခရီးဖြစ်ပါက သင်တို့သည် အဘယ်ကြောင့် ဤမျှ တိတ်တဆိတ်သောပုံစံဖြင့် အစဉ်စုဝေးပြီး တာဝန်ထမ်းဆောင်ကြရသနည်း” ဟု ဆိုကြသည်။ ၎င်းတို့သည် ဤကိစ္စကိုပင် မရိပ်စားမိနိုင်ကြပေ။ မည်သည့်အခြေအနေမဆိုသည် ၎င်းတို့ကို ယိမ်းယိုင်စေနိုင်ပြီး ဘုရားသခင်နှင့်ပတ်သက်၍ သံသယများ ဖြစ်ပေါ်စေနိုင်သည်။ ငါ့ကို ပြောလော့၊ ဤသို့သောလူတစ်ဦးသည် ခိုင်မာစွာ ရပ်တည်နိုင်မည်လော။ (မရပ်တည်နိုင်ပါ။) ၎င်းတို့သည် အပြင်ပန်းအားဖြင့် အသင်းတော်မှ ထွက်ခွာသွားခြင်း မရှိသော်လည်း ၎င်းတို့၏ စိတ်နှလုံးထဲတွင် အန္တရာယ်၏ အစွန်း၌ ရှိနေကြသည်။ ၎င်းတို့သည် ဘုရားသခင်၏ အမှုတော်နှင့် ဘုရားသခင် ဖော်ပြသော သမ္မာတရားများနှင့်ပတ်သက်၍ မည်သည့်အခါမျှ မသေချာနိုင်ကြဘဲ အစဉ်သဖြင့် ယုံတစ်ဝက်မယုံတစ်ဝက်ဖြင့် သံသယတစ်ဝက်ဖြင့် ဖြစ်နေကြသည်၊ ဤအချက်က ၎င်းတို့ကို စစ်မှန်သော ယုံကြည်ခြင်း ရှိရန် မဖြစ်နိုင်စေပေ။ ဘုရားသခင်၏ အမှုတော်၏ ဤနှစ်များတစ်လျှောက် ဖြစ်ပွားခဲ့သော ညှဉ်းပန်းနှိပ်စက်ခြင်းများ၊ နှိပ်ကွပ်ခြင်းများနှင့် ဖမ်းဆီးခြင်းများအားလုံးသည် ဘုရားသခင်၏ အချုပ်အခြာအာဏာအောက်၌ ရှိခဲ့ပြီး အားလုံးသည် ဘုရားသခင်၏ စီစဉ်ညွှန်ကြားခြင်းများနှင့် စီစဉ်မှုများအောက်တွင် ကျရောက်ကြောင်းကို ၎င်းတို့ မမြင်နိုင်ကြပေ။ ထို့ကြောင့် ၎င်းတို့တွင် အယူအဆများ ရှိကြပြီး ဘုရားသခင်သည် အရာခပ်သိမ်းကို အချုပ်အခြာအာဏာစိုးစံနိုင်ခြင်း ရှိမရှိကို မေးခွန်းထုတ်နိုင်ကြသည်။ ဘုရားအိမ်တော်၏ အမှုအားလုံးကို လူသားများက လုပ်ဆောင်သည်ဟု ၎င်းတို့သည် အစဉ်ယုံကြည်ကြပြီး ဘုရားသခင်၏ လုပ်ဆောင်ချက်များ၏ လက္ခဏာစိုးစဉ်းမျှကိုပင် မမြင်နိုင်ကြပေ။ ၎င်းတို့သည် မယုံကြည်သူတစ်ဦး မဟုတ်လော။ ထိုသို့သောလူတစ်ဦးသည် ခြောက်လ သို့မဟုတ် တစ်နှစ်တာမျှသာ အသစ်ယုံကြည်သေးပြီး အမျိုးမျိုးသော သမ္မာတရားများကို ရှင်းလင်းစွာ မသိနားမလည်သေးပါက ၎င်းတို့၏ အယူအဆများကို ဆန့်ကျင်သော အရာများကို မြင်တွေ့သည့်အခါ သံသယများရှိပြီး ယိမ်းယိုင်ခြင်းသည် နားလည်နိုင်ဖွယ်ရှိသည်။ သို့သော် အချို့လူများသည် ဘုရားသခင်ကို နှစ်အတန်ကြာ ယုံကြည်ခဲ့ပြီးဖြစ်သည်၊ တရားဒေသနာများစွာကို နားထောင်ခဲ့ပြီးဖြစ်သည်၊ အခက်အခဲများ ကြုံတွေ့သည့်အခါ သမ္မာတရားကို ၎င်းတို့အား မိတ်သဟာယဖွဲ့ပေးခဲ့ပြီးဖြစ်သည်။ ထိုအချိန်က ၎င်းတို့သည် အယူဝါဒပိုင်းဆိုင်ရာအရ ကြားရသည့်အရာကို နားလည်ခဲ့ကြသည်။ သို့သော်လည်း နောက်ပိုင်းတွင် ကိစ္စရပ်များနှင့် တစ်ဖန် ရင်ဆိုင်ရသည့်အခါ ၎င်းတို့သည် ဘုရားသခင်နှင့် ဘုရားသခင်၏ အမှုတော်ကို မေးခွန်းထုတ်နေဆဲ ဖြစ်သည်။ ဤအချက်က ထိုသို့သောလူများသည် သမ္မာတရားကို သဘောပေါက်နားလည်နိုင်စွမ်း မရှိကြောင်း၊ ပုံမှန် လူ့သဘာဝ၏ တွေးခေါ်ပုံ ကင်းမဲ့ကြောင်းနှင့် လူဖြစ်ခြင်း၏ စံနှုန်းကို မမီကြောင်း ပြသနေသည်။

ယိမ်းယိုင်တတ်သောလူများကို မည်သို့ ကိုင်တွယ်သင့်သနည်း။ လူ့သဘာဝအရဆိုလျှင် ဤလူများသည် ဆိုးယုတ်သောလူများအဖြစ် မသတ်မှတ်နိုင်သော်လည်း ၎င်းတို့သည် အမှန်ပင် ဒုက္ခပေးတတ်သော လူစားမျိုးဖြစ်သည်၊ အကြောင်းမှာ ၎င်းတို့သည် သမ္မာတရားကို သဘောပေါက်နားလည်နိုင်စွမ်း ကင်းမဲ့ပြီး ပုံမှန် လူ့သဘာဝ၏ တွေးခေါ်ပုံမျိုး မရှိသောကြောင့် ဖြစ်သည်။ အရေးအကြီးဆုံးမှာ ဘုရားသခင် ဖော်ပြခဲ့သော သမ္မာတရားများစွာကို ၎င်းတို့ အတည်ပင်မပြုနိုင်သကဲ့သို့ ဤနှုတ်ကပတ်တော်များသည် သမ္မာတရား ဟုတ်မဟုတ်ကိုဖြစ်စေ၊ ၎င်းတို့သည် ဘုရားသခင်၏ ဖော်ပြချက်နှင့် ဘုရားသခင်၏ အမှုတော် ဟုတ်မဟုတ်ကိုဖြစ်စေ ၎င်းတို့ မသိကြပေ။ ၎င်းတို့၏ သဘောပေါက်နားလည်နိုင်စွမ်းကို အကဲဖြတ်သော် ၎င်းတို့သည် မည်သို့သော လူစားမျိုးများနည်း။ ၎င်းတို့သည် မယုံကြည်သူများဖြစ်သည်ဟု ဆိုလျှင် မှန်ကန်ပြီး ၎င်းတို့သည် နားဝေတိမ်တောင် ဖြစ်သည့်လူများဖြစ်သည်ဟု ဆိုလျှင်လည်း မှန်ကန်သည်။ ဤသို့သော လူစားမျိုးသည် မည်သည့် သိသာထင်ရှားသော မကောင်းမှုကိုမျှ မကျူးလွန်ခဲ့သော်လည်း၊ ဆိုးယုတ်သောလူများအဖြစ် အရည်အချင်းမမီသော်လည်း ၎င်းတို့သည် ဤအတိုင်းအတာအထိ နားဝေတိမ်တောင်ဖြစ်ပြီး အဖျက်အမှောင့်လုပ်ခြင်းနှင့် နှောင့်ယှက်ခြင်းများစွာကို ပြုလုပ်နိုင်သောကြောင့် ၎င်းတို့သည် အသုံးမကျသူများ မဟုတ်လော။ (ဟုတ်ပါသည်။) ၎င်းတို့သည် ဘုရားသခင်ကို အချိန်မည်မျှကြာအောင် ယုံကြည်ခဲ့သည်ဖြစ်စေ၊ တရားဒေသနာ မည်မျှ နားထောင်ခဲ့သည်ဖြစ်စေ သမ္မာတရားကို မည်သည့်အခါမျှ နားလည်နိုင်မည်မဟုတ်ပေ။ ၎င်းတို့သည် ဘုရားသခင်၏ တည်ရှိမှု သို့မဟုတ် ဘုရားသခင်၏ အချုပ်အခြာအာဏာကိုပင် အတည်မပြုနိုင်ကြပေ။ ဤသည်မှာ မည်သို့သော အစွမ်းအစမျိုးနည်း။ ဤလူများတွင် သမ္မာတရားကို သဘောပေါက်နားလည်နိုင်စွမ်း လုံးဝမရှိပေ။ ၎င်းတို့သည် အလွန်ညံ့ဖျင်းသော အစွမ်းအစရှိသည့်လူများ ဖြစ်ကြသည်၊ သို့မဟုတ် ၎င်းတို့တွင် အစွမ်းအစ လုံးဝမရှိဟု သင် ဆိုနိုင်သည်၊ ၎င်းတို့သည် ဦးနှောက်မဲ့သော အသုံးမကျသူများ ဖြစ်ကြသည်။ ငါ့ကို ပြောလော့၊ အသုံးမကျသူများသည် မည်သည့်တာဝန်ကို ထမ်းဆောင်နိုင်သနည်း။ (မည်သည့်တာဝန်ကိုမျှ မထမ်းဆောင်နိုင်ပါ။) ၎င်းတို့သည် မည်သည့်တာဝန်ကိုမျှ မထမ်းဆောင်နိုင်ဘဲ အစဉ်သဖြင့် သံသယဖြစ်ပြီး ယိမ်းယိုင်နေကြသည်။ သို့ဆိုလျှင် ဤကဲ့သို့သောလူများကို မည်သို့ ဆက်ဆံပြီး ကိုင်တွယ်သင့်သနည်း။ ထိုသို့သောလူများကို ကိုင်တွယ်ရန် အသင့်တော်ဆုံးနည်းလမ်းမှာ ၎င်းတို့ကို မည်သည့်တာဝန်မျှ မထမ်းဆောင်စေခြင်း ဖြစ်သည်။ ၎င်းတို့က တာဝန်ထမ်းဆောင်ရန် တောင်းဆိုလျှင်ပင် ခွင့်မပြုသင့်ပေ။ အဘယ်ကြောင့်နည်း။ အကြောင်းမှာ ဤကဲ့သို့သောလူများသည် တာဝန်ကို စတင်ထမ်းဆောင်သည်နှင့်တစ်ပြိုင်နက် အထူးသဖြင့် ၎င်းတို့သည် ဆင်းရဲဒုက္ခကို ကြံ့ကြံ့ခံနိုင်ပြီး အဖိုးအခအချို့ကို ပေးဆပ်ခဲ့သည့်အခါ မကြာမီတွင်ဖြစ်စေ၊ နောင်တွင်ဖြစ်စေ ဘုရားအိမ်တော်နှင့် စာရင်းရှင်းလိုကြမည်ဖြစ်သောကြောင့် ဖြစ်သည်။ ၎င်းတို့သည် ဖမ်းဆီးခြင်းခံရပါက သို့မဟုတ် သဘာဝဘေးအန္တရာယ်များ သို့မဟုတ် လူကြောင့်ဖြစ်သော ဘေးဒုက္ခများကို ရင်ဆိုင်ရပါက ၎င်းတို့သည် ဘုရားသခင်အတွက် အသုံးခံခဲ့ရသည်ကို နောင်တရကြလိမ့်မည်၊ ၎င်းတို့သည် ခါးသီးစွာ ညည်းညူကြမည်ဖြစ်ပြီး ဤသို့သော မှတ်ချက်များကို နေရာအနှံ့ ဖြန့်ကြလိမ့်မည်၊ “ကျွန်ုပ်သည် အသင်းတော်၏ အလုပ်အတွက်လည်းကောင်း၊ ကျွန်ုပ်၏ တာဝန်ကို ထမ်းဆောင်ရန်အတွက်လည်းကောင်း များစွာ ဆင်းရဲဒုက္ခခံခဲ့ရသည်။ အစားအသောက်များစွာ လျှော့စားခဲ့ရသည်၊ အိပ်ချိန်များစွာ လျှော့ခဲ့ရသည်၊ ငွေကြေးလည်း အနည်းငယ်သာ ရှာနိုင်ခဲ့သည်။ ကျွန်ုပ်သည် တာဝန်သာ မထမ်းဆောင်ခဲ့လျှင် ကိုယ်ရှာထားသည့် ငွေများကို ဘဏ်ထဲတွင် ထည့်ထားနိုင်ခဲ့မည် ဖြစ်သည်၊ အတိုးပင် ရဦးမည်။ ငါသည် များစွာ စွန့်စားခဲ့ရသည်။ စွန့်စားမှုတစ်နာတိုင်းသည် တန်ဖိုးမည်မျှရှိသနည်း။ လုပ်အားခမှာ အဘယ်မျှနည်း” ဟူ၍ ဖြစ်သည်။ ၎င်းတို့သည် ဘုရားအိမ်တော်နှင့် ငွေရေးကြေးရေး စာရင်းရှင်းရန် ကြိုးစားကြမည်ဖြစ်ပြီး ဘုရားအိမ်တော်က ၎င်းတို့ကို လျော်ကြေးမပေးပါက ဘုရားအိမ်တော်ကို တိုင်ကြားမည်ဟုပင် ခြိမ်းခြောက်ကြလိမ့်မည်။ ဤကဲ့သို့သောလူများကို တာဝန်ထမ်းဆောင်စေခြင်းသည် အဆုံးမရှိသော ဒုက္ခကို ဆောင်ကြဉ်းပေးမည် မဟုတ်လော။ ထိုသို့သော လူယုတ်မာများနှင့် ဆက်ဆံခြင်းသည် ဖြေရှင်းရန်မဖြစ်နိုင်သော ရှုပ်ထွေးမှုတစ်ခုဆီသို့ ဦးတည်သွားလိမ့်မည်။ ၎င်းတို့သည် အသင်းတော်အတွက် အမှုအရာ မည်မျှကိုင်တွယ်သည်ဖြစ်စေ စာရင်းတစ်ခုချင်းစီကို ရှင်းလင်းစွာ မှတ်တမ်းတင်လျက် ၎င်းတို့၏ စိတ်နှလုံးထဲတွင် စာရင်းငယ်တစ်ခုကို မှတ်ထားကြသည်။ ၎င်းတို့သည် အသင်းတော်အတွက် မည်သည့်အရာကို လုပ်ဆောင်သည်ဖြစ်စေ မည်သည့်အခါမျှ လိုလိုလားလား လုပ်ဆောင်ခြင်းမရှိပေ။ ၎င်းတို့သည် စိတ်မပါသောကြောင့် စာရင်းရှင်းလိုကြသည်။ ဤသည်မှာ အဘယ်ကြောင့်နည်း။ အကြောင်းမှာ ၎င်းတို့၏ စိတ်နှလုံးထဲတွင် ဘုရားသခင်၏ တည်ရှိမှုကို အသိအမှတ်မပြုခြင်းကြောင့် သို့မဟုတ် ဘုရားသခင်၏ တည်ရှိမှုကို မယုံကြည်ခြင်းကြောင့် ဖြစ်သည်။ ၎င်းတို့သည် ဘုရားသခင်၏ နှုတ်ကပတ်တော်များသည် သမ္မာတရားဖြစ်ကြောင်း သို့မဟုတ် ဘုရားသခင်၏ အမှုတော်သည် လူကို ကယ်တင်နိုင်ကြောင်းကို အသိအမှတ်မပြုကြပေ။ သို့ဆိုလျှင် ၎င်းတို့၏ စိတ်ထဲတွင် စိတ်ကူးယဉ်ထားသော ဘုရားဟုခေါ်သည့်အရာအတွက် အဖိုးအခအနည်းငယ် ပေးဆပ်ခဲ့ရခြင်း၊ အနည်းငယ် ဆင်းရဲဒုက္ခခံခဲ့ရခြင်း၊ တာဝန်အချို့ ထမ်းဆောင်ခဲ့ရခြင်းနှင့် လူ့စွမ်းအားနှင့် ရုပ်ဝတ္ထုဆိုင်ရာ အရင်းအမြစ်အချို့ကို အသုံးခံခဲ့ရခြင်းတို့အတွက် စိတ်ကျေနပ်မှုရရှိစေရန် မည်သို့သော ဆုလာဘ်မျိုး လိုအပ်မည်နည်း။ ၎င်းတို့သည် အပြန်အလှန်အားဖြင့် မည်သည့်အရာမျှ မရရှိခဲ့ပါက စိတ်ကျေနပ်မှု ရရှိကြမည်လော။ တစ်နေ့တွင် ၎င်းတို့သည် သမ္မာတရားကို မလိုက်စားသည့်အတွက် ဖယ်ရှားရှင်းလင်းခြင်းခံရကြောင်း သိရှိလာပါက အကျိုးဆက်များမှာ အဘယ်အရာ ဖြစ်မည်နည်း။ ၎င်းတို့သည် ဘုရားအိမ်တော်က ၎င်းတို့ကို လှည့်စားခဲ့သည်ဟုလည်းကောင်း၊ ခေါင်းဆောင်များနှင့် အမှုဆောင်များက ၎င်းတို့ကို လှည့်စားခဲ့သည်ဟုလည်းကောင်း၊ ၎င်းတို့သည် အမှောင်ထဲတွင် ထားရှိခံခဲ့ရပြီး လိမ်လည်မှုတစ်ခု၏ သားကောင်ဖြစ်ခဲ့ရသည်ဟုလည်းကောင်း တွေးထင်ကြလိမ့်မည်။ ထို့နောက် ၎င်းတို့သည် ဘုရားအိမ်တော်နှင့် ရန်ဖြစ်ရန် အကြောင်းရှာကြမည်ဖြစ်ပြီး လျော်ကြေးငွေ တောင်းဆိုကာ အမှုအရာများကို အဆုံးမရှိ ရှည်ကြာအောင်လုပ်လိမ့်မည်။ ဘုရားအိမ်တော်သည် ထိုသို့သောလူတစ်ဦးနှင့် ရှုပ်ထွေးပွေလီစွာ ပတ်သက်လိုမည်ဟု သင် ထင်ပါသလော။ ဘုရားအိမ်တော်သည် ထိုသို့သော မိုက်မဲသည့်အရာကို လုံးဝ လုပ်ဆောင်မည်မဟုတ်ချေ။ ဘုရားသခင် ရွေးချယ်ထားသောလူများသည် ဖန်ဆင်းခံများ၏ တာဝန်ကို ကောင်းမွန်စွာ ဖြည့်ဆည်းရန် မိမိတို့၏ တာဝန်ကို ထမ်းဆောင်ကြသည်၊ ယင်းမှာ လုံးဝ ၎င်းတို့၏ ကိုယ်ပိုင်ရွေးချယ်မှု၊ ၎င်းတို့ လိုလိုလားလား လုပ်ဆောင်လိုသည့်အရာ ဖြစ်သည်။ ဘုရားအိမ်တော်သည် မည်သူ့ကိုမျှ အတင်းအကျပ်ပြုခြင်း သို့မဟုတ် ဖိအားပေးခြင်းကို မည်သည့်အခါမျှ မပြုပေ။ သို့သော် မယုံကြည်သူများ တာဝန်ကို စတင်ထမ်းဆောင်သည်နှင့်တစ်ပြိုင်နက် မကြာမီ ပြဿနာတက်မည်မှာ ဧကန်မုချဖြစ်သည်။ ၎င်းတို့ စိတ်မကြည်မလင်ဖြစ်သည့်အခါတွင် ၎င်းတို့သည် အခြားသူများအား ဤသို့ပြောဆိုလျက် မြည်တွန်တောက်တီးပြီး ညည်းညူရန် သေချာပေသည်၊ “သင်တို့အားလုံးသည် အလွန်ကောင်းမွန်စွာ ပြောဆိုပြီး ကျွန်ုပ်ကို လှည့်စားခဲ့သည်၊ ဘုရားကို ယုံကြည်ခြင်းသည် ကျွန်ုပ်ကို သမ္မာတရားနှင့် ထာဝရအသက်ကို ရရှိစေမည်ဟု ဆိုခဲ့သည်။ သို့သော် အသင်းတော်၌ လူများကို အထင်အမြင်မှားစေသော အန္တိခရစ်များ၊ အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်သော ဆိုးယုတ်သောလူများ ရှိလိမ့်မည်ဟု သို့မဟုတ် အသင်းတော်သည် လူများကို ရှင်းလင်းပစ်မည် သို့မဟုတ် နှင်ထုတ်မည်ဟု သင်တို့ထဲမှ တစ်ဦးတစ်ယောက်မျှ မပြောခဲ့ပေ။ ဤအရာတစ်ခုခုသည် အသင်းတော်၌ ဖြစ်ပွားလိမ့်မည်ဟု သင်တို့သည် ကျွန်ုပ်ကို မည်သည့်အခါမျှ မပြောခဲ့ပါ” ဟူ၍ ဖြစ်သည်။ ၎င်းတို့သည် သင့်ကိုပင် ပြန်လှည့်ပြီး ဤသို့ဆိုကာ စွပ်စွဲနိုင်သည်၊ “သင်သည် ဤအရာများကို ကျွန်ုပ်အား ရှင်းလင်းစွာ မည်သည့်အခါမျှ မရှင်းပြခဲ့ပါ။ ကျွန်ုပ်သည် ဘုရားကို ယုံကြည်ခြင်းနှင့် ကျွန်ုပ်၏ တာဝန်ကို ထမ်းဆောင်ခြင်းတို့၌ သင်တို့ကို လိုက်နာခဲ့ခြင်းသာ ဖြစ်သည်။ အကျိုးဆက်အနေဖြင့် ယခု ကျွန်ုပ်တွင် လောကီ၌ အလားအလာများ မရှိတော့ပါ၊ သင်တို့သည် ကျွန်ုပ်ကို ငွေအမြောက်အမြား ရှာဖွေခြင်းမှ တားဆီးခဲ့သည်။ သင်တို့သည် ကျွန်ုပ်၏ ဆုံးရှုံးမှုများအတွက် ကျွန်ုပ်ကို လျော်ကြေးပေးရမည်” ဟူ၍ ဖြစ်သည်။ ၎င်းတို့ သင်နှင့် စာရင်းရှင်းသည့်အခါ သင်သည် ယင်းကို စက်ဆုပ်ရွံရှာဖွယ်ဖြစ်သည်ဟု မမြင်သလော။ သင်သည် ၎င်းတို့နှင့် ရှုပ်ထွေးပွေလီစွာ ပတ်သက်လိုမည်လော။ (မပတ်သက်လိုပါ။) ဤကဲ့သို့သောလူများကို မည်သူက အမှုအရာများကို ရှင်းလင်းအောင် ပြုလုပ်ပေးနိုင်မည်နည်း။ ၎င်းတို့သည် သမ္မာတရားကို လက်မခံကြ၊ ၎င်းတို့သည် ဘုရားသခင်၏ တည်ရှိမှုကို မမြင်နိုင်ကြ၊ ၎င်းတို့သည် ၎င်းတို့၏ အတွေ့အကြုံများမှတစ်ဆင့် ဘုရားသခင်၏ တည်ရှိမှုကို မခံစားနိုင်ကြပေ။ ငါ့ကို ပြောလော့၊ မည်သူက ဤအချက်ကို ၎င်းတို့၏ စိတ်ထဲသို့ အတင်းထိုးထည့်နိုင်မည်နည်း။ မည်သူမျှ မလုပ်နိုင်ပေ။ ၎င်းတို့တွင် သမ္မာတရားကို လက်ခံနိုင်သည့် စွမ်းရည် မရှိပေ၊ သို့ဖြစ်၍ ၎င်းတို့ကို သမ္မာတရားကို လိုက်စားရန် တောင်းဆိုခြင်းသည် ၎င်းတို့အတွက် အမှုအရာများကို အလွန်ခက်ခဲစေလိမ့်မည်၊ ယင်းသည် ၎င်းတို့ကို ခက်ခဲသော အခြေအနေတစ်ခု၌ ထားရှိခြင်း ဖြစ်လိမ့်မည်၊ ထိုသို့ပြုလုပ်ခြင်းသည် လုံးဝ လက်တွေ့မကျပေ။ ၎င်းတို့သည် ကောင်းချီးမင်္ဂလာများ ရရှိရန်အတွက်သာ ဘုရားသခင်ကို ယုံကြည်ကြသည်။ ၎င်းတို့သည် တာဝန်အနည်းငယ် ထမ်းဆောင်သရွေ့ ဆုလာဘ်တစ်ခုကို တောင်းဆိုကြသည်။ ၎င်းတို့ အလိုရှိသည့်အရာကို မရရှိပါက ၎င်းတို့သည် ဤသို့ဆိုကာ ကြမ်းတမ်းစွာ ပြစ်တင်ပြောဆိုကြသည်၊ “ကျွန်ုပ်သည် လှည့်စားခြင်းနှင့် လိမ်လည်ခြင်းကို ခံခဲ့ရသည်။ သင်တို့အားလုံးသည် လိမ်လည်သူများ ဖြစ်ကြသည်” ဟူ၍ ဖြစ်သည်။ ငါ့ကို ပြောလော့၊ သင်တို့သည် ထိုသို့ နာမည်တပ်ခေါ်ဆိုခြင်းကို ခံလိုမည်လော။ (မခံလိုပါ။) မည်သူက ၎င်းတို့ကို လှည့်စားခဲ့သနည်း။ ၎င်းတို့ကိုယ်တိုင်က ရည်မှန်းချက်များနှင့် လိုအင်ဆန္ဒများ ရှိကြပြီး ကောင်းချီးမင်္ဂလာများ ရရှိလိုခြင်းကြောင့် မဟုတ်လော။ ၎င်းတို့သည် ကောင်းချီးမင်္ဂလာများ ရရှိရန်အတွက်သာ ဘုရားသခင်ကို ယုံကြည်ခဲ့ကြသည် မဟုတ်လော။ ၎င်းတို့သည် ယခု ကောင်းချီးမင်္ဂလာများ မရရှိခဲ့ကြပေ၊ သို့သော် ယင်းမှာ ၎င်းတို့သည် သမ္မာတရားကို မလိုက်စားသောကြောင့် မဟုတ်လော။ ယင်းမှာ ၎င်းတို့၏ ကိုယ်ပိုင်ပြဿနာ မဟုတ်လော။ ၎င်းတို့သည် ဘုရားသခင်ကိုပင် မယုံကြည်ကြဘဲ ဘုရားသခင်ထံမှ ကောင်းချီးမင်္ဂလာများကို ရရှိလိုနေကြသေးသည်၊ ကောင်းချီးမင်္ဂလာများ ရရှိရန်မှာ မည်သို့များ ဤမျှ လွယ်ကူနိုင်မည်နည်း။ ဤကိစ္စရပ်များသည် ၎င်းတို့ တာဝန်မထမ်းဆောင်မီ အချိန်ကြာမြင့်စွာကပင် ၎င်းတို့အား ရှင်းလင်းစွာ ရှင်းပြခဲ့ပြီးဖြစ်သည် မဟုတ်လော။ (ဟုတ်ပါသည်။) သို့သော် သင်သည် ၎င်းတို့အား ကျိုးကြောင်းပြပြောဆိုနိုင်သလော။ မပြောဆိုနိုင်ပေ။ သင်က ၎င်းတို့ကို လှည့်စားခဲ့သည်ဟုသာ ၎င်းတို့ ပြောဆိုကြလိမ့်မည်။ ငါ့ကို ပြောလော့၊ ဘုရားအိမ်တော်၌ ညီအစ်ကိုမောင်နှမများသည် ဘုရားသခင်ကို အချိန်မည်မျှကြာအောင် ယုံကြည်ခဲ့သည်ဖြစ်စေ ၎င်းတို့အထဲတွင် မည်သူသည် လိုလိုလားလား တာဝန်မထမ်းဆောင်ဘဲ နေသနည်း။ ကလေးများသည် ဘုရားသခင်ကို မယုံကြည်ဘဲ ၎င်းတို့၏ မိဘများ သို့မဟုတ် ဆွေမျိုးများက ယုံကြည်ရန်နှင့် တာဝန်ထမ်းဆောင်ရန် အတင်းဆွဲခေါ်ခြင်းခံရသည့် ရှားပါးသော ဖြစ်ရပ်များ ရှိသော်လည်း ဤသည်တို့မှာ အလွန်ပင် နည်းပါးနေသေးသည်။ သင်၏ မိဘများက သင့်ကို အတင်းဆွဲခေါ်လျှင်ပင် ယင်းမှာ သင်၏ ကောင်းကျိုးအတွက်သာ ဖြစ်သည်၊ သင် ယင်းကို နားလည်သင့်သည်။ သို့သော် ယင်းမှာ သင့်ကို ဆွဲခေါ်နေသော သင်၏ မိသားစု ဖြစ်သည်၊ ဘုရားအိမ်တော်၏ ညီအစ်ကိုမောင်နှမများသည် သင့်ကို မဆွဲခေါ်ကြချေ၊ သို့မဟုတ် သင့်ကို အတင်းအကျပ်မပြုကြချေ။ ဘုရားသခင်ကို ယုံကြည်ခြင်းနှင့် တာဝန်ထမ်းဆောင်ခြင်းတို့သည် လုံးဝ စိတ်လိုကိုယ်လျောက် ဖြစ်သည်။ ယခုအချိန်တွင် ထွက်ခွာလိုသော မည်သူမဆို ထွက်ခွာနိုင်သည်၊ ဘုရားအိမ်တော်၏ တံခါးများသည် အစဉ်သဖြင့် ဖွင့်ထားသည်။ သို့သော်လည်း သင် ထွက်ခွာသွားသည်နှင့်တစ်ပြိုင်နက် ပြန်လာရန်မှာ ထိုမျှ လွယ်ကူတော့မည်မဟုတ်ပေ။ ဘုရားအိမ်တော်၌ အချိန်ပြည့် တာဝန်ထမ်းဆောင်သောသူများသည် ဂရုတစိုက် ရွေးချယ်ခံရသည်၊ မည်သူ့ကိုမဆို လက်ခံခြင်းမဟုတ်ပေ။ လိုအပ်သော စံနှုန်းများနှင့် စည်းမျဉ်းများ ရှိပြီး အရည်အချင်းများနှင့် ကိုက်ညီသောသူများသာ အချိန်ပြည့်တာဝန်ထမ်းဆောင်သော အသင်းတော်၌ နေထိုင်နိုင်သည်။ ယိမ်းယိုင်တတ်သောလူများက “သင်တို့သည် ဤမျှ အရေးကြီးသော ကိစ္စရပ်တစ်ခုကို ကျွန်ုပ်အား ရှင်းလင်းစွာ မရှင်းပြခဲ့ပါ။ ထိုအချိန်က ကျွန်ုပ်သည် စိတ်ရှုပ်ထွေးနေသောကြောင့်သာ တာဝန်ထမ်းဆောင်ခဲ့ခြင်း ဖြစ်သည်” ဟု တွေးထင်ကြသည်။ မည်သည့်အရာကို ရှင်းလင်းစွာ မရှင်းပြခဲ့သနည်း။ ညီအစ်ကိုမောင်နှမများသည် တာဝန်ထမ်းဆောင်နေစဉ် နေ့စဉ် သမ္မာတရားကို အတူတကွ မိတ်သဟာယဖွဲ့ကြသည်၊ ဤလူများ နားမလည်ခဲ့ပါက ယင်းမှာ ၎င်းတို့သည် နားဝေတိမ်တောင်ဖြစ်ပြီး မျက်စိကန်းသောကြောင့် ဖြစ်သည်။ ၎င်းတို့သည် ထိုအတွက် အခြားမည်သူ့ကိုမျှ အပြစ်တင်၍မရပေ။ သို့သော် ၎င်းတို့သည် ဤအကြောင်းနှင့်ပတ်သက်၍ သင်နှင့် ကျိုးကြောင်းဆင်ခြင်မည်မဟုတ်ပေ၊ ၎င်းတို့သည် ကြီးမားသော ဆုံးရှုံးမှုတစ်ခုကို ခံစားခဲ့ရသည်ဟုသာ ခံစားကြရပြီး ဘုရားအိမ်တော်နှင့် စာရင်းရှင်းကာ အငြင်းအခုံပြုလိုကြသည်။ ထိုသို့သောလူများသည် ဆင်ခြင်တုံတရားမဲ့ကာ အလွန်ပင် စက်ဆုပ်ရွံရှာဖွယ်ကောင်းသည် မဟုတ်လော။ သို့ဖြစ်၍ သင်သည် ထိုသို့သောလူများ၏ စရိုက်မှန်ကို သိရှိပြီး ၎င်းတို့သည် နားဝေတိမ်တောင်ဖြစ်ကြောင်း၊ လုံးဝ အသုံးမကျကြောင်း၊ မည်သည့်တာဝန်မျှ မထမ်းဆောင်နိုင်ကြောင်းနှင့် ကောင်းချီးမင်္ဂလာများ ရရှိရန် အစဉ်အာရုံစိုက်နေကြောင်း၊ ၎င်းတို့၏ စိတ်နှလုံးများသည် ကောင်းချီးမင်္ဂလာများ ရရှိခြင်းဆိုင်ရာ အတွေးအခေါ်များဖြင့် စားသုံးခံထားရကြောင်း၊ ၎င်းတို့ သိသမျှမှာ တာဝန်ထမ်းဆောင်ခြင်းသည် ကောင်းချီးမင်္ဂလာများ၊ ကယ်တင်ခြင်း၊ နိုင်ငံတော်ထဲသို့ ဝင်ရောက်ခြင်းနှင့် မသေနိုင်ခြင်းတို့ကို ဆောင်ကြဉ်းပေးနိုင်သည်ဟူ၍သာ ဖြစ်ကြောင်း၊ ၎င်းတို့သည် သမ္မာတရားဟူသည် အဘယ်အရာဖြစ်သည်ကို မသိ၊ သမ္မာတရားကို မည်သို့ လက်တွေ့လုပ်ဆောင်ရမည်ကို မသိ သို့မဟုတ် ဘုရားသခင်ကို မည်သို့ ကျိုးနွံနာခံရမည်ကို မသိဟူ၍ အခြားမည်သည့်အရာကိုမျှ နားမလည်ဘဲ ဤစကားစုအနည်းငယ်ကိုသာ သိကြောင်းတို့ကို ရှင်းလင်းစွာ မြင်တွေ့သည်နှင့်တစ်ပြိုင်နက် ၎င်းတို့သည် တာဝန်ထမ်းဆောင်လိုလျှင်ပင် သို့မဟုတ် တာဝန်ထမ်းဆောင်ရန် တောင်းဆိုလျှင်ပင် ၎င်းတို့ကို တာဝန်ထမ်းဆောင်ရန် စီစဉ်ပေးနိုင်မည်လော။ (မပေးနိုင်ပါ။)

ယိမ်းယိုင်တတ်သောသူများသည် အမှန်တကယ်တွင် ဘေးမသီရန်မခ ရှိနေသည့်အခါ၌ပင် သံသယများ ထားရှိကြပြီး အစဉ် စောင့်ကြည့်လေ့လာနေကြသည်။ ၎င်းတို့သည် ညှဉ်းပန်းနှိပ်စက်မှုနှင့် ဖမ်းဆီးမှုများကို ကြုံတွေ့သည်နှင့်တစ်ပြိုင်နက် ယိမ်းယိုင်လာကြသည်။ ဤသည်က ဘုရားသခင်ကို ၎င်းတို့၏ ပုံမှန်ယုံကြည်ခြင်း၌ စစ်မှန်သော ယုံကြည်ခြင်း မပိုင်ဆိုင်ကြောင်း ပြသသည်။ အခြေအနေများ ပေါ်ပေါက်လာသည့်အခါ ၎င်းတို့သည် ထုတ်ဖော်ခြင်းခံရသည်။ ဤသည်က ၎င်းတို့သည် ဘုရားသခင်၏ အမှုတော်နှင့်ပတ်သက်၍ မည်သည့်အခါမျှ သေချာခြင်းမရှိခဲ့ဘဲ အစဉ် မေးခွန်းထုတ်ကာ စောင့်ကြည့်လေ့လာနေခဲ့ကြကြောင်း ပြသသည်။ ၎င်းတို့သည် အသင်းတော်မှ အဘယ်ကြောင့် မထွက်ခွာခဲ့ကြသနည်း။ ၎င်းတို့က “ကျွန်ုပ်သည် ဘုရားကို နှစ်ပေါင်းများစွာ ယုံကြည်ခဲ့ပြီး ဒုက္ခများစွာကို ခံစားခဲ့ရသည်။ အကျိုးကျေးဇူး တစ်စုံတစ်ရာ မရရှိဘဲ ယခု ထွက်ခွာသွားပါက ဆုံးရှုံးမှုတစ်ခု ဖြစ်မည် မဟုတ်လော။ ထိုဒုက္ခအားလုံးသည် အချည်းနှီး ဖြစ်သွားမည် မဟုတ်လော” ဟု တွေးထင်ကြသည်။ ဤသည်မှာ ၎င်းတို့ တွေးထင်သည့်အရာ ဖြစ်သည်။ ၎င်းတို့သည် သေချာသည်၊ ၎င်းတို့တွင် ယုံကြည်ခြင်းရှိသည်၊ ၎င်းတို့သည် သမ္မာတရားကို နားလည်သည်ဟု သင် ထင်ကောင်းထင်နိုင်သော်လည်း အမှန်တကယ်တွင်မူ ထိုသို့မဟုတ်ပေ။ ၎င်းတို့သည် သံသယဝင်နေဆဲ၊ စောင့်ကြည့်လေ့လာနေဆဲ ဖြစ်သည်။ ၎င်းတို့၏ စိတ်နှလုံးထဲတွင် ဘုရားအိမ်တော်၏ အလုပ်သည် အမှန်တကယ် ကြီးပွားတိုးတက်ခြင်း ရှိမရှိ၊ အလုပ်တစ်ခုချင်းစီသည် အသီးအပွင့်များ သီးပွင့်ခြင်း ရှိမရှိနှင့် လောကအပေါ် ကြီးမားသော သက်ရောက်မှု ရှိခဲ့ခြင်း ရှိမရှိတို့ကိုသာ မြင်လိုကြသည်။ ၎င်းတို့ အထူးသဖြင့် သိလိုသည့်အရာများမှာ အောက်ပါအတိုင်း ဖြစ်သည်။ နိုင်ငံအသီးသီးရှိ အသင်းတော်များ၏ ဧဝံဂေလိတရား ဖြန့်ဝေခြင်းသည် မည်သို့ အခြေအနေရှိနေသနည်း။ ယင်းတွင် အတိုင်းအတာ ကြီးမားမှုနှင့် သြဇာလွှမ်းမိုးမှု ရှိသလော။ ဤရေစီးကြောင်းကို အပြည်ပြည်ဆိုင်ရာက အသိအမှတ်ပြုခြင်း ရှိသလော။ ထင်ရှားကျော်ကြားသောသူများ သို့မဟုတ် သြဇာရှိသော ပုဂ္ဂိုလ်များက ဤအမှုအဆင့်ကို လက်ခံခဲ့ပြီးပြီလော။ အနန္တတန်ခိုးရှင် ဘုရားသခင် အသင်းတော်သည် ကုလသမဂ္ဂ၏ အသိအမှတ်ပြုခြင်း သို့မဟုတ် အတည်ပြုခြင်းကို ရရှိခဲ့ပြီးပြီလော။ ယင်းတွင် နိုင်ငံအသီးသီးရှိ အစိုးရများ၏ ထောက်ခံမှု ရှိသလော။ နိုင်ငံအသီးသီးရှိ ညီအစ်ကိုမောင်နှမများသည် နိုင်ငံရေးခိုလှုံခွင့် လျှောက်ထားချက်များ အတည်ပြုခြင်း ခံခဲ့ရပြီးပြီလော။ ဤသည်တို့မှာ ထိုသို့သောလူများ အစဉ် စိုးရိမ်ပူပန်ကြသည့် အမှုအရာအမျိုးအစားများ ဖြစ်ကြပြီး ဤသည်မှာ ၎င်းတို့၏ ယိမ်းယိုင်ခြင်း၏ ရှင်းလင်းသော သရုပ်သကန်တစ်ရပ် ဖြစ်သည်။ ဘုရားအိမ်တော်သည် တန်ခိုးအာဏာရရှိလာပြီး ဧဝံဂေလိအလုပ်ကို ဖြန့်ဝေပြီဖြစ်သည်ကို ၎င်းတို့ မြင်သည်နှင့်တစ်ပြိုင်နက် ၎င်းတို့သည် ဘုရားအိမ်တော်မှ မထွက်ခွာခဲ့သည့်အတွက် ကံကောင်းသည်ဟု ခံစားကြရပြီး ဘုရားသခင်ကို သံသယမဝင်ကြတော့ပေ။ သို့သော် ဘုရားအိမ်တော်၏ အလုပ်သည် နှောင့်ယှက်ခြင်း၊ တားဆီးခြင်း သို့မဟုတ် ဖျက်ဆီးခြင်း ခံနေရသည်ကိုလည်းကောင်း၊ ညီအစ်ကိုမောင်နှမများ၏ တာဝန်ထမ်းဆောင်ခြင်းသည်လည်း ထိခိုက်ခြင်းခံနေရသည်ကိုလည်းကောင်း၊ အသင်းတော်သည် လောက၏ ဖယ်ကြဉ်ခြင်းနှင့် ငြင်းပယ်ခြင်းကို ခံနေရသည်ကိုလည်းကောင်း ၎င်းတို့ မြင်သည်နှင့်တစ်ပြိုင်နက် ဘုရားအိမ်တော်မှ ထွက်ခွာရန် စတင်စဉ်းစားကြတော့သည်။ ၎င်းတို့က အစဉ် မေးခွန်းထုတ်နေကြသည်မှာ “ဘုရားသည် ဤအရာအားလုံးအပေါ် အမှန်တကယ် အချုပ်အခြာအာဏာ ပိုင်စိုးပါ၏လော။ ကျွန်ုပ်သည် ဘုရား၏ အနန္တတန်ခိုးကို အဘယ်ကြောင့် မမြင်နိုင်ရသနည်း။ ဘုရား၏ နှုတ်ကပတ်တော်များသည် အမှန်တကယ် သမ္မာတရား ဟုတ်ပါ၏လော။ ယင်းတို့သည် လူတို့ကို အမှန်တကယ် သန့်စင်စေပြီး ကယ်တင်နိုင်ပါ၏လော” ဟူ၍ ဖြစ်သည်။ ၎င်းတို့သည် ဝိညာဉ်ရေးရာ နားလည်သဘောပေါက်မှု မရှိ၍ ဘုရားသခင်၏ နှုတ်ကပတ်တော်များကို သဘောပေါက်နားလည်နိုင်ခြင်း မရှိသောကြောင့် ဤကိစ္စရပ်များကို မည်သည့်အခါမျှ ထွင်းဖောက်၍ မမြင်နိုင်ဘဲ ဆက်လက်၍ မေးခွန်းထုတ်နေကြသည်။ ၎င်းတို့သည် တရားဒေသနာ မည်မျှပင် ကြားရပါစေ ဤအရာ တစ်ခုတလေနှင့်ပတ်သက်၍ ကောက်ချက်ချနိုင်ခြင်း မရှိပေ။ ရလဒ်အနေဖြင့် ၎င်းတို့သည် အလွန်ဝေးကွာသောနေရာမှ အရာများကို ကြားနိုင်သည့် နားများနှင့် မိုင်တစ်ထောင်အဝေးကို မြင်နိုင်သည့် မျက်စိများကို ရရှိလိုကြပြီး အဝေးတစ်နေရာတွင် ဖြစ်ပျက်နေသည့်အရာကို သိနိုင်ကာ သတင်းရရှိနိုင်ရန် မျှော်လင့်လျက် အစဉ် လိုက်လံမေးမြန်းနေကြသည်။ ထို့နောက် ၎င်းတို့သည် နေသင့်သည် သို့မဟုတ် ထွက်ခွာသင့်သည်ကို စောစီးစွာ ဆုံးဖြတ်နိုင်မည် ဖြစ်သည်။ ထိုသို့သောလူများသည် မိုက်မဲကြသည် မဟုတ်လော။ (ဟုတ်ပါသည်။) ဤလူစားမျိုးသည် ပင်ပန်းကြီးစွာသော ဘဝများဖြင့် အသက်ရှင်နေကြသည် မဟုတ်လော။ (ဟုတ်ပါသည်။) ၎င်းတို့တွင် ပုံမှန်လူ့သဘာဝအတိုင်း တွေးခေါ်နိုင်စွမ်း မရှိသကဲ့သို့ သမ္မာတရားကိုလည်း နားမလည်ကြပေ။ အမှုအရာများ ဖြစ်ပျက်လေလေ ၎င်းတို့သည် ပို၍ စိတ်ရှုပ်ထွေးကာ ဘာလုပ်ရမှန်းမသိ ဖြစ်လာလေလေ ဖြစ်သည်။ ၎င်းတို့သည် ဤကိစ္စရပ်များကို မည်သို့ ပိုင်းခြားသိမြင်ရမည်ကို သို့မဟုတ် မည်သို့ သတ်မှတ်ရမည်ကို မသိကြပေ၊ ပြီးလျှင် ဤကိစ္စရပ်များတွင် အမှားနှင့်အမှန်ကို မည်သို့ ပိုင်းခြားသိမြင်ရမည်ကိုဖြစ်စေ၊ ယင်းတို့ထံမှ သင်ခန်းစာများကို မည်သို့ ရယူရမည်ကိုဖြစ်စေ ထို့နောက် ဘုရားသခင်၏ နှုတ်ကပတ်တော်ထဲမှ လက်တွေ့လုပ်ဆောင်ခြင်း စည်းမျဉ်းများကို ရှာဖွေတွေ့ရှိရန်ကို ၎င်းတို့ အသေအချာ မသိကြပေ။ ၎င်းတို့သည် ဤအရာများကို မည်သို့ လုပ်ဆောင်ရမည်ကို မသိကြပေ။ သို့ဆိုလျှင် ၎င်းတို့ မည်သို့ လုပ်ဆောင်ကြသနည်း။ ဥပမာအားဖြင့် အသင်းတော်၌ အန္တိခရစ်များနှင့် ဆိုးယုတ်သောလူများ ပေါ်ပေါက်လာပြီး လူတို့ကို အထင်အမြင်မှားစေသည့်အခါ ၎င်းတို့သည် “မည်သူက မှန်ပြီး မည်သူက မှားသနည်း။ ဤလမ်းခရီးသည် အမှန်တကယ် စစ်မှန်ပါ၏လော။ အဆုံးတိုင်အောင် ဆက်လက်ယုံကြည်ပါက ကျွန်ုပ် ကောင်းချီးခံစားရမည်လော။ ကျွန်ုပ်သည် ယခုနှစ်ပေါင်းများစွာ တာဝန်ထမ်းဆောင်ခဲ့ပြီးပြီ၊ ဤဆင်းရဲဒုက္ခသည် တန်ပါ၏လော။ ကျွန်ုပ်၏ တာဝန်ကို ဆက်လက်ထမ်းဆောင်သင့်ပါ၏လော” ဟု စတင်၍ တွေးတောကြတော့သည်။ ၎င်းတို့သည် အရာခပ်သိမ်းကို မိမိတို့၏ ကိုယ်ကျိုးစီးပွား ရှုထောင့်မှ သုံးသပ်ကြပြီး မိမိတို့ရှေ့မှောက်ရှိ လူများ၊ ဖြစ်ရပ်များနှင့် အမှုအရာများ တစ်ခုတလေကိုမျှ နားမလည်နိုင်ဘဲ အလွန်ပင် မကျွမ်းမကျင်ဖြစ်နေပုံ ပေါက်နေသည်။ ၎င်းတို့တွင် မှန်ကန်သော အတွေးအခေါ်များနှင့် ရှုထောင့်အမြင်များ ကင်းမဲ့နေပြီး အမှုအရာများ မည်သို့ဖြစ်လာမည်ကို ကြည့်ရှုလျက် ဘေးမှနေ၍ စောင့်ကြည့်လေ့လာသူများအဖြစ် ရပ်တည်လိုကြသည်။ ၎င်းတို့ကို ကြည့်လျှင် ၎င်းတို့အား သနားစရာကောင်းသကဲ့သို့ ရယ်စရာလည်းကောင်းသည်ဟု ခံစားရသည်။ မည်သည့်အရာမျှ မဖြစ်ပျက်သည့်အခါ ၎င်းတို့သည် အတော်အတန် ပုံမှန်အတိုင်း ပြုမူကြသော်လည်း ကြီးမားသော အမှုတစ်ခု ဖြစ်ပျက်သည်နှင့်တစ်ပြိုင်နက် ၎င်းတို့သည် ဤကိစ္စကို မည်သည့်ရပ်တည်ချက်မှ ကြည့်ရှုသင့်သည်ကို မသိတော့ဘဲ ၎င်းတို့ ပြောဆိုသည့်အရာများသည် ဘာသာတရား မရှိသူများ၏ အတွေးအခေါ်များနှင့် ရှုထောင့်အမြင်များကို ထင်ဟပ်စေသည်။ အရာအားလုံး ပြီးဆုံးသွားပြီးနောက်တွင် ၎င်းတို့ ယင်းမှ မည်သည့်အရာ ရရှိခဲ့သည်ကို မမြင်နိုင်ပေ။ ထိုသို့သောလူများသည် အလွန် မိုက်မဲကြသည် မဟုတ်လော။ (ဟုတ်ပါသည်။) ဤသည်မှာ မိုက်မဲသောလူများ ပြုမူပုံ အတိအကျပင် ဖြစ်သည်။ သို့ဆိုလျှင် ဤလူစားမျိုးကို ကိုင်တွယ်ခြင်းအတွက် စည်းမျဉ်းများမှာ အဘယ်နည်း။ ၎င်းတို့၏ သရုပ်သကန်များကို အခြေခံကြည့်လျှင် ၎င်းတို့ကို အလွန်ပင် သစ္စာမဲ့ပြီး ကောက်ကျစ်ဆိုးယုတ်သော လူများအဖြစ် မှတ်ယူ၍မရနိုင်ပေ။ သို့သော် ၎င်းတို့တွင် အသက်တမျှ အရေးကြီးသော အားနည်းချက်တစ်ခု ရှိသည်၊ ယင်းမှာ ဤလူများသည် အတွေးအခေါ်လည်းမရှိ၊ စိတ်ဝိညာဉ်လည်းမရှိဘဲ မည်သည့်အရာကိုမျှ ထွင်းဖောက်၍ မမြင်နိုင်ခြင်း ဖြစ်သည်။ ၎င်းတို့၏ ပတ်ဝန်းကျင်တွင် ဖြစ်ပျက်သည့် မည်သည့်အရာမဆိုသည် ၎င်းတို့အား မည်သူ့ကို ယုံကြည်ရမည်၊ မည်သူ့ကို အားကိုးရမည်၊ သို့မဟုတ် ပြဿနာကို မည်သို့ ရှုမြင်ရမည်၊ သို့မဟုတ် ယင်းကို ဖြေရှင်းရန် မည်သည့်နေရာမှ စတင်ရမည်ကို မသိဘဲ အဘယ်သို့ပြုရမည်မသိ ဖြစ်စေသည်၊ ၎င်းတို့သည် ထိတ်လန့်တုန်လှုပ်နေသည့် အခြေအနေ၌သာ ရှိနေကြသည်။ ၎င်းတို့ ထိတ်လန့်တုန်လှုပ်ပြီးနောက်တွင် သံသယများ ဖြစ်ပေါ်လာနိုင်သည် သို့မဟုတ် ယာယီအားဖြင့် ငြိမ်သက်သွားနိုင်သော်လည်း ၎င်းတို့၏ အကျင့်ပါနေသော ယိမ်းယိုင်ခြင်းသည် မပြောင်းလဲဘဲ ရှိနေသည်။ ၎င်းတို့၏ သရုပ်သကန်များအရ ၎င်းတို့ကို ဆိုးယုတ်သောလူများအဖြစ် အမျိုးအစားခွဲခြား၍ မရနိုင်သောကြောင့် ၎င်းတို့သည် လက်ရှိတွင် တာဝန်အနည်းငယ်ကို ထမ်းဆောင်နိုင်ပြီး လိုလိုလားလား အလုပ်လုပ်ပေးပါက ၎င်းတို့ကို မိမိတို့၏ တာဝန်ကို ဆက်လက်ထမ်းဆောင်ခွင့် ပြုနိုင်ပေသည်။ သို့သော် ဤသည်မှာ ၎င်းတို့၏ တာဝန်သည် အနည်းဆုံး ရလဒ်အချို့ ထွက်ပေါ်စေသည်ဟူသော အခြေခံအချက်ကို အခြေခံသည်။ ၎င်းတို့သည် သမ္မာတရားကို လုံးဝလက်မခံဘဲ မိမိတို့၏ တာဝန်ကို ထမ်းဆောင်ပြီး အစဉ်သဖြင့် ဝတ်ကျေတမ်းကျေ ဖြစ်နေပါက ၎င်းတို့ကို အိမ်ပြန်လွှတ်သင့်သည်။ သို့သော် ၎င်းတို့သည် မိမိတို့၏ အမှားများကို ပြင်ဆင်လိုစိတ်ရှိပါက ဘုရားအိမ်တော်၌ နေထိုင်ပြီး မိမိတို့၏ တာဝန်ကို ဆက်လက်ထမ်းဆောင်ခွင့် ပြုသင့်သည်။ ၎င်းတို့ကို မိမိတို့နှင့် သင့်တော်သည့် မည်သည့်တာဝန်ကိုမဆို ခန့်အပ်သင့်သည်။ ၎င်းတို့သည် မည်သည့်တာဝန်ကိုမျှ မထမ်းဆောင်နိုင်ဘဲ အသုံးမကျသူများသာ ဖြစ်ပါက ၎င်းတို့ကို ၎င်းတို့နှင့် သင့်တော်သည့် တစ်နေရာရာသို့ ပို့သင့်သည်။ ဤအခြေအနေတွင်မူ ၎င်းတို့သည် အလုပ်လုပ်ပေးရန် အသင့်ရှိခြင်းနှင့် လိုလားခြင်းအပေါ်တွင်မူတည်၍ မရနိုင်တော့ပေ။ ဤသို့ ကိုင်တွယ်သည့်နည်းလမ်းသည် ရိုးရှင်းသည် မဟုတ်လော။ (ဟုတ်ပါသည်။)

ယိမ်းယိုင်တတ်သောသူများကို ပိုင်းခြားသိမြင်နိုင်ကြသလော။ မိမိတို့၏ ပတ်ဝန်းကျင်တွင် ထိုသို့သောလူများ ရှိကြသလော။ အချို့လူများသည် ယခင်က အသင်းတော်မှ ရှင်းလင်းဖယ်ရှားခြင်း ခံခဲ့ရသည်။ ၎င်းတို့ထဲမှ တစ်ဦးက ဤသို့ဆိုသည်ဟု ဆိုပါစို့။ “ကျွန်ုပ် ပိုကောင်းအောင် ပြောင်းလဲခဲ့ပြီးပါပြီ။ ကျွန်ုပ် မယိမ်းယိုင်တော့ပါ။ ဘုရားအိမ်တော်သည် ပြည်ပ၌ အမှုတော်ကို စတင်လုပ်ဆောင်ခါစတွင် အခြေအနေများသည် အမှန်တကယ် ခက်ခဲခဲ့သောကြောင့် မှန်သော လမ်းခရီးနှင့်ပတ်သက်လာလျှင် ကျွန်ုပ်သည် အစဉ် ယိမ်းယိုင်ခဲ့ပါသည်။ ထိုအချိန်က အသင်းတော်ရှိ ညီအစ်ကိုမောင်နှမများအတွက် ဧဝံဂေလိတရားဟောရန် အလွန်ခက်ခဲခဲ့ပြီး ပြည်ပတွင် မှန်သော လမ်းခရီးကို လက်ခံသူ အနည်းငယ်သာ ရှိခဲ့သည်။ ထို့အပြင် ဧဝံဂေလိအလုပ် ဖြန့်ဝေခြင်းအတွက် မည်သည့်အလားအလာမျှ ရှိပုံမရခဲ့ပါ။ ထို့ကြောင့် ထိုစဉ်က ဘုရား၏ အမှုတော်နှင့်ပတ်သက်၍ ကျွန်ုပ်သည် အစဉ် သံသယရှိခဲ့ပါသည်။ ယခု ဘုရားအိမ်တော်၏ ဧဝံဂေလိအလုပ်သည် ပျံ့နှံ့နေသည်ကိုလည်းကောင်း၊ အမျိုးမျိုးသော အလုပ်များသည် တိုးတက်ကောင်းမွန်လာပြီး ရလဒ်များ ထွက်ပေါ်နေသည်ကိုလည်းကောင်း၊ နိုင်ငံအသီးသီးရှိ အသင်းတော်များသည် တိုး၍ ကြီးပွားစည်ပင်လာသည်ကိုလည်းကောင်း ကျွန်ုပ် မြင်တွေ့ရသည့်အခါ ကျွန်ုပ်တွင် သံသယများ မရှိတော့သကဲ့သို့ မယိမ်းယိုင်တော့ပါ။ ကျေးဇူးပြု၍ ကျွန်ုပ်ကို တာဝန်ထမ်းဆောင်ခွင့်ပေးပါ။ ကျွန်ုပ်ကို ရှင်းလင်းပစ်ခြင်း သို့မဟုတ် နှင်ထုတ်ခြင်းခံရသူများ၏ စာရင်းထဲတွင် မထည့်ပါနှင့်” ဟူ၍ ဖြစ်သည်။ ထိုသို့သောလူကို အခွင့်အရေးပေးလျှင် သင့်တော်မည်လော။ (မသင့်တော်ပါ။) အဘယ်ကြောင့် မသင့်တော်သနည်း။ (၎င်းတို့၏ စကားများသည် မမှန်ကန်ပါ။ ၎င်းတို့သည် ဘုရားအိမ်တော်၏ အလုပ်သည် ပျံ့နှံ့မည့် လမ်းကြောင်းပေါ်တွင် ရှိနေသည်ကိုလည်းကောင်း၊ တန်ခိုးအာဏာ ရရှိလာသည်ကိုလည်းကောင်း မြင်သောကြောင့်သာ အသင်းတော်နှင့် ပြန်လည်ပူးပေါင်းလိုခြင်း ဖြစ်သည်။ သို့သော် ၎င်းတို့၏ အယူအဆများနှင့် ဆန့်ကျင်သည့် တစ်စုံတစ်ရာ ဖြစ်ပျက်သည့်အခါတိုင်း ၎င်းတို့သည် တစ်ဖန် ယိမ်းယိုင်ကြဦးမည် ဖြစ်သည်။) သင်သည် ဤကိစ္စကို ထွင်းဖောက်၍ မြင်ပြီလော။ (မြင်ပါပြီ။) အချို့လူများသည် မွေးရာပါ ယိမ်းယိုင်တတ်သူများ ဖြစ်ကြသည်။ ယနေ့ လေတစ်မျိုးတိုက်လျှင် ၎င်းတို့သည် ထိုဘက်သို့လိုက်ပြီး၊ နက်ဖြန် အခြားတစ်မျိုးတိုက်လျှင် ထိုဘက်သို့လိုက်သည်၊ လေမတိုက်သည့်အခါ၌ပင် ၎င်းတို့သည် မိမိတို့ဘာသာ ယိမ်းယိုင်နေကြဆဲ ဖြစ်သည်။ ထိုသို့သောလူများသည် ပုံမှန်လူသားတစ်ဦးတွင် ရှိသင့်သော တွေးခေါ်နိုင်စွမ်းကို မပိုင်ဆိုင်ကြသောကြောင့် လူဖြစ်ခြင်း၏ စံနှုန်းနှင့် မကိုက်ညီကြပေ။ ဤသည်မှာ မှန်ကန်သလော။ (မှန်ကန်ပါသည်။) တစ်စုံတစ်ဦးသည် ပုံမှန်လူသားတစ်ဦး၏ တွေးခေါ်နိုင်စွမ်းရှိပြီး လူသားများတွင် ရှိသင့်သော သဘောပေါက်နားလည်နိုင်စွမ်းကို ပိုင်ဆိုင်ပါက ၎င်းတို့သည် ဘုရားသခင်က သမ္မာတရားများစွာကို ဖော်ပြခဲ့သည်ကို မြင်တွေ့ရမည်ဖြစ်ပြီး ဤသည်မှာ ဘုရားသခင်၏ အမှုတော်ဖြစ်ကြောင်း အတည်ပြုနိုင်မည် ဖြစ်သည်။ ထို့အပြင် ဘုရားသခင်ကို ယုံကြည်သူ များစွာရှိသည်၊ ၎င်းတို့သည် ဘုရားသခင်၏ အမှုတော်နှင့် သန့်ရှင်းသောဝိညာဉ်တော်၏ အမှုတော်ကို နေ့စဉ် မြင်တွေ့ကြရသည့်အပြင် ဘုရားသခင်၏ အံ့ဖွယ်သော လုပ်ဆောင်ချက်များကိုလည်း မြင်တွေ့ကြရသည်၊ ၎င်းတို့၏ ယုံကြည်ခြင်းသည် ပို၍ ခိုင်မာလာပြီး ၎င်းတို့၏ တာဝန်ကို ထမ်းဆောင်ရာတွင် ခွန်အား ပို၍ တိုးပွားလာသည်။ ဤအရာများသည် လူ၏အလုပ်ဖြင့် စွမ်းဆောင်ရရှိနိုင်သည့်အရာများလော။ လူသားတစ်ဦး၏ တွေးခေါ်နိုင်စွမ်းကို မပိုင်ဆိုင်သောသူတို့ကို သင်သည် ဤကိစ္စရပ်များကို မည်မျှပင် ရှင်းလင်းစွာ ရှင်းပြပါစေ ၎င်းတို့က ဤသည်မှာ ဘုရားသခင်၏ အမှုတော်ဖြစ်ကြောင်း အတည်မပြုနိုင်ကြပေ။ ၎င်းတို့တွင် ထိုသို့သော ဆုံးဖြတ်ချက်ချနိုင်စွမ်း ကင်းမဲ့နေသည်။ ယခု ဘုရားသခင် လုပ်ဆောင်နေသည့် အမှုသည် မည်မျှပင် ကြီးမားပါစေ၊ ကိုယ်တော် မည်မျှပင် စကားပြောဆိုပါစေ၊ လူမည်မျှပင် ကိုယ်တော်နောက်သို့ လိုက်ပါစေ၊ လူမည်မျှပင် ဤသည်မှာ ဘုရားသခင်၏ အမှုတော်ဖြစ်ကြောင်း သေချာပါစေ၊ သို့မဟုတ် လူမည်မျှပင် လူသားမျိုးနွယ်၏ ကံကြမ္မာသည် ဘုရားသခင်၏ အချုပ်အခြာအာဏာနှင့် အစီအစဉ်များအောက်တွင် ကျရောက်ကြောင်းနှင့် ဘုရားသခင်သည် ဖန်ဆင်းရှင်ဖြစ်ကြောင်း သေချာပါစေ ဤအရာ တစ်ခုမျှ ၎င်းတို့အတွက် အရေးမကြီးပေ။ သို့ဆိုလျှင် ၎င်းတို့အတွက် အရေးအကြီးဆုံးမှာ အဘယ်နည်း။ ၎င်းတို့သည် ကောင်းကင်ဘုံမှ ဘုရားသခင် ကိုယ်တော်တိုင် ၎င်းတို့ထံ ပေါ်ထွန်းသည်ကို မြင်တွေ့ရန် လိုအပ်ပြီး ဘုရားသခင် ကိုယ်တော်တိုင် နှုတ်တော်ကို ဖွင့်၍ စကားပြောဆိုသည်ကိုလည်းကောင်း၊ ကောင်းကင်၊ မြေကြီးနှင့် အရာခပ်သိမ်းကို ကိုယ်တော်တိုင် ဖန်ဆင်းသည်ကိုလည်းကောင်း၊ နိမိတ်လက္ခဏာများနှင့် အံ့ဖွယ်အမှုများကို ကိုယ်တော်တိုင် ပြုလုပ်သည်ကိုလည်းကောင်း မြင်တွေ့ရန် လိုအပ်သည့်အပြင် ကိုယ်တော်သည် စကားပြောဆိုသည့်အခါ ကိုယ်တော်၏ နှုတ်ကပတ်တော်များသည် မိုးခြိမ်းသံကဲ့သို့ ဖြစ်ရမည်။ ထိုအခါမှသာ ၎င်းတို့သည် ဘုရားသခင်ကို ယုံကြည်ကြမည် ဖြစ်သည်။ ၎င်းတို့သည် သောမနှင့် တူလှသည်။ သခင်ယေရှုသည် မြေကြီးပေါ်ရှိ သူ၏ အချိန်ကာလအတွင်း နှုတ်ကပတ်တော်များ ပြောဆိုခြင်း၊ သမ္မာတရားကို ဖော်ပြခြင်း၊ သို့မဟုတ် နိမိတ်လက္ခဏာများနှင့် အံ့ဖွယ်အမှုများကို ပြုလုပ်ခြင်းတို့ မည်မျှပင် ရှိခဲ့ပါစေ၊ ထိုအရာ တစ်ခုမျှ သောမအတွက် အရေးမကြီးခဲ့ပေ။ အရေးကြီးသည်မှာ သခင်ယေရှုသည် သေဆုံးပြီးနောက် ရှင်ပြန်ထမြောက်ခြင်းသည် အမှန်ဟုတ်မဟုတ်ဟူသည့်အချက် ဖြစ်သည်။ သူသည် ဤအရာကို မည်သို့ အတည်ပြုခဲ့သနည်း။ သူသည် သခင်ယေရှုထံ ဤသို့ တောင်းဆိုခဲ့သည်။ “ကိုယ်တော်၏ လက်များကို ဆန့်ထုတ်၍ ကိုယ်တော်၏ သံမှိုရာများကို ကျွန်ုပ်အား ကြည့်ခွင့်ပေးပါ။ ကိုယ်တော်သည် သေခြင်းမှ ရှင်ပြန်ထမြောက်သော သခင်ယေရှု အမှန်ဖြစ်ပါက ကိုယ်တော်၏ လက်များပေါ်တွင် သံမှိုရာများ ရှိလိမ့်မည်၊ ထိုအခါ ကျွန်ုပ်သည် ကိုယ်တော်အား သခင်ယေရှုအဖြစ် အသိအမှတ်ပြုပါမည်။ ကိုယ်တော်၏ လက်များထဲမှ သံမှိုရာများကို ကျွန်ုပ် စမ်း၍မရပါက ကျွန်ုပ်သည် ကိုယ်တော်အား သခင်ယေရှုအဖြစ် အသိအမှတ်ပြုမည်မဟုတ်သကဲ့သို့ ကိုယ်တော်အား ဘုရားအဖြစ်လည်း အသိအမှတ်ပြုမည် မဟုတ်ပါ” ဟူ၍ ဖြစ်သည်။ သူသည် ကျပ်မပြည့်သူတစ်ဦး ဖြစ်ခဲ့သည် မဟုတ်လော။ (ဟုတ်ပါသည်။) ဤကဲ့သို့သောလူများသည် မိမိတို့၏ မျက်စိဖြင့် မြင်နိုင်သည့် အဖြစ်မှန်များနှင့် မိမိတို့၏ စိတ်ကူးများ၊ ကျိုးကြောင်းဆင်ခြင်မှုများကိုသာ ယုံကြည်ကြသည်။ ၎င်းတို့သည် ဘုရားသခင်၏ နှုတ်ကပတ်တော်များကို ကြားရလျှင်ပင်၊ ဘုရားသခင်၏ အမှုတော်ကို တွေ့ကြုံခံစားရလျှင်ပင်၊ ဘုရားသခင်၏ အမှုတော်၏ ပေါ်ပေါက်လာခြင်း၊ ကြီးထွားလာခြင်းနှင့် ကြီးပွားစည်ပင်လာခြင်းတို့ကို မြင်တွေ့ရလျှင်ပင် ဤသည်မှာ ဘုရားသခင်၏ အမှုတော်ဖြစ်ကြောင်းကိုမူ မယုံကြည်ကြသေးပေ။ ၎င်းတို့သည် ဘုရားသခင်၏ ကြီးမြတ်သော တန်ခိုးကို မမြင်နိုင်ကြ၊ ဘုရားသခင်၏ သြဇာအာဏာကို မမြင်နိုင်ကြ၊ ဘုရားသခင်၏ နှုတ်ကပတ်တော်များ၏ တန်ခိုးကို သို့မဟုတ် လူတို့၌ စွမ်းဆောင်ရရှိနိုင်သည့် ရလဒ်များကို ပိုင်းခြားသိမြင်နိုင်ခြင်း မရှိကြပေ။ ၎င်းတို့သည် ဤအရာများ တစ်ခုတလေကိုမျှ မမြင်နိုင် သို့မဟုတ် မပိုင်းခြားနိုင်ကြပေ။ ၎င်းတို့သည် အရာတစ်ခုတည်းကိုသာ မျှော်လင့်ကြသည်။ “သင်သည် ဖန်ဆင်းရှင်ဖြစ်ကြောင်း ကြေညာလျက် ကောင်းကင်ဘုံမှ မိုးခြိမ်းသံကဲ့သို့သော အသံဖြင့် စကားပြောဆိုရမည်။ သင်သည် နိမိတ်လက္ခဏာများနှင့် အံ့ဖွယ်အမှုများကိုလည်း ပြုလုပ်ရန် လိုအပ်ပြီး ကိုယ်တော်၏ ကြီးမြတ်သော တန်ခိုးကို ပြသရန် ကောင်းကင်၊ မြေကြီးနှင့် အရာခပ်သိမ်းကို ကိုယ်တိုင် ဖန်ဆင်းရမည်။ ထိုအခါမှ ကျွန်ုပ်သည် သင့်အား ဘုရားဖြစ်သည်ဟု ယုံကြည်မည်၊ ကျွန်ုပ်သည် သင့်အား ဘုရားအဖြစ် အသိအမှတ်ပြုမည်” ဟူ၍ ဖြစ်သည်။ ဘုရားသခင်သည် ထိုသို့သော အသိအမှတ်ပြုခြင်းကို တန်ဖိုးထားပါသလော။ ကိုယ်တော်သည် ထိုသို့သော ယုံကြည်လက်ခံခြင်းကို တန်ဖိုးထားပါသလော။ (မထားပါ။) ဘုရားသခင်သည် ဘုရားဖြစ်ရန် သင်၏ အသိအမှတ်ပြုခြင်းကို လိုအပ်သလော။ ကိုယ်တော်သည် သင်၏ အတည်ပြုချက်ကို လိုအပ်သလော။ ဘုရားသခင်သည် သမ္မာတရားများစွာကို ဖော်ပြခဲ့ပြီးပြီ၊ လူများစွာတို့သည် ဘုရားသခင်၏ အမှုတော်ကို လက်ခံခဲ့ပြီးပြီ၊ ပြီးလျှင် အတွေ့အကြုံဆိုင်ရာ သက်သေခံချက်များစွာ ရှိနေသည်၊ ယခင်မျိုးဆက် တစ်ခုတလေ၏ သက်သေခံချက်များထက် သာလွန်သော သက်သေခံချက်များ ဖြစ်သည်၊ သို့တိုင် သင်သည် ဤသည်မှာ ဘုရားသခင်၏ ပေါ်ထွန်းခြင်းနှင့် အမှုတော် ဟုတ်မဟုတ်ကို အတည်မပြုနိုင်သေးပေ။ သင်သည် ဘုရားသခင် ပြီးမြောက်အောင်မြင်ခဲ့ပြီးဖြစ်သော အဖြစ်မှန်များကိုလည်းကောင်း၊ ဘုရားသခင်၏ ကတိတော်များ ပြည့်စုံခြင်းကိုလည်းကောင်း မယုံကြည် သို့မဟုတ် အသိအမှတ်မပြုပေ။ သို့ဆိုလျှင် သင်သည် မည်သို့သောအရာမျိုး ဖြစ်သနည်း။ သင်သည် လူပင် မဟုတ်၊ သင်သည် ကျပ်မပြည့်သောသူတစ်ဦး ဖြစ်သည်။ သို့ဖြစ်လျက်နှင့်ပင် သင်သည် ဘုရားသခင်ထံမှ ကောင်းချီးများကို လက်ခံရရှိလိုသေးသည်။ လုံးဝမဖြစ်နိုင်ပါ။ ကောင်းချီးရဖို့ အိပ်မက်သာ မက်နေခြင်းဖြစ်သည်။ သင်သည် ဘုရားအိမ်တော်၏ ကံဆိုးမိုးမှောင်ကျမှုကို အစဉ်သဖြင့် ရယ်မောလိုလျက် အချိန်တိုင်း ဘုရားသခင်ကို သံသယဝင်ပြီး ငြင်းပယ်သည်။ သင်သည် ဘုရားသခင်၏ တည်ရှိမှုကို မည်သည့်အခါမျှ အသိအမှတ်မပြုခဲ့ သို့မဟုတ် မယုံကြည်ခဲ့သကဲ့သို့ ဘုရားသခင်၏ နှုတ်ကပတ်တော်များနှင့် အမှုတော်ကိုလည်း မည်သည့်အခါမျှ အသိအမှတ်မပြုခဲ့၊ မယုံကြည်ခဲ့ သို့မဟုတ် မလက်ခံခဲ့ပေ။ ထို့ကြောင့် ဘုရားသခင်၏ ကတိတော်များသည် သင်နှင့် လုံးဝ သက်ဆိုင်ခြင်းမရှိဘဲ သင်သည် မည်သည့်အရာကိုမျှ ရရှိမည်မဟုတ်ပေ။ အချို့လူများက “သို့သော် ၎င်းတို့သည် မိမိတို့၏ တာဝန်ကို ထမ်းဆောင်နေဆဲ ဖြစ်သည်။ ၎င်းတို့သည် မည်သို့လျှင် မည်သည့်အရာမျှ မရရှိနိုင်မည်နည်း” ဟု ဆိုကြသည်။ သို့ဆိုလျှင် မိမိတို့၏ တာဝန်ကို ထမ်းဆောင်ရာတွင် ၎င်းတို့၏ ရည်ရွယ်ချက်မှာ အဘယ်အရာဖြစ်သည်၊ ၎င်းတို့သည် မည်သူ့အတွက် ထမ်းဆောင်နေကြသည်၊ ၎င်းတို့၏ တာဝန်ကို ထမ်းဆောင်သည့်အခါ မည်သည့်စည်းမျဉ်းများကို လိုက်နာကြသည်တို့ကို ငါတို့ ရှင်းလင်းစွာ သိရှိရမည်ဖြစ်သည်။ သင်သည် ဘုရားသခင်၏ နှုတ်ကပတ်တော်များကို လက်မခံပါက သင်သည် သင်၏ တာဝန်ကို ထမ်းဆောင်လျှင်ပင် သင်သည် အလုပ်လုပ်ပေးနေခြင်းသာ ဖြစ်သည်၊ ယင်းမှာ စစ်မှန်သော ကျိုးနွံနာခံခြင်း မဟုတ်ပေ။ ဘုရားသခင်သည် သင်လုပ်ဆောင်သည့်အရာကို သင်၏ တာဝန်ကို ထမ်းဆောင်ခြင်းအဖြစ် အသိအမှတ်မပြုပေ။ ဘုရားသခင်၏ အမြင်တွင် သင်သည် ဝိညာဉ်မရှိသော လူသေတစ်ဦးမျှသာ ဖြစ်သည်။ လူသေတစ်ဦးက ကောင်းချီးများကို မျှော်လင့်နေသေးသည်၊ ဤသည်မှာ အတွေးဆန္ဒသာ ဖြစ်သည် မဟုတ်လော။ သင်သည် တာဝန်အနည်းငယ်ကိုပင် ထမ်းဆောင်နိုင်ခြင်းမှာ ကောင်းချီးများ ရရှိရန် သင်၏ ရည်ရွယ်ချက်ဖြင့် တွန်းအားပေးခံရသောကြောင့် ဖြစ်သည်။ ပြီးလျှင် သင်သည် အစဉ် သံသယဝင်လျက် စိတ်ထဲတွင် အမြဲ ဘုရားသခင်ကို ဝေဖန်ခြင်း၊ ပြစ်တင်ရှုတ်ချခြင်း၊ ငြင်းပယ်ခြင်း ပြုလုပ်သည့်အပြင် ဘုရားသခင်၏ နှုတ်ကပတ်တော်များနှင့် အမှုတော်ကိုလည်း ဝေဖန်ကာ ငြင်းပယ်သည်။ ဤသည်က သင့်ကို ဘုရားသခင်၏ ရန်သူတစ်ဦး ဖြစ်စေသည်။ ဘုရားသခင်၏ ရန်သူဖြစ်သော လူတစ်ဦးသည် ဖန်ဆင်းခံတစ်ဦးအဖြစ် အရည်အချင်းပြည့်မီနိုင်မည်လော။ (မမီနိုင်ပါ။) သင်သည် အချိန်တိုင်း ဘုရားသခင်၏ ရန်သူအဖြစ် မိမိကိုယ်ကို ရပ်တည်စေသည်၊ အရိပ်ထဲမှနေ၍ ကိုယ်တော်နှင့် ကိုယ်တော်၏ အမှုတော်ကို တိတ်တဆိတ် စောင့်ကြည့်သည်၊ သင်၏ စိတ်နှလုံးထဲတွင် ဘုရားသခင်ကို တိတ်တဆိတ် ဆန့်ကျင်ကန့်ကွက်သည်၊ ကိုယ်တော်အား ဝေဖန်ပြီး ပြစ်တင်ရှုတ်ချသည်၊ ကိုယ်တော်၏ နှုတ်ကပတ်တော်များနှင့် ကိုယ်တော်၏ အမှုတော်တို့ကို ဝေဖန်ပြီး ပြစ်တင်ရှုတ်ချသည်။ ဤသည်မှာ ဘုရားသခင်၏ ရန်သူဖြစ်ခြင်း မဟုတ်လျှင် အဘယ်အရာ ဖြစ်မည်နည်း။ ဤသည်မှာ ဘုရားသခင်၏ ရန်သူအဖြစ် ပေါ်တင် ဖြစ်နေခြင်း ဖြစ်သည်။ ပြီးလျှင် သင်သည် ဘာသာတရားမရှိသူများ၏ လောကအတွင်း၌ ဘုရားသခင်၏ ရန်သူဖြစ်နေခြင်း မဟုတ်ဘဲ ဘုရားအိမ်တော်အတွင်း၌ ထိုသို့ ပြုလုပ်နေခြင်း ဖြစ်သည်။ ဤသည်မှာ သာ၍ပင် ခွင့်မလွှတ်နိုင်စရာ ဖြစ်သည်။

ဤယိမ်းယိုင်တတ်သောသူများသည် ၎င်းတို့၏ လူ့သဘာဝ အနှစ်သာရကိုဖြစ်စေ၊ ၎င်းတို့၏ သရုပ်သကန်များကိုဖြစ်စေ ကြည့်လျှင် သမ္မာတရားကို လက်မခံကြသကဲ့သို့ ဘုရားသခင်၏ နှုတ်ကပတ်တော်များနှင့် အမှုတော်ကိုလည်း လက်မခံကြပေ။ ၎င်းတို့သည် မိမိတို့ ကောင်းချီးများ လက်ခံရရှိနိုင်ခြင်း ရှိမရှိကိုသာ ဂရုစိုက်ကြသည်။ ၎င်းတို့သည် ဘုရားသခင် သို့မဟုတ် ကိုယ်တော်၏ အမှုတော်နှင့်ပတ်သက်၍ မည်သည့်အခါမျှ သေချာခြင်းမရှိဘဲ အစဉ်သဖြင့် နောက်ကွယ်မှ စောင့်ကြည့်လျက် အဆက်မပြတ် ယိမ်းယိုင်ကာ သံသယဝင်နေကြသည်။ ၎င်းတို့သည် စောင့်ကြည့်နေရင်း ဘုရားသခင်နောက်သို့ လိုက်ကြသည်၊ လမ်းလျှောက်လိုက် ရပ်လိုက်၊ ရပ်လိုက် လမ်းလျှောက်လိုက် ဖြစ်နေကြသည်။ ဤလူများသည် အတော်ပင် ဒုက္ခပေးတတ်၏။ အထူးသဖြင့် ယခုအခါ အသင်းတော်သည် လူတို့ကို မကြာခဏ ရှင်းလင်းဖယ်ရှားနေသဖြင့် ၎င်းတို့သည် အစဉ် ရင်တထိတ်ထိတ်နှင့် ရှိနေကြပြီး “ငါသည် အစဉ်သဖြင့် ယိမ်းယိုင်နေသည်။ တစ်နေ့နေ့တွင် တစ်စုံတစ်ယောက်က သတိပြုမိသွားပြီး ငါသည် အသင်းတော်မှနေ၍ ရှင်းလင်းပစ်ခြင်း ခံရနိုင်သည်။ ငါ၏ စိတ်ထဲမှ ဘုရားနှင့်ပတ်သက်သော သံသယများကို ပေါက်ကြား၍မဖြစ်။ ဤအကြောင်းကို မည်သူ့ကိုမျှ ပြော၍မဖြစ်” ဟု တွေးထင်နေကြသည်။ သို့ဖြစ်၍ ၎င်းတို့သည် နောက်ကွယ်မှ တိတ်တဆိတ် စောင့်ကြည့်ကြသည်၊ ပြီးလျှင် ၎င်းတို့သည် ဘုရားသခင်၏ တည်ရှိမှုကို မယုံကြည်သောကြောင့် ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းကို သာ၍ပင် မကြောက်ရွံ့ဘဲ ဘုရားသခင်၏ ဖော်ထုတ်ခြင်းကိုလည်း မကြောက်ရွံ့ကြပေ။ ညီအစ်ကိုမောင်နှမများက ဘုရားသခင်သည် ၎င်းတို့ကို မည်သို့ လမ်းပြခဲ့သည်ဟုလည်းကောင်း၊ ကိုယ်တော်သည် ၎င်းတို့ကို မည်သို့ ဆုံးမပဲ့ပြင်ခဲ့သည်ဟုလည်းကောင်း၊ ကိုယ်တော်သည် လူတို့ကို မည်သို့ထုတ်ဖော်ခဲ့သည်ဟုလည်းကောင်း၊ ကိုယ်တော်သည် လူတို့ကို မည်သို့ ကယ်တင်ခဲ့သည်ဟုလည်းကောင်း၊ ဘုရားသခင်သည် ၎င်းတို့အပေါ် ကျေးဇူးတော်နှင့် ကောင်းချီးများကို မည်သို့ ပေးသနားခဲ့သည်ဟုလည်းကောင်း၊ ဘုရားသခင်နောက်သို့ လိုက်သည့် ဖြစ်စဉ်တွင် ၎င်းတို့သည် ကိုယ်တော်၏ အမှုတော်ကို မည်သို့ တွေ့ကြုံခံစားခဲ့ရသည်ဟုလည်းကောင်း၊ ၎င်းတို့ မည်သို့ ခံစားခဲ့ရသည်၊ မြင်တွေ့ခဲ့ရသည် သို့မဟုတ် တန်ဖိုးထားခဲ့သည်ဟုလည်းကောင်း စသည်တို့ကို မိတ်သဟာယဖွဲ့ကြသည်ကို ဤလူများက မကြာခဏ ကြားရလေ့ရှိသည်။ ညီအစ်ကိုမောင်နှမများက ဤအတွေ့အကြုံဆိုင်ရာ နားလည်မှုများအကြောင်း မိတ်သဟာယဖွဲ့သည်ကို ကြားရသည့်အခါ ၎င်းတို့သည် မိမိတို့ဘာသာ ဤသို့ တွေးထင်ကြသည်။ “သင်တို့ ပြောနေသည့် အတွေ့အကြုံများသည် သင်တို့၏ စိတ်ကူးများသာ ဖြစ်သည် မဟုတ်လော။ ဤသည်မှာ လူ့ခံစားချက်များသာ ဖြစ်သည် မဟုတ်လော။ ကျွန်ုပ်သည် အဘယ်ကြောင့်များ ဤအရာများကို မခံစားရသနည်း။ အထူးသဖြင့် အတွေ့အကြုံဆိုင်ရာ သက်သေခံချက် ဆောင်းပါးများကို ရေးသည့်သူများအား ငါ မသိ၊ ပြီးလျှင် သူတို့သည် ဤအတွေ့အကြုံမှတစ်ဆင့် ဤအရာများကို မည်သို့ စွမ်းဆောင်ရရှိခဲ့သည်ကိုလည်း ငါ မမြင်ဖူးပါ။ သူတို့တွင် သမ္မာတရား လက်တွေ့ကျမှု အမှန်တကယ် ပိုင်ဆိုင်ခြင်း ရှိမရှိဆိုသည်မှာ မသေချာသေးဘူး” ဟူ၍ ဖြစ်သည်။ အချို့သော ကျပ်မပြည့်သူများသည် ဘုရားသခင် ရွေးချယ်ထားသောလူများ ရေးသားသည့် အတွေ့အကြုံဆိုင်ရာ သက်သေခံချက် ဆောင်းပါးများတွင် မည်သည့် သမ္မာတရား လက်တွေ့ကျမှုများ ပါဝင်သည်ကို မမြင်နိုင်ဘဲ ဘုရားအိမ်တော်၏ အလုပ်ကို စောင့်ကြည့်ကာ မေးခွန်းထုတ်နေဆဲဖြစ်ပြီး မိမိတို့၏ ယိမ်းယိုင်ခြင်းနှင့် ယုံကြည်ခြင်းကင်းမဲ့မှုအတွက် ဆင်ခြေများနှင့် အခြေခံအကြောင်းရင်းများကို ရှာဖွေရန် ကြိုးစားကြသည်။ ၎င်းတို့သည် မိမိတို့ ယိမ်းယိုင်နေသောကြောင့် အခြားသူများလည်း ယိမ်းယိုင်နေရမည်ဟု တွေးထင်ကြသည်။ တစ်စုံတစ်ဦးသည် မည်သည့်အခါမျှ မယိမ်းယိုင်ဘဲ၊ သံသယများမရှိဘဲ ၎င်းတို့၏ သမ္မာတရားနှင့်ပတ်သက်သည့် ပုံမှန်မိတ်သဟာယဖွဲ့ခြင်းသည် အစဉ် အတော်အတန် လက်တွေ့ကျပြီး မည်သည့်ပြဿနာများကိုပင် ကြုံတွေ့ရပါစေ ယင်းတို့ကို ဖြေရှင်းရန် သမ္မာတရားကို ရှာဖွေနိုင်ပါက ဤလူမိုက်များသည် ၎င်းတို့၏ စိတ်နှလုံးထဲတွင် ကွာဟမှုနှင့် မသက်မသာဖြစ်မှုကို ခံစားကြရသည်။ ၎င်းတို့ မသက်မသာ ခံစားရသည့်အခါ မည်သို့ သက်သာရာရအောင် ရှာဖွေကြသနည်း။ ၎င်းတို့သည် မိမိတို့နှင့် တူသောသူတစ်ဦးကို ရှာဖွေကြပြီး စိတ်တူသဘောတူဖြစ်သူကို ရှာဖွေရန် ကြိုးစားကြသည်။ တစ်စုံတစ်ဦးသည် အပျက်သဘောဆောင်ပြီး အားနည်းနေသည်ကို မြင်သည့်အခါ ၎င်းတို့သည် အခြေအနေကို စမ်းစစ်ရန် မိမိတို့၏ အတွေးအခေါ်များကို အရိပ်အမြွက်ပြလျက် ဤသို့ဆိုကြသည်။ “ကျွန်ုပ်သည်လည်း တစ်ခါတစ်ရံ အပျက်သဘောဆောင်သည်ဟု ခံစားရသည်။ အပျက်သဘောဆောင်နေသည့်အခါတွင် ထိုသို့မဖြစ်သင့်ကြောင်းကို ကျွန်ုပ်သိသည်။ သို့သော်လည်း တစ်ခါတစ်ရံတွင် ဘုရား အမှန်တကယ် ရှိမရှိကို သံသယဝင်မိသည်” ဟူ၍ ဖြစ်သည်။ တစ်ဖက်လူက ၎င်းတို့ကို ပြန်မပြောဘဲ ထိုသူသည် အပျက်သဘောဆောင်ပြီး အားနည်းနေရုံသာဖြစ်ကာ ဘုရားသခင်နှင့်ပတ်သက်၍ သံသယမရှိသည်ကို ၎င်းတို့ မြင်ပါက ၎င်းတို့သည် အခြားတစ်စုံတစ်ဦးကို သွား၍ စမ်းသပ်ရန် စိတ်ရင်းမမှန်သော အခြားစကားတစ်ခုကို ပြောဆိုကြလိမ့်မည်။ “ငါသည် အဘယ်သို့များ ဖြစ်သည်ဟု သင်ထင်သနည်း။ ငါက ဘုရားကို ကောင်းကောင်းမွန်မွန် ယုံကြည်ပါလျက် အဘယ်ကြောင့်များ သူ့အပေါ်မှာ အစဉ်အမြဲ သံသယများ ရှိနေရသနည်း။ ယင်းမှာ ပုန်ကန်ခြင်း မဟုတ်လော။ ဤသို့မဖြစ်သင့်ပါ” ဟူ၍ ဖြစ်သည်။ ၎င်းတို့သည် ဤစကားကို တစ်ဖက်လူအား ဖားရန်နှင့် စမ်းသပ်ရန်အတွက်သာ လုံးလုံး ပြောဆိုခြင်း ဖြစ်သည်။ ၎င်းတို့သည် အခြားလူများကလည်း မိမိတို့ကဲ့သို့ပင် ဘုရားသခင်ကို မေးခွန်းထုတ်သည်ကို အလွန်အမင်း မျှော်လင့်ကြသည်၊ ထိုသို့ဖြစ်လျှင် ၎င်းတို့ကို ပျော်ရွှင်စေမည် ဖြစ်သည်။ ၎င်းတို့သည် ဘုရားသခင်နှင့်ပတ်သက်၍ အစဉ် သံသယဝင်ပြီး ကိုယ်တော်နှင့်ပတ်သက်၍ အစဉ် အယူအဆများရှိသော အခြားတစ်စုံတစ်ဦးကို ရှာဖွေတွေ့ရှိပါက စိတ်တူသဘောတူဖြစ်သူကို ရှာတွေ့သည့်အတွက် ကံကောင်းသည်ဟု ခံစားကြရသည်။ ထိုနှစ်ဦးသည် တူညီသော ညစ်ညမ်းသည့် စိတ်သဘောထားကို မျှဝေလျက် မကြာခဏ အချင်းချင်း ရင်ဖွင့်ကြသည်။ ၎င်းတို့ စကားပြောလေလေ ဘုရားသခင်နှင့် ပို၍ ကင်းကွာလေလေ ဖြစ်သည်။ ၎င်းတို့ စကားပြောလေလေ မိမိတို့၏ တာဝန်ကို ထမ်းဆောင်လိုစိတ် နည်းပါးလေလေ၊ ဘုရားသခင်၏ နှုတ်ကပတ်တော်များကို ဖတ်ရှုလိုစိတ် နည်းပါးလေလေ ဖြစ်ပြီး အသင်းတော်အသက်တာတွင် ပါဝင်ခြင်းကိုပင် ရပ်တန့်လိုကြသည်။ တဖြည်းဖြည်းနှင့် ထိုနှစ်ဦးသည် ခွဲခွာ၍မရသော အဖော်များကဲ့သို့ တစ်ဦးနှင့်တစ်ဦး ပူးကပ်ပေါင်းသင်းကာ အတူတကွ ထွက်ခွာလျက် လောကတွင် အလုပ်သွားလုပ်ရန် ထွက်သွားကြတော့သည်။ ၎င်းတို့ ထွက်ခွာသွားသည့်အခါ ဘုရားသခင်၏ နှုတ်ကပတ်တော် စာအုပ်တစ်အုပ်ကိုမျှပင် ယူမသွားကြပေ။ တစ်စုံတစ်ဦးက ၎င်းတို့ကို “သင် ဘုရားသခင်ကို မယုံကြည်တော့ဘူးလား” ဟု မေးသည့်အခါ ၎င်းတို့က “မဟုတ်ဘူး၊ ကျွန်ုပ် ယုံကြည်ပါသည်” ဟု ပြန်ဖြေသည်။ ၎င်းတို့သည် ခေါင်းမာစွာ ငြင်းဆန်နေဆဲ ဖြစ်သည်။ အခြားသူက “သို့ဆိုလျှင် သင်သည် အဘယ့်ကြောင့်များ ဘုရားနှုတ်ကပတ်တော် စာအုပ် တစ်အုပ်မျှ မယူသွားသနည်း” ဟု မေးသည့်အခါ ၎င်းတို့က “ယင်းတို့မှာ အလွန်လေးလံလှသည်၊ ပြီးလျှင် ကျွန်ုပ်တွင် ထားစရာနေရာလည်း မရှိပါ” ဟု ပြန်ဖြေသည်။ ၎င်းတို့ ပြောသမျှသည် တစ်ဖက်လူကို ဟန်ဆောင်ဖုံးဖိ ပြောဆိုခြင်းသာ ဖြစ်သည်။ အမှန်တကယ်တွင်မူ ၎င်းတို့သည် လောကသို့ ပြန်လည်ဝင်ရောက်ရန်၊ အလုပ်တစ်ခုရှာရန်နှင့် မိမိတို့၏ ဘဝကို ရှင်သန်နေထိုင်ရန် အသင့်ပြင်နေခြင်းသာ ဖြစ်သည်။ သင်တို့ကို ငါ အမှန်တရားကို ပြောပြမည်။ ဤလူစားမျိုးသည် မယုံကြည်သူများ ဖြစ်ကြပြီး ဤသည်မှာ ၎င်းတို့၏ နောက်ဆုံးအဆုံးသတ် ဖြစ်လိမ့်မည်၊ ဤသည်မှာ ၎င်းတို့ အမှန်တကယ် ဖြစ်သည့်အရာ ဖြစ်သည်။ ၎င်းတို့၏ ဘုရားသခင်ကို ယုံကြည်ခြင်းသည် ကြာရှည်ခံမည်မဟုတ်ပေ။ ၎င်းတို့ ကြိုက်နှစ်သက်သောသူတစ်ဦး၊ ၎င်းတို့၏ အတွင်းအကျဆုံး အတွေးအခေါ်များကို မျှဝေနိုင်သောသူတစ်ဦးကို တွေ့သည်နှင့်တစ်ပြိုင်နက် ၎င်းတို့သည် “နောက်ဆုံးတော့ ငါ့ကို ကျောထောက်နောက်ခံပေးမည့်သူ၊ အားကိုးရမည့်သူတစ်ယောက်ကို ငါတွေ့ပြီ။ သွားကြစို့။ ဘုရားကို ယုံကြည်ရသည်မှာ အလွန်ပင် ပျင်းဖွယ်ကောင်းလှသည်။ မည်သို့ပင်ဖြစ်စေ ဤလောက၌ ဘုရားဟူသည်မှာ မရှိပါ။ မတည်ရှိသည့်အရာတစ်ခုကို အစစ်အမှန်အဖြစ် သဘောထားရသည်မှာ အင်မတန် မခံရပ်နိုင်စရာ ဖြစ်၏။ ဤနှစ်များည် အလွန်ပင် ခက်ခဲလှပါတကား” ဟု တွေးထင်ကြသည်။ ၎င်းတို့သည် မိမိတို့ဘာသာ ထွက်ခွာသွားပြီး ယုံကြည်ခြင်းကို ရပ်တန့်လိုက်ကြသည့်အပြင် ညီအစ်ကိုမောင်နှမများကို ၎င်းတို့အား မရှာဖွေရန်ပင် ပြောဆိုလျက် “ကျွန်ုပ်တို့ အလုပ်သွားလုပ်ပြီ။ ကျွန်ုပ်တို့ကို နောက်ထပ် ဖုန်းမဆက်ပါနှင့်တော့၊ ဆက်ပါက ရဲတိုင်လိုက်မည်” ဟု ဆိုကြသည်။ ဤလူမိုက်နှစ်ဦး၊ တုံးအသော မြည်းတစ်စုံသည် ထိုအတိုင်းပင် ထွက်ခွာသွားကြသည်။ ကောင်းပေသည်ဟု ငါဆိုသည်။ ဘုရားအိမ်တော်အား ၎င်းတို့ကို ဖယ်ရှားရှင်းလင်းရသည့် ဒုက္ခမှ သက်သာစေသည်။ ငါ့ကို ပြောလော့၊ ဤလူစားမျိုးကို ထောက်ပံ့ကူညီရန် သမ္မာတရားကို မိတ်သဟာယဖွဲ့ဖို့ လိုအပ်ပါသေးသလော။ ၎င်းတို့ကို ကျိုးကြောင်းပြောပြဆိုပြီး ဖျောင်းဖျရန် ကြိုးစားရန် လိုအပ်ပါသေးသလော။ (မလိုအပ်ပါ။) သင်တို့သည် ၎င်းတို့ကို ဖျောင်းဖျရန် ကြိုးစားပါက အလွန်ပင် မိုက်မဲရာကျပေမည်။ ဤလူစားမျိုးသည် ၎င်းတို့၏ ရိုးတွင်းခြင်ဆီထိတိုင် မယုံကြည်သူများ ဖြစ်ကြသည်၊ ၎င်းတို့သည် သက်ရှိလူသေကောင်များနှင့် ဦးနှောက်မဲ့သော လူအသုံးမကျသူများ ဖြစ်ကြသည်။ သင်သည် ၎င်းတို့ကို ဖျောင်းဖျရန် ကြိုးစားပါက သင်သည်လည်း မိုက်မဲရာကျသည်။ သင်သည် ဤလူစားမျိုးကို အမြန်ပင် နှုတ်ဆက်ထွက်ခွာခိုင်းသင့်သည်၊ ပြီးလျှင် နောက်ပိုင်းတွင် ၎င်းတို့ကို ရှာဖွေရန် မလိုအပ်ပေ။ ၎င်းတို့သည် ဘုရားသခင်ကို နောက်ထပ် မယုံကြည်တော့ကြောင်းနှင့် ၎င်းတို့ကို နောက်တစ်ကြိမ် ဖုန်းခေါ်ပါက ရဲတိုင်မည်ဖြစ်ကြောင်း မိမိတို့ဘာသာ ရှင်းလင်းစွာ ပြောဆိုခဲ့ပြီးဖြစ်သည်။ သင်သည် ၎င်းတို့ကို ဆက်သွယ်ရန် ကြိုးစားနေဆဲဖြစ်ပါက သင်သည် ကိုယ့်ဒုက္ခကိုယ် ရှာနေခြင်း မဟုတ်လော။ ၎င်းတို့သည် ရဲကို တကယ်ခေါ်ပြီး သင့်အား နှောင့်ယှက်သည်ဟု စွပ်စွဲပါက ထိုသတင်း ပျံ့နှံ့သွားလျှင် ကောင်းသော ဂုဏ်သတင်းကို ဖြစ်စေမည်လော။ (မဖြစ်စေပါ။) သင်သည် ထိုသို့သော မိုက်မဲသည့်အရာကို လုံးဝ မလုပ်ဆောင်ရပေ။ ၎င်းတို့ကို ကိုယ့်တာဝန်ကိုယ်ယူပြီး တိတ်တဆိတ် ထွက်ခွာသွားခွင့်ပြုလော့၊ ဤသည်မှာ ပို၍ကောင်းသော လုပ်နည်းကိုင်နည်း ဖြစ်သည်။ လူတစ်ဦးချင်းစီသည် ကိုယ့်လမ်းကြောင်းကိုယ် လျှောက်ကြသည်၊ လူတစ်ဦးချင်းစီ၏ လမ်းကြောင်းသည် ၎င်းတို့ မည်သူဖြစ်သည်ဆိုသည့်အပေါ်တွင် အဆုံးအဖြတ်ပေးသည်။ ၎င်းတို့သည် ကောင်းချီးမခံစားရပေ၊ ၎င်းတို့၏ အသက်တာများသည် ပုပ်သိုး၍ တန်ဖိုးမရှိသော အသက်တာများသာ ဖြစ်သည်။ ထိုသို့သော ကြီးမြတ်သည့် ကောင်းချီးသည် ၎င်းတို့၏ အမွေဆက်ခံနိုင်စွမ်း သို့မဟုတ် ခံစားနိုင်စွမ်းထက် ကျော်လွန်သည်၊ ၎င်းတို့သည် ယင်းကို လက်ခံရရှိရန် ကံကြမ္မာ တကယ်ကို မပါပေ။ ဘုရားသခင်၏ နှုတ်ကပတ်တော်များ၏ ထောက်ပံ့မှုကို လက်ခံရန်နှင့် သမ္မာတရားကို အသက်အဖြစ် လက်ခံရန်မှာ စကြဝဠာတစ်ခုလုံးနှင့် လူသားမျိုးနွယ်အားလုံးတွင် အကြီးမြတ်ဆုံးသော ကောင်းချီး ဖြစ်သည်။ သမ္မာတရားကို လက်ခံနိုင်သူ မည်သူမဆိုသည် ကောင်းချီးခံစားရသူဖြစ်ပြီး သမ္မာတရားကို လက်မခံနိုင်သူ မည်သူမဆိုသည် ဤကောင်းချီးကို တကယ်ကို မရရှိပေ။ တစ်နေ့တွင် သမ္မာတရားကို လက်ခံခဲ့သူများသည် ကြီးမားသော ကပ်ဘေးများမှတစ်ဆင့် အသက်ရှင်ကျန်ရစ်ပြီး ကြီးမြတ်စွာ ကောင်းချီးခံစားကြရမည်ဖြစ်ပြီး သမ္မာတရားကို လက်မခံခဲ့သူများသည် ကပ်ဘေးများတွင် ပျက်စီးပြီး ဘေးဒုက္ခကို ခံစားကြရမည်ဖြစ်ရာ ထိုအချိန်ကျမှ နောင်တရလျှင် နောက်ကျသွားပေလိမ့်မည်။ သင်သည် ယခု ဘုရားသခင်၏ နှုတ်ကပတ်တော်များသည် သမ္မာတရား ဖြစ်ကြောင်းနှင့် ဘုရားသခင်၏ အမှုတော်သည် ဘုရားသခင် ကိုယ်တော်တိုင် လုပ်ဆောင်ကြောင်း အသိအမှတ်ပြုလျှင်ပင် သင်သည် သမ္မာတရားကို မလိုက်စားပါက၊ သမ္မာတရားကို လက်မခံပါက၊ သမ္မာတရားထဲသို့ မဝင်ရောက်ပါက သင်သည် ထိုသို့သော ကောင်းချီးကို ရရှိဦးမည် မဟုတ်ပေ။ ဤကောင်းချီးကို ဤမျှ လွယ်ကူစွာ ရရှိနိုင်သည်ဟု သင်ထင်သလော။ ဤသည်မှာ အချိန်၏အစမှစ၍ မည်သည့်အခါမျှ မတည်ရှိခဲ့ဖူးပြီး နောက်တစ်ဖန် မည်သည့်အခါမျှ တည်ရှိတော့မည်မဟုတ်သော ကောင်းချီး ဖြစ်သည်၊ သင်သည် ဤကောင်းချီးကို ဤမျှ လွယ်ကူစွာ ရရှိခွင့် မည်သို့ ရနိုင်မည်နည်း။ ဘုရားသခင်သည် လူသားမျိုးနွယ်အား ထိုသို့သော ကောင်းချီးကို ကတိပေးခဲ့ပြီးဖြစ်သော်လည်း ယင်းမှာ သာမန်လူများ ရရှိနိုင်သည့်အရာ မဟုတ်ပေ။ ဤကောင်းချီးသည် ဘုရားသခင် ရွေးချယ်ထားသောသူများအတွက် ဖြစ်ပြီး အချို့သော တုံးအသော မြည်း၊ သက်ရှိလူသေကောင်၊ လူယုတ်မာ သို့မဟုတ် လူလိမ်လူကောက်တို့ ရွေးချယ်ခံရရန်မှာ မဖြစ်နိုင်ပေ။ ဘုရားသခင်သည် လူသားမျိုးနွယ်ကို ကယ်တင်ရန် အမှုအဆင့်သုံးဆင့်ကို လုပ်ဆောင်ပြီး အဆုံးတွင် ကိုယ်တော်သည် အောင်နိုင်သူများအုပ်စုတစ်စုကို ပြုလုပ်ကာ ဤလူတို့ကို အရာခပ်သိမ်း၏ သခင်များ ဖြစ်လာစေပြီး လူသားမျိုးနွယ်သစ်တစ်ရပ် ဖြစ်လာစေမည်။ ဤသည်မှာ လူသားမျိုးနွယ်အတွက် ကြီးမြတ်လှသော ကောင်းချီးပါတကား။ နောက်ဆုံးသောကာလ၌ ဤတရားစီရင်ခြင်းအမှုတော်အဆင့်သည် နှစ်ပေါင်းမည်မျှ ကြာမြင့်ခဲ့ပြီနည်း။ (အနှစ်သုံးဆယ်ကျော်ပါပြီ။) ဤအနှစ်သုံးဆယ်ကျော်ကို ကြည့်ရုံမျှဖြင့် ဘုရားသခင်သည် အဖိုးအခ မည်မျှ ပေးဆပ်ခဲ့ပြီး အလုပ် မည်မျှ လုပ်ဆောင်ခဲ့သည်ကို မြင်နိုင်သည်၊ သို့ဖြစ်၍ ဘုရားသခင်သည် နောက်ဆုံးတွင် ရရှိမည့် လူသားမျိုးနွယ်သည် မည်မျှ မယုံနိုင်လောက်အောင် တန်ဖိုးရှိပြီး မည်မျှ မယုံနိုင်လောက်အောင် မြင့်မြတ်မည်ဖြစ်ကြောင်းနှင့် လူသားမျိုးနွယ်သည် အဖိုးတန်ပြီး ဘုရားသခင်၏ အမြင်တွင် အလွန်ပင် အရေးကြီးကြောင်း သိသာထင်ရှားပေသည်။ သို့ဆိုလျှင် သင်တို့သည် ကံကောင်းလိုက်လေခြင်း၊ ဤသည်မှာ သင်တို့အတွက် အလွန်ကြီးမြတ်သော ကောင်းချီးပါတကား။ ထို့ကြောင့် ဤအချိန်တွင် ယိမ်းယိုင်နေဆဲဖြစ်သော အချို့လူများအတွက်မူ ၎င်းတို့သည် အမှန်တကယ် ကောင်းချီးမခံစားရပေ။ ၎င်းတို့သည် မယိမ်းယိုင်ဘဲ လိုက်လျှောက်ရန် အပြည့်အဝ သန္နိဋ္ဌာန်ချထားလျှင်ပင် ၎င်းတို့သည် သမ္မာတရားကို မလိုက်စားပါက ဤကောင်းချီးကို ရရှိဦးမည် မဟုတ်ပေ။ သို့ဖြစ်၍ အဆုံးတွင် ဤကောင်းချီးကို ရရှိသောသူများသည် သာမန်လူများ မဟုတ်ကြပေ၊ ၎င်းတို့သည် ဘုရားသခင်က တင်းကျပ်စွာနှင့် အကြိမ်ကြိမ် စိစစ်ပြီး ဂရုတစိုက် ရွေးချယ်ထားသောသူများ ဖြစ်ကြသည်၊ ၎င်းတို့သည် နောက်ဆုံးတွင် ဘုရားသခင်၏ ရယူခြင်းကို ခံရနိုင်သောသူများ ဖြစ်ကြသည်။

ယိမ်းယိုင်တတ်သောသူများ၏ အဓိကသရုပ်သကန်များသည် ဤပြဿနာများပင် ဖြစ်သည်။ ၎င်းတို့၏ နောက်ဆုံးအဆုံးသတ်သည် မည်သို့ပင်ဖြစ်စေကာမူ အသင်းတော်အတွင်း၌ ထိုသို့သောလူများကို ဖော်ထုတ်သိရှိသည်နှင့်တစ်ပြိုင်နက် ၎င်းတို့ကို စည်းမျဉ်းများနှင့်အညီ ကိုင်တွယ်ဖြေရှင်းသင့်သည်။ ၎င်းတို့ကို ညီအစ်ကိုမောင်နှမများအဖြစ် မဆက်ဆံသင့်ပေ။ ၎င်းတို့သည် ဘုရားသခင်ကို ယုံကြည်ခြင်းအပေါ် အပြုသဘောဆောင်သော ခံစားချက်များရှိပါက သို့မဟုတ် အနည်းငယ် အားထုတ်နိုင်ပြီး လိုလိုလားလား အလုပ်လုပ်ပေးနိုင်ပါက အလွန်ဆုံးတွင် ၎င်းတို့သည် အသင်းတော်မိတ်ဆွေတစ်ဦးသာဖြစ်ပြီး ညီအစ်ကို သို့မဟုတ် မောင်နှမအဖြစ် သတ်မှတ်၍မရနိုင်ပေ။ သို့ဖြစ်၍ ၎င်းတို့သည် “ကျိုးနွံနာခံခြင်း” သို့မဟုတ် “စိတ်ရင်းမှန်” ကဲ့သို့သော နာမည်သစ်တစ်ခုကို ခံယူလျှင်ပင် ၎င်းတို့ကို ညီအစ်ကို သို့မဟုတ် မောင်နှမဟု မခေါ်သင့်ပေ၊ ၎င်းတို့ကို ၎င်းတို့၏ နာမည်သစ်ဖြင့် ခေါ်ခြင်းသည် လုံလောက်ပြီဖြစ်သည်။ ဤသည်မှာ အဘယ်ကြောင့်နည်း။ အကြောင်းမှာ ထိုသို့သောလူများသည် ညီအစ်ကိုမောင်နှမများဖြစ်ရန် အရည်အချင်းမမီသောကြောင့် ဖြစ်သည်။ ယခု နားလည်ပြီလော။ (နားလည်ပါပြီ။) သို့ဆိုလျှင် ယခု ဤလူစားမျိုးကို ကိုင်တွယ်ခြင်းအတွက် စည်းမျဉ်းများ ရှိနေပြီ မဟုတ်လော။ (ရှိပါပြီ။) ယနေ့အတွက် မိတ်သဟာယသည် ဤမျှသာ ဖြစ်သည်။ နှုတ်ဆက်လိုက်ပါသည်။

၂၀၂၄ ခုနှစ်၊ ဇွန်လ ၂၉ ရက်


ခေါင်းဆောင်များနှင့် အမှုဆောင်များ၏ တာဝန်များ (၂၈)

အချက် ၁၄- အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်လော့ သို့မဟုတ် နှင်ထုတ်လော့ (အပိုင်း ၇)

ခေါင်းဆောင်များနှင့် အမှုဆောင်များ၏ ဆယ့်လေးခုမြောက် တာဝန်မှာ “အမျိုးမျိုးသော ဆိုးယုတ်သော လူတို့နှင့် အန္တိခရစ်တို့ကို ချက်ချင်းပင် ပိုင်းခြားသိမြင်ပြီး ဖယ်ထုတ်ပစ်ခြင်း သို့မဟုတ် နှင်ထုတ်ခြင်း” ဖြစ်သည်။ ပြီးခဲ့သည့်အကြိမ်တွင် ငါတို့သည် အမျိုးမျိုးသော ဆိုးယုတ်သည့်လူများကို ပိုင်းခြားသိမြင်ခြင်းအတွက် ဒုတိယ စံသတ်မှတ်ချက်ကို မိတ်သဟာယဖွဲ့ခဲ့သည်၊ ယင်းမှာ ၎င်းတို့၏ လူ့သဘာဝကို အခြေခံ၍ သရုပ်သကန်သုံးခုကို ဆွေးနွေးရှင်းလင်းထားသည်။ ဤသရုပ်သကန်သုံးခုကို ဖတ်ရှုလော့။ (ရှစ်၊ အချိန်မရွေး သစ္စာဖောက်နိုင်ခြင်း၊ ကိုး၊ အချိန်မရွေး ထွက်ခွာနိုင်ခြင်း၊ ဆယ်၊ ယိမ်းယိုင်ခြင်း တို့ဖြစ်ပါသည်။) ဤသရုပ်သကန်သုံးခုအကြောင်း မိတ်သဟာယဖွဲ့ပြီးနောက် သင်တို့ နားလည်ကြသလော။ (နားလည်ပါသည်။) ဤပြဿနာများရှိသော လူအများစုသည် ယေဘုယျအားဖြင့် သမ္မာတရားကို သဘောပေါက်နားလည်နိုင်စွမ်း မရှိကြပေ၊ ၎င်းတို့သည် သမ္မာတရားဟူသည် အဘယ်အရာဖြစ်သည်ကို နားမလည်ကြသကဲ့သို့ ဘုရားသခင်ကို ယုံကြည်ခြင်းဟူသည် မည်သည့်အရာကို ဆိုလိုသည်ကိုလည်း နားမလည်ကြပေ။ ထို့အပြင် ၎င်းတို့ထဲမှ အချို့သည် ဘုရားသခင်ကို ယုံကြည်ခြင်းဟူသည် မည်သည့်အရာဖြစ်သည်ကို အလုံးစုံ ထိုးထွင်းသိမြင်နိုင်ခြင်း မရှိကြချေ။ ၎င်းတို့သည် ဘုရားသခင်ကို ယုံကြည်ခြင်းမှာ ဘာသာရေး ယုံကြည်မှုတစ်ခုသာဖြစ်ပြီး ဘာသာရေးထုံးတမ်းစဉ်လာများကို စောင့်ထိန်းရုံမျှဖြင့် လုံလောက်သည်ဟု ထင်မှတ်ကြသည်။ ၎င်းတို့သည် ဘုရားသခင်ကို ယုံကြည်ခြင်း၏ အဓိပ္ပာယ်ကို နားမလည်ကြသကဲ့သို့ တာဝန်ထမ်းဆောင်ခြင်း၏ အဓိပ္ပာယ်ကိုလည်း နားမလည်ကြပေ၊ ၎င်းတို့သည် ဘုရားသခင် တည်ရှိခြင်း ရှိမရှိကိုပင် မိမိတို့၏ စိတ်နှလုံးထဲ၌ မရှင်းလင်းကြသကဲ့သို့ ဘုရားသခင်နောက်လိုက်သည့် လမ်းကြောင်းသည် မှန်ကန်ခြင်း ရှိမရှိကိုလည်း မသေချာကြပေ။ ၎င်းတို့သည် မည်မျှပင် နှစ်ပေါင်းများစွာ ယုံကြည်ခဲ့သည်ဖြစ်စေ၊ တရားဒေသနာ မည်မျှပင် ကြားခဲ့သည်ဖြစ်စေ မှန်သော လမ်းခရီး၌ အခြေခံအုတ်မြစ်တစ်ခုကို မည်သည့်အခါမျှ တည်ဆောက်နိုင်ခြင်း မရှိကြပေ။ ရလဒ်အနေဖြင့် ၎င်းတို့သည် ယိမ်းယိုင်ကြပြီး မိမိတို့ကို မနှစ်မြို့စေသော တစ်စုံတစ်ခု ဖြစ်ပျက်ပါက အသင်းတော်မှ ထွက်ခွာသွားခြင်း သို့မဟုတ် အသင်းတော်ကို အချိန်မရွေး သစ္စာဖောက်ခြင်းတို့ကိုပင် ပြုလုပ်နိုင်ကြသည်။ ဘုရားအိမ်တော်တွင် ဤလူစားအမျိုးမျိုးကို ကိုင်တွယ်ဖြေရှင်းရန်အတွက် တိကျသော စည်းမျဉ်းများ ရှိသည်။ ၎င်းတို့၏ မတူညီသော အခြေအနေများပေါ်မူတည်၍ ၎င်းတို့ကို ကိုင်တွယ်ခြင်းနှင့် ဖြေရှင်းခြင်းအတွက် တိကျသော အစီအစဉ်များ ရှိသည်၊ ရှင်းလင်းပစ်သင့်သောသူများကို ရှင်းလင်းပစ်မည်ဖြစ်ပြီး နှင်ထုတ်သင့်သောသူများကို နှင်ထုတ်မည် ဖြစ်သည်။ ဤလူတို့ထဲမှ အချို့သည် ဆိုးယုတ်သောလူများ မဟုတ်ကြသော်လည်း၊ အန္တိခရစ်များ ဖြစ်ဖို့မှာ သာ၍ပင် မဖြစ်နိုင်သော်လည်း ၎င်းတို့၏ ဤသရုပ်သကန်များ၏ သဘောသဘာဝနှင့် ဘုရားသခင်ကို ယုံကြည်ခြင်းအပေါ် ၎င်းတို့၏ သဘောထားများကို အခြေခံ၍ ၎င်းတို့သည် ဘုရားအိမ်တော်၏ လူများ မဟုတ်ကြသကဲ့သို့ စစ်မှန်သော ညီအစ်ကိုမောင်နှမများလည်း မဟုတ်ကြပေ။ ၎င်းတို့သည် အသင်းတော်၌ ဆက်လက်ရှိနေလျှင်ပင် သမ္မာတရားကို နားလည်လာရန် အလွန် ခက်ခဲလိမ့်မည်။ ၎င်းတို့အနေဖြင့် သမ္မာတရားကို နားလည်ရန် ခက်ခဲခြင်းသည် မည်သည့်အရာကို ဆိုလိုသနည်း။ ဆိုလိုသည်မှာ ၎င်းတို့သည် ဘုရားသခင်၏ နှုတ်ကပတ်တော်များကို မည်သည့်အခါမျှ သဘောပေါက်နားလည်နိုင်စွမ်းမရှိဘဲ သမ္မာတရားကိုလည်း မည်သည့်အခါမျှ နားလည်နိုင်ခြင်း မရှိသောကြောင့် နောက်ဆုံးတွင် ကယ်တင်ခြင်းကို ရရှိရန် ပျက်ကွက်မည်ဖြစ်ပြီး ဘုရားသခင်၏ ရယူခြင်းကို ခံရရန် ပျက်ကွက်မည် ဖြစ်သည်။ ဆိုလိုသည်မှာ အဆုံး၌ ၎င်းတို့သည် ဘုရားအိမ်တော်၏ လူများ ဖြစ်မလာနိုင်၊ စစ်မှန်သော ဖန်ဆင်းခံများ ဖြစ်မလာနိုင်ဘဲ ဖန်ဆင်းခံများ၏ တာဝန်ကို ကောင်းမွန်စွာ ဖြည့်ဆည်းနိုင်ခြင်းနှင့် ဘုရားသခင်၏ ရှေ့မှောက်သို့ ပြန်လာနိုင်ခြင်းတို့ ရှိမည် မဟုတ်ပေ။ ထို့အပြင် ၎င်းတို့သည် အသင်းတော်၌ အပျက်သဘောဆောင်သော အခန်းကဏ္ဍမှ မကြာခဏ ပါဝင်ကြသည်။ ၎င်းတို့သည် အပြုသဘောဆောင်သော အကျိုးသက်ရောက်မှုတစ်ခု ရှိရန် ပျက်ကွက်ရုံသာမက အခါအားလျော်စွာ အနှောင့်အယှက်များနှင့် အဖျက်အမှောင့် လုပ်ခြင်းတို့ကိုလည်း ဖြစ်ပေါ်စေလျက် အချို့လူတို့၏ အခြေအနေများကို ထိခိုက်စေပြီး မိမိတို့၏ တာဝန်ကို ထမ်းဆောင်နေသောသူအချို့ကို နှောင့်ယှက်ကြသည်။ သို့ဖြစ်၍ အသင်းတော်သည် ၎င်းတို့ကို ထွက်ခွာသွားရန် ဖျောင်းဖျခြင်းဖြင့်ဖြစ်စေ၊ ရှင်းလင်းပစ်ခြင်း သို့မဟုတ် နှင်ထုတ်ခြင်းဖြင့်ဖြစ်စေ ကိုင်တွယ်ရန် သက်ဆိုင်ရာ အစီအမံများကို လုပ်ဆောင်သင့်သည်။ မည်သို့ပင်ဖြစ်စေ ၎င်းတို့ကို အသင်းတော်၌ အဖျက်အမှောင့်လုပ်ခြင်းများနှင့် နှောင့်ယှက်ခြင်းများ ဖြစ်ပေါ်စေရန် ခွင့်ပြု၍မရနိုင်ပေ။

ဆိုးယုတ်သောလူအမျိုးမျိုးတို့ကို ပိုင်းခြားသိမြင်ခြင်းအတွက် စံနှုန်းများနှင့် အခြေခံများ

၂။ လူ့သဘာဝကို အခြေခံ၍

ည။ ယိမ်းယိုင်ခြင်း

ယိမ်းယိုင်သောလူတို့သည် ဘုရားသခင် အမှန်တကယ် တည်ရှိခြင်း ရှိမရှိကို မည်သည့်အခါမျှ အတည်မပြုနိုင်ကြပေ၊ ပြီးလျှင် ၎င်းတို့ ယုံကြည်သော ဘုရားသခင်သည် စစ်မှန်သော ဘုရားသခင် ဖြစ်ခြင်း ရှိမရှိကို သာ၍ပင် အတည်မပြုနိုင်ကြပေ။ ယနေ့ ၎င်းတို့သည် ဤနေရာ၌ ရှာဖွေလိုကြပြီး မနက်ဖြန်တွင်မူ ထိုနေရာသို့ သွားရောက်စစ်ဆေးလိုကြကာ မည်သည်မှာ မှန်သော လမ်းခရီးဖြစ်သည်ကို မသိဘဲ အစဉ်သဖြင့် စောင့်ကြည့်နေသော သဘောထားကို ထားရှိကြသည်။ ဤသို့သောလူများ၏ ကိစ္စတွင် ၎င်းတို့ကို ဤသို့ပြောဆိုခြင်းဖြင့် ထွက်ခွာသွားရန် လျင်မြန်စွာ ဖျောင်းဖျလော့။ “သင်သည် ဘုရားသခင်၏ အမှုတော်မှာ မှန်သော လမ်းခရီးဖြစ်ကြောင်းကို မည်သည့်အခါမျှ အတည်မပြုနိုင်ဘဲ သင်၏ အခက်အခဲများကို ဖြေရှင်းရန် သမ္မာတရားကိုလည်း မရှာဖွေပေ။ ဤကဲ့သို့ ဆက်လက်ယုံကြည်ခြင်းမှ မည်သည့်ရလဒ် ထွက်ပေါ်လာနိုင်မည်နည်း။ သင်သည် သမ္မာတရားကို မချစ်သကဲ့သို့ အသင်းတော်အသက်တာ၌ နေထိုင်ခြင်းကိုလည်း မနှစ်သက်သောကြောင့် သင်၏ ကိုယ်ပိုင်ရွေးချယ်မှုများကို အခြေခံ၍ သင် စိတ်ဝင်စားသည့် မည်သည့်နေရာကိုမဆို သွားသင့်သည်။ သင်သည် အခြားသူများထက် သာလွန်မြင့်မြတ်ပြီး ကြီးမားသော အောင်မြင်မှုကို ရရှိရန် လိုက်စားလိုသည် မဟုတ်လော။ သို့ဆိုလျှင် သင်သည် လောကထဲသို့ ထွက်သွားပြီး ယင်းအတွက် ကြိုးစားသင့်သည်။ သင်သည် လောကထဲ၌ ချမ်းသာလာနိုင်သည် သို့မဟုတ် အရာရှိတစ်ဦး ဖြစ်လာနိုင်ပြီး သင်၏ အိပ်မက်များကို အကောင်အထည်ဖော်နိုင်ပေမည်။ သင်သည် ဘုရားအိမ်တော်၌ ဆက်၍ မနေသင့်တော့ပါ” ဟူ၍ ဖြစ်သည်။ ထိုသို့သောလူများ၏ ကိစ္စတွင် သင်သည် ၎င်းတို့ကို မည်သည့်နည်းနှင့်မျှ အတင်းအကျပ် မပြုသင့်သကဲ့သို့ နေမြဲနေဖို့ တိုက်တွန်းရန်လည်း မကြိုးစားသင့်ပေ။ ၎င်းတို့သည် အသင်းတော်မှ ထွက်ခွာလိုပါက ၎င်းတို့ကို သွားခွင့်ပြုလော့။ ဤမယုံကြည်သူများကို အစဉ်မပြတ် တိုက်တွန်းအားပေးခြင်းနှင့် နေမြဲနေရန် ဆော်ဩခြင်းသည် ဘုရားသခင်၏ အလိုတော်နှင့် မညီပေ။ ဘုရားသခင်၏ အမှုတော်သည် လူတို့ကို မည်သည့်အခါမျှ အတင်းအကျပ်မပြုပေ၊ သင်သည် မဆုံးဖြတ်နိုင်သောသူတို့ကို ဆက်၍ တရွတ်တိုက်၍ ဆွဲကာ သိမ်းသွင်းနေသည့်အခါတွင် အတင်းအကျပ်ပြုခြင်း သဘော ပါဝင်နေသည်။ ဤလူတို့သည် အပြင်ထွက်၍ အလုပ်လုပ်ရန်၊ ငွေရှာရန်နှင့် ကောင်းမွန်သော ဘဝကို နေထိုင်ရန် သို့မဟုတ် ၎င်းတို့ ပုဂ္ဂိုလ်ရေးအရ ကြိုက်နှစ်သက်သော အရာများကို လိုက်စားရန် အလိုရှိကြသည်။ ၎င်းတို့တွင် ဤရည်ရွယ်ချက်များ အစဉ်ရှိခဲ့ပြီး ၎င်းတို့၏ ကိုယ်ပိုင် ရည်သန်မျှော်မှန်းချက်များနှင့် အစီအစဉ်များ အစဉ်ရှိခဲ့သည်။ မည်သူမျှ ဤအရာကို မသိသော်လည်း ၎င်းတို့၏ အပြုအမူက ယင်းကို ထုတ်ဖော်ပြခဲ့ပြီးဖြစ်သည်။ ဥပမာအားဖြင့် မိမိတို့၏ တာဝန်ကို ထမ်းဆောင်သည့်အခါ ၎င်းတို့သည် မကြာခဏ စိတ်မပါ့တပါဖြစ်ကြသည် သို့မဟုတ် မကြာခဏ မေ့လျော့တတ်ကြသည်၊ ဝတ်ကျေတမ်းကျေဖြစ်ပြီး ဖြစ်သလိုသာ လုပ်ဆောင်ကြသည်။ ၎င်းတို့သည် မိမိတို့၏ တာဝန်ကို ထမ်းဆောင်ရာတွင် အထူးသဖြင့် အင်တင်တင် ဖြစ်ကြောင်းကို မကြာခဏ ပြသကြပြီး တာဝန်ထမ်းဆောင်ခြင်းသည် ၎င်းတို့ကို ငွေရှာခြင်းမှ တားဆီးထားသည်ဟု တွေးထင်လျက် မိမိတို့ နစ်နာနေသည်ဟု အစဉ် ခံစားကြရသည်။ ဤသို့သောလူများအတွက် ၎င်းတို့ကို ဤသို့ပြောဆိုခြင်းဖြင့် ထွက်ခွာသွားရန် ဖျောင်းဖျသင့်သည်။ “သင်သည် သင်၏ တာဝန်ကို ထမ်းဆောင်ရာ၌ အစဉ် စိတ်မပါ့တပါဖြစ်ပြီး ဝတ်ကျေတမ်းကျေဖြစ်နေသည်၊ နောက်ဆုံးတွင် သင်သည် သမ္မာတရားကို ရရှိရန် ပျက်ကွက်မည်ဖြစ်ပြီး ဘုရားသခင်ကလည်း သင့်ကို အသိအမှတ်ပြုမည် မဟုတ်ပေ၊ ယင်းမှာ ကြီးမားလှသော ဆုံးရှုံးမှုပါတကား။ သင်သည် သမ္မာတရားကို စိတ်မဝင်စားဘဲ ဘုရားသခင်၏ တည်ရှိခြင်း သို့မဟုတ် သူ၏ အချုပ်အခြာအာဏာကို အတည်မပြုနိုင်ဘဲ လောကကြီးသည် အလွန်ကောင်းမွန်သည်ဟု ထင်မှတ်လျက် သင်သည် လောကီကို လိုက်စားပါက ကြီးစွာ အောင်မြင်လာနိုင်ပြီး အခြားသူများထက် သာလွန်မြင့်မြတ်လာနိုင်သည်ဟု ယုံကြည်နေသောကြောင့် သင်သည် လောကထဲသို့ ပြန်သွားပြီး ထိုနေရာ၌ ကြိုးစားခြင်းက သာ၍ ကောင်းပေလိမ့်မည်။ ဤနေရာ၌ ဤဆင်းရဲဒုက္ခကို ခံစားနေရခြင်းမှာ အဘယ်အဓိပ္ပာယ်ရှိသနည်း” ဟူ၍ ဖြစ်သည်။ အထူးသဖြင့် ဤလူတို့သည် မိမိတို့၌ သီးခြားနယ်ပယ်တစ်ခုတွင် ကျွမ်းကျင်မှု ရှိသည်ဟုလည်းကောင်း၊ အချို့သော ကျွမ်းကျင်မှုများနှင့် စွမ်းဆောင်နိုင်ရည်များ ရှိသည်ဟုလည်းကောင်း မကြာခဏ ခံစားကြရပြီး ၎င်းတို့သည် လူ့အဖွဲ့အစည်း သို့မဟုတ် လောကထဲသို့ ထွက်ပြီး စွန့်စားကြိုးပမ်းပါက ၎င်းတို့သည် မြင့်မားသော အဆင့်အတန်းနှင့် အခကြေးငွေကို ခံစားလျက် ကျော်ကြားမှုနှင့် အကျိုးအမြတ်နှစ်ခုစလုံးကို ရရှိနိုင်ပေမည်ဟု ယုံကြည်ကြသည်။ သို့သော် ဘုရားသခင်ကို ယုံကြည်ပြီး နှစ်အနည်းငယ်ကြာ ဖြစ်သလို နေထိုင်ဖြတ်သန်းပြီးနောက်တွင် ၎င်းတို့သည် မည်သည့် ရာထူးတိုးခြင်းကိုမျှ မရရှိခဲ့သကဲ့သို့ မည်သည့် အရေးကြီးသော ရာထူးအတွက်ကိုမျှလည်း ရွေးချယ်ခြင်း မခံခဲ့ရပေ။ အခြားသူများအထက်တွင် မရပ်တည်နိုင်ဘဲ ၎င်းတို့သည် မိမိတို့၏ စိတ်နှလုံးထဲ၌ အလွန် စိတ်ထိခိုက်ပြီး အလွန်ပင် လိုလားမှုမဲ့ကြ၏။ ၎င်းတို့သည် ဘုရားသခင်ကို ယုံကြည်ခြင်း လမ်းခရီးကို လျှောက်လှမ်းရန် လိုလားမှုမရှိဘဲ မိမိတို့၏ တာဝန်ကို ထမ်းဆောင်ရန်မှာ သာ၍ပင် ဝန်လေးကြသည်။ ၎င်းတို့တွင် အစဉ်မပြတ် ဂနာမငြိမ်သော စိတ်နှလုံးနှင့် လှည့်လည်နေသော စိတ်ရှိပြီး ပေါ့ပါး၍ မတည်ငြိမ်ကြပေ။ အခါအားလျော်စွာ ၎င်းတို့သည် မိမိတို့၏ အတန်းဖော်များနှင့် သူငယ်ချင်းများက မည်မျှ ကောင်းမွန်သော အလုပ်များကို ရရှိခဲ့သည်၊ မည်မျှ မြင့်မားသော ရာထူးများကို ရရှိခဲ့သည်၊ အခြားသူများထက် သာလွန်သော ဘဝကို နေထိုင်နေကြသည်တို့ကို တွေးတောကြသည်၊ ယင်းက ၎င်းတို့ကို ဘုရားသခင်ကို ယုံကြည်ခြင်းဖြင့် မိမိတို့ကိုယ်ကို ကြီးစွာ နစ်နာစေသည်ဟု အထူးသဖြင့် ခံစားရစေပြီး ဘုရားသခင်ကို ယုံကြည်ခြင်းအတွက် မိမိတို့သည် အသုံးမကျသူ၊ အရည်အချင်းမရှိသူနှင့် ရှုံးနိမ့်သူဖြစ်သည်ဟု တွေးထင်ကာ မိမိတို့၏ မိဘများနှင့် ဘိုးဘေးများကို မျက်နှာပြရန် အလွန် ရှက်ကြောက်သည်ဟု ခံစားကြရသည်။ ဤအရာက ၎င်းတို့ကို သာ၍ပင် စိတ်မချမ်းမသာဖြစ်စေပြီး ဝန်လေးစေကာ ကနဦးက ဘုရားသခင်ကို ယုံကြည်ရန် ရွေးချယ်ခဲ့ခြင်းကို ပြင်းထန်စွာ နောင်တရစေသည်။ သို့ဖြစ်၍ ၎င်းတို့၏ စိတ်များသည် သာ၍ပင် ယိမ်းယိုင်လာတော့သည်။ ဘုရားသခင်ကို ယုံကြည်ပြီး မိမိတို့၏ တာဝန်ကို ထမ်းဆောင်ခဲ့သော နှစ်များတစ်လျှောက်တွင် ၎င်းတို့၏ ယုံကြည်ခြင်းသည် အားကောင်းလာခြင်း မရှိရုံသာမက တစ်ချိန်က ၎င်းတို့၌ ရှိခဲ့သော ကနဦး စိတ်အားထက်သန်မှုကိုလည်း ဆုံးရှုံးခဲ့ကြသည်။ ထိုသို့သောလူများကို မည်သို့ ကိုင်တွယ်သင့်သည်ဟု သင်တို့ ထင်သနည်း။ (၎င်းတို့ကို ထွက်ခွာသွားရန် ဖျောင်းဖျသင့်ပါသည်။) သင်သည် ၎င်းတို့ကို ထွက်ခွာသွားရန် ဖျောင်းဖျပါက ၎င်းတို့က “ကျွန်ုပ်သည် ကျွန်ုပ်၏ ပညာရေး၊ အိမ်ထောင်ရေးနှင့် အလားအလာများကို စွန့်လွှတ်လျက် ဘုရားကို နှစ်ပေါင်းများစွာ ယုံကြည်ခဲ့သည်။ ယခု သင်က ကျွန်ုပ်ကို အသင်းတော်မှ ထွက်ခွာသွားရန် ပြောနေသည်၊ ဤနှစ်များတစ်လျှောက် ကျွန်ုပ် ခံစားခဲ့ရသော ဆင်းရဲဒုက္ခအားလုံးသည် အချည်းနှီး ဖြစ်သွားပြီဟု ဆိုလိုသည် မဟုတ်လော။ ကျွန်ုပ်တွင် အနာဂတ် ပန်းတိုင် လုံးဝ ရှိတော့မည် မဟုတ်ပေလော။ ယင်းမှာ နှစ်ဖက်စလုံးတွင် နစ်နာခြင်း ဖြစ်ပေလိမ့်မည်။ ဤသည်မှာ ကျွန်ုပ်၏ အသက်ကို ယူခြင်းနှင့် တူသည် မဟုတ်လော” ဟု ပြောဆိုပေမည်။ ၎င်းတို့ကို ထွက်ခွာသွားရန် ဖျောင်းဖျခြင်းသည် အလွန် ရက်စက်ရာကျသလော။ ဤသို့ပြုလုပ်ခြင်းသည် သင့်လျော်ပါသလော။ (ထိုသို့သောလူများသည် ကနဦးက ဘုရားသခင်ကို မည်သည့်အခါမျှ ယုံကြည်လိုခဲ့ခြင်း မရှိပါ။ ၎င်းတို့သည် ကောင်းချီးမင်္ဂလာများ ရရှိရန်အတွက်သာ အသင်းတော်ထဲသို့ လှည့်ဖြားဝင်ရောက်ခဲ့ခြင်း ဖြစ်သည်။ အသင်းတော်သည် ဘုရားသခင်၏ နှုတ်ကပတ်တော်များကို စားသောက်ခြင်းနှင့် သမ္မာတရားကို မိတ်သဟာယဖွဲ့ခြင်းတို့အပေါ် အစဉ် အာရုံစိုက်နေသည်ကို ၎င်းတို့ မြင်တွေ့သည့်အခါ ဤအရာများကို အလွန်အမင်း မနှစ်မြို့ဟု ခံစားရပြီး ထွက်ခွာသွားလိုကြသည်။ ထိုသို့သောလူများကို ထွက်ခွာသွားရန် ဖျောင်းဖျသင့်သည်။ သင်သည် ၎င်းတို့ကို ထိန်းထားနိုင်သော်လည်း ၎င်းတို့၏ စိတ်နှလုံးများကိုမူ ထိန်းထားနိုင်မည် မဟုတ်ပါ။) ၎င်းတို့သည် မိမိတို့၏ တာဝန်ကို အတိုင်းအတာတစ်ခုအထိ စိတ်ရင်းမှန်ဖြင့် ထမ်းဆောင်သော်လည်း သမ္မာတရားအပေါ် ရှင်းလင်းမှု ကင်းမဲ့နေရုံသာဖြစ်ပါက သို့မဟုတ် ၎င်းတို့သည် အခက်အခဲများနှင့် ရှုံးနိမ့်မှုများနှင့် ရင်ဆိုင်ရသောကြောင့် သို့မဟုတ် ပြုပြင်ခြင်းကို တွေ့ကြုံခဲ့ရသောကြောင့် ယာယီအားဖြင့် အနည်းငယ် အပျက်သဘောဆောင်ပြီး အားနည်းသွားပါက ဤအခြေအနေများတွင် သင်သည် ၎င်းတို့ကို ကူညီရန်နှင့် ထောက်ပံ့ရန် သမ္မာတရားကို မိတ်သဟာယဖွဲ့နိုင်ပေသည်။ သို့သော် ၎င်းတို့၏ အားနည်းခြင်းသည် ယာယီမဟုတ်ဘဲ ၎င်းတို့သည် မိမိတို့၏ တာဝန်ကို ထမ်းဆောင်ရာတွင် အစဉ်တစိုက် ဝတ်ကျေတမ်းကျေဖြစ်ပြီး ဖြစ်သလို လုပ်ဆောင်ကာ စိတ်မပါ့တပါဖြစ်နေပြီး မောင်းထုတ်မခံရခြင်းဖြင့်သာ ကျေနပ်နေသည် ဆိုပါစို့၊ ပြီးလျှင် ၎င်းတို့သည် မိမိတို့၏ တာဝန်ကို စိတ်ရင်းမှန် သို့မဟုတ် စိတ်အားထက်သန်မှုမရှိဘဲ ထမ်းဆောင်သည် သို့မဟုတ် ပို၍ တိတိကျကျဆိုရလျှင် ၎င်းတို့တွင် လိုက်စားမှု ပန်းတိုင်များမရှိဘဲ နေ့ရက်များကို ပြီးပြီးရောသာ ကုန်လွန်စေသည် ဆိုပါစို့၊ ၎င်းတို့သည် ဤလူစားမျိုးဖြစ်ကြောင်း ရှင်းလင်းလာပါက ၎င်းတို့ကို ထွက်ခွာသွားရန် ဖျောင်းဖျနိုင်ပေသည်။

အချို့လူများသည် မယုံကြည်သူများ ဖြစ်ကြသည်။ ၎င်းတို့သည် အနှစ်သာရအားဖြင့် သမ္မာတရားကို မချစ်သောလူများဖြစ်ပြီး အလုပ်လုပ်ပေးရန်ပင် ဝန်လေးကြသည်ကို သင် ရှင်းလင်းစွာ မြင်နိုင်ပါက ၎င်းတို့ကို ထွက်ခွာသွားရန် ဖျောင်းဖျသင့်သည်။ ၎င်းတို့၏ အဓိက သရုပ်သကန်များမှာ ၎င်းတို့သည် ဘုရားသခင်၏ နှုတ်ကပတ်တော်များကို မည်သည့်အခါမျှ မဖတ်ရှုကြ၊ ဓမ္မသီချင်းများကို မည်သည့်အခါမျှ မသင်ယူကြ၊ တရားဒေသနာများကို မည်သည့်အခါမျှ နားမထောင်ကြဘဲ သမ္မာတရားကို မည်သည့်အခါမျှ မိတ်သဟာယမဖွဲ့ကြ သို့မဟုတ် မိမိတို့ကိုယ်ကို သိကျွမ်းခြင်းအကြောင်း မပြောဆိုကြခြင်းတို့ ဖြစ်သည်။ ၎င်းတို့သည် ညီအစ်ကိုမောင်နှမများ၏ အတွေ့အကြုံဆိုင်ရာ သက်သေခံချက်များကို နားထောင်ခြင်းကိုလည်း မနှစ်သက်ကြပေ။ ၎င်းတို့သည် ဘုရားအိမ်တော်မှ ထုတ်လုပ်သော ရုပ်ရှင်များ သို့မဟုတ် ဓမ္မသီချင်းဗီဒီယိုများ သို့မဟုတ် အတွေ့အကြုံဆိုင်ရာ သက်သေခံချက်ဗီဒီယိုများကို မည်သည့်အခါမျှ မကြည့်ရှုကြဘဲ ကြည့်ရှုလျှင်ပင် ဖျော်ဖြေရေးသက်သက်အတွက် သို့မဟုတ် သိချင်စိတ်ကြောင့်သာဖြစ်ပြီး ထိုအခြေအနေတွင် ၎င်းတို့သည် အနည်းငယ်မျှသာ ဝန်လေးစွာ ကြည့်ရှုကြသည်၊ ပြီးလျှင် ယင်းမှာ မိမိတို့၏ ကိုယ်ပိုင်အသက်ဝင်ရောက်မှုအတွက် မည်သည့် ဝန်တာစိတ်ကြောင့်မျှ လုံးဝမဟုတ်ဘဲ ပျော်ရွှင်မှုနှင့် စိတ်လှုပ်ရှားမှုအတွက်သာ ကြည့်ရှုခြင်း ဖြစ်သည်။ ၎င်းတို့သည် မိမိတို့၏ အချိန်အများစုကို မည်သို့ ကုန်ဆုံးကြသနည်း။ စကားစမြည်ပြောခြင်း၊ အတင်းအဖျင်းပြောခြင်း သို့မဟုတ် မိမိတို့ ကြိုက်နှစ်သက်သော အရာများကို ကြည့်ရှုရန် အွန်လိုင်းတက်ခြင်းတို့ဖြင့် ဖြစ်သည်။ ဥပမာအားဖြင့် ၎င်းတို့ထဲမှ အချို့သည် စတော့ဈေးကွက်ကို နှစ်သက်ကြပြီး အွန်လိုင်းပေါ်တွင် စတော့ဈေးကွက် အခြေအနေများကို အစဉ်မပြတ် စစ်ဆေးကြသည်၊ အချို့သည် ကားများ သို့မဟုတ် အီလက်ထရွန်နစ် ထုတ်ကုန်များကို နှစ်သက်ကြပြီး မည်သည့်အမှတ်တံဆိပ်များက မော်ဒယ်အသစ်များ ထုတ်လုပ်ခဲ့သည် သို့မဟုတ် နည်းပညာအသစ်အချို့ကို တီထွင်ခဲ့သည်ကို ကြည့်ရှုရန် အွန်လိုင်းတွင် အမြဲ စစ်ဆေးနေကြသည်၊ အခြားသူများမှာမူ ကိုယ်ပိုင်မီဒီယာများမှ ထုတ်လုပ်သော အွန်လိုင်းသတင်းများကို ကြည့်ရှုခြင်းကို နှစ်သက်ကြသည်၊ အချို့မှာမူ အလှအပ၊ မိတ်ကပ် သို့မဟုတ် ကျန်းမာရေးစောင့်ရှောက်မှုကို နှစ်သက်ကြပြီး အလှအပ၊ ကျန်းမာရေးစောင့်ရှောက်မှု သို့မဟုတ် ကျန်းမာရေးကောင်းမွန်စွာ ထိန်းသိမ်းပြီး အသက်ရှည်ရှည်နေနိုင်မည့် နည်းလမ်းများအကြောင်းကို ဖတ်ရှုရန် အွန်လိုင်းသို့ မကြာခဏ တက်ကြသည်။ ဤလူတို့သည် ယုံကြည်သူများ ကယ်တင်ခြင်းခံရရန်အလို့ငှာ ဝင်ရောက်ရန် လိုအပ်သော အမျိုးမျိုးသော သမ္မာတရားများတွင်ဖြစ်စေ၊ ညီအစ်ကိုမောင်နှမများ၏ အတွေ့အကြုံဆိုင်ရာ သက်သေခံချက်များတွင်ဖြစ်စေ လုံးဝ စိတ်ဝင်စားမှု မရှိကြပေ။ တာဝန်အနည်းငယ်ကို ဝန်လေးစွာ ထမ်းဆောင်ခြင်းမှလွဲ၍ ၎င်းတို့သည် ဘာသာတရားမရှိသူများလောက၏ ပြောင်းလဲနေသော အခြေအနေနှင့် လောက၌ မည်သည့် ခေတ်ရေစီးကြောင်းအသစ်များနှင့် အရေးကြီးသော သတင်းများ ရှိနေသည်၊ မိမိတို့၏ နိုင်ငံအတွင်း၌ မည်သို့သော တိုးတက်မှုများ ရှိနေသည် စသည်တို့အပေါ်တွင် အစဉ် အာရုံစိုက်နေကြသည်။ ၎င်းတို့သည် ဤသို့သော သတင်းအချက်အလက်မျိုးကိုသာ ကြည့်ရှုကြသည်။ ဤအရာများကို အချိန်ပြည့် ကြည့်ရှုနေခြင်းကြောင့် ၎င်းတို့၏ စိတ်နှလုံးများသည် ထိုသို့သော ကိစ္စရပ်များဖြင့်သာ ပြည့်နှက်နေပြီး ဘုရားသခင်ကို ယုံကြည်သူများအနေဖြင့် နားလည်သင့်သော သမ္မာတရားများကို လုံးဝ လျစ်လျူရှုကြသည်။ မည်သူက ၎င်းတို့နှင့် မိတ်သဟာယဖွဲ့သည်ဖြစ်စေ ၎င်းတို့ လက်မခံကြပေ။ ၎င်းတို့သည် မိမိတို့၏ တာဝန်ကို ထမ်းဆောင်သည့်အခါ မည်သည့်စည်းမျဉ်းများကို လိုက်နာသင့်သည်၊ မိမိတို့၏ တာဝန်ကို ထမ်းဆောင်စဉ် မည်သည့် ဖောက်ပြန်ပျက်စီးသော စိတ်သဘောထားများကို ထုတ်ဖော်ပြသပြီး မည်သည့်ပြဿနာများ ရှိနေသည်၊ လူတို့အတွက် ဘုရားသခင်၏ အမျိုးမျိုးသော တောင်းဆိုချက်များထဲမှ မည်သည်တို့ကို မိမိတို့ ဖြည့်ဆည်းပြီးဖြစ်ပြီး မည်သည်တို့ကို ဖြည့်ဆည်းရခြင်း မရှိသေး စသည့် အသက်ဝင်ရောက်မှုနှင့် သက်ဆိုင်သော ကိစ္စရပ်များကို စိတ်ဝင်စားခြင်းလည်းမရှိ၊ ဂရုစိုက်ခြင်းလည်းမရှိပေ။ ၎င်းတို့သည် မိမိတို့၏ တာဝန်ကို ထမ်းဆောင်သော်လည်း ဖြစ်သလိုသာ လုပ်ဆောင်နေကြပြီး သမ္မာတရား စည်းမျဉ်းများကို စိုးစဉ်းမျှ မရှာဖွေကြပေ။ ထိုသို့သောလူများသည် မိမိတို့ကိုယ်ကို ဘုရားသခင်ကို ယုံကြည်သူများဟု ဆိုကြသော်လည်း ၎င်းတို့ စိတ်ထဲ၌ ကြိုက်နှစ်သက်ပြီး အာရုံစိုက်သည့်အရာမှာ ငွေ၊ အဆင့်အတန်းနှင့် ဘာသာတရားမရှိသူများလောက၏ ခေတ်ရေစီးကြောင်းများဖြစ်ပြီး ဘာသာတရားမရှိသူများလောက၏ ခေတ်ရေစီးကြောင်းများနောက် လိုက်သောသူတို့နှင့် ပေါင်းသင်းရသည်ကို နှစ်သက်ကြသည်။ ဘာသာတရားမရှိသူများလောက၏ ကိစ္စရပ်များအကြောင်း ပြောဆိုသည့်အခါ ၎င်းတို့သည် ကြီးစွာသော စိတ်အားထက်သန်မှုနှင့် မမောနိုင်သော ဇွဲလုံ့လတို့ဖြင့် ပြုမူကြပြီး ကျွမ်းကျင်စွာ စကားပြောကာ အဆုံးမရှိ ပြောဆိုကြသော်လည်း သမ္မာတရားအကြောင်း မိတ်သဟာယဖွဲ့ခြင်းကို နှစ်သက်သောသူတို့နှင့် တွေ့ဆုံသည့်အခါတွင်မူ ၎င်းတို့၌ ပြောစရာစကား မရှိတော့ပေ။ ညီအစ်ကို သို့မဟုတ် ညီအစ်မတစ်ဦးက “အလွန်ကောင်းမွန်သည့် ဓမ္မသီချင်းတစ်ပုဒ်ရှိသည်၊ သီချင်းစာသားအားလုံးကို ကျွန်ုပ် အလွတ်ရသည်” ဟု ပြောသည့်အခါ ၎င်းတို့က “သင် အလွတ်ရနေပြီဖြစ်သည်။ ကောင်းပေသည်” ဟု အပေါ်ယံသာ ပြောဆိုကြသည်။ ညီအစ်ကို သို့မဟုတ် ညီအစ်မတစ်ဦးက “ညီအစ်မ မည်သူမည်ဝါ၏ အတွေ့အကြုံဆိုင်ရာ သက်သေခံချက်က အလွန်ပင် ကောင်းလှသည်” ဟု ပြောသည့်အခါ ၎င်းတို့က “ယခုအခါတွင် အတွေ့အကြုံဆိုင်ရာ သက်သေခံချက် ဗီဒီယိုများ များပြားလှသည်၊ မည်သည့်အရာက မကောင်းဘဲ ရှိသနည်း။ အားလုံးမှာ ကောင်းလှပေသည်” ဟု ပြောဆိုကြသည်။ ၎င်းတို့သည် ဤသို့ အပေါ်ယံပုံစံဖြင့်သာ တုံ့ပြန်ကြသည်၊ လက်တွေ့တွင် ၎င်းတို့သည် သမ္မာတရားကို စိတ်မဝင်စားဘဲ ညီအစ်ကိုမောင်နှမများနှင့် စိတ်တူကိုယ်တူ ဖြစ်ခြင်း မရှိကြပေ။ တစ်စုံတစ်ဦးက ၎င်းတို့ကို “သင် အခြေအနေများနှင့် ရင်ဆိုင်ရသည့်အခါ ဆုတောင်းပါသလား” ဟု မေးသည့်အခါ ၎င်းတို့က “မည်သို့ဆုတောင်းရမည်နည်း။ မည်သည့်အကြောင်းကို ဆုတောင်းရမည်နည်း” ဟု ပြန်ဖြေကြသည်။ ၎င်းတို့သည် ဆုမတောင်းကြသကဲ့သို့ ဘုရားသခင်ထံ ပြောစရာစကားလည်း မရှိကြပေ။ ဤလူတို့သည် ဘုရားသခင်ကို ယုံကြည်ခြင်းနှင့် သက်ဆိုင်သည့် မည်သည့်အရာကိုမျှ စိတ်မဝင်စားကြဘဲ ၎င်းတို့၏ စိတ်နှလုံးများသည် ဘာသာတရားမရှိသူများလောကမှ အမျိုးမျိုးသောအရာများဖြင့် ပြည့်နှက်နေသည်။ သင်တို့ မည်သို့ထင်သနည်း၊ ထိုသို့သောလူများတွင် ပြဿနာရှိသလော။ (ဟုတ်ပါသည်။) ၎င်းတို့သည် မိမိတို့၏ တာဝန်ကို ထမ်းဆောင်ရာ၌ အစဉ် စိတ်မပါ့တပါ ဖြစ်နေသည်ကိုလည်းကောင်း၊ မည်သည့်အလုပ်ကိုမဆို တာဝန်ပေးသည့်အခါ အလွန် စိတ်မရှည် ဖြစ်လာသည်ကိုလည်းကောင်း၊ ဆင်းရဲဒုက္ခ အနည်းငယ် ခံစားရသည်နှင့် ညည်းညူသည်ကိုလည်းကောင်း၊ ဘုရားသခင်ကို နှစ်အနည်းငယ် ယုံကြည်ပြီးနောက် “ဘုရားကို ယုံကြည်ခြင်းအားဖြင့် ကျွန်ုပ်များစွာ နစ်နာခဲ့ရသည်။ ဘုရားကိုသာ ကျွန်ုပ် မယုံကြည်ခဲ့လျှင် ယခုအခါတွင် ကျွန်ုပ်၏ လစာသည် ထိုမျှဤမျှ ပမာဏသို့ တိုးပွားနေပြီဖြစ်ကာ ထိုသို့သောဤသို့သော အဆင့်အတန်းနှင့် ထိုမျှဤမျှသော ဇိမ်ခံဘဝနေထိုင်မှုပုံစံတို့ကို ပျော်မွေ့ခံစားနိုင်ခဲ့ပြီး ဖြစ်လိမ့်မည်” ဟူသကဲ့သို့သော အတွေးများကို မကြာခဏ ထုတ်ဖော်ပြသသည်ကိုလည်းကောင်း သင် မြင်တွေ့ပါက ထိုသို့သောလူများကို မည်သို့ ကိုင်တွယ်သင့်သနည်း။ (၎င်းတို့ကို ထွက်ခွာသွားရန် ဖျောင်းဖျသင့်ပါသည်။) ထိုသို့သောလူများကို ထွက်ခွာသွားရန်သာ ဖျောင်းဖျပြီး ၎င်းတို့ကို မည်သည့်တာဝန်ကိုမျှ ဆက်၍ မထမ်းဆောင်စေနှင့်တော့၊ အကြောင်းမှာ ၎င်းတို့သည် အလုပ်လုပ်ပေးရန်ပင် ဝန်လေးနေသောကြောင့် ဖြစ်သည်။ ၎င်းတို့သည် ယုံကြည်သူတစ်ဦးအနေဖြင့် စုဝေးပွဲများ တက်ရောက်ရုံမျှသည် သည်းခံနိုင်ဖွယ်ဖြစ်သော်လည်း မိမိတို့၏ တာဝန်ကို ထမ်းဆောင်ခြင်းနှင့် ဘုရားသခင်နောက် လိုက်လျှောက်ခြင်းသည် ၎င်းတို့၏ ကြီးမားသော လုပ်ငန်းဆောင်တာများကို အနှောင့်အယှက် ဖြစ်စေသည်ဟု ထင်မှတ်ကြသည်။ ၎င်းတို့သည် မိမိတို့၏ တာဝန်ကို ထမ်းဆောင်ခြင်းနှင့် ဘုရားသခင်နောက် လိုက်လျှောက်ခြင်းသည် ၎င်းတို့၏ ပျော်ရွှင်မှုကို လိုက်စားခြင်းအတွက် ကြီးမားသော အတားအဆီးတစ်ခု ဖြစ်သည်ဟု ခံစားကြရသည်။ ၎င်းတို့သည် မိမိတို့၏ တာဝန်ကို မထမ်းဆောင်ခဲ့ပါက လောက၌ အဆင့်မြင့် အရာရှိတစ်ဦးဖြစ်လာပြီး ငွေများစွာ ရှာဖွေလျက် အခြားသူများထက် သာလွန်မြင့်မြတ်နေလောက်ပြီဟု ယုံကြည်ကြသည်။ သို့ဖြစ်လျှင် ကျွန်ုပ်တို့သည် ၎င်းတို့ကို အဘယ်ကြောင့် တားဆီးထားသင့်သနည်း။ ထို့ကြောင့် ၎င်းတို့ကို ထွက်ခွာသွားရန် ဖျောင်းဖျခြင်းသည် လူတိုင်းအတွက် ကောင်းသည်။ ၎င်းတို့ကို အတင်းအကျပ်ပြုခြင်း သို့မဟုတ် နေမြဲနေရန် တိုက်တွန်းရန် ကြိုးစားခြင်းသည် ကြီးမားသော အမှားတစ်ခု ဖြစ်ပေလိမ့်မည်။ သင်သည် ထိုသို့သောလူများကို ဤကဲ့သို့ ဖျောင်းဖျသင့်သည်။ “သင်သည် အဘယ်ကြောင့် ဘုရားသခင်ကို ယုံကြည်ရန် ရွေးချယ်ခဲ့သနည်း။ သင်သည် သမ္မာတရားကို စိတ်မဝင်စားဘဲ ဘုရားသခင်အပေါ် အစဉ် သံသယများဖြင့် ပြည့်နေပါက သမ္မာတရားကို မည်သည့်အခါတွင် ရရှိနိုင်မည်လော။ သင်သည် အတွေးအခေါ်များ၊ အောင်လက်မှတ်များနှင့် အရည်အချင်းများ ရှိသူတစ်ဦး ဖြစ်သည်၊ သင်သည် လောက၌ ကြိုးစားအားထုတ်နေပါက ကုမ္ပဏီတစ်ခု၏ ဥက္ကဋ္ဌ သို့မဟုတ် အမှုဆောင်အရာရှိချုပ်တစ်ဦး သေချာပေါက် ဖြစ်လာနိုင်သည်၊ သို့မဟုတ် သန်းကြွယ်သူဌေးတစ်ဦး သို့မဟုတ် ဘီလီယံနာတစ်ဦး ဖြစ်လာနိုင်သည်။ ဘုရားအိမ်တော်၌ ဤကဲ့သို့ ဖြစ်သလို နေထိုင်ဖြတ်သန်းနေခြင်းဖြင့် ပထမဦးစွာ သင်သည် အခြားသူများထက် မသာလွန်နိုင်၊ ဒုတိယအနေဖြင့် သင်သည် ကြီးမားသော အောင်မြင်မှုကို မရရှိနိုင်၊ နောက်ဆုံးအနေဖြင့် သင်သည် သင်၏ ဘိုးဘေးများကို ဂုဏ်မဆောင်နိုင်ပေ။ ထို့အပြင် သင်၏ တာဝန်ကို ထမ်းဆောင်သည့်အခါ သင်သည် အစဉ် ဝတ်ကျေတမ်းကျေဖြစ်နေသည်၊ ယင်းက သင့်ကို ပြုပြင်ခြင်းခံရစေပြီး အစဉ် စိတ်ဓာတ်ကျနေစေသည်။ ဤဆင်းရဲဒုက္ခကို အဘယ်ကြောင့် ခံစားနေရသနည်း။ သင်သည် နိုင်ငံရေး သို့မဟုတ် စီးပွားရေးသို့ဖြစ်စေ လောကထဲသို့ ထွက်သွားသင့်ပြီး သင်သည် မိမိကိုယ်တိုင်အတွက် အတိုင်းအတာတစ်ခုအထိ အောင်မြင်မှုကို သေချာပေါက် ရရှိလိမ့်မည်။ သင်သည် ကျွန်ုပ်တို့နှင့် မတူပေ။ သင်၌ အောင်လက်မှတ်များနှင့် အရည်အချင်း နှစ်မျိုးစလုံးရှိပြီး သင်သည် မြင့်မြတ်သော ပုဂ္ဂိုလ်တစ်ဦး ဖြစ်သည်၊ ကျွန်ုပ်တို့ သာမန်လူများနှင့်အတူ ဘုရားသခင်ကို ယုံကြည်ခြင်းသည် သင့်အဆင့်အတန်းအောက် နိမ့်ကျသည် မဟုတ်လော။ ဘာသာတရားမရှိသူများ မကြာခဏ ပြောသကဲ့သို့ ‘သင်သည် လောကကြီးတွင် သင်အလိုရှိသည့်အရာမှန်သမျှကို လိုက်စားနိုင်သည်’၊ သင်သည် အခွင့်အရေးရှိနေသေးစဉ်တွင် ကျော်ကြားမှု၊ အကျိုးအမြတ်နှင့် အဆင့်အတန်းအချို့ကို လိုက်စားရန် လောက၌ အချိန်ကျန်ရှိနေသေးသည်ကို အခွင့်ကောင်းယူသင့်သည်။ ဤနေရာ၌ နေခြင်းဖြင့် သင့်ကိုယ်သင် နစ်နာအောင် မလုပ်ပါနှင့်” ဟူ၍ ဖြစ်သည်။ ဤသည်မှာ ၎င်းတို့ကို ဖျောင်းဖျရန် သင့်လျော်သော နည်းလမ်းတစ်ခုလော။ စကားလုံးအသုံးအနှုန်းသည် အတော်အတန် လိမ္မာပါးနပ်သည် မဟုတ်လော။ (ဟုတ်ပါသည်။) ယင်းသည် ၎င်းတို့ကို မထိခိုက်စေသည့်အပြင် ၎င်းတို့ ကြားလိုသည့်အရာကိုလည်း ပြောဆိုနေခြင်း ဖြစ်သည်။ ဤလုပ်နည်းကိုင်နည်းသည် သင့်လျော်သည်ဟု ငါထင်သည်၊ ယင်းက ၎င်းတို့အတွက် အကြံဉာဏ်ကို လက်ခံရန် လွယ်ကူစေပြီး ၎င်းတို့သည် မည်သည့်စိုးရိမ်ပူပန်မှုမျှမရှိဘဲ ရဲရင့်စွာ ထွက်ခွာသွားနိုင်ကြသည်။ ဤသို့သောလူစားမျိုးကို ကိုင်တွယ်ဖြေရှင်းသည့်အခါ သင်သည် ၎င်းတို့မှာ မယုံကြည်သူများဖြစ်ကြောင်း သေချာပါက၊ ပြီးလျှင် ဘုရားသခင်ကို ယုံကြည်ခြင်းအတွက် ၎င်းတို့၌ လုံးဝ စိတ်အားထက်သန်မှုမရှိသည်ကိုလည်းကောင်း၊ မိမိတို့၏ တာဝန်ကို ထမ်းဆောင်ရာတွင် မည်သည့်အခါမျှ စိတ်ရင်းမှန်မရှိသည်ကိုလည်းကောင်း၊ မည်သည့် အသက်ဝင်ရောက်မှုကိုမျှ မည်သည့်အခါမျှ မရရှိခဲ့သည်ကိုလည်းကောင်း၊ ရေရှည်တွင်လည်း ရရှိနိုင်ဖွယ် မရှိသည်ကိုလည်းကောင်း သင် မြင်တွေ့ပါက ၎င်းတို့ကို ထွက်ခွာသွားရန် ဖျောင်းဖျသင့်သည်။ သင်သည် ၎င်းတို့ကို ထွက်ခွာသွားရန် မဖျောင်းဖျပါက ၎င်းတို့သည် မိမိတို့၏ တာဝန်ကို ထမ်းဆောင်ရာတွင် အစဉ် ဝတ်ကျေတမ်းကျေဖြစ်ပြီး စိတ်မပါ့တပါ သဘောထားတစ်ခု ရှိနေမည်ဖြစ်ပြီး ၎င်းတို့သည် ကြီးမားသော ဘေးအန္တရာယ်တစ်ခုကို ဖြစ်ပေါ်စေမည့် အချိန်တစ်ခု ရောက်လာနိုင်ဖွယ်ရှိသည်။

ဋ။ ကြောက်တတ်ခြင်းနှင့် သံသယဖြစ်ခြင်း

ယိမ်းယိုင်ခြင်းဖြစ်သည့် ဆယ်ခုမြောက် သရုပ်သကန်အကြောင်းကို ငါတို့ မိတ်သဟာယဖွဲ့ပြီးဖြစ်သည်။ ယခုအခါတွင် ဆက်လက်၍ ကြောက်တတ်ခြင်းနှင့် သံသယဖြစ်ခြင်းဖြစ်သည့် ဆယ့်တစ်ခုမြောက် သရုပ်သကန်ကို ကြည့်ကြစို့။ ကြောက်တတ်သောလူများ၏ သရုပ်သကန်များမှာ အဘယ်အရာများ ဖြစ်သနည်း။ (ကြောက်တတ်သောလူများသည် ဖမ်းဆီးခြင်းနှင့် ညှဉ်းပန်းနှိပ်စက်ခြင်းကို ရင်ဆိုင်ရသည့်အခါ ကြောက်ရွံ့ကြပါသည်။ ၎င်းတို့သည် မိမိတို့၏ တာဝန်ကို ထမ်းဆောင်လိုသော်လည်း မထမ်းဆောင်ဝံ့ကြပါ။) ယင်းမှာ သေးငယ်သော ကဏ္ဍတစ်ခုမျှသာ ဖြစ်သည်။ အဓိကပြဿနာမှာ ဘုရားသခင်ကို ယုံကြည်ခြင်းနှင့်ပတ်သက်၍ ၎င်းတို့တွင် ရှုမြင်ပုံတစ်ရပ် ရှိနေခြင်းဖြစ်သည်။ ဘုရားသခင်ကို ယုံကြည်သူများသည် ဤလောက၌ ဝင်ဆံ့ပုံမရဟု ၎င်းတို့ အစဉ်ခံစားရသည်၊ ဘုရားသခင်ကို ယုံကြည်ခြင်းသည် ရှက်စရာဖြစ်သည်ဟု ၎င်းတို့ ခံစားရသည်။ အထူးသဖြင့် အာဏာရှင်နိုင်ငံအချို့ သို့မဟုတ် ဘာသာရေးလွတ်လပ်ခွင့်မရှိသော နိုင်ငံများတွင် ဘုရားသခင်ကို ယုံကြည်သူများသည် ဥပဒေအရ အကာအကွယ်မရရုံသာမက ညှဉ်းပန်းနှိပ်စက်ခြင်းကိုပါ ခံကြရရာ အချို့လူများသည် မိမိတို့ ဘုရားသခင်ကို ယုံကြည်ကြောင်း ဝန်ခံရန် မဝံ့ကြသကဲ့သို့ အခြားသူများ သိရှိသွားမည်ကိုလည်း ကြောက်ရွံ့ကြသည်။ ဘုရားသခင်ကို ယုံကြည်ခြင်းသည် ပေါ်တင်ဖြစ်ပြီး ဂုဏ်ယူဖွယ်ရာအရာတစ်ခု မဟုတ်ဟု ၎င်းတို့ ခံစားကြရသည်။ ၎င်းတို့သည် စစ်မှန်သော ဘုရားသခင်ကို ယုံကြည်ကြောင်း သိရှိကြသော်လည်း ဤအရာ၌ မည်သည့်ဂုဏ်ယူမှုကိုမျှ မခံစားရသကဲ့သို့ ယုံကြည်စိတ်ချမှုလည်း မရှိကြပေ။ ဒုက္ခအရိပ်အယောင် တစ်စုံတစ်ရာရှိသည့်အခါ သို့မဟုတ် အစိုးရက ယုံကြည်သူများကို ဖမ်းဆီးခြင်း၊ ညှဉ်းပန်းနှိပ်စက်ခြင်း၊ ဖိနှိပ်ခြင်းနှင့် ဝိုင်းပယ်ခြင်းတို့ကို မြင်တွေ့ရသည့်အခါ ၎င်းတို့ ပါဝင်ပတ်သက်သွားမည်ကို အထူးပင် စိုးရိမ်လာကြသည်။ ထိုသို့သောအခြေအနေများတွင် အချို့လူများသည် အသင်းတော်နှင့် မိမိတို့ကိုယ်ကို လျင်မြန်စွာ အဆက်ဖြတ်ကြပြီး ဘုရားအိမ်တော်သို့ စာအုပ်များကို ပြန်ပေးရန်ပင် အလျင်စလို ပြုလုပ်ကြသည်။ အခြားသူများမှာမူ ဖမ်းဆီးခံရမည်ကို ကြောက်ရွံ့သောကြောင့် စုဝေးပွဲများကို တက်ရောက်ရန် မဝံ့တော့သကဲ့သို့ ညီအစ်ကိုမောင်နှမများနှင့် တွေ့ဆုံသည့်အခါ နှုတ်ဆက်ရန်ပင် မဝံ့တော့ပေ။ အထူးသဖြင့် ၎င်းတို့၏ ယုံကြည်ခြင်းအတွက် အတော်အတန် လူသိများသော သို့မဟုတ် ယခင်က ဖမ်းဆီးခံခဲ့ရဖူးသောသူများနှင့်ဆိုလျှင် ဤလူများသည် ၎င်းတို့နှင့် ပေါင်းသင်းဆက်ဆံရန် သာ၍ပင် မဝံ့ကြတော့ပေ၊ ၎င်းတို့သည် ဤအတိုင်းအတာအထိ ကြောက်တတ်ကြသည်။ သာ၍ပင် ဆိုးသည်မှာ အစိုးရက အကြီးအကျယ် ဖမ်းဆီးမှုတစ်ရပ်ကို စတင်လိုက်ပြီဟု ကြားသိရသည်နှင့် ၎င်းတို့သည် ယခင်က ဘုရားသခင်ကို ယုံကြည်ခဲ့ကြောင်းနှင့် မည်သည့်လူများက ယုံကြည်ကြောင်းကို သိရှိကြောင်း မိမိတို့ဘာသာ အလျင်ဦးအောင် ဝန်ခံရန် အာဏာပိုင်များထံ အလျင်စလို သွားကြပြီး မိမိကိုယ်ကို ကာကွယ်ခြင်းဟူသော တစ်ခုတည်းသော ရည်ရွယ်ချက်ဖြင့် သက်ညှာမှုရရှိရန် အလဲအလှယ်အနေဖြင့် ဘုရားသခင်၏ နှုတ်ကပတ်တော် စာအုပ်များနှင့် ဘုရားသခင်ကို ယုံကြည်ခြင်းနှင့် သက်ဆိုင်သော အခြားစာရွက်စာတမ်းများကို လွှဲပြောင်းပေးလျက် ၎င်းတို့ကို မိမိတို့ဘာသာ အလျင်ဦးအောင် သစ္စာဖောက်ကြသည်။ ငါ့ကို ပြောလော့၊ ဤသည်တို့မှာ ကြောက်တတ်ခြင်း၏ သရုပ်သကန်များ မဟုတ်လော။ (ဟုတ်ပါသည်။) အထူးသဖြင့် အချို့လူများအတွက်မူ ဘုရားသခင်ကို ယုံကြည်ပြီးနောက် ၎င်းတို့၏ ယုံကြည်ခြင်းအကြောင်းကို အခြားသူများ သိရှိသွားမည်ကို အစဉ်သဖြင့် ကြောက်ရွံ့ကြပြီး တစ်စုံတစ်ဦး ဖမ်းဆီးခံရပါက ၎င်းတို့ သစ္စာဖောက်ခံရမည်ကို သာ၍ပင် ကြောက်ရွံ့ကြသည်။ တစ်စုံတစ်ဦးက ၎င်းတို့ ဘုရားသခင်ကို ယုံကြည်ကြောင်း သိရှိသွားသည်နှင့်တစ်ပြိုင်နက် ၎င်းတို့သည် ယခုအခါ မယုံကြည်တော့ကြောင်း အလျင်စလို ရှင်းပြကြပြီး ဘာသာတရားမရှိသူများက ၎င်းတို့ကို ယုံကြည်သူတစ်ဦးအဖြစ် သံသယဝင်ခြင်းကို ရပ်တန့်သွားစေရန် အမှုအရာများကို ပြုလုပ်ဖို့ပင် အလျင်စလို လုပ်ဆောင်ကြသည်။ ဥပမာအားဖြင့် ၎င်းတို့သည် ဘာသာတရားမရှိသူများနှင့် အတူတကွ စားသောက်ခြင်း၊ ပါတီပွဲလုပ်ခြင်း၊ လောင်းကစားလုပ်ခြင်း၊ အရက်သောက်ခြင်း စသည်တို့ကို ပြုလုပ်လျက် ၎င်းတို့နှင့် ဆက်ဆံရေးများ တည်ဆောက်ကြသည်။ ဒုက္ခစိုးစဉ်းမျှ အရိပ်အယောင်တွေ့သည်နှင့် ၎င်းတို့သည် စုဝေးပွဲများ တက်ရောက်ရန် မဝံ့တော့ဘဲ မိမိတို့၏ တာဝန်ကိုလည်း မထမ်းဆောင်တော့ဘဲ ၎င်းတို့ကို ဆက်သွယ်ရန် ကြိုးစားသည့် မည်သူ့ကိုမဆို လျစ်လျူရှုကြသည်။ အရာအားလုံး ငြိမ်းချမ်းနေသည့်အခါတွင်မူ ဘုရားသခင်ကို ယုံကြည်ခြင်းက ကောင်းချီးများကို ဆောင်ကြဉ်းပုံ၊ သေခြင်းတရားကို ရှောင်ရှားနိုင်ပုံ၊ ကောင်းကင်ဘုံသို့ သွားရောက်နိုင်ပြီး ကောင်းသောပန်းတိုင်တစ်ခု ရရှိနိုင်ပုံတို့ကို ၎င်းတို့ တွေးတောကြသည်၊ ထိုအခါတွင် ၎င်းတို့သည် ဘုရားသခင်ကို ယုံကြည်ခြင်းအတွက် စွမ်းအင်များဖြင့် ပြည့်နှက်နေကြသည်။ သို့သော် အနည်းငယ် အန္တရာယ်ရှိသော ပတ်ဝန်းကျင်တစ်ခုနှင့် ရင်ဆိုင်ရသည်နှင့်တစ်ပြိုင်နက် ၎င်းတို့သည် အစအနပျောက်သွားကြတော့၏။ ထို့နောက် အခြေအနေ ကုန်လွန်သွားပြီး အမှုအရာများ တစ်ဖန် ငြိမ်သက်သွားသည့်အခါ ၎င်းတို့ ပြန်ပေါ်လာကြသည်။ ဤလူစားမျိုးသည် မကြာခဏ ပျောက်ပျောက်သွားတတ်သည်။ ၎င်းတို့အား ပေးအပ်ထားသော တာဝန်သည် မည်မျှပင် အရေးကြီးပါစေ အန္တရာယ်အနည်းငယ် ပေါ်ပေါက်လာသည်နှင့်တစ်ပြိုင်နက် ၎င်းတို့သည် မိမိတို့၏ အလုပ်ကို ဆက်လက်လုပ်ဆောင်ရန် မည်သည့်စီစဉ်မှုကိုမျှ မပြုလုပ်ဘဲ ချက်ချင်း ပစ်ထားနိုင်ပြီး နောက်ပိုင်းတွင် မည်သူမျှ ၎င်းတို့ကို ဆက်သွယ်၍မရနိုင်တော့ပေ။ အခြားလူများမှာမူ အလားတူ အန္တရာယ်ရှိသော ပတ်ဝန်းကျင်နှင့် ရင်ဆိုင်ရသည့်အခါ နောက်ဆက်တွဲ အကျိုးဆက်များကို ကောင်းစွာကိုင်တွယ်ရန် နည်းလမ်းအမျိုးမျိုးကို စဉ်းစားနိုင်ကြသည်။ လက်ရှိ ပတ်ဝန်းကျင်သည် အလွန်ရန်လိုပြီး ဖမ်းဆီးခံရနိုင်​ေချေ မြင့်မားပါက ၎င်းတို့သည် အလုပ်ကို ဆက်မလုပ်မီ အန္တရာယ် ကုန်လွန်သွားသည်အထိ စောင့်ဆိုင်းကြသည်။ သို့တည်းမဟုတ် ၎င်းတို့သည် ယုံကြည်သူများအဖြစ် အလွန်လူသိများပြီး အလုပ်လုပ်ရန် မျက်နှာပြပါက အလွယ်တကူ ဖမ်းဆီးခံရနိုင်လျှင် အခြားတစ်စုံတစ်ဦးကို ထိုအလုပ်ကို လုပ်ဆောင်ရန် စီစဉ်ပေးကြသည်။ သို့သော် ဤကြောက်တတ်သောလူများမှာမူ ဒုက္ခစိုးစဉ်းမျှကို အာရုံခံမိသည့်အခါတွင် အလျင်စလို ပုန်းအောင်းကြပြီး မိမိတို့၏ ဦးခေါင်းကို အလုအယက် ဖုံးကွယ်ကာ မိမိတို့၏ အသက်ဘေးလွတ်ရန် ကြိုးပမ်းကြလျက် အသင်းတော်၏အလုပ်နှင့် အသင်းတော်၏ ပိုင်ဆိုင်မှုများကို လုံးဝ လျစ်လျူရှုကာ ဂရုမစိုက်ဘဲ အသင်းတော်၏အလုပ်ကို ကာကွယ်ရန် သို့မဟုတ် ညီအစ်ကိုမောင်နှမများကို ကာကွယ်ရန် မည်သည့်ကြိုးပမ်းမှုကိုမျှ မပြုလုပ်ကြပေ။ ဘုရားသခင်ကို ၎င်းတို့၏ ယုံကြည်ခြင်း၌ ၎င်းတို့ အကြောက်ဆုံးအရာမှာ အဘယ်နည်း။ ပထမဦးစွာ ၎င်းတို့၏ ယုံကြည်လက်ခံခြင်းအကြောင်းကို အစိုးရက သိရှိသွားမည်ကို ကြောက်ရွံ့ကြသည်။ ဒုတိယအနေဖြင့် ၎င်းတို့၏ အိမ်နီးချင်းများ သိရှိသွားမည်ကို ကြောက်ရွံ့ကြသည်။ တတိယအနေဖြင့် ၎င်းတို့ အကြောက်ဆုံးအရာမှာ ဖမ်းဆီးခံရပြီး ထောင်ချခံရခြင်း သို့မဟုတ် ရိုက်သတ်ခံရခြင်း ဖြစ်သည်။ သို့ဖြစ်၍ တစ်စုံတစ်ခု ဖြစ်ပျက်သည့်အခါတိုင်း ၎င်းတို့ ဖမ်းဆီးခံရနိုင်ခြင်း ရှိမရှိကိုဖြစ်စေ၊ အသတ်ခံရနိုင်ခြင်း ရှိမရှိကိုဖြစ်စေ ၎င်းတို့ ပထမဆုံး တွေးတောကြ၏။ ထိုသို့ဖြစ်နိုင်ခေ ရာခိုင်နှုန်းတစ်ခုမျှ ရှိလျှင်ပင် ၎င်းတို့သည် လွတ်မြောက်ရန် နည်းလမ်းတစ်ခုကို ရှာကြံကြလိမ့်မည်။ ဥပမာအားဖြင့် စုဝေးပွဲတစ်ခုအတွင်း ညီအစ်ကို သို့မဟုတ် ညီအစ်မတစ်ဦးက “ကျွန်ုပ် ဤနေရာသို့ လာရာလမ်းတွင် အနီးအနား၌ မျက်နှာစိမ်းတစ်ဦးကို တွေ့ခဲ့သည်။ ယင်းမှာ ကျွန်ုပ်တို့အား စောင့်ကြည့်နေသည့် ဘာသာတရားမရှိသူတစ်ဦးများ ဖြစ်နိုင်သလော” ဟု ပြောကောင်းပြောနိုင်သည်။ ဤမှတ်ချက်တစ်ခုကို ကြားရုံမျှဖြင့် ကြောက်တတ်သောလူများသည် နောက်တစ်ကြိမ် စုဝေးပွဲကို တက်ရောက်တော့မည် မဟုတ်ဘဲ လူတိုင်းနှင့် အဆက်အသွယ် ဖြတ်တောက်လိုက်မည်ဖြစ်၏။ သင်သည် ဤအရာကို သတိကြီးခြင်းဟု ခေါ်မည်လော။ (ဤသည်မှာ ပုံမှန်သတိထားခြင်းမဟုတ်ပါ၊ ယင်းမှာ ကြောက်တတ်ခြင်း ဖြစ်သည်၊ ၎င်းတို့၏ စိတ်နှလုံးထဲ၌ ဘုရားသခင်အတွက် နေရာမရှိတော့ပါ။) ဤသည်မှာ အလွန်အကျွံ သတိထားခြင်း ဖြစ်သည်။ ပတ်ဝန်းကျင်သည် အထူးသဖြင့် ရန်လိုသော နိုင်ငံများ သို့မဟုတ် ဒေသများတွင် ယုံကြည်သူများသည် သတိထားသင့်သည်မှာ မှန်သော်လည်း ယင်းမှာ ၎င်းတို့သည် ဖမ်းဆီးခံရမည်ကို ကြောက်ရွံ့သောကြောင့် မိမိတို့၏ တာဝန်ကို မထမ်းဆောင်ဘဲ သို့မဟုတ် စုဝေးပွဲများကို မတက်ရောက်ဘဲ နေသင့်သည်ဟု မဆိုလိုပေ၊ မိမိတို့၏ စိတ်နှလုံးထဲ၌ ဘုရားသခင်အတွက် နေရာမရှိသည်အထိ သတိထားခြင်းမျိုး မဖြစ်သင့်ပေ။ ကြောက်တတ်သောလူများ၏ သတိထားခြင်းအတွက် စည်းမျဉ်းမှာ အဘယ်နည်း။ ကြီးသည်ဖြစ်စေ ငယ်သည်ဖြစ်စေ မည်သည့်အရာ ဖြစ်ပျက်ပါစေ ၎င်းတို့သည် အရာခပ်သိမ်းသည် ဘုရားသခင်၏ လက်ထဲ၌ ရှိသည်ကို လုံးဝမယုံကြည်ကြပေ။ မည်သူ့ကိုမျှ အားကိုးထိုက်သည်ဟု ၎င်းတို့မထင်ကြဘဲ မိမိတို့ကိုယ်ကို ကာကွယ်ရန် ကိုယ့်အားကိုယ်ကိုးကြသည်။ ဤသည်မှာ ၎င်းတို့၏ စည်းမျဉ်းဖြစ်သည်။ အရာခပ်သိမ်းသည် ဘုရားသခင်၏ လက်ထဲ၌ ရှိသည်ကို ၎င်းတို့ မယုံကြည်ပေ။ အရာခပ်သိမ်းသည် ဘုရားသခင်က စီစဉ်ညွှန်ကြားပြီး စီစဉ်ခန့်ခွဲသည်ကိုလည်း မယုံကြည်ပေ။ တစ်စုံတစ်ခု အမှန်တကယ် ဖြစ်ပျက်ပါက ယင်းမှာ ဘုရားသခင်က ခွင့်ပြုသောကြောင့်ဖြစ်ပြီး ဘုရားသခင်က ခွင့်မပြုပါက မည်သူမျှ ဖမ်းဆီးခံရမည် မဟုတ်ဆိုသည့်အချက်ကိုလည်း မယုံကြည်ကြပေ။ ဤကိစ္စနှင့်ပတ်သက်၍ ၎င်းတို့တွင် လုံးဝ ယုံကြည်ခြင်းမရှိပေ။ ထိုအစား ၎င်းတို့၏ စိတ်နှလုံးများသည် ကြောက်တတ်ခြင်းဖြင့်သာ ပြည့်နှက်နေသည်။ ထို့အပြင် ၎င်းတို့၏ ကြောက်တတ်ခြင်း၌ သေစေနိုင်သော အားနည်းချက်တစ်ခု ရှိပြီး ယင်းမှာ ၎င်းတို့နှင့်ပတ်သက်၍ အစက်ဆုပ်ဆုံးအရာလည်း ဖြစ်သည်။ မိမိတို့ကိုယ်ကို ကာကွယ်ရန်နှင့် ၎င်းတို့ကို ကြောက်ရွံ့စေသော မည်သည့်ပတ်ဝန်းကျင်ကိုမဆို ရင်ဆိုင်ရန်အတွက် ၎င်းတို့သည် မိမိတို့၏ “အမြင့်မြတ်ဆုံးသော ဉာဏ်ပညာ” ဟု မြင်သည့်အရာကို လိုက်နာကြသည်၊ ယင်းမှာ စောင့်ကြည့်ခံရသည်ဖြစ်စေ၊ ဖမ်းဆီးခံရပြီး ထောင်ချခံရသည်ဖြစ်စေ၊ မည်သည့်အရာ ဖြစ်ပျက်ပါစေ တစ်စုံတစ်ခု မှားယွင်းသွားပြီး ၎င်းတို့၏ လုံခြုံရေးကို ခြိမ်းခြောက်ခံရသည်နှင့်တစ်ပြိုင်နက် ပထမတစ်ချက်အနေဖြင့် ၎င်းတို့သည် ဘုရားသခင်ကို ယုံကြည်ကြောင်း ငြင်းပယ်ကြပြီး ဒုတိယတစ်ချက်အနေဖြင့် ၎င်းတို့ သိရှိသမျှအရာအားလုံးကို တစ်စုံတစ်ရာမျှ ထိမ်ချန်မထားဘဲ သစ္စာဖောက်ကြခြင်း ဖြစ်သည်။ ၎င်းတို့သည် အဘယ်ကြောင့် ဤသို့ပြုလုပ်ကြသနည်း။ မိမိတို့ကိုယ်ကို ကာယပိုင်းဆိုင်ရာ ဒုက္ခဝေဒနာမှ ကာကွယ်ရန်အတွက်သာ ဖြစ်သည်၊ သို့ဖြစ်၍ ၎င်းတို့သည် မိမိတို့သိသမျှကို ဖွင့်ချကြသည်။ ပထမဦးစွာ ၎င်းတို့သည် အသင်းတော်ခေါင်းဆောင်များကို သစ္စာဖောက်ကြပြီး ရပ်ကွက်ခေါင်းဆောင်များနှင့် နယ်မြေခေါင်းဆောင်များမှာ မည်သူတို့ဖြစ်ကြောင်းနှင့် ၎င်းတို့ မည်သည့်နေရာတွင် နေထိုင်ကြောင်းကိုလည်း ဖွင့်ချကြကာ ၎င်းတို့ သိရှိသမျှအရာအားလုံးကို ဖွင့်ချကြသည်။ ၎င်းတို့သည် ညှဉ်းပန်းနှိပ်စက်ခြင်း မခံရမီကပင် အရာအားလုံးကို သစ္စာဖောက်ကြသည်။ ထို့အပြင် “ကတိခံဝန်ချက်သုံးမျိုး” ကို လက်မှတ်ထိုးရန် တောင်းဆိုခံရပါက ၎င်းတို့သည် ဤအရာအတွက် အစဉ်တစ်လျှောက်လုံး ပြင်ဆင်ထားပြီးဖြစ်သဖြင့် စဉ်းစားရန်ပင်မလိုဘဲ ချက်ချင်း လက်မှတ်ထိုးကြသည်။ ဤသည်မှာ ၎င်းတို့သည် အကျဉ်းချခံရခြင်းကိုလည်းကောင်း၊ ညှဉ်းပန်းနှိပ်စက်ခြင်းကိုလည်းကောင်း၊ သေခြင်းအန္တရာယ် မှန်သမျှကိုလည်းကောင်း ရှောင်ရှားနိုင်ရန် ဖြစ်သည်။ ၎င်းတို့သည် အလွန် ကြောက်တတ်ကြသည်။ ၎င်းတို့သည် ဘုရားသခင်၏ အချုပ်အခြာအာဏာကို မယုံကြည်သည့်အပြင် မိမိတို့၏ အသက်ကိုလည်း စွန့်စားနိုင်စွမ်း မရှိကြပေ။ ထိုအစား ၎င်းတို့သည် မိမိတို့ကိုယ်ကို ကာကွယ်ရန် ဖြစ်နိုင်သမျှ နည်းလမ်းတိုင်းကို စဉ်းစားကြသည်။ ၎င်းတို့အတွက် အကောင်းဆုံးနည်းလမ်းမှာ အခြားသူများနှင့် အသင်းတော်ကို သစ္စာဖောက်ခြင်းဖြစ်သည်၊ ဤသည်မှာ အထိရောက်ဆုံးသော နည်းလမ်းဖြစ်သည်။ ၎င်းတို့သည် မိမိတို့၏ ကိုယ်ပိုင်လုံခြုံရေးကို သေချာစေရန်နှင့် မည်သည့်စိုးရိမ်ပူပန်မှုကိုမဆို ရှောင်ရှားရန်အတွက် အခြားသူများကို သစ္စာဖောက်ခြင်းကို အဖိုးအခအဖြစ် အသုံးပြုကြသည်။ ဤသည်မှာ ၎င်းတို့ အချိန်အတော်ကြာကတည်းက ကြိုတင်စီစဉ်ထားသည့်အရာဖြစ်သည်၊ ၎င်းမှာ ၎င်းတို့၏ “အမြင့်မြတ်ဆုံးသော ဉာဏ်ပညာ” ဖြစ်သည်။ ငါ့ကို ပြောလော့၊ ဤလူစားမျိုး၏ ကြောက်တတ်ခြင်းသည် ပုံမှန်ကြောက်တတ်ခြင်း ဖြစ်သလော။ (မဟုတ်ပါ။) သို့ဆိုလျှင် ဤနေရာတွင် ပြဿနာမှာ အဘယ်နည်း။ (၎င်းတို့သည် အလွန်ကြောက်တတ်ကြသဖြင့် မည်သည့်အချိန်၊ မည်သည့်နေရာတွင်မဆို ညီအစ်ကိုမောင်နှမများနှင့် အသင်းတော်ကို သစ္စာဖောက်ရန် အသင့်ရှိသော ယုဒများ ဖြစ်လာကြပါသည်။ ထိုသို့သောလူများသည် စစ်မှန်သော ယုံကြည်သူများ မဟုတ်ကြပါ။) ၎င်းတို့သည် စစ်မှန်သော ယုံကြည်သူများလား သို့မဟုတ် ယုံကြည်သူအယောင်ဆောင်များလားဆိုသည်ကို ယခုလောလောဆယ် ဘေးဖယ်ထားကြစို့။ ၎င်းတို့၏ လူ့သဘာဝကိုသာ ကြည့်လော့၊ ဘုရားသခင်ကို ယုံကြည်ခြင်းသည် ပြောင်ပြောင်တင်းတင်းဖြစ်ပြီး ဂုဏ်ယူဖွယ်ရာ အရာတစ်ခုမဟုတ်ဘဲ ခိုးကြောင်ခိုးဝှက် လုပ်ရပြီး ရှက်ဖွယ်ကောင်းသောအရာတစ်ခုဖြစ်သည်ဟု ၎င်းတို့ တွေးထင်ကြသည်၊ ပြီးလျှင် ၎င်းတို့သည် အလွန် ပြောင်ပြောင်တင်းတင်းဖြစ်ပြီး ဂုဏ်ယူဖွယ်ရာကောင်းကာ အပြုသဘောဆောင်သည့် ဘုရားသခင်ကို ယုံကြည်ခြင်းကိစ္စကို အပျက်သဘောဆောင်သည့် အရာတစ်ခုအဖြစ် မှတ်ယူကြသည်၊ ၎င်းတို့သည် မည်သို့သောလူစားမျိုးများဖြစ်သည်ဟု သင် ထင်သနည်း။ (၎င်းတို့သည် အတော်အတန် ဆိုးယုတ်သော နားဝေတိမ်တောင်ဖြစ်သောလူများ ဖြစ်ကြပါသည်။) အမှုအရာများအပေါ် ၎င်းတို့၏ ရှုမြင်ပုံနှင့် သဘောပေါက်နားလည်ပုံ နည်းလမ်းသည် ပုံမှန်လူများ၏ နည်းလမ်းနှင့် ကွဲပြားသည်။ တစ်ခါတစ်ရံ ၎င်းတို့သည် အမှားနှင့်အမှန်ကို မခွဲခြားနိုင်ဘဲ အဖြူကို အမည်းဟုပင် ခေါ်နိုင်သည်။ ဘုရားသခင်ကို ယုံကြည်သူများသည် တမင်တကာ တိတ်တိတ်ပုန်းလုပ်ကြမည်မှာ မည်သို့များ ဖြစ်နိုင်မည်နည်း။ အကြောင်းမှာ ဤလောကသည် အလွန်ဆိုးယုတ်သောကြောင့်ဖြစ်သည်၊ တရားဥပဒေသည် ဘာသာရေးလွတ်လပ်ခွင့်ကို မကာကွယ်ပေးသကဲ့သို့ စာတန်ဆန်သော အစိုးရစနစ်သည် သာ၍ပင် ဘုရားသခင်ကို မုန်းတီးပြီး ဘုရားသခင်၏ အမှုကို ရန်လိုသောသဘောဖြင့် မှတ်ယူသည်။ ယင်းသည် အပြုသဘောဆောင်သော အရာများကို တည်ရှိခွင့်မပြုဘဲ ဘုရားသခင်ကို ယုံကြည်သောသူတို့ကို ညှဉ်းပန်းနှိပ်စက်ရန် အစွမ်းကုန် ကြိုးပမ်းသည်။ သို့ဖြစ်၍ ထိုသို့သော လူမှုအခြေအနေများအောက်တွင် ယုံကြည်သူများသည် စုဝေးသည့်အခါတွင်လည်းကောင်း၊ မိမိတို့၏ တာဝန်ကို ထမ်းဆောင်သည့်အခါတွင်လည်းကောင်း သတိကြီးစွာ ပြုမူရန်မှလွဲ၍ အခြားရွေးချယ်စရာမရှိပေ၊ ၎င်းတို့သည် ယင်းကို ပြောင်ပြောင်တင်းတင်း ပြုလုပ်ရန် မဝံ့ကြပေ။ အပြင်ပန်းမှကြည့်လျှင် ၎င်းတို့သည် သူခိုးများကဲ့သို့ ခိုးကြောင်ခိုးဝှက် လုပ်နေကြသည်ဟု ထင်ရနိုင်သော်လည်း အမှန်တကယ်တွင် ဤသည်မှာ လုံးဝ ညှဉ်းပန်းနှိပ်စက်ခံရခြင်းဟူသော နောက်ခံအခြေအနေကြောင့် ဖြစ်သည်၊ ဟုတ်သည် မဟုတ်လော။ (ဟုတ်ပါသည်။) သို့ဆိုလျှင် အဆင်းနီသော နဂါးကြီးသည် ဘုရားသခင်ကို ယုံကြည်ခြင်းနှင့် မိမိ၏ တာဝန်ကို ထမ်းဆောင်ခြင်းဟူသော လုပ်ရပ်များကို မည်သို့ ဖော်ပြသနည်း။ “သံသယဖြစ်ဖွယ် အပြုအမူ” ဟူ၍ ဖြစ်သည်။ ဤသည်မှာ သံသယဖြစ်ဖွယ် အပြုအမူ ဟုတ်ပါသလော။ (မဟုတ်ပါ။) ယင်းမှာ သံသယဖြစ်ဖွယ် အပြုအမူမဟုတ်ပေ၊ ယင်းမှာ လူတို့က အခြားရွေးချယ်စရာ မရှိသောကြောင့် ပြုလုပ်သည့်အရာတစ်ခု ဖြစ်သည်။ ဤလူများသည် တရားမဝင်သော တစ်စုံတစ်ရာကို ပြုလုပ်ခဲ့ကြသလော။ (မလုပ်ခဲ့ပါ။) ၎င်းတို့သည် တရားမဝင်သော တစ်စုံတစ်ရာကိုဖြစ်စေ၊ အစိုးရကို ဆန့်ကျင်သည့် တစ်စုံတစ်ရာကိုဖြစ်စေ မပြုလုပ်ခဲ့ကြသကဲ့သို့ တရားဥပဒေကို ချိုးဖောက်ခြင်း သို့မဟုတ် ငြိမ်ဝပ်ပိပြားရေးကို နှောင့်ယှက်ခြင်း သာ၍ပင် မရှိခဲ့ကြပေ။ ဤလူများသည် အဘယ်အရာကို လုပ်ဆောင်နေခဲ့ကြသနည်း။ ၎င်းတို့သည် ဖန်ဆင်းခံများ၏ တာဝန်ကို ရိုးရှင်းစွာ ထမ်းဆောင်နေခဲ့ကြခြင်း ဖြစ်သည်။ ဤအလုပ်သည် ဤလောကတွင် အတန်ဖိုးအရှိဆုံး၊ အဓိပ္ပာယ်အရှိဆုံးနှင့် အတရားမျှတဆုံးသော အလုပ်အကိုင် ဖြစ်သည်။ သို့သော် ဤလောကသည် ဆိုးယုတ်ပြီး မှောင်မိုက်ကာ အဖြူကို အမည်းဟု ကြွေးကြော်သောကြောင့် အတရားမျှတဆုံး၊ အတန်ဖိုးအရှိဆုံးနှင့် အဓိပ္ပာယ်အရှိဆုံးသော အလုပ်အကိုင်ကို “သံသယဖြစ်ဖွယ်” ဟု ခေါ်ဆိုသည်။ ဤသည်မှာ စာတန်၏ အဓိပ္ပာယ်ဖွင့်ဆိုချက် ဖြစ်သည်။ စာတန်၏ အဓိပ္ပာယ်ဖွင့်ဆိုချက်သည် သမ္မာတရား ဖြစ်သလော။ ယင်းသည် အပြုသဘောဆောင်သလော။ (မဆောင်ပါ။) ယင်းမှာ သေချာပေါက် မဟုတ်ပေ။ သို့သော် ကြောက်တတ်သောလူများသည် ဤအဓိပ္ပာယ်ဖွင့်ဆိုချက်ကို ကြားသည့်အခါ ၎င်းတို့၏ စိတ်နှလုံးထဲ၌ ယင်းကို လုံးလုံးလျားလျား သဘောတူရုံသာမက စာတန်ထံမှ ဤအဓိပ္ပာယ်ဖွင့်ဆိုချက်ကိုလည်း လက်ခံကြသည်။ ရလဒ်အနေဖြင့် ၎င်းတို့သည် ဘုရားသခင်ကို ယုံကြည်ခြင်းနှင့် မိမိတို့၏ တာဝန်ကို တိတ်တဆိတ် ထမ်းဆောင်ခြင်းသည် မလျော်ကန်ဘဲ မှားယွင်းရမည်ဟုလည်း တွေးထင်ကြသည်။ တစ်နေ့တွင် ၎င်းတို့သည်လည်း လူ့အဖွဲ့အစည်းနှင့် အစိုးရ၏ ညှဉ်းပန်းနှိပ်စက်ခြင်းကို ခံရမည်ကိုလည်းကောင်း၊ ၎င်းတို့၏ဘက်မှ ခုခံချေပရန် နေရာမရှိဘဲ၊ ကူညီရန် သို့မဟုတ် ကယ်တင်ရန် မည်သူမျှမရှိဘဲ ဖြစ်မည်ကိုလည်းကောင်း အစဉ် ကြောက်ရွံ့နေကြသည်။ သို့ဖြစ်၍ ၎င်းတို့သည် မိမိတို့၏ ဘုရားသခင်ကို ယုံကြည်ခြင်းအကြောင်း လူများသိရှိသွားမည်ကို အထူးပင် ကြောက်ရွံ့ကြသည်။ ၎င်းတို့သည် မိမိတို့၏ စိတ်နှလုံးထဲ၌ ဘုရားသခင် ဖော်ပြခဲ့သော နှုတ်ကပတ်တော်များသည် သမ္မာတရားဖြစ်ကြောင်းကိုဖြစ်စေ၊ ဘုရားသခင်က လူတို့ကို လျှောက်လှမ်းရန် ဦးဆောင်သည့် လမ်းကြောင်းသည် မှန်သောလမ်းကြောင်းဖြစ်ကြောင်းကိုဖြစ်စေ အသိအမှတ်မပြုကြသည့်တိုင် ဘုရားသခင်ထံမှ ကောင်းချီးများကိုမူ ရရှိလိုကြသေးသည်။ ဤသည်မှာ ကွဲလွဲဆန့်ကျင်နေသည် မဟုတ်လော။ အဆုံးတွင် ၎င်းတို့သည် ဘုရားသခင်ကို ယုံကြည်ခြင်းနှင့် ထိုသို့သော ပတ်ဝန်းကျင်၌ ဤအခက်အခဲများကို ခံစားရခြင်းအတွက် အလွန်ပင် နစ်နာသည်ဟု ခံစားကြရသည်။ ၎င်းတို့သည် အဘယ်ကြောင့် နစ်နာသည်ဟု ခံစားကြရသနည်း။ အကြောင်းမှာ ၎င်းတို့သည် ဤလောကရှိ ဆိုးယုတ်သော အစိုးရစနစ်ကိုလည်းကောင်း၊ နတ်ဆိုးများနှင့် စာတန်များ၏ ဆိုးယုတ်သော အင်အားစုများကိုလည်းကောင်း အလွန် ကြောက်ရွံ့ကြပြီး နတ်ဆိုးများနှင့် စာတန်များက ၎င်းတို့ကို ညှဉ်းပန်းနှိပ်စက်ကာ ၎င်းတို့၏ အသက်ကို ယူဆောင်သွားမည်ကို အစဉ် ကြောက်ရွံ့နေကြသောကြောင့် ဖြစ်သည်။ ၎င်းတို့တွင် ဘုရားသခင်အပေါ် စစ်မှန်သော ယုံကြည်ခြင်း တစ်စုံတစ်ရာ မရှိသောကြောင့် ၎င်းတို့သည် မိမိတို့၏ တာဝန်ကို လုံးဝမထမ်းဆောင်သည်အထိပင် အထူးပင် သူရဲဘောကြောင်စွာ ပြုမူကြသည်။ လုံးဝ အန္တရာယ်မရှိပါက ၎င်းတို့သည် စုဝေးပွဲများ တက်ရောက်မည် သို့မဟုတ် ညီအစ်ကိုမောင်နှမများနှင့် ပေါင်းသင်းဆက်ဆံမည် သို့မဟုတ် အသင်းတော်အတွက် အမှုအရာအချို့ကို လုပ်ဆောင်မည် ဖြစ်သော်လည်း ၎င်းတို့သည် မိမိတို့ ဘုရားသခင်ကို ယုံကြည်ကြောင်း၊ အသင်းတော်၏ အစိတ်အပိုင်းတစ်ခုဖြစ်ကြောင်း ဝန်ခံရန် သို့မဟုတ် ဘုရားသခင်အတွက် သက်သေခံရန် သို့မဟုတ် မိမိတို့၏ တာဝန်ကို ထမ်းဆောင်ရန် ရပ်တည်ဖို့ ရိုးရှင်းစွာ မဝံ့ကြပေ၊ ၎င်းတို့သည် အလွန် ကြောက်ရွံ့ကြသည်။ ၎င်းတို့တွင် ဘုရားသခင်အပေါ် စစ်မှန်သော ယုံကြည်ခြင်း မရှိသော်လည်း ဘုရားသခင်ထံမှ ကောင်းချီးများနှင့် ကောင်းသောပန်းတိုင်တစ်ခုကိုမူ ရရှိလိုကြသေးသည်။ သင်တို့သည် ဤအရာကို ကွဲလွဲဆန့်ကျင်နေသည်ဟု ဆိုမည်လော။ (ဆိုပါမည်။) ၎င်းတို့၏ ကိုယ်ကျိုးစီးပွားများအပေါ် အာရုံစိုက်ခြင်းက ၎င်းတို့၏ စိတ်ကို ဝေဝါးစေခဲ့သည်မဟုတ်လော။ (ဝေဝါးစေခဲ့ပါသည်။) ဤလူများသည် ကိုယ်ကျိုးအတွက် လောဘစိတ်ဖြင့် လွှမ်းမိုးခံနေရသည်။ ၎င်းတို့သည် ဘုရားသခင်က အရာခပ်သိမ်းအပေါ် အချုပ်အခြာအာဏာကိုင်စွဲသည်ကို မယုံကြည်သည့်တိုင် ဘုရားသခင်ထံမှ ကောင်းချီးများကိုမူ ရရှိလိုကြသေးသည်။ ၎င်းတို့သည် အသင်းတော်၏အလုပ်နှင့် ညီအစ်ကိုမောင်နှမများ ထမ်းဆောင်နေသော တာဝန်တို့သည် တရားမျှတပြီး၊ တန်ဖိုးရှိကာ အဓိပ္ပာယ်ရှိသည်ကို မယုံကြည်ကြပေ။ ၎င်းတို့သည် အရေးကြီးသော တာဝန်များကို ထမ်းဆောင်ရန် အထူးပင် ကြောက်ရွံ့ကြသည်၊ သို့မဟုတ် ခေါင်းဆောင်များနှင့် အမှုဆောင်များက ၎င်းတို့ကို အပြင်ထွက်၍ ကိစ္စရပ်များကို ကိုင်တွယ်ရန် မကြာခဏ တောင်းဆိုမည်ကို ကြောက်ရွံ့ကြပြီး တစ်စုံတစ်ခု မှားယွင်းသွားပါက ၎င်းတို့ ပါဝင်ပတ်သက်သွားမည်ကို စိုးရိမ်ကြသည်။ ဤကြောက်တတ်သောလူများသည် အန္တရာယ်နှင့် ရင်ဆိုင်ရသည့်အခါ ယုဒများ ဖြစ်လာနိုင်ပြီး အသင်းတော်ကို သစ္စာဖောက်နိုင်သည်၊ ဤသည်မှာလည်း အန္တရာယ်ရှိသော ပုဂ္ဂိုလ်တစ်မျိုး ဖြစ်သည်။

ကြောက်တတ်သောသူများတွင် အခြားမည်သည့် သရုပ်သကန်များ ရှိသေးသနည်း။ ဤလူတို့သည် အချိန်မရွေး ဘုရားသခင်၏နာမတော်ကို ငြင်းပယ်ပြီး စွန့်ပယ်နိုင်သည်၊ အချိန်မရွေး ဘုရားသခင်ကို သစ္စာဖောက်နိုင်သည်၊ အချိန်မရွေး ယုဒများ ဖြစ်လာနိုင်သည်။ ကြောက်တတ်သောသူများသည် ကောင်းကင်နိုင်ငံတော်သို့ ဝင်စားရန် မထိုက်တန်ပေ၊ ဤသည်မှာ မှန်ကန်သည် မဟုတ်လော။ (ဟုတ်ပါသည်။) ကြောက်တတ်သောသူများ၏ သေနိုင်လောက်သော အားနည်းချက်မှာ အဘယ်နည်း။ (၎င်းတို့သည် သေခြင်းကို ကြောက်ရွံ့ပြီး သစ္စာဖောက်မှုကို လုပ်ဆောင်နိုင်သည်။) ဤလူတို့သည် သိက္ခာမဲ့စွာ ရှင်သန်နေထိုင်ကြသည်၊ ၎င်းတို့သည် အသက်ရှင်ခြင်းကို တပ်မက်ပြီး သေခြင်းကို ကြောက်ရွံ့ကြသည်။ သေခြင်းကို ကြောက်ရွံ့ခြင်းသည် ၎င်းတို့၏ သေနိုင်လောက်သော အားနည်းချက် ဖြစ်သည်။ ၎င်းတို့ကို သေအောင်မလုပ်သရွေ့ ၎င်းတို့သည် မည်သည့်အရာကိုမဆို လုပ်ဆောင်ရန် လိုလားကြလေသည်။ ၎င်းတို့ အသက်ရှင်နေနိုင်သရွေ့ ယုဒတစ်ဦးဖြစ်လာခြင်းဖြစ်စေ၊ ပျက်စီးခြင်း၏သားတစ်ဦး ဖြစ်လာခြင်းဖြစ်စေ သို့မဟုတ် ကျိန်ခြင်းခံရသူတစ်ဦး ဖြစ်လာခြင်းဖြစ်စေ မည်သည့်အရာကိုမဆို လုပ်ဆောင်လိုကြသည်။ အသက်ရှင်ခြင်းသည် ၎င်းတို့၏ အမြင့်မားဆုံးသော ပန်းတိုင်ဖြစ်သည်။ လူတို့၏ သေရေးရှင်ရေးသည် ဘုရားသခင်၏ လက်ထဲတွင် ရှိကြောင်း၊ ဘုရားသခင်သည် လူတို့၏ ကံကြမ္မာကို ထိန်းချုပ်ကြောင်း၊ အချုပ်အခြာအာဏာကိုင်စွဲကြောင်းနှင့် စီစဉ်ညွှန်ကြားကြောင်း၊ လူတို့သည် ဘုရားသခင်၏ စီစဉ်ညွှန်ကြားခြင်းများနှင့် စီစဉ်မှုများကို ကျိုးနွံနာခံသင့်ကြောင်း သင်မည်သို့ပင် မိတ်သဟာယဖွဲ့စေကာမူ ၎င်းတို့သည် ဤနှုတ်ကပတ်တော်များကို မယုံကြည်ကြသကဲ့သို့ လက်မခံကြပေ။ ၎င်းတို့သည် လူသားတစ်ဦးအဖြစ် ပြန်လည်မွေးဖွားလာရခြင်းသည် ရှားပါးသော အခွင့်အရေးတစ်ခုဖြစ်သောကြောင့် သေ၍လုံးဝမဖြစ်ဟု ထင်မှတ်ကြသည်၊ ၎င်းတို့ သေဆုံးပြီး ၎င်းတို့၏ ဇာတိပကတိ ပျက်စီးသွားသည်နှင့်တစ်ပြိုင်နက် ၎င်းတို့၏ စိတ်ဝိညာဉ်သည် တိရစ္ဆာန်တစ်ကောင်အဖြစ် ပြန်လည်မွေးဖွားလာမည် သို့မဟုတ် လေလွင့်နေသော တစ္ဆေတစ်ကောင် ဖြစ်လာမည်ဖြစ်ပြီး လူသားတစ်ဦးအဖြစ် ပြန်လည်မွေးဖွားလာရန် အခွင့်အရေး မည်သည့်အခါမျှ ထပ်ရတော့မည် မဟုတ်ဟုလည်း ၎င်းတို့ ထင်မှတ်ကြသည်။ သို့ဖြစ်၍ ၎င်းတို့သည် သေခြင်းကို အထူးပင် ကြောက်ရွံ့ကြသည်။ ၎င်းတို့အတွက် သေခြင်းသည် နောင်ဘဝအတွက် ကောင်းသောအခွင့်အရေးတစ်ခုမဟုတ်သကဲ့သို့ အခြားသော ပြန်လည်မွေးဖွားခြင်းတစ်ခုအတွက် အစပြုခြင်းအသစ်တစ်ခုလည်း မဟုတ်ဘဲ ကြီးမားသော ဘေးအန္တရာယ်တစ်ခု ဖြစ်သည်။ သို့ဖြစ်၍ ၎င်းတို့သည် မိမိတို့၏ အသက်ကို ကာကွယ်ရန် မည်သည့်အဖိုးအခကိုမျှ မငဲ့ကွက်ကြပေ။ အခြားသူများကို သစ္စာဖောက်ရခြင်း သို့မဟုတ် အသင်းတော်၏အလုပ်ကို မည်သို့သော ပျက်စီးမှုကိုမဆို ဖြစ်စေခြင်းကို ဆိုလိုလျှင်ပင် ၎င်းတို့သည် ထိုသို့ပြုလုပ်ရန် တွန့်ဆုတ်မည်မဟုတ်ပေ၊ ဘုရားသခင်၏ နာမတော်ကို စွန့်လွှတ်ရခြင်းကို ဆိုလိုလျှင်ပင် အကျိုးဆက်များကို ၎င်းတို့ ဂရုမစိုက်ကြပေ၊ ၎င်းတို့သည် လုံခြုံစွာ အသက်ရှင်နေထိုင်ရေးကိုသာ ဂရုစိုက်ကြသည်။ ဤသည်တို့မှာ မည်သို့သော လူစားမျိုးများ ဖြစ်ကြသနည်း။ (သိက္ခာမဲ့စွာ ရှင်သန်နေသူများဖြစ်သည်။) ၎င်းတို့သည် နိမ့်ကျသော ဖြစ်တည်မှုတစ်ခုကို ရှည်ကြာအောင် လုပ်သည့်အောက်တန်းစားများဖြစ်သည်။ ၎င်းတို့သည် ဂုဏ်သိက္ခာ သို့မဟုတ် တည်ကြည်မှုမရှိဘဲ အသက်ရှင်နေထိုင်ကြပြီး အသက်ရှင်နေရန်အတွက်သာ မည်သည့်အရာကိုမဆို လုပ်ဆောင်လိုစိတ်ရှိကာ မည်သည့်ယုတ်ညံ့သော အမှုကိုမဆို ပြုလုပ်ဝံ့ကြသည်။ အချို့လူများသည် အန္တရာယ်ရှိသော ပတ်ဝန်းကျင်တစ်ခုနှင့် မကြုံတွေ့မီကပင် မိမိတို့၏ စိတ်နှလုံးထဲ၌ မည်သို့လုပ်ဆောင်ရမည်ကို တွက်ချက်ထားပြီးဖြစ်သည်၊ “ကျွန်ုပ်သာ အဖမ်းခံရလျှင် ဖော်ကောင်လုပ်လိုက်မည်။ အဆင်းနီသော နဂါးကြီးက သင်တို့ကို ညှဉ်းပန်းနှိပ်စက်ပြီး ခြိမ်းခြောက်ကာ ကြောက်လန့်စေလျက် အသင်းတော်ကို သစ္စာဖောက်ရန် အတင်းအကျပ်ခိုင်းသည့်အခါ သင်တို့အားလုံးက စကားတစ်ခွန်းမျှ ပြောဆိုရန် ငြင်းဆန်ကြသည်။ ကောင်းပြီ၊ ကျွန်ုပ်သည် ဖော်ကောင်လုပ်ရမည့်အစား ခန္ဓာဒုက္ခကို သာ၍ခံယူလိုသော သင်တို့ကဲ့သို့ မမိုက်မဲပါ။ ကျွန်ုပ်သည် အရိုက်မခံရမီ သို့မဟုတ် ခြိမ်းခြောက်မခံရမီကပင် ဖော်ကောင်လုပ်မည်၊ ကျွန်ုပ် မည်မျှ ဉာဏ်ကောင်းသည်ကို ကြည့်ပါ။ ‘ဉာဏ်အမြော်အမြင်ရှိသူတစ်ဦးသည် အခြေအနေကို နာခံ၏’ ဟူသော ဆိုရိုးစကားအတိုင်းပင်။ ကျွန်ုပ်က အသင်းတော်မှ ညီအစ်ကိုမောင်နှမများကို သစ္စာဖောက်ခြင်းနှင့်ပတ်သက်၍ မည်သည့်အရာက ဤမျှ ဆိုးရွားနေသနည်း။ လူတိုင်း တစ်ကိုယ်ကောင်းဆန်ရမည် မဟုတ်လော။ မိမိကိုယ်ကို မစောင့်ရှောက်ခြင်းသည် မိုက်မဲခြင်းသက်သက် မဟုတ်လော” ဟူ၍ ဖြစ်သည်။ မည်သည့်အရာမျှ မဖြစ်ပျက်မီကပင် ၎င်းတို့သည် မိမိတို့ကိုယ်ကို မည်သို့ ကာကွယ်ရမည်ကို ကြံစည်ထားပြီးဖြစ်သည်။ ၎င်းတို့သည် ဤအရာအားလုံးကို အချိန်အတော်ကြာကတည်းက စဉ်းစားထားပြီးဖြစ်သည်။ ၎င်းတို့ ကျင့်ကြံပြုမူပုံအတွက် ၎င်းတို့၏ ယုံကြည်ချက်မှာ အဘယ်နည်း။ “လူတစ်ဦးသည် ဘဝတွင် အဘယ်ကြောင့် မိမိကိုယ်ကို ခက်ခဲအောင် ပြုလုပ်သင့်သနည်း။ အဘယ်ကြောင့် ဤမျှ ခေါင်းမာရမည်နည်း။ ကိုယ့်အပေါ်ကိုယ် ကောင်းမှသာလျှင် ဤဘဝသည် အချည်းနှီး အသက်ရှင်ခဲ့ရခြင်း မဖြစ်ပေ” ဟူ၍ ဖြစ်သည်။ ဤသည်မှာ ၎င်းတို့ ကျင့်ကြံပြုမူခြင်းအတွက် ၎င်းတို့၏ ယုံကြည်ချက် ဖြစ်သည်။ ၎င်းတို့တွင် ကိုယ်ကျင့်တရားဆိုင်ရာ စည်းမျဉ်းများ မရှိပေ။ ဤကဲ့သို့သော လူများနှင့်ပတ်သက်၍ မည်သို့လုပ်ဆောင်သင့်သည်ဟု သင်တို့ ထင်သနည်း။ (ထိုသို့သောလူများကို တွေ့ရှိပါက ၎င်းတို့ကို ဉာဏ်ပညာဖြင့် ရှင်းလင်းပစ်ရမည်၊ ၎င်းတို့သည် အချိန်ကိုက်ဗုံးများ ဖြစ်ကြပါသည်။) မှန်ပေသည်၊ ၎င်းတို့သည် အချိန်ကိုက်ဗုံးများ ဖြစ်ကြသည်။ ၎င်းတို့သည် တကယ့်ကို ကြောက်တတ်ကြပြီး အန္တရာယ် ကျရောက်လာသည့်အခါ အသင်းတော်ကို သစ္စာဖောက်ကြလိမ့်မည်။ တစ်စုံတစ်ဦးတွင် ပုံမှန်လူ့သဘာဝရှိပါက ၎င်းတို့သည် အန္တရာယ်ရှိသော ပတ်ဝန်းကျင်များကို တုံ့ပြန်ရန် ဉာဏ်ပညာရှိသော နည်းလမ်းများကို အသုံးပြုကြလိမ့်မည်ဖြစ်ပြီး ဘုရားသခင်အပေါ် စစ်မှန်သော ယုံကြည်ခြင်း ရှိကြလိမ့်မည်။ ၎င်းတို့သည် စုဝေးပွဲများ တက်ရောက်ခြင်း သို့မဟုတ် မိမိတို့၏ တာဝန်ကို ထမ်းဆောင်ခြင်းကို အဟန့်အတားဖြစ်စေမည်မဟုတ်ဘဲ မိမိတို့၏ ဝိညာဉ်ရင့်ကျက်မှုနှင့် အခြေအနေများအရ ဘုရားသခင်အတွက် မိမိတို့ကိုယ်ကို အကောင်းဆုံး အသုံးခံကြလိမ့်မည်။ ဤသည်မှာ ပုံမှန်လူ့သဘာဝ၏ ထုတ်ဖော်ခြင်း ဖြစ်သည်။ သို့သော် ကြောက်တတ်သောသူများသည် မိမိတို့၏ အသက်ကို အထူးပင် တန်ဖိုးထားကြသည်၊ ၎င်းတို့သည် အသက်ရှင်ခြင်းကို တပ်မက်ပြီး သေခြင်းကို ကြောက်ရွံ့ကြကာ မိမိတို့၏ အသက်ကို အရာအားလုံးထက် တန်ဖိုးထားကြသည်။ ၎င်းတို့တွင် ဘုရားသခင်အပေါ် စစ်မှန်သော ယုံကြည်ခြင်းမရှိဘဲ ဘုရားသခင်သည် အရာခပ်သိမ်းအပေါ် အချုပ်အခြာအာဏာ ကိုင်စွဲသည်ကို မမြင်နိုင်ကြပေ။ သို့ဖြစ်၍ နှိပ်စက်ညှဉ်းပန်းမှုနှင့် ရင်ဆိုင်ရသည့်အခါ ၎င်းတို့သည် ကြောက်တတ်သောသူများအဖြစ် အလိုအလျောက် ထုတ်ဖော်ခြင်းခံကြရသည်။ ကြောက်တတ်သောသူများသည် မိမိတို့ကိုယ်ကို ကာကွယ်ရန်အလို့ငှာ ယုဒများ ဖြစ်လာနိုင်သည်။ ထိုသို့သောလူများသည် အန္တရာယ်ရှိသော ပုဂ္ဂိုလ်များ ဖြစ်ကြသည်၊ ၎င်းတို့သည် ကြောက်မက်ဖွယ်ကောင်းသော လူပုဂ္ဂိုလ်များ ဖြစ်ကြသည်။ အသင်းတော်သည် ၎င်းတို့ကို မည်သည့်အလုပ်ကိုမျှ လုံးဝ ခန့်အပ်၍မရနိုင်သကဲ့သို့ မည်သည့်တာဝန်ကိုမျှလည်း ထမ်းဆောင်ခွင့်မပြုနိုင်ပေ။ သို့တည်းမဟုတ်ပါက ၎င်းတို့သည် သစ္စာဖောက်လုပ်ရပ်တွင် ပါဝင်ပါက အသင်းတော်၏ အလုပ်အပေါ် ပျက်စီးမှုသည် အလွန်ကြီးမားလိမ့်မည်၊ ယင်းသည် အကျိုးထက် အပြစ်က ပိုများစေလိမ့်မည်။

ကြောက်တတ်ပြီး သံယဖြစ်တတ်သောသူများ၏ သံသယဖြစ်ခြင်းသည် မည်သို့ ပေါ်လွင်ထင်ရှားသနည်း။ အချို့လူများသည် ဘုရားအိမ်တော်၏ အလုပ်နှင့်ဆိုင်သော ကဏ္ဍအမျိုးမျိုးကို မည်သည့်အခါမျှ ရှင်းလင်းစွာ မမြင်နိုင်ကြပေ။ ဘုရားသခင်သည် အတိအကျ မည်သည့်အလုပ်ကို လုပ်ဆောင်နေသည်ကိုဖြစ်စေ၊ ဘုရားသခင် ပြောဆိုသော နှုတ်ကပတ်တော်များသည် သမ္မာတရား ဟုတ်မဟုတ်ကိုဖြစ်စေ ၎င်းတို့ မသိကြပေ။ ၎င်းတို့တွင် ဤကိစ္စရပ်များအပေါ် မှန်ကန်သော နားလည်သဘောပေါက်မှု သို့မဟုတ် ရှုထောင့်အမြင် မရှိသောကြောင့် ဘုရားအိမ်တော်၏ အလုပ်တွင် အတိအကျ မည်သည့်အရာကို လုပ်ဆောင်နေသည်ကိုဖြစ်စေ၊ ဤအလုပ်သည် မည်သည့်ရလဒ်များကို ရရှိရန် ရည်မှန်းသည်ကိုဖြစ်စေ၊ ယင်းကို လူတို့ကို ကယ်တင်ရန် ရည်ရွယ်ချက်ဖြင့် လုပ်ဆောင်ခြင်း ဟုတ်မဟုတ်ကိုဖြစ်စေ ၎င်းတို့ အတည်မပြုနိုင်ကြပေ။ ဤအရာများ တစ်ခုကိုမျှ ၎င်းတို့ ရှင်းလင်းစွာ မမြင်နိုင်ကြပေ။ အသင်းတော်ဆိုသည်မှာ အဘယ်အရာဖြစ်သည်ကိုလည်း ၎င်းတို့ ရှင်းလင်းစွာ မသိကြပေ။ တရားဒေသနာ မည်မျှပင် ကြားရပါစေ၊ ၎င်းတို့သည် သမ္မာတရားကို အနည်းငယ်မျှပင် နားမလည်ကြပေ။ ၎င်းတို့သည် မိမိတို့၏ တာဝန်များကို ထမ်းဆောင်နေသော ညီအစ်ကိုမောင်နှမများအပေါ် အစဉ်သဖြင့် သံသယများ ရှိကြပြီး “ဤလူတို့သည် နေ့စဉ် အဝင်အထွက် မပြတ်ဘဲ အဆက်မပြတ် အလုပ်များနေကြသည်၊ ၎င်းတို့ အတိအကျ မည်သည့်အရာကို လုပ်နေကြသနည်း” ဟု မိမိဘာသာ တွေးတောကြသည်။ အထူးသဖြင့် အဆင်းနီသော နဂါးကြီး၏ နိုင်ငံတွင် ဘုရားသခင်ကို ယုံကြည်ပြီး တာဝန်များကို ထမ်းဆောင်သည့် အခြေအနေတွင် ခေါင်းဆောင်များနှင့် အမှုဆောင်များသည် အုပ်ချုပ်ရေးဆိုင်ရာအလုပ်၊ ဝန်ထမ်းရေးရာအလုပ်၊ အထွေထွေ ရေးရာအလုပ်ကဲ့သို့သော အသင်းတော်အလုပ်၏ ကိစ္စရပ်အချို့နှင့် အထူးသဖြင့် စွန့်စားရမှုများ ပါဝင်သော အလုပ်အချို့ကို သာမန် ညီအစ်ကိုမောင်နှမများအား အသိမပေးဘဲ မိတ်သဟာယဖွဲ့ကာ ဆွေးနွေးကြသည်။ ဤသည်မှာ ၎င်းတို့ကို ကာကွယ်ခြင်းဖြစ်သည်၊ ၎င်းတို့ကို ထိခိုက်စေခြင်း မဟုတ်ပေ။ သို့သော် အချို့လူများသည် ဤအရာကို နားမလည်ဘဲ ဤအရာများအကြောင်းကို အစဉ် စုံစမ်းမေးမြန်းလိုကြသည်။ ဥပမာအားဖြင့် ၎င်းတို့သည် စာအုပ်များကို မည်သည့်နေရာတွင် ပုံနှိပ်သည် သို့မဟုတ် အချို့သော ခေါင်းဆောင်များနှင့် အမှုဆောင်များကို မည်သည့်နေရာတွင် ဧည့်ခံထားသည်ကို စုံစမ်းမေးမြန်းကြသည်။ ဤအရာများကို သိရှိခြင်းက သင့်အတွက် အကျိုးရှိမည်လော။ (မရှိပါ။) ဤအရာများကို မသိခြင်းဖြင့် သင် တစ်စုံတစ်ရာ ဆုံးရှုံးမှု ရှိပါသလော။ (မရှိပါ။) ဤအရာများကို မသိခြင်းသည် သင်၏ ဘုရားသခင်၏ နှုတ်ကပတ်တော်များကို စားသောက်ခြင်းအပေါ် သက်ရောက်မှုမရှိ၊ သင်၏ သမ္မာတရားကို ရရှိခြင်းအပေါ် သက်ရောက်မှုမရှိ၊ သင်၏ အသက်ဝင်ရောက်မှု သို့မဟုတ် သင်၏ စိတ်သဘောထား ပြောင်းလဲခြင်းကိုလည်း သေချာပေါက် အဟန့်အတားမဖြစ်စေပေ။ သို့ဖြစ်၍ သင်သည် ဤကိစ္စရပ်များကို စုံစမ်းမေးမြန်းပြီး လေ့လာစူးစမ်းရန် မလိုအပ်သည် မဟုတ်လော။ ဧည့်ခံခြင်းတာဝန်ကို ထမ်းဆောင်သော အချို့လူများသည် အစဉ်သဖြင့် သံသယဖြစ်တတ်ကြသည်။ ခေါင်းဆောင်များနှင့် အမှုဆောင်များသည် အသင်းတော်အလုပ်နှင့်ပတ်သက်၍ ၎င်းတို့၏ မိတ်သဟာယဖွဲ့ခြင်းများနှင့် ဆွေးနွေးမှုများကို ၎င်းတို့အား အသိမပေးသည့်အခါ ၎င်းတို့က “အဘယ်ကြောင့် ခေါင်းဆောင်များနှင့် အမှုဆောင်များသည် ကျွန်ုပ်၏ နောက်ကွယ်တွင် အစဉ် စုဝေးပြီး မိတ်သဟာယဖွဲ့နေကြသနည်း။ ၎င်းတို့ မည်သည့်လှုပ်ရှားမှုများကို လုပ်ဆောင်နေကြသနည်း” ဟု တွေးတောကြသည်။ ၎င်းတို့သည် အချို့သော ခေါင်းဆောင်များနှင့် အမှုဆောင်များ၏ ကိုယ်ရေးကိုယ်တာ အချက်အလက်များကို မသိရှိကြသည့်အခါ “အဘယ်ကြောင့် ၎င်းတို့သည် ဤအရာကို ကျွန်ုပ်အား အသိမပေးကြသနည်း။ ကျွန်ုပ်သည် ၎င်းတို့၏ အမည်များ၊ ၎င်းတို့ နေထိုင်ရာ သို့မဟုတ် ၎င်းတို့၏ အမှန်တကယ် အခြေအနေကို မသိပေ။ ဤလူတို့သည် ဘုရားသခင်ကို ကျွန်ုပ်၏ ယုံကြည်လက်ခံခြင်းတွင် ကျွန်ုပ်ကို ဦးဆောင်နေစဉ် ကျွန်ုပ်ကို လှည့်ဖြားနိုင်သလော သို့မဟုတ် ထိခိုက်စေနိုင်သလော” ဟု စတင်၍ တွေးတောကြသည်။ ယဇ်ပူဇော်သက္ကာများ ပါဝင်သော အလုပ် သို့မဟုတ် အချို့သော အန္တရာယ်ရှိသော အလုပ်ကဲ့သို့သော ထိလွယ်ရှလွယ်သည့် အလုပ်အချို့လည်း ရှိသည်၊ ဤအရာများသည် မူလကတည်းက မမေးမြန်းသင့်သော အရာများ ဖြစ်သည့်တိုင် ဤလူတို့သည် ၎င်းတို့အကြောင်းကို အစဉ် စုံစမ်းမေးမြန်းလိုကြသည်။ အခြားသူများက ၎င်းတို့အား အဖြေမပေးသည့်အခါ ၎င်းတို့သည် သာ၍ပင် သံသယဖြစ်လာကြသည်။ အထူးသဖြင့် မူလကတည်းက ဘုရားသခင်အပေါ် ယုံကြည်ခြင်း များစွာမရှိခဲ့သော အချို့လူများ ရှိသည်၊ ဘုရားသခင်ကို ယုံကြည်လာပြီးနောက် ၎င်းတို့၏ မိသားစုစီးပွားရေး ပိုမိုကောင်းမွန်လာသည်ကိုလည်းကောင်း၊ ၎င်းတို့၏ မိသားစုဝင်များ ကျန်းမာနေသည်ကိုလည်းကောင်း တွေ့မြင်ရသည့်အခါ ဤသည်မှာ ဘုရားသခင်၏ ကျေးဇူးတော်နှင့် ကောင်းချီးမင်္ဂလာဖြစ်သည်ဟု ၎င်းတို့ ထင်မှတ်ကြသည်။ ဤခဏတာ ပျော်ရွှင်မှုမှနေ၍ ၎င်းတို့သည် ငွေအနည်းငယ်ကို လှူဒါန်းကြသော်လည်း ထို့နောက်တွင် “ကျွန်ုပ် လှူဒါန်းခဲ့သော ငွေကို မည်သည့်နေရာတွင် သုံးစွဲခဲ့သနည်း။ ယင်းကို အသင်းတော်အလုပ်အတွက် အသုံးပြုခဲ့သလား။ ယင်းကို စီးပွားရေးတွင် ရင်းနှီးမြှုပ်နှံခဲ့သလား သို့မဟုတ် တရားမဝင်သော လှုပ်ရှားမှုများအတွက် အသုံးပြုခဲ့သလား” ဟု စတင်၍ တွေးတောကြသည်။ ၎င်းတို့သည် ဤအရာများအကြောင်းကို အစဉ် စုံစမ်းမေးမြန်းပြီး ရှာဖွေလိုကြကာ ဤအရာများ၏ အရင်းစစ်အမြစ်စစ်ကို အစဉ် သိလိုကြသည်။ အချို့လူများ၏ သံသယများမှာ သာ၍ပင် ပြင်းထန်သည်။ ဥပမာအားဖြင့် အသင်းတော်သည် အလုပ်၏ လိုအပ်ချက်များကြောင့် အချို့သော စက်ပစ္စည်း သို့မဟုတ် ကိရိယာများကို ဝယ်ယူသည့်အခါ သို့မဟုတ် မိမိတို့၏ တာဝန်ကို ထမ်းဆောင်နေသောသူတို့၏ နေ့စဉ်အသက်တာများအတွက် အချို့သော စောင့်ရှောက်မှုနှင့် အကူအညီများကို ပေးသည့်အခါ ဤသို့သော သံသယဖြစ်တတ်သည့်လူစားမျိုးက “ငွေကို နေရာအများအပြားတွင် သုံးစွဲနေသည်၊ ယင်းမှာ မည်သည့်နေရာမှ လာသနည်း။ အသင်းတော်သည်လည်း စီးပွားရေးတစ်မျိုးမျိုး လုပ်ဆောင်နေပါသလား။ ယင်းတွင် ချမ်းသာသော နာယက သို့မဟုတ် နောက်ကွယ်မှ အားကောင်းသော ကျောထောက်နောက်ခံ တစ်မျိုးမျိုး ရှိပါသလား။ အသင်းတော်ကို ထောက်ပံ့နေသော အဖွဲ့အချို့ ရှိပါသလား” ဟု အစဉ် သံသယဝင်သည်။ အထူးသဖြင့် အသင်းတော်ကို အသရေဖျက်သော အာဏာပိုင်များထံမှ အခြေအမြစ်မရှိသော ကောလာဟလများနှင့် နတ်ဆိုးဆန်သော စကားအချို့ကို ၎င်းတို့ ကြားသိရသည့်အခါ၊ အသင်းတော်မှ မည်သူမည်ဝါက လူသတ်ပြီး ဥပဒေချိုးဖောက်ခဲ့သည်၊ မည်သူမည်ဝါသည် နိုင်ငံတော်မှ အလိုရှိသော ရာဇဝတ်ကောင်ဖြစ်သည်၊ မည်သူမည်ဝါက ငွေအမြောက်အမြားဖြင့် နိုင်ငံရပ်ခြားသို့ ထွက်ပြေးခဲ့သည် စသည်ဖြင့် စွပ်စွဲချက်များကို ကြားသိရသည့်အခါ အသင်းတော်နှင့် ဘုရားသခင်၏ အလုပ်အပေါ် ၎င်းတို့၏ သံသယများသည် သာ၍ပင် ပြင်းထန်လာသည်။ ထိုသို့သောလူများတွင် ပုံမှန်စဉ်းစားတွေးခေါ်မှု ရှိသလော။ ယုံကြည်သူများ လိုက်နာသင့်သော စည်းမျဉ်းများကို ၎င်းတို့ ရှင်းလင်းစွာ မြင်နိုင်သလော။ လူအများစုအတွက်မူ ဤသည်မှာ ဘုရားသခင်၏ အလုပ်ဖြစ်ကြောင်း ၎င်းတို့ သေချာသွားသည်နှင့်တစ်ပြိုင်နက် ဘုရားသခင်အပေါ် သံသယများ မရှိတော့ပေ။ အသင်းတော်၌ မည်သို့သော ပြဿနာများ သို့မဟုတ် မည်သို့သော လူစားမျိုးများ ပေါ်ပေါက်လာပါစေ ၎င်းတို့သည် ဘုရားသခင်၏ နှုတ်ကပတ်တော်များအတိုင်း ချဉ်းကပ်နိုင်ကြသည်။ ဆိုးယုတ်သောလူများ သို့မဟုတ် အန္တိခရစ်များက နှောင့်ယှက်မှုများ ဖြစ်စေလျှင်ပင် ၎င်းတို့သည် ယင်းကို မှန်ကန်စွာ နားလည်သဘောပေါက်နိုင်သည်။ ၎င်းတို့သည် ဘုရားသခင်အပေါ်ဖြစ်စေ၊ ဘုရားသခင်၏ အလုပ်အပေါ်ဖြစ်စေ၊ အသင်းတော်အပေါ်ဖြစ်စေ၊ ဘုရားအိမ်တော်အပေါ် မည်သည့်အခါမျှ သံသယများ မရှိကြပေ။ အများဆုံးအနေဖြင့် ၎င်းတို့သည် အချို့သော လူပုဂ္ဂိုလ်များအပေါ် ထင်မြင်ချက်များ သို့မဟုတ် ဘုရားသခင်၏ အလုပ်အပေါ် အယူအဆအချို့ ရှိနိုင်သော်လည်း ဤအရာများကို အသင်းတော်အသက်တာ၌ အသက်ရှင်နေထိုင်ခြင်းမှတစ်ဆင့် တဖြည်းဖြည်း ဖြေရှင်းနိုင်သည်။ သို့သော် သံသယ ဖြစ်တတ်သောသူများမှာမူ ကွဲပြားသည်။ ဘုရားသခင်ကို ၎င်းတို့၏ ယုံကြည်လက်ခံခြင်း အစကတည်းက ၎င်းတို့သည် သံသယများနှင့် အယူအဆအမျိုးမျိုးကို သယ်ဆောင်လာကြသည်။ ၎င်းတို့သည် ဘုရားသခင်၏ နှုတ်ကပတ်တော်များမှာ သမ္မာတရား ဟုတ်မဟုတ် မသေချာ၊ ဘုရားသခင်က ဤနှုတ်ကပတ်တော်များကို ဖော်ပြခြင်းသည် ဘုရားသခင်၏ အလုပ် ဟုတ်မဟုတ် မသေချာ၊ ညီအစ်ကိုမောင်နှမများ အတူတကွ စုဝေးခြင်းသည် ဘုရားသခင်၏ အသင်းတော် ဟုတ်မဟုတ်ကို သာ၍ပင် မသေချာကြပေ။ ၎င်းတို့သည် အဆက်မပြတ် သံသယများ ထားရှိပြီး ၎င်းတို့၏ သံသယများ မှန်ကန်ကြောင်း သက်သေပြရန် အချက်အလက်ဆိုင်ရာ သက်သေများကို အစဉ် ရှာဖွေနေကြသည်။ ဤသည်မှာ မည်သို့သော သဘောထားမျိုး ဖြစ်သနည်း။ ဤသို့သော သဘောထားမျိုးရှိသောသူများသည် ဘုရားသခင်ကို ၎င်းတို့၏ ယုံကြည်လက်ခံခြင်းတွင် သမ္မာတရားကို နားလည်နိုင်သည်ဟု သင်တို့ ထင်သလော။ (မထင်ပါ။) ၎င်းတို့သည် သမ္မာတရားကို မည်သည့်အခါမျှ နားလည်နိုင်မည်မဟုတ်ပေ။ ၎င်းတို့၏ စိတ်နှလုံးထဲတွင် မည်သည့်အရာများကို အများဆုံး အာရုံစိုက်ကြသနည်း။ ၎င်းတို့သည် အစဉ် စဉ်းစားတွေးတောနေကြသည်မှာ “ဤလူတို့သည် မည်သူများ ဖြစ်ကြသနည်း။ ဤသည်မှာ လူမှုရေးအဖွဲ့အစည်း တစ်မျိုးမျိုးလော။ ကျွန်ုပ်က ၎င်းတို့ကို ဧည့်ခံနေစဉ် ဘုရားအိမ်တော်သည် ဤလူတို့၏ နေထိုင်စားသောက်စရိတ်များကို ထောက်ပံ့ပေးသော်လည်း ၎င်းတို့၏ ဧည့်ခံသူဖြစ်ခြင်းဖြင့် ကျွန်ုပ်သည် စွန့်စားနေရဆဲ ဖြစ်သည်။ သို့ဆိုလျှင် ဘုရားသခင်သည် ကျွန်ုပ်၏ ကောင်းမှုများကို အမှတ်ရမည်လော။ ဘုရားသခင်က ကျွန်ုပ်၏ ကောင်းမှုများကို အမှတ်မရပါက ကျွန်ုပ်၏ ဧည့်ခံခြင်းသည် အချည်းနှီး ဖြစ်သွားမည် မဟုတ်လော” ဟူ၍ ဖြစ်သည်။ ၎င်းတို့၏ စိတ်နှလုံးထဲတွင် အစဉ် ထိုသို့သော သံသယများ ရှိနေကြသည်။ ၎င်းတို့သည် ညီအစ်ကိုမောင်နှမများကို စိတ်လိုကိုယ်လျောက် ဧည့်ခံသည်ဟု သင်တို့ ထင်ပါသလော။ (မထင်ပါ။) ၎င်းတို့သည် ကောင်းချီးမင်္ဂလာများ ရရှိရန် လိုအင်ဆန္ဒဖြင့် လုံးလုံးပြုလုပ်ခြင်း ဖြစ်သော်လည်း စိတ်ထဲတွင်မူ သံသယများဖြင့် ပြည့်နှက်နေဆဲဖြစ်သည်။ အထူးသဖြင့် ၎င်းတို့ ရှင်းလင်းစွာ မမြင်နိုင်သော၊ ၎င်းတို့၏ အယူအဆများအရ အပျက်သဘောဆောင်သည်ဟု မှတ်ယူသော အချို့အရာများကို ကြားရသည့်အခါ ၎င်းတို့၏ စိတ်နှလုံးထဲရှိ သံသယများသည် ပို၍ပင် တိုးပွားလာသည်။ ဥပမာအားဖြင့် စုဝေးပွဲများအတွင်း တစ်စုံတစ်ဦးသည် အဆင်းနီသော နဂါးကြီး၏ အစိုးရ၏ လုပ်ဆောင်ချက်များနှင့် နတ်ဆိုးဘုရင်များ၏ အကျည်းတန်သော မျက်နှာများ ပါဝင်သည့် အကြောင်းအရာများကို ထုတ်ဖော်ပြောဆိုနိုင်သည်၊ သို့မဟုတ် တစ်ခါတစ်ရံ သမ္မာတရားကို မိတ်သဟာယဖွဲ့ခြင်းသည် အဆင်းနီသော နဂါးကြီးက လုပ်ဆောင်သော ဖိနှိပ်မှုနှင့် ဖမ်းဆီးမှုများ၊ အဆင်းနီသော နဂါးကြီး၏ သဘာဝ အနှစ်သာရ စသည်တို့ကို ထိမိသွားနိုင်သည်။ ဤအကြောင်းအရာများသည် အမှန်တကယ်တွင် နိုင်ငံရေးနှင့် မပတ်သက်ပေ၊ ၎င်းတို့သည် လူတို့အား အဆင်းနီသော နဂါးကြီးကို ပိုင်းခြားသိမြင်တတ်ရန်နှင့် ၎င်း၏ မျက်နှာကို ရှင်းလင်းစွာ မြင်တတ်ရန် ကူညီပေးရုံသာဖြစ်ပြီး သို့မှသာ ၎င်းတို့သည် အဆင်းနီသော နဂါးကြီးကို မုန်းတီးပြီး ငြင်းပယ်နိုင်ကာ စာတန်၏ စွမ်းအားဖြင့် ဘောင်ခတ်ခြင်းနှင့် ချည်နှောင်ခြင်းကို မခံရတော့မည် ဖြစ်သည်။ သို့သော် သံသယဖြစ်တတ်သောသူများက ထိုသို့သော အကြောင်းအရာများကို ကြားရသည့်အခါ ၎င်းတို့သည် ကြောက်တတ်ပြီး ထိတ်လန့်ကြသည်၊ “ဤလူတို့သည် နိုင်ငံရေးကိုပင် ဆွေးနွေးနေကြသည်တကား။ ၎င်းတို့သည် နိုင်ငံရေး ရာဇဝတ်ကောင်များ မဟုတ်လော။ ၎င်းတို့သည် တော်လှန်ရေးဆန့်ကျင်သူများ မဟုတ်လော။ ဤအကြောင်းအရာများသည် အလွန် အကဲဆတ်လှသည်တကား။ အမြန်လုပ်ပါ၊ ပြတင်းပေါက်များကို ပိတ်၊ တံခါးကို သော့ခတ်၊ အင်တာနက်နှင့် ဖုန်းလိုင်းများကို ဖြုတ်လိုက်ပါ။ အစိုးရက ဤအရာကို နားထောင်မိပါက ကျွန်ုပ်တို့ ဒုက္ခအကြီးအကျယ် ရောက်နိုင်သည်။ ကျွန်ုပ်တို့ တစ်သက်တစ်ကျွန်း ကျခံရမည်မှာ သေချာသည်” ဟူ၍ ဖြစ်သည်။ ၎င်းတို့သည် ထိုသို့သော အကြောင်းအရာများကို နားထောင်ရန် မလိုလားဘဲ ယင်းတို့ကို မဆွေးနွေးဖြစ်စေရန် မိတ်သဟာယဖွဲ့ခြင်းကို နည်းလမ်းပေါင်းစုံဖြင့် ကြိုးစား၍ နှောင့်ယှက်ကြလိမ့်မည်။ ၎င်းတို့သည် မိမိတို့ဘာသာ “ဤလူတို့သည် အတိအကျ မည်သို့သော အလုပ်ကို လုပ်ဆောင်ကြသနည်း။ ဘုရားသည် လူ့နိုင်ငံရေးတွင် မပါဝင်ဟု ဆိုကြသည်၊ သို့ဖြစ်လျှင် အဘယ်ကြောင့် ဤလူတို့သည် နိုင်ငံရေးအကြောင်း ပြောဆိုနေကြသနည်း။ ယုံကြည်သူများသည် ဘုရားသခင်ကို ယုံကြည်ခြင်း ကိစ္စရပ်များကိုသာ ပြောဆိုသင့်သည် မဟုတ်လော။ အဘယ်ကြောင့် ၎င်းတို့သည် ဤအရာများကို ဆွေးနွေးနေကြသနည်း။ ဤသည်မှာ ဒုက္ခကို ရှာနေခြင်းသက်သက် မဟုတ်လော။ ၎င်းတို့သည် ဤအရာများအကြောင်း ပြောဆိုလိုပါက မိမိတို့အလိုရှိရာ မည်သည့်နေရာတွင်မဆို လုပ်ဆောင်နိုင်သည်၊ သို့သော် ကျွန်ုပ်၏ အိမ်တွင်မူ မလုပ်ဆောင်ရပါ။ ကျွန်ုပ်သည် ဤကိစ္စတွင် ခေါင်းခံလိုခြင်း မရှိပါ” ဟု တွေးတောကြသည်။ ၎င်းတို့သည် မည်သည့်အရာကိုမျှ ရှင်းလင်းစွာ မမြင်နိုင်ကြပေ။ အစိုးရက လုပ်ကြံဖန်တီးထားသော ကောလာဟလအချို့ကို ကြားရသည့်အခါ ၎င်းတို့သည် ယင်းတို့ကို ပိုင်းခြားသိမြင်ရန် ပျက်ကွက်ရုံသာမက ၎င်းတို့၏ သံသယများသည် သာ၍ပင် ပြင်းထန်လာသည်။ ၎င်းတို့သည် အာဏာရှိသော ဆိုးယုတ်သည့် မကောင်းဆိုးဝါးအုပ်စု သို့မဟုတ် ဘာသာရေးအတွင်းရှိ အန္တိခရစ် အင်အားစုများနှင့် ဝိညာဉ်ဆိုးဂိုဏ်းဂဏများအပေါ် မကြာခဏ သံသယဖြစ်ပြီး မယုံသင်္ကာဖြစ်ပါက ယင်းသည် ၎င်းတို့အား မိမိတို့ကိုယ်ကို ကာကွယ်ရန် အမှန်တကယ် ကူညီပေးလိမ့်မည်။ သို့သော် ဘုရားသခင် အမှုပြုသော အသင်းတော်၌ ဘုရားသခင်သည် သမ္မာတရားများစွာကို ဖော်ပြခဲ့ပြီးဖြစ်သည့်တိုင် ၎င်းတို့သည် ယင်းကို နားမလည်နိုင်ကြသေးဘဲ ယင်းမှာ မှန်သော လမ်းခရီးဖြစ်ကြောင်းကိုလည်း မဆုံးဖြတ်နိုင်ကြပေ။ တရားဒေသနာများကို အချိန်ကြာမြင့်စွာ နားထောင်ခဲ့ပြီး ဘုရားသခင် များစွာ ပြောဆိုသည်ကို တွေ့မြင်ခဲ့ပြီးနောက် ၎င်းတို့၏ သံသယဖြစ်ခြင်းသည် မဖြေရှင်းရသေးဘဲ ရှိနေဆဲဖြစ်ပြီး ၎င်းတို့၏ အယူအဆများနှင့် စိတ်ကူးများသည်လည်း မပပျောက်သေးပေ။ ၎င်းတို့၏ အစွမ်းအစသည် အလွန်ညံ့ဖျင်းကြောင်း၊ ၎င်းတို့တွင် မည်သည့် သဘောပေါက်နားလည်နိုင်စွမ်းမျှ မရှိကြောင်းနှင့် ၎င်းတို့သည် သမ္မာတရားကို လိုက်စားသောသူများ မဟုတ်ကြောင်းမှာ ရှင်းလင်းပေသည်။ ၎င်းတို့၏ ဘုရားသခင်ကို ယုံကြည်လက်ခံခြင်း အစကတည်းက ၎င်းတို့သည် ဘုရားသခင်က အရာခပ်သိမ်းအပေါ် အချုပ်အခြာအာဏာ ကိုင်စွဲသည်ကို မည်သည့်အခါမျှ မယုံကြည်ခဲ့ကြသကဲ့သို့ ဘုရားသခင်၏ နှုတ်ကပတ်တော်များအားလုံးသည် သမ္မာတရားဖြစ်သည်ကိုလည်း မည်သည့်အခါမျှ မယုံကြည်ခဲ့ကြပေ၊ ဘုရားအိမ်တော်၏ အလုပ်သည် သန့်ရှင်းသောဝိညာဉ်တော်က အပြည့်အဝ ဦးဆောင်သည်ကို သာ၍ပင် မယုံကြည်ခဲ့ကြပေ။ ရလဒ်အနေဖြင့် အရာရာတိုင်းသည် ၎င်းတို့ကို သံသယဖြစ်စေသည်။ ဥပမာအားဖြင့် စုဝေးပွဲများအတွင်း လူစားအမျိုးမျိုးကို ပိုင်းခြားသိမြင်ခြင်းအကြောင်း မိတ်သဟာယဖွဲ့သည့်အခါ ကျွန်ုပ်တို့သည် အန္တိခရစ်များက လူတို့ကို အထင်အမြင်မှားစေပုံအကြောင်း၊ သို့မဟုတ် အချို့လူများသည် ၎င်းတို့ စားသုံးပြီး မွေ့လျော်ခံစားသမျှ အရာအားလုံးကို ဘုရားသခင်၏ ယဇ်ပူဇော်သက္ကာများကို အသုံးပြု၍ ထောက်ပံ့ပေးထားသော်လည်း မည်သည့် တကယ့်အလုပ်မျှ မလုပ်ဆောင်ကြဘဲ အသင်းတော်ကို မှီခိုကပ်ရပ်ခြင်းဖြစ်ကြောင်း၊ သို့မဟုတ် အချို့လူများသည် ယဇ်ပူဇော်သက္ကာများကို ခိုးယူခြင်း သို့မဟုတ် ဖြုန်းတီးခြင်းအကြောင်း၊ သို့မဟုတ် အသင်းတော်ရှိ အချို့သော လူပုဂ္ဂိုလ်များသည် ကာမဂုဏ် လိုက်စားသော အပြုအမူများတွင် ပါဝင်ခြင်းအကြောင်း၊ သို့မဟုတ် အချို့လူများသည် ဧဝံဂေလိတရားကို ဟောပြောနေစဉ် ဘုရားသခင်အား အသရေဖျက်သော အမှုအရာများကို လုပ်ဆောင်ခြင်းအကြောင်း ပြောဆိုနိုင်သည်။ ကျွန်ုပ်တို့သည် ဤကိစ္စရပ်များကို ဆွေးနွေးခြင်းမှာ လူတို့သည် အခြားသူများကို ပိုင်းခြားသိမြင်တတ်ရန် သင်ယူနိုင်စေရန်၊ ၎င်းတို့သည် ဘုရားသခင်၏ နှုတ်ကပတ်တော်များနှင့် သမ္မာတရား စည်းမျဉ်းများအတိုင်း လူများနှင့် ကိစ္စရပ်များကို ရှုမြင်နိုင်စေရန်၊ ဤအရာများမှ သင်ခန်းစာများနှင့် အသိပညာများ ရယူနိုင်စေရန်နှင့် အခြားသူများ၏ အထင်အမြင်မှားစေခြင်း သို့မဟုတ် ဘောင်ခတ်ခြင်းကို ရှောင်ရှားနိုင်စေရန် ဖြစ်သည်။ သို့သော် သံသယဖြစ်တတ်သောသူများက ဤအရာများကို ကြားရသည့်အခါ ၎င်းတို့က “အလိုလေး။ ဤသည်မှာ ဘုရားအိမ်တော်၊ ဘုရားသခင်၏ အလုပ်ကို လုပ်ဆောင်သည့်နေရာ ဖြစ်သည်၊ ဤနေရာတွင် ထိုသို့သောအရာများ မည်သို့ ဖြစ်ပွားနိုင်မည်နည်း။ ကျွန်ုပ် ယခင်က သံသယဖြစ်ခဲ့သည်မှာ မှန်ကန်ပုံရသည်။ ယခုမှစ၍ ကျွန်ုပ် သာ၍ပင် သတိထားရန် လိုအပ်သည်။ လူတို့သည် အလွန်ပင် မယုံကြည်ရပေ၊ ဘုရားအိမ်တော်သည်လည်း မယုံကြည်ရပေ။ သို့ဆိုလျှင် ဘုရားသခင်သည် ယုံကြည်၍ရပါသလော။ မည်သူ သိနိုင်မည်နည်း၊ ဘုရားသခင်သည်လည်း ယုံကြည်၍မရသူ ဖြစ်ကောင်းဖြစ်နိုင်သည်” ဟု ပြောဆိုကြသည်။ ကြည့်လော့၊ ၎င်းတို့သည် သမ္မာတရားကို နားမလည်သကဲ့သို့ ယင်းကို သဘောပေါက်နားလည်နိုင်ခြင်းလည်း မရှိပေ။ ဘုရားအိမ်တော်က သမ္မာတရား၏ မည်သည့်ကဏ္ဍကိုပင် မိတ်သဟာယဖွဲ့ပါစေ အဆုံးတွင် ၎င်းတို့ အစဉ် ရောက်ရှိသွားသော ကောက်ချက်မှာ အဘယ်နည်း။ ယင်းမှာ ၎င်းတို့သည် ထိုနှစ်များတစ်လျှောက်လုံး သံသယဖြစ်ခဲ့သည်မှာ မှန်ကန်ပြီး ဤသည်မှာ မလိုအပ်ဘဲ ဖြစ်ခဲ့ခြင်း မဟုတ်ဟူ၍ ဖြစ်သည်။ သမ္မာတရားကို လိုက်စားပြီး ပုံမှန်လူ့သဘာဝ၏ စဉ်းစားတွေးခေါ်မှုရှိသောသူများက ဤအရာများကို ကြားရပါက ၎င်းတို့ကို မှန်ကန်စွာ သဘောထားနိုင်သည်။ တစ်ဖက်တွင် ၎င်းတို့၏ အမြင်များ ကျယ်ပြန့်လာပြီး ဤအရာများမှ ပိုင်းခြားသိမြင်မှုကို ရရှိကြသည်။ အခြားတစ်ဖက်တွင် ၎င်းတို့သည် ဤအရာများမှ သင်ခန်းစာများနှင့် အသိပညာများ ရယူနိုင်ပြီး လူတို့သည် အခြားလူများနောက် မလိုက်နိုင်ကြောင်း၊ ၎င်းတို့သည် အခြားသူများကို ပိုင်းခြားသိမြင်ရန်နှင့် သမ္မာတရားကို ပိုမိုနားလည်ရန် လိုအပ်ကြောင်း၊ ၎င်းတို့သည် သမ္မာတရားကို နားမလည်ပါက အချိန်မရွေး နေရာမရွေး အထင်အမြင်မှားစေခြင်း ခံရနိုင်ကြောင်းနှင့် ၎င်းတို့သည် သမ္မာတရားကို နားလည်ပြီး ဝိညာဉ်ရင့်ကျက်မှု ရှိလာသည်နှင့်တစ်ပြိုင်နက် အခြားသူများ၏ ဘောင်ခတ်ခြင်း၊ အထင်အမြင်မှားစေခြင်း သို့မဟုတ် ထိန်းချုပ်ခြင်းကို ခံရမည်မဟုတ်ကြောင်း နားလည်ကြသည်။ သို့သော် သံသယဖြစ်တတ်သော သူများမှာမူ ဤသို့ မည်သည့်အခါမျှ တွေးတောကြမည် မဟုတ်ပေ။ ဘုရားအိမ်တော်သည် လူစားအမျိုးမျိုးနှင့် ကိစ္စရပ်အမျိုးမျိုးကို ပိုင်းခြားသိမြင်ခြင်းအကြောင်း ပို၍ မိတ်သဟာယဖွဲ့လေ ၎င်းတို့၏ သံသယများသည် မှန်ကန်ပြီး အတည်ပြုပြီးဖြစ်ကြောင်း ပို၍ ခံစားရလေ ဖြစ်သည်၊ “တွေ့လား၊ ကျွန်ုပ်ကမှ ဉာဏ်ကောင်းခြင်း ဖြစ်သည်။ ကျွန်ုပ် သတိထားခဲ့သည်မှာ ကံကောင်းသည်။ လူတို့က ကျွန်ုပ်သည် သံသယဖြစ်တတ်ပြီး မယုံသင်္ကာ ဖြစ်တတ်သည်ဟု မကြာခဏ ပြောဆိုကြသော်လည်း ကျွန်ုပ် သံသယဖြစ်ခဲ့သည်မှာ မှန်ကန်ကြောင်း အချက်အလက်များက သက်သေပြသည်။ သင်တို့အားလုံး မည်မျှ မိုက်မဲသည်ကို ကြည့်ပါ။ ဘုရားသခင်ကို သင်တို့၏ ယုံကြည်ခြင်းတွင် သင်တို့သည် မိမိတို့၏ တာဝန်များကို ထမ်းဆောင်ရန်နှင့် သင်တို့၏ အတွေ့အကြုံဆိုင်ရာ အသိပညာအကြောင်း ပြောဆိုရန်သာ သိကြသည်။ ယင်းက မည်သို့ အသုံးဝင်သနည်း။ ယင်းက သင့်ကို ကာကွယ်ပေးနိုင်သလော။ မပေးနိုင်ပါ။ သင်တို့ မည်သို့သော အခြေအနေများနှင့် ရင်ဆိုင်ရပါစေ သင်တို့သည် ပို၍ သတိထားပြီး အရာရာကို ပို၍ မေးခွန်းထုတ်မှသာ မိမိတို့ကိုယ်ကို ကာကွယ်နိုင်မည်။ သင်သည် လူတိုင်းကို သတိထားကာကွယ်ရမည်။ သင်သည် မိမိ၏ မိဘများကိုပင် မဆိုထားနှင့်၊ မိမိကိုယ်ကို အားကိုးသလောက် မည်သူ့ကိုမျှ အားမကိုးနိုင်” ဟူ၍ ဖြစ်သည်။ ငါ့ကို ပြောလော့၊ ၎င်းတို့သည် အတိအကျ မည်သို့သော လူစားမျိုးများ ဖြစ်ကြသနည်း။ ၎င်းတို့သည် ဘုရားသခင်ကို ယုံကြည်သူများ ဟုတ်ကြပါသလော။ (မဟုတ်ပါ။) ဘုရားအိမ်တော်သည် မည်သို့သော အလုပ်အကြောင်းကို မိတ်သဟာယဖွဲ့သည်ဖြစ်စေ သို့မဟုတ် မည်သည့် လူစားမျိုးများကို ပိုင်းခြားသိမြင်သည်ဖြစ်စေ၊ ဘုရားသခင်က လူတို့အတွက် မည်သို့သော ပတ်ဝန်းကျင်များကို စီစဉ်ဖွဲ့စည်းပေးသည်ဖြစ်စေ ရည်ရွယ်ချက်မှာ ဘုရားသခင် ရွေးချယ်ထားသောလူများက ဤအရာများမှ သင်ခန်းစာများ သင်ယူရန်၊ ၎င်းတို့သည် နိုင်ငံတော်၌ ပိုမို လက်တွေ့ကျသော နည်းလမ်းဖြင့် လေ့ကျင့်မှုကို လက်ခံရရှိရန်နှင့် ၎င်းတို့သည် ဤလက်တွေ့ကျသော သင်ခန်းစာများမှတစ်ဆင့် သမ္မာတရားကို နားလည်လာပြီး လူတို့အပေါ် ပိုင်းခြားသိမြင်မှုကို ရရှိရန်၊ လူများနှင့် ကိစ္စရပ်အမျိုးမျိုးကို ရှင်းလင်းစွာ မြင်တတ်ရန်၊ ထိုမှတစ်ဆင့် ဘုရားသခင် ဖော်ပြသော နှုတ်ကပတ်တော်များနှင့် သမ္မာတရားများသည် အတိအကျ မည်သည့် လက်တွေ့ကျသော လူများ၊ ဖြစ်ရပ်များနှင့် အရာများကို ရည်ညွှန်းနေသည်ကို ပိုမိုကောင်းမွန်စွာ နားလည်ရန် ဖြစ်သည်။ သို့သော် သံသယဖြစ်တတ်သောသူများသည် ဤအရာများမှ မည်သည့်သင်ခန်းစာကိုမျှ ယူနိုင်ခြင်း မရှိရုံသာမက ထိုအစား ၎င်းတို့သည် သာ၍ပင် သံသယဖြစ်လာပြီး ပို၍ပင် ကောက်ကျစ်စဉ်းလဲလာကြသည်။

သံသယဖြစ်တတ်သောသူအချို့သည် ဘုရားအိမ်တော်၌ တစ်စုံတစ်ရာကို ပြောဆိုသည့်အခါ သို့မဟုတ် လုပ်ဆောင်သည့်အခါတိုင်း၊ ညီအစ်ကိုမောင်နှမများ သို့မဟုတ် ခေါင်းဆောင်များနှင့် အမှုဆောင်များက ၎င်းတို့အား ပြုပြင်ခြင်း သို့မဟုတ် ညှဉ်းပန်းခြင်းပင် ပြုလုပ်မည်ကို အစဉ် ကြောက်ရွံ့နေလျက် အစဉ်သဖြင့် အလွန်အမင်း သတိထားတတ်ကြသည်။ ၎င်းတို့က “ကျွန်ုပ်သာ ဘုရားကို ဆက်မယုံကြည်တော့ဘဲ အသင်းတော်မှ ထွက်သွားလျှင် အသင်းတော်က ကျွန်ုပ်ကို လက်စားချေမည်လော” ဟု ဆိုကြသည်။ ဤကိစ္စနှင့်ပတ်သက်၍ ၎င်းတို့ စိတ်ချလက်ချနေသင့်သည်။ မယုံကြည်သူတစ်ဦးက အသင်းတော်မှ ထွက်သွားလျှင် ယင်းမှာ နှစ်ဦးနှစ်ဖက်အတွက် ပျော်ရွှင်စရာ အခါသမယတစ်ခုဖြစ်သည်၊ ယင်းက လူတိုင်းကို အကျိုးပြုသည်။ သို့ဖြစ်၍ သင်သည် အသင်းတော်မှ ထွက်သွားလိုလျှင် သို့မဟုတ် သင်၏အသက်တာကို နေထိုင်ရန် အိမ်ပြန်သွားဖို့ သင်၏တာဝန်ကို စွန့်လွှတ်လိုလျှင် မည်သည့်စိုးရိမ်မှုမျှမရှိဘဲ ရဲရင့်စွာ တင်ပြသင့်သည်။ သင်သည် “ဤမည်သောနေ့ရက်မှစ၍ ကျွန်ုပ်သည် အနန္တတန်ခိုးရှင် ဘုရားသခင် အသင်းတော်မှ တရားဝင် ထွက်ခွာပြီး တာဝန်ထမ်းဆောင်သူများ၏ စာရင်းမှ နုတ်ထွက်ပါသည်” ဟုဆိုသော ကြေညာချက်တစ်ခုကိုလည်း ရေးသားနိုင်သည်။ ဤသည်မှာ လုံးဝ ခွင့်ပြုထားပါသည်။ ဘုရားအိမ်တော်၏ တံခါးများသည် ဖွင့်ထားပြီး မည်သူကမျှ သင့်ကို လက်စားချေမည်ကို စိုးရိမ်စရာမလိုဘဲ သင်သည် ရဲရင့်စွာ ထွက်ခွာနိုင်သည်။ ကြောက်ရွံ့ရန် သို့မဟုတ် သံသယဖြစ်ရန် မလိုအပ်ပေ။ အသင်းတော်ရှိ ဤလူများကြားတွင် ဆိုးယုတ်သောလူတစ်ဦးတလေကို သင်တို့ မြင်တွေ့ပါသလော။ လုံးဝမရှိပါ။ ဆိုးယုတ်သောလူများ ရှိနေလျှင်ပင် ၎င်းတို့ကို ဖယ်ရှားရမည်။ လူအများစုသည် အတော်အတန် အကျင့်ကောင်းကြပြီး ဘဝတွင် မှန်သော လမ်းကြောင်းကို လျှောက်လှမ်းရန် နှစ်သက်ကြသည်။ အခြားသူများကို လက်စားချေခြင်း သို့မဟုတ် ထိခိုက်နစ်နာစေခြင်းသည် သမ္မာတရား စည်းမျဉ်းများကို ချိုးဖောက်ခြင်းဖြစ်ပြီး ၎င်းတို့သည် ထိုသို့သောအမှုကို မည်သည့်အခါမျှ ပြုလုပ်၍ရနိုင်မည်မဟုတ်ပေ။ သံသယဖြစ်တတ်သောသူများ၏ ကျင့်ကြံပြုမူခြင်းတွင် မည်သည့်အရာ မှားယွင်းနေသည်ဟု သင်တို့ ထင်သနည်း။ ၎င်းတို့၌ သံသယစိတ်သာရှိပြီး ဉာဏ်ပညာမရှိပေ။ ၎င်းတို့၏ စဉ်းလဲပြီး လှည့်ဖြားတတ်သော သံသယစိတ်သည် ၎င်းတို့၏ ကျင့်ကြံပြုမူခြင်းနှင့်ပတ်သက်လာလျှင် အမြင့်မားဆုံးသော ဉာဏ်ပညာပုံစံဖြစ်သည်ဟု ၎င်းတို့က ယုံကြည်ကြသည်။ ၎င်းတို့သည် သမ္မာတရား စည်းမျဉ်းများကို စိတ်မဝင်စားသကဲ့သို့ ဘုရားသခင်၏ အမှုတော်နှင့် နှုတ်ကပတ်တော်များကိုလည်း စိတ်မဝင်စားပေ၊ ၎င်းတို့သည် နားလည်ခြင်း သို့မဟုတ် ရှာဖွေခြင်းလည်း မရှိကြပေ။ ထိုအစား ၎င်းတို့သည် “မည်သည့်အရာ ငါ့အပေါ် ကျရောက်ပါစေ၊ ငါသည် အမှုအရာများကို ပို၍ မေးခွန်းထုတ်သင့်သည်။ ထို့အပြင် ငါသည် မည်သူ့ကိုသံသယများ ထားရှိသည်ဖြစ်စေ ငါ့အနေဖြင့် ထိုသို့ပြုလုပ်ခြင်းသည် ကျိုးကြောင်းဆီလျော်သည်၊ ပြီးလျှင် ငါ၏ သံသယများသည် အဖြစ်မှန်များနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ ယင်းမှာ တရားမျှတသည်။ အတိုချုပ်အားဖြင့် အခြေအနေများနှင့် ရင်ဆိုင်ရသည့်အခါ ပို၍ သံသယဖြစ်ခြင်းသည် ငါ့အတွက် အကျိုးရှိသည်” ဟူ၍ တွေးထင်လျက် စာတန်၏ အတွေးအခေါ်များအတိုင်းသာ အသက်ရှင်နေထိုင်ကြသည်။ ရလဒ်အနေဖြင့် ၎င်းတို့သည် ဘုရားသခင်ကို နှစ်ပေါင်းမည်မျှ ယုံကြည်သည်ဖြစ်စေ၊ ၎င်းတို့တွင်ရှိသော အမျိုးမျိုးသော ပြဿနာများနှင့် သံသယများကို ဖြေရှင်းရန် ဘုရားသခင်၏ နှုတ်ကပတ်တော်များထဲတွင် သမ္မာတရားကို မည်သည့်အခါမျှ မရှာဖွေကြသကဲ့သို့ ဘုရားသခင်၏ နှုတ်ကပတ်တော်များထဲတွင် အဖြေများကိုလည်း မရှာဖွေကြပေ။ ထိုအစား ၎င်းတို့သည် ဤကိစ္စရပ်များကို ဆန်းစစ်ရန်နှင့် ကိုင်တွယ်ရန် ၎င်းတို့၏ ကိုယ်ပိုင်စိတ်၊ သံသယစိတ်ထား၊ လောကီဆိုင်ရာ ဆက်ဆံမှုများအတွက် အတွေးအခေါ်များ သို့မဟုတ် ၎င်းတို့၏ ကိုယ်ပိုင်ဘဝ အတွေ့အကြုံများအပေါ် မှီခိုကြသည်။ အဆုံးတွင် ၎င်းတို့သည် အမျိုးမျိုးသော အခြေအနေများနှင့် ပို၍ ရင်ဆိုင်ကြုံတွေ့ရလေ၊ အမျိုးမျိုးသော သတင်းအချက်အလက်များကို ပို၍ ကြားရလေ၊ ၎င်းတို့၏ သံသယဖြစ်တတ်သော သဘာဝသည် မပြောင်းလဲဘဲ ရှိနေရုံသာမက ၎င်းတို့၏ သံသယများသည် တိုး၍ရင်းတိုး၍ ကြီးထွားလာလေသည်။ ဥပမာအားဖြင့် ဤသို့သော သံသယဖြစ်တတ်သူတစ်ဦးသည် ဘုရားသခင်ကို တစ်နှစ် သို့မဟုတ် နှစ်နှစ် ယုံကြည်ပြီးသည့်အခါ ဘုရားအိမ်တော်ကို အသရေဖျက်ရန် စီစီပီမှ လုပ်ကြံဖန်တီးခဲ့သော ကျောက်ယွမ်အမှုအခင်းအကြောင်းကို ကြားသိရသောအခါ၊ ၎င်းတို့က “ယင်းကို ဘုရားအိမ်တော်က လုပ်ဆောင်ခဲ့ခြင်း ဖြစ်နိုင်သည်။ ဘုရားအိမ်တော်က အမိန့်ပေးခဲ့ခြင်း မဟုတ်လျှင်ပင် အောက်ခြေရှိ ညီအစ်ကိုမောင်နှမအချို့က လုပ်ဆောင်ခဲ့ခြင်း ဖြစ်ရမည်၊ ပြီးလျှင် သင်တို့က ဝန်မခံခြင်းသာ ဖြစ်သည်” ဟု တွေးထင်ကြသည်။ ဘုရားသခင်ကို သုံးနှစ်မှ ငါးနှစ်အထိ ယုံကြည်ပြီးနောက်တွင်လည်း ၎င်းတို့သည် အဆင်းနီသော နဂါးကြီး၏ အဖြစ်အပျက် တင်ပြပုံကို ယုံကြည်နေဆဲ ဖြစ်သည်။ ရှစ်နှစ်မှ ဆယ်နှစ်အထိ ကြာပြီးနောက်တွင်ပင် ဘုရားအိမ်တော်နှင့်ပတ်သက်သော ၎င်းတို့၏ သံသယများသည် မပြေလည်ဘဲ ရှိနေဆဲ ဖြစ်သည်။ ၎င်းတို့သည် ယင်းမှာ အသင်းတော်ကို အကွက်ဆင်ပြီး အသရေဖျက်သည့် အဆင်းနီသော နဂါးကြီးဖြစ်သည်ဟု မယုံကြည်ကြပေ၊ ၎င်းတို့သည် ဘုရားအိမ်တော်မှ လူများက လုပ်ဆောင်ခဲ့သည်ဟု ရိုးရှင်းစွာပင် ယူဆကြသည်။ သင်တို့ မြင်သည့်အတိုင်းပင် ၎င်းတို့သည် အမှုကိစ္စတစ်ခုခုကို ရှုမြင်သည့်အခါ ဘုရားသခင်၏ နှုတ်ကပတ်တော်များ သို့မဟုတ် သမ္မာတရား စည်းမျဉ်းများကို အခြေခံ၍ မည်သည့်အခါမျှ မပြုလုပ်ကြပေ၊ ၎င်းတို့သည် အဆင်းနီသော နဂါးကြီး၏ တင်ပြပုံကို ယုံကြည်ပြီး အမှုကိစ္စကို နတ်ဆိုးများနှင့် စာတန်၏ ရပ်တည်ချက်မှ ရှုမြင်ကြသည်။ စာတန်သည် ဘုရားသခင် ရွေးချယ်ထားသောလူများကို မည်သို့ပင် ဖိနှိပ်ပြီး ရက်စက်ကြမ်းကြုတ်စေကာမူ ၎င်းတို့က ယင်းမှာ နားလည်နိုင်သည်ဟု ခံစားရသော်လည်း ဘုရားအိမ်တော်သည် အပြစ်ကင်းကြောင်းကိုမူ၊ သို့မဟုတ် ဘုရားသခင်ကို ယုံကြည်ခြင်းအတွက် ဖိနှိပ်ညှဉ်းပန်းခြင်းကို ခံရသော ညီအစ်ကိုမောင်နှမများသည် အပြစ်ကင်းမဲ့ကြောင်းကိုမူ မည်သည့်အခါမျှ မယုံကြည်ကြပေ။ ဘုရားအိမ်တော်ရှိ ညီအစ်ကိုမောင်နှမများသည် အကျင့်ကောင်းပြီး ကိုယ့်နေရာကိုယ်သိကာ စည်းဘောင်မကျော်ကြသူများဖြစ်ကြောင်း ၎င်းတို့ မျက်စိဖြင့် တပ်အပ်မြင်ရသော်လည်း ၎င်းတို့၏ စိတ်နှလုံးထဲတွင် အဆင်းနီသော နဂါးကြီးက အသင်းတော်ကို အသရေဖျက်ရန် လုပ်ဆောင်ခဲ့သော အမှုအရာများကို မည်သည့်သံသယမျှမရှိဘဲ အစဉ် ယုံကြည်ကြသည်။ ဘုရားသခင်ကို ယုံကြည်ခြင်း၌ ထိုသို့သောလူများသည် ဆင်းရဲဒုက္ခကို ကြံ့ကြံ့ခံပြီး အဖိုးအခပေးကာ ပူဇော်သက္ကာများပင် ထည့်ဝင်နိုင်သော်လည်း အဆုံးတွင် ၎င်းတို့သည် မယုံကြည်သူများသာ ဖြစ်နေဆဲဖြစ်သည်။ အမှန်မှာ သံသယဖြစ်တတ်သောသူများသည် သမ္မာတရားကို မချစ်သော သို့မဟုတ် လက်မခံသောသူများထက် ပို၍ ဒုက္ခပေးတတ်သည်။ မည်သည့်နည်းလမ်းဖြင့် ၎င်းတို့က ပို၍ ဒုက္ခပေးတတ်သနည်း။ သမ္မာတရားကို စိတ်မဝင်စားသောသူများသည် အသင်းတော်၏အလုပ်နှင့် တာဝန်များ ထမ်းဆောင်ခြင်းကို လုံးဝ စိတ်မဝင်စားဘဲ လျစ်လျူရှုကြသည်၊ ယုံကြည်သူများက ဘုရားသခင်နောက်သို့ မည်သို့လိုက်သည်ဖြစ်စေ သို့မဟုတ် ၎င်းတို့၏ တာဝန်များကို မည်သို့ထမ်းဆောင်သည်ဖြစ်စေ ၎င်းတို့အတွက် အရေးမကြီးပေ။ ရလဒ်အနေဖြင့် ၎င်းတို့သည် ဘုရားသခင်ကို ယုံကြည်ခြင်း သို့မဟုတ် တာဝန်ထမ်းဆောင်ခြင်း ကိစ္စရပ်များနှင့်ပတ်သက်၍ သံသယများ မရှိကြဘဲ အခြေခံအားဖြင့် အသင်းတော်၏ အရေးကိစ္စများကို မည်သည့်အခါမျှ မစုံစမ်းမေးမြန်းကြပေ။ သို့သော် သံသယဖြစ်တတ်သောသူများမှာမူ လုံးဝ ဆန့်ကျင်ဘက် ဖြစ်သည်၊ ၎င်းတို့သည် ကောလာဟလများကို စုံစမ်းမေးမြန်းရခြင်းကို နှစ်သက်ကြသည်။ ၎င်းတို့သည် ဤအရာများကို အဘယ်ကြောင့် စုံစမ်းမေးမြန်းလိုကြသနည်း။ ၎င်းတို့၏ ရည်မှန်းချက်တစ်ခုမှာ “ငါသာ ပို၍စုံစမ်းမေးမြန်းပြီး ပို၍သိလျှင် ယင်းက ငါ့အတွက် ကြိုတင်၍ ထွက်ပေါက်တစ်ခု ပြင်ဆင်ထားရန်နှင့် နေရကောင်းနိုးကိုဖြစ်စေ၊ ထွက်သွားရကောင်းနိုးကိုဖြစ်စေ အချိန်မရွေး ဆုံးဖြတ်ရန် အထောက်အကူပေးလိမ့်မည်” ဟူ၍ဖြစ်သည်မှာ သေချာပါသည်။ ၎င်းတို့သည် တိကျသောခေါင်းဆောင် သို့မဟုတ် အမှုဆောင်တစ်ဦး၏ အမည်ရင်းမှာ အဘယ်အရာဖြစ်သည်၊ ၎င်းတို့ မည်သည့်နေရာတွင် နေထိုင်သည်၊ လောကီတွင် ၎င်းတို့၌ မည်သို့သော အသက်မွေးဝမ်းကျောင်းမှုမျိုး ရှိသည် သို့မဟုတ် ၎င်းတို့သည် အဘယ်ကြောင့် မိမိတို့၏တာဝန်ကို ထမ်းဆောင်ရန် မိမိတို့၏အိမ်ကို စွန့်ခွာခဲ့သည် စသည့် တိကျသောကိစ္စရပ်များကို စုံစမ်းမေးမြန်းရန်လည်း အာရုံစိုက်ကြသည်။ ၎င်းတို့က ဧဝံဂေလိတရားကို ဟောပြောသူများသည် မည်သူ့ကို ဟောပြောခဲ့ပြီးပြီဖြစ်ကြောင်း၊ ထိုလူတို့၏ မိသားစုဝင်များထဲမှ မည်သူက ဘုရားသခင်ကို ယုံကြည်ကြောင်း၊ ဧဝံဂေလိတရားကို ထိုလူတို့ ဟောပြောခဲ့သည်မှာ နှစ်ပေါင်းမည်မျှရှိပြီဖြစ်ကြောင်း၊ လူပေါင်းမည်မျှကို ၎င်းတို့ ရရှိခဲ့ပြီးဖြစ်ကြောင်း စသည်တို့ကိုလည်း စုံစမ်းမေးမြန်းကောင်း မေးမြန်းကြမည်။ ၎င်းတို့သည် ဤအရာအားလုံးကို အလွန်အသေးစိတ်ကျကျ စုံစမ်းမေးမြန်းကြသည်။ သံသယဖြစ်တတ်သောသူများသည် ဤသို့သော သတင်းအချက်အလက်မျိုးကို စုဆောင်းရခြင်းကို နှစ်သက်ကြပြီး ယင်းကို စုဆောင်းပြီးသည်နှင့်တစ်ပြိုင်နက် ဤအရာများကို သိရန် အလွန်လိုအပ်သည်ဟုလည်းကောင်း၊ အရေးကြီးသောအချိန်များတွင် ဤသတင်းအချက်အလက်ကို အသုံးပြုနိုင်သည်ဟုလည်းကောင်း တွေးထင်လျက် စိတ်သက်သာရာရသည်ဟု ခံစားကြရသည်။ သံသယဖြစ်တတ်သောသူများသည် အလွန်အကျွံ သိကြသည်။ ၎င်းတို့သည် “သတင်းအချက်အလက် စုဆောင်းသူများ” ဖြစ်ကြပြီး မည်သူက မိမိ၏တာဝန်ကို ထမ်းဆောင်ရန် နိုင်ငံရပ်ခြားသို့ သွားခဲ့ကြောင်းနှင့် မည်သည့်နိုင်ငံသို့ သွားခဲ့ကြောင်းကိုပင် သိကြသည်၊ ၎င်းတို့သည် အခြားနိုင်ငံများသို့ သွားသောလူများအကြောင်း ဤအရာများကိုပင် သိကြသည်၊ ခေါင်းဆောင်များနှင့် အမှုဆောင်များ မသိသော အချို့အရာများကိုပင် ၎င်းတို့ သိကြသည်။ သို့သော် သင်က ၎င်းတို့ကို မည်သည့်ဒေသနာအပိုင်းကို နောက်ဆုံးထုတ်ပြန်ခဲ့သည်ကို မေးလျှင် ၎င်းတို့ ပြောနိုင်မည်မဟုတ်ပေ။ ၎င်းတို့သည် အသက်ဝင်ရောက်မှုနှင့်သက်ဆိုင်သော ကိစ္စရပ်များကို မည်သည့်အခါမျှ အာရုံမစိုက်ကြသော်လည်း ညီအစ်ကိုမောင်နှမများ၏ ပုဂ္ဂိုလ်ရေးဆိုင်ရာ သတင်းအချက်အလက်များနှင့် အသင်းတော်၏ အခြေအနေအချို့နှင့်ပတ်သက်လာလျှင် ၎င်းတို့သည် ထိုအရာများကို အလွန်ရှင်းလင်းစွာ သိကြသည်။ အမှုအရာများကို မကြာခဏ စုံစမ်းမေးမြန်းခြင်းအတွက် ၎င်းတို့၏ ရည်ရွယ်ချက်တစ်ခုမှာ အခြေအနေအမျိုးမျိုးအကြောင်း ပိုမိုသိရှိရန်ဖြစ်ပြီး ထို့နောက်တွင် ၎င်းတို့သည် မိမိတို့ကိုယ်တိုင်အတွက် အချိန်မရွေး ထွက်ပေါက်တစ်ခုကို ပြင်ဆင်နိုင်မည်ဖြစ်သည်။ ၎င်းတို့သည် မိမိတို့၏ ထွက်ပေါက်အတွက် မည်သည့်အတွေးမျှ မပေးခြင်းသည် အလွန်မိုက်မဲလိမ့်မည်ဟု ယုံကြည်ကြသည်၊ ဘာသာတရားမရှိသူများ၏ စကားကို အသုံးပြုရလျှင် ၎င်းတို့သည် “မိမိတို့ကို ရောင်းစားသွားသူအတွက် မိမိအား ရောင်းစားရာမှရသောငွေကို ကူညီရေတွက်ပေးနေရသကဲ့သို့” ဖြစ်ပေလိမ့်မည်။ အမှန်တွင် ၎င်းတို့သည် ပုပ်သိုးနေသောငါးနှင့် ပုစွန်များကဲ့သို့ တန်ဖိုးမရှိပေ၊ သို့တိုင်အောင် ၎င်းတို့သည် မိမိတို့ကိုယ်ကို အလွန်တန်ဖိုးရှိသည်ဟု မြင်ကြသည်။ ဤလူများသည် သံသယဖြစ်တတ်သည်ဟု သင်တို့ ထင်ပါသလော။ (ဟုတ်ပါသည်။) ဤသူတို့သည် အမှန်ပင် သံသယဖြစ်တတ်သောသူများ ဖြစ်ကြသည်။ သံသယဖြစ်တတ်သောသူများတွင် အထူးပင် စဉ်းလဲပြီး လှည့်ဖြားတတ်သော လူ့သဘာဝရှိသည်။ အချို့လူများသည် စဉ်းလဲခြင်းနှင့် လှည့်ဖြားတတ်ခြင်းကို ဉဏ်ရည်မြင့်မားခြင်း၏ လက္ခဏာများအဖြစ် မြင်ကြသော်လည်း ဤသည်မှာ မှားယွင်းသည်။ အမှန်တွင် ဤစဉ်းလဲပြီး လှည့်ဖြားတတ်သောသူများသည် အလွန်မိုက်မဲပြီး အစွမ်းအစတစ်စက်မျှ မရှိကြချေ။ ၎င်းတို့၏ အစွမ်းအစသည် အလွန်ညံ့ဖျင်းပြီး ဤသည်မှာ ပြောင်းလဲရန် ခက်ခဲနေပြီးဖြစ်သည်၊ ၎င်းတို့သည် စဉ်းလဲခြင်းလည်းရှိသေးသည်ဆိုခြင်းက ၎င်းတို့ကို ကုသရန် ပို၍ပင် ခက်ခဲသည်ဟု ဆိုလိုသည်။ တစ်စုံတစ်ဦးသည် အစွမ်းအစ ညံ့ဖျင်းရုံသာ ဖြစ်သော်လည်း ၎င်းတို့သည် အတော်အတန် ရိုးသားပြီး မစဉ်းလဲဘဲ မိမိ၏တာဝန်ကို စိတ်ရင်းမှန်ဖြင့် ထမ်းဆောင်နိုင်ပါက ကယ်တင်ခြင်းခံရရန် မျှော်လင့်ချက် အရိပ်အမြွက် ရှိနေသေးကောင်း ရှိနေနိုင်သည်။ ၎င်းတို့သည် အစွမ်းအစ ညံ့ဖျင်းပြီး အနည်းငယ် လှည့်ဖြားတတ်သော်လည်း သမ္မာတရားကို လက်ခံနိုင်ပြီး မိမိတို့ကိုယ်ကို သိနိုင်ပါက ၎င်းတို့၏ လှည့်ဖြားတတ်သော စိတ်သဘောထားကို ဖယ်ရှားရန် မျှော်လင့်ချက် အရိပ်အမြွက် ရှိကောင်းရှိနိုင်သည်။ ၎င်းတို့သည် သမ္မာတရားကို နားလည်နိုင်ပြီး ယင်းထဲသို့ တဖြည်းဖြည်း သိရှိကာ ဝင်ရောက်နိုင်ပါက ၎င်းတို့၏ သံသယစိတ်သည် တဖြည်းဖြည်း ပပျောက်သွားကောင်း ပပျောက်သွားနိုင်သည်။ သို့သော် ကံမကောင်းစွာဖြင့် ဤလူများသည် အစွမ်းအစ ကင်းမဲ့သည့်အပြင် လှည့်ဖြားတတ်ပြီး စဉ်းလဲကြကာ အလွန်ကြီးမားသော အတိုင်းအတာအထိလည်း မိုက်မဲကြသည်။ ဤသည်မှာ မျက်စိကန်းသူတစ်ဦး မျက်စိရောဂါခံစားနေရသကဲ့သို့ ဖြစ်သည်၊ ကုရာနတ္ထိဆေးမရှိတော့ပေ၊ ဟုတ်သည် မဟုတ်လော။ (ဟုတ်ပါသည်။) ထိုသို့သောလူများသည် ကယ်တင်၍မရနိုင်ပေ။ ဤလူများသည် ကယ်တင်၍မရနိုင်သော အတိုင်းအတာအထိ သံသယဖြစ်တတ်ကြသောကြောင့် ၎င်းတို့ကို မည်သို့ ဆက်ဆံသင့်သည်ဟု သင်တို့ ထင်ပါသနည်း။ (ထိုသို့သောလူများကို တွေ့ရှိပါက ၎င်းတို့ကို သတိဖြင့်စောင့်ကြည့်ရမည်။ ၎င်းတို့သည် မိမိတို့ကိုယ်ကို ကာကွယ်ရန် အသင်းတော်ကို သစ္စာဖောက်နိုင်စွမ်းရှိသည်၊ ၎င်းတို့သည် အန္တရာယ်ရှိသော ပုဂ္ဂိုလ်များ ဖြစ်ကြသည်။ ကျွန်ုပ်တို့သည် ၎င်းတို့ကို ဖော်ထုတ်ပြီး ရှင်းလင်းပစ်ရန် အခွင့်အရေးများကို ရှာဖွေနိုင်သည်၊ သို့မဟုတ် ထိုသို့ပြုလုပ်ရန် အခွင့်အရေး မတွေ့ရှိပါက၊ ၎င်းတို့ကို ဉာဏ်ပညာရှိသော နည်းလမ်းဖြင့် ထွက်သွားရန် ဖျောင်းဖျနိုင်သည်။) တစ်စုံတစ်ဦးသည် သံသယ ဖြစ်တတ်သူဖြစ်ကြောင်း သင်သေချာသည်နှင့်တစ်ပြိုင်နက် ၎င်းတို့ကို အဖက်မလုပ်နှင့်။ ၎င်းတို့နှင့် ဆက်ဆံခြင်းသည် ဒုက္ခကိုသာ ဆောင်ကြဉ်းလိမ့်မည်။ သင်သည် ၎င်းတို့နှင့် ဆက်ဆံပါက ၎င်းတို့သည် သင့်ကို အစဉ်သဖြင့် အကဲခတ်ရန် ကြိုးစားလိမ့်မည်။ သင်သည် အပြင်ထွက်မည်ဆိုလျှင် ၎င်းတို့သည် သင့်ကို အနီးကပ် စောင့်ကြည့်နေမည်ဖြစ်ပြီး “သင် အဘယ်ကို သွားမည်နည်း။ ရက်မည်မျှ ကြာမည်နည်း။ သင်မည်သည့်အရာ လုပ်မည်နည်း” ဟု အဆက်မပြတ် မေးနေလိမ့်မည်။ သင် ပြန်လာသည့်အခါ ၎င်းတို့က “မည်သူနှင့်တွေ့ခဲ့သနည်း။ သင်၏တာဝန်ကို ပြီးမြောက်အောင်မြင်ခဲ့သလော။ သင်တို့ မည်သည့်အရာများ ပြောခဲ့ကြသနည်း” ဟု မေးလိမ့်မည်။ သင်သာ ၎င်းတို့ကို မဖြေလျှင် ၎င်းတို့က “သူတို့က ကျွန်ုပ်ကို မည်သည့်အရာမျှ အသိမပေးပါ။ သူတို့သည် ကျွန်ုပ်ကို ယုံကြည်မှု မရှိကြသည် မဟုတ်လော။ ၎င်းတို့သည် ကျွန်ုပ်အား ဘုရားအိမ်တော်သားတစ်ဦးကဲ့သို့ မဆက်ဆံပါ။ အသင်းတော်အလုပ် လုပ်ဆောင်နေခဲ့သည်ဟု သူတို့က ပြောကြသော်လည်း ၎င်းတို့သည် အဘယ်ကြောင့် ကျွန်ုပ်မသိအောင် ဖုံးကွယ်ထားကြသနည်း။ တရားမဝင်သည့်အရာ တစ်စုံတစ်ခု လုပ်ဆောင်ရန် ၎င်းတို့ ထွက်သွားခဲ့ခြင်း ဖြစ်ရမည်” ဟု ညည်းညူလိမ့်မည်။ ၎င်းတို့သည် သင့်ကို သင့်နောက်ကွယ်တွင် အစဉ်သဖြင့် စုံစမ်းထောက်လှမ်းနေလိမ့်မည်။ ထိုသို့သောလူများသည် အမှန်ပင် ဒုက္ခပေးတတ်သည်။ ၎င်းတို့သည် အရာများစွာကို စုံစမ်းမေးမြန်းကြပြီး အရာအားလုံးကို သိလိုကြသည်။ သို့သော် ထိုအရာများကို သိပြီးသည်နှင့်တစ်ပြိုင်နက် ၎င်းတို့သည် ယင်းတို့ကို အရှိအတိုင်း သဘောမပေါက်နိုင် သို့မဟုတ် မှန်ကန်စွာ သဘောထားပြုမူနိုင်ခြင်း မရှိဘဲ ၎င်းတို့၏ သံသယများကို ပို၍ကြီးမားသည်ထက် ကြီးမားလာစေသည့် သံသယဖြစ်ဖွယ်ရာ အပိုင်းများကိုလည်း ယင်းတို့ထဲတွင် ရှာဖွေရန် ကြိုးစားကြသည်။ သင်က ၎င်းတို့ကို “သင်သည် ဘုရားသခင်အပေါ် ဤမျှကြီးမားသော သံသယများ ရှိနေသောကြောင့်၊ ပြီးလျှင် ဘုရားသခင်၏ နှုတ်ကပတ်တော်များသည် သမ္မာတရားများဖြစ်ကြောင်းနှင့် ယင်းတို့က လူကို သန့်စင်စေပြီး ကယ်တင်နိုင်ကြောင်းကို သင်မယုံကြည်သောကြောင့် သင်သည် ဘုရားသခင်ကို ဆက်မယုံကြည်တော့ဘဲ နေသင့်သည်” ဟု အကြံပေးသည် ဆိုပါစို့။ ၎င်းတို့သည် ထိုသို့ပြုလုပ်ရန် လိုလားမည်မဟုတ်ပေ၊ ၎င်းတို့သည် ဆက်၍ ယုံကြည်လိုနေဆဲဖြစ်ပြီး ကောင်းချီးများကိုလည်း ရယူလိုနေဆဲ ဖြစ်လိမ့်မည်။ ဤလူများသည် ဒုက္ခပေးတတ်သည် မဟုတ်လော။ (ဟုတ်ပါသည်။) ဤလူများကို ကိုင်တွယ်ရန် လွယ်ကူသည်။ ၎င်းတို့သည် အသင်းတော်သို့ ကြီးမားသော ဒုက္ခကို ဆောင်ကြဉ်းနိုင်ပါက ၎င်းတို့ကို ထွက်သွားရန် လျင်မြန်စွာ ဖျောင်းဖျလော့။ ဤလူများသည် ယုံကြည်စိတ်ချထိုက်သူများ မဟုတ်ပေ၊ ၎င်းတို့တွင် သမ္မာတရားကို သဘောပေါက်နားလည်နိုင်စွမ်း မရှိပေ၊ ပြီးလျှင် ၎င်းတို့သည် တာဝန်အနည်းငယ်ကို ထမ်းဆောင်နိုင်လျှင်ပင် ၎င်းတို့သည် ဘုရားအိမ်တော်သို့ ကြီးမားသော ဒုက္ခကို ဆောင်ကြဉ်းလိမ့်မည်၊ ၎င်းတို့သည် အကျိုးထက် အပြစ်က ပိုများစေသည်။ သို့ဖြစ်၍ ၎င်းတို့ကို ထွက်သွားရန် ဖျောင်းဖျခြင်းသည် လိုအပ်ပေသည်။

ကြောက်တတ်သောသူများသည် ဒုက္ခပေးတတ်ပြီး သံသယဖြစ်တတ်သောသူများသည်လည်း ဒုက္ခပေးတတ်သည်။ သို့သော် ကြောက်တတ်သည့်အပြင် သံသယလည်းဖြစ်တတ်သောသူများသည် သာ၍ပင် ဒုက္ခပေးတတ်သည်။ ဤလူများသည် အလွန်အမင်း သတ္တိနည်းပြီး သေရမည်ကို ကြောက်ကြသည်၊ ၎င်းတို့သည် အရာအားလုံးကို သံသယဖြစ်ကြပြီး ဘုရားသခင်ကို ယုံကြည်ခြင်းက ၎င်းတို့ကို လှည့်ဖြားခြင်းသို့ ပို့ဆောင်နိုင်မည်လောဟု အစဉ် သံသယဖြစ်နေကြသည်။ ၎င်းတို့သည် မိမိတို့၏ အလားအလာများ ထိခိုက်မည်ကို ကြောက်ရွံ့ကြပြီး အဖမ်းခံရခြင်းနှင့် ဖိနှိပ်ညှဉ်းပန်းခြင်းခံရကာ မိမိတို့၏အသက်ကို ဆုံးရှုံးရခြင်းသို့ ဆိုက်ရောက်စေပါက လုံးဝ တန်ဖိုးရှိမည်မဟုတ်ဟု တွေးထင်ကြသည်။ ၎င်းတို့သည် ဤအတိုင်းအတာအထိ သံသယဖြစ်နေပါက ၎င်းတို့ ဘုရားသခင်ကို ယုံကြည်ခြင်း၏ အဓိပ္ပာယ်မှာ အဘယ်အရာဖြစ်သနည်း။ ဤသည်မှာ မိမိတို့ကိုယ်ကို အခက်တွေ့စေခြင်းမျှသာ မဟုတ်လော။ ၎င်းတို့သည် လိမ်လည်လှည့်ဖြားသူများကို သတိဖြင့်စောင့်ကြည့်သည့်အလား၊ အဆင်းနီသော နဂါးကြီး သို့မဟုတ် နတ်ဆိုးများနှင့် စာတန်များကို သတိဖြင့် စောင့်ကြည့်သကဲ့သို့ပင် ညီအစ်ကိုမောင်နှမများနှင့် ဘုရားအိမ်တော်၏ အလုပ်အစီအစဉ်တိုင်းကို သတိဖြင့်စောင့်ကြည့်ကြသည်။ အချို့လူများသည် ၎င်းတို့ကို “ဘုရားသခင်ကို ဇွဲလုံ့လဖြင့် ယုံကြည်ရန်၊ သမ္မာတရားကို လိုက်စားရန်နှင့် သင်၏တာဝန်ကို ကောင်းစွာထမ်းဆောင်ရန်သာ သေချာစေပါ၊ ဘုရားသခင်သည် သင့်ကို အသိအမှတ်ပြုလိမ့်မည်” ဟုဆိုကာ အကြံပေးရန် ကြိုးစားနေဆဲဖြစ်သည်။ သို့သော် ၎င်းတို့၏ စိတ်ထဲတွင် မည်သို့ တွေးထင်နေကြသနည်း။ “သင်က ကျွန်ုပ်ကို ကျွန်ုပ်၏တာဝန်ကို ကောင်းစွာထမ်းဆောင်စေချင်သည်၊ သို့သော် ကျွန်ုပ် နာမည်ကြီးလာပြီး အဆင်းနီသော နဂါးကြီးက ကျွန်ုပ်ကို ဖမ်းဆီးသည်နှင့်တစ်ပြိုင်နက် ယင်းမှာ ကျွန်ုပ်၏အဆုံးသတ် ဖြစ်မည်မဟုတ်လော” ဟူ၍ ဖြစ်သည်။ ဤသည်မှာ ၎င်းတို့၏ စိတ်နေစိတ်ထား အမှန်တကယ်ဖြစ်ပါက ၎င်းတို့ကို အကြံပေးရန် ကြိုးစားခြင်းသည် အဓိပ္ပာယ်မရှိတော့ပေ။ ၎င်းတို့သည် အလွန်အမင်း သတ္တိနည်းပြီး သေရမည်ကို အစဉ် ကြောက်လန့်နေကြသည်။ ဘုရားသခင်ကို ယုံကြည်သူများ အဖမ်းခံရသည်ဟု ကြားသည့်အခါ ၎င်းတို့သည် ကြောက်လွန်း၍ သေးထွက်ကျမတတ် ဖြစ်ကြသည်။ သို့သော် စီးပွားရေးတွင် လူများကို လိမ်လည်လှည့်ဖြားခြင်းနှင့်ပတ်သက်လာလျှင် ၎င်းတို့ မည်မျှပင် ဒုက္ခရောက်ပါစေ လုံးဝမကြောက်ကြပေ၊ ဤကိစ္စတွင် ၎င်းတို့သည် အတော်ပင် ရဲရင့်ကြသည်။ သို့ရာတွင် ဘုရားသခင်ကို ယုံကြည်ခြင်း ကိစ္စရပ်များနှင့် ပတ်သက်လာသည့်အခါ၊ ၎င်းတို့သည် လုံးဝ သတ္တိနည်းကြသည်။ ၎င်းတို့သည် ညီအစ်ကိုမောင်နှမများအပေါ်၊ ဘုရားအိမ်တော်အပေါ်၊ အထူးသဖြင့် ဘုရားသခင်နှင့် ဘုရားသခင်၏ နှုတ်ကပတ်တော်များနှင့် အမှုတော်အပေါ် အမျိုးမျိုးသော သံသယများနှင့် ပြည့်နေကြပြီး မည်မျှပင် မိတ်သဟာယဖွဲ့စေကာမူ ဤသံသယများကို ဖြေရှင်းနိုင်မည် မဟုတ်ပေ။ မည်မျှပင် နှစ်ပေါင်းများစွာ ယုံကြည်ပါစေ ၎င်းတို့သည် ဘုရားသခင်ကို ယုံကြည်ခြင်းဆိုသည်မှာ အဘယ်အရာကို ဆိုလိုသည်ကို သို့မဟုတ် အဘယ်ကြောင့် စုဝေးပြီး မိမိတို့၏တာဝန်ကို ထမ်းဆောင်ရန် လိုအပ်သည်ကို မသိကြသေးပေ။ ဤလူများသည် ဉာဏ်တိမ်ကြသည့်အပြင် အတော်ပင် စဉ်းလဲပြီး လှည့်ဖြားတတ်ကြသည်မှာ သိသာထင်ရှားပါသည်။ ထိုသို့သောလူများကို လျင်မြန်စွာ ထွက်သွားရန် တိုက်တွန်းသင့်သည်။ အကယ်၍ ၎င်းတို့သည် ကြောက်တတ်သောကြောင့် သို့မဟုတ် အခြားမည်သည့်အကြောင်းကြောင့်မဆို စုဝေးပွဲများသို့ မလာတော့ဘဲ မိမိတို့၏တာဝန်ကို မထမ်းဆောင်လိုတော့ပါက ယင်းမှာ အကောင်းဆုံး ဖြစ်သည်၊ ယင်းက ၎င်းတို့ကို ရှင်းလင်းပစ်ရသည့် ဒုက္ခကို သက်သာစေပြီး အလုပ်ရှုပ်ခြင်းကို ရှောင်ရှားစေသည်။ အကယ်၍ တစ်နေ့တွင် ၎င်းတို့သည် ဘုရားသခင်ကို ယုံကြည်ခြင်းကို ပြန်လည်စိတ်ဝင်စားလာပြီး ဘုရားသခင်ကို ယုံကြည်ခြင်းသို့ ပြန်လာလိုပါက သင်က ၎င်းတို့ကို “ဘုရားသခင်ကို ယုံကြည်သူတစ်ဦးအနေဖြင့် သင်သည် အချိန်မရွေး အဖမ်းခံရပြီး ထောင်ကျနိုင်သည်၊ သင်၏အသက်ကို ဆုံးရှုံးရမည့် အန္တရာယ်ပင် ရှိသည်။ သို့သော် သင်သည် ဘုရားသခင်ကို မယုံကြည်ဘဲ လောကတွင် စီးပွားရေးလုပ်ပြီး ငွေများစွာရှာပါက သင်သည် သက်သောင့်သက်သာရှိသော နေ့ရက်အချို့ကို ခံစားနိုင်ကောင်း ခံစားနိုင်လိမ့်မည်” ဟု ပြောနိုင်သည်။ ဤသို့ကြားပြီးနောက် ၎င်းတို့၏ စိတ်နှလုံးများသည် လုံးဝ တည်ငြိမ်သွားမည်ဖြစ်ပြီး ၎င်းတို့သည် ဘုရားသခင်ကို ယုံကြည်ခြင်းအကြောင်းကို နောက်တစ်ဖန် တွေးတောတော့မည် မဟုတ်ပေ။ ၎င်းတို့က “နောက်ဆုံးတွင် ကျွန်ုပ်၏ နှစ်ပေါင်းများစွာ စိုးရိမ်ပူပန်မှုနှင့် ကြောက်ရွံ့မှုတို့ ပြီးဆုံးသွားပြီ။ ကျွန်ုပ်သည် အသင်းတော်၊ ညီအစ်ကိုမောင်နှမများ သို့မဟုတ် ဘုရားအိမ်တော်ကို နောက်တစ်ဖန် သံသယဖြစ်ရန် မလိုအပ်တော့။ ကျွန်ုပ် နောက်ဆုံးတော့ လွတ်မြောက်သွားပြီ” ဟု တွေးထင်ကြလိမ့်မည်။ ပြီးလျှင် ထိုသို့ဖြင့်ပင် ဤကြောက်တတ်ပြီး သံသယဖြစ်တတ်သောသူများသည် ထွက်သွားရန် ဖျောင်းဖျခြင်းကို ခံလိုက်ရသည်။ ဤသည်မှာ ကြီးမားသော ဒုက္ခကို ဖြေရှင်းလိုက်ခြင်းဖြစ်သည်၊ ဟုတ်သည် မဟုတ်လော။ (ဟုတ်ပါသည်။) ဤသည်မှာ ကိစ္စကို ဖြေရှင်းရန် အလွန်ကောင်းမွန်သော နည်းလမ်းတစ်ခု ဖြစ်သည်။

ဌ။ ပြဿနာရှာတတ်ခြင်း

နောက်တစ်ချက်ဖြစ်သည့် ပြဿနာရှာတတ်ခြင်းကို ကြည့်ကြပါစို့။ မည်သို့သောလူစားမျိုးသည် ပြဿနာရှာတတ်သည်ကို သင်တို့သိသလော။ အသင်းတော်၌ ပြဿနာရှာတတ်သော ဤလူစားမျိုးကို သင်တို့ ကြုံတွေ့ဖူးသလော။ ၎င်းတို့၏ အသက်အရွယ်၊ ကျားမ၊ သို့မဟုတ် လောက၌ လုပ်ကိုင်သည့် အသက်မွေးဝမ်းကျောင်းတို့က မည်သည့်အရာဖြစ်ပါစေ ၎င်းတို့သည် အမြဲတစေ ပြဿနာရှာပြီး ဥပဒေများနှင့် စည်းမျဉ်းများကို ချိုးဖောက်သည့်အရာများကို အစဉ်လုပ်ဆောင်ပါက အသင်းတော်အတွက် အပျက်သဘောဆောင်သော သက်ရောက်မှုများကို သယ်ဆောင်လာပြီး ဧဝံဂေလိအလုပ်အတွက် ကြီးမားသော အတားအဆီးများကို ဖြစ်ပေါ်စေပါက အသင်းတော်သည် ဤလူတို့ကို ချက်ချင်း ကိုင်တွယ်ဖြေရှင်းသင့်သည်။ ဦးစွာ ၎င်းတို့အား သတိပေးချက်တစ်ခု ပေးလော့၊ အခြေအနေက အလွန်ဆိုးရွားပါက ၎င်းတို့ကို နှင်ထုတ်လော့ သို့မဟုတ် ဖယ်ထုတ်ပစ်လော့။ ၎င်းတို့အပေါ် လောကဝတ်မပြုရ။ ပြဿနာရှာတတ်သောသူများမှာ မည်သို့သောလူစားမျိုးများ ဖြစ်ကြသနည်း။ ဥပမာအားဖြင့် အချို့လူများသည် လောက၌ စီးပွားရေးလုပ်ငန်း လုပ်ကိုင်သည့်အခါ သို့မဟုတ် စက်ရုံများ ဖွင့်လှစ်သည့်အခါ မသမာသူများနှင့် ပေါင်းသင်းပြီး ဥပဒေများနှင့် စည်းမျဉ်းစည်းကမ်းများအား ချိုးဖောက်သည့်အရာများကို မကြာခဏ လုပ်ဆောင်ကြသည်။ ယနေ့တွင် ၎င်းတို့သည် အခွန်ရှောင်ခြင်း သို့မဟုတ် အခွန်အပြည့်မဆောင်ခြင်းတို့ကို ပြုလုပ်ကြသည်၊ မနက်ဖြန်တွင်မူ ၎င်းတို့သည် လိမ်လည်ခြင်းနှင့် လှည့်ဖြားခြင်းတို့ကို လုပ်ဆောင်ကြသည်၊ သို့မဟုတ် လူသေမှုအတွက် တရားဥပဒေဆိုင်ရာ အမှုအခင်းများတွင်ပင် ပါဝင်ပတ်သက်ကြသည်။ ဤအရာများကြောင့် ၎င်းတို့သည် တရားရုံးဆင့်ခေါ်စာများကို မကြာခဏ လက်ခံရရှိကြပြီး တရားစွဲဆိုမှုများတွင် မိမိတို့၏အချိန်များကို ကုန်ဆုံးစေကာ အငြင်းပွားမှုများတွင် အဆက်မပြတ် ပါဝင်ပတ်သက်နေကြသည်။ ထိုသို့သောလူများသည် ဘုရားသခင်ကို ရိုးသားစစ်မှန်စွာ ယုံကြည်နိုင်သလော။ ယင်းမှာ မဖြစ်နိုင်ပေ။ ဘုရားသခင်ကို ယုံကြည်သည်ဟု အခိုင်အမာဆိုသော်လည်း အလွန်ထူးဆန်းပြီး ပုံမှန်မဟုတ်သော နည်းလမ်းများဖြင့် ပြုမူသော အချို့လူများလည်း ရှိသေးသည်။ ယနေ့တွင် ၎င်းတို့သည် လိင်မတူသူများကို နှောင့်ယှက်နေကြသည်၊ နက်ဖြန်တွင်မူ ၎င်းတို့သည် တစ်စုံတစ်ဦးကို လိင်ပိုင်းဆိုင်ရာ စော်ကားပြီး တိုင်ကြားခြင်းခံရနိုင်သည်။ သင်တို့က ဤလူများသည် ပြဿနာရှာတတ်သည်ဟု ဆိုမည်လော။ (ဟုတ်ပါသည်။) သို့ဆိုလျှင် ထိုသို့သောလူများသည် ဘုရားသခင်ကို ရိုးသားစစ်မှန်စွာ ယုံကြည်နိုင်သလော။ (မယုံကြည်နိုင်ပါ။) ဘုရားသခင်ကို ယုံကြည်ပြီးနောက်တွင်ပင် ပြဿနာရှာတတ်သော ဤလူတို့သည် လူ့အဖွဲ့အစည်းမှ မသမာသူများနှင့် အစဉ်ပေါင်းသင်းနေဆဲဖြစ်ပြီး စိတ်ခံစားမှုဆိုင်ရာ ကိစ္စရပ်များ၊ ဘဏ္ဍာရေး၊ ပိုင်ဆိုင်မှု သို့မဟုတ် ပုဂ္ဂိုလ်ရေးဆိုင်ရာ အကျိုးစီးပွားများနှင့်ပတ်သက်သည့် အငြင်းပွားမှုများကဲ့သို့သော သဘောထားကွဲလွဲမှုများကို အဆက်မပြတ် ဖြစ်ပေါ်စေသည်။ သို့မဟုတ် ၎င်းတို့၏ ဆက်ဆံရေးတစ်ခုတွင် တင်းမာမှုကို ဖြစ်စေသော အဖြစ်အပျက်အချို့ကြောင့်ဖြစ်စေ၊ မတရားရရှိထားသော ၎င်းတို့၏ အကျိုးအမြတ်များကို ညီတူညီမျှ မခွဲဝေရခြင်းကြောင့်ဖြစ်စေ ၎င်းတို့အား ဒုက္ခလာပေးသူများ အစဉ်ရှိနေသည်။ ညီအစ်ကိုမောင်နှမများက ၎င်းတို့၏အိမ်သို့ ရံဖန်ရံခါ သွားရောက်လည်ပတ်သည့်အခါ ဤမသမာသူများကို ၎င်းတို့ ကြုံတွေ့ရနိုင်သည်။ ၎င်းတို့သည် စုဝေးပွဲများတွင် သို့မဟုတ် မိမိတို့၏ တာဝန်ကို ထမ်းဆောင်နေသည့်အခါတွင်ပင် ဤမသမာသူများသည် တစ်ခါတစ်ရံ တံခါးဝသို့ ရောက်လာတတ်ကြသည် သို့မဟုတ် နှောင့်ယှက်သော စာများ ပေးပို့တတ်ကြသည်၊ သို့ဖြစ်၍ ပြဿနာရှာတတ်သော ဤလူတို့နှင့် အတူရှိနေသော မည်သူမဆိုသည် ၎င်းတို့၏ ဒုက္ခများထဲသို့ ဆွဲသွင်းခံရဖွယ်ရှိသည်၊ အထူးသဖြင့် အသင်းတော်၏ အလုပ်နှင့် ဂုဏ်သတင်းသည် ဤလူတို့ကြောင့် ဆွဲသွင်းခံရပြီး ပျက်စီးရန် သာ၍ပင် ဖြစ်နိုင်ချေရှိသည်။ ငါ့ကို ပြောလော့၊ ထိုသို့သောလူများ အသင်းတော်၌ ဆက်ရှိနေခြင်းသည် ကောင်းသလော။ (မကောင်းပါ။) ဤလူစားမျိုးကိုလည်း ဖယ်ထုတ်ပစ်ပြီး ကိုင်တွယ်ဖြေရှင်းရမည်။

လူ့အဖွဲ့အစည်း၌ မည်သည့်အသက်မွေးဝမ်းကျောင်းကိုမဆို လုပ်ကိုင်သည်ဖြစ်စေ အစိုးရနှင့်ဖြစ်စေ၊ အစိုးရအရာရှိများနှင့်ဖြစ်စေ၊ အချို့သော လူမှုအဖွဲ့အစည်းများ၊ လူသိများသော ပုဂ္ဂိုလ်များနှင့်ဖြစ်စေ အစဉ်အတိုက်အခံပြုလိုကြသော အချို့လူများလည်း ရှိသေးသည်။ ယနေ့တွင် ၎င်းတို့သည် အစိုးရ၏ မမျှတသော လုပ်ဆောင်ချက်များကို ဖော်ထုတ်နေကြသည်၊ နက်ဖြန်တွင်မူ ၎င်းတို့သည် အချို့သောအဖွဲ့တစ်ခုကိုဖြစ်စေ၊ အသင်းအဖွဲ့တစ်ခုကိုဖြစ်စေ တရားစွဲဆိုလျက် ပျက်စီးဆုံးရှုံးမှုများအတွက် လျော်ကြေးငွေ တောင်းဆိုနေကြသည်၊ သန်ဘက်ခါတွင်မူ ၎င်းတို့သည် လူသိများသော ပုဂ္ဂိုလ်တစ်ဦး၏ ကိုယ်ရေးကိုယ်တာဘဝကို ဖော်ထုတ်လျက် လူများက ၎င်းတို့ထံ လာရောက်ရှာဖွေသည်အထိ ဖြစ်စေကြသည်။ ဤသည်မှာ ပြဿနာရှာခြင်း မဟုတ်လော။ (ဟုတ်ပါသည်။) ၎င်းတို့သည် ဘုရားသခင်ကို ယုံကြည်လာပြီးနောက်တွင်ပင် လူမှုရေးဆိုင်ရာ ကိစ္စရပ်များတွင် ဆက်လက်ပါဝင်ပတ်သက်လိုကြဆဲ ဖြစ်သည်။ ၎င်းတို့အား မကျေမနပ်ဖြစ်စေပြီး ဒေါသထွက်စေသည့် တစ်စုံတစ်ရာကို မြင်တွေ့သည့်အခါ ၎င်းတို့သည် မိမိတို့ကိုယ်ကို ကိုယ်ရည်သွေးရန် တရားမျှတမှုအတွက် အစဉ်ရပ်တည်ပေးလိုကြသည်၊ သို့မဟုတ် အမှုအခင်း၏ အမှားအမှန်များကို ဝေဖန်ပိုင်းခြားရန် မှတ်ချက်တစ်ခု သို့မဟုတ် ဆောင်းပါးတစ်ပုဒ် ရေးသားလိုကြသည်။ အဆုံးတွင် မည်သို့ဖြစ်သွားသနည်း။ ၎င်းတို့သည် မည်သည့်အရာကိုမျှ ပြီးမြောက်အောင် မလုပ်ဆောင်နိုင်ဘဲ မိမိတို့ကိုယ်တိုင်အတွက် ဒုက္ခများစွာ ဖြစ်စေကာ တရားစွဲဆိုမှုများတွင် ရှုပ်ထွေးစွာ ပါဝင်ပတ်သက်ရပြီး မိမိတို့၏ ဂုဏ်သတင်းကို ပျက်စီးစေခြင်းဖြင့် အဆုံးသတ်ကြသည်။ ပြီးလျှင် ၎င်းတို့အား လက်စားချေလိုသော သို့မဟုတ် အရေးယူလိုသော လူ့အဖွဲ့အစည်းမှ မသမာသူများက ၎င်းတို့ကို အစဉ်ရှာဖွေနေကြသဖြင့် ၎င်းတို့သည် အလွန်အမင်း ကြောက်ရွံ့စွာဖြင့် နေထိုင်ကြရသည်။ ဤသို့သောဘဝမှ လွတ်မြောက်ရန်နှင့် ဒုက္ခကို ရှောင်ရှားရန် ၎င်းတို့သည် အိမ်အချို့ကို ဝယ်ယူကြပြီး “‘ဉာဏ်များသော ယုန်တစ်ကောင်တွင် မြေတွင်းသုံးခုရှိသည်’ ဟု ပြောကြသည့်အတိုင်းပင်ဖြစ်သည်။ ကျွန်ုပ်၏ အိမ်သုံးလုံးထဲမှ တစ်လုံးကိုသာ လူအများသိသည်၊ အခြားနှစ်လုံးအကြောင်းကို မည်သူမျှ မသိပါ။ ကျွန်ုပ်သည် ထိုအိမ်များကို အသင်းတော်အသုံးပြုရန်နှင့် ညီအစ်ကိုမောင်နှမများ နေထိုင်ရန်အတွက် ထားရှိခြင်း ဖြစ်သည်” ဟု ရှင်းပြကြသည်။ ညီအစ်ကိုမောင်နှမများ ထိုနေရာတွင် နေထိုင်ပါက ဘေးကင်းမည်ဟု သင်တို့ထင်သလော။ (မထင်ပါ၊ ဘေးကင်းမည်မဟုတ်ပါ။) ၎င်းတို့၏ စကားများသည် အလွန်ကောင်းမွန်သည်ဟု ထင်ရပြီး ဤသို့ပြုလုပ်ခြင်း၌ ၎င်းတို့၏ ရည်ရွယ်ချက်များမှာ ကောင်းမွန်သော်လည်း ၎င်းတို့၏ ကိုယ်ကျင့်စရိုက်နှင့် ပြဿနာရှာတတ်သော ၎င်းတို့၏ ချို့ယွင်းချက်နှင့်အတူ မည်သူက ၎င်းတို့၏အိမ်တွင် နေထိုင်ဝံ့မည်နည်း။ သင်တို့သာ ထိုနေရာတွင် နေထိုင်ပါက လူများက သင်တို့ကို ၎င်းတို့၏ မိသားစုဝင်တစ်ဦးဟု ထင်မှတ်ကြပေမည်။ တစ်စုံတစ်ဦးက ၎င်းတို့ကို ရိုက်နှက်ရန် ရှာဖွေနေသော်လည်း ၎င်းတို့ကို ရှာမတွေ့ပါက သင့်ကိုပင် ယင်းအစား ရိုက်နှက်သွားမည် မဟုတ်လော။ အချို့လူများသည် ပြဿနာရှာတတ်ကြသည်။ ၎င်းတို့သည် ပုံမှန်အတိုင်း ကားမောင်းထွက်ပြီး လူသူကင်းမဲ့သော နေရာတစ်ခုကို ဖြတ်သန်းသွားသည့်အခါ တစ်စုံတစ်ဦး၏ တားဆီးခြင်းကို ခံရနိုင်ပြီး ထိုသူက ၎င်းတို့ကို ကားထဲမှ ဆွဲထုတ်ကာ ရက်စက်စွာ ရိုက်နှက်ပြီး သတိပေးချက်တစ်ခု ပေးပေမည်။ ၎င်းတို့သည် ယင်းမှာ မိမိတို့က တစ်စုံတစ်ဦးကို ဦးစွာ စော်ကားမိပြီး ကိုယ့်ဒုက္ခကိုယ် ရှာမိသောကြောင့်၊ မိမိတို့ စော်ကားမိခဲ့သော မည်သူမဆိုက ၎င်းတို့ကို ညှဉ်းပန်းလိုခဲ့သောကြောင့် ဖြစ်သည်ကို သိကြသည်။ ယင်းမှာ ၎င်းတို့နှင့် ထိုက်တန်သည့်အရာ အတိအကျပင် မဟုတ်လော။ ဤလူစားမျိုးသည် ပြဿနာရှာတတ်သော အမျိုးအစားပင် ဖြစ်သည်။ ၎င်းတို့သည် ဘုရားသခင်ကို စတင်၍ ယုံကြည်ပြီးနောက်တွင် အသင်းတော်က မည်သည့်ကိစ္စကို ဆွေးနွေးနေသည်ဖြစ်စေ ၎င်းတို့သည် အစဉ်သဖြင့် ဝင်ရောက်စွက်ဖက်လိုကြသည်၊ ထိုကိစ္စနှင့်ပတ်သက်၍ ၎င်းတို့ ဆုံးဖြတ်ချက် ချလိုကြပြီး မှတ်ချက်အချို့ကိုလည်း ပေးလိုကြသည်၊ ၎င်းတို့ကို လူများက နားထောင်စေရန်လည်း ကြိုးစားကြသည်။ အသင်းတော်က ၎င်းတို့၏ အကြံပြုချက်များကို လက်မခံပါက ၎င်းတို့သည် မိမိတို့၏ ကိုယ်ပိုင်စွမ်းရည်များကို သတိမပြုမိဘဲ လုံးဝ မကျေမနပ်ဖြစ်ကာ နာကြည်းကြသည်။ ၎င်းတို့သည် ဆုံးရှုံးမှုများ မည်မျှပင် ခံစားရပါစေ ထိုအရာများကို မည်သည့်အခါမျှ မမှတ်မိသကဲ့သို့ မိမိတို့၏ ကျရှုံးမှုများမှ သင်ခန်းစာလည်း ယူခြင်းမရှိပေ။ ထိုသို့သောလူများသည် ဘုရားသခင်ကို ယုံကြည်သည့်အခါတွင်ပင် ပြဿနာရှာတတ်သည်။ တစ်ကြောင်းမှာ ၎င်းတို့သည် သမ္မာတရားကို နားမလည်သော်လည်း အရာရာတိုင်းတွင် ဝင်ရောက်စွက်ဖက်ရန် ကြိုးစားလျက် အသင်းတော်၏အလုပ်တွင် အစဉ်ပါဝင်လိုကြဆဲဖြစ်ရာ အကျိုးဆက်အနေဖြင့် ၎င်းတို့သည် အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်ကြသည်။ နောက်တစ်ကြောင်းမှာ ၎င်းတို့သည် မည်သည့်ညီအစ်ကိုနှင့်မဆို၊ သို့မဟုတ် မည်သည့်ညီအစ်မနှင့်မဆို အချိန်များစွာ အတူကုန်ဆုံးသည့်အခါတိုင်း ထိုလူတို့အပေါ် ဒုက္ခရောက်စေခြင်းလည်း ဖြစ်သည်။ ပြဿနာရှာတတ်သော ဤလူစားမျိုးသည် ကြီးမားသော ဒုက္ခတစ်ခု ဖြစ်သည်။ ပြဿနာရှာသောလူများသည် ပြဿနာမရှာသောသူများ ဖြစ်သည်ဟု သင်ထင်သလော။ ၎င်းတို့သည် ကိုယ့်နေရာကိုယ် သိ၍ စည်းဘောင်မကျော်သောသူများ ဖြစ်ကြသလော။ (မဟုတ်ပါ။) ၎င်းတို့သည် ကိုယ့်နေရာကိုယ် သိ၍ စည်းဘောင်မကျော်သောသူများ လုံးဝမဟုတ်ကြပေ။ ယေဘုယျအားဖြင့် ကောင်းမွန်သောအသက်တာဖြင့် နေထိုင်သောလူများသည် ကိုယ့်နေရာကိုယ် သိ၍ စည်းဘောင်မကျော်ဘဲ နေလေ့ရှိကြသည်။ လူမှုရေးဆိုင်ရာ ကိစ္စရပ်များသည် ၎င်းတို့၏ ဘုရားသခင်ကို ယုံကြည်ခြင်းနှင့် သက်ဆိုင်ခြင်းမရှိသရွေ့ ၎င်းတို့သည် ထိုအရာများတွင် လုံးဝ ပါဝင်ပတ်သက်ခြင်း သို့မဟုတ် စုံစမ်းမေးမြန်းခြင်း မပြုကြပေ။ ဤသည်ကို ဆင်ခြင်တုံတရားရှိခြင်း၊ အချိန်အခါကို နားလည်ခြင်းနှင့် အမှုအရာများ၏ အဓိပ္ပာယ်ကို နားလည်ခြင်းဟု ခေါ်သည်။ ဤလူ့အဖွဲ့အစည်းနှင့် လူသားမျိုးနွယ်သည် အလွန်ဆိုးညစ်ပြီး ရှုပ်ထွေးလှသည်။ ဘာသာတရားမရှိသူများ ပြောသည့်အတိုင်း “ဤပရမ်းပတာဖြစ်သော ခေတ်နှင့် ပရမ်းပတာဖြစ်သော လောကတွင် လူတို့သည် မိမိတို့ကိုယ်ကို မည်သို့ကာကွယ်ရမည်ကို သင်ယူရန် လိုအပ်သည်” ဟူ၍ ဖြစ်သည်။ ထို့အပြင် သင်တို့သည် လူမှုရေးဆိုင်ရာ ကိစ္စရပ်များကို အစဉ်မှတ်ချက်ပေးနေပြီး ယင်းတို့တွင် ပါဝင်ပတ်သက်လိုကြသော်လည်း ယင်းမှာ သင်တို့ အသက်တာ၌ လျှောက်လှမ်းသင့်သော လမ်းခရီးမဟုတ်ပေ။ ထိုအရာများကို လုပ်ဆောင်ခြင်းသည် တန်ဖိုးမရှိသည့်အပြင် အသက်တာ၌ မှန်ကန်သော လမ်းကြောင်းလည်း မဟုတ်ပေ။ သင်တို့သည် မျှတစွာ ပြောဆိုနိုင်လျှင်ပင် ယင်းမှာ ဖြောင့်မတ်သော အကြောင်းတရားတစ်ခုအဖြစ် သတ်မှတ်ခြင်း မခံရသေးပေ။ အဘယ်ကြောင့်နည်း။ အကြောင်းမှာ ဤလောကတွင် မျှတမှု မရှိသောကြောင့် ဖြစ်သည်၊ ဆိုးယုတ်သော ခေတ်ရေစီးကြောင်းများက ယင်းကို ခွင့်မပြုပေ။ သင်တို့သည် ဘုရားအိမ်တော်၌ မျှတသောစကားများနှင့် ရိုးသားသောစကားများကို အမှန်တကယ် ပြောဆိုနိုင်ပါက ယင်းမှာ တန်ဖိုးရှိပြီး အရေးပါမှုရှိသည်။ သို့သော် သင်တို့သည် ဤဆိုးယုတ်သော၊ ဖောက်ပြန်ပျက်စီးသော၊ ရှုပ်ထွေးပွေလီသော လူ့လောကတွင် မျှတသောစကားများနှင့် ရိုးသားသောစကားများကို ပြောဆိုပါက ထိုသို့သောစကားများသည် ဒုက္ခကို လွယ်ကူစွာ ဖိတ်ခေါ်ပြီး အန္တရာယ်ကို သယ်ဆောင်လာသည်။ သို့ဆိုလျှင် ထိုသို့သောစကားများကို ပြောဆိုခြင်းသည် အလွန်မိုက်မဲရာကျမည် မဟုတ်လော။ ဤသို့ပြုလုပ်ခြင်းသည် သင်တို့ကို တန်ဖိုးရှိသောနည်းလမ်းဖြင့် အသက်ရှင်နေထိုင်ခွင့်ပြုမည် မဟုတ်ရုံသာမက သင်တို့ထံသို့ အဆုံးမရှိသော ဒုက္ခကိုလည်း သယ်ဆောင်လာမည် ဖြစ်သည်။ သို့ဖြစ်၍ ဉာဏ်ပညာရှိသောလူများသည် ဤလူမှုရေးဆိုင်ရာ ကိစ္စရပ်များမှာ ဘေးဥပဒ်တစ်ခုဖြစ်ကြောင်း မြင်တွေ့ပြီး မိမိတို့ကိုယ်ကို ခပ်ခွာခွာနေကာ ရှောင်ရှားကြသော်လည်း မိုက်မဲသောလူများမှာမူ မိမိတို့ကိုယ်တိုင်အပေါ် ကြီးမားသော ဒုက္ခကို သယ်ဆောင်လျက် ထိုအရာများဆီသို့ ဦးတည်သွားကြသည်။ အထူးသဖြင့် အချို့လူများသည် ရက်အနည်းငယ်ကြာ ကိုယ်ခံပညာ လေ့ကျင့်ပြီးနောက် အပေါ်ယံ အတတ်ပညာအနည်းငယ်ကို သင်ယူကာ အနည်းငယ် ကျော်ကြားလာသည့်အခါ တရားမျှတမှုအတွက် တိုက်ပွဲဝင်ပြီး ဆင်းရဲသားများကို ကူညီရန် သူဌေးများကို လုယက်လိုကြသည်။ ၎င်းတို့သည် သူရဲကောင်း သို့မဟုတ် ဓားသမား၏ အခန်းကဏ္ဍကို ခံယူလိုကြပြီး မတရားမှုများကို တည့်မတ်ရန် လှည့်လည်သွားလာကာ မတရားမှုကို မြင်တွေ့သည့်အခါတိုင်း ကူညီရန် ရှေ့သို့ပင် တိုးထွက်ကြသည်။ အကျိုးဆက်အနေဖြင့် ဤသည်မှာ ဒုက္ခဆီသို့ ဦးတည်စေသည်၊ လူ့အဖွဲ့အစည်းသည် မည်မျှ ရှုပ်ထွေးသည်ကို ၎င်းတို့ မသိနားမလည်ကြပေ။ ငါ့ကို ပြောလော့၊ သင်သည် ကူညီရန် ရှေ့သို့ တိုးထွက်သည့်အခါ အချို့လူများကို ပြစ်မှားမိခြင်းဖြင့် အဆုံးသတ်မည် မဟုတ်လော။ အချို့လူများ၏ စေ့စပ်သေချာသော အကြံအစည်များကို သငို့ ဖျက်ဆီးမိမည် မဟုတ်လော။ (ဟုတ်ပါသည်။) သင်သည် ထိုလူများ၏ စေ့စပ်သေချာသော အကြံအစည်များကို ဖျက်ဆီးသည့်အခါ ၎င်းတို့က သင့်ကို အလွတ်ပေးမည်လော။ (မပေးပါ။) သင်က “ကျွန်ုပ် လုပ်ဆောင်နေသည့်အရာသည် ဖြောင့်မတ်သော အကြောင်းတရားတစ်ခု ဖြစ်သည်” ဟု ပြောကောင်းပြောနိုင်သော်လည်း ယင်းမှာ ဖြောင့်မတ်သော အကြောင်းတရားတစ်ခု ဖြစ်လျှင်ပင် အရာထင်မည်မဟုတ်ပေ၊ ဤလောကသည် သင်တို့ကို ဖြောင့်မတ်သော အကြောင်းတရားများကို လုပ်ဆောင်ခွင့်ပြုမည် မဟုတ်ပေ။ သင်တို့သာ လုပ်ဆောင်ပါက သင်တို့သည် ပြဿနာရှာနေခြင်း ဖြစ်လိမ့်မည်။ မိုက်မဲသောသူများသည် ဤအရာကို နားမလည်ကြ၊ ၎င်းတို့သည် လောကကို ထွင်းဖောက်၍ မမြင်နိုင်ကြပေ။ ၎င်းတို့သည် မိမိတို့က သူရဲကောင်းတစ်ဦးဖြစ်သောကြောင့် အခြားသူများကို ကူညီရန် ရှေ့သို့ တိုးထွက်သင့်သည်ဟု အစဉ်တွေးထင်ကြသည်။ သို့သော် အဆုံးတွင် ၎င်းတို့သည် တစ်စုံတစ်ဦး၏ စေ့စပ်သေချာသော အကြံအစည်များကို ဖျက်ဆီးမိကြပြီး ထိုသူက ၎င်းတို့အပေါ် လက်စားချေရန် ကြိုးပမ်းကာ လုံးဝလက်မလွှတ်ပေ။ ဤသို့ဖြင့် ၎င်းတို့သည် ဘေးအန္တရာယ်ကို မီးထွန်းရှာကြသည်။ တစ်ဖက်လူက ၎င်းတို့၏အမည်၊ နေထိုင်ရာ၊ မိသားစုအခြေအနေ၊ မိသားစုဝင်များ၊ ထိုဒေသတွင် ဩဇာလွှမ်းမိုးမှု ရှိမရှိနှင့် ၎င်းတို့အား အကောင်းဆုံး မည်သို့အရေးယူရမည်ကို တိတ်တဆိတ် စတင်ရှာဖွေစုံစမ်းသည်။ ဤအရာအားလုံးနှင့်ပတ်သက်၍ ရှင်းလင်းသော နားလည်မှုတစ်ခု ရရှိသည်နှင့်တစ်ပြိုင်နက် ၎င်းတို့သည် “သူရဲကောင်း” အပေါ် စတင်လှုပ်ရှားတော့ရာ ထိုအချိန်မှစ၍ သူ၏ဘဝသည် ခက်ခဲလာတော့သည်။ ဤလူစားမျိုးသည် မကြာခဏ ပြဿနာရှာတတ်ကြပြီး ၎င်းတို့ မည်မျှကြီးမားသော ဆုံးရှုံးမှုများကို ခံစားရသည်ဖြစ်စေ သင်ခန်းစာကို မည်သည့်အခါမျှ မယူကြပေ။ ၎င်းတို့သည် မတရားဟု မြင်သော တစ်စုံတစ်ရာကို ကြုံတွေ့သည့်အခါ တရားမျှတမှုအတွက် တိုက်ပွဲဝင်လိုကြဆဲဖြစ်ပြီး ရှေ့သို့တိုးထွက်၍ ကူညီလိုကြဆဲ ဖြစ်သည်။ ၎င်းတို့သည် ကိုယ့်ဒုက္ခကိုယ်ရှာရုံသာမက မိမိတို့၏ မိသားစုကိုပါ အန္တရာယ်ကျရောက်စေပြီး တစ်ခါတစ်ရံတွင် မိမိတို့ပတ်ဝန်းကျင်ရှိ မိတ်ဆွေများ သို့မဟုတ် လုပ်ဖော်ကိုင်ဖက်များကိုပင် ယင်းထဲသို့ ဆွဲသွင်းကြသည်။ ၎င်းတို့သည် ဘုရားသခင်ကို ယုံကြည်ပြီး အသင်းတော်ထဲသို့ ဝင်ရောက်လာပါက ညီအစ်ကိုမောင်နှမများသည်လည်း ၎င်းတို့ကြောင့် အန္တရာယ်ကျရောက်ခြင်းဖြင့် အဆုံးသတ်သွားနိုင်သည်။ ဥပမာအားဖြင့် ၎င်းတို့သည် လူ့အဖွဲ့အစည်း၌ ဒုက္ခရောက်ပြီး တစ်စုံတစ်ဦးက ၎င်းတို့အား လက်စားချေလိုပါက ထိုသူက သင်သည် ၎င်းတို့နှင့်အတူ စုဝေးပွဲများ တက်ရောက်ကြောင်း သိရှိပါက ၎င်းတို့၏ ပုဂ္ဂိုလ်ရေးဆိုင်ရာနှင့် မိသားစုအခြေအနေနှင့်ပတ်သက်သော သတင်းအချက်အလက်များအတွက် သင့်ထံ လာရောက်ပေမည်။ သို့ဆိုလျှင် သင်သည် ထိုသူကို ပြောမည်လော၊ သို့မဟုတ် မပြောမည်လော။ သင်သာ ပြောလိုက်ပါက ယင်းမှာ ၎င်းတို့ကို သစ္စာဖောက်ခြင်းနှင့် ညီမျှပြီး ၎င်းတို့အပေါ် ဒုက္ခရောက်စေမည် ဖြစ်သည်၊ သင် မပြောပါက ထိုသူက သင်တို့ကို ညှဉ်းပန်းပေမည်။ ဤလောကတွင် ဆိုးယုတ်သောလူများ အလွန်များပြားပြီး ဆိုးယုတ်သောလူများအားလုံးသည် ဆင်ခြင်တုံတရား မရှိသူများ ဖြစ်ကြသည်။ တစ်စုံတစ်ဦးက ၎င်းတို့ကို ပြစ်မှားပါက ၎င်းတို့သည် လက်စားချေရန် မည်သည့်နည်းလမ်းကိုမဆို အသုံးပြုကြလိမ့်မည်။ ထိုသို့မဟုတ်ပေလော။ (ဟုတ်ပါသည်။) ပြဿနာရှာတတ်သောလူများ မည်သို့သော ဒုက္ခမျိုးကို ကြုံတွေ့ရသည်ဖြစ်စေ ယင်းမှာ ၎င်းတို့၏ တာဝန်ထမ်းဆောင်မှုအတွက် ဒုက္ခနှင့် နှောင့်ယှက်မှုကို အစဉ်ဖြစ်ပေါ်စေပြီး အသင်းတော်၏အလုပ်ကိုလည်း အတိုင်းအတာအမျိုးမျိုးဖြင့် သက်ရောက်မှုရှိစေနိုင်သည်။ တစ်စုံတစ်ဦးသည် အဆက်မပြတ် ပြဿနာရှာနေပါက ၎င်းတို့နှင့်အတူ သမ္မာတရားကို မိတ်သဟာယဖွဲ့ခြင်းက ဤပြဿနာကို ဖြေရှင်းနိုင်မည်ဟု သင်တို့ထင်သလော။ (မဖြေရှင်းနိုင်ပါ။) ဤလူစားမျိုးသည် မကြာခဏဆိုသလို ခိုင်လုံသော ဆင်ခြင်တုံတရား ကင်းမဲ့ကြသည်။ ၎င်းတို့ ဒုက္ခရောက်သည့်အခါတွင်ပင် ယင်းကို ဒုက္ခဟု မမြင်ကြပေ၊ ၎င်းတို့တွင် တရားမျှတစိတ်ရှိသည်ဟုပင် ထင်ကောင်းထင်ကြပေမည်။ ထိုသို့သော အခြေအနေများတွင် ၎င်းတို့နှင့်အတူ သမ္မာတရားကို မိတ်သဟာယဖွဲ့ခြင်းသည် အသုံးမဝင်ပေ၊ အကြောင်းမှာ ၎င်းတို့သည် လွဲချော်သော သဘောပေါက်နားလည်မှုရှိသောသူများ၊ ဆင်ခြင်တုံတရားမဲ့သော ပုဂ္ဂိုလ်များ ဖြစ်သောကြောင့် ဖြစ်သည်။ ဆင်ခြင်တုံတရားမဲ့သော ပုဂ္ဂိုလ်များသည် သမ္မာတရားကို လွယ်လွယ်ကူကူ လက်မခံကြပေ။ အချို့လူများက “၎င်းတို့သည် အခက်အခဲနှင့် ရင်ဆိုင်နေရသည်၊ ကျွန်ုပ်တို့က ၎င်းတို့ကို မည်သို့ လျစ်လျူရှုနိုင်မည်နည်း။ ကျွန်ုပ်တို့က ၎င်းတို့ကို အဘယ်သို့ သနားကြင်နာမှု မပြဘဲ နေနိုင်မည်နည်း။ ကျွန်ုပ်တို့သည် ၎င်းတို့ကို မေတ္တာဖြင့် ဆက်ဆံသင့်သည်” ဟု ပြောကောင်းပြောကြပေမည်။ ၎င်းတို့ကို မေတ္တာဖြင့် ဆက်ဆံခြင်းသည် ကောင်းပါသည်၊ သို့သော် ၎င်းတို့က လက်ခံနိုင်မည်လော။ ၎င်းတို့သည် သမ္မာတရားကို လုံးဝလက်မခံဘဲ မိမိတို့၏ ကိုယ်ပိုင်အမြင်များကို ဆက်လက်ဆုပ်ကိုင်ထားပါက သင်တို့သည် ၎င်းတို့နှင့်အတူ သမ္မာတရားကို အဆုံးမရှိ ဆက်လက်မိတ်သဟာယဖွဲ့နေခြင်းသည် သင့်လျော်သလော။ (မသင့်လျော်ပါ။) အဘယ်ကြောင့် မသင့်လျော်သနည်း။ (ဤလူစားမျိုးသည် ဘုရားသခင်ကို ရိုးသားစစ်မှန်စွာ မယုံကြည်ကြပါ။ ၎င်းတို့၏ အနှစ်သာရမှာ မယုံကြည်သူများ၏ အနှစ်သာရ ဖြစ်သည်။ ကျွန်ုပ်တို့သည် ၎င်းတို့နှင့်အတူ သမ္မာတရားကို မိတ်သဟာယဖွဲ့လျှင်ပင် ယင်းက ပြဿနာကို ဖြေရှင်းပေးမည်မဟုတ်ဘဲ ၎င်းတို့သည် အသင်းတော်အတွက် ဒုက္ခများစွာကို ဆက်လက် သယ်ဆောင်လာနိုင်သေးသည်။) သို့ဆိုလျှင် ဤလူစားမျိုးကို ဖယ်ထုတ်ပစ်သင့်သလော။ (ဖယ်ထုတ်ပစ်သင့်ပါသည်။)

ပြဿနာရှာတတ်သော အခြားလူတစ်မျိုး ရှိသေးသည်။ အသင်းတော်၌ ၎င်းတို့သည် အချို့သောအရာများကို လုပ်ဆောင်ရန် ညီအစ်ကိုမောင်နှမများကို အစဉ်လှုံ့ဆော်ကြသည်။ ဥပမာအားဖြင့် ၎င်းတို့က “အစိုးရ၏ ထိုလုပ်ဆောင်ချက်နှင့် ၎င်း ရေးဆွဲခဲ့သော မူဝါဒသည် ကျိုးကြောင်းမဆီလျော်ပါ။ ခရစ်ယာန်များအနေဖြင့် ကျွန်ုပ်တို့သည် ဖြောင့်မတ်ခြင်းကို ကျင့်သုံးရမည်၊ ကျွန်ုပ်တို့သည် ထုတ်ဖော်ပြောဆိုရမည်ဖြစ်ပြီး ကြောက်ရွံ့သူများကဲ့သို့ အမြီးကုပ်နေ၍မဖြစ်ပါ။ ကျွန်ုပ်တို့သည် ညီအစ်ကိုမောင်နှမများ၊ ကျွန်ုပ်တို့၏ အသင်းတော်နှင့် လူသားမျိုးနွယ်အားလုံး၏ ကောင်းကျိုးချမ်းသာအတွက် တိုက်ပွဲဝင်လျက် ဆိုင်းဘုတ်များ ကိုင်ဆောင်၍ လမ်းများပေါ်တွင် ချီတက်ဆန္ဒပြရန် လိုအပ်သည်” ဟု ပြောဆိုကြသည်။ ယင်း၏ အကျိုးဆက်မှာ အဘယ်နည်း။ ၎င်းတို့ ချီတက်ဆန္ဒမပြမီတွင်ပင် အစိုးရက သိရှိသွားပြီး တရားရုံးက ဆင့်ခေါ်စာ ပို့လိုက်လေသည်။ ငါ့ကို ပြောလော့၊ အသင်းတော်၌ ထိုသို့သောလူများ ရှိနေခြင်းသည် ကံကောင်းခြင်းလော သို့မဟုတ် ကံဆိုးခြင်းလော။ (ကံဆိုးခြင်း ဖြစ်ပါသည်။) အချို့လူများက “ဖြစ်ချင်တော့ ကျွန်ုပ်တို့၏ အသင်းတော်၌ ထိုသို့သော အရည်အချင်းရှိသူတစ်ဦး ရှိနေသည်၊ ဤသူသည် ခေါင်းဆောင်ဖြစ်ထိုက်သူပင်တည်း။ ကျွန်ုပ်တို့၏ အသင်းတော်ရှိ လူများကို ကြည့်လော့၊ ၎င်းတို့အားလုံးသည် လူ့အဖွဲ့အစည်း၌ ဩဇာလွှမ်းမိုးမှုမရှိဘဲ နှိမ့်ချပြီး ဦးဆောင်မှုကို မြေဝယ်မကျ နာယူကြသည်။ ၎င်းတို့သည် ကြောက်တတ်ကြပြီး မည်သည့်အရေးကြီးသော ကိစ္စရပ်များကိုမျှ တာဝန်ယူရန် မဝံ့ရဲကြသကဲ့သို့ ပြဿနာရှာရမည်ကို အလွန် ကြောက်ရွံ့ကြသည်။ ဤသူမှာမူ ကွဲပြားသည်၊ ၎င်းသည် ရဲစွမ်းသတ္တိရှိသည်၊ ထိုးထွင်းသိမြင်မှုရှိသည်၊ ပြတ်သားသည်၊ လူ့အဖွဲ့အစည်း၌လည်း ဩဇာလွှမ်းမိုးမှုရှိသည်၊ ၎င်းတို့သည် အရည်အချင်းရှိပြီး မတရားမှုကို မြင်သည့်အခါ ထကြွပြီး ရှေ့သို့တိုးထွက်ဝံ့သည်။ တရားရေးဆိုင်ရာ အမှုအခင်းတစ်ခုနှင့် ရင်ဆိုင်ရသည့်အခါတွင်ပင် ၎င်းတို့သည် ထိတ်လန့်ခြင်း သို့မဟုတ် စိုးရိမ်ခြင်း မရှိပေ။ ၎င်းတို့၏ စိတ်ပိုင်းဆိုင်ရာ စွမ်းရည်သည် ၎င်းတို့ကို အရာရှိတစ်ဦးဖြစ်ရန် ပင်ကိုအားဖြင့် သင့်တော်စေသည်။ ဤသူသာ နိုင်ငံရေးတွင် ပါဝင်ခဲ့ပါက ကိုယ်စားလှယ်တစ်ဦး သို့မဟုတ် အနည်းဆုံး ပြည်နယ်အုပ်ချုပ်ရေးမှူးတစ်ဦး ဖြစ်ပေမည်။ ကျွန်ုပ်တို့မှာမူ ထိုမျှမတော်ပါ။ သို့ဖြစ်၍ အသင်းတော်သည် ၎င်းကို ခေါင်းဆောင်အဖြစ် ရွေးချယ်သင့်သည်။ ၎င်းသာ ကျွန်ုပ်တို့ကို ဦးဆောင်ပါက ကျွန်ုပ်တို့သည် ကယ်တင်ခြင်းကို ဧကန်အမှန် ရရှိကြလိမ့်မည်” ဟု ပြောဆိုကြသည်။ အချို့သော မိုက်မဲသည့်လူများသည် လူ့အဖွဲ့အစည်း၌ ပြဿနာရှာတတ်သောသူတို့ကို အထူးပင် အထင်ကြီးလေးစားကြပြီး ကိုးကွယ်ကြကာ ၎င်းတို့ကို အသင်းတော်ခေါင်းဆောင်များအဖြစ် ရွေးချယ်တင်မြှောက်လိုကြသည်အထိပင် ဖြစ်သည်။ သင်တို့ ဤသည်မှာ သင့်လျော်သည်ဟု ထင်သလော။ (မထင်ပါ။) အဘယ်ကြောင့် မသင့်လျော်သနည်း။ အသင်းတော်သည် ထိုသို့သော “အရည်အချင်းရှိသူများ” ကို မလိုအပ်သလော။ (အသင်းတော်သည် ထိုသို့သောလူများကို မလိုအပ်ပါ။ အသင်းတော်ခေါင်းဆောင်များသည် ဘုရားသခင် ရွေးချယ်ထားသောလူများကို စုဝေးပွဲများတွင် ဘုရားသခင်၏ နှုတ်ကပတ်တော်များကို အတူတကွ စားသောက်ရန်၊ သမ္မာတရားကို လိုက်စားရန်နှင့် ဧဝံဂေလိတရားကို ဖြန့်ဝေရန် မိမိတို့၏ တာဝန်ကို ထမ်းဆောင်ဖို့ ဦးဆောင်ရမည် ဖြစ်ပါသည်။ ထိုသို့သောလူများသည် အပေါ်ယံအားဖြင့် ရဲစွမ်းသတ္တိ၊ ထိုးထွင်းသိမြင်မှုနှင့် ပြတ်သားမှုဟုခေါ်သည့်အရာများ ရှိပုံရသော်လည်း ဤအလုပ်မျိုးကို ၎င်းတို့ မလုပ်ဆောင်နိုင်ဘဲ အသင်းတော်သို့ အဆုံးမရှိသော ပြဿနာများကို ဆောင်ကြဉ်းလာမည် ဖြစ်သည်။ ထို့ကြောင့် ၎င်းတို့သည် အသင်းတော်ခေါင်းဆောင်များ ဖြစ်ရန် မသင့်တော်ပါ။) ငါ သင့်ကို ပြောမည်၊ ဤလူစားမျိုး အသင်းတော်၌ ကျန်ရှိနေခြင်းသည် အမှားတစ်ခုဖြစ်ပြီး ထိုသို့သောလူများကို ခေါင်းဆောင်များအဖြစ် ရွေးချယ်တင်မြှောက်ခြင်းသည် ပို၍ပင် ဆိုးရွားမည်ဖြစ်သည်။ ၎င်းတို့သည် အသင်းတော်ကို အဘယ်သို့ ဦးဆောင်သွားမည်နည်း။ ၎င်းတို့သည် အသင်းတော်ကို ဘာသာရေးအုပ်စုတစ်ခုအဖြစ်သို့ ပြောင်းလဲပစ်မည်ဖြစ်သည်။ အကြောင်းမှာ ၎င်းတို့သည် လူ့အဖွဲ့အစည်း၌ မတရားမှုများကို မြင်သည့်အခါ တရားစွဲဆိုကြလိမ့်မည်၊ ဆိုးယုတ်သောလူများက ဆင်းရဲသားများကို အနိုင်ကျင့်သည်ကို မြင်သည့်အခါ ၎င်းတို့အတွက် တိုက်ခိုက်ပေးကြလိမ့်မည်၊ အကျင့်ပျက်ခြစားသော အရာရှိများက ပြည်သူများကို ရက်ရက်စက်စက် ဒုက္ခပေးသည်ကို မြင်သည့်အခါ ကောင်းကင်ဘုံကိုယ်စား တရားမျှတမှုကို ကာကွယ်လိုကြမည် ဖြစ်သောကြောင့်တည်း။ အကျိုးဆက်အားဖြင့် သင်တို့အားလုံးသည်လည်း တဖြည်းဖြည်းဖြင့် တရားမျှတမှုအတွက် တိုက်ပွဲဝင်သော သူရဲကောင်းများ ဖြစ်လာကြပေမည်။ ဤနည်းအားဖြင့် သင်တို့သည် ကယ်တင်ခြင်းကို ရရှိနိုင်ကြဦးမည်လော။ အပေါ်ယံအားဖြင့် ပြဿနာရှာတတ်သောလူများသည် အတော်အတန် အရည်အချင်း ရှိပုံရသော်လည်း အဆုံးတွင် မည်သို့ဖြစ်သနည်း။ ၎င်းတို့ လိုက်လျှောက်သော လမ်းကြောင်းသည် မှန်ကန်သော လမ်းကြောင်းမဟုတ်သောကြောင့် အသင်းတော်၏အလုပ်ကို အဖျက်အမှောင့်လုပ်ခြင်းနှင့် နှောင့်ယှက်ခြင်းတို့အတွက် ၎င်းတို့အားလုံး ဖယ်ရှားရှင်းလင်းခြင်း ခံကြရသည်။ ၎င်းတို့ မည်သို့သော ပြဿနာမျိုးကို ရှာသည်ဖြစ်စေ ၎င်းတို့သည် မှန်ကန်သော လမ်းကြောင်းပေါ်၌ လျှောက်လှမ်းနေခြင်း မဟုတ်သကဲ့သို့ ဘုရားသခင်၏ အလိုတော်ကိုလည်း လိုက်လျှောက်နေခြင်း မဟုတ်ပေ။ ၎င်းတို့ လုပ်ဆောင်သည့် မည်သည့်အရာမျှ အသင်းတော်နှင့်ဖြစ်စေ၊ ဘုရားသခင်၏ အမှုတော်နှင့်ဖြစ်စေ၊ ဘုရားသခင်၏ ရည်ရွယ်ချက်များနှင့်ဖြစ်စေ မည်သို့မျှ မသက်ဆိုင်ပေ၊ ၎င်းတို့ လုပ်ဆောင်သမျှသည် ဘုရားသခင်၏ ရည်ရွယ်ချက်များနှင့် ကင်းကွာပြီး မှန်ကန်သော လမ်းကြောင်းမှ သွေဖည်နေသည်။ ၎င်းတို့၏ ပြဿနာရှာခြင်း၏ သဘောသဘာဝမှာ ၎င်းတို့သည် နတ်ဆိုးများနှင့် ဆက်ဆံပြီး ရောယှက်နေခြင်း ဖြစ်သည်၊ ၎င်းတို့သည် နတ်ဆိုးများ၏ ပူးကပ်နှောင့်ယှက်ခြင်းကို ခံနေရသည်။ ထို့ကြောင့် ဘုရားအိမ်တော်သည် ထိုသို့သောလူများနှင့် ရှင်းလင်းသော စည်းတစ်ခု ခြားထားရမည်။ ၎င်းတို့သည် မည်သူက အကြံဉာဏ်ပေးရန် ကြိုးစားသည်ဖြစ်စေ နားမထောင်ဘဲ ထပ်ခါတလဲလဲ ပြဿနာရှာနေပါက၊ ၎င်းတို့သည် မိမိတို့၏ အမှားများမှ သင်ခန်းစာမယူဘဲ ပြဿနာရှာနေပါက၊ မကောင်းမှုများကိုပင် မဆင်မခြင် ကျူးလွန်နေပါက ၎င်းတို့ကို ထွက်ခွာသွားရန် ဖျောင်းဖျသင့်သည်။ သင်က ဤသို့ ပြောဆိုနိုင်သည်။ “သင်ရှာခဲ့သော ပြဿနာအားလုံးကို ကြည့်လော့၊ ယင်းသည် အသင်းတော်၏အလုပ်အတွက် မည်မျှကြီးမားသော အတားအဆီးတစ်ခု ဖြစ်ခဲ့ပြီး လူမည်မျှ၏ တာဝန်ထမ်းဆောင်မှုကို ထိခိုက်စေခဲ့သည်ကို ကြည့်လော့။ သင်သည် ဤအရာကို အဘယ်သို့လျှင် သတိမပြုမိဘဲ နေနိုင်သနည်း။ သင်၏ ရည်မှန်းချက်သည် အလွန်ပင် ကြီးမားလှသည်၊ ယင်းသည် လောကကြီးတစ်ခုလုံးကို လွှမ်းခြုံနိုင်လောက်အောင် ကြီးမားလှသည်။ သင်ကဲ့သို့သော ပုဂ္ဂိုလ်တစ်ဦးသည် လောကထဲသို့ ထိုးဖောက်ဝင်ရောက်သင့်သည်၊ သင်သည် မိမိကိုယ်ကို ပြုစုပျိုးထောင်ပြီး နိုင်ငံကို အုပ်ချုပ်ကာ လောကသို့ ငြိမ်သက်ခြင်းကို ဆောင်ကြဉ်းပေးသင့်သည်။ သင်သည် အဆင့်မြင့်အရာရှိများနှင့် ပေါင်းသင်းဆက်ဆံရန် သင့်တော်သည်၊ ထိုသို့ပြုမှသာ သင်သည် သာမန်လူတို့ထက် ထူးကဲမြင့်မားပြီး သင်၏အတောင်ပံများကို ဖြန့်ကျက်ကာ ပျံဝဲနိုင်မည် ဖြစ်သည်။ တစ်နေ့လုံး ဘုရားသခင်ကို ယုံကြည်သောလူများနှင့် အတူနေခြင်းသည် သင်၏ ကြီးကျယ်သော ရည်မှန်းချက်များကို ဆွဲထားပြီး အတောင်ဖွင့်၍ ပျံသန်းရန် သင်၏ စွမ်းရည်ကို ကန့်သတ်ထားသည်သာ ဖြစ်မည် မဟုတ်လော။ ကျွန်ုပ်တို့ကို ကြည့်လော့၊ ကျွန်ုပ်တို့ တစ်ဦးတစ်ယောက်မျှ ကြီးကျယ်သော ရည်မှန်းချက်များ မရှိပါ။ ကျွန်ုပ်တို့သည် ဘုရားသခင်ကို ယုံကြည်ရန်၊ သမ္မာတရားအချို့ကို နားလည်ဖို့ ဘုရားသခင်၏ နှုတ်ကပတ်တော်များကို ပို၍ဖတ်ရှုရန်နှင့် မကောင်းမှုကို လျှော့၍ပြုလုပ်ရန်သာ တစ်ခုတည်းကို အာရုံစိုက်ထားကြပြီး ထိုသို့ပြုလျှင် ကျွန်ုပ်တို့သည် ဘုရားသခင်၏ အသိအမှတ်ပြုမှုကို ရရှိကောင်း ရရှိနိုင်မည်ဟူ၍သာ ဖြစ်သည်။ ကျွန်ုပ်တို့အားလုံးသည် လောကီလူများ၏ အသရေဖျက်ခြင်းနှင့် စော်ကားခြင်းကို ခံရသော၊ လောက၏ ပစ်ပယ်ခြင်းကို ခံရသောလူများ ဖြစ်ကြသောကြောင့် သင်သည် ကျွန်ုပ်တို့ကဲ့သို့သော လူများနှင့် ပေါင်းသင်းရန် မသင့်တော်ပါ။ သင်သည် လောကသို့ ပြန်သွားပြီး ထိုနေရာ၌ ကြိုးစားအားထုတ်ပါက ပို၍ကောင်းပေမည်၊ သင်သည် ကြီးမားသော အောင်မြင်မှုကို ရရှိပြီး သင်၏ ရည်မှန်းချက်များကို အကောင်အထည်ဖော်နိုင်ကောင်း အကောင်အထည်ဖော်နိုင်မည် ဖြစ်သည်” ဟူ၍ ဖြစ်လေသည်။ ဤနည်းလမ်းဖြင့် ၎င်းတို့ကို ထွက်ခွာသွားရန် ဖျောင်းဖျခြင်းသည် သင့်လျော်သလော။ ဤသည်မှာ ပြဿနာကို ဖြေရှင်းရန် နည်းလမ်းကောင်းတစ်ခု ဟုတ်သလော။ (ဟုတ်ပါသည်။) ဤသည်မှာ အသင်းတော်က ထိုသို့သော မယုံကြည်သူများကို ကိုင်တွယ်သင့်သည့် ပုံစံဖြစ်သည်၊ ဤနည်းလမ်းဖြင့် ကိစ္စကို ဖြေရှင်းခြင်းသည် သမ္မာတရား စည်းမျဉ်းများနှင့် လုံးဝ ကိုက်ညီပေသည်။

အခြားမည်သည့်လူစားမျိုးများက ပြဿနာရှာတတ်ကြသနည်း။ လိင်မတူသူများကြားတွင် အလွန်လူကြိုက်များပြီး သမာသမတ်မကျသော လူစားများနှင့် အစဉ်ပရောပရည်လုပ်တတ်သော လူတစ်မျိုးရှိသည်။ ၎င်းတို့သည် လျောက်ပတ်သော ချစ်ကြိုက်သည့်ဆက်ဆံရေးကို လိုက်စားနေခြင်း မဟုတ်ဘဲ ထိုအစား လိင်မတူသူအများအပြားနှင့် အလွန်ရင်းနှီးပြီး မလျော်ကန်သော ဆက်ဆံရေးများကို ထိန်းသိမ်းထားကြသည်။ ၎င်းတို့သည် ဤဆက်ဆံရေးများကို ကောင်းမွန်စွာ မကိုင်တွယ်နိုင်သောကြောင့်၊ ၎င်းတို့ ပရောပရည်လုပ်သည့်လူများသည် တစ်ဦးနှင့်တစ်ဦး မနာလိုဖြစ်လာခြင်း သို့မဟုတ် လက်စားချေရန်ပင် ကြိုးပမ်းလာနိုင်ဖွယ်ရှိသည်။ ဤသည်မှာ ၎င်းတို့အတွက် ပြဿနာတစ်ခု ဟုတ်သလော။ (ဟုတ်ပါသည်။) ဤသည်မှာလည်း ကြီးမားသော ပြဿနာတစ်ခု ဖြစ်သည်။ အချို့လူများသည် ဤကိစ္စရပ်များကို ဂရုမစိုက်ကောင်း မစိုက်နိုင်သော်လည်း၊ ထိုသို့သောအရာများသည် ၎င်းတို့၏ ပုဂ္ဂိုလ်ရေးဘဝများနှင့် ယုံကြည်ခြင်းအတွက် ပြဿနာများကို မကြာခဏ ဆောင်ကြဉ်းပေးတတ်ပြီး ၎င်းတို့၏ ပုဂ္ဂိုလ်ရေးလုံခြုံမှုကိုပင် ထိခိုက်စေနိုင်သည်။ ဤပြဿနာများသည် ၎င်းတို့နောက်သို့ အစဉ်လိုက်နေပြီး ၎င်းတို့နှင့် မကြာခဏ ပေါင်းသင်းဆက်ဆံသော သူတို့သည်လည်း မလွှဲမရှောင်သာ ပါဝင်ပတ်သက်လာကြရသည်။ ၎င်းတို့သည် ဤလိင်မတူသူများနှင့် ရိုးသားစစ်မှန်စွာ ချစ်ကြိုက်သည့်ဆက်ဆံရေးတွင် ရှိနေသည်ဖြစ်စေ သို့မဟုတ် အချင်းချင်း ပရောပရည်လုပ်ပြီး အသုံးချနေကြသည်ဖြစ်စေ၊ ကျွန်ုပ်တို့သည် ထိုသို့သောကိစ္စရပ်များကို စိတ်မဝင်စားပေ။ ကျွန်ုပ်တို့ စိတ်ဝင်စားသည့်အရာမှာ အဘယ်နည်း။ ကျွန်ုပ်တို့ စိတ်ဝင်စားသည်မှာ ၎င်းတို့ ဆောင်ကြဉ်းလာသော ပြဿနာများသည် ညီအစ်ကိုမောင်နှမများ သို့မဟုတ် အသင်းတော်အပေါ် မည်သည့် ထိခိုက်နစ်နာစေသော သက်ရောက်မှုမျှ ရှိမည် မရှိမည်ကို ဖြစ်သည်။ သက်ရောက်မှုရှိပါက အသင်းတော်သည် ဤပြဿနာများကို ကောင်းစွာဂရုစိုက်ဖြေရှင်းရန် ၎င်းတို့အား အကြံပေးလျက် အဆိုပါကိစ္စကို ကြားဝင်ဖြေရှင်းပြီး ကိုင်တွယ်သင့်သည်။ ၎င်းတို့ မည်သို့ဂရုစိုက်ဖြေရှင်းသည်ကိုမူ ကျွန်ုပ်တို့ ဝင်ရောက်စွက်ဖက်မည်မဟုတ်ပေ။ မည်သို့ပင် အကြံပေးစေကာမူ ၎င်းတို့သည် နားမထောင်ဘဲ ဤပြဿနာများကို ဂရုစိုက်ဖြေရှင်းခြင်း သို့မဟုတ် ဖြေရှင်းခြင်းမပြုပါက ၎င်းတို့ကို သီးခြားခွဲထားပြီး ဤသို့ သတိပေးသင့်သည်။ “သင်သည် သင်၏ ပုဂ္ဂိုလ်ရေးပြဿနာများကို ဦးစွာ ဂရုစိုက်ဖြေရှင်းရန် လိုအပ်သည်။ ယင်းတို့ကို ဂရုစိုက်ဖြေရှင်းပြီးသည်နှင့် သင်၏ တာဝန်ကို ပြန်လည်ထမ်းဆောင်နိုင်သည်။ သင်သည် ယင်းတို့ကို ကောင်းစွာ ဂရုမစိုက်ပါက သီးခြားခွဲထားခြင်း ခံရမည်ဖြစ်သည်” ဟူ၍ ဖြစ်သည်။ ၎င်းတို့သည် ယုံကြည်သူများဖြစ်ပြီး မိမိတို့၏ တာဝန်ကိုပင် ထမ်းဆောင်ကောင်း ထမ်းဆောင်နိုင်သော်လည်း၊ ယင်းမှာ အရေးကြီးသော တာဝန်တစ်ခုပင် ဖြစ်ကောင်းဖြစ်နိုင်သော်လည်း ၎င်းတို့၏ ပုဂ္ဂိုလ်ရေးဘဝများရှိ ဆိုးရွားသော ပြဿနာများကြောင့်လည်းကောင်း၊ ၎င်းတို့ရှာသော ပြဿနာသည် အသင်းတော်၏အလုပ်ကို ထိခိုက်နိုင်သောကြောင့်လည်းကောင်း ဤပြဿနာများက ဖြစ်နိုင်ချေရှိသော အန္တရာယ်များ ဖြစ်စေသည့်အတွက် အသင်းတော်ခေါင်းဆောင်များသည် ယင်းကို လျစ်လျူမရှုနိုင်ပေ။ ဥပမာအားဖြင့် ၎င်းတို့နှင့် ဆက်ဆံရေးရှိသောလူများသည် ၎င်းတို့ထံမှ အသင်းတော်၏ အခြေအနေအချို့ သို့မဟုတ် ညီအစ်ကိုမောင်နှမများအကြောင်း ပုဂ္ဂိုလ်ရေးဆိုင်ရာ အချက်အလက်များကို သိရှိသွားနိုင်သည်။ ၎င်းတို့သည် ဤအချက်အလက်များကို မသမာသော ရည်ရွယ်ချက်ရှိသည့် ပုဂ္ဂိုလ်များ သို့မဟုတ် အဆင်းနီသော နဂါးကြီးထံသို့ ပေါက်ကြားစေပါက အသင်းတော်နှင့် ညီအစ်ကိုမောင်နှမများ နှစ်ဦးစလုံးအတွက် အန္တရာယ်ရှိပေမည်။ ထို့ကြောင့် အသင်းတော်အတွက် ဤပြဿနာများ သို့မဟုတ် ဖြစ်နိုင်ချေရှိသော အန္တရာယ်များအားလုံးကို ၎င်းတို့က ဆောင်ကြဉ်းလာခြင်းဖြစ်သောကြောင့် အသင်းတော်သည် ၎င်းတို့အား မိမိတို့၏ ပုဂ္ဂိုလ်ရေးပြဿနာများကို ဦးစွာ ဖြေရှင်းစေသင့်သည်။ ၎င်းတို့သည် ပြဿနာများကို အပြည့်အဝ ဂရုစိုက်ဖြေရှင်းပါက ဘုရားအိမ်တော်သည် ၎င်းတို့၏ အခြေအနေများအပေါ် မူတည်၍ ၎င်းတို့ကို ပြန်လည်လက်ခံရန် ဆုံးဖြတ်နိုင်သည်။ သို့သော် ၎င်းတို့သည် ပြဿနာများကို ဆက်လက်မဖြေရှင်းဘဲ မိမိတို့၏ တာဝန်ကို ထမ်းဆောင်လိုနေသေးပါက မည်သို့လုပ်ဆောင်သင့်သနည်း။ (၎င်းတို့အား မိမိတို့၏ တာဝန်ကို ထမ်းဆောင်ခွင့် မပြုသင့်ပါ။) ထိုအခြေအနေတွင် ၎င်းတို့ကို ထွက်ခွာသွားရန် ဖျောင်းဖျရမည် သို့မဟုတ် ဖယ်ထုတ်ပစ်ရမည် ဖြစ်သည်။ အတိုချုပ်အားဖြင့် အသင်းတော်ခေါင်းဆောင်များဖြစ်စေ၊ ညီအစ်ကိုမောင်နှမများဖြစ်စေ အသင်းတော်၌ ပြဿနာရှာတတ်သောလူများ ရှိကြောင်း တွေ့ရှိသည်နှင့်တစ်ပြိုင်နက် ၎င်းတို့သည် ကိစ္စရပ်ကို စည်းမျဉ်းများအတိုင်း ကိုင်တွယ်ပြီး အချိန်မီ ဖြေရှင်းသင့်သည်။ ဤပုဂ္ဂိုလ်များသည် ညီအစ်ကိုမောင်နှမများထံသို့ အန္တရာယ်များ ဆောင်ကြဉ်းလာသည်အထိ သို့မဟုတ် အသင်းတော်၏အလုပ်သို့ ပြဿနာများ ဆောင်ကြဉ်းလာသည်အထိ မစောင့်ဆိုင်းဘဲ ကိုင်တွယ်ဖြေရှင်းသင့်သည်။

အချို့လူများသည် ပြဿနာကို အလွယ်တကူရှာတတ်ပြီး ရန်ပွဲများနှင့် ခိုက်ရန်ဖြစ်ပွားမှုများတွင် ပါဝင်တတ်ကြသည်။ ၎င်းတို့သည် မိမိတို့ လက်သီးကောင်းကောင်း ထိုးနိုင်သည်ဟု အစဉ်ခံစားရပြီး လောကရှိ လူတိုင်းကို အနိုင်ယူလိုကြသည်၊ သို့မဟုတ် လူအထင်ကြီးဖွယ် သိုင်းကွက်အနည်းငယ် တတ်ကျွမ်းပါက အခြားသူများအပေါ် အကြမ်းဖက်မှုနှင့် အင်အားကို အစဉ်အသုံးပြုလိုကြသည်။ ဤလူစားမျိုးသည်လည်း ပြဿနာရှာတတ်သည် မဟုတ်လော။ (ဟုတ်ပါသည်။) မည်သည့်နေရာသို့ သွားသည်ဖြစ်စေ မိမိတို့၏ သင့်တော်သောနေရာ၌ မနေကြသောသူများလည်း ရှိသေးသည်။ ၎င်းတို့သည် စည်းမျဉ်းများကို မလိုက်နာကြ၊ သို့မဟုတ် အများပြည်သူဆိုင်ရာ စည်းကမ်းကို မစောင့်ထိန်းကြဘဲ အစဉ် ထူးခြားစွာ ပြုမူလိုကြသည်။ ကားမောင်းသည့်အခါ ၎င်းတို့သည် မရမက မီးနီကို ဖြတ်မောင်းကြသည်၊ သို့မဟုတ် ဘယ်ဘက်သို့ ကွေ့ခွင့်မရှိသည့်နေရာတွင် မရမက ဘယ်ဘက်သို့ ကွေ့ကြပြီး ရဲက ဖမ်းဆီး၍ ဒဏ်ရိုက်သည့်အခါ လက်မခံဘဲ အဆိုပါအရာရှိကို တိုင်ကြားလိုကြသည်။ သင်တွေ့သည့်အတိုင်းပင် ၎င်းတို့သည် မည်သူ့ကိုမဆို တိုင်ကြားဝံ့ကြသည်။ ရဲက ဥပဒေအတိုင်း ဆောင်ရွက်သော်လည်း ၎င်းတို့သည် တိုင်ကြားလိုကြသည်၊ ၎င်းတို့သည် ဥပဒေကို မထီမဲ့မြင်ပြုကြသည်။ ဤဉာဏ်မရှိသူများသည်လည်း ပြဿနာရှာတတ်ကြသည် မဟုတ်လော။ (ဟုတ်ပါသည်။) ပြဿနာရှာတတ်သော ဤလူစားမျိုးသည် မိမိတို့ ဘုရားသခင်ကို ယုံကြည်သောကြောင့် အားကိုးရန် ဘုရားသခင် ရှိသည်ဟုလည်းကောင်း၊ အသင်းတော်၌ လူအများအပြားရှိပြီး ဩဇာလွှမ်းမိုးမှု ကြီးမားသည်ဟုလည်းကောင်း တွေးထင်ကြရာ မည်သည့်အရာကိုမျှ မကြောက်ရွံ့ကြတော့ပေ။ ၎င်းတို့သည် မိမိတို့၏ အရည်အချင်းများကို ကြွားဝါရန်နှင့် မိမိတို့ မည်မျှ ကြောက်မက်ဖွယ်ကောင်းကြောင်း ပြသရန် နေရာတိုင်း၌ မဆင်မခြင် မှားယွင်းသော အမှုများကို ကျူးလွန်ကြသည်။ တရားရေးဆိုင်ရာ ပြဿနာတက်ပြီးနောက်တွင်ပင် ၎င်းတို့သည် လမ်းကြောင်းပြောင်းရန် မသိကြပေ။ အဆုံးတွင် ၎င်းတို့ မည်သို့ ပြောဆိုကြသနည်း။ “ဤလောကသည် အမှန်တကယ် ဆိုးယုတ်လှသည်။ ကျွန်ုပ်သည် တရားမျှတမှုအတွက် ရပ်တည်ပေးသည့်အတွက်ကြောင့်သာ ဖမ်းဆီးခံခဲ့ရသည်။ ဤလောကသည် အမှန်တကယ် တရားမမျှတပါတကား” ဟူ၍ ဖြစ်သည်။ ၎င်းတို့သည် မိမိတို့၏ အမှားများကို ဝန်ခံရန် ငြင်းဆန်နေကြဆဲ ဖြစ်သည်။ ၎င်းတို့သည် မိမိတို့အပေါ် ပြဿနာကို ဖန်တီးပြီး ဆောင်ကြဉ်းလာကြသည့်တိုင် ၎င်းတို့အပေါ် တရားမမျှတဟု ညည်းညူကြသည်။ ဤသည်မှာ လုံးဝ အဓိပ္ပာယ်မဲ့ခြင်း မဟုတ်လော။ (ဟုတ်ပါသည်။) လောကသည် မည်မျှပင် ဆိုးယုတ်ပြီး မှောင်မိုက်နေပါစေ၊ ၎င်းတို့အနေဖြင့် ပြဿနာရှာခြင်းသည် ပညာမဲ့ခြင်းပင် ဖြစ်သည်။ ဘုရားသခင်သည် မည်သူ့ကိုမျှ ပြဿနာရှာရန် မည်သည့်အခါမျှ မတောင်းဆိုခဲ့သကဲ့သို့ မည်သူ့ကိုမျှ ဘုရားသခင်ကို ယုံကြည်ခြင်းဟူသော ဆိုင်းဘုတ်ကို အသုံးပြု၍ တရားမျှတမှုအတွက် တိုက်ပွဲဝင်ရန်နှင့် ကောင်းကင်ဘုံကိုယ်စား တရားမျှတမှုကို စောင့်ထိန်းရန်လည်း မတောင်းဆိုခဲ့ပေ။ အချို့လူများက “ဤလောက၏ ဥပဒေများသည် သမ္မာတရား မဟုတ်သောကြောင့် ယင်းတို့ကို လိုက်နာရန် မလိုအပ်ပါ” ဟု ပြောဆိုကြသည်။ ဥပဒေသည် သမ္မာတရားမဟုတ်သော်လည်း သင်သည် ဥပဒေကို မိမိအလိုအတိုင်း ချိုးဖောက်နိုင်သည်ဟု ဘုရားသခင်က သင့်ကို မည်သည့်အခါမျှ မပြောခဲ့သကဲ့သို့ သင်သည် လူသတ်နိုင်သည် သို့မဟုတ် မီးရှို့နိုင်သည်ဟုလည်း သင့်ကို မပြောခဲ့ပေ။ ဘုရားသခင်သည် သင့်အား ဥပဒေကို နာခံရန်နှင့် လူ့အဖွဲ့အစည်းရှိ အများပြည်သူဆိုင်ရာ စည်းကမ်းကို လိုက်နာရန်၊ သင် မည်သည့်နေရာသို့ သွားသည်ဖြစ်စေ ကိုယ်ကျင့်တရားဆိုင်ရာ စံနှုန်းများကို စောင့်ထိန်းရကောင်းမှန်း၊ စည်းမျဉ်းများကို လိုက်နာရကောင်းမှန်း သိရှိစေရန်၊ ရန်စခြင်းမပြုရန်နှင့် ပြဿနာမရှာရန် တောင်းဆိုသည်။ သင်သည် ဥပဒေကို ချိုးဖောက်ပါက အကျိုးဆက်များကို သင်ကိုယ်တိုင် ခံရမည်၊ ဘုရားအိမ်တော်က သင့်အတွက် တာဝန်ယူပေးမည်ဟု မမျှော်လင့်နှင့်၊ အကြောင်းမှာ ဤသည်မှာ ပုဂ္ဂိုလ်ရေးဆိုင်ရာ အပြုအမူဖြစ်ပြီး သင့်ကို တစ်ဦးချင်းအနေဖြင့်သာ ကိုယ်စားပြုသောကြောင့် ဖြစ်သည်၊ ဘုရားအိမ်တော်သည် သင့်အား တရားမဝင်သော အရာတစ်ခုတလေ လုပ်ဆောင်ရန် မည်သည့်အခါမျှ ညွှန်ကြားခဲ့ခြင်း မရှိပေ။ သင်သည် မည်သည့်နိုင်ငံ၌ ကိစ္စရပ်များကို ကိုင်တွယ်နေသည်ဖြစ်စေ၊ ဘုရားအိမ်တော်သည် သင့်အား ဥပဒေကို စစ်ဆေးရန်နှင့် ရှေ့နေတစ်ဦးနှင့် တိုင်ပင်ရန် စေခိုင်းသည်။ ရှေ့နေက သင့်လျော်သည်ဟု ပြောဆိုသည့် မည်သည့်အရာကိုမဆို သင်လုပ်ဆောင်သင့်သည်။ ရှေ့နေက သင့်အား ထိုသို့သောနည်းလမ်းဖြင့် ပြုမူရန် အကြံမပေးခဲ့ဘဲ သင်သည် ကြောင်းကျိုးမမြင်ဘဲ ပြုမူကာ ကိစ္စများကို ပျက်စီးစေပြီး ဥပဒေကို ချိုးဖောက်ပါက အကျိုးဆက်များကို သင်ကိုယ်တိုင် ခံရမည်၊ ဘုရားအိမ်တော်သို့ ပြဿနာမယူဆောင်လာနှင့်။ ရှေ့နေက အကြံပြုသော လုပ်နည်းကိုင်နည်းသည် အကောင်းဆုံးသော ရွေးချယ်မှုမဟုတ်လျှင်ပင် သင်သည် ရှေ့နေ၏ အကြံဉာဏ်ကို လိုက်နာရမည် ဖြစ်သည်။ ယင်းသည် တရားဝင်ပြီး ဘုရားအိမ်တော်ကို သိသာထင်ရှားသော ထိခိုက်မှု မဖြစ်စေသရွေ့ လုပ်ဆောင်နိုင်ပေသည်။ ဘုရားအိမ်တော်သည် လူတို့အား ရှေ့နေများနှင့် တိုင်ပင်ရန်နှင့် ကိစ္စရပ်များကို ဥပဒေအတိုင်း ကိုင်တွယ်ရန် အစဉ် ပြောဆိုခဲ့သည်။ သို့သော် အချို့လူများက “ဘုရားအိမ်တော်သည် လောကနှင့် မသက်ဆိုင်သောကြောင့် ကျွန်ုပ်တို့သည် လောက၏ ခေတ်ရေစီးကြောင်းများကို မလိုက်နာသင့်ပါ။ ဥပဒေသည် သမ္မာတရားကို ကိုယ်စားမပြုပါ၊ ဘုရားသခင်သာလျှင် သမ္မာတရားဖြစ်ပြီး ဘုရားသခင်သည် အမြင့်မြတ်ဆုံး ဖြစ်သည်။ ကျွန်ုပ်တို့သည် သမ္မာတရားနှင့် ဘုရားသခင်ကိုသာ ကျိုးနွံနာခံပါသည်” ဟု စဉ်းစားကြသည်။ ဤပြောဆိုချက်သည် မှန်ကန်သော်လည်း သင်သည် ဤလောက၌ နေထိုင်နေဆဲဖြစ်ပြီး လက်တွေ့ကျသော ပြဿနာများစွာကို ကိုင်တွယ်ဖြေရှင်းရဦးမည် ဖြစ်သည်။ ထို့ကြောင့် သင်သည် ဥပဒေကို မချိုးဖောက်နိုင်သကဲ့သို့ သမ္မာတရား စည်းမျဉ်းများကိုလည်း မချိုးဖောက်နိုင်ပေ။ ဘုရားသခင်၏ အမြင့်မြတ်ဆုံးဖြစ်ခြင်းသည် ဘုရားသခင်၏ ပင်ကိုလက္ခဏာနှင့် အဆင့်အတန်းကို ရည်ညွှန်းသည်၊ ယင်းသည် သင့်အား တရားမဝင်သော လုပ်ဆောင်မှုများတွင် ပါဝင်ရန် သို့မဟုတ် လူ့အဖွဲ့အစည်း၌ အာဏာရှင်ဆန်ဆန် ပြုမူရန်၊ သင်အလိုရှိသမျှကို လုပ်ဆောင်ရန်နှင့် နေရာတိုင်း၌ ပြဿနာရှာရန်အတွက် အကြောင်းပြချက်တစ်ခု မဟုတ်ပေ။ ဘုရားသခင်သည် မည်သူ့ကိုမျှ မည်သည့်အရာကို လုပ်ဆောင်ရာတွင်မဆို ဥပဒေကို ချိုးဖောက်ဖို့ မည်သည့်အခါမျှ အားမပေးခဲ့သကဲ့သို့ မတောင်းဆိုခဲ့ပေ၊ ထိုအစား သင့်အား ဥပဒေကို လိုက်နာရန်နှင့် လူမှုရေးစည်းမျဉ်းများကို စောင့်ထိန်းရန်၊ သင်သည် ဥပဒေကို ချိုးဖောက်ပြီး အပြစ်ပေးခံရပါက အပြစ်ဒဏ်ကို လက်ခံရမည်ဖြစ်ကြောင်းနှင့် သင်သည် ပြဿနာတစ်စုံတစ်ရာကို မဖြစ်စေသင့်ကြောင်း သို့မဟုတ် ပြဿနာမရှာသင့်ကြောင်း ပြောဆိုသည်။ သင်သည် အစဉ်ပြဿနာရှာနေပါက သင်သည် ဘုရားသခင်ကို ယုံကြည်သောကြောင့် ဘုရားသခင်က သင့်ကို ကျောထောက်နောက်ခံပြုပေးသည်ဟု အစဉ်တွေးထင်နေပြီး မည်သည့်အရာကိုမျှ မကြောက်ရွံ့ပါက သင်မှားနေပြီဖြစ်ကြောင်း ငါ သင့်ကို ပြောမည်။ အရာခပ်သိမ်းကို သင်၏ မကြောက်မရွံ့ ရင်ဆိုင်ခြင်းအတွက် ဘုရားသခင်က ကျောထောက်နောက်ခံ မပြုပေးသကဲ့သို့ ဘုရားအိမ်တော်သည်လည်း သင်၏ ကလိမ်ကကျစ် ဆင်ခြင်တွေးခေါ်မှုအတွက် တာဝန်ယူမည်မဟုတ်ပေ။ ဘုရားအိမ်တော်၌ လူအများအပြားရှိပြီး ဩဇာလွှမ်းမိုးမှု ကြီးမားရုံဖြင့် သင်သည် သင်အလိုရှိသမျှကို လုပ်ဆောင်နိုင်သည်ဟု မည်သည့်အခါမျှ မတွေးထင်နှင့်။ သင်သည် ဤနည်းလမ်းဖြင့် တွေးထင်ပါက သင်မှားနေပြီ။ ဤသည်မှာ စာတန်၏ ဆင်ခြင်တွေးခေါ်မှုစနစ် ဖြစ်သည်။ ဘုရားအိမ်တော်သည် ထိုသို့သောအရာကို မည်သည့်အခါမျှ မပြောခဲ့သကဲ့သို့ ဘုရားသခင်လည်း မပြောခဲ့ပေ။ ဘုရားအိမ်တော်သည် မည်သူ့ကိုမျှ ဤနည်းလမ်းဖြင့် ပြုမူရန် အားမပေးပေ။ ဘုရားအိမ်တော်၌ လူအများအပြားရှိသည်မှာ မှန်သော်လည်း လူဦးရေသည် များသည်ဖြစ်စေ၊ နည်းသည်ဖြစ်စေ မည်သူ့ကိုမျှ ကျောထောက်နောက်ခံပြုပေးရန်၊ သတ္တိရှိစေရန် သို့မဟုတ် မည်သူ့ကိုမျှ ပြဿနာမှ ကာကွယ်ပေးရန်နှင့် အဆင်ပြေချောမွေ့စေရန်အတွက် မဟုတ်ပေ။ ဘုရားသခင်သည် လူတို့အား ကိုယ်တော့် နောက်လိုက်ရန်နှင့် ကိုယ်တော်၏ အလိုတော်ကို လိုက်လျှောက်ရန်၊ ၎င်းတို့သည် ဖန်ဆင်းခံများအဖြစ် စံမီနိုင်ရန်နှင့် ဖန်ဆင်းခံများ၏ တာဝန်ကို ဖြည့်ဆည်းနိုင်ရန် ရွေးချယ်ခြင်း ဖြစ်သည်။ ယင်းမှာ သင်သည် လောကကို ဆန့်ကျင်ရန်အတွက် မဟုတ်၊ သင်သည် လောက၌ ကြီးကျယ်ခမ်းနားသော စိတ်ကူးများကို ထုတ်ဖော်ပြောဆိုရန်အတွက် မဟုတ်ဘဲ လောကကို သင်ခန်းစာပေးရန်အတွက်မှာမူ သေချာပေါက် မဟုတ်ပေ။ ဘုရားသခင်ကို ယုံကြည်ခြင်းသည် ရေစီးကြောင်းကို ဆန့်ကျင်သွားခြင်းနှင့် မသက်ဆိုင်ပေ၊ ယင်းသည် ရေစီးကြောင်းကို ဆန့်ကျင်သွားခြင်း သို့မဟုတ် လောကကို စက်ဆုပ်ရွံရှာခြင်းနှင့် မည်သို့မျှ မသက်ဆိုင်ပေ။ သို့ဖြစ်၍၊ လူတို့အတွက် ဘုရားသခင်၏ ရည်ရွယ်ချက်များကို အထင်မလွဲနှင့်၊ ဘုရားသခင်ကို ယုံကြည်ခြင်း၏ အရေးပါမှုကို မှားယွင်းစွာ အနက်ဖွင့်ဆိုခြင်း သို့မဟုတ် မှားယွင်းစွာ နားလည်ခြင်း မပြုနှင့်။ ဘုရားသခင်က လူတို့ကို ရွေးချယ်ခြင်း၏ ရည်ရွယ်ချက်မှာ အဘယ်နည်း။ (ယင်းမှာ လူတို့ ဘုရားသခင်နောက်လိုက်ရန်၊ ဘုရားသခင်၏ အလိုတော်ကို လိုက်လျှောက်ရန်နှင့် ဖန်ဆင်းခံများ၏ တာဝန်ကို ထမ်းဆောင်ရန် ဖြစ်ပါသည်။) ဘုရားသခင်သည် လူတို့အား ၎င်းတို့ကို ရရှိရန်၊ စစ်မှန်သော ဖန်ဆင်းခံများကို ရရှိရန်၊ ဘုရားသခင်ကို အမှန်တကယ် ဝတ်ပြုကိုးကွယ်သော လူသားများကို ရရှိရန် ရွေးချယ်ခြင်း ဖြစ်သည်၊ ယင်းမှာ ဘုရားသခင်ကို ဝတ်ပြုကိုးကွယ်နိုင်သော လူသားမျိုးနွယ်သစ်တစ်ရပ် ပေါ်ထွန်းလာရန် ဖြစ်သည်။ ဘုရားသခင်က လူတို့ကို ရွေးချယ်ခြင်း၏ ရည်ရွယ်ချက်မှာ ၎င်းတို့ ဤလောက သို့မဟုတ် လူသားမျိုးနွယ်ကို ဆန့်ကျင်ရန်အတွက် မဟုတ်ပေ။ ထို့ကြောင့် ပြဿနာရှာတတ်သောသူတို့ကို အခြားသူများ၏ တာဝန်ထမ်းဆောင်မှုကို ထိခိုက်ခြင်းမှ ရှောင်ရှားရန်အလို့ငှာ အသင်းတော်နှင့် လူတို့ မိမိတို့၏ တာဝန်ကို ထမ်းဆောင်သည့်နေရာများမှ တတ်နိုင်သမျှ ဝေးဝေးတွင် ထားရှိသင့်သည်။

ပြဿနာရှာတတ်သောသူတို့နှင့်ပတ်သက်၍ ၎င်းတို့ မည်သို့သော ပြဿနာမျိုးကို ရှာသည်ဖြစ်စေ ယင်းသည် အသင်းတော်သို့ ပြဿနာများ ဆောင်ကြဉ်းလာပြီး ညီအစ်ကိုမောင်နှမများ၏ တာဝန်ထမ်းဆောင်မှုကို ထိခိုက်စေပါက ခေါင်းဆောင်များနှင့် အမှုဆောင်များသည် ကြားဝင်ပြီး ကိစ္စရပ်ကို ဖြေရှင်းသင့်သည်။ ယင်းကို စစ်ဆေးခြင်းမရှိဘဲ လွှတ်ထား၍ လုံးဝမဖြစ်ပေ။ ၎င်းတို့သည် အခြေအနေကို အချိန်မီ နားလည်ပြီး သဘောပေါက်သင့်သည်၊ ပြဿနာ၏ ဇာစ်မြစ်ကို ရှင်းလင်းစေသင့်ပြီး ထို့နောက် ကျိုးကြောင်းဆီလျော်သော ဖြေရှင်းချက်တစ်ခုကို ရှာဖွေကာ ကိုင်တွယ်သင့်သည်။ အဘယ်ကြောင့် ကိုင်တွယ်သင့်သနည်း။ အကြောင်းတစ်ခုမှာ ဤပြဿနာများသည် အသင်းတော်အလုပ်၊ အသင်းတော်အသက်တာ သို့မဟုတ် ညီအစ်ကိုမောင်နှမများ၏ တာဝန်ထမ်းဆောင်မှုကို ထိခိုက်နိုင်သောကြောင့် ဖြစ်သည်။ နောက်တစ်ကြောင်းမှာ ပြဿနာရှာတတ်သော ဤပုဂ္ဂိုလ်များကို အခြားသူများက ပင်ကိုစွမ်းရည်ရှိသူများအဖြစ် မြင်သည်ဖြစ်စေ၊ အချိန်ဖြုန်းသူများနှင့် လူမိုက်များအဖြစ် မြင်သည်ဖြစ်စေ၊ ၎င်းတို့ ပြဿနာများ ဆောင်ကြဉ်းလာသရွေ့ ၎င်းတို့ကို အချိန်မီ ကိုင်တွယ်သင့်သောကြောင့် ဖြစ်သည်။ သို့ဆိုလျှင် ၎င်းတို့ကို မည်သို့ ကိုင်တွယ်သင့်သနည်း။ ယင်းမှာ ပြဿနာကို ကိုင်တွယ်ခြင်းအကြောင်းမဟုတ်ဘဲ ပြဿနာကို ဆောင်ကြဉ်းလာရန် တာဝန်ရှိသောလူများကို ကိုင်တွယ်ခြင်းအကြောင်း ဖြစ်သည်။ ၎င်းတို့ကို အသင်းတော်မှ ရှင်းလင်းဖယ်ရှားခြင်းအားဖြင့် ပြဿနာ၏ ဇာစ်မြစ်ကို ဖြေရှင်းပြီးဖြစ်ကာ အဆိုပါကိစ္စသည်လည်း ကိုင်တွယ်ပြီး ဖြစ်သွားသည်။ သင်၏အမြင်တွင် ပြဿနာရှာတတ်သော အချို့လူများသည် အရည်အချင်းရှိသူများ သို့မဟုတ် ဆုကျေးဇူး ရှိသူများအဖြစ် ထင်ရရုံဖြင့် ၎င်းတို့အပေါ် သင်သည် မည်သည့်အခါမျှ မညှာတာရ။ ၎င်းတို့အပေါ် ညှာတာနိုင်ပါက သင်သည် အမှန်တကယ်ပင် အလွန် နားဝေတိမ်တောင်ဖြစ်သောသူဖြစ်ပြီး အသင်းတော် ခေါင်းဆောင်တစ်ဦးဖြစ်ရန် မသင့်တော်ပေ၊ ညီအစ်ကိုမောင်နှမများသည် သင့်ကို သင်၏ရာထူးမှ ဖယ်ရှားသင့်သည်။ သင်သည် ဘုရားအိမ်တော်၏ အကျိုးစီးပွားများကို ကာကွယ်ရမည့်အစား၊ ညီအစ်ကိုမောင်နှမများကို ကာကွယ်ရမည့်အစား ဆိုးယုတ်သောလူများနှင့် ပြဿနာရှာသူများကို ကာကွယ်ကာ ၎င်းတို့ကို အတိုင်းအတာတစ်ခုထက် ကျော်လွန်၍ပင် ကိုးကွယ်ပြီး ၎င်းတို့ကို ဂုဏ်သရေရှိ ဧည့်သည်များနှင့် ဆုကျေးဇူးရှိသူများအဖြစ် သဘောထားကာ ၎င်းတို့သည် အသင်းတော်၌ တွေ့ရခဲသော အရည်အချင်းရှိသူများဖြစ်သည်ဟု တွေးထင်လျက် ၎င်းတို့ကို အဓိကတာဝန်များအတွက် အသုံးပြုပြီး ၎င်းတို့အတွက် ၎င်းတို့၏ ပြဿနာများကိုပင် ဖြေရှင်းပေးပါက သင်သည် အသင်းတော်ခေါင်းဆောင်၏ အခန်းကဏ္ဍအတွက် လုံးဝ မသင့်တော်ပေ။ သင်သည် နားဝေတိမ်တောင်ဖြစ်သောသူဖြစ်ပြီး အယောင်ဆောင် ခေါင်းဆောင်တစ်ဦး ဖြစ်သည်၊ သင်သည် ဖြုတ်ချပြီး ဖယ်ရှားရှင်းလင်းခြင်း ခံသင့်သည်။ အသင်းတော် ခေါင်းဆောင်တစ်ဦးသည် အကြံဉာဏ်ကို နားထောင်ရန် ငြင်းဆန်ပြီး ပြဿနာရှာတတ်သော ဆိုးယုတ်သူတစ်ဦးကို ကာကွယ်ရန် သို့မဟုတ် ၎င်းတို့ကို အဓိကတာဝန်များအတွက် အသုံးပြုရန် တောင်းဆိုပါက ညီအစ်ကိုမောင်နှမများသည် အဆိုပါခေါင်းဆောင်ကို ဖယ်ရှားရုံသာမက ၎င်းကို ဤပြဿနာရှာသောသူနှင့် ပေါင်းကာ ၎င်းတို့နှစ်ဦးလုံးကို ဖယ်ထုတ်ပစ်သင့်သည်။ သင်သည် ပြဿနာရှာသောသူကို မကိုးကွယ်ဘူးလော။ ၎င်းတို့သည်လည်း သင်၏ ကာကွယ်မှုကို ခံစားရပြီး သင်သည် အလွန် အဆင်ပြေနေသည် မဟုတ်လော၊ သို့ဆိုလျှင် တောင်းပန်လေသည်၊ သို့သော် သင်တို့နှစ်ဦးလုံး ထွက်သွားရန် လိုအပ်သည်။ ဘုရားအိမ်တော်သည် သင်တို့နှစ်ဦးလုံးကို မလိုအပ်ပါ။ အသင်းတော်၌ ပြဿနာရှာတတ်သောလူများ ရှိနေပြီး အထက်အဆင့်ခေါင်းဆောင်များက မသိရှိဘဲ အသင်းတော်ခေါင်းဆောင်က နားဝေတိမ်တောင်ဖြစ်ပြီး ပိုင်းခြားသိမြင်မှု ကင်းမဲ့နေပါက သမ္မာတရားကို နားလည်သော ညီအစ်ကိုမောင်နှမများသည် အဆိုပါကိစ္စကို ကြားဝင်ဖြေရှင်းရမည် ဖြစ်သည်။ အကြောင်းတစ်ခုမှာ ၎င်းတို့သည် ကိစ္စရပ်ကို အထက်အဆင့်ခေါင်းဆောင်များထံ အချိန်မီ တိုင်ကြားသင့်၍ဖြစ်သည်။ ထို့အပြင် ၎င်းတို့သည် အခြားညီအစ်ကိုမောင်နှမများနှင့် ပူးပေါင်း၍ အဆိုပါ အယောင်ဆောင်ခေါင်းဆောင်အကြောင်း မိတ်သဟာယဖွဲ့ပြီး ပိုင်းခြားသိမြင်ရမည်။ ၎င်းသည် အယောင်ဆောင် ခေါင်းဆောင်တစ်ဦးဖြစ်ကြောင်း အတည်ပြုပြီးသည်နှင့် ၎င်းတကို ဖြုတ်ချရမည် သို့မဟုတ် ဖယ်ရှားရမည်ဖြစ်ပြီး ဘုရားအိမ်တော်၏ အကျိုးစီးပွားများ၊ အသင်းတော်၏အလုပ်နှင့် အသင်းတော်အသက်တာကို ကာကွယ်နိုင်မည့် ခေါင်းဆောင်သစ်တစ်ဦးကို ရွေးချယ်တင်မြှောက်ရမည် ဖြစ်သည်။ ဤနည်းလမ်းဖြင့် ကျင့်သုံးခြင်းသည် သင့်လျော်သလော။ (သင့်လျော်ပါသည်။) ဤအသင်းတော်ခေါင်းဆောင်နှင့် ပြဿနာရှာတတ်သောသူကို အတူတကွ ရှင်းလင်းဖယ်ရှားပစ်လော့။ ၎င်းတို့သည် မိမိတို့၏ တစ်ပုံစံတည်းသော ယုတ်ညံ့သည့် အရည်အသွေးများကြောင့် အချင်းချင်း အားကျကာ အထင်ကြီးလေးစားလျက် သင့်မြတ်နေကြသော လူနှစ်ဦးဖြစ်သည် မဟုတ်လော။ သို့ဆိုလျှင် ၎င်းတို့၏ ဆန္ဒကို ဖြည့်ဆည်းပေးပြီး ၎င်းတို့ကို လောကသို့ အတူတကွ ပြန်သွားခွင့်ပြုလော့၊ ဘုရားအိမ်တော်သည် ၎င်းတို့ကဲ့သို့သောလူများကို မလိုလားပေ။ ၎င်းတို့သည် အသင်းတော်၌ နေပါက ပြဿနာရှာပြီး ဖန်တီးရုံသာ ပြုလုပ်မည်ဖြစ်ကာ အသင်းတော်၏အလုပ်ကို ကြီးမားသော ထိခိုက်မှု ဖြစ်စေမည်။ ၎င်းတို့ကို ရှင်းလင်းဖယ်ရှားပစ်သင့်သည်။ ၎င်းတို့ မည်သည့်နေရာသို့ သွားလိုသည်ဖြစ်စေ၊ မည်မျှကြီးမားသော ပြဿနာကို ရှာလိုသည်ဖြစ်စေ ယင်းမှာ ၎င်းတို့၏ ကိုယ်ပိုင်ကိစ္စ ဖြစ်သည်။ မည်သို့ပင်ဖြစ်စေ ယင်းသည် အသင်းတော်နှင့် မည်သို့မျှ မသက်ဆိုင်ဘဲ အသင်းတော်ကို ပါဝင်ပတ်သက်စေမည်မဟုတ်ပေ။ ယင်းက အဆိုပါကိစ္စကို ဖြေရှင်းပြီးဖြစ်မည် မဟုတ်လော။ (ဟုတ်ပါသည်။) ဤဖြေရှင်းချက်သည် အတော်ပင် ကောင်းမွန်သည်။ ပြဿနာရှာတတ်သောလူများနှင့်ပတ်သက်၍၊ တစ်ဆယ့်နှစ်ခုမြောက် သရုပ်သကန်အပေါ် ငါတို့၏ မိတ်သဟာယဖွဲ့ခြင်းသည် ဤတွင် ပြီးဆုံးပါသည်။

ဍ။ နောက်ကြောင်းရာဇဝင် ရှုပ်ထွေးခြင်း

နောက်ထပ် သရုပ်သကန်တစ်ခုဖြစ်သည့် နောက်ကြောင်းရာဇဝင် ရှုပ်ထွေးခြင်းကို ကြည့်ကြစို့။ သင်တို့သည် မည်သည့်လူစားမျိုးများတွင် ရှုပ်ထွေးသော နောက်ကြောင်းရာဇဝင်များ ရှိသည်ဟု ထင်သနည်း။ (အချို့လူများသည် ရာဇဝတ်မှုလောကနှင့် တရားဝင်အသိုင်းအဝိုင်း နှစ်ခုလုံးတွင် ပါဝင်ပတ်သက်ကြပြီး ၎င်းတို့၏ လူမှုရေး နောက်ကြောင်းရာဇဝင်များသည် အတော်အတန် ရှုပ်ထွေးပါသည်၊ ၎င်းတို့သည် ဤအမျိုးအစားထဲတွင် အကျုံးဝင်ပါသလော။) ရှုပ်ထွေးသော နောက်ကြောင်းရာဇဝင်များအကြောင်းကို ငါတို့ ပြောဆိုသည့်အခါ အတွေ့အကြုံများ၍ လိမ္မာပါးနပ်သောသူများကို ငါတို့ သေချာပေါက် ရည်ညွှန်းနေခြင်း ဖြစ်သည်။ အတွေ့အကြုံများ၍ လိမ္မာပါးနပ်သောသူများ၏ ပုံမှန်ဟန်ပန်မှာ အဘယ်နည်း။ ၎င်းတို့သည် ထိုင်ချလိုက်ပြီး ခြေထောက်ချိတ်ထိုင်ကာ မရပ်မနား စကားစပြောခြင်း ဖြစ်သည်၊ ၎င်းတို့သည် တွေ့ရာမြင်ရာ အကြောင်းအရာအားလုံးကို တောင်စဉ်ရေမရ ပြောကြပြီး ပြည်တွင်းနှင့် နိုင်ငံတကာရေးရာ နှစ်ခုလုံးအကြောင်းကို ခဏလောက် အာဘောင်အာရင်းသန်သန်ဖြင့် ပြောဆိုနိုင်ကြသော်လည်း ၎င်းတို့ပြောဆိုသည့် စကားတစ်ခွန်းမျှ မမှန်ပေ၊ ယင်းတို့အားလုံးသည် လုပ်ကြံဖန်တီးထားသော သို့မဟုတ် စိတ်ကူးယဉ်ထားသော စကားကြီးစကားကျယ်များသာ ဖြစ်သည်။ လေလုံးထွားတတ်သူများသည် ရှုပ်ထွေးသော လူမှုရေးနောက်ကြောင်းရာဇဝင်များ ရှိသောသူများ ဖြစ်ရမည်ဟု မဆိုလိုပေ။ လေလုံးထွားတတ်သူများသည် အလေဏတောများ သို့မဟုတ် သာမန်လူများသာ ဖြစ်ကောင်းဖြစ်နိုင်သည်၊ ၎င်းတို့သည် မည်သည့်နေရာသို့ သွားသည်ဖြစ်စေ လူတို့ကို အထင်အမြင်မှားစေရန်နှင့် အခြားသူများက ၎င်းတို့ကို အထင်ကြီးစေရန်အတွက် ကြီးကျယ်ခမ်းနားပြီး လက်တွေ့မကျသော အရာများအကြောင်း ပြောဆိုလျက် စကားကြီးစကားကျယ် ပြောတတ်ကြပြီး မကြာမီပင် ၎င်းတို့၏ ဂုဏ်သတင်းများ ပျက်စီးသွားလေသည်။ မည်သည့်လူစားမျိုးများတွင် ရှုပ်ထွေးသော နောက်ကြောင်းရာဇဝင်များ ရှိသနည်း။ ဥပမာအားဖြင့် အချို့လူများသည် လူ့အဖွဲ့အစည်းရှိ နိုင်ငံရေးပါတီတစ်ခုသို့ ဝင်ရောက်ကြသော်လည်း နှစ်အတန်ကြာ ကြိုးစားပြီးနောက်တွင် မည်သည့်အဆင့်အတန်းမျှ မရရှိကြပေ။ ထို့နောက် ၎င်းတို့သည် အခြားပါတီတစ်ခုသို့ ဝင်ရောက်ကြပြီး နောက်ဆုံးတွင် ခေါင်းဆောင်ငယ် သို့မဟုတ် အရာရှိငယ်ရာထူးတစ်ခုကို ရရှိရန် စီမံနိုင်ခဲ့ကြသည်။ ၎င်းတို့တွင် အထူးရှုပ်ထွေးသော လူမှုရေးဆက်ဆံမှုများ ရှိကြသည်။ ၎င်းတို့ ပေါင်းသင်းဆက်ဆံသောလူများသည် ၎င်းတို့၏ မိတ်ဆွေများဖြစ်သည်ကို သို့မဟုတ် ရန်သူများဖြစ်သည်ကို မည်သူမျှ တပ်အပ်သေချာ မပြောနိုင်ပေ၊ ၎င်းတို့၏ မိသားစုပင် မသိဘဲ ၎င်းတို့ကိုယ်တိုင်သာ သိကြသည်။ ထိုသို့သောလူတို့သည် ရှုပ်ထွေးသော နောက်ကြောင်းရာဇဝင်များ ရှိကြသည် မဟုတ်လော။ (ဟုတ်ပါသည်။) ဤလူတို့တွင် နိုင်ငံရေးအရ ရှုပ်ထွေးသော နောက်ကြောင်းရာဇဝင်များ ရှိကြသည်။ ယနေ့ ၎င်းတို့သည် ဤပါတီကို ထောက်ခံပြီး နက်ဖြန်တွင်မူ ထိုပါတီကို ထောက်ခံကြသည်၊ ယနေ့ ၎င်းတို့သည် ရွေးကောက်ပွဲအတွက် လူတစ်ဦးကို ကျောထောက်နောက်ခံပြုပြီး မနက်ဖြန်တွင်မူ အခြားတစ်ဦးကို ကျောထောက်နောက်ခံပြုကြသည်။ အတိုချုပ်ဆိုရလျှင် ၎င်းတို့ အမှန်တကယ် မည်သို့တွေးထင်သည်ကို မည်သူမျှ မသိပေ။ ၎င်းတို့သည် မည်သူ့ကို အတိအကျ ထောက်ခံသည်ကိုဖြစ်စေ၊ ၎င်းတို့၏ နိုင်ငံရေးရပ်တည်ချက် သို့မဟုတ် နိုင်ငံရေးရည်မှန်းချက်များမှာ အတိအကျ အဘယ်အရာ ဖြစ်သည်ကိုဖြစ်စေ သာမန်လူများကို မပြောကြပေ၊ ၎င်းတို့သည် ဤအရာများနှင့်ပတ်သက်၍ အထူးလျှို့ဝှက်ကြပြီး သာမန်လူများ၊ ၎င်းတို့၏ မိသားစုများပင်လျှင် ၎င်းတို့နှင့်ပတ်သက်၍ ဤအရာများကို မသိကြပေ။ သို့သော် ၎င်းတို့သည် နိုင်ငံရေးကို အထူးပင် စိတ်အားထက်သန်ကြပြီး ၎င်းတို့တွင် အသိအကျွမ်းအချို့ရှိကာ နိုင်ငံရေးနယ်ပယ်မှ လူအချို့ကို သိကျွမ်းကြသည်၊ လောလောဆယ်တွင် ၎င်းတို့၏ ရည်မှန်းချက်များကို မပြီးမြောက်သေးခြင်းသာ ဖြစ်သည်။ ဤလူစားမျိုးသည် အသင်းတော်ထဲသို့ ဝင်ရောက်လာပြီးနောက် ညီအစ်ကိုမောင်နှမများသည် နိုင်ငံရေးကို နားမလည်သော သို့မဟုတ် မပါဝင်သော သာမန်လူများသာဖြစ်ကြောင်း ၎င်းတို့ မြင်တွေ့ကြပြီး ၎င်းတို့၏ စိတ်နှလုံးထဲတွင် ဘုရားသခင်ကို အမှန်တကယ် ယုံကြည်သောသူတို့ကို မထီမဲ့မြင်ပြုကြသည်။ သို့ဖြစ်လင့်ကစား ၎င်းတို့သည် ဘာသာရေးလောကနှင့် လူ့အဖွဲ့အစည်းရှိ အသင်းတော်၏ ကျော်ကြားမှုကို အမြတ်ထုတ်လိုကြသည် သို့မဟုတ် ၎င်းတို့အလိုရှိရာကို လုပ်ဆောင်ရန်၊ ၎င်းတို့၏ လွန်ကဲသော လိုအင်ဆန္ဒများကို ဖြည့်ဆည်းရန် သို့မဟုတ် ၎င်းတို့၏ နိုင်ငံရေး ရည်မှန်းချက်များကို အစွမ်းကုန် ထုတ်သုံးရန် အသင်းတော်၏ ဩဇာအာဏာကို အခွင့်ကောင်း ယူလိုကြသည်၊ ဆိုလိုသည်မှာ ၎င်းတို့သည် အသင်းတော်အသိုင်းအဝိုင်း သို့မဟုတ် အသင်းတော်အတွင်းရှိ အချို့သောလူများ၊ ဖြစ်ရပ်များနှင့် အမှုအရာများကို အသုံးပြု၍ ၎င်းတို့၏ နိုင်ငံရေးရည်မှန်းချက်များ ဖြည့်ဆည်းရန် အသင်းတော်အတွင်း၌ ပုန်းအောင်းကာ အခွင့်အခါကောင်းကို စောင့်ဆိုင်းလိုကြခြင်း ဖြစ်သည်။ ဤလူစားမျိုးကို ရှုပ်ထွေးသော နောက်ကြောင်းရာဇဝင်ရှိသည်ဟု မှတ်ယူနိုင်သလော။ (ဟုတ်ပါသည်။) နိုင်ငံရေးတွင် ပါဝင်ပတ်သက်သောသူတို့ အသုံးပြုသည့် အတွေးအခေါ်များ၊ ကိစ္စရပ်များကို ကိုင်တွယ်ခြင်းအတွက် စည်းမျဉ်းများ၊ အမျိုးမျိုးသော နည်းဗျူဟာများ၊ စကားပြောဆိုခြင်းအတွက် ပရိယာယ်များနှင့် နည်းလမ်းများသည် သာမန်လူများ ထိုးထွင်းမမြင်နိုင်သော အရာများ ဖြစ်ကြသည်။ အထူးသဖြင့် လူငယ်များ သို့မဟုတ် လူမှုရေးအတွေ့အကြုံ မရှိသောသူများသည် ၎င်းတို့ကို လုံးဝ ထိုးထွင်းမမြင်နိုင်ကြပေ။ နိုင်ငံရေးအရ ရှုပ်ထွေးသော နောက်ကြောင်းရာဇဝင်များရှိသည့် ဤလူတို့အတွက် နိုင်ငံရေးအတွေးအမြင် မရှိသောသူတို့သည် ၎င်းတို့၏ လက်ထဲမှ ကစားစရာများဖြစ်ကြပြီး ၎င်းတို့သည် ထိုသို့သောလူတို့ကို လုံးဝ အထင်သေးကြသည်။ တိကျမှုမရှိသော ဥပမာတစ်ခုကို ပေးရလျှင် တိရစ္ဆာန်လောကတွင် အစဉ်းလဲဆုံးသော သတ္တဝါများမှာ မြွေများ၊ မြေခွေးများနှင့် ကျားများ ဖြစ်ကြသည်။ ၎င်းတို့၏ အမြင်ရှုထောင့်မှကြည့်လျှင် သိုးများ၊ ယုန်များ၊ သမင်များနှင့် ခွေးများကဲ့သို့သော တိရစ္ဆာန်များသည် မိုက်မဲကြသည်။ နိုင်ငံရေး နောက်ကြောင်းရာဇဝင်များ ရှိသောလူများသည် ညီအစ်ကိုမောင်နှမအများစုကို မြေခွေးများနှင့် မြွေများကဲ့သို့သော စဉ်းလဲသည့် တိရစ္ဆာန်များက သိုးများ၊ သမင်များနှင့် ခွေးများကဲ့သို့သော ဖြူစင်ရိုးသားသည့် တိရစ္ဆာန်များကို ရှုမြင်သည့်ပုံစံအတိုင်း ရှုမြင်ကြသည်။ ၎င်းတို့သည် ညီအစ်ကိုမောင်နှမများကို ရှင်းလင်းစွာ မြင်နိုင်ကြသော်လည်း ညီအစ်ကိုမောင်နှမများကမူ ၎င်းတို့ကို ထိုးထွင်းမမြင်နိုင်ကြပေ။ သို့ဆိုလျှင် နိုင်ငံရေးအရ ရှုပ်ထွေးသော နောက်ကြောင်းရာဇဝင်များ ရှိသည့်လူများကို ငါတို့ မည်သို့ ပိုင်းခြားသိမြင်နိုင်မည်နည်း။ နိုင်ငံရေးတွင် ပါဝင်ပတ်သက်သောသူတို့သည် နိုင်ငံရေးနှင့် အာဏာအပေါ်၌ အားတက်သရော စိတ်နှစ်ထားလျက်ရှိကြသည်။ ၎င်းတို့သည် အာဏာနှင့် နိုင်ငံရေးတွင် ပါဝင်ပတ်သက်ခြင်းကို နှစ်သက်နေသမျှ အနှေးနှင့်အမြန်ဆိုသလို နိုင်ငံရေး၌ ပါဝင်ကြလိမ့်မည်၊ ၎င်းတို့သည် အသင်းတော်၌ ထာဝရ ပုန်းကွယ်နေနိုင်မည် မဟုတ်ပေ။ ၎င်းတို့ မိမိတို့ကိုယ်ကို ဖော်ထုတ်သည့်အခါတွင် သင် နားလည်သွားလိမ့်မည်၊ “ဪ၊ ဖြစ်ချင်တော့ ၎င်းတို့က ဘုရားသခင်ကို နိုင်ငံရေး ရည်ရွယ်ချက်များအတွက် ယုံကြည်ကြခြင်းပါတကား။ ၎င်းတို့တွင် နိုင်ငံရေးနောက်ကြောင်းရာဇဝင်ရှိပြီး ဘုရားသခင်ကို စိတ်ရင်းမှန်ဖြင့် မယုံကြည်ကြ။ ဘုရားသခင်ကို ယုံကြည်ခြင်းအတွက် ၎င်းတို့တွင် အခြားရည်ရွယ်ချက်တစ်ခု ရှိနေပါတကား” ဟူ၍ ဖြစ်သည်။ ထိုလူတို့သည် အသင်းတော်ထဲသို့ ပထမဆုံး ဝင်ရောက်လာသည့်အခါ ၎င်းတို့သည် စုဝေးပွဲများ တက်ရောက်ပြီး မိမိတို့၏ တာဝန်ကို ပုံမှန်အတိုင်း ထမ်းဆောင်လျက် မိမိတို့ကိုယ်ကို အထူးကောင်းမွန်စွာ ဖုံးကွယ်ထားကြသည်။ သို့သော် အချိန်အခါ သင့်သည့်အခါတွင် ၎င်းတို့သည် မိမိတို့အလိုရှိရာကို လုပ်ဆောင်ရန် အသင်းတော်ကို အသုံးပြုဖို့ ကြိုးစားကြလိမ့်မည်ဖြစ်ပြီး ၎င်းတို့၏ လွန်ကဲသော လိုအင်ဆန္ဒများနှင့် စရိုက်မှန်များသည် သဘာဝအတိုင်း ဖော်ထုတ်ခြင်းခံရလိမ့်မည်။ ထိုအခါမှသာ ညီအစ်ကိုမောင်နှမများက ၎င်းတို့သည် မယုံကြည်သူများ ဖြစ်ကြောင်း မြင်နိုင်ကြလိမ့်မည်။ ၎င်းတို့ ဖော်ထုတ်ခြင်းခံရသည့်အခါ ၎င်းတို့ကို ပိုင်းခြားသိမြင်ရန် အလွန်လွယ်ကူသွားသည်။ ဥပမာအားဖြင့် ဝံပုလွေတစ်ကောင်သည် သိုးရေခြုံထားပြီး သိုးအုပ်ထဲတွင် ရောနှောနေသည့်အခါ သင်သည် ယင်းမှာ ဝံပုလွေဖြစ်သည်ကို သို့မဟုတ် သိုးဖြစ်သည်ကို မပိုင်းခြားနိုင်ပေ၊ သို့သော် ယင်းက သိုးကို စတင်စားသည့်အခါတွင်မူ သင်သည် ယင်းကို ဝံပုလွေအဖြစ် ပိုင်းခြားသိမြင်သွားလိမ့်မည်။ နိုင်ငံရေးတွင် ပါဝင်ပတ်သက်သောသူတို့သည် အသင်းတော်ထဲသို့ ခိုးဝင်လာသော မယုံကြည်သူများအားလုံး ဖြစ်ကြသည်။ ဤလူတို့သည် ညီအစ်ကိုမောင်နှမများကို နိုင်ငံရေးပါတီတစ်ခုခုသို့ ဝင်ရောက်ရန်နှင့် ၎င်းတို့နှင့်အတူ နိုင်ငံရေးတွင် ပါဝင်ရန်အတွက် အထင်အမြင်မှားစေပြီး ဆွဲဆောင်ဖို့ ကြိုးစားသည့်အခါ ၎င်းတို့၏ ဘုရားသခင်ကို ယုံကြည်ခြင်းသည် အတုအယောင်ဖြစ်ပြီး ၎င်းတို့၏ စစ်မှန်သော ရည်မှန်းချက်မှာ နိုင်ငံရေးတွင် ပါဝင်ရန်ဖြစ်ကြောင်း သင် မြင်တွေ့ရလိမ့်မည်၊ ၎င်းတို့၏ နောက်ကြောင်းရာဇဝင်သည် မည်မျှပင် ရှုပ်ထွေးစေကာမူ ယင်းသည် ပေါ်လွင်လာပြီး ဖော်ထုတ်ခြင်းခံခဲ့ရပြီး ဖြစ်လိမ့်မည်။ ဤအချိန်တွင် လူတို့သည် ၎င်းတို့ကို ပိုင်းခြားသိမြင်နိုင်ကြလိမ့်မည်။ ဤသည်မှာ နောက်ကြောင်းရာဇဝင် ရှုပ်ထွေးသူများထဲမှ နိုင်ငံရေးအရ ရှုပ်ထွေးသော နောက်ကြောင်းရာဇဝင်ရှိသည့် လူအမျိုးအစားတစ်မျိုး ဖြစ်သည်။

နောက်ကြောင်းရာဇဝင် ရှုပ်ထွေးသောသူများ အမျိုးအစားတွင် ပါဝင်သော အခြားလူအမျိုးအစားတစ်မျိုးလည်း ရှိသေးသည်။ လူ့အဖွဲ့အစည်းရှိ အချို့လူများသည် အေးဆေးတည်ငြိမ်စွာမနေဘဲ မသမာသူများနှင့် ပေါင်းသင်းဆက်ဆံခြင်းကို နှစ်သက်ကြသည်။ ဤပုဂ္ဂိုလ်များတွင် ဥပမာအားဖြင့် အတုလုပ်ခြင်းနှင့် လိမ်လည်ခြင်းကို ကျူးလွန်သောသူများ သို့မဟုတ် ရာဇဝတ်မှုလောကမှ အဖွဲ့ဝင်များ၊ အပေါ်ယံအားဖြင့် အစိုးရအရာရှိများ သို့မဟုတ် စီးပွားရေးသမားများ ဖြစ်ကြသော်လည်း အချို့သောအရာရှိများ သို့မဟုတ် ရာဇဝတ်မှုလောကမှ အဖွဲ့ဝင်များနှင့် ပူးပေါင်းကြံစည်ကာ နိုင်ငံတော်မှ တားမြစ်ထားသော သေနတ်များ၊ မူးယစ်ဆေးဝါးများ သို့မဟုတ် အခြားကုန်ပစ္စည်းများကို တရားမဝင် ရောင်းဝယ်ဖောက်ကားလျက် နောက်ကွယ်တွင် တရားမဝင် ရာဇဝတ်မှုဆိုင်ရာ လုပ်ဆောင်ချက်များကို အစဉ်ပြုလုပ်သော လူ့အဖွဲ့အစည်း၌ အဆင့်အတန်း၊ ကျော်ကြားမှုနှင့် ဂုဏ်သိက္ခာရှိသူများ၊ ထို့အပြင် အကြိမ်များစွာ ပြစ်ဒဏ်ချမှတ်ခံရပြီး ထောင်ကျခဲ့ဖူးသည့်အပြင် သင်္ချိုင်းဂူတူးဖော်ကာ အဖိုးတန်ပစ္စည်းများယူခြင်း၊ မုဒိမ်းကျင့်ခြင်း၊ လိင်ပိုင်းဆိုင်ရာ စော်ကားခြင်းကဲ့သို့သော ဆိုးယုတ်သည့်အမှုအချို့ကို ပြုလုပ်ခဲ့ဖူးသောသူများ သို့မဟုတ် လူကုန်ကူးသူများ သို့မဟုတ် လူမှောင်ခိုသမားများပင် ဖြစ်သောသူများ ပါဝင်သည်။ ရှုပ်ထွေးသော နောက်ကြောင်းရာဇဝင်များရှိသည့် ဤသို့သောလူများသည် ဤသို့သော ပုဂ္ဂိုလ်များနှင့် ပေါင်းသင်းဆက်ဆံကြပြီး ၎င်းတို့သည် ထိုသူတို့နှင့် အထူးသဖြင့် ရင်းနှီးသောဆက်ဆံရေးများလည်း ရှိကြသည်၊ ၎င်းတို့သည် အချင်းချင်း “ညီအစ်ကိုများ” ဟု ခေါ်ဝေါ်ကြပြီး အချင်းချင်း အသုံးချကာ အပြန်အလှန် အမှုအရာများ လုပ်ဆောင်ပေးကြသည်။ အပေါ်ယံအားဖြင့် ဤလူတို့သည် မည်သည့်သိသာထင်ရှားသော ဒုစရိုက်အမှုများကိုမျှ မပြုလုပ်ကြသကဲ့သို့ ခိုးမှု၊ လုယက်မှု၊ လူသတ်မှု သို့မဟုတ် မီးရှို့မှုတို့ကိုလည်း မကျူးလွန်ကြပေ၊ သို့သော် ၎င်းတို့ ပေါင်းသင်းဆက်ဆံသော အုပ်စုများနှင့် ၎င်းတို့ သွားလာလှုပ်ရှားသော အသိုင်းအဝိုင်းများအားလုံးသည် ဤအကျင့်မကောင်းသော ပုဂ္ဂိုလ်များဖြင့် ဖွဲ့စည်းထားသည်။ ဤလူစားမျိုးသည်လည်း အတော်ပင် ကြောက်စရာကောင်းသည် မဟုတ်လော။ (ဟုတ်ပါသည်။) ၎င်းတို့သည် ဤပုဂ္ဂိုလ်များနှင့် စီးပွားရေးတွင် ရင်းနှီးမြှုပ်နှံရန် ပူးပေါင်းကြပြီး ၎င်းတို့၏ လုပ်ဖော်ကိုင်ဖက်က တရားမဝင်သော အရာတစ်ခုခုကို လုပ်ဆောင်၍ ၎င်းတို့၏ အကူအညီ လိုအပ်သည့်အခါတွင် ၎င်းတို့က အကူအညီပေးကြသည်။ ၎င်းတို့သည် အဓိကတရားခံ မဟုတ်နိုင်သော်လည်း ပြစ်မှုကျူးလွန်ရာတွင် အပေါင်းအပါ ဖြစ်ကြသည်။ ဤလူစားမျိုးသည် ဥပဒေ၏ဘောင်ကို မကြာခဏ လက်တစ်လုံးခြား လုပ်နေသည်ဟု သင် ပြောနိုင်သည်။ “ဥပဒေ၏ဘောင်ကို လက်တစ်လုံးခြား လုပ်နေသည်” ဟူသည်မှာ အဘယ်အရာကို ဆိုလိုသနည်း။ (ဆိုလိုသည်မှာ ၎င်းတို့သည် ဥပဒေကို ချိုးဖောက်နိုင်ချေရှိသော လုပ်ဆောင်ချက်များတွင် မကြာခဏ ပါဝင်ပတ်သက်ခြင်း ဖြစ်ပါသည်။) ယင်းမှာ ကဏ္ဍတစ်ခု ဖြစ်သည်။ ထို့အပြင် ၎င်းတို့သည် ဥပဒေ၏ အားနည်းချက်များကို မကြာခဏ အမြတ်ထုတ်ကြပြီး ၎င်းတို့ ပါဝင်ပတ်သက်သော အမှုအရာများအားလုံးသည် ကြီးမားသောကိစ္စရပ်များ ဖြစ်ကြသည်။ ၎င်းတို့ အဖမ်းခံရပါက ပြစ်မှုကျူးလွန်ရာတွင် အပေါင်းအပါအဖြစ်ပင်လျှင် ၎င်းတို့သည် ၁၀ နှစ် သို့မဟုတ် အနှစ် ၂၀ ထောင်ဒဏ် ချမှတ်ခံရနိုင်သည် သို့မဟုတ် ကြီးမားသော ဒဏ်ငွေများကို ရင်ဆိုင်ရနိုင်သည်။ ဤလူစားမျိုးသည် ဒုက္ခပေးတတ်သူ ဖြစ်သည်ဟု သင် ပြောမည်မဟုတ်လော။ (ဟုတ်ပါသည်။) သင်သည် ၎င်းတို့ သိသာထင်ရှားသော ဒုစရိုက်အမှုကို ကျူးလွန်သည်ကို မည်သည့်အခါမျှ မမြင်ဖူးသကဲ့သို့ ၎င်းတို့ လူသတ်ခြင်း၊ မီးရှို့ခြင်း သို့မဟုတ် တစ်စုံတစ်ဦးကို လိမ်လည်ခြင်း သို့မဟုတ် အမှုဆင်ခြင်းတို့ကိုလည်း မမြင်ဖူးပေ၊ သို့သော် ရာဇဝတ်မှုလောကနှင့် တရားဝင်အသိုင်းအဝိုင်း နှစ်ခုလုံးတွင် တရားမဝင် ကိုယ်ကျိုးရှာပြီး ဥပဒေကို ချိုးဖောက်သောသူတို့သည် ကြီးမားသော အကျိုးအမြတ်များ ရရှိရန် တရားမဝင်သော လုပ်ဆောင်ချက်များတွင် ပါဝင်သည့်အခါ ဤလူစားမျိုးသည်လည်း အကျိုးအမြတ်များထဲမှ ဝေစုတစ်ခု ရရှိသည်။ ဤလူစားမျိုးသည် ရှုပ်ထွေးသော နောက်ကြောင်းရာဇဝင်ရှိသည်ဟု သင်တို့ သတ်မှတ်မည်လော။ (ဟုတ်ပါသည်။) ထိုသို့သောလူများ ဘုရားအိမ်တော်၌ ဆက်လက်ရှိနေခြင်းသည် ကောင်းသောအရာ ဖြစ်မည်လော။ (မဟုတ်ပါ။) ၎င်းတို့သည် ရာဇဝတ်မှုလောကနှင့် တရားဝင်အသိုင်းအဝိုင်း နှစ်ခုလုံးနှင့် ပေါင်းသင်းဆက်ဆံသည့်အပြင် တရားမဝင်သော လုပ်ဆောင်ချက်များတွင်လည်း ပါဝင်ကြခြင်းသည် ရှုပ်ထွေးသော နောက်ကြောင်းရာဇဝင် ဖြစ်သည်။ ၎င်းတို့သည် အချို့သော အစိုးရအရာရှိများနှင့် ပေါင်းသင်းဆက်ဆံပြီး ၎င်းတို့နှင့် ပုံမှန်နည်းလမ်းဖြင့် ပေါင်းသင်းဆက်ဆံကာ အပြန်အလှန်ဆက်သွယ်ပါက ယင်းမှာ လက်ခံနိုင်ဖွယ်ရှိသည်။ သို့သော် ၎င်းတို့ ပေါင်းသင်းဆက်ဆံသောလူများသည် အမျိုးမျိုးသော တရားမဝင် ရာဇဝတ်မှုဆိုင်ရာ လုပ်ဆောင်ချက်များတွင် ပါဝင်ပတ်သက်သော အပျက်သဘောဆောင်သည့် ပုဂ္ဂိုလ်များဖြစ်ပါက ယင်းမှာ အလွန် ပြဿနာများပြီး အနှေးနှင့်အမြန်ဆိုသလို တစ်စုံတစ်ခု မှားယွင်းသွားလိမ့်မည်။ ဤလူစားမျိုးသည် ထိုလူများနှင့် ပေါင်းသင်းဆက်ဆံခြင်းကို နှစ်သက်သည်၊ ၎င်းတို့သည် ငွေရှာရန်၊ ချမ်းသာရန်နှင့် ကောင်းမွန်သောဘဝဖြင့် နေထိုင်ရန် ၎င်းတို့၏ ဩဇာအာဏာကို အားကိုးလျက် ၎င်းတို့၏ ကျောကို မှီကြသည်။ သို့ဆိုလျှင် ၎င်းတို့ကို လူကောင်းတစ်ဦးအဖြစ် မှတ်ယူနိုင်သလော။ (မမှတ်ယူနိုင်ပါ။) လူတို့သည် “အမျိုးတူရာ စုပေါင်းတတ်ကြသည်” ဟု မကြာခဏ ပြောဆိုကြသည်၊ ၎င်းတို့သည် ရာဇဝတ်မှုလောကနှင့် တရားဝင်အသိုင်းအဝိုင်း နှစ်ခုလုံးမှ အဖွဲ့ဝင်များနှင့် ပေါင်းသင်းဆက်ဆံနိုင်ကြသည်၊ ၎င်းတို့သည် မိမိတို့၏ သင့်တော်သောနေရာတွင် နေထိုင်သော ရည်မွန်သည့်လူတစ်ဦးဖြစ်သည်ဟု သင် ထင်သလော။ (မထင်ပါ။) လုံးဝမဟုတ်ပေ။ ၎င်းတို့သည် ထိုပုဂ္ဂိုလ်များနှင့် ပေါင်းသင်းဆက်ဆံကြသည်မှာ တစ်ဖက်တွင် ၎င်းတို့သည် ထိုလူတို့အတွက် အသုံးဝင်သောကြောင့် ဖြစ်နိုင်သည်၊ ၎င်းတို့သည် မိမိတို့ ပေါင်းသင်းဆက်ဆံသောသူတို့အတွက် အချို့သော တာဝန်များကို ကိုင်တွယ်ပေးနိုင်သည်။ အခြားတစ်ဖက်တွင်မူ ၎င်းတို့သည် ရာဇဝတ်မှုလောကနှင့် တရားဝင်အသိုင်းအဝိုင်း နှစ်ခုလုံးမှ မိမိတို့ ပေါင်းသင်းဆက်ဆံသောလူများကို နှစ်သက်သောကြောင့် ဖြစ်သည်၊ ထိုလူတို့၏ ကျွမ်းကျင်မှုများ၊ စွမ်းရည်များနှင့် ဩဇာအာဏာအပြင် ၎င်းတို့ထံသို့ ယူဆောင်လာပေးသော အကျိုးအမြတ်များသည် ၎င်းတို့ လိုအပ်သောအရာများနှင့် ၎င်းတို့ နှစ်သက်သောအရာများအားလုံး ဖြစ်ကြသည်။ သို့ဆိုလျှင် ၎င်းတို့သည် မည်သို့သောလူစားမျိုး အတိအကျ ဖြစ်သနည်း။ (၎င်းတို့သည် ရည်မွန်သော လူတစ်ဦး မဟုတ်ပါ။) ဤသို့သာ ဆိုနိုင်ပေသည်။ ၎င်းတို့သည် မိမိတို့ ပေါင်းသင်းဆက်ဆံသောသူတို့နှင့် အမျိုးအစားတူပင် ဖြစ်သည်၊ ၎င်းတို့အားလုံးသည် အချင်းချင်း အသုံးချကြသည်။ ဤလောကတွင် သင့်အတွက် ကိစ္စများ ဆောင်ရွက်ပေးနိုင်သော သို့မဟုတ် သင့်ကို လုံးဝ ယုံကြည်စိတ်ချပြီး သင်၏ မိတ်ဆွေများ ဖြစ်လာနိုင်သောလူများစွာ မရှိပေ၊ သို့သော် ၎င်းတို့ တည်ရှိသည်၊ ထိုသို့သောလူစားမျိုးများနှင့် ပေါင်းသင်းဆက်ဆံရန် မလိုအပ်ပေ။ ဤလူစားမျိုးသည် ၎င်းတို့နှင့် ပေါင်းသင်းဆက်ဆံသည်မှာ တစ်ဖက်တွင် ၎င်းတို့၏ တူညီသော ယုတ်ညံ့သည့် အရည်အသွေးများကြောင့် အချင်းချင်း သဘောတူညီကြပြီး အမျိုးတူရာ စုပေါင်းတတ်ကြသောကြောင့် ဖြစ်သည်။ အခြားတစ်ဖက်တွင်မူ ဤလူသည် လောကီတွင် မိမိတို့၏ ကိုယ်ကျိုးစီးပွားနှင့် ရှင်သန်မှုအတွက် မည်သည့်အရာကိုမဆို လုပ်ဆောင်မည်ဖြစ်ပြီး လူများနှင့် ပေါင်းသင်းဆက်ဆံခြင်းနှင့်ပတ်သက်လာလျှင် ၎င်းတို့တွင် လုံးဝ စည်းမျဉ်းများ မရှိသကဲ့သို့ မည်သည့်အရာကို လုပ်ဆောင်ရာတွင်မျှလည်း စည်းမျဉ်းများ မရှိသောကြောင့် ဖြစ်သည်။ ဘာသာတရား မရှိသူများပင်လျှင် “လူကြီးလူကောင်းတစ်ဦးသည် ဥစ္စာဓနကို နှစ်သက်သော်လည်း သင့်တော်မှန်ကန်သော နည်းလမ်းဖြင့်သာ ရယူသည်” ဟု ပြောဆိုကြပြီး ဤအရာကို အနိမ့်ဆုံးစံနှုန်းအဖြစ် စောင့်ထိန်းကြသည်။ ၎င်းတို့သည် ဤအနိမ့်ဆုံးစံနှုန်းအတိုင်း နေထိုင်နိုင်သည်ဖြစ်စေ၊ မနေထိုင်နိုင်သည်ဖြစ်စေ မည်သို့ပင်ဖြစ်စေ ဤသည်မှာ လူသားမျိုးနွယ်ကြားတွင် အတော်အတန် မြင့်မြတ်သော ရှင်သန်မှုဆိုင်ရာ အတွေးအခေါ်တစ်ခုအဖြစ် သတ်မှတ်သည်။ သို့သော် ရှုပ်ထွေးသော နောက်ကြောင်းရာဇဝင်များရှိသည့် ဤသို့သောလူများသည် မိမိတို့၏ ကိုယ်ကျိုးစီးပွားနှင့် အကျိုးအမြတ် ရရှိခြင်းအတွက် လူများနှင့် ပေါင်းသင်းဆက်ဆံခြင်းဖြင့်ပတ်သက်လာလျှင် နည်းလမ်းမရွေး၊ လူမရွေး ဖြစ်ကြသည်၊ ယင်းမှ အကျိုးအမြတ်များ ရရှိနိုင်သမျှ ကာလပတ်လုံး ၎င်းတို့သည် မည်သူနှင့်မဆို ပေါင်းသင်းဆက်ဆံကြလိမ့်မည်။ ထို့အပြင် ၎င်းတို့သည် ထိုလူများနှင့် ပေါင်းသင်းဆက်ဆံနိုင်ခြင်းကို အလွန် ဂုဏ်ယူကြပြီး လူများနှင့် ပေါင်းသင်းဆက်ဆံရာတွင် မိမိတို့ကိုယ်တိုင် အသုံးပြုသော နည်းလမ်းများသည် ကောင်းမွန်သည်ဟု ထင်မှတ်ကြသည်။ သို့ဆိုလျှင် ဤလူစားမျိုးကို ငါတို့ မည်သို့ ရှုမြင်သင့်သနည်း။ ၎င်းတို့သည် ရာဇဝတ်မှုလောကနှင့် တရားဝင်အသိုင်းအဝိုင်း နှစ်ခုလုံးတွင် ပါဝင်ပတ်သက်ကြသည်၊ ဤသည်မှာ ရှုပ်ထွေးသော နောက်ကြောင်းရာဇဝင် ဖြစ်သည်။ ဤသို့သော လူစားမျိုးသည် အလွန် ကြောက်စရာကောင်းလှသည်။ ၎င်းတို့ ပြသသော မျက်နှာသည် အစစ်အမှန်လော။ မဟုတ်ပေ၊ ၎င်းတို့သည် အစဉ်သဖြင့် မျက်နှာဖုံးတစ်ခုကို ဝတ်ဆင်ထားကြသည်။ သင်သည် ၎င်းတို့ကို မည်သည့်အခါမျှ ထိုးထွင်းမမြင်နိုင်သကဲ့သို့ ၎င်းတို့ စိတ်ထဲတွင် မည်သည့်အရာကို တွေးတောနေသည်ကိုလည်း မသိနိုင်ပေ။ သင်နှင့် ပေါင်းသင်းဆက်ဆံသည့်အခါ ၎င်းတို့သည် မျက်နှာဖုံးတစ်ခုကို ဝတ်ဆင်ကြပြီး ဘုရားသခင်ကို ယုံကြည်သောသူများကြားတွင်ပင် ခိုးဝင်နေကြသည်။ ယင်းမှာ လူအုပ်ထဲသို့ ရောနှောဝင်ရောက်နေသော နတ်ဆိုးတစ်ကောင်ကဲ့သို့ သို့မဟုတ် သိုးအုပ်ထဲသို့ ခိုးဝင်လာသော မြေခွေးတစ်ကောင် သို့မဟုတ် ဝံပုလွေတစ်ကောင်ကဲ့သို့ပင် ဖြစ်သည်။ ယင်းက သင့်ကို လုံခြုံသည်ဟု ခံစားရစေသလော။ (မခံစားရစေပါ။) အဘယ်ကြောင့် ထိုသို့ ပြောဆိုရသနည်း။ ယင်းမှာ ၎င်းတို့၏ စဉ်းလဲပြီး ရက်စက်ကြမ်းကြုတ်ကာ ဆိုးယုတ်သော သဘာဝကို အခြေခံခြင်း ဖြစ်သည်၊ ၎င်းတို့သည် သင့်ကို အစဉ်မပြတ် အကြံအစည် ထုတ်နေကြသည်၊ သင့်နောက်တွင် သင်၏ လှုပ်ရှားမှုတိုင်းကို စောင့်ကြည့်နေသော ကလိမ်ကျပြီး ဆိုးယုတ်သော မျက်လုံးတစ်စုံ အစဉ်ရှိနေသကဲ့သို့ ဖြစ်သည်၊ ပြီးလျှင် ၎င်းတို့သည် သင့်ကို ဖျက်ဆီးရန်နှင့် ဝါးမျိုရန် အခွင့်အရေးကို စောင့်ဆိုင်းနေကြခြင်းသာ ဖြစ်သည်။ ယင်းမှာ ကြောက်စရာမကောင်းပေလော။ (ကောင်းပါသည်။) ဤလူစားမျိုးက သင့်ကို ပေးသော ခံစားချက်သည် မည်သည့်အခါမျှ လုံခြုံမှုတစ်ခု မဟုတ်ပေ၊ အကြောင်းမှာ ၎င်းတို့၏ သဘာဝနှင့် နောက်ကြောင်းရာဇဝင်သည် ၎င်းတို့သည် သင့်အတွက် ခြိမ်းခြောက်မှုတစ်ခုဖြစ်ကြောင်း သင့်ကို အစဉ် ခံစားရစေသောကြောင့် ဖြစ်သည်။ မည်သို့သော ခြိမ်းခြောက်မှုမျိုးနည်း။ ၎င်းတို့ အနီးအနားတွင် ရှိနေလျှင် သင်သည် ၎င်းတို့က သင့်ကို အချိန်မရွေး၊ နေရာမရွေး အကြံအစည်ထုတ်နိုင်သည်၊ ကစားစရာကဲ့သို့ သဘောထားနိုင်သည်၊ ထောင်ချောက်ဆင်နိုင်သည်ဟု အစဉ်မပြတ် ခံစားရပြီး သင်သည် ၎င်းတို့၏ အသုံးချခြင်း သို့မဟုတ် အန္တရာယ်ပြုခြင်းကို မည်သည့်အချိန်တွင် ခံရနိုင်သည်ကို မည်သည့်အခါမျှ မသိနိုင်ဘဲ ၎င်းတို့၏ လက်ထဲတွင် အသက်ဆုံးရှုံးရခြင်း သို့မဟုတ် ၎င်းတို့ကြောင့် ပျက်စီးခြင်းသို့ ရောက်ရှိရခြင်းဖြင့် အဆုံးသတ်သွားမည် ဖြစ်သည်။ ထို့ကြောင့် ထိုသို့သောလူများကို အနီးတွင် လုံးဝ မထားသင့်ပေ။ ငါ့ကို ပြောလော့၊ အခြေအနေများမှာ ဤသို့ မဟုတ်လော။ (ဟုတ်ပါသည်။) ဥပမာအားဖြင့် ဝံပုလွေတစ်ကောင်ကို သိုးအုပ်ထဲသို့ ထည့်ခြင်းသည် သိုးများကို ကာကွယ်မည်လော သို့မဟုတ် ပျက်စီးခြင်းသို့ ရောက်စေမည်လော။ (ပျက်စီးခြင်းသို့ ရောက်စေမည်။) ဝံပုလွေတစ်ကောင်၏ သဘာဝအရ ယင်းသည် သိုးများ၏ ဘေးတွင် နေ၍ ၎င်းတို့၏ လုံခြုံရေးကို မည်သည့်အခါမျှ ကာကွယ်ပေးမည် မဟုတ်ပေ၊ အကြောင်းမှာ ယင်း၏ စိတ်ထဲတွင် သိုးများသည် ၎င်း၏ အစာဖြစ်ပြီး မည်သည့်အချိန်၊ မည်သည့်နေရာတွင် ဗိုက်ဆာသည်ဖြစ်စေ ယင်းသည် သိုးများကို စားမည်ဖြစ်သည်၊ ယင်းသည် သိုးများကို သနားခြင်းမရှိသကဲ့သို့ သိုးများကို ချမ်းသာပေးမည်လည်း မဟုတ်ပေ။ ဝံပုလွေတစ်ကောင်တွင် ခွေးတစ်ကောင်၏ စွမ်းရည်များ မရှိပေ။ ခွေးတစ်ကောင်သည် သိုးများနှင့်အတူ ကြီးပြင်းလာပါက ယင်းသည် သိုးများကို ကာကွယ်ရန် အရာတစ်ခုအဖြစ် မှတ်ယူပြီး ဝံပုလွေတစ်ကောင်က သိုးများကို တိုက်ခိုက်ရန် သို့မဟုတ် စားရန် လာသည့်အခါ ခွေးသည် ရှေ့သို့ထွက်၍ တိုက်ခိုက်ကာ သိုးများကို ကာကွယ်ခြင်း တာဝန်ကို မိမိ၏ မဖြစ်မနေ ထမ်းဆောင်ရမည့် တာဝန်အဖြစ် ထမ်းဆောင်လိမ့်မည်၊ ခွေးများတွင် ဤပင်ကိုအရည်အသွေး ရှိကြသည်။ သို့သော် ဝံပုလွေများမှာမူ ကွဲပြားသည်၊ သိုးများကို စားလိုခြင်းသည် ဝံပုလွေများ၏ ပင်ကိုအရည်အသွေး ဖြစ်သည်။ ရှုပ်ထွေးသော နောက်ကြောင်းရာဇဝင်ရှိသည့် ဤသို့သောလူတစ်ဦးသည် အသင်းတော်ထဲသို့ ခိုးဝင်လာသည့်အခါ ယင်းမှာ ဝံပုလွေတစ်ကောင် သိုးအုပ်ထဲသို့ ခိုးဝင်လာခြင်းနှင့် တူညီသည်၊ ဝံပုလွေသည် ဗိုက်မဆာသည့်အခါ ယင်းသည် သိုးများအတွက် အန္တရာယ် မဖြစ်စေနိုင်ပေ၊ သို့သော် ယင်း ဗိုက်ဆာလာသည့်အခါတွင်မူ သိုးများသည် ၎င်းစားမည့်အစာ ဖြစ်လာရန် သေချာပြီး ဤအဖြစ်မှန်ကို မည်သူမျှ မပြောင်းလဲနိုင်ပေ။ ဤသည်မှာ ၎င်း၏ သဘာဝအားဖြင့် အဆုံးအဖြတ်ပေးခြင်း ဖြစ်သည်။ ဝံပုလွေက သိုးများကို စားခြင်း ပြဿနာကို ဖြေရှင်းရန် သင်သည် ဝံပုလွေကို အမြန် ဖော်ထုတ်ရမည်။ သိုးရေခြုံထားသော ဝံပုလွေမှာ မည်သူဖြစ်သည်ကို သင် ဖော်ထုတ်ပြီးသည်နှင့်တစ်ပြိုင်နက် သင်သည် ၎င်းကို ချက်ချင်း ဖယ်ရှားပစ်ရမည်၊ မတွေဝေနှင့်၊ ၎င်းကို သနားညှာတာမှု တစ်စုံတစ်ရာ မပြရ။ ရှုပ်ထွေးသော နောက်ကြောင်းရာဇဝင်များရှိသည့် ဤသို့သောလူများကို သတိဖြင့် ဆက်ဆံရမည်။ ၎င်းတို့သည် ဆိုးယုတ်မှုကို ပြုလုပ်ပြီး အသင်းတော်ကို နှောင့်ယှက်နေကြောင်း သင် တွေ့ရှိပါက ၎င်းတို့ကို လုံးဝ မည်သည့်မျက်နှာသာမျှ မပေးရပေ။ သင်သည် ၎င်းတို့ကို ဤသို့ ပြောရမည်၊ “သင်သည် အတွေ့အကြုံများ၍ လိမ္မာပါးနပ်သောသူဖြစ်ပြီး ဘုရားသခင်ကို ယုံကြည်ရန် မသင့်တော်ပေ။ ဘုရားအိမ်တော်သို့ လာခြင်းဖြင့် သင်သည် နေရာမှား ရွေးချယ်မိပြီ၊ ဤနေရာသည် သင့်အတွက် မသင့်တော်ပေ။ သင်သည် လူ့အဖွဲ့အစည်း၌ သင်၏ ကိုယ်ပိုင်အလားအလာများကို လိုက်စားသင့်သည်။ ဘုရားသခင်ကို ယုံကြည်သောသူတို့သည် ဘုရားသခင်၏ နှုတ်ကပတ်တော်များကိုသာ ဖတ်ရှုကြသည်၊ သမ္မာတရားကို မိတ်သဟာယဖွဲ့ကြပြီး ဘုရားသခင်ကို စိတ်ကျေနပ်စေရန် မိမိတို့၏ တာဝန်ကို ထမ်းဆောင်ကြသည်၊ ၎င်းတို့သည် အကြံအစည်များနှင့် ပရိယာယ်များတွင် မပါဝင်သကဲ့သို့ နိုင်ငံရေးတွင်လည်း မပါဝင်ကြပေ။ ဤနေရာတွင် သင်သည် ရာထူးတက်ခြင်း သို့မဟုတ် ချမ်းသာခြင်းတို့ကို မရနိုင်သကဲ့သို့ အခြားသူများထက် သာလွန်သောဘဝဖြင့်လည်း နေထိုင်နိုင်မည် မဟုတ်ပေ။ သင် ဤနေရာတွင် မည်မျှကြာအောင် နေသည်ဖြစ်စေ အချိန်ဖြုန်းခြင်းသာ ဖြစ်လိမ့်မည်” ဟူ၍ ဖြစ်လေသည်။ ဤနည်းအားဖြင့် ၎င်းတို့သည် ထွက်ခွာသွားရန် ဖျောင်းဖျခြင်းခံရလိမ့်မည် မဟုတ်လော။ (ဟုတ်ပါသည်။) ရှုပ်ထွေးသော လူမှုရေးဆက်ဆံမှုများရှိသော အချို့လူများသည် ဆိုးယုတ်သောလူများ ဖြစ်ရမည်ဟု မဆိုလိုသကဲ့သို့ ကြီးမားသော ဆိုးယုတ်မှုကိုလည်း မပြုလုပ်ခဲ့ကြပေ၊ သို့သော် ၎င်းတို့သည် သမ္မာတရားကို လုံးဝ လက်မခံကြဘဲ မယုံကြည်သူများ အမျိုးအစားတွင် အမှန်တကယ် အကျုံးဝင်ကြသည်။ ထိုသို့သောလူများကို ဘုရားသခင်ကို ရိုးသားစစ်မှန်စွာ ယုံကြည်စေရန်နှင့် သမ္မာတရားကို လိုက်စားစေရန် ကြိုးပမ်းခြင်းသည် ဝံပုလွေတစ်ကောင်ကို သိုးတစ်ကောင်အဖြစ် ပြောင်းလဲရန် ကြိုးပမ်းခြင်းနှင့် တူညီသည်၊ ယင်းမှာ မဖြစ်နိုင်ပေ။ ဝံပုလွေတစ်ကောင်သည် သိုးရေကို မည်မျှကြာအောင် ခြုံထားသည်ဖြစ်စေ ယင်းသည် ဝံပုလွေအဖြစ်သာ ရှိနေမည်၊ ယင်းသည် သိုးတစ်ကောင်အဖြစ်သို့ မည်သည့်အခါမျှ ပြောင်းလဲမည် မဟုတ်ပေ။ အခြေအနေများမှာ ဤသို့ပင် ဖြစ်သည်။ သို့ဖြစ်၍ ဤကဲ့သို့သောလူများ ဘုရားသခင်ကို ယုံကြည်ခြင်းသည် ရယ်စရာတစ်ခုသာ ဖြစ်သည်၊ ဘုရားသခင်ကို ယုံကြည်ခြင်းသည် ၎င်းတို့အတွက် လုံးလုံး တလွဲတချော်ဖြစ်နေသည်။

ရှုပ်ထွေးသော နောက်ကြောင်းရာဇဝင်ရှိသည့် အခြားလူတစ်မျိုး ရှိသေးသည်။ ၎င်းတို့သည် ဘုရားသခင်ကို ယုံကြည်ကြသော်လည်း ဂိုဏ်းဂဏအသီးသီးမှ အချို့သော ဘာသာရေးခေါင်းဆောင်များ၊ အရာရှိများ သို့မဟုတ် အဆင့်အတန်းရှိသူအချို့နှင့် ရင်းနှီးသောဆက်ဆံရေးများ ရှိကြသည်။ ၎င်းတို့သည် ဤလူများနှင့် ပေါင်းသင်းဆက်ဆံခြင်းကို နှစ်သက်ပြီး ဂိုဏ်းဂဏအမျိုးမျိုး၏ ဘာသာရေးဆိုင်ရာ လှုပ်ရှားမှုများကို မကြာခဏ တက်ရောက်ကြသည်၊ ၎င်းတို့သည် ဤလူများနှင့် ဆက်သွယ်မှုများ၊ ပေါင်းသင်းဆက်ဆံရေးများကို တည်ဆောက်ကြပြီး အချင်းချင်း အသုံးချကြကာ တစ်ဦးအတွက်တစ်ဦး အမှုကိစ္စများ ဆောင်ရွက်ပေးကြသည်။ အခါအားလျော်စွာ ရည်ရွယ်ချက်ရှိရှိဖြင့်ဖြစ်စေ၊ မရှိဘဲဖြစ်စေ ၎င်းတို့သည် အသင်းတော်အတွင်းရေးဖြစ်သော အချို့သော အထွေထွေကိစ္စရပ်ဆိုင်ရာအလုပ်ကိုပင် သို့မဟုတ် ဝန်ထမ်းရေးရာအလုပ်ကိုပင် ဤပုဂ္ဂိုလ်များထံ ထုတ်ဖော်ပြောကြားကြသေးသည်။ ဤသည်မှာ အလွန် ဒုက္ခပေးသော ကိစ္စရပ်တစ်ခု ဖြစ်သည်။ သင်သည် ဘာသာရေးမှ လူများနှင့် ပေါင်းသင်းဆက်ဆံရုံမျှသာ သို့မဟုတ် ထိုဘာသာရေးဆိုင်ရာ နေရာများနှင့် သင်ကိုယ်တိုင် ကင်းကွာရန် မဖြစ်နိုင်ဟု တွေ့ရှိပြီး အမျိုးမျိုးသော ဘာသာရေးဆိုင်ရာ ပွဲတော်လှုပ်ရှားမှုများနှင့် အမျိုးမျိုးသော ဘာသာရေးဆိုင်ရာ အခမ်းအနားများတွင် ပါဝင်ခြင်းကိုလည်း နှစ်သက်ပါက ယင်းမှာ လက်ခံနိုင်ဖွယ်ဖြစ်သည်။ သို့သော် သင်သည် ဤအခြေအနေများတွင် အသင်းတော်၏အလုပ် သို့မဟုတ် ညီအစ်ကိုမောင်နှမများအကြောင်း သတင်းအချက်အလက်ကို မထုတ်ဖော်သင့်ပေ။ ဥပမာအားဖြင့် သင်သည် မည်သူမည်ဝါက “အရှေ့အရပ်မှ လျှပ်ပြက်ခြင်း” ကို လက်ခံခဲ့ကြောင်း၊ အနန္တတန်ခိုးရှင် ဘုရားသခင် အသင်းတော်၌ ၎င်းတို့ မည်သည့်တာဝန်ကို ထမ်းဆောင်ကြောင်း၊ ၎င်းတို့ မည်သည့်နေရာတွင် နေထိုင်ကြောင်းနှင့် ၎င်းတို့ ပုံမှန်အားဖြင့် မည်သူနှင့် ပေါင်းသင်းဆက်ဆံကြောင်း စသည့်ကိစ္စရပ်များကို မထုတ်ဖော်သင့်ပေ၊ သင်သည် ဤအရာများကို ထုတ်ဖော်ပြောကြားပါက သင်သည် အလွန် ကိုယ်ကျင့်တရားပျက်ကြောင်း ပြသနေခြင်း ဖြစ်သည်။ တစ်စုံတစ်ဦးက ဤသတင်းအချက်အလက်ကို အစိုးရထံ တိုင်ကြားပါက အကျိုးဆက်များမှာ စိတ်ကူးမယဉ်နိုင်လောက်အောင် ဖြစ်လိမ့်မည်။ သင်သည် ဘာသာရေးမှ လူများနှင့် အလွန်ရင်းနှီးပါက သို့မဟုတ် ၎င်းတို့နှင့် အကျိုးစီးပွားအချို့ ရောယှက်နေပါက သို့မဟုတ် ၎င်းတို့နှင့် မျက်နှာသာပေးခြင်းများ အပြန်အလှန် ပြုလုပ်ခဲ့ပါက အများဆုံးအနေဖြင့် ဤသည်ကို သင်သည် ရှုပ်ထွေးသော နောက်ကြောင်းရာဇဝင်ရှိသည်ဟု မှတ်ယူနိုင်ပေသည်။ သို့သော် သင်သည် ဘုရားအိမ်တော်၏ အလုပ်အစီအစဉ်များကို ထုတ်ဖော်ပြောကြားခြင်း သို့မဟုတ် ဘုရားအိမ်တော်၏ အတွင်းရေးကိစ္စများ သို့မဟုတ် ညီအစ်ကိုမောင်နှမများ၏ ကိုယ်ရေးကိုယ်တာ သတင်းအချက်အလက်များကို ထုတ်ဖော်ပြောကြားခြင်းကဲ့သို့သော အခြားအရာအချို့ကို တိတ်တဆိတ် လုပ်ဆောင်ပါက ဤအရာ၏ သဘောသဘာဝသည် သစ္စာဖောက်ခြင်းတစ်ခု ဖြစ်လာပြီး ယင်းမှာ အပြစ်စီရင်ခြင်း ခံရသည်။ အထူးသဖြင့် အချို့ညီအစ်ကိုမောင်နှမများသည် ယခင်က အဖမ်းခံခဲ့ရသောကြောင့် သို့မဟုတ် လက်ရှိတွင် အလိုရှိစာရင်း၌ ပါဝင်နေသောကြောင့် အခြားသူများက ၎င်းတို့၏ အခြေအနေကို သိရှိသွားမည်ကို သို့မဟုတ် ထုတ်ဖော်ပြောကြားခံရမည်ကို မလိုလားကြပေ၊ သို့ဖြစ်လျက်နှင့် ရှုပ်ထွေးသော နောက်ကြောင်းရာဇဝင်ရှိသည့် ဤလူစားမျိုးသည် ဤသတင်းအချက်အလက်ကို အချို့သော အကျိုးအမြတ်များအတွက် ဖလှယ်ရန်အရာတစ်ခုအဖြစ် ရှုမြင်သည် သို့မဟုတ် ယင်းကို အရေးမကြီးဟု ရိုးရှင်းစွာ ရှုမြင်ကာ ထုတ်ဖော်ပြောကြားလျက် ထိုညီအစ်ကိုမောင်နှမများအတွက် ဒုက္ခဖြစ်စေသည်။ ဘုရားအိမ်တော်သည် ထိုသို့သော ကိစ္စရပ်များကို တွေ့ရှိပါက ထိုသူကို လုံးဝ လျှော့ပေါ့ပေးမည်မဟုတ်ပေ၊ ထိုသို့သောလူများကို ချက်ချင်း ဖယ်ရှားသင့်သည်။ လူများ ဘုရားသခင်ကို ယုံကြည်ခြင်းအတွက် ညှဉ်းပန်းနှိပ်စက်ခြင်းခံရသည့် လူမှုပတ်ဝန်းကျင်တွင် ယုံကြည်သူများအတွက် တာဝန်တစ်ခု ထမ်းဆောင်ရန် အခွင့်အရေးရဖို့ပင် ခက်ခဲပြီး လူတစ်ဦးချင်းစီသည် ယင်းကို အမှန်တကယ် တန်ဖိုးထားကြသည်။ မည်သူမျှ အခြားသူများကြောင့်ဖြစ်စေ၊ မိမိတို့၏ ကိုယ်ပိုင်မိုက်မဲမှုကြောင့်ဖြစ်စေ မိမိတို့၏ တာဝန်ထမ်းဆောင်မှုအပေါ် ဖြစ်နိုင်ချေရှိသော ဘေးအန္တရာယ်များ ဖြစ်ပေါ်လာမည်ကို မလိုလားကြပေ။ ထို့ကြောင့် မည်သူမဆို ညီအစ်ကိုမောင်နှမများ၏ တာဝန်ထမ်းဆောင်မှု သို့မဟုတ် ကိုယ်ရေးကိုယ်တာ လုံခြုံရေးအပေါ် ဖြစ်နိုင်ချေရှိသော ဘေးအန္တရာယ်များကို ဖြစ်ပေါ်စေပါက သို့မဟုတ် မည်သူမဆို အခြားသူများ၏ ဘုရားသခင်ကို ယုံကြည်ခြင်းလမ်းခရီးပေါ်တွင် အတားအဆီးများ ဖြစ်စေပါက ဘုရားအိမ်တော်သည် ၎င်းတို့ကို လျှော့ပေါ့ပေးမည်မဟုတ်ပေ။ ဘုရားအိမ်တော်သည် ၎င်းတို့ကို တွေ့ရှိသည်နှင့်တစ်ပြိုင်နက် ချက်ချင်း ရှင်းလင်းပစ်မည် သို့မဟုတ် နှင်ထုတ်မည်ဖြစ်ပြီး လုံးဝ ညှာတာမည် မဟုတ်ပေ။ ၎င်းတို့က “ကျွန်တော်က အာရုံမစိုက်ဘဲ နေခဲ့မိလို့ ပါးစပ်က ခဏတဖြုတ် လွှတ်ခနဲထွက်သွားတာပါ” ဟု ပြောဆိုလျက် မိမိတို့ကိုယ်ကို ကာကွယ်ကာ ကျိုးကြောင်းပြချက်များနှင့် ဆင်ခြေများ ပေးပါက သင်သည် ဤအရာကို လုံးဝ မယုံကြည်ရ၊ ထိုသို့သော ဆင်ခြေများသည် အခြေအမြစ်မရှိပေ။ ၎င်းတို့သည် အဘယ်ကြောင့် မိမိတို့၏ ကိုယ်ပိုင်မိသားစုကိစ္စများအကြောင်းကို လူများအား မပြောပြခဲ့သနည်း။ ၎င်းတို့သည် အဘယ်ကြောင့် ညီအစ်ကိုမောင်နှမများ၏ ကိစ္စရပ်များကိုသာ ပြောဆိုခဲ့သနည်း။ ၎င်းတို့သည် မကောင်းသော ရည်ရွယ်ချက်များ ထားရှိသည်မှာ ရှင်းလင်းပေသည်။ ၎င်းတို့သည် အသင်းတော်အလုပ်နှင့် ညီအစ်ကိုမောင်နှမများအကြောင်း သတင်းအချက်အလက်ကို ထုတ်ဖော်ပြောကြားခဲ့သည်၊ ဤသည်က ညီအစ်ကိုမောင်နှမများအတွက် ဒုက္ခဖြစ်စေပါက ၎င်းတို့သည် ကျိန်ဆဲခြင်းခံသင့်သည်။ ဤကဲ့သို့သောလူများသည် ကျိန်ဆဲခြင်းခံသင့်သည် မဟုတ်လော။ (ဟုတ်ပါသည်။) အသင်းတော်က ဧဝံဂေလိအလုပ်ကို ဖြန့်ဝေခြင်းဖြစ်စဉ်တစ်လျှောက်တွင် ဤကဲ့သို့သောလူအချို့ အသင်းတော်သို့ ဝင်ရောက်လာမည်မှာ ရှောင်လွှဲ၍မရပေ။ ၎င်းတို့သည် အသင်းတော်ကို သစ္စာဖောက်ခြင်း၊ ညီအစ်ကိုမောင်နှမများကို သစ္စာဖောက်ခြင်း၊ ဘုရားအိမ်တော်၏ အကျိုးစီးပွားများကိုပင် သစ္စာဖောက်ခြင်းတို့နှင့်ပတ်သက်ပြီး သိက္ခာစောင့်ထိန်းကြမည် မဟုတ်ပေ။ ၎င်းတို့သည် လူအမျိုးမျိုးနှင့် တိတ်တဆိတ် ပေါင်းသင်းဆက်ဆံကြပြီး ထိုလူတို့နှင့် ပေါင်းသင်းဆက်ဆံခြင်းအတွက် ၎င်းတို့၏ ရည်ရွယ်ချက်သည် မစင်ကြယ်ပေ။ ထိုလူများနှင့် ပေါင်းသင်းဆက်ဆံသည့်အခါ ၎င်းတို့သည် မိမိတို့သိသမျှ အသင်းတော် အတွင်းရေး သတင်းအချက်အလက်အားလုံးကို ပြောဆိုလျက်၊ တစ်ခုမျှ မချန်ထားဘဲ စကားကို ချုပ်တည်းမှုမရှိပင် ပြောဆိုကြပြီး ဤသည်က နောက်ဆုံးတွင် ညီအစ်ကိုမောင်နှမများနှင့် အသင်းတော်အတွက် ဒုက္ခဖြစ်စေသည်။ ဤအတွက် စကားကို ချုပ်တည်းမှုမရှိဘဲ ပြောဆိုကြသည့် ဤလူများအပေါ် အပြစ်တင်သင့်သည်။ ၎င်းတို့ထဲမှ အချို့က ဤအရာကို ရည်ရွယ်ချက်ရှိရှိ မလုပ်ဆောင်ခဲ့ဟု ပြောကောင်းပြောနိုင်သော်လည်း ရည်ရွယ်ချက်ရှိရှိ မဟုတ်လျှင်ပင် ယင်းမှာ လက်ခံနိုင်ဖွယ်မရှိပေ။ ရည်ရွယ်ချက်ရှိရှိ မဟုတ်ပါက သင်သည် အဘယ်ကြောင့် ထိုလူတို့အစား သင့်ကိုယ်သင် ထိခိုက်အောင် မလုပ်ခဲ့သနည်း။ အဘယ်ကြောင့် အခြားသူများကိုသာ သီးသန့် ထိခိုက်စေခဲ့သနည်း။ သင်သည် အသင်းတော်နှင့် ညီအစ်ကိုမောင်နှမများအတွက် ဒုက္ခဖြစ်စေခဲ့သည်၊ ဤသည်မှာ အခိုင်အမာ သက်သေရှိသော အမှန်တရားတစ်ခု ဖြစ်သည်။ ထို့ကြောင့် အပြစ်သည် သင့်အပေါ် ကျရောက်သင့်သည်။ သင်သည် တစ်စုံတစ်ဦးကို သတ်ပြီးနောက် “ကျွန်ုပ်သည် ရည်ရွယ်ချက်ရှိရှိ လုပ်ခဲ့ခြင်း မဟုတ်။ ၎င်းတို့ကို သတ်ရန် ကျွန်ုပ် မည်သည့်အခါကမျှ မရည်ရွယ်ခဲ့ပါ။ ကျွန်ုပ်၏ စိတ်ထဲတွင် ထိုသို့သော အတွေးမျိုး မရှိပါ” ဟု ပြောဆိုပါက ဥပဒေက ထိုပြောဆိုချက်ကြောင့် သင့်ကို အပြစ်မရှိဟု ဆုံးဖြတ်မည်လော။ (မဆုံးဖြတ်ပါ။) သင်သည် အမှန်တရားကို ပြောနေလျှင်ပင် အသုံးဝင်မည်မဟုတ်ပေ။ အမှန်တရားမှာ သင်သည် တစ်စုံတစ်ဦးကို သတ်ခဲ့ပြီးဖြစ်သည်၊ ဥပဒေအရ ဤအရာနှင့်ပတ်သက်၍ ခိုင်လုံသော သက်သေအထောက်အထား ရှိနေသည်၊ သို့ဖြစ်၍ သင့်ကို အချက်အလက်များအပေါ် အခြေခံ၍ အပြစ်ရှိကြောင်း ကြေညာရမည် ဖြစ်သည်။ သင်သည် လူသတ်မှု ကျူးလွန်ခဲ့သည်၊ သို့ဖြစ်၍ သင်သည် လူသတ်သမားတစ်ဦးဖြစ်ပြီး မည်မျှပင် မိမိက မှန်ကြောင်း ရှင်းချက်ထုတ်စေကာမူ သင့်အတွက် အထောက်အကူ ဖြစ်မည်မဟုတ်ပေ။ အချို့လူများသည် ၎င်းတို့၏ လုပ်ဆောင်ချက်များမှတစ်ဆင့် အသင်းတော်အတွက် ဒုက္ခကို မကြာခဏ ဖြစ်ပေါ်စေပြီး တစ်ခါတစ်ရံတွင် ဤဒုက္ခသည် ကြီးမားကာ ညီအစ်ကိုမောင်နှမများ အဖမ်းခံရခြင်းနှင့် ထောင်ကျခြင်းတို့ကို ဖြစ်ပေါ်စေရုံသာမက အသင်းတော်၏အလုပ်ကိုလည်း ဆိုးရွားစွာ ထိခိုက်စေသည်။ ဘုရားအိမ်တော်သည် ထိုသို့သောလူများကို လုံးဝ အလွတ်ပေးမည်မဟုတ်၊ မိသည့်သူတိုင်းကို နှင်ထုတ်မည်ဖြစ်ပြီး ၎င်းတို့ကို ကျိန်ဆဲမည်ဖြစ်သည်၊ ဘုရားအိမ်တော်သည် လုံးဝ ညှာတာမည် မဟုတ်ပေ။ ဤအရာများသာ ပညတ်တော်ခေတ်၌ ဖြစ်ပွားခဲ့ပါက မကောင်းမှုပြုသူများသည် ဆွဲထုတ်ပြီး တုတ်များဖြင့် ရိုက်သတ်ခြင်း သို့မဟုတ် ခဲများဖြင့် ပစ်ပေါက်သတ်ဖြတ်ခြင်း ခံရမည်ဖြစ်သည်၊ ထိုသို့သော ကိစ္စရပ်များကို ထိုသို့ ကိုင်တွယ်ခဲ့ရသည်။ ယခုမူ ဤသည်မှာ ဘုရားအိမ်တော်၏ စီမံအုပ်ချုပ်ရေးဆိုင်ရာ အမိန့်များထဲတွင် မပါဝင်သောကြောင့် ၎င်းတို့ကို နှင်ထုတ်မည်ဖြစ်ပြီး ညီအစ်ကိုမောင်နှမများက ၎င်းတို့ကို စုပေါင်း၍ ကျိန်ဆဲကြလိမ့်မည်။ ၎င်းတို့အတွက် ကောင်းချီးမင်္ဂလာများ သို့မဟုတ် ကယ်တင်ခြင်းကို ရရှိရန် အခွင့်အရေးမရှိပေ၊ ၎င်းတို့ကို ငရဲသို့ စေလွှတ်ပြီး အပြစ်ဒဏ်ပေးရမည်ဖြစ်သည်။

ရှုပ်ထွေးသော နောက်ကြောင်းရာဇဝင်ရှိသည့် အခြားလူတစ်မျိုး ရှိသေးသည်၊ ၎င်းတို့သည် အထူးတာဝန်များ ထမ်းဆောင်ရန် အသင်းတော်သို့ လာကြသည်။ ဤသို့သော ပုဂ္ဂိုလ်အချို့ကို အစိုးရများက စေလွှတ်ခြင်းဖြစ်ပြီး အချို့ကိုမူ အချို့သော ဘာသာရေး သို့မဟုတ် လူမှုရေးအဖွဲ့များက တာဝန်များ ပေးအပ်ခြင်း ဖြစ်သည်။ ဥပမာအားဖြင့် ဤတာဝန်များတွင် ညီအစ်ကိုမောင်နှမများကို စောင့်ကြည့်ခြင်း၊ အသင်းတော်ကို စောင့်ကြည့်ခြင်း သို့မဟုတ် အသင်းတော်၏ အမျိုးမျိုးသော အလုပ်ကဏ္ဍများနှင့် ကာလအသီးသီးမှ ၎င်း၏ အလုပ်အစီအစဉ်များကို စုံစမ်းထောက်လှမ်းခြင်းတို့ ပါဝင်နိုင်သည်။ ၎င်းတို့၏ တာဝန်သည် မည်သည့်အရာပင်ဖြစ်စေ၊ မည်သို့ပင်ဖြစ်စေ ငါတို့၏ ရှုထောင့်မှကြည့်လျှင် ဤလူစားမျိုးသည် ရှုပ်ထွေးသော နောက်ကြောင်းရာဇဝင်ရှိသည်။ ရှုပ်ထွေးသော နောက်ကြောင်းရာဇဝင်ရှိသည့် ဤလူအများစုသည် မယုံကြည်သူများ ဖြစ်ကြသည်၊ ၎င်းတို့သည် သမ္မာတရားကို လုံးဝလက်မခံသောသူများ ဖြစ်ကြသည်။ ၎င်းတို့သည် ယုံကြည်ခြင်းအနည်းငယ်သာရှိသူများ၊ အစွမ်းအစ ညံ့ဖျင်းသူများ သို့မဟုတ် အယူအဆများစွာရှိသူများနှင့် ကွဲပြားသည်၊ ထိုလူများသည် ရိုးသားစစ်မှန်စွာ ယုံကြည်ကြသော်လည်း ရှုပ်ထွေးသော နောက်ကြောင်းရာဇဝင်ရှိသည့် ဤလူများတွင်မူ ပြင်းထန်သော ပြဿနာတစ်ခု ရှိနေသည်။ ဦးစွာ စဉ်းစားကြည့်ကြစို့၊ ထိုသို့သောလူများသည် မည်သို့သော လူ့သဘာဝမျိုး ရှိသနည်း။ (၎င်းတို့သည် မကောင်းသော လူ့သဘာဝရှိသည်၊ ၎င်းတို့သည် ကောက်ကျစ်ဆိုးယုတ်ပြီး စာတန်၏ အုပ်စုဝင်များ ဖြစ်ကြပါသည်။) သို့ဆိုလျှင် ထိုသူတို့သည် မည်သို့သောလူစားမျိုးများ ဖြစ်ကြသနည်း။ (၎င်းတို့သည် နတ်ဆိုးများ ဖြစ်ကြပါသည်။) မှန်ပေသည်၊ သင်သည် ချက်ကျလက်ကျ ပြောဆိုလိုက်ခြင်းပင်၊ ၎င်းတို့သည် အသင်းတော်ထဲသို့ ခိုးဝင်လာသော နတ်ဆိုးများ ဖြစ်ကြသည်။ ၎င်းတို့သည် အမျိုးမျိုးသော အကြံအစည်များနှင့် ရည်ရွယ်ချက်များကို ထားရှိလျက် အသင်းတော်ထဲသို့ ခိုးဝင်လာပြီး အရိပ်ထဲတွင် နေထိုင်ကြသောလူများ ဖြစ်ကြသည်။ ထိုသို့သောလူများသည် နတ်ဆိုးများ ဖြစ်ကြသည်။ ဤလူများ အသင်းတော်သို့ ဝင်ရောက်သည့် အစကတည်းက ၎င်းတို့သည် ကောင်းသော ရည်ရွယ်ချက်များ မထားရှိကြပေ။ ၎င်းတို့ကို မည်သူက တာဝန်ပေးသည်ဖြစ်စေ၊ အချို့ကို အစိုးရများ သို့မဟုတ် အချို့သောအဖွဲ့များက တာဝန်ပေးအပ်ခြင်း ဖြစ်နိုင်ပြီး အချို့ကိုမူ မည်သူကမျှ လုံးဝ တာဝန်မပေးဘဲ မိမိတို့ဘာသာ အသင်းတော်ထဲသို့ ခိုးဝင်ရန် ရိုးရှင်းစွာ ဆန္ဒရှိခြင်း ဖြစ်နိုင်သော်လည်း ထိုသို့သောလူများသည် အတွေ့အကြုံများ၍ လိမ္မာပါးနပ်သော ပုဂ္ဂိုလ်များသာ ဖြစ်ကြသည်။ ၎င်းတို့သည် များပြားစုံလင်လှသော လူအများနှင့် ပေါင်းသင်းဆက်ဆံကြပြီး ရှုပ်ထွေးသော လူအချင်းချင်းဆက်ဆံရေးများနှင့် လူမှုရေးဆိုင်ရာ အဆက်အသွယ်များ ရှိကြသည်၊ ၎င်းတို့သည် ရှုပ်ထွေးသော နောက်ကြောင်းရာဇဝင်များ ရှိကြသည်။ “ရှုပ်ထွေးသော နောက်ကြောင်းရာဇဝင်များ” ဆိုသည်မှာ ၎င်းတို့၏ လူမှုရေးဆိုင်ရာ အဆက်အသွယ်များ၊ လူအချင်းချင်း ဆက်ဆံရေးများနှင့် နေထိုင်မှုပတ်ဝန်းကျင်များသည် အထူးသဖြင့် မစင်ကြယ်ဘဲ ရိုးရှင်းခြင်းနှင့် အလွန်ကွာဝေးသည်ကို ဆိုလိုသည်၊ ၎င်းတို့သည် ငွေရှာပြီး ကောင်းမွန်သောဘဝဖြင့် နေထိုင်ရန် ကြိုးစားနေသည့် သာမန်လူများနှင့် မတူပေ။ လူ့အဖွဲ့အစည်း၌ ဤလူများသည် အမျိုးမျိုးသော အသိုင်းအဝိုင်းများနှင့် အဖွဲ့များအတွင်းမှ ထူးချွန်သူများ၊ ခေါင်းဆောင်များ သို့မဟုတ် အတော်အတန် ထူးကဲသော ပုဂ္ဂိုလ်များအဖြစ် အခန်းကဏ္ဍအမျိုးမျိုးမှ ပါဝင်ကြသည်၊ ၎င်းတို့သည် ဘာသာတရားမရှိသူများက “စွမ်းဆောင်နိုင်သော ပုဂ္ဂိုလ်များ” သို့မဟုတ် “ဆရာကြီးများ” ဟု ရည်ညွှန်းသည့် လူစားမျိုးများ ဖြစ်ကြသည်။ ၎င်းတို့ မည်သည့်နေရာတွင်မဆို ရှိနေပါစေ၊ ၎င်းတို့သည် မိမိတို့၏ သင့်တော်သောနေရာ၌ နေသူများမဟုတ်သကဲ့သို့ သူတော်ကောင်းများလည်း မဟုတ်ကြပေ။ ၎င်းတို့သည် အမျိုးမျိုးသောအဖွဲ့များနှင့် အသိုင်းအဝိုင်းများအတွင်း၌ ကိုယ်ကျိုးရှာရန်၊ သို့မဟုတ် အာဏာရရန်၊ သို့မဟုတ် အခြားသူများကို ထိန်းချုပ်ရန် အခွင့်အရေးများကို ရှာဖွေသည်ဖြစ်စေ ယင်းမှာ ၎င်းတို့၏ ရည်ရွယ်ချက်ဖြစ်ပြီး ၎င်းတို့၏ ဖြစ်တည်မှု၏ ပန်းတိုင်လည်း ဖြစ်သည်။ ၎င်းတို့ မည်သည့်အသင်းတော်၌ ရှိနေသည်ဖြစ်စေ ၎င်းတို့၏ စိတ်နေစိတ်ထားသည် အခြေအနေများကို ထိန်းချုပ်ရန်၊ လူများကို ထိန်းချုပ်ရန်၊ ငွေကြေးကို ထိန်းချုပ်ရန်၊ သြဇလွှမ်းမိုးမှု ကိုင်စွဲရန်နှင့် အာဏာကို ကိုင်စွဲရန် လိုလားလျက် လှုပ်ရှားရန် တရွရွဖြစ်နေသော နတ်ဆိုးတစ်ကောင်ကဲ့သို့ ဖြစ်သည်။ ဤသည်တို့မှာ ဤလူစားမျိုး၏ သရုပ်သကန်များ ဖြစ်ကြသည်။ ထို့ကြောင့် ထိုသို့သောလူများတွင် တာဝန်တစ်ခု ရှိသည်ဖြစ်စေ၊ မရှိသည်ဖြစ်စေ၊ ၎င်းတို့ကို အစိုးရ သို့မဟုတ် မည်သည့်လူမှုရေးအဖွဲ့ကမဆို တာဝန်ပေးသည်ဖြစ်စေ၊ မပေးသည်ဖြစ်စေ ၎င်းတို့သည် အသင်းတော်သို့ ရောက်လာပြီးနောက် မိမိတို့၏ သင့်တော်သောနေရာ၌ နေနိုင်မည်မဟုတ်ပေ။ ၎င်းတို့တွင် တာဝန်မရှိလျှင်ပင်၊ အသင်းတော် သို့မဟုတ် ညီအစ်ကိုမောင်နှမများသည် ၎င်းတို့၏ အမြတ်ထုတ်ခြင်းခံရသည့် ပစ်မှတ်များ မဟုတ်လျှင်ပင် ၎င်းတို့သည် ဘုရားသခင်ကို ရိုးသားစစ်မှန်စွာ ယုံကြည်လိုသောသူများ မဟုတ်ကြသကဲ့သို့ ဘုရားသခင် တည်ရှိခြင်းကို ယုံကြည်သောသူများလည်း သေချာပေါက် မဟုတ်ကြပေ။ အသင်းတော်သို့ ဝင်ရောက်ခြင်းအတွက် ၎င်းတို့၏ ရည်ရွယ်ချက်သည် လုံးဝ မစင်ကြယ်ပေ၊ အနည်းဆုံးအားဖြင့် ၎င်းတို့အတွက် အလွန် လက်တွေ့ကျသောအရာတစ်ခုမှာ “သစ်ပင်ကြီးအောက်တွင် ခိုလှုံခြင်း” နှင့် မိမိတို့၏ ဖုံးကွယ်ထားသော ရည်မှန်းချက်များကို ဆောင်ရွက်ရန် အခွင့်အရေးကို စောင့်ဆိုင်းနေခြင်း ဖြစ်သည်။ ၎င်းတို့သည် မိမိတို့၏ ပန်းတိုင်များကို မအောင်မြင်ဘဲ ၎င်းတို့၏ လိုအင်ဆန္ဒများ ပျက်ပြားသွားပါက အချိန်မရွေး အသင်းတော်မှ ထွက်ခွာသွားနိုင်ဖွယ်ရှိသည်။ ၎င်းတို့သည် လှုပ်ရှားရန် သင့်တော်သော အခိုက်အတန့်ကို စောင့်ဆိုင်းခြင်းဖြင့် အခွင့်အရေးများကို ရှာဖွေကြသည်၊ ၎င်းတို့၏ ရည်မှန်းချက်များ၊ ရည်ရွယ်ချက်များ သို့မဟုတ် မျှော်မှန်းချက်များကို အကောင်အထည်ဖော်နိုင်စေမည့် အသုံးချနိုင်သော တစ်စုံတစ်ဦး သို့မဟုတ် သင့်တော်သော အခိုက်အတန့်တစ်ခု ရှိပါက ထိုသူ သို့မဟုတ် ထိုအခိုက်အတန့်ကို လုံးဝ လက်လွှတ်မည်မဟုတ်ပေ။ ၎င်းတို့သည် အခွင့်အရေးတစ်ခုကို အစဉ်မပြတ် ရှာမတွေ့ပါက စိတ်ဓာတ်ကျပြီး စိတ်ပျက်လာကာ အသင်းတော်မှ ထွက်ခွာလိုကြသည်။ ထို့ကြောင့် ဤလူစားမျိုးသည် အသင်းတော်အတွင်း၌ အန္တရာယ်ရှိသော ပုဂ္ဂိုလ်တစ်မျိုးလည်း ဖြစ်ပြီး ၎င်းတို့ကို ပိုင်းခြားသိမြင်ကာ ခပ်ကင်းကင်းနေရမည် ဖြစ်သည်။ နောက်ထပ် ပို၍အရေးကြီးသော စည်းမျဉ်းတစ်ခုမှာ သင်သည် လူတစ်ဦး၏ နောက်ကြောင်းရာဇဝင်က မည်သို့ဖြစ်သည်ကို မသေချာပါက သို့မဟုတ် ၎င်းတို့၏ နောက်ကြောင်းရာဇဝင်သည် အလွန်ရှုပ်ထွေးသည်ဟု ဝိုးတဝါး ခံစားရပါက ခေါင်းဆောင် သို့မဟုတ် အမှုဆောင်တစ်ဦးအနေဖြင့် ဤသူကို အရေးကြီးသော ရာထူးများတွင် တာဝန်ပေး၍မရကြောင်း သို့မဟုတ် အဆင့်အတန်း သို့မဟုတ် အာဏာရှိခွင့် မပြုသင့်ကြောင်း သို့မဟုတ် အသင်းတော်အတွင်း မည်သည့်အရေးကြီးသော အလုပ်ကိုမျှ ထမ်းဆောင်ခွင့် မပြုသင့်ကြောင်းကို အနည်းဆုံး သိသင့်သည်။ သင်သည် ၎င်းတို့ကို မရိပ်စားမိနိုင်ပါက ၎င်းတို့ကို စောင့်ကြည့်လေ့လာနိုင်သည်၊ သို့သော် သင်သည် လုံးဝ မဆင်မခြင် သို့မဟုတ် အလျင်အမြန် မပြုမူရပေ။ သင်သည် ၎င်းတို့ကို ထိုးထွင်းသိမြင်နိုင်ခြင်း မရှိမီ ၎င်းတို့အား အဆင့်အတန်းပေးပါက သို့မဟုတ် အရေးကြီးသော အလုပ်တစ်ခုအတွက် တာဝန်ခံဖြစ်စေပါက သင်သည် အလွန်အမင်း မိုက်မဲနေခြင်း ဖြစ်သည်။ သင်သည် ၎င်းတို့ကို ထိုးထွင်းသိမြင်မိနိုင်စွမ်း နည်းလေလေ၊ ၎င်းတို့အား အရေးကြီးသော အလုပ်ကို အပ်နှင်းခြင်း မပြုသင့်လေလေ ဖြစ်ပြီး သင်သည် ပို၍ သတိထားသင့်ကာ ၎င်းတို့ကို ပို၍ အနီးကပ် စောင့်ကြည့်ပြီး တင်းကျပ်စွာ စောင့်ကြပ်ကြည့်ရှုသင့်သည်။ အမှန်မှာ ၎င်းတို့တွင် တာဝန်တစ်ခု ရှိသည်ဖြစ်စေ၊ မရှိသည်ဖြစ်စေ ရှုပ်ထွေးသော နောက်ကြောင်းရာဇဝင်ရှိသည့် ဤလူစားမျိုးသည် နောက်ဆုံးတွင် အသင်းတော်၌ ကြာရှည်မနေကြပေ။ အကြောင်းမှာ ဤမယုံကြည်သူများသည် ၎င်းတို့၏ စိတ်နှလုံးထဲ၌ ယုံကြည်ခြင်းဆိုင်ရာ ကိစ္စရပ်များကို ရွံမုန်းသောကြောင့် ဖြစ်သည်။ ဘုရားမဲ့ဝါဒီများသည် ဘုရားသခင် တည်ရှိသည်ကို မယုံကြည်ကြဘဲ ဘုရားသခင်နှင့်ဖြစ်စေ၊ ဘုရားသခင်၏ အမှုတော်နှင့်ဖြစ်စေ၊ ဘုရားသခင်၏ သမ္မာတရား ဖော်ပြခြင်းနှင့် သက်ဆိုင်သည့် မည်သည့်အရာကိုမျှ စိတ်မဝင်စားကြပေ။ ၎င်းတို့သည် “ဘုရားကို ယုံကြည်ခြင်း၌ အကျိုးအမြတ် ရစရာရှိသလော။ ငါသည် ငွေအများကြီးရှာပြီး ယင်းမှ ချမ်းသာနိုင်သလော။ လောက၌ ငါပြုသကဲ့သို့ ငါ၏ အကြံအစည်များနှင့် လှည့်ကွက်များကို ဤနေရာ၌ ငါအသုံးပြုနိုင်သလော” ဟု အစဉ်မပြတ် စုံစမ်းစစ်ဆေးကြသည်။ ဘုရားအိမ်တော်သည် ဤအရာများကို အားမပေးဘဲ ရိုးသားသောလူတစ်ဦး ဖြစ်ခြင်းအကြောင်းကိုသာ အစဉ် ပြောဆိုနေသည်ကိုလည်းကောင်း၊ မိမိတို့၏ တာဝန်ကို ဝတ်ကျေတမ်းကျေ သို့မဟုတ် စိတ်မပါ့တပါ ထမ်းဆောင်သူတိုင်းသည် မကြာခဏ ပြုပြင်ခြင်းခံရသည်ကိုလည်းကောင်း မြင်တွေ့ရသောအခါ ရွံမုန်းလာပြီး ဘုရားအိမ်တော်၌ မပျော်ရွှင်ဘဲ လွတ်လပ်မှုမရှိဟု ခံစားကြရကာ ထွက်ခွာရန် အခွင့်အရေးကို အစဉ် ရှာဖွေလိုကြသည်။ တစ်စုံတစ်ဦးသည် အမှန်တကယ် ဘုရားသခင်၏ သိုးတစ်ကောင်၊ ဘုရားသခင် ရွေးချယ်ထားသောသူများထဲမှ တစ်ဦးဖြစ်ပါက ၎င်းတို့သည် ဘုရားသခင်ကို ယုံကြည်ခြင်းဖြစ်စဉ်တစ်လျှောက်တွင် မကြာခဏ ဆွေးနွေးလေ့ရှိသော သမ္မာတရားများကို အနှစ် ၂၀ သို့မဟုတ် ၃၀ ကြာ ဆွေးနွေးလျှင်ပင် နားထောင်၍ မမောနိုင်ပေ၊ ၎င်းတို့သည် ထိုအရာများကို တစ်သက်လုံး နားထောင်နိုင်ပြီး သစ်လွင်နေဆဲဟု ထင်မြင်ကြလိမ့်မည်။ ၎င်းတို့ နားထောင်လေလေ၊ ဤသမ္မာတရားများသည် ၎င်းတို့အတွက် ပို၍ ရှင်းလင်းလာလေလေ ဖြစ်သည်၊ ၎င်းတို့ နားထောင်လေလေ၊ ၎င်းတို့၏ စိတ်နှလုံးများသည် ပို၍ အာဟာရဖြစ်လေလေ ဖြစ်သည်၊ ၎င်းတို့ နားထောင်လေလေ၊ ၎င်းတို့သည် သမ္မာတရားအတွက် ပို၍ တောင့်တလေလေ ဖြစ်သည်။ ၎င်းတို့သည် ဤနှုတ်ကပတ်တော်များကို နေ့စဉ် နားထောင်ရလျှင်ပင် ထိုသို့ပြုလုပ်ရန် ဆန္ဒရှိကြလိမ့်မည်။ အထူးသဖြင့် ၎င်းတို့အတွက် အထောက်အကူဖြစ်စေသော အတွေ့အကြုံဆိုင်ရာ သက်သေခံချက်များကို ကြားရသည့်အခါ ၎င်းတို့သည် ကြီးကျယ်သော စားသောက်ပွဲကြီးတစ်ခုကို သုံးဆောင်ခဲ့ရသကဲ့သို့ ပျော်ရွှင်ပြီး ပြည့်စုံသည်ဟု ခံစားကြရသည်၊ ရွှေတစ်တုံး ကောက်ရသည်ထက်ပင် ပို၍ ပျော်ရွှင်ကြသည်။ ဤမယုံကြည်သူများ၊ ဤနတ်ဆိုးများအတွက်မူ၊ အထူးသဖြင့် ရှုပ်ထွေးသော နောက်ကြောင်းရာဇဝင်ရှိသည့် ဤလူများအတွက်မူ ၎င်းတို့သည် သမ္မာတရားအကြောင်း မိတ်သဟာယဖွဲ့ခြင်းကို ကြားရလေလေ၊ ပို၍ စိတ်အနှောင့်အယှက်ဖြစ်သည်ဟု ခံစားရလေလေ ဖြစ်သည်၊ ၎င်းတို့ နားထောင်လေလေ၊ အတွင်း၌ ပို၍ ဂနာမငြိမ်ဖြစ်ပြီး ရွံမုန်းသည်ဟု ခံစားရလေလေ ဖြစ်သည်။ ဤနှုတ်ကပတ်တော်များကို ကြားရသည့်အခါ ၎င်းတို့သည် ယင်းတို့ကို ငြီးငွေ့ဖွယ်၊ ပျင်းရိဖွယ်နှင့် ငြီးငွေ့ဖွယ်ဖြစ်သည်ဟု ထင်မြင်ကြသည်။ သင်သည် ၎င်းတို့ကို ထိုင်၍ တရားဒေသနာများ နားထောင်ခိုင်းပါက ၎င်းတို့အတွက် ညှဉ်းပန်းနှိပ်စက်ခြင်းခံရသကဲ့သို့ ခံစားရသည်။ ၎င်းတို့က “သင်တို့အားလုံးသည် ကြီးကျယ်သော စားသောက်ပွဲကြီးတစ်ခုကို စားသုံးခဲ့ရသကဲ့သို့ ဤနှုတ်ကပတ်တော်များကို ကြားရသည်ကို အဘယ်ကြောင့် ဤမျှ နှစ်သက်ကြသနည်း။ ကျွန်ုပ် ကြားရသည့်အခါ အဘယ်ကြောင့် ဤမျှ ရွံမုန်းသည်ဟု ခံစားရသနည်း” ဟု ပြောဆိုကြသည်။ အချိန်ကြာမြင့်စွာ နားထောင်ပြီးနောက် ၎င်းတို့သည် ငြိမ်ငြိမ်မထိုင်နိုင်တော့ပေ။ ခေါင်းဆောင်တစ်ဦး မဖြစ်နိုင်ပါက ၎င်းတို့သည် မိမိတို့၏ တာဝန်ကို ထမ်းဆောင်ရန် သို့မဟုတ် ဆင်းရဲဒုက္ခကို ကြံ့ကြံ့ခံရန် ဆန္ဒမရှိကြဘဲ အချိန်ကြာလာသည်နှင့်အမျှ အရာအားလုံးကို အဓိပ္ပာယ်မဲ့သည်ဟု ထင်မြင်လာကြသည်၊ ၎င်းတို့၏ ယုံကြည်ခြင်းကို စွန့်လွှတ်ရန် အတွေးများ ပေါ်ပေါက်လာတော့သည်။ ဤသို့ဖြင့် မယုံကြည်သူများကို ထုတ်ဖော်ခြင်း ဖြစ်သည်။ ရှုပ်ထွေးသော နောက်ကြောင်းရာဇဝင်ရှိသည့် ဤလူများနှင့်ပတ်သက်၍ သင်သည် ၎င်းတို့ကို စောင့်ကြည့်လေ့လာနေစဉ်အတွင်း ၎င်းတို့တွင် မသင်္ကာဖွယ်ရာ ဇာစ်မြစ်များနှင့် ရှုပ်ထွေးသော နောက်ကြောင်းရာဇဝင်များ ရှိကြောင်း တွေ့ရှိပါက ၎င်းတို့ကို ထွက်ခွာသွားရန် ဖျောင်းဖျဖို့ အခွင့်အရေးတစ်ခုကို ဖြစ်နိုင်သမျှ နည်းလမ်းတိုင်းဖြင့် ကြိုးစားရှာဖွေလော့။ သမ္မာတရားကို လုံးဝလက်မခံသော ထိုသို့သောလူများအတွက် ပညာအချို့ကို ကျင့်သုံးရန် လိုအပ်သည်။ သင်သည် ၎င်းတို့အား “သင်သည် ချမ်းသာချင်သည်၊ အရာရှိတစ်ဦးဖြစ်ရန် အိပ်မက်မက်သည်၊ သင်သည် အရာရှိတစ်ဦးမဖြစ်လာဘဲ တစ်သက်လုံး နေသွားပါက တကယ်ကို အရှုံးကြီးရှုံးပေလိမ့်မည်။ သင်သည် အရာရှိတစ်ဦးဖြစ်လာသင့်သည်၊ ချမ်းသာသင့်သည်၊ လောကကို လိုက်စားသင့်သည်၊ ထိုနေရာ၌သာ လက်ဆုပ်လက်ကိုင်ပြနိုင်သော အကျိုးအမြတ်များ ရှိသည်။ သင်သည် စီးပွားရေးအတွက် ဦးနှောက်ရှိပြီး အရာရှိတစ်ဦးဖြစ်ရန် အရည်အချင်းပြည့်မီသည်၊ သင်သည် လောကီကို လိုက်စားပါက သေချာပေါက် ချမ်းသာပြီး တစ်ဦးဖြစ်လာနိုင်သည်” ဟု ပြောဆိုနိုင်သည်။ ၎င်းတို့သည် ဤအရာကို ကြားသည့်အခါ စိတ်တူသဘောတူ ပုဂ္ဂိုလ်တစ်ဦးကို တွေ့ရှိပြီဟု ထင်မှတ်ကာ “သင်ပြောသည်မှာ လုံးဝမှန်ပါသည်။ ဘုရားကို ယုံကြည်ရခြင်းသည် အဓိပ္ပာယ်မဲ့သည်ဟု ကျွန်ုပ် ခံစားနေခဲ့ရသည်၊ သင်ပြောသည့်စကားက ကျွန်ုပ်၏ ရင်ထဲ၌ တကယ်ကို စွဲသွား၏။ ယုံကြည်ခြင်းဆိုသည်မှာ အမှန်တွင် စိတ်ပိုင်းဆိုင်ရာ အကျိုးသက်ရောက်မှုတစ်ခုသာ ဖြစ်သည်၊ ယင်းက ရှိရှိမရှိရှိ အမှန်တွင် အရေးမကြီးပါ။ ဘဝက တိုတောင်းလှသည်၊ မျက်စိတမှိတ်အတွင်း ကုန်ဆုံးသွားသည့် ဆယ်စုနှစ်အနည်းငယ်လေးသာ ဖြစ်သည်။ ဘုရားကို ယုံကြည်သည့်လူများနှင့် ဤနေရာတွင် အစဉ်သဖြင့ အချိန်ဖြုန်းနေခြင်းက ကျွန်ုပ်အတွက် မည်သည့်အရာမျှ မရခဲ့ပါ၊ ပြီးလျှင် ကျွန်ုပ်သည် အစဉ်သဖြင့် မကျေမနပ်ဖြစ်နေသည်။ ဤသို့လုပ်ဆောင်သည်မှာ မိမိကိုယ်ကို ညှဉ်းဆဲနေခြင်းသာ ဖြစ်သည်မဟုတ်လော။ အပြင်ထွက်၍ ငွေများစွာ ရှာခြင်းကမှ တကယ်ကို အရေးကြီးလေသည်”ဟု ပြောဆိုလိမ့်မည်။ ၎င်းတို့သည် သင်ပြောဆိုခဲ့သည့်အရာကို သဘောတူလိမ့်မည်။ ၎င်းတို့ သဘောတူသည်နှင့်တစ်ပြိုင်နက် တစ်နေ့နေ့တွင် ၎င်းတို့က အသင်းတော်၌ နေခြင်းသည် အဓိပ္ပာယ်မဲ့သည်ဟု ခံစားရသောကြောင့်လည်းကောင်း၊ ထို့အပြင် အချို့အရာများ ၎င်းတို့အတွက် မှားယွင်းသွားသောကြောင့် သို့မဟုတ် အချို့သော ကျရှုံးမှုများနှင့် ဆုတ်ယုတ်မှုများ၊ အချို့သော ပြုပြင်ခြင်းများကို တွေ့ကြုံရသောကြောင့် မိမိတို့ဘာသာ ရိုးရှင်းစွာ ထွက်ခွာသွားကောင်း သွားနိုင်သည်။ ယင်းမှာ ကောင်းသည် မဟုတ်လော။ (ဟုတ်ပါသည်။ ဤသည်မှာ ပညာရှိသော လုပ်နည်းကိုင်နည်းတစ်ခု ဖြစ်သည်။) နတ်ဆိုးများကို အသင်းတော်မှ ထွက်ခွာသွားအောင် လုပ်ရန် လွယ်ကူသည်၊ သင်သည် ၎င်းတို့၏ စိတ်နေစိတ်ထားကို သိရှိပြီးသည်နှင့်တစ်ပြိုင်နက် ၎င်းတို့လိုချင်သောအရာတစ်ခုခု ရှိပါက ယင်းကို လိုက်စားရန် ၎င်းတို့ကို အားပေးလော့။ ဤနည်းအားဖြင့် သင်သည် ၎င်းတို့ကို ထွက်ခွာသွားရန် ဖျောင်းဖျနိုင်သည်။ အခြေအနေအရ အလိုက်သင့် လမ်းကြောင်းပေး၍ ၎င်းတို့ကို ထွက်သွားစေလော့။ ဤလူစားမျိုးဖြစ်သည့် မယုံကြည်သူကို ဤသို့ ကိုင်တွယ်ရသည်။

အသင်းတော်၌ ရှုပ်ထွေးသော နောက်ကြောင်းရာဇဝင်ရှိသည့် ထိုသို့သောလူများကို တွေ့ရှိပါက ၎င်းတို့ကို ထွက်ခွာသွားရန် ဖျောင်းဖျသင့်သည် သို့မဟုတ် ချက်ချင်း ရှင်းလင်းပစ်သင့်သည်၊ ၎င်းတို့ကို နေရန် တိုက်တွန်းခြင်း မပြုရ။ အဘယ်ကြောင့် မတိုက်တွန်းရသနည်း။ တစ်ချက်မှာ ၎င်းတို့သည် အသင်းတော်၌ ကောင်းသော အခန်းကဏ္ဍမှ မပါဝင်သောကြောင့် ဖြစ်သည်၊ နောက်တစ်ချက်မှာ ၎င်းတို့သည် ဘုရားသခင် ရွေးချယ်ထားသောသူများထဲတွင် လုံးဝ မပါဝင်သောကြောင့် ဖြစ်သည်။ ထို့အပြင် ၎င်းတို့သည် အသင်းတော်၌ ဆက်လက်နေထိုင်လျှင်ပင် နောက်ဆုံးတွင် ၎င်းတို့အတွက် ဘုရားသခင်၏ နှုတ်ကပတ်တော်များ၊ ဘုရားသခင်၏ အမှုတော် သို့မဟုတ် ကယ်တင်ခြင်းကို ရရှိရန် ဘုရားသခင်၏ ပြစ်တင်ဆုံးမခြင်းနှင့် တရားစီရင်ခြင်းတို့ကို လက်ခံရန် မဖြစ်နိုင်သေးပေ။ ၎င်းတို့သည် အသင်းတော်၌ ဆက်လက်နေထိုင်ပါက အသင်းတော်၏အလုပ်အတွက် ထိခိုက်နစ်နာမှု ဖြစ်စေလိမ့်မည်ဖြစ်ပြီး ဝိညာဉ်ရင့်ကျက်မှု နုနယ်သော ညီအစ်ကိုမောင်နှမအချို့ကို အထင်အမြင်မှားစေပြီး လွှမ်းမိုးနိုင်သည်။ ဘုရားအိမ်တော်ရှိ လူများသည် ၎င်းတို့ကို မနှစ်မြို့ဖွယ်ဟု ထင်မြင်ကြပြီး ၎င်းတို့ကလည်း ဘုရားအိမ်တော်ရှိ ညီအစ်ကိုမောင်နှမများကို အလားတူ မနှစ်မြို့ဖွယ်ဟု ရှုမြင်ကြသည်။ ၎င်းတို့၏ စိတ်နှလုံးထဲတွင် ၎င်းတို့သည် ဘုရားအိမ်တော်၊ အသင်းတော်နှင့် ညီအစ်ကိုမောင်နှမများကို အစဉ် ရန်လိုမုန်းတီးမှုဖြင့် သဘောထားကြသည်။ သို့ဆိုလျှင် ငါ့ကို ပြောလော့၊ အသင်းတော်၌ ထိုသို့သော ရန်သူ၊ ထိုသို့သော ပြိုင်ဘက်တစ်ဦး ရှိနေပါက သင်တို့ စိတ်အနှောင့်အယှက် ဖြစ်မည် မဟုတ်လော။ (ဟုတ်ကဲ့၊ ဖြစ်ပါသည်။) ထို့ကြောင့် ထိုသို့သောလူများကို နေရန် မတိုက်တွန်းခြင်းသည် အကောင်းဆုံး ဖြစ်သည်။ ၎င်းတို့ကို တွေ့ရှိသည်နှင့်တစ်ပြိုင်နက် ချက်ချင်း ထွက်ခွာသွားရန် ဖျောင်းဖျလော့၊ ရှင်းလင်းပစ်လော့ သို့မဟုတ် နှင်ထုတ်လော့။ ဧဝံဂေလိတရား ဟောပြောခြင်းစဉ်တွင် ကြုံတွေ့ရပါက ထိုသို့သောလူများကို မည်သို့ ကိုင်တွယ်သင့်သနည်း။ (၎င်းတို့နှင့် ရိုးရှင်းစွာ ခပ်ကင်းကင်းနေပြီး လျစ်လျူရှုပါ။) သင်သည် ဤလူစားမျိုးကို ကြုံတွေ့ရသည့်အခါ ၎င်းတို့အား ဧဝံဂေလိတရားကို မဟောပြောသင့်ပေ။ ၎င်းတို့သည် ချဲ့ကားပြီး အခြေအမြစ်မရှိသော နည်းလမ်းဖြင့် ပြောဆိုကြပြီး အလွန် စကားများသော်လည်း အမှန်တကယ်တွင် မည်သည့်အရည်အချင်းမျှ လုံးဝမရှိပေ။ ဘုရားအိမ်တော်သည် ရှုပ်ထွေးသော နောက်ကြောင်းရာဇဝင်ရှိသည့် ဤသို့သောလူစားမျိုးကို မလိုအပ်ပေ၊ ၎င်းတို့သည် ဘုရားသခင် ရွေးချယ်ထားသောသူများထဲတွင် မပါဝင်ပေ။ ၎င်းတို့သည် ယခု ဧဝံဂေလိတရားဟောခြင်း ခံရလျှင်ပင် အနှေးနှင့်အမြန်ဆိုသလို ၎င်းတို့ကို ရှင်းလင်းဖယ်ရှားရန် လိုအပ်နေဦးမည် ဖြစ်သည်။ ထို့ကြောင့် ဧဝံဂေလိတရား ဟောပြောသူများသည် ထိုသို့သောလူများကို ကြုံတွေ့ရသည့်အခါ ၎င်းတို့ကို ရိုးရှင်းစွာ လက်လျှော့သင့်သည်။ ဘုရားအိမ်တော်သည် ထိုသို့သောလူများကို အလိုမရှိသကဲ့သို့ ကြိုဆိုခြင်းလည်း မရှိပေ။ ဤသည်မှာ ရှုပ်ထွေးသော နောက်ကြောင်းရာဇဝင်ရှိသည့် လူများကို ကိုင်တွယ်ရန် နည်းလမ်းဖြစ်ပြီး ဤသည်မှာ စည်းမျဉ်း ဖြစ်သည်။ ဤကိစ္စကို ကိုင်တွယ်ရာတွင် ကိစ္စသေးသေးကို ကိစ္စကြီးလုပ်ရန် မလိုအပ်သည်မှာ ပြောစရာမလိုပေ၊ လူတစ်ဦးသည် ရှုပ်ထွေးသော နောက်ကြောင်းရာဇဝင်ရှိသည့် လူများအမျိုးအစားထဲတွင် အကျုံးဝင်ခြင်း ရှိမရှိကို သင်သည် ရှင်းလင်းစွာ နားလည်ရမည်။ ၎င်းတို့၏ သရုပ်သကန်များသည် ဤလူစားမျိုး၏ သရုပ်သကန်များနှင့် ကိုက်ညီပါက ၎င်းတို့ကို ဤအုပ်စု၏ စာရင်းထဲတွင် ထည့်သွင်းသင့်သည်။ သို့သော် တစ်စုံတစ်ဦးသည် ရံဖန်ရံခါသာ ကြွားဝါခြင်း သို့မဟုတ် အဓိပ္ပာယ်မဲ့စကားများ ပြောဆိုပြီး ၎င်းတို့၏ အလွန်အကျွံ ကြွားဝါမှုကြောင့် ရှုပ်ထွေးသော နောက်ကြောင်းရာဇဝင်ရှိသည်ဟု မှားယွင်းစွာ ရှုမြင်ခံရသော်လည်း အမှန်တကယ်တွင် ၎င်းတို့၏ ဘုရားသခင်ကို ယုံကြည်ခြင်းသည် စစ်မှန်ပြီး ဤအမျိုးအစားထဲတွင် မပါဝင်ပါက ဤအခြေအနေသည် လူကောင်းတစ်ဦးကို မှားယွင်းစွာ စွပ်စွဲခြင်းမှ ရှောင်ရှားရန် ကွဲပြားသော ကိုင်တွယ်မှု လိုအပ်သည်။

၃။ မိမိ၏ တာဝန်ထမ်းဆောင်စဉ် လူတစ်ဦးထားရှိသော သဘောထားအပေါ် အခြေခံခြင်း

ငါတို့သည် လူတို့၏ လူ့သဘာဝအပေါ် အခြေခံ၍ ပိုင်းခြားသိမြင်ခြင်း စံသတ်မှတ်ချက်အကြောင်းကို မိတ်သဟာယဖွဲ့ခြင်းကို အတော်အတန် ပြီးစီးခဲ့ပြီ ဖြစ်သည်။ နောက်ထပ် စံသတ်မှတ်ချက်တစ်ခု ရှိသေးသည်၊ ယင်းမှာ လူတို့၏ တာဝန်များ ထမ်းဆောင်စဉ် ၎င်းတို့ထားရှိသော သဘောထားအပေါ် အခြေခံ၍ ပိုင်းခြားသိမြင်ခြင်း ဖြစ်သည်။ ငါတို့သည် ယခင် တရားဒေသနာများတွင် ဤစံသတ်မှတ်ချက်အကြောင်းကို အတော်များများ ပြောဆိုခဲ့ပြီးဖြစ်သောကြောင့် ဤအကြောင်းကို ထပ်မံ၍ ပြောဆိုရန် မလိုအပ်တော့ပေ။

ကောင်းပြီ။ ယနေ့အတွက် ငါတို့၏ မိတ်သဟာယဖွဲ့ခြင်းကို ဤမျှဖြင့် နိဂုံးချုပ်ပါသည်။ နှုတ်ဆက်ပါသည်။

၂၀၂၄ ခုနှစ်၊ ဇူလိုင်လ ၆ ရက်


ခေါင်းဆောင်များနှင့် အမှုဆောင်များ၏ တာဝန်များ (၂၉)

အချက် ၁၅- အရေးကြီးသော အလုပ်အမှုထမ်းအမျိုးမျိုးကို ကာကွယ်လျက် ၎င်းတို့ကို အပြင်လောက၏ ဝင်ရောက်စွက်ဖက်ခြင်းမှ အကာအကွယ်ပေးပြီး အရေးကြီးသော အလုပ်များက အစီအစဉ်တကျဖြစ်သောပုံစံဖြင့် ရှေ့ဆက်စေနိုင်သည်ကို သေချာစေဖို့အတွက် ယင်းတို့ကို လုံခြုံအောင်ထားလော့

ခေါင်းဆောင်များနှင့် အမှုဆောင်များ၏ တာဝန်များဟူသည့် အကြောင်းအရာနှင့်ပတ်သက်၍ နောက်ဆုံးအကြိမ် မိတ်သဟာယဖွဲ့ရာတွင် ငါတို့ မည်သည့်နေရာ၌ ရပ်ခဲ့သနည်း။ (ပြီးခဲ့သည့်အခေါက်တွင်၊ ကျွန်ုပ်တို့သည် လူ့သဘာဝအပေါ်အခြေခံ၍ လူအမျိုးမျိုးကို ပိုင်းခြားသိမြင်ခြင်းနှင့်စပ်လျဉ်းသည့် ခေါင်းဆောင်များနှင့် အမှုဆောင်များ၏ ဆယ့်လေးချက်မြောက် တာဝန်ထဲမှ နောက်ဆုံး သရုပ်သကန်သုံးခုကို အဓိကထား မိတ်သဟာယဖွဲ့ခဲ့ပါသည်။ ထိုသရုပ်သကန်သုံးခုမှာ- ကြောက်တတ်ပြီး သံသယများခြင်း၊ ဒုက္ခရှာလိုစိတ်ရှိခြင်းနှင့် ရှုပ်ထွေးသော နောက်ခံရှိခြင်းတို့ ဖြစ်ကြပါသည်။) ငါတို့သည် ခေါင်းဆောင်များနှင့် အမှုဆောင်များ၏ ဆယ့်လေးချက်မြောက် တာဝန်ထဲမှ နောက်ဆုံးအကြောင်းအရာသုံးခုကို မိတ်သဟာယဖွဲ့ပြီးခဲ့ပြီဖြစ်သောကြောင့် ယနေ့တွင် ဆယ့်ငါးချက်မြောက် တာဝန်ကို မိတ်သဟာယဖွဲ့ကြမည်။ ဆယ့်ငါးချက်မြောက် တာဝန်မှာ အဘယ်နည်း။ (“အချက်တစ်ဆယ့်ငါး- အရေးကြီးသော အလုပ်အမှုထမ်းအမျိုးမျိုးကို ကာကွယ်ခြင်း၊ ၎င်းတို့ကို အပြင်လောက၏ ဝင်ရောက်စွက်ဖက်ခြင်းမှ အကာအကွယ်ပေးခြင်းနှင့် အရေးကြီးသော အလုပ်အမျိုးမျိုးကို အစီအစဉ်တကျ ဆောင်ရွက်နိုင်ရန် ၎င်းတို့၏ လုံခြုံရေးကို အာမခံခြင်း” ဖြစ်ပါသည်။) “အရေးကြီးသော အလုပ်အမှုထမ်းအမျိုးမျိုးကို ကာကွယ်ခြင်း၊ ၎င်းတို့ကို အပြင်လောက၏ ဝင်ရောက်စွက်ဖက်ခြင်းမှ အကာအကွယ်ပေးပြီး၊ ၎င်းတို့ကို လုံခြုံအောင် ထားရှိခြင်း”ဖြစ်သည်။ ဤတာဝန်သည် ခေါင်းဆောင်များနှင့် အမှုဆောင်များ၏ တာဝန်များထဲမှ အခြားသော ကဏ္ဍတစ်ခုနှင့် သက်ဆိုင်သည်။ ဤသည်မှာ ခေါင်းဆောင်များနှင့် အမှုဆောင်များ ကောင်းမွန်စွာ ဆောင်ရွက်ရမည့် တိကျသော အလုပ်တစ်ခုလည်း ဖြစ်သည်။ ဤအလုပ်က မည်သည့်အရာနှင့် သက်ဆိုင်သနည်း။ (ဤသည်မှာ ဘုရားသခင် ရွေးချယ်ထားသောလူများကို ဘေးကင်းလုံခြုံအောင် ထားရှိခြင်းနှင့် သက်ဆိုင်ပါသည်။) ယင်းသည် ကိုယ်ရေးကိုယ်တာ လုံခြုံရေးဆိုင်ရာ ပြဿနာများနှင့် သက်ဆိုင်သည်။ ဤအကြောင်းအရာကို အသင်းတော်အလုပ်တွင် မကြာခဏ ကြုံတွေ့ရသည် မဟုတ်လော။ သင်တို့သည် ဤအကြောင်းအရာကို မရင်းနှီးကြသလော။ (မရင်းနှီးပါ။) ဤအကြောင်းအရာသည် တရုတ်ညီအစ်ကိုမောင်နှမများအတွက် မရင်းနှီးသောအရာ မဟုတ်ပေ။ အဘယ်ကြောင့်ဆိုသော် တရုတ်ပြည်၏ လူမှုပတ်ဝန်းကျင်တွင် ယုံကြည်သူများသည် ညှဉ်းပန်းနှိပ်စက်ခြင်းနှင့် ဖမ်းဆီးခြင်းတို့ကို ခံကြရပြီး မိမိတို့၏ တာဝန်ကို ထမ်းဆောင်ရာတွင်လည်းကောာင်း၊ အသက်တာ၏ ကဏ္ဍအားလုံးတွင်လည်းကောင်း လုံခြုံရေး အာမခံချက်များ လိုအပ်သောကြောင့် ဖြစ်သည်။ ထို့ကြောင့် ဤအလုပ်သည် ခေါင်းဆောင်များနှင့် အမှုဆောင်များ၏ တာဝန်များနှင့်ဆိုင်သည့် နယ်ပယ်အတွင်းတွင် ကျရောက်သည်၊ ယင်းသည် ရွေးချယ်စရာတစ်ခု မဟုတ်ပေ။ နိုင်ငံတစ်ခုတွင် ဘာသာရေး လွတ်လပ်ခွင့် ရှိသည်ဖြစ်စေ၊ မရှိသည်ဖြစ်စေ၊ အရေးကြီးသော တာဝန်အမျိုးမျိုးကို ထမ်းဆောင်သည့် အမှုထမ်းများအတွက် ကောင်းမွန်စွာ နေရာချထားပေးခြင်းသည် ခေါင်းဆောင်များနှင့် အမှုဆောင်များ ဆောင်ရွက်ရမည့် တိကျသော အလုပ်တစ်ခု ဖြစ်သည်။ ဤအလုပ်၏ အဓိကအချက် သို့မဟုတ် တိကျသော သတ်မှတ်ချက်များသည် ကွဲပြားကောင်းကွဲပြားနိုင်သော်လည်း အခြေခံအားဖြင့်မူ ညီအစ်ကိုမောင်နှမများက ၎င်းတို့၏ တာဝန်များကို ဘေးကင်းစွာနှင့် လုံခြုံစိတ်ချစွာ ထမ်းဆောင်နိုင်ခြင်း ရှိမရှိ၊ ပြီးလျှင် ၎င်းတို့ တာဝန်များ၏ အကျိုးရလဒ်များကို သေချာစေနိုင်ခြင်း ရှိမရှိဟူသည်တို့နှင့် အားလုံး သက်ဆိုင်သည်။ သို့ဖြစ်၍ သင်သည် ဒီမိုကရေစီနိုင်ငံတစ်ခုတွင် နေထိုင်သောကြောင့် ဤအလုပ်ကို လျစ်လျူမရှုနှင့် သို့မဟုတ် သင်နှင့် ဆီလျော်ခြင်းမရှိဟု မယူဆနှင့်။ သင်နေထိုင်သည့် နိုင်ငံရှိ အုပ်ချုပ်ရေးစနစ် မည်သို့ပင်ဖြစ်စေ သို့မဟုတ် ထိုနေရာတွင် ယုံကြည်သူများ ညှဉ်းပန်းနှိပ်စက်ခံရခြင်း ရှိသည်ဖြစ်စေ၊ မရှိသည်ဖြစ်စေ ဤအလုပ်သည် ခေါင်းဆောင်များနှင့် အမှုဆောင်များ၏ တာဝန်များ၏ အတိုင်းအတာအတွင်း ကျရောက်သည်။ ဤသည်မှာ ခေါင်းဆောင်များနှင့် အမှုဆောင်များ ဆောင်ရွက်ရမည့် အလုပ်ဖြစ်သည်။ မည်သူမျှ ကင်းလွတ်ခွင့်မရှိပေ။ ယင်းကို “အပို” အလုပ်အဖြစ် မမှတ်ယူသင့်ပေ။ သို့ဆိုလျှင် ယနေ့တွင် ဤအကြောင်းအရာတွင် ပါဝင်သော ကိစ္စမျိုးစုံကို ငါတို့ မိတ်သဟာယဖွဲ့ကြစို့။

အရေးကြီးသော အလုပ်အမှုထမ်းများ၏ နယ်ပယ်

ပထမဦးစွာ၊ ဆယ့်ငါးချက်မြောက် တာဝန်တွင် ဖော်ပြထားသည့် “အရေးကြီးသော အလုပ်အမှုထမ်းမျိုးစုံ” ဟူသည်မှာ မည်သည့်အရာအား ဆိုလိုသည်ကို ကြည့်ကြစို့။ ဤသည်မှာ ကျွန်ုပ်တို့ မိတ်သဟာယဖွဲ့သင့်သည့် အကြောင်းအရာတစ်ခု မဟုတ်လော။ (ဟုတ်ပါသည်။) သို့ဆိုလျှင် “အရေးကြီးသော အလုပ်အမှုထမ်းမျိုးစုံ”ဟူသည်မှာ မည်သည့်အရာကို ရည်ညွှန်းသနည်း။ ဤအလုပ်၏ ပစ်မှတ်များနှင့်ဆိုင်သည့် နယ်ပယ်ကို ဦးစွာ သတ်မှတ်ကြစို့။ ဤအကြောင်းကို မည်သူ ပြောနိုင်သနည်း။ (အရေးကြီးသော အလုပ်အမှုထမ်းမျိုးစုံတွင် ဗီဒီယိုအဖွဲ့များ၊ ရုပ်ရှင်ထုတ်လုပ်ရေးအဖွဲ့များ၊ စာမူကြမ်းကို စိစစ်ပြင်ဆင်သည့်အဖွဲ့များ၊ ဓမ္မတေးအဖွဲ့များတွင်ရှိသည့် ညီအစ်ကိုမောင်နှမများအပြင် အခြားအရေးကြီးသော တာဝန်များကို ထမ်းဆောင်သောသူများ ပါဝင်သည်။ ထို့အပြင်၊ အရေးကြီးသော အလုပ်အမျိုးမျိုးတွင် အဓိကအခန်းကဏ္ဍမှ ပါဝင်သော ညီအစ်ကိုမောင်နှမအချို့နှင့် အဖွဲ့တစ်ခုချင်းစီ၏ ကြီးကြပ်ရေးမှူးများလည်း ပါဝင်ပါသည်။) အခြား မည်သူက ဤအရာကို ထပ်ဖြည့်စွက်လိုသေးသနည်း။ (ခေါင်းဆောင်များနှင့် အမှုဆောင်များလည်း ပါဝင်ပါသည်။) ခေါင်းဆောင်များနှင့် အမှုဆောင်များကို အမှန်ပင် ကောင်းစွာ ကာကွယ်ပေးရမည်။ အခြားမည်သူ ရှိသေးသနည်း။ (ဘဏ္ဍာရေးအမှုထမ်းများကဲ့သို့သော အရေးကြီးသည့် အထွေထွေကိစ္စများကို ကိုင်တွယ်သည့် အမှုထမ်းများလည်း ရှိပါသည်။) (ပြီးလျှင် ဘုရားသခင်ကို ယုံကြည်ပြီး တာဝန်များ ထမ်းဆောင်သောကြောင့် အလိုရှိခြင်းခံရသူ သို့မဟုတ် ပြစ်မှုမှတ်တမ်းရှိသည့် ညီအစ်ကိုမောင်နှမများသည်လည်း ကာကွယ်ပေးခြင်း လိုအပ်ပါသည်။) ဤသည်မှာ အခြားအမျိုးအစားတစ်ခုဖြစ်ပြီး အထူးအုပ်စုတစ်ခု ဖြစ်သည်။ အမျိုးအစား မည်မျှရှိသည်ကို အကျဉ်းချုပ်ကြည့်ကြစို့။ ပထမအမျိုးအစားတွင် ခေါင်းဆောင်များနှင့် အမှုဆောင်များ ပါဝင်သည်။ ဒုတိယအမျိုးအစားတွင် ဘုရားအိမ်တော်၌ရှိသော အလုပ်အမျိုးမျိုးအတွက် မရှိမဖြစ်လိုအပ်သော အမှုထမ်းများ၊ အထူးသဖြင့် အလုပ်အမျိုးမျိုး၏ အဖွဲ့ခေါင်းဆောင်များနှင့် ကြီးကြပ်ရေးမှူးများ၊ ကောင်းမွန်သော အစွမ်းအစ၊ ဝိညာဉ်ရေးရာ သိနားလည်မှုနှင့် စည်းမျဉ်းများကို သဘောပေါက်နိုင်ပြီး အရေးကြီးသောအလုပ်ကို သီးခြားတာဝန်ယူနိုင်စွမ်းတို့ရှိသော အမှုထမ်းများ ပါဝင်သည်။ စာအခြေပြုအလုပ်၊ ဓမ္မတေးအလုပ်၊ ရုပ်ရှင်ထုတ်လုပ်ရေးအလုပ် စသည်အပြင်၊ ဧဝံဂေလိတရားဟောပြောသောသူများ၊ သက်သေခံသောသူများ သို့မဟုတ် အခြားသူများထဲတွင် ဧဝံဂေလိ ညွှန်ကြားရေးမှူးများအဖြစ် အစေခံသောသူများကဲ့သို့သော အလုပ်အမျိုးမျိုးကို ကိုင်တွယ်သည့် အမှုထမ်းအမျိုးအစားများစွာ ရှိသည်။ ထို့အပြင် ဤတွင် ဘဏ္ဍာရေး၊ ပစ္စည်းထိန်းသိမ်းရေးနှင့် ပြင်ပရေးရာအလုပ်ကို ကိုင်တွယ်သည့် အမှုထမ်းများလည်း ပါဝင်သည်။ ဤပုဂ္ဂိုလ်များသည် အသင်းတော်၏အလုပ်တွင် အထောက်အကူပြုသော အခန်းကဏ္ဍမှ ပါဝင်ပြီး မရှိမဖြစ်လိုအပ်သည်။ ၎င်းတို့အားလုံးသည် အလုပ်အမျိုးမျိုးကို ကိုင်တွယ်သည့် အမှုထမ်းများ၏ တစ်စိတ်တစ်ပိုင်းအဖြစ် ပါဝင်ကြသည်။ ဤသည်မှာ ဒုတိယ အဓိကအမျိုးအစား ဖြစ်သည်။ တတိယမြောက် အဓိကအမျိုးအစားတွင် အသင်းတော်၏ အန္တရာယ်ရှိသော အလုပ်ကို ပါဝင်ဆောင်ရွက်သောသူများ ပါဝင်သည်။ အထူးသဖြင့် ဘာသာရေး လွတ်လပ်ခွင့်မရှိသော အာဏာရှင်အစိုးရစနစ်များရှိသည့် နိုင်ငံများတွင် စာအုပ်များကို ပုံနှိပ်ခြင်း၊ စာအုပ်များ သယ်ယူပို့ဆောင်ခြင်း၊ အသင်းတော်ပိုင်အဖိုးတန်ပစ္စည်းများကို ထိန်းသိမ်းစောင့်ရှောက်ခြင်းအပြင် အရေးကြီးသော တာဝန်များအား ထမ်းဆောင်သည့် အမှုထမ်းများကို ဧည့်ခံခြင်းနှင့် နေရာများ စီစဉ်ချထားပေးခြင်းကဲ့သို့သော အလွန်အန္တရာယ်များသည့် အလုပ်အချို့ ရှိသည်။ အခြားမည်သူ ပါဝင်သနည်း။ (အပြင်သို့ သတင်းအချက်အလက်များ သယ်ဆောင်ပေးသည့် အထွေထွေကိစ္စဆိုင်ရာ အမှုထမ်းအချို့လည်း ရှိပါသည်။ ၎င်းတို့ ထမ်းဆောင်သော တာဝန်များသည်လည်း အတော်အတန် အန္တရာယ်များပါသည်။) ဤပုဂ္ဂိုလ်များသည်လည်း အန္တရာယ်ရှိသော အလုပ်တွင် ပါဝင်ဆောင်ရွက်သည်ဟု မှတ်ယူခြင်းခံရသည်။ သို့သော် ဤလူတို့သည် ဤအလုပ်ကို မုချ ရံဖန်ရံခါ လုပ်ဆောင်နေခြင်း မဟုတ်ပေ။ ထို့ထက် ၎င်းတို့သည် သတင်းအချက်အလက်ကို ပေးပို့ခြင်း၊ အလုပ်အစီအစဉ်များ ဖြန့်ဝေခြင်း၊ ဘုရားအိမ်တော်၏ ဗီဒီယိုများ၊ ရုပ်ရှင်များ သို့မဟုတ် တရားဒေသနာ အသံဖမ်းခွေများအားလုံးကို ဖြန့်ဝေခြင်း စသည်တို့ကဲ့သို့သော အရေးကြီးပြီး အန္တရာယ်ရှိသည့် ဤတာဝန်များကို ဆောင်ရွက်ရာတွင် အထူးပြုကြသည်။ ဘာသာရေး လွတ်လပ်ခွင့်မရှိသော အာဏာရှင်နိုင်ငံများတွင် ခေါင်းဆောင်များနှင့် အမှုဆောင်များသည် ဘုရားသခင် ရွေးချယ်ထားသောလူများထဲမှ မည်သူတို့က အရေးကြီးသော တာဝန်များကို ထမ်းဆောင်နေပြီး အန္တရာယ်ရှိသော အလုပ်အား တာဝန်ယူဆောင်ရွက်နေသည်ကို ရှင်းလင်းစွာ သိရှိရမည်။ တိုတိုပြောရလျှင်၊ ဤပုဂ္ဂိုလ်များသည်လည်း အရေးကြီးသော အလုပ်အမှုထမ်းများနှင့်ဆိုင်သည့် အမျိုးအစားတစ်ခုဖြစ်ပြီး ခေါင်းဆောင်များနှင့် အမှုဆောင်များသည် ၎င်းတို့၏ လုံခြုံရေးကို အထူးထည့်သွင်းစဉ်းစားပေးရမည်။ ယင်းကို သတိမမူဘဲနေ၍မရပေ။ ဤသည်မှာ တတိယအမျိုးအစား ဖြစ်သည်။ စတုတ္ထအမျိုးအစားမှာ အသင်းတော်အလုပ်တွင် နောက်ထပ် မရှိမဖြစ်လိုအပ်သည့် အုပ်စုတစ်ခု ဖြစ်သည်။ ဤပုဂ္ဂိုလ်များသည် ဧဝံဂေလိတရားဟောပြောခြင်း၊ တရားဒေသနာများ ပေးခြင်း၊ အသင်းတော်ကို ရေလောင်းပေးခြင်း သို့မဟုတ် သီးခြားအလုပ်တစ်ခုကို စီစဉ်ဖွဲ့စည်းခြင်းအတွက် တာဝန်ယူခြင်းတို့၌ ကျွမ်းကျင်ခြင်းကဲ့သို့သော အထူးကျွမ်းကျင်မှုများနှင့် ဆုကျေးဇူးများကို ပိုင်ဆိုင်ကြသည်။ ဤပုဂ္ဂိုလ်များသည် ခေါင်းဆောင်များနှင့် အမှုဆောင်များ၊ အလုပ်အမျိုးမျိုးအတွက် ကြီးကြပ်ရေးမှူးများ သို့မဟုတ် အန္တရာယ်ရှိသော အလုပ်တွင် ပါဝင်ဆောင်ရွက်သောသူများ ဖြစ်ကောင်းဖြစ်နိုင်ပေသည်။ ထိုသို့သောလူများမရှိပါက ၎င်းတို့ ကိုင်တွယ်သော အရေးကြီးသည့်အလုပ်တွင် လစ်ဟာမှုတစ်ခု ရှိမည်ဖြစ်ပြီး အခြားမည်သူကမျှ ၎င်းတို့၏ကဏ္ဍကို ​ဖြည့်ပေးနိုင်မည် မဟုတ်ပေ။ ထို့ကြောင့် ဤပုဂ္ဂိုလ်များကို ကာကွယ်သင့်ပြီး ၎င်းတို့၏ လုံခြုံရေးကို အာမခံသင့်သည်။ ဤသည်မှာ လူအမျိုးအစားတစ်ခု ဖြစ်သည်။ နောက်ထပ်အမျိုးအစားတစ်ခုမှာ ဘာသာတရားများ ညှဉ်းပန်းနှိပ်စက်ခြင်းခံရသည့် နိုင်ငံများတွင် ဘုရားသခင်ကို ၎င်းတို့၏ယုံကြည်ခြင်းကြောင့် အလိုရှိခြင်းခံရသူ သို့မဟုတ် ရဲမှတ်တမ်းရှိသူများ ဖြစ်သည်။ ဖမ်းဝရမ်း၏ အတိုင်းအတာ သို့မဟုတ် အသင်းတော်အတွင်း ၎င်းတို့ တာဝန်ယူဆောင်ရွက်သည့် တိကျသော အလုပ်က မည်သို့ပင်ဖြစ်စေ၊ ဘုရားသခင်ကို ယုံကြည်ခြင်းနှင့် မိမိတို့၏ တာဝန်ကို ထမ်းဆောင်ခြင်းကြောင့် ၎င်းတို့ အလိုရှိခြင်းခံရနေသမျှ ကာလပတ်လုံး ခေါင်းဆောင်များနှင့် အမှုဆောင်များသည် ၎င်းတို့ကို ကာကွယ်ရန် နည်းလမ်းများ ရှာဖွေသင့်ပြီး ၎င်းတို့၏ တာဝန်ကို ထမ်းဆောင်ရန်အတွက် အတော်အတန် လုံခြုံသော နေရာများတွင် နေရာချထားပေးရန် စီစဉ်သင့်သည်။ ဘာသာရေးယုံကြည်မှုကို ညှဉ်းပန်းနှိပ်စက်သည့် နိုင်ငံအားလုံးတွင် တရုတ်ပြည်၏ ညှဉ်းပန်းနှိပ်စက်မှုမှာ အပြင်းထန်ဆုံး ဖြစ်သည်။ တရုတ်ပြည်အနှံ့ရှိ ပြည်နယ်နှင့် ဒေသအမျိုးမျိုးတွင်၊ လူများစွာတို့သည် ဖမ်းဆီးခြင်းခံခဲ့ရသည် သို့မဟုတ် အလိုရှိခြင်းခံရကာ နေရပ်သို့ မပြန်နိုင်ဘဲ ရှိနေကြသည်။ ကမ္ဘာတစ်ဝှမ်းနှင့် တိုက်ကြီးတိုင်းတွင် တရုတ်ပြည်ကဲ့သို့ ဘာသာရေးယုံကြည်မှုကို ညှဉ်းပန်းနှိပ်စက်သည့် အလားတူနိုင်ငံအချို့ ရှိပြီး ဤနိုင်ငံများတွင်လည်း အနန္တတန်ခိုးရှင် ဘုရားသခင်ကို လက်ခံခဲ့ခြင်းကြောင့် ညှဉ်းပန်းနှိပ်စက်ခြင်းကို ရင်ဆိုင်ရကာ နေရပ်သို့ မပြန်နိုင်ကြသောသူများလည်း ရှိသည်။ ညှဉ်းပန်းနှိပ်စက်ခြင်းခံရပြီး နေရပ်သို့ မပြန်နိုင်သောသူများအတွက် ခေါင်းဆောင်များနှင့် အမှုဆောင်များက ၎င်းတို့ကို အချိန်ပြည့်တာဝန်ထမ်းဆောင်သော အသင်းတော်တွင် အမြန်ဆုံး နေရာချထားပေးရန် စီစဉ်သင့်သည်။ ခေါင်းဆောင်များနှင့် အမှုဆောင်များသည် ၎င်းတို့၏ တာဝန်များကို ထမ်းဆောင်နိုင်ရန်အလို့ငှာ ဒေသဆိုင်ရာ အခြေအနေများအရ အတော်အတန် လုံခြုံမှုရှိသော ပတ်ဝန်းကျင်များတွင် ၎င်းတို့ကို နေရာချထားပေးသင့်သည်။ ဤသည်မှာ ကောင်းမွန်စွာ လုပ်ဆောင်ရမည့် ဦးစားပေးအလုပ်တစ်ခု ဖြစ်သည်။ ဖမ်းဆီးခြင်းခံခဲ့ရသော သို့မဟုတ် အလိုရှိခြင်းခံရသော ဤလူပုဂ္ဂိုလ်များသည် အကာအကွယ်လိုအပ်သည့် အမှုထမ်းများနှင့်ဆိုင်သည့် ပဉ္စမမြောက်အမျိုးအစားတွင် ဖွဲ့စည်းပါဝင်သည်။ အရေးကြီးသော အလုပ်အမျိုးမျိုးကို ကိုင်တွယ်သည့် အမှုထမ်းများထဲတွင် အထူးအမျိုးအစားတစ်ခု ရှိသေးသည်။ ဤပုဂ္ဂိုလ်များသည် လတ်တလောတွင် ခေါင်းဆောင်များ သို့မဟုတ် အမှုဆောင်များ မဖြစ်နိုင်သည့်အပြင်၊ အန္တရာယ်ရှိသော အလုပ်တွင် ပါဝင်ဆောင်ရွက်နေခြင်းလည်း ရှိကောင်းမရှိနိုင်သော်လည်း ယခင်က တာဝန်များစွာကို ထမ်းဆောင်ခဲ့ပြီး ၎င်းတို့၏ အလုပ်သည် ကျယ်ပြန့်သော နယ်ပယ်ကို ခြုံငုံခဲ့သည်။ ၎င်းတို့သည် ဧည့်ခံသည့်မိသားစုများစွာကို သိရှိပြီး အရေးကြီးသော တာဝန်များကို ထမ်းဆောင်သည့် အမှုထမ်းအချို့အကြောင်းကိုလည်း သိရှိကြသည်။ ထို့ကြောင့် ထိုသို့သော ပုဂ္ဂိုလ်များ ဖမ်းဆီးခြင်းခံရမည်ဆိုပါက အသင်းတော်၏အလုပ်အတွက် ဘေးအန္တရာယ်ကိုလည်း ဆောင်ကြဉ်းလာမည်ဖြစ်သည်။ ဤလူပုဂ္ဂိုလ်များကို “သိထားသူများ”ဟု ရည်ညွှန်းသင့်ပြီး ၎င်းတို့ကို အရေးကြီးသော အလုပ်အမှုထမ်းအမျိုးမျိုးတွင်လည်း ထည့်သွင်းသင့်သည်။ ခေါင်းဆောင်များနှင့် အမှုဆောင်များသည် ဘုရားသခင် ရွေးချယ်ထားသောလူများအားလုံး၏ လုံခြုံရေးကို ကာကွယ်ခြင်းနှင့် အသင်းတော်၏အလုပ် ပုံမှန်အတိုင်း ရှေ့ဆက်ဆောင်ရွက်နိုင်ရန် သေချာစေခြင်းအတွက် ၎င်းတို့၏ လုံခြုံရေးကို အာမခံသင့်သည်။ အထူးသဖြင့် ဤအမျိုးအစားတွင်ရှိသည့် အချို့သော ပုဂ္ဂိုလ်များသည် အတော်လေး သတိမမူဘဲရှိကြသည်။ ၎င်းတို့သည် သတိထားရမည်ကို မသိကြသည့်အပြင် ဉာဏ်ပညာလည်း များစွာမရှိကြပေ။ ၎င်းတို့သည် အပြင်တွင် မဆင်မခြင် လုပ်ဆောင်လျက် စိတ်အားထက်သန်မှုဖြင့် ပြုမူကြသည်။ မည်သည့်အခါမျှ ဖမ်းဆီးခြင်း သို့မဟုတ် ညှဉ်းပန်းနှိပ်စက်ခြင်း မခံခဲ့ရဖူးသဖြင့်၊ ၎င်းတို့သည် ပါဝင်သော အန္တရာယ်ကို သတိမမူမိကြသည့်အပြင် တစ်စုံတစ်ခု မှားယွင်းသွားပါက ဖြစ်ပေါ်လာနိုင်သည့် အကျိုးဆက်များကိုလည်း သတိမမူမိကြဘဲ ထိုအကျိုးဆက်များ၏ ပြင်းထန်မှုက မည်သို့ရှိမည်ကို သာ၍ပင် နားမလည်ကြပေ။ ၎င်းတို့က မကောင်းသည့် မည်သည့်အရာကိုမျှ လုပ်ဆောင်ခြင်းမရှိဘဲ ဘုရားသခင်ကို ယုံကြည်နေခြင်းသာဖြစ်ကြောင်း ၎င်းတို့ ယုံကြည်သောကြောင့် မည်သည့်အရာကိုမျှ မကြောက်ကြပေ။ အကျိုးဆက်အနေဖြင့် ဒေသအတွင်း အတန်ကြာ အလုပ်လုပ်ပြီးနောက် ၎င်းတို့သည် အတော်လေး လူသိများကောင်းများလာနိုင်ပြီး အစိုးရ၏ စောင့်ကြည့်မှုအောက်သို့ ရောက်ရှိလာနိုင်သည်။ ယင်းက အန္တရာယ်တစ်ခုကို ဖြစ်ပေါ်စေသည် မဟုတ်လော။ ၎င်းတို့ ဖမ်းဆီးခြင်းခံရသည်နှင့်တစ်ပြိုင်နက် ညှဉ်းဆဲခြင်းဖြင့် စစ်ဆေးမေးမြန်းခြင်းကို မခံနိုင်ပါက ၎င်းတို့သည် ညီအစ်ကိုမောင်နှမများကို သစ္စာဖောက်ရောင်းစားသည့် ယုဒများ ဖြစ်သွားနိုင်ပေသည်။ ဤသည်မှာ အသင်းတော်ကို ကြီးမားသော ဆုံးရှုံးမှုများ ဆောင်ကြဉ်းပေးမည်ဖြစ်ပြီး အခြားညီအစ်ကိုမောင်နှမများကိုလည်း ဖမ်းဆီးခံရပြီး ထောင်ချခြင်းခံရမည့် အန္တရာယ်ရှိစေလျက် ငြိစွန်းစေကာ ယင်းက အသင်းတော်၏ အလုပ်အမျိုးမျိုးကို ကြီးမားစွာ ထိခိုက်စေမည်ဖြစ်သည်။ ထို့ကြောင့် အသင်းတော်သည် ထိုသို့သော ပုဂ္ဂိုလ်များကို ကာကွယ်ပေးခြင်းအား ဦးစားပေးသင့်သည်။ ၎င်းတို့ကို ဝှက်ထားရန် ဒေသအတွင်း လုံခြုံသောနေရာ ရှာမတွေ့နိုင်ပါက ၎င်းတို့၏ တာဝန်ကို ထမ်းဆောင်ရန်အတွက် အခြားနေရာရှိ အတော်အတန် လုံခြုံသောနေရာတစ်ခုသို့ ၎င်းတို့ကို ပြောင်းရွှေ့စေသင့်သည်။ ဤသည်မှာ နောက်ထပ် လူအမျိုးအစားတစ်ခု ဖြစ်သည်။ ၎င်းတို့ အခြေအနေ၏ အထူးကြန်အင်လက္ခဏာကြောင့် ခေါင်းဆောင်များနှင့် အမှုဆောင်များသည် ၎င်းတို့အတွက် နေရာချထားမှုများ စီစဉ်ရန် လိုအပ်သောကြောင့် အရေးကြီးသော အလုပ်အမှုထမ်းအမျိုးမျိုးတွင်လည်း ၎င်းတို့ ပါဝင်သည်။ စုစုပေါင်း လူအမျိုးအစား မည်မျှရှိသနည်း။ (အမျိုးအစားခြောက်ခု ရှိပါသည်။ ပထမအမျိုးအစားမှာ ခေါင်းဆောင်များနှင့် အမှုဆောင်များ ဖြစ်သည်။ ဒုတိယအမျိုးအစားတွင် ဘုရားအိမ်တော်၏ အလုပ်အမျိုးမျိုးကို ကိုင်တွယ်သည့် မရှိမဖြစ်လိုအပ်သော အမှုထမ်းများ၊ ကြီးကြပ်ရေးမှူးများ၊ အဖွဲ့ခေါင်းဆောင်များနှင့် ဧဝံဂေလိ ညွှန်ကြားရေးမှူးများအပြင်၊ အလုပ်ကို တာဝန်ထမ်းဆောင်နိုင်သောသူများ ပါဝင်သည်။ တတိယအမျိုးအစားမှာ အန္တရာယ်ရှိသော အသင်းတော်အလုပ်တွင် ပါဝင်ဆောင်ရွက်သည့် အမှုထမ်းများ ဖြစ်သည်။ စတုတ္ထအမျိုးအစားမှာ အထူးကျွမ်းကျင်မှုများနှင့် ဆုကျေးဇူးများရှိသောသူများ ဖြစ်သည်။ ပဉ္စမအမျိုးအစားတွင် ရဲမှတ်တမ်းရှိသူများ၊ လိုက်လံဖမ်းဆီးခြင်းခံနေရသူများနှင့် အလိုရှိခြင်းခံရသူများ ပါဝင်သည်။ ပြီးလျှင် ဆဋ္ဌမအမျိုးအစားမှာ သိထားသောသူများ ဖြစ်ပါသည်။) ငါတို့သည် အလုပ်အမျိုးမျိုးတွင် ပါဝင်သော အရေးကြီးသည့် အမှုထမ်းအားလုံးကို အခြေခံအားဖြင့် ခြုံငုံပြောဆိုပြီးဖြစ်သော်လည်း ထပ်ဖြည့်စွက်ရမည့် အမျိုးအစားတစ်ခု ရှိသည်။ အကယ်၍ အသင်းတော်ရှိ ညီအစ်ကိုမောင်နှမတစ်ဦးတလေက မိမိ၏ တာဝန်ကို ထမ်းဆောင်ရန် အပြင်သို့ ထွက်သွားခြင်း၊ ဖမ်းဆီးခံရခြင်း သို့မဟုတ် အခြားမျှော်လင့်မထားသော အခြေအနေတစ်ခုခုကို ရင်ဆိုင်ရခြင်းတို့ကြောင့် မိမိ၏ အရွယ်မရောက်သေးသော ကလေးများကို မစောင့်ရှောက်နိုင်ပါက ခေါင်းဆောင်များနှင့် အမှုဆောင်များက ဤကလေးများကို ၎င်းတို့ အသက်ရှင်နေထိုင်ရမည့် နည်းလမ်းတစ်ခုရှိစေရန်အတွက် သင့်တော်သော အိမ်ထောင်စုတစ်ခုတွင် နေရာချထားပေးရန် စီစဉ်သင့်သည်။ ဤသည်မှာလည်း အထူးတာဝန်တစ်ခု ဖြစ်သည်။ ဤအလုပ်သည် အသင်းတော်၏အလုပ်နှင့် မသက်ဆိုင်သည့်အပြင်၊ အထူးအခြေအနေတစ်ရပ်မှသာ ပေါ်ပေါက်ခြင်းဖြစ်သော်လည်း ခေါင်းဆောင်များနှင့် အမှုဆောင်များသည် ဤအရွယ်မရောက်သေးသော ကလေးများအတွက် သင့်တော်သော နေရာချထားမှုများကို စီစဉ်ပေးခြင်းအတွက် တာဝန်ယူရမည်။ ၎င်းတို့တွင် သင့်တော်သော ဆွေမျိုးများမရှိပါက သို့မဟုတ် ၎င်းတို့၏ ဆွေမျိုးများသည် ဘာသာတရားမရှိသူများဖြစ်ပြီး ၎င်းတို့ကို လက်ခံရန် မလိုလားပါက အသင်းတော်က ၎င်းတို့ကို လက်ခံသင့်သည်။ အသင်းတော်သည် ၎င်းတို့အတွက် သင့်တော်သော ဧည့်ခံနေအိမ်တစ်ခုကို စီစဉ်ပေးသင့်သည်သာမက၊ ၎င်းတို့ကို စောင့်ရှောက်ရန် တာဝန်ယူမည့် ညီအစ်ကိုမောင်နှမများကိုလည်း တာဝန်ပေးသင့်သည်။ ၎င်းတို့အတွက် သင့်တော်သော နေရာချထားမှုတစ်ခုကို စီစဉ်ပြီးသည်နှင့်တစ်ပြိုင်နက် ၎င်းတို့သည် ဘုရားသခင်ကို ယုံကြည်ပါက အမှန်ပင် အကောင်းဆုံးဖြစ်ပြီး ၎င်းတို့ လူလားမြောက်သောအရွယ်သို့ ရောက်သည့်အခါ အသင်းတော်တွင် မိမိတို့၏ တာဝန်ကို ထမ်းဆောင်နိုင်ကြသည်။ ၎င်းတို့သည် ဘုရားသခင်ကို မယုံကြည်ပါက လူလားမြောက်သော အရွယ်သို့ရောက်ပြီး လူ့အဖွဲ့အစည်းထဲသို့ ဝင်ရောက်သည့်အခါ အသင်းတော်နှင့် ဆက်စပ်မှုရှိတော့မည်မဟုတ်သည့်အပြင် ငါတို့၏ တာဝန်လည်း ပြီးဆုံးသွားမည် ဖြစ်သည်။ ထိုအချိန်နောက်ပိုင်း ၎င်းတို့၏ ကိစ္စရပ်များနှင့်ပတ်သက်၍ ငါတို့ စိတ်ဝင်စားရန် လိုအပ်လိမ့်မည် မဟုတ်။ ဤသည်မှာ သင့်တော်သလော။ (သင့်တော်ပါသည်။) ဤအလုပ်သည် အသင်းတော်၏ အလုပ်အမျိုးမျိုးနှင့် မသက်ဆိုင်သော်လည်း ခေါင်းဆောင်များနှင့် အမှုဆောင်များ၏ တာဝန်များနှင့်ဆိုင်သည့် နယ်ပယ်အတွင်းတွင် ပါဝင်သင့်နေဆဲ ဖြစ်သည်။ အသင်းတော်တွင် နေရာချထားမှုများ လိုအပ်သော တာဝန်ထမ်းဆောင်နေသူတို့၏ ကလေးများရှိပါက ခေါင်းဆောင်များနှင့် အမှုဆောင်များသည် အခြေအနေကို သတိမမူမိခြင်း မဖြစ်ခဲ့လျှင် ယင်းကို လျစ်လျူရှု၍မရပေ။ ထိုအကြောင်းကို ၎င်းတို့ သိရှိပါက မေးခွန်းများ မေးမြန်းသင့်သည်။ ကိုင်တွယ်သင့်ပြီး ၎င်းတို့အတွက် သင့်တော်သော နေရာချထားမှုများကို စီစဉ်ပေးရန် ဤတာဝန်ကို ယူသင့်သည်။ ခေါင်းဆောင်များနှင့် အမှုဆောင်များသည် မိမိတို့၏ တာဝန်ကို ထမ်းဆောင်နေသည့် ညီအစ်ကိုမောင်နှမများ၊ အထူးသဖြင့် အရေးကြီးသော အလုပ်ကို တာဝန်ယူနေသောသူများအနေဖြင့် ဤကိစ္စနှင့်ပတ်သက်လာသည့်အခါ ပူပန်မှုများ ကင်းဝေးကြောင်း သေချာစေသင့်သည်။ ဤအလုပ်ကို ကောင်းမွန်စွာ ဆောင်ရွက်ခြင်းသည် ခက်ခဲသည် မဟုတ်ပေ၊ ခက်ခဲသလော။ (မခက်ခဲပါ။) အရေးကြီးသော အလုပ်အမှုထမ်းများနှင့်ဆိုင်သည့် အမျိုးအစား အနည်းဆုံး ခြောက်ခု ရှိသည်။ သတ္တမမြောက်အမျိုးအစားမှာ အပိုဖြစ်သည်။ ယင်းသည် အလွန်ထူးခြားသော အခြေအနေတစ်မျိုးကို ကိုယ်စားပြုသည်။ ပထမအမျိုးအစားခြောက်ခုတွင် ဖော်ပြထားသော အမှုထမ်းအမျိုးမျိုးသည် သင်းအုပ်နယ်မြေ သို့မဟုတ် နိုင်ငံတိုင်းတွင် အားလုံး ရှိချင်မှရှိမည်။ သို့သော် မည်သည့် နိုင်ငံတွင်ဖြစ်စေ ခေါင်းဆောင်များနှင့် အမှုဆောင်များအပြင်၊ အရေးကြီးသော တာဝန်များကို ထမ်းဆောင်နေသောသူများအား ကာကွယ်ပေးခြင်းသည် အရေးပါသော အလုပ်တစ်ခု ဖြစ်သည်။ ဤသည်မှာ အသင်းတော်ခေါင်းဆောင်များနှင့် အမှုဆောင်များအားလုံး အာရုံစိုက်ရမည့် အလုပ်တစ်ခုဖြစ်ပြီး ၎င်းတို့ ကောင်းမွန်စွာ ဖြည့်ဆည်းရမည့် တာဝန်တစ်ခု ဖြစ်သည်။

အရေးကြီးသော အလုပ်အမှုထမ်းများကို အပြင်လောက၏ ဝင်ရောက်စွက်ဖက်ခြင်းမှ အကာအကွယ်ပေးခြင်း

၁။ ဧည့်ခံမိသားစုများအတွက် လုံခြုံရေးဆိုင်ရာ သတ်မှတ်ချက်များ

ယခုတွင် ငါတို့သည် အရေးကြီးသော အလုပ်အမှုထမ်းများက မည်သူတို့ဖြစ်သည်ကို ရှင်းလင်းစေပြီးဖြစ်သောကြောင့် ခေါင်းဆောင်များနှင့် အမှုဆောင်များ လုပ်ဆောင်ရမည့် သတ်သတ်မှတ်မှတ်ဖြစ်သော အလုပ်ကို ကြည့်ကြစို့။ တိကျစွာပြောရလျှင်၊ အရေးကြီးသော အလုပ်အမှုထမ်းအမျိုးမျိုးကို ကာကွယ်ခြင်း၊ ၎င်းတို့ကို အပြင်လောက၏ ဝင်ရောက်စွက်ဖက်ခြင်းမှ အကာအကွယ်ပေးခြင်းနှင့် ၎င်းတို့ကို လုံခြုံအောင် ထားရှိခြင်း ဖြစ်သည်။ သို့ဆိုလျှင် ၎င်းတို့ကို အပြင်လောက၏ ဝင်ရောက်စွက်ဖက်ခြင်းမှ ထိရောက်စွာ အကာအကွယ်ပေးရန်အတွက်၊ ခေါင်းဆောင်များနှင့် အမှုဆောင်များက မိမိတို့၏ တာဝန်များကို ဖြည့်ဆည်းပြီးဖြစ်သည့်အနေဖြင့် မှတ်ယူခြင်းခံရရန်အတွက် မည်သည့် သတ်သတ်မှတ်မှတ်ဖြစ်သော အလုပ်ကို လုပ်ဆောင်ရန် လိုအပ်သနည်း။ သတ်သတ်မှတ်မှတ်ဖြစ်သော အလုပ်ကို ဆောင်ရွက်ခြင်းနှင့်ပတ်သက်လာသည့်အခါ အချို့သော ခေါင်းဆောင်များနှင့် အမှုဆောင်များသည် ဝေခွဲမရဖြစ်ကြသည်၊ မိမိတို့၏ ခေါင်းများ ကုတ်ကာ စိတ်ပူပန်လျက် မည်သို့ပြုမူရမည်ကို မသေမချာဖြစ်ကြသည်။ ဤအရေးကြီးသော အလုပ်အမှုထမ်းများအတွက် နေရာချထားမှုများကို စီစဉ်ပေးရာတွင် အရေးကြီးသော စည်းမျဉ်းတစ်ခု ရှိသည်။ ၎င်းတို့၏ လုံခြုံရေးကို သေချာစေရန်အတွက် ၎င်းတို့ကို အပြင်လောက၏ ဝင်ရောက်စွက်ဖက်ခြင်းမှ အကာအကွယ်ပေးရမည်။ အရေးကြီးသော အလုပ်အမှုထမ်းများကို ညီအစ်ကိုမောင်နှမများ၏ နေအိမ်များတွင်ဖြစ်စေ၊ ငှားရမ်းထားသော အိမ်များတွင်ဖြစ်စေ နေရာချထားခြင်း ရှိသည်ဖြစ်စေ၊ မရှိသည်ဖြစ်စေ အဓိကအချက်မှာ ၎င်းတို့၏ လုံခြုံရေးကို အာမခံရမည် ဖြစ်သည်။ ၎င်းတို့၏ လုံခြုံရေးကို အာမခံခြင်းသည် ၎င်းတို့ကို အပြင်လောက၏ ဝင်ရောက်စွက်ဖက်ခြင်းမှ အကာအကွယ်ပေးခြင်းကို ဆိုလိုသည်။ သို့ဆိုလျှင် ၎င်းတို့ကို အပြင်လောက၏ ဝင်ရောက်စွက်ဖက်ခြင်းမှ အကာအကွယ်ပေးရန် ခေါင်းဆောင်များနှင့် အမှုဆောင်များသည် မည်သည့်အရာကို လုပ်ဆောင်ရမည်နည်း။ ယင်းကအရေးကြီးသော တာဝန်များကို ထမ်းဆောင်နေသောသူများအတွက် သင့်တော်သော နေရာများတွင် နေရာချထားမှုများ စီစဉ်ပေးခြင်း လိုအပ်သည်။ ဤအရာကို ရှုထောင့်အမြင်နှစ်ခုမှ ကြည့်ကြစို့။ တစ်ခုမှာ ဧည့်ခံသည့်မိသားစု၏ အတွင်း ပတ်ဝန်းကျင်ဖြစ်ပြီး နောက်တစ်ခုမှာ ပြင်ပပတ်ဝန်းကျင် ဖြစ်သည်။ အတွင်း ပတ်ဝန်းကျင်နှင့်ပတ်သက်၍ ပထမဦးစွာ ဧည့်ခံသူသည် စစ်မှန်သော ယုံကြည်သူဖြစ်ရမည်၊ ဧည့်ခံလိုစိတ်ရှိရမည်၊ အကြောင်းအရာများကို လျှို့ဝှက်ထားနိုင်ရမည်၊ သတိဖြင့် ပြုမူရမည်ဖြစ်ပြီး အပြင်လောကနှင့် အမြော်အမြင်ရှိစွာ ဆက်ဆံရမည်ဖြစ်သည်။ အထူးအခြေအနေ တစ်ခုတလေ ပေါ်ပေါက်လာပါက မည်သို့တုံ့ပြန်ရမည်ကို ၎င်းတို့ သိသင့်သည်။ ၎င်းတို့အနေဖြင့် ယင်းကို မလှုပ်မယှက်ဖြစ်နေခြင်းထက် တက်ကြွစွာ ကိုင်တွယ်ဖြေရှင်းနိုင်သင့်သည်။ ထို့အပြင် ၎င်းတို့သည် ဒေသအတွင်းတွင် သင့်တင့်လျောက်ပတ်သော နာမည်ဂုဏ်သတင်း သို့မဟုတ် ဂုဏ်သိက္ခာနှင့် အဆက်အသွယ်အချို့ ရှိသင့်သည်။ ၎င်းတို့တွင် ဩဇာလွှမ်းမိုးမှုမရှိလျှင်ပင် အနည်းဆုံးအားဖြင့် ၎င်းတို့သည် မိမိတို့၏နေရာတွင် ကောင်းစွာနေထိုင်ပြီး သိက္ခာရှိသောဘဝဖြင့် အသက်ရှင်ကြသူများဖြစ်သင့်ကာ ဒုက္ခပြဿနာကို ဘယ်သောအခါမျှ မဖိတ်ခေါ်သင့် သို့မဟုတ် ကလိမ်ကကျစ်ပုဂ္ဂိုလ်များကို မိမိတို့အိမ်သို့ မဆွဲဆောင်သင့်ပေ။ ၎င်းတို့တွင် မာဂျောင်ကစားရန် သို့မဟုတ် အရက်သောက်ရန် စုဝေးသည့် မိတ်ဆွေများ မရှိသင့်ပေ။ ထို့အပြင် အပြင်လောကနှင့်ဖြစ်စေ၊ ၎င်းတို့၏ အိမ်နီးချင်းများနှင့်ဖြစ်စေ ၎င်းတို့၏ ဆက်ဆံရေးက အတော်အတန် ပုံမှန်ဖြစ်သင့်သည်။ ၎င်းတို့သည် အကြွေးနှင့်ပတ်သက်၍ အငြင်းပွားမှုများ တစ်ခုတလေတွင် မပါဝင်သင့်သည့်အပြင် ၎င်းတို့၏ အိမ်နီးချင်းများနှင့်လည်း ပဋိပက္ခ မဖြစ်သင့်ပေ။ တစ်နည်းအားဖြင့် ၎င်းတို့၏ အိမ်ပတ်ဝန်းကျင်သည် အတော်အတန် ဆိတ်ငြိမ်သင့်သည် ဧည့်ခံသူတွင် မရှုပ်ထွေးသော ဆက်ဆံရေးများ ရှိသင့်ပြီး၊ ၎င်းတို့၏အိမ်သို့ အနှောင့်အယှက်များဖြစ်စေရန် လာရောက်သည့် ပြင်ပလူ အလွန်နည်းပါးသင့်သည်၊ စသည်ဖြင့်ဖြစ်သင့်ပေသည်။ ထို့အပြင် ဧည့်ခံသူ၏ ကလေးများ သို့မဟုတ် ဆွေမျိုးများသည် ဘုရားသခင်ကို ၎င်းတို့၏ ယုံကြည်ခြင်းအား ထောက်ခံသင့်သည် သို့မဟုတ် အနည်းဆုံးအားဖြင့် ၎င်းတို့ ညီအစ်ကိုမောင်နှမများကို ဧည့်ခံခြင်းအား မဆန့်ကျင်သင့်သည့်အပြင် ဤအကြောင်းအရာများကို မဆင်မခြင် လျှောက်ပြောခြင်းလည်း သေချာပေါက် မပြုလုပ်သင့်ပေ။ အချို့က “ဤစံသတ်မှတ်ချက်များအားလုံးနှင့် ကိုက်ညီသော ဧည့်ခံသည့်မိသားစုကို ရှာဖွေရန် မလွယ်ကူပါ” ဟု ပြောကောင်းပြောနိုင်သည်။ ဤသည်မှာ အတော်အတန် သင့်တော်သော နေရာတစ်ခုကို ရှာဖွေခြင်းအား ရည်ညွှန်းရန် ရည်ရွယ်သည်။ လုံးဝဥဿုံပြည့်စုံခြင်းကို မလိုအပ်ပေ။ အနည်းဆုံးအားဖြင့် နေထိုင်သည့် ပတ်ဝန်းကျင်သည် သင့်တင့်လျောက်ပတ်သင့်သည်၊ ဆိတ်ငြိမ်ပြီး ပြင်ပ ဝင်ရောက်စွက်ဖက်ခြင်းမှ ကင်းလွတ်သင့်သည်။ ယင်းက အရေးကြီးသော အလုပ်အမှုထမ်းများကို အပြင်လောက၏ ဝင်ရောက်စွက်ဖက်ခြင်းမှ အကာအကွယ်ပေးခြင်းဟူသော သတ်မှတ်ချက်ကို ဖြည့်ဆည်းပေးသည်။ အချို့သော ဧည့်ခံမိသားစုများတွင် မိသားစုဝင်တိုင်းက ယုံကြည်သူမဟုတ်သော်လည်း ဧည့်ခံသည့်သူသည် အိမ်ထောင်စုအတွင်း၌ ဩဇာရှိပြီး ဆုံးဖြတ်ချက်များ ချမှတ်သည်။ ၎င်းတို့၏ မယုံကြည်သော ကလေးများ သို့မဟုတ် ဆွေမျိုးများသည် ဘုရားသခင်ကို ၎င်းတို့ယုံကြည်ခြင်းအား သို့မဟုတ် ညီအစ်ကိုမောင်နှမများကို ၎င်းတို့ ဧည့်ခံခြင်းအား ဝင်ရောက်စွက်ဖက်ရန် မဝံ့ရဲကြပေ။ အတွင်းစိတ်၌ သဘောမတူလျှင်ပင် ဤအချက်အလက်ကို မိသားစုပြင်ပရှိလူများထံ မျှဝေရန် မဝံ့ရဲကြပေ။ အကယ်၍ တစ်စုံတစ်ခု အမှန်တကယ် ဖြစ်ပွားပါက ၎င်းတို့က အကာအကွယ်ပေးဖို့ပင် ကူညီနိုင်သည်။ ဤနည်းအားဖြင့် ဤဧည့်ခံသည့်နေအိမ်တွင် တည်းခိုသော ညီအစ်ကိုမောင်နှမများသည်လည်း အပြင်လောက၏ ဝင်ရောက်စွက်ဖက်ခြင်းမှ မထိခိုက်ဘဲ နေနိုင်ကြသည်။ အချို့သော အခြေအနေများတွင် ဧည့်ခံသူသည် ၎င်းတို့၏ ကလေးများက ၎င်းတို့၏ ဘုရားသခင်ကို ယုံကြည်ခြင်းကို ဖော်ထုတ်မည်ကိုလည်းကောင်း၊ ၎င်းတို့၏ အိမ်နီးချင်းများက ၎င်းတို့၏ ယုံကြည်ခြင်းအကြောင်း သိရှိပြီး သတင်းပို့မည်ကိုလည်းကောင်း၊ အထူးသဖြင့် အခြေအနေဆိုးသွားပြီး ဖမ်းဆီးခံရမည်ကိုလည်းကောင်း ကြောက်ရွံ့နေတတ်လျက် တွန့်ဆုတ်တတ်သည်။ ၎င်းတို့သည် ညီအစ်ကိုမောင်နှမများကို စတင်ဧည့်ခံသည်နှင့်တစ်ပြိုင်နက် နေ့ဘက်တွင် မစားနိုင်၊ ညဘက်တွင် မအိပ်နိုင်ဘဲ တစ်နေ့လုံး စိုးရိမ်ထိတ်လန့်လျက် သူခိုးကဲ့သို့ နေ့တိုင်း ရင်တမမဖြစ်နေတတ်သည်။ အစိုးရက အိမ်ထောင်စုစာရင်း စစ်ဆေးရန် သို့မဟုတ် အစိုးရအမှုထမ်းများက အကြောင်းပြချက်အမျိုးမျိုးဖြင့် ၎င်းတို့အိမ်သို့ တစ်စုံတစ်ခု လာလုပ်ရန် စီစဉ်နေသည်ဟူသကဲ့သို့သော တစ်စုံတစ်ခု ဖြစ်ပျက်နေကြောင်း ကြားသိရသည့်အခါတိုင်း ၎င်းတို့သည် အလွန်အမင်း ကြောက်ရွံ့လာပြီး မိမိတို့ကိုယ်တိုင် မငြိစွန်းမိဖို့အလို့ငှာ ညီအစ်ကိုမောင်နှမများကို စဉ်ဆက်မပြတ် ချက်ချင်း ထွက်ခွာသွားစေလိုကြသည်။ ညီအစ်ကိုမောင်နှမများက ဤအရာကို မြင်တွေ့သည့်အခါ ထိုသို့သောနေရာသည် ဧည့်ခံခြင်းအတွက် မသင့်တော်သည်နှင့်အမျှ ချက်ချင်း ပြောင်းရွှေ့သင့်သည်။ ယင်းကို ရက်အနည်းငယ်အတွက် ယာယီရပ်နားရာနေရာအဖြစ်သာ အသုံးပြုကောင်းပြုနိုင်ပေသည်။ အကယ်၍ ဧည့်ခံမိသားစု၏ ကလေးများ၊ ဆွေမျိုးများ သို့မဟုတ် မိတ်ဆွေများသည် ဧည့်ခံသူက ယုံကြည်သူများကို လက်ခံနေကြောင်း သိရှိသည့်အခါ အနှောင့်အယှက်ပေးရန် လာနိုင်သည့် သို့မဟုတ် ညီအစ်ကိုမောင်နှမများကို ရဲလက်သို့ပင် အပ်နိုင်သည့် ဆိုးယုတ်သောလူများဖြစ်ပါက ဤသည်မှာ အလွန်အန္တရာယ်များလွန်းလှပေသည်။ ထိုသို့သော ဧည့်ခံမိသားစုနှင့်အတူ နေထိုင်ခြင်းက မသင့်တော်ပေ။ အချို့သော မိဘများသည် မိမိတို့၏ ကလေးများရှေ့တွင် ကျွန်များကဲ့သို့ ပြုမူကြသည်။ ၎င်းတို့က “အဆင်ပြေပါသည်၊ ကျွန်ုပ်၏ ကလေးများက ကျွန်ုပ်စကားကို နားထောင်ပါသည်”ဟု ပြောကောင်းပြောနိုင်သော်လည်း လက်တွေ့တွင်မူ ၎င်းတို့၏ ကလေးများ၏ နာခံမှုက အခြေအနေအပေါ် မူတည်သည်။ ၎င်းတို့၏ ကိုယ်ကျိုးစီးပွားနှင့် သက်ဆိုင်လာသည့်အခါ ကလေးများက ၎င်းတို့စကားကို နားထောင်ကြမည်မဟုတ်ပေ။ ထိုသို့သောသူသည် ညီအစ်ကိုမောင်နှမများကို သူဧည့်ခံနေခြင်းဖြစ်ကြောင်း သူ၏ ကလေးများကို သိခွင့်ပေးရန် မဝံ့ရဲပေ။ ၎င်းတို့၏ ကလေးများ သို့မဟုတ် ဆွေမျိုးများက သိရှိသွားပါက ညီအစ်ကိုမောင်နှမများကို သေချာပေါက် မောင်းထုတ်ကြမည်ဖြစ်ပြီး ဧည့်ခံသူက ၎င်းတို့ကို တားဆီးနိုင်မည်မဟုတ်ပေ။ ၎င်းတို့သည် မိမိတို့၏ ကိုယ်ပိုင်အိမ်ထောင်စုတွင် အဆုံးအဖြတ်မပေးနိုင်ကြပေ။ ထိုသို့သောသူသည် ဧည့်ခံရန် မသင့်တော်ပေ။ ၎င်းတို့တွင် ဧည့်ခံလိုစိတ် ရှိနိုင်သော်လည်း ဧည့်ခံရန် သတ္တိကင်းမဲ့သည်။ ကြောက်တတ်သောသူတစ်ဦးသည် အမှန်တကယ် ဧည့်ခံရန် ဝံ့ရဲနိုင်မည်လော။ သင်သည် ညီအစ်ကိုမောင်နှမများ၏ လုံခြုံရေးကို အာမမခံနိုင်ပါက ဤတာဝန်အတွက် သင် မသင့်တော်ပေ။ သင်သည် ယင်းအတွက် မိမိသဘောအလျောက် မလုပ်ဆောင်သင့်ပေ၊ ပြီးလျှင် ခေါင်းဆောင်များနှင့် အမှုဆောင်များကိုလည်း အနှစ်မဲ့သော ကတိများမပေးသင့်သည့်အပြင် ဤတာဝန်ကိုလည်း သင် လက်မခံသင့်ပေ။ ခေါင်းဆောင်များနှင့် အမှုဆောင်များသည် ညီအစ်ကိုမောင်နှမများကို ဧည့်ခံရန်အတွက် ထိုသို့သောအိမ်ထောင်စုတစ်ခုတွင် နေရာချထားပေးပါက ယင်းမှာ သင့်တော်သည်ဟု သင်တို့ ထင်သလော။ (မထင်ပါ။) ဤသည်မှာ အလွန့်အလွန် မသင့်တော်ပေ။ ညီအစ်ကိုမောင်နှမများကို အန္တရာယ်တွင်းထဲသို့ မပို့ကြနှင့်။ ညီအစ်ကိုမောင်နှမများသည် အခြားနေရာတွင် နေထိုင်လျက် အတော်အတန် ဘေးကင်းလုံခြုံနေနိုင်သည်။ သင်က ၎င်းတို့ကို ဤလူ၏အိမ်တွင် နေရာချထားပေးပါက ထိုနေရာတွင်ရှိသည့် ကလေးများ သို့မဟုတ် ဆွေမျိုးများက မယုံကြည်သူများဖြစ်ပြီး ယုံကြည်သူများ တည်းခိုနေသည်ကို တွေ့ရှိသည်နှင့်တစ်ပြိုင်နက် ၎င်းတို့ကို သတင်းပို့ပြီး ရဲလက်သို့ အပ်နိုင်ကာ ထိုသို့ဖြင့် ၎င်းတို့၏ အသက်ကို အန္တရာယ်ဖြစ်စေနိုင်သည်။ ထိုဧည့်ခံသူအပေါ် အမင်္ဂလာဖြစ်မည် မဟုတ်လော။ အကယ်၍ ဧည့်ခံသူသည် ထိုသို့သောအခြေအနေများတွင် ညီအစ်ကိုမောင်နှမများကို ကာကွယ်ရန် မိမိ၏အသက်ကို စွန့်စားလိုစိတ်ရှိပြီး ၎င်းတို့၏ လုံခြုံရေးကို ထိရောက်စွာ အာမခံနိုင်ပါက၊ ပြီးလျှင် ၎င်းတို့သည် ပုံမှန်အားဖြင့် အတော်အတန် အမြော်အမြင်ရှိကြောင်း ပြသပါက ဤဧည့်ခံသည့်မိသားစုသည် သင့်တော်သော ရွေးချယ်မှုတစ်ခု ဖြစ်နေနိုင်သေးသည်။ သို့သော် ၎င်းတို့သည် ညီအစ်ကိုမောင်နှမများကို ကာကွယ်ရန် မိမိတို့၏အသက်ကို မစွန့်စားနိုင်သည့်အပြင်၊ ၎င်းတို့၏ မိသားစုရှိ မယုံကြည်သူများက ညီအစ်ကိုမောင်နှမများကို သတင်းပို့ပြီး ရဲလက်သို့ အပ်မည်ဟု ခြိမ်းခြောက်သည့်အခါ ညီအစ်ကိုမောင်နှမများကို မကာကွယ်ဘဲ မယုံကြည်သူများက ၎င်းတို့ကို ရဲလက်သို့ အပ်သည်ကို ခွင့်ပြုလျက် ၎င်းတို့တွင် ဖြေရှင်းချက်မရှိသည့်အပြင် လိပ်ခေါင်းကျုံ့သကဲ့သို့ နောက်တွန့်သွားနိုင်ပါက၊ ဤအိမ်ထောင်စုသည် ဧည့်ခံရန် မသင့်တော်ပေ။ အကယ်၍ ညီအစ်ကိုမောင်နှမများသည် ထိုနေရာတွင် ရက်အနည်းငယ် ယာယီတည်းခိုပြီး သင့်တော်သောနေရာတစ်ခု တွေ့သည်နှင့်တစ်ပြိုင်နက် ချက်ချင်း ပြောင်းရွှေ့ပါက ယင်းမှာ သည်းခံနိုင်ဖွယ်ရှိရုံမျှရှိပေသည်။ ထိုသို့သောအိမ်တွင် မိမိတို့၏ တာဝန်ကို ထမ်းဆောင်ရန် ရေရှည်တည်းခိုခြင်းသည် မသင့်တော်ပေ။ ဧည့်ခံသူသည် အနည်းဆုံးအနေဖြင့် ညီအစ်ကိုမောင်နှမများ၏ လုံခြုံရေးကို ကာကွယ်နိုင်ရမည်၊ ဤသည်မှာ ဧည့်ခံသူတစ်ဦးအတွက် သတ်မှတ်ချက်တစ်ခု ဖြစ်သည်။ မိမိတို့၏ တာဝန်ကို ထမ်းဆောင်နေသောသူများအနေဖြင့် အပြင်လောက၏ ဝင်ရောက်စွက်ဖက်ခြင်းကို ရှောင်ရှားရန်အတွက် တစ်ချက်အနေဖြင့် ၎င်းတို့၏ နေထိုင်သည့် ပတ်ဝန်းကျင်သည် သင့်တော်ရမည်၊ ထို့အပြင် ဧည့်ခံသူ၏ ကိုယ်ပိုင်အရည်အသွေးများသည်လည်း ကဏ္ဍအားလုံးတွင် သင့်တော်ရမည်။ ဆိုလိုသည်မှာ ၎င်းတို့သည် အရေးကြီးသော အလုပ်အမှုထမ်းများကို အပြင်လောက၏ ဝင်ရောက်စွက်ဖက်ခြင်းမှ အကာအကွယ်ပေးနိုင်ရမည် ဖြစ်သည်။ ဤအရာကို ၎င်းတို့ စွမ်းဆောင်ရရှိနိုင်မှသာလျှင် ခေါင်းဆောင်များနှင့် အမှုဆောင်များသည် အရေးကြီးသော အလုပ်အမှုထမ်းများကို ၎င်းတို့၏အိမ်တွင် နေရာချထားပေးနိုင်သည်။ အကယ်၍ ဧည့်ခံသူသည် ယုံကြည်ခြင်းအနည်းငယ်သာရှိပြီး အရည်အချင်းမပြည့်မီသည့်အပြင် သတ္တိမရှိပါက၊ မိမိ၏ ကိုယ်ပိုင်အိမ်ထောင်တွင် အဆုံးအဖြတ်မပေးနိုင်သည့်အပြင်၊ သူ၏ မယုံကြည်သူ ကလေး သို့မဟုတ် ဆွေမျိုးတစ်ဦးဦးက ဝင်ရောက်ပြီး သူ့အပေါ် ထိန်းချုပ်နိုင်ပါက ဤသည်မှာ အတော်လေး ဒုက္ခများတတ်သည်။ ထိုသို့သောနေရာသည် ဧည့်ခံရန် ဧကန်မုချ မသင့်တော်ပေ။ အိမ်သည် ကြီးပြီး အခန်းများစွာရှိကာ သက်သောင့်သက်သာရှိသော ပတ်ဝန်းကျင်နှင့် အခြားကောင်းမွန်သော အခြေအနေများ ရှိလျှင်ပင် ယင်းသည် ဧည့်ခံရန် မသင့်တော်သေးပေ။ သင့်တော်သော နေထိုင်မှု ပတ်ဝန်းကျင်တစ်ခုတည်းနှင့် မလုံလောက်ပေ။ ဧည့်ခံသူသည်လည်း သင့်တော်ရမည်။ ဤနေရာတွင် အဓိကအချက်မှာ ဧည့်ခံသူသည် ပထမဦးစွာ ၎င်းတို့ ဧည့်ခံထားသည့် တာဝန်ထမ်းဆောင်နေသော အမှုထမ်းများကို အပြင်လောက၏ ဝင်ရောက်စွက်ဖက်ခြင်းမှ အကာအကွယ်ပေးနိုင်ကြောင်း သေချာစေနိုင်ရမည် ဖြစ်သည်။ ထို့နောက်မှသာ နေထိုင်မှု ပတ်ဝန်းကျင်ကို ထည့်သွင်းစဉ်းစားသင့်သည်။ နေရာပိုသေးငယ်ခြင်းဖြစ်စေ၊ အင်တာနက် အကန့်အသတ်ရှိခြင်းဖြစ်စေ၊ ပိုရိုးရှင်းသော အစားအသောက်ဖြစ်စေ သို့မဟုတ် ရေအသုံးပြုရန် ပိုမိုအဆင်မပြေခြင်းဖြစ်စေ၊ အနည်းငယ် သာ၍မကောင်းသော ပတ်ဝန်းကျင်သည်လည်း လက်ခံနိုင်ဖွယ်ရှိနေသေးသည်။ ဧည့်ခံသူသည် သင့်တော်နေသမျှ ကာလပတ်လုံး၊ အန္တရာယ်ပေါ်ပေါက်လာသည့်အခါ တုံ့ပြန်နိုင်စွမ်းရှိနေသမျှ ကာလပတ်လုံး၊ ရှုပ်ထွေးသော အခြေအနေအမျိုးမျိုးကို စီမံခန့်ခွဲနိုင်ပြီး၊ အထူးသဖြင့် ညီအစ်ကိုမောင်နှမများ၏ လုံခြုံရေးကို ကာကွယ်ရန် ပေါ်ပေါက်လာနိုင်သည့် အထူးအခြေအနေတစ်ခုတလေကို ကောင်းမွန်စွာ ကိုင်တွယ်နိုင်နေသမျှ ကာလပတ်လုံး ၎င်းတို့သည် ဧည့်ခံသူတစ်ဦးအဖြစ် စံနှုန်းပြည့်မီပေသည်။ ဧည့်ခံမိသားစု၏ နေထိုင်မှု ပတ်ဝန်းကျင်အတွက် ငါတို့၏ သတ်မှတ်ချက်များသည် မမြင့်မားပေ။ အရေးအကြီးဆုံးသောအရာမှာ ယင်းက လုံခြုံရေးကို သေချာစေနိုင်ခြင်း ဖြစ်သည်။ ဤအချက်နှင့်ပတ်သက်၍ အသေးစိတ် ပြောရန် မလိုအပ်ပေ။

၂။ နေထိုင်ရာနေရာ၏ ပတ်ဝန်းကျင်အတွက် သတ်မှတ်ချက်များ

ဧည့်ခံသည့်မိသားစု၏ နေအိမ်ဝန်းကျင် ပြင်ပ အခြေအနေ လုံခြုံမှုရှိမရှိဆိုသည်မှာ ခေါင်းဆောင်များနှင့် အမှုဆောင်များ ပထမဆုံး ထည့်သွင်းစဉ်းစားရမည့်အရာ ဖြစ်သည်။ ဧည့်ခံသည့်မိသားစု၏ အခြေအနေများ မည်သို့ပင်ဖြစ်စေ၊ နေအိမ်သည် ညီအစ်ကိုတစ်ဦး သို့မဟုတ် ညီအစ်မတစ်ဦး၏ အိမ်ဖြစ်သည်ဖြစ်စေ၊ ငှားရမ်းထားသောအိမ်ဖြစ်သည်ဖြစ်စေ၊ နေအိမ်၏ ပြင်ပပတ်ဝန်းကျင်က လုံခြုံမှုရှိမရှိဟူသည်ကို ထည့်သွင်းစဉ်းစားရန် လိုအပ်သည်။ ဤသည်မှာ အရေးကြီးဆုံးအချက် ဖြစ်သည်။ ပထမဦးစွာ ဤဧည့်ခံသည့်မိသားစု၏ ဘုရားသခင်ကို ယုံကြည်ခြင်းသည် လူသိမများဘဲ ပြည်သူ့လုံခြုံရေးဗျူရို၌ ၎င်းတို့၏ ယုံကြည်ခြင်းနှင့်ပတ်သက်၍ မည်သည့်မှတ်တမ်းမျှ မရှိမှသာ သင့်တော်သည်။ အကယ်၍ ယခင်က ထိုနေရာတွင် ညီအစ်ကိုမောင်နှမများ စုဝေးသည့်အခါ အိမ်နီးချင်းများက ဤအကြောင်းကို အစိုးရထံ သတင်းပို့လေ့ရှိပြီး ဤမိသားစုတွင် မကြာခဏ သူစိမ်းများနှင့် စုဝေးပွဲများရှိသည်ကို အစိုးရက သိရှိပြီးဖြစ်ပါက ဤနေရာသည် ဧည့်ခံခြင်းအတွက် သင့်တော်ခြင်းမရှိပေ။ အိမ်ငှားမည်ဆိုလျှင်လည်း ထိုသို့သောမိသားစု၏အိမ်ကို ငှားရမ်းရန် မသင့်တော်ပေ။ ဤသည်မှာ ရှုထောင့်တစ်ရပ် ဖြစ်သည်။ ထို့အပြင် အချို့နေရာများတွင် လုယက်မှု၊ လူသတ်မှုနှင့် အခြားအမှုအခင်းအမျိုးမျိုး မကြာခဏ ဖြစ်ပွားလျက် အများပြည်သူလုံခြုံရေးက ညံ့ဖျင်းသည်။ နေထိုင်သူများသည်လည်း နောက်ကြောင်းရာဇဝင် ရှုပ်ထွေးသော ပုဂ္ဂိုလ်များဖြစ်ကြပြီး ရဲများသည် အိမ်ထောင်စုစာရင်းများနှင့် မှတ်ပုံတင်ကတ်များကို စစ်ဆေးရန်၊ ပြစ်မှုဆိုင်ရာ သံသယရှိသူများကို စုံစမ်းစစ်ဆေးရန်နှင့် အခြားအရာများအတွက် ထိုနေရာသို့ မကြာခဏ သွားရောက်လေ့ရှိသည်။ ငါ့ကို ပြောလော့၊ သင်သည် ထိုသို့သောနေရာ၌ နေထိုင်ခဲ့ပါက မကြာခဏ နှောင့်ယှက်ခြင်းကို ခံရမည် မဟုတ်လော။ (ဟုတ်ပါသည်။) ထိုသို့သောနေရာများသည်လည်း နေထိုင်ရန် မသင့်တော်ပေ။ ရဲများက အနီးအနားတွင် ခိုးမှု သို့မဟုတ် လူသတ်မှု ဖြစ်ပွားခဲ့သည်ဟုဆိုကာ စုံစမ်းစစ်ဆေးမှုတွင် ပူးပေါင်းဆောင်ရွက်ရန် တောင်းဆိုလျက်၊ ပြစ်မှုကျူးလွန်သူကို တွေ့မြင်ပါက ချက်ချင်းသတင်းပို့ရန် လူတို့အား ပြောဆိုလျက် ရက်အနည်းငယ်ကြာတိုင်း တံခါးလာခေါက်တတ်ကြသည်။ ရဲများသည် အမှုအခင်းများကို စုံစမ်းစစ်ဆေးနေသည်ဟု အခိုင်အမာဆိုကာ ဆင်ခြေမျိုးစုံကို အကြောင်းပြချက်အဖြစ် အသုံးပြုလျက် တံခါးများကို အစဉ်လာခေါက်ကြသော်လည်း လက်တွေ့တွင်မူ ၎င်းတို့သည် အပြင်လူများနှင့် သူစိမ်းများကို စစ်ဆေးနေခြင်းဖြစ်သည်၊ ပို၍ တိကျစွာဆိုရလျှင် ၎င်းတို့သည် ဘုရားသခင်ကို ယုံကြည်သောလူများအား ရှာဖွေနေခြင်း ဖြစ်သည်။ သင်သည် ထိုသို့သော ဧည့်ခံအိမ်၌ နေထိုင်ပါက ဘေးကင်းလုံခြုံသည့် ခံစားချက်တစ်ခုတလေ ခံစားရမည်လော။ (ခံစားရမည် မဟုတ်ပါ။) သင်သည် တစ်နေ့လုံး ရင်တမမဖြင့် နေရလိမ့်မည်မှာ သံသယဖြစ်ဖွယ်မရှိပေ။ ဤပြင်ပရာဇဝတ်မှုများသည် ဧည့်ခံသည့်မိသားစုနှင့် မည်သည့် ပတ်သက်မှုမျှ မရှိသော်လည်း သင်သည် စိတ်အေးလက်အေးဖြစ်မည် မဟုတ်ပေ။ ထိုသို့သော ပတ်ဝန်းကျင်၌ နေထိုင်ခြင်းသည် သင်၏ ကိုယ်ရေးကိုယ်တာ လုံခြုံမှုက ခြိမ်းခြောက်ခံနေရသည်ဟု မကြာခဏ ခံစားရစေသည်။ တစ်နေ့နေ့တွင် ရဲများသည် ညီအစ်ကိုမောင်နှမများကို မြင်တွေ့သည့်အခါ ဤသူစိမ်းများကို စတင်မေးမြန်းပြီး ၎င်းတို့အား ဖမ်းဆီးသွားနိုင်သည်ကို မည်သူသိနိုင်မည်နည်း။ ဤသည်မှာ ကြောက်လန့်စရာကောင်းသည့် အခြေအနေဖြစ်သည်ဟု သင်တို့ ဆိုမည်မဟုတ်လော။ (ဟုတ်ပါသည်။) ထို့အပြင် တရုတ်လူမျိုးအများစုသည် လုံခြုံရေးအသိ ကင်းမဲ့ကြသည်။ တစ်စုံတစ်ဦး တံခါးခေါက်သည်ကို ကြားသည်နှင့်တစ်ပြိုင်နက် တံခါးဖွင့်ပေးကြပြီး ၎င်းတို့သည် ပုံမှန်အားဖြင့်လည်း မိမိတို့၏ တံခါးများကို သော့ခတ်လေ့မရှိကြပေ။ ယင်းက အမှုအခင်းများကို အလွယ်တကူ ဖြစ်ပေါ်စေသည်။ လွတ်လပ်မှုနှင့် ဒီမိုကရေစီရှိသော အနောက်နိုင်ငံများတွင် ကိုယ်ပိုင်နေအိမ်များကို ကိုယ်ပိုင်နယ်မြေများအဖြစ် သတ်မှတ်သည်။ အကယ်၍ အပြင်လူတစ်ဦးသည် ခွင့်ပြုချက်မရှိဘဲ ကိုယ်ပိုင်နယ်မြေတစ်ခုသို့ ဝင်ရောက်ပါက တရားမဝင်ဟု သတ်မှတ်ပြီး ထိုနေရာတွင် နေထိုင်သောလူများက ရဲကို ခေါ်မည်ဖြစ်သည်။ ထို့နောက် ကျူးကျော်ဝင်ရောက်သူသည် ဥပဒေအရ တာဝန်ခံရသည်။ သို့ဖြစ်၍ သူစိမ်းတစ်ဦးက တံခါးခေါက်ပါက သင်သည် တံခါးဖွင့်ပေးရန်မလိုပေ။ သင် ငြင်းဆိုနိုင်သည်။ တစ်စုံတစ်ဦးသည် သင်နှင့် တွေ့ဆုံရန် ချိန်းထားလျှင်ပင် သင်သည် အဆင်သင့်မဖြစ်သေးပါက သို့မဟုတ် စိတ်ပြောင်းသွားပါက သင်သည် တံခါးဖွင့်ပေးရန်မလိုသေးပေ။ သင်သည် ၎င်းတို့နှင့် ရက်ပြန်ချိန်းနိုင်သည်။ အနောက်နိုင်ငံများရှိ လူတို့တွင် ဤအခွင့်အရေးရှိသည်။ ၎င်းတို့တွင် ဤဥပဒေရေးရာ အသိရှိသည်။ သို့သော် တရုတ်လူမျိုးများတွင် ဤဥပဒေရေးရာ အသိ ကင်းမဲ့သည်။ ၎င်းတို့သည် တံခါးခေါက်သံကြားသည့်အခါတိုင်း အမြန်ဖွင့်ပေးကြသည်။ ဤသည်မှာ နိုးကြားမှုမရှိခြင်း၊ မိမိကိုယ်ကို ကာကွယ်သည့် အသိကင်းမဲ့ခြင်းနှင့် သက်ဆိုင်ရာဥပဒေများကို မရင်းနှီးခြင်းတို့အား ပြသနေသည်။ တရုတ်ပြည်သည် ဥပဒေအထက်၌ တစ်ပါတီအုပ်ချုပ်ရေးကို ထားရှိသည့် အာဏာရှင်နိုင်ငံတစ်နိုင်ငံ ဖြစ်သောကြောင့် ၎င်း၏ ဥပဒေစနစ်သည် အပေါ်ယံ ဟန်ပြတစ်ခုသာ ဖြစ်သည်။ အဆင်းနီသော နဂါးကြီးသည် တရုတ်ပြည်၌ ဥပဒေစိုးမိုးရေးကို လုံးဝ အလေးမထားဘဲ ပြုမူလျက်၊ မဆင်မခြင် မတော်မတရားမှုများကို ကျူးလွန်လျက်ရှိပြီး ပြည်သူများက လူ့အခွင့်အရေး ဘာဆိုဘာမျှ မရှိပေ။ တရုတ်လူမျိုးများသည် လူ့အခွင့်အရေးကို အာရုံမစိုက်ကြသည့်အပြင်၊ စည်းကမ်းဆိုင်ရာ စည်းမျဉ်းများကို လိုက်နာခြင်းနှင့် ဥပဒေကို လိုက်နာခြင်းဆိုင်ရာ အသိစိတ်တစ်ခုလည်း မဖြစ်ပေါ်ကြပေ။ အထူးသဖြင့် ၎င်းတို့တွင် မိမိကိုယ်ကို ကာကွယ်သည့် အသိ ကင်းမဲ့ပြီး လူအများစုသည် မိမိတို့ကိုယ်ကို ကာကွယ်ရန် ဥပဒေအား မည်သို့အသုံးပြုရမည်ကို မသိကြပေ။ ရလဒ်အနေဖြင့် ဘေးကင်းလုံခြုံရေးအတွက် အာမခံချက်မရှိပေ။ အတိုချုပ်အားဖြင့် ပြည်သူ့လုံခြုံရေး ညံ့ဖျင်းသော၊ ရှုပ်ထွေးသော နောက်ခံများနှင့် ပင်ကိုလက္ခဏာများရှိသည့် နေထိုင်သူများရှိသော၊ မကြာခဏ စစ်ဆေးခြင်းများရှိသော သို့မဟုတ် ရာဇဝတ်မှုအမျိုးမျိုး မကြာခဏ ဖြစ်ပွားသော မည်သည့်နေရာတွင်မဆို လူတို့သည် ပြင်ပလောက၏ နှောင့်ယှက်မှုကြောင့် အလွယ်တကူ ထိခိုက်ခံရနိုင်သည်။ ထိုသို့သောနေရာသည် နေထိုင်ရန်အတွက် မသင့်တော်ပေ။ ဤသည်မှာ အရေးကြီးသော အလုပ်အမှုထမ်းများအတွက် က် နေရာထိုင်ခင်းများ စီစဉ်ပေးသည့်အခါ ထည့်သွင်းစဉ်းစားရမည့် ပြည်သူ့လုံခြုံရေးဆိုင်ရာ အချက်တစ်ချက် ဖြစ်သည်။

တာဝန်ထမ်းဆောင်နေသူများအတွက် နေထိုင်ရာပတ်ဝန်းကျင်ကို သေချာစွာရွေးချယ်ရမည်ဖြစ်ပြီး စည်ကားသော မြို့ပြဒေသများနှင့် အန္တရာယ်ရှိသော နေရာများကို ရှောင်ရှားခြင်းသည် အကောင်းဆုံးဖြစ်သည်။ စည်ကားသော မြို့ပြဒေသများဟူ၍ ငါတို့က အဘယ်နေရာများကို ရည်ညွှန်းသနည်း။ ၎င်းတို့တွင် မီးရထားလမ်းများ၊ အဝေးပြေးလမ်းမကြီးများ၊ လမ်းဆုံများနှင့် ဈေးများအနီးရှိ နေရာများကဲ့သို့သော နေရာများ ပါဝင်သည်။ အထူးသဖြင့် နေ့စဉ် မီးရထားအစင်းရေ မရေမတွက်နိုင်အောင် ဖြတ်သန်းသွားလာနေသည့် အဓိကမီးရထားလမ်းများတစ်လျှောက်တွင် အနီးအနားရှိ အိမ်များ၏ ကြမ်းပြင်များသည် ဖြတ်သန်းသွားသော မီးရထားတစ်စင်းစီတိုင်းနှင့်အတူ တုန်ခါနေသည်။ ထိုသို့သော ပတ်ဝန်းကျင်၌ တာဝန်ထမ်းဆောင်နေစဉ် ငြိမ်သက်အေးချမ်းမှု ရှာတွေ့ရန်မှာ လုံးဝ မဖြစ်နိုင်ပေ။ ထို့အပြင် နှစ်ပေါင်းများစွာ အိမ်၏အဝေးတွင် တာဝန်ထမ်းဆောင်ခဲ့သော အချို့လူများသည် အစဉ်မပြတ် စိုးရိမ်ပူပန်မှုဖြင့် နေထိုင်ကြရပြီး ၎င်းတို့၏ နှလုံးများက အကောင်းဆုံး အခြေအနေတွင် ရှိမနေသဖြင့် ထိုသို့သောနေရာများတွင် နေထိုင်ရန်မှာ ၎င်းတို့အတွက် သာ၍ပင် မသင့်တော်ပေ။ အကယ်၍ အသံဖမ်းအလုပ် သို့မဟုတ် စာအခြေပြု အလုပ်ကဲ့သို့သော အချို့အလုပ်များသည် တိတ်ဆိတ်သော ပတ်ဝန်းကျင်တစ်ခု လိုအပ်ပါက အနည်းဆုံး ဆူညံသံ နှောင့်ယှက်မှု မရှိရသည့်အပြင် လုံခြုံရေးကိုလည်း အာမခံချက်ရှိရမည်ဖြစ်သည်။ ဤသည်မှာ အကောင်းဆုံးဖြစ်ပေမည်။ လုံးဝလုံခြုံသောနေရာမရှိပါက အတော်အတန် လုံခြုံသောနေရာကို ရှာဖွေရမည်။ ဤအခြေအနေတွင် ဆူညံသံအနည်းငယ်ရှိခြင်းက လက်ခံ၍ရနိုင်ပြီး ငါတို့သည် သတ်မှတ်ချက်များကို အလွန်မြင့်မားစွာ မထားသင့်ပေ။ နေထိုင်ရာပတ်ဝန်းကျင်သည် လုံခြုံနေသမျှကာလပတ်လုံး လုံလောက်ပေလိမ့်မည်။ ထို့အပြင် အိမ်သည် မီးပွိုင့်များ သို့မဟုတ် လမ်းဆုံတစ်ခုအနီးကဲ့သို့သော အဓိက ယာဉ်ကြောသွားလာရာနေရာတွင် တည်ရှိပါက နေ့စဉ် မရေမတွက်နိုင်သော လူသွားလူလာများနှင့် ယာဉ်များ ဖြတ်သန်းသွားလာနေလိမ့်မည်ဖြစ်သည်။ ထိုသို့သောအိမ်သည် များပြားလှသော ဖြတ်သွားဖြတ်လာများ၏ အမြင်တွင် ပေါ်လွင်နေပြီး ဖြတ်သွားသောလူများသည် သာမန်ကာလျှံကာ တစ်ချက်ကြည့်လိုက်ရုံဖြင့် အိမ်အတွင်းရှိလူများကို အလွယ်တကူ မြင်တွေ့နိုင်သည်။ အထူးသဖြင့် ညဘက် မီးများဖွင့်ထားသည့်အခါ အိမ်ထဲက အခြေအနေကို ရှင်းလင်းစွာ မြင်နိုင်သည်။ ထိုသို့သောအိမ်သည် နေထိုင်ရန်အတွက် လက်ခံနိုင်စရာဖြစ်သေးသည်ဟု သင်ဆိုမည်လော။ ဤပတ်ဝန်းကျင်သည် သင့်တော်သလော။ (မသင့်တော်ပါ။) အမှန်ပင် မသင့်တော်ပေ။ ထိုသို့သောနေရာ၌ နေထိုင်သောလူများသည် မကြာခဏ နှောင့်ယှက်ခြင်းကို ခံရပြီး သူစိမ်းများက ၎င်းတို့အား စောင့်ကြည့်နေသည်ကို မကြာခဏ တွေ့မြင်ရသည်။ သူစိမ်းတစ်ဦးနှင့် မျက်လုံးချင်းဆုံမိသည့်အခါ ၎င်းတို့ လန့်ဖျပ်သွားကြပြီး နေ့စဉ် စိတ်မသက်မသာ ခံစားရကာ စဉ်ဆက်မပြတ် စောင့်ကြည့်ခံနေရသည်ဟု ခံစားနေရသည်။ အမှုအရာများကို ညွှန်ကြားပြီး ထိန်းချုပ်နေသည့် တစ်စုံတစ်ဦးက နောက်ကွယ်တွင်ရှိနေသလောဟူသည်ကို မည်သူသိမည်နည်း။ ထိုသို့သော ပတ်ဝန်းကျင်၌ နေထိုင်ခြင်းက စိတ်သက်သာရာရနိုင်မည်ဟု သင်တို့ ထင်သလော။ ထို့အပြင် အချို့အိမ်များသည် အရည်အသွေးမကောင်းသည့်အပြင်၊ အသံမလုံသဖြင့် အတွင်း၌ အသံကျယ်ကျယ်ဖြင့် စကားပြောသည့်အခါ သို့မဟုတ် ဓမ္မတေးများ ဖွင့်သည့်အခါ အပြင်မှလူများက အရာအားလုံးကို ကြားနိုင်သည်။ ထို့အပြင် အချို့အိမ်များသည် ရပ်ကွက်၏ အမြင့်ဆုံးနေရာတွင် တည်ရှိနေကြသည်၊ ထိုသို့သောအခြေအနေတွင် ၎င်းတို့သည် မိုးကြိုးပစ်ခြင်းကို ခံရတတ်ရုံသာမက ညီအစ်ကိုမောင်နှမများ အပြင်ထွက်သည့်အခါတိုင်း ပတ်ဝန်းကျင်ရှိ အိမ်နီးချင်းများကလည်း မြင်တွေ့နိုင်သည်။ ၎င်းတို့အတွက် လေဝင်လေထွက်ရရန် သို့မဟုတ် အေးမြစေရန်အတွက် ရံဖန်ရံခါ ပြတင်းပေါက်ဖွင့်ရန်ပင် အဆင်မပြေပေ။ ပြတင်းပေါပ်များကို လိုက်ကာများချလျက် တင်းကျပ်စွာ ပိတ်ထားရမည်ဖြစ်ရာ မည်သည့်အလင်းရောင်မျှ ဝင်ရောက်ခြင်းမရှိသည့်အပြင် လှုပ်ရှားသွားလာရန် အပြင်ထွက်ခြင်းမှာ သာ၍ပင် အဆင်မပြေပေ။ အပြင်မှလူများ၏ စောင့်ကြည့်ခြင်းနှင့် သတိပြုမိခြင်းကို ခံရမည်အား အစဉ်မပြတ် စိုးရိမ်ပူပန်နေရသည်။ ညီအစ်ကိုမောင်နှမများသည် တစ်ပြိုင်တည်း ဝင်ထွက်သွားလာခြင်း မရှိကြသော်လည်း တစ်စုံတစ်ဦး ဝင်သည့်အခါ သို့မဟုတ် ထွက်သည့်အခါတိုင်းတွင် အပြင်မှလူများက ရှင်းလင်းစွာ မြင်နိုင်သည်။ အဆုံးတွင် ၎င်းတို့သည် ဤအိမ်၌ သူစိမ်းမည်မျှ နေထိုင်သည်ကို ယေဘုယျအားဖြင့် သိရှိသွားကြလိမ့်မည်။ ဤနေရာတွင် နေထိုင်ပါက လူတို့၏ လုံခြုံရေးကို အာမခံနိုင်သေးသည်ဟု သင်တို့ ဆိုမည်လော။ (မဆိုနိုင်ပါ။) အချို့လူများက “ကျွန်ုပ်တို့သည် အများအားဖြင့် အိမ်တွင်း၌ တာဝန်ထမ်းဆောင်နေကြပြီး အပြင်ထွက်လျှင်ပင် အလှည့်ကျထွက်ကြကာ တစ်ပြိုင်တည်း မထွက်ကြပါ။ ဤနည်းလမ်းအတိုင်း လက်တွေ့လုပ်ဆောင်ခြင်းဖြင့် ပတ်ဝန်းကျင်ရှိ အိမ်နီးချင်းများသည် မည်သည့်အရာကိုမျှ သိရှိကြမည်မဟုတ်ပါ” ဟု ထင်မှတ်ကြသည်။ သို့သော် သင်သည် အလှည့်ကျထွက်လျှင်ပင် တစ်စုံတစ်ဦးက သင်သည် သူစိမ်းတစ်ဦးဖြစ်ကြောင်း သတိပြုမိပါက ထိုအရာက ဒုက္ခပြဿနာဖြစ်စေလိမ့်ဦးမည်သာ ဖြစ်သည်။ များစွာသော ဘာသာတရားမရှိသူများသည် မိမိတို့ကိုယ်တိုင် ကောင်းမွန်သောဘဝများဖြင့် အသက်မရှင်ကြသော်လည်း အခြားသူများ၏ ကိစ္စရပ်များကို စောင့်ကြည့်လေ့လာခြင်းနှင့် စပ်စုခြင်းတို့၌ အထူးပင် ပျော်မွေ့ကြသည်။ အချို့သည် အတွင်း၌ သင် ဘာလုပ်နေသည်ကို ကြည့်ရှုရန် မှန်ပြောင်းများသုံး၍ပင် သင်တို့ကို ချောင်းမြောင်းကြည့်ရှုကြပေမည်။ ယုံကြည်သူများ စုဝေးနေသည်ကို ၎င်းတို့ တွေ့ရှိပါက ဆုငွေရရန် အစိုးရထံ အလျင်အမြန် သွားရောက်သတင်းပို့ကြသည်။ ထိုသို့သောလူတစ်ဦးက သင်တို့ကို မျက်စိကျသွားသည်နှင့်တစ်ပြိုင်နက် ဤသည်မှာ အန္တရာယ်ရှိသော အခြေအနေတစ်ခု မဟုတ်လော။ (ဟုတ်ပါသည်။) ၎င်းတို့က သင့်အပေါ် မျက်စိကျသွားသည်နှင့်တစ်ပြိုင်နက် ထိုအရာမှ ကောင်းကျိုးတစ်စုံတစ်ရာ ထွက်ပေါ်နိုင်သလော။ သင်သည် ဧကန်မုချ ဖမ်းဆီးခြင်းခံသွားရလိမ့်မည် ဖြစ်သည်။ မည်သည့်နိုင်ငံ၊ မည်သည့်ဒေသ၌ပင်ဖြစ်စေ သူတစ်ပါးအရေး ဝင်စွက်ဖက်တတ်သူများ လုံးဝမရှားပါးပေ။ ၎င်းတို့သည် သင်တို့ကို စောင့်ကြည့်ခြင်းအတွက် တစ်ပြားတစ်ချပ်မျှ မရလျှင်ပင် ထိုသို့ပြုလုပ်ရန် လိုလားသည်ထက်ပိုကြသည်။ ၎င်းတို့သည် စောင့်ကြည့်နေရန် အချိန်ပေးဖို့ မိမိတို့၏ ကိုယ်ပိုင်အလုပ်ကိုပင် ရွှေ့ဆိုင်းပြီး ကိုယ့်အိတ်ထဲမှပင် စိုက်ထုတ်ကြပေလိမ့်မည်။ ပြီးလျှင် သင်တို့ကို သတင်းပို့ခြင်းအတွက် ဆုငွေရှိပါက ထိုသို့ပြုလုပ်ရန် သာ၍ပင် စိတ်အားထက်သန်ကြလိမ့်မည်။ အထူးသဖြင့် တရုတ်ပြည်ကဲ့သို့သော အာဏာရှင်နိုင်ငံတစ်နိုင်ငံတွင် ဘုရားသခင်ကို ယုံကြည်သောသူတို့အား စောင့်ကြည့်နေသောလူများ အလွန်များပြားလှသည်။ အဘယ်ကြောင့်ဆိုသော် ၎င်းတို့သည် သမ္မာတရားကို အလွန်အမင်း မနှစ်မြို့ကြသည့်အပြင် ဘုရားသခင်ကို ယုံကြည်သောသူတို့အပေါ် အလွန်အမင်း မနှစ်မြို့ခြင်းအား ခံစားကြရသောကြောင့် ယုံကြည်သူများ အတူတကွ ပေါင်းသင်းဆက်ဆံခြင်း သို့မဟုတ် စုဝေးခြင်းကို တွေ့ရှိသည်နှင့်တစ်ပြိုင်နက် သတင်းပို့ကြသည်။ သတင်းပို့ခြင်းအတွက် ဆုငွေရှိပါက ၎င်းတို့သည် ထိုသို့ပြုလုပ်ရာတွင် မမောနိုင်မပန်းနိုင်ဖြစ်သည့် စိတ်ကျေနပ်မှုကို တွေ့ရှိကြသည်။ ဤသည်မှာ အသင်းတော်အတွက် ဒုက္ခပြဿနာကို အလွယ်တကူ မဆောင်ကြဉ်းပေးသည် မဟုတ်လော။ (ဟုတ်ပါသည်။) သင်သည် ဤနည်းလမ်းဖြင့် နှောင့်ယှက်ခြင်းခံနေရပါက ခေါင်းဆောင်များနှင့် အမှုဆောင်များက နေရာချမှုများကို ကောင်းမွန်စွာ မစီစဉ်ခဲ့သောကြောင့် မဟုတ်လော။ အကယ်၍ ခေါင်းဆောင်များနှင့် အမှုဆောင်များက အမှုအရာများအား စေ့စေ့စပ်စပ် မစဉ်းစားခဲ့သောကြောင့် အရေးကြီးသော အလုပ်အမှုထမ်းများကို နေရာချထားပေးခြင်းအတွက် တည်နေရာနှင့် ပတ်ဝန်းကျင်သည် မသင့်တော်ပါက ဤသည်တို့မှာ ဖြစ်ပေါ်လာသည့် အကျိုးဆက်များ ဖြစ်ကြသည်။ လူတစ်ဦး နေထိုင်သောနေရာသည် အာရုံစိုက်မှုကို အလွန်ဆွဲဆောင်ပါက အမှုအရာများကို အလွယ်တကူ မှားယွင်းသွားစေနိုင်သည်။ တစ်စုံတစ်ခု မှားယွင်းသွားသည့်အခါမှသာ ဤနေရာသည် နေထိုင်ရန် မသင့်တော်ကြောင်း သင် သဘောပေါက်သည့်အချိန်တွင်မူ အလွန်နောက်ကျနှင့်ပြီးဖြစ်သည်။ သို့ဖြစ်၍ တာဝန်ထမ်းဆောင်နေသူများအတွက် သင့်တော်သော နေထိုင်ရာနေရာကို ရွေးချယ်ခြင်းသည်လည်း အဓိကကျသော တာဝန်တစ်ရပ်ဖြစ်ပြီး ညံ့ဖျင်းသော ရွေးချယ်မှုသည် အန္တရာယ်ကို အလွယ်တကူ ဖြစ်ပေါ်စေနိုင်သည်။

၃။ ခေါင်းဆောင်များနှင့် အမှုဆောင်များက အမှုထမ်းများအတွက် နေရာချထားပေးခြင်းအလုပ်ကို လုပ်ဆောင်ရမည့်နည်းလမ်း

အရေးကြီးသော အလုပ်အမှုထမ်းများ၏ နေထိုင်ရာပတ်ဝန်းကျင်အတွက်၊ အတွင်းပိုင်းပတ်ဝန်းကျင်နှင့် သက်ဆိုင်သည်ဖြစ်စေ၊ ပြင်ပပတ်ဝန်းကျင်နှင့် သက်ဆိုင်သည်ဖြစ်စေ၊ ခေါင်းဆောင်များနှင့် အမှုဆောင်များသည် ရှုထောင့်အားလုံးကို စေ့စေ့စပ်စပ် ထည့်သွင်းစဉ်းစားသင့်သည်။ ၎င်းတို့က ပြင်ပလောကနှင့် ငါတို့ ဆက်ဆံခြင်းမရှိလျှင် မည်သည့်အရာမျှ ဖြစ်လာမည်မဟုတ်ဟု အမြဲ ယူဆလျက် မိမိတို့၏ တွေးခေါ်မှုတွင် ရိုးရှင်းမနေသင့်ပေ။ ယနေ့ခေတ် လူ့အဖွဲ့အစည်းသည် အလွန်အမင်း ရှုပ်ထွေးသည်၊ နတ်ဆိုးမျိုးစုံနှင့် ပြည့်နှက်နေကာ မည်သည့်နေရာ၌ပင်ဖြစ်စေ သင်တို့ကို စောင့်ကြည့်နေသော သူတစ်ပါးအရေး ဝင်စွက်ဖက်တတ်သူများ အစဉ်ရှိနေပြီး ၎င်းတို့၏ စေ့စေ့စပ်စပ် ကြည့်ရှုစစ်ဆေးခြင်းကို ရှောင်ရှားရန် မဖြစ်နိုင်ပေ။ သင်တို့က “ငါသည် ဘုရားသခင်ကို ယုံကြည်ခြင်းဖြင့် မည်သည့်ဥပဒေကိုမျှ မချိုးဖောက်ခဲ့သည့်အပြင်၊ မည်သည့်အမှားကိုမျှ မလုပ်ဆောင်ခဲ့ပါ။ ငါသည် ငါ့တာဝန်ကို ရိုးရှင်းစွာ ထမ်းဆောင်နေခြင်းသာ ဖြစ်သည်၊ ငါ့အပေါ် မည်သည့်အရာမျှ မဖြစ်သင့်ပါ၊ မှန်ပါသလော”ဟု တွေးကောင်း တွေးပေမည်။ သို့သော် အဖြစ်မှန်များက သင် စိတ်ကူးသလောက် မရိုးရှင်းပေ။ အဆင်းနီသော နဂါးကြီးသည် ဘုရားသခင်ကို ဆန့်ကျင်ရန်နှင့် ဘုရားသခင်၏ အသင်းတော်ကို နှိပ်ကွပ်ရန် ဤမျှလောက်များပြားသော လူအင်အားနှင့် အရင်းအမြစ်များကို အဘယ်ကြောင့် အသုံးပြုသနည်း။ ဤအရာကို သင်တို့ နားလည်နိုင်သလော။ မည်သည့်အခါမျှ နားလည်နိုင်လိမ့်မည် မဟုတ်ပေ။ နတ်ဆိုးများနှင့် စာတန်များ၏ သဘာဝကို သင်တို့ မည်မျှ ထွင်းဖောက်မြင်နိုင်သနည်း။ သင်တို့သည် နတ်ဆိုးများနှင့် စာတန်များအကြောင်း အလွန်ပင် နည်းပါးစွာ နားလည်ကြသည်။ ဤလူ့အဖွဲ့အစည်းသည် အလွန့်အလွန် ရှုပ်ထွေးပြီး နတ်ဆိုးများနှင့် စာတန်များသည် ဒုစရိုက်အမှုများကို ကျူးလွန်သော အယုတ်တမာများ ဖြစ်ကြသည်။ ၎င်းတို့ အလိုချင်ဆုံးအရာမှာ ဘုရားသခင် ရွေးချယ်ထားသောလူများကို ဖမ်းဆီးပြီး အသင်းတော်၏အလုပ်ကို နှောင့်ယှက်ရန် ဖြစ်သည်။ အကယ်၍ သင်သည် စာတန်များကို သာမန်လူများအဖြစ် အစဉ်ရှုမြင်ပါက သင် အမှန်တကယ် မသိနားမလည်သောသူဖြစ်သည်။ ဤသည်မှာ သင်သည် ဤလူ့အဖွဲ့အစည်း၏ ဆိုးယုတ်မှုကို ထွင်းဖောက်မမြင်သေးသည့်အပြင် နတ်ဆိုးများနှင့် စာတန်များ၏ မုန်းတီးဖွယ်ကောင်းမှုကို ဧကန်မုချ ထွင်းဖောက်မမြင်သေးကြောင်းကို ပြသနေသည်။ သို့ဖြစ်၍ ခေါင်းဆောင်များနှင့် အမှုဆောင်များအနေဖြင့် အသင်းတော်၏အလုပ်ကို ကောင်းမွန်စွာ လုပ်ဆောင်ရန်အတွက် ၎င်းတို့သည် မိမိတို့၏ တာဝန်များကို ထမ်းဆောင်နေသူများ၏ လုံခြုံရေးအား အာမခံရမည်ဖြစ်သည်။ ဤသည်မှာ အဆုံးစွန် အရေးအကြီးဆုံးသောအရာ ဖြစ်သည်။ ယုံကြည်မှု လွတ်လပ်ခွင့်မရှိသော အာဏာရှင်အုပ်ချုပ်မှုအောက်ရှိ နိုင်ငံတစ်နိုင်ငံတွင် မိမိတို့တာဝန်ထမ်းဆောင်နေသူများ၏ လုံခြုံရေးကို အာမခံခြင်းသည် အတော်လေး ခက်ခဲသည်။ သို့သော် မည်မျှပင် ခက်ခဲသည်ဖြစ်စေ သင့်တော်သော နေထိုင်ရာနေရာများကို သေချာစွာ ရွေးချယ်ရမည်ဖြစ်သည်။ ဤအရာနှင့်စပ်လျဉ်း၍ မည်သည့် သတိမမူမိခြင်းမျှ ရှိ၍မရပေ။ ဘုရားအိမ်တော်၏ အလုပ်အစီအစဉ်များတွင် ဤကိစ္စရပ်များအပေါ် မိတ်သဟာယဖွဲ့ခြင်း ပါဝင်ပြီးဖြစ်သည်။ ညီအစ်ကိုမောင်နှမများအနေဖြင့် နှောင့်ယှက်မှုမှလည်းကောင်း၊ ပြင်ပလောက၏ နှောင့်ယှက်မှုမှလည်းကောင်း ကင်းလွတ်လျက် မိမိတို့၏ တာဝန်ကို ထမ်းဆောင်နိုင်ကြောင်းကို ခေါင်းဆောင်နှင့် အမှုဆောင်များက သေချာစေရမည်ဖြစ်သည်။ ၎င်းတို့သည် မိမိတို့၏ စိတ်နှလုံးကို ယင်းထဲသို့ နှစ်ထားသမျှကာလပတ်လုံး ဤအရာကို ပြီးမြောက်အောင်မြင်နိုင်သည်။ တစ်ခုတည်းသော ပူပန်စရာမှာ ၎င်းတို့အနေဖြင့် ညီအစ်ကိုမောင်နှမများ၏ လုံခြုံရေးကို လျစ်လျူရှုလျက် မိမိတို့၏ ကိုယ်ပိုင်လုံခြုံရေးကိုသာ ကြည့်ရှုရင်း ဝတ်ကျေတမ်းကျေနှင့် တာဝန်မဲ့စွာ ပြုမူသည့်အခါတွင် ဖြစ်သည်။ ဤအရာက အသင်းတော်၏အလုပ်အား ကောင်းမွန်စွာ လုပ်ဆောင်ရန် မဖြစ်နိုင်အောင် ဖြစ်စေသည်။ အကယ်၍ သင်၏ သတိမမူမိခြင်း၊ စိတ်ထက်သန်မှု ကင်းမဲ့ခြင်း၊ တာဝန်မဲ့မှု သို့မဟုတ် ပတ်ဝန်းကျင်နှင့် ဒုက္ခကို ကြောက်ရွံ့မှုတို့ကြောင့် ဤအရာများကို လုပ်ဆောင်ရန် သင် ပျက်ကွက်ခဲ့ပြီး အရေးကြီးသော တာဝန်များကို ထမ်းဆောင်နေသည့် အမှုထမ်းများ ဖမ်းဆီးခြင်းခံရကာ ညီအစ်ကိုမောင်နှမများ၏ အသက်များကို ခြိမ်းခြောက်ခံရစေလျက် အသင်းတော်အလုပ်ကို နှောင့်နှေးစေပြီး ညီအစ်ကိုမောင်နှမများကိုလည်း အန္တရာယ်ဖြစ်စေခဲ့ပါက ခေါင်းဆောင်တစ်ဦး သို့မဟုတ် အမှုဆောင်တစ်ဦးအနေဖြင့် သင် တာဝန်ယူသင့်ပေသည်။ ဤတာဝန်ကို လျော်ကြေးငွေအချို့ သုံးစွဲခြင်းဖြင့် သို့မဟုတ် ဆုတောင်းခြင်းမှတစ်ဆင့် ဝန်ခံခြင်းဖြင့်​ ရိုးရှင်းစွာ ဖြေရှင်း၍မရနိုင်ပေ။ ယင်းမှာ ထိုမျှ မရိုးရှင်းပေ။ သို့ဆိုလျှင် ဤကိစ္စ၏ သဘောသဘာဝမှာ အဘယ်နည်း။ ယင်းမှာ မည်သည့်အခါမျှ ဖျောက်ဖျက်၍မရသော အစွန်းအထင်းတစ်ခု၊ ထာဝရတည်မြဲသော ပြစ်မှားခြင်းတစ်ခု ဖြစ်သည်။ သင်သည် အပြစ်တစ်ခု မှတ်တမ်းတင်ခံရပြီးဖြစ်သည်။ ဤ“အပြစ်မှတ်တမ်းတင်ခြင်း”သည် သာမန်အမှားတစ်ခုကို မညွှန်းဆိုပေ။ ဘုရားသခင်၏ အမြင်တွင် ယင်းမှာ ပြစ်မှားခြင်းတစ်ခု ဖြစ်သည်။ သင်၏ ပြစ်မှားခြင်းများက အလွန်များပြားပါက၊ အတိတ်တွင် ပြစ်မှားခြင်းများ ကျူးလွန်သည့်နောက်၊ ယနေ့တွင်လည်း ကျူးလွန်နေဆဲဖြစ်ကာ နောင်အနာဂတ်တွင် ထပ်မံကျူးလွန်ဦးမည်ဆိုပါက အဓိကကျသော ပြစ်မှားခြင်းများစွာ ပေါင်းစပ်လိုက်သည့်အခါ သင်သည် ပျက်စီးခြင်းနှင့် ဖျက်ဆီးခြင်းတို့ကို ခံရလိမ့်မည်။ ဘုရားသခင်သည် သင့်ကို ကယ်တင်တော့မည် မဟုတ်သည့်အပြင်၊ သင်၏ ဘုရားသခင်ကို ယုံကြည်ခြင်းသည် အချည်းနှီးဖြစ်သွားပြီး ဖြစ်လိမ့်မည်။ သင်သည် ကယ်တင်ခြင်း မျှော်လင့်ချက် မရှိလိမ့်မည် မဟုတ်သည်သာမက အပြစ်ဒဏ်ကိုလည်း ရင်ဆိုင်ရလိမ့်မည်။ ထို့ကြောင့်၊ ခေါင်းဆောင်များနှင့် အမှုဆောင်များက မိမိတို့၏အလုပ်ကို စည်းမျဉ်းများအတိုင်း လုပ်ဆောင်ခြင်းက အလွန်အရေးကြီးလှသည်။ ဤအရာကို သင်တို့ အလွတ်ရကြပြီလော။ (အလွတ်ရပါသည်။) ခေါင်းဆောင်များနှင့် အမှုဆောင်များသည် မိမိတို့၏ တာဝန်ဝတ္တရားများကို ဖြည့်ဆည်းသင့်ပြီး ပတ်ဝန်းကျင်က မည်မျှပင် ဆိုးရွားနိုင်သည်ဖြစ်စေ၊ အန္တရာယ်များနိုင်စေကာမူ ၎င်းတို့သည် အရေးကြီးသော အလုပ် အမှုထမ်းများ၏ လုံခြုံရေးကို ကာကွယ်ရန်နှင့် ၎င်းတို့အတွက် ကောင်းမွန်စွာ နေရာချထားပေးရန် ဒေသဆိုင်ရာ အခြေအနေများအရ ဖြစ်နိုင်သမျှ အရာအားလုံးကို လုပ်ဆောင်ရမည်။ ရည်မှန်းချက်မှာ အသင်းတော်၏အလုပ်အား ပုံမှန်အတိုင်း ဆက်လက်လုပ်ဆောင်နိုင်သည်ကို သေချာစေရန် ဖြစ်သည်။

ခေါင်းဆောင်များနှင့် အမှုဆောင်များအနေဖြင့် အရေးကြီးသော အလုပ်အမှုထမ်းများအတွက် စီစဉ်ပေးသည့် နေရာများသည် ပြင်ပလောက၏ နှောင့်ယှက်မှုမှ ကင်းလွတ်ကြောင်း သေချာစေရန်အလို့ငှာ နေထိုင်ရာနေရာနှင့် ၎င်း၏ပတ်ဝန်းကျင်အတွက် သတ်မှတ်ချက်များနှင့် စည်းမျဉ်းများ ရှိခြင်းအပြင် ဧည့်ခံသည့်မိသားစု၏ အခြေအနေနှင့်ဆိုင်သည့် ကဏ္ဍအမျိုးမျိုးအတွက်လည်း သတ်မှတ်ချက်များနှင့် စည်းမျဉ်းများ ရှိသည်။ ခေါင်းဆောင်များနှင့် အမှုဆောင်များသည် ဖြစ်နိုင်ခြေရှိသော ဧည့်ခံသည့်မိသားစုတစ်ခုကို ရှာတွေ့သောအခါ ၎င်းတို့သည် ထိုမိသားစု၏ ပတ်ဝန်းကျင်နှင့် အခြေအနေများက မည်သို့ရှိသည်၊ ထိုမိသားစုဝင်များ၏ အခြေအနေ၊ ၎င်းတို့က အခြားသူများနှင့် အငြင်းပွားမှု တစ်ခုတလေ ရှိမရှိ၊ ရန်သူတစ်ဦးတလေ ရှိမရှိ၊ အစိုးရနှင့် တွယ်ငြိပတ်သက်မှုများ တစ်ခုတလေ ရှိမရှိ၊ တရားစွဲဆိုမှုများတွင် မကြာခဏ ပါဝင်ပတ်သက်ခြင်း ရှိမရှိ၊ ရှုပ်ထွေးသော လူမှုရေးဆက်ဆံရေးများ ရှိမရှိ စသည်တို့ကို ဦးစွာ မေးမြန်းသင့်သည်။ ဤအခြေခံကျသော အခြေအနေအားလုံးကို စေ့စေ့စပ်စပ် မေးမြန်းပြီး လေ့လာသိရှိထားသင့်သည်။ အကယ်၍ ဧည့်ခံသည့်သူ သို့မဟုတ် ၎င်းတို့၏ သားသမီးများနှင့် အခြားမိသားစုဝင်များတွင် ရှုပ်ထွေးသော လူမှုရေးဆက်ဆံရေးများ ရှိပြီး မိသားစုက အစဉ်မပြတ် မတည်မငြိမ်ဖြစ်နေပါက၊ ပြဿနာရှာရန် သို့မဟုတ် အကြွေးတောင်းရန် မသမာသူများ မကြာခဏ လာရောက်ပါက သို့မဟုတ် ဓားပြများ သို့မဟုတ် လုယက်သူများထံမှ ခြိမ်းခြောက်စာများအပြင် အစိုးရ သို့မဟုတ် တရားရုံးထံမှ ဆင့်ခေါ်စာများကို လက်ခံရရှိပါက ဤသည်တို့မှာ အလွန် ဒုက္ခများသော ကိစ္စရပ်များချည်းသာ ဖြစ်ကြသည်။ သင်သည် ဤအိမ်ထောင်စု၌ စုဝေးပါက သို့မဟုတ် သင်၏ တာဝန်ကို ထမ်းဆောင်နေပါက၊ ဤသည်တို့မှာ အနှောင့်အယှက်များဖြစ်မည် မဟုတ်လော။ သို့ဖြစ်၍ သင်သည် ဤဧည့်ခံသည့်မိသားစုကို ရှာတွေ့သောအခါ ၎င်းတို့၏ အခြေခံကျသော အခြေအနေနှင့်ပတ်သက်၍ ဦးစွာ မေးခွန်းများ မေးမြန်းပြီး လေ့လာသိရှိသင့်သည်။ ဤပြဿနာများ မရှိပါက အကောင်းဆုံးဖြစ်သည်၊ သို့သော် ရှိနေပြီး သင်သည် လတ်တလောတွင် ပို၍သင့်တော်သောနေရာကို ရှာမတွေ့နိုင်သေးပါက ဧည့်ခံသည့်သူသည် ဤပြဿနာများကို ထိထိရောက်ရောက် ကိုင်တွယ်နိုင်ခြင်း ရှိမရှိဟူသည်ကို စဉ်းစားလော့။ အကယ်၍ ဧည့်ခံသည့်သူသည် ၎င်းတို့ကို ထိထိရောက်ရောက် မကိုင်တွယ်နိုင်သည့်အပြင်၊ ဤကမောက်ကမဖြစ်သော ပြဿနာများကို မဖယ်ရှားနိုင်ပါက ဤနေရာတွင် နေထိုင်ခြင်းက ၎င်းတို့အနေဖြင့် ပြင်ပလောကနှင့် ပြင်ပလူများ၊ ဖြစ်ရပ်များနှင့် အမှုအရာများ၏ နှောင့်ယှက်မှုကို အချိန်မရွေး ခံရနိုင်သည့်သဘောဖြစ်သည်နှင့်အမျှ ဤအိမ်ထောင်စုသည် ညီအစ်ကိုမောင်နှမများကို ဧည့်ခံရန် မသင့်တော်ပေ။ ဤပတ်ဝန်းကျင်များသည် ဘုရားသခင်ကို ယုံကြည်သောလူများကို တိုက်ရိုက် ပစ်မှတ်ထားခြင်း မဟုတ်ပေ။ သို့သော် ယုံကြည်သူများသည် ဘာသာတရားကို ညှဉ်းပန်းနှိပ်စက်သည့် နိုင်ငံတစ်နိုင်ငံတွင် အထူးသတိထားရမည့် အုပ်စုတစ်စု ဖြစ်ကြသည့်အပြင် ဝါဒဖြန့်ချိရန်၊ ဦးနှောက်ဆေးကြောရန်၊ ကောလာဟလများ လုပ်ကြံဖန်တီးရန်နှင့် အသရေဖျက်ရန် အစိုးရ၏ စေ့စေ့စပ်စပ် ကြိုးပမ်းအားထုတ်မှုများကြောင့် ဘာသာတရားမရှိသူများသည် ဘုရားသခင်ကို ယုံကြည်သောလူများအား နားလည်ရန် ပျက်ကွက်သည်သာမက စီစီပီ၏ လေလုံးကိုပင် ယုံကြည်လာကြပြီး ယုံကြည်သူများအပေါ် အထူးမုန်းတီးခြင်းနှင့် ရန်လိုမုန်းတီးခြင်းတို့ ဖြစ်ပေါ်လာကြသည်။ သို့ဖြစ်၍ အိမ်ထောင်စုတစ်ခုက ယုံကြည်သူများကို ဧည့်ခံနေကြောင်း ၎င်းတို့ သိရှိသွားပါက ဧည့်ခံသည့်မိသားစုအတွက်ရော ညီအစ်ကိုမောင်နှမများအတွက်ပါ အလွန် အန္တရာယ်ရှိလာသည်။ ညီအစ်ကိုမောင်နှမများသည် ထိုသို့သော ပတ်ဝန်းကျင်တစ်ခုတွင် နေထိုင်သည့်အခါ နှောင့်ယှက်မှုကို မကြာခဏ ခံရသည်သာမက ၎င်းတို့၏ ဘေးကင်းလုံခြုံမှုကိုလည်း မသေချာစေနိုင်ပေ။ သို့ဖြစ်လျှင် အဘယ်ကြောင့် ၎င်းတို့ကို ထိုနေရာတွင် ဆက်လက်နေထိုင်စေရမည်နည်း။ ယင်းသည် သိသာထင်ရှားစွာပင် နေထိုင်ရန် မသင့်တော်သော အန္တရာယ်ရှိသည့်နေရာတစ်ခု ဖြစ်သည်။ ၎င်းတို့ကို လျင်မြန်စွာ နေရာပြောင်းရွှေ့ပေးသင့်သည်။ ခေါင်းဆောင်များနှင့် အမှုဆောင်များသည် ညီအစ်ကိုမောင်နှမများအတွက် နေရာချထားမှုများကို စီစဉ်ပေးပြီးနောက် “၎င်းတို့ စားသောက်ရန်နှင့် အိပ်စက်ရန် နေရာတစ်ခုရှိနေသမျှ၊ လေဒဏ်မိုးဒဏ်မှ ကွယ်ကာခံရနေသမျှ အဆင်ပြေသည်။ ၎င်းတို့၏ တာဝန်ကို ထမ်းဆောင်နိုင်နေသမျှ ပြဿနာမရှိပါ။ မည်သို့ပင်ဖြစ်စေ အလွန်များသော သင့်တော်သည့်နေရာများကို ကျွန်ုပ်တို့ အဘယ်မှာ ရှာတွေ့နိုင်မည်နည်း”ဟု တွေးလျက် ခေါင်းမရှောင်သင့်ပေ။ ဤသည်မှာ အလွန် တာဝန်မဲ့ခြင်းပင်တည်း။ အကယ်၍ ထိုအချိန်တွင် သင့်တော်သောနေရာ မရှိပါက ၎င်းတို့သည် ထိုနေရာတွင် ယာယီ နေထိုင်နိုင်သည်။ သို့သော် သင်သည် ၎င်းတို့ကို အမြန်ဆုံး နေရာပြောင်းရွှေ့ပေးရန် သင့်တော်သောနေရာတစ်ခုကို ချက်ချင်း ရှာဖွေသင့်သည်၊ ဤနေရာကို ရေရှည်နေထိုင်ရာအဖြစ် သဘောမထားနှင့်။

အချို့သော ခေါင်းဆောင်များနှင့် အမှုဆောင်များသည် လက်တွေ့ကျသော အလုပ်ကို မဆောင်ရွက်ကြပေ။ ၎င်းတို့သည် နေရာတစ်ခုခုတွင် အရေးကြီးသော အလုပ်အမှုထမ်းများကို နေရာချထားပေးပြီး အစားအသောက်နှင့် အနားယူသည့် အခြေအနေများ မည်သို့ရှိသည်ကို မေးမြန်းကာ ဘာသာတရား မရှိသူတစ်ဦးတလေက ၎င်းတို့ကို စောင့်ကြည့်နေခြင်း ရှိမရှိဟူသည်ကို မေးမြန်းကြသည်။ ရက်အနည်းငယ်ကြာ မည်သည့်ထူးခြားမှုမျှ မတွေ့ရကြောင်း ကြားသိရသည်နှင့် ၎င်းတို့သည် ထိုကိစ္စကို လျစ်လျူရှုလိုက်ပြီး ခြောက်လ သို့မဟုတ် ထို့ထက်ပို၍ကြာသည်အထိ ၎င်းတို့ကို နောက်တစ်ကြိမ် သွားရောက်ကြည့်ရှုခြင်း မပြုကြတော့ပေ။ ၎င်းတို့သည် နေရာချထားမှုများကို ကောင်းစွာ စီစဉ်ခဲ့ပြီးဖြစ်ကြောင်းနှင့် မိမိတို့၏ တာဝန်ကို ဖြည့်ဆည်းပြီးဖြစ်ကြောင်း ယုံကြည်ကြကာ အရာအားလုံး ပြီးစီး၍ အဆင်ပြေသွားပြီဟု မှတ်ယူကြသည်။ ထိုပတ်ဝန်းကျင်သည် နောင်တွင် နှောင့်ယှက်မှုကို ခံရမည်လော သို့မဟုတ် ဖြစ်နိုင်ခြေရှိသော ဘေးကင်းလုံခြုံရေးဆိုင်ရာ အန္တရာယ်များ တစ်စုံတစ်ရာ ရှိမရှိဟူသည်နှင့်ပတ်သက်၍မူ ၎င်းတို့ နောက်ထပ် အာရုံမစိုက်ကြတော့ပေ။ ဤသည်မှာ သင့်တော်သလော။ (မသင့်တော်ပါ။) အဘယ်ကြောင့် မသင့်တော်သနည်း။ (နေရာချထားမှုများကို စီစဉ်ပြီးနောက် ခေါင်းဆောင်များနှင့် အမှုဆောင်များသည် နောက်ဆက်တွဲလုပ်ဆောင်ပေးရန် လိုအပ်ပါသည်။ အကယ်၍ ၎င်းတို့ မလုပ်ဆောင်ပါက ညီအစ်ကိုမောင်နှမများသည် အန္တရာယ်ရှိသော အခြေအနေတစ်ခုသို့ ရောက်ရှိသွားပြီး နေရာမပြောင်းရွှေ့နိုင်လျှင်၊ အဖမ်းခံရခြင်းဖြင့် အဆုံးသတ်သွားနိုင်ပါသည်။) သို့သော် အချို့သော ခေါင်းဆောင်များနှင့် အမှုဆောင်များက “သင်တို့အားလုံးသည် အရွယ်ရောက်ပြီးသူများ ဖြစ်ကြသည်၊ ငါ အမှန်တကယ် နောက်ဆက်တွဲလုပ်ဆောင်ပေးရန် လိုအပ်သလော။ အန္တရာယ်ရှိသလောဟူသည်ကို သင် မမြင်နိုင်သလော။ သင် မမြင်နိုင်ပါက သင်၏ ဦးနှောက်များ အလုပ်မလုပ်ခြင်းပင် ဖြစ်ရမည်။ အန္တရာယ်ကို သတိပြုမိပါက သင်တို့ကိုယ်တိုင် နေရာပြောင်းရွှေ့လိုက်ကြ​လော့၊ ငါ ပြောပြရန် အမှန်တကယ် လိုအပ်သလော”ဟု တွေးကြသည်။ ၎င်းတို့သည် ဤနည်းလမ်းဖြင့် ကျိုးကြောင်းဆင်ခြင်ကြသည်။ ဤကျိုးကြောင်းဆင်ခြင်မှုသည် အဓိပ္ပာယ်ရှိသည်ဟု သင်တို့ ထင်သလော။ (မထင်ပါ။) အဘယ်ကြောင့် မထင်သနည်း။ (အဘယ်ကြောင့်ဆိုသော် အရေးကြီးသော တာဝန်များကို ထမ်းဆောင်နေသူတို့၏ ဘေးကင်းလုံခြုံမှုကို သေချာစေခြင်းသည် နဂိုမူလကတည်းက ခေါင်းဆောင်များနှင့် အမှုဆောင်များ၏ တာဝန်ဖြစ်သောကြောင့် ဖြစ်သည်၊ ယင်းသည် ၎င်းတို့ ထမ်းဆောင်သင့်သည့် ၎င်းတို့၏ အခန်းကဏ္ဍတွင် ပါဝင်သော အလုပ်ဖြစ်ပါသည်။) ၎င်းတို့သည် ဤအရာကို ခေါင်းဆောင်များနှင့် အမှုဆောင်များ လုပ်ဆောင်သင့်သည့် အလုပ်၏ တစ်စိတ်တစ်ပိုင်းအဖြစ် မမြင်ကြပေ။ ၎င်းတို့သည် ဤသည်မှာ ကောင်းမှုများပြုသည့် လေးဖုန်၏ ပုံသက်သေကို လိုက်လျောက်ခြင်းကဲ့သို့သော ညီအစ်ကိုမောင်နှမများကို ကူညီခြင်းမျှသာဖြစ်သည်ဟု ထင်မှတ်ကြသည်။ ၎င်းတို့သည် ဤအရာကို အသင်းတော်၏အလုပ်အား ထိန်းသိမ်းကာကွယ်ရန် လုပ်ဆောင်ခြင်းအဖြစ်လည်း မရှုမြင်ကြဘဲ ယင်းအစား အမှုထမ်းများအတွက် နေရာချထားမှုများကို စီစဉ်ပေးခြင်းမျှသာဖြစ်ပြီး အသင်းတော်အလုပ်နှင့် ဆက်စပ်မှုမရှိဟု ရှုမြင်ကြသည်။ ဤသည်မှာ မိုက်မဲသည်ဟု သင်တို့ ဆိုမည် မဟုတ်လော။ မည်သည့် လူစားမျိုးက ဤနည်းလမ်းဖြင့် စဉ်းစားတွေးခေါ်မည်နည်း။ (တာဝန်ယူစိတ်မရှိသော လူတစ်ဦး ဖြစ်ပါသည်။) ထိုပျင်းရိသော၊ သစ္စာမဲ့သော၊ တာဝန်မဲ့သော အယောင်ဆောင် ခေါင်းဆောင်များသည် ဤနည်းလမ်းဖြင့် တွေးခေါ်ကြသည်။ ၎င်းတို့သည် ဘုရားသခင်၏ အိမ်တော်အလုပ်ကို မထိန်းသိမ်း မကာကွယ်ကြပေ၊ ညီအစ်ကိုမောင်နှမများအတွက် နေရာတစ်ခု စီစဉ်ပေးပြီးနောက် ၎င်းတို့က “ငါသည် သင်တို့ကို ဤမျှကောင်းမွန်သော နေရာတစ်ခုတွင် နေရာချထားပေးခဲ့သည်၊ သင်တို့အတွက် ငါ အလွန်ကြီးမားသော အကူအညီပေးခဲ့သည်တကား” ဟု တွေးကြသည်။ ၎င်းတို့သည် ဤအရာကို အသင်းတော်၏အလုပ်အား ထိန်းသိမ်းကာကွယ်ခြင်းအဖြစ် မမြင်ကြပေ။ ခေါင်းဆောင်များနှင့် အမှုဆောင်များအနေဖြင့် သင်တို့သည် အရေးကြီးသော အလုပ်အမှုထမ်းများအတွက် နေရာချထားမှုများကို ကောင်းစွာ မစီစဉ်ပေးသည့်အပြင် ၎င်းတို့၏ ဘေးကင်းလုံခြုံမှုကို ထိထိရောက်ရောက် မသေချာစေပါက အန္တရာယ်နှင့် ၎င်းတို့ ကြုံတွေ့ရပြီး မိမိတို့၏ တာဝန်ကို ပုံမှန်အတိုင်း မထမ်းဆောင်နိုင်သည့်အခါ အသင်းတော်၏အလုပ်သည် နှောင့်နှေးသွားမည် မဟုတ်လော။ သင်တို့သည် ၎င်းတို့၏ ဘေးကင်းလုံခြုံမှု သေချာစေရန်အလို့ငှာ ဦးစွာပထမ ၎င်းတို့အတွက် နေရာချထားမှုများကို ကောင်းစွာ စီစဉ်ပေးရမည်ဖြစ်ပြီး ထို့နောက်မှသာ ၎င်းတို့သည် ပုံမှန်အတိုင်း အလုပ်ကို ဆက်လက်လုပ်ဆောင်နိုင်မည်ဖြစ်သည်။ သို့သော် ထိုအယောင်ဆောင် ခေါင်းဆောင်များသည် ထိုသို့ မစဉ်းစားကြပေ။ ၎င်းတို့သည် ဤလူတို့ကို နေရာတစ်ခုတွင် ချထားပြီးနောက် လျစ်လျူရှုလိုက်ကြကာ အချိန်ကြာမြင့်စွာထိ ၎င်းတို့ကို စစ်ဆေးခြင်း မပြုကြပေ။ အန္တရာယ်ရှိသော အခြေအနေတစ်ခု ပေါ်ပေါက်လာပြီး ၎င်းတို့သည် မိမိတို့၏ ခေါင်းဆောင်ထံ ဆက်သွယ်၍မရသည့်အခါ မိမိတို့ဘာသာ နေရာပြောင်းရွှေ့ခြင်းမှလွဲ၍ ၎င်းတို့ အခြားရွေးချယ်စရာ မရှိတော့ပေ။ ၎င်းတို့၏ ခေါင်းဆောင်က သိရှိပြီး နောက်ဆုံးတွင် သွားရောက်စစ်ဆေးသည့်အချိန်တွင် ထိုလူတို့က ထွက်ခွာသွားသည်မှာ ကြာပြီဖြစ်ပြီး ၎င်းတို့ မည်သည့်နေရာသို့ သွားသည်ကို ထိုခေါင်းဆောင်က မသိရှိတော့ပေ။ ဤသည်မှာ မည်သည့် လူစားမျိုးဖြစ်သနည်း။ ဤသည်မှာ မည်သည့် ခေါင်းဆောင် သို့မဟုတ် အမှုဆောင်မျိုး ဖြစ်သနည်း။ အယောင်ဆောင် ခေါင်းဆောင်တစ်ဦးပင် ဖြစ်သည်။ အထူးသဖြင့် အခြားဒေသများမှ ရောက်ရှိလာပြီး ဒေသန္တရပတ်ဝန်းကျင်နှင့် မရင်းနှီးသော ညီအစ်ကိုမောင်နှမများအတွက်မူ ခေါင်းဆောင်များနှင့် အမှုဆောင်များက ၎င်းတို့ကို ပုံမှန် သွားရောက်ကြည့်ရှုပြီး နောက်ဆက်တွဲလုပ်ဆောင်ပေးရန် အထူးပင် လိုအပ်သည်။ ခေါင်းဆောင်များနှင့် အမှုဆောင်များသည် ၎င်းတို့အတွက် နေရာချထားမှုများကို တစ်ကြိမ် စီစဉ်ပေးလိုက်ရုံဖြင့် အရာအားလုံးကို အမြဲတစေ ဖြေရှင်းပြီးဖြစ်သည်ဟု မယူဆသင့်ပေ။ အမှန်တကယ်တွင် ဤအလုပ်သည် ပြီးစီးခြင်းနှင့် အလှမ်းဝေးနေသေးသည်။ ၎င်းတို့သည် ထိုသူတို့ကို မကြာခဏ သွားရောက်ကြည့်ရှုပြီး နောက်ဆက်တွဲလုပ်ဆောင်ပေးရန် လိုအပ်သည်။ အကယ်၍ ခေါင်းဆောင်များနှင့် အမှုဆောင်များအနေဖြင့် ထိုနေရာသို့ ကိုယ်တိုင်ကိုယ်ကျ သွားရောက်ရန် အဆင်မပြေပါက အခြားသူများကို သွားရောက်ကြည့်ရှုရန် တာဝန်ပေးသင့်သည်။ အနည်းဆုံးအားဖြင့် ၎င်းတို့သည် ဤအရေးကြီးသော အလုပ်မှုထမ်းများ၏ နေထိုင်ရာပတ်ဝန်းကျင်ကို အကဲဖြတ်ရင်း၊ အန္တရာယ် သို့မဟုတ် ထူးခြားမှု တစ်ခုတလေ ရှိမရှိ သို့မဟုတ် အထူးအခြေအနေများ တစ်ခုတလေ ဖြစ်ပေါ်ခဲ့ခြင်း ရှိမရှိဟူသည်နှင့် နေရာပြောင်းရွှေ့ရန် လိုအပ်ခြင်း ရှိမရှိဟူသည်တို့ကို စစ်ဆေးလျက် ဤအလုပ်ကို နောက်ဆက်တွဲလုပ်ပေးရန် လိုအပ်သည်။ ဤအရာအားလုံးကို လေ့လာသိရှိပြီး နောက်ဆက်တွဲလုပ်ဆောင်ပေးရမည်ဖြစ်သည်။ အကယ်၍ ရေတိုအရ ဤနေရာသည် အသင့်တော်ဆုံးဖြစ်သသည်ဟု ထင်ရပါက ကိစ္စမရှိသော်လည်း၊ အချိန်အတန်ကြာပြီးနောက် ၎င်းတို့သည် ထိုသူတို့၏ ပတ်ဝန်းကျင်နှင့် ဘေးကင်းလုံခြုံရေးအပြင်၊ ၎င်းတို့တွင် လုံလောက်သော အစားအသောက်နှင့် ထောက်ပံ့ရေးပစ္စည်းများ ရှိမရှိဟူသည်တို့ကို သွားရောက်ပြန်လည် စစ်ဆေးသင့်သည်။ ဤအသေးစိတ်အချက်များအားလုံးကို မေးမြန်းသင့်သည်။ ခေါင်းဆောင်များနှင့် အမှုဆောင်များသည် အရေးကြီးသော အလုပ်အမှုထမ်းများ၏ အလုပ်ကို နားမလည်နိုင်ခြင်းက ဖြစ်နိုင်သည်၊ ထိုသို့သောအခြေအနေတွင် ၎င်းတို့သည် ထိုကဏ္ဍကို ဝင်ရောက်မစွက်ဖက်သင့်သော်လည်း၊ ၎င်းတို့အတွက် နေရာချထားမှုများကို ကောင်းစွာ စီစဉ်ပေးခြင်းသည် ခေါင်းဆောင်များနှင့် အမှုဆောင်များ၏ တာဝန်ဖြစ်သည်။ ထိုသို့ပြုလုပ်ရန် ပျက်ကွက်ခြင်းသည် ၎င်းတို့၏ တာဝန်ကို ပျက်ကွက်ခြင်းဖြစ်ပြီး ၎င်းတို့က လက်တွေ့ကျသော အလုပ်ကို မလုပ်ဆောင်သော အယောင်ဆောင် ခေါင်းဆောင်များဖြစ်ကြောင်း ပြသနေသည်။ အထူးသဖြင့် အခြားဒေသများမှ လာသော ညီအစ်ကိုမောင်နှမများအတွက်မူ ၎င်းတို့သည် အပိုထပ်ဆောင်း၍ သေချာအာရုံစိုက်ပေးမှုကို အထူးပင် လိုအပ်ပြီး ပေါ့ပေါ့ဆဆ ဆက်ဆံခြင်း မခံရသင့်ပေ။ ခေါင်းဆောင်များနှင့် အမှုဆောင်များသည် ၎င်းတို့တွင် ဖြေရှင်းရန်လိုအပ်သော အခက်အခဲများ တစ်ခုတလေ ရှိမရှိဟူသည်နှင့် ဤအချိန်အတောအတွင်း ၎င်းတို့၏ တာဝန်ကို ထမ်းဆောင်နေသည့် ပတ်ဝန်းကျင်တွင် ပြဿနာများ သို့မဟုတ် အထူးအခြေအနေများ တစ်ခုတလေ ရှိမရှိ၊ ဥပမာအားဖြင့် ဒေသန္တရအစိုးရ၊ ရပ်ကွက်ရုံး သို့မဟုတ် ရဲစခန်းနှင့်ပတ်သက်၍ မူမမှန်သော လှုပ်ရှားမှုတစ်ခုတလေ ရှိမရှိဟူသည်တို့ကို သိရှိရန် ၎င်းတို့ကို အခါအားလျော်စွာ သွားရောက်ကြည့်ရှုသင့်သည်။ ခေါင်းဆောင်များနှင့် အမှုဆောင်များသည် ကောင်းစွာသိရှိနေနိုင်ဖို့အလို့ငှာ ဤအရာများကို မေးမြန်းစုံစမ်းသင့်သည်။ ထို့နောက် ဧည့်ခံသည့်သူက ဤစည်းမျဉ်းများနှင့် လက်တွေ့လုပ်ဆောင်ခြင်း လမ်းကြောင်းများကို အပြည့်အဝ နားလည်ရန်အလို့ငှာ ခေါင်းဆောင်များနှင့် အမှုဆောင်များက တာဝန်ထမ်းဆောင်နေသူတို့အား ကောင်းစွာ ဧည့်ခံခြင်းနှင့် ကာကွယ်ခြင်းအတွက် စည်းမျဉ်းများနှင့် လက်တွေ့လုပ်ဆောင်ခြင်း လမ်းကြောင်းများကို ဧည့်ခံသည့်သူနှင့်အတူ မိတ်သဟာယဖွဲ့သင့်သည်။ ဤသည်မှာ ကိစ္စ၏အဆုံးသတ် မဟုတ်သေးပေ။ ခေါင်းဆောင်များနှင့် အမှုဆောင်များသည် ဧည့်ခံသည့်မိသားစု၏ အခြေအနေကို အခါအားလျော်စွာ သွားရောက်၍ မေးမြန်းစုံစမ်းရမည်ဖြစ်သည်။ ပြဿနာများ မပေါ်ပေါက်သည်ကို သေချာစေဖို့အတွက် ၎င်းတို့ တွေ့ရှိသည့် မည်သည့်ပြဿနာကိုမဆို ချက်ချင်း ဖြေရှင်းသင့်သည်။ သို့မှသာ အလုပ်ကို အမှန်တကယ် ကောင်းစွာ လုပ်ဆောင်ပြီးမြောက်မည်ဖြစ်သည်။ အကယ်၍ ဧည့်ခံသည့်သူသည် ငွေကြေးကန့်သတ်မှုများ သို့မဟုတ် ပေါ်ပေါက်လာသော အခြေအနေများကို တုံ့ပြန်ရန် သို့မဟုတ် ကိုင်တွယ်ရန် မစွမ်းဆောင်နိုင်စေသည့် ဉာဏ်ပညာမရှိခြင်းကဲ့သို့သော ဧည့်ခံခြင်းနှင့်ပတ်သက်သည့် အခက်အခဲများ ကြုံတွေ့ပါက ခေါင်းဆောင်များနှင့် အမှုဆောင်များက ဤပြဿနာများကို ဖြေရှင်းရာတွင် ကူညီပေးရမည်။ ငွေကြေးကန့်သတ်ချက်များကို ဖြေရှင်းရန် လွယ်ကူသည်၊ ဘုရားသခင်၏ အိမ်တော်က ဧည့်ခံခြင်းအတွက် ရန်ပုံငွေများကို ထောက်ပံ့ပေးနိုင်စဉ်တွင်၊ ဧည့်ခံသည့်မိသားစုက လူအင်အားကိုသာ ပံ့ပိုးပေးရန် လိုအပ်သည်။ အကယ်၍ ဧည့်ခံသည့်သူသည် ဉာဏ်ပညာမရှိပါက ဤသည်မှာ အရေးကြီးသော ပြဿနာတစ်ရပ် ဖြစ်သည်။ ခေါင်းဆောင်များနှင့် အမှုဆောင်များသည် ဤကဏ္ဍနှင့်ပတ်သက်၍ လိုအပ်သော ဉာဏ်ပညာနှင့် လက်တွေ့လုပ်ဆောင်ခြင်း စည်းမျဉ်းအနည်းငယ်ကို ရှင်းလင်းစွာ ရှင်းပြရမည်။ အကယ်၍ ဧည့်ခံသည့်သူသည် စံမမီသေးပါက ခေါင်းဆောင်များနှင့် အမှုဆောင်များသည် ဤအလုပ်ကို ကောင်းစွာ ဆောင်ရွက်ရာတွင် ဧည့်ခံသည့်သူနှင့် ပူးပေါင်းဆောင်ရွက်ဖို့အတွက် အနီးအနားရှိ ဉာဏ်ပညာရှိသော ညီအစ်ကို သို့မဟုတ် ညီအစ်မတစ်ဦးကို ရှာဖွေသင့်သည်။ အကယ်၍ ပြဿနာက ကြောက်တတ်ခြင်း သို့မဟုတ် အဖမ်းခံရမည်ကို ကြောက်ရွံ့ခြင်းကဲ့သို့သော ဧည့်ခံသူတို့ကိုယ်တိုင်နှင့်ပတ်သက်ပါက၊ ခေါင်းဆောင်များနှင့် အမှုဆောင်များသည် ထောက်ပံ့ကူညီမှုပေးရန် သမ္မာတရားကို မိတ်သဟာယဖွဲ့သင့်ပြီး ဘုရားသခင်၏ ရည်ရွယ်ချက်များအပြင် ဤတာဝန်ကို ထမ်းဆောင်ခြင်း၏ တန်ဖိုးနှင့် အရေးပါမှုတို့ကိုပါ မိတ်သဟာယဖွဲ့သင့်သည်။ အကယ်၍ ယင်းသည် ပကတိပတ်ဝန်းကျင်နှင့်ဆိုင်သော ပြဿနာဖြစ်ပါက ယင်းကို နှောင့်နှေးခြင်း သို့မဟုတ် လိုက်လျောလိုက်ခြင်းမျှပင် မပြုရသည့်အပြင် ဧကန်မုချ ပေါ့ပေါ့ဆဆ သဘောမထားရပေ။ ယင်းကို ချက်ချင်း ဖြေရှင်းသင့်သည်။ ဥပမာအားဖြင့် အကယ်၍ လူတို့သည် ဤနေရာကို သတိပြုမိပြီးသားဖြစ်ပါက၊ သံသယဖြစ်ဖွယ်ရာ လူစိမ်းများသည် ထိုဧရိယာတွင် မကြာခဏ ဝင်ထွက်သွားလာနေပြီး တစ်စုံတစ်ဦးက ထိုနေရာကို စောင့်ကြည့်နေသည့် ဖြစ်နိုင်ခြေရှိပါက ဤသည်မှာ ကွယ်ဝှက်ထားသော အန္တရာယ်တစ်ခုကို ဖြစ်ပေါ်စေသည်။ သို့ဖြစ်၍ ညီအစ်ကိုမောင်နှမများကို ချက်ချင်း နေရာပြောင်းရွှေ့ပေးလော့၊ တစ်စုံတစ်ရာ မှားယွင်းသွားသည်အထိ စောင့်ဆိုင်းခြင်းက အလွန် နောက်ကျသွားလိမ့်မည်။ အကယ်၍ အခြေအနေသည် ယာယီဖြစ်ပြီး သာမန်၊ ပုံမှန်လုပ်ရိုးလုပ်စဉ်တစ်ခုမျှသာ ဖြစ်ပါက ယင်းကို အနိုင်နိုင် ကိုင်တွယ်ဖြေရှင်းနိုင်သေးသည်။ ညီအစ်ကိုမောင်နှမများသည် ယင်းကို ရှောင်ရှားရန် တစ်ရက် သို့မဟုတ် နှစ်ရက် ယာယီထွက်ခွာသွားပြီး နောက်ပိုင်းတွင် ပြန်လာနိုင်သည်။ အကယ်၍ လူတို့သည် သတိပြုမိပြီးဖြစ်ပါက ထိုနေရာတွင် ဆက်လက်နေထိုင်ခြင်းသည် ရွေးချယ်စရာတစ်ခု မဟုတ်တော့သည့်အပြင်၊ မြဲမည့်နေရာပြောင်းရွှေ့ခြင်းက လိုအပ်လာသည်။ ဤသည်တို့မှာ ဤအလုပ်တွင် ခေါင်းဆောင်များနှင့် အမှုဆောင်များ ကိုင်တွယ်ဖြေရှင်းရန် လိုအပ်သည့် အသေးစိတ်ကျသော ပြဿနာအချို့ ဖြစ်ကြသည်။ ဤအလုပ်သည် လူအနည်းငယ်ကို အစားအသောက်နှင့် အမိုးအကာရှိသော နေရာတစ်ခုတွင် နေရာချထားပြီး ပြီးသွားပြီဟု သတ်မှတ်လိုက်ခြင်းမျိုး လုံးဝမဟုတ်ပေ။ အသေးစိတ်အချက်များစွာ ပါဝင်ပတ်သက်နေသည်။ အထူးသဖြင့် ပတ်ဝန်းကျင်သည် အလွန်ရန်လိုပြီး ဘာသာရေးညှဉ်းပန်းနှိပ်စက်မှု ပြင်းထန်သည့် တရုတ်ပြည်ကဲ့သို့သော နိုင်ငံတစ်နိုင်ငံတွင် ခေါင်းဆောင်များနှင့် အမှုဆောင်များသည် အရေးကြီးသော အလုပ်အမှုထမ်းများ၏ နေထိုင်ရာပတ်ဝန်းကျင်နှင့် ဘေးကင်းလုံခြုံရေးဆိုင်ရာ ပြဿနာများကို သာ၍ပင် အထူးဂရုပြုပြီး သေချာစွာ စောင့်ကြည့်ရမည်ဖြစ်သည်။ ၎င်းတို့ ပေါ့ဆ၍မရပေ။ ဤအရေးကြီးသော အလုပ်အမှုထမ်းများ၏ ဘေးကင်းလုံခြုံမှုကို အာမခံပြီး ၎င်းတို့က စိတ်ချလက်ချဖြင့် မိမိတို့၏ တာဝန်ကို ထမ်းဆောင်နိုင်ကြောင်း သေချာစေရန် သတ်သတ်မှတ်မှတ်ဖြစ်သော အလုပ်၏ ကဏ္ဍအားလုံးကို ကောင်းစွာ လုပ်ဆောင်ရမည်။ ဤနည်းအားဖြင့် အလုပ်ကို ကောင်းစွာ လုပ်ဆောင်ပြီးမြောက်ပေသည်။ ဤသည်မှာ ဧည့်ခံသည့်မိသားစုများနှင့်ပတ်သက်၍ ခေါင်းဆောင်များနှင့် အမှုဆောင်များ လုပ်ဆောင်ရမည့်အလုပ်ဖြစ်ပြီး ဤနေရာတွင် အတော်အတန်များသော အသေးစိတ်အချက်များ ပါဝင်ပတ်သက်နေသည်။

အချို့သော ခေါင်းဆောင်များနှင့် အမှုဆောင်များသည် အရေးကြီးသော အလုပ်အမှုထမ်းအချို့ကို သင့်တော်သော ဧည့်ခံအိမ်များတွင် နေရာချထားပေးပြီးနောက် ၎င်းတို့ကို လုံးဝလျစ်လျူရှုပြီး ဧည့်ခံသည့်မိသားစုများ၏ အခြေအနေနှင့်ပတ်သက်၍ တစ်သမတ်တည်း နောက်ဆက်တွဲ လုပ်ဆောင်ပေးခြင်း မပြုကြပေ။ ၎င်းတို့က “ကျွန်ုပ်သည် နေ့စဉ် အသင်းတော်အလုပ်နှင့် အလုပ်များနေသည်၊ ဤလူများကို သွားရောက်ကြည့်ရှုရန် အချိန် အဘယ်မှာ ရှိနိုင်မည်နည်း။ ထို့အပြင် အခြားအလုပ်များစွာလည်း ရှိသေးပြီး အတော်လေးလည်း အန္တရာယ်များသည်။ ကျွန်ုပ်တို့၏ အလုပ်ကို လုပ်ဆောင်ရသည်မှာ မလွယ်ကူပါ” ဟု ပြောဆိုကြသည်။ ၎င်းတို့သည် ပကတိ အကြောင်းပြချက်များကို အဆက်မပြတ် အလေးပေးပြောဆိုကြသော်လည်း မိမိတို့၏ ကိုယ်ပိုင် တာဝန်များကို ဖြည့်ဆည်းလိုခြင်း မရှိကြပေ။ သင်တို့ မည်သည့်အရာ စဉ်းစားကြသနည်း၊ ၎င်းတို့၏ ဤပြောဆိုချက်သည် ခိုင်လုံသလော။ (မခိုင်လုံပါ။) အဘယ်ကြောင့် မခိုင်လုံသနည်း။ (အမှန်တကယ်တွင် ဤအလုပ်ကို လုပ်ဆောင်ခြင်းသည် ခေါင်းဆောင်များနှင့် အမှုဆောင်များ၏ အချိန်နှင့် အားအင် များစွာမလိုအပ်ပါ။ ၎င်းတို့သည် အပြင်ထွက်နေစဉ်တွင် လမ်းကြုံ၍ သွားရောက်ကြည့်ရှုနိုင်ပါသည်။ အကယ်၍ ၎င်းတို့တွင် အချိန်မရှိပါက အနီးအနားရှိ ညီအစ်ကိုမောင်နှမများကို သွားရောက်ကြည့်ရှုရန်လည်း စီစဉ်ပေးနိုင်ပါသည်။) အကယ်၍ ခေါင်းဆောင်များနှင့် အမှုဆောင်များသည် ဤအလုပ်ကို ကောင်းစွာ လုပ်ဆောင်လိုပါက ၎င်းတို့၏ အဓိကအလုပ်က ၎င်းတို့ကို အနည်းငယ် အလုပ်များစေလျှင်ပင် ဤအလုပ်ကို အာရုံစိုက်ရန် အချိန်ယူကြလိမ့်မည်။ အကယ်၍ ၎င်းတို့ ကိုယ်တိုင်သွားရန် အချိန်မရှိပါက အခြားသူများကို သွားရန် စီစဉ်ပေးနိုင်သည်။ ၎င်းတို့သည် အခြားသူများကို စီစဉ်ပေးသည်ဖြစ်စေ၊ ကိုယ်တိုင်သွားသည်ဖြစ်စေ နောက်ဆုံးတွင် ဤအလုပ်သည် ခေါင်းဆောင်များနှင့် အမှုဆောင်များ၏ တာဝန်ယူမှု နယ်ပယ်အတွင်း ကျရောက်ပေသည်။ ဤအလုပ်ကို ကောင်းစွာ လုပ်ဆောင်ခြင်းသည် ခေါင်းဆောင်များနှင့် အမှုဆောင်များအတွက် အရေးကြီးသော တာဝန်တစ်ရပ်ဖြစ်ပြီး ယင်းကို လျစ်လျူရှု၍မရပေ။ အကယ်၍ ခေါင်းဆောင်များနှင့် အမှုဆောင်များသည် အလွန်အလုပ်များပြီး မိမိတို့ကိုယ်တိုင် အချိန်မရှိသည့်အပြင် အခြားသူများကိုလည်း သွားရန် မစီစဉ်ပါက ဤကိစ္စကို မည်သူမျှ ဂရုစိုက်လိမ့်မည်မဟုတ်ပေ။ အကယ်၍ တစ်စုံတစ်ခု မှားယွင်းသွားပါက ဤသည်မှာ ခေါင်းဆောင်များနှင့် အမှုဆောင်များဘက်မှ တာဝန်ကို လစ်ဟင်းခြင်း ဖြစ်ပေမည်။ အရေးကြီးသော အလုပ်အမှုထမ်းများအား ပြင်ပလောက၏ နှောင့်ယှက်မှုကို မခံရစေရန် ကာကွယ်တားဆီးဖို့ ခေါင်းဆောင်များနှင့် အမှုဆောင်များသည် ၎င်းတို့၏ တာဝန်များကို အေးချမ်းမှုဖြင့် ထမ်းဆောင်နိုင်ပြီး လက်ရှိအလုပ်ကို စနစ်ကျသည့်ပုံစံဖြင့် လုပ်ဆောင်နိုင်ကြောင်း ဖြစ်နိုင်သမျှ အကြီးမားဆုံးသော အတိုင်းအတာအထိ အာမခံလျက် ကိစ္စရပ်များ၏ ကဏ္ဍအားလုံးကို ထည့်သွင်းစဉ်းစားရမည်။ အကယ်၍ အရေးကြီးသော အလုပ်အမှုထမ်းများကို ကောင်းစွာ ကာကွယ်ထားပါက ယင်းမှာ အရေးကြီးသော အလုပ်ကိုယ်၌ကို ကာကွယ်ခြင်းနှင့် ညီမျှသည်။ အရေးကြီးသော အလုပ်အမှုများသည် ပုံမှန်အတိုင်း အလုပ်လုပ်နိုင်သည့်အခါ အရေးကြီးသော အလုပ်သည်လည်း စနစ်ကျသောပုံစံဖြင့် ရှေ့ဆက်နိုင်သည်။ သို့ဖြစ်၍ အမှန်တွင်၊ အရေးကြီးသော အလုပ်အမှုထမ်းများကို ခေါင်းဆောင်နှင့် အမှုဆောင်များက ကာကွယ်ခြင်း၏ ရည်ရွယ်ချက်မှာ အရေးကြီးသော အလုပ်ကဏ္ဍတစ်ခုစီကို ကာကွယ်စောင့်ရှောက်ရန် ဖြစ်သည်။ အကယ်၍ အချို့သော ခေါင်းဆောင်များနှင့် အမှုဆောင်များက “သင်တို့သည် အရေးကြီးသော တာဝန်တစ်ခုကို ထမ်းဆောင်နေပြီး သင်တို့ကို ကာကွယ်ပေးရန် ကျွန်ုပ်ကို တောင်းဆိုနေသည်၊ သို့သော် ကျွန်ုပ်က ခေါင်းဆောင်တစ်ယောက်ဖြစ်ပြီး ကျွန်ုပ်ကိုယ်တိုင်လည်း ဘေးကင်းလုံခြုံခြင်းမရှိပါ။ ကျွန်ုပ်၏ ကိုယ်ပိုင်ဘေးကင်းလုံခြုံမှုကိုပင် အာမမခံနိုင်ပါ၊ သို့ဖြစ်လျှင် သင်တို့ကို ကျွန်ုပ် မည်သို့ ကာကွယ်နိုင်မည်နည်း”ဟု ပြောဆိုပါက ဤစကားသည် မှန်ကန်သလော။ (မမှန်ကန်ပါ။) ထိုသို့သော ခေါင်းဆောင်များနှင့် အမှုဆောင်များတွင် မည်သည့် နားလည်သဘောပေါက်နိုင်စွမ်းမျိုး ရှိသနည်း။ (၎င်းတို့၏ သဘောပေါက်နားလည်နိုင်စွမ်းက ညံ့ဖျင်းပါသည်၊ ထိုသို့သောလူများသည် တစ်ကိုယ်ကောင်းဆန်ပြီး လွဲချော်တတ်ကြပါသည်။) ၎င်းတို့သည် လွဲချော်မှုများဖြစ်တတ်သည့် လူပုဂ္ဂိုလ်များ ဖြစ်ကြသည်။ လွဲချော်မှုများဖြစ်တတ်သော လူပုဂ္ဂိုလ်များသည် ဆင်ခြင်တုံတရား ကင်းမဲ့ကြသလော။ (ကင်းမဲ့ပါသည်။) အကယ်၍ ဤညီအစ်ကိုမောင်နှမများသည် ဘုရားသခင်၏ အိမ်တော်၌ မိမိတို့၏ တာဝန်များကို ထမ်းဆောင်နေခြင်းမဟုတ်ဘဲ ယင်းအစား လောက၌ အလုပ်များလုပ်ကိုင်ပြီး မိမိတို့၏ ဘဝများကို အသက်ရှင်နေထိုင်နေပါက ၎င်းတို့ကို ကာကွယ်ပေးရန် လိုအပ်နေဦးမည်လော။ အတိအကျအားဖြင့် ၎င်းတို့သည် အသင်းတော်အလုပ်နှင့် အရေးကြီးသော တာဝန်များကို ဘုရားသခင်၏ အိမ်တော်၌ ထမ်းဆောင်နေသောကြောင့်လည်းကောင်း၊ ၎င်းတို့ အဖမ်းခံရပါက အသင်းတော်၏အလုပ်ကို ပြင်းထန်စွာ ထိခိုက်လျက် ထောင်ဒဏ်ချမှတ်ခံရနိုင်ခြင်း သို့မဟုတ် ထိခိုက်ဒဏ်ရာရသည်အထိ သို့မဟုတ် မသန်စွမ်းဖြစ်သည်အထိ ရိုက်နှက်ခံရနိုင်ခြင်းကြောင့်လည်းကောင်း အရေးကြီးသော အလုပ်အမှုထမ်းများကို ကောင်းစွာ ကာကွယ်ပေးရမည်ဖြစ်သည်။ ဤနည်းအားဖြင့်သာ အသင်းတော်၏အလုပ်သည် စနစ်ကျသော ပုံစံဖြင့် ရှေ့ဆက်နိုင်ပေသည်။ အကယ်၍ ၎င်းတို့သည် ဘာသာရေး ယုံကြည်မှု လွတ်လပ်ခွင့်ရှိပြီး ဘုရားသခင်ကို ယုံကြည်သူများက ညှဉ်းပန်းနှိပ်စက်ခြင်းမခံရသော ဒီမိုကရေစီ နိုင်ငံအချို့တွင် ရှိနေပါက ဤအလုပ်သည် ခေါင်းဆောင်များနှင့် အမှုဆောင်များအတွက် ရိုးရှင်းသွားသည်။ ၎င်းတို့သည် အခြေခံအားဖြင့် သင့်တော်သော အိမ်တစ်လုံးကို ရှာဖွေရန်၊ ဒေသန္တရဥပဒေများနှင့် စည်းမျဉ်းစည်းကမ်းများအတိုင်း တာဝန်ထမ်းဆောင်နေသူတို့အတွက် နေရာချထားမှုများကို ကောင်းစွာ စီစဉ်ပေးရန်သာ လိုအပ်သည်။ အလွန်ဆုံးအားဖြင့် ၎င်းတို့သည် လတ်တလောတွင် ထိုသူတို့၏ နေ့စဉ်အသက်တာနှင့်ပတ်သက်၍ အခြေအနေများ မည်သို့ရှိသည်ဟူသည်နှင့် နေထိုင်ရာပတ်ဝန်းကျင်သည် အစိုးရစည်းမျဉ်းများ တစ်ခုတလေကို ချိုးဖောက်ခြင်း ရှိမရှိဟူသည်ကို မေးမြန်းရန်သာ လိုအပ်သည်။ အကယ်၍ ချိုးဖောက်မှုတစ်ခု ရှိပါက ပြဿနာက အဘယ်အရာဖြစ်သည်ဟူသည့်အပြင်၊ ယင်းကို မည်သို့ ပြင်ဆင်ပြီး ဖြေရှင်းသင့်သည်ဟူသည်ကိုလည်း သိရှိရန် လိုအပ်သည်။ အကယ်၍ ချိုးဖောက်မှုများ တစ်ခုတလေ မရှိသော်လည်း အစိုးရက ဒုက္ခဖြစ်စေပါက သို့မဟုတ် ဆိုးယုတ်သောလူများ သို့မဟုတ် အမည်မသိ ပုဂ္ဂိုလ်များက နှောင့်ယှက်နေပါက ဤကိစ္စရပ်များကို ကောင်းစွာ ကိုင်တွယ်ရန် ရှေ့နေတစ်ဦးနှင့် တိုင်ပင်ဆွေးနွေးဖို့ လိုအပ်သည်။ အချို့သော လွတ်လပ်သည့် ဒီမိုကရေစီ နိုင်ငံများတွင် အလွန်ဆုံးအားဖြင့် ဤအလုပ်မျိုးသာ လိုအပ်သည်။ သို့သော် ဘာသာရေး ယုံကြည်မှု လွတ်လပ်ခွင့်မရှိသော အာဏာရှင် နိုင်ငံများတွင်မူ ဧည့်ခံသည့်မိသားစုများ၏ ပတ်ဝန်းကျင်နှင့် အခြေအနေများအတွက် သတ်မှတ်ချက်များက ပို၍ တင်းကျပ်ရမည်ဖြစ်ပြီး ဘေးကင်းလုံခြုံရေးနှင့်ပတ်သက်၍ ပိုမိုများပြားသော အလုပ်နှင့် ပိုမိုအသေးစိတ်ကျသော အလုပ်ကို လုပ်ဆောင်ရန် လိုအပ်သည်။ ထိုသို့သောအလုပ်တွင် ပါဝင်သော အခက်အခဲသည်လည်း ပို၍ ကြီးမားသည်မှာ အမှန်ပင်ဖြစ်သည်။ အရေးကြီးသော အလုပ်အမှုထမ်းများကို ပြင်ပလောကနှင့်ဆိုင်သည့် နှောင့်ယှက်မှုမှ ကာကွယ်သည့်အလုပ်အတွက်မူ အကယ်၍ ပတ်ဝန်းကျင်၏ သွင်ပြင်လက္ခဏာတိုင်းကို စေ့စေ့စပ်စပ် ထည့်သွင်းစဉ်းစားပါက ပတ်ဝန်းကျင်မှ ဖြစ်ပေါ်လာသော နှောင့်ယှက်မှုများသည် အတော်အတန် လျော့နည်းသွားလိမ့်မည်။ အကယ်၍ ပြင်ပပတ်ဝန်းကျင်နှင့် အတွင်းပတ်ဝန်းကျင် နှစ်ခုလုံးကို အပြည့်အဝ ထည့်သွင်းစဉ်းစားပါက လက်တွေ့ကျပြီး ဖြစ်နိုင်ခြေရှိသော လမ်းကြောင်းတစ်ခုကို ရှာဖွေတွေ့ရှိနိုင်သည်။ ဤနည်းအားဖြင့် ပတ်ဝန်းကျင်ကို အတိုင်းအတာတစ်ခုအထိ တိုးတက်ကောင်းမွန်စေနိုင်ပြီး နှောင့်ယှက်မှုများကို လျှော့ချနိုင်သည်။ ဤလုပ်နည်းကိုင်နည်းက အတော်အတန် သင့်လျော်ပေသည်။

အရေးပါသော အလုပ်အမှုထမ်းများ၏ လုံခြုံရေးကို ထိန်းသိမ်းခြင်း

၁။ ယုံကြည်ခြင်းကို ညှဉ်းပန်းနှိပ်စက်သည့် နိုင်ငံများတွင် ဘုရားသခင် ရွေးချယ်ထားသောလူများ၏ လုံခြုံရေးကို သေချာစေရမည့် နည်းလမ်း

ခေါင်းဆောင်များနှင့် အမှုဆောင်များ၏ ဆယ့်ငါးခုမြောက် တာဝန်မှာ ဦးစွာပထမအနေဖြင့် အရေးပါသော အလုပ်အမှုထမ်းများကို ပြင်ပလောက၏ နှောင့်ယှက်မှုမှ ကွယ်ကာပေးရန် ဖြစ်သည်။ ထို့အပြင် ခေါင်းဆောင်များနှင့် အမှုဆောင်များသည် ဤလူတို့ကို လုံခြုံအောင်လည်း ထားရှိရမည်။ ၎င်းတို့ကို လုံခြုံအောင် ထားရှိခြင်းအတွက် သတ်မှတ်ချက်များက သာ၍ပင် တင်းကျပ်သည်။ ဘေးကင်းလုံခြုံရေးတွင် မည်သည့်ကဏ္ဍများ ပါဝင်သည်ကို ဦးစွာ ကြည့်ကြပါစို့၊ လုံခြုံရေးနှင့် သက်ဆိုင်သော မည်သည့်ပြဿနာများကို သင်တို့ စဉ်းစားမိနိုင်သနည်း။ အရေးကြီးသော တာဝန်များကို ထမ်းဆောင်နေသူတို့၏ လုံခြုံရေးကို အာမခံရန်အတွက် ၎င်းတို့သည် ပြင်ပလောက၏ နှောင့်ယှက်မှုကို မခံရကြောင်းအား ဦးစွာ သေချာစေဖို့ အရေးကြီးသည်။ ဤသည်မှာ အနည်းဆုံး စွမ်းဆောင်ရရှိရမည့်အရာဖြစ်ပြီး ဤအခြေခံအုတ်မြစ်ပေါ်၌သာ ၎င်းတို့၏ လုံခြုံရေးကို နောက်ဆုံးတွင် သေချာစေနိုင်မည်ဖြစ်သည်။ ဤနေရာတွင် ငါတို့ ပြောနေသည့် ဘေးကင်းလုံခြုံရေးဆိုသည်မှာ မိမိတို့၏ တာဝန်များကို ထမ်းဆောင်နေသူတို့က နှောင့်ယှက်ခြင်းမခံရ သို့မဟုတ် အဖမ်းမခံရသသည့်အပြင် မိမိတို့၏ တာဝန်များကို ပုံမှန်အတိုင်း ထမ်းဆောင်နိုင်ခြင်းကို အာမခံနိုင်ခြင်းအား ဆိုလိုခြင်းသာ ဖြစ်သည်။ ထိုမျှလောက် ရိုးရှင်းပေသည်။ ခေါင်းဆောင်များနှင့် အမှုဆောင်များသည် မိမိတို့၏ တာဝန်များကို ထမ်းဆောင်နေသူတို့က နှောင့်ယှက်မှုနှင့် အဖမ်းအဆီးတို့မှ ကွယ်ကာခြင်းခံရဖို့အတွက် အာမမခံနိုင်ပါက ၎င်းတို့၏ လုံခြုံရေးကို သေချာစေနိုင်မည့် နည်းလမ်းမရှိပေ။ ထိုအကြောင်းကို စဉ်းစားကြည့်လော့၊ အရေးပါသော အလုပ် အမှုထမ်းများ၏ လုံခြုံရေးကို သေချာစေရန်အလို့ငှာ ခေါင်းဆောင်များနှင့် အမှုဆောင်များသည် မည်သည့်အရာများကို အာရုံစိုက်သင့်သနည်း။ ပထမဦးစွာ ၎င်းတို့သည် အရေးပါသော အလုပ်အမှုထမ်းများကို သင့်တော်သော နေရာတစ်ခုတွင် နေရာချထားပေးဖို့ စီစဉ်ရမည်။ သင့်တော်သော နေရာဆိုသည်မှာ အဘယ်အရာကို ဆိုလိုသနည်း။ ယင်းသည် အနည်းဆုံး သတ်မှတ်ချက်နှစ်ခုကို ပြည့်မီရမည်။ ပထမအချက်မှာ ဤနေရာသည် ပတ်ဝန်းကျင်မှ မည်သည့်နှောင့်ယှက်မှုဖြင့်မဆို ကင်းလွတ်ရမည်။ ဒုတိယအချက်မှာ ယင်းသည် အာရုံကို မဆွဲဆောင်ရပေ။ ဤမိသားစုက ဘုရားသခင်ကို ယုံကြည်ပြီး အခြားသူများအား ဧည့်ခံသည်ကို ဒေသခံ ညီအစ်ကိုမောင်နှမ အနည်းငယ်သာ သိရှိကာ အခြားမည်သူမျှ မသိရှိပေ။ ထိုသို့သော နေရာတစ်ခုသာလျှင် အရေးကြီးသော တာဝန်များကို ထမ်းဆောင်နေသူတို့အား ဧည့်ခံရန် သင့်တော်သည်။ ဤအရေးပါသော အလုပ်အမှုထမ်းများ ပြောင်းရွှေ့လာပြီးနောက် လူတစ်ဦးစီ၏ အမည်နှင့် မွေးရပ်မြေကဲ့သို့သော ကိုယ်ရေးကိုယ်တာ အချက်အလက်များအပြင် ၎င်းတို့ ပါဝင်ဆောင်ရွက်သည့် အသင်းတော်အလုပ်အမျိုးအစားနှင့် ယခင်က အဖမ်းခံခဲ့ရဖူးခြင်း ရှိမရှိ သို့မဟုတ် အစိုးရက အလိုရှိနေခြင်း ရှိမရှိဟူသကဲ့သို့သော တိကျသည့် အခြေအနေများကို အခြားသူများထံ သာမန်ကာလျှံကာ ထုတ်ဖော်မပြောသင့်ပေ။ သိသောလူ နည်းလေ ကောင်းလေ ဖြစ်သည်။ အဘယ်ကြောင့်ဆိုသော် လူတို့၏ ဝိညာဉ်ရင့်ကျက်မှုသည် အလွန်သေးငယ်ပြီး ၎င်းတို့ အဖမ်းခံရကာ ထောင်ချခံရပါက ခိုင်မာစွာ ရပ်တည်နိုင်မည်မှာ မသေချာသောကြောင့် မိမိတို့ကိုယ်ကို နောင်တွင် ဒုက္ခမရောက်စေရန် ရှောင်ရှားဖို့ ညီအစ်ကိုမောင်နှမများ၏ ကိုယ်ရေးကိုယ်တာ အချက်အလက်များကို သာမန်ကာလျှံကာ စုံစမ်းမေးမြန်းခြင်းမှ ရှောင်ကြဉ်လျက် မိမိကိုယ်ကို သိသောအသိ ရှိသင့်သည်။ ဤကိစ္စနှင့်စပ်လျဉ်း၍ စည်းမျဉ်းများနှင့် ဉာဏ်ပညာကို လူတိုင်း နားလည်စေရန်အလို့ငှာ မကြာခဏ မိတ်သဟာယဖွဲ့သင့်သည်။ ဤသည်မှာ ဘုရားအိမ်တော်၏ အလုပ်အတွက် အကျိုးရှိရုံသာမက လူတစ်ဦးချင်းစီအတွက်လည်း အကျိုးရှိသည်။ ထို့ကြောင့် ခေါင်းဆောင်များနှင့် အမှုဆောင်များသည် ဧည့်ခံမိသားစုများမှ ညီအစ်ကိုမောင်နှမများအား ၎င်းတို့၏ နှုတ်ကို စောင့်စည်းရန်နှင့် အရေးကြီးသော တာဝန်များကို ထမ်းဆောင်နေသူတို့၏ ကိုယ်ရေးကိုယ်တာ အချက်အလက်များအား အခြားညီအစ်ကိုမောင်နှမများ သို့မဟုတ် ၎င်းတို့၏ မယုံကြည်သူ မိသားစုဝင်များထံ မဖွင့်ဟမိစေရန် ညွှန်ကြားသင့်သည်။ ဤအလုပ်ကို လုပ်ဆောင်ရန် လိုအပ်သလော။ (လိုအပ်ပါသည်။) ဧည့်ခံမိသားစုများမှ အချို့ညီအစ်ကိုမောင်နှမများသည် ၎င်းတို့၏ နှုတ်ကို မစောင့်စည်းနိုင်ကြပေ။ ဥပမာအားဖြင့် တစ်စုံတစ်ဦးသည် ခေါင်းဆောင်များနှင့် အမှုဆောင်အနည်းငယ်ကို ဧည့်ခံခဲ့ပြီး ဤလူတို့၏ ကိုယ်ရေးကိုယ်တာ အခြေအနေများ၊ မိသားစုနောက်ခံများနှင့် ၎င်းတို့ ထမ်းဆောင်နေသည့် တာဝန်များကို ရင်းနှီးကျွမ်းဝင်လာခဲ့သည်။ ထို့နောက် ၎င်းတို့က မိမိတို့၏ သားသမီးများအား “ကြည့်ပါ၊ သူသည် သင်နှင့် ရွယ်တူပင်ဖြစ်သည်။ သူက ဘုရားသခင်ကို ဆယ်နှစ်ကြာ ယုံကြည်ခဲ့ပြီး သူ့တာဝန်ကို ထမ်းဆောင်ဖို့ သူ့အလုပ်ကိုပင် ထွက်ခဲ့သည်။ သူက အကြင်မည်သောမြို့က အစိုးရဌာနတစ်ခုမှာ အလုပ်လုပ်ခဲ့ဖူးသည်၊ တစ်နှစ်ဝင်ငွေ ယွမ်သောင်းပေါင်းများစွာ ရှိသည်”ဟု ပြောဆိုခဲ့သည်။ သင်တို့ မြင်သည့်အတိုင်း ၎င်းတို့သည် အကြောင်းမဲ့သက်သက် စကားစမြည်ပြောနေသည့်အပြင်၊ ဤအရေးကြီးသော တာဝန်များကို ထမ်းဆောင်နေသူတို့၏ အခြေအနေကို ၎င်းတို့၏ မယုံကြည်သူ မိသားစုဝင်များထံ ဖွင့်ဟပြောဆိုခဲ့သည်။ ယခင်က အဖမ်းခံရပြီး ထောင်ကျခဲ့ဖူးသော ညီအစ်ကိုမောင်နှမများကို ဧည့်ခံသည့်အခါ မိမိတို့၏ မိသားစုဝင်များအား “ကြည့်ပါ၊ သူတို့က ထောင်ထဲမှာ နှစ်ချီနေခဲ့ရပြီး ယုဒ လုံးဝ မဖြစ်ခဲ့ပါ။ လွတ်လာပြီးသည့်နောက်တွင်လည်း သူ့တာဝန်ကို သူဆက်ထမ်းဆောင်သည်။ ယခု အစိုးရက သူတို့ကို ထပ်ဖမ်းချင်နေသဖြင့်၊ သူတို့မိသားစုများနှင့် ပြန်ဆုံစည်းဖို့ အိမ်မပြန်နိုင်ကြပါ၊ သို့သော် သူတို့ အပျက်သဘောမဆောင်ကြပါ။ သူတို့၏ ယုံကြည်ခြင်း မည်မျှကြီးမားသည်ကို ကြည့်ပါ။ အဘယ်သို့ဖြစ်ပြီး သင်တို့က ကောင်းကောင်းမွန်မွန် မယုံကြည်နိုင်ရသနည်း”ဟု ပြောဆိုသောသူအချို့ပင် ရှိသေးသည်။ ဤနည်းအားဖြင့် ၎င်းတို့သည် မိမိတို့၏ သားသမီးများကို ဆုံးမသည့်နည်းလမ်းမှတစ်ဆင့် ညီအစ်ကိုမောင်နှမများအကြောင်း အရေးကြီးသော အချက်အလက်များကို သာမန်ကာလျှံကာ ပေါက်ကြားစေခဲ့သည်။ ဤအရာက နောင်တွင် ဒုက္ခပြဿနာများ ဖြစ်စေနိုင်မည်လော။ (ဖြစ်စေနိုင်ပါမည်။) ဤသည်မှာ ပြဿနာတစ်ခုလော။ (ဟုတ်ပါသည်။) ဤအရာကြောင့် မည်သည့်အရာမျှ မဖြစ်ပွားပါက ကိစ္စမရှိပေ။ သို့သော် အဆင်းနီသော နဂါးကြီးက ဖမ်းဆီးမှုများ လုပ်ဆောင်သည်နှင့်တစ်ပြိုင်နက် ၎င်းတို့၏ မယုံကြည်သူ မိသားစုဝင်များသည် ထွက်လာပြီး ညီအစ်ကိုမောင်နှမများကို တိုင်ကြားကြသည့် ပထမဆုံးသောသူများ ဖြစ်သည်- “အရာရှိ၊ မည်သူမည်ဝါသည် ခေါင်းဆောင်ဖြစ်သည်၊ သူ့ကိုသာ ဖမ်းလိုက်ပါ” ဟူ၍ ဖြစ်သည်။ သစ္စာဖောက်ခံရသူသည် ထို့နောက်တွင် အဆင်းနီသော နဂါးကြီး၏ ဖမ်းဆီးခြင်းကို ခံရပြီး သေလုမတတ် ရိုက်နှက်ခြင်းခံရကာ မိမိတို့၏ တာဝန်ကို ဆက်လက်ထမ်းဆောင်နိုင်မည်လော သို့မဟုတ် ပုံမှန်အသက်တာကို ရှင်သန်နိုင်မည်လောဟူသည်မှာ မေးခွန်းထုတ်စရာဖြစ်စေခဲ့သည်။ ဤသည်မှာ သစ္စာဖောက်ခြင်း၏ အကျိုးဆက်ဖြစ်သည်။ ဤသည်မှာ ဧည့်ခံသူ၏ သာမန်ကာလျှံကာဖြစ်သော စကားကြောင့် ဖြစ်ပွားရခြင်း မဟုတ်လော။ (ဟုတ်ပါသည်။) အရေးပါသော အလုပ်အမှုထမ်းများသည် ထိုသို့သော လုံခြုံရေး အန္တရာယ်များကို ကြုံတွေ့ရပါက ယင်းသည် ခေါင်းဆောင်များနှင့် အမှုဆောင်များက ၎င်းတို့၏ အလုပ်များကို စေ့စေ့စပ်စပ် မလုပ်ဆောင်ခဲ့ကြောင်းကို ဆိုလိုသည် မဟုတ်လော။ (ဟုတ်ပါသည်။) ဧည့်ခံသူက “ကျွန်ုပ်တို့၏ မိသားစုဝင်များသည် လူကောင်းများချည်းသာ ဖြစ်သည်၊ ၎င်းတို့က သင်တို့ကို သစ္စာဖောက်မည်မဟုတ်ပါ။ ၎င်းတို့သည် ဘုရားသခင်ကို ယုံကြည်မှုအား ထောက်ခံကြသည်၊ သင်တို့လာသည့်အခါ ဟင်းသီးဟင်းရွက်နှင့် အသားများကိုပင် ဝယ်ပေးကြသည်”ဟု တွေးသည်။ ၎င်းတို့သည် မိမိတို့၏ မယုံကြည်သူ မိသားစုဝင်များကို ညီအစ်ကိုမောင်နှမများဖြစ်သည့်အလား ဆက်ဆံကြပြီး မိမိတို့၏ မိသားစုသည် မည်သည့်အရာအား လုပ်ဆောင်နိုင်စွမ်းရှိသည်ကိုဖြစ်စေ၊ ၎င်းတို့က ညီအစ်ကိုမောင်နှမများကို သစ္စာဖောက်လိုက်ပါက အကျိုးဆက်များ မည်မျှဆိုးရွားနိုင်သည်ကိုဖြစ်စေ ထိုးထွင်းမမြင်နိုင်ကြပေ။ ၎င်းတို့သည် ညီအစ်ကိုမောင်နှမများ၏ အခြေအနေများကိုလည်း အလွန် စပ်စုတတ်ကြပြီး “သင်သည် ဤတာဝန်ကို ထမ်းဆောင်နေသည်မှာ ဘယ်နှစ်နှစ်ရှိပြီနည်း။ သင်သည် အန္တရာယ်ရှိသော တာဝန်တစ်ခုခုကို ထမ်းဆောင်ဖူးသလား။ သင်သည် ဘုရားသခင်ကို ယုံကြည်သူတစ်ဦးအဖြစ် ဒေသတွင်း၌ လူသိများသလား။ သင် အဖမ်းခံရဖူးသလား” ဟု မေးမြန်းကြသည်။ အထူးသဖြင့် ဘုရားသခင်ကို ယုံကြည်ခြင်းကြောင့် အစိုးရက အလိုရှိနေသော သို့မဟုတ် ရဲမှတ်တမ်းရှိသော၊ အခြားဒေသ သို့မဟုတ် နိုင်ငံတွင် ဧဝံဂေလိတရားကို ဟောကြားနေသောသူတို့နှင့် ပတ်သက်လာသည့်အခါ၊ ဧည့်ခံသူသည် ၎င်းတို့၏ အချက်အလက်များကို အစဉ်အမြဲ စုံစမ်းမေးမြန်းပြီး “သင်က အစိုးရက အလိုရှိနေသောသူလား။ ယင်းမှာ ဒေသဆိုင်ရာ ဝရမ်းလော၊ ပြည်နယ်ဆိုင်ရာ ဝရမ်းလော၊ သို့မဟုတ် နိုင်ငံလုံးဆိုင်ရာ ဝရမ်းလော”၊ “သင့်တွင် မှတ်တမ်းရှိသည်။ သင် ဘယ်နှစ်ကြိမ် အဖမ်းခံခဲ့ရပြီးဖြစ်သနည်း။ သင့်ကို ထောင်ဒဏ် ဘယ်နှစ်နှစ် ချမှတ်ခဲ့သနည်း”ဟူ၍ မေးမြန်းကြသည်။ ၎င်းတို့သည် ဤကိစ္စရပ်များအကြောင်းကို အလွန်အမင်း အသေးစိတ်ကျကျ မေးမြန်းကြသည်။ ၎င်းတို့၏ အိမ်တွင် တည်းခိုနေသော ညီအစ်ကိုမောင်နှမများသည် ၎င်းတို့က ဧည့်ခံရာတွင် အတော်လေး စိတ်အားထက်သန်ပြီး လူဆိုးများမဟုတ်ကြောင်းကို မြင်တွေ့ကြသည်။ ဤအချက်အလက်ကို ၎င်းတို့ မမျှဝေပါက မယဉ်ကျေးရာကျမည်ဟု ခံစားရပြီး ယင်းက ၎င်းတို့ကို ခက်ခဲသော အခြေအနေတစ်ခုတွင် ရှိစေသည်။ အချို့လူများသည် စကားအနည်းငယ် ပြောဆိုရန် လှုံ့ဆော်ခြင်းခံရသည်ဟု ခံစားရပြီး ပြောဆိုပြီးနောက်တွင် ယင်းက တစ်ခါတစ်ရံ ဆိုးရွားသော အကျိုးဆက်များဆီသို့ မလွဲမသွေ ဦးတည်သွားစေသည်။ သို့ဖြစ်၍ ခေါင်းဆောင်များနှင့် အမှုဆောင်များသည် ဧည့်ခံသူကို တိုက်ရိုက် ညွှန်ကြားသင့်သည်- “သင်သည် ညီအစ်ကိုမောင်နှမများကို ဧည့်ခံသည့်အခါ လိုက်နာရမည့် စည်းမျဉ်းအနည်းငယ် ရှိသည်။ မဆင်မခြင် စုံစမ်းမေးမြန်းခြင်း သို့မဟုတ် မေးခွန်းများ မေးခြင်း မပြုနှင့်၊ ၎င်းတို့အကြောင်း အလွန်သိရှိလွန်းခြင်းသည် သင့်အတွက် အကျိုးရှိမည်မဟုတ်ပေ။ တစ်စုံတစ်ခု ဖြစ်ပွားပြီး သင်သည် ညှဉ်းပန်းနှိပ်စက်ခြင်း၏ ပြင်းပြသောဝေဒနာကို မခံနိုင်ပါက အဆုံးတွင် ယုဒဖြစ်သွားနိုင်သည်။ ထိုသို့ဖြစ်ပါက သင် သိရှိကာ သဘောပေါက်ထားသော အချက်အလက်များသည် အခြေခံအားဖြင့် သင် ယုဒတစ်ဦး ဖြစ်လာရန်အတွက် လမ်းခင်းပေးလိုက်ခြင်းပင် ဖြစ်သည်။ ထိုသို့ဖြစ်သွားပါက ယင်းသည် သင့်အား တစ်သက်တာ နောင်တရစေမည်ဖြစ်ပြီး နောက်ဆုံးတွင် အပြစ်ဒဏ်ပေးခြင်းကို ရင်ဆိုင်ရလိမ့်မည်။ သင်သည် ဤအသေးစိတ်အချက်အလက်များကို မသိရှိပါက ယုဒတစ်ဦး ဖြစ်လာမည်မဟုတ်ပေ။ သို့ဖြစ်၍ သင်သည် ဤကိစ္စရပ်များအကြောင်းကို လုံးဝ စုံးစမ်းမေးမြန်းခြင်း မပြုရ၊ သို့မဟုတ် သိရှိရန် မကြိုးစားရပေ။ မသိရှိခြင်းသည် သင့်ကို ကာကွယ်ပေးပြီး သင်၏ ဧည့်ခံခြင်း သို့မဟုတ် ဘုရားသခင်ကို သင်၏ ယုံကြည်ခြင်း၌ သမ္မာတရားအား သင်၏ ရရှိခြင်းကို မထိခိုက်စေပေ။ သင် မသိရှိလျှင်၊ အကောင်းဆုံးဖြစ်သည်။ ဤညီအစ်ကိုမောင်နှမများသည် ၎င်းတို့၏ တာဝန်ကို ထမ်းဆောင်ရန် ဤနေရာသို့ ရောက်ရှိနေကြခြင်းဖြစ်ကြောင်းနှင့် ၎င်းတို့သည် လူဆိုးများ သို့မဟုတ် ဆိုးယုတ်သောလူများ မဟုတ်ကြောင်းကို သင် ရှင်းလင်းစွာ သိရှိသည်။ ထို့ကြောင့် နောက်ထပ် မည်သို့မျှ စုံစမ်းမေးမြန်းရန် မလိုအပ်ပေ။ ၎င်းတို့ကို ဧည့်ခံရန် သင်၏ တာဝန်ကို ဖြည့်ဆည်းခြင်းသည် အရေးအကြီးဆုံးဖြစ်ပြီး ၎င်းတို့၏ လုံခြုံရေးကို အာမခံပေးခြင်းသည် လုံလောက်ပြီ ဖြစ်သည်” ဟူ၍ ဖြစ်သည်။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်ရမည့် အလုပ်တစ်ရပ် ဖြစ်သည်။ ထို့အပြင် မိမိတို့၏ ယုံကြည်ခြင်း၌ အခြေခံအုတ်မြစ် ကင်းမဲ့ပြီး နာမည်ခံ ယုံကြည်သူများသာဖြစ်သော ဒေသခံယုံကြည်သူများ၊ နှုတ်မစောင့်စည်းသည့်အပြင်၊ စုံစမ်းမေးမြန်းမှုများ ပြုလုပ်လေ့ရှိသောသူများ၊ အစိုးရဝန်ထမ်းများနှင့် ရင်းနှီးသည့် အဆက်အသွယ်ရှိသောသူများနှင့် ဒုက္ခကြုံသည့်အခါ လိပ်များကဲ့သို့ မိမိတို့၏ခေါင်းကို အခွံထဲသို့ ပြန်သွင်းကာ ချက်ချင်း ပုန်းအောင်းနေတတ်သောသူများ၊ အသင်းတော်ကို သစ္စာဖောက်ပြီး ယုဒဖြစ်သွားနိုင်ခြေရှိသောသူများကို ဧည့်ခံသည့်အိမ်များက ညီအစ်ကိုမောင်နှမများအား ၎င်းတို့ ဧည့်ခံကြောင်းကို လုံးဝ သိခွင့်မပြုရပေ။ အရေးပါသော အလုပ်အမှုထမ်းများကို ဧည့်ခံခြင်းအလုပ်နှင့်ပတ်သက်၍ ကူညီရန် အချို့ညီအစ်ကိုမောင်နှမများကို လိုအပ်ပါက ဘုရားသခင်ကို ယုံကြည်ခြင်း၌ အခြေခံအုတ်မြစ်ရှိပြီး ဉာဏ်ပညာ ပိုင်ဆိုင်သောသူတို့ကိုသာ ပူးပေါင်းဆောင်ရွက်ရန် ရွေးချယ်သင့်သည်။ အခြေခံအုတ်မြစ် သို့မဟုတ် ဉာဏ်ပညာမရှိသောသူတို့သည် လုံးဝ မသင့်တော်ပေ။ သို့ဆိုလျှင် အကူအညီကို အတိအကျ မည်သို့ပေးသင့်သနည်း။ ဧည့်ခံမိသားစုများမှ ညီအစ်ကိုမောင်နှမများသည် ၎င်းတို့၏ အိမ်များတွင် ဧည့်ခံခြင်းကို အာရုံစိုက်စဉ်တွင်၊ ဉာဏ်ပညာနှင့် ယုံကြည်ခြင်းရှိသော ဒေသခံ ညီအစ်ကိုမောင်နှမများသည် ပြင်ပမှ အခြေအနေကို ဖုံးဖိကာကွယ်ပေးပြီး ပတ်ဝန်းကျင်ကို စောင့်ကြည့်ခြင်းဖြင့် ကူညီပေးကြသည်။ ၎င်းတို့သည် ဩဇာလွှမ်းမိုးမှုရှိသော လူများနှင့် ပေါင်းသင်းဆက်ဆံသင့်သည်။ အစိုးရမူဝါဒများ၊ လားရာများနှင့် ဖြစ်နိုင်ခြေရှိသော စစ်ဆင်ရေးများအကြောင်းကို နောက်ဆုံးရသတင်းများ သိရှိနေသင့်ကာ ဧည့်ခံမိသားစုများမှ ညီအစ်ကိုမောင်နှမများထံ ချက်ချင်း အကြောင်းကြားသင့်သည်။ ဤနည်းအားဖြင့် အစိုးရသည် ဖမ်းဆီးမှု စစ်ဆင်ရေး တစ်ခုတလေကို စတင်ပါက ကြိုတင်ကာကွယ်သည့် အစီအမံများကို ချက်ချင်း ပြုလုပ်နိုင်မည်ဖြစ်ပြီး မည်သည့်အန္တရာယ်ကိုမဆို ရှောင်ရှားလျက် ရွှေ့ပြောင်းခြင်းနှင့် နေရာပြောင်းခြင်း သို့မဟုတ် ပုန်းအောင်းခြင်းတို့အတွက် အချိန်ရှိနေဦးမည် ဖြစ်သည်။ ဤနည်းလမ်းဖြင့်သာ အရေးကြီးသော တာဝန်များကို ထမ်းဆောင်နေသူတို့၏ လုံခြုံရေးကို အခြေခံအားဖြင့် အာမခံနိုင်မည် ဖြစ်သည်။ တိုတိုပြောရလျှင်၊ ခေါင်းဆောင်များနှင့် အမှုဆောင်များသည် ဤအလုပ်ကို ရိုးရှင်းသော စိတ်နေစိတ်ထားဖြင့် ချဉ်းကပ်ခြင်းက အဆင်မပြေပေ။ ဤကိစ္စနှင့်စပ်လျဉ်း၍ ရှုပ်ထွေးစွာ တွေးခေါ်ခြင်းသည် ရိုးရှင်းစွာ တွေးခေါ်ခြင်းထက် အစဉ်သဖြင့် ပိုကောင်းသည်၊ အဘယ်ကြောင့်ဆိုသော် လုံခြုံရေးဆိုင်ရာ ပြဿနာများကို လျစ်လျူရှု၍မရနိုင်သောကြောင့် ဖြစ်သည်။ တစ်စုံတစ်ခု မှားယွင်းသွားပါက ယင်းသည် သေးငယ်သော ကိစ္စရပ်တစ်ခု ဖြစ်လိမ့်မည်မဟုတ်ပေ။

အရေးပါသော အလုပ်အမှုထမ်းများ၏ လုံခြုံရေးကို သေချာစေခြင်းအလုပ်တွင် အာရုံစိုက်ရမည့် တိကျသော အခြေအနေများလည်း ရှိသေးသည်။ အချို့လူများသည် ဘုရားသခင်၏ နှုတ်ကပတ်တော်များ စာအုပ်များကို သယ်ယူပို့ဆောင်ခြင်း သို့မဟုတ် အန္တရာယ်ရှိသော နေရာများတွင် အလုပ်ဆိုင်ရာ ညွှန်ကြားချက်များကို ပေးပို့ခြင်း သို့မဟုတ် နောက်ဆက်တွဲ အခြေအနေကို ကိုင်တွယ်ဖြေရှင်းခြင်းကဲ့သို့သော ဘေးအန္တရာယ်များသည့် တာဝန်များကို ထမ်းဆောင်ကြသည်။ ထိုသို့သော အန္တရာယ်ရှိသည့် အလုပ်များကို လုပ်ဆောင်နေသူတို့သည် အရေးကြီးသော တာဝန်များကို ထမ်းဆောင်နေသူတို့နှင့် လုံးဝ အတူမနေရသည့်အပြင် ထိုလူပုဂ္ဂိုလ်များ မည်သည့်နေရာတွင် နေထိုင်သည်ကိုဖြစ်စေ၊ မည်သည့်မိသားစုက ၎င်းတို့ကို ဧည့်ခံသည်ကိုလည်းဖြစ်စေ မသိရှိသင့်ပေ။ ဤသည်မှာ အဘယ်ကြောင့်ဆိုသော် အန္တရာယ်ရှိသော အလုပ်များကို လုပ်ဆောင်နေသူတို့သည် အချိန်မရွေး နောက်ယောင်ခံလိုက်ခြင်းနှင့် အဖမ်းခံရခြင်းအန္တရာယ် ရှိသောကြောင့် ဖြစ်သည်။ ၎င်းတို့ အဖမ်းခံရပြီး ညှဉ်းပန်းနှိပ်စက်ခြင်းကို ခံရပါက အသင်းတော်ကို သစ္စာဖောက်နိုင်သည်။ ယင်းက အပြန်အလှန်အနေဖြင့် အရေးကြီးသော တာဝန်များကို ထမ်းဆောင်နေသူတို့နှင့် ဧည့်ခံသည့်မိသားစုများကို ငြိစွန်းစေမည် ဖြစ်သည်။ ဤသည်မှာ လုံခြုံရေးပြဿနာနှင့် သက်ဆိုင်သည် မဟုတ်လော။ အရေးကြီးသော တာဝန်များကို ထမ်းဆောင်နေသည့် အမှုထမ်းအချို့သည် ကိစ္စရပ်များကို ကိုင်တွယ်ရန် အပြင်ထွက်သွားပြီး သုံးရက်အတွင်း ပြန်လာရန် သဘောတူထားသော်လည်း သုံးရက်ကြာပြီးနောက် ပြန်မလာပါက ဤအခြေအနေသည် အန္တရာယ်ရှိသည်ဟု သင်တို့ ပြောမည်လော။ အခြား မိမိတို့တာဝန်များကို ထမ်းဆောင်နေသော အမှုထမ်းများသည် ရွှေ့ပြောင်းသင့်သလော။ (ပြောင်းရွေ့သင့်ပါသည်။) ထိုသို့သော ကိစ္စများတွင် ချက်ချင်း ရွှေ့ပြောင်းခြင်းက လိုအပ်သည်။ လုံးဝ ကြန့်ကြာမှုမရှိရသည့်အပြင်၊ မည်သည့်စွန့်စားမှုကိုမျှ မပြုလုပ်ရပေ။ ၎င်းတို့သည် ကံကို အားကိုးသည့် စိတ်နေစိတ်ထား ရှိ၍မရပေ။ အချို့လူများသည် ပျင်းရိကြပြီး ယင်းကို အလုပ်ရှုပ်သည်ဟု ခံစားရကာ “နောက်ထပ်တစ်ရက် စောင့်လိုက်ခြင်း မည်သည့် ထိခိုက်နစ်နာစရာ ရှိသနည်း။ သူတို့က အထူးအခြေအနေတစ်ခုခုကြောင့် ကြန့်ကြာနေခြင်း ဖြစ်ကောင်းဖြစ်နိုင်သည်” ဟု ပြောဆိုလျက် ရွှေ့ပြောင်းရန် ဆန္ဒမရှိကြပေ။ နောက်တစ်ရက် ထပ်စောင့်ခြင်းသည် အန္တရာယ်ကိုသာ တိုးပွားစေသည်။ သင်သည် ရွှေ့ပြောင်းပြီး မည်သည့်အရာမျှ မဖြစ်ပွားပါက အမြဲပြန်လာနိုင်ပြီး ယင်းမှာ အမှားတစ်ခု ဖြစ်မည်မဟုတ်ပေ။ သို့သော် သင်သည် မရွှေ့ပြောင်းဘဲ နောက်တစ်ရက် ထပ်စောင့်ပါက အဖြစ်အပျက်တစ်ခု ဖြစ်ပွားနိုင်ပြီး ထိုသို့ဖြစ်သည့်အချိန်တွင် နောင်တရရန် နောက်ကျသွားလိမ့်မည်။ သို့ဖြစ်၍ ကိစ္စရပ်များကို ကိုင်တွယ်ရန် အပြင်ထွက်သွားသော ညီအစ်ကိုမောင်နှမများသည် သဘောတူထားသည့်အချိန်အတွင်း ပြန်မလာပါက တစ်စုံတစ်ခု မှားယွင်းသွားခဲ့ခြင်း ဖြစ်နိုင်ပေသည်။ မည်သည့် နောက်ဆုံးဖြစ်လာနိုင်ဖွယ် အခြေအနေကိုမဆို ကာကွယ်ရန် သက်ဆိုင်ရာ ညီအစ်ကိုမောင်နှမများသည် ချက်ချင်း ရွှေ့ပြောင်းပြီး အတော်အတန် လုံခြုံသောနေရာသို့ နေရာပြောင်းသင့်သည်။ သင့်တော်သော နေရာတစ်ခုကို ရှာတွေ့သည်နှင့်တစ်ပြိုင်နက် ၎င်းတို့သည် နောက်မကျလွန်းစေဘဲ မိမိတို့၏ တာဝန်များကို ပုံမှန်အတိုင်း ပြန်လည်ထမ်းဆောင်နိုင်သည်။ နောက်အခြေအနေတစ်ခုမှာ တာဝန်ထမ်းဆောင်နေသော ညီအစ်ကိုမောင်နှမများအတွက် နေရာချထားပေးခြင်းများကို စီစဉ်ပေးသည့်အလုပ်အား တာဝန်ယူသည့် ဒေသခံအသင်းတော်မှ လူသည် အဆင်းနီသော နဂါးကြီး၏ ဖမ်းဆီးခြင်းကို ခံရသည့်အခါ ဖြစ်သည်။ ထိုသို့သော ကိစ္စများတွင် မည်သို့ လုပ်ဆောင်သင့်သနည်း။ (အရေးပါသော အလုပ်အမှုထမ်းများကို ချက်ချင်း နေရာပြောင်းရွှေ့ပေးပါ။) ခေါင်းဆောင်များနှင့် အမှုဆောင်များအတွက် ပထမဦးစားပေးမှာ ဤအရေးပါသော အလုပ်အမှုထမ်းများကို အတော်အတန် လုံခြုံသောနေရာသို့ ချက်ချင်း နေရာပြောင်းရွှေ့ပေးရန် ဖြစ်သည်။ အခြားအရာအားလုံးထက် ၎င်းတို့၏ ဘေးကင်းလုံခြုံရေးကို အာမခံရမည်။ ၎င်းတို့ကို မည်သည့်အန္တရာယ်နှင့်မျှ မကြုံတွေ့စေသင့်ပေ။ ၎င်းတို့ကို နေရာပြောင်းရွှေ့ပြီးနောက်တွင် နောက်ဆက်တွဲအလုပ်ကို လုပ်ဆောင်နိုင်သည်။ အချို့သော နားဝေတိမ်တောင်ဖြစ်သည့်သူများသည် အစဉ်သဖြင့် ကံကို အားကိုးသည့် စိတ်နေစိတ်ထား ရှိကြသည်- “မည်သူမည်ဝါ အဖမ်းခံခဲ့ရသော်လည်း အဆင်ပြေပါသည်။ သူ၏ ယုံကြည်ခြင်းသည် အတော်လေး အားကောင်းပြီး ခက်ခဲသော အခြေအနေများတွင် သူသည် အထူးပင် အမြဲ သန်မာခဲ့သည်။ သူသည် လုံးဝ သစ္စာဖောက်မည် မဟုတ်ပါ။ ထို့ကြောင့် လုံးဝ အန္တရာယ်မရှိကြောင်း ကျွန်ုပ် အာမခံနိုင်သည်၊ မည်သူမျှ နေရာပြောင်းရွှေ့ရန် မလိုအပ်ပါ” ဟူ၍ ဖြစ်သည်။ ဤစကားများသည် မှန်ကန်သလော။ (မမှန်ကန်ပါ။) “သူတို့ သစ္စာဖောက်လျှင်ပင် ရွေးပြီး သစ္စာဖောက်လိမ့်မည်၊ အရေးမကြီးသော ကိစ္စရပ်များအကြောင်း သတင်းအချက်အလက်ကိုသာ သစ္စာဖောက်လိမ့်မည်၊ ယင်းက သင်တို့၏ လုံခြုံရေးကို သေချာပေါက် ထိခိုက်မည်မဟုတ်ပါ” ဟု ပြောဆိုသော လူများလည်း ရှိသေးသည်။ ဤစကားများသည် မှန်ကန်သလော။ (မမှန်ကန်ပါ။) ဤစကားများသည် ခိုင်လုံခြင်း မရှိပေ။ လူတို့သည် အခြားလူများကို ရှင်းလင်းစွာ သိမြင်နိုင်သလော။ မေးခွန်းထုတ်ခံရသူတွင် ဝိညာဉ်ရင့်ကျက်မှု ရှိလျှင်ပင် တစ်စုံတစ်ခု မှားယွင်းသွားပါက မည်သူမျှ အကျိုးဆက်များကို မခံနိုင်သောကြောင့် ငါတို့သည် အလွန်တရာ ယုံကြည်စိတ်ချစွာ စကားပြောခြင်းကို ရှောင်ရှားသင့်သည်။ အရေးကြီးသော တာဝန်များကို ထမ်းဆောင်နေသည့် အမှုထမ်းများ၏ လုံခြုံရေးကို ကာကွယ်ရန် အခြားမည်သည့်အလုပ် လိုအပ်သေးသနည်း။ ၎င်းတို့သည် မိမိတို့၏ တာဝန်များကို စတင်သည့်အခါ ခေါင်းဆောင်များနှင့် အမှုဆောင်များသည် မိမိတို့၏ တာဝန်ကို ထမ်းဆောင်ခြင်းနှင့် ဆက်စပ်သည့် သမ္မာတရား စည်းမျဉ်းများအပြင် အခြေအနေများ ပေါ်ပေါက်လာသည့်အခါ မည်သည့်စည်းမျဉ်းများနှင့် ဉာဏ်ပညာအား ကျင့်သုံးရမည်ဟူသည်တို့ကို ရှင်းလင်းစွာ မိတ်သဟာယဖွဲ့သင့်သည်။ ထို့အပြင် ၎င်းတို့သည် မိမိတို့၏ တာဝန်များကို ထမ်းဆောင်ရန် အပြင်ထွက်သည့်အခါ ခေါင်းဆောင်များနှင့် အမှုဆောင်များသည် ၎င်းတို့နှင့် ပူးပေါင်းဆောင်ရွက်ရန် လူမှုရေးအတွေ့အကြုံနှင့် ဉာဏ်ပညာရှိသော လူတစ်ဦး သို့မဟုတ် နှစ်ဦးကို တာဝန်ပေးသင့်သည်။ ဤလုပ်နည်းကိုင်နည်းသာလျှင် ဘေးကင်းလုံခြုံပြီး စိတ်ချရသည်။ တစ်ချက်အနေဖြင့်၊ ဤနည်းလမ်းဖြင့် လက်တွေ့လုပ်ဆောင်ခြင်းသည် ၎င်းတို့၏ ပုဂ္ဂိုလ်ရေးဆိုင်ရာ လုံခြုံရေးကို ကာကွယ်နိုင်သည်။ နောက်တစ်ချက်အနေဖြင့်၊ ၎င်းတို့ကိုယ်တိုင် မဖြေရှင်းနိုင်သော ပြဿနာအချို့ကို ဖြေရှင်းရာတွင် ၎င်းတို့ကို ကူညီနိုင်သည်။ ဤအရာက အချို့သော ဒုက္ခပြဿနာများကို တားဆီးပေးလိမ့်မည်ဖြစ်ပြီး မိမိတို့၏ တာဝန်များကို ထမ်းဆောင်ရန် အပြင်ထွက်သွားသောသူတို့အား မိမိတို့၏ အလုပ်ကို ပုံမှန်အတိုင်း လုပ်ဆောင်နိုင်ကြောင်းကို အာမခံပေးလိမ့်မည် ဖြစ်သည်။ ခေါင်းဆောင်များနှင့် အမှုဆောင်များအတွက် မိမိတို့၏ တာဝန်များကို ထမ်းဆောင်နေသူတို့၏ လုံခြုံရေးအား အာမခံခြင်းသည် အလွန်အရေးကြီးသော အလုပ်တစ်ရပ်ဖြစ်ပြီး အထူးသဖြင့် လွတ်လပ်စွာ ယုံကြည်ခွင့်မရှိသော နိုင်ငံများတွင် ဖြစ်သည်။ အသင်းတော်၏ အလုပ်ကို ကောင်းမွန်စွာ လုပ်ဆောင်ရန်အတွက် ပထမဦးစားပေးမှာ ဒေသတွင်း၌ မိမိတို့၏ တာဝန်များကို ထမ်းဆောင်နေသည်ဖြစ်စေ၊ အပြင်ထွက်၍ ထမ်းဆောင်နေသည်ဖြစ်စေ တာဝန်ထမ်းဆောင်နေသော အမှုထမ်းများ၏ ဘေးကင်းလုံခြုံရေးကို အာမခံရန် ဖြစ်သည်။ လုံခြုံရေးအလုပ်ကို ကောင်းမွန်စွာ ကိုင်တွယ်နိုင်သော ခေါင်းဆောင်များနှင့် အမှုဆောင်များသာလျှင် ဘုရားသခင်အသုံးပြုရန် သင့်တော်သည်။ ဤအလုပ်ကို မလုပ်ဆောင်နိုင်သောသူတို့သည် လူ့သဘာဝ မရင့်ကျက်သောသူများ၊ ထိုးထွင်းသိမြင်မှုနှင့် ဉာဏ်ပညာ ကင်းမဲ့သောသူများ ဖြစ်ကြသည်။ ၎င်းတို့အနေဖြင့် ဘုရားသခင်အသုံးပြုရန် သင့်တော်လာဖို့ ခက်ခဲလိမ့်မည်။

၂။ ပြည်ပနိုင်ငံအမျိုးမျိုးတွင် ဘုရားသခင် ရွေးချယ်ထားသောလူများ၏ လုံခြုံရေးကို သေချာစေရမည့် နည်းလမ်း

က။ ဘုရားသခင် ရွေးချယ်ထားသောလူများ၏ တရားဝင် အဆင့်အတန်းကို စီမံဆောင်ရွက်ခြင်း

ပြည်ပနိုင်ငံအမျိုးမျိုးတွင် အသင်းတော်အလုပ်ကို လုပ်ဆောင်ရာ၌ ပထမဦးစားပေးမှာ တာဝန်များကို ပုံမှန်အတိုင်း ထမ်းဆောင်နိုင်စေရန်အလို့ငှာ ၎င်းတို့၏ ဘေးကင်းလုံခြုံရေးကို အာမခံပေးလျက်၊ တာဝန်ထမ်းဆောင်နေသော အမှုထမ်းများအတွက် နေရာချထားမှုကို ကောင်းမွန်စွာ စီစဉ်ပေးသင့်ပေသည်။ နောက်ထပ် အရေးကြီးသော ကိစ္စရပ်တစ်ခုမှာ တရားဝင် အဆင့်အတန်း ပြဿနာကို ကိုင်တွယ်ခြင်းဖြစ်သည်။ ဘုရားသခင် ရွေးချယ်ထားသောလူများ နိုင်ငံသစ်တစ်ခုသို့ ရောက်ရှိသည်နှင့်တစ်ပြိုင်နက် ယင်းကို ဆောင်ရွက်ရမည် ဖြစ်သည်။ တရားဝင် အဆင့်အတန်းမရှိပါက သို့မဟုတ် ၎င်းတို့၏ အဆင့်အတန်းသည် တရားမဝင်ပါက ၎င်းတို့၏ နေထိုင်မှုပတ်ဝန်းကျင် မည်မျှပင် ကောင်းမွန်စေကာမူ အချိန်မရွေး ပြည်နှင်ဒဏ်ပေးခံရမည့် အန္တရာယ် အမြဲရှိနေသည်။ အဆင့်အတန်း တရားမဝင်သော လူပုဂ္ဂိုလ်များကို တရားမဝင် နေထိုင်သူများအဖြစ် သတ်မှတ်ပြီး ဤလူတို့၏ လုံခြုံရေးက စိုးရိမ်စရာအခြေအနေတွင် ရှိသည်၊ ၎င်းတို့၏ လုံခြုံရေးကို အာမမခံနိုင်ပါက ၎င်းတို့သည် မိမိတို့၏ တာဝန်များကို အချိန်ကြာမြင့်စွာ ထမ်းဆောင်နိုင်မည် မဟုတ်ပေ။ သို့ဖြစ်၍ ပြည်ပနိုင်ငံများတွင် တာဝန်ထမ်းဆောင်နေသော အမှုထမ်းများအတွက် ကောင်းမွန်သော နေရာချထားမှုများကို စီစဉ်ပေးခြင်းသည် ခေါင်းဆောင်များနှင့် အမှုဆောင်များအတွက် ပထမဆုံးသော အလုပ်တာဝန်ဖြစ်သည်။ ၎င်းတို့၏ နေရာချထားမှုများကို ကောင်းမွန်စွာ စီစဉ်ပြီးသည်နှင့်တစ်ပြိုင်နက် နောက်တစ်ဆင့်မှာ ၎င်းတို့၏ တရားဝင် အဆင့်အတန်းကို စတင်စီမံဆောင်ရွက်ရန် ၎င်းတို့အတွက် စီစဉ်ပေးခြင်း ဖြစ်သည်။ မည်သည့်နိုင်ငံတွင်မဆို အနည်းဆုံးအားဖြင့် တရားဝင် အဆင့်အတန်းကို စီမံဆောင်ရွက်ရာတွင် ပန်းတိုင်မှာ ညီအစ်ကိုမောင်နှမများက ထိုနေရာတွင် တရားဝင် နေထိုင်နိုင်စေရန် ဖြစ်သင့်သည်။ ဤသည်မှာလည်း အရေးပါသော အလုပ်အမှုထမ်းများ၏ ဘေးကင်းလုံခြုံရေးကို အာမခံရာတွင် အရေးကြီးသော အလုပ်တစ်ရပ် ဖြစ်သည်။ တရားဝင် နေထိုင်ခွင့် ရရှိရန်အတွက်၊ ပထမဆုံး သတ်မှတ်ချက်မှာ လူတစ်ဦး၏ အဆင့်အတန်းက တရားဝင်ဖြစ်ရမည်ဖြစ်သည်။ ၎င်းတို့သည် တစ်နေရာရာတွင် တရားမဝင် နေထိုင်နေ၍ မရပေ။ ခေါင်းဆောင်များနှင့် အမှုဆောင်များသည် တရားဝင် နေထိုင်ခွင့်အတွက် အစိုးရ၏ စည်းမျဉ်းစည်းကမ်းများနှင့်အညီ ညီအစ်ကိုမောင်နှမများအတွက် နေရာချထားမှုများကို တတ်နိုင်သမျှ စီစဉ်ပေးသင့်သည်။ ခေါင်းဆောင်များနှင့် အမှုဆောင်များသည် ဤနေရာချထားရေးအလုပ်တွင် တိုက်ရိုက် ပါဝင်နိုင်သည် သို့မဟုတ် ယင်းကို နောက်ဆက်တွဲ လုပ်ဆောင်ပေးနိုင်သည်။ ၎င်းတို့ ထိုးထွင်းမမြင်နိုင်သော ကိစ္စရပ်များရှိပါက အထက်အဆင့် ခေါင်းဆောင်များနှင့် အမှုဆောင်များထံမှ ချက်ချင်း ရှာဖွေသင့်သည်။ အထူးအခြေအနေများ မရှိပါက ၎င်းတို့သည် အသင်းတော်၏ ယခင်စည်းမျဉ်းများနှင့်အညီ လက်တွေ့လုပ်ဆောင်သင့်သည်။ ခေါင်းဆောင်များနှင့် အမှုဆောင်များသည် အခါအားလျော်စွာ စုံစမ်းမေးမြန်းမှုများ ပြုလုပ်ရန် လိုအပ်ပြီး တစ်စုံတစ်ဦးတွင် ၎င်းတို့၏ တရားဝင် အဆင့်အတန်းနှင့်ပတ်သက်၍ ပြဿနာများရှိကြောင်း သို့မဟုတ် အထူးအခြေအနေ တစ်ခုတလေ ရှိကြောင်း သိရှိပါက ဘုရားသခင် ရွေးချယ်ထားသောလူများ၏ တရားဝင် အဆင့်အတန်းအတွက် စီမံဆောင်ရွက်ခြင်း ပြဿနာများကို ဖြေရှင်းရန် ပြင်ပရေးရာကိစ္စများကို ကိုင်တွယ်နေသည့် အမှုထမ်းများကို စီစဉ်ပေးသင့်သည်။ ပထမအဆင့်မှာ အဆင့်အတန်း စီမံဆောင်ရွက်ခြင်းကို ကိုင်တွယ်ပေးရန် အထူးပြုရှေ့နေအချို့ကို ရှာဖွေရန်ဖြစ်သည်မှာ အမှန်ပင်ဖြစ်သည်။ ရှေ့နေများ ငှားရမ်းရာတွင် လှည့်ဖြားခံရခြင်းမှ ရှောင်ရှားရန် ကြိုတင်ကာကွယ်မှုများ ပြုလုပ်ရမည်။ ရှေ့နေအတုအယောင်များ သို့မဟုတ် တရားဝင် အဆင့်အတန်းအား စီမံဆောင်ရွက်ခြင်းတွင် မကျွမ်းကျင်သောသူများကို မငှားရမ်းသင့်ပေ။ ခေါင်းဆောင်များနှင့် အမှုဆောင်များသည် တရားဝင် အဆင့်အတန်း စီမံဆောင်ရွက်ခြင်းနှင့် ဆက်စပ်သည့် ဤကဏ္ဍများကို ပထမဦးစွာ ထည့်သွင်းစဉ်းစားသင့်ပြီး ဤကိစ္စရပ်များကို ကောင်းမွန်စွာ စီစဉ်ရမည်ဖြစ်သည်။ ဤအလုပ်သည်လည်း အရေးပါသော အလုပ်အမှုထမ်းများကို ကာကွယ်ခြင်းအပြင်၊ ၎င်းတို့၏ လုံခြုံရေးကို အာမခံခြင်းနှင့် သက်ဆိုင်သောကြောင့် ဤအလုပ်ကို လုပ်ဆောင်သည့်အခါတွင် ခေါင်းဆောင်များနှင့် အမှုဆောင်များသည် ဘာမျှမလုပ်ဘဲ ရပ်မနေရပေ။ အချို့လူများက “တာဝန်ထမ်းဆောင်နေသည့် အမှုထမ်းတွေအတွက် နေရာချထားပေးခြင်းက ဘုရားအိမ်တော်၏ အလုပ်ဖြစ်သည်။ အထက်က တိုက်ရိုက် စီစဉ်ပြီးမှသာ ကျွန်ုပ်တို့လုပ်ဆောင်ရန် လိုအပ်သည်။ အထက်က မစီစဉ်လျှင်၊ ယင်းနှင့်ပတ်သက်၍ ကျွန်ုပ်တို့ ဒုက္ခခံစရာ မလိုပါ။ ပြီးလျှင် တစ်စုံတစ်ရာ မှားယွင်းသွားလျှင်ပင်၊ ကျွန်ုပ်တို့နှင့် မည်သည့်ပတ်သက်မှုမျှ မရှိပါ။ ထို့အပြင် နိုင်ငံတိုင်းတွင် လူဝင်မှုကြီးကြပ်ရေးနှင့် တရားဝင် အဆင့်အတန်းတို့နှင့်ပတ်သက်၍ မတူညီသော စည်းမျဉ်းစည်းကမ်းများ ရှိသည်။ ထိုသို့သော ကြီးမားသည့် ပြဿနာကို ကျွန်ုပ်တို့ မကိုင်တွယ်နိုင်ပါ။ လူတိုင်းက မိမိကိုယ်ကိုသာ အားကိုးပြီး အကောင်းဆုံးဖြစ်ဖို့ မျှော်လင့်ရမည်။ နိုင်ငံတစ်ခုတွင် ၎င်းတို့ နေ၍ရလျှင် နေရမည်၊ နေ၍မရလျှင် ပြန်သွားရမည်”ဟု ပြောဆိုကြသည်။ ဤစကားများသည် မှန်ကန်သလော။ (မမှန်ကန်ပါ။) ဤသဘောထားကို သင်တို့ မည်သို့ထင်သနည်း။ (ယင်းမှာ တာဝန်မဲ့ခြင်း ဖြစ်ပါသည်။) တစ်နည်းအားဖြင့်၊ ယင်းမှာ တာဝန်မဲ့ခြင်းဖြစ်သည်၊ နောက်တစ်နည်းအားဖြင့်၊ ယင်းမှာ အယောင်ဆောင် ခေါင်းဆောင်များက တကယ့်အလုပ်ကို မလုပ်ဆောင်ခြင်းနှင့်၊ တာဝန်လွှဲချခြင်း၏ သရုပ်သကန်တစ်ခု ဖြစ်သည်။ ပြည်ပရှိ အရေးပါသော အလုပ်အမှုထမ်းများအတွက် နေရာချထားပေးခြင်းသည်လည်း ခေါင်းဆောင်များနှင့် အမှုဆောင်များအတွက် အရေးကြီးသော အလုပ်တစ်ရပ် ဖြစ်သည်။ ၎င်းတို့အတွက် နေရာချထားမှုများကို ကောင်းမွန်စွာ စီစဉ်ပြီး ၎င်းတို့၏ တာဝန်များကို ပုံမှန်အတိုင်း ထမ်းဆောင်နိုင်သည်နှင့်တစ်ပြိုင်နက် ချက်ချင်းလုပ်ဆောင်ရမည့် နောက်တစ်ဆင့်မှာ ၎င်းတို့၏ တရားဝင် အဆင့်အတန်းကို စီမံဆောင်ရွက်ရာတွင် ၎င်းတို့ကို လမ်းညွှန်ရန် ပြင်ပရေးရာ အမှုထမ်းများကို စီစဉ်ပေးခြင်း ဖြစ်သည်။ အထူးသဖြင့် စီမံဆောင်ရွက်နေစဉ်အတွင်း ညီအစ်ကိုမောင်နှမများ မကိုင်တွယ်နိုင်သော အထူးအခြေအနေများ ပေါ်ပေါက်လာသည့်အခါ ခေါင်းဆောင်များနှင့် အမှုဆောင်များသည် ဖြေရှင်းနည်းများကို ရှာဖွေရန် နည်းလမ်းများကို စဉ်းစားသင့်ပြီး ပြဿနာကို လျစ်လျူမရှုသင့်ပေ။ တရားဝင် အဆင့်အတန်းကို စီမံဆောင်ရွက်ခြင်းနှင့်ပတ်သက်၍ ပြဿနာတစ်ခုတလေ ရှိပါက ယင်းသည် သေးငယ်သော ကိစ္စရပ်မဟုတ်သည့်အပြင်၊ တတ်နိုင်သမျှ စောစီးစွာနှင့် လျင်မြန်စွာ ကိုင်တွယ်သင့်သည်။ မနှောင့်နှေးနှင့်။ ယနေ့ လုပ်ဆောင်နိုင်သည့်အရာကို နက်ဖြန်အထိ မရွှေ့ဆိုင်းနှင့်။ နက်ဖြန်အထိ ရွှေ့ဆိုင်းခြင်းသည် မတွေးဝံ့စရာ ဆိုးကျိုးများကို ဖြစ်ပေါ်စေနိုင်သည်။ ခေါင်းဆောင်များနှင့် အမှုဆောင်များသည် ကိစ္စရပ်ကို အရေးတကြီးလုပ်ဆောင်ရန် ပျက်ကွက်ပြီး တရားဝင် အဆင့်အတန်းကို စီမံဆောင်ရွက်ရန် အကောင်းဆုံးအချိန်ကို နှောင့်နှေးစေရင်း၊ ထိုသို့ဖြင့် တာဝန်ထမ်းဆောင်နေသော အမှုထမ်းများကို ပုံမှန်အတိုင်း မထမ်းဆောင်နိုင်အောင် ဖြစ်စေလျက် ၎င်းတို့၏ တာဝန်ကို ပေါ့ဆပြီး ပျက်ကွက်ပါက၊ မည်သူ တာဝန်ယူရမည်နည်း။ ဤလူပုဂ္ဂိုလ်များသည် အသင်းတော်ခေါင်းဆောင်များနှင့် စီမံဆောင်ရွက်ပေးနေသော အမှုထမ်းများထံ ၎င်းတို့၏ တောင်းဆိုမှုများကို ပြုလုပ်ခဲ့ပြီး ခေါင်းဆောင်များနှင့် အမှုဆောင်များလည်း သိရှိခဲ့ကြသော်လည်း ၎င်းတို့သည် ကိစ္စရပ်ကို အလေးအနက်မထားခြင်း သို့မဟုတ် ယင်းကို မကိုင်တွယ်ရန်အတွက် ဆင်ခြေများပေးခြင်းတို့ကြောင့် အရေးပါသော အမှုထမ်းအချို့၏ တရားဝင် အဆင့်အတန်း စီမံဆောင်ရွက်ခြင်းက နှောင့်နှေးခဲ့ရပြီး ယင်းက အသင်းတော်၏ အရေးကြီးသော အလုပ်အချို့ကို အတိုင်းအတာတစ်ခုအထိ ထိခိုက်ခဲ့သည်။ သို့ဆိုလျှင် ဤနေရာတွင် မည်သူ တာဝန်ယူသင့်သည်ဟု သင်တို့ ထင်သနည်း။ (ခေါင်းဆောင်များနှင့် အမှုဆောင်များ ဖြစ်ပါသည်။) ဘုရားအိမ်တော်သည် ဤကိစ္စရပ်ကို အကြိမ်ကြိမ် အလေးပေးပြောကြားပြီးဖြစ်သည်။ ခေါင်းဆောင်များနှင့် အမှုဆောင်များသည် ယင်းကို သတိမပြုမိခြင်း မဟုတ်သည့်အပြင်၊ ၎င်းတို့သည် သတင်းအချက်အလက် မရရှိခြင်း သို့မဟုတ် နားလည်မှုကင်းမဲ့ခြင်းတို့လည်း မဟုတ်ပေ၊ ထို့ထက်၊ ၎င်းတို့သည် ယင်းအကြောင်းကို သိရှိသော်လည်း အလေးအနက်မထားကြခြင်း ဖြစ်သည်။ ယင်းသည် ၎င်းတို့၏ ကိုယ်ပိုင်ကိစ္စရပ်များနှင့် မသက်ဆိုင်သမျှ ကာလပတ်လုံး၊ အခြားသူတစ်ဦး၏ ပြဿနာများဖြစ်နေသမျှ ကာလပတ်လုံး ၎င်းတို့သည် ဖြစ်နိုင်သည့်အခါတိုင်း ယင်းကို ရွှေ့ဆိုင်းကြပြီး အဆုံးတွင် ဘုရားသခင် ရွေးချယ်ထားသောလူများ၏ တရားဝင် အဆင့်အတန်းကို စီမံဆောင်ရွက်ခြင်းကဲ့သို့သော အရေးပါသည့် ကိစ္စရပ်တစ်ခုအား နှောင့်နှေးစေခဲ့သည်။ အကျိုးဆက်များ ပေါ်ပေါက်လာသည့်အခါ ခေါင်းဆောင်များနှင့် အမှုဆောင်များက တာဝန်ခံရမည်ဖြစ်သည်။ ဤတာဝန်သည် စကားသက်သက်မဟုတ်ပေ၊ ယင်းသည် အသင်းတော်၏ အလုပ်၊ အထူးသဖြင့် ဘုရားအိမ်တော်၏ အရေးကြီးသော အလုပ်ကို ထိခိုက်ပါက ခေါင်းဆောင်များနှင့် အမှုဆောင်များ ထမ်းဆောင်သည့် တာဝန်က သိသာထင်ရှားလာသည်။ အနည်းဆုံးအားဖြင့် ၎င်းတို့သည် အပြစ်တစ်ခုအဖြစ် ဘုရားသခင်၏ အပြစ်ပေးခြင်းခံရမည်ဖြစ်ပြီး ယင်းမှာ ပြစ်မှားခြင်းတစ်ခု ဖြစ်လိမ့်မည်၊ ဤသည်မှာ အကျိုးဆက်ဖြစ်သည်။ ယင်းသည် သင် လုပ်ဆောင်ရန် အကျုံးဝင်သည့်အရာတစ်ခုဖြစ်ပါက၊ သင်၏ တာဝန်များ နယ်ပယ်အတွင်းရှိ အရာတစ်ခုဖြစ်ပြီး ယင်းကို သင် မလုပ်ဆောင်ပါက သို့မဟုတ် လျစ်လျူရှုပါက၊ သို့မဟုတ် အချို့သော ပုဂ္ဂိုလ်ရေးဆိုင်ရာ အကြောင်းပြချက်များကြောင့် ယင်းကို နှောင့်နှေးစေခြင်းတို့ ပြုလုပ်ပါက သင် တာဝန်ခံရမည်ဖြစ်သည်။ အချို့လူများက “ယင်းအား မည်သို့ ဖြေရှင်းရမည်ကို ကျွန်ုပ် မသိခဲ့ပါ၊ ကျွန်ုပ်တွင် ရှေ့ဆက်ရန် မည်သည့်နည်းလမ်းမျှ မရှိခဲ့ပါ”ဟု ပြောဆိုကြသည်။ သို့သော် သင်သည် ယင်းကို အလေးအနက်ထားပြီး ပထမဆုံးရရှိသည့် အခွင့်အရေး၌ အထက်အဆင့် ခေါင်းဆောင်များနှင့် အမှုဆောင်များထံမှ ရှာဖွေခဲ့သလော။ အခြားသူအချို့ကမူ ၎င်းတို့သည် အခြားအလုပ်များနှင့် မအားလပ်သောကြောင့် ယင်းအကြောင်းကို မေ့သွားသည်ဟု ဆိုကြသည်။ ၎င်းတို့သည် မအားလပ်ခြင်းကြောင့် အမှန်တကယ် မေ့သွားလျှင်ပင် တစ်စုံတစ်ဦးက ၎င်းတို့နှင့်ပတ်သက်၍ ပြဿနာကို ထုတ်ဖော်ပြောဆိုပြီး ထပ်တလဲလဲသတိပေးပြီးနောက်တွင် အဘယ်သို့ ဆက်လက်မေ့လျော့နေနိုင်ကြသနည်း။ ဤသည်မှာ မည်သည့်ပြဿနာကို ညွှန်ပြသနည်း။ (၎င်းတို့သည် ညီအစ်ကိုမောင်နှမများ၏ တရားဝင် အဆင့်အတန်းအား စီမံဆောင်ရွက်ခြင်းကိစ္စကို နှလုံးမသွင်းခဲ့ကြပါ။ ၎င်းတို့တွင် ဝန်ထုပ်ထမ်းလိုစိတ် ဘာဆိုဘာမျှ လုံးဝမရှိပါ။) ထိုသို့သော အရေးကြီးသည့် ကိစ္စရပ်တစ်ခုကို ၎င်းတို့ မေ့လျော့နိုင်သည့်အချက်က ၎င်းတို့တွင် တာဝန်သိစိတ် ကင်းမဲ့ပြီး ယုံကြည်စိတ်ချရသူများ မဟုတ်ကြောင်းကို ပြသနေသည်။ သင်သည် ဘုရားသခင် ရွေးချယ်ထားသောလူများ၏ တရားဝင် အဆင့်အတန်းကို စီမံဆောင်ရွက်ခြင်းကဲ့သို့သော အရေးပါသည့်အရာတစ်ခုကို မေ့လျော့နိုင်သည်၊ သင်၏ ကိုယ်ပိုင် တရားဝင် အဆင့်အတန်းကို စီမံဆောင်ရွက်ခြင်းအား သင် မေ့မည်လော။ သင်သည် သင်၏ ကိုယ်ပိုင်ကိစ္စရပ်များကို မမေ့ဘဲ အခြားသူများ၏ ကိစ္စရပ်များကို မေ့နိုင်ပါက ယင်းက သင်သည် အကျင့်စရိုက် မကောင်းကြောင်း၊ ချစ်ခြင်းမေတ္တာ ကင်းမဲ့ကြောင်းနှင့် တစ်ကိုယ်ကောင်းဆန်ပြီး ယုတ်ညံ့ကြောင်းကို သက်သေပြနေသည်။ သင်သည် သင်၏ ကိုယ်ပိုင် တရားဝင် အဆင့်အတန်းအား စီမံဆောင်ရွက်ခြင်းကို ပြီးစီးပြီးဖြစ်သော်လည်း ညီအစ်ကိုမောင်နှမများ၏ တရားဝင် အဆင့်အတန်း စီမံဆောင်ရွက်ခြင်းကို သာမန်၊ မဖြစ်စလောက်ကိစ္စရပ်တစ်ခုအဖြစ် သဘောထားသည်၊ သို့မဟုတ် လုံးဝပင် လျစ်လျူရှုပြီး အဆုံးတွင် ၎င်းတို့၏ တရားဝင် အဆင့်အတန်းကို စီမံဆောင်ရွက်ခြင်းတည်းဟူသော ဤအရေးပါသည့် ကိစ္စရပ်ကို နှောင့်နှေးစေခဲ့သည်။ သင်သည် ယင်းကို တာဝန်ယူနိုင်သလော။ ထိုသို့သော ခေါင်းဆောင်များနှင့် အမှုဆောင်များသည် အသိစိတ်နှင့် ဆင်ခြင်တုံတရား လုံးဝကင်းမဲ့နေသည် မဟုတ်လော။ ၎င်းတို့သည် အလွန်တစ်ကိုယ်ကောင်းဆန်ပြီး ယုတ်ညံ့လှသည်တကား။ ၎င်းတို့သည် မိမိတို့ကိုယ်ကိုသာ ဂရုစိုက်ပြီး အခြားသူများကို အလေးမထားကြပေ။ ဤအရာက မည်သည့်ပြဿနာကို ညွှန်ပြသနည်း။ ၎င်းတို့သည် အယောင်ဆောင် ခေါင်းဆောင်များ မဟုတ်လော။ (ဟုတ်ပါသည်။) ၎င်းတို့၏ ပြဿနာ အနှစ်သာရသည် ထိုသို့ဖြင့် အပြည့်အဝ ဖော်ထုတ်ခြင်းခံရသည်။ ၎င်းတို့သည် ညီအစ်ကိုမောင်နှမများ၏ တရားဝင် အဆင့်အတန်း စီမံဆောင်ရွက်ခြင်းအား တကယ်ကိုပင် အရေးမစိုက်လိုကြပေ။ ၎င်းတို့က ယင်းကို စိတ်အနှောင့်အယှက်ပေးသည်ဟု မြင်ကြသည်။ ၎င်းတို့၏ စိတ်နှလုံးထဲ၌ ၎င်းတို့က “ညီအစ်ကိုမောင်နှမများ၏ တရားဝင် အဆင့်အတန်းကို စီမံဆောင်ရွက်ခြင်းသည် ငါနှင့် မည်သည့် ပတ်သက်မှုရှိသနည်း”ဟု စဉ်းစားကြသည်။ ဤသည်မှာ ညီအစ်ကိုမောင်နှမများ၏ တရားဝင် အဆင့်အတန်း ဆောင်ရွက်ခြင်းကိစ္စကို ၎င်းတို့ သဘောထားသည့် သဘောထားဖြစ်ပြီး အဆုံးတွင် ဤအရေးပါသည့် ကိစ္စရပ်ကို နှောင့်နှေးစေကာ ညီအစ်ကိုမောင်နှမများ၏ တာဝန်ထမ်းဆောင်ခြင်းကို ထိခိုက်စေပြီး အသင်းတော်၏ အလုပ်ကို ထိခိုက်စေခဲ့သည်။ ထိုသို့သော အယောင်ဆောင် ခေါင်းဆောင်များသည် အပြစ်ဒဏ်ပေးခြင်းကို ခံထိုက်သည်ဟု သင်တို့ ဆိုမည်လော။ (ဆိုမည်ဖြစ်သည်။) ယင်းမှာ တမင်ရည်ရွယ်ခြင်းဖြစ်သောကြောင့် ၎င်းတို့ တာဝန်ခံသင့်သည်။ ယင်းမှာ ဓမ္မဓိဋ္ဌာန်ကျသော အကြောင်းရင်းများကြောင့် မတော်တဆ နှောင့်နှေးခြင်းတစ်ခု သေချာပေါက် မဟုတ်ခဲ့ပေ။ ငလျင်၊ ရေဘေး သို့မဟုတ် သယ်ယူပို့ဆောင်ရေးနှင့် ဆက်သွယ်ရေးကို ပြတ်တောက်စေသည့် အဓိက နိုင်ငံရေးဖြစ်ရပ်တစ်ခုခုကဲ့သို့သော သဘာဝဘေးအန္တရာယ်တစ်ခု ရှိခဲ့ပြီး ဤကိစ္စရပ်များကို ကိုင်တွယ်ရန် မဖြစ်နိုင်အောင် ဖြစ်စေပါက ယင်းမှာ နားလည်ပေး၍ရနိုင်မည်ဖြစ်သည်။ သို့သော် ဤဖြစ်ရပ်များ တစ်ခုမျှ မဖြစ်ပွားသည့်အပြင်၊ ၎င်းတို့သည် ညီအစ်ကိုမောင်နှမများ၏ တရားဝင် အဆင့်အတန်း စီမံဆောင်ရွက်ခြင်းကို မေ့လျော့ခြင်း သို့မဟုတ် လျစ်လျူရှုခြင်းတို့ ဖြစ်နေဆဲဖြစ်ကာ ဤလူပုဂ္ဂိုလ်များ၏ တရားဝင် အဆင့်အတန်းကဲ့သို့သော အရေးကြီးသည့် ကိစ္စရပ်ကို နှောင့်နှေးစေပါက ထိုသို့သော ခေါင်းဆောင် သို့မဟုတ် အမှုဆောင်သည် ၎င်းတို့၏ တာဝန်ကို ပျက်ကွက်ခြင်း ဖြစ်သည်။ ၎င်းတို့သည် အပြစ်ဒဏ်ပေးခြင်းခံရမည်ဖြစ်ပြီး တာဝန်ခံရမည်။ သင်တို့ နားလည်သလော။ (နားလည်ပါသည်။) သင်သည် ခေါင်းဆောင် သို့မဟုတ် အမှုဆောင်တစ်ဦးဖြစ်သည်ကို မြင်ရသဖြင့် လုပ်ဆောင်သင့်သည့်အလုပ်ကို လုပ်ဆောင်ရန် သင် တာဝန်ရှိသည်။ သင်၏ တာဝန် နယ်ပယ်အတွင်းရှိ အရာအားလုံးအတွက် သင်သည် ယင်းကို ဘုရားအိမ်တော်၏ သတ်မှတ်ချက်များနှင့်အညီ ကောင်းမွန်စွာ ကိုင်တွယ်ပြီး ပြီးမြောက်အောင် လုပ်ဆောင်ရမည်။ သို့သော် သင်သည် ယင်းကို လုပ်ဆောင်ခြင်းအား တမင် ရှောင်ရှားပါက၊ သို့မဟုတ် နှောင့်နှေးစေခြင်းတို့ ပြုလုပ်ပါက ဤသည်မှာ သင်၏ တာဝန်ကို ပျက်ကွက်ခြင်းဖြစ်ပြီး ဤပျက်ကွက်ခြင်းသည် ပြစ်မှားခြင်းတစ်ခု ဖြစ်သည်။ သင်သည် ကိစ္စရပ်တစ်ခုကို တမင် နှောင့်နှေးစေပြီး မကိုင်တွယ်ပါက သင်၏ ပျက်ကွက်မှုသည် အဆုံးတွင် ပြစ်မှားခြင်းတစ်ခု ဖြစ်လာလိမ့်မည်ဖြစ်ပြီး သင်သည် ဘုရားသခင်၏ အပြစ်ဒဏ်ပေးခြင်းကို ခံရလိမ့်မည်။ ဤကိစ္စရပ်အတွက် သင် တာဝန်ခံရမည် ဖြစ်သည်။

ပင်လယ်ရပ်ခြား နိုင်ငံများတွင် ဘုရားသခင် ရွေးချယ်ထားသောလူများ၏ တရားဝင် အဆင့်အတန်းနှင့်ပတ်သက်၍ အချို့သော ပြဿနာများရှိလျှင် သို့မဟုတ် ၎င်းတို့၏ အိမ်နီးချင်းများ သို့မဟုတ် သူစိမ်းများက ၎င်းတို့နှင့်ပတ်သက်၍ တိုင်ကြားလျှင် သို့မဟုတ် သတင်းပို့လျှင် ၎င်းတို့သည် ပြည်နှင်ဒဏ်ပေးခြင်းခံရမည့်အန္တရာယ်ကို ရင်ဆိုင်ရနိုင်ပေသည်။ အချို့သော နိုင်ငံများ၏ အစိုးရများက မမှန်မကန် စွဲချက်များဖြင့် ထိန်းသိမ်းပြီး အပြစ်ပေးခြင်း သို့မဟုတ် ဖမ်းဆီးပြီး အကျဉ်းချခြင်းတို့ကို ပင်လယ်ရပ်ခြား နိုင်ငံများရှိ ဘုရားသခင် ရွေးချယ်ထားသောလူအချို့က ခံရခြင်းလည်း ဖြစ်ကောင်း ဖြစ်နိုင်ပေသည်။ အခြေအနေ မည်သို့ပင်ဖြစ်စေ ခေါင်းဆောင်များနှင့် အမှုဆောင်များက ထိုအကြောင်းကို သိရှိသည့်အခါ လိပ်တစ်ကောင်ကဲ့သို့ မိမိတို့၏အခွံထဲ၌ ပုန်းနေခြင်း မပြုသင့်ပေ။ ၎င်းတို့အား ဆိုးယုတ်သောလူများ၏ လက်ထဲသို့ မကျရောက်စေဘဲ ညီအစ်ကိုမောင်နှမများ၏ လုံခြုံရေးကို အာမခံခြင်းဟူသည့် နောက်ဆုံးပန်းတိုင်ဖြင့် ဤကိစ္စကို ချက်ချင်း ကိုင်တွယ်သင့်သည်။ ခေါင်းဆောင်များနှင့် အမှုဆောင်များသည် အသင်းတော်၏အလုပ်ကို စီစဉ်ရန်သာ ဂရုစိုက်ပြီး ညီအစ်ကိုမောင်နှမများ၏ တရားဝင် အဆင့်အတန်းကိစ္စကို အာရုံမစိုက်ဘဲနေပါက၊ ၎င်းတို့ တရားဝင် အဆင့်အတန်းမရှိခြင်းကြောင့် ဖမ်းဆီးခြင်း သို့မဟုတ် ပြည်နှင်ဒဏ်ပေးခြင်း ခံရပါက ဤသည်တို့မှာ မည်သည့် အကျိုးဆက်များ ဖြစ်သနည်း။ ထိုသို့သော ခေါင်းဆောင်များနှင့် အမှုဆောင်များသည် ညီအစ်ကိုမောင်နှမများ၏ တာဝန်ထမ်းဆောင်မည့် အခွင့်အရေးကို ဖျက်ဆီးလိုက်ခြင်း မဟုတ်လော။ ဤသည်မှာ အသင်းတော်၏အလုပ်ကို တိုက်ရိုက် သက်ရောက်သည် မဟုတ်လော။ သို့ဆိုလျှင် ဤပြဿနာ၏ သဘောသဘာဝမှာ အတော်လေး ပြင်းထန်လေသည်။ အကယ်၍ ခေါင်းဆောင်များနှင့် အမှုဆောင်များသည် ဤကိစ္စကို ယခင်က မကိုင်တွယ်ဖူးပါက ညီအစ်ကိုမောင်နှမများကို ကာကွယ်ခြင်းနှင့် အရေးပါသော အလုပ်အမှုထမ်းများ၏ လုံခြုံရေးကို ကာကွယ်ခြင်းဟူသည့် ပန်းတိုင်ကို ရရှိရန် ကြိုးပမ်းလျက် ဤကိစ္စကို ကိုင်တွယ်ရန် ရှေ့နေတစ်ဦးနှင့် တိုင်ပင်ဖို့အတွက် ညီအစ်ကိုမောင်နှမများထဲမှ ပြင်ပရေးရာများကို ကိုင်တွယ်ရာ၌ ကျွမ်းကျင်သောသူတစ်ဦးကို ရှာဖွေနိုင်သည်။ ဤသည်မှာ ခေါင်းဆောင်များနှင့် အမှုဆောင်များက ပင်လယ်ရပ်ခြားတွင် လုပ်ဆောင်ရမည့် အရေးကြီးသော အလုပ်တစ်ခုလည်း ဖြစ်သည်။ ဒေသခံ ခေါင်းဆောင်များနှင့် အမှုဆောင်များသည် ဤကိစ္စကို ဂရုပြုရန် ကနေဦး ခြေလှမ်းလှမ်းရမည်။ ဒေသခံ ညီအစ်ကိုမောင်နှမများ၏ လုံခြုံရေးကို ကာကွယ်ခြင်းအပြင် ၎င်းတို့သည် နိုင်ငံခြားသား ညီအစ်ကိုမောင်နှမများ၏ လုံခြုံရေးကို သာ၍ပင် ကာကွယ်ရမည်၊ ဤနည်းအားဖြင့်သာ အသင်းတော်၏အလုပ်အတွက် အာမခံချက်ရှိသည်။ ဤသည်မှာ နိုင်ငံအသီးသီးရှိ ခေါင်းဆောင်များနှင့် အမှုဆောင်များက ဒေသခံ ညီအစ်ကိုမောင်နှမများနှင့် နိုင်ငံခြားသား အရေးပါသော အလုပ်အမှုထမ်းများအပေါ် ဖြည့်ဆည်းသင့်သည့် တာဝန်ဖြစ်သည်၊ ၎င်းတို့သည် လက်ပိုက်ကြည့်မနေသင့်ပေ။ အချို့သော ခေါင်းဆောင်များနှင့် အမှုဆောင်များက “သူတို့သည် နိုင်ငံခြားသား ညီအစ်ကိုမောင်နှမများ ဖြစ်ကြပြီး ကျွန်ုပ်တို့သည် သူတို့နှင့် မရင်းနှီးကြပါ၊ ကျွန်ုပ်တို့ကြားတွင် ပုဂ္ဂိုလ်ရေးဆိုင်ရာ ဆက်ဆံရေးမရှိပါ။ ၎င်းတို့ကို ဤနေရာ၌ ဧဝံဂေလိတရားဟောရန် ဘုရားအိမ်တော်က စေလွှတ်ခဲ့ခြင်းဖြစ်သည်၊ ယင်းက ကျွန်ုပ်တို့နှင့် မည်သည့် ပတ်သက်မှုရှိသနည်း။ ဤပြဿနာသည် သူတို့ဘာသာ ဖြစ်စေသည့်အရာတစ်ခု ဖြစ်သည်၊ သူတို့သည် မလာမီ အခြေအနေကို ရှင်းလင်းစွာ မစုံစမ်းခဲ့ကြသည့်အပြင် ဤကိစ္စရပ်များကိုလည်း ကောင်းစွာ မကိုင်တွယ်ခဲ့ကြပါ။ ဤပြဿနာတွင် ကျွန်ုပ်တို့ ဝင်ရောက်စွက်ဖက်ရန် နည်းလမ်းမရှိပါ၊ အစိုးရက သူတို့အား မည်သို့ပြုလုပ်မည်ကို မည်သူသိနိုင်မည်နည်း”ဟု ပြောဆိုကြသည်။ ၎င်းတို့သည် ဤကိစ္စရပ်များကို ရှောင်လွှဲရန်နှင့် ရှောင်ရှားရန် အမျိုးမျိုးသော ဆင်ခြေများကိုသာ အသုံးပြုကြပြီး ယင်းတို့ကို ဖြေရှင်းရန် ရှေ့ထွက်ဖို့အတွက် နည်းလမ်းများကို ရှာဖွေဖို့ မကြိုးစားကြပေ။ ဤသို့ ပြုမူခြင်းသည် မှန်ကန်သလော။ (မမှန်ကန်ပါ။) အဘယ်ကြောင့် မမှန်ကန်သနည်း။ (အကယ်၍ ခေါင်းဆောင်များနှင့် အမှုဆောင်များသည် ဤပြဿနာများကို ဖြေရှင်းရန် ရှေ့မထွက်သည့်အပြင်၊ တစ်ချိန်တည်းတွင် ညီအစ်ကိုမောင်နှမများ၌လည်း ပြဿနာများကို ဖြေရှင်းရန် နည်းလမ်းမရှိပါက ဒုက္ခပြဿနာ ဧကန်မုချ ပေါ်ပေါက်လာမည် ဖြစ်သည်။ ခေါင်းဆောင်များနှင့် အမှုဆောင်များသည် ညီအစ်ကိုမောင်နှမများကို ကာကွယ်ရန် ၎င်းတို့၏ တာဝန်ကို မဖြည့်ဆည်းခြင်း ဖြစ်သည်၊ ဤသည်မှာ တာဝန်ပျက်ကွက်ခြင်း ဖြစ်ပါသည်။) ခေါင်းဆောင်များနှင့် အမှုဆောင်များ၏ တာဝန်သည် ဘုရားအိမ်တော်၌ ခေါင်းဆောင်များနှင့် အမှုဆောင်များ ဖြည့်ဆည်းသင့်သည့် တာဝန်တစ်ခုစီတိုင်းကို ဖြည့်ဆည်းရန် ဖြစ်သည်။ ဘုရားအိမ်တော်၏ နယ်ပယ်သည် ဒေသတစ်ခု၊ နယ်မြေတစ်ခု သို့မဟုတ် နိုင်ငံတစ်ခုထိသာ ကန့်သတ်ထားခြင်းမရှိပေ။ ဘုရားအိမ်တော်၌ နိုင်ငံနယ်နိမိတ်များ၊ နယ်မြေဆိုင်ရာ ကန့်သတ်ချက်များ မရှိပေ။ ဘုရားသခင်က လူတို့ကို ရွေးချယ်ခြင်းနှင့် ကယ်တင်ခြင်းတို့၌ လူမျိုးရေးဆိုင်ရာ ကန့်သတ်ချက်များ ရှိသလော။ (မရှိပါ။) နိုင်ငံသား သို့မဟုတ် နယ်မြေဆိုင်ရာ ကန့်သတ်ချက်များ ရှိသလော။ (လည်းမရှိပါ။) တစ်ခုမျှမရှိပေ။ ဤသည်မှာ ဘုရားသခင်က သူ၏အမှုတော်ကို လုပ်ဆောင်သည့် စည်းမျဉ်းဖြစ်သည်၊ သို့ဖြစ်၍ ဤစည်းမျဉ်းသည် သမ္မာတရား ဖြစ်သည်။ ညီအစ်ကိုမောင်နှမများက မည်သည့်နိုင်ငံမှ ဖြစ်သည်ဖြစ်စေ ၎င်းတို့အားလုံးသည် တစ်ပါးတည်းသော ဘုရားသခင်ကို ယုံကြည်ကြသည်၊ တစ်ပါးတည်းသော ဘုရားသခင်နောက်သို့ လိုက်ကြပြီး တစ်ပါးတည်းသော ဘုရားသခင်ကို မိတ်သဟာယဖွဲ့ကာ ထောက်ပံ့ပေးသည့် သမ္မာတရားကိုလည်း စားသောက်ကြသည်။ ၎င်းတို့သည် တစ်ပါးတည်းသော ဘုရားသခင် ဆောင်ရွက်သည့် အမှုတော်ကို တွေ့ကြုံခံစားကြပြီး တစ်ပါးတည်းသော ဘုရားသခင်ကို ကိုးကွယ်ကြသည်။ အသားအရောင် သို့မဟုတ် လူမျိုး မည်သို့ပင်ဖြစ်စေ ဘုရားအိမ်တော်နှင့် ဘုရားသခင်ရှေ့မှောက်တွင် ၎င်းတို့သည် တစ်လုံးတစ်ဝတည်းဖြစ်သည်၊ မိသားစုတစ်စုတည်း ဖြစ်သည်။ ၎င်းတို့သည် မိသားစုတစ်စုတည်း ဖြစ်သည့်အတွက်၊ ၎င်းတို့ကြားတွင် ခွဲခြားမှုများ မရှိသင့်ပေ။ လူမျိုးရေး သို့မဟုတ် နယ်မြေဆိုင်ရာ ကန့်သတ်ချက်များ မရှိသင့်ပေ။ “သင်သည် အာရှတိုက်သားဖြစ်သည်၊ ငါသည် ဥရောပတိုက်သားဖြစ်သည်” သို့မဟုတ် “သင်သည် လူဖြူ၊ ငါသည် အရောင်ရှိသောလူတစ်ဦးဖြစ်သည်” ဟူ၍ ခွဲခြားမှုများ မရှိသင့်ပေ၊ ဤခွဲခြားမှုများ မရှိသင့်ပေ။ သင်သည် ဘုရားအိမ်တော်၌ ဤခွဲခြားမှုများကို ပြုလုပ်နေဆဲဖြစ်ပါက ဘုရားအိမ်တော်ကို ဘုရားအိမ်တော်အဖြစ် မမှတ်ယူသည့်အပြင် သင့်ကိုယ်သင် ဘုရားအိမ်တော်သားတစ်ဦးအဖြစ် မမှတ်ယူသည်မှာ သိသာထင်ရှားပေသည်။ သို့ဖြစ်၍ နိုင်ငံခြားသား ညီအစ်ကိုမောင်နှမများသည် ပြည်နှင်ဒဏ်ပေးခြင်း သို့မဟုတ် တရားမဝင် ဖမ်းဆီးခြင်းကဲ့သို့သော ပြဿနာများနှင့် ကြုံတွေ့ရသည့်အခါ မည်သည့်နေရာမှ ၎င်းတို့ လာသည်ဖြစ်စေ၊ မည်သည့်နိုင်ငံသား ဖြစ်သည်ဖြစ်စေ၊ မည်သည့်အသားအရောင် ရှိသည်ဖြစ်စေ ၎င်းတို့သည် ညီအစ်ကိုမောင်နှမများ ဖြစ်ကြသည်။ ၎င်းတို့သည် ညီအစ်ကိုမောင်နှမများ ဖြစ်ကြသည့်အတွက်၊ ၎င်းတို့ ပြဿနာများနှင့် ရင်ဆိုင်ရသည့်အခါ ဒေသခံ ခေါင်းဆောင်များနှင့် အမှုဆောင်များသည် ရှေ့ထွက်ပြီး ဤကိစ္စကို တာဝန်ရှိသည့်ပုံစံဖြင့် ကိုင်တွယ်သင့်ကာ လူတို့ကြားတွင် ခွဲခြားမှုများ မပြုလုပ်သင့်ပေ။ ဤသည်မှာ စည်းမျဉ်းများနှင့် ကိုက်ညီသည်၊ ဘုရားသခင်၏ ရည်ရွယ်ချက်များနှင့် အပြည့်အဝ ကိုက်ညီပြီး လူတို့ လက်တွေ့လုပ်ဆောင်သင့်သည့် သမ္မာတရား ဖြစ်သည်။

လတ်တလောတွင်၊ တရုတ်ပြည်မှ ဘုရားသခင် ရွေးချယ်ထားသောလူများစွာတို့သည် ဧဝံဂေလိတရားကို ဟောကြားရန်နှင့် ဘုရားသခင်ကို သက်သေခံရန် ပင်လယ်ရပ်ခြားရှိ နိုင်ငံအမျိုးမျိုးသို့ သွားရောက်နေကြသည်။ ဤနိုင်ငံများတွင် ၎င်းတို့ ရောက်ရှိပြီးနောက် စိတ်အေးချမ်းမှုဖြင့် အလုပ်လုပ်နိုင်မီတွင် ၎င်းတို့ ပထမဆုံး လုပ်ဆောင်ရမည့်အရာမှာ ၎င်းတို့၏ တရားဝင် အဆင့်အတန်းကို စီမံဆောင်ရွက်ရန် ဖြစ်သည်။ တရားဝင် အဆင့်အတန်းကို စီမံဆောင်ရွက်ခြင်းသည် ရိုးရှင်းသောကိစ္စမဟုတ်ပေ။ ယင်းသည် ဒေသခံအသင်းတော်မှ လူတို့၏ ပူးပေါင်းဆောင်ရွက်မှုကို လိုအပ်သည်။ နိုင်ငံအမျိုးမျိုးရှိ အသင်းတော်များကို ကြီးကြပ်သူများသည် တရားဝင် အဆင့်အတန်းကို စီမံဆောင်ရွက်ခြင်းပြဿနာအား ဖြေရှင်းရာတွင် တရုတ်ပြည်မှ ဘုရားသခင် ရွေးချယ်ထားသောလူတို့ကို ကူညီရန် မိမိတို့နိုင်ငံ၏ မူဝါဒများကို နားလည်ပြီး ဥပဒေများကို သိရှိသော ညီအစ်ကိုမောင်နှမအချို့အား ရှာဖွေသင့်သည်။ ဤပြဿနာကို ဖြေရှင်းခြင်းသည် အလွန်အရေးကြီးသည်။ နိုင်ငံအမျိုးမျိုးမှ အသင်းတော်များ၏ ခေါင်းဆောင်များနှင့် အမှုဆောင်များသည် ဤကိစ္စကို ရှိသမျှနည်းလမ်းများဖြင့် ကြိုးပမ်းဆောင်ရွက်သင့်သည်၊ အကြောင်းမှာ လူတို့၏ တရားဝင် အဆင့်အတန်းပြဿနာကို အပြည့်အဝ ဖြေရှင်းပြီးမှသာ အသင်းတော်၏အလုပ်သည် ပုံမှန်အတိုင်း ရှေ့ဆက်နိုင်မည်ဖြစ်သည်။ သို့မဟုတ်ပါက အသင်းတော်၏အလုပ်သည် ထိခိုက်လိမ့်မည်။ နိုင်ငံအသီးသီးရှိ အသင်းတော်များကို ကြီးကြပ်သူများသည် ထိုသို့သောကိစ္စရပ်များကို ကိုင်တွယ်နိုင်စွမ်းရှိသော လူများကို အသင့်ပြင်ဆင်ထားသင့်သည်။ ဤသို့ပြုလုပ်ခြင်းသည် အသင်းတော်၏အလုပ်ကို အကျိုးပြုသည့်အပြင် ဘုရားသခင်၏ ရည်ရွယ်ချက်များကို အလေးထားခြင်း၏ သရုပ်သကန်တစ်ခုလည်း ဖြစ်သည်။ အချို့သော ခေါင်းဆောင်များနှင့် အမှုဆောင်များက “ကျွန်ုပ်တို့သည် ဤကိစ္စမျိုးကို မည်သည့်အခါမျှ မကိုင်တွယ်ခဲ့ဖူးပါ၊ မည်သို့လုပ်ဆောင်ရမည်ကိုလည်း မသိပါ”ဟု ပြောကောင်းပြောနိုင်သည်။ ဤအခြေအနေတွင် ၎င်းတို့သည် ဤအရေးကိစ္စမျိုးများကို နားလည်သောသူများအား ရှာဖွေသင့်သည်။ နိုင်ငံအမျိုးမျိုးတွင်ရှိသည့် ဘုရားသခင် ရွေးချယ်ထားသောလူများထဲတွင် ပညာရေးနှင့် အသိပညာရှိသောသူများ ရှိကြသည့်အပြင် နိုင်ငံတော်၏ ဥပဒေများနှင့် မူဝါဒများကို နားလည်သောသူများလည်း ရှိကြသည်။ ၎င်းတို့အတွက် ဤကိစ္စရပ်များကို ကိုင်တွယ်ဖြေရှင်းခြင်းသည် နည်းလမ်းတစ်ခုကို ရှာတွေ့ဖို့ အနည်းငယ် တိုင်ပင်ဆွေးနွေးရုံသာ လိုအပ်သည်၊ ထိုသို့မဟုတ်လော။ ဤကိစ္စမျိုးများကို ကိုင်တွယ်ရာတွင် သင်သည် ဘာသိဘာသာနေပြီး တက်ကြွမှုမရှိဘဲ မနေသင့်ပေ။ သင် တစ်စုံတစ်ခုကို နားမလည်ပါက တိုင်ပင်ဆွေးနွေးရန် ရှေ့နေတစ်ဦးကို ရှာဖွေသင့်သည်။ သက်ဆိုင်ရာ ရှေ့နေအမျိုးအစားကို ရှာတွေ့သရွေ့၊ နည်းလမ်းတစ်ခု အလိုအလျောက် ရှိလာလိမ့်မည်။ ငါတို့သည် ဤကိစ္စကို နားမလည်ကောင်း နားမလည်နိုင်သော်လည်း ရှေ့နေကမူ နားလည်လိမ့်မည်။ ရှာဖွေသော စိတ်နှလုံးရှိခြင်းသည် မှန်ကန်သော သဘောထားဖြစ်သည်၊ ရှာဖွေသော စိတ်နှလုံးရှိခြင်းသည် တာဝန်ယူစိတ်ရှိခြင်း၏ သရုပ်သကန်တစ်ခု ဖြစ်သည်။ အချို့သော အခက်အခဲများ ပေါ်ပေါက်လာပါက သင်တို့သည် တစ်စိတ်တစ်ဝမ်းတည်းဖြင့် အတူတကွ ဆုတောင်းခြင်း၊ ရှာဖွေခြင်းနှင့် မိတ်သဟာယဖွဲ့ခြင်းတို့ကို ပြုလုပ်သင့်ပြီး ပြဿနာကို ဖြေရှင်းရန် စည်းမျဉ်းများနှင့် လမ်းကြောင်းကို ရှာတွေ့ပြီးနောက် ယင်းကို လုံးဝ ဖြေရှင်းသင့်သည်။ ထိုအခါမှသာ အသင်းတော်၏အလုပ်သည် ချောမွေ့စွာ ရှေ့ဆက်နိုင်မည်ဖြစ်သည်။ အကယ်၍ ပြဿနာတစ်ခုကို ရှာဖွေတွေ့ရှိသည့်အခါ ခေါင်းဆောင်များနှင့် အမှုဆောင်များသည် ယင်းအကြောင်းကို ချက်ချင်း သိရှိနိုင်လျှင်၊ နောက်ဆက်တွဲလုပ်ဆောင်နိုင်ပြီး ဖြေရှင်းနိုင်လျှင်၊ ၎င်းတို့သည် တာဝန်သိသော ခေါင်းဆောင်များနှင့် အမှုဆောင်များ မဟုတ်လော။ (ဟုတ်ပါသည်။) ထိုသို့သော ခေါင်းဆောင်များနှင့် အမှုဆောင်များသည် တာဝန်သိစိတ်ရှိရုံသာမက ပြဿနာများကိုလည်း ချက်ချင်း ဖြေရှင်းနိုင်သည်။ ယင်းက ၎င်းတို့အနေဖြင့် စံနှုန်းပြည့်မီသော ခေါင်းဆောင်များနှင့် အမှုဆောင်များ ဖြစ်လာရန် မျှော်လင့်ချက်ရှိသည်ဟု ဆိုလိုသည်။ ၎င်းတို့၏ သမ္မာတရားကို နားလည်မှု အတိမ်အနက် မည်သို့ပင်ဖြစ်စေ ၎င်းတို့သည် ပြဿနာများကို ဖြေရှင်းခြင်းအပေါ် အာရုံစိုက်ပါက စစ်မှန်သောအလုပ်ကို လုပ်ဆောင်နိုင်ကြသည်။ အနည်းဆုံးအားဖြင့် ၎င်းတို့သည် အမှားနည်းအောင် သို့မဟုတ် အမှားမရှိအောင် လုပ်ဆောင်နိုင်သည်။ ပြီးလျှင် ၎င်းတို့ အမှားအချို့ ပြုလုပ်မိလျှင်ပင် အချို့သော ဆုံးရှုံးမှုများကို ပြန်လည်ရယူရန် ယင်းတို့ကို ချက်ချင်း ပြုပြင်နိုင်ပြီး နောက်ဆုံးတွင် ဘုရားအိမ်တော်၏အလုပ်ကို ကာကွယ်စောင့်ရှောက်ခြင်းဟူသည့် ပန်းတိုင်ကို စွမ်းဆောင်ရရှိနိုင်ကြသည်။ သင်တို့သည် ဤတာဝန်ကို ဖြည့်ဆည်းခြင်းက ခက်ခဲသည်ဟု ထင်သလော။ (မထင်ပါ။) အမှန်တကယ်တွင် မခက်ခဲပေ၊ ယင်းသည် လူတို့က မိမိတို့၏ တာဝန်ကို ထမ်းဆောင်ရာတွင် သစ္စာစောင့်သိခြင်း ရှိမရှိဟူသည်နှင့် ၎င်းတို့၏အလုပ်တွင် မိမိတို့၏ တာဝန်ကို ဖြည့်ဆည်းနိုင်ခြင်း ရှိမရှိဟူသည်တို့အပေါ်တွင် မူတည်သည်။ သင့်အနေဖြင့် အနည်းငယ် စဉ်းစားပြီး အချိန်အနည်းငယ် ပေးကာ အားအင်အချို့ ရင်းနှီးမြှုပ်နှံရန်သာ လိုအပ်သည်။ ယင်းသည် သင်တို့အား ငွေသုံးရန် သို့မဟုတ် အန္တရာယ်တစ်ခုတလေ ခံယူရန် မတောင်းဆိုပေ။ သင်တို့သည် ပြဿနာများကို ကူဖြေရှင်းပေးဖို့နှင့် ကိစ္စရပ်များကို ကောင်းစွာ ကိုင်တွယ်ပေးဖို့ ရှေ့ထွက်ရုံသာ လိုအပ်ပြီး ဤနည်းအားဖြင့် သင်တို့သည် စံနှုန်းပြည့်မီလာနိုင်သည်။ သို့ဖြစ်၍ ဤသည်မှာ ခက်ခဲသောကိစ္စမဟုတ်သည့်အပြင် ခေါင်းဆောင်များနှင့် အမှုဆောင်များအတွက် စွမ်းဆောင်ရရှိရန် လွယ်ကူသင့်သည်။ သို့သော် ဤမျှလောက် လွယ်ကူသောအရာတစ်ခုကိုပင် မပြီးမြောက်နိုင်သော လူအချို့ရှိပြီး၊ ဤသည်မှာ မလုံလောက်သော အစွမ်းအစ သို့မဟုတ် စွမ်းရည်ကြောင့်ဖြစ်စေ၊ အခြေအနေများ သို့မဟုတ် ပတ်ဝန်းကျင်က ခွင့်မပြုသောကြောင့်ဖြစ်စေ မဟုတ်ဘဲ၊ ထို့ထက် ၎င်းတို့က လုပ်ဆောင်လိုစိတ်မရှိသောကြောင့် ဖြစ်သည်မှာ အလွန်ရှင်းလင်းပေသည်။ အရေးပါသော အလုပ်အမှုထမ်းများ၏ တရားဝင် အဆင့်အတန်း သို့မဟုတ် နေထိုင်ခွင့်၊ သို့မဟုတ် ၎င်းတို့ကို နေရာချထားမှုနှင့်သက်ဆိုင်သော ကိစ္စရပ်များ ပါဝင်သည့် အထူးအခြေအနေများ ပေါ်ပေါက်လာသည့်အခါ ခေါင်းဆောင်များနှင့် အမှုဆောင်များတွင် ဤအလုပ်ကို တာဝန်ယူဆောင်ရွက်ရန် တာဝန်ရှိသည်။ သင့်အနေဖြင့် မည်သူ့အတွက် နေရာချထားမှုများ စီစဉ်နေသည်ဖြစ်စေ၊ ၎င်းတို့၏ နိုင်ငံသားဖြစ်ခြင်း သို့မဟုတ် လူမျိုးက မည်သို့ပင်ဖြစ်စေ၊ သင် လုပ်ဆောင်ရန် လိုအပ်သမျှမှာ ဤအရာကို ဘုရားသခင်ထံမှ လက်ခံဖို့ ဖြစ်သည်။ ဤအလုပ်ကို ဘုရားသခင်က သင့်အား အပ်နှင်းထားခြင်းဖြစ်သည်။ ယင်းသည် သင်၏ တာဝန်နှင့် ဝတ္တရားဖြစ်သည့်အပြင် သင်တို့၏ ဘဝပေးတာဝန်လည်း ဖြစ်သည်။ သင် လက်ခံသော ဤအလုပ်သည် လူတစ်ဦးတလေထံမဟုတ်ဘဲ ဘုရားသခင်ထံမှ လာသည်။ သို့ဖြစ်၍ သင် နေရာချထားမှုများ စီစဉ်ပေးနေသော ဤလူတို့မှာ မည်သူဖြစ်သည်ကို သင် စိတ်မဝင်စားသင့်ပေ။ အချို့လူများက “ဒေသခံ ညီအစ်ကိုမောင်နှမများကို ကာကွယ်ခြင်းသည် လက်ခံနိုင်ဖွယ်ဖြစ်သော်လည်း နိုင်ငံခြားသား ညီအစ်ကိုမောင်နှမများ ဤနေရာသို့ လာပါက ကျွန်ုပ်တို့နှင့် မသက်ဆိုင်ပါ”ဟု ပြောကောင်းပြောနိုင်သည်။ ဤသို့ပြောဆိုသောလူများတွင် တာဝန်ယူစိတ် သို့မဟုတ် လူ့သဘာဝ ရှိသလော။ (မရှိပါ။) ၎င်းတို့သည် ဒေသခံ ညီအစ်ကိုမောင်နှမများကို ညီအစ်ကိုမောင်နှမများအဖြစ် မှတ်ယူသော်လည်း နိုင်ငံခြားသား ညီအစ်ကိုမောင်နှမများကို ညီအစ်ကိုမောင်နှမများအဖြစ် မမှတ်ယူပေ။ ဤသည်မှာ ခိုင်လုံသလော။ (မခိုင်လုံပါ။) ဤသည်မှာ သမ္မာတရားနှင့် ကိုက်ညီသလော။ (မကိုက်ညီပါ။) အဘယ်ကြောင့် သမ္မာတရားနှင့် မကိုက်ညီသနည်း။ (အယောင်ဆောင် ခေါင်းဆောင်များသည် ဘုရားသခင်၏ ရည်ရွယ်ချက်များကို အလေးမထားကြပါ။ နိုင်ငံခြားသား ညီအစ်ကိုမောင်နှမများကို လျစ်လျူရှုပြီး ပြဿနာများ ပေါ်ပေါက်လာသည့်အခါ ကိစ္စရပ်များကို ကိုင်တွယ်ရန် ရှေ့မထွက်ကြပါ။ သူတို့သည် ဘုရားအိမ်တော်၏အလုပ်ကို မကာကွယ်ကြပါ။) အယောင်ဆောင် ခေါင်းဆောင်များသည် အမျိုးမျိုးသော ဆင်ခြေများဖြင့် တာဝန်ကို ရှောင်လွှဲပြီး စစ်မှန်သောအလုပ်ကို မလုပ်ဆောင်ကြပေ။ ၎င်းတို့သည် ဘုရားသခင်အတွက် မိမိတို့ကိုယ်ကို အသုံးခံရန် လိုလားပြီး သမ္မာတရားကို လက်တွေ့လုပ်ဆောင်ရန် လိုလားသည်ဟု ၎င်းတို့၏ နှုတ်ဖြင့် ပြောဆိုကြသော်လည်း အသင်းတော်၏အလုပ်နှင့်ဆိုင်သော အရေးကြီးသည့်ကိစ္စရပ်များနှင့် အမှန်တကယ် ပတ်သက်လာသည့်အခါ ၎င်းတို့ ပုန်းရှောင်ကြသည်။ ဤသည်မှာ တာဝန်မဲ့ခြင်း ဖြစ်သည်။ ပင်လယ်ရပ်ခြားရှိ ညီအစ်ကိုမောင်နှမများ၏ လုံခြုံရေးကို ကာကွယ်ခြင်းနှင့်သက်ဆိုင်သော ကိစ္စရပ်အားလုံးအတွက် ခေါင်းဆောင်များနှင့် အမှုဆောင်များသည် ယင်းကို ပြီးမြောက်အောင် လုပ်ဆောင်ရမည့် တာဝန်နှင့် အလုပ်တစ်ခုအဖြစ် သဘောထားလျက် ချက်ချင်း ကိုင်တွယ်ရမည်။ ၎င်းတို့သည် ယင်းကို ရှောင်ရှားရန် ဆင်ခြေများ မပေးသင့်သည့်အပြင်၊ ဤအလုပ်အပေါ် ၎င်းတို့ လျစ်လျူရှုခြင်းကို ဘုရားအိမ်တော်၏ အမျိုးမျိုးသော အလုပ်ကဏ္ဍများ၏ တိုးတက်မှုအား ထိခိုက်ခွင့်မပေးသင့်ပေ။

ခ။ ညီအစ်ကိုမောင်နှမအားလုံးကို အခြေခံ ဥပဒေဆိုင်ရာ အသိပညာ ပေးခြင်း

ပင်လယ်ရပ်ခြားရှိ ညီအစ်ကိုမောင်နှမများ၏ လုံခြုံရေးနှင့်ဆက်စပ်သော အလုပ်၏ အခြားမည်သည့်ကဏ္ဍများကို သင်တို့ စဉ်းစားမိသေးသနည်း။ (ပင်လယ်ရပ်ခြား နိုင်ငံများတွင် ခေါင်းဆောင်များနှင့် အမှုဆောင်များသည် ညီအစ်ကိုမောင်နှမအားလုံးအား အခြေခံ ဥပဒေဆိုင်ရာ အသိပညာအချို့ကိုလည်း ပေးရမည်ဖြစ်ပြီး သို့မှသာ ၎င်းတို့သည် ဥပဒေဆိုင်ရာ အသိစိတ် ဖြစ်ပေါ်လာကာ ဥပဒေကို ချိုးဖောက်သည့် လုပ်ဆောင်မှုများတွင် ပါဝင်ခြင်းကို ရှောင်ကြဉ်နိုင်မည် ဖြစ်ပါသည်။) ခေါင်းဆောင်များနှင့် အမှုဆောင်များသည် ညီအစ်ကိုမောင်နှမအားလုံးကို အခြေခံ ဥပဒေဆိုင်ရာ အသိပညာနှင့် အမျိုးမျိုးသော အစိုးရ၏ စည်းမျဉ်းစည်းကမ်းများကို သိရှိနားလည်စေသင့်သည်။ ၎င်းတို့သည် လူဝင်မှုကြီးကြပ်ရေး မူဝါဒများနှင့် နေ့စဉ်ဘဝနှင့်သက်ဆိုင်သော မူဝါဒများကဲ့သို့သော ဤနယ်ပယ်များအကြောင်းကို ၎င်းတို့ရောက်ရှိနေသော နိုင်ငံရှိ ဒေသခံ ညီအစ်ကိုမောင်နှမများထံမှ ပိုမိုလေ့လာသင့်ပြီး ထို့နောက် ညီအစ်ကိုမောင်နှမများက နိုင်ငံတော်အစိုးရ၏ စည်းမျဉ်းစည်းကမ်းများကို တင်းကြပ်စွာ လိုက်နာပြီး ဥပဒေကို ချိုးဖောက်သည့် မည်သည့်အရာကိုမျှ လုပ်ဆောင်ခြင်းမှ ရှောင်ကြဉ်နိုင်ရန်အလို့ငှာ ဤအရာများကို လေ့လာဖို့အတွက် စီစဉ်ပေးသင့်သည်။ အထူးသဖြင့် နှစ်ပေါင်းများစွာ အာဏာရှင်ဆန်သော အုပ်ချုပ်မှုအောက်တွင် နေထိုင်ခဲ့ရသော တရုတ်ပြည်မှ ဘုရားသခင် ရွေးချယ်ထားသောလူများသည် ဥပဒေဆိုင်ရာ အသိပညာ ကင်းမဲ့ပြီး ဥပဒေ၏ အရေးပါမှုကို နားမလည်ကြပေ။ ရလဒ်အနေဖြင့် ၎င်းတို့သည် ယဉ်ကျေးမှုမရှိသော လူများကဲ့သို့ သာမန်ကာလျှံကာနှင့် ဂရုမစိုက်ဘဲ ပြုမူကြသည်။ ၎င်းတို့သည် ပင်လယ်ရပ်ခြားသို့ လာရောက်နေထိုင်သည့်အခါ အလွန်မသိနားမလည်သည့်ပုံပေါ်ပြီး စည်းကမ်းများကို နားလည်မှုကင်းမဲ့ခြင်းအား ပြသသည့်အရာများကို မကြာခဏ လုပ်ဆောင်ကြသည်။ ဥပမာအားဖြင့် အချို့သော အနောက်တိုင်း ဒီမိုကရေစီ နိုင်ငံများတွင် လူမှုရေးဆိုင်ရာ တရားဥပဒေစိုးမိုးမှုကို အလွန်ကောင်းမွန်စွာ စီမံခန့်ခွဲထားပြီး ည ၁၀ နာရီမှ နံနက် ၈ နာရီအတွင်း ဆူညံသံများကို တားမြစ်သည့် စည်းမျဉ်းစည်းကမ်းများ ရှိသည်။ ခွေးဟောင်သံများ သို့မဟုတ် ဆောက်လုပ်ရေး စက်ယန္တရားများ၏ တဒုန်းဒုန်းမြည်သံများကဲ့သို့သော အသံများကို ခွင့်မပြုပေ။ တစ်စုံတစ်ဦးသည် ဤစည်းမျဉ်းစည်းကမ်းများကို ချိုးဖောက်ပြီး တိုင်ကြားခြင်းခံရပါက ရဲက ကိုင်တွယ်ဖြေရှင်းလိမ့်မည်။ တရုတ်ပြည်မကြီးတွင်မူ ဤကိစ္စရပ်များကို မည်သူမျှ စီမံခန့်ခွဲခြင်း မရှိပေ၊ လူများ နေထိုင်သည့်နေရာတိုင်းတွင် ကျယ်လောင်သော တေးဂီတ၊ ကခုန်ခြင်း၊ သောက်စားခြင်းနှင့် ပါတီပွဲများ၏ အသံများဖြင့် လက်လွတ်စပယ် ဆူညံနေပြီး မည်သူမျှ ဝင်ရောက်စွက်ဖက်ခြင်းမရှိပေ။ တစ်ဦးတလေက တစ်စုံတစ်ခုကို လုပ်ဆောင်ရန် ကြိုးစားပါက လက်တုံ့ပြန်ခြင်းကို ရင်ဆိုင်ရနိုင်သောကြောင့် တရုတ်လူမျိုးများတွင် သည်းညည်းခံခြင်းမှလွဲ၍ ရွေးချယ်စရာမရှိပေ။ အနောက်တိုင်း နိုင်ငံများမှာမူ ကွဲပြားသည်။ လူတိုင်းကို ဥပဒေဖြင့် ကာကွယ်ထားသည်။ သင်၏ခွေးသည် ညလယ်ခေါင်တွင် မကြာခဏ ဟောင်ပြီး သင့်အိမ်နီးချင်းများ၏ အနားယူခြင်းကို အနှောင့်အယှက်ပေးပါက ၎င်းတို့က သင့်ကို တိုင်ကြားလိမ့်မည်။ သင်လုပ်ဆောင်နေသည့်အရာသည် အခြားသူများ၏ ပုံမှန်ဘဝများကို ထိခိုက်စေသည်၊ သင်သည် ဥပဒေဆိုင်ရာ စည်းမျဉ်းစည်းကမ်းများကို ချိုးဖောက်ခဲ့သည်၊ ၎င်းတို့သည် သင့်အား တိုင်ကြားရန် ဥပဒေကို လက်နက်တစ်ခုအဖြစ် အသုံးပြုခြင်းသည် တရားနည်းလမ်းကျပေသည်။ ည ၁၁ နာရီ သို့မဟုတ် ၁၂ နာရီအထိ ဆောက်လုပ်ရေးလုပ်ငန်းကို ဆက်လက်လုပ်ဆောင်ပြီး ၎င်းတို့ အိမ်နီးချင်းများ၏ အနားယူခြင်းကို ထိခိုက်စေကာ တိုင်ကြားခြင်းကို ခံရသောလူများလည်း ရှိသည်။ ထို့နောက် ရဲက ဒဏ်ကြေးငွေ ပေးဆောင်စေဖို့ ရောက်လာပြီး သတ်မှတ်ထားသော နာရီများအတွင်း ဆူညံသံမပြုလုပ်ရန် သတိပေးသည်။ အချို့လူများမှာမူ ပတ်ဝန်းကျင် သန့်ရှင်းရေးဆိုင်ရာ အသိပင် ကင်းမဲ့ကြပြီး လမ်းများပေါ်တွင် အမှိုက်များ ပြန့်ကျဲနေအောင် ပစ်ကြသည်။ အနောက်တိုင်း ဒီမိုကရေစီ နိုင်ငံများသည် အထူးသဖြင့် စည်းကမ်းရှိသည်။ နေထိုင်သူများတွင် အမှိုက်ပစ်ရန် သတ်မှတ်ထားသော အချိန်များရှိပြီး အမှိုက်သိမ်းကားများက သတ်မှတ်ထားသော နေ့ရက်များတွင် လာရောက်သိမ်းဆည်းသည်။ သိမ်းဆည်းပြီးနောက် လမ်းများက သန့်ရှင်းနေမြဲဖြစ်သည်။ ဤသည်ကို နားမလည်သောသူများသည် အမှိုက်ပစ်ကောင်း ပစ်နိုင်သည်၊ ယင်းကိုလည်း စည်းမျဉ်းစည်းကမ်းများကို ချိုးဖောက်ခြင်းအဖြစ် မှတ်ယူခြင်းခံရသည်။ ဤသည်မှာ အများပြည်သူ သန့်ရှင်းရေးနှင့် မြို့၏အသွင်အပြင်ကို ထိခိုက်စေသောကြောင့် ၎င်းတို့အပေါ် တိုင်ချက်များဖွင့်နိုင်သည်။ စည်းကမ်းများကို မလိုက်နာသော တရုတ်လူမျိုးများသည် နိုင်ငံရပ်ခြားတွင် နေထိုင်သည့်အခါ မကြာခဏ တိုင်ကြားခြင်းခံရသည်။ အကြိမ်များစွာ တိုင်ကြားခံရပြီးနောက် ၎င်းတို့သည် အနောက်တိုင်းသားများအပေါ် အမြင်စောင်းလာပြီး “အနောက်တိုင်းသားတွေက တိုင်ကြားရသည်ကို နှစ်သက်ကြသည်ပင်၊ အသေးအဖွဲကိစ္စလေးတိုင်းကို တိုင်ချက်များဖွင့်ကြသည်”ဟု ပြောဆိုကြသည်။ ထိုအပေါ် ငါက “သူတို့က သင့်ကို ကိစ္စရပ်များစွာနှင့် ပတ်သက်ပြီး တိုင်ချက်များ ဖွင့်ခဲ့ကြပြီး သင်က သင့်ကိုယ်သင် ဆင်ခြင်သုံးသပ်ခြင်းမရှိဘဲ တိုင်ချက်များဖွင့်သည့်အတွက် သူတို့ကို အပြစ်တင်နေသည်။ သို့ဆိုလျှင်သူတို့ တိုင်ချက်များဖွင့်ခြင်းက မှန်ကန်သလော။ သင်လုပ်ခဲ့သည့်အရာများက မှန်ကန်သလော”ဟု ပြောဆိုသည်။ ၎င်းတို့သည် ထိုတိုင်ချက်များကို ဖွင့်ရန် လုံးဝ မှန်ကန်ခဲ့သည်။ သင်တို့သည် ၎င်းတို့၏ အကျိုးစီးပွားများကို ထိခိုက်စေခဲ့ပြီး ၎င်းတို့၏ ဘဝများကို သက်ရောက်မှုရှိစေခဲ့သည်။ သို့ဖြစ်၍ ၎င်းတို့သည် သင့်အား အဘယ်ကြောင့် တိုင်ချက်များ မဖွင့်ရမည်နည်း။ ဤသည်မှာ လူမှုရေးဆိုင်ရာ တရားဥပဒေစိုးမိုးမှုကို ကာကွယ်စောင့်ရှောက်ရန် လုပ်ဆောင်ခြင်းဖြစ်ပြီး ဤနိုင်ငံကို ဥပဒေဖြင့် အုပ်ချုပ်ကြောင်း ပြသသည်။ လူတိုင်းကို ဥပဒေဖြင့် ကာကွယ်ထားပြီး ဤနိုင်ငံရှိ ဥပဒေသည် ဟန်ပြသက်သက်မဟုတ်ပေ။ လူတိုင်းသည် မိမိတို့၏ ကိုယ်ပိုင်အခွင့်အရေးနှင့် အကျိုးစီးပွားများကို ကာကွယ်စောင့်ရှောက်ရန် ဥပဒေကို လက်နက်တစ်ခုအဖြစ် အသုံးပြုနိုင်သည်။ သင်သည် ဥပဒေကို နားမလည်သည့်အပြင် ဒေသန္တရ စည်းမျဉ်းစည်းကမ်းများကို ချိုးဖောက်သောကြောင့် ၎င်းတို့က သင့်အား တိုင်ချက်များ ဖွင့်ခြင်း ဖြစ်သည်။ သင်သည် ဦးစွာ ဒေသန္တရ စည်းမျဉ်းစည်းကမ်းများကို လေ့လာသင့်ပြီး ဥပဒေများနှင့် စည်းမျဉ်းစည်းကမ်းများအတိုင်း ပြုမူသင့်သည်။ သို့ဆိုလျှင် ၎င်းတို့သည် သင့်အား တိုင်ချက်များ ဖွင့်နေဦးမည်ဟု သင်ထင်သလော။ (၎င်းတို့ တိုင်ချက်များ ဖွင့်တော့မည် မဟုတ်ပါ။) သို့ဆိုလျှင် ကိစ္စရပ်က မည်မျှပင် ပြင်းထန်ပါစေ တရုတ်လူမျိုးများသည် အဘယ်ကြောင့် မည်သည့်အခါမျှ မတိုင်ချက်များ မဖွင့်ကြသနည်း။ (၎င်းတို့သည် အစိုးရ၏ ဖိနှိပ်မှုကို အချိန်ကြာမြင့်စွာ ခံခဲ့ရပါသည်။ ၎င်းတို့ တိုင်ချက်မဖွင့်ဝံ့ခဲ့ပါ။ တရုတ်လူမျိုးများတွင် ၎င်းတို့၏ အခွင့်အရေးများကို ကာကွယ်ခြင်းနှင့်ဆိုင်သည့် အယူအဆလည်း မရှိပါ။) တရုတ်ပြည်သည် ဥပဒေဖြင့် အုပ်ချုပ်သော နိုင်ငံမဟုတ်ပေ။ ယင်းသည် ဥပဒေနှင့်အညီ အုပ်ချုပ်ခြင်းမရှိပေ။ တရုတ်ပြည်၏ ဥပဒေများသည် ဟန်ပြသက်သက်သာဖြစ်ပြီး ထိုနေရာတွင် တိုင်ချက်ဖွင့်ခြင်းက အသုံးမဝင်ပေ။ သင် တိုင်ချက်ဖွင့်ပြီး တစ်ဖက်အဖွဲ့က အာဏာနှင့် ဩဇာလွှမ်းမိုးမှုရှိပါက ၎င်းတို့က သင့်ကို လိုက်ဒုက္ခပေးကောင်း ပေးနိုင်သည်။ သင်၌ ဩဇာလွှမ်းမိုးမှုမရှိပါက တိုင်ချက်ပင် ဖွင့်ဝံ့မည် မဟုတ်ပေ။ တိုင်ချက်ဖွင့်ခြင်းသည် သင့်ကို အလွယ်တကူ ဒုက္ခဖြစ်စေနိုင်သည်။ သို့ဖြစ်၍ တရုတ်လူမျိုးများက ညှဉ်းပန်းနှိပ်စက်ခြင်းနှင့် ကြုံတွေ့ရသည့်အခါ၊ အထူးသဖြင့် တစ်စုံတစ်ဦး အသတ်ခံရသည့် ကိစ္စများတွင် သေဆုံးမှုက မည်မျှပင် မတရားသည်ဖြစ်စေ၊ ကျူးလွန်သူက ငွေအချို့ပေးပါက ကိစ္စရပ်က တိတ်တဆိတ် ကျေအေးသွားသည်။ အဘယ်ကြောင့် ခံရသူ၏ မိသားစုဝင်များက တရားမစွဲကြသနည်း။ ၎င်းတို့သည် လုံးဝ အနိုင်ရမည်မဟုတ်သည်ကို သိကြသည်။ ယင်းသည် ငွေများစွာ ကုန်ကျမည်ဖြစ်သည့်တိုင် တရားမျှတမှုကို ၎င်းတို့ ရရှိမည်မဟုတ်သည့်အပြင် ကျူးလွန်သူကိုလည်း တရားဥပဒေအရ အရေးယူနိုင်မည်မဟုတ်သောကြောင့် ၎င်းတို့သည် တရားဥပဒေအရ ဆက်လက်မလုပ်ဆောင်ရန် ရွေးချယ်ပြီး ယင်းအစား ကျေအေးလိုက်ကြသည်။ တရုတ်ပြည်၏ ဥပဒေများသည် ဟန်ပြသက်သက်သာဖြစ်သည်။ တရုတ်ပြည်သည် တရားမျှတမှုကို ရှာဖွေရမည့် နေရာမရှိဘဲ ဥပဒေဖြင့် အုပ်ချုပ်သော နိုင်ငံမဟုတ်ပေ။ တရားစွဲဆိုခြင်းက အဓိပ္ပာယ်မဲ့သည်။ သို့ဖြစ်၍ တရုတ်လူမျိုးများက မည်သည့် တရားမဝင်သော အခြေအနေများနှင့် ကြုံတွေ့ရသည်ဖြစ်စေ ၎င်းတို့ တိုင်ချက်မဖွင့်ဝံ့ကြပေ။ ဤသည်မှာ ကွန်မြူနစ်ပါတီက မကောင်းမှုများကို ကျူးလွန်ခြင်းမှလွဲ၍ ဘာမျှမလုပ်ဆောင်သောကြောင့်၊ ယုတ္တိမတန်သည့်အပြင် ဥပဒေနှင့်အညီ အုပ်ချုပ်ခြင်းမရှိသောကြောင့် ဖြစ်သည်။ တရုတ်ပြည်တွင် လူတစ်ဦးသည် သာမန်လူတစ်ဦးဖြစ်နေသမျှကာလပတ်လုံး ၎င်းတို့ရင်ဆိုင်ရသော ပြဿနာက မည်မျှပင် ဆိုးရွားသည်ဖြစ်စေ၊ ကွန်မြူနစ်ပါတီ၏ အမြင်တွင်မူ အရေးလုပ်စရာ ကိစ္စတစ်ခုအဖြစ် မှတ်ယူခြင်းမခံရပေ။ မည်သူကမျှ ထိုအရာကို ကိုင်တွယ်ဖြေရှင်းပေးလိမ့်မည် မဟုတ်။ အခြားသူများ၏ အနားယူခြင်းကို ထိခိုက်စေခြင်းကဲ့သို့သော အရာများ သို့မဟုတ် ခိုးမှု၊ လုယက်မှုနှင့် ဖောက်ထွင်းမှုကိစ္စများပင်လျှင် ကွန်မြူနစ်ပါတီက ပြဿနာများအဖြစ် ယတိပြတ် မမှတ်ယူပေ။ အနောက်တိုင်း နိုင်ငံများတွင်မူ ကွဲပြားသည်။ အနောက်တိုင်းတွင် ဒီမိုကရေစီ စနစ်ရှိပြီး တရားဥပဒေစိုးမိုးသော လူ့အဖွဲ့အစည်းဖြစ်သည်၊ တစ်စုံတစ်ဦး၏ အနားယူခြင်းကို ထိခိုက်နေသမျှကာလပတ်လုံး တိုင်ကြားချက်တစ်ခု ဖွင့်ခံရလိမ့်မည်ဖြစ်ပြီး၊ ရဲက ထိုကိစ္စကို စုံစမ်းစစ်ဆေးရန်နှင့် ကိုင်တွယ်ဖြေရှင်းရန် ရောက်လာလိမ့်မည်။ အနောက်တိုင်းသားများတွင် ဤဥပဒေဆိုင်ရာ အသိစိတ်ရှိပြီး ထိုသို့သော မိုက်မဲသည့်အရာများကို မလုပ်ဆောင်ကြပေ။ ပင်လယ်ရပ်ခြားမှလာပြီး စည်းကမ်းများကို နားမလည်သောသူများသာလျှင် ဤမိုက်မဲသည့်အရာများကို လုပ်ဆောင်ကြသည်။ တရုတ်လူမျိုးများက ပင်လယ်ရပ်ခြားတွင် စတင်နေထိုင်သည့်အခါ မကြာခဏ တိုင်ကြားခြင်းခံရသည်။ အချိန်ကြာလာသည်နှင့်အမျှ ၎င်းတို့သည် ဒေသန္တရ ဥပဒေများနှင့် စည်းမျဉ်းစည်းကမ်းများအကြောင်းကို လေ့လာသိရှိလာပြီး ဥပဒေကို ချိုးဖောက်သည့် သို့မဟုတ် အခြားသူများကို အနှောင့်အယှက်ပေးသည့်အရာများကို မလုပ်ဆောင်ဝံ့ကြတော့ပေ။ သို့ဖြစ်၍ ခေါင်းဆောင်များနှင့် အမှုဆောင်များသည် ညီအစ်ကိုမောင်နှမများအား ၎င်းတို့ရောက်ရှိနေသော နိုင်ငံ၏ အမျိုးမျိုးသော ဥပဒေများနှင့် စည်းမျဉ်းစည်းကမ်းများအကြောင်းကို လေ့လာရန် စီစဉ်ပေးသင့်သည်။ ၎င်းတို့ မည်သည့်အရာကိုပင် လုပ်ဆောင်ရန် ရည်ရွယ်သည်ဖြစ်စေ ဥပဒေကို ဦးစွာ တိုင်ပင်ဆွေးနွေးရမည်၊ မိမိတို့၏ ခြံဝင်းထဲတွင် ကြက် သို့မဟုတ် ဝက် မွေးမြူလျှင်ပင် အစိုးရ၏ စည်းမျဉ်းစည်းကမ်းများကို ဦးစွာ စစ်ဆေးသင့်သည်။ အချက်အလက်များကို အွန်လိုင်းတွင် ၎င်းတို့ ရှာဖွေနိုင်သည် သို့မဟုတ် ဒေသခံ ညီအစ်ကိုမောင်နှမများနှင့် တိုင်ပင်ဆွေးနွေးနိုင်ပြီး ဤနည်းအားဖြင့် တိကျသောအဖြေများကို ရှာဖွေနိုင်သည်။ အနောက်တိုင်း နိုင်ငံများအမျိုးမျိုးတွင် ကိစ္စရပ်အားလုံးအတွက် အစိုးရ၌ တိကျသော စည်းမျဉ်းစည်းကမ်းများ ရှိသည်။ ဥပမာအားဖြင့် ဆောက်လုပ်ရေးတွင် လျှပ်စစ်ပလပ်ပေါက်များက ကြမ်းပြင်မှ မည်မျှမြင့်ရမည်၊ ပလပ်ပေါက်တစ်ခုစီကြား မည်မျှကွာဝေးရမည်ဟူသည်နှင့်ပတ်သက်၍ စည်းမျဉ်းစည်းကမ်းများ ရှိသည်။ လှေကားလက်ရန်းများ၏ အထူနှင့် လှေကားလက်ရန်းတိုင်များ၏ အကျယ်အတွက် တိကျသော စံနှုန်းများလည်း ရှိသည်။ ဆောက်လုပ်ရေး၏ အဆင့်တိုင်းကို အစိုးရဝန်ထမ်းများက စစ်ဆေးသောကြောင့် ဆောက်လုပ်ရေး စည်းမျဉ်းများကို ချိုးဖောက်သည့် အဆောက်အအုံများ သို့မဟုတ် စည်းမျဉ်းမထိန်းသိမ်းသည့် ဆောက်လုပ်ရေးက ရှားပါးသည်။ နေထိုင်သူများသည် ၎င်းတို့၏ ခြံဝင်းထဲတွင် အိမ်တစ်လုံး၊ ကိရိယာတန်ဆာပလာတဲတစ်လုံး သို့မဟုတ် သိုလှောင်ရုံငယ်တစ်ခုကို ဆောက်လုပ်လိုပါက အစိုးရ၏ ခွင့်ပြုချက်ကို ရယူရမည်ဖြစ်သည်။ ၎င်းတို့အနေဖြင့် ကြက် သို့မဟုတ် ဘဲ မွေးမြူလိုပါက ခြံစည်းရိုးက ၎င်းတို့၏ အိမ်နီးချင်းများ၏ ပိုင်နက်မှ မည်မျှကွာဝေးရမည်ဟူသည်နှင့်ပတ်သက်၍ စည်းမျဉ်းစည်းကမ်းများ ရှိသည်။ ခေါင်းဆောင်များနှင့် အမှုဆောင်များသည် ဤဥပဒေများနှင့် စည်းမျဉ်းစည်းကမ်းများကို နားမလည်လျှင်ပင် အသင်းတော်အလုပ်တွင် ဤကိစ္စရပ်များ ပါဝင်ပါက ခေါင်းဆောင်များနှင့် အမှုဆောင်များက ထိုအရာများကို အာရုံစိုက်ရမည်။ ၎င်းတို့သည် ဒေသန္တရ ဥပဒေများနှင့် အစိုးရ၏ စည်းမျဉ်းစည်းကမ်းများကို ဦးစွာ တိုင်ပင်ဆွေးနွေးသင့်သည်၊ ဤကိစ္စရပ်များကို ရှင်းလင်းစွာ သိရှိလာခြင်းသည် ငါတို့၏ တာဝန်ထမ်းဆောင်ခြင်းအတွက် အကျိုးရှိသည်။ ဥပဒေရေးရာ ကိစ္စရပ်များသည် အသင်းတော်၏ အတွင်းပိုင်းအလုပ်နှင့် တိုက်ရိုက် ဆက်စပ်မှုမရှိသော်လည်း လူတိုင်းကို အခြေခံ ဥပဒေဆိုင်ရာ အသိပညာပေးခြင်းက အကျိုးရှိနေဆဲဖြစ်သည်။ အနည်းဆုံးအားဖြင့် ၎င်းတို့သည် အသိပညာအချို့ကို ရရှိနိုင်သည်၊ စည်းမျဉ်းအချို့ကို နားလည်နိုင်သည်၊ မည်သို့ ကောင်းမွန်စွာ နေထိုင်ရမည်ကို သင်ယူနိုင်ပြီး လူ့သဘာဝ သွင်ပြင်တစ်ခုကို စွမ်းဆောင်ရရှိနိုင်သည်။ ထို့အပြင် ခေါင်းဆောင်များနှင့် အမှုဆောင်များသည် ပြင်ပရေးရာများအတွက် တာဝန်ရှိသောသူများနှင့် မိတ်သဟာယဖွဲ့သင့်ပြီး ၎င်းတို့အား ဥပဒေဆိုင်ရာ အသိဖြစ်ပေါ်လာစေရန် ကူညီသင့်သည်။ အသေးအဖွဲကိစ္စရပ်များအတွက် ရှေ့နေတစ်ဦးနှင့် တိုင်ပင်ဆွေးနွေးရန် မလိုအပ်ပေ။ ၎င်းတို့သည် ဒေသန္တရ စည်းမျဉ်းစည်းကမ်းများကို နားလည်ပြီး ယင်းတို့ကို တင်းကြပ်စွာ လိုက်နာရန်သာ လိုအပ်သည်။ သို့သော် အဓိကကျသော ကိစ္စရပ်များအတွက်မူ ဒေသန္တရ ဥပဒေများကို နားလည်မှုရရှိရန် ရှေ့နေတစ်ဦးနှင့် တိုင်ပင်ဆွေးနွေးသင့်သည်။ အချုပ်အားဖြင့်ဆိုသော် မည်သည့်အရာကိုပင် လုပ်ဆောင်နေသည်ဖြစ်စေ လုပ်ဆောင်ချက်အားလုံးက ဥပဒေများနှင့် စည်းမျဉ်းစည်းကမ်းများကို လိုက်နာရမည်။ ဤနည်းဖြင့် အချိန်ကာလတစ်ခုကြာ လက်တွေ့လုပ်ဆောင်ခြင်းသည် လူတို့အား ဥပဒေများနှင့် စည်းမျဉ်းစည်းကမ်းများကို လိုက်နာခြင်း၏ အရေးပါမှုကို တွေ့ကြုံခံစားစေလိမ့်မည်ဖြစ်ပြီး ၎င်းတို့သည် အမှုအရာများကို လုပ်ဆောင်နေချိန်တွင် စည်းမျဉ်းများကို လိုက်နာကြလိမ့်မည်။ ဤသည်မှာ အသင်းတော်၏အလုပ်အတွက်လည်း အကျိုးရှိသည်။

ဂ။ ဧဝံဂေလိတရား ဟောကြားရန် လူများကို စေလွှတ်သည့်အခါ လိုက်နာရမည့် စည်းမျဉ်းများ

အရေးကြီးသော တာဝန်များကို ထမ်းဆောင်နေသောသူများ၏ လုံခြုံရေးကို ကာကွယ်ခြင်းအရ၊ ခေါင်းဆောင်များနှင့် အမှုဆောင်များ အလေးထားရမည့် နောက်ထပ်အလုပ်ကဏ္ဍတစ်ခု ရှိသည်။ ယင်းမှာ အပြင်ထွက်ကာ မိမိတို့၏ တာဝန်ကို ထမ်းဆောင်သော သူများ၏ လုံခြုံရေးကို ကာကွယ်ပေးရန် ဖြစ်သည်။ လူတို့ကို မိမိတို့၏ တာဝန်ထမ်းဆောင်ရန်အတွက် အပြင်သို့ စေလွှတ်သည့်အခါ မည်သည့်စည်းမျဉ်းများကို လိုက်နာသင့်သနည်း။ ပထမဦးစွာ လူတို့၏ အသက်အရွယ်နှင့် လိင်အပြင် ၎င်းတို့၏ ထိုးထွင်းသိမြင်မှုနှင့် ဘဝအတွေ့အကြုံတို့ကို ထည့်သွင်းစဉ်းစားသင့်သည်။ ခေါင်းဆောင်များနှင့် အမှုဆောင်များသည် ဤကိစ္စနှင့်စပ်လျဉ်း၍ နားဝေတိမ်တောင်ဖြစ်ခြင်း သို့မဟုတ် သာမန်ကာလျှံကာ ဖြစ်၍ မရပေ။ ဥပမာအားဖြင့် သင်သည် ဧဝံဂေလိ အမှုဆောင်များကို မရင်းနှီးသောနေရာတစ်ခုသို့ ဧဝံဂေလိတရား ဟောကြားရန် စေလွှတ်နေပါက မည်သည့်လူစားမျိုးကို စေလွှတ်ရန် သင့်တော်မည်နည်း။ (ထိုးထွင်းသိမြင်မှုနှင့် ဉာဏ်ပညာအချို့ရှိသော လူများ ဖြစ်ပါသည်။) အကယ်၍ အသင်းတော်တစ်ခုတွင် သင့်တော်သောလူများစွာမရှိဘဲ အများစုမှာ ဘဝအတွေ့အကြုံနှင့် ထိုးထွင်းသိမြင်မှု ကင်းမဲ့သော လူငယ်များဖြစ်ပြီး၊ အခြေအနေများ၊ အထူးသဖြင့် စိန်ခေါ်မှုရှိသော ပြဿနာများနှင့် ကြုံတွေ့ရသည့်အခါ မည်သို့ကိုင်တွယ်ရမည်ကို မသိသည့်၊ စည်းမျဉ်းများမရှိဘဲ စကားပြောဆိုပြီး ဉာဏ်ပညာလည်း ကင်းမဲ့သည့် လူငယ်အများစုရှိပါက၊ ၎င်းတို့သည် အလုပ်ကို လုပ်ဆောင်နိုင်မည်မဟုတ်ပေ။ ထိုသို့သောလူများကို စေလွှတ်ပါက ၎င်းတို့သည် ပြဿနာများကို ဖြေရှင်းနိုင်လိမ့်မည်မဟုတ်သည်သာမက အလုပ်ကိုလည်း ထိခိုက်စေပြီး နှောင့်နှေးစေဖွယ်ရှိသည်။ သို့ဖြစ်၍ အပြင်သို့ထွက်ကာ မိမိတို့၏ တာဝန်ကို ထမ်းဆောင်ရန် လူများကို စေလွှတ်သည့်အခါ ရင့်ကျက်သော လူ့သဘာဝနှင့် ဉာဏ်ပညာရှိသောသူများကို ရွေးချယ်ရန် လိုအပ်သည်၊ ထိုသို့သောလူများသာလျှင် သင့်တော်သည်။ သင့်တော်သောလူများ လုံလောက်စွာမရှိပါက လူငယ်များကို လူကြီးများနှင့် ပူးပေါင်းဆောင်ရွက်ပြီး မိမိတို့၏ တာဝန်အား သွားရောက်ထမ်းဆောင်ခွင့်ပြုလော့။ ဥပမာအားဖြင့် အသက် ၂၅ သို့မဟုတ် ၂၆ နှစ်အရွယ် ညီအစ်မငယ်တစ်ဦးသည် ဘုရားသခင်ကို အချိန်အတော်ကြာ ယုံကြည်ခဲ့ပြီး၊ ယုံကြည်ခြင်းနှင့် ဝိညာဉ်ရင့်ကျက်မှု ပိုင်ဆိုင်ကာ၊ မိမိ၏ တာဝန်ကို အချိန်ကြာမြင့်စွာ ထမ်းဆောင်ခဲ့သော်လည်း မရင်းနှီးသောနေရာတစ်ခုတွင် မိမိ၏ တာဝန်ကို ထမ်းဆောင်ရန် စေလွှတ်ခံရပါက မိမိကိုယ်ကို မည်သို့ ဘေးကင်းအောင် နေရမည်ကို သိမည်မဟုတ်ပေ။ ထိုသို့သောအခြေအနေတွင် တာဝန်ကို ထမ်းဆောင်ရန် သူမနှင့်အတူ ပူးပေါင်းဆောင်ရွက်ဖို့အတွက် လူ့အဖွဲ့အစည်းထဲက အတွေ့အကြုံရှိသော ဒေသခံ ညီအစ်ကို သို့မဟုတ် ညီအစ်မတစ်ဦးကို ရှာဖွေရန် လိုအပ်မည်ဖြစ်သည်။ တာဝန်ထမ်းဆောင်ရမည့်နေရာသည် ရင်းနှီးသောဒေသ သို့မဟုတ် အသင်းတော်ရှိပြီးသား နေရာတစ်ခုဖြစ်ပါက လူငယ် ညီအစ်ကိုမောင်နှမများက သွားနိုင်သည်မှာ အမှန်ပင်ဖြစ်သည်။ သို့သော် လူများသည် မရင်းနှီးသောနေရာတစ်ခု၊ အထူးသဖြင့် အများပြည်သူ လုံခြုံရေးညံ့ဖျင်းသောနေရာတစ်ခုသို့ ဧဝံဂေလိတရား ဟောကြားရန် သို့မဟုတ် အခြားအလုပ် လုပ်ဆောင်ရန် သွားနေပါက ၎င်းတို့၏ ကိုယ်ရေးကိုယ်တာ လုံခြုံရေးကို ထည့်သွင်းစဉ်းစားရမည်။ ခေါင်းဆောင်များနှင့် အမှုဆောင်များအတွက် ၎င်းတို့က မည်သူ့ကို အလုပ်လုပ်ရန် အပြင်သို့ စေလွှတ်နေသည်ဖြစ်စေ လုံခြုံရေးက ပထမဆုံး ထည့်သွင်းစဉ်းစားရမည့်အရာ ဖြစ်သည်။ ဧဝံဂေလိ လက်ခံရန် အလားအလာရှိသူများသည် မည်သည့်လူစားမျိုးများဖြစ်သည်ကို မရှင်းလင်းပါက သို့မဟုတ် ဤလူတို့က မသင့်လျော်သောအရာများကို လုပ်ဆောင်နိုင်ခြင်း ရှိမရှိဟူသည်ကို မရှင်းလင်းပါက ဧဝံဂေလိတရား ဟောကြားရန် လူများကို စေလွှတ်သည့်အခါ သတိထားသင့်သည်။ ယခင်က အချို့သော ခေါင်းဆောင်များနှင့် အမှုဆောင်များသည် အသက် ၁၈ သို့မဟုတ် ၁၉ နှစ်၊ သို့မဟုတ် ၂၀ ကျော်စအရွယ် ညီအစ်မငယ်များကို မရင်းနှီးသောနေရာများသို့ ဧဝံဂေလိတရား ဟောကြားရန် မကြာခဏ စေလွှတ်လေ့ရှိပြီး ကံအကြောင်းမလှသည့် ဖြစ်ရပ်အချို့ ဖြစ်ပွားခဲ့သည်ဟု ကြားသိရသည်။ အမှန်တကယ် မည်သည့်အရာပင်ဖြစ်ခဲ့သည်ဖြစ်စေ နောက်ဆုံးတွင် ယင်းသည် အလုပ်လုပ်ဆောင်သည့်အခါ ခေါင်းဆောင်များနှင့် အမှုဆောင်များ၏ ထည့်သွင်းစဉ်းစားမှုများ မစေ့စပ်ခြင်းနှင့် ဆက်စပ်နေခဲ့သည်။ ခေါင်းဆောင်များနှင့် အမှုဆောင်များသည် ၎င်းတို့၏အလုပ်တွင် ဤအချက်များကို ထည့်သွင်းစဉ်းစားသင့်ပြီး အလွန်ငယ်ရွယ်သော ညီအစ်မများ သို့မဟုတ် ညီအစ်ကိုများကို မရင်းနှီးသည့်အပြင်၊ အန္တရာယ်ရှိသောနေရာများသို့ မိမိတို့၏ တာဝန်ကို ထမ်းဆောင်ရန် သာမန်ကာလျှံကာ တာဝန်မပေးသင့်ပေ။ တစ်ချိန်က အသက် ၁၈ သို့မဟုတ် ၁၉ နှစ်အရွယ် ညီအစ်မနှစ်ဦးကို ဧဝံဂေလိတရား ဟောကြားရန်အတွက် စီစဉ်ခဲ့သော ခေါင်းဆောင်တစ်ဦး ရှိခဲ့သည်။ တစ်စုံတစ်ဦးက ၎င်းတို့ အလွန်ငယ်ရွယ်ပြီး ဤအတွက် မသင့်တော်ကြောင်း ပြောဆိုသည့်အခါ ထိုခေါင်းဆောင်က “၁၉ နှစ်က ငယ်လွန်းသည်ဟု သင် ပြောသည်၊ ထို့ကြောင့် ၂၁ နှစ်အရွယ်တစ်ယောက်ကို ကျွန်ုပ် ရှာခဲ့သည်။ ထိုသူက အသက် ပိုကြီးတယ် မဟုတ်လော” ဟု တွေးလျက် အသက် ၂၁ နှစ်အရွယ် ညီအစ်မတစ်ဦးကို ယင်းအစား သွားရန် ရှာဖွေခဲ့သည်။ ဤခေါင်းဆောင်၏ အစွမ်းအစမှာ မည်သို့ရှိသနည်း။ ၎င်းတို့သည် လွဲချော်မှုများ ဖြစ်ပေါ်တတ်သည် မဟုတ်လော။ (ဟုတ်ပါသည်။) ၁၉ နှစ်ထက် နှစ်နှစ်သာကြီးခြင်းဖြစ်သည်၊ သူမတွင် ဘဝအတွေ့အကြုံ ရှိနိုင်ပြီးဖြစ်မည်လော။ သူမသည် လူ့အဖွဲ့အစည်း၌ အတွေ့အကြုံ ရှိနိုင်မည်လော။ အခက်အခဲများ သို့မဟုတ် အန္တရာယ်ရှိသော အခြေအနေများနှင့် ရင်ဆိုင်ရသည့်အခါ သူမ ငိုကြွေးခြင်းဖြင့် အဆုံးသတ်မည် မဟုတ်လော။ သူမသည် အသက်နှစ်နှစ်ပိုကြီးသော်လည်း အသက်အရွယ်အရ သူမသည် အလွန်ငယ်ရွယ်နေဆဲဖြစ်ပြီး ဤအလုပ်ကို တာဝန်ယူနိုင်စွမ်းမရှိပေ။ အနည်းဆုံးအားဖြင့် အသက် ၃၀ သို့မဟုတ် ၄၀၊ သို့မဟုတ် ၅၀ သို့မဟုတ် ၆၀ အရွယ် ညီအစ်ကို သို့မဟုတ် ညီအစ်မတစ်ဦးကို ရှာဖွေရန် လိုအပ်သည်။ ၎င်းတို့သည် အသက်ပိုကြီးပြီး လူ့အဖွဲ့အစည်း၌ အတွေ့အကြုံရှိသည်၊ အခြေအနေများနှင့် ကြုံတွေ့ရသည့်အခါ ၎င်းတို့တွင် ယင်းတို့ကို ကိုင်တွယ်ရန် အမြော်အမြင်ရှိပြီး အန္တရာယ်ရှိသော မည်သည့်အခြေအနေများကိုမျှ မဖြစ်ပေါ်အောင် တားဆီးနိုင်သည်။ လူငယ်များသည် အမှုအရာများစွာကို မမြင်ကြ၊ မကြုံကြရသေးသည့်အပြင်၊ ယင်းတို့အား မည်သို့ကိုင်တွယ်ရမည်ကို မသိကြပေ။ အန္တရာယ်နှင့် ကြုံတွေ့ရသည့်အခါ ၎င်းတို့သည် သဘောပင်မပေါက်နိုင်ကြပေ။ ယင်းက ဖြစ်ရပ်များကို အလွယ်တကူ ဖြစ်ပွားစေသည်။ အသက်ကြီးသော လူများမှာ ဤလူ့အဖွဲ့အစည်းနှင့် ဤလူသားမျိုးနွယ်ထဲတွင် ကောက်ကျစ်ဆိုးယုတ်မှုကို ပိုမိုမြင်တွေ့ရပြီးဖြစ်သောကြောင့် လူတို့အပေါ် ပို၍ သတိထားတတ်ကြသည်။ လူ့အဖွဲ့အစည်းတွင် ၎င်းတို့၏ အတွေ့အကြုံနှင့် လက်တွေ့ဘဝမှ အသိပညာတို့ကို အခြေခံ၍ အချို့သော အခြေအနေများတွင် မည်သည့်အန္တရာယ်မျိုး ပေါ်ပေါက်နိုင်သည်၊ အန္တရာယ်အဆင့် မည်မျှမြင့်မားသည်၊ မည်သည့်လူပုဂ္ဂိုလ်များသည် ဆိုးယုတ်သောလူများဖြစ်သည်ဟူသည်နှင့်၊ အချို့သော လူများက မည်သည့်အရာမျိုးများ လုပ်ဆောင်နိုင်သည်ဟူသည်တို့ကို ကျိုးကြောင်းဆီလျော်သော သုံးသပ်ချက်အချို့ ပြုလုပ်နိုင်သည်။ အန္တရာယ်ရှိသော အခြေအနေများနှင့် ကြုံတွေ့ရသည့်အခါ ၎င်းတို့တွင် အန္တရာယ်မှ လွတ်မြောက်ရန် အမြော်အမြင်လည်း ရှိသည်။ အခြားတစ်ဖက်တွင်မူ လူငယ်များသည် အတွေ့အကြုံ ကင်းမဲ့ကြသည်။ အခြေအနေများနှင့် ကြုံတွေ့ရသည့်အခါ ၎င်းတို့သည် ဖြစ်နိုင်ခြေရှိသော အန္တရာယ်ရှိသည့် အကျိုးဆက်များကို မသိမြင်နိုင်ကြပေ။ သို့ဖြစ်၍ လုံခြုံရေးကိစ္စရပ်များနှင့် ပတ်သက်လာသည့်အခါ၊ လူကြီးများသည် လူငယ်များထက် ၎င်းတို့၏ ထည့်သွင်းစဉ်းစားမှုများတွင် ပို၍ စေ့စပ်ကြသည်။ ခေါင်းဆောင်များနှင့် အမှုဆောင်များသည် လူများကို အပြင်ထွက်ပြီး မိမိတို့၏ တာဝန်ကို ထမ်းဆောင်ရန် စေလွှတ်သည့်အခါ ဒေသန္တရ အခြေအနေများကို ထည့်သွင်းစဉ်းစားသင့်ပြီး အတော်အတန် အသက်ကြီးသော၊ အမြော်အမြင်နှင့် အတွေ့အကြုံအချို့ရှိသောသူများကို လူငယ်များနှင့် ပူးပေါင်းဆောင်ရွက်စေပြီး မိမိတို့၏ တာဝန်ကို ထမ်းဆောင်ရန် စီစဉ်ပေးသင့်သည်။ ခေါင်းဆောင်များနှင့် အမှုဆောင်များသည် ဤကိစ္စရပ်များကို ထည့်သွင်းစဉ်းစားမှုများ၌ စေ့စပ်ရမည်ဖြစ်သည်။

မည်သည့်နိုင်ငံတွင် အသင်းတော်အလုပ်ကို လုပ်ဆောင်သည်ဖြစ်စေ တာဝန်ထမ်းဆောင်နေသူတို့၏ လုံခြုံရေးကို သေချာစေခြင်းသည် ခေါင်းဆောင်များနှင့် အမှုဆောင်များ သေချာအာရုံစိုက်ရမည့် အလုပ်တစ်ရပ် ဖြစ်သည်။ မည်သည့်အလုပ်ကို လုပ်ဆောင်ရန် မည်သူ့ကို စေလွှတ်သည်ဖြစ်စေ ၎င်းတို့အနေဖြင့် အလုပ်အတွက် အရည်အချင်းပြည့်မီနိုင်ရန်နှင့် ၎င်းတို့၏ လုံခြုံရေးကို သေချာစေနိုင်ရန်အလို့ငှာ အစွမ်းအစ တစ်ခုခု ပိုင်ဆိုင်ရမည်ဖြစ်ပြီး လုပ်နိုင်စွမ်းတစ်ခုခု ရှိရမည်ဖြစ်သည်။ အထူးသဖြင့် ဤသည်မှာ အများပြည်သူလုံခြုံရေး အားနည်းသော ဒေသများ သို့မဟုတ် နိုင်ငံများတွင် သာ၍ပင် ဖြစ်ပေသည်။ ခေါင်းဆောင်များနှင့် အမှုဆောင်များသည် တာဝန်ထမ်းဆောင်နေသူတို့၏ လုံခြုံရေးကို အဓိကစဉ်းစားသုံးသပ်ရမည့် အချက်အဖြစ် မှတ်ယူသင့်ပြီး ပေါ့ပေါ့ဆဆ အလေးမထားဘဲမနေသင့်ပေ။ အချို့လူများက “အဆင်ပြေပါသည်။ ကျွန်ုပ်တို့ လုပ်ဆောင်နေသည့်အရာမှာ ဘုရားအိမ်တော်၌ တာဝန်များထမ်းဆောင်နေခြင်း ဖြစ်သည်။ ကျွန်ုပ်တို့တွင် ဘုရားသခင်၏ ကာကွယ်စောင့်ရှောက်မှု ရှိသည်။ ထို့ကြောင့် မည်သူမျှ သေဆုံးမည်မဟုတ်ပါ။ မည်သည့်အရာများ မှားယွင်းဖို့ ဖြစ်နိုင်မည်နည်း”ဟု ပြောဆိုကြသည်။ ၎င်းတို့ ဤသို့ပြောဆိုခြင်းသည် မှန်သလော။ (မမှန်ကန်ပါ။) အဘယ်ကြောင့် မမှန်ကန်သနည်း။ (ဤသို့ပြောဆိုခြင်းသည် တာဝန်မဲ့ခြင်းဖြစ်ပြီး ဤသဘောထားအမြင်သည်လည်း လက်တွေ့နှင့် အလွန်ကင်းကွာပါသည်။) လူတို့သည် မိမိတို့ ဖြည့်ဆည်းနိုင်သော တာဝန်များကို ဖြည့်ဆည်းရန်နှင့် မိမိတို့ စဉ်းစားနိုင်သည့်အရာကို ဂရုပြုရန် အစွမ်းကုန် လုပ်ဆောင်သင့်သည်။ ၎င်းတို့သည် ဘုရားသခင်ကို မစမ်းသပ်သင့်ပေ၊ သို့မဟုတ် ညီအစ်ကိုမောင်နှမများ၏ လုံခြုံရေးကို လောင်းကြေးမထပ်သင့်ပေ။ ဘုရားသခင်သည် လူတို့ကို ကာကွယ်နိုင်သော်လည်း သင်သည် သင်စဉ်းစားနိုင်သော ပြဿနာများကို မစဉ်းစားသည့်အပြင် ဘုရားသခင်အား စမ်းသပ်ရန်ညီအစ်ကိုမောင်နှမများ၏ လုံခြုံရေးကို လောင်းကြေးအဖြစ် အသုံးပြုပါက ဘုရားသခင်သည် သင့်ကို ထုတ်ဖော်လိမ့်မည်။ သင်သည် အလွန်မိုက်မဲပြီး အင်မတန် စဉ်းစားဉာဏ်မဲ့သည့်အလုပ်များကို လုပ်ဆောင်နေသည်တကား။ သို့ဖြစ်၍ ခေါင်းဆောင်များနှင့် အမှုဆောင်များသည် တာဝန်မဲ့သောအရာများကို လုပ်ဆောင်ရန် ဤသို့သောစကားကို အကြောင်းပြချက်အဖြစ် မသုံးသင့်ပေ၊ တာဝန်ထမ်းဆောင်နေသူတို့၏ လုံခြုံရေးကို သေချာစေခြင်းသည် သင်၏တာဝန်ဖြစ်ပြီး သင်၏ကိုယ်ပိုင်တာဝန်ကို သင် ဖြည့်ဆည်းသင့်သည်။ သင်စဉ်းစားနိုင်ပြီး လုပ်ဆောင်နိုင်သမျှ အရာအားလုံးကို ဂရုပြုပြီးသည့်နောက်တွင် သင်မစဉ်းစားမိသည့်အရာအတွက်မူ ဘုရားသခင်သည် ထိုကိစ္စနှင့်ပတ်သက်၍ မည်သို့ပြုမူမည်မှာ ဘုရားသခင်၏ ကိုယ်ပိုင်ကိစ္စဖြစ်ပြီး သင်နှင့် မည်သို့မျှမဆိုင်ပေ။ အချို့လူတို့သည် တာဝန်အားလုံးကို ဘုရားသခင်အပေါ်သို့ လက်လွတ်စပယ် တွန်းပို့ကြပြီး “လူတို့၏ လုံခြုံရေးအတွက် ဘုရားသခင် တာဝန်ရှိသည်၊ ကျွန်ုပ်တို့ ကြောက်ရန်မလိုအပ်ပါ၊ ကျွန်ုပ်တို့အလိုရှိသည့် မည်သည့်ပုံစံဖြင့်မဆို ဟောပြောနိုင်ပါသည်။ ဘုရားသခင်နှင့်အတူ အရာအားလုံးသည် လွတ်လပ်ပြီး လွတ်မြောက်သည်။ ထိုအရာများနှင့်ပတ်သက်၍ ကျွန်ုပ်တို့ စိုးရိမ်ရန် မလိုအပ်ပါ”ဟု ပြောဆိုကြသည်။ ဤပြောဆိုချက်မျိုးသည် မှန်ကန်သလော။ (မမှန်ကန်ပါ။) ဤပြောဆိုချက်မျိုးအရဆိုလျှင် လူတို့သည် အမှုအရာများ ဖြစ်ပျက်သည့်အခါ စည်းမျဉ်းများကို ရှာဖွေရန် မလိုအပ်ပေ။ အကယ်၍ ထိုသို့ဖြစ်ခဲ့ပါက ဘုရားသခင် ဖော်ပြခဲ့သော သမ္မာတရားသည် မည်သည့်အသုံးဝင်မှုရှိမည်နည်း။ အသုံးဝင်တော့မည် မဟုတ်ပေ။ ဤနှစ်များတစ်လျှောက် ဘုရားသခင်သည် ဤဆိုးယုတ်သောလောကနှင့် ဤဆိုးယုတ်သော လူသားမျိုးနွယ်ကြားတွင် ဘုရားသခင်၏ ရည်ရွယ်ချက်များနှင့် ကိုက်ညီစေရန်အလို့ငှာ မည်သို့ရှင်သန်ရမည်၊ သမ္မာတရားကို မည်သို့လိုက်စားရမည်၊ မိမိတို့ကိုယ်ကို မည်သို့ပြုမူကျင့်ကြံရမည်ကို သိရှိစေရန် ရည်ရွယ်ချက်ဖြင့် လူတို့အား သွန်သင်ရန် စိတ်ရှည်စွာနှင့် အပင်ပန်းခံ၍ သူရွေးချယ်ထားသောလူများအား နှုတ်ကပတ်တော်များစွာကို ပြောကြားခဲ့ပြီးဖြစ်သည်။ ယင်းမှာ ဘုရားသခင်ကို သင် စမ်းသပ်ရန်အတွက် မဟုတ်သကဲ့သို့ စကားလုံးများ၊ အယူဝါဒများနှင့်အညီ စည်းမျဉ်းများမရှိဘဲ မိမိအလိုရှိသလို သင် ပြုမူရန်အတွက်လည်း မဟုတ်ပေ။ ခေါင်းဆောင်များနှင့် အမှုဆောင်များသည် ဧဝံဂေလိတရားဟောပြောခြင်းအလုပ်ကို ကောင်းမွန်စွာ လုပ်ဆောင်ရန်အတွက် ရှေးဦးစွာ လူတို့၏ လုံခြုံရေးကို သေချာစေရမည်။ ထိုသို့ပြုလုပ်ရန် ၎င်းတို့သည် ရှေးဦးစွာ တာဝန်ထမ်းဆောင်နေသူတို့၏ တိကျသော အခြေအနေများကို သိရှိပြီး သဘောပေါက်ရမည်ဖြစ်ကာ သင့်တော်သောလူများကို စေလွှတ်ရမည်ဖြစ်ပြီး လူတို့၏ လုံခြုံရေးကို အာမခံရန် အမျိုးမျိုးသော အခြေအနေများတွင် မည်သို့လုပ်ဆောင်ရမည်ကိုလည်း နားလည်ရမည်ဖြစ်သည်။ နေရာတစ်ခုသည် အထူးသဖြင့် ကမောက်ကမဖြစ်နေပြီး ထိုနေရာတွင် မည်သူမျှ အသိအကျွမ်းမရှိသည့်အပြင်၊ ထိုနေရာသို့ ဧဝံဂေလိတရားဟောပြောရန် သွားသော မည်သူမဆို၏ လုံခြုံရေးကို အာမခံ၍မရနိုင်ပါက ထိုနေရာသို့ လူများကို လောလောဆယ်တွင် မစေလွှတ်နှင့်။ ဤအန္တရာယ်ကို မစွန့်စားနှင့်၊ မလိုအပ်သော စတေးမှုများကို မပြုလုပ်နှင့်။ မည်သည့်တာဝန်ကို ထမ်းဆောင်နေသည်ဖြစ်စေ၊ မည်သည့်အလုပ်ကို လုပ်ဆောင်နေသည်ဖြစ်စေ ယင်းသည် လောကထဲသို့ သင်တို့ ထိုးဖောက်ဝင်ရောက်ရန် သို့မဟုတ် သင်တို့၏အသက်ကို စွန့်စားရန် မလိုအပ်သည့်အပြင် သင်တို့၏ လုံခြုံရေး သို့မဟုတ် သင်တို့၏အသက်ကို လောင်းကြေးထပ်ရန်လည်း မလိုအပ်ပေ။ တရုတ်ပြည်၏ ပတ်ဝန်းကျင်တွင် မိမိ၏တာဝန်ကို ထမ်းဆောင်ရန် အန္တရာယ်များကို ရင်ဆိုင်ရခြင်းက ရှောင်လွှဲ၍မရသည်မှာ အမှန်ပင်ဖြစ်သည်။ အစိုးရသည် ဘုရားသခင်ကို ယုံကြည်သောသူတို့ကို ညှဉ်းပန်းနှိပ်စက်ပြီး အန္တရာယ်ရှိသည်ကို ကောင်းစွာသိလျက်နှင့်ပင် သင်သည် ဘုရားသခင်ကို ယုံကြည်ဆဲ၊ ဘုရားသခင်နောက်သို့ လိုက်ဆဲဖြစ်ရမည်ဖြစ်ပြီး သင်၏တာဝန်ကို ထမ်းဆောင်ဆဲဖြစ်ရမည်ဖြစ်သည်။ သင်သည် သင်၏တာဝန်ကို စွန့်လွှတ်၍မရသည့်အပြင် မည်သည့်အလုပ်ကိုမျှလည်း ရပ်တန့်၍မရပေ။ ပင်လယ်ရပ်ခြားနိုင်ငံများရှိ အခြေအနေများသည် ကွဲပြားသည်ချည်းသာ ဖြစ်သည်။ အချို့မှာ တရုတ်ပြည်နှင့် ဆင်တူသော အာဏာရှင်နိုင်ငံများဖြစ်ပြီး အခြားနိုင်ငံများမှာမူ ဒီမိုကရေစီစနစ်များ ရှိကြသည်။ ဒီမိုကရေစီစနစ်များရှိသော နိုင်ငံများတွင် ဧဝံဂေလိတရားဟောပြောခြင်းအလုပ်သည် ချောမွေ့စွာ ရှေ့ဆက်နိုင်ပြီး အမျိုးမျိုးသော အလုပ်ကဏ္ဍများကိုလည်း ပို၍ ချောမွေ့စွာ လုပ်ဆောင်နိုင်သည်။ သို့သော် အာဏာရှင်စနစ် လက္ခဏာများရှိသော အချို့နိုင်ငံများတွင် လူတို့သည် ရက်စက်ကြမ်းကြုတ်ပြီး ခေတ်နောက်ကျကြသည့်အပြင်၊ ၎င်းတို့အတွက် မှန်သော လမ်းခရီးကို လက်ခံရန် မလွယ်ကူပေ။ ၎င်းတို့ထံ ဧဝံဂေလိတရားကို ဟောပြောသည့်အခါ ၎င်းတို့သည် ယင်းကို မစူးစမ်းရုံသာမက ကြောင်းကျိုးမမြင်ဘဲ ပြစ်တင်ရှုတ်ချနိုင်သည့်အပြင် အခြေအနေကို ရဲထံသို့ပင် တိုင်ကြားကောင်း တိုင်ကြားနိုင်သည်။ ထိုသို့သော ကိစ္စများတွင် ထိုနေရာသို့ ဧဝံဂေလိတရားဟောပြောရန် လူများကို မစေလွှတ်နှင့်။ ထိုအစား အလုပ်ကို လုပ်ဆောင်ရန် လုံခြုံရေးကို သေချာစေနိုင်သော နေရာများကို ရွေးချယ်လော့။ ဤသည်တို့မှာ ခေါင်းဆောင်များနှင့် အမှုဆောင်များ သေချာစွာ စဉ်းစားသင့်သည့် အရာများချည်းသာ ဖြစ်သည်။ ဥပမာအားဖြင့် မလေးရှား၊ အင်ဒိုနီးရှား သို့မဟုတ် အိန္ဒိယကဲ့သို့သော အလွန်ရှုပ်ထွေးသည့် ဘာသာရေးနောက်ခံများရှိသော နိုင်ငံများတွင် အချို့သော ဘာသာရေးဂိုဏ်းဂဏများသည် ကြီးမားသော ဩဇာလွှမ်းမိုးမှုရှိပြီး လူ့အဖွဲ့အစည်းတစ်ခုလုံးကို ထိန်းချုပ်ထားသဖြင့် အစိုးရများပင်လျှင် ဤဘာသာတရားများ၏ ဩဇာလွှမ်းမိုးမှုကို လိုက်လျောရသည်အထိ ဖြစ်သည်။ ထိုသို့သော နိုင်ငံများတွင်မူ ထိုနေရာသို့ ဧဝံဂေလိတရားဟောပြောရန် နောက်ထပ်လူများကို မစေလွှတ်နှင့်၊ ဒေသခံအသင်းတော်များက ဧဝံဂေလိတရားဟောပြောခြင်းက လုံလောက်ပေသည်။ အချို့နိုင်ငံများတွင် မတူညီသော ပြည်နယ်များ သို့မဟုတ် တိုင်းများတစ်လျှောက် အခြေအနေမှာ ကွဲပြားပြီး ဒေသန္တရ ဥပဒေများနှင့် စည်းမျဉ်းစည်းကမ်းများသည် နိုင်ငံတော် ဥပဒေများ၊ စည်းမျဉ်းစည်းကမ်းများနှင့် ကွဲပြားသည်။ ဥပမာအားဖြင့် အချို့သောဒေသများတွင် အထူးဘာသာရေးနောက်ခံများရှိပြီး ထိုဒေသများတွင် အသင်းတော်နှင့် နိုင်ငံတော်သည် ပေါင်းစည်းထားသည်။ အချို့သောကိစ္စများတွင် ဘာသာရေးခေါင်းဆောင်များသည် ဒေသခံအစိုးရအရာရှိများထက်ပင် သြဇာအာဏာပိုကြီးမားပြီး နိုင်ငံတော်မူဝါဒအချို့ကို ဗြောင်ကျကျ ချိုးဖောက်နိုင်ကြသည်။ ထိုသို့သောဒေသများတွင် ဧဝံဂေလိတရားကို သင်ဟောပြောပါက ဖြစ်နိုင်ခြေရှိသော လုံခြုံရေးအန္တရာယ်များ ရှိလိမ့်မည်။ ဤဖြစ်နိုင်ခြေရှိသော အန္တရာယ်များသည် သင့်အကြောင်း ကောလာဟလများ လုပ်ကြံဖန်တီးခြင်း သို့မဟုတ် သင့်ကို မောင်းထုတ်ခြင်းအထိသာ ကန့်သတ်ထားသည်မဟုတ်ဘဲ ၎င်းတို့သည် သင့်ကို ဖမ်းဆီးခြင်း၊ တရားမစွဲဘဲ ထောင်ထဲတွင် လှောင်ပိတ်ထားခြင်း၊ သင့်ကို ညှဉ်းပန်းနှိပ်စက်ခြင်း၊ ကိုယ်အင်္ဂါချို့ယွင်းစေခြင်း သို့မဟုတ် သတ်ဖြတ်ခြင်းတို့ကိုပင် ပြုလုပ်နိုင်ပြီး အစိုးရက ဝင်ရောက်စွက်ဖက်မည်မဟုတ်ပေ။ အမှန်တကယ်တွင် ဘာသာရေးဂိုဏ်းဂဏအများစု၏ ခေါင်းဆောင်များသည် ပြင်ပဘာသာတရားများကို မုန်းတီးကြသည်။ ၎င်းတို့၏ ဩဇာလွှမ်းမိုးမှုမှာ အလွန်ကြီးမားပြီး ဥပဒေ၏ ကန့်သတ်ချုပ်ချယ်မှုကို ဘာဆိုဘာမျှမခံရသောကြောင့် ဧဝံဂေလိအမှုဆောင်များကို မည်မျှပင် ရက်စက်စွာ ညှဉ်းပန်းနှိပ်စက်သည်ဖြစ်စေ မည်သူမျှ ၎င်းတို့ကို တာဝန်ခံခိုင်းရဲခြင်းမရှိသည့်အပြင် ဒေသခံအစိုးရအရာရှိများပင်လျှင် ၎င်းတို့ကို စိတ်အနှောင့်အယှက်ဖြစ်စေဖို့ မလိုလားကြပေ။ သင်သည် ၎င်းတို့၏ နယ်မြေတွင် ဧဝံဂေလိတရားကို စတင်ဟောပြောသည်နှင့်တစ်ပြိုင်နက် ၎င်းတို့အလိုရှိသလို သင့်ကို ညှဉ်းပန်းနှိပ်စက်နိုင်သည်။ သို့ဖြစ်၍ ခေါင်းဆောင်များနှင့် အမှုဆောင်များသည် တစ်နေရာရာသို့ ဧဝံဂေလိတရားဟောပြောရန် လူများကို စေလွှတ်သည့်အခါ အထူးသတိထားရမည်။ ပထမဦးစွာ ၎င်းတို့သည် ထိုနေရာရှိ အခြေအနေကို စုံစမ်းစစ်ဆေးပြီး လေ့လာသိရှိရမည်ဖြစ်သည်။ ယုံကြည်မှု လွတ်လပ်ခွင့် ရှိမရှိ၊ ဘာသာရေးအင်အားစုများ မည်မျှ အင်အားကြီးမားသည်ဟူသည်နှင့် ထိုနေရာတွင် ဧဝံဂေလိတရားဟောပြောသောလူများ တိုင်ကြားခံရပါက မည်သည့်အကျိုးဆက်များ ဖြစ်ပေါ်နိုင်သည် စသည်တို့ဖြစ်သည်။ ထိုနေရာသို့ လူများစေလွှတ်သင့်ခြင်း ရှိမရှိဟူသည်ကို မဆုံးဖြတ်မီ ဤကိစ္စရပ်များကို ရှင်းလင်းစွာ နားလည်ထားရမည်။ အကယ်၍ နေရာတစ်ခုခုနှင့်ပတ်သက်၍ လေ့လာပြီးနောက် ဧဝံဂေလိတရားဟောပြောရန် မသင့်တော်ကြောင်း ဆုံးဖြတ်ပြီးပါက မည်သူမျှ ထိုနေရာသို့ တရားဟောရန် လူများကို စေလွှတ်ခွင့်မရှိပေ။ ဤသည်မှာလည်း ဧဝံဂေလိအမှုဆောင်များ၏ လုံခြုံရေးကို သေချာစေရန် လုပ်ဆောင်သင့်သည့် အလုပ်၏ တစ်စိတ်တစ်ပိုင်း ဖြစ်သည်။ အချို့သော ခေါင်းဆောင်များနှင့် အမှုဆောင်များတွင် လွဲချော်သော နားလည်သဘောပေါက်မှုရှိကြပြီး “အဆင်ပြေပါသည်၊ ဘုရားသခင်က ကျွန်ုပ်တို့ကို ကာကွယ်လိမ့်မည်။ အခက်အခဲက ပိုကြီးလေ၊ ကျွန်ုပ်တို့က ပိုပြီး ဆက်လုပ်သင့်လေဖြစ်သည်။ ထိုနေရာတွင် သခင်ဘုရားကို ယုံကြည်သောလူများ အလွန်များပြားနေသည်၊ သို့ဖြစ်၍ ကျွန်ုပ်တို့ အဘယ်ကြောင့် ထိုနေရာသို့ ဧဝံဂေလိတရား သွားမဟောသင့်ရမည်နည်း”ဟု ပြောဆိုကြသည်။ တစ်စုံတစ်ဦးက ၎င်းတို့အား “ထိုနေရာတွင် ကိုယ်ပိုင်ထောင်များ ရှိသည်။ အကယ်၍ ကျွန်ုပ်တို့ ထိုနေရာသို့ ဧဝံဂေလိတရားဟောပြောရန် သွားပါက အဖမ်းခံရရုံသာမက ထိုနေရာတွင် သေဆုံးသွားနိုင်သည်။ ကျွန်ုပ်တို့ မသွားနိုင်ပါ”ဟု ပြောသည်။ ထိုမိုက်မဲသော အယောင်ဆောင် ခေါင်းဆောင်များက၊ “အဆင်းနီသော နဂါးကြီးတွင် ထောင်များစွာရှိသော်လည်း ကျွန်ုပ်တို့ မကြောက်ပါ၊ သို့ဖြစ်၍ ထိုနေရာရှိ ကိုယ်ပိုင်ထောင်တစ်ချို့ကို ကျွန်ုပ်တို့ အဘယ်ကြောင့် ကြောက်ရမည်နည်း။ ထောင်များသည် ကျွန်ုပ်တို့၏ ခန္ဓာကိုယ်များကို ချုပ်နှောင်နိုင်သော်လည်း ကျွန်ုပ်တို့၏ စိတ်နှလုံးများကို မချုပ်နှောင်နိုင်ပါ။ မကြောက်ကြနှင့်၊ သွားကြလော့” ဟူ၍ ဤအရာကို အချိန်ယူစဉ်းစားကြလေသည်။ ထို့နောက် ၎င်းတို့သည် လူများကို တစ်သုတ်ပြီးတစ်သုတ် စေလွှတ်ကြရာ အဆုံးတွင် ၎င်းတို့ထဲမှ မည်သူမျှ ပြန်မလာကြပေ။ ၎င်းတို့အားလုံး အဖမ်းခံလိုက်ရသည်။ အယောင်ဆောင် ခေါင်းဆောင်များမှာ ကြက်သေသေသွားကြသည်။ ဤနေရာတွင် ပြဿနာမှာ အဘယ်နည်း။ (ထိုသို့သော အယောင်ဆောင် ခေါင်းဆောင်များသည် ငတုံးငအများ ဖြစ်ကြပါသည်။) ထိုသို့သော အယောင်ဆောင် ခေါင်းဆောင်များသည် လူယုတ်မာများ ဖြစ်ကြသည်၊ ၎င်းတို့သည် လူတို့ကို ကျားခံတွင်းထဲသို့ စေလွှတ်လျက် တာဝန်မဲ့ကြသည်။ အဘယ်ကြောင့် ၎င်းတို့ကိုယ်တိုင် မသွားကြသနည်း။ အန္တရာယ်ကို ၎င်းတို့ မကြောက်သည့်အတွက် ပထမဆုံး ၎င်းတို့ သွားသင့်သည်။ အကယ်၍ ၎င်းတို့သွားပြီး ဘေးကင်းစွာ ပြန်လာနိုင်ကာ လူများကို ရရှိနိုင်ပါက ၎င်းတို့နောက် အခြားသူများ သွားနိုင်သည်။ မည်သို့ပင်ဖြစ်စေ ဧဝံဂေလိတရားဟောပြောရာတွင် လူတို့၏ လုံခြုံရေးကို အာမခံရမည်။ ဧဝံဂေလိတရားဟောပြောရန်အတွက် အန္တရာယ်ရှိပြီး မသင့်တော်သော ဒေသများတွင် လုံးဝ မစွန့်စားနှင့်။ တရုတ်ပြည်မကြီးပြင်ပရှိ မည်သည့်နေရာမဆို ဘေးကင်းသည်ဟု မယူဆနှင့်။ ဤသည်မှာ အမြင်မှားခြင်း၊ လွဲချော်သော နားလည်မှုတစ်ခု ဖြစ်သည်။ မသိနားမလည်သောသူတို့သာ ဤသို့တွေးကြသည်။ ထိုသို့သောလူများသည် ဤလောကအကြောင်း သိနားလည်မှု အလွန်နည်းပါးကြသည်။ အနောက်တိုင်းနိုင်ငံအများစုတွင် ယုံကြည်မှုလွတ်လပ်ခွင့်ရှိပြီး သခင်ဘုရားကို ယုံကြည်သောလူများ အတော်အတန် များပြားသောကြောင့် သင်သည် ဧဝံဂေလိတရားကို ပွင့်လင်းစွာ ဟောပြောနိုင်ပြီး ဘာသာရေးလောကသည် မည်မျှ မှောင်မိုက်ပြီး ဆိုးယုတ်ကြောင်းကို ဖော်ထုတ်သည့် အမျိုးမျိုးသော ပြောဆိုချက်များကို ပွင့်လင်းစွာ ဖော်ပြနိုင်သည်ဟု မယူဆနှင့်။ အကယ်၍ သင်သည် ဤသို့ပြုလုပ်ပါက အကျိုးဆက်များက မတွေးဝံ့စရာ ဖြစ်လိမ့်မည်။ ဘာသာရေးသမားများကိုဖြစ်စေ၊ ဘာသာတရားမရှိသူများကိုဖြစ်စေ ဧဝံဂေလိတရားဟောပြောသည့်အခါ သင်သည် ဘုရားသခင်ကို ဆန့်ကျင်သော လူသားမျိုးနွယ်ဖြစ်သည့် ဖောက်ပြန်ပျက်စီးသော လူသားမျိုးနွယ်ကို ရင်ဆိုင်နေရခြင်းဖြစ်ကြောင်း နားလည်ရမည်။ ဤကိစ္စကို အလွန်ရိုးရှင်းစွာ မတွေးနှင့်။

အကယ်၍ ခေါင်းဆောင်များနှင့် အမှုဆောင်များသည် ဧဝံဂေလိအမှုဆောင်များ၏ လုံခြုံရေးကို အာမခံလိုပါက ၎င်းတို့သည် ကိစ္စရပ်၏ ကဏ္ဍအားလုံးကို စေ့စေ့စပ်စပ် စဉ်းစားရမည်ဖြစ်ပြီး ပြဿနာတစ်ခုတလေ ပေါ်ပေါက်သည့် ဖြစ်ရပ်တွင်၊ ချက်ချင်းကိုင်တွယ်သင့်ကာ၊ ထို့နောက်တွင် လက်တွေ့လုပ်ဆောင်ခြင်း၏ စည်းမျဉ်းများနှင့် လမ်းကြောင်းကို ရှာဖွေတွေ့ရှိရန်၊ ရှေ့ဆက်၍ မည်သို့ လက်တွေ့လုပ်ဆောင်ရမည်ကို ဆုံးဖြတ်ရန် အတွေ့အကြုံများနှင့် သင်ခန်းစာများကို အနှစ်ချုပ်သုံးသပ်သင့်သည်။ ဤသည်မှာလည်း လုပ်ဆောင်ရမည့် အရေးကြီးသော အလုပ်တစ်ရပ် ဖြစ်သည်။ ခေါင်းဆောင်များနှင့် အမှုဆောင်များက ယခင်က မစဉ်းစားဖူးသော သို့မဟုတ် မကြုံတွေ့ဖူးသော အချို့ကိစ္စရပ်များ ရှိသည်။ ပြဿနာများ ပေါ်ပေါက်လာပြီးနောက် ၎င်းတို့က “ကျွန်ုပ်တို့သည် ထိုသို့သောနေရာမျိုးကို သွားသင့်သေးသလော။ ဤသို့ လူများကို စေလွှတ်သည့်နည်းလမ်းသည် မှန်ကန်သလော။ ဧဝံဂေလိတရားဟောပြောခြင်း သို့မဟုတ် အခြားအရေးကြီးသော အလုပ်တစ်ခုခုကို လုပ်ဆောင်ခြင်း၏ နောက်တစ်ဆင့်များအတွက် အစီအစဉ်များ၊ ဗျူဟာ သို့မဟုတ် ဦးတည်ရာကို ကျွန်ုပ်တို့ ချိန်ညှိသင့်သလော” ဟူ၍ အကျဉ်းချုပ်သုံးသပ်သင့်သည်။ အဆက်မပြတ် အနှစ်ချုပ်သုံးသပ်ခြင်း လုပ်ငန်းစဉ်တွင် ခေါင်းဆောင်များနှင့် အမှုဆောင်များသည် အလုပ်၏ နည်းလမ်းများနှင့် စည်းမျဉ်းများကို တဖြည်းဖြည်း ဆုံးဖြတ်သင့်သည်။ သို့မှသာ ၎င်းတို့သည် အလုပ်ကို ပို၍လုပ်ဆောင်လေ၊ ယင်းသည် ပို၍ တိကျလာလေဖြစ်ပြီး ပို၍ ပြည့်စုံထိရောက်လေဖြစ်ကာ၊ မမျှော်မှန်းထားသော ဖြစ်ရပ်များ နည်းပါးစွာ ဖြစ်ပေါ်ခြင်း၊ သို့မဟုတ် မမျှော်မှန်းထားသော ဖြစ်ရပ်များ လုံးဝ မဖြစ်ပေါ်ခြင်း သို့မဟုတ် အရေးကြီးသော တာဝန်ထမ်းဆောင်နေသူများကို မည်သည့်စွန့်စားမှုမျှ မလုပ်စေဘဲပင် ဖြစ်စေနိုင်မည်ဖြစ်သည်။ ဤရလဒ်ကို ရရှိရန် ခေါင်းဆောင်များနှင့် အမှုဆောင်များသည် အတွေ့အကြုံများကို မကြာခဏ အနှစ်ချုပ်သုံးသပ်သင့်ပြီး ဒေသအသီးသီးတွင် ဧဝံဂေလိတရားဟောပြောသည့်အခါ ရင်ဆိုင်ရသော အမျိုးမျိုးသော ပတ်ဝန်းကျင်များနှင့် အခြေအနေများကို နားလည်မှု ရယူသင့်သည်။ ၎င်းတို့ ရရှိသော သတင်းအချက်အလက်များက ပိုများပြီး ပိုမိုတိကျလေလေ၊ ကိစ္စရပ်များကို ကိုင်တွယ်ဖြေရှင်းခြင်းအတွက် စည်းမျဉ်းများနှင့် အစီအစဉ်များက ပို၍ တိကျလေလေ ဖြစ်လိမ့်မည်ဖြစ်ကာ၊ နောက်ဆုံးတွင် လူတို့၏ လုံခြုံရေးကို သေချာစေခြင်းဟူသော ရလဒ်ကို ရရှိစေမည်ဖြစ်သည်။ ဤနည်းအားဖြင့် ဧဝံဂေလိတရားဟောပြောခြင်းအလုပ်ကို စနစ်တကျ ဆက်လက်ဆောင်ရွက်သွားနိုင်ကြောင်း သေချာစေနိုင်သည်။

၃။ ဘေးကင်းလုံခြုံရေးအလုပ်ကို အာရုံမစိုက်သော ခေါင်းဆောင်များနှင့် အမှုဆောင်များကို ကိုင်တွယ်ဖြေရှင်းရမည့်နည်းလမ်း

အချို့သော ခေါင်းဆောင်များနှင့် အမှုဆောင်များသည် အစွမ်းအစညံ့ဖျင်းပြီး တာဝန်သိစိတ် ကင်းမဲ့ကြသည်။ ၎င်းတို့သည် လက်တွေ့ကျသော အလုပ်ကို မလုပ်ဆောင်နိုင်သည့်အပြင် လက်တွေ့ကျသော အလုပ်ကို လုပ်ဆောင်ရန်လည်း အလွန်ပျင်းရိကြသည်။ ၎င်းတို့ တာဝန်ယူသော ဒေသများတွင် အရေးကြီးသော တာဝန်များထမ်းဆောင်နေသူတို့သည် လုံခြုံရေးအန္တရာယ်များနှင့် မကြာခဏ ကြုံတွေ့ရပြီး ၎င်းတို့အား ပြောင်းရွှေ့ရန် သို့မဟုတ် နေရာပြောင်းရန် လိုအပ်စေလျက် စိတ်အေးချမ်းစွာဖြင့် မိမိတို့၏ တာဝန်ကို မထမ်းဆောင်နိုင်အောင် ဖြစ်စေသည်။ မဖြစ်သင့်သော ကိစ္စရပ်များပင်လျှင် မကြာခဏ ဖြစ်ပျက်တတ်သည်။ ဥပမာအားဖြင့် အချို့သော ခေါင်းဆောင် သို့မဟုတ် အမှုဆောင်သည် မြေနိမ့်ပိုင်းတွင် တည်ရှိသော ဧည့်ခံသည့်အိမ်တစ်လုံးကို ရှာတွေ့သည်။ မိုးသည်းထန်စွာရွာသွန်းပြီး ရေကြီးမည်ဟု မျှော်လင့်ရသည့်အခါ အိမ်ရေမြုပ်သွားမည်ကို စိုးရိမ်သဖြင့် ထိုနေရာတွင် တည်းခိုနေသော ညီအစ်ကိုမောင်နှမများသည် အလုပ်သုံးပစ္စည်းကိရိယာများ၊ အိုးများ၊ ဒယ်အိုးများနှင့် အခြားအရာအားလုံးကို ယူဆောင်လျက် နှစ်ရက်ဆက်တိုက် ရွှေ့ပြောင်းလျက် ကြိုတင်ပြောင်းရွှေ့ရန် လိုအပ်သည်။ ဤသည်မှာ လူတိုင်းကို အလွန်အမင်း ပင်ပန်းနွမ်းနယ်စေပြီး ၎င်းတို့၏ ဦးခေါင်းများမှာ စိတ်ပျက်အားငယ်မှုဖြင့် ငိုက်စိုက်ကျနေသည်။ ၎င်းတို့က “ကျွန်ုပ်တို့သည် ရက်အနည်းငယ်ကြာတိုင်း ပြောင်းရွှေ့နေရသည်၊ အမြဲတမ်း ပြေးလွှားနေရသည်။ ဤသည်မှာ မည်သည့်အခါတွင်မျှ ပြီးဆုံးမည်နည်း။ ကျွန်ုပ်တို့ ပုံမှန်အတိုင်း တာဝန်ထမ်းဆောင်နိုင်မည့် ဘေးကင်းပြီး စိတ်ချရတဲ့အိမ်တစ်လုံးကို ရှာ၍မရသလော”ဟု ပြောဆိုကြသည်။ ထိုသို့သော ခေါင်းဆောင်များနှင့် အမှုဆောင်များသည် ဤအလုပ်အနည်းငယ်ကိုပင် ထမ်းဆောင်နိုင်ခြင်းမရှိပေ၊ ၎င်းတို့လက်အောက်ရှိ ညီအစ်ကိုမောင်နှမများသည် ကောင်းစွာ မစားနိုင်၊ မအိပ်နိုင်သည့်အပြင် လုံလောက်သော နေရာထိုင်ခင်းလည်း မရှိကြပေ။ ၎င်းတို့၏ နေထိုင်မှုအခြေအနေများသည် အမြဲတမ်း ယာယီဖြစ်ပြီး လူတိုင်းက အချိန်မရွေး ဘေးအန္တရာယ်မှ ထွက်ပြေးရန် ပြင်ဆင်ထားကြသည်။ ၎င်းတို့သည် မိမိတို့၏ နေ့စဉ်သုံးပစ္စည်းများကို သုံးပြီးသည်နှင့်တစ်ပြိုင်နက် လျင်မြန်စွာ ပြန်ထုပ်ပိုးကြသည်၊ အကြောင်းမှာ မည်သည့်အချိန်တွင်မဆို အိမ်ထောင်စုစာရင်း စစ်ဆေးခြင်းကို ကြေညာသည့် အခြေအနေ ပေါ်ပေါက်လာနိုင်သောကြောင့် ဖြစ်သည်။ အမှန်တကယ်တွင် ဤသည်မှာ ဘုရားသခင်ကို ယုံကြည်သောသူတို့အား စစ်ဆေးခြင်းဖြစ်သည်ကို လူတိုင်းသိကြသည်။ ထို့ကြောင့် ၎င်းတို့သည် အချိန်မရွေး နေရာပြောင်းရန် အသင့်ရှိနေရမည်။ အကျိုးဆက်အနေဖြင့် တာဝန်ထမ်းဆောင်နေသူတို့သည် အမြဲတမ်း ကြောက်ရွံ့နေကြပြီး လုံခြုံစိတ်ချမှု မရှိကြပေ။ ဤသည်မှာ ၎င်းတို့၏ တာဝန်ထမ်းဆောင်မှု ရလဒ်များကို ထိခိုက်သည် မဟုတ်လော။ ဤသည်မှာ ခေါင်းဆောင်များနှင့် အမှုဆောင်များ လုပ်ဆောင်နေသော အလုပ်နှင့် သက်ဆိုင်သည် မဟုတ်လော။ (ဟုတ်ပါသည်။) ဤအလုပ်နှင့်ပတ်သက်၍ ၎င်းတို့ မည်သို့လုပ်ဆောင်နေကြသနည်း။ (၎င်းတို့သည် မိမိတို့တာဝန်ကို ဖြည့်ဆည်းခြင်းမရှိဘဲ၊ ညံ့ဖျင်းစွာ လုပ်ဆောင်နေကြပါသည်။) အချို့သော ခေါင်းဆောင်များနှင့် အမှုဆောင်များသည် တာဝန်မဲ့ပြီး ဆက်ကပ်မှုမရှိကြပေ။ ၎င်းတို့ကိုယ်တိုင် နေထိုင်မှုအခြေအနေများအတွက် မြင့်မားသော စံနှုန်းများ မရှိကြပေ၊ လေနှင့်မိုးဒဏ်မှ ကာကွယ်ရန် နေရာတစ်ခုရှိနေသမျှကာလပတ်လုံး လုံလောက်ပြီဖြစ်သည်။ သို့ဖြစ်၍ ၎င်းတို့သည် ညီအစ်ကိုမောင်နှမများ နေထိုင်ရန်အတွက် ဘေးကင်းပြီး တည်ငြိမ်သောနေရာတစ်ခုကို ရှာဖွေရန်လည်း အစွမ်းကုန် ကြိုးစားအားထုတ်ခြင်း မရှိကြပေ။ အချို့သော ခေါင်းဆောင်များနှင့် အမှုဆောင်များသည် အစွမ်းအစညံ့ဖျင်းကြသည်၊ မည်သည့်ပတ်ဝန်းကျင်မျိုးသည် တိတ်ဆိတ်ပြီး နေထိုင်ရန် သင့်တော်သည် သို့မဟုတ် ညီအစ်ကိုမောင်နှမများ တာဝန်ထမ်းဆောင်ရန် သင့်တော်သည်ကို ၎င်းတို့မသိကြပေ။ ၎င်းတို့သည် အခြားမည်သူမျှ မငှားလိုသော မြေနိမ့်ပိုင်းရှိ အိမ်တစ်လုံးကို ငှားရမ်းကြပြီး ညီအစ်ကိုမောင်နှမများ ပြောင်းရွှေ့ဝင်ရောက်ပြီး ရက်အနည်းငယ်အတွင်းတွင် ၎င်းတို့၌ တစ်ကိုယ်လုံးယားယံလျက် နှင်းခူများ ပေါက်လာကြသည်။ မည်သည့်အရာ ဖြစ်နေသနည်း။ အိမ်က ကြမ်းပြင်မှ ရေများစိမ့်ထွက်နေလျက် အလွန်စိုထိုင်းဆများလွန်းသည်။ ထိုသို့သောနေရာတွင် မည်သူ နေထိုင်နိုင်မည်နည်း။ ထိုသို့သော ခေါင်းဆောင်များနှင့် အမှုဆောင်များသည် ဤပြဿနာကိုပင် မဖြေရှင်းနိုင်ကြ၊ တာဝန်ထမ်းဆောင်ရန် သင့်တော်သောအိမ်တစ်လုံးကို မရှာဖွေနိုင်ကြပေ။ ဤသည်မှာ မည်သည့် အစွမ်းအစမျိုးဖြစ်သနည်း။ အချို့သော အခြားခေါင်းဆောင်များနှင့် အမှုဆောင်များမှာမူ အဆက်မပြတ် မိုးယိုပြီး လေတိုးသည့်၊ အသံမလုံသည့် သို့မဟုတ် အင်တာနက်၊ ရေ၊ လျှပ်စစ်မီးမရှိသည့် အိမ်များကို ငှားရမ်းကြသည်။ ထိုနေရာတွင် တစ်ဦးတလေ မည်သို့ နေထိုင်နိုင်မည်နည်း။ ၎င်းတို့သည် ကောင်းမွန်သောအိမ်များကို လျစ်လျူရှုပြီး ဤမပြည့်စုံသော အိမ်များကို မရမက ငှားရမ်းကြသည်။ ဤသည်မှာ ကိစ္စရပ်များကို နှောင့်နှေးစေသည် မဟုတ်လော။ ညီအစ်ကိုမောင်နှမများသည် အပြင်တွင် ခက်ခက်ခဲခဲ မနေထိုင်ကြရသော်လည်း အိမ်၏ အခြေခံအင်္ဂါရပ်များက ပျောက်ဆုံးနေသည်၊ ၎င်းတို့သည် တဲထဲတွင် နေရလျှင်ပင် ပိုကောင်းပေဦးမည်။ ညီအစ်ကိုမောင်နှမအများစုသည် ဆင်းရဲဒုက္ခကို ကျင့်သားရနေကြပြီး ဤအဆင့်၏ ဆင်းရဲဒုက္ခကို ခံစားရခြင်းသည် မည်သို့မျှ ပြင်းထန်ခြင်းမရှိဟု ခံစားရကာ ၎င်းတို့ သည်းခံနိုင်လျှင်ပင် ရက်အနည်းငယ်ကြာတိုင်း ဤသို့ အဆက်မပြတ် ညှဉ်းပန်းနှိပ်စက်ခံနေရခြင်းက ၎င်းတို့၏ တာဝန်ထမ်းဆောင်မှုကို ထိခိုက်သည် မဟုတ်လော။ သို့ဖြစ်၍ အကယ်၍ ခေါင်းဆောင်များနှင့် အမှုဆောင်များသည် အစွမ်းအစညံ့ဖျင်းပြီး တာဝန်သိစိတ် ကင်းမဲ့ပါက ဤအလုပ်ကို မထမ်းဆောင်နိုင်ပေ။ ၎င်းတို့သည် ချက်ချင်း နုတ်ထွက်သင့်ပြီး ဤအလုပ်ကို ကောင်းမွန်စွာ လုပ်ဆောင်နိုင်သောသူတစ်ဦးကို တာဝန်ယူစေရန် ထောက်ခံပေးသင့်သည်။ သို့မှသာ ၎င်းတို့သည် အရေးကြီးသော တာဝန်ထမ်းဆောင်နေသူအများစု၏ အသက်တာများနှင့် တာဝန်ထမ်းဆောင်မှုတို့ကို ထိခိုက်စေမည် မဟုတ်ပေ။ အရေးကြီးသော တာဝန်များထမ်းဆောင်နေသူတို့အတွက် နေရာချထားပေးခြင်းသည် ကဏ္ဍတစ်ခုချင်းစီတိုင်းကို စဉ်းစားရန် မလိုအပ်သော်လည်း အခြေခံနေထိုင်မှု ပတ်ဝန်းကျင်ကိုမူ အနည်းဆုံးအနေဖြင့် သေချာစေရမည်ဖြစ်သည်။ ဤအရာနှင့်စပ်လျဉ်း၍ အာမခံချက်ရှိသည့်အခါမှသာလျှင် အသင်းတော်၏အလုပ်က ထိခိုက်လိမ့်မည်မဟုတ်ပေ။ ဤအလုပ်သည် လုပ်ဆောင်ရန် လွယ်ကူသလော။ (လွယ်ကူပါသည်။) လုပ်ဆောင်ရန် လွယ်ကူသည်ဟု ပြောရန်မှာ ရိုးရှင်းသော်လည်း အကယ်၍ ခေါင်းဆောင်များနှင့် အမှုဆောင်များက အစွမ်းအစညံ့ဖျင်းသော နားဝေတိမ်တောင်ဖြစ်သည့် လူများဖြစ်ပြီး တာဝန်သိစိတ်တစ်ခုတလေ ကင်းမဲ့ပါက ၎င်းတို့သည် ယင်းကို လုံးဝ မလုပ်ဆောင်နိုင်ပေ။ ခေါင်းဆောင်များနှင့် အမှုဆောင်များသည် ဤအလုပ်ကို မလုပ်ဆောင်နိုင်သည့်အခါ သို့မဟုတ် ကောင်းမွန်စွာ မလုပ်ဆောင်နိုင်သည့်အခါ လူများစွာတို့သည် အကျိုးဆက်များကို ခံစားကြရပြီး နေ့စဉ်နေ့တိုင်း အငတ်ဘေးမှ ထွက်ပြေးနေရသည့်အလား အသက်ရှင်နေထိုင်ကြရသည်။ ဤသို့ဖြင့် ၎င်းတို့သည် မိမိတို့၏ တာဝန်ကို မည်သို့ ထမ်းဆောင်နိုင်မည်နည်း။ အချို့သော အယောင်ဆောင် ခေါင်းဆောင်များသည် သမ္မာတရား စည်းမျဉ်းများကို နားမလည်သော်လည်း ထင်ပေါ်ကျော်ကြားလိုကြဆဲဖြစ်သည်။ ၎င်းတို့သည် အလုပ်ကို ကောင်းမွန်စွာ မလုပ်ဆောင်နိုင်သော်လည်း မိမိတို့၏ ရာထူးကို တွယ်ကပ်ကာ မထွက်ခွာဘဲ ရာထူးမှဆင်းရန် ငြင်းဆန်ကြလေသည်။ ထိုသို့သော ခေါင်းဆောင်များကို မည်သို့ ကိုင်တွယ်ဖြေရှင်းသင့်သနည်း။ (၎င်းတို့ကို ဖြုတ်ချသင့်ပါသည်။) ၎င်းတို့ကို ဖြုတ်ချခြင်းက လွယ်ကူသည်။ ပြဿနာမှာ ၎င်းတို့၏ အလုပ်ကို တာဝန်ယူရန် ပိုကောင်းသောသူတစ်ဦး ရှိမရှိ ဖြစ်သည်။ အကယ်၍ မရှိပါက သင်တို့သည် ဤအလုပ်ကို ထမ်းဆောင်နိုင်သလော။ အရေးကြီးသော အလုပ်အမှုထမ်းများက တည်ငြိမ်သော နေထိုင်မှုပတ်ဝန်းကျင်တစ်ခု ရှိသည်ကို သင်တို့ အာမခံနိုင်သလော။ အကယ်၍ လူတစ်ဦးက မကိုင်တွယ်နိုင်ပါက ဤအလုပ်ကို ထမ်းဆောင်ရန် သင်တို့ သုံးဦး သို့မဟုတ် ငါးဦး ပူးပေါင်းဆောင်ရွက်နိုင်သလော။ အကယ်၍ သင်တို့သည်လည်း ဤအလုပ်ကို မစီမံနိုင်ပါက၊ ဤသို့သော ရိုးရှင်းသည့်အလုပ်ကိုပင် သင်တို့ မလုပ်ဆောင်နိုင်ပါက၊ အခြေခံနေထိုင်မှုပတ်ဝန်းကျင်တစ်ခုကိုပင် အာမမခံနိုင်ပါက သင်တို့သည် နောက်ထပ် ဆင်းရဲဒုက္ခနှင့် ဒုက္ခဝေဒနာ အနည်းငယ်ကို ယာယီ ခံစားရမည်ဖြစ်သည်။ အကယ်၍ သင်တို့သည် မိမိတို့၏ တာဝန်ကို ဇွဲဖြင့် ထမ်းဆောင်နိုင်ပြီး သင်တို့၏ ဆင်းရဲဒုက္ခခံစားရန် စိတ်ပိုင်းဖြတ်မှုက လုံလောက်စွာ ခိုင်မာသည်ကို ဘုရားသခင် မြင်တွေ့လျက် အမှုအရာများကို စိတ်ချယုံကြည်စွာ ကိုင်တွယ်ပြီး ပြဿနာများကို ဖြေရှင်းနိုင်သောသူတစ်ဦးကို အလုပ်လုပ်ဆောင်ရန် စေလွှတ်ပါက သင်တို့၏ ဆင်းရဲဒုက္ခခံရသော နေ့ရက်များ ကုန်ဆုံးသွားပြီး သုခချမ်းသာ ကြုံတွေ့ရလိမ့်မည်။ အကယ်၍ ဤပြဿနာများကို ဖြေရှင်းရန် ဤသို့သောသူတစ်ဦးမျှ မလာပါက သင်တို့၏ ကံကြမ္မာကို သင်တို့ လက်ခံရမည်ဖြစ်သည်၊ သင်တို့သည် ဆင်းရဲဒုက္ခခံစားရန် ကံပါလာသည်။ သင်တို့သည် ယင်းကို သည်းညည်းခံရမည်ဖြစ်သည်။ သင်တို့သည် မိမိတို့၏ စိတ်နှလုံးကို တည်ငြိမ်စေပြီး ယင်းကို သည်းညည်းခံရမည်ဖြစ်သည်။ အမှန်တကယ်တွင် ဤဆင်းရဲဒုက္ခအနည်းငယ်ကို သည်းညည်းခံခြင်းသည် အကျိုးနပ်၏။ ယင်းသည် ထောင်ထဲတွင်ရှိပြီး ညှဉ်းပန်းနှိပ်စက်ခြင်းကို ခံစားရခြင်းထက် များစွာ ပိုကောင်းသည်။ အနည်းဆုံးအနေဖြင့်၊ သင်သည် ညှဉ်းပန်းနှိပ်စက်ခြင်း သို့မဟုတ် စစ်ကြောမေးမြန်းခြင်းကို မခံရပေ။ သင်သည် ဘုရားသခင်၏ နှုတ်ကပတ်တော်များကို ဖတ်ရှုနိုင်သေးသည်၊ သင်၏တာဝန်ကို ထမ်းဆောင်နိုင်သေးသည်၊ ညီအစ်ကိုမောင်နှမများနှင့်အတူ အသင်းတော်အသက်တာကို နေထိုင်နိုင်သေးသည်။ အချို့သော ကြောက်လန့်မှုများ၊ အခက်အခဲများနှင့် လမ်းခရီးတွင် အတားအဆီးများ ရှိပြီး သင်သည် မကြာခဏ နေရာပြောင်းရွှေ့ရသော်လည်း ဤသည်မှာ သင်၏အသက်တာတွင် ထူးခြားသော အတွေ့အကြုံတစ်ခုဖြစ်နေဆဲဖြစ်ပြီး ယင်းမှ သင်သည် သင်ခန်းစာများ သင်ယူနိုင်ကာ တစ်စုံတစ်ခုကို ရရှိနိုင်သည်။ ဤသည်မှာ အတော်လေး ကောင်းသည်မဟုတ်လော။ (ဟုတ်ပါသည်။) လူတို့သည် ဆင်းရဲဒုက္ခခံစားရန် စိတ်ပိုင်းဖြတ်မှုရှိသင့်ပြီး ဘုရားသခင်အား သူ အလိုတော်ရှိသည့်အတိုင်း စီစဉ်ညွှန်ကြားခွင့်ပေးသင့်သည်။ အကယ်၍ သင်သည် ဤဆင်းရဲဒုက္ခကို အမှန်တကယ် သည်းညည်းမခံနိုင်ပါက သင်၏စိတ်နှလုံးထဲတွင် ဘုရားသခင်ထံ စိတ်အားထက်သန်စွာ ဆုတောင်းနိုင်သည်၊ “ဘုရားသခင်၊ ဆင်းရဲဒုက္ခခံစားနေရသော ကျွန်ုပ်တို့ကို ကြည့်ရှုတော်မူပါ၊ ကျွန်ုပ်တို့ သနားစရာဖွယ်ဖြစ်လိုက်လေခြင်းပါတကား။ ကျွန်ုပ်တို့သည် မညည်းညူဘဲ၊ နောင်တမရဘဲ ကိုယ်တော်နောက်လိုက်လျှောက်ကြပါသည်။ ကိုယ်တော်အပေါ် ကျွန်ုပ်တို့၏ မယိမ်းယိုင်သော သစ္စာစောင့်သိမှုကို ထောက်ရှု၍ ဤဆင်းရဲဒုက္ခခံရသည့် အသက်တာကို အဆုံးသတ်ပေးတော်မူပါဟု ကျွန်ုပ်တို့ တောင်းလျှောက်ပါသည်။ ကျွန်ုပ်တို့အတွက် သင့်တော်သောနေရာတစ်ခုကို ရှာဖွေပေးရန် သင့်တော်သော ခေါင်းဆောင် သို့မဟုတ် အမှုဆောင်တစ်ဦးကို စေလွှတ်ပေးတော်မူပါဟု ကျွန်ုပ်တို့ တောင်းလျှောက်ပါသည်။ ကျွန်ုပ်တို့သည် နေ့စဉ်နေ့တိုင်း နေရာအနှံ့ ပြောင်းရွှေ့လျက် အပြင်တွင် အဆက်မပြတ် ခက်ခက်ခဲခဲ နေထိုင်နေရပြီး ဤအခြေအနေသည် မည်မျှကြာရှည်မည်ကို ကျွန်ုပ်တို့မသိပါ။ ကျွန်ုပ်တို့သည် နေရာရွှေ့ပြောင်းခံရခြင်းကို မလိုလားတော့ပါ၊ ကျွန်ုပ်တို့အတွက် တည်ငြိမ်သော နေထိုင်ရာတစ်ခုကို ရှာဖွေပေးတော်မူပါ”ဟူ၍ ဖြစ်သည်။ ဤနည်းဖြင့် ဆုတောင်းခြင်းသည် သင့်တော်သလော။ သင်သည် ဤနည်းဖြင့် ဆုတောင်းနိုင်သည်။ ပတ်ဝန်းကျင်၏ လိုအပ်ချက်များအပေါ် အခြေခံ၍ သင်သည် ဤနည်းဖြင့် ဆုတောင်းသင့်သည်။

ဆင်းရဲဒုက္ခကို သည်းညည်းခံခြင်းသည် အခြားရှုထောင့်မှကြည့်သည့်အခါ ထိုသို့သော မကောင်းသည့်အရာတစ်ခု မဟုတ်ပေ။ အချို့သော ဆင်းရဲဒုက္ခကို ခံစားခြင်းသည် သင်၏ စိတ်ဓာတ်ကို သွေးပေးနိုင်သည်။ သင်၏ စိတ်ဓာတ်ကို သွေးပေးသည်ဟူသည်မှာ မည်သည့်အရာကို ဆိုလိုသနည်း။ ယင်းမှာ ဤဆင်းရဲဒုက္ခကို အဆက်မပြတ် ခံစားခြင်းအားဖြင့် သင်သည် ယင်းကို ထုံထိုင်းသွားပြီး ယင်းကို ဆင်းရဲဒုက္ခအဖြစ် မမှတ်ယူတော့ခြင်းကို ဆိုလိုသည်။ မည်မျှပင် ဆင်းရဲဒုက္ခကို ခံစားရပါစေ နာကျင်သည်ဟု သင် မခံစားရတော့ပေ။ သို့သော် အခြေအနေများနှင့် ရင်ဆိုင်ရသည့်အခါ သင်သည် သင်ခန်းစာအချို့ကို သင်ယူရမည်၊ ထိုးထွင်းသိမြင်မှုအချို့ကို ရရှိရမည်ဖြစ်ပြီး လူတို့အား မည်သို့ ပိုင်းခြားသိမြင်ရမည်ကို သင်ယူရမည်ဖြစ်သည်။ အကယ်၍ ခေါင်းဆောင် သို့မဟုတ် အမှုဆောင်တစ်ဦးသည် အလွန်အမင်း အစွမ်းအစညံ့ဖျင်းပြီး နေရာချထားပေးခြင်းအလုပ်ကိုပင် ကောင်းမွန်စွာ မလုပ်ဆောင်နိုင်ပါက ၎င်းတို့သည် ဘုရားသခင် ရွေးချယ်ထားသောလူများကို မည်သို့ ထောက်ပံ့ပြီး ဦးဆောင်နိုင်မည်နည်း။ ထိုသို့သောလူများသည် ခေါင်းဆောင်များ သို့မဟုတ် အမှုဆောင်များဖြစ်ရန် မသင့်တော်ပေ။ ဘုရားအိမ်တော်သည် အိမ်များငှားရန် ငွေမရှိခြင်း မဟုတ်သည့်အပြင်၊ ညီအစ်ကိုမောင်နှမများအနေဖြင့် နေထိုင်ဖို့ သတ်မှတ်ထားသည့်နေရာတစ်ခု စဉ်ဆက်မပြတ် မရှိဘဲ​ဖြစ်နေသည်ကို မြင်လိုခြင်းလည်းမရှိပေ။ ဘုရားအိမ်တော်သည် လူတို့အား ဆင်းရဲဒုက္ခကို အမြဲတမ်း ခါးစည်းခံရန် သို့မဟုတ် နေ့စဉ် ခက်ခဲသောဘဝများကို နေထိုင်ရန် အားမပေးပေ။ သို့သော် ဆင်းရဲဒုက္ခတစ်ခုတလေကို ခါးစည်းခံနေရသည့် လူတို့ကိုလည်း ရှောင်ဖယ်ခြင်း မရှိသည်မှာ အမှန်ပင်ဖြစ်သည်။ သို့သော် အကယ်၍ ခေါင်းဆောင်များနှင့် အမှုဆောင်များသည် နေရာချထားပေးခြင်းအလုပ်ကိုပင် မကိုင်တွယ်နိုင်ဘဲ သင့်တော်သော မည်သည့်အရာကိုမဆို လုပ်ဆောင်ခြင်းက ၎င်းတို့အတွက် အမှန်တကယ် အခက်အခဲတစ်ခုဖြစ်ပါက ၎င်းတို့အတွက် ဝါကြွားရန် မည်သည့်အရာ ကျန်ရှိသေးသနည်း။ ၎င်းတို့တစ်ဦးစီတိုင်းသည် ကြည့်ပျော်ရှုပျော်ရှိကြသော်လည်း၊ ဒီပလိုမာများရှိပြီး အဆင့်အတန်းရှိသောသူတစ်ဦး ဖြစ်သော်လည်း ဤသေးငယ်သောကိစ္စကို ကိုင်တွယ်ခြင်းသည် ၎င်းတို့အတွက် ထိုသို့သော အခက်အခဲတစ်ခု ဖြစ်နေသည်။ ထိုသို့သောအခြေအနေတွင် လုပ်ဆောင်စရာ ဘာမျှမရှိတော့ပေ၊ ယင်းကို ဘုရားသခင်ထံမှသာ သင် လက်ခံ၍ရနိုင်သည်။ ဤသည်မှာ လူတို့ သည်းညည်းခံသင့်သည့် ဆင်းရဲဒုက္ခဖြစ်သည်။ သင်သည် ဘုရားသခင်အား သူ့အလိုအတိုင်း စီစဉ်ညွှန်ကြားခွင့်ပေးသင့်သည်။ ဤသည်မှာ မှန်ကန်ပေသည်။ တစ်နေ့တွင် ဤဆင်းရဲဒုက္ခနောက်၌ ပိုကောင်းသောနေ့ရက်များ လိုက်လာပြီး ဤဘဝမျိုးက ဆက်ရှိတော့မည်မဟုတ်ပေ။ သင်သည် မည်သည့်ပတ်ဝန်းကျင်မျိုးတွင် ရှိနေသည်ဖြစ်စေ ကျိုးနွံနာခံခြင်းသဘောထားကို သင် ထိန်းသိမ်းထားသင့်ပြီး ညည်းညူခြင်းကို ရှောင်ကြဉ်သင့်သည်။ အကယ်၍ အချို့သော ခေါင်းဆောင် သို့မဟုတ် အမှုဆောင်သည် အားကိုးမရဘဲ အလုပ်ကို ကောင်းမွန်စွာ မလုပ်ဆောင်ပါက သင်၏ ဘုရားသခင်အပေါ် ရိုးသားမှုနှင့် သစ္စာစောင့်သိမှုကို မထိခိုက်စေနှင့်။ သင်၏ ဘုရားသခင်အပေါ် ကျိုးနွံနာခံခြင်းနှင့် ဘုရားသခင်အပေါ် ကျိုးနွံနာခံခြင်းသဘောထားကိုလည်း မထိခိုက်စေနှင့်။ ဤနည်းအားဖြင့် သင်သည် ဤကိစ္စတွင် ခိုင်မာစွာ ရပ်တည်ခဲ့ပြီး ဖြစ်မည်။ ခေါင်းဆောင်များနှင့် အမှုဆောင်များသည် သာမန်လူများသာ ဖြစ်ကြသည်။ အကယ်၍ ၎င်းတို့သည် အစွမ်းအစညံ့ဖျင်းပြီး အလုပ်ကို မလုပ်ဆောင်နိုင်ပါက သို့မဟုတ် မိမိတို့၏ တာဝန်ကို မဖြည့်ဆည်းသော အယောင်ဆောင် ခေါင်းဆောင်များဖြစ်ပါက ယင်းမှာ ၎င်းတို့၏ ပုဂ္ဂိုလ်ရေးပြဿနာဖြစ်ပြီး ဘုရားအိမ်တော်နှင့် မည်သို့မျှမဆိုင်ပေ။ ၎င်းတို့ကို ဤနည်းဖြင့် ပြုမူရန် ဘုရားအိမ်တော်က ညွှန်ကြားခဲ့ခြင်းမဟုတ်ပေ။ ၎င်းတို့သည် မိမိတို့၏ တာဝန်မဲ့မှုကြောင့် ဖော်ထုတ်ခြင်းခံခဲ့ရခြင်းမျှသာ ဖြစ်သည်။ ဘုရားအိမ်တော်က ၎င်းတို့အား ပေးအပ်ခဲ့သော အလုပ်ကို မပြီးမြောက်နိုင်သောကြောင့် ၎င်းတို့အနေဖြင့် ဖြုတ်ချပြီး ဖယ်ရှားရှင်းလင်းခြင်းကိုသာ ခံရနိုင်သည်။ ထိုသို့သောအခြေအနေများတွင် ဘုရားသခင် ရွေးချယ်ထားသောလူများ ဤဆင်းရဲဒုက္ခကို ခံစားရသည့်အခါ ၎င်းတို့သည် ယင်းကို ဘုရားသခင်ထံမှ လက်ခံရမည်ဖြစ်ပြီး ဘုရားသခင်ကို သူ အလိုရှိသည့်အတိုင်း စီစဉ်ညွှန်ကြားခွင့် ပေးရမည်။ ခေါင်းဆောင်များနှင့် အမှုဆောင်များက အလုပ်ကို ကောင်းမွန်စွာ မလုပ်ဆောင်ခဲ့သည်ဖြစ်စေ သို့မဟုတ် ၎င်းတို့တွင် ပြဿနာတစ်ခုတလေ ရှိသည်ဖြစ်စေကာမူ၊ ဘုရားသခင်က သမ္မာတရား၊ လမ်းခရီးနှင့် အသက်ဖြစ်သည်ဟူသည့်အချက်မှာမူ ထာဝရမပြောင်းလဲပေ။ ဘုရားသခင်နောက်သို့ သင်လိုက်ခြင်း၊ ဘုရားသခင်ကို ကျိုးနွံနာခံခြင်းနှင့် ဘုရားသခင်၏ နှုတ်ကပတ်တော်များကို လက်ခံခြင်းတို့သည် မည်သည့်အခါမျှ မပြောင်းလဲသင့်ပေ။ ဤသည်တို့မှာ ထာဝရ သမ္မာတရားများ ဖြစ်ကြသည်။ သင်၏တာဝန်ကို ထမ်းဆောင်နေစဉ် မည်သည့် မနှစ်မြို့ဖွယ်ကိစ္စရပ်များ ပေါ်ပေါက်လာသည်ဖြစ်စေ သင်သည် ယင်းတို့ကို ဘုရားသခင်ထံမှ လက်ခံသင့်ပြီး အတွင်းတွင်ရှိသည့် သင်ခန်းစာများကို သင်ယူသင့်သည်။ သင်သည် ဘုရားသခင်ရှေ့မှောက်တွင် သင့်ကိုယ်သင် တည်ငြိမ်စေပြီး ကိုယ်တော်ထံ ဆုတောင်းသင့်ကာ ပြင်ပလောက၏ ထိခိုက်စေခြင်းအား သင့်ကိုယ်သင် မခံစေသင့်ပေ။ သင်သည် အမျိုးမျိုးသော ပတ်ဝန်းကျင်များနှင့် လိုက်လျောညီထွေဖြစ်အောင် သင်ယူရမည်ဖြစ်ပြီး ပတ်ဝန်းကျင်မျိုးစုံတွင် ဘုရားသခင်၏ အမှုတော်ကို တွေ့ကြုံခံစားတတ်ရန် သင်ယူရမည်။ ဤနည်းဖြင့်သာ သင်သည် အသက် ဝင်ရောက်မှုကို ရရှိနိုင်သည်။ အချို့လူများသည် ဝိညာဉ်ရင့်ကျက်မှု နည်းပါးကြသည်။ ဆင်းရဲဒုက္ခ ပေါ်ပေါက်လာသည့်အခါ ၎င်းတို့သည် ညည်းညူပြီး စိုးရိမ်ပူပန်လာကြကာ စိတ်ဆင်းရဲမှုကို ခံစားရပြီး ဘုရားသခင်အပေါ် ယုံကြည်ခြင်း ပျောက်ဆုံးသွားသည်။ ဤသည်မှာ အလွန့်အလွန် မိုက်မဲပြီး မသိနားမလည်ခြင်းပင်တည်း။ လက်တွေ့ကျသော အလုပ်ကို မလုပ်ဆောင်သော ခေါင်းဆောင်များနှင့် အမှုဆောင်များသည် ဖော်ထုတ်ခြင်းနှင့် ဖယ်ရှားရှင်းလင်းခြင်းကို ခံခဲ့ရပြီးဖြစ်သော်လည်း ယင်းသည် သင်နှင့် မည်သည့် ပတ်သက်မှုရှိသနည်း။ ၎င်းတို့က အမှုအရာများကို မသင့်လျော်စွာ စီစဉ်ခဲ့သောကြောင့်သက်သက် သင်သည် အဘယ်ကြောင့် အပျက်သဘောဆောင်ပြီး ဘုရားသခင်နှင့် အလှမ်းဝေးသွားရမည်နည်း။ ဤသည်မှာ လုံးဝ ပုန်ကန်ခြင်းမဟုတ်လော။ (ဟုတ်ပါသည်။) လူတို့သည် တစ်စုံတစ်ရာကို မှားယွင်းစွာ လုပ်ဆောင်မိသည့်အခါ သင်သည် ၎င်းတို့ကို ပိုင်းခြားသိမြင်ပြီး ငြင်းပယ်နိုင်သော်လည်း ဘုရားသခင်ကို မငြင်းပယ်နှင့် သို့မဟုတ် သမ္မာတရားကို မငြင်းပယ်နှင့်။ သမ္မာတရားသည် မမှားပေ၊ ဘုရားသခင်သည် မမှားပေ။ ဘုရားသခင်၏ မူလရည်ရွယ်ချက်မှာ လူတို့အနေဖြင့် ဤသို့သော ဆင်းရဲဒုက္ခကို ခါးစည်းခံရန်မဟုတ်ပေ၊ သို့သော် ဖောက်ပြန်ပျက်စီးသော လူသားမျိုးနွယ်အတွက်မူ ဆင်းရဲဒုက္ခအချို့ကို ခံစားရခြင်းသည် အမှန်တကယ် လိုအပ်ပေသည်။ ဆင်းရဲဒုက္ခအနည်းငယ်ကို ခံစားရခြင်းသည် သင့်အတွက် အကျိုးရှိသည်။ အကျိုးကျေးဇူးမှာ သင့်အနေဖြင့် သင်ခန်းစာများ သင်ယူပြီး ပြဿနာများကို ဖြေရှင်းရန် သမ္မာတရားကို ရှာဖွေတတ်ဖို့ သင်ယူခြင်း ဖြစ်သည်။ သင်သည် အမျိုးမျိုးသော ဆင်းရဲဒုက္ခများကို ခံနိုင်လျှင် ခံနိုင်ရည်အချို့ကို ရရှိပြီး ပတ်ဝန်းကျင်အမျိုးမျိုးတွင် သင်၏သက်သေခံချက်၌ ခိုင်မာစွာ ရပ်တည်နိုင်လာမည်ဖြစ်သည်။ ဆင်းရဲဒုက္ခကို ခံနိုင်ရည်ရှိခြင်းသည် ဘုရားသခင်ကို ကျိုးနွံနာခံရန် သင်၏စိတ်ပိုင်းဖြတ်မှုကို သွေးပေးသည်။ ဤသည်မှာ ဘုရားသခင်၏ မူလရည်ရွယ်ချက်ဖြစ်ပြီး သင့်အထဲ၌ ဘုရားသခင် မြင်လိုသော ရလဒ်ဖြစ်သည်။ အကယ်၍ သင်သည် ဘုရားသခင်၏ ရည်ရွယ်ချက်များကို နားလည်နိုင်ပြီး ဘုရားသခင်၏ ရည်ရွယ်ချက်များအတိုင်း ပြုမူကျင့်ကြံနိုင်ပါက၊ သင်သည် မည်သည့်လူစားမျိုး သို့မဟုတ် ပတ်ဝန်းကျင်မျိုးကို ကြုံတွေ့ရသည်ဖြစ်စေ ဘုရားသခင်ကို စွန့်ပယ်ခြင်းမှ ရှောင်ကြဉ်နိုင်ပါက၊ ပြီးလျှင် သင်သည် သမ္မာတရားကို လက်တွေ့လုပ်ဆောင်ရန် သင်ယူနိုင်ပါက၊ ဘုရားသခင်ကို ကျိုးနွံနာခံမှုရှိနိုင်ပါက၊ မှန်ကန်သော နားလည်သဘောပေါက်မှုနှင့် သဘောထားရှိနိုင်ပါက၊ ဘုရားသခင်အပေါ် မပြောင်းလဲသော ယုံကြည်ခြင်းကို ထိန်းသိမ်းထားနိုင်ပြီး သင်၏စိတ်နှလုံးထဲတွင် ဘုရားသခင်အပေါ် ညည်းညူခြင်း သို့မဟုတ် သူနှင့် ခပ်ကင်းကင်းနေခြင်းတို့မှ ရှောင်ကြဉ်နိုင်ပါက၊ သင်၏ဇာတိပကတိက မည်မျှပင် ဆင်းရဲဒုက္ခခံစားရသည်ဖြစ်စေ၊ သင်သည် ဝိညာဉ်ရင့်ကျက်မှု ရှိပေသည်။

ခေါင်းဆောင်များနှင့် အမှုဆောင်များသည် အရေးကြီးသော တာဝန်များ ထမ်းဆောင်နေသူတို့၏ ဘေးကင်းလုံခြုံရေးကို ကာကွယ်ရမည်ဖြစ်ပြီး ၎င်းတို့ကို အပြင်လောက၏ နှောင့်ယှက်မှုမှ ကာကွယ်ပေးရမည်။ ဤအလုပ်တွင် အသေးစိတ်အချက်အလက်များစွာ ပါဝင်သည်။ တစ်ချက်အနေဖြင့် ခေါင်းဆောင်များနှင့် အမှုဆောင်များသည် ဤအသေးစိတ်ကျသော တာဝန်များကို မည်သို့ တိတိကျကျ အကောင်အထည်ဖော်ရမည်ဟူသည်ကို နားလည်သင့်သည်။ ထို့အပြင် အချို့သော အထူးအခြေအနေများနှင့် ကြုံတွေ့ရသည့်အခါ ၎င်းတို့သည် တိကျသော ဆုံးဖြတ်ချက်များ ချရမည်ဖြစ်ပြီး ထို့နောက် သင့်တော်သော စည်းမျဉ်းများကို ရှာဖွေကာ အခြေအနေများကို ကိုင်တွယ်ခြင်းအတွက် တိကျသော အစီအစဉ်များကို ရေးဆွဲရမည်။ အဆုံးစွန်သော ပန်းတိုင်မှာ အရေးကြီးသော တာဝန်ထမ်းဆောင်နေသူအမျိုးမျိုး၏ ဘေးကင်းလုံခြုံရေးကို သေချာစေရန် ဖြစ်သည်။ ဤနည်းဖြင့်သာ ဧဝံဂေလိတရားဟောပြောခြင်းအလုပ်က စနစ်တကျ ဆက်လက်ဆောင်ရွက်သွားနိုင်ကြောင်းကို အာမခံနိုင်သည်။ ဤစည်းမျဉ်းကို လိုက်နာခြင်းသည် မှန်ကန်သည်။ ဤသည်မှာ ဤအလုပ်ကို လုပ်ဆောင်ရာတွင် ခေါင်းဆောင်များနှင့် အမှုဆောင်များ၏ ပန်းတိုင်နှင့် စည်းမျဉ်းဖြစ်သည်။ အကယ်၍ ခေါင်းဆောင်များနှင့် အမှုဆောင်များသည် ဤပန်းတိုင်နှင့် စည်းမျဉ်းကို တိကျစွာ လိုက်နာပါက ဤအလုပ်ကို လုပ်ဆောင်ရာတွင် အခြေခံအားဖြင့် စံနှုန်းပြည့်မီပေသည်။ ဤအလုပ်တွင် အခြားမည်သည့်ပြဿနာများ ပါဝင်သေးသနည်း။ အချို့လူများက “ကျွန်ုပ်သည် ယခင်က ခေါင်းဆောင် သို့မဟုတ် အမှုဆောင် မလုပ်ဖူးပါ၊ ဤကိစ္စမျိုးများကိုလည်း မကြုံတွေ့ဖူးပါ။ ဤအလုပ်တွင် မည်သည့်အရာ လုပ်သင့်သည်ကို ကျွန်ုပ်မသိသည့်အပြင် မည်သို့ လုပ်ဆောင်သင့်သည်ကို မသိပါ။ ထို့ကြောင့် ထိုအလုပ်ကို ကျွန်ုပ် လုပ်ဆောင်ရန် မလိုပါ။ သင်တို့ ဘေးကင်းခြင်း ရှိမရှိဟူသည်ကို အဘယ်သူ အရေးစိုက်သနည်း။ သင်တို့ဘာသာသင်တို့ ကိုင်တွယ်ကြ”ဟု ပြောဆိုကြသည်။ ကိစ္စရပ်ကို ၎င်းတို့ ခေါင်းရှောင်လိုက်ခြင်းသည် လက်ခံနိုင်ဖွယ်ရှိသလော။ (လက်ခံနိုင်ဖွယ်မရှိပါ။) ထိုသို့သော ခေါင်းဆောင်များနှင့် အမှုဆောင်များကို ဖယ်ရှားသင့်သည်။ သင်သည် လက်တွေ့ကျသော အလုပ်ကို မလုပ်ဆောင်ပါက သင့်ကို မည်သည့်အရာအတွက် အသုံးပြုရမည်နည်း။ သင် ရုပ်ရည်ကြည့်ကောင်းသောကြောင့် သင့်ကို အလှထားသည့် ပန်းအိုးအဖြစ် ထားရမည်လော။ ဤသို့သော ခေါင်းဆောင်များနှင့် အမှုဆောင်များကို ဖြုတ်ချပြီး ဖယ်ရှားရှင်းလင်းရမည်။ ၎င်းတို့ကို မည်သည့်အလုပ်မျှမလုပ်ဘဲ ရာထူးတစ်ခုကို ရယူထားခွင့် မပြုသင့်ပေ။ အယောင်ဆောင် ခေါင်းဆောင်များသည် လက်တွေ့ကျသော အလုပ်ကို မလုပ်ဆောင်ကြပေ။ ၎င်းတို့တွင် အသိစိတ် သို့မဟုတ် ဆင်ခြင်တုံတရား မရှိကြ၊ ရှိကြသလော။ အကယ်၍ ၎င်းတို့တွင် အသိစိတ်နှင့် ဆင်ခြင်တုံတရား အမှန်တကယ် ရှိခဲ့ပါက ပြဿနာများ ပေါ်ပေါက်လာသည့်အခါ ဖြေရှင်းရန် သမ္မာတရားကို အဘယ်ကြောင့် မရှာဖွေကြမည်နည်း။ မည်သူမျှ အရာအားလုံးကို မွေးရာပါသိရှိကြသည် မဟုတ်။ လူတိုင်းသည် လုပ်ဆောင်ရင်းဖြင့် သင်ယူကြရခြင်း ဖြစ်သည်။ အကယ်၍ သင်သည် သမ္မာတရားကို ရှာဖွေနိုင်ပါက အလုပ်ကို ကောင်းမွန်စွာ လုပ်ဆောင်ရန် နည်းလမ်းတစ်ခုကို သင်တွေ့လိမ့်မည်။ အကယ်၍ သင်သည် တာဝန်သိစိတ်ရှိပါက အလုပ်ကို ကောင်းမွန်စွာ လုပ်ဆောင်ရန် နည်းလမ်းတစ်ခုကို သင်စဉ်းစားလိမ့်မည်။ ခေါင်းဆောင်မှုအလုပ်ကို လုပ်ဆောင်ခြင်းသည် အမှန်တကယ်တွင် ခက်ခဲသောအရာမဟုတ်ပေ။ သမ္မာတရားကို ရှာဖွေနိုင်သမျှကာလပတ်လုံး ထိုအလုပ်ကို ကောင်းမွန်စွာ လုပ်ဆောင်ရန် လွယ်ကူသည်။ ထို့အပြင် ခေါင်းဆောင်များနှင့် အမှုဆောင်များတွင် လုပ်ဖော်ကိုင်ဖက်များ ရှိသည်။ လူနှစ်ဦး သို့မဟုတ် သုံးဦးတို့သည် တစ်စိတ်တစ်ဝမ်းတည်း ရှိနေသရွေ့ မည်သည့်အလုပ်မဆို ပြီးမြောက်ရန် လွယ်ကူသည်။ လတ်တလောတွင် ခေါင်းဆောင်များနှင့် အမှုဆောင်များစွာတို့သည် လေ့ကျင့်နေကြသည်။ ၎င်းတို့သည် ပြဿနာများကို ဖြေရှင်းရန် အမှုအရာအားလုံးတွင် သမ္မာတရားကို ရှာဖွေခြင်းဖြင့် လေ့ကျင့်နေကြသည်။ ဤအချိန်တွင် အနည်းဆုံးအားဖြင့် အချို့သော ခေါင်းဆောင်များနှင့် အမှုဆောင်များသည် ခေါင်းဆောင်မှုအလုပ်တွင် အရည်အချင်းပြည့်မီကြပြီး ဧဝံဂေလိတရား ဖြန့်ဝေခြင်းအလုပ်ကို ကောင်းမွန်စွာ လုပ်ဆောင်ရန် အပြည့်အဝ စွမ်းဆောင်နိုင်ကြသည်၊ မှန်သလော။ (မှန်ပါသည်။) သို့ဆိုလျှင် ယနေ့အတွက် ဤအထိ ငါတို့ မိတ်သဟာယဖွဲ့ကြမည်။ နှုတ်ဆက်ပါသည်။

၂၀၂၄ ခုနှစ်၊ ဇူလိုင်လ ၂၀ ရက်

YouTube: https:/l.kingdomsalvation.org/my/video
Facebook: https://l.kingdomsalvation.org/my/facebook

Email: contact.my@kingdomsalvation.org

